
Ibeb 

Ibeb 1 

Mfufuk nrom 

1Me ibebene, Awaji îrom isinyọn̄ mè linyọn̄. 

2Ire, linyọn̄ ya ìkabet lek inu geege, ìkpọkpọ ilaak ukpọk. Mun̄ mun̄ ojot linyọn̄. 
Udun okakana otutuuk ere ichit bùk. Ekwukwu Awaji okekiwulu efe igba iyak 
ikana me inyọn̄ isi mun̄. 

Adasi usen: Utoon̄ mè udun 

3Awaji onenitumu ibe, “Utoon̄ ikup!” Utoon̄ okukup. 

4Awaji omumun̄ ibe ke utoon̄ ya îjaan̄, mè iniche utoon̄ ya isan̄a me lek udun ya, 

5mè igwen utoon̄ ya egwe, mè inigwen udun ya eririeen̄. Eririeen̄ okukup, egwe 
okukup. Eya orere adasi usen. 

Òso usen iba: Akpabin inyọn̄ 

6Awaji onenitumu ibe, “Ofok ikup me eden̄ mun̄, mè iche mun̄ ya irek iba! Irek 
ge ikup me inyọn̄, mè irek ge ikup me irak!” 
7Ikeya ke Awaji orom ofok ya, mè iche mun̄ eyi òkup me irak ofok ya isan̄a me 
lek eyi òkup me inyọn̄ ofok ya. Ikukup ikeya. 
8Awaji onenigwen ofok ya akpabin. Eririeen̄ okukup, egwe okukup. Eya orere 
òso usen iba. 

Òso usen ita: Okwaan̄ mè nchat ijọn̄ 

9Awaji onenitumu ibe, “Mun̄ òkup me agan̄ irak akpabin ikwọọk igba ititiin̄ me 
agan̄ ge, inyi nchat ijọn̄ isibi ikeke!” Ikukup ikeya. 
10Awaji ogwegwen nchat ijọn̄ ya ijọn̄, mè igwen èdọ mun̄ ya okwaan̄. Awaji 
okpọkpọ, mè imun̄ ibe ke inu cha îjaan̄. 
11Awaji onenitumu ibe, “Chieen̄ inwan̄ oron geelek, mè uti òkito mfut òkaan̄ 
ukwuuk me emen, melek echi òkito mfut ibot ibot itibi isibi me ijọn̄, mè ikito 
mfut igọọk me chieen̄ kiban̄!” Ikukup ikeya. 
12Inwan̄ oron mè esese uti geelek echi òkito mfut ukwuuk okikup me emen, mè 
echi òkito mfut ibot ibot obebene ikitibi isibi me ijọn̄, mè ikito mfut kiban̄ esese 
esese igọọk me chieen̄ kiban̄. Awaji okpọkpọ, mè imun̄ ibe ke inu cha îjaan̄. 
13Eririeen̄ okukup, egwe okukup. Eya orere òso usen ita. 

Òso usen ini: Ura mè onyan̄ mè ntoronyan̄ 

14Awaji onenitumu ibe, “Inu echi òkinyi utoon̄ ikup me akpabin inyọn̄, mè iche 
egwe isun̄ esese esan̄a me lek eririeen̄, inyi ekesa ema eriọọn̄ ibot mgbọ, mè 
ekesa efuk egwe, mè acha, 
15mè ema ekup me akpabin inyọn̄ ekenyi utoon̄ me linyọn̄!” Ikukup ikeya. 

16Sa me ikeyi ke Awaji orom ikpele inu iba òkinyi utoon̄. Ura, òrere eyi ilile ke 
îsun̄ ibe ikinyi utoon̄ me ikarek. Sà onyan̄, òrere eyi sọntiik ke îsun̄ ibe ikinyi 
utoon̄ me eririeen̄. Awaji îrom ebi kè ntoronyan̄ si. 
17Awaji onenisun̄ ura mè onyan̄ mè ebi kè ntoronyan̄ cha me akpabin inyọn̄ ibe 
ekenyi utoon̄ me linyọn̄, 
18mè ekekpulu me egwe mè eririeen̄, inyi ekeche utoon̄ esan̄a me lek udun. Awaji 
okpọkpọ, mè imun̄ ibe ke inu cha îjaan̄. 
19Eririeen̄ okukup, egwe okukup. Eya orere òso usen ini. 

Òso usen go: Irin̄ mè unọn 

20Awaji onenitumu ibe, “Esese chieen̄ inu geelek òkifuuk efuuk ugwem igwook 
ichit emen mun̄, mè esese chieen̄ unọn òwulu me inyọn̄ ikiwulu ikana me linyọn̄ 
me irak akpabin inyọn̄!” 
21Sa me ikeyi ke Awaji orom esese chieen̄ ikpele anam mun̄ geelek mè inu geelek 
òkifuuk efuuk ugwem echi òjojot okwaan̄, mè ikije ikana emen mun̄, mè irom si 
kpa chieen̄ kpa chieen̄ unọn geelek òkaan̄ uwop. Awaji okpọkpọ, mè imun̄ ibe ke 
inu cha îjaan̄. 
22Awaji onenigbana ema ibe, “Ìmumana, mè ìwa me otu ifuk, mè ìjot okwaan̄. 
Enyi ebi kè unọn, ìmumana ìjot linyọn̄.” 
23Eririeen̄ okukup, egwe okukup. Eya orere òso usen go. 

Òso usen gweregwen: Anam mè ebilene 

24Awaji onenitumu ibe, “Esese chieen̄ anam geelek ijot linyọn̄, ebi kè anam uwu 
mè anam oron, mè inu geelek òkinyinyọnọ me ijọn̄ me kpa chieen̄ kpa chieen̄ 
kiban̄!” Ikukup ikeya. 
25Sa me ikeyi ke Awaji orom esese chieen̄ anam geelek me linyọn̄, mè irom si inu 
geelek òkinyinyọnọ ikana me ijọn̄, geelek mè kpa chieen̄ kan̄. Awaji okpọkpọ, mè 
imun̄ ibe ke inu cha îjaan̄. 
26Me mgbọ Awaji orombe otutuuk inu chi isan̄a kpai, inenitumu ibe, “Eji enerom 
ebilene me mbet kiji, mè ema ekup kubọk kiji, mè ekekpulu irin̄ òkup me 
okwaan̄, mè unọn òwulu me inyọn̄, mè otutuuk anam geelek òkup me linyọn̄, mè 
otutuuk inu geelek òkinyinyọnọ ikana me ijọn̄, mè ekekpulu otutuuk linyọn̄.” 
27Sa me ikeya ke Awaji orom ene me mbet kan̄. Ìrom ene me mbet Awaji. Ìrom 
ema enerieen̄ mè enenwaan̄. 

28Awaji onenigbana ema ibe, “Ìmumana, mè ìwa me otu ifuk, mè ìjot linyọn̄, mè 
ìkikpulu linyọn̄! Ìkikpulu ebi kè irin̄ òkup me mun̄, mè unọn òwulu me inyọn̄, mè 
otutuuk inu geelek òkifuuk efuuk mè ikije ikana me inyọn̄ ijọn̄.” 
29Awaji onenitumu inyi ebilene cha ibe, “Ìkpọ, nra inyi enyi otutuuk inu geelek 
òkitibi me oron mè ikito mfut me otutuuk linyọn̄, mè otutuuk uti geelek òkito 
mfut òkaan̄ ukwuuk me emen, ibe ire inorie inyi enyi. 
30Nsa si otutuuk inwan̄ oron geelek inyi otutuuk anam òkup me linyọn̄, mè 
otutuuk unọn òwulu me inyọn̄, mè otutuuk inu geelek òkinyinyọnọ me ijọn̄, mè 
otutuuk inu geelek òkifuuk efuuk ugwem, ibe ire inorie inyi ema.” Ikukup ikeya. 
31Awaji onenikpọ otutuuk inu geelek îrombe, mè imun̄ ibe ke îjaan̄ enenen. 
Eririeen̄ okukup, egwe okukup. Eya orere òso usen gweregwen. 

Ibeb 2 

1Ikeyi ke Awaji osa irom inyọn̄ mè ijọn̄ mè urum inu geelek òkup me emen kiban̄ 
isan̄a. 

Òso usen jaaba: Awaji îsiki efuuk 

2Me òso usen jaaba, Awaji îwuuk lek isi ikwaan̄ kan̄ otutuuk isan̄a kpai. Awaji 
osisiki efuuk me òso usen jaaba ya, ìkasi ikwaan̄ geege usen ya. 
3Awaji ogbagbana òso usen jaaba, mè isun̄ usen ya me mbuban, mije, îre me usen 
ya ke îsiki efuuk mgbọ îrombe otutuuk inu isan̄a. 

Adasi enerieen̄ mè adasi enenwaan̄ 

4Mfufuk ubọk Awaji osabe irom inyọn̄ mè ijọn̄ ìje ikeyi: Mgbọ Okumugwem 
Awaji orombe inyọn̄ mè ijọn̄, 
5mbubet mè uti òkup me oron geege ìkatibi ìsibi-nu me inyọn̄ ijọn̄, mije, 
Okumugwem Awaji ìkaria-nu ibot mè mbat ìgwook me linyọn̄. Mgbọ ya si, kpunu 
ene geege òkirọkọ ijọn̄ iwop mfut. 
6Àbaan̄ ibot okekinan̄a me irak ijọn̄ isibi, mè inikireke otutuuk inyọn̄ ijọn̄. 

7Okumugwem Awaji onenisa mfuun̄ ijọn̄ irom enerieen̄, mè ifuuk efuuk ugwem 
itap me udọn̄ inwọm iba kan̄, ogwu enerieen̄ ya okakana ogwu òkiluluk ugwem. 
8Okumugwem Awaji îwop uko ge me agan̄ mbum-ura me ere ekigwen Iden. 
Emen uko ya ke îtap ogwu enerieen̄ ya îrombe. 
9Okumugwem Awaji orọrọ mè owuwa ujuja uti òkup esese esese mè ikito esese 
chieen̄ mfut ònwọnwọn irerie, itibi isibi me ijọn̄ me emen uko ya. Me eden̄ uko 
ya si, uti òkinyi ene ugwem melek uti òkirọ inyi ene iriọọn̄ ata inu mè ijo inu òwa 
okekebe. 
10Îkaan̄ okwaan̄ ge òkup me Iden, eyi mun̄ kan̄ okilibi inireke uko ya. Okwaan̄ yi 
isisibi me Iden, ibubum ikana okwaan̄ ini. 

11Adasi me lek okwaan̄ ini cha, eyi ekigwen Pisọn, ìje kọnọkọnọkọnọ itibi 
otutuuk inyọn̄ ijọn̄ ekigwen Abila, ere alata araran̄ okupbe. 
12Alata araran̄ òkup me inyọn̄ ijọn̄ ya ìre eyi atata kan̄. Mgbe utop olu ekigwen 
bideliọm, mè ewuuk unye otu ewe ekigwen onikisi òwa si me irak ijọn̄ ya. 
13Okwaan̄ eyi òso iba eyi ekigwen Giyọn ìkukọnọ itibi otutuuk inyọn̄ ijọn̄ 
ekigwen Kus. 
14Okwaan̄ eyi òso ita eyi ekigwen Tigiris ìje itibi me agan̄ mbum-ura eyi ama 
Asuru. Okwaan̄ eyi òso ini ke ekigwen Yuferetis. 
15Okumugwem Awaji osasa enerieen̄ ya isi itap me emen uko Iden ibe ikisi 
ikwaan̄ me emen, mè ikikpọ chieen̄ me lek. 
16Okumugwem Awaji onyinyi ogwu enerieen̄ ya ikan ibe, “Owu môkọt irie mfut 
uti geelek òkup me emen uko yi. 
17Ire, mfut ònan̄a me lek uti eyi òkirọ inyi ene iriọọn̄ ata inu mè ijo inu, karie. 
Mije, mgbọ geelek owu môriebe mfut uti ya, owu òkpolọlọ ikwukwu.” 
18Mgbọ eya orakabe, Okumugwem Awaji onenitumu ibe, “Ìkanwọn ibe ogwu 
enerieen̄ yi ikup ọmọ gaalek. Mârom ogwu ntap-ubọk ògbegbe inyi.” 
19Okumugwem Awaji ìsa ntitaak ijọn̄ irom esese chieen̄ anam geelek mè unọn 
geelek. Inenisa ema otutuuk inu me lek ogwu enerieen̄ ya òrere Adam ibe inyi 
erieen̄. Erieen̄ geelek Adam onyibe anam geelek mè ofut geelek, eya ore erieen̄ 
keya. 
20Ikeya ke enerieen̄ ya osa inyi otutuuk anam uwu geelek, mè otutuuk anam 
oron geelek, mè otutuuk unọn geelek erieen̄ iso. Ire, me etete anam chi mè unọn 
chi, kpunu geege ògbegbe irere ogwu ntap-ubọk inyi ogwu enerieen̄ ya. 
21Mije keya, Okumugwem Awaji orọrọ inyi uga ilaak ikeme ogwu enerieen̄ ya. 
Me mgbọ îkilaak, Okumugwem Awaji osasan̄a mgbaramgbasi kan̄ ge, mè isa ufuk 
ichit agba nkan̄ kan̄ ere îsan̄abe mgbaramgbasi ya. 
22Inenisa mgbaramgbasi ya îsan̄abe me lek ogwu enerieen̄ ya irom enenwaan̄, 
mè inisa ogwu enenwaan̄ ya ijet ogwu enerieen̄ ya. 
23Ogwu enerieen̄ ya obebe, “Chei, me mgbọ keyi, ogwugwu ìre ukwuuk ònan̄a 
me lek ukwuuk n̄a, mè ufuk ònan̄a me lek ufuk n̄a. Mêkigwen ọmọ enenwaan̄, 
mije, esan̄a ọmọ me lek enerieen̄ isibi.” 
24Mije keyi, enerieen̄ geelek môtele ogwu ute mè ogwu uga, mè isa lek kan̄ ichim 
iriaak me lek ogwu nwa. Ema ene iba mênenikana ire akpalek ge. 
25Ogwu enerieen̄ ya mè ogwu nwa ekup njak. Ire, esip geege ìkatet ema. 

Ibeb 3 

Adasi enerieen̄ mè adasi enenwaan̄ mîkpaka ibot inyi Awaji 

1Ijijinu îwa uleke me lek enenen igak otutuuk anam oron geelek Okumugwem 
Awaji orombe. Usen ge ijijinu osisi lek ogwu enenwaan̄ ya, mè ido ibe, “Ìre Awaji 
îtumu, me atikọ, ibe enyi ekarie mfut uti geege ònan̄a me emen uko yi?” 
2Ogwu enenwaan̄ ofọfọọk ijijinu ibe, “In̄-in̄, eji mêkọt irie mfut ònan̄a me lek uti 
geelek me emen uko yi. 
3Ire, mfut ònan̄a me lek uti eyi òkeke me eden̄ uko yi, Awaji ìbe eji ekarie, mè 
ekachachak si ubọk me lek. Mije, ire eji ichak ubọk me lek, mè irie, ke eji 
mêkwaan̄.” 
4Ijijinu obebe ogwu enenwaan̄ ya, “Me atikọ, enyi kpebekwaan̄. 

5Awaji îriọọn̄ ijaan̄ lek ibe, usen geelek enyi mêriebe mfut uti ya, ke chieen̄ kinyi 
môgwuku, enyi mênenikup kubọk Awaji, mè iriọọn̄ ata inu mè ijo inu. Îre eya orọ 
Awaji otapbe ikan ya ikwek enyi.” 
6Ogwu enenwaan̄ ya onenikpọ, mè imun̄ ibe ke mfut uti ya îjaan̄, mè inwọn inu 
irerie, mè ire si mfut uti eyi môrọbe inyi ene ikaan̄ iriọọn̄-inu. Eya orọ, 
igbegbeme usini me lek mfut uti ya irie, mè isa si usini ijet ogwu olom. Ogwu 
olom obọbọkọ irie. 
7Mgbọ yaage ema eriebe mfut uti ya, chieen̄ kiban̄ ogwugwuku. Ema emumun̄ 
ibe ke ema ekup njak, mè inigbeme inwan̄ uti figi igba ichim, mè isa ichit njak 
kiban̄. 
8Me agan̄ ikakwun̄ usen ya, mgbọ egwe odekebe, ema enọnọ ida ukot 
Okumugwem Awaji okije me emen uko ya, mè ilibi isi ilet me etete uti òkup me 
emen uko ya, inyi Okumugwem Awaji ikamun̄ ema. 
9Okumugwem Awaji onenikibọn̄ọ Adam, mè ikido ibe, “Ìre òkup me owa?” 

10Adam ofọfọọk ibe, “Mgbọ nnọbe ida ukot kwun̄ me emen uko, ukpook îtet emi, 
mije ǹkup njak. Eya orọ, nlibibe ilet.” 
11Okumugwem ododo Adam ibe, “Ìre ekene otumu inyi owu ibe ke owu òkup 
njak? Ìre orie mfut ònan̄a me lek uti ya eyi ntapbe ikan ibe owu okarie?” 
12Adam ofọfọọk ibe, “Ogwu enenwaan̄ ya owu onyibe emi ibe inigọọk emi ikup, 
ọmọ onyi emi mfut uti ya, nrerie.” 
13Okumugwem Awaji onenido ogwu enenwaan̄ ya ibe, “Ìre keke ke owu orọ 
ikeyi?” Ogwu enenwaan̄ ya ofọfọọk Awaji ibe, “Îre ijijinu oleke emi, ke nrie mfut 
uti ya.” 

Awaji îfieek oyerebet 

14Mije keya, Okumugwem Awaji otutumu inyi ijijinu ibe, “Mije inu yi orọbe, 
môfieek inyi owu me etete otutuuk anam geelek, echi uwu mè echi oron! Owu 
môkisa owot owot inyiọọn̄! Achiaan̄ ijọn̄ obore inorie kwun̄ otutuuk usen geelek 
me ugwem kwun̄. 

15Mâtap ochicha me etete kwun̄ melek ogwu enenwaan̄ ya, mè itap si me etete 
gwun̄ kwun̄ melek gwun̄ kan̄. Gwun̄ kan̄ mônyiaan̄ owu ibot, owu mônyiaan̄ 
gwun̄ kan̄ ibot ukot.” 
16Inenitumu inyi ogwu enenwaan̄ ya ibe, “Me atikọ, mârọ unaan̄ uman gwun̄ 
kwun̄ imin enenen. Sa me ikpele ujat ke owu obokiman bọn. Ulọk kwun̄ ìbokikup 
me lek nlom kwun̄, nlom kwun̄ obokikpulu owu.” 
17Adam ke îtumu inyi ibe, “Mije owu ogban̄be utọn̄ inyi nwa kwun̄, mè irie mfut 
uti eyi ntapbe ikan ibe owu okarie, “Môfieek inyi ijọn̄ mije kwun̄. Sa me 
kwulukwulu ke owu obokọt ikisan̄a inorie me ijọn̄ irie otutuuk ugwem kwun̄. 
18Ijọn̄ ìbokitibi ukpak ukpak mè abọm egbe abọm egbe inyi owu. Mfut uti oron 
mè inwan̄ oron ke obokirie. 
19Sa me egwurugwu isi kwun̄ ke owu obokikọt ikaan̄ inorie ikirie, mege ire mgbọ 
owu môkwube, mè ikpọk ikana achiaan̄ ijọn̄, mije, achiaan̄ ijọn̄ ke esa irom owu. 
Mfuun̄ ke owu ore, mfuun̄ si ke owu obogwu ikom ikana.” 
20Adam onenisan̄a nwa kan̄ erieen̄, Îfu, mije Îfu ore nga otutuuk ebilene. 

21Okumugwem Awaji onenisa ikpa anam irọ ekwut isa ikwun Adam melek Îfu 
ogwu nwa. 

Awaji îlap Adam mè Îfu isibi me uko me Iden 

22Eya iraraka, Okumugwem Awaji onenitumu ibe, “Ogwu ene yi ìyaka inikup 
kubọk eji ekupbe. Îriọọn̄ ata inu mè ijo inu. Môkọt ichak ubọk me lek mfut uti 
òkinyi ene ugwem, mè igbeme irie, mè iluk ugwem ire mgbọ ikakaan̄ge itata!” 
23Eya orọ, Okumugwem Awaji olalap Adam isibi me emen uko ya, inyi isi ikiwop 
mfut me ijọn̄, òrere ere mfuun̄ esabe irom ọmọ onan̄abe. 
24Awaji ilalap Adam mè Îfu isibi me emen uko Iden, itoto ebi mbem emen inyọn̄ 
me agba isi uko ya agan̄ mbum-ura, mè oge akọn̄ òkimumen ukan̄ me otu mè 
ikigba iyak me ubọk kiban̄, isa ikibem oniin̄ ekije isi lek uti ya òkinyi ene ugwem. 

Ibeb 4 

Mfufuk kè Ken mè Eben 

1Adam onenigọọk Îfu ogwu nwa ilaak. Îfu oninin̄ owot, mè iman gwun̄ enerieen̄, 
mè inyi erieen̄, Ken, mije Okumugwem otapbe ubọk irọ inyi ọmọ ikaan̄ enerieen̄. 
2Îfu okpọkpọk iman ofifi gwun̄ enerieen̄, òrere Eben, igọọk Ken ogwu ngwan̄. 
Eben ìre ogwu òkikpukpo anam. Sà Ken ore ogwu òkiwop uko. 
3Me ibot mgbọ irọrọkọ inu me uko, Ken onenisa usini mfut uko kan̄ inu inigwa 
ngwugwa inyi Okumugwem. 
4Ikeya si, Eben onenitet okpa owot arọọn̄ kan̄ mè ebot kan̄, echi òmimiin̄ ufuk, 
isa inigwa ngwugwa inyi Okumugwem. Okumugwem obebele ejit me lek kè 
Eben melek ngwugwa kan̄. 

5Ire, ìkabele ejit me lek kè Ken melek ngwugwa kan̄. Mije keyi, Ken onanaan̄ ejit 
enenen. Isi kan̄ onwenwene. 
6Okumugwem onenido Ken ibe, “Ìre keke orọ owu ònaan̄ ejit? Sà ìre keke orọ mè 
isi kwun̄ inwene ikeyi? 
7Ire owu morọ inwọn, ìre owu kpomobọkọ umin? Ire, mije owu òkarọ ìnwọn, 
kpọ, ijo inu òwa me otu isotu uwu kwun̄ otuun̄be ikup ikiweek itetet owu. Ire, 
owu, katele ibe itọ ikọ inyi owu.” 

Ken îkpan̄ Eben ogwu ngwan̄ 

8Usen ge, Ken ogwegwen Eben ogwu ngwan̄ ibe inu mè ema enin̄ oron. Mgbọ 
ema erebe emen oron ya, Ken osusulu ogwu ngwan̄ ikpan̄. 
9Okumugwem onenido Ken ibe, “Mọmọ Eben ngwan̄ kwun̄?” Ken ofọfọọk ibe, 
“Ǹkariọọn̄ ere îkupbe! Ìre emi nkisun̄ ngwan̄ n̄a ni?” 
10Okumugwem ododo Ken ibe, “Ìre keke ke owu orọ ikeyi? Kpọ, ida ito eje kè 
ngwan̄ kwun̄ òkinan̄a me emen ijọn̄ inire emi utọn̄. 
11Môfieek inyi owu igak ijọn̄ ya, eyi òkaka otu ibọkọ eje ngwan̄ kwun̄ me ubọk 
kwun̄. 
12Owu môwop mfut me ijọn̄, ire, ijọn̄ ìkpoyaka itibi inu geege inyi owu. Owu 
môkana ogwu nyanya mè ogwu teeteek me linyọn̄, òkpokaan̄ isiki-efuuk.” 
13Ken otutumu inyi Okumugwem ibe, “Osusut yi îmin enenen igak inu mbakọt 
ibeme. 
14Cherekeyi, owu olap emi isan̄a me inyọn̄ ijọn̄, mè ilap emi isan̄a si me isi kwun̄. 
Emi m̀bayaka inikana ogwu nyanya mè ogwu teeteek me linyọn̄. Ene geelek 
òmumun̄ emi ìbokpakpan̄ emi.” 
15Okumugwem ofọfọọk Ken ibe, “Ire ikeya, ene geelek òkpakpan̄ owu môbọkọ 
ojelek osusut kwun̄ mgbọ jaaba.” Mije keya, Okumugwem otatap Ken iman̄ me 
lek, inyi ene geelek òmumun̄ ọmọ ikakpan̄ ọmọ. 
16Ken onanan̄a me isi Okumugwem, mè isi iluk me inyọn̄ ijọn̄ agan̄ ekigwen 
Nọdu, eyi òkup me agan̄ mbum-ura inyi Iden. 

Mfufuk owot iman kè Ken 

17Ike mgbọ okije, Ken onenigọọk ogwu nwa ilaak. Ogwu nwa oninin̄ owot, mè 
iman gwun̄ enerieen̄ ge, ogwu enyibe erieen̄ Enọk. Ken oneninama ama ge, mè 
isa isan̄a gwun̄ kan̄ Enọk. 
18Enọk onenibon Iradi. Iradi onenibon Meyujayen. Meyujayen onenibon 
Metusayen. Metusayen onenibon Lemek. 
19Lemek onenido nwa iba. Ogwu adasi ore Ada, sà ogwu òso iba ore Jila. 

20Ada oneniman Jaban. Jaban ore adasi ene òbebene ikiluk me uwu ọfọ, mè 
ikikpukpo anam. 

21Jaban onenikaan̄ ngwan̄ enerieen̄ ge ekigwen Juban. Juban ore adasi ene 
òbebene ikikwak uneen̄, mè ikiwut òja. 
22Jila si oneniman gwun̄ enerieen̄ ge ekigwen Tubali Ken. Tubali Ken ore adasi 
ene òbebene ikisa ekwe mè okwukwut itọkọ nroon̄ ikwaan̄ òkup esese esese. 
Tubali Ken onenikaan̄ ngwan̄ enenwaan̄ ge ekigwen Nayama. 
23Usen ge, Lemek onenikigugo lek inyi ebi nwa kan̄, Ada mè Jila, mè ikitumu inyi 
ema ibe, “Enyi ebi nwa kè Lemek, ìgban̄ ida n̄a, ìgban̄ utọn̄ me lek ikọ mbatumu. 
Ikaan̄ ogwu isak emi unan me lek, m̀bakpakpan̄, ìrere sọntiik gwun̄ enerieen̄ 
onyiaan̄ emi lek, 

m̀bakpakpan̄. 
24Ire ene ibọkọ osusut mgbọ jaaba me useen̄ ibot kè Ken, me ibot n̄a, ìbobọkọ 
akọp mgbọ jaaba mè jaaba.” 

Mîman Set mè Enọs 

25Adam onenikpọk igọọk ogwu nwa ilaak. Ogwu nwa oninin̄ owot, mè iman ofifi 
gwun̄ enerieen̄, mè igwen Set, mè ibe ke Awaji înyi ọmọ ofifi gwun̄ me useen̄ kè 
Eben ogwu Ken okpan̄be. 
26Set onenibon gwun̄ enerieen̄ ge, mè igwen Enọs. Ike mgbọ ya ke ebi ene ebene 
ikigwen erieen̄ Okumugwem me mgbọ ekitọbọ ebum inyi ọmọ. 

Ibeb 5 

Mfufuk owot iman kè Adam 

(I Mfuf 1:1-4) 

1Mfufuk owot iman kè Adam ìje ikeyi: Me mgbọ Awaji orombe ebilene, ìrom ema 
me mbet kan̄. 
2Awaji ìrom ema enerieen̄ mè enenwaan̄. Mgbọ îrombe ema, îgbana ema, mè 
igwen ema ebilene. 
3Mgbọ Adam osobe efit acha mè akọp ita, inenibon gwun̄ enerieen̄ ge òbet lek 
kan̄, mè ikup kubọk kan̄, mè inyi erieen̄ Set. 
4Adam îluk efit acha jeeta bene me mgbọ îbonbe Set. Me etete mgbọ ya, îbon si 
ofifi bọn ebirieen̄ mè ebibaan̄. 
5Otutuuk otu ifuk acha Adam olukbe ugwem ìre efit acha onaan̄ge mè akọp ita. 
Adam onenikwu. 
6Mgbọ Set osobe efit acha mè go, inenibon Enọs. 

7Set îluk efit acha jeeta mè jaaba bene me mgbọ îbonbe Enọs. Me etete mgbọ ya, 
îbon si ofifi bọn ebirieen̄ mè ebibaan̄. 
8Otutuuk otu ifuk acha Set olukbe ugwem ìre efit acha onaan̄ge mè akọp mè iba. 
Set onenikwu. 



11 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

9Enọs îluk akọp acha onaan̄ge sabum înibon Keyinan. 

10Enọs îluk efit acha jeeta mè akọp mè go bene me mgbọ îbonbe Keyinan. Me 
etete mgbọ ya, îbon si ofifi bọn ebirieen̄ mè ebibaan̄. 
11Otutuuk otu ifuk acha Enọs olukbe ugwem ìre efit acha onaan̄ge mè go. Enọs 
onenikwu. 
12Mgbọ Keyinan osobe akọp acha jaaba, inenibon Mayalalen. 

13Keyinan îluk efit acha jeeta mè akọp ini bene me mgbọ îbonbe Mayalalen. Me 
etete mgbọ ya, îbon si ofifi bọn ebirieen̄ mè ebibaan̄. 
14Otutuuk otu ifuk acha Keyinan olukbe ugwem ìre efit acha onaan̄ge mè akọp. 
Keyinan onenikwu. 
15Mgbọ Mayalalen osobe akọp acha gweregwen mè go, inenibon Jaredi. 

16Mayalalen îluk efit acha jeeta mè akọp ita bene me mgbọ îbonbe Jaredi. Me 
etete mgbọ ya, îbon si ofifi bọn ebirieen̄ mè ebibaan̄. 
17Otutuuk otu ifuk acha Mayalalen olukbe ugwem ìre efit acha jeeta mè akọp 
onaan̄ge mè go. Mayalalen onenikwu. 
18Mgbọ Jaredi osobe efit acha mè akọp gweregwen mè iba, inenibon Enọk. 

19Jaredi îluk efit acha jeeta bene me mgbọ îbonbe Enọk. Me etete mgbọ ya, îbon 
si ofifi bọn ebirieen̄ mè ebibaan̄. 
20Otutuuk otu ifuk acha Jaredi olukbe ugwem ìre efit acha onaan̄ge mè akọp 
gweregwen mè iba. Jaredi onenikwu. 
21Mgbọ Enọk osobe akọp acha gweregwen mè go, inenibon Metusela. 

22Enọk îluk ijaan̄ melek Awaji efit acha ita bene me mgbọ îbonbe Metusela. Me 
etete mgbọ ya, îbon si ofifi bọn ebirieen̄ mè ebibaan̄. 
23Otutuuk otu ifuk acha kè Enọk ìre efit acha ita mè akọp gweregwen mè go. 

24Enọk îluk ijaan̄ melek Awaji. Eya orọ, Awaji obeben ọmọ ifo. Ebilene kpeyaka 
imun̄ ọmọ. 
25Mgbọ Metusela osobe efit acha mè akọp jeeta mè jaaba, inenibon Lemek. 

26Metusela îluk efit acha jaaba mè akọp jeeta mè iba bene me mgbọ îbonbe 
Lemek. Me etete mgbọ ya, îbon si ofifi bọn ebirieen̄ mè ebibaan̄. 
27Otutuuk otu ifuk acha Metusela olukbe ugwem ìre efit acha onaan̄ge mè akọp 
gweregwen mè onaan̄ge. Metusela onenikwu. 
28Mgbọ Lemek osobe efit acha mè akọp jeeta mè iba, inenibon gwun̄ enerieen̄ 
ge, 
29mè inyi erieen̄, Nuwa, mije ìbe ke ogwugwu obonikat ema ejit me lek ikwaan̄ 
kiban̄ mè kwulukwulu ema ekimun̄ mije Awaji ofieekbe otu inyi ijọn̄. 

30Lemek îluk efit acha go mè akọp onaan̄ge mè go bene me mgbọ îbonbe Nuwa. 
Me etete mgbọ ya, îbon si ofifi bọn ebirieen̄ mè ebibaan̄. 
31Otutuuk otu ifuk acha Lemek olukbe ugwem ìre efit acha jaaba mè akọp jaaba 
mè jaaba. Lemek onenikwu. 
32Mgbọ Nuwa orakabe efit acha go, inenibon Sem, mè Am, mè Jefet. 

Ibeb 6 

Unye-ibot ebilene 

1Ike mgbọ okije, ebilene mîbene ikimumana me linyọn̄. Mîmaan̄ si owuwa bọn 
ebibaan̄ inyi ema. 
2Bọn ebirieen̄ Awaji ekpọkpọ bọn ebibaan̄ ebilene eboon̄be, mè imun̄ ibe ke 
mîjijan. Ema enenigobo ebi ema emabe me lek bọn ebibaan̄ cha ido me lek nwa. 
3Okumugwem onenitumu ibe, “Efuuk n̄a ìkpoyaka ikup ibia me emen ene isi ire 
mgbọ geelek, mije, ene ìre akpalek ikike eyi kpofukbe ugwem. Usen ugwem kan̄ 
me linyọn̄ keyi ìkpojọn̄ọ iraka efit acha mè akọp iba.” 
4Bene me mgbọ ya nyi isi, ebi ujọn̄ọ ile, ìkpọkpọ ijot isi ichak mè inye lek enenen, 
òwa me linyọn̄. Ife chi ere bọn echi bọn ebirieen̄ Awaji eboon̄be me owot bọn 
ebibaan̄ ebilene cha. Ema si ere ebi usọ akọn̄ ebi eriọọn̄be erieen̄ me ukot ikaan̄. 
5Okumugwem onenimun̄ ibe ke inu ikpak ebilene îwa enenen me linyọn̄, mè 
imun̄ si ibe ke otutuuk ekiket ejit kiban̄ mgbọ geelek ìre gaalek ijo ijo. 
6Mije keya, Okumugwem ofefieek ejit enenen ibe ke ọmọ îrom ebilene igwook 
me linyọn̄. Inu ya otatap ọmọ unaan̄ igak ejit. 
7Eya orọ, Okumugwem onenitumu ifieek ibe, “Mâchep otutuuk ebilene ebi 
nrombe isan̄a kpai me linyọn̄, mè ichep si otutuuk anam, mè otutuuk inu geelek 
òkinyinyọnọ me ijọn̄, mè otutuuk ebi kè unọn òwulu me inyọn̄, mije, înaan̄ emi 
ubọk nrombe otutuuk inu cha.” 
8Ire, Nuwa gaalek ke Okumugwem obele ejit me lek. 

Mfufuk owot iman kè Nuwa melek uji ọfọ înamabe 

9Mfufuk owot iman kè Nuwa ìje ikeyi: Nuwa ìre ogwu ata irọrọ. Me etete ebi ukot 
kan̄, ọmọ gaalek ore ogwu ìkarọ inu geege ìlọ. Nuwa îje ijaan̄ melek Awaji. 
10Nuwa ìbon ibot bọn ebirieen̄ ita. Ema ìre Sem, mè Am, mè Jefet. 

11Isan̄a me lek kè Nuwa, otutuuk ebilene me linyọn̄ efafiat isan̄a kpai me isi 
Awaji. Ikeya si ke inu afa ema ekirọ ojot otutuuk linyọn̄. 
12Awaji okpọkpọ, mè imun̄ ibe ke otutuuk linyọn̄ îfiat isan̄a kpai, mije, otutuuk 
ebilene me linyọn̄ mîfiat lek kiban̄ isan̄a kpai. 
13Awaji onenitumu inyi Nuwa ibe, “Me lek n̄a, okputut ugwem otutuuk ebilene 
me linyọn̄ yi îre, mije, bak me lek kiban̄, inu afa ìjojot otutuuk linyọn̄. Mije keyi, 

emi m̀bagbagbaan̄ ema melek otutuuk linyọn̄ me lek kan̄ ichep isan̄a mgbọ 
yaage. 
14Eya orọ, owu sa uti siperes nama ikpele uji ọfọ, mè tap owuwa agwut me emen, 
mè sa ulobo agba ofifit chọkọ kana otutuuk lek, emen mè udun̄. 
15Ikeyi ke obonama uji ya. Ujọn̄ọ kan̄ ìbore akọp ejit jaaba mè go, sà uwele kan̄ 
obore akọp mè ejit iba mè agbagba otubọk ini. Ubene kan̄ ìbore ejit jaaba mè 
agbagba otubọk ini. 
16Tap nruruk òbebene iso agbagba otubọk iba kat kana ebek me irak ochichit 
kan̄, inyi utoon̄ ikiraka inin̄. Nama uji ya inyọn̄ ita, mè tap isotu ge me agba owot. 
17Emi me lek n̄a mâsa mun̄ ile ichep otutuuk inu geelek òkifuuk efuuk me linyọn̄ 
yi. Otutuuk inu geelek òkup me linyọn̄ yi mêkwaan̄ ita kpai. 
18Ire, mârọ inyan̄a-ibot n̄a melek kwun̄. Owu, melek nwa kwun̄, mè bọn kwun̄ 
ebirieen̄, mè ebi nwa kiban̄, mênin̄ uji ọfọ ya. 
19Titen̄e inu geelek òkifuuk efuuk òkup me linyọn̄ iba iba, orie mè uman, tap me 
uji ọfọ ya, mè egọọk owu ekup, inyi ekakwaan̄. 
20Chieen̄ unọn geelek, orie ge mè uman ge, mè chieen̄ anam geelek, orie ge mè 
uman ge, mè chieen̄ inu geelek òkinyinyọnọ me ijọn̄, orie ge mè uman ge, mêje 
inigọọk owu inin̄ me emen uji ọfọ ya, inyi ema ekakwaan̄ ìta. 
21Titen̄e si otutuuk chieen̄ inorie geelek echi ebilene mè anam ekirie tap me 
emen uji ọfọ ya, mè titiin̄ sun̄. Echichi môre inorie inyi enyi melek anam cha.” 
22Nuwa orọrọ otutuuk inu cha geelek iso, ike Awaji onyibe ida ibe ọmọ irọ. 

Ibeb 7 

Mun̄ ile 

1Okumugwem onenitumu inyi Nuwa ibe, “Owu melek otutuuk ebi ototun̄ ukan̄ 
kwun̄, ìna ìninin̄ emen uji ya, mije, îre owu gaalek ke emi mweek imun̄ ibe ke îre 
ogwu ata irọrọ me etete otutuuk ebi ìluk me linyọn̄ me ukot keyi. 
2Me etete anam geelek òtatana me isi Awaji, titen̄e orie jaaba mè uman jaaba. Me 
etete anam geelek ikatanage me isi Awaji, titen̄e orie ge mè uman ge. 
3Titen̄e si chieen̄ unọn geelek, orie jaaba mè uman jaaba tap me emen uji ya, inyi 
chieen̄ unọn chi geelek ikup ikimumana me otutuuk linyọn̄, mè ikakwaan̄ ìta. 
4Usen jaaba isiraka, emi me lek n̄a mâda ibot igwook me linyọn̄, mè irep ejit 
yaage akọp egwe ini mè akọp eririeen̄ ini. Sa me ikeyi, mâchep otutuuk inu 
geelek nrombe echi òkifuuk efuuk ugwem isan̄a dìp dìp me otutuuk linyọn̄.” 
5Nuwa orọrọ otutuuk inu cha geelek ike Okumugwem onyibe ida ibe ọmọ irọ. 

6Nuwa ìre efit acha gweregwen mgbọ mun̄ ile ya onube me linyọn̄. 

7Nuwa mè ebi bọn mè ogwu nwa mè nwa ebi bọn enunu ininin̄ emen uji ọfọ ya, 
inyi mun̄ ile ya ikarie ema. 
8Otutuuk chieen̄ anam geelek, echi òtatana me isi Awaji mè echi ikatanage, mè 
otutuuk chieen̄ unọn geelek, mè otutuuk inu geelek òkinyinyọnọ me ijọn̄, 
9ejeje iba iba, orie mè uman, igọọk Nuwa inu ininin̄ emen uji ọfọ ya, ike 
Okumugwem onyibe Nuwa ida ibe irọ. 
10Mgbọ usen jaaba orakabe, mun̄ ile ya onunu me linyọn̄. 

11Me òso akọp mè usen jaaba, me emen onyan̄ iba me acha Nuwa osobe efit acha 
gweregwen, otutuuk ikpele ogbuuruk geelek òkup me irak ijọn̄ ogwugwuku 
ibook, mè ibene ikisook mun̄ isibi. Otutuuk otu nruruk òkup me akpa isinyọn̄ 
ochichili ibook, ibot obebene ikida igwook me linyọn̄. 
12Ibot ya îrep me linyọn̄ abayaage akọp egwe ini mè akọp eririeen̄ ini, ìkafieek. 

13Îre me achubọk usen ya ke Nuwa mè ebi bọn, Sem mè Am mè Jefet, mè nwa kè 
Nuwa, mè nwa ebi bọn ita cha esaba inin̄ emen uji ọfọ ya, 
14ema melek otutuuk chieen̄ anam oron mè anam uwu geelek, mè otutuuk inu 
geelek òkinyinyọnọ me ijọn̄, mè otutuuk chieen̄ unọn geelek, mè otutuuk inu 
geelek òkaan̄ uwop. 
15Otutuuk chieen̄ inu geelek òkifuuk efuuk ugwem mîje iba iba, orie mè uman, 
igọọk Nuwa inu ininin̄ emen uji ya. 
16Nuwa mè otutuuk inu cha geelek, orie mè uman, eninin̄ emen uji ya ike Awaji 
onyibe ida ibe ema erọ. Mgbọ ema enin̄be isan̄a kpai, Okumugwem me lek kan̄ 
ogwugwuk isotu ikwek ema me emen. 
17Mun̄ ile ya okukup me linyọn̄ akọp usen ini, mè ibaak iwuku ijibi uji ọfọ ya 
iwook ibene ijọn̄ọ ere inan̄a me ijọn̄. 
18Mun̄ ya okpọkpọ ikimin, mè ibaak iwuku enenen me linyọn̄. Uji ya okekite 
ikana me inyọn̄ isi mun̄. 
19Ikeya si, mun̄ okpọkpọ ikibaak, mè ibaak imeen̄ otutuuk ubene ubene ogoon̄ 
geelek òkup me otutuuk linyọn̄, 
20mè isa ejit ita mè okpọkọ ibene isaba iraka ibot ogoon̄ echi òbebene igak 
otutuuk. 
21Otutuuk inu geelek òluk me linyọn̄ okwakwaan̄ isan̄a kpai, bene me lek ebi kè 
unọn, re lek ebi kè anam uwu mè anam oron, mè inu geelek òkinyinyọnọ me ijọn̄, 
mè otutuuk ebilene. 
22Otutuuk inu geelek òluk me inyọn̄ ijọn̄, mè ikifuuk efuuk ugwem, okwakwaan̄ 
isan̄a kpai. 
23Okumugwem ochechep otutuuk inu geelek òluk me linyọn̄ isan̄a dìp dìp, bene 
me lek ebilene re lek anam mè inu geelek òkinyinyọnọ me ijọn̄, mè unọn òwulu 

me inyọn̄. Îtata Nuwa mè ebi melek kan̄ ekupbe me emen uji ọfọ ya gaalek esik 
me ugwem. 
24Mun̄ ile ya ìmemeen̄ linyọn̄ ibia ikeya efit usen mè akọp go. 

Ibeb 8 

Mun̄ ile îta irak 

1Awaji ìkawuuk Nuwa mè ebi melek kan̄, mè otutuuk anam oron mè anam uwu 
cha ògọgọọk ọmọ ikup me emen uji ọfọ ya. Awaji onenirọ inyi efet iwut me 
linyọn̄. Mun̄ ile ya onenibene ikirak. 
2Ikpele ogbuuruk geelek òkup me irak ijọn̄ ochichit. Otu nruruk akpa isinyọn̄ si 
ochichit. Ibot ofefieek. 
3Mun̄ ya okekirak sọnja sọnja me linyọn̄, mè irak ifet me òso efit usen mè akọp 
go. 
4Me òso akọp mè usen jaaba me emen onyan̄ jaaba, uji ọfọ ya onenirak itoon̄ me 
inyọn̄ ogoon̄ me Ararat. 
5Mun̄ ya okpọkpọ ikirak mege inin̄ me emen akọp onyan̄. Me okpa usen me akọp 
onyan̄ ya, inyọn̄ ogoon̄ owowolo. 
6Akọp usen ini iraraka itoon̄ me lek, Nuwa onenichili otu nruruk òkup me lek uji 
ọfọ ya, 
7mè iniria amaan̄ ge isibi ibe isi ikpọ-nu ike linyọn̄ okupbe. Amaan̄ ya okpọkpọ 
ikiwulu ikana mege ire mgbọ mun̄ orakbe isan̄a me otutuuk lek ijọn̄. Ìkayaka ìka. 
8Mije keya, Nuwa oneniria ekerekwukwu ge isibi ibe isi ikpọ-nu mè ìre mun̄ ya 
îrak isan̄a me lek ijọn̄. 
9Ire, ubọk ekerekwukwu ya ikamun̄ge ere ìbosọọk, mije mun̄ ojotbe otutuuk ere, 
igwugwu ikom ika igọọk Nuwa me emen uji. Nuwa onyanyana ubọk isibi, mè itet 
itap me emen uji. 
10Nuwa onenikup ofifi usen jaaba isọkọ me lek, mè inikpọk iria ekerekwukwu 
ya si isibi. 
11Ekerekwukwu ya ogwugwu ikom ika me otu ikakwun̄, mè isa inwan̄ uti olifu 
ge îgbemebe ayaya ikaan̄ me otu ika. Nuwa osasa me ikeya iriọọn̄ ibe ke mun̄ îta 
irak ijọn̄. 
12Nuwa okpọkpọk ikup si ofifi usen jaaba isọkọ, mè ikpọk iria ekerekwukwu ya 
isibi. Ire, mgbọ keyi, ekerekwukwu ya ìkayaka ìka. 
13Me adasi usen me adasi onyan̄, me acha Nuwa osobe efit acha gweregwen mè 
ge, mun̄ ile ya îta irak isan̄a kpai. Nuwa onenibene ochichit uji ọfọ ya isan̄a, mè 
ikpọ, mè imun̄ ibe ke mun̄ ya îta irak isan̄a me inyọn̄ ijọn̄. 

14Me òso akọp usen iba mè jaaba, me òso onyan̄ iba me emen acha yaage ijọn̄ 
îchat isan̄a. 
15Awaji onenitumu inyi Nuwa ibe, 

16“Nan̄a me emen uji ọfọ ya sibi ijọn̄, owu mè nwa kwun̄, mè bọn ebirieen̄ kwun̄ 
mè ebi nwa kiban̄. 
17San̄a otutuuk inu geelek òkifuuk efuuk, ògọgọọk owu ikup me uji ya, sibi. San̄a 
chieen̄ unọn geelek, mè anam, mè otutuuk inu geelek òkinyinyọnọ me ijọn̄, sibi, 
inyi ema ebene ekemumana, mè ejot otutuuk linyọn̄.” 
18Nuwa onanan̄a me uji ya isibi, ọmọ melek ogwu nwa, mè bọn ebirieen̄ kan̄, mè 
ebi nwa kiban̄. 
19Otutuuk chieen̄ anam geelek, mè otutuuk chieen̄ inu geelek òkinyinyọnọ me 
ijọn̄, mè chieen̄ unọn geelek, mè otutuuk inu geelek òkifuuk efuuk me linyọn̄, 
onanan̄a me emen uji ọfọ ya isibi. Chieen̄ geelek ìje me urum eyi kiban̄. 

Nuwa îgwa ngwugwa itọn̄ inyi Awaji 

20Nuwa oneninama ntook ngwugwa inyi Okumugwem, mè inititen̄e usini me 
etete chieen̄ anam geelek òtatana me isi Awaji, mè ititen̄e si usini me etete chieen̄ 
unọn geelek òtatana me isi Awaji, mè inisa ema igwa ngwugwa ewọwọp iriọk 
me inyọn̄ ntook ya inyi Okumugwem. 
21Okumugwem onọnọ utop olu ngwugwa ya, mè itumu ifieek me ejit kan̄ ibe, 
“Emi m̀kpabayaka ifieek otu inyi ijọn̄ ofifi mije ebilene, bak me lek ekiket ejit 
ebilene ìkire gaalek ijo ijo bene me ijija kiban̄. M̀kpayaka ikpọk isan̄a ugwem 
otutuuk inu geelek òkifuuk efuuk me linyọn̄ isan̄a ubọk nrọbe mgbọ keyi. 
22“Mege isi ire mgbọ linyọn̄ môtabe, mgbọ iwowop mè mgbọ irọrọkọ môkikup; 
mgbọ utọọk mè mgbọ uyok môkikup; mgbọ ura mè mgbọ ibot, mè eririeen̄ mè 
ikarek, môkikup. Ema kpekaan̄ itata.” 

Ibeb 9 

Awaji înyan̄a ibot melek Nuwa 

1Awaji onenigbana Nuwa mè ebi bọn mè itumu inyi ema ibe, “Ìmumana mè ìwa 
me otu ifuk, mè ìjot linyọn̄. 
2Ukpook kinyi mè urimi ònan̄a me lek kinyi môkigwook me lek otutuuk anam 
geelek òkup me linyọn̄, mè otutuuk unọn òwulu me inyọn̄ geelek, mè otutuuk 
inu geelek òkinyinyọnọ me ijọn̄, mè otutuuk irin̄ geelek òkup me okwaan̄. Ubọk 
kinyi ke nkana ema otutuuk itap, ibe enyi ekekpulu. 
3Ike mwuukbe lek isa uti geelek òkititibi inyi enyi ibe enyi ekerie, ikeya si ke nsa 
otutuuk inu geelek òkifuuk efuuk mè ikije ikana me ijọn̄ inyi enyi, ibe enyi 
eketaka. 
4“Ire, ikataka anam geege mè eje kan̄, òrere ugwem kan̄, me emen. 

5Me atikọ, m̀badodo eje kinyi, òrere ugwem kinyi, me ubọk inu geelek môkpan̄be 
enyi. Mâdo eje kinyi me ubọk otutuuk anam, mè ido si me ubọk ebilene. Me ubọk 
ene geelek òkpan̄ ene ke mbado eje ogwu ebilene ogbo kan̄. M̀kpalọlọ idodo eje 
ene. 
6“Ikaan̄ ogwu ikpan̄ ene ogbo kan̄, ene si obokpan̄ ọmọ, mije, emi Awaji ǹrom 
ene me mbet n̄a. 
7Ire enyi, m̀be enyi, ìmumana mè ìwa me otu ifuk, mè ìjot otutuuk linyọn̄.” 

8Awaji onenitumu si inyi Nuwa mè ebi bọn ibe, 

9“Mgbọ keyi, emi nnyan̄a ibot melek kinyi mè bọn owot iman kinyi geelek, 

10melek otutuuk inu geelek òkifuuk efuuk echi òkup melek kinyi, òrere ebi kè 
unọn geelek, mè anam uwu geelek, mè otutuuk anam oron geelek, mè otutuuk 
inu geelek ògọgọọk enyi inan̄a me uji ọfọ ya isibi ijọn̄. 
11Nnyan̄a ibot melek kinyi ibe ke emi m̀kpayaka isa mun̄ ile ifiat ugwem inu 
geelek òkifuuk efuuk ugwem. Kpunu mgbọ geege mun̄ ile oboyaka ikpọk ichep 
linyọn̄ ofifi.” 
12Awaji onenitumu inyi ema ibe, “Inyan̄a-ibot, eyi òkup inyi emi melek kinyi, 
melek inu chi geelek òkifuuk efuuk echi òkup melek kinyi, môkup ire mgbọ 
geelek. Inu ijejeen̄ eyi mbasa irọ inyan̄a-ibot yi inye ìre ikeyi: 
13Nra isun̄ egop ubọọn̄ n̄a me emen oduku inyọn̄. Eyi òbokup kubọk iman̄ òriọọn̄ 
eyi inyan̄a-ibot yi òkup inyi emi melek linyọn̄. 
14Mgbọ geelek nsititiin̄ oduku inyọn̄ me akpa isinyọn̄, mè egop ubọọn̄ yi isisibi 
ikeke me emen oduku inyọn̄ ya, 
15emi mâkikeek inyan̄a-ibot yi eyi òkup inyi emi melek kinyi mè otutuuk inu 
geelek òkifuuk efuuk ugwem. Kpunu mgbọ geege mun̄ oboyaka ikpọk ibaak 
ikana mun̄ ile inifiat ugwem inu geelek òkifuuk efuuk. 
16Mgbọ geelek egop ubọọn̄ ya osibibe me emen oduku inyọn̄, emi mâmun̄, mè 
ikeek inyan̄a-ibot yi òbokup ire mgbọ geelek, eyi emi Awaji nnyan̄abe melek 
ebilene mè inu geelek òkifuuk efuuk me linyọn̄. 
17“Egop ubọọn̄ yi ore iman̄ òriọọn̄ eyi inyan̄a-ibot eyi nnyan̄abe melek kinyi mè 
otutuuk inu geelek òkifuuk efuuk me linyọn̄.” 

Nuwa mè ebi bọn 

18Bọn kè Nuwa ebi ìgọgọọk inan̄a me uji ọfọ ya isibi ìre Sem, mè Am, mè Jefet. 
Am ore nte kè Kenan. 
19Ema ene ita chi ere bọn ebirieen̄ kè Nuwa. Îre nan̄a me owot kiban̄ ke otutuuk 
ebilene emumana ijot otutuuk linyọn̄. 
20Nuwa ìre ogwu òkiwop uko. Inenibene ikiwop uko gerep. 

21Usen ge, Nuwa onwọnwọ miin̄ îsabe gerep irọ. Miin̄ ya osasa ọmọ. Ilalaak njak 
me emen uwu ọfọ kan̄. 

22Am, nte kè Kenan, oninin̄ uwu ya, mè inimun̄ nte kan̄ njak, mè igwu ikom isibi 
isi ikpa inyi ebi ngwan̄ kan̄ iba kechilọ me oyet. 
23Ebi ngwan̄ iba cha, Sem mè Jefet, emọmọnọ ekwut ge iwele itoon̄ isaba oguga 
kiban̄, mè isa ije udun̄ udun̄ inin̄ emen uwu ya, mè isa isi iwele ichit njak nte 
kiban̄. Ema kpemun̄ nte kiban̄ njak. 
24Mgbọ Nuwa obolobe chieen̄ me ilaak miin̄ ya, mè ininọ inu Am, gwun̄ kan̄ ogwu 
ijija, orọbe ọmọ, 
25itutumu ibe, “Môfieek inyi Kenan! Usun̄ ògak usun̄ ke ọmọ obore inyi ebi 
ngwan̄ kan̄.” 
26Nuwa îtumu si ibe, “Itọn̄ ikup inyi Okumugwem, Awaji kè Sem! Kè Kenan ikana 
usun̄ inyi Sem. 
27Kè Awaji irọ inyi Jefet imumana iwa, mè iluk me uwu ọfọ echi kè Sem, mè 
Kenan ikana usun̄ inyi ọmọ.” 
28Bene me mgbọ mun̄ ile ya orakabe, Nuwa îluk ofifi efit acha ita mè akọp go. 

29Otutuuk otu ifuk acha ugwem kè Nuwa onenire efit acha onaan̄ge mè akọp go. 
Nuwa onenikwu. 

Ibeb 10 

Mfufuk owot iman bọn kè Nuwa 

(I Mfuf 1:5-23) 

1Eyi ìre mfufuk owot iman kè Sem mè Am mè Jefet, bọn kè Nuwa. Ema mîboon̄ 
si bọn ebirieen̄ mgbọ mun̄ ile ya orakabe. 

Egep kè Jefet 

2Bọn kè Jefet ìre Goma, mè Magọgu, mè Madai, mè Jafan, mè Tubali, mè Mesek, 
mè Tiras. 
3Bọn kè Goma enenire Asikenaji, mè Rifat, mè Togama. 

4Bọn kè Jafan enenire Elisa, mè Tasis  mè ebi Kitim, mè ebi Rodan. 

5Bọn kè Jefet chi ere ebi ìluluk me agba awaji, me uwu me uwu, me ama me ama, 
me otu usem me otu usem, me ido me ido. 

Egep kè Am 

6Bọn kè Am ìre Kus mè Mijirayim, mè Put, mè Kenan. 

7Bọn kè Kus enenire Seba, mè Abila, mè Sabita, mè Rayama, mè Sabiteka. Bọn kè 
Rayama enenire Sieba, mè Dedan. 
8Kus obon si Nimirọdu ogwu òrere adasi ikpele ogwu usọ akọn̄ me otutuuk 
linyọn̄. 

9Nimirọdu yi ke Okumugwem omun̄ kubọk ikpele ogwu usọ ota òrọriọọn̄ ota 
ichit me otutuuk linyọn̄. Mije keyi ke ekisa ata ogwu ota geelek itọt me lek kan̄ 
ibe, “Owu òbet lek Nimirọdu, ikpele ogwu ota Okumugwem oriọọn̄be.” 
10Ibebene mkpulu kè Nimirọdu ìre me ama Babilọn, mè Erek, mè Akadi, mè 
Kaline echi òkup me inyọn̄ ijọn̄ ekigwen Babilonia. 
11Nimirọdu oneninan̄a me inyọn̄ ijọn̄ keya isi ido Asiria ere înamabe ama Ninife, 
mè Reyobot Iri, mè Kala, 
12mè Resen eyi înamabe me etete Ninife mè Kala eyi òre uga ama. 

13Mijirayim ore nte ebi Ludu, mè ebi Anam, mè ebi Leyabu, mè ebi Nafutu, 

14mè ebi Paturus, mè ebi Kasilu (ìrere nte ebi Filisia), mè ebi Kafitọ. 

15Kenan onenibon Sidọn, adasi gwun̄ kan̄, mè ibon si Et. 

16Kenan si ore nte ebi Jebus, mè ebi Amọ, mè ebi Girigas, 

17mè ebi Ifi, mè ebi Arak, mè ebi Sin, 

18mè ebi Arifadi, mè ebi Semara, mè ebi Amat. Ike mgbọ okije, ebi egep kè Kenan 
enenikpọk isan. 
19Oke ijọn̄ kè Kenan onenibene me Sidọn inyana isi ire Gera, mè isi ire Gaja, mè 
iraka isi ire Sodọm, mè Gomora, mè Adima, mè Seboyim mè inyana si isi igwook 
me Lesa. 
20Ikeya ke bọn kè Am eluk, me uwu me uwu, me ama me ama, me otu usem me 
otu usem, me ido me ido. 

Egep kè Sem 

21Sem, ngwan̄ kè Jefet ogwu ugane, îbon si bọn ebirieen̄ iwa. Ọmọ ore nte nte ebi 
Eberi. 
22Bọn kè Sem ìre Elam, mè Asuru, mè Afakisadi, mè Ludu, mè Aram. 

23Bọn kè Aram enenire Usu, mè Ulu, mè Geteri, mè Mas. 

24Afakisadi onenibon Siela, Siela onenibon Eberi. 

25Eberi onenibon bọn ebirieen̄ iba. Erieen̄ ogwu ene ge ìre Pelegi, mije, îre me 
ukot kan̄ ke eche linyọn̄. Erieen̄ ogwu ngwan̄ ore Jọkitan. 
26Jọkitan onenibon Alimodadi, mè Selefu, mè Ajaramabet, mè Jera, 

27mè Adoram, mè Ujan, mè Dikila, 

28mè Oban, mè Abimayen, mè Sieba, 

29mè Ofiri, mè Abila, mè Jobabu. Ebibi otutuuk ere bọn ebirieen̄ kè Jọkitan. 

30Ere ema elukbe ìbene me Mesa inyana isi itut me Sefara, me inyọn̄ ogoon̄ eyi 
òkup me agan̄ mbum-ura. 
31Ikeya ke bọn kè Sem eluk me uwu me uwu, me ama me ama, me otu usem me 
otu usem, me ido me ido. 

32Ikeya ke egep chi ònan̄a me owot iman kè Nuwa ekup me uwu me uwu, me ido 
me ido. Ebi ene enan̄a me lek kiban̄ ikpọk ichon iso otutuuk linyọn̄ mgbọ mun̄ 
ile ya orakabe. 

Ibeb 11 

Uwu-oket Baben 

1Me ike mgbọ ya, otutuuk linyọn̄ ekaan̄ otu usem ge gaalek, mè ikitumu ida amọn 
yaage. 
2Ebilene enenibene ije ikije inyi agan̄ mbum-ura, mè isi imun̄ òla ijọn̄ ge me 
inyọn̄ ijọn̄ Babilonia, mè iniluk me ere ya. 
3Ema enenitọt me lek kiban̄ ibe, “Ngwa, eji enebot okpungwu, mè ewọp me ukan̄, 
inyi inye ijaan̄ lek.” Ema enenisa okpungwu cha irọ ewuuk inama-uwu, mè isa 
ulobo ulobo agba ofifit ichọkọ ewuuk cha igba igọm. 
4Ema enenitumu ibe, “Ngwa, eji enenama ikpele ama ge enyi lek kiji, mè enama 
si ikpele uwu-oket eyi inyọn̄ kan̄ môbenebe isi ichak me isinyọn̄, inyi eji esa me 
ikeya etaan̄ etip, mè eji ekayiyala ìkana otutuuk linyọn̄.” 
5Okumugwem osisibi inu inikpọ ama ya mè uwu-oket eyi ebilene ekinama, 

6mè ibe, “Eyi ebi ife chi erebe ge, mè ikaan̄ otu usem ge, mè ibene ikirọ inu yi, 
kpunu inu geege eyi ema etọtbe irọrọ eyi òboyọt ema me lek. 
7Eya orọ, eji enesibi esi ewuwọlọ usem kiban̄, inyi ge ikayaka ìnọ inu ogwu melek 
kan̄ okitumu.” 
8Sa me ikeya ke Okumugwem oyiyala ebi ife cha ikana otutuuk linyọn̄. Ema 
kpeyaka ikọt inama ama ya igak ikeya. 
9Eya orọ egwenbe ama ya Baben, mije, îre me ere ya ke Okumugwem owuwọlọ 
otu usem otutuuk linyọn̄, mè iyiyala ebilene ikana otutuuk linyọn̄. 

Mfufuk owot iman kè Sem 
(I Mfuf 1:24-27) 

10Mfufuk owot iman kè Sem ìkup ikeyi: Mgbọ acha iba orakabe me lek mun̄ ile 
ya, Sem obobon Afakisadi. Acha ya si ore òso efit acha me ugwem kè Sem. 
11Mgbọ Sem obonbe Afakisadi iraka, iluluk si efit acha go, mè ibon ofifi bọn 
ebirieen̄ mè ebibaan̄ me etete mgbọ ya. 
12Mgbọ Afakisadi osobe akọp acha ita mè go, inenibon Siela. 

13Mgbọ îbonbe Siela iraka, iluluk si efit acha ini mè ita, mè ibon ofifi bọn ebirieen̄ 
mè ebibaan̄ me etete mgbọ ya. 
14Mgbọ Siela osobe akọp acha ita, inenibon Eberi. 

15Mgbọ îbonbe Eberi iraka, iluluk si efit acha ini mè ita, mè ibon si ofifi bọn 
ebirieen̄ mè ebibaan̄ me etete mgbọ ya. 

16Mgbọ Eberi osobe akọp acha ita mè ini, inenibon Pelegi. 

17Mgbọ îbonbe Pelegi iraka, iluluk si efit acha ini mè akọp ita, mè ibon si owuwa 
bọn ebirieen̄ mè ebibaan̄ me etete mgbọ ya. 
18Mgbọ Pelegi osobe akọp acha ita, inenibon Rewu. 

19Mgbọ îbonbe Rewu iraka, iluluk efit acha iba mè onaan̄ge, mè ibon si ofifi bọn 
ebirieen̄ mè ebibaan̄ me etete mgbọ ya. 
20Mgbọ Rewu osobe akọp acha ita mè iba, inenibon Serugu. 

21Mgbọ îbonbe Serugu iraka, iluluk efit acha iba mè jaaba, mè ibon si ofifi bọn 
ebirieen̄ mè ebibaan̄ me etete mgbọ ya. 
22Mgbọ Serugu osobe akọp acha ita, inenibon Nayọ. 

23Mgbọ îbonbe Nayọ iraka, iluluk si efit acha iba, mè ibon ofifi bọn ebirieen̄ mè 
ebibaan̄ me etete mgbọ ya. 
24Mgbọ Nayọ osobe akọp acha iba mè onaan̄ge, inenibon Tera. 

25Mgbọ îbonbe Tera iraka, iluluk si efit acha mè akọp mè onaan̄ge, mè ibon si 
ofifi bọn ebirieen̄ mè ebibaan̄ me etete mgbọ ya. 
26Mgbọ Tera osobe akọp acha jaaba, inenibon Eberam, mè Nayọ, mè Aran. 

Egep kè Tera 

27Mfufuk egep kè Tera ìje ikeyi: Tera obon Eberam, mè Nayọ mè Aran. Aran 
onenibon Lọt. 
28Aran onenikwu itele Tera ogwu ute me ama emanbe ọmọ, eyi òrere ama Uru, 
òkup me ido Kalidia. 
29Eberam mè Nayọ enenido nwa. Erieen̄ nwa kè Eberam ìre Serayi. Erieen̄ nwa 
kè Nayọ ore Milika, gwun̄ kè Aran. Aran ore nte kè Milika mè Isika. 
30Ire, Serayi ìre òra, ìkaman gwun̄ geege. 

31Tera onenikpulu Eberam ogwu gwun̄, mè Lọt gwun̄ ogwu gwun̄ Aran, mè 
Serayi nwa kè Eberam ogwu gwun̄, mè isa ema inan̄a me Uru òkup me ido Kalidia 
ije ibosi ido Kenan. Me oniin̄ kiban̄, ema ejeje inire ama ekigwen Aran, mè iluk 
me ama ya. 
32Tera okwukwu me Aran. Otutuuk otu ifuk acha kan̄ ìre efit acha iba mè go. 

Ibeb 12 

Awaji îgwen Eberam 

1Okumugwem onenitumu inyi Eberam ibe, “Nan̄a sibi tele ido iman kwun̄, mè 
ama iman kwun̄ mè uwu nte kwun̄, mè je nan̄a si ofifi ido eyi mâjeen̄be owu. 
2“Mârọ inyi owu òmumana òkana ikpele ido. Mâgbana owu, mè irọ mè erieen̄ 
kwun̄ itaan̄ etip; mâsa me lek kwun̄ igbana owuwa ene. 

3Mâgbana ebi geelek ìgbagbana owu, mè ifieek otu inyi ebi geelek ìfefieek otu 
inyi owu. Mâgbana si otutuuk ebi linyọn̄ inan̄a me lek kwun̄.” 
4Eberam onanan̄a me Aran, ike Okumugwem otemebe ọmọ, mè isa Lọt igbaalek 
ije. Eberam ìre akọp acha jaaba mè go mgbọ îtelebe Aran. 
5Isasa Serayi ogwu nwa, mè Lọt gwun̄ ogwu ngwan̄ igbaalek, mè ikpulu otutuuk 
inu geelek ema ekaan̄be, mè ebi usun̄ geelek ema ekaan̄be me Aran, igbaalek 
inan̄a ije isi ire ido Kenan. 
6Eberam onenije iraka inin̄ ido Kenan, mè inigwuun̄ uwu ọfọ kan̄ me agba lek uti 
ilip mbuban ge òkup me ama More, me agba lek ama Sekem. Me ike mgbọ ya, ebi 
Kenan òwa me inyọn̄ ijọn̄ ya ekiluk. 
7Okumugwem onenisibi ichichini Eberam me ere ya, mè itumu inyi ibe, “Kpọ, îre 
bọn owot iman kwun̄ ke mbasa ijọn̄ yi inyi.” Mije keya, Eberam onanama ntook 
me ere ya inyi Okumugwem ogwu òsisibi ichichini ọmọ. 
8Sọnja mgbọ iraraka, Eberam onenitele ere ya, mè ije isi ijọn̄ ogoon̄ ogoon̄ ere 
ama Beten mè ama Ai okupbe, mè inigwuun̄ uwu ọfọ kan̄ me etete ama iba cha. 
Beten okup me agan̄ ichep-ura, sà Ai okup me agan̄ mbum-ura. Ineninama ntook 
me ere ya, mè itọbọ ebum inyi Okumugwem. 
9Eberam oneninan̄a me ere ya, mè ije ifo èwê agan̄ osiki. 

Eberam îsi Ijipiti 

10Me ike mgbọ ya, akan̄ òwa me otutuuk inyọn̄ ijọn̄ ya. Eya orọ, Eberam onanan̄a 
ije ifo Ijipiti ibosi igọọk iluk sọnja mgbọ mije akan̄ ya onyebe enenen me inyọn̄ 
ijọn̄ ya. 
11Mgbọ ema ekije igbet Ijipiti, Eberam onenitumu inyi Serayi ogwu nwa ibe, 
“Nriọọn̄ ibe ke owu ìre enenwaan̄ òjajaan̄ uja. 
12Mgbọ ebi Ijipiti isimun̄ owu, mêtumu ibe ke owu ìre nwa n̄a, mè itet emi ikpan̄, 
mè ijuuk owu itele. 
13Eya orọ, ire ife chi inu, tumu ibe ke owu ìre ngwan̄ n̄a, inyi inu ije ijaan̄ emi me 
lek nan̄a me lek kwun̄, mè ǹsa mije kwun̄ ǹgat ugwem.” 
14Mgbọ Eberam mè ebi kan̄ erebe Ijipiti, ebi Ijipiti emumun̄ si ibe ke ogwu 
enenwaan̄ ya îjaan̄ uja enenen. 
15Mgbọ ebi ibot ikwaan̄ ogwu Fero emun̄be ogwu enenwaan̄ ya, ema esasa 
ukpatu uja kan̄ isi ikpa inyi ogwu Fero. Ogwu Fero oraria ebi ikwaan̄ kan̄, enunu 
inisa ogwu enenwaan̄ ya ifo uwu ogwu Fero. 
16Ogwu Fero okpọkpọ Eberam ijaan̄ mije kè Serayi. Eberam okukup me ere ya, 
mè ikaan̄ ogbogbo arọọn̄, mè eriembuuk, mè ogbogbo inyinya akpan echi uman 
mè echi orie, mè ikaan̄ si owuwa ebi usun̄ ebirieen̄ mè ebibaan̄. 
17Ire, Okumugwem oraria ikpele orukan̄ igwook me lek ogwu Fero mè otutuuk 
ebi uwu kan̄ mije kè Serayi nwa kè Eberam, ogwu îmọnọbe. 

18Ogwu Fero oraria ikwaan̄ igwen Eberam, mè ido ọmọ ibe, “Ìre keke ke owu orọ 
emi ikeyi? Ìre keke orọ owu òkatumu ìnyi emi ibe ke ogwu enenwaan̄ ya ìre nwa 
kwun̄? 
19Sà ìre keke orọ mè owu òfiaan̄ emi ibe ke Serayi ìre ngwan̄ kwun̄, mè otele mè 
m̀mọnọ ǹsa ǹrọ nwa n̄a? Mgbọ yi, kpọ nwa kwun̄ ire eyi, bọkọ, mè je fo!” 
20Ogwu Fero onyinyi ebi kan̄ ida ibe esa Eberam mè ogwu nwa mè otutuuk inu 
îkaan̄be eban, mè efon. 

Ibeb 13 

Eberam mè Lọt mîche lek 

1Eberam oneninan̄a me Ijipiti isibi, ọmọ mè Serayi ogwu nwa, mè Lọt, mè ikpulu 
otutuuk inu îkaan̄be igbaalek isa inan̄a ije ifo èwê agan̄ osiki. 
2Me ike mgbọ ya, Eberam îkana ogwu òbọbọọn̄ ubọọn̄ enenen, mije esese chieen̄ 
anam, mè alata okuket, mè alata araran̄ îkaan̄be. 
3Eberam oneninan̄a me èwê agan̄ osiki ya ijijen̄e ikana ikifo Beten, mè inire ere 
îgwuun̄be uwu ọfọ kan̄ me adasi mgbọ ya, me etete Beten mè Ai, 
4òrere ere înamabe ntook me adasi mgbọ ya. Mgbọ îjebe inire ere ya, itọtọbọ 
ebum inyi Okumugwem. 
5Lọt, ogwu melek kan̄ ekijijen̄e ikana, îkaan̄ si owuwa arọọn̄ mè eriembuuk, mè 
ikaan̄ si owuwa ebi ene ebi ìgọgọọk ọmọ ije. 
6Ire, inyọn̄ ijọn̄ ya ema elukbe ìkayaka ìta ema igbagbaan̄ iluk, mije, anam kiban̄ 
mè ogbogbo inu ema ekaan̄be îwa enenen. Eya orọ, ema kpeyaka ikọt igbaan̄ 
iluk. 
7Mije keya, gọlọgọlọ oninin̄ me etete ebi ìkikpukpo anam kè Eberam melek ebi 
ìkikpukpo anam kè Lọt. Ebi Kenan mè ebi Pereji mîluk si me inyọn̄ ijọn̄ ya me ike 
mgbọ ya. 
8Mije keya, Eberam onenitumu inyi Lọt ibe, “Ìkanwọn ibe ibaak geege ikup me 
etete kwun̄ melek n̄a, mè etete ebi ìkikpukpo anam n̄a melek ebi ìkikpukpo anam 
kwun̄, mije, eji ìre ngwan̄ ngwan̄. 
9Kpọ, ijọn̄ ijọn̄ ire echi òkakana eji okokop! Ngwa, eji eneche lek kiji, mè ge ida 
lek ibọkọ me lek ge. Owu kpọ agan̄ òneme owu gobo. Ire owu ogobo agan̄ ujit, 
emi mâmọnọ agan̄ ulom. Ire owu ogobo agan̄ ulom emi mâmọnọ agan̄ ujit.” 
10Lọt obebene chieen̄ ikpọ, mè imun̄ ibe ke bene me iteke ijọn̄ agba okwaan̄ 
Jodan si gwook me Sowari îjaan̄ ijọn̄ enenen, mè ikup nrek nrek, mè ikitibi inu 
ijaan̄ kubọk uko Okumugwem owopbe me Iden, mè ijaan̄ si kubọk ijọn̄ Ijipiti. 
(Inu yi îrọ isan̄a sabum Okumugwem onichep Sodọm mè Gomora.) 

11Lọt onenigobo otutuuk iteke ijọn̄ agba okwaan̄ Jodan inyi lek kan̄, mè inan̄a ije 
ifo agan̄ mbum-ura ere ijọn̄ ya okupbe. Ikeyi ke Eberam mè Lọt esa iche lek 
kiban̄. 
12Eberam oluk me ido Kenan. Lọt oluluk me etete ama òkup me iteke ijọn̄ agba 
okwaan̄ Jodan, mè isa uwu ọfọ kan̄ ije ijọn̄ọ ere ifo agba lek Sodọm isi igwuun̄. 
13Me ike mgbọ ya, ebi ama Sodọm mîwa ikpak me lek, mè ikirọ Okumugwem ijo 
inu enenen. 
14Mgbọ Lọt otelebe Eberam, Okumugwem onenitumu inyi Eberam ibe, “Me ere 
ya okupbe, bene chieen̄ kwun̄ kpọ agan̄ inyọn̄, mè osiki, mè agan̄ mbum-ura, mè 
ichep-ura. 
15Îre owu melek owot iman kwun̄ ke mbasa otutuuk ijọn̄ chi geelek omun̄be inyi, 
inyi ire eyi kwun̄ ire mgbọ geelek. 
16Mârọ inyi owot iman kwun̄ imumana, mè iwa kubọk nkwukwuuk mfuun̄ ijọn̄. 
Ire ene ikọt ifuk otu ifuk nkwukwuuk mfuun̄ ijọn̄, ikeya si, mêkọt ifuk otu ifuk 
bọn owot iman kwun̄. 
17Mgbọ yi, nan̄a keke, mè je kana kpọ ujọn̄ọ ijọn̄ yi, mè uwele kan̄. Îre owu ke 
mbasa otutuuk inyi.” 
18Eberam oneninan̄a me ere ya ije isi iluk me ama Eburọn, me agba lek ilip 
mbuban echi kè Mamire, mè inama ntook inyi Okumugwem me ere ya. 

Ibeb 14 

Eberam înyan̄a Lọt isibi me akọn̄ 

1Me ike mgbọ ya, Amirafen ore ogwu ubọọn̄ me Babilonia, Ariọk ore ogwu ubọọn̄ 
me Elasa, Kedolawoma ore ogwu ubọọn̄ me Elam, Tidan ore ogwu ubọọn̄ me 
Goyim. 
2Ebi ubọọn̄ ini chi enenibene akọn̄ me lek kè Bera ogwu ubọọn̄ Sodọm, mè Berisa 
ogwu ubọọn̄ Gomora, mè Sinabu ogwu ubọọn̄ Adima, mè Semeba ogwu ubọọn̄ 
Seboyim, mè ogwu ubọọn̄ ama Bela. Bela ke ekigwen Sowari. 
3Otutuuk ebi ubọọn̄ go chi enenititiin̄ lek kiban̄ me iteke ijọn̄ Sidim, eyi òrere 
okwaan̄ Uchi. 
4Ebi ubọọn̄ go chi mîkup me irak kè Kedolawoma ogwu ubọọn̄ Elam, mè ikisi 
ikwaan̄ inyi ogwu ubọọn̄ yi akọp mè acha iba. Òso akọp mè acha ita, ema ebebene 
ikikpaka ibot. 
5Me òso akọp mè acha ini, Kedolawoma melek ebi ubọọn̄ ebi melek kan̄ erebe 
otu ge enenisi itim akọn̄ ikpan̄ ebi Refa me Asiterot Karanayim, mè itim ikpan̄ 
ebi Juji me Am, mè itim ikpan̄ ebi Eyim me Sabe Kiriatayim, 
6mè itim ikpan̄ ebi Ori me inyọn̄ ogoon̄ òkup me Seya, mè ilap ema isi ire ama 
ekigwen Eli Paran me agba lek èwê, 

7mè inigwu ikom isi En Misipat, eyi òrere Kades, mè itim ikpan̄ otutuuk ido ebi 
Amalek, mè ebi Amọ ebi ìluk me Asasọn Tema. 
8Mgbọ ya ke ebi ubọọn̄ ebi ama Sodọm mè Gomora mè Adima, mè Seboyim, mè 
Bela eyi òrere Sowari, enijibi akọn̄ isi iteke ijọn̄ Sidim isi ichichini melek ebi 
ubọọn̄ ini cha. 
9Ebi ubọọn̄ ini cha ìre Kedolawoma ogwu ubọọn̄ Elam, mè Tidan ogwu ubọọn̄ 
Goyim, mè Amirafen ogwu ubọọn̄ Babilonia, mè Ariọk ogwu ubọọn̄ Elasa. Ebi 
ubọọn̄ ini chi egbaan̄ itim akọn̄ me lek ebi ubọọn̄ go cha. 
10Me iteke ijọn̄ Sidim ere ema ekitim akọn̄ ya, udọn̄ erọkọbe agba ofifit me emen 
ìkpọkpọ ijot. Mgbọ ebi ubọọn̄ Sodọm mè Gomora ekilibi inan̄a me isi akọn̄ ya, 
ema erururọn̄ọ inwaan̄ me emen udọn̄ cha. Ebi melek kiban̄ elililiin̄ ifon inyọn̄ 
ogoon̄, mè inwọnọ. 
11Ebi ubọọn̄ ini cha ekpukpulu otutuuk inorie mè inu geelek ema emun̄be me 
ama Sodọm mè ama Gomora, mè isa ifon, 
12mè itet si Lọt gwun̄ ngwan̄ kè Eberam, ogwu òluk me Sodọm, mè ikpulu 
otutuuk inu îkaan̄be, isa igbaalek ifo. 
13Ene ge me lek ebi ìlilibi inwọnọ akọn̄ ya onenisi ikpa otutuuk inu chi òrọrọ inyi 
Eberam ogwu Iburu. Me mgbọ ya, Eberam ìluk me agba lek ilip mbuban kè 
Mamire ogwu Amọ. Mamire ìre ngwan̄ kè Esikon mè Aneri, ebi melek Eberam 
egbaan̄be inyan̄a ibot unene mè unene. 
14Mgbọ Eberam onọbe ibe ke mîtet Lọt gwun̄ ngwan̄ kan̄ me akọn̄, itititiin̄ ebi 
akọn̄ kan̄, efit ene ita mè akọp mè jeeta ebi îkpukpobe isibi, ebi emanbe me uwu 
kan̄, mè ijibi akọn̄ igọọk ebi ubọọn̄ cha ìtetet gwun̄ ngwan̄ kan̄, mè isi isoon̄ ema 
me Dan. 
15Eberam melek ebi akọn̄ kan̄ eneniche lek kiban̄ me eririeen̄ ya, mè itim akọn̄ 
me lek ebi ubọọn̄ cha, mè ililaba ema isi igwook me Oba eyi òkup me iraraka 
Damasikọs ifo agan̄ inyọn̄, 
16mè ibọkọ Lọt gwun̄ ogwu ngwan̄, mè otutuuk inu kan̄ geelek, mè ibọkọ si 
ebibaan̄, mè ebi geelek, mè otutuuk inu geelek ebi ubọọn̄ cha ekpulube me akọn̄ 
ya. 

Melikisedek îgbana Eberam 

17Mgbọ Eberam otimbe ikpan̄ Kedolawoma ogwu ubọọn̄ Elam mè ebi melek kan̄, 
mè ikije ika, ogwu ubọọn̄ Sodọm onenije isi ikweek ọmọ me iteke ijọn̄ Safe, eyi 
òrere iteke ijọn̄ ogwu ubọọn̄. 
18Melikisedek, ogwu ubọọn̄ Salem, onanan̄a isibi inichichini Eberam, mè isan̄a 
inorie mè miin̄ isibi inyi Eberam mè ebi melek kan̄. Ọmọ ìre ogwu ngwugwa 
Awaji Ogwu Òbebene Ichit. 
19Melikisedek onenigbana Eberam mè ibe, “Awaji Ogwu Òbebene Ichit, ogwu 
òrom inyọn̄ mè ijọn̄, igbana owu Eberam. 

20Itọn̄ ikup inyi Awaji Ogwu Òbebene Ichit, ogwu òkakana ebi ochicha kwun̄ itap 
owu me ubọk.” Eberam oneniche otutuuk inu îkpulube me akọn̄ akọp irek, mè 
inisa irek ge inyi Melikisedek. 
21Ogwu ubọọn̄ Sodọm onenibeek Eberam ibe inyi ọmọ ebi kan̄, mè ikpulu inu 
kiban̄ geelek îbọkọbe me akọn̄ ya isak. 
22Eberam ofọfọọk ogwu ubọọn̄ Sodọm ibe, “Mbene ubọk n̄a ifo inyọn̄ inyi 
Okumugwem, Awaji Ogwu Òbebene Ichit, ogwu òrom inyọn̄ mè ijọn̄, mè isa 
erieen̄ kan̄ inyan̄a ibot ibe, 
23ke emi m̀kpabọkọ inu geege òrere eyi kwun̄, bene me lek eri re lek olik ikpukot, 
inyi owu okatumu ibe ke îre owu orọ inyi emi m̀bọọn̄ ubọọn̄. 
24Emi me lek n̄a ǹkaweek inu geege, ilọ me lek inorie echi ebi akọn̄ n̄a ewuukbe 
lek irie, mè uche inu òrere lek ebi unene n̄a ìgọgọọk emi isi akọn̄, ìrere Aneri mè 
Esikon mè Mamire. Ebiba mêbọkọ uche inu eyi kiban̄.” 

Ibeb 15 

Awaji înyan̄a ibot melek kè Eberam 

1Mgbọ inu chi otutuuk orakabe, Okumugwem onenitumu inyi Eberam me emen 
ilaak ọkpọchieen̄ ibe, “Eberam, katet ukpook. Emi me lek n̄a nre agbọ kwun̄; 
mkpukpe kwun̄ îwa enenen.” 
2Eberam ofọfọọk ibe, “Jei, Ogwukaan̄-ene Okumugwem, ìre keke ke obonyi emi? 
Kpọ, emi ǹkakaan̄ gwun̄. Îre ogwu usun̄ n̄a Elieja ogwu Damasikọs obokaan̄ uwu 
n̄a. 
3Mije, owu Okumugwem òkanyi emi gwun̄ geege, îre ogwu usun̄ òkikpọ chieen̄ 
me lek uwu n̄a oborie ìrot n̄a.” 
4Okumugwem otutumu inyi Eberam ibe, “Ìkare ogwu usun̄ yi oborie ìrot kwun̄. 
Îre gwun̄ òbonan̄a me akpalek kwun̄ isibi oborie ìrot kwun̄.” 
5Okumugwem onenisa Eberam isibi oyet, mè initumu inyi ibe, “Bene chieen̄ kpọ 
akpa isinyọn̄, mè fuk-nu ntoronyan̄ òkup me akpa isinyọn̄ kpọ-nu, mè ìre owu 
môkọt ifuk iriọọn̄ otu ifuk kiban̄! Îre ikeya ke bọn owot iman kwun̄ ebewa ikup.” 
6Eberam ochechieek ikọ ya Okumugwem otumube. Okumugwem onenisa me lek 
ichechieek ya ifuk Eberam kubọk ogwu ata irọrọ. 
7Okumugwem otutumu inyi Eberam ibe, “Emi nre Okumugwem, ogwu 
ògwegwen owu isibi me ama Uru me ido Kalidia, inyi ǹnensa inyọn̄ ijọn̄ yi ǹnyi 
owu me ìrot.” 
8Eberam onenido Okumugwem ibe, “Ogwukaan̄-ene Okumugwem, ìre keke ke 
emi mbasa iriọọn̄ ibe ke mâkaan̄ inyọn̄ ijọn̄ yi me ìrot?” 

9Okumugwem ofọfọọk Eberam ibe, “Tet uman eriembuuk ge òsoso acha ita, mè 
ebot ge òsoso acha ita, mè orie arọọn̄ ge òsoso acha ita, mè ekerekwukwu ge, mè 
elesia ge, mè sa jet emi.” 
10Eberam otititen̄e otutuuk inu cha isa ijet Okumugwem, mè ibak anam cha 
mbubak iba iba, mè ito mbubak ge iyaka isi ijeen̄ eyi òje melek kan̄. Ire, ìkabak 
unọn cha geege. 
11Ebi kè unọn òtaka nkwukwu inu enenisusọn me ere ya. Ire, Eberam olililaba 
ema isan̄a. 
12Mgbọ ura okinim, uga ilaak okekeme Eberam. Ikpele udun òkup urimi urimi 
okakana ichit ọmọ ke bùk. 
13Okumugwem onenitumu inyi Eberam ibe, “Riọọn̄ me atikọ, ibe ke bọn owot 
iman kwun̄ mêre ebi ichen me ofifi ido, mè ikana usun̄ inyi ebi ido ya. Ebi ido ya 
mêtutuku ema efit acha ini. 
14Ire, emi me lek n̄a mâsulu ebi ido ya ema mênin̄be usun̄ inyi osusut. Osusut ya 
isiraka, bọn owot iman kwun̄ mêsa owuwa inu ubọọn̄ inan̄a me ido ya isibi. 
15Ire, owu môluk ugwem, mè ikan ijaan̄ lek enenen sabum owu obonikwu igọọk 
ebi nte nte kwun̄ me esuuk. 
16Mgbọ bọn owot iman kwun̄ mêmumanabe iso ukot ini me ido usun̄ kiban̄, ema 
mêyaka igwu ikom ika inu me inyọn̄ ijọn̄ keyi. Mije, îre mgbọ ya ke ijo inu ebi 
Amọ ebi ìluk me inyọn̄ ijọn̄ yi ekirọ oboso ifuk. Mgbọ keyi, ijo inu kiban̄ ìkasoso-
nu ifuk.” 
17Mgbọ ura onimbe, nga ekpuk udun okakana ichit ere, Eberam omumun̄ otin̄ 
ibat ge oduku okibumu isibi me emen, melek ukan̄ nlak ge, okiraka me agbagba 
anam cha îbakbe igwook mbubak iba iba. 
18Usen ya ke Okumugwem onyan̄a ibot melek Eberam, mè itumu inyi ibe, “Îre 
bọn owot iman kwun̄ ke nsa ijọn̄ yi inyi, bene me okwaan̄ Ijipiti si re lek ikpele 
okwaan̄ Yuferetis. 
19Ijọn̄ yi ìre ijọn̄ ebi Keyin, mè ebi Kenaji, mè ebi Kadimọn, 

20mè ebi Et, mè ebi Pereji, mè ebi Refa, 

21mè ebi Amọ, mè ebi Kenan, mè ebi Girigas, mè ebi Jebus.” 

Ibeb 16 

Ega mè Isimen ogwu gwun̄ 

1Serayi nwa kè Eberam ìkaman gwun̄ ìnyi Eberam. Ire, Serayi îkaan̄ ogwu usun̄ 
enenwaan̄ ge ònan̄a mè Ijipiti, ogwu ekigwen Ega. 
2Usen ge, Serayi onenitọt inyi Eberam ibe, “Okumugwem ìkanyi emi gwun̄ geege. 
Eya orọ, na si gọọk ogwu usun̄ n̄a enenwaan̄ laak. Usini mgbọ, mâkaan̄ gwun̄ 

inan̄a me owot kan̄, ogwu mâsabe me lek kan̄ ikaan̄ uwu.” Eberam obọbọkọ inu 
ya Serayi ogwu nwa otumube itap. 
3Serayi nwa kè Eberam onenisa Ega ogwu usun̄ kan̄ enenwaan̄ ònan̄a me Ijipiti, 
inyi ogwu olom Eberam me lek nwa. Inu yi ìrọ mgbọ Eberam olukbe me Kenan 
akọp acha. 
4Eberam ogọgọọk Ega ilaak. Ega oninin̄ owot. Mgbọ Ega omun̄be ibe ke owot me 
lek kan̄, ibebene ikikpọ Serayi nga uwu kan̄ chieen̄ isiki. 
5Serayi otutumu inyi Eberam ogwu olom ibe, “Îre owu orọ inyi ǹkembọkọ 
unyechieen̄ kechi. Emi me lek n̄a nsa ogwu usun̄ n̄a itap owu me ubọk. Mgbọ 
îmun̄be ibe ọmọ înin̄ owot, ibebene ikikpọ emi chieen̄ isiki. Kè Okumugwem 
ifieek oyerebet inyi owu melek n̄a.” 
6Eberam ofọfọọk Serayi ibe, “Kpọ ogwu usun̄ kwun̄ ore ogwa, owu ore ogwa. Inu 
geelek òneneme owu oborọ ogwu usun̄ kwun̄, rọ.” Serayi obebene ikitutuku Ega. 
Ega onanan̄a me uwu ilibi ichep. 
7Ogwu osat Okumugwem ge onenichichini Ega me agba lek ogbuuruk ge me 
emen èwê. Ogbuuruk ya ìkup me agba lek oniin̄ ekije isi Suru. 
8Ogwu osat ya onenido ọmọ ibe, “Ega, ogwu usun̄ kè Serayi, ìre ònan̄a me ere 
owa mgbọ keyi? Sà ìre ere owa ke obosi?” Ega ofọfọọk ibe ke ọmọ ìkilibi inan̄a 
me lek kè Serayi nga uwu kan̄. 
9Ogwu osat Okumugwem onenitumu inyi Ega ibe, “Gwu kom fo gọọk nga uwu 
kwun̄, mè siki ibot nyi. 
10M̀kpalọlọ irọrọ inyi bọn owot iman kwun̄ emumana ewa enenen. Kpebekọt ifuk 
otu ifuk kiban̄.” 
11Ogwu osat ya îtumu si inyi Ega ibe, “Mgbọ yi, owot me lek kwun̄; owu môman 
gwun̄ enerieen̄. Owu môgwen gwun̄ ya Isimen, mije, Awaji înọ ida ito kwun̄ me 
emen tukutuku owu okupbe. 
12Ire, gwun̄ ya ìbokup kubọk inyinya oron, eyi ukpook geege ìkakitet, ene geege 
ìkakitọ ikọ ìnyi. Ọmọ môkirọ ikeme otutuuk ene, otutuuk ene mêkirọ si ikeme 
ọmọ. Ọmọ môluk me agba lek otutuuk ebi ngwan̄ me ochicha chieen̄.” 
13Ega oneninyi Okumugwem ogwu òtumu ikọ melek kan̄ erieen̄ ibe, “Owu ìre 
Awaji òmọọn̄ inu,” mije, ìtumu ibe, “Ìre emi gwa ǹkimọọn̄ inu me ere yi si, mgbọ 
mmun̄be ogwu òmumun̄ emi isan̄a?” 
14Mije keyi ke ekigwen udọn̄ mun̄ ya Bie Layai Rọi. Ogbuuruk ya ìkup me etete 
ama Kades mè ama Beredi. 
15Ega oneniman gwun̄ enerieen̄ inyi Eberam. Eberam ogwegwen gwun̄ ya 
Isimen. 
16Eberam ìre akọp acha jeeta mè gweregwen mgbọ Ega omanbe Isimen. 

Ibeb 17 

Inyan̄a-ibot eyi ifieek-afi 

1Mgbọ Eberam osobe akọp acha onaan̄ge mè onaan̄ge, Okumugwem 
onenichichini ọmọ, mè itumu inyi ibe, “Emi nre Awaji Ogwu Òkaan̄ Unye Geelek. 
Je me oniin̄ n̄a, mè luk ugwem ikakaan̄ge nrọ-nlọ geege me emen. 
2Emi mânyan̄a ibot melek kwun̄, mè irọ inyi owu òmumana, mè òwa me otu ifuk 
enenen.” 
3Eberam ogegele igwook, mè ikana isi ichit me ijọn̄. Awaji onenitumu inyi ọmọ 
ibe, 
4“Eyi n̄a, inyan̄a-ibot n̄a melek kwun̄ ìre ikeyi: Owu môre ute inyi owuwa ido. 

5Kpebeyaka ikigwen owu Eberam, Erieen̄ kwun̄ ìboyaka inire Ebereyam, mije 
emi nra irọ owu ute inyi ogbogbo ido. 
6Mârọ inyi owu òmumana, mè òwa enenen. Owuwa ido mè owuwa ebi ubọọn̄ 
mênan̄a me owot iman kwun̄ isibi. 
7Mârọ inyi inyan̄a-ibot n̄a nnyan̄abe melek kwun̄ mè bọn kwun̄ ikup ire mgbọ 
geelek. Emi mâre Awaji inyi owu, mè ire si Awaji inyi bọn kwun̄ mè bọn bọn 
kwun̄. 
8Ijọn̄ ebi Kenan yi ere owu okigọọk igbaan̄ iluk kubọk ogwu ichen, m̀basasa inyi 
owu mè bọn owot iman kwun̄, kubọk ìrot òbokup ire ukot geelek. Emi mâre 
Awaji inyi bọn owot iman kwun̄.” 
9Awaji onenitumu si inyi Ebereyam ibe, “Ire owu, mun̄ ibe ke owu osun̄ inyan̄a-
ibot n̄a yi, owu mè otutuuk ebi owot iman kwun̄ me ukot me ukot. 
10Inyan̄a-ibot n̄a melek kwun̄ mè bọn bọn kwun̄, eyi owu mè bọn owot iman 
kwun̄ ebekisun̄ ìre ikeyi: Enyi mêkifieek gwun̄ enerieen̄ kinyi geelek afi. 
11Enyi otutuuk ebirieen̄ mêfieek afi. Eya obore inu ijejeen̄ eyi inyan̄a-ibot òkup 
inyi emi melek kinyi. 
12Bene me mgbọ keyi re ukot geelek, gwun̄ enerieen̄ geelek emanbe, mêfieek afi 
me òso usen jeeta. Bene me lek ebi owot iman kwun̄ re lek ebi ofifi ife geelek 
owu osabe ikpoko ilep, òrere ebi kpenan̄a me owot iman kwun̄. 
13Eya orọ, bọn owot iman kwun̄, mè otutuuk ebi osabe ikpoko ilep, kalọlọ 
ifefieek ema afi. Inyan̄a-ibot eyi ifefieek afi eyi emi nnyan̄abe melek kinyi ìre inu 
òbokup isi ire ukot geelek. 
14Enerieen̄ geelek ekafieekge afi, ebesasan̄a ene ya isan̄a me otu ifuk ebi kiban̄, 
mije, îfiat inyan̄a-ibot n̄a.” 
15Awaji onenitumu inyi Ebereyam ibe, “Serayi nwa kwun̄, owu òkpoyaka 
ikigwen ọmọ Serayi. Erieen̄ kan̄ ìboyaka inire Sera. 

16Mâgbana Sera enenen, mè irọ inyi iman gwun̄ enerieen̄ ge inyi owu. Mârọ inyi 
ikana uga inyi owuwa ido. Owuwa bọn kan̄ mêre ebi ubọọn̄.” 
17Ebereyam inọnọ ikọ yi, ikakana isi ichit me ijọn̄, mè ichak, mè itumu me emen 
ejit kan̄ ibe, “Ìre enerieen̄ òsoso efit acha môyaka ikọt ibon gwun̄? Sà ìre Sera 
ogwu òsoso akọp acha onaan̄ge môyaka ikọt iman gwun̄ ni?” 
18Ebereyam onenibe Awaji, “Jei, ìre owu òkpofat igbana Isimen ni?” 

19Awaji ofọfọọk Ebereyam ibe, “Ire, Sera nwa kwun̄ môman gwun̄ enerieen̄ ge 
inyi owu. Owu môgwen gwun̄ ya Ajiki. Mârọ inyan̄a-ibot n̄a iso melek kè Ajiki 
mè bọn owot iman kan̄ ire ukot geelek. 
20Nnọ ikọ owu otumube inyi emi ofolek kè Isimen. Kpọ, mwuuk lek igbana 
Isimen. Mârọ inyi imumana, mè iwa enenen me otu ifuk. Isimen môre ute inyi 
akọp mè ebi ibot mkpulu iba. Mârọ inyi bọn kan̄ ekana ikpele ido. 
21Ire, îre me lek kè Ajiki ogwu Sera oboman inyi owu me ike mgbọ keyi me acha 
òkinu, ke mbarọ inyan̄a-ibot n̄a iso.” 
22Mgbọ Awaji otumube ikọ chi inyi Ebereyam isan̄a, inanan̄a itele ọmọ, mè inene 
ifo inyọn̄. 
23Me usen yaage, Ebereyam ogwegwen Isimen ogwu gwun̄, mè igwen otutuuk 
ebirieen̄ geelek ìkup me uwu kan̄, ebi ìnan̄a me owot iman kan̄, mè ebi usun̄ îsabe 
ikpoko ilep, ititiin̄, mè ifieek ema afi ike Awaji otumube inyi ọmọ. 
24Ebereyam ìre akọp acha onaan̄ge mè onaan̄ge mgbọ îfieekbe afi, 

25sà Isimen ogwu gwun̄ ore akọp mè acha ita mgbọ efieekbe ọmọ afi. 

26Usen yaage ke Ebereyam mè ogwu gwun̄ Isimen egbaan̄ ifieek afi. 

27Ikeya ke efieek otutuuk ebirieen̄ ìkup me uwu kè Ebereyam afi iso, bene me 
lek ebi emanbe me uwu kan̄, si re lek ebi usun̄ îsabe ikpoko ilep. Ema otutuuk 
melek kè Ebereyam egbaan̄ ifieek afi mgbọ yaage. 

Ibeb 18 

Ebi ichen ita 

1Me ejit ikarek usen ge, mgbọ ere oyokbe enenen, Okumugwem okakana isibi 
me isi kè Ebereyam. Me ike mgbọ ya, Ebereyam ìsisiki ikweek irek me isotu uwu 
ọfọ kan̄ me agba lek ilip mbuban me Mamire. 
2Ebereyam obebene chieen̄, mè imun̄ ebirieen̄ ita ekekebe me isi oyet uwu kan̄, 
mè inan̄a ikeke, mè ilibi isi ikweek ema, mè itọbọ ibot inyi ema, 
3mè ibe, “Ogwukaan̄ n̄a, ire owu oma emi ogwu usun̄ kwun̄, soso kaje ìraka uwu 
n̄a. 
4Nye lek kweek mè enyi enyi sọntiik mun̄ esa egwọk ukot, mè ìsiki ìkweek ìtap 
efuuk sọnja me irak uti. 

5Ìnye lek ìkweek, mè ǹsi ǹsa sọntiik inorie ǹnu, mè enyi esa etet owot, mgbọ enyi 
emama emi ogwu usun̄ kinyi, mè ije igba ere uwu n̄a. Enyi isitap efuuk isan̄a, 
enyi mêkọt ibene ije ije kinyi.” Ebi ife cha efọfọọk ọmọ ibe, “Înwọn ma, si rọ ubọk 
owu otumube.” 
6Ebereyam onanan̄a ikeke jîp, mè inin̄ igọọk Sera me uwu ọfọ, mè itumu inyi ibe, 
“Gwat lek tọ alala akpa ekọkọk ita eyi ekọkbe iriọk, mè wọlọ sa rọ fituru.” 
7Itutumu isan̄a, ililibi isi ere isun̄-anam kan̄, mè isi itet atalek gwun̄ eriembuuk 
ge egwookbe, inyi imin ufuk, isa inyi ogwu usun̄ kan̄ ge ibe ikpan̄, mè ibala, mè 
item ugwat ugwat. 
8Mgbọ etembe inorie ya isan̄a, Ebereyam obeben inorie ya melek mun̄ ebe eyi 
atata mè eyi njijìn isa isi iyik inyi ife cha me irak uti ya, mè ikeke ikikpọ ema. Ema 
ererie. 
9Ife cha enenido Ebereyam ibe, “Sà Sera nwa kwun̄ ye?” Ebereyam ofọfọọk ibe 
ke ọmọ òwa me uwu ọfọ. 
10Ene ge me lek kiban̄ otutumu inyi Ebereyam ibe, “Me ike mgbọ keyi ofifi acha, 
m̀kpalọlọ iyayaka ikpọk inu. Sera nwa kwun̄ môman gwun̄ enerieen̄ ge.” Sera 
okukup me isotu uwu ọfọ ya, me udun̄ kè Ebereyam, ikigban̄ ikọ ema ekitumu. 
11Me ike mgbọ yi, Ebereyam mè Sera ogwu nwa mîkan enenen. Ògak ge, Sera 
îkan iraka irek ebibaan̄. 
12Eya orọ, Sera ochachak, mè itumu me emen ejit kan̄ ibe, “Eyi emi nkanbe 
ikpukpọkọ isan̄a ikeyi, ìre ilaak olom mè nwa môyaka ikaan̄ utop me lek? Ògak 
ge, nlom n̄a si îkan!” 
13Okumugwem ododo Ebereyam ibe, “Ìre keke orọ mè Sera ichak imọm, mè 
itumu ibe mè ìre ọmọ môkọt iman gwun̄ me eyi ọmọ okanbe isan̄a ikeyi? 
14Ìre îkaan̄ inu òyọyọt igak Okumugwem irọrọ? Me ike mgbọ keyi me ofifi acha, 
mâgwu ikom inu. Mgbọ ya, Sera môman gwun̄ enerieen̄.” 
15Ukpook otetet Sera. Sera ofafiaan̄ itumu ibe ke ọmọ ìkachak imọm geege. Ire, 
Okumugwem otutumu ibe, “Ataak, owu ochak imọm.” 

Ebereyam îbeek mbeek me ibot ebi Sodọm 

16Ebi ichen kè Ebereyam cha eneninan̄a ikeke, mè ikije ifo agan̄ Sodọm. 
Ebereyam ogọgọọk ema ije, ibosa ema iban. 
17Okumugwem onenitumu me ejit kan̄ ibe, “Ìkanwọn ibe emi ǹlet Ebereyam inu 
geege eyi mbarọ, 
18mije, owot iman kè Ebereyam ìkpolọlọ ikakana ido òmimin mè ikaan̄ unye. Îre 
nan̄a me lek kè Ebereyam ke otutuuk ido geelek òkup me linyọn̄ ebekaan̄ 
ugbana, 

19mije îre Ebereyam ke emi ngobo isibi, inyi ikikpukpo ebi bọn mè otutuuk ebi 
îkaan̄be, mè ekeje etat me oniin̄ Okumugwem, mè ekerọ inu òtatat mè inen. Sa 
me ikeya, emi Okumugwem mârọ otutuuk use geelek nchieekbe Ebereyam iso.” 
20Mije keya, Okumugwem onenitumu inyi Ebereyam ibe, “Mun̄ ito ònan̄a me lek 
inu ikpak ebi Sodọm mè Gomora ekirọ îwa enenen. Ijo inu kiban̄ si îmin enenen. 
21Eya orọ, emi m̀baje isi ama cha isi ikpọ mè ìre inu nnọbe ìre ikeya. Ire ìkayaka 
ìre ikeya, mâriọọn̄.” 
22Ene iba me lek ife cha enanan̄a ikije ifo agan̄ Sodọm. Ire, Ebereyam okpọkpọ 
ikeke me isi Okumugwem. 
23Ebereyam onenije iriaak me lek Okumugwem, mè ido ibe, “Ìre owu môkpan̄ 
ebi ata irọrọ igbaalek ebi ijo irọrọ ni? 
24Ire akọp ene go ebi ata irọrọ ikup me emen ama ya, ìre owu môchep si ama ya, 
sà ìre owu môtele ama ya mije akọp ene go ebi ata irọrọ cha? 
25Lei! Ìkare owu obokirọ ojelek inu òkup ikeya! Ìre owu môfat igbaan̄ ebi ijo 
irọrọ mè ebi ata irọrọ ikpan̄ isan̄a me ukot yaage, mè imọnọ ebi ata ife kubọk 
ema eyaka ire ebi ijo ife ni? Sà ìre owu ogwu ibot oyerebet otutuuk linyọn̄ môfat 
itele unen oyerebet, mè isi ifieek nlilọ oyerebet ni? Eya ìkpokọt irọ!” 
26Okumugwem ofọfọọk ibe, “Ire mmun̄ akọp ene go ebi ata irọrọ me emen ama 
Sodọm, mâtele ama ya mije ebi ata irọrọ cha, m̀kpachep ama ya.” 
27Ebereyam onenibe Okumugwem, “Emi ìre achiaan̄ mè ntọn̄ ikike. Soso Okaan̄-
ene, kanaan̄ ejit me lek ikọ chi nkitumu melek kwun̄. 
28Mgbọ yi, ire otu ifuk ebi ata irọrọ ìkup me emen ama ya iyaka igele inire akọp 
ene ini mè go gaalek, ìre owu môchep ama ya mije kpunube ene go me otu ifuk 
ya ni?” Okumugwem ofọfọọk ibe, “Ire mmun̄ akọp ene ini mè go ebi ata irọrọ me 
emen ama ya, m̀kpachep ama ya.” 
29Ebereyam oyayaka ido si Okumugwem ibe, “Ire omun̄ akọp ene ini ebi ata irọrọ 
me ama ya ye?” Okumugwem ofọfọọk ibe, “M̀kpachep ama ya, ire mmun̄ akọp 
ene ini ebi ata irọrọ me emen.” 
30Ebereyam okpọkpọk iriaak Okumugwem ibe, “Soso Okaan̄-ene, kanaan̄ ejit, 
tele mè ǹdo owu nu. Ire omun̄ akọp ene ita ebi ata irọrọ me emen ama ya ye?” 
Okumugwem ofọfọọk ibe, “M̀kpachep ama ya, ire mmun̄ akọp ene ita ebi ata 
irọrọ me emen.” 
31Ebereyam onenitumu inyi Okumugwem ibe, “Mgbọ keyi si Okaan̄-ene, soso 
tele mè ǹtumu ikọ me isi kwun̄. Ire omun̄ akọp ene iba ebi ata irọrọ me emen 
ama ya ye?” Okumugwem obebe, “Ire mmun̄ akọp ene iba me emen ama ya, 
mâtele ama ya mije kiban̄.” 
32Ebereyam oyayaka itumu inyi Okumugwem ibe, “Soso Okaan̄-ene, kanaan̄ ejit 
si. Tele mè m̀kpọk ǹtumu ikọ mgbọ ge gaalek. Ire omun̄ akọp ene ebi ata irọrọ 



33 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

me emen ama ya ye?” Okumugwem ofọfọọk ibe, “Ire mmun̄ akọp ene ebi ata 
irọrọ, mâtele ama ya mije kiban̄, m̀kpachep ama ya.” 
33Mgbọ Okumugwem otumube ikọ isan̄a melek kè Ebereyam, inanan̄a itele 
Ebereyam. Ebereyam ogwugwu ikom ifo ere kan̄. 

Ibeb 19 

Awaji îchep Sodọm mè Gomora 

1Me otu ikakwun̄ usen ya, ebi osat Awaji iba cha ejeje isi ire Sodọm. Me ike mgbọ 
ya, Lọt ìsisiki ikweek me otunchit ama ya. Mgbọ îmun̄be ema, inanan̄a ikeke ije 
ikweek ema, mè itọbọ ibot inyi ema, 
2mè ibe ema, “Ebikaan̄ n̄a, soso ìna mè ǹsa enyi ǹsi uwu n̄a, mè enyi esi egwọk 
ukot, mè elaak ewele egwe. Egwe isiwele, enyi mêkọt inan̄a ije ije kinyi.” Ife cha 
kpechieek. Ebe ke ema mêlaak me oyet ile iwele egwe. 
3Ire, Lọt okpọkpọ itet lek inye ikiriaak ife cha. Ema enenichieek, mè igọọk ọmọ 
ije. Mgbọ ema erebe uwu kè Lọt, Lọt ototo ijọk inyi ema, mè irọ fituru kpunube 
olat me lek isa itet ema ichen. Ema ererie. 
4Sabum mgbọ ema ebelaak, ebirieen̄ ama Sodọm, nsabọn mè ugane, ewawak 
ikana uwu ya me ijọn̄, 
5mè ikigwen Lọt ido ibe, “Mọmọ ebirieen̄ cha ebi ìnu me uwu kwun̄ me otu 
ikakwun̄ yi? San̄a ife cha sibi, mè eji egọọk elaak.” 
6Lọt onanan̄a me emen uwu isibi isi ichichini ema, mè itaba isotu igwuk me udun̄ 
kan̄, 
7mè isi itumu inyi ema ibe, “Ebi ngwan̄ n̄a, ìkanwọn ibe enyi erọ ojelek inu ikpak 
òkup ikeya. 
8Ìkpọ, emi nkaan̄ nsabọn ibaan̄ iba ebi ekariọọn̄ge ebirieen̄. Mâsan̄a ema isibi 
inyi enyi esa erọ inu geelek òneneme enyi. Ire, ikarọ ijo inu geege me lek ebirieen̄ 
chi, mije, ema ìre ene isotu uwu n̄a.” 
9Ife cha ebebe Lọt, “Je nan̄a eji me isi. Owu ogwu ichen òbojeje inikitọ ikọ inyi eji 
ebikaan̄ ama? Ire òkanan̄a eji me isi, inu eji eberọ owu môfieek igak eyi eji eberọ 
ebi ichen kwun̄ cha.” Ebirieen̄ cha ebebieen̄ Lọt isan̄a me unye, mè ibenibum 
isotu uwu ya. 
10Ebi ichen iba cha egwugwuku isotu, mè inyana ubọk itaba Lọt itap me emen 
uwu, mè igwuk isotu, 
11mè itap otutuuk ebirieen̄ cha ǹnàan̄, nsabọn mè ugane. Ema kpeyaka ikọt 
iriọọn̄ ere òrere isotu me lek uwu ya. 
12Ebi ichen cha enenitumu inyi Lọt ibe, “Ìre ekene si ke oyaka ikaan̄ me ama yi? 
Ire okaan̄ ofifi bọn ulọk me ama yi, kubọk bọn kwun̄ ebirieen̄ mè ebibaan̄, mè ebi 
òyet bọn kwun̄, kpulu sibi, 

13mije, eji mênichep ama yi, bak me lek, ijo inu ebi ama yi ekirọ îmin enenen me 
isi Okumugwem. Îre eya orọ Okumugwem oriabe eji inu ibe enechep ama yi.” 
14Lọt osisibi isi ilook ebirieen̄ ebi ìtetet bọn kan̄ ikaan̄ ibedo ibe, “Ìgwat lek ìnan̄a 
me emen ama yi ìsibi. Okumugwem mônichep ama yi.” Ire, ebirieen̄ chi ekikeek 
ibe Lọt ìkifit ifit. 
15Mgbọ egwe okitoon̄ inu, ebi osat cha etutumu inyi Lọt ibe, “Gwat lek, kpulu 
nwa kwun̄ mè bọn ebibaan̄ kwun̄ iba ìkup me uwu sa libi sibi, inyi enyi ekagọọk 
ìkwaan̄ ìnin̄ me emen osusut ijo inu ebi ama yi.” 
16Ire, Lọt okekikiket ukot. Ebi osat cha etetet ọmọ me ubọk, mè itet si ogwu nwa 
mè ebi bọn ebibaan̄ iba cha me ubọk, mè itaba ema isa isibi me emen ama ya. 
Unan geege ìkasak ema me lek, mije, Okumugwem îkaan̄ ejit nsan me lek kiban̄. 
17Mgbọ etababe ema isibi me emen ama ya, ene ge me lek ebi osat iba cha 
otutumu inyi Lọt mè ebi kan̄ ibe, “Ìlibi ekot ugwem kinyi. Ikayaka chieen̄ ìkpọ 
udun̄. Ikakeke me ere geege me iteke ijọn̄ yi. Ìlibi ìsi ìnene inyọn̄ ogoon̄, inyi 
mkpa ikare enyi lek.” 
18Lọt ofọfọọk ibe, “Soso Ogwukaan̄ n̄a, ìkare ikeya ma. 

19Mgbọ owu owuwuuk lek itap ubọk inyi emi ikeyi, mè inyan̄a ugwem n̄a, soso 
kaan̄ si ejit nsan me lek n̄a. Emi m̀kpakọt ilibi isi igwook me inyọn̄ ogoon̄ chilọ. 
Sabum eji ebelibi isi ire inyọn̄ ogoon̄ cha, uyọrọlek ge mônenisoon̄ emi, mè ikpan̄ 
emi me oniin̄. 
20Kpọ, sọntiik ama ge ire eyilọ. Ama yi îgbet ere ire lek emi mâkọtbe igwat lek 
ilibi isi ire. Soso, nye lek tele mè ǹlibi ǹsi ǹlet lek me emen ama yi, mije, ke îre 
sọntitiik ama, inyi nkakwu.” 
21Ogwu osat ya obebe, “Înwọn ma. Mâtap si ubọk ge inyi owu. M̀kpachep sọntiik 
ama yi owu otumube ikọ ibak. 
22Ire, ìgwat lek ìlibi ìfo ama ya, mije, m̀kpakọt irọ inu geege îtata enyi erere ama 
ya.” Mije Lọt otumube ibe ke ama ya ìre sọntiik ama, ọmọ orọ ekigwen ama ya 
Sowari. 
23Ura îbum sabum Lọt oninin̄ ama ya. 

24Okumugwem oneniria ukan̄ biridọni òkirep kubọk ibot inan̄a me isinyọn̄ 
igwook me ama Sodọm mè ama Gomora. 
25Ikeya ke Okumugwem osa ichep ama iba cha, mè otutuuk ama geelek òkup me 
iteke ijọn̄ ya, mè otutuuk ebi geelek ìluk me emen ama cha, mè inu geelek òtitibi 
me inyọn̄ ijọn̄ ya isan̄a kpai. 
26Ire, nwa kè Lọt, òkigọọk ogwu olom me udun̄, oyayaka chieen̄ ikpọ udun̄, mè 
ikana ewuuk uchi òkeke kubọk atà. 
27Ofit iwele kan̄, me ata otu ewelegwe, Ebereyam onanan̄a ikeke, mè ije isi ikeke 
me ere mgbọ ọmọ melek Okumugwem ekekebe ya, 

28mè ibene chieen̄ ikpọ agan̄ Sodọm mè Gomora, mè otutuuk iteke ijọn̄ ya, mè 
imun̄ oduku okibumu ifo inyọn̄ kubọk oduku ukan̄ etapbe me ejit oron. 
29Mgbọ Awaji ochepbe otutuuk ama òkup me iteke ijọn̄ ya, îkeek Ebereyam, mè 
ibak me lek kan̄ isan̄a Lọt isibi me emen ama cha ere îlukbe, sabum înichep ama 
cha. 

Lọt mè bọn ebibaan̄ iba kan̄ 

30Lọt onenisibi itele Sowari, mè inene ifo inyọn̄ ogoon̄ cha, ọmọ melek bọn 
ebibaan̄ iba kan̄, mè isi iluk me emen ǹkororok ge me inyọn̄ ogoon̄ cha, mije, 
ukpook îtet ema iluluk me Sowari. 
31Usen ge, ogwu ugane me lek bọn ebibaan̄ iba kan̄ cha onenitumu inyi ogwu ijija 
ibe, “Kpọ, mgbọ keyi, nte kiji îkan. Kpunu ofifi enerieen̄ geege me inyọn̄ ijọn̄ yi 
ogwu òbogọọk eji ilaak, mè eji emaan̄ bọn kubọk otutuuk ebibaan̄ ekimaan̄ me 
linyọn̄. 
32Eya orọ, eji enenyi nte kiji miin̄, mè inwọ isa, mè eji egọọk elaak, mè emaan̄ 
bọn enyi, inyi uwu kiji ikachep.” 
33Me ikakwun̄ usen ya, ema eneninyi nte kiban̄ miin̄. Inwọnwọ isa. Ogwu gwun̄ 
enenwaan̄ ogwu ugane osisi igọọk nte kiban̄ ilaak, mè inween̄ lek inan̄a isibi. 
Ogwu ute ìkariọọn̄ mgbọ înube, ìkariọọn̄ si mgbọ înan̄abe isibi. 
34Ofit iwele kan̄, ogwu ugane ya otutumu inyi ogwu ngwan̄ ogwu ijija ibe, “Ngọọk 
nte kiji ilaak ikakwun̄ iyakwut. Ngwa, eji eyaka enenyi nte kiji miin̄, inyi inwọ isa 
ikakwun̄ chereyi si, inyi owu ògọọk òsi òlaak, mè eji emaan̄ bọn enyi nte kiji, inyi 
uwu kiji ikachep.” 
35Me ikakwun̄ usen ya si, ema ekpọkpọk inyi nte kiban̄ miin̄. Inwọnwọ isa. Gwun̄ 
kan̄ enenwaan̄ ogwu ijija osisi igọọk ọmọ ilaak. Nte kiban̄ ìkariọọn̄ si mgbọ înube 
inigọọk ọmọ ilaak, ìkarọriọọn̄ si mgbọ înan̄abe isibi. 
36Sa me ikeya, bọn ebibaan̄ iba kè Lọt cha eninin̄ owot inan̄a me lek nte kiban̄. 

37Ogwu ugane oneniman gwun̄ enerieen̄ ge, mè igwen Mowabu. Gwun̄ yi ore nte 
otutuuk ebi Mowabu ìkukup cherekeyi. 
38Ogwu ijija omaman si gwun̄ enerieen̄ ge, mè igwen Ben-Ami. Ọmọ ore nte 
otutuuk ebi Amọn ìkukup cherekeyi. 

Ibeb 20 

Ebereyam mè Abimelek 

1Ebereyam oneninan̄a me Mamire ije ifo èwê agan̄ osiki isi iluk me etete Kades 
mè Suru. Îgọọk iluk si sọnja mgbọ me Gera. 
2Me Gera, Ebereyam okekitumu inyi ebi ene ibe ke Sera ogwu nwa ìre ngwan̄ 
kan̄. Eya orọ, Abimelek ogwu ubọọn̄ ama ya oraria ebi ikwaan̄ kan̄ inu, mè 
inimọnọ Sera inyi lek kan̄ me lek nwa. 

3Ire, me eririeen̄ usen ge, Awaji onenitumu inyi Abimelek me emen ilaak ibe, 
“Owu mônikwu, mije, owu obọkọ nwa ene. Kpọ, ogwu enenwaan̄ ya îkaan̄ olom.” 
4Otutuuk mgbọ ya, Abimelek ìkagọọk-nu Sera ìlaak. Eya orọ, Abimelek ododo 
Okumugwem ibe, “Okaan̄-ene, ìre owu môfat ichep ido ikarọge ijo inu geege ni? 
5Ìre ìkare Ebereyam gaalek osa otu kan̄ itumu inyi emi ibe ke Sera ìre ngwan̄ 
kan̄. Sera me lek kan̄ si îtumu ibe ke Ebereyam ìre ngwan̄ kan̄. Eya orọ, ejit n̄a 
ìkafieek emi ikọ kubọk ge. Ubọk n̄a si ìtatana. Ǹkarọ ijo inu geege.” 
6Awaji onenifọọk Abimelek me emen ilaak ya ibe, “Iin̄, emi si nriọọn̄ ibe ke ubọk 
kwun̄ îtana me lek inu yi. Îre eya orọ mgbanbe owu, inyi owu okachak ubọk me 
lek ogwu enenwaan̄ ya, mè ìsa me ikeya ìrọ emi ìlọ. 
7Ire, mgbọ keyi, yaka ogwu enenwaan̄ ya sa jet ogwu olom, mije, ogwu olom ìre 
ogwu nriran. Môriaak uriaak inyi owu, inyi owu okakwu. Ire, ire òkayaka ogwu 
enenwaan̄ ya ìjet ogwu olom, riọọn̄ ibe ke owu melek ebi kwun̄ kpelọlọ 
ikwakwaan̄ ìsan̄a.” 
8Egwe iwewele, Abimelek oraria ikwaan̄ igwen otutuuk ebi ibot ikwaan̄ kan̄ 
ititiin̄, mè iben otutuuk inu cha ikpa inyi ema. Ukpook otetet otutuuk kiban̄ 
enenen. 
9Abimelek oneniria ikwaan̄ igwen Ebereyam mè ido ibe, “Ìre keke ke owu orọ eji 
ikeyi? Sà ìre keke ke emi nrọ owu ilọ, eyi owu orọbe inyi ikpele awọ keyi initoon̄ 
emi melek otutuuk mkpulu n̄a me ibot? Owu orọ emi inu ikagbege ibe erọ ene.” 
10Inenido Ebereyam ibe, “Tumu-nu inu òrọrọ inyi owu òrọ emi inu òkup ikeyi.” 

11Ebereyam ofọfọọk ibe, “Emi ǹkikeek ibe ke kpunu ebi ìkitet ukpook Awaji me 
ere keyi. Eya orọ, ke ebi ama yi mêkpan̄ emi mije nwa n̄a. 
12Ofifi si, me atikọ, Sera ìre gwun̄ nte n̄a. Ire, eji kpere uga ge. Eji ebat olom uwu 
uwu. 
13Îre mgbọ Awaji ogwenbe emi ibe emi ǹnan̄a ǹsibi ǹtele uwu nte n̄a, mè 
ǹkenjijen̄e ǹkana, ke ntumu inyi Sera ibe itap ubọk inyi emi, mè ikitumu inyi ebi 
ene, me ere geelek eji mêsibe, ibe ke emi ìre ngwan̄ kan̄, inyi ekakpan̄ emi.” 
14Abimelek oneniyaka Sera inyi Ebereyam ogwu olom, mè ikpulu owuwa arọọn̄, 
mè eriembuuk, mè ebi usun̄ ebirieen̄ mè ebibaan̄ igbaalek inyi Ebereyam, 
15mè initumu inyi Ebereyam ibe, “Kpọ, otutuuk ijọn̄ ido n̄a ire eya, ere geelek 
òneme owu iluluk, luk.” 
16Abimelek onenitumu inyi Sera ibe, “Mgbọ keyi, nra ikpe obop ikpoko alata 
okuket inyi ngwan̄ kwun̄ enerieen̄, isasa ijeen̄ otutuuk ebi melek kinyi ibe ke 
ubọk kwun̄ îtana, ke owu òkafiat lek kwun̄.” 
17Ebereyam oneniriaak uriaak inyi Abimelek. Awaji onọnọ, mè ichili owot nwa 
kè Abimelek, mè owot ebi usun̄ ebibaan̄ kan̄ geelek. Ema eninin̄ owot mè imaan̄ 
bọn. 

18Me emen mgbọ ya, Okumugwem îchit owot nwa kè Abimelek, mè owot 
otutuuk ebibaan̄ geelek ìkup me uwu kan̄, mije kè Sera nwa kè Ebereyam. 

Ibeb 21 

Mîman Ajiki 

1Mgbọ mgbọ okembe, Okumugwem onenikaan̄ ejit nsan me lek kè Sera, mè irọ 
use kan̄ îchieekbe iso. 
2Sera oninin̄ owot, mè iman gwun̄ enerieen̄ ge inyi Ebereyam me ukan, me ike 
mgbọ Awaji ochieekbe ọmọ use. 
3Ebereyam ogwegwen gwun̄ ya Sera omanbe inyi ọmọ, Ajiki. 

4Mgbọ Ajiki osobe usen jeeta, Ebereyam ofefieek ọmọ afi kubọk Awaji onyibe ida 
ibe erọ. 
5Ebereyam ìre efit acha ge mgbọ emanbe Ajiki gwun̄ kan̄ inyi. 

6Sera onenitumu ibe, “Awaji îrọ inyi emi ǹchak imọm. Ebi geelek mênọbe inu yi 
òrọrọ mêgọọk emi ichak imọm.” 
7Îtumu si ibe, “Ìre ekene motumu inyi Ebereyam ibe ke gwun̄ mônwọ ebe me ejit 
kè Sera? Me atikọ, emi nra iman gwun̄ inyi Ebereyam me ikeke ukan kan̄.” 

Ebereyam îlap Ega mè Isimen isibi me uwu 

8Ajiki onenimin, ogwu uga oneniban ọmọ ebe. Usen ebanbe Ajiki ebe, Ebereyam 
ototo ikpele ijọk. 
9Ire, Isimen, gwun̄ Ega ogwu Ijipiti omanbe inyi Ebereyam okekirọ Ajiki inu 
ochak. Sera omumun̄, 
10mè itumu inyi Ebereyam ibe, “Lap ogwu enenwaan̄ usun̄ yilọ mè ogwu gwun̄ 
sibi me uwu yi. Mije, gwun̄ usun̄ yi ìkpogọọk Ajiki gwun̄ n̄a igbaan̄ ikaan̄ ìrot 
geege me uwu yi.” 
11Ikọ ya Sera otumube ofefieek Ebereyam me lek enenen, mije, ìkaweek ilalap 
ogwu gwun̄ Isimen isibi me uwu. 
12Ire, Awaji onenitumu inyi Ebereyam ibe, “Kafieek ejit me lek gwun̄ kwun̄ 
enerieen̄ melek usun̄ kwun̄ enenwaan̄. Otutuuk inu cha Sera otumube inyi owu, 
gban̄ utọn̄ me lek, mè rọ. Mije, îre bọn owot iman kè Ajiki ke ebefuk kubọk echi 
kwun̄. 
13Ire, emi mârọ si inyi gwun̄ ogwu usun̄ kwun̄ ya imin ikana ido. Mije, ọmọ ìre si 
gwun̄ kwun̄.” 
14Me ofit iwele kan̄, me okpa otu ewelegwe, Ebereyam omọmọnọ inorie, mè itap 
mun̄ inwọnwọ me emen ogbokot ikpa anam, mè iben itoon̄ Ega me oguga, mè isa 
ọmọ melek Isimen ogwu gwun̄ iban me oniin̄. Ega osasa gwun̄ ya ikijijen̄e ikana 
me emen èwê ere ama Bieseba okupbe. 

15Mgbọ mun̄ kiban̄ otabe, Ega obeben ogwu gwun̄ isi iyik me irak gwun̄ uti ge, 

16mè ije ida ibọkọ me agba lek gwun̄ ya, inu òbet lek akọp ejit go, isi isiki ikweek, 
mije, ìbe ke ọmọ ìkpokọt isa chieen̄ kan̄ imun̄ mgbọ gwun̄ kan̄ obokwu. 
Ikwekweek me ere ya, mè ibene ito ikito. 
17Awaji onọnọ ida ito gwun̄ ya. Ogwu osat Awaji ge okukup me emen inyọn̄ 
igwen Ega, mè ido ibe, “Ìre keke ore ufialek kwun̄? Katet ukpook! Awaji înọ ida 
ito gwun̄ ya me ere îkupbe. 
18Nan̄a keke si bene gwun̄ ya kaan̄ me ubọk kwun̄. Mije, emi mârọ inyi gwun̄ ya 
ikana ikpele ido.” 
19Awaji onenichili Ega chieen̄. Ega omumun̄ udọn̄ mun̄ ge me ere ya, mè isi ichibi 
mun̄ ijot ogbokot ikpa anam ya, mè itọkọ inyi gwun̄ ya inwọ. 
20Awaji okekeke inyi gwun̄ ya. Gwun̄ ya onenimin isibi, mè iluk me emen èwê ya, 
mè ikana ogwu ota òkisook oraan̄. 
21Mgbọ ema elukbe me emen èwê me agan̄ Paran ya, ogwu uga onenisi ido nwa 
me Ijipiti inyi gwun̄ ya. 

Ebereyam mè Abimelek mînyan̄a ibot me Bieseba 

22Usen ge me emen mgbọ ya, Abimelek melek Fikolu, ogwu ibot akọn̄ kan̄, 
enenije isi lek kè Ebereyam. Abimelek otutumu inyi Ebereyam ibe, “Mmun̄ ibe 
ke Awaji îkeke inyi owu me otutuuk inu geelek owu okirọ. 
23Eya orọ, sa Awaji nyan̄a ibot nyi emi mgbọ keyi ibe ke owu òkpofiaan̄ emi mè 
bọn n̄a mè ebi owot iman n̄a. Nyan̄a ibot si ibe ke owu môkaan̄ ata ejit me lek n̄a 
melek inyọn̄ ijọn̄ yi ere owu ogọọkbe eji iluk, ike emi nkaan̄be ata ejit me lek 
kwun̄.” 
24Ebereyam ofọfọọk ibe, “Nchieek inyanyan̄a ibot inyi owu.” 

25Inenitumu inyi Abimelek ibe, “Kpọ, ebi kwun̄ mîtet eji udọn̄ mun̄ kiji ibọkọ.” 

26Abimelek ofọfọọk ibe, “Emi ǹkariọọn̄ ogwu òrọrọ ojelek inu òkup ikeya. Owu 
òkatutumu ikọ yi ìnyi emi, emi ǹkanọnọ si me otu ofifi ene. Adasi emi inọnọ ikọ 
yi ire eyi.” 
27Ebereyam onenikpulu arọọn̄ mè eriembuuk isa inyi Abimelek. Ema ene iba 
egbagbaan̄ inyan̄a ibot. 
28Ebereyam onenigobo bọn uman arọọn̄ jaaba isun̄ esese. 

29Mgbọ Abimelek omun̄be inu ya, idodo Ebereyam ibe, “Sa bọn uman arọọn̄ 
jaaba kechi owu ogobobe isun̄ esese chi ìkup inyi keke ni?” 
30Ebereyam ofọfọọk ọmọ ibe, “Soso bọkọ bọn uman arọọn̄ jaaba chi kubọk inu 
ata-ikọ ibe ke îre emi nrọkọ udọn̄ mun̄ yi.” 
31Ikeya orọ ekigwen ama ya Bieseba, mije ema ene iba ekupbe me ama ya inyan̄a 
ibot. 

32Mgbọ ema enyan̄abe ibot isan̄a me Bieseba, Abimelek mè Fikolu, ogwu ibot 
akọn̄ kan̄, eneninan̄a ije ifo ido ebi Filisia. 
33Ebereyam oneniwop uti tamaris ge me Bieseba, mè itọbọ ebum me ere ya inyi 
Okumugwem Awaji Mgbọ Geelek. 
34Ebereyam îluk ijọn̄ọ mgbọ me ido ebi Filisia ya. 

Ibeb 22 

Awaji îroon̄ Ebereyam ikpọ 

1Ike mgbọ okije, Awaji oneniroon̄ Ebereyam ikpọ, mè igwen ọmọ, “Ebereyam!” 
Ebereyam ochechieek. 
2Awaji otutumu inyi ibe, “Mọnọ Ajiki, ibot gwun̄ ge kwun̄, ogwu omun̄be me 
chieen̄, mè sa je si inyọn̄ ijọn̄ agan̄ Moraya me inyọn̄ ogoon̄ ge mâjeen̄be owu, mè 
sa gwun̄ ya gwa ngwugwa ewọwọp iriọk me ere ya nyi emi.” 
3Ofit iwele kan̄, me okpa otu ewelegwe, Ebereyam obọbọp inu me inyọn̄ inyinya 
akpan kan̄, mè ikep iye ìbosa isọk ukan̄ igwa ngwugwa ya, mè inisa Ajiki ogwu 
gwun̄ mè ebi usun̄ iba igbaalek inan̄a ije isi ere ya Awaji otemebe ọmọ. 
4Me òso usen ita, Ebereyam obebene chieen̄ imun̄ ere ya me ujọn̄ọ ere. 

5Inenitumu inyi ebi usun̄ kan̄ ibe, “Ìkup me ere keyi melek inyinya akpan ìban 
emi, ke emi melek Ajiki mêje isi ere keyilọ isi itọbọ ebum inyi Awaji, mè iyaka 
igwu ikom ika inu.” 
6Ebereyam onenibene efit iye ngwugwa ya itoon̄ Ajiki ogwu gwun̄, mè imọnọ 
ukan̄ mè ubuja ngwugwa ikaan̄ me ubọk. Ema ene iba egbagbaan̄ ije inin̄ oniin̄. 
7Mgbọ ema ekije, Ajiki onenigwen Ebereyam, “Nte n̄a!” Ogwu ute ochechieek. 
Ajiki onenido ọmọ ibe, “Ukan̄ ire eyi, iye ire eyi. Sà arọọn̄ ebesa igwa ngwugwa 
ye?” 
8Ebereyam ofọfọọk ibe, “Gwun̄ n̄a, Awaji me lek kan̄ môsan̄a arọọn̄ ebesa igwa 
ngwugwa isibi.” Ema ekekije inyi isi. 
9Mgbọ ema erebe ere Awaji otemebe Ebereyam, Ebereyam oneninama ntook, 
mè ikpulu iye cha ititiin̄ me inyọn̄ ntook ya, mè initet Ajiki ogwu gwun̄ ibọp, mè 
iben imaan̄ me inyọn̄ iye òkup me inyọn̄ ntook ya, 
10mè inyana ubọk iwọọk ubuja ngwugwa isibi ibosa igwu ogwu gwun̄. 

11Mgbọ yaage, ogwu osat Okumugwem okukup me emen inyọn̄ ibọn̄ọ ọmọ, 
“Ebereyam! Ebereyam!” Ebereyam ochechieek. 
12Itutumu inyi Ebereyam ibe, “Tet kaan̄! Kasak gwun̄ ya unan geege me lek. 
Mgbọ keyi ke nriọọn̄ ibe ke owu ìre ogwu òkaan̄ ukpook Awaji me emen, mije, 
owu òkajit inyinyi emi ibot gwun̄ ge gaalek okaan̄be.” 

13Ebereyam onenibene chieen̄, mè imun̄ orie arọọn̄ ge iko kan̄ onwaan̄be inye 
me emen ekpuk oron ge me ere ya, mè ije isi itet arọọn̄ ya isa inigwa ngwugwa 
ewọwọp iriọk ya, me useen̄ kè Ajiki ogwu gwun̄. 
14Ebereyam ogwegwen ere ya “Okumugwem môsan̄a isibi.” Eya orọ ebi ene 
ekitumu inire chereyi ibe, “Me inyọn̄ ogoon̄ Okumugwem, Okumugwem môsan̄a 
inu geelek ònanan isibi.” 
15Ogwu osat Okumugwem okpọkpọk ikup me emen inyọn̄ igwen Ebereyam òso 
mgbọ iba, 
16mè itumu inyi ibe ke Okumugwem ìtumu ibe ikeyi, “Emi nsa me erieen̄ n̄a 
inyan̄a ibot ibe, mije inu yi owu orọbe, eyi owu òkajit inyinyi emi ibot gwun̄ ge 
gaalek okaan̄be, 
17me atikọ, emi m̀kpalọlọ igbagbana owu, mè irọ inyi owot iman kwun̄ imumana 
kubọk ntoronyan̄ òkup me akpa isinyọn̄, mè iwa si kubọk okpoon̄ òkup me agba 
awaji. Bọn owot iman kwun̄ mêkitim ikpan̄ ebi ochicha kiban̄. 
18Nan̄a me lek bọn owot iman kwun̄ ke otutuuk ido geelek me linyọn̄ ebekaan̄ 
ugbana, mije owu ogban̄be ida n̄a.” 
19Ebereyam onenigwu ikom ika igọọk ebi usun̄ kan̄. Ema otutuuk enenika inu 
Bieseba. Ebereyam oluluk me Bieseba. 

Mfufuk Owot iman kè Nayọ ngwan̄ kè Ebereyam 

20Ike mgbọ okije, Ebereyam oneninọ ibe ke Milika nwa kè Nayọ ngwan̄ kan̄ îman 
owuwa bọn ebirieen̄. 
21Usu ore adasi gwun̄ enerieen̄ kiban̄. Buju ore òso iba. Kemuwen, ogwu òre nte 
kè Aram, ore òso ita, 
22sabum Kesedi, mè Ajo, me Pilidas, mè Jidilafu, mè Betuwen. 

23Betuwen ore nte kè Ribeka. Milika oman ebirieen̄ jeeta chi inyi Nayọ ngwan̄ kè 
Ebereyam. 
24Ogwu ugan kè Nayọ, ekigwen Rewuma, oneniman si Teba, mè Gayam, mè 
Tayas, mè Maaka. 

Ibeb 23 

Mkpa kè Sera 

1Sera îluk ugwem iso efit acha mè akọp iba mè jaaba. 

2Sera onenikwu me Kiriat Ariba, eyi òrere Eburọn, me ido Kenan. Ebereyam 
ofefieek ejit, mè ito ito enenen inyi Sera ogwu nwa. 
3Ebereyam onenitele nkwukwu ogwu nwa, mè isi lek ebi Et, ebikaan̄ ijọn̄ ere 
îlukbe, 

4mè itumu inyi ema ibe, “Emi ìre ogwu ichen ònunu inigọọk iluk me etete kinyi. 
Soso, ìnyam emi sọntiik ijọn̄, inyi ǹkensa m̀fuun̄ ebi n̄a.” 
5Ebi Et cha efọfọọk ọmọ ibe, 

6“Ogwu nte, gban̄! Owu ìre ikpele ene Awaji me etete kiji. Fuun̄ ebi kwun̄ me ere 
ifuun̄-ene kiji echi ònwọnwọn ichit. Kpunu ene geege òbojit ibe owu okafuun̄ ebi 
kwun̄ me ere ọmọ okifuun̄ ene.” 
7Ebereyam onanan̄a ikeke, mè itọbọ ibot inyi ebi Et cha, ìrere ebikaan̄ inyọn̄ ijọn̄ 
ya, 
8mè itumu inyi ema ibe, “Ire ineme enyi ibe emi ǹkemfuun̄ ebi n̄a me ijọn̄ kinyi, 
soso ìgọọk emi ìbeek Efurọn gwun̄ kè Sowari, 
9ibe itumu ewe ǹkororok kan̄ òkup me òta ijọn̄ uko kan̄ me ama Makipela inyi 
emi ǹlep ǹkensa m̀fuun̄ ebi n̄a, ke mâkpe inu geelek Efurọn môtumube inyi emi 
me isi kinyi.” 
10Efurọn ogwu Et, okukup me etete ebi Et kiban̄ cha ìkweek me ere ya, mè itumu 
inyi Ebereyam, me isi otutuuk ebi ìkup me otunchit ama ya mgbọ ya ibe, 
11“In̄-in̄! Ogwu nte, gban̄! Emi m̀kpanyanyam ijọn̄ ya inyi owu, ǹcheche ijọn̄ ya 
mè ǹkororok òkup me emen inyi owu, me isi otutuuk ebi ama kiji, ibe owu òbọkọ 
òsa òkofuun̄ ebi kwun̄.” 
12Ebereyam okpọkpọk itọbọ ibot inyi ebikaan̄ ijọn̄ ya, 

13mè itumu inyi Efurọn, me isi otutuuk ebi ene cha, ibe, “Môneme emi ire ogban̄ 
utọn̄ me ikọ nkitumu. Soso tele mè m̀kpe ewe ijọn̄ ya. Bọkọ ikpoko yi, inyi m̀fuun̄ 
nwa n̄a me ere ya.” 
14Efurọn onenifọọk Ebereyam ibe, 

15“Ogwu nte n̄a, gban̄, otu ewe ijọn̄ ya ìre efit alata okuket ini. Ire, ikpoko ìkakup 
me lek inu geege me etete kwun̄ melek n̄a. Kpọ, ijọn̄ ire eya, ben nwa kwun̄ si 
fuun̄.” 
16Ebereyam ochechieek, mè ifuk efit alata okuket ini inyi Efurọn, igọọk me otu 
ifuk ikpoko mgbọ ya, ike Efurọn otumube me isi otutuuk ebi Et ìkweek me ere 
ya. 
17Sa me ikeya ke ijọn̄ kè Efurọn eyi òkup me ama Makipela me agba lek ama 
Mamire, melek ǹkororok òkup me inyọn̄ ijọn̄ ya, mè otutuuk uti geelek òkup me 
inyọn̄ ijọn̄ ya ikat ikana me okike ijọn̄ ya, 
18okana echi kè Ebereyam, me isi otutuuk ebi Et cha ìnunu me otunchit ama ya 
mgbọ ya. 
19Mgbọ Ebereyam okpebe ewe ijọn̄ ya isan̄a, ibeben Sera ogwu nwa isi ifuun̄ me 
emen ǹkororok ya òkup me Makipela, me agba lek ama Mamire, òrere Eburọn, 
me ido Kenan. 

20Sa me ikeya ke ijọn̄ ya, mè ǹkororok òkup me inyọn̄ ijọn̄ ya, osa inan̄a me ubọk 
ebi Et, ikana inin̄ ubọk kè Ebereyam. Ebereyam osasa ijọn̄ ya irọ ijọn̄-ufuun̄ kan̄. 

Ibeb 24 

Mîdo Ribeka inyi Ajiki 

1Ike mgbọ yi, Ebereyam îkan enenen. Okumugwem îgbana si ọmọ me oniin̄ 
geelek. 
2Usen ge, Ebereyam onenigwen ogwu ibot usun̄ kan̄ ogwu òkidọmọ inu geelek 
me uwu kan̄, mè ibe, “Tap ubọk me irak owut-ukot n̄a, 
3mè nyan̄a ibot nyi emi me erieen̄ Okumugwem, òrere Awaji inyọn̄ mè Awaji 
ijọn̄, ibe ke owu òkpodo enenwaan̄ geege me etete ebi Kenan chi, ebi emi 
ngọọkbe iluk, inyi gwun̄ n̄a. 
4Ire, ke owu môsi egep kiji me ido kiji isi ido nwa inyi Ajiki gwun̄ n̄a.” 

5Ogwu ibot usun̄ ya onenido Ebereyam ibe, “Ire nsi, mè ogwu enenwaan̄ ya 
ìkachieek igọgọọk emi ika inu ere keyi, ìre ǹsasa gwun̄ kwun̄ ǹgwu ǹkom m̀fo 
ido ya ere owu osibibe itele?” 
6Ebereyam otataba ogwu ibot usun̄ ya ubọk me utọn̄ ibe, “Gbala chieen̄, inyi 
okasa gwun̄ n̄a ìgwu ìkom ìfo ama ya. 
7Okumugwem, Awaji òkup me inyọn̄, ogwu ògwegwen emi isibi itele egep kè nte 
n̄a, mè ama emanbe emi, ogwu ònyanyan̄a ibot mè ichieek use ibe ke ọmọ môsa 
ijọn̄ ebi Kenan yi inyi bọn owot iman n̄a, ìkpolọlọ iraria ogwu osat kan̄ ibe isa 
owu isi, inyi owu òsi òdo nwa me ere ya ònyi gwun̄ n̄a. 
8Ire ogwu enenwaan̄ ya ìkachieek igọgọọk owu ika inu, inyan̄a-ibot yi owu 
onyan̄abe înan̄a owu me ibot. Ire, kasa gwun̄ n̄a ìgwu ìkom ìfo ere ya.” 
9Ogwu ibot usun̄ ya otatap ubọk me irak owut-ukot kè Ebereyam nte uwu kan̄, 
mè inyan̄a ibot inyi ibe ke ọmọ môrọ inu ogwugwu otumube inyi ọmọ. 
10Ogwu ibot usun̄ ya onenititiin̄ owuwa ata inu nte uwu kan̄ okaan̄be itoon̄ me 
inyọn̄ akọp aligọ, mè inibene ije ije isi ama ere Nayọ olukbe me ido Aram 
Nayarayim. 
11Mgbọ îrebe ama ya, isasa aligọ cha isi otu mudim òkup me agba lek ama ya, mè 
irọ inyi egele egwook me ijọn̄. Ema ere ere ya me agan̄ ikakwun̄ mgbọ ebibaan̄ 
ama ya ekinu inichibi mun̄. 
12Ogwu ibot usun̄ ya oneniriaak uriaak ibe, “Okumugwem, Awaji kè Ebereyam 
nte uwu n̄a, soso rọ inyi ije n̄a ijaan̄, mè kaan̄ ejit nsan me lek nte uwu n̄a. 
13Kpọ, mâkeke me otu mudim yi, ere nsabọn ibaan̄ ama yi ekinu inichibi mun̄, 

14mè ikibeek nsabọn ibaan̄ cha ibe eche sọntiik mudim me ugọn̄ kiban̄ enyi emi 
ǹnwọ. Ire ikaan̄ ene geelek me lek kiban̄ òfọfọọk emi ibe, ‘Bọkọ nwọ, ke mâchibi 
si inyi aligọ kwun chi inwọ,’ emi mâriọọn̄ ibe ke îre ogwa ke owu ogobo isibi ibe 

inire nwa inyi Ajiki ogwu usun̄ kwun̄. Sa me ikeyi ke emi mbariọọn̄ ibe ke owu 
okaan̄ ata ejit me lek nte uwu n̄a.” 
15Uriaak ya ìkatata ogwu ibot usun̄ ya me otu, Ribeka okekije inu melek ugọn̄ 
kan̄ me oguga kan̄. Ribeka ìre gwun̄ kè Betuwen, ogwu Nayọ ngwan̄ kè Ebereyam 
obonbe me owot kè Milika. 
16Ribeka îjaan̄ uja enenen, mè ire obaak enenwaan̄ ikariọọn̄ge enerieen̄. Mgbọ 
îjebe ire otu mudim ya, ikwakwala isiki isi ichibi mun̄ ijot ugọn̄ kan̄, mè iben 
itoon̄ me oguga isa inene ibonije ifo. 
17Ogwu ibot usun̄ ya olilibi isi ikweek ọmọ, mè ibeek ibe, “Soso tele mè ǹtuun̄ 
sọntiik mun̄ me otu ugọn̄ kwun̄ ǹsa ǹsiki ebek.” 
18Ribeka ofefeme ugọn̄ mun̄ ya ikaan̄ me ubọk mgbọ yaage, mè ibe, “Ogwu nte, 
na nwọ.” 
19Mgbọ înyibe ogwu enerieen̄ ya mun̄ isan̄a, itutumu inyi ibe, “Mâsi ichibi si ijet 
otutuuk anam kwun̄, inyi ema enwọ ejot.” 
20Igwagwat lek ikana mun̄ òsisik me emen ugọn̄ kan̄ igwook me emen okwa 
anam okisa inwọ mun̄ me ere ya inyi anam cha, mè igwu ikom ilibi isi ichibi ofifi 
inigwook. Ikeya ke Ribeka ochibi mun̄ iso otutuuk anam cha. 
21Ogwu ibot usun̄ ya okpọkpọ iriaan̄ otu, mè iruk chieen̄ ikikpọ mè ìre 
Okumugwem îrọ mè ije kan̄ ijaan̄, mè ìre ìkarọ. 
22Mgbọ otutuuk anam cha onwọbe mun̄ ijot, ogwu ibot usun̄ ya onenimọnọ unye 
otu ewe asi inwọm alata araran̄ inwaan̄ Ribeka me otu inwọm, mè imọnọ si unye 
otu ewe asi ebek ubọk alata araran̄ iba itap ọmọ me ebek ubọk, 
23mè inido Ribeka ibe, “Bak-nu, ìre owu ìre gwun̄ kè ekene? Ìre irek môsibi me 
uwu nte kwun̄ inyi emi mè ebi melek n̄a enelaak ewele egwe?” 
24Ribeka ofọfọọk ibe, “Emi ìre gwun̄ kè Betuwen, gwun̄ enerieen̄ ogwu Milika 
omanbe inyi Nayọ. 
25Eji mîkaan̄ mbubet mè inorie anam iwa enenen, mè ikaan̄ si agwut ere enyi 
mêkọtbe ilaak iwele egwe.” 
26Ogwu enerieen̄ ya ogegele ibot isiki, mè itọbọ ebum inyi Okumugwem, 

27mè itumu ibe, “Itọn̄ ikup inyi Okumugwem Awaji kè Ebereyam nte uwu n̄a, 
ogwu ìkawuuk ata ejit kan̄ mè atikọ kan̄ me lek kè nte uwu n̄a. Eyi n̄a, 
Okumugwem ìkatele emi me oniin̄. Îsa emi inire uwu ngwan̄ nte uwu n̄a.” 
28Ribeka olilibi ifo, mè isi ikpa otutuuk inu cha inyi ebi uwu ogwu uga. 

29Ribeka îkaan̄ ngwan̄ enerieen̄ ge òrere ugane kan̄, ekigwen Leban. Leban olilibi 
ekot ekot isibi isi lek ogwu enerieen̄ ya me otu mudim, 
30me mgbọ yaage îmun̄be asi inwọm alata araran̄ òkup me otu inwọm ogwu 
ngwan̄, melek asi alata araran̄ òkup me ebek ubọk, mè inọ otutuuk ukpatu ofolek 

ogwu enerieen̄ ya. Leban osisi imun̄ ogwu enerieen̄ ya me otu mudim ya okekebe 
iriaak aligọ kan̄ cha, 
31mè itumu inyi ibe, “Okumugwem îgbana owu! Na mè efo uwu. Keke orọ 
okekebe ibia me ere keyi? Nra inen̄e uwu isun̄ iban owu, mè inen̄e si irek isun̄ 
inyi ebi kè aligọ kwun̄.” 
32Ogwu ibot usun̄ ya onenigọọk Leban ifo uwu. Ema efefeme otutuuk inu aligọ 
cha obemebe, mè isi isa mbubet mè inorie anam ijet anam cha, mè isa mun̄ ijet 
ogwu enerieen̄ ya mè ebi melek kan̄ esa egwọk ukot. 
33Eneniyik inorie inyi ema. Ire, ogwu ibot usun̄ ya obebe ke ọmọ môdadasi ikpa 
ibot ije kan̄ sabum ọmọ ònorie inorie. Leban obebe ikpa ma. 
34Ogwu enerieen̄ ya onenitumu ibe, “Emi ìre usun̄ kè Ebereyam. 

35Okumugwem îgbana Ebereyam nte uwu n̄a, mè irọ inyi ibọọn̄ ubọọn̄ enenen. 
Nte uwu n̄a îkaan̄ owuwa arọọn̄ mè eriembuuk, mè alata okuket, mè alata 
araran̄, mè ebi usun̄ ebirieen̄ mè ebibaan̄, mè owuwa aligọ mè inyinya akpan. 
36Sera nwa nte uwu n̄a îman gwun̄ enerieen̄ ge inyi nte uwu n̄a me mgbọ nte 
uwu n̄a okanbe isan̄a. Nte uwu n̄a okakana otutuuk inu geelek îkaan̄be itap ogwu 
gwun̄ ya me ubọk. 
37Nte uwu n̄a îrọ inyi emi ǹnyan̄a ibot, me erieen̄ Okumugwem, ibe ke m̀kpado 
enenwaan̄ geege me etete ebi Kenan ebi ọmọ ogọọkbe iluk inyi ogwu gwun̄. 
38Ire, mè emi ǹsi me egep kè nte kan̄ me ido ere emanbe ọmọ ǹsi ǹdo nwa ǹnyi 
gwun̄ kan̄. 
39“Ndodo nte uwu n̄a ibe ire ogwu enenwaan̄ ya ijit igọgọọk emi ika inu ye? 

40“Nte uwu n̄a ofọfọọk ibe ke Okumugwem, ogwu ọmọ okitọbọ ebum inyi môria 
ogwu osat kan̄ ibe isa emi ije, mè irọ inyi ije n̄a ijaan̄, inyi emi ǹsi ǹdo nwa me 
etete ebi uwu kè nte kan̄ me egep kiban̄ ǹjet gwun̄ kan̄. 
41Ire emi nsi ire egep kiban̄, mè ire ife cha ijit inyinyi emi enenwaan̄, ke îre mgbọ 
keya ke emi mânwọnọ me lek inyan̄a-ibot eyi emi nnyan̄abe. 
42“Mgbọ nnube inire otu mudim ama yi me chereyi, nriaak uriaak ibe, 
‘Okumugwem Awaji kè Ebereyam nte uwu n̄a, soso rọ mè ije yi nnube ijaan̄.’ 
43Ntumu me emen uriaak ya ibe ke m̀bakeke me otu mudim yi. Ire ikaan̄ gwun̄ 
enenwaan̄ ònunu ibonichibi mun̄, mè ire ndo ibe itele mè ǹtuun̄ sọntiik mun̄ me 
otu ugọn̄ kan̄, 
44mè ire gwun̄ enenwaan̄ ya ibe emi, ‘Bọkọ nwọ, ke mâsi ichibi si inyi aligọ kwun̄ 
inwọ,’ ke mâriọọn̄ ibe ke ogwugwa ore nwa eyi Okumugwem ogobobe isibi inyi 
gwun̄ nte uwu n̄a. 
45“Ǹkarariaak uriaak ya ìsan̄a me emen ejit n̄a, Ribeka okekije inu melek ugọn̄ 
me oguga, mè ikwala isiki isi ichibi mun̄. Nnenibeek ibe, ‘Soso che sọntiik mudim 
nyi emi ǹnwọ.’ 

46“Igwagwat lek ifeme ugọn̄ mun̄ ya ikaan̄ me ubọk, mè ibe emi ǹnwọ, ke ọmọ 
môsi ichibi si inyi aligọ n̄a cha inwọ. Nnwọnwọ mudim ya. Mgbọ nnwọbe isan̄a, 
isisi ichibi si inyi otutuuk aligọ n̄a. 
47“Nnenido ọmọ ibe ìre ogwugwu ìre gwun̄ kè ekene ye? “Ifọfọọk ibe ke ọmọ ìre 
gwun̄ kè Betuwen, gwun̄ enerieen̄ ogwu Milika omanbe inyi Nayọ. “Nnenimọnọ 
asi inwọm inwaan̄ ọmọ me otu inwọm, mè imọnọ asi ebek ubọk itap ọmọ me 
ebek ubọk, 
48mè igele ibot isiki, mè itọbọ ebum inyi Okumugwem, mè itọn̄ Okumugwem, 
Awaji kè Ebereyam nte uwu n̄a, ogwu òsasa emi ije me ata oniin̄, inyi ǹnendo 
gwun̄ ngwan̄ nte uwu n̄a ǹnyi gwun̄ nte uwu n̄a me lek nwa. 
49Mgbọ keyi, ire enyi mêkaan̄ ata ejit, mè irọ atikọ inyi nte uwu n̄a, ìtumu ìnyi 
emi. Ire enyi kpeberọ, ìtumu si ìnyi emi, inyi ǹriọọn̄ agan̄ nkekebe.” 
50Leban mè Betuwen efọfọọk ibe, “Inu yi ìnan̄a me ubọk Okumugwem. Eji 
kpekaan̄ otu geege ebetap. 
51Kpọ Ribeka ire ogwa, mọnọ sa fo, mè isi ire nwa inyi gwun̄ kè nte uwu kwun̄, 
ike Okumugwem odọmọbe.” 
52Mgbọ ogwu ibot usun̄ kè Ebereyam ya onọbe ikọ ya ema etumube, igegele ibot 
isiki me ijọn̄ inyi Okumugwem, 
53mè inisan̄a owuwa inu inyinyi echi alata araran̄ mè echi alata okuket isibi, mè 
isan̄a si esese chieen̄ inu ekisa ibala lek isa iche inyi Ribeka, mè iche si owuwa 
inu unye otu ewe inyi ogwu ngwan̄ enerieen̄ mè ogwu uga. 
54Ọmọ mè ebi melek kan̄ etotolek inirie inorie, mè inwọ miin̄, mè ilaak me uwu 
ya iwele egwe. Mgbọ ema enan̄abe ikeke me ewelegwe, ogwu enerieen̄ ya 
onenitumu inyi Betuwen mè Leban ibe enetutuun̄ ọmọ etap me oniin̄, inyi ọmọ 
ifo igọọk nte uwu kan̄. 
55Ire, ngwan̄ kè Ribeka mè ogwu uga ebebeek ogwu enerieen̄ ya ibe, “Soso, tele 
mè Ribeka igọọk eji ikup, ikerere akọp usen, sabum owu ònosa ofo.” 
56Ire, ogwu ibot usun̄ ya obebe ema, “Ikayaka ìfiat emi mgbọ, ke Okumugwem 
îrọ inyi ije n̄a ijaan̄ isan̄a. Ìnitutuun̄ emi ìtap me oniin̄, inyi m̀fo ǹgọọk nte uwu 
n̄a.” 
57Ema enenibe, “Ngwa, eji enegwen Ribeka edo ejit kan̄.” 

58Ema enenigwen Ribeka isi mè isi, mè ido ibe, “Ìre owu môgọọk ogwu enerieen̄ 
yi ifo?” Ribeka ofọfọọk ibe ke ọmọ môgọọk ifo. 
59Ebi uwu ya etututuun̄ Ribeka ngwan̄ kiban̄ mè ogwu enenwaan̄ òkpọkpọ ọmọ 
chieen̄ me lek, melek ogwu ibot usun̄ kè Ebereyam mè ebi melek kan̄ itap me 
oniin̄. 

60Ema enenigbana Ribeka, mè itumu ibe, “Ngwan̄ kiji enenwaan̄, mumana me 
obop me obop me uwu nlom kwun̄! Bọn owot iman kwun̄ eketim ekpan̄ ebi 
ochicha kiban̄!” 
61Ribeka mè ebi usun̄ kan̄ ebibaan̄ eneneen̄ lek isan̄a, mè inene inyọn̄ aligọ cha, 
mè igọọk ogwu ibot usun̄ kè Ebereyam ya inin̄ oniin̄ ifo. Sa me ikeya ke ogwu 
ibot usun̄ kè Ebereyam omọnọ Ribeka isa ifo. 
62Me ike mgbọ ya, Ajiki oneninan̄a me èwê agan̄ osiki, ere îkiluk, inu me Bie Layai 
Rọi 
63Me agan̄ ikakwun̄ usen ya, Ajiki onanan̄a me emen ama ya ije isibi isi emen 
nsisaan̄ oron ibosi ikup ikeek ekiket, mè ikup me ere ya ibene chieen̄ imun̄ 
owuwa aligọ okije inu. 
64Ike ebi ije cha ekije igbet, Ribeka obebene si chieen̄ imun̄ Ajiki okekebe, mè 
inan̄a me inyọn̄ aligọ kan̄ isibi ijọn̄, 
65mè inido ogwu ibot usun̄ kè Ebereyam ya ibe, “Ìre ekene ire ogwa òkije me 
emen nsisaan̄ oron ikweek eji?” Ogwu usun̄ ya ofọfọọk ibe, “Îre nte uwu n̄a.” 
Ribeka omọmọnọ ekwut ichit-lek isa ichit lek kan̄. 
66Ogwu ibot usun̄ ya onenikpa otutuuk inu ọmọ orọbe inyi Ajiki. 

67Ajiki onenisa Ribeka ifo uwu ọfọ kè Sera ogwu uga. Ema ene iba ekakana olom 
mè nwa. Ajiki omama Ribeka enenen. Ribeka okakana ogwu ukarajit inyi Ajiki, 
mije, nga kè Ajiki îkwu. 

Ibeb 25 

Mkpa kè Ebereyam 

1Ebereyam îdo si ofifi nwa ekigwen Ketura. 

2Ketura oneniman Jimiran, mè Jokisan, mè Medan, mè Midian, mè Isebak, mè 
Suwa inyi Ebereyam. 
3Jokisan onenibon Sieba, mè Dedan. Bọn kè Dedan ere nte ebi Asuru, mè nte ebi 
Letus, mè nte ebi Lewum. 
4Midian onenibon Efa, mè Eferi, mè Anọk, mè Abida, mè Elida. Ebibi ere bọn 
owot iman kè Ketura. 
5Ebereyam ìdọmọ ibe ke îre Ajiki obokaan̄ otutuuk inu ọmọ okaan̄be mgbọ ọmọ 
môkwube. 
6Ire, Ebereyam îkup me ògat ugwem kan̄ iche si owuwa inu inyi bọn ebi ugan 
kan̄, mè iria ema ifon ido òkup me agan̄ mbum-ura, inyi ema ekagọọk Ajiki 
ìgbaan̄ ìluk. 
7Otutuuk otu ifuk acha ugwem kè Ebereyam ìre efit acha mè akọp jaaba mè go. 

8Îkan ijaan̄ lek, mè irie ugwem kan̄ ijot, sabum înikwu igọọk ebi nte nte kan̄. 

9Bọn kan̄, Ajiki mè Isimen, ebeben ọmọ isi ifuun̄ me ǹkororok òkup me Makipela 
me agba lek Mamire, me inyọn̄ ijọn̄ kè Efurọn gwun̄ kè Sowari ogwu Et, 
10eyi Ebereyam olepbe me ubọk ebi Et. Ere ya ke efuun̄ Ebereyam mè Sera ogwu 
nwa. 
11Mgbọ Ebereyam okwube iraka, Awaji ogbagbana Ajiki gwun̄ kan̄. Me ike mgbọ 
ya, Ajiki ìkiluk me agba lek Bie Layai Rọi. 

Mfufuk owot iman kè Isimen 

12Eyi ìre mfufuk owot iman kè Isimen gwun̄ Ega ogwu Ijipiti, usun̄ kè Sera, 
omanbe inyi Ebereyam. 
13Erieen̄ bọn kè Isimen, ibene me lek ogwu adasi, ìre Nebayot, mè Keda, mè 
Adiben, mè Mibisam, 
14mè Misima, mè Duma, mè Masa, 

15mè Adadi, mè Teyima, mè Jetu mè Nafis, mè Kedema. 

16Ebibi ere bọn kè Isimen me erieen̄ me erieen̄, me ama me ama, me ntuun̄ me 
ntuun̄ ubọk ema elukbe. Ema chi ere ebi ibot mkpulu me akọp mè otoko iba 
kiban̄. 
17Isimen îluk efit acha mè akọp ita mè jaaba, mè inikwu igọọk ebi nte nte kan̄. 

18Bọn owot iman kan̄ eluk ibene me Abila isi ire Suru, me agba lek ido Ijipiti, me 
agan̄ mbum-ura me oniin̄ ekije isi ido Asuru. Ema eluk me agba lek otutuuk ebi 
ngwan̄ kè Isimen me ochicha chieen̄. 

Imaman kè Jekọp mè Isọ 

19Eyi ìre mfufuk owot iman kè Ajiki gwun̄ kè Ebereyam. Ebereyam obon Ajiki. 

20Mgbọ Ajiki osobe akọp acha ini, idodo Ribeka ngwan̄ kè Leban me lek nwa. 
Betuwen ogwu Aram òluk me Padan Aram ore nte kè Ribeka mè Leban. 
21Ajiki oneniriaak ikpele uriaak me lek kè Ribeka ogwu nwa, mije ikamange 
gwun̄. Okumugwem onọnọ uriaak kè Ajiki, mè irọ inyi Ribeka inin̄ owot. 
22Mgbọ owot ominbe me lek kè Ribeka, nsabọn ìkup ọmọ me owot ekekibieen̄ 
lek kiban̄ unye unye. Ribeka osasa me ufieek-owot itumu ibe, “Ìre keke okirọ emi 
ikeyi?” Isisi ido Okumugwem inu òrọrọ inyi owot ikirọ ọmọ ikeya. 
23Okumugwem otutumu inyi ibe, “Ido iba okup owu me owot; ebi ido iba 
ìbenan̄a me owot kwun̄ isibi mêche lek kiban̄. Ido ge mônye lek igak ido ge; ogwu 
ugane obokisi ikwaan̄ inyi ogwu ijija.” 
24Mgbọ onyan̄ osobe me lek kè Ribeka, imaman bọn ebirieen̄ iba. 

25Mgbọ emanbe nsabọn cha, ogwu òdadasi isibi ìkup otutuuk lek araran̄, mè itibi 
inwọọn̄ ijot otutuuk lek. Eya orọ, egwegwen ọmọ Isọ. 

26Mgbọ ogwu òso iba osibibe, ìtetet ibot ukot ogwu adasi ikaan̄ me ubọk isa 
igbaalek isibi. Mije keya, egwegwen ọmọ Jekọp. Ajiki ìre akọp acha gweregwen 
mgbọ Ribeka omanbe nsabọn cha. 
27Nsabọn iba cha enenimiin̄ isibi. Isọ okakana atalek ogwu ota, ogwu òkima 
ininin̄ oron mgbọ geelek. Sà Jekọp ore ogwu ìkakirọ inu unye unye, mè ikima 
ikukup me uwu mgbọ geelek. 
28Ajiki ìma Isọ, mije îkikpan̄ anam oron ijet ọmọ itaka. Ire, Ribeka ìma Jekọp. 

29Usen ge, Jekọp onenitem usun̄ mfut lentin. Isọ onanan̄a me oron ota ika, mè 
uraafiọọn̄ me owot, 
30mè inibeek ibe, “Che inorie araran̄ isi ya nyi emi ǹsa ǹtet owot, ke uraafiọọn̄ 
mônikpan̄ emi.” Ikeya ke esa ikigwen Isọ, Edọm. 
31Jekọp ofọfọọk ibe, “M̀kpanyi owu, îtata owu ònyanyam irek adasi gwun̄ owu 
orebe inyi emi.” 
32Isọ obebe, “Kpọ, emi gwu mânikwu. Ìre kpasi oruru ke irek adasi gwun̄ okaan̄ 
inyi emi?” 
33Jekọp obebe Isọ, “Nyan̄a ibot nyi emi mgbọ keyi ibe ke owu mônyi emi irek 
adasi gwun̄.” Isọ onyanyan̄a ibot inyi Jekọp, mè isa me ikeya inyam irek adasi 
gwun̄ ọmọ orebe inyi Jekọp, ngwan̄ kan̄ ogwu ijija. 
34Jekọp ototolek inichibi usun̄ lentin ya inyi Isọ, mè inyi si fituru igbaalek. Isọ 
orerie, mè inwọ miin̄ itoon̄ me inyọn̄, mè inan̄a ikeke ije isibi. Ikeya ke Isọ osa 
ikpọ irek adasi gwun̄ ọmọ orebe isiki chieen̄. 

Ibeb 26 

Ajiki mè Abimelek 

1Ike mgbọ ge, unye akan̄ inorie oneninin̄ me ido ere Ajiki olukbe, kubọk eyi 
òninin̄ me ukot kè Ebereyam. Ajiki onanan̄a me ere ya ije isi Gera, igọọk 
Abimelek ogwu ubọọn̄ ebi Filisia. 
2Sabum mgbọ ya, Okumugwem îchichini Ajiki, mè itumu inyi ibe, “Kasi Ijipiti. 
Kup me inyọn̄ ijọn̄ ere mâjeen̄be owu. 
3Gọọk luk sọnja mgbọ me inyọn̄ ijọn̄ yi, ke mâkup melek kwun̄, mè igbana owu, 
mije, îre owu mè owot iman kwun̄ ke mbanyi otutuuk ijọn̄ chi. Mârọ otutuuk inu 
geelek nchieekbe Ebereyam nte kwun̄ me use iso. 
4Mârọ inyi bọn owot iman kwun̄ emumana, mè ewa kubọk ntoronyan̄ òkup me 
akpa isinyọn̄, mè isa otutuuk ijọn̄ chi inyi ema. Îre nan̄a me lek bọn owot iman 
kwun̄, ke otutuuk ido geelek me linyọn̄ ebekaan̄ ugbana, 
5mije, Ebereyam nte kwun̄ îgban̄ utọn̄ me ida n̄a, mè ikirọ inu mweekbe, mè ikọ 
ntọbe, mè orọmijọn̄ n̄a, mè isun̄ otutuuk ikan n̄a.” 

6Sa me ikeyi ke Ajiki oniluk me Gera. 

7Ebirieen̄ ama Gera enenido Ajiki inu ofolek ogwu nwa. Itutumu inyi ema ibe ke 
Ribeka ìre ngwan̄ kan̄. Ajiki ìfieek owot ibe, ire ọmọ itumu ibe ke Ribeka ìre nwa 
kan̄, ke ebi ama ya mêkpan̄ ọmọ mije kè Ribeka, mije, Ribeka îjaan̄ uja enenen. 
8Ajiki îluk me Gera ijọn̄ọ mgbọ. Usen ge, Abimelek ogwu ubọọn̄ ebi Filisia 
okekeke me otu nruruk uwu kan̄ isiki chieen̄ imun̄ Ajiki okikat Ribeka ogwu nwa, 
9mè iniria ikwaan̄ igwen Ajiki, mè itumu inyi ibe, “Berebet, Ribeka ìre nwa kwun̄ 
me atikọ. Ìre keke orọ owu otumube ibe ke îre ngwan̄ kwun̄?” Ajiki ofọfọọk ibe, 
“M̀fefieek owot ibe ke mêkpan̄ emi mije kan̄.” 
10Abimelek onenido Ajiki ibe, “Ìre keke ke orọ ikeyi? Ene ge me lek ebirieen̄ ama 
yi okọt ogọọk nwa kwun̄ òlaak, eyi mosa awọ initet eji.” 
11Abimelek oneninyi otutuuk ebi ama kan̄ ikan ibe, “Ene geelek òchachak ubọk 
me lek ogwu enerieen̄ yi melek ogwu nwa, ebekpakpan̄.” 
12Ajiki îwop uko me inyọn̄ ijọn̄ ya me acha ya, mè irọkọ me efit me efit. Mije, 
Okumugwem îgbana ọmọ. 
13Ajiki onenibene ikaan̄ owuwa inu, mè ikibọọn̄ ubọọn̄, mè ikana atalek ogwu 
òbọbọọn̄ ubọọn̄ enenen. 
14Îkaan̄ owuwa urum arọọn̄ mè urum eriembuuk mè ogbogbo ebi usun̄. Mije 
keyi, ebi Filisia ebebene ikikaan̄ ejit mba me lek kan̄, 
15mè ichit otutuuk udọn̄ mun̄ ebi usun̄ kè Ebereyam ogwu ute erọkọbe mgbọ 
îlukbe me ere ya. 
16Usen ge, Abimelek onenitumu inyi Ajiki ibe, “Nan̄a sibi me etete kiji, mije, owu 
onye lek enenen igak eji.” 
17Ajiki onanan̄a me emen ama Gera isibi isi iluk me iteke ijọn̄ Gera, 

18mè iyaka igwu ikom isi ichili otutuuk udọn̄ mun̄ kè nte kan̄ cha, echi ebi Filisia 
echitbe mgbọ nte kan̄ okwube iraka, mè ikpọk inyi ema erieen̄ cha, echi nte kan̄ 
onyibe ema. 
19Usen ge, ebi usun̄ kè Ajiki enenirọkọ udọn̄ ge me iteke ijọn̄ ere ema elukbe ya, 
mè ichichini me lek ata mudim. 
20Ire, ebi Gera, ebi ìkikpukpo anam, enunu inigọọk ebi ìkikpukpo anam kè Ajiki 
inyinyan̄a udọn̄ mun̄ ya, ibe ke îre eyi kiban̄. Gọlọgọlọ oninin̄. Ajiki ogwegwen 
udọn̄ mun̄ ya Esek, mije ife cha egọọkbe ọmọ igugọlọ. 
21Ebi usun̄ kè Ajiki enenirọkọ ofifi udọn̄ mun̄. Ebi ama Gera egọgọọk ema 
inyinyan̄a udọn̄ mun̄ keya si. Ajiki ogwegwen udọn̄ mun̄ ya Sitina. 
22Ajiki otetele ere keya, mè isi irọkọ ofifi udọn̄ mun̄. Ibaak geege ìkasibi me lek 
udọn̄ mun̄ keya. Eya orọ, Ajiki ogwegwen udọn̄ mun̄ keya Reyobot, mije, ìtumu 
ibe ke Okumugwem înyi ema ere òwewele ita ema lek, inyi ema emumana me 
inyọn̄ ijọn̄ ya. 

23Ajiki oneninan̄a me ere keya ije ifo Bieseba. 

24Me ikakwun̄ usen ya, Okumugwem osisibi ichichini ọmọ, mè itumu inyi ibe, 
“Emi ìre Awaji kè Ebereyam nte kwun̄. Katet ukpook, mije, emi òwa melek kwun̄. 
Mâgbana owu, mè irọ inyi bọn owot iman kwun̄ emumana, mè ewa, mije kè 
Ebereyam ogwu usun̄ n̄a.” 
25Ajiki oneninama ntook me ere ya, mè itọbọ ebum inyi Okumugwem, mè 
igwuun̄ uwu ọfọ kan̄ si me ere ya. Ebi usun̄ kan̄ erọrọkọ udọn̄ mun̄ me ere ya. 
26Usen ge, Abimelek onenisa Ayujat ogwu nteme kan̄, mè Fikolu ogwu ibot akọn̄ 
kan̄ igbaalek inan̄a me Gera inu me lek kè Ajiki. 
27Ajiki ododo ema ibe, “Ìre keke oyaka isa enyi inu me lek n̄a? Ke mbe enyi 
echacha emi, mè ilap emi isan̄a me etete kinyi.” 
28Ema efọfọọk ibe, “Eji mîmun̄, me atikọ, ibe ke Okumugwem îkeke inyi owu. Eya 
orọ, eji ekiweek ibe owu melek kiji egbaan̄ enyan̄a ibot, 
29inyi owu okarọ eji ijo inu geege, kubọk eji ekarọge owu ijo inu geege si. Eji 
mîkaan̄ ata ejit me lek kwun̄, mè itele inyi owu òfo me esuuk. Mgbọ yi, 
Okumugwem îgbana owu.” 
30Ajiki onenito ijọk inyi ema. Ema ererie, mè inwọ, mè ilaak iwele egwe. 

31Me okpatu ewelegwe, ema enanan̄a ikeke, mè igọọk Ajiki igbaan̄ inyan̄a ibot. 
Ajiki onenisa ema iban. Ema efofon me esuuk. 
32Me usen yaage, ebi usun̄ kè Ajiki enenikpa inyi Ajiki nte uwu kiban̄ ibe ke ema 
mîmun̄ mun̄ me emen udọn̄ ge ema ekirọkọ. 
33Ajiki ogwegwen udọn̄ mun̄ ya Siba. Mije keya, mege inire chereyi, ekigwen ama 
ya Bieseba. 

Isọ îdo ebi Et me lek nwa 

34Mgbọ Isọ osobe akọp acha ini, idodo ebibaan̄ ebi Et iba me lek nwa. Ogwu adasi 
ìre Judit gwun̄ kè Beri, sà ogwu òso iba ore Basemat gwun̄ kè Elọn. 
35Ebibaan̄ iba chi Isọ odobe enenikana inu uga ufieejit inyi Ajiki mè Ribeka 
enenen. 

Ibeb 27 

Jekọp îbọkọ ugbana kè Isọ 

1Ajiki îkan enenen, chieen̄ kan̄ ìkayaka ìkimọọn̄ inu. Usen ge, inenigwen Isọ 
ogwu gwun̄ ogwu ugane ibe, “Gwun̄ n̄a!” Isọ ochechieek. 
2Itutumu inyi ibe, “Mgbọ keyi nra ikan. Ǹkariọọn̄ usen mbakwu. 

3Mgbọ yi, mọnọ ogbaan̄ mè oraan̄ kwun̄, mè nin̄ oron si week anam oron ge sook 
nyi emi, 

4mè sa na tem inorie òtotop eyi nkima nyi emi ǹrie, inyi m̀gbana owu, sabum 
ǹkwu.” 
5Ribeka îkup inọ mgbọ Ajiki okitumu ikọ ya inyi Isọ ogwu gwun̄. Isọ onanan̄a 
inin̄ oron ota, isi iweek anam ìbosa initem inorie ya inyi ogwu ute. 
6Ribeka oneniben ikọ ya isi ikpa inyi Jekọp ogwu gwun̄ ibe, “Kpọ, nnọ nte kwun̄ 
otumube inyi Isọ ngwan̄ kwun̄ ibe, 
7isi isook anam isa initem inorie eyi ọmọ okima inyi ọmọ irie, mè ọmọ igbana 
ogwugwu me isi Okumugwem, sabum ọmọ ònokwu. 
8Mgbọ yi, gwun̄ n̄a, gban̄ utọn̄ me lek ikọ mbatumu inyi owu. 

9Si me ere ekisun̄ anam, si tet ekem ekem ebot iba òjajaan̄ lek sa jet emi, mè ǹsa 
ǹtem inorie òtotop ǹnyi nte kwun̄, ubọk nte kwun̄ okima. 
10Nsitem isan̄a, owu môben ijet nte kwun̄ irie, mè igbana owu sabum môkwube.” 

11Jekọp onenitumu inyi ogwu uga ibe, “Lek kè Isọ ngwan̄ n̄a ìkup inwọọn̄ 
inwọọn̄, ire, lek n̄a ìrọrọt. 
12Ire nte n̄a itet emi ubọk me lek, ìbokup kubọk emi ìre ogwu ofiaan̄ òbonirọ nte 
n̄a inu ochak. Sa me ikeyi, ìbore ufieek-otu ke mbasa inyi lek n̄a, kpan̄asi 
mbabọkọ ugbana.” 
13Ogwu uga ofọfọọk ibe, “Gwun̄ n̄a, tele mè ufieek-otu ya ikeme emi. Je si tet ebot 
cha jet emi ubọk ntumube inyi owu.” 
14Jekọp osisi itet ebot cha isa ijet Ribeka ogwu uga. Isasa item inorie òtotop eyi 
Ajiki nte kè Jekọp okima. 
15Ribeka oneninin̄ uwu isi imọnọ ofọnti kè Isọ eyi òjajaan̄ ichit, eyi òkup ọmọ me 
ubọk, mè isa itap Jekọp ogwu gwun̄ ogwu ijija, 
16mè inisa ikpa ebot cha îkpan̄be ikana ichit ubọk iba kè Jekọp mè ọkọt ebek kan̄ 
ere òrọrọt, 
17mè iniben inorie ya melek fituru îtembe, itap me ubọk kè Jekọp ogwu gwun̄. 

18Jekọp oneniben inorie ya ijet ogwu ute, mè igwen ogwu ute, “Nte n̄a!” Ogwu 
ute ochechieek, mè ibe, “Gwun̄ n̄a, owu ìre ekene?” 
19Jekọp ofọfọọk ogwu ute ibe, “Îre emi Isọ, adasi gwun̄ kwun̄. Nrọ inu otumube 
ibe emi ǹrọ. Soso bene lek kweek irek, mè rie inorie nsookbe anam isa item, mè 
gbana emi.” 
20Ajiki ododo ogwu gwun̄ ibe, “Gwun̄ n̄a, òjeje igwat lek imun̄ anam isook ikeyi?” 
Jekọp ofọfọọk ibe, “Okumugwem Awaji kwun̄ otap ubọk inyi emi.” 
21Ajiki otutumu inyi Jekọp ibe, “Gwun̄ n̄a, je gbet emi lek nu, inyi ǹtet owu ubọk 
me lek m̀kpọ, mè owu ìre Isọ gwun̄ n̄a me atikọ, mè okare.” 
22Jekọp ojeje igbet lek kè Ajiki ogwu ute. Ajiki otetet ọmọ ubọk me lek, mè itumu 
ibe, “Ida ìre ida kè Jekọp. Ire, ubọk ìre ubọk kè Isọ.” 

23Ajiki ìkakọt ìriọọn̄ ibe ke îre Jekọp, mije ubọk kan̄ okupbe inwọọn̄ inwọọn̄ 
kubọk ubọk kè Isọ. Eya orọ, igbagbana Jekọp. 
24Ajiki ododo ọmọ ibe, “Tumu-nu atikọ, ìre owu ìre Isọ gwun̄ n̄a?” Jekọp obebe, 
“Iin̄, emi ìre Isọ gwun̄ kwun̄.” 
25Ajiki otutumu inyi Jekọp ibe, “Ben inorie osabe anam ya item jet emi ǹrie, mè 
m̀gbana owu.” Jekọp obeben inorie ya inyi Ajiki ogwu ute. Irerie. Isasa miin̄ ijet. 
Inwọnwọ. 
26Ajiki obebe, “Gwun̄ n̄a, je gbet emi lek, na nyi emi ejit.” 

27Jekọp ojeje iriaak, mè ikana ogwu ute ikat. Ajiki onọnọ olu ofọnti òkup me lek, 
mè iriọọn̄ ibe ke îre olu ofọnti kè Isọ, mè inigbana ọmọ ibe, “Me atikọ, olu lek 
gwun̄ n̄a ìdun̄u kubọk olu uko, eyi Okumugwem ogbanabe. 
28Kè Awaji irọ inyi mbat ònan̄a me inyọn̄ irep igwook me emen uko kwun̄, mè 
ijọn̄ uko kwun̄ itibi mfut iwa enenen, mè akpa kwun̄ ito mfut ogbogbo, mè uko 
gerep kwun̄ isibi miin̄ iwa enenen inyi owu. 
29Kè Awaji irọ inyi owuwa ido ekesi ikwaan̄ enyi owu, mè ebi owuwa ido 
eketọbọ ibot me ijọn̄ enyi owu. Owu môre ogwu ibot inyi ebi ngwan̄ kwun̄, kè 
otutuuk bọn owot iman kè nga kwun̄ ekegele ibot esiki enyi owu. Ogwu ifieek 
otu inyi owu, Awaji môfieek otu inyi ene ya; ogwu igbana owu, Awaji môgbana 
si ene ya.” 
30Mgbọ yaage Ajiki ogbanabe Jekọp isan̄a, Jekọp onan̄abe me isi ogwu ute isibi, 
Isọ ogwu ngwan̄ onanan̄a me oron ota ika, 
31mè inibala anam îsabe ika isa item inorie òtotop eyi ogwu ute okima, mè iben 
ijet ogwu ute, mè ibe, “Nte n̄a, bene lek kweek, mè rie inorie emi gwun̄ kwun̄ 
nsookbe anam isa item, mè gbana emi.” 
32Ajiki ogwu ute ododo ibe, “Owu ìre ekene?” Ifọfọọk ibe, “Emi ìre Isọ, adasi 
gwun̄ kwun̄.” 
33Ajiki oririki, mè ikiran. Uga mbiribọ ogwogwook ọmọ me lek. Idodo ibe, “Ìre 
ekene ire ene ya ogwu òsosook anam isa item inorie ijet emi ni? Nrerie inorie ya 
isan̄a me ubọk, mè igbana ene ya ire eyi owu onube. Me atikọ, mgbana ene ya 
isan̄a, kpebekọt inwene.” 
34Isọ inọnọ ogwu ute otumube ikeya, itataan̄ ukpo unye unye, mè ito ito enenen, 
mè itumu inyi ogwu ute ibe, “Jei, nte n̄a, nriaak owu, gbana emi! Soso gbana emi 
si, jei, nte n̄a!” 
35Ire, ogwu ute ofọfọọk ibe, “Ngwan̄ kwun̄ îsa ofiaan̄ inibọkọ ugbana kwun̄.” 

36Isọ obebe, “Jei, mkpọ si egwenbe ọmọ Jekọp. Òso mgbọ iba ire eya îfiaan̄be emi 
ibọkọ irek n̄a. Adasi mgbọ, îfiaan̄ emi ibọkọ irek adasi gwun̄, mè iyaka inibọkọ si 
ugbana n̄a mgbọ keyi.” Isọ onenitumu inyi ogwu ute ibe, “Jei nte n̄a, ìre owu 
òkasik kubọk sọntiik ugbana geege ìnyi emi ni?” 

37Ajiki ofọfọọk Isọ ibe, “Nrọ ngwan̄ kwun̄ ogwu ibot inyi owu. Otutuuk bọn ogwu 
uga mêkisi ikwaan̄ inyi ọmọ. Uko kan̄ môkisibi inorie mè miin̄ enenen. Ìre keke 
oyaka inisik eyi mâsabe inyi owu ni?” 
38Isọ orariaak ogwu ute ibe, “Jei nte n̄a, ìre ugbana ge gaalek ke okaan̄ ni? Soso 
gbana emi si ma!” Isọ obebene ida ikitaan̄ ukpo ito ujat ito. 
39Ajiki ogwu ute onenifọọk ọmọ ibe, “Owu òboluk me ere ijọn̄ ìkakitibi inu, mè 
ere mbat ònan̄a me inyọn̄ ìkpokirep igwook me ijọn̄. 
40Oge akọn̄ kwun̄ ke obokisa inyan̄a lek kwun̄, mè ikisi ikwaan̄ inyi ngwan̄ kwun̄. 
Ire, mgbọ òkinu owu môtimbe etim me lek kan̄, mè isan̄a lek kwun̄ isibi me irak 
ubọk kan̄.” 

Jekọp îlibi igọọk Leban 

41Bene me mgbọ ya, Isọ ochacha Jekọp mije ugbana ogwu ute ogbanabe Jekọp. 
Itutumu ifieek me ejit kan̄ ibe ke mgbọ nte kan̄ obokwu òkigbet. Nte kan̄ isikwu, 
ke ọmọ môkpan̄ Jekọp ngwan̄ kan̄. 
42Mgbọ ebi ene esabe ikọ yi isi ikpa inyi Ribeka, Ribeka ogwegwen Jekọp gwun̄ 
kan̄ ogwu ijija, mè itumu inyi ibe, “Kpọ, Isọ ngwan̄ kwun̄ òkitọt ibe ke ọmọ 
môkpan̄ owu. 
43Mgbọ yi, gwun̄ n̄a, gban̄ utọn̄ me lek inu yi mbatumu. Gwat lek libi gọọk ngwan̄ 
n̄a Leban me Aran, 
44mè luk melek ngwan̄ n̄a me ere ya re mgbọ ejit ngwan̄ kwun̄ môsikibe. 

45Mgbọ ejit ngwan̄ kwun̄ isisiki, mè isiwuuk inu ya owu orọbe, mâlook ikwaan̄ 
ijet owu ibe owu òka ònu. Ìkanwọn ibe enyi ene iba ekwaan̄ etele emi usen 
yaage.” 
46Ribeka onenisi itumu inyi Ajiki ibe, “Ijo ugwem ebibaan̄ ebi Et chi Isọ odobe 
îjot emi owot. Ire Jekọp inido ebi Et si, ugwem môyọt emi me lek iluluk.” 

Ibeb 28 

1Ajiki oneniria ikwaan̄ igwen Jekọp, mè igbana Jekọp, mè ininyi ọmọ ida ibe, 
“Mun̄ ibe ke owu òkado nwa me ido Kenan. 
2Mgbọ yi, nan̄a je si me uwu kè Betuwen nte nga kwun̄ me Padan Aram, si do 
enenwaan̄ ge me etete bọn ebibaan̄ kè Leban, ngwan̄ nga kwun̄. 
3Kè Awaji Ogwu Òkaan̄ Unye Geelek igbana owu, mè irọ inyi owu òmumana, mè 
òwa enenen, mè òkana nte owuwa ido. 
4Kè Awaji igbana owu mè bọn owot iman kwun̄, ubọk îgbanabe Ebereyam. Kè 
Awaji isa ijọn̄ yi, eyi owu olukbe me inyọn̄ mgbọ keyi kubọk ogwu ichen, eyi 
înyibe Ebereyam, inyi owu mè bọn owot iman kwun̄ me ìrot.” 

5Ajiki oneniria Jekọp isibi. Jekọp onanan̄a isi Padan Aram, isi igọọk Leban, gwun̄ 
kè Betuwen ogwu Aram, iluk. Leban ìre ngwan̄ kè Ribeka nga kè Jekọp melek 
Isọ. 
6Isọ oneninọ ibe ke Ajiki îgbana Jekọp, mè iria Jekọp isi Padan Aram ibe isi ido 
nwa, mè inyi ida ibe ikado enenwaan̄ geege òrere ogwu Kenan, 
7mè inọ si ibe ke Jekọp îgban̄ utọn̄ me lek ikọ ogwu ute mè ogwu uga, mè inan̄a 
ije isi Padan Aram. 
8Mgbọ ya ke Isọ oniriọọn̄ ibe ke nte kan̄ Ajiki ìkama ebibaan̄ ebi Kenan. 

9Eya orọ, inenije isi lek kè Isimen gwun̄ kè Ebereyam, mè isi ido gwun̄ enenwaan̄ 
kè Isimen ge ekigwen Mayalat, ngwan̄ kè Nebayot, igbaalek nwa echi îwuukbe 
lek ikaan̄. 

Jekọp îmun̄ ilaak me Beten 

10Jekọp oneninan̄a me Bieseba ije isi Aran. 

11Me oniin̄ kan̄, mgbọ îrebe ere ge, egwe onenigak ọmọ ifit. Ineniben ewuuk ge 
me lek ewuuk òkup me ere ya isa ibene ibot, mè isiki ilaak. 
12Inenimumun̄ ilaak ubọk obeek ge okekebe me ijọn̄, mè ijọn̄ọ isi ichak me 
isinyọn̄. Ebi osat Awaji ekekije inene mè ikije isibi me lek. 
13Okumugwem onenisibi ikeke me agba lek kan̄, mè itumu inyi ọmọ ibe, “Emi ìre 
Okumugwem Awaji kè Ebereyam nte nte kwun̄, mè Awaji kè Ajiki. Ijọn̄ yi, eyi 
owu olaakbe me inyọn̄, owu mè bọn owot iman kwun̄ ke mbasa inyi. 
14Bọn owot iman kwun̄ mêwa kubọk achiaan̄ òkup me ijọn̄, mè ijot inyọn̄ ijọn̄ yi 
ibene me agan̄ mbum-ura isi ichak me agan̄ ichep-ura, mè ibene me agan̄ inyọn̄ 
isi ichak me agan̄ osiki. Otutuuk ido geelek me linyọn̄ yi ebekaan̄ ugbana inan̄a 
me lek kwun̄ mè bọn owot iman kwun̄. 
15Kpọ, emi òwa melek kwun̄. Mâbem owu me otutuuk ere geelek owu môsibe, 
mè isa owu igwu ikom ika inu me inyọn̄ ijọn̄ keyi. M̀kpatele owu kubọk ge, isi ire 
mgbọ mârọbe otutuuk use nchieekbe owu iso.” 
16Jekọp obobolo chieen̄ me ilaak ya, mè ibe, “Berebet, Okumugwem me ere yi, 
ire, emi ǹkariọọn̄.” 
17Ukpook otetet Jekọp. Itutumu ibe, “Jei, ere yi îkaan̄ ukpook enenen! Ere yi 
ìkalọlọ uwu Awaji! Me atikọ, otunchit emen inyọn̄ ire eyi!” 
18Me ata otu ewelegwe, Jekọp onanan̄a ikeke me ilaak, mè ibene ewuuk ya îsabe 
ibene ibot igwuun̄ isasa ikeek inu ya òrọrọ, mè itọkọ aran̄ igwook me inyọn̄ 
ewuuk ya isasa irọ inyi ikup mbuban, 
19mè igwen ere ya Beten. Ire, adasi erieen̄ ere ya ìre Luju. 

20Jekọp oneninyan̄a ibot ibe, “Ire Awaji ikup melek n̄a, mè ibem emi me oniin̄ ije 
yi nkije, mè inyi emi inorie ǹrie, mè inyi emi ofọnti ǹtap, 

21mè isa emi igwu ikom ika inu uwu nte n̄a me esuuk, Okumugwem môkana 
Awaji n̄a. 
22Ewuuk yi mbenebe igwuun̄ me ere yi môkana uwu Awaji. Me emen otutuuk 
inu geelek Awaji mônyibe emi, mâyaka irek ge me akọp irek inyi ọmọ.” 

Ibeb 29 

Jekọp îre uwu kè Leban me Padan Aram 

1Jekọp onenikpọk ibene ije kan̄ ije inyi isi, mè ije isi ire ido ebi agan̄ mbum-ura, 

2mè inimun̄ udọn̄ mun̄ ge me emen nsisaan̄ oron me ere ya, mè nga ewuuk ile ge 
me otu, mè imun̄ si urum arọọn̄ ita elilambe ikana me ijọn̄ me otu mun̄ ya, mije, 
îre ere ya ke ebi ama ya ekinichibi mun̄ inyi anam kiban̄ inwọ. 
3Ìkire, me mgbọ otutuuk arọọn̄ isinititiin̄ iso me ere ya, ebi òkpukpo arọọn̄ mîra 
inigbaan̄ ubọk ikpukpọt ewuuk ya isan̄a, mè inichibi mun̄ inyi anam kiban̄ inwọ. 
Anam kiban̄ isininwọ mun̄ isan̄a, ema mîra iyaka igbaan̄ ubọk ikpukpọt ewuuk 
ya ichit otu udọn̄ mun̄ ya. 
4Jekọp onenido ebi ìkikpukpo arọọn̄ cha îmun̄be me ere ya ibe, “Ebi ngwan̄ n̄a, 
ìre enyi enan̄a me owa?” Ema efọfọọk ibe, “Eji enan̄a me Aran.” 
5Jekọp ododo ema ibe, “Ìre enyi mîriọọn̄ ogwu ekigwen Leban, gwun̄ gwun̄ kè 
Nayọ?” Ife cha efọfọọk ibe, “Iin̄, eji mîriọọn̄.” 
6Jekọp onenido si ema ibe, “Ìre lek kè Leban înye?” Ife cha efọfọọk si ibe, “Iin̄, lek 
kan̄ înye. Kpọ, Rechen ogwu gwun̄ ire ogwulọ òkisa arọọn̄ kiban̄ inu.” 
7Jekọp onenido ema ibe, “Ìre keke orọ mè enyi enetitiin̄ arọọn̄ kinyi me otu mun̄ 
me ikarek ikarek ikeyi? Ìsi ìchibi mun̄ ìnyi anam kinyi, mè ìsa ìgwu ìkom, inyi esi 
etaka mbubet.” 
8Ema efọfọọk ibe, “Eji kpebekọt inyi anam kiji mun̄. Eji ebekup me otu mun̄ yi 
iban otutuuk ebi melek kiji esa arọọn̄ kiban̄ enu, mè eji enegbaan̄ ubọk ekpukpọt 
ewuuk ya esan̄a me otu udọn̄ mun̄ yi. Îre mgbọ ya ke eji mêkọt inyi anam kiji 
mun̄.” 
9Jekọp melek ebi ife cha mêkitumu ikọ ya me otu, Rechen osasa arọọn̄ ogwu ute 
ije inire otu mun̄ ya. Ọmọ si ìre ogwu òkikpukpo arọọn̄. 
10Mgbọ Jekọp omun̄be Rechen gwun̄ kè Leban ngwan̄ ogwu uga, mè imun̄ si 
arọọn̄ kè Leban, ijeje isi ikpukpọt ewuuk ya isan̄a me otu udọn̄ mun̄ ya, mè ichibi 
mun̄ inyi arọọn̄ kè Leban ngwan̄ ogwu uga. 
11Jekọp onenikana Rechen ikat, mè itaan̄ ukpo ito ito, 

12mè itumu inyi Rechen ibe, “Emi mè nte kwun̄ ìre ulọk. Emi ìre gwun̄ kè Ribeka.” 
Rechen olilibi ekot ekot isi ikpa ikọ ya inyi ogwu ute. 

13Mgbọ yaage Leban onọbe ukpatu ofolek kè Jekọp gwun̄ ogwu ngwan̄, ililibi 
ekot ekot igọọk, mè isi ikana ikat, mè isa ika inu uwu. Jekọp onenikpa otutuuk 
ukpatu kan̄ inyi Leban. 
14Leban inọnọ isan̄a, itutumu inyi Jekọp ibe, “Me atikọ, owu melek n̄a ìre eje 
yaage.” 

Jekọp îdo Lia mè Rechen 

Mgbọ Jekọp ogọọkbe Leban iluk iso onyan̄ ge, 
15Leban onenitumu inyi Jekọp ibe, “Nriọọn̄ ibe ke owu melek n̄a ìre ngwan̄. Ire, 
ìkanwọn ibe owu òkosi ikwaan̄ ònyi emi me ikike. Eya orọ, tumu-nu mkpukpe 
owu obobọkọ.” 
16Leban îkaan̄ nsabọn ibaan̄ iba. Erieen̄ ogwu ugane ìre Lia. Sà erieen̄ ogwu ijija 
ore Rechen. 
17Lia ìkup chieen̄ ilaak ilaak. Ire, Rechen ojot ichak, mè ijaan̄ uja enenen. 

18Jekọp îma Rechen enenen. Eya orọ, itutumu inyi Leban ibe, “Mâsi ikwaan̄ inyi 
owu acha jaaba, mè ibọkọ Rechen gwun̄ kwun̄ ogwu ijija me lek nwa kubọk 
mkpukpe n̄a.” 
19Leban obebe, “Nchieek. Înwọn emi me lek isasa Rechen inyi owu me lek nwa 
igak isasa inyi ofifi ene. Gọọk emi luk.” 
20Jekọp onenisi ikwaan̄ inyi Leban acha jaaba mije kè Rechen. Ire, acha jaaba cha 
ìyaka inikup me lek kan̄ kubọk usen inen mè inen gaalek, mije, Jekọp îma Rechen 
enenen. 
21Ifuk acha ya isoso, Jekọp onenibe Leban, “Ngwa, nra isi ikwaan̄ iso otu ifuk 
acha, nyi emi nwa n̄a, inyi ǹgọọk ǹlaak.” 
22Leban onenititiin̄ otutuuk ebi ama ya, mè ito ijọk ido-nwa. 

23Me ikakwun̄, mgbọ Leban obosa nwa kè Jekọp ijet ogwu olom, ìyaka inimọnọ 
Lia ogwu gwun̄ ogwu ugane isa ijet Jekọp. Jekọp ogọgọọk Lia ilaak me eririeen̄ 
ya. 
24Leban osasa usun̄ enenwaan̄ kan̄ ge ekigwen Jilipa inyi, ibe isi ire gwun̄ uwu 
inyi Lia. 
25Mgbọ egwe owelebe, Jekọp onenimun̄ ibe ke ogwu enenwaan̄ ya ìre Lia, ke 
ìkare Rechen. Igwegwen Leban ido ibe, “Ìre keke ire eyi orọbe emi ikeyi? Ìre 
ìkare mije kè Rechen ke nsi ikwaan̄ inyi owu? Ìre keke orọ owu ofiaan̄be emi 
ikeyi?” 
26Leban ofọfọọk ibe, “Ìkare orọmijọn̄ kiji me ere keyi isasa ogwu ijija iche olom 
me isi ogwu ugane. 
27Ikeyi ke eji eberọ! Usen jaaba eyi ijọk ido-nwa isiraka, eji mêkọt isa ogwu ijija 
iche olom inyi owu si, ire ochieek isisi ikwaan̄ inyi emi ofifi acha jaaba.” 

28Jekọp ochechieek. Nde ge iraraka me lek ijọk edobe Lia, Leban onenibene 
Rechen ogwu gwun̄ itap me ubọk kè Jekọp me lek nwa, 
29mè isa usun̄ enenwaan̄ kan̄ ge ekigwen Biliya inyi, ibe ire gwun̄ uwu inyi 
Rechen. 
30Jekọp ogọgọọk si Rechen ilaak, mè ima Rechen igak Lia, mè isi ikwaan̄ ofifi acha 
jaaba inyi Leban mije kè Rechen. 

Bọn kè Jekọp 

31Okumugwem omumun̄ ibe ke Jekọp ìkama Lia, mè ichili owot kè Lia inyi imaan̄ 
bọn, mè itele inyi Rechen ire òra. 
32Lia oneninin̄ owot, mè iman gwun̄ enerieen̄, mè igwen Ruben, mije, ìtumu ibe 
ke Okumugwem îmun̄ ufialek kan̄, ke nlom kan̄ môma ọmọ mgbọ keyi. 
33Lia okpọkpọk inin̄ owot, mè iman ofifi gwun̄ enerieen̄. Mgbọ îmanbe gwun̄ 
keya, inenibe, “Okumugwem înọ ibe ke emi ìre ogwu echabe, mè inyi emi gwun̄ 
keyi si.” Eya orọ, igwegwen gwun̄ ya Simiọn. 
34Ikpọkpọk inin̄ ofifi owot, mè iman gwun̄ enerieen̄ si, mè ibe, “Mgbọ keyi, nlom 
n̄a môyaka lek iriaak me lek n̄a, mije, mmaan̄ ibot bọn ebirieen̄ ita inyi ọmọ.” 
Mije keya, igwegwen gwun̄ ya Libai. 
35Ikpọkpọk inin̄ si ofifi owot, mè iman si gwun̄ enerieen̄, mè inibe, “Mgbọ keyi, 
emi mâtọn̄ Okumugwem.” Mije keya, igwegwen gwun̄ ya Juda. Imaman gwun̄ 
keya isan̄a, ìkayaka ìman-nu ofifi gwun̄. 

Ibeb 30 

1Mgbọ Rechen omun̄be ibe ke ọmọ ìkaman gwun̄ geege ìnyi Jekọp, inenikaan̄ ejit 
mba me lek kè Lia ogwu ngwan̄, mè initumu inyi Jekọp ogwu olom ibe, “Rọ inyi 
emi m̀man bọn. Ire ìkare ikeya, mâkwu.” 
2Jekọp onanaan̄ ejit inyi Rechen, mè ibe, “Ìre emi ìre Awaji ogwu òrọrọ inyi owu 
okaman gwun̄?” 
3Rechen otutumu inyi Jekọp ogwu olom ibe, “Kpọ Biliya ogwu usun̄ n̄a ire ogwu, 
gọọk laak, inyi iman gwun̄ itoon̄ emi me inyọn̄ ukot, ufuna emi ǹnan̄a me lek 
ogwu usun̄ ya ǹkaan̄ bọn eyi n̄a.” 
4Rechen osasa Biliya ogwu usun̄ kan̄ enenwaan̄ inyi Jekọp ogwu olom me lek 
nwa. Jekọp ogọgọọk Biliya ilaak. 
5Biliya oninin̄ owot, mè iman gwun̄ enerieen̄ inyi Jekọp. 

6Rechen otutumu ibe, “Awaji îfieek unen oyerebet inyi emi, mè inọ ida ito n̄a, mè 
inyi emi gwun̄ enerieen̄.” Eya orọ, igwegwen gwun̄ ya Dan. 
7Biliya ogwu usun̄ enenwaan̄ kè Rechen okpọkpọk inin̄ owot, mè iman ofifi gwun̄ 
enerieen̄ inyi Jekọp. 

8Rechen otutumu ibe, “Nga nyan̄anyan̄a ile ke nnyinyan̄a melek ngwan̄ n̄a, mè 
igak ọmọ.” Eya orọ, igwegwen gwun̄ ya Nafitali. 
9Mgbọ Lia omun̄be ibe ọmọ ìkayaka ìman gwun̄, inenimọnọ Jilipa, ogwu usun̄ 
kan̄ enenwaan̄ isa inyi Jekọp ogwu olom me lek nwa. 
10Jilipa oneniman gwun̄ enerieen̄ inyi Jekọp. 

11Lia otutumu ibe, “Jei, nkaan̄ atisi!” Mije keya, igwegwen gwun̄ ya Gadi. 

12Jilipa ogwu usun̄ enenwaan̄ kè Lia okpọkpọk iman gwun̄ enerieen̄ òso iba inyi 
Jekọp. 
13Lia otutumu ibe, “Ejit îbele emi enenen! Me atikọ, ebibaan̄ geelek mêkigwen 
emi ogwu ubelejit.” Eya orọ, igwegwen gwun̄ ya Ase. 
14Me ibot mgbọ ekirọkọ akpa wit me uko, Ruben onenigọọk isi uko usen ge, mè 
imun̄ uti manderek me oron, mè isa usini ika ijet Lia ogwu uga. Rechen 
onenimun̄ manderek cha, mè ibeek Lia ibe, “Soso che usini me lek manderek cha 
gwun̄ kwun̄ osabe ika nyi emi.” 
15Lia otutumu inyi Rechen ibe, “Ke owu keyi otet emi olom ibọkọ. Ìre eya ìkaso 
owu? Ìre oyaka inu mgbọ keyi ibonitet emi manderek gwun̄ n̄a si ibọkọ?” Rechen 
ofọfọọk Lia ibe, “Ire oche manderek gwun̄ kwun̄ inyi emi, mâtele ibe nlom n̄a 
inigọọk owu ilaak me eririeen̄ chereyi me useen̄ manderek ya.” 
16Eya orọ, mgbọ Jekọp onan̄abe me uko ikije ika me agan̄ ikakwun̄ usen ya, Lia 
ojeje ikweek ọmọ, mè itumu inyi ibe, “Owu òbonigọọk emi ilaak me eririeen̄ 
chereyi, mije, nsa manderek gwun̄ n̄a inwene owu me ubọk kè Rechen.” Jekọp 
ogọgọọk Lia ilaak me eririeen̄ usen ya. 
17Awaji onọnọ uriaak kè Lia. Lia oninin̄ owot, mè iman gwun̄ enerieen̄ òso go 
inyi Jekọp. 
18Lia onenibe, “Awaji îkpe emi ata mkpukpe inan̄a me lek ogwu usun̄ enenwaan̄ 
n̄a nsabe inyi nlom n̄a.” Mije keya, igwegwen gwun̄ ya Isaka. 
19Lia okpọkpọk inin̄ owot, mè iman gwun̄ enerieen̄ òso gweregwen inyi Jekọp, 

20mè ibe, “Awaji înyi emi uche unye otu ewe! Mgbọ keyi, nlom n̄a môbene ikimin 
emi, mije, ke mman ibot bọn ebirieen̄ gweregwen inyi ọmọ.” Mije keya, 
igwegwen gwun̄ ya Jebulọn. 
21Ike mgbọ okije, Lia oneniman gwun̄ enenwaan̄, mè igwen Daina. 

22Awaji onenikeek Rechen, mè inọ uriaak kan̄, mè inichili ọmọ owot. 

23Rechen oneninin̄ owot, mè iman gwun̄ enerieen̄, mè ibe, “Awaji îsan̄a emi esip 
me isi.” 
24Rechen ogwegwen gwun̄ ya Josefu, mije, ìbe mè Okumugwem inyi ọmọ ofifi 
gwun̄ enerieen̄ igbaalek. 

Jekọp îbọọn̄ ubọọn̄ enenen 

25Mgbọ Rechen omanbe Josefu isan̄a, Jekọp onenitumu inyi Leban ogwu ute-nwa 
ibe, “Mgbọ yi, tele mè ǹgwu ǹkom m̀fo ama kiji mè ido kiji. 
26Nyi emi ebi nwa n̄a mè bọn n̄a ebi nsibe ikwaan̄ inyi owu me ibot kiban̄, mè 
ǹsa ǹgwu ǹkom m̀fo. Owu oriọọn̄ kwulukwulu nkwukwulube inyi owu.” 
27Ire, Leban ofọfọọk ibe, “Ire inu n̄a ineme owu, soso kafo. Mije, nsi ido ido-inu, 
mè iweek iriọọn̄ ibe ke îre mije kwun̄ ke Okumugwem ogbana emi. 
28Eya orọ, tumu mkpukpe geelek obobọkọ, ke mâkpe owu.” 

29Jekọp onenifọọk ọmọ ibe, “Owu me lek kwun̄ omun̄ ikwaan̄ nsibe inyi owu, mè 
imun̄ si ubọk anam kwun̄ omumanabe, mè iwa me irak ubọk n̄a. 
30Sabum nnube, arọọn̄ kwun̄ ìre inen mè inen gaalek. Ire, emi inunu inigọọk owu 
ikup, Okumugwem orọrọ inyi arọọn̄ kwun̄ imumana enenen, mè igbana si owu 
me inu geelek emi nchakbe ubọk me lek. Ìre mgbọ owa ke mbasa ibọm mbọm 
eyi lek n̄a isa ikpukpo ebi uwu n̄a?” 
31Leban okpọkpọk ido Jekọp ibe, “Keke ke mbakpe inyi owu?” Jekọp ofọfọọk ọmọ 
ibe, “Ǹkaweek inu geege. Ire, ire owu ochieek irọrọ inu ge gaalek inyi emi, mâkup 
ikikpukpo anam kwun̄, mè ikikpọ chieen̄ me lek. 
32Inu ya ìre ikeyi: Chieek ibe emi ǹje ǹnin̄ etete otutuuk anam kwun̄ chereyi, mè 
ǹteen̄ arọọn̄ mè ebot geelek òkup lek nyen̄enyen̄e mè ìre ntọọk ntọọk, mè bọn 
arọọn̄ geelek òrere ofifit, ǹsibi, mè echa ire mkpukpe n̄a. 
33Eya môjeen̄ ata irọrọ n̄a me mgbọ òkup me isi. Mgbọ geelek owu mônube 
inikpọ mkpukpe n̄a, mè imun̄ arọọn̄ mè ebot geelek eyi ìkakup lek nyen̄enyen̄e 
mè ìre ntọọk ntọọk, mè bọn arọọn̄ geelek eyi ìkare ofifit, owu môriọọn̄ ibe ke 
ǹchichiin̄.” 
34Leban obebe, “Înwọn. Emi nchieek ikeya ubọk owu otumube.” 

35Usen yaage, Leban osisi isan̄a otutuuk orie ebot geelek òkakaan̄ ngwugwat me 
lek, mè echi òkup lek ntọọk ntọọk, mè echi òkakaan̄ okuket me lek, mè otutuuk 
ofifit bọn arọọn̄ geelek, isa itap me ubọk bọn kan̄ ebirieen̄. 
36Ọmọ mè ebi bọn esasa anam cha ije ije usen ita inan̄a me ere ya, inyi anam 
kecha ekup ejọn̄ọ ere me lek anam echi òkup me ubọk kè Jekọp. Jekọp 
okekikpukpo anam kè Leban echi òsisik. 
37Mgbọ Jekọp omun̄be inu Leban orọbe, inenisi isọp otu agọọk njijoon̄ uti 
pọpula, mè alimọn, mè pelen, mè ininwuun̄ ikpọk isan̄a me usini ere me lek uti 
cha, inyi ekemun̄ okuket akpalek uti cha, mè itele ikpọk me usini ere. 
38Inenikpulu uti cha, òkup lek ngwugwat ngwugwat, imaan̄ me emen otutuuk 
okwa ekisa itap mun̄ inyi anam inwọ, inyi anam cha ekemun̄ uti cha mgbọ ema 
ekinu ininwọ mun̄. Orie anam cha ìkitoon̄ echi uman mgbọ ema ekinu ininwọ 
mun̄. 



60 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

39Mije orie arọọn̄ cha okitoon̄ echi uman me isi uti cha, uman ebot cha îra 
ikimaan̄ bọn òkup lek ngwugwat ngwugwat mè ìyaka ire nyen̄enyen̄e mè ìyaka 
ire ntọọk ntọọk. 
40Jekọp osasan̄a bọn arọọn̄ isun̄ esese, mè isun̄ arọọn̄ mè ebot iyaka isi ikikpọ 
arọọn̄ kè Leban echi òkup ngwugwat ngwugwat mè echi ofifit. Sa me ikeyi ke 
îtitiin̄ anam òsibi esese isun̄ inyi lek kan̄. Ìkachieek ibe igwugwa me etete anam 
kè Leban. 
41Mgbọ geelek anam echi ònyenye lek isibetoon̄ lek kiban̄, Jekọp îra ikpulu uti 
cha itap me emen okwa inwọ mun̄ cha me isi kiban̄, inyi ema etọọn̄ lek kiban̄ me 
agba lek uti cha. 
42Ire, ìkakitap uti cha me emen mun̄ me isi anam echi ikanyege lek. Sa me ikeya, 
otutuuk anam echi ònyenye lek orere echi kè Jekọp. Echi ikanyege lek orere echi 
kè Leban. 
43Jekọp onenibọọn̄ ubọọn̄ enenen, mè ikaan̄ ogbogbo anam, mè owuwa ebi usun̄ 
ebirieen̄ mè ebibaan̄, mè owuwa aligọ mè inyinya akpan. 

Ibeb 31 

Jekọp îlibi inan̄a me lek kè Leban 

1Usen ge, Jekọp onọnọ ibe ke bọn ebirieen̄ kè Leban ekitumu ibe ke ọmọ ìkpulu 
otutuuk inu nte kiban̄ okaan̄be isa irọ eyi kan̄, ke otutuuk inu ọmọ osabe ibọọn̄ 
ubọọn̄ ìre echi kè nte kiban̄. 
2Jekọp îmun̄ si ibe ke Leban ìkayaka ìbele ejit me lek kan̄ kubọk adasi mgbọ. 

3Okumugwem onenitumu inyi Jekọp ibe, “Gwu kom fo ido kè nte kwun̄, mè ama 
iman kwun̄, ke mâkup melek kwun̄.” 
4Usen ge, Jekọp okukup me ere îkikpukpo anam kan̄ ilook etip igwen Rechen mè 
Lia ebi nwa ibe esibi enu me ere ya ọmọ okupbe. 
5Inenitumu inyi ema ibe, “Mgbọ keyi, mmun̄ ibe ke irọrọ nte kinyi me lek n̄a 
ìkayaka ìkup kubọk îkupbe me adasi mgbọ. Ire, Awaji kè nte n̄a îkeke inyi emi. 
6Enyi mîriọọn̄ ibe ke nsa otutuuk efuuk n̄a isi ikwaan̄ inyi nte kinyi. 

7Ire, nte kinyi ofefeen̄ emi, mè inwunween̄ mkpukpe îchieekbe ikpekpe emi akọp 
mgbọ. Ire, Awaji ìkachieek ibe isak emi unan geege me lek. 
8Ìkire, nte kinyi isichieek ibe ke ebot echi nyen̄enyen̄e lek obore mkpukpe n̄a, 
otutuuk ebot cha mîra imaan̄ bọn nyen̄enyen̄e lek. Ire iyaka itumu ibe ke echi 
ngwugwat lek obore mkpukpe n̄a, otutuuk ebot cha mîra imaan̄ bọn ngwugwat 
lek. 
9Ikeya ke Awaji osa ibọkọ anam nte kinyi okaan̄be iyaka isa inyi emi. 

10“Mmumun̄ ilaak ge me ibot mgbọ orie anam okitoon̄ echi uman. Me emen ilaak 
ya, mmun̄ ike otutuuk orie ebot geelek òkitoon̄ echi uman orebe echi ngwugwat 
lek, mè echi nyen̄enyen̄e lek, mè echi ntọọk ntọọk lek. 
11Ogwu osat Okumugwem ogwegwen emi me emen ilaak ya, ‘Jekọp!’ 
Nchechieek. 
12Inenitumu inyi emi ibe, ‘Kpọ, otutuuk orie ebot òkitoon̄ echi uman ìre echi 
ngwugwat lek, mè echi nyen̄enyen̄e lek, mè echi ntọọk ntọọk lek. Îre ikeya, mije, 
emi mmun̄ otutuuk inu cha geelek Leban okirọ owu. 
13Emi ìre Awaji ogwu òchichichini owu me Beten, ere owu obenebe ewuuk 
igwuun̄, mè itọkọ aran̄ igwook me lek, mè inyan̄a ibot inyi emi. Mgbọ keyi, nan̄a 
me ere yi, mè gwu kom je fo ama iman kwun̄.’ ” 
14Rechen mè Lia efọfọọk ibe, “Ìre keke ke eji eyaka ikaan̄ me uwu nte kiji? 

15Nte kiji ìyaka ikimọnọ eji kubọk ebi ichen. Îra inyam eji isibi, mè ibọkọ ikpoko 
ibot kiji irie isan̄a kpai. 
16Me atikọ, otutuuk inu ubọọn̄ Awaji obọkọbe me ubọk nte kiji isa ikana inyi owu 
ìyaka ire echi kiji mè echi bọn kiji. Eya orọ, inu geelek Awaji obe owu òrọ, rọ.” 
17Jekọp onenikpulu ebi bọn, mè ebi nwa itoon̄ me inyọn̄ aligọ. 

18Îkpulu si otutuuk anam kan̄, mè otutuuk inu geelek îkaan̄be me Padan Aram, 
isa igbaalek inin̄ oniin̄ ifo igọọk Ajiki ogwu ute me ido Kenan. 
19Me mgbọ ya, Leban înan̄a isi ere ekisọp inwọọn̄ me lek arọọn̄ kan̄. Mgbọ 
înan̄abe me uwu, Rechen ochichiin̄ ebikaan̄ ogwu ute. 
20Jekọp ìkatumu ìnyi Leban, ogwu Aram ogwu îgọọkbe iluk, ibe ke ọmọ mônifo. 
Sa me ikeyi, Jekọp îrọ Leban inu udun̄. 
21Jekọp okpukpulu otutuuk inu îkaan̄be isa igbaalek ifo, mè isaba okwaan̄ 
Yuferetis, mè ikije ifo agan̄ inyọn̄ ogoon̄ òkup me ido Giliadi. 

Leban îlibi igọọk Jekọp 

22Usen ita îraka sabum Leban oninọ ibe ke Jekọp îlibi ifo. 

23Leban onenisa ebi uwu kiban̄ igbaalek ilibi igọọk Jekọp. Me òso usen jaaba, 
ema enenisoon̄ Jekọp me inyọn̄ ogoon̄ òkup me Giliadi. 
24Sabum ema enimun̄ Jekọp, Awaji îtumu inyi Leban ogwu Aram me emen ilaak 
me eririeen̄ ibe, “Gbala chieen̄ me lek ikọ geelek owu obotumu melek kè Jekọp, 
mè ìre ata ikọ mè ìre ijo ikọ!” 
25Jekọp îgwuun̄ uwu ọfọ kan̄ me inyọn̄ ogoon̄ òkup me ido Giliadi, mè ikweek 
ikisiki efuuk, sabum Leban mè ebi uwu kiban̄ cha enisoon̄ ema me ere ya. Leban 
mè ebi melek kan̄ egwugwuun̄ si uwu ọfọ kiban̄ me inyọn̄ ogoon̄ ya. 
26Leban onenido Jekọp ibe, “Ìre kpasi inu ke owu orọ emi ikeyi? Owu orọ emi inu 
udun̄, mè ikpulu bọn ebibaan̄ n̄a isa ilibi ifo kubọk ebi ekpulube me akọn̄. 

27Òjeje ilet ilibi ifo, mè ifiaan̄ emi ikeyi? Ìre keke orọ òkatumu ìnyi emi, inyi ǹto 
ijọk, mè ǹkwak ekpete mè uneen̄ ǹsa m̀fit ifit, mè ǹsa owu m̀ban me ubelejit? 
28Òkanyi emi irek mè ǹkat nsabọn n̄a mè bọn bọn n̄a, mè m̀be ema egbala chieen̄. 
Inu yi owu orọbe ìre inu burubut. 
29Kè nkọt nrọ enyi ijo inu, ibe ìkare Awaji kè nte kinyi onitumu inyi emi me emen 
ilaak me eririeen̄ iyakwut ibe emi m̀gbala chieen̄ me lek ikọ geelek mbatumu 
melek kwun̄, mè ìre ata ikọ mè ìre ijo ikọ. 
30Îre atikọ ibe ke îlọk owu enenen igwugwu ikom ifo uwu nte kwun̄. Ire, ìre keke 
orọ mè owu òchiin̄ ebikaan̄ n̄a òsa ògbaalek òfo?” 
31Jekọp ofọfọọk ibe, “Ǹtet ukpook ibe ke owu môsa me unye ubọk ibọkọ emi bọn 
ebibaan̄ kwun̄. 
32Ire me lek ebikaan̄ kwun̄, na week me emen akpan ije kiji. Ire ikaan̄ ogwu 
geelek oweekbe imun̄ me ubọk, ebekpakpan̄. Week si, me isi otutuuk ebi kiji chi, 
mè ìre îkaan̄ inu kwun̄ eji ekpulube. Ire ikaan̄ inu kwun̄ geelek oweekbe imun̄ 
me ubọk kiji, kpulu sa fo!” Otutuuk mgbọ cha, Jekọp ìkariọọn̄ ibe ke îre Rechen 
ochiin̄ ebikaan̄ cha. 
33Leban oninin̄ emen uwu ọfọ kè Jekọp iweek ebikaan̄ kan̄, ìkamun̄. Inanan̄a isi 
inin̄ uwu ọfọ kè Lia iweek, ìkamun̄, mè inan̄a isi inin̄ eyi ebi usun̄ ebibaan̄ iba cha 
iweek, ìkamun̄. Inanan̄a isi inin̄ uwu ọfọ kè Rechen. 
34Ire, Rechen îwuuk lek ikpulu ebikaan̄ cha itap me irak inu ikweek-irek òkup 
me inyọn̄ aligọ kan̄, mè inene inyọn̄ isiki ikweek. Eya orọ, Leban îweek me ere 
geelek me uwu ọfọ kè Rechen, ìkamun̄ ebikaan̄ cha. 
35Rechen otutumu inyi ogwu ute ibe, “Nte n̄a, soso kanaan̄ ejit ìnyi emi! Emi 
m̀kpakọt inan̄a ikeke me isi kwun̄, mije, ǹkup me ikwaan̄ ebibaan̄.” Eya orọ, 
Leban îweek ebikaan̄ cha igak, ìkakọt ìweek ìmun̄. 
36Jekọp oneninaan̄ ejit inyi Leban, mè ido Leban ibe, “Ìre kpasi ikan ke nrọn̄? Sà 
ìre kpasi ijo inu ke nrọ, eyi owu okisaka ikana ere efuuk efuuk ikiweek emi ikeyi? 
37Mgbọ keyi owu okpọkbe emen otutuuk akpan ije n̄a iwele, ìre kpasi inu kwun̄ 
ke otet emi me ubọk? San̄a sibi me isi ebi n̄a mè ebi kwun̄ mgbọ keyi, inyi emun̄, 
mè efieek oyerebet enyi eji ene iba. 
38“Me otutuuk akọp acha iba eyi ngọọkbe owu iluk, otutuuk uman arọọn̄ kwun̄ 
mè uman ebot kwun̄ ekpọkpọ ikimumana, kpunu geege owot osibibe. Otutuuk 
orie arọọn̄ kwun̄, kubọk ge ikeyi, ǹkatet ìkpan̄ ìtaka. 
39Mgbọ geelek unye anam okpan̄be anam kwun̄, ǹkisasa anam eyi n̄a itap ichit, 
ǹkasa nkwukwu anam ìjet owu. Mgbọ geelek inọ ochiin̄be anam kwun̄, mè ìre 
ikarek, mè ìre eririeen̄, owu òkitetet emi ibọkọ useen̄. 
40Nkwukwulu me lek ikwaan̄ kwun̄. Ikarek, ura òwọp emi, eririeen̄ utọọk ònin̄ 
emi otu ukwuuk. Ilaak ìkakinin̄ emi chieen̄ mgbọ geege. 

41Eyi mè ọmọ, òso akọp acha iba nkwukwulube me uwu kwun̄. Nsi ikwaan̄ inyi 
owu akọp mè acha ini mije bọn ebibaan̄ iba kwun̄, mè iyaka isi ikwaan̄ inyi owu 
acha gweregwen, inyi ǹkaan̄ usini me lek anam kwun̄. Owu onwenwene 
mkpukpe n̄a otuuk kè akọp mgbọ. 
42Mebe Awaji ebi nte nte n̄a, òrere Awaji kè Ebereyam, mè Awaji ogwu Ajiki nte 
n̄a okitet ukpook me lek, ìkakeke ìnyi emi, me atikọ, kè owu òria emi ofo ukpọk 
ubọk. Ire, Awaji îmun̄ ujaralek n̄a mè otutuuk kwulukwulu nsabe ubọk n̄a 
ikwukwulu inyi owu, mè ifieek oyerebet inwọn emi me isi kwun̄ me emen ilaak 
me eririeen̄ iyakwut.” 
43Leban onenifọọk ibe, “Ebibaan̄ chi ìre bọn n̄a. Nsabọn chi si, ìre nsabọn n̄a. 
Otutuuk arọọn̄ chi ìre echi n̄a. Otutuuk inu chi geelek okimun̄ ìre echi n̄a. Ire, 
chereyi, ìre keke ke mbakọt irọ òfo me lek bọn n̄a chi, melek nsabọn chi ema 
emaan̄be. 
44Eya orọ, mgbọ keyi, eji enenyan̄a ibot, emi melek kwun̄, mè inyan̄a-ibot yi ikup 
kubọk inu ata-ikọ me etete kwun̄ melek n̄a.” 
45Jekọp onenibene ewuuk ge igwuun̄ kubọk atà isasa ikeek inyan̄a-ibot ya, 

46mè itumu ibe ebi kan̄ eteen̄ ewuuk etitiin̄ si. Ema eteteen̄ ewuuk ititiin̄ ibene. 
Ema otutuuk ene enenikup me agba lek èdọ ewuuk ya igbaan̄ irie inorie. 
47Leban ogwegwen ere ya Jega Sayaduta. Jekọp oyayaka igwen si ere ya Galedi. 

48Leban otutumu inyi Jekọp ibe, “Èdọ ewuuk yi ore inu ata-ikọ inyi owu melek 
n̄a chereyi.” Mije keyi ke egwen ere ya Galedi, 
49mè igwen si Mijipa, mije, Leban ìtumu ibe, “Kè Okumugwem ikibem emi melek 
kwun̄ me mgbọ eji isiyiyala. 
50Ire owu otutuku bọn n̄a ebibaan̄, mè ìyaka ire, ire odo ofifi nwa igbaalek bọn 
n̄a, ubọk geelek kpunube ebi ofifi ene me etete kiji, riọọn̄ ibe ke Awaji ore ogwu 
ata-ikọ me etete kwun̄ melek n̄a.” 
51Leban onenitumu inyi Jekọp ibe, “Kpọ, ke omun̄ èdọ ewuuk yi, melek ewuuk yi 
eyi mbenebe igwuun̄ kubọk inu ata-ikọ me etete kwun̄ melek n̄a! 
52Èdọ ewuuk yi melek atà ewuuk yi ore inu ata-ikọ ibe ke emi m̀kparaka okike 
ere keyi inirọ owu ijo inu, owu si òkporaka okike ere keyi inu inirọ emi ijo inu. 
53Kè Awaji kè Ebereyam mè Nayọ, ogwu òrere si Awaji kè nte kiji, ifieek oyerebet 
inyi eji agan̄ iba.” Jekọp onenisa erieen̄ Awaji ogwu Ajiki nte kan̄ okitet ukpook 
me lek, inyan̄a si ibot, 
54mè inigwa ngwugwa me inyọn̄ ogoon̄ ya inyi Okumugwem, mè igwen bọn ebi 
ulọk ibe enerie inorie. Ema ererie inorie ya, mè ilaak me ere ya iwele egwe. 
55Me agan̄ egwe, Leban okakat ebi bọn ebibaan̄, mè ikat si bọn ebi bọn, mè igbana 
ema, mè igwu ikom ifo, ọmọ mè ebi melek kan̄. 

Ibeb 32 

Jekọp îbem lek ichichichini Isọ ogwu ngwan̄ 

1Jekọp mè ebi melek kan̄ enenikije me oniin̄ ije kiban̄. Ebi osat Okumugwem 
esisibi ichichini ọmọ. 
2Jekọp imumun̄ ife cha, itutumu ibe, “Ìkpolọlọ ere yi ke Awaji okigba isiki efuuk.” 
Mije keya, igwegwen ere ya Mayanayim. 
3Jekọp oneniria ebi ikwaan̄ kan̄, inyi eje me isi kan̄, esi lek kè Isọ ogwu ngwan̄, 
me Seya òkup me ido ebi Edọm, 
4mè inyi ema ida ibe, “Ìsi ìtumu ìnyi ogwukaan̄ n̄a, Isọ, ibe ke emi Jekọp ogwu 
usun̄ kè ogwugwu, ǹgọọk Leban iluk, mè ikup me ere ya mege inire chereyi, 
5ke nkaan̄ owuwa eriembuuk, mè inyinya akpan, mè arọọn̄, mè ebot, mè ebi usun̄ 
ebirieen̄ mè ebibaan̄; ke emi ǹkiria etip yi ijet ogwugwu, ogwukaan̄ n̄a, ikisa 
ibeek ibe ogwugwu ibọkọ emi itap me atata.” 
6Ebi ikwaan̄ cha esisi, mè igwu ikom ika inilook Jekọp ibe, “Eji mîsi imun̄ Isọ 
ngwan̄ kwun̄. Ọmọ ògwa òkinu me oniin̄ ibonichichini owu, ọmọ melek efit 
ebirieen̄ ini.” 
7Mgbọ Jekọp onọbe etip ya, ukpook otetet ọmọ enenen, mè itap ọmọ ufieejit. 
Ineniche ebi melek kan̄ irek iba, mè iche si otutuuk arọọn̄ kan̄, mè eriembuuk 
kan̄, mè aligọ kan̄ irek iba iba. 
8Ekiket kan̄ ìre, ire Isọ inichichini irek ge, mè ibene akọn̄ me lek kiban̄, ke irek ge 
keyilọ môlibi inwọnọ. 
9Jekọp oneniriaak uriaak ibe, “Jei, Awaji kè nte nte n̄a Ebereyam mè Awaji kè nte 
n̄a Ajiki! Jei Okumugwem, ke owu otumu inyi emi ibe emi ǹgwu ǹkom m̀fo ido 
kiji mè ama n̄a, ke owu môrọ inyi inu ije ijaan̄ emi me lek. 
10Me atikọ, emi ogwu usun̄ kwun̄, ǹkagbe ogwu owu obokaan̄ ata ejit me lek, mè 
irọ si atikọ inyi, kubọk owu orọbe inyi emi. Mgbọ nsababe okwaan̄ Jodan yi me 
adasi mgbọ, ǹkaan̄ mkpat gaalek me ubọk. Ire, me mgbọ keyi, mmumana iwa iso 
urum iba. 
11Soso, nyan̄a emi sibi me ubọk kè Isọ ngwan̄ n̄a. Mije, emi ǹkifieek owot me lek 
ngwan̄ n̄a, ibe ke môben akọn̄ inu emi me lek, mè inikpan̄ emi mè nsabọn chi, mè 
ebi nga kiban̄. 
12Îre owu Awaji ochieek emi use ibe, me atikọ, ke owu môrọ inyi inu ije ijaan̄ emi 
me lek, mè irọ inyi bọn owot iman n̄a emumana enenen kubọk okpoon̄ agba 
awaji, eyi ene kpokọtbe ifuk otu ifuk.” 
13Jekọp onenilaak me ere ya iwele egwe, mè inisan̄a inu ìbosa iche inyi Isọ ogwu 
ngwan̄ isibi. 

14Uche ya ìre efit uman ebot iba, mè akọp orie ebot iba, mè efit uman arọọn̄ iba, 
mè akọp orie arọọn̄ iba, 
15mè akọp uman aligọ ita mè bọn kiban̄ ìkinwọ ebe, mè akọp uman eriembuuk 
ini, mè akọp orie eriembuuk, mè akọp uman inyinya akpan iba, mè akọp orie 
inyinya akpan. 
16Ineniche anam cha itap me ubọk ebi usun̄ kan̄, me urum me urum, kpa chieen̄ 
anam kpa urum kiban̄, mè ibe edasi esa eje, mè iteme ema ibe, “Mgbọ enyi mêkije 
me oniin̄, urum ge ikup ijọn̄ọ ere me lek urum ògọgọọk.” 
17Ineniteme ogwu òboje me isi ibe, “Ire Isọ ngwan̄ n̄a imun̄ owu, mè ido owu ibe 
ìre ekene ore nte uwu kwun̄, mè ìre owu òbosi owa, mè ìyaka ire, mè ìre ekene 
okaan̄ anam kechi òkup me isi kwun̄? 
18Fọọk ibe, ‘Îre echi kè Jekọp ogwu usun̄ kwun̄. Ìbe esa inu chi eneche enyi owu, 
ogwukaan̄ kan̄ Isọ. Ọmọ me lek kan̄ òkinu me udun̄.’ ” 
19Jekọp înyi si ogwu usun̄ kan̄ òso iba, mè ogwu òso ita, mè otutuuk ebi ìbesa 
urum anam cha ije, ida ibe, “Ìtumu si otu yaage mgbọ enyi isimun̄ Isọ me oniin̄. 
20Ikalọ itutumu inyi Isọ ibe, ‘Ogwu usun̄ kwun̄ Jekọp òkinu me udun̄.’ ” Jekọp 
ìkeek ibe, ire ọmọ isa inyinyi cha irọ inyi ejit kè Isọ ideke sabum ọmọ ònomun̄ 
ogwugwu isi mè isi, usini mgbọ, ke ogwugwu môkaan̄ ata ejit me lek kan̄. 
21Jekọp oneniria inyinyi cha ijet Isọ, mè isiki ilaak me ere m̀gba-ǹgwele ukan̄ ya 
iwele egwe. 

Jekọp îtap àlo melek Awaji 

22Me eririeen̄ usen ya, Jekọp onanan̄a ikeke, mè ikpulu ebi nwa iba kan̄, mè ebi 
usun̄ ebibaan̄ iba kan̄, mè akọp mè bọn ebirieen̄ ge kan̄ isa isaba okwaan̄ Jabọk. 
23Mgbọ îsabe ema isaba okwaan̄ ya isi igwook me usaba agan̄, inenikpulu si 
otutuuk inu îkaan̄be isa isaba isi igwook si, 
24mè inikup ọmọ gaalek me agan̄ ya. Me eririeen̄, enerieen̄ ge osisibi inu, mè 
initap àlo melek kan̄ ejit yaage ire agan̄ egwe. 
25Mgbọ ogwu enerieen̄ ya omun̄be ibe ke ọmọ ìkakọt ìtọbọ Jekọp me ijọn̄, isusulu 
Jekọp me otu ukwuuk ekwut ebon, ukwuuk ya okwakwala me otu usọk. 
26Ogwu enerieen̄ ya onenibe Jekọp, “Tele mè m̀fo, ke egwe môniwele.” Ire, Jekọp 
ofọfọọk ibe, “M̀kpatele owu òfo, îtata mè owu ògbagbana emi.” 
27Ogwu enerieen̄ ya ododo Jekọp ibe, “Keke ore erieen̄ kwun̄?” Jekọp ofọfọọk ibe, 
“Erieen̄ n̄a ìre Jekọp.” 
28Ogwu enerieen̄ ya onenibe ọmọ, “Erieen̄ kwun̄ ìkpoyaka ire Jekọp, ìboyaka 
inire Ijeren, mije, owu ogọọk Awaji melek ebilene itap àlo, mè itim ikpan̄.” 
29Jekọp onenibe ogwu enerieen̄ ya, “Soso bak erieen̄ kwun̄ nyi emi ma.” Ogwu 
enerieen̄ ya ododo ọmọ ibe, “Ìre keke orọ okido erieen̄ n̄a?” Igbagbana Jekọp me 
ere ya. 

30Jekọp oneninyi ere ya erieen̄, Penien, mije, ìtumu ibe ke ọmọ îmun̄ Awaji isi mè 
isi, mè iluk ugwem. 
31Ura îbum sabum Jekọp oninan̄a me Penien ije isaba okwaan̄ Jabọk ya. Jekọp 
ìkayaka ìkọt ìje ije ìjaan̄, mije ebon kan̄ okwalabe. 
32Mije keya, mege inire chereyi, ebi Ijeren kpekitaka nlik ibot usọk ukwuuk ebon 
anam, mije ogwu enerieen̄ ya osulube Jekọp me lek nlik ibot usọk ekwut ebon. 

Ibeb 33 

Jekọp îchichini Isọ 

1Jekọp onenibene chieen̄, mè imun̄ Isọ melek efit ebirieen̄ ini kan̄ ekinu. Eya orọ, 
icheche usini bọn kan̄ itap me ubọk kè Lia, mè iche usini itap me ubọk kè Rechen, 
mè iche usini itap me ubọk ebi usun̄ ebibaan̄ iba kan̄, 
2mè inito ebi usun̄ ebibaan̄ cha mè ebi bọn me isi, mè ito Lia mè ebi bọn igọọk, 
sabum Rechen mè Josefu enikup me udun̄. 
3Jekọp me lek kan̄ oje me isi kiban̄ otutuuk. Mgbọ îjebe igbet lek kè Isọ ogwu 
ngwan̄, itọtọbọ ibot me ijọn̄ mgbọ jaaba inyi Isọ. 
4Isọ olilibi inin̄ Jekọp lek, mè iwele ubọk ikana ọmọ ikat. Ema ene iba ebebene 
ikito ito. 
5Isọ onenibene chieen̄ imun̄ ebibaan̄ cha, mè ebi bọn, mè ido Jekọp ibe, “Sà ebibi 
ìgọgọọk owu ije chi ye?” Jekọp ofọfọọk ibe, “Îre bọn Awaji osabe me ejit nsan kan̄ 
iche inyi emi, ogwu usun̄ kwun̄.” 
6Ebi usun̄ ebibaan̄ iba cha melek ebi bọn enenije inu me lek kè Isọ, mè initọbọ 
ibot inyi ọmọ. 
7Lia mè ebi bọn ejeje si inu, mè itọbọ ibot inyi. Òta kan̄, Rechen mè Josefu 
enenigọọk ije isi, mè itọbọ ibot inyi. 
8Isọ onenido Jekọp ibe, “Ìre urum anam nchichinibe me oniin̄ cha ìkeke inyi 
keke?” Jekọp ofọfọọk ibe, “M̀basa anam cha irọ owu inu ubelejit.” 
9Isọ obebe, “Iyak, ngwan̄ n̄a, emi mwuuk lek ikaan̄ anam iwa. Sun̄ eyi okaan̄be 
nyi lek kwun̄.” 
10Jekọp obebe, “Ìkanwọn ikeya ma. Ire oma emi, soso bọkọ inyinyi nnyibe owu. 
Me atikọ, eyi mmun̄be isi kwun̄ mgbọ keyi, ìyaka ikup kubọk isi Awaji ke mmun̄, 
mije, mmun̄ ibe ke owu obele ejit me lek n̄a. 
11Soso, bọkọ sọntiik inyinyi yi nchebe inyi owu, mije, Awaji îkaan̄ ejit nsan me 
lek n̄a, mè ichili ubọk iche inu inyi emi. Nkaan̄ otutuuk inu geelek ebi ene 
ekiweek.” Jekọp orariaak Isọ mege Isọ onwenwene ejit, mè ibọkọ inu cha. 
12Isọ obebe Jekọp, “Ngwa, eji eneje. Emi mâsa owu iban.” 

13Ire, Jekọp otutumu inyi Isọ ibe, “Ogwu nte, owu oriọọn̄ ibe ke asa nsabọn chi 
kpebekọt ije unye ije òkup ikeya. Ofifi si, owuwa arọọn̄ chi mè eriembuuk chi 
ekinyi bọn kiban̄ ebe. Ire nsa ema ije unye ije, ikerere usen ge gaalek, ema 
mêkwaan̄ ita. 
14Eya orọ, ogwu nte n̄a, kpọkpọ je. Owu oriọọn̄ ibe ke anam chi mè nsabọn chi 
kpebekọt igwat ukot ije. Emi mâsa ema ije ususuk inire lek kwun̄ me Seya.” 
15Isọ onenibe, “Ire ikeya, mâtele usini ebi melek n̄a chi, inyi egọọk owu eje.” Ire, 
Jekọp ofọfọọk ibe, “Eya ìkakup me uyọt. Soso, tele mè ikup ikeya ubọk ntumube.” 
16Isọ ogwugwu ikom ifo Seya usen ya. 

17Ire, Jekọp ojeje isi ere ekigwen Sukot, mè inama uwu ge inyi lek kan̄, mè inama 
si owuwa atanga inyi anam kan̄. Mije keya ke îgwen ere ya Sukot. 
18Me òta kan̄, Jekọp onenije ije kan̄, eyi îbenebe me Padan Aram, inire Sekem me 
ido Kenan me esuuk. Inenigwuun̄ uwu ọfọ kiban̄ me agba lek ama ya. 
19Inenibọkọ ijọn̄ ere îgwuun̄be uwu ọfọ kan̄ ya ilep efit ikpoko alata okuket, me 
ubọk bọn kè Amoru, nte kè Sekem. 
20Jekọp oneninama ntook ngwugwa ge me ere ya, mè igwen ntook ya Eli Elọye 
Ijeren. 

Ibeb 34 

Ukpatu kè Daina mè ebi Sekem 

1Usen ge, Daina gwun̄ enenwaan̄ Lia omanbe inyi Jekọp, oneninan̄a ije isibi ibosi 
ikpọ usini nsabọn ibaan̄ ebi ido Kenan ìluk me ere ya. 
2Ogwu enerieen̄ ge ekigwen Sekem, gwun̄ kè Amoru ogwu ubọọn̄ ido ebi Ifi, 
onenimun̄ Daina, mè itet me unye igọọk ilaak, mè irọ ọmọ inu esip. 
3Sekem onenikaan̄ ikpele ulọk me lek kè Daina gwun̄ kè Jekọp, mè ima gwun̄ 
enenwaan̄ ya enenen, mè isa unin̄i otu itumu ikọ itap me ejit kan̄. 
4Inenitumu inyi Amoru ogwu ute ibe isi ido gwun̄ enenwaan̄ ya inyi ọmọ me lek 
nwa. 
5Mgbọ Jekọp onọbe ibe ke Sekem îchaka Daina ogwu gwun̄ mbuban me lek, ebi 
bọn ebirieen̄ ekup me oron ere ema ekikpukpo anam. Eya orọ, irariaan̄ ere, mè 
ikup ikikpọ mgbọ ema mêkabe inu. 
6Amoru, nte kè Sekem oneninan̄a isi igọọk Jekọp ikpa ukpatu ofolek kè Daina. 

7Mgbọ yaage bọn kè Jekọp enọbe inu ya òrọrọ, ema enanan̄a me ere ema 
ekikpukpo anam ika inu. Ema mîfieek ejit, mè inaan̄ ejit enenen, mije, itetet gwun̄ 
enenwaan̄ kè Jekọp me unye igọọk ilaak, ike Sekem orọbe, ìre ijo burubut inu me 
etete ebi Ijeren. Ìkagbe ibe ojelek inu òkup ikeya irọ me etete kiban̄. 



68 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

8Amoru, nte kè Sekem onenitumu inyi ema ibe, “Sekem gwun̄ n̄a îkaan̄ ikpele 
ulọk me lek kè Daina gwun̄ kinyi. Soso, ìnye lek ìsa Daina ìnyi Sekem ido me lek 
nwa. 
9Ìchieek si mè eji melek kinyi ekegbaan̄ ebat olom, bọn ebibaan̄ kinyi ekebat bọn 
ebirieen̄ kiji, mè bọn ebirieen̄ kinyi ekedo si bọn ebibaan̄ kiji. 
10Enyi ìgọọk eji ìluk. Ijọn̄ ijọn̄ ire echi! Ere geelek òneneme enyi, ìluk, mè ìkijijen̄e 
ìkana me inyọn̄ ijọn̄ yi, mè ìbọkọ si ijọn̄ ìkaan̄.” 
11Sekem onenitumu inyi nte kè Daina mè ebi ngwan̄ kè Daina ibe, “Soso ìchieek 
mè ǹdo gwun̄ kinyi me lek nwa, ke mâkpe inu geelek enyi etumube ibe emi 
m̀kpe. 
12Inu geelek enyi eweekbe ibe emi m̀kpe me ibot gwun̄ kinyi, mâkpe, ubọk 
geelek îminbe ikeke. Gaalek, ìtele mè ǹdo gwun̄ enenwaan̄ ya me lek nwa.” 
13Mije Sekem ochakabe mbuban me lek kè Daina, bọn kè Jekọp efọfọọk Amoru 
mè Sekem ogwu gwun̄ ikọ ya ofiaan̄ ofiaan̄, 
14mè itumu inyi ema ibe, “Eji kpebekọt isa gwun̄ kiji iche olom inyi ogwu 
enerieen̄ ikafieekge afi. Eya ìbore irọrọ eji inu ochak. 
15Sabum eji enechieek, ebirieen̄ kinyi geelek mêfieek afi ubọk eji ebi Ijeren ekirọ. 

16Mgbọ ya ke eji ebekisa bọn ebibaan̄ kiji iche olom inyi enyi, mè ikibọkọ si bọn 
ebibaan̄ kinyi ido, mè igọọk enyi igbaan̄ iluk, mè eji agan̄ iba ekana ido ge. 
17Ire, ire enyi kpechieek ifefieek afi, ubọk eji etumube, eji mêsa ngwan̄ kiji ifo.” 

18Ikọ kiban̄ onenibele Amoru mè Sekem ogwu gwun̄ ejit. 

19Sekem osisi irọ inu ya mgbọ yaage, mije, îkaan̄ ulọk me lek kè Daina gwun̄ kè 
Jekọp enenen. Sekem ìre ogwu otutuuk ebi uwu ogwu ute ekinyi ulibi. 
20Amoru mè Sekem enenititiin̄ ebi ama kiban̄ me otunchit ama ya, mè itumu inyi 
ema ibe, 
21“Ife chi ìre ata ife me lek kiji. Înwọn ibe ema egọọk eji eluk me ido kiji, mè 
ekejijen̄e ekana me inyọn̄ ijọn̄ kiji. Ijọn̄ kiji îmin enenen, môta otutuuk kiji melek 
kiban̄. Eji ekedo bọn ebibaan̄ kiban̄, mè etele inyi ema ekedo bọn ebibaan̄ kiji. 
22Ire, ife chi kpebegọọk eji igbaan̄ iluk, mè igọọk eji igbaan̄ ikana ido ge, îtata 
otutuuk ebirieen̄ kiji efefieek afi ubọk ema efieekbe. 
23Ire eji irọ inu ife chi etumube, otutuuk anam kiban̄, mè inu geelek ema ekaan̄be 
môkana ire eyi kiji. Eya orọ, eji efieek afi ubọk ife chi etumube, mè ema egọọk eji 
eluk.” 
24Otutuuk ebirieen̄ ebi ìkup me otunchit ama ya echechieek me lek ikọ ya Amoru 
mè Sekem ogwu gwun̄ etumube. Otutuuk ebirieen̄ ama ya efefieek afi. 

25Òso usen ìta, mgbọ ufiak unan ya onin̄be ema lek enenen, bọn ebirieen̄ iba kè 
Jekọp, Simiọn mè Libai, ebi melek Daina erebe uga ge, ewọwọọk oge akọn̄ kiban̄ 
isibi, mè ije inin̄ emen ama ya me utelelek, mè ikpan̄ otutuuk ebirieen̄ isan̄a kpai, 
26mè ikpan̄ si Amoru mè Sekem ogwu gwun̄, mè itet Daina ngwan̄ kiban̄ me uwu 
kè Sekem isa isibi ifo. 
27Bọn kè Jekọp kechilọ ìsisik ejijibi inin̄ ama ya nkwukwu ene otutọmọbe ijot, 
mè ifum inu ebi ama ya, mije mbuban echakabe me lek ngwan̄ kiban̄. 
28Bọn kè Jekọp mîkpulu arọọn̄ ife cha, mè eriembuuk, mè inyinya akpan, mè inu 
geelek òkup me emen ama ya, mè echi òkup me uko, 
29mè ikpulu si otutuuk inu ubọọn̄ ebi ama ya ekaan̄be, mè otutuuk ebibaan̄ mè 
asa nsabọn kiban̄, mè inu geelek ema emun̄be me emen uwu geelek me emen 
ama ya, isa isibi ifon. 
30Jekọp onenitumu inyi Simiọn mè Libai ibe, “Enyi mîto ùrioon̄ itoon̄ emi me 
ibot, mè irọ emi ǹkana ogwu ochicha me etete otutuuk ebi Kenan, mè ebi Pereji 
ìluk me agan̄ yi. Emi melek ebi n̄a kpewa me otu ifuk. Mgbọ keyi, ire ife chi igbaan̄ 
ititiin̄ lek, mè ijibi akọn̄ inin̄ emi lek, mêkpan̄ emi mè otutuuk uwu n̄a isan̄a kpai.” 
31Ebi bọn cha efọfọọk nte kiban̄ ibe, “Ìre înwọn ubọk ene ya orọbe ngwan̄ kiji 
kubọk ogwu òje oyet ni?” 

Ibeb 35 

Jekọp îka inu Beten 

1Awaji onenitumu inyi Jekọp ibe, “Nan̄a, je fo Beten si luk, mè nama ntook me 
ere ya nyi emi. Emi nre Awaji ogwu òchichichini owu mgbọ owu olibibe inan̄a 
me lek kè Isọ ngwan̄ kwun̄.” 
2Jekọp onenititiin̄ ebi uwu kan̄, mè ebi melek kan̄, mè itumu inyi ema ibe, “Mgbọ 
keyi, ìsan̄a otutuuk awaji ebi ofifi ido geelek ìsan̄a me etete kinyi, mè ìgwọk lek 
kinyi, mè ìnwene ofọnti me lek, 
3mè ìbem lek, mè eji enenan̄a me ere yi eje esi Beten, inyi ǹsi ǹnama ntook ǹnyi 
Awaji ogwu ònọ emi ida me usen uyọrọlek n̄a, mè ikup melek n̄a me otutuuk ere 
geelek nsibe.” 
4Ema enenikana otutuuk awaji ebi ofifi ido òkup me ubọk kiban̄, mè otutuuk 
mkputọn̄ òkup me utọn̄ kiban̄, inyi Jekọp. Ibọbọkọ, mè iben ifuun̄ me irak ebon 
ilip ge òkup me ama Sekem ya. 
5Jekọp mè otutuuk ebi kan̄ ejijibi ije. Awaji oneniria uga ukpook itap me lek 
otutuuk ebi ama òkukup ikana ere cha. Mije keya, ife cha kpeben akọn̄ geege 
igọọk Jekọp mè ebi kan̄. 
6Jekọp mè otutuuk ebi melek kan̄ ejeje inire ama ekigwen Luju, òrere Beten, me 
ido Kenan. 

7Ineninama ntook me ere ya, mè igwen ere ya Eli Beten, mije, îre ere ya ke Awaji 
osibi ichichini ọmọ mgbọ îkilibi inwọnọ Isọ ngwan̄ kan̄. 
8Dibọra, ogwu enenwaan̄ òkpọkpọ chieen̄ me lek kè Ribeka, onenikwu me ere 
ya, ebeben ifuun̄ me irak ebon ilip ge òkup me osiki Beten. Eya orọ egwenbe ere 
ya Alọn Bakut. 
9Awaji okpọkpọk isibi ichichini Jekọp mgbọ keyi înan̄abe me Padan Aram igwu 
ikom ika inire Beten, mè igbana ọmọ, 
10mè initumu inyi ọmọ ibe, “Erieen̄ kwun̄ ìre Jekọp. Ire, kpebeyaka ikigwen owu 
Jekọp ofifi. Erieen̄ kwun̄ ìboyaka inire Ijeren.” Ikeya ke Awaji osa inyi ọmọ 
erieen̄, Ijeren. 
11Awaji onenitumu inyi Jekọp ibe, “Emi nre Awaji Ogwu Òkaan̄ Unye Geelek. 
Mumana, mè wa me otu ifuk. Bọn kwun̄ mêkana ido, mè ìyaka ire owuwa ido. 
Owuwa me etete bọn kwun̄ mêre ebi ubọọn̄. 
12Ijọn̄ nnyibe nte nte kwun̄ Ebereyam mè nte kwun̄ Ajiki, owu ke mbasa ijọn̄ ya 
inyi. Owu osikwu, bọn owot iman kwun̄ ere ebi ìbekaan̄ ijọn̄ ya.” 
13Mgbọ Awaji otumube ikọ ya isan̄a me ere ya, inanan̄a itele Jekọp. 

14Jekọp obebene ewuuk ge igwuun̄ me ere ya Awaji otumube ikọ melek kan̄, mè 
igwook miin̄ melek aran̄ me lek ewuuk ya. 
15Jekọp ogwegwen ere ya Awaji okupbe itumu ikọ melek kan̄, Beten. 

Mkpa kè Rechen 

16Ema eneninan̄a me ere ya ikije ifo Efarata. Me oniin̄ ije kiban̄, ema kpejeje igbet 
Efarata, uman otetet Rechen uyọt uyọt. 
17Mgbọ uman ya onyebe enenen, ogwu ofia uman otutumu inyi Rechen ibe, 
“Kafieek owot, ke îre ofifi gwun̄ enerieen̄ ke owu oboman.” 
18Rechen osasa me chieen̄ mkpa iman gwun̄ enerieen̄ ito, mè igwen Benoni. Ire, 
ogwu ute ogwegwen gwun̄ ya Benjamin. 
19Rechen okwukwu. Ebeben ifuun̄ me agba oniin̄ ekije isi Efarata, òrere 
Beteleyem. 
20Jekọp obeben ewuuk ge igwuun̄ me ere efuun̄be Rechen. Ewuuk ya ke ekisa 
iriọọn̄ udọn̄-ufuun̄ kè Rechen mege inire chereyi. 
21Jekọp, òrere Ijeren, onenije inyi isi, mè iraka Migidan Ederi, mè igwuun̄ uwu 
ọfọ kan̄, mè iluk. 
22Usen ge, mgbọ ema ekupbe me inyọn̄ ijọn̄ ya, Ruben osisi igọọk Biliya, ugan 
ogwu ute ilaak. Jekọp onọnọ. 

Bọn kè Jekọp 
(I Mfuf 2:1-2) 

Jekọp ìbon akọp mè bọn ebirieen̄ iba. 

23Bọn ebirieen̄ Lia omanbe ìre Ruben, adasi gwun̄ kè Jekọp, mè Simiọn, mè Libai, 
mè Juda, mè Isaka, mè Jebulọn. 
24Bọn ebirieen̄ Rechen omanbe ìre Josefu, mè Benjamin. 

25Bọn ebirieen̄ Biliya, ogwu usun̄ enenwaan̄ kè Rechen omanbe ìre Dan, mè 
Nafitali. 
26Bọn ebirieen̄ Jilipa ogwu usun̄ enenwaan̄ kè Lia omanbe ìre Gadi, mè Ase. Ebibi 
ere bọn ebirieen̄ kè Jekọp ebi emaan̄be inyi Jekọp me Padan Aram. 

Mkpa kè Ajiki 

27Jekọp onenika igọọk Ajiki ogwu ute me Mamire me ama Kiriat Ariba, òrere 
Eburọn. Ebereyam îluk me ere yi mgbọ îkupbe me ògat ugwem. Ere yi si ke Ajiki 
oluk. 
28Ajiki îluk ugwem efit acha mè akọp jeeta. 

29Ajiki îkan ijaan̄ lek, mè irie ugwem kan̄ ijot, mè inikwu igọọk ebi nte nte kan̄. 
Ebi bọn, Isọ mè Jekọp, ebeben ọmọ ifuun̄. 

Ibeb 36 

Mfufuk owot iman kè Isọ 

(I Mfuf 1:34-37) 

1Mfufuk owot iman kè Isọ, òrere Edọm, ìje ikeyi: 

2Isọ ìdo ebibaan̄ Kenan me lek nwa. Ogwu adasi ìre Ada gwun̄ kè Elọn ogwu Et. 
Ogwu òso iba ore Oyolibama, òrere gwun̄ kè Ana, mè ire si gwun̄ gwun̄ 
enenwaan̄ kè Sibiọn ogwu Ifi. 
3Isọ îdo si Basemat, gwun̄ kè Isimen. Basemat ìre ngwan̄ kè Nebayot. 

4Ada oneniman Elifaji inyi Isọ, Basemat omaman Rewen. 

5Oyolibama omaman Jewus, mè Jalam, mè Kora inyi Isọ. Ebibi ere bọn ebirieen̄ 
ebi ebi nwa kè Isọ emaan̄be inyi Isọ me ido Kenan. 
6Isọ onenikpulu ebi nwa, mè ebi bọn ebirieen̄ mè ebibaan̄, mè otutuuk ebi uwu 
kan̄, mè arọọn̄ kan̄ mè eriembuuk kan̄, mè otutuuk inu îkupbe me Kenan ikaan̄, 
mè isa inan̄a ije ifo ere òjọjọn̄ọ ere me lek kè Jekọp ogwu ngwan̄ isi iluk. 
7Mije, ema mîkaan̄ inu iwa enenen ikọkọt isa igbaan̄ iluk me ere yaage. Ògak ge, 
ijọn̄ ere ema ekiluk ya ìkakọt ìben ema, bak me lek uwa anam ema ekaan̄be. 
8Mije keya ke Isọ onan̄a ije isi iluk me Seya. Isọ ore Edọm. 

9Mfufuk owot iman kè Isọ, nte ebi Edọm ìluk me ido Seya, ìje ikeyi: 

10Erieen̄ bọn ebirieen̄ kè Isọ ìre Elifaji ogwu Ada omanbe, mè Rewen ogwu 
Basemat omanbe. 
11Elifaji onenibon Teman, mè Omari, mè Sefo, mè Getam, mè Kenaji. 

12Elifaji gwun̄ kè Isọ îkaan̄ ugan ge ekigwen Timina. Timina yi oman Amalek inyi 
Elifaji. Ebibi ere bọn ìnan̄a me owot kè Ada nwa kè Iso. 
13Rewen onenibon Nayat, mè Jera, mè Sama, mè Mija. Ebibi ere bọn ìnan̄a me 
owot kè Basemat nwa kè Isọ. 
14Isọ îbon si bọn ebirieen̄ me owot kè Oyolibama ogwu nwa, òrere gwun̄ kè Ana 
òrere gwun̄ enenwaan̄ kè Sibiọn. Erieen̄ kiban̄ ìre Jewus, mè Jalam, mè Kora. 
15Ebi ubọọn̄ ìnan̄a me owot iman kè Isọ eje ikeyi: Elifaji, adasi gwun̄ kè Isọ, obon 
ebi ubọọn̄ ebi ekigwen Teman, mè Omari, mè Sefo, mè Kenaji, 
16mè Kora, mè Getam, mè Amalek. Ebibi ere ebi ubọọn̄ Edọm ìnan̄a me owot 
iman kè Elifaji. Ema ere bọn ìnan̄a me owot kè Ada nwa kè Isọ. 
17Ebi ubọọn̄ ebi Rewen gwun̄ kè Isọ obonbe ìre Nayat, mè Jera, mè Sama, mè 
Mija. Ebibi ere ebi ubọọn̄ Edọm ebi Rewen, gwun̄ kè Basemat nwa kè Isọ obonbe. 
18Ebi ubọọn̄ ìnan̄a me owot kè Oyolibama nwa kè Isọ ìre Jewus, mè Jalam, mè 
Kora. Ebibi ere ebi ubọọn̄ ebi Oyolibama gwun̄ kè Ana omanbe inyi Isọ ogwu 
olom. 
19Isọ, òrere Edọm, obon ebi ubọọn̄ kechi. 

20Bọn ebirieen̄ kè Seya ogwu Ori, ebi ìkiluk me inyọn̄ ijọn̄ ya, ìre Lotan, mè Soban, 
mè Sibiọn, mè Ana, 
21mè Dison, mè Eseri, mè Disan. Ebibi ere ebi ubọọn̄ ebi Ori, me ido Edọm, ebi 
ìrere bọn kè Seya. 
22Lotan onenibon Ori, mè Eyimam. Timina ore ngwan̄ enenwaan̄ kè Lotan. 

23Soban onenibon Alifan, mè Manayat, mè Eban, mè Sefo, mè Onam. 

24Sibiọn obobon Aya, mè Ana. Ana yi ore ogwu òmumun̄ ogbuuruk òkisibi mun̄ 
ukan̄, me emen èwê mgbọ îkikpukpo inyinya akpan kè Sibiọn ogwu ute. 
25Ana ìbon gwun̄ enerieen̄ ge òrere Dison, mè gwun̄ enenwaan̄ ge, òrere 
Oyolibama. 
26Bọn ebirieen̄ kè Dison ìre Emidan, mè Esiban, mè Iteran, mè Keran. 

27Bọn ebirieen̄ kè Eseri ìre Biliyan, mè Jayafan, mè Akan. 

28Bọn ebirieen̄ kè Disan ìre Usu, mè Aran. 

29Erieen̄ ebi ubọọn̄ ebi Ori ìre Lotan, mè Soban, mè Sibiọn, mè Ana, 

30mè Dison, mè Eseri, mè Disan. Ebibi ere ebi ubọọn̄ ebi Ori, me egep me egep, 
ike ema elukbe me ido Seya. 

Ebi ubọọn̄ Edọm 
(I Mfuf 1:43-54) 

31Sabum ebi Ijeren enibene ikikaan̄ ubọọn̄, ebi Edọm mîwuwuuk lek ikikaan̄ ebi 
ubọọn̄ ìkikpulu ema. 
32Bela gwun̄ kè Beyọ ore adasi ubọọn̄ ebi Edọm. Erieen̄ ama kan̄ ìre Diniyaba. 

33Mgbọ Bela okwube, Jobabu gwun̄ kè Jera ogwu ama Bojira onenikeke ubọọn̄ 
me irek kan̄. 
34Mgbọ Jobabu okwube, Usam ogwu ido Teman onenire ubọọn̄ me irek kan̄. 

35Mgbọ Usam okwube, Adadi gwun̄ kè Bedadi ogwu ama Afit, ogwu òtitim akọn̄ 
ikpan̄ Midian me ido Mowabu, onenikeke ubọọn̄ me irek kan̄. 
36Mgbọ Adadi okwube, Samila ogwu ama Masireka onenikana ubọọn̄ me irek 
kan̄. 
37Mgbọ Samila okwube, Sawulu ogwu Reyobot, ama òkup me agba okwaan̄, 
onenikeke ubọọn̄ me irek kan̄. 
38Mgbọ Sawulu okwube, Baali-Anan gwun̄ kè Akibọru onenire ubọọn̄ me irek 
kan̄. 
39Mgbọ Baali-Anan gwun̄ kè Akibọru okwube, Adari ogwu ama Pawu onenire 
ubọọn̄ me irek kan̄. Ogwu nwa ìre Meyetaben gwun̄ kè Matiredi, òrere gwun̄ 
enenwaan̄ kè Meyi-Jayabu. 
40Erieen̄ ebi ubọọn̄ ìnan̄a me owot iman kè Isọ, ike ema elukbe me egep me egep, 
me irek me irek, me ido Edọm me lek ijọn̄ kiban̄ ìre: Timina, mè Aliba, mè Jetet, 
41mè Oyolibama, mè Ela, mè Pinọn, 

42mè Kenaji, mè Teman, mè Mibisari, 

43mè Magidien, mè Iram. Ebibi ere ebi ubọọn̄ me Edọm, me egep me egep, ike 
ema elukbe me inyọn̄ ijọn̄ kiban̄. Isọ ore nte ebi Edọm. 

Ibeb 37 

Josefu îmun̄ ilaak 

1Jekọp, òrere Ijeren, okekiluk me ido Kenan, ere nte kan̄ ogọọkbe iluk. 

2Mfufuk otoko kè Jekọp ìje ikeyi: Me mgbọ Josefu orebe gwun̄ akọp mè acha 
jaaba, ikekigọọk bọn nte kan̄ ebirieen̄, bọn kè Biliya mè Jilipa, ebi nwa nte kan̄, 
ikikpukpo anam kubọk ogwu sọn̄ gwun̄ òkitap ubọk inyi ema. Ijo inu geelek ebi 
ngwan̄ cha erọbe, Josefu îra ikiben inikpa inyi nte kiban̄. 
3Ijeren îma Josefu igak otutuuk bọn kan̄, mije Josefu orebe gwun̄ îbonbe me 
ukan. Îma ọmọ enenen, mè ichim ujuja etibọ ge òkaan̄ owuwa chieen̄ inyi ọmọ. 
4Mgbọ ebi ngwan̄ cha emun̄be ibe ke nte kiban̄ îma Josefu igak otutuuk kiban̄, 
ema ebebene ikicha ọmọ. Kpeyaka ikikọt itumu ikọ geege melek kan̄ me esuuk. 
5Eririeen̄ usen ge, Josefu onenimun̄ ilaak, mè iben ikpa inyi ebi ngwan̄. Ebi 
ngwan̄ echacha ọmọ enenen igak adasi mgbọ. 
6Josefu ìtumu inyi ebi ngwan̄ ibe, “Soso, ìgban̄-nu ilaak keyi mmumun̄be. 

7M̀mun̄ ubọk eji ekititiin̄ akpa me uko ibọp me efit me efit igwook. Mgbọ eji 
ekibọp akpa cha, efit akpa eyi n̄a okpọkpọ ijibi lek ibene, mè ikeke. Efit echi kinyi 
okekeke ikana eyi n̄a okokop, mè ikitọbọ ibot inyi eyi n̄a.” 
8Ebi ngwan̄ inọnọ ilaak ya, ebebene ikitumu ibe, “Ìre ìsibi ibe ke îre owu obonire 
ubọọn̄ kiji me atikọ? Ìre owu obonikikpulu eji ni?” Bak me lek ilaak kan̄ mè otu 
usem kan̄, ebi ngwan̄ echacha ọmọ igak olu ifin. 
9Ofifi eririeen̄, Josefu okpọkpọk imun̄ ofifi ilaak, mè iben ikpa si inyi ebi ngwan̄ 
ibe, “Ìkpọ, mmumun̄ ofifi ilaak. M̀mun̄ ubọk ura mè onyan̄ mè akọp mè 
ntoronyan̄ ge ekitọbọ ibot inyi emi.” 
10Mgbọ îkpabe ilaak yi inyi ogwu ute mè ebi ngwan̄, ogwu ute okpikpin itap ọmọ 
me otu, mè ibe, “Ìre kpasi ilaak ke owu omumun̄ ikeyi? Ìre ìsibi ibe ke emi mè 
nga kwun̄ mè ebi ngwan̄ kwun̄ mêkitọbọ ibot me ijọn̄ inyi owu ni?” 
11Ebi ngwan̄ kan̄ ekakaan̄ ejit mba me lek kan̄. Ire, nte kan̄ ìkawuuk inu cha. 

Ebi ngwan̄ kè Josefu mînyam Josefu 

12Me ike mgbọ ge, ebi ngwan̄ kè Josefu enenisa arọọn̄ nte kiban̄ isi ikpukpo me 
Sekem. 
13Ijeren onenitumu inyi Josefu ibe, “Ke oriọọn̄ ibe ke ebi ngwan̄ kwun̄ ekikpukpo 
anam me Sekem. Na mè ǹria owu ikwaan̄ me lek kiban̄.” Josefu ochechieek. 
14Ineniria Josefu ibe, “Si kpọ-nu mè ìre ebi ngwan̄ kwun̄ melek anam cha mîkup 
me utelelek, mè sa etip ka na look emi.” Ikeya ke îria Josefu inan̄a me iteke ijọn̄ 
Eburọn isi lek ebi ngwan̄ me Sekem. 
15Mgbọ Josefu orebe Sekem, mè ikijijen̄e ikana ikiweek ebi ngwan̄ me ere ya, 
enerieen̄ ge omumun̄ ọmọ okititeek ikana, mè inido ibe, “Ìre òkiweek keke?” 
16Josefu ofọfọọk ibe, “Ebi ngwan̄ n̄a ebi ìkikpukpo anam me agan̄ keyi ke 
nkiweek. Soso, ìre oriọọn̄ ere ekupbe?” 
17Ogwu enerieen̄ ya ofọfọọk ibe, “Ema mîsibi itele agan̄ keyi. Nnọ ema ekitọt isisi 
ama Dotan.” Eya orọ, Josefu onanan̄a ije isi Dotan, mè isi iweek ebi ngwan̄ imun̄ 
me Dotan. 
18Ire, mgbọ ebi ngwan̄ cha ebenebe chieen̄ imun̄ ọmọ okinu me ujọn̄ọ ere, ema 
etọtọt ijo otitọt ikeme ọmọ, mè itumu ifieek ibe ke mêtet ọmọ ikpan̄. 
19Ema ekekitumu me lek kiban̄ ibe, “Kpọ ogwu òmun̄ ilaak ya okinu yilọ. 

20Eji etet ekpan̄, mè eben nkwukwu kan̄ etọp etap me emen udọn̄ ge me ere yi, 
mè etumu enyi nte kiji ibe ke anam oron ge ochim ikpan̄, mè igwak itaka, mè 
ekpọ-nu inu ilaak kan̄ cha oboman isibi.” 
21Mgbọ Ruben onọbe ijo otitọt yi, iweweek ubọk ìbosa inyan̄a Josefu isibi me 
ubọk kiban̄. Inenitumu inyi ebi ngwan̄ ibe, “Eji ekasan̄a ugwem kan̄. 

22Ikafiat eje ene! Kpan̄asi ikeya, ìda ọmọ ìtap me emen udọn̄ yi. Ikasak ọmọ unan 
me lek.” Ruben ìtumu ikọ yi, mije, ìkiweek inyanyan̄a Josefu isibi me ubọk ebi 
ngwan̄, mè isa ika ijet nte kiban̄. 
23Eya orọ, mgbọ yaage Josefu orebe ere ya, ebi ngwan̄ cha etetet, mè iwọọk uja 
etibọ ya isan̄a me lek, 
24mè ida ọmọ itap me emen udọn̄ ge me ere ya. Udọn̄ ya, kpunu mun̄ me emen. 

25Ema enenisi isiki ikweek ikirie inorie. Ìkafiin̄, ema ebebene chieen̄ imun̄ urum 
ebi otoko kè Isimen ekisa akpan ewe kiban̄ me inyọn̄ aligọ, inan̄a me agan̄ Giliadi 
ibeniraka isi Ijipiti. Inu ema etapbe iwuku emen akpan ewe cha, ìre inwan̄ mè 
ukwuuk uti ekisa irọ inorie itop, mè aran̄ igwa-ene, mè aran̄ unye otu ewe ònan̄a 
me lek uti mâa. 
26Juda otutumu inyi ebi ngwan̄ ibe, “Ìre kpasi oruru ke eji ebekaan̄ ire eji ikpan̄ 
ngwan̄ kiji, mè ilet eje kan̄? 
27Kpan̄asi ikeya, eji etet ọmọ enyam enyi ebi Isimen chilọ, inyi eji ekasak ọmọ 
unan me lek, mije, ọmọ ìre ngwan̄ kiji, ọmọ melek kiji ìre eje ge.” Ebi ngwan̄ cha 
echechieek melek kan̄. 
28Mgbọ ebi Isimen cha ìnan̄a me ido Midian ebeniraka, ebi ngwan̄ kè Josefu 
etataba Josefu isibi me emen udọn̄ ya, mè inyam ọmọ inyi ebi ife cha akọp ikpoko 
alata okuket iba. Ife cha esasa Josefu ifo Ijipiti. 
29Mgbọ Ruben ogwube ikom isi ikpọ emen udọn̄ ya, ìkayaka ìmun̄ Josefu. Isasa 
me ufieejit itaba ofọnti kan̄ igwak, 
30mè ije igọọk ebi ngwan̄, mè ikitumu inyi ema ibe, “Jei, gwun̄ ya ìkayaka ìkup 
me emen udọn̄ ya! Sà emi, ìre ere owa ke mbanin̄?” 
31Ebi ngwan̄ kè Josefu cha etetet ebot ge ikpan̄, mè imọnọ etibọ kè Josefu ya ijiin̄ 
me emen eje ebot ya, 
32mè inisa ujuja etibọ ya mè eje me lek ifo isi ijeen̄ nte kiban̄, mè itumu inyi ibe, 
“Kpọ inu eji emun̄be! Riọọn̄ ubọk kpọ-nu ofọnti yi, mè ìre eyi gwun̄ kwun̄, sà 
ìkare.” 
33Jekọp okpọkpọ, mè itumu ibe, “Îre etibọ kè Josefu gwun̄ n̄a! Ijo anam ge îra 
ichim gwun̄ n̄a ikpan̄! Jei, îgwak gwun̄ n̄a itaka isan̄a!” 
34Isasa me ufieejit itaba ofọnti òkup me lek kan̄ igwak, mè imọnọ ekwut ufieejit 
itobo me ebon, mè ifieek ejit owuwa usen inyi gwun̄ kan̄ òkwukwu. 
35Otutuuk bọn kan̄ ebirieen̄ mè ebibaan̄ mînu ibenikat ọmọ ejit. Ire, ìkachieek. 
Ìbe ke ọmọ môkup me ufieejit gwun̄ kan̄ mege ire mgbọ ọmọ môkwube ifo igọọk 
gwun̄ kan̄ me ama ekwukwu. Jekọp îto ito enenen mije kè Josefu ogwu gwun̄. 
36Mgbọ ebi Midian cha erebe Ijipiti, enyanyam Josefu inyi ene ge me lek ebi ibot 
ikwaan̄ ogwu Fero, ogwu ekigwen Pọtifa. Pọtifa yi ore ogwu ibot ebi akọn̄ ìkibem 
ogwu Fero melek uwu kan̄. 

Ibeb 38 

Juda mè Tema 

1Me emen mgbọ cha, Juda oneninan̄a itele ebi ngwan̄ kan̄, mè isi igọọk ogwu 
enerieen̄ ge ogwu Adulam, ekigwen Ira, iluk. 
2Me ama ya, Juda onenichichini ogwu enenwaan̄ Kenan ge, gwun̄ kè Suwa, mè 
imọnọ ido me lek nwa, mè inigọọk ogwu nwa ya ilaak. 
3Ogwu enenwaan̄ ya oneninin̄ owot, mè iman gwun̄ enerieen̄, igwegwen gwun̄ 
ya Eri. 
4Ogwu enenwaan̄ ya okpọkpọk inin̄ owot, mè iman ofifi gwun̄ enerieen̄, mè 
igwen ogwugwa Onan. 
5Mgbọ ema elukbe me Kejibi, ogwu enenwaan̄ ya oninin̄ owot si, mè iman ofifi 
gwun̄ enerieen̄, mè igwen Siela. 
6Juda onenido gwun̄ enenwaan̄ ge ekigwen Tema inyi Eri, adasi gwun̄ kan̄, me 
lek nwa. 
7Ire, Eri îkaan̄ ijo ugwem me isi Okumugwem. Eya orọ, Okumugwem osasan̄a 
ugwem kan̄ isan̄a. 
8Juda onenitumu inyi Onan ibe, “Mọnọ Tema nwa ngwan̄ kwun̄, mè bon bọn nyi 
ngwan̄ kwun̄ ike orọmijọn̄ okupbe, mije, owu ìre ngwan̄ ogwu olom.” 
9Ire, Onan îriọọn̄ ibe ke gwun̄ geelek ọmọ môbonbe me owot kè Tema 
ìkpochieek erieen̄ kan̄. Eya orọ, mgbọ geelek îgọọkbe ogwu enenwaan̄ ya ilaak, 
îra ikifiat uyọ ònan̄a ọmọ me lek ifiin̄ me ijọn̄, inyi ọmọ ikabon bọn ìnyi ngwan̄ 
kan̄. 
10Inu ya îkirọ onanaan̄ Okumugwem ejit. Okumugwem osasan̄a si ugwem kan̄. 

11Juda onenitumu inyi Tema nwa ogwu gwun̄ ibe, “Fo si luk me uwu nte kwun̄ 
kubọk nwakpa ire mgbọ Siela gwun̄ n̄a môminbe isibi.” Juda ìtumu ikọ ya me 
ukpook, mije, ìkikeek ibe ire Siela imọnọ Tema me lek nwa, ke môkwu si ike ebi 
ngwan̄ ekwaan̄be. Mije keya, Tema ofofo igọọk ogwu ute isi iluk. 
12Ike mgbọ okije, nwa kè Juda, òrere gwun̄ enenwaan̄ kè Suwa, okwukwu. Juda 
okukup me ere ya ifieek ejit inyi ogwu nwa. Eya iraraka, Juda onenije isi Timina, 
ere ekisọp inwọọn̄ me lek arọọn̄ kan̄, ọmọ melek Ira, ogwu unene ogwu Adulam. 
13Tema onọnọ ibe ke Juda, nte nlom kan̄, ìbonije iraka isi Timina isi isọp inwọọn̄ 
me lek arọọn̄ kan̄. 
14Ineniwọọk ofọnti nwakpa isan̄a, mè inisa ekwut ikana ichit lek kan̄, mè ichit 
ire isi, inyi ekakọt ìriọọn̄ ọmọ isi, mè ifiaan̄ isi isiki ikweek irek me otu oniin̄ 
Enayim, ere ekije iraka isi Timina. Mije, îriọọn̄ ibe ke Siela îmin isibi ebirieen̄, ire, 
ke kpechieek isasa ọmọ inyi me lek nwa. 

15Mgbọ Juda omun̄be Tema, ìkikeek ibe ìre ogwu òje oyet, mije îsabe ekwut ichit 
isi. 
16Ijeje isi lek, mè ibe inu inyi ọmọ igọọk ogwugwu ilaak. Ìkariọọn̄ ibe ke îre Tema 
nwa ogwu gwun̄. Ogwu enenwaan̄ ya ododo ọmọ ibe, “Ìre keke ke owu obonyi 
emi, ire ogọọk emi ilaak?” 
17Juda obebe, “Mâria gwun̄ ebot ge me lek ebot n̄a ijet owu.” Ogwu enenwaan̄ ya 
otutumu inyi ibe, “Emi m̀kpachieek, îtata mè owu ònyinyi emi inu ge, inyi ǹtet 
ǹkaan̄ mege ire mgbọ owu môriabe anam ya ijet emi.” 
18Juda onenido ibe, “Ìre keke ke oweek ibe emi ǹnyi owu òtet òkaan̄ ni?” Ogwu 
enenwaan̄ ya ofọfọọk Juda ibe, “Ǹkiweek uti iman̄ òriọọn̄ kwun̄ melek asi ebek 
òje me lek, mè mkpat òkup owu me ubọk.” Juda ochechieek, mè inyi ogwu 
enenwaan̄ ya otutuuk inu cha îdobe, mè igọọk ilaak. Ogwu enenwaan̄ ya oninin̄ 
owot inan̄a me ubọk kè Juda. 
19Tema onenije ifo, mè isi isan̄a ekwut cha îsabe ichit lek kan̄ isan̄a, mè ikpọk 
imọnọ ofọnti nwakpa itap. 
20Me mgburudun̄, Juda onenisa gwun̄ ebot ya inyi Ira, ogwu unene ogwu 
Adulam, ibe isa ijet ogwu enenwaan̄ ya, mè ibọkọ inu cha ọmọ onyibe isa ika ijet 
ọmọ. Ire, mgbọ Ira orebe ere ya, ìkamun̄ ogwu enenwaan̄ ya. 
21Idodo ebirieen̄ ìluk me ere ya ibe, “Ìre ogwu enenwaan̄ òje oyet ya òkup me 
otu oniin̄ Enayim yi ìkup me owa?” Ebirieen̄ cha efọfọọk ibe ke kpunu enenwaan̄ 
òje oyet geege òrarak ikikup me ere ya. 
22Ira ogwugwu ikom ifo, mè isi ilook Juda ibe ke ọmọ ìkakọt ìweek ogwu 
enenwaan̄ ya ìmun̄. Ògak ge, ke ebirieen̄ ama ya ebe ke kpunu enenwaan̄ òje oyet 
geege òrarak ikikup me ere ya. 
23Juda otutumu inyi Ira ibe, “Kayaka ìsisaak lek, tele mè ogwu enenwaan̄ ya 
ikpulu inu cha isak, inyi eji ekakana inu ochak me isi ebi ene. Awọ ìkatet emi, 
mije, nria gwun̄ ebot ya ijet ogwu enenwaan̄ ya. Ire, owu òkakọt ìweek ọmọ 
ìmun̄.” 
24Onyan̄ ita iraraka, ebi ene enenilook Juda ibe, “Tema, nwa gwun̄ kwun̄ îje oyet, 
mè iben owot.” Juda onanaan̄ ejit, mè inyi ida ibe esi esa ogwugwu enu, inyi 
enewọp ekpan̄. 
25Mgbọ ekisa Tema isibi inu, iraria etip ijet nte ogwu olom, mè isa inu cha 
îbọkọbe igbaalek, ibe, “Ìsa ìjeen̄, mè ìtumu ìnyi ibe ke îre ogwukaan̄ inu chi otap 
emi owot me lek.” Îtumu si ibe etumu enyi ibe, “Riọọn̄ ubọk kpọ-nu, mè ìre owu 
môkọt iriọọn̄ ogwukaan̄ uti iman̄ òriọọn̄ yi, mè asi ebek òje me lek, melek mkpat 
yi?” 
26Juda omumun̄ ibe ke inu cha ìre echi kan̄, mè ibe, “Ogwu enenwaan̄ ya ìre ogwu 
ata irọrọ igak emi, mije, ǹkachieek isasa ọmọ inyi Siela gwun̄ n̄a.” Juda ìkayaka 
ìgọọk ogwu enenwaan̄ ya ìlaak ofifi. 

27Mgbọ isoso ogwu enenwaan̄ ya me lek, eweweek imun̄ ibe ke îre bọn iba ke 
ìboman. 
28Mgbọ ìboman nsabọn cha, ene ge me lek kiban̄ osasan̄a ubọk ge isibi. Ogwu 
ofia uman osasa eri eje eje itobo me ebek ubọk gwun̄ ya, mè ibe ke ogwugwa 
odasi isibi. 
29Ire, gwun̄ ya otataba ubọk kan̄ itap. Mgbọ yaage, ogwu ngwan̄ onanan̄a isibi. 
Ogwu ofia uman ya obebe ogwu ngwan̄ ya, “Kpasi ibubum isibi ke owu obum 
isibi ikeyi!” Mije keya ke egwen gwun̄ ya Pereji. 
30Me mgburudun̄, ogwu ngwan̄ ogwu etobobe eri eje eje me ebek ubọk ya 
oneninan̄a isibi. Egwegwen ọmọ Jera. 

Ibeb 39 

Ukpatu kè Josefu mè nwa kè Pọtifa 

1Ebi Isimen cha mîsa Josefu isi ire Ijipiti. Ogwu Ijipiti ge ekigwen Pọtifa, ene ge 
me lek ebi ibot ikwaan̄ ogwu Fero, obọbọkọ Josefu ilep. Pọtifa ìre ogwu ibot ebi 
akọn̄ ebi ìkibem ogwu Fero mè uwu kan̄. 
2Okumugwem okekeke inyi Josefu, mè irọ inyi inu ije ijaan̄ me lek enenen. Josefu 
okekiluk me uwu nte uwu kan̄ ogwu Ijipiti ya. 
3Nte uwu kan̄ omumun̄ si ibe ke Okumugwem òwa melek kan̄, mè imun̄ si ibe ke 
Okumugwem îkirọ inyi inu geelek Josefu ochakbe ubọk me lek ikije ijaan̄. 
4Mije keya, ugwem kè Josefu onenineme nte uwu kan̄ enenen. Isasa Josefu irọ 
ogwu ibot ikwaan̄ me uwu kan̄, mè ikana inu geelek îkaan̄be itap Josefu me ubọk 
ibe ikikpọ chieen̄ me lek. 
5Bene me mgbọ îsabe Josefu irọ ogwu ibot ikwaan̄ me uwu kan̄, mè ikana inu 
geelek îkaan̄be itap me ubọk kè Josefu, Okumugwem ogbagbana uwu ogwu 
Ijipiti ya mije kè Josefu. Ugbana Okumugwem orere lek otutuuk inu geelek Pọtifa 
okaan̄be me uwu, mè ire lek otutuuk anam kan̄ mè inu geelek òkup me uko kan̄. 
6Mije keyi, Pọtifa okakana otutuuk inu geelek îkaan̄be itap Josefu me ubọk. 
Ìkayaka ìkisisaak lek me lek inu geege, ilọ me lek inorie otu gaalek. Josefu îjot 
isibi me ikeke ebirieen̄, mè ijaan̄ uja. 
7Ike mgbọ okije, nwa nte uwu kan̄ ìkayaka ìkọt ìsan̄a ọmọ chieen̄ me lek. Usen 
ge, ibebe Josefu, “Na gọọk emi laak.” 
8Josefu ojijit, mè itumu inyi ibe, “Nte uwu n̄a îtoon̄ emi ejit me lek, mè ikana 
otutuuk inu geelek òkup me uwu yi itap emi me ubọk ibe emi ǹkemkpọ chieen̄ 
me lek. 
9Isan̄a me lek nte uwu n̄a, kpunu ene geege me uwu yi òmimin kubọk n̄a. Kpunu 
si inu geege eyi nte uwu n̄a ìkasa ìtap emi me ubọk, ilọ me lek kwun̄ gaalek, mije, 
owu ìre ogwu nwa. Emi m̀bajeje inirọ inu ikpak òkup ikeya, mè irọ Awaji ijo inu?” 

10Ogwu enenwaan̄ yi okpọkpọ ikisisaak Josefu usen geelek. Ire, Josefu ìkachieek 
igọgọọk ilaak. Ìkachechieek si igọgọọk ọmọ ikup me ere geege, ema ene iba 
gaalek. 
11Usen ge, Josefu ojeje inin̄ uwu ibosi irọ ikwaan̄. Mgbọ ya, uwu înọọn̄. Kpunu ebi 
ikwaan̄ geege me uwu ya. 
12Nwa ogwu ute-uwu ya okakana Josefu itet me lek ofọnti, mè ibe, “Na, na gọọk 
emi laak.” Ire, Josefu onyinyinyan̄a lek, mè ijene ofọnti kan̄ ibaak ogwu 
enenwaan̄ ya me ubọk, mè ilibi isibi oyet. 
13Mgbọ ogwu enenwaan̄ ya omun̄be ibe ke Josefu îtele ofọnti kan̄ me ubọk kan̄, 
mè ilibi isibi oyet, 
14itataan̄ ukpo igwen bọn uwu kan̄ ibe, “Ìna ìnikpọ! Nlom n̄a îsa ogwu Iburu yi 
inu me uwu yi, mè ininye chieen̄ inyi eji. Ìnin̄ emen uwu yi iniweek emi ilaak me 
lek. Ntataan̄ ukpo. 
15Inọnọ ida ukpo n̄a, ijujuuk ofọnti kan̄ itele emi me agba lek, mè ilibi isibi oyet.” 

16Ogwu enenwaan̄ ya otetet ofọnti kè Josefu ikaan̄ mege ire mgbọ ogwu olom 
okabe. 
17Ogwu olom ikaka, itutumu inyi ibe, “Ogwu usun̄ ogwu Iburu ya owu osabe inu 
me uwu yi, înin̄ inu me lek n̄a ibonirọ emi inu unyechieen̄. 
18Ntataan̄ ukpo. Ijujuuk ofọnti kan̄ itele emi me agba lek, mè ilibi isibi oyet.” 

Mîtap Josefu mkpọn 

19Mgbọ nte uwu kè Josefu onọbe ikọ yi ogwu nwa otumube ibe ìre inu Josefu 
ogwu usun̄ kan̄ orọbe ọmọ, inanaan̄ ejit enenen, 
20mè itet Josefu inyi etap me uwu mkpọn, ere ekitap ebi mkpọn ogwu Fero. 
Josefu obabia me uwu mkpọn ya. 
21Okumugwem okekeke inyi Josefu me uwu mkpọn ya, mè ikaan̄ ata ejit me lek 
kan̄, mè irọ si inyi ogwu ibot uwu mkpọn ya ima ọmọ enenen. 
22Ogwu ibot uwu mkpọn ya osasa Josefu irọ ogwu ibot me lek otutuuk ebi mkpọn 
ìkup me uwu mkpọn ya. Ọmọ si okikpọ chieen̄ me lek otutuuk inu geelek ekirọ 
me uwu mkpọn ya. 
23Ogwu ibot uwu mkpọn ya osasan̄a chieen̄ me lek inu geelek îkanabe itap Josefu 
me ubọk, mije Okumugwem okekebe inyi Josefu, mè ikirọ inyi inu geelek Josefu 
orọbe ikije ijaan̄. 

Ibeb 40 

Josefu îbum ibot ilaak inyi ebi mkpọn ogwu Fero 

1Sọntiik mgbọ iraraka, ogwu ibot ebi ìkinyi ogwu Fero miin̄ mè ogwu ibot ebi 
ìkitem inorie ogwu Fero enenirọ nte uwu kiban̄, òrere ogwu ubọọn̄ Ijipiti, ilọ. 

2Ogwu Fero onanaan̄ ejit enenen inyi ebi ibot ikwaan̄ kan̄ iba chi, 

3mè inyi ida ibe etet ema ekaan̄ me uwu mkpọn me uwu kè Pọtifa ogwu ibot ebi 
akọn̄ ìkibem ogwu Fero, òrere uwu mkpọn yaage ere Josefu okupbe. 
4Ogwu ibot ebi akọn̄ ìkibem uwu ogwu ubọọn̄ onenibene ife chi ikana itap me 
ubọk kè Josefu ibe ikikpọ chieen̄ me lek. Josefu okekikpọ ema chieen̄ me lek. Ema 
mîkup me uwu mkpọn ya ifiin̄. 
5Me eririeen̄ usen ge, ife chi ene iba, ogwu ibot ebi ìkinyi ogwu Fero miin̄, mè 
ogwu ibot ebi ìkinyi ogwu Fero inorie, enenigbaan̄ imumun̄ ilaak me eririeen̄ 
yaage. Ogwu ikup ìmun̄ chieen̄ ilaak eyi kan̄ esese. Ibot ilaak cha si ìre esese. 
6Mgbọ egwe owelebe, Josefu onenisibi inu ibonikpọ ema, mè inimun̄ ema ene iba 
cha ekifieek ejit. 
7Inenido ebi ikwaan̄ ogwu Fero cha, ebi etetbe ikaan̄ me ere ya melek kan̄ me 
uwu nte uwu kan̄, ibe, “Ìre keke orọ mè ufieejit isibi enyi me isi ikeyi chereyi?” 
8Ema efọfọọk ibe ke ema mîmumun̄ ilaak, ire, ke kpunu ogwu òbokọt ibum ibot 
ilaak cha inyi ema. Josefu onenitumu inyi ema ibe, “Ìre ìkare Awaji okibum ibot 
ilaak inyi ene ni? Ìkpa ilaak cha ìnyi emi nu.” 
9Ogwu ibot ebi ìkinyi ogwu Fero miin̄ okpakpa ilaak eyi kan̄ inyi Josefu ibe, “Me 
emen ilaak n̄a, mmun̄ olik gerep ge me isi n̄a. 
10Olik gerep ya ìkaan̄ otu agọọk ita me lek. Mgbọ yaage inwan̄ osekbe me lek, 
itoto ajakajak. Ìkafiin̄ mgbọ, mfut otitibi isibi me emen ajakajak cha, mè iren̄e 
isan̄a. 
11Me ike mgbọ ya, ekpen̄ ogwu Fero me ubọk n̄a okupbe. Mgbegbeme gerep cha, 
mè ichimi mun̄ kan̄ itap me emen ekpen̄ ogwu Fero, mè iben ekpen̄ ya isa isi itap 
me ubọk ogwu Fero.” 
12Josefu onenibe ọmọ, “Ibot ilaak omun̄be ìre ikeyi: Atagọọk ita cha ìre usen ita. 

13Me òso usen ita, bene me cherekeyi, ogwu Fero môsan̄a owu isibi me mkpọn, 
mè ibene owu isun̄ me irek kwun̄. Owu môkibene ekpen̄ miin̄ inyi ogwu Fero 
ubọk owuukbe lek ikibene inyi me adasi mgbọ ya orebe ogwu òkinyi ogwu Fero 
miin̄. 
14Ire, soso, keek emi mgbọ inu môkije ijaan̄ owu me lek. Kaan̄ ata ejit me lek n̄a, 
mè kawuuk itutumu ata inu ofolek n̄a inyi ogwu Fero. Tap ubọk gọọk rọ inyi 
esan̄a emi esibi me uwu mkpọn yi. 
15Me atikọ, echichiin̄ emi me ido ebi Iburu isa ininyam me ido keyi. Ikerere ere 
yi nkupbe, ìkakaan̄ inu geege nrọbe ilọ, eyi etetbe emi initap me mkpọn emen 
ijọn̄ yi.” 
16Mgbọ ogwu ibot ebi ìkitem inorie ogwu Fero omun̄be ibe ke ibot ilaak ya îjaan̄, 
ikpakpa si ilaak eyi kan̄ inyi Josefu ibe, “Eyi n̄a m̀mumun̄ ilaak ubọk mbenbe 
okwun ita ekisa itap fituru me ibot. 

17Me emen okwun eyi òkup me inyọn̄, esese inorie ekakala mbasa inyi ogwu 
Fero okup. Ire, ebi kè ofut ekekitọk inorie cha me emen okwun ya me ibot n̄a 
ikirie.” 
18Josefu onenitumu inyi ọmọ ibe, “Ibot ilaak ya ìre ikeyi: Okwun ita cha ìre usen 
ita. 
19Me òso usen ita, bene me cherekeyi, ogwu Fero môfieek ibot kwun̄ isan̄a me 
lek kwun̄, mè iben nkwukwu kwun̄ ijeen̄ me otu uti, inyi ebi kè ofut eketọk 
etaka.” 

Ibot ilaak Josefu obumbe îrọ iso. 

20Òso usen ita ya ìyaka inirọn̄ inin̄ me usen iman ogwu Fero. Ogwu Fero oneniria 
ikwaan̄ igwen otutuuk ebi ibot ikwaan̄ kan̄, mè ito ikpele ijọk isasa ikeek usen 
iman kan̄. Ogwu Fero oraria ikwaan̄ ibe esan̄a ogwu ibot ebi ìkinyi ọmọ miin̄ mè 
ogwu ibot ebi ìkitem inorie inyi ọmọ esibi me uwu mkpọn, mè esa enu me etete 
ebi ikwaan̄ kan̄ cha. 
21Ogwu Fero onenibene ogwu ibot ebi ìkinyi ọmọ miin̄ iyaka isun̄ me irek ikwaan̄ 
kan̄. Ene ya okekibene ekpen̄ miin̄ inyi ogwu Fero, ubọk îkiwuuk lek irọ. 
22Ire, inyinyi ida, efefieek ibot ogwu ibot ebi ìkitem inorie inyi ọmọ, mè iben 
nkwukwu kan̄ ijeen̄ me otu ọfọkọ. Ikeyi ke ilaak cha orọ iso ike Josefu otumube 
inyi ema. 
23Ire, ogwu ibot ebi ìkinyi ogwu Fero miin̄ ya ìkayaka ìkeek Josefu, îwuuk inu 
ofolek kan̄. 

Ibeb 41 

Ogwu Fero îmun̄ ilaak 

1Mgbọ òjot òjot acha iba orakabe, ogwu Fero onenimumun̄ ilaak ike ọmọ 
okekebe me agba okwaan̄ Nali, 
2mè imun̄ eriembuuk jaaba òmimiin̄ ufuk mè ijaan̄ lek enan̄abe me emen mun̄ 
me okwaan̄ ya ije isibi, mè ikitaka mbubet me agba okwaan̄ ya. 
3Me udun̄ kiban̄, ofifi eriembuuk jaaba oneninan̄a me okwaan̄ Nali ya si isibi, mè 
iwọlọ lek, mè ikup ukwuuk ukwuuk. Ema enenisi ikeke me agba lek eriembuuk 
echi òjajaan̄ lek cha me agba okwaan̄ Nali ya. 
4Eriembuuk echi òwọwọlọ lek mè ikup ukwuuk ukwuuk cha otataka eriembuuk 
jaaba echi òmimiin̄ ufuk mè ijaan̄ lek cha imeen̄ isan̄a kpai. Ogwu Fero obobolo 
chieen̄. 
5Ilaak okpọkpọk iben si ọmọ. Imumun̄ ilaak òso mgbọ iba ike akpa jaaba òmimiin̄ 
mè ijaan̄ lek otibibe isibi me lek uti akpa ge. 
6Me udun̄ kiban̄, ofifi nsiik nsiik akpa jaaba, echi efet agan̄ mbum-ura owutbe 
ichiaak, onenitibi si isibi me lek uti akpa yaage. 

7Akpa echi òsisiik lek cha oteteen̄ akpa jaaba echi òmimiin̄ mè ijaan̄ lek cha 
imeen̄. Ogwu Fero obobolo chieen̄, mè imun̄ ibe ke îre ilaak ke ọmọ okimumun̄. 
8Me ewelegwe, ilaak cha osisisik ekwukwu kan̄. Eya orọ, iraria ikwaan̄ igwen 
otutuuk ebi ìkido ido-inu, mè otutuuk ebi ìriọọn̄ inu ìkup me ido Ijipiti, mè iben 
ilaak cha ikpa ijeen̄ ema. Ire, kpunu ene geege me etete kiban̄ òkọkọt ibum ibot 
ilaak cha inyi ogwu Fero. 
9Mgbọ ya ke ogwu ibot ebi ìkinyi ogwu Fero miin̄ onitumu inyi ogwu Fero ibe, 
“Jei, cherekeyi, nkeek ijo inu nrọbe. 
10Mgbọ owu ogwu Fero onaan̄be ejit inyi eji ebi ikwaan̄ kwun̄, emi melek ogwu 
ibot ebi ìkitem inorie, mè inyi ida ibe etet eji ekaan̄ me uwu mkpọn eyi òkup me 
lek uwu ogwu ibot ebi akọn̄ ìkibem owu, 
11eji ene iba mîgbaan̄ imun̄ ilaak me eririeen̄ yaage. Ogwu ikup ìmun̄ chieen̄ ilaak 
eyi kan̄ esese. Ibot ilaak cha si ìre esese. 
12Îkaan̄ gwun̄ nsabọn irieen̄ ge, ogwu Iburu, melek kiji ekupbe me ere ya. Ọmọ 
ìre ogwu usun̄ ogwu ibot ebi akọn̄ ìkibem owu. Eji eneniben ilaak cha ikpa inyi. 
Gwun̄ enerieen̄ ya obubum ibot ilaak cha inyi eji, kpa ogwu mè ibot ilaak eyi kan̄. 
13Ike îkpabe ibot ilaak cha inyi eji, ikeya si ke îrọ iso. Emi, mîyaka ikwaan̄ n̄a inyi 
emi. Ogwu melek n̄a ke ejeen̄ ikpan̄.” 
14Ogwu Fero oraria ikwaan̄ ibe esi esa Josefu enu. Mgbọ yaage, esasan̄a Josefu 
isibi me uwu mkpọn irak ijọn̄ ya. Ikwọkwọkọ ifet me otu, mè inwene lek, mè inin̄ 
inu me isi ogwu Fero. 
15Mgbọ înube, ogwu Fero onenitumu inyi ibe, “Mmumun̄ ilaak, ire, kpunu ene 
geege òkọkọt ibum ibot inyi emi. Ire, nnọ ibe ke ire ikpa ilaak inyi owu, ke owu 
òkekikọt ibum ibot inyi ene.” 
16Josefu ofọfọọk ogwu Fero ibe, “In̄-in̄! Ìkare emi! Awaji môbum ibot ilaak cha 
inyi owu ogwu Fero, inyi ejit kwun̄ ikup me esuuk.” 
17Ogwu Fero onenitumu inyi Josefu ibe, “Me emen ilaak n̄a, emi ǹkeke me agba 
okwaan̄ Nali, 
18mè imun̄ eriembuuk jaaba òmimiin̄ ufuk mè ijaan̄ lek onan̄abe me emen mun̄ 
me okwaan̄ ya isibi, mè inikitaka mbubet me agba okwaan̄ ya. 
19Me udun̄ kiban̄, ofifi eriembuuk jaaba oneninan̄a me okwaan̄ Nali ya si isibi, 
mè iwọlọ lek, mè isak lek enenen, mè ikup lek ukwuuk ukwuuk. Ǹkararak ìmun̄ 
ojelek eriembuuk òfieek lek ikeya me otutuuk ido Ijipiti. 
20Eriembuuk cha òkup ukwuuk ukwuuk mè isak lek otataka adasi eriembuuk 
jaaba echi òjajaan̄ lek cha isan̄a kpai. 
21Ire, mgbọ ema etakabe isan̄a, ekpọkpọ iwọlọ lek si kubọk ema ekupbe me adasi 
mgbọ. Kpunu ene geege òbomun̄ ema mgbọ ya, mè ichieek ibe ke îre ema etaka 
eriembuuk cha. Mmumun̄ ikeya, mbobolo chieen̄ me ilaak. 

22“Mgbọ eya orakabe, mkpọkpọk imumun̄ si ofifi ilaak ike akpa jaaba òmimiin̄ 
mè ijaan̄ lek otibibe isibi me lek uti akpa ge, 
23mè iyaka inimun̄ ofifi nsiik nsiik lek akpa jaaba echi efet agan̄ mbum-ura 
owutbe ichiaak, mè ijijaka isan̄a, otibibe isibi me lek uti akpa yaage. 
24Akpa echi òsisiik lek cha oteteen̄ akpa jaaba echi òjajaan̄ lek cha imeen̄ isan̄a. 
Mben ilaak chi ikpa inyi ebi ìkido ido-inu. Ire, kpunu ene geege me lek kiban̄ 
òkọkọt ibum ibot ilaak chi inyi emi.” 
25Josefu onenitumu inyi ogwu Fero ibe, “Ilaak iba cha owu ogwu Fero omun̄be 
ìre ilaak yaage. Inu Awaji oborọ ke îkpọk mbum ijeen̄ owu. 
26Eriembuuk jaaba cha òjajaan̄ lek ìre acha jaaba. Ikeya si, akpa jaaba cha òjajaan̄ 
lek ìre acha jaaba. Ilaak iba cha ìre inu ge gaalek. 
27Eriembuuk jaaba cha ònanan̄a isibi mgburudun̄, mè ikup lek ukwuuk ukwuuk, 
mè iwọlọ lek ìre acha jaaba. Ikeya si, akpa jaaba echi òsasak lek cha, efet agan̄ 
mbum-ura owutbe ichiaak cha, ìre si acha jaaba. Ema inu iba chi ìre acha jaaba 
mgbọ akan̄ mônin̄be. 
28“Îre ike mwuukbe lek itumu inyi owu ogwu Fero ke îkup. Inu Awaji oborọ ke 
îkpọk mbum ijeen̄ owu ogwu Fero. 
29Kpọ, acha jaaba òkinu ìre mgbọ inorie mè anam môsibibe iwa enenen me 
otutuuk ido Ijipiti. 
30Acha jaaba kechi isiraka, acha jaaba echi akan̄ mônenigọọk. Akan̄ yi môjijaka 
otutuuk ido Ijipiti igwook, ire lek ebi ene kpebeyaka ikọt ikeek acha jaaba cha 
mgbọ inu onwọnbe. 
31Otutuuk ene mêwuuk mgbọ inu onwọnbe, mije, ke akan̄ ya môlobo ejit enenen. 

32Ilaak ya owu ogwu Fero omun̄be iso mgbọ iba ìkirọ inye ibe ke Awaji îtumu 
ifieek ibe ke inu yi ìkpolọlọ irọrọ iso, melek si ke ìkpojọn̄ọ mgbọ Awaji môrọbe 
inu yi. 
33“Eya orọ, mgbọ yi, owu ogwu Fero gobo enerieen̄ ge òkakaan̄ ifuk-ibot, mè 
ikaan̄ si iriọọn̄-inu sa to me ibot mkpulu me otutuuk ido Ijipiti, 
34mè gobo ebi ìbekikpọ chieen̄ me lek ikwaan̄, mè ekebọkọ irek ge me emen irek 
go me lek otutuuk inu geelek ebi ene ebekirọkọ me uko me otutuuk ido Ijipiti 
me emen acha jaaba cha, mgbọ inu mônwọnbe. 
35Ria ife chi, mè esa unye kwun̄, owu ogwu Fero, eketitiin̄ chieen̄ inorie geelek 
etap me uwu isun̄-inorie me otutuuk ikpele ama geelek, 
36mè esun̄ inorie chi enyi ebi Ijipiti, eban acha jaaba cha mgbọ akan̄ mônube, inyi 
ebi Ijipiti ekakwaan̄ ìta mije uraafiọọn̄.” 

Mîsa Josefu irọ ogwu ibot mkpulu me Ijipiti 

37Ifuk-ibot Josefu onyibe ya onenitat me lek ogwu Fero melek otutuuk ebi ibot 
ikwaan̄ kan̄ cha. 

38Ogwu Fero otutumu inyi ebi ibot ikwaan̄ kan̄ cha ibe, “Ìre eji mêkọt iweek ofifi 
ene òkup kubọk Josefu imun̄, ogwu ekwukwu Awaji okupbe me emen?” 
39Ogwu Fero onenitumu inyi Josefu ibe, “Mgbọ Awaji owuwuuk lek irọ inyi owu 
òriọọn̄ otutuuk inu chi, kpunu ofifi ene òkakaan̄ ifuk-ibot, mè iriọọn̄ inu kire 
owu. 
40Eya orọ, îre owu obore ogwu ibot mkpulu me uwu n̄a. Inu geelek owu obokitọ 
ke otutuuk ebi n̄a ebekirọ. Ogboon̄ ubọọn̄ gaalek ke emi mbasa imin igak owu.” 
41Ogwu Fero onenitumu inyi Josefu ibe, “Kpọ, emi nrọ owu ogwu ibot mkpulu 
me otutuuk ido Ijipiti.” 
42Ogwu Fero owọwọọk mkpọtubọk iman̄ ubọọn̄ òkup me otubọk kan̄ inwaan̄ me 
otubọk kè Josefu, mè imọnọ ofọnti lilin̄ ebi ubọọn̄ ekitap isibi isa itap Josefu, mè 
imọnọ akalari alata araran̄ ikwaan̄ ọmọ me ebek, 
43mè inyi unye ibe Josefu ikilibi me emen uji ubọọn̄ eyi òso iba, òrere eyi òkigọọk 
ọmọ ogwu Fero me udun̄. Josefu isikilibi me emen uji akọn̄ ya, ebi ìkibem ogwu 
ubọọn̄ mîra ikilibi me isi, mè ikitaan̄ ukpo ikibe ebi ene, “Ìgba agan̄, ìgba agan̄.” 
Ikeyi ke ogwu Fero osa Josefu irọ ogwu ibot mkpulu me otutuuk ido Ijipiti. 
44Ogwu Fero onenitumu inyi Josefu ibe, “Emi nre ogwu Fero! Ire, kpunu ene 
geege me otutuuk ido Ijipiti òborọ inu geege, itata eyi owu otọbe.” 
45Ogwu Fero onyinyi Josefu erieen̄, Jefenat Pania, mè isa Asenat, gwun̄ kè 
Pọtifera, inyi Josefu me lek nwa. Pọtifera yi ìre ogwu òban yọk me ama 
Eliopolis. Josefu onanan̄a isibi, mè ibene ije ikijijen̄e ikana otutuuk ido Ijipiti. 
46Josefu ìre akọp acha ita mgbọ îbenebe ikisi ikwaan̄ inyi ogwu Fero, òrere ogwu 
ubọọn̄ ido Ijipiti. Mgbọ Josefu onan̄abe me isi ogwu Fero, ijijijen̄e ikana ikikpọ 
otutuuk ido Ijipiti. 
47Me emen acha jaaba eyi inu okije ijaan̄ cha, ijọn̄ Ijipiti îsibi inu ogbogbo. 

48Josefu onyinyi ida, etititiin̄ mfut uko itap ijot uwu isun̄-inorie me emen otutuuk 
ikpele ama geelek me ido Ijipiti. Me ama geelek, mîtitiin̄ otutuuk esese chieen̄ 
inorie geelek ònan̄a me uko òkukup ikat ikana ama keya. 
49Inorie etitiin̄be isun̄ îwa ikup kubọk okpoon̄ agba awaji. Kpeyaka ikọt itọ 
iriọọn̄ otu ifuk. 
50Sabum acha akan̄ cha onire, Josefu îbon ibot bọn ebirieen̄ iba me owot kè 
Asenat gwun̄ kè Pọtifera, ogwu òban yọk me Eliopolis. 
51Josefu ìgwen adasi gwun̄ kan̄ Manasi, mije, ìbe ke Awaji îrọ inyi ọmọ iwuuk 
otutuuk ufialek kan̄ mè otutuuk uwu nte kan̄. 
52Ogwu òso iba ke îgwen Iferem, mije, ìbe ke Awaji îrọ inyi ọmọ imumana me 
ama ufialek kan̄. 
53Acha jaaba echi uwa inorie cha oneniraka isan̄a me ido Ijipiti. 

54Acha jaaba echi una inorie obebene ikinu, ike Josefu otumube. Akan̄ otetet 
otutuuk ido geelek, ire, me otutuuk ido Ijipiti, inorie òwa. 
55Mgbọ otutuuk ebi Ijipiti ebenebe inọ akan̄ ya me lek, ebi ene etataan̄ ukpo ibe 
ogwu Fero inyi ema inorie. Ogwu Fero obebe otutuuk ebi Ijipiti, “Ìsi lek kè Josefu. 
Inu geelek îtumube inyi enyi, ìrọ ikeya.” 
56Mgbọ akan̄ ya onin̄be ikana otutuuk Ijipiti, Josefu onenichili uwu isun̄-inorie 
cha, mè ibene ikinyam inorie inyi ebi Ijipiti. Mije, akan̄ ya înye enenen me ido 
Ijipiti. 
57Ebi ido geelek ekekigbuku inu Ijipiti inilep inorie me ubọk kè Josefu, mije, akan̄ 
ya înin̄ ikana otutuuk ere, mè igon ikam. 

Ibeb 42 

Ebi ngwan̄ kè Josefu mînilep inorie me Ijipiti 

1Mgbọ Jekọp onọbe ibe ke akpa òwa me Ijipiti, itutumu inyi bọn kan̄ ibe, “Keke 
orọ enyi ekpọkpọ ikweek ikibubeek chieen̄ chieen̄ ikana ikikpọ lek kinyi? 
2Nnọ ibe ke akpa òwa me Ijipiti. Ìnije ìsi ìlep akpa ìsa ìnu, inyi eji erie, mè 
uraafiọọn̄ ikakpan̄ eji.” 
3Akọp ebi ngwan̄ kè Josefu eneninan̄a ije isi Ijipiti isi ilep inorie. 

4Ire, Jekọp ìkachieek ibe Benjamin, ogwu melek Josefu erebe uga ge, igọọk isi ije 
ya, mije ufieek-owot ibe ke unan môkọt isak me lek me inyọn̄ ije ya. 
5Ikeyi ke bọn kè Ijeren egọọk ogbogbo ebi ofifi ife isi Ijipiti isi ilep inorie, mije, 
akan̄ ya înye enenen me otutuuk ido Kenan. 
6Me mgbọ ya, Josefu ore ogwu ibot mkpulu me ido Ijipiti. Ọmọ si ore ogwu 
òkinyam akpa inyi otutuuk ebi ido ya. Ebi ngwan̄ kè Josefu eneninu, mè igele 
igwook, mè itọbọ ibot inyi Josefu. 
7Mgbọ yaage Josefu omun̄be bọn nte kan̄ cha, irọriọọn̄ ema isi, mè ifiaan̄ ikirọ 
kubọk ema ìre ebi ofifi ife me lek kan̄. Ikekitumu ikọ me unye ida inyi ema, mè 
ido ema ibe, “Enyi enan̄a me owa?” Ema efọfọọk ibe, “Eji enan̄a me ido Kenan, eji 
ebenigọọk ilep inorie.” 
8Josefu îriọọn̄ ebi ngwan̄ isi. Ire, ebi ngwan̄ kpeyaka ikọt iriọọn̄ ọmọ isi. 

9Josefu onenisi ikeek ilaak cha geelek îmun̄be ofolek kiban̄, mè inibe ema, “Enyi 
ìre ebi enun̄unun̄! Enyi enu ibeniriọọn̄ ubọk ido kiji okupbe.” 
10Ema efọfọọk ibe, “In̄-in̄, ogwu nte, ìkare ikeya. Eji ebi usun̄ kwun̄ enu ibenilep 
inorie. 
11Eji otutuuk ìre bọn ute ge, eji ìre ebi atikọ! Eji ebi usun̄ kwun̄ kperarak ire ebi 
enun̄unun̄.” 
12Josefu okekitumu inye si ibe, “Ataak! Enyi enu ibenikpọ ubọk ido kiji okupbe.” 

13Ema etutumu inyi Josefu ibe, “Eji ebi usun̄ kwun̄ ìre bọn ute ge. Eji eluk me ido 
Kenan. Nte kiji ìbon eji akọp mè ebirieen̄ iba. Ogwu uchit-owot melek nte kiji 
ekup me uwu mgbọ keyi. Ene ge me lek kiji îkwu.” 
14Ire, Josefu otutumu inyi ema ibe, “Ikọ ya ire eya! Ike ntumube inyi enyi, ikeya 
ke îkup. Enyi ìre ebi enun̄unun̄! 
15Ikeyi ke mbasa iriọọn̄ atikọ kinyi. Nsa me erieen̄ ogwu Fero inyan̄a ibot ibe, 
îtata mè enyi esasa ogwu uchit-owot kinyi inu me ere yi, enyi kpebenan̄a me ere 
yi ifo. 
16Ìsan̄a ene ge me etete kinyi ìria, mè isi isa ogwu uchit-owot kinyi ya inu. Ebi 
ìsisik mêkup me uwu mkpọn ire mgbọ ogwu eriabe ije ya môkabe. Mgbọ ya ke 
mâriọọn̄ atikọ kinyi. Ire enyi kperọ ikeya, me erieen̄ ogwu Fero ke ntumu ibe ke 
enyi ìre ebi enun̄unun̄.” 
17Josefu otetet ebi ngwan̄ kan̄ cha isun̄ usen ita. 

18Me òso usen ita, inenitumu inyi ema ibe, “Ìkpọ, emi ìre ogwu òkitet ukpook 
Awaji. Ìrọ ikeyi, inyi enyi egat ugwem: 
19Ire enyi ire ebi atikọ, ene ge me lek kinyi ibia me uwu mkpọn yi etetbe enyi 
isun̄, mè ebi ìsisik efon, mè esa inorie enyi elepbe ejet ebi ìkup me uwu, inyi 
uraafiọọn̄ ikakpan̄ ebi kinyi. 
20Ikalọlọ isasa ngwan̄ kinyi ogwu uchit-owot ya inu, mè emi ǹsa chieen̄ m̀mun̄. 
Ikeyi ke mêsa iriọọn̄ atikọ kinyi, inyi enyi ekakwaan̄.” Ebi ngwan̄ cha echechieek. 
21Ema ekekitumu me lek kiban̄ ibe, “Me atikọ, awọ òwa me ibot kiji, mije inu 
ikpak eji erọbe ngwan̄ kiji! Eji mîmun̄ mun̄ ito ufieejit mkpa ngwan̄ kiji. Irariaak 
eji igak ibe eto ọmọ nsan, eji ekakat ejit ijit. Îre mije keya ke eji ekibọkọ ufialek 
keyi.” 
22Ruben obebe, “Ìin̄-iin̄-ìin̄, ìre ǹkatumu ìnyi enyi ibe enyi ekarọ gwuja ya ijo inu 
geege me lek? Enyi ejijit ikọ n̄a. Mgbọ keyi, ke mkpukpe eje kan̄ ire eyi òkikeme 
eji.” 
23Otutuuk mgbọ ya, ema kperiọọn̄ ibe ke Josefu òkinọ inu geelek ema ekitumu, 
mije, îkaan̄ ogwu òkikana usem inyi ọmọ melek kiban̄. 
24Josefu ojeje inan̄a me ere ya, mè isi ito ito. Itoto ito iwọ, igwugwu ikom inu me 
ere ya initumu si ikọ melek kiban̄. Ineninyi ida, etetet Simiọn isibi me etete kiban̄, 
mè isa olik ibọp me isi otutuuk kiban̄. 
25Josefu oneninyi ida ibe etap inorie ejot otutuuk akpa ebi ngwan̄ kan̄ cha, mè 
eyaka ikpoko ene ge ge osabe inu etap me otu akpa enyi ogwukaan̄, mè enyi si 
ema inorie eyi môsobe ema me oniin̄ ije kiban̄. Ebi ikwaan̄ kan̄ erọrọ si ikeya. 
26Ebi ngwan̄ kè Josefu cha enenibọp akpa inorie kiban̄ cha me inyọn̄ inyinya 
akpan kiban̄, mè ininan̄a ije inin̄ oniin̄ ifon. 

27Ema enenigba ere ema ebelaak iwele egwe. Ene ge me lek kiban̄ osisi itọn̄ọ otu 
akpa kan̄ ibosan̄a inorie inyi inyinya akpan kan̄, mè inimun̄ ikpoko kan̄ me otu 
akpa inorie kan̄. 
28Itutumu inyi ebi ngwan̄ ibe, “Ìnikpọ, ife cha mîyaka ikpoko nsabe ikpe ewe 
inorie itap me emen akpa n̄a. Ìnikpọ, ikpoko ire eyi me otu akpa n̄a!” Ikọ ya ema 
enọbe osisisik ema lek enenen. Ema ekekiran, mè ikitumu me lek kiban̄ ibe, “Jei, 
ìre keke ke Awaji orọ eji ikeyi?” 
29Mgbọ ema erebe uwu, ema ebeben otutuuk inu cha òsisibi inyi ema me oniin̄ 
ije ikpa inyi Jekọp nte kiban̄. 
30Ema etumu ibe, “Ogwu ibot mkpulu me ido Ijipiti ìkpọkpọ itumu ikọ unye unye 
inyi eji, mè ibe ke eji enu enun̄unun̄ inenilet ikpọ ubọk ido kiban̄ okupbe. 
31Eji efọfọọk ibe ke eji ìre ebi atikọ, ke eji kperarak ire ebi enun̄unun̄, 

32ke nte kiji ìbon eji akọp mè ebirieen̄ iba, ke ogwu uchit-owot melek nte kiji 
ekup me uwu me ido Kenan. Ire, ke ene ge me lek kiji îkwu. 
33“Ogwu ibot mkpulu ya onenibe eji, ke ubọk ọmọ obosa iriọọn̄ ibe eji ìre ebi 
atikọ ìre ikeyi: mè eji etele ngwan̄ kiji ge enyi ọmọ me ere ya, mè esa inorie ejet 
ebi uwu kiji, inyi uraafiọọn̄ ikakpan̄ ema. 
34Ire, mè eji esa ngwan̄ kiji ogwu uchit-owot ejet ọmọ, inyi ọmọ isa iriọọn̄ ibe ke 
eji ìre ebi atikọ, ke eji kpere ebi enun̄unun̄. Ire eji isisa ogwu uchit-owot kiji ya 
inu, ke ọmọ môyaka ngwan̄ kiji ogwu ọmọ otetbe ikaan̄ ya inyi eji, mè itele ibe 
eji ekejijen̄e ekana me ido Ijipiti me utelelek.” 
35Me mgbọ ema ekikpọk akpa ije kiban̄ ge ge, ogwu ichili, òmun̄ ikpoko kan̄ me 
otu akpa kan̄. Ema otutuuk ene emumun̄ efit ikpoko kiban̄ cha. Nte kiban̄ si 
ogọgọọk imun̄. Ukpook otetet ema enenen. 
36Jekọp nte kiban̄ obebe ema, “Jei, enyi mênirọ inyi emi ǹkana ogwu ònan bọn! 
Josefu ìkayaka ìkup! Simiọn ìkayaka ìkup! Mgbọ keyi, enyi mêyaka inimọnọ si 
Benjamin! Îre emi ke otutuuk inu chi okirọ ikeme!” 
37Ruben obebe ogwu ute, “Bene Benjamin tap emi me ubọk, ke mâyaka isa igwu 
ikom ika ijet owu me utelelek. Ire ǹkasa ìjet owu, kpan̄ ibot nsabọn iba n̄a me 
useen̄.” 
38Ire, Jekọp ìkachieek. Ìbe, “Gwun̄ n̄a ìkpogọọk enyi isi ere ya! Mije, ogwu ngwan̄ 
îkwu, ọmọ gaalek oyaka inisik me owot ogwu uga. Ire unan isi isak ọmọ me lek 
me oniin̄ ije ya, enyi mêrọ emi ǹsa isọọn̄ ibot n̄a m̀fieek ejit ǹkwu m̀fo ama 
ekwukwu.” 

Ibeb 43 

Ebi ngwan̄ kè Josefu mîsa Benjamin isi Ijipiti 

1Akan̄ ya okpọkpọ ikinye enenen ifo isi me ido Kenan. 

2Mgbọ Jekọp mè ebi uwu kan̄ eriebe inorie ema elepbe me Ijipiti isan̄a, Jekọp 
onenitumu inyi ebi bọn ibe, “Ìnikpọk ìsi ìlep sọntiik inorie me Ijipiti ìmọnọ.” 
3Juda otutumu inyi nte kiban̄ ibe, “Ogwu enerieen̄ ya ìtataba eji ubọk me utọn̄ 
ibe mè eji ekaje ìgbet ere ọmọ okupbe, ire eji kpesa ngwan̄ kiji ogwu uchit-owot 
igbaalek inu. 
4Mgbọ keyi, ire ochieek ibe Benjamin ngwan̄ kiji igọọk eji ije, eji mêsi ilep inorie 
ijet owu. 
5“Ire òkachieek, eji kpebekọt isi, mije, ene ya ìbe mè eji ekare ere ọmọ okupbe 
ire eji kpesa ngwan̄ kiji igbaalek inu.” 
6Jekọp ododo ema ibe, “Enyi ejeje itumu inyi ogwu enerieen̄ ya ibe ke enyi 
mîkaan̄ ofifi ngwan̄ enerieen̄? Ìre keke orọ enyi etapbe emi me emen uyọrọlek 
òkup ikeyi?” 
7Ema efọfọọk ibe, “Ogwu enerieen̄ ya ìkpọkpọ ikido eji owuwa ikọ ofolek ototun̄ 
ukan̄ kiji, mè ido eji ibe mè ìre nte kiji me ugwem ye, mè ìre eji mîkaan̄ ofifi 
ngwan̄ enerieen̄ ye? Eji ekekifọọk igọọk me lek ikọ îkido eji. Ìre eji mejeje ikọt 
iriọọn̄ ibe ke môbe eji esa ngwan̄ kiji enerieen̄ ejet ọmọ?” 
8Juda onenitumu inyi Ijeren nte kiban̄ ibe, “Bene gwun̄ ya tap emi me ubọk, mè 
eji eneje esi elep inorie, inyi eji melek kwun̄ mè nsabọn kiji egat ugwem, mè 
ekakwaan̄. 
9Emi ke ibot gwun̄ ya obokup me ubọk. Ikaan̄ inu òrere lek, emi ke owu obotet. 
Ire ǹkasa gwun̄ ya ìka ìnu, mè ìsa ìniyaka ìtap owu me ubọk me ògat ugwem, eje 
kan̄ itoon̄ emi me ibot ire mgbọ geelek. 
10Ikarege eji efiatbe mgbọ ikeyi, ike mgbọ keyi, kè eji mîra iyaka ere ya mgbọ 
iba.” 
11Ijeren nte kiban̄ obebe ema, “Înwọn ma. Ire ikeya ke ìbokup, ìneen̄ lek, mè 
ìtiten̄e mfut uti inyọn̄ ijọn̄ keyi, echi ònwọnwọn ichit, ìtap me akpa kinyi ìsa ìsi 
ìche ìnyi ogwu ibot mkpulu ya kubọk inyinyi. Ìmọnọ aran̄ igwa lek, mè aran̄ 
akwọọk, mè esese chieen̄ inwan̄ mè ukwuuk uti ekisa irọ inorie itop, mè aran̄ 
mâa, mè ichip pisitachio mè ichip alimọn. 
12Ìmọnọ ikpoko irek iba ìkaan̄ me ubọk, mè ìsa irek ge ìnyi me useen̄ ikpoko 
eyakabe itap me otu akpa kinyi mgbọ keyilọ ya. Usini mgbọ, ife cha elọlọ ubọk 
iben ikpoko cha itap me emen akpa kinyi. 
13Ìsa ngwan̄ kinyi ìgbaalek ìsi lek ogwu enerieen̄ ya! Ìbene ije! Ikayaka ìfiat mgbọ 
ofifi. 
14Kè Awaji Ogwu Òkaan̄ Unye Geelek irọ inyi ene ya ikaan̄ ejit nsan me lek kinyi, 
mè iria ngwan̄ kinyi keyilọ melek Benjamin, inyi egọọk enyi egwu ekom eka. Eyi 
n̄a, ire nsabọn n̄a ibekwaan̄ itele emi, ekwaan̄ etele emi ma!” 
15Bọn kè Ijeren cha enenikpulu inyinyi cha, mè imọnọ ikpoko irek iba ikaan̄ me 
ubọk, mè isa Benjamin ngwan̄ kiban̄ igbaalek inan̄a isi Ijipiti, mè isi imun̄ Josefu. 

16Josefu imumun̄ Benjamin melek bọn nte kan̄, igwegwen ogwu ibot ebi ikwaan̄ 
uwu kan̄ itumu inyi ibe, “Sa ebirieen̄ chi fo uwu, mè kpan̄ anam, mè bala sa tem 
inorie, ke ife chi mêgọọk emi irie inorie me ikarek chereyi.” 
17Ogwu ibot ikwaan̄ ya orọrọ ike Josefu otumube, mè isa ife cha isi itap me uwu 
kè Josefu. 
18Ukpook otetet ife cha enenen. Ema ekekitumu ibe, “Îre mije ikpoko cha eyi ife 
chi eyakabe itap me emen akpa kiji me mgbọ keyilọ ya ke etet eji initap me uwu. 
Ene yi ìkiweek irọrọ eji nnaan̄, mè isa eji irọ ebi usun̄, mè ibọkọ eji inyinya akpan 
kiji.” 
19Eya orọ, ema ejeje isi lek ogwu ibot ikwaan̄ uwu kè Josefu me otu isotu, 

20mè itumu inyi ibe, “Ogwu nte, eji mînu ere yi adasi mgbọ inilep inorie. 

21Me oniin̄ eji ekije ifo, mgbọ eji erebe ere eji ebelaak iwele egwe, mè ichili otu 
akpa kiji, eji eyaka inimun̄ ikpoko eji esabe ikpe ewe inorie me otu akpa kiji. 
Ogwu ichili otu akpa kan̄, òmun̄ otutuuk otu ifuk ikpoko kan̄. Eya orọ, eji mîsa 
ikpoko ya ikaan̄ me ubọk inu mgbọ keyi ibesa ijet owu. 
22Eji kperiọọn̄ ogwu òyayaka ikpoko cha itap me otu akpa kiji. Eyi eji enube yi, 
eji mîsa si ofifi ikpoko eji ebesa inilep inorie eyi mgbọ keyi ikaan̄ me ubọk inu.” 
23Ogwu ibot ikwaan̄ uwu kè Josefu obebe ema, “Esuuk ikup melek kinyi! Ikatet 
ukpook, mije, môre Awaji kinyi mè Awaji nte kinyi oche ikpoko itap me otu akpa 
cha inyi enyi. Me atikọ, emi mbọkọ ikpoko enyi esabe ilep inorie me ere yi mgbọ 
ya.” Ene ya osisi isan̄a Simiọn isibi ijet ema. 
24Ogwu ene ya onenisa ema isi itap me uwu kè Josefu, mè inyi ema mun̄ egwọk 
ukot, mè inyi si inyinya akpan kiban̄ inorie. 
25Ema ekekineen̄ inyinyi cha ema esabe inu ibesa iniche inyi Josefu isun̄ iban 
mgbọ Josefu môkabe me ikarek, mije, ema mînọ ibe ke îre me uwu ya ke ema 
eberie inorie. 
26Mgbọ Josefu okabe, ema esasa inyinyi cha iche inyi, mè itọbọ ibot me ijọn̄ inyi. 

27Josefu onenido ema ibe, “Lek kinyi ye? Sà nte kinyi, ogwu ugane ya, ogwu enyi 
etumube ikọ ofolek mgbọ keyilọ ya ye? Ìre ọmọ òwa si me ugwem?” 
28Ema enenigele igwook, mè itọbọ ibot me ijọn̄ inyi ọmọ, mè ifọọk ibe, “Ogwu 
usun̄ kwun̄, nte kiji, òwa me unye-lek.” 
29Josefu onenibene chieen̄ itoon̄ me lek kè Benjamin, gwun̄ nga kan̄, mè inido 
ema ibe, “Ìre ogwugwu ore ngwan̄ kinyi ogwu ijija ogwu enyi etumube ikọ ofolek 
inyi emi mgbọ keyilọ ya?” Inenitumu inyi Benjamin ibe, “Gwun̄ n̄a, Awaji ikaan̄ 
ejit nsan me lek kwun̄.” 
30Josefu ìkayaka ìkọt ìtet lek kan̄, mije ngwan̄ kan̄. Igwagwat lek inan̄a ikeke ije 
inan̄a ifo emen agwut, mè ikup me ere ya ito ito. 

31Inenisa mun̄ igwọk isi, mè itet lek inye, mè inan̄a isibi inu, mè ibe esa inorie 
enu. 
32Eneniyik inorie kè Josefu me esese ikasi, mè iyik eyi ebi ngwan̄ kan̄ me esese 
ikasi, mè iyik si eyi ebi Ijipiti ìgọgọọk ema irie inorie ya esese, mije, ebi Ijipiti 
kpekigọọk ebi Iburu igbaan̄ irie inorie. Eya ìre mbuban inu me lek ebi Ijipiti. 
33Esun̄ ebi ngwan̄ kè Josefu cha me isi kè Josefu me onineen̄, ibene me lek ogwu 
adasi isi ire lek ogwu mgburudun̄. Mgbọ ema emun̄be inu ya, ikeke ema chieen̄ 
enenen, ema ekekiriraan̄ chieen̄ ikikpọ lek kiban̄. 
34Enenichibi inorie me inyọn̄ ikasi kè Josefu inyi ema. Inorie kè Benjamin îwa 
mgbọ go igak eyi ebi ngwan̄ geelek. Ema otutuuk efefet lek igọọk Josefu irie mè 
inwọ ike efuuk kiban̄ okọtbe. 

Ibeb 44 

Ekpen̄ kè Josefu me emen akpa kè Benjamin 

1Josefu oneninyi ogwu ibot ikwaan̄ uwu kan̄ ida ibe, “Tap inorie jot akpa otutuuk 
ebirieen̄ cha, ike geelek ema ebekọt ibeme, mè yaka ikpoko kiban̄ tap me otu 
akpa kiban̄ me ge me ge. 
2Ben ekpen̄ n̄a, eyi alata okuket ya, tap me otu akpa ogwu ijija ya gbaalek ikpoko 
îsabe ikpe ewe inorie îlepbe.” Ogwu enerieen̄ ya orọrọ ubọk Josefu otumube. 
3Me ofit iwele kan̄, me okpatu ewelegwe, enenitutuun̄ ebi ngwan̄ kè Josefu cha 
mè inyinya akpan kiban̄ itap me oniin̄. Ema ebebene ikije ifo. 
4Ema inanan̄a isibi me emen ama ya, kpejeje ijọn̄ọ ere, Josefu otutumu inyi ogwu 
ibot ikwaan̄ kan̄ ibe, “Libi gọọk ife cha me oniin̄. Osilibi isoon̄, do ema ibe mè ìre 
keke orọ ebibi esabe ijo inu ikpe ewe ata inu? 
5Mè ìre keke orọ mè ema echiin̄ ekpen̄ nte uwu kwun̄ okisa inwọ miin̄, mè ikisa 
itet ǹcha? Tumu nyi ibe ke inu yi ema erọbe îfieek lek enenen.” 
6Ogwu ibot ikwaan̄ ya olilibi igọọk ife cha, mè isoon̄ ema me oniin̄, mè itumu ikọ 
nte uwu kan̄ otumube cha inyi ife cha. 
7Ife cha efọfọọk ibe, “Iyak ogwu nte, ìre keke orọ mè owu òtumu ojelek ikọ òkup 
ikeyi? Lei! Eji ebi usun̄ kwun̄ kpebekọt irọ ojelek inu òkup ikeya. 
8Kpọ, ikpoko eji emun̄be me otu akpa kiji me adasi mgbọ eji enube, eji mîsa ikaan̄ 
me ubọk inan̄a me ido Kenan ijet enyi. Ìre keke môrọ inyi eji eyaka enechiin̄ alata 
okuket mè ìre alata araran̄ me uwu kè nte uwu kwun̄? 
9Ogwu geelek oweekbe ekpen̄ yi imun̄ me ubọk, ebekpakpan̄, mè ebi ìsisik ekana 
usun̄ enyi nte uwu kwun̄.” 
10Ogwu ibot ikwaan̄ ya obebe, “Înwọn ma, emi nchieek ubọk enyi etumube. Ire, 
ogwu geelek mêweekbe ekpen̄ ya imun̄ me ubọk môkana usun̄ inyi emi. Ebi 
ìsisik mêfon me utelelek, mije, ema kperọ inu geege ilọ.” 

11Otutuuk kiban̄ ebeben akpa kiban̄ iyik me ijọn̄ me ene me ene, mè ikitọn̄ọ otu. 

12Ogwu ibot ikwaan̄ ya okekichili akpa cha ikiweek me ntuun̄ me ntuun̄, ibene 
me lek eyi ogwu adasi isi ire lek eyi ogwu mgburudun̄, mè iniweek ekpen̄ ya 
imun̄ me otu akpa kè Benjamin. 
13Otutuuk kiban̄ esasa me ufieejit itaba ofọnti òkup me lek kiban̄ igwak isan̄a, 
mè ikpulu akpa inorie kiban̄ itoon̄ me inyọn̄ inyinya akpan kiban̄, mè igwu ikom 
ika inu Ijipiti. 
14Juda mè ebi ngwan̄ enenire uwu kè Josefu, mè inimun̄ Josefu me uwu. Ema 
enanan̄a irọn̄ me ijọn̄ me isi kan̄. 
15Josefu ododo ema ibe, “Ìre kpasi inu ke enyi erọ ikeyi? Ìre enyi kperiọọn̄ ibe ke 
ene òkup kire emi mâkọt itet ǹcha, mè iweek inu geelek isibi?” 
16Juda ofọfọọk ibe, “Ogwu nte, ìre keke ke eji ebeyaka itumu? Kpunu ikọ geege 
eji ebekọt itumu isa inyan̄a lek kiji. Ìre eji ebejeje ijeen̄ ibe ke ubọk kiji îtana? 
Awaji îkpọk mbum ijo inu eji erọbe. Mgbọ keyi, eji otutuuk ìre ebi usun̄ kwun̄, eji 
melek ogwu eweekbe ekpen̄ ya imun̄ me ubọk.” 
17Josefu obebe, “Lei! Emi m̀kpakọt irọ ojelek inu òkup ikeya. Ogwu emun̄be 
ekpen̄ ya me ubọk gaalek obokana usun̄ inyi emi. Enyi ebi ìsisik, ìfon ìgọọk nte 
kinyi me esuuk.” 

Juda îbeek mbeek me ibot kè Benjamin 

18Juda ojeje iriaak me lek kè Josefu, mè itumu inyi ibe, “Soso ogwu nte, nye lek 
gban̄ utọn̄ me lek ikọ mbatumu. Kanaan̄ ejit ìnyi emi ogwu usun̄ kwun̄. Emi 
nriọọn̄ ibe ke owu òkup kubọk ogwu Fero. 
19Ogwu nte, îre owu odo eji ebi usun̄ kwun̄ me adasi mgbọ eji enube ibe mè ìre 
nte kiji òwa me ugwem? Mè ìre eji mîkaan̄ ofifi ngwan̄ enerieen̄? 
20Eji efọfọọk owu ibe ke nte kiji òwa me ugwem, ke ogwugwu îkan enenen, ke 
eji mîkaan̄ ngwan̄ enerieen̄ ijija ge ogwu nte kiji obonbe me ukan, ke ogwu 
ngwan̄ ogwu ọmọ melek kan̄ erebe uga ge îkwu, ke ọmọ gaalek oyaka inisik, ke 
nte kiji îma ọmọ enenen. 
21“Owu onenibe mè eji ebi usun̄ kwun̄ esa gwun̄ yi enu, inyi owu òrieen̄ chieen̄ 
me lek. 
22Eji enenifọọk owu ibe ke gwun̄ ya ìkpokọt itele ogwu ute, mije, ire itele, ke 
ogwu ute môkwu. 
23Ire, owu otutumu ibe ire eji kpesa ngwan̄ kiji yi inu, ke owu òkponyi eji isi. 

24Mgbọ eji erebe uwu, eji ebeben otutuuk ikọ owu otumube ikpa inyi nte kiji. 

25“Sọnja mgbọ iraraka, nte kiji onenibe eji egwu ekom esi Ijipiti esi elep sọntiik 
inorie. 



92 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

26Eji etutumu inyi nte kiji ibe ke eji kpebekọt isi, îtata mè ngwan̄ kiji ogwu ijija 
ìgọgọọk eji isi, ke eji kpebekọt ire ere owu okupbe ire ngwan̄ kiji ogwu ijija 
ìkagọọk eji ìje. 
27“Nte kiji, ogwu usun̄ kwun̄, onenitumu inyi eji ibe ke eji mîriọọn̄ ibe ke nwa 
kan̄ ìman ibot bọn ebirieen̄ iba gaalek inyi ọmọ, 
28ke ene ge me lek înan̄a itele ọmọ. Akat keya ke ọmọ ìkayaka ìmun̄ ogwugwu, 
ke ìkpolọlọ anam ochim ikpan̄. 
29Ire eji iyaka inimọnọ ogwu òsisik yi isan̄a me agba lek kan̄, mè ire ikaan̄ inu 
òrọrọ gwun̄ ya me lek, ke eji mêrọ inyi ọmọ isa isọọn̄ ibot kan̄ ifieek ejit ikwu ifo 
ama ekwukwu. 
30“Mgbọ keyi, ugwem kè nte kiji, ogwu usun̄ kwun̄, ìkup me lek gwun̄ yi. Eya orọ, 
ire eji ifo isi imun̄ nte kiji, mè ire gwun̄ yi ìkakup melek kiji, 
31mè nte kiji imun̄ ibe ke gwun̄ yi ìkagọọk eji ìka, nte kiji môkwu. Sa me ikeya, eji 
ebi usun̄ kwun̄ mêrọ inyi nte kiji isa isọọn̄ ibot kan̄ ifieek ejit ikwu ifo ama 
ekwukwu. 
32Sabum eji enikọt inu, îre emi ogwu usun̄ kwun̄ nsa ugwem n̄a ichieek use inyi 
nte n̄a me ibot gwun̄ yi, ibe ire ǹkasa gwun̄ yi ìkaan̄ me ubọk ìka ìjet nte n̄a, mè 
eje gwun̄ yi itoon̄ emi me ibot ire mgbọ geelek. 
33“Eya orọ, mgbọ keyi, soso, ogwu nte, emi ogwu usun̄ kwun̄ mâbia me ere keyi 
me useen̄ gwun̄ ya, mè ikana usun̄ inyi owu, mè gwun̄ yi igọọk ebi ngwan̄ ifo. 
34Ìre emi m̀bajeje ikọt igwu ikom ifo, ire gwun̄ yi ìkagọọk emi ìje? In̄-in̄, emi 
m̀kpakọt isa chieen̄ imun̄ ojelek ufieejit ile òkup ikeyi okikeme nte n̄a.” 

Ibeb 45 

Josefu îsa lek kan̄ ijeen̄ ebi ngwan̄ 

1Me mgbọ ya, Josefu ìkayaka ìkọt ìtet lek kan̄ ìkaan̄ me isi otutuuk ebi ikwaan̄ 
kan̄. Itataan̄ ukpo inyi ida ibe, “Enyi otutuuk ene, ìsibi ìnan̄a me agba lek n̄a!” 
Otutuuk ene enanan̄a isibi itele ọmọ mè ebi ngwan̄ gaalek. Sa me ikeyi, kpunu 
ene geege òkukup me ere ya mgbọ Josefu ochilibe lek kan̄ ijeen̄ ebi ngwan̄ kan̄. 
2Josefu otataan̄ ukpo ito ito enenen. Ebi Ijipiti enọnọ ida ito kan̄. Etip ito ya 
otataan̄ isi ire uwu ogwu Fero. 
3Josefu otutumu inyi ebi ngwan̄ ibe, “Emi ìre Josefu. Ìre nte n̄a ọmọ òwa si me 
ugwem?” Ire, ebi ngwan̄ kpekọt ifọọk ọmọ otu, mije, ukpook îtet ema enenen me 
isi kan̄. 
4Josefu obebe ema, “Ìje ìriaak emi lek.” Ema ejeje iriaak. Inenitumu inyi ema ibe, 
“Emi ìre Josefu ngwan̄ kinyi, ogwu enyi etetbe inyam itap me Ijipiti. 

5Mgbọ keyi, ikafieek ejit! Ikafieek lek kinyi ikọ me lek enyi etetbe emi inyam inu 
me ere keyi. Me atikọ, îre mije inyanyan̄a ebek ugwem ebi ene ke Awaji odasi 
iria emi inu me ere yi me isi kinyi. 
6Acha iba ire eya akan̄ ojijakabe inyọn̄ ijọn̄ yi. Ìyaka inisik acha go mgbọ ebi ene 
kpebekọt iwop inu geege, kpebekọt si irọkọ inu geege me uko. 
7Ire, Awaji ìdasi iria emi inu me isi kinyi, inyi ǹnensa me ikpele oniin̄ òkup ikeyi 
ǹnyan̄a ugwem kinyi, inyi enyi ekakwaan̄ otutuuk ìsan̄a me linyọn̄. 
8Eyi îjeen̄ isibi ibe ke ìkare enyi eria emi inu me ere yi, ke îre Awaji oria emi inu, 
mè isa emi irọ ute inyi ogwu Fero, mè irọ emi ogwu ibot me otutuuk uwu ogwu 
Fero, mè isa emi irọ si ogwu ibot mkpulu me otutuuk ido Ijipiti. 
9“Mgbọ yi, enyi ìgwat lek ìfon, mè ìsi ìlook nte n̄a ibe, ke emi Josefu gwun̄ kan̄ 
m̀be, ke Awaji îsa emi irọ ogwu ibot me otutuuk ido Ijipiti. Eya orọ, mè ogwugwu 
inu inigọọk emi ikup, mè ikafiat mgbọ. 
10Ìtumu ìnyi ibe ke emi m̀be ke ogwugwu môluk me agan̄ Gosen, inyi ogwugwu 
mè ebi bọn mè bọn ebi bọn, mè ebot mè arọọn̄ kan̄ mè eriembuuk kan̄, mè 
otutuuk inu geelek îkaan̄be, ekup egbet emi ere me lek. 
11Emi mâkpukpo ogwugwu, inyi ogwugwu mè ebi uwu kan̄ mè otutuuk inu 
geelek îkaan̄be ekarọn̄ ugbọọri, mè ìtiteek. Mije, akan̄ yi môkup ichit ofifi acha 
go òkinu me isi. 
12“Mgbọ yi, enyi me lek kinyi melek Benjamin gwun̄ nga n̄a mîsa chieen̄ kinyi 
imun̄ ibe, me atikọ, ke îre emi Josefu nkitumu ikọ yi melek kinyi. 
13Ìsi ìkpa umin emi nkaan̄be me Ijipiti ìnyi nte n̄a, mè ìtumu si otutuuk inu enyi 
esabe chieen̄ kinyi imun̄ ofolek n̄a ìnyi, mè ìsa nte n̄a ìjet emi ugwat ugwat.” 
14Josefu onenikana Benjamin gwun̄ nga kan̄ ikat, mè iyaka ibot imaan̄ me oguga 
kan̄, mè isa chieen̄ ichit me lek ito. Benjamin okakana ọmọ ikat, mè ikito ito si. 
15Inenikat si otutuuk ebi ngwan̄ kan̄ kechilọ me ge me ge, mè ito ito si me oguga 
kiban̄. Mgbọ îkatbe ema isan̄a, ema enenigọọk ọmọ ikpa ukpatu. 
16Mgbọ etip orebe uwu ogwu Fero ibe ke ebi ngwan̄ kè Josefu mînu, ejit îbele 
ọmọ mè ebi ikwaan̄ kan̄ enenen. 
17Ogwu Fero onenibe Josefu, “Tumu nyi ebi ngwan̄ kwun̄ ibe ekpulu inorie etoon̄ 
me inyọn̄ inyinya akpan kiban̄, mè esa esi ido Kenan, 
18esi esa nte kwun̄ mè otutuuk ebi uwu kinyi eka ejet emi me Ijipiti. Emi mânyi 
ema ijọn̄ ònwọnwọn ichit me ido Ijipiti, ere ata inorie ìkpokinan ema. 
19“Tumu si nyi ema ibe esa owuwa uji ekpirikpo me Ijipiti esi Kenan esi etap 
nsabọn kiban̄ mè ebi nwa kiban̄, mè nte kwun̄ esa eka enu. 
20Tumu nyi ema ibe ekama lek ìsisaak lek me lek inu nroon̄ uwu kiban̄. Mije, inu 
geelek òjajaan̄ ichit me otutuuk ido Ijipiti ìre eyi kiban̄.” 

21Bọn kè Ijeren erọrọ si ikeya. Josefu onyinyi ema owuwa uji ekpirikpo, ike ogwu 
Fero onyibe ida, mè inyi si ema inorie ema mêriebe me oniin̄, 
22mè inyi otutuuk kiban̄ aya ofọnti ge ge, inyi ema esa enwene lek. Ire, Benjamin 
ke înyi aya ofọnti go, mè inyi si efit ikpoko alata okuket ita. 
23Inenikpulu inu ònwọnwọn ichit me ido Ijipiti itoon̄ ijot inyọn̄ akọp inyinya 
akpan ibe esa enyi nte kan̄, mè ikpulu si fituru mè esese chieen̄ inorie itoon̄ ijot 
inyọn̄ ofifi akọp uman inyinya akpan inyi ogwu ute môriebe me oniin̄ ije kan̄. 
24Inenitutuun̄ ebi ngwan̄ cha itap me oniin̄, ema enanan̄a. Mgbọ ekije inan̄a, 
itutumu inyi ema ibe, “Soso, ikabaak ibaak me oniin̄.” 
25Ebi ngwan̄ kè Josefu enanan̄a me Ijipiti ifo igọọk Jekọp nte kiban̄ me ido Kenan. 

26Mgbọ ema erebe uwu, ema etutumu inyi nte kiban̄ ibe, “Josefu òwa me ugwem! 
Me atikọ, Josefu ore ogwu ibot mkpulu me otutuuk ido Ijipiti.” Ikọ yi ogwogwook 
Jekọp mbiribọ me lek. Ìkakọt ìchieek ibe ke îre atikọ. 
27Ire, mgbọ înọbe etip Josefu oriabe ibe elook ọmọ, mè isa chieen̄ imun̄ otutuuk 
uji ekpirikpo cha Josefu oriabe ibe esa enetap ọmọ eka, efuuk onenibene ikinin̄ 
ọmọ emen. 
28Jekọp, òrere Ijeren, onenitumu ibe, “Îjot emi owot! Josefu gwun̄ n̄a òwa me 
ugwem! Emi mâsi imun̄ ọmọ sabum mkpa ònoben emi.” 

Ibeb 46 

Jekọp îfo Ijipiti 

1Ijeren, òrere Jekọp, onenikpulu ebi uwu kan̄ mè otutuuk inu îkaan̄be isa 
igbaalek inan̄a isi Ijipiti. Mgbọ îrebe Bieseba, igwagwa ngwugwa inyi Awaji kè 
Ajiki nte kan̄. 
2Me eririeen̄ usen ya, Awaji ogwegwen ọmọ me emen ilaak, “Jekọp! Jekọp!” Jekọp 
ochechieek. 
3Awaji otutumu inyi ibe, “Emi nre Awaji kè nte kwun̄. Katet ukpook isisi Ijipiti. 
Mije, emi mârọ inyi owot iman kwun̄ ikana ikpele ido me ere ya. 
4Mâgọọk owu igbaan̄ ije isi Ijipiti, mè iyaka isa owot iman kwun̄ igwu ikom ika 
inu inyọn̄ ijọn̄ yi. Mgbọ mkpa kwun̄ isikem, îre Josefu me lek kan̄ obobieen̄ owu 
ikaan̄ mgbọ owu môtọbọbe.” 
5Bọn kè Ijeren enenitap nte kiban̄ mè asa nsabọn kiban̄ mè ebi nwa kiban̄ me 
emen uji ekpirikpo ogwu Fero oriabe ibe esa enetap nte kiban̄. 
6Ema mîkpulu si otutuuk anam kiban̄, mè otutuuk inu geelek ema ekaan̄be me 
ido Kenan isa ikaan̄ me ubọk ifo Ijipiti. Ikeyi ke Jekọp osa otutuuk bọn owot iman 
kan̄ isa igbaalek ije. 

7Îsa bọn ebirieen̄ kan̄, mè bọn bọn kan̄ ebirieen̄, mè bọn ebibaan̄ kan̄, mè bọn 
bọn kan̄ ebibaan̄, mè otutuuk ebi kan̄ geelek isa igbaalek inan̄a ifo Ijipiti. 
8Erieen̄ bọn kè Ijeren, òrere Jekọp, ìgọgọọk nte kiban̄ inan̄a inu me Ijipiti ìre: 
Ruben, adasi gwun̄ kè Jekọp, 
9melek bọn ebirieen̄ kè Ruben, ìrere Anọk, mè Palu, mè Ejirọn, mè Kami. 

10Simiọn melek bọn ebirieen̄ kan̄, ìrere Jemuwen, mè Jamin, mè Oyadi, mè Jakin, 
mè Sowari, mè Sawulu ogwu îbonbe me owot ogwu enenwaan̄ Kenan ge. 
11Libai melek bọn ebirieen̄ kan̄, ìrere Gasiọn, mè Koyat, mè Merari. 

12Juda melek bọn ebirieen̄ kan̄, ìrere Eri mè Onan, mè Siela, mè Pereji, mè Jera, 
igbaalek Ejirọn mè Amulu bọn ebirieen̄ kè Pereji. (Ire, Eri mè Onan mîkwaan̄ me 
ido Kenan). 
13Isaka melek bọn ebirieen̄ kan̄, ìrere Tola, mè Puwa, mè Jasubu, mè Simiron. 

14Jebulọn melek bọn ebirieen̄ kan̄, ìrere Seredi, mè Elọn, mè Jayalen. 

15Ebiba ere bọn ebirieen̄ ebi Jekọp okaan̄be me owot kè Lia me Padan Aram. 
Kpefuk gwun̄ kan̄ enenwaan̄ ekigwen Daina igbaalek. Otutuuk bọn owot iman 
kè Lia, ebirieen̄ mè ebibaan̄, enenire akọp ene ita mè ita. 
16Gadi melek bọn ebirieen̄ kan̄, ìrere Sifiọn, mè Agi, mè Suni, mè Esibon, mè Eri, 
mè Arodi, mè Areli. 
17Ase melek bọn ebirieen̄ kan̄, ìrere Imina, mè Isiba, mè Isibi, mè Beria, mè 
ngwan̄ kiban̄ enenwaan̄ ekigwen Sera, igbaalek bọn kè Beria, ìrere Eberi mè 
Malikien. 
18Akọp mè ibot bọn gweregwen kechi ke Jekọp okaan̄ me owot kè Jilipa ogwu 
usun̄ enenwaan̄ ogwu Leban osabe inyi Lia ogwu gwun̄. 
19Bọn ebirieen̄ kè Rechen nwa kè Jekọp ìre Josefu mè Benjamin. 

20Josefu onenibon bọn ebirieen̄ iba ekigwen Manasi mè Iferem me Ijipiti me 
owot kè Asenat gwun̄ kè Pọtifera ogwu òban yọk me Eliopolis. 
21Benjamin melek bọn ebirieen̄ kan̄, ìrere Bela, mè Bekeri, mè Asiben, me Gera, 
mè Nieman, mè Eyi, mè Ros, mè Mupim, mè Upim, mè Aridi. 
22Akọp mè ebirieen̄ ini kechi ke Jekọp okaan̄ inan̄a me owot kè Rechen. 

23Dan melek gwun̄ enerieen̄ ge kan̄, òrere Usim. 

24Nafitali melek bọn ebirieen̄ kan̄, ìrere Jajien, mè Guni, mè Jeseri, mè Silem. 

25Ibot bọn ebirieen̄ jaaba kechi ke Jekọp okaan̄ me owot kè Biliya ogwu usun̄ 
enenwaan̄ Leban osabe inyi Rechen ogwu gwun̄. 
26Otutuuk bọn, mè bọn bọn kè Jekọp ebi ìgọgọọk ọmọ inu Ijipiti, isan̄a me lek 
nwa ebi bọn, ìre akọp ene gweregwen mè gweregwen. 
27Bọn Josefu obonbe me Ijipiti ìre ibot ebirieen̄ iba. Otutuuk otu ifuk bọn owot 
iman kè Jekọp ìgọgọọk Jekọp inu Ijipiti ìre akọp ene jaaba. 

Jekọp mè ebi uwu kan̄ mîre Ijipiti 

28Jekọp oraria Juda ibe idasi ije isi ido Josefu oniin̄ ike ema mêsabe ije isi ire 
Gosen. Mgbọ ema erebe agan̄ Gosen ya, 
29Josefu oninin̄ uji akọn̄ kan̄ anam okitaba ije, mè ikọp isi ichichini nte kan̄ me 
Gosen. Josefu ibebene chieen̄ itoon̄ me lek ogwu ute, ililibi inin̄, mè ikana ogwu 
ute ikat, mè iyaka ibot imaan̄ me oguga ogwu ute, mè ifiat mgbọ ito ito enenen. 
30Ijeren otutumu inyi Josefu ibe, “Mgbọ keyi nsabe chieen̄ n̄a imun̄ owu, mè imun̄ 
ibe ke owu òwa me ugwem, nneen̄ lek ikwukwu.” 
31Josefu onenitumu inyi ebi ngwan̄ mè otutuuk ebi uwu nte kan̄ cha ibe, “Mânisi 
irọ inyi ogwu Fero iriọọn̄ ibe ke enyi ebi ngwan̄ n̄a, mè otutuuk uwu nte n̄a ebi 
ìluk me ido Kenan, mîka inu me lek n̄a. 
32Mâtumu si inyi ogwu Fero ibe ke enyi ìre ebi òkpukpo anam, ke enyi mîsa ebot 
mè arọọn̄ mè eriembuuk kinyi mè otutuuk inu geelek enyi ekaan̄be igbaalek inu. 
33Ire ogwu Fero igwen enyi ido ibe mè ìre keke ore ukot mbọm kinyi, 

34ìfọọk ibe ke enyi ìre ebi òkpukpo anam bene me akat ke enyi erebe nsabọn, 
ubọk ebi nte nte kinyi erebe me ukot eyi kiban̄. Sa me ikeya, ogwu Fero môchieek 
ibe enyi eluk me inyọn̄ ijọn̄ Gosen ya, mije, ene geelek òkikpukpo anam ìre 
mbuban inu me lek ebi Ijipiti.” 

Ibeb 47 

Ogwu Fero îtele mè Jekọp mè ebi kan̄ eluk me Gosen 

1Josefu onenisi itumu inyi ogwu Fero ibe, “Nte n̄a mè ebi ngwan̄ n̄a mîsa otutuuk 
anam kiban̄ mè inu geelek ema ekaan̄be inan̄a me ido Kenan inu. Ema me Gosen 
ekupbe.” 
2Josefu îgobo ebi ngwan̄ kan̄ ebirieen̄ go isa igbaalek inu. Inenisa ema ijeen̄ ogwu 
Fero. 
3Ogwu Fero onenido ebi ngwan̄ kè Josefu cha ibe, “Ìre keke ore ukot mbọm 
kinyi?” Ema efọfọọk ogwu Fero ibe, “Eji ebi usun̄ kwun̄ ìre ebi òkpukpo anam, 
igọọk me akpat ukot ebi nte nte kiji.” 
4Ema enenitumu inyi ogwu Fero ibe, “Eji ebenigọọk igbaan̄ iluk me inyọn̄ ijọn̄ yi 
sọnja mgbọ, mije, akan̄ înye enenen me ido Kenan. Anam kiji ìkayaka ìmun̄ 
mbubet ìtaka. Eya orọ, soso, tele mè eji ebi usun̄ kwun̄ eluk me inyọn̄ ijọn̄ Gosen.” 
5Ogwu Fero onenifọọk Josefu ibe, “Nte kwun̄ mè ebi ngwan̄ kwun̄ mînu me lek 
kwun̄. 
6Ijọn̄ ido Ijipiti ìkup me ubọk kwun̄. Sa nte kwun̄ mè ebi ngwan̄ kwun̄ si mè esi 
eluk me inyọn̄ ijọn̄ Gosen, ijọn̄ ònwọnwọn ichit me ido Ijipiti. Ire ikaan̄ ebi me 
etete kiban̄ ìrọriọọn̄ ikikpukpo anam ijaan̄, sa anam n̄a tap me ubọk, mè 
ekekpukpo enyi emi.” 



97 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

7Josefu osisi isa Jekọp ogwu ute inu inijeen̄ ogwu Fero. Jekọp onenigbana ogwu 
Fero. 
8Ogwu Fero onenido Jekọp ibe, “Ìre owu ìre acha inen?” 

9Jekọp ofọfọọk ibe, “Otu ifuk acha ugwem n̄a me linyọn̄ yi ngọọkbe igbaan̄ iluk 
ìre efit acha mè akọp ita. Acha ugwem n̄a ìre inen mè inen gaalek, ire, îwa ufialek 
me emen. Ǹkaluk ìjọn̄ọ acha kubọk ebi nte nte n̄a elukbe.” 
10Jekọp okpọkpọk igbana ogwu Fero, mè isibi ifo. 

11Josefu osasa ogwu ute mè ebi ngwan̄ isi inyi ere ibe eluk me inyọn̄ ijọn̄ agan̄ 
Rameses, ere ijọn̄ onwọnbe ichit me ido Ijipiti, ike ogwu Fero obe irọ. 
12Josefu okekinyi ogwu ute mè ebi ngwan̄ kan̄ mè otutuuk ebi uwu nte kan̄ inorie 
igọọk me otu ifuk nsabọn ìkup me ototun̄ ukan̄ geelek. 

Unye akan̄ 

13Akan̄ ya îyok enenen ire lek kpunu inorie me ere geege me otutuuk lek ijọn̄ 
agan̄ ya. Ebi Ijipiti mè ebi Kenan ekekigak iweek mije uraafiọọn̄. 
14Josefu okekinyam inorie. Ebi Ijipiti mè ebi Kenan esasa otutuuk ikpoko ema 
ekaan̄be ilep inorie isan̄a kpai. Josefu otititiin̄ otutuuk ikpoko cha, mè ikpulu isa 
ijet me uwu ogwu Fero. 
15Mgbọ otutuuk ikpoko òkup me ido Ijipiti mè ido Kenan otabe isan̄a kpai me lek 
inorie, otutuuk ebi Ijipiti egbugbuku inu me lek kè Josefu, mè initumu inyi ibe, 
“Ikpoko kiji îta isan̄a kpai! Ìre owu môfat itele ibe eji ekup me isi kwun̄ ekwaan̄ 
eta ni? Soso, nyi eji inorie!” 
16Josefu ofọfọọk ema ibe, “Ire ikpoko kinyi ita, ìsa anam kinyi ìninwene inorie 
me ubọk n̄a.” 
17Ema ekekisa anam kiban̄ ininwene inorie me ubọk kè Josefu. Josefu okekinyi 
ema inorie me useen̄ inyinya, mè urum arọọn̄ mè ebot, mè urum eriembuuk, mè 
inyinya akpan. Josefu onyinyi ema inorie me useen̄ anam kiban̄, mè isa me ikeya 
inyan̄a ebek ugwem kiban̄ otutuuk acha keya. 
18Mgbọ acha keya orakabe, ebi Ijipiti ekpọkpọk igbuku inu me lek kè Josefu me 
acha ògọgọọk, mè initumu inyi ọmọ ibe, “Ogwu nte, eji kpebelet owu inu geege. 
Ikpoko kiji îta. Otutuuk anam kiji îkana echi kwun̄. Mgbọ keyi, kpunu inu geege 
eji eyaka ikaan̄ isasa ininwene inorie me ubọk kwun̄, ita me lek akpalek kiji mè 
ijọn̄ kiji gaalek. 
19Ìre owu môfat itele ibe eji melek ijọn̄ kiji ekup me isi kwun̄ ejijit eta ni? Soso 
bọkọ eji mè ijọn̄ kiji lep, mè nyi eji inorie. Eji melek ijọn̄ kiji mênin̄ usun̄ inyi 
ogwu Fero. Soso nyi eji akpa, inyi eji esan̄a usini erie, mè ekakwaan̄ ìta, mè eben 
usini ewop inyi ijọn̄ uko kiji ikajijaka.” 
20Sa me ikeyi, Josefu olelep otutuuk ijọn̄ Ijipiti inyi ogwu Fero, mije, ubọk akan̄ 
ya onyebe enenen, otutuuk ebi Ijipiti mînyiaan̄ ijọn̄ uko kiban̄ me ene me ene 
isan̄a kpai inyi ogwu Fero. Otutuuk ijọn̄ ebi Ijipiti okakana ire echi ogwu Fero. 

21Mije keya, otutuuk ebi Ijipiti, bene me ibot agan̄ ge si re òta, ekakana usun̄ inyi 
ogwu Fero. 
22Îtata ijọn̄ ebi ngwugwa gaalek ke Josefu ìkalep. Ebi ngwugwa kpenyam ijọn̄ 
kiban̄, mije, ogwu Fero îkinyi ema inorie me mgbọ me mgbọ, eyi òkiso ema isasa 
ikpukpo lek kiban̄. Eya orọ, ema kpenyam ijọn̄ kiban̄. 
23Josefu onenitumu inyi ebi Ijipiti ibe, “Mgbọ keyi nlepbe enyi mè otutuuk ijọn̄ 
kinyi inyi ogwu Fero, kpọ mfut ire echi, ìbọkọ ìsa ìsi ìwop me inyọn̄ ijọn̄. 
24Enyi isirọkọ, ene geelek iche inu îrọkọbe me uko irek go, mè isa irek ge ijet 
ogwu Fero. Me etete irek ini òsisik, enyi mêsan̄a eyi enyi ebesa iwop ofifi acha, 
mè irie eyi òsisik, enyi mè ebi uwu kinyi, mè nsabọn kinyi.” 
25Ebi Ijipiti efọfọọk Josefu ibe, “Ogwu nte, owu onyan̄a ebek ugwem kiji. Soso 
kikaan̄ si ata ejit me lek kiji ikeyi fo isi. Eji mîchieek irere usun̄ inyi ogwu Fero.” 
26Ikeyi ke Josefu osa itap ikan òkup me ido Ijipiti mege inire chereyi, ibe ke 
otutuuk ebi Ijipiti mêkisa irek ge me irek go me lek otutuuk mfut uko ijet ogwu 
Fero. Îtata ijọn̄ ebi ngwugwa gaalek ikakupge ìnyi ogwu Fero. 

Òta mbeek kè Jekọp 

27Me otutuuk mgbọ ya, bọn kè Ijeren eluk me agan̄ Gosen me ido Ijipiti. Ema 
mîleen̄ ijọn̄ ikaan̄ me ere ya, mè imumana, mè iwa enenen me otu ifuk. 
28Jekọp, òrere Ijeren, îluk me Ijipiti akọp mè acha jaaba. Otutuuk otu ifuk acha 
ugwem kan̄ onenire efit acha mè akọp ini mè jaaba. 
29Mgbọ mgbọ mkpa kè Ijeren ogbetbe, igwegwen Josefu gwun̄ kan̄, mè itumu 
inyi ibe, “Ire oma emi, tap ubọk me irak owut-ukot n̄a, mè nyan̄a ibot nyi emi ibe 
ke owu môkaan̄ ata ejit mè ugwem atikọ me lek n̄a. Soso, kafuun̄ emi me Ijipiti. 
30Nsikwu igọọk ebi nte n̄a, ben emi sibi me Ijipiti sa si fuun̄ me ere efuun̄be ebi 
nte n̄a.” Josefu ofọfọọk ọmọ ibe, “Emi mârọ ubọk owu otumube.” 
31Ijeren otutumu inyi Josefu ibe, “Nyan̄a ibot nyi emi ibe ke owu môrọ inu yi 
ntumube.” Josefu onyanyan̄a ibot inyi. Ijeren onenigele ikwuun̄ me ibot 
mkpilaak kan̄, mè inyi Awaji itọn̄. 

Ibeb 48 

Jekọp îgbana Manasi mè Iferem 

1Sọnja mgbọ iraraka, etip onenilook Josefu ibe ke lek ogwu ute ìkanye. Josefu 
osasa bọn ebirieen̄ iba kan̄, Manasi mè Iferem, igbaalek isi ikpọ ogwu ute. 
2Jekọp inọnọ ibe ke Josefu gwun̄ kan̄ înu ibonikpọ ọmọ, itetet lek inye, mè itọbọ 
ubọk inan̄a ikeke ibene lek igwuun̄, mè isiki ikweek irek me inyọn̄ mkpilaak. 
3Inenitumu inyi Josefu ibe, “Awaji Ogwu Òkaan̄ Unye Geelek îsibi ichichini emi 
me ama Luju me ido Kenan, mè igbana emi, 

4mè ichieek use ibe ke ọmọ mônyi emi owuwa nsabọn, mè irọ inyi nsabọn cha 
emumana, mè ekana owuwa ido. Îtumu si ibe ke ọmọ môsa ijọn̄ Kenan inyi bọn 
owot iman n̄a, inyi ire eyi kiban̄ isi ire mgbọ geelek. 
5“Eya orọ, mgbọ yi, bọn iba kwun̄, Iferem mè Manasi, ebi owu obonbe me Ijipiti 
sabum emi nnube me lek kwun̄, kpebeyaka ire bọn kwun̄. Ema ebeyaka inire bọn 
n̄a, ìkike kubọk Ruben mè Simiọn erebe. 
6Ikaan̄ nsabọn geelek owu oyakabe ibon igọọk ebibi, ebiba ebere echi kwun̄. 
Ebiba kpebekaan̄ ìrot eyi isi kiban̄. Ìrot kiban̄ ìboje me erieen̄ ebi ngwan̄ kiban̄, 
Iferem melek Manasi. 
7Me agan̄ eyi n̄a, mgbọ nkinan̄a me Padan Aram ika, nga kwun̄ Rechen ogagak 
emi ikwu me ido Kenan me oniin̄ eji ekije ifo Efarata. Eji kpejeje igbet ama ya 
mgbọ inu ya orọbe. Mbeben ọmọ ifuun̄ me ere ya, me oniin̄ Efarata, òrere 
Beteleyem.” 
8Mgbọ Ijeren okanabe chieen̄ imun̄ nsabọn kè Josefu, idodo ibe, “Ebi owa ire 
ebi?” 
9Josefu ofọfọọk ibe ke îre bọn Awaji onyibe ọmọ me ido Ijipiti. Ijeren obebe 
Josefu isa nsabọn cha inu, inyi ọmọ igbana. 
10Me ike mgbọ keyi, Ijeren ìkayaka ìkimọọn̄ inu ìjaan̄ mije ukan. Josefu otataba 
nsabọn iba cha iriaak me lek ogwu ute. Ikakana ema ikat, mè igọbọ ema ikaan̄. 
11Ijeren onenitumu inyi Josefu ibe, “Emi ǹkakekeek mgbọ geege ibe ke mâyaka 
imun̄ isi kwun̄. Ire, mgbọ yi, Awaji îrọ inyi m̀mun̄ owu, mè irọ inyi ǹyaka 
ǹnemmun̄ nsabọn kwun̄ si m̀gbaalek.” 
12Josefu onenibọkọ nsabọn cha isan̄a me inyọn̄ ukot ogwu ute, mè igele ibot isiki 
me ijọn̄ me isi ogwu ute, 
13mè initet Iferem me ubọk agan̄ ulom kan̄ isa ito me agan̄ ubọk ujit ogwu ute, 
mè itet Manasi me ubọk agan̄ ujit kan̄ isa ito me agan̄ ubọk ulom ogwu ute. 
14Mgbọ Ijeren obogbana nsabọn cha, ikwukwuk ubọk iba kan̄ irieen̄, mè isa ubọk 
agan̄ ulom itoon̄ me ibot kè Iferem, ubọk geelek Iferem orebe ogwu ijija, mè inisa 
ubọk agan̄ ujit itoon̄ me ibot kè Manasi, ubọk geelek Manasi orebe ogwu adasi 
gwun̄. 
15Inenigbana Josefu ibe, “Awaji, owu ogwu ebi nte n̄a, Ebereyam mè Ajiki, ejebe 
me oniin̄ kan̄, owu ogwu òkpukpukpo emi me otutuuk ugwem n̄a mege inire 
chereyi; 
16owu ogwu osat Awaji ogwu òsasan̄a emi isibi me emen otutuuk unan geelek, 
gbana nsabọn ebirieen̄ chi. Rọ inyi nsabọn chi ekechieek erieen̄ n̄a, mè erieen̄ 
ebi nte n̄a, Ebereyam mè Ajiki. Rọ si inyi nsabọn chi emumana, mè ewa enenen 
me otu ifuk me linyọn̄.” 

17Mgbọ Josefu omun̄be ogwu ute otoon̄be ubọk agan̄ ulom me ibot kè Iferem, 
îfieek me lek kan̄ enenen. Itetet ubọk agan̄ ulom ogwu ute ibene isan̄a me ibot 
kè Iferem ibosa itoon̄ me ibot kè Manasi, 
18mè itumu inyi ogwu ute ibe, “In̄-in̄, nte n̄a, ìkare ikeya! Ogwugwu ore adasi 
gwun̄, toon̄ ubọk agan̄ ulom kwun̄ me ibot kan̄.” 
19Ire, ogwu ute ojijit, mè ibe, “Emi nriọọn̄! Gwun̄ n̄a, emi nriọọn̄ inu nkirọ. Manasi 
si môre ute inyi ido ge, mè ire si ogwu ilile. Ire, me atikọ, ogwu ngwan̄ ogwu ijija 
mômin igak ọmọ. Bọn owot iman kan̄ mêkana owuwa ido.” 
20Inenigbana nsabọn iba cha me usen ya, mè itumu ibe, “Ebi Ijeren mêkisa me 
erieen̄ kinyi igbana ene ibe, ‘Awaji irọ inyi owu òkup kubọk Iferem melek 
Manasi.’ ” Isasa me ikeyi isan̄a Iferem ito me isi kè Manasi. 
21Ijeren onenitumu inyi Josefu ibe, “Kpọ, ìsik sọnja emi mâkwube. Ire, Awaji 
môkeke inyi enyi, mè isa enyi igwu ikom ifo ido ebi nte nte kinyi. 
22Owu kubọk ogwu ibot me etete ebi ngwan̄ kwun̄, îre owu ke nnyi ama Sekem, 
ere emi nsabe oge akọn̄ n̄a mè ogbaan̄ n̄a itim akọn̄ ibọkọ me ubọk ebi Amọ.” 

Ibeb 49 

Ikọ mgburudun̄ Jekọp otumube inyi ebi bọn 

1Jekọp oneniria ikwaan̄ igwen otutuuk bọn ebirieen̄ kan̄. Mgbọ enube, ibebe 
ema, “Ìgbaan̄ ìtitiin̄, inyi ǹtumu inu òborọ enyi me mgbọ òkup me isi ǹnyi enyi. 
2“Enyi bọn ebirieen̄ kè Jekọp, ìjujuk ìriaak, ìgban̄ ikọ emi Ijeren nte kinyi 
mbatumu inyi enyi. 
3“Ruben, owu ore adasi gwun̄ n̄a, mè unye n̄a, mè ire si adasi mfut mgbọ nsabọn 
irieen̄ n̄a. Irek umin kwun̄, ọmọ obene ichit! Unye kwun̄, ọmọ omin ichit! 
4Owu òkup kubọk ogbururu onin̄ okwaan̄. Ire, owu òkpoyaka ire ogwu òmimin 
ichit ofifi, mije, owu ogọọk nwa nte kwun̄ ilaak, mè ifiat inyọn̄ mkpilaak kè nte 
kwun̄. 
5“Simiọn mè Libai ìre ngwan̄, ema ekisa oge akọn̄ kiban̄ irọ ene inu afa. 

6Awaji ikachieek ibe emi ǹgọọk ema ǹkup ǹtọt otitọt, Awaji ikachieek ibe emi 
ǹgọọk ǹnin̄ ogbo kiban̄, mije, ema mîkpan̄ ene me unaan̄-ejit, mè ifaan̄ ukot anam 
me ikpak, ubọk òneme ema. 
7Môfieek inyi uyok-ejit kiban̄, mije, ìkup afa afa, môfieek inyi ijo unaan̄-ejit kiban̄, 
mije, ìkup ikpak ikpak. Emi mâyiyala ema ikana otutuuk inyọn̄ ijọn̄ ido kè Jekọp, 
mè itọọn̄ ema ikana ere okpọkọ okpọkọ me etete ebi Ijeren. 
8“Owu Juda, ebi ngwan̄ kwun̄ mêtọn̄ owu. Owu môkitet ebi ochicha kwun̄ me 
ebek ikwuk isi me ijọn̄. Otutuuk bọn kè nte kwun̄ mêtọbọ ibot inyi owu. 

9Juda, owu ìre gwun̄ egbe àtat, gwun̄ n̄a, owu okpan̄ anam kwun̄, mè isa ika, mè 
inisiki ilaak me ijọn̄ ikitaka kubọk uman egbe àtat. Ìre ekene obonye ejit ije 
inisisaak egbe àtat me ike mgbọ òkup ikeya? 
10Okuba ubọọn̄ ìkponan̄a me ubọk kè Juda; îre bọn owot iman kan̄ ebekikpulu, 
mege ire mgbọ ogwukaan̄ okuba ya mônube, ogwu otutuuk ido geelek ebekisiki 
ibot inyi. 
11Juda môkitobo inyinya akpan kan̄ me lek olik gerep, môtobo bọn inyinya akpan 
kan̄ me lek olik gerep òjajaan̄ lek ichit. Miin̄ gerep kan̄ môwa enenen, ire lek ọmọ 
môkijiin̄ ofọnti kan̄ me emen igwọk, môkigwọk ofọnti kan̄ me emen miin̄ gerep 
òkinin̄ eje eje. 
12Juda môkaan̄ miin̄ iwa enenen, mè ikinwọ ibaan̄ ada me chieen̄; ọmọ môkaan̄ 
mun̄ ebe iwa enenen, mè ikinwọ ire lek ejeek kan̄ môkitana okuket. 
13“Jebulọn, môkiluk me agba awaji, atasuk kan̄ môre ere mgba-uji inyi owuwa 
uji ile, okike ijọn̄ kan̄ mônyana isi ire Sidọn. 
14“Isaka ìre inyinya akpan ònyenye lek enenen, mè ikilaak inyana me ijọn̄ me 
etete akpan iba. 
15Ire, isimun̄ ibe ke ere isiki-efuuk ya înwọn, mè imun̄ ibe ke ijọn̄ ere ya îjaan̄, îra 
irak udun̄ ibene, mè isa oguga irak akpan cha. Sa me ikeya, îra ikana ogwu usun̄ 
òkisi ikwaan̄ òbọp. 
16“Dan môkisibi oyerebet inyi ebi kan̄, kubọk otoko ge me etete otoko ebi Ijeren. 

17Dan môre ulu òkup me agba oniin̄, ọmọ môre ijo ulu òkup me oniin̄, eyi òkitọk 
ibot ukot inyinya, ogwu òlibi me inyọn̄ îra iwaka irọn̄ udun̄ udun̄. 
18“Jei Okumugwem, unyan̄a kwun̄ ke nkikpọ chieen̄! 

19“Ire Gadi, urum ebi enun̄unun̄ afa mênu initim etim me lek kan̄; ire, Gadi 
môgwu ikom, mè ililaba ema isan̄a. 
20“Ase môkisan̄a ogbogbo inorie me ijọn̄ uko kan̄, inorie uko kan̄ ìre eyi òbokigbe 
ebi ubọọn̄ irerie. 
21“Nafitali ìre ogaan̄ etọn̄ọbe itele, eyi òkimaan̄ ujuja bọn. 

22“Josefu ìre olik gerep òkito owuwa mfut, ọmọ ìre ata olik gerep òtibi me agba 
mun̄, eyi agọọk kan̄ okisan inene lek agba uwu. 
23Ebi ochicha kan̄ mîsa akọn̄ ililaba ọmọ; mîsa me ujat ejit isook ọmọ me oraan̄. 

24Ire, ọmọ otetet ogbaan̄ kan̄ ikaan̄ inye, ubọk kan̄ onyenye ikup, mije, unye kan̄ 
ìnan̄a me ubọk Awaji Ilile kè Jekọp, òrere ogwu Òkpukpo Arọọn̄, mè Ewuuk Ikput 
Lek kè Ijeren. 
25Unye kwun̄ ìnan̄a me ubọk Awaji kè nte kwun̄, ogwu òkitap ubọk inyi owu, mè 
ubọk Ogwu Òkaan̄ Unye Geelek, ogwu òkigbana owu; ogwu òkinyi owu ugbana 
eyi ibot inan̄a me isinyọn̄, mè ugbana eyi mun̄ òkinan̄a me udọk udọk ogbuuruk 
irak ijọn̄ igbuk isibi, mè ugbana eyi ogbogbo bọn mè anam. 

26Ugbana eyi emi nte kwun̄ nkigbana owu îmin enenen; îmin igak ugbana eyi 
òkinan̄a me lek ogoon̄ ukot ikaan̄, mè imin si igak ata inu geelek ònan̄a me lek 
orioon̄ ukot oka mgbọ, Kè otutuuk ugbana chi ikup inyi owu, Josefu, owu ogwu 
òsisibi isi me etete ebi ngwan̄ kwun̄. 
27“Benjamin ìre ibo oron uraafiọọn̄ otetbe inin̄ lek, ìkisa ewelegwe itaka anam 
îchimbe ikpan̄, mè ikisa ikakwun̄ iche inu îfumbe.” 
28Otutuuk kè ebi ere akọp mè otoko iba kè Ijeren. Ikeya ke nte kiban̄ otumu ikọ 
inyi ema, mè igbana ema. Ìgbana ema me ene me ene, ubọk îgbebe ema ene ge 
ge. 

Mkpa kè Jekọp 

29Jekọp oneninyi ebi bọn ida ibe, “Mgbọ yi, emi mânikwu ifo igọọk ebi kiji. Ìfuun̄ 
emi me ere efuun̄be ebi nte n̄a me emen ǹkororok òkup me ijọn̄ kè Efurọn ogwu 
Et. 
30Ǹkororok ya ìkup me ido Kenan, me emen uko me Makipela, me agba lek ama 
Mamire, òrere ijọn̄ Ebereyam obọkọbe Efurọn ogwu Et ilep isa irọ ijọn̄ ifuun̄-
ene. 
31Ere ya ke efuun̄ Ebereyam mè Sera ogwu nwa, mè ifuun̄ si Ajiki mè Ribeka 
ogwu nwa. Ere ya si ke mfuun̄ Lia. 
32Ebereyam ìbọkọ ijọn̄ ya melek ǹkororok òkup me inyọn̄ ijọn̄ ya me ubọk ebi Et 
ilep.” 
33Mgbọ Jekọp onyibe bọn ebirieen̄ kan̄ nteme isan̄a, ibebene ukot kan̄ iba itoon̄ 
me inyọn̄ mkpilaak, mè iyaka lek imaan̄, mè itọbọ, mè ikwu ifo igọọk ebi nte kan̄. 

Ibeb 50 

1Josefu ojijibi lek kan̄ itọbọ me inyọn̄ nkwukwu ogwu ute, mè ikana ogwu ute 
ikat, mè ikito ito. 
2Ineninyi ebi ofia ida ibe enesi ikwaan̄ me lek nkwukwu kè nte kan̄, inyi ikafiat. 
Ebi ofia cha enenisi ikwaan̄ me lek kè Ijeren nte kè Josefu. 
3Ikwaan̄ ya îben ema akọp usen ini, òrere otu ifuk usen ekisa isi ikwaan̄ me lek 
nkwukwu ene. Ebi Ijipiti etoto ito mkpa kan̄ akọp usen jaaba. 
4Mgbọ otu ifuk usen ufieejit osobe, Josefu onenitumu inyi ebi ibot ikwaan̄ uwu 
ogwu Fero ibe, “Ire enyi ima emi, soso, ìsi ìlook ogwu Fero ibe, 
5mgbọ nte n̄a omun̄be ibe ke ọmọ mônikwu, ke îrọ ibe emi ǹnyan̄a ibot ǹnyi ọmọ 
ibe ke mâben nkwukwu kan̄ isi ifuun̄ me udọn̄-ufuun̄ ọmọ orọkọbe inyi lek kan̄ 
me ido Kenan. Eya orọ, mgbọ yi, emi mâniben nte n̄a isi ifuun̄. Nsifuun̄ isan̄a, 
mâyaka ika inu Ijipiti.” 
6Ogwu Fero ofọfọọk ọmọ ibe, “Si fuun̄ nte kwun̄, ubọk onyan̄abe ibot inyi.” 

7Josefu onanan̄a isi Kenan isi ifuun̄ ogwu ute. Otutuuk ebi ibot ikwaan̄ ogwu 
Fero, bene me lek ebi isi ene me uwu ogwu Fero re lek ebi isi ene me otutuuk ido 
Ijipiti, egọgọọk Josefu isi ifuun̄ ogwu ute. 
8Otutuuk ototun̄ ukan̄ kè Josefu, mè otutuuk ototun̄ ukan̄ ebi ngwan̄ kan̄, mè 
otutuuk uwu ogwu ute mîgbuku si igọọk isi. Asa nsabọn kiban̄ mè arọọn̄ kiban̄ 
mè eriembuuk kiban̄ gaalek esik me inyọn̄ ijọn̄ Gosen. 
9Usini ene elibi me uji akọn̄, sà usini ene elibi me inyọn̄ inyinya. Ebi ìsisi ifuun̄ 
Jekọp mîwa enenen. 
10Mgbọ ema erebe ere ekigen̄ akpa me ama Atadi me usaba agan̄ okwaan̄ Jodan, 
ema eninin̄ uwu ito, mè ikup me ere ya itaan̄ ukpo ito ito enenen. Josefu okukup 
me ere ya ifieek ejit usen jaaba inyi nte kan̄. 
11Mgbọ ebi Kenan ìluk me ere ya emun̄be ojelek uga ito mkpa ene ife chi etobe 
me ere igen̄ akpa me Atadi ya, ema ebebe, “Iyak! Ukot lek ito mkpa ene keyi ebi 
Ijipiti etobe îfieek ene ejit enenen!” Mije keya ke enyi ere ya òkup me usaba 
okwaan̄ Jodan erieen̄, Eben Mijirayim. 
12Sa me ikeyi, ke bọn ebirieen̄ kè Jekọp erọ otu ikọ nte kiban̄ iso. 

13Bọn kè Jekọp ebeben nkwukwu nte kiban̄ isa isi ido Kenan isi ifuun̄ me 
ǹkororok òkup me ijọn̄ ama Makipela me agba lek ama Mamire, eyi Ebereyam 
ogbaan̄be ijọn̄ mè ọmọ ilep me ubọk kè Efurọn ogwu Et, isa irọ ijọn̄ ifuun̄-ene. 
14Mgbọ Josefu ofuun̄be ogwu ute isan̄a, ọmọ melek ebi ngwan̄ mè otutuuk ebi 
ìgọgọọk ọmọ isi ifuun̄ ogwu ute enenigwu ikom ika inu Ijipiti. 

Josefu îkat ebi ngwan̄ ejit 

15Mgbọ ebi ngwan̄ kè Josefu emun̄be ibe ke nte kiban̄ îkwu, ema ekekitumu ibe, 
“Usini mgbọ Josefu môkọt ikaan̄ ijo ejit me lek kiji, mè ikpe eji useen̄ otutuuk ijo 
inu eji erọbe ọmọ.” 
16Eya orọ, ema eraria etip ijet Josefu ibe, “Sabum nte kwun̄ onikwu, înyi eji ida 
ibe, 
17mè eji etumu enyi owu ibe ke ọmọ ìbe mè owu òtele otutuuk ijo inu mè inu 
ikpak eji ebi ngwan̄ kwun̄ erọbe owu mije ufialek eji etapbe owu me emen, ònyi 
eji. Eya orọ, mgbọ yi, eji bọn usun̄ Awaji kè nte kwun̄ mîriaak owu ibe, soso nye 
lek tele ijo kiji nyi eji.” Mgbọ ema etumube ikọ yi inyi Josefu, Josefu ototo ito. 
18Ebi ngwan̄ kan̄ cha enunu me isi kan̄, mè initọbọ ibot me ijọn̄ inyi Josefu, mè 
itumu inyi ọmọ ibe, “Mgbọ yi, eji ìre ebi usun̄ kwun̄.” 
19Josefu otutumu inyi ema ibe, “Ikatet ukpook, emi ǹkare Awaji. 

20Me atikọ, enyi eben me ejit irọrọ emi ijo inu. Ire, Awaji îrọ inyi ijo inu ya ikana 
ata inu, mè isa me ikeya inyan̄a ebek ugwem owuwa ene, kubọk îkupbe chereyi. 
21Mgbọ yi, ikatet ukpook. Emi me lek n̄a mâkpukpo enyi melek nsabọn kinyi.” Sa 
me ikeyi, Josefu okakat ebi ngwan̄ ejit, mè itumu ikọ isiki ema ejit. 

Mkpa kè Josefu 

22Josefu oluluk me Ijipiti, ọmọ mè otutuuk ebi uwu nte kan̄. Ọmọ îluk efit acha 
mè akọp sabum înikwu. 
23Josefu îkup me ugwem imun̄ bọn mè bọn bọn kè Iferem, mè imun̄ si bọn kè 
Makiri gwun̄ kè Manasi. Eman bọn kè Makiri chi itoon̄ Josefu me inyọn̄ ukot. 
24Usen ge, Josefu onenitumu inyi ebi ngwan̄ ibe, “Sọnja mgbọ, emi mâkwu. Ire, 
Awaji ìkpolọlọ itatap ubọk inyi enyi, mè isa enyi isibi inan̄a me ido Ijipiti yi ifo 
ido eyi înyan̄abe ibot ibe ke ọmọ môsa inyi Ebereyam mè Ajiki mè Jekọp.” 
25Josefu onenitumu inyi bọn kè Ijeren ibe, “Me atikọ, Awaji môtap ubọk inyi enyi, 
mè isan̄a enyi isibi me inyọn̄ ijọn̄ yi. Ìnyan̄a ibot ìnyi emi mgbọ keyi, ibe, mgbọ 
geelek enyi mêbefo, ke enyi mêkpulu ukwuuk n̄a isa ikaan̄ me ubọk ifo ido ya.” 
Ema enyanyan̄a ibot inyi ọmọ ubọk îtumube. 
26Josefu onenikwu mgbọ îsobe efit acha mè akọp. Esisi ikwaan̄ me lek nkwukwu 
kan̄, inyi ikajọ, mè iben itap me emen okop ifuun̄-ene isun̄ me Ijipiti. 

Isis 

Isis 1 

Ebi Ijeren mîkana usun̄ me Ijipiti 

1Bọn ebirieen̄ kè Ijeren eje melek ototun̄ ukan̄ kiban̄ igọọk nte kiban̄, ogwu 
ekigwen si Jekọp, isi ido Ijipiti. Erieen̄ kiban̄ ìre: 
2Ruben, mè Simiọn, mè Libai, mè Juda, 

3mè Isaka, mè Jebulọn, mè Benjamin, 

4mè Dan, mè Nafitali, mè Gadi, mè Ase. 

5Otu ifuk bọn owot iman kè Jekọp me mgbọ ya ìre akọp ene jaaba, igbaalek kè 
Josefu ogwu òwuwuuk lek ikup me Ijipiti. 
6Ike mgbọ okije, Josefu, mè otutuuk ebi ngwan̄, mè otutuuk ebi ukot keya 
ekwakwaan̄ isan̄a kpai. 
7Ire, bọn owot iman kè Ijeren ekekimumana, mè iwa enenen me otu ifuk, mè inye 
lek enenen, mè ijot otutuuk ido Ijipiti. 
8Ayaya ogwu Fero ge onenikikpulu ido Ijipiti. Ayaya ogwu Fero yi ìkariọọn̄ ogwu 
Josefu orebe. 
9Ogwu ubọọn̄ yi onenitumu inyi ebi kan̄ ibe, “Ìkpọ-nu ubọk ebi Ijeren chi ewabe 
ire, mè inye lek igak eji. 
10Ìna, inyi eji enetọt ubọk eji ebesa irọ ema nnaan̄. Ire ìkare ikeya, ife chi 
mêmumana, mè iwa igak eji. Melek si, ire ebi ochicha kiji iniben akọn̄ inu eji me 
lek, ife chi mêgọọk ebi ochicha kiji ikeke, mè itim akọn̄ ikpan̄ eji, mè inan̄a me 
ido kiji ilibi isibi.” 
11Ikeya ke ebi Ijipiti enito ikpak ikpak ebi ìkikpulu ebi usun̄ ibe ekekpulu ebi 
Ijeren, mè ekesa me ikwaan̄ òbọp ekerọ ema nnaan̄. Sa me ikeya ke ema enama 
ikpele ama isun̄-inu iba, ekigwen Pitom mè Rameses, inyi ogwu Fero. 
12Ire, ike ebi Ijipiti ekitutuku ema, ikeya si ke ema ekimumana, mè iwa ijot 
otutuuk ido Ijipiti, ire lek ebi Ijipiti ekitet ukpook enenen me lek kiban̄. 
13Mije keya, ebi Ijipiti ekekirọ inyi ema ekesi ikwaan̄ ikpak ikpak, 

14mè irọ inyi ugwem kiban̄ ijat enenen sa me unye unye ikwaan̄ ibobot 
okpungwu inama uwu, mè irọrọ abọt ekisa ichọkọ ewuuk cha, mè isisi unye 
ikwaan̄ òkup esese esese me uko. Me irak otutuuk ikwaan̄ chi geelek, ebi Ijipiti 
ekirọ ema inu me lek ikpak ikpak. 
15Ikeya si ke ogwu ubọọn̄ ido Ijipiti oninyi ebi ofia uman ebi Iburu iba, ekigwen 
Sifara mè Puwa, ida ibe, 
16“Mgbọ enyi isikitet ebibaan̄ ebi Iburu geelek uman, ire gwun̄ ya ire enerieen̄, 
ìkpan̄. Ire, ire enenwaan̄, ìtele inyi igat ugwem.” 

17Ire, mije ebi ofia uman chi ekitet ukpook me lek Awaji, ema kperọ ida ikọ ogwu 
ubọọn̄ ya. Kpan̄asi ikeya, ema ekekitele inyi bọn ebirieen̄ ebibaan̄ ebi Iburu 
emaan̄be egat ugwem. 
18Ogwu ubọọn̄ Ijipiti onenigwen ebi ofia uman chi ititiin̄, mè ido ibe, “Ìre keke ke 
enyi erọ ikeyi, mè itele inyi asa nsabọn ebirieen̄ ebi Iburu ekup me ugwem?” 
19Ebi ofia uman cha efọfọọk ogwu Fero ibe, “Ogwu nte, ebibaan̄ ebi Iburu kpekup 
kubọk ebibaan̄ ebi Ijipiti ekupbe. Ebibaan̄ ebi Iburu mînye lek enenen. Ìkire, 
uman isitet ema, ema mîra imaman gwun̄ isan̄a mgbọ yaage, sabum ebi ofia 
uman ebenire.” 
20Awaji okakaan̄ ata ejit me lek ebi ofia uman cha. Ebi Iburu ekpọkpọ ikimumana 
iwa, mè inye lek enenen. 
21Mije ebi ofia uman cha ekaan̄be ukpook Awaji me emen, Awaji orọrọ inyi ema 
ekaan̄ ototun̄ ukan̄ eyi kiban̄. 
22Ogwu Fero onyinyi otutuuk ebi Ijipiti ida ibe, “Gwun̄ enerieen̄ geelek ebibaan̄ 
ebi Iburu emanbe, ìben ìtọp ìfiin̄ me okwaan̄ Nali. Ire, ìtele inyi gwun̄ enenwaan̄ 
geelek ema emanbe igat ugwem.” 

Isis 2 

Imaman kè Mosis 

1Me ike mgbọ ya, îkaan̄ ogwu enerieen̄ ge, ogwu otoko kè Libai, òmọmọnọ gwun̄ 
enenwaan̄ ge si me otoko kè Libai ido me lek nwa. 
2Ogwu enenwaan̄ ya oneninin̄ owot, mè iman gwun̄ enerieen̄. Mgbọ ogwu 
enenwaan̄ ya omun̄be ibe ke gwun̄ ya îjaan̄ enenen, ilelet gwun̄ ya onyan̄ ita, 
ìkachieek ibe ebi ene emun̄. 
3Mgbọ ìkayaka ìkọt ìlet gwun̄ ya ìgak ikeya, imọmọnọ okwun esabe osùkut ilọk, 
mè inisa abọt mè agba ichọkọ ichit chieen̄ okwun ya, mè iniben gwun̄ ya imaan̄ 
me emen, mè iben isi irieen̄ me etete anyiaan̄ me agba okwaan̄ Nali. 
4Ngwan̄ gwun̄ ya ogwu enenwaan̄ okekeke me ujọn̄ọ ere ikikpọ inu òborọ gwun̄ 
ya. 
5Gwun̄ enenwaan̄ ogwu Fero onenije inu agba okwaan̄ Nali ya iboniken mun̄. 
Ebibaan̄ ìkisi ikwaan̄ inyi ọmọ ekekije ikana me agba okwaan̄ ya. Gwun̄ ogwu 
Fero onenibene chieen̄ imun̄ okwun ya me etete anyiaan̄ cha, mè iria ogwu usun̄ 
enenwaan̄ kan̄ ibe isi iben okwun ya ijet ọmọ. 
6Mgbọ ogwu usun̄ ya osabe okwun ya inu, gwun̄ ogwu Fero ya ochichili, mè imun̄ 
ayaya gwun̄ enerieen̄ ya me emen. Gwun̄ ya okekito ito. Njijin gwun̄ ya otetet 
ogwu enenwaan̄ yi, itutumu ibe ke gwun̄ ya ìkpolọlọ irere ge me lek asa nsabọn 
ebi Iburu. 

7Me ike mgbọ ya ngwan̄ gwun̄ ya onanan̄a isibi inu, mè inido gwun̄ ogwu Fero 
ya ibe, “Ìre ǹsi ǹgwen enenwaan̄ Iburu ge, inyi inikpukpo gwun̄ yi inyi owu?” 
8Gwun̄ ogwu Fero obebe, “Iin̄, si gwen jet emi.” Gwun̄ enenwaan̄ ya osisi igwen 
nga gwun̄ ya inu. 
9Gwun̄ ogwu Fero ya otutumu inyi ogwu enenwaan̄ ya ibe, “Bọkọ gwun̄ yi sa si 
kpukpo nyi emi, ke mâkpe owu mkpukpe ubọk ikwaan̄ kwun̄.” Ogwu enenwaan̄ 
ya obọbọkọ gwun̄ ya, mè isa isi ikpukpo. 
10Mgbọ gwun̄ ya ominbe isibi, ogwu enenwaan̄ ya osasa ijet gwun̄ ogwu Fero ya. 
Gwun̄ ogwu Fero osasa gwun̄ ya irọ eyi kan̄, mè inyi erieen̄ Mosis, mije etataba 
ọmọ isibi me emen mun̄. 

Mosis îlibi ifo Midian 

11Mgbọ Mosis ominbe inin̄ ene, ineninan̄a ije usen ge ibe ọmọ isi ikpọ ebi kiban̄, 
mè isi imun̄ ema me emen kwulukwulu kiban̄. Me ere ya, inenimun̄ ogwu Ijipiti 
ge okisulu ogwu Iburu, ene ge me lek ebi kiban̄. 
12Iraraan̄ chieen̄ ikpọ agan̄ ulom, mè ikpọ agan̄ ujit, ìkamun̄ ene geege. Isusulu 
ogwu Ijipiti ya ikpan̄, mè iben irọkọ ijọn̄ ifuun̄. 
13Ofit iwele kan̄, ijeje si isibi, mè imun̄ ebirieen̄ iba ebi Iburu ekitim etim. Idodo 
ogwu òrọrọ inu ilọ me etete kiban̄ ibe, “Ìre keke orọ okisulu ogwu Iburu ogbo 
kwun̄ ikeyi?” 
14Ogwu enerieen̄ ya ofọfọọk ọmọ ibe, “Ìre ekene orọ owu ogwu ibot mkpulu mè 
ogwu ibot oyerebet me etete kiji? Ìre òkiweek ikpakpan̄ emi ike okpan̄be ogwu 
Ijipiti me iyakwut?” Ukpook otetet Mosis. Itutumu ibe, “Ìin̄-iin̄-ìin̄, berebet ke inu 
yi îkpọk mbum.” 
15Mgbọ ogwu Fero onọbe inu ya òrọrọ, iweweek ikpakpan̄ Mosis. Mosis olilibi 
ifo ido Midian, mè isi isiki ikweek irek me otu udọn̄ mun̄ ge me ido ya. 
16Me ike mgbọ ya, îkaan̄ ogwu òban yọk ge me ido Midian ya òkakaan̄ nsabọn 
ebibaan̄ jaaba. Nsabọn ibaan̄ cha enunu otu udọn̄ mun̄ ya ibenichibi mun̄ igwook 
ijot emen okwa inyi anam nte kiban̄ inwọ. 
17Ofifi ebi ìkikpukpo arọọn̄ enunu si me ere ya, mè ilap ema isan̄a me otu mun̄ 
ya. Mosis onanan̄a ikeke, mè isi itap ubọk inyi nsabọn ibaan̄ cha, mè ichibi mun̄ 
igwook me emen okwa inyi anam kiban̄ cha inwọ. 
18Mgbọ ema efonbe isi ire uwu, nte kiban̄, Rewen, ododo ema ibe, “Enyi ejeje 
igwat lek ika ikeyi chereyi?” 
19Ema efọfọọk nte kiban̄ ibe, ke îre ogwu enerieen̄ Ijipiti ge otap ubọk inyi ema, 
mè inyan̄a ema isibi me ubọk ebi òkpukpo arọọn̄, mè ichibi si mun̄ igwook inyi 
anam kiban̄ inwọ. 
20Nte kiban̄ onenido ema ibe, “Sà ogwu enerieen̄ ya ye? Ìre enyi ejeje ijuuk itele 
me otu udọn̄ mun̄? Ìsi ìgwen ibe inu inigọọk eji irie inorie.” 



108 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

21Ema esisi igwen Mosis ibe inu me uwu kiban̄. Mosis ochechieek, mè igọọk ema 
ika inu uwu kiban̄, mè inigọọk ema iluk ibia. Ogwu òban yọk ya onenisa gwun̄ 
enenwaan̄ kan̄ ge, ogwu ekigwen Jipọra, inyi Mosis me lek nwa. 
22Ìkafiin̄, ogwu enenwaan̄ ya oninin̄ owot, mè iman gwun̄ enerieen̄ ge inyi Mosis. 
Mosis ogwegwen gwun̄ ya Gesiọm, mije ke ọmọ ìre ogwu ichen me ofifi ido. 
23Me etete ujọn̄ọ mgbọ ya, ogwu ubọọn̄ ido Ijipiti ya okwukwu. Ire, ebi Ijeren 
ekekito mfi si me irak kwulukwulu kiban̄, mè ikito ito iweek ntap-ubọk. Ida ito 
kiban̄ onenire utọn̄ Awaji. 
24Awaji onọnọ mfi kiban̄, mè inikeek inyan̄a-ibot kan̄ eyi înyan̄abe inyi 
Ebereyam mè Ajiki mè Jekọp, 
25mè imun̄ si irek usun̄ eyi ebi Ijeren ekupbe, mè ikaan̄ ejit nsan me lek kiban̄. 

Isis 3 

Awaji îgwen Mosis 

1Me ike mgbọ ya Mosis okekikpukpo anam ogwu ute-nwa, òrere ogwu òban yọk 
ido Midian, ogwu ekigwen Jeturu. Usen ge, Mosis onenisa anam cha ije me agan̄ 
udun̄ èwê, mè inire lek ogoon̄ Awaji okisibi ikeke me inyọn̄, òrere ogoon̄ Orebu. 
2Ogwu osat Okumugwem okakana isibi me isi kè Mosis, me emen alọm ukan̄ me 
lek gwun̄ uti ge me ere ya. Mosis îmun̄ ike ukan̄ okisak me lek gwun̄ uti ya, ire, 
ukan̄ ya ìkataka uti ya. 
3Mije keya, Mosis obebe, “Mâje igbet-nu isi iriọọn̄ ubọk ikpọ ikpele nke nke inu 
keyi, ìre keke orọ ukan̄ ìkataka gwun̄ uti yi ìriọk!” 
4Mgbọ Okumugwem omun̄be ibe ke Mosis îje igbet ere ya ibonikpọ inu ya òkirọ, 
ikukup me etete inwan̄ gwun̄ uti ya ikigwen ọmọ, “Mosis! Mosis!” Mosis 
ochechieek, “Iin̄, kpọ emi ire eyi.” 
5Okumugwem obebe ọmọ, “Kaje ìgbet! Wọọk ikpukot òkup owu me ukot san̄a, 
mije, ijọn̄ ere okekebe ya, ijọn̄ mbuban ke îre.” 
6Itutumu inyi ọmọ ibe, “Emi ìre Awaji ebi nte nte kwun̄. Emi ìre Awaji kè 
Ebereyam, mè Awaji kè Ajiki, mè Awaji kè Jekọp.” Mgbọ Mosis onọbe ida ya, 
ichichit isi kan̄ mije ukpook, ìkakọt ìbene chieen̄ ìkpọ Awaji. 
7Okumugwem otutumu inyi ọmọ ibe, “Me atikọ, emi nra imun̄ tukutuku ebi n̄a 
ekibọkọ me Ijipiti. Nra inọ si ida ito ema ekito me irak ikpele ufialek ebi ìkitọ 
ikwaan̄ me nnaan̄ cha ekinyi ema. Ukwook ema ekimun̄ îjot emi chieen̄. 
8Mije keya ke nsibi inu inenisan̄a ema isibi me ubọk ebi Ijipiti, mè ikpulu ema 
isibi me ijọn̄ Ijipiti isa ifo inyọn̄ ijọn̄ ònwọnwọn, mè ita ema lek, ata ijọn̄ òkisibi 
anam mè mfut uti, òrere ijọn̄ ebi Kenan, mè ebi Et mè ebi Amọ, mè ebi Pereji, mè 
ebi Ifi, mè ebi Jebus. 

9Me mgbọ yi, ida ito ebi Ijeren îre emi utọn̄. Mmun̄ si ubọk ebi Ijipiti ekitutuku 
ema. 
10Eya orọ, mgbọ keyi, mâniria owu isi lek ogwu Fero. Owu môsi isan̄a ebi n̄a, ebi 
Ijeren, isibi me ido Ijipiti.” 
11Ire, Mosis otutumu inyi Awaji ibe, “Ìre emi ìre ekene, ogwu òbokọt isi lek ogwu 
Fero, mè isi isan̄a ebi Ijeren isibi me Ijipiti?” 
12Okumugwem otutumu inyi Mosis ibe, “Emi mâkup melek kwun̄. Mgbọ owu 
osisa ebi Ijeren isibi me Ijipiti, enyi mêtọbọ ebum inyi Awaji me inyọn̄ ogoon̄ 
keyi eyi owu okimun̄. Eyi obore inu ijejeen̄ inyi owu ibe ke îre emi nria owu.” 
13Mosis oneniyaka ido Awaji ibe, “Ire nsi lek ebi Ijeren, mè itumu inyi ibe ke 
Awaji ebi nte nte kiban̄ oria emi inu me lek kiban̄, ire ema inido emi ibe, ìre keke 
ire erieen̄ Awaji ya, ìre keke ke mbatumu inyi ema?” 
14Awaji ofọfọọk Mosis ibe, “Emi Ìre Ogwu Nrebe. Tumu nyi ebi Ijeren ibe ke ‘Emi 
Ìre Ogwu Nrebe’ oria owu inu me lek kiban̄.” 
15Ikpọkpọk itumu inyi Mosis ibe, “Tumu nyi ebi Ijeren ibe ke îre Okumugwem, 
Awaji ebi nte kiban̄, Awaji kè Ebereyam mè Awaji kè Ajiki mè Awaji kè Jekọp, 
oria owu inu me lek kiban̄. Erieen̄ n̄a ire eya ire mgbọ geelek. Îre erieen̄ keyi ke 
ebi ukot geelek ebesa ikiriọọn̄ emi mege isi ire mgbọ ikakaan̄ge itata. 
16“Eya orọ, fo, mè si titiin̄ ebi ugane Ijeren, mè tumu nyi ema ibe ke Okumugwem, 
Awaji ebi nte nte kiban̄, òrere Awaji kè Ebereyam mè Ajiki mè Jekọp, ochichini 
owu, mè itumu inyi owu ibe, me atikọ, ke ọmọ îra itap chieen̄ ikpọ, mè imun̄ 
otutuuk inu ekirọ ebibi me Ijipiti isan̄a kpai. 
17Tumu nyi ibe ke emi nra itumu ifieek ibe ke mâsan̄a ebibi isibi me emen ijo 
irek tukutuku ema ekupbe me Ijipiti, mè isa ema isi inyi ijọn̄ ebi Kenan, mè ebi 
Et, mè ebi Amọ, mè ebi Pereji, mè ebi Ifi, mè ebi Jebus, ata ijọn̄ òkisibi anam mè 
mfut uti. 
18“Ositumu ikọ chi inyi ema, ema mêgban̄ ida kwun̄, mè ibọkọ ikọ kwun̄ itap. 
Owu melek ebi ugane Ijeren cha mênenigbaan̄ ije isi lek ogwu ubọọn̄ Ijipiti, mè 
isi itumu inyi ọmọ ibe, ‘Okumugwem Awaji ebi Iburu îsibi ichichini melek kiji. 
Eya orọ, soso tele mè eji eje ije egwe ita enin̄ emen èwê esi egwa ngwugwa enyi 
Okumugwem Awaji kiji.’ 
19Ire, emi nriọọn̄ ijaan̄ lek ibe ke ogwu ubọọn̄ Ijipiti ìkpotele mè enyi enan̄a eje 
ije ya, îtata mè etetet ọmọ me unye ubọk. 
20Eya orọ, mâjeen̄ ọmọ unye ubọk n̄a! Mârọ owuwa uyeke inu òkup esese esese 
me etete ebi Ijipiti isa isulu ema osusut ubọk ògbegbe. Nsirọ isan̄a, ogwu Fero 
mônenitolek itele ibe enyi efon. 
21“Mârọ si mè ebi Ijipiti ekaan̄ ata ejit me lek ebi Iburu, inyi enyi ekaje ukpọk 
ubọk mgbọ enyi mêbenan̄a me Ijipiti isibi. 

22Ogwu enenwaan̄ Ijeren geelek môsi lek ogwu enenwaan̄ Ijipiti ogwu melek kan̄ 
egbaan̄be iluk me ere ge, mè ìyaka ire ogwu ògọọk ọmọ iluk me uwu ge, mè ido 
inu mbala-lek echi alata araran̄ mè echi alata okuket, mè ofọnti mè ekwut. Enyi 
mênenisa inu chi ibala nsabọn kinyi ebirieen̄ mè ebibaan̄, mè isa me ikeya 
ikwọọk ebi Ijipiti irak.” 

Isis 4 

Awaji înyi Mosis unye isasa irọ uyeke inu 

1Mosis onenifọọk Okumugwem ibe, “Ire ife cha kpechieek ikọ n̄a, mè 
kpegbagban̄ si ida n̄a, mè initumu inyi emi ibe ke Okumugwem ìkasibi ìchichini 
melek n̄a ye?” 
2Okumugwem ododo Mosis ibe, “Ìre keke ire eya me ubọk kwun̄?” Mosis ofọfọọk 
ibe ke îre mkpat. 
3Okumugwem onenibe ọmọ, “Ben tọp to me ijọn̄ nu.” Mosis otọtọp mkpat ya ito 
me ijọn̄, ikakana ijijinu. Mosis olilibi inan̄a me lek. 
4Okumugwem otutumu inyi Mosis ibe, “Nyana ubọk kwun̄ tet ijijinu ya me agan̄ 
edim kan̄.” Mosis onyanyana ubọk itet ijijinu ya, iyayaka ikana mkpat me ubọk 
kan̄. 
5Okumugwem onenitumu inyi Mosis ibe, “Rọ ikeyi jeen̄ ebi Ijeren, inyi ema 
echieek ibe ke îre emi Okumugwem Awaji ebi nte nte kiban̄, Awaji kè Ebereyam 
mè Awaji kè Ajiki mè Awaji kè Jekọp, nsibi ichichini owu.” 
6Okumugwem okpọkpọk itumu inyi Mosis ibe, “Tap-nu ubọk kwun̄ me agbagba 
ofọnti me isi ejit kwun̄.” Mosis otatap ubọk me isi ejit kan̄. Mgbọ îsan̄abe ubọk 
kan̄ isibi, orukan̄ inyakpa obabaan̄ ichit ubọk kan̄, ubọk kan̄ okukup ikpọk ikpọk, 
mè itana kubọk abalara. 
7Okumugwem okpọkpọk itumu inyi Mosis ibe, “Yaka tap ubọk kwun̄ faan̄ me 
agbagba ofọnti me isi ejit kwun̄.” Ikpọkpọk itap. Mgbọ îyakabe isan̄a ubọk kan̄ 
isibi, orukan̄ ya otata isan̄a kpai. Akpa ubọk kan̄ ya oyayaka ikup kubọk otutuuk 
akpalek kan̄ okupbe. 
8Okumugwem onenitumu inyi Mosis ibe, “Ire ebi ugane cha kpechieek ikọ kwun̄, 
mè kpesa adasi inu ukechieen̄ ya igwen inu geege, mêchieek me lek eyi òso iba 
yi. 
9Ire, ire ema kpechieek si me lek inu ukechieen̄ iba kechi, mè kpegban̄ ida kwun̄, 
si chibi mun̄ me okwaan̄ Nali gwook me ijọn̄ òchachat, ke mun̄ ya môkana eje me 
nchat ijọn̄ ya.” 
10Mosis onenitumu inyi Okumugwem ibe, “Jei Okaan̄-ene, me otutuuk ugwem 
n̄a, otu n̄a ìkakinye me itutumu ikọ. Ikerere mgbọ keyi si otumube ikọ melek n̄a, 
otu n̄a ìkafet me itutumu ikọ.” 

11Okumugwem onenido Mosis ibe, “Tumu-nu, ìre ekene onyi ebilene otu itumu-
ikọ? Sà ìre ekene okirọ inyi ene ire mbuuk? Ìre ekene okirọ inyi ene ire ìnan? Ìre 
ekene okirọ inyi ene imọọn̄ inu, sà ìre ekene okirọ inyi ene ire ǹnàan̄? Ìre ìkare 
emi Okumugwem nkirọ otutuuk inu chi? 
12Eya orọ, je, ke mâkup melek kwun̄, mè ijeen̄ owu inu obotumu.” 

13Mosis otutumu si inyi Okumugwem ibe, “Jei Okaan̄-ene, soso gwen ofifi ene ria 
ikwaan̄ yi, ke emi m̀kpakọt isi!” 
14Okumugwem onanaan̄ ejit enenen inyi Mosis, mè itumu inyi ọmọ ibe, “Ìre Erọn 
ogwu otoko kè Libai ìkare ngwan̄ kwun̄? Nriọọn̄ ibe ke otu kan̄ ìkekinye me 
itutumu ikọ. Kpọ, me mgbọ keyi, ọmọ ògwa òkije inin̄ oniin̄ inu iboniweek owu. 
Isimun̄ owu, môbele ejit enenen. 
15Enyi isichichini, owu môkpa otutuuk inu chi inyi ọmọ, mè itumu otutuuk ikọ 
oweekbe ibe itumu itap ọmọ me otu. Emi mâkup melek kwun̄, mè ikup si melek 
kan̄, mè irọ inyi enyi eta ukpook me lek etumu ikọ, mè ikijeen̄ enyi inu enyi 
eberọ. 
16Erọn obokitumu ikọ otu kwun̄ inyi ebi Ijeren, mè inikup kubọk otu isa inyi 
owu. Sà owu obokup inyi ọmọ kubọk Awaji ogwu ikọ cha okinan̄a me otu. 
17Ire, mọnọ mkpat yi kaan̄ me ubọk sa je, mije, îre ọmọ ke owu obokisa irọ inu 
ukechieen̄ cha.” 

Mosis îgwu ikom ifo Ijipiti 

18Mosis oneninan̄a me emen èwê ya ika, mè initumu inyi Jeturu ogwu ute-nwa 
ibe, “Soso ǹkiweek igwugwu ikom isi Ijipiti isi ikpọ mè ìre îkaan̄ ebi kiji ebi 
ìyayaka isik me ògat ugwem.” Jeturu obebe ọmọ, “Înwọn ma, je me esuuk.” 
19Sabum Mosis oninan̄a me ido Midian ya, Okumugwem otutumu inyi ibe, “Gwu 
kom si Ijipiti, mije, otutuuk ebi ìweek ikpakpan̄ owu mîkwaan̄ isan̄a kpai.” 
20Mosis onenimọnọ ogwu nwa, mè ebi bọn ebirieen̄ cha, mè iben ema itoon̄ me 
inyọn̄ inyinya akpan, mè inan̄a inin̄ oniin̄ igwu ikom ifo Ijipiti. Îmọnọ si mkpat 
Awaji ya ikaan̄ me ubọk isa ije. 
21Okumugwem onenitumu inyi Mosis ibe, “Osire Ijipiti, mun̄ ibe ke orọ otutuuk 
inu ukechieen̄ cha nnyibe owu unye ibe owu òrọ me isi ogwu Fero. Ire, mârọ inyi 
ejit kan̄ inye, inyi ikachieek ibe ebi Ijeren efon. 
22Mgbọ ya owu môtumu inyi ogwu Fero ibe ke emi Okumugwem ntumu ibe, ‘Ebi 
Ijeren ìre adasi gwun̄ enerieen̄ n̄a. 
23Mwuuk lek itumu inyi owu ibe owu òtele mè adasi gwun̄ enerieen̄ n̄a ifo, inyi 
isi itọbọ ebum inyi emi. Ire, owu ojijit. Eya orọ, kpọ, emi m̀kpalọlọ ikpakpan̄ adasi 
gwun̄ enerieen̄ kwun̄.’ ” 
24Me oniin̄ ije kiban̄, mgbọ Mosis mè ebi kan̄ egbabe ere ge ilaak, me eririeen̄, 
Okumugwem onenichichini melek kè Mosis, mè iweek ikpakpan̄ ọmọ. 

25Ire, Jipọra ogwu nwa omọmọnọ ubuja esabe ewuuk unye isi irọ, mè isa ifieek 
ogwu gwun̄ enerieen̄ afi, mè inisa okpọkọ akpa ya ichak me ukot kè Mosis, mè 
itumu ibe, “Me atikọ, owu ìre olom eje isa inyi emi.” 
26Okumugwem onenisan̄a Mosis ubọk me lek. Îre mije ifefieek afi ya ke Jipọra 
otumu ibe ke Mosis ìre olom eje. 
27Okumugwem onenitumu inyi Erọn ibe, “Je nin̄ emen èwê si chichini Mosis.” 
Erọn onanan̄a ije, mè isi ichichini Mosis me agba lek ogoon̄ Awaji, mè ikana ọmọ 
ikat. 
28Mosis okpakpa otutuuk inu Okumugwem oriabe ọmọ inyi Erọn, mè ikpa si inu 
ofolek inu ukechieen̄ Okumugwem onyibe ọmọ ida ibe ọmọ irọ. 
29Mosis mè Erọn enenigbaan̄ ije ika Ijipiti, mè inititiin̄ otutuuk ebi ugane Ijeren. 

30Erọn oneniben otutuuk inu Okumugwem otumube inyi Mosis ikpa inyi ebi 
ugane cha, mè irọ si otutuuk inu ukechieen̄ cha ijeen̄ ema. 
31Ema echechieek. Mgbọ ema enọbe ibe ke Okumugwem îkeek ebi Ijeren, mè 
imun̄ tukutuku ema ekupbe me emen, ema egegele ibot isiki, mè itọbọ ebum inyi 
Okumugwem. 

Isis 5 

Mosis mè Erọn mîsi isi ogwu ubọọn̄ Ijipiti 

1Mosis mè Erọn enenije isi isi ogwu Fero, mè itumu inyi ibe, “Okumugwem, 
Awaji ebi Ijeren ibe owu, ‘Tele mè ebi n̄a esi efaka mfaka enyi emi me emen èwê.’ 
” 
2Ogwu Fero ododo ema ibe, “Ekene ore Okumugwem ya ogwu emi mbagban̄ ida 
kan̄, mè itele ebi Ijeren efon? Emi ǹkariọọn̄ ogwu ọmọ orebe! M̀kpatetele si ibe 
ebi Ijeren efon!” 
3Ema efọfọọk ibe, “Îre Awaji ebi Iburu osibi ichichini melek kiji. Eya orọ, soso, 
tele mè eji esi egwa ngwugwa enyi Okumugwem, Awaji kiji, inyi ikanaan̄ ejit ìnyi 
eji, mè ìsa ijo orukan̄, mè ìyaka ire akọn̄ ìnisulu eji osusut. Môbọkọ eji ije egwe 
ita sabum eji mênire ere eji ebekup igwa ngwugwa ya.” 
4Ire, ogwu ubọọn̄ Ijipiti obebe, “Mosis melek Erọn, ìre keke orọ mè enyi erọ mè 
ife cha esan̄a chieen̄ me lek ikwaan̄ kiban̄? Ngwa, ìfon ìsi ìrọ ikwaan̄ kinyi. 
5Enyi mîmun̄ ubọk ebi kinyi chi ewabe enenen me Ijipiti! Enyi ejeje ikirọ inyi 
ema ekayaka ìsi ikwaan̄?” 
6Usen yaage, ogwu Fero onyinyi ebi ìkitọ ikwaan̄ me nnaan̄ mè ebi ibot ikwaan̄ 
ebi Ijeren ida ibe, 
7“Bene me chereyi, ikayaka ìkinyi ife chi nchat mbubet ekisa igbaalek ibot 
okpungwu, ike enyi ewuukbe lek ikirọ. Ìtele inyi ema gaalek ekesi etiten̄e nchat 
mbubet, mè esa enebot okpungwu. 

8Ire, otu ifuk ewuuk yaage ema ekiwuuk lek ibot ke ema ebekibot si, ikasan̄a inu 
geege me lek, mije, ife chi ìre ebi ugbek. Eya orọ ekitaan̄ ukpo ibe ema ebesi igwa 
ngwugwa inyi Awaji kiban̄. 
9Ìrọ inyi ikwaan̄ ife chi inye igak adasi mgbọ, inyi ekerọ, mè ekayaka ìkaan̄ irek 
ìkigban̄ utọn̄ me lek ataak ikọ chi.” 
10Mgbọ yaage, ebi ìkitọ ikwaan̄ me nnaan̄ cha mè ebi ibot ikwaan̄ cha enanan̄a 
isibi, mè isi ilook ebi Ijeren ibe, “Ìgban̄ utọn̄, ogwu Fero înyi ida ibe ekayaka 
ìkinyi enyi nchat mbubet inyi enyi ekesa ebot okpungwu. 
11Enyi me lek kinyi ebekisi ikana ere iweek nchat mbubet me ere geelek enyi 
mêkọtbe ikaan̄. Ire, otu ifuk ewuuk yaage enyi ekiwuuk lek ibot ke enyi ebekibot 
si, kpebesan̄a inu geege me lek.” 
12Mije keya, ebi Ijeren ekpọkpọk ikana ere geelek me ijọn̄ Ijipiti ikisi iweek ere 
ema mêkaan̄be nchat mbubet isa inirọ ikwaan̄ kiban̄. 
13Ebi ìkitọ ikwaan̄ me nnaan̄ cha ekekitutuku ebi Ijeren, mè ikibe ema, “Ìbot 
okpungwu ìso otu ifuk enyi ekiwuuk lek ibot me egwe usen mgbọ ekinyi enyi 
nchat mbubet!” 
14Ebi ikwaan̄ ogwu Fero ebi ìkitọ ikwaan̄ me nnaan̄ cha ekekisut ebi Ijeren ebi 
ema egobobe ito me ibot ikwaan̄ inyi otutuuk ebi Ijeren osusut, mè ikido ema 
ibe, “Ìre keke orọ enyi kpebot iso otu ifuk ewuuk ebe enyi ebot iyakwut melek 
eyi chereyi kubọk enyi ekiwuuk lek irọ?” 
15Mije keyi, ebi Ijeren ebi ibot ikwaan̄ cha esisi lek ogwu Fero, mè isi inina lek 
inyi ibe, “Jei, ogwu ubọọn̄, ìre keke orọ obenebe ikisa unye ubọk irọ inu me lek 
kiji ebi usun̄ kwun̄ ikeyi? 
16Kpeyaka ikinyi eji ebi usun̄ kwun̄ nchat mbubet, ire, ekpọkpọ ikibe eji ebot 
okpungwu eso ifuk. Mêkisut eji ikpak ikpak! Ire, inu yi ìkalọ eji me ubọk, ìlọ me 
ubọk ebi kwun̄.” 
17Ogwu Fero ofọfọọk ema ibe, “Enyi ebi ugbek kechi! Enyi ìre ebi una efuuk! Îre 
mije keya ke enyi ekitumu ibe ke enyi ebesi igwa ngwugwa inyi Okumugwem. 
18Mgbọ keyi, ìgwu ìkom ìsi ìrọ ikwaan̄ kinyi! Kpebenyi enyi nchat mbubet kubọk 
ge. Ire, enyi ekaan̄ ibobot okpungwu iso otu ifuk ebe enyi ebot.” 
19Me emen ikọ ya ogwu Fero otumube ibe ke kpebesan̄a inu igele me otu ifuk 
ewuuk ema ekibot me egwe usen, ebi ibot ikwaan̄ ebi Ijeren cha emọmọọn̄ ibe 
ke ema ekup me emen atalek ikpele ufialek. 
20Ema inanan̄a me uwu ogwu Fero isibi, ema emumun̄ Mosis melek Erọn ekupbe 
ikikpọ ema. 
21Ema etutumu inyi Mosis melek Erọn ibe, “Kè Okumugwem imun̄ enyi, mè isibi 
enyi oyerebet me ibot! Enyi mîrọ inyi ejit ogwu Fero mè ebi kan̄ ijọ me lek kiji. 
Enyi mîtap ogwu Fero me ebi kan̄ oge akọn̄ me ubọk ibe esa ekpan̄ eji esan̄a.” 

Okumugwem îchieek use inyanyan̄a ebi Ijeren isibi 

22Mosis ogwugwu ikom isi lek Okumugwem, mè itumu inyi ibe, “Jei, Ogwukaan̄-
ene, ìre keke orọ osabe ufialek òkup ikeyi ijet ife chi? Òjeje iraria emi ojelek 
ikwaan̄ òkup ikeyi mọnọ? 
23Karake nsibe lek ogwu Fero isi itumu ikọ me erieen̄ kwun̄, ogwu Fero ìkpọkpọ 
ikitap ufialek me lek ebi ife chi. Owu si, òkanyan̄a ebi kwun̄ ìsibi kubọk ge.” 

Isis 6 

1Okumugwem onenitumu inyi Mosis ibe, “Gwọk chieen̄ kikpọ, owu mômun̄ inu 
mbarọ ogwu Fero. Mâsa me unye ubọk itet ọmọ, inyi itele mè ebi n̄a efon. Ìkare 
eya gaalek, mâsa si me unye ubọk itet ọmọ, ire lek, ọmọ gaalek môsabe ubọk kan̄ 
irieen̄ ema itap me oniin̄ ibe esibi me ido kan̄.” 
2Awaji onenitumu inyi Mosis ibe, “Emi nre Okumugwem. 

3Nsa lek n̄a ijeen̄ Ebereyam mè Ajiki mè Jekọp, kubọk Awaji Ogwu Òkaan̄ Unye 
Geelek. Ire, ǹkasa me achubọk erieen̄ n̄a òrere Okumugwem, ìkpọk mbum lek n̄a 
ìjeen̄ ema. 
4Nnyan̄a si ibot inyi ema ibe ke mâsa ijọn̄ ebi Kenan, ere ema elukbe kubọk ebi 
ichen me mgbọ òraraka, inyi ema. 
5Me mgbọ keyi, nra inọ ida mfi ebi Ijeren ekito mije ebi Ijipiti esabe ema irọ usun̄ 
kiban̄. Nra ikeek si inyan̄a-ibot nnyan̄abe melek ebi nte nte kiban̄. 
6“Eya orọ, tumu nyi ebi Ijeren ibe ke emi ìre Okumugwem, ke mâsan̄a ema isibi 
me irak kwulukwulu ebi Ijipiti ekinyi ema, mè isan̄a ema isibi me emen unye 
ikwaan̄ ebi Ijipiti ekinyi ema. Mâsa me unye ubọk mè ikpele unye melek osusut 
òkup nke nke isan̄a ema isibi me irak ubọk ebi Ijipiti, mè ema ekaan̄ lek. 
7Mâkpulu ema isa irọ ebi n̄a. Emi mânenire Awaji kiban̄. Mgbọ ya ema mêriọọn̄ 
ibe ke îre emi, Okumugwem, nre Awaji kiban̄ ogwu òsasan̄a ema isibi me irak 
kwulukwulu me ido Ijipiti. 
8Mâsan̄a ema isibi me ido Ijipiti, mè isa ema isi itap me inyọn̄ ijọn̄ eyi mbenebe 
ubọk inyan̄a ibot ibe ke mâsa inyi Ebereyam mè Ajiki mè Jekọp. Mâsa ijọn̄ ya inyi 
ema, inyi ikana eyi kiban̄ me ìrot. Emi ìre Okumugwem!” 
9Mgbọ Mosis obenbe ikọ chi itumu inyi ebi Ijeren, ema kpegban̄ utọn̄, mije ejit 
kiban̄ owuukbe lek ifiat isan̄a, mè mije ulobo ikwaan̄ ikpak esabe ikeme ema. 
10Okumugwem onenitumu inyi Mosis ibe, 

11“Je si tumu nyi ogwu Fero, ogwu ubọọn̄ Ijipiti, ibe itele ebi Ijeren efon enan̄a 
me ido kan̄.” 
12Mosis otutumu inyi Okumugwem ibe, “Ire ebi Ijeren kpegban̄ emi ikọ me otu, 
ogwu Fero ìbojeje igban̄ utọn̄ me lek ikọ n̄a, emi ogwu ǹkakikọt ìtumu ikọ ìjaan̄?” 

13Okumugwem onenitumu ikọ inyi Mosis mè Erọn, mè iria ema isi me lek ebi 
Ijeren mè lek ogwu Fero, ogwu ubọọn̄ Ijipiti, ibe isan̄a ebi Ijeren isibi me ido 
Ijipiti. 

Mfufuk owot iman kè Mosis mè Erọn 

14Erieen̄ ebi ibot egep bọn kè Ijeren ire echi: Bọn ebirieen̄ kè Ruben, adasi gwun̄ 
enerieen̄ kè Ijeren ìre Anọk mè Palu mè Ejirọn mè Kami. Ebibi ere ebi otoko kè 
Ruben me ototun̄ ukan̄ me ototun̄ ukan̄. 
15Bọn ebirieen̄ kè Simiọn ìre Jemuwen mè Jamin mè Oyadi mè Jakin mè Sowari, 
mè Sawulu ogwu ogwu enenwaan̄ Kenan omanbe. Ebibi ere ebi otoko kè Simiọn 
me ototun̄ ukan̄ me ototun̄ ukan̄. 
16Bọn ebirieen̄ kè Libai ìre Gasiọn mè Koyat mè Merari. Ebibi ere ebi otoko kè 
Libai me mman kiban̄. Libai îluk iso efit acha mè akọp ita mè jaaba sabum 
înikwu. 
17Bọn ebirieen̄ kè Gasiọn ìre Libini mè Simei. Ebibi ere ebi otoko kè Gasiọn me 
ototun̄ ukan̄ me ototun̄ ukan̄. 
18Bọn ebirieen̄ kè Koyat ìre Amiram mè Ijiyari mè Eburọn mè Ujiyen. Koyat îluk 
iso efit mè akọp acha ita mè ita sabum înikwu. 
19Bọn ebirieen̄ kè Merari ìre Mali mè Musi. Ebibi ere ebi otoko kè Libai me 
ototun̄ ukan̄ me ototun̄ ukan̄. 
20Amiram onenido Jokebedi, ngwan̄ ogwu ute me lek nwa. Jokebedi oneniman 
Erọn mè Mosis inyi Amiram. Amiram ìluk efit acha mè akọp ita mè jaaba sabum 
înikwu. 
21Bọn ebirieen̄ kè Ijiyari ìre Kora, mè Nefegi mè Jikiri. 

22Bọn ebirieen̄ kè Ujiyen ìre Misayen mè Elisapan mè Sitiri. 

23Erọn onenido Eliseba gwun̄ enenwaan̄ kè Aminadap. Eliseba ìre ngwan̄ kè 
Nasiọn. Ineniman Nadabu mè Abiyu, mè Elieja mè Itama inyi Erọn. 
24Bọn ebirieen̄ kè Kora ìre Asiri mè Elikana mè Abiasafu. Ebibi ere ebi otoko kè 
Kora me ototun̄ ukan̄ me ototun̄ ukan̄. 
25Elieja gwun̄ kè Erọn onenido gwun̄ ge me etete bọn ebibaan̄ kè Putieli. Ogwu 
enenwaan̄ ya omaman Fineyas inyi Elieja. Ebi ebakbe erieen̄ chi ere ebi ibot me 
otoko kè Libai, me ototun̄ ukan̄ me ototun̄ ukan̄. 
26Îre ene iba chi, Erọn mè Mosis, ke Okumugwem otumu inyi ibe esi esan̄a 
otutuuk ebi Ijeren, me ugbọ me ugbọ, esibi me ido Ijipiti. 
27Îre Erọn mè Mosis si esi itumu inyi ogwu Fero, ogwu ubọọn̄ ido Ijipiti, ibe itele 
mè ebi Ijeren esibi me ido Ijipiti esi ekaan̄ lek kiban̄. 

Okumugwem înyi Mosis mè Erọn ida. 

28Mgbọ Okumugwem otumube ikọ inyi Mosis me ido Ijipiti, 



116 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

29ìtumu inyi ibe, “Emi ìre Okumugwem. Tumu otutuuk ikọ geelek mâtumube inyi 
owu nyi ogwu Fero, ogwu ubọọn̄ Ijipiti.” 
30Ire, Mosis ofọfọọk Okumugwem ibe, “Owu oriọọn̄ ibe ke emi ǹkakikọt ìtumu 
ikọ ìjaan̄, ìre ogwu Fero ìbojeje igban̄ utọn̄ me lek ikọ n̄a?” 

Isis 7 

1Okumugwem onenitumu inyi Mosis ibe, “Kpọ, nra ito owu kubọk Awaji me isi 
ogwu Fero. Erọn ngwan̄ kwun̄ môkup kubọk ogwu nriran isa inyi owu, ogwu 
môkitumu ikọ otu kwun̄. 
2Otutuuk inu geelek mânyibe owu ida ibe owu òtumu, owu môtumu itap me otu 
kè Erọn. Erọn mônenitumu ikọ cha inyi ogwu Fero, inyi itele mè ebi Ijeren enan̄a 
me ido kan̄ esibi. 
3Ire, emi mârọ inyi ejit ogwu Fero inye, inyi ǹsa me ikeya ǹrọ owuwa inu 
ukechieen̄ n̄a mè owuwa uyeke uyeke inu n̄a me ido Ijipiti. 
4Mije ogwu Fero ìkpogban̄ utọn̄ me lek ikọ kinyi, mâsa unye ubọk isulu ebi Ijipiti 
osusut eyi ema kperarak ìmun̄, mè isa me ikeya isan̄a ebi n̄a, ebi Ijeren, me ugbọ 
me ugbọ isibi me ido kiban̄. 
5Mgbọ nsijeen̄ ebi Ijipiti unye ubọk n̄a, mè isan̄a ebi Ijeren isibi me irak ubọk 
kiban̄, mgbọ ya, ema mêriọọn̄ ibe ke emi ìre Okumugwem me atikọ.” 
6Mosis mè Erọn erọrọ ike Okumugwem onyibe ema ida ibe erọ. 

7Mosis ìre akọp acha jeeta, sà Erọn ore akọp acha jeeta mè ita mgbọ ema esibe 
isi itumu ikọ melek ogwu Fero. 

Okuba kè Mosis îkana ikpele ijijinu 

8Okumugwem onenitumu inyi Mosis mè Erọn ibe, 

9“Ire ogwu Fero ibe enyi erọ uyeke uyeke inu, owu môtumu inyi Erọn ibe itọp 
mkpat kan̄ ito me ijọn̄ me isi ogwu Fero. Mgbọ ya, mkpat ya môkana ikpele 
ijijinu.” 
10Mosis mè Erọn enenije isi lek ogwu Fero, mè irọ ike Okumugwem onyibe ema 
ida ibe erọ. Erọn otọtọp mkpat kan̄ ito me ijọn̄ me isi ogwu Fero mè ebi ibot 
ikwaan̄ kan̄. Mkpat ya okakana ikpele ijijinu. 
11Mgbọ yaage, ogwu Fero ogwegwen ebi ìriọọn̄ inu ebi Ijipiti mè ebi ido-inu. Ebi 
ofia chi esasa si unye ugwun̄ kiban̄ irọ inu yaage Mosis mè Erọn erọbe. 
12Ogwu ikup, òtọp mkpat kan̄ òto me ijọn̄, mè mkpat ya okana ikpele ijijinu. Ire, 
mkpat kè Erọn obeben otutuuk mkpat kiban̄ cha imeen̄ isan̄a kpai. 
13Ire, ogwu Fero otetet ejit inye, ìkachieek igbagban̄ utọn̄ me lek ikọ kè Mosis mè 
Erọn, kubọk Okumugwem owuukbe lek itumu. 

Osusut Awaji osulube ebi Ijipiti: 
1. Osusut eyi mun̄ okanabe eje 

14Okumugwem onenitumu inyi Mosis ibe, “Ogwu Fero îtet ejit inye, mè ijit itetele 
ibe ebi Ijeren efon. 
15Je si chichini ogwu Fero me ewelegwe mgbọ ìboje isibi otu mun̄. Kweek me otu 
mun̄ Nali ya ban ọmọ. Mgbọ oboje, mọnọ mkpat ya eyi òkakana ijijinu kaan̄ me 
ubọk. 
16Ogwu Fero isinire ere ya, tumu nyi ibe, ‘Okumugwem, Awaji ebi Iburu oria emi 
inu me lek kwun̄, ibe emi ǹnentumu ǹnyi owu ibe owu òtele mè ebi kan̄ esi efaka 
mfaka enyi ọmọ me emen èwê. Ire, mege inire mgbọ keyi, owu òkachieek 
igbagban̄ utọn̄. 
17Okumugwem ìbe ke inu owu obosa iriọọn̄ ibe ke ọmọ ore Okumugwem ìre 
ikeyi: Emi mâsa mkpat yi òkup emi me ubọk isulu me inyọn̄ isi mun̄ okwaan̄ Nali. 
Nsisulu, mun̄ okwaan̄ yi môkana eje. 
18Otutuuk irin̄ òkup me okwaan̄ Nali môkwaan̄. Mun̄ okwaan̄ Nali môjọjọ, mè 
ikidun̄u olu, ire lek, ebi Ijipiti kpebeyaka ikọt inwọ.’ ” 
19Okumugwem obebe Mosis, “Tumu nyi Erọn ibe imọnọ mkpat kan̄, mè iben 
inyana me inyọn̄ isi mun̄ me otutuuk ido Ijipiti, mè otutuuk okwaan̄ kiban̄ geelek, 
mè okolo geelek, mè oyô geelek, mè ere geelek mun̄ okupbe me otutuuk ido 
Ijipiti, inyi otutuuk mun̄ òkup me ido Ijipiti ikana eje. Eje môjot ere geelek me 
ido Ijipiti. Mun̄ òkup me emen okwa mè emen ugọn̄ ewuuk geelek môkana si 
eje.” 
20Me ewelegwe, Mosis mè Erọn erọrọ inu Okumugwem onyibe ema ida ibe erọ. 
Me isi ogwu Fero mè ebi ibot ikwaan̄ kan̄, Erọn obebene mkpat kan̄ isa isulu me 
isi mun̄ okwaan̄ Nali. Mgbọ yaage, otutuuk mun̄ okwaan̄ ya okakana eje. 
21Irin̄ òkup me okwaan̄ ya okwakwaan̄, mun̄ okwaan̄ ya ojọjọ, mè ikidun̄u olu, 
ire lek, ebi Ijipiti kpeyaka ikọt inwọ. Eje ojojot otutuuk ere geelek me ido Ijipiti. 
22Ire, ebi ofia Ijipiti esasa unye ugwun̄ kiban̄ irọ si inu yaage Erọn orọbe. Sa me 
ikeya, ogwu Fero otetet ejit inye, mè ijit igbagban̄ ida kè Mosis mè Erọn, ike 
Okumugwem owuukbe lek itumu ibe ke môrọ. 
23Ogwu Fero ogwugwu ikom, mè ije ifo uwu kan̄, ìkanyi utọn̄, ikerere me lek inu 
ukechieen̄ keyi si. 
24Otutuuk ebi Ijipiti eyaka ikisi irọkọ udọn̄ me agba okwaan̄ Nali ikiweek mun̄ 
ebenwọ, mije, ema kpeyaka ikọt inwọ mun̄ ònan̄a me okwaan̄ Nali ya. 
25Usen jaaba oraraka itoon̄ me lek Okumugwem orọbe inyi mun̄ okwaan̄ Nali ya 
ikana eje. 

Isis 8 

2. Osusut eyi àkwọọk 



118 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

1Okumugwem onenitumu inyi Mosis ibe, “Je si lek ogwu Fero, mè tumu nyi ibe 
ke emi Okumugwem m̀be mè ogwugwu itele mè ebi n̄a enan̄a esibi esi efaka 
mfaka enyi emi. 
2Ire ogwugwu ijit itetele inyi ema efon, emi mâtap àkwọọk ijot otutuuk ido kan̄. 

3Àkwọọk môjot okwaan̄ Nali, mè inene inu ininin̄ ijot uwu kan̄ mè agwut kan̄ mè 
inyọn̄ mkpilaak kan̄. Àkwọọk mônin̄ si ijot otutuuk emen uwu ebi ibot ikwaan̄ 
kan̄ mè emen uwu otutuuk ebi kan̄, òrere ebi Ijipiti, mè inin̄ si ijot emen uwu 
ukan̄ ere ekirọ fituru, mè inin̄ ijot emen okwa ere ekifuku akpa wit isa irọ fituru. 
4Àkwọọk cha si môkiwulu ijeen̄ ọmọ me lek, mè iwulu si ijeen̄ me lek ebi kan̄, mè 
lek ebi ibot ikwaan̄ kan̄.” 
5Okumugwem onenitumu inyi Mosis ibe, “Tumu nyi Erọn ibe imọnọ mkpat kan̄ 
ikaan̄ me ubọk, mè ibene ubọk kan̄ inyana ikpọ okwaan̄, mè okolo, mè udọn̄ mun̄ 
geelek, inyi àkwọọk inan̄a isibi, mè inene ijot inyọn̄ ijọn̄ ido Ijipiti.” 
6Erọn obebene ubọk inyana ikpọ otutuuk ere geelek mun̄ okupbe me Ijipiti, 
àkwọọk onanan̄a isibi, mè ichit otutuuk inyọn̄ ijọn̄ ido Ijipiti. 
7Ebi ofia Ijipiti esasa ugwun̄ kiban̄ irọ si inu yaage Erọn orọbe. Àkwọọk onanan̄a 
isibi si me emen mun̄ inene inyọn̄ ijọn̄ Ijipiti. 
8Ogwu Fero onenigwen Mosis mè Erọn, mè itumu inyi ema ibe, “Ìriaak 
Okumugwem ìnyi emi ibe isan̄a àkwọọk chi isan̄a me lek n̄a mè lek ebi n̄a, ke 
mâtele ibe ebi kinyi esi egwa ngwugwa enyi Okumugwem.” 
9Mosis ofọfọọk ogwu Fero ibe, “Nchieek, mâriaak uriaak me ibot kwun̄, mè ibot 
ebi ibot ikwaan̄ kwun̄, mè ibot otutuuk ebi kwun̄, inyi àkwọọk chi inan̄a itele 
enyi, mè inikup me okwaan̄ Nali gaalek. Owu sa otu kwun̄ tumu nyi emi, ìre mgbọ 
owa ke oweek ibe àkwọọk chi inan̄a?” 
10Ogwu Fero obebe ke ọmọ ìkiweek ibe inan̄a me iyakwut. Mosis ofọfọọk ọmọ 
ibe, “Môkup ike owu otumube, inyi owu òsa eya òriọọn̄ ibe ke kpunu awaji geege 
òbet lek Okumugwem Awaji kiji. 
11Àkwọọk cha mêsibi inọọn̄ me otutuuk uwu kwun̄, mè uwu ebi ibot ikwaan̄ 
kwun̄, mè isibi inọọn̄ si me uwu otutuuk ebi Ijipiti. Ire, me okwaan̄ Nali gaalek 
ke àkwọọk obokup.” 
12Mosis mè Erọn enanan̄a isibi me isi ogwu Fero. Mosis oneniriaak uriaak igwen 
Okumugwem ibe isan̄a àkwọọk cha îsabe itap ufialek me lek ogwu Fero isan̄a. 
13Okumugwem orọrọ inu Mosis obeekbe. Àkwọọk cha okwakwaan̄ ita kpai me 
emen uwu mè oyet egep mè emen uko. 
14Ebi Ijipiti ekpukpulu nkwukwu àkwọọk cha ititiin̄ ibene me èdọ me èdọ ikana 
ere geelek. Olu nkwukwu àkwọọk okekijọ me otutuuk ere geelek me ido Ijipiti. 

15Ire, mgbọ ogwu Fero omun̄be ibe ke utelelek înin̄, ke àkwọọk geege ìkayaka 
ìkup, itetet ejit kan̄ inye, mè ijit igbagban̄ utọn̄ inyi Mosis mè Erọn, kubọk 
Okumugwem owuukbe lek itumu ibe ke môrọ. 

3. Osusut eyi ijo atantan 

16Okumugwem onenitumu inyi Mosis ibe, “Tumu nyi Erọn ibe isa mkpat òkup 
ọmọ me ubọk isulu me ijọn̄, inyi otutuuk achiaan̄ òkup me ijọn̄ ido Ijipiti ikana 
ijo atantan òkinyi ene orukan̄.” 
17Mosis mè Erọn erọrọ ubọk Okumugwem otemebe ema. Mgbọ Erọn obenebe 
mkpat kan̄ isa isulu me ntitaak ijọn̄, achiaan̄ òkup me ijọn̄ me otutuuk ere geelek 
me ido Ijipiti okakana ijo atantan, mè igwook ichit lek ebilene mè anam otutuuk. 
18Ebi ofia ebi Ijipiti esasa lek igak irọrọ inyi achiaan̄ ijọn̄ ikana ijo atantan. Ire, 
ema kpekọt irọ. Ijo atantan cha îgwook ichit lek ebilene mè anam otutuuk. 
19Mgbọ ema esabe lek igak kpekọt irọ, ema etutumu inyi ogwu Fero ibe, “Eyiyi 
ìnan̄a me ubọk Awaji.” Ire, kubọk Okumugwem owuukbe lek itumu, ogwu Fero 
okpọkpọ itet ejit inye, ìkachieek igbagban̄ ikọ Mosis mè Erọn ekitumu inyi ọmọ. 

4. Osusut eyi ijo nson 

20Okumugwem onenitumu inyi Mosis ibe, “Me ewelegwe, ogwu Fero môsibi isi 
otu mun̄. Eya orọ, me ewelegwe ewelegwe, je si chichini ọmọ mgbọ ìboje isibi 
otu mun̄ ya, mè tumu nyi ibe ke emi Okumugwem m̀be mè ogwugwu itele mè 
ebi n̄a esi efaka mfaka enyi emi. 
21Ire ogwugwu ijit itetele mè ebi n̄a enan̄a efon, ke mâria ijo nson òkitaka ene 
mè anam itap orukan̄ me lek, me urum me urum, ichit ogwugwu lek, mè ichit si 
lek ebi ibot ikwaan̄ kè ogwugwu, mè lek otutuuk ebi Ijipiti, mè otutuuk emen 
uwu kiban̄. Ijo nson chi ìbochichit otutuuk inyọn̄ ijọn̄ Ijipiti, ere geelek ebi ene 
ekije. 
22“Ire, me usen ya, mâtap oke me etete ijọn̄ Gosen ere ebi n̄a elukbe, mè ofifi agan̄ 
ido Ijipiti, inyi ijo nson ya geege ikakup me agan̄ Gosen. Eyi môre inu ijejeen̄ inyi 
ogwugwu ibe ke emi, Okumugwem, òwa me inyọn̄ ijọn̄ yi nkupbe. 
23Mâtap oke me etete ebi n̄a mè ebi kè ogwugwu. Iyakwut ke inu ijejeen̄ yi 
obomọnọ irek.” 
24Okumugwem îrọ ikọ otu kan̄ iso ike îtumube. Me ofit iwele kan̄, ijo nson 
ogbọgbọọk me urum me urum inin̄ ijot uwu ogwu Fero, mè inin̄ ijot uwu ebi ibot 
ikwaan̄ kan̄, mè ikana ichit otutuuk inyọn̄ ijọn̄ ido Ijipiti bùk. Kpunu ere nson 
ìkachit. Wọlọwọlọ oninin̄ me otutuuk ido Ijipiti mije ijo nson cha. 
25Ogwu Fero oraria ikwaan̄ igwen Mosis mè Erọn, mè itumu inyi ema ibe, “Ngwa, 
ìsi ìsigwa ngwugwa ìnyi Awaji kinyi me inyọn̄ ijọn̄ ido Ijipiti.” 
26Ire, Mosis ofọfọọk ọmọ ibe, “In̄-in̄, ìkatat ikeya. Mije, inu eji ekisa igwa 
ngwugwa inyi Okumugwem Awaji kiji ìre mbuban inu me lek ebi Ijipiti. Ire eji 

inisa mbuban inu ya igwa ngwugwa me inyọn̄ ijọn̄ Ijipiti, ìre ebi Ijipiti kpebenaan̄ 
ejit, mè iten̄ ewuuk itọbọ eji? 
27Eya orọ, înwọn ibe eji mêje ije egwe ita inin̄ emen èwê isi igwa ngwugwa inyi 
Okumugwem Awaji kiji, ike înyibe eji ida.” 
28Ogwu Fero onenitumu inyi Mosis ibe, “Mâtele mè enyi esi egwa ngwugwa enyi 
Okumugwem Awaji kinyi me emen èwê. Ire, enyi kpebeje ijọn̄ọ ere. Mgbọ keyi, 
sabum enyi enan̄a eje, riaak uriaak me ibot n̄a.” 
29Mosis ofọfọọk ogwu Fero ibe, “Nsinan̄a isibi me isi kwun̄, mâriaak 
Okumugwem. Me iyakwut, ijo nson cha mônan̄a isan̄a me uwu kwun̄, mè uwu 
ebi ibot ikwaan̄ kwun̄, mè otutuuk uwu ebi kwun̄. Ire, owu kayaka ìfiaan̄ eji, mè 
ìjit itetele ibe ebi Ijeren esi egwa ngwugwa enyi Okumugwem.” 
30Mosis onanan̄a isibi me isi ogwu Fero, mè iriaak Okumugwem. 

31Okumugwem onọnọ uriaak kè Mosis, mè isan̄a otutuuk ijo nson cha isan̄a kpai 
me uwu ogwu Fero, mè uwu ebi ibot ikwaan̄ kan̄, mè uwu otutuuk ebi Ijipiti. 
Geege ìkayaka ìsik me ere geege. 
32Ire, ogwu Fero okpọkpọk itet ejit kan̄ inye mgbọ keyi si, ìkachieek itetele ibe 
ebi Ijeren enan̄a efon. 

Isis 9 

5. Osusut eyi ǹkwaan̄ anam 

1Okumugwem onenitumu inyi Mosis ibe ije isi lek ogwu Fero, mè itumu inyi ibe, 
“Emi Okumugwem, Awaji ebi Iburu, m̀be mè owu òtele inyi ebi n̄a enan̄a esibi 
esi efaka mfaka enyi emi. 
2Ire owu ojit, mè ikpọkpọ itet si ebi n̄a ikaan̄, 

3kpọ, osusut ònan̄a me ubọk n̄a òwa me lek anam kwun̄ me oron, ere ekisa ema 
isi ikpukpo. Mâria orukan̄ anam inu me lek inyinya, mè inyinya akpan, mè aligọ, 
mè eriembuuk, mè arọọn̄, mè ebot otutuuk. 
4Ire, emi Okumugwem mâtap oke me etete anam ebi Ijeren mè echi ebi Ijipiti. 
Anam geege me etete echi ebi Ijeren ìkpokwu.” 
5Okumugwem onenisun̄ mgbọ inyi inu ya, mè itumu ibe, “Îre iyakwut ke emi 
Okumugwem mbarọ inu yi me ido Ijipiti.” 
6Ofit iwele kan̄, Okumugwem orọrọ inu îtumube iso. Otutuuk anam ebi Ijipiti 
okwakwaan̄ isan̄a kpai. Ire, anam geege òrere eyi ebi Ijeren ìkakwu. 
7Ogwu Fero oraria ebi ene ibe esi eweek eriọọn̄ mè ìre anam ebi Ijeren îkwaan̄. 
Enenilook ibe ke anam ebi Ijeren, kubọk ge ikeyi, ìkakwu. Ire, ogwu Fero 
okpọkpọ itet ejit kan̄ inye, ìkachieek ibe ebi Ijeren efon. 

6. Osusut eyi okporotu ukan̄ 

8Mgbọ eya orakabe, Okumugwem onenitumu inyi Mosis mè Erọn ibe, “Ìsi ototun̄ 
ere ekisọk ukan̄, mè ìgwọ ntọn̄ ìjot ubọk kinyi ìsa ìje ìsi ichichini ogwu Fero, mè 
Mosis itọp ntọn̄ ya ifo inyọn̄ me isi ogwu Fero, mè efet iben. 
9Ntọn̄ ya môkana mfuun̄, mè igwook ichit otutuuk ijọn̄ ido Ijipiti, mè isa 
okporotu ukan̄ igwook ichit lek otutuuk ebilene mè anam òkup me ere geelek 
me otutuuk ido Ijipiti.” 
10Mosis mè Erọn egwọgwọ ntọn̄ me ototun̄ ere ekisọk ukan̄, mè inikeke me isi 
ogwu Fero. Mosis otọtọp ntọn̄ ya ifo inyọn̄. Mgbọ yaage okporotu ukan̄ 
ogwogwook ichit lek ebilene mè anam me ido Ijipiti. 
11 13 Ebi ofia ebi Ijipiti kpeyaka ikọt ikeke me isi kè Mosis, mije, okporotu ukan̄ 
îtibi ichit ema lek si kubọk îtibibe ichit lek otutuuk ebi Ijipiti. 
12Ire, Okumugwem orọrọ inyi ejit ogwu Fero inye, inyi ikachieek igbagban̄ inu 
Mosis mè Erọn ekitumu, kubọk Okumugwem owuukbe lek itumu inyi Mosis ibe 
ke môrọ. 

7. Osusut eyi ibot mgbọlọ 

13Okumugwem onenitumu inyi Mosis ibe inan̄a ikeke me ata otu ewelegwe me 
iyakwut, mè ije isi itumu inyi ogwu Fero ibe ke ọmọ Okumugwem Awaji ebi 
Iburu ìbe, “Tele mè ebi n̄a esi efaka mfaka enyi emi. 
14Ire ìkare ikeya, otutuuk ùrioon̄ mbaria inu mgbọ keyi môre owu lek, mè ire si 
lek ebi ibot ikwaan̄ kwun̄, mè otutuuk ebi kwun̄, inyi owu òriọọn̄ ibe ke kpunu 
ofifi ogwu òbet lek n̄a me otutuuk linyọn̄. 
15Karake usen, ire maweek, nkaan̄ unye isasa iria osusut eyi môkọtbe ikpan̄ owu 
mè otutuuk ebi kwun̄ isan̄a me linyọn̄ keyi. 
16Ire, ǹtele ibe owu òluk ugwem, inyi ǹjeen̄ owu unye n̄a, mè erieen̄ n̄a itaan̄ etip 
ikana otutuuk linyọn̄ sa me lek kwun̄. 
17Kpan̄asi owu obogban̄ utọn̄, owu okpọkpọ ikigumu lek, mè ikitutuku ebi n̄a, 
mè ijit itetele ibe ema efon. 
18Me ike mgbọ keyi iyakwut òbowewele, emi gwa ǹkiria atalek egwijo ibot 
mgbọlọ ònyenye enenen, inyi inirep igwook me ijọn̄ Ijipiti. Ojelek ibot mgbọlọ 
keyi ìkawuwuuk lek ìrep me otutuuk ido Ijipiti karake Ijipiti osibibe, mege inire 
mgbọ keyi. 
19Eya orọ, nyi ida ibe ekpulu anam kwun̄ mè inu kwun̄ geelek òkup me oyet etap 
me uwu. Mije, ire egwijo ibot mgbọlọ ya ibọn̄ ene geelek, mè ìyaka ire anam 
geelek, òkup me oyet, ìkanin̄ uwu, ìbokwukwu.” 
20Ebi ibot ikwaan̄ ogwu Fero, ebi ìtetet ukpook me lek ikọ ya Okumugwem 
otumube, ekpukpulu ebi usun̄ kiban̄ mè anam kiban̄ itaak me uwu. 
21Ire, ebi kpenyi utọn̄ me lek ikọ ya Okumugwem otumube etetele ebi usun̄ 
kiban̄ mè anam kiban̄ me oyet. 

22Okumugwem onenitumu inyi Mosis ibe, “Nyana ubọk kwun̄ fo inyọn̄, inyi 
egwijo ibot mgbọlọ ijibi me otutuuk ido Ijipiti, mè ibọn̄ ebilene ebi kpenin̄ uwu, 
mè anam geelek òkup me oyet, mè otutuuk inwan̄ oron geelek me otutuuk inyọn̄ 
ijọn̄ ido Ijipiti.” 
23Mosis obebene mkpat kan̄ ifo inyọn̄, Okumugwem orọrọ, isinyọn̄ okekikebe, 
mè ikisook. Ibot mgbọlọ okekirep. Omumen-inyọn̄ okekimumen nin̄inin̄inin̄i 
igwook ire ijọn̄. Sa me ikeyi ke Okumugwem oda ibot mgbọlọ igwook me ijọn̄ me 
otutuuk ido Ijipiti. 
24Ibot mgbọlọ ya înye enenen. Isinyọn̄ okekikebe, mè ikisook ukan̄ isibi me etete 
ibot mgbọlọ ya. Ojelek ibot mgbọlọ keya ìkararak ìrep me otutuuk ido Ijipiti 
karake Ijipiti okanabe ido. 
25Egwijo ya ojijibi, mè ikpan̄ otutuuk ebilene mè anam ebi kpenin̄ uwu, mè ijijaka 
otutuuk mbubet, mè isook si otutuuk uti geelek òtibi me ere geelek me ijọn̄ ido 
Ijipiti igwak isan̄a kpai, geege ìkayaka ìsik. 
26Inyọn̄ ijọn̄ Gosen gaalek, ere ebi Ijeren elukbe, ke egwijo ibot mgbọlọ ya ìkajibi 
ìre. 
27Ogwu Fero oneniria etip igwen Mosis mè Erọn, mè inibe ema, “Mmun̄ ibe ke 
îlọ emi me ubọk mgbọ keyi. Inu Okumugwem orọbe ìre unen. Ire, emi mè ebi n̄a 
mîrọ ilọ. 
28Mgbọ keyi, ìriaak Okumugwem ìnyi eji ke egwijo ibot mgbọlọ melek nsook-
isinyọn̄ yi minye enenen, ke mâtele ibe enyi efon, mè ekayaka ìkup ìgak ikeya.” 
29Mosis ofọfọọk ọmọ ibe, “Nsinanan̄a me emen ama yi isibi, mâbene ubọk iba n̄a 
ifo inyọn̄, mè iriaak Okumugwem me ibot kinyi. Nsirọ ikeya, nsook-isinyọn̄ ya 
môfieek, ibot mgbọlọ yi ìkpoyaka irep ofifi, inyi owu òsa òriọọn̄ ibe ke îre 
Okumugwem okaan̄ linyọn̄ yi. 
30Ire, emi nriọọn̄ ibe, mege na re mgbọ keyi, ke owu mè ebi ibot ikwaan̄ kwun̄ 
kpetet-nu ukpook me lek Okumugwem Awaji.” 
31Mije ibot ya, otutuuk uti fàlâs mè akpa balì ejijijaka mè ifiat isan̄a kpai. Mije, 
me mgbọ ya, akpa balì ìbebene ikisan̄a mfut kan̄ isibi, uti fàlâs si îbene ikigwook 
ajakajak me lek. 
32Ire, akpa wit mè akpa sìpelit ìkajijaka, mije, akpa kechi ìkakigwat lek ìto mfut. 

33Mgbọ Mosis onan̄abe isibi me uwu ogwu Fero, mè ije isibi me ama ya, ibebene 
ubọk iba kan̄ ifo inyọn̄, mè iriaak Okumugwem me ibot ebi Ijipiti. Nsook-isinyọn̄ 
ya mè egwijo ibot mgbọlọ ya ofefieek. Ibot geege ìkayaka ìrep ìgwook me ijọn̄ 
me otutuuk ido Ijipiti. 
34Ogwu Fero imumun̄ ibe ke egwijo ibot mgbọlọ ya mè nsook-isinyọn̄ ya îfieek, 
ibebene ijo irọrọ kan̄ ya si. Ọmọ mè ebi ibot ikwaan̄ kan̄ etetet ejit kiban̄ inye. 
35Ikeya ke ogwu Fero otet ejit kan̄ inye, mè ijit si itetele ibe ebi Ijeren esibi efon, 
kubọk Okumugwem owuukbe lek itumu inan̄a me otu kè Mosis. 

Isis 10 

8. Osusut eyi akaka ituuk 

1Okumugwem onenitumu inyi Mosis ibe, “Je si mun̄ ogwu Fero, ke nra irọ inyi 
ejit kan̄ mè ejit ebi ibot ikwaan̄ kan̄ inye, mè ǹsa me ikeya ǹrọ owuwa inu 
ukechieen̄ chi mweekbe irọrọ isa ijeen̄ unye n̄a me etete ebi Ijipiti. 
2Ǹkiweek si irọrọ inu chi, inyi enyi ebi Ijeren esa ekekpa enyi bọn kinyi mè bọn 
bọn kinyi ibe ke emi nrọ ebi Ijipiti ekana inu ochak, ke emi nrọ owuwa ikpele inu 
ukechieen̄ me etete kiban̄. Enyi me lek kinyi si mêsa mije keyi iriọọn̄ ibe ke emi 
nre Okumugwem.” 
3Mosis mè Erọn enenije isi ichichini melek ogwu Fero, mè itumu inyi ibe ke 
Okumugwem Awaji ebi Iburu ìkido owu ibe, “Ìre si re kpasi mgbọ ke owu obojit 
isisiki lek kwun̄ me isi n̄a? Tele ebi n̄a eje, inyi esi efaka mfaka enyi emi. 
4Ire owu ojit itetele ibe ebi n̄a enan̄a efon, kpọ emi gwa ǹkiria akaka ituuk itap 
me inyọn̄ ijọn̄ ido kwun̄ me iyakwut òbowele. 
5Akaka ituuk cha môchit otutuuk inyọn̄ ijọn̄ ke bùk, ire lek chieen̄ ene ìkpoyaka 
imun̄ achiaan̄ òkup me ijọn̄. Inu geelek ibot mgbọlọ ojijakabe isik me ijọn̄ kinyi, 
akaka ituuk cha môtaka isan̄a kpai, mè itaka si inwan̄ isan̄a me lek otutuuk inu 
geelek òkitibi me uko. 
6Ògak otuuk, akaka ituuk cha mônin̄ ijot otutuuk uwu kwun̄, mè inin̄ si ijot 
otutuuk uwu ebi ibot ikwaan̄ kwun̄, mè inin̄ ijot uwu otutuuk ebi Ijipiti. Eyi ìre 
inu ebi nte kinyi mè ebi nte nte kinyi kperarak ìmun̄ me ugwem kiban̄, karake 
ema elukbe me inyọn̄ ijọn̄ keyi mege inire chereyi.” Ikọ ya itata Mosis me otu, 
igwugwu ikom, mè ije inan̄a isibi itele ogwu Fero. 
7Ebi ibot ikwaan̄ ogwu Fero enenikido ogwu Fero ibe, “Ìre ene yi ìbokana ufe 
inyi eji isi ire mgbọ owa? Tele mè ife chi efon esi efaka mfaka enyi Okumugwem 
Awaji kiban̄! Ìre òkafat ìriọọn̄-nu ibe ke ido Ijipiti îchep isan̄a?” 
8Enenisi isa Mosis mè Erọn iyaka inu me isi ogwu Fero. Ogwu Fero otutumu inyi 
ema ibe, “Ngwa, ìsibi ìfon ìsi ìfaka mfaka ìnyi Okumugwem Awaji kinyi. Ire, 
ìtumu-nu, ìre ebi owa mè ebi owa ebesi?” 
9Mosis ofọfọọk ọmọ ibe, “Îre eji otutuuk ene ebesi, eji ugane mè nsabọn. Eji mêsa 
otutuuk nsabọn kiji ebirieen̄ mè ebibaan̄ igbaalek ije, mè isa si otutuuk anam kiji, 
eriembuuk mè arọọn̄ mè ebot igbaalek, kpunu geege òbosik. Mije, eyi îre mfaka 
eji otutuuk ebefaka inyi Okumugwem.” 
10Ogwu Fero orọrọ ema inu ochak, mè ibe ema, “M̀mm̀! Kè Okumugwem ikup 
melek kinyi! Ìre enyi ekikeek ibe ke mâtele ibe enyi esa nsabọn kinyi egbaalek 
eje? Me atikọ, îkaan̄ ijo otitọt enyi ebenbe me ejit! 

11Ire ekiket kinyi ire eya, ǹkachieek! Enyi, ebirieen̄ gaalek, ìje ìsi ìfaka mfaka ìnyi 
Okumugwem, mije, îre inu enyi ekibeek karake mgbọ ire eya.” Ikọ yi itata me otu 
ogwu Fero, elalap Mosis mè Erọn isibi me isi ogwu Fero. 
12Okumugwem onenitumu inyi Mosis ibe, “Nyana ubọk kwun̄ fo inyọn̄ nyi agan̄ 
ido Ijipiti, inyi akaka ituuk inin̄ ijot, mè ichit otutuuk inyọn̄ ijọn̄ Ijipiti, mè itaka 
mbubet mè otutuuk inu geelek ibot mgbọlọ ya ofiatbe isik isan̄a kpai.” 
13Mosis obebene mkpat kan̄ ifo inyọn̄ inyi agan̄ Ijipiti. Okumugwem odada efet 
agan̄ mbum-ura iyaka ijeen̄ agan̄ ido Ijipiti otutuuk egwe usen ya mè otutuuk 
eririeen̄. Sabum ewelegwe kan̄, efet ya osasa akaka ituuk initap ijot ido Ijipiti 
gboi. 
14Akaka ituuk cha oninin̄ ijot otutuuk inyọn̄ ijọn̄ ido Ijipiti bùk, mè igwook ichit 
otutuuk ere, mè itiik ibene. Kpunu ere geege òsisik. Akaka ituuk ìkararak ìjot ido 
Ijipiti ikeya karake Ijipiti osibibe, ìkpoyaka ijot si ikeya mgbọ geege. 
15Akaka ituuk cha ìchichit otutuuk inyọn̄ ijọn̄ bùk, mè ifit, kpemọọn̄ achiaan̄ ijọn̄. 
Otutuuk inu ibot mgbọlọ ojijakabe isik, akaka ituuk cha îtaka isan̄a kpai, bene 
me lek mbubet re lek otutuuk mfut uti. Kpunu inwan̄ geege, mè ìre mbubet, mè 
ìre inwan̄ uti òyayaka isik me otutuuk ido Ijipiti. 
16Ogwu Fero imumun̄ inu yi òrọrọ, igwagwat lek iria ikwaan̄ igwen Mosis mè 
Erọn, mè itumu inyi ema ibe, “Mgbọ keyi, mmun̄ ibe ke nrọ Okumugwem Awaji 
kinyi ilọ, mè irọ enyi si ilọ. 
17Eya orọ, soso tele ijo n̄a nyi emi mgbọ ge keyi si, mè riaak Okumugwem Awaji 
kwun̄ ibe iben osusut eyi mkpa keyi isan̄a emi me lek.” 
18Mosis onanan̄a me isi ogwu Fero isibi ifo, mè isi iriaak Okumugwem me ibot 
ebi Ijipiti. 
19Okumugwem onwenwene efet ya, mè iyaka inisa atalek unye efet agan̄ ichep-
ura inu. Efet keya owuwut, mè ikpulu otutuuk akaka ituuk cha isan̄a me inyọn̄ 
ijọn̄ Ijipiti isi igwook me emen okwaan̄ Anyiaan̄. Akaka ituuk geege ìkayaka ìsik 
me ere geege me otutuuk inyọn̄ ijọn̄ Ijipiti. 
20Ire, Okumugwem orọrọ inyi ejit ogwu Fero ikpọkpọ inye. Ìkachieek itetele ibe 
ebi Ijeren enan̄a efon. 

9. Osusut eyi udun 

21Okumugwem onenitumu inyi Mosis ibe, “Nyana ubọk kwun̄ fo inyọn̄, inyi udun 
inin̄, mè idun ere geelek me ido Ijipiti. Udun keyi ìbogogon ere ichit bùk.” 
22Mosis obebene ubọk ifo inyọn̄, atalek okpukpuk udun oninin̄, mè ikana 
otutuuk ido Ijipiti ichit bùk, mè igon ere ichit ikeya otuuk kè usen ita. 
23Ene geege ìkakọt ìmọọn̄ ogwu òkup me agba lek kan̄. Otutuuk ene ekpọkpọ 
ibia ikeya me ere geelek ema ekupbe, kpunu inanan̄a ikeke ije isi ere geege, mege 
usen ita. Ire, utoon̄ okekitoon̄ me otutuuk agan̄ ere ebi Ijeren elukbe. 

24Ogwu Fero onenigwen Mosis, mè itumu inyi ibe, “Ngwa, ìfon ìsi ìfaka mfaka 
ìnyi Okumugwem, mè ìsa nsabọn kinyi ìgbaalek ìje. Ire, ìjuuk eriembuuk kinyi 
mè arọọn̄ mè ebot kinyi ìtele.” 
25Ire, Mosis ofọfọọk ọmọ ibe, “Ire ikeya, owu me lek kwun̄ nyi eji anam ma, inyi 
eji esa esi egwa ngwugwa echi ewọwọp mè echi kpewọwọp enyi Okumugwem 
Awaji kiji. 
26In̄-in̄, ìkpokọt ire ikeya, otutuuk anam kiji ìbogọgọọk eji ije, kpunu geege eji 
ebetele. Mije, îre me etete kiban̄ ke eji ebegobo anam ògbegbe isa igwa ngwugwa 
inyi Okumugwem Awaji kiji. Mege ire mgbọ eji mêrebe ere eji ebefaka mfaka ya, 
eji kpebekọt iriọọn̄ anam echi eji ebesa igwa ngwugwa.” 
27Ire, Okumugwem orọrọ inyi ejit ogwu Fero inye, ìkachieek itetele ebi Ijeren 
enan̄a esibi efon. 
28Ogwu Fero otutumu inyi Mosis ibe, “Je nan̄a emi me isi! Mun̄ ibe ke òkayaka 
ìkpọk ìnu me isi n̄a ofifi! Usen geelek owu môyakabe inu inimun̄ emi isi, usen ya 
ke owu obokwu.” 
29Mosis ofọfọọk ọmọ ibe, “Owu otumu itat. Emi si m̀kpayaka ikpọk imun̄ owu isi 
ofifi.” 

Isis 11 

10. Osusut eyi mkpa adasi bọn 

1Okumugwem onenitumu inyi Mosis ibe, “Ùrioon̄ ge gaalek osik mâsabe inu me 
lek ogwu Fero, mè lek otutuuk ebi Ijipiti. Eyiya isiraka, ogwu Fero môtele enyi 
enan̄a efon. Me atikọ, mgbọ ìbotele ibe enyi enan̄a efon, ìborerieen̄ enyi otutuuk 
itap me oniin̄, ibe enyi enan̄a esibi me ido kan̄. 
2Eya orọ, tumu nyi ebi Ijeren ebirieen̄ mè ebibaan̄ ibe, ogwu ikup, isi lek ogwu 
Ijipiti ogwu melek kan̄ egbaan̄be iluk, isi ibeek inu alata araran̄, mè echi alata 
okuket.” 
3Me mgbọ ya, Okumugwem orọrọ inyi ebi Ijipiti ekaan̄ ata ejit me lek ebi Ijeren, 
mè irọ si inyi ebi ibot ikwaan̄ ogwu Fero mè otutuuk ebi Ijipiti enenimọnọ Mosis 
kubọk ogwu òmimin enenen. 
4Mosis onenitumu inyi ogwu Fero ibe, “Okumugwem ìbe, me ejit eririeen̄ 
cherekeyi, ke ọmọ môje ikana me etete ebi Ijipiti, 
5ke otutuuk adasi bọn ebirieen̄ ebi Ijipiti mêkwaan̄ ita kpai, bene me lek adasi 
gwun̄ enerieen̄ kwun̄, ogwu Fero, ogwu môkupbe me inyọn̄ ogboon̄ ubọọn̄ 
kwun̄, re lek adasi gwun̄ enerieen̄ ogwu ogwu usun̄ enenwaan̄ òkikọk akpa 
omanbe, mè adasi orie anam eyi anam uwu geelek omanbe. 
6Mgbọ ya, uga ukpo ito môtaan̄ me otutuuk ido Ijipiti. Kperarak inọ ojelek ito 
keya me ido Ijipiti, kpebeyaka inọnọ si ojelek kan̄ ofifi. 

7Ire, me etete otutuuk ebi Ijeren, kpunu unan geege obore lek ebilene mè ìyaka 
ire lek anam geege. Sa me ikeya ke enyi ebesa iriọọn̄ ibe ke Okumugwem îtap 
oke me etete ebi Ijipiti mè ebi Ijeren. 
8Me mgbọ ya, otutuuk ebi ibot ikwaan̄ kwun̄ chi mêje inu me lek n̄a, mè initọbọ 
ekpe inyi emi, mè ikiriaak emi ibe, ‘Soso sibi fo, owu mè otutuuk ebi melek 
kwun̄!’ Ema isiriaak emi ikeya isan̄a, emi mâtotolek ininan̄a isibi me ido kinyi.” 
Ikọ ya itata Mosis me otu, isasa me uga unaan̄-ejit ije inan̄a isibi me isi ogwu 
Fero. 
9Okumugwem otutumu inyi Mosis ibe, “Ogwu Fero ìkpogban̄ utọn̄ me lek ikọ 
kinyi. Sa me ikeya, mârọ ogbogbo uyeke uyeke inu n̄a me ido Ijipiti.” 
10Mosis melek Erọn mîrọ ogbogbo uyeke uyeke inu chi geelek me isi ogwu Fero. 
Ire, Okumugwem okpọkpọ itet ejit ogwu Fero inye, inyi ikachieek itetele mè ebi 
Ijeren enan̄a esibi me ido kan̄. 

Isis 12 

Mfaka Iraraka 

1Okumugwem onenitumu inyi Mosis melek Erọn me ido Ijipiti ibe, 

2“Onyan̄ keyi môkana ire adasi onyan̄ isa inyi enyi, môre adasi onyan̄ me ifuk 
acha eyi kinyi. 
3Ìtumu ìnyi otutuuk ebi Ijeren ibe, me òso akọp usen me onyan̄ yi, ogwu enerieen̄ 
geelek igobo gwun̄ arọọn̄ ge isun̄ inyi ototun̄ ukan̄ kan̄. Ìbore, ototun̄ ukan̄ ge, 
gwun̄ arọọn̄ ge. 
4Ire ikaan̄ ototun̄ ukan̄ òsisip enenen ire lek ema kpebekọt itaka ototuuk gwun̄ 
arọọn̄ ge isan̄a, ema egbaan̄ eche melek ofifi ototun̄ ukan̄ òkup iriaak ema. 
Ebeche igọọk me otu ifuk ene ìkup me ototun̄ ukan̄ cha, inyi ene geelek ikaan̄ 
uche eyi môsobe ọmọ, eyi ọmọ môkọtbe itaka isan̄a. 
5Anam yi enyi mêgobobe môre orie arọọn̄ mè ìre orie ebot òsoso acha ge, mè ire 
si eyi otutuuk lek osobe ikup, eyi kpunube ìroon̄ geege me lek. 
6Enyi mêkpọ chieen̄ me lek anam yi mege ire akọp mè usen ini eyi onyan̄ yi. Me 
òso akọp mè usen ini ya, otutuuk ido ebi Ijeren mêtitiin̄, mè ikpan̄ anam ya me 
agan̄ ikakwun̄ usen ya. 
7Ema isikpan̄ anam ya, esa usini eje echiọọk me ebek isotu mè lek ubọk afọn̄ 
agan̄ iba me lek uwu geelek ere ema mêkupbe itaka anam ya. 
8Ema mêtaka anam ya me ikakwun̄ yaage. Ebewọwọp anam ya me ukan̄, mè isa 
inwan̄ òjajat mè fituru kpunube olat me lek igbaalek itaka anam ya. 
9Ekataka anam ya njijoon̄, ekatatap si mun̄ me lek ìtem. Ire, ewọwọp otutuuk 
anam ya me ukan̄, bene me ibot mè ukot mè otutuuk okpu mè nkat owot anam 
ya. 

10Ìtaka otutuuk anam ya ìsan̄a me eririeen̄ yaage, okpọkọ geege ikasik ìwele 
egwe. Ire ikaan̄ eyi òsisik iwele egwe, ewọwọp otutuuk etaka eriọk me ukan̄. 
11Ubọk enyi eberie inorie mfaka yi ìre ikeyi: Ìsa fanti ìtobo ofọnti kinyi ìnye me 
ebon kinyi, mè ìtap ikpukot me ukot kinyi, mè ìtet mkpat kinyi ìkaan̄ me ubọk, 
mè ìrie inorie ya ugwat ugwat. Mije, îre mfaka Isasaba Iraka isa inyi emi 
Okumugwem. 
12“Me eririeen̄ usen ya, emi mâje itibi otutuuk ido Ijipiti, mè ikpan̄ otutuuk adasi 
bọn ebirieen̄ geelek ebilene emanbe, mè adasi orie bọn anam geelek. Mâsulu 
otutuuk awaji ebi Ijipiti osusut. Emi nre Okumugwem. 
13Eje ya, eyi enyi echiọọkbe me lek uwu geelek enyi elukbe me emen, môre inu 
òriọọn̄ inyi emi. Mgbọ nsimun̄ eje ya, mâsaba iraka enyi. Ùrioon̄ mkpan̄-ene ya 
ìkpore enyi lek mgbọ mâkpan̄be adasi bọn ebirieen̄ me Ijipiti. 
14“Usen yi ìbore usen enyi ebekisun̄ isa ikikeek inu yi. Acha geelek, enyi mêkirie 
ijọk usen yi kubọk mfaka inyi Okumugwem, enyi mè bọn kinyi mè bọn bọn kinyi 
me ukot geelek. Ikalọlọ ikekifaka mfaka yi acha geelek. Eyi ìre ikan òbokup ire 
ukot geelek. 
15Mgbọ enyi mêkifaka mfaka yi, enyi mêkitaka fituru ekatapge olat me lek otuuk 
usen jaaba eyi mfaka ya. Eya orọ, me adasi usen mfaka ya, enyi mêsan̄a otutuuk 
olat mè inu geelek òkakaan̄ olat me lek isan̄a me uwu kinyi. Mije, bene me adasi 
usen mege isi ire òso usen jaaba, ogwu geelek òrerie inu geelek olat okupbe me 
lek, ebesasan̄a ene ya isan̄a me otu ifuk ebi Ijeren. 
16Me adasi usen ya, enyi mênin̄ ntitiin̄ mbuban, mè ikpọk inin̄ ojelek ntitiin̄ yaage 
si me òso usen jaaba eyi mfaka ya. Ikarọ ikwaan̄ geege me usen iba kechi, îtata 
ikwaan̄ eyi irọrọ inorie enyi eberie gaalek. 
17“Ìkifaka mfaka ijọk Fituru Kpunu Olat yi acha geelek ìkisa ìkeek usen yi, mije, 
îre me achubọk usen yi ke nsan̄a enyi, me urum me urum, isibi me ido Ijipiti. 
Enyi mêkisun̄ usen yi kubọk mfaka me acha geelek, me ukot geelek. Eyi ìre ikan 
òbokup ire ukot geelek. 
18Me adasi onyan̄, enyi mêkitaka fituru kpunube olat me lek, bene me agan̄ 
ikakwun̄ eyi òso akọp mè usen ini, mege isi ire agan̄ ikakwun̄ eyi òso akọp usen 
iba mè ge. 
19Ekamun̄ olat geege me uwu kinyi otutuuk usen jaaba cha. Ogwu geelek òrerie 
inu geelek olat okupbe me lek, ebesasan̄a ene ya isan̄a me otu ifuk ebi Ijeren, mè 
ìre ogwu ichen mè ìyaka ire gwun̄ owot ido Ijeren. 
20Me ere geelek enyi elukbe, ikarie inorie geege òkaan̄ olat me lek me mgbọ ijọk 
yi. Fituru kpunube olat me lek gaalek ke enyi ebekitaka.” 
21Mosis onenigwen ebi ugane Ijeren ititiin̄, mè itumu inyi ema ibe, “Ìgobo anam 
ìnyi ebi ototun̄ ukan̄ kinyi, mè ìtet ìkpan̄ ìsa ìrie ijọk mfaka Iraraka yi. 

22Ìsa okwa ìrak eje anam ya, mè ìsa efit inwan̄ mbubet isop ìjiin̄ me emen, mè ìsa 
ìken me ebek isotu kinyi mè ubọk afọn̄ kinyi agan̄ iba. Ene geege ikanan̄a me 
emen uwu kan̄ ìsibi oyet otuuk eririeen̄ ya, mege egwe môwelebe. 
23Mgbọ Okumugwem isinije itibi ido Ijipiti, mè ikikpan̄ ebi Ijipiti, mômun̄ eje ya 
me ebek isotu kinyi mè ubọk afọn̄ kinyi agan̄ iba, mè ije iraka isotu kinyi. 
Ìkpochieek ibe ogwu osat òkikpan̄ ene ya inin̄ uwu kinyi inikpan̄ ene. 
24“Ìkisun̄ nteme yi, mè ikana ikan inyi enyi mè bọn kinyi mege ire ukot geelek. 

25Mgbọ enyi isire inyọn̄ ijọn̄ ya eyi Okumugwem obonyi enyi kubọk îtumube, 
ikalọlọ ikekifaka mfaka yi. 
26Mgbọ nsabọn kinyi isido enyi ibe, ‘Ìre orirọ yi ìkeke inyi keke?’ 

27Enyi mêfọọk ema ibe ke îre ngwugwa eyi ekigwa inyi Okumugwem, mije 
îsababe iraka uwu ebi Ijeren me Ijipiti, ìkakpan̄ ene geege me emen, me mgbọ 
îkikpan̄ ebi Ijipiti.” Mgbọ ebi Ijeren ebọkọbe nteme chi isan̄a, ema egegele ibot 
isiki me ijọn̄, mè itọbọ ebum inyi Okumugwem. 
28Ebi Ijeren ejeje inan̄a, mè isi irọ otutuuk inu cha Okumugwem otumube inyi 
Mosis mè Erọn ibe etumu enyi ema. 
29Me ejit eririeen̄ usen ya, Okumugwem okpakpan̄ otutuuk adasi bọn ebirieen̄ 
me ido Ijipiti, ibene me lek adasi gwun̄ enerieen̄ ogwu Fero, ogwu òkup me inyọn̄ 
ogboon̄ ubọọn̄ kan̄, ire lek adasi gwun̄ enerieen̄ ogwu mkpọn òkup me uwu 
mkpọn, mè ikpan̄ si ire lek adasi orie bọn anam uwu geelek. 
30Me usen ya, ogwu Fero onanan̄a ikeke me ejit eririeen̄, ọmọ mè ebi ibot ikwaan̄ 
kan̄, mè otutuuk ebi Ijipiti. Uga ito okekidimi me otutuuk uwu geelek me ido 
Ijipiti, mije, kpunu uwu ebi Ijipiti geege eyi ene ikakwuge me emen. 

Ebi Ijeren mînan̄a me Ijipiti isibi ifon 

31Me ejit eririeen̄ ya, ogwu Fero oraria etip igwen Mosis mè Erọn, mè ibe ema, 
“Ngwa! Ìnan̄a! Ìsibi me etete ebi n̄a! Ìfon, enyi mè otutuuk ebi Ijeren. Ìsibi ìsi ìfaka 
mfaka ìnyi Okumugwem ike enyi etumube. 
32Ìkpulu eriembuuk kinyi, mè arọọn̄ kinyi mè ebot kinyi ike enyi etumube, ìsa 
ìsibi ìfon, mè ìgbana si emi.” 
33Otutuuk ebi Ijipiti ekekirọ ebi Ijeren me lek unye unye, mè ikibe ema, “Ìgwat 
lek ìsibi ìfon, ke eji mîkwaan̄ ita.” 
34Ebi Ijeren kpeyaka ikaan̄ irek itap olat me emen akpa ekọkọk emian̄abe ibesa 
irọ fituru. Ekpọkpọ ikpulu akpa cha ikeya owut owut me emen okwa, mè isa 
ekwut ikat, mè iben ikeya itoon̄ me oguga isa ije isibi me Ijipiti. 
35Ebi Ijeren ebebeek inu alata okuket mè echi alata araran̄ mè ekwut mè ofọnti 
me ubọk ebi Ijipiti, ike Mosis otemebe ema ibe erọ. 
36Okumugwem orọrọ inyi ebi Ijipiti ekaan̄ ata ejit me lek ebi Ijeren, mè enyi ema 
inu geelek edobe. Ebi Ijeren esasa me ikeya ikwọọk ido Ijipiti irak. 

37Ebi Ijeren ebebene ije ije ukot ukot inan̄a me ama Rameses ikifo ama Sukot. 
Otu ifuk ebirieen̄ ebi ìnanan̄a ije yi mîso efit obop ebirieen̄ gweregwen. Kpefuk 
ebibaan̄ mè nsabọn igbaalek. 
38Owuwa ebi kpere ebi Ijeren mîgọọk si ebi Ijeren inan̄a isibi me Ijipiti, melek 
ogbogbo anam, ebi kè eriembuuk, mè arọọn̄ mè ebot. 
39Mgbọ ebi Ijeren erebe oniin̄, ema enenisa njijoon̄ akpa emian̄abe ya irọ fituru 
kpunube olat me lek. Ema kpekaan̄ mgbọ itap olat me lek njijoon̄ akpa emian̄abe 
ya mgbọ ema ekupbe me Ijipiti, mije erieen̄be ema isibi me Ijipiti efuuk efuuk. 
Mije keya si, ema kpekaan̄ mgbọ irọ inorie ema eberie me oniin̄. 
40Otu ifuk acha ebi Ijeren elukbe me Ijipiti ìre efit acha ini mè akọp ita. 

41Me achubọk mgburudun̄ usen eyi òso efit acha ini mè akọp ita ya ke otutuuk 
kiban̄, ìrere otoko eyi Okumugwem, enan̄a me Ijipiti isibi ifon. 
42Okumugwem ìgwọgwọk chieen̄ me eririeen̄ usen ya imun̄ ibe ke ọmọ îsan̄a 
ema isibi me Ijipiti. Îre mije keyi ke ebi Ijeren esun̄ eririeen̄ yi esese inyi 
Okumugwem, inyi ire eririeen̄ eyi otutuuk ebi Ijeren ekitop chieen̄ isa imin 
Okumugwem, me ukot geelek. 

Ikan ijọk Iraraka 

43Okumugwem onenitumu inyi Mosis mè Erọn ibe ke ikan òbokikpulu ijọk 
Iraraka ìre ikeyi: “Ogwu ichen geege ìkporie inorie ijọk yi. 
44Ogwu usun̄ geelek elelep môkọt irie, ire enyi ifieek ọmọ afi. 

45Ogwu ichen ògọgọọk enyi iluk, mè ogwu ichen ogwu egwegwen me ọkọ ibe 
inisi ikwaan̄, ìkaborie. 
46“Ebi ototun̄ ukan̄ geelek ebetitiin̄ me uwu ge gaalek ikup irie inorie ijọk yi. 
Kpebesa anam ya inan̄a me uwu isibi oyet. Ukwuuk anam ya si, kpebefan̄a. 
47Otutuuk otoko ebi Ijeren mêfaka mfaka yi. 

48“Ire ogwu ichen òkup me etete kinyi iweek igọgọọk ifaka mfaka Iraraka yi inyi 
Okumugwem, mêdadasi ifieek otutuuk ebirieen̄ ìkup me uwu kan̄ afi. Isirọ ikeyi 
isan̄a, ọmọ môkọt irie inorie Iraraka yi. Mije, ọmọ ìyaka inikup kubọk gwun̄ owot 
ama. Ene geelek ekafieekge afi, ìkporie. 
49Ikan ge gaalek òkup inyi gwun̄ owot okup si inyi ogwu ichen òluk me etete 
kinyi.” 
50Otutuuk ebi Ijeren erọrọ otutuuk inu chi, ike Okumugwem onyibe Mosis mè 
Erọn ida ibe erọ. 
51Usen yaage ke Okumugwem osan̄a otutuuk ebi Ijeren isibi me Ijipiti, me otoko 
me otoko. 

Isis 13 

Iyayaka adasi gwun̄ inyi Awaji 

1Okumugwem onenitumu inyi Mosis ibe, 

2“Ìsan̄a adasi gwun̄ enerieen̄ geelek ìsun̄ esese ìnyi emi. Adasi gwun̄ enerieen̄ 
geelek òchichili owot ogwu enenwaan̄ me etete ebi Ijeren, ìre eyi n̄a, bene me 
lek gwun̄ ebilene re lek gwun̄ anam uwu.” 
3Mosis onenitumu inyi otutuuk ebi Ijeren ibe, “Ìkikeek usen cherekeyi, eyi enyi 
enan̄abe isibi me Ijipiti, mè inan̄a isibi si me usun̄. Ìkeek ibe ke Okumugwem ìsa 
me ikpele unye ubọk itaba enyi isibi me ijọn̄ ido Ijipiti. Mije keya, ikarie inu geege 
olat okupbe me lek. 
4Me usen cherekeyi, me adasi onyan̄, òrere onyan̄ Abibu, ke enyi enan̄a isibi me 
Ijipiti. 
5Okumugwem môsa enyi isi itap me inyọn̄ ijọn̄ ebi Kenan, mè ebi Et, mè ebi Amọ, 
mè ebi Ifi, mè ebi Jebus, òrere ijọn̄ Okumugwem onyan̄abe ibot inyi ebi nte nte 
kinyi ibe ke ọmọ môsa inyi enyi. Ijọn̄ yi ìre ata ijọn̄ òkisibi anam mè mfut uti. 
Mgbọ Okumugwem isisa enyi isi itap me inyọn̄ ijọn̄ yi, enyi mêkifaka mfaka yi 
me onyan̄ keyi me acha geelek. 
6Ikeyi ke enyi ebekifaka mfaka yi: Ototuuk usen jaaba, enyi ebekitaka fituru 
kpunube olat me lek. Me òso usen jaaba ya, enyi mêrie ijọk inyi Okumugwem. 
7Enyi mêkitaka fituru kpunube olat me lek otuuk kè usen jaaba. Inorie geege 
etapbe olat me lek ikakup me etete kinyi. Ekamumun̄ si inu geege olat okupbe 
me lek me ere geege me inyọn̄ ijọn̄ enyi elukbe. 
8Me usen enyi mêkirie ijọk yi, ene geelek itumu inyi ogwu gwun̄ ibe, ‘Ǹkirie ijọk 
yi acha geelek isasa ikikeek inu Okumugwem orọbe inyi emi me mgbọ nnan̄abe 
me Ijipiti isibi.’ 
9Ijọk yi môkup kubọk inu ijejeen̄ òkup enyi me ubọk, mè ikup si kubọk inu ǹkeek 
me inyọn̄ okwut isi kinyi me agbagba chieen̄ iba kinyi. Sa me ikeyi, ikọ Ikan 
Okumugwem ìkponan̄a enyi me otu. Mije, îre me unye ubọk ke Okumugwem osa 
isan̄a enyi isibi me Ijipiti. 
10Eya orọ, enyi mêkifaka mfaka yi me ibot mgbọ kan̄ me acha me acha. 

11“Okumugwem môsa enyi isi itap me inyọn̄ ijọn̄ ebi Kenan, kubọk înyan̄abe ibot 
inyi enyi mè ebi nte nte kinyi ibe ke ọmọ môrọ. Mgbọ Okumugwem isisa enyi isi 
itap me inyọn̄ ijọn̄ ya, mè isa ijọn̄ ya inyi enyi, 
12enyi mêsan̄a otutuuk bọn uchili-owot kinyi geelek isun̄ esese inyi 
Okumugwem, mè isun̄ si orie anam kinyi geelek òchili owot ogwu uga esese inyi 
Okumugwem. 
13Gwun̄ inyinya akpan geelek òchili owot ogwu uga, enyi mêsa gwun̄ arọọn̄ 
inwene ibot. Ire, adasi gwun̄ inyinya akpan geelek eyi enyi kpeweek, ìfan̄a ebek 

kan̄, inyi ikwu. Otutuuk adasi bọn ebirieen̄ kinyi geelek, enyi ebenwenwene si 
ibot. 
14“Me mgbọ òkup me isi, ire gwun̄ kwun̄ inido owu ibe, ‘Mfaka keyi okifaka ìsibi 
keke?’ Owu môfọọk ibe, ‘Mfaka yi ìkirọ inyi emi ǹkeek ubọk Okumugwem osabe 
unye ubọk kan̄ itaba eji isibi me Ijipiti, ere eji ekupbe me emen usun̄. 
15Mije, mgbọ ogwu ubọọn̄ Ijipiti osabe me unye-ibot ijit itetele ibe eji enan̄a me 
Ijipiti esibi efon, Okumugwem ìkpakpan̄ adasi bọn ebilene mè adasi bọn ebirieen̄ 
anam geelek me Ijipiti.’ Owu môtumu si inyi ibe ke îre mije keyi ke owu okisa 
gwun̄ uchili-owot kwun̄ geelek, òrere enerieen̄, mè ìre eyi ebilene, mè ìre eyi 
anam, igwa ngwugwa inyi Okumugwem, ire, mè ikinwene ibot otutuuk adasi bọn 
ebirieen̄ kwun̄ geelek. 
16Mfaka yi môkup kubọk inu ijejeen̄ òkup enyi me ubọk, mè inu ǹkeek me inyọn̄ 
okwut isi kinyi me agbagba chieen̄ iba kinyi, eyi môkijeen̄ ibe ke îre sa me unye 
ubọk ke Okumugwem osan̄a eji isibi me Ijipiti.” 

Okumugwem îsa ebi kan̄ ijeen̄ oniin̄ 

17Me mgbọ ogwu Fero otelebe ibe ebi Ijeren enan̄a me ido kan̄ esibi, Awaji ìkasa 
ema ìje me oniin̄ agan̄ ido ebi Filisia, ubọk geelek oniin̄ keya orebe ufieek. Awaji 
ìbe, ire ema inije ichichini me lek akọn̄, ke mênwene ejit, mè igwu ikom ifo Ijipiti. 
18Mije keya, Awaji osasa ema ije isi ikana me oniin̄ emen èwê, me agan̄ okwaan̄ 
Anyiaan̄. Ebi Ijeren mîkpulu nroon̄ akọn̄ kiban̄ ikaan̄ me ubọk isa igbaalek isibi 
me ido Ijipiti. 
19Mosis îkpulu ukwuuk kè Josefu ikaan̄ me ubọk isa igbaalek isibi me Ijipiti. Mije, 
Josefu îrọ inyi bọn kè Ijeren, ebi ngwan̄ kan̄, enyan̄a ibot enyi ọmọ, ibe ke ema 
mêkpulu ukwuuk kan̄ ikaan̄ me ubọk isa isibi me Ijipiti ifo. Josefu ìtumu inyi ema 
ibe ke Awaji ìkpolọlọ inunu initap ubọk inyi ema, mè isan̄a ema isibi me ido 
Ijipiti. Mgbọ ya isire, mè ema ekalọ ikpukpulu ukwuuk kan̄ ikaan̄ me ubọk isa 
igbaalek inan̄a me Ijipiti ifo. 
20Ebi Ijeren enenibene ije inan̄a me ama Sukot, mè inigba ama Etam òkup me 
agba èwê, mè igwugwuun̄ uwu ọfọ kiban̄ me ama ya, mè ikup itap efuuk. 
21Okumugwem okekijeen̄ ema oniin̄, mè ikije me isi kiban̄ kubọk ujọn̄ọ efit 
oduku inyọn̄ me ikarek. Egwe isifit, îra ikije me isi kiban̄ kubọk ujọn̄ọ efit ukan̄, 
inyi ema ekemọọn̄ inu. Sa me ikeya, ebi Ijeren ekọkọt ikije ije kiban̄ ikarek mè 
eririeen̄. 
22Ujọn̄ọ efit oduku inyọn̄ ya òkisibi me ikarek mè ujọn̄ọ efit ukan̄ ya òkisibi me 
eririeen̄ ìkatele ebi Ijeren mgbọ geege me otutuuk oniin̄ ije kiban̄. 

Isis 14 

Ebi Ijeren mîsaba okwaan̄ Anyiaan̄ 

1Okumugwem onenitumu inyi Mosis ibe, 

2“Tumu nyi ebi Ijeren ibe egwu ekom efo agba lek ama Pi Yayirot, eyi òkup me 
etete Migidọn melek okwaan̄ Anyiaan̄, mè ikibene chieen̄ ikpọ Baali-Sefon. Be 
ema egwugwuun̄ uwu ọfọ kiban̄ me ere ya, mè ekup etap efuuk. 
3Ogwu Fero isimun̄ ikeya, môkikeek ibe ke ebi Ijeren mîra ije ilọ oniin̄, mè 
ikitutun ikana, ke èwê îkana ema ikwek. 
4Mgbọ ya, mârọ inyi ejit ogwu Fero inye, mè ijibi akọn̄ igọọk ebi Ijeren. Mâsa me 
lek ogwu Fero melek otutuuk urum ebi akọn̄ kan̄ ikaan̄ ikpele umin. Sa me ikeya, 
ebi Ijipiti mêriọọn̄ ibe ke emi nre Okumugwem.” Ebi Ijeren erọrọ si ike 
Okumugwem otemebe ema. 
5Etip osisi ilook ogwu Fero ibe ke ebi Ijeren mînan̄a isibi me Ijipiti ifon isan̄a 
kpai. Ogwu Fero mè ebi ibot ikwaan̄ kan̄ enwenwene ejit me lek ebi Ijeren, mè 
ibe, “Iyak, ìre kpasi nlilọ inu ire eyi eji erọbe ikeyi, mè itele inyi ebi Ijeren 
ekpọkpọ enan̄a efon ikeya, mè etele ikwaan̄ ekisi inyi eji?” 
6Ogwu Fero onyinyi ida, eneneen̄ uji akọn̄ kan̄ isun̄ isan̄a. Itititiin̄ ebi akọn̄ kan̄ 
isa igbaalek inan̄a. 
7Ogwu Fero ìsa efit uji akọn̄ gweregwen, echi ònwọnwọn ichit me ido Ijipiti, mè 
isa si otutuuk uji akọn̄ kechilọ geelek òkup me Ijipiti, otutuuk cha mè ebi ibot 
akọn̄ me emen, isa inan̄a isibi igọọk ebi Ijeren. 
8Okumugwem otetet ejit ogwu Fero ogwu ubọọn̄ Ijipiti inye, inanan̄a isibi, mè 
iben akọn̄ igọọk ebi Ijeren. Mgbọ ya, ebi Ijeren ekekije ikeya ukaan̄-lek ukaan̄-
lek inan̄a me Ijipiti isibi, kpetet ukpook geege. 
9Ogwu Fero ogọgọọk ebi Ijeren atalek igọgọọk. Îsa otutuuk uji akọn̄ kan̄ echi 
inyinya okitaba ije, mè ebi akọn̄ ìkilibi me inyọn̄ inyinya, mè ebi akọn̄ kan̄ geelek, 
isa igọọk ebi Ijeren efuuk efuuk. Ema enenisoon̄ ebi Ijeren me agba okwaan̄ 
Anyiaan̄, me agba lek Pi Yayirot eyi òkibene chieen̄ ikpọ Baali-Sefon, ere ebi 
Ijeren ekupbe ikitap efuuk. 
10Mgbọ ogwu Fero mè urum ebi akọn̄ kan̄ ekilibi igbet ere ya, ebi Ijeren ebebene 
chieen̄ imun̄ ebi Ijipiti ekinin̄ ema lek efuuk efuuk. Ufieek-owot mkpa otetet ema 
enenen, ema etataan̄ ukpo igwen Okumugwem. 
11Ema ekekidimi me ibot kè Mosis, mè ikibe ọmọ, “Ìre mije kpunu udọn̄-ufuun̄ 
me Ijipiti ke owu okpulu eji inu me emen èwê, inyi eji enekwaan̄ eta? Keke ke 
orọ eji ikeyi? Owu okpulu eji isibi me Ijipiti isa ijet mkpa me emen èwê! 
12Ìre ìkafat ìre inu yi ke eji etumu inyi owu me Ijipiti, ibe owu òtele inyi eji ekup 
me usun̄ enyi ebi Ijipiti, mije, ke mônwọn eji me lek irere usun̄ inyi ebi Ijipiti, 
igak inenikwaan̄ ita me emen èwê!” 
13Ire, Mosis otutumu inyi ema ibe, “Ikayaka ìtet ukpook! Ìchak lek ìkeke, mè 
ìkikpọ! Enyi mêmun̄ unyan̄a Okumugwem, eyi ìbonyan̄a enyi isibi me cherekeyi! 
Ebi Ijipiti chi enyi ekimun̄ cherekeyi, enyi kpebeyaka imun̄ ema ofifi. 
14Okumugwem môtim akọn̄ me ibot kinyi. Ìriaan̄ ere ìkup ìkikpọ!” 

15Okumugwem otutumu inyi Mosis ibe, “Òjeje ikitaan̄ ukpo igwen emi? Tumu 
nyi ebi Ijeren ibe ekeje efo isi. 
16Owu, bene mkpat kwun̄ fo inyọn̄, mè nyana ubọk kwun̄ kpọ okwaan̄, inyi mun̄ 
òkup me okwaan̄ ya itọbọ ibum iba, mè ebi Ijeren eje esaba me nchat ijọn̄. 
17Emi mârọ ibe ejit ebi Ijipiti inye, mè elibi egọọk ebi Ijeren me eden̄ okwaan̄ ya. 
Mâbọkọ umin sa me lek ogwu Fero mè otutuuk ebi akọn̄ kan̄, mè uji akọn̄ kan̄ 
mè otutuuk ebi akọn̄ kan̄ cha ìkilibi me inyọn̄ inyinya. 
18Sa me inu mbarọ ogwu Fero mè otutuuk uji akọn̄ kan̄ mè ebi akọn̄ kan̄ ìkilibi 
me inyọn̄ inyinya, ebi Ijipiti mêneniriọọn̄ ibe ke îre emi nre Okumugwem.” 
19Ogwu osat Okumugwem, ogwu mgbọ òkije me isi urum akọn̄ ebi Ijeren ya, 
ojijibi inan̄a me agan̄ isi, mè iyaka ikana isi ikup me agan̄ udun̄ kiban̄. Ujọn̄ọ efit 
oduku inyọn̄ ya si onanan̄a me agan̄ isi kiban̄, mè ikana isi ikeke me agan̄ udun̄ 
kiban̄, 
20me etete urum akọn̄ ebi Ijipiti mè urum akọn̄ ebi Ijeren. Ujọn̄ọ efit oduku inyọn̄ 
ya otatap udun inyi urum akọn̄ ebi Ijipiti, mè itap utoon̄ inyi urum akọn̄ ebi 
Ijeren otutuuk eririeen̄ ya. Mije keya, urum akọn̄ iba cha, ge ìkakọt ìje ìgbet lek 
ge otutuuk eririeen̄ ya. 
21Mosis obebene ubọk, melek mkpat ya me ubọk, mè inyana ikpọ okwaan̄ ya. 
Okumugwem orọrọ inyi unye efet agan̄ mbum-ura iwut otutuuk eririeen̄ ya. 
Unye efet ya owuwut mun̄ okwaan̄ ya irak, mun̄ ocheche irek iba, okwaan̄ 
okakana nchat ijọn̄. 
22Ebi Ijeren ejeje me nchat ijọn̄ isaba okwaan̄ ya. Mun̄ okwekwek ema kubọk 
mgban, me agan̄ ulom mè agan̄ ujit. 
23Ebi Ijipiti cha imumun̄ ikeya, otutuuk inyinya ogwu Fero, mè otutuuk uji akọn̄ 
kan̄ cha, mè otutuuk ebi akọn̄ kan̄ cha egbugbuku ikigọọk ebi Ijeren efuuk efuuk, 
mè ilibi inin̄ emen okwaan̄ ya. 
24Me agan̄ egwe usen ya, Okumugwem okukup me emen efit ukan̄ mè oduku 
inyọn̄ ya isiki chieen̄ ikpọ urum akọn̄ ebi Ijipiti, mè itap wọlọwọlọ me etete urum 
akọn̄ kiban̄ ya. 
25Okumugwem ojijijaka ukot uji akọn̄ kiban̄ cha, inyi ikayaka ìkọt ìgwat lek ìje 
ìnyi isi. Ebi Ijipiti ebebene ikitumu ibe, “Ngwa, eji enegwu ekom, mè etele ebi 
Ijeren. Îre Okumugwem okitim akọn̄ inyi ema ikeme eji ebi Ijipiti.” 
26Okumugwem otutumu inyi Mosis ibe, “Bene ubọk kwun̄ nyana kpọ okwaan̄ yi, 
inyi mun̄ igwu ikom, mè ikana ichit ebi Ijipiti melek uji akọn̄ kiban̄ mè otutuuk 
ebi akọn̄ kiban̄ ìkilibi me inyọn̄ inyinya cha.” 
27Mosis onyanyana ubọk ikpọ okwaan̄ ya. Me agan̄ egwe, mun̄ ya ogwugwu 
ikom, mè ijot ichak, ubọk îwuukbe lek ikikup. Mgbọ mun̄ ya okigbuku inu, ebi 
akọn̄ Ijipiti cha ekekilibi inan̄a. Ire, Okumugwem odada ema otutuuk igwook me 
ejit okwaan̄. 

28Mun̄ ya ogwugwu ikom, mè imeen̄ otutuuk ebi akọn̄ ogwu Fero, mè otutuuk 
uji akọn̄ kan̄, mè otutuuk inyinya kan̄, mè otutuuk ebi akọn̄ kan̄ cha ìkilibi me 
inyọn̄ inyinya, mè ikpan̄ ema otutuuk isan̄a kpai. Kpunu ene geege òyayaka isik, 
kpukpunu kubọk ge ikeyi! 
29Ire, ebi Ijeren ejeje isaba okwaan̄ ya me nchat ijọn̄, mun̄ okwekwek ema kubọk 
mgban me agan̄ ulom mè agan̄ ujit kiban̄. 
30Îre sa me ikeya ke Okumugwem onyan̄a ebi Ijeren isibi me ubọk ebi Ijipiti me 
usen ya. Ebi Ijeren esasa chieen̄ kiban̄ imun̄ ebi Ijipiti ekwaan̄be ita kpai, mè 
imun̄ nkwukwu kiban̄ olilambe ijot agba okwaan̄ ya. 
31Mgbọ ebi Ijeren emun̄be ike Okumugwem osabe ijeen̄ ikpele unye kan̄ me lek 
ebi Ijipiti, ema etetet ukpook me lek Okumugwem, mè initoon̄ ejit me lek kan̄, 
mè itoon̄ si ejit me lek kè Mosis, ogwu ikwaan̄ kan̄. 

Isis 15 

Okwa itọn̄ Mosis okọtbe 

1Mosis melek otutuuk ebi Ijeren enenisan̄a okwa ikikọt isa ikitọn̄ Okumugwem 
ibe ikeyi: “Mâkọt okwa itọn̄ Okumugwem, mije, ọmọ îtim ikpan̄ me ikpele umin. 
Îtọọn̄ inyinya mè ebi ìkikọkọp ifiin̄ me okwaan̄. 
2Okumugwem ore unye n̄a, ọmọ otap emi okwa me otu; ọmọ ore ogwu unyan̄a 
n̄a. Ọmọ ore Awaji n̄a, emi mâtọn̄ ọmọ; ọmọ ore Awaji kè nte n̄a, emi mâbene 
ọmọ ifo inyọn̄. 
3Okumugwem ìre ogwu usọ akọn̄; Okumugwem ore erieen̄ kan̄. 

4Uji akọn̄ ogwu Fero mè urum akọn̄ kan̄ ke Okumugwem otọọn̄ ifiin̄ me okwaan̄. 
Ata ebi ibot akọn̄ ogwu Fero ogogobo isun̄ mîchieen̄ ita me okwaan̄ Anyiaan̄. 
5Irem okwaan̄ îrie ema; ema mîgen ibia me ejit mun̄ kubọk ewuuk. 

6“Jei Okumugwem, ubọk agan̄ ulom kwun̄ îkaan̄ unye isaba iraka; jei 
Okumugwem, ubọk agan̄ ulom kwun̄ îkpukpuku ogwu ochicha! 
7Ebi ìkije ikeme owu cha, sa me ikpele umin ubọọn̄ kwun̄, owu ogbugbọ ema 
igwook. Owu oria unaan̄-ejit kwun̄ òkiyok kubọk ukan̄, itataka ema iriọk kubọk 
nchat mbubet. 
8Efet ònan̄a me inwọm kwun̄ îwut mun̄ itiik ibene, ògbugbuk mun̄ owuwut ikeke 
kubọk mgban uwu; mun̄ emen irem onyenye kubọk ewuuk me eden̄ okwaan̄. 
9“Ogwu ochicha otutumu me ejit kan̄ ibe, ‘Mâlibi igọọk ema, mâsoon̄ ema itet. 
Mâkpulu inu kiban̄ iche inyi ebi kiji; mârọ ema ubọk ejit n̄a oweekbe. Mâwọọk 
oge akọn̄ n̄a isibi, mè isa ubọk n̄a ijijaka ema isan̄a.’ 
10Ire, owu Okumugwem orọrọ inyi efet kwun̄ iwut, okwaan̄ orerie ema isan̄a 
kpai. Ema egegen kubọk oporolo, mè ilaak ibia me ejit mun̄ okwaan̄ ile. 

11“Jei Okumugwem, ìre ekene obet lek kwun̄, me etete ebi kè awaji geelek? Ekene 
obet lek kwun̄? Me ikukup me mbuban, owu omin ichit; me ujamgbugbo, owu 
okaan̄ ukpook; owu ore ogwu òkirọ uyeke uyeke inu. 
12Owu onyana ubọk agan̄ ulom kwun̄, ijọn̄ omemeen̄ ebi ochicha kiji. 

13“Sa me imumechieen̄ mgbọ geelek kwun̄, ke owu okikpulu ebi ofakabe isibi isa 
ije. Sa me unye kwun̄, ke okisa ema ijeen̄ oniin̄, mege ire ere mbuban kwun̄, ere 
owu olukbe. 
14“Ebi ido geelek mênọ etip kwun̄, mè ijijiin̄; ukpook kwun̄ môgwook ebi ido 
Filisia mbiribọ me lek. 
15Ebi ubọọn̄ ido Edọm mêfieek owot; ebi ibot ido Mowabu mêriran; ebi ìluk me 
ido Kenan mêtọk ita. 
16Uga ukpook mè ufieek-owot mônin̄ igak ema me emen; mgbugba ònan̄a me 
unye ubọk kwun̄ môtet ema inye kubọk ewuuk, mege ire mgbọ ebi kwun̄ mêjebe 
iraka; ebi kwun̄, ebi owu Okumugwem ofakabe isibi. 
17“Owu môkpulu ebi kwun̄ inu, mè isa ema inigwook me inyọn̄ ogoon̄ kwun̄ 
okaan̄be me ìrot, ere nluk eyi owu Okumugwem onamabe isun̄ inyi lek kwun̄, 
Uwu Mbuban owu Okumugwem osabe ubọk kwun̄ inama ikeke. 
18Okumugwem obore ogwu ibot mkpulu, mege ire mgbọ ikakaan̄ge itata!” 

19Otutuuk inyinya ogwu Fero, mè otutuuk uji akọn̄ kan̄ mè otutuuk ebi akọn̄ kan̄ 
ìkilibi me inyọn̄ inyinya mîgbọọk inin̄ emen okwaan̄. Okumugwem orọrọ inyi 
mun̄ okwaan̄ ya igwu ikom, mè igbuku imeen̄ ema otutuuk. Ire, ebi Ijeren ejeje 
me nchat ijọn̄ isaba me etete okwaan̄ ya. 
20Miriam ogwu nriran, ngwan̄ kè Erọn, onenimọnọ ekpete ikikwak, mè ikikọt 
okwa itọn̄ Awaji. Otutuuk ebibaan̄ eteteen̄ ekpete eyi kiban̄ si, mè igọọk Miriam 
ikikwak, mè ikikọt, mè ikijop. 
21Miriam okisasan̄a okwa ya, ema ekekibọkọ otu. Okwa ema ekikọt ìre ikeyi: 
“Ìkọt okwa ìtọn̄ Okumugwem, mije, ọmọ îtim ikpan̄ me ikpele umin; îtọọn̄ 
inyinya mè ebi ìkikọkọp ifiin̄ me okwaan̄.” 

Awaji îrọ inyi ujat mudim itop 

22Mosis onenisa ebi Ijeren inan̄a me agba okwaan̄ Anyiaan̄ ije inyi isi, mè ije inin̄ 
emen èwê Suru. Ema mîje ije otuuk kè egwe ita, kpemun̄ mudim inwọ. 
23Ema enenije inire ere ekigwen Mara, mè imun̄ mudim. Ire, ema kpekọt inwọ, 
mije, mun̄ ya ìjajat. Îre mije ujat mun̄ ya ke egwen ere ya Mara. 
24Ife cha enanaan̄ ejit inyi Mosis, mè ikinunuun̄ ibe, “Ìre keke ke eji ebenwọ isa 
isiki ebek?” 
25Mosis otataan̄ ukpo igwen Okumugwem. Okumugwem ojejeen̄ ọmọ uti ge. 
Mosis ofafan̄a uti ya itọp itap me emen mun̄ ya, mun̄ ya ototolek initop kubọk 

mudim. Îre me ere ya ke Okumugwem onyi ema ikan òbokikpulu ema, mè iroon̄ 
ema si ikpọ me ere ya. 
26Okumugwem ìtumu inyi ema ibe, “Ire enyi ikigban̄ utọn̄ me ida n̄a, emi 
Okumugwem Awaji kinyi, mè ikirọ inu òtatat me chieen̄ n̄a, mè ikirọ ikọ ntọbe, 
mè ikirọ orọmijọn̄ n̄a, orukan̄ cha nsabe isulu ebi Ijipiti osusut, m̀kpasa geege 
inisut enyi osusut. Mije, emi nre Okumugwem ogwu òkigwa enyi.” 
27Ema enanan̄a me Mara ije inire ere ekigwen Elim, ere akọp mè udọn̄ mudim 
iba mè akọp ebon uti asaak jaaba okekebe. Ema enenigwuun̄ uwu ọfọ kiban̄, mè 
ikup itap efuuk me agba otu mudim cha. 

Isis 16 

Awaji înyi ebi kan̄ mana mè anam ekun̄kun̄ 

1Otutuuk ebi Ijeren eneninan̄a me Elim, mè ije isi inin̄ emen èwê Sin. Èwê ya ìkup 
me etete Elim mè ogoon̄ Saina. Ema ere emen èwê ya me òso akọp mè usen go, 
me òso onyan̄ iba ema enan̄abe isibi me Ijipiti. 
2Me emen èwê ya, otutuuk ebi Ijeren ebebene ikinunuun̄ ikeme Mosis melek 
Erọn, 
3mè ikitumu inyi ema ibe, “Mebe ke Okumugwem îsa ubọk kan̄ gaalek ikpan̄ eji 
me Ijipiti, ere eji ekiyik otin̄ inorie mè anam me isi kiji irie ijot owot ubọk 
òneneme eji, kè ònwọn ogak eyi. Mgbọ keyi, ìkpọ ubọk enyi ekpulube eji, otutuuk 
otu ifuk ene ìwa ikup ikeyi, inu me emen èwê keyi, inyi enekwaan̄ esan̄a me 
uraafiọọn̄.” 
4Okumugwem onenitumu inyi Mosis ibe, “Kpọ, mârọ inyi inorie irep kubọk ibot 
inan̄a me isinyọn̄ igwook me ijọn̄, inyi ebi ene ekesi ekpulu me usen me usen. 
Usen geelek, ogwu ikup, môsi ikpulu eyi môsobe ọmọ me usen keya. Mâsa me 
ikeya iroon̄ ema ikpọ mè ìre ema mêgban̄ utọn̄ me lek nteme n̄a, mè ìre 
kpebegban̄. 
5Me òso usen gweregwen, mgbọ ema mêrọbe inorie echi ema eteen̄be me usen 
ya, ema mêmun̄ ibe ke môso inorie usen iba.” 
6Mosis mè Erọn enenititiin̄ ebi Ijeren, mè itumu inyi ema ibe, “Me agan̄ ikakwun̄ 
chereyi, enyi mêriọọn̄ ibe ke îre Okumugwem osan̄a enyi isibi me Ijipiti. 
7Me ewelegwe iyakwut, enyi mêmun̄ ujamgbugbo Okumugwem, mije, ọmọ înọ 
nuunuun̄ enyi ekinunuun̄ ikeme ọmọ. Ire emi melek kè Erọn, ìre keke ke eji ere, 
eyi enyi ekinunuun̄ ikeme eji?” 
8Mosis onenitumu inyi ebi Ijeren ibe, “Ìkpọ, îre Okumugwem me lek kan̄ obonyi 
enyi anam enyi ebetaka me ikakwun̄, mè fituru enyi eberie me ewelegwe, mije, 
ọmọ înọ nuunuun̄ enyi ekinunuun̄ ikeme ọmọ. Ire me lek kiji, ìre keke ke eji ekup 
me lek? Ìkare eji ke enyi ekinunuun̄ ikeme, îre Okumugwem.” 

9Mosis onenitumu inyi Erọn ibe, “Si tumu nyi otutuuk ebi Ijeren ibe enu enetitiin̄ 
me isi Okumugwem, mije, Okumugwem îra inọ nuunuun̄ ema ekinunuun̄.” 
10Erọn òkitutumu ikọ ya me otu inyi ebi Ijeren, ebi Ijeren ekakana chieen̄ ikpọ 
agan̄ emen èwê, mè imun̄ utoon̄ eyi ujamgbugbo Okumugwem otoon̄be me emen 
ujọn̄ọ efit oduku inyọn̄. 
11Okumugwem onenitumu inyi Mosis ibe, 

12“Nra inọ otutuuk nuunuun̄ ebi Ijeren ekinunuun̄. Tumu nyi ema ibe, ke ema 
mêtaka anam me otu ikakwun̄, mè irie fituru ijot owot me ewelegwe, inyi esa 
eriọọn̄ ibe ke îre emi nre Okumugwem Awaji kiban̄.” 
13Me otu ikakwun̄ usen ya, ogbogbo ekun̄kun̄ enenigwook ichit otutuuk ere 
m̀gba-ǹgwele ukan̄ ere ebi Ijeren elukbe. Me ofit iwele kan̄, mbat otu ewelegwe 
ogwogwook ichit ijọn̄ me ere m̀gba-ǹgwele ukan̄ ya. 
14Mgbọ mbat ya ochatbe isan̄a, inu òkup kubọk ikpọk irin̄ ogwogwook ichit ijọn̄ 
me emen èwê ya, kubọk senesene mun̄ ewuuk. 
15Mgbọ ebi Ijeren emun̄be inu ya, ema kperiọọn̄ inu îrebe. Ema ebebene ikidido 
lek kiban̄ ibe, “Ìre keke ke îre?” Mosis ofọfọọk ema ibe, “Îre inorie Okumugwem 
onyibe enyi ibe enyi erie. 
16Ire, ìgban̄ Ikan Okumugwem onyibe enyi. Ene geelek iteen̄ eyi môjotbe iko ge, 
òrere inu ene ge môkọtbe irie isan̄a. Ìteen̄ ìso otutuuk ene. Ene geelek iteen̄ eyi 
môsobe otutuuk ebi ìluk me uwu kan̄.” 
17Ebi Ijeren erọrọ ike Mosis otemebe ema. Usini ene eteteen̄ iwa, usini ene 
eteteen̄ sọntiik. 
18Ire, mgbọ ema esabe iko itọ, ema emumun̄ ibe ke ebi ìteteen̄ iwa kpekaan̄ iwa 
igak eyi òboso ema, ebi ìteteen̄ sọntiik si kpekaan̄ ise igak eyi òboso ema. Ene 
geelek ìteen̄ eyi òsoso ọmọ. 
19Mosis îtumu si inyi ema ibe, “Ene geege ikasik inorie ya geege ìwele egwe.” 

20Ire, usini kiban̄ enyenye ibot, kpegban̄ ikọ Mosis otumube. Ema esisik usini 
inorie ya iwele egwe. Mkput oninin̄ igak lek, ijọjọ, mè ikidun̄u olu. Mosis onanaan̄ 
ejit inyi ema. 
21Bene me mgbọ ya nyi isi, ewelegwe geelek, ene geelek ìkiteen̄ eyi òboso ọmọ 
me usen ya. Ura isinye, inorie ya îra itọk ita. 
22Me òso usen gweregwen ema eteteen̄ inorie eyi môsobe ema usen iba, òrere 
ene ge iko iba. Ebi ibot otoko ebi Ijeren enunu initumu inyi Mosis ibe ke ema 
mîrọ ubọk etemebe ema ibe erọ. 
23Mosis onenitumu inyi ema ibe, “Okumugwem ìnyi ida ibe ke iyakwut ìbore 
usen itap-efuuk, usen òkup mbuban isa inyi Okumugwem. Kpeberọ ikwaan̄ 
geege me usen ya. Eya orọ, inu geelek enyi eweekbe ikakala, ìkala. Geelek enyi 
eweekbe itetem, ìtem. Ire ikaan̄ eyi òsisik, ìsun̄ ìban ewelegwe iyakwut.” 

24Ema erọrọ ike Mosis otemebe ema, mè isun̄ usini iwele egwe. Me ofit iwele 
kan̄, geege ìkajọ ìdun̄u olu. Mkput si ìkanin̄. 
25Mosis onenitumu inyi ebi Ijeren ibe, “Ìrie eyi enyi esun̄be iwele chereyi, mije, 
chereyi ìre Usen Mbuban inyi Okumugwem. Enyi kpebemun̄ inorie yi geege me 
ijọn̄ iteen̄ chereyi. 
26Usen gweregwen ke enyi ebekiteen̄ inorie ya. Ire, me òso usen jaaba, eyi òrere 
Usen Mbuban, enyi kpebemun̄ geege.” 
27Ire, me òso usen jaaba ya, usini ebi Ijeren mîsibi ibesi iteen̄ inorie ya. Ire, 
kpemun̄ geege. 
28Okumugwem onenido Mosis ibe, “Ìre si re mgbọ owa ke enyi ebekijit irọrọ ikọ 
ntọbe, mè ikijit isusun̄ ikan n̄a? 
29Ìkpọ, Okumugwem înyi enyi Usen Mbuban ibe enyi esa esiki efuuk. Îre mije 
keya ke îkinyi enyi inorie òboso enyi usen iba me òso usen gweregwen. Me òso 
usen jaaba ya, ene geelek ìbokup me ere îkupbe. Ene geege ikatele ere îkupbe, 
mè ìsibi ìsi ofifi ere me òso usen jaaba.” 
30Eya orọ, ebi Ijeren etatap efuuk me òso usen jaaba ya, kperọ ikwaan̄ geege. 

31Ebi Ijeren egwen inorie ya mana.  Mana ya ìtatana okuket, mè ikup ibot kpiri 
kpiri kpiri kubọk ukwuuk uti kọrianda, mè ikitop kubọk akpakpa nchicha esabe 
aran̄ akwọọk igbaalek irọ. 
32Mosis onenitumu inyi ebi Ijeren ibe, “Okumugwem ìbe enyi etọ inorie ya iko 
ge esan̄a esun̄, inyi nsabọn kinyi me ukot geelek enu enemun̄ inorie ọmọ 
Okumugwem osabe ikpukpo enyi me emen èwê me mgbọ ọmọ osan̄abe enyi 
isibi me Ijipiti.” 
33Mije keya, Mosis otutumu inyi Erọn ibe, “Tọ iko mana yi ge tap me emen gwun̄ 
ugọn̄ ge, mè ben yik me isi Okumugwem, inyi ebi ukot geelek òkinu me isi 
enemun̄.” 
34Erọn orọrọ ike Okumugwem onyibe Mosis ida. Ike mgbọ okije, ibeben gwun̄ 
ugọn̄ mana ya isi iyik me emen okop inyan̄a-ibot, inyi ikup me ere keya. 
35Ebi Ijeren erie mana me emen èwê otuuk kè akọp acha ini, mege ire mgbọ ema 
erebe inyọn̄ ijọn̄ ere ebi ene elukbe. Ema erie mana mege ema erebe oke ijọn̄ 
Kenan. 
36Me ubọk itọ-inu kiban̄, îre akọp iko okijot ogbokot itọ inu ge. 

Isis 17 

Mun̄ îsibi me lek ewuuk 

(Ifuk 20:1-13) 

1Otutuuk ido ebi Ijeren enenijibi inan̄a me emen èwê Sin, mè ikije ije kiban̄ inyi 
isi, inan̄a me ere ge isi ofifi ere, kubọk Okumugwem onyibe ema ida, mè inire ere 
ekigwen Refidim. Ire, ema kpemun̄ mudim inwọ me Refidim ya. 
2Eya orọ, ema etoto ibaak me lek kè Mosis, mè ikigana inyi ọmọ ibe, “Ìnyi eji 
mudim enwọ.” Mosis ofọfọọk ema ibe, “Ìre keke orọ enyi ekiben ibaak igọọk emi? 
Sà ìre keke orọ enyi ekitọ Okumugwem ikpọ?” 
3Ire, ebek mun̄ îrak ema enenen me ere ya. Ema ekekinunuun̄, mè ikitumu inyi 
Mosis ibe, “Ìre keke orọ okpulube eji mè bọn kiji mè anam kiji inan̄a isibi me 
Ijipiti ibosa inikpan̄ isan̄a mije urak-ebek mun̄?” 
4Mosis onenito ito inyi Okumugwem ibe, “Ìre m̀barọrọ melek ife chi? Ìsik sọnja 
mêteen̄be ewuuk itọbọ emi ikpan̄.” 
5Okumugwem ofọfọọk Mosis ibe, “Je raka fo agan̄ isi ebi Ijeren, mè gwen usini 
ebi ugane Ijeren gbaalek kwun̄. Mọnọ mkpat kwun̄ ya, eyi osabe isulu mun̄ 
okwaan̄ Nali ya kaan̄ me ubọk, mè ìje ìnyi isi. 
6Kpọ, emi mâkeke me isi kwun̄ me inyọn̄ ewuuk òkup me agba lek ogoon̄ Orebu. 
Sa mkpat kwun̄ sulu ewuuk ya, ke mun̄ môgbuk isibi me lek ewuuk ya, inyi ebi 
Ijeren enwọ.” Mosis orọrọ si ike Okumugwem otemebe ọmọ me isi otutuuk ebi 
ugane Ijeren. 
7Ema enyinyi ere ya erieen̄, Masa mè Meriba, mije, ebi Ijeren mîbaak ibaak me 
lek kè Mosis, mè ido Okumugwem erieen̄ ibe, “Ìre Okumugwem òwa me etete 
kiji mọnọ, sà ìre kpunu?” 

Ebi Ijeren mîtim akọn̄ ikpan̄ ebi Amalek 

8Ebi Amalek eninijibi akọn̄ inu me lek ebi Ijeren me Refidim. 

9Mosis onenitumu inyi Josuwa ibe, “Gobo ene me etete ebi kiji sa si tim akọn̄ me 
lek ebi Amalek. Iyakwut, emi mâkeke me inyọn̄ ibot orioon̄ yi, mè ikaan̄ mkpat 
Awaji me ubọk.” 
10Josuwa ogogobo ebi ene isa isibi isi itim akọn̄ me lek ebi Amalek, ike Mosis 
onyibe ọmọ ida. Mosis mè Erọn mè Uru enenene ifo inyọn̄ ibot orioon̄ òkup me 
ere ya. 
11Mosis obebene ubọk kan̄ mè mkpat ya me ubọk ifo inyọn̄. Ubọk kè Mosis 
isibene ifo inyọn̄, ebi Ijeren mîra ikitim ikpan̄ ebi Amalek. Mosis isisiki ubọk kan̄ 
me ijọn̄, ebi Amalek mîra ikitim ikpan̄ ebi Ijeren. 
12Ìkafiin̄, ubọk kè Mosis owọwọ. Erọn mè Uru ebeben ewuuk ge ito inyi Mosis 
isiki ikweek. Erọn mè Uru erarak ubọk kan̄ ibene, ene ge me agan̄ ge, ene ge me 
agan̄ ge. Ikeya ke ubọk kè Mosis obene ikeke ifo inyọn̄ mege ire mgbọ ura 
onimbe. 
13Sa me ikeyi, Josuwa otitim akọn̄ ikpan̄ ebi Amalek. 

14Okumugwem onenitumu inyi Mosis ibe, “Ge inu yi òrọrọ tap me ikpa, inyi 
mêkisa ikeek ntim-mkpan̄ keyi, mè fuk sibi nyi Josuwa inọ. Mije, m̀kpalọlọ 

ijijijaka ebi Amalek isan̄a kpai, inyi inu geege ikayaka ìsik, eyi ebi ene ebesa 
ikikeek ema me otutuuk linyọn̄ keyi.” 
15Mosis onanama ntook ngwugwa me ere ya, mè igwen ntook ya, “Okumugwem 
ore egop n̄a.” 
16Mosis ìnyi erieen̄ yi, mè itumu ibe, “Mije, mîbene ubọk ifo inyọn̄ ikikpọ lek 
ogboon̄ ubọọn̄ Okumugwem. Okumugwem ìbokpọkpọ ikitim akọn̄ me lek ebi 
Amalek nan̄a me ukot re me ukot.” 

Isis 18 

Jeturu îsi ikpọ Mosis 

1Jeturu ogwu ngwugwa ebi Midian, òrere si nte nwa kè Mosis, oneninọ otutuuk 
inu Okumugwem orọbe inyi Mosis mè otutuuk ebi Ijeren, ebi eyi Okumugwem, 
mè ubọk îsabe isan̄a ebi Ijeren isibi me Ijipiti. 
2Jeturu onenibosi ikpọ Mosis, mè isa Jipọra nwa kè Mosis igbaalek. Mosis îwuuk 
lek iria ogwu nwa inu me lek ogwu ute. 
3Jeturu îsa si ibot bọn ebirieen̄ iba kè Mosis igbaalek ije. Ogwu adasi ke Mosis 
ogwen Gesiọm, mije, ìbe ke ọmọ ìre ogwu ichen me ofifi ama. 
4Sà ogwu òso iba ke îgwen Elieja, mije, ìbe ke Awaji kè nte kan̄ ore ogwu ntap-
ubọk kan̄, ogwu ònyanyan̄a ọmọ isibi me otu oge akọn̄ ogwu Fero. 
5Ikeya ke Jeturu, nte nwa kè Mosis, onisa nwa kè Mosis mè ibot bọn ebirieen̄ iba 
kè Mosis igbaalek isi ichichini Mosis me emen èwê, me agba lek ogoon̄ eyi Awaji, 
ere ọmọ melek ebi Ijeren egwugwuun̄be uwu ọfọ kiban̄ ikup ikitap efuuk. 
6Jeturu onenilook etip ibe etumu enyi Mosis ibe ke ọmọ, nte nwa kè ogwugwu 
melek nwa kè ogwugwu mè nsabọn ebirieen̄ iba kè ogwugwu, mînu ibenikpọ 
ogwugwu. 
7Mosis ibọbọkọ etip ya, inanan̄a isibi isi itọp ogwu ute-nwa amọn, mè igele 
igwook me ijọn̄ me isi kan̄, mè ikana ogwu ute-nwa ikat, mè ikido ubọk ije 
okupbe, mè ubọk lek kiban̄ okupbe. Ogwu ute-nwa oyayaka ido ọmọ eyi kan̄ si. 
Mosis onenibọkọ ema itap me emen uwu ọfọ kan̄. 
8Mosis oneniben otutuuk inu Okumugwem orọbe ogwu Fero mè ebi Ijipiti mije 
ebi Ijeren ikpa inyi Jeturu ogwu ute-nwa, mè ikpa si otutuuk ufialek ema emun̄be 
me oniin̄ ije kiban̄, mè ubọk Okumugwem osabe inyan̄a ema isibi me emen 
ufialek cha geelek. 
9Ejit îbele Jeturu enenen mgbọ înọbe otutuuk ata inu geelek Okumugwem orọbe 
inyi ebi Ijeren, mè ubọk îsan̄abe ema isibi me irak ubọk ebi Ijipiti. 
10Jeturu onenitọn̄ Okumugwem ibe, “Itọn̄ ikup inyi Okumugwem, ogwu òsasan̄a 
enyi isibi me irak ubọk ebi Ijipiti, mè inyan̄a enyi isibi me ubọk ogwu Fero mè 
ebi akọn̄ Ijipiti. 

11Me mgbọ keyi, mmun̄ me atikọ ibe ke Okumugwem îmin igak otutuuk awaji 
geelek, sa me lek inu îrọbe ebi Ijipiti mije otutuuk ijo inu geelek ema erọbe ebi 
Ijeren, mè ikigugo lek.” 
12Eya iraraka, Jeturu, nte nwa kè Mosis, onenigwa ngwugwa ewọwọp iriọk mè 
ofifi esese chieen̄ ngwugwa inyi Awaji. Erọn melek otutuuk ebi ugane Ijeren 
enunu inigọọk nte nwa kè Mosis igbaan̄ ikweek irie inorie ngwugwa ya me isi 
Awaji. 
13Ofit iwele kan̄, Mosis onenisiki ikweek ikisibi oyerebet inyi ebi Ijeren ubọk 
îkiwuuk lek irọ. Ebi Ijeren ekekeke ikana ọmọ ibene me ewelegwe ifit egwe. 
14Mgbọ nte nwa kè Mosis omun̄be otutuuk inu Mosis okirọ inyi ebi Ijeren, 
inenitumu inyi Mosis ibe, “Ìre kpasi inu ke okirọ ikeyi melek ife chi? Ìre keke orọ 
owu gaalek okisibi oyerebet me ibot ife chi? Kpọ-nu ubọk ife chi egbanbe ikana 
owu, ibene me ewelegwe ifit egwe!” 
15Mosis ofọfọọk ogwu ute-nwa ibe, “Mgbọ m̀barọrọ ni? Ife chi ekinu me lek n̄a 
iniweek irọriọọn̄ nkeek Awaji. 
16Mgbọ geelek ene iba ekaan̄be gọlọgọlọ, mîra iben ijet emi. Nra irọ esuuk inyi 
ema, mè ikijeen̄ ema orọmijọn̄ Awaji mè ikan kan̄ geelek.” 
17Ogwu ute-nwa onenifọọk ọmọ ibe, “Inu yi owu okirọ ìkanwọn. 

18Ikwaan̄ yi îlobo igak owu enenen. Owu òkpokọt irọ owu gaalek. Me atikọ, 
môwọ owu lek, mè iwọ si lek ebi ife chi. 
19Mgbọ keyi, gban̄ utọn̄. Mâteme owu nteme. Awaji ikup si melek kwun̄. Kpọ, îre 
owu obokikeke me otuchieen̄ ife chi me isi Awaji, mè ikisa gọlọgọlọ kiban̄ inu 
me isi Awaji. 
20Owu môkijeen̄ ema orọmijọn̄ Awaji, mè ikan kan̄, mè ikijeen̄ ema si oniin̄ ubọk 
ema ebekiluk ugwem, mè inu ògbegbe ibe ema ekerọ. 
21Ire, owu môgobo ebi ene me etete kiban̄, ebi ìkakaan̄ efuuk, mè ikitet ukpook 
Awaji, ebi ìkirọ atikọ, mè icha ikpoko ngan, mè isa ife chi irọ ebi ibot. Usini kiban̄ 
ekekpọ chieen̄ me lek obop ene, usini efit ene, usini akọp ene go, usini akọp ene. 
22Ife chi owu môgobobe mêkisibi oyerebet me ibot ebi Ijeren otutuuk mgbọ. 
Ikaan̄ echi òyọyọt, mêkisa ijet owu, mè ema èkesibi otutuuk asabọn oyerebet 
geelek. Sa me ikeyi, ema mêkitap ubọk inyi owu, mè irọ mè ikwaan̄ ifet owu me 
lek. 
23Ire okirọ ikeyi, mè Awaji ichieek, ufialek eyi ikpukpulu ife chi ìkpoyaka ilobo 
owu me lek. Ebi ife chi si mêkigwat lek ifo uwu kiban̄ me esuuk.” 
24Mosis ogbagban̄ utọn̄ me lek nteme ogwu ute-nwa onyibe ọmọ, mè irọ si ikeya. 

25Mosis onenigobo ebi ene me etete otutuuk ebi Ijeren, mè isa ema irọ ebi ibot. 
Usini kiban̄ ekup me ibot obop ene, usini efit ene, usini akọp ene go, sà usini ke 
îto me ibot akọp ene. 

26Ebi ife chi ekekisibi oyerebet inyi ebi Ijeren mgbọ geelek. Oyerebet isinye, mîra 
isa ijet Mosis. Echi òfefet, ema mîra ikisibi me lek kiban̄ gaalek. 
27Mgbọ nte nwa kè Mosis obofo onenire. Mosis onenitutuun̄ ọmọ itap me oniin̄, 
ifofo ido kiban̄. 

Isis 19 

Ebi Ijeren mîre ogoon̄ Saina 

1Me adasi usen me òso onyan̄ ita karake ema enan̄abe isibi me ido Ijipiti, ebi 
Ijeren ejeje inin̄ emen èwê Saina. 
2Ema enan̄a me Refidim ije, mè ininin̄ emen èwê Saina, mè inigwugwuun̄ uwu 
ọfọ kiban̄ me isi ogoon̄ Saina, mè ikup itap efuuk. 
3Mosis oneninene ogoon̄ Saina ya isi lek Awaji. Okumugwem okukup me inyọn̄ 
ogoon̄ ya igwen Mosis, mè itumu inyi ibe, “Ikeyi ke obotumu inyi ebi Ijeren, bọn 
kè Jekọp. 
4‘Enyi mîsa chieen̄ kinyi imun̄ inu nrọbe ebi Ijipiti, mè ibeen̄ enyi isibi me Ijipiti 
inyi lek n̄a, kubọk igo okiben ebi bọn me inyọn̄ uwop iwulu. 
5Me mgbọ yi, ire enyi igban̄ utọn̄ inyi emi, mè ikisun̄ otutuuk ikan inyan̄a-ibot 
n̄a, enyi mêre atalek ebi n̄a ìsisibi esese me etete otutuuk ido geelek. Mije, 
otutuuk linyọn̄ ìre eyi n̄a. 
6Sa me ikeya, enyi mêkana ama ubọọn̄ ebi ngwugwa isa inyi emi, mè ire si ido 
òkup mbuban isa inyi emi.’ Echichi ore inu owu môtumube inyi ebi Ijeren.” 
7Mosis oneninan̄a me inyọn̄ ogoon̄ ya isibi, mè inititiin̄ ebi ugane Ijeren, mè iben 
otutuuk ikọ Okumugwem otumube inyi ọmọ cha ito me isi kiban̄. 
8Otutuuk ebi Ijeren egbagbaan̄ ifọọk ibe, “Otutuuk inu geelek Okumugwem 
otumube, eji mêrọ.” Mosis onenisa ufọọk-otu kiban̄ igwu ikom isi ikpa inyi 
Okumugwem. 
9Okumugwem onenitumu inyi Mosis ibe, “Kpọ, emi mâje me emen oduku inyọn̄ 
òdudun inu me lek kwun̄, inyi ebi Ijeren enọ ida n̄a mgbọ mâkitumu ikọ melek 
kwun̄, melek si, inyi ema eketoon̄ owu ejit me lek mgbọ geelek.” Mosis oneniben 
otutuuk inu ebi Ijeren etumube ikpa inyi Okumugwem. 
10Okumugwem oneniyaka itumu inyi Mosis ibe, “Gwu kom si lek ebi Ijeren, mè 
tumu nyi ema ibe egwọk lek chereyi mè iyakwut, mè esun̄ lek kiban̄ me mbuban, 
mè egwọk ofọnti kiban̄. 
11Be ema ebem lek me òso usen ita ya, mije, emi Okumugwem mâgele isibi inu 
me òso usen ita ya, me inyọn̄ ogoon̄ Saina me isi otutuuk ebi Ijeren. 
12Tap oke kana ogoon̄ yi, inyi ema ekasaba ìraka, mè tumu nyi ema ibe, ‘Ìgbala 
chieen̄! Ene geege ikanene ogoon̄ yi ìraka oke ere keyi. Ene geege ikachak ubọk 
me oke ebon ogoon̄ yi. Ene geelek òchachak ubọk me lek ogoon̄ yi, ekpakpan̄. 

13Mè ìre ebilene mè ìre anam orọn̄ ikan ya, ekatele ibe igat ugwem. Ekachak 
ubọk me lek, esa ewuuk etọbọ ekpan̄. Ilọ ewuuk, esa oraan̄ esook ekpan̄.’ Îtata 
otita iko anam isitaan̄ ida ujọn̄ọ ujọn̄ọ, mgbọ ya ke ema mêtolek inene inyọn̄ 
ogoon̄ ya.” 
14Mosis oneninan̄a me inyọn̄ ogoon̄ ya isibi, mè inen̄e ebi Ijeren isun̄, inyi ema 
ekup me mbuban. Ema egwọgwọk si ofọnti mè ekwut kiban̄. 
15Mosis otutumu inyi ema ibe, “Ìsa usen ita ìnen̄e lek kinyi ìsun̄. Ikaje ìgbet lek 
ebibaan̄.” 
16Me òso usen ita ya, me ewelegwe kan̄, isinyọn̄ okekisook, omumen inyọn̄ 
okekimumen, mè ikikebe. Oduku inyọn̄ okakana inyọn̄ ogoon̄ ya ichit ke bùk. Ida 
otita iko anam okekitaan̄ atalek unye unye. Otutuuk ebi Ijeren ekekiran mije 
ukpook me ere m̀gba-ǹgwele ukan̄ ya ema elukbe. 
17Mosis onenisa ebi Ijeren inan̄a me ere m̀gba-ǹgwele ukan̄ ya ije isibi isi 
ichichini Awaji. Ema ekekeke me ebon ogoon̄ ya. 
18Me ike mgbọ ya uga oduku îkana otutuuk ogoon̄ Saina ya ichit, mije 
Okumugwem ogelebe isiki inu me inyọn̄ ogoon̄ ya, mè ikisak kubọk ukan̄. Oduku 
ukan̄ ya okekiyak ifo inyọn̄ kubọk oduku òkinan̄a me okpot uti isibi. Otutuuk 
ogoon̄ ya okekisisik atalek unye unye. 
19Ida otita okekitaan̄, mè ikitaan̄ inye enenen. Mosis okekitumu ikọ inyi Awaji, 
Awaji okekibọkọ Mosis otu me ida òkitaan̄ kubọk isinyọn̄ òkisosook. 
20Okumugwem onenigele isibi inu me inyọn̄ ogoon̄ Saina, me inyọn̄ ibot ogoon̄ 
ya, mè igwen Mosis ibe inene inu me inyọn̄ ibot ogoon̄ ya. Mosis onenene igọọk. 
21Okumugwem onenitumu inyi Mosis ibe, “Sibi ijọn̄, si taba ebi Ijeren ubọk me 
utọn̄, inyi ekabum ìtibi ìsaba ìraka oke etapbe inyi ema, inyi ema enemun̄ 
Okumugwem. Mije, ire ema ilululuk irọ, ke owuwa kiban̄ mêkwaan̄ irurọn̄ọ. 
22Ikerere si ebi ngwugwa ebi ìkinu me isi Okumugwem, ema si ekalọlọ isusun̄ 
lek kiban̄ me mbuban. Ire ìkare ikeya, Okumugwem môkpọk ichit ema kubọk 
orukan̄ mkpa.” 
23Mosis otutumu inyi Okumugwem ibe, “Ife chi kpebekọt inene inu me inyọn̄ 
ogoon̄ Saina, mije, îre owu me lek kwun̄ otaba eji ubọk me utọn̄ ibe etap oke 
ekana lek ogoon̄ yi, mè esun̄ lek ogoon̄ yi me mbuban.” 
24Okumugwem onenifọọk Mosis ibe, “Sibi ijọn̄, mè si sa Erọn gbaalek kwun̄ nene 
na. Ire, ebi ngwugwa mè otutuuk ebi Ijeren geege ekasaba ìraka oke etapbe ya 
ìnu me lek Okumugwem. Ire ema ilululuk isaba iraka, Okumugwem môkpọk 
ichit ema kubọk orukan̄ mkpa.” 
25Mosis onanan̄a me inyọn̄ ogoon̄ ya isibi ijọn̄ inu me lek ebi Ijeren, mè initumu 
ikọ cha inyi ema. 

Isis 20 



144 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Akọp Ikan 

(Ikan 5:1-21) 

1Awaji onenitumu otutuuk ikọ kechi ibe, 

2“Emi nre Okumugwem Awaji kinyi, ogwu òsasan̄a enyi isibi me ido Ijipiti me 
irek usun̄. 
3Kakaan̄ ofifi awaji geege ìgbaalek n̄a. 

4Karọ mkpọmfaka geege ìnyi lek kwun̄, me mbet inu geelek òkup me isinyọn̄, mè 
ìre inu òkup me linyọn̄ keyi, mè ìre inu òkup me emen mun̄ me irak linyọn̄. 
5Katọbọ ebum ìnyi mkpọmfaka chi, kasi ikwaan̄ geege si ìnyi ema. Mije, emi, 
Okumugwem Awaji kinyi, emi ìre Awaji mba-ejit. Emi ǹkisa mkpukpe ijo inu ebi 
ute ikpe nsabọn kiban̄ ire lek ebi òso ukot ita mè òso ukot ini me uwu ebi ìchacha 
emi. 
6Ire me lek ebi ìmumun̄ emi me chieen̄ mè ikirọ inu nnyibe ida ibe erọ, ǹkikakaan̄ 
ata ejit me lek kiban̄ mè bọn kiban̄ mege ire òso obop ukot. 
7Kasa erieen̄ Okumugwem Awaji kinyi ìrọ inu ikagbege. Mije, Okumugwem 
ìkpolọlọ isusulu ene geelek òsasa erieen̄ kan̄ irọ inu ikagbege osusut. 
8Kikeek Usen Mbuban, inyi owu òkosun̄ usen ya me mbuban. 

9Usen gweregwen ke owu okaan̄ isasa irọ otutuuk ikwaan̄ kwun̄ geelek. 

10Ire, òso usen jaaba ya ìre Usen Mbuban isa inyi Okumugwem Awaji kinyi. Owu 
òkaborọ ikwaan̄ geege me usen ya, owu mè bọn ebirieen̄ kwun̄, mè bọn ebibaan̄ 
kwun̄, mè ebi usun̄ kwun̄ ebirieen̄ mè ebibaan̄, mè anam kwun̄, mè ogwu ichen 
geelek òluk melek kwun̄. 
11Mije, îre usen gweregwen ke Okumugwem osa irom inyọn̄ mè ijọn̄ mè okwaan̄ 
mè otutuuk inu geelek òkup me emen kiban̄, mè itap efuuk me òso usen jaaba. 
Mije keya ke Okumugwem ogbana Usen Mbuban ya, mè irọ inyi ikup me 
mbuban. 
12Kilibi nte kwun̄ mè nga kwun̄, inyi usen ugwem kwun̄ ijọn̄ọ me inyọn̄ ijọn̄ eyi 
Okumugwem Awaji kinyi obonyi enyi. 
13Kakpan̄ ene. 

14Kagan nwa ene. 

15Kachiin̄ inọ. 

16Kakeke ata-ikọ ataak ìkeme ogwu melek kwun̄. 

17Kakaan̄ ijo ulọk me lek uwu ogwu melek kwun̄. Kakaan̄ ijo ulọk me lek nwa 
ogwu melek kwun̄, mè ebi usun̄ kan̄ ebirieen̄ mè ebibaan̄, mè orie eriembuuk 
kan̄, mè inyinya akpan kan̄, mè inu geelek ogwu melek kwun̄ okaan̄be.” 

18Mgbọ otutuuk ebi Ijeren emun̄be ike isinyọn̄ okimumen mè ikisook, mè inọ ida 
otita ya okitaan̄, mè imun̄ si oduku okanabe ichit ogoon̄ Saina bùk, ukpook otetet 
ema enenen. Ema ekekiran, mè ida lek ibọkọ isi ikeke me ujọn̄ọ ere. 
19Ema etutumu inyi Mosis ibe, “Owu me lek kwun̄ tumu ikọ nyi eji, ke eji mênọ. 
Awaji ikayaka ìtumu ikọ ìnyi eji, inyi eji ekakwaan̄ ìta.” 
20Mosis onenifọọk ema ibe, “Ikayaka ìtet ukpook. Awaji ìnu ineniroon̄ enyi ikpọ, 
mè ijeen̄ enyi unye kan̄, inyi enyi eketet ukpook kan̄, mè ekayaka ìkirọ ijo inu.” 
21Ebi Ijeren ekekeke me ujọn̄ọ ere. Ire, Mosis ojeje igbet emen ekpuk udun ya 
ere Awaji okupbe. 

Ikan ofolek mkpọmfaka mè ntook ngwugwa 

22Okumugwem onenitumu inyi Mosis ibe itumu inyi ebi Ijeren ibe, “Enyi me lek 
kinyi mîmun̄ ibe ke ǹkup me emen inyọn̄ ikitumu ikọ inyi enyi. 
23Eya orọ, ikarom awaji geege ìsa ìgbaalek n̄a. Ikarom awaji eyi alata okuket mè 
ìre eyi alata araran̄ ìnyi lek kinyi. 
24“Ìsa ntitaak ijọn̄ ìnama ntook ngwugwa ìnyi emi. Me inyọn̄ ntook ya ke enyi 
ebekigwa ngwugwa ewọwọp iriọk mè ngwugwa esuuk, echi enyi mêkisa arọọn̄ 
kinyi mè eriembuuk kinyi igwa. Ere geelek mârọbe inu isasa ikeek erieen̄ n̄a, ere 
ya ke mâchichini melek kinyi, mè igbana enyi. 
25Ire enyi ibesa ewuuk inama ntook inyi emi, ikasa ewuuk eyi enyi ebubum 
ìnama ntook ya. Mije, mbuban îchaka me lek ewuuk geelek esabe okwukwut 
ibum. 
26Ikaje me lek otitop ìnene inyọn̄ ntook ya, inyi ene ikakup me irak ìbene chieen̄ 
ìmọọn̄ njak kinyi mgbọ enyi mêkinene.” 

Isis 21 

Ikan ofolek ebi usun̄ 

(Ikan 15:12-18) 

1Okumugwem otutumu si inyi Mosis ibe, “Echichi ore Ikan obonyi ebi Ijeren: 

2Ire owu olep ogwu Iburu me lek usun̄, ogwu usun̄ ya môsi ikwaan̄ inyi owu acha 
gweregwen. Me òso acha jaaba, owu môtele ibe ifo me ikike isi ikaan̄ lek kan̄, 
ìkabokpe mkpukpe geege isasa inwene ibot kan̄. 
3Ire ogwu usun̄ ya inu ọmọ gaalek mgbọ elepbe ọmọ, ìboje ọmọ gaalek si ifo me 
mgbọ ìbofo. Ire ije melek ogwu nwa inu, ìboje si melek ogwu nwa ifo me mgbọ 
ìbofo. 
4Ire ogwu usun̄ ya ije ọmọ gaalek inu, mè ogwu nte uwu kan̄ ininyi ọmọ nwa, 
ibobon bọn me owot ogwu enenwaan̄ ya, mgbọ ìbofo, môjuuk ogwu enenwaan̄ 
ya mè bọn cha itele inyi ogwu nte uwu kan̄, mè ije ọmọ gaalek ifo. 

5Ire, ire ogwu usun̄ ya itumu, me atikọ, ibe ke ọmọ îma ogwu nte uwu kan̄, mè 
ima si ogwu nwa mè ebi bọn, eya orọ, ke ọmọ ìkaweek ifofo isi ikaan̄ lek kan̄, 
6ogwu nte uwu kan̄ ya môsa ogwu usun̄ ya isi me isi ebi oyerebet, mè isa utọn̄ 
kan̄ itoon̄ me lek afọn̄ mè ìre ubọk isotu, mè isa nkọm-ochichim itibi ọmọ utọn̄ 
me isi otutuuk ene. Sa me ikeyi, ene ya mônenikana usun̄ inyi ogwu nte uwu kan̄ 
isi ire mgbọ geelek. 
7“Ire ene inyam gwun̄ kan̄ enenwaan̄ kubọk usun̄, gwun̄ enenwaan̄ ya ìkpofo isi 
ikaan̄ lek kan̄, kubọk ogwu usun̄ enerieen̄ môkọtbe irọ. 
8Ire, ire inu ogwu enenwaan̄ ya ìkayaka ìneme ogwu nte uwu kan̄ ogwu ògogobo 
ọmọ inyi lek kan̄, ogwu enerieen̄ ya môtele inyi ofifi ene inifaka gwun̄ enenwaan̄ 
ya isibi. Ìkakaan̄ unen inyanyam ogwu enenwaan̄ ya inyi ogwu ofifi ido, mije, 
îfiaan̄ ogwu enenwaan̄ ya ofiaan̄. 
9Ire ke ìgobo gwun̄ enenwaan̄ ya inyi ogwu gwun̄ enerieen̄, ọmọ mômọnọ gwun̄ 
ya kubọk gwun̄ kan̄ enenwaan̄, ike orọmijọn̄ odobe. 
10Ire isun̄ ogwu usun̄ ya inyi lek kan̄, mè isi ido ofifi nwa, ìkposan̄a inu igele me 
lek inorie mè ekwut îkinyi ogwu usun̄ ya. Ìkpojit si ọmọ ilaak. 
11Ire ogwu enerieen̄ ya ìkakinyi ogwu usun̄ ya inu ita kechi, ogwu enenwaan̄ ya 
mônan̄a ifo me ikike, ìkpokpe ikpoko geege inyi ogwu enerieen̄ ya.” 

Ikan ofolek inu afa 

12“Ogwu isulu ene ikpan̄, ekpakpan̄ ene ya me useen̄. 

13Ire, ire ìkagegen ibak ìrọ, mè ire Awaji itele ibe irọ ikeya, ogwu òkpan̄ ene ya 
môlibi isi ikup me ere mâjeen̄be owu. 
14Ire, ire ene itumu ifieek me ejit kan̄, mè igen ibak ikpan̄ ofifi ene isan̄a, mè ilibi 
isi itap ibot me lek ntook n̄a, ìtaba ene ya ìsibi me agba lek ntook ya, mè ìsa ìsi 
ìkpan̄. 
15“Ene geelek òsusulu ogwu ute mè ìre ogwu uga, ekpakpan̄. 

16“Ene geelek òchichiin̄ ene, mè isa isi inyam, mè ìre ìchichiin̄ ene ya mè itet 
ikaan̄, eneniweek iriọọn̄, ekpakpan̄ ogwu òchiin̄ ene ya. 
17“Ene geelek ògbogbo ogwu ute mè ìre ogwu uga, ekpakpan̄. 

18“Ire ebirieen̄ iba ikibaak ibaak, ene ge onenisa ewuuk mè ìre akpọ isulu ogwu 
melek kan̄ itap unan me lek ire lek ene ya olaakbe me ijọn̄ ufiak, ire, ìkakwu, 
19mè ire ene ya inan̄a ikeke, mè ikisa mkpat ibieen̄ ijọn̄ ije ikana me oyet, itip-
oyerebet ìkakup ìnyi ogwu òsusulu ene ya. Ire, ọmọ môkpe mkpukpe ògbegbe 
inyi ogwu orukan̄ ya, mije, îfiat mgbọ kan̄ me inyọn̄ mkpilaak orukan̄. Môkpọ si 
ene ya chieen̄ me lek mege ire mgbọ lek mônyebe isan̄a kpai. 
20“Ire ene isa uti isulu ogwu usun̄ kan̄ enerieen̄ mè ìre enenwaan̄, ikwukwu, 
eberọrọ ene ya useen̄. 

21Ire, ire ogwu usun̄ ya inan̄a ikeke me usen ya mè ìre òso usen iba, kpeberọ ene 
ya useen̄. Mije, ogwu usun̄ ya ìre ikpoko kan̄. 
22“Ire ebirieen̄ iba ikitim etim, mè initọbọ nwa-owot, owot osisibi, ire, unan 
geege ìkasak me lek ìgak ikeya, ogwu enerieen̄ inu ya ojebe me ubọk môkpe inu 
geelek ogwu olom odobe, igọọk me inu ebi oyerebet mêtumube ifieek. 
23Ire, ire unan isak me lek nwa-owot ya, ikan ìre, ogwu ikpan̄ ene, ekpan̄, 

24ogwu itibi ene chieen̄, etibi ọmọ chieen̄ si, ogwu iwaka ene ejeek me otu, ewaka 
ọmọ ejeek si, ogwu ifan̄a ene ubọk, efan̄a si ọmọ ubọk, ogwu ifan̄a ene ukot, efan̄a 
ọmọ si ukot, 
25ogwu isa ukan̄ itaka ene, esa ukan̄ etaka ọmọ si, ogwu isak ene unan me lek, 
esak si ọmọ unan me lek, ogwu igwaka ene lek, egwaka si ọmọ lek. 
26“Ire ene isulu ogwu usun̄ kan̄ enerieen̄ mè ìre enenwaan̄ chieen̄ ichit, 
ogwukaan̄ usun̄ ya môtele inyi ogwu usun̄ ya ifo me ikike isi ikaan̄ lek kan̄, mije 
chieen̄ kan̄ îsulube ichit. 
27Ire ke îre ejeek owaka me otu ogwu usun̄ kan̄ enerieen̄ mè ìre enenwaan̄, ene 
ya môtele inyi ogwu usun̄ ya ifo me ikike isi ikaan̄ lek kan̄, mije ejeek kan̄ îsulube 
iwaka. 
28“Ire orie eriembuuk igon enerieen̄ mè ìre enenwaan̄ ikpan̄, mêsa ewuuk itọbọ 
eriembuuk ya ikpan̄. Kpebetaka anam kan̄. Ogwukaan̄ si ìkpokpe mkpukpe 
geege. 
29Ire, ire eriembuuk ya iwuuk lek ikigoon̄ ene me mgbọ òraraka, etutumu inyi 
ogwukaan̄, ire, ìkakọt ìkpọ chieen̄ me lek, eriembuuk ya osisi igon enerieen̄ mè 
ìre enenwaan̄ ikpan̄, esa ewuuk etọọn̄ eriembuuk ya ekpan̄, mè ekpan̄ si 
ogwukaan̄ egbaalek. 
30Ire, ire itet ogwukaan̄ eriembuuk ya ibe ikpe mkpukpe me ibot ogwu òkwukwu 
ya, ogwukaan̄ eriembuuk ya môkpe otutuuk mkpukpe cha geelek edobe isa 
inwene ibot kan̄, mè iluk ugwem. 
31Ikerere sọn̄ gwun̄ enerieen̄ mè ìre sọn̄ gwun̄ enenwaan̄ ke eriembuuk ya ogon 
ikpan̄, ikan yaage si otet eriembuuk ya mè ogwukaan̄. 
32Ire eriembuuk ya igon usun̄ enerieen̄ mè ìre usun̄ enenwaan̄ ikpan̄, mêkpan̄ 
eriembuuk ya. Ogwukaan̄ si môkpekpe akọp ikpoko alata okuket ita inyi 
ogwukaan̄ usun̄ ya. 
33“Ire ene ichili otu udọn̄ ibook itele, mè ìyaka ire, irọkọ udọn̄, mè itele ichichit 
otu, eriembuuk mè ìre inyinya akpan onenirọn̄ inin̄ emen udọn̄ ya, 
34ogwu òchichili udọn̄ ya môkpe ikpoko ibot anam ya inyi ogwukaan̄, mè iben 
nkwukwu anam ya isak. 

35“Ire orie eriembuuk ene ge igon orie eriembuuk ofifi ene ikpan̄, mênyam 
eriembuuk eyi òkup me ugwem, mè iche ikpoko ibot kan̄ ìkike iba inyi ema ene 
iba, mè iche si nkwukwu anam ya ìkike iba inyi si ema ene iba. 
36Ire, ire orie eriembuuk ya iwuuk lek ikigoon̄ ofifi anam, erọrọ inyi ogwukaan̄ 
iriọọn̄, ire, ìkakọt ìkpọ chieen̄ me lek, eriembuuk ya onenigon eyi ofifi ene ikpan̄, 
ogwukaan̄ mônyi orie eriembuuk me useen̄, mè iben eyi nkwukwu ya isak. 

Isis 22 

Ikan inu ǹkaan̄ 

1“Ire ene ichiin̄ orie eriembuuk ge, mè ìyaka ire arọọn̄ ge, mè ikpan̄, mè ìyaka ire 
ìnyanyam, ene ya ìbokpe uman eriembuuk go me useen̄ orie eriembuuk ge, mè 
ikpe arọọn̄ ini me useen̄ arọọn̄ ge îchiin̄be. 
2“Ire etet ogwu inọ mgbọ îkibum inin̄ uwu, mè isulu, ikwukwu, eje kan̄ ìkatoon̄ 
me ibot ogwu òsusulu ikpan̄. 
3Ire, ire ke îre mgbọ ura obumbe ke ogwu inọ ya okibum inin̄ uwu, etetet, mè 
isulu ikpan̄, eje kan̄ îtoon̄ me ibot ogwu òkpakpan̄. “Ogwu inọ geelek môkpe 
useen̄ inu îchiin̄be inyi ogwukaan̄ inu ya. Ire ìkakaan̄ ìsa ìkpe, mêtet ọmọ inyam, 
mè isa ikpoko ibot kan̄ ikpe me useen̄ inọ kan̄. 
4“Ire etet ogwu inọ melek anam îchiin̄be me ubọk, anam ya ìkakwu, ogwu inọ ya 
ìbokpe anam iba mije anam ge îchiin̄be, mè ìre orie eriembuuk, mè ìre inyinya 
akpan, mè ìyaka irere arọọn̄. 
5“Ire ene isa anam kan̄ isi ibe isi itaka mbubet, mè itele mè anam ya isi inin̄ uko 
ofifi ene, mè ìyaka ire uko gerep ofifi ene, mè ifiat otutuuk inu ene ya owopbe 
isan̄a, ogwukaan̄ anam cha ìbosa inu ònwọnwọn ichit me uko kan̄, mè ìyaka ire 
me uko gerep kan̄, inikpe inyi ogwukaan̄ uko ya, me useen̄ inu anam kan̄ ofiatbe. 
6“Ire ene itap ukan̄, ukan̄ ya otataka iyat iwele, mè ije me lek ukpak isaba isi inin̄ 
uko ofifi ene, mè itaka akpa efefieek iyiyik me efit me efit, mè ìyaka ire akpa echi 
kpefefieek-nu, ene ya ìbokpekpe useen̄ inyi ogwukaan̄ uko. 
7“Ire ene inyi ogwu melek kan̄ ikpoko mè ìyaka ire ofifi inu ibe isun̄ inyi ọmọ, mè 
ire echiin̄ inu ya me uwu ogwu îsabe inyi, etetet ogwu inọ ya, ogwu inọ ya môkpe 
inu ya mgbọ iba inyi ogwukaan̄. 
8Ire, ire kpetet ogwu inọ ya, mêsa ogwu enyibe inu ya isun̄ inu me isi ebi 
oyerebet, inyi eweek eriọọn̄ mè ìre îchak ubọk me lek inu ogwu melek kan̄, mè 
ìre ìkachak. 
9“Ire inu ene okaan̄be ichep, mè ìre orie eriembuuk, mè ìre inyinya akpan, mè ìre 
arọọn̄, mè ìre ofọnti mè ekwut, ogwukaan̄ onenisi imun̄ inu ya me ubọk ofifi ene, 
mè itumu ibe ke inu ya ìre eyi kan̄, ema agan̄ iba mêsa ikọ ya inu me isi ebi 
oyerebet. Ogwu geelek oyerebet otipbe môkpe inu ya inyi ogwu melek kan̄ mgbọ 
iba. 

10“Ire ene isa inyinya akpan kan̄, mè ìre orie eriembuuk kan̄, mè ìre arọọn̄ kan̄, 
mè ìyaka ire ofifi anam kan̄ geelek, inyi ogwu melek kan̄ ibe ibọkọ ikpọ inyi ọmọ, 
anam ya onenikwu, mè ìre unan osak me lek, mè ìre ofifi ene onitet isa ifo, me 
ene geege ikamun̄ge, 
11ogwu etapbe anam ya me ubọk môsi inyan̄a ibot me isi Okumugwem, isasa 
ijeen̄ ibe ke ọmọ ìkamọnọ inu ogwu melek kan̄ ìsak. Ogwukaan̄ anam ya môbọkọ 
ikọ ya itap ikeya, mè ogwu etapbe anam ya me ubọk ikakpe useen̄. 
12Ire, ire iweek iriọọn̄ ibe ke echichiin̄ anam ya me ubọk ogwu ene ya, ene ya 
môkpe useen̄ inyi ogwukaan̄. 
13Ire ke îre unye anam otet anam ya igwak itaka, ogwu anam ya okupbe me ubọk 
môsa okpọkọ nkwukwu anam ya inijeen̄ kubọk inu ata-ikọ. Ìkpokpe useen̄ inyi 
ogwukaan̄. 
14“Ire ene ifọọk anam me ubọk ogwu melek kan̄, mè ire anam ya inigak ikwu, mè 
ìyaka ire unan osak me lek mgbọ kpunube ogwukaan̄, ene ya ìbokpekpe useen̄ 
inyi ogwukaan̄. 
15Ire, ire anam ya ikwu me isi ogwukaan̄, ene ya ìkpokpe useen̄. Ire ene ya 
ìbọbọkọ anam ya me ọkọ, mè ikpe ikpoko me lek, ikpoko îkpebe ya môchit ichep 
ogwukaan̄ anam ya ochepbe.” 

Ikan ofolek ubọk iluk ugwem me ama 

16“Ire enerieen̄ imun̄ obaak enenwaan̄ ikariọọn̄ge enerieen̄, ogwu kpetet ikaan̄ 
ibedo me lek nwa, mè itet igọọk ilaak, ogwu enerieen̄ ya môkpe ikpoko ibot nwa 
me ibot ogwu enenwaan̄ ya, mè imọnọ isa irọ nwa kan̄. 
17Ire, ire nte gwun̄ enenwaan̄ ya ijit inye ibe ọmọ ìkposa gwun̄ kan̄ iche olom inyi 
ogwu enerieen̄ ya, ogwu enerieen̄ ya ìbokpe ikpoko ekikpe me ibot obaak 
enenwaan̄ ikariọọn̄ge enerieen̄. 
18“Ikatele ibe ogwu enenwaan̄ òdo inu iluk ugwem, ìkpakpan̄. 

19“Ogwu igọọk anam ilaak ilaak olom mè nwa, ebekpakpan̄. 

20“Ogwu igwa ngwugwa inyi ofifi awaji geelek, ilọ me lek Okumugwem, 
ekpakpan̄. 
21“Ikarọ inu uyọt uyọt me lek ebi ichen, ikatututuku si ema. Mije, enyi si mîre ebi 
ichen me ido Ijipiti. 
22“Ikatutuku ebi nwakpa, mè ebi kpà-nte. 

23Me atikọ, ire enyi itutuku ema, mè ire ema ito ito igwen emi, emi m̀kpalọlọ 
inọnọ ida ito kiban̄. 
24Unaan̄-ejit n̄a mônenikpọk igwook enyi me lek, mâsasa oge akọn̄ ikpan̄ enyi 
isan̄a, inyi ebi nwa kinyi ekana si nwakpa, mè nsabọn kinyi si ekana ebi kpà-nte. 

25“Ire enyi ifọọk ikpoko inyi ebi ugbọọn̄ me etete ebi n̄a, ikarọ ema me lek kubọk 
ebi ìkinyam ikpoko ekirọ. Ikabọkọ oruru me inyọn̄ ikpoko geege enyi efọọkbe 
inyi ema. 
26Ire ogwu melek kwun̄ isa ofọnti utọọk kan̄ inifọọk owu inu me ubọk, yaka 
ofọnti ya sa jet sabum ura obonim me usen yaage. 
27Mije, îre ofọnti ya gaalek ke îkaan̄ isasa ichit lek. Ire onye ejit me lek kan̄, ìre 
keke ke ìboyaka isa ikwek utọọk me lek? Ire ene ya ito ito igwen emi, mânọ ida 
kan̄. Mije, emi ìre ogwu ejit njijin. 
28“Katumu Awaji ìlọ, mè kafieek otu ìnyi ebi oyerebet kinyi. 

29“Me lek ogbogbo mfut uko kinyi, ikawuuk isasa akpa mè miin̄ ijet emi. Adasi 
bọn ebirieen̄ kinyi mêkire si echi n̄a. 
30Ikeya si ke enyi eberọ me lek adasi bọn eriembuuk kinyi mè arọọn̄ kinyi. Usen 
jaaba gaalek ke ema ebekup melek nga kiban̄. Me òso usen jeeta, enyi mêsa ema 
ijet emi. 
31“Ebi ìkup mbuban ke enyi ebere isa inyi emi. Eya orọ, anam geelek unye anam 
ochimbe ikpan̄, ikataka. Ìben ìtọp ìto ìnyi ibo itaka. 

Isis 23 

Ikan unen oyerebet mè ejit nsan 

1“Kagọọk ìben ataak ataak ukpatu kebe-kebe ìkpa ìkana ere. San̄a lek kwun̄ me 
lek ogwu ikpak, kakeke ata-ikọ ìnyi ọmọ eyi òbotap ene unan me lek. 
2Kagọọk me lek ogbogbo ene, mè ìrọ ijo inu. Me emen ata-ikọ kwun̄ me ere 
oyerebet, kagọọk me lek ogbogbo ene, mè ìkana unen oyerebet ìchit. 
3Kabak me lek ibe ene ìre ugbọọn̄, mè ìfieek oyerebet ìnwọn. 

4“Ire owu omun̄ orie eriembuuk mè ìyaka ire inyinya akpan ogwu ochicha kwun̄ 
okije ilọ oniin̄, kalọlọ itetet isa ijet ogwukaan̄. 
5Ire owu omun̄ inyinya akpan ogwu ochicha kwun̄ onan̄abe irọn̄ me irak ulobo 
efit inu îbemebe, kakpọkpọ ìje ìraka. Gọọk tap ubọk san̄a anam ya me irak ulobo 
akpan kan̄. 
6“Kafeen̄ ogwu ugbọọn̄ me etete kinyi me emen oyerebet kan̄. 

7San̄a lek kwun̄ me lek itotoon̄ ene ikọ ataak. Ogwu òrọ ata inu mè ogwu ìkarọ 
ìlọ, kakpan̄. Mije, m̀kpatele ibe ogwu oyerebet otipbe ifo me ikike. 
8“Kabọkọ ikpoko udun̄. Mije, ikpoko udun̄ ìkitap ebi chieen̄ ochilibe ǹnàan̄, mè 
òkowuwọlọ ikọ ebi ata irọrọ. 
9“Katutuku ogwu ichen, bak me lek enyi mîriọọn̄ inu irere ebi ichen orebe. Mije, 
enyi mîwuuk lek ire ebi ichen me ido Ijipiti.” 

Ikan Acha Mbuban mè Usen Mbuban 

10“Me acha gweregwen, owu môkiwop inu me inyọn̄ ijọn̄ kwun̄, mè ikirọkọ mfut 
uko kwun̄. 
11Ire, me òso acha jaaba, tele inyi ijọn̄ ya iwọ efuuk, kawop inu geege me inyọn̄ 
ijọn̄ ya. Tele mè ebi kinyi ebi ugbọọn̄ erọkọ inorie me ijọn̄ ya erie. Ire ikaan̄ inu 
geelek òsisik, eya ikup inyi ebi kè anam oron. Ubọk yaage ke owu oborọ me lek 
uko gerep kwun̄, mè uko olifu kwun̄. 
12“Me usen gweregwen, owu môrọ ikwaan̄ kwun̄ geelek. Ire, me òso usen jaaba, 
owu môtap efuuk. Owu òkporọ ikwaan̄ geege, inyi orie eriembuuk kwun̄ mè 
inyinya akpan kwun̄ iwọ efuuk, mè ugwem iyaka inin̄ me emen ogwu usun̄ 
emanbe me uwu kwun̄ mè ogwu ichen kwun̄ si. 
13“Otutuuk inu geelek ntemebe enyi, ìmun̄ ibe ke enyi mîrọ. Ikariaak ofifi awaji. 
Ikababak erieen̄ ofifi awaji cha, ekanọnọ si erieen̄ kiban̄ geege me otu kinyi. 

Ikpele ijọk ita òkup me acha geelek 
(Isis 34:18-26; Ikan 16:1-17) 

14“Mgbọ ita me acha geelek ke enyi ebekirie ijọk mfaka inyi emi. 

15“Ìkirie ijọk Fituru Kpunu Olat. Me otutuuk usen jaaba eyi ijọk ya, enyi mêkirie 
fituru kpunube olat me lek, kubọk mwuukbe lek itumu ibe enyi ekerọ me ibot 
mgbọ kan̄, me onyan̄ Abibu. Mije, îre me emen onyan̄ ya ke enyi enan̄a me Ijipiti 
isibi. Ire, ene geege ikaje ukpọk ubọk ìnu ìnimun̄ emi isi. 
16“Ìkisa adasi mfut enyi erọkọbe me uko kinyi ìkirie Ijọk Irọrọkọ Inu Uko. Me 
ibot acha geelek, ìkirie si Ijọk eyi Ikpukpulu Uko me mgbọ enyi isikikpulu mfut 
uko, òrere oruru kwulukwulu kinyi, inan̄a me uko isa ika initap me uwu isun̄-
inorie. 
17“Mgbọ ita me acha geelek, otutuuk ebirieen̄ ebi Ijeren mêkinu me isi 
Ogwukaan̄-ene Okumugwem. 
18“Ikasa inu olat okupbe me lek ìgbaalek eje anam ìsa ìnigwa ngwugwa ìnyi emi. 
Ikasun̄ okpọn̄ anam enyi esabe igwa ngwugwa inyi emi ìwele egwe. 
19“Ìsa adasi mfut uko kinyi, echi òjajaan̄ lek ichit, ìna me Uwu Mbuban 
Okumugwem, Awaji kinyi. Ikatem gwun̄ ebot me emen mun̄ ebe ogwu uga.” 

Ogwu osat Awaji môje me isi ebi Ijeren 

20“Kpọ, emi gwa ǹkiria ogwu osat n̄a ibe ije me isi kinyi, mè ikibem enyi me oniin̄ 
ije kinyi, mè isa enyi isi itap me ere nnen̄ebe isun̄ inyi enyi. 
21Ìriọọn̄ lek kinyi me isi kan̄, mè ìgban̄ utọn̄ me ida kan̄. Ikarọ inyi ejit inaan̄ ọmọ. 
Mije, ìkpotele unye-ibot kinyi inyi enyi, bak me lek, Erieen̄ n̄a òwa me emen kan̄ 
okupbe. 
22Ire, ire enyi igban̄ utọn̄ me ida kan̄ me atikọ, mè ikirọ otutuuk inu geelek 
mâtumube inyi enyi, mâkana ogwu ochicha isa inyi ebi ochicha kinyi, mè irọ 
ikeme si ife geelek ìkirọ ikeme enyi. 

23Ogwu osat n̄a môje me isi kinyi, mè isa enyi isi itap me inyọn̄ ijọn̄ ebi Amọ, mè 
ebi Et, mè ebi Pereji, mè ebi Kenan, mè ebi Ifi, mè ebi Jebus. Emi mâjijaka ema 
isan̄a kpai. 
24Mgbọ enyi isire ere ya, ikatọbọ ebum ìnyi awaji kiban̄, ikafaka mfaka geege ìnyi 
ema, ikagọọk ìrọ orọmijọn̄ kiban̄ geege. Enyi ebegwagwak mkpọmfaka kiban̄ 
cha, mè ibak ewuuk mfaka kiban̄ igwook. 
25“Ìkitọbọ ebum ìnyi emi, Okumugwem Awaji kinyi, ke mâgbana enyi, mè inyi 
enyi owuwa inorie mè mudim, mè isan̄a orukan̄ isan̄a me etete kinyi. 
26Owot ìkposibi ebi nwa kinyi. Enenwaan̄ geege ìkpore òra me ido kinyi. Otu ifuk 
acha ugwem kinyi ìbokire òjot òjot. 
27“Mâria ukpook n̄a itap me emen ebi ido geelek me isi kinyi. Mâtap si wọlọwọlọ 
me etete otutuuk ebi geelek enyi mêjebe inin̄ ido kiban̄, mè irọ inyi otutuuk ebi 
ochicha kinyi egwu ekom, mè elim me isi kinyi. 
28Mâria ogbogbo uwuson, inyi ikije me isi kinyi, mè isi ililaba ebi Ifi, mè ebi 
Kenan, mè ebi Et isan̄a me isi kinyi. 
29Ire, m̀kpalap ema isan̄a me isi kinyi me acha ge gaalek, inyi ijọn̄ ya ikajijaka, 
mè anam oron ikawa enenen ìgak enyi ubọk. 
30Mâkilap ife cha isan̄a sọnja sọnja, mege ire mgbọ enyi mêmumanabe iwa me 
otu ifuk, mè iluk ichit inyọn̄ ijọn̄ ya, inyi ikana eyi kinyi. 
31“Mâsun̄ oke ijọn̄ kinyi iwele ibene me lek okwaan̄ Anyiaan̄ isi ire lek okwaan̄ 
ile Mediterenia, mè inyana ibene me emen èwê isi ire lek okwaan̄ Yuferetis. Mije, 
mâkana ebi ìluk me inyọn̄ ijọn̄ ya itap enyi me ubọk, mè enyi elap ema esan̄a me 
inyọn̄ ijọn̄ ya me isi kinyi. 
32Ikagọọk ema mè ìyaka ire awaji kiban̄ ìgbaan̄ ìnyan̄a ibot. 

33Ikachieek ibe ema enegọọk enyi eluk me inyọn̄ ijọn̄ kinyi, inyi ema ekarọ ibe 
enyi etọbọ ebum enyi awaji kiban̄, mè esa me ikeya erọ emi ijo inu. Mije, itọtọbọ 
ebum inyi awaji kiban̄ cha môkana ufe isa inyi enyi.” 

Isis 24 

Awaji îrọ inyan̄a-ibot kan̄ inye 

1Okumugwem onenitumu inyi Mosis ibe, “Nene na me lek Okumugwem me 
inyọn̄ ogoon̄, owu melek Erọn, mè Nadabu, mè Abiyu, melek akọp ebi ugane 
jaaba. Enyi isinu, ìkup me ujọn̄ọ ere ìtọbọ ibot ìnyi emi. 
2Îtata owu, Mosis, gaalek oboje igbet emi Okumugwem lek. Ema ene geege ìkpoje 
igbet. Ire me lek otutuuk ebi Ijeren kebilọ, ene geege ìkpogọọk owu inene inyọn̄ 
ogoon̄ ya.” 

3Mosis onenisa otutuuk inu Okumugwem otumube mè otutuuk ikan înyibe 
inikpa inyi ebi Ijeren. Ema egbagbaan̄ ifọọk me ida ge ibe, “Otutuuk inu geelek 
Okumugwem otumube, eji mêrọ.” 
4Mosis onenige otutuuk inu Okumugwem otumube isun̄. Me ofit iwele kan̄, 
inanan̄a ikeke me ata otu ewelegwe, mè inama ntook ngwugwa me ebon ogoon̄ 
ya, mè ibene akọp mè ewuuk iba igwuun̄ me erieen̄ akọp mè otoko iba ebi Ijeren. 
5Mosis oneniria nsabọn irieen̄ ebi Ijeren ibe esi egwa ngwugwa ewọwọp iriọk 
me inyọn̄ ntook ya, mè esa si eriembuuk egwa ngwugwa esuuk enyi 
Okumugwem. 
6Mosis ofefele eje anam cha irek iba, mè itap agan̄ ge me emen okwa, mè iniben 
agan̄ keyilọ ifiat igwook me lek ntook ya. 
7Ineniben ikpa îgebe inyan̄a-ibot Okumugwem me emen ya ifuk isibi me utọn̄ 
otutuuk ebi Ijeren. Ema efọfọọk ibe, “Otutuuk inu geelek Okumugwem otumube, 
eji mînọ. Eji mêrọ ubọk îtumube.” 
8Mosis oneniben eje òkup me emen okwa ya inyiaan̄ igwook me lek ebi Ijeren, 
mè itumu ibe, “Ìkpọ, eyiyi ìre eje inyan̄a-ibot eyi Okumugwem onyan̄abe melek 
kinyi, igọọk me lek otutuuk ikọ chi îtumube.” 
9Mosis mè Erọn mè Nadabu mè Abiyu, melek akọp ebi ugane jaaba ebi Ijeren, 
eneninene inyọn̄ ogoon̄ ya, 
10mè imun̄ Awaji ebi Ijeren osabe obubot ibene ukot. Obubot ya, esa ewuuk unye 
otu ewe safaya, òkup oluku oluku mè ikitoon̄ kubọk akpa isinyọn̄, irom. 
11Ebi ugane Ijeren cha emumun̄ Awaji, mè ikup me isi kan̄ irie inorie, mè inwọ 
miin̄. Ire, Awaji ìkasulu ife cha osusut geege. 
12Okumugwem onenitumu inyi Mosis ibe, “Nene na me lek n̄a me inyọn̄ ogoon̄, 
mè na kup me ere keyi. Mânyi owu akpakpa ewuuk iba echi ngebe ikan n̄a mè 
ikọ ntọbe me lek, inyi owu òsa òkojeen̄ ebi Ijeren.” 
13Mosis onanan̄a ikeke, mè isa Josuwa, ogwu ntap-ubọk kan̄, igbaalek inene 
inyọn̄ ogoon̄ Awaji. 
14Mosis onenitumu inyi ebi ugane Ijeren ibe, “Ìkup me ere keyi ìban eji ire mgbọ 
eji mêkabe igọọk enyi. Erọn mè Uru ere eba melek kinyi, ikaan̄ ebi ikaan̄ 
gọlọgọlọ, esa esi lek kiban̄.” 
15Mosis onenene ifo inyọn̄ ogoon̄ ya, oduku inyọn̄ okakana ichit ogoon̄ ya. 

16Ujamgbugbo Okumugwem ogegele inikup me inyọn̄ ogoon̄ Saina ya, oduku 
inyọn̄ ya okakana ichit ogoon̄ ya bùk ototuuk usen gweregwen. Me òso usen 
jaaba, Okumugwem okukup me emen oduku ya igwen Mosis. 
17Ike ebi Ijeren ekikpọ, ujamgbugbo Okumugwem osisibi itoon̄ me ibot ogoon̄ 
ya kubọk ukan̄ òkisasak. 



154 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

18Mosis onenene inyọn̄ ogoon̄ ya inin̄ me emen oduku inyọn̄ ya, mè ikup me 
inyọn̄ ogoon̄ ya akọp egwe ini, mè akọp eririeen̄ ini. 

Isis 25 

Inyinyi Akpatan̄ Mbuban 

(Isis 35:4-9) 

1Okumugwem onenitumu inyi Mosis ibe, 

2“Tumu nyi ebi Ijeren ibe enyi emi inyinyi. Enyi mêbọkọ inyinyi me ubọk ene 
geelek ejit kan̄ onemebe isa ijet emi. 
3Inyinyi enyi mêbọkọbe me ubọk kiban̄ ìre alata araran̄, mè alata okuket, mè 
ekwe, 
4mè eri oluku oluku, mè echi irio irio, mè echi eje eje, mè ekwut lilin̄, mè inwọọn̄ 
ebot, 
5mè ikpa orie arọọn̄ ekpan̄be chieen̄ ikana araran̄, mè ikpa ima, mè uwot uti 
akasia, 
6mè aran̄ olifu eyi mêkisa imin mkpukan̄, mè inu òkidun̄u utop olu echi mêsabe 
igbaalek irom aran̄ eyi mêkisa igbama me lek inu òkup mbuban, mè echi mêsabe 
igbaalek irom nsensi òkidun̄u utop olu. 
7Bọkọ si ewuuk unye otu ewe eyi ekigwen onikisi, mè esese chieen̄ ewuuk echi 
mêsabe inwunwan̄ me lek mgbidim ofọnti ikwaan̄ ebi ngwugwa ekitap, eyi 
ekigwen efọdu, melek ekwut isi ejit kiban̄. 
8“Tumu nyi ebi Ijeren ibe enama Uwu Mbuban enyi emi, inyi ǹnenluk me etete 
kiban̄. 
9Enyi ebenama Akpatan̄ Mbuban ya mè otutuuk inu òbokup me emen kan̄ igọọk 
mbet eyi mâjeen̄be owu. 

Okop inyan̄a-ibot 
(Isis 37:1-9) 

10“Ìsa uwot uti akasia ìgon okop ge. Ujọn̄ọ kan̄ môre agbagba otubọk go, uwele 
kan̄ môrere agbagba otubọk ita, ubene kan̄ mônenire si agbagba otubọk ita. 
11Mêsa alata araran̄ eyi kpewọlọ ichọkọ ichit otutuuk emen melek udun̄ okop ya, 
mè isa si alata araran̄ ya ibot obubot òjajaan̄ ikat ikana me inyọn̄ ukpọk otu okop 
ya. 
12Mêsa alata araran̄ itọkọ ògbọ ini, mè isa itọkọ ikam me otu utọn̄ agba owot 
okop ya agan̄ iba, iba me agan̄ ge, iba me agan̄ keyilọ. 
13Mêsa si uti akasia irọ ogbugboon̄ iba, mè isa alata araran̄ ichọkọ ichit lek, 

14mè isa ogbugboon̄ cha itap itibi chieen̄ ògbọ cha òkup me agba owot okop ya 
agan̄ iba, inyi esa ogbugboon̄ cha ekeben okop ya. 

15Ogbugboon̄ cha ìbobia me chieen̄ ògbọ cha me lek okop ya mgbọ geelek, 
kpebewọọk isan̄a mgbọ geege. 
16Emen okop ya ke obotap Akọp Ikan n̄a, echi mâgebe isibi mè isa inyi owu. 

17Mêsa si alata araran̄ eyi kpewọlọ irọ ogboon̄ nsan eyi mêkisa ichit okop ya 
kubọk ochichit kan̄. Ujọn̄ọ ogboon̄ nsan ya môre agbagba otubọk go, uwele kan̄ 
môrere agbagba otubọk ita. 
18Mêsa alata araran̄ irom ebi mbem emen inyọn̄ iba me ibot ogboon̄ nsan ya agan̄ 
iba. Kpebetọtọkọ ebi mbem emen inyọn̄ cha, ebesa abaracha ibọn̄. 
19Mêrọ ema ge me ibot okop ya agan̄ ge, ge me ibot agan̄ keyilọ. Mêsa okpukpuk 
alata araran̄ ge yaage igbaan̄ ebi mbem iba cha melek ogboon̄ nsan ya irom lek 
ge. Kpebedadasi irom ema esese, mè iniben itọkọ ikam me ibot ogboon̄ nsan ya 
agan̄ iba. 
20Mêsun̄ ema inyi ge iyaka isi ikweek ge. Uwop kiban̄ ìbobebene ifo inyọn̄ kubọk 
ema ebewuwulu. Sa me ikeya, uwop cha môkakana ichit inyọn̄ ogboon̄ nsan ya. 
Isi kiban̄ môkakana isiki ikikpọ inyọn̄ ogboon̄ nsan ya. 
21Owu môtap Akọp Ikan n̄a cha mânyibe owu me emen okop ya, mè iniben 
ogboon̄ nsan ya itoon̄ me inyọn̄ otu okop ya. 
22Îre me inyọn̄ ogboon̄ nsan ya, me etete ebi mbem iba cha, ke mâkikup ichichini 
melek kwun̄. Ere ya ke mâkikup ikitọ ikọ inyi owu òfo me lek ebi Ijeren. 

Ikasi Fituru Isi Awaji 
(Isis 37:10-16) 

23“Mêsa uti akasia irọ ikasi itoon̄-inu ge. Ujọn̄ọ kan̄ môre agbagba otubọk ini, 
uwele kan̄ môrere agbagba otubọk iba, sà ubene kan̄ obore agbagba otubọk ita. 
24Mêsa alata araran̄ eyi kpewọlọ ichọkọ ichit otutuuk lek, mè isa si alata araran̄ 
ibot obubot òjajaan̄ ikat ikana otu utọn̄ ikasi ya. 
25Mêsa uwot òwele ikup kubọk akajit ubọk ene igon ikana me irak ukpọk otu 
ikasi ya agan̄ ini, mè isa alata araran̄ irom obubot òjajaan̄ itoon̄ ikana me inyọn̄ 
uwot ya. 
26Mêsa alata araran̄ irom ògbọ ini, mè isa itọkọ ikam me otu utọn̄ ukot ini eyi 
ikasi ya. 
27Ògbọ ini cha ìbokup me irak ukpọk otu ikasi ya, me agba lek uwot òkaan̄ 
obubot me lek ya. Me chieen̄ ògbọ ini chi ke ebetap ogbugboon̄ iba echi mêsabe 
ikiben ikasi ya. 
28Ebesa uti akasia irọ ogbugboon̄ iba cha, mè isa alata araran̄ ichọkọ ichit lek. 
Ogbugboon̄ chi ke ebekisa iben ikasi ya. 
29Mêsa alata araran̄ eyi kpewọlọ irom ebi kè alala kan̄, mè nkọm kan̄, mè ugọn̄ 
kan̄, mè ekpen̄ kan̄ echi mêkisa igwook miin̄ ngwugwa. 
30Mêkitoon̄ Fituru Isi Awaji me inyọn̄ ikasi ya mgbọ geelek inyi emi. 

Ngugọọn̄ mkpukan̄ 
(Isis 37:17-24) 

31“Mêsa alata araran̄ eyi kpewọlọ irom ngugọọn̄ mkpukan̄ ge. Kpebetọtọkọ 
ngugọọn̄ ya, ebesa abaracha ibọn̄. Mêsa okpukpuk alata araran̄ ge yaage irom 
ototuuk ngugọọn̄ ya, bene me ebon kan̄, mè ukut kan̄, si re lek ngigọ ajakajak, mè 
nkwa ajakajak, mè ajakajak kan̄, lek ge. 
32Ngugọọn̄ ya môkaan̄ agọọk gweregwen me lek, ita me agan̄ ge, ita me agan̄ 
keyilọ. 
33Me lek agọọk gweregwen cha geelek, mêrom ngigọ ajakajak ita òbet lek ngigọ 
ajakajak uti alimọn, mè irom si nkwa ajakajak mè ajakajak kan̄ itoon̄ me inyọn̄. 
34Ngigọ ajakajak alimọn ini mè nkwa ajakajak mè ajakajak kan̄ obokup me 
akparalek ngugọọn̄ ya. 
35Mêrom nkwa ajakajak ge me akparalek ngugọọn̄ ya, me irak agọọk iba iba 
geelek ònyana isibi me agba agan̄ iba eyi ngugọọn̄ ya, mege iso lek ukpa agọọk 
ita cha, òrere agọọk gweregwen òkup me lek ngugọọn̄ ya. 
36Okpukpuk alata araran̄ ge gaalek ke ebesa irom ototuuk ngugọọn̄ ya, mè agọọk 
cha mè nkwa ajakajak cha. Kpebetọtọkọ, ebesa abaracha ibọn̄. Alata araran̄ 
ebesa irom ngugọọn̄ ya ìbore eyi kpewọlọ. 
37“Mêrọ otitọn̄ jaaba itoon̄ me inyọn̄ ngugọọn̄ ya, inyi ikinyi utoon̄ me agan̄ isi 
ngugọọn̄ ya. 
38Sisini ebekisa ikpaan̄ ekwut mkpukan̄ cha mè okwa ebekisa itap ntọn̄ kan̄, 
ìbore si alata araran̄ eyi kpewọlọ ke ebesa irom. 
39Îre alata araran̄ eyi kpewọlọ, eyi ulobo kan̄ orebe akọp kilo ita mè ini ke ebesa 
irom ngugọọn̄ ya melek otutuuk nroon̄ ikwaan̄ òje me lek. 
40Gbala chieen̄ mè mun̄ ibe ke mîrọ otutuuk inu chi geelek igọọk me lek ngugwat 
eyi njeen̄be owu me inyọn̄ ogoon̄ ya.” 

Isis 26 

Ochichit Akpatan̄ Mbuban 

(Isis 36:8-38) 

1. Adasi ochichit: Eyi irak 

1Okumugwem îtumu si inyi Mosis ibe, “Enyi isibenama Akpatan̄ Mbuban ya me 
lek kan̄, ebesa akọp mgbidim ekwut ukwek esabe atalek lilin̄ eyakabe ijaan̄ irọ 
igbaka ichit inyọn̄ mè akpalek. Eri mêsabe ilọk ekwut cha ìbore eri oluku oluku, 
mè echi irio irio, mè echi eje eje. Mêlọk si ogugo ebi mbem emen inyọn̄ me lek 
ekwut cha. Atalek ogwu usọ ikwaan̄ obolọk ebi mbem cha me lek ekwut cha. 
2Ekwut ukwek cha otutuuk môre ìkike. Ujọn̄ọ ge kan̄ môre ejit jaaba, sà uwele 
kan̄ obore ejit ge. 

3Mêgbaan̄ mgbidim go isọk, ge me irak ge, inyi ire ge, mè iyaka igbaan̄ si mgbidim 
go kechilọ isọk si, inyi ire ge. 
4Mêsa eri oluku oluku itap ògbọ me utọn̄ ekwut agan̄ ujọn̄ọ ujọn̄ọ me lek 
mgbidim go ge me agan̄ ibot, mè isa si eri oluku oluku itap si ògbọ me utọn̄ ekwut 
agan̄ ujọn̄ọ ujọn̄ọ me lek mgbidim go keyilọ me agan̄ eyi oyet. 
5Ògbọ cha ebetap akọp go me utọn̄ mgbidim ekwut go egbaan̄be isọk me agan̄ 
ge, mè itap si akọp go me utọn̄ mgbidim ekwut go keyilọ. Mêtap ògbọ cha inyi 
echi utọn̄ ekwut agan̄ ge ikikpọ echi utọn̄ ekwut agan̄ keyilọ. 
6Mêsa alata araran̄ irọ akọp ugọbọ go echi mêsabe itap itibi chieen̄ ògbọ cha 
òkup me lek ekwut ukwek cha, mè igọbọ ikam, ògbọ iba me otu ugọbọ ge, inyi 
akpatan̄ ya ikana ge, mè ikakup okpọkọ okpọkọ. 

2. Ochichit òso iba 

7“Mêsa inwọọn̄ ebot ilọk akọp mè mgbidim ekwut ukwek ge echi mêsabe ikana 
ichit akpatan̄ ya. 
8Akọp mè mgbidim ekwut ukwek ge cha môre ìkike. Ujọn̄ọ ge môre ejit jaaba mè 
ìkike iba, sà uwele kan̄ obore ejit ge. 
9Mêgbaan̄ ekwut cha mgbidim go ichim isun̄ ge, mè igbaan̄ mgbidim gweregwen 
ichim si isun̄ ge. Ire, òso mgbidim ekwut gweregwen ya, ebefafan̄a mgbugbak iba 
me agan̄ isi akpatan̄ ya. 
10Mêtap akọp ògbọ go me utọn̄ agan̄ ibot ukpa ekwut ge, mè itap si akọp ògbọ go 
me utọn̄ agan̄ ibot ukpa ekwut keyilọ. 
11Mêsa ekwe irọ akọp ugọbọ go, echi mêsabe itap itibi chieen̄ ògbọ cha, mè igọbọ 
akpatan̄ ya ikam, inyi ikana ge, mè ikakup okpọkọ okpọkọ. 
12Ekwut ukwek ya môchit akpatan̄ ya, mè ida igwook. Me lek agan̄ òdada igwook 
cha, okpọkọ mgbidim ekwut ge môkana ichit agan̄ udun̄ akpatan̄ ya. 
13Me ibot agan̄ ge ge me lek mgbidim ekwut ukwek iba cha, ekwut òwewele iso 
agbagba otubọk iba môsik, mè ida igwook, mè ichit agan̄ iba eyi akpatan̄ ya ire 
ijọn̄.” 

3. Ochichit òso ita mè òso ini 

14Mêsa ikpa orie arọọn̄ eyi ekpan̄be chieen̄ inyi ikana araran̄ iwele ichit akpatan̄ 
ya, mè isa si ikpa ima iwele ichit inyọn̄ ikpa orie arọọn̄ ya. 

Akpalek Akpatan̄ Mbuban 

15“Mêsa uwot uti akasia igon agbasi ìkeke ìkeke echi mêsabe inama akpatan̄ ya. 

16Ujọn̄ọ agbasi cha ge môre ejit iba mè ìkike iba, uwele kan̄ môrere agbagba 
otubọk ita. 
17Mêtap ukot iba me irak atà agbasi cha geelek. Mêgbagbaan̄ ukot iba cha isọk. 
Ikeya ke ebetap iso me irak otutuuk atà cha òkup me lek akpatan̄ ya. 
18Akọp agbasi iba obokup me lek akpatan̄ ya me agan̄ osiki. 

19Mêsa alata okuket irom akọp urak ini, inyi esa enwaan̄ me ebon uwot agbasi 
cha geelek. Mênwaan̄ urak alata okuket iba iba me irak agbasi ge, iso otutuuk 
akọp agbasi iba cha. 
20Akọp agbasi iba si obokup me lek akpatan̄ ya me agan̄ inyọn̄, ubọk îkupbe me 
agan̄ osiki. 
21Mêsa si akọp urak alata okuket ini inwaan̄ me ebon uwot agbasi cha. Mênwaan̄ 
urak iba iba me irak agbasi ge. 
22Mêtap si agbasi gweregwen me agan̄ udun̄ akpatan̄ ya, òrere agan̄ ichep-ura. 

23Mêrọ si agbasi iba echi mêsabe itap me ibot usọk iba òkup me agan̄ udun̄ 
akpatan̄ ya. 
24Mêgbaan̄ agbasi iba cha òkup me ibot usọk ge ge isọk ibene me agan̄ ijọn̄ isi ire 
agan̄ inyọn̄, inyi ije lek ge, mè inisa ògbọ ge igọbọ ema ikam. Ikeya ke eberọ me 
ibot usọk agan̄ iba cha. 
25Sa me ikeya, agbasi jeeta obokup me udun̄ akpatan̄ ya. Otutuuk kiban̄ mêkaan̄ 
urak alata okuket iba iba me ebon. Otutuuk urak ebenwaan̄ me ebon uwot agbasi 
cha ìbosibi akọp mè gweregwen. 
26Mêsa uti akasia si irọ mgbugban echi mêsabe igban me lek agbasi cha. Mêsa 
mgbugban go igban isaba agbasi echi òkup me agan̄ ge me lek akpatan̄ ya, 
27mè isa go si igban isaba agbasi echi agan̄ keyilọ, mè isa si go igban isaba agbasi 
echi agan̄ udun̄ akpatan̄ ya, òrere agan̄ ichep-ura. 
28Mgbugban eyi òbokup me etete môje me ìkike iba agbasi agan̄ iba cha, mè 
inyana inan̄a me ibot akpatan̄ ya agan̄ ge isi ire ibot agan̄ keyilọ. 
29Mêsa alata araran̄ ichọkọ ichit lek otutuuk agbasi cha, mè lek otutuuk 
mgbugban cha si. Mêsa alata araran̄ irọ ògbọ echi òbogọbọ mgbugban cha ikam 
me lek agbasi cha. 
30Mênama akpatan̄ ya igọọk mbet eyi njeen̄be owu me inyọn̄ ogoon̄ yi.” 

Ekwut mgban 

31Mêsa eri oluku oluku mè echi irio irio mè echi eje eje mè atalek lilin̄ eyakabe 
ijaan̄ irọ ekwut mgban. Ata ogwu usọ ikwaan̄ mônenilọk ogugo ebi mbem emen 
inyọn̄ me lek ekwut mgban ya. 
32Mêben ekwut mgban ya ijeen̄ me otu atà ini esabe uti akasia irọ, mè isa alata 
araran̄ ichọkọ ichit lek, mè isa ugọbọ alata araran̄ igọbọ ekwut ya ikaan̄. Atà ini 
cha geelek môkaan̄ urak esabe alata okuket irom. 
33Mêjeen̄ ekwut mgban ya mè ije me irak ugọbọ alata araran̄ echi esabe igọbọ 
adasi ochichit akpatan̄ ya, mè iben okop ata-ikọ ya iyik me udun̄ ekwut mgban 
ya. Ekwut ya môneniche Ere Mbuban isan̄a me lek Ere Òkup Mbuban Ichit inyi 
enyi. 

34Mêben ogboon̄ nsan ya itoon̄ me inyọn̄ otu okop ata-ikọ ya me emen Ere Òkup 
Mbuban Ichit. 
35Mêyik ikasi Fituru Isi Awaji ya me isi ekwut mgban ya me uwu-ile akpatan̄ ya, 
me Ere Mbuban, ifo agba uwu ntut agan̄ inyọn̄ me emen akpatan̄ ya, mè iniyik 
ngugọọn̄ mkpukan̄ ya me usaba kan̄ ifo agba uwu me ntut agan̄ osiki me emen 
akpatan̄ ya. 
36Mêsa eri oluku oluku mè echi irio irio mè echi eje eje mè atalek lilin̄ eyakabe 
ijaan̄ ilọk ekwut isotu mêsabe igbaka ikwek otu isotu ekije iraka inin̄ emen 
akpatan̄ ya. Ogwu òbolọk ekwut isotu yi ìbore ogwu usọ ikwaan̄ ekwut òkilọk 
ekwut me owuwa chieen̄. 
37Mêsa uti akasia irọ atà go mêsabe ikijeen̄ ekwut isotu ya, mè isa alata araran̄ 
ichọkọ ichit lek. Mêsa alata araran̄ si irọ ugọbọ go, mè isa itọkọ ikam me lek atà 
go cha. Atà go chi geelek môkaan̄ urak esabe ekwe irom. 

Isis 27 

Ntook ngwugwa 

(Isis 38:1-7) 

1“Mêsa uti akasia inama ntook ngwugwa. Mênama inyi otutuuk agba kan̄ ire 
ìkike. Ujọn̄ọ kan̄ môre ejit ge mè agbagba otubọk iba, uwele kan̄ môre si ejit ge 
mè agbagba otubọk iba. Ire, ubene kan̄ môre agbagba otubọk gweregwen. 
2Mênama iko ini kan̄ inyi isọọk ibene me ibot usọk ini eyi ntook ya, mè isa ekwe 
ichọkọ ichit otutuuk lek ntook ya melek iko kan̄ cha. Mêgbaan̄ iko cha melek 
ntook ya me lek kan̄ inama lek ge, kpebenama ema esese, mè iniben igba isọk. 
3Mêsa ekwe irọ si otutuuk nroon̄ ikwaan̄ òje me lek ntook ya, òrere ebi kè okwa 
ekisa itap ntọn̄ ngwugwa, mè òcha ekisa ichibi ntọn̄, mè ewop ekisa inyan eje, 
mè ochichim ekisa ichim anam, mè alala ekisa ilọbọ ukan̄. 
4Mêsa ekwe irọ odidọ, mè isa si ekwe irọ ògbọ ini isa itap me ibot usọk ini kan̄, 
ge me ibot usọk ge, ge me ibot usọk ge. 
5Mêben odidọ ekwe ya ikwala itap me irak ukpọk-otu ntook ya, mè ibieen̄ itap, 
inyi ikwala inin̄ ire ìkike iba ntook ya. 
6Mêsa uti akasia irọ ogbugboon̄ iba echi mêkisa irak ntook ya iben ije, mè isa 
ekwe ichọkọ ichit lek ogbugboon̄ cha. 
7Isibeben ntook ya, mêkitap ogbugboon̄ cha itibi chieen̄ ògbọ cha, ogbugboon̄ ge 
me chieen̄ ògbọ iba me agan̄ ge, ikeya si me agan̄ keyilọ, inyi ekesa ogbugboon̄ 
cha eben ntook ya. 
8Mêsa uwot inama ntook ya ofok emen. Mênama igọọk mbet eyi ejeen̄be owu me 
inyọn̄ ogoon̄. 

Oyet egep Akpatan̄ Mbuban 
(Isis 38:9-20) 

9“Mêsa ekwut ukwek esabe atalek lilin̄ eyakabe ijaan̄ irọ inama oyet egep ikana 
Akpatan̄ Mbuban ya. Ujọn̄ọ agan̄ osiki kan̄ ìbore akọp ejit iba mè go. 
10Mêsa ekwe irọ akọp atà iba mè akọp urak iba echi mêsabe irak ebon atà cha. 
Mêsa alata okuket irọ ugọbọ echi mêsabe ikigọbọ me lek atà cha, mè isa irọ si 
ndali echi mêsabe ikitet atà cha ikaan̄. 
11Ubọk yaage si me agan̄ inyọn̄, mêsa si akọp ejit ekwut ukwek mè go igbaka 
ichit agan̄ ya, mè isa ekwe irọ si akọp atà iba mè urak kiban̄, mè isa alata okuket 
irọ ugọbọ mè ndali echi mêkisa itet atà cha. 
12Uwele oyet egep ya, me ibot agan̄ ichep-ura, môre akọp mè ejit iba mè agbagba 
otubọk ini. Mêsa si ekwut ukwek igbaka ichit, mè irọ si akọp atà mè akọp urak 
òje me lek. 
13Uwele oyet egep ya, me ibot agan̄ mbum-ura, môre si akọp mè ejit iba mè 
agbagba otubọk ini. 
14Mêtap otunchit me agan̄ mbum-ura me ìkike iba ibot oyet egep ya. Mêtap 
ekwut ukwek òjọjọn̄ọ iso ejit ita mè agbagba otubọk gweregwen me agba 
otunchit ya agan̄ ge, mè itap si atà ita mè urak ita òje me lek. 
15Mêtap si ekwut ukwek òsoso ejit ita mè agbagba otubọk gweregwen, mè atà 
ita mè urak ita òje me lek me agba otunchit agan̄ keyilọ. 
16Ikeyi ke eberọ otunchit Akpatan̄ Mbuban ya: Mêtap atà ini mè urak ini òje me 
lek. Ekwut isotu ebetap me otunchit ya ìre eyi esabe eri oluku oluku, mè echi irio 
irio, mè echi eje eje, mè atalek lilin̄ eyakabe ijaan̄ irọ. Ogwu òbolọk ekwut isotu 
yi ìbore ogwu usọ ikwaan̄ ekwut òkilọk ekwut me owuwa chieen̄. 
17Mêsa ndali alata okuket itet otutuuk atà esabe iwak ikana oyet egep ya, mè isa 
si alata okuket irọ otutuuk ugọbọ kiban̄, mè inisa ekwe irọ urak kiban̄. 
18Ujọn̄ọ oyet egep ya môre akọp ejit iba mè go, sà uwele kan̄ obore akọp mè ejit 
iba, mè ìkike iba. Ubene kan̄ môre ejit ge mè agbagba otubọk iba. Ekwut ukwek 
ebesa igbaka ikana lek ìbore eyi esabe atalek lilin̄ eyakabe ijaan̄ irọ. Urak ebon 
atà kan̄ ìbore echi ekwe. 
19Mêsa ekwe irọ otutuuk nroon̄ ikwaan̄ emen Akpatan̄ Mbuban ya, mè otutuuk 
okpo ̀ kọ esabe inwaan̄ ekwut ukwek cha ikam me ijọn̄, mè otutuuk okpo ̀ kọ òkup 
me lek ogọ oyet egep ya. 

Aran̄ mkpukan̄ Ere Mbuban 
(Lib 24:1-4) 

20“Nyi ebi Ijeren ida ibe enyi atalek aran̄ olifu echichimi, eyi kpewọlọ, inyi mêkisa 
imin otitọn̄ echi òkilomo mgbọ geelek me Ere Mbuban. 
21Erọn melek ebi bọn ebekineen̄ otitọn̄ cha isun̄ me emen Atanga Chinichini, me 
isi ekwut mgban eyi okop inyan̄a-ibot okupbe me udun̄ kan̄, mè ikimin mkpukan̄ 
cha, inyi ikilomo me isi Okumugwem bene me ikakwun̄ re ewelegwe usen 
geelek. Eyi ìre ikan mgbọ geelek inyi ebi Ijeren bene me ukot re me ukot.” 

Isis 28 

Ofọnti ebi ngwugwa 

(Isis 39:1-7) 

1Okumugwem onenitumu inyi Mosis ibe, “San̄a ngwan̄ kwun̄ Erọn melek ebi bọn 
ebirieen̄, Nadabu mè Abiyu mè Elieja mè Itama, sibi me etete ebi Ijeren sun̄ esese 
gbaalek kwun̄, inyi ema enesi ikwaan̄ enyi emi kubọk ebi ngwugwa. 
2Mêchim ofọnti mbuban inyi Erọn ngwan̄ kwun̄, inyi ikaan̄ umin mè ikup òrirọ 
òrirọ. 
3Tumu nyi otutuuk ebi usọ ikwaan̄, ebi ntapbe ekwukwu eyi iriọọn̄-inu me emen, 
ibe erọ ofọnti enyi Erọn echi òbosan̄a ọmọ isun̄ esese kubọk ogwu òkisi ikwaan̄ 
inyi emi kubọk ogwu ngwugwa. 
4Ofọnti ife chi eberọ ìre ekwut isi ejit, mè mgbidim ofọnti ikwaan̄ eyi ekigwen 
efọdu, mè àwurukù inyọn̄, mè àwurukù irak eyi elọlọk, mè okpibot, mè fanti. 
Ofọnti mbuban chi ke mêrọ inyi Erọn ngwan̄ kwun̄ melek ebi bọn ebirieen̄, inyi 
ema eketap esa ekesi ikwaan̄ enyi emi kubọk ebi ngwugwa. 

Mgbidim ofọnti ikwaan̄ 

5“Ife cha mêsa ekwut echi òkaan̄ chieen̄ alata araran̄, mè echi oluku oluku, mè 
echi irio irio, mè echi eje eje, mè atalek lilin̄, irọ ofọnti cha. 
6Ekwut ebesa irọ mgbidim ofọnti ikwaan̄ ya ìbore echi chieen̄ alata araran̄ mè 
echi oluku oluku, mè echi irio irio, mè echi esabe atalek lilin̄ eyakabe ijaan̄ irọ. 
Ogwu òborọ ofọnti ya ìbore atalek ogwu usọ ikwaan̄. 
7Mgbidim ofọnti ikwaan̄ ya môkaan̄ ubọk iba echi mêchimbe igọm me utọn̄ kan̄ 
agan̄ iba inyi mêkisa ijeen̄ me oguga. 
8Mêgbaan̄ mgbidim ofọnti ya mè fanti òje me lek irọ, kpeberọ ema esese esese. 
Fanti ya ìbore si chieen̄ yaage melek ofọnti ya. Mêsa alata araran̄ mè eri oluku 
oluku mè echi irio irio mè echi eje eje mè atalek lilin̄ eyakabe ijaan̄ irọ. 
9Mêmọnọ okpọkọ ewuuk unye otu ewe onikisi iba, mè itibi erieen̄ bọn ebirieen̄ 
kè Ijeren me lek. 
10Mêge erieen̄ cha igọọk me ike emanbe ema, ibene me lek ogwu adasi isi ire lek 
ogwu mgburudun̄. Mêge erieen̄ gweregwen me lek ewuuk ge, mè ige si erieen̄ 
gweregwen kechilọ me lek ewuuk keyilọ. 
11Ike ogwu usọ ikwaan̄ ewuuk okirọkọ iman̄ òriọọn̄ me lek ewuuk, ikeya ke 
eberọkọ erieen̄ ebi Ijeren cha me lek ewuuk iba cha, mè ènesa alata araran̄ ekpa 
ekana otu utọn̄ ewuuk cha, inyi itet inye. 
12Mêsa okpọkọ ewuuk iba cha igọbọ ikam me inyọn̄ oguga mgbidim ofọnti 
ikwaan̄ ya, inyi ire inu ǹkeek eyi akọp mè bọn ebirieen̄ iba kè Ijeren. Sa me ikeyi, 

Erọn môkibeme erieen̄ kiban̄ me oguga iba kan̄ kubọk inu ǹkeek me isi 
Okumugwem. 
13Mêsa alata araran̄ ikpa ikana me utọn̄ ewuuk iba cha, 

14mè isa si alata araran̄ eyi kpewọlọ irọ mkpọn iba ekpakpa kubọk olik, mè inisa 
igọbọ me lek alata araran̄ ekpabe ikana me utọn̄ ewuuk iba cha. 

Ekwut isi ejit 
(Isis 39:8-21) 

15“Mêrọ ekwut isi ejit eyi ogwu òban Awaji obokisa ido nkeek Okumugwem. 
Ubọk erọbe mgbidim ofọnti ikwaan̄ ya ke eberọ si ekwut isi ejit yi. Mêsa alata 
araran̄ mè eri oluku oluku mè echi irio irio mè echi eje eje mè atalek lilin̄ eyakabe 
ijaan̄ irọ. 
16Ekwut isi ejit yi môre ìkike me agba ini kan̄. Ujọn̄ọ kan̄ mè uwele kan̄ môre 
agbagba otubọk ge. Mêfafan̄a ekwut kan̄ mgbugbak iba. 
17Mêgban ewuuk unye otu ewe ugban ini me inyọn̄ ekwut isi ejit ya. Ewuuk 
òbokup me adasi ugban ìbore echi ekigwen rubi mè topaji mè berin. 
18Ewuuk òbokup me ugban òso iba ìbore tọkwọyis mè safaya mè emeran. 

19Ewuuk òbokup me ugban òso ita ìbore jasinti mè aget mè ametis, 

20sà echi òbokup me ugban òso ini obore karasolet mè onikisi mè jasipa. Mêsa 
alata araran̄ ikpa ikana me utọn̄ ewuuk cha isa itet ema igọm me lek ekwut isi 
ejit ya. 
21Ewuuk cha ìbore akọp mè iba, igọọk me otu ifuk bọn ebirieen̄ kè Ijeren. Mêtibi 
erieen̄ kiban̄ ge ge kubọk iman̄ òriọọn̄ me inyọn̄ ewuuk cha, kpa erieen̄ kpa 
ewuuk eyi kan̄, mege iso akọp mè otoko iba kiban̄. 
22Mêsa alata araran̄ eyi kpewọlọ ikpa mkpọn ekpakpa kubọk olik isa igbaka me 
utọn̄ ekwut isi ejit ya. 
23Mêsa alata araran̄ irom ògbọ iba echi mêjeen̄be me ibot usọk agan̄ iba me lek 
ekwut isi ejit ya, 
24mè inisa ibot mkpọn alata araran̄ iba cha igọbọ me lek ògbọ cha me ibot usọk 
iba eyi ekwut isi ejit ya. 
25Mêsa ibot mkpọn iba agan̄ kechilọ cha igọbọ me lek alata araran̄ ekpabe ikana 
me utọn̄ ewuuk iba echi inu ǹkeek cha, mè isa me ikeya igọbọ ewuuk cha ikam 
me inyọn̄ oguga mgbidim ofọnti ikwaan̄ ya agan̄ iba me agan̄ isi ofọnti ya. 
26Mêsa alata araran̄ irọ ògbọ iba, mè isa igọbọ me ibot usọk iba kechilọ me lek 
ekwut isi ejit ya, me utọn̄ agan̄ emen echi òkup iriaak me lek mgbidim ofọnti 
ikwaan̄ ya. 
27Mêsa alata araran̄ irọ ofifi ògbọ iba, mè isa ichim itoon̄ me lek oguga iba eyi 
mgbidim ofọnti ikwaan̄ ya me ntut ijọn̄ kan̄ me agan̄ isi. Mêchim ògbọ cha igbet 
lek usọk ofọnti ikwaan̄ ya, inyi ibene sọnja inan̄a me lek fanti eyi ofọnti ya. 

28Mêsa eri oluku oluku itobo ògbọ òkup me lek ekwut isi ejit ya ikam me lek echi 
òkup me lek mgbidim ofọnti ikwaan̄ ya, inyi ekwut isi ejit ya ire ge melek fanti 
ofọnti ikwaan̄ ya, mè ekwut isi ejit ya ikajene ìnan̄a me lek ofọnti ikwaan̄ ya. 
29“Sa me ikeyi, mgbọ geelek Erọn mônin̄be Ere Mbuban, môkiben erieen̄ otoko 
ebi Ijeren me isi ejit kan̄ me lek ekwut isi ejit eyi ekisa iriọọn̄ nkeek 
Okumugwem. Eyiyi môre inu ǹkeek me isi Okumugwem mgbọ geelek. 
30Owu môtap si inu iba ekisa iroon̄ nriroon̄, echi ekigwen Urim mè Tumim, me 
emen ekwut isi ejit ya eyi ekisa iriọọn̄ nkeek Okumugwem, inyi itoon̄ me isi ejit 
kè Erọn mgbọ geelek môkije inu me isi Okumugwem. Sa me ikeya, Erọn môkiben 
inu mêsabe ikiriọọn̄ nkeek Okumugwem me ibot ebi Ijeren me isi ejit kan̄ mgbọ 
geelek. 

Ofifi ofọnti ebi ngwugwa 
(Isis 39:22-31) 

31“Mêsa ekwut oluku oluku ichim uga àwurukù inyọn̄ eyi môjebe me lek 
mgbidim ofọnti ikwaan̄ ya. 
32Mêsan̄a ere ebekitap ibot itibi me eden̄ eden̄ ofọnti inyọn̄ ya. Ebelọlọk ebek 
ofọnti ya, mè ifan̄a igwook ikat ikana ere ebekitap ibot ya, inyi ikagwak. Atalek 
ogwu usọ ikwaan̄ ilọk-ekwut obolọk ebek ofọnti inyọn̄ ya. 
33Mêsa eri oluku oluku, mè echi irio irio, mè echi eje eje ilọk mfut uti 
pomegaranet ijijen ikana me utọn̄ àwurukù inyọn̄ ya, mè isa alata araran̄ irọ 
egiriga ijijen si me etete mfut pomegaranet cha me utọn̄ ofọnti ya. 
34Mêjijen egiriga alata araran̄ ge mè mfut pomegaranet ge, mè egiriga alata 
araran̄ ge mè mfut pomegaranet ge, ikeya ikana me utọn̄ àwurukù inyọn̄ ya. 
35Erọn ìbokitap ofọnti yi mgbọ geelek ìbokirọ ikwaan̄ kan̄ me isi Okumugwem. 
Ebi ene mêkinọ ida egiriga cha bene me mgbọ înin̄be emen Ere Mbuban inu me 
isi Okumugwem re mgbọ înan̄abe isibi, inyi ikakwu. 
36Mêsa alata araran̄ eyi kpewọlọ irom sọntiik akpakpa uwot ge, mè itibi iman̄ 
òriọọn̄ me lek ibe: ÌKUP MBUBAN INYI OKUMUGWEM. 
37Mêsa olik oluku oluku itobo me ibot akpakpa uwot alata araran̄ ya agan̄ iba, 
mè isa initobo ikam me lek okpibot kè Erọn me agan̄ isi. 
38Iman̄ òriọọn̄ yi môkup me inyọn̄ okwut isi kè Erọn, inyi Erọn ikiben awọ òje 
me lek inu mbuban geelek echi ebi Ijeren mêchebe inyi Okumugwem. Ikeyi ke 
ìbokup me lek otutuuk uche mbuban geelek. Iman̄ òriọọn̄ yi môkup me inyọn̄ 
okwut isi kè Erọn mgbọ geelek, inyi Okumugwem ikisa me ikeya ikibọkọ ebi 
Ijeren itap me isi kan̄. 
39“Mêsa atalek lilin̄ ilọk àwurukù irak, mè isa atalek lilin̄ ilọk si okpibot, inyi 
Erọn. Mêrọ si fanti inyi ọmọ. Ogwu usọ òkilọk ekwut me chieen̄ me chieen̄ 
obolọk fanti ya. 

40Mêrọ si àwurukù irak mè akisi mè fanti inyi bọn ebirieen̄ kè Erọn, echi òbonyi 
ema umin, mè irọ inyi ema ekup òrirọ òrirọ. 
41Owu môsa ofọnti chi itap Erọn ngwan̄ kwun̄ melek ebi bọn, mè initọkọ ema 
aran̄ me ibot, mè ifaka ikwaan̄ kiban̄ itap ema me ubọk, mè isan̄a ema isun̄ esese 
inyi ekesi ikwaan̄ enyi emi kubọk ebi ngwugwa. 
42“Mêsa lilin̄ irọ ekwut-edim mgbidim ukot, eyi môjọn̄ọbe inan̄a me ebon isi ire 
owut-ukot, inyi ema mêkitap me irak. 
43Erọn mè ebi bọn mêkitap ekwut-edim cha mgbọ geelek ema mênin̄be Atanga 
Chinichini, mè ìre mgbọ ema mêjebe isi lek ntook ibesi igwa ngwugwa me Ere 
Mbuban, inyi awọ ikatet ema, inyi ema ekwaan̄. “Eyiyi môre ikan òkup inyi Erọn 
melek ebi bọn isi ire ukot geelek.” 

Isis 29 

Ubọk ebekifaka ikwaan̄ itap me ubọk ebi ngwugwa 

(Lib 8:1-36) 

1Ikeyi ke obofaka ikwaan̄ itap me ubọk kè Erọn mè ebi bọn isa isun̄ ema esese, 
inyi ekesi ikwaan̄ enyi emi kubọk ebi ngwugwa. Owu môtet gwun̄ orie 
eriembuuk ge, mè bọn orie arọọn̄ iba kpunube ìroon̄ me lek. 
2Owu môsa si atalek akpa wit ekọkọk, eyi kpunube olat me lek, irọ ata fituru mè 
fituru unin̄i unin̄i esabe aran̄ igbaalek irọ, mè nchicha echi egwookbe aran̄ me 
lek. 
3Owu môtap otutuuk fituru chi me emen okwun ge, mè isa si orie eriembuuk ya 
mè orie arọọn̄ iba cha igbaalek inu me isi n̄a. 
4Owu môsa Erọn mè ebi bọn inu me otunchit Atanga Chinichini, mè isa mun̄ 
igwọk ema lek, 
5mè inikpulu ofọnti ebi ngwugwa cha isibi. Owu môtap Erọn àwurukù irak, mè 
àwurukù inyọn̄ eyi òje me lek mgbidim ofọnti ikwaan̄ ya, mè itap ọmọ mgbidim 
ofọnti ikwaan̄ ya me lek kan̄, mè ekwut isi ejit, mè initobo ọmọ fanti òje me lek 
mgbidim ofọnti ikwaan̄ ya. 
6Owu môkwuun̄ ọmọ okpibot ya me ibot, mè initobo ọgbọn ubọọn̄ òkup mbuban 
ya me lek okpibot kan̄ ya, 
7mè imọnọ aran̄ mbuban isa itọkọ ọmọ me ibot, mè isa me ikeya itọkọ ọmọ aran̄ 
me ibot. 
8Owu môsa si bọn ebirieen̄ kan̄ inu, mè itap ema ofọnti irak, 

9mè ibọp ema akisi me ibot, mè initobo Erọn melek kiban̄ fanti me ebon. Erọn 
mè ebi bọn gaalek ebekire ebi ngwugwa. Eyi ìre ikan òkup ire mgbọ geelek. Sa 
me ikeyi ke owu môfaka ikwaan̄ ngwugwa itap me ubọk kè Erọn mè ebi bọn. 

10Owu môsa orie eriembuuk ya inu me isi Atanga Chinichini, inyi Erọn mè ebi 
bọn ebirieen̄ etoon̄ ubọk kiban̄ me ibot. 
11Mênenigwu orie eriembuuk ya me isi Okumugwem, me otunchit Atanga 
Chinichini. 
12Owu môsa otubọk kwun̄ ijiin̄ me emen eje eriembuuk ya, mè isa ichiọọk me 
lek iko ini òkup me lek ntook ngwugwa ya, mè iben eyi òsisik igwook me ijọn̄ me 
ebon ntook ya. 
13Mêsan̄a otutuuk okpọn̄ òkakana ichit inu emen owot eriembuuk ya, mè echi 
òkup me lek ejit, mè isan̄a si ichip iba eriembuuk ya, mè okpọn̄ òkakana ichit 
ema, mè iwọp ema me inyọn̄ ntook isa igwa ngwugwa, inyi oduku ònan̄a me lek 
ikifo inyọn̄. 
14Ire, ufuk eriembuuk ya mè akpa kan̄ mè unwan̄ emen okpu kan̄ cha, mêben isa 
isibi oyet ifo udun̄ ere m̀gba-ǹgwele ukan̄ ya isi itap ukan̄ iwọp itaka iriọk, mije 
îre ngwugwa ijo inu ke îre. 
15Mêtet orie arọọn̄ cha ge isibi, inyi Erọn mè ebi bọn ebirieen̄ etoon̄ ubọk kiban̄ 
me ibot, 
16mè inigwu arọọn̄ ya. Owu môsa eje kan̄ igwook ikana me ebon ntook ngwugwa 
ya okokop. 
17Mêbak anam arọọn̄ ya igọọk ubọk ekibak anam. Mêgwọk inu emen owot kan̄ 
cha mè ukot kan̄ cha, mè ititiin̄ ema mè ibot kan̄ ya mè ofifi okpọkọ kechilọ 
igbaan̄ isun̄. 
18Mêwọp otutuuk anam arọọn̄ ya me inyọn̄ ntook, inyi oduku kan̄ ikifo inyọn̄, 
mije, îre ngwugwa ewọwọp iriọk eyi òkidun̄u utop olu ke îre inyi Okumugwem. 
Eyiyi ìre ngwugwa ukan̄ òkup inyi Okumugwem. 
19“Mêtet orie arọọn̄ eyi òso iba ya isibi, inyi Erọn mè ebi bọn ebirieen̄ etoon̄ ubọk 
kiban̄ me ibot, 
20mè inigwu arọọn̄ ya. Owu môsa eje kan̄ itọk me inwan̄ utọn̄ agan̄ ulom kè Erọn 
mè inwan̄ utọn̄ agan̄ ulom ebi bọn, mè itọk si me otubọk ile kiban̄ eyi agan̄ ulom, 
mè otukot ile agan̄ ulom, mè isa si eje arọọn̄ ya igwook ikat ikana me ebon ntook 
ngwugwa ya okokop. 
21Owu môsa usini eje òkup me lek ntook ya igbaan̄ ifuku melek aran̄ mbuban, 
mè inisa inyan me lek kè Erọn mè lek ofọnti kan̄ cha, mè isa inyan si me lek ebi 
bọn ebirieen̄ mè lek ofọnti kiban̄ cha. Sa me ikeya, ọmọ, melek otutuuk ofọnti 
kan̄, mè ebi bọn, ebirieen̄ melek otutuuk ofọnti kiban̄ mêkukup mbuban. 
22“Owu mômọnọ okpọn̄ ònan̄a me lek arọọn̄ ya, eyi òkup me edim kan̄ ere òkup 
ufuk ufuk, mè okpọn̄ eyi òkakana ichit inu emen owot kan̄, mè eyi òchichit otu 
utọn̄ ejit kan̄, mè ichip iba kan̄ melek okpọn̄ òkakana ichit ema, mè owut-ukot 
kan̄ agan̄ ulom. Eyiyi ìre orie arọọn̄ isasa ifaka ikwaan̄ itap ema me ubọk. 

23Me emen okwun fituru kpunube olat me lek eyi òkup me isi Okumugwem, owu 
mômọnọ owot fituru ge mè fituru unin̄i unin̄i ge esabe aran̄ igbaalek irọ, mè 
imọnọ si nchicha ge, 
24mè isa itap me akajit ubọk kè Erọn mè akajit ubọk ebi bọn ebirieen̄, mè 
iwuwum inu chi me isi Okumugwem kubọk ngwugwa ewuwuwum. 
25Owu mônenibọkọ ema inu cha isan̄a me ubọk, mè isa isi itoon̄ me inyọn̄ ntook 
ngwugwa, mè iwọp ema melek inu ngwugwa ewọwọp iriọk, inyi oduku kiban̄ 
ikifo inyọn̄, mè ikidun̄u utop olu me isi Okumugwem. Eyiyi ìre ngwugwa ukan̄ 
òkup inyi Okumugwem. 
26Owu môbene isi ejit arọọn̄ ya esabe ifaka ikwaan̄ itap Erọn me ubọk iwuwum, 
kubọk ngwugwa ewuwuwum me isi Okumugwem. Osirọ isan̄a, isi ejit arọọn̄ ya 
mônenikana uche anam ngwugwa eyi kwun̄. 
27“Me lek arọọn̄ ya eyi esabe ifaka ikwaan̄ itap me ubọk ebi ngwugwa cha, owu 
môgbama lek okpọkọ echi òkup inyi Erọn mè echi òkup inyi ebi bọn. Okpọkọ cha 
echi obosan̄a isun̄ me mbuban ìre isi ejit arọọn̄ ya eyi ewuwumbe, mè owut-ukot 
eyi enyibe kubọk inyinyi mè ibene ifo inyọn̄ mè iwuwum. 
28Okpọkọ kechi me lek anam ngwugwa geelek môkire uche kè Erọn mè ebi bọn 
inan̄a me ubọk ebi Ijeren, mije, îre inyinyi ebi Ijeren ekisa inyi Okumugwem. Eyi 
ìre ikan òbokikup me ukot geelek. Okpọkọ kechi môkire inyinyi eyi ebi Ijeren 
ebekinyi Okumugwem inan̄a me lek ngwugwa esuuk geelek ema ebekigwa. 
29Ire Erọn ikwu, otutuuk ofọnti mbuban kan̄ cha môkana inikup inyi bọn kan̄ ebi 
ìgọọk ọmọ me udun̄. Sa me ikeyi ke mêkitọkọ ema aran̄ me ibot, isasa ifaka 
ikwaan̄ ngwugwa itap me ubọk ebi bọn. 
30Gwun̄ enerieen̄ kè Erọn geelek, ogwu irek isisi ikwaan̄ kubọk ogwu ngwugwa 
orebe lek, ogwu òbokinin̄ Atanga Chinichini inisi ikwaan̄ me Ere Mbuban, gwun̄ 
enerieen̄ ya môtap ofọnti ikwaan̄ kè Erọn cha otuuk kè usen jaaba. 
31“Mêgwu orie arọọn̄ mfaka eyi ifafaka ikwaan̄ itap ene me ubọk ya, mè item 
anam kan̄ me ere òkup mbuban. 
32Erọn mè ebi bọn mêkup me otunchit Atanga Chinichini itaka anam ya melek 
fituru òkup me emen okwun ya. 
33Îre ema eberie inorie esabe igwa ngwugwa chi, òrere ngwugwa esabe irọ 
esuuk me mgbọ etọkọbe ema aran̄ me ibot, mè isan̄a ema isun̄ esese, mè ifaka 
ikwaan̄ ya itap ema me ubọk. Ilọ me lek kiban̄, ebi ofifi ife kpeberie inorie ya, 
mije, îre inorie òkup mbuban. 
34Ire ikaan̄ echi òsisik me lek anam mfaka ya mè ìre me lek fituru ya ire 
ewelegwe, ebewọwọp itaka iriọk me ukan̄. Kpeberie, mije, îre inorie òkup 
mbuban. 
35“Owu môrọ otutuuk inu geelek nnyibe owu ida ibe owu òrọ me lek kè Erọn mè 
lek ebi bọn. Owu môsa usen jaaba ifaka ikwaan̄ itap ema me ubọk. 

36Mêkigwu orie eriembuuk ge usen geelek isa ikigwa ngwugwa ijo inu, isasa irọ 
esuuk. Mêgwa si ngwugwa ijo inu me inyọn̄ ntook ngwugwa ya, isasa irọ esuuk 
me lek ntook ya, mè initọkọ aran̄ me lek ntook ya, inyi ikup me mbuban. 
37Mêsa usen jaaba igwa ngwugwa isasa irọ esuuk me lek ntook ngwugwa ya, inyi 
ikup mbuban. Sa me ikeya, ntook ya mônenikana inu òkup mbuban ichit, inyi inu 
geelek òchachak me lek kan̄ môkana inu òkup mbuban. 

Ngwugwa ekigwa usen geelek 
(Ifuk 28:1-8) 

38“Ngwugwa obokigwa me inyọn̄ ntook ngwugwa ya usen geelek ìre ikeyi: Usen 
geelek, owu môkigwu bọn arọọn̄ iba òsoso acha ge ge, 
39gwun̄ arọọn̄ ge me ewelegwe, gwun̄ arọọn̄ ge me otu ikakwun̄. 

40Mêsa iko atalek akpa ekọkọk iba eyi esabe aran̄ esan̄abe me lek mfut olifu eyi 
echichimi igwa me lek, mè isa si iko miin̄ ge eyi ngwugwa miin̄ egwogwook, 
igbaalek gwun̄ arọọn̄ ge, isa igwa ngwugwa eyi ewelegwe. 
41Mêsa gwun̄ arọọn̄ eyi òso iba igwa ngwugwa eyi otu ikakwun̄, melek si chieen̄ 
ngwugwa eyi akpa mè eyi miin̄ eyi egwabe me ewelegwe. Eyiyi mônenire 
ngwugwa òkidun̄u utop olu, mè ire si ngwugwa ukan̄ isa inyi Okumugwem. 
42“Ikeyi ke enyi ebekigwa ngwugwa ewọwọp iriọk me otunchit Atanga 
Chinichini usen geelek me isi Okumugwem me ukot kinyi geelek. Me otunchit 
Atanga Chinichini ya ke mâkichichini melek kinyi, mè ikitumu ikọ inyi owu. 
43Me ere ya si ke mâkichichini melek ebi Ijeren. Ere ya si môkup me mbuban bak 
me lek ujamgbugbo n̄a. 
44“Mârọ inyi Atanga Chinichini ya mè ntook ngwugwa ya ikup me mbuban. 
Mâsan̄a si Erọn mè ebi bọn ebirieen̄ isun̄ esese, inyi ema ekup me mbuban, inyi 
ekesi ikwaan̄ enyi emi kubọk ebi ngwugwa. 
45Mânu iniluk me etete ebi Ijeren. Mâre si Awaji inyi ema. 

46Mgbọ ya, ema mêniriọọn̄ ibe ke emi nre Okumugwem Awaji kiban̄, ogwu 
òsasan̄a ema isibi me ido Ijipiti, inyi emi ǹnenluk me etete kiban̄. Emi nre 
Okumugwem Awaji kiban̄. 

Isis 30 

Ntook nsensi 

(Isis 37:25-28) 

1“Mêsa uti akasia inama ntook ebekiwọp nsensi me inyọn̄. 

2Agan̄ ini kan̄ môre ìkike, ujọn̄ọ kan̄ mè uwele kan̄ môre agbagba otubọk iba. 
Ubene kan̄ môre agbagba otubọk ini. Ebegbagbaan̄ iko ini kan̄ melek kan̄ irom 
lek ge, kpeberom iko kan̄ esese. 

3Mêsa alata araran̄ eyi kpewọlọ ichiọọk ichit otutuuk lek, me inyọn̄ kan̄, mè agba 
owot kan̄ otutuuk ikat ikana, mè iko ini kan̄ cha. Mêsa si alata araran̄ ibot obubot 
òjajaan̄ ikat ikana me ukpọk otu kan̄. 
4Mêsa alata araran̄ irọ ògbọ ini inwaan̄ me irak obubot ya, iba me agba agan̄ ge, 
iba me agba agan̄ keyilọ, inyi mêkitap ogbugboon̄ iba itibi chieen̄ kiban̄ isa ikiben 
ntook nsensi ya. 
5Mêsa uti akasia irọ ogbugboon̄ cha, mè isa alata araran̄ ichọkọ ichit lek. 

6Mêyik ntook ya me agan̄ isi ekwut mgban ya, eyi esabe ifieek ikwek okop ata-
ikọ ya, eyi ogboon̄ nsan ya ochitbe me inyọn̄. Îre me ere ya ke mbakichichini 
melek kinyi. 
7Erọn môkiwọp nsensi utop olu me inyọn̄ ntook yi me ewelegwe geelek mgbọ 
ìbokinu inikpọ chieen̄ me lek otitọn̄ cha. 
8Mgbọ geelek Erọn môkinu inimin otitọn̄ cha me otu ikakwun̄ usen geelek, 
môkiwọp si nsensi me inyọn̄ ntook ya. Ikeyi ke ebekiwọp nsensi me isi 
Okumugwem mgbọ geelek isi ire ukot geelek. 
9Kpebewọp ofifi chieen̄ nsensi me inyọn̄ ntook nsensi ya, kpebegwagwa si ofifi 
chieen̄ ngwugwa me inyọn̄ kan̄, kubọk ngwugwa ewọwọp iriọk, mè ngwugwa 
akpa, mè ngwugwa miin̄ egwogwook. 
10Mgbọ ge me acha, Erọn môkigwa ngwugwa isasa irọ esuuk me inyọn̄ iko ini eyi 
ntook ya. Môkisa eje eyi anam esabe igwa ngwugwa ijo inu echi esabe irọ esuuk 
ya igwa ngwugwa ya. Ikeyi ke ebekigwa ngwugwa yi mgbọ ge me acha me ukot 
kinyi geelek. Ntook yi ìre inu òkup me mbuban ichit isa inyi Okumugwem.” 

Ikpoko inwene-ibot 

11Okumugwem onenitumu inyi Mosis ibe, 

12“Mgbọ geelek ebekifuk otu ifuk ebi Ijeren, ene geelek môkikpe ikpoko isasa 
inwene ibot kan̄ inyi Okumugwem me mgbọ mêkifuk ema, inyi ùrioon̄ ikanikeme 
ema me mgbọ mêfukbe ema. 
13Ene geelek efukbe iraka môkpe mbubak ikpoko sekeli ge me ikpoko Uwu 
Mbuban. Me ikpoko Uwu Mbuban, ulobo mbubak sekeli ge ìre akọp gera iba. 
Mbubak sekeli ge yi ìre inyinyi eyi òkup inyi Okumugwem. 
14Ene geelek efukbe, bene me lek ebi akọp acha iba fo inyọn̄, mônyi Okumugwem 
inyinyi yi. 
15Ogwu ubọọn̄ ìkponyi iwa igak ogwu ugbọọn̄, ogwu ugbọọn̄ si ìkponyi isiki igak 
ogwu ubọọn̄. Otutuuk ene ebenyi Okumugwem mbubak sekeli ge ge isasa 
inwene ibot kiban̄. 
16Mêbọkọ ikpoko inwene-ibot yi me ubọk otutuuk ebi Ijeren, mè isa isun̄ inyi 
isasa isi ikwaan̄ me Atanga Chinichini. Otitip keyi môre inu ǹkeek me isi 
Okumugwem, isasa irọ esuuk me ebek ugwem kinyi.” 

Okwa igwọk-lek 

17Okumugwem onenitumu inyi Mosis ibe, 

18“Mêsa ekwe irom okwa ge eyi mêkisa itap mun̄ igwọk lek, mè isa si ekwe irom 
urak kan̄ ere ebekiben ọmọ itoon̄. Mêyik okwa ya me etete Atanga Chinichini mè 
ntook ngwugwa ya, mè itap mun̄ me emen. 
19Me ere ya ke Erọn mè ebi bọn ebekigwọk ubọk kiban̄ mè ukot kiban̄. 

20Mgbọ geelek ema enin̄be Atanga Chinichini ya, ema ebegwọgwọk lek kiban̄, 
inyi ema ekakwaan̄. Ikeya si, ema mêdadasi ikigwọk lek kiban̄ sabum ema 
ebekije isi lek ntook ngwugwa ya isi irọ ikwaan̄ kiban̄, òrere igwagwa ngwugwa 
eyi ukan̄ inyi Okumugwem. 
21Ema mêkigwọk ubọk kiban̄, inyi ema ekakwaan̄. Eyi môre ikan mgbọ geelek 
inyi Erọn mè ebi bọn mè bọn bọn kan̄ me ukot geelek.” 

Aran̄ ekisa itọkọ ene me ibot 

22Okumugwem onenitumu inyi Mosis ibe, 

23“Owu môtọ owuwa inu òkidun̄u utop olu echi òkirọ inorie itop itap me ere ge, 
mè igbaan̄ iwọlọ. Owu môtọ mgbe uti mâa eyi mun̄ mun̄ kilo gweregwen, mè uti 
sinamọn eyi ekọkọk kilo ita, mè anyiaan̄ òkidun̄u utop olu kilo ita, 
24mè kasia kilo gweregwen. Otutuuk chi, ebetọ igọọk me ubọk itọ-inu eyi Uwu 
Mbuban. Mêtọ si iko aran̄ olifu ini itap me lek. 
25Mêgbaan̄ otutuuk inu chi itap me emen ge isa irọ aran̄ mbuban eyi ekisa itọkọ 
ene me ibot. Eyi môre atalek aran̄ òtotop olu enenen, eyi atalek ogwu usọ aran̄ 
utop olu gaalek obokọt irọ. Aran̄ yi ìbore aran̄ itọkọ ene me ibot eyi òkup 
mbuban. 
26Owu môsa aran̄ yi itọkọ me lek Atanga Chinichini mè lek okop inyan̄a-ibot, 

27mè lek ikasi Fituru Isi Awaji mè otutuuk nroon̄ kan̄ geelek, mè lek ngugọọn̄ 
mkpukan̄ mè otutuuk nroon̄ òje me lek, mè lek ntook nsensi, 
28mè lek ntook ngwugwa mè otutuuk nroon̄ òje me lek, mè lek okwa mun̄ igwọk-
lek mè lek urak kan̄. 
29Owu môgbama lek otutuuk inu chi, inyi ema ere inu òkup me mbuban ichit. 
Inu geelek òchachak me lek kiban̄ môkana inu òkup me mbuban. 
30“Owu môsa aran̄ ya itọkọ me ibot kè Erọn mè ibot ebi bọn, inyi ema ekup 
mbuban, mè ekesi ikwaan̄ enyi emi kubọk ebi ngwugwa. 
31Owu môtumu inyi ebi Ijeren ibe, ‘Aran̄ keyi ìbore aran̄ isasa ikitọkọ ene me 
ibot eyi òkup mbuban isa inyi Okumugwem me ukot kinyi geelek. 
32Ikakpọkpọ ìben aran̄ keyi ìgwook ene me lek. Ikasa si ike ubọk enyi esabe irọ 
aran̄ keyi ìrọ ofifi aran̄. Aran̄ keyi ìre aran̄ mbuban. Eya orọ, ìmọnọ si ọmọ kubọk 
aran̄ mbuban. 

33Ene geelek òrọrọ aran̄ utop olu eyi òkup kubọk aran̄ keyi, mè isa iken me lek 
ogwu ikarege ogwu ngwugwa, ebesasan̄a ene ya isan̄a me otu ifuk ebi kiban̄.’ ” 

Nsensi 

34Okumugwem onenitumu inyi Mosis ibe, “Mêtọ inu utop olu echi ekigwen resin 
mè onicha mè galibanọm mè farankinsens ekawọlọge. Mêtọ ema ìkike, ge ikawa 
ìgak ge, 
35mè inigbaan̄ ema iwọlọ isa irọ nsensi. Ogwu usọ ikwaan̄ aran̄ utop olu oborọ 
nsensi ya. Mêtap uchi me lek irọ. Nsensi yi ìbore eyi kpewọlọ, mè ire si eyi òkup 
mbuban. 
36Mêkọk usini me lek nsensi ya iriọk, mè isa igigen̄e igwook me isi okop inyan̄a-
ibot me emen Atanga Chinichini, ere mâkinichichini melek kwun̄. Ere ya môre 
ere òkup mbuban ichit isa inyi enyi. 
37Ikasa ojelek inu chi ìrọ nsensi geege ìnyi lek kinyi. Nsensi yi ìbore inu òkup 
mbuban inyi Okumugwem. 
38Ogwu geelek òrọrọ ojelek nsensi keyi inyi lek kan̄, inyi ọmọ ikinọ utop olu ya, 
ebesasan̄a ene ya isan̄a me otu ifuk ebi kiban̄.” 

Isis 31 

Okumugwem îgobo Bejalen melek Oyoliabu 

(Isis 35:30–36:1) 

1Okumugwem onenitumu inyi Mosis ibe, 

2“Kpọ, nra igobo Bejalen gwun̄ kè Uri, gwun̄ kè Uru, ogwu egep kè Juda, 

3mè itap ọmọ Ekwukwu Awaji me emen eyi òbonyi ọmọ iriọọn̄-inu mè ngobo-
ntet mè ifuk-ibot eyi ikwaan̄ òkup esese esese, 
4inyi ọmọ môkọt ikililọkọ inu alata okuket, mè echi alata araran̄, mè echi ekwe, 

5mè ifieek ewuuk isa ikinwunwan̄ me chieen̄ inu cha, mè iriọọn̄ isa uti ikikọ inu 
òkup esese esese, mè iriọọn̄ si ikirom sọkọsọkọ inu òkup nke nke. 
6Kpọ, emi nra isa ubọk n̄a igobo si Oyoliabu gwun̄ kè Ayisamak, ogwu otoko kè 
Dan, isa inyi ọmọ ibe ikigọọk ọmọ isi ikwaan̄. Ntap si iriọọn̄-inu me emen 
otutuuk ebi usọ ikwaan̄ geelek, inyi ema mêkọt irọ otutuuk inu geelek nnyibe 
owu ida ibe erọ. 
7Ema mêrom Atanga Chinichini, mè okop ata-ikọ mè ogboon̄ nsan òkup me 
inyọn̄ kan̄, mè otutuuk nroon̄ òje me lek Atanga Chinichini, 
8mè ikasi Fituru Isi Awaji, mè otutuuk nroon̄ òje me lek, mè ngugọọn̄ mkpukan̄ 
eyi esabe alata araran̄ eyi kpewọlọ irom, mè otutuuk nroon̄ òje me lek, mè ntook 
nsensi, 

9mè ntook ngwugwa, mè otutuuk nroon̄ òje me lek, mè okwa igwọk-lek, mè urak 
kan̄. 
10Ema mêrom si ofọnti echi ebelọlọk, mè irom si ofọnti mbuban inyi Erọn ogwu 
òban Awaji mè ebi bọn, inyi ema mêkisa isi ikwaan̄ kubọk ebi ngwugwa. 
11Ema mêrọ si aran̄ ebekisa itọkọ ene me ibot, mè irọ nsensi utop olu echi 
ebekisa irọ ikwaan̄ me Ere Mbuban. Otutuuk inu cha geelek nnyibe owu ida ibe 
erọ, îre ema eberọ otutuuk isan̄a kpai.” 

Usen Mbuban 

12Okumugwem onenitumu inyi Mosis ibe 

13itumu inyi ebi Ijeren ibe, “Ikalọlọ ikekisun̄ Usen Mbuban n̄a, mije, eyiyi ìre inu 
ijejeen̄ òkup me etete kinyi melek n̄a me ukot kinyi geelek. Eyiyi ke mêkisa iriọọn̄ 
ibe ke emi nre Okumugwem ogwu òsasan̄a enyi isun̄ esese, inyi enyi ekup me 
mbuban. 
14“Ìkisun̄ Usen Mbuban, mije, îre usen òkup mbuban isa inyi enyi. Ene geelek 
òchachaka mbuban me lek usen ya ìbokwukwu. Mije, ene geelek òrọrọ ikwaan̄ 
me usen ya, ebesasan̄a ene ya isan̄a me otu ifuk ebi kiban̄. 
15Usen gweregwen ke enyi ebekisa irọ ikwaan̄ kinyi. Ire, òso usen jaaba ya ìre 
Usen Mbuban eyi itap-efuuk. Usen ya ìre usen òkup mbuban inyi Okumugwem. 
Ene geelek òrọrọ ikwaan̄ geelek me usen ya, ebekpakpan̄. 
16Ebi Ijeren mêkisun̄ Usen Mbuban, mè ikifaka mfaka Usen Mbuban me ukot 
geelek. Eyiyi ìre inyan̄a-ibot eyi mgbọ geelek. 
17Eyi ìre inu ijejeen̄ eyi òkup inyi emi melek ebi Ijeren ire mgbọ geelek, mije, 
usen gweregwen ke emi Okumugwem nsa irom inyọn̄ mè ijọn̄, mè itele ikwaan̄ 
me òso usen jaaba, mè isa usen ya isiki efuuk.” 
18Mgbọ Okumugwem otumube otutuuk ikọ chi isan̄a inyi Mosis me inyọn̄ ogoon̄ 
Saina, ineninyi Mosis akpakpa ewuuk iba eyi Inyan̄a-ibot, òrere ewuuk iba echi 
egebe Akọp Ikan me lek. Îre Awaji gaalek osa otubọk kan̄ ige inu me lek akpakpa 
ewuuk iba cha. 

Isis 32 

Ebi Ijeren mîtọbọ ebum inyi mkpọmfaka 

(Ikan 9:6-29) 

1Mgbọ ebi Ijeren emun̄be ibe ke Mosis ìkpọkpọ ibia me inyọn̄ ogoon̄ ya, ema 
egbugbuku isi lek kè Erọn, mè ibe ọmọ, “Na na rọ awaji nyi eji echi òbokije me 
isi kiji me oniin̄ ije kiji, mije, Mosis ogwu òsasa eji inan̄a me Ijipiti isibi, eji 
kperiọọn̄ inu òsisibi inyi me inyọn̄ ogoon̄ ere îsibe.” 
2Erọn ofọfọọk ema ibe, “Ire ikeya, ìjene otutuuk mkputọn̄ alata araran̄ òkup me 
utọn̄ ebi nwa kinyi, mè utọn̄ bọn kinyi ebibaan̄ mè ebirieen̄, mè ìsa ìjet emi.” 

3Otutuuk ebi Ijeren ejejene otutuuk mkputọn̄ alata araran̄ òkup me utọn̄ kiban̄, 
mè ikpulu isa ijet Erọn. 
4Erọn obọbọkọ otutuuk alata araran̄ ebi Ijeren esabe ijet ọmọ, mè ikala, mè isa 
itọkọ mkpọmfaka òkup kubọk gwun̄ eriembuuk. Ema enenisa eriembuuk ya 
ijeen̄ ebi ene, mè itumu inyi ibe, “Ebi Ijeren, ìkpọ, echichi ere awaji kinyi, echi 
òsasa enyi inan̄a isibi me Ijipiti!” 
5Mgbọ Erọn omun̄be inu yi, ineninama ntook ngwugwa me isi eriembuuk ya, mè 
itumu inyi ebi Ijeren ibe, “Iyakwut, mêrie ijọk isa itọn̄ Okumugwem!” 
6Me ofit iwele kan̄, ebi Ijeren enanan̄a ikeke me ata ewelegwe, mè ikpan̄ anam 
isa igwa ngwugwa ewọwọp iriọk mè ngwugwa esuuk, mè isiki ikweek ikirie 
inorie cha, mè ikinwọ miin̄, mè inan̄a ikeke ikifit ifit ijọk. 
7Okumugwem onenitumu inyi Mosis ibe, “Ngwa, sibi ijọn̄, mije, ebi kwun̄, ebi 
owu okpulube inan̄a me Ijipiti isibi, mîra ifiat lek kiban̄ isan̄a. 
8Me ikafiatge mgbọ, ema mîgwu ikom itele oniin̄ eyi nnyibe ida ibe ema egọọk, 
mè isi ikala alata araran̄ isa itọkọ mkpọmfaka eriembuuk, mè ikitọbọ ibot inyi, 
mè ikigwa ngwugwa inyi, mè ikitumu ibe, ‘Ebi Ijeren, ìkpọ, echichi ere awaji 
kinyi, echi òsasa enyi inan̄a isibi me Ijipiti.’ ” 
9Okumugwem onenitumu inyi Mosis ibe, “Kpọ, nra imun̄ isan̄a inu ife chi erebe. 
Ema ìre ebi unye-ibot, mè ife ìnan-utọn̄. 
10Eya orọ, mgbọ keyi, juuk emi tele, inyi ǹjeen̄ ema uyok uyok unaan̄-ejit n̄a, inyi 
itaka ema iriọk kubọk ukan̄. Nsirọ isan̄a, mânenirọ inyi owu òmumana, mè 
òkana ikpele ido.” 
11Mosis orariaak Okumugwem Awaji kan̄, mè ibeek ọmọ ibe, “Okumugwem, 
òjeje inaan̄ ejit unye unye ikeyi me lek ebi kwun̄? Keek ibe ke îre owu osa me 
ikpele unye kwun̄ ikpulu ema isibi me Ijipiti. 
12Ìre owu môfat ichieek ibe ebi Ijipiti enetumu ibe ke îre mije owu oweekbe 
ikpakpan̄ ife chi isan̄a me linyọn̄ orọ owu osabe unye ubọk inifiaan̄ ema isibi me 
Ijipiti, inyi owu môsa ema isi ikpan̄ isan̄a me inyọn̄ ogoon̄? Soso tele uyok uyok 
unaan̄-ejit kwun̄. Nwene ejit, mè kasa ijo inu yi ìnirọ ebi kwun̄. 
13Keek use eyi owu ochieekbe ebi usun̄ kwun̄ Ebereyam mè Ajiki mè Ijeren. Owu 
osa lek kwun̄ inyan̄a ibot inyi ema ibe, ‘Marọ inyi owot iman kinyi imumana, mè 
iwa kubọk ntoronyan̄ òkup me akpabin inyọn̄. Otutuuk ijọn̄ chi nchieekbe enyi 
me use, mâsa inyi bọn owot iman kinyi, inyi ikana ìrot kiban̄ mege ire mgbọ 
ikakaan̄ge itata.’ ” 
14Okumugwem onenitele unaan̄-ejit kan̄, ìkayaka ìkpan̄ ebi kan̄ ike îwuukbe lek 
itumu ibe ke ọmọ môrọ. 
15Mosis onenigwu ikom, mè inan̄a me inyọn̄ ogoon̄ ya isibi ika, melek akpakpa 
ewuuk iba cha me ubọk, ewuuk cha echi Okumugwem ogebe akọp ikan cha ijot 
lek, isi mè udun̄. 

16Akpakpa ewuuk cha ìre ubọk ikwaan̄ Awaji me lek kan̄. Inu cha egebe me lek 
si ìre ubọk ige-inu eyi Awaji me lek kan̄. Îre Awaji me lek kan̄ otibi ikọ cha me 
lek akpakpa ewuuk iba cha. 
17Mgbọ Josuwa onọbe ida okput ebi ene ekitaan̄ ukpo, itutumu inyi Mosis ogwu 
melek kan̄ ibe, “Gban̄-nu, ìbet lek ida okput akọn̄ okitaan̄ me ere m̀gba-ǹgwele 
ukan̄ ere ebi Ijeren elukbe.” 
18Mosis ofọfọọk ibe, “Ìkare ida okput ijọk ntim-mkpan̄, ìkarere si ida okput ito 
ebi etimbe ikpan̄, îre ida okput okwa unwọọn̄ ke nkinọ.” 
19Mgbọ Mosis ojebe igbet ere m̀gba-ǹgwele ukan̄ ya ebi Ijeren elukbe, mè imun̄ 
eriembuuk ya, mè imun̄ ike ebi ene ekijop ifit, ejit onanaan̄ ọmọ enenen. Ibeben 
akpakpa ewuuk iba cha òkup ọmọ me ubọk kan̄ itọbọ ibak me ebon ogoon̄ ya, 
20mè iniben gwun̄ eriembuuk ya ebi Ijeren erọbe, mè itap ukan̄ iwọp, mè ikọk 
iriọk kubọk ntọn̄, mè ikpulu igigen̄e me emen mudim, mè irọ inyi otutuuk ebi 
Ijeren enwọ mun̄ ya. 
21Òta me ubọk, Mosis onenido Erọn ibe, “Ìre kpasi ijo inu ke ife chi erọ owu, eyi 
owu orọbe inyi ema erọ ikpele ijo inu keyi?” 
22Erọn orariaak Mosis ibe, “Soso kanaan̄ ejit ìnyi emi, ogwu nte. Owu me lek 
kwun̄ oriọọn̄ ebi ife chi erebe. Owu oriọọn̄ ibe ke irọrọ ijo inu ke ife chi ekup me 
lek. 
23Ema gaalek eje inu me lek n̄a, mè inibe emi, ‘Na na rọ awaji nyi eji, echi òbokije 
me isi kiji me oniin̄ ije kiji, mije, Mosis ogwu òsasa eji inan̄a me Ijipiti isibi, eji 
kperiọọn̄ inu òsisibi inyi me inyọn̄ ogoon̄ ere îsibe.’ 
24Îre mije keya ke emi nnibe ema, ene geelek òkakaan̄ alata araran̄, isa ijet emi. 
Ema esasa alata araran̄ cha ijet emi, ntatap me ukan̄ ikala. Ikeya ke gwun̄ 
eriembuuk yi osa inan̄a isibi.” 
25Mosis omumun̄ ibe ke kpeyaka ikọt itet ebi Ijeren, ke Erọn îtele inyi ebi Ijeren 
ekpọkpọ erọ inu òneme ema, mè ekana inu ochak me isi ebi ochicha kiban̄. 
26Eya orọ, Mosis ojeje isi ikeke me otunchit ere m̀gba-ǹgwele ukan̄ ya, mè itaan̄ 
ukpo ikitumu ibe, “Ene geelek òkekeke inyi Okumugwem, ene ya isibi inu me 
agba lek n̄a.” Otutuuk ebi otoko kè Libai esisibi isi ikeke me agba lek kan̄. 
27Mosis onenitumu inyi ema ibe, “Okumugwem, Awaji ebi Ijeren ìtumu ibe ikeyi, 
‘Ene geelek imọnọ oge akọn̄ kan̄ inwaan̄ me agba ebon kan̄, mè ijijen̄e ikana 
otutuuk ere m̀gba-ǹgwele ukan̄ ya ebi Ijeren elukbe me otunchit me otunchit, 
mè ogwu ikup ikpan̄ ogwu ngwan̄, mè ìre ogwu melek kan̄, mè ìyaka ire ogwu 
uwu kiban̄.’ ” 
28Otutuuk ebi otoko kè Libai erọrọ ike Mosis onyibe ida, inu òsoso obop ene ita 
ekwakwaan̄ me etete ebi Ijeren me usen ya gaalek. 

29Mosis onenitumu inyi ema ibe, “Enyi mîgban̄ ida Okumugwem chereyi, enyi 
ebi geelek ìkpakpan̄ ebi bọn mè ebi ngwan̄. Mije keya, ìgbama lek kinyi cherekeyi 
ìsun̄ esese ìnyi Okumugwem, inyi Okumugwem igbana enyi.” 
30Me ofit iwele kan̄, Mosis onenitumu inyi ebi Ijeren ibe, “Ìkpọ, enyi mîrọ atalek 
ikpele ijo inu. Ire, mgbọ keyi, mânene inyọn̄ ogoon̄ isi lek Okumugwem, isi ibeek 
ibe itele ijo kinyi inyi enyi. Usini mgbọ, mâkọt irọ esuuk me ibot kinyi mije ijo 
inu kinyi.” 
31Mosis ogwugwu ikom isi lek Okumugwem, mè iriaak ibe, “Me atikọ, ife chi mîrọ 
owu ilọ enenen, mije, ema mîrọ awaji alata araran̄ inyi lek kiban̄. 
32Ire, me mgbọ keyi, ǹkiriaak owu ibe, soso, tele ijo kiban̄ nyi ema. Ire, ire owu 
òkpotele ijo kiban̄ inyi ema, soso, tutuku emi san̄a me emen ikpa owu ogebe.” 
33Okumugwem ofọfọọk Mosis ibe, “Ogwu òrọrọ emi ilọ, ogwugwa ke mbatutuku 
isan̄a me emen ikpa n̄a. 
34Mgbọ keyi, gwu kom fo, mè si sa ife cha si ere ya ntumube inyi owu. Ogwu osat 
n̄a môkije enyi me isi. Mgbọ mâbasut ema osusut isikem, mâsut ema osusut mije 
ijo inu kiban̄.” 
35Okumugwem oraria ijo orukan̄ itap me etete ebi Ijeren, mije ema etọbọbe 
ebum inyi mkpọmfaka eyi gwun̄ eriembuuk ya, eyi Erọn orọbe inyi ema. 

Isis 33 

1Okumugwem onenitumu inyi Mosis ibe, “Ngwa, ìnan̄a ìtele ere keyi, owu mè 
otutuuk ebi owu osabe inan̄a me Ijipiti isibi. Ìje ìsi inyọn̄ ijọn̄ ere nnyan̄abe ibot 
inyi Ebereyam mè Ajiki mè Jekọp ibe ke mâsa inyi bọn owot iman kiban̄. 
2Mâria ogwu osat n̄a ibe ikije enyi me isi. Mârieen̄ si ebi Kenan, mè ebi Amọ, mè 
ebi Et, mè ebi Pereji, mè ebi Ifi, mè ebi Jebus isan̄a enyi me isi. 
3Ìje ìsi inyọn̄ ata ijọn̄ ya òkisibi anam mè mfut uti kubọk mun̄. Ire, mije enyi erebe 
ife unye-ibot mè ìnan-utọn̄, emi m̀kpagọọk enyi ije isi ere ya, mije, ire ngọọk enyi 
ije, mâkpan̄ enyi isan̄a me oniin̄.” 
4Mgbọ ebi Ijeren enọbe ikọ chi òkitap ene ukpook me emen, ema ebebene 
ikifieek ejit. Ene geege ìkayaka ìjijen mkputọn̄ mè asi ebek mè mkpọtubọk me 
lek. 
5Okumugwem ìtumu inyi Mosis ibe itumu inyi ebi Ijeren ibe, “Enyi ìre ife unye-
ibot mè ìnan-utọn̄. Ire ngọọk enyi ije me oniin̄ sọnja mgbọ gaalek, mâjijaka enyi 
isan̄a kpai. Mgbọ keyi, ìjene otutuuk mkputọn̄ mè asi ebek mè mkpọtubọk enyi 
esabe ibala lek ìsan̄a, inyi m̀kpọ-nu inu mbarọ melek kinyi.” 
6Eya orọ, ebi Ijeren esasan̄a ebi kè mkputọn̄ mè asi ebek mè mkpọtubọk kiban̄ 
isan̄a, bene me ogoon̄ Orebu fo isi. 

Atanga Chinichini 

7Me ere geelek ebi Ijeren ekupbe itap efuuk, Mosis îra iben atanga ge isibi isi 
igwuun̄ ida ibọkọ me ere m̀gba-ǹgwele ukan̄ ya ere otutuuk ebi ene elukbe. 
Mosis ìgwen atanga ya, atanga chinichini. Ene geelek òweweek ibọbọkọ etip me 
otu Okumugwem ìbosibi me ere m̀gba-ǹgwele ukan̄ ya isi lek atanga chinichini 
ya. 
8Mgbọ geelek Mosis isije isi atanga chinichini ya, otutuuk ebi ene mîra isibi ikeke 
me isotu uwu ọfọ kiban̄, mè ikikpọ Mosis mege ire mgbọ môjebe iraka inin̄ emen 
atanga chinichini ya. 
9Mosis isije iraka inin̄ atanga chinichini ya, ujọn̄ọ efit oduku inyọn̄ ya îra igele 
isiki inu, mè inikeke me otu isotu atanga chinichini ya. Okumugwem îra ikitumu 
ikọ melek kè Mosis. 
10Ebi Ijeren isimun̄ ujọn̄ọ efit oduku inyọn̄ ya okekebe me otu isotu atanga 
chinichini ya, ema otutuuk ene mîra itọbọ ibot me ijọn̄ inyi Okumugwem, kpa 
ogwu me otu isotu uwu ọfọ kan̄. 
11Okumugwem îra ikitumu ikọ melek kè Mosis isi mè isi kubọk ene okitumu ikọ 
isi mè isi melek ogwu melek kan̄. Ema isi itumu ikọ isan̄a, Mosis îra ika inu me 
ere m̀gba-ǹgwele ukan̄ ya ere otutuuk ene elukbe. Ire, Josuwa gwun̄ kè Nun, 
gwun̄ enerieen̄ ogwu òkitap ubọk inyi Mosis, îra ibia me emen ere atanga 
chinichini ya. 

Mosis îmun̄ ujamgbugbo Okumugwem 

12Mosis onenitumu inyi Okumugwem ibe, “Kpọ, owu òkitumu inyi emi ibe emi 
m̀kpulu ife chi ǹsa ǹje. Ire, owu òkatumu ìjeen̄ emi ogwu owu oboria ibe ije 
melek n̄a. Owu otumu si ibe ke owu oriọọn̄ emi ijaan̄ lek, mè ibe si ke owu obele 
ejit me lek n̄a. 
13Me mgbọ yi, ire obele ejit me lek n̄a me atikọ, soso jeen̄ emi nkeek kwun̄, mè 
ǹriọọn̄ owu ǹjaan̄, inyi mâkirọ inu òbokibele owu ejit. Kawuuk ibe ke ido yi ìre 
ebi kwun̄.” 
14Okumugwem onenifọọk ọmọ ibe, “Mâkup melek kwun̄ me oniin̄ ije kinyi, mè 
inyi enyi utelelek.” 
15Mosis onenitumu inyi Okumugwem ibe, “Ire owu òkpoje melek kiji, soso kabe 
eji enan̄a me ere keyi eje. 
16Mọmọ ike ebi ene mêsabe iriọọn̄ me atikọ ibe ke owu oma emi mè ebi kwun̄, 
ire owu òkaje melek kiji? Ìre kpasi inu obojeen̄ ibe ke emi mè ebi kwun̄ ìre ife 
ìsibi esese me etete ebi ene me linyọn̄ keyi?” 
17Okumugwem otutumu inyi Mosis ibe, “Inu keyi si eyi owu obeekbe, mârọ, mije, 
mbele ejit me lek kwun̄, mè iriọọn̄ owu ijaan̄ lek.” 
18Mosis onenibeek Okumugwem ibe, “Mgbọ keyi, soso, jeen̄ emi ujamgbugbo 
kwun̄.” 

19Okumugwem obebe Mosis, “Mârọ inyi otutuuk nnwọn n̄a iniraka owu me isi. 
Mâkitan̄a erieen̄ n̄a, Okumugwem, me isi kwun̄. Mârọ nsan me lek ene geelek 
òneneme emi irọrọ nsan. Mâkaan̄ njijin me lek ene geelek òneneme emi ikakaan̄ 
njijin.” 
20Okumugwem îtumu si inyi Mosis ibe, “Ire, owu òkpokọt imun̄ isi n̄a, mije, 
kpunu ogwu òbomun̄ emi, mè igat ugwem.” 
21Okumugwem onenitumu inyi Mosis ibe, “Kpọ, ere ge òwa me agba lek n̄a, na 
na keke me ere keyi me inyọn̄ ewuuk. 
22Mgbọ ujamgbugbo n̄a môkiraka, mâtap owu me agbagba ewuuk, mè isa ubọk 
n̄a ikana ichit owu, mege ire mgbọ mârakabe isan̄a. 
23Nsiraka isan̄a, mânenisan̄a ubọk n̄a isan̄a, owu mônenimun̄ udun̄ n̄a. Ire, isi n̄a, 
owu òkpomun̄.” 

Isis 34 

Ayaya ewuuk ikan 

(Ikan 10:1-5) 

1Okumugwem onenitumu inyi Mosis ibe, “Kwaak akpakpa ewuuk iba sibi, ojelek 
echi adasi cha, echi otọbọbe ibak, mè ǹge otutuuk inu ngebe me lek echi adasi 
cha, me lek kiban̄. 
2Bem lek me ewelegwe, mè nene na me inyọn̄ ogoon̄ Saina, mè na sa lek kwun̄ 
jeen̄ emi me ere keya. 
3Ene geege ikagọọk owu ìnene inyọn̄ ogoon̄ ya, ekamumun̄ si ene geege me 
otutuuk inyọn̄ ogoon̄ ya. Ikerere arọọn̄ mè eriembuuk, geege me lek kiban̄ ikasi 
urie me isi ogoon̄ ya.” 
4Mosis onenikwaak akpakpa ewuuk iba òbet lek echi adasi cha, mè isa ikaan̄ me 
ubọk inene inyọn̄ ogoon̄ ya me ata otu ewelegwe, ike Okumugwem onyibe ọmọ 
ida. 
5Okumugwem ogegele isibi inu me emen ujọn̄ọ efit oduku inyọn̄, mè inikeke 
melek kè Mosis me ere ya, mè ikitik erieen̄ kan̄, Okumugwem. 
6Okumugwem onenije iraka me isi kè Mosis, mè ikitik erieen̄ kan̄ ibe, 
“Okumugwem! Okumugwem! Awaji ogwu ejit njijin mè ejit nsan! Ogwu òkaan̄ 
ujọn̄ọ ukarajit, mè ijot me atata nnwọn, mè igbe utoon̄-ejit! 
7Ogwu òkijeen̄ atata nnwọn kan̄ me lek obop obop ebi ene! Ogwu òkitele inu 
ikpak mè unye-ibot mè ijo inu geelek inyi ebi ene! Ire, ìkakilọlọ isusulu ogwu 
òrọrọ ijo inu osusut ògbegbe! Ogwu òkisa mkpukpe ijo inu eyi ute orọbe ikpe 
nsabọn kan̄ mè bọn bọn kan̄, mege ire ukot òso ita mè ukot òso ini.” 
8Mosis ogwagwat lek igele igwook me ijọn̄ mgbọ yaage, mè itọbọ ibot inyi 
Okumugwem, 

9mè itumu inyi Okumugwem ibe, “Soso, Ogwukaan̄ n̄a, ire owu obele ejit me lek 
n̄a me atikọ, na gọọk eji je. Owu oriọọn̄ ibe ke ebi Ijeren ìre ife unye-ibot mè ìnan-
utọn̄. Soso, tele otutuuk ijo ugwem kiji mè ijo inu kiji nyi eji, mè bọkọ eji tap 
kubọk ebi kwun̄ ebi owu okaan̄be me ìrot.” 

Okumugwem înyan̄a ibot melek ebi Ijeren 
(Isis 23:14-19; Ikan 7:1-5; 16:1-17) 

10Okumugwem onenitumu inyi Mosis ibe, “Kpọ, mgbọ keyi, emi ǹkinyan̄a ibot 
melek ebi Ijeren. Mârọ uyeke inu me isi otutuuk ebi kinyi, echi enyi kperarak 
imun̄ me otutuuk ido ebi linyọn̄. Otutuuk ebi enyi elukbe me etete mêsa chieen̄ 
kiban̄ imun̄ inu echi emi, Okumugwem, mârọbe melek kinyi, mè imun̄ ibe ke îre 
ikwaan̄ ukpook. 
11Gaalek ìsiki ibot, mè ìsun̄ otutuuk ikan nnyibe enyi cherekeyi, ke enyi mêmun̄ 
ibe ke mârieen̄ otutuuk ebi Amọ, mè ebi Kenan, mè ebi Et, mè ebi Pereji, mè ebi 
Ifi, mè ebi Jebus isan̄a me oniin̄ inyi enyi. 
12Ìmun̄ ibe ke enyi kpegbaan̄ inyan̄a ibot melek ebi ife chi, ebi ìluk me inyọn̄ ijọn̄ 
ya ere enyi ebesi iluk. Mije, ire enyi igọọk ema igbaan̄ inyan̄a ibot, ema mêkana 
ufe mkpa me etete kinyi. 
13Kpan̄asi ikeya, ìgbugbọ ntook ngwugwa kiban̄ geelek, mè ìgbugbọ si ewuuk 
mfaka kiban̄ cha egwugwuun̄be, mè ìchon otutuuk uti yọk Asera kiban̄ cha 
ìgwook. 
14Mije, enyi kpebetọbọ ebum inyi ofifi awaji geege, bak me lek, emi 
Okumugwem, ìre Awaji mba-ejit. Erieen̄ n̄a ìre Mba-ejit. 
15Ikagbaan̄ ìnyan̄a ibot melek ebi ìluk me inyọn̄ ijọn̄ yi. Ire enyi irọ, mgbọ geelek 
ema mêbekifaka mfaka, mè ikigwa ngwugwa inyi awaji kiban̄ cha, ema 
mêgwegwen enyi ibe enerie inorie ngwugwa kiban̄ cha, enyi mêgọgọọk ema irie. 
16Mgbọ ya si, enyi mêbebene ikido bọn ebibaan̄ kiban̄ inyi bọn ebirieen̄ kinyi me 
lek nwa. Bọn ebibaan̄ kiban̄ cha mênenikitọbọ ebum inyi awaji kiban̄, mè itaba 
bọn ebirieen̄ kinyi cha, inyi ekegọọk ema eketọbọ ebum enyi ebi kè awaji kiban̄ 
cha. 
17“Awaji ekitọtọkọ cha, ikarọ ìnyi lek kinyi. 

18“Ìkirie ijọk Fituru Kpunu Olat. Me otuuk usen jaaba eyi ijọk ya, enyi mêkirie 
fituru kpunube olat me lek, kubọk mwuukbe lek itumu ibe enyi ekerọ me ibot 
mgbọ kan̄, me onyan̄ Abibu. Mije, îre me emen onyan̄ ya ke enyi enan̄a me Ijipiti 
isibi. 
19“Gwun̄ uchili-owot geelek ìre eyi n̄a. Ikeya si, uchili-owot anam geelek òrere 
orie ìre eyi n̄a, mè ìre gwun̄ eriembuuk mè ìyaka ire gwun̄ arọọn̄. 
20Ire, orie gwun̄ uchili-owot eyi inyinya akpan, mêsa orie gwun̄ arọọn̄ ininwene 
ibot isa ifaka ọmọ isibi. Ire, ire kpeweek inwenwene, ebefafan̄a ebek kan̄, inyi 

ikwu. Otutuuk bọn ebirieen̄ uchili-owot kinyi geelek, enyi mêfaka ema isibi. “Ene 
geege me etete kinyi ikaje ukpọk ubọk ìnu me isi n̄a. 
21“Usen gweregwen ke enyi mêkisa irọ otutuuk ikwaan̄ kinyi geelek, mè isa òso 
usen jaaba iwọ efuuk. Mè ìre mgbọ iwop inu me uko, mè ìre mgbọ irọkọ inu me 
uko, enyi kpebesi ikwaan̄ geege me òso usen jaaba ya. 
22“Ìkisa adasi mfut akpa wit enyi erọkọbe me uko ìkirie ijọk Nde, mè ìkirie si ijọk 
Ikpukpulu Inu Uko itap me uwu me ibot acha geelek. 
23Mgbọ ita me acha geelek ke otutuuk ebirieen̄ ebi Ijeren ebekinu me isi 
Ogwukaan̄-ene Okumugwem, òrere Awaji ebi Ijeren. 
24Mârieen̄ owuwa ido isan̄a enyi me isi, mè irọ inyi oke ijọn̄ kinyi iwele enenen, 
ire lek, me mgbọ ita cha echi enyi mêbekinan̄a inu me isi n̄a, emi Okumugwem 
Awaji kinyi, kpunu ene geege òboweek ibọbọkọ ijọn̄ kinyi. 
25“Enyi isigwu anam isa igwa ngwugwa inyi emi, ikachieek ibe inu geege olat 
okupbe me lek ichak me lek eje ngwugwa ya. Ikatele si ibe inu geege òje me lek 
ijọk Iraraka isik iwele egwe. 
26“Ìsa adasi mfut uko kinyi echi ònwọnwọn ichit ìna me Uwu Mbuban 
Okumugwem Awaji kinyi. Ikatem gwun̄ ebot me emen mun̄ ebe ogwu uga.” 
27Okumugwem onenitumu inyi Mosis ibe, “Ge otutuuk ikọ chi onọbe sun̄, mije, 
îre gọọk me lek ikọ chi ke emi nnyan̄a ibot melek kwun̄ melek ebi Ijeren si.” 
28Mosis ìkup melek Okumugwem me inyọn̄ ogoon̄ ya akọp egwe ini mè akọp 
eririeen̄ ini, ìkarie inorie geege, ìkanwọ si inu geege. Ere ya ke îkup ige otutuuk 
ikọ inyan̄a-ibot cha, òrere Akọp Ikan, me lek akpakpa ewuuk iba cha. 

Isi kè Mosis îtoon̄ kubọk ura 

29Mgbọ Mosis onan̄abe me inyọn̄ ogoon̄ Saina isibi inu, melek akpakpa ewuuk 
iba egebe akọp ikan cha me lek me ubọk kan̄ agan̄ iba, ìkariọọn̄ ibe ke isi kan̄ 
ìyaka ikitoon̄ kubọk ura, mije îkpabe ukpatu melek Okumugwem. 
30Mgbọ Erọn mè otutuuk ebi Ijeren emun̄be Mosis, mè imun̄ ike isi kan̄ okitoon̄, 
ukpook otetet ema ijeje igbet ọmọ lek. 
31Ire, Mosis ogwegwen ema ibe eje egbet ọmọ lek. Erọn mè otutuuk ebi ugane 
otutuuk otoko ebi Ijeren enenigwu ikom ije inu me lek kè Mosis. Inenitumu ikọ 
melek kiban̄. 
32Me mgbọ eya orakabe, otutuuk ebi Ijeren enenikọt ije iriaak me lek kè Mosis. 
Mosis oneninyi ema otutuuk Ikan Okumugwem onyibe ọmọ me inyọn̄ ogoon̄ 
Saina. 
33Mgbọ Mosis otumube ikọ inyi ema isan̄a, inenisa ekwut ikana ichit isi kan̄. 

34Ire, mgbọ geelek îweekbe isisi isi Okumugwem isi itumu ikọ melek kan̄, îra 
isan̄a ekwut ya isan̄a me isi kan̄, mè itele isi kan̄ ikeya mege ire mgbọ ìbonan̄a 

me isi Okumugwem ika. Mgbọ geelek Mosis isinan̄a me isi Okumugwem ika, îra 
isa ikan îbọkọbe inan̄a me ida Okumugwem inikpa inyi ebi Ijeren. 
35Ebi Ijeren mîra imun̄ ubọk isi kan̄ okitoon̄ kubọk ura. Mosis îra isa ekwut ikana 
ichit isi kan̄, mege ire mgbọ ìboyaka isi isi Okumugwem isi ikpa ukpatu melek 
kan̄. 

Isis 35 

Ikan Usen Mbuban 

1Mosis onenigwen otutuuk otoko ebi Ijeren ititiin̄, mè inibe ema, “Echichi ore inu 
Okumugwem onyibe ida ibe enyi ekerọ. 
2Usen gweregwen ke enyi mêkisa irọ ikwaan̄, ire, òso usen jaaba môre usen òkup 
mbuban isa inyi enyi, mè ire Usen Mbuban eyi itap-efuuk isa inyi Okumugwem. 
Ene geelek òrọrọ ikwaan̄ me usen ya, ebekpakpan̄. 
3Ekasọk ukan̄ geege me otutuuk ere geelek ebi kinyi elukbe me Usen Mbuban.” 

Nroon̄ Akpatan̄ Mbuban 
(Isis 25:1-9) 

4Mosis onenitumu inyi otutuuk ebi Ijeren ibe, “Eyiyi ìre Ikan Okumugwem 
onyibe ibe emi ǹsa ǹnyi enyi. 
5Ogwu ikup, isa me otutuuk ejit kan̄ imọnọ inyinyi me lek inu îkaan̄be me uwu 
isa ijet Okumugwem. Mêkọt inyi inyinyi alata araran̄, mè alata okuket, mè ekwe, 
6mè eri oluku oluku, mè echi irio irio, mè echi eje eje, mè atalek lilin̄, mè inwọọn̄ 
ebot, 
7mè ikpa orie arọọn̄ ekpan̄be chieen̄ ikana araran̄, mè ikpa ima, mè uti akasia, 

8mè aran̄ olifu eyi mêkisa imin mkpukan̄, mè owuwa inu utop olu echi mêsabe 
irọ aran̄ mbuban, mè nsensi òkidun̄u utop olu, 
9mè ewuuk unye otu ewe onikisi, mè owuwa esese chieen̄ ewuuk unye otu ewe 
echi mêsabe inwunwan̄ me lek mgbidim ofọnti ikwaan̄ ogwu òban Awaji mè lek 
ekwut isi ejit kan̄. 
10“Otutuuk ebi usọ ikwaan̄ ìkup me etete kinyi mênu, mè inirọ otutuuk inu 
geelek Okumugwem onyibe ida ibe erọ. 
11Mêrọ Akpatan̄ Mbuban mè atanga kan̄ mè otutuuk inu mêsabe igbaka ichit lek, 
mè ugọbọ kan̄ mè agbasi kan̄ cha mè mgbugban kan̄ mè atà kan̄ cha mè urak 
kiban̄. 
12Mêrọ si okop inyan̄a-ibot mè ogbugboon̄ echi ebekisa iben, mè ogboon̄ nsan, 
mè ekwut mgban ekisa ifieek ikwek. 
13Mêrọ ikasi Fituru Isi Awaji, mè ogbugboon̄ òje me lek mè nroon̄ kan̄ geelek, mè 
Fituru Isi Awaji. 

14Mêrọ si ngugọọn̄ ekisa itoon̄ otitọn̄, mè nroon̄ òje me lek, mè mkpukan̄ kan̄ cha, 
mè aran̄ ukan̄. 
15Mêrọ si ntook nsensi, mè ogbugboon̄ òje me lek, mè aran̄ mbuban, mè nsensi 
utop olu. Mêrọ ekwut isotu eyi ebekisa ichit otu isotu Akpatan̄ Mbuban. 
16Mênama ntook ngwugwa, mè odidọ kan̄ eyi esabe ekwe ilọk, mè ogbugboon̄ 
kan̄, mè otutuuk nroon̄ òje me lek. Mêrọ si okwa igwọk-lek mè urak kan̄. 
17Mêrọ ekwut ukwek mêsabe ikigbaka ikana oyet egep Akpatan̄ Mbuban ya, mè 
atà kan̄ mè urak kiban̄. Mêrọ si ekwut isotu eyi mêsabe ikichit otunchit oyet egep 
Akpatan̄ Mbuban ya. 
18Mêrọ si okpo ̀ kọ Akpatan̄ Mbuban ya, mè okpo ̀ kọ echi ebesa igọbọ ekwut esabe 
igbaka ichit otutuuk oyet egep ya, mè otutuuk olik òje me lek. 
19Mêlọk si owuwa ofọnti ebi ngwugwa mêkisa isi ikwaan̄ me Ere Mbuban, òrere 
ofọnti mbuban kè Erọn ogwu òban Awaji, mè ofọnti ebi bọn ebekisa irọ ikwaan̄ 
ebi ngwugwa.” 
20Otutuuk otoko ebi Ijeren eneninan̄a me isi kè Mosis isibi ifo. 

21Ebi geelek ikọ ya otetbe me ejit mè ebi ekwukwu kiban̄ osisaakbe ema esasa 
inyinyi kiban̄ ijet Okumugwem, inyi mêsabe irọ ikwaan̄ me lek Atanga 
Chinichini, mè otutuuk nroon̄ ikwaan̄ kan̄, mè otutuuk ofọnti mbuban ebi 
ngwugwa. 
22Ebirieen̄ mè ebibaan̄, ebi ìkaan̄ ejit inyinyi, esasa ebi kè asi inwọm, mè 
mkputọn̄, mè mkpọtubọk, mè otutuuk inu alata araran̄ kiban̄ ijet Okumugwem. 
Ema enyi inu nken alata araran̄ kiban̄ cha kubọk ngwugwa ewuwuwum isa inyi 
Okumugwem. 
23Otutuuk ebi ìkakaan̄ eri oluku oluku, mè echi irio irio, mè echi eje eje, mè atalek 
lilin̄, mè inwọọn̄ ebot, mè ikpa orie arọọn̄ ekpan̄be chieen̄ ikana araran̄, esasa 
inu. 
24Otutuuk ebi ìsasa inyinyi alata okuket mè ekwe inu mîkpulu si isa ininyi 
Okumugwem. Ebi ìkaan̄ uti akasia eyi mêkọtbe isa irọ chieen̄ ikwaan̄ geelek mîsa 
inu si me isi Okumugwem. 
25Ebibaan̄, ebi usọ ikwaan̄ ilọlọk inu, mîsa ubọk kiban̄ ilọk inu echi oluku oluku, 
mè echi irio irio, mè echi eje eje, mè echi atalek lilin̄, mè isa inu me isi 
Okumugwem. 
26Otutuuk ebibaan̄ ebi usọ ikwaan̄ ilọk inu, ebi ulọk inyinyi okupbe me ejit mîlọk 
si inu echi inwọọn̄ ebot isa inu. 
27Ebi ibot otoko ebi Ijeren esasa ewuuk unye otu ewe ekigwen onikisi mè 
owuwa esese chieen̄ ewuuk unye otu ewe igbaalek inu, inyi mêsabe inwunwan̄ 
me lek mgbidim ofọnti ikwaan̄ ogwu òban Awaji mè lek ekwut isi ejit kan̄. 

28Ema mîsa si inu utop olu mè aran̄ olifu, echi mêsabe ikimin mkpukan̄ mè isa si 
irọ aran̄ itọkọ ene me ibot mè isa irọ si nsensi utop olu cha, inu. 
29Otutuuk ebirieen̄ mè ebibaan̄ Ijeren, ebi ìkakaan̄ ejit inyinyi, mîsa si inyinyi 
kiban̄ ininyi Okumugwem, inyi mêsabe irọ otutuuk ikwaan̄ Okumugwem onyibe 
ida, inan̄a me otu kè Mosis, ibe ema erọ. 

Ubọk ikwaan̄ kè Bejalen mè Oyoliabu 
(Isis 31:1-11) 

30Mosis onenitumu inyi ebi Ijeren ibe, “Ìkpọ, Okumugwem îra igobo Bejalen, 
gwun̄ kè Uri, gwun̄ kè Uru, ogwu otoko kè Juda, 
31mè itap ọmọ Ekwukwu Awaji me emen, eyi òbonyi ọmọ iriọọn̄-inu mè ngobo-
ntet mè ifuk-ibot eyi ikwaan̄ òkup esese esese, 
32inyi ọmọ môkọt ikililọkọ inu alata okuket, mè echi alata araran̄, mè echi ekwe, 

33mè ifieek ewuuk ikinwunwan̄ me chieen̄ inu cha, mè iriọọn̄ isa uti ikikọ inu 
òkup esese esese, mè iriọọn̄ si ikirom sọkọsọkọ inu òkup nke nke. 
34Okumugwem înyi Bejalen mè Oyoliabu, gwun̄ kè Ayisamak, ogwu otoko kè 
Dan, unye ikọkọt ikijeen̄ ebi ofifi ife ikwaan̄ ubọk chi. 
35Okumugwem înyi ema ene iba chi iriọọn̄-inu irọrọ sọkọsọkọ ubọk ikwaan̄ 
òkup esese esese, kubọk ikwaan̄ ititibi inu melek ewuuk mè uti, mè ilililọkọ inu, 
mè isasa eri ilọk inu echi oluku oluku, mè echi irio irio, mè echi eje eje, mè atalek 
lilin̄. Ema ìre si ebi usọ ikwaan̄ inu ekpakpa. Ema ene iba chi ìre ebi usọ ikwaan̄ 
ebi mêkọtbe irọ chieen̄ ikwaan̄ geelek, mè ikọt ikisan̄a chieen̄ inu geelek isibi. 

Isis 36 

1“Bejalen, mè Oyoliabu mêrọ otutuuk inu cha ike Okumugwem onyibe ida, ema 
ene iba mè otutuuk ebi usọ ikwaan̄ kechilọ cha ebi Okumugwem onyibe iriọọn̄-
inu mè ngobo-ntet mè ifuk-ibot isasa iriọọn̄ otutuuk sọkọsọkọ ubọk ikwaan̄ 
geelek òkup me uyọt me lek ikwaan̄ ere òkup mbuban.” 
2Mosis onenigwen Bejalen mè Oyoliabu mè otutuuk ebirieen̄ ebi usọ ikwaan̄ ebi 
Okumugwem onyibe iriọọn̄-inu, ebi ìkakaan̄ ejit itatap ubọk me lek ikwaan̄ ya, 
mè ibe ema ebene ikwaan̄ ya. 
3Mosis onenikana inyinyi cha echi ebi Ijeren esabe inu ibe esa erọ ikwaan̄ ere 
mbuban ya itap ema me ubọk. Ebi Ijeren ekpọkpọ ikisa si ofifi inyinyi ikinu si 
ewelegwe geelek initap isọkọ me lek echi ema ewuukbe lek inyi. 
4Mgbọ nroon̄ ikwaan̄ ebi ene ekisa inu cha omabe lek iwa iraka ike eweekbe, ebi 
usọ ikwaan̄ cha ìkirọ chieen̄ ikwaan̄ geelek me lek ere òkup mbuban ya etetele 
ikwaan̄ kiban̄, 
5mè ije inu initumu inyi Mosis ibe ke ebi ene mêkisa nroon̄ ikwaan̄ inu iwa 
enenen iraka inu mêweekbe isasa irọ ikwaan̄ Okumugwem onyibe ida ibe irọ. 

6Mosis oneninyi ida ibe esi elook ekana me otutuuk ere m̀gba-ǹgwele ukan̄ ya 
ibe ke îkem, ke kpeyaka iweek ibe enerieen̄ mè enenwaan̄ geege iyaka ikpọk inyi 
ofifi nroon̄ ikwaan̄ me lek ikwaan̄ ere mbuban ya. Sa me ikeyi ke Mosis okput ebi 
ene ibe ekayaka ìsa inyinyi ìnu ofifi. 
7Nroon̄ ikwaan̄ òkukup me ijọn̄ îwuuk lek iwawa si enenen igak inu eweekbe 
isasa irọ otutuuk ikwaan̄ cha iso. 

Mînama Akpatan̄ Mbuban 
(Isis 26:1-37) 

8Otutuuk ebi usọ ikwaan̄ me etete ebi ikwaan̄ ubọk cha enenirọ Akpatan̄ 
Mbuban ya. Esa akọp ekwut ukwek esabe atalek lilin̄ eyakabe ijaan̄, mè eri oluku 
oluku, mè echi irio irio, mè echi eje eje irọ ekwut ukwek cha, mè ilọk ogugo ebi 
mbem emen inyọn̄ me lek. Atalek ebi usọ ikwaan̄ ilọlọk inu elọk ebi mbem cha 
me lek ekwut cha. 
9Otutuuk ekwut ukwek cha ìre ìkike me otutuuk agan̄. Ujọn̄ọ kiban̄ ìre ejit jaaba 
jaaba, sà uwele kiban̄ ore ejit ge ge. 
10Ema enenigbaan̄ ekwut ukwek go ichim iriaak ikana unyana ge, mè igbaan̄ si 
ekwut ukwek go kechilọ ichim iriaak si ikana unyana ge. 
11Ema enenisa ekwut oluku oluku irọ ògbọ itap me otu utọn̄ ekwut ya me lek 
unyana ge, mè irọ si ikeya me lek unyana keyilọ. 
12Ema etap akọp ògbọ go me otu utọn̄ unyana ekwut ukwek ge, mè itap si akọp 
ògbọ go me otu utọn̄ ekwut agan̄ ibot me lek unyana keyilọ. Etap otutuuk ògbọ 
òkup me lek unyana ge inyi ekeyaka isi ekpọ ògbọ echi òkup me lek unyana 
keyilọ. 
13Ema enenisa alata araran̄ irọ akọp ugọbọ go, mè isa igọbọ unyana ekwut 
ukwek ge ikam me lek unyana ge keyilọ, inyi otutuuk Akpatan̄ Mbuban ya ire ge. 
14Ema enenisa inwọọn̄ ebot irọ akọp mè ekwut ukwek ge eyi ebesa ichit inyọn̄ 
Akpatan̄ Mbuban ya. 
15Otutuuk akọp mè ekwut ukwek ge cha ìre ìkike. Ujọn̄ọ kiban̄ ìre ejit jaaba mè 
ìkike iba, sà uwele kiban̄ ore ejit ge ge. 
16Ema enenigbaan̄ ekwut ukwek go ichim inyi ikana unyana ge, mè iyaka 
inigbaan̄ gweregwen kechilọ ichim isa irọ si unyana ge. 
17Ema mîrọ akọp ògbọ go itap me otu utọn̄ ekwut ukwek eyi agan̄ ibot me lek 
unyana ge, mè irọ si akọp ògbọ go itap me otu utọn̄ ekwut ukwek eyi agan̄ ibot 
me lek unyana keyilọ. 
18Ema enenisa ekwe irọ akọp ugọbọ go echi mêsabe igọbọ akpatan̄ ya ikaan̄, inyi 
ire ge. 
19Ema mîsa ikpa orie arọọn̄ ekpan̄be chieen̄ ikana araran̄ irọ ochichit ebekisa 
iwele ichit akpatan̄ ya, mè isa si ikpa ima irọ si ofifi ochichit ebekisa ichit itoon̄ 
me inyọn̄ eyi ikpa orie arọọn̄ ya. 

20Ema enenisa uti akasia irọ owuwa agbasi echi ebegwugwuun̄ isa irọ akpalek 
akpatan̄ ya. 
21Ubene agbasi ge ìre ejit iba mè ìkike iba, sà uwele kan̄ ore agbagba otubọk iba 
mè ìkike iba. 
22Agbasi cha geelek îkaan̄ atà iba òsọsọọk isibi me ibot kan̄ agan̄ iba. Ikeya ke 
erọ me lek otutuuk agbasi cha òkup me lek akpatan̄ ya. 
23Akọp agbasi iba ke ema erọ isa itap me agan̄ osiki me lek akpatan̄ ya, 

24mè irọ akọp urak alata okuket ini isa itap me irak akọp agbasi ini cha, urak iba 
me irak agbasi ge, òrere me irak atà iba òkup me lek agbasi ge. 
25Me agba owot akpatan̄ ya eyi agan̄ inyọn̄ ke ema etap akọp agbasi iba, 

26mè irọ akọp urak alata okuket ini itap me irak agbasi cha, iba iba me irak ge. 

27Ike yaage ke ema erọ agbasi gweregwen isa itap me agba owot akpatan̄ ya eyi 
agan̄ ichep-ura, 
28mè irọ agbasi iba isa itap me ibot usọk iba òkup me agan̄ udun̄ akpatan̄ ya. 

29Agbasi iba cha òkup me ibot usọk cha geelek, egbagbaan̄ isun̄ ge ibene me ijọn̄ 
isi ire inyọn̄, mè isa ògbọ ge igọbọ ema ikam. Ike erọbe me ibot usọk ge, ikeya ke 
erọ si me ibot usọk keyilọ. 
30Sa me ikeya, agbasi jeeta mè akọp mè urak gweregwen okup me ibot usọk cha, 
urak iba iba me irak agbasi ge. 
31Ema mîrọ mgbugban uti akasia, mè itap go me lek agbasi òkup me agba owot 
ge me lek akpatan̄ ya, 
32mè itap si go me lek agbasi òkup me agba owot agan̄ keyilọ. Mgbugban go si ke 
etap me lek agbasi òkup ifo agan̄ udun̄ akpatan̄ ya me ntut agan̄ ichep-ura. 
33Ikeya si ke ema erọ ogbugboon̄ òkup me etete, inyi inyana isaba me eden̄ 
agbasi cha, ibene me ibot agan̄ ge isi ire ibot agan̄ keyilọ. 
34Ema esa alata araran̄ ichọkọ ichit lek agbasi cha, mè isa alata araran̄ irọ ògbọ 
esabe igọbọ ogbugboon̄ cha ikam, mè isa alata araran̄ ichọkọ ichit lek ogbugboon̄ 
cha. 
35Ema enenisa ekwut oluku oluku mè echi irio irio mè echi eje eje mè atalek lilin̄ 
eyakabe ijaan̄ irọ ekwut mgban. Ebi usọ ikwaan̄ ilọk inu elọlọk ogugo ebi mbem 
emen inyọn̄ me lek ekwut mgban ya. 
36Ema enenirọ atà uti akasia esabe alata araran̄ ichọkọ ichit lek, inyi ekejeen̄ 
ekwut mgban ya me lek, mè isa alata okuket itọkọ urak echi mêsabe inwaan̄ me 
irak atà cha. Ema mîrọ si ugọbọ alata araran̄ eyi mêsabe ikijeen̄ ekwut mgban ya 
me lek atà cha. 

37Ema enenirọ ekwut isotu eyi mêkisa ichit otu isotu akpatan̄ ya. Esa ekwut 
oluku oluku, mè echi irio irio, mè echi eje eje, melek atalek lilin̄ eyakabe ijaan̄ irọ 
ekwut isotu ya. Atalek ogwu usọ ikwaan̄ ekwut orọ ekwut isotu ya. 
38Ema mîrọ atà go echi mêkisa ijeen̄ ekwut isotu ya, mè isa alata araran̄ ichọkọ 
ichit ibot atà cha, mè irọ si ugọbọ echi mêkisa ijeen̄ ekwut ya me lek atà cha. Ema 
esa alata araran̄ ichọkọ ichit lek ndali cha òkup me ibot atà cha, mè isa ekwe irọ 
urak go echi mêsabe inwaan̄ me ebon atà cha. 

Isis 37 

Okop inyan̄a-ibot 

(Isis 25:10-22) 

1Bejalen onenisa uti akasia inama okop inyan̄a-ibot, eyi ujọn̄ọ kan̄ orebe 
agbagba otubọk go, uwele kan̄ orere agbagba otubọk ita, ubene kan̄ orere si 
agbagba otubọk ita, 
2mè inisa atalek alata araran̄ ichọkọ ichit lek, me emen kan̄ mè udun̄ kan̄, mè isa 
si alata araran̄ ibot obubot òjajaan̄ ikat ikana me inyọn̄ ukpọk otu okop ya. 
3Bejalen îsa alata araran̄ irọ ògbọ ini, mè isa itọkọ ikam me otu utọn̄ agba owot 
okop ya agan̄ iba, iba me agan̄ ge, iba me agan̄ keyilọ. 
4Bejalen onenisa uti akasia irọ ogbugboon̄ iba echi ebekisa iben okop ya, mè isa 
alata araran̄ ichọkọ ichit lek ogbugboon̄ iba cha, 
5mè inisa ema itap itibi chieen̄ ògbọ cha òkup me agba owot okop ya, inyi mêkisa 
iben okop ya. 
6Inenisa alata araran̄ eyi kpewọlọ irọ ogboon̄ nsan. Ujọn̄ọ ogboon̄ nsan ya ìre 
agbagba otubọk go, uwele kan̄ onenire agbagba otubọk ita. 
7Inenisa alata araran̄ ebọn̄be irọ ebi mbem emen inyọn̄ iba me ibot agan̄ iba me 
inyọn̄ ogboon̄ nsan ya. 
8Ìrọ ogwu mbem emen inyọn̄ ge itoon̄ me inyọn̄ ogboon̄ nsan ya me ibot agan̄ 
ge, mè irọ si ge itoon̄ me ibot agan̄ keyilọ. Ìsa okpukpuk alata araran̄ ge gaalek 
igbaan̄ irọ ebi mbem emen inyọn̄ cha melek ogboon̄ nsan ya lek ge, ìkarọ ema 
esese esese. 
9Ebi mbem emen inyọn̄ iba cha, ge ìyaka isi ikweek ge. Isi kiban̄ ìgegele isiki 
ikikpọ inyọn̄ ogboon̄ nsan ya. Uwop kiban̄ owewele ibene ifo inyọn̄, mè inikana 
ichit inyọn̄ ogboon̄ nsan ya. 

Ikasi Fituru Isi Awaji 
(Isis 25:23-30) 

10Bejalen onenisa uti akasia irọ ikasi Fituru Isi Awaji. Ujọn̄ọ ikasi ya ìre agbagba 
otubọk ini, uwele kan̄ ore agbagba otubọk iba, sà ubene kan̄ onire agbagba 
otubọk ita. 

11Inenisa alata araran̄ eyi kpewọlọ ichọkọ ichit otutuuk lek, mè isa si alata araran̄ 
ibot obubot ikana me otu utọn̄ ikasi ya. 
12Bejalen onenisa uwot òwele ikup kubọk akajit ubọk ene igon ikana me irak 
ukpọk otu ikasi ya agan̄ ini, mè isa alata araran̄ irom obubot òjajaan̄ itoon̄ ikana 
me inyọn̄ uwot ya. 
13Bejalen onenirọ ògbọ alata araran̄ ini, mè isa itọkọ ikam me ibot ini òkup me 
lek ukot ini eyi ikasi ya. 
14Enwaan̄ ògbọ ini cha iriaak me lek obubot ebotbe ikana otu utọn̄ ikasi ya, inyi 
mêkitap ogbugboon̄ ebekisa iben ikasi ya itibi chieen̄ kiban̄. 
15Inenisa uti akasia irọ ogbugboon̄ iba ebekisa iben ikasi ya, mè isa alata araran̄ 
ichọkọ ichit lek. 
16Bejalen onenisa alata araran̄ eyi kpewọlọ irọ otutuuk nroon̄ òbokup me inyọn̄ 
ikasi ya. Îrọ ebi kè alala kan̄, mè nkọm kan̄, mè ugọn̄ kan̄, mè ekpen̄ kan̄ echi 
mêkisa igwook miin̄ ngwugwa. 

Ngugọọn̄ Mkpukan̄ 
(Isis 25:31-40) 

17Bejalen onenisa alata araran̄ eyi kpewọlọ irọ ngugọọn̄ mkpukan̄. Ìkatọtọkọ 
ngugọọn̄ ya, ìsa abaracha ibọn̄. Ìsa okpukpuk alata araran̄ ge gaalek irom 
otutuuk ngugọọn̄ ya, bene me ebon kan̄ mè ukot kan̄ isi ire lek ngigọ ajakajak, 
mè nkwa ajakajak, mè ajakajak kan̄ ya me lek kan̄. 
18Ngugọọn̄ ya ìkaan̄ agọọk gweregwen me lek, ita me agan̄ ge, ita si me agan̄ 
keyilọ. 
19Me lek agọọk gweregwen cha geelek, Bejalen îrom ngigọ ajakajak ita òbet lek 
ngigọ ajakajak uti alimọn, mè irom si nkwa ajakajak mè ajakajak kan̄ itoon̄ me 
inyọn̄. 
20Inenirọ ngigọ ajakajak alimọn ini mè nkwa ajakajak mè ajakajak kan̄ me lek 
akparalek ngugọọn̄ ya. 
21Nkwa ajakajak ge okup me irak adasi agọọk iba òwọwọọk isibi me lek 
akparalek ngugọọn̄ ya, nkwa ajakajak ge okukup me irak agọọk iba echi 
ògọgọọk, sà nkwa ajakajak ge si onikup me irak agọọk iba echi òta kan̄, igọọk me 
lek agọọk gweregwen òwọwọọk isibi me lek ngugọọn̄ mkpukan̄ ya. 
22Egbaan̄ otutuuk nkwa ajakajak cha mè agọọk cha melek ebon ngugọọn̄ ya irọ 
lek yaage inan̄a me lek okpukpuk alata araran̄ ge eyi kpewọlọ. Esasa abaracha 
ibọn̄ alata araran̄ ya ikana ngugọọn̄ ya. 
23Inenisa si alata araran̄ eyi kpewọlọ irọ otitọn̄ jaaba kan̄, mè sisini ebekisa 
ikpaan̄ ekwut mkpukan̄ cha mè okwa ebekisa itap ntọn̄ kan̄. 
24Bejalen ìsa alata araran̄ òlolobo iso akọp kilo ita mè ini irọ ngugọọn̄ ya mè 
otutuuk inu òje me lek. 

Ntook nsensi 

(Isis 30:1-5) 

25Bejalen onenisa uti akasia inama ntook nsensi. Ujọn̄ọ kan̄ mè uwele kan̄ ìre 
ìkike. Ujọn̄ọ kan̄ ìre agbagba otubọk iba, uwele kan̄ ìre agbagba otubọk iba, 
ubene kan̄ onenire agbagba otubọk ini. Egbagbaan̄ ntook ya mè iko ini kan̄ irom 
lek ge, kperom ema esese esese. 
26Bejalen onenisa alata araran̄ eyi kpewọlọ ichọkọ ichit otutuuk inyọn̄ mè agba 
owot ntook ya, mè iko ini kan̄ cha, mè inisa alata araran̄ ya ibot obubot ikana me 
ukpọk otu kan̄. 
27Inenisa alata araran̄ irọ ògbọ ini inwaan̄ me irak obubot ya, iba me agba agan̄ 
ge, iba me agba agan̄ keyilọ, inyi mêkitap ogbugboon̄ iba itibi chieen̄ kiban̄ isa 
ikiben ntook nsensi ya. 
28Ìsa uti akasia irọ ogbugboon̄ cha, mè inisa alata araran̄ ichọkọ ichit lek. 

29Inenirọ aran̄ mbuban eyi ekisa itọkọ ene me ibot, mè irọ si nsensi utop olu eyi 
kpewọlọ. Eya orere ubọk ikwaan̄ atalek ogwu usọ ikwaan̄ aran̄ utop olu. 

Isis 38 

Ntook ngwugwa ewọwọp iriọk 

(Isis 27:1-8) 

1Bejalen onenisa uti akasia inama ntook ngwugwa. Ìnama ntook ya ìkike me 
ujọn̄ọ mè uwele. Ujọn̄ọ kan̄ ìre ejit ge mè agbagba otubọk iba, uwele kan̄ ìre si 
ejit ge mè agbagba otubọk iba. Ubene kan̄ onenire agbagba otubọk gweregwen. 
2Înama iko ini me ibot usọk ini eyi ntook ya. Ìgbagbaan̄ ntook ya melek oguga 
kan̄ cha inama, mè inisa ekwe ichọkọ ichit lek. Ìkanama ema esese esese. 
3Esa ekwe irọ otutuuk nroon̄ ikwaan̄ òje me lek ntook ya, òrere ebi kè okwa ekisa 
itap ntọn̄ ngwugwa, mè òcha ekisa ichibi ntọn̄, mè ewop inyan eje, mè ochichim 
ekisa ichim anam, mè alala ekisa ilọbọ ukan̄. 
4Bejalen onenisa ekwe irọ odidọ, mè iben itap me irak ukpọk-otu ntook ya, mè 
ibieen̄ ikwala itap ire ìkike iba ntook ya, 
5mè inisa ekwe irọ ògbọ ini, mè itap ge ge me ibot usọk ini eyi odidọ ya, inyi 
mêkisa itap ogbugboon̄ iben ntook ya. 
6Esa uti akasia irọ ogbugboon̄ iba cha, mè inisa ekwe ichọkọ ichit lek. 

7Enenitap ogbugboon̄ cha itibi chieen̄ ògbọ cha me agba owot ntook ya agan̄ iba, 
inyi mêkitet isa ikiben ntook ya. Esa uwot irọ ntook ya, emen kan̄ ofok. 

Okwa igwọk-lek 
(Isis 30:18) 

8Bejalen onenisa ekwe irom okwa ge eyi mêkisa itap mun̄ igwọk lek, mè isa si 
ekwe irom urak kan̄. Ìsa umọọn̄ îbọkọbe me ubọk ebibaan̄ ebi ìkisi ikwaan̄ me 
otu isotu Atanga Chinichini ya irọ okwa ya mè urak kan̄. 

Oyet egep Akpatan̄ Mbuban 
(Isis 27:9-19) 

9Bejalen onenirọ oyet egep Akpatan̄ Mbuban ya. Me agan̄ osiki, ìsa ekwut ukwek 
eyi atalek lilin̄ eyakabe ijaan̄ igbaka chit. Ujọn̄ọ ekwut ukwek agan̄ ya ìre akọp 
ejit iba mè go. 
10Inenisa ekwe irọ akọp atà iba mè akọp urak iba òje me lek kiban̄, mè inisa alata 
okuket irọ ugọbọ mè ndali echi mêsabe ijeen̄ ekwut ukwek ya me ibot atà cha 
òkup me agan̄ osiki ya. 
11Ujọn̄ọ oyet egep ya me agan̄ inyọn̄ ìre si akọp ejit iba mè go. Inenisa ekwe irọ 
akọp atà iba mè akọp urak iba òje me lek kiban̄, mè inisa alata okuket irọ ugọbọ 
mè ndali echi mêsabe ijeen̄ ekwut ukwek me ibot atà cha òkup me agan̄ inyọn̄ 
ya. 
12Ujọn̄ọ oyet egep Akpatan̄ Mbuban ya me agan̄ ichep-ura ìre akọp mè ejit iba 
mè okpọkọ. Inenirọ akọp atà mè akọp urak òje me lek kiban̄ inyi agan̄ ya, mè 
inisa alata okuket irọ ugọbọ mè ndali echi mêsabe ijeen̄ ekwut ukwek me ibot 
atà òkup me agan̄ ichep-ura ya. 
13Ujọn̄ọ agan̄ mbum-ura ìre si akọp mè ejit iba mè okpọkọ. 

14Me agba lek isotu agan̄ ge me lek oyet egep Akpatan̄ Mbuban ya, mîtap atà ita 
mè urak ita òje me lek kiban̄, mè isa ekwut ukwek eyi ujọn̄ọ kan̄ orebe ejit ita mè 
agbagba otubọk gweregwen igbaka ichit. 
15Me agba lek isotu agan̄ keyilọ, mîtap si atà ita mè urak ita òje me lek kiban̄, mè 
isa si ekwut ukwek eyi ujọn̄ọ kan̄ orebe ejit ita mè agbagba otubọk gweregwen 
igbaka ichit. 
16Esa atalek lilin̄ eyakabe ijaan̄ ilọk otutuuk ekwut ukwek esabe igbaka ichit 
otutuuk oyet egep Akpatan̄ Mbuban ya. 
17Esa ekwe irọ otutuuk urak òkup me ebon otutuuk atà cha, mè isa alata okuket 
irọ otutuuk ugọbọ etọkọbe ikam me ibot atà cha, mè isa si alata okuket irọ ndali 
òje me lek, mè inisa si alata okuket ichọkọ ichit inyọn̄ ibot atà cha. Sa me ikeya, 
otutuuk atà esabe iwak ikana oyet egep ya okakaan̄ ndali alata okuket me ibot. 
18Ekwut isotu esabe ifieek ikwek otunchit oyet egep Akpatan̄ Mbuban ya ìre 
ubọk ikwaan̄ atalek ogwu usọ ikwaan̄ ekwut. Esa eri oluku oluku mè echi irio 
irio, mè echi eje eje, mè atalek lilin̄ eyakabe ijaan̄ irọ. Ujọn̄ọ ekwut ya ìre ejit go, 
sà ubene kan̄ (òrere uwele ekwut ya) ore ejit ge mè agbagba otubọk iba, inyi ije 
ìkike melek ubene otutuuk ekwut ukwek esabe igbaka ikana otutuuk oyet egep 
Akpatan̄ Mbuban ya. 
19Esa ekwe irọ atà ini mè urak ini òje me lek kiban̄, mè isa alata okuket irọ ugọbọ 
kan̄ mè ndali echi òje me lek kiban̄, mè inisa si alata okuket ichọkọ ichit inyọn̄ 
ibot atà cha. 

20Otutuuk okpo ̀ kọ Akpatan̄ Mbuban mè okpo ̀ kọ oyet egep òkakana ọmọ okokop, 
esa ekwe irọ. 

Nroon̄ esabe inama Akpatan̄ Mbuban 

21Eyiyi ìre otu ifuk nroon̄ ikwaan̄ esabe inama Akpatan̄ Mbuban, ere esun̄be 
okop inyan̄a-ibot, eyi efukbe igọọk me ifuk Mosis onyibe ebi otoko kè Libai ida 
ibe efuk. Îre Itama gwun̄ kè Erọn ogwu òban Awaji okup me isi irọ ifuk ya. 
22Îre Bejalen, gwun̄ kè Uri, gwun̄ kè Uru, ogwu otoko kè Juda, orọ otutuuk inu 
cha Okumugwem onyibe Mosis ida ibe erọ. 
23Ogwu òtatap ubọk inyi ọmọ ìre Oyoliabu gwun̄ kè Ayisamak, ogwu otoko kè 
Dan. Oyoliabu ìre ogwu usọ ikwaan̄, mè ogwu òkikọt ililọkọ chieen̄ inu geelek, 
mè ire si ogwu usọ ikwaan̄ ekwut òrọriọọn̄ ikwaan̄ ekwut me chieen̄ me chieen̄, 
kubọk echi chieen̄ oluku oluku, mè echi irio irio, mè echi eje eje, mè echi atalek 
lilin̄. 
24Otutuuk alata araran̄ ebi Ijeren esabe inu ininyi Okumugwem kubọk ngwugwa 
ewuwuwum, inyi esa erọ ikwaan̄ òkup mbuban chi, îlobo iso obop kilo ge, igọọk 
me ubọk itọ-inu eyi Uwu Mbuban. 
25Otutuuk alata okuket ebọkọbe me ubọk ebi Ijeren, ebi efukbe me ifuk-ene ya, 
ìre obop kilo alata okuket ita mè efit ini mè akọp ita, igọọk me ubọk itọ-inu eyi 
Uwu Mbuban. 
26Ene geelek efukbe, ìnyi mbubak ikpoko alata okuket ge igọọk me ubọk itọ-inu 
eyi Uwu Mbuban. Otu ifuk otutuuk ebi efukbe cha, bene me lek ebi akọp acha iba 
fo inyọn̄, ìre efit obop ene gweregwen mè obop ene ita, mè efit go, mè akọp go, 
ebirieen̄ gaalek. 
27Obop kilo alata okuket ita mè efit ini cha ke esa irọ otutuuk urak echi òkup me 
Ere Mbuban, mè echi òkup me ebon atà ejeen̄be ekwut mgban ya me lek. 
Otutuuk urak cha ìre efit ge. Esa akọp kilo alata okuket ita mè ini irọ urak ge ge. 
28Akọp kilo alata okuket ita òsisik ke Bejalen osa irọ ugọbọ esabe itọkọ ikam me 
lek atà cha, mè isa ichọkọ ichit lek atà cha, mè isa si irọ ndali kan̄. 
29Otu ifuk ekwe esabe inu ininyi Okumugwem kubọk ngwugwa ewuwuwum ìre 
obop kilo ekwe iba, mè efit ini, mè akọp iba mè go. 
30Îre ekwe chi ke Bejalen osa irọ urak ebon atà òkup me isotu Atanga Chinichini 
ya, mè isa si irọ ntook ngwugwa mè odidọ kan̄, mè otutuuk nroon̄ òje me lek 
ntook ya, 
31mè isa si irọ otutuuk urak òkup me ebon atà esabe iwak ogọ ikana oyet egep 
ya, mè ebon atà echi otunchit oyet egep ya, mè isa si irọ otutuuk okpo ̀ kọ òkup 
me lek Akpatan̄ Mbuban ya, mè echi òkup me lek ogọ ewakbe ikana oyet egep 
Akpatan̄ Mbuban ya. 

Isis 39 

Ofọnti ebi ngwugwa 

(Isis 28:1-14) 

1Mîsa usini me lek eri oluku oluku, mè echi irio irio, mè echi eje eje enyibe cha, 
ilọk ofọnti echi ebi ngwugwa ebekitap isa ikisi ikwaan̄ me Ere Òkup Mbuban. 
Mîrọ si ofọnti mbuban echi kè Erọn, ike Okumugwem onyibe Mosis ida ibe erọ. 

Mgbidim ofọnti ikwaan̄ 

2Bejalen ìsa alata araran̄ mè eri oluku oluku mè echi irio irio mè echi eje eje, mè 
atalek lilin̄ eyakabe ijaan̄ irọ mgbidim ofọnti ikwaan̄. 
3Ebọbọn̄ alata araran̄ ikup nseen̄ nseen̄, mè inibak isiik kubọk eri. Inenisa eri 
alata araran̄ cha ikpa itap me etete eri oluku oluku mè echi irio irio mè echi eje 
eje mè atalek lilin̄. Eyi ìre ubọk ikwaan̄ ogwu usọ ikwaan̄ ekwut. 
4Mîrọ ubọk ofọnti ya echi mêjeen̄be me oguga agan̄ iba, mè isa ichim iriaak me 
otu utọn̄ kan̄ agan̄ iba. 
5Ema egbagbaan̄ mgbidim ofọnti ya mè fanti òje me lek irọ, kperọ ema esese 
esese. Chieen̄ fanti ya ìre lek ge melek ofọnti ya, esa alata araran̄ mè eri oluku 
oluku mè echi irio irio mè echi eje eje mè atalek lilin̄ eyakabe ijaan̄ irọ, ike 
Okumugwem onyibe Mosis ida. 
6Ema enenisa ewuuk unye otu ewe ekigwen onikisi irọ iman̄ òriọọn̄, mè isa alata 
araran̄ ikpa ikana ewuuk cha, inyi itet inye, mè initibi erieen̄ bọn ebirieen̄ kè 
Ijeren me inyọn̄. 
7Ema enenisa ewuuk unye otu ewe cha inwaan̄ me lek ubọk ofọnti ya me inyọn̄ 
oguga agan̄ iba mgbidim ofọnti ikwaan̄ ya, inyi ema enekana inu ebekisa ikeek 
bọn kè Ijeren, ike Okumugwem onyibe Mosis ida. 

Ekwut isi ejit 
(Isis 28:15-30) 

8Bejalen onenirọ ekwut isi ejit, kubọk ubọk ikwaan̄ atalek ogwu usọ ikwaan̄. 
Ubọk erọbe mgbidim ofọnti ikwaan̄ ya ke erọ si ekwut isi ejit yi. Esa alata araran̄ 
mè eri oluku oluku mè echi irio irio mè echi eje eje mè atalek lilin̄ eyakabe ijaan̄ 
irọ. 
9Erọ ekwut isi ejit yi ìkike me agba ini kan̄. Ujọn̄ọ kan̄ mè uwele kan̄ ìre agbagba 
otubọk ge ge. Egbagba ekwut kan̄ mgbugbak iba isa irọ. 
10Ema enenigban ewuuk unye otu ewe ugban ini me inyọn̄ ekwut isi ejit ya. 
Ewuuk òkukup me adasi ugban ìre echi ekigwen rubi mè topaji mè berin. 
11Ewuuk òkup me ugban òso iba ìre tọkwọyis mè safaya mè emeran. 

12Ewuuk òkup me ugban òso ita ìre jasinti mè aget mè ametis, 

13sà echi òkup me ugban òso ini ore karasolet mè onikisi mè jasipa. Esa alata 
araran̄ ikpa ikana me utọn̄ ewuuk cha isa itet ema igọm me lek ekwut isi ejit ya. 

14Erọ ewuuk cha akọp mè iba, igọọk me otu ifuk bọn ebirieen̄ kè Ijeren. Etibi 
erieen̄ kiban̄ ge ge kubọk iman̄ òriọọn̄ me inyọn̄ ewuuk cha, kpa erieen̄ kpa 
ewuuk eyi kan̄, mege iso akọp mè otoko iba kiban̄. 
15Ema enenisa alata araran̄ eyi kpewọlọ ikpa mkpọn ekpakpa kubọk olik isa 
igbaka utọn̄ ekwut isi ejit ya. 
16Ema enenisa si alata araran̄ ikpa inu iba ekisa itet ewuuk ikaan̄, mè isa irom si 
ògbọ iba, mè iniben ògbọ alata araran̄ iba cha ijeen̄ me ibot usọk agan̄ iba me lek 
ekwut isi ejit ya, 
17mè inisa ibot mkpọn alata araran̄ iba cha igọbọ me lek ògbọ cha me ibot usọk 
iba eyi ekwut isi ejit ya. 
18Ema esa ibot mkpọn iba agan̄ kechilọ cha igọbọ me lek alata araran̄ ekpabe 
ikana me utọn̄ ewuuk iba cha, mè isa me ikeya igọbọ ewuuk cha ikam me inyọn̄ 
oguga mgbidim ofọnti ikwaan̄ ya agan̄ iba me agan̄ isi ofọnti ya. 
19Ikeya si ke ema enisa alata araran̄ irọ ògbọ iba, mè isa igọbọ me ibot usọk iba 
kechilọ me lek ekwut isi ejit ya me utọn̄ agan̄ emen echi òkup iriaak me lek 
mgbidim ofọnti ikwaan̄ ya. 
20Ubọk yaage ke ema enisa alata araran̄ irọ ofifi ògbọ iba, mè isa ichim itoon̄ me 
lek oguga iba eyi mgbidim ofọnti ikwaan̄ ya me ntut ijọn̄ kan̄ me agan̄ isi. Echim 
ògbọ cha igbet lek usọk ofọnti ikwaan̄ ya, inyi ibene sọnja inan̄a me lek fanti eyi 
ofọnti ya. 
21Ema enenisa eri oluku oluku itobo ògbọ òkup me lek ekwut isi ejit ya ikam me 
lek echi òkup me lek mgbidim ofọnti ikwaan̄ ya, inyi ekwut isi ejit ya ire ge melek 
fanti ofọnti ikwaan̄ ya, mè ekwut isi ejit ya ikajene ìnan̄a me lek ofọnti ikwaan̄ 
ya. Erọ otutuuk inu chi geelek ike Okumugwem onyibe Mosis ida. 

Ofifi ofọnti ebi ngwugwa 
(Isis 28:31-43) 

22Ema enenisa ekwut oluku oluku ichim àwurukù inyọn̄ eyi môjebe me lek 
mgbidim ofọnti ikwaan̄ ya. Eyi ìre ubọk ikwaan̄ atalek ogwu usọ ikwaan̄ ekwut. 
23Mîsan̄a ere ebekitap ibot itibi me eden̄ eden̄ àwurukù inyọn̄ ya. Elọlọk ebek 
ofọnti ya, mè ifan̄a igwook ikat ikana ere ebekitap ibot ya, inyi ikagwak. 
24Ema enenisa eri oluku oluku, mè echi irio irio, mè echi eje eje ilọk mfut 
pomegaranet ijijen ikana me otu utọn̄ àwurukù inyọn̄ ya, 
25mè inisa alata araran̄ eyi kpewọlọ irọ asabọn egiriga, mè isa itobo ikana si me 
otu utọn̄ àwurukù inyọn̄ ya, me etete mfut pomegaranet cha. 
26Ejijen egiriga alata araran̄ ge ge igọọk mfut pomegaranet ge ge ikeya ikana me 
otu utọn̄ àwurukù inyọn̄ ya eyi ogwu òban Awaji obokitap isa isi ikwaan̄. Erọ inu 
chi geelek igọọk me ike Okumugwem onyibe Mosis ida. 
27Ema enenisa atalek lilin̄ irọ ofọnti irak inyi Erọn mè ebi bọn. Ebi usọ ikwaan̄ 
ekwut elọk ofọnti cha. 

28Ikeya si ke ema enisa atalek ekwut lilin̄ irọ okpibot, mè irọ si akisi lilin̄, mè 
inisa atalek lilin̄ eyakabe ijaan̄ irọ ekwut-edim mgbidim ukot. 
29Esa ekwut chieen̄ oluku oluku mè echi irio irio mè echi eje eje mè atalek lilin̄ 
eyakabe ijaan̄ irọ fanti ike Okumugwem otemebe Mosis. Eyi si ìre ubọk ikwaan̄ 
ogwu usọ ikwaan̄ ilọk-ekwut. 
30Ema enenisa alata araran̄ eyi kpewọlọ irom sọntiik uwot akpakpa ge, òrere 
ọgbọn ubọọn̄ òkup mbuban, mè itibi iman̄ òriọọn̄ me lek ibe: ÌKUP MBUBAN INYI 
OKUMUGWEM. 
31Enenisa olik oluku oluku itobo me ibot akpakpa uwot alata araran̄ ya agan̄ iba, 
mè isa initobo ikam me lek okpibot kè Erọn, ike Okumugwem onyibe Mosis ida. 

Ikwaan̄ Akpatan̄ Mbuban îta 
(Isis 35:10-19) 

32Sa me ikeyi, otutuuk ikwaan̄ Akpatan̄ Mbuban ya, òrere si Atanga Chinichini, 
otata. Ebi Ijeren mîrọ otutuuk inu geelek iso. Ike Okumugwem onyibe Mosis ida 
ibe erọ, ikeya ke ema erọ. 
33Ema esasa Akpatan̄ Mbuban ya ijet Mosis. Mîsa akpatan̄ ya me lek kan̄ mè 
otutuuk nroon̄ òje me lek inyi Mosis. Nroon̄ cha ìre ebi kè ugọbọ kan̄ mè agbasi 
kan̄ mè mgbugban kan̄ mè atà kan̄ mè urak òje me lek kiban̄; 
34mè ochichit ya esabe ikpa orie arọọn̄ ekpan̄be chieen̄ ikana araran̄ irọ, mè 
ochichit eyi esabe ikpa ima irọ, mè ekwut mgban ya; 
35mè okop ata-ikọ mè ogboon̄ nsan òje me lek, mè ogbugboon̄ kan̄ cha; 

36mè ikasi Fituru Isi Awaji mè otutuuk nroon̄ òje me lek, mè Fituru Isi Awaji; 

37mè ngugọọn̄ mkpukan̄ ya esabe alata araran̄ eyi kpewọlọ irọ, mè otutuuk 
otitọn̄ kan̄ me onineen̄ kiban̄, mè otutuuk nroon̄ òje me lek ngugọọn̄ ya, mè aran̄ 
ekisa imin mkpukan̄ cha; 
38mè ntook alata araran̄ ya, mè aran̄ mbuban, mè nsensi utop olu cha, mè ekwut 
isotu akpatan̄ ya me lek kan̄; 
39mè ntook esabe ekwe irọ, mè odidọ òje me lek eyi esabe ekwe si irọ, mè 
ogbugboon̄ kan̄ cha, mè otutuuk nroon̄ òje me lek ntook ya; mè okwa igwọk-lek, 
mè urak kan̄; 
40mè otutuuk ekwut ukwek esabe igbaka ikana oyet egep ya, mè otutuuk atà 
kiban̄ mè urak òje me lek kiban̄; mè ekwut isotu otunchit oyet egep ya mè olik 
òje me lek, mè otutuuk okpo ̀ kọ kan̄; mè otutuuk nroon̄ ikwaan̄ Akpatan̄ Mbuban 
ya, òrere si Atanga Chinichini; 
41mè ujuja ofọnti elọlọk cha, echi mêkisa isi ikwaan̄ me Ere Mbuban, mè ofọnti 
mbuban echimbe inyi Erọn ogwu òban Awaji, mè echi echimbe inyi ebi bọn, inyi 
ema eketap esa ekesi ikwaan̄ kubọk ebi ngwugwa. 
42Ebi Ijeren mîrọ otutuuk ikwaan̄ Akpatan̄ Mbuban ya igọọk me ike 
Okumugwem onyibe Mosis ida. 

43Mosis onenikpọ otutuuk ubọk ikwaan̄ cha, mè imun̄ ibe ke mîrọ otutuuk inu 
cha ike Okumugwem onyibe ida. Mosis onenigbana otutuuk ebi Ijeren. 

Isis 40 

Mîgwuun̄ Akpatan̄ Mbuban 

1Okumugwem onenitumu inyi Mosis ibe, 

2“Me adasi usen, me adasi onyan̄ me acha, owu môgwuun̄ Akpatan̄ Mbuban ya, 
òrere si Atanga Chinichini. 
3Osigwuun̄, owu môben okop ata-ikọ ya itap me emen, mè isa ekwut mgban 
ifieek ikwek. 
4Owu môben ikasi Fituru Isi Awaji ya initap me emen, mè ineen̄ otutuuk nroon̄ 
òje me lek kan̄ isun̄. Owu môben ngugọọn̄ mkpukan̄ ya initap me emen si, mè 
iben otutuuk otitọn̄ cha òje me lek iyiyik me otu ngugọọn̄ kan̄ cha. 
5Owu môben ntook nsensi ya esabe alata araran̄ irọ iniyik me isi okop ata-ikọ, 
mè itap ekwut isotu me otu isotu eyi akpatan̄ ya me lek kan̄. 
6“Owu môben ntook ngwugwa ya iniyik me isi isotu otunchit eyi oyet egep 
Akpatan̄ Mbuban ya, òrere si Atanga Chinichini, 
7mè iben okwa igwọk-lek ya iniyik me etete akpatan̄ ya me lek kan̄ melek ntook 
ngwugwa, mè itap mun̄ me emen okwa ya. 
8Owu môgwuun̄ ogọ oyet egep Atanga Chinichini ya ikat ikana, mè isa ekwut 
isotu igbaka ichit otunchit oyet egep ya. 
9“Owu môsa aran̄ mbuban ya inyan igwook me lek akpatan̄ ya mè lek otutuuk 
inu geelek òkup me emen kan̄, mè isa me ikeya igbama lek akpatan̄ ya mè 
otutuuk nroon̄ òje me lek, inyi ikup mbuban. 
10Owu môsa aran̄ mbuban ya inyan si me lek ntook ngwugwa ya mè lek otutuuk 
nroon̄ òje me lek, mè isa me ikeya igbama lek ntook ya, inyi ikana inu òkup 
mbuban ichit. 
11Owu mônyan si aran̄ ya igwook me lek okwa igwọk-lek ya mè urak kan̄, mè isa 
me ikeya igbama lek okwa ya. 
12“Osirọ inu kechi isan̄a, owu mônenisa Erọn mè ebi bọn inu me otu isotu 
akpatan̄ ya, mè inisa mun̄ igwọk ema lek, 
13mè initap Erọn ofọnti mbuban cha, mè initọkọ ọmọ aran̄ me ibot, mè isa me 
ikeya igbama ọmọ lek, inyi ikisi ikwaan̄ inyi emi kubọk ogwu ngwugwa. 
14Osigbama Erọn lek isan̄a, owu mônenisa ebi bọn inu si, mè initap ema ofọnti 
irak cha, 

15mè initọkọ ema aran̄ me ibot kubọk otọkọbe me ibot nte kiban̄, inyi ema ekesi 
ikwaan̄ enyi emi kubọk ebi ngwugwa. Itọkọ-aran̄ me ibot keyi môrọ inyi ebi 
owot iman kiban̄ ekana ebi ngwugwa isi ire ukot geelek.” 
16Mosis orọrọ otutuuk inu cha geelek ike Okumugwem onyibe ọmọ ida. 

17Sa me ikeya ke Mosis ogwuun̄ Atanga Chinichini me adasi usen eyi adasi 
onyan̄, me òso acha iba ema esibibe me Ijipiti. 
18Mosis îgwuun̄ Akpatan̄ Mbuban ya, mè iyik urak cha me irek kiban̄, mè igwuun̄ 
agbasi cha me emen urak cha, mè inigwuun̄ atà cha, mè inisa mgbugban cha 
igban. 
19Mgbọ îrọbe isan̄a, inenisa ochichit cha iwele ikana ichit inyọn̄ akpatan̄ ya, ge 
me inyọn̄ ge, ike Okumugwem onyibe ọmọ ida. 
20Inenimọnọ ewuuk iba Akọp Ikan cha okupbe me lek initap me emen okop 
inyan̄a-ibot ya, mè inisa ogbugboon̄ iba cha inwunwan̄ me lek okop ya, mè iniben 
ochichit kan̄ isa ichit me inyọn̄, 
21mè iniben okop inyan̄a-ibot ya initap me emen akpatan̄ ya, mè inijeen̄ ekwut 
mgban ya ikwek okop ata-ikọ ya, (òrere si okop inyan̄a-ibot), ike Okumugwem 
onyibe ọmọ ida. 
22Mosis oneniben ikasi Fituru Isi Awaji ya iniyik me emen Atanga Chinichini ya, 
me agan̄ inyọn̄ me emen akpatan̄ ya, me udun̄ ekwut mgban ya, 
23mè inineen̄ fituru cha me inyọn̄ ikasi ya, me isi Okumugwem, ike Okumugwem 
onyibe ọmọ ida. 
24Ineniben ngugọọn̄ mkpukan̄ ya initap me emen Atanga Chinichini ya, mè isa 
iniyik me usaba agan̄ ikasi Fituru Isi Awaji ya, eyi òrere agan̄ osiki me emen 
akpatan̄ ya, 
25mè inineen̄ otitọn̄ cha isun̄ me isi Okumugwem, ike Okumugwem onyibe ọmọ 
ida. 
26Ineniben si ntook nsensi esabe alata araran̄ irọ ya initap me emen Atanga 
Chinichini ya, mè isa iniyik me agan̄ isi ekwut mgban ya, 
27mè iniwọp nsensi òkidun̄u utop olu cha me inyọn̄ ntook ya, ike Okumugwem 
onyibe ọmọ ida, 
28mè inisa ekwut isotu ichit isotu akpatan̄ ya. 

29Mosis oneniben ntook ngwugwa ya iniyik me isotu Akpatan̄ Mbuban ya òrere 
si Atanga Chinichini, mè inigwa ngwugwa ewọwọp iriọk mè ngwugwa eyi akpa 
me inyọn̄ ntook ya, ike Okumugwem onyibe ọmọ ida. 
30Ineniben okwa igwọk-lek ya initap me emen Atanga Chinichini ya, mè isa 
iniyik me etete akpatan̄ ya melek ntook ngwugwa ya, mè initap mun̄ me emen, 
inyi mêkisa igwọk lek. 

31Mosis mè Erọn mè ebi bọn esasa mun̄ òkup me emen okwa ya igwọk ubọk 
kiban̄ mè ukot kiban̄. 
32Mgbọ geelek ema enin̄be emen Atanga Chinichini ya, mè ìre mgbọ ebeje igbet 
lek ntook ngwugwa ya, ema ekidadasi isa mun̄ emen okwa ya igwọk lek kiban̄, 
ike Okumugwem onyibe Mosis ida. 
33Mosis oneniwak ogọ oyet egep ya ikat ikana akpatan̄ ya me lek kan̄ melek 
ntook ngwugwa ya okokop, mè initap ekwut isotu me otunchit oyet egep ya. Sa 
me ikeya, Mosis orọrọ otutuuk ikwaan̄ iso, me ntuun̄ me ntuun̄, ike Okumugwem 
onyibe ọmọ ida. 

Ujamgbugbo eyi Okumugwem îkana ichit Atanga Chinichini 
(Ifuk 9:15-23) 

34Mgbọ yaage Mosis orọbe inu cha isan̄a, oduku inyọn̄ okakana ichit Atanga 
Chinichini ya ke bùk. Ujamgbugbo eyi Okumugwem ojojot emen akpatan̄ ya. 
35Mosis me lek kan̄ ìkakọt ìnin̄ emen Atanga Chinichini ya, mije, oduku inyọn̄ 
ìkakana ichit Akpatan̄ ya, ujamgbugbo Okumugwem oninin̄ ijot emen Atanga 
Chinichini ya. 
36Bene me mgbọ ya nyi isi, me otutuuk ije kiban̄, ìkire, mgbọ geelek oduku inyọn̄ 
ya isibene inan̄a me inyọn̄ akpatan̄ ya, ebi Ijeren mîra ibene ije kiban̄ ikije inyi 
isi. 
37Ire oduku inyọn̄ ya ìkabene ìnan̄a me inyọn̄ akpatan̄ ya, ema kpekijibi ije. 
Mêkup mege ire mgbọ oduku inyọn̄ ya isibene inan̄a me inyọn̄ akpatan̄ ya sabum 
ema enebene ije kiban̄. 
38Sa me ikeyi, oduku inyọn̄ eyi Okumugwem okekikup me inyọn̄ akpatan̄ ya me 
ikarek, ukan̄ okekikup me inyọn̄ akpatan̄ ya me eririeen̄. Ikeyi ke îkikup me isi 
ebi Ijeren me otutuuk ije kiban̄. 

Lib 

Lib 1 

Ngwugwa ewọwọp iriọk 

1Okumugwem onenikup me emen Atanga Chinichini ya igwen Mosis, mè itumu 
inyi ibe, 
2“Tumu nyi ebi Ijeren ibe, ‘Mgbọ geelek ene geelek me etete kinyi obosa 
ngwugwa inu me isi Okumugwem, ene ya itet eriembuuk mè ìre ebot mè arọọn̄ 
me etete anam îkaan̄be isa inigwa ngwugwa ya. 
3“ ‘Ire ngwugwa ya ire eyi eriembuuk ebewọwọp itaka iriọk, ene ya isa me 
otutuuk ejit kan̄ itet orie anam eyi kpunube ìroon̄ me lek isa inu me isotu Atanga 
Chinichini ya, isa inigwa ngwugwa me isi Okumugwem. 
4Ene ya môtoon̄ ubọk kan̄ me ibot anam ya, eyi ebesa igwa ngwugwa ewọwọp 
iriọk, sabum mênibọkọ anam ya me useen̄ kan̄, mè isa irọ esuuk me ibot kan̄. 
5Ene ya mônenigwu gwun̄ eriembuuk ya me isi Okumugwem, sabum bọn kè 
Erọn ebi ngwugwa mênenisa eje anam ya itọp igwook ikana me lek otutuuk agba 
owot ntook ngwugwa ya, me isotu Atanga Chinichini ya. 
6Ene ya môneninwuun̄ ikpa me lek anam ya, mè inibak ubọk ekibak anam. 

7Bọn kè Erọn ogwu ngwugwa mênenisọk ukan̄ me inyọn̄ ntook ngwugwa, mè 
itap iye me lek. 
8Bọn kè Erọn, ebi ngwugwa, mênenineen̄ okpọkọ anam cha me inyọn̄ ntook 
ngwugwa ya. Mêben ibot anam ya mè okpọn̄ kan̄ cha igwook me inyọn̄ iye esabe 
isọk ukan̄ ya me inyọn̄ ntook ngwugwa. 
9Ogwu ene ya mônenisa mun̄ igwọk otutuuk inu emen owot anam ya mè ukot 
kan̄ cha. Isigwọk isan̄a, ogwu ngwugwa mônenibọkọ otutuuk inu cha iwọp ikana 
oduku òkibubaan̄ olu me inyọn̄ ntook ngwugwa ya, inyi ire ngwugwa eyi ukan̄, 
eyi òkidun̄u utop olu òkibele Okumugwem ejit. 
10“ ‘Ire anam ene ya obosa inigwa ngwugwa inyi Okumugwem ìre gwun̄ arọọn̄ 
mè ìre gwun̄ ebot, anam ya môre orie eyi kpunube ìroon̄ me lek. 
11Ene ya môgwu anam ya me isi Okumugwem, me udun̄ ntook ngwugwa ya me 
agan̄ inyọn̄. Bọn kè Erọn, ebi ngwugwa, mênenisa eje anam ya itọp igwook ikana 
me lek otutuuk agba owot ntook ngwugwa ya. 
12Ene ya mônenibak anam ya igọọk me ubọk ekibak anam. Ogwu ngwugwa 
mônenineen̄ ibot anam ya melek okpọn̄ kan̄ me inyọn̄ iye òkup me ukan̄ me 
inyọn̄ ntook ngwugwa ya. 
13Ene ya môsa mun̄ igwọk inu emen owot anam ya melek ukot kan̄ cha. Ogwu 
ngwugwa mônenikpulu otutuuk cha iwọp ikana oduku òkibubaan̄ olu me inyọn̄ 

ntook ngwugwa ya, inyi ire ngwugwa eyi ukan̄, eyi òkidun̄u utop olu òkibele 
Okumugwem ejit. 
14“ ‘Ire ebesa unọn igwa ngwugwa ewọwọp iriọk inyi Okumugwem, ene ya môsa 
ekerekwukwu mè ìre gwun̄ elesia inigwa ngwugwa kan̄. 
15Ogwu ngwugwa mônenibọkọ unọn ya isa inu me inyọn̄ ntook ya, mè iniyaka 
ebek ifieek, mè itet ikaan̄, inyi eje kan̄ isibi isan̄a igwook me agba owot ntook ya, 
mè iniwọp ibot unọn ya itaka iriọk me inyọn̄ ntook ya. 
16Ene ya mônenisan̄a okpu unọn ya, mè otutuuk inu emen owot, mè itọp igwook 
me agba lek ntook ngwugwa ya me agan̄ mbum-ura me ere ekida ntọn̄ ònan̄a me 
inyọn̄ ntook ya igwook. 
17Ene ya mônenitet unọn ya me lek uwop agan̄ iba itaba igwaka, ire, ìkpogwaka 
isan̄a isi ge. Ogwu ngwugwa mônenibọkọ unọn ya itoon̄ me inyọn̄ iye òkup me 
ukan̄ me inyọn̄ ntook ngwugwa ya, mè iwọp ikana oduku òkibubaan̄ olu. Eyi ìre 
ngwugwa ewọwọp iriọk, mè ire si ngwugwa eyi ukan̄, eyi òkidun̄u utop olu 
òkibele Okumugwem ejit. 

Lib 2 

Ngwugwa akpa 

1“ ‘Ene geelek òbogwa ngwugwa akpa inyi Okumugwem, môsa akpa ekọkọk 
iriọk inigwa ngwugwa ya, mè itap aran̄ me lek, mè isa si mgbe utop olu ònan̄a 
me lek uti farankinsens itoon̄ me inyọn̄, 
2mè inisa ijet bọn kè Erọn ebi ngwugwa. Ogwu ngwugwa mônenigwọ ubọk ge 
me lek akpa ekọkọk ya etapbe aran̄ me lek, mè ikpulu otutuuk mgbe 
farankinsens ya igbaalek, mè iniwọp ikana oduku me inyọn̄ ntook ya, kubọk 
okpọkọ emen akpan. Eyi ìre ngwugwa ukan̄, eyi òkidun̄u utop olu òkibele 
Okumugwem ejit. 
3Inu geelek òsisik me lek ngwugwa akpa ya ìbokup inyi Erọn mè ebi bọn. Eyi ìre 
inu òkup mbuban ichit ònan̄a me lek ngwugwa ukan̄ eyi Okumugwem. 
4“ ‘Ire ene ibonigwa ngwugwa akpa eyi fituru ewọpbe me emen orioon̄ fituru, 
ene ya môsa atalek akpa ekọkọk òjajaan̄ irọ fituru unin̄i unin̄i eyi kpetap olat me 
lek, mè isa aran̄ igwa me lek, mè irọ si nchicha kpetap olat me lek, mè isa aran̄ 
ichiọọk me lek, isa inigwa ngwugwa ya. 
5Ire ibosa uchieen̄ item akpa ekọkbe ya isa inigwa ngwugwa ya, ene ya môsa 
aran̄ olifu igwa me lek akpa ya. Ire, ìkpotap olat si me lek. 
6Ene ya môkpukpuku inorie akpa ya, mè inigwook aran̄ me lek. Eyi ìre ngwugwa 
akpa. 
7Ire ibotem akpa ekọkbe ya me otin̄ isa inigwa ngwugwa, môsa atalek akpa 
ekọkbe ijaan̄ mè itap aran̄ me lek inigwa ngwugwa ya. 

8Ene ya mônenisa ngwugwa akpa ya eyi etembe me esese oniin̄ chi inigwa inyi 
Okumugwem. Ene ya môsa akpa etembe ya ijet ogwu ngwugwa. Ogwu ngwugwa 
mônenibọkọ akpa etembe ya, mè isa inu initoon̄ me inyọn̄ ntook ngwugwa, 
9mè inikpọkọ sọntiik me lek okpukpuk akpa ya, kubọk okpọkọ emen akpan, mè 
itap ukan̄ iwọp ikana oduku òkibubaan̄ olu, inyi ire ngwugwa ukan̄ òkidun̄u utop 
olu eyi òkibele Okumugwem ejit. 
10Inu geelek òsisik me lek ngwugwa akpa ya ìbokup inyi Erọn mè ebi bọn. Eyi 
ìre inu òkup mbuban ichit ònan̄a me lek ngwugwa ukan̄ eyi Okumugwem. 
11“ ‘Ekalululuk ìtap olat me lek ngwugwa akpa geege ebegwa inyi Okumugwem. 
Mije, otutuuk inu geelek etapbe olat, mè ìre aran̄ akwọọk me lek, kpebewọp 
ikana oduku kubọk ngwugwa ukan̄ inyi Okumugwem. 
12Mêkọt isa inu etapbe olat mè ìyaka ire aran̄ akwọọk me lek inigwa ngwugwa 
adasi mfut inyi Okumugwem. Ire, kpebesa inu chi geege igwa ngwugwa ewọwọp 
iriọk me inyọn̄ ntook ngwugwa kubọk ngwugwa òkidun̄u utop olu. 
13Ikalọlọ ikekitap uchi me lek otutuuk ngwugwa akpa geelek. Ikachieek ibe uchi 
eyi inyan̄a-ibot Awaji kinyi inan me lek ngwugwa akpa kinyi. Ìkitap uchi me lek 
otutuuk ngwugwa kinyi geelek. 
14“ ‘Ire enyi ibenigwa ngwugwa akpa eyi adasi mfut inyi Okumugwem, mêsa 
nsek akpa ewọpbe me ukan̄ mè ikpukpuku inigwa ngwugwa ya. 
15Mêtap aran̄ me lek akpa ewọwọp ya, mè itap si mgbe utop olu ònan̄a me lek 
uti farankinsens me lek, mije, îre ngwugwa akpa ke îre. 
16Ogwu ngwugwa mônenigwọ okpọkọ emen akpan me lek akpa ekpukpukube 
ya melek aran̄ ya, igbaalek otutuuk mgbe farankinsens ya, iwọp, kubọk 
ngwugwa ukan̄ inyi Okumugwem. 

Lib 3 

Ngwugwa esuuk 

1“ ‘Ire ene ibonigwa ngwugwa esuuk, mè ibosa eriembuuk, eyi orie mè ìre uman, 
inigwa ngwugwa ya, ene ya môsa anam eyi kpunube ìroon̄ geege me lek inigwa 
ngwugwa ya me isi Okumugwem. 
2Ene ya môtoon̄ ubọk kan̄ me ibot anam ya, mè ikpan̄ anam ya me isotu Atanga 
Chinichini. Bọn kè Erọn ebi ngwugwa mênenisa eje anam ya itọp igwook ikana 
me lek otutuuk agba owot ntook ngwugwa ya, 
3mè inisa otutuuk okpọn̄ òkakana otutuuk inu geelek òkup me emen owot anam 
ya ichit, mè echi òkup me lek inu emen owot cha, iniwọp me inyọn̄ ntook ya 
kubọk ngwugwa ukan̄ inyi Okumugwem. 

4Môsan̄a si ichip iba òkup me okwut ebon anam ya mè okpọn̄ òkup me lek ichip 
cha, mè isan̄a si ejit anam ya mè akwaan̄ òkakana ichit ejit ya, isa igbaalek ichip 
kan̄ cha. 
5Bọn kè Erọn mêneniwọp inu chi ikana oduku me inyọn̄ ntook ngwugwa. Mêsa 
inu chi itoon̄ me inyọn̄ inu ngwugwa ewọwọp iriọk eyi òwuwuuk lek ikup me 
inyọn̄ iye òkup me lek ukan̄ ya, mè igbaan̄ ema otutuuk iwọp ikana oduku 
òkibubaan̄ olu. Eyi ìre ngwugwa ukan̄ òkidun̄u utop olu eyi òkibele Okumugwem 
ejit. 
6“ ‘Ire ene ya ibosa arọọn̄ mè ìre ebot inigwa ngwugwa esuuk inyi Okumugwem, 
môkọt isa orie mè ìre uman eyi kpunube ìroon̄ geege me lek inigwa ngwugwa 
ya. 
7Ire gwun̄ arọọn̄ ke ene ya obosa inigwa ngwugwa, môsa inu me isi 
Okumugwem, 
8mè itoon̄ ubọk kan̄ me ibot anam ya, mè igwu anam ya me isi Atanga Chinichini. 
Bọn kè Erọn mênenisa eje gwun̄ arọọn̄ ya itọp igwook ikana me lek otutuuk agba 
owot ntook ngwugwa ya. 
9Mêsan̄a usini okpọkọ me lek anam ngwugwa esuuk ya, òrere okpọkọ emen 
akpan, isa igwa ngwugwa ukan̄ inyi Okumugwem. Okpọkọ echi ebesan̄a ìre 
okpọn̄ arọọn̄ ya eyi òkup me igbo edim kan̄ ere òkup ufuk ufuk. Mêfieek otutuuk 
edim arọọn̄ ya iriaak me lek ukwuuk udun̄ kan̄, mè isan̄a si okpọn̄ òchichit inu 
emen owot kan̄, mè otutuuk okpọn̄ òkup me lek inu geelek òkup me emen owot 
kan̄, 
10melek ichip iba òkup me okwut ebon kan̄ mè okpọn̄ òkup me lek ichip cha. 
Mêsan̄a si ejit anam ya mè akwaan̄ òkakana ichit ejit ya, isa igbaalek ichip kan̄ 
cha. 
11Ogwu ngwugwa mônenibọkọ okpọkọ emen akpan chi iwọp ikana oduku 
òkibubaan̄ olu me inyọn̄ ntook ya kubọk inorie esabe igwa ngwugwa ukan̄ inyi 
Okumugwem. 
12Ire ebot ke ene ya obosa inigwa ngwugwa, môsa inu me isi Okumugwem, 

13mè itoon̄ ubọk kan̄ me ibot anam ya, mè igwu anam ya me isi Atanga 
Chinichini. Bọn kè Erọn mênenisa eje gwun̄ ebot ya itọp igwook ikana me lek 
otutuuk agba owot ntook ngwugwa ya. 
14Mêsan̄a okpọkọ emen akpan me lek anam ngwugwa esuuk ya isa igwa 
ngwugwa ukan̄ inyi Okumugwem. Okpọkọ cha ìre okpọn̄ òchichit inu emen owot 
kan̄, mè otutuuk okpọn̄ òkup me lek inu geelek òkup me emen owot kan̄, 
15melek ichip iba òkup me okwut ebon kan̄ mè okpọn̄ òkup me lek ichip cha. 
Mêsan̄a si ejit anam ya mè akwaan̄ òkakana ichit ejit ya, isa igbaalek ichip kan̄ 
cha. 

16Ogwu ngwugwa mônenibọkọ okpọkọ emen akpan chi iwọp ikana oduku 
òkibubaan̄ olu me inyọn̄ ntook ya kubọk inorie esabe igwa ngwugwa ukan̄ 
òkidun̄u utop olu eyi òkibele Okumugwem ejit. Otutuuk okpọn̄ ìkup inyi 
Okumugwem. 
17“ ‘Me ukot kinyi geelek, me ere geelek enyi mêlukbe, ogwu Ijeren geege 
ikalululuk ìrie eje mè ìyaka ire okpọn̄ mgbọ geege. Eyi ìre ikan òbokup isi ire 
ukot geelek.’ ” 

Lib 4 

Ngwugwa ijo inu erọbe me ekariọọn̄ge 

1Okumugwem onenitumu inyi Mosis ibe, 

2“Tumu nyi ebi Ijeren ibe, ‘Ire ene irọn̄ Ikan Okumugwem me ikariọọn̄ge, mè irọ 
inu ge me lek inu Okumugwem otọbe ibe ekarọ, inu eberọ ìre ikeyi: 
3“ ‘Ire ogwu ngwugwa etọkọbe aran̄ me ibot irọ ijo inu, awọ osasa me lek kan̄ itet 
otutuuk ebi ido, ogwu ngwugwa ya môsa gwun̄ eriembuuk ge eyi kpunube ìroon̄ 
geege me lek inu me isi Okumugwem kubọk ngwugwa ijo inu. 
4Môsa eriembuuk ya inu me otu isotu Atanga Chinichini me isi Okumugwem, mè 
initoon̄ ubọk kan̄ me ibot anam ya, mè inigwu anam ya me isi Okumugwem. 
5Ogwu ngwugwa etọkọbe aran̄ me ibot mônenifele usini me lek eje anam ya, mè 
isa ije inin̄ emen Atanga Chinichini, 
6mè inisa otubọk ilaka-aran̄ kan̄ ijiin̄ me emen eje ya, mè isa inyan mgbọ jaaba 
me isi Okumugwem me isi ekwut mgban esabe ifieek ikwek Ere Òkup Mbuban 
Ichit, 
7mè isa usini me lek eje ya igbama me lek iko ini òkup me lek ntook nsensi utop 
olu eyi òkup me emen Atanga Chinichini me isi Okumugwem. Ogwu ngwugwa 
ya môneniben otutuuk eje eriembuuk ya eyi òsisik igwook me ebon ntook 
ngwugwa òkup me isotu Atanga Chinichini. 
8“ ‘Ogwu ngwugwa ya mônenisan̄a otutuuk okpọn̄ òkup me emen anam 
ngwugwa ijo inu ya, òrere okpọn̄ òchichit inu emen kan̄, mè otutuuk okpọn̄ òkup 
me lek inu geelek òkup me emen kan̄, 
9mè isan̄a si ichip iba òkup me okwut ebon kan̄ mè okpọn̄ òkup me lek ichip cha. 
Môsan̄a si ejit anam ya mè akwaan̄ òkakana ichit ejit ya, isa igbaalek ichip kan̄ 
cha, 
10kubọk ekisan̄a okpọn̄ me emen eriembuuk esabe igwa ngwugwa esuuk. Ogwu 
ngwugwa ya môneniwọp okpọn̄ cha ikana oduku me inyọn̄ ntook ngwugwa. 
11“ ‘Ire, ogwu ngwugwa ya môkpulu ikpa eriembuuk ya, mè otutuuk ufuk kan̄, 
mè ibot kan̄, mè ukot kan̄ cha, igbaalek okpu mè ifin emen owot kan̄, 

12òrere otutuuk inu òsisik me lek anam ya, isa isibi ifo udun̄ ere m̀gba-ǹgwele 
ukan̄ ya isi iwọp, me ere ikakaan̄ge mbuban me lek, ere ekifiin̄ ntọn̄ ònan̄a me 
inyọn̄ ntook ngwugwa. Ere ya ke ebesa iye isọk ukan̄ iwọp otutuuk nriro anam 
cha itaka iriọk. 
13“ ‘Ire ke îre otutuuk ido Ijeren orọ ilọ me ikariọọn̄ge, nrọ-nlọ ya olọlọ ema 
chieen̄, ema enenirọ inu ge me lek inu Okumugwem otọbe ibe ekarọ, mè isa me 
ikeya irọn̄ ikan, 
14mgbọ yaage nrọ-nlọ kiban̄ okpọkbe mbum, otutuuk ebi ido Ijeren mêsa gwun̄ 
eriembuuk ge, eyi kpunube ìroon̄ geege me lek, inu me isi Atanga Chinichini 
inigwa ngwugwa ijo inu. 
15Ebi ugane ama mênenitoon̄ ubọk kiban̄ me ibot eriembuuk ya me isi 
Okumugwem, mè inigwu eriembuuk ya me isi Okumugwem. 
16Ogwu ngwugwa etọkọbe aran̄ me ibot mônenifele usini me lek eje eriembuuk 
ya, mè isa ije inin̄ emen Atanga Chinichini ya, 
17mè inisa otubọk ilaka-aran̄ kan̄ ijiin̄ me emen eje ya, mè isa inyan mgbọ jaaba 
me isi Okumugwem me isi ekwut mgban esabe ifieek ikwek Ere Òkup Mbuban 
Ichit, 
18mè isa usini me lek eje ya igbama me lek iko ini òkup me lek ntook òkup me isi 
Okumugwem me emen Atanga Chinichini. Ogwu ngwugwa ya môneniben 
otutuuk eje eriembuuk ya eyi òsisik igwook me ebon ntook ngwugwa ya òkup 
me isotu Atanga Chinichini. 
19Ogwu ngwugwa ya mônenisan̄a otutuuk okpọn̄ òkup me emen anam ya isan̄a, 
mè initap ukan̄ iwọp ikana oduku òkibubaan̄ olu me inyọn̄ ntook ngwugwa. 
20Ogwu ngwugwa ya mônenirọ me lek eriembuuk ya ike îrọbe me lek eriembuuk 
eyi ngwugwa ijo inu ya. Sa me ikeya, môrọ esuuk me ibot kiban̄, inyi 
Okumugwem itele inyi ema. 
21Ogwu ngwugwa ya mônenikpulu anam echi òsisik me lek eriembuuk ya isa 
isibi ifo udun̄ ere m̀gba-ǹgwele ukan̄ ya isi iwọp kubọk ewọpbe adasi eriembuuk 
ya. Eyi ìre ngwugwa ijo inu me ibot ebi ido. 
22“ ‘Ire ogwu ibot irọ ilọ me ikariọọn̄ge, mè irọ inu ge me lek otutuuk inu 
Okumugwem otọbe ibe ekarọ, mè isa me ikeya irọn̄ ikan, 
23mè ire ebi ene inirọ inyi ọmọ iriọọn̄ ijo inu eyi îrọbe, ogwu ibot ya môsa orie 
ebot ge eyi kpunube ìroon̄ geege me lek inu, inyi mêsabe igwa ngwugwa mije 
nrọ-nlọ kan̄. 
24Ọmọ mônenitoon̄ ubọk kan̄ me ibot ebot ya, mè inigwu ebot ya me ere ekigwu 
anam ngwugwa ewọwọp iriọk, me isi Okumugwem. Îre ngwugwa ijo inu. 
25Ogwu ngwugwa ya mônenisa otubọk ilaka-aran̄ kan̄ ijiin̄ me emen eje ebot 
ngwugwa ijo inu ya, mè isa igbama me lek iko ini òkup me lek ntook ngwugwa 
ya, mè iniben eje eyi òsisik igwook me ebon ntook ngwugwa ya. 

26Ogwu ngwugwa ya môneniwọp okpọn̄ anam ya ikana oduku me inyọn̄ ntook 
kubọk îwọpbe okpọn̄ anam ngwugwa esuuk, mè isa me ikeya irọ esuuk me ibot 
ene ya, Okumugwem mônenitele nrọ-nlọ ogwu ibot ya inyi. 
27“ ‘Ire ke îre ogwu ikike ge me etete ebi ido Ijeren orọ ilọ me ikariọọn̄ge, mè irọ 
inu ge me lek inu cha echi Okumugwem otọbe ibe ekarọ, mè irọn̄ ikan̄, 
28mè ire ebi ene inisa nrọ-nlọ ene ya orọbe ijeen̄ ene ya me isi, ene ya môsa uman 
ebot ge eyi kpunube ìroon̄ geege me lek inu, inyi mêsabe igwa ngwugwa mije 
nrọ-nlọ kan̄. 
29Ene ya môtoon̄ ubọk kan̄ me ibot ebot ya eyi ebesa igwa ngwugwa ijo inu ya, 
mè inigwu ebot ya me ere ekigwa ngwugwa ewọwọp iriọk. 
30Ogwu ngwugwa mônenisa otubọk ilaka-aran̄ kan̄ ijiin̄ me emen eje ebot 
ngwugwa ijo inu ya, mè isa igbama me lek iko ini òkup me lek ntook ngwugwa 
ya, mè iniben eje eyi òsisik igwook me ebon ntook ngwugwa ya. 
31Ogwu ngwugwa ya mônenisan̄a otutuuk okpọn̄ me lek anam ya ike ekisan̄a 
okpọn̄ me lek anam ngwugwa esuuk, mè iniwọp okpọn̄ ya ikana oduku me inyọn̄ 
ntook ngwugwa inyi Okumugwem kubọk ngwugwa òkidun̄u utop olu. Sa me 
ikeya, ogwu ngwugwa ya mônenirọ esuuk me ibot ene ya, Okumugwem 
mônenitele nrọ-nlọ ene ya inyi. 
32“ ‘Ire ogwu ene ya isa arọọn̄ inu isasa inigwa ngwugwa ijo inu kan̄, arọọn̄ ya 
ìbore uman eyi kpunube ìroon̄ geege me lek. 
33Ene ya môsa ubọk kan̄ itoon̄ me ibot arọọn̄ ya, mè inigwu anam ya me ere 
ekigwu anam ngwugwa ewọwọp iriọk. 
34Ogwu ngwugwa mônenisa otubọk ilaka-aran̄ kan̄ ijiin̄ me emen eje arọọn̄ 
ngwugwa ijo inu ya, mè isa igbama me lek iko ini òkup me lek ntook ngwugwa 
ya, mè iniben eje eyi òsisik igwook me ebon ntook ngwugwa ya. 
35Ogwu ngwugwa ya mônenisan̄a otutuuk okpọn̄ arọọn̄ ya ike ekisan̄a okpọn̄ me 
lek anam ngwugwa esuuk, mè inigbaan̄ okpọn̄ ya melek anam ngwugwa ukan̄ 
iwọp ikana oduku òkibubaan̄ olu me inyọn̄ ntook ngwugwa inyi Okumugwem. 
Sa me ikeya, ogwu ngwugwa ya mônenirọ esuuk me ibot ene ya, Okumugwem 
mônenitele nrọ-nlọ ene ya inyi. 

Lib 5 

Ngwugwa ijo inu ene orọbe mije ikarọge inu ògbegbe 

1“ ‘Ire igwen ene me ata-ikọ me lek inu eyi îsabe chieen̄ kan̄ imun̄, mè ìre eyi 
îriọọn̄be, ene ya ojijit itutumu ikọ òfo me lek inu ya, ene ya îrọ ijo inu, ufialek inu 
ya môtoon̄ ọmọ me ibot. 
2“ ‘Ire ene ichak ubọk me lek inu òkichaka ene mbuban me lek, kubọk nkwukwu 
anam oron òkaan̄ mbuban me lek, mè ìre nkwukwu anam uwu òkaan̄ mbuban 

me lek, mè ìre nkwukwu inu òkinyinyọnọ me ijọn̄ eyi òkaan̄ mbuban me lek, me 
ikariọọn̄ge, mè ikana ogwu òkaan̄ mbuban me lek, ene ya îrọn̄ ikan. 
3“ ‘Ire ene ichak ubọk me lek inu ògbaan̄ me lek ebilene eyi òkaan̄ mbuban me 
lek, eyi môkọtbe ichaka ọmọ mbuban me lek, me ikariọọn̄ge, mè iyaka iniriọọn̄ 
me mgburudun̄ ibe ke mbuban îchaka ọmọ me lek, ene ya îrọn̄ ikan. 
4“ ‘Ire si ene ikpọkpọ inyan̄a ibot ikeya, ìkakaan̄ ekiket, mè ikpọkpọ imuman otu 
itumu, me ikariọọn̄ge, ibe ke ọmọ môrọ inu ge, mè ìre ijo inu mè ìre ata inu, 
kubọk otutuuk ebilene ekirọ, mè iyaka iniriọọn̄ me mgburudun̄ ibe ke îlọ, ene ya 
îrọn̄ ikan, ikerere me lek ikọ ge me etete ikọ cha. 
5“ ‘Ene geelek òrọrọn̄ ikan me lek inu chi geelek, ene ya môfuk ijo kan̄ me lek inu 
cha geelek îrọbe ilọ, 
6mè isa orie arọọn̄ ge mè ìre uman ebot ge inigwa ngwugwa awọ inyi 
Okumugwem mije ijo inu ya îrọbe. Ogwu ngwugwa mônenisa anam ya igwa 
ngwugwa isa irọ esuuk me ibot ene ya, mije ijo inu ya îrọbe. 
7“ ‘Ire ubọk ene ya ìkasoon̄ gwun̄ arọọn̄, ene ya môkọt isa ekerekwukwu iba, mè 
ìre bọn elesia iba, inu, inyi mêsa igwa ngwugwa awọ inyi Okumugwem mije ijo 
kan̄. Mêsa ge igwa ngwugwa ijo inu, mè isa ge keyilọ igwa ngwugwa ewọwọp 
iriọk inyi Okumugwem. 
8Ene ya môsa unọn iba cha ijet ogwu ngwugwa. Ogwu ngwugwa mônenidasi 
igwa ngwugwa ijo inu. Môyaka ebek unọn ya, ire, ìkpoyaka ifieek, 
9mè inisa eje ònan̄a me lek unọn ya inyan igwook me agba owot ntook ngwugwa 
ya, mè inikana eje eyi òsik me emen unọn ya igwook me ebon ntook ya. Eyi ìre 
ngwugwa ijo inu. 
10Ogwu ngwugwa mônenisa unọn eyi òso iba ya igwa ngwugwa ewọwọp iriọk 
igọọk me ubọk ekirọ, mè isa me ikeya irọ esuuk me ibot ene ya, inyi Okumugwem 
itele inyi ene ya. 
11“ ‘Ire ubọk ene ya ìkasoon̄ ekerekwukwu iba mè ìre bọn elesia iba, ene ya 
môkọt isa iko atalek akpa ekọkọk iba inigwa ngwugwa ijo inu ya. Kpebetap aran̄ 
me lek akpa ekọkọk ya, kpebetatap si mgbe farankinsens me lek, mije, îre 
ngwugwa ijo inu ke îre. 
12Ene ya môsa akpa ekọkọk ya ijet ogwu ngwugwa, ogwu ngwugwa mônenigwọ 
ijot akajit ubọk ge, kubọk okpọkọ emen akpan, mè isa isi iwọp ikana oduku 
òkibubaan̄ olu me inyọn̄ ntook ngwugwa igbaalek ngwugwa ukan̄ egwabe inyi 
Okumugwem. 
13Sa me ikeyi, ogwu ngwugwa mônenirọ esuuk me ibot ene ya, Okumugwem 
mônenitele inyi ene ya. Inu geelek òsisik me lek inu esabe igwa ngwugwa ya, 
ìkup inyi ogwu ngwugwa, ike îkupbe me lek ngwugwa akpa geelek.’ ” 

Ngwugwa awọ 

14Okumugwem onenitumu inyi Mosis ibe, 

15“Ire ene irọ inu ikagbege me lek inu òkup mbuban inyi Okumugwem me 
ikariọọn̄ge, mè isa me ikeya irọ ijo inu, ene ya môgwa ngwugwa awọ inyi 
Okumugwem. Môsa ikpoko alata okuket eyi môsobe otu ewe orie arọọn̄ 
kpunube ìroon̄ me lek, igọọk me ubọk itọ-inu eyi Uwu Mbuban, inigwa ngwugwa 
awọ inyi Okumugwem. 
16Ene ya môkpe useen̄ me lek inu òkup mbuban ya eyi îrọbe inu ikagbege me 
lek, mè ikpe si irek ge me irek go itoon̄ me inyọn̄ isa inyi ogwu ngwugwa. Ogwu 
ngwugwa mônenisa orie arọọn̄ ya igwa ngwugwa awọ isa irọ esuuk me ibot ene 
ya. Okumugwem mônenitele inyi ene ya. 
17“Ire ene irọ inu ge me etete inu echi Okumugwem otọbe ibe ekarọ me 
ikariọọn̄ge, ene ya îrọn̄ ikan. Ijo inu kan̄ ìtoon̄ ọmọ me ibot. 
18Ene ya môsa arọọn̄ eyi kpunube ìroon̄ geege me lek, eyi òsoso otu ewe kan̄, 
inigwa ngwugwa awọ. Ogwu ngwugwa mônenisa anam ya igwa ngwugwa isa irọ 
esuuk me ibot ene ya mije ijo inu eyi îrọbe me ikariọọn̄ge, inyi Okumugwem itele 
inyi. 
19Ngwugwa ya ìre ngwugwa awọ, mije, awọ îtet ene ya me isi Okumugwem.” 

Lib 6 

1Okumugwem onenitumu inyi Mosis ibe, 
2“Ire ene irọ ijo inu, mè ije ilọ me isi Okumugwem sa me ikakan̄ ataak inyi ogwu 
melek kan̄ me lek inu îsabe itap ọmọ me ubọk, mè ìre inu înyibe ọmọ ibe isun̄, 
mè ìyaka ire ìchichiin̄ inu ene ya me unye, mè ìre ìsasa me ugana-chieen̄ ibọkọ 
inu me ubọk ogwu melek kan̄ me lek inu ema egbaan̄be irọ, ene ya îrọn̄ ikan. 
3Ofifi kan̄, ire ene imun̄ inu òchechep, mè imọnọ, mè inikan̄ ataak ibe ke ọmọ 
ìkamun̄, mè inyan̄a ibot itoon̄ me inyọn̄ ataak ya, mè ìre ìyaka irọrọ si ofifi ojelek 
ijo inu òkup ikecha echi ebi ene ekirọ, ene ya îrọn̄ ikan. 
4Ire ene irọ ilọ me oniin̄ ge me lek oniin̄ kechi, mè iniriọọn̄ ibe ke ọmọ îrọn̄ ikan, 
ene ya môyaka inu ya îchiin̄be me unye inyi ogwukaan̄, mè ìre eyi îsabe ugana-
chieen̄ itet ene ibọkọ, mè ìre inu esabe itap ọmọ me ubọk, mè ìre inu ògagak ene 
ichep eyi îmun̄be mè imọnọ, 
5mè ìre inu înyan̄abe ibot eyi ataak ibọkọ. Ene ya môyaka inu ya ikpe inyi 
ogwukaan̄, mè ikpe si irek ge me irek go itoon̄ me inyọn̄. Ene ya ìbosa otutuuk 
inu cha inikpe inyi ogwukaan̄ me usen ìbogwa ngwugwa awọ kan̄. 
6Ene ya ìbosa arọọn̄ ge kpunube ìroon̄ geege me lek, eyi òsoso otu ewe kan̄, ijet 
ogwu ngwugwa, inyi isa igwa ngwugwa awọ inyi Okumugwem mije nrọ-nlọ kan̄. 
7Ogwu ngwugwa mônenisa arọọn̄ ya igwa ngwugwa isasa irọ esuuk me ibot ene 
ya, inyi Okumugwem itele inyi ene ya me lek inu cha geelek îrọbe mè isa me 
ikeya irọn̄ ikan.” 

Ngwugwa ewọwọp iriọk 

8Okumugwem onenitumu inyi Mosis ibe, 

9“Nyi Erọn mè ebi bọn ikan ofolek ike ebekisa igwa ngwugwa ewọwọp iriọk. Inu 
ngwugwa ewọwọp iriọk ìbokup me inyọn̄ abọt me inyọn̄ ntook ngwugwa bene 
me otu ikakwun̄ mege iwele egwe. Ukan̄ inyọn̄ ntook ngwugwa ya si ìbokilolomo 
mgbọ geelek. 
10Ogwu ngwugwa mônenitap ofọnti inyọn̄ kan̄ eyi lilin̄, mè initap ekwut-edim 
lilin̄ isa ikwek akpalek kan̄, mè inisi ikpulu ntọn̄ eyi ukan̄ ngwugwa ewọwọp 
iriọk ya òkup me inyọn̄ ntook ya isan̄a igwook me ijọn̄ me agba lek ntook ya, 
11mè inisi inwene lek, mè itap ofifi ofọnti, mè iniben ntọn̄ ya isibi udun̄ ere m̀gba-
ǹgwele ukan̄ ya isi ifiin̄ me ere ikakaan̄ge mbuban me lek. 
12Ukan̄ òkup me inyọn̄ ntook ngwugwa ya ìbokilolomo mgbọ geelek, kpebetele 
inyi iniin̄ mgbọ geege. Me ewelegwe geelek, ogwu ngwugwa môkitap iye me lek 
ukan̄ ya inyi ikilomo, mè ikiwọp okpọn̄ ngwugwa esuuk me inyọn̄ kan̄. 
13Ukan̄ ìbokpọkpọ ikilolomo mgbọ geelek me inyọn̄ ntook ngwugwa ya, 
kpebetele inyi iniin̄ kubọk ge. 

Ngwugwa akpa 

14“Ikan kechi obokikpulu ngwugwa akpa. Bọn kè Erọn mêsa inu ngwugwa ya 
inigwook me isi ntook ngwugwa, me isi Okumugwem, 
15mè inigwọ akpa ekọkbe ya melek aran̄ mè mgbe farankinsens òje me lek 
ngwugwa akpa ya ijot ubọk ge, kubọk okpọkọ emen akpan, mè iniwọp eya ikana 
oduku me inyọn̄ ntook ya inyi Okumugwem, inyi idun̄u utop olu òkibele 
Okumugwem ejit. 
16Erọn mè ebi bọn eberie eyi òsisik. Ire, kpebetap olat me lek. Ema ebekup me 
ere òkup mbuban irie, me emen oyet egep Atanga Chinichini. 
17Kpebetap olat me lek akpa ekọkọk ya isa irọ fituru. Eyiya ìre uche nchebe inyi 
ema inan̄a me lek ngwugwa ukan̄ egwabe inyi emi. Mije inorie ya orebe inu 
esabe igwa ngwugwa ijo inu mè ngwugwa awọ, îre inu òkup mbuban ichit. 
18Îre bọn ebirieen̄ owot iman kè Erọn gaalek ebekirie inu òsisik me lek ngwugwa 
ukan̄ egwabe inyi Okumugwem. Eyi ìre ikan òbokup ire ukot kinyi geelek. Ene 
geelek òbochak ubọk me lek inu ngwugwa ya ìbore ogwu òkup me mbuban.” 
19Okumugwem onenitumu inyi Mosis ibe, 

20“Ngwugwa eyi Erọn mè ebi bọn ebesa inu me isi Okumugwem me usen 
ebetọkọ ema aran̄ me ibot ìre ikeyi: Ene ge ge me etete kiban̄ môsa iko atalek 
akpa ekọkọk iba inu kubọk ngwugwa akpa eyi ekigwa mgbọ geelek. Môsa iko ge 
me lek igwa ngwugwa me ewelegwe, mè isa iko ge keyilọ igwa ngwugwa me 
ikakwun̄. 

21Mêrọ fituru ya me emen uchieen̄, mè itap aran̄ me lek, mè igbaan̄ ifuku item 
ibet, mè inikpukpuku, mè isa inigwa ngwugwa òkidun̄u utop olu eyi òkibele 
Okumugwem ejit. 
22Ogwu ngwugwa ogwu etọkọbe aran̄ me ibot me etete bọn kè Erọn, ogwu 
òbonibọkọ irek kan̄, obogwa ngwugwa ya. Eyi ìre Ikan Okumugwem òbokup ire 
mgbọ geelek. Mêwọwọp otutuuk inu ngwugwa ya itaka iriọk me ukan̄. 
23Ngwugwa akpa geelek ebi ngwugwa egwabe me ibot kiban̄, kpeberie inu geege 
ònan̄a me lek. Ebewọwọp otutuuk itaka iriọk me ukan̄.” 

Ngwugwa ijo inu 

24Okumugwem onenitumu inyi Mosis ibe, 

25“Nyi Erọn mè ebi bọn ebirieen̄ ikan kechi ofolek ngwugwa ijo inu. Îre me isi 
Okumugwem, me ere ekigwu anam ngwugwa ewọwọp iriọk, ke ebegwu si anam 
ngwugwa ijo inu, mije, ngwugwa keyi ìre ngwugwa òkup mbuban ichit. 
26Ogwu ngwugwa ogwu ògwagwa ngwugwa yi oborie inu ngwugwa yi. Ìbokup 
me oyet egep Atanga Chinichini, me ere òkup mbuban, irie inorie òsisik me lek 
ngwugwa yi. 
27Ene geelek, mè ìyaka ire inu geelek òchachak me lek ufuk anam esabe igwa 
ngwugwa ya môkana inu òkup mbuban. Ofọnti geelek eje anam ya ochakbe me 
lek, ebekup me ere òkup mbuban igwọk ofọnti ya. 
28Otin̄ ibat geelek esabe item anam ngwugwa yi, ebebubum. Ire esa otin̄ ekwe 
item, ebekwukwuk lek otin̄ ya itana, mè inisa mun̄ ilaak. 
29Otutuuk ebirieen̄ ìnan̄a me owot iman ebi ngwugwa eberie inu ngwugwa keyi, 
mije, îre inu òkup mbuban ichit ke îre. 
30Ire, anam ngwugwa ijo inu geelek esabe eje kan̄ inu me Ere Mbuban me Atanga 
Chinichini, isasa inirọ esuuk, kpebetaka, ebewọwọp itaka iriọk. 

Lib 7 

Ofifi ikan ofolek ngwugwa awọ 

1“Echichi ìre ikan òfo me lek ngwugwa awọ. Ngwugwa yi ìre ngwugwa òkup 
mbuban ichit. 
2Ere ekigwu anam ngwugwa ewọwọp iriọk, ere ya ke ebekigwu anam ngwugwa 
awọ, mè iben eje ònan̄a me lek anam ngwugwa yi itọp igwook ikana me lek 
otutuuk agba owot ntook ngwugwa ya. 
3Mêsan̄a otutuuk okpọn̄ anam ya isa igwa ngwugwa, bene me lek echi òkup me 
edim kan̄ ere òkup ufuk ufuk, mè okpọn̄ òkup me emen anam ya, 
4mè ichip iba òkup me okwut ebon kan̄ mè okpọn̄ òkup me lek ichip cha, mè 
isan̄a si ejit anam ya mè akwaan̄ òkakana ichit ejit ya, isa igbaalek ichip kan̄ cha. 

5Ogwu ngwugwa môneniwọp inu cha ikana oduku me inyọn̄ ntook ya, kubọk 
ngwugwa ukan̄ inyi Okumugwem. Eyi ìre ngwugwa awọ. 
6Enerieen̄ geelek me owot iman ebi ngwugwa môkọt irie inu ngwugwa keyi. 
Ìbokup me ere òkup mbuban irie inu ya, mije, îre inu òkup mbuban ichit. 
7“Ikan yaage òkikpulu ngwugwa ijo inu, ọmọ si okikpulu ngwugwa awọ. Ogwu 
ngwugwa ogwu ògwagwa ngwugwa isasa irọ esuuk ya, ọmọ ke inorie òje me lek 
ngwugwa ya okup inyi. 
8Ikpa anam ònan̄a me lek anam ngwugwa ewọwọp iriọk ìkup inyi ogwu 
ngwugwa ogwu ògwagwa ngwugwa ya. 
9Inu ngwugwa akpa geelek ewọpbe me emen orioon̄ fituru, mè eyi etapbe me 
otin̄ item, mè eyi etapbe me uchieen̄ ikala, ìkup inyi ogwu ngwugwa ogwu 
ògwagwa ngwugwa ya. 
10Inu ngwugwa akpa geelek, echi etapbe aran̄ me lek, mè echi kpetap aran̄ me 
lek, ìre eyi otutuuk bọn ebirieen̄ kè Erọn, kpa ogwu mè uche kan̄. 

Ngwugwa esuuk 

11“Echichi ìre ikan ofolek ngwugwa esuuk, eyi ebekigwa inyi Okumugwem. 

12Ire ene inigwa ngwugwa esuuk eyi isasa ibe Okumugwem onirọ, ene ya môsa 
fituru unin̄i unin̄i eyi kpunube olat me lek, esabe aran̄ igbaalek ifuku, mè nchicha 
kpetap olat, echiọọkbe aran̄ me lek, mè fituru esabe atalek akpa ekọkọk irọ mè 
itap aran̄ me lek, inigwa ngwugwa ya. 
13Ene ya môsa si fituru eyi etapbe olat me lek igbaalek inu, inyi esa egbaalek 
egwa ngwugwa esuuk eyi onirọ ya. 
14Me etete otutuuk inu ngwugwa cha, mêsan̄a ge ge isa igwa ngwugwa ya kubọk 
inyinyi inyi Okumugwem. Echi òsisik ìkup inyi ogwu ngwugwa ogwu òsasa eje 
anam ngwugwa esuuk ya igwook me lek ntook ngwugwa ya. 
15Ogwu òsasa ngwugwa esuuk ya inu isasa ibe Okumugwem onirọ, môtaka anam 
ya eyi òre ọmọ lek isan̄a me usen yaage, ìkpotele okpọkọ geege me lek iwele 
egwe. 
16“Ire, ire ngwugwa ya ije me lek inyan̄a-ibot eyi ene ya onyan̄abe, mè ìyaka ire 
inyinyi ata ejit, ene ya môkọt itaka uche anam eyi òre ọmọ lek me usen ya, mè 
itaka eyi òsisik me ofit iwele kan̄. 
17Anam ngwugwa ya geelek òkukup ire òso usen ita, ebewọwọp itaka iriọk. 

18Ire ene ya itaka anam ngwugwa esuuk ya eyi òsisik ire òso usen ita, 
Okumugwem ìkpobọkọ ngwugwa ya itap, ngwugwa ya si ìkayaka ìkaan̄ oruru 
ìnyi ogwu ògwagwa. Ngwugwa ya îkana mbuban inu, ene geelek òtataka anam 
ngwugwa ya me òso usen ita ya, ufialek geelek òje me lek ìbotoon̄ me ibot kan̄. 

19“Okpọkọ anam ya òchachak me lek mbuban inu geelek, kpebetaka, ebewọwọp 
itaka iriọk me ukan̄. Ire, anam ya geelek eyi mbuban ìkachaka me lek, ene geelek 
òkup me mbuban môkọt itaka. 
20Ire, ire ene geelek òchachaka mbuban initaka anam esabe igwa ngwugwa 
esuuk inyi Okumugwem, ebesasan̄a ene ya isan̄a me otu ifuk ebi kiban̄. 
21Ofifi si, ire ene ichak ubọk me lek mbuban inu geelek, mè ìre mbuban inu eyi 
ebilene, mè ìre eyi anam, mè ìre inu geelek òkichaka ene mbuban me lek, mè 
initaka anam esabe igwa ngwugwa esuuk inyi Okumugwem, ebesasan̄a ene ya 
isan̄a me otu ifuk ebi kiban̄.” 

Awaji îgban irerie okpọn̄ mè eje 

22Okumugwem onenitumu inyi Mosis ibe 

23itumu inyi ebi Ijeren ibe, “Ene geege ikataka okpọn̄ geege ònan̄a me lek 
eriembuuk mè ìre arọọn̄, mè ìre ebot. 
24Enyi mêkọt isa okpọn̄ ònan̄a me lek anam geelek òkwukwu me lek kan̄, mè ìre 
eyi anam-unye ochimbe ikpan̄, irọ inu geelek òneneme enyi. Ire, ene geege 
ikataka okpọn̄ keya. 
25Ogwu geelek òtataka okpọn̄ ònan̄a me lek anam geelek eyi mêkọtbe isa igwa 
ngwugwa ukan̄ inyi Okumugwem, ebesasan̄a ene ya isan̄a me otu ifuk ebi kiban̄. 
26Ofifi si, me ere geelek enyi elukbe, ikalululuk ìrie eje geege, mè ìre eje unọn mè 
ìre eje anam. 
27Ene geelek òrerie eje geelek, ebesasan̄a ene ya isan̄a me otu ifuk ebi kiban̄.” 

Uche inu ngwugwa eyi ebi ngwugwa 

28Okumugwem onenitumu inyi Mosis ibe 

29itumu inyi ebi Ijeren ibe, “Ene geelek òsasa ngwugwa esuuk inu ibonigwa inyi 
Okumugwem môsan̄a okpọkọ emen akpan me lek inu ngwugwa esuuk kan̄ ya 
isa inyi Okumugwem. 
30Ene ya môsa ubọk kan̄ imọnọ okpọkọ emen akpan ya inyi esa egwa ngwugwa 
ukan̄ enyi Okumugwem. Inu emen akpan ya ìre ngọ ejit anam ya melek otutuuk 
okpọn̄ òje me lek. Môsa ngọ ejit anam ya inyi, inyi ebene efo inyọn̄ mè ewuwum 
kubọk ngwugwa ewuwuwum me isi Okumugwem. 
31Ogwu ngwugwa môneniwọp okpọn̄ ya ikana oduku me inyọn̄ ntook ngwugwa 
ya. Ngọ ejit anam ya mônenikup inyi Erọn mè ebi bọn. 
32Enyi mêsa owut-ukot agan̄ ulom eyi anam ngwugwa esuuk inyi ebi ngwugwa 
kubọk inyinyi kinyi, 
33mije, bọn kè Erọn ebi ìgwogwook eje anam ya mè iwọp okpọn̄ anam ya mgbọ 
ekigwa ngwugwa esuuk ya, ema ekaan̄ owut-ukot agan̄ ulom anam ya kubọk 
uche eyi kiban̄. 

34Ngọ ejit anam ya eyi ebenebe ifo inyọn̄ mè iwuwum, melek owut-ukot eyi 
enyibe me inyinyi, ke emi mmọnọ me ubọk ebi Ijeren me lek ngwugwa esuuk 
kiban̄ isa inyi Erọn ogwu ngwugwa mè ebi bọn. Eyi ìre ikan òkup mgbọ geelek.” 
35Echichi ore uche kè Erọn mè uche ebi bọn ònan̄a me lek ngwugwa ukan̄ 
egwabe inyi Okumugwem, bene me usen esabe ema inu me isi Okumugwem 
kubọk ebi ngwugwa. 
36Ikeyi ke Okumugwem onyi ida ibe ebi Ijeren ekesa enyi ema bene me usen 
etọkọbe ema aran̄ me ibot. Eyi ìre ikan òbokup me ukot kiban̄ geelek. 
37Îre ikan kechi obokikpulu ngwugwa ewọwọp iriọk, mè ngwugwa akpa, mè 
ngwugwa ijo inu, mè ngwugwa awọ, mè ngwugwa ekigwa mgbọ ekifaka ikwaan̄ 
itap ene me ubọk, mè ngwugwa esuuk. 
38Ikan kechi ke Okumugwem onyi Mosis me inyọn̄ ogoon̄ Saina me emen èwê 
me usen înyibe ebi Ijeren ida ibe ekegwa ngwugwa kiban̄ enyi Okumugwem. 

Lib 8 

Mîfaka ikwaan̄ ngwugwa itap Erọn mè ebi bọn me ubọk 

(Isis 29:1-37) 

1Okumugwem onenitumu inyi Mosis ibe, 

2“Sa Erọn mè ebi bọn ebirieen̄ melek kan̄ na me isi n̄a me isotu Atanga Chinichini, 
mè kpulu si ofọnti ikwaan̄ kiban̄ mè aran̄ mbuban, mè orie eriembuuk ebesa 
igwa ngwugwa ijo inu, mè sa si orie arọọn̄ iba mè okwun fituru ge echi kpetap 
olat me lek gbaalek na. 
3Titiin̄ si otutuuk ido ebi Ijeren me isotu Atanga Chinichini ya.” 

4Mosis orọrọ ike Okumugwem otemebe ọmọ, mè ititiin̄ otutuuk ebi ido Ijeren 
me isi oyet Atanga Chinichini. 
5Mosis onenitumu inyi ema ibe, “Inu chi geelek ìre inu Okumugwem onyibe ida 
ibe erọ.” 
6Mosis onenigwen Erọn melek ebi bọn ebirieen̄ isibi me isi ebi ama, mè inisa 
mun̄ igwọk ema lek, 
7mè inimọnọ àwurukù irak itap Erọn, mè initobo ọmọ fanti me ebon, mè initap 
ọmọ àwurukù inyọn̄, mè iniben mgbidim ofọnti ikwaan̄ itap itoon̄ me inyọn̄, mè 
inisa fanti òje me lek mgbidim ofọnti ikwaan̄ ya itobo ofọnti ya ikam me lek kan̄, 
8mè iniben ekwut isi ejit ikwaan̄ ọmọ me lek, mè initeen̄ inu iba ebekisa iroon̄ 
nriroon̄, echi ekigwen Urim mè Tumim, itap me emen ekwut isi ejit ya, 
9mè iniben okpibot ogwu ngwugwa ichit ọmọ me ibot, mè inimọnọ akpakpa 
uwot alata araran̄ ya, òrere ọgbọn ubọọn̄ òkup mbuban, itobo me lek okpibot ya 
me agan̄ isi. Mosis ìrọ otutuuk inu chi igọọk me ike Okumugwem onyibe ọmọ 
ida. 

10Mosis onenisa aran̄ mbuban igbama me lek Akpatan̄ Mbuban melek otutuuk 
inu òje me lek, inyi ikup me mbuban inyi Okumugwem. 
11Înyan aran̄ ya mgbọ jaaba igwook me lek ntook ngwugwa isa igbama lek ntook 
ngwugwa ya, mè igbama si lek otutuuk nroon̄ òje me lek, mè isa si aran̄ ya 
igbama lek okwa igwọk-lek mè urak kan̄, inyi inu chi ikup me mbuban inyi 
Okumugwem. 
12Inenitọkọ si aran̄ ya igwook Erọn me ibot, inyi ire itọtọkọ ọmọ aran̄ me ibot, 
isa isun̄ ọmọ mbuban inyi Okumugwem. 
13Mosis onenisan̄a bọn ebirieen̄ kè Erọn isibi me isi ebi ama, mè initap ema 
àwurukù inyọn̄, mè itobo ema fanti me ebon, mè ifiaka ema akisi me ibot, ike 
Okumugwem onyibe ọmọ ida. 
14Mosis onenisa orie eriembuuk ngwugwa ijo inu isibi inu, Erọn mè ebi bọn 
enenitoon̄ ubọk kiban̄ me ibot eriembuuk ya. 
15Mosis onenikpan̄ eriembuuk ya, mè isa otubọk ilaka-aran̄ kan̄ ijiin̄ me emen 
eje anam ya, mè inisa ichak me lek iko ini òkup me lek ntook ngwugwa ya, isasa 
igwọk lek ntook ya, mè iniben eje eyi òsisik ifiin̄ me ebon ntook ya, inyi ikup me 
mbuban inyi Okumugwem, mè isa me ikeya irọ esuuk me lek ntook ya. 
16Inenisan̄a otutuuk okpọn̄ òkup me emen anam ya, mè isan̄a si akwaan̄ òchichit 
ejit anam ya, mè ichip iba kan̄ melek otutuuk okpọn̄ òje me lek kiban̄, mè ikpulu 
isi iwọp ikana oduku òkibubaan̄ olu me inyọn̄ ntook ya. 
17Ire, ikpukpulu otuuk eriembuuk ya, bene me lek ikpa kan̄, mè ufuk kan̄, mè 
otutuuk ifin emen okpu kan̄, isa isibi udun̄ ere m̀gba-ǹgwele ukan̄ ya isi iwọp 
itaka iriọk, ike Okumugwem onyibe ọmọ ida. 
18Mosis onenitaba orie arọọn̄ ngwugwa ewọwọp iriọk isibi inu, Erọn mè ebi bọn 
etotoon̄ ubọk me ibot orie arọọn̄ ya. 
19Mosis onenigwu arọọn̄ ya, mè inisa eje kan̄ itọp igwook ikana me lek otutuuk 
agba owot ntook ngwugwa ya, 
20mè inibak anam ya igọọk me ubọk ekibak anam, mè iben ibot kan̄ mè otutuuk 
okpọkọ anam cha mè okpọn̄ kan̄ iwọp ikana oduku òkibubaan̄ olu me inyọn̄ 
ntook ya. 
21Inenisa mun̄ igwọk inu emen owot kan̄ cha, mè ukot kan̄ cha, mè iniwọp si 
echicha iriọk. Sa me ikeya ke Mosis owọp otutuuk orie arọọn̄ ya ikana oduku me 
inyọn̄ ntook kubọk ngwugwa ewọwọp iriọk eyi òkidun̄u utop olu, mije, îre 
ngwugwa ukan̄ ewọpbe inyi Okumugwem. Mosis ìrọ otutuuk inu chi kubọk 
Okumugwem onyibe ọmọ ida. 
22Mosis onenitaba orie arọọn̄ eyi òso iba inu. Eyi ìre anam ebekpan̄ isa ifaka 
ikwaan̄ itap Erọn mè ebi bọn me ubọk. Erọn mè ebi bọn enenitoon̄ ubọk kiban̄ 
me ibot anam ya. 

23Mosis onenigwu arọọn̄ ya, mè inisa usini eje kan̄ ichak me agan̄ ijọn̄ inwan̄ utọn̄ 
agan̄ ulom kè Erọn, mè isa ichak si me otubọk ile agan̄ ulom kan̄, mè isa si ichak 
me otukot ile agan̄ ulom kan̄. 
24Mosis onenisan̄a bọn ebirieen̄ kè Erọn isibi, mè inisa si eje ya ichak me agan̄ 
ijọn̄ inwan̄ utọn̄ agan̄ ulom kiban̄, mè isa si ichak me otubọk ile agan̄ ulom, mè 
isa ichak si me otukot ile agan̄ ulom kiban̄, mè iniben eje eyi òsisik itọp igwook 
ikana me lek otutuuk agba owot ntook ngwugwa ya. 
25Mosis onenisan̄a okpọn̄ ònan̄a me lek arọọn̄ ya, mè edim kan̄ ere ufuk ufuk, mè 
okpọn̄ òkup me lek otutuuk inu emen owot kan̄, mè akwaan̄ òchichit ejit kan̄, mè 
ichip iba arọọn̄ ya melek okpọn̄ òje me lek, mè ukot kan̄ agan̄ ulom. 
26Inenikpọ me emen okwun ekisa itap fituru kpunube olat me lek eyi òkup me 
isi Okumugwem, mè imọnọ owut fituru unin̄i unin̄i ge eyi kpetap olat me lek, mè 
fituru ge eyi etapbe aran̄ me lek, mè akpọk nchicha ge, mè inikpulu otutuuk inu 
cha itoon̄ me inyọn̄ okpọn̄ mè ukot agan̄ ulom arọọn̄ ya, 
27mè inikpulu otutuuk inu cha itap me akajit ubọk iba kè Erọn, mè akajit ubọk 
ebi bọn. Erọn mè ebi bọn enenibene inu cha ifo inyọn̄ mè iwuwum kubọk 
ngwugwa ewuwuwum me isi Okumugwem. 
28Mosis onenibọkọ inu cha me ubọk kiban̄ isa igbaalek ngwugwa ewọwọp iriọk 
òkup me inyọn̄ ntook ngwugwa ya, mè iniwọp ikana oduku. Eyi ìre ngwugwa 
isasa ifaka ikwaan̄ itap ene me ubọk, mè ire si ngwugwa ukan̄ ewọpbe inyi 
Okumugwem, eyi òkidun̄u utop olu òkibele Okumugwem ejit. 
29Mosis onenimọnọ ngọ ejit arọọn̄ ya ibene ifo inyọn̄ mè iwuwum kubọk 
ngwugwa ewuwuwum me isi Okumugwem. Eya ìre uche òkup inyi Mosis me lek 
arọọn̄ ngwugwa esabe ifaka ikwaan̄ itap ene me ubọk, kubọk Okumugwem 
onyibe Mosis ida. 
30Mosis onenitọkọ aran̄ mbuban ya, mè isa si usini eje ònan̄a me inyọn̄ ntook 
igbaalek, mè inisa inyan igwook me lek kè Erọn mè lek ofọnti kan̄, mè isa inyan 
si me lek ebi bọn mè lek ofọnti kiban̄. Sa me ikeyi ke Mosis ogbama Erọn lek, mè 
igbama si lek ofọnti kan̄, mè igbama si lek ebi bọn mè lek ofọnti kiban̄, inyi ema 
ekup me mbuban enyi Okumugwem. 
31Mosis onenitumu inyi Erọn mè ebi bọn ibe, “Ìtem anam ya eyi òsisik me isotu 
Atanga Chinichini, mè ìsa si fituru òkup me emen okwun esabe itap fituru 
ngwugwa ifafaka ikwaan̄ itap ene me ubọk ya ìgbaalek, mè ìkup me isotu Atanga 
Chinichini ya ìrie. Ikeyi ke Okumugwem onyi emi ida ibe Erọn mè ebi bọn erie 
inorie ngwugwa yi. 
32Anam mè fituru geelek òsisik, ebewọwọp iriọk. 

33Owu melek nsabọn kwun̄, ikanan̄a me Atanga Chinichini yi ìsibi oyet, mege 
usen jaaba môsobe me lek erọbe enyi ebi ngwugwa. Mije, mfaka eyi isasa ifaka 
ikwaan̄ itap enyi me ubọk ìre usen jaaba. 

34Îre Okumugwem onyi ida ibe eji erọ inu chi geelek eji erọbe cherekeyi, inyi esa 
erọ esuuk me ibot kinyi. 
35Enyi ebekup me agba lek isotu Atanga Chinichini yi, eririeen̄ mè ikarek, mege 
usen jaaba ya môsobe, mè ikirọ otutuuk inu Okumugwem onyibe ida ibe enyi 
ekerọ, inyi enyi ekakwaan̄. Îre ikeyi ke Okumugwem onyi emi ida ibe emi ǹlook 
enyi.” 
36Erọn mè ebi bọn erọrọ otutuuk inu cha geelek Okumugwem onyibe ida inan̄a 
me otu kè Mosis. 

Lib 9 

Ebi ngwugwa mîbene ikwaan̄ kiban̄ 

1Me òso usen jeeta, Mosis onenigwen Erọn mè ebi bọn, mè igwen si ebi ugane 
Ijeren ititiin̄, 
2mè initumu inyi Erọn ibe, “Tet gwun̄ orie eriembuuk ge eyi owu môsabe igwa 
ngwugwa ijo inu, mè tet si orie arọọn̄ ge eyi owu môsabe igwa ngwugwa 
ewọwọp iriọk, mè sa ema na me isi Okumugwem. Anam iba chi mêre echi 
kpekaan̄ ìroon̄ geege me lek. 
3Tumu nyi ebi ugane Ijeren ibe etet orie ebot ge ebesa igwa ngwugwa ijo inu, mè 
etet si gwun̄ orie eriembuuk ge òsoso acha ge, mè gwun̄ arọọn̄ ge òsoso acha ge, 
echi kpunube ìroon̄ geege me lek, echi mêsabe igwa ngwugwa ewọwọp iriọk, esa 
enu. 
4Tumu nyi ema si ibe etet eriembuuk ge, mè arọọn̄ ge echi mêsabe igwa 
ngwugwa esuuk me isi Okumugwem. Be ema esa si akpa ekọkọk etapbe aran̄ me 
lek enu, inyi mêsabe igwa ngwugwa akpa inyi Okumugwem. Tumu nyi ema ibe 
ekalọ irọrọ otutuuk inu chi, mije ke Okumugwem môsibi inichichini melek kiban̄ 
cherekeyi.” 
5Ema esasa otutuuk inu cha inu me isi Atanga Chinichini, ike Mosis onyibe ema 
ida. Otutuuk ebi Ijeren etititiin̄ me isi Okumugwem. 
6Mosis onenitumu inyi ema ibe, “Eyi ìre inu Okumugwem otumube ibe enyi erọ, 
inyi ujamgbugbo kan̄ isibi inu inichichini melek kinyi.” 
7Mosis onenitumu inyi Erọn ibe, “Je si lek ntook ngwugwa si gwa ngwugwa ijo 
inu mè ngwugwa ewọwọp iriọk me ibot kwun̄, mè sa me ikeya rọ esuuk me ibot 
kwun̄ mè ibot ebi Ijeren. Sa si inu ngwugwa ebi Ijeren esabe inu cha gwa 
ngwugwa me ibot kiban̄ sa rọ esuuk me ibot kiban̄, ike Okumugwem onyibe ida.” 
8Erọn onunu me lek ntook ngwugwa ya, mè inigwu gwun̄ eriembuuk ya ge isa 
igwa ngwugwa ijo inu eyi ibot kan̄. 

9Ebi bọn esasa eje anam ya îgwube ijet ọmọ, isasa otubọk ilaka-aran̄ kan̄ ijiin̄ me 
emen eje ya, mè isa ichak me lek iko ini eyi ntook ngwugwa ya, mè iniben eyi 
òsisik igwook me ebon ntook ngwugwa ya. 
10Inenisan̄a okpọn̄ anam ngwugwa ijo inu ya mè ichip iba kan̄ mè akwaan̄ òchit 
ejit kan̄ iwọp ikana oduku òkibubaan̄ olu me inyọn̄ ntook ya, kubọk 
Okumugwem onyibe Mosis ida, 
11mè inikpulu ufuk anam ya mè ikpa kan̄ isibi ifo udun̄ ere m̀gba-ǹgwele ukan̄ 
ya isi itap ukan̄ iwọp itaka iriọk. 
12Erọn onenigwu anam ngwugwa ewọwọp iriọk ya, ebi bọn esasa eje anam ya 
ijet ọmọ, ibọbọkọ itọp igwook ikana me lek otutuuk agba owot ntook ngwugwa 
ya. 
13Ebi bọn esasa si anam ngwugwa ewọwọp iriọk ya ijet ọmọ me okpọkọ me 
okpọkọ, ibọbọkọ, mè iwọp otutuuk, igbaalek ibot kan̄, ikana oduku me inyọn̄ 
ntook ngwugwa ya. 
14Inenisa mun̄ igwọk inu emen owot mè ukot kan̄ cha, mè iben itoon̄ me inyọn̄ 
ntook ya igbaalek inu ngwugwa ewọwọp iriọk cha, mè iwọp otutuuk ikana 
oduku. 
15Erọn onenisa anam ngwugwa otutuuk ebi Ijeren ya inu, mè inimọnọ orie ebot 
ya eyi ebesa igwa ngwugwa ijo inu me ibot otutuuk ebi Ijeren, mè igwu, mè isa 
igwa ngwugwa ijo inu kubọk îgwabe eyi ibot kan̄. 
16Inenisa anam ngwugwa ewọwọp iriọk inu, mè isa igwa si ngwugwa keya igọọk 
ubọk igwagwa keya. 
17Inenisa si inu ngwugwa akpa inu, mè inigwọ ubọk ge iwọp ikana oduku 
òkibubaan̄ olu me inyọn̄ ntook ngwugwa ya. Eyiyi ìre ngwugwa îgwabe igbaalek 
ngwugwa ewọwọp iriọk eyi ewelegwe. 
18Inenigwu orie eriembuuk ge mè orie arọọn̄ ge echi ebesa igwa ngwugwa esuuk 
me ibot otutuuk ebi Ijeren. Ebi bọn esasa eje anam cha ijet ọmọ, ibọbọkọ, mè 
iben itọp igwook ikana me lek otutuuk agba owot ntook ngwugwa ya. 
19Erọn onenikpulu okpọkọ eriembuuk ya melek okpọkọ orie arọọn̄ ya echi 
okpọn̄ ojotbe me lek cha, òrere igbo edim kiban̄ ere òkup ufuk ufuk mè okpọn̄ 
òkup me lek, mè ichip kiban̄ mè akwaan̄ òchichit ejit kiban̄ cha, 
20mè inikpulu otutuuk itoon̄ me inyọn̄ ngọ ejit anam cha, mè iwọp ema otutuuk 
ikana oduku me inyọn̄ ntook ya. 
21Erọn onenibene ngọ ejit anam iba cha melek ukot agan̄ ulom kiban̄ cha ifo 
inyọn̄, mè iwuwum kubọk ngwugwa ewuwuwum inyi Okumugwem, kubọk 
Mosis onyibe ida. 
22Mgbọ Erọn ogwabe otutuuk ngwugwa ijo inu mè eyi ewọwọp iriọk mè eyi 
esuuk cha isan̄a, ibebene ubọk ida ebi Ijeren, mè igbana ema, mè ininan̄a me ere 
ntook ya ikwala isibi. 

23Mosis mè Erọn enenije inin̄ emen Atanga Chinichini, mè iyaka igwu ikom inan̄a 
isibi, inigbaan̄ igbana ebi Ijeren. Ujamgbugbo eyi Okumugwem okakana isibi me 
isi otutuuk ebi Ijeren. 
24Mgbọ yaage, ukan̄ onanan̄a me isi Okumugwem isibi, mè ilomo itoon̄ me inyọn̄ 
ntook ya, mè itaka ngwugwa ewọwọp iriọk ya mè okpọn̄ cha. Otutuuk ebi Ijeren 
emumun̄, mè ibọn̄ ukpo inwọọn̄ unwọọn̄, mè irurọn̄ọ ikana isi ichit me ijọn̄. 

Lib 10 

Nadabu mè Abiyu mîkwaan̄ 

1Ene iba me lek bọn ebirieen̄ kè Erọn, Nadabu mè Abiyu, enenimọnọ ngigọ 
nsensi ge ge, mè itap ukan̄ me emen, mè inigwọ nsensi itap me emen ikiwọp isa 
inyi Okumugwem. Ire, ukan̄ ya ema etapbe me emen ngigọ kiban̄ cha ìre esese 
ukan̄, ìkare ukan̄ Okumugwem onyibe ida ibe esa enu me isi kan̄. 
2Mgbọ yaage, ukan̄ onanan̄a me isi Okumugwem isibi, mè itaka ema ene iba 
ikọọk, ema ekwakwaan̄ me ere ya, me isi Okumugwem. 
3Mosis onenitumu inyi Erọn ibe, “Ke inu Okumugwem otumube ya ire eyi! 
Okumugwem ìtumu ibe, ‘Me etete ebi ìgbegbet emi lek, emi m̀bakukup me 
mbuban! Me chieen̄ otutuuk ebi ene, emi m̀bakakaan̄ umin!’ ” Otu ochichit Erọn, 
ìkakọt ìsan̄a amọn. 
4Mosis onenigwen Misayen mè Elisapan, bọn ebirieen̄ kè Ujiyen ngwan̄ nte kè 
Erọn, mè itumu inyi ema ibe, “Ìna ìniben nkwukwu bọn ngwan̄ nte kinyi ìsibi me 
ere mbuban ìsa ìfo udun̄ ama.” 
5Ema enunu, mè initet nkwukwu ife cha me lek ofọnti kiban̄, mè iben ema isa 
isibi ifo udun̄ ama, ike Mosis onyibe ema ida. 
6Mosis onenitumu inyi Erọn mè ebi bọn ebirieen̄ iba, Elieja mè Itama, ibe, 
“Ikatele ibe ijeek ibot kinyi igwugwaka, ikagwagwak si ofọnti me lek kinyi ìfieek 
ejit. Ire enyi irọ, enyi mêkwaan̄. Unaan̄-ejit Okumugwem si mônenirọn̄ ikeme 
otutuuk ido ebi Ijeren. Ire, ebi ngwan̄ kinyi, ìrere otutuuk ebi Ijeren, mêkọt ifieek 
ejit, mè ito ito inyi ebi Okumugwem oriabe ukan̄ itaka ikpan̄. 
7Ìmun̄ ibe ke enyi kpenan̄a me Atanga Chinichini yi isibi, inyi enyi ekakwaan̄. 
Mije, aran̄ Okumugwem òwa me ibot kinyi.” Ema erọrọ si ike Mosis otumube. 
8Okumugwem onenitumu inyi Erọn ibe, 

9“Owu mè bọn kwun̄, ikanwọ unye miin̄ geege, ikanwọnwọ si miin̄ geege òkisa 
ene, me mgbọ enyi ebenin̄ Atanga Chinichini, inyi enyi ekakwaan̄. Eyi ìre ikan 
òbokup ire ukot kinyi geelek. 
10Ikanwọ miin̄ òkisa ene, inyi enyi mêkọtbe iriọọn̄ esese òkup me etete inu òkup 
mbuban mè inu òchachaka mbuban, mè iriọọn̄ si esese òkup me etete inu eyi 
ikatanage me isi Okumugwem mè eyi òtatana, 

11inyi enyi mêkọtbe ikijeen̄ ebi Ijeren otutuuk ikan echi Okumugwem onyibe 
ema inan̄a me ubọk kè Mosis.” 
12Mosis onenitumu inyi Erọn melek bọn ebirieen̄ iba kan̄ ìsisik me ugwem, Elieja 
mè Itama, ibe, “Ìmọnọ inorie ngwugwa akpa òsik me lek inu esabe igwa 
ngwugwa ukan̄ inyi Okumugwem, mè irie fituru eyi kpunube olat me lek ya me 
agba lek ntook ngwugwa, mije, îre inorie òkup mbuban ichit. 
13Ìrie inorie ya me ere òkup me mbuban, mije, eyi ìre uche kwun̄ mè eyi bọn 
kwun̄ me lek ngwugwa ukan̄ egwabe inyi Okumugwem. Îre ikeyi ke 
Okumugwem onyi emi ida ibe erọ. 
14Ire, owu mè bọn kwun̄ ebirieen̄ mè bọn kwun̄ ebibaan̄ ebetaka ngọ ejit mè ukot 
anam ngwugwa ewuwuwum. Echichi ìre uche kwun̄ mè uche bọn kwun̄ ònan̄a 
me lek ngwugwa esuuk ebi Ijeren egwabe. Enyi ebekup me ere òkup me mbuban 
itaka anam cha. 
15Owut ukot anam ngwugwa geelek ebenebe ifo inyọn̄ mè ngọ ejit anam geelek 
esabe igwa ngwugwa ewuwuwum inyi Okumugwem, eyi òje me lek okpọn̄ esabe 
igwa ngwugwa ukan̄, mêsa inu, inyi ewuwum kubọk ngwugwa ewuwuwum me 
isi Okumugwem. Okpọkọ anam kechichi ìkup inyi owu. Eyi ìre ikan òbokup me 
ukot geelek, ike Okumugwem onyibe ida.” 
16Mosis onenido inu ofolek ebot ngwugwa ijo inu ya, mè iweek iriọọn̄ ibe ke 
ewọwọp ebot ya ikọọk. Mosis onanaan̄ ejit enenen inyi Elieja mè Itama, bọn 
ebirieen̄ kè Erọn ebi ìsisik, mè igana inyi ema ibe, 
17“Ìre keke orọ enyi kpetaka anam ngwugwa ijo inu ya? Kè enyi ètaka anam ya 
me ere òkup me mbuban, mije, anam ya ìre anam òkup me mbuban ichit. Ìre enyi 
kperiọọn̄ ibe ke esa anam ya inyi enyi, inyi enyi esa esan̄a awọ me ibot otutuuk 
ido ebi Ijeren, mè esa me ikeya etutuku ijo kiban̄ esan̄a me isi Okumugwem? 
18Eyi kpesa eje ebot ya inu me Ere Mbuban me emen Atanga Chinichini, me atikọ, 
kè enyi ètaka ebot ya me ere mbuban, ike nnyibe enyi ida.” 
19Erọn onenifọọk Mosis ibe, “Kpọ, me cherekeyi, ebi ene mîsa ngwugwa ijo inu 
kiban̄ mè ngwugwa ewọwọp iriọk kiban̄ inu me isi Okumugwem. Ire, ojelek inu 
òkup ikeyi onenisibi si inyi emi. Ire marie inorie ngwugwa ijo inu me cherekeyi, 
ìre kè ònwọn me isi Okumugwem ni?” 
20Mgbọ Mosis onọbe ikọ ya Erọn otumube, ijojot ọmọ owot. 

Lib 11 

Inorie echi òtatana mè echi òkaan̄ mbuban me lek 

(Ikan 14:3-21) 

1Okumugwem onenitumu inyi Mosis mè Erọn ibe 

2etumu enyi ebi Ijeren ibe, “Me lek otutuuk anam, echichi ore echi enyi mêkọtbe 
itaka me etete otutuuk anam òkije me ijọn̄. 
3Anam geelek otukot kan̄ obumbe iba, eyi òkigọkọ inu itaka, enyi mêkọt itaka. 

4“Ire, îkaan̄ usini anam òkigọkọ inu itaka gaalek, ire, ìkabum otukot, mè ikaan̄ si 
usini echi òbubum otukot, ire, ìkakigọkọ inu ìtaka. Anam òkup ikechi, enyi 
kpebetaka. Aligọ, enyi kpebetaka, mije, ìkekigọkọ inu itaka, ire, ìkabum otukot. 
Eya orọ, môchaka enyi mbuban me lek. 
5Ikpi emen ewuuk, ikataka, mije, ìkekigọkọ inu itaka, ire, ìkabum otukot. Eya orọ, 
môchaka enyi mbuban me lek. 
6Ejook, ikataka, mije, ìkekigọkọ inu itaka, ire, ìkabum otukot. Eya orọ, môchaka 
enyi mbuban me lek. 
7Okodi, ikataka, mije, otukot kan̄ îbum iba, ire, ìkakigọkọ inu ìtaka. Eya orọ, 
môchaka enyi mbuban me lek. 
8Ikakitaka otutuuk anam chi, ikachachak si ubọk me lek nkwukwu kiban̄, mije, 
ema mêchaka enyi mbuban me lek. 
9“Me etete otutuuk inu òkiluk me emen mun̄, enyi mêkọt itaka irin̄ geelek òkaan̄ 
uwop mè ikaan̄ si ikpọk me lek, mè ikiluk me emen mun̄ me okwaan̄ ile mè okolo. 
10Ire, inu geelek òkup me okwaan̄ ile mè ìre me okolo eyi ikakaan̄ge uwop mè 
ikpọk me lek, mè ìre inu òkinyinyọnọ ikana me emen mun̄, mè ìre ofifi chieen̄ 
inu geelek òkup me emen mun̄, ikataka. Echichi ìbore mbuban inu me lek kinyi. 
11Ikataka inu chi geege, ikachachak si ubọk me lek nkwukwu kiban̄, mije, echichi 
ìre mbuban inu me lek kinyi. 
12Inu geelek òkup me emen mun̄ eyi ìkakaan̄ uwop mè ikpọk me lek, ìre mbuban 
inu me lek kinyi. 
13“Me etete unọn òwulu me inyọn̄, echichi ìbore mbuban inu isa inyi enyi, enyi 
kpebetaka ema. Enyi kpebetaka igo, mè edene ofifit, mè edene isọọn̄ ibot, 
14mè mkpukpo araran̄, mè chieen̄ mkpukpo ofifit geelek, 

15mè chieen̄ amaan̄ geelek òkup esese esese, 

16mè wukuwuku, mè ikwurikwu, mè akaba, mè chieen̄ akwanakwa geelek, 

17mè ikwurikwu ǹkeme ǹkeme, mè igo mgbidim otu, mè ikwurikwu iko ibot, 

18mè ikwurikwu okuket, mè ikwurikwu emen èwê, mè edene yalayala akukọ, 

19mè aba mbese, mè chieen̄ aba okuket geelek, mè uchabat akukọ ibot, mè afian̄. 

20“Otutuuk asabọn inu geelek òkiwulu me inyọn̄, mè ikije me ukot ini me ijọn̄, 
ìbore mbuban inu me lek kinyi. 
21Ire, me etete asabọn inu chi òkiwuwulu, echi enyi mêkọtbe itaka ìre echi òkaan̄ 
ukot ini ema ekisa ije, mè ikaan̄ si ukot ile iba echi ema ekisa irama ikana mgbọ 
ema isikisọọk me ijọn̄. 

22Eya orọ, enyi mêkọt itaka chieen̄ akaka ituuk geelek, mè chieen̄ ogaan̄ nsabọn 
geelek, mè chieen̄ arian̄ geelek, mè chieen̄ ata akaka geelek. 
23Ilọ me lek kechi, otutuuk asabọn inu geelek òkiwuwulu, mè ikaan̄ ukot ini, 
ìbore mbuban inu me lek kinyi. 
24“Inu chi môchaka enyi mbuban me lek. Ene geelek òchachak ubọk me lek 
nkwukwu kiban̄ îchaka mbuban me lek kan̄ mege ire ikakwun̄. 
25Ene geelek òmọmọnọ nkwukwu kiban̄ ìbogwọgwọk ekwut mè ofọnti òkup 
ọmọ me lek. Ene ya si îchaka mbuban me lek kan̄ mege ire ikakwun̄. 
26“Anam geelek otukot kan̄ ikabumge iba ìsan̄a, mè anam geelek eyi ìkakigọkọ 
inu ìtaka, anam chi ìbore mbuban inu me lek kinyi. Ogwu geelek òchachak ubọk 
me lek anam òkup ikecha îchaka mbuban me lek kan̄. 
27Ubọk yaage, anam geelek òkaan̄ ukot ini, mè ikisa akajit ukot ijak me ijọn̄ ije 
ije ìre mbuban inu me lek kinyi. Ogwu geelek òchachak ubọk me lek nkwukwu 
anam òkup ikecha îchaka mbuban me lek kan̄ mege ire ikakwun̄. 
28Ogwu geelek òbeben nkwukwu anam òkup ikechi ìbogwọgwọk ekwut mè 
ofọnti òkup ọmọ me lek. Ene ya si îchaka mbuban me lek kan̄ mege ire ikakwun̄. 
Anam cha ìre mbuban inu me lek kinyi. 
29“Me etete asabọn anam geelek òkililibi ikana me ijọn̄, echi òre mbuban inu me 
lek kinyi ìre ikpi, mè ejook, mè chieen̄ ifa geelek, 
30mè oban-uwu, mè uta, mè okpọk, mè okpọk oron, mè okube. 

31Asabọn anam kechi geelek ìre mbuban inu me lek kinyi. Ogwu geelek òchachak 
ubọk me lek nkwukwu ge me lek anam chi îchaka mbuban me lek kan̄ mege ire 
ikakwun̄. 
32Ire ge me lek anam chi ikwu, mè irọn̄ me inyọn̄ inu geelek, mbuban môchaka 
me lek inu ya, mè ìre inu esabe uti irọ, mè ìre ekwut, mè ìre ikpa anam, mè ìre 
ekwut ufieejit. Nroon̄ ikwaan̄ geelek esabe inu òkup ikechi irọ, eyi nkwukwu 
anam ya orọn̄be itoon̄ me lek, mbuban îchaka me lek mege ire ikakwun̄. Mêben 
inu ya itap me mun̄ mege ire ikakwun̄, sabum mônenitana. 
33Ire ge me lek anam chi irọn̄ inin̄ emen otin̄ ibat, mbuban îchaka me lek inu 
geelek òkup me emen otin̄ ibat ya. Otin̄ ibat ya si me lek kan̄, ebubum. 
34Ire mun̄ ònan̄a me emen otin̄ ya igwook me lek inorie geelek eyi mêkọtbe irie, 
mbuban îchaka me lek inorie ya. Inu inwọnwọ geelek eyi mêkọtbe inwọ, eyi 
ònan̄a si me emen otin̄ ya, mbuban îchaka si me lek. 
35Ire nkwukwu ge me lek anam chi irọn̄ itoon̄ me lek inu geelek, mbuban îchaka 
me lek inu ya. Ire ke îre orioon̄ fituru mè ìyaka ire okpungwu ebobot ke îrọn̄ 
itoon̄ me lek, mbuban îchaka me lek. Orioon̄ fituru keya mè okpungwu keya, 
ebubum. Ema ìre mbuban inu me lek kinyi. 
36Ire, ire ge me lek asabọn anam chi irọn̄ inin̄ emen ògbugbuk mun̄, mè ìre emen 
udọn̄ erọkọbe isa ikitap mudim, mbuban ìkachaka me lek mudim ya. Ire, 

mbuban îchaka me lek ene geelek ogwu òmọmọnọ nkwukwu anam ya isan̄a me 
emen mun̄ ya. 
37Ire nkwukwu anam ge me lek anam chi irọn̄ itoon̄ me lek ukwuuk uti eyi 
ebesasa isi iwop, mbuban ìkachaka me lek ukwuuk uti ya. 
38Ire, ire mîgwook mun̄ me lek ukwuuk uti ya sabum nkwukwu anam ya onirọn̄ 
itoon̄ me lek, mbuban îchaka me lek ukwuuk uti ya. Îkana mbuban inu me lek 
kinyi. 
39“Ire ge me lek anam echi enyi mêkọtbe itaka inigak ikwu, ene geelek òchachak 
ubọk me lek nkwukwu kan̄ îchaka mbuban me lek kan̄ mege ire ikakwun̄. 
40Ire ikaan̄ ogwu òtataka nkwukwu anam ya, ene ya ìbogwọgwọk ofọnti mè 
ekwut òkup ọmọ me lek, mè ichaka si mbuban me lek kan̄ mege ire ikakwun̄. 
Ogwu geelek òbeben nkwukwu anam ya, ìbogwọgwọk ofọnti mè ekwut òkup 
ọmọ me lek, mè ichaka si mbuban me lek kan̄ mege ire ikakwun̄. 
41“Inu geelek òkinyinyọnọ ikana me ijọn̄ ìbore mbuban inu me lek kinyi. Enyi 
kpebetaka ema geege. 
42Asabọn anam geelek òkisa owot inyiọọn̄ me ijọn̄, mè echi òkisa ukot ini ije, mè 
ìre echi òkisa ogbogbo ukot ije, enyi kpebetaka. Ema ìre mbuban inu. 
43Ikataka geege me lek anam chi, mè ìfifila lek kinyi. Ikasa me lek anam chi 
ìchaka mbuban me lek kinyi. Ikachechieek si ibe anam chi ichaka enyi mbuban 
me lek. 
44Mije, emi nre Okumugwem Awaji kinyi. Ìsun̄ lek kinyi esese, mè ìkup me 
mbuban, mije, emi ǹkup me mbuban. Ikasa me lek asabọn anam chi geelek òkije 
ikana me ijọn̄ ìchaka mbuban me lek kinyi. 
45Mije, îre emi Okumugwem nsan̄a enyi isibi me ido Ijipiti, inyi emi mârebe 
Awaji inyi enyi. Eya orọ, ìkup me mbuban, mije, emi ǹkup me mbuban. 
46“Eyiyi ore ikan ofolek anam geelek, mè unọn geelek, mè inu geelek òkaan̄ efuuk 
ugwem, mè iluk me emen mun̄, mè echi òkije ikana me inyọn̄ ijọn̄. 
47Emi ǹnyi enyi ikan chi isasa iche inu òkichaka mbuban isan̄a me lek inu echi 
ìkakichaka mbuban, mè iche si anam echi enyi mêkọtbe itaka isan̄a me lek echi 
enyi kpetakabe.” 

Lib 12 

Igwọgwọk lek uman-gwun̄ 

1Okumugwem onenitumu inyi Mosis ibe 

2itumu inyi ebi Ijeren ibe, “Ogwu enenwaan̄ geelek òninin̄ owot iman gwun̄ 
enerieen̄ môkaan̄ orieen̄ me lek mege usen jaaba, ike îkikaan̄ orieen̄ me lek 
onyan̄ geelek mgbọ îkikup me irek ebibaan̄. 

3Me òso usen jeeta, mêfieek gwun̄ ya afi. 

4Bene me usen keya, ogwu enenwaan̄ ya môkup me irek okọbọm akọp usen ita 
mè ita, inyi lek kan̄ ichat, sabum ọmọ mônenitana. Ìkpochak ubọk me lek inu 
geege òkup me mbuban. Ìkposi si Uwu Mbuban mege otu ifuk usen òbọk kan̄ 
môsobe. 
5Ire, ire gwun̄ enenwaan̄ ke îman, orieen̄ môkup me lek kan̄ nde iba, ike îkikup 
onyan̄ geelek mgbọ îkikup me irek ebibaan̄. Nde iba ya isiso, ọmọ môkup me irek 
okọbọm akọp usen gweregwen mè gweregwen, inyi lek kan̄ ichat sabum ọmọ 
mônenitana. 
6“Otu ifuk usen òbọk kan̄ isiniso me lek gwun̄ ya îmanbe, mè ìre gwun̄ enerieen̄ 
mè ìre gwun̄ enenwaan̄, ogwu enenwaan̄ òman gwun̄ ya mônenititiin̄ inu 
ngwugwa isa ijet ogwu ngwugwa me isotu Atanga Chinichini. Inu ngwugwa cha 
ìbore gwun̄ arọọn̄ acha ge eyi mêsabe igwa ngwugwa ewọwọp iriọk, mè gwun̄ 
elesia ge mè ìyaka ire ekerekwukwu ge eyi mêsabe igwa ngwugwa ijo inu. 
7Ogwu ngwugwa mônenibọkọ inu ngwugwa cha, mè isa igwa ngwugwa inyi 
Okumugwem, isasa irọ esuuk me ibot ogwu enenwaan̄ òman gwun̄ ya, inyi 
mbuban ita ọmọ me lek. Sa me ikeyi, ke ogwu enenwaan̄ ya obosa isibi me irek 
okọbọm kan̄. Echichi ore ikan òkup inyi enenwaan̄ òman gwun̄ enerieen̄ mè ìre 
gwun̄ enenwaan̄. 
8Ire ubọk ogwu enenwaan̄ òman gwun̄ ya ìkasoon̄ gwun̄ arọọn̄, môkọt isa 
ekerekwukwu iba mè ìre asabọn elesia iba inu me useen̄, inyi esa ge egwa 
ngwugwa ewọwọp iriọk, mè esa eyi keyilọ egwa ngwugwa ijo inu. Sa me ikeyi ke 
ogwu ngwugwa ya môsa irọ esuuk me ibot ogwu enenwaan̄ òman gwun̄ ya, inyi 
mbuban ita me lek.” 

Lib 13 

Ikan ofolek orukan̄ inyakpa 

1Okumugwem onenitumu inyi Mosis mè Erọn ibe, 

2“Ire ǹrọọn̄ igwook ene me akpalek, mè ìre ifọ, mè ìre orukan̄ òkirọ akpalek ene 
itana okuket, eyi môkọtbe ikana orukan̄ inyakpa, mêsa ene ya ijet Erọn ogwu 
ngwugwa, mè ìyaka ire ene ge me lek ebi bọn, ebi ngwugwa, inyi igwuun̄ chieen̄ 
ikpọ. 
3Ogwu ngwugwa ya isigwuun̄ chieen̄ ikpọ ǹrọọn̄ cha me akpalek ene ya, mè 
imun̄ ibe ke inwọọn̄ òkup me etete ǹrọọn̄ cha îkana okuket, mè imun̄ si ibe ke 
ere ǹrọọn̄ cha îdọk igak inyọn̄ akpalek òkukup ikana ǹrọọn̄ cha, ǹrọọn̄ cha ìre 
ǹrọọn̄ inyakpa. Ogwu ngwugwa isimun̄ ikeya, mônenitumu isibi ibe ke mbuban 
îchaka me lek ene ya. 

4Ire ere ya itana, mè ìkadọk ìgak otutuuk ere òkukup ikana, mè ire inwọọn̄ òkup 
me ere ya ìkakana isọọn̄ isọọn̄, ogwu ngwugwa ya môchit ene ya isan̄a me etete 
ebi ene mege usen jaaba. 
5Me òso usen jaaba, ogwu ngwugwa ya môkpọk iruk chieen̄ ikpọ akpalek ogwu 
ene ya. Ire ǹrọọn̄ ya ikup ubọk yaage, ìkataka ìwele ìgak ike îwuukbe lek ikup, 
ogwu ngwugwa ya môkpọk ichit ogwu orukan̄ ya isan̄a me etete ebi ene ofifi 
usen jaaba si. 
6Me òso ofifi usen jaaba ya, ogwu ngwugwa ya môyaka ikpọk iruk chieen̄ ikpọ 
akpalek ene ya. Ire imun̄ ibe ke ǹrọọn̄ ya òkita, ke ìkayaka ìwele, ogwu ngwugwa 
ya môtumu isibi ibe ke ene ya ìkakaan̄ mbuban me lek, ke ìkare orukan̄ inyakpa 
okup ene ya me lek. Ogwu orukan̄ ya môneniwọọk ofọnti kan̄ isi igwọk, mè ikana 
ogwu ikakaan̄ge mbuban me lek. 
7Ire ǹrọọn̄ ya iyaka inichak iwele me mgbọ ogwu ngwugwa owuukbe lek ikpọ 
isan̄a mè ibe ke ene ya ìkakaan̄ mbuban me lek, mêyaka ikpọk isa ene ya inu me 
isi ogwu ngwugwa ofifi mgbọ. 
8Ogwu ngwugwa mônenigwuun̄ chieen̄ ikpọ. Ire imun̄ ibe ke ǹrọọn̄ ya îchak 
iwele me atikọ, môtumu isibi ibe ke mbuban îchaka me lek ene ya. Orukan̄ ya ìre 
inyakpa. 
9“Ene geelek orukan̄ inyakpa okupbe me lek, mêsa ene ya ijet ogwu ngwugwa. 

10Ogwu ngwugwa môneniruk chieen̄ ikpọ akpalek ene ya. Ire imun̄ ibe ke ǹrọọn̄ 
òkup ene ya me lek ìtatana okuket, mè imun̄ ibe ke ǹrọọn̄ ya îrọ ibe inwọọn̄ òkup 
ikana me ere ya ikana isọọn̄ isọọn̄, mè imun̄ si ibe ke unan òkup me ere ya ìkup 
isi njijoon̄ njijoon̄, 
11ogwu ngwugwa ya môneniriọọn̄ ibe ke orukan̄ ya ìre inyakpa. Mije keya, 
mônenitumu isibi ibe ke mbuban îchaka me lek ene ya. Ìkpochit ene ya isan̄a me 
etete ebi ene, mije, îkpọk mbum ibe ke orukan̄ ya ìre inyakpa. 
12“Ire ǹrọọn̄ ya igwook ichit otutuuk akpalek ene ya, ibene me ibot ire ukot, mè 
ichit si otutuuk ere geelek ogwu ngwugwa ya okọtbe imọọn̄ me akpalek ene ya, 
13ogwu ngwugwa ya môkpọk iruk chieen̄ ikpọ lek ene ya. Ire imun̄, me atikọ, ibe 
ke ǹrọọn̄ ya îkpọk ichit otutuuk lek ene ya, ogwu ngwugwa ya môtumu isibi ibe 
ke ene ya ìkakaan̄ mbuban me lek, ke mbuban ìkayaka ìchaka me lek ene ya, 
mije, otutuuk lek ene ya îkana okuket. 
14Ire, mgbọ geelek chieen̄ ǹrọọn̄ cha otakabe, mè ikup isi njijoon̄ njijoon̄, ene ya 
ìkatana, mbuban îchaka me lek. 
15Ogwu ngwugwa isimun̄ njijoon̄ ufuk me emen ǹrọọn̄ ya, môtutumu isibi ibe ke 
mbuban îchaka me lek ene ya, mije, njijoon̄ ufuk ya ìre mbuban inu. Ǹrọọn̄ ya 
îkana inyakpa. 
16Ire ufuk òkup njijoon̄ njijoon̄ ya iyaka inigwu ikom ikana okuket okuket, ene 
ya môsa lek kan̄ isi ijeen̄ ogwu ngwugwa. 

17Ogwu ngwugwa mônenikpọk iruk chieen̄ ikpọ lek ene ya. Ire imun̄ ibe ke 
chieen̄ ǹrọọn̄ cha îbene ikitana okuket, môtumu isibi ibe ke ogwu ene ya ìkakaan̄ 
mbuban me lek. Ene ya mônenikana ogwu òtatana. 
18“Ire okporotu itibi ene me lek, mè ita, 

19me mgburudun̄, enenimun̄ ǹrọọn̄ okuket, mè iyaka ire ǹrọọn̄ okuket òninin̄ 
sọn̄ araran̄ me akpat ere okporotu ya otabe me lek ene ya, ene ya môsa lek kan̄ 
isi ijeen̄ ogwu ngwugwa. 
20Ire ogwu ngwugwa ikpọ lek ene ya, mè imun̄ ibe ke ere ya okporotu orọbe mè 
ita îyaka idọk igak ere òkukup ikana ọmọ, mè imun̄ si ibe ke inwọọn̄ òkup me 
ere ya îkana isọọn̄ isọọn̄, ogwu ngwugwa ya môtumu isibi ibe ke mbuban îchaka 
me lek ene ya, ke ǹrọọn̄ ya ìre ǹrọọn̄ inyakpa. Mije, îre orukan̄ inyakpa ire eya 
òbebene me lek ene ya, me ere mgbọ okporotu ya orọbe mè ita. 
21Ire, ire ogwu ngwugwa ya imun̄ ibe ke inwọọn̄ òkup me ere ya ìkakana okuket, 
ke ere ya si ìkadọk ìgak akpa òkukup ikana ọmọ, mè imun̄ si ibe ke ere ya ìyaka 
inikup joon̄, ogwu ngwugwa môchit ene ya isan̄a me etete ebi ene mege usen 
jaaba. 
22Ire ǹrọọn̄ ya ìkiyayat iwele me akpalek ene ya igak ike îkupbe me adasi, ogwu 
ngwugwa ya môtumu isibi ibe ke mbuban îchaka me lek ene ya, mije, ǹrọọn̄ ya 
ìre ǹrọọn̄ inyakpa. 
23Ire, ire imun̄ ibe ke chieen̄ ere ya ìkanwene, ke ìkayat si ìwele ìgak ike îkupbe 
me adasi, inu ya ìre gaalek oka akpat ere okporotu orọbe, mè ita isan̄a. Eya orọ, 
ogwu ngwugwa môtumu isibi ibe ke ene ya ìkakaan̄ mbuban me lek. 
24“Ire ukan̄ itaka ene me akpalek, akpat ere ya onenikup lek ge araran̄, lek ge 
okuket, mè ìyaka ire okuket isi ge, 
25ogwu ngwugwa môkpọ ene ya lek. Ire inwọọn̄ òkup me ere ya ikana isọọn̄ 
isọọn̄, mè akpat ere ya idọk igak akpa òkukup ikana ere ya, orukan̄ inyakpa ire 
eya òbebene me akpat ukan̄ ya me lek ene ya. Ogwu ngwugwa ya môtumu isibi 
ibe ke mbuban îchaka me lek ene ya, mije, orukan̄ ya ìre inyakpa. 
26Ire, ire ogwu ngwugwa ikpọ, mè imun̄ ibe ke inwọọn̄ ere ya ìkakana okuket, 
mè imun̄ si ibe ke ere ya ìkadọk ìgak akpa òkukup ikana ọmọ, ke ere ya ìkup joon̄, 
ogwu ngwugwa môchit ene ya isan̄a me etete ebi ene mege usen jaaba. 
27Me òso usen jaaba ya, ogwu ngwugwa môkpọk ikpọ ene ya lek. Ire imun̄ ibe ke 
ere ya ìkiyayat iwele me akpalek ene ya, ogwu ngwugwa ya môtumu isibi ibe ke 
mbuban îchaka me lek ene ya, mije, orukan̄ ya ìre inyakpa. 
28Ire, ire imun̄ ibe ke chieen̄ ere ya ìkanwene, ke ìkayat si ìwele ìgak ike îkupbe 
me adasi, mè imun̄ si ibe ke chieen̄ ere ya ìkup joon̄, inu ya ìre gaalek akpat ere 
ukan̄ otakabe. Eya orọ, ogwu ngwugwa môtumu isibi ibe ke ene ya ìkakaan̄ 
mbuban me lek. 



221 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

29“Ire ǹrọọn̄ igwook ogwu enerieen̄ mè ìre ogwu enenwaan̄ me ibot mè ìre 
mferek, 
30ogwu ngwugwa môgwuun̄ chieen̄ ikpọ ene ya lek. Ire ere ǹrọọn̄ ya okupbe idọk 
igak akpa òkukup ikana ọmọ, mè inwọọn̄ òkup me ere ya ikup unwan unwan, 
mè isiik ukut, ogwu ngwugwa ya môtumu isibi ibe ke mbuban îchaka me lek ene 
ya, mije, orukan̄ ya ìre mfem, mè ire si inyakpa eyi ibot mè ìre eyi mferek. 
31Ire, ire ogwu ngwugwa inigwuun̄ chieen̄ ikpọ ǹrọọn̄ eyi mfem ya me lek ene 
ya, mè imun̄ ibe ke ere ǹrọọn̄ ya ìkadọk ìgak akpa òkukup ikana ọmọ, mè imun̄ 
si ibe ke inwọọn̄ ofifit ìkakup me ere ya, ogwu ngwugwa ya môchit ene ya isan̄a 
me etete ebi ene mege usen jaaba. 
32Me òso usen jaaba, ogwu ngwugwa môkpọk ikpọ ene ya lek. Ire imun̄ ibe ke 
ǹrọọn̄ ya ìkawele ìgak ubọk îkupbe me adasi, ke inwọọn̄ òkup me ere ya ìkakup 
unwan unwan, mè imun̄ si ibe ke ere ya ìkadọk ìgak akpa òkukup ikana ọmọ, 
33ene ya môkwọkọ ijeek isan̄a me ibot, mè ikwọkọ si ifet otu kan̄. Ire, ìkpokwọkọ 
ere mfem ya okupbe. Ogwu ngwugwa ya mônenichit ene ya isan̄a me etete ebi 
ene ofifi usen jaaba si. 
34Me òso usen jaaba ya, ogwu ngwugwa môkpọk iruk chieen̄ ikpọ mfem ya. Ire 
imun̄ ibe ke ìkataka ìwele ìgak ike îwuukbe lek ikup, ke ìkadọk si chieen̄ ìgak 
akpa òkukup ikana ọmọ, mônenitumu isibi ibe ke ene ya ìkakaan̄ mbuban me 
lek. Ene ya mônenigwọk ekwut mè ofọnti îtapbe me lek, mè ikana ogwu 
ikakaan̄ge mbuban me lek. 
35“Ire, ire mfem ya iyaka iniyat iwele me mgbọ ogwu ngwugwa owuukbe lek 
itumu isibi ibe ke ene ya ìkakaan̄ mbuban me lek, 
36ogwu ngwugwa môkpọk ikpọ ene ya lek. Ire mfem ya itaka iwele me atikọ, 
ogwu ngwugwa ikayaka ìweek idadasi imun̄ inwọọn̄ òkup unwan unwan me ere 
ya. Ene ya ìkatana. 
37Ire, ire ogwu ngwugwa isa chieen̄ kan̄ ikpọ ere ya, mè imun̄ ibe, me nkeek kan̄, 
ke mfem ya ìkup ike îwuukbe lek ikup, ke inwọọn̄ ofifit îtibi me ere ya, ìsibi ibe 
ke ene ya ìkakaan̄ mbuban me lek. Eya orọ, ogwu ngwugwa môtumu isibi ibe ke 
ene ya ìkakaan̄ mbuban me lek. 
38“Ire ikaan̄ ogwu enerieen̄, mè ìre ogwu enenwaan̄, akpat okuket otọọn̄be ikana 
me akpalek, 
39ogwu ngwugwa ikpọ ene ya lek. Ire akpat ere cha ikup joon̄, îre asabọn ilọp 
obum isibi me akpalek ene ya. Ene ya ìkakaan̄ mbuban me lek. 
40“Ire ijeek ilak me ibot ogwu enerieen̄, eyiyi ìre ǹlak ibot ikike. Ene ya ìkakaan̄ 
mbuban me lek. 
41Ire ijeek ene ya ilak me agan̄ isi gaalek, eyiyi ìre gaalek ǹlak ibot egbọ isi. Ene 
ya me lek kan̄ ìkakaan̄ mbuban me lek. 

42Ire, ire ene ya ikaan̄ ǹrọọn̄ okuket òkup sọn̄ araran̄ me ibot agan̄ ijeek olakbe 
ita ya, mè ìre me agan̄ isi, mè ìre me eden̄ ibot, îre orukan̄ inyakpa ire eya 
òbubum isibi me ibot ene ya me ere ijeek ya olakbe ita. 
43Ogwu ngwugwa môkpọ ene ya lek. Ire inu cha òwuwut me ibot agan̄ isi, mè ìre 
me eden̄ ibot ere ijeek olakbe ya itana okuket mè igwa si sọn̄ araran̄ me lek, 
kubọk orukan̄ inyakpa, 
44ene ya ìre ogwu inyakpa. Eya orọ, mbuban îchaka ọmọ me lek. Ogwu ngwugwa 
môtumu isibi ibe ke mbuban îchaka ogwu enerieen̄ ya me lek, mije ǹrọọn̄ ya eyi 
òkup ọmọ me ibot. 
45“Ogwu orukan̄ inyakpa geelek ìbokitap ǹgwak ofọnti, mè ikisun̄ ijeek kan̄ 
jakajakajaka, mè ikichit isi kan̄ ibene me otu kan̄ isi ire mferek. Mgbọ geelek îkije 
me oniin̄, môkitaan̄ ukpo itumu ibe, ‘Ǹkatana! Ǹkatana!’ 
46Otutuuk mgbọ inyakpa ya okupbe ene ya me lek, ọmọ ìbore ogwu mbuban 
ochakabe me lek. Ìbokup ọmọ gaalek me udun̄ ama, inan̄a me etete ebi ene. 

Ikan ofolek mbubeek 

47“Ire mbubeek itibi me lek ofọnti inwọọn̄ anam mè ìre ofọnti lilin̄, 

48mè ìre ekwut geelek elọlọk mè echi ekpakpa eyi esabe inwọọn̄ anam mè ìre 
lilin̄ ilọk, mè ìre me lek ikpa anam, mè ìre me lek inu esabe ikpa anam irọ, 
49ire mbubeek òkup chieen̄ njijoon̄ inwan̄ njijoon̄ inwan̄ mè ìre araran̄ ikup me 
lek ikpa anam, mè ìre me lek ekwut geelek elọlọk mè echi ekpakpa eyi esabe 
inwọọn̄ anam mè ìre lilin̄ ilọk, mè ìre inu geelek esabe ikpa anam irom, îre 
mbuban mbubeek. Mêsa isi ijeen̄ ogwu ngwugwa. 
50Ogwu ngwugwa môruk chieen̄ ikpọ mbubeek ya, mè inyi ida ibe echit inu 
mbubeek ya okupbe me lek usen jaaba. 
51Me òso usen jaaba ya, ogwu ngwugwa môkpọk ikpọ mbubeek ya òkup me lek 
ofọnti ya mè ìre me lek ekwut geelek elọlọk mè echi ekpakpa eyi esabe inwọọn̄ 
anam mè ìre lilin̄ ilọk, mè ìre me lek ikpa anam ya, mè ìre me lek inu geelek esabe 
ikpa anam irom. Ire iyat iwele igak ike îkupbe me adasi, îre mbuban mbubeek 
obum isibi me lek inu ya. Eya orọ, mbuban îchaka me lek inu ya. 
52Mije keyi, ebewọwọp ofọnti ya mè ìre ekwut geelek elọlọk mè echi ekpakpa eyi 
esabe inwọọn̄ anam mè ìre lilin̄ ilọk, mè ìre otutuuk inu geelek esabe ikpa anam 
irom eyi mbubeek ya ogwookbe me lek. Ebetatap ukan̄ me lek iwọp itaka iriọk. 
53“Ire ogwu ngwugwa ya ikpọ, mè imun̄ ibe ke mbubeek ya ìkayat ìwele ìgak 
ubọk îkupbe me adasi me lek ofọnti ya mè ìre me lek ekwut geelek elọlọk mè 
echi ekpakpa eyi esabe inwọọn̄ anam mè ìre lilin̄ ilọk, mè ìre me lek otutuuk inu 
cha geelek esabe ikpa anam irom, 
54mônyi ida ibe egwọk inu ya mbubeek okupbe me lek, mè echit esun̄ ofifi usen 
jaaba. 

55Isigwọk inu ya isan̄a, ire ogwu ngwugwa iyaka inikpọ si lek inu ya, mè imun̄ 
ibe ke mbubeek ya ìkanwene isi kan̄, ubọk geelek ibe ke ìkayat si ìwele ìgak ike 
îwuukbe lek ikup, ebetatap ukan̄ iwọp inu ya, inyi itaka iriọk. Mbubeek ya îra 
itaka ofọnti ya me agan̄ isi, mè ìre me agan̄ udun̄. Eya orọ, ebewọwọp me ukan̄. 
56Ire, ire ogwu ngwugwa imun̄ ibe ke mbubeek ya îgwọk inan̄a me lek inu ya 
mgbọ egwọkbe, ogwu ngwugwa ya môgwaka ere mbubeek ya okupbe isan̄a me 
lek ofọnti ya mè ìre me lek ikpa anam ya mè ìre me lek ekwut geelek elọlọk mè 
echi ekpakpa eyi esabe inwọọn̄ anam mè ìre lilin̄ ilọk. 
57Ire, me mgbọ egwọkbe ofọnti ya isan̄a, ire mbubeek ya ikpọk isibi si me lek 
ofọnti ya, mè ìre me lek ekwut geelek elọlọk mè echi ekpakpa eyi esabe inwọọn̄ 
anam mè ìre lilin̄ ilọk, mè ìre me lek inu esabe ikpa anam irom ya, ebetatap ukan̄ 
iwọp inu ya geelek mbubeek okupbe me lek itaka iriọk. 
58Ire igwọk ofọnti ya, mè ìre ekwut geelek elọlọk mè echi ekpakpa eyi esabe 
inwọọn̄ anam mè ìre lilin̄ ilọk, mè ìre inu esabe ikpa anam irom ya, mè ire 
mbubeek ya inan̄a isan̄a me lek, mêkpọk igwọk si ofifi mgbọ. Sa me ikeya, inu ya 
mônenitana, mbuban ìkpoyaka ichaka me lek.” 
59Echichi ore ikan òbokikpulu mbubeek òkup me lek ofọnti inwọọn̄ anam mè 
echi lilin̄ mè echi elọlọk mè echi ekpakpa, mè otutuuk inu geelek esabe ikpa 
anam irom. Ikan kechi ke ebesa ikitumu isibi ibe ke ema mîtana, mè ìyaka ire ke 
mbuban îchaka ema me lek. 

Lib 14 

Igwọgwọk lek ogwu orukan̄ inyakpa otabe me lek 

1Okumugwem onenitumu inyi Mosis ibe, 

2“Eyi ìre mfaka ebefaka me lek ogwu orukan̄ inyakpa otabe me lek me usen 
ebetumu isibi ibe ke ọmọ ìkakaan̄ mbuban me lek. Mêsa ene ya inu me isi ogwu 
ngwugwa. 
3Ogwu ngwugwa mônenisibi isi udun̄ ama isi ikpọ ene ya lek. Ire imun̄ ibe ke 
orukan̄ inyakpa ya îta me akpalek ene ya, 
4ogwu ngwugwa môneninyi ida ibe esa ofut iba ikakaan̄ge mbuban me lek mè 
okpọkọ uti olik mè eri eje eje mè mbubet isop ejet ogwu ebegwọk lek ya. 
5Ogwu ngwugwa môneninyi ida ibe ekpan̄ ge me lek ofut cha me otu otin̄ ibat 
ata mudim okupbe me emen, inyi eje kan̄ irọn̄ọ igwook me emen mudim ya. 
6Ogwu ngwugwa mônenitet ofut ge keyilọ òsisik me ugwem, mè imọnọ okpọkọ 
uti olik ya mè eri eje eje ya mè mbubet isop ya, mè iniben ema otutuuk ijiin̄ me 
emen eje ofut ekpan̄be ya eyi òrọrọn̄ọ igwook me emen ata mudim ya, 

7mè ininyan eje ofut ya igwook me lek ogwu ebegwọk lek ya mgbọ jaaba, isasa 
igwọk ọmọ lek, inyi mbuban ita ọmọ me lek, mè iniben ofut òkup me ugwem ya 
itọp, inyi iwulu ifo. 
8Ogwu egwọkbe lek mônenigwọk otutuuk ofọnti mè ekwut kan̄, mè ikwọkọ 
otutuuk ijeek ibot kan̄ mè ifet otu kan̄ isan̄a, mè iniken mun̄. Mbuban mônenita 
ọmọ me lek. Isirọ otutuuk inu chi isan̄a, mônenije inin̄ emen ama ere m̀gba-
ǹgwele ukan̄ ya, mè isi ikup me isi uwu ọfọ kan̄ mege usen jaaba. 
9Me òso usen jaaba ya, ene ya mônenikpọk ikwọkọ otutuuk ijeek ibot kan̄ mè ifet 
otu kan̄ mè inwọọn̄ òkup me mgbugbo-chieen̄ kan̄, mè otutuuk ijeek geelek òkup 
ọmọ me lek isan̄a kpai, mè inikpọk igwọk ofọnti kan̄ mè ekwut kan̄, mè ikpọk 
iken mun̄. Sa me ikeya, mbuban mônenita ọmọ me lek. 
10“Me òso usen jeeta, ene ya môsa bọn orie arọọn̄ iba mè gwun̄ uman arọọn̄ ge 
òsoso acha ge, echi kpunube ìroon̄ geege me lek inu me lek ogwu ngwugwa. 
Môsa si iko atalek akpa ekọkọk gweregwen mè okpọkọ eyi etapbe aran̄ me lek 
inu, inyi mêsabe igwa ngwugwa akpa, mè isa si sọn̄ aran̄ môsobe irek ge me irek 
ita eyi iko ge igbaalek inu. 
11Ogwu ngwugwa ya, ogwu òbonigwọk ene ya lek, mônenisa ogwu ene ya 
ebegwọk lek, melek otutuuk inu cha inu me isi Okumugwem, me otu isotu 
Atanga Chinichini. 
12“Ogwu ngwugwa mônenitet ge me lek bọn arọọn̄ iba cha, mè imọnọ mgbidim 
iko aran̄ ya, mè inisa ema igwa ngwugwa awọ, mè iwuwum ema me isi 
Okumugwem kubọk ngwugwa ewuwuwum. 
13Ogwu ngwugwa ìbokpan̄ arọọn̄ ya me ere òkup mbuban, ere ekikpan̄ anam 
ngwugwa ijo inu mè echi ngwugwa ewọwọp iriọk. Inu ngwugwa awọ ìkup kubọk 
inu ngwugwa ijo inu. Otutuuk inu geelek esabe igwa ngwugwa iba chi ìkup inyi 
ogwu ngwugwa. Îre inu òkup mbuban ichit. 
14Ogwu ngwugwa ya môsa usini me lek eje arọọn̄ ngwugwa awọ ya ichak me 
inwan̄ utọn̄ agan̄ ulom ogwu ene ya, mè isa si ichak me otubọk ile kan̄ agan̄ ulom, 
mè otukot ile kan̄ agan̄ ulom. 
15Ogwu ngwugwa môtọkọ sọntiik me lek aran̄ ya itap me akajit ubọk kan̄ agan̄ 
ujit, 
16mè inisa otubọk ilaka-aran̄ kan̄ agan̄ ulom ijiin̄ me emen aran̄ eyi òkup ọmọ 
me akajit ubọk agan̄ ujit, mè isa inyan me ere ya mgbọ jaaba, me isi Okumugwem. 
17Ogwu ngwugwa mônenisa usini aran̄ ya eyi òkup ọmọ me akajit ubọk ichak 
ogwu egwọkbe lek ya me inwan̄ utọn̄ agan̄ ulom, mè otubọk ile agan̄ ulom, mè 
otukot ile agan̄ ulom, mè igwook si usini eje ya me lek inu ngwugwa awọ ya. 
18Ogwu ngwugwa môneniben aran̄ eyi òsisik ọmọ me akajit ubọk ichiọọk me 
ibot ogwu egwọkbe lek ya, mè isa me ikeya irọ esuuk me ibot ene ya me isi 
Okumugwem. 

19“Ogwu ngwugwa mônenigwa ngwugwa ijo inu, mè isa me ikeya irọ esuuk me 
ibot ene ya, inyi mbuban ita ọmọ me lek. Mgbọ eya orakabe, ogwu ngwugwa 
mônenikpan̄ anam ngwugwa ewọwọp iriọk, 
20mè inigwa ngwugwa ewọwọp iriọk melek ngwugwa akpa me inyọn̄ ntook 
ngwugwa, mè isa me ikeya irọ esuuk me ibot ene ya. Sa me ikeya, mbuban 
mônanan̄a ene ya me lek. 
21“Ire, ire ubọk ogwu ene ya ìkasoon̄ otutuuk inu chi, ene ya môsa gwun̄ orie 
arọọn̄ ge inu inyi mêsabe igwa ngwugwa awọ. Ogwu ngwugwa môben gwun̄ orie 
arọọn̄ ya iwuwum isa irọ esuuk me ibot ene ya. Ene ya môsa si iko atalek akpa 
ekọkọk iba eyi etapbe aran̄ me lek inu, inyi mêsabe igwa ngwugwa akpa, mè isa 
si sọn̄ aran̄ môsobe irek ge me irek ita eyi iko ge igbaalek inu. 
22Ene ya môsa ekerekwukwu iba mè ìyaka ire bọn elesia iba ike ubọk kan̄ 
osoon̄be inu si. Mêsa ge igwa ngwugwa ijo inu, mè isa ge keyilọ igwa ngwugwa 
ewọwọp iriọk. 
23“Me òso usen jeeta egwọkbe ene ya lek isan̄a, ọmọ mônenisa otutuuk inu chi 
inu me isotu Atanga Chinichini, mè inikana itap me ubọk ogwu ngwugwa me isi 
Okumugwem. 
24Ogwu ngwugwa mônenibọkọ gwun̄ arọọn̄ ngwugwa awọ ya, melek sọn̄ aran̄ 
òje me lek, mè iniben iwuwum kubọk ngwugwa ewuwuwum me isi 
Okumugwem, 
25mè inikpan̄ arọọn̄ ngwugwa awọ ya, mè inisa usini eje ònan̄a me lek ichak me 
inwan̄ utọn̄ agan̄ ulom ogwu ene ya, mè otubọk ile kan̄ agan̄ ulom, mè otukot ile 
kan̄ agan̄ ulom. 
26Ogwu ngwugwa mônenitọkọ sọntiik me lek aran̄ ya itap me akajit ubọk kan̄ 
agan̄ ujit, 
27mè inisa otubọk ilaka-aran̄ kan̄ agan̄ ulom ijiin̄ me emen aran̄ òkup ọmọ me 
akajit ubọk agan̄ ujit, mè isa inyan me ere ya mgbọ jaaba, me isi Okumugwem. 
28Ogwu ngwugwa mônenisa usini me lek aran̄ ya eyi òkup ọmọ me akajit ubọk 
ichak ogwu egwọkbe lek ya me inwan̄ utọn̄ agan̄ ulom, mè otubọk ile agan̄ ulom, 
mè otukot ile agan̄ ulom, òrere ere yaage îtoon̄be eje anam ngwugwa awọ ya. 
29Ogwu ngwugwa môneniben aran̄ eyi òsisik ọmọ me akajit ubọk ichiọọk me 
ibot ogwu egwọkbe lek ya, mè isa me ikeya irọ esuuk me ibot ene ya me isi 
Okumugwem. 
30Ogwu ngwugwa mônenisa ekerekwukwu cha, mè ìre elesia cha, geelek ubọk 
ene ya osoon̄be, igwa ngwugwa. 
31Môsa ofut ya ge igwa ngwugwa ijo inu, mè inisa eyi keyilọ òsisik igwa 
ngwugwa ewọwọp iriọk, mè igwa si ngwugwa akpa igbaalek. Sa me ikeya, ogwu 
ngwugwa mônenirọ esuuk me ibot ene ya ogwu egwọkbe lek me isi 
Okumugwem.” 

32Ikeyi ke ebekisa igwọk lek ebi orukan̄ inyakpa ofiakbe ebi kpekọt ikaan̄ 
otutuuk inu ngwugwa igwọk-lek iso ike îgbebe. 

Igwọgwọk lek uwu mbubeek otibibe me emen 

33Okumugwem onenitumu inyi Mosis mè Erọn ibe, 

34“Mgbọ enyi isinin̄ inyọn̄ ijọn̄ Kenan eyi mbanyi enyi me ìrot, mè ire nnitap 
mbuban mbubeek me uwu kinyi me inyọn̄ ijọn̄ kinyi ya, 
35ogwukaan̄ uwu ya môsi itumu inyi ogwu ngwugwa ibe ke inu ọmọ omun̄be me 
uwu kan̄ ìbet lek mbubeek. 
36Sabum ogwu ngwugwa mônisisi uwu ya isi ikpọ mbubeek ya, môdasi inyi ida 
ibe otutuuk ebi ìkup me uwu ya esibi enọọn̄ me uwu ya, inyi mbuban ikachaka 
me lek otutuuk inu geelek òkup me uwu ya. Mgbọ ebi ene isisibi inọọn̄ me emen 
uwu ya, ogwu ngwugwa mônenisi uwu ya isi iwọlọ ikpọ. 
37Ire imun̄ mbubeek me lek akpalek uwu ya, mè imun̄ ibe ke mbubeek ya îtaka 
lek akpalek uwu ya, mè ikup chieen̄ njijoon̄ inwan̄ njijoon̄ inwan̄, mè ìre araran̄, 
mè ikup kubọk chieen̄ ere cha îdọk igak akpalek uwu ya, 
38ogwu ngwugwa mônan̄a isibi me uwu ya me otu isotu, mè igon isotu uwu ya 
usen jaaba. 
39Me òso usen jaaba, ogwu ngwugwa môgwu ikom inu inikpọ uwu ya. Ire 
mbubeek ya itaka iwele isi igak ike îkupbe me adasi mgbọ me akpalek uwu ya, 
40ogwu ngwugwa mônyinyi ida ibe egbugbọ akpa lek uwu ya ere mbubeek ya 
otibibe, mè ekpulu ewuuk ònan̄a me ere ya echi mbubeek ya otibibe me lek esa 
esibi enan̄a me emen ama ya efo udun̄ ama, mè esi etọọn̄ efiin̄ me ere òkaan̄ 
mbuban me lek, 
41mè enekwat otutuuk akpalek uwu ya ekana me agan̄ emen, mè ekpulu otutuuk 
inu ekwatbe isan̄a cha esa esibi udun̄ ama esi efiin̄ me ere òkaan̄ mbuban me lek. 
42Mênenisa ayaya ewuuk inama ichit chieen̄ ere egbugbọbe ya, mè isa si ayaya 
abọt ichọkọ ichit akpalek uwu ya. 
43“Ire, ire mbubeek ya iyaka ikpọk inibum isibi me akpalek uwu ya mgbọ 
egbugbọbe akpat ere eyi oka ya, mè isan̄a ewuuk mbubeek otibibe me lek cha, 
mè isa ayaya ewuuk ikpọk inama ichit ere ya, mè isa ayaya abọt ichọkọ ichit 
otutuuk akpalek uwu ya, 
44ogwu ngwugwa môkpọk inu inikpọ akpalek uwu ya. Ire imun̄ ibe ke mbubeek 
ya îkpọk iso lek uwu ya, mbubeek ya ìre mbuban mbubeek. Eya orọ, mbuban 
îchaka me lek uwu ya. 
45Ebegbugbugbọ uwu ya ito me ijọn̄, mè ikpọk ewuuk òkup me lek, mè ikpọk si 
uti geelek òkup me lek uwu ya, mè ikpulu otutuuk isibi me emen ama isa ifo udun̄ 
ama isi itọọn̄ ifiin̄ me ere òkaan̄ mbuban me lek. 

46“Ene geelek òninin̄ emen uwu ya me mgbọ egonbe ichit, mbuban îchaka me lek 
ene ya mege ire ikakwun̄. 
47Ogwu geelek òlalaak me emen uwu ya, mè ìre ogwu geelek òrerie inorie me 
emen uwu ya ìbogwọgwọk otutuuk ofọnti kan̄. 
48Ire, ire ogwu ngwugwa inu inikpọ uwu ya mgbọ esabe abọt ichọkọ akpalek 
isan̄a, mè imun̄ ibe ke mbubeek ìkakpọk ìso lek uwu ya, ọmọ môtumu isibi ibe 
ke mbuban îta me lek uwu ya, mije, ke mbubeek ya îta. 
49Ogwu ngwugwa mônenimọnọ ofut iba mè okpọkọ uti olik mè eri eje eje mè 
mbubet isop isa igwọk lek uwu ya. 
50Ogwu ngwugwa mônenikpan̄ ge me lek ofut iba cha me otu otin̄ ibat etapbe 
ata mudim me emen, inyi eje kan̄ irọn̄ọ igwook me emen mudim ya. 
51Ogwu ngwugwa mônenimọnọ okpọkọ uti olik ya mè mbubet isop ya mè eri eje 
eje ya, mè ofut ge keyilọ òsisik me ugwem, mè iniben ema otutuuk ijiin̄ me emen 
eje ofut ekpan̄be ya eyi òrọrọn̄ọ igwook me emen ata mudim ya, mè isa inyan 
igwook me lek uwu ya mgbọ jaaba. 
52Sa me ikeya, ogwu ngwugwa ya môsa eje ofut ya mè ata mudim ya mè ofut ge 
keyilọ eyi òkup me ugwem mè okpọkọ uti olik ya mè mbubet isop ya mè eri eje 
eje ya igwọk lek uwu ya, 
53mè inisa ofut òkup me ugwem ya isibi ifo udun̄ ama ya, mè iben itọp, inyi iwulu 
ifo, mè isa me ikeya irọ esuuk me lek uwu ya. Mbuban mônenita me lek uwu ya.” 
54Echi ore ikan òkup inyi otutuuk orukan̄ inyakpa mè mfem, 

55mè mbubeek òtibi me lek ekwut mè ìre me akpalek uwu, 

56mè ǹrọọn̄ mè ifọ mè orukan̄ òkirọ akpalek ene itana okuket. 

57Ikan kechi si ke ebekisa iweek iriọọn̄ mè ìre mbuban îchaka me lek ene mè ìre 
me lek inu geelek, sà ìre ìkachaka. Echichi ore ikan òkikpulu inyakpa mè 
mbubeek. 

Lib 15 

Inu òkisibi ene me lek mè ikichaka ene mbuban me lek 

1. Ikan òkup inyi ebirieen̄ 

1Okumugwem onenitumu inyi Mosis mè Erọn ibe 

2etumu enyi ebi Ijeren ibe, “Ogwu enerieen̄ geelek inu òkup nke nke okisibi me 
lek ebirieen̄ kan̄, inu ya îkaan̄ mbuban me lek. 
3Inu ya îchaka ene ya mbuban me lek, mè ìre inu ya ìkpọkpọ ikigbuk isibi ọmọ 
me lek, mè ìre ìyayaka ichat. Mbuban îchaka ene ya me lek. 
4“Mkpilaak geelek eyi ogwu enerieen̄ ya olaakbe me inyọn̄, mbuban îchaka me 
lek. Inu geelek si ene ya osikibe ikweek me inyọn̄, mbuban îchaka me lek. 

5Ene geelek òchachak ubọk me lek mkpilaak ogwu enerieen̄ ya, ene ya môgwọk 
ofọnti kan̄, mè iken mun̄, mè ikaan̄ mbuban me lek mege ire ikakwun̄. 
6Ene geelek òsisiki ikweek me inyọn̄ inu geelek ogwu enerieen̄ nke nke inu 
okisibi me lek osikibe ikweek me inyọn̄, ene ya ìbogwọgwọk ofọnti kan̄, mè iken 
mun̄, mè ikaan̄ mbuban me lek mege ire ikakwun̄. 
7“Ogwu geelek òchachak ubọk me akpalek ogwu enerieen̄ ya ogwu nke nke inu 
okisibi me lek, ene ya môgwọk ofọnti kan̄, mè iken mun̄, mè ikaan̄ mbuban me 
lek mege ire ikakwun̄. 
8“Ire ogwu enerieen̄ inu okisibi me lek icho ataak igwook me lek ogwu ìkakaan̄ 
mbuban me lek, ogwu îchobe ataak igwook me lek ya môgwọk ofọnti kan̄, mè 
iken mun̄, mè ikaan̄ mbuban me lek mege ire ikakwun̄. 
9“Inu geelek ogwu inu okisibi me lek ya osikibe ikweek me inyọn̄ mgbọ îkikọp 
me inyọn̄ anam ije, mbuban îchaka me lek inu keya. 
10Ene geelek òchachak ubọk me lek inu geelek ogwu enerieen̄ inu okisibi me lek 
osikibe ikweek me inyọn̄ môkaan̄ mbuban me lek mege ire ikakwun̄. Ogwu 
geelek òbeben inu cha geelek, ene ya môgwọk ofọnti kan̄, mè iken mun̄, mè ikaan̄ 
mbuban me lek mege ire ikakwun̄. 
11“Ire ogwu enerieen̄ inu okisibi me lek ichak ubọk me lek ene me ikagwọkge 
ubọk, ogwu îchakbe ubọk me lek ya môgwọk ofọnti kan̄, mè iken mun̄, mè ikaan̄ 
mbuban me lek mege ire ikakwun̄. 
12Otin̄ ibat geelek ogwu enerieen̄ inu okisibi me lek ochakbe ubọk me lek, 
ebebubum. Okwa uti geelek ogwu ene ya ochakbe ubọk me lek, ebesasa mun̄ 
igwọk lek. 
13“Ire orukan̄ ya ita me lek ene ya, mè mbuban ya isita ọmọ me lek, ene ya môfuk 
usen jaaba bene me usen orukan̄ ya otabe, mè inigwọk ofọnti kan̄, mè inisa ata 
mudim iken mun̄, mbuban mônenita ọmọ me lek. 
14Me òso usen jeeta, ogwu enerieen̄ ya orukan̄ otabe me lek mônenitet 
ekerekwukwu iba, mè ìre elesia iba, mè inu me isi Okumugwem, me otu isotu 
Atanga Chinichini, mè inisa ema inyi ogwu ngwugwa. 
15Ogwu ngwugwa mônenisa ge me lek igwa ngwugwa ijo inu, mè inisa eyi keyilọ 
igwa ngwugwa ewọwọp iriọk, isa irọ esuuk me ibot ogwu ene ya me isi 
Okumugwem mije inu ya òsisibi ọmọ me lek. 
16“Ire uyọ isibi me lek ogwu enerieen̄ me mfat, ogwu enerieen̄ ya môken mun̄, 
mè igwọk otutuuk lek kan̄ iso, mè ikaan̄ mbuban me lek mege ire ikakwun̄. 
17Otutuuk ekwut mè ofọnti mè ìre ikpa anam eyi uyọ ya orebe lek, ebegwọgwọk 
me mun̄. Isigwọk me mun̄ isan̄a, ekwut ya mè ìre ikpa anam ya môkaan̄ mbuban 
me lek mege ire ikakwun̄. 
18Ire enerieen̄ ilaak enenwaan̄, uyọ osisibi, ema mêken mun̄, mè ikaan̄ mbuban 
me lek mege ire ikakwun̄. 

2. Ikan òkup inyi ebibaan̄ 

19“Mgbọ geelek ogwu enenwaan̄ okupbe me irek ebibaan̄, ogwu enenwaan̄ ya 
môkaan̄ orieen̄ me lek usen jaaba. Me ike mgbọ ya, ene geelek òchachak ọmọ 
ubọk me lek môkaan̄ orieen̄ me lek mege ire ikakwun̄. 
20Me ike mgbọ ya si, inu geelek ogwu enenwaan̄ ya olaakbe me inyọn̄ mè inu 
geelek îsikibe ikweek me inyọn̄, mbuban îchaka me lek inu ya. 
21Ene geelek òchachak ubọk me lek mkpilaak kan̄ môgwọk ofọnti kan̄, mè iken 
mun̄, mè ikaan̄ mbuban me lek ire ikakwun̄. 
22Ene geelek òchachak ubọk me lek inu ogwu enenwaan̄ ya osikibe ikweek me 
inyọn̄, ene ya môgwọk ofọnti kan̄, mè iken mun̄, mè ikaan̄ mbuban me lek mege 
ire ikakwun̄. 
23Mè ìre mkpilaak ogwu enenwaan̄ ya olaakbe me inyọn̄, mè ìre ofifi inu geelek 
îsikibe ikweek me inyọn̄ ke ene ochak ubọk me lek, ene ya môkaan̄ mbuban me 
lek mege ire ikakwun̄. 
24“Ire enerieen̄ ilaak ogwu enenwaan̄ ya òkup me irek ebibaan̄, mè eje iken ọmọ, 
ogwu enerieen̄ ya môkaan̄ si orieen̄ me lek usen jaaba. Mkpilaak geelek eyi ogwu 
enerieen̄ ya môlaakbe me inyọn̄, orieen̄ òwa me lek. 
25“Ire enenwaan̄ imun̄ inu ebibaan̄ owuwa usen me ugeen̄ mgbọ, mè ìre ìmumun̄ 
inu ebibaan̄ iwa iraka otu ifuk usen îkimun̄ mgbọ îkikup me irek ebibaan̄, ogwu 
enenwaan̄ ya môkaan̄ orieen̄ me lek otutuuk usen cha, kubọk îkikaan̄ me mgbọ 
îkikup me irek ebibaan̄. 
26Mkpilaak geelek îlaakbe me inyọn̄ me otutuuk usen îkimun̄ inu ebibaan̄ ya, mè 
inu geelek îkweekbe irek me inyọn̄ me usen cha îkaan̄ orieen̄ me lek, kubọk 
îkikup mgbọ îkikup me irek ebibaan̄. 
27Ene geelek òchachak ubọk me lek inu chi îkaan̄ mbuban me lek. Ene ya 
môgwọk ofọnti kan̄, mè iken si mun̄, mè ikaan̄ mbuban me lek mege ire ikakwun̄. 
28“Mgbọ eje ya òkisibi ogwu enenwaan̄ me lek isifieek, ọmọ môfuk usen jaaba 
itoon̄ me inyọn̄. Usen cha isiraka, mbuban mônenita ọmọ me lek. 
29Me òso usen jeeta kan̄, ogwu enenwaan̄ ya môtet ekerekwukwu iba, mè ìre 
asabọn elesia iba, mè isa ijet ogwu ngwugwa me isotu Atanga Chinichini. 
30Ogwu ngwugwa mônenisa ge igwa ngwugwa ijo inu, mè isa ge keyilọ igwa 
ngwugwa ewọwọp iriọk, mè isa me ikeya irọ esuuk me ibot ogwu enenwaan̄ ya 
me isi Okumugwem, mije inu ebibaan̄ ya òchachaka ọmọ mbuban me lek. 
31“Îre sa me ikeyi ke enyi mêsan̄a ebi Ijeren isan̄a me lek inu òbokirọ inyi 
mbuban ichaka ema me lek, inyi ema ekachaka mbuban me lek Akpatan̄ Mbuban 
n̄a eyi òkup me etete kiban̄, mè ìsa me ikeya ìkwaan̄ ìta me emen mbuban kiban̄.” 
32Echichi ore ikan òbokikpulu enerieen̄ geelek nke nke inu okisibi me lek 
ebirieen̄ kan̄, mè ogwu òkakaan̄ orieen̄ mije uyọ okisibi me lek me mfat, 

33mè ikikpulu si ogwu enenwaan̄ òkup me irek ebibaan̄, mè ogwu enerieen̄ mè 
ìyaka ire ogwu enenwaan̄ ogwu inu okinan̄a me lek isibi, mè ogwu enerieen̄ 
òlalaak ogwu enenwaan̄ òkaan̄ mbuban me lek. 

Lib 16 

Usen Irọ-esuuk 

1Mgbọ bọn ebirieen̄ iba kè Erọn ekwaan̄be iraka mije ema esabe esese ukan̄ ije 
igbet me isi Okumugwem, Okumugwem onenitumu ikọ melek kè Mosis. 
2Okumugwem ìtumu inyi Mosis ibe, “Tumu nyi ngwan̄ kwun̄ Erọn ibe ikakpọkpọ 
ìkitibi ìraka ekwut mgban ya ìkinin̄ emen Ere Òkup Mbuban Ichit me isi ogboon̄ 
nsan òkup me inyọn̄ otu okop inyan̄a-ibot ya mgbọ geelek òneme ọmọ, inyi 
ikakwu. Mije, îre me inyọn̄ ogboon̄ nsan òkup me inyọn̄ okop inyan̄a-ibot ya ke 
nkisibi ikeke kubọk oduku inyọn̄. 
3“Sabum Erọn mônije inin̄ Ere Òkup Mbuban Ichit ya, môsa gwun̄ orie 
eriembuuk ge inu, eyi môsabe igwa ngwugwa ijo inu, mè isa si orie arọọn̄ ge eyi 
môsabe igwa ngwugwa ewọwọp iriọk igbaalek inu. 
4Môtap àwurukù mbuban eyi irak esabe lilin̄ irọ, mè itap ekwut-edim mgbidim 
ukot, esabe si lilin̄ irọ, isa ikwek akpalek kan̄, mè itobo fanti lilin̄, mè ikwuun̄ 
okpibot lilin̄ me ibot. Otutuuk ofọnti chi ìre ofọnti òkup mbuban. Eya orọ, Erọn 
môken mun̄ igwọk akpalek kan̄ sabum ònotap ofọnti chi. 
5Me mgbọ ìbonin̄ ere ya, ebi Ijeren mênyi ọmọ gwun̄ orie ebot iba echi môsabe 
igwa ngwugwa ijo inu, mè inyi ọmọ si orie arọọn̄ ge eyi môsabe igwa ngwugwa 
ewọwọp iriọk. 
6“Erọn mônenisa orie eriembuuk ya igwa ngwugwa ijo inu me ibot kan̄, isa irọ 
esuuk me ibot kan̄ mè ibot ebi ototun̄ ukan̄ kan̄. 
7Mônenitet bọn orie ebot iba cha isa isi, inyi esi ekeke me isi Okumugwem me 
otu isotu Atanga Chinichini, 
8mè iniroon̄ nriroon̄ me ibot ebot iba cha, isa iweek iriọọn̄ eyi òkup inyi 
Okumugwem mè eyi ikana-ibot. 
9Erọn mônisa ebot eyi òkup inyi Okumugwem igwa ngwugwa ijo inu, 

10mè itele ibe ebot ikana-ibot ya ikeke, mè ugwem me lek, me isi Okumugwem, 
inyi esa erọ esuuk, mè iniria ọmọ ifo emen èwê kubọk ebot ikana-ibot. 
11“Erọn mônenisa orie eriembuuk ya inu, eyi ìbosa igwa ngwugwa ijo inu me 
ibot kan̄ isa irọ esuuk me ibot kan̄ mè ibot ebi ototun̄ ukan̄ kan̄, mè inikpan̄, 
12mè inilọbọ mbubuuk ukan̄ òkup me inyọn̄ ntook ya me isi Okumugwem itap 
ijot alala ilọbọ-ukan̄, mè inigwọ nsensi utop olu, eyi ekọkbe ikpukpuku, ijot ubọk 
kan̄ mgbọ iba isa igbaalek ije itibi iraka ekwut mgban ya inin̄ emen Ere Òkup 
Mbuban Ichit. 

13Me ere ya, mônenigwook nsensi ya me inyọn̄ mbubuuk ukan̄ ya me isi 
Okumugwem, oduku nsensi ya môneniduku ichit ogboon̄ nsan òkup me inyọn̄ 
okop inyan̄a-ibot ya bùk, inyi Erọn ikamọọn̄ ogboon̄ nsan ya, mè ìkwu. 
14Erọn mônenijiin̄ otubọk ilaka-aran̄ kan̄ me emen eje eriembuuk ya, mè isa 
inyan me inyọn̄ ogboon̄ nsan ya me agan̄ isi, mè inyan si me ijọn̄ me isi kan̄ mgbọ 
jaaba. 
15“Eya isiraka, Erọn mônenikpan̄ ebot ya ebesa igwa ngwugwa ijo inu me ibot 
otutuuk ebi Ijeren, mè isa eje kan̄ itibi iraka ekwut mgban ya, mè isa inyan me 
inyọn̄ ogboon̄ nsan ya, mè inyan si me isi kan̄, kubọk îrọbe si me lek eje 
eriembuuk ya. 
16Sa me ikeyi, Erọn mônenirọ esuuk me lek Ere Òkup Mbuban Ichit, mije mbuban 
òchaka me lek ebi Ijeren mè mije unye-ibot kiban̄ mè otutuuk ijo inu geelek ema 
erọbe. Ubọk yaage ke ìborọ si me lek Atanga Chinichini eyi òkup me etete kiban̄, 
mije mbuban òchachaka ema me lek. 
17Ene geege ìkpokup me Atanga Chinichini ya bene me mgbọ Erọn mônin̄be isi 
irọ esuuk me emen Ere Òkup Mbuban Ichit ya mege ire mgbọ mônan̄abe isibi. 
Ikeya ke Erọn môrọ esuuk me ibot kan̄ mè ibot ebi uwu kan̄ mè ibot otutuuk ebi 
ido Ijeren. 
18“Erọn môneninan̄a isibi isi lek ntook nsensi òkup me isi Okumugwem, mè irọ 
esuuk me lek, mè inisa usini eje eriembuuk ya mè eje ebot ya ichak me lek iko 
ini òkup me lek ntook ya. 
19Môsa otubọk kan̄ ijiin̄ me emen eje ya, mè isa inyan me inyọn̄ ntook ya mgbọ 
jaaba. Sa me ikeyi, Erọn mônenigwọk lek ntook ya, inyi mbuban òje me ubọk ebi 
Ijeren ita me lek ntook ya, inyi ikup me mbuban. 
20“Erọn isirọ esuuk isan̄a me lek Ere Òkup Mbuban Ichit, mè lek Atanga 
Chinichini, mè lek ntook nsensi, mônenitaba ebot òkup me ugwem ya inu, 
21mè initoon̄ ubọk iba kan̄ me ibot ebot ya, mè inifuk ijo otutuuk ebi ido Ijeren 
mè otutuuk inu ikpak kiban̄ mè otutuuk unye-ibot kiban̄ itoon̄ me ibot ebot ya, 
mè iniria ebot ya ifo emen èwê sa me ubọk ogwu enerieen̄ ogwu esan̄abe isibi 
ibe isa ebot ya ije. 
22Ogwu enerieen̄ ya mônenisa ebot ya ifo emen èwê. Ebot ya môbeben otutuuk 
ijo inu ebi ido Ijeren me ibot kan̄ isa ije ifo emen èwê ere ònọnọọn̄. 
23“Erọn môneninu me Atanga Chinichini ya, mè iwọọk otutuuk ofọnti lilin̄ cha 
îtapbe mgbọ înin̄be Ere Òkup Mbuban Ichit ya isan̄a me lek, mè ijuuk ema itele 
me ere ya, 
24mè iken mun̄ igwọk lek kan̄ me ere ge òkup mbuban, mè initap ofọnti kan̄, mè 
ininan̄a isibi isi igwa ngwugwa ewọwọp iriọk me ibot kan̄, mè igwa si ngwugwa 
ewọwọp iriọk me ibot otutuuk ebi ido Ijeren, mè irọ esuuk me ibot kan̄ mè ibot 
otutuuk ebi Ijeren, 

25mè iniwọp okpọn̄ ngwugwa ijo inu cha ikana oduku me inyọn̄ ntook ngwugwa 
ya. 
26“Ogwu enerieen̄ òsasa ebot ikana-ibot ya iban inyi ije ichep me emen èwê, 
môgwọk ofọnti kan̄, mè iken mun̄ sabum ònoje ònin̄ emen ama. 
27Orie eriembuuk ya mè gwun̄ orie ebot ya esabe igwa ngwugwa ijo inu cha, echi 
esabe eje kiban̄ inin̄ emen Ere Òkup Mbuban Ichit isi irọ esuuk ya, mêsa anam 
kiban̄ mè ikpa kiban̄ mè ifin emen owot kiban̄ isibi ifo udun̄ ama isi itap ukan̄ 
iwọp ikọọk. 
28Ogwu òtatap ukan̄ iwọp anam cha môgwọk ofọnti kan̄, mè iken mun̄ igwọk 
akpalek kan̄ sabum ònoje ònin̄ emen ama. 
29“Eyi ìre ikan òbokup inyi enyi ire ukot geelek. Me òso akọp usen me onyan̄ 
jaaba me acha geelek, enyi ebi bọn owot mè ebi ichen geelek ìluk me etete kinyi, 
enyi otutuuk ene mêjin otu, ene geege ìkporọ ikwaan̄ geege. 
30Mije, îre me usen keyi ke eberọ esuuk me ibot kinyi, isasa igwọk enyi lek mije 
otutuuk ijo inu kinyi me isi Okumugwem, inyi mbuban ita enyi me lek. 
31Usen ya ìre Usen Mbuban eyi itap-efuuk inyi enyi. Otutuuk ene mêjin otu. Eyi 
ìre ikan òbokukup ire ukot geelek. 
32Ogwu ngwugwa ogwu etọkọbe aran̄ me ibot, mè ifaka irek ikwaan̄ ogwu ute 
itap me ubọk, obofaka mfaka yi. Ogwu ngwugwa ya ìbotap ofọnti lilin̄ cha, òrere 
ofọnti mbuban. 
33Ogwu ngwugwa ya môrọ esuuk me lek Ere Òkup Mbuban Ichit, mè lek Atanga 
Chinichini, mè lek ntook ngwugwa, mè irọ si esuuk me ibot ebi ngwugwa, mè 
ibot otutuuk ebi ido Ijeren. 
34“Eyi ìbore ikan mgbọ geelek inyi enyi. Ebekirọ esuuk me ibot ebi Ijeren mgbọ 
ge me acha mije otutuuk ijo inu kiban̄ geelek.” Mosis orọrọ otutuuk inu chi ike 
Okumugwem onyibe ọmọ ida ibe irọ. 

Lib 17 

Eje ìre mbuban inorie 

1Okumugwem onenitumu inyi Mosis ibe 

2ilook Erọn mè ebi bọn ebirieen̄, mè ilook si otutuuk ebi Ijeren ibe ke 
Okumugwem ìnyi ida ibe, 
3“Ogwu ototun̄ ukan̄ kè Ijeren geelek ògwugwu anam ngwugwa, mè ìre orie 
eriembuuk, mè ìre gwun̄ arọọn̄, mè ìre ebot me emen ere m̀gba-ǹgwele ukan̄ mè 
ìyaka ire me udun̄ ama, 
4mè ìkasa ìnu me isotu Atanga Chinichini ìnisa ìgwa ngwugwa ìnyi Okumugwem 
me isi Akpatan̄ Mbuban Okumugwem, eje òwa me ubọk ene ya, mije, îfiat eje. 
Ebesasan̄a ene ya isan̄a me otu ifuk ebi kiban̄. 

5Ikan keyi môrọ inyi ebi Ijeren ekesa ngwugwa kiban̄ geelek eyi ema ekisi igwa 
me emen oron cha ekenenyi ogwu ngwugwa ikigwa inyi Okumugwem me otu 
isotu Atanga Chinichini, inyi ema ekesa anam cha ekegwa ngwugwa esuuk enyi 
Okumugwem. 
6Ogwu ngwugwa mônenisa eje anam cha itọp igwook me lek ntook ngwugwa 
Okumugwem me otu isotu Atanga Chinichini, mè iniwọp otutuuk okpọn̄ ònan̄a 
me lek anam cha ikana oduku, inyi idun̄u utop olu òkibele Okumugwem ejit. 
7Ikan yi si môrọ inyi ebi Ijeren ekayaka ìkigwa ngwugwa kiban̄ ìnyi ebi kè ijo 
erumun̄ cha òbet lek orie ebot, echi ema ekitele Okumugwem, mè ikisi igọọk 
ifaka. Eyi ìre ikan òbokup ire mgbọ geelek me ukot kinyi geelek. 
8“Tumu si nyi ema ibe, ene geelek me ototun̄ ukan̄ kè Ijeren mè ìre ogwu ichen 
òluk me etete kiban̄ ogwu òbogwa ngwugwa ewọwọp iriọk, mè ìyaka ire ofifi 
chieen̄ ngwugwa geelek, 
9mè ìkasa ìnu me otu isotu Atanga Chinichini ìnigwa ìnyi Okumugwem, 
ebesasan̄a ene ya isan̄a me otu ifuk ebi kiban̄. 
10“Ogwu ototun̄ ukan̄ kè Ijeren geelek, mè ìre ogwu ichen geelek òluk me etete 
kiban̄, òrerie eje anam geelek, îre emi me lek n̄a mbakana isi ikweek ene ya, mè 
isan̄a ọmọ isan̄a me otu ifuk ebi kiban̄. 
11Mije, ugwem inu geelek òkifuuk efuuk ìkup me emen eje. Emi si ǹsasa eje inyi 
enyi ibe esa erọ esuuk me ibot kinyi me inyọn̄ ntook ngwugwa, mije, îre eje okirọ 
esuuk me ibot ebek ugwem ene. 
12Îre mije keyi ke ntumu inyi ebi Ijeren ibe ene geege me etete kinyi ikarie eje, 
mè itumu si inyi ogwu ichen geelek òluk me etete kinyi ibe ikarie eje. 
13“Eya orọ, ogwu Ijeren geelek mè ìre ogwu ichen òluk me etete kiban̄ òsisi ota, 
mè ikpan̄ anam mè ìre unọn eyi ìkakaan̄ mbuban me lek, ene ya môgwook eje 
anam ya mè ìre eje ofut ya me ijọn̄, mè igwọ achiaan̄ ijọn̄ isa ichit eje ya. 
14Mije, ugwem inu geelek òkifuuk efuuk ìkup me emen eje kan̄. Eya orọ ntumube 
inyi ebi Ijeren ibe ekarie eje anam geege, mije, eje ore ugwem inu geelek. Mije 
keyi, ene geelek òrerie eje, ebesasan̄a ene ya isan̄a me otu ifuk ebi n̄a. 
15“Gwun̄ owot Ijeren geelek, mè ìre ogwu ichen geelek òluk me etete kiban̄, 
òtataka nkwukwu anam geelek òkwukwu me lek kan̄, mè ìre eyi anam-unye 
ochimbe ikpan̄, ene ya môgwọk ofọnti kan̄ mè iken mun̄, mè ikaan̄ mbuban me 
lek mege ire ikakwun̄, sabum mbuban ònota ene ya me lek. 
16Ire, ire ene ya ìkagwọk ofọnti kan̄ mè ìken mun̄ ìgwọk akpalek kan̄, ufialek 
mkpaka-ibot kan̄ ìbotoon̄ ọmọ me ibot.” 

Lib 18 

Ilaak enerieen̄ mè enenwaan̄ ikan ogbanbe 

1Okumugwem onenitumu inyi Mosis ibe 

2itumu inyi ebi Ijeren ibe, “Emi nre Okumugwem Awaji kinyi. 

3Orọmijọn̄ ebi Ijipiti ebi ere enyi egọọkbe iluk cha ekirọ, enyi ikarọ. Ikarọrọ si 
orọmijọn̄ ebi ido Kenan ere mbasa enyi isi itap. Ikasusun̄ si ikan kiban̄ geege. 
4Ìgban̄ ida n̄a, mè ìkirọ otutuuk ikan nnyibe enyi. Emi nre Okumugwem Awaji 
kinyi. 
5Ìsun̄ otutuuk ikan n̄a, mè ìkigban̄ ida n̄a, mije, ene geelek òsusun̄ ema môsa me 
lek kiban̄ iluk ugwem. Emi nre Okumugwem. 
6“Ogwu enerieen̄ geege ikamun̄ njak ogwu ngwan̄ kan̄ enenwaan̄. Emi nre 
Okumugwem. 
7“Kamun̄ njak nga kwun̄, eyi òrere si njak kè nte kwun̄. Nga kwun̄ ke îre, owu 
òkpomun̄ njak kan̄. 
8“Kamun̄ si njak nwa nte kwun̄, mije, îre njak kè nte kwun̄. 

9“Kamun̄ njak ngwan̄ kwun̄ enenwaan̄, òrere gwun̄ nte kwun̄ mè ìre gwun̄ nga 
kwun̄, mè ìre ogwu ekaan̄be me uwu mè ìre ogwu ekaan̄be me oyet. Kamun̄ njak 
kan̄. 
10“Kamun̄ njak gwun̄ enenwaan̄ ogwu gwun̄ kwun̄ enerieen̄ obonbe mè ìyaka ire 
ogwu gwun̄ kwun̄ enenwaan̄ omanbe, mije, îre njak kwun̄. 
11“Kamun̄ njak gwun̄ enenwaan̄ nwa nte kwun̄, ọmọ ìre gwun̄ nte kwun̄ obonbe, 
mè ire si ngwan̄ kwun̄. Owu òkpomun̄ njak kan̄. 
12“Kamun̄ njak ngwan̄ nte kwun̄ enenwaan̄, mije, ọmọ melek nte kwun̄ ìre 
ngwan̄. 
13“Kamun̄ njak ngwan̄ nga kwun̄ enenwaan̄, mije, ọmọ melek nga kwun̄ ìre 
ngwan̄. 
14“Kamun̄ njak nwa ngwan̄ nte kwun̄, òrere si njak ngwan̄ nte kwun̄ enerieen̄, 
mije, ogwu enenwaan̄ ya ìre si ngwan̄ nte kwun̄ enenwaan̄. 
15“Kamun̄ njak nwa gwun̄ kwun̄, mije, ọmọ ìre nwa gwun̄ kwun̄. Owu òkpomun̄ 
njak kan̄. 
16“Kamun̄ njak nwa ngwan̄ kwun̄, mije, îre njak ngwan̄ kwun̄ enerieen̄. 

17“Ire omun̄ njak ogwu enenwaan̄, kamun̄ si njak ogwu gwun̄ enenwaan̄. Kamun̄ 
njak gwun̄ enenwaan̄ geege òrere gwun̄ gwun̄ ogwu enenwaan̄ ya ogwu 
enerieen̄ obonbe, mè ìre gwun̄ ogwu gwun̄ enenwaan̄ omanbe. Mije, ema ìre eje 
ge melek ogwu enenwaan̄ ya. Eya orọ, ire ogbaan̄ njak kiban̄, gwun̄ mè uga, imun̄, 
eya ìre bukubuku nlilọ. 
18“Kagbaan̄ enenwaan̄ melek ogwu ngwan̄ ìdo me lek nwa, inyi ema ngwan̄ iba 
enekana uwuk. Kamun̄ njak ngwan̄ nwa kwun̄ mgbọ nwa kwun̄ okupbe me ògat 
ugwem. 

19“Kamun̄ njak ogwu enenwaan̄ mgbọ îkupbe me irek ebibaan̄, òrere mgbọ 
îkaan̄be orieen̄ me lek. 
20“Kamun̄ njak nwa ogwu ugbalek kwun̄, mè ìsa me ikeya ìfifila lek kwun̄. 

21“Kasa gwun̄ kwun̄ geege ìnyi mè esa egwa ngwugwa enyi awaji ekigwen 
Molek, mè ìsa me ikeya ìchaka mbuban me lek erieen̄ Awaji kinyi. Emi nre 
Okumugwem. 
22“Kagọọk enerieen̄ ogbo kwun̄ ìlaak ilaak enerieen̄ mè enenwaan̄, mije, ogwu 
òrọrọ inu òkup ikeya îlọ ijọn̄. 
23“Kagọọk anam geege ìlaak ilaak. Ire orọ, eya ìre filafila. Ofifi si, enenwaan̄ geege 
ikasa lek kan̄ ìnyi anam geege igọọk ọmọ ilaak, mije, enenwaan̄ geelek òrọrọ inu 
òkup ikeya îlọ ijọn̄. 
24“Ikarọ inu chi geege, mè ìsa me ikeya ìfifila lek kinyi, mije, îre inu chi orọ ebi 
ido chi geelek nkilap isan̄a me isi kinyi efifilabe. 
25Sa me ikeya, ijọn̄ kiban̄ si îfifila. Eya orọ emi nsulube ijọn̄ kiban̄ osusut, ijọn̄ 
kiban̄ ojijit ema ebi ìluk me ere ya. 
26Ire enyi, ìkirọ otutuuk orọmijọn̄ n̄a, mè ìkisun̄ ikan n̄a. Ene geege me etete 
kinyi, mè ìre gwun̄ owot, mè ìre ogwu ichen òluk me etete kinyi, ikarọ nlilọ inu 
chi geege. 
27Mije, îre filafila inu chi ke ebi ìdadasi iluk me inyọn̄ ijọn̄ yi me isi kinyi erọ, mè 
isa ififila ijọn̄ yi. 
28Enyi ikarọ nlilọ inu chi geege, inyi ijọn̄ yi ikafifila, mè ijọn̄ yi ikajit enyi kubọk 
îjitbe ebi ido cha ìdadasi iluk me ere yi sabum enyi. 
29Mije, ene geelek òrọrọ inu chi geelek, ebesasan̄a ene ya isan̄a me otu ifuk ebi 
kiban̄. 
30Enyi mêkisun̄ otutuuk ikan nnyibe enyi. Enyi kpeberọ geege me lek nlilọ 
orọmijọn̄ cha ebi ìdadasi iluk me inyọn̄ ijọn̄ yi erọbe, inyi enyi ekafifila lek kinyi 
mije orọmijọn̄ cha. Emi nre Okumugwem Awaji kinyi.” 

Lib 19 

Ikan ata irọrọ mè irọrọ unen 

1Okumugwem onenitumu inyi Mosis ibe 

2itumu inyi otutuuk ebi Ijeren ibe, “Ìkup me mbuban, mije, emi, Okumugwem 
Awaji kinyi, ǹkup me mbuban. 
3“Ene geelek ikinyi ogwu uga mè ogwu ute ulibi. Ikalọ si ikekisun̄ Usen Mbuban 
n̄a. Emi nre Okumugwem Awaji kinyi. 
4“Ikatele emi, mè ìsi ìkitọbọ ebum ìnyi ebi kè mkpọmfaka geege. Ikasasa si alata 
ìtọkọ awaji geege ìnyi lek kinyi, mije, emi nre Okumugwem Awaji kinyi. 



236 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

5“Mgbọ enyi isikigwa ngwugwa esuuk inyi Okumugwem, ìkigwa ngwugwa ya 
ìtat, inyi Okumugwem ikibọkọ itap me ibot kinyi. 
6Enyi mêrie inu ngwugwa ya me usen yaage egwabe ngwugwa ya, mè irie si me 
ofit iwele kan̄. Inu geelek òsisik ire òso usen ita, ebewọwọp me ukan̄ itaka ikọọk. 
7Irerie inu ngwugwa ya me òso usen ita ìre mbuban inu. Okumugwem ìkpobọkọ 
itap. 
8Ogwu geelek òrerie inu ngwugwa ya me òso usen ita, nrọ-nlọ ya ìtoon̄ ene ya 
me ibot, mije, îchaka mbuban me lek inu òkup me mbuban inyi Okumugwem. 
Ebesasan̄a ene ya isan̄a me otu ifuk ebi kiban̄. 
9“Mgbọ enyi isikirọkọ mfut uko me ijọn̄ kinyi, ikakirọkọ mfut òkup me agba otu 
utọn̄ ijọn̄ uko kinyi. Ikakirọọn̄ si ten̄eten̄e mfut cha òkiyaak igwook me ijọn̄ mgbọ 
ekirọkọ mfut me uko. 
10Me uko gerep kinyi, enyi isigbeme mfut mgbọ ge isi ichak me ibot, ikayaka 
ìkigwu ìkom òso mgbọ iba ìsi ìkiweek echi òlọlọ enyi chieen̄. Mfut gerep geelek 
òrọrọn̄ igwook me ijọn̄ ọmọ gaalek, ikakirọọn̄. Ìkitele inyi echicha ikup inyi ebi 
ugbọọn̄ mè ebi ichen ebi ìluk me etete kinyi. Emi nre Okumugwem Awaji kinyi. 
11“Kachiin̄ inọ. Kakan̄ ataak. Kafiaan̄ ogwu melek kwun̄. 

12“Kasa erieen̄ n̄a ìnyan̄a ibot ataak, mè ìsa me ikeya ìchaka mbuban me lek 
erieen̄ Awaji kwun̄. Emi nre Okumugwem. 
13“Karọ ìkeme ogwu melek kwun̄. Kachiin̄ inọ afa. Katet ikpoko ogwu ikwaan̄ 
kwun̄ ìkaan̄ me urieek ìwele egwe. 
14“Kafieek otu ìnyi ogwu ìnan. Kato inu ìsaba oniin̄ ogwu ǹnàan̄. Ire, tet ukpook 
me lek Awaji kwun̄. Emi nre Okumugwem. 
15“Kafieek nlilọ oyerebet ìnyi ene geege. Kasa me ejit njijin ìfieek oyerebet ìnwọn 
ogwu ugbọọn̄. Kasa me ulibi-chieen̄ ìfieek oyerebet ìnwọn ogwu ilile. Sibi unen 
oyerebet nyi ogwu melek kwun̄. 
16“Kasa ene ìnyam ewe ìkana me etete ebi kinyi. Karọ inu geege eyi môsakbe ibot 
ogwu melek kwun̄. Emi nre Okumugwem. 
17“Kacha ngwan̄ kwun̄ me emen ejit kwun̄. Gana ikọ nyi ọmọ isi mè isi me òjot 
òjot atikọ, inyi owu okagọọk me lek kan̄, mè ìrọ ijo inu. 
18“Karọ ene geege me etete ebi kinyi useen̄ inu, kabeben si ọmọ me ejit ikọ. Ire, 
ma ogwu melek kwun̄ kubọk omabe lek kwun̄. Emi nre Okumugwem. 
19“Kirọ otutuuk orọmijọn̄ n̄a. Me etete anam kwun̄, kasa ofifi chieen̄ anam ìsi 
ìtoon̄ esese chieen̄ anam. Ikeya si, kagbaan̄ chieen̄ mfut iba ìwop me uko ge. Ofifi 
si, ekwut egwabe esese inu iba isa ichak, kasa ìchim ofọnti ìtap. 
20“Ire ene itet usun̄ enenwaan̄ ikaan̄ ibodo, mè ìkakpe mkpukpe me ibot, inyi 
ikaan̄ lek kan̄, mè ire ofifi ene inigọọk ogwu enenwaan̄ ya ilaak, mêsulu ema ebi 

ìlaak ilaak cha osusut, ire, kpebekpan̄ ema, mije, ogwu usun̄ ya ìkakaan̄-nu lek 
kan̄. 
21Ogwu enerieen̄ ogwu òlaak ogwu usun̄ ya môsa orie arọọn̄ ge inu me isotu 
Atanga Chinichini, inyi esa egwa ngwugwa awọ me ibot kan̄ enyi Okumugwem. 
22Ogwu ngwugwa mônenisa arọọn̄ ya igwa ngwugwa awọ me isi Okumugwem, 
mè isa me ikeya irọ esuuk me ibot ene ya mije ijo inu îrọbe. Okumugwem 
mônenitele inyi ene ya. 
23“Mgbọ enyi isinin̄ inyọn̄ ijọn̄ ya mbanyi enyi, mè iwop uti òkito mfut ekirie, 
enyi kpeberie mfut uti ya adasi acha ita. Me otutuuk acha ita cha, enyi mêmọnọ 
mfut uti ya okito kubọk inu òkaan̄ mbuban me lek. 
24Me òso acha ini kan̄, otutuuk mfut uti ya ìbokup me mbuban inyi Okumugwem 
kubọk inyinyi eyi enyi esabe inwọọn̄ unwọọn̄ me isi Okumugwem. 
25Me òso acha go kan̄, enyi mênenirie mfut kan̄. Sa me ikeyi, uti ya mônenikito 
mfut ogbogbo inyi enyi. Emi nre Okumugwem Awaji kinyi. 
26“Kataka anam geege melek eje me emen. Kado ido-inu, katet ǹcha. 

27“Kakwọkọ ijeek ìsan̄a me agba ibot kwun̄. Kakpakpaan̄ si otu utọn̄ ifet otu 
kwun̄. 
28“Kaseke lek kwun̄ ìbak mije ogwu òkwukwu. Kagege si nki geege me akpalek 
kwun̄ mije ogwu òkwukwu. Emi nre Okumugwem. 
29“Kasa gwun̄ kwun̄ enenwaan̄ ìtap òje oyet, mè ìsa me ikeya ìchaka ọmọ 
mbuban me lek, inyi ugwem òje oyet ikajot inyọn̄ ijọn̄ kinyi. Ire owu orọ, ijo 
barabat môjot inyọn̄ ijọn̄ kinyi. 
30“Kisun̄ Usen Mbuban n̄a, mè kafifila Uwu Mbuban n̄a. Emi nre Okumugwem. 

31“Kasi lek ebi nriran ekwukwu jom-jòm ìsi ìdo inu. Kasisi si lek ebi yọk-ofia ibe 
ekpa ufialek kwun̄ enyi owu. Ire owu osi lek ife chi, owu môfifila lek kwun̄ bak 
me lek kiban̄. Emi nre Okumugwem Awaji kinyi. 
32“Nan̄a keke nyi ogwu isọọn̄ okupbe me ibot ulibi. Nyi ogwu ugane umin, mè tet 
ukpook me lek Awaji kwun̄. Emi nre Okumugwem. 
33“Katutuku ogwu ichen ònunu inigọọk iluk me inyọn̄ ijọn̄ kinyi. 

34Mọnọ ogwu ichen òluk me etete kinyi kubọk gwun̄ owot. Ma ọmọ kubọk omabe 
lek kwun̄, mije, îkaan̄ mgbọ enyi erebe ebi ichen me ido Ijipiti. Emi nre 
Okumugwem Awaji kinyi. 
35“Kafeen̄ ene geege me ubọk owu osabe ikitọ inu inyi ene, me ujọn̄ọ mè ulobo 
mè uwa. 
36Kisa okwukwut itọ-inu òtatat, mè ewuuk òlolobo ikem, mè alala òmimin iso, 
mè iko òsoso ikeke kitọ inu nyi ene. Emi nre Okumugwem Awaji kinyi ogwu 
osasan̄a enyi isibi me inyọn̄ ijọn̄ ido Ijipiti. 

37“Kirọ otutuuk orọmijọn̄ n̄a, mè kisun̄ ikan n̄a mgbọ geelek, mè kiluk ugwem 
gọọk me lek kiban̄. Emi nre Okumugwem.” 

Lib 20 

Osusut mkpaka-ibot 

1Okumugwem onenitumu inyi Mosis ibe 

2itumu inyi ebi Ijeren ibe, “Ogwu Ijeren geelek, mè ìre ogwu ichen ogwu òluk me 
etete ebi Ijeren, òsasa ene ge me lek ebi bọn inyi ibe esa egwa ngwugwa enyi 
Molek, ebekpakpan̄ ene ya. Ebi ama ebeteteen̄ ewuuk isa itọbọ ene ya ikpan̄. 
3Emi me lek n̄a mâyaka isi ikweek ogwu òkup ikeya, mè ifieek ọmọ isan̄a me otu 
ifuk ebi n̄a. Mije, eyi ene ya osabe ogwu gwun̄ inyi Molek, ene ya îfifila Uwu 
Mbuban n̄a, mè ichaka si mbuban me lek erieen̄ n̄a òkup me mbuban. 
4Ire ebi ama imun̄ ogwu òsasa gwun̄ kan̄ inyi Molek isan̄a, mè idaan̄ chieen̄ kiban̄ 
isan̄a me lek, mè itele ikpakpan̄ ene ya, 
5emi me lek n̄a mâkana isi ikweek ogwu ene ya mè ebi ototun̄ ukan̄ kan̄, mè isan̄a 
ọmọ mè otutuuk ebi melek kan̄ ekibubat ikana ikigọọk isi ikiriaak Molek cha 
isan̄a me otu ifuk ebi kiban̄. 
6“Ene geelek òkibubat ikana isi lek ebi nriran ekwukwu jom-jòm mè ìre ebi yọk-
ofia ikisi ido ido-inu me ubọk kiban̄, mâkana isi ikweek ogwu òkup ikeya, mè 
ifieek ọmọ isan̄a me otu ifuk ebi kiban̄. 
7“Ìsun̄ lek kinyi esese ìnyi emi, mè ìkup me mbuban, mije, emi nre Okumugwem 
Awaji kinyi. 
8Ìkirọ otutuuk orọmijọn̄ n̄a, mè ìkiluk ugwem ìkpọ me lek orọmijọn̄ cha. Emi nre 
Okumugwem ogwu òkisun̄ enyi me mbuban. 
9“Ene geelek òfefieek otu inyi ogwu ute mè ìre ogwu uga, ekpakpan̄. Ogwu ute 
mè ogwu uga ke îfieek otu inyi. Eya orọ, eje kan̄ ìbotoon̄ ọmọ me ibot. 
10“Ire enerieen̄ igan nwa ofifi ene, mè ìre ìgan nwa ogwu melek kan̄, ekpakpan̄ 
ogwu enerieen̄ ya melek ogwu enenwaan̄ ya. 
11“Ire enerieen̄ igọọk nwa ogwu ute ilaak, ene ya îmun̄ njak ogwu ute. Eya orọ, 
ekpakpan̄ ogwu enerieen̄ ya melek ogwu enenwaan̄ ya. Eje kiban̄ ìbotoon̄ ema 
me ibot. 
12“Ire enerieen̄ igọọk nwa ogwu gwun̄ ilaak, ekpakpan̄ ogwu enerieen̄ ya melek 
ogwu enenwaan̄ ya. Ema mîchaka mbuban. Eje kiban̄ ìbotoon̄ ema me ibot. 
13“Ire enerieen̄ igọọk ofifi enerieen̄ ogbo kan̄ ilaak ilaak enerieen̄ mè enenwaan̄, 
ema ene iba mîlọ ijọn̄. Ekpakpan̄ ema ene iba. Eje kiban̄ ìbotoon̄ me ibot kiban̄. 

14“Ire enerieen̄ igbaan̄ gwun̄ melek ogwu uga ido me lek nwa, eya ìre bukubuku 
nlilọ. Ebetatap ukan̄ iwọp ogwu enerieen̄ ya melek ebibaan̄ iba cha ikọọk, inyi 
bukubuku nlilọ ikayaka ìkup me etete kinyi. 
15“Ire enerieen̄ igọọk anam ilaak, ekpakpan̄ ogwu enerieen̄ òkup ikeya, mè 
ekpan̄ si anam ya. 
16“Ire enenwaan̄ isa lek kan̄ inyi anam geelek igọọk ọmọ ilaak, ekpakpan̄ ogwu 
enenwaan̄ ya melek anam ya. Ekatele ibe ema egat ugwem. Eje kiban̄ ìbotoon̄ 
ema gaalek me ibot. 
17“Ire enerieen̄ ido ogwu ngwan̄ enenwaan̄, òrere gwun̄ ogwu uga mè ìyaka ire 
gwun̄ ogwu ute, me lek nwa, ema ene iba emumun̄ njak kiban̄, eya ìre inu esip. 
Eya orọ, me isi otutuuk ebi kiban̄, mêsan̄a ema isan̄a me otu ifuk ebi kiban̄. Mije 
ogwu enerieen̄ ya omun̄be njak ngwan̄ kan̄ enenwaan̄, mkpukpe ijo inu kan̄ 
ìbotoon̄ ọmọ me ibot. 
18“Ire enerieen̄ igọọk enenwaan̄ òkup me irek ebibaan̄ ilaak, ogwu enerieen̄ ya 
îkpọk mbum inu òkup me okwu. Ogwu enenwaan̄ ya si îben inu òlelet me lek kan̄ 
iwele. Eya orọ, ebegbagbaan̄ ema ene iba isan̄a isan̄a me otu ifuk ebi kiban̄. 
19“Kamun̄ njak ngwan̄ nte kwun̄ enenwaan̄ mè ìre ngwan̄ nga kwun̄ enenwaan̄, 
mije, eya ìre iwuwuwọlọ owot ulọk. Ijo inu kinyi ìbotoon̄ enyi ene iba me ibot. 
20“Ire enerieen̄ igọọk nwa ngwan̄ ogwu ute mè ìre nwa ngwan̄ ogwu uga ilaak, 
ene ya îmun̄ njak ngwan̄ ogwu ute mè ìre ngwan̄ ogwu uga ya. Ijo inu kiban̄ 
ìbotoon̄ ema ene iba me ibot. Ema mêkana òra otutuuk ugwem kiban̄, kpebekaan̄ 
mfut geege òbochieek erieen̄ kiban̄ mgbọ ema isikwaan̄. 
21“Ire enerieen̄ ibọkọ nwa ogwu ngwan̄, eya ìre filafila. Ogwu enerieen̄ ya îmun̄ 
njak ogwu ngwan̄. Eya orọ, ọmọ melek ogwu enenwaan̄ ya mêkana òra me 
otutuuk ugwem kiban̄. 
22“Ìkirọ otutuuk orọmijọn̄ n̄a, mè ìkisun̄ ikan n̄a mgbọ geelek, mè ìkiluk ugwem 
ìgọọk me lek kiban̄, inyi ijọn̄ ere mbasa enyi isi itap ibe enyi eluk ikajit enyi. 
23Ikarọ orọmijọn̄ ebi ido cha ebi nkilap isan̄a inyi enyi enebọkọ ijọn̄ kiban̄, mije, 
îre orọmijọn̄ cha ke ema ekirọ eyi òjọjọ emi ejit me lek kiban̄. 
24Ire, ǹkitumu inyi enyi ibe ke ijọn̄ kiban̄ ìbonire eyi kinyi me ìrot. Emi mâkana 
ata ijọn̄ ya òkisibi anam mè mfut uti inyi enyi, inyi inire eyi kinyi. Emi nre 
Okumugwem Awaji kinyi ogwu òtatap esese me etete kinyi melek ebi ofifi ido 
geelek. 
25“Eya orọ, enyi mêtap si esese me etete anam mè ofut echi òkaan̄ mbuban me 
lek, mè echi ìkakaan̄ mbuban me lek, inyi enyi ekafifila lek kinyi sa me lek anam 
mè ofut mè inu òkinyinyọnọ me ijọn̄ echi nsan̄abe isun̄ esese me isi kinyi kubọk 
echi òkakaan̄ mbuban me lek. 
26Ìkup me mbuban ìnyi emi, mije, emi Okumugwem, emi ǹkup me mbuban. Emi 
ǹsasan̄a enyi me etete otutuuk ido geelek isun̄ esese, inyi enyi enekana ebi n̄a. 

27“Enerieen̄ geelek mè ìre enenwaan̄ geelek me etete kinyi ogwu òrere ogwu 
nriran ekwukwu jom-jòm, mè ìre ogwu ikwaan̄ ekwukwu jom-jòm, ekpakpan̄ 
ojelek ogwu òkup ikeya. Esasa ewuuk etọbọ ekpan̄. Eje kan̄ ìbotoon̄ ọmọ me 
ibot.” 

Lib 21 

Ikan òkup inyi ebi ngwugwa 

1Okumugwem onenitumu inyi Mosis ibe itumu inyi bọn ebirieen̄ kè Erọn ebi 
ngwugwa ibe, “Ogwu ngwugwa geege ikachaka mbuban me lek kan̄ bak me lek 
mkpa ogwu uwu kiban̄, 
2îtata mè ogwu òkwukwu ya ìre ogwu ulọk òrariaak ọmọ me lek enenen, kubọk 
ogwu uga mè ìre ogwu ute mè ìre ogwu gwun̄ enerieen̄ mè ìre ogwu gwun̄ 
enenwaan̄ mè ìre ogwu ngwan̄ enerieen̄, 
3mè ìre ogwu ngwan̄ enenwaan̄ ogwu ìkakaan̄-nu olom, òrere ogwu ọmọ okikpọ 
chieen̄ me lek. Ire ngwan̄ enenwaan̄ òkup ikeya ikwu, ogwu ngwugwa môkọt 
ichaka mbuban bak me lek kan̄. 
4Ọmọ, ogwu òrere ogwu ibot, ìkpochaka mbuban me lek kan̄ me etete ebi 
kan̄, mè isa me ikeya ififila lek kan̄. 
5“Ebi ngwugwa geege kpebekọọk ijeek me ibot kiban̄, kpebekpaan̄ si otu utọn̄ 
ifet kiban̄, kpebeseke si iman̄ geege me lek kiban̄, isasa ijeen̄ ibe ke ema ekup me 
ufieejit mkpa ene. 
6Ema mêsun̄ lek kiban̄ me mbuban inyi Awaji kiban̄. Ema kpebefiat erieen̄ Awaji 
kiban̄, mije, îre ema ekigwa ngwugwa ukan̄ inyi Okumugwem, eyi òrere inorie 
ebi ene ekisa ijet Awaji kiban̄. Eya orọ, ema mêkup me mbuban. 
7“Ogwu ngwugwa ìkpodo ogwu enenwaan̄ geege òfififila lek kan̄ me òje oyet, 
ìkpodo si enenwaan̄ geege ogwu olom ojitbe, mije, ogwu ngwugwa ìkup me 
mbuban inyi Awaji kan̄. 
8Enyi otutuuk ebi Ijeren mêmọnọ si ogwu ngwugwa kubọk ogwu òkup me 
mbuban, mije, otutuuk inorie enyi ekisa ijet Awaji kinyi, îre ọmọ okisa inyi Awaji. 
Eya orọ, ìkimọnọ ogwu ngwugwa geelek kubọk ogwu òkup me mbuban, mije, 
emi Okumugwem, ogwu òkirọ mè enyi ekup mbuban, emi si ìre ogwu òkup me 
mbuban. 
9“Ire gwun̄ enenwaan̄ ogwu ngwugwa ibubat isi ije oyet, gwun̄ enenwaan̄ ya 
îfifila ogwu ute. Eya orọ, ebetatap ukan̄ iwọp gwun̄ enenwaan̄ ya ikpan̄. 
10“Ogwu òban Awaji geelek ogwu egobobe me etete ebi ngwan̄ kan̄, mè itọkọ 
aran̄ me ibot, mè ifaka ikwaan̄ itap me ubọk, inyi ikitap ofọnti ogwu òban Awaji, 
ìkpojijaka ijeek ibot kan̄, ìkpotataba si ofọnti òkup me lek kan̄ igwak, mije ufieejit 
mkpa ene. 

11Ogwu òban Awaji ìkponin̄ uwu ere nkwukwu ene okupbe. Ikerere ogwu ute 
mè ìre ogwu uga okwu, ìkponin̄ uwu ere esun̄be nkwukwu kiban̄, inyi ikachaka 
mbuban me lek kan̄. 
12Ogwu òban Awaji ìkponan̄a me Uwu Mbuban isibi, ìkpofifila si Uwu Mbuban 
Awaji kan̄, mije, aran̄ Awaji kan̄ ọmọ òwa me ibot kan̄ okupbe. Emi nre 
Okumugwem. 
13“Ogwu òban Awaji ìbodo gaalek obaak enenwaan̄ ikariọọn̄ge enerieen̄. 

14Ìkpodo nwakpa, mè ìre enenwaan̄ ogwu olom ojitbe, mè ìre ogwu enenwaan̄ 
òjeje oyet ififila lek kan̄. In̄-in̄, ìkpodo geege me etete ebibaan̄ ìkup ikechi. Îre 
obaak enenwaan̄ ikariọọn̄ge enerieen̄ ke ìbomọnọ, me etete ebi kiban̄, ido me 
lek nwa, 
15inyi ikafifila bọn owot iman kan̄ me etete ebi kiban̄. Mije, emi nre Okumugwem 
ogwu òkirọ inyi ọmọ ikup me mbuban.” 
16Okumugwem onenikpọk itumu inyi Mosis ibe 

17itumu inyi Erọn ibe, “Me ukot kinyi geelek, ogwu enerieen̄ owot iman kwun̄ 
geelek òkaan̄ ìroon̄ me lek, ikaje ìgbet ìnisa inorie ìnyi Awaji kan̄. 
18Mije, enerieen̄ geelek òkakaan̄ ìroon̄ me lek ìkpoje igbet lek ntook inigwa 
ngwugwa. Ogwu ǹnàan̄ mè ìre ogwu akọọk, mè ìre ogwu òkaan̄ ìroon̄ me isi kan̄, 
mè ìre ogwu geelek òkaan̄ ofifi chieen̄ ìroon̄ geelek me akpalek kan̄, ikaje ìgbet 
lek ntook ìnigwa ngwugwa. 
19Ikeya si, ogwu ukot ofan̄abe, mè ìre ogwu ubọk ofan̄abe, 

20mè ìre ogwu ekpuk, mè ìre ogwu m̀kpumkpu, mè ìre ogwu òkaan̄ ìroon̄ me 
chieen̄, mè ìre ogwu òkaan̄ inya mè ìre ugwe me akpalek kan̄, mè ìre ogwu ichip 
okpok kan̄ okpukpukube, ìkpoje igbet lek ntook ya ìnigwa ngwugwa. 
21Ene geelek òkakaan̄ ìroon̄ me lek me etete ebi owot iman kè Erọn ogwu 
ngwugwa, ìkpoje igbet lek ntook ngwugwa inigwa ngwugwa ukan̄ inyi 
Okumugwem. Ene ya îkaan̄ ìroon̄ me lek. Eya orọ, ìkponyi Awaji kan̄ inorie. 
22Ogwu òkup ikeya môkọt irie inorie esabe igwa ngwugwa inyi Awaji kan̄, echi 
òkup mbuban, mè echi òkup mbuban ichit. 
23Ire, mije ìroon̄ òkup ọmọ me lek, ogwu òkup ikeya ìkpoje igbet lek ekwut 
mgban, ìkpoje si igbet lek ntook inigwa ngwugwa, inyi ikachaka mbuban me lek 
Uwu Mbuban n̄a, mije, emi nre Okumugwem ogwu òkirọ ema ekup me mbuban.” 
24Mosis obeben otutuuk inu chi itumu inyi Erọn mè ebi bọn ebirieen̄, mè otutuuk 
ebi Ijeren. 

Lib 22 

Ikan òkup me lek inu ngwugwa òkup mbuban 

1Okumugwem onenitumu inyi Mosis ibe, 

2“Tumu nyi Erọn mè ebi bọn ebirieen̄ ibe esan̄a lek kiban̄ me lek inyinyi òkup 
me mbuban echi ebi Ijeren ekisun̄ esese inyi emi, inyi ema ekachaka mbuban me 
lek erieen̄ n̄a òkup me mbuban. Emi nre Okumugwem. 
3“Tumu nyi ema ibe, me ukot kiban̄ geelek, ogwu enerieen̄ geelek me owot iman 
kiban̄ òsasa mbuban me lek ije igbet lek inyinyi òkup me mbuban echi ebi Ijeren 
esan̄abe isun̄ esese inyi Okumugwem, ke ebererieen̄ ogwu òkup ikeya isan̄a me 
isi n̄a. Emi nre Okumugwem. 
4“Ogwu owot iman kè Erọn geelek òkakaan̄ orukan̄ inyakpa me lek, mè ìre nke 
nke inu okisibi me lek ebirieen̄ kan̄, ene ya ìkporie inorie ngwugwa òkup 
mbuban geege, mege ire mgbọ mbuban môtabe ọmọ me lek. Gwun̄ kè Erọn 
geelek si òchachak ubọk me lek inu geelek òchachak me lek nkwukwu ene mè 
ichaka mbuban, mè ìre ìchak ubọk me lek enerieen̄ ogwu uyọ osibibe me lek me 
mfat, 
5mè ìre ogwu òchachak ubọk me lek inu geelek òkinyinyọnọ me ijọn̄ eyi 
òchachaka ọmọ mbuban me lek, mè ìre ìchak ubọk me lek ogwu ebilene 
òchachaka ọmọ mbuban me lek, mè ìre oniin̄ geelek mbuban ojebe ire ọmọ lek, 
ogwu òkup ikeya ìkporie inorie ngwugwa òkup me mbuban. 
6Ogwu ngwugwa geelek òchachak ubọk me lek inu òkup ikecha môkaan̄ mbuban 
me lek ire ikakwun̄. Ìkporie geege me lek inorie cha òkup me mbuban, îtata 
ìkeken mun̄ igwọk lek kan̄, 
7mè ikup mege ire mgbọ ura mônimbe, sabum mbuban mônita ọmọ me lek. 
Mgbọ ya, ọmọ mônenirie inorie òkup me mbuban ya, mije, îre inorie kan̄ ke îre. 
8Ìkpotaka anam geelek òkwukwu me lek kan̄, mè ìre eyi anam-unye ochimbe 
ikpan̄, inyi ikachaka mbuban me lek bak me lek anam cha. Emi nre Okumugwem. 
9“Ebi ngwugwa mêkigban̄ utọn̄ me lek otutuuk nteme n̄a geelek, mè ikirọ, inyi 
ema ekarọn̄ ikan, mè ìfifila lek kiban̄, mè ìkwaan̄. Emi nre Okumugwem ogwu 
òsasan̄a ema isun̄ esese, inyi ema ekup me mbuban. 
10“Ene geelek ikarege ogwu ngwugwa ìkporie inorie mbuban cha. Ikeya si, ogwu 
ichen isotu uwu ogwu ngwugwa, mè ìre ogwu ikwaan̄ kan̄ si, ìkpoborie. 
11Ire, ogwu usun̄ ogwu ogwu ngwugwa osabe ikpoko kan̄ ilep, mè ogwu usun̄ 
geelek emanbe me uwu kan̄, ebiba mêkọt irie inorie mbuban cha, mije, îre inorie 
ogwu ngwugwa ya. 
12“Gwun̄ enenwaan̄ ogwu ngwugwa òbabat ogwu ìkare ogwu ngwugwa, ìkporie 
inorie mbuban cha. 
13Ire gwun̄ enenwaan̄ ogwu ngwugwa ikana nwakpa, mè ìre ogwu olom ìjijit me 
ikakaan̄ge gwun̄ geege, mè ire gwun̄ enenwaan̄ ya igwu ikom ika inu me uwu 
ogwu ute me mgbọ nsabọn ibaan̄ kan̄, gwun̄ enenwaan̄ ya môkọt irie inorie 

mbuban cha, òrere inorie nte kan̄. Ire, ene geelek ogwu ìkare ogwu ngwugwa, 
ìkporie inorie cha òkup mbuban. 
14“Ire ogwu ikarege ogwu uwu ogwu ngwugwa irie inorie mbuban ya me 
ikariọọn̄ge, ene ya môkpe useen̄ inorie ya îriebe inyi ogwu ngwugwa ya, mè itap 
si irek ge me irek go eyi inorie ya isọkọ me lek. 
15Ebi ngwugwa ekachaka mbuban me lek inyinyi òkup mbuban ebi Ijeren esabe 
inu, echi ebenebe ifo inyọn̄ inyi Okumugwem, 
16sa me itetele ibe ebi Ijeren ebi kpere ebi ngwugwa erie inorie òkup mbuban 
cha. Ire ife cha irie inorie mbuban ya, awọ môtet ema, eyi môdobe ibe ema ekpe 
mkpukpe. Emi nre Okumugwem ogwu òkirọ inyi ngwugwa cha ikup me 
mbuban.” 

Ngwugwa eyi Okumugwem ìkpobọkọ 

17Okumugwem onenitumu inyi Mosis ibe 

18itumu inyi Erọn mè ebi bọn ebirieen̄, mè itumu si inyi otutuuk ebi Ijeren ibe, 
“Ene geelek me etete kinyi ebi ototun̄ ukan̄ kè Ijeren, mè ìre ogwu ichen òluk me 
etete ebi Ijeren, ogwu òsasa inu ngwugwa inu ibe esa egwa ngwugwa ewọwọp 
iriọk enyi Okumugwem, mè ìre mije inyan̄a-ibot înyan̄abe, mè ìyaka ire inyinyi 
ata ejit, 
19ene ya môsa orie anam eyi kpunube ìroon̄ geege me lek inu, mè ìre eriembuuk, 
mè ìre ebot, mè ìre arọọn̄, inyi Okumugwem ibọkọ ngwugwa ya itap me ibot 
kinyi. 
20Ikasa anam geege òkaan̄ ìroon̄ me lek ìnu, mije, Okumugwem ìkpobọkọ 
ngwugwa òkup ikeya itap me ibot ene ya. 
21Ene geelek òbogwa ngwugwa esuuk inyi Okumugwem isasa irọ inyan̄a-ibot 
kan̄ iso, mè ìyaka ire inyinyi ata ejit, ene ya môsa eriembuuk mè ìyaka ire ebot 
mè ìre arọọn̄ eyi kpunube ìroon̄ geege me lek inu, mije, anam geelek òkakaan̄ 
ìroon̄ me lek, Okumugwem ìkpobọkọ. 
22Anam geelek òrere ǹnàan̄, mè ìre akọọk, mè ìre eyi unan osakbe me lek, mè ìre 
eyi òkaan̄ ǹrọọn̄ me lek, mè ìre eyi inya okigbuk mun̄ isibi me lek, mè ìre eyi 
mfem okupbe me lek, kpebesa ije igbet me isi Okumugwem. Ikerere ngwugwa 
ukan̄, kpebesa anam òkup ikecha inigwa me inyọn̄ ntook inyi Okumugwem. 
23Mêkọt isa orie eriembuuk mè ìre gwun̄ arọọn̄ òkaan̄ ìroon̄ me lek mè ìre eyi 
òkup m̀kpumkpu ininyi inyinyi ata ejit. Ire, kpebekọt isa irọ inyan̄a-ibot iso. 
Okumugwem ìkpobọkọ. 
24Anam geelek ichip okpok kan̄ ofiọọkbe, mè ìre ìkpukpukpuku, mè ìre 
ìgwagwaka, mè ìre ìfefieek, kpebesa inigwa ngwugwa inyi Okumugwem. Ikerere 
me inyọn̄ ijọn̄ kinyi, enyi kpebesa ojelek anam òkup ikeya ije igbet me isi 
Okumugwem. 

25Enyi kpebebọbọkọ si ojelek anam òkup ikecha kubọk inorie me ubọk ogwu 
ichen òluk me etete kinyi isa inigwa ngwugwa inyi Awaji kinyi, mije, anam cha 
îkaan̄ ìroon̄ me lek. Okumugwem ìkpobọkọ ngwugwa òkup ikecha itap me ibot 
kinyi.” 
26Okumugwem onenitumu inyi Mosis ibe, 

27“Ayaya gwun̄ orie eriembuuk, mè ìre ebot mè ìre arọọn̄, môkup melek ogwu 
uga usen jaaba. Bene me òso usen jeeta, mêkọt isa inigwa ngwugwa ukan̄ inyi 
Okumugwem, mè Okumugwem obọkọ ngwugwa ya. 
28Ikagbaan̄ eriembuuk, mè ìyaka ire arọọn̄, mè ogwu gwun̄ ìkpan̄ usen yaage. 

29“Ire enyi ibegwa ngwugwa onirọ inyi Okumugwem, ìgwa ngwugwa ya me 
oniin̄ eyi Okumugwem môbọkọbe itap me ibot kinyi. 
30Mêrie inorie ngwugwa ya isan̄a usen yaage, inu geege ikasik me lek ìwele 
egwe. Emi nre Okumugwem. 
31“Ìkirọ ikọ geelek ntọbe ibe erọ, mè ìkiluk ugwem ìkpọ me lek kiban̄. Emi nre 
Okumugwem. 
32Ikachaka mbuban me lek erieen̄ n̄a òkup mbuban, inyi ǹkup me mbuban me 
etete ebi Ijeren. Emi nre Okumugwem ogwu òkirọ enyi ekup me mbuban, 
33mè ogwu òsasan̄a enyi isibi me ido Ijipiti, inyi emi ǹnenkana ǹre Awaji kinyi. 
Emi nre Okumugwem.” 

Lib 23 

Ijọk Okumugwem onyibe ebi Ju 

1Okumugwem onenitumu inyi Mosis ibe 

2itumu inyi otutuuk ebi Ijeren ibe, “Echichi ore ijọk n̄a, echi emi Okumugwem 
nsun̄be me ibot mgbọ kiban̄. Me mgbọ ijọk chi, enyi mêkinin̄ ntitiin̄ mbuban. 

Usen Mbuban 

3“Usen gweregwen ke enyi ebekisa irọ ikwaan̄ kinyi geelek. Òso usen jaaba ìre 
Usen Mbuban eyi itap-efuuk, usen enyi mêkinin̄ ntitiin̄ mbuban. Enyi kpebekirọ 
ikwaan̄ kinyi geege me usen ya me ere geelek enyi ekupbe. Mije, usen ya ìre Usen 
Mbuban isa inyi Okumugwem. 

Ijọk Iraraka mè ijọk Fituru Kpunu Olat 
(Ifuk 28:16-25) 

4“Echichi ìre ijọk Okumugwem, òrere ntitiin̄ mbuban echi enyi mêkinin̄ me ibot 
mgbọ kiban̄ me acha geelek. 
5Ijọk Iraraka eyi Okumugwem ìbobene me otu ikakwun̄ akọp mè usen ini eyi 
adasi onyan̄ me acha. 

6Ijọk Fituru Kpunu Olat ìbobene me òso akọp mè usen go me emen onyan̄ yaage, 
òrere adasi onyan̄ me acha. Bene me usen ya, fituru kpunube olat me lek gaalek 
ke enyi ebekirie usen jaaba. Ijọk keyi si ìre ijọk Okumugwem. 
7Me adasi usen me lek usen jaaba cha, enyi mênin̄ ntitiin̄ mbuban. Enyi kpeberọ 
ikwaan̄ geege. 
8Me otutuuk usen jaaba cha, enyi mêkigwa ngwugwa ukan̄ inyi Okumugwem. 
Me òso usen jaaba ya, enyi mênin̄ si ntitiin̄ mbuban, enyi kpeberọ ikwaan̄ kinyi 
geege.” 

Ijọk Adasi Mfut 

9Okumugwem otutumu si inyi Mosis ibe 

10itumu inyi otutuuk ebi Ijeren ibe, “Mgbọ enyi isire inyọn̄ ijọn̄ ya mbanyi enyi, 
mè iwop mfut me uko me inyọn̄ ijọn̄ ya mè irọkọ, enyi mêsa adasi efit akpa enyi 
mêrọkọbe ijet ogwu ngwugwa. 
11Ogwu ngwugwa mônenibene efit akpa ya, mè iwuwum me isi Okumugwem, 
inyi Okumugwem ibọkọ itap me ibot kinyi. Ìbore me usen ògọgọọk Usen Mbuban 
ke ogwu ngwugwa obowuwum efit akpa ya. 
12Me usen yaage enyi ewuwumbe efit akpa ya, enyi mêsa gwun̄ arọọn̄ òsoso acha 
ge, eyi kpunube ìroon̄ geege me lek inigwa ngwugwa ewọwọp iriọk inyi 
Okumugwem. 
13Enyi mêgwa si ngwugwa akpa òje me lek ngwugwa ewọwọp iriọk ya. Mêsa iko 
akpa ekọkọk ini mè mgbidim eyi etapbe aran̄ me lek igwa ngwugwa ya kubọk 
ngwugwa ukan̄ inyi Okumugwem, òrere ngwugwa òkidun̄u utop olu. Mêsa si iko 
miin̄ ge inigwa ngwugwa miin̄ egwogwook òje me lek ngwugwa akpa ya. 
14Enyi kpebetaka aya akpa, mè ìre eyi kpetem, mè ìre eyi ewọwọp, mè ìre eyi 
esabe irọ fituru, mege ire usen ya eyi enyi mêgwabe ngwugwa yi inyi Awaji kinyi. 
Eyi ìre ikan òbokup ire mgbọ geelek me ukot kinyi geelek me ere geelek enyi 
mêlukbe. 

Ijọk Irọkọ-inu Me Uko 
(Ifuk 28:26-31) 

15“Bene me usen ewuwumbe efit akpa ya, òrere usen ògọgọọk Usen Mbuban, 
enyi mêfuk òjot òjot Usen Mbuban jaaba, òrere nde jaaba. 
16Enyi isifuk akọp usen go, eyi môsabe enyi inire usen ògọgọọk Usen Mbuban 
eyi òso jaaba kan̄, me ofit iwele kan̄, enyi mênenigwa ngwugwa aya akpa inyi 
Okumugwem. 
17Me ere geelek enyi elukbe, enyi mêsa owut fituru iba ebesa igwa ngwugwa 
ewuwuwum inu. Mêsa iko atalek akpa ekọkọk ini mè mgbidim irọ owut fituru 
ge, mè itap olat me lek, mè iwọp me emen oriọọn̄ fituru. Ngwugwa keyi ìbore 
ngwugwa adasi mfut inyi Okumugwem. 

18“Enyi mêsa bọn arọọn̄ jaaba òsoso acha ge ge, echi kpunube ìroon̄ geege me 
lek, mè gwun̄ orie eriembuuk ge, mè orie arọọn̄ iba igbaalek fituru iba cha inigwa 
ngwugwa ewọwọp iriọk mè ngwugwa akpa òje me lek, mè igwook si miin̄ òje me 
lek inyi Okumugwem. Otutuuk ngwugwa cha mônenire ngwugwa ukan̄, eyi 
òkidun̄u utop olu òkibele Okumugwem ejit. 
19Enyi mêsa si orie ebot ge inigwa ngwugwa ijo inu, mè isa bọn orie arọọn̄ iba 
òsoso acha ge ge igbaalek inigwa ngwugwa esuuk. 
20Ogwu ngwugwa mônenigbaan̄ bọn arọọn̄ iba cha melek fituru eyi adasi mfut 
ya iwuwum kubọk ngwugwa ewuwuwum me isi Okumugwem. Echi ìre 
ngwugwa òkup me mbuban inyi Okumugwem. Inu ngwugwa cha ìkup inyi ogwu 
ngwugwa. 
21Enyi mênin̄ si ntitiin̄ mbuban me usen yaage. Enyi kpeberọ ikwaan̄ kinyi geege 
me otuuk usen ya. Eyi ìre ikan òbokup ire mgbọ geelek me ukot kinyi geelek me 
ere geelek enyi elukbe. 
22“Mgbọ enyi isikirọkọ mfut uko me ijọn̄ kinyi, ikakirọkọ mfut òkup me oke utọn̄ 
ijọn̄ uko kinyi. Ikakirọọn̄ si ten̄eten̄e mfut cha òkiyaak igwook me ijọn̄ mgbọ 
ekirọkọ mfut me uko. Enyi mêtele echicha inyi ebi ugbọọn̄ mè ebi ichen ìluk me 
etete kinyi. Emi nre Okumugwem Awaji kinyi.” 

Ijọk Otita 
(Ifuk 29:1-6) 

23Okumugwem onenitumu si inyi Mosis ibe 

24itumu inyi ebi Ijeren ibe, “Adasi usen me onyan̄ jaaba me acha geelek ìbore 
usen itap-efuuk òsibi esese, mè ire si usen ijọk ikekeek inyi enyi. Enyi mêkiwut 
otita isa ikirie ijọk ya. Me usen ya si, enyi mênin̄ ntitiin̄ mbuban. 
25Enyi kpeberọ ikwaan̄ geege me usen ya kubọk enyi ekirọ me usen geelek. Ire, 
enyi mêgwa ngwugwa ukan̄ inyi Okumugwem.” 

Usen Irọ-esuuk 
(Ifuk 29:7-11) 

26Okumugwem onenitumu inyi Mosis ibe, 

27“Akọp usen me onyan̄ jaaba yaage si ìre Usen Irọ-esuuk. Usen ya ìbore usen 
ufieejit mè usen ijin-otu, enyi kpeberie inorie geege otutuuk usen ya. Enyi mênin̄ 
ntitiin̄ mbuban me usen ya, mè igwa ngwugwa ukan̄ inyi Okumugwem. 
28Enyi kpeberọ ikwaan̄ geege me usen ya, mije, îre Usen Irọ-esuuk, eyi mêrọbe 
esuuk me ibot kinyi me isi Okumugwem Awaji kinyi. 
29Ene geelek òchachak inorie me otu me usen ya, ebesasan̄a ene ya isan̄a me otu 
ifuk ebi kiban̄. 
30Ene geelek òrọrọ chieen̄ ikwaan̄ geelek me usen ya, emi mâsan̄a ugwem ene 
ya isan̄a me etete ebi kiban̄. 

31Enyi kpeberọ ikwaan̄ geege me usen ya. Eyi ìre ikan òbokup ire mgbọ geelek 
me ukot kinyi geelek me ere geelek enyi elukbe. 
32Bene me ikakwun̄ usen onaan̄ge me onyan̄ jaaba ya mege ire ikakwun̄ ofit 
iwele kan̄ ìbore Usen Mbuban eyi itap-efuuk inyi enyi. Enyi kpeberọ ikwaan̄ 
geege, kpebechak si inorie geege me otu. Enyi mêsun̄ usen ya kubọk Usen 
Mbuban inyi lek kinyi.” 

Ijọk Uwu Nlak 
(Ifuk 29:12-40) 

33Okumugwem onenitumu inyi Mosis ibe 

34itumu inyi otutuuk ebi Ijeren ibe, “Me akọp mè usen go me onyan̄ jaaba yaage 
si, ijọk Uwu Nlak môbene, mè ikup usen jaaba. Eyi si ìre ijọk Okumugwem. 
35Me adasi usen eyi ijọk ya, enyi mênin̄ ntitiin̄ òkup mbuban. Enyi kpeberọ 
chieen̄ ikwaan̄ kinyi geege me usen ya. 
36Usen geelek me emen usen jaaba eyi ijọk ya, enyi mêkigwa ngwugwa ukan̄ inyi 
Okumugwem. Me òso usen jeeta, enyi mêkpọk inin̄ si ntitiin̄ mbuban, mè igwa si 
ngwugwa ukan̄ inyi Okumugwem, mije, ntitiin̄ usen ya ìre ntitiin̄ isasa ichit ijọk 
ya. Me usen ya si, enyi kpeberọ chieen̄ ikwaan̄ geege. 
37“Echichi ore ijọk Okumugwem echi enyi ebekinin̄ ntitiin̄ mbuban me lek, mè 
ikigwa ngwugwa ukan̄ inyi Okumugwem, mè ikigwa si ngwugwa ewọwọp iriọk 
mè ngwugwa akpa mè ofifi esese chieen̄ ngwugwa geelek mè ngwugwa miin̄ 
egwogwook, me usen me usen ike usen geelek odobe. 
38Otutuuk ijọk mè ngwugwa kechi ìkakup me lek Usen Mbuban enyi ekisun̄ inyi 
Okumugwem, mè esese inyinyi enyi ekinyi, mè inyan̄a-ibot enyi ekinyan̄a, mè 
otutuuk inyinyi ata ejit echi enyi ekinyi Okumugwem. 
39“Eya orọ, bene me akọp mè usen go me onyan̄ jaaba yaage, mgbọ enyi isirọkọ 
otutuuk mfut uko kinyi isan̄a, enyi mêrie ijọk Okumugwem usen jaaba. Adasi 
usen ijọk ya ìbore usen itap-efuuk òkup esese. Ikeya si, òso usen jeeta, òrere òta 
usen ijọk ya, ìbore usen itap-efuuk òkup esese. 
40Bene me adasi usen ijọk ya, enyi mêmọnọ ata mfut ònan̄a me lek uti òjajaan̄, 
mè isọp nlak, mè isọp si otu agọọk uti ilip òkaan̄ inwan̄ iwa me lek, mè otu agọọk 
uti wilo òkitibi me agba mun̄, ikaan̄ me ubọk, isa ikibele ejit inwọọn̄ unwọọn̄ me 
isi Okumugwem Awaji kinyi otutuuk usen jaaba eyi ijọk ya. 
41Enyi mêkirie ijọk yi inyi Okumugwem usen jaaba me emen onyan̄ jaaba me 
acha geelek. Eyi ìre ikan òbokup ire mgbọ geelek me ukot kinyi geelek. 
42Enyi otutuuk bọn owot ebi Ijeren mêkiluk me uwu nlak usen jaaba, 

43inyi bọn ebi ukot kinyi geelek esa eriọọn̄ ibe ke îre me emen uwu nlak ke emi 
nrọ inyi ebi Ijeren eluk mgbọ nsan̄abe ema isibi me ido Ijipiti. Emi nre 
Okumugwem Awaji kinyi.” 

44Mosis obeben otutuuk nteme òfo me lek ijọk Okumugwem chi ikpa isan̄a inyi 
ebi Ijeren. 

Lib 24 

Ikpọkpọ chieen̄ me lek mkpukan̄ isi Okumugwem 

(Isis 27:20-21) 

1Okumugwem onenitumu inyi Mosis ibe, 

2“Nyi ebi Ijeren ida ibe enyi owu aran̄ olifu eyi kpewọlọ, eyi esan̄abe me lek mfut 
olifu ekpukpukpuku, inyi mêkisa imin otitọn̄ òkilomo mgbọ geelek me emen 
Atanga Chinichini. 
3Erọn môneen̄ otitọn̄ cha isun̄ me irek kiban̄ me agan̄ isi ekwut mgban inyan̄a-
ibot ya me emen Atanga Chinichini bene me ikakwun̄ iwele egwe, inyi ikilomo 
me isi Okumugwem mgbọ geelek. Eyi ìre ikan òbokup ire mgbọ geelek me ukot 
kinyi geelek. 
4Erọn ìbokineen̄ otitọn̄ cha isun̄ me inyọn̄ ngugọọn̄ mkpukan̄ ya esabe alata 
araran̄ eyi kpewọlọ irom, inyi ikilomo me isi Okumugwem mgbọ geelek. 

Fituru isi Okumugwem 

5“Owu môtọ akpa ekọkọk isa iwọp akọp mè owut fituru iba, iko akpa ekọkọk ini 
mè mgbidim me owut fituru ge ge, 
6mè inisun̄ ema me onineen̄ iba, owut fituru gweregwen me onineen̄ ge, me 
inyọn̄ ikasi ya esabe alata araran̄ eyi kpewọlọ irom me isi Okumugwem. 
7Me onineen̄ fituru cha geelek, owu môgwook farankinsens eyi kpewọlọ, kubọk 
okpọkọ emen akpan, eyi mêwọpbe me useen̄ fituru cha kubọk ngwugwa ukan̄ 
ewọpbe inyi Okumugwem. 
8Me Usen Mbuban geelek mêkibọkọ fituru cha me ubọk ebi Ijeren isa ikineen̄ 
ikeya me isi Okumugwem mgbọ geelek. Eyi ìre inyan̄a-ibot òbokup mgbọ geelek. 
9Fituru cha ìkup inyi Erọn mè ebi bọn. Ema ebekikup me ere òkup mbuban irie. 
Mije, me lek kè Erọn, eyi îre inorie òkup mbuban ichit eyi ònan̄a me lek ngwugwa 
ukan̄ egwabe inyi Okumugwem.” 

Osusut òkup inyi ogwu òchaka mbuban me lek erieen̄ Okumugwem 

10Me ike mgbọ ya, ogwu enerieen̄ ge ogwu uga orebe ogwu Ijeren, sà ogwu ute 
ore ogwu Ijipiti, onenitim etim me lek ogwu Ijeren ge me emen ere m̀gba-ǹgwele 
ukan̄ ema elukbe. 
11Ogwu enerieen̄ ya ogwu ogwu uga gaalek orebe ogwu Ijeren, otutumu erieen̄ 
Okumugwem ifiat, mè ifieek otu igbaalek. Etataba ogwu enerieen̄ ya inu me isi 
kè Mosis. Nga ogwu enerieen̄ ya ìre Selomit, gwun̄ kè Dibiri ogwu otoko kè Dan. 
12Enenikana gwun̄ enerieen̄ ya itap me ubọk ebi ene ibe ekpọ chieen̄ me lek, inyi 
eweek eriọọn̄ inu eberọ ọmọ inan̄a me otu Okumugwem. 

13Okumugwem onenitumu inyi Mosis ibe, 

14“San̄a ogwu ògbo ene ya sibi fo udun̄ ama, mè otutuuk ebi ìnọnọ mgbọ îtumube 
otutuuk inu cha etoon̄ ọmọ ubọk me ibot, mè otutuuk ebi ido Ijeren eteen̄ ewuuk 
esa etọbọ ọmọ ekpan̄. 
15Owu, tumu nyi ebi Ijeren be, ‘Ogwu ifieek otu inyi Awaji, ijo inu kan̄ ìbotoon̄ 
ọmọ me ibot. 
16Ogwu itumu erieen̄ Okumugwem ifiat, ekpakpan̄. Otutuuk ebi ido Ijeren eteen̄ 
ewuuk esa etọbọ ene ya ekpan̄. Mè ìre gwun̄ owot Ijeren, mè ìre ogwu ichen, ene 
geelek òtutumu erieen̄ Okumugwem ifiat, ekpakpan̄. 
17“ ‘Ogwu isulu ogwu ebilene ikpan̄, ekpakpan̄. 

18Ogwu ikpan̄ anam ofifi ene, ìbokpekpe chieen̄ anam yaage me useen̄. Ire ofiat 
ugwem, ugwem si ke obosa ikpe useen̄. Useen̄ mè useen̄. 
19Ogwu isak ene unan me lek, unan îsakbe me lek ofifi ene ke ebesak ọmọ si me 
lek. 
20Mêfan̄a ene ukwuuk me useen̄ ukwuuk ene ofan̄abe ogwu ofifi ene. Ikeya si, 
ogwu irọkọ ene chieen̄, mêrọkọ ene ya si chieen̄ me useen̄. Ogwu ifan̄a ene ejeek, 
mêfan̄a ene ya si ejeek me useen̄. 
21Ogwu ikpan̄ anam ofifi ene, môsa chieen̄ anam yaage ikpe useen̄. Ire, ogwu 
ikpan̄ ene, ebekpakpan̄ ene ya me useen̄. 
22Ikan yaage okup inyi enyi otutuuk ene. Ikan òtet gwun̄ owot Ijeren otet si ogwu 
ichen, mije, emi nre Okumugwem Awaji kinyi.’ ” 
23Mosis onenitumu inu Okumugwem otumube inyi ọmọ inyi ebi Ijeren. Ema 
etetet ogwu enerieen̄ òtutumu erieen̄ Okumugwem ifiat ya isa isibi ifo udun̄ ama, 
mè isa ewuuk itọbọ ikpan̄ ike Okumugwem onyibe Mosis ida ibe erọ. 

Lib 25 

Òso acha jaaba, Acha Mbuban 

(Ikan 15:1-11) 

1Mgbọ Mosis okupbe me inyọn̄ ogoon̄ Saina, Okumugwem onenitumu inyi ibe 

2itumu inyi ebi Ijeren ibe, “Mgbọ enyi isinin̄ inyọn̄ ijọn̄ ya eyi emi mbanyi enyi, 
ijọn̄ ya si môkaan̄ isiki-efuuk isasa imin Okumugwem. 
3Acha gweregwen ke enyi ebekiwop inu me uko kinyi, mè ikirọkọ mfut uko, mè 
ikititiin̄ isun̄ me uwu isun̄-inu. Acha gweregwen si ke enyi ebekikpaan̄ lek olik 
gerep me uko gerep kinyi, mè ikigbeme mfut kiban̄, mè ikititiin̄ isun̄ inyi lek 
kinyi. 
4Ire, òso acha jaaba ìbore Acha Mbuban eyi itap-efuuk inyi ijọn̄ ya. Acha ya ìbore 
acha isiki-efuuk eyi òbonyi Okumugwem umin. Me acha ya, enyi kpebewop inu 

geege me inyọn̄ ijọn̄ ya, enyi kpebekpaan̄ si lek olik gerep geege me uko gerep 
kinyi. 
5Ofifi si, mfut uko geelek òkup me lek kan̄ itibi, ikarọkọ ìtitiin̄ ìsun̄. Gerep geelek 
òtoto me lek olik gerep cha echi enyi kpekpaan̄ lek, ikagbeme ìtitiin̄ ìsun̄, mije, 
acha ya ìbore Acha Mbuban eyi itap-efuuk inyi ijọn̄ ya. 
6Ire, inu geelek ijọn̄ ya môsan̄abe isibi me Acha Mbuban ya ìbore inorie inyi enyi 
mè ebi usun̄ kinyi ebirieen̄ mè ebibaan̄, mè ebi ikwaan̄ kinyi mè ebi ichen ìluk 
me etete kinyi, 
7mè anam kinyi geelek, mè anam oron geelek òkup me inyọn̄ ijọn̄ kinyi. Inu 
geelek òkup me lek kan̄ itibi isibi me ijọn̄ ya ìbore inorie inyi enyi. 

Òso akọp acha go, acha ijọk utelelek 

8“Enyi mêfuk Acha Mbuban jaaba, eyi òrere acha jaaba mgbọ jaaba. Otutuuk otu 
ifuk acha cha mônenisibi akọp acha ini mè onaan̄ge. 
9Me òso akọp usen me onyan̄ jaaba me òso akọp acha ini mè onaan̄ge ya, enyi 
mêwut otita unye unye. Me usen ya, òrere Usen Irọ-esuuk, ida otita ìbokitataan̄ 
me ere geelek me otutuuk inyọn̄ ijọn̄ kinyi. 
10Enyi mêsun̄ òso akọp acha go ya me mbuban, mè inyi otutuuk ebi geelek ìluk 
me inyọn̄ ijọn̄ kinyi utelelek. Acha ya ìbore acha ijọk utelelek inyi enyi. Ene 
geelek ònyanyam ijọn̄ ebi uwu kiban̄ môgwu ikom ifo inyọn̄ ijọn̄ ebi uwu kiban̄ 
ya. Ogwu geelek enyambe me usun̄ môgwu ikom ifo ototun̄ ukan̄ kan̄. 
11Òso akọp acha go ya ìbore acha ijọk utelelek inyi enyi. Enyi kpebewop inu 
geege. Inu geelek òtitibi me lek kan̄, kpeberọkọ ititiin̄ me uwu isun̄-inu. Ikeya si, 
gerep geelek eyi kpekpaan̄ lek, kpebegbeme ititiin̄ me acha ya. 
12Mije, acha ya ìbore acha ijọk utelelek, mè ire si acha òkup mbuban isa inyi enyi. 
Inorie enyi eberie ìre inu òtibi me lek kan̄ me ijọn̄ ya. 
13“Me acha ijọk utelelek yi, ene geelek môgwu ikom ifo inyọn̄ ijọn̄ ebi uwu kiban̄ 
eyi înyambe. 
14“Eya orọ, ire ogwu Ijeren inyam ijọn̄ inyi ogwu Ijeren ogbo kan̄, mè ìyaka ire, 
ire ogwu Ijeren ibọkọ ijọn̄ me ubọk ogwu Ijeren ogbo kan̄ ilep, ge ikafeen̄ ge. 
15Ogwu òbolep ijọn̄ me ubọk ogwu melek kan̄ môfuk iriọọn̄ otu ifuk acha òraraka 
me lek acha ijọk utelelek. Ikeya si, ogwu òbonyam ijọn̄ ya si ìbotumu ewe kan̄ 
ikpọ me lek otu ifuk acha ijọn̄ ya obokup itibi mfut sabum ofifi ijọk utelelek. 
16Otu ewe ijọn̄ ya môbene, ire acha òsisik iwa, mè igele, ire acha òsisik ìkawa. 
Mije, ebenyam ijọn̄ ya ikpọ me lek otu ifuk mgbọ ebewop mfut mè irọkọ me 
inyọn̄ ijọn̄ ya. 
17Ene geege ikafeen̄ ogwu melek kan̄. Ire, ìkitet ukpook me lek Awaji kinyi. Mije, 
emi nre Okumugwem Awaji kinyi. 

18“Ìkirọ otutuuk orọmijọn̄ n̄a, mè ìkigbala chieen̄ ìkisun̄ ikan n̄a, inyi enyi mêluk 
me inyọn̄ ijọn̄ ya me utelelek. 
19Mgbọ ya si, ijọn̄ ya mônenisan̄a chieen̄ mfut kan̄ geelek isibi inyi enyi erie, mè 
erie ejot owot. Enyi mêneniluk si me inyọn̄ ijọn̄ ya me utelelek. 
20Usini mgbọ, enyi mêkidido lek kinyi ibe ìre keke ke enyi eberie me òso acha 
jaaba, me ere enyi kpewop inu geege, kperọrọkọ si inu geege. 
21Emi mâria ugbana n̄a igwook enyi me lek enenen me òso acha gweregwen, ire 
lek, inorie ijọn̄ ya môsan̄abe isibi me acha ge ya gaalek môwa iso inorie îkisan̄a 
isibi acha ita. 
22Mgbọ enyi mêkiwop mfut me inyọn̄ ijọn̄ ya me òso acha jeeta, îre oka inorie 
eyi òso acha gweregwen ya ke enyi ebekirie. Enyi mêrie oka inorie ya si mege 
ire mgbọ enyi mêwopbe mfut me uko me òso acha onaan̄ge, mè irọkọ. 
23“Ire, ijọn̄ ya, ene geege ìkpobonyanyam ifieek ewe mgbọ geege, mije, ijọn̄ ya ìre 
eyi n̄a. Ofifi si, enyi ìre gaalek ebi ichen, mè ebi ìnenigọọk emi igbaan̄ iluk. 
24Me otutuuk ere mânyibe enyi me ìrot, ìmun̄ ibe ke ijọn̄ geelek enyambe 
môyaka ika igọọk ogwukaan̄ me unen, ke ijọn̄ ya ìkpobia me ubọk ogwu òlelep. 
25“Ire ogwu Ijeren irọn̄ ugbọọri, mè inyam ijọn̄ kan̄ mije una-lek, ogwu ngwan̄ 
ogwu ògbegbe irerie ìrot kan̄, môkọt inifaka ijọn̄ ngwan̄ kan̄ ya isibi. 
26Ire ene ya ìkakaan̄ ogwu òbokọt ifaka ijọn̄ ya isibi, mè ire ubọk kan̄ iyaka 
inisoon̄ me mgburudun̄, 
27ene ya môfuk otu ifuk acha òsisik sabum ofifi acha ijọk utelelek, mè iyaka 
ikpoko echi mfut ònan̄a me ijọn̄ ya mosibibe me otu ifuk acha cha ikpe inyi ogwu 
òlelep ijọn̄ ya, mè ibọkọ ijọn̄ kan̄. 
28Ire, ire ìkakọt ìkaan̄ ikpoko ìbosa ikpe me otu ifuk acha òsisik cha, ijọn̄ ya 
môbia me ubọk ogwu òlelep mege ire ofifi acha ijọk utelelek, mgbọ ekiyaka inu 
geelek ijet ebikaan̄. Mgbọ ya ke ijọn̄ kan̄ môyaka ika igọọk ọmọ. 
29“Ire ene inyam uwu kan̄ me emen ama ewakbe mgban ikana, ene ya îkaan̄ unen 
ifafaka uwu kan̄ ya isibi, mege ire mgbọ acha ge môrakabe itoon̄ me lek. Me etete 
acha ya, ene ya môkọt ifaka uwu kan̄ isibi. 
30Ire, ire ene ya ìkakọt ìfaka uwu kan̄ ya ìsibi sabum acha ya onita, uwu ya eyi 
òkup me ama ewakbe mgban ikana ya îbia inyi ogwu òlelep melek ebi bọn ire 
ukot kiban̄ geelek. Kpebeyaka isa inyi ogwukaan̄ me acha ijọk utelelek geege. 
31Ire, uwu geelek òkup me ama eyi kpewak mgban ikana, mêmọnọ kubọk uwu 
òkup me emen uko. Ogwukaan̄ môkọt inifaka isibi mgbọ geelek. Acha ijọk 
utelelek isi ire, mêyaka uwu elepbe me ama òkup ikeya inyi ogwukaan̄. 
32“Ire, ebi otoko kè Libai mîkaan̄ unen ifafaka uwu kiban̄ ema enyambe isibi 
mgbọ geelek me ama kiban̄. 

33Inu geelek ogwu otoko kè Libai okaan̄be, mè ìre uwu òkup me emen ama 
ewakbe mgban ikana, mêkọt ifaka isibi, mè ikọt si iyaka inyi ogwukaan̄ me acha 
ijọk utelelek. Mije, uwu geelek ogwu otoko kè Libai okaan̄be me ama kiban̄ 
geelek, eya ore ìrot eyi kan̄ me etete otutuuk ebi Ijeren. 
34Ire, ijọn̄ ere anam okitaka mbubet echi òkukup ikana ama ebi otoko kè Libai 
geelek, kpebenyam kubọk ge. Mije, ijọn̄ geelek òkup ikeya ìre ìrot ebi otoko kè 
Libai ire mgbọ geelek. 
35“Ire ogwu Ijeren ogbo kwun̄ irọn̄ ugbọọri, ìkayaka ìkọt ìkpọ chieen̄ me lek kan̄, 
owu tap ubọk nyi ene ya kubọk owu môtapbe inyi ogwu ichen mè ìre ogwu 
ògọgọọk owu igbaan̄ iluk, inyi ene ya ikọt iluk me etete kinyi. 
36Ire ofọọk ikpoko inyi ogwu òkup ikeya, kabọkọ oruru geege ìtoon̄ me inyọn̄, 
kabọbọkọ inu geege ìsaba ìraka otu ifuk ikpoko onyibe ene ya. Inu geelek oborọ 
melek ene ya, rọ me ukpook Awaji kwun̄, mije, ugwem ngwan̄ kwun̄ ìkup me 
ubọk kwun̄. 
37Kafọọk ikpoko kwun̄ ìnyi ogwu òkup ikeya ìsa ìweek oruru. Kanyinyi si ene ya 
inorie kwun̄ ìsa ìweek urot. 
38Emi nre Okumugwem Awaji kinyi ogwu òsasan̄a enyi isibi me inyọn̄ ijọn̄ ido 
Ijipiti, inyi mâsa ijọn̄ ebi Kenan ikana inyi enyi, mè inire Awaji kinyi. 
39“Ire ogwu Ijeren ogbo kwun̄ irọn̄ ugbọọri, mè inisa lek kan̄ itap owu me ubọk 
ibọkọ ikpoko, mè ikana usun̄ isa inyi owu, karọ inyi ọmọ isi ikwaan̄ inyi owu 
kubọk ogwu usun̄. 
40Kpan̄asi ikeya, mọnọ ọmọ kubọk ogwu obọkọbe me ọkọ, mè ìyaka ire ogwu 
ichen ònunu inigọọk owu iluk sọnja mgbọ. Ene ya môgọọk owu isi ikwaan̄ mege 
ire acha ijọk utelelek, 
41mè ininan̄a itele owu ifo. Ọmọ mè ebi bọn mênan̄a ifon ika igọọk ebi otoko 
kiban̄ mè ijọn̄ ebi nte nte kan̄. 
42Mije, otutuuk ebi Ijeren ìre ebi usun̄ n̄a, ebi emi nsan̄abe isibi me ido Ijipiti. Eya 
orọ, kpebekinyanyam ema kubọk ebi usun̄. 
43Kasa me unye ubọk ìkpulu ogwu Ijeren. Kpan̄asi ikeya, rọ ọmọ inu me lek me 
irak ukpook Awaji kwun̄. 
44“Ire enyi ibelep usun̄ ebirieen̄ mè ìre usun̄ ebibaan̄, enyi mêlep inan̄a me etete 
ebi ofifi ido chi ìkukup ikana enyi. 
45Enyi mêkọt ilep si ebi usun̄ inan̄a me etete ebi ofifi ido ebi ìgọgọọk enyi igbaan̄ 
iluk, mè bọn otoko kiban̄ ebi emaan̄be me inyọn̄ ijọn̄ kinyi, inyi ema enekana ebi 
enyi ekaan̄be. 
46Enyi mêkọt iyaka ema inyi bọn kinyi me ìrot mgbọ enyi isikwaan̄, inyi ema 
enere inu-nkaan̄ kiban̄. Ife cha ebere usun̄ inyi enyi ire mgbọ geelek. Ire, ebi 
Ijeren ebi ngwan̄ kinyi, enyi kpebesa unye ubọk mè tukutuku ikpulu ene geege 
me etete kiban̄. 

47“Ire ogwu ichen mè ìre ogwu ògọgọọk enyi iluk sọnja mgbọ inibọọn̄ ubọọn̄, mè 
ire gwun̄ owot Ijeren ogwu ògbọgbọọn̄ inisi inyam lek kan̄ inyi ogwu ichen ya 
òbọbọọn̄ ubọọn̄, mè ìre ogwu ototun̄ ukan̄ ogwu ichen ya, 
48ogwu ugbọọn̄ ogwu Ijeren ya îkaan̄ unen iyayaka ifaka lek kan̄ isibi me uwu 
usun̄ ya. Eya orọ, ene ge me etete ebi ngwan̄ kan̄ môkọt inifaka ọmọ isibi me uwu 
usun̄ ya. 
49Ngwan̄ ogwu ute mè ìre gwun̄ ngwan̄ ogwu ute, mè ìyaka irere ofifi ene ogwu 
òje me owot iman ogwu ute, môkọt inifaka ọmọ isibi me uwu usun̄ ya. Ire inu 
iyaka inije ijaan̄ me lek kan̄ me mgburudun̄, ọmọ me lek kan̄ môkọt ifaka lek kan̄ 
isibi me uwu usun̄ ya, mè inan̄a ifo me utelelek. 
50Ọmọ melek ogwu òlelep ọmọ ya mênigbaan̄ ifuk otu ifuk acha bene me mgbọ 
înyambe lek kan̄ si re ofifi acha ijọk utelelek. Ikpoko ìbokpe isa ilep lek kan̄ isibi 
me uwu usun̄ ya, ebefuk igọọk me otu ifuk ikpoko ekikpe ogwu ikwaan̄ ebọkọbe 
me ọkọ igọọk me otu ifuk acha ya ema efukbe. 
51Ire acha òsisik sabum acha ijọk utelelek imalek iwa, ọmọ môyaka usini me lek 
ikpoko esabe ilep ọmọ ya ikpe, igọọk me otu ifuk acha òsisik. 
52Ire, ire otu ifuk acha òsisik sabum acha ijọk utelelek ya ìkayaka ìwa, mêfuk ifuk 
ikpoko ìbokpe igọọk me otu ifuk acha òsisik, inyi ikpe. 
53Ogwu òlelep ogwu Ijeren ya ìbomọnọ ọmọ kubọk ogwu egwegwen me ọkọ, 
ìkposa unye ubọk mè tukutuku ikikpulu ọmọ, me chieen̄ kinyi. 
54Ire, ire kpefaka ene ya isibi me oniin̄ òkup ikeyi, acha ijọk utelelek isi ire, 
mêtele inyi ifo, ọmọ melek bọn kan̄. 
55Mije, îre emi ke otutuuk ebi Ijeren ekisi ikwaan̄ inyi. Ema ìre ebi usun̄ n̄a, ebi 
emi nsan̄abe isibi me ido Ijipiti. Emi nre Okumugwem Awaji kinyi.” 

Lib 26 

Mkpukpe isisiki ibot 

(Ikan 7:12-24; 28:1-14) 

1Okumugwem onenitumu ibe, “Ikarom mkpọmfaka geege ìnyi lek kinyi, mè ìre 
inu geelek ekọkọ. Ikabebene si ewuuk mfaka geege ìgwuun̄ ìsa ìrọ awaji, ikayiyik 
si ewuuk erọkọbe inu me lek me ere geege me inyọn̄ ijọn̄ kinyi. Ikatọbọ si ebum 
ìnyi inu chi geege. Mije, emi nre Okumugwem Awaji kinyi. 
2“Ìkisun̄ Usen Mbuban n̄a, mè ikafifila Uwu Mbuban n̄a. Emi nre Okumugwem. 

3“Ire enyi ikiluk ugwem igọọk me lek orọmijọn̄ n̄a, mè ìkigwuun̄ chieen̄ ikirọ ikọ 
ntọbe me irek geelek, 
4mâkinyi enyi ibot me mgbọ kan̄, mè ikirọ inyi ijọn̄ kinyi itibi inu ijaan̄, mè ikirọ 
si inyi otutuuk uti geelek òtibi me inyọn̄ ijọn̄ kinyi ikito mfut kiban̄ me mgbọ me 
mgbọ. 

5Mfut uko kinyi môkiwa enenen, ire lek, enyi mêkpọkpọ ikirọkọ inu me uko 
abayaage ire mgbọ enyi mêbenebe ikigbeme aya mfut gerep, mè ikpọkpọ 
ikigbeme mfut gerep mege ire mgbọ enyi mêyakabe ikiwop aya mfut me uko. 
Enyi mêkirie inorie kinyi, mè ikirie ijot owot, mè ikiluk si me inyọn̄ ijọn̄ kinyi me 
utelelek. 
6“Mânyi enyi esuuk me inyọn̄ ijọn̄ kinyi. Enyi mêkilaak me utelelek, kpunu inu 
geege òbotap enyi ukpook me lek. Mârieen̄ otutuuk ijo anam geelek isan̄a me 
inyọn̄ ijọn̄ kinyi. Ene geege ìkpoben akọn̄ inu me inyọn̄ ijọn̄ kinyi. 
7Kpan̄asi ikeya, îre enyi ebekibeben akọn̄ igọọk ebi ochicha kinyi, mè ikitim 
ikpan̄ ema. 
8Enyi ene go mêtim akọn̄ ikpan̄ efit ebi ochicha kinyi. Enyi efit ene mêtim akọn̄ 
ikpan̄ akọp obop ebi ochicha kinyi. 
9“Mâgọọk enyi ikeke, mè ikpọ enyi chieen̄ ijaan̄. Mârọ si inyi enyi emumana, mè 
ewa enenen me otu ifuk. Mârọ otutuuk inyan̄a-ibot n̄a iso melek kinyi. 
10Enyi mêkirie inorie oka acha me otu, mêbebene ikirọkọ echi ayaya. Enyi 
mênenikisan̄a inorie oka acha isibi me uwu isun̄-inorie, inyi emun̄ irek etap echi 
aya acha. 
11Mânama ere iluluk n̄a me etete kinyi, m̀kpajọ ejit me lek kinyi. 

12Emi mâkup melek kinyi mgbọ geelek, mè ire Awaji kinyi, enyi mêrere si ebi n̄a. 

13Emi nre Okumugwem Awaji kinyi, ogwu òsasan̄a enyi isibi me ido Ijipiti, inyi 
enyi ekayaka ìre usun̄ ìnyi ema. Emi nsọp enyi ọgbọn usun̄ isan̄a me ebek, inyi 
enyi ekekọt ebene isi eje ije. 

Mkpukpe ikpakpaka ibot 
(Ikan 28:15-68) 

14“Ire, ire enyi kpegban̄ utọn̄ inyi emi, mè kperọ otutuuk ikọ chi ntọbe, 

15mè ire enyi ijit isusun̄ orọmijọn̄ n̄a, mè ijọ ejit me lek ikan n̄a, mè enyi kperọ 
ikọ ntọbe, mè isa me ikeya ififila inyan̄a-ibot n̄a melek kinyi, 
16me atikọ, inu mbarọ enyi ìre ikeyi: Mâtap uga ukpook mè nriki igak enyi lek, 
mè inyi enyi orukan̄ òkijet ene ita, mè orukan̄ òkibak uga ukan̄ ichit ene lek, mè 
ikifiat ene chieen̄ isan̄a, mè ikijijit ene ugwem isan̄a kpai. Mfut geelek enyi 
mêwopbe me uko kinyi, enyi ebekiwowop ichep, mije, îre ebi ochicha kinyi 
ebekirie otutuuk inorie uko kinyi. 
17Mâkana isi n̄a ikweek enyi, mè irọ ibe ebi ochicha kinyi etim akọn̄ ekpan̄ enyi. 
Ebi oriara kinyi ebekikpulu enyi, enyi mêkekilibi mkpat akọn̄ me mgbọ kpunu 
ogwu òkigọọk enyi. 
18“Ire enyi kpegban̄ si utọn̄ inyi emi me irak otutuuk osusut kechi, mârọ inyi 
osusut kinyi iyok mgbọ jaaba igak adasi mgbọ, mije ijo inu kinyi. 
19Mâsulu enyi osusut, mè isulu ijo ugumulek kinyi cha ikpọk ita kpai. Mârọ inyi 
isinyọn̄ me ido kinyi ichat inye kubọk okwukwut, inyi ibot geege ikarep, mè irọ 

si inyi ijọn̄ kinyi ichat inye kubọk ekwe, inyi inu geelek enyi mêwopbe ikatibi 
kubọk ge. 
20Otutuuk unye ikwaan̄ geelek enyi mêsibe me inyọn̄ ijọn̄ kinyi ìbore ikike, ijọn̄ 
kinyi ìkposibi inu geege, otutuuk uti geelek òkup me inyọn̄ ijọn̄ kinyi ìkpoto mfut 
geege. 
21“Ire enyi ikpọkpọ itet lek inye ikije ikeme emi, mè ijit igbagban̄ utọn̄ inyi emi, 
mâkpọk isọkọ osusut kinyi, inyi iyok mgbọ jaaba si igak ubọk îkupbe mgbọ keyi, 
igọọk me lek ike ijo inu kinyi osabe ikup. 
22Mâria ijo anam oron itap me etete kinyi, inyi enekpan̄ nsabọn kinyi, mè enyi 
ekana ebi ìnan bọn. Anam chi si mêchim anam kinyi ikpan̄ isan̄a, mè irọ inyi enyi 
ese me otu ifuk, mè isa me ikeya irọ otutuuk oniin̄ emen ama kinyi inọọn̄. 
23“Ire otutuuk osusut kechi ìkasuuk enyi lek ìnyi emi, mè ire enyi ikpọkpọ itet 
lek inye si ikije ikeme emi, 
24emi me lek n̄a mâje si ikeme enyi mije ijo inu kinyi, mè isulu enyi osusut 
ònyenye mgbọ jaaba igak eyi enyi ewuukbe lek ibọkọ. 
25Mâria akọn̄ itap me ido kinyi, isa isulu enyi osusut òkekem me useen̄ enyi 
efifilabe inyan̄a-ibot n̄a. Akọn̄ isililaba enyi itap me emen ama kinyi ere enyi 
ebesi ilet lek, mâneniria ikpele ijo orukan̄ eyi kpebekọt igwa itap me etete kinyi. 
Sa me ikeya, mêneniyaka enyi itap me ubọk ebi ochicha kinyi. 
26Mâchit oniin̄ geelek enyi ekisa ikaan̄ inorie irie ikinye lek isan̄a kpai. Inorie 
mônan enenen, ire lek, akọp ebibaan̄ mêgbaan̄ itap otutuuk fituru ebi akọp 
ototun̄ ukan̄ kiban̄ eberie iwọp me emen orioon̄ fituru ge gaalek. Ema isiwọp 
isan̄a, mênenikiben irọọn̄ iche otubọk otubọk, inyi enyi ekọt elaka ubọk me otu. 
Enyi isirie isan̄a, môkup kubọk enyi kpererie. 
27“Ire osusut kechi ìkakọt ìrọ inyi enyi egban̄ utọn̄ enyi emi, mè enyi ikpọkpọ si 
ikije ikeme emi, 
28mgbọ ya ke emi me lek n̄a mâninaan̄ ejit uyok uyok, mè ikirọ inu melek kinyi 
uyọt uyọt mije ijo inu kinyi, mè isa me ikeya isulu enyi osusut òfefieek mgbọ 
jaaba igak otutuuk kechilọ. 
29Mgbọ ya, enyi mêkitet nsabọn kinyi ebirieen̄ mè nsabọn kinyi ebibaan̄ ikpan̄ 
itaka mije uraafiọọn̄. 
30M̀bagwagwak otutuuk isi-ijọn̄ kinyi cha, mè igbugbọ ntook nsensi cha enyi 
enamabe ikisa ifaka awaji ura kinyi cha igwook, mè ikpan̄ enyi isan̄a, mè ikpulu 
nkwukwu kinyi ititiin̄ ibene me inyọn̄ nkwukwu mkpọmfaka kinyi cha, mè ijọ 
ejit me lek kinyi. 
31M̀bagwagwak otutuuk ama kinyi isan̄a kpai, mè igbugbọ si otutuuk ere mbuban 
cha enyi enamabe inyi emi igwook. M̀kpayaka ikigban̄ utop olu ngwugwa kinyi 
cha enyi ekigwa inyi emi. 

32Emi me lek n̄a mâjijaka inyọn̄ ijọn̄ kinyi isan̄a kpai, ire lek, môke ebi ochicha 
kinyi ebi ìluk me inyọn̄ ijọn̄ ya chieen̄ enenen. 
33Mâyiyala enyi, mè ililaba enyi isi igwook me ido òkup esese esese, mè iwọọk 
oge akọn̄ n̄a isa igọọk enyi, mè ijijaka ijọn̄ kinyi, mè igwak otutuuk ama kinyi 
ikana ǹrioon̄. 
34Mgbọ ya, ijọn̄ ya mônenikaan̄ owuwa acha isiki-efuuk, me otutuuk acha cha 
enyi mêkupbe me ido ebi ochicha kinyi. Ijọn̄ kinyi mônenikaan̄ òjot òjot isiki-
efuuk eyi kan̄. 
35Otutuuk mgbọ ijọn̄ kinyi môlaakbe ukpọk, ijọn̄ ya mônenikaan̄ isiki-efuuk ya 
eyi ikakọtge ìkaan̄ me mgbọ isiki-efuuk cha enyi ekiluk me inyọn̄ ijọn̄ ya. 
36“Ebi kinyi ebi mêkupbe me ògat ugwem me ama ebi ochicha kinyi cha, 
m̀batatap ema ukpook owot igak emen, ire lek, ida efet ikike òkiwut isisik inwan̄ 
me otu oron môtap ema ekot ugwem me ukot, mè irọ inyi ema elibi ekot kubọk 
ke îre oge akọn̄ ke ekisa igọọk ema. Ema mêkililiin̄, mè ikirurọn̄ọ me ijọn̄ me 
mgbọ kpunube ogwu ògọgọọk ema. 
37Ge môlibi itọbọ ge kubọk mgbọ ekilibi ekot mkpat akọn̄, me mgbọ kpunube 
ogwu òkililaba ema. Enyi kpebekọt ikeke ida ebi ochicha kinyi kubọk ge. 
38Enyi mêchieen̄ ita me etete ebi ofifi ido. Ijọn̄ ebi ochicha kinyi môrie enyi. 

39Ebi kinyi ìsisik me ama cha mêtak ita me inyọn̄ ijọn̄ ebi ochicha kinyi mije ijo 
inu kinyi. Ema mêjet si ita mije ijo inu ebi nte nte kiban̄. 
40“Ire, ire ema iyaka inifuk ijo kiban̄, mè ifuk si ijo ebi nte nte kiban̄, mije ugwem 
isi iba ema ekaan̄be me lek n̄a mè ijeje ikeme eyi ema ejebe ikeme emi, 
41eyi òrọrọ inyi emi me lek n̄a si ǹje ǹkeme ema, mè ǹrieen̄ ema ǹtap me etete 
ebi ofifi ido, ire ema iyaka ininọ lek, mè inwene ejit, mè ibọnọ lek, mè irọ inu 
ògbegbe ibe ema erọ mije ijo kiban̄, 
42mgbọ ya, emi mâkeek inyan̄a-ibot eyi nnyan̄abe melek kè Jekọp mè eyi 
nnyan̄abe melek kè Ajiki, mè eyi nnyan̄abe melek kè Ebereyam, mè ikeek ijọn̄ 
ya. 
43Ire, ema mêdasi iyaak itele ijọn̄ ya, inyi ijọn̄ ya ilaak ukpọk, mè ikaan̄ òjot òjot 
isiki-efuuk me ike mgbọ cha echi ema kpebekup. Ema mênenikpe mkpukpe ijo 
inu kiban̄, ògak ge, mije ikan n̄a ema ejitbe, mè orọmijọn̄ n̄a eyi ema echabe. 
44“Ire, ubọk geelek îkupbe ikeya, mgbọ ema mêkupbe me ido ebi ochicha kiban̄, 
emi m̀kpajit ema itele, m̀kpajọ ejit me lek kiban̄. Emi m̀kpabakpan̄ ema isan̄a 
kpai, inyi inyan̄a-ibot n̄a melek kiban̄ ikafiat ìsan̄a isi ge. Mije, emi ìre 
Okumugwem Awaji kiban̄. 
45Ire, mije kiban̄, mâkeek inyan̄a-ibot nnyan̄abe melek ebi nte nte kiban̄, ebi 
nsan̄abe isibi me ido Ijipiti me chieen̄ owuwa ebi ofifi ido, inyi ǹnenre Awaji 
kiban̄. Emi nre Okumugwem.” 

46Echichi ore orọmijọn̄ mè ikan mè nteme echi Okumugwem onyibe Mosis me 
inyọn̄ ogoon̄ Saina, echi òbokikpulu irọrọ Okumugwem geelek melek ebi Ijeren. 

Lib 27 

Ubọk ebesa ifaka inu enyibe Okumugwem isibi 

1Okumugwem onenitumu inyi Mosis ibe 

2itumu inyi ebi Ijeren ibe, “Ire ikaan̄ ogwu inyan̄a ibot òsibi esese ibe ọmọ 
môyaka ene itap me ubọk Okumugwem, ikpoko mêkpebe isa inwene ibot ene ya 
ìre ikeyi: 
3Me ibot ogwu enerieen̄ òsoso akọp acha iba ire lek ogwu akọp acha gweregwen, 
ikpoko mêkpebe ìbore akọp ikpoko alata okuket go, igọọk me ubọk itọ-inu eyi 
Uwu Mbuban. 
4Me ibot ogwu enenwaan̄ ogwu otu ifuk acha yaage, ebekpe akọp ikpoko alata 
okuket ita. 
5Me ibot gwun̄ enerieen̄ òsoso acha go isi ire lek ogwu akọp acha iba, ebekpe 
akọp ikpoko alata okuket iba. Me ibot gwun̄ enenwaan̄ ogwu otu ifuk acha yaage, 
ebekpe akọp ikpoko alata okuket. 
6Me ibot sọn̄ gwun̄ enerieen̄ òsoso onyan̄ ge isi ire lek ogwu acha go, ebekpe 
ikpoko alata okuket go. Me ibot sọn̄ gwun̄ enenwaan̄ ogwu otu ifuk acha yaage, 
ebekpe ikpoko alata okuket ita. 
7Me ibot enerieen̄ òraraka akọp acha gweregwen, ebekpe akọp mè ikpoko alata 
okuket go. Me ibot enenwaan̄ ogwu otu ifuk acha yaage, ebekpe akọp ikpoko 
alata okuket. 
8Ire ogwu ònyanyan̄a ibot ya ìkakọt ìkpe otu ifuk ikpoko esun̄be ya mije irek 
ugbọọri kan̄, mêsa ọmọ inu me isi ogwu ngwugwa, inyi ogwu ngwugwa ikpọ ene 
ya, mè iriọọn̄ otu ifuk ikpoko ubọk kan̄ obokọt isoon̄. 
9“Ire ikaan̄ ogwu inyan̄a ibot ibe ọmọ mônyi Okumugwem anam eyi mêkọtbe isa 
igwa ngwugwa inyi Okumugwem, anam ya geelek îkana inu òkup me mbuban. 
10Kpebekọt isa ofifi anam inu me useen̄ anam ya, ìbore anam îchieekbe ya ke 
ìbosa inu. Kpebekọkọt isa si ofifi anam ininwene anam ya, mè ìre isasa eyi 
ònwọnwọn igak ininwene, mè ìyaka ire isasa eyi òfefieek igak ininwene. Ire isa 
ofifi anam inu ibeninwene anam ya, eyi ebesa ininwene ya melek eyi 
ebenwenwene ya, ema anam iba cha ekup me mbuban. 
11Ire anam ene ya obosa inirọ inyan̄a-ibot kan̄ iso ìre anam òkaan̄ mbuban me 
lek, eyi kpebekọt isa igwa ngwugwa inyi Okumugwem, mêsa anam ya inu me isi 
ogwu ngwugwa. 

12Ogwu ngwugwa mônenikpọ ubọk anam ya okupbe, mè ìre înwọn lek mè ìre 
ìkanwọn lek, mè inidọmọ iriọọn̄ otu ifuk ikpoko anam ya oboben. Inu geelek 
îtumube, ikeya si ke ìbokup. 
13Ire ogwukaan̄ anam ya iweek ifafaka anam ya isibi, otu ewe ogwu ngwugwa ya 
otumube ke ene ya obokpe, mè itap si irek ge me irek go isọkọ me lek. 
14“Ire ene ifaka uwu kan̄ itap me ubọk Okumugwem, inyi ikup me mbuban inyi 
Okumugwem, ogwu ngwugwa mônikpọ ikeke uwu ya, ubọk înwọnbe mè ubọk 
ikanwọnge, mè initumu ewe kan̄ ikpọ me lek. Inu geelek ogwu ngwugwa 
otumube, ikeya ke ìbokup. 
15Ire ogwu òfafaka uwu kan̄ itap me ubọk Okumugwem iyaka iniweek ifafaka 
uwu ya isibi, ene ya ìbokpe otu ewe ogwu ngwugwa ya otumube, mè iyaka initap 
si irek ge me irek go isọkọ me lek, mè ibọkọ uwu kan̄. 
16“Ire ikaan̄ ogwu iweek ifafaka ijọn̄ uko ebi uwu enyibe ọmọ itap me ubọk 
Okumugwem, mêto ewe ijọn̄ ya igọọk me ikeke mfut mêkọtbe iwop me inyọn̄ 
ijọn̄ ya. Ebekpe akọp ikpoko alata okuket go me ibot ijọn̄ òboben efit iko akpa 
balì iba mè akọp. 
17Ire ene ya ìfaka ijọn̄ ya itap me ubọk Okumugwem me acha ijọk utelelek, otu 
ewe geelek ewuukbe lek isun̄ me ibot ijọn̄ ya sabum mgbọ ya, eya obokeke. 
18Ire, ire ogwukaan̄ ijọn̄ ya ìfaka ijọn̄ kan̄ ya itap me ubọk Okumugwem mgbọ 
acha ijọk utelelek orakabe, ogwu ngwugwa môfuk otu ifuk acha òsisik sabum 
ofifi acha ijọk utelelek, mè igele otu ewe ijọn̄ ya isiki ikpọ me ikeya. 
19Ire ogwu òfafaka ijọn̄ ya itap me ubọk Okumugwem iyaka iniweek ifafaka ijọn̄ 
ya isibi, ene ya môkpe otu ewe ijọn̄ ya, mè ikpe si irek ge me irek go isọkọ, mè 
ibọkọ ijọn̄ kan̄. 
20Ire, ire ogwu ònyinyi Okumugwem ijọn̄ ya ìkafaka ijọn̄ ya ìsibi, mè ìre 
enyanyam ijọn̄ ya inyi ofifi ene, kpebeyaka ifaka ijọn̄ ya isibi igak ikeya. 
21Mgbọ mêtelebe ijọn̄ ya me acha ijọk utelelek, ijọn̄ ya môkana ijọn̄ òkup me 
mbuban inyi Okumugwem, mè ire ijọn̄ esun̄be esese inyi ebi ngwugwa kubọk 
ìrot kiban̄. 
22“Ire ene ifaka ijọn̄ eyi îlepbe, eyi ikarege ijọn̄ îkaan̄be me ìrot, itap me ubọk 
Okumugwem, 
23ogwu ngwugwa môdọmọ otu ewe ijọn̄ ya igọọk me otu ifuk acha òsisik sabum 
ofifi acha ijọk utelelek. Ogwu ònyinyi ijọn̄ ya mônenikpe ewe ijọn̄ ya me usen 
yaage înyibe ijọn̄ ya, mije, ijọn̄ ya ìre inyinyi òkup mbuban inyi Okumugwem. 
24Acha ijọk utelelek isinire, mêneniyaka ijọn̄ ya inyi ogwu elepbe me ubọk, ogwu 
òkakaan̄ ijọn̄ ya me ìrot. 
25Otu ewe inu geelek ebi ngwugwa ebetumu, ebekitumu igọọk me lek ubọk itọ-
inu eyi Uwu Mbuban, òrere akọp gera iba me ibot ikpoko alata okuket ge. 

26“Ene geege ìkpofaka adasi gwun̄ eyi anam omanbe itap me ubọk Okumugwem, 
mije, otutuuk adasi gwun̄ eyi anam geelek omanbe ìre eyi Okumugwem, mè ìre 
adasi gwun̄ eriembuuk mè ìre adasi gwun̄ arọọn̄. Îre Okumugwem okaan̄. 
27Ire ene isa adasi gwun̄ anam eyi òkaan̄ mbuban me lek inu, ogwu òsasa anam 
ya inu ìbokpe otu ewe anam ya, mè itap irek ge me irek go isọkọ me lek, isa ifaka 
anam ya isibi. Ire, ire kpefaka anam ya isibi, enyanyam anam ya me otu ewe kan̄, 
ekatoon̄ urot me lek. 
28“Ire, inu geelek ene okaan̄be, mè isan̄a isun̄ esese kubọk inu ngwugwa inyi 
Okumugwem, mè ìre ene, mè ìre anam, mè ìre ijọn̄ îkaan̄be me ìrot, 
kpebenyanyam, kpebefafaka si isibi, mije, otutuuk inu geelek ene osan̄abe isun̄ 
esese ikeya ìre inu òkup mbuban ichit inyi Okumugwem. 
29“Ene geelek esan̄abe isun̄ esese kubọk inu oniin̄ akọn̄, kpebefaka ene ya isibi, 
ebekpakpan̄. 
30“Irek ge me akọp irek eyi mfut uko geelek erọkọbe me ijọn̄, mè ìre eyi mfut uti 
geelek, otutuuk cha ìkup inyi Okumugwem. Irek ge me akọp irek ìre inu òkup 
mbuban inyi Okumugwem. 
31Ene geelek òweweek ifafaka irek ge me akọp irek inu kan̄ isibi, ene ya môkpe 
irek ge me irek go itoon̄ me inyọn̄. 
32Irek ge me akọp irek me lek otutuuk eriembuuk mè ìre me lek otutuuk arọọn̄ 
mè ebot, òrere òso akọp anam òjeje iraka me irak uti ogwu òkpukpo anam, mgbọ 
îkifuk anam kan̄, otutuuk cha ìre inu òkup me mbuban inyi Okumugwem. 
33Ogwukaan̄ anam cha ìkpobogobo isi òso akọp anam cha, mè ìre echi 
ònwọnwọn lek mè ìyaka ire echi òfefieek lek. Ìkponwenwene si anam geege. Ire 
inwene anam, eyi înwenebe mè eyi îsabe inwene, iba cha ìbokup me mbuban. 
Kpunu ifafaka geege isibi.” 
34Echichi ore ikọ Okumugwem otọbe, echi înyibe Mosis ida me inyọn̄ ogoon̄ 
Saina ibe isa isi itọ si ikeya inyi otutuuk ebi Ijeren. 

Ifuk 

Ifuk 1 

Adasi ifuk ene efukbe me Ijeren 

1Me adasi usen me òso onyan̄ iba me òso acha iba eyi ebi Ijeren enan̄abe me ido 
Ijipiti isibi, Okumugwem onenitumu inyi Mosis me emen Atanga Chinichini me 
emen èwê Saina ibe, 
2“Owu melek Erọn, ìfuk otu ifuk otutuuk ebi Ijeren me otoko me otoko, me owot 
iman me owot iman. Ìge erieen̄ otutuuk ebirieen̄ me ene me ene, 
3bene me lek ebi akọp acha iba fo inyọn̄, ebi ìbekọt isi akọn̄ me etete ebi Ijeren. 
Ìfuk ema me irek akọn̄ kiban̄ me urum akọn̄ me urum akọn̄. 
4Me otoko geelek, enyi mêgobo enerieen̄ ge ogwu òrere ogwu ibot me uwu ogwu 
ute, inyi initap ubọk inyi enyi me lek ifuk ene ya. 
5Erieen̄ ebi enyi ebegobo me otoko me otoko ìre ikeyi: Me otoko kè Ruben, enyi 
mêgobo Elisuru, gwun̄ kè Sediuru; 
6me otoko kè Simiọn, enyi mêgobo Selumien gwun̄ kè Surisadai; 

7me otoko kè Juda, enyi mêgobo Nasiọn gwun̄ kè Aminadap; 

8me otoko kè Isaka, enyi mêgobo Netanen gwun̄ kè Juwari; 

9me otoko kè Jebulọn, enyi mêgobo Eliabu gwun̄ kè Elọn. 

10Me uwu kè Josefu, ebi enyi ebegobo ìre ikeyi: me otoko kè Iferem, enyi mêgobo 
Elisama gwun̄ kè Amiyudu, me otoko kè Manasi, enyi mêgobo Gamalien gwun̄ 
kè Pedajuru; 
11me otoko kè Benjamin, enyi mêgobo Abidan gwun̄ kè Gidioni; 

12me otoko kè Dan, enyi mêgobo Ayejeri gwun̄ kè Amisadai; 

13me otoko kè Ase, enyi mêgobo Pagien, gwun̄ kè Okaran; 

14me otoko kè Gadi, enyi mêgobo Eliyasafu, gwun̄ kè Dewen; 

15me otoko kè Nafitali, enyi mêgobo Ayira gwun̄ kè Enan.” 

16Ebibi ere ebi egobobe isibi me etete otutuuk ebi Ijeren. Ema ìre ebi mkpulu me 
otoko kiban̄, mè ire si ebi ibot me etete urum ebi Ijeren. 
17Mosis mè Erọn enenigwen ebirieen̄ chi ebi egobobe me erieen̄ me erieen̄ iriaak 
me lek kiban̄, 
18mè inigwen si otutuuk ebi Ijeren ititiin̄ me adasi usen, me òso onyan̄ iba. Ebi 
Ijeren enenikifuk mfufuk mman kiban̄ me otoko me otoko, me ototun̄ ukan̄ me 
ototun̄ ukan̄. Ekekige erieen̄ ebi ìsoso akọp acha iba mè iraka me ene me ene, 
19ike Okumugwem onyibe Mosis ida ibe erọ. Sa me ikeya ke Mosis ofuk otu ifuk 
ebi Ijeren me emen èwê Saina. 

20Me otoko kè Ruben, adasi gwun̄ enerieen̄ kè Ijeren, mîge erieen̄ otutuuk 
ebirieen̄, bene me lek ebi akọp acha iba fo inyọn̄, òrere ebi ìbekọt isi akọn̄, me 
ene me ene, me ototun̄ ukan̄ me ototun̄ ukan̄, me owot iman me owot iman. 
21Otutuuk otu ifuk ebirieen̄ ebi otoko kè Ruben ìre akọp obop ini mè obop 
gweregwen, mè efit go. 
22Me otoko kè Simiọn, mîge erieen̄ otutuuk ebirieen̄, bene me lek ebi akọp acha 
iba fo inyọn̄, òrere ebi ìbekọt isi akọn̄, me ene me ene, me ototun̄ ukan̄ me ototun̄ 
ukan̄, me owot iman me owot iman. 
23Otutuuk otu ifuk ebirieen̄ ebi otoko kè Simiọn ìre akọp obop ene go mè obop 
onaan̄ge, me efit ita. 
24Me otoko kè Gadi, mîge erieen̄ otutuuk ebirieen̄, bene me lek ebi akọp acha iba 
fo inyọn̄, òrere ebi ìbekọt isi akọn̄, me ene me ene, me ototun̄ ukan̄ me ototun̄ 
ukan̄, me owot iman me owot iman. 
25Otutuuk otu ifuk ebirieen̄ ebi otoko kè Gadi ìre akọp obop ini mè obop go, mè 
efit gweregwen mè akọp go. 
26Me otoko kè Juda, mîge erieen̄ otutuuk ebirieen̄, bene me lek ebi akọp acha iba 
fo inyọn̄, òrere ebi ìbekọt isi akọn̄, me ene me ene, me ototun̄ ukan̄ me ototun̄ 
ukan̄, me owot iman me owot iman. 
27Otutuuk otu ifuk ebirieen̄ ebi otoko kè Juda ìre akọp obop jaaba mè obop ini, 
mè efit gweregwen. 
28Me otoko kè Isaka, mîge erieen̄ otutuuk ebirieen̄, bene me lek ebi akọp acha 
iba fo inyọn̄, òrere ebi ìbekọt isi akọn̄, me ene me ene, me ototun̄ ukan̄ me ototun̄ 
ukan̄, me owot iman me owot iman. 
29Otutuuk otu ifuk ebirieen̄ ebi otoko kè Isaka ìre akọp obop go mè obop ini, mè 
efit ini. 
30Me otoko kè Jebulọn, mîge erieen̄ otutuuk ebirieen̄, bene me lek ebi akọp acha 
iba fo inyọn̄, òrere ebi ìbekọt isi akọn̄, me ene me ene, me ototun̄ ukan̄ me ototun̄ 
ukan̄, me owot iman me owot iman. 
31Otutuuk otu ifuk ebirieen̄ ebi otoko kè Jebulọn ìre akọp obop go mè obop jaaba, 
mè efit ini. 
32Mîfuk bọn ebirieen̄ otoko kè Josefu. Me otoko kè Iferem, mîge erieen̄ otutuuk 
ebirieen̄, bene me lek ebi akọp acha iba fo inyọn̄, òrere ebi ìbekọt isi akọn̄, me 
ene me ene, me ototun̄ ukan̄ me ototun̄ ukan̄, me owot iman me owot iman. 
33Otutuuk otu ifuk ebirieen̄ ebi otoko kè Iferem ìre akọp obop ini, mè efit go. 

34Me otoko kè Manasi, mîge erieen̄ otutuuk ebirieen̄, bene me lek ebi akọp acha 
iba fo inyọn̄, òrere ebi ìbekọt isi akọn̄, me ene me ene, me ototun̄ ukan̄ me ototun̄ 
ukan̄, me owot iman me owot iman. 

35Otutuuk otu ifuk ebirieen̄ ebi otoko kè Manasi ìre akọp obop ita mè obop iba, 
mè efit iba. 
36Me otoko kè Benjamin, mîge erieen̄ otutuuk ebirieen̄, bene me lek ebi akọp 
acha iba fo inyọn̄, òrere ebi ìbekọt isi akọn̄, me ene me ene, me ototun̄ ukan̄ me 
ototun̄ ukan̄, me owot iman me owot iman. 
37Otutuuk otu ifuk ebirieen̄ ebi otoko kè Benjamin ìre akọp obop ita mè obop go, 
mè efit ini. 
38Me otoko kè Dan, mîge erieen̄ otutuuk ebirieen̄, bene me lek ebi akọp acha iba 
fo inyọn̄, òrere ebi ìbekọt isi akọn̄, me ene me ene, me ototun̄ ukan̄ me ototun̄ 
ukan̄, me owot iman me owot iman. 
39Otutuuk otu ifuk ebirieen̄ ebi otoko kè Dan ìre akọp obop gweregwen mè obop 
iba, mè efit jaaba. 
40Me otoko kè Ase, mîge erieen̄ otutuuk ebirieen̄, bene me lek ebi akọp acha iba 
fo inyọn̄, òrere ebi ìbekọt isi akọn̄, me ene me ene, me ototun̄ ukan̄ me ototun̄ 
ukan̄, me owot iman me owot iman. 
41Otutuuk otu ifuk ebirieen̄ ebi otoko kè Ase ìre akọp obop ini mè obop ge, mè 
efit go. 
42Me otoko kè Nafitali, mîge erieen̄ otutuuk ebirieen̄, bene me lek ebi akọp acha 
iba fo inyọn̄, òrere ebi ìbekọt isi akọn̄, me ene me ene, me ototun̄ ukan̄ me ototun̄ 
ukan̄, me owot iman me owot iman. 
43Otutuuk otu ifuk ebirieen̄ ebi otoko kè Nafitali ìre akọp obop go mè obop ita, 
mè efit ini. 
44Echichi ore otu ifuk ebirieen̄ ebi Mosis mè Erọn, mè akọp mè ene iba ebi ìrere 
ebi otuchieen̄ otoko kiban̄ ge ge efukbe. 
45Ema mîfuk otutuuk ebirieen̄ ebi Ijeren me otoko kiban̄, bene me lek ebi akọp 
acha iba fo inyọn̄, òrere ebi ìbekọt isi akọn̄ me Ijeren. 
46Otutuuk otu ifuk ebirieen̄ ebi Ijeren onenigbaan̄ isibi efit obop gweregwen mè 
obop ita, mè efit go mè akọp go. 
47Ire, kpefuk ebi otoko kè Libai igbaalek otu ifuk ebi Ijeren efukbe cha. 

48Mije, Okumugwem îwuuk lek itumu inyi Mosis ibe, 

49“Kafuk ebi otoko kè Libai. Kafuk ema ìtap me otu ifuk ebi Ijeren kebilọ. 

50Kpan̄asi ikeya, owu môsun̄ ebi otoko kè Libai me otuchieen̄ ikwaan̄ ikpọkpọ 
chieen̄ me lek Akpatan̄ Mbuban eyi Inyan̄a-ibot, mè otutuuk nroon̄ ikwaan̄ kan̄, 
mè otutuuk inu geelek òje me lek. Îre ema ebekiben Akpatan̄ Mbuban ya mè 
otutuuk nroon̄ ikwaan̄ kan̄, mè ikisi ikwaan̄ me lek Akpatan̄ ya si. Ema ebekiluk 
ikana Akpatan̄ ya okokop. 
51Mgbọ geelek enyi ebenan̄a me ere ge ije isi ofifi ere, îre ebi otoko kè Libai 
ebekikpọk Akpatan̄ Mbuban ya. Mgbọ enyi isije ire aya ere enyi ebekup itap 

efuuk, îre ema si ebekiben Akpatan̄ Mbuban ya iyaka igwuun̄. Ene geelek ogwu 
ìkare ogwu otoko kè Libai ichak ubọk me lek Akpatan̄ Mbuban ya, ekpakpan̄. 
52Otutuuk ebi Ijeren geelek mêkigwugwuun̄ uwu ọfọ kiban̄ me otoko me otoko, 
kpa otoko mè egop kiban̄, me ere ema mêgbaan̄be igwugwuun̄ uwu ọfọ kiban̄. 
53Ebi otoko kè Libai ebekiluk ikana Akpatan̄ Mbuban eyi Inyan̄a-ibot ya okokop, 
me ikibem Akpatan̄ ya, inyi ebi ofifi otoko ekaje ìgbet lek, mè ìrọ inyi unaan̄-ejit 
n̄a irọn̄ ikeme ebi Ijeren. Îre ebi otoko kè Libai ebekikpọ chieen̄ me lek Akpatan̄ 
Mbuban ya.” 
54Ebi Ijeren erọrọ otutuuk inu cha ike Okumugwem onyibe Mosis ida ibe erọ, 
kpesan̄a, kpetap. 

Ifuk 2 

Ubọk ebi Ijeren ekiluk me otoko me otoko me ere m̀gba-ǹgwele ukan̄ 

1Okumugwem onenitumu inyi Mosis mè Erọn ibe, 

2“Me ere m̀gba-ǹgwele ukan̄ geelek ebi Ijeren mêlukbe, ema ebegwugwuun̄ uwu 
ọfọ kiban̄ me otoko me otoko, kpa ogwu me irak egop otoko kan̄ mè iman̄ òriọọn̄ 
uwu ogwu ute. Atanga Chinichini obokup me etete, sà ebi otoko cha 
ebegwugwuun̄ uwu ọfọ kiban̄ me irek me irek ikat ikana Atanga Chinichini ya 
okokop. Ema mêgwugwuun̄ uwu ọfọ kiban̄ ida ibọkọ me lek Atanga Chinichini 
ya. 
3“Me agan̄ mbum-ura, ọgbọn̄ ebi ìje melek otoko kè Juda ebegwugwuun̄ uwu ọfọ 
kiban̄ me irak egop ọgbọn̄ kiban̄. Ogwu ibot ebi otoko kè Juda ìre Nasiọn gwun̄ 
kè Aminadap. 
4Otu ifuk ebi otoko kè Juda ìre akọp obop jaaba mè obop ini, mè efit gweregwen. 

5“Ebi otoko kè Isaka mênenigwugwuun̄ uwu ọfọ kiban̄ igọọk ebi otoko kè Juda. 
Ogwu ibot otoko kè Isaka ìre Netanen gwun̄ kè Juwari. 
6Otu ifuk ebi otoko kè Isaka ìre akọp obop go mè obop ini, mè efit ini. 

7“Ebi otoko kè Jebulọn mênenigwugwuun̄ uwu ọfọ kiban̄ igọọk ebi otoko kè 
Isaka. Ogwu ibot otoko kè Jebulọn ìre Eliabu gwun̄ kè Elọn. 
8Otu ifuk ebi otoko kè Jebulọn ìre akọp obop go mè obop jaaba, mè efit ini. 

9“Otutuuk otu ifuk ebirieen̄ ìkup me ọgbọn̄ ebi ìje melek otoko kè Juda ìre efit 
obop mè akọp obop jeeta mè obop gweregwen, mè efit ini. Mgbọ geelek ebi 
Ijeren ebejibi ije, îre ebibi ebekidasi ijibi ije me onineen̄ me onineen̄ ike edọmọbe 
ema isun̄ yi. 
10“Me agan̄ osiki, ọgbọn̄ ebi ìje melek otoko kè Ruben ebegwugwuun̄ uwu ọfọ 
kiban̄ me irak egop kiban̄. Ogwu ibot otoko kè Ruben ìre Elisuru gwun̄ kè 
Sediuru. 

11Otu ifuk ebi otoko kè Ruben ìre akọp obop ini mè obop gweregwen, mè efit go. 

12“Ebi otoko kè Simiọn mênenigwugwuun̄ uwu ọfọ kiban̄ igọọk ebi otoko kè 
Ruben. Ogwu ibot otoko kè Simiọn ìre Selumien gwun̄ kè Surisadai. 
13Otu ifuk ebi otoko kè Simiọn ìre akọp obop go mè obop onaan̄ge, mè efit ita. 

14“Ebi otoko kè Gadi mênenigwugwuun̄ uwu ọfọ kiban̄ igọọk ebi otoko kè 
Simiọn. Ogwu ibot otoko kè Gadi ìre Eliyasafu gwun̄ kè Rewen. 
15Otu ifuk ebi otoko kè Gadi ìre akọp obop ini mè obop go, mè efit gweregwen 
mè akọp go. 
16“Otutuuk otu ifuk ebirieen̄ ìkup me ọgbọn̄ ebi ìje melek otoko kè Ruben ìre efit 
obop mè akọp obop go mè obop ge, mè efit ini mè akọp go. Mgbọ geelek ebi 
Ijeren mêjibibe ije, îre ebibi ebekije òso ukpa iba me onineen̄ me onineen̄ ike 
edọmọbe ema isun̄ yi. 
17“Ọgbọn̄ ebi ìje melek otoko kè Ruben isije iraka, ebi otoko kè Libai ìben Atanga 
Chinichini melek ebi otoko kè Libai kechilọ mênenije igọọk me etete adasi ọgbọn̄ 
iba cha mè ọgbọn̄ iba echi òje me udun̄. Ema ebeje si me onineen̄ me onineen̄ 
igọọk me ubọk ema ekigwugwuun̄ uwu ọfọ kiban̄, kpa otoko me irek kan̄ me irak 
egop kiban̄. 
18“Me agan̄ ichep-ura, ọgbọn̄ ebi ìje melek otoko kè Iferem ebegwugwuun̄ uwu 
ọfọ kiban̄ me irak egop kiban̄. Ogwu ibot otoko kè Iferem ìre Elisama gwun̄ kè 
Amiyudu. 
19Otu ifuk ebi otoko kè Iferem ìre akọp obop ini, mè efit go. 

20“Ebi otoko kè Manasi mênenigwugwuun̄ uwu ọfọ kiban̄ igọọk ebi otoko kè 
Iferem. Ogwu ibot ebi otoko kè Manasi ìre Gamalien gwun̄ kè Pedajuru. 
21Otu ifuk ebi otoko kè Manasi ìre akọp obop ita mè obop iba, mè efit iba. 

22“Ebi otoko kè Benjamin mênenigwugwuun̄ uwu ọfọ kiban̄ igọọk ebi otoko kè 
Manasi. Ogwu ibot otoko kè Benjamin ìre Abidan gwun̄ kè Gidiọn. 
23Otu ifuk ebi otoko kè Benjamin ìre akọp obop ita mè obop go, mè efit ini. 

24“Otutuuk otu ifuk ebirieen̄ ìkup me ọgbọn̄ ebi ìje melek otoko kè Iferem ìre efit 
obop ge mè obop jeeta, mè efit ge. Mgbọ geelek ebi Ijeren mêjibibe ije, îre ebibi 
ebekije òso ukpa ita me onineen̄ me onineen̄ ike edọmọbe ema isun̄ yi. 
25“Me agan̄ inyọn̄, ọgbọn̄ ebi ìje melek otoko kè Dan ebegwugwuun̄ uwu ọfọ 
kiban̄ me irak egop kiban̄. Ogwu ibot otoko kè Dan ìre Ayejeri gwun̄ kè Amisadai. 
26Otu ifuk ebi otoko kè Dan ìre akọp obop gweregwen mè obop iba, mè efit jaaba. 

27“Ebi otoko kè Ase mênenigwugwuun̄ uwu ọfọ kiban̄ igọọk ebi otoko kè Dan. 
Ogwu ibot otoko kè Ase ìre Pagien gwun̄ kè Okaran. 
28Otu ifuk ebi otoko kè Ase ìre akọp obop ini mè obop ge, me efit go. 

29“Ebi otoko kè Nafitali mênenigwugwuun̄ uwu ọfọ kiban̄ igọọk ebi otoko kè Ase. 
Ogwu ibot otoko kè Nafitali ìre Ayira gwun̄ kè Enan. 
30Otu ifuk ebi otoko kè Nafitali ìre akọp obop go mè obop ita, mè efit ini. 

31“Otutuuk otu ifuk ebirieen̄ ìkup me ọgbọn̄ ebi ìje melek otoko kè Dan ìre efit 
obop ge mè akọp obop go mè obop jaaba, mè efit gweregwen. Mgbọ geelek ebi 
Ijeren mêjibibe ije, îre ebibi ebekije me òso ukpa ini, eyi òrere òta ukpa. Ema 
mêben egop kiban̄ isa ije me onineen̄ me onineen̄ ike edọmọbe ema isun̄ yi. 
32“Otutuuk otu ifuk ebirieen̄ ebi Ijeren ike efukbe ema me otoko me otoko, me 
ubọk ema ekiluk me irek me irek, onenisibi efit obop gweregwen mè obop ita, 
mè efit go mè akọp go. 
33Ire, kpefuk ebi otoko kè Libai igbaalek otu ifuk ebi Ijeren kechilọ, ike 
Okumugwem otumube inyi Mosis. 
34“Ebi Ijeren erọrọ otutuuk inu ike Okumugwem onyibe Mosis ida ibe ema erọ. 
Ema ekiluk me irak egop kiban̄, mè ikije ije si me ototun̄ ukan̄ me ototun̄ ukan̄, 
me otoko me otoko.” 

Ifuk 3 

Ebi otoko kè Libai 

1Eyi ìre mfufuk owot iman kè Erọn mè Mosis me mgbọ Okumugwem otumube 
ikọ melek kè Mosis me inyọn̄ ogoon̄ Saina. 
2Bọn ebirieen̄ kè Erọn ìre Nadabu, adasi gwun̄ kan̄, mè Abiyu mè Elieja mè Itama. 

3Îre bọn kè Erọn, ebi ngwugwa chi, ebi ebakbe erieen̄ ke etọkọ aran̄ me ibot mè 
ifaka ikwaan̄ itap me ubọk, inyi ema enere ebi ngwugwa. 
4Nadabu mè Abiyu enenikwaan̄ me isi Okumugwem, mije ema esabe esese 
chieen̄ ukan̄ inu me isi Okumugwem me emen èwê Saina. Nadabu mè Abiyu 
kpekaan̄ bọn ebirieen̄ geege. Eya orọ, îre Elieja mè Itama gaalek, ebi ìsisik me 
ugwem, egọọk Erọn nte kiban̄ igbaan̄ isi ikwaan̄ kubọk ebi ngwugwa me ukot kè 
nte kiban̄. 
5Okumugwem onenitumu inyi Mosis ibe, 

6“Gwen ebi otoko kè Libai sibi me isi kè Erọn ogwu ngwugwa, inyi ema ekesi 
ikwaan̄ enyi ọmọ, 
7mè ekerọ inu geelek înyibe ida ibe erọ, mè inu geelek ògbegbe irọrọ me ibot 
otutuuk ebi ido Ijeren me isi Atanga Chinichini, mè ekesi otutuuk ikwaan̄ òkukup 
isisi me Akpatan̄ Mbuban. 
8Ema si ebekikpọ chieen̄ me lek otutuuk nroon̄ geelek ekisa isi ikwaan̄ me 
Atanga Chinichini, mè ikikeke me isi ikirọ otutuuk inu geelek eberọ me ibot ebi 
Ijeren, sa me isisi otutuuk ikwaan̄ geelek me Akpatan̄ Mbuban. 

9Kana otutuuk ebi otoko kè Libai tap me ubọk kè Erọn mè ebi bọn. Esasan̄a ebi 
otoko kè Libai me etete otutuuk ebi Ijeren isa inyi Erọn. 
10Owu môsan̄a Erọn mè bọn ebirieen̄ kan̄ isun̄ esese, inyi ekesi ikwaan̄ ebi 
ngwugwa. Ilọ me lek kiban̄, ire ofifi ene ije igbet lek ikwaan̄ ya, ebekpakpan̄.” 
11Okumugwem onenitumu si inyi Mosis ibe, 

12“Kpọ, emi me lek n̄a si, m̀mọnọ ebi otoko kè Libai isibi me etete ebi Ijeren me 
irek otutuuk adasi gwun̄ geelek òchili owot ogwu enenwaan̄ Ijeren. Otutuuk ebi 
otoko kè Libai ìre echi n̄a, 
13mije, gwun̄ uchili-owot geelek ìre eyi n̄a. Me usen mkpan̄be otutuuk bọn uchili-
owot geelek me ido Ijipiti, ǹsasan̄a otutuuk bọn uchili-owot geelek me Ijeren 
isun̄ esese inyi lek n̄a, ibene me lek bọn uchili-owot echi ebilene ire lek bọn 
uchili-owot echi anam. Ema otutuuk ìre echi n̄a. Emi nre Okumugwem.” 
14Okumugwem onenitumu si inyi Mosis me emen èwê Saina ibe, 

15“Mgbọ keyi, fuk otu ifuk otutuuk ebi otoko kè Libai, me owot iman me owot 
iman, me ototun̄ ukan̄ me ototun̄ ukan̄. Fuk otutuuk ebirieen̄, bene me lek bọn 
onyan̄ ge fo inyọn̄.” 
16Mosis ofufuk ebi otoko kè Libai kubọk Okumugwem onyibe ọmọ ida. 

17Erieen̄ bọn ebirieen̄ kè Libai ìre Gasiọn mè Koyat mè Merari. 

18Erieen̄ bọn kè Gasiọn me ototun̄ ukan̄ me ototun̄ ukan̄ ìre Libini mè Simei. 

19Erieen̄ bọn kè Koyat me ototun̄ ukan̄ me ototun̄ ukan̄ ìre Amiram mè Ijiyari mè 
Eburọn mè Ujiyen. 
20Erieen̄ bọn kè Merari me ototun̄ ukan̄ me ototun̄ ukan̄ ìre Mali mè Musi. Ebibi 
ere bọn otoko kè Libai me ototun̄ ukan̄ me ototun̄ ukan̄. 
21Ebi owot iman kè Gasiọn ìre ototun̄ ukan̄ kè Libini mè ototun̄ ukan̄ kè Simei. 
Ebibi ere ebi owot iman kè Gasiọn. 
22Otu ifuk ebirieen̄ kiban̄ ike efukbe, ibene lek me nsabọn onyan̄ ge, ìre obop 
jaaba mè efit go. 
23Ebi owot iman kè Gasiọn ebekigwugwuun̄ uwu ọfọ kiban̄ me udun̄ Akpatan̄ 
Mbuban, me agan̄ ichep-ura. 
24Ogwu ibot owot iman kè Gasiọn ìre Eliyasafu gwun̄ kè Layen. 

25Ikwaan̄ ebi owot iman kè Gasiọn me lek Atanga Chinichini ìre ikpọkpọ chieen̄ 
me lek Akpatan̄ ya me lek kan̄ melek uwu ọfọ kan̄, mè ochichit kan̄, mè ekwut 
isotu Atanga Chinichini, 
26mè otutuuk ekwut ukwek ekisa igbaka ikana oyet egep Akpatan̄ Mbuban, mè 
ekwut isotu oyet egep ya òkakana Akpatan̄ ya me lek kan̄ melek ntook ngwugwa, 
okokop, mè olik ekwut isotu ya, mè otutuuk ikwaan̄ geelek òje me lek nroon̄ 
ikwaan̄ kechi. 

27Ebi owot iman kè Koyat ìre ototun̄ ukan̄ kè Amiram mè ototun̄ ukan̄ kè Ijiyari 
mè ototun̄ ukan̄ kè Eburọn mè ototun̄ ukan̄ kè Ujiyen. Ebibi ere ebi owot iman 
kè Koyat. 
28Otu ifuk ebirieen̄ owot iman kè Koyat, ibene me lek nsabọn onyan̄ ge, ìre obop 
jeeta, mè efit gweregwen. Îre ebibi ekikpọ chieen̄ me lek Ere Mbuban. 
29Ebi owot iman kè Koyat ebekigwugwuun̄ uwu ọfọ kiban̄ me agba lek Akpatan̄ 
Mbuban, me agan̄ osiki. 
30Ogwu ibot owot iman kè Koyat ìre Elisafan gwun̄ kè Ujiyen. 

31Îre ebi owot iman kè Koyat ebekikpọ chieen̄ me lek okop inyan̄a-ibot mè ikasi 
Fituru Isi Awaji mè ngugọọn̄ mkpukan̄ mè ntook nsensi mè ntook ngwugwa mè 
otutuuk nroon̄ geelek ekisa isi ikwaan̄ me Ere Mbuban, mè ekwut mgban ekisa 
ifieek ikwek Ere Òkup Mbuban Ichit, mè otutuuk ikwaan̄ geelek òje me lek ekwut 
mgban ya. 
32Ogwu òkikpulu otutuuk ebi ibot otoko kè Libai ìre Elieja gwun̄ kè Erọn ogwu 
ngwugwa. Ọmọ ore ogwu ibot otutuuk ebi ìkikpọ chieen̄ me lek ikwaan̄ me Ere 
Mbuban. 
33Ebi owot iman kè Merari ìre ebi ototun̄ ukan̄ kè Mali mè ebi ototun̄ ukan̄ kè 
Musi. Ebibi ere ebi owot iman kè Merari. 
34Otu ifuk ebirieen̄ owot iman kè Merari, ibene me lek nsabọn onyan̄ ge, ìre obop 
gweregwen mè efit iba. 
35Ogwu ibot owot iman kè Merari ìre Suriyen gwun̄ kè Abiyali. Ebi owot iman kè 
Merari ebekigwugwuun̄ uwu ọfọ kiban̄ me agba lek Akpatan̄ Mbuban me agan̄ 
inyọn̄. 
36Ebi owot iman kè Merari ke esan̄a ibe ekekpọ chieen̄ me lek otutuuk agbasi 
òkup me lek Akpatan̄ Mbuban mè mgbugban òje me lek mè atà kiban̄ mè urak 
atà cha mè otutuuk nroon̄ ikwaan̄ kiban̄ geelek, mè otutuuk ikwaan̄ òje me lek 
agbasi cha. 
37Ema si ebekikpọ chieen̄ me lek otutuuk atà òkup me lek ogọ ewakbe ikana oyet 
egep Akpatan̄ Mbuban ya okokop mè urak atà cha geelek mè otutuuk okpo ̀ kọ 
kiban̄ mè otutuuk olik kiban̄. 
38Ebi ìbekigwugwuun̄ uwu ọfọ kiban̄ me isi Akpatan̄ Mbuban me agan̄ mbum-
ura ìre Mosis mè Erọn mè otutuuk bọn ebirieen̄ kè Erọn. Îre ema ebekikpọ 
chieen̄ me lek Akpatan̄ Mbuban ya, mè ikikpọ si chieen̄ me lek ikwaan̄ geelek me 
ibot ebi Ijeren. Ofifi ene geelek òjeje igbet lek Akpatan̄ Mbuban ya, ebekpakpan̄. 
39Otutuuk otu ifuk ebirieen̄ otoko kè Libai, ebi Mosis melek Erọn efukbe, ike 
Okumugwem onyibe ema ida ibe efuk me ototun̄ ukan̄ me ototun̄ ukan̄, ibene me 
lek nsabọn onyan̄ ge, ìre akọp obop iba mè obop iba. 

40Okumugwem onenitumu inyi Mosis ibe, “Fuk otu ifuk adasi bọn ebirieen̄ 
geelek me Ijeren, bene me lek nsabọn onyan̄ ge, mè ge erieen̄ kiban̄ otutuuk tap 
me emen ikpa. 
41San̄a ebi otoko kè Libai sun̄ esese nyi emi me irek otutuuk adasi bọn ebi Ijeren, 
mè san̄a si otutuuk adasi bọn anam ebi otoko kè Libai sun̄ esese nyi emi me irek 
otutuuk adasi bọn anam ebi Ijeren. Emi nre Okumugwem.” 
42Mosis ofufuk otutuuk adasi bọn ebirieen̄ ebi Ijeren, mè ige erieen̄ kiban̄ itap 
me ikpa ike Okumugwem onyibe ọmọ ida. 
43Otu ifuk otutuuk adasi bọn ebirieen̄ ebi Ijeren, ibene me lek nsabọn onyan̄ ge, 
onenisibi akọp obop iba mè obop iba, mè efit iba, mè akọp jaaba mè ita. 
44Okumugwem onenitumu si inyi Mosis ibe, 

45“San̄a ebi otoko kè Libai sun̄ esese nyi emi me irek otutuuk adasi bọn ebirieen̄ 
ebi Ijeren, mè san̄a si anam ebi otoko kè Libai sun̄ esese nyi emi me irek anam 
otutuuk ebi Ijeren, inyi ebi otoko kè Libai enekup ọkpọkpọ enyi emi. Emi nre 
Okumugwem. 
46Adasi bọn ebirieen̄ otutuuk ebi Ijeren mîsa efit ene iba mè akọp jaaba mè ita 
iwa igak adasi bọn ebirieen̄ ebi otoko kè Libai. Sabum ebefaka efit ebirieen̄ iba 
mè akọp jaaba mè ita chi isibi, 
47mêsa ikpoko alata okuket go ininwene ibot ene ge ge, igọọk me ubọk itọ-inu 
me Uwu Mbuban, òrere akọp gera iba me ibot ikpoko alata okuket ge. 
48Owu osibọkọ ikpoko esabe ininwene ibot adasi bọn ebi Ijeren ebi ìwawa iraka 
cha, sa kana nyi Erọn mè ebi bọn.” 
49Ikeya si ke Mosis obọkọ ikpoko esabe ininwene ibot otu ifuk adasi bọn ebirieen̄ 
ebi Ijeren esabe iwa igak adasi bọn ebirieen̄ ebi otoko kè Libai. 
50Ikpoko Mosis obọkọbe me ibot adasi bọn ebirieen̄ ebi Ijeren cha onenisibi 
obop ikpoko alata okuket, mè efit ita, mè akọp gweregwen mè go igọọk me ubọk 
itọ-inu eyi Uwu Mbuban. 
51Mosis onenikana ikpoko cha inyi Erọn mè ebi bọn ebirieen̄, ike Okumugwem 
onyibe ọmọ ida. 

Ifuk 4 

Ikwaan̄ ebi owot iman kè Koyat 

1Okumugwem onenitumu inyi Mosis mè Erọn ibe, 

2“Ìfuk otu ifuk ebi uwu kè Koyat me otoko kè Libai, ìfuk otu ifuk kiban̄ me owot 
iman me owot iman, me ototun̄ ukan̄ me ototun̄ ukan̄. 
3Ìfuk ebirieen̄ bene me lek ebi akọp acha ita re lek ebi akọp acha go, òrere ebi 
ìsoso irọrọ ikwaan̄ me Atanga Chinichini. 

4“Ikwaan̄ ebi owot iman kè Koyat me Atanga Chinichini ìre ikpọkpọ chieen̄ me 
lek inu echi òkup mbuban ichit. 
5Mgbọ geelek ebi Ijeren ebejibi ije inan̄a me ere ge isi ofifi ere, îre Erọn mè ebi 
bọn ebirieen̄ ebekinin̄ emen Atanga Chinichini ya isi ikpọk ekwut mgban ya 
isan̄a, mè isa ikana ichit okop ata-ikọ ya, 
6mè inisa si ikpa ima ikana ichit, mè inisa ekwut oluku oluku iwele itoon̄ me 
inyọn̄, mè inikpulu si ogbugboon̄ kan̄ cha itap igbaalek. 
7“Ema mêsa si ekwut oluku oluku iwele ichit inyọn̄ ikasi Fituru Isi Awaji, mè 
inikpulu si alala cha òje me lek mè nkọm mè ugọn̄ mè ekpen̄ ekisa igwook miin̄ 
ngwugwa itoon̄ me inyọn̄ ekwut oluku oluku ya. Fituru òkikup mgbọ geelek me 
inyọn̄ ikasi ya môkup si me inyọn̄ ikasi ya. 
8Mênenisa ekwut eje eje iwele itoon̄ me inyọn̄ nroon̄ ikwaan̄ cha, mè inisa ikpa 
ima iwele ikana ichit otutuuk cha, mè ikpulu si ogbugboon̄ kan̄ itap igbaalek. 
9“Ema mêsa si ekwut oluku oluku iwele ichit ngugọọn̄ mkpukan̄ ya òkinyi utoon̄ 
melek otitọn̄ kan̄ cha mè sisini ekisa ikpaan̄ ekwut mkpukan̄ mè okwa ntọn̄ kan̄ 
cha mè ekpen̄ ekisa itap aran̄ mkpukan̄ kan̄ cha. 
10Mênenisa ikpa ima ikana otutuuk cha ikat, mè iben itoon̄ me inyọn̄ ogbugboon̄. 

11“Mêsa ekwut oluku oluku ikana ichit ntook ngwugwa ya eyi esabe alata araran̄ 
irọ, mè inisa ikpa ima ichit itoon̄ me inyọn̄, mè itap si ogbugboon̄ cha òje me lek 
igbaalek. 
12“Mêtiten̄e otutuuk nroon̄ echi ekisa isi ikwaan̄ me Ere Mbuban ititiin̄, mè inisa 
ekwut oluku oluku ikat, mè inisa ikpa ima ikana ichit, mè iben itoon̄ me inyọn̄ 
ogbugboon̄. 
13“Mêchan ntọn̄ isan̄a me inyọn̄ ntook ngwugwa, mè inisa ekwut irio irio ikana 
ichit, 
14mè inititen̄e otutuuk nroon̄ ekisa isi ikwaan̄ me inyọn̄ ntook ya, òrere ebi kè 
alala ekisa ilọbọ ukan̄, mè ochichim, mè òcha ekisa ichibi ntọn̄, mè ewop inyan 
eje. Mênenisa ikpa ima ikana ichit otutuuk, mè itap si ogbugboon̄ echi ekisa iben 
ntook ya igbaalek. 
15“Erọn mè ebi bọn ebirieen̄ isichit inu cha òkup mbuban mè otutuuk nroon̄ cha 
ekisa isi ikwaan̄ me lek inu òkup mbuban cha isan̄a, mè ebi Ijeren isibenijibi ije, 
mgbọ ya ke ebi owot iman kè Koyat ebenu iniben inu cha isa ije. Ire, ema 
kpebechak ubọk me lek inu cha òkup mbuban, inyi ema ekakwaan̄. Echichi ore 
inu ebi owot iman kè Koyat ebekiben me lek nroon̄ Atanga Chinichini. 
16“Elieja gwun̄ kè Erọn ogwu ngwugwa obokikpọ chieen̄ me lek aran̄ mkpukan̄, 
mè nsensi utop olu, mè ngwugwa akpa ekigwa usen geelek, mè aran̄ mbuban. 
Ọmọ obokikpọ chieen̄ me lek otutuuk Akpatan̄ Mbuban melek otutuuk inu òkup 
mbuban òkikup me emen kan̄, mè otutuuk nroon̄ geelek ekisa isi ikwaan̄ me 
emen kan̄.” 

17Okumugwem onenitumu inyi Mosis mè Erọn ibe, 

18“Ikatele ibe ebi owot iman kè Koyat echak ubọk me lek inu òkup mbuban, mè 
ekwaan̄ esan̄a me etete ebi otoko kè Libai. 
19Inu enyi eberọ inyi ema, inyi ema ekup me ugwem, mè ekakwaan̄ me mgbọ 
ema mêjebe igbet lek inu òkup mbuban ichit cha ìre ikeyi: Erọn mè ebi bọn 
ebirieen̄ mênu inidọmọ ikwaan̄ itap ema me ubọk me ene me ene, kpa ogwu mè 
ikwaan̄ kan̄. Ikeya si ke mêdọmọ inu ema ebekiben, kpa ogwu mè eyi kan̄. 
20Ire, ema kpebenin̄ isi ikpọ mgbọ ekichit inu òkup mbuban cha. Ire ema isi, 
mêkwaan̄.” 

Ikwaan̄ ebi owot iman kè Gasiọn. 

21Okumugwem onenitumu inyi Mosis ibe, 

22“Fuk otu ifuk ebi uwu kè Gasiọn me owot iman me owot iman, me ototun̄ ukan̄ 
me ototun̄ ukan̄. 
23Fuk ebirieen̄ kiban̄ bene me lek ebi akọp acha ita re lek ebi akọp acha go, òrere 
ebi ìsoso irọrọ ikwaan̄ me Atanga Chinichini. 
24“Ikwaan̄ ebi owot iman kè Gasiọn ebekisi mè inu ema ebekiben ìre ikeyi: 

25Mgbọ geelek ebi Ijeren ebejibi ije, îre ema ebekiben ekwut ukwek ekisa igbaka 
ichit lek Akpatan̄ Mbuban ya, mè iben si Atanga Chinichini, mè ochichit kan̄, mè 
ochichit ikpa ima eyi ekisa iwele ichit inyọn̄ kan̄, mè ikiben si ekwut isotu Atanga 
Chinichini. 
26Îre ema si ebekiben otutuuk ekwut ukwek ekisa igbaka ikana oyet egep Atanga 
Chinichini ya melek ntook ngwugwa ya, mè ekwut isotu otunchit oyet egep ya, 
mè otutuuk olik òje me lek kiban̄, mè otutuuk nroon̄ ikwaan̄ kiban̄. Îre ema si ke 
otutuuk ikwaan̄ ofolek inu chi geelek okup inyi irọrọ. 
27“Îre Erọn mè ebi bọn ebekikpọ chieen̄ me lek otutuuk inu geelek ebi owot iman 
kè Gasiọn ebekirọ, ibene me lek ikwaan̄ kiban̄ ire lek inu ema ebekiben. Îre Erọn 
mè ebi bọn ebekidọmọ ikwaan̄ mè inu ebeben inyi ema. Enyi mêkidọmọ inu ema 
ebeben itap ema me ubọk, mè imun̄ ibe ke ema mîrọ si ikeya. 
28Eyi ore otutuuk ikwaan̄ òkup inyi ebi owot iman kè Gasiọn me Atanga 
Chinichini. Îre Itama, gwun̄ kè Erọn ogwu ngwugwa, obokikpọ chieen̄ me lek 
kiban̄, mè ikidọmọ ikwaan̄ inyi ema. 

Ikwaan̄ ebi owot iman kè Merari 

29“Ìfuk otu ifuk ebi uwu kè Merari me owot iman me owot iman, me ototun̄ ukan̄ 
me ototun̄ ukan̄. 
30Ìfuk otutuuk ebirieen̄ bene me lek ebi akọp acha ita re lek ebi akọp acha go, 
òrere ebi ìsoso isisi ikwaan̄ me Atanga Chinichini. 
31Ikwaan̄ òkup inyi ema isisi me emen Atanga Chinichini ìre ibeben otutuuk 
agbasi Akpatan̄ Mbuban mè mgbugban òje me lek mè atà kiban̄ mè urak atà cha, 

32mè atà ekisa iwak ikana oyet egep Atanga Chinichini okokop, mè urak atà cha, 
mè okpo ̀ kọ kiban̄, mè olik òje me lek, mè otutuuk nroon̄ ikwaan̄ Atanga 
Chinichini. Ema si eberọ otutuuk ikwaan̄ geelek òje me lek inu chi. Enyi mêdọmọ 
inu geelek ene geelek oboben inyi ema me erieen̄ ene me erieen̄ ene. 
33Echi ore ikwaan̄ òkup inyi ebi owot iman kè Merari me lek Atanga Chinichini. 
Itama gwun̄ kè Erọn ogwu ngwugwa ore ogwu ibot kiban̄, ogwu òbokidọmọ 
ikwaan̄ chi geelek inyi ema.” 

Ifufuk efukbe ebi otoko kè Libai 

34Mosis mè Erọn mè otutuuk ebi ibot ido ebi Ijeren enenifuk otu ifuk ene me uwu 
kè Koyat me owot iman me owot iman, me ototun̄ ukan̄ me ototun̄ ukan̄. 
35Ema efuk otu ifuk ebirieen̄ kiban̄ ibene me lek ebi akọp acha ita ire lek ebi akọp 
acha go, òrere ebi ìsoso isisi ikwaan̄ me Atanga Chinichini. 
36Otu ifuk kiban̄ me ototun̄ ukan̄ me ototun̄ ukan̄ onenisibi obop iba, mè efit 
jaaba, mè akọp go. 
37Eyi ore otu ifuk ebirieen̄ ebi ototun̄ ukan̄ kè Koyat ebi ìkisi ikwaan̄ me Atanga 
Chinichini, ike Erọn ofukbe igọọk me ike Okumugwem onyibe Mosis ida ibe efuk. 
38Mîfuk si ebi uwu kè Gasiọn me owot iman me owot iman, me ototun̄ ukan̄ me 
ototun̄ ukan̄. 
39Efuk otu ifuk ebirieen̄ kiban̄ ibene me lek ebi akọp acha ita ire lek ebi akọp 
acha go, òrere ebi ìsoso isisi ikwaan̄ me Atanga Chinichini. 
40Otu ifuk kiban̄ me owot iman me owot iman, me ototun̄ ukan̄ me ototun̄ ukan̄ 
onenisibi obop iba, mè efit gweregwen, mè akọp ita. 
41Eyi ore otu ifuk ebi uwu kè Gasiọn ebi ìkisi ikwaan̄ me Atanga Chinichini, ike 
Mosis mè Erọn efukbe igọọk me ike Okumugwem onyibe ida. 
42Mîfuk si ebi uwu kè Merari me owot iman me owot iman, me ototun̄ ukan̄ me 
ototun̄ ukan̄. 
43Efuk otu ifuk ebirieen̄ kiban̄ ibene me lek ebi akọp acha ita ire lek ebi akọp 
acha go, òrere ebi ìsoso isisi ikwaan̄ me Atanga Chinichini. 
44Otu ifuk kiban̄ me owot iman me owot iman, me ototun̄ ukan̄ me ototun̄ ukan̄ 
onenisibi òbọp ita, me efit iba. 
45Eyi ore otu ifuk ebi uwu kè Merari ike Mosis mè Erọn efukbe igọọk me ike 
Okumugwem onyibe ida. 
46Sa me ikeyi ke Mosis mè Erọn mè otutuuk ebi ibot ido ebi Ijeren efuk otu ifuk 
otutuuk ebi otoko kè Libai me owot iman me owot iman, me ototun̄ ukan̄ me 
ototun̄ ukan̄. 
47Efuk otu ifuk ebirieen̄ kiban̄ ibene me lek ebi akọp acha ita ire lek ebi akọp 
acha go, òrere ebi ìsoso isisi ikwaan̄ me Atanga Chinichini. 
48Otutuuk otu ifuk kiban̄ onenisibi obop jeeta, mè efit go mè akọp jeeta. 

49Mosis onenidọmọ ikwaan̄ kiban̄ inyi ema me ene me ene, mè idọmọ si inu ema 
ebekiben me ene me ene mgbọ geelek ebi Ijeren isijibi ije inan̄a me ere ge isi ofifi 
ere, igọọk me ike Okumugwem onyibe ọmọ ida. Sa me ikeya ke efuk ebi otoko kè 
Libai ike Okumugwem onyibe Mosis ida ibe efuk. 

Ifuk 5 

Ikan ofolek ichachaka mbuban me ere ebi Ijeren ekiluk 

1Okumugwem onenitumu inyi Mosis ibe, 

2“Nyi ebi Ijeren ida ibe, ene geelek òkifiak orukan̄ inyakpa, mè ìre ogwu nke nke 
inu okisibi me lek, mè ìre ogwu òchachak ubọk me lek nkwukwu ene mè ichaka 
mbuban me lek kan̄, esasan̄a ogwu òkup ikeya esibi me m̀gba-ǹgwele ukan̄ ere 
otutuuk ene ekiluk. 
3Ene geelek òkup ikeya, mè ìre enerieen̄ mè ìre enenwaan̄, ìsan̄a ìsibi me m̀gba-
ǹgwele ukan̄ ere ebi ene elukbe, inyi ikachaka mbuban me lek ere m̀gba-ǹgwele 
ukan̄ kinyi, ere emi Okumugwem nlukbe me etete kinyi.” 
4Ebi Ijeren enenisan̄a ebi ìkup ikecha isibi me emen ere m̀gba-ǹgwele ukan̄ 
kiban̄ isi igwook me udun̄ ama ike Okumugwem otumube inyi Mosis. 

Ikpekpe useen̄ ijo inu ene orọbe 

5Okumugwem onenitumu inyi Mosis ibe 

6itumu inyi ebi Ijeren ibe, “Ire enerieen̄ mè ìre enenwaan̄ irọ ogwu melek kan̄ ijo 
inu geelek, mè isa me ikeya irọ Okumugwem ilọ, ogwu òrọrọ inu ya îrọn̄ ikan. 
7Ene ya môtumu ijo kan̄ isibi, mè iyaka inen̄e inu îrọbe ilọ ya isun̄ itat melek 
ogwu îrọbe ilọ. Ire ene ya ìfefeen̄ ogwu melek kan̄, môyaka inu ya ijet ogwukaan̄, 
mè isọkọ si irek ge me irek go me lek inyi ogwukaan̄ ya. 
8Ire, ire ogwu efeen̄be ya ikwu, mè ìkakaan̄ ene geege ogwu môkọtbe irie ìrot 
kan̄, useen̄ inu ya ìkup inyi Okumugwem. Ogwu òfefeen̄ ene ya môkpe useen̄ inu 
ya inyi ogwu ngwugwa, mè inyi si orie arọọn̄ ge igbaalek, inyi esa erọ esuuk me 
ibot kan̄. 
9Otutuuk inyinyi òkup mbuban geelek echi ebi Ijeren esabe inu me isi ogwu 
ngwugwa, ìbokup inyi ogwu ngwugwa ya. 
10Inyinyi òkup mbuban geelek ene osun̄be inyi lek kan̄ ìkup inyi ene ya. Ire, eyi 
geelek îsabe ijet ogwu ngwugwa ìre eyi ogwu ngwugwa ya.” 

Ubọk ebesa iriọọn̄ ibe enenwaan̄ òbat olom ìkasi ugan 

11Okumugwem onenitumu inyi Mosis ibe 

12inyi otutuuk ebi Ijeren ida ibe, “Enerieen̄ geelek ogwu ogwu nwa osibe ene, 

13sa me isisi igọọk ofifi enerieen̄ ilaak, mè ilet ijo ugwem ya me lek ogwu olom, 
filafila ya îfifilabe lek kan̄ si olelet, mije ikakaan̄ge ogwu ata-ikọ geege òbokọt 
initumu ikeme ọmọ, mè ikakaan̄ge si ogwu òtetet ema me inyọn̄ mkpilaak, 

14ire ogwu enerieen̄ ya ikaan̄ ejit mba me lek ogwu nwa, mè itoon̄ ogwu nwa 
uraamọn, mè ìre ogwu nwa ìchachaka mbuban ya me atikọ, mè ìre ìkachaka, 
15ogwu enerieen̄ ya môsa ogwu nwa inu me isi ogwu ngwugwa. Môsa iko akpa 
balì ekọkọk iba inu, inyi mêsabe igwa ngwugwa akpa me ibot ogwu enenwaan̄ 
ya. Akpa ekọkọk ya, kpebetap aran̄ mè farankinsens me lek, mije, îre ngwugwa 
eyi ejit mba ke îre. Ngwugwa akpa keyi ìre ngwugwa ikekeek eyi esabe ikeek 
awọ òje me lek ijo inu ya. 
16“Ogwu ngwugwa mônenisa ogwu enenwaan̄ ya inu me isi Okumugwem, inyi 
inikeke me ere ya. 
17Ogwu ngwugwa môneniben mun̄ mbuban me emen otin̄ ibat, mè inichibi 
mfuun̄ me ijọn̄ me emen Akpatan̄ Mbuban itap me emen mun̄ ya. 
18Ogwu ngwugwa môneniyiyala ogwu enenwaan̄ ya ijeek me ibot me ere ya 
îkekebe me isi Okumugwem, mè iniben akpa ekọkọk ya eyi ebesa igwa ngwugwa 
ikekeek ya, òrere ngwugwa mba-ejit, itap ogwu enenwaan̄ ya me ubọk. Ogwu 
ngwugwa me lek kan̄ môneniben mun̄ ya esabe mfuun̄ igbaan̄ ifuku, òrere mun̄ 
ujat ugwem, eyi òbosa ufieek-otu inu, ikaan̄ me ubọk kan̄. 
19Ogwu ngwugwa ya mônenirọ inyi ogwu enenwaan̄ ya inyan̄a ibot, mè initap 
awọ itoon̄ me ibot ogwu enenwaan̄ ya ibe, ‘Karake owu okupbe me ubọk nlom 
kwun̄, ire ofifi enerieen̄ ìkagọọk owu ìlaak, ire owu òkafiat lek kwun̄ melek ofifi 
enerieen̄, mun̄ ujat ugwem yi eyi òkisa ufieek-otu inu irọ inyi owu ònwọnọ. 
20Ire, ire owu otele nlom kwun̄, mè isi ofifi enerieen̄, mè ifiat lek kwun̄ melek 
ogwu ikarege nlom kwun̄, 
21Okumugwem irọ inyi agbagba ukot kwun̄ ijọ mè ijeen̄, mè irọ si inyi owot kwun̄ 
ifuuk itọm ibene, mè isa me ikeya irọ inyi owu òkana inu ebi kinyi ebekisa ifieek 
otu inyi ene, mè inu ema ebekisa inyan̄a ibot.’ Mgbọ ogwu ngwugwa môkitap 
awọ yi, môrọ inyi ogwu enenwaan̄ ya inyan̄a ibot eyi òbosa ufieek-otu inu. 
22Ogwu ngwugwa môtutumu si ibe, ‘Kè mun̄ yi, eyi òkisa ufieek-otu inu inin̄ 
emen nkat kwun̄, mè irọ inyi owot kwun̄ ifuuk itọm ibene, mè irọ inyi agbagba 
ukot kwun̄ ijọ mè ijeen̄.’ Me mgbọ ogwu ngwugwa môkitap awọ ya, ogwu 
enenwaan̄ ya môkekichieek ibe, ‘Iin̄. Ikup ikeya.’ 
23“Ogwu ngwugwa mônenige otutuuk ikọ ufieek-otu cha itap me ikpa, mè 
inigwọk ikọ cha igwook me emen mun̄ ujat ugwem ya, 
24mè iniben mun̄ ujat ugwem eyi òbosa ufieek-otu inu ya inyi ogwu enenwaan̄ 
ya inwọ. Mun̄ ya môneniraka inin̄ emen ogwu enenwaan̄ ya, inyi ikaan̄ irek itap 
ọmọ ujat ujaralek me lek. 
25Ogwu ngwugwa mônenibọkọ akpa ekọkọk ya, eyi ebesa inigwa ngwugwa mije 
mba-ejit ya, mè iniwuwum me isi Okumugwem, mè inisa inu me lek ntook 
ngwugwa, 

26mè inigwọ ubọk ge me lek akpa ekọkọk ya, kubọk okpọkọ emen akpan, isa 
itoon̄ me inyọn̄ ntook ya, mè iwọp ikana oduku òkibubaan̄ olu me inyọn̄ ntook 
ya. Mgbọ eya isiraka, môneniben mun̄ ujat ugwem ya inyi ogwu enenwaan̄ ya, 
ibe inwọ. 
27Ogwu enenwaan̄ ya môneninwọ mun̄ ya. Ire ogwu enenwaan̄ ya ifiat lek kan̄, 
mè irọ ogwu olom ilọ, mgbọ mun̄ ya înwọbe môrakabe inin̄ ọmọ emen owot, 
ìbotatap ọmọ ujat ujaralek me lek. Owot kan̄ môfufuuk itọm ibene, agbagba ukot 
kan̄ môjọjọ mè ijeen̄. Ogwu enenwaan̄ ya mônenikana inu ekisa ifieek otu inyi 
ene me etete ebi kiban̄. 
28Ire, ire ogwu enenwaan̄ ya ìkafiat lek kan̄, mè ire ìkachaka mbuban, awọ geege 
ìkpotet ọmọ. Ọmọ mônin̄ owot, mè imaan̄ bọn. 
29“Eyi ore ikan mba-ejit, eyi ebekisa iriọọn̄ atikọ mgbọ enenwaan̄ otelebe ogwu 
olom, mè isi ifiat lek kan̄, mè ichaka mbuban, 
30mè ìre mgbọ enerieen̄ okaan̄be ejit mba me lek ogwu nwa, mè itoon̄ uraamọn. 
Ogwu ngwugwa môsa ogwu enenwaan̄ ya inu, inyi inikeke me isi Okumugwem, 
mè inirọ otutuuk inu òkup me emen ikan yi itoon̄ me ibot ogwu enenwaan̄ ya ike 
edọmọbe. 
31Me emen otutuuk inu chi, kpunu ikan geege òtetet ogwu olom. Ogwu 
enenwaan̄ ya gaalek obobeme osusut ijo inu kan̄.” 

Ifuk 6 

Ifafaka lek isun̄ esese inyi Okumugwem 

1Okumugwem onenitumu inyi Mosis ibe 

2itumu inyi ebi Ijeren ibe, “Enerieen̄ mè ìre enenwaan̄ geelek, òweweek 
inyanyan̄a ibot òkup uyọt uyọt, òrere inyan̄a-ibot eyi ifafaka lek isun̄ esese inyi 
Okumugwem, kubọk ebi ìkup ọkpọkpọ inyi Okumugwem ekinyan̄a, 
3ene ya ìkponwọ miin̄ geege òkikana ene me chieen̄, mè ìre eyi esabe mfut gerep 
irọ, mè ìre miin̄ ònan̄a me lek inu geelek ekisa irọ unye miin̄. Ene ya ìkponwọ si 
mun̄ gerep geege, ìkporerie si mfut gerep geege, mè ìre eyi njijoon̄ mè ìre eyi 
eduduk. 
4Me otutuuk mgbọ ene ya môkupbe me irak inyan̄a-ibot eyi ifafaka lek isun̄ esese 
inyi Okumugwem, ìkpoborie inu geege ònan̄a me lek mfut gerep, bene me 
ukwuuk kan̄ re ikpọk kan̄. 
5Me otutuuk usen ene ya môkupbe me irak inyan̄a-ibot eyi ifafaka lek isun̄ esese 
inyi Okumugwem, akwaan̄ ìkpore ọmọ ibot. Mege ire usen inyan̄a-ibot kan̄ 
môsobe, ọmọ ìbokup me mbuban inyi Okumugwem. Eya orọ, ìbotetele inyi ijeek 
ibot kan̄ itibi ijọn̄ọ, ìkposọsọp kubọk ge. 

6Otutuuk mgbọ ene ya môkupbe esese inyi Okumugwem, ìkaboje igbet lek 
nkwukwu ene, 
7ikerere nkwukwu ogwu ute mè ìre nkwukwu ogwu uga mè ìre nkwukwu ogwu 
ngwan̄ enerieen̄ mè ìre nkwukwu ogwu ngwan̄ enenwaan̄, inyi mbuban 
ikachaka ọmọ me lek bak me lek mkpa ebi uwu kiban̄. Mije, inyan̄a-ibot eyi irere 
ogwu òkup esese inyi Awaji kan̄ ọmọ òwa me ibot kan̄ okupbe. 
8Otutuuk mgbọ ene ya môkupbe me inyan̄a-ibot kan̄ ya, ọmọ ìbokup me mbuban 
inyi Okumugwem. 
9“Ire ene ikpọkpọ inigak ikwu me agba lek kan̄ me ekakpọge chieen̄, mè ichaka 
mbuban me lek ibot kan̄ eyi òkup esese ya, ọmọ môkup usen jaaba, inyi mbuban 
ita ọmọ me lek, mè inikwọkọ otutuuk ijeek ibot kan̄ isan̄a. 
10Me òso usen jeeta, ọmọ mônenisa ekerekwukwu iba, mè ìre bọn elesia iba, inu 
me isi ogwu ngwugwa me isotu Atanga Chinichini. 
11Ogwu ngwugwa mônenisa ekerekwukwu ge igwa ngwugwa ijo inu, mè inisa 
eyilọ igwa ngwugwa ewọwọp iriọk isa irọ esuuk me ibot kan̄ mije îkupbe me 
agba lek nkwukwu ene. Me usen ya, ọmọ môneniyaka ikpọk isun̄ ibot kan̄ me 
mbuban, 
12mè iyaka ikpọk ibene otu ifuk usen inyan̄a-ibot kan̄ ya me ibot. Mije, eyi adasi 
mgbọ ya îfiat bak me lek nkwukwu ene ya. Me usen ya, ọmọ môsa gwun̄ arọọn̄ 
acha ge inu, inyi mêsabe igwa ngwugwa awọ. Otu ifuk usen îkupbe esese inyi 
Okumugwem me adasi mgbọ ya ìchechep, mije inyan̄a-ibot kan̄ keya ofifilabe 
nan̄a me lek nkwukwu ene ya. 
13“Eyi ore ikan òkikpulu inyan̄a-ibot eyi ogwu òfaka lek kan̄ isun̄ esese inyi 
Okumugwem. Me mgbọ otu ifuk usen inyan̄a-ibot ogwu òfaka lek kan̄ isun̄ esese 
inyi Okumugwem isiso, mêsa ene ya inu me isotu Atanga Chinichini. 
14Me ere ya, ene ya mônenisa inu ìbosa igwa ngwugwa inyi Okumugwem inu. 
Môsa gwun̄ orie arọọn̄ acha ge eyi kpunube ìroon̄ geege me lek inu, inyi mêsabe 
igwa ngwugwa ewọwọp iriọk, mè isa si gwun̄ uman arọọn̄ ge eyi kpunube ìroon̄ 
geege me lek inu, inyi mêsabe igwa ngwugwa ijo inu, mè isa si orie arọọn̄ ge eyi 
kpunube ìroon̄ geege me lek inu, inyi mêsabe igwa ngwugwa esuuk. 
15Ene ya môsa si ngwugwa akpa mè miin̄ ebegwook me ijọn̄ eyi òje me lek 
ngwugwa cha igbaalek inu. Môsa si òjot òjot okwun fituru kpetap olat me lek inu. 
Fituru cha ìbore unin̄i fituru eyi esabe atalek akpa ekọkọk etapbe aran̄ me lek 
irọ, mè nchicha echiọọkbe aran̄ me lek. 
16“Ogwu ngwugwa mônenisa inu ngwugwa cha inu me isi Okumugwem, mè inisa 
igwa ngwugwa ijo inu mè ngwugwa ewọwọp iriọk, 
17mè isa orie arọọn̄ ya melek okwun fituru kpetap olat me lek ya igwa ngwugwa 
esuuk, mè ngwugwa akpa òje me lek, mè igwook si miin̄ òje me lek. 

18“Ogwu ngwugwa isigwa ngwugwa cha isan̄a, ogwu ònyan̄a ibot eyi ifafaka lek 
kan̄ isun̄ esese inyi Okumugwem ya mônenikwọkọ ijeek isan̄a kpai me ibot kan̄ 
ya eyi òkup ìnyi Okumugwem, mè inikpulu ijeek cha òkup mbuban itap me emen 
ukan̄ òkisak me irak ngwugwa esuuk ya òkup me inyọn̄ ntook, me otu isotu 
Atanga Chinichini. 
19“Mgbọ ogwu òfaka lek kan̄ isun̄ esese inyi Okumugwem ya isikwọkọ ijeek kan̄ 
cha òkup mbuban isan̄a, ogwu ngwugwa mônenimọnọ ubọk orie arọọn̄ ya ge eyi 
etetem, mè imọnọ owut unin̄i fituru ge melek akpọk nchicha ge, echi kpunu olat 
me lek, me emen okwun ya, mè isa ema initap me akajit ubọk iba ogwu òfaka lek 
kan̄ isun̄ esese inyi Awaji ya. 
20Ogwu ngwugwa mônenibọkọ otutuuk inu cha iwuwum, kubọk ngwugwa 
ewuwuwum me isi Okumugwem. Inu ngwugwa cha ìre inu òkup mbuban. Inu 
cha ìkup inyi ogwu ngwugwa, igbaalek ngọ ejit anam ya eyi ngwugwa 
ewuwuwum, mè ukot anam ngwugwa inyinyi ya. Isigwa ngwugwa chi isan̄a 
kpai, ogwu ònyan̄a ibot ifafaka lek kan̄ isun̄ esese inyi Okumugwem ya 
mônenikọt ibene iyaka ikinwọ miin̄. 
21“Echichi ore ikan òkup inyi ene geelek ònyanyan̄a ibot ifafaka lek kan̄ isun̄ 
esese inyi Okumugwem. Ire, ire ene ya iyaka inichieek ofifi use igbaalek, igọọk 
me ike ubọk kan̄ osoon̄be, ene ya môsan̄a si use îchieekbe igọọk me ike ikan 
ifafaka lek kan̄ isun̄ esese inyi Okumugwem odobe.” 

Uriaak ogwu ngwugwa obokisa igbana ene 

22Okumugwem onenitumu inyi Mosis ibe 

23itumu inyi Erọn mè ebi bọn ebirieen̄ ibe, “Enyi isibegbana ebi Ijeren, ìkitumu 
ìnyi ema ibe, 
24“ ‘Okumugwem igbana owu, mè ichit owu. 

25Okumugwem ikaan̄ ata ejit me lek kwun̄, mè inwọn melek kwun̄. 

26Okumugwem ikpọ owu chieen̄ me lek, mè irọ inyi owu òkup me esuuk.’ 

27“Ema isitan̄a erieen̄ n̄a igwook me lek ebi Ijeren, isa igbana ema, emi me lek n̄a 
si mâgbana ema.” 

Ifuk 7 

Ngwugwa egwabe mgbọ egbanabe Akpatan̄ Mbuban 

1Me usen Mosis ogwuun̄be Akpatan̄ Mbuban ya isan̄a, isasa aran̄ mbuban itọkọ 
me lek Akpatan̄ Mbuban ya, mè igbama lek Akpatan̄ Mbuban ya, mè lek otutuuk 
nroon̄ ikwaan̄ kan̄ geelek. Ikeya si ke îsa aran̄ mbuban itọkọ me lek ntook 
ngwugwa ya, mè igbama lek ntook ya, mè lek otutuuk nroon̄ ikwaan̄ òje me lek. 
2Ebi ibot ebi Ijeren, ìrere ebi ibot otoko kiban̄, mè ebi mkpulu owot iman kiban̄, 
ebi ìkup me otuchieen̄ ifuk ene efukbe cha, enenisa inu ngwugwa kiban̄ inu. 

3Ebi ibot chi esasa inu ngwugwa kiban̄ inu me isi Okumugwem. Ema esa uji 
ekpirikpo gweregwen etapbe inu ijot, mè ichit, mè isa si akọp mè orie eriembuuk 
iba inu. Uji ekpirikpo cha ke ebi ibot iba iba egbaan̄ isa ge inu, sà orie eriembuuk 
cha ke ogwu ibot geelek osa ge inu. Ema enenisa otutuuk inu chi inu me isi 
Akpatan̄ Mbuban. 
4Okumugwem onenitumu inyi Mosis ibe, 

5“Bọkọ otutuuk inu chi ebi ibot chi esabe inu, inyi mêsabe ikisi ikwaan̄ me 
Atanga Chinichini. Dọmọ inu cha nyi ebi otoko kè Libai gọọk me lek ikwaan̄ kiban̄ 
me ene me ene.” 
6Ikeya si ke Mosis onibọkọ uji ekpirikpo cha melek eriembuuk cha isa ikana itap 
me ubọk ebi otoko kè Libai. 
7Ebi owot iman kè Gasiọn ke înyi uji ekpirikpo iba mè eriembuuk ini ikpọ me lek 
ikwaan̄ kiban̄. 
8Ebi owot iman kè Merari ke înyi uji ekpirikpo ini mè eriembuuk jeeta ikpọ me 
lek ikwaan̄ kiban̄. Echichi ke Itama gwun̄ kè Erọn ogwu ngwugwa okikpọ chieen̄ 
me lek. 
9Ire, Mosis ìkache uji ekpirikpo mè eriembuuk geege ìnyi ebi owot iman kè 
Koyat, mije, bak me lek inu ema ekisi ikwaan̄ me lek orebe inu echi òkup mbuban 
ichit, kpekitap inu cha me emen uji akọn̄, ema ekibebeme inu cha me oguga 
kiban̄. 
10Me usen etọkọbe aran̄ me lek ntook ngwugwa, ebi ibot ebi Ijeren cha mîsa inu 
ngwugwa eyi isasa igbama lek ntook ya inu, mè isa inigwook me isi ntook 
ngwugwa ya. 
11Okumugwem onenitumu inyi Mosis ibe, “Ogwu ibot ge obokinyi inu ngwugwa 
kan̄ usen ge, inyi esa egbama lek ntook ya.” 
12Me adasi usen, îre Nasiọn gwun̄ kè Aminadap, ogwu ibot otoko kè Juda osa 
inyinyi eyi kan̄ inu. 
13Inyinyi îsabe inu ìre alala alata okuket ge, eyi ulobo kan̄ orebe kilo ge mè ìkike 
iba, mè ewop alata okuket ge ekisa inyan eje, eyi ulobo kan̄ orebe kilo ge. Etọ 
ulobo inu iba chi igọọk me ubọk itọ-inu eyi Uwu Mbuban. Mîtap atalek akpa 
ekọkọk etapbe aran̄ olifu me lek ijot alala ya mè okwa ya, inyi mêsabe igwa 
ngwugwa akpa. 
14Îsa si nkọm alata araran̄ ge inu, eyi ulobo kan̄ orebe irek ge me akọp irek eyi 
kilo ge, eyi etapbe nsensi ijot emen. 
15Îsa si gwun̄ orie eriembuuk ge, mè orie arọọn̄ ge, mè gwun̄ orie arọọn̄ ge òsoso 
acha ge inu, echi mêsabe igwa ngwugwa ewọwọp iriọk. 
16Îsa si gwun̄ orie ebot ge igbaalek inu, inyi mêsabe igwa ngwugwa ijo inu, 

17mè isa si eriembuuk iba mè orie arọọn̄ go mè orie ebot go, mè bọn orie arọọn̄ 
go òsoso acha ge ge inu, inyi mêsabe igwa ngwugwa esuuk. Echichi ore inu 
ngwugwa echi Nasiọn gwun̄ kè Aminadap osabe inu. 
18Me òso usen iba, Netanen gwun̄ kè Juwari, ogwu ibot otoko kè Isaka, osasa 
inyinyi kan̄ inu. 
19Inyinyi echi Netanen osabe inu ìre alala alata okuket ge eyi ulobo kan̄ orebe 
kilo ge mè okpọkọ, mè ewop alata okuket ge ekisa inyan eje, eyi ulobo kan̄ orebe 
kilo ge. Etọ ulobo inu cha igọọk me ubọk itọ-inu eyi Uwu Mbuban. Etatap atalek 
akpa ekọkọk etapbe aran̄ olifu me lek ijot alala ya mè okwa ya, inyi mêsabe igwa 
ngwugwa akpa. 
20Îsa si nkọm alata araran̄ ge inu, eyi ulobo kan̄ orebe irek ge me akọp irek eyi 
kilo ge, eyi etapbe nsensi ijot emen. 
21Îsa si gwun̄ eriembuuk ge, mè orie arọọn̄ ge, mè gwun̄ orie arọọn̄ ge òsoso acha 
ge inu, echi mêsabe igwa ngwugwa ewọwọp iriọk. 
22Îsa si gwun̄ orie ebot ge igbaalek inu, inyi mêsabe igwa ngwugwa ijo inu, 

23mè isa si eriembuuk iba mè orie arọọn̄ go mè orie ebot go, mè bọn orie arọọn̄ 
go òsoso acha ge ge inu, inyi mêsabe igwa ngwugwa esuuk. Echichi ore inu 
ngwugwa echi Netanen gwun̄ kè Juwari osabe inu. 
24Me òso usen ita, Eliabu gwun̄ kè Elọn, ogwu otoko kè Jebulọn, osasa inyinyi eyi 
kan̄ inu. 
25Inyinyi echi Eliabu osabe inu ìre alala alata okuket ge eyi ulobo kan̄ orebe kilo 
ge mè okpọkọ, mè ewop alata okuket ge ekisa inyan eje, eyi ulobo kan̄ orebe kilo 
ge. Etọ ulobo inu cha igọọk me ubọk itọ-inu eyi Uwu Mbuban. Etatap atalek akpa 
ekọkọk etapbe aran̄ olifu me lek ijot alala ya mè okwa ya, inyi mêsabe igwa 
ngwugwa akpa. 
26Îsa si nkọm alata araran̄ ge inu, eyi ulobo kan̄ orebe irek ge me akọp irek eyi 
kilo ge, eyi etapbe nsensi ijot emen. 
27Îsa si gwun̄ eriembuuk ge, mè orie arọọn̄ ge, mè gwun̄ orie arọọn̄ ge òsoso acha 
ge inu, echi mêsabe igwa ngwugwa ewọwọp iriọk. 
28Îsa si gwun̄ orie ebot ge igbaalek inu, inyi mêsabe igwa ngwugwa ijo inu, 

29mè isa si eriembuuk iba mè orie arọọn̄ go mè orie ebot go, mè bọn orie arọọn̄ 
go òsoso acha ge ge inu, inyi mêsabe igwa ngwugwa esuuk. Echichi ore inu 
ngwugwa echi Eliabu gwun̄ kè Elọn osabe inu. 
30Me òso usen ini, Elisuru gwun̄ kè Sediuru, ogwu ibot otoko kè Ruben, osasa 
inyinyi eyi kan̄ inu. 
31Inyinyi echi Elisuru osabe inu ìre alala alata okuket ge eyi ulobo kan̄ orebe kilo 
ge mè okpọkọ, mè ewop alata okuket ge ekisa inyan eje, eyi ulobo kan̄ orebe kilo 
ge. Etọ ulobo inu cha igọọk me ubọk itọ-inu eyi Uwu Mbuban. Etatap atalek akpa 

ekọkọk etapbe aran̄ olifu me lek ijot alala ya mè okwa ya, inyi mêsabe igwa 
ngwugwa akpa. 
32Îsa si nkọm alata araran̄ ge inu, eyi ulobo kan̄ orebe irek ge me akọp irek eyi 
kilo ge, eyi etapbe nsensi ijot emen. 
33Îsa si gwun̄ eriembuuk ge, mè orie arọọn̄ ge, mè gwun̄ orie arọọn̄ ge òsoso acha 
ge inu, echi mêsabe igwa ngwugwa ewọwọp iriọk. 
34Îsa si gwun̄ orie ebot ge igbaalek inu, inyi mêsabe igwa ngwugwa ijo inu, 

35mè isa si eriembuuk iba mè orie arọọn̄ go mè orie ebot go, mè bọn orie arọọn̄ 
go òsoso acha ge ge inu, inyi mêsabe igwa ngwugwa esuuk. Echichi ore inu 
ngwugwa echi Elisuru gwun̄ kè Sediuru osabe inu. 
36Me òso usen go, Selumien gwun̄ kè Surisadai, ogwu ibot otoko kè Simiọn, osasa 
inyinyi eyi kan̄ inu. 
37Inyinyi echi Selumien osabe inu ìre alala alata okuket ge eyi ulobo kan̄ orebe 
kilo ge mè okpọkọ, mè ewop alata okuket ge ekisa inyan eje, eyi ulobo kan̄ orebe 
kilo ge. Etọ ulobo inu cha igọọk me ubọk itọ-inu eyi Uwu Mbuban. Etatap atalek 
akpa ekọkọk etapbe aran̄ olifu me lek ijot alala ya mè okwa ya, inyi mêsabe igwa 
ngwugwa akpa. 
38Îsa si nkọm alata araran̄ ge inu, eyi ulobo kan̄ orebe irek ge me akọp irek eyi 
kilo ge, eyi etapbe nsensi ijot emen. 
39Îsa si gwun̄ eriembuuk ge, mè orie arọọn̄ ge, mè gwun̄ orie arọọn̄ ge òsoso acha 
ge inu, echi mêsabe igwa ngwugwa ewọwọp iriọk. 
40Îsa si gwun̄ orie ebot ge igbaalek inu, inyi mêsabe igwa ngwugwa ijo inu, 

41mè isa si eriembuuk iba mè orie arọọn̄ go mè orie ebot go, mè bọn orie arọọn̄ 
go òsoso acha ge ge inu, inyi mêsabe igwa ngwugwa esuuk. Echichi ore inu 
ngwugwa echi Selumien gwun̄ kè Surisadai osabe inu. 
42Me òso usen gweregwen, Eliyasafu gwun̄ kè Dewen, ogwu ibot otoko kè Gadi, 
osasa inyinyi eyi kan̄ inu. 
43Inyinyi echi Eliyasafu osabe inu ìre alala alata okuket ge eyi ulobo kan̄ orebe 
kilo ge mè okpọkọ, mè ewop alata okuket ge ekisa inyan eje, eyi ulobo kan̄ orebe 
kilo ge. Etọ ulobo inu cha igọọk me ubọk itọ-inu eyi Uwu Mbuban. Etatap atalek 
akpa ekọkọk etapbe aran̄ olifu me lek ijot alala ya mè okwa ya, inyi mêsabe igwa 
ngwugwa akpa. 
44Îsa si nkọm alata araran̄ ge inu, eyi ulobo kan̄ orebe irek ge me akọp irek eyi 
kilo ge, eyi etapbe nsensi ijot emen. 
45Îsa si gwun̄ eriembuuk ge, mè orie arọọn̄ ge, mè gwun̄ orie arọọn̄ ge òsoso acha 
ge inu, echi mêsabe igwa ngwugwa ewọwọp iriọk. 
46Îsa si gwun̄ orie ebot ge igbaalek inu, inyi mêsabe igwa ngwugwa ijo inu, 

47mè isa si eriembuuk iba mè orie arọọn̄ go mè orie ebot go, mè bọn orie arọọn̄ 
go òsoso acha ge ge inu, inyi mêsabe igwa ngwugwa esuuk. Echichi ore inu 
ngwugwa echi Eliyasafu gwun̄ kè Dewen osabe inu. 
48Me òso usen jaaba, Elisama gwun̄ kè Amiyudu, ogwu ibot otoko kè Iferem, 
osasa inyinyi kan̄ inu. 
49Inyinyi echi Elisama osabe inu ìre alala alata okuket ge eyi ulobo kan̄ orebe 
kilo ge mè okpọkọ, mè ewop alata okuket ge ekisa inyan eje, eyi ulobo kan̄ orebe 
kilo ge. Etọ ulobo inu cha igọọk me ubọk itọ-inu eyi Uwu Mbuban. Etatap atalek 
akpa ekọkọk etapbe aran̄ olifu me lek ijot alala ya mè okwa ya, inyi mêsabe igwa 
ngwugwa akpa. 
50Îsa si nkọm alata araran̄ ge inu, eyi ulobo kan̄ orebe irek ge me akọp irek eyi 
kilo ge, eyi etapbe nsensi ijot emen. 
51Îsa si gwun̄ eriembuuk ge, mè orie arọọn̄ ge, mè gwun̄ orie arọọn̄ ge òsoso acha 
ge inu, echi mêsabe igwa ngwugwa ewọwọp iriọk. 
52Îsa si gwun̄ orie ebot ge igbaalek inu, inyi mêsabe igwa ngwugwa ijo inu, 

53mè isa si eriembuuk iba mè orie arọọn̄ go mè orie ebot go, mè bọn orie arọọn̄ 
go òsoso acha ge ge inu, inyi mêsabe igwa ngwugwa esuuk. Echichi ore inu 
ngwugwa echi Elisama gwun̄ kè Amiyudu osabe inu. 
54Me òso usen jeeta, Gamalien gwun̄ kè Pedajuru, ogwu ibot otoko kè Manasi, 
osasa inyinyi eyi kan̄ inu. 
55Inyinyi echi Gamalien osabe inu ìre alala alata okuket ge eyi ulobo kan̄ orebe 
kilo ge mè okpọkọ, mè ewop alata okuket ge ekisa inyan eje, eyi ulobo kan̄ orebe 
kilo ge. Etọ ulobo inu cha igọọk me ubọk itọ-inu eyi Uwu Mbuban. Etatap atalek 
akpa ekọkọk etapbe aran̄ olifu me lek ijot alala ya mè okwa ya, inyi mêsabe igwa 
ngwugwa akpa. 
56Îsa si nkọm alata araran̄ ge inu, eyi ulobo kan̄ orebe irek ge me akọp irek eyi 
kilo ge, eyi etapbe nsensi ijot emen. 
57Îsa si gwun̄ eriembuuk ge, mè orie arọọn̄ ge, mè gwun̄ orie arọọn̄ ge òsoso acha 
ge inu, echi mêsabe igwa ngwugwa ewọwọp iriọk. 
58Îsa si gwun̄ orie ebot ge igbaalek inu, inyi mêsabe igwa ngwugwa ijo inu, 

59mè isa si eriembuuk iba mè orie arọọn̄ go mè orie ebot go, mè bọn orie arọọn̄ 
go òsoso acha ge ge inu, inyi mêsabe igwa ngwugwa esuuk. Echichi ore inu 
ngwugwa echi Gamalien gwun̄ kè Pedajuru osabe inu. 
60Me òso usen onaan̄ge, Abidan gwun̄ kè Gidiọn, ogwu ibot otoko kè Benjamin, 
osasa inyinyi kan̄ inu. 
61Inyinyi echi Abidan osabe inu ìre alala alata okuket ge eyi ulobo kan̄ orebe kilo 
ge mè okpọkọ, mè ewop alata okuket ge ekisa inyan eje, eyi ulobo kan̄ orebe kilo 
ge. Etọ ulobo inu cha igọọk me ubọk itọ-inu eyi Uwu Mbuban. Etatap atalek akpa 

ekọkọk etapbe aran̄ olifu me lek ijot alala ya mè okwa ya, inyi mêsabe igwa 
ngwugwa akpa. 
62Îsa si nkọm alata araran̄ ge inu, eyi ulobo kan̄ orebe irek ge me akọp irek eyi 
kilo ge, eyi etapbe nsensi ijot emen. 
63Îsa si gwun̄ eriembuuk ge, mè orie arọọn̄ ge, mè gwun̄ orie arọọn̄ ge òsoso acha 
ge inu, echi mêsabe igwa ngwugwa ewọwọp iriọk. 
64Îsa si gwun̄ orie ebot ge igbaalek inu, inyi mêsabe igwa ngwugwa ijo inu, 

65mè isa si eriembuuk iba mè orie arọọn̄ go mè orie ebot go, mè bọn orie arọọn̄ 
go òsoso acha ge ge inu, inyi mêsabe igwa ngwugwa esuuk. Echichi ore inu 
ngwugwa echi Abidan gwun̄ kè Gidiọn osabe inu. 
66Me òso akọp usen, Ayejeri gwun̄ kè Amisadai, ogwu ibot otoko kè Dan, osasa 
inyinyi kan̄ inu. 
67Inyinyi echi Ayejeri osabe inu ìre alala alata okuket ge eyi ulobo kan̄ orebe kilo 
ge mè okpọkọ, mè ewop alata okuket ge ekisa inyan eje, eyi ulobo kan̄ orebe kilo 
ge. Etọ ulobo inu cha igọọk me ubọk itọ-inu eyi Uwu Mbuban. Etatap atalek akpa 
ekọkọk etapbe aran̄ olifu me lek ijot alala ya mè okwa ya, inyi mêsabe igwa 
ngwugwa akpa. 
68Îsa si nkọm alata araran̄ ge inu, eyi ulobo kan̄ orebe irek ge me akọp irek eyi 
kilo ge, eyi etapbe nsensi ijot emen. 
69Îsa si gwun̄ eriembuuk ge, mè orie arọọn̄ ge, mè gwun̄ orie arọọn̄ ge òsoso acha 
ge inu, echi mêsabe igwa ngwugwa ewọwọp iriọk. 
70Îsa si gwun̄ orie ebot ge igbaalek inu, inyi mêsabe igwa ngwugwa ijo inu, 

71mè isa si eriembuuk iba mè orie arọọn̄ go mè orie ebot go, mè bọn orie arọọn̄ 
go òsoso acha ge ge inu, inyi mêsabe igwa ngwugwa esuuk. Echichi ore inu 
ngwugwa echi Ayejeri gwun̄ kè Amisadai osabe inu. 
72Me òso akọp mè usen ge, Pagien gwun̄ kè Okaran, ogwu ibot otoko kè Ase, 
osasa inyinyi eyi kan̄ inu. 
73Inyinyi echi Pagien osabe inu ìre alala alata okuket ge eyi ulobo kan̄ orebe kilo 
ge mè okpọkọ, mè ewop alata okuket ge ekisa inyan eje, eyi ulobo kan̄ orebe kilo 
ge. Etọ ulobo inu cha igọọk me ubọk itọ-inu eyi Uwu Mbuban. Etatap atalek akpa 
ekọkọk etapbe aran̄ olifu me lek ijot alala ya mè okwa ya, inyi mêsabe igwa 
ngwugwa akpa. 
74Îsa si nkọm alata araran̄ ge inu, eyi ulobo kan̄ orebe irek ge me akọp irek eyi 
kilo ge, eyi etapbe nsensi ijot emen. 
75Îsa si gwun̄ eriembuuk ge, mè orie arọọn̄ ge, mè gwun̄ orie arọọn̄ ge òsoso acha 
ge inu, echi mêsabe igwa ngwugwa ewọwọp iriọk. 
76Îsa si gwun̄ orie ebot ge igbaalek inu, inyi mêsabe igwa ngwugwa ijo inu, 

77mè isa si eriembuuk iba mè orie arọọn̄ go mè orie ebot go, mè bọn orie arọọn̄ 
go òsoso acha ge ge inu, inyi mêsabe igwa ngwugwa esuuk. Echichi ore inu 
ngwugwa echi Pagien gwun̄ kè Okaran osabe inu. 
78Me òso akọp mè usen iba, Ayira gwun̄ kè Enan, ogwu ibot otoko kè Nafitali, 
osasa inyinyi eyi kan̄ inu. 
79Inyinyi echi Ayira osabe inu ìre alala alata okuket ge eyi ulobo kan̄ orebe kilo 
ge mè okpọkọ, mè ewop alata okuket ge ekisa inyan eje, eyi ulobo kan̄ orebe kilo 
ge. Etọ ulobo inu cha igọọk me ubọk itọ-inu eyi Uwu Mbuban. Etatap atalek akpa 
ekọkọk etapbe aran̄ olifu me lek ijot alala ya mè okwa ya, inyi mêsabe igwa 
ngwugwa akpa. 
80Îsa si nkọm alata araran̄ ge inu, eyi ulobo kan̄ orebe irek ge me akọp irek eyi 
kilo ge, eyi etapbe nsensi ijot emen. 
81Îsa si gwun̄ eriembuuk ge, mè orie arọọn̄ ge, mè gwun̄ orie arọọn̄ ge òsoso acha 
ge inu, echi mêsabe igwa ngwugwa ewọwọp iriọk. 
82Îsa si gwun̄ orie ebot ge igbaalek inu, inyi mêsabe igwa ngwugwa ijo inu, 

83mè isa si eriembuuk iba mè orie arọọn̄ go mè orie ebot go, mè bọn orie arọọn̄ 
go òsoso acha ge ge inu, inyi mêsabe igwa ngwugwa esuuk. Echichi ore inu 
ngwugwa echi Ayira gwun̄ kè Enan osabe inu. 
84Echichi ore inu ngwugwa isasa igbama lek ntook ngwugwa echi ebi ibot otoko 
ebi Ijeren esabe inu me usen etọkọbe aran̄ me lek ntook ya. Otutuuk inu cha 
onenisibi akọp mè alala alata okuket iba, mè akọp mè ewop alata okuket iba echi 
ekisa inyan eje, mè akọp mè nkọm alata araran̄ iba. 
85Ulobo alala alata okuket cha ge ìre kilo ge mè okpọkọ, sà ulobo ewop alata 
okuket echi ekisa inyan eje cha ge ore kilo ge. Ulobo otutuuk alala alata okuket 
cha ogbagbaan̄ isibi akọp kilo iba mè jeeta igọọk me ubọk itọ-inu eyi Uwu 
Mbuban. 
86Akọp mè nkọm iba cha etapbe nsensi ijot emen, ulobo ge kan̄ mè nsensi me 
emen ìre okpọkọ kilo. Ulobo otutuuk kiban̄ onenigbaan̄ isibi kilo ge mè okpọkọ. 
87Otutuuk anam cha esabe igwa ngwugwa ewọwọp iriọk ìre akọp mè eriembuuk 
iba mè akọp mè orie arọọn̄ iba mè akọp mè bọn arọọn̄ iba òsoso acha ge ge, 
igbaalek ngwugwa akpa òje me lek, mè akọp mè bọn orie ebot iba echi esabe 
igwa ngwugwa ijo inu. 
88Otutuuk anam cha esabe igwa ngwugwa esuuk ìre akọp eriembuuk iba mè ini, 
mè akọp orie arọọn̄ gweregwen mè akọp orie ebot gweregwen mè akọp bọn orie 
arọọn̄ gweregwen echi òsoso acha ge ge. Echichi ore inu ngwugwa esabe igbama 
lek ntook ngwugwa ya me usen etọkọbe aran̄ me lek ntook ya. 
89Mgbọ Mosis ojebe inin̄ emen Atanga Chinichini ibosi itumu ikọ melek 
Okumugwem, inọnọ ida Okumugwem okitumu ikọ inyi ọmọ. Ida ya ìkitaan̄ inan̄a 
me inyọn̄ ogboon̄ nsan eyi esabe ichit okop ata-ikọ ya, me etete ebi mbem emen 

inyọn̄ iba erombe itoon̄ me inyọn̄ okop ya. Ikeya ke Okumugwem okup me ere 
ya ikitumu ikọ melek kè Mosis. 

Ifuk 8 

Ubọk ekiyik otitọn̄ me emen Akpatan̄ Mbuban 

1Okumugwem onenitumu inyi Mosis ibe 

2itumu inyi Erọn ibe, “Osiyik otitọn̄ jaaba cha me inyọn̄ ngugọọn̄ mkpukan̄ ya, 
yiyik, inyi ikitoon̄ me agan̄ isi ngugọọn̄ ya gaalek.” 
3Mosis otutumu inyi Erọn. Erọn oyiyik si otitọn̄ cha, utoon̄ kiban̄ okekitoon̄ me 
agan̄ isi ngugọọn̄ ya, ike Okumugwem onyibe Mosis ida. 
4Ikeyi ke erom ngugọọn̄ ya: Esa alata araran̄ ebọbọn̄ irom ngugọọn̄ ya, ibene me 
ebon kan̄ ire lek ajakajak kan̄, igọọk me lek mbet eyi Okumugwem ojeen̄be 
Mosis. Kpesan̄a, kpetap. 

Mîsan̄a ebi otoko kè Libai isun̄ esese 

5Okumugwem oneniteme Mosis ibe, 

6“San̄a otutuuk ebi otoko kè Libai sibi me etete ido ebi Ijeren sun̄ esese, mè 
gbama ema lek, inyi mbuban ikakup ema me lek. 
7Ikeyi ke owu obosa igwọk ema lek: Sa mun̄ ekisa igwọk ene lek nyan gwook 
ema me lek, mè tumu nyi ema ibe esa akwaan̄ ekwọkọ otutuuk ijeek esan̄a me 
otutuuk akpalek kiban̄, mè egwọk otutuuk ofọnti mè ekwut kiban̄. Ema isirọ 
ikeya isan̄a, mbuban ìkpoyaka ikup ema me lek. 
8Ema mênenisa gwun̄ eriembuuk ge inu, mè isa si akpa ekọkọk etapbe aran̄ me 
lek igbaalek inu, kubọk inu ngwugwa akpa òje me lek eriembuuk ya. Owu me lek 
kwun̄ mônenisa gwun̄ eriembuuk eyi òso iba inu, eyi mêsabe igwa ngwugwa ijo 
inu. 
9Owu mônenisa otutuuk ebi otoko kè Libai inu me isi Atanga Chinichini, mè 
ititiin̄ si otutuuk ido ebi Ijeren me ere ya, 
10mè inisa ebi otoko kè Libai inu me isi Okumugwem. Otutuuk ebi Ijeren 
mênenitoon̄ ubọk kiban̄ me lek ebi otoko kè Libai cha. 
11Erọn mônenibene ebi otoko kè Libai cha inyi Okumugwem kubọk ngwugwa 
ewuwuwum, òrere inyinyi òsibi esese, eyi otutuuk ebi Ijeren esabe ijet 
Okumugwem. Sa me ikeya, ebi otoko kè Libai mênenikana ebi ìkisi ikwaan̄ 
Okumugwem. 
12Ebi otoko kè Libai cha mênenitoon̄ ubọk kiban̄ me ibot eriembuuk iba cha, 
sabum mênisa ge igwa ngwugwa ijo inu, mè isa ge keyilọ igwa ngwugwa 
ewọwọp iriọk, isasa irọ esuuk me ibot ebi otoko kè Libai. 

13Owu mônenisan̄a ebi otoko kè Libai isibi, inyi enekeke me isi kè Erọn mè ebi 
bọn. Erọn mè ebi bọn mênenibene ema inyi Okumugwem, kubọk ngwugwa 
ewuwuwum, òrere inyinyi òsibi esese eyi esabe inyi Okumugwem. 
14Sa me ikeyi, owu môsasan̄a ebi otoko kè Libai isibi me etete ebi Ijeren, inyi ema 
ekup esese esa enyi Okumugwem. Ema mênenikana ebi n̄a ọkpọkpọ. 
15“Osigwọk lek ebi otoko kè Libai isan̄a, mè ibene ema inyi emi kubọk ngwugwa 
ewuwuwum, òrere inyinyi òsibi esese, îre mgbọ keya ke ema ebenibene ikisi 
ikwaan̄ me emen Atanga Chinichini. 
16Me etete ebi Ijeren, esasan̄a ema isun̄ ọkpọkpọ inyi emi. Emi m̀mọmọnọ ema 
inyi lek n̄a me irek otutuuk adasi bọn ebirieen̄ ìchichili owot enenwaan̄ geelek 
me ido Ijeren. 
17Mije, gwun̄ enerieen̄ geelek òchichili owot ogwu uga me ido Ijeren ìre eyi n̄a 
ọkpọkpọ, mè ìre ebilene, mè ìre anam. Mgbọ mkpan̄be otutuuk adasi bọn 
ebirieen̄ geelek me Ijipiti, ǹsasan̄a adasi bọn ebirieen̄ ebi Ijeren isun̄ esese inyi 
lek n̄a. 
18Mgbọ keyi, m̀bamọmọnọ otutuuk ebi otoko kè Libai isun̄ esese inyi lek n̄a, me 
irek otutuuk adasi bọn ebirieen̄ geelek ìchili owot enenwaan̄ geelek me ido 
Ijeren. 
19Eya orọ, nra imọnọ ebi otoko kè Libai isan̄a me etete otutuuk ebi Ijeren, mè 
iyaka inikana ema inyi Erọn mè bọn ebirieen̄ kan̄, kubọk inyinyi òsibi esese. Îre 
ebi otoko kè Libai ebekisi ikwaan̄ ebi Ijeren mekisi me emen Atanga Chinichini, 
mè ikirọ esuuk me ibot ebi Ijeren, inyi ema ekaje ìgbet Ere Mbuban, mè ijo 
orukan̄ òkpan̄ ene ikakpan̄ ema ìsan̄a.” 
20Mosis mè Erọn melek otutuuk ido ebi Ijeren erọrọ otutuuk inu cha 
Okumugwem onyibe ida ibe erọ me lek ebi otoko kè Libai. Ike Okumugwem 
onyibe Mosis ida ibe erọ, ikeya ke ema erọ, kpesan̄a, kpetap. 
21Otutuuk ebi otoko kè Libai egwọgwọk lek kiban̄, mè igwọk otutuuk ofọnti mè 
ekwut kiban̄. Erọn oyayaka ema inyi Okumugwem kubọk ngwugwa 
ewuwuwum, mè irọ esuuk me ibot kiban̄, inyi mbuban ita ema me lek. 
22Mgbọ eya orakabe, ebi otoko kè Libai enenibene ikisi ikwaan̄ kiban̄ me Atanga 
Chinichini. Erọn mè ebi bọn ekekikpọ chieen̄ me lek ikwaan̄ kiban̄, ike 
Okumugwem onyibe Mosis ida ibe ema erọ. 
23Okumugwem onenitumu inyi Mosis ibe, 

24“Ikan òbokikpulu ikwaan̄ ebi otoko kè Libai ìre ikeyi: Enerieen̄ geelek me etete 
kiban̄, bene me lek ogwu akọp acha iba mè go fo inyọn̄, môbene ikinu inisi 
ikwaan̄ me emen Atanga Chinichini. 
25Ogwu enerieen̄ geelek òkisi ikwaan̄ isiso akọp acha go, môsi itap efuuk, 
ìkpoyaka ikisi ikwaan̄ igak ikeya. 

26Ọmọ môkọt ikigọọk ebi ngwan̄ kan̄ ikibem ere me Atanga Chinichini. Ire, 
ìkpoyaka ichak ubọk me lek ikwaan̄ geege. Îre ikeyi ke owu, Mosis, obosa idọmọ 
ikwaan̄ inyi ebi otoko kè Libai.” 

Ifuk 9 

Ijọk Iraraka 

1Me adasi onyan̄ eyi òso acha iba mgbọ ebi Ijeren enan̄abe me Ijipiti isibi, 
Okumugwem onenitumu inyi Mosis me emen èwê Saina ibe, 
2“Tumu nyi ebi Ijeren ibe erie ijọk Iraraka me ibot mgbọ kan̄. 

3Ijọk ya ìbobene me otu ikakwun̄ me òso akọp mè usen ini me adasi onyan̄ yi me 
òso acha iba. Eberie ijọk ya igọọk me orọmijọn̄ kan̄ mè ikan kan̄.” 
4Mosis onenitumu inyi ebi Ijeren ibe erie ijọk Iraraka ya. 

5Ebi Ijeren enenirie ijọk Iraraka ya me emen èwê Saina, bene me otu ikakwun̄ 
me akọp mè usen ini me adasi onyan̄ me acha ya. Ebi Ijeren erie ijọk ya igọọk 
ubọk Okumugwem onyibe Mosis ida ibe erọ, kpesan̄a, kpetap. 
6Ire, îkaan̄ usini ebi ene ebi kpekọt igọọk irie ijọk ya me usen ya, mije, ema 
mîchaka mbuban me lek kiban̄ bak me lek ema echakbe ubọk me lek nkwukwu 
ene. Ife chi ejeje isi lek kè Mosis mè Erọn me usen yaage, 
7mè initumu inyi ibe, “Eji mîchaka mbuban me lek kiji mije eji echakbe ubọk me 
lek nkwukwu ene. Ire, ìre ejeje igban eji ibe eji ekagọọk otutuuk ebi Ijeren ìgbaan̄ 
ìgwa ngwugwa ìnyi Okumugwem me ibot mgbọ yi?” 
8Mosis ofọfọọk ema ibe, “Ìkweek sọnja ìban emi, inyi mâsi iweek iriọọn̄ inu enyi 
eberọ inan̄a me otu Okumugwem.” 
9Okumugwem onenitumu inyi Mosis ibe 

10itumu inyi ebi Ijeren ibe, “Me etete kinyi, mè ìyaka ire me etete bọn kinyi me 
ukot geelek, ene geelek òchaka mbuban me lek kan̄ mije îchakbe lek me lek inu 
òkwukwu, mè ene geelek òkup me ujọn̄ọ ere me oniin̄ ije me ike mgbọ ekirie ijọk 
Iraraka, ene ya môrie si ijọk Iraraka inyi Okumugwem. 
11Onyan̄ eyi otutuuk ebi Ijeren egbaan̄be irie ijọk ya isiraka, ìbore me onyan̄ 
ògọgọọk, me akọp mè usen ini, me otu ikakwun̄ kan̄ ke ife cha eberie ijọk Iraraka 
eyi kiban̄. Ema mêsa fituru kpunube olat me lek mè ujat inwan̄ igbaalek irie ijọk 
ya. 
12Ema ebererie otutuuk inorie ijọk ya isan̄a me ikakwun̄ usen ya, geege ìkposik 
iwele egwe. Kpebefan̄a si ukwuuk geege me lek anam ijọk ya ema ekpan̄be isa 
irie ijọk ya. Eberie ijọk ya igọọk me ikan ijọk Iraraka. 
13“Ire, ire ene ìkachaka mbuban me lek kan̄, ìkakup si me oniin̄ ije me mgbọ ijọk 
ya, mè ire ene ya ijit igọgọọk irie ijọk Iraraka ya me mgbọ otutuuk ene ekirie, 
ebesasan̄a ogwu òkup ikeya isan̄a me otu ifuk ebi kiban̄, mije, ìkagwa ngwugwa 

Okumugwem me ibot mgbọ kan̄. Mije keya, ijo inu kan̄ ìbotoon̄ me ibot kan̄ 
gaalek. 
14“Ire ogwu ichen òluk me etete kinyi iweek igọgọọk irie ijọk Iraraka yi inyi 
Okumugwem, enyi ikajit. Ìtele inyi igọọk enyi irie. Ire, ogwu ichen ya ìborie ijọk 
ya igọọk me lek ikan mè nteme òkikpulu ijọk ya. Mije, ikan yaage obokikpulu ebi 
ìberie ijọk ya, mè ìre bọn owot, mè ìyaka ire ebi ichen.” 

Oduku inyọn̄ îsibi itoon̄ me inyọn̄ Akpatan̄ Mbuban 
(Isis 40:34-38) 

15Me usen egwuun̄be Akpatan̄ Mbuban ya, òrere si Atanga Inyan̄a-ibot, oduku 
inyọn̄ ìduduku ichit uwu ya ke bùk. Me ikakwun̄, oduku inyọn̄ ya okekilomo 
kubọk ukan̄, mè ikup ikeya iwele egwe. 
16Ikeya ke oduku inyọn̄ ya okpọkpọ ikeke ibia me inyọn̄ uwu ya. Isire eririeen̄, 
îra ikilomo kubọk ukan̄. 
17Mgbọ geelek oduku inyọn̄ ya isijibi ibene inan̄a me inyọn̄ Akpatan̄ Mbuban ya, 
otutuuk ebi Ijeren mîra ijibi ije ikije igọọk oduku inyọn̄ ya. Ere geelek oduku 
inyọn̄ ya oyakabe ikeke, ere keya ke ebi Ijeren ebegwugwuun̄ uwu ọfọ kiban̄, mè 
ikup itap efuuk. 
18Mgbọ geelek Okumugwem isinyi ida ibe eje, ebi Ijeren mîra ijibi ije. Mgbọ 
Okumugwem isiyaka inyi ida ibe etap efuuk, ebi Ijeren mîra iyaka itap efuuk. 
Otutuuk mgbọ geelek eyi oduku inyọn̄ ya okekebe ibia me inyọn̄ Akpatan̄ 
Mbuban ya, otutuuk ebi Ijeren ebeluluk ibia me uwu ọfọ kiban̄ me ere m̀gba-
ǹgwele ukan̄ geelek ema ekupbe. 
19Ike oduku inyọn̄ ya okekebe ifiin̄ me inyọn̄ Akpatan̄ Mbuban ya me ere ge, 
ikeya si ke otutuuk ebi Ijeren ebesiki ibot inyi ida Okumugwem, mè iluk ibia me 
ere ya, kpebejibi ije isi ere geege. 
20Usini mgbọ, oduku inyọn̄ ya ìkikeke me inyọn̄ Akpatan̄ Mbuban ya usen inen 
mè inen gaalek, sabum ònojibi òbene. Ikerere ikeya, ebi Ijeren ekigwugwuun̄ 
uwu ọfọ kiban̄ mgbọ Okumugwem obe egwuun̄, mè ijibi ije mgbọ Okumugwem 
obe ejibi ije. 
21Usini mgbọ, oduku inyọn̄ ya môkeke ibene me otu ikakwun̄ iwele egwe gaalek, 
mè ijibi ibene me ewelegwe. Oduku inyọn̄ ya isijibi ibene, mgbọ yaage, ebi Ijeren 
mîra ijibi ije. Mè ìre ikarek mè ìre eririeen̄ ke oduku inyọn̄ ya ojibi ibene, ebi 
Ijeren ebejijibi si ije igọọk oduku inyọn̄ ya me udun̄. 
22Mè ìre oduku inyọn̄ ya ìkeke me inyọn̄ Akpatan̄ Mbuban ya usen iba, mè ìre 
onyan̄ ge, mè ìre ogbogbo usen, mgbọ geelek oduku inyọn̄ ya ojibibe ibene, mgbọ 
ya si ke otutuuk ebi Ijeren ebejibi ije. Ire oduku inyọn̄ ya ìkajibi ìbene, ema 
kpebejibi ije. 
23Me otutuuk ije kiban̄, ema ekigban̄ ida Okumugwem inan̄a me otu kè Mosis. 
Mgbọ Okumugwem isinyi ema ida ibe etap efuuk, ema mîra itap efuuk. Mgbọ 
Okumugwem isiyaka inyi ema ida ibe ejibi ije, ema mîra ijibi ije. 

Ifuk 10 

Otita alata okuket 

1Okumugwem onenitumu inyi Mosis ibe, 

2“Sa abaracha bọn̄ alata okuket, mè sa rom otita iba nyi lek kwun̄. Otita chi ke 
owu obokiwut isa ikigwen otutuuk ido ebi Ijeren, ema si ke obokiwut isa ikilook 
ebi Ijeren ibe ekat uwu ọfọ kiban̄, mè ejibi ije. 
3Osiwut otita iba cha, eya ìsibi ibe otutuuk ebi Ijeren enetitiin̄ me isi kwun̄ me 
isotu Atanga Chinichini. 
4Osiwut otita ge gaalek, eya ìsibi ibe ebi ibot otoko geelek me Ijeren gaalek, òrere 
ebi ibot ido ebi Ijeren, enu enetitiin̄ me isi kwun̄. 
5Osiwut otita ge inye sọntiik mgbidim mgbọ, eya ìsibi ibe otutuuk otoko ebi 
Ijeren ebi ìgwugwuun̄ uwu ọfọ kiban̄ me agan̄ mbum-ura ekat uwu ọfọ kiban̄, 
mè ebene ije. 
6Osiwut mgbidim ida otita eyi òso iba, eya ìsibi ibe otoko ebi Ijeren ebi 
ìgwugwuun̄ uwu ọfọ kiban̄ me agan̄ ichep-ura ekat uwu ọfọ kiban̄, mè ebene ije. 
Mgbidim ida otita ìre iman̄ òriọọn̄ inyi ema ibe ke mênijibi ije. 
7Mgbọ osiweek itititiin̄ otutuuk ido ebi Ijeren, owu môwut otita cha, ire, ìkpore 
mgbidim ida. 
8Îre bọn kè Erọn, ebi ngwugwa cha, ebekiwut otita cha. Eyi ìre ikan òbokup ire 
ukot kinyi geelek. 
9“Mgbọ geelek ebi ochicha ebi ìkitutuku enyi isijibi akọn̄ inu me lek kinyi me 
inyọn̄ ijọn̄ kinyi, ìwut otita cha, ke Okumugwem Awaji kinyi môkeek enyi, mè 
inyan̄a enyi isibi me ubọk ebi ochicha kinyi. 
10Me mgbọ ijọk kinyi geelek, mè ìre owuwa ijọk echi enyi ekirie me ibot mgbọ, 
mè ìre ijọk Aya Onyan̄, enyi mêkiwut otita chi mgbọ enyi ekigwa ngwugwa 
ewọwọp iriọk, mè mgbọ enyi ekigwa ngwugwa esuuk. Eyi môre inu ǹkeek isa 
inyi enyi me isi Awaji kinyi. Emi nre Okumugwem Awaji kinyi.” 

Ebi Ijeren mîjibi ije inan̄a me Saina 

11Me òso akọp usen iba me emen òso onyan̄ iba me òso acha iba karake ebi Ijeren 
enan̄abe me ido Ijipiti isibi, oduku inyọn̄ ya ojijibi ibene inan̄a me inyọn̄ Akpatan̄ 
Mbuban eyi Inyan̄a-ibot ya. 
12Ebi Ijeren ejijibi ije inan̄a me emen èwê Saina, mè ijijen̄e mege inire emen èwê 
agan̄ Paran, ere oduku inyọn̄ ya oyakabe ikeke. 
13Adasi ije yi ema ejebe, eje igọọk me ike Okumugwem onyibe ema ida inan̄a me 
otu kè Mosis. 

14Egop eyi ọgbọn̄ ebi ìje melek otoko kè Juda odasi ijibi ije, ebi otoko kecha 
ekekije me urum me urum ikigọọk. Nasiọn gwun̄ kè Aminadap ore ogwu ibot 
kiban̄. 
15Netanen gwun̄ kè Juwari ore ogwu ibot ebi otoko kè Isaka. 

16Eliabu gwun̄ kè Elọn ore ogwu ibot ebi otoko kè Jebulọn. 

17Ebi ọgbọn̄ keya ijeje isan̄a, enenikpọk Akpatan̄ Mbuban. Mgbọ ekpọkbe isan̄a, 
ebi owot iman kè Gasiọn mè ebi owot iman kè Merari, ebi ìkiben Akpatan̄ 
Mbuban ya, enenijibi ije eyi kiban̄. 
18Ebi owot iman kè Gasiọn mè Merari ijeje isan̄a, egop eyi ọgbọn̄ ebi ìje melek 
otoko kè Ruben onenijibi ije. Ebi kiban̄ ekekije me urum me urum igọọk. Elisuru 
gwun̄ kè Sediuru ore ogwu ibot kiban̄. 
19Selumien gwun̄ kè Surisadai ore ogwu ibot ebi otoko kè Simiọn. 

20Eliyasafu gwun̄ kè Dewen ore ogwu ibot ebi otoko kè Gadi. 

21Ebi ọgbọn̄ keya inanan̄a isan̄a, ebi owot iman kè Koyat, ebi ìkibeme otutuuk 
inu òkup mbuban ichit, enenijibi ije eyi kiban̄. Ere geelek ebetap efuuk, ekidadasi 
igwuun̄ Akpatan̄ Mbuban isan̄a sabum ebi ìbeme inu mbuban cha ekinije ire ere 
ya. 
22Ebi owot iman kè Koyat ijeje isan̄a, egop eyi ọgbọn̄ ebi ìje melek otoko kè 
Iferem onenijibi ije. Ebi kiban̄ ekekije me urum me urum igọọk. Elisama gwun̄ 
kè Amiyudu ore ogwu ibot kiban̄. 
23Gamalien gwun̄ kè Pedajuru ore ogwu ibot ebi otoko kè Manasi. 

24Abidan gwun̄ kè Gidiọn ore ogwu ibot ebi otoko kè Benjamin. 

25Me òta kan̄, egop eyi ọgbọn̄ ebi ìje melek otoko kè Dan, ìrere ebi ìkichit udun̄ 
otutuuk urum ebi Ijeren, onenijibi ije. Ebi kiban̄ ekekije me urum me urum igọọk. 
Îre ọgbọn̄ kè Dan obieen̄ udun̄ otutuuk ọgbọn̄ kechilọ. Ayejeri gwun̄ kè Amisadai 
ore ogwu ibot kiban̄. 
26Pagien gwun̄ kè Okaran ore ogwu ibot ebi otoko kè Ase. 

27Ayira gwun̄ kè Enan ore ogwu ibot ebi otoko kè Nafitali. 

28Eyiyi ore onineen̄ ike ebi Ijeren esabe ije me oniin̄ ije kiban̄ mgbọ ema ejibibe 
ije inan̄a me Saina. 
29Mosis onenitumu inyi ogwu ugot kan̄ ge ekigwen Yobabu, gwun̄ kè 
Rewen ogwu Midian, ogwu nte nwa kè Mosis, ibe, “Mgbọ keyi eji mêninan̄a me 
ere keyi ije ifo inyọn̄ ijọn̄ ere Okumugwem otumube ibe ke ọmọ môsa inyi eji. 
Na, na gọọk eji je si ere ya, ke eji mêriọọn̄ ubọk ikpọ owu. Mije, Okumugwem 
îchieek use ibe ke ọmọ môrọ inyi inu ije ijaan̄ me lek kiji ebi Ijeren.” 
30Yobabu ofọfọọk ibe, “In̄-in̄, m̀kpagọọk enyi ije. Kpan̄asi ikeya, mâgwu ikom ifo 
inyọn̄ ijọn̄ ido kiji, mè ama iman n̄a.” 

31Ire, Mosis otutumu inyi ọmọ ibe, “Soso, kanan̄a ìtele eji. Mije, owu oriọọn̄ ere 
eji mêkọtbe igwuun̄ uwu ọfọ kiji me emen èwê. Ire ogọọk eji ije, owu môkana 
chieen̄ inyi eji me emen èwê. 
32Ire owu ogọọk eji ije, ata inu geelek Okumugwem môsabe igbana eji, eji mêche 
si inyi owu.” 
33Ema enenijibi ije ije inan̄a me lek ogoon̄ Okumugwem, mè ikup me oniin̄ ije 
usen ita. Okop inyan̄a-ibot Okumugwem okekije me isi kiban̄ otutuuk usen ita 
cha ikiweek ere ema mêtapbe efuuk. 
34Mgbọ geelek ema ejibibe ije inan̄a me ere egwugwuun̄be uwu ọfọ kiban̄, oduku 
inyọn̄ Okumugwem îra ikije me isi kiban̄ egwe geelek. 
35Mgbọ geelek okop inyan̄a-ibot ya isijibi ije, Mosis îra itumu ibe, “Nan̄a keke, jei 
Okumugwem, mè yiyala ebi ochicha kwun̄, mè rọ inyi ebi oriara kwun̄ eliin̄ 
enan̄a me isi kwun̄.” 
36Okop inyan̄a-ibot ya isiyaka ikeke, Mosis îra itumu ibe, “Gwu kom ka na, jei 
Okumugwem, me etete ogbogbo obop obop ebi Ijeren.” 

Ifuk 11 

Ukan̄ Okumugwem îtaka ebi ìkinunuun̄ 

1Ike mgbọ okije, ebi Ijeren enenikinunuun̄ me isi Okumugwem mije ufialek 
kiban̄. Okumugwem onọnọ, mè inaan̄ ejit enenen inyi ema, mè iria ukan̄ kan̄ itap 
me etete kiban̄. Ukan̄ ya otataka ebi ìluk me agan̄ ge me òta ere m̀gba-ǹgwele 
ukan̄ ya. 
2Ebi Ijeren etataan̄ ukpo ito ito inyi Mosis. Mosis orariaak uriaak igwen 
Okumugwem. Ukan̄ ya oniniin̄. 
3Egwegwen ere ya Tabera, mije ukan̄ Okumugwem osakbe itaka ebi Ijeren me 
ere ya. 

Okumugwem îria ekun̄kun̄ inyi ebi Ijeren 

4Ulọk ebek ofifi chieen̄ inorie obebene ikisisaak ebi ofifi ido ìgwugwugwa me 
etete ebi Ijeren. Ebi Ijeren si egọgọọk ibene ikito lek ibe, “Jei, ìre ekene oboninyi 
eji ukpọk ukpọk lek anam? 
5Eji mîkeek irin̄ cha eji ekitaka ọsọ ọsọ me Ijipiti. Ìre kukumba cha ke eji ebekeek 
mọnọ, sà ìre osisem mun̄ mun̄, mè ayook ukut lek, mè ìyaka ire ata ayook, sà ìre 
ayook okuket? 
6Ire, mgbọ keyi, inorie îgbuuk ene! Mije, kpunu inu geege òkukup irerie, ilọ me 
lek mana yi gaalek.” 
7Mana ìkup ibot kpiri kpiri kpiri kubọk ukwuuk uti kọrianda, mè itana okuket. 

8Mgbọ mana yi isirep igwook ichit ijọn̄, ebi ene mîra ikisibi isi ikwọọk isa ika, mè 
inikọk me inyọn̄ ewuuk, mè ìyaka ire, itun̄ me emen otik, mè item me otin̄, mè 
ìyaka ire, isa irọ fituru. Îra ikitop kubọk nchicha esabe aran̄ olifu ikala. 
9Mgbọ mbat okirọn̄ọ igwook me ijọn̄ me eririeen̄ ke mana okirọn̄ọ igwook me 
ijọn̄ me ere m̀gba-ǹgwele ukan̄ ya. 
10Usen ge, Mosis oneninọ ebi ene me ototun̄ ukan̄ geelek ekito ito me isotu uwu 
ọfọ kiban̄. Inu ya onanaan̄ Okumugwem ejit iraka iman̄, mè isisaak Mosis 
enenen. 
11Mosis onenido Okumugwem ibe, “Ìre kpasi ufialek ire eyi obenbe itap emi 
ogwu usun̄ kwun̄ me lek ikeyi? Ìre keke ke nrọ owu ilọ, eyi owu obenbe ufialek 
otutuuk ebi ife chi isa inikeme emi ikeyi? 
12Ìre emi mben otutuuk ife chi me owot? Sà ìre emi mman ema ni, eyi owu obe 
emi m̀ben ife chi ǹkaan̄ me ubọk, kubọk ogwu òban okiben nsek gwun̄ me ubọk, 
mè ǹsa ema ǹsi lek ijọn̄ ya eyi owu ochieekbe ebi nte nte kiban̄ use? 
13Ìre emi m̀basa anam me ere owa ininyi otutuuk ebi ife chi etaka, eyi ema ekito 
ito ibe emi ǹnennyi ema anam etaka? 
14Emi m̀kpakọt ibeme otutuuk ufialek ife chi, ibot n̄a gaalek. Eyiyi îlobo igak emi. 

15Ire ikeyi ke owu oborọ emi me lek, kpọkpọ kpan̄ emi isi ge, ire owu oma emi, 
inyi nkakup me ugwem ìtaka lek me otu.” 
16Okumugwem otutumu inyi Mosis ibe, “Gobo akọp ebi ugane jaaba me etete ebi 
ugane Ijeren sibi nyi emi, ebi owu oriọọn̄be ibe ìre ebi ìkikọt ikpulu ebi ene ijaan̄, 
mè ire si ebi ebi ene ekinyi ulibi. Sa ema na me isi Atanga Chinichini, inyi enekeke 
me ere ya melek kwun̄. 
17Emi mâsibi inu me ere ya initumu ikọ melek kwun̄. Mâmọnọ usini me lek 
ekwukwu òkup me emen kwun̄ isa itap me emen kiban̄, inyi ema egọọk owu 
ebeme ufialek ebi ife chi, inyi owu okayaka ìbeme ufialek cha owu gaalek. 
18“Tumu nyi ebi Ijeren ibe ke emi Okumugwem m̀be, ‘Ìgwọk lek kinyi ìban egwe 
iyakwut, ke enyi mêtaka anam. Mije, enyi ekito ito inyi Okumugwem ibe mè ìre 
ekene obonyi enyi anam, mè ikitumu ibe ke Ijipiti înwọn enyi me lek. Mgbọ keyi, 
Okumugwem mônyi enyi anam. Enyi mênitaka anam. 
19Ìkare usen ge gaalek ke enyi ebetaka anam ya. Ìkarere si usen iba. Ìkare usen 
go gaalek. Ìkare akọp usen. Ìkarere si akọp usen iba gaalek. 
20Enyi mêtaka anam ya otuuk kè onyan̄ ge, mege ire lek anam môkisibi enyi me 
inwọm, mè igbuuk enyi, mè ijọ enyi ejit. Mije, enyi mîjit emi Okumugwem ogwu 
òkup me etete kinyi, mè ikito ito me isi n̄a ibe mè ìre keke orọ enyi enan̄abe isibi 
me Ijipiti.’ ” 
21Mosis onenitumu ibe, “Ìin̄-iin̄-ìin̄! Otuuk kè efit obop ene gweregwen ebi emi 
nkupbe me etete kiban̄, ke owu obe ke owu mônyi anam, mè etaka otuuk kè 
onyan̄ ge! 

22Ire ekpan̄ otutuuk arọọn̄ mè ebot mè eriembuuk chi, ìre eya môso otutuuk 
kiban̄ ni? Ikerere otutuuk irin̄ òkup me okwaan̄, ìre ìbojeje iso ema?” 
23Okumugwem ofọfọọk Mosis ibe, “Ìre ubọk Okumugwem ìre mgbidim ni? Mgbọ 
keyi, owu mômun̄, mè ìre ikọ n̄a môrọ iso inyi owu, mè ìre ìkporọ iso.” 
24Mosis oneninan̄a isibi, mè isa ikọ ya Okumugwem otumube inyi ọmọ isi itumu 
inyi ebi Ijeren, mè inigobo akọp ebi ugane jaaba isibi me etete ebi ugane Ijeren, 
mè inisa ema isi ikeke ikana Atanga Chinichini ya okokop. 
25Okumugwem onenigele isibi inu me emen oduku inyọn̄, mè ikitumu ikọ melek 
kè Mosis, mè inimọnọ usini me lek ekwukwu òkup me emen kè Mosis isa itap 
me emen akọp ebi ugane jaaba cha. Mgbọ ekwukwu ya onin̄be emen ife cha, ema 
ebeben nriran. Ire, ema kpeben nriran ya ijọn̄ọ mgbọ. 
26Ene iba, me etete akọp ebi ugane jaaba cha, kpegọọk isibi isi lek Atanga 
Chinichini ya, ema ebia me emen ere m̀gba-ǹgwele ukan̄ ya. Erieen̄ ene iba cha 
ìre Elidadi mè Medadi. Ubọk geelek ema kpegọọk isibi isi ere ya, ekwukwu ya 
oninin̄ si me emen kiban̄, ema ekukup me uwu ọfọ kiban̄ iben si nriran. 
27Gwun̄ enerieen̄ ge òkukup imun̄, olilibi isi itumu inyi Mosis ibe, “Kpọ, Elidadi 
mè Medadi ire echilọ mêkiben nriran me emen ama.” 
28Josuwa gwun̄ kè Nun, òrere ogwu ntap-ubọk kè Mosis bene me ijija kan̄, 
otutumu inyi Mosis ibe, “Ogwu nte, Mosis, gban ebi ife cha, inyi ekayaka ìben 
nriran.” 
29Mosis ofọfọọk ọmọ ibe, “Ìre owu òkito mba mije n̄a ni? Kè ònwọn ibe otutuuk 
ebi eyi Okumugwem chi ekeben nriran! Mebe Okumugwem înyi ema otutuuk 
ene ekwukwu kan̄, eya kè oneme emi!” 
30Mosis onenigwu ikom ifo emen ere m̀gba-ǹgwele ukan̄, ọmọ melek ebi ugane 
cha. 
31Efet ònan̄a me ubọk Okumugwem onenibene ikiwut inan̄a me okwaan̄ inin̄ 
ama, mè iwut ekun̄kun̄ itap ijot emen ere m̀gba-ǹgwele ukan̄ ya. Ekun̄kun̄ cha 
ojojot otutuuk ere m̀gba-ǹgwele ukan̄ ya, mè ijot si otutuuk inyọn̄ ijọn̄ òkup 
ikana ere ya, mè itọm ibene me ijọn̄ iso ikeke agbagba otubọk ini, mè iwele ichit 
ijọn̄ iso ije usen ge me agan̄ geelek. 
32Ebi ene enanan̄a isibi isi ikiteen̄ ofut cha otutuuk egwe usen ya mè otutuuk 
eririeen̄ ya mè otutuuk ofit iwele kan̄. Ogwu òteteen̄ isip ichit oteen̄ ijot akọp 
okwun itọ-inu gweregwen. Ema ewewele unọn cha ikana otutuuk emen ere 
m̀gba-ǹgwele ukan̄ ya, inyi ichat. 
33Anam ya me otu kiban̄ ema ekitaka, ìkagegele-nu ìgwook ema me owot, unaan̄-
ejit Okumugwem okpọkpọk ichit ema. Okumugwem oraria uga ijo orukan̄ itap 
me etete kiban̄, mè isa me ikeya ikpan̄ ema ogbogbo. 
34Mije keya ke egwen ere ya Kiborot Atayaba. Mije, îre ere ya ke efuun̄ ebi 
ìkwaan̄ mkpa mije ulọk ebek anam. 

35Ebi Ijeren enenijibi ije inan̄a me Kiborot Atayaba isi Aserot, mè ikup me ere ya. 

Ifuk 12 

Miriam mè Erọn mîtumu ikeme Mosis 

1Miriam mè Erọn enenikitumu ikọ ikeme Mosis, bak me lek ogwu enenwaan̄ Kus 
îkaan̄be me lek nwa, mije, nwa kan̄ ìre ogwu Kus. 
2Ema ekitumu ibe, “Ìre Okumugwem ìkitumu ikọ inan̄a me otu kè Mosis gaalek 
ni? Ìre Okumugwem ìkararak ìtumu ikọ ìnan̄a me otu kiji?” Okumugwem onọnọ 
ikọ ya ema etumube. 
3Mosis ìre enerieen̄ òsisiki lek enenen. Ọmọ osiki lek ichit me etete otutuuk 
ebilene me linyọn̄. 
4Mgbọ yaage, Okumugwem otutumu inyi Mosis mè Erọn mè Miriam ibe, “Enyi 
ene ita, ìsibi ìna me Atanga Chinichini.” Ema ene ita cha esisibi isi lek Atanga 
Chinichini. 
5Okumugwem ogegele isiki me emen oduku inyọn̄ inu me isotu Atanga 
Chinichini ya, mè inigwen Erọn mè Miriam ibe enu. Ema ene iba enanan̄a isibi 
isi. 
6Okumugwem onenibe ema, “Mgbọ yi, ìgban̄ ikọ mbatumu inyi enyi. “Ire enyi 
ikaan̄ ogwu nriran me etete kinyi, emi Okumugwem m̀bachili lek n̄a ijeen̄ ene ya 
me ilaak ọkpọchieen̄, mè itumu ikọ melek kan̄ me emen ilaak. 
7Ire, ìkare ikeya ke emi nkirọ me lek kè Mosis ogwu ikwaan̄ n̄a. Me otutuuk uwu 
n̄a, ọmọ ore ogwu ògbegbe utoon̄-ejit. 
8Emi ǹkitumu ikọ melek kan̄ isi mè isi, mè ikitumu ikọ ikpọk mbum melek kan̄; 
ǹkakitumu ikọ me urọk ìnyi ọmọ. Ikerere ogugo Okumugwem, Mosis ìkimumun̄. 
Ìre keke orọ ukpook kan̄ ìkatet enyi? Enyi ejeje ikitumu ikọ ikeme Mosis ogwu 
ikwaan̄ n̄a ikeya?” 
9Okumugwem onanaan̄ ejit me lek kiban̄ enenen, mè inan̄a itele ema me ere ya. 

10Oduku inyọn̄ ya òduduku ichit inyọn̄ Atanga Chinichini ya ojijibi ibene inan̄a 
ifo inyọn̄. Mgbọ yaage, orukan̄ inyakpa obubum ichit Miriam otutuuk lek, 
akpalek kan̄ okekitana kubọk abalara. Mgbọ Erọn okanabe chieen̄ ikpọ Miriam, 
ìyaka inimun̄ orukan̄ inyakpa okpọkbe iso otutuuk lek kè Miriam. 
11Itutumu inyi Mosis ibe, “Soso, ogwu nte, kayaka ìfieek eji ikọ mije burubut ijo 
inu yi eji erọbe. 
12Soso, kajit Miriam ìtele ikeyi kubọk nkwukwu ene, òbet lek ayaya gwun̄ 
emanbe nkwukwu, eyi usini agan̄ lek ojọbe, mè ijeen̄ ita.” 
13Mosis otataan̄ ukpo igwen Okumugwem ibe, “Jei Awaji, soso, gwa ogwu 
enenwaan̄ yi. Soso, nriaak owu.” 

14Okumugwem ofọfọọk ibe, “Mebe ke îre ogwu ute ocho ataak igwook ọmọ me 
emen isi, ìre ọmọ kpomokup ibọkọ esip usen jaaba? San̄a ọmọ sibi me emen ere 
m̀gba-ǹgwele ukan̄ si chit me ere ònọnọọn̄, inyi ikup ọmọ gaalek usen jaaba. Otu 
ifuk usen cha isiraka, si sa ọmọ ka.” 
15Enenisan̄a Miriam isibi me emen ere m̀gba-ǹgwele ukan̄, mè ichit ọmọ me ere 
ònọnọọn̄ usen jaaba. Ebi Ijeren kpejibi ije inan̄a me ere ya mege ire mgbọ esabe 
Miriam ika inu. 
16Mgbọ eya orakabe, ebi Ijeren eneninan̄a me Aserot, mè ije inyi isi, mè isi 
igwugwuun̄ uwu ọfọ kiban̄ me emen èwê agan̄ Paran. 

Ifuk 13 

Ebi Ijeren mîria ebi enun̄unun̄ isi Kenan 

(Ikan 1:19-33) 

1Okumugwem onenitumu inyi Mosis ibe, 

2“Ria ebirieen̄ inen mè inen, mè esi ejijen̄e ekana ekpọ ijọn̄ ido Kenan, òrere ijọn̄ 
mbasa inyi enyi ebi Ijeren. Owu môria ene ge ge me otoko geelek. Ogwu oboria 
ìbore ogwu ibot otoko ogwu ute.” 
3Mosis ogbagban̄ ida Okumugwem, mè iria ebi ife cha isibi inan̄a me emen èwê 
agan̄ Paran. Ema otutuuk ìre ebi ibot ebi Ijeren. 
4Erieen̄ ebirieen̄ cha me otoko me otoko ìre ikeyi: Me otoko kè Ruben ke eria 
Samuwa gwun̄ kè Jakuru. 
5Me otoko kè Simiọn ke eria Safat gwun̄ kè Ori. 

6Me otoko kè Juda ke eria Kelep gwun̄ kè Jefune. 

7Me otoko kè Isaka ke eria Igan gwun̄ kè Josefu. 

8Me otoko kè Iferem ke eria Osiya gwun̄ kè Nun. 

9Me otoko kè Benjamin ke eria Paliti gwun̄ kè Rafu. 

10Me otoko kè Jebulọn ke eria Gadien gwun̄ kè Sodi. 

11Me otoko kè Josefu, agan̄ owot iman kè Manasi, ke eria Gadi gwun̄ kè Susi. 

12Me otoko kè Dan ke eria Amien gwun̄ kè Gemali. 

13Me otoko kè Ase ke eria Seturu gwun̄ kè Maiken. 

14Me otoko kè Nafitali ke eria Nabi gwun̄ kè Fopisi. 

15Me otoko kè Gadi ke eria Gewen gwun̄ kè Maki. 

16Ebirieen̄ chi ebi ebakbe erieen̄ kiban̄ ke Mosis oria ibe esi ejijen̄e ekana ekpọ 
ijọn̄ Kenan. Mosis oneninyi Osiya gwun̄ kè Nun aya erieen̄, Josuwa. 

17Mgbọ Mosis oriabe ebirieen̄ cha isibi ibe esi ekpọ ijọn̄ Kenan, îtumu inyi ema 
ibe, “Enyi mênan̄a me ere yi ije isi ntut agan̄ inyọn̄, ikifo èwê agan̄ osiki, mè ije 
inene isi agan̄ inyọn̄ ijọn̄ ogoon̄ ogoon̄. 
18Ìgwuun̄ chieen̄ ìkpọ ike ijọn̄ ya okupbe. Ìweek ìriọọn̄ si mè ìre ebi ido ya mînye 
lek mè ìre kpenye lek, mè ìre ema mîwa me otu ifuk, mè ìre kpewa. 
19Ìweek ìriọọn̄ si ubọk ijọn̄ kiban̄ okupbe, mè ìre ata ijọn̄, mè ìre ijo ijọn̄. Ìkpọ si 
ubọk ama ile cha ema elukbe me emen okupbe, mè ìre mîwak mgban akọn̄ ikana 
ama cha, mè ìre kpewak. 
20Ìkpọ si mè ìre ijọn̄ kiban̄ ìre ijọn̄ òkitibi inu, mè ìkare, mè ìre uti îtibi iwa me 
inyọn̄ ijọn̄ ya, mè ìre ìkatibi. Ìnye lek ìsa usini mfut ònan̄a me inyọn̄ ijọn̄ ya ìkaan̄ 
me ubọk ìka.” Ibot mgbọ ya ìre mgbọ gerep obenebe ikiren̄e. 
21Ebirieen̄ cha enanan̄a ije, mè isi ikijijen̄e ikana me inyọn̄ ijọn̄ ya, ibene me èwê 
Jin òkup me agan̄ osiki isi igwook me Reyobu òkup me oniin̄ òkisi Lebo Amat me 
agan̄ inyọn̄. 
22Ema ebebene me èwê agan̄ osiki, mè ije mege isi ire Eburọn, ere ebi Ayiman 
mè ebi Sesai mè ebi Talimai, ìrere ebi otoko ebi Anak ebi ujọn̄ọ ile cha, elukbe. 
Edadasi inama ama Eburọn acha jaaba iraka sabum eninama ama Sowan eyi 
òkup me ido Ijipiti. 
23Mgbọ ema ejebe inire iteke Esikon, ema efefieek otu agọọk olik gerep ge òtoto 
njọ gerep ge òmimin ire lek ene iba esabe uti itap itibi, mè irak itoon̄ me oguga. 
Ema mîgbeme si mfut pomegaranet mè mfut figi igbaalek. 
24Egwen ere ya iteke Esikon, mije njọ gerep ile ya eyi ebi Ijeren efieekbe me ere 
ya. 
25Ebi enun̄unun̄ cha enenigwu ikom ika. Ije kiban̄ ìben ema akọp usen ini. 

26Ebi enun̄unun̄ cha eneninu me lek kè Mosis melek Erọn mè otutuuk ido ebi 
Ijeren me Kades eyi òkup me emen èwê agan̄ Paran, mè inikpa otutuuk inu 
geelek ema emun̄be inyi ema, mè isan̄a si mfut cha ònan̄a me inyọn̄ ijọn̄ ya isibi 
ijeen̄ ema. 
27Ema ekpa inyi Mosis ibe, “Eji mîsi ire inyọn̄ ijọn̄ ya eyi oriabe eji isi. Me atikọ, 
ijọn̄ ya ìre atalek ijọn̄ òkisibi inu ijaan̄, mè ire si ata ijọn̄ òkisibi anam mè mfut 
uti. Kpọ mfut ònan̄a me inyọn̄ ijọn̄ ya ire echi. 
28Ire, ebi ìluk me inyọn̄ ijọn̄ ya ìre atalek ebi unye. Ama kiban̄ si îmiin̄ enenen. 
Ewawak atalek mgban akọn̄ ikana otutuuk ama cha. Ògak ge, eji mîmun̄ ebi Anak 
ebi ujọn̄ọ ile cha elukbe me inyọn̄ ijọn̄ ya. 
29Ebi Amalek eluk me èwê agan̄ osiki me inyọn̄ ijọn̄ ya, ebi Et mè ebi Jebus mè 
ebi Amọ eluk me agan̄ inyọn̄ ogoon̄ cha, sà ebi Kenan eluk me agba okwaan̄ 
Mediterenia mè agba okwaan̄ Jodan.” 

30Kelep otutumu ikọ me isi kè Mosis isa itap ebi ene unye me emen, mè ibe ema, 
“Ngwa, eji eneje esi ebọkọ inyọn̄ ijọn̄ ya me ìrot. Me atikọ, eji mêkọt ibọkọ ijọn̄ 
ya.” 
31Ire, ebi melek kan̄ esibe ije ya etutumu ibe, “Eji kpebekọt ikeke ida ife cha 
kubọk ge, mije, ife cha mînye lek enenen igak eji.” 
32Ebi melek kan̄ cha esasa ijo etip òfo me lek inyọn̄ ijọn̄ ya ema esibe itap ukpook 
ijot lek otutuuk ebi Ijeren. Ema ekitumu ibe, “Inyọn̄ ijọn̄ ya eji ejijen̄ebe ikana 
michat, ijọn̄ ya môkọt isa uraafiọọn̄ ikpan̄ ebi geelek ìluk me inyọn̄ kan̄ isan̄a 
kpai. Ògak ge, otutuuk ebi eji emun̄be me inyọn̄ ijọn̄ ya ìre ebi ujọn̄ọ ile ebi ujọn̄ọ 
ile. 
33Me ere ya, eji mîmun̄ ebi ujọn̄ọ ile, ebi owot iman kè Anak, ìrere ebi ido ebi 
ujọn̄ọ ujọn̄ọ cha. Me chieen̄ kiji, eji ekup kubọk akaka me isi kiban̄. Ikeya si ke 
ema ekimun̄ eji.” 

Ifuk 14 

Ebi Ijeren mîkpaka ibot 

1Me eririeen̄ usen ya, otutuuk ebi ido Ijeren ekekitaan̄ ukpo ito ito, mè ito ito 
iwele egwe. 
2Otutuuk ebi Ijeren ekekinunuun̄, mè ikinaan̄ ejit inyi Mosis mè Erọn, mè 
ikitumu ibe, “Mebe eji mîkwaan̄ ita me Ijipiti, mè ìyaka ire me emen èwê yi, eya 
kè ònwọn ogak ikeyi! 
3Ìre keke orọ Okumugwem obosa eji isi inyọn̄ ijọn̄ ya, inyi eji esi ekwaan̄ eta me 
otu oge akọn̄, mè ebi nwa kiji mè asa nsabọn kiji esi ekana inu efumbe me akọn̄? 
Ìre igwugwu ikom ifo Ijipiti kpomofat inwọn me lek kiji igak ikeyi?” 
4Ema ebebene ikitumu inyi ebi melek kiban̄ ibe, “Ngwa, eji enegobo ofifi ogwu 
ibot enyi lek kiji, mè eji enegwu ekom efon Ijipiti.” 
5Mosis mè Erọn enanan̄a irọn̄ ikana isi ichit me ijọn̄ me isi otutuuk ebi Ijeren, me 
ere ya ema etitiin̄be. 
6Josuwa gwun̄ kè Nun melek Kelep gwun̄ kè Jefune, ebi ìgọgọọk isi enun̄unun̄ ya, 
esasa me ufieejit itaba ofọnti òkup ema me lek igwak, 
7mè ikitumu inyi otutuuk ebi Ijeren ìtititiin̄ ijot ere ya ibe, “Ikagban̄. Inyọn̄ ijọn̄ 
ya eji egọọkbe ijijen̄e ikana îjaan̄ enenen. 
8Ire ejit Okumugwem ibele melek kiji, ọmọ me lek kan̄ môsa eji ije isi inyọn̄ ijọn̄ 
ya, mè isa ijọn̄ ya inyi eji. Ijọn̄ ya ìre ijọn̄ òkisibi inu enenen, ata ijọn̄ òkisibi anam 
mè mfut uti. 
9Gaalek, ikakpaka ibot ìnyi Okumugwem. Ikatet si ukpook, mije, eji ebeteteen̄ ebi 
ìluk me inyọn̄ ijọn̄ ya imeen̄ isan̄a kpai. Ema kpekaan̄ ukput-lek geege. Eyi kiji, 
Okumugwem ọmọ òwa melek kiji. Ikatet ukpook me lek ife cha.” 



296 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

10Otutuuk ido ebi Ijeren ekekitumu ibe ke mêsa ewuuk itọọn̄ ema ene iba cha 
ikpan̄. Mgbọ yaage, ujamgbugbo Okumugwem osisibi itoon̄ me Atanga 
Chinichini ya me isi otutuuk ebi Ijeren. 
11Okumugwem otutumu inyi Mosis ibe, “Ìre ife chi ebekpọ emi chieen̄ isiki ire 
mgbọ owa ni? Sà ìre ife chi ebejit ichechieek me lek n̄a isi ire mgbọ owa, me lek 
otutuuk inu ukechieen̄ kechi nkirọ me etete kiban̄? 
12Mâria ijo orukan̄ itap me etete ife chi, mè ikpan̄ ema otutuuk isan̄a kpai, mè irọ 
owu òkana ikpele ido òmimin, mè inye lek igak ema.” 
13Mosis otutumu inyi Okumugwem ibe, “Ire orọ, ebi Ijipiti mênọ. Mije, îre me 
unye kwun̄ ke osa isan̄a ife chi isibi me irak ubọk kiban̄. 
14Ebi Ijipiti mêneniben etip inu yi ikpa inyi ebi ido ìluk me inyọn̄ ijọn̄ keyi. Ema 
ebi ìluk me inyọn̄ ijọn̄ yi mîwuuk lek inọ ibe ke owu, Okumugwem, òwa me etete 
ebi ife chi, ebi owu okisibi inu me isi kiban̄ isi me isi. Ema mînọ si ibe ke oduku 
inyọn̄ kwun̄ ìkije me inyọn̄ ibot kiban̄, ke owu òkije me isi kiban̄ me emen ujọn̄ọ 
efit oduku inyọn̄ me ikarek, mè emen ujọn̄ọ efit ukan̄ me eririeen̄. 
15Ire owu ogbaan̄ otutuuk ife chi ikpan̄ isan̄a mgbọ yaage, ebi ido chi geelek 
ìwuwuuk lek inọ etip kwun̄ mêtumu ibe, 
16ke owu, Okumugwem, òkakọt ìsa ebi ife chi ìsi ìtap me inyọn̄ ijọn̄ ya eyi owu 
ochieekbe ema use, ke îre eya orọ owu okpan̄be ema isan̄a me emen èwê. 
17“Eya orọ, Okumugwem, soso jeen̄ ikpele unye kwun̄ ya. Ke îre owu otumu ibe, 

18‘Okumugwem ìkakigwat lek ìnaan̄ ejit. Okumugwem îjot me atata nnwọn, mè 
ikitele inu ikpak mè unye-ibot inyi ebi ene. Ire, ìkakilọlọ isusulu ogwu òrọ ijo inu 
osusut ògbegbe. Ìkisa mkpukpe ijo inu eyi ute orọbe ikpe nsabọn kan̄ mè bọn 
bọn kan̄ mege ire ukot òso ita, mè ukot eyi òso ini.’ 
19Mije ikpele ejit nsan kwun̄, soso, tele inu ikpak ebi ife chi nyi ema, kubọk 
owuukbe lek ikitele inyi ema bene me karake Ijipiti mege inire mgbọ keyi.” 
20Okumugwem onenifọọk Mosis ibe, “Nra itele inyi ema ike owu obeekbe. 

21Ire, nnyan̄a ibot ibe, kè lek ugwem n̄a, kè lek ujamgbugbo n̄a eyi òjojot otutuuk 
linyọn̄, 
22otutuuk ebi ìsasa chieen̄ imun̄ ujamgbugbo n̄a, mè imun̄ si otutuuk uyeke 
uyeke inu nrọbe me Ijipiti, mè echi nrọbe me emen èwê, mè igen si ibak ikitọ emi 
ikpọ, eyi mè ọmọ oso akọp mgbọ, mè ijit igbagban̄ ida n̄a, 
23kpunu ene geege ikeyi me etete kiban̄ òbosa chieen̄ imun̄ ijọn̄ ya eyi nnyan̄abe 
ibot inyi ebi nte nte kiban̄ ibe mâsa inyi ema. Kpunu ene geege ogwu òkpọkpọ 
emi chieen̄ isiki òborieen̄ chieen̄ me lek ijọn̄ ya. 
24Ire, ogwu usun̄ n̄a Kelep îkaan̄ ugwem òsisibi esese, mè ikigọọk emi me udun̄ 
me oniin̄ geelek me otutuuk ejit kan̄. Mije keya, mâsa ọmọ isi itap me inyọn̄ ijọn̄ 
ya eyi îsabe ukot kan̄ ije inin̄. Bọn owot iman kan̄ ebekaan̄ si ijọn̄ ya me ìrot. 

25Ebi Amalek mè ebi Kenan ekiluk me iteke ijọn̄ yi. Eya orọ, me iyakwut, ìgwu 
ìkom ìje ìfo agan̄ emen èwê, mè ìsi ìje me oniin̄ òkup me agba okwaan̄ Anyiaan̄.” 
26Okumugwem onenitumu inyi Mosis mè Erọn ibe, 

27“Ìre emi m̀bame nuunuun̄ ebi ijo ife chi ekinunuun̄ isi ire mgbọ owa mọnọ? 
Nuunuun̄ ebi Ijeren ekinunuun̄ ikeme emi îra ijot emi utọn̄. 
28Tumu nyi ema ibe ke emi nnyan̄a ibot ibe, kè lek ugwem n̄a, ikọ cha geelek 
nnọbe enyi ekitumu, emi mârọ si ikeya inyi enyi. Emi Okumugwem ntumu. 
29Otutuuk kinyi ebi ìnununuun̄ ikeme emi cha, ibene me lek ebi akọp acha iba 
ifo inyọn̄, ebi efukbe me mgbọ efukbe ene, enyi mêkwaan̄ ita kpai me emen èwê 
keyi. Nkwukwu kinyi môlilam ikana ere me emen èwê. 
30Kpunu ene geege me etete kinyi cha òbonin̄ inyọn̄ ijọn̄ ya, eyi mbenebe ubọk 
n̄a isa inyan̄a ibot ibe ke mâkpulu enyi isi itap, ilọ me lek kè Kelep gwun̄ kè Jefune 
mè Josuwa gwun̄ kè Nun gaalek. 
31Asa nsabọn kinyi cha ebi enyi ebe ke mêkana inu efumbe me akọn̄, emi mâsa 
ema isi itap me inyọn̄ ijọn̄ ya, inyi ema erie utop ijọn̄ ya eyi enyi ejitbe. 
32Ire enyi, emen èwê keyi ke nkwukwu kinyi oborurọn̄ọ igwook. 

33Nsabọn kinyi mêkana ebi òkpukpo arọọn̄ me emen èwê akọp acha ini. Ema 
mêmun̄ ukwook mije unye-ibot kinyi, mege ire mgbọ nkwukwu mgburudun̄ ene 
me etete kinyi ebi nte kiban̄ môlaakbe inyana me emen èwê. 
34Akọp usen ini ke enyi esa isi enun̄unun̄ me inyọn̄ ijọn̄ ya. Ikeya si, enyi mêbọkọ 
ufialek akọp acha ini mije unye-ibot kinyi, acha ge me ibot usen ge. Nsirọ inu 
mbarọ enyi isan̄a, mgbọ ya ke enyi mêniriọọn̄ ibe ke îfieek enenen enyi isasa emi 
irọ ogwu ochicha kinyi. 
35Emi Okumugwem ntumu. Emi m̀kpalọlọ si irọrọ inu chi me lek otutuuk ebi ijo 
ife cha me etete kinyi, ebi ìgbagbaan̄ ititiin̄ ikije ikeme emi. Emen èwê keyi ke 
ema ebeta. Ere keyi ke ema otutuuk ebekwaan̄ isan̄a kpai.” 
36Ebirieen̄ cha ebi Mosis oriabe ibe esi ejijen̄e ekana ekpọ inyọn̄ ijọn̄ ya, ebi 
ìkaka, mè inikpa ijo etip ofolek ijọn̄ ya ikana me etete ebi ido Ijeren, eyi ebi Ijeren 
esabe me ikeya inunuun̄ ikeme Mosis, 
37otutuuk kiban̄ ekwakwaan̄ isan̄a mgbọ yaage. Ijo orukan̄ ìkpọkpọk iso etete 
kiban̄, mè ikpan̄ ema otutuuk isan̄a me isi Okumugwem, mije ijo etip ema enilook 
ofolek ijọn̄ ya. 
38Me otu ifuk otutuuk ebi ìsisi enun̄unun̄ ya, îtata Josuwa gwun̄ kè Nun mè Kelep 
gwun̄ kè Jefune gaalek ekup me ògat ugwem. 
39Mosis oneniben ikọ cha Okumugwem otumube isi ikpa inyi ebi Ijeren. Uga 
ufieejit mè ito oninin̄ ijot emen otutuuk ene. 

40Me ata otu ewelegwe ofit iwele kan̄, ema ebebem lek isan̄a, mè ikije ifo inyọn̄ 
ogoon̄ ya, mè ikitumu ibe, “Kpọ eji ire ebi. Eji mîbem lek ijeje inene isi inyọn̄ ijọn̄ 
ya, eyi Okumugwem ochieekbe use inyinyi eji. Eji mîrọ ijo inu.” 
41Ire, Mosis otutumu inyi ema ibe, “Sà eyi ye? Enyi ekikpaka ibot me ida ikọ 
Okumugwem. Inu yi enyi ekirọ, ìkpokaan̄ ibot. 
42Ikalululuk ìje. Okumugwem ìkakup melek kinyi. Ebi ochicha kinyi mêtim ikpan̄ 
enyi mgbọ yaage. 
43Kpọ, ebi Amalek mè ebi Kenan òwa me isi kinyi. Mêkpan̄ enyi isan̄a me otu oge 
akọn̄ kiban̄. Mije, eyi enyi ejitbe Okumugwem itele, ọmọ ìkpokup melek kinyi.” 
44Ire, ema egegen ibak ikije si inene isi inyọn̄ ogoon̄ ya, ubọk geelek ibe ke Mosis 
mè okop inyan̄a-ibot mîbia me emen ere m̀gba-ǹgwele ukan̄ ya ema elukbe. 
45Ebi Amalek mè ebi Kenan ìluk me inyọn̄ ogoon̄ ya ejijibi akọn̄ igọọk ema, mè 
ikpan̄ ema mege isi igwook me Oruma. 

Ifuk 15 

Ikan ofolek igwagwa ngwugwa 

1Okumugwem onenitumu inyi Mosis ibe 

2itumu inyi ebi Ijeren ibe, “Mgbọ enyi isire inyọn̄ ijọn̄ ya eyi emi mbasa inyi enyi 
eluk, 
3mè ibenigwa ngwugwa ewọwọp iriọk, mè ìre esese chieen̄ ngwugwa ukan̄ 
geelek eyi òkidun̄u utop olu òkibele Okumugwem ejit, mè ìre isasa irọ otu 
inyan̄a-ibot iso, mè ìre ngwugwa ibot mgbọ, echi ebesa eriembuuk mè ìre ebot 
mè arọọn̄ igwa, 
4ogwu geelek òbonu inigwa ngwugwa ya môsa si iko atalek akpa ekọkọk iba, eyi 
esabe iko aran̄ olifu ge igbaan̄ ifuku, igbaalek inu, mè esa egwa ngwugwa akpa 
enyi Okumugwem. 
5Me ibot gwun̄ arọọn̄ ge mêsabe inigwa ngwugwa ewọwọp iriọk, mè ìre ofifi 
chieen̄ ngwugwa ukan̄ geelek, mêsa si iko miin̄ ge igbaalek inigwa ngwugwa 
miin̄ egwogwook òje me lek ngwugwa ukan̄ ya. 
6“Ire ebesa orie arọọn̄ igwa ngwugwa ya, mêsa iko atalek akpa ekọkọk ini esabe 
iko aran̄ olifu ge mè ntiko ita igbaalek ifuku. 
7Mêsa si iko miin̄ ge mè ntiko ita igbaalek inigwa ngwugwa miin̄ egwogwook òje 
me lek ngwugwa yi, eyi òkidun̄u utop olu òkibele Okumugwem ejit. 
8“Ire ebesa gwun̄ eriembuuk igwa ngwugwa ewọwọp iriọk mè ìre ofifi chieen̄ 
ngwugwa ukan̄, eyi ebesa irọ otu inyan̄a-ibot iso, mè ìre ngwugwa esuuk inyi 
Okumugwem, 

9me ibot gwun̄ eriembuuk ya, ogwu òbogwa ngwugwa ya môsa iko akpa ekọkọk 
gweregwen mè mgbidim esabe iko aran̄ olifu iba igbaalek ifuku inu, mè esa egwa 
ngwugwa akpa òje me lek ngwugwa ukan̄ ya. 
10Ogwu òbogwa ngwugwa ya môsa si iko miin̄ iba inu, mè esa egwa ngwugwa 
miin̄ egwogwook òje me lek ngwugwa ukan̄ ya, eyi òkidun̄u utop olu òkibele 
Okumugwem ejit. 
11Ikeyi ke ebekirọ me lek eriembuuk geelek, mè ìre orie arọọn̄ geelek, mè ìre 
gwun̄ arọọn̄ geelek, mè ìre gwun̄ ebot geelek ebesa inigwa ngwugwa òkup 
ikechi. 
12Mêkigwa chieen̄ ngwugwa òje me lek cha igọọk me otu ifuk anam esabe inigwa 
ngwugwa, mè ìre anam ge mè ìyaka ire owuwa anam. 
13“Ikeyi ke otutuuk bọn owot Ijeren ebekirọ mgbọ geelek ene geelek me etete 
kiban̄ obogwa ngwugwa òkidun̄u utop olu eyi òkibele Okumugwem ejit. 
14Me ukot geelek, ogwu ichen geelek mè ìyaka ire ene geelek ònunu inikup me 
etete kinyi, ogwu òbogwa ngwugwa ukan̄ òkidun̄u utop olu òkibele 
Okumugwem ejit, ubọk yaage enyi ekirọ ke ene ya si oborọ, kpebesasan̄a, 
kpebetatap si. 
15Ikan ge yi gaalek ke ebi ido Ijeren ebekisa ikpulu otutuuk ene, mè ìre bọn owot 
mè ìre ebi ichen. Eyi môre ikan òbokup ire mgbọ geelek me otutuuk ukot kinyi 
geelek. Ike îkupbe inyi bọn owot, ikeya si ke îkup inyi ebi ichen me isi 
Okumugwem. 
16Nteme yaage mè ikan yaage obokup inyi enyi mè ebi ichen ìluk me etete kinyi.” 

17Okumugwem onenitumu inyi Mosis ibe 

18itumu inyi ebi Ijeren ibe, “Mgbọ enyi isinin̄ inyọn̄ ijọn̄ ya mbasa enyi isi itap, 

19mè ibene ikirie inorie ònan̄a me ijọn̄ ya, enyi mêsan̄a usini me lek isa iche inyi 
Okumugwem kubọk inyinyi. 
20Enyi isirọ fituru, enyi mêsan̄a fituru ge me lek adasi owut akpa ekọkọk kinyi, 
mè isa iche inyi Okumugwem kubọk inyinyi. Ike enyi ekinyi Okumugwem inyinyi 
ònan̄a me ere ekigen̄ akpa, ikeya si ke enyi ebekinyi inyinyi keyi. 
21Enyi mêkinyi Okumugwem inyinyi yi ònan̄a me lek adasi owut akpa ekọkọk 
kinyi ire ukot kinyi geelek. 

Inyinyi eyi ijo inu erọbe me ekariọọn̄ge 

22“Ire enyi itele irọrọ usini me lek otutuuk ikọ chi Okumugwem otọbe inyi Mosis, 
me enyi kpegegen ibak irọ, 
23mè ìre me lek otutuuk inu Okumugwem onyibe Mosis ida ibe enyi erọ, bene 
me chereyi si re ukot kinyi geelek, 
24mè ire erọ inu yi me kpegegen ibak, me ebi ido Ijeren kperiọọn̄, otutuuk ebi 
ido Ijeren mêsa gwun̄ eriembuuk ge inigwa ngwugwa ewọwọp iriọk eyi òkidun̄u 



300 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

utop olu òkibele Okumugwem ejit, mè igwa si ngwugwa akpa òje me lek, mè 
ngwugwa miin̄ egwogwook òje me lek ike ikan odobe, mè isa si orie ebot ge igwa 
ngwugwa ijo inu igbaalek. 
25Ogwu ngwugwa mônenirọ esuuk me ibot otutuuk ebi ido Ijeren. Okumugwem 
mônenitele inyi ema, mije, kpegegen ibak irọ inu ya. Ema si mîsa inu ngwugwa 
kiban̄ inu, inyi esa egwa ngwugwa ukan̄ enyi Okumugwem, mè igwa si ngwugwa 
ijo inu kiban̄ me isi Okumugwem, mije inu ema erọbe ilọ me ekariọọn̄ge. 
26Okumugwem mônenitele inyi otutuuk ebi ido Ijeren melek ebi ichen ìluk me 
etete kiban̄, mije, inu ya erọbe me ekariọọn̄ge îken otutuuk ene iso. 
27“Ire ke îre ene ge gaalek orọ ilọ me ikariọọn̄ge, ene ya môsa uman ebot acha ge 
inu inigwa ngwugwa ijo inu. 
28Ogwu ngwugwa mônenirọ esuuk me ibot ogwu ene ya òrọrọ ilọ me ikariọọn̄ge 
me isi Okumugwem. Isirọ esuuk isan̄a, Okumugwem mônenitele inyi ene ya. 
29Mè ìre gwun̄ owot Ijeren mè ìre ogwu ichen òluk me etete kinyi orọ ijo inu me 
ikariọọn̄ge, nteme ge yi gaalek okup inyi ema. 
30“Ire, ire ikaan̄ ogwu igen ibak irọn̄ ikan, mè ìre ene ya ìre gwun̄ owot mè ìyaka 
ire ogwu ichen, ìsibi ibe ke ene ya îkpọ Okumugwem isiki chieen̄. Ebesasan̄a 
ogwu òkup ikeya isan̄a me otu ifuk ebi kiban̄. 
31Mije, îre ikọ Okumugwem ke ene ya okpọ isiki chieen̄. Îre si ikọ Okumugwem 
otọbe ke îkpaka ibot me lek. Ogwu òkup ikeya, ebefefieek isan̄a. Awọ îbia ọmọ 
me ibot.” 

Mîkpan̄ ogwu òfiat ikan Usen Mbuban 

32Me mgbọ ebi Ijeren ekupbe me emen èwê, ema enenimun̄ ogwu enerieen̄ ge 
okititen̄e iye me Usen Mbuban. 
33Ebi ìmumun̄ ọmọ okiteen̄ iye ya, etetet ọmọ isa isi me isi kè Mosis mè Erọn me 
ere otutuuk ido ebi Ijeren etitiin̄be. 
34Etetet ọmọ ikaan̄ ikikpọ chieen̄ me lek, mije, Okumugwem ìkatumu-nu inu 
eberọ ọmọ. 
35Okumugwem onenitumu inyi Mosis ibe, “Mkpa okup inyi ene ya. Otutuuk ebi 
ido Ijeren etaba ene ya esibi udun̄ ama, mè eteen̄ ewuuk esa etọbọ ọmọ ekpan̄ 
me ere ya.” 
36Otutuuk ebi ido Ijeren etataba ene ya isibi ifo udun̄ ama, mè iteen̄ ewuuk isa 
itọbọ ọmọ, ike Okumugwem onyibe Mosis ida ibe erọ. Ene ya okwukwu. 

Ikan olik otu utọn̄ ofọnti 

37Okumugwem onenitumu inyi Mosis ibe 

38itumu inyi ebi Ijeren ibe, “Mege ire ukot kinyi geelek, ene geelek ikitap afilafa 
òkididen̄ me otu utọn̄ ofọnti kan̄, mè isa eri oluku oluku igbaalek ikpa olik cha 
geelek. 

39Sa me ikeyi, enyi mêkaan̄ afilafa otu utọn̄ ofọnti chi mgbọ geelek. Mgbọ geelek 
enyi mêrieen̄be chieen̄ me lek olik cha, enyi mêkikeek otutuuk ikọ Okumugwem 
otọbe, inyi enyi ekerọ ikọ cha, mè ekakitele ema, mè ìkibubat ìkana ìgọọk inu 
ekiket kinyi okitọ inyi enyi, mè inu chieen̄ kinyi okimun̄. 
40Sa me ikeyi ke enyi ebekikeek otutuuk ikọ cha Okumugwem otọbe inyi enyi, 
mè ikirọ, mè isa me ikeya ikup me mbuban inyi Awaji kinyi. 
41Emi nre Okumugwem Awaji kinyi, ogwu òsasan̄a enyi isibi me ido Ijipiti, inyi 
emi ǹnenkana ǹre Awaji kinyi. Emi nre Okumugwem Awaji kinyi.” 

Ifuk 16 

Kora mè Datan mè Abiram mîkpaka ibot 

1Me ike mgbọ ge, Kora gwun̄ kè Ijiyari gwun̄ kè Koyat gwun̄ kè Libai onenigwen 
usini ebi owot iman kè Ruben, ìrere Datan mè Abiram bọn kè Eliabu, mè On 
gwun̄ kè Pelet, igbaalek kan̄. 
2Ema enenibene ikije ikeme Mosis. Efit ebirieen̄ iba mè akọp go, ìrere ebi ibot 
me ido ebi Ijeren, ebi egogobo itap me etete ebi mkpulu, mè ire si ebi eriọọn̄be 
erieen̄ me etete ebi Ijeren, enenigọọk Kora mè ebi melek kan̄ igbaan̄ ire otu ge. 
3Ema enenigbaan̄ lek kiban̄ ititiin̄ ikeme Mosis melek Erọn, mè initumu inyi ema 
ibe, “Iyak, eyi kinyi îyaka igana! Otutuuk ebi ido Ijeren ìre ebi ìkup mbuban. 
Okumugwem si òwa melek kiban̄. Enyi ejeje inikimọnọ lek kinyi ibene igak 
otutuuk ebi eyi Okumugwem?” 
4Mgbọ Mosis onọbe ikọ yi, inanan̄a irọn̄ me ijọn̄, mè ikana isi ichit, 

5mè itumu inyi Kora mè otutuuk ebi melek kan̄ ibe, “Ewelegwe iyakwut, 
Okumugwem môjeen̄ ogwu òrere eyi kan̄, mè ogwu òkukup mbuban. Môrọ ibe 
ene ya ije igbet ọmọ ere me lek. Mgbọ ya, ene geelek Okumugwem môgobobe, 
ogwugwa ore ogwu ìborọ ibe ije igbet ọmọ ere me lek. 
6Owu Kora, mè otutuuk ebi melek kwun̄, inu enyi eberọ ìre ikeyi: Ogwu ikup, 
imọnọ ngigọ nsensi kan̄. 
7Isire iyakwut, ene geelek itap ukan̄ me emen ngigọ nsensi kan̄, mè igwook 
nsensi me lek ukan̄ ya, mè iben isi ikeke me isi Okumugwem. Ene geelek 
Okumugwem môgobobe, ogwugwa ore ogwu òkup mbuban. Enyi bọn kè Libai 
kechi, enyi migana!” 
8Mosis onenitumu inyi Kora ibe, “Enyi bọn kè Libai, ìgban̄ utọn̄. 

9Ìre ìkafat ìjot enyi owot ibe ke Awaji ebi Ijeren îsan̄a enyi me etete ebi ido Ijeren 
isun̄ esese, mè itaba enyi iriaak me lek kan̄, inyi enyi ekesi ikwaan̄ me Uwu 
Mbuban Okumugwem, mè enyi ekekeke me isi ebi ido Ijeren ekesi ikwaan̄ enyi 
ema? 

10Okumugwem îtaba owu melek ebi ngwan̄ kwun̄ ebi otoko kè Libai melek kwun̄ 
iriaak me lek kan̄. Mgbọ yi, ìre enyi eyaka ikiweek irek ebi ngwugwa igbaalek si? 
11Ǹdo-nu owu. Ìre Erọn ìre ekene, eyi enyi ekinunuun̄ ikeme? Eya orọ, îre 
Okumugwem me lek kan̄ ke owu mè ebi melek kwun̄ egbaan̄ ititiin̄ ikeme.” 
12Mosis oneniria ikwaan̄ ibe egwen Datan mè Abiram bọn kè Eliabu enyi ọmọ. 
Ema ejijit, mè ibe, “Eji kpebenu. 
13Eyi owu okpulube eji isibi inan̄a me inyọn̄ ijọn̄ ya òkisibi anam mè mfut uti 
ibosa inikpan̄ isan̄a me emen èwê, ìre eya ìkajot owu owot? Mgbọ keyi si, ìre owu 
òboyaka inisa lek kwun̄ ito kubọk ogwu ibot inyi eji ni? 
14Ògak ge, ìkare inyọn̄ ata ijọn̄ òkisibi anam mè mfut uti ke osa eji inu, òkanyi eji 
ijọn̄ geege me ìrot, òkanyi si eji uko gerep kubọk ochieekbe use. Ìre owu 
òbonirọkọ ife chi chieen̄ itap ema tuntun ni? In̄-in̄, eji kpebenu kubọk ge.” 
15Mosis onanaan̄ ejit enenen, mè itumu inyi Okumugwem ibe, “Okumugwem, 
kabọkọ ngwugwa geege me ubọk ife chi. Ǹkabọkọ kubọk inyinya akpan ge ikeyi 
me ubọk kiban̄, ìkakakaan̄ si ene ge kiban̄ nrọbe ijo inu.” 
16Mosis onenitumu si inyi Kora ibe, “Iyakwut, owu melek otutuuk ebi melek 
kwun̄ cha, enyi mêsibi inu me isi Okumugwem. Erọn mônu si. 
17Ogwu ikup iben ngigọ nsensi kan̄ ikaan̄ me ubọk, mè igwook nsensi me emen 
iwọp, mè isa inu me isi Okumugwem. Otutuuk efit ene iba mè akọp go cha mêsibi 
inu, kpa ogwu mè ngigọ nsensi kan̄ me ubọk kan̄, òsisibi efit ngigọ nsensi iba mè 
akọp go. Owu si môkaan̄ eyi kwun̄. Erọn si môkaan̄ eyi kan̄.” 
18Ema otutuuk ene ebeben ngigọ nsensi kiban̄, mè itap ukan̄ me emen, mè 
igwook nsensi me lek ukan̄ ya, mè isa inikeke me otu isotu Atanga Chinichini, 
kpa ogwu mè eyi kan̄. Mosis mè Erọn esasa si eyi kiban̄ inu. 
19Kora ofafiat ejit otutuuk ebi ido Ijeren ikeme Mosis mè Erọn, mè igwen ema 
otutuuk ititiin̄ me otu isotu Atanga Chinichini. Mgbọ yaage, ujamgbugbo 
Okumugwem okakana isibi me isi otutuuk ebi ido Ijeren cha ìtitiin̄ me ere ya. 
20Okumugwem otutumu inyi Mosis mè Erọn ibe, 

21“Ngwa, ìgwat lek, ìche lek kinyi ìsan̄a me lek otutuuk ebi ido Ijeren chi, inyi 
m̀kpan̄ ema ǹsan̄a mgbọ yaage.” 
22Mosis mè Erọn enanan̄a irọn̄ me ijọn̄, mè ikana isi ichit, mè ikiriaak 
Okumugwem ibe, “Jei, Awaji! Owu Awaji ogwu ònyinyi otutuuk ebilene efuuk 
ugwem! Ire ene ge irọ ijo inu, ìre owu môsa mije ijo inu ene ge ya gaalek orọbe 
igwuku unaan̄-ejit kwun̄ ibook me lek otuuk kè ido?” 
23Okumugwem ofọfọọk Mosis ibe, 

24“Tumu nyi otutuuk ebi ido Ijeren ibe eda lek ebọkọ me lek uwu ọfọ kè Kora, 
mè eyi kè Datan mè eyi kè Abiram.” 

25Mosis onanan̄a ikeke, mè ije isi lek kè Datan mè Abiram. Ebi ugane Ijeren 
egbugbuku igọọk ọmọ me udun̄. 
26Mosis otutumu inyi otutuuk ebi ido Ijeren cha ibe, “Soso, ìda lek ìsan̄a me lek 
uwu ọfọ ebi ijo ife chi. Ikachachak si ubọk me lek inu kiban̄ geege, inyi osusut ijo 
inu kiban̄ ikarie enyi si ìgbaalek.” 
27Otutuuk ene edada lek ibọkọ me lek uwu ọfọ kè Kora mè eyi kè Datan mè eyi 
kè Abiram. Datan mè Abiram esisibi inikeke me isi uwu ọfọ kiban̄, ema mè nwa 
kiban̄ mè bọn kiban̄ mè asa nsabọn kiban̄. 
28Mosis onenitumu inyi otutuuk ene ibe, “Sa me ikeyi ke enyi eberiọọn̄ ibe ke îre 
Okumugwem oria emi ibe emi ǹrọ otutuuk inu chi geelek nkirọ, ke ìkare emi 
nkisa me nkeek ejit n̄a gaalek ikirọ. 
29Ìkpọ, ire ife chi ikwaan̄ mkpa me oniin̄ otutuuk ebilene ekikwaan̄, mè ifon 
kubọk otutuuk ebilene ekifon, ìriọọn̄ ibe ke ìkare Okumugwem oria emi. 
30Ire, ire Okumugwem inirọ ayaya inu, mè irọ inyi ijọn̄ ichili otu, mè iben ema 
imeen̄, ema mè otutuuk inu geelek ema ekaan̄be, mè ema eje me ògat ugwem 
efon ama ekwukwu, mgbọ keya ke enyi mêriọọn̄ ibe ke îre Okumugwem ke ife 
chi ekpọ chieen̄ isiki.” 
31Ikọ ya òkitata Mosis me otu, ijọn̄ otọtọbọ ibum iba me irak kiban̄, 

32mè ika otu. Otutuuk kiban̄ erọrọn̄ inin̄ me emen, ema melek otutuuk ebi ototun̄ 
ukan̄ kiban̄, igbaalek kè Kora, mè otutuuk ebi melek kan̄ cha mè otutuuk inu ema 
ekaan̄be. 
33Ikeyi ke otutuuk kiban̄ eje me ògat ugwem ifon ama ekwukwu. Ijọn̄ ochichit 
otu ikwek ema me irak, ema melek otutuuk inu ema ekaan̄be. Sa me ikeya ke 
ema enan̄a me etete ebi Ijeren ichieen̄ ita dìp dìp. 
34Mgbọ ife cha ekitaan̄ ukpo, otutuuk ebi ido Ijeren cha ìkukup ikana me ere ya 
ebebene ikiliin̄ iweek agan̄ ebetap ibot, mè ikitaan̄ ukpo ibe, “Ijọn̄ mônimeen̄ eji 
si igbaalek!” 
35Okumugwem oraria ukan̄ inu, itataka otutuuk efit ene iba mè akọp go cha iriọk 
me ere ya ema ekupbe ikiwọp nsensi. 
36Okumugwem otutumu inyi Mosis ibe, 

37“Tumu nyi Elieja gwun̄ kè Erọn ogwu ngwugwa ibe ititen̄e ngigọ nsensi cha 
isan̄a me etete nkwukwu ife cha ukan̄ otakabe ikpan̄, mije ke ngigọ cha ìkup 
mbuban, mè iyiyala ukan̄ ya ikana. 
38Ngigọ nsensi chi ìre ngigọ ebi ìrọrọ ijo inu, mè isa ebek ugwem kiban̄ ibọkọ 
osusut. Eya orọ, mêsa abaracha ibọn̄ ngigọ cha ikana akpakpa, mè isa iwele ichit 
inyọn̄ ntook ngwugwa, mije, ema mîkana inu òkup mbuban, bak me lek esabe 
ema igwa ngwugwa inyi Okumugwem. Eyi môkana inu ikween̄-inu inyi ebi 
Ijeren.” 

39Elieja ogwu ngwugwa otititiin̄ ngigọ cha esabe ekwe irọ, echi ebi ife cha esabe 
inu sabum ekwaan̄be. Enenibọn̄ ngigọ cha ikana akpakpa, inyi mêsabe iwele 
ichit inyọn̄ ntook ngwugwa, 
40kubọk Okumugwem onyibe ida ibe irọ inan̄a me otu kè Mosis. Eyi ìre inu ǹkeek 
inyi otutuuk ebi Ijeren ibe ke kpunu ofifi ene geege òbokiwọp nsensi inyi 
Okumugwem, ilọ me lek ogwu owot iman kè Erọn. Ogwu ikpaka ibot, mè irọ, inu 
òrọrọ Kora mè ebi melek kan̄ môrọ si ene ya. 
41Me ofit iwele kan̄, otutuuk ebi Ijeren etititiin̄, mè ikitumu ikeme Mosis melek 
kè Erọn ibe, “Enyi mîkpan̄ ebi eyi Okumugwem.” 
42Mgbọ ema etitiin̄be, mè ikitumu ikeme Mosis melek kè Erọn, mè inikana isi 
ikpọ agan̄ Atanga Chinichini ya, me ekakpọge chieen̄, oduku inyọn̄ oduduku 
ikana ichit atanga ya ke bùk. Ujamgbugbo eyi Okumugwem okakana isibi. 
43Mosis mè Erọn ejeje inu isi Atanga Chinichini ya. 

44Okumugwem otutumu inyi Mosis ibe, 

45“Je nan̄a me etete ife chi, inyi m̀kpan̄ ema ǹsan̄a mgbọ yaage.” Mosis mè Erọn 
enanan̄a irọn̄ me ijọn̄, mè ikana isi ichit. 
46Mosis otutumu inyi Erọn ibe, “Gwat let mọnọ ngigọ nsensi kwun̄, mè lọbọ ukan̄ 
me inyọn̄ ntook tap me emen, mè gwook nsensi me lek, mè sa libi kana me etete 
ebi ife chi, mè rọ esuuk me ibot kiban̄. Mije, unaan̄-ejit Okumugwem îra 
ikpọkpọk isan̄a. Ijo orukan̄ îra ibene me etete ebi ife chi.” 
47Erọn omọmọnọ ngigọ nsensi kan̄, ike Mosis otumube, mè ilibi ekot ekot inin̄ 
etete ebi urum ene cha. Sabum mgbọ ya, ijo orukan̄ îra iwuuk lek ibebene me 
etete ebi ife cha. Erọn osasa nsensi ya irọ esuuk me ibot ebi ido Ijeren cha. 
48Me ike mgbọ ya, Erọn ìyaka inikeke me etete ebi ìkup me ugwem mè ebi 
ìkwakwaan̄. Ijo orukan̄ ya oyayaka ikeya, ìkayaka ìkpan̄ ene ofifi. 
49Otu ifuk ebi ìkwakwaan̄ me emen ijo orukan̄ ya ìre akọp mè obop ene ini mè 
efit jaaba, kpefuk ebi ìkwakwaan̄ mije unye-ibot kè Kora. 
50Ijo orukan̄ ya otata. Erọn onenigwu ikom igọọk Mosis me isotu Atanga 
Chinichini ya. 

Ifuk 17 

Mkpat kè Erọn îsek inwan̄ 

1Okumugwem onenitumu inyi Mosis ibe, 

2“Tumu nyi otutuuk ebi Ijeren ibe ogwu ibot otoko geelek inyi owu mkpat ge me 
ibot otoko kan̄. Osibọkọ mkpat cha, òsisibi akọp mè mkpat iba igọọk me otu ifuk 
otoko ebi Ijeren, ge erieen̄ ogwu ibot geelek me lek mkpat kan̄. 

3Owu môge erieen̄ kè Erọn me lek mkpat ebi otoko kè Libai. Ogwu ibot otoko ge 
ìbonyi owu mkpat ge. 
4Osibọkọ otutuuk mkpat cha, owu môkpulu ema isi igwook me emen Atanga 
Chinichini me isi okop inyan̄a-ibot, ere nkinichichini melek kwun̄. 
5Ene geelek mâgobobe, mkpat kè ogwugwa môsek inwan̄ me lek. Sa me ikeyi, 
mâtap okputut inyi nuunuun̄ ebi Ijeren ekinunuun̄ ikeme enyi, inyi ikayaka ìre 
emi utọn̄ ìgak ikeya.” 
6Mosis oneniben ikọ ya isi itumu inyi ebi Ijeren. Otutuuk ebi ibot otoko cha 
enyinyi Mosis mkpat. Ogwu ikup, onyi mkpat ge me ibot otoko kan̄. Otutuuk 
osisibi akọp mè mkpat iba. Mkpat kè Erọn si me otu ifuk mkpat cha. 
7Mosis okpukpulu mkpat cha isi igwook me isi Okumugwem me emen Atanga 
Inyan̄a-ibot. 
8Me ofit iwele kan̄, Mosis ojeje isi emen Atanga Inyan̄a-ibot ya, mè isi imun̄ ibe 
ke mkpat kè Erọn, eyi òkeke inyi otoko kè Libai, îsek inwan̄ me lek, mè itibi oduk, 
mè igwook ajakajak ijot lek, mè ito si owuwa mfut alimọn òreren̄e me lek. 
9Mosis onenikpulu otutuuk mkpat cha isa inan̄a me isi Okumugwem isibi isi 
ijeen̄ otutuuk ebi Ijeren. Ema emumun̄. Ene geelek omọmọnọ mkpat kan̄. 
10Okumugwem otutumu inyi Mosis ibe, “Sa mkpat kè Erọn gwu kom si sun̄ me 
isi okop inyan̄a-ibot ya, inyi ire inu ikween̄-inu inyi otutuuk ebi unye-ibot ebi 
Ijeren. Sa me ikeyi, mâtap okputut inyi nuunuun̄ ebi Ijeren ekinunuun̄ ikeme 
emi, inyi ema ekakwaan̄ ìta.” 
11Mosis orọrọ ike Okumugwem onyibe ọmọ ida. 

12Ebi Ijeren etutumu inyi Mosis ibe, “Jei, eji mênikwaan̄ ita! Eyi kiji îta! Eji 
mîchieen̄ ita! 
13Ukpọk ukpọk lek ijeje igbet lek Atanga Okumugwem, ogwu geelek òjeje igbet 
lek, ìbokwukwu. Ìre ìsibi ibe ke eji otutuuk ene ebekwakwaan̄ ita ni?” 

Ifuk 18 

Ikwaan̄ ebi ngwugwa mè ebi otoko kè Libai 

1Okumugwem onenitumu inyi Erọn ibe, “Nrọ-nlọ geelek ene geelek orọbe ofolek 
Atanga Mbuban ìbotoon̄ owu mè bọn ebirieen̄ kwun̄ mè ebi uwu nte kwun̄ me 
ibot. Ire, nrọ-nlọ geelek ene geelek orọbe òfo me lek irek ikwaan̄ ebi ngwugwa, 
òrere irek ikwaan̄ kinyi, nrọ-nlọ keya ìbotoon̄ owu melek bọn ebirieen̄ kwun̄ 
gaalek me ibot. 
2Gwen si ebi ngwan̄ kwun̄, ebi otoko kè Libai, òrere ebi otoko kè nte kwun̄, riaak 
me lek kwun̄, inyi ekenegọọk owu egbaan̄ erọ ikwaan̄, mè enere ebi ntap-ubọk 
enyi owu. Ire, îre owu melek bọn kwun̄ ebekisi ikwaan̄ me isi Atanga Inyan̄a-
ibot. 

3Inu geelek owu odọmọbe inyi ema, eya ke ema ebekirọ. Ema si ebekisi otutuuk 
asabọn ikwaan̄ geelek me emen Atanga Mbuban. Ire, ema kpebeje igbet lek 
nroon̄ ikwaan̄ echi ekisa isi ikwaan̄ me Ere Òkup Mbuban, kpebejeje si igbet lek 
ntook ngwugwa. Ire ema ikpaka, ema mêkwaan̄, owu melek bọn kwun̄ si 
mêgọgọọk ema ikwaan̄. 
4Ema mêgọọk owu ikigbaan̄ ikwaan̄ isi, mè ikikpọ chieen̄ me lek Atanga 
Chinichini, mè ikirọ otutuuk asabọn ikwaan̄ geelek me emen Atanga ya. Ilọ me 
lek kiban̄, kpunu ofifi ene geege ebetele ibe ije igbet ere enyi ekupbe ikisi ikwaan̄. 
5“Îre owu melek bọn kwun̄ ebirieen̄ gaalek ebekikpọ chieen̄ me lek otutuuk 
ikwaan̄ geelek me Ere Òkup Mbuban, melek ikwaan̄ ntook ngwugwa, inyi uga 
unaan̄-ejit Okumugwem ikayaka ìkpọk ìrọn̄ ìkeme ebi Ijeren ofifi. 
6Îre emi me lek n̄a ngobo ebi ngwan̄ kinyi, ebi otoko kè Libai, isibi me etete ebi 
Ijeren, mè inisa ema iche inyi enyi kubọk inyinyi òsibi esese. Ema ebekup esese 
inyi Okumugwem, mè ikisi ikwaan̄ òkup inyi ema me emen Atanga Chinichini. 
7Ire, owu gaalek melek bọn ebirieen̄ kwun̄ ebekirọ ikwaan̄ ebi ngwugwa me lek 
inu geelek ògbaan̄ me lek ntook ngwugwa melek Ere Òkup Mbuban Ichit me 
udun̄ ekwut mgban ya. Ǹcheche ikwaan̄ ngwugwa inyi enyi kubọk uche òsibi 
esese. Ogwu okpo geelek òjeje igbet lek ntook ngwugwa melek Ere Òkup 
Mbuban Ichit, ebekpakpan̄.” 

Uche inu ngwugwa òkup inyi ebi ngwugwa mè ebi otoko kè Libai 

8Okumugwem onenitumu inyi Erọn ibe, “Emi me lek n̄a nrọ owu ogwu ibot me 
lek inu ngwugwa geelek esabe inu me isi n̄a. Inu ngwugwa òkup mbuban geelek 
ebi Ijeren mêsabe inu me isi n̄a, nyaka otutuuk inyi owu melek bọn ebirieen̄ 
kwun̄ kubọk uche òje me lek irek ikwaan̄ kinyi. Eyi ìre ikan òbokup ire mgbọ 
geelek. 
9Inu echi òkup inyi owu me lek inu ngwugwa òkup mbuban ichit, echi kpetap 
ukan̄ iwọp me inyọn̄ ntook, ìre inu ngwugwa ebi Ijeren geelek, mè inu ngwugwa 
akpa kiban̄, mè inu ngwugwa ijo inu kiban̄, mè otutuuk inu ngwugwa esuuk 
kiban̄ ema egwabe inyi emi. Inu ngwugwa chi ìre inu òkup mbuban ichit. 
Otutuuk kechi ìkup inyi owu mè bọn ebirieen̄ kwun̄. 
10Enyi ebekirie inu chi me ere òkup mbuban enenen. Ebirieen̄ gaalek ebekirie 
inorie chi. Enyi mêmọnọ inu chi kubọk inu òkup mbuban ichit. 
11“Inu geelek esan̄abe isun̄ esese me lek inyinyi ebi Ijeren esabe inu inigwa 
ngwugwa ewuwuwum, ìkup inyi owu. Emi ǹsasa uche keyi inyi owu melek bọn 
kwun̄ ebirieen̄ mè ebibaan̄. Eyi ìre ikan òbokup ire mgbọ geelek. Ogwu ototun̄ 
ukan̄ kwun̄ geelek ogwu ikakaan̄ge mbuban me lek môkọt irie uche inorie keyi. 
12“Otutuuk aran̄ olifu ònwọnwọn ichit, mè otutuuk aya miin̄ ònwọnwọn ichit, 
melek otutuuk akpa geelek ònwọnwọn ichit, echi ebi ene esabe ininyi 
Okumugwem kubọk adasi mfut uko kiban̄, ke nsa inyi owu. 

13Otutuuk adasi mfut geelek ònan̄a me ijọn̄, echi ebi ene esabe ijet Okumugwem, 
ìbore echi kwun̄. Ogwu ototun̄ ukan̄ kwun̄ geelek ikakaan̄ge mbuban me lek 
môkọt irie inorie chi. 
14“Otutuuk inu geelek ebi Ijeren esan̄abe isun̄ esese inyi Okumugwem ìre echi 
kwun̄. 
15Gwun̄ geelek òchichili owot ogwu uga, mè ìre ebilene, mè ìyaka ire anam, eyi 
ekanabe inyi Okumugwem, ìre echi kwun̄. Ire, owu òkpolọlọ ikpekpe mkpukpe 
isa inwene ibot adasi gwun̄ enerieen̄ ebilene, mè inwene si ibot adasi orie gwun̄ 
anam geelek òkaan̄ mbuban me lek. 
16Gwun̄ geelek òsoso onyan̄ ge, mè ìre gwun̄ ebilene mè ìyaka ire gwun̄ anam, 
owu òbokpe otu ifuk ikpoko efieekbe, òrere ikpoko alata okuket go, igọọk me lek 
ubọk itọ-inu eyi Uwu Mbuban, òrere akọp gera iba me ibot ikpoko alata okuket 
ge. 
17“Ire, adasi gwun̄ eriembuuk, mè arọọn̄, mè ebot, owu òkponwene ibot, mije, 
ema ekup mbuban. Owu mônyan eje kiban̄ igwook me lek ntook, mè itap ukan̄ 
iwọp okpọn̄ kiban̄ iriọk kubọk ngwugwa ukan̄ òkidun̄u utop olu òkibele 
Okumugwem ejit. 
18Ufuk anam cha ìbore echi kwun̄, kubọk ngọ ejit anam ngwugwa ewuwuwum 
mè ukot agan̄ ulom kan̄ orebe echi kwun̄. 
19“Otutuuk inyinyi òkup mbuban geelek echi ebi Ijeren ekisa ininyi Okumugwem 
ìkup inyi owu mè bọn ebirieen̄ kwun̄, mè bọn ebibaan̄ kwun̄. Eyi ìre ikan òbokup 
ire mgbọ geelek, mè ire si inyan̄a-ibot eyi uchi, òrere eyi kpebekọt igwak, eyi 
òbokup ire mgbọ ikakaan̄ge itata me isi Okumugwem. Inyan̄a-ibot yi ìkup inyi 
owu melek otutuuk ebi owot iman kwun̄.” 
20Okumugwem onenitumu inyi Erọn ibe, “Owu òkpokaan̄ ìrot geege me inyọn̄ 
ijọn̄ kiban̄, owu òkpokakaan̄ si ijọn̄ geege me etete kiban̄. Emi nre uche eyi kwun̄, 
mè ire si ìrot kwun̄ me etete ebi Ijeren. 
21“Ebi otoko kè Libai ke nsa otutuuk mkpukpe irek ge me akọp irek, echi otutuuk 
ebi Ijeren ekikpe, inyi kubọk ìrot kiban̄, isasa ikpe ema mkpukpe ubọk ikwaan̄ 
ema ekirọ me emen Atanga Chinichini. 
22Bene me mgbọ keyi nyi isi, kpunu ogwu Ijeren geege òboyaka ije igbet lek 
Atanga Chinichini, inyi ekasa me ikeya ìrọ ijo inu, mè ìkwaan̄. 
23Îre ebi otoko kè Libai ebekisi ikwaan̄ me emen Atanga Chinichini. Osusut nrọ-
nlọ geelek ofolek Atanga Mbuban ìbotoon̄ ema me ibot. Eyi ìre ikan òbokup ire 
mgbọ geelek me ukot kinyi geelek. Ebi otoko kè Libai kpebekaan̄ ìrot geege me 
etete ebi Ijeren. 
24Mije, îre irek ge me akọp irek echi ebi Ijeren ekisa inu me isi Okumugwem 
kubọk inyinyi ke nsa inyi ebi otoko kè Libai kubọk ìrot eyi kiban̄. Îre mije keyi 
ke ntumu inyi ema ibe ke ema kpebekaan̄ ìrot geege me etete ebi Ijeren.” 

25Okumugwem onenitumu inyi Mosis ibe 

26itumu inyi ebi otoko kè Libai ibe, “Enyi isibọkọ irek ge me akọp irek eyi emi 
mânyibe enyi inan̄a me ubọk ebi Ijeren kubọk ìrot eyi kinyi, enyi mêsan̄a si irek 
ge me akọp irek me lek ìrot kinyi cha, mè isa inyi Okumugwem kubọk inyinyi eyi 
kinyi. 
27Mêfuk inyinyi yi inyi enyi kubọk ìyaka ire inyinyi akpa ònan̄a me ere igen̄ akpa 
kinyi, mè aya miin̄ ònan̄a me ere ekichimi gerep kinyi. 
28Sa me ikeya ke enyi si mêkigọọk inyi Okumugwem inyinyi inan̄a me lek 
otutuuk irek ge me akọp irek echi enyi ekibọkọ me ubọk ebi Ijeren. Inyinyi kinyi 
yi, eyi enyi ebesa inyi Okumugwem, enyi ebekisa inyi Erọn ogwu ngwugwa. 
29Me otutuuk inyinyi geelek esabe ijet enyi, enyi mêkisan̄a echi ònwọnwọn ichit, 
mè agan̄ òkup mbuban ichit isa inyi Okumugwem. 
30“Tumu nyi ebi ngwugwa otoko kè Libai ibe, ‘Enyi isikisan̄a agan̄ ònwọnwọn 
ichit isa inyi Okumugwem, mêfuk echa inyi enyi kubọk inyinyi akpa ònan̄a me 
ere igen̄ akpa kinyi, mè ata miin̄ ònan̄a me ere ekichimi gerep kinyi. 
31Enyi melek ebi ototun̄ ukan̄ kinyi mêkọt ikirie echi òsisik cha me ere geelek, 
mije, eyi ìre mkpukpe kinyi mije ikwaan̄ enyi ekisi me emen Atanga Chinichini. 
32Me ere enyi ewuwuuk lek isa inyinyi echi ònwọnwọn ichit inyi Okumugwem, 
ikan geege ìkatet enyi, ire enyi irie geelek òsisik. Ire, ikachaka mbuban me lek 
inyinyi ebi Ijeren cha echi òkup mbuban, inyi enyi ekakwaan̄ ìta.’ ” 

Ifuk 19 

Mun̄ igwọk-lek 

1Okumugwem onenitumu inyi Mosis mè Erọn ibe, 

2“Eyi ìre orọmijọn̄ nteme eyi Okumugwem onyibe enyi ida ibe: Ìtumu ìnyi ebi 
Ijeren ibe etet eriembuuk araran̄ eyi kpunube ìroon̄ geege me lek, eyi kperarak 
isa isi ikwaan̄ geege me uko, 
3mè esa ejet Elieja ogwu ngwugwa. Mênenisa anam ya isibi ifo udun̄ ama, mè 
inigwu anam ya me isi kè Elieja. 
4Elieja ogwu ngwugwa mônenisa otubọk kan̄ ijiin̄ me emen eje anam ya, mè isa 
inyan mgbọ jaaba ikpọ agan̄ isi Atanga Chinichini ya. 
5Me isi kè Elieja ogwu ngwugwa, mênenitap ukan̄ iwọp ototuuk eriembuuk ya 
ikọọk, ibene me lek ikpa kan̄, mè ufuk kan̄, mè eje kan̄, ire lek okpu mè nkat kan̄. 
6Mgbọ ukan̄ ya okilomo, ogwu ngwugwa mômọnọ iye ilip, mè mbubet isop, mè 
inwọọn̄ anam òkup irio irio, mè ikpulu itọọn̄ igwook me lek anam ya me emen 
ukan̄. 

7Mgbọ eya isiraka, ogwu ngwugwa ya mônenigwọk ofọnti kan̄, mè iken mun̄. 
Isirọ isan̄a, mônenije inin̄ emen ama, mè ikaan̄ orieen̄ me lek mege ire ikakwun̄. 
8Ogwu òtatap ukan̄ iwọp eriembuuk ya si môgwọk ofọnti kan̄, mè iken si mun̄, 
mè ikaan̄ si orieen̄ me lek mege ire ikakwun̄. 
9“Enerieen̄ ge ogwu ikakaan̄ge mbuban me lek, mônenichan ntọn̄ eriembuuk ya 
ititiin̄ isun̄ me udun̄ ama ya me ere ikakaan̄ge mbuban me lek. Ebi Ijeren 
mênenisun̄ ntọn̄ ya, mè ikikpọ chieen̄ me lek, mè ikisa irọ mun̄ igwọk-lek, eyi 
ema mêkisa igwọk lek kiban̄ mgbọ ema isirọ ijo inu. 
10Ogwu òchachan ntọn̄ eriembuuk ya ititiin̄ si môgwọk ofọnti kan̄, mè ikaan̄ si 
orieen̄ me lek mege ire ikakwun̄. Eyi môre ikan òbokup ire mgbọ geelek inyi ebi 
Ijeren melek otutuuk ebi ichen ìluk me etete kiban̄. 
11“Ene geelek òchachak ubọk me lek nkwukwu ebilene, môkaan̄ orieen̄ me lek 
usen jaaba. 
12Ene ya môgwọk lek kan̄ me òso usen ita, mè igwọk si me òso usen jaaba, sabum 
ìbotana. Ire ogwu ene ya ìkagwọk lek me òso usen ita mè òso usen jaaba, orieen̄ 
ìkpota ene ya me lek. 
13Ene geelek òchachak ubọk me lek nkwukwu ebilene, mè ìkagwọk lek, îre 
Atanga Okumugwem ke ene ya ochaka mbuban me lek. Ebesasan̄a ogwu òkup 
ikeya isan̄a me otu ifuk ebi Ijeren. Mije, ìkasa mun̄ igwọk-lek ya ìgbama lek kan̄. 
Ene ya ìkatana. Orieen̄ kan̄ îbia ọmọ me lek. 
14“Ire ene ikup me emen uwu ọfọ kan̄ ikwu, ene geelek òtitibi inin̄ emen uwu ọfọ 
ya îchaka mbuban. Ikeya si, ene geelek òkukup me emen uwu ọfọ ya îchaka si 
mbuban. Orieen̄ ìbokup ema me lek usen jaaba. 
15Ofifi si, inu itap-inu geelek òkup me emen uwu ọfọ ya, eyi kpechit otu ikam, 
mbuban îchaka me lek. 
16“Ene geelek òkup me oyet mè ìre emen oron, mè ichak ubọk me lek nkwukwu 
ene ogwu òkwu mkpa afa, mè iyaka ire mkpa ikike, mè ìre ìchak ubọk me lek 
ukwuuk ene ògọgọk, mè ìre lek udọn̄-ufuun̄, mbuban môchaka me lek ene ogwu 
òkup ikeya usen jaaba. 
17“Isibegwọk lek ogwu ene ya mbuban ochakabe me lek, mêgwọ ntọn̄ igwọk-lek 
ònan̄a me lek eriembuuk ya ewọpbe itaka ikọọk itap me emen ugọn̄, mè iben 
mudim igwook me lek. 
18Ene ge ogwu ìkakaan̄ mbuban me lek mônenimọnọ mbubet isop isa ijiin̄ me 
emen mun̄ ya, mè isa inyan igwook me lek uwu ọfọ ya, mè otutuuk inu geelek 
òkup me emen uwu ọfọ ya, mè inyan si me lek ebilene ebi ìkup me emen uwu 
ọfọ ya, mè inyan si me lek ogwu geelek òchachak ubọk me lek ukwuuk ene, mè 
ìre nkwukwu ogwu òkwu mkpa afa, mè ìre ogwu òkwu mkpa ikike, mè ìyaka ire 
udọn̄-ufuun̄. 

19Ogwu ikakaan̄ge mbuban me lek ya mônyan mun̄ igwọk-lek ya igwook me lek 
ogwu mbuban okupbe me lek me òso usen ita mè òso usen jaaba, mè isa me ikeya 
igwọk ene ya lek me òso usen jaaba ya. Ene ya mônenigwọk ofọnti kan̄, mè iken 
mun̄. Mbuban mônenita ọmọ me lek me ikakwun̄ usen ya. 
20Ire, ene geelek òchachaka mbuban, mè ìkagwọk lek, ebesasan̄a ogwu òkup 
ikeya isan̄a me etete ebi Ijeren, mije, îre Atanga Chinichini eyi Okumugwem ke 
îchaka mbuban me lek. Eyi kpenyan ọmọ mun̄ igwọk-lek me lek, orieen̄ òwa me 
lek kan̄. 
21Eyi ìre ikan òbokup inyi ema ire mgbọ geelek. “Ogwu òkinyan mun̄ igwọk-lek 
ya môgwọk ofọnti kan̄. Ene geelek òchachak ubọk me lek mun̄ igwọk-lek ya, 
mbuban îchaka me lek mege ire ikakwun̄. 
22Inu geelek ogwu òkaan̄ mbuban me lek ochakbe ubọk me lek, mbuban îchaka 
me lek inu ya si. Ene geelek òchachak ubọk me lek inu ya, mbuban îchaka si me 
lek ene ya mege ire ikakwun̄ usen ya.” 

Ifuk 20 

Mun̄ îsibi me lek ewuuk 

(Isis 17:1-7) 

1Otutuuk ido ebi Ijeren ejeje inire emen èwê Jin me adasi onyan̄, mè inikup itap 
efuuk me Kades. Miriam onenikwu me ere ya, ebeben ọmọ ifuun̄. 
2Me ere ya, ebi Ijeren kpemun̄ mudim inwọ. Mije keya, ema egbagbaan̄ ititiin̄, mè 
ikigugọlọ melek kè Mosis mè Erọn, 
3mè ito ibaak me lek kè Mosis, mè ikitumu ibe, “Kpan̄asi ikeyi, mebe otutuuk kiji 
mîgọọk ebi ngwan̄ kiji ikwaan̄ isan̄a isi ge me mgbọ ema ekwaan̄be me isi 
Okumugwem, eya kè ònwọn. 
4Tumu-nu! Ìre keke orọ enyi ekpulube eji ebi eyi Okumugwem isa inigwook me 
emen èwê keyi, ibe eji enekwaan̄ esan̄a, eji melek anam kiji? 
5Sà ìre bak me lek keke ke enyi ekpulu eji inan̄a me Ijipiti isibi isa inigwook me 
ijo ere òkup ikeyi? Kpunu kubọk akpa geege, kpunu mfut figi, mè mfut gerep, 
kpukpunu si mfut pomegaranet. Ukpọk ukpọk lek mudim ebenwọ, kpunu!” 
6Mosis mè Erọn enanan̄a me etete ebi ife cha ije inu me isotu Atanga Chinichini, 
mè inan̄a irọn̄ me ijọn̄, mè ikana isi ichit. Mgbọ yaage, ujamgbugbo Okumugwem 
okakana isibi me isi kiban̄. 
7Okumugwem otutumu inyi Mosis ibe, 

8“Mọnọ mkpat kwun̄ ya kaan̄ me ubọk. Owu melek ngwan̄ kwun̄ Erọn, ìgwen 
otutuuk ebi Ijeren ìtitiin̄. Ìkup me isi kiban̄ otutuuk ìtumu ikọ ìnyi ewuuk yi, ke 
mudim mônan̄a me emen ewuuk yi igbuk isibi. Sa me ikeyi, owu môsan̄a mudim 
me lek ewuuk isibi inyi otutuuk ebi ido Ijeren enwọ, ema melek anam kiban̄.” 

9Mosis onenisi imọnọ mkpat kan̄ òkup me isi okop inyan̄a-ibot me isi 
Okumugwem ikaan̄ me ubọk, kubọk Okumugwem onyibe ọmọ ida. 
10Ọmọ mè Erọn enenigwen otutuuk ebi ene ititiin̄ me agba lek ewuuk ya. Mosis 
onenitumu inyi ema ibe, “Ìgban̄, enyi ife unye-ibot kechi. Ìre mudim môkọt inan̄a 
me lek ewuuk yi igbuk isibi inyi enyi njei?” 
11Mosis obebene ubọk, mè isa mkpat ya isulu ewuuk ya mgbọ iba. Mudim 
onanan̄a me emen ewuuk ya ikigbuk isibi. Otutuuk ebi ido Ijeren melek anam 
kiban̄ enwọnwọ. 

Okumugwem îtip Mosis mè Erọn oyerebet 

12Ire, Okumugwem otutumu inyi Mosis mè Erọn ibe, “Mije enyi kpetoon̄ emi ejit 
me lek, enyi kpesun̄ si emi me mbuban me isi otutuuk ebi Ijeren, enyi kpebesa 
ebi ife chi isi itap me inyọn̄ ijọn̄ ya nnyibe ema.” 
13Ekigwen ere mun̄ yi Meriba, mije, îre me ere keyi ke ebi Ijeren egugọlọ melek 
Okumugwem, Okumugwem si ojejeen̄ lek kan̄ me etete kiban̄ kubọk ogwu òkup 
mbuban. 

Ebi Edọm kpechieek ibe ebi Ijeren eraka me inyọn̄ ijọn̄ kiban̄ 

14Mosis onenikup me Kades iria osat ibe esi elook ogwu ubọọn̄ ido Edọm etip 
ibe, “Eji ebi ngwan̄ kinyi ebi Ijeren ekilook enyi ibe: Enyi mîriọọn̄ otutuuk uga 
ujaralek eji ejebe itibi me ugwem kiji. 
15Ebi nte nte kiji enan̄a ije isi Ijipiti isi iluk ibia owuwa acha mege eji esibibe 
inimun̄. Ebi Ijipiti erọrọ ebi nte nte kiji melek kiji nnaan̄. 
16Eji etataan̄ ukpo ito ito inyi Okumugwem, inọnọ ida ito kiji, mè iria ogwu osat 
kan̄ ijet eji. Ogwu osat ya onenitaba eji inan̄a me Ijipiti isibi. “Mgbọ keyi, eji mîje 
inire Kades me okike otubọk ijọn̄ ido kinyi. 
17Soso, tele mè eji eneje eraka me inyọn̄ ijọn̄ ido kwun̄ esi ere eji ebesi. Eji 
kpebeje itibi emen uko geege, kpebelọ ukot ije inin̄ emen uko gerep geege. Eji 
kpebegba otu udọn̄ mun̄ geege ichibi mun̄ inwọ. Eji ebetetet isi kiji itat me lek 
uga oniin̄ ogwu ubọọn̄ gaalek. Eji kpebegwaka inin̄ agan̄ ulom mè ìre agan̄ ujit, 
mege eji mêjebe itibi iraka ido kinyi.” 
18Ire, ebi Edọm efọfọọk ema ibe, “Ikaje ìtibi ìraka me inyọn̄ ijọn̄ kiji. Ire enyi itọ 
ikpọ, eji mêjibi akọn̄ inichichini enyi.” 
19Ebi Ijeren efọfọọk ema ibe, “Eji ebeje iraka me uga ejit oniin̄ gaalek. Ire eji mè 
ìre anam kiji inwọ mudim kinyi, eji mêkpe ewe inyi enyi. Eji ebeje ukot ukot 
gaalek iraka me inyọn̄ ijọn̄ kinyi. Ìkakaan̄ ofifi inu eji eberọ.” 
20Ebi Edọm ekpọkpọk itumu inyi ebi Ijeren ibe, “Ikaje ìraka me inyọn̄ ijọn̄ kiji.” 
Ebi akọn̄ Edọm enenigbọọk isibi me unye, melek nroon̄ akọn̄ kiban̄, ibesi 
ichichini ebi Ijeren. 
21Mije ebi Edọm kpechieek ibe ebi Ijeren eje eraka me inyọn̄ ijọn̄ kiban̄, ebi Ijeren 
egwugwu ikom, mè itele oniin̄ keya. 

Mkpa kè Erọn 

22Otutuuk ebi Ijeren enenijibi ije ije inan̄a me Kades, mè ije inire lek ogoon̄ Ôru. 

23Ogoon̄ yi ìkup me agba lek okike ijọn̄ ebi Edọm. Me lek ogoon̄ ya, Okumugwem 
onenitumu inyi Mosis mè Erọn ibe, 
24“Erọn môkwu ifo igọọk ebi nte nte kan̄. Ọmọ ìkpogọọk inin̄ inyọn̄ ijọn̄ ya nsabe 
inyi ebi Ijeren, mije, enyi ene iba mîkpaka ibot, mè ijit irọrọ ida n̄a òfo me lek 
mudim Meriba. 
25Gwen Erọn melek Elieja ogwu gwun̄ enerieen̄ gbaalek sa je nene inyọn̄ ogoon̄ 
Ôru. 
26Me inyọn̄ ogoon̄ ya, wọọk ofọnti ikwaan̄ san̄a me lek kè Erọn, mè kpulu tap 
Elieja ogwu gwun̄ enerieen̄. Erọn môkwu me inyọn̄ ogoon̄ ya.” 
27Mosis orọrọ ike Okumugwem onyibe ọmọ ida ibe irọ. Ema ejeje isi inene inyọn̄ 
ogoon̄ Ôru ya me isi otutuuk ebi Ijeren. 
28Mosis oneniwọọk ofọnti ikwaan̄ ngwugwa cha isan̄a me lek kè Erọn, mè ikpulu 
itap Elieja ogwu gwun̄ enerieen̄. Erọn okwukwu me inyọn̄ ogoon̄ ya. Mosis melek 
Elieja gaalek enenigwu ikom inan̄a me inyọn̄ ogoon̄ ya ije isibi ijọn̄. 
29Mgbọ ebi Ijeren eriọọn̄be ibe ke Erọn îkwu, ema etoto ito mije kè Erọn. 
Otutuuk ebi uwu kè Ijeren ekukup me ufieejit ototuuk akọp usen ita. 

Ifuk 21 

Ebi Ijeren mîjijaka Aradi 

1Îkaan̄ ama ebi Kenan ge òkup me èwê agan̄ osiki. Erieen̄ ama ya ìre Aradi. Mgbọ 
ogwu ubọọn̄ Aradi yi onọbe ibe ke urum ebi Ijeren mêkije inu me oniin̄ Atarim, 
ijijibi akọn̄ isi itim me lek ebi Ijeren, mè itet usini kiban̄ me akọn̄ isa ifo. 
2Ebi Ijeren eneninyan̄a ibot inyi Okumugwem ibe, “Ire owu okana ife chi itap eji 
me ubọk me atikọ, eji mêsa ama kiban̄ cha irọ inu oniin̄ akọn̄.” 
3Okumugwem onọnọ mbeek ebi Ijeren, mè ikana ebi Kenan cha itap ema me 
ubọk. Ebi Ijeren egbagbaan̄ ema melek ama kiban̄ ijijaka isan̄a kpai kubọk inu 
oniin̄ akọn̄. Sa me ikeya ke ekigwen ere ya Oruma, 

Ijijinu eyi ekwe 

4Ebi Ijeren enenibene ije ije inan̄a me lek ogoon̄ Ôru, mè ije me oniin̄ okwaan̄ 
Anyiaan̄ ikat ikana ijọn̄ ido Edọm. Me oniin̄ ije kiban̄, ema kpeyaka ikọt ikat ejit 
itet lek ikaan̄. 
5Ema ebebene ikitumu ikeme Awaji, mè ikitumu si ikeme Mosis ibe, “Ìre keke 
orọ enyi ekpulube eji inan̄a me Ijipiti isibi ibesa inikpan̄ isan̄a me emen èwê ere 
kpunube inorie, kpunu mudim? Mkpọn̄kpọn̄ inorie mana yi, ejit kiji îjọ me lek.” 
6Okumugwem oraria ogbogbo ijo ulu itap me etete ebi Ijeren. Ulu cha ololoon̄ 
ema, owuwa kiban̄ ekwakwaan̄. 

7Ebi Ijeren enunu me lek kè Mosis, mè initumu inyi ibe, “Eji mîrọ ijo inu, mije eji 
etumube ikọ ikeme Okumugwem, mè itumu si owu ilọ. Soso, riaak Okumugwem 
ibe ikpukpa, mè inye lek isan̄a ijijinu chi isan̄a me etete kiji.” Mosis orariaak 
uriaak me ibot kiban̄. 
8Okumugwem otutumu inyi Mosis ibe, “Rọ ijijinu ge, mè sa jeen̄ me otu ọfọkọ, 
mè bene gwuun̄, inyi, mgbọ geelek ijijinu isilom ene, mè ene ya isibene chieen̄ 
ikpọ ijijinu eyi òkup me otu ọfọkọ ya, ene ya ìkpoyaka ikwu. Ire, môgat ugwem.” 
9Ikeya ke Mosis onisa ekwe irọ ijijinu ge, mè isa ijeen̄ me otu ọfọkọ, mè ibene 
igwuun̄. Ebi geelek ijijinu oloon̄be, ìbebene chieen̄ ikpọ ijijinu eyi ekwe ya, 
kpeyaka ikikwaan̄. 

Ebi Ijeren mîje isi Mowabu 

10Ebi Ijeren eneninan̄a ije isi ire Obot, mè inigwugwuun̄ uwu ọfọ kiban̄ me ere 
ya, mè ikup isiki efuuk. 
11Ema eneninan̄a me Obot, mè ije isi ire Iye Abarim òkup me emen èwê eyi 
òkibene isi ida Mowabu me agan̄ mbum-ura, mè inigwugwuun̄ uwu ọfọ kiban̄ 
me ere ya ikup itap efuuk. 
12Ema enenijibi inan̄a me ere keya ije mege isi ire iteke Jeredi, mè inigwugwuun̄ 
si uwu ọfọ kiban̄ ikup itap efuuk. 
13Ema eneninan̄a si me ere keya ije mege isi ire usaba agan̄ okwaan̄ Anọn eyi 
òkup me emen èwê. Okwaan̄ yi înyana isi ire ido ebi Amọ. Ọmọ ore si okike ijọn̄ 
ebi Mowabu melek ebi Amọ. 
14Mije keya ke ege inu ofolek ama Wayebu òkup me agan̄ Supa mè bọn okolo 
okwaan̄ Anọn me emen Ikpa Akọn̄ Okumugwem, 
15mè ige si inu ofolek ibot okolo okwaan̄ Anọn cha òkakana ikook, echi 
ònyanyana isi ire ama Ari, me okike otubọk ijọn̄ ido Mowabu. 
16Ebi Ijeren eneninan̄a me usaba agan̄ okwaan̄ Anọn ya ije mege isi ire Bie, òrere 
udọn̄ mudim ere Okumugwem otumube inyi Mosis ibe, “Titiin̄ otutuuk ebi 
Ijeren, ke mânyi ema mudim.” 
17Mgbọ ya ke ebi Ijeren ekọt okwa keyi ibe, “Gbuk mun̄ sibi, jei udọn̄ mun̄! Ìkọt 
okwa ofolek! 
18Ìkọt okwa ofolek udọn̄ mun̄ yi, eyi ebi ilile erọkọbe, eyi ebi isi ene echilibe, eyi 
ebi otu osoon̄ ikọ esabe okuba mè mkpat kiban̄ irọkọ.” Mgbọ eya orakabe, ebi 
Ijeren eneninan̄a me emen èwê ya ije isi ire Matana, 
19mè inan̄a me Matana isi ire Nayalien, mè inan̄a me Nayalien isi ire Bamot, 

20mè inan̄a me Bamot isi ire iteke òkup me inyọn̄ ijọn̄ Mowabu me agba lek ibot 
ogoon̄ Pisiga òkibene isi ikpọ emen èwê. 

Ebi Ijeren mîtim ikpan̄ Siyon mè Ôgu 
(Ikan 2:26–3:11) 

21Ebi Ijeren eneniria ene ibe esi etumu enyi Siyon, ogwu ubọọn̄ ebi Amọ ibe, 

22“Nye lek tele inyi eji eneje eraka me inyọn̄ ijọn̄ ido kinyi. Eji kpebegwaka inin̄ 
emen uko geege, mè ìre uko gerep. Eji kpebenwọ si mudim inan̄a me udọn̄ mun̄ 
geege. Eji ebeje me uga oniin̄, òrere oniin̄ ogwu ubọọn̄ gaalek, mege eji mêjebe 
iraka okike ijọn̄ ido kinyi.” 
23Ire, Siyon ojijit. Ìkachieek ibe ebi Ijeren eje eraka me inyọn̄ ijọn̄ ido kan̄. 
Kpan̄asi ikeya, Siyon otititiin̄ otutuuk ebi akọn̄ kan̄ isa isibi ibosi itim akọn̄ me 
lek ebi Ijeren me emen èwê. Ema enenichichini melek ebi Ijeren me Jayas, mè 
itim akọn̄ me lek kiban̄. 
24Ire, ebi Ijeren ekpakpan̄ ọmọ me akọn̄, mè ibọkọ ijọn̄ kan̄, ibene me okwaan̄ 
Anọn mege isi ire lek okwaan̄ Jabọk, mè ibọkọ si ire otubọk ijọn̄ ebi Amọn, mè 
iyaka me ere keya. Ema ebọkọ iyaka me ere keya, mije, ebi Amọn mîgwook ebi 
akọn̄ kiban̄ me okike ijọn̄ kiban̄ ibe ekebem. 
25Ebi Ijeren ebọbọkọ otutuuk ama ebi Amọ, mè inin̄ iluk, igbaalek ama Esibon 
mè asabọn ama òkukup ikana. 
26Esibon yi ore ama ibot ere Siyon olukbe ikikpulu ido ebi Amọ. Siyon ìtitim akọn̄ 
ikpan̄ adasi ogwu ubọọn̄ ebi Mowabu, mè ibọkọ otutuuk ijọn̄ kan̄, mege isi ire 
lek okwaan̄ Anọn. 
27Îre mije keya ke ebi ìkọt okwa ekikọt ibe, “Ìna me Esibon. Ìna, inyi ekpọk 
enama ama kè Siyon, mè eluk me emen. 
28“Mije, ukan̄ îra ilomo inan̄a me Esibon, alọm ukan̄ îsak inan̄a me ama kè Siyon, 
mè itaka ama Ari me Mowabu isan̄a, mè ijijaka ebi ibot me lek ijọn̄ ogoon̄ agba 
okwaan̄ Anọn. 
29Jei Mowabu, môfieek inyi owu! Enyi ebi ìkiriaak Kemos, mîchep enyi isan̄a. 
Kemos îtele bọn ebirieen̄ kan̄ ekana ebi nyanya, mè itele ibe bọn ebibaan̄ kan̄ 
ekana ebi eteen̄be me akọn̄, mè isa ijet Siyon ogwu ubọọn̄ ebi Amọ! 
30“Ire, eji mîtim ikpan̄ ema otutuuk. Eji mîjijaka ama Esibon isan̄a kpai mege isi 
ire ama Dibọn. Eji mîgbugbọ ema igwook mege isi ire ama Nofa, eyi ònyana isi 
ire ama Medeba.” 
31Sa me ikeyi ke ebi Ijeren eniluk me inyọn̄ ijọn̄ ebi Amọ. 

32Mosis oneniria ebi enun̄unun̄ ibe esi ekpọ ubọk ama Jajeri okupbe. Ebi Ijeren 
ejijibi akọn̄ inin̄ asabọn ama òkup ikana ama ya, mè ibọkọ asabọn ama cha, mè 
irieen̄ ebi Amọ, ebikaan̄ ama cha, isibi. 
33Ebi Ijeren enenigwu ikana inin̄ oniin̄ agan̄ Basan. Ôgu ogwu ubọọn̄ Basan mè 
ebi kan̄ ejijibi akọn̄ isibi isi ikweek ebi Ijeren me Ederei, mè itim ema akọn̄ me 
lek. 

34Okumugwem onenitumu inyi Mosis ibe, “Katet ukpook me lek kan̄, mije, nra 
ikakana ọmọ melek otutuuk ebi akọn̄ kan̄ mè otutuuk ijọn̄ kan̄ itap owu me ubọk. 
Owu môrọ ọmọ inu orọbe Siyon ogwu ubọọn̄ Amọ, ogwu òluk me Esibon.” 
35Ebi Ijeren etitim akọn̄ ya, mè ikpan̄ Ôgu melek ebi bọn ebirieen̄, mè ikpan̄ si 
otutuuk urum akọn̄ kan̄ isan̄a kpai, ene ge ikeyi ìkanwọnọ. Ebi Ijeren ebọbọkọ si 
otutuuk ijọn̄ kè Ôgu isak. 

Ifuk 22 

Balak îria ikwaan̄ igwen Balam 

1Ebi Ijeren eneninan̄a ije isi ire òla ijọn̄ ido Mowabu, mè igwugwuun̄ uwu ọfọ 
kiban̄ me usaba agan̄ okwaan̄ Jodan, me ere òkibene isi ikpọ Jeriko. 
2Ogwu ubọọn̄ Mowabu, òrere Balak gwun̄ kè Jipọ, îmun̄ inu ebi Ijeren erọbe ebi 
Amọ. 
3Mije keya, ukpook otetet ebi Mowabu enenen, bak me lek ema mîmun̄ ibe ebi 
Ijeren mîwa enenen. Urimi oninin̄ igak emen ebi Mowabu mije ebi Ijeren. 
4Ebi Mowabu eneniria etip ijet ebi ugane ama Midian ibe, “Ìkpọ, ebi ife chi 
mêmeen̄ otutuuk ama òkukup ikana eji okokop isan̄a kpai kubọk eriembuuk 
otaka mbubet imeen̄ isan̄a me oron.” Mije ufieek-owot ebi Ijeren, Balak gwun̄ kè 
Jipọ, ogwu òre ogwu ubọọn̄ ebi Mowabu me ike mgbọ ya, 
5oneniria ene ibe esi egwen Balam gwun̄ kè Beyọ enyi ọmọ. Balam ìluk me ama 
Petọ me inyọn̄ ijọn̄ ebi kiban̄, me agba lek okwaan̄ Yuferetis. Balak ìbe elook 
Balam ibe ikeyi: “Îkaan̄ urum ebi ife ge ìnan̄a me Ijipiti isibi inu. Ife chi mîwa 
enenen, mè ibaan̄ ichit otutuuk inyọn̄ ijọn̄. Me mgbọ keyi, ema me agba lek n̄a 
ekupbe. 
6Eya orọ, nye lek na, mè na fieek otu nyi ife chi nyi emi, mije, ema mînye lek 
enenen igak emi. Usini mgbọ, ire ofieek otu inyi ema, emi mâkọt itim akọn̄ ikpan̄ 
ema, mè irieen̄ ema isan̄a me inyọn̄ ijọn̄ yi. Mije, nriọọn̄ ibe, ene geelek owu 
ogbanabe, ugbana ìkikukup inyi. Ene geelek si owu ofieekbe otu inyi, ufieek-otu 
si okikup inyi.” 
7Ebi ugane ama Mowabu mè ebi ugane ama Midian enenimọnọ ikpoko ido-inu 
ikaan̄ me ubọk, mè inan̄a ije. Mgbọ ema erebe lek kè Balam, ema elolook etip 
Balak olookbe. 
8Balam onenibe ema, “Ìgọọk emi ìlaak ìwele egwe. Ikaan̄ inu Okumugwem 
otumube inyi emi, mgbọ egwe isiwele, mâtumu si inyi enyi.” Ebi ibot ido 
Mowabu cha egọgọọk Balam ikup iwele egwe. 
9Awaji onunu me lek kè Balam, mè inido ọmọ ibe, “Ìre ebi owa ire chi melek 
kwun̄?” 

10Balam ofọfọọk Awaji ibe, “Îre Balak gwun̄ kè Jipọ, ogwu ubọọn̄ Mowabu oria 
ema ibe esa etip enelook emi ibe, ke 
11îkaan̄ ebi ge ìnanan̄a me Ijipiti isibi inu, mè inin̄ ijot inyọn̄ ijọn̄ kan̄, mè emi ǹnu 
ǹnemfieek otu ǹnyi ife cha ǹnyi ọmọ, inyi ọmọ môkọtbe itim akọn̄ ikpan̄ ife cha, 
mè irieen̄ ema isan̄a me inyọn̄ ijọn̄ kan̄.” 
12Ire, Awaji otutumu inyi Balam ibe, “Kagọọk ema ìje. Kafefieek si otu ìnyi ife cha, 
mije, ema ìre ebi egbagbana isan̄a.” 
13Me ewelegwe, Balam obobolo chieen̄, mè itumu inyi ebi ibot mkpulu cha Balak 
oriabe ikwaan̄ ibe, “Ìgwu ikom ìfon, mije, Okumugwem îjit, ìkachieek ibe emi 
ǹgọọk enyi ǹje.” 
14Ebi ibot mkpulu Mowabu cha egwugwu ikom ifon igọọk Balak, mè isi ilook 
ọmọ ibe, “Balam îjit igọgọọk eji inu.” 
15Balak okpọkpọk iria ofifi ukpa ebi ibot mkpulu ebi ìwawa igak ebi adasi cha, 
mè isibi si isi igak ebiba, isi lek kè Balam. 
16Ema erere, mè itumu inyi Balam ibe, “Balak gwun̄ kè Jipọ ìbe eji enetumu enyi 
owu ibe, soso, mè owu okachieek ibe inu geege ikput owu igọgọọk eji inu me lek 
kan̄, 
17mije ke ọmọ môwaak owu ubọk ijaan̄. Ikaan̄ inu geelek owu môtumube, ke 
ọmọ ìborọrọ inyi owu. Ìbe mè owu ònye lek ògọọk eji ònu, mè ònofieek otu ònyi 
ife cha, inyi inwọn me lek kan̄.” 
18Ire, Balam ofọfọọk ema ibe, “Ikerere ibe ke Balak ìtatap alata araran̄ mè alata 
okuket ijot emen otutuuk uwu kan̄ isa inyi emi, m̀kpakọt irọ ofifi inu geege, mè 
ìre eyi ilile mè ìre eyi sọntiik, ilọ me lek inu eyi Okumugwem Awaji n̄a onyibe ida 
ibe emi ǹrọ. 
19Mgbọ yi, enyi si, ìlaak me ere keyi ìwele egwe, kubọk ebi ìnunu adasi mgbọ 
elaakbe, inyi m̀gban̄-nu mè ìre îkaan̄ ofifi inu Okumugwem môyakabe itumu inyi 
emi.” 
20Awaji onunu me lek kè Balam me eririeen̄ ya, mè initumu inyi ibe, “Mije ebi ife 
cha ekpọkbe inu inenigwen owu, nan̄a keke gọọk ema je. Ire, inu geelek 
mâtumube inyi owu, eya ke owu oborọ.” 

Inyinya akpan kè Balam îtumu ikọ inyi Balam 

21Me ofit iwele kan̄, Balam otititiin̄ inu itoon̄ me inyọn̄ uman inyinya akpan kan̄, 
mè igọọk ebi ibot mkpulu Mowabu cha ije. 
22Ire, Awaji onanaan̄ ejit enenen inyi Balam me lek ije ya îjebe. Mije keya, ogwu 
osat Okumugwem okekeke me oniin̄ ikwek ọmọ. Me ike mgbọ ya, Balam ìkilibi 
me inyọn̄ inyinya akpan kan̄. Ebi ikwaan̄ kan̄ ene iba wa si melek kan̄. 
23Inyinya akpan kè Balam omumun̄ ogwu osat Okumugwem ya okekebe me 
eden̄ oniin̄, melek oge akọn̄ îwọọkbe ikaan̄ me ubọk. Inyinya akpan ya otọtọp isi 

ikana, mè ibum inin̄ oron. Balam osusulu inyinya ya, inyi igwu ikom isi ije me lek 
oniin̄. 
24Ogwu osat Okumugwem ya osisi ikeke me ere oniin̄ ogbabe inwan, me agbagba 
uko gerep iba ewakbe mgban ikana me agba oniin̄ agan̄ iba cha. 
25Inyinya akpan ya omumun̄ ogwu osat Okumugwem ya okekebe, mè isi ije 
iriaak me agba lek mgban ya ikichichiki lek iweek iraraka. Ukot kè Balam 
okwukwuk ifiọọk me lek mgban ya. Balam okpọkpọk isulu inyinya akpan ya. 
26Ogwu osat Okumugwem ya onenije inyi isi, mè isi ikeke me ere oniin̄ ogbabe 
inwan enenen, kpukpunu ike mêkọtbe iraka me agan̄ ulom mè ìre agan̄ ujit. 
27Mgbọ inyinya akpan ya omun̄be ogwu osat Okumugwem ya, igegele igwook 
me ijọn̄ melek Balam me inyọn̄ kan̄. Balam onanaan̄ ejit, mè isa mkpat òkup ọmọ 
me ubọk isulu inyinya akpan ya. 
28Okumugwem onenichili otu inyinya akpan ya, inyi ikọt itumu ikọ. Inyinya 
akpan ya onenitumu inyi Balam ibe, “Otuuk kè mgbọ ita ire eya owu osulube 
emi! Tumu-nu, ìre kpasi ijo inu ke emi nrọ owu?” 
29Balam ofọfọọk inyinya akpan ya ibe, “Kpọ-nu ubọk owu orọbe inyi emi ǹkup 
kubọk ogwu ndide! Mebe nkaan̄ oge akọn̄ me ubọk, kè m̀kpan̄ owu mfiin̄ mgbọ 
keyi mgbọ keyi.” 
30Inyinya akpan ya ofọfọọk ọmọ ibe, “Ìre ìkare emi nre inyinya akpan kwun̄, eyi 
òkiben owu karake akat isi ere geelek obosi? Otutuuk mgbọ cha, ìre îkaan̄ mgbọ 
emi nrakbe irọ owu mbet lek inu òkup ikeyi?” Balam obebe, “In̄-in̄!” 
31Okumugwem onenichili chieen̄ kè Balam. Balam onenimun̄ ogwu osat 
Okumugwem okekebe me eden̄ oniin̄, melek oge akọn̄ îwọọkbe ikaan̄ me ubọk. 
Balam owuwulu isibi me inyọn̄ anam ya, mè ikana isi ichit me ijọn̄. 
32Ogwu osat Okumugwem ya onenitumu inyi Balam ibe, “Keke orọ osulube 
inyinya akpan kwun̄ otuuk kè mgbọ ita kechi? Emi ǹnu inenigban owu, mije, 
ukot ije kwun̄ ìkije ikeme emi. 
33Mgbọ ita ke inyinya akpan yi omun̄ emi, mè itọp isi igwu ikom. Mebe ìkatọp isi 
ìgwu ìkom, sabum mgbọ keyi, kè nra ikpakpan̄ owu iraka, mè itele ọmọ.” 
34Balam onenitumu inyi ogwu osat Okumugwem ibe, “Iin̄, nrọ ilọ! Me atikọ, 
ǹkariọọn̄ ibe ke îre owu okeke me eden̄ oniin̄ ya ikwek emi. Mgbọ keyi, ire ije n̄a 
yi ìkatat owu me lek, soso, mâgwu ikom ifo.” 
35Ogwu osat Okumugwem onenitumu inyi Balam ibe, “Gọọk ife chi si ere ya. 
Gaalek, ikọ mbe owu òtumu, eya ke owu obotumu.” Balam onenigọọk ebi ibot 
mkpulu kè Balak ije. 
36Mgbọ Balak onọbe ibe ke Balam òkinu me oniin̄, ijeje inin̄ oniin̄ isi ichichini 
ọmọ me ama ebi Mowabu ge òkup me agba okwaan̄ Anọn, me okike ijọn̄ kan̄. 

37Balak ochichichini Balam me oniin̄, mè inido ọmọ ibe, “Ìre òkabọkọ uyọt uyọt 
etip nriabe ibe egwen owu enyi emi? Ìre keke orọ mè okanu? Ìre òkachieek me 
atikọ ibe ke emi mâkọt iwaak owu ubọk ni?” 
38Balam ofọfọọk ibe, “Mgbọ keyi, nra inu ma. Ire, ìre m̀bakpọkpọ itumu inu 
geelek ònin̄ emi otu ni? In̄-in̄! Îre inu Awaji otapbe emi me otu gaalek ke 
mbatumu.” 
39Balam onenigọọk Balak ije isi Kiriat Ujot. 

40Balak onenigwu owuwa eriembuuk mè arọọn̄ isa igwa ngwugwa me ere ya, mè 
iche usini me lek inyi Balam, mè iche si inyi ebi ibot mkpulu ebi melek kan̄. 
41Me ofit iwele kan̄, Balak osasa Balam inene isi Bamot Baali. Balam okukup me 
ere ya imun̄ okpọkọ me lek ebi Ijeren enyanabe ichit otutuuk ere. 

Ifuk 23 

Adasi nriran Balam obenbe 

1Balam onenitumu inyi Balak ibe, “Nama ntook jaaba nyi emi me ere keyi, mè 
gwu eriembuuk jaaba mè orie arọọn̄ jaaba gbaalek nyi emi.” 
2Balak orọrọ ike Balam otumube. Ema ene iba enenisa anam cha igwa ngwugwa 
me inyọn̄ ntook ngwugwa cha, eriembuuk ge mè orie arọọn̄ ge me inyọn̄ ntook 
ge. 
3Balam onenitumu inyi Balak ibe, “Keke me ere keyi me agba lek ngwugwa 
ewọwọp iriọk kwun̄ ban emi, inyi mâda lek ibọkọ, mè isi ikpọ-nu mè ìre 
Okumugwem môsibi inu inichichini melek n̄a. Ikaan̄ inu geelek îchilibe ijeen̄ emi, 
mânu inikpa inyi owu.” Inanan̄a ije inene ifo inyọn̄ ibot ogoon̄ ya, ọmọ gaalek. 
4Awaji osisibi ichichini melek kè Balam. Balam otutumu inyi Awaji ibe, “Nra 
inama ntook jaaba, mè igwu si eriembuuk ge ge mè orie arọọn̄ ge ge me inyọn̄ 
ntook jaaba cha.” 
5Okumugwem onenitap etip me otu kè Balam ibe, “Gwu kom si lek kè Balak, mè 
sa etip keyi si look ọmọ.” 
6Balam ogwugwu ikom, mè isi imun̄ Balak okpọkpọ ikeke me agba lek inu 
ngwugwa ewọwọp iriọk kan̄, ọmọ melek ebi ibot mkpulu Mowabu. 
7Balam oneniben etip nriran kan̄ ilook Balak ibe, “Balak osa emi me Aram isibi 
inu, ogwu ubọọn̄ Mowabu osa emi me inyọn̄ ogoon̄ agan̄ mbum-ura inu, mè ibe 
emi, ‘Na, na fieek otu nyi Jekọp nyi emi, na, na gbo Ijeren nyi emi.’ 
8Ìre m̀bajeje ifieek otu inyi ife cha ebi Awaji ìkafieek otu ìnyi? Ìre m̀bajeje igbo 
ife cha ebi Okumugwem ikagboge? 
9Ǹkup me inyọn̄ ibot ogoon̄ ewuuk ewuuk imun̄ ema, ǹkup me ere ubene ubene 
imọọn̄ ema. Mmun̄ ife ebi ìluk ọkpọkpọ, kpefuk lek kiban̄ itap kubọk ebi ido 
geege. 

10Ìre ekene obokọt ifuk ebi egep kè Jekọp ìwa kubọk nkwukwuuk mfuun̄, ikerere 
irek ge me lek irek ini me otu ifuk ebi Ijeren, ìre ekene obokọt ifuk? Tele ǹkwu 
mkpa ebi ata irọrọ, kè òta mgbọ me ugwem n̄a ikup kubọk eyi kiban̄!” 
11Balak onenibe Balam, “Ìre kpasi inu ke owu orọ emi ikeyi? Ǹsa owu inu ibe 
owu ònofieek otu ònyi ebi ochicha n̄a. Kpan̄asi ikeya, owu òyaka ìnikigbagbana 
ema.” 
12Balam ofọfọọk ọmọ ibe, “Ìre ìkare inu Okumugwem otapbe emi me otu ke 
mbagwuun̄ chieen̄ me lek itumu?” 

Òso nriran iba Balam obenbe 

13Balak onenitumu inyi Balam ibe, “Na, inyi eji esi ofifi ere, ere owu môkọtbe 
ikup imun̄ ife cha, ubọk geelek ikarege ema otutuuk ke obomun̄, owu mômun̄ 
usini kiban̄. Eji isi ire, kup me ere keya fieek otu nyi ema nyi emi.” 
14Balak onenisa Balam ije inene isi lek oron Jofim me inyọn̄ ibot ogoon̄ Pisiga, 
mè inama ntook ngwugwa jaaba me ere ya, mè inigwu eriembuuk ge ge mè orie 
arọọn̄ ge ge me inyọn̄ ntook jaaba cha iso. 
15Balam onenitumu inyi ogwu ubọọn̄ Balak ibe, “Kup me agba lek ngwugwa 
ewọwọp iriọk kwun̄ ban emi, inyi mâsi ichichini melek Awaji me ere keyilọ.” 
16Okumugwem onenisibi ichichini melek Balam, mè initap ọmọ ikọ me otu ibe, 
“Gwu kom si lek kè Balak, mè sa etip keyi jet.” 
17Balam ogwugwu ikom isi, mè isi imun̄ Balak okpọkpọ ikeke me agba lek inu 
ngwugwa ewọwọp iriọk kan̄, ọmọ melek ebi ibot mkpulu Mowabu. Balak ododo 
Balam ibe, “Ìre keke ke Okumugwem otumu?” 
18Balam oneniben etip nriran kan̄ ilook ibe, “Balak, nan̄a keke, mè gban̄, gwun̄ 
enerieen̄ kè Jipọ, nọ ikọ mbatumu. 
19Awaji ìkare ebilene kubọk môkọtbe ikan̄ ataak, ìkarere si gwun̄ ogwu ebilene 
kubọk môkọtbe inwene ejit. Ìre Awaji îkitumu ikọ, mè itele irọrọ? Sà ìre îkichieek 
use, mè itele irọrọ iso ni? 
20Awaji înyi emi ida ibe emi m̀gbana, ọmọ îra igbagbana isan̄a, emi m̀kpakọt 
ifaan̄. 
21“Awaji ìkamun̄ nlilọ inu geege me emen kè Jekọp, ìkamumun̄ si ufialek geege 
me Ijeren. Okumugwem Awaji kiban̄ òwa melek kiban̄, ema ekekibọn̄ okoko inyi 
Okumugwem ogwu ubọọn̄ kiban̄. 
22Îre Awaji osan̄a ema isibi me Ijipiti, mè ikup me etete kiban̄ kubọk iko orie 
eriembuuk. 
23Kpunu ibọk geege òbokọt ireke me lek kè Jekọp, kpukpunu si ido-inu geege 
òbokọt itet ebi Ijeren. Mgbọ keyi, mêkitumu ikọ ibak Jekọp, mè itumu si ibak 
Ijeren ibe, ‘Ìkpọ ubọk ikwaan̄ Awaji!’ 



320 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

24Kpọ, ife chi mêtọbọ ijibi kubọk uman egbe àtat, mè ijibi lek ibene kubọk orie 
egbe àtat, eyi ìkakisiki efuuk, îtata ìgwagwak anam îchimbe itaka isan̄a, mè inwọ 
eje anam îtetbe ire ubọk.” 
25Balak onenitumu inyi Balam ibe, “Ire ikeya ke îkup, kafieek otu ìnyi ema, ire, 
kagbagbana si ema!” 
26Balam oyayaka inifọọk Balak ibe, “Ìre ǹkatumu ìnyi owu ibe ke inu geelek 
Okumugwem môtumube, ke îre eya ke mbarọ?” 

Òso nriran ita Balam obenbe 

27Balak onenitumu inyi Balam ibe, “Na mè nsa owu ǹsi ofifi ere. Usini mgbọ, 
môneme Awaji ibe owu òkup me ere ya òfieek otu ònyi ife cha ònyi emi.” 
28Balak onisa Balam inene isi inyọn̄ ibot ogoon̄ Peyọ òkibene isi ikpọ emen èwê. 

29Me ere ya, Balam otutumu inyi Balak ibe, “Nama ntook jaaba nyi emi, mè bala 
eriembuuk jaaba mè orie arọọn̄ jaaba nyi emi.” 
30Balak orọrọ ike Balam otumube, mè igwu anam cha, eriembuuk ge mè orie 
arọọn̄ ge me inyọn̄ ntook ge. 

Ifuk 24 

1Eyi mgbọ keyi, Balam îmun̄ ibe ke îneme Okumugwem igbagbana ebi Ijeren. 
Eya orọ, ìkayaka ìje ìsi ìdo ido-inu kubọk îkiwuuk lek îrọ. Kpan̄asi keya, igwugwu 
isi ikana ikpọ agan̄ èwê. 
2Mgbọ Balam obenebe chieen̄ imun̄ ebi Ijeren egwugwuun̄be uwu ọfọ kiban̄ me 
otoko me otoko ijot otutuuk ere, Ekwukwu Awaji onunu me lek kan̄. 
3Ibebene ikilook etip nriran kan̄ ibe, “Eyi ìre nriran kè Balam gwun̄ kè Beyọ, etip 
ogwu chieen̄ kan̄ okimọọn̄ inu ijaan̄, 
4etip ogwu òkinọ ikọ inan̄a me otu Awaji, ogwu òkimun̄ ilaak ọkpọchieen̄ ònan̄a 
me ubọk Awaji Ogwu Òkaan̄ Unye Geelek, ogwu ògegele igwook, ire, mè ibum 
chieen̄. 
5“Ìkpọ-nu ike uwu ọfọ kinyi osabe ijaan̄, enyi bọn kè Jekọp! Ìkpọ-nu ike ere nluk 
kinyi osabe ibele, enyi bọn kè Ijeren! 
6“Ema enyanyana isi igwook kubọk owuwa iteke ijọn̄, ema ekijaan̄ lek kubọk uko 
agba okwaan̄, kubọk uti alò Okumugwem osabe ubọk kan̄ gaalek iwop, ema ebet 
lek uti olik òtibi me agba ògbugbuk mun̄. 
7Mudim môkinan̄a me emen okwa kiban̄ igbuk isibi, ukwuuk uti kiban̄ 
ebekikakaan̄ mudim ogbogbo. “Ogwu ubọọn̄ kiban̄ mômin igak Agagi, mkpulu 
kiban̄ ìbore mkpulu òwewele ebon. 
8“Îre Awaji osan̄a ema isibi me Ijipiti, mè ikup me etete kiban̄ kubọk iko orie 
eriembuuk. Ema ekiloloon̄ ido ebi ochicha kiban̄ imeen̄ isan̄a, ekiloloon̄ si 
ukwuuk kiban̄ ibak ikpukpuku, mè èfaan̄ oraan̄ kiban̄ egwook. 

9Ema mîlilam inyana me ijọn̄, mè ituun̄ kubọk orie egbe àtat, mè ituun̄ kubọk 
uman egbe àtat. Ìre ekene obonye ejit ije isi iriki ema? “Kè Awaji igbana ogwu 
ògbana enyi, mè ifieek otu inyi ogwu òfieek otu inyi enyi!” 
10Balak onanaan̄ ejit enenen inyi Balam, mè igbaan̄ ubọk iba kan̄ ikwak, mè 
itumu inyi Balam ibe, “Owu keyi, ke ǹgwen owu ibe owu ònofieek otu ònyi ebi 
ochicha n̄a. Kpan̄asi obofieek otu inyi ema, òyaka ìnikigbagbana ife cha, otuuk 
kè mgbọ ita ire eya. 
11Gwagwat lek je nan̄a emi me isi mgbọ keyi, mè je fo ere onan̄abe inu. Nchieek 
owu use ibe ke mâwaak owu ubọk. Ire, Okumugwem îrọ ibe iwaak-ubọk ya ilọ 
owu.” 
12Balam ofọfọọk Balak ibe, “Ke mbe ntumu inyi ebi osat oriabe inu me lek n̄a ibe 
elook owu ibe, 
13‘Ikerere ibe ke Balak ìtatap alata araran̄ mè alata okuket ijot emen otutuuk 
uwu kan̄ isa inyi emi, ke m̀kpakọt irọ ofifi inu geege, mè ìre ata inu mè ìre ijo inu, 
ilọ me lek inu eyi Okumugwem Awaji onyibe ida ibe emi ǹrọ.’ Ntumu si ibe, ikọ 
Okumugwem môtumube inyi emi, eya gaalek ke mbatumu. 
14Mgbọ keyi, mânigwu ikom ifo igọọk ebi n̄a. Ire, na ǹtaba owu ubọk me utọn̄. 
Owu mômun̄ inu ife cha eberọ ebi kwun̄ usen inen mè inen òkinu me isi.” 

Òso nriran ini Balam obenbe 

15Balam oneniben etip nriran kan̄ ilook ibe, “Eyi ìre etip kè Balam gwun̄ kè Beyọ, 
etip ogwu chieen̄ kan̄ okimọọn̄ inu itibi, 
16etip ogwu òkinọ ikọ inan̄a me otu Awaji, ogwu òriọọn̄ ifuk-ibot ònan̄a me ubọk 
Awaji Ogwu Òbebene Ichit, ogwu òkimun̄ ilaak ọkpọchieen̄ ònan̄a me ubọk 
Awaji Ogwu Òkaan̄ Unye Geelek, ogwu ògegele igwook, ire, mè ibum chieen̄. 
17“Mmun̄ ọmọ, ire, ìkare me mgbọ keyi, mkpọ ọmọ, ire, ìkare me ukot keyi. 
Ntoronyan̄ ge mônan̄a isibi me owot kè Jekọp, okuba ge môsibi ikeke me owot 
kè Ijeren. Ọmọ môkpukpuku okwut-isi ebi Mowabu, mè ijijaka otutuuk bọn kè 
Set. 
18Ọmọ môtim ikpan̄ ebi Edọm, mè itim ikpan̄ ebi Seya, ogwu ochicha kan̄. Ire, 
Ijeren ìbokpọkpọ ikinye lek me akọn̄. 
19Ogwu ubọọn̄ mônan̄a me owot kè Jekọp isibi, mè inijijaka ebi geelek ìsisik me 
emen ama Edọm isan̄a kpai.” 

Òta nriran Balam obenbe 

20Balam onenimun̄ ebi Amalek, mè iniben nriran kan̄ ibe, “Amalek ore adasi me 
etete otutuuk ido, ire, me òta mgbọ kan̄, mêjijaka ọmọ isan̄a kpai.” 
21Balam onenimun̄ ebi Keyin, mè iben nriran kan̄ ibe, “Ere nluk kwun̄ îkaan̄ 
okwukwek, uwu kwun̄ ìkup me agbagba ewuuk. 
22Ire, mêjijaka enyi ebi Keyin, me mgbọ ebi Asiria mênube initet enyi agam agam 
isa ifo.” 

23Balam obeben si nriran kan̄ ibe, “Jei, ìre ekene obokọt iluk ugwem, ilọ ogwu 
Awaji osun̄be? 
24Owuwa uji ile mônan̄a me atasuk Kitim inu, ema mêtim ikpan̄ ebi Asiria, mè 
itim ikpan̄ ebi Eberi. Ire, mêjijaka ema si igwook.” 
25Me òta kan̄, Balam onanan̄a ikeke, mè igwu ikom ije ifo ama kan̄. Balak si ojeje 
ifo agan̄ eyi kan̄. 

Ifuk 25 

Ebi Mowabu mîleke ebi Ijeren itap me ijo inu 

1Mgbọ ebi Ijeren ekupbe me Sitim ikitap efuuk, ebirieen̄ ebi Ijeren enenibene 
ikiluk ugwem barabat melek ebibaan̄ ebi Mowabu. 
2Ebibaan̄ ebi Mowabu cha ekekigwen ebirieen̄ ebi Ijeren isa isi ere ema ekigwa 
ngwugwa inyi ebi kè awaji kiban̄. Ebirieen̄ ebi Ijeren ekekigọọk irie inorie 
ngwugwa cha, mè ikigọọk itọbọ ebum inyi awaji ebi Mowabu cha. 
3Sa me ikeyi, ebi Ijeren ekakana ebi ìkitọbọ ebum inyi Baali ebi Peyọ. 
Okumugwem onanaan̄ ejit ikeme ema enenen. 
4Okumugwem onenitumu inyi Mosis ibe, “Tet otutuuk ebi ibot ife chi sibi me ejit 
ikarek me isi Okumugwem, mè jeen̄ ema otutuuk kpan̄ me otu ọfọkọ me isi 
otutuuk ebi ene. Osirọ ikeya, mgbọ ya ke uyok uyok unaan̄-ejit Okumugwem 
môniwọ me lek ebi Ijeren.” 
5Mosis onenitumu inyi ebi ibot oyerebet me Ijeren ibe, “Ene geelek me etete 
kinyi ikpan̄ ogwu otoko kiban̄ geelek ògọgọọk itọbọ ebum inyi Baali ebi Peyọ.” 
6Mgbọ otutuuk ebi Ijeren etitiin̄be me isotu uwu Atanga Chinichini ikup ikito ito, 
ogwu enerieen̄ Ijeren ge onenisa ogwu enenwaan̄ Midian ge ije iraka, me chieen̄ 
kè Mosis mè chieen̄ otutuuk ebi ido Ijeren, ikifo ere ebi ototun̄ ukan̄ kiban̄ 
elukbe. 
7Mgbọ Fineyas gwun̄ kè Elieja gwun̄ kè Erọn ogwu ngwugwa omun̄be inu ya, 
inanan̄a me etete ebi ene cha isibi, mè imọnọ otunwa ikaan̄ me ubọk, 
8mè ije igọọk ogwu Ijeren ya me udun̄ isi ire emen uwu ọfọ kan̄. Me emen uwu 
ya, isasa otunwa ya ichim itibi ema ene iba cha. Otunwa ya ogwọgwọt itibi ogwu 
enerieen̄ Ijeren ya, mè itibi iraka emen owot ogwu enenwaan̄ ya isibi me udun̄. 
Mgbọ yaage, ijo orukan̄ ònunu me etete ebi Ijeren ya ofefieek. 
9Ire, sabum mgbọ ya, ijo orukan̄ ya îra iwuuk lek ikpakpan̄ akọp obop ene iba mè 
obop ini. 
10Okumugwem onenitumu inyi Mosis ibe, 

11“Fineyas gwun̄ kè Elieja gwun̄ kè Erọn ogwu ngwugwa îrọ inyi uyok uyok 
unaan̄-ejit n̄a me lek ebi Ijeren ifieek. Mije, ọmọ îjeen̄ ojelek uga ulọk emi 

nkaan̄be isusun̄ umin n̄a me etete ebi Ijeren. Sa me ikeya, Fineyas îrọ inyi nkasa 
me ejit mba ìjijaka ebi Ijeren ìsan̄a kpai. 
12Eya orọ, tumu nyi ọmọ ibe ke emi mârọ inyan̄a-ibot n̄a eyi esuuk melek kan̄. 

13Emi nra inyan̄a ibot ibe ke ọmọ melek bọn owot iman kan̄ ebere ebi ngwugwa 
ire mgbọ geelek, mije ọmọ ojeen̄be uga ulọk inyi umin Awaji kan̄, mè irọ esuuk 
me ibot ebi Ijeren.” 
14Erieen̄ ogwu enerieen̄ Ijeren ya ogwu ekpan̄be melek ogwu enenwaan̄ Midian 
ya ìre Jimiri. Ọmọ ìre gwun̄ kè Salu, mè ire si ogwu ibot ototun̄ ukan̄ ge me otoko 
kè Simiọn. 
15Erieen̄ ogwu enenwaan̄ Midian ya ogwu ekpan̄be ìre Kojibi. Ọmọ ìre gwun̄ kè 
Juru, ogwu òre ogwu ubọọn̄ otoko ge me ido Midian. 
16Okumugwem onenitumu inyi Mosis ibe, 

17“Ìmọnọ ebi Midian kubọk ebi ochicha kinyi, mè ìkpakpan̄ ema ìsan̄a, 

18mije ema erọbe inu melek kinyi kubọk ebi ochicha, mè ileke enyi itap me 
itọtọbọ ebum inyi Baali ebi Peyọ, melek inu ngwan̄ kiban̄ orọbe, òre Kojibi, gwun̄ 
ene ge me lek ebi ibot me Midian, ogwu ekpan̄be mgbọ ijo orukan̄ onin̄be Ijeren 
mije ema ekitọbọ ebum inyi Baali Peyọ.” 

Ifuk 26 

Ifuk-ene eyi òso iba 

1Mgbọ ijo orukan̄ òkpan̄ ene ya orakabe isan̄a, Okumugwem otutumu inyi Mosis 
mè Elieja gwun̄ enerieen̄ kè Erọn ogwu ngwugwa ibe, 
2“Ìfuk otutuuk ebi Ijeren me otoko me otoko, bene me lek ebi akọp acha iba fo 
inyọn̄, ìrere ebi mêkọtbe isi akọn̄ me Ijeren.” 
3Ike mgbọ ya, ebi Ijeren ekup me òla ijọn̄ ido Mowabu, me usaba agan̄ okwaan̄ 
Jodan, me ere òkibene isi ikpọ Jeriko. Mosis mè Elieja ogwu ngwugwa enenitumu 
inyi ema ibe, 
4“Ìfuk otutuuk ebirieen̄ Ijeren, bene me lek ebi akọp acha iba fo inyọn̄, ike 
Okumugwem onyibe Mosis ida ibe irọ.” Urum ebi Ijeren ìnan̄a me Ijipiti isibi ire 
echi: 
5Ebi otoko kè Ruben, adasi gwun̄ enerieen̄ kè Ijeren, ìre ikeyi: Anọk ore nte ebi 
owot iman kè Anọk, Palu ore nte ebi owot iman kè Palu, 
6Ejirọn ore nte ebi owot iman kè Ejirọn, Kami ore nte ebi owot iman kè Kami. 

7Ebiba ere bọn otoko kè Ruben, me owot iman me owot iman. Efuk ema isibi 
akọp obop ini mè obop ita, mè efit jaaba mè akọp ita. 
8Erieen̄ gwun̄ enerieen̄ kè Palu ìre Eliabu. 

9Eliabu onenibon Nemuwen mè Datan mè Abiram. Datan mè Abiram ere ebi ibot 
me Ijeren ebi ìjeje ikeme Mosis mè Erọn, mè igọọk Kora ikeke, mgbọ ekpakabe 
ibot inyi Okumugwem, 
10ijọn̄ okaka otu, mè imeen̄ ema melek Kora isan̄a, ukan̄ otataka otuuk kè efit ene 
iba mè akọp go ebi melek kiban̄ si isan̄a kpai. Inu yi onenikana inu ikween̄-inu. 
11Ubọk geelek, owot iman kè Kora kpekwaan̄ isan̄a. 

12Ebibi ere ebi otoko kè Simiọn, me owot iman me owot iman: Nemuwen ore nte 
ebi owot iman kè Nemuwen, Jamin ore nte ebi owot iman kè Jamin, Jakin ore nte 
ebi owot iman kè Jakin, 
13Jera ore nte ebi owot iman kè Jera, Sawulu ore nte ebi owot iman kè Sawulu. 

14Ebiba ere ebi otoko kè Simiọn, me owot iman me owot iman. Ema ìre akọp 
obop iba mè obop iba, mè efit iba. 
15Ebibi ere ebi otoko kè Gadi, me owot iman me owot iman: Jifọn ore nte ebi 
owot iman kè Jifọn, Agi ore nte ebi owot iman kè Agi, Suni ore nte ebi owot iman 
kè Suni, 
16Ojini ore nte ebi owot iman kè Ojini, Eri ore nte ebi owot iman kè Eri, 

17Arodi ore nte ebi owot iman kè Arodi, Areli ore nte ebi owot iman kè Areli. 

18Ebiba ere ebi otoko kè Gadi, me owot iman me owot iman. Efuk ema isibi akọp 
obop ini mè efit go. 
19Bọn ebirieen̄ iba kè Juda, Eri mè Onan, mîkwaan̄ me Kenan. 

20Ebibi ere ebi otoko kè Juda, me owot iman me owot iman: Siela ore nte ebi 
owot iman kè Siela, Pereji ore nte ebi owot iman kè Pereji, Jera ore nte ebi owot 
iman kè Jera. 
21Ebibi ere ebi otoko kè Pereji, me owot iman me owot iman: Ejirọn ore nte ebi 
owot iman kè Ejirọn, Amulu ore nte ebi owot iman kè Amulu. 
22Ebiba ere ebi otoko kè Juda, me owot iman me owot iman. Efuk ema isibi akọp 
obop jaaba mè obop gweregwen, mè efit go. 
23Ebibi ere ebi otoko kè Isaka, me owot iman me owot iman: Tola ore nte ebi 
owot iman kè Tola, Puwa ore nte ebi owot iman kè Puwa. 
24Jasubu ore nte ebi owot iman kè Jasubu, Simiron ore nte ebi owot iman kè 
Simiron. 
25Ebiba ere ebi otoko kè Isaka, me owot iman me owot iman. Efuk ema isibi akọp 
obop gweregwen mè obop ini, mè efit ita. 
26Ebibi ere ebi otoko kè Jebulọn, me owot iman me owot iman: Seredi ore nte 
ebi owot iman kè Seredi, Elọn ore nte ebi owot iman kè Elọn, Jayalen ore nte ebi 
owot iman kè Jayalen. 

27Ebiba ere ebi otoko kè Jebulọn, me owot iman me owot iman. Efuk ema isibi 
akọp obop gweregwen mè efit go. 
28Ebibi ere ebi otoko kè Josefu inan̄a me owot kè Manasi mè Iferem, me owot 
iman me owot iman: 
29Ebi otoko kè Manasi ìre ikeyi: Makiri ore nte ebi owot iman kè Makiri. Makiri 
ore nte kè Giliadi. Giliadi ore nte ebi owot iman kè Giliadi. 
30Bọn owot iman kè Giliadi ìre ikeyi: Iyejeri ore nte ebi owot iman kè Iyejeri, 
Elek ore nte ebi owot iman kè Elek, 
31Asirien ore nte ebi owot iman kè Asirien, Sekem ore nte ebi owot iman kè 
Sekem, 
32Semida ore nte ebi owot iman kè Semida, Eferi ore nte ebi owot iman kè Eferi. 

33Jelofeyadi gwun̄ kè Eferi ìkakaan̄ gwun̄ enerieen̄ geege, ìkaan̄ bọn ebibaan̄ 
gaalek. Erieen̄ kiban̄ ìre Mala mè Nuwa mè Ogula mè Milika mè Tirija. 
34Ebiba ere ebi otoko kè Manasi, me owot iman me owot iman. Efuk ema isibi 
akọp obop go mè obop iba, mè efit jaaba. 
35Ebibi ere ebi otoko kè Iferem, me owot iman me owot iman: Sutela ore nte ebi 
owot iman kè Sutela, Bekeri ore nte ebi owot iman kè Bekeri, Tayan ore nte ebi 
owot iman kè Tayan. 
36Ebibi ere ebi owot iman kè Sutela: Eran ore nte ebi owot iman kè Eran. 

37Ebiba ere ebi otoko kè Iferem, me owot iman me owot iman. Efuk ema isibi 
akọp obop ita mè obop iba, mè efit go. Ebiba ere ebi uwu kè Josefu, me otoko me 
otoko. 
38Ebibi ere ebi otoko kè Benjamin, me owot iman me owot iman: Bela ore nte 
ebi owot iman kè Bela, Asiben ore nte ebi owot iman kè Asiben, Ayiram ore nte 
ebi owot iman kè Ayiram, 
39Sufam ore nte ebi owot iman kè Sufam, Ufam ore nte ebi owot iman kè Ufam. 

40Bọn ebirieen̄ kè Bela ìre Aridi mè Nieman. Bọn kè Bela me owot iman kè Aridi 
mè Nieman ìre ikeyi: Aridi ore nte ebi owot iman kè Aridi, Nieman ore nte ebi 
owot iman kè Nieman. 
41Ebiba ere ebi otoko kè Benjamin, me owot iman me owot iman. Efuk ema isibi 
akọp obop ini mè obop go, mè efit gweregwen. 
42Ebibi ere ebi otoko kè Dan, me owot iman me owot iman: Suyam ore nte ebi 
owot iman kè Suyam. Ebiba gaalek ere ebi otoko kè Dan, me owot iman me owot 
iman. 
43Otutuuk ebi owot iman kè Suyam, me ototun̄ ukan̄ me ototun̄ ukan̄, efuk ema 
isibi akọp obop gweregwen mè obop ini, mè efit ini. 

44Ebibi ere ebi otoko kè Ase, me owot iman me owot iman: Imina ore nte ebi 
owot iman kè Imina, Isibi ore nte ebi owot iman kè Isibi, Beria ore nte ebi owot 
iman kè Beria. 
45Bọn kè Beria ìre Eberi mè Malikien. Eberi ore nte ebi owot iman kè Eberi, 
Malikien ore nte ebi owot iman kè Malikien. 
46Ase îkaan̄ gwun̄ enenwaan̄ ge egwenbe Sera. 

47Ebiba ere ebi otoko kè Ase. Efuk ema isibi akọp obop go mè obop ita, mè efit 
ini. 
48Ebibi ere ebi otoko kè Nafitali, me owot iman me owot iman: Jasien ore nte ebi 
owot iman kè Jasien, Guni ore nte ebi owot iman kè Guni, 
49Jeseri ore nte ebi owot iman kè Jeseri, Silem ore nte ebi owot iman kè Silem. 

50Ebiba ere ebi otoko kè Nafitali, me owot iman me owot iman. Efuk ema isibi 
akọp obop ini mè obop go, mè efit ini. 
51Otutuuk otu ifuk ebi Ijeren onenire efit obop gweregwen mè obop ge, mè efit 
jaaba mè akọp ita. 
52Okumugwem onenitumu inyi Mosis ibe, 

53“Dọmọ ijọn̄ yi me irek me irek sa che nyi ife chi me ìrot gọọk me otu ifuk erieen̄. 

54Otoko geelek òwawa me otu ifuk, nyi ema ijọn̄ òmimin. Otoko geelek òsisip me 
otu ifuk, nyi ema si ijọn̄ òsisip. Ebi otoko geelek ebebọkọ ìrot kiban̄ igọọk me otu 
ifuk ebi kiban̄ ike îkupbe me ikpa. 
55Ire, eberoon̄ nriroon̄ isa idọmọ ijọn̄ cha igọọk me otu ifuk ene. Otoko geelek 
ìbobọkọ ìrot igọọk me otu ifuk ene egebe me ikpa me otoko kiban̄. 
56Eberoon̄ nriroon̄ isa iche ìrot inyi ebi otoko geelek, mè ìre otoko òmimin mè 
ìre eyi òsisip.” 
57Otu ifuk ebi otoko kè Libai, me owot iman me owot iman ìre ikeyi: Gasiọn ore 
nte ebi owot iman kè Gasiọn, Koyat ore nte ebi owot iman kè Koyat, Merari ore 
nte ebi owot iman kè Merari, 
58Ebibi si ìre ebi otoko kè Libai: ebi owot iman kè Libini, ebi owot iman kè 
Eburọn, ebi owot iman kè Mali, ebi owot iman kè Musi, mè ebi owot iman kè 
Kora. Koyat onenibon Amiram. 
59Erieen̄ nwa kè Amiram ìre Jokebedi ogwu otoko kè Libai ogwu emanbe me 
Ijipiti. Jokebedi oneniman Erọn mè Mosis mè Miriam, ngwan̄ kiban̄ enenwaan̄, 
inyi Amiram. 
60Erọn ore nte kè Nadabu mè Abiyu mè Elieja mè Itama. 

61Ire, Nadabu melek kè Abiyu mîkwaan̄ mgbọ ema esabe esese ukan̄ igwa 
ngwugwa inyi Okumugwem. 

62Otu ifuk otutuuk ebirieen̄ ebi otoko kè Libai, ibene me lek asa nsabọn ebirieen̄ 
ìsoso onyan̄ ge mè iraka, ìre akọp obop iba mè obop ita. Kpefuk ebi otoko kè 
Libai itap me otu ifuk ebi Ijeren, mije, kpenyi ema ìrot me etete ebi Ijeren. 
63Eyiya ore ifuk-ene eyi Mosis melek Elieja ogwu ngwugwa efukbe mgbọ ema 
efukbe otu ifuk otutuuk ebi Ijeren me inyọn̄ òla ijọn̄ ido Mowabu, me usaba agan̄ 
okwaan̄ Jodan, me ere òkibene isi ikpọ Jeriko. 
64Me lek otutuuk ife chi efukbe mgbọ keyi, kpunu ene geege me etete kiban̄ 
òkukup mgbọ Mosis mè Erọn ogwu ngwugwa efukbe otu ifuk ebi Ijeren me emen 
èwê Saina. 
65Mije, Okumugwem îwuuk lek itumu inyi ebi efukbe mgbọ keya ibe ke ebibi 
ebekwakwaan̄ ita me emen èwê. Ikeya si, kpunu ene geege me etete kiban̄ òsisik, 
ilọ me lek Kelep gwun̄ kè Jefune mè Josuwa gwun̄ kè Nun. 

Ifuk 27 

Bọn ebibaan̄ kè Jelofeyadi 

1Bọn ebibaan̄ kè Jelofeyadi, gwun̄ kè Eferi gwun̄ kè Giliadi gwun̄ kè Makiri gwun̄ 
kè Manasi gwun̄ kè Josefu, eneninan̄a isibi inu me otu isotu Atanga Chinichini. 
Erieen̄ kiban̄ ìre Mala mè Nuwa mè Ogula mè Milika mè Tirija. 
2Ema enenikeke me isotu Atanga Chinichini ya me isi kè Mosis melek Elieja ogwu 
ngwugwa, mè isi ebi ibot, mè isi otutuuk ebi Ijeren, mè ikitumu ibe, 
3“Nte kiji îkwu me emen èwê, ìkakaan̄ bọn ebirieen̄ geege. Ọmọ ìkare ene ge me 
etete ebi melek Kora egbaan̄be ikpaka ibot inyi Okumugwem. Ire, ọmọ ìkwu 
mkpa mije ijo inu kan̄ gaalek. 
4Ìre erieen̄ nte kiji ìbojeje inan̄a me etete ebi owot iman kiban̄ ichep ikeya, mije 
ikakaan̄ge gwun̄ enerieen̄? Ikaan̄ uche ìrot òrere nte kiji lek me etete ebi ngwan̄ 
kan̄, ìsa ìnyi eji.” 
5Mosis onenisa ikọ kiban̄ inu me isi Okumugwem. 

6Okumugwem onenitumu inyi ọmọ ibe, 

7“Inu bọn ebibaan̄ kè Jelofeyadi ekitumu ìre unen. Me atikọ, owu mônyi ema 
uche ìrot me etete ebi ngwan̄ nte kiban̄, mè isa me ikeya iyaka ìrot eyi nte kiban̄ 
isa ikana inyi ema. 
8“Tumu nyi ebi Ijeren ibe, ikaan̄ ogwu enerieen̄ geelek òkwukwu, mè ìkakaan̄ 
gwun̄ enerieen̄ geege, ke mêsa ìrot kan̄ ikana inyi ogwu gwun̄ enenwaan̄. 
9Ire ene ya ìkakaan̄ gwun̄ enenwaan̄, mêsa ìrot kan̄ ikana inyi ebi ngwan̄ kan̄ 
ebirieen̄. 
10Ire ene ya ìkakaan̄ ngwan̄ ebirieen̄, mêsa ìrot kan̄ ikana inyi ebi ngwan̄ ogwu 
ute ebirieen̄. 

11Ire nte ene ya ìkakaan̄ ngwan̄ ebirieen̄ geege, mêsa ìrot kan̄ ikana inyi ene 
geelek òrariaak ọmọ me lek ichit me ototun̄ ukan̄ kiban̄, inyi ogwugwa irie ìrot 
ya. Eyi môre ikan inyi ebi Ijeren me ukot geelek, ike Okumugwem onyibe Mosis 
ida.” 

Josuwa îbọkọ irek kè Mosis 
(Ikan 31:1-8) 

12Okumugwem onenitumu inyi Mosis ibe, “Je si nene inyọn̄ ogoon̄ Abarim keyi, 
mè bene chieen̄ mun̄ ijọn̄ ya nsabe inyi ebi Ijeren. 
13Osisa chieen̄ kwun̄ imun̄ ijọn̄ ya isan̄a, owu si môkwu igọọk ebi kinyi kubọk 
Erọn ngwan̄ kwun̄ okwube. 
14Mije, enyi ene iba mîkpaka ida ikọ n̄a me emen èwê Jin, me mgbọ ebi Ijeren 
ekpakabe ibot inyi emi. Enyi kpesun̄ emi me mbuban me isi kiban̄ me agba lek 
mun̄ ya, òrere mun̄ Meriba òkup me Kades me emen èwê Jin.” 
15Mosis onenitumu inyi Okumugwem ibe, 

16“Soso Okumugwem, owu Awaji ogwu òkaan̄ unye me lek otutuuk ekwukwu 
ebilene, san̄a ene ge to, ogwu òbonikikpulu ebi ido yi, 
17mè ikibeme ufialek kiban̄ geelek, mè ikisa ema isibi isi akọn̄, mè ikisa ema 
iyaka ika, inyi ebi eyi Okumugwem ekakup kubọk arọọn̄ kpunube òkaan̄ me lek.” 
18Okumugwem onenitumu inyi Mosis ibe, “Mọnọ Josuwa gwun̄ kè Nun, ogwu 
enerieen̄ òkaan̄ Ekwukwu me emen, mè sa ubọk kwun̄ toon̄ ọmọ me lek. 
19Sa Josuwa na, inyi inikeke me isi kè Elieja ogwu ngwugwa, mè isi otutuuk ebi 
ido Ijeren, mè faka ikwaan̄ tap ọmọ me ubọk me isi otutuuk kiban̄. 
20Kana usini me lek unye eyi mkpulu kwun̄ nyi ọmọ, inyi otutuuk ebi Ijeren 
mêkekigban̄ utọn̄ inyi ọmọ. 
21Josuwa ìbokikeke me isi kè Elieja ogwu ngwugwa, inyi Elieja ikisa Urim iroon̄ 
nriroon̄ isa ikibọkọ nteme me ubọk Okumugwem inyi ọmọ. Ikọ otu kè Elieja ke 
ọmọ mè otutuuk ebi ido Ijeren ebekirọ. Ire ibe ema eje, ema mêjeje. Ire ibe ema 
egwu ekom eka, ema mêgwugwu ikom ika.” 
22Mosis orọrọ ike Okumugwem onyibe ọmọ ida, mè isa Josuwa inu, inyi inikeke 
me isi kè Elieja ogwu ngwugwa mè isi otutuuk ido ebi Ijeren. 
23Mosis onenitoon̄ Josuwa ubọk me lek, mè ifaka ikwaan̄ itap ọmọ me ubọk, ike 
Okumugwem onyibe Mosis ida ibe irọ. 

Ifuk 28 

Ngwugwa ekigwa usen geelek 

(Isis 29:38-46) 

1Okumugwem onenitumu inyi Mosis ibe 

2inyi otutuuk ebi Ijeren ida, mè itumu inyi ema ibe, “Ìgbala chieen̄ ìmun̄ ibe ke 
enyi mîkisa ngwugwa n̄a eyi inorie inikigwa inyi emi me mgbọ kan̄. Eyiyi ìre 
ngwugwa ukan̄ òkidun̄u utop olu òkibele emi ejit.” 
3Îtumu si inyi Mosis ibe itumu inyi ema ibe, “Inu ngwugwa ukan̄ echi enyi 
ebekisa inigwa inyi Okumugwem ìre bọn arọọn̄ iba òsoso acha ge ge echi 
kpekaan̄ ìroon̄ geege me lek, echi mêkisa igwa ngwugwa ewọwọp iriọk inyi emi 
usen geelek. 
4Mêsa gwun̄ arọọn̄ ge igwa ngwugwa me ewelegwe, mè isa eyilọ igwa me otu 
ikakwun̄. 
5Mêkisa iko atalek akpa ekọkọk iba, eyi esabe iko aran̄ ge igbaan̄ ifuku, igwa 
ngwugwa akpa òje me lek ngwugwa ewọwọp iriọk cha me ewelegwe mè 
ikakwun̄. 
6Eyiyi ìre ngwugwa ewọwọp iriọk eyi ebekigwa usen geelek, eyi esan̄abe isibi 
me ogoon̄ Saina, kubọk ngwugwa òkidun̄u utop olu òkibele Okumugwem ejit. 
7Ngwugwa miin̄ egwogwook òje me lek ìbokire iko unye miin̄ ge me lek arọọn̄ 
ge. Ebekigwook miin̄ ya me agba lek ntook ngwugwa 
8Mêsa gwun̄ arọọn̄ eyi òso iba ya igwa ngwugwa eyi otu ikakwun̄. Mêgwa si 
ngwugwa akpa òje me lek, mè ngwugwa miin̄ egwogwook òje me lek, ubọk yaage 
ike egwabe me ewelegwe. Eyi ìre ngwugwa ukan̄ òkidun̄u utop olu òkibele 
Okumugwem ejit. 

Ngwugwa echi Usen Mbuban 

9“Me Usen Mbuban geelek, mêkisa bọn arọọn̄ iba kpunube ìroon̄ geege me lek 
igwa ngwugwa, mè isa iko atalek akpa ekọkọk ini esabe aran̄ igbaan̄ ifuku igwa 
ngwugwa akpa òje me lek, mè igwa si ngwugwa miin̄ egwogwook òje me lek. 
10Eyiyi ore ngwugwa Usen Mbuban eyi mêkigwa me Usen Mbuban geelek, 
igbaalek ngwugwa kechilọ echi ebekigwa usen geelek. 

Ngwugwa otu onyan̄ 

11“Me adasi usen me onyan̄ kinyi geelek, enyi mêkigwa ngwugwa ewọwọp iriọk 
inyi Okumugwem. Inu enyi ebekisa igwa ngwugwa ya ìre bọn orie eriembuuk 
iba, mè orie arọọn̄ ge, mè bọn orie arọọn̄ jaaba, otutuuk kiban̄ kpebekaan̄ ìroon̄ 
geege me lek. 
12Inu ebesa igwa ngwugwa akpa òboje me lek eriembuuk ge ìbore iko atalek 
akpa ekọkọk gweregwen eyi esabe aran̄ igbaan̄ ifuku. Inu ebesa igwa ngwugwa 
akpa òboje me lek orie arọọn̄ ge ìbore iko atalek akpa ekọkọk ini esabe aran̄ 
igbaan̄ ifuku. 
13Inu ebesa igwa ngwugwa akpa òboje me lek gwun̄ orie arọọn̄ ge ìre iko atalek 
akpa ekọkọk iba eyi esabe aran̄ igbaan̄ ifuku. Eyi ìre ngwugwa ewọwọp iriọk 
òkidun̄u utop olu òkibele Okumugwem ejit. 

14Inu ebesa igwa ngwugwa miin̄ egwogwook òje me lek ngwugwa chi ìbore iko 
miin̄ iba me lek orie eriembuuk ge, iko miin̄ ge mè ntiko ita me lek orie arọọn̄ ge, 
mè iko miin̄ ge me lek gwun̄ arọọn̄ ge. Eyiyi ore ngwugwa ewọwọp iriọk eyi 
ebekigwa me otu onyan̄ me onyan̄ geelek me acha me acha. 
15Isan̄a me lek ngwugwa ewọwọp iriọk echi ebekigwa usen geelek melek 
ngwugwa miin̄ egwogwook òje me lek, mêkisa gwun̄ orie ebot ge igwa si 
ngwugwa ijo inu inyi Okumugwem me otu onyan̄ geelek. 

Ngwugwa usen ijọk Iraraka 
(Lib 23:5-14) 

16“Òso akọp mè usen ini me adasi onyan̄ me acha geelek ìre usen ijọk Iraraka 
inyi Okumugwem. 
17Òso akọp mè usen go me adasi onyan̄ yi ìre usen ijọk. Me emen ijọk yi, enyi 
ebekirie fituru kpunube olat me lek gaalek ototuuk usen jaaba. 
18Me adasi usen me lek usen jaaba cha, enyi mênin̄ ntitiin̄ mbuban. Enyi kpeberọ 
ikwaan̄ kinyi geege. 
19Enyi mêgwa ngwugwa ukan̄, òrere ngwugwa ewọwọp iriọk, inyi Okumugwem. 
Enyi ebesa bọn orie eriembuuk iba, mè orie arọọn̄ ge, mè bọn orie arọọn̄ jaaba 
òsoso acha ge ge, echi ikakaan̄ge ìroon̄ geege me lek igwa ngwugwa cha. 
20Inu ebesa igwa ngwugwa akpa òje me lek ngwugwa cha ìbore atalek akpa 
ekọkọk esabe aran̄ igbaan̄ ifuku, iko gweregwen me lek orie eriembuuk ge, iko 
ini me lek orie arọọn̄ ge, 
21mè iko ge ge me lek bọn orie arọọn̄ jaaba cha ge ge. 

22Mêsa si gwun̄ orie ebot ge igwa ngwugwa ijo inu isa irọ esuuk me ibot kinyi. 

23Enyi mêkigwa ngwugwa kechi igbaalek ngwugwa ewọwọp iriọk, eyi enyi 
ekigwa me ewelegwe usen geelek. 
24Ikeya ke enyi ebekigwa ngwugwa inorie usen geelek, me otutuuk usen jaaba 
cha. Eyi ìre ngwugwa ukan̄ òkidun̄u utop olu òkibele Okumugwem ejit. Enyi 
ebekigwa ngwugwa yi igbaalek ngwugwa ewọwọp iriọk mè ngwugwa miin̄ 
egwogwook òje me lek, eyi enyi ekigwa usen geelek. 
25Òso usen jaaba eyi ijọk ya môre si usen ntitiin̄ mbuban inyi enyi. Me usen ya, 
enyi kpeberọ ikwaan̄ kinyi geege. 

Ijọk Nde 
(Lib 23:15-22) 

26“Me usen adasi mfut, òrere usen ijọk Nde kinyi, usen enyi ekigwa ngwugwa 
aya akpa inyi Okumugwem, enyi mênin̄ ntitiin̄ mbuban. Enyi kpeberọ ikwaan̄ 
kinyi geege me usen ya. 
27Enyi mêsa bọn orie eriembuuk iba, mè orie arọọn̄ ge, mè bọn orie arọọn̄ jaaba 
òsoso acha ge ge inigwa ngwugwa ewọwọp iriọk eyi òkidun̄u utop olu òkibele 
Okumugwem ejit. 

28Inu ebesa igwa ngwugwa akpa òje me lek ngwugwa cha ìbore atalek akpa 
ekọkọk esabe aran̄ igbaan̄ ifuku, iko gweregwen me lek orie eriembuuk ge, iko 
ini me lek orie arọọn̄ ge, 
29mè iko ge ge me lek bọn orie arọọn̄ jaaba cha ge ge. 

30Mêsa si gwun̄ orie ebot ge irọ esuuk me ibot kinyi. 

31Enyi mêkigwa ngwugwa chi igbaalek ngwugwa ewọwọp iriọk melek ngwugwa 
miin̄ egwogwook òje me lek kiban̄, echi enyi ekigwa usen geelek. Ìmun̄ ibe ke 
anam geelek esabe igwa ngwugwa cha ìkakaan̄ ìroon̄ geege me lek. 

Ifuk 29 

Ijọk Otita 

(Lib 23:23-25) 

1“Me adasi usen me òso onyan̄ jaaba me acha geelek, enyi mênin̄ ntitiin̄ mbuban. 
Enyi kpeberọ ikwaan̄ kinyi geege me usen ya. Usen ya ìbore usen enyi ebekiwut 
otita. 
2Enyi mêgwa ngwugwa ewọwọp iriọk, eyi òkidun̄u utop olu òkibele 
Okumugwem ejit. Ebesa gwun̄ orie eriembuuk ge, mè orie arọọn̄ ge, mè bọn orie 
arọọn̄ jaaba echi òsoso acha ge ge, echi kpekaan̄ ìroon̄ geege me lek igwa 
ngwugwa cha. 
3Inu ebesa igwa ngwugwa akpa òje me lek ngwugwa cha ìbore atalek akpa 
ekọkọk esabe aran̄ igbaan̄ ifuku, iko gweregwen me lek orie eriembuuk ge, iko 
ini me lek orie arọọn̄ ge, 
4mè iko ge ge me lek bọn orie arọọn̄ jaaba cha ge ge. 

5Mêsa si gwun̄ orie ebot ge igwa ngwugwa ijo inu isa irọ esuuk me ibot kinyi. 

6Otutuuk kechi ke enyi ebekirọ igbaalek akpan echi enyi ekititiin̄ onyan̄ geelek 
mè usen geelek, melek inyinyi echi ekitap ukan̄ iwọp, mè miin̄ geelek òje me lek, 
kubọk ewuukbe lek idọmọ isun̄. Inyinyi kechi ke enyi ebekisa inu, mè initap ukan̄ 
iwọp isa igwa ngwugwa ukan̄ òkidun̄u utop olu òkibele ejit Okumugwem inyi 
ọmọ. 

Usen Irọ-esuuk 
(Lib 23:33-44) 

7“Me òso akọp usen, me òso onyan̄ jaaba yi me acha geelek, enyi mênin̄ ntitiin̄ 
mbuban. Me usen ya, enyi mêjin otu. Enyi kpeberọ si ikwaan̄ kinyi geege. 
8Enyi mêgwa ngwugwa ewọwọp iriọk inyi Okumugwem, òrere ngwugwa 
òkidun̄u utop olu òkibele Okumugwem ejit. Ebesa gwun̄ orie eriembuuk ge, mè 
orie arọọn̄ ge, mè bọn orie arọọn̄ jaaba echi òsoso acha ge ge, echi kpekaan̄ ìroon̄ 
geege me lek igwa ngwugwa cha. 

9Inu ebesa igwa ngwugwa akpa òje me lek ngwugwa cha ìbore atalek akpa 
ekọkọk esabe aran̄ igbaan̄ ifuku, iko gweregwen me lek orie eriembuuk ge, iko 
ini me lek orie arọọn̄ ge, 
10mè iko ge ge me lek bọn orie arọọn̄ jaaba cha ge ge. 

11Mêsa si gwun̄ orie ebot ge igwa ngwugwa ijo inu igbaalek ofifi ngwugwa ijo inu 
echi ebesa irọ esuuk, melek ngwugwa ewọwọp iriọk eyi ekigwa usen geelek, 
melek ngwugwa akpa mè ngwugwa miin̄ egwogwook òje me lek. 

Ijọk Uwu Nlak 
(Lib 23:33-44) 

12“Me òso akọp mè usen go me onyan̄ jaaba, enyi mênin̄ ntitiin̄ mbuban. Enyi 
kpeberọ ikwaan̄ kinyi geege. Enyi mêrie ijọk inyi Okumugwem ototuuk usen 
jaaba. 
13Enyi mêgwa ngwugwa ukan̄, òrere ngwugwa ewọwọp iriọk, eyi òkidun̄u utop 
olu òkibele Okumugwem ejit. Ebesa akọp mè bọn orie eriembuuk ita, mè orie 
arọọn̄ iba, mè akọp mè bọn orie arọọn̄ ini echi òsoso acha ge ge, echi kpekaan̄ 
ìroon̄ geege me lek igwa ngwugwa cha. 
14Inu ebesa igwa ngwugwa akpa òje me lek ngwugwa cha ìbore atalek akpa 
ekọkọk esabe aran̄ igbaan̄ ifuku, iko gweregwen gweregwen me lek akọp mè 
orie eriembuuk ita cha ge ge, iko ini ini me lek orie arọọn̄ iba cha ge ge, 
15mè iko ge ge me lek akọp mè bọn orie arọọn̄ ini cha ge ge. 

16Mêsa si gwun̄ orie ebot ge igwa ngwugwa ijo inu igbaalek ngwugwa ewọwọp 
iriọk eyi ekigwa usen geelek, melek ngwugwa akpa mè ngwugwa miin̄ 
egwogwook òje me lek. 
17“Me òso usen iba me lek ijọk ya, enyi mêsa akọp mè bọn orie eriembuuk iba, 
mè orie arọọn̄ iba, mè akọp mè bọn arọọn̄ ini echi òsoso acha ge ge, echi kpunube 
ìroon̄ geege me lek igwa ngwugwa. 
18Inu ebesa igwa ngwugwa akpa mè ngwugwa miin̄ egwogwook òje me lek orie 
eriembuuk cha mè orie arọọn̄ cha mè bọn arọọn̄ cha ìbogọọk me otu ifuk 
ewuukbe lek idọmọ isun̄. 
19Mêsa si gwun̄ orie ebot ge igwa ngwugwa ijo inu igbaalek ngwugwa ewọwọp 
iriọk eyi ekigwa usen geelek, melek ngwugwa akpa mè ngwugwa miin̄ 
egwogwook òje me lek. 
20“Me òso usen ita me lek ijọk ya, enyi mêsa akọp mè bọn orie eriembuuk ge, mè 
orie arọọn̄ iba, mè akọp mè bọn arọọn̄ ini echi òsoso acha ge ge, echi kpunube 
ìroon̄ geege me lek igwa ngwugwa. 
21Inu ebesa igwa ngwugwa akpa mè ngwugwa miin̄ egwogwook òje me lek orie 
eriembuuk cha mè orie arọọn̄ cha mè bọn arọọn̄ cha ìbogọọk me otu ifuk 
ewuukbe lek idọmọ isun̄. 

22Mêsa si gwun̄ orie ebot ge igwa ngwugwa ijo inu igbaalek ngwugwa ewọwọp 
iriọk eyi ekigwa usen geelek, melek ngwugwa akpa mè ngwugwa miin̄ 
egwogwook òje me lek. 
23“Me òso usen ini me lek ijọk ya, enyi mêsa akọp bọn orie eriembuuk, mè orie 
arọọn̄ iba, mè akọp mè bọn arọọn̄ ini echi òsoso acha ge ge, echi kpunube ìroon̄ 
geege me lek igwa ngwugwa. 
24Inu ebesa igwa ngwugwa akpa mè ngwugwa miin̄ egwogwook òje me lek orie 
eriembuuk cha mè orie arọọn̄ cha mè bọn arọọn̄ cha ìbogọọk me otu ifuk 
ewuukbe lek idọmọ isun̄. 
25Mêsa si gwun̄ orie ebot ge igwa ngwugwa ijo inu igbaalek ngwugwa ewọwọp 
iriọk eyi ekigwa usen geelek, melek ngwugwa akpa mè ngwugwa miin̄ 
egwogwook òje me lek. 
26“Me òso usen go me lek ijọk ya, enyi mêsa bọn orie eriembuuk onaan̄ge, mè 
orie arọọn̄ iba, mè akọp mè bọn arọọn̄ ini echi òsoso acha ge ge, echi kpunube 
ìroon̄ geege me lek igwa ngwugwa. 
27Inu ebesa igwa ngwugwa akpa mè ngwugwa miin̄ egwogwook òje me lek orie 
eriembuuk cha mè orie arọọn̄ cha mè bọn arọọn̄ cha ìbogọọk me otu ifuk 
ewuukbe lek idọmọ isun̄. 
28Mêsa si gwun̄ orie ebot ge igwa ngwugwa ijo inu igbaalek ngwugwa ewọwọp 
iriọk eyi ekigwa usen geelek, melek ngwugwa akpa mè ngwugwa miin̄ 
egwogwook òje me lek. 
29“Me òso usen gweregwen me lek ijọk ya, enyi mêsa bọn orie eriembuuk jeeta, 
mè orie arọọn̄ iba, mè akọp mè bọn arọọn̄ ini echi òsoso acha ge ge, echi kpunube 
ìroon̄ geege me lek igwa ngwugwa. 
30Inu ebesa igwa ngwugwa akpa mè ngwugwa miin̄ egwogwook òje me lek orie 
eriembuuk cha mè orie arọọn̄ cha mè bọn arọọn̄ cha ìbogọọk me otu ifuk 
ewuukbe lek idọmọ isun̄. 
31Mêsa si gwun̄ orie ebot ge igwa ngwugwa ijo inu igbaalek ngwugwa ewọwọp 
iriọk eyi ekigwa usen geelek, melek ngwugwa akpa mè ngwugwa miin̄ 
egwogwook òje me lek. 
32“Me òso usen jaaba me lek ijọk ya, enyi mêsa bọn orie eriembuuk jaaba, mè 
orie arọọn̄ iba, mè akọp mè bọn arọọn̄ ini echi òsoso acha ge ge, echi kpunube 
ìroon̄ geege me lek igwa ngwugwa. 
33Inu ebesa igwa ngwugwa akpa mè ngwugwa miin̄ egwogwook òje me lek orie 
eriembuuk cha mè orie arọọn̄ cha mè bọn arọọn̄ cha ìbogọọk me otu ifuk 
ewuukbe lek idọmọ isun̄. 
34Mêsa si gwun̄ orie ebot ge igwa ngwugwa ijo inu igbaalek ngwugwa ewọwọp 
iriọk eyi ekigwa usen geelek, melek ngwugwa akpa mè ngwugwa miin̄ 
egwogwook òje me lek. 

35“Me òso usen jeeta, enyi mênin̄ ntitiin̄ mbuban. Enyi kpeberọ ikwaan̄ kinyi 
geege. 
36Enyi mêgwa ngwugwa ukan̄, òrere ngwugwa ewọwọp iriọk, eyi òkidun̄u utop 
olu òkibele Okumugwem ejit. Ebesa orie eriembuuk ge, mè orie arọọn̄ ge, mè 
bọn orie arọọn̄ jaaba echi òsoso acha ge ge, echi kpekaan̄ ìroon̄ geege me lek 
igwa ngwugwa cha. 
37Inu ebesa igwa ngwugwa akpa mè ngwugwa miin̄ egwogwook òje me lek orie 
eriembuuk cha mè orie arọọn̄ cha mè bọn arọọn̄ cha ìbogọọk me otu ifuk 
ewuukbe lek idọmọ isun̄. 
38Mêsa si gwun̄ orie ebot ge igwa ngwugwa ijo inu igbaalek ngwugwa ewọwọp 
iriọk eyi ekigwa usen geelek, melek ngwugwa akpa mè ngwugwa miin̄ 
egwogwook òje me lek. 
39“Enyi mêkigwa ngwugwa chi inyi Okumugwem me ibot mgbọ ijọk kinyi. Enyi 
mêkigwa ngwugwa chi igbaalek irọrọ inyan̄a-ibot enyi enyan̄abe iso, mè inyinyi 
eyi ata ejit kinyi, mè ngwugwa ewọwọp iriọk, mè ngwugwa akpa, mè ngwugwa 
miin̄ egwogwook, mè ngwugwa esuuk kinyi.” 
40Mosis okpakpa otutuuk inu chi inyi ebi Ijeren kubọk Okumugwem onyibe ọmọ 
ida ibe irọ. 

Ifuk 30 

Ikan òkikpulu inyan̄a-ibot 

1Mosis onenitumu inyi ebi ibot otutuuk otoko ebi Ijeren ibe ke Okumugwem ìnyi 
ida ibe, 
2“Ikaan̄ ogwu ichieek Okumugwem use, mè ìre ìnyanyan̄a ibot isa ibọp lek kan̄, 
ene ya ìkaan̄ irọrọ otu ikọ kan̄ iso. Ike înan̄abe ọmọ me otu isibi, ikeya ke ìborọ. 
3“Ire obaak enenwaan̄ òluk me uwu ogwu ute me mgbọ nsabọn ibaan̄ kan̄ 
ichieek Okumugwem use, mè ìre ìnyanyan̄a ibot isa ibọp lek kan̄ me mgbọ îkiluk 
me uwu ogwu ute, 
4ogwu ute onọnọ use ya mè ìre inyan̄a-ibot eyi ogwu gwun̄ onyan̄abe isa ibọp 
lek kan̄, ire, ìkasan̄a amọn, otutuuk use cha gwun̄ enenwaan̄ ya ochieekbe, mè 
otutuuk inyan̄a-ibot ya înyan̄abe isa ibọp lek kan̄ ìbokekeke. 
5Ire, ire ogwu ute igban ọmọ mgbọ înọbe ikọ ya, otutuuk use cha gwun̄ 
enenwaan̄ ya ochieekbe mè inyan̄a-ibot cha înyan̄abe isa ibọp lek kan̄, kpunu 
geege òbokekeke. Okumugwem môtele inyi ọmọ, mije ogwu ute ogbanbe ọmọ. 
6“Ire obaak enenwaan̄ ichieek use, mè inyan̄a ibot isa ibọp lek kan̄ sabum olom 
onido ọmọ, 
7ogwu olom onọnọ inu ofolek use ya, mè inyan̄a-ibot ya, ire, ìkasan̄a amọn geege 
me usen înọbe, use ya mè inyan̄a-ibot ya înyan̄abe isa ibọp lek kan̄ ìbokekeke. 

8Ire, ire ogwu olom inọ ikọ ya, mè igban ọmọ me usen înọbe ikọ ya, use ya mè 
inyan̄a-ibot ya înyan̄abe isa ibọp lek kan̄, îgwak. Ìkpoyaka ikeke. Okumugwem 
môtele inyi ọmọ. 
9“Ogwu nwakpa geelek mè enenwaan̄ geelek ogwu olom ojitbe, use geelek mè 
inyan̄a-ibot geelek ema enyan̄abe isa ibọp lek kiban̄, ìbokekeke. 
10“Ire enenwaan̄ òbat olom ikup me uwu ogwu olom mè ichieek use itoon̄ me 
ibot kan̄, mè ìyaka ire ìnyanyan̄a ibot isa ibọp lek kan̄, 
11ogwu olom onọnọ inu ofolek, mè iriaan̄ otu, ìkagban ogwu nwa, otutuuk use 
cha mè inyan̄a-ibot cha înyan̄abe isa ibọp lek kan̄ ìbokekeke. 
12Ire, ire ogwu olom igwak use cha mè inyan̄a-ibot cha me usen înọbe inu ofolek, 
otutuuk ikọ geelek ònan̄a me otu ogwu enenwaan̄ ya isibi me emen use cha mè 
inyan̄a-ibot cha îsabe ibọp lek kan̄, kpunu geege òboyaka ikeke, mije ogwu olom 
ogwakbe ema isan̄a. Okumugwem mônenitele inyi ọmọ. 
13Otutuuk use geelek mè ìre inyan̄a-ibot geelek ogwu enenwaan̄ ya onyan̄abe isa 
ibọp lek kan̄, ogwu olom môkọt irọ inyi ikeke, môkọt igwak si. 
14Ire, ire ogwu olom inọ, mè iriaan̄ otu, ìkasan̄a amọn geege nan̄a me usen re 
usen, eya ìsibi ibe ke îrọ otutuuk use cha mè otutuuk inyan̄a-ibot cha ogwu nwa 
osabe ibọp lek kan̄ inye. Mije, mgbọ înọbe, ìkatumu inu geege ofolek ìnyi ogwu 
nwa. 
15Ire, ire ogwu olom inọ, mè ikup sọnja mgbọ iraka me lek sabum înigwak, 
ufialek geelek òje me lek use cha mè inyan̄a-ibot cha ìtoon̄ ogwu olom me ibot.” 
16Echichi ore ikan echi Okumugwem onyibe Mosis, echi òbokikpulu me etete 
olom mè nwa, mè ogwu enerieen̄ mè ogwu gwun̄ enenwaan̄ ogwu ìkakaan̄ olom, 
mè ikiluk si me uwu ogwu ute. 

Ifuk 31 

Ebi Ijeren mîrọ ebi Midian useen̄ 

1Okumugwem onenitumu inyi Mosis ibe, 

2“Rọ ebi Midian useen̄ inu ema erọbe ebi Ijeren. Osirọ isan̄a, owu mônenikwu ifo 
igọọk ebi kinyi.” 
3Mosis onenitumu inyi ebi Ijeren ibe, “Ìgobo ebi ene me etete kinyi, mè esi akọn̄ 
me lek ebi Midian, inyi Okumugwem isa me ikeya irọ ema useen̄ inu ema erọbe 
ebi Ijeren. 
4Ìgobo obop ene ge ge me otutuuk otoko ebi Ijeren geelek, mè ìria ìsibi, inyi esi 
etim akọn̄ ya.” 
5Enenititiin̄ akọp mè obop ebi akọn̄ iba me etete otutuuk otoko ebi Ijeren, otoko 
ge, obop ge, ebi ìbebem lek akọn̄ isan̄a. 

6Mosis oneniria ebi akọn̄ cha, obop ene ge ge me otoko geelek, isi isi akọn̄, mè 
iria si Fineyas gwun̄ kè Elieja ogwu ngwugwa igbaalek kiban̄. Fineyas osasa usini 
nroon̄ ikwaan̄ òkup mbuban melek otita eyi ebekiwut isa ikinyi ida ikaan̄ me 
ubọk ije. 
7Ebi akọn̄ Ijeren etitim akọn̄ me lek ebi Midian, ike Okumugwem onyibe Mosis 
ida, mè ikpan̄ otutuuk ebirieen̄ ebi Midian isan̄a kpai. 
8Ebi Ijeren mîkpan̄ si ebi ubọọn̄ Midian go, Efi mè Rekem mè Juru mè Uru mè 
Reba, me akọn̄ ya, mè ikpan̄ si Balam gwun̄ kè Beyọ igbaalek. 
9Ebi Ijeren etetet ebibaan̄ Midian mè asa nsabọn kiban̄ me akọn̄ isa ika. Mîfum 
si otutuuk urum arọọn̄ mè ebot kiban̄, mè otutuuk urum eriembuuk kiban̄, mè 
ifum si otutuuk inu ubọọn̄ kiban̄ me akọn̄ isa igbaalek ika. 
10Otutuuk ama ile ebi Midian cha mè asabọn ama kiban̄, ebi Ijeren etatap ukan̄ 
iwọp otutuuk isan̄a kpai. 
11Ebi akọn̄ Ijeren esasa otutuuk inu cha ema echichimbe mè echi efumbe, melek 
ogbogbo anam mè ebilene cha ema ekpulube, ika, 
12mè isa ijet Mosis mè Elieja ogwu ngwugwa mè otutuuk ebi Ijeren me ere ema 
egwugwuun̄be uwu ọfọ kiban̄ me òla ijọn̄ ido Mowabu, me usaba agan̄ okwaan̄ 
Jodan, me ere òkibene isi ikpọ Jeriko. 
13Mosis mè Elieja ogwu ngwugwa mè otutuuk ebi ibot ido Ijeren enanan̄a me ere 
ema elukbe ije isibi isi ikweek ema me oniin̄. 
14Mosis onanaan̄ ejit enenen inyi ebi ibot akọn̄ cha, ìrere ebi ibot urum echi obop 
obop ene, mè ebi ibot urum echi efit efit ene, mgbọ ife cha enan̄abe me isi akọn̄ 
ya ika. 
15Ikekido ema ibe, “Ìre otutuuk ebibaan̄ ke enyi etele ibe ekup me ugwem? 

16Ìre enyi kpefat iriọọn̄ ibe ke ebibaan̄ chi ere ebi ìgbagban̄ nteme kè Balam, mè 
ileke ebi Ijeren, inyi eje elọ Okumugwem me Peyọ, eyi ijo orukan̄ obumbe inin̄ 
me etete ebi eyi Okumugwem? 
17Eya orọ, mgbọ keyi, ìkpan̄ otutuuk asa nsabọn ebirieen̄ kiban̄, mè ìkpan̄ si 
otutuuk ebibaan̄ ebi ìrọriọọn̄ lek ebirieen̄ ìsan̄a kpai. 
18Ire, ìtele otutuuk obaak ebibaan̄ ebi kperiọọn̄ lek ebirieen̄ me ugwem ìnyi lek 
kinyi. 
19“Otutuuk kinyi ebi ubọk kiban̄ ofiin̄be eje ene, mè otutuuk ebi geelek ìchachak 
ubọk me lek nkwukwu ebi ekpan̄be me akọn̄, enyi otutuuk ìkup me udun̄ ama, 
ikanin̄ etete ebi ene mege usen jaaba. Me òso usen ita, mè òso usen jaaba, enyi 
mêgwọk lek kinyi, mè igwọk si lek otutuuk ebi enyi etetbe me akọn̄ isa ika. 
20Ìgwọk si lek ofọnti geelek, mè otutuuk inu geelek esabe ikpa anam irọ, mè echi 
esabe inwọọn̄ ebot irọ, mè echi esabe uti ikike irọ.” 

21Elieja ogwu ngwugwa onenitumu inyi ebi akọn̄ cha, ebi ìsisi akọn̄ mè ika, ibe, 
“Eyi ore Ikan Okumugwem onyibe Mosis: 
22Ebi kè alata araran̄, mè alata okuket, mè ekwe, mè okwukwut, mè alala, mè 
oporolo, 
23mè otutuuk inu geelek ukan̄ ìkpobokọt isak unan me lek, esa ukan̄ egwọk lek, 
inyi mbuban ita ema me lek. Ire, ikalọ isasa si mun̄ igwọk-lek igwọk lek otutuuk 
kiban̄. Otutuuk inu geelek echi kpokọtbe ikeke ida ukan̄, esa mun̄ ya gaalek 
egwọk lek kiban̄. 
24Me òso usen jaaba, ìgwọk ofọnti kinyi, inyi mbuban ita enyi me lek. Enyi 
isigwọk lek ikeya isan̄a, enyi mênenikọt ije inin̄ emen ere m̀gba-ǹgwele ukan̄ me 
etete ebi ene.” 

Icheche inu efumbe me akọn̄ 

25Okumugwem onenitumu inyi Mosis ibe, 

26“Owu melek Elieja ogwu ngwugwa mè otutuuk ebi ibot otoko geelek, ìfuk otu 
ifuk otutuuk ebi ekpulube me akọn̄ isa ika, mè ìfuk si anam cha efumbe ìgbaalek. 
27Ìfele inu cha efumbe me isi akọn̄ isa ika irek iba. Ìsa irek ge ìche ìnyi otutuuk 
ebi akọn̄ ìsisi akọn̄ ya, mè ìsa irek ge keyilọ ìche ìnyi otutuuk ebi ido. 
28Ìche uche òsibi esese ìnyi Okumugwem me lek inu efumbe me akọn̄ ya. Ubọk 
ebenyi uche ya ìre ikeyi: Me ubọk ebi akọn̄ ìsisibi isi akọn̄ ya, ìbọkọ irek ge me 
efit irek go me lek inu ema ekpulube me akọn̄ isa ika, mè ìre ebilene mè ìre 
eriembuuk, mè ìre inyinya akpan, mè ìre arọọn̄ mè ebot, 
29mè ìsa ìkana ìnyi Elieja ogwu ngwugwa, kubọk uche òsibi esese eyi òre lek 
Okumugwem. 
30Me lek ìkike iba uche òrere lek ebi Ijeren kechilọ, ìmọnọ irek ge me etete akọp 
irek go, me etete ebilene, mè ìre eriembuuk, mè ìre inyinya akpan, mè ìre arọọn̄ 
mè ebot, mè otutuuk chieen̄ anam geelek, mè ìsa ìkana ìnyi ebi otoko kè Libai 
ebi ìkikpọ chieen̄ me lek Akpatan̄ Mbuban Okumugwem.” 
31Mosis mè Elieja ogwu ngwugwa erọrọ ike Okumugwem onyibe Mosis ida. 

32Inu òsisik me lek otutuuk inu ebi akọn̄ cha esabe me isi akọn̄ ika ìre efit obop 
arọọn̄ mè ebot gweregwen mè akọp obop jaaba mè obop go, 
33mè akọp obop eriembuuk jaaba mè obop iba, 

34mè akọp obop inyinya akpan gweregwen mè obop ge, 

35mè akọp obop ebibaan̄ ita mè obop iba, ebi kperiọọn̄ ebirieen̄. 

36Ìkike iba uche òre lek ebi ìsisi akọn̄ ya ìre: Efit obop arọọn̄ mè ebot ita mè akọp 
obop ita mè obop jaaba, mè efit go. 
37Uche arọọn̄ enyibe Okumugwem onenire efit gweregwen mè akọp jaaba mè 
go; 

38mè akọp obop eriembuuk ita mè obop gweregwen. Uche eriembuuk enyibe 
Okumugwem onenire akọp jaaba mè iba; 
39mè akọp obop inyinya akpan ita mè efit go. Uche inyinya akpan enyibe 
Okumugwem onenire akọp gweregwen mè ge; 
40mè akọp mè obop ebilene gweregwen. Uche ebilene eyi enyibe Okumugwem 
onenire akọp ita me iba. 
41Mosis onenikana otutuuk uche òsibi esese chi, echi echebe inyi Okumugwem, 
itap me ubọk kè Elieja ogwu ngwugwa, kubọk Okumugwem onyibe ọmọ ida. 
42Ìkike iba uche keyilọ òkup inyi ebi ido Ijeren, eyi Mosis ofelebe me lek eyi ebi 
akọn̄ ìkup ikeyi: 
43Ìkike iba uche eyi òkup inyi ebi ido Ijeren ebi kpegọọk isi akọn̄ ya ìre efit obop 
arọọn̄ mè ebot ita mè akọp obop ita mè obop jaaba, mè efit go, 
44mè akọp obop eriembuuk ita mè obop gweregwen, 

45mè akọp obop inyinya akpan ita, mè efit go, 

46mè akọp mè obop ebilene gweregwen. 

47Me lek ìkike iba uche òre lek ebi Ijeren ebi kpegọọk isi akọn̄ cha, Mosis 
onenisan̄a ge me etete akọp go me lek ebilene mè ebi kè anam, mè inisa ema 
ikana itap me ubọk ebi otoko kè Libai ebi ìkikpọ chieen̄ me lek Akpatan̄ Mbuban 
Okumugwem. 
48Ebi ibot akọn̄ ebi etobe ibe ekekpọ chieen̄ me lek ebi akọn̄ ìtitim akọn̄ ya, ìrere 
ebi ibot urum echi obop obop ene, mè ebi ibot urum echi efit efit ene, enenije inu 
me lek kè Mosis, 
49mè initumu inyi ibe, “Eji ebi ikwaan̄ kwun̄ mîfuk otu ifuk otutuuk ebi akọn̄ ìkup 
eji me irak, mè imun̄ ibe ke otutuuk ene mîso ifuk, kpunu kubọk ene ge ikeyi 
akọn̄ oriebe. 
50Eya orọ eji ekisa inyinyi kiji inu me isi Okumugwem, òrere inu mbala-lek echi 
alata araran̄ echi ene geelek me etete kiji okpulube, kubọk alata owut-ubọk, mè 
alata ebek ubọk, mè asi ebek, mè mkpọtubọk, mè mkputọn̄, ibe esa erọ esuuk me 
ibot kiji me isi Okumugwem.” 
51Mosis melek Elieja ogwu ngwugwa ebọbọkọ inyinyi alata araran̄ cha me ubọk 
kiban̄. Otutuuk inu cha ìre inu ebi usọ ikwaan̄ erombe. 
52Ulobo otutuuk inyinyi alata araran̄ ebi ibot akọn̄ cha, ìrere ebi ibot urum echi 
obop obop ene, mè ebi ibot urum echi efit efit ene, esabe inu iniche inyi 
Okumugwem ìre akọp mè obop sekeli gweregwen mè efit jaaba mè akọp go. 
53Ire, ebi akọn̄ ebi kpere ebi ibot esusun̄ inu geelek ema efumbe me isi akọn̄ inyi 
lek kiban̄, kpesa igọọk iniche inyi Okumugwem. 
54Mosis melek Elieja ogwu ngwugwa ebọbọkọ inyinyi alata araran̄ cha ebi ibot 
akọn̄, ìrere ebi ibot urum echi obop obop ene, mè ebi ibot urum echi efit efit ene, 

esabe inu, mè ikpulu isa inisun̄ me Atanga Chinichini kubọk inu ǹkeek eyi ebi 
Ijeren me isi Okumugwem. 

Ifuk 32 

Ebi Ijeren ìluk me usaba okwaan̄ Jodan 

(Ikan 3:12-22) 

1Ebi otoko kè Ruben melek ebi otoko kè Gadi mîkaan̄ eriembuuk mè arọọn̄ mè 
ebot iwa enenen. Ema enenimun̄ ibe ke ijọn̄ ebi Jajeri melek ijọn̄ ebi Giliadi 
înwọn enenen mè ijaan̄ ere mêkọtbe ikikpukpo anam. 
2Mije keya, ema enunu me lek kè Mosis melek Elieja ogwu ngwugwa, mè otutuuk 
ebi ibot ebi Ijeren, mè initumu inyi ema ibe, 
3“Ìkpọ, ijọn̄ ebi Atarot, mè echi ebi Dibọn, mè ebi Jajeri, mè ebi Nimira, mè ebi 
Esibon, mè ebi Eliale, mè ebi Sebam, mè ebi Nebo, mè ebi Beyon, 
4otutuuk ijọn̄ chi ìre ijọn̄ Okumugwem otitim ikpan̄ isan̄a, mè ikana inyi ebi 
Ijeren, ijọn̄ chi ìre ata ijọn̄ ikpukpo anam. Eji ebi usun̄ kinyi si mîkaan̄ anam iwa 
enenen. 
5Ire inu kiji ineme enyi, ìsa okike ijọn̄ keyi ìnyi eji ebi usun̄ kinyi, inyi ire ìrot eyi 
kiji. Ikasa eji ìsaba okwaan̄ Jodan.” 
6Mosis onenitumu inyi ebi otoko kè Gadi mè ebi otoko kè Ruben ibe, “Ìre enyi 
ekiweek ibabia me ere keyi me mgbọ ebi ngwan̄ kinyi ebekisi itim akọn̄ ni? 
7Keke orọ enyi ekiweek itatap uwọ-lek me emen ebi Ijeren, inyi ema ekayaka 
ìkọt ìraka ìfo inyọn̄ ijọn̄ Okumugwem osabe inyi ema? 
8Ikeyi si ke ebi nte nte kinyi erọ mgbọ nriabe ema inan̄a me Kades Bania ibe esi 
ekpọ-nu ike ijọn̄ ya okupbe. 
9Ema ejeje isi ire iteke ijọn̄ Esikon, mè ibene chieen̄ imun̄ inyọn̄ ijọn̄ ya isan̄a, mè 
initap uwọ-lek me emen ebi Ijeren, inyi ema ekayaka ìkọt ìnin̄ inyọn̄ ijọn̄ ya eyi 
Okumugwem onyibe ema isan̄a. 
10Okumugwem onanaan̄ ejit uyok uyok, mè inyan̄a ibot ibe, 

11‘Mije ema kpegọọk emi me otutuuk ejit kiban̄, me etete otutuuk kiban̄ ìnanan̄a 
me Ijipiti isibi, bene me lek ebi akọp acha iba fo inyọn̄, kpunu ene geege ikeyi 
òbosa chieen̄ kan̄ irieen̄ me lek ijọn̄ ya eyi nchieekbe use, mè inyan̄a ibot 
igbaalek, ibe ke mâsa inyi ebi nte nte kinyi Ebereyam, mè Ajiki, mè Jekọp. 
12Kpunu ene geege me etete kiban̄ òbosa chieen̄ imun̄ ijọn̄ ya, ilọ me lek Kelep 
gwun̄ kè Jefune ogwu Kenaji, melek Josuwa gwun̄ kè Nun, mije, ebibi gaalek esa 
ejit ge igọọk Okumugwem.’ 
13Sa me ikeya, Okumugwem onanaan̄ ejit uyok uyok me lek ebi Ijeren, mè irọ 
inyi ema enyinya ekana emen èwê otuuk kè akọp acha ini, mege ire lek otutuuk 

ukot ebi ìrọrọ nlilọ inu ya me isi Okumugwem ekwaan̄be ita kpai, ene geege 
ìkayaka ìsik. 
14“Mgbọ keyi, enyi mîkpọk ibene si, enyi bọn owot ebi ijo ife kechi! Enyi ebenirọ 
si chieen̄ inu yaage ebi nte kinyi erọbe, mè isa me ikeya itap ukan̄ isọkọ me lek 
uyok uyok unaan̄-ejit Okumugwem owuukbe lek inaan̄ me lek ebi Ijeren. 
15Ire enyi itele igọgọọk Okumugwem, ọmọ môkpọk ijit otutuuk ebi Ijeren itele 
me emen èwê, inyi ekwaan̄ eta. Mkpa otutuuk ife chi mônenitoon̄ enyi me ibot.” 
16Ema ejeje inu me lek kè Mosis, mè initumu inyi ibe, “Eji mêgwugwuun̄ uwu 
anam inyi anam kiji, mè inama ama ile inyi nsabọn kiji, 
17inyi nsabọn kiji eluk me emen ama ile cha òkaan̄ mgban akọn̄, mè ebi ofifi ido 
ìluk me agan̄ yi ekasisaak ema. Ire, eji me lek kiji mênenibem lek akọn̄, mè ije me 
isi isa otutuuk ebi Ijeren ije mege ema mêrebe ere kiban̄. 
18Eji kpebegwu ikom ika inu uwu me ama kiji, mege ire mgbọ otutuuk ebi Ijeren 
mêbọkọbe ìrot kiban̄ iso. 
19Eji kpebebọkọ ìrot geege melek kiban̄ me usaba agan̄ okwaan̄ Jodan, mije, eji 
mîwuuk lek ibọkọ ìrot eyi kiji me usaba agan̄ Jodan agan̄ mbum-ura.” 
20Mosis onenifọọk ema ibe, “Ire enyi irọ ike enyi etumube, mè iteen̄ nroon̄ akọn̄ 
kinyi ikwaan̄, mè ibem lek ititim akọn̄ me isi Okumugwem, 
21mè ebi akọn̄ kinyi inijibi akọn̄ isaba okwaan̄ Jodan igọọk me ida Okumugwem, 
mè itim akọn̄ mege ire mgbọ Okumugwem môtimbe ikpan̄ ebi ochicha kan̄, mè 
irieen̄ ife cha isan̄a me isi kan̄, 
22mè imun̄ ibe ke otutuuk ijọn̄ ya ìyaka inikup me irak ubọk Okumugwem, 
sabum enyi mêtolek inigwu ikom, mgbọ ya ke enyi mênwọnọ me ubọk 
Okumugwem, mè inwọnọ si awọ ebi Ijeren. Mgbọ ya, inyọn̄ ijọn̄ yi mônenire ìrot 
kinyi me isi Okumugwem. 
23“Ire, ire enyi kperọ otu ikọ kinyi iso, enyi mîrọ Okumugwem ijo inu. Mgbọ ya, 
ìriọọn̄ ibe ke ijo inu kinyi ìkpolọlọ iweweek enyi imun̄. 
24Ìchili owuwa ama ile ìnyi nsabọn kinyi, mè ìnama si owuwa uwu anam ìnyi 
anam kinyi. Ire, inu ya enyi esabe otu kinyi ichieek me use, ìmun̄ ibe ke enyi mîrọ 
iso.” 
25Ebi otoko kè Gadi mè ebi otoko kè Ruben efọfọọk Mosis ibe, “Eji ebi usun̄ kwun̄ 
mêrọ ike owu ogwu nte kiji otumube. 
26Nsabọn kiji mè ebi nwa kiji mè eriembuuk kiji mè otutuuk anam kiji mêkup 
me ama ile cha òkup me Giliadi. 
27Ire, eji ebi usun̄ kwun̄ geelek ìkwakwaan̄ nroon̄ akọn̄ me lek mêsaba okwaan̄ 
Jodan isi itim akọn̄ inyi Okumugwem ike owu ogwu nte kiji otumube.” 
28Mosis oneninyi Elieja ogwu ngwugwa mè Josuwa gwun̄ kè Nun melek otutuuk 
ebi ibot otoko geelek me Ijeren ida ofolek kiban̄ ibe, 

29“Ire otutuuk ebi otoko kè Gadi mè ebi otoko kè Ruben ebi ìkwakwaan̄ nroon̄ 
akọn̄ me lek igọọk enyi isaba okwaan̄ Jodan isi itim akọn̄ inyi Okumugwem, mè 
ire enyi itim akọn̄ ibọkọ otutuuk inyọn̄ ijọn̄ cha òkup enyi me isi isan̄a, ìkana 
otutuuk ijọn̄ Giliadi ìnyi ema kubọk ìrot kiban̄. 
30Ire, ire ema kpekwaan̄ nroon̄ akọn̄ kiban̄, mè igọọk enyi isaba okwaan̄ Jodan, 
ìrot kiban̄ ìbokup me etete kinyi me ido Kenan, ìkpoyaka ire me Giliadi.” 
31Ebi otoko kè Gadi mè ebi otoko kè Ruben efọfọọk ibe, “Inu geelek Okumugwem 
otumube inyi eji ebi usun̄ kwun̄, eya ke eji eberọ. 
32Eji mêkwaan̄ nroon̄ akọn̄ kiji me lek, mè isa igọọk ije isaba okwaan̄ Jodan isi 
ido Kenan kubọk ebi udun̄ akọn̄ Okumugwem. Ire, ìrot kiji ìbokup me usaba 
okwaan̄ Jodan agan̄ keyi.” 
33Mosis onenisa otutuuk ijọn̄ ido kè Siyon ogwu ubọọn̄ ebi Amọ, mè otutuuk ijọn̄ 
ido kè Ôgu ogwu ubọọn̄ ebi Basan, igbaalek otutuuk ijọn̄ kiban̄ melek ama ile 
kiban̄, mè asabọn ama geelek òkup ikana okike ijọn̄ kiban̄, ikana inyi ebi otoko 
kè Gadi mè ebi otoko kè Ruben mè okpọkọ me lek ebi otoko kè Manasi, gwun̄ kè 
Josefu, kubọk ìrot eyi kiban̄. 
34Ebi otoko kè Gadi enenikpọk inama ama Dibọn, mè Atarot, mè Aroweri, 

35mè Atirot Sofan, mè Jajeri, mè Jogibeya, 

36mè Bet Nimira, mè Bet Aran, echi òrere ama mgban akọn̄, mè inama si uwu 
anam inyi anam kiban̄. 
37Ebi otoko kè Ruben enenikpọk inama ama Esibon, mè Eliale, mè Kiriatayim, 

38mè Nebo, mè Baali-Meyon (enwenwene erieen̄ ama kechi), mè Sibima. Ebi 
otoko kè Ruben mînyi ama geelek ema ekpọkbe inama aya erieen̄. 
39Ebi owot iman kè Makiri gwun̄ kè Manasi, esisi itim akọn̄ me lek ebi ama 
Giliadi, mè ibọkọ ama ya, mè irieen̄ ebi Amọ, ìrere ebikaan̄ ama ya isibi. 
40Mosis onenisa Giliadi inyi ebi owot iman kè Makiri gwun̄ kè Manasi. Ema 
eluluk ibia me ama ya. 
41Jairi, ogwu owot iman kè Manasi ge, onenisi itim akọn̄ ibọkọ asabọn ama kiban̄ 
cha, mè inyi ama cha erieen̄, Asabọn Ama kè Jairi. 
42Noba onenisi itim akọn̄ ibọkọ ama Kenat mè asabọn ama òkukup ikana, mè isa 
isan̄a lek kan̄, mè iyaka inikigwen Noba. 

Ifuk 33 

Ubọk ebi Ijeren ejebe inan̄a me Ijipiti inire Mowabu 

1Eyiyi ìre ubọk ebi Ijeren ebi Mosis melek Erọn esabe inan̄a me Ijipiti isibi me 
urum me urum ejebe ije kiban̄. 

2Mosis îge ubọk ema ejebe ije kiban̄, kubọk Okumugwem onyibe ida ibe ige. 
Ubọk ije kiban̄ okupbe ìre ikeyi: 
3Ebi Ijeren ebene ije kiban̄ me Rameses, me òso akọp mè usen go me adasi onyan̄ 
me acha, òrere usen ògọgọọk usen ijọk Iraraka. Ema eje ikeya ukaan̄-lek ukaan̄-
lek inan̄a me ido Ijipiti isibi, me isi otutuuk ebi Ijipiti. 
4Me ike mgbọ ya, otutuuk uwu geelek me ido Ijipiti ekikwukwulu me lek ifufuun̄ 
adasi bọn ebirieen̄ kiban̄, ebi Okumugwem osulube ikpan̄ igwook. Sa me ikeyi 
ke Okumugwem ojeen̄ unye kan̄ me lek otutuuk awaji ebi Ijipiti geelek. 
5Ikeya ke ebi Ijeren eje inan̄a me Rameses inire Sukot, mè igwugwuun̄ uwu ọfọ 
kiban̄ ikup itap efuuk. 
6Ema eneninan̄a me Sukot ije inire Etam me otu èwê, mè igwugwuun̄ uwu ọfọ 
kiban̄ me agba lek Migidọn ikup itap efuuk. 
7Ema eneninan̄a me Etam, mè igwu ikana isi Pi Yayirot eyi òkibene chieen̄ ikpọ 
Baali-Sefon, mè igwugwuun̄ uwu ọfọ kiban̄ ikup itap efuuk me agba lek ama 
Migidọn. 
8Ema eneninan̄a me Pi Yayirot ije isaba okwaan̄ Anyiaan̄ ikisi agan̄ emen èwê, 
mè ije ije usen ita inin̄ emen èwê Etam, mè inire Mara, mè igwugwuun̄ uwu ọfọ 
kiban̄ ikup itap efuuk. 
9Ema eneninan̄a me Mara ije inire Elim, ere akọp mè ogbuuruk iba mè akọp ebon 
uti asaak jaaba okupbe, mè igwugwuun̄ uwu ọfọ kiban̄ ikup itap efuuk. 
10Ema eneninan̄a me Elim ije inire agba okwaan̄ Anyiaan̄, mè igwugwuun̄ uwu 
ọfọ kiban̄ ikup itap efuuk. 
11Ema eneninan̄a me agba okwaan̄ Anyiaan̄ ije inin̄ emen èwê Sin, mè 
igwugwuun̄ uwu ọfọ kiban̄ ikup itap efuuk. 
12Ema eneninan̄a me emen èwê Sin ije inire Dọpika, mè igwugwuun̄ uwu ọfọ 
kiban̄ ikup itap efuuk. 
13Ema eneninan̄a me Dọpika ije inire Alus, mè igwugwuun̄ uwu ọfọ kiban̄ ikup 
itap efuuk. 
14Ema eneninan̄a me Alus ije inire Refidim, mè igwugwuun̄ uwu ọfọ kiban̄ ikup 
itap efuuk. Ire, me ere ya, kpunu mudim ebi ene ebenwọ. 
15Ema eneninan̄a me Refidim ije inire emen èwê Saina, mè igwugwuun̄ uwu ọfọ 
kiban̄ ikup itap efuuk. 
16Ema eneninan̄a me èwê Saina ije inire Kiborot Atayaba, mè igwugwuun̄ uwu 
ọfọ kiban̄ ikup itap efuuk. 
17Ema eneninan̄a me Kiborot Atayaba ije inire Aserot, mè igwugwuun̄ uwu ọfọ 
kiban̄ ikup itap efuuk. 
18Ema eneninan̄a me Aserot ije inire Ritima, mè igwugwuun̄ uwu ọfọ kiban̄ ikup 
itap efuuk. 

19Ema eneninan̄a me Ritima ije inire Rimọn Pereji, mè igwugwuun̄ uwu ọfọ 
kiban̄ ikup itap efuuk. 
20Ema eneninan̄a me Rimọn Pereji ije inire Libina, mè igwugwuun̄ uwu ọfọ kiban̄ 
ikup itap efuuk. 
21Ema eneninan̄a me Libina ije inire Risa, mè igwugwuun̄ uwu ọfọ kiban̄ ikup 
itap efuuk. 
22Ema eneninan̄a me Risa ije inire Keyelata, mè igwugwuun̄ uwu ọfọ kiban̄ ikup 
itap efuuk. 
23Ema eneninan̄a me Keyelata ije inire lek ogoon̄ Seferi, mè igwugwuun̄ uwu ọfọ 
kiban̄ ikup itap efuuk. 
24Ema eneninan̄a me lek ogoon̄ Seferi ije inire Arada, mè igwugwuun̄ uwu ọfọ 
kiban̄ ikup itap efuuk. 
25Ema eneninan̄a me Arada ije inire Makiyelot, mè igwugwuun̄ uwu ọfọ kiban̄ 
ikup itap efuuk. 
26Ema eneninan̄a me Makiyelot ije inire Tayat, mè igwugwuun̄ uwu ọfọ kiban̄ 
ikup itap efuuk. 
27Ema eneninan̄a me Tayat ije inire Tera, mè igwugwuun̄ uwu ọfọ kiban̄ ikup 
itap efuuk. 
28Ema eneninan̄a me Tera ije inire Mitika, mè igwugwuun̄ uwu ọfọ kiban̄ ikup 
itap efuuk. 
29Ema eneninan̄a me Mitika ije inire Asimona, mè igwugwuun̄ uwu ọfọ kiban̄ 
ikup itap efuuk. 
30Ema eneninan̄a me Asimona ije inire Moserot, mè igwugwuun̄ uwu ọfọ kiban̄ 
ikup itap efuuk. 
31Ema eneninan̄a me Moserot ije inire Bene Jayakan, mè igwugwuun̄ uwu ọfọ 
kiban̄ ikup itap efuuk. 
32Ema eneninan̄a me Bene Jayakan ije inire Oru Agidigadi, mè igwugwuun̄ uwu 
ọfọ kiban̄ ikup itap efuuk. 
33Ema eneninan̄a me Oru Agidigadi ije inire Jotibata, mè igwugwuun̄ uwu ọfọ 
kiban̄ ikup itap efuuk. 
34Ema eneninan̄a me Jotibata ije inire Aborona, mè igwugwuun̄ uwu ọfọ kiban̄ 
ikup itap efuuk. 
35Ema eneninan̄a me Aborona ije inire Esiọn Geberi, mè igwugwuun̄ uwu ọfọ 
kiban̄ ikup itap efuuk. 
36Ema eneninan̄a me Esiọn Geberi ije inire Kades me emen èwê Jin, mè 
igwugwuun̄ uwu ọfọ kiban̄ ikup itap efuuk. 

37Ema eneninan̄a me Kades ije inire lek ogoon̄ Ôru òkup me okike ijọn̄ ebi Edọm, 
mè igwugwuun̄ uwu ọfọ kiban̄ ikup itap efuuk. 
38Mgbọ ema ekupbe me ebon ogoon̄ Ôru ya, Erọn oneninene isi inyọn̄ ogoon̄ ya, 
ike Okumugwem onyibe ida ibe irọ. Me inyọn̄ ogoon̄ ya ke îkwu me adasi usen 
me òso onyan̄ go me òso akọp acha ini bene me mgbọ ebi Ijeren enan̄abe me 
Ijipiti isibi. 
39Erọn ìre efit acha ge mè akọp acha iba mè acha ita mgbọ îkwube me inyọn̄ 
ogoon̄ Ôru. 
40Me ike mgbọ ya, ogwu ubọọn̄ ebi Kenan ge, òrere ogwu ubọọn̄ ama Aradi, òkup 
me èwê agan̄ osiki, oneninọ ibe ke ebi Ijeren mêkinu. 
41Ebi Ijeren eneninan̄a me lek ogoon̄ Ôru ije inire Jalimona, mè igwugwuun̄ uwu 
ọfọ kiban̄ ikup itap efuuk. 
42Ema eneninan̄a me Jalimona ije inire Punọn, mè igwugwuun̄ uwu ọfọ kiban̄ 
ikup itap efuuk. 
43Ema eneninan̄a me Punọn ije inire Obot, mè igwugwuun̄ uwu ọfọ kiban̄ ikup 
itap efuuk. 
44Ema eneninan̄a me Obot ije inire Iye Abarim, eyi òkup me okike ijọn̄ ebi 
Mowabu, mè igwugwuun̄ uwu ọfọ kiban̄ ikup itap efuuk. 
45Ema eneninan̄a me Iyim ije inire Dibọn Gadi, mè igwugwuun̄ uwu ọfọ kiban̄ 
ikup itap efuuk. 
46Ema eneninan̄a me Dibọn Gadi ije inire Alimọn Dibilatayim, mè igwugwuun̄ 
uwu ọfọ kiban̄ ikup itap efuuk. 
47Ema eneninan̄a me Alimọn Dibilatayim ije inire lek ogoon̄ Abarim me agba lek 
ogoon̄ Nebo, mè igwugwuun̄ uwu ọfọ kiban̄ ikup itap efuuk. 
48Ema eneninan̄a me lek ogoon̄ Abarim ije inire òla ijọn̄ ido Mowabu, me usaba 
agan̄ okwaan̄ Jodan, me ere òkibene isi ikpọ Jeriko, mè igwugwuun̄ uwu ọfọ 
kiban̄ ikup itap efuuk. 
49Ikeya ke ema egwugwuun̄ uwu ọfọ kiban̄ me òla ijọn̄ ido Mowabu, me agba 
okwaan̄ Jodan, ibene me Bet Jesimot mege isi igwook me Aben Sitim. 

Okumugwem îteme ubọk ebesa ibọkọ ido Kenan 

50Mgbọ ebi Ijeren ekupbe me òla ijọn̄ ido Mowabu, me usaba agan̄ okwaan̄ Jodan, 
me ere òkibene isi ikpọ Jeriko, Okumugwem onenitumu inyi Mosis ibe 
51itumu inyi ebi Ijeren ibe, “Enyi isisaba okwaan̄ Jodan itoon̄ me agan̄ ijọn̄ ido 
Kenan, 
52ìrieen̄ otutuuk ebi ìluk me inyọn̄ ijọn̄ ya ìsan̄a kpai, ene geege ikasik. Ìjijaka si 
otutuuk mkpọmfaka kiban̄ cha geelek, echi ekọkọ mè echi etọtọkọ, mè ìjijaka si 
otutuuk isi-ijọn̄ kiban̄ cha geelek ìgbaalek. 

53Ìbọkọ otutuuk ijọn̄ kiban̄, mè ìluk ìbia me inyọn̄ ijọn̄ cha, mije, îre enyi ke nkana 
otutuuk ijọn̄ cha inyi ibe ire eyi kinyi. 
54Ìroon̄ nriroon̄ ìsa ìche ijọn̄ cha ìnyi lek kinyi me ìrot, ìgọọk me ikeke otoko 
geelek. Otoko òmimin môkaan̄ ijọn̄ òmimin, otoko òsisip môkaan̄ ijọn̄ òsisip. 
Okike ijọn̄ geelek òrọrọn̄ inyi otoko geelek, eya obore eyi kiban̄. Ikeya ke mêche 
ìrot cha inyi otutuuk otoko ebi nte nte kinyi geelek iso. 
55“Ire, ire enyi kperieen̄ otutuuk ebi ìluk me inyọn̄ ijọn̄ cha isan̄a kpai, ebi geelek 
ìsisik mêkana nchichiin̄ me emen chieen̄ kinyi, mè ikana si ukpak me agba nkan̄ 
kinyi. Ema mêsisaak enyi enenen me inyọn̄ ijọn̄ ya enyi ebeluk. 
56Ire enyi kperieen̄ ema isan̄a kpai, otutuuk jakajaka ntọtbe ijijijaka ema, îre enyi 
ke mbajijaka me useen̄ kiban̄.” 

Ifuk 34 

Okike ijọn̄ Kenan 

1Okumugwem onenitumu inyi Mosis ibe 

2inyi ebi Ijeren ida ibe, “Enyi isinin̄ Kenan, òre ijọn̄ òbokana eyi kinyi me ìrot, 
okike ijọn̄ ya ìbore ikeyi: 
3“Okike ijọn̄ kinyi agan̄ osiki ìbobene me èwê Jin, mè ilibi itet me otubọk ijọn̄ ebi 
Edọm. Me agan̄ mbum-ura, okike agan̄ osiki kinyi môbene me òta okwaan̄ Uchi, 
4mè inisi ikat ikana ije iraka me agan̄ osiki utibi ogoon̄ Akarabim, mè iraka isi ire 
èwê Sin, mè isi iyaka me agan̄ osiki ama Kades Bania, mè iraka isi ire Asari Adari, 
mè isaba isi itet Asimon. 
5Okike ijọn̄ ya si môraka me isi ama Asimon, mè isi ire oka okolo Ijipiti, mè isi ita 
me lek okwaan̄ ile Mediterenia. 
6“Okike ijọn̄ kinyi me agan̄ ichep-ura ìbore okwaan̄ ile Mediterenia. Ere keya ke 
okike ijọn̄ kinyi obota me agan̄ ichep-ura. 
7“Okike ijọn̄ kinyi me agan̄ inyọn̄ ìbobene me lek okwaan̄ ile Mediterenia, mè ije 
isi ire lek ogoon̄ Ôru me agan̄ mbum-ura, 
8mè inan̄a me lek ogoon̄ Ôru isi ire Lebo Amat, mè iraka isi ire Sedadi, 

9mè iraka isi ire Sifirọn, mè isi iyaka me Asari Enan. Eyi ore okike ijọn̄ kinyi me 
agan̄ inyọn̄. 
10“Okike ijọn̄ kinyi me agan̄ mbum-ura ìbene me otubọk Asari Enan ya, mè ije 
ikeya isi ire Sefam, 
11mè inan̄a me Sefam isi ire Ribila me agan̄ mbum-ura Ayin, mè iraka me agba 
ogoon̄ ònyana me agan̄ mbum-ura okwaan̄ oyô Kineret. 

12Okike ijọn̄ ya mônenije ikwala isiki igọọk me lek agba okwaan̄ Jodan isibi, 
mege, mè isi ita me lek okwaan̄ Uchi. “Eyi ore ijọn̄ kinyi. Ikeya ke okike ijọn̄ ya 
obokup ikat ikana.” 
13Mosis oneninyi ebi Ijeren ida ibe, “Eyiyi ore ijọn̄ ya eyi enyi ebebọkọ me ìrot. 
Enyi eberoon̄ nriroon̄ isa idọmọ ijọn̄ ya inyi lek kinyi, enyi ebi otoko onaan̄ge mè 
okpọkọ, ike Okumugwem onyibe ida ibe erọ. 
14Mije, ebi otoko kè Ruben mè ebi otoko kè Gadi mè okpọkọ me lek ebi otoko kè 
Manasi mîra iwuuk lek ibọkọ ìrot echi kiban̄. 
15Otoko iba mè okpọkọ kechi ebọkọ ìrot kiban̄ me usaba agan̄ okwaan̄ Jodan 
agan̄ mbum-ura, me ike ere òkibene isi ikpọ Jeriko.” 
16Okumugwem onenitumu inyi Mosis ibe, 

17“Erieen̄ ebi ìbedọmọ ijọn̄ ya inyi enyi ìre Elieja ogwu ngwugwa mè Josuwa 
gwun̄ kè Nun. 
18Owu môgobo ogwu ibot ge ge me otoko geelek, inyi enegọọk etap ubọk edọmọ 
ijọn̄ cha. 
19Erieen̄ ebi ibot cha ire echi: Me otoko kè Juda, ogwu ibot ìre Kelep gwun̄ kè 
Jefune, 
20me otoko kè Simiọn, ogwu ibot ìre Semuwen gwun̄ kè Amiyudu, 

21me otoko kè Benjamin, ogwu ibot ìre Elidadi gwun̄ kè Kisilọn, 

22me otoko kè Dan, ogwu ibot ìre Buki gwun̄ kè Jogili. 

23Me etete bọn kè Josefu, me otoko kè Manasi, ogwu ibot ìre Anien gwun̄ kè 
Efọdu, 
24me otoko kè Iferem, ogwu ibot ìre Kemuwen gwun̄ kè Sifitan, 

25me otoko kè Jebulọn, ogwu ibot ìre Elisafan gwun̄ kè Parinak, 

26me otoko kè Isaka, ogwu ibot ìre Palitien gwun̄ kè Ajan, 

27me otoko kè Ase, ogwu ibot ìre Ayiyudu gwun̄ kè Selomi, 

28me otoko kè Nafitali, ogwu ibot ìre Pedayen gwun̄ kè Amiyudu.” 

29Ebibi ere ebi Okumugwem ogobobe ibe edọmọ ijọn̄ ido Kenan enyi ebi Ijeren 
me ìrot. 

Ifuk 35 

Ama ile edọmọbe inyi ebi otoko kè Libai 

1Mgbọ ebi Ijeren ekupbe me òla ijọn̄ ido Mowabu, me usaba agan̄ okwaan̄ Jodan, 
me ere òkibene isi ikpọ Jeriko, Okumugwem onenitumu inyi Mosis ibe, 

2“Nyi ebi Ijeren ida ibe egobo usini ama ile me lek ìrot kiban̄ esa enyi ebi otoko 
kè Libai eluk me emen, mè enyi si ijọn̄ òkup ikana ama ile cha, inyi ema ekesa 
ekpukpo anam kiban̄. 
3Ama ile cha ke ebi otoko kè Libai ebekiluk me emen, sà ijọn̄ òkukup ikana ama 
ile cha ke ema ebekisa ikpukpo eriembuuk kiban̄ mè arọọn̄ mè ebot kiban̄ mè 
ofifi chieen̄ anam kiban̄ geelek. 
4“Ijọn̄ ikpukpo anam òkup ikana ama cha enyibe ebi otoko kè Libai ìbobene me 
lek mgban ama cha geelek ijọn̄ọ iso efit ejit iba mè akọp ejit go, mè isa ikeya ikat 
ikana ama ya okokop. 
5Me ntut agan̄ oyet ama ile cha geelek, ebetọ ijọn̄ ya efit ejit jaaba mè akọp ejit 
go me mbum-ura ama ya, mè itọ si efit ejit jaaba mè akọp ejit go me agan̄ osiki, 
mè itọ si efit ejit jaaba mè akọp ejit go me agan̄ ichep-ura, mè itọ si efit ejit jaaba 
mè akọp ejit go me agan̄ inyọn̄. Ama ya geelek mônenikeke me eden̄ eden̄. Ikeyi 
ke ebetọ ijọn̄ ikpukpo anam inyi ebi otoko kè Libai ikat ikana otutuuk ama ile 
kiban̄ geelek. 

Ama itap-ibot 
(Ikan 19:1-13; Jos 20:1-9) 

6“Me lek otutuuk otu ifuk ama ile egobobe isibi inyi ebi otoko kè Libai, 
gweregwen obore ama itap-ibot, ere ene geelek òlọlọ ubọk ikpan̄ ene môkọtbe 
ilibi isi inin̄ itap ibot, mè inwọnọ mkpa. Isan̄a me lek kechi, mênyi si ebi otoko kè 
Libai ofifi akọp ama ile ini mè iba igbaalek. 
7Otutuuk ama ile ebegobo isibi isa inyi ebi otoko kè Libai ìbosibi akọp ini mè 
jeeta, kpa ama ile mè ijọn̄ ikpukpo anam kan̄. 
8Ama ile chi geelek mêgobobe me lek ìrot ebi Ijeren isa inyi ebi otoko kè Libai, 
ebebọkọ igọọk me ike ebi otoko cha ewabe ire. Mêbọkọ owuwa ama me ubọk 
ebi otoko òmimiin̄, mè ibọkọ ama inen mè inen gaalek me ubọk ebi otoko òsisip.” 
9Okumugwem onenitumu inyi Mosis ibe 

10itumu inyi ebi Ijeren ibe, “Enyi isisaba okwaan̄ Jodan itoon̄ me ijọn̄ ido Kenan, 

11ìgobo usini ama ile ìsibi, inyi inire ama itap-ibot inyi enyi, ere ebi ene ebi ìlọlọ 
ubọk ikpan̄ ene mêkọtbe ilibi inin̄ itap ibot, mè inwọnọ mkpa. 
12Ama chi môre ere ebi ene ebekilibi inin̄ itap ibot ilet lek, mè inwọnọ mkpa me 
ubọk ebikaan̄ ene ebi ìkirọ useen̄, inyi ogwu òkpan̄ ene ya ikakwu mkpa me 
mgbọ kpenọ-nu otu kan̄ me isi otutuuk ebi ido. 
13Ama ile gweregwen kechi enyi mêgobobe môre ama itap-ibot inyi enyi. 

14Me lek ama itap-ibot gweregwen chi, ita môkup me usaba agan̄ okwaan̄ Jodan, 
sà ita kechilọ obokup me ijọn̄ ido Kenan. 
15Ama ile gweregwen chi môre ama itap-ibot isa inyi ebi Ijeren mè ebi ichen mè 
ebi geelek ìluk me etete kinyi, inyi ene geelek òlọlọ ubọk ikpan̄ ene môkọt ilibi 
isi inin̄. 

16“Ikaan̄ ogwu isa okwukwut ibọn̄ ofifi ene, mè ire ene ya ikwu, ogwu òbọbọn̄ 
ene ikpan̄ îkana ogwu òkpan̄-ene. Ebekpakpan̄ ogwu òkpan̄-ene ya, kpebetele 
me ugwem. 
17Ire ene ikaan̄ okpọkọ ewuuk me ubọk, eyi môkọtbe ikpan̄ ene, mè isa itọbọ ene 
ikpan̄, ogwu òtọbọ ene ya îkana ogwu òkpan̄-ene. Ebekpakpan̄ ogwu òkpan̄-ene 
ya, kpebetele me ugwem. 
18Ire ene ikaan̄ m̀gbele me ubọk, eyi môkọtbe ikpan̄ ene, mè isa ibọn̄ ene ikpan̄, 
ogwu òbọbọn̄ ene ikpan̄ ya îkana ogwu òkpan̄-ene. Ebekpakpan̄ ogwu òkpan̄-
ene ya, kpebetele me ugwem. 
19Ogwu òkisan̄a useen̄ eje ene isi ichichini ogwu òkpan̄-ene ya, ìbokpakpan̄, 
ìkpobotele me ugwem. 
20Ikaan̄ ogwu igen ibak isa me ejit ikpak ibieen̄ ene itọbọ ikpan̄, mè ìre ìsasa inu 
unan itọbọ ene ikpan̄, 
21mè ìyaka ire ìsasa akpọ igon ene ikpan̄ me ochicha ejit, ogwu òrọrọ inu ya îkana 
ogwu òkpan̄-ene. Ebekpakpan̄ ogwu òkpan̄-ene ya, kpebetele me ugwem. Ogwu 
òkisan̄a useen̄ eje ene isi ichichini ogwu òkpan̄-ene ya, ìbokpakpan̄, ìkpobotele 
me ugwem. 
22“Ire, ire ene ida ofifi ene itọbọ ikpan̄ me mfat, ìkasa me ochicha ejit ìrọ, mè ìre 
ìsasa inu unan itọbọ ene ikpan̄ me mfat, 
23mè ìyaka ire ewuuk ogak ene ya irọn̄ itọbọ ene ikpan̄ me ikamun̄ge, ene ya 
ìkagegen ibak, ìkasasa si me ejit ochicha, 
24ebi ama mêtitiin̄ ikup isibi oyerebet inyi ogwu òrọrọ inu ya melek ogwu 
òkisan̄a useen̄ eje ene ya, igọọk me ike ikan orọmijọn̄ keyi odobe. 
25Ebi ido mêchit ogwu òlọlọ ubọk ikpan̄ ene ya, kpebejit ene ya itele me ubọk 
ogwu òkisan̄a useen̄ eje ene ya. Mêria ene ya ifo ama itap-ibot ya îlibibe inin̄, inyi 
ikup ibia me ama ya mege ire mgbọ ogwu òban Awaji ogwu etọkọbe aran̄ 
mbuban me ibot, ogwu òkup me ukot mgbọ ya, môkwube. 
26“Ire, ire ogwu òlọlọ ubọk ikpan̄ ene ya inan̄a me ama itap-ibot ere îkupbe ya 
isibi, 
27mè ogwu òkisan̄a useen̄ eje ene ya inichichini ọmọ me oyet, me ere òjọjọn̄ọ ere 
me lek oke ijọn̄ ama itap-ibot ya, ogwu òkisan̄a useen̄ eje ene ya môkọt ikpan̄ 
ogwu òlọlọ ubọk ikpan̄ ene ya, oyerebet ikpan̄-ene ìkpoyaka itip ọmọ. 
28Mije, ogwu òlọlọ ubọk ikpan̄ ene ya ìbokup me ama itap-ibot ya mege ire mgbọ 
ogwu òban Awaji me ukot mgbọ ya môkwube. Ogwu òban Awaji ya isikwu iraka, 
ogwu òlọlọ ubọk ikpan̄ ene ya mônenikọt inan̄a isibi ifo inyọn̄ ijọn̄ ìrot kiban̄. 
29“Enyi ebekitetet ikan kechi me ere geelek enyi ebeluk, isi ire ukot geelek. 

30“Ikaan̄ ogwu ikpan̄ ene, ebesa me otu ikọ owuwa ebi ata-ikọ ifieek oyerebet 
mkpa inyi ene ya. Ikọ otu ogwu ata-ikọ ge gaalek ìkaso isasa itip ene oyerebet 
mkpa. 
31“Kpebebọkọ inu inwene-ibot geege me useen̄ ogwu òkpan̄-ene, ogwu ògbe 
mkpa. Mije, ogwu òkpan̄-ene ìkaan̄ ikwukwu mkpa ibot kan̄. 
32“Kpebebọkọ inu geege me useen̄, mè itele ibe ogwu geelek òlilibi isi inin̄ ama 
itap-ibot ifo inyọn̄ ijọn̄ kan̄ isi iluk me mgbọ ogwu òban Awaji me ukot mgbọ ya 
okupbe me ugwem. 
33“Ikafifila inyọn̄ ijọn̄ ere enyi ekiluk, mije, îre eje ene okififila ijọn̄. Kpunu ubọk 
ebesa ikọt isuuk ijọn̄ eje ene ofifilabe, îtata eje ogwu òfafiat eje ene ya gaalek ke 
ebesa ikọt isuuk ijọn̄ ya. 
34Ikachaka mbuban me inyọn̄ ijọn̄ enyi ekiluk, ere emi si nkiluk, mije, emi 
Okumugwem, ǹkiluk me etete ebi Ijeren.” 

Ifuk 36 

Ìrot bọn ebibaan̄ kè Jelofeyadi 

1Ebi ibot owot iman kè Giliadi gwun̄ kè Makiri gwun̄ kè Manasi, ìrere ebi otoko 
kè Josefu, eneninu me isi kè Mosis, mè isi ebi ibot otutuuk ebi Ijeren, 
2mè initumu inyi ema ibe, “Mgbọ Okumugwem onyibe owu, ogwu nte kiji, ida ibe 
owu òroon̄ nriroon̄ òsa òdọmọ ijọn̄ ònyi otutuuk ebi Ijeren me ìrot, înyi si owu 
ida ibe owu òyaka ìrot eyi ogwu ngwan̄ kiji Jelofeyadi òsa ònyi ebi bọn ebibaan̄. 
3Mgbọ yi, ire ebi Ijeren ìnan̄a me ofifi otoko inu inido ema me lek nwa, ema 
mênenisa ìrot kiban̄ eyi ònanan̄a me lek ìrot otoko kiji ifon isi itap isọkọ me lek 
eyi otoko ebi olom. Sa me ikeya, ìrot kiji eyi eroon̄be nriroon̄ isa idọmọ inyi otoko 
kiji mônenifieek inan̄a me ubọk kiji ichep inin̄ ubọk ebi ofifi otoko. 
4Mgbọ acha ijọk utelelek ebi Ijeren isinire, mênenisa ìrot kiban̄ isi isọkọ me lek 
eyi ebi otoko ere edobe ema isa ifo. Sa me ikeya, ìrot kiban̄, eyi òrere ìrot otoko 
ebi nte nte kiji, mônenikana ichep inyi eji ire mgbọ geelek.” 
5Mosis oneninyi ebi Ijeren ida, igọọk me ida Okumugwem, ibe, “Ikọ ebi owot 
iman otoko kè Josefu ekitumu înen. 
6Okumugwem ìnyi bọn ebibaan̄ kè Jelofeyadi ida ibe ke ema mêkọt ibat ebirieen̄ 
geelek ìneme ema. Gaalek, ema emun̄ ibe ke ebirieen̄ cha ìre ebi otoko nte kiban̄. 
7Ìrot ebi Ijeren geege ìkponan̄a me otoko ge inin̄ ofifi otoko. Ìrot otoko geelek 
ìbobia me otoko keya. Ogwu Ijeren geelek ìbokaan̄ ìrot me otoko ebi nte nte kan̄. 
8Eya orọ, ogwu enenwaan̄ geelek òbọbọkọ ìrot me otoko ebi Ijeren ìbobat olom 
ònan̄a me otoko kè nte kan̄, inyi ìrot ebi otoko geelek me Ijeren ibia me otoko 
yaage, mè ikasaba ìfo ofifi otoko. 



350 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

9Ìrot geege ìkponan̄a me otoko ge isaba inin̄ ofifi otoko, mije, uche ogwu Ijeren 
geelek ìkup me lek ìrot otoko ebi nte nte kan̄.” 
10Ike Okumugwem onyibe Mosis ida ibe bọn ebibaan̄ kè Jelofeyadi erọ, ikeya si 
ke ema erọ. 
11Mala, mè Tirija, mè Ogula, mè Milika mè Nuwa, ìrere bọn ebibaan̄ kè Jelofeyadi, 
ekaan̄ si olom me otoko nte kiban̄. Ema ebat bọn ebirieen̄ ebi ngwan̄ nte kiban̄. 
12Ebirieen̄ ebi ìdodo ema enan̄a me owot iman kè Manasi gwun̄ kè Josefu. Sa me 
ikeya, ìrot kiban̄ cha obabia me otoko nte kiban̄. 
13Echichi ore ikan mè ikọ echi Okumugwem otọbe, echi înyibe ebi Ijeren inan̄a 
me ubọk kè Mosis mgbọ ebi Ijeren ekupbe me òla ijọn̄ ido Mowabu me usaba 
agan̄ okwaan̄ Jodan, me ere òkibene isi ikpọ Jeriko. 

Ikan 

Ikan 1 

Okumugwem înyi ida ibe enan̄a me Saina 

1Echichi ìre ikọ Mosis otumube inyi otutuuk ebi ido Ijeren me usaba agan̄ 
okwaan̄ Jodan me agan̄ mbum-ura, me emen èwê me iteke ijọn̄ Araba, me ere 
òkibene isi ikpọ Sufu, me etete Paran mè Tofen mè Leban mè Aserot mè Di-
Jayabu. 
2Inanan̄a me ogoon̄ Orebu ije me oniin̄ ogoon̄ Seya inire Kades Bania ìkibọkọ 
akọp mè usen ge. 
3Me adasi usen me òso akọp mè onyan̄ ge, me òso akọp acha ini eyi ema enan̄abe 
me Ijipiti isibi, Mosis oneniben otutuuk inu Okumugwem onyibe ọmọ ida ofolek 
ebi Ijeren ikpa inyi ebi Ijeren. 
4Inu yi ìmọnọ irek me mgbọ Mosis otimbe ikpan̄ Siyon ogwu ubọọn̄ ebi Amọ 
ogwu òluk me Esibon ikikpulu, mè itim si ikpan̄ Ôgu ogwu ubọọn̄ Basan me 
Ederei, ogwu òkiluk me ama Asitarot ikikpulu. 
5Mgbọ ebi Ijeren ekupbe me inyọn̄ ijọn̄ ido Mowabu me usaba agan̄ okwaan̄ 
Jodan, Mosis onenikikpa Ikan chi iwele inyi ema ibe, 
6“Mgbọ eji ekupbe me Orebu, Okumugwem Awaji kiji otutumu inyi eji ibe, ‘Enyi 
mîra ikup ifiin̄ ikem me lek ogoon̄ keyi! 
7Ìgwu ìkom ìje ìfo agan̄ inyọn̄ ogoon̄ ebi Amọ, mè ido ebi ìluk me iteke ijọn̄ Araba, 
mè inyọn̄ ogoon̄, mè inyọn̄ orioon̄ isi ogoon̄ agan̄ ichep-ura, mè èwê agan̄ osiki, 
mè agba okwaan̄, ibene me inyọn̄ ijọn̄ ebi Kenan ire Lebanọn, mè isi igwook me 
lek okwaan̄ ile ya, òrere okwaan̄ Yuferetis. 
8Ìkpọ, nra ikana ijọn̄ yi itap enyi me ubọk. Ìje ìnin̄, mè ìbọkọ otutuuk ijọn̄ ya me 
ìrot, mije, eyiyi ìre ijọn̄ emi Okumugwem nnyan̄abe ibot inyi ebi nte nte kinyi 
Ebereyam mè Ajiki mè Jekọp ibe ke mâsa inyi enyi ebi owot iman kiban̄ mgbọ 
ukot kiban̄ môrakabe.’ ” 

Mosis îgobo ebi ibot 
(Isis 18:13-27) 

9Mosis onenitumu inyi ebi Ijeren ibe, “Me ike mgbọ ya, ntumu inyi enyi ibe ke 
emi gaalek m̀kpayaka ikọt ikikpulu enyi. 
10Okumugwem Awaji kinyi îrọ inyi enyi emumana ewa enenen me otu ifuk. Me 
mgbọ keyi, enyi eyaka iniwa ikup kubọk ntoronyan̄ òkup me akpabin inyọn̄. 
11Kè Okumugwem Awaji ebi nte nte kinyi irọ inyi enyi emumana obop mgbọ 
egak ike enyi ekupbe mgbọ keyi, mè igbana si enyi kubọk îchieekbe enyi use 
irọrọ! 

12Mgbọ keyi, ìre emi gaalek m̀bajeje ikikọt ibeme ufialek kinyi, mè ikikpọ chieen̄ 
me lek uyọrọlek kinyi mè gọlọgọlọ òkup me etete kinyi? 
13Eya orọ, ìkpọ me etete ebi otoko kinyi ge ge, mè ìgobo ebi ìriọọn̄ inu, ebi 
ìkigobo inu itet, mè ire si ebi ebi ene ekinyi ulibi, inyi emi ǹto ema me ibot, ibe 
ekekpọ enyi chieen̄ me lek. 
14“Enyi efọfọọk emi ibe, ‘Inu ya owu otọtbe irọrọ înwọn.’ 

15“Ikeya ke nnisa ebi ìsibi isi chi enyi egobobe isibi me otoko kinyi geelek, ìrere 
ebi ìriọọn̄ inu, ebi ebi ene ekinyi ulibi, ito me ibot, mè inyi ema unye ibe ekekpulu 
enyi. Usini kiban̄ ebekikpulu urum ene me obop me obop, usini ebekikpulu me 
efit me efit, usini ebekikpulu me akọp go go, usini ebekikpulu me akọp me akọp 
kubọk ebi ibot inyi otoko kiban̄. 
16“Me ike mgbọ ya, ǹnyinyi ebi ibot oyerebet kinyi ida ibe, ‘Ìgban̄ gọlọgọlọ òkup 
me etete ebi ngwan̄ kinyi, mè ìsibi unen oyerebet ìnyi ngwan̄ iba ebi Ijeren, mè 
ìre ogwu Ijeren mè ogwu ichen. 
17Ikasa oyerebet ìriọọn̄ ene geege isi. Ike enyi enọbe ikọ me otu ogwu sọntiik, 
ìnọ si ikeya me otu ogwu ilile. Ikalibi si ene geege chieen̄, mije, oyerebet geelek 
ìre eyi Awaji. Ire ikaan̄ ikọ òyọyọt igak enyi, ìsa ìjet emi, ke mâkpọ chieen̄ me lek 
keya.’ 
18Me mgbọ ya si, nnyi enyi ida òfo me lek otutuuk inu geelek enyi ebekirọ.” 

Mosis îria ebi enun̄unun̄ isibi 
(Ifuk 13:1-33) 

19“Eji eneninan̄a me Orebu, ike Okumugwem Awaji kiji onyibe eji ida, mè 
inijijen̄e ikana me emen èwê ya eyi òkpọkpọ iwele mè ikaan̄ ukpook, eyi enyi 
emun̄be, eyi òkup me oniin̄ ekije isi ijọn̄ ogoon̄ ogoon̄ ebi ido Amọ. Ikeya ke eji 
eje mege inire Kades Bania. 
20Nnenitumu inyi enyi ibe ke enyi mîra ije inire inyọn̄ ogoon̄ ebi Amọ, ere 
Okumugwem Awaji kiji obosa ikana itap eji me ubọk. 
21Ìkpọ! Okumugwem Awaji kinyi îra inyi enyi ijọn̄ ya! Ìjibi ìnin̄, mè ìbọkọ ìkaan̄ 
me ìrot, kubọk Okumugwem Awaji ebi nte nte kinyi otumube inyi enyi. Ikatet 
ukpook, ikafieek si owot! 
22“Enyi otutuuk ene eneninu me lek n̄a, mè inibe emi, ‘Eji eneria ebi ene ibe edasi 
eje esi etaak chieen̄ ekpọ-nu ike ijọn̄ ya okupbe, mè esa etip ejet eji òfo me lek 
oniin̄ eji ebeje mè ama ile echi eji mênin̄be.’ 
23“Otitọt ya enyi etọtbe okpọkpọ initat emi me lek. Nnenigobo akọp mè ene iba 
me etete kinyi, ge me otoko ge, mè iniria ema isibi. 
24Ema enanan̄a ije, mè isi inin̄ inyọn̄ ijọn̄ ido ogoon̄ ogoon̄ ya, mè ije isi ire iteke 
ijọn̄ Esikon, mè ijijen̄e ikana otutuuk inyọn̄ ijọn̄ ya ikitaak chieen̄ ikpọ ubọk 
îkupbe. 

25Ema mîtiten̄e mfut ònan̄a me inyọn̄ ijọn̄ ido ya isa igbaalek ika ijet eji, mè isa 
etip ijet eji ibe ke îre atalek ata ijọn̄ ke Okumugwem Awaji kiji obosa inyi eji.” 

Ebi Ijeren mîkpaka ibot inyi Okumugwem 

26“Ire, enyi kpechieek ijeje isi ibọkọ ijọn̄ ya. Kpan̄asi ikeya, enyi ekpakpaka ibot, 
mè ijit irọrọ ida Okumugwem Awaji kinyi. 
27Enyi ekukup me uwu ọfọ kinyi ikinunuun̄ ibe, ‘Okumugwem ìchacha eji, mè isa 
me ejit ochicha isan̄a eji isibi me Ijipiti, ibonikana eji itap me ubọk ebi Amọ ibe 
ekpan̄ eji esan̄a. 
28Mgbọ keyi, ìre agan̄ owa ke eji ebetap ibot? Ukpatu ebi ngwan̄ kiji îtap eji 
ukpook igak emen! Ema ebe ke ebi ife cha mînye lek enenen mè ijọn̄ọ enenen 
igak eji, ke ama ile kiban̄ geelek îmiin̄ mè iwele, ke ewawak si mgban ibene ichep 
me inyọn̄ ikat ikana ama cha otutuuk. Mîtumu si ibe ke ema mîsa chieen̄ kiban̄ 
imun̄ ebi Anak, òrere ebi ujọn̄ọ ile cha, me ere ya.’ 
29“Emi nnenitumu inyi enyi ibe, ‘Ikafieek owot, ikatet si ukpook me lek ife cha. 

30Mije, Okumugwem Awaji kinyi, ogwu òkije me isi kinyi, ọmọ obotim akọn̄ me 
ibot kinyi, ike îtimbe inyi enyi me Ijipiti, kubọk enyi esabe chieen̄ kinyi gaalek si 
imun̄. 
31Me emen èwê si, enyi mîmun̄ ike Okumugwem Awaji kinyi obenbe enyi ikaan̄ 
me ubọk kubọk ute okiben ogwu gwun̄, mè isa enyi ije me oniin̄ kinyi mege inire 
ere keyi.’ 
32Ire, me emen otutuuk inu chi geelek, enyi kpetoon̄ si ejit me lek Okumugwem 
Awaji kinyi, 
33ogwu òkije enyi me isi ikisi iweek ere inyi enyi egwuun̄ uwu ọfọ kinyi, mè ikije 
me isi kinyi kubọk ukan̄, ikijeen̄ enyi oniin̄ me eririeen̄, mè ikije kubọk oduku 
inyọn̄, ikijeen̄ enyi oniin̄ me ikarek. 
34“Okumugwem onọnọ inu ya enyi etumube, mè inaan̄ ejit, mè inyan̄a ibot ibe, 

35‘Kpunu kubọk ene ge ikeyi, me etete ijo ebi ukot keyi, ogwu òborieen̄ chieen̄ 
me lek ata ijọn̄ ya nnyan̄abe ibot ibe ke mâsa inyi ebi nte nte kinyi, 
36ilọ me lek Kelep gwun̄ kè Jefune. Ọmọ gaalek oborieen̄ chieen̄ me lek ijọn̄ ya. 
Ọmọ si, melek bọn kan̄, ke mbasa ijọn̄ ya eyi ọmọ ojakbe ukot me inyọn̄ inyi, mije 
ọmọ osabe ejit ge igọọk Okumugwem.’ 
37“Mije inu ya enyi erọbe, Okumugwem onanaan̄ si ejit me lek n̄a, mè itumu inyi 
emi ibe, ‘Owu si, owu òkponin̄ inyọn̄ ijọn̄ ya! 
38Ire, Josuwa gwun̄ kè Nun, ogwu òkitap ubọk inyi owu, mônin̄. Tap ọmọ efuuk 
me owot, mije, îre ọmọ obosa ebi Ijeren ije isi ibọkọ ijọn̄ ya me ìrot. 
39Asa nsabọn kinyi cha, ebi enyi ebe ke mêkana inu efumbe me akọn̄, ebi 
kperiọọn̄-nu ata inu mè ijo inu, îre ema ebenin̄ inyọn̄ ijọn̄ ya. Îre ema ke mbasa 
ijọn̄ ya inyi. Îre ema si ebekaan̄ ijọn̄ ya me ìrot. 

40Ire enyi, ìgwu ìkom, mè ìje ìfo agan̄ emen èwê me lek oniin̄ okwaan̄ Anyiaan̄.’ 

41“Enyi enenifọọk ibe, ‘Eji mîrọ Okumugwem ijo inu! Eji mêsi, mè itim akọn̄ ya 
kubọk Okumugwem Awaji kiji onyibe eji ida.’ Enyi otutuuk ene eteteen̄ nroon̄ 
akọn̄ kinyi ikwaan̄ me lek, mè ikikeek ibe ke îfet isisi itim akọn̄ me lek ebi ido 
ijọn̄ ogoon̄ ogoon̄ ya. 
42“Ire, Okumugwem otutumu inyi emi ibe, ‘Tumu nyi ema ibe ekasi ìtim akọn̄ ya, 
mije ke emi m̀kpakup melek kiban̄. Ire ema isi, ebi ochicha kiban̄ mêtim ikpan̄ 
ema.’ 
43“Emi mbeben inu ya itumu inyi enyi, ire, enyi kpegban̄ utọn̄. Enyi ekpakpaka 
ibot me lek ida Okumugwem, mè isa me ugumu ijibi akọn̄ isi lek ebi ido ogoon̄ 
ogoon̄ ya. 
44Ebi Amọ ebi ìluk me inyọn̄ ogoon̄ cha enanan̄a isibi, mè ijibi akọn̄ ikweek enyi, 
mè ililaba enyi ikana ere kubọk ego akwọọk okililaba ene, mè itim akọn̄ ikpan̄ 
enyi, ibene me Seya mege isi igwook me Oruma. 
45Enyi egwugwu ikom ika, mè inikito ito igwen Okumugwem. Ire, Okumugwem 
ìkachieek inọnọ ida ito kinyi, ìkagbagban̄ si utọn̄ me lek kinyi. 
46Sa me ikeya, enyi ebabia me Kades, mè ikup ijọn̄ọ mgbọ me ere ya enenen.” 

Ikan 2 

Ebi Ijeren mîjijen̄e ikana me emen èwê 

1“Eji enenigwu ikom, mè ikije ifo agan̄ emen èwê òkup me oniin̄ òkisi okwaan̄ 
Anyiaan̄, kubọk Okumugwem otumube inyi emi. Îbọkọ eji ujọn̄ọ mgbọ sabum eji 
enikọt ije ikat ikana otutuuk ido ogoon̄ ogoon̄ ebi Seya. 
2“Okumugwem onenitumu inyi emi ibe, 

3‘Enyi mîra ije ikat ikana ogoon̄ yi ikem. Mgbọ keyi, ìgwu ìkom ìje ìfo agan̄ inyọn̄.’ 

4Inenibe emi ǹnyi enyi ebi Ijeren ida ibe, ‘Enyi mênije itibi oke ijọn̄ ebi ngwan̄ 
kinyi, bọn owot iman kè Isọ, ebi ìluk me Seya. Ukpook kinyi môtet ema. Eya orọ, 
enyi ìgbagbala chieen̄! 
5Ikarọ ema inu geege eyi môrọbe inyi ema etim enyi akọn̄ me lek. Mije, emi 
m̀kpanyi enyi ijọn̄ kiban̄ geege, ikerere akpat ukot ge gaalek. Nra iwuwuuk lek 
isa otutuuk ijọn̄ inyọn̄ ogoon̄ Seya inyi Isọ, inyi ire eyi kan̄. 
6Inorie geelek enyi mêberie me ere ya, mè mudim geelek ònan̄a me ere ya eyi 
enyi mêbenwọ, enyi ebekpekpe ewe me ikpoko alata okuket.’ 
7“Me atikọ, Okumugwem Awaji kinyi îra igbana enyi me otutuuk ikwaan̄ ubọk 
kinyi geelek. Ìkasan̄a enyi chieen̄ me lek me otutuuk oniin̄ ije enyi ejebe itibi 
emen uga èwê keyi. Me otutuuk akọp acha ini kechi, Okumugwem Awaji kinyi 
ìkpọkpọ ikeke inye melek kinyi, ìkatele enyi. Eya orọ, inu geege si ìkanan enyi. 

8“Ikeya ke eji eje iraka ebi ngwan̄ kiji, ebi owot iman kè Isọ, ebi ìluk me Seya, mè 
inigwaka itele oniin̄ iteke ijọn̄ Araba, eyi òbene me Elat mè Esiọn Geberi, mè 
ikana inin̄ oniin̄ èwê Mowabu. 
9“Okumugwem onenitumu inyi emi ibe, ‘Ikasisaak ebi Mowabu, ikarọrọ si ema 
inu geege eyi môrọbe inyi ema etim enyi akọn̄ me lek. Mije, m̀kpanyi enyi okpọkọ 
geege me lek ijọn̄ kiban̄. Îre ebi owot iman kè Lọt ke nsa ijọn̄ Ari inyi, inyi ire eyi 
kiban̄.’ ” 
10Îre ebi Eyim ewuuk lek ikiluk me ere ya. Ema ìre ebi ìnyenye lek, mè iwa 
enenen me otu ifuk, mè ijọn̄ọ si kubọk ebi Anak. 
11Ekigbaan̄ ebi Eyim mè ebi Anak igwen ebi Refa. Ire, ebi Mowabu ekigwen ema 
ebi Eyim. 
12Îre ebi Ori edasi ikiluk me Seya. Ire, ebi owot iman kè Isọ enenilaak ema isan̄a 
me inyọn̄ ijọn̄ ya, mè ibọkọ ijọn̄ ya iluk. Ebi owot iman kè Isọ ejijijaka ebi Ori 
isan̄a kpai, mè ibọkọ inyọn̄ ijọn̄ kiban̄ iluk, ike ebi Ijeren erọbe me ijọn̄ geelek 
Okumugwem okanabe inyi ema ibe ebọkọ esak. 
13“Okumugwem oneninyi eji ida ibe, ‘Ngwa, ìjibi ije, mè ìsaba iteke Jeredi.’ Eji 
esasaba iteke ya. 
14Akọp acha ita mè jeeta ke eji esa ije inan̄a me Kades Bania inisaba iteke Jeredi. 
Me emen mgbọ ya, otutuuk ọgbọn̄ ebi ìkitim akọn̄ me ukot keya ekwakwaan̄ ita 
kpai me etete ebi Ijeren, ike Okumugwem onyan̄abe ibot inyi ema ibe ke môrọ. 
15Okumugwem osasa ubọk kan̄ ikeme ema mege ire lek îkpan̄be ema otutuuk 
isan̄a kpai me etete ebi Ijeren, ene geege me lek kiban̄ ìkayaka ìsik. 
16“Mgbọ otutuuk ebi ìkitim akọn̄ me ukot ya ekwaan̄be isan̄a kpai me etete ebi 
Ijeren, 
17Okumugwem onenitumu inyi emi ibe, 

18‘Cherekeyi, enyi mêbene ije ije iraka oke otubọk ijọn̄ ebi Mowabu me oniin̄ Ari. 

19Mgbọ enyi isije inire lek ebi Amọn, ikasisaak ema, ikarọrọ si ema inu geege eyi 
môrọbe inyi ema etim enyi akọn̄ me lek. Mije, m̀kpanyi enyi okpọkọ geege me 
lek ijọn̄ kiban̄. Îre ebi owot iman kè Lọt ke nsa ijọn̄ ya inyi, inyi ire eyi kiban̄.’ ” 
20Ekigwen si ijọn̄ ya ijọn̄ ebi Refa, mije, îre ebi Refa edasi iluk me inyọn̄ ijọn̄ ya. 
Ire, ebi Amọn ekigwen ema ebi Jamijum. 
21Ema ìre ebi ìnyenye lek, mè iwa si me otu ifuk, mè ijọn̄ọ si kubọk ebi Anak. Ire, 
Okumugwem ojijijaka ema isan̄a mgbọ ebi Amọn etimbe ema akọn̄ me lek. Ebi 
Amọn ererieen̄ ema isibi, mè ibọkọ inyọn̄ ijọn̄ ya iluk. Ikakana ijọn̄ ebi Amọn. 
22Ike yaage si ke Okumugwem orọ inyi ebi owot iman kè Isọ ebi ìluk me Seya, 
ebi ìjijijaka ebi Ori isan̄a, mè ibọkọ inyọn̄ ijọn̄ kiban̄ iluk mege inire cherekeyi. 

23Ubọk yaage si ke ebi Kafitọ, ìrere ebi ìnan̄a me achọ Keret, enan̄a inu inijijaka 
ebi Afim, ebi ìdadasi ikiluk me asabọn ama òkup me agba okwaan̄ ile 
Mediterenia, mege isi igwook me Gaja isan̄a kpai, mè ibọkọ inyọn̄ ijọn̄ kiban̄ iluk. 

Ebi Ijeren mîtim ikpan̄ Siyon ogwu ubọọn̄ Esibon 

24“Okumugwem onenitumu si ibe, ‘Mgbọ keyi, ìbene ìkije, mè ìsaba iteke ijọn̄ 
okwaan̄ Anọn ìtoon̄. Ìkpọ, nra ikana Siyon ogwu ubọọn̄ ido Amọ, ogwu òluk me 
Esibon, melek otutuuk ijọn̄ ido kan̄ itap enyi me ubọk. Ìkpọkpọ ìbene akọn̄ me 
lek kan̄, mè ìbọkọ otutuuk ijọn̄ ido kiban̄ cha. 
25Cherekeyi, mâbene ikitap ukpook kinyi mè urimi ònan̄a me lek kinyi ijot emen 
ebi ido geelek me linyọn̄, ebi mênọbe etip ofolek kinyi. Ema mêkiran, mè ijet ita 
mije ukpook lek kinyi.’ 
26“Mgbọ eji ekupbe me èwê Kedemọt, nria osat isi lek kè Siyon ogwu ubọọn̄ ebi 
Amọ, ogwu òluk me Esibon, ibe esi ebeek ibe ke eji ekiweek esuuk, mè etumu 
enyi si ibe, 
27‘Soso tele mè eji eje oniin̄ oniin̄ etibi ido kwun̄, ke eji kpebegwaka inin̄ agan̄ 
ulom, mè ìre agan̄ ujit. 
28Inorie kinyi geelek eji mêriebe mè mudim kinyi geelek eji mênwọbe, eji mêkpe 
ewe me ikpoko alata okuket. Gaalek tele mè eji eneje ukot ukot eraka, 
29mè eje esaba okwaan̄ Jodan efo inyọn̄ ijọn̄ Okumugwem Awaji kiji onyibe eji. 
Ikeya ke ebi owot iman kè Isọ ebi ìluk me Seya, mè ebi Mowabu ebi ìluk me Ari 
etele ibe eji eje etibi ido kiban̄.’ 
30Ire, Siyon ogwu ubọọn̄ Esibon ojijit. Ìkachieek ibe eji eneje etibi ido kan̄. Mije, 
Okumugwem Awaji kinyi îrọ ibe ejit kan̄ inye, mè irọ ibe ọmọ inye ibot, inyi isa 
me ikeya ikana ọmọ itap enyi me ubọk, kubọk îrọbe si. 
31“Okumugwem onenitumu inyi emi ibe, ‘Kpọ, nra ibene ikikana Siyon melek ido 
kan̄ itap enyi me ubọk. Enyi ìbene akọn̄ me lek kan̄, mè ìbọkọ ijọn̄ kan̄ ìsak.’ ” 
32Siyon mè otutuuk ebi akọn̄ kan̄ enenijibi akọn̄ isibi inikweek eji me Jayas. 

33Okumugwem Awaji kiji onenikana ọmọ itap eji me ubọk, eji echochon ema 
igwook, ọmọ mè ebi bọn mè otutuuk urum ebi akọn̄ kan̄. 
34Me irak akọn̄ ya, eji ebọbọkọ otutuuk ama kiban̄, mè ijijaka otutuuk ama kiban̄ 
cha igwook. Ene geege ikeyi ìkasik, ibene me lek ebirieen̄ mè ebibaan̄ mege ire 
lek asa nsabọn. 
35Gaalek anam kiban̄ cha ke eji ekpulu inyi lek kiji, mè ikpulu si ofifi inu geelek 
efumbe me emen ama kiban̄ cha igbaalek. 
36Bene me Aroweri eyi òkup me otu iteke ijọn̄ okwaan̄ Anọn, mè ama òkup me 
iteke ijọn̄ okwaan̄ ya, mege isi igwook me Giliadi, kpunu ama geege ikeyi 
ònyenye igak eji ibọbọkọ. Okumugwem Awaji kiji îwuuk lek ikana otutuuk kiban̄ 
itap eji me ubọk. 

37Igọọk me ida Okumugwem Awaji kiji onyibe, enyi kpesaba ukot inene inyọn̄ 
ijọn̄ ebi Amọn geege, enyi kpesaba si ukot itoon̄ me otutuuk inyọn̄ ijọn̄ òkup me 
agba lek okwaan̄ Jabọk, enyi kpejajak si ukot me ijọn̄ ama òkup me inyọn̄ ogoon̄ 
cha. 

Ikan 3 

Ebi Ijeren mîtim ikpan̄ Ôgu ogwu ubọọn̄ Basan 

(Ifuk 21:31-35) 

1“Eji enenigwu ikana inin̄ oniin̄ ekije isi Basan. Ôgu, ogwu ubọọn̄ Basan, melek 
utut ebi akọn̄ kan̄ enunu inichichini eji, mè initim eji akọn̄ me lek me Ederei. 
2Okumugwem onenitumu inyi emi ibe, ‘Ikatet ukpook me lek kan̄, mije, nra ikana 
ọmọ itap enyi me ubọk, ọmọ mè utut ebi akọn̄ kan̄ cha, mè otutuuk ijọn̄ kan̄. Ìrọ 
ọmọ inu yaage enyi erọbe Siyon ogwu ubọọn̄ Amọ, òkiluk me Esibon.’ 
3“Okumugwem Awaji kiji onenikana si Ôgu, ogwu ubọọn̄ Basan, melek otutuuk 
ebi akọn̄ kan̄ itap eji me ubọk. Eji echochon ema igwook, kpetele kubọk ene ge 
ikeyi me ògat ugwem. 
4Me akọn̄ ya, eji mîbọkọ otutuuk ama ile kiban̄ cha. Kpunu kubọk ama ge ikeyi 
òsisik. Eji mîbọkọ akọp ama ile gweregwen, òrere otutuuk agan̄ Arigobu me 
emen ido Basan ere Ôgu okikpulu. 
5Otutuuk ama chi geelek, ewawak ubene ubene mgban ikat ikana, mè itap 
otunchit esabe nga okwukwut ile itọkọ ikam me lek, inyi inye. Eji mîbọkọ si 
ogbogbo asabọn ama echi kpewak mgban ikana. 
6Eji esasa otutuuk ama kiban̄ mè otutuuk ebirieen̄ kiban̄ mè ebibaan̄ kiban̄ mè 
nsabọn kiban̄ irọ inu oniin̄ akọn̄, ike eji erọbe me lek kè Siyon ogwu ubọọn̄ 
Esibon. 
7Ire, eji ekpukpulu anam kiban̄ mè otutuuk inu geelek eji efumbe me emen ama 
kiban̄ cha inyi lek kiji. 
8“Me irak akọn̄ ya ke eji ebọkọ ijọn̄ me ubọk ebi ubọọn̄ Amọ iba chi me usaba 
agan̄ okwaan̄ Jodan agan̄ mbum-ura, ibene me lek iteke ijọn̄ okwaan̄ Anọn isi ire 
lek ogoon̄ Emọn. 
9Ogoon̄ Emọn ke ebi Sidọn ekigwen Siriọn, sà ebi Amọ ekigwen Seniri. 

10Eji ebọbọkọ otutuuk ama ile òkup me òla inyọn̄ ogoon̄, mè otutuuk ido Giliadi, 
mè otutuuk ido Basan mege isi igwook me Saleka mè Ederei, òrere ama ile echi 
òkup me irak mkpulu kè Ôgu me ido Basan.” 
11Ôgu ogwu ubọọn̄ ido Basan ore òta ene òsisik me lek otutuuk ebi Refa, òrere 
ebi ujọn̄ọ ile cha. Okop esabe ifuun̄ ọmọ, esa okwukwut irọ. Okop ya îjọn̄ọ iraka 
ejit iba mè agbagba otubọk iba, mè iwele iso ejit ge. Okop ya ọmọ òwa me Raba, 
ama ebi Amọn, okupbe. 

Ubọk echebe ijọn̄ me usaba agan̄ okwaan̄ Jodan 
(Ifuk 32:1-42) 

12“Me lek ijọn̄ chi eji ebọkọbe me mgbọ ya, nnenisa oke ijọn̄ òkup me ntut agan̄ 
inyọn̄ ama Aroweri òkup me agba iteke ijọn̄ Anọn, mè okpọkọ ido ogoon̄ ogoon̄ 
ebi Giliadi, mè ama ile kiban̄, inyi ebi otoko kè Ruben mè ebi otoko kè Gadi. 
13Okpọkọ ijọn̄ ebi Giliadi òsisik, igbaalek ototuuk ido Basan, ere ogwu ubọọn̄ Ôgu 
okikpulu, ke nsa inyi okpọkọ ebi otoko kè Manasi.” Ekigwen otuuk agan̄ Arigobu 
òkup me ido Basan ijọn̄ ebi Refa. 
14Jairi ogwu owot iman kè Manasi otim akọn̄ ibọkọ otutuuk ijọn̄ agan̄ Arigobu, 
òrere ido Basan, mege isi igwook me oke ijọn̄ ebi Gesuru melek ebi Maaka, mè 
inisa erieen̄ kan̄ igwen ere ya. Îre mije keya ke ekigwen agan̄ ya Asabọn Ama kè 
Jairi mege inire chereyi. 
15Ebi otoko kè Makiri ke nsa agan̄ Giliadi inyi. 

16Ebi otoko kè Ruben mè ebi otoko kè Gadi ke nnyi oke ijọn̄ òbene me otubọk 
agan̄ Giliadi mè inyana isi igwook me eden̄ iteke ijọn̄ okwaan̄ Anọn, òrere oke 
ijọn̄ ya, mè ilibi inene isi ire iteke ijọn̄ okwaan̄ Jabọk, eyi òkup me oke ijọn̄ ebi 
Amọn. 
17Okike ijọn̄ ebi otoko ita chi ìbene me lek okwaan̄ Jodan ire lek iteke ijọn̄ Araba 
me agan̄ ichep-ura, mè ibene me okwaan̄ Galili me agan̄ inyọn̄ iraka isi igwook 
me lek okwaan̄ Uchi me agan̄ osiki, mè iraka isi ire ebon ogoon̄ Pisiga me agan̄ 
mbum-ura. 
18“Nneninyi enyi ida ibe, ‘Okumugwem Awaji kinyi îra inyi enyi ijọn̄ yi me ìrot. 
Ire, otutuuk ebirieen̄ kinyi ebi ìkaan̄ efuuk ititim akọn̄ mêkwaan̄ nroon̄ akọn̄ me 
lek, mè idasi ije me isi ebi ngwan̄ kinyi, ìrere ebi Ijeren, isa ema isaba okwaan̄ 
itoon̄. 
19Ire, ebi nwa kinyi mè asa nsabọn kinyi mè anam kinyi mêbia me ama ile cha 
nnyibe enyi. Nriọọn̄ ibe ke enyi mîkaan̄ anam iwa enenen, ire, enyi mêtele ema 
nu. 
20Enyi mêsa ebi ngwan̄ kinyi ije mege ire mgbọ Okumugwem mônyibe ema 
utelelek kubọk înyibe enyi, inyi ema mêbọkọbe ijọn̄ ìrot eyi Okumugwem Awaji 
kinyi obonyi ema me usaba agan̄ okwaan̄ Jodan. Enyi isirọ ikeya isan̄a, enyi 
geelek mênenigwu ikom ika inu me inyọn̄ ijọn̄ kinyi eyi nnyibe enyi.’ 
21“Me ike mgbọ ya, nneninyi Josuwa ida ibe, ‘Owu ora isa chieen̄ kwun̄ imun̄ 
otutuuk inu Okumugwem Awaji kinyi orọbe me lek ebi ubọọn̄ iba chi. Ikeya si ke 
ìborọ me lek otutuuk ebi ubọọn̄ geelek mè ido kiban̄ geelek me ere enyi ebeje 
iraka. 
22Ikatet ukpook me lek kiban̄ geege, mije, îre Okumugwem Awaji kinyi me lek 
kan̄ okitim akọn̄ ibot kinyi.’ 

Awaji îgban Mosis ibe ikasaba okwaan̄ Jodan 



359 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

23“Mgbọ ya, nneniriaak Okumugwem, mè ibeek ibe, 

24‘Jei, Ogwukaan̄-ene Okumugwem, owu obene ikijeen̄ emi gwun̄ usun̄ kwun̄ 
umin kwun̄ mè unye ubọk kwun̄. Ìre kpasi awaji okup me emen inyọn̄ mè ìre me 
linyọn̄ keyi ogwu òbokọt ikirọ ojelek inu kechi, mè ikirọ ikpele uyeke ikwaan̄ 
kechi owu okirọ? 
25Soso, nye lek tele ibe emi ǹsaba okwaan̄ Jodan ǹtoon̄, mè ǹsa chieen̄ n̄a m̀mun̄ 
ata ijọn̄ òkup me usaba agan̄ ya, òrere atalek uja ido ogoon̄ ogoon̄ ya, mè m̀mun̄ 
si ogoon̄ Lebanọn.’ 
26“Ire, mije kinyi, Okumugwem onanaan̄ ejit me lek n̄a, ìkachieek iboyaka inọ 
emi ida. Kpan̄asi ikeya, Okumugwem ìyaka inifọọk emi ibe, ‘Îkem! Kayaka ìkpọk 
ìsan̄a amọn ìbak ikọ keyi me utọn̄ n̄a. 
27Je si nene inyọn̄ ogoon̄ Pisiga, mè kana chieen̄ kpọ agan̄ ichep-ura, mè agan̄ 
inyọn̄, mè agan̄ osiki, mè agan̄ mbum-ura. Sa chieen̄ kpọ ijọn̄ ya, mè mun̄ ubọk 
îkupbe, mije, owu òkposaba okwaan̄ Jodan yi. 
28Kana ikwaan̄ tap Josuwa me ubọk, mè rọ ọmọ nye, mè tap ọmọ efuuk me owot. 
Mije, îre ọmọ obosa ife chi isaba okwaan̄ Jodan, mè isa ijọn̄ ya eyi owu obomun̄ 
inyi ema me ìrot.’ 
29Ikeya ke eji ebia me iteke ijọn̄ òkup me agba lek Bet Peyọ.” 

Ikan 4 

Mosis îteme ebi Ijeren ibe egban̄ utọn̄ 

1Mosis onenitumu inyi ema ibe, “Mgbọ keyi, enyi ebi Ijeren, ìrieen̄ utọn̄ ìgban̄ 
orọmijọn̄ mè ikan echi mbanyi enyi, inyi enyi eluk ugwem, mè esaba enin̄ inyọn̄ 
ijọn̄ ya eyi Okumugwem Awaji ebi nte nte kinyi obonyi enyi me ìrot. 
2Ikan chi nkinyi enyi ìre ikọ Okumugwem Awaji kinyi otọbe. Eya orọ, ìsun̄ 
otutuuk ikan chi geelek, ikasọkọ inu geege me lek, ikasasan̄a si inu geege me lek. 
3“Enyi otutuuk mîsa chieen̄ kinyi imun̄ inu Okumugwem orọbe òfo me lek Baali 
ebi Peyọ. Enyi mîmun̄ ubọk Okumugwem Awaji kinyi okpan̄be otutuuk ebi 
ìtọtọbọ ebum inyi Baali ebi Peyọ isan̄a me etete kinyi. 
4Ire, ebi geelek ìtetet Okumugwem Awaji kinyi inye, ebiba me ugwem chereyi. 

5“Ìkpọ, nra inyi enyi orọmijọn̄ chi mè ikan chi, kubọk Okumugwem Awaji n̄a 
onyibe emi ida, inyi enyi ekesun̄ me mgbọ enyi isinin̄ inyọn̄ ijọn̄ ya eyi enyi 
ebekaan̄ me ìrot. 
6Ìgwuun̄ chieen̄ ìkisun̄ ikan chi, mije, isusun̄ ikan chi obokijeen̄ ebi ofifi ido ibe 
ke enyi mîkaan̄ iriọọn̄-inu, mè ikaan̄ si ngobo-ntet. Ema isikinọ inu ofolek ikan 
chi, ema mênenikibe, ‘Me atikọ, ebi ikpele ido keyi mîkaan̄ iriọọn̄-inu, mè ikaan̄ 
si ifuk-ibot.’ 

7Ìfat ìkpọ-nu! Ìre kpasi ofifi ikpele ido okaan̄ awaji òkukup igbet ema lek ike 
Okumugwem Awaji kiji okupbe igbet eji lek, mè ikinọ eji ida mgbọ geelek eji 
eriaakbe uriaak igwen ọmọ? 
8Ìre kpasi ofifi ikpele ido okaan̄ orọmijọn̄ mè ikan echi unen oyerebet mè ata 
irọrọ kubọk ikan kechi echi emi nkinyi enyi chereyi? 
9“Gaalek, ìkigwuun̄ chieen̄, mè ìkitap chieen̄ ìkpọ emen ugwem kinyi, inyi enyi 
ekawuuk inu cha enyi esabe chieen̄ kinyi imun̄. Ìtet inu cha ìkaan̄ me ejit otutuuk 
usen ugwem kinyi, mè ìkijeen̄ bọn kinyi mè bọn bọn kinyi inu cha. 
10Ìkeek usen ya enyi ekekebe me isi Okumugwem Awaji kinyi me ogoon̄ Orebu, 
mgbọ Okumugwem otumube inyi emi ibe, ‘Titiin̄ otutuuk ife chi me isi n̄a, inyi 
ema enenọ ikọ n̄a, mè ekween̄ ubọk ebekilibi emi me otutuuk usen ugwem kiban̄ 
me inyọn̄ ijọn̄ ya ema ebesi iluk, mè ejeen̄ si nsabọn kiban̄, inyi ekerọ si ikeya.’ 
11Me usen ya, enyi mîje igbet, mè inikeke me ebon ogoon̄ ya. Ukan̄ okekisak me 
inyọn̄ ogoon̄ ya, mè ikisook ifo akpabin inyọn̄. Oduku inyọn̄ oduduku ichit ere, 
uga udun ogogon ere ichit ke bùk. 
12Okumugwem onenikup me emen ukan̄ ya ikitumu ikọ inyi enyi. Enyi ekekinọ, 
ire, enyi kpemun̄ ọmọ. Ida ida gaalek okitaan̄! 
13Inenitumu inyan̄a-ibot kan̄ inyi enyi, òrere Akọp Ikan cha, echi înyibe enyi ida 
ibe enyi ekesun̄, mè inige ikan cha me inyọn̄ akpakpa ewuuk iba inyi enyi. 
14Okumugwem oneninyi emi ida, me ike mgbọ ya, ibe emi ǹjeen̄ enyi otutuuk 
orọmijọn̄ kan̄ mè ikan kan̄, inyi enyi ekesun̄ me inyọn̄ ijọn̄ ya eyi enyi ebesaba 
inin̄ isi ibọkọ isak. 

Awaji îgban irariaak mkpọmfaka 

15“Me usen ya Okumugwem okupbe me emen ukan̄ ikitumu ikọ melek kinyi me 
inyọn̄ ogoon̄ Orebu, enyi kpesa chieen̄ imun̄ ọmọ. Eya orọ, ìgbala chieen̄ ìkpọ 
ugwem kinyi, 
16inyi enyi ekafiat lek kinyi, mè ìsi ìrọ mkpọmfaka ìnyi lek kinyi me mbet inu 
geelek, mè ìre mbet enerieen̄ mè ìyaka ire mbet enenwaan̄, 
17mè ìre mbet anam geelek òkup me linyọn̄, mè ìyaka ire mbet unọn òwulu me 
inyọn̄ geelek, 
18mè ìre mbet inu geelek òkinyinyọnọ me ijọn̄, mè ìyaka ire mbet irin̄ geelek 
òkup me okwaan̄. 
19Mgbọ enyi isibene chieen̄ ikpọ isinyọn̄, mè imun̄ ura mè onyan̄ mè ntoronyan̄, 
òrere otutuuk urum inu òkup me akpabin inyọn̄, ìgbala si chieen̄, inyi inu chi 
ikaleke enyi, mè enyi eketọbọ ebum enyi ema. Ema ìre inu Okumugwem osun̄be 
ibe ekesi ikwaan̄ enyi otutuuk ido geelek me linyọn̄. 
20Ire me lek kinyi, Okumugwem ìsasa me unye itaba enyi isibi me Ijipiti, me 
emen ukan̄ òkikala okwukwut, inyi enyi enekana ebi kan̄ me ìrot, kubọk enyi 
erebe mgbọ keyi. 

21“Mije kinyi, Okumugwem înaan̄ ejit inyi emi, mè inyan̄a ibot ibe ke emi 
m̀kpasaba okwaan̄ Jodan inin̄ ata ijọn̄ ya, eyi ọmọ Okumugwem Awaji kinyi 
obosa inyi enyi me ìrot. 
22Emi mâkwu me inyọn̄ ijọn̄ keyi, m̀kpasaba okwaan̄ Jodan. Ire, eyi kinyi, enyi 
mênisaba okwaan̄ Jodan, mè isi ibọkọ ata ijọn̄ ya me ìrot. 
23Ìgbala chieen̄, inyi enyi ekawuuk inyan̄a-ibot eyi Okumugwem Awaji kinyi 
onyan̄abe melek kinyi, mè ìsi ìrọ mkpọmfaka geege ìnyi lek kinyi me mbet inu 
geelek, kubọk Okumugwem Awaji kinyi ogbanbe enyi. 
24Ìriọọn̄ ibe ke Okumugwem Awaji kinyi ìre ukan̄ òkitaka inu geelek iriọk, mè 
ire si Awaji mba-ejit. 
25“Enyi isiluk ijọn̄ọ mgbọ me inyọn̄ ijọn̄ ya, mè ikaan̄ bọn mè bọn bọn, ikafiat lek 
kinyi, mè ìrọ mkpọmfaka ìnyi lek kinyi me mbet inu geelek, mè ìsa me ikeya ìrọ 
ijo inu me isi Okumugwem Awaji kinyi, eyi môrọbe ibe ọmọ inaan̄ ejit. 
26Ǹkigwen inyọn̄ mè ijọn̄ me ata-ikọ ikeme enyi cherekeyi, ibe ire enyi irọ, ke 
enyi ebechechep isan̄a dìp dìp me inyọn̄ ijọn̄ ya eyi enyi ebesaba okwaan̄ Jodan 
isi ibọkọ isak. Enyi kpebeluk ijọn̄ọ mgbọ me inyọn̄ ijọn̄ ya. Enyi ebekwakwaan̄ 
ita kpai. 
27Okumugwem ìboyiyiyala enyi isi itaak me etete ebi ofifi ife. Enyi ibot ene inen 
mè inen gaalek ebeyaka inisik me etete ebi ido ere Okumugwem oborieen̄ enyi 
isi itaak. 
28Me ere cha, enyi mênenikitọbọ ebum inyi awaji ebilene esabe ubọk kiban̄ irom, 
òrere awaji uti mè ewuuk echi kpekimọọn̄ inu, kpekinọ ikọ, kpekirie inu, 
kpekinọ si olu. 
29Enyi mênenikup me ere cha ikiweek Okumugwem Awaji kinyi. Ire enyi iweek 
ọmọ me otutuuk ejit kinyi mè otutuuk ibot ejit kinyi, enyi mêweek ọmọ imun̄. 
30Mgbọ enyi isikup me uga ufialek, mè otutuuk inu chi isinirọn̄ ikeme enyi, me 
mgburudun̄ mgbọ kan̄, enyi mênenigwu ikom ika inu me lek Okumugwem Awaji 
kinyi, mè inigban̄ utọn̄ me ida kan̄. 
31Mije, Okumugwem Awaji kinyi ìre Awaji ejit nsan, ìkpotele enyi, ìkpojijaka 
enyi. Ìkpowuuk si use îchieekbe ebi nte nte kinyi ukot ikaan̄, mè inyan̄a ibot inyi 
ema isa irọ use ya inye. 

Okumugwem ore Awaji 

32“Ìdido ìweek ìriọọn̄ inu ofolek ukot oka mgbọ òraraka cha, me akat kè akat 
sabum ukot kinyi, ibene me mgbọ Awaji orombe ene me linyọn̄. Ìbene me agan̄ 
ge me linyọn̄ ìdo ikeya ìsi ìre agan̄ keyilọ. Ìre îkaan̄ ikpele inu òmimin ikup ikeyi 
òrarak irọ me linyọn̄ keyi, sà ìre ebilene mîwuuk lek inọ inu òkup ikeyi? 
33Ìre îkaan̄ ebi ofifi ife ìrarak inọ ida Awaji otumube ikọ inan̄a me emen ukan̄, 
kubọk enyi enọbe, mè ikup si me ugwem, kpekwaan̄? 

34Sà ìre îkaan̄ awaji geege òrarak inu inimọnọ ido ge isibi me etete ofifi ido isa 
irọ eyi kan̄, sa me owuwa ufialek, mè nke nke inu ijejeen̄, mè owuwa uyeke uyeke 
ikwaan̄, mè akọn̄, mè unye ubọk, mè ikpele unye, mè owuwa esese ikpele inu 
ukpook, kubọk otutuuk inu Okumugwem Awaji kinyi orọbe me Ijipiti me chieen̄ 
kinyi? 
35Okumugwem ìrọ otutuuk inu chi ijeen̄ enyi, inyi enyi esa eriọọn̄ ibe ke 
Okumugwem ore Awaji, ke kpunu ofifi awaji ilọ me lek kan̄. 
36Îkup me emen inyọn̄ itumu ikọ inyi enyi, enyi enọnọ ida kan̄, mè ibọkọ nteme. 
Me linyọn̄, îjeen̄ enyi ikpele ukan̄ kan̄, enyi enọnọ ikọ kan̄ me emen ukan̄ ya. 
37Mije îmabe ebi nte nte kinyi ukot ikaan̄, igogobo enyi ebi owot iman kiban̄ inyi 
lek kan̄ mgbọ ukot kiban̄ orakabe, mè inisa me isi kan̄ mè ikpele unye kan̄ isan̄a 
enyi isibi me Ijipiti. 
38Me oniin̄ ije kinyi, ìlalap ebi owuwa ikpele ido ìnyenye lek enenen igak enyi 
isan̄a me isi kinyi, inyi ọmọ isa enyi initap me inyọn̄ ijọn̄ kiban̄, mè enyi ebọkọ 
ijọn̄ cha me ìrot, ike îkupbe si cherekeyi. 
39Eya orọ, ìriọọn̄ chereyi, mè ikawuuk ibe ke Okumugwem ore Awaji me emen 
inyọn̄ ere òbebene, mè ire si Awaji me linyọn̄ me agan̄ irak. Ofifi awaji ìkakup! 
40Ìkirọ orọmijọn̄ kan̄, mè ìkirọ otutuuk ikọ geelek îtọbe, echi emi me lek n̄a 
nnyibe enyi ida mgbọ keyi ibe enyi ekerọ, inyi inu inwọn melek kinyi, mè inwọn 
si melek bọn kinyi me mgbọ ukot kinyi isiraka. Sa me ikeya, enyi mêfuk ugwem 
me inyọn̄ ijọn̄ ya eyi Okumugwem Awaji kinyi obosa inyi enyi, ibe ikana eyi kinyi 
ire mgbọ geelek.” 

Ama itap-ibot 

41Mosis onenisan̄a ama ile ita isun̄ esese me agan̄ mbum-ura okwaan̄ Jodan. 

42Ene geelek òkpakpan̄ ogwu melek kan̄ me mfat, me ìkagegen ibak, ìkawuwuuk 
lek ìre si ogwu ochicha ìnyi ogwu îkpan̄be ya, ene ya môkọt ilibi isi itap ibot me 
ama ge me lek ama ita cha, mè inwọnọ mkpa. 
43Ama ita cha ìre: Beseri òkup me lek òla ijọn̄ me emen èwê ìkup inyi ebi otoko 
kè Ruben. Ramot òkup me agan̄ Giliadi ìkup inyi ebi otoko kè Gadi, sà Golan òkup 
me agan̄ Basan okup inyi ebi otoko kè Manasi. 

Mîsan̄a Ikan isibi 

44Echichi ore ikan Mosis osan̄abe isibi inyi ebi Ijeren. 

45Echichi ore ijejeen̄ mè orọmijọn̄ mè ikan echi Mosis onyibe ebi Ijeren mgbọ 
ema enan̄abe me Ijipiti isibi, 
46me mgbọ ema ekupbe me iteke òkup me agba lek Bet Peyọ, me agan̄ mbum-
ura okwaan̄ Jodan, me inyọn̄ ijọn̄ kè Siyon ogwu ubọọn̄ Amọ òkiluk me Esibon, 
ogwu Mosis mè ebi Ijeren etimbe ikpan̄ me oniin̄ mgbọ ema enan̄abe me Ijipiti 
isibi. 

47Ema mîbọkọ ijọn̄ kan̄, mè ibọkọ si ijọn̄ kè Ôgu ogwu ubọọn̄ ido Basan. Ema ene 
iba chi ere ebi ubọọn̄ iba ebi Amọ, ebi ìluk me agan̄ mbum-ura okwaan̄ Jodan. 
48Ijọn̄ yi ìbene me Aroweri me agba iteke ijọn̄ okwaan̄ Anọn, mè isa ikeya isi ire 
lek ogoon̄ Siyon, òrere ogoon̄ Emọn, 
49mè isa ikeya iraka isi itet otutuuk iteke ijọn̄ Araba eyi òkup me mbum-ura 
okwaan̄ Jodan, mege isi ire lek okwaan̄ Araba, òrere okwaan̄ Uchi, me ebon 
ogoon̄ Pisiga. 

Ikan 5 

Akọp Ikan 

(Isis 20:1-17) 

1Mosis onenititiin̄ otutuuk ebi Ijeren, mè initumu inyi ema ibe, “Enyi ebi Ijeren, 
ìgban̄ utọn̄, mè ìnọ orọmijọn̄ mè ikan chi echi emi nkitan̄a itap enyi me utọn̄ 
cherekeyi. Ìkween̄ ema, mè ìgbala chieen̄ ìkisun̄ ema. 
2Îre eji ke Okumugwem Awaji kiji onyan̄a ibot inyi me lek ogoon̄ Orebu. 

3Ìkare ebi nte nte kiji ukot ikaan̄ ke Okumugwem onyan̄a ibot yi inyi. Îre eji ke 
înyan̄a ibot inyi. Ìnyan̄a ibot inyi otutuuk kiji ebi ìkup me ògat ugwem chereyi. 
4Isi mè isi ke Okumugwem okup me emen ukan̄ ikitumu ikọ melek kinyi. 

5Me mgbọ ya, emi ǹkekeke me etete Okumugwem melek kinyi, ikibọkọ ikọ me 
otu Okumugwem isa ikitumu inyi enyi. Mije, enyi kpekọt inene inyọn̄ ogoon̄ ya, 
bak me lek ufieek-owot ukan̄ ya. Okumugwem ìtumu inyi enyi ibe ikeyi: 
6‘Emi nre Okumugwem Awaji kinyi, ogwu òsasan̄a enyi isibi me ido Ijipiti, mè 
irek usun̄. 
7Kakaan̄ ofifi awaji geege ìgbaalek n̄a. 

8Karọ mkpọmfaka geege ìnyi lek kwun̄, me mbet inu geelek òkup me isinyọn̄, mè 
ìre inu òkup me linyọn̄ keyi, mè ìre inu òkup me emen mun̄ me irak linyọn̄. 
9Katọbọ ebum ìnyi mkpọmfaka chi, kasi ikwaan̄ geege si ìnyi ema. Mije, emi, 
Okumugwem Awaji kinyi, emi ìre Awaji mba-ejit. Emi ǹkisa mkpukpe ijo inu ebi 
ute inikpe nsabọn kiban̄ ire lek ebi òso ukot ita mè ukot ini, me lek kiban̄ ebi 
ìchacha emi. 
10Ire me lek ebi ìmumun̄ emi me chieen̄ mè ikirọ inu nnyibe ida ibe erọ, 
ǹkikakaan̄ ata ejit me lek kiban̄ mè bọn kiban̄ mege ire òso obop ukot. 
11Kasa erieen̄ Okumugwem Awaji kinyi ìrọ inu ikagbege. Mije, Okumugwem 
ìkpolọlọ isusulu ene geelek òsasa erieen̄ kan̄ irọ inu ikagbege osusut. 
12Kisun̄ Usen Mbuban, mè kisun̄ usen ya me mbuban, kubọk Okumugwem Awaji 
kinyi onyibe ida. 
13Usen gweregwen ke owu okaan̄ isasa irọ ikwaan̄ kwun̄ geelek. 

14Ire, òso usen jaaba ìre Usen Mbuban isa inyi Okumugwem Awaji kinyi. Owu 
òkaborọ ikwaan̄ geege me usen ya, owu mè bọn ebirieen̄ kwun̄ mè bọn ebibaan̄ 
kwun̄, mè ebi usun̄ kwun̄ ebirieen̄ mè ebibaan̄, mè orie eriembuuk kwun̄, mè 
inyinya akpan kwun̄, mè otutuuk anam kwun̄ geelek, mè ogwu ichen geelek òluk 
melek kwun̄, inyi ebi usun̄ kwun̄ ebirieen̄ mè ebibaan̄, esiki efuuk kubọk owu 
okirọ. 
15Keek ibe ke îkaan̄ mgbọ owu orebe usun̄ me ido Ijipiti. Okumugwem Awaji 
kwun̄ onenisa me unye ubọk melek ikpele unye kan̄ itaba owu isibi me Ijipiti. Îre 
mije keyi ke Okumugwem Awaji kinyi otọ ibe enyi ekesun̄ Usen Mbuban. 
16Kilibi nte kwun̄ mè nga kwun̄, ike Okumugwem Awaji kwun̄ onyibe owu ida, 
inyi usen ugwem kwun̄ ijọn̄ọ, mè inu ije ijaan̄ me lek kwun̄ me inyọn̄ ijọn̄ 
Okumugwem Awaji kinyi obonyi enyi. 
17Kakpan̄ ene. 

18Kagan nwa ene. 

19Kachiin̄ inọ. 

20Kakeke ata-ikọ ataak ìkeme ogwu melek kwun̄. 

21Kakaan̄ ijo ulọk me lek nwa ogwu melek kwun̄. Kakaan̄ chieen̄ ile me lek uwu 
ogwu melek kwun̄, mè lek ijọn̄ uko kan̄, mè lek usun̄ kan̄ enerieen̄, mè usun̄ kan̄ 
enenwaan̄. Kakaan̄ si chieen̄ ile me lek orie eriembuuk kan̄, mè ìre inyinya akpan 
kan̄, mè ìyaka ire me lek otutuuk inu geelek ogwu melek kwun̄ okaan̄be.’ 
22“Echichi ore inu Okumugwem otumube inyi enyi, mgbọ enyi etitiin̄be me ebon 
ogoon̄ ya. Okumugwem ìkup me emen ukan̄ mè oduku inyọn̄ mè emen ekpuk 
udun ikisa ikpele ida ikitumu ikọ chi inyi enyi. Ìkasọkọ inu geege me lek ìgak 
ikeyi. Ìgege ikan chi me inyọn̄ akpakpa ewuuk iba, mè inisa ewuuk cha inyi emi. 
23“Mgbọ enyi enọbe ida ya okitaan̄ inan̄a me emen udun ya, mè imun̄ si ike ukan̄ 
okibumu me inyọn̄ ogoon̄ ya, otutuuk ebi ibot otoko kinyi geelek mè ebi ugane 
kinyi enunu me lek n̄a, 
24mè initumu inyi emi ibe, ‘Kpọ, Okumugwem Awaji kiji îra ijeen̄ eji ujamgbugbo 
kan̄, mè umin ubọọn̄ kan̄, eji mînọ si ida kan̄ okitaan̄ me emen ukan̄. Cherekeyi, 
eji mîmun̄ ibe ke Okumugwem ìkekitumu ikọ melek ene, mè ene ya ògat ugwem. 
25Mgbọ yi, ìjeje itat ibe eji ekwaan̄ esan̄a? Ukan̄ ile yi môtaka eji ikpan̄ isan̄a, ire 
eji ikeke igak ikeyi ikinọ ida Okumugwem Awaji kiji. 
26Ìre ekene ene òkup me anam akpalek ikike orak inọ ida Awaji òkup me ugwem 
otumube ikọ me ejit ukan̄, kubọk eji enọbe, mè ikpọk igat ugwem? 
27Owu je gbet, mè si gban̄ otutuuk inu Okumugwem Awaji kiji okitumu, mè sa 
inu geelek îtumube inyi owu na tumu nyi eji, ke eji mênọ, mè irọ.’ 
28“Okumugwem onọnọ inu ya enyi etumube inyi emi, mè initumu inyi emi ibe, 
‘Nra inọ inu ife chi etumube inyi owu. Otutuuk inu ema etumube înwọn. 

29Jei, mebe ke ema mêkikaan̄ ejit òkup ikeyi mgbọ geelek, mè ikitet ukpook me 
lek n̄a, mè ikirọ otutuuk ikọ geelek nkitọ ibe ema erọ, eya kè ònwọn, inyi inu 
môkije ijaan̄ me lek kiban̄, mè ije ijaan̄ si me lek bọn kiban̄ ire mgbọ geelek! 
30Si tumu nyi ema ibe egwu ekom efon uwu ọfọ kiban̄. 

31Ire, owu kup me ere keyi melek n̄a, inyi mânyi owu otutuuk ikọ ntọbe, mè 
orọmijọn̄, mè ikan n̄a, inyi owu môsa isi ijeen̄ ema, inyi ema mêkirọ mgbọ ema 
isire inyọn̄ ijọn̄ ya eyi emi mbanyi ema, inyi inire eyi kiban̄.’ 
32“Eya orọ, ìgbala chieen̄, mè ìrọ inu geelek Okumugwem Awaji kinyi onyibe ida 
ibe enyi erọ. Ikatele inu cha geege, mè ìsi ìrọ ofifi inu. 
33Ìluk ugwem ìkpọ me lek otutuuk oniin̄ Okumugwem Awaji kinyi onyibe enyi 
ida ibe enyi eluk, inyi enyi efuk ugwem, mè inu inwọn inyi enyi otutuuk usen 
geelek enyi ebeluk me inyọn̄ ijọn̄ ya eyi enyi ebebọkọ isak. 

Ikan 6 

Ma Okumugwem Awaji kwun̄ 

1“Echichi ìre ikọ Okumugwem Awaji kinyi otọbe, mè orọmijọn̄ kan̄ mè ikan kan̄ 
echi îdọmọbe ibe emi ǹjeen̄ enyi, mè enyi ekesun̄ mgbọ enyi isisaba inin̄ inyọn̄ 
ijọn̄ ya eyi enyi ebesi ibọkọ isak. 
2Sa me ikeya, enyi mêkitet ukpook Okumugwem Awaji kinyi, mè ikisun̄ otutuuk 
orọmijọn̄ chi mè ikọ îtọbe echi emi nkinyi enyi usen geelek me ugwem kinyi, enyi 
mè bọn kinyi mè bọn bọn kinyi, inyi enyi mêluk ujọn̄ọ ugwem. 
3Enyi ebi Ijeren, ìnọ ikan chi, mè ìgbala chieen̄ ìkisun̄, inyi inu ikije ijaan̄ me lek 
kinyi, inyi enyi emumana enenen me otu ifuk me inyọn̄ ijọn̄ ya, òrere ata ijọn̄ 
òkisibi anam mè mfut uti, ike Okumugwem Awaji ebi nte nte kinyi otumube. 
4“Enyi ebi Ijeren, ìnọ! Okumugwem Awaji kiji, Okumugwem ìre ge. 

5Ìma Okumugwem Awaji kinyi me otutuuk ejit kinyi, mè otutuuk ibot ejit kinyi, 
mè otutuuk unye kinyi. 
6Ìtap inu chi geelek nkitumu inyi enyi me emen ejit kinyi. 

7Ìjeen̄ nsabọn kinyi inu chi, mè ìkitumu ikọ ofolek inu chi mgbọ enyi esikibe 
ikweek irek me uwu, mè mgbọ enyi ekije me ejit oniin̄, mè mgbọ enyi esikibe 
ilaak, mè mgbọ enyi enan̄abe ikeke. 
8Ìtobo inu chi me ubọk kinyi kubọk inu ijejeen̄, ìbọp ema si ìkam me inyọn̄ okwut 
isi kinyi me agbagba chieen̄ iba kinyi. 
9Ìge inu chi me ubọk afọn̄ uwu kinyi mè lek otunchit kinyi. 

10“Okumugwem Awaji kinyi môsa enyi isi itap me inyọn̄ ijọn̄ înyan̄abe ibot inyi 
ebi nte nte kinyi Ebereyam, mè Ajiki, mè Jekọp, ibe ke ọmọ môsa inyi enyi, melek 
ama ile cha òmimiin̄ mè ijaan̄, eyi enyi kpenama, 

11mè ogbogbo uwu echi ata inu ojotbe emen, echi ìkare enyi etap, mè udọn̄ mun̄ 
echi ikarege enyi erọkọ, mè ogbogbo uko gerep mè uko olifu echi ikarege enyi 
ewop. Enyi isinirie otutuuk inu chi ijot owot, 
12ìgbala chieen̄, inyi enyi ekawuuk Okumugwem ogwu òsasan̄a enyi me Ijipiti 
isibi me irek usun̄. 
13Ìkitet ukpook me lek Okumugwem Awaji kinyi, mè ìkisi ikwaan̄ ìnyi ọmọ, mè 
ìkisa erieen̄ kan̄ gaalek ìnyan̄a ibot. 
14Ikakilibi ìkana ìgọọk ofifi awaji geege me etete awaji ebi ìluluk ikana enyi me 
ere ya. 
15Mije, Okumugwem Awaji kinyi ogwu òkup me etete kinyi ìre Awaji mba-ejit. 
Ire enyi ikilibi ikana, Okumugwem mônaan̄ ejit uyok uyok inyi enyi, mè ichep 
enyi isan̄a me inyọn̄ ijọn̄ ya înyibe enyi. 
16Ikatọ Okumugwem Awaji kinyi ìkpọ, kubọk enyi erọbe me Masa. 

17Ìgbala chieen̄ ìkirọ otutuuk ikọ geelek Okumugwem Awaji kinyi otọbe inyi 
enyi, mè inu geelek îtemebe enyi, mè orọmijọn̄ kan̄, kubọk înyibe enyi ida. 
18Ìkirọ inu ònenen mè inwọn me chieen̄ Okumugwem, inyi inu ije ijaan̄ me lek 
kinyi, inyi enyi ekọt enin̄ inyọn̄ ata ijọn̄ ya, eyi Okumugwem onyan̄abe ibot isasa 
inyi ebi nte nte kinyi, ibe ire eyi kiban̄. 
19Enyi mêrieen̄ otutuuk ebi ochicha kinyi cha isibi me inyọn̄ ijọn̄ ya, kubọk 
Okumugwem otumube ibe ke môrọ. 
20“Me mgbọ òkup me isi, bọn kinyi isinido enyi ibe, ‘Nteme cha mè orọmijọn̄ cha 
mè ikan cha Okumugwem Awaji kiji otọbe ibe enyi ekerọ ìjeje ìjeje?’ 
21Enyi mêfọọk ema ibe, ‘Eji enin̄ usun̄ inyi ogwu Fero me Ijipiti, ire, Okumugwem 
onenisa me unye ubọk isan̄a eji isibi me Ijipiti. 
22Eji esasa chieen̄ kiji imun̄ otutuuk owuwa inu ukechieen̄ mè uyeke uyeke inu 
ijejeen̄ òkakaan̄ ukpook mè urimi, echi Okumugwem orọbe me Ijipiti, mè irọ si 
me lek ogwu Fero mè lek otutuuk ebi ototun̄ ukan̄ kan̄, 
23mè isa me ikeya isan̄a eji isibi me ido ya, inyi ọmọ isa eji inu, mè ininyi eji inyọn̄ 
ijọn̄ ya eyi înyan̄abe ibot ibe ke ọmọ môsa inyi ebi nte nte kiji. 
24Okumugwem oneninyi eji ida ibe eji ekesun̄ otutuuk ikan kechi, mè eketet 
ukpook me lek kan̄, Okumugwem Awaji kiji, inyi inu ikije ijaan̄ me lek kiji, mè eji 
efuk ugwem, ike îkupbe cherekeyi. 
25Ire eji igwuun̄ chieen̄ ikisun̄ otutuuk ikan chi me isi Okumugwem Awaji kiji, 
kubọk înyibe eji ida ibe eji ekerọ, eya mônenijeen̄ ibe ke eji ìre ebi ata irọrọ.’ 

Ikan 7 

Okumugwem môrieen̄ ebi ofifi ido isibi 

1“Mgbọ Okumugwem Awaji kinyi môsabe enyi initap me inyọn̄ ijọn̄ ya eyi enyi 
ebenin̄, môrieen̄ ido jaaba ìwawa igak enyi, mè inye lek enenen si igak enyi, isan̄a 
me isi kinyi. Ido chi ìre ido ebi Et, mè ebi Girigas, mè ebi Amọ, mè ebi Kenan, mè 
ebi Pereji, mè ebi Ifi, mè ebi Jebus. 
2Okumugwem Awaji kinyi isikana ema itap enyi me ubọk, mè enyi isinitim akọn̄ 
ikpan̄ ema, enyi ebejijijaka ema isan̄a kpai kubọk inu oniin̄ akọn̄. Ikagọọk ema 
ìgbaan̄ ìnyan̄a ibot, ikakakaan̄ si ejit nsan me lek kiban̄ kubọk ge. 
3Enyi kpebere ugot melek kiban̄. Bọn ebibaan̄ kinyi ekabat bọn ebirieen̄ kiban̄ 
me lek olom, bọn ebirieen̄ kinyi si ekado bọn ebibaan̄ kiban̄ me lek nwa. 
4Mije, bọn kiban̄ cha mêrọ inyi bọn kinyi etele emi, mè ekana egọọk ekesi etọbọ 
ebum enyi ebi kè ofifi awaji. Sa me ikeya, uyok uyok unaan̄-ejit Okumugwem 
môbubum ichit enyi, mè ichep enyi isan̄a kpai me ikafiatge mgbọ. 
5Kpan̄asi ikeya, inu enyi eberọ ìre ikeyi: Ìgbugbọ ntook ngwugwa kiban̄ geelek 
ìgwook, mè ìkpukpuku si ewuuk mfaka kiban̄ cha egwugwuun̄be, mè ìchon 
otutuuk uti yọk Asera ìgwook. 
6Mije, enyi ìre ido òkup mbuban isa inyi Okumugwem Awaji kinyi. Okumugwem 
Awaji kinyi ìgogobo enyi isibi me etete otutuuk ido geelek òkup me linyọn̄ keyi, 
ibe enyi enere ebi kan̄, òrere ife ìsibi esese ọmọ okaan̄be. 
7“Ìkare bak me lek enyi ewabe me otu ifuk igak otutuuk ebi ido geelek ke 
Okumugwem oma enyi, mè igobo si enyi inyi lek kan̄. Mije, îre enyi ese ichit me 
otu ifuk me etete otutuuk ebi ido geelek. 
8Îre mije Okumugwem omun̄be enyi me chieen̄, mè iweek si irọrọ inyan̄a-ibot 
eyi înyan̄abe melek ebi nte nte kinyi iso, orọ îsabe me unye-ubọk kan̄ itaba enyi 
isibi me ido Ijipiti, ere enyi ekupbe me usun̄, me irak mkpulu ogwu Fero. 
9Eya orọ, ìriọọn̄ ibe ke Okumugwem Awaji kinyi ore Awaji. Ọmọ ore Awaji 
ògbegbe utoon̄-ejit, ogwu òkisun̄ inyan̄a-ibot kan̄, mè ikikaan̄ ata ejit me lek ebi 
ìmun̄ ọmọ me chieen̄ mè ebi ìkirọ ikọ geelek îtọbe, mege ire ukot kiban̄ geelek. 
10Ire, me lek ebi ìchacha ọmọ, ìkikpekpe ema mkpukpe kiban̄ isi mè isi, mè 
ikijijaka ema isan̄a. Ìkakifiat mgbọ. 
11Eya orọ, ìgwuun̄ chieen̄ ìkirọ ikọ îtọbe, mè orọmijọn̄ mè ikan chi geelek nkinyi 
enyi cherekeyi. 
12“Ire enyi igban̄ utọn̄ me lek ikan chi, mè igwuun̄ chieen̄ ikisun̄ ikan chi, 
Okumugwem Awaji kinyi môsun̄ inyan̄a-ibot kan̄ mè ata ejit kan̄ melek kinyi 
kubọk înyan̄abe ibot inyi ebi nte nte kinyi ibe ke ọmọ môrọ. 
13Okumugwem môma enyi, mè igbana enyi, mè imumana enyi iwa me otu ifuk. 
Mônyi enyi ogbogbo nsabọn, mè irọ inyi ijọn̄ kinyi isibi mfut ogbogbo. Akpa kinyi 
môto owuwa mfut, aya miin̄ kinyi mè aran̄ kinyi ìbokigbugbuk. Bọn eriembuuk 
kinyi mè bọn arọọn̄ mè ebot kinyi, kpeberiọọn̄ otu ifuk, me inyọn̄ ijọn̄ ya eyi 
înyan̄abe ibot inyi ebi nte nte kinyi ibe ke ọmọ môsa inyi enyi. 

14Enyi mêre ebi egbanabe igak otutuuk ebi ido geelek. Kpunu ene geege me etete 
ebirieen̄ kinyi mè ebibaan̄ kinyi òbore òra. Kpunu si anam kinyi geege òbore òra. 
15Okumugwem môsan̄a otutuuk orukan̄ geelek isan̄a enyi me lek. Ìkpotele ibe 
geege me lek otutuuk ijo orukan̄ cha enyi emun̄be me Ijipiti ifiak enyi. Kpan̄asi 
ikeya, ìboria orukan̄ cha igwook me lek otutuuk ebi ìchacha enyi. 
16Otutuuk ebi ido geelek Okumugwem Awaji kinyi okanabe itap enyi me ubọk, 
ìkpakpan̄ ema ìsan̄a kpai. Ikato ema nsan kubọk ge. Ikatọbọ ebum ìnyi awaji 
kiban̄, mije, eya ìbokana ufe inyi enyi. 
17“Usini mgbọ, enyi mêkitumu me ejit kinyi ibe, ‘Eyi ebi ido chi ewabe igak eji 
ikeyi, eji ebejeje ikọt irieen̄ ema isibi?’ 
18Ikatet ukpook me lek ife cha. Ìriọọn̄ ubọk ìkeek inu Okumugwem Awaji kinyi 
orọbe ogwu Fero mè otutuuk ebi Ijipiti. 
19Osusut cha echi enyi esabe chieen̄ kinyi imun̄, mè inu ukechieen̄ cha mè uyeke 
uyeke inu cha echi Okumugwem Awaji kinyi orọbe, mè inisa me unye ubọk 
melek ikpele unye isan̄a enyi isibi me Ijipiti, Okumugwem Awaji kinyi môrọ si 
ikeya me lek otutuuk ife chi ebi enyi ekifieek owot me lek mgbọ keyi. 
20Ògak ge, Okumugwem Awaji kinyi môria si uwuson igwook me etete kiban̄, 
inyi ililaba ema mege ire lek, ebi geelek ìsisik me lek kiban̄, ebi ìlilileek, mè ilọ 
enyi chieen̄ cha, mêkwaan̄be isan̄a kpai. 
21Ikatet ukpook me lek kiban̄, mije, Okumugwem Awaji kinyi, ogwu òkup me 
etete kinyi, ìre Awaji òmimin mè ikaan̄ ukpook. 
22Okumugwem Awaji kinyi ìborieen̄ ido chi isan̄a enyi me isi sọnja sọnja. 
Okumugwem ìkpotele ibe enyi ekọt ekpan̄ otutuuk ebi ife cha esan̄a ugwat 
ugwat, inyi anam afa ikamumana ìwa ìgak enyi ubọk. 
23Ire, Okumugwem Awaji kinyi môkana ema itap enyi me ubọk, mè itap uga 
wọlọwọlọ me etete kiban̄ mege enyi mêkpan̄be ema isan̄a kpai. 
24Ọmọ môkana ebi ubọọn̄ kiban̄ itap enyi me ubọk, inyi enyi ekpan̄ ema esan̄a, 
mè ekayaka ìkinọnọ erieen̄ kiban̄ geege me linyọn̄ keyi. Kpunu ene geege òbokọt 
ikeke ida enyi, mege enyi mêkpan̄be ema otutuuk isan̄a kpai. 
25Otutuuk mkpọmfaka awaji kiban̄ cha, enyi ebewọwọp itaka ikọọk me ukan̄. 
Ikakaan̄ ulọk geege me lek alata araran̄ mè alata okuket òkup me lek mkpọmfaka 
cha, ikakpukpulu si ìsak, inyi ikakana ufe ìnyi enyi. Mije, ema ìre mbuban inu me 
lek Okumugwem Awaji kinyi. 
26Ikamọnọ mbuban inu geege ìtap me emen uwu kinyi. Ikaan̄ ogwu irọ, ene ya 
môkana inu oniin̄ akọn̄, kubọk mbuban inu cha orebe. Kpan̄asi ikeya, ìjọ ejit me 
lek inu cha, mè ìlibi lek kubọk òchichaka inu. Mije, inu cha ìre inu ebejijijaka 
isan̄a kubọk inu oniin̄ akọn̄. 

Ikan 8 

Kawuuk Okumugwem 

1“Ìgbala chieen̄ ìkirọ otutuuk inu chi nkinyi enyi ida chereyi ibe enyi ekerọ, inyi 
enyi efuk ugwem, mè emumana ewa, mè ekọt ebọkọ inyọn̄ ijọn̄ ya eyi 
Okumugwem onyan̄abe ibot inyi ebi nte nte kinyi ibe ọmọ môsa inyi ema. 
2Ìkeek otutuuk ujọn̄ọ ije Okumugwem Awaji kinyi osabe enyi ije itibi emen èwê 
otuuk kè akọp acha ini kechi, inyi ọmọ isa me ikeya irọ mè enyi esiki ibot, mè 
ọmọ iroon̄ si enyi ikpọ. Okumugwem ìrọ ikeyi, inyi ọmọ iriọọn̄ inu òkup enyi me 
emen ejit, mè iriọọn̄ si mè ìre enyi mêkirọ ikọ îtọbe, mè ìre kpebekirọ. 
3Okumugwem îrọ ibe enyi esiki ibot, mè iran̄ enyi ọfiọọn̄, mè inisan̄a mana isibi 
inyi enyi erie, òrere inorie enyi kperarak iriọọn̄, ebi nte nte kinyi si kperarak 
iriọọn̄, inyi enyi esa eriọọn̄ ibe ke ìkare inorie gaalek ke ene obosa iluk ugwem, 
ire, ke ene ìbosa otutuuk ikọ geelek ònan̄a me otu Okumugwem isibi iluk ugwem. 
4Ofọnti kinyi ìkagwak ìta enyi me lek, ukot kinyi si ìkayiki ìtoon̄ me otutuuk akọp 
acha ini cha. 
5Eya orọ, ìriọọn̄ ibe ke ike ute okisulu ebi bọn osusut isasa ijeen̄ ema inu, ke îre 
si ikeya ke Okumugwem Awaji kinyi okisulu enyi osusut. 
6“Ìgbala chieen̄ ìkirọ otutuuk ikọ geelek Okumugwem Awaji kinyi otọbe ibe enyi 
erọ, mè ìkiluk ugwem ìkpọ me lek oniin̄ kan̄, mè ìkitet ukpook me lek kan̄. 
7Mije, Okumugwem Awaji kinyi ìkisa enyi ije ibosi itap me atalek ata ijọn̄, ijọn̄ 
ere okolo mè ogbuuruk mè ògbugbuk mun̄ irak ijọn̄ okigbuk, inan̄a me iteke ijọn̄ 
mè inyọn̄ ogoon̄, inikigwook. 
8Ijọn̄ ya ìre si ijọn̄ akpa wit mè akpa balì mè gerep mè figi mè pomegaranet mè 
aran̄ olifu mè aran̄ akwọọk okisibi ijaan̄. 
9Inorie ìkpobonan me inyọn̄ ijọn̄ ya, kpunu inu geege ikeyi òbonanan enyi. Me 
ere ya, ewuuk geelek îkaan̄ okwukwut me emen. Mêkirọkọ ekwe me inyọn̄ 
ogoon̄ geelek me inyọn̄ ijọn̄ ya. 
10Enyi isirie inorie, mè owot kinyi isijot, ìnyi Okumugwem Awaji kinyi itọn̄, mije 
ata ijọn̄ eyi înyibe enyi. 
11“Ìgbala chieen̄, inyi enyi ekawuuk Okumugwem Awaji kinyi, mè ìtele ikekirọ 
ikọ îtọbe inyi enyi, mè isusun̄ ikan kan̄ mè orọmijọn̄ kan̄ echi emi nkinyi enyi 
chereyi. 
12Ire ìkare ikeya, mgbọ enyi isirie inorie ijot owot, mè inama ujuja uwu inyi lek 
kinyi, mè ikiluk me ere ya, 
13eriembuuk kinyi mè arọọn̄ mè ebot kinyi okekimumana, ikpoko alata okuket 
mè alata araran̄ kinyi okekiwa, otutuuk inu geelek enyi ekaan̄be okekimumana 
iwa, 
14mgbọ ya, ugumulek môneninin̄ ijot enyi ejit, enyi mêneniwuuk Okumugwem 
Awaji kinyi, ogwu òsasan̄a enyi isibi me usun̄ me ido Ijipiti. 

15Îre ọmọ osa enyi ije itibi emen èwê ya òmimin mè ikaan̄ ukpook, ere ijijinu 
òkikpan̄ ene mè eferen̄ ojotbe, ere òkpọkpọ ichat, kpunu mudim ebenwọ. Îre 
ọmọ si osan̄a mudim inan̄a me emen nchat ewuuk isibi inyi enyi. 
16Îre ọmọ osan̄a inorie isibi isa ikpukpo enyi me emen èwê, inorie ebi nte nte 
kinyi kperarak iriọọn̄ inu ofolek, isasa irọ ibe enyi esiki lek enyi ọmọ, inyi inu ije 
ijaan̄ me lek kinyi me òta kan̄. 
17Enyi mêkọt itumu me ejit kinyi ibe, ‘Unye n̄a mè ubọk iba n̄a ke nsa isi ikwaan̄, 
mè ikaan̄ otutuuk inu chi nkaan̄be.’ 
18Ikawuuk Okumugwem Awaji kinyi, mije, îre ọmọ onyi enyi unye enyi esabe 
ibọm mbọm, mè ibọọn̄ ubọọn̄. Okumugwem ìrọ inu yi isasa irọ inyan̄a-ibot kan̄, 
eyi înyan̄abe inyi ebi nte nte kinyi, iso me chereyi. 
19“Ìriọọn̄ ibe, ire enyi iwuuk Okumugwem Awaji kinyi me atikọ, mè isi ikikana 
igọọk ofifi awaji cha, mè ikitọbọ ebum inyi ema, mè ikitọbọ ibot inyi ema, emi 
nkeke ata-ikọ ikeme enyi chereyi ibe ke enyi ebekwakwaan̄ ita kpai. 
20Ike Okumugwem okpan̄be ebi ido cha isan̄a me isi kinyi, ikeya si ke ìbokpan̄ 
enyi, ire enyi kpegban̄ utọn̄ me ida Okumugwem Awaji kinyi. 

Ikan 9 

Ntim-mkpan̄ ìnan̄a me ejit nsan Awaji 

1“Enyi ebi Ijeren, ìgban̄ utọn̄! Me mgbọ keyi, enyi mênisaba okwaan̄ Jodan itoon̄, 
mè ije inin̄ isi ibọkọ ijọn̄ me ubọk owuwa ido ìwawa enenen igak enyi, mè inye 
lek si igak enyi. Enyi mêbọkọ si ama ile òmimiin̄, echi enamabe mgban òbebene 
ichep me inyọn̄ ikana okokop. 
2Ife cha ìre ebi Anak, ìrere ebi ìnyenye lek enenen, mè ijijọn̄! Enyi mîriọọn̄ ema, 
mè ikinọ si inu ekitumu ofolek kiban̄ ibe, ‘Ìre ekene obokọt ikeke me isi ebi 
Anak?’ 
3Ire, ìriọọn̄ cherekeyi ibe ke îre Okumugwem Awaji kinyi okije me isi kinyi isaba 
okwaan̄ ya kubọk ukan̄ òkitataka inu ikọọk. Îre ọmọ obojijaka ema isan̄a, mè 
ikeme ema isiki me isi kinyi. Sa me ikeya, enyi mêrieen̄ ema isibi, mè ijijaka ema 
isan̄a ugwat ugwat, kubọk Okumugwem otumube. 
4“Okumugwem Awaji kinyi isirieen̄ ema isibi me isi kinyi, ikatumu me ejit kinyi 
ìbe, ‘Îre bak me lek ata irọrọ kiji ke Okumugwem osa eji inu, inyi eji enebọkọ ijọn̄ 
yi esak.’ Mije, îre bak me lek inu ikpak ebi ido chi ekirọ ke Okumugwem oborieen̄ 
ema isan̄a me isi kinyi. 
5Ìkare mije enyi erebe ebi ata irọrọ, ìkarere si mije enyi erebe ebi unen eru, ke 
enyi eberaka inin̄ inyọn̄ ijọn̄ ife cha isi ibọkọ ikaan̄. Îre mije ebi ido chi erebe ebi 
ikpak ke Okumugwem Awaji kinyi oborieen̄ ema isan̄a me isi kinyi, isasa irọ 
inyan̄a-ibot eyi înyan̄abe inyi ebi nte nte kinyi, Ebereyam mè Ajiki mè Jekọp, iso. 

6Ìriọọn̄ ibe ke ìkare mije ata irọrọ kinyi ke Okumugwem Awaji kinyi okinyi enyi 
ata ijọn̄ yi, ibe enyi ebọkọ esak, mije, enyi ìre ife unye-ibot. 

Ebi Ijeren mîrọ awaji eriembuuk alata araran̄ 

7“Ìkeek, ikawuuk ubọk enyi erọbe inyi Okumugwem Awaji kinyi inaan̄ ejit me 
lek kinyi me emen èwê. Bene me usen enyi enan̄abe me Ijipiti isibi, mege enyi 
ejebe inire ere keyi, enyi ekpọkpọ ikikpaka ibot inyi Okumugwem. 
8Me Orebu, enyi mîrọ inyi Okumugwem inaan̄ ejit enenen me lek kinyi, ire lek 
îbojijaka enyi isan̄a. 
9Mgbọ nnenebe isi inyọn̄ ogoon̄ mbasi ibọkọ akpakpa ewuuk iba cha, echi egebe 
ikan inyan̄a-ibot eyi Okumugwem onyan̄abe melek kinyi me lek, nkup me inyọn̄ 
ogoon̄ ya akọp egwe ini mè akọp eririeen̄ ini, ǹkarie inorie geege, ǹkanwọnwọ 
si mudim. 
10Okumugwem oneninyi emi akpakpa ewuuk iba cha, echi ọmọ Awaji me lek kan̄ 
osabe otubọk kan̄ gaalek ige inu me lek. Okumugwem ìgege otutuuk ikan kan̄ 
isibi me lek ewuuk cha iso, òrere ikọ îtumube inyi enyi me inyọn̄ ogoon̄ ya me 
emen ukan̄, me usen ya enyi etitiin̄be ikana ebon ogoon̄ ya. 
11Me òta usen me lek akọp egwe ini mè akọp eririeen̄ ini cha, Okumugwem 
oneninyi emi akpakpa ewuuk iba cha îgebe inyan̄a-ibot kan̄ me lek, 
12mè itumu inyi emi ibe, ‘Nan̄a keke, mè gwat lek kwala sibi, mije, ebi kinyi ebi 
owu osabe inan̄a me Ijipiti isibi mîfiat lek kiban̄ isan̄a. Me ikafiatge mgbọ, ema 
mîtele irọrọ inu nnyibe ida ibe ema erọ, mè iyaka isi itọkọ mkpọmfaka inyi lek 
kiban̄.’ 
13“Okumugwem onenibe emi, ‘Nra imun̄ ibe ke ife chi ìre atalek ebi m̀kpaka ibot! 

14Juuk emi tele, inyi ǹjijaka ema ǹsan̄a, mè ǹtutuku erieen̄ kiban̄ ǹsan̄a me 
linyọn̄, mè ǹsa me lek kwun̄ ǹsan̄a ofifi ido ònyenye lek mè iwa enenen igak ema 
ǹsibi.’ 
15“Mije keya, ngwugwu ikom, mè inan̄a me inyọn̄ ogoon̄ ya isibi ijọn̄, melek 
akpakpa ewuuk inyan̄a-ibot iba cha me ubọk iba n̄a. Me ike mgbọ ya, ukan̄ ya 
òkiseme me inyọn̄ ogoon̄ ya. 
16Nnenikpọ, mè imun̄ ibe ke enyi mîrọ ijo inu ikeme Okumugwem Awaji kinyi. 
Mmun̄ ibe ke enyi mîtọkọ mkpọmfaka òbet lek gwun̄ eriembuuk inyi lek kinyi. 
Me ikafiatge mgbọ, enyi mîtele oniin̄ Okumugwem Awaji kinyi onyibe enyi ida 
ibe enyi egọọk. 
17Emi imumun̄ ikeya, mbeben akpakpa ewuuk iba cha òkup emi me ubọk agan̄ 
iba itọbọ me ijọn̄ me chieen̄ kinyi gaalek, ewuuk cha okpọkpọk isan. 
18Nnenikpọk irọn̄ inyana me isi Okumugwem, kubọk nrọbe me adasi mgbọ, mè 
ikup ikeya otuuk kè akọp egwe ini mè akọp eririeen̄ ini, ǹkarie inorie geege, 
ǹkachachak si mudim me otu. Ǹrọ ikeya mije otutuuk ijo inu enyi erọbe, mè 
ojelek inu ikpak enyi erọbe me chieen̄ Okumugwem, isasa irọ ibe ejit inaan̄ ọmọ. 

19Mgbọ ya, ukpook unaan̄-ejit Okumugwem îtet emi enenen mije kinyi, ògak ge, 
uyok uyok unaan̄-ejit kan̄ ya eyi înaan̄be ire lek îweekbe ijijijaka enyi isan̄a kpai. 
Ire, Okumugwem onọnọ emi ida, ikerere me mgbọ keyi si. 
20Me mgbọ ya si, Okumugwem înaan̄ ejit enenen inyi Erọn, ire lek îweekbe 
ikpakpan̄ ọmọ. Ire, nrariaak si uriaak me ibot kè Erọn me mgbọ ya. 
21Nnenimọnọ ijo inu kinyi, òrere gwun̄ eriembuuk ya enyi erọbe, mè itap ukan̄ 
me lek iwọp, mè itun̄ ikpukpuku, mè ikọk iriọk ikana ntọn̄, mè iben ntọn̄ ya itọp 
igwook me ògbugbuk mun̄ òkigbuk inan̄a me lek ogoon̄ ya ilibi isibi ikwala 
igwook. 
22“Ubọk yaage si ke enyi erọ ibe Okumugwem inaan̄ ejit me Tabera, mè Masa, 
mè Kiborot Atayaba. 
23Ikeya si, me mgbọ Okumugwem oriabe enyi isibi me Kades Bania, ìtutumu inyi 
enyi ibe, ‘Ìnan̄a ìje, mè ìsi ìbọkọ ijọn̄ nnyibe enyi ya ìsak.’ Ire, enyi ekpakpaka ida 
Okumugwem Awaji kinyi. Enyi kpetoon̄ ọmọ ejit me lek, kpegbagban̄ si utọn̄ me 
ida kan̄. 
24Bene me karake usen nriọọn̄be enyi, enyi ìre ebi ìkikpaka ibot inyi 
Okumugwem. 
25“Eya orọ nrọn̄be inyana me isi Okumugwem akọp egwe ini mè akọp eririeen̄ 
ini ya, mije îtumube ifieek ibe ke ọmọ ìbojijijaka enyi isan̄a, 
26mè ikiriaak Okumugwem ibe, ‘Ogwukaan̄-ene Okumugwem, soso kajijaka ebi 
kwun̄, mè ìrot kwun̄, ebi owu osabe me ikpele unye kwun̄ inyan̄a isibi, mè isa me 
unye oguga kwun̄ itaba isibi me Ijipiti. 
27Nye lek keek ebi usun̄ kwun̄ Ebereyam, mè Ajiki, mè Jekọp, mè tọn̄ọ mije kiban̄ 
kpọ chieen̄ lọ me lek unye-ibot ife chi, mè afa kiban̄, mè ijo inu kiban̄. 
28Ire ìkare ikeya, ebi ido ere owu okpulube eji isibi ya mênikitumu ibe, “Îre mije 
Okumugwem ìkakọt ìsa ema ìsi ìtap me inyọn̄ ijọn̄ îchieekbe ema use, melek si 
mije îchabe ife chi, orọ îkpulube ema isibi isasa isi ikpan̄ me emen èwê.” 
29Ire, ema ìre ebi kwun̄, mè ìrot kwun̄, ebi owu osabe unye ubọk kwun̄ mè ikpele 
unye kwun̄ isan̄a isibi.’ ” 

Ikan 10 

Okumugwem îkpọk inyi Mosis ayaya ewuuk ikan inyan̄a-ibot 

(Isis 34:1-10) 

1“Me ike mgbọ ya, Okumugwem onenitumu inyi emi ibe, ‘Kọ okpọkọ akpakpa 
ewuuk iba òkup kubọk echi adasi mgbọ cha, mè rọ si okop ge gbaalek, mè kpulu 
ema sa nene na me inyọn̄ ogoon̄, 
2inyi mâge inu cha ngebe me lek adasi ewuuk cha, echi owu otọbọbe ibak cha, 
me lek. Nsige isan̄a, owu môkpulu ema itap me emen okop ya.’ 

3“Nnenisa uwot uti akasia irọ okop ya, mè inikọ akpakpa ewuuk iba òbet lek echi 
adasi mgbọ cha, mè inikpulu ema ikaan̄ me ubọk isa inene inyọn̄ ogoon̄ ya. 
4Okumugwem onenige otutuuk inu îwuukbe lek ige me lek adasi akpakpa ewuuk 
iba cha, me lek akpakpa ewuuk iba kechi. Inu îgebe ìre Akọp Ikan cha, echi 
îwuukbe lek itumu inyi enyi inan̄a me emen ukan̄ me inyọn̄ ogoon̄, mgbọ enyi 
etitiin̄be me ebon ogoon̄ ya. Mgbọ Okumugwem ogebe inu cha isan̄a, inenisa 
akpakpa ewuuk iba cha inyi emi. 
5Emi mbọbọkọ, mè isa igwu ikom inan̄a me inyọn̄ ogoon̄ ya isibi, mè iniben ema 
itap me emen okop ya nrọbe, ike Okumugwem onyibe emi ida. Ema òwa me 
emen okop ya mgbọ keyi.” 
6Ebi Ijeren enanan̄a me ere udọn̄ mudim ebi Jayakan, mè ije mege isi ire Mosera. 
Îre me Mosera ke Erọn okup ikwu, efufuun̄ ọmọ me ere ya, Elieja ogwu gwun̄ 
onenibọkọ irek ikwaan̄ kan̄ kubọk ogwu ngwugwa. 
7Ema eneninan̄a me ere keya ije isi ire Gudugoda, mè iraka isi ire Jotibata, ijọn̄ 
ògbugbuk mun̄ ojotbe. 
8Îre me ike mgbọ ya ke Okumugwem osan̄a otoko kè Libai isun̄ esese, inyi ema 
ere ebi ìbekiben okop inyan̄a-ibot eyi Okumugwem, mè ikikeke me isi 
Okumugwem ikisi ikwaan̄, mè ikitan̄a ugbana me erieen̄ kan̄, kubọk ema ekirọ 
si cherekeyi. 
9Mije keya, ebi otoko kè Libai kpekaan̄ uche geege, mè ìrot geege me etete ebi 
ngwan̄. Okumugwem ore ìrot kiban̄, kubọk Okumugwem Awaji kinyi otumube 
inyi ema. 
10“Mgbọ keyi si, emi ǹkup me inyọn̄ ogoon̄ akọp egwe ini mè akọp eririeen̄ ini, 
kubọk nrọbe me adasi mgbọ ya. Okumugwem onọnọ ida n̄a mgbọ keyi si, ìkayaka 
ìweek ijijijaka enyi isan̄a. 
11Okumugwem onenitumu inyi emi ibe, ‘Nan̄a keke, mè sa ife chi je nin̄ oniin̄ ije 
kiban̄, inyi ema esi ebọkọ ijọn̄ ya esak, ijọn̄ eyi nnyan̄abe ibot inyi ebi nte nte 
kiban̄ ibe ke mâsa inyi ema.’ 

Inu Okumugwem okiweek 

12“Mgbọ keyi, enyi ebi Ijeren, ìre keke ke Okumugwem Awaji kinyi okiweek me 
ubọk kinyi? Okumugwem Awaji kinyi ìkiweek ibe enyi etet ukpook me lek kan̄, 
mè eluk ugwem egọọk me oniin̄ kan̄, mè ema ọmọ, mè etọbọ ebum enyi ọmọ me 
otutuuk ejit kinyi, mè otutuuk ibot ejit kinyi, 
13mè ekerọ otutuuk ikọ îtọbe, mè ekerọ orọmijọn̄ kan̄ echi emi nkinyi enyi me 
cherekeyi, inyi inu ikije ijaan̄ enyi me lek. 
14Mije, emen inyọn̄ ere òbebene ichit ìre eyi Okumugwem Awaji kinyi, linyọn̄ mè 
otutuuk inu geelek òkup me emen ìre si eyi kan̄. 

15Ire, îre ebi nte nte kinyi ke Okumugwem okaan̄ ikpele ulọk me lek, mè imọnọ 
ema ima, mè inigobo enyi bọn bọn kiban̄ si, me etete otutuuk ebi ido geelek, isa 
irọ ebi eyi kan̄, kubọk îkupbe me cherekeyi! 
16Eya orọ, ìsan̄a ijo inu òkup enyi me ejit, eyi òkirọ ibe enyi ekakigban̄ utọn̄ ìnyi 
Awaji ya. Ikayaka ìkikpaka ibot ofifi. 
17Mije, Okumugwem Awaji kinyi ore Awaji otutuuk awaji geelek, mè ire si Òkaan̄ 
otutuuk ebikaan̄-ene geelek, ọmọ ore Ikpele Awaji, ogwu òkaan̄ unye, mè ikaan̄ 
ukpook. Ọmọ ìre ogwu ìkakigobo ene isi, ìkakirie si ngan. 
18Ọmọ ìre ogwu òkitumu ikọ ibot ebi kpà-nte, mè ibot ebi nwakpa, mè ikima ebi 
ichen, mè ikinyi ebi ichen inorie mè ofọnti mè ekwut. 
19Enyi si, ìkima ebi ichen, mije, îkaan̄ mgbọ enyi erebe ebi ichen me Ijipiti. 

20Ìkitet ukpook me lek Okumugwem Awaji kinyi, mè ìkitọbọ ebum ìnyi ọmọ. Ìtet 
ọmọ ìnye, mè ìkisa erieen̄ kan̄ ìnyan̄a ibot. 
21Ọmọ ore Awaji kinyi, ogwu ògbegbe itọn̄ kinyi. Ọmọ ore ogwu òrọrọ ikpele 
uyeke uyeke ikwaan̄ òkaan̄ ukpook, echi enyi esabe chieen̄ kinyi imun̄ cha, inyi 
enyi. 
22Mgbọ ebi nte nte kinyi enan̄abe isi iluk me Ijipiti, ema ìre akọp ene jaaba 
gaalek. Mgbọ keyi, Okumugwem Awaji kinyi îrọ inyi enyi ewa kubọk ntoronyan̄ 
akpabin inyọn̄. 

Ikan 11 

Isisiki ibot ìkisa ugbana inu 

1“Ìma Okumugwem Awaji kinyi, mè ìkirọ otutuuk inu geelek îweekbe ibe enyi 
erọ, mè ìkisun̄ otutuuk orọmijọn̄ kan̄ mè ikan kan̄, mè ìkirọ otutuuk inu geelek 
îtọbe ibe enyi ekerọ. Ìkitet lek ìnye ìkirọ inu chi otutuuk mgbọ geelek. 
2Ìriọọn̄ me chereyi ibe ke ìkare nsabọn kinyi ekup imun̄ osusut cha ònan̄a me 
ubọk Okumugwem Awaji kinyi. Ìkare nsabọn kinyi emun̄ umin ubọọn̄ kan̄, mè 
ikpele unye kan̄, mè unye oguga kan̄. 
3Ìkare nsabọn kinyi emun̄ uyeke uyeke inu kan̄, mè nke nke inu echi îrọbe me 
etete ebi Ijipiti, mè echi îrọbe me lek ogwu Fero mè lek otutuuk ido kan̄. 
4Ìkare nsabọn kinyi esa chieen̄ imun̄ inu îrọbe urum akọn̄ ebi Ijipiti mè inyinya 
kiban̄ melek otutuuk uji akọn̄ kiban̄, eyi îsabe mun̄ okwaan̄ Anyiaan̄ imeen̄ ema 
isan̄a, me mgbọ ema ekigọọk enyi efuuk efuuk ikiweek ikpakpan̄ enyi isan̄a. 
Okumugwem ìjijijaka ema isan̄a mege inire chereyi. 
5Ìkare nsabọn kinyi emun̄ inu Okumugwem orọbe inyi enyi me emen èwê, mege 
enyi ejebe inire ere keyi. 
6Ìkare si nsabọn kinyi emun̄ inu îrọbe Datan mè Abiram, bọn ebirieen̄ kè Eliabu 
ogwu otoko kè Ruben mgbọ ijọn̄ okabe otu, mè iben ema imeen̄, ema melek 

otutuuk ebi uwu kiban̄, mè uwu ọfọ kiban̄, mè otutuuk ebi usun̄ kiban̄ mè anam 
kiban̄ mè inu geelek ema ekaan̄be, ema otutuuk echechieen̄ ita me ejit ijọn̄, me 
etete otutuuk ebi Ijeren. 
7Îre enyi me lek kinyi esa chieen̄ kinyi imun̄ otutuuk ikpele inu chi geelek 
Okumugwem orọbe. 
8“Eya orọ, ìkirọ otutuuk ikọ chi geelek îtọbe, echi emi nkinyi enyi ida chereyi ibe 
erọ, inyi enyi ekaan̄ efuuk eje enin̄ inyọn̄ ijọn̄ ya, eyi enyi ebesaba isi ibọkọ isak, 
9mè enyi ekefuk ugwem me inyọn̄ ijọn̄ ya eyi Okumugwem Awaji kinyi onyan̄abe 
ibot inyi ebi nte nte kinyi ibe ke ọmọ môsa inyi ema melek bọn owot iman kiban̄. 
Ijọn̄ ya ìre ata ijọn̄ òkisibi anam mè mfut uti. 
10Mije, ijọn̄ enyi ebesi ibọkọ isak ìkakup kubọk ijọn̄ Ijipiti, ere enyi enan̄abe isibi. 
Me Ijipiti, enyi isiwop uko, enyi mîra ikisa ukot ibum okolo me ijọn̄, inyi mun̄ 
ikilibi inin̄ inirọ inyi inu itibi ijaan̄, kubọk uko inwan̄ usun̄. 
11Ire, ijọn̄ ere enyi ebesaba isi ibọkọ isak ìre ijọn̄ ogoon̄ mè iteke, eyi òkimeen̄ 
mun̄ ibot òkirep inan̄a me isinyọn̄ igwook me ijọn̄. 
12Îre ijọn̄ eyi Okumugwem Awaji kinyi gaalek okikpọ chieen̄ me lek. Bene me 
ibebene acha si re òta acha, chieen̄ Okumugwem Awaji kinyi ìkakinan̄a me lek 
ijọn̄ ya. 
13“Eya orọ, ire enyi igbala chieen̄ ikirọ otutuuk ikọ Okumugwem otọbe, kubọk 
nkitumu inyi enyi cherekeyi ibe enyi ekemun̄ Okumugwem Awaji kinyi me 
chieen̄, mè eketọbọ ibot enyi ọmọ me otutuuk ejit kinyi, mè otutuuk ibot ejit 
kinyi, 
14Okumugwem môkirọ inyi ibot ikirep igwook me ijọn̄ kinyi me ibot mgbọ kan̄, 
me òta ura mè aya otu ura, inyi mfut uko kinyi ikitibi ijaan̄, inyi enyi mêkirọkọ 
akpa kinyi ogbogbo, mè ikikaan̄ ayaya miin̄ mè aran̄ owuwa owuwa. 
15Mbubet mè inwan̄ oron môtibi si ijaan̄ inyi ebi kè anam kinyi. Enyi melek anam 
kinyi mêkekirie inorie ijot otu. 
16Ire, ìgbala chieen̄, inyi ejit kinyi ikafiaan̄ enyi, mè enyi ekana egọọk ofifi awaji 
cha, mè esi eketọbọ ebum enyi, mè eketọbọ si ibot enyi. 
17Sa me ikeya, unaan̄-ejit Okumugwem môyok me lek kinyi. Ọmọ mônenigon 
akpa isinyọn̄ ichit, inyi ibot ikayaka ìrep ìgwook me ijọn̄. Ijọn̄ mônenichat, 
ìkpoyaka isibi inu geege. Enyi mênenikwaan̄ ita mije uraafiọọn̄ me inyọn̄ ata ijọn̄ 
ya eyi Okumugwem obosa inyi enyi. 
18“Ìtet ikọ chi nkitumu inyi enyi chereyi me emen ejit kinyi, mè ibot ejit kinyi. 
Ìtobo ema kubọk inu ijejeen̄ me lek ubọk kinyi, mè ìtobo ema si ìkam me inyọn̄ 
okwut isi kinyi me agbagba chieen̄ iba kinyi. 
19Ìjeen̄ nsabọn kinyi inu chi, mè ìkitumu ikọ ofolek inu chi mgbọ enyi esikibe 
ikweek irek me uwu, mè mgbọ enyi ekije me ejit oniin̄, mè mgbọ enyi esikibe 
ilaak, mè mgbọ enyi enan̄abe ikeke. 

20Ìge inu chi me ubọk afọn̄ uwu kinyi mè lek otunchit kinyi. 

21Sa me ikeya, enyi melek nsabọn kinyi mêfuk ugwem me inyọn̄ ijọn̄ ya 
Okumugwem onyan̄abe ibot inyi ebi nte nte kinyi ibe ọmọ môsa inyi ema, inyi 
ire eyi kiban̄ mege ire mgbọ geelek inyọn̄ mè ijọn̄ môkupbe ire. 
22“Eya orọ, ire enyi ikirọ otutuuk ikọ chi geelek echi Okumugwem otọbe, kubọk 
emi nkinyi enyi cherekeyi ibe enyi ekemun̄ Okumugwem Awaji kinyi me chieen̄, 
mè ekeje me otutuuk oniin̄ kan̄, mè etet ọmọ ekaan̄ enye, 
23Okumugwem môrieen̄ otutuuk ebi ido cha isan̄a enyi me isi, inyi enyi ekọt 
ebọkọ ijọn̄ ido ebi ìmimiin̄ enenen igak enyi, mè inye lek si igak enyi, esak. 
24Ere geelek akajit ukot kinyi môjakbe môkana eyi kinyi, ibene me lek èwê isi ire 
Lebanọn, mè ibene me okwaan̄ Yuferetis isi ire lek okwaan̄ agan̄ osiki, òrere 
okwaan̄ Mediterenia. 
25Kpunu ene geege òbokọt ikeke ida enyi. Ere geelek enyi mêsibe, Okumugwem 
Awaji kinyi môtap ukpook kinyi mè urimi lek kinyi igak me emen ebi ìluk me 
otutuuk inyọn̄ ijọn̄ ya, kubọk îchieekbe enyi use. 
26“Ìkpọ! Emi ǹkito inu iba, ugbana mè ogbo, me isi kinyi cherekeyi, ibe enyi 
egobo. 
27Ugbana môkup inyi enyi, ire enyi ikirọ ikọ Okumugwem Awaji kinyi otọbe, echi 
nkinyi enyi cherekeyi. 
28Ogbo môkup inyi enyi, ire enyi kpekirọ ikọ Okumugwem Awaji kinyi otọbe, mè 
itele oniin̄ kan̄, kubọk emi nkinyi enyi ida cherekeyi, mè ikana igọọk ofifi awaji 
cha, echi enyi kpewuuk lek iriọọn̄ inu ofolek. 
29Mgbọ Okumugwem Awaji kinyi isisa enyi ije initap me inyọn̄ ijọn̄ ya eyi enyi 
ebenibọkọ isak, ìje ìnene inyọn̄ ogoon̄ Gerijim, mè ìkup me ere ya ìtan̄a ugbana 
ìgwook, mè ìje ìnene si inyọn̄ ogoon̄ Eban, mè ìkup me ere ya ìtan̄a ogbo ìgwook. 
30Kubọk enyi eriọọn̄be, ogoon̄ chi ìkup me usaba okwaan̄ Jodan, me oniin̄ agan̄ 
osiki, me agba lek ikpele ilip mbuban me More, me inyọn̄ ijọn̄ ebi Kenan, ebi ìluk 
iriaak iteke Araba me agba lek Giligan. 
31Me mgbọ keyi, enyi mênisaba okwaan̄ Jodan isi ibọkọ ijọn̄ ya, eyi Okumugwem 
Awaji kinyi obosa inyi enyi, isak. Enyi isibọkọ ijọn̄ ya, mè ikiluk me ere ya, 
32ìgbala chieen̄ ìkisun̄ otutuuk ikan chi, mè ìkirọ otutuuk inu Okumugwem 
onyibe ida ibe enyi ekerọ, kubọk nkitumu isibi me isi kinyi cherekeyi. 

Ikan 12 

Ikan iluk-ugwem me Kenan 

1. Ere itọbọ-ebum ge gaalek ke Okumugwem ogobo 

1“Echichi ore orọmijọn̄ mè ikan echi enyi ebekiluk ugwem ikpọ me lek me inyọn̄ 
ijọn̄ ya, eyi Okumugwem Awaji ebi nte nte kinyi onyibe enyi ibe enyi ebọkọ esak. 
Enyi mêkisun̄ otutuuk ikan chi otutuuk usen ugwem kinyi me inyọn̄ ijọn̄ ya. 
2Ìjijaka otutuuk isi-ijọn̄ geelek ere ebi ido cha enyi eberieen̄ isibi ekitọbọ ebum 
inyi awaji kiban̄ ìsan̄a kpai, echi òkup me inyọn̄ ubene ubene ogoon̄, mè inyọn̄ 
orioon̄, mè ìyaka ire me ebon otutuuk uti geelek òsasan agọọk. 
3Ìgbugbọ otutuuk ntook ngwugwa kiban̄. Ìbak otutuuk ewuuk mfaka kiban̄ cha 
eyikbe ìkeke ìkeke, mè ìtap ukan̄ ìwọp otutuuk uti yọk Asera kiban̄ cha. Ìchon 
otutuuk mkpọmfaka awaji kiban̄ cha ìgwook, mè ìtutuku erieen̄ awaji kiban̄ cha 
ìsan̄a me ere cha. 
4Ikakirọ ojelek inu òkup ikecha ìsa ìkitọbọ ebum ìnyi Okumugwem Awaji kinyi. 

5Ire, ìweek ìriọọn̄ me etete otutuuk otoko kinyi, ere Okumugwem Awaji kinyi 
môgobobe inyi lek kan̄, ere ọmọ obokup, ere ebekimin erieen̄ kan̄. Îre ere keya 
gaalek ke enyi ebekisi itọbọ ebum. 
6Ere keya si ke enyi ebekisa ngwugwa ewọwọp iriọk, mè esese ngwugwa geelek 
ikinu, mè inyinyi irek ge me akọp irek kinyi, mè inyinyi òsibi esese kinyi, echi 
enyi ebekisa isan̄a use enyi echieekbe, mè inyinyi ata ejit kinyi, mè inyinyi echi 
bọn ichili owot eriembuuk kinyi mè ebot kinyi mè arọọn̄ kinyi. 
7Me ere keya ke enyi ebekup me isi Okumugwem Awaji kinyi, enyi melek ebi 
ototun̄ ukan̄ kinyi, ikirie mè ikinwọọn̄ oruru ubọk ikwaan̄ kinyi, mije, 
Okumugwem Awaji kinyi îgbana enyi. 
8“Enyi kpebekiluk ugwem wọlọwọlọwọlọ kubọk eji ekirọ me ere keyi mgbọ keyi, 
eyi ene geelek okirọ inu òneme ọmọ igọọk ubọk ònwọnwọn ọmọ me lek. 
9Mije, mege inire mgbọ keyi, enyi kpejeje-nu ire ere isiki-efuuk ya, mè ijọn̄ ìrot 
ya, eyi Okumugwem Awaji kinyi obosa inyi enyi. 
10Enyi mêsaba okwaan̄ Jodan itoon̄, mè isi iluk me inyọn̄ ijọn̄ ya Okumugwem 
Awaji kinyi obosa inyi enyi me ìrot. Ọmọ môneninyi enyi isiki-efuuk, mè irọ inyi 
ebi ochicha kinyi ìgbagban ikana enyi ekayaka ìsisaak enyi. Enyi mêniluk me 
utelelek. 
11Me mgbọ ya, ere geelek Okumugwem Awaji kinyi môgobobe inyi lek kan̄, ibe 
ìre ere ebekimin Erieen̄ kan̄, îre ere keya ke enyi ebekisa otutuuk inu cha nnyibe 
enyi ida ofolek inu. Ere ya ke enyi ebekisa ngwugwa ewọwọp iriọk kinyi inu, mè 
esese ngwugwa kinyi, mè inyinyi eyi irek ge me akọp irek kinyi, mè otutuuk 
inyinyi òsibi esese echi enyi echieekbe use ibe ke enyi mêsa inikinyi 
Okumugwem. 
12Me ere ya ke enyi mêkikup irie ijọk me isi Okumugwem Awaji kinyi, enyi melek 
nsabọn kinyi ebirieen̄ mè ebibaan̄, mè ebi usun̄ kinyi ebirieen̄ mè ebibaan̄. Ìkeek 
si ebi otoko kè Libai ebi melek kinyi elukbe me ama ile kinyi cha, mije, ema 
kpekaan̄ uche ijọn̄ geege, kpekaan̄ si ìrot geege eyi lek kiban̄ kubọk enyi ekaan̄be. 

13Ìgbala chieen̄, inyi enyi ekakpọkpọ ìkiben ngwugwa ewọwọp iriọk kinyi ìsi 
ìkigwa me ere geelek enyi emun̄be. 
14Îre gaalek ere Okumugwem môgobobe isibi me inyọn̄ ijọn̄ otoko ge me etete 
otoko kinyi, ke enyi ebekigwa ngwugwa ewọwọp iriọk kinyi. Ere ya si ke enyi 
ebekirọ otutuuk inu, ike nnyibe enyi ida. 
15“Ire, enyi mêkọt ikigwu anam kinyi me emen ama ile kinyi geelek, mè ikitaka 
ike enyi eweekbe, ikpọ me ike Okumugwem Awaji kinyi osabe igbana enyi. Ene 
geelek môkọt igọọk itaka, ogwu òtatana mè ogwu òchachaka mbuban me lek, 
kubọk ekitaka òsô mè ogaan̄ sanasana iko. 
16Ire, enyi kpebetaka eje anam geege! Enyi ebekififiin̄ eje anam geelek me ijọn̄, 
kubọk ekifiin̄ mun̄ ikike. 
17Enyi isiberie inyinyi kinyi cha, echi irek ge me akọp irek echi akpa kinyi, mè 
echi aya miin̄ kinyi, mè echi aran̄ kinyi, mè ìyaka ire echi bọn ichili owot 
eriembuuk kinyi mè arọọn̄ mè ebot kinyi, mè ìre inu geelek enyi esabe isan̄a use, 
mè inyinyi ata ejit kinyi, mè inyinyi cha òsibi esese, ikakikup me emen ama kinyi 
ìrie inorie kechi. 
18Kpan̄asi ikeya, ìkisa inorie kecha ìkinu ìnirie me isi Okumugwem Awaji kinyi, 
me ere ge ya, ere Okumugwem môgobobe inyi lek kan̄, enyi mè bọn ebirieen̄ 
kinyi mè bọn ebibaan̄ kinyi, mè ebi usun̄ kinyi ebirieen̄ mè ebibaan̄, mè ebi otoko 
kè Libai ebi melek kinyi elukbe me ama ile kinyi cha. Ìkititiin̄ me isi Okumugwem 
Awaji kinyi ìkibele ejit mije oruru ònan̄a me lek otutuuk ubọk ikwaan̄ kinyi. 
19Ìgbala chieen̄, inyi enyi ekakpọ chieen̄ ìlọ me lek ebi otoko kè Libai otutuuk 
usen geelek enyi mêlukbe me inyọn̄ ijọn̄ kinyi. 
20“Mgbọ Okumugwem Awaji kinyi isinichak oke ijọn̄ kinyi iwele, kubọk 
îchieekbe enyi use, mè anam isinilọk enyi itataka, enyi mêkọt ikitaka anam ubọk 
geelek enyi eweekbe. 
21Ire ere Okumugwem Awaji kinyi môgobobe isibi, òrere ere ebekimin Erieen̄ 
kan̄, ijọn̄ọ ere enenen me lek ama kinyi, enyi mêkọt igwu usini me lek otutuuk 
eriembuuk mè arọọn̄ mè ebot echi Okumugwem onyibe enyi, ike mwuukbe lek 
inyi enyi ida, mè ikup me emen ama kinyi itaka ubọk geelek enyi eweekbe. 
22Ubọk yaage ekitaka òsô mè ogaan̄ sanasana iko ikike ke enyi ebetaka anam chi. 
Ogwu òtatana mè ogwu òchachaka mbuban me lek môkọt igọọk itaka. 
23Ire, ikalululuk ìtaka eje anam geege, mije, eje, ọmọ ore ugwem. Eya orọ, enyi 
kpebegbaan̄ ugwem melek anam itaka. 
24Ìmun̄ ibe ke enyi kperie eje anam. Kpan̄asi ikeya, ìbeben eje anam cha ìfiin̄ me 
ijọn̄ kubọk ekifiin̄ mun̄ ikike. 
25Ikarie eje, inyi inu ije ijaan̄ me lek kinyi, mè ije si ijaan̄ me lek bọn kinyi ebi 
ìbenu me udun̄ kinyi. Mije, sa me ikeyi, enyi mêkirọ inu òtatat me isi 
Okumugwem. 

26Ire, ìkpulu otutuuk inyinyi kinyi cha òkup mbuban, mè echi òsibi esese enyi 
echieekbe me use, ìsa ìsi ere ya Okumugwem môgobobe, 
27mè ìsa otutuuk anam cha, mè eje kiban̄ ìgwa ngwugwa ewọwọp iriọk me inyọn̄ 
ntook Okumugwem Awaji kinyi. Ìgwook eje anam ngwugwa kinyi cha me inyọn̄ 
ntook Okumugwem Awaji kinyi, mè ìtaka anam cha gaalek. 
28Ìgbala chieen̄ ìmun̄ ibe ke enyi mîsun̄ otutuuk ikan chi nkinyi enyi, inyi inu ije 
ijaan̄ me lek kinyi, mè ije ijaan̄ si melek nsabọn kinyi ebi ìbenu me udun̄ kinyi. 
Mije, sa me ikeya, enyi mêkirọ inu òtatat me chieen̄ Okumugwem Awaji kinyi. 

2. Mosis ìbe ebi Ijeren ekariaak ofifi awaji 

29“Okumugwem Awaji kinyi môkpan̄ otutuuk ebi ido cha, ebi enyi ebesi ibọkọ 
ijọn̄ kiban̄ isak, isan̄a kpai me isi kinyi. Enyi isirieen̄ ema isibi, mè ibọkọ ijọn̄ 
kiban̄ iluk, 
30mè ijijaka ema isan̄a, ìgbala chieen̄, inyi orọmijọn̄ kiban̄ melek awaji kiban̄ 
ikakana ufe ìnyi enyi. Ikaje ìkana ìkiweek awaji kiban̄ cha, mè ìkiweek irọriọọn̄ 
ubọk ebi ife cha ekifaka mfaka awaji kiban̄, inyi enyi mêsibe isi igọọk irọ ike ema 
ekirọ. 
31Ikasa ubọk ema ekifaka mfaka awaji kiban̄ ìsa ìkitọbọ ebum ìnyi Okumugwem 
Awaji kinyi. Mije, otutuuk mbuban inu cha echi Okumugwem ochabe, îre inu 
kecha ke ema ekirọ isa ikifaka mfaka inyi awaji kiban̄. Ema mîkiwọp si bọn kiban̄ 
ebirieen̄ mè ebibaan̄ me ukan̄ isa ikigwa ngwugwa inyi awaji kiban̄. 
32“Ìmun̄ ibe ke enyi mîkisun̄ otutuuk ikan chi, kubọk nnyibe enyi ida. Ikatatap 
inu geege ìsọkọ, ikasasan̄a si inu geege me lek. 

Ikan 13 

1“Ire ogwu nriran ge, mè ìyaka ire ogwu òkimumun̄ ilaak, ikana isibi me etete 
kinyi, mè inikijeen̄ owuwa uyeke uyeke inu-ijejeen̄, mè ikirọ si owuwa ikwaan̄ 
ukechieen̄, 
2mè inu-ijejeen̄ cha mè ikwaan̄ ukechieen̄ cha inirọ iso me chieen̄ kinyi, mè ire 
ogwu ene ya inisa mije keya ileke enyi ibe enyi enegọọk ọmọ esi eriaak ofifi awaji 
echi enyi kperarak iriọọn̄, mè esi etọbọ ebum enyi awaji cha, 
3ikagban̄ utọn̄ ìnyi ogwu nriran ya mè ìre ogwu òkimumun̄ ilaak ya. Mije, 
Okumugwem Awaji kinyi ìkisa me ikeya iroon̄ enyi ikpọ, inyi ọmọ iriọọn̄ mè ìre 
enyi mîmun̄ ọmọ me chieen̄ me otutuuk ejit kinyi, mè otutuuk ibot ejit kinyi. 
4Îre Okumugwem Awaji kinyi gaalek ke enyi ebekigọọk. Îre ọmọ gaalek si ke enyi 
ebekimin mè ikitet ukpook me lek. Ikọ îtọbe ke enyi ebekirọ, ida kan̄ ke enyi 
ebekigban̄ utọn̄ me lek. Îre ọmọ ke enyi ebekitọbọ ebum inyi, ọmọ si ke enyi 
ebetet ikaan̄ inye. 
5Ebekpakpan̄ ogwu nriran ya, mè ìre ogwu òmumun̄ ilaak ya. Mije, ìkijeen̄ enyi 
ibe ekpaka ibot enyi Okumugwem Awaji kinyi, ogwu òsasan̄a enyi isibi me Ijipiti, 

mè inyan̄a enyi isibi me irek usun̄. Ene ogwu òkup ikeya ìkiweek ibe enyi etele 
oniin̄ Okumugwem Awaji kinyi onyibe ida ibe enyi ekegọọk. Eya orọ, ìsan̄a ijo 
inu òkup ikeya ìsan̄a me etete kinyi. 
6“Ìrere ngwan̄ kwun̄ enerieen̄, mè ìre gwun̄ kwun̄ enerieen̄, mè ìre gwun̄ kwun̄ 
enenwaan̄, mè ìre nwa kwun̄ ogwu owu omabe enenen, mè ìre unene ibot ejit 
kwun̄, onween̄ lek initumu inyi owu me nlelet, ibe owu ònu mè esi etọbọ ebum 
enyi ofifi awaji echi enyi mè ebi nte nte kinyi kperiọọn̄ inu ofolek, 
7òrere awaji cha echi ebi ido ìluluk ikana enyi cha ekitọbọ ebum inyi, mè ìre ebi 
ido ìgbegbet enyi ere me lek, mè ìre ebi ìjọjọn̄ọ enyi ere me lek, ibene me ijọn̄ yi 
agan̄ ge isi ire òta kan̄, 
8ikachieek ìnyi ogwu òkup ikeya! Ikanyinyi ọmọ utọn̄. Ikatoto si ọmọ nsan kubọk 
ge! Ikatele ibe ene ya ifo, ikachichit si ogwu òkup ikeya! 
9Ìkpakpan̄ ene ya! Owu ogwu ene ya oweekbe inenileke, owu obodasi imọnọ 
ewuuk itọbọ ọmọ, sabum ebi ofifi ife mênigọọk itọbọ ọmọ ikpan̄. 
10Ìsa ewuuk ìtọbọ ene ya ìkpan̄, mije, ene ya ìweek irọrọ inyi enyi etele 
Okumugwem Awaji kinyi, ogwu òsasan̄a enyi isibi me usun̄ me ido Ijipiti. 
11Ebi Ijeren mêneninọ inu ya òrọrọ, ukpook môneninin̄ emen kiban̄. Sa me ikeya, 
kpunu ene geege me etete kinyi òboyaka ikpọk ikọt irọ mbet ijo inu keya. 
12“Ire enyi inọ ibe, me emen ama ge me etete ama cha Okumugwem Awaji kinyi 
obosa inyi enyi ebọkọ esak, 
13ke îkaan̄ ebi ijo ife ìkup me emen ama ya ikileke ebi ama ya ibe enu, mè ema 
enesi etọbọ ebum enyi ofifi awaji echi enyi kperarak iriọọn̄ inu ofolek, 
14ìnin̄ emen ikọ ya, mè ìwọlọ ìkpọ, mè ìriọọn̄ ubọk ìweek atikọ ìriọọn̄. Isinikpọk 
mbum ibe ke ikọ ya ìre atikọ, ke mîrọ mbuban inu ya me etete kinyi, 
15ìkpakpan̄ otutuuk ebi ama ya ìsan̄a kpai me otu oge akọn̄, mè ìchep ama ya 
ìsan̄a kubọk inu oniin̄ akọn̄, mè ìjijaka otutuuk ama ya ìsan̄a, anam ikasik. 
16Ìkpulu otutuuk nroon̄ uwu ama ya ìsibi ìgwook me oyet ile kiban̄, mè ìtap ukan̄ 
ìwọp otutuuk ìkọọk, mè ìwọp si otutuuk ama ya ìgbaalek, kubọk inu esabe igwa 
ngwugwa ewọwọp iriọk inyi Okumugwem Awaji kinyi. Ama ya mônenikana 
ǹrioon̄, mè ibia ikeya isi ire mgbọ geelek, kpebekọt iyaka ikpọk inama. 
17Inu geelek ebejijijaka kubọk inu oniin̄ akọn̄, ikachak ubọk me lek ìmọnọ ìsun̄ 
ìnyi lek kinyi. Ire enyi ijijaka inu cha, Okumugwem ìkpoyaka inaan̄ ejit uyok uyok 
me lek kinyi. Môyaka inito enyi nsan, mè ikaan̄ njijin me lek kinyi, mè irọ inyi 
enyi emumana me otu ifuk, kubọk înyan̄abe ibot inyi ebi nte nte kinyi ibe ke ọmọ 
môrọ. 
18Mije, enyi mîgban̄ utọn̄ me ida Okumugwem Awaji kinyi, mè ikirọ otutuuk ikọ 
îtọbe, echi emi nkinyi enyi cherekeyi, mè ikirọ si inu òtatat me chieen̄ kan̄. 

Ikan 14 

3. Inorie òtatana mè echi òkaan̄ mbuban me lek 

(Lib 11:1-47) 

1“Enyi ìre bọn inyi Okumugwem Awaji kinyi. Eya orọ, ene kinyi isinan̄a ikwu, 
ikaseke lek kinyi. Ikakwọkọ si ijeek ibot kinyi me agan̄ isi, ìnyi ogwu òkwukwu. 
2Mije, enyi ìre ife ìkup mbuban inyi Okumugwem Awaji kinyi. Îre enyi ke 
Okumugwem ogobo me etete otutuuk ebi ìkup me linyọn̄ keyi, isa irọ ebi kan̄ ebi 
ìsisibi esese. 
3“Ikarie inu geege òrere mbuban inu. 

4Anam enyi mêkọtbe itaka ìre: orie eriembuuk, mè gwun̄ arọọn̄, mè gwun̄ ebot, 

5mè ogaan̄ sanasana iko, mè òsô, mè ogaan̄ ngwugwat lek, mè ebot oron, mè 
ogaan̄ ujọn̄ọ iko, mè nririe inwọọn̄ lek, mè arọọn̄ inyọn̄ ogoon̄. 
6Anam geelek otukot kan̄ obumbe iba, eyi òkigọkọ inu itaka, enyi mêkọt itaka. 

7Ire, me lek otutuuk anam otukot kiban̄ obumbe iba, mè echi òkigọkọ inu itaka, 
ikataka aligọ, mè ejook, mè ikpi emen ewuuk. Mije, ubọk geelek ema ekigọkọ inu 
itaka, otukot kiban̄ ìkabum iba. Eya orọ, ema mêchaka enyi mbuban me lek. 
8Okodi si ìkatana, ubọk geelek otukot kan̄ obumbe iba, ìkakigọkọ inu ìtaka. Eya 
orọ, môchaka enyi mbuban me lek. Ikakitaka anam kan̄, ikakichak si ubọk me lek 
nkwukwu kan̄. 
9“Me etete otutuuk inu òluk me emen mun̄, echichi ke enyi ebekọt itaka. Irin̄ 
geelek òkaan̄ uwop mè ikaan̄ si ikpọk me lek, enyi mêkọt itaka. 
10Ire, inu geelek eyi ìkakaan̄ uwop mè ikpọk me lek, ikataka. Echichi môchaka 
enyi mbuban me lek. 
11“Me etete unọn òwulu me inyọn̄, unọn geelek eyi ìkakaan̄ mbuban me lek, enyi 
mêkọt itaka. 
12Ire, enyi kpebetaka geege me etete unọn kechi: igo, mè edene ofifit, mè edene 
isọọn̄ ibot, 
13mè mkpukpo araran̄, mè mkpukpo ofifit, mè chieen̄ ebi kè igo emen awaji 
geelek, 
14mè chieen̄ amaan̄ geelek òkup esese esese, 

15mè wukuwuku, mè ikwurikwu, mè akaba, mè chieen̄ akwanakwa geelek, 

16mè ikwurikwu ǹkeme ǹkeme, mè ikwurikwu iko ibot, mè ikwurikwu okuket, 

17mè ikwurikwu emen èwê, mè edene yalayala akukọ, mè igo mgbidim otu, 

18mè aba mbese, mè chieen̄ aba okuket geelek, mè uchabat akukọ ibot, mè afian̄. 

19“Otutuuk asabọn inu òkup kubọk akaka, mè ikigbaan̄ iwulu ogbogbo, mêchaka 
enyi mbuban me lek. Ikataka. 
20Asabọn inu chi geelek òtatana, enyi mêkọt itaka. 

21“Inu geelek enyi emun̄be ibe ke ìkwukwu ilaak, ikataka. Kpan̄asi ikeya, ìsa ìnyi 
ebi ichen ìgọgọọk enyi iluk me emen ama ile kinyi. Ilọ me ikeya, enyi mêkọt iben 
inyam inyi ofifi ebi ichen. Mije, enyi ìre ife ìkup mbuban isa inyi Okumugwem 
Awaji kinyi. “Ikatem gwun̄ ebot me emen mun̄ ebe ogwu uga. 

4. Inyinyi eyi irek ge me akọp irek 

22“Me acha me acha, enyi ebekisasan̄a irek ge me akọp irek, me lek otutuuk inu 
geelek òsibi me uko kinyi me otutuuk acha ya, isun̄ esese. 
23Me isi Okumugwem Awaji kinyi, me ere îgobobe isun̄ ibe ekemin Erieen̄ kan̄, 
ere keya ke ebekikup ikirie inorie irek ge me akọp irek echi akpa kinyi, mè echi 
aya miin̄, mè echi aran̄, mè echi bọn ichili owot eriembuuk kinyi, mè arọọn̄ mè 
ebot kinyi. Sa me ikeyi ke enyi ebesa ikween̄ ubọk ekimin Okumugwem Awaji 
kinyi, mè ikitet ukpook me lek kan̄ usen geelek me ugwem kinyi. 
24“Ire Okumugwem Awaji kinyi inigbana enyi, mè ire enyi kpekọt ikpulu inyinyi 
irek ge me akọp irek kinyi isa ije isi ere Okumugwem ogobobe isibi ibe ebekimin 
Erieen̄ kan̄ ya, mije îjọn̄ọbe ere me lek ama kinyi, 
25enyi mêkọt inyam inu irek ge me akọp irek cha, mè ibọkọ ikpoko alata okuket, 
mè inisa ikpoko ya ikaan̄ me ubọk ije isi ere ya Okumugwem Awaji kinyi 
ogobobe inyi Erieen̄ kan̄. 
26Enyi isire ere ya, enyi mêsa ikpoko alata okuket cha ilep inu geelek òneme enyi, 
mè ìre eriembuuk, mè ìre arọọn̄, mè ìre miin̄, mè ìre unye miin̄, mè otutuuk inu 
geelek ejit kinyi oweekbe. Enyi melek ebi ototun̄ ukan̄ kinyi mênenikup me ere 
ya me isi Okumugwem Awaji kinyi irie inu cha, mè ibele ejit. 
27Ire, ikakpọ chieen̄ ìlọ me lek ebi otoko kè Libai ebi melek kinyi ekiluk me ama 
ile kinyi, mije, ema kpekaan̄ uche ijọn̄ geege, kpekaan̄ si ìrot geege eyi lek kiban̄ 
kubọk enyi ekaan̄be. 
28“Me òta acha ita geelek, ìtitiin̄ otutuuk irek ge me akọp irek inu ònan̄a me uko 
kinyi me òso acha ita ya ìsun̄ me ere ge me emen ama ile kinyi. 
29Eyi mônenire inorie inyi ebi otoko kè Libai, ebi kpekaan̄ uche ijọn̄ geege, 
kpekaan̄ si ìrot geege eyi lek kiban̄ kubọk enyi ekaan̄be. Môre si inorie inyi ebi 
ichen, mè ebi kpà-nte, mè ebi nwakpa, ebi melek kinyi ekiluk me ama ile kinyi. 
Ema mênenikaan̄ inorie irie, mè irie ijot owot. Sa me ikeya, Okumugwem Awaji 
kinyi mônenigbana otutuuk ikwaan̄ ubọk kinyi. 

Ikan 15 

5. Òso acha jaaba, Acha Mbuban 

(Lib 25:1-7) 

a. Ifufuk urieek ichep 

1“Me òta acha jaaba geelek, enyi mêkifuk urieek ichep. 

2Ikeyi ke ebekirọ inu ya: Me ibot mgbọ ya, ene geelek òfọfọọk inu inyi ogwu 
Ijeren ogbo kan̄, ene ya môfuk urieek ya ichep. Ìkpoyaka isi ido ogwu Ijeren ogbo 
kan̄, òrere ngwan̄ kan̄, ibe inikpe ọmọ urieek ya îkaan̄be ọmọ. Mije, mgbọ ya ìre 
mgbọ Okumugwem ofieekbe ibe efuk urieek echep. 
3Owu môkọt ido urieek kwun̄ me ubọk ogwu ichen. Ire, me lek ngwan̄ kwun̄, owu 
òbofufuk urieek ichep inyi. 
4Ire, ogwu una geege ìkpokup me etete kinyi, mije, Okumugwem Awaji kinyi 
môgbana enyi enenen me inyọn̄ ijọn̄ ya eyi ìbosa inyi enyi me ìrot, inyi enyi 
ebọkọ esak, 
5ire gaalek ke enyi mêgban̄ utọn̄ me ida Okumugwem Awaji kinyi, mè igbala 
chieen̄ ikirọ otutuuk inu cha îtọbe ibe enyi ekerọ, kubọk nkinyi enyi ida 
cherekeyi. 
6Mije, Okumugwem Awaji kinyi ìbogbagbana enyi ire lek enyi ebekifọfọọk inu 
inyi owuwa ofifi ido, kubọk îchieekbe enyi use. Ire, enyi kpebekifọọk inu geege 
me ubọk ene geege. Enyi mêkikpulu owuwa ofifi ido. Ire, kpunu ido geege 
òbokikpulu enyi. 
7“Ire ikaan̄ ogwu una òkup me etete ebi ngwan̄ kinyi, me emen ama kinyi geelek 
me inyọn̄ ijọn̄ kinyi ya eyi Okumugwem Awaji kinyi obosa inyi enyi, ikatet ejit 
kinyi ìnye me lek ogwu una ya, ikachichit si ubọk me lek kan̄. 
8Kpan̄asi ikeya, ìkikaan̄ ata ejit me lek kan̄, mè ìkichili ubọk ìfọọk ọmọ inu geelek 
ònanan ọmọ ìso. 
9Ìgbala chieen̄, inyi enyi ekatumu me ejit kinyi ibe ke òso acha jaaba, mgbọ ekifuk 
urieek ichep îra igbet, mè ìbak me lek keya ìjit ifọfọọk inu inyi ebi ngwan̄ kinyi 
ebi ìkup me una. Ire owu orọ ikeya, owu ofieek ijo me lek ogwu ngwan̄ kwun̄ 
ogwu ugbọọn̄, mè ikaan̄ ejit ikpak me lek kan̄. Ire ogwu ngwan̄ kwun̄ ya igwen 
Okumugwem ikeme owu, Okumugwem môfuk ijo inu keya ikeme owu. 
10Ìkichili ubọk ìnyi ebi una inu, mè ikakaan̄ uduk me ejit. Mije, îre bak me lek inu 
òkup ikeyi ke Okumugwem Awaji kinyi obokigbana enyi me otutuuk ikwaan̄ 
kinyi, mè otutuuk inu geelek enyi ekisa ubọk kinyi irọ. 
11Ebi una kpebenan mgbọ geege me etete kinyi me inyọn̄ ijọn̄ ya. Îre mije keya 
ke nkinyi enyi ida ibe enyi ekechili ubọk eche inu enyi ebi ngwan̄ kinyi, mè ebi 
ugbọọn̄, mè ebi una ebi ìluk me etete kinyi me inyọn̄ ijọn̄ ya. 

b. Itetele ebi usun̄ ekaan̄ lek 
(Isis 21:1-11) 

12“Ire ogwu Iburu ogbo kwun̄, enerieen̄ mè ìre enenwaan̄, inyam lek kan̄ inyi 
owu kubọk usun̄, mè ikisi ikwaan̄ inyi owu acha gweregwen. Me òso acha jaaba 
kan̄, tele inyi ifo isi ikaan̄ lek kan̄. 
13Ositele ibe ene ya ifo, karia ọmọ ìfo ukpọk ubọk. 

14Chichili ubọk che usini me lek arọọn̄ kwun̄ mè ebot kwun̄, mè akpa kwun̄, mè 
miin̄ kwun̄ nyi ọmọ. Nyi ọmọ inu kpọ me ike Okumugwem Awaji kwun̄ ogbanabe 
owu. 
15Kawuuk ibe ke îkaan̄ mgbọ enyi erebe usun̄ me ido Ijipiti, Okumugwem Awaji 
kinyi onenisan̄a enyi isibi me irek ya. Îre mije keya ke emi nkinyi enyi ikan keyi 
cherekeyi. 
16“Ire, ire ogwu ene ya initumu inyi owu ibe ke ọmọ ìkaweek ijujuuk owu itele, 
ke ọmọ îma owu, mè ima si ototun̄ ukan̄ kwun̄, ke irek ya înwọn me lek kan̄, 
17tet utọn̄ kan̄ sa riaak me lek ubọk afọn̄, mè mọnọ nkọm-ochichim sa chim tibi 
inwan̄ utọn̄ kan̄ toon̄ me lek ubọk afọn̄ ya. Osirọ ikeya, ọmọ mônenikana usun̄ 
inyi owu ire mgbọ geelek me otutuuk usen ugwem kan̄. Ubọk yaage si ke oborọ 
me lek usun̄ enenwaan̄. 
18Kakaan̄ uduk me ejit kwun̄ itetele mè ogwu usun̄ ya ifo isi ikaan̄ lek. Mije, 
ikwaan̄ îsibe inyi owu acha gweregwen îgak eyi ebi ọkọ iba mesi inyi owu me 
okike mgbọ ya. Okumugwem Awaji kwun̄ môgbana owu si me otutuuk inu 
obokirọ. 

6. Gwun̄ ichili owot anam ìre eyi Okumugwem 

19“Adasi orie gwun̄ eyi eriembuuk kwun̄ geelek omanbe, mè ìre adasi orie gwun̄ 
eyi arọọn̄ kwun̄ mè eyi ebot kwun̄, ìkup inyi Okumugwem Awaji kwun̄. Owu 
môsan̄a ọmọ isun̄ esese inyi Okumugwem. Òkposa adasi orie gwun̄ eyi 
eriembuuk kwun̄ isi ikwaan̄ me uko, òkposọp si inwọọn̄ me lek adasi orie gwun̄ 
eyi arọọn̄ kwun̄. 
20Acha geelek, owu mè ebi ototun̄ ukan̄ kwun̄ mêkikup me isi Okumugwem 
Awaji kwun̄, me ere îgobobe inyi Erieen̄ kan̄, ikitaka anam kecha. 
21Ire adasi orie gwun̄ eyi anam ya ikaan̄ ìroon̄ me lek, mè ìre akọọk, mè ìre ǹnàan̄, 
mè ìyaka ire ke îkaan̄ ofifi inu òlọlọ me lek, owu òkposa anam òkup ikeya igwa 
ngwugwa inyi Okumugwem Awaji kwun̄. 
22Owu môkup me emen ama ile kinyi itaka anam òkup ikecha. Ebi ìtatana mè ebi 
ìchachaka mbuban me lek mêkọt igọọk igbaan̄ itaka anam ya, kubọk ekitaka òsô 
mè ogaan̄ sanasana iko ikike. 
23Ire, eje anam ya, enyi kpeberie! Ebebeben eje kan̄ igwook ifiin̄ me ijọn̄ kubọk 
mun̄ ikike. 

Ikan 16 

7. Ijọk Iraraka 

(Isis 12:1-20) 

1“Ìkisun̄ onyan̄ Abibu kubọk ibot mgbọ ijọk Iraraka, mè ìkirie ijọk Iraraka yi ìnyi 
Okumugwem Awaji kinyi. Mije, îre me onyan̄ Abibu ke Okumugwem Awaji kinyi 
osan̄a enyi, me ejit eririeen̄, isibi me Ijipiti. 

2Ìkisa arọọn̄ kinyi mè eriembuuk kinyi ìgwa ngwugwa ìnyi Okumugwem Awaji 
kinyi, me ere Okumugwem môgobobe isun̄ kubọk ere ebekimin Erieen̄ kan̄. 
3Ikasa fituru etapbe olat me lek ìgbaalek ìtaka anam ya. Enyi mêtaka fituru 
kpunube olat me lek, òrere fituru mgbọ ufialek, otutuuk usen jaaba. Mije, enyi 
esa me uran-lek inan̄a me Ijipiti isibi. Me otutuuk ugwem kinyi, eyiyi 
mônenikana inu enyi mêkisa ikeek mgbọ enyi enan̄abe me Ijipiti isibi. 
4Me ibot mgbọ ya, ekamumun̄ si inu geege etapbe olat me lek me ubọk kinyi, me 
otutuuk inyọn̄ ijọn̄ ido kinyi otutuuk usen jaaba cha. Ikatele ibe anam esabe igwa 
ngwugwa me ikakwun̄ adasi usen ya isik iwele egwe. 
5Enyi kpebegwa ngwugwa eyi ijọk Iraraka yi me emen ama ile geelek 
Okumugwem Awaji kinyi onyibe enyi. 
6Ìbore ama Okumugwem Awaji kinyi môgobobe isun̄, òrere ere ebekimin Erieen̄ 
kan̄, ere keya gaalek ke enyi ebekisi igwa ngwugwa eyi ijọk Iraraka yi. Enyi 
ebekigwa ngwugwa yi me agan̄ ikakwun̄, mgbọ ura okisiki, òrere ike mgbọ enyi 
enan̄abe me Ijipiti isibi. 
7Ìkup me ere ya Okumugwem Awaji kinyi môgobobe isun̄ inyi Erieen̄ kan̄ ìtem 
anam ngwugwa ya ìtaka. Enyi isitaka anam ya isan̄a me ikakwun̄ ya, enyi 
mêgwugwu ikom ifon uwu ọfọ kinyi me ewelegwe. 
8Usen gweregwen ke enyi ebekitaka fituru kpunube olat me lek. Me òso usen 
jaaba, enyi mêneninin̄ ntitiin̄ mbuban me isi Okumugwem Awaji kinyi. Me usen 
ya, enyi kpeberọ ikwaan̄ geege. 

8. Ijọk Nde 
(Isis 34:22; Lib 23:15-21) 

9“Enyi mêfuk nde jaaba, ibene me usen enyi mêbenebe ikisọp akpa me uko kinyi. 

10Nde jaaba isiso, enyi mênenirie ijọk Nde inyi Okumugwem Awaji kinyi, mè 
ikinyi inyinyi ata ejit ikpọ me ike Okumugwem Awaji kinyi ogbanabe enyi. 
11Enyi mêkup me isi Okumugwem Awaji kinyi, me ere ọmọ môgobobe isun̄ ibe 
ekemin Erieen̄ kan̄. Ere ya ke enyi ebekup ikibele ejit, enyi mè bọn kinyi ebirieen̄ 
mè ebibaan̄, mè ebi usun̄ kinyi ebirieen̄ mè ebibaan̄, melek ebi otoko kè Libai 
ìkiluk melek kinyi me ama ile kinyi, mè ebi ichen, mè ebi kpà-nte, mè ebi nwakpa 
ìluk me etete kinyi. 
12Ikawuuk ibe ke îkaan̄ mgbọ enyi me lek kinyi erebe usun̄ me Ijipiti. Eya orọ, 
ìtet ikan chi ìnye, mè ìkirọ ema. 

9. Ijọk Uwu Nlak 
(Lib 23:33-43) 

13“Enyi isigen̄ akpa kinyi, mè ititiin̄ isan̄a, mè ichimi miin̄ kinyi isan̄a, enyi mêrie 
ijọk Uwu Nlak usen jaaba. 

14Enyi mênwọọn̄ unwọọn̄ me emen ijọk yi, enyi mè bọn kinyi ebirieen̄ mè 
ebibaan̄, mè ebi usun̄ kinyi ebirieen̄ mè ebibaan̄, mè ebi otoko kè Libai, mè ebi 
ichen, mè ebi kpà-nte, mè ebi nwakpa ebi ìluk me emen ama ile kinyi. 
15Usen jaaba ke enyi ebekirie ijọk yi inyi Okumugwem Awaji kinyi, me ere 
Okumugwem môgobobe isun̄ ibe ekemin Erieen̄ kan̄. Mije, Okumugwem Awaji 
kinyi môgbana enyi me inu enyi mêrọkọbe me uko, mè otutuuk ikwaan̄ enyi 
mêsabe ubọk kinyi irọ. Mgbọ keya, unwọọn̄ kinyi mônenijot. 
16“Otutuuk ebirieen̄ kinyi mêkisa lek kiban̄ inijeen̄ Okumugwem Awaji kinyi 
mgbọ ita me acha geelek, me ere Okumugwem môgobobe isun̄ ibe ekemin 
Erieen̄ kan̄. Ema ebekisa lek kiban̄ inijeen̄ Okumugwem me mgbọ ijọk Fituru 
Kpunu Olat, mè mgbọ ijọk Nde, mè mgbọ ijọk Uwu Nlak. Enerieen̄ geelek òbonu 
me isi Okumugwem, ìkpoje ukpọk ubọk inu. 
17Enerieen̄ geelek môkaan̄ uche eyi ubọk kan̄ isa inu, igọọk me ike Okumugwem 
Awaji kinyi osabe igbana enyi. 

10. Ubọk ebesa ikisibi oyerebet 

18“Enyi mêgobo ebi ibot oyerebet mè ebi ibot mkpulu me otoko kinyi geelek, me 
ama ile geelek Okumugwem Awaji kinyi obosa inyi enyi, inyi ekesibi unen 
oyerebet me ibot ebi kinyi. 
19Me emen oyerebet geelek, kawuwọlọ unen oyerebet, kagobo ene isi. Kabọkọ si 
ikpoko ngan, mije, ikpoko ngan ìkitap ebi ìriọọn̄ inu ǹnàan̄, mè ikiwuwọlọ ikọ 
ogwu ata irọrọ. 
20Ìweek unen oyerebet, mè ìkisibi unen oyerebet mgbọ geelek, inyi enyi efuk 
ugwem, mè eluk ebia me inyọn̄ ijọn̄ ya, eyi Okumugwem Awaji kinyi obonyi enyi. 
21“Ikalululuk ìgwuun̄ uti yọk Asera me agba lek ntook ngwugwa Okumugwem 
Awaji kinyi eyi enyi mênamabe. 
22Ikagwuun̄ si ewuuk mfaka geege, mije, Okumugwem Awaji kinyi ìchacha inu 
geelek òkup ikecha. 

Ikan 17 

1“Ikasa orie eriembuuk mè ìre orie arọọn̄ òkakaan̄ ìroon̄, mè ìyaka ire inu geelek 
òlọlọ, me lek, ìgwa ngwugwa ìnyi Okumugwem Awaji kinyi, mije, eya ìre mbuban 
inu me isi kan̄. 
2“Ire ikaan̄ ene ge, mè ìre enerieen̄ mè ìre enenwaan̄, me ama ile ge me lek ama 
ile cha Okumugwem Awaji kinyi onyibe enyi, òkirọ inu òfefieek me chieen̄ 
Okumugwem Awaji kinyi, mè isa me ikeya ififila inyan̄a-ibot kan̄, 
3mè isi ikitọbọ ebum inyi ofifi awaji, mè ikitọbọ ibot inyi ema, mè ìre ìkisi itọbọ 
ibot inyi ura, mè ìre onyan̄, mè ìyaka ire ofifi inu geelek òkup me isinyọn̄, òrere 
inu emi nkanyige enyi ida ibe erọ, 

4mè ire esa ikọ òkup ikeya inu me isi kinyi, ìwọlọ emen ikọ ya ìjaan̄ lek. Ire enyi 
imun̄ ibe ke ikọ ya ìre atikọ, ke ene ya îrọ òchichaka inu òkup ikeya me ido Ijeren, 
5ìtet ogwu enerieen̄ mè ìre ogwu enenwaan̄ òrọrọ nlilọ inu ya ìsa ìsibi ìsi me 
otunchit ama ile kinyi, mè ìsa ewuuk ìtọbọ ọmọ ìkpan̄, inyi ene ya ikwu inan̄a. 
6Ire, îre me otu ebi ata-ikọ iba mè ìre ita ke ebesa ikpan̄ ene. Kpebekpan̄ ene 
geege, ire ke îre ogwu ata-ikọ ge gaalek osibi inu inikeke ata-ikọ ikeme ene ya. 
7Ebi ata-ikọ cha ere ebi ìbedasi imọnọ ewuuk itọbọ ogwu ene ya, sabum ebi ofifi 
ene mênigọọk itọbọ ene ya ikpan̄. Sa me ikeya, enyi mênenisan̄a ijo inu òkup 
ikeya isan̄a me etete kinyi. 
8“Ire ikaan̄ oyerebet òyọyọt igak enyi isisibi, òrere oyerebet ògbaan̄ me lek ibot 
ikọ òtatap okput me emen ama ile kinyi, kubọk oyerebet mkpan̄-ene, mè ìre echi 
òyọyọt irọriọọn̄ unen ene, mè ìre echi esakbe ene ijo unan me lek me ìbak, enyi 
mêsa oyerebet òkup ikeya isi me ere Okumugwem Awaji kinyi môgobobe ibe 
ekemin Erieen̄ kan̄. 
9Me ere ya, enyi mêniben oyerebet cha ikpa ijeen̄ ebi ngwugwa, òrere ebi otoko 
kè Libai, mè ikpa ijeen̄ ogwu ibot oyerebet òkup me ikwaan̄ me ike mgbọ ya. Ema 
mênenitap chieen̄ ikpọ emen oyerebet ya, mè ininyi enyi otu oyerebet. 
10Otu oyerebet geelek ema ekupbe me ere Okumugwem môgobobe inyi Erieen̄ 
kan̄ ya ifieek, mè inikpa inyi enyi, enyi mêgbala chieen̄ imun̄ ibe ke enyi mîrọ 
otutuuk ida oyerebet kiban̄ ya iso. 
11Ikan geelek mè otu oyerebet geelek ema mênyibe enyi, eya ke enyi ebegọọk, 
ikasan̄a, ikatap. 
12Ogwu ikpọ ogwu ibot oyerebet ya chieen̄ isiki, mè ìre ogwu ngwugwa ogwu 
òkup me irek ikisi ikwaan̄ inyi Okumugwem Awaji kinyi, mè ìkagban̄ utọn̄ ìnyi 
ema, ekpakpan̄ ene ya, inyi esa me ikeya esan̄a ijo inu òkup ikeya esan̄a me 
Ijeren. 
13Otutuuk ebi Ijeren mênọ, mè itet ukpook. Kpebeyaka ikpọk ikikpọ ebi ibot chi 
chieen̄ isiki ofifi. 

11. Nteme ofolek ogwu ubọọn̄ 

14“Mgbọ enyi isinin̄ inyọn̄ ijọn̄ ya eyi Okumugwem Awaji kinyi obonyi enyi, mè 
ibọkọ isak, mè inin̄ iluk, enyi mênenibene ikikeek ibe, ‘Eji enesan̄a ogwu ubọọn̄, 
ogwu òbokikpulu eji, kubọk otutuuk ebi ido ìluluk ikana eji erọbe.’ 
15Ìmun̄ ibe ke îre ogwu Okumugwem Awaji kinyi ogobobe ke enyi ebesa ito 
ubọọn̄. Ogwu ubọọn̄ kinyi ìbonan̄a me etete ebi ngwan̄ kinyi. Enyi kpebesa ogwu 
ichen, ogwu ikarege ogwu Ijeren ngwan̄ kinyi, ito ubọọn̄ inyi lek kinyi. 
16Ògak ge, ogwu ubọọn̄ kinyi ìkpore ogwu òbokigbala owuwa inyinya akọn̄ isun̄ 
inyi lek kan̄. Ìkporaria si ebi Ijeren igwu ikom isi Ijipiti, inyi ọmọ isa me ikeya 
ikaan̄ si ogbogbo inyinya akọn̄ isọkọ me lek echi îkaan̄be. Mije, Okumugwem 
îwuuk lek igban enyi ibe enyi ekalululuk ìgwu ìkana ìfo Ijipiti ofifi. 

17Ogwu ubọọn̄ kinyi ìkpokaan̄ ogbogbo nwa, inyi ejit kan̄ ikanan̄a me lek 
Okumugwem. Ọmọ ìkpore si ogwu ulọk ebek ikpoko, òkima igbagbala ogbogbo 
ikpoko alata okuket mè ikpoko alata araran̄ ijot uwu. 
18“Ọmọ isinene inyọn̄ ogboon̄ ubọọn̄ kan̄, mè ibene ikikpulu, isi ibọkọ ikpa ikan 
keyi me ubọk ebi ngwugwa, òrere ebi otoko kè Libai, mè ikpọ me lek ige ofifi isa 
isun̄ inyi lek kan̄. 
19Ikpa ya mônenikup melek kan̄, inyi ọmọ môkifuk otutuuk usen geelek me 
ugwem kan̄. Sa me ikeya, ọmọ môkọt ikween̄ ikekimin Okumugwem Awaji kan̄, 
mè ikigbala chieen̄ isun̄ ikọ geelek egebe me emen Ikan yi, mè otutuuk orọmijọn̄ 
chi, mè ikirọ si ema otutuuk. 
20Eyi môrọ inyi ọmọ ikamọnọ lek kan̄ kubọk ogwu ònwọnwọn igak ebi ngwan̄ 
kan̄, mè irọ si ibe ikatele Ikan Okumugwem, mè ìsi ìkirọ inu òneme ọmọ. Sa me 
ikeya, ọmọ môre ogwu ubọọn̄ ijọn̄ọ acha me etete ebi Ijeren, ọmọ mè bọn owot 
iman kan̄. 

Ikan 18 

Inyinyi òkup inyi ebi ngwugwa mè ebi otoko kè Libai 

1“Ebi ngwugwa otoko kè Libai mè otutuuk ebi otoko kè Libai, kpebekaan̄ uche 
ijọn̄ geege mè ìrot geege me etete ebi Ijeren. Inu ema ebesa iluk ugwem ìbore 
inu ngwugwa ukan̄ egwabe inyi Okumugwem mè inyinyi geelek enyibe 
Okumugwem. 
2Ema kpebekaan̄ ìrot geege me etete ebi ngwan̄ kiban̄. Okumugwem, ọmọ ore 
ìrot kiban̄, kubọk îchieekbe ema use. 
3“Me lek ngwugwa echi orie eriembuuk mè arọọn̄, echi ebi ene ebenikigwa, uche 
inu òrere echi ebi ngwugwa ìre ubọk anam, mè uga ijọn̄ agan̄ iba, mè okpu anam 
ya. 
4Enyi mêsa adasi mfut akpa kinyi, mè adasi mfut aya miin̄ kinyi, mè adasi mfut 
aran̄ kinyi, mè adasi inwọọn̄ esọpbe me lek arọọn̄ kinyi, inyi ebi ngwugwa. 
5Mije, îre ema mè ebi owot iman kiban̄ ke Okumugwem Awaji kinyi ogobo isibi 
me otutuuk otoko kinyi geelek, ibe enekeke me isi Okumugwem mgbọ geelek 
ekesi ikwaan̄ me erieen̄ kan̄. 
6“Ogwu otoko kè Libai geelek môkọt inan̄a me ama ile kinyi geelek ere îlukbe me 
Ijeren, mè isa me otutuuk ejit kan̄ inu me ere Okumugwem ogobobe isun̄ ibe 
ekemin Erieen̄ kan̄. 
7Môkọt isi ikwaan̄ me ere ya, me erieen̄ Okumugwem Awaji kan̄, kubọk ofifi ebi 
otoko kè Libai ògbo kan̄, ebi ìkisi ikwaan̄ me ere ya me isi Okumugwem. 
8Ọmọ môgọọk ebi ikwaan̄ ogbo kan̄ cha iche mkpukpe ikwaan̄ me ere ya ìkike, 
igbaalek ìrot îkaan̄be inan̄a me uwu ogwu ute. 

Ikan ofolek irọrọ mbuban inu 

9“Enyi isinin̄ inyọn̄ ijọn̄ Okumugwem Awaji kinyi obonyi enyi, enyi kpebekween̄ 
ijo mbuban orọmijọn̄ cha, echi ebi ido cha ekirọ. 
10Ene geege me etete kinyi ikasa ogwu gwun̄ enerieen̄ mè ìre enenwaan̄ ìgwa 
ngwugwa ewọwọp. Ene geege ikakido ido-inu, ikakitet ǹcha, ikakilo nlilo. Ene 
geege si ikare ogwu ifit ibọk. 
11Ene geege ikarom ene ìtap èweke, ikare ogwu nriran ijo erumun̄, ikare ogwu 
ikwaan̄ ekwukwu jom-jòm, ikare si ogwu òkitimi ogwu òkwukwu itumu ikọ 
melek lek. 
12Mije, ene geelek òkirọ ojelek inu òkup ikechi ìre mbuban inu me isi 
Okumugwem. Îre mije mbuban inu òkup ikechi ke Okumugwem Awaji kinyi 
oborieen̄ ebi ido chi isibi me isi kinyi. 
13Eya orọ, ìluk ugwem ikakaan̄ge nrọ-nlọ geege me emen me isi Okumugwem 
Awaji kinyi. 

Ogwu nriran òkup kubọk Mosis 

14“Ebi ido cha enyi ebesi ibọkọ ijọn̄ kiban̄ ekigban̄ utọn̄ inyi ebi ìkitet ǹcha, mè 
ebi ìkido ido-inu. Ire, enyi, Okumugwem Awaji kinyi ìkanyi enyi irek ibe enyi erọ 
ojelek inu òkup ikecha. 
15Okumugwem Awaji kinyi môsan̄a ogwu nriran ge òbet lek n̄a isibi me etete ebi 
ngwan̄ kinyi. Îre ọmọ ke enyi ebekigban̄ utọn̄ inyi. 
16“Mije, îre inu yi ke enyi edo Okumugwem Awaji kinyi, me usen ya enyi etitiin̄be 
me ebon ogoon̄ Orebu, mgbọ enyi etumube ibe, ‘Eji kpeyaka iweek inọnọ ida 
Okumugwem Awaji kiji igak ikeya, eji kpeyaka iweek imumun̄ si uga ukan̄ keyi, 
inyi eji ekakwaan̄ ìta.’ 
17“Okumugwem onenitumu inyi emi ibe, ‘Inu ya ema ekitumu ìkpọkpọ itat. 

18Mâsan̄a ogwu nriran ge òkup kubọk kwun̄ isibi inyi ema me etete ebi ngwan̄ 
kiban̄. Mâtap ikọ n̄a me otu kan̄, ọmọ môbeben otutuuk inu geelek ntọbe ibe ema 
erọ inikpa inyi ema. 
19Ogwu geelek òjijit igbagban̄ utọn̄ me lek otutuuk ikọ ogwu nriran ya 
môtumube me erieen̄ n̄a, emi me lek n̄a mânenido ene ya otu. 
20Ogwu nriran geelek òfafiaan̄ ikitumu ikọ me erieen̄ n̄a, me mgbọ emi nkariage 
ọmọ ibe itumu, mè ìyaka ire ogwu nriran geelek òkitumu ikọ me erieen̄ ofifi 
awaji cha, ebekpakpan̄ ogwu nriran òkup ikeya.’ 
21“Ire enyi ikikeek me ejit kinyi ibe, ‘Sà eji ebejeje ikọt iriọọn̄ etip ikarege eyi 
Okumugwem olookbe?’ 
22Ikeyi ke enyi ebekisa iriọọn̄: Ire inu ogwu nriran ya otumube me erieen̄ 
Okumugwem ìkamọnọ irek ike îtumube, mè ìkarọ si ìso, inu ya ìkare ikọ 
Okumugwem otumube. Ogwu nriran ya ìfafiaan̄ itumu ikọ ya. Ikatet ukpook me 
lek ogwu nriran òkup ikeya. 

Ikan 19 

Ama itap-ibot 

(Ifuk 35:6-34; Jos 20:1-9) 

1“Okumugwem Awaji kinyi isinijijaka otutuuk ido cha, echi ọmọ obobọkọ ijọn̄ 
kiban̄ isa ikana inyi enyi, mè enyi isinirieen̄ ema isibi, mè iniraka inin̄ ikiluk me 
emen uwu kiban̄ cha me ama ile kiban̄, 
2enyi mêgobo ama ita isun̄ esese me etete ama cha Okumugwem Awaji kinyi 
obosa inyi enyi. 
3Ìche inyọn̄ ijọn̄ ya eyi Okumugwem Awaji kinyi obosa inyi enyi agan̄ ita, ìgọọk 
me otu ifuk ama itap-ibot cha, inyi agan̄ geelek ikaan̄ ama itap-ibot ge. Ìrọ oniin̄ 
ìsi ama cha geelek, inyi ene geelek òkpakpan̄ ene me mfat me agan̄ geelek ikọt 
igwat lek ilibi ifo ama itap-ibot òkup me agan̄ ya. 
4Eyi ìre ikan òbokikpulu ebi ìkpan̄ ene me mfat: Ene geelek òkpakpan̄ ogwu 
melek kan̄ me mfat, me ìkagegen ibak, ìkawuwuuk lek ìre si ogwu ochicha ìnyi 
ogwu îkpan̄be ya, ene ya môkọt ilibi isi itap ibot me ama ge me lek ama ita cha, 
mè inwọnọ mkpa. 
5Kubọk, ire ene ge ininan̄a inin̄ oron ibosi ikep iye, ọmọ mè ogwu melek kan̄. 
Mgbọ ene ya okikep iye, otuban kan̄ oneniwọọk inan̄a me lek ibot, mè isi itọbọ 
ogwu melek kan̄ ya, ene ya okwukwu. Ogwu òkup ikeyi môkọt ilibi isi itap ibot 
me emen ama ge me lek ama itap-ibot chi, mè inwọnọ mkpa. 
6Ire ìkare ikeya, mè ire ama itap-ibot ijọn̄ọ ere, ngwan̄ ogwu òkwukwu ya, ogwu 
îkupbe me ubọk ikpakpan̄ ogwu òkpan̄ ogwu uwu kan̄ me useen̄, môkọt ilibi 
isoon̄ ogwu ene ya, mè isa me unaan̄-ejit itet ikpan̄. Sa me ikeya, ogwu òkpan̄ ene 
me mfat ya mônenikwu mkpa ikatatge, mije, ìkagegen ibak ìkpan̄ ogwu melek 
kan̄, ìkawuwuuk lek ìre si ogwu ochicha ìnyi ogwu îkpan̄be ya. 
7Îre mije keyi ke emi nnyi ida, ibe enyi egobo ama ile ita esun̄ esese enyi lek kinyi. 

8“Ire Okumugwem Awaji kinyi inirọ inyi oke ijọn̄ kinyi iyat iwele igak ike îkupbe, 
kubọk înyan̄abe ibot inyi ebi nte nte kinyi ibe ke ọmọ môrọ, mè inisa otutuuk 
ijọn̄ ya eyi îchieekbe ema use ikana inyi enyi, 
9mije enyi egbalabe chieen̄ ikisun̄ otutuuk ikan chi nkinyi enyi cherekeyi, ibe 
enyi emun̄ Okumugwem Awaji kinyi me chieen̄, mè ekeluk ugwem ekpọ me 
otutuuk oniin̄ kan̄, enyi mêgobo ofifi ama itap-ibot ita isọkọ me lek ita kechilọ. 
10Ìrọ ikeyi, inyi ekakifiin̄ eje ebi kpelọ ikan me inyọn̄ ijọn̄ kinyi eyi Okumugwem 
Awaji kinyi obosa inyi enyi me ìrot, inyi ikan eje ene ikakup enyi me ibot. 
11“Ire, ikaan̄ ogwu icha ogwu melek kan̄, mè isi ituun̄ ikpọ ogwu ene ya me ere 
ònọnọọn̄, mè iniwulu isibi, mè isulu ene ya ikpan̄, mè inan̄a ilibi isi inin̄ emen 
ama ge me etete ama itap-ibot chi, 

12ebi ugane ama ogwu òkpan̄-ene ya mêria ebi ene ibe enin̄ emen ama ya esi etet 
ọmọ esa enu, mè ikana ọmọ itap me ubọk ngwan̄ ogwu òkwukwu ya, ogwu 
îkupbe me ubọk ikpakpan̄ ogwu òkpan̄ ogwu uwu kan̄, inyi ikpan̄ ọmọ me useen̄ 
ogwu îkpan̄be. 
13Ikato ogwu òkup ikeya nsan kubọk ge. Sa me ikeyi, enyi mêsan̄a awọ òje me 
lek ifafiat eje ogwu ìkarọ ìlọ me otutuuk Ijeren. Inu mônenikije ijaan̄ me lek kinyi. 
14“Kajujuk okike ijọn̄ ogwu melek kwun̄, eyi ebi ugane etapbe inyi ọmọ me inyọn̄ 
ijọn̄ ya enyi ebebọkọ me ìrot, òrere ijọn̄ Okumugwem Awaji kinyi obosa inyi enyi 
ebọkọ esak. 

Ebi ata-ikọ 

15“Kpebesa ikọ ogwu ata-ikọ ge gaalek itip ene geege oyerebet mije nrọ-nlọ 
geelek, mè ìyaka ire ijo inu geelek ene ya orọbe. Ìbore me otu ebi ata-ikọ iba mè 
ìre ita, ke ebesa itip ene oyerebet. 
16Ire ogwu njijọ ejit inan̄a isibi inikeke ata-ikọ ikeme ene ibe ke îlọ ikan, 

17mêsa ema ene iba cha ebi ìkigugọlọ inu me isi Okumugwem, inyi ema enekeke 
me isi ebi ngwugwa mè isi ebi ibot oyerebet ebi ìkup me ikwaan̄ me ike mgbọ 
ya. 
18Ebi ibot oyerebet cha mênenigwuun̄ chieen̄ iwọlọ emen ikọ ya ijaan̄. Ire iweek 
imun̄ ibe ke ogwu ata-ikọ ya ìkikeke ata-ikọ ataak ikeme ogwu ngwan̄, 
19enyi mêrọ ogwu ata-ikọ ya inu îbenbe me ejit irọrọ ogwu ngwan̄, inyi enyi esa 
me ikeya esan̄a ijo inu òkup ikeya me etete kinyi. 
20Ebi ene isinọ, ukpook môtetet ema. Kpunu ene geege òboyaka ikpọk irọ ijo inu 
òkup ikeyi me etete kinyi. 
21Ikato ene geege nsan kubọk ge. Ogwu ikpan̄ ene, ekpan̄ ene ya me useen̄. Ogwu 
irọkọ ene chieen̄, erọkọ chieen̄ kan̄ me useen̄. Ogwu ifan̄a ene ejeek, efan̄a si 
ejeek kan̄ me useen̄. Ogwu ifan̄a ene ubọk, efan̄a si ubọk kan̄ me useen̄. Ogwu 
ifan̄a ene ukot, efan̄a si ukot kan̄ me useen̄. 

Ikan 20 

Ikan akọn̄ 

1“Enyi isibesibi isi itim akọn̄ me lek ebi ochicha kinyi, mè imun̄ ogbogbo inyinya 
mè uji akọn̄ mè urum ebi akọn̄ ìwawa igak echi enyi ekaan̄be, ukpook kiban̄ 
ikatet enyi, mije, Okumugwem Awaji kinyi, ogwu òsasan̄a enyi isibi me Ijipiti, 
òwa melek kinyi okupbe. 
2Sabum enyi ebesi ibene akọn̄ ya itim, ogwu ngwugwa mônu inikeke me isi, mè 
itumu ikọ melek otutuuk ebi akọn̄. 

3Ìbotumu ibe, ‘Enyi ebi Ijeren, ìgban̄ utọn̄! Cherekeyi, enyi mênisi itim akọn̄ me 
lek ebi ochicha kinyi. Ejit kinyi ikasisik me isi kiban̄! Ukpook ikatet enyi! Urimi 
ikanin̄ enyi me emen! Welewele ikakup me etete kinyi! 
4Mije, Okumugwem Awaji kinyi ore ogwu òkije melek kinyi, mè ikitim akọn̄ ibot 
kinyi ikeme ebi ochicha kinyi, mè ikinyi enyi ntim-mkpan̄.’ 
5“Ebi ibot akọn̄ mênenitumu inyi otutuuk ebi akọn̄ ibe, ‘Ìre îkaan̄ ogwu ònanama 
aya uwu eyi ìkagbana-nu? Ene ya igwu ikom ifo uwu kan̄, inyi ikakwu me akọn̄, 
mè ofifi ene inigbana uwu ya me useen̄ kan̄. 
6Ìre îkaan̄ ogwu òwop uko gerep, ire, ìkabene-nu ìkirie mfut kan̄, ene ya igwu 
ikom ifo uwu kan̄, inyi ikakwu me akọn̄, mè ofifi ene inirie mfut uko gerep ya. 
7Ìre îkaan̄ ogwu òtet obaak enenwaan̄ itele ibodo, ire, ìkadodo-nu, ene ya igwu 
ikom ifo uwu kan̄, inyi ikakwu me akọn̄, mè ofifi ene inimọnọ ogwu enenwaan̄ 
ya ido.’ 
8“Ebi ibot akọn̄ cha mênitumu si inyi ebi akọn̄ cha ibe, ‘Ìre îkaan̄ ogwu ukpook 
okitet, mè ìre ogwu owot okifieek, ene ya igwu ikom ifo uwu kan̄, inyi ufieek-
owot kan̄ ikatobo ebi ngwan̄ kan̄.’ 
9Ebi ibot akọn̄ isitumu ikọ inyi ebi akọn̄ cha isan̄a, mênenisan̄a ebi ibot ebi 
ìbekikpọ chieen̄ me lek otutuuk ebi akọn̄, me urum me urum, ito inyi ema. 
10“Enyi isije igbet ama ile enyi ebesi itim akọn̄ me lek, ìdasi ìtọt ìnyi ema ibe ke 
enyi eweek esuuk. 
11Ire ema ichieek esuuk, mè igwuku otunchit kiban̄ ibook inyi enyi, otutuuk ebi 
ama ya mênenikana ebi usun̄ ìkisi ikwaan̄ òbọp inyi enyi. Ema mêkirọ ikwaan̄ 
geelek enyi mêtọbe inyi ema. 
12Ire, ire ebi ama ya ijit esuuk, mè ibene akọn̄ me lek kinyi, ìkpa mbin akọn̄ ìkana 
ama ya. 
13Okumugwem Awaji kinyi isinikana ama ya itap enyi me ubọk, ìsa oge akọn̄ 
ìkpan̄ otutuuk ebirieen̄ kiban̄ ìsan̄a. 
14Ire, ebibaan̄ kiban̄, mè nsabọn, mè anam kiban̄, mè otutuuk inu òkup me emen 
ama ya, ìkpulu ìnyi lek kinyi. Ìsa otutuuk inu isi akọn̄ chi, enyi ebọkọbe me ubọk 
ebi ochicha kinyi, ìbele lek kinyi ejit. Îre Okumugwem Awaji kinyi onyi enyi. 
15Ubọk yaage si ke enyi eberọ me lek otutuuk ama ile ido geelek òkukup ijọn̄ọ 
enyi ere me lek enenen, ebi kpere ido ebi ìluk igbet enyi ere me lek. 
16“Ire, ikatele ibe inu geege òkifuuk efuuk ikup me ugwem me emen ama ile ebi 
ido chi, echi Okumugwem Awaji kinyi obosa inyi enyi me ìrot. 
17Ire me lek ebi Et, mè ebi Amọ, mè ebi Kenan, mè ebi Pereji, mè ebi Ifi, mè ebi 
Jebus cha, enyi ebejijijaka ema melek ama kiban̄ cha geelek isan̄a kpai kubọk inu 
oniin̄ akọn̄, ike Okumugwem Awaji kinyi onyibe enyi ida ibe erọ. 

18Sa me ikeya, ema kpebejeen̄ enyi otutuuk filafila inu cha geelek ema ekirọ isa 
ikitọbọ ebum inyi awaji kiban̄, inyi enyi ekasa me ikeya ìrọ Okumugwem Awaji 
kinyi ijo inu. 
19“Enyi isikpa mbin akọn̄ ikana ama ile geelek, mè ikup me ere ya ijọn̄ọ mgbọ 
ikiweek ititim akọn̄ ibọkọ ama ya, ikaben otuban ìsa ìcho uti geege òkup me ama 
ya, mije, enyi mêkirie mfut ònan̄a me lek uti cha. Ikacho uti cha geege ìto, mije, 
ema kpere ebilene ebi enyi ekikpa mbin akọn̄ ikana. 
20Ire, uti echi enyi eriọọn̄be ibe ke kpere uti òkito mfut, echicha, enyi mêkọt icho 
isa igbaalek iwak mgban akọn̄ ikana ama ya enyi ekitim akọn̄ me lek, mege ire 
mgbọ enyi mêtimbe ikpan̄ ama ya. 

Ikan 21 

Irọrọ esuuk me ibot mkpa unye eyi kpekọt iriọọn̄ ogwu ebetet 

1“Ire enyi imun̄ nkwukwu ogwu ekpan̄be me unye olaakbe me ijọn̄ me emen uko 
me inyọn̄ ijọn̄ Okumugwem Awaji kinyi obosa inyi enyi ebọkọ esak, ire, enyi 
kperiọọn̄ ogwu òkpakpan̄, 
2ebi ugane kinyi mè ebi ibot oyerebet kinyi mêsibi isi ere nkwukwu ene ya 
olaakbe, mè itọ ibene me lek nkwukwu ene ya isi ire lek ama ile geelek òkup 
ikana ere ya. 
3Ebi ugane me ama ile ògbegbet ere me lek nkwukwu ene ya ichit, mêtet gwun̄ 
uman eriembuuk ge eyi kpesa isi ikwaan̄-nu me uko, kperarak si ìkwaan̄ ọmọ 
nroon̄ ikwaan̄ uko me lek, 
4mè isa ije isi iteke ere kperarak ibak ijọn̄, kperarak ìwop si inu geege me ijọn̄ 
kan̄, ere mun̄ okilibi me emen okolo kan̄. Me ere ya, ema mêyaka ebek gwun̄ 
uman eriembuuk ya ifan̄a. 
5Ebi ngwugwa, bọn kè Libai, mêneninu. Mije, îre ema ke Okumugwem ogobo ibe 
ekesi ikwaan̄ enyi ọmọ, mè ekegbana ebi ene me erieen̄ Okumugwem. Oyerebet 
geelek ofolek gọlọgọlọ, mè ìre ijo unan esakbe ene me lek me ìbak, îre ema 
ebekifieek. 
6Otutuuk ebi ugane ama ile òkukup igbet lek nkwukwu ene ya ichit mênenigwọk 
ubọk kiban̄ igwook me lek eriembuuk ya eyakabe ebek ifan̄a, 
7mè inikitap awọ ibe, ‘Ubọk kiji geege ìkafiin̄ eje keyi, chieen̄ kiji si ìkamumun̄ 
mgbọ erọbe inu yi. 
8Jei Okumugwem, bọkọ esuuk keyi erọbe me ibot ebi kwun̄, ebi Ijeren, ebi owu 
onyan̄abe isibi. Soso, kafuk ijo inu eyi eje ene ogwu ikalọge ikan ìtoon̄ me ibot 
ebi kwun̄.’ Sa me ikeya, mîra irọ esuuk mije eje ene ya efiatbe. 
9Sa me ikeya, enyi mêben awọ òje me lek ififiin̄ eje ogwu ikalọge ikan isan̄a me 
etete kinyi, mije enyi erọbe inu òtatat me chieen̄ Okumugwem. 

Idodo enenwaan̄ etetbe me akọn̄ me lek nwa 

10“Ire enyi isibi isi itim akọn̄ me lek ebi ochicha kinyi, Okumugwem Awaji kinyi 
onenikana ema itap enyi me ubọk, enyi etitim ikpan̄ ema, mè itet ebi ene me 
akọn̄ isa ika, 
11owu onenimun̄ ogwu enenwaan̄ òjajaan̄ uja me etete kiban̄, mè inikaan̄ ulọk 
me lek ogwu enenwaan̄ ya, owu môkọt imọnọ ọmọ ikaan̄ me lek nwa. 
12Owu môsa ọmọ inu initap me uwu kwun̄, mè ikwọkọ ọmọ ijeek me ibot, mè 
ikpaan̄ abọm kan̄, 
13mè iwọọk ofọnti îtapbe mgbọ etetbe ọmọ me akọn̄ isan̄a me lek kan̄. Ọmọ 
mônenikup me uwu kwun̄ otuuk kè onyan̄ ge ikifieek ejit mije ogwu ute mè ogwu 
uga. Onyan̄ ge ya isiraka, owu môkọt igọọk ọmọ ilaak, mè ikana ogwu olom, ọmọ 
si mônenikana nwa kwun̄. 
14Ire inu kan̄ ìkayaka ìneme owu, juuk tele, inyi ije isi ere òneme ọmọ. 
Kanyanyam ọmọ, kasa si ọmọ ìrọ usun̄, mije, owu ora itap ọmọ esip me isi. 

Unen eyi adasi gwun̄ 

15“Ire ogwu enerieen̄ ikaan̄ nwa iba, mè inima ge, mè icha ge. Ebibaan̄ iba cha 
enenimaan̄ bọn ebirieen̄ inyi ogwu enerieen̄ yi. Adasi gwun̄ onenire gwun̄ ogwu 
enenwaan̄ ogwu îchabe. 
16Ogwu enerieen̄ ya isibonidọmọ inu kan̄ inyi nsabọn ebirieen̄ iba kan̄ cha me 
ìrot, ọmọ ìkposa gwun̄ ogwu enenwaan̄ îmabe irọ adasi gwun̄, mè itele gwun̄ 
ogwu enenwaan̄ îchabe, ogwu òrere achubọk adasi gwun̄ kan̄. 
17Kpan̄asi ikeya, îre gwun̄ enerieen̄ eyi ogwu enenwaan̄ îchabe ya ke ìbomọnọ 
kubọk adasi gwun̄ kan̄. Ogwugwa si ke ìbonyi irek iba me lek otutuuk inu geelek 
îkaan̄be. Mije, îre ogwugwa ore gwun̄ adasi unye kan̄. Ọmọ si ke unen eyi irek 
adasi gwun̄ okup inyi. 

Gwun̄ òkpaka ibot 

18“Ikaan̄ ogwu òkaan̄ gwun̄ enerieen̄ unye-ibot, ogwu òkikpaka si ibot, ìkakigban̄ 
utọn̄ ìnyi ogwu ute mè ogwu uga, isikisulu ọmọ osusut, ìkakisa ìgwen inu geege, 
19ogwu ute mè ogwu uga esa ubọk kiban̄ gaalek etet ọmọ esa enu me isi ebi 
ugane me otunchit ama, 
20mè enetumu enyi ebi ugane ama kiban̄ ibe, ‘Ìkpọ, gwun̄ kiji yi ìre ogwu unye-
ibot, mè ire si ogwu òkpaka. Ìkakigban̄ utọn̄ ìnyi eji. Ọmọ ìre ogwu uga ejit mè 
ogwu usa-miin̄.’ 
21Otutuuk ebirieen̄ ama ya mêneniteen̄ ewuuk isa itọbọ ọmọ ikpan̄, inyi ikwu. 
Otutuuk ebi Ijeren mêneninọ, mè itet ukpook. Sa me ikeyi, enyi mênenisan̄a ukot 
ijo inu òkup ikeyi isan̄a me etete kinyi. 

Esese chieen̄ ikan 

22“Ikaan̄ ogwu irọn̄ ikan ògbe mkpa, enenikpan̄ ọmọ, mè iben ijeen̄ me otu ọfọkọ, 

23ikatele ibe nkwukwu kan̄ ijeen̄ me otu ọfọkọ iwele egwe. Ìmun̄ ibe ke enyi 
mîfuun̄ nkwukwu kan̄ usen yaage, mije, ene geelek òjeen̄ me otu ọfọkọ ikeya ìre 
mbuban inu me isi Awaji, eyi òkisa ufieek-otu Awaji itap me ido. Ikachaka 
mbuban me inyọn̄ ijọn̄ Okumugwem Awaji kinyi obosa inyi enyi me ìrot. 

Ikan 22 

1“Ire owu omun̄ orie eriembuuk ogwu Ijeren ogbo kwun̄ enerieen̄ mè ìre arọọn̄ 
kan̄ okije ichep, kada chieen̄ ìsan̄a me lek. Mun̄ ibe ke owu otet isa igwu ikom ijet 
ogwukaan̄. 
2Ire ogwukaan̄ ya iluk me ujọn̄ọ ere, mè ìyaka ire ibe ke owu òkariọọn̄ ogwukaan̄ 
anam ya, tet sa fo uwu kwun̄, inyi ikup melek kwun̄ mege ire mgbọ ogwukaan̄ 
mônube iniweek, owu mônenisa inyi ogwukaan̄. 
3Ikeya si ke oborọ ire omun̄ inyinya akpan ogwu melek kwun̄, mè ìre ofọnti kan̄, 
mè ìre ofifi inu ogwu melek kwun̄ geelek òchechep, owu onenimun̄. Kadaan̄ 
chieen̄ ìsan̄a me lek inu cha. 
4“Ire omun̄ inyinya akpan ogwu Ijeren ogbo kwun̄ mè ìre orie eriembuuk kan̄ 
orọn̄be inyana me ejit oniin̄, tap ubọk gọọk ọmọ bene anam ya gwuun̄. 
5“Ogwu enenwaan̄ ikasa ofọnti ebirieen̄ ìbala lek kan̄, ogwu enerieen̄ si ikasa 
ofọnti ebibaan̄ ìbala lek kan̄. Mije, ebi ìkirọ inu kechi ìre mbuban inu me isi 
Okumugwem Awaji kinyi. 
6“Ire owu oje itoon̄ me lek uwu ofut me agba oniin̄, mè ìre me lek uti mè ìre me 
ijọn̄, mè imun̄ nga ofut okikwuun̄ ebi bọn, mè ìre ìkikwuun̄ nkwa, kagbaan̄ nga 
ofut mè ebi bọn ìtet ìsa ìfo. 
7Owu môkọt itet bọn ofut ya isa ìfo, ire, mun̄ ibe ke ojuuk nga ofut ya itele, inyi 
ifo. Ire orọ ikeyi, inu môkije ijaan̄ owu me lek, owu môfuk si ugwem. 
8“Ire owu onama aya uwu òkaan̄ akpakpa otoon̄-uwu ere ebi ene mêkọtbe 
ikweek irek, nama okwukwek kana otu utọn̄ otoon̄-uwu ya, inyi ene ikanan̄a me 
ere ya ìrọn̄ ìkwu. Sa me ikeya, eje ene ìkpotoon̄ me lek uwu kwun̄. 
9“Kagbaan̄ chieen̄ ukwuuk gerep iba ìwop me emen uko gerep kwun̄. Ire ogbaan̄ 
chieen̄ ukwuuk gerep iba iwop me emen uko gerep ge, ukwuuk gerep cha 
owopbe melek otutuuk mfut ònan̄a me uko gerep ya môkana òchichaka inu. 
10“Kagbaan̄ orie eriembuuk melek inyinya akpan, òrere chieen̄ anam iba, ìgban 
ìsa ìsi ikwaan̄ me uko. 
11“Ekwut geelek esabe ìnwọọn̄ anam mè eri lilin̄, òrere chieen̄ eri iba, igbaan̄ ilọk, 
kasa ìchim ofọnti ìtap. 
12Chim afilafa ini tap me otu utọn̄ agan̄ ini ofọnti inyọn̄ kwun̄ obokitap. 

Ikan ofolek irek olom mè nwa 

13“Ire ogwu enerieen̄ imọnọ ogwu enenwaan̄ ge ido me lek nwa, mè inigọọk 
ogwu enenwaan̄ ya ilaak, mè ire ìkayaka ìma ogwu enenwaan̄ ya, 
14mè inikitumu ogwu enenwaan̄ ya ifiat ikibe, ‘Ndo ogwu enenwaan̄ yi, mè igọọk 
ilaak, mè imun̄ ibe ke ìkare obaak enenwaan̄, ke îwuuk lek iriọọn̄ ebirieen̄,’ 
15nte mè nga gwun̄ enenwaan̄ ya mêsa inu òkijeen̄ ibe ke gwun̄ kiban̄ ìkariọọn̄-
nu enerieen̄ inu inijeen̄ ebi ugane ama me otunchit ama ya. 
16Nte ogwu enenwaan̄ ya mônenitumu inyi ebi ugane cha ibe, ‘Emi nsa gwun̄ n̄a 
enenwaan̄ iche olom inyi ogwu enerieen̄ yi, ire, ogwu enerieen̄ ìyaka inichacha 
gwun̄ yi, 
17mè ikisa gwun̄ n̄a ikpa ikana ere ibe ke îwuuk lek iriọọn̄ ebirieen̄. Ire, mgbọ 
keyi, ìkpọ, eyi ìre inu òkijeen̄ ibe ke gwun̄ n̄a ìkariọọn̄-nu enerieen̄!’ Mgbọ ya, nte 
gwun̄ enenwaan̄ ya mônisan̄a oka ekwut ibaan̄ ya isibi ijeen̄ ebi ugane ama, inyi 
emun̄. 
18Ebi ugane ama mênenisulu ogwu olom ya osusut. 

19Mêfieek efit alata okuket inyi ọmọ ikpe, mè ibọkọ mkpukpe ikan ya isa ikana 
inyi nte ogwu enenwaan̄ ya, mije înyibe ogwu enenwaan̄ Ijeren ogwu ikariọọn̄ge 
enerieen̄ ijo erieen̄. Isikpe ikan ya isan̄a, ogwu enenwaan̄ ya ìbotutuuk si isi ire 
nwa kan̄ ifo isi. Ọmọ ìkpokọt ijit ogwu enenwaan̄ ya me otutuuk usen ugwem 
kan̄. 
20“Ire, ire ebi ugane ama iweek imun̄ ibe ke inu ya ìre atikọ, ke kpunu inu geege 
òjejeen̄ ibe ke ogwu enenwaan̄ ya ìkawuuk lek ìriọọn̄ ebirieen̄, 
21ema mêtet ogwu enenwaan̄ ya isa inu me otu isotu uwu ogwu ute, ebirieen̄ 
ama kan̄ mêneniteen̄ ewuuk isa itọbọ ọmọ ikpan̄. Mije, ọmọ îrọ mbuban inu me 
ido Ijeren, bak me lek îrọbe òje oyet mgbọ îkupbe me uwu ogwu ute. Itọtọbọ 
ọmọ me ewuuk ikpan̄ mônenisan̄a ukot ijo inu òkup ikeya isan̄a me etete kinyi. 
22“Ire etet ogwu enerieen̄ mgbọ îkigọọk enenwaan̄ òkaan̄ olom ilaak, 
ebekpakpan̄ ema ene iba cha, ogwu enerieen̄ òkigọọk ogwu enenwaan̄ ya ilaak 
melek ogwu enenwaan̄ ya. Sa me ikeyi, enyi mênenisan̄a ukot ijo inu òkup ikeya 
isan̄a me Ijeren. 
23“Ikaan̄ ogwu enerieen̄ òjeje ichichini obaak enenwaan̄ ge me emen ama, ogwu 
etetbe itele ibedo, mè inigọọk ogwu enenwaan̄ ya ilaak, 
24etetet ema ene iba esa esi otunchit ama ya, mè eteen̄ ewuuk esa etọbọ ema 
ekpan̄, inyi ema ekwaan̄. Ogwu obaak enenwaan̄ ya ìbokwu mkpa ibot kan̄, mije, 
îre emen ama ke îkup, ìkataan̄ ukpo geege ìweek ntap-ubọk. Ogwu enerieen̄ 
ìbokwu mkpa ibot kan̄, mije, îrọ nwa ogwu Ijeren ogbo kan̄ inu esip. Sa me ikeya, 
enyi mênenisan̄a ukot ijo inu òkup ikeyi isan̄a me etete kinyi. 
25“Ire, ire ogwu enerieen̄ ichichini gwun̄ enenwaan̄ etetbe itele ibedo, me emen 
oron, ere ikarege emen ama, mè initet ogwu enenwaan̄ ya me unye ubọk igọọk 
ilaak, ogwu enerieen̄ ya ògọgọọk ogwu enenwaan̄ ya ilaak gaalek ke ebekpan̄. 

26Kpeberọ ogwu enenwaan̄ ya inu geege me lek, mije, ìkalọ ikan geege eyi ògbe 
mkpa. Inu ya òrọrọ ìkup kubọk ene osi ilet me ere ònọnọọn̄ ikikpọ ogwu melek 
kan̄, mè itet ikpan̄ me unye. 
27Mije, ogwu enerieen̄ yi ìmun̄ ogwu enenwaan̄ ya me emen oron. Ogwu 
enenwaan̄ ya etetbe itele ibedo otataan̄ ukpo, ire, kpunu ogwu òtatap ubọk inyi. 
28“Ire ogwu enerieen̄ ichichini obaak enenwaan̄ ogwu kpetet itele ibedo, mè 
initet me unye ubọk igọọk ilaak, ebi ene etetet ema, 
29ogwu enerieen̄ ya, ogwu ògọgọọk gwun̄ enenwaan̄ ya ilaak, ìbokpe akọp 
ikpoko alata okuket go inyi nte gwun̄ enenwaan̄ ya. Isikpe isan̄a, ìkaan̄ idodo 
gwun̄ enenwaan̄ ya me lek nwa, mije, îwuuk lek irọ ogwu enenwaan̄ ya inu esip. 
Ìkpokọt ijit ogwu enenwaan̄ ya, otutuuk usen ugwem kan̄. 
30“Ogwu enerieen̄ ìkpomọnọ nwa ogwu ute ikaan̄ me lek nwa. Enerieen̄ geelek 
òrọrọ inu òkup ikeya, îchili njak ogwu ute. 

Ikan 23 

Ogwu ikagbege ibe ikup me etete ebi eyi Okumugwem 

1“Ogwu enerieen̄ geelek ekpukpukube ichip okpok kan̄, mè ìre ogwu efieekbe 
lek ebirieen̄ kan̄ isan̄a, ene ya ìkpokup me ogbo ntitiin̄ ebi eyi Okumugwem. 
2“Gwun̄ ugan ìkpokup me otu ifuk ebi eyi Okumugwem. Otutuuk owot iman kan̄ 
si kpegbe ikukup me etete ebi eyi Okumugwem, mege isi ire òso akọp ukot. 
3“Ogwu Amọn, mè ìre ogwu Mowabu, ìkpokup me otu ifuk ebi eyi Okumugwem. 
Bọn owot iman kiban̄ si kpebekup, mege isi ire òso akọp ukot. Mege ire mgbọ 
geelek, ebi Amọn mè ebi Mowabu kpebekup me otu ifuk ebi eyi Okumugwem. 
4Mije, mgbọ enyi enan̄abe me Ijipiti isibi, ema kpesa inorie mè mudim isibi 
inichichini enyi me oniin̄. Ògak ge, mije ema esibe ama Petọ eyi òkup me Aram 
Nayarayim, isi igwen Balam gwun̄ kè Beyọ, me ọkọ, ibe inifieek otu inyi enyi. 
5Ire, Okumugwem Awaji kinyi ìkaweek inọnọ ufieek-otu kè Balam. Kpan̄asi 
ikeya, inwenwene ufieek-otu kè Balam ikana ugbana inyi enyi. Mije, 
Okumugwem Awaji kinyi îmun̄ enyi me chieen̄. 
6Me otutuuk ugwem kinyi kubọk ido, mege ire mgbọ geelek, ikarọ inu geege eyi 
òbosa esuuk mè ibọbọọn̄ ubọọn̄ ijet ebi Amọn mè ebi Mowabu. 
7“Ikakaan̄ njijọ ejit me lek ebi Edọm, mije, ema ìre ngwan̄ kinyi. Ikakaan̄ si njijọ 
ejit me lek ebi Ijipiti, mije, enyi mîluk kubọk ebi ichen me ido kiban̄. 
8Bọn owot kiban̄ ebi òso ukot ita mêkọt ikup me etete ebi eyi Okumugwem. 

Ikan ofolek mbuban inu me orieen̄ akọn̄ 

9“Enyi isibejibi akọn̄ isibi isi itim me lek ebi ochicha kinyi, ìda lek ìbọkọ me lek 
òchichaka inu geelek me emen orieen̄ akọn̄ kinyi. 

10Ikaan̄ ogwu enerieen̄ òmumun̄ ilaak ubọk uyọ osibibe ọmọ me lek, ene ya 
ìkayaka ìtana. Egwe isiwele, ene ya inan̄a me orieen̄ akọn̄ ya isibi isi ikup me 
oyet, ikayaka ìkup me emen orieen̄ akọn̄ ya. 
11Me agan̄ ikakwun̄, ene ya iken mun̄ igwọk lek kan̄. Ura isinim, ene ya môkọt 
igwu ikom ika inu emen orieen̄ akọn̄ ya. 
12“Ìgobo ere ge ìda ìbọkọ me lek orieen̄ akọn̄ kinyi, ere enyi ebekisi inwun ukot. 
Ere keya ke enyi ebekisi mgbọ îkupbe me uyọt. 
13Ìkaan̄ urọk ìgbaalek nroon̄ ikwaan̄ kinyi. Enyi isisibi isi inwun ukot, enyi 
mêsasa urọk ya irọkọ udọn̄. Enyi isirọ isan̄a, mêchichit ifin kinyi me emen udọn̄ 
ya. 
14Okumugwem Awaji kinyi ọmọ òwa me etete kinyi okijijen̄e ikana emen orieen̄ 
akọn̄ kinyi, ikibem enyi, mè ikikana ebi ochicha kinyi itap enyi me ubọk, inyi enyi 
eketim ekpan̄ ema. Eya orọ, ìkisun̄ emen orieen̄ akọn̄ kinyi me mbuban, inyi 
Okumugwem ikamun̄ ten̄ten̄ inu geege me emen orieen̄ akọn̄ kinyi, mè ìsa me 
lek keya ìsan̄a enyi ukot me udun̄. 

Esese chieen̄ ikan 

15“Ikaan̄ ogwu usun̄ òtetele ogwu ute-uwu, mè ilibi initap ibot me ubọk kinyi, 
ikayaka ọmọ ìkana ìtap me ubọk ogwu nte uwu kan̄. 
16Ìtele inyi igọọk enyi iluk, me ere geelek òneme ọmọ me ama ile kinyi geelek 
îgobobe. Ikatutuku ọmọ. 
17“Ogwu Ijeren geege ìkpore ogwu òje oyet isi yọk, mè ìre enenwaan̄ mè ìre 
enerieen̄. 
18Kpebesa ikpoko ogwu enenwaan̄ òje oyet, mè ìre ogwu enerieen̄ òje oyet, 
obọmbe me ukot mbọm kan̄ ya inu me Uwu Mbuban Okumugwem Awaji kinyi 
isa inirọ inyan̄a-ibot iso. Mije, ema ene iba cha ìre mbuban inu me isi 
Okumugwem Awaji kinyi. 
19“Ogwu ifọọk inu inyi ogwu Ijeren ogbo kan̄, ene ya ikado oruru ìtoon̄ me inyọn̄, 
mè ìre ikpoko mè ìre inorie, mè ìyaka ire ofifi inu geelek echi mêkọtbe ifuk oruru 
itoon̄ me inyọn̄. 
20Ogwu ifọọk inu geelek inyi ogwu ichen, ene ya môkọt ibọkọ oruru ibot inu ya. 
Ire, ìkpobọkọ oruru me ibot inu geelek îfọọkbe inyi ogwu Ijeren ogbo kan̄, inyi 
Okumugwem Awaji kinyi igbana enyi me otutuuk inu enyi mêtetbe ubọk me lek 
irọ me inyọn̄ ijọn̄ ya ere enyi ebesi inin̄ ibọkọ isak. 
21“Ire owu onyan̄a ibot inyi Okumugwem Awaji kwun̄, gwat lek si rọ inyan̄a-ibot 
ya so, mije, Okumugwem Awaji kwun̄ ìkpolọlọ inenido owu inyan̄a-ibot ya. Eya 
mônenikana ijo inu me ibot kwun̄. 
22Ire, ire owu otet otu kwun̄ ikaan̄, òkanyan̄a ibot, ikan ijo inu geege ìkabọp owu. 

23Inu geelek osabe otu kwun̄ itumu isibi, gbala chieen̄ mun̄ ibe ke orọ inu ya iso, 
mije, îre owu gaalek osa otu kwun̄ inyan̄a ibot ya inyi Okumugwem Awaji kwun̄. 
Kpetetet owu me unye ubọk. 
24“Ire oje inin̄ emen uko gerep ogwu melek kwun̄, owu môkọt igbeme mfut gerep 
irie ike owu oweekbe. Ire, kagbeme geege ìtap me okwun ìsa ìfo. 
25Ire oje inin̄ emen uko akpa ogwu melek kwun̄, owu môkọt isa ubọk inwaan̄ 
nkwukwuuk akpa itaka. Ire, kamọnọ oge ìsa ìsọp akpa me uko ya ìgwook. 

Ikan 24 

1“Ire ogwu enerieen̄ imọnọ ogwu enenwaan̄ ido me lek nwa, mè inimun̄ inu ge 
me lek ogwu enenwaan̄ ya eyi òrọrọ ibe inu kan̄ ikayaka ìneme ọmọ, mè inige 
ikpa iyaak-olom itap ogwu enenwaan̄ me ubọk, mè ijit ọmọ, mè irieen̄ ọmọ isibi 
me uwu, 
2ogwu enenwaan̄ ya oneninan̄a me uwu ya isibi, ofifi enerieen̄ onenimun̄, mè 
inimọnọ ido, 
3ogwu olom òso iba ya si onenicha ogwu enenwaan̄ ya, mè ige si ikpa iyaak-olom 
itap ọmọ me ubọk, mè irieen̄ si isibi me uwu kan̄. Isan̄a me ikeya, ikerere ibe ke 
ogwu olom òso iba ya ìkwukwu itele ogwu enenwaan̄ ya, 
4ogwu olom ogwu adasi ya ìkpoyaka ikpọk isi imọnọ ogwu enenwaan̄ ya ido me 
lek nwa. Mije, ogwu enenwaan̄ ya îwuuk lek ififila lek kan̄. Eyi ìre mbuban inu 
me isi Okumugwem. Ene geege ikatap ijo inu me inyọn̄ ijọn̄ eyi Okumugwem 
Awaji kinyi obosa inyi enyi me ìrot. 
5“Enerieen̄ geelek òdodo aya nwa ìkposi akọn̄, ìkporọrọ si ofifi chieen̄ ikwaan̄ 
geege. Ìbokup me uwu kan̄ isiki efuuk otuuk kè acha ge, mè ikirọ ejit ikibele aya 
nwa kan̄. 
6“Ire ofọọk inu inyi ene, kabọkọ ene ya ewuuk ikọk-akpa kan̄ ìtet ìkaan̄ me 
nsọọn̄, ikerere gwun̄ ewuuk eyi ekitet ikaan̄ me ubọk ya. Mije, eya ìre ichichit 
ene ya ebek ugwem. 
7“Ene geelek òchichiin̄ ogwu Ijeren ogbo kan̄ ge isa irọ usun̄, mè ìre isa isi inyam, 
eneniweek iriọọn̄, ekpakpan̄ ogwu òkup ikeya. Sa me ikeya, enyi mênenisan̄a 
ukot ijo inu keya isan̄a me etete kinyi. 
8“Ire orukan̄ inyakpa ifiak ene, ìgbala chieen̄ enenen me lek, mè ìmun̄ ibe ke enyi 
mîrọ otutuuk inu geelek ebi ngwugwa, ìrere ebi otoko kè Libai, mêtemebe enyi, 
kubọk emi nnyibe ema ida ibe erọ. Ikalọlọ irọrọ otutuuk inu geelek ema 
mêtemebe enyi. 
9Ikawuuk inu Okumugwem Awaji kinyi orọbe Miriam me oniin̄ ije kinyi, mgbọ 
enyi enan̄abe me Ijipiti isibi. 

10“Ikaan̄ inu geelek ofọọkbe inyi ogwu melek kwun̄, kasaba ìnin̄ emen uwu kan̄ 
ìsi ìmọnọ inu nsọọn̄ ene ya ochieekbe ibe ke ọmọ môsa inyi owu òtet òkaan̄ mege 
ire mgbọ ọmọ môyakabe inu ya ikpe owu. 
11Keke me oyet ban, inyi ọmọ isa ubọk kan̄ gaalek isi imọnọ inu nsọọn̄ ya isa isibi 
ijet owu me oyet. 
12Ire ogwu ene ya ire ogwu ugbọọn̄, kabọkọ inu nsọọn̄ ya ìsi ìtet ìkaan̄ ìwele 
egwe. 
13Ire inu nsọọn̄ ya ire ofọnti ilaak, kalọlọ ikekiyaka ofọnti nsọọn̄ ya înyibe owu 
inyi ogwu urieek ya ikakwun̄ geelek, inyi ikisa ichit lek ilaak me eririeen̄. Osirọ 
ikeya, ogwu urieek ya môkitọn̄ owu, owu mônenikana ogwu ata irọrọ me chieen̄ 
Okumugwem Awaji kwun̄. 
14“Kafeen̄ ogwu ugbọọn̄ mè ìre ogwu una, ogwu owu ogwenbe me ọkọ, mè ìre 
ogwu Ijeren ogbo kwun̄, mè ìre ogwu ichen òluk melek kinyi me ama ile kinyi 
geelek me inyọn̄ ijọn̄ kinyi. 
15Mun̄ ibe ke owu okpe ogwu ọkọ kwun̄ mkpukpe ikwaan̄ kan̄ usen geelek 
sabum ura ònonim, mije ọmọ orebe ugbọọn̄. Otutuuk ugwem kan̄ ìbieen̄ me lek 
mkpukpe ubọk ikwaan̄ usen ya. Ire òkakpe ọmọ mkpukpe ikwaan̄ kan̄, ọmọ 
mônina lek inyi Okumugwem, eya mônenikana ijo inu ikeme owu. 
16“Ute ìkporaka mkpa ibot ogwu gwun̄ ikwu. Gwun̄ si ìkporaka mkpa ibot ogwu 
ute ikwu. Ene geelek ìbokwu mkpa ibot ijo inu kan̄. 
17“Kajit ebi ichen mè ebi kpà-nte unen kiban̄. Kabọkọ si ekwut ichit-lek ogwu 
nwakpa ìtet ìkaan̄ kubọk inu nsọọn̄ mije urieek îkaan̄be owu. 
18Ikawuuk ibe ke îkaan̄ mgbọ enyi erebe ebi usun̄ me ido Ijipiti, Okumugwem 
Awaji kinyi onenitaba enyi isibi me ere ya. Îre mije keya ke nkinyi enyi ida ibe 
enyi ekerọ ikeyi. 
19“Me mgbọ ekirọkọ inu me uko, enyi isikisọp akpa me uko kinyi, mè ikikpulu 
ika, ire ikaan̄ echi òyayaak igwook me ijọn̄ me uko, ikakigwu ìkom ìsi ìkpulu. 
Ìkijuuk echa ìtele ìnyi ebi ichen, mè ebi kpà-nte, mè ebi nwakpa. Echicha ìkup 
inyi ema. Ire enyi ikirọ ikeyi, Okumugwem Awaji kinyi môgbana enyi me emen 
ikwaan̄ geelek ubọk kinyi okirọ. 
20Enyi isikigbeme mfut uti olifu kinyi, ikakigbeme otutuuk ìsan̄a. Ìkijuuk geelek 
òsisik ìtele ìnyi ebi ichen, mè ebi kpà-nte, mè ebi nwakpa. 
21Enyi isikigbeme gerep me uko gerep kinyi, ikakigbala uko ya. Ìkijuuk geelek 
òsisik ìtele ìnyi ebi ichen, mè ebi kpà-nte, mè ebi nwakpa. 
22Ikawuuk ibe ke îkaan̄ mgbọ enyi erebe ebi usun̄ me ido Ijipiti. Îre mije keya ke 
nkinyi enyi ida ibe enyi ekerọ ikeyi. 

Ikan 25 

1“Ire ebi ene ikaan̄ gọlọgọlọ, agan̄ iba cha esa gọlọgọlọ kiban̄ esi uwu oyerebet, 
inyi esibi oyerebet me ibot kiban̄, mè efieek oyerebet enyi ema. Mêfieek 
oyerebet inwọn ogwu ikalọge ikan, mè ifieek oyerebet itip ogwu òlọlọ ikan. 
2Ire otu oyerebet ido ibe esa njijan̄ esulu ogwu oyerebet otipbe, ogwu ibot 
oyerebet môbe ogwu enerieen̄ ya ilaak me ijọn̄ me isi kan̄, mè esulu ọmọ otu ifuk 
njijan̄ òkekem me lek ikan îrọn̄be. 
3Ekasulu ìwa ìraka akọp otu njijan̄ ini. Ire isulu iwa igak ikeya, eya mônenisiki 
ngwan̄ kwun̄ me isi ogbo ama. 
4“Katobo otu eriembuuk ìchit me mgbọ îkijak mfufe isan̄a me lek akpa. 

Ikan nwa uwu 

5“Ire ebi ngwan̄ ebirieen̄ ikigbaan̄ iluk me ere ge, ene ge me lek kiban̄ onenikwu 
itele ogwu nwa, ìkakaan̄ gwun̄. Nwakpa kan̄ ìkponan̄a isibi itele uwu ya isi ibat 
ofifi ene me oyet. Ogwu ngwan̄ ogwu olom ya obomọnọ ọmọ me lek nwa uwu, 
inyi isa me ikeya irọ ikan ngwan̄ olom iso. 
6Adasi gwun̄ enerieen̄ ogwu enenwaan̄ ya môboman ìbochieek erieen̄ ogwu 
ngwan̄ ogwu òkwukwu, inyi erieen̄ kan̄ ikachep me ido Ijeren. 
7Ire, ire ngwan̄ ogwu òkwukwu ya ìkaweek ibọbọkọ nwakpa ogwu ngwan̄ me 
nwa uwu, ogwu nwakpa ya môsa ikọ ya isi isi ebi ugane me otunchit ama, mè isi 
ikpa inyi ema ibe, ‘Ngwan̄ nlom n̄a îjit isasan̄a erieen̄ ogwu ngwan̄ isibi me ido 
Ijeren. Ìkaweek irọrọ ikan ngwan̄ olom iso me lek n̄a.’ 
8Ebi ugane ama kiban̄ mêneniria ikwaan̄ igwen ngwan̄ ogwu òkwukwu ya, mè 
itumu ikọ melek kan̄. Ire itet otu inye ikitumu ibe ke ọmọ ìkaweek imọmọnọ 
ogwu enenwaan̄ ya me lek nwa uwu, 
9nwakpa ogwu ngwan̄ ya mônenije isi lek kan̄, me isi ebi ugane cha, mè itet 
ikpukot kan̄ agan̄ ge iwọọk isan̄a me ukot kan̄, mè icho ataak igwook ọmọ me isi, 
mè itumu ibe, ‘Ikeyi ke ekirọ ogwu enerieen̄ ikaweekge isasan̄a isi ototun̄ ukan̄ 
ogwu ngwan̄ isibi.’ 
10Bene me mgbọ ya, me Ijeren, ebekigwen ototun̄ ukan̄ ogwu enerieen̄ ya, ototun̄ 
ukan̄ ogwu ewọọkbe ikpukot me ukot. 

Esese chieen̄ ikan 

11“Ire ebirieen̄ iba ikitim etim, nwa ogwu ene ge me lek kiban̄ onunu ibonitap 
ubọk inyan̄a ogwu olom, mè ikana ubọk itet ogwu enerieen̄ keyilọ me lek 
ebirieen̄, 
12ebefefieek ubọk kan̄ isan̄a. Kpebeto ọmọ nsan kubọk ge. 

13“Kagbaan̄ ewuuk itọ-inu òlolobo ikem mè eyi ìkalobo ìkem ìkaan̄ me emen 
akpa kwun̄ ìkisa ìtọ inu ìnyam ìnyi ene. 
14Kagbaan̄ alala itọ-inu òmimin ikem mè eyi ìkamin ìkem ìkaan̄ me uwu kwun̄ 
ìkisa ìtọ inu ìnyam ìnyi ene. 

15Ìkisa ewuuk òlolobo ikem mè itat, mè alala òmimin ikem mè itat ìkitọ inu 
ìnyam ìnyi ene, inyi enyi eluk ujọn̄ọ ugwem me inyọn̄ ijọn̄ Okumugwem Awaji 
kinyi obonyi enyi. 
16Mije, ebi ìkirọ inu chi, òrere ebi kpekirọ atikọ, ìre òchichaka inu me isi 
Okumugwem Awaji kinyi. 
17“Ikawuuk inu ebi Amalek erọbe enyi me oniin̄, mgbọ enyi enan̄abe me ido 
Ijipiti ikije isibi. 
18Ema enanan̄a isibi inichichini enyi me oniin̄ ije kinyi, me mgbọ lek kinyi owọbe, 
efuuk otabe enyi me emen, mè ijibi akọn̄ inin̄ lek ebi kinyi ebi ìgbegbeen̄ me agan̄ 
udun̄, mè ikpan̄ ema isan̄a. Ife chi kpekaan̄ ukpook Awaji me emen! 
19Okumugwem Awaji kinyi isirọ inyi enyi enwọnọ me ubọk otutuuk ebi ochicha 
kinyi, ebi ìkukup ikana enyi me inyọn̄ ijọn̄ ya eyi Okumugwem Awaji kinyi 
obonyi enyi ibe enyi ebọkọ esak me ìrot, mè ininyi enyi utelelek, enyi ebejijijaka 
ebi Amalek isan̄a kpai me irak ura. Ikawuuk inu yi kubọk ge! 

Ikan 26 

Inyinyi eyi adasi mfut mè eyi irek ge me akọp irek 

1“Enyi isire inyọn̄ ijọn̄ Okumugwem Awaji kinyi obosa inyi enyi me ìrot, mè 
ibọkọ isak, mè inin̄ iluk, 
2mè iniwop uko, mgbọ irọkọ inu me uko isire, ene geelek môtiten̄e usini me lek 
adasi mfut ònan̄a me ijọn̄ ya itaak me emen okwun, mè iben isa ije isi me ere 
Okumugwem Awaji kinyi ogobobe isun̄ ibe ekemin Erieen̄ kan̄. 
3Osire ere ya, owu môje isi lek ogwu ngwugwa òkup me ikwaan̄ ike mgbọ ya, mè 
tumu inyi ibe, ‘Ǹkitumu isibi me isi Okumugwem Awaji kwun̄ cherekeyi ibe ke 
ukot n̄a înijak me inyọn̄ ijọn̄ ya eyi Okumugwem onyan̄abe ibot inyi ebi nte nte 
kiji ibe ke ọmọ môsa inyi eji.’ 
4“Ogwu ngwugwa mônenibọkọ owu okwun ya me ubọk iyik me ijọn̄ me isi ntook 
ngwugwa Okumugwem Awaji kinyi. 
5Me ere ya, me isi Okumugwem Awaji kinyi, owu mônenitumu isibi ibe, ‘Nte n̄a 
ìre ogwu Aram òkijijen̄e ikana, mè ije ikeya inire ido Ijipiti, mè iluk me ere ya, 
ọmọ mè ene inen mè inen gaalek ebi melek kan̄, mè inikup me ere ya ikana ikpele 
ido òkakaan̄ unye, mè inimumana iwa me otu ifuk. 
6Ire, ebi Ijipiti erọrọ eji nnaan̄, mè itutuku eji, mè inyi eji uga unye ikwaan̄ isa irọ 
inyi eji ebọkọ ukwook, kubọk ekirọ ebi usun̄. 
7Eji etoto ito igwen Okumugwem Awaji ebi nte nte kiji, Okumugwem onọnọ ida 
kiji, mè imun̄ si ukwook kiji, mè kwulukwulu kiji, mè tukutuku kiji geelek. 

8Okumugwem onenisan̄a eji isibi me Ijipiti sa me unye ubọk, mè ikpele unye, mè 
uga ukpook îtapbe ijot ido ya, mè owuwa uyeke uyeke inu ijejeen̄, mè ogbogbo 
nke nke inu îsabe isulu ema osusut, 
9mè inisa eji inu inire ere keyi, mè ininyi eji ata ijọn̄ keyi òkisibi anam mè mfut 
uti. 
10Eya orọ, mgbọ keyi, nsa adasi mfut kechi ònan̄a me ijọn̄ ere owu Okumugwem 
onyibe emi, ijet owu.’ Ositumu ikeya isan̄a, owu môneniyaka okwun ya iyik me 
isi Okumugwem Awaji kwun̄, mè itọbọ ibot inyi ọmọ. 
11Owu mônenikibele lek kwun̄ ejit, owu mè ebi otoko kè Libai, melek ebi ichen 
ìluk me etete kinyi, mije otutuuk ata inu Okumugwem Awaji kwun̄ onyibe owu 
mè otutuuk ototun̄ ukan̄ kwun̄. 
12“Òso acha ita geelek, òrere acha irek ge me akọp irek, owu osititiin̄ irek ge me 
akọp irek me lek mfut uko kwun̄ isan̄a, owu môsa inyi ebi otoko kè Libai, mè ebi 
ichen, mè ebi kpà-nte, mè ebi nwakpa ìkup me etete kinyi, inyi ema ekaan̄ inu 
ebekirie ijot owot me ama ile kinyi geelek. 
13Osirọ ikeya isan̄a, owu môtumu me isi Okumugwem Awaji kwun̄ ibe, ‘Nra isan̄a 
irek ge me akọp irek, òrere inu òkup mbuban, isibi me uwu n̄a, mè isa inyi ebi 
otoko kè Libai, mè ebi ichen, mè ebi kpà-nte, mè ebi nwakpa, kubọk onyibe ida 
ibe erọ. Nrọ ikọ otọbe iso, ǹkatele geege, ǹkawuwuuk si geege. 
14Ǹkamọnọ geege me lek ìrie me mgbọ nkifieek ejit, ǹkamọmọnọ si ìrie me mgbọ 
mbuban ochakabe emi me lek, ǹkasasa si usini me lek ìcho ìnyi ebi ìkwakwaan̄. 
M̀gbagban̄ utọn̄ me ida kwun̄, owu Okumugwem Awaji n̄a, mè irọ otutuuk inu 
ike owu onyibe emi ida. 
15Eya orọ, kup me emen inyọn̄ ere nluk mbuban kwun̄, siki chieen̄ kpọ ebi kwun̄ 
Ijeren, mè gbana ema, mè gbana si ijọn̄ owu onyibe eji, kubọk onyan̄abe ibot inyi 
ebi nte nte kiji, òrere ata ijọn̄ òkisibi anam mè mfut uti.’ 

Ìgban̄ utọn̄ me ida Okumugwem 

16“Cherekeyi, Okumugwem Awaji kinyi ìkinyi enyi ida ibe enyi egbala chieen̄ 
ekerọ orọmijọn̄ chi mè ikan chi me otutuuk ejit kinyi, mè otutuuk ibot ejit kinyi. 
17Owu ora isa otu kwun̄ itumu isibi, cherekeyi, ibe ke Okumugwem ore Awaji 
kwun̄, ke owu môkije me oniin̄ kan̄, mè ikigbala chieen̄ ikirọ orọmijọn̄ kan̄, mè 
ikọ geelek îtọbe, mè ikisun̄ ikan kan̄, mè ikisiki ibot inyi ọmọ. 
18Cherekeyi si, Okumugwem îtumu isibi ibe ke enyi ìre ebi kan̄ ebi ìsisibi esese, 
kubọk îtumube inyi enyi. Îtumu si ibe enyi ekerọ ikọ ọmọ otọbe. 
19Okumugwem îtumu si isibi ibe, me itọn̄, mè umin, mè erieen̄ kinyi itataan̄ etip, 
ke ọmọ môbene enyi ifo inyọn̄ isaba iraka otutuuk ido geelek ọmọ orombe, inyi 
enyi enekana ife ìkup mbuban isa inyi Okumugwem Awaji kinyi, kubọk îtumube 
inyi enyi.” 

Ikan 27 

Okumugwem înyi ida ibe enama ntook me inyọn̄ ogoon̄ Eban 

1Mosis onenikeke melek ebi ugane Ijeren, mè ininyi otutuuk ene ida ibe, “Ìgbala 
chieen̄ ìkirọ otutuuk inu chi nkinyi enyi ida cherekeyi ibe ekerọ. 
2Me usen enyi mêsababe okwaan̄ Jodan itoon̄ me inyọn̄ ijọn̄ Okumugwem Awaji 
kinyi obosa inyi enyi, ìbeen̄ ewuuk ile ìgwugwuun̄, mè ìsa abọt ìchọkọ lek ìrọt, 
3mè ìge otutuuk ikọ Ikan yi me lek ewuuk cha, mgbọ enyi mêsababe inin̄ inyọn̄ 
ijọn̄ ya Okumugwem Awaji kinyi obosa inyi enyi, òrere ata ijọn̄ òkisibi anam mè 
mfut uti, kubọk Okumugwem Awaji ebi nte nte kinyi otumube inyi enyi. 
4Me usaba agan̄ okwaan̄ Jodan ya, mgbọ enyi isire lek ogoon̄ Eban, ere ya ke enyi 
ebebeen̄ ewuuk ile cha igwugwuun̄, mè isa abọt ichọkọ akpalek kiban̄ irọt, kubọk 
nkinyi enyi ida cherekeyi. 
5Ìsa ewuuk ìnama si ntook ngwugwa ìnyi Okumugwem Awaji kinyi me ere ya. 
Ewuuk cha ìbore echi kpesa okwukwut ibum. 
6Enyi mêsa ewuuk òkup ototuuk, echi kpekpọkpọkọ, inama ntook Okumugwem 
Awaji kinyi. Îre me inyọn̄ ntook ya ke enyi ebekigwa ngwugwa ewọwọp iriọk 
inyi Okumugwem Awaji kinyi. 
7Îre si me inyọn̄ ntook ya ke enyi ebekigwa ngwugwa eyi esuuk, mè ikikup me 
ere ya igbaan̄ irie inorie ngwugwa cha, mè ikibele lek kinyi ejit me isi 
Okumugwem Awaji kinyi. 
8Otutuuk ikọ Ikan yi, enyi ebegege isibi ijaan̄ lek, me lek ewuuk cha enyi ebenebe 
igwuun̄.” 

Ufieek-otu òkigọọk mkpaka-ibot 

9Mosis onenikeke, ọmọ melek ebi ngwugwa ebi otoko kè Libai, mè initumu inyi 
otutuuk ebi Ijeren ibe, “Enyi ebi Ijeren, ìriaan̄ otu, mè ìgban̄ utọn̄! Cherekeyi enyi 
mîkana ebi eyi Okumugwem Awaji kinyi. 
10Eya orọ, ìgban̄ utọn̄ me ida Okumugwem Awaji kinyi, mè ìkirọ ikọ îtọbe ibe 
erọ, mè ìkisun̄ orọmijọn̄ kan̄, kubọk nkinyi enyi ida cherekeyi.” 
11Me usen ya, Mosis oneninyi ebi Ijeren ida ibe, 

12“Enyi isisaba okwaan̄ Jodan itoon̄, ebi otoko kechi ebekeke me inyọn̄ ogoon̄ 
Gerijim mgbọ ebekigbana otutuuk ebi ene. Otoko cha ìre otoko kè Simiọn, otoko 
kè Libai, otoko kè Juda, otoko kè Isaka, otoko kè Josefu, mè otoko kè Benjamin. 
13Ebi otoko kechi ebekeke me inyọn̄ ogoon̄ Eban mgbọ ebekitan̄a ufieek-otu inyi 
ebi ene. Ema ìre ebi otoko kè Ruben, mè otoko kè Gadi, mè otoko kè Ase, mè 
otoko kè Jebulọn, mè otoko kè Dan, mè otoko kè Nafitali. 
14“Ebi otoko kè Libai mênenikitaan̄ ukpo me unye ida ikitan̄a ufieek-otu inyi 
otutuuk ebi Ijeren ekenọ, ibe, 

15“ ‘Môfieek inyi ene geelek òsasa uti mè ìre okwukwut irọ mkpọmfaka, eyi òrere 
ubọk ikwaan̄ ogwu usọ, mè ire si mbuban inu me isi Okumugwem, ilet isun̄ inyi 
lek kan̄.’ “Otutuuk ene mêchechieek igwook ibe, ‘Ikup ikeya!’ 
16“ ‘Môfieek inyi ene geelek òkpọkpọ ogwu ute mè ogwu uga isiki chieen̄.’ 
“Otutuuk ene mêchechieek igwook ibe, ‘Ikup ikeya!’ 
17“ ‘Môfieek inyi ene geelek òjujujuk ewuuk okike ijọn̄ ogwu melek kan̄.’ 
“Otutuuk ene mêchechieek igwook ibe, ‘Ikup ikeya!’ 
18“ ‘Môfieek inyi ene geelek òsasa ogwu ǹnàan̄ ije ilọ oniin̄ me oniin̄ ije kan̄.’ 
“Otutuuk ene mêchechieek igwook ibe, ‘Ikup ikeya!’ 
19“ ‘Môfieek inyi ene geelek òfefieek oyerebet ifeen̄ ogwu ichen, mè ebi kpà-nte, 
mè ebi nwakpa.’ “Otutuuk ene mêchechieek igwook ibe, ‘Ikup ikeya!’ 
20“ ‘Môfieek inyi ogwu enerieen̄ geelek òtetet nwa ogwu ute ilaak, mije, ene ya 
îchili njak ogwu ute.’ “Otutuuk ene mêchechieek igwook ibe, ‘Ikup ikeya!’ 
21“ ‘Môfieek inyi ogwu enerieen̄ geelek òlalaak anam geelek.’ “Otutuuk ene 
mêchechieek igwook ibe, ‘Ikup ikeya!’ 
22“ ‘Môfieek inyi ogwu enerieen̄ geelek òlalaak ogwu ngwan̄ enenwaan̄, mè ìre 
gwun̄ nga kan̄, mè ìre gwun̄ nte kan̄.’ “Otutuuk ene mêchechieek igwook ibe, 
‘Ikup ikeya!’ 
23“ ‘Môfieek inyi ogwu enerieen̄ geelek òlalaak ogwu uga-nwa.’ “Otutuuk ene 
mêchechieek igwook ibe, ‘Ikup ikeya!’ 
24“ ‘Môfieek inyi ogwu enerieen̄ geelek òlelet ikpan̄ ogwu melek kan̄.’ “Otutuuk 
ene mêchechieek igwook ibe, ‘Ikup ikeya!’ 
25“ ‘Môfieek inyi ene geelek òbọbọkọ ikpoko ibe ọmọ môsi ikpan̄ ogwu ikalọge 
inu geege.’ “Otutuuk ene mêchechieek igwook ibe, ‘Ikup ikeya!’ 
26“ ‘Môfieek inyi ene geelek ogwu ìkakisun̄ ikọ Ikan yi, ìkakirọrọ si ema.’ 
“Otutuuk ene mêchechieek igwook ibe, ‘Ikup ikeya!’ 

Ikan 28 

Ugbana òje me lek mgban̄-utọn̄ 

(Lib 26:3-13; Ikan 7:12-24) 

1“Ire enyi igban̄ utọn̄ me ida Okumugwem Awaji kinyi, mè igbala chieen̄ ikirọ 
otutuuk ikọ geelek îtọbe ibe erọ, echi nkitumu inyi enyi chereyi, Okumugwem 
Awaji kinyi môbene enyi ifo inyọn̄ igak otutuuk ebi ido geelek òkup me linyọn̄. 
2Otutuuk ugbana kechi môgbuku inu me lek kinyi, mè ikup melek kinyi, ire enyi 
igban̄ utọn̄ me ida Okumugwem Awaji kinyi: 
3“Ugbana môkup inyi enyi me emen ama ile kinyi, mè ikup si inyi enyi me oron 
uko kinyi. 



406 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

4“Ugbana môkup inyi nsabọn kinyi, mè ikup si me lek mfut ònan̄a me ijọn̄ kinyi, 
mè bọn anam kinyi, òrere bọn eriembuuk kinyi, mè bọn arọọn̄ kinyi, mè bọn ebot 
kinyi. 
5“Ugbana môkup me lek akpa kinyi, mè fituru kinyi. 

6“Ugbana môkup inyi enyi me emen inu geelek enyi ekirọ, me isisibi kinyi mè 
ikaka kinyi. 
7“Okumugwem môrọ ibe enyi etim ekpan̄ ebi ochicha kinyi geelek ebi mênan̄abe 
ikeke iniweek ititim enyi akọn̄ me lek. Ema ije me oniin̄ ge inu akọn̄ me lek kinyi, 
oniin̄ jaaba ke ema ebeliliin̄ ikpọk iyiyala isibi itele enyi. 
8“Okumugwem môria ugbana igwook enyi me lek, me emen uwu isun̄-mfut uko 
kinyi, mè iria si ugbana igwook me lek ubọk ikwaan̄ kinyi geelek. Okumugwem 
Awaji kinyi ìbogbagbana enyi me inyọn̄ ijọn̄ ya eyi ìbosa inyi enyi. 
9“Okumugwem ìbosasan̄a enyi isibi isun̄ esese kubọk ebi kan̄ ìkup mbuban, 
kubọk înyan̄abe ibot inyi enyi ibe ke ọmọ môrọ, ire enyi ikirọ otutuuk ikọ geelek 
ọmọ Okumugwem Awaji kinyi otọbe ibe enyi erọ, mè ikiluk si ugwem igọọk me 
oniin̄ kan̄ geelek. 
10Otutuuk ebi ido geelek me linyọn̄ mênenimun̄ ibe ke enyi ìre ebi eyi 
Okumugwem, mè ibene ikitet enyi ukpook me lek. 
11Okumugwem môrep ata inu igwook inyi enyi ogbogbo. Môchili enyi owot, inyi 
enyi emumana, mè irọ inyi anam kinyi imumana, mè irọ inyi ijọn̄ kinyi isibi mfut 
ogbogbo me inyọn̄ ijọn̄ ya eyi Okumugwem onyan̄abe ibot inyi ebi nte nte kinyi 
ibe ọmọ môsa inyi enyi. 
12“Okumugwem môchili emen inyọn̄ ibook, òrere uwu isun̄-inu kan̄ ere îkisun̄ 
ogbogbo ata inu, mè ida ibot igwook me inyọn̄ ijọn̄ kinyi, me mgbọ kan̄, mè isa 
me ikeya igbana otutuuk ubọk ikwaan̄ kinyi geelek. Enyi ebekifọfọọk inu inyi ebi 
owuwa ido, ire, enyi kpebefọọk ene geege inu me ubọk. 
13“Ire enyi ikirọ ikọ geelek Okumugwem otọbe ibe enyi erọ, echi emi nkinyi enyi 
ida cherekeyi ibe enyi ekerọ, Okumugwem môrọ enyi ebi ibot, enyi kpebere ebi 
ekikpukpulu. Môrọ si inyi enyi ekekup me agan̄ inyọn̄ gaalek, enyi kpebekikup 
me agan̄ irak. 
14Ikatele irọrọ otutuuk ikan chi nkinyi enyi chereyi, kubọk ge. Ikatele 
Okumugwem, mè ìsi ìkitọbọ ebum ìnyi ofifi awaji, ikasisi si ikwaan̄ ìnyi ofifi 
awaji geege. 

Ufieek-otu òje me lek ikpakpaka ibot 
(Lib 26:14-46) 

15“Ire, ire enyi kpegban̄ utọn̄ me ida Okumugwem Awaji kinyi, mè ire enyi 
kpekigbala chieen̄ ikirọ otutuuk ikọ geelek îtọbe ibe erọ, mè ikisun̄ orọmijọn̄ kan̄ 
echi emi nkinyi enyi cherekeyi, ufieek-otu kechi môkup melek kinyi, mè ibaak 
imeen̄ enyi: 

16“Ufieek-otu môkup inyi enyi me emen ama ile kinyi, mè ikup si inyi enyi me 
oron uko kinyi. 
17“Ufieek-otu môkup me lek akpa kinyi, mè ikup me lek fituru kinyi. 

18“Ufieek-otu môkup inyi nsabọn kinyi, mè ikup si me lek mfut ònan̄a me ijọn̄ 
kinyi, mè bọn anam kinyi, òrere bọn eriembuuk kinyi, mè bọn arọọn̄ kinyi mè 
bọn ebot kinyi. 
19“Ufieek-otu môkup inyi enyi me emen inu geelek enyi ekirọ, me isisibi kinyi 
mè ikaka kinyi. 
20“Ire enyi itele Okumugwem, mè isa me ikeya irọ ọmọ inu ikpak, Okumugwem 
ìboraria ufieek-otu mè wọlọwọlọ mè ogbo igwook enyi me lek me inu geelek 
enyi mêtetbe ubọk me lek ikirọ, mege enyi mêjijakabe isan̄a, mè ichep ita isi ge 
me ikafiatge mgbọ. 
21Okumugwem môtap ùrioon̄ mè esese chieen̄ orukan̄ igak enyi lek, ge me udun̄ 
ge, mege môjijakabe enyi isan̄a me inyọn̄ ijọn̄ ya eyi enyi ebesi ibọkọ isak. 
22Okumugwem môria orukan̄ ejit òkitaka ene ijet ita igwook ichit enyi, mè ukan̄ 
òkibak ene me lek, mè nkukum, mè ijo uyok òkinyiaan̄ ene akpa, mè una ibot 
irerep, mè orukan̄ òkijọ mfut uti sabum ìboto, mè mbubeek. Ùrioon̄ kechi 
mônwaan̄ enyi ubọk me ebon mege enyi mêkwaan̄be ita kpai. 
23Akpa isinyọn̄ me ido kinyi ìbonye ikup kubọk ekwe, ibot geege ìkporep. Ijọn̄ 
ido kinyi ìbonye ikup kubọk okwukwut, inu geege ìkpotibi me inyọn̄ kan̄. 
24Kpan̄asi ibot obokirep igwook me ido kinyi, Okumugwem môrọ inyi mfuun̄ mè 
achiaan̄ ijọn̄ ikinan̄a me isinyọn̄ irep igwook me ijọn̄, mege enyi mêkwaan̄be 
isan̄a kpai. 
25“Okumugwem môrọ inyi ebi ochicha kinyi eketim ekpan̄ enyi. Ire enyi ije me 
oniin̄ ge isi akọn̄ me lek kiban̄, oniin̄ jaaba ke enyi ebeliliin̄ ikpọk iyiyala me isi 
kiban̄. Sa me ikeyi, enyi mênenikana inu ukpook inyi ebi otutuuk ido geelek me 
linyọn̄. 
26Enyi isikwaan̄ itutọmọ ikana ere, ebi kè unọn òwulu me inyọn̄, mè ebi kè ijo 
anam oron geelek mêneninu initaka nkwukwu kinyi. Kpunu ogwu òbokup irieen̄ 
ema isan̄a. 
27Okumugwem môria okporotu mè nkwukwuun̄, mbet echi òrọ ebi Ijipiti, 
igwook ijot enyi lek, igbaalek inya, mè ikwut-ntim òkison ene kubọk agbagbak, 
ire lek kpebekọt igwa. 
28Okumugwem môtap enyi iraak, mè itap enyi ǹnàan̄, mè itap si enyi sese. 

29Enyi mêkekitutun ikana me ejit ikarek kubọk ogwu ǹnàan̄ okitutun ikana me 
emen udun. Kpunu inu geege enyi mêtetbe ubọk me lek irọ eyi òboje ijaan̄. 
Kpan̄asi ikeya, usen geelek me ugwem kinyi, ebekifefeen̄ enyi, mè ikichichim 
enyi inọọn̄. Kpunu ogwu òbotap ubọk inyi enyi. 

30“Owu môtet obaak enenwaan̄ ikaan̄ ibodo me lek nwa, ofifi ogwu enerieen̄ 
môsisi itet igọọk ilaak. Owu mônama uwu, ire, òkpoboluk me emen. Owu môwop 
uko gerep, ire, òkpoborie utop mfut kan̄. 
31Me chieen̄ kwun̄ gaalek, mêkpan̄ orie eriembuuk kwun̄, ire, owu òkpobotaka 
geege me lek. Mêtet owu inyinya akpan kwun̄ ibọkọ me unye, ire, kpebeyaka isa 
ijet owu. Me chieen̄ kwun̄ gaalek, mêkpulu arọọn̄ kwun̄ isa ikana inyi ebi ochicha 
kwun̄, ire, kpunu ogwu òbonyan̄a ema isibi inyi owu. 
32Me chieen̄ kwun̄, mêtet bọn ebirieen̄ kwun̄ mè bọn ebibaan̄ kwun̄ itọọn̄ ichon 
ikana itap me ofifi ido, chieen̄ kwun̄ môkekikup me oniin̄ usen geelek ikikpọ 
mgbọ ema mêgwube ikom ika, ire, ema kpebegwu ikom ika. Owu òkpobokọt 
ibene ubọk irọ inu geege ofolek. 
33Ebi ido enyi kperarak iriọọn̄ eberie mfut ònan̄a me ijọn̄ kinyi mè egwurugwu 
isi kinyi. Gaalek tukutuku mè unye ubọk mfeen̄ oboyaka inikup inyi enyi usen 
geelek me ugwem kinyi. 
34Inu geelek enyi mêsabe chieen̄ kinyi ikimun̄ ìbokitatap enyi iraak. 

35Okumugwem môria ijo okporotu, echi kpebekọt igwa, igwook enyi me 
akpatukot kinyi mè ukot kinyi. Ijo okporotu cha môbene me akajit ukot kinyi isi 
igwook me eden̄ ibot kinyi. 
36“Okumugwem môlilaba enyi melek ogwu ubọọn̄ kinyi, ogwu enyi etobe ibe 
ikikpulu enyi, isi itaak me ido enyi mè ebi nte nte kinyi kperarak iriọọn̄. Enyi 
mêkukup me ere keya ikitọbọ ebum inyi awaji echi esabe uti mè ewuuk irọ, mè 
ikisi ikwaan̄ inyi awaji cha. 
37Enyi mênenikana inu ukpook, mè inu ebekisa ito urọk, mè inu itiik, me etete 
ebi otutuuk ido cha ere Okumugwem môyiyalabe enyi isi tap. 
38“Enyi mêwop inu ijot uko kinyi gbak, ire, sọntiik gaalek ke enyi eberọkọ, mije, 
akaka ituuk ìbotataka otutuuk isan̄a. 
39Enyi mêwop uko gerep, mè ikpukpo olik gerep cha isibi, ire, enyi kpebegbeme 
gerep ònan̄a me lek. Enyi kpebenwọ si miin̄ geege ònan̄a me lek, mije ituuk 
ìbotataka otutuuk isan̄a. 
40Uti olifu ìbojojot otutuuk inyọn̄ ijọn̄ ido kinyi, ire, enyi kpebekaan̄ aran̄ olifu 
isa irọ inu geege, mije, mfut olifu cha ìbokigegen̄ isan̄a me nsek. 
41Enyi mêkaan̄ bọn ebirieen̄ mè bọn ebibaan̄, ire, ema kpebekup melek kinyi, 
mije, ebekpukpulu ema isan̄a me akọn̄. 
42Otutuuk uti geelek òtibi me ijọn̄ kinyi mè otutuuk mfut uko kinyi geelek, ebi kè 
akaka ituuk ebejijibi inin̄ lek initaka isan̄a kpai. 
43“Ebi ichen ìluk me etete kinyi ebekpọkpọ ikibene me irek ifo isi, mè ikinye lek 
igak enyi, ire, enyi ebekpọkpọ ikisiki me irek ifo isi, mè ikiwọ igak ema. 



409 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

44Ogwu ichen obokifọọk inu inyi owu, ire, owu òkpobokifọọk inu inyi ọmọ. Ọmọ 
obokire ogwu ibot, sà owu obokire ogwu ebekikpukpulu. 
45“Otutuuk ufieek-otu chi môkup melek kinyi, mè ikikana igọọk enyi me ere 
geelek enyi ebenin̄, mè isoon̄ enyi, mè itutuku enyi mege ire lek môkpan̄be enyi 
isan̄a. Mije, enyi mîjit igbagban̄ utọn̄ inyi Okumugwem Awaji kinyi, mè ijit si 
irọrọ ikọ îtọbe ibe enyi erọ, mè isusun̄ orọmijọn̄ kan̄ echi înyibe enyi. 
46Ufieek-otu chi môre inu ijejeen̄ mè inu ukechieen̄ me lek kinyi mè lek bọn kinyi 
ire mgbọ geelek. 
47Mije enyi kpetọn̄ọ isi isa me ubelejit isi ikwaan̄ inyi Okumugwem Awaji kinyi 
mgbọ îgbanabe enyi, 
48eya orọ, enyi mêkisi ikwaan̄ inyi ebi ochicha kinyi, ebi Okumugwem oboria 
enyi itap me ubọk. Enyi ebekiraran̄ ọfiọọn̄, mè ikirak ebek, mè ikije njak, mè ikup 
me emen uga ugbọọri ikisi ikwaan̄ inyi ema. Ebi ochicha kinyi cha ebegọgọbọ 
enyi ọgbọn usun̄ me ebek, mè ikitutuku enyi mege enyi mêkwaan̄be isan̄a. 
49Okumugwem môsa ebi ido ge inan̄a me ujọn̄ọ ere me okputut linyọn̄ inu, ibe 
enetim enyi akọn̄ me lek. Usem ebi ido ya, enyi kpebekọt inọ. Ema ebejibi akọn̄ 
inin̄ enyi lek kubọk igo okibum itibi efet me unye, kpunu inu òbokọt ikput ema. 
50Ebi ido ya ìre ife unye-ejit. Kpekilibi chieen̄ ogwu ugane geege, kpekitoto si 
njijin nsabọn. 
51Ema ebetataka anam kinyi isan̄a, mè irie mfut uko kinyi si isan̄a, mè itap enyi 
me uraafiọọn̄ mege enyi mêkwaan̄be ita. Ibene me lek akpa kinyi mè aya miin̄ 
kinyi mè aya aran̄ kinyi, ire lek bọn eriembuuk kinyi mè bọn arọọn̄ kinyi mè ebot 
kinyi, ema mêrie otutuuk isan̄a. Kpebetele geege inyi enyi, mege enyi 
mêkwaan̄be ita. 
52Ife cha ebekpakpa mbin akọn̄ ikana enyi me otutuuk ama ile kinyi geelek, mege 
otutuuk ubene ubene mgban ama kinyi ònyenye cha, echi enyi ekisa itoon̄ ejit 
me otutuuk inyọn̄ ijọn̄ kinyi, môgbugbọbe igwook me ijọn̄. Ema mêkpa mbin 
akọn̄ ikana otutuuk ama ile kinyi me otutuuk inyọn̄ ijọn̄ kinyi, eyi Okumugwem 
Awaji kinyi obosa inyi enyi. 
53“Mije mbin akọn̄ ya ebi ochicha kinyi mêkpabe ikana enyi, melek ukwook ema 
mêtapbe enyi me lek, enyi mêkitaka nsabọn kinyi mije una inorie. Enyi mêtaka 
ufuk bọn kinyi ebirieen̄ mè echi bọn kinyi ebibaan̄ ebi Okumugwem Awaji kinyi 
onyibe enyi. 
54Ikerere ogwu enerieen̄ ogwu òsisiki lek ichit mè ikaan̄ mmemem ejit ichit me 
etete kinyi, ìbonyenye ejit me lek ogwu ngwan̄ mè lek ogwu nwa ogwu îmabe 
enenen, mè lek ebi bọn ebi mêsikbe me ugwem. 
55Ìkpochieek ikpọkpọkọ usini me lek ufuk ebi bọn, echi ọmọ okitaka, isa iche inyi 
ene geege me lek kiban̄. Mije, ọmọ ìkpoyaka ikaan̄ ofifi inu ìborie igak ikeya, bak 

me lek uga uraafiọọn̄ eyi mbin akọn̄ ya ebi ochicha mêkpabe ikana ama ile kinyi 
môtapbe, mè tukutuku òboje me lek. 
56Ikerere ogwu enenwaan̄ ogwu òsisiki lek ichit mè ikaan̄ mmemem ejit ichit me 
etete kinyi, ogwu kpokọtbe ijak ukot inye me ijọn̄, mije isiki-lek mè mmemem 
ejit kan̄, inyi ọmọ ikasak ene geege unan me lek, ìbonyenye ejit me lek ogwu 
olom ogwu îmabe enenen, mè lek ebi bọn ebirieen̄ mè ebi bọn ebibaan̄. 
57Ìkpochieek inyinyi ema kubọk okpọkọ geege ikeyi me lek uga-gwun̄ òsibi ọmọ 
me lek, mè ìre gwun̄ enerieen̄ ọmọ omanbe. Mije, ọmọ me lek kan̄ ìkiweek 
igbagbaan̄ uga-gwun̄ ya melek gwun̄ enerieen̄ ya itaka me nlelet, bak me lek uga 
uraafiọọn̄ eyi mbin akọn̄ ya ebi ochicha mêkpabe ikana ama ile kinyi môtapbe, 
mè tukutuku òje me lek. 
58“Ire enyi kpebegbala chieen̄ ikirọ otutuuk ikọ Ikan chi egebe me emen ikpa yi, 
ibe enyi ekemin erieen̄ Okumugwem Awaji kinyi, òrere erieen̄ òkaan̄ umin mè 
ukpook, 
59Okumugwem môria ijo ùrioon̄ echi òkitet ene ukpook, mè ijo orukan̄ echi 
kpebekọt igwa, itap igak enyi melek ebi owot iman kinyi me lek. Orukan̄ chi 
ìbore unye unye orukan̄ echi òkibia ene me lek. 
60Okumugwem môyaka otutuuk uga ijo orukan̄ cha òfafiak ebi Ijipiti cha, echi 
enyi emun̄be mè ikitet ukpook me lek, isa inigwook ichit enyi lek, inyi ibia enyi 
me lek. 
61Okumugwem môria si otutuuk esese chieen̄ ijo orukan̄ mè ijo ùrioon̄ geelek 
echi kpege me emen Ikpa Ikan yi igwook enyi me lek, mege enyi mêkwaan̄be ita. 
62Enyi ebi mgbọ ìwawa me otu ifuk kubọk ntoronyan̄ òkup me akpabin inyọn̄, 
enyi ebeyaka inisik inen mè inen gaalek, mije, enyi kpegban̄ utọn̄ me ida 
Okumugwem Awaji kinyi. 
63Ike înemebe Okumugwem irọrọ inyi inu ije ijaan̄ enyi me lek, mè enyi 
emumana me otu ifuk, ikeya si ke ìboneme ọmọ ijijijaka enyi, mè ikpan̄ enyi 
isan̄a. Ebejijim enyi isan̄a me inyọn̄ ijọn̄ ya ere enyi ebesi inin̄ ibọkọ isak. 
64“Okumugwem môyiyala enyi itọọn̄ itaak me otutuuk ido geelek, ibene me 
okputut linyọn̄ agan̄ ge isi ire okputut linyọn̄ agan̄ keyilọ. Ere cha ke enyi mêkup 
ikitọbọ ebum inyi ofifi awaji echi esabe uti mè ewuuk irọ, awaji echi enyi mè ebi 
nte nte kinyi kperarak imun̄. 
65Me etete ebi ido cha enyi mêkupbe, enyi kpebekaan̄ esuuk, kpunu si ere akajit 
ukot kinyi obojak, mè isiki efuuk. Okumugwem môrọ inyi ejit kinyi ikikup inyọn̄ 
inyọn̄. Môkilọk enyi imumun̄ inu òkup enyi me ejit, ire, chieen̄ kinyi ìkpomun̄. 
Ugwem kinyi môrook enyi. 
66Ugwem kinyi ìkabogele igwook mgbọ geege. Enyi ebekiluk me uga ukpook 
mkpa eririeen̄ mè ikarek. Enyi kpeberiọọn̄ mè ìre enyi ekwakwaan̄, mè ìre enyi 
ekup me ògat ugwem. 

67Mije uga ukpook òbojot enyi ejit, melek ukpook inu chieen̄ kinyi obokimun̄, me 
ewelegwe, enyi mêkitumu ibe, ‘Soso egwe gwat lek fit ma!’ Me ikakwun̄, enyi 
mêkekitumu ibe, ‘Soso egwe gwat lek wele ma!’ 
68Okumugwem môtaak enyi me uji ile ikọp okwaan̄ okwaan̄ igwu ikom ifo Ijipiti, 
òrere ije eyi ntumube inyi enyi ibe ke enyi kpebekpọk ije ofifi. Me ere ya, enyi 
mênenikinyam lek kinyi inyi ebi ochicha kinyi kubọk usun̄ ebirieen̄ mè usun̄ 
ebibaan̄. Ire, kpunu ogwu òbolep enyi.” 

Ikan 29 

Okumugwem îrọ inyan̄a-ibot kan̄ melek ebi Ijeren inye 

1Echichi ore ikan inyan̄a-ibot eyi Okumugwem onyibe Mosis ida ibe inyan̄a 
melek ebi Ijeren me ido Mowabu, isọkọ me lek inyan̄a-ibot eyi îwuukbe lek 
inyan̄a melek kiban̄ mgbọ ema ekupbe me ogoon̄ Orebu. 
2Mosis onenigwen otutuuk ebi Ijeren ititiin̄, mè initumu inyi ema ibe, “Enyi me 
lek kinyi mîsa chieen̄ kinyi imun̄ otutuuk inu Okumugwem orọbe me ido Ijipiti, 
me lek ogwu Fero mè lek otutuuk ebi ikwaan̄ kan̄, mè otutuuk ijọn̄ ido kan̄. 
3Enyi mîsa chieen̄ kinyi imun̄ uga osusut, mè inu ukechieen̄, mè ikpele uyeke 
uyeke inu cha Okumugwem orọbe. 
4Ire, mege inire cherekeyi, Okumugwem ìkachili enyi ejit, inyi enyi ekọt egobo 
inu chi etet. Ìkachili enyi chieen̄, inyi enyi ekọt emọọn̄. Ìkachili si enyi utọn̄, inyi 
enyi ekọt enọ inu inu chi osibibe. 
5Otuuk kè akọp acha ini ke nsa enyi ije itibi emen èwê, ofọnti mè ekwut kinyi 
ìkagwak ìta enyi me lek, ikpukot òkup enyi me ukot ìkagwak ìta enyi me ukot. 
6Enyi kpetaka fituru geege, enyi kpenwọ miin̄ ikike, kpenwọnwọ si unye miin̄. 
Ire, Okumugwem înyi enyi inu geelek òkup enyi me uyọt, inyi enyi esa me ikeya 
eriọọn̄ ibe ke ọmọ ore Okumugwem Awaji kinyi. 
7Mgbọ enyi ejebe mege inire ere keyi, Siyon ogwu ubọọn̄ Esibon mè Ôgu ogwu 
ubọọn̄ Basan ejijibi akọn̄ isibi inikweek eji. Ire, eji etitim ikpan̄ ema, 
8mè ibọkọ ijọn̄ kiban̄, mè isa ikana inyi ebi otoko kè Ruben, mè ebi otoko kè Gadi, 
mè okpọkọ me lek ebi otoko kè Manasi me ìrot. 
9Ìkisun̄ ikan inyan̄a-ibot chi, inyi inu geelek enyi ekirọ ikije ijaan̄. 

10“Me cherekeyi, enyi otutuuk ene ekeke me isi Okumugwem Awaji kinyi, ebi 
ibot kinyi, mè ebi ibot otoko kinyi, mè ebi ugane kinyi, mè ebi ibot akọn̄ kinyi, 
melek kinyi otutuuk ebi Ijeren, 
11mè asa nsabọn kinyi, mè ebi nwa kinyi, mè ebi ichen ìkiluk me etete kinyi me 
emen m̀gba-ǹgwele ukan̄ kinyi ikikep iye inyi enyi, mè ikichibi mun̄ inyi enyi. 

12Enyi ekeke me ere yi inenibọkọ inyan̄a-ibot Okumugwem Awaji kinyi itap, mè 
ibọkọ si ufieek-otu kan̄ òje me lek inyan̄a-ibot ya, eyi Okumugwem Awaji kinyi 
obonyan̄a melek kinyi cherekeyi, itap. 
13Okumugwem ìbonyan̄a ibot melek kinyi, inyi ọmọ isa me ikeya irọ ijot, me 
cherekeyi, ibe ke enyi ìre ebi kan̄, ke ọmọ ìre si Awaji kinyi, kubọk îtumube inyi 
enyi, mè inyan̄a si ibot òfo me lek inyi ebi nte nte kinyi Ebereyam, mè Ajiki, mè 
Jekọp. 
14Ìkare enyi gaalek ke Okumugwem okirọ inyan̄a-ibot keyi mè ufieek-otu òje me 
lek inyi. 
15Okumugwem ìkirọ inyan̄a-ibot yi melek kinyi ebi ìkikeke me ere yi melek kiji 
cherekeyi, me isi Okumugwem Awaji kiji, mè ikirọ si melek ebi kpegọọk eji ikup 
me ere yi cherekeyi, òrere ebi ebeman me ukot òkup me isi. 
16“Enyi me lek kinyi mîriọọn̄ ojelek ugwem eji elukbe me Ijipiti, mè iriọọn̄ si ike 
eji esabe ije itibi owuwa ido me oniin̄ ije kiji. 
17Enyi mîsa chieen̄ kinyi imun̄ òchichaka inu kiban̄ cha òrere mkpọmfaka kiban̄ 
cha esabe uti mè ewuuk ikọ, mè echi esabe alata okuket mè alata araran̄ itọkọ, 
echi òkup me ama kiban̄ cha. 
18Okumugwem ìrọ inyan̄a-ibot yi melek kinyi, inyi ikakaan̄ enerieen̄ geege mè 
ìre enenwaan̄ geege, mè ìre ototun̄ ukan̄ geege, mè ìre otoko geege, me etete 
kinyi, ebi ìjijit Okumugwem Awaji kiji me ejit kiban̄ me cherekeyi, mè ikana 
igọọk isi ikitọbọ ebum inyi awaji ebi ofifi ido cha, inyi ikakaan̄ ene geege me etete 
kinyi òrere olulut mè mfut uti òkpan̄ ene. 
19Ire ikaan̄ ogwu òkup ikeya, ònọnọ otutuuk ufieek-otu cha isan̄a, mè ikikeek ibe 
ke kpunu ufialek geege òbore ọmọ lek, ubọk geelek ọmọ okirọ inu òneme ọmọ, 
ijo inu ene ya mônenisa mkpa ijet otutuuk ene iso, ebi ata ene mè ebi ijo ene. 
20Okumugwem ìkpoma itetele inyi ene ogwu òkup ikeya. Ìbonanaan̄ ejit uyok 
uyok inyi ene ya, mè ikaan̄ ejit mba me lek kan̄, mè ida otutuuk ufieek-otu egebe 
me emen Ikpa Ikan yi igwook ọmọ me lek, mè itutuku si erieen̄ ene ya isan̄a me 
irak ura yi. 
21Okumugwem môsan̄a ene ya isibi me otoko ebi Ijeren isun̄ esese, mè itap 
ùrioon̄ igak ọmọ lek, igọọk me lek otutuuk ufieek-otu echi inyan̄a-ibot ya, echi 
egebe itap me emen Ikpa Ikan yi. 
22“Me ukot òkinu me isi, bọn kinyi ebi ìbenu me udun̄ kinyi, mè ebi ichen ìnan̄a 
me ujọn̄ọ ere inu, mêmun̄ otutuuk ufialek echi òrọrọn̄ ikeme ido kinyi, mè 
owuwa ijo orukan̄ echi Okumugwem osabe isulu enyi osusut, mè ido enyi ikọ 
ofolek. 
23Otutuuk ijọn̄ kinyi ìbokup kubọk ijọn̄ esabe biridọni mè uchi igwook ichit, mè 
itap ukan̄ iwọp. Kpebewop inu geege, kpunu si inu geege òbotitibi isibi. Kubọk 
mbubet geege ikeyi ìkpotitibi. Ijọn̄ kinyi ìbochat ikup kubọk ijọn̄ Sodọm mè 

Gomora, mè ijọn̄ Adima mè Seboyim, ama echi Okumugwem osabe me uga 
unaan̄-ejit kan̄ ijijaka isan̄a kpai. 
24Ebi otutuuk ido geelek mêkido ibe, ‘Ìre keke orọ mè Okumugwem irọ ojelek 
inu òkup ikeyi me lek ijọn̄ yi? Ìre keke osa uga uyok uyok unaan̄-ejit keyi inu ni?’ 
25“Ufọọk-otu mônenire, ‘Îre mije ife chi etelebe inyan̄a-ibot Okumugwem Awaji 
ebi nte nte kiban̄ onyan̄abe melek kiban̄ mgbọ îsan̄abe ema isibi me Ijipiti. 
26Ife chi etetele Okumugwem, mè isi ikitọbọ ebum inyi ofifi awaji, mè ikisi 
ikwaan̄ inyi ema, awaji echi ema kperarak iriọọn̄, awaji echi Okumugwem 
ìkanyinyi si ema. 
27Îre mije keya ke Okumugwem onaan̄ ejit uyok uyok me lek ijọn̄ yi, mè inida 
otutuuk ufieek-otu egebe me emen Ikpa yi igwook me lek ijọn̄ yi. 
28Okumugwem ìsa me ikpele ijo ejit mè uyok uyok unaan̄-ejit ijibi ema ukot 
isan̄a me inyọn̄ ijọn̄ kiban̄, mè itọọn̄ ema itaak me ofifi ido, ike îkupbe chereyi.’ 
29“Inu echi òkup me nlelet ìkup inyi Okumugwem Awaji kiji, ire, inu echi echilibe 
ibook ìkup inyi eji mè bọn kiji mege ire mgbọ geelek, inyi eji ekọt ekerọ otutuuk 
inu òkup me emen Ikan yi. 

Ikan 30 

Ogwu igwu ikom igọọk Okumugwem, mônwọn melek kan̄ 

1“Mgbọ otutuuk ugbana chi mè ufieek-otu chi echi ntumube isibi me isi kinyi 
isininu inyi enyi, mè ejit kinyi isinigwu ikom me emen otutuuk ido cha ere 
Okumugwem Awaji kinyi môyiyalabe enyi isi igwook, 
2mè ire enyi mè bọn kinyi isa me otutuuk ejit kinyi mè otutuuk ibot ejit kinyi 
igwu ikom igọọk Okumugwem Awaji kinyi, mè ikigban̄ utọn̄ me ida kan̄ igọọk 
me lek otutuuk ikan chi nkinyi enyi chereyi, 
3Okumugwem Awaji kinyi mônenikpulu enyi ebi etetbe me akọn̄ isa ika, mè 
ikaan̄ ata ejit me lek kinyi. Môkpulu enyi inan̄a me etete ebi ido geelek, ere 
îyiyalabe enyi isi igwook, isa igwu ikom ika inu ido kinyi. 
4Ikerere okputut linyọn̄ ke Okumugwem Awaji kinyi orieen̄ enyi isi igon ikam, 
ìboninin̄ ere cha geelek inikpulu enyi isa ika inu. 
5Ìbosasa enyi ika inu me inyọn̄ ijọn̄ ya înyibe ebi nte nte kinyi, inyi enyi ebọkọ 
esak, mè inu ije ijaan̄ me lek kinyi, mè enyi emumana, mè ewa egak ebi nte nte 
kinyi. 
6Okumugwem Awaji kinyi môchili enyi ejit, mè ichili si ejit bọn owot iman kinyi, 
inyi enyi ema ọmọ me otutuuk ejit kinyi, mè otutuuk ibot ejit kinyi, mè esa me 
ikeya egat ugwem. 
7Okumugwem Awaji kinyi môda otutuuk ufieek-otu chi igwook me lek ebi 
ochicha kinyi mè ebi oriara kinyi cha ebi ìkililaba enyi. 

8Enyi mênenikpọk ikigban̄ utọn̄ me ida Okumugwem, mè ikirọ otutuuk ikọ îtọbe 
ibe erọ, kubọk nkinyi enyi ida cherekeyi. 
9Okumugwem Awaji kinyi mônenitap manamana me inu geelek enyi mêchakbe 
ubọk me lek irọ, mè itap manamana me owot iman kinyi, mè anam kinyi, mè irọ 
inyi mfut uko kinyi itibi ijaan̄ enenen. Mije, Okumugwem mônikpọk ikibele ejit 
me lek kinyi, kubọk îbelebe ejit me lek ebi nte nte kinyi, 
10ire enyi mêgban̄ utọn̄ me ida Okumugwem Awaji kinyi, mè igbala chieen̄ ikirọ 
otutuuk ikọ geelek îtọbe ibe enyi erọ, mè ikisun̄ orọmijọn̄ kan̄ echi egebe me 
emen Ikpa Ikan yi, mè inigwu ikom inu me lek Okumugwem Awaji kinyi me 
otutuuk ejit kinyi, mè otutuuk ibot ejit kinyi. 

Igogobo ugwem mè ìre mkpa 

11“Ikan yi nkinyi enyi cherekeyi ìkamama lek ìyọt me lek kinyi, ìkagagak si inu 
ebekọt irọ. 
12Ìkare emen inyọn̄ ke îkup, eyi enyi mênikido ibe, ‘Ìre ekene obonene isi emen 
inyọn̄ isi isa ijet eji, inyi eji enọ, mè erọ?’ 
13Ìkarere si usaba okwaan̄ ke ikup, eyi enyi mênikido ibe, ‘Ìre ekene obosaba 
okwaan̄ isi isa ijet eji, inyi eji enọ, mè erọ?’ 
14In̄-in̄, ikọ yi îkup igbet enyi lek enenen. Ìkup me emen otu kinyi, mè emen ejit 
kinyi, inyi enyi mêkọtbe ikirọ. 
15“Ìkpọ, me cherekeyi, ǹkito ugwem melek otutuuk ata inu geelek, mè mkpa 
melek otutuuk ijo inu geelek, me isi kinyi. Ìkpọ ge ìgobo! 
16Mije, ǹkinyi enyi ida cherekeyi ibe enyi emun̄ Okumugwem Awaji kinyi me 
chieen̄, mè ekeje me oniin̄ kan̄, mè egbala chieen̄ ekerọ ikọ geelek îtọbe, mè 
ekesun̄ orọmijọn̄ kan̄ mè ikan kan̄. Ire enyi ikirọ ikeya, enyi mêfuk ugwem mè 
imumana iwa me otu ifuk. Okumugwem Awaji kinyi mônenigbana enyi me inyọn̄ 
ijọn̄ ya enyi ebesi inin̄ ibọkọ isak. 
17Ire, ire enyi inwene ejit, mè kpegban̄ utọn̄, mè isi ikililiin̄ ikana igọọk ofifi awaji, 
mè ikitọbọ ebum inyi ema, 
18ǹkitumu inyi enyi cherekeyi ibe ke ebejijijaka enyi isan̄a kpai. Enyi kpebefuk 
ugwem me inyọn̄ ijọn̄ ya enyi ebesaba okwaan̄ Jodan isi inin̄ ibọkọ isak. 
19“Eya orọ, cherekeyi, ǹkigwen inyọn̄ mè ijọn̄, ibe enekeke ata-ikọ ekeme enyi, 
ibe ke nto ugwem mè mkpa me isi kinyi, mè ito si ugbana mè ufieek-otu. Mgbọ 
keyi, ǹkibe enyi, ìgobo ugwem, inyi enyi mè bọn kinyi mêgat ugwem. 
20Ìma Okumugwem Awaji kinyi. Ìkigban̄ utọn̄ me ida kan̄, mè ìtet ọmọ ìnye, mije, 
Okumugwem, ọmọ ore ugwem kinyi. Ọmọ si oborọ inyi enyi eluk ujọn̄ọ ugwem 
me inyọn̄ ijọn̄ ya eyi înyan̄abe ibot inyi ebi nte nte kinyi Ebereyam, mè Ajiki, mè 
Jekọp, ibe ke ọmọ môsa inyi ema.” 

Ikan 31 

Josuwa îkana ogwu ibot me irek kè Mosis 

(Ifuk 27:12-23) 

1Mosis onenisibi ikeke, mè itumu ikọ kechi inyi otutuuk ebi Ijeren. 

2Ìtumu inyi ema ibe, “Mgbọ keyi, emi nra ikan iso efit mè akọp acha iba. Emi 
m̀kpayaka ikọt ikikpulu enyi ike îgbebe. Okumugwem si îra iwuwuuk lek itumu 
inyi emi ibe ke emi m̀kpasaba okwaan̄ Jodan yi. 
3Okumugwem Awaji kinyi me lek kan̄ oboje me isi kinyi isa enyi isaba okwaan̄ 
itoon̄, mè ijijaka otutuuk ido chi geelek isan̄a me isi kinyi. Enyi mênenibọkọ ijọn̄ 
kiban̄ isak. Josuwa ire ogwu òboje me isi kinyi kubọk Okumugwem otumube. 
4Okumugwem ìborọ ebi ido chi inu yaage îrọbe Siyon mè Ôgu, ebi ubọọn̄ iba ebi 
Amọ, melek ido kiban̄ echi îjijakabe isan̄a kpai. 
5Okumugwem ìbokakana ife cha itap enyi me ubọk, inyi enyi erọ ema inu nnyibe 
enyi ida ibe erọ. 
6Gaalek ìnye lek, mè ìkat ejit. Ikatet ukpook, ikafieek si owot me isi kiban̄. Mije, 
îre Okumugwem Awaji kinyi obokije melek kinyi. Ìkposan̄a enyi chieen̄ me lek, 
ìkpojijit si enyi mgbọ geege.” 
7Mosis onenigwen Josuwa isibi, mè initumu inyi ọmọ me isi otutuuk ebi Ijeren 
ibe, “Tet lek nye, mè kat ejit, mije, îre owu obosa ife chi ije isi inin̄ inyọn̄ ijọn̄ ya 
eyi Okumugwem onyan̄abe ibot inyi ebi nte nte kiban̄ ibe ke ọmọ môsa inyi ema. 
Îre owu obodọmọ ijọn̄ ya inyi ema me ìrot. 
8Okumugwem me lek kan̄ ìbokije me isi kwun̄, mè ikup melek kwun̄. Ìkposan̄a 
owu chieen̄ me lek, ìkpojijit si owu itele mgbọ geege. Eya orọ, katet ukpook, 
kafefieek si owot.” 

Ifufuk Ikan 

9Mosis onenige Ikan yi itap me ikpa, mè isa ikana itap me ubọk ebi ngwugwa, 
ìrere bọn ebirieen̄ kè Libai, ebi ìkiben okop inyan̄a-ibot Okumugwem, ema 
melek otutuuk ebi ugane Ijeren. 
10Mosis oneninyi ema ida ibe, “Me òta acha jaaba geelek, òrere acha ekifuk 
urieek ichep, me mgbọ ijọk Uwu Nlak, 
11me mgbọ otutuuk ebi Ijeren ekinu me isi Okumugwem Awaji kinyi me ere 
îgobobe isun̄ inyi Erieen̄ kan̄, enyi mêkifuk Ikan yi isibi inyi otutuuk ebi Ijeren. 
12Ìgbaan̄ ema otutuuk ene ìtitiin̄, ebirieen̄ mè ebibaan̄ mè asasa nsabọn, mè 
otutuuk ebi ichen ìkiluk me ama ile kinyi geelek, inyi ema otutuuk enọ Ikan chi, 
mè ekween̄ ubọk ekitet ukpook me lek Okumugwem Awaji kinyi, mè egbala si 
chieen̄ ekerọ otutuuk Ikan chi. 
13Sa me ikeyi, otutuuk bọn owot iman kinyi ìbenu me ukot geelek, ebi kpewuuk 
lek iriọọn̄ Ikan yi, mênọ, mè ikween̄ si ubọk ekitet ukpook me lek Okumugwem 

Awaji kinyi otutuuk ujọn̄ọ mgbọ enyi mêlukbe me inyọn̄ ijọn̄ ya eyi enyi ebesaba 
okwaan̄ Jodan isibọkọ isak.” 

Mîtumu isibi ibe ke ebi Ijeren mêkpaka ibot 

14Okumugwem onenitumu inyi Mosis ibe, “Mgbọ keyi, usen mkpa kwun̄ îra 
igbet. Eya orọ, gwen Josuwa, mè ọmọ melek kwun̄ enu enekeke me isi Atanga 
Chinichini, inyi m̀faka ikwaan̄ ǹtap ọmọ me ubọk.” Mosis mè Josuwa enenigbaan̄ 
ije isi ikeke me isi Atanga Chinichini. 
15Okumugwem onenikana isibi me isi Atanga Chinichini me emen ujọn̄ọ efit 
oduku inyọn̄. Ujọn̄ọ efit oduku inyọn̄ ya ìkeke me otu isotu Atanga ya. 
16Okumugwem onenitumu inyi Mosis ibe, “Mgbọ keyi, owu mônikwu igọọk ebi 
nte nte kwun̄. Osikwu inan̄a, ife chi mênenibene ikijijen̄e ikana ikigọọk ofifi awaji 
echi ebi ido ya, ebi ema ebesi iluk me etete kiban̄, ekitọbọ ebum inyi. Sa me ikeya, 
ema mênenitele emi, mè ijijaka inyan̄a-ibot eyi nnyan̄abe melek kiban̄. 
17Emi mâneninaan̄ ejit me lek kiban̄ uyok uyok, mè ijit si ema me usen keya. 
M̀kpayaka inyi ema isi ofifi. Ema mênenikana inorie inyi ebi geelek ìmumun̄ ema. 
Owuwa uyeke uyeke ufialek mè uyọrọlek mônenikikeme ema, ire lek ema 
mêkinina lek ibe, ‘Òbe ìkare mije Awaji kiji otelebe eji orọ nke nke inu kechi 
okinirọ eji ikeyi?’ 
18Me atikọ, emi m̀bajijit ema itele, ǹkabayaka itap ubọk inyi ema ofifi, mije ijo 
inu ema erọbe bak me lek ema etelebe emi, mè ikana isi ikitọbọ ebum inyi ofifi 
awaji cha. 
19“Eya orọ, ìge okwa keyi ìnyi lek kinyi, mè ìsa ìkijeen̄ otutuuk ebi Ijeren, inyi 
ema ekekọt. Eyi mônenikana ata-ikọ n̄a ikeme ema. 
20Mije, nsisasa ife chi isi itap me inyọn̄ ata ijọn̄ ya òkisibi anam mè mfut uti, eyi 
nnyan̄abe ibot inyi ebi nte nte kiban̄, mè ema isinirie inorie ijọn̄ ya ijot, mè imiin̄ 
ufuk, ema mênenikana isi ikitọbọ ebum inyi ofifi awaji, mè ijijaka inyan̄a-ibot 
nnyan̄abe melek kiban̄. 
21Mgbọ ya, owuwa uyeke uyeke ufialek mè uyọrọlek isinikikeme ema, okwa keyi 
mônenikeke ata-ikọ ikeme ema. Bak me lek, bọn owot iman kiban̄ ebekikọkọt 
okwa yi, kpebewuuk. Mije, emi nriọọn̄ inu òkup ema me ejit mgbọ keyi isan̄a 
kpai, sabum mbanisasa ema isi igwook me inyọn̄ ijọn̄ ere nnyan̄abe ibot ibe mâsa 
inyi ema.” 
22Mosis ogege okwa ya usen yaage, mè ijeen̄ otutuuk ebi Ijeren ike ekikọt. 

23Okumugwem oneninyi Josuwa gwun̄ kè Nun ida ibe, “Tet lek nye, mè kat ejit, 
mije, îre owu obosa ebi Ijeren isi inin̄ inyọn̄ ijọn̄ ya eyi emi nnyan̄abe ibot ibe 
mâsa inyi ema. Emi mâkup melek kwun̄.” 
24Mgbọ Mosis ogebe otutuuk ikọ Ikan chi itap me emen ikpa isan̄a, ibene me 
adasi isi ire òta, 

25inenitumu inyi ebi otoko kè Libai, ebi ìkiben okop inyan̄a-ibot Okumugwem, 
ibe, 
26“Ìbọkọ Ikpa Ikan yi ìsa ìsi ìsun̄ me agba lek okop inyan̄a-ibot Okumugwem 
Awaji kinyi, inyi ikup me ere ya kubọk inu ata-ikọ ikeme enyi. 
27Mije, emi me lek n̄a nriọọn̄ ibe ke enyi ìre ife unye-ibot, mè ire si ebi òkpaka. 
Ire enyi ikikpaka ibot inyi Okumugwem me chieen̄ n̄a, me mgbọ keyi nkupbe me 
ògat ugwem me etete kinyi, ìbonikukup mgbọ mâkwube inan̄a itele enyi? 
28Ìgwen otutuuk ebi ugane otoko kinyi geelek, mè ìgwen si otutuuk ebi ibot 
ikwaan̄ kinyi geelek, ìnititiin̄ me isi n̄a, inyi ǹtumu otutuuk ikọ chi geelek ǹtap 
ema me utọn̄, inyi inyọn̄ mè ijọn̄ egọọk enọ, mè ekeke ata-ikọ ekeme ema. 
29Mije, nriọọn̄ ibe, nsikwu inan̄a itele enyi, ke enyi ebekiluk bukubuku ugwem, 
mè isibi itele oniin̄ nnyibe enyi ida ibe enyi ekeje. Sa me ikeya, ogbogbo uyọrọlek 
mônenikikeme enyi me òta kan̄. Mije, enyi mêkirọ ijo inu me chieen̄ 
Okumugwem, mè ikirọ inyi ọmọ ikinaan̄ ejit mije ijo ubọk irọ-inu kinyi. 

Okwa kè Mosis 

30“Mosis onenifuk okwa ya îgebe isibi me isi otutuuk ebi Ijeren, ibene me 
ibebene isi ire òta kan̄: 

Ikan 32 

1“Jei, akpabin inyọn̄, gban̄ utọn̄, mè ǹtumu ikọ; jei, ijọn̄, nọ ikọ otu n̄a. 
2Tele mè ijejeen̄ n̄a irep kubọk ibot, mè ikọ n̄a ikisene kubọk mbat, kubọk 
senesene ibot òkigwook me lek nsek otu mbubet; kubọk uga ibot òkigwook me 
utọn̄ inwan̄ oron. 
3Mije, erieen̄ Okumugwem ke mbatumu isibi. Jei, ìsa ikpele umin ìnyi Awaji kiji! 

4Ọmọ ore ewuuk ya, ubọk ikwaan̄ kan̄ ìsoso ikup, otutuuk oniin̄ kan̄ ìre oniin̄ ata 
irọrọ. Ọmọ ìre Awaji ògbe utoon̄-ejit, ogwu ìkakirọ nlilọ inu; ogwu unen mè 
ogwu òtatat ke ọmọ ore. 
5“Ire, ife chi mîfifila me isi kan̄; ema kpeyaka ire ebi kan̄, mije bukubuku ugwem, 
ema ìre ukot ebi ten̄ten̄ ugwem, mè ebi isi iba. 
6Ìre ikeyi ke enyi esa ijo inu iyaka ikpe Okumugwem, enyi ebi ndide kechi, ebi 
kperiọọn̄ inu? Ìre ìkare ọmọ ore Nte kinyi, ogwu òlelep enyi? Ìre ìkare ọmọ orom 
enyi, mè irọ enyi ekana ido? 
7“Ìkeek usen òraraka cha, me ukot ikaan̄; ìkeek acha mgbọ ukot ikaan̄ cha. Ìdo 
ebi nte kinyi, ke mêtumu inyi enyi; ìdo ebi ugane kinyi, ke mêkpa iwele ijeen̄ 
enyi. 
8Mgbọ Ogwu Òbebene Ichit odọmọbe ìrot inyi ebi ido geelek, mgbọ îchebe 
otutuuk ebilene ito me agan̄ me agan̄, îdọmọ oke ijọn̄ inyi ebi ife geelek; kpa ebi 
mè awaji ema egobobe. 

9Mije, uche inu eyi Okumugwem ìre ebi kan̄; Jekọp ore okike ìrot eyi kan̄. 

10“Emen èwê ke îweek ọmọ imun̄, me ere ijọn̄ ìkakitibi inu, mè ere ufieejit. Îchit 
ọmọ, mè ikpọ ọmọ chieen̄ me lek, kubọk ọmọ ìre ukwuuk chieen̄ kan̄. 
11Kubọk igo okijeen̄ ogwu gwun̄ ike ekiwulu, mè ikisisik uwu kan̄, mè ikifufeen̄ 
ikana me inyọn̄ ikikpọ ogwu gwun̄, mè iyat uwop kan̄ iwele isa ikpebe ọmọ, mè 
iben ọmọ me inyọn̄ utọn̄ uwop kan̄, inyi ikanan̄a ìrọn̄. 
12Îre Okumugwem gaalek osa ọmọ ije; kpunu ofifi awaji geege melek kan̄. 

13“Îrọ ọmọ ikọp ije me ijọn̄ ogoon̄ ogoon̄, mè isa mfut uti oron ibọọk ọmọ. Aran̄ 
akwọọk ònan̄a me lek ewuuk ke îsa ikpukpo ọmọ, mè aran̄ ònan̄a me lek ewuuk 
unye isi; 
14mè njijìn mun̄ ebe eriembuuk, mè ata mun̄ ebe arọọn̄ mè ebot, mè ufuk ufuk 
bọn arọọn̄ mè ebot ònan̄a me Basan, melek orie arọọn̄ mè akpa wit òjajaan̄ ichit. 
Miin̄ înyibe owu ònwọ ìre mun̄ gerep òkitim awo me isi. 
15“Ebi Ijeren enenimiin̄ ufuk, mè ikinye ibot. “Ema ererie inorie igak owot, mè 
ikibubeke, mè initele Awaji ogwu òrorom ema, mè ikpọ Ewuuk Unyan̄a kiban̄ 
isiki chieen̄. 
16Ema mîsa esese awaji irọ inyi ọmọ ikaan̄ ejit mba, mè isa òchichaka inu irọ inyi 
ọmọ inaan̄ ejit. 
17Ema mîgwa ngwugwa inyi ebi kè ijo erumun̄, ebi ekarege Awaji; òrere awaji 
echi ema kperarak iriọọn̄, ayaya awaji cha òfufuku isibi me ukot keyi, awaji echi 
ebi nte nte kinyi kpetọbọ ebum inyi. 
18Enyi mîjit Ewuuk ya, ogwu òsa enyi inu inyọn̄ kubọk ute, mè iwuuk Awaji, 
ogwu ònyi enyi ugwem. 
19“Okumugwem omumun̄ ikeyi, mè ijit ema itele, mije, ema, bọn kan̄ ebirieen̄ mè 
ebibaan̄, mîrọ ejit inaan̄ ọmọ. 
20Inenibe, ‘Ǹkabayaka inyi ema isi kubọk ge, mâkpọ-nu ike ìbokup ema me lek 
me mgburudun̄ kiban̄, mije, ema ìre ukot ebi ikpak; nsabọn kpegbe utoon̄-ejit ke 
ema ere. 
21Ema mîsa inu ikarege awaji irọ mè ǹkaan̄ ejit mba, mè isa mkpọn̄kpọn̄ 
mkpọmfaka kiban̄ cha irọ mè ǹnaan̄ ejit. Emi si mâsa ebi kperere ife geege irọ 
mè ema si ekaan̄ ejit mba, mè isa ido ebi burubut irọ ema si enaan̄ ejit. 
22Unaan̄-ejit n̄a îra itap ukan̄ itaka ere, ukan̄ ya ìbotataka mege isi ire ama 
ekwukwu; mè itaka si otutuuk inyọn̄ ijọn̄ melek mfut uko geelek iriọk, mè ilomo 
mege inin̄ irak ebon ogoon̄ geelek. 
23“ ‘M̀batatap ufialek itutọmọ ijot ema lek; otutuuk oraan̄ n̄a ìbota isan̄a me lek 
kiban̄. 

24Mâria uga akan̄ itap me etete kiban̄, inyi ikpan̄ ema isan̄a, igbaalek kpa chieen̄ 
uyeke uyeke orukan̄ òkikpan̄ ene. Mâria si kpa chieen̄ unye anam itaak ijot etete 
kiban̄, igbaalek kpa chieen̄ iwot ijijinu òkidut ikana me ijọn̄, inyi enekpan̄ ema. 
25Me oyet, akọn̄ môrọ inyi owuwa ene enan bọn; me emen uwu, uga ukpook 
ìkponyi ema isiki-efuuk. Nsabọn irieen̄ mè nsabọn ibaan̄ kpebenwọnọ, ikerere 
si asasa nsabọn mè ebi ugane isọọn̄-ibot. 
26M̀be ke m̀bajijijaka ema isan̄a kpai, inyi ene geege ikayaka ìkeek ema me etete 
ebilene. 
27Ire, ǹkaweek ibe ebi ochicha kiban̄ egugo lek, ǹkaweek ibe ebi oriara kiban̄ 
efuk nlilọ mfufuk, ǹkaweek ibe ema etumu ibe, “Îre eji etim ikpan̄ ema. Ìkare 
Okumugwem orọ otutuuk inu chi.” ’ 
28“Ebi Ijeren ire ife ìnan ifuk-ibot, kpekaan̄ si ngobo-ntet geege me emen. 

29Mebe ke ema mîkaan̄ iriọọn̄-inu mè igobo inu yi itet, kè ema ètet ibot me lek 
inu mgburudun̄ kiban̄ obore! 
30Ene ge gaalek ìbojeje ikọt ililaba obop ene, sà ìre ene iba gaalek ebejeje itap 
akọp obop ene ekot me ukot, ilọ me lek ibe ke Ewuuk kiban̄ înyam ema ifiin̄, ke 
Okumugwem îra ijit ema itele? 
31Mije, ewuuk kiban̄ ìkakup kubọk Ewuuk kiji, ebi ochicha kiji mîriọọn̄ ibe ìre 
ikeya. 
32Gerep kiban̄ ìre gerep ònan̄a me Sodọm, mè ijọn̄ uko Gomora. Gerep kiban̄, 
iwot iwot ojot emen, njọ gerep kiban̄ ìkitop olulut olulut. 
33Miin̄ kiban̄ ìre iwot otu ulu; iwot otu ijo ulu òkikpan̄ ene me agam. 

34“ ‘Ǹtetet inu yi ikaan̄ isun̄, mè igon ikam me uwu isun̄-inu n̄a. 

35Useen̄ ìkup emi me ubọk! Îre emi mbayaka ikpe ene ijo inu îrọbe! Mgbọ isikem, 
ukot kiban̄ môkwaak. Usen ufialek kiban̄ òkilibi igbet; mgbọ jakajaka obobaak 
imeen̄ ema òkinu ugwat ugwat.’ 
36“Me atikọ, Okumugwem môfieek oyerebet inwọn ebi kan̄, mè ikaan̄ ejit nsan 
me lek ebi ikwaan̄ kan̄, mgbọ mômun̄be ibe ke efuuk îta ema me emen, ke kpunu 
ogwu ònwọnwọnọ, mè ìre ogwu usun̄ mè ìre ogwu ikarege usun̄. 
37Mgbọ ya, mônenido ema ibe, ‘Mọmọ awaji kinyi cha? Ewuuk cha enyi ekisi itap 
ibot me irak, ìkup me owa? 
38Awaji cha òkibọkọ okpọn̄ ngwugwa kinyi cha irie, mè ikibọkọ miin̄ ngwugwa 
kinyi cha inwọ, ìkup me owa? Ema enan̄a ekeke enu enetap ubọk enyi enyi ma! 
Ngwa, ema enu enenyi enyi okwukwek! 
39“ ‘Mgbọ keyi, ìkpọ ma! “ ‘Îre emi me lek n̄a gaalek nre Awaji! Kpunu awaji 
òkukup, isan̄a me lek n̄a. Emi nkikpan̄, emi si nkinyi ugwem; emi nkitap unan, 
emi si nkigwa. Kpunu ogwu òbokọt inyan̄a ene isibi emi me ubọk. 

40M̀bebene ubọk n̄a ifo inyọn̄, mè ikitumu ibe: Kè lek ugwem n̄a òkukup ire mgbọ 
geelek, 
41nsiwat oge akọn̄ n̄a òkimumen kubọk isinyọn̄ isan̄a, mè initet ikaan̄ me ubọk 
me irek oyerebet, 

m̀basasan̄a useen̄ me lek ebi oriara n̄a, mè iyaka inu ebi ìchacha emi cha erọbe 
ikpe ema. 
42Otu otutuuk oraan̄ n̄a ìbokirọn̄ọ eje eje; oge akọn̄ n̄a ìbokinwọnwọ ufuk kiban̄, 
melek eje ebi ekpan̄be me akọn̄, mè ebi etetbe me agam, mè ibot ebi isi akọn̄ ebi 
ochicha esọpbe.’ 
43“Enyi ebi ido geelek, ìgọọk ebi eyi Okumugwem ìnwọọn̄ unwọọn̄; mije, 
ìbododo eje ebi ikwaan̄ kan̄, mè irọ ebi ochicha kan̄ useen̄ inu, mè irọ esuuk me 
ibot ijọn̄ kan̄ melek ebi kan̄.” 
44Mosis oneninu, ọmọ melek Josuwa gwun̄ kè Nun, mè inifuk ikọ okwa yi 
okitumu inyi otutuuk ebi Ijeren. 
45Mgbọ Mosis ofukbe ikọ okwa ya inyi otutuuk ebi Ijeren isan̄a, 

46inenitumu inyi ema ibe, “Ìtet ibot me lek otutuuk ikọ chi nsabe itaba enyi ubọk 
me utọn̄ cherekeyi, mè ìsa ìtumu ìnyi bọn kinyi, inyi ema egbala chieen̄ ekerọ 
otutuuk inu òkup me Ikan yi. 
47Ikọ chi ìkare ukpọk ukpọk ikọ ikike me lek kinyi, mije, ikọ chi ore ugwem kinyi. 
Inan̄a me lek ikọ chi ke enyi ebeluk ujọn̄ọ ugwem me inyọn̄ ijọn̄ ya enyi ebesaba 
okwaan̄ Jodan isi ibọkọ isak.” 

Mosis môkwu me inyọn̄ ogoon̄ Nebo 

48Me usen yaage, Okumugwem onenitumu inyi Mosis ibe, 

49“Je si lek onineen̄ ogoon̄ Abarim, mè nene inyọn̄ ogoon̄ Nebo òkup me onineen̄ 
ogoon̄ ya, me ido Mowabu me agan̄ òkibene isi ikpọ Jeriko. Kup me ere ya bene 
chieen̄ mun̄ ijọn̄ ido Kenan, òrere ijọn̄ emi mbasa inyi ebi Ijeren me ìrot. 
50Owu môkwu me inyọn̄ ogoon̄ ya obonene, mè ifo igọọk ebi kinyi, kubọk ngwan̄ 
kwun̄ Erọn okwube me inyọn̄ ogoon̄ Ôru, mè ifo si igọọk ebi kiban̄. 
51Îre mije enyi ene iba ekpọbe emi chieen̄ isiki me isi otutuuk ebi Ijeren me ere 
mun̄ Meriba òkup me Kades me emen èwê Jin. Me ere ya, enyi mîjit isusun̄ emi 
me mbuban me etete ebi Ijeren. 
52Mije keyi, owu môkup me ujọn̄ọ ere ibene chieen̄ imun̄ inyọn̄ ijọn̄ ya. Ire, owu 
òkponin̄ inyọn̄ ijọn̄ ya eyi mbasa inyi ebi Ijeren.” 

Ikan 33 

Mosis îgbana otutuuk otoko ebi Ijeren 



421 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

1Sabum Mosis ogwu ikwaan̄ Awaji onikwu, îtan̄a ugbana kechi igwook me lek 
ebi Ijeren. 
2Ìtumu ibe, “Okumugwem ìnan̄a me ogoon̄ Saina, mè inikup me Seya ikitoon̄ me 
lek ebi kan̄ kubọk utoon̄ egwe me ogoon̄ Edọm, mè ira itoon̄ ema me lek inan̄a 
me ogoon̄ Paran; ìje melek ogbogbo urum ebi osat kan̄ ìkup mbuban ikana isibi, 
mè ikaan̄ ukan̄ ukan̄ lek ikan me ubọk kan̄ agan̄ ulom. 
3Me atikọ owu oma ebi ife chi enenen; otutuuk ebi kwun̄ ebi ìkup mbuban ekup 
me ubọk kwun̄. Akpat ukot kwun̄ ke ema ekigọọk, nteme kwun̄ si ke ema 
ekibọkọ; 
4òrere Ikan Mosis onyibe eji, eyi òre inu-nkaan̄ bọn kè Jekọp. 

5Ọmọ ore ogwu ubọọn̄ ebi Ijeren, mgbọ ebi ibot ebi Ijeren egbaan̄be ititiin̄, ema 
melek ebi ibot otoko Ijeren.” 
6Mosis onenibe, “Otoko kè Ruben môluk, ubọk geelek ebirieen̄ kiban̄ esebe me 
otu ifuk.” 
7Òfo me lek otoko kè Juda ke îtumu ibe, “Jei Okumugwem, nọ ito kè Juda, mè sa 
ọmọ ka jet ebi kan̄. Juda ìsa ubọk kan̄ gaalek itim akọn̄ ibot kan̄. Jei, owu kana 
ogwu ntap-ubọk kan̄, tim keme ebi ochicha kan̄!” 
8Òfo me lek otoko kè Libai ke îtumu ibe, “Okumugwem, Tumim kwun̄ mè Urim 
kwun̄ ìkup inyi ebi kwun̄ ebi owu otoon̄be ejit me lek. Owu oroon̄ ema ikpọ me 
Masa, owu ogugọlọ melek kiban̄ me otu mun̄ Meriba. 
9Ema kpenyi ebi ute mè ebi uga isi; kperiọọn̄ ebi ngwan̄ isi; kperiọọn̄ si ebi bọn, 
mije, ema ekikpọ chieen̄ me lek ikọ kwun̄, mè ikibem inyan̄a-ibot kwun̄. 
10Ema ekijeen̄ bọn kè Jekọp Ikan kwun̄; ema ekijeen̄ otutuuk ebi Ijeren Ikan 
kwun̄. Ekiwọp nsensi inyi owu, mè ikigwa ngwugwa ewọwọp iriọk me inyọn̄ 
ntook kwun̄. 
11Okumugwem, soso gbana unye kiban̄; tele mè inu geelek ema ekirọ ikibele 
owu ejit. Sulu ebon ebi geelek ìkirọ ikeme ema kpukpuku; jijaka ebi ochicha 
kiban̄ san̄a, inyi ekayaka ìkọt ìbene isi ofifi.” 
12Òfo me lek otoko kè Benjamin ke îtumu ibe, “Ebi Okumugwem omabe! Ema 
ekiluk me utelelek me irak ubọk Okumugwem, ogwu òkikwek ema lek kubọk 
agbọ otutuuk usen geelek. Inyọn̄ oguga kan̄ ke ema ekiyaka ibot imaan̄.” 
13Òfo me lek otoko kè Josefu ke îtumu ibe, “Kè Okumugwem igbana ijọn̄ kiban̄! 
Isa mbat ònwọnwọn ichit ònan̄a me isinyọn̄, melek mun̄ ònan̄a me ogbuuruk 
irak ijọn̄! 
14Isa si mfut uko òjajaan̄ ichit eyi ura okirọ inyi itibi isibi, mè mfut òjajaan̄ ichit 
eyi onyan̄ okirọ inyi itibi ijaan̄ lek! 
15Isa mfut òjajaan̄ ichit òtibi me inyọn̄ ogoon̄ ukot ikaan̄, melek mfut òjajaan̄ ichit 
ònan̄a me inyọn̄ oriọọn̄ òkup mgbọ geelek! 

16Isa mfut òjajaan̄ ichit echi ijọn̄ obokọt isan̄a isibi, mè òjot òjot inu ijọn̄ môkọtbe 
itibi isibi, mè ata ejit Okumugwem ogwu òtutumu ikọ me emen gwun̄ uti ukan̄ 
okilomo me lek! Kè otutuuk ugbana chi geelek ikup inyi otoko kè Josefu; ikup 
inyi Josefu, òsibi isi ene me etete ebi ngwan̄. 
17Umin ubọọn̄ Josefu okaan̄be ìre umin orie eriembuuk òchili owot ogwu uga; 
unye kan̄ ìre unye eyi iko orie eriembuuk oron. Ìbosasa iko cha igoon̄ ebi ido 
geelek igwook, mè igoon̄ ire lek ebi ìkup me okputut linyọn̄. Ikeyi ke akọp akọp 
obop iko kè Iferem okup; ikeyi si ke obop obop iko kè Manasi okup.” 
18Òfo me lek otoko kè Jebulọn mè otoko kè Isaka ke îtumu ibe, “Enyi bọn kè 
Jebulọn, ìnwọọn̄ unwọọn̄ me inyọn̄ ije kinyi geelek! Enyi bọn kè Isaka, ìnwọọn̄ 
unwọọn̄ me emen uwu ọfọ kinyi! 
19Ema mêgween̄ esese esese ife inititiin̄ me inyọn̄ ogoon̄, mè ikup me ere ya igwa 
owuwa ngwugwa ata irọrọ. Ema mêbọọn̄ ubọọn̄ inan̄a me lek ogbogbo ata inu 
òkup me okwaan̄, mè lek nlelet inu ubọọn̄ òkup me emen achiaan̄ agba awaji.” 
20Òfo me lek otoko kè Gadi ke îtumu ibe, “Itọn̄ ikup inyi Okumugwem ogwu 
òdọdọmọ okike ijọn̄ kè Gadi iwele! Gadi îtutuun̄ ikup kubọk egbe àtat, mè ichim 
ubọk mè ìre ibot anam geelek òjeje igbet igwak. 
21Ijọn̄ ònwọnwọn ichit ke îgobo inyi lek kan̄; uche òkup inyi ogwu ibot akọn̄ ke 
esun̄ inyi ọmọ. Ebi ibot ebi Ijeren isinititiin̄, ọmọ îra ikisibi unen oyerebet eyi 
Okumugwem inyi ema, mè ikirọ Ikan Okumugwem iso me lek ebi Ijeren.” 
22Òfo me lek otoko kè Dan ke îtumu ibe, “Dan ìre gwun̄ egbe àtat; ìnan̄a me Basan 
iwulu isibi.” 
23Òfo me lek otoko kè Nafitali ke îtumu ibe, “Ata ejit Okumugwem ìjojot me lek 
kè Nafitali, ugbana kan̄ si ìjojot ọmọ lek; ijọn̄ agan̄ ichep-ura mè agan̄ osiki ìre 
eyi kan̄.” 
24Òfo me lek otoko kè Ase ke îtumu ibe, “Ase ke egbana ichit me etete bọn 
ebirieen̄; kè ọmọ ire ogwu otutuuk ebi ngwan̄ emabe ichit; kè ọmọ ikigwọk ukot 
me emen aran̄ mgbọ geelek! 
25Akpo òbokup me otunchit kwun̄ ìbore echi okwukwut mè ekwe; unye kwun̄ 
ìbokpọkpọ ikup ikeke yaage otutuuk usen ugwem kwun̄. 
26“Kpunu ogwu òkup kubọk Awaji ebi Ijeren, ogwu òkikọp me akpa isinyọn̄ inu 
initap ubọk inyi enyi, mè ikikọp me emen oduku inyọn̄ me umin ubọọn̄ kan̄. 
27Awaji mgbọ ikakaan̄ge itata ore ere ikput-lek kwun̄; ubọk iba kan̄, òkikup 
mgbọ geelek, okup me irak kwun̄, ikirak owu ikaan̄. Ọmọ môrieen̄ ebi ochicha 
kwun̄ isan̄a me isi kwun̄, mè ikibe owu, ‘Jijaka ema san̄a!’ 
28Sa me ikeyi, ebi Ijeren mêluk ema gaalek me utelelek; bọn kè Jekọp kpebemun̄ 
saasaak. Ema ebeluk me inyọn̄ ijọn̄ akpa mè aya miin̄ okisibi iwa; ere ibot ònan̄a 
me isinyọn̄ okirep igwook. 

29Kpọ-nu uga ubelejit òkup inyi enyi, ebi Ijeren! Ìre kpasi ife ekup kubọk kinyi, 
enyi ebi Okumugwem onyan̄abe isibi? Ọmọ ore agbọ kinyi mè ogwu ntap-ubọk 
kinyi, mè ire si oge akọn̄ kinyi òkaan̄ umin. Ebi ochicha imun̄ enyi, ebekakana isi 
ichit; enyi mêkekijak me inyọn̄ okwut udun̄ kiban̄ iraka.” 

Ikan 34 

Mkpa kè Mosis 

1Mosis oneninan̄a me òla ijọn̄ Mowabu ije isi inene ogoon̄ Nebo, me inyọn̄ ibot 
ogoon̄ Pisiga, ere òkibene isi ikpọ Jeriko. Okumugwem onenijeen̄ ọmọ otutuuk 
ijọn̄ ido Kenan, ibene me Giliadi isi ire Dan, 
2mè otutuuk ijọn̄ ebi otoko kè Nafitali, mè ijọn̄ ebi otoko kè Iferem mè Manasi, 
mè otutuuk ijọn̄ ebi otoko kè Juda mege isi igwook me lek okwaan̄ ile agan̄ ichep-
ura, òrere okwaan̄ Mediterenia, 
3mè otutuuk èwê agan̄ osiki, ibene me iteke ijọn̄ Jeriko, ama uti asaak ojotbe 
emen, mè ijeen̄ mege isi ire Sowari. 
4Okumugwem onenitumu inyi ọmọ ibe, “Eyi ore ijọn̄ eyi nnyan̄abe ibot inyi 
Ebereyam mè Ajiki mè Jekọp ibe ke mâsa inyi bọn owot iman kiban̄. Nra itele ibe 
owu òsa chieen̄ kwun̄ òmun̄ ijọn̄ ya. Ire, inyọn̄ ijọn̄ ya me lek kan̄, ukot kwun̄ 
ìkposaba inin̄.” 
5Mosis ogwu ikwaan̄ Okumugwem okwukwu me ere ya, me ido Mowabu, kubọk 
Okumugwem otumube. 
6Okumugwem obeben ọmọ ifuun̄ me Mowabu, me iteke òkibene isi ikpọ Bet 
Peyọ. Kpunu ene geege òrọriọọn̄ ere udọn̄-ufuun̄ kan̄ okupbe, mege inire 
cherekeyi. 
7Mosis ìre efit mè akọp acha iba mgbọ îkwube. Ire, chieen̄ kan̄ ìkadun, unye kan̄ 
si ìkawọ. 
8Ebi Ijeren ekukup me iteke ijọn̄ Mowabu ito Mosis otuuk kè akọp usen ita, mege 
ire òta usen ufieejit. 
9Ekwukwu iriọọn̄-inu oneninin̄ ijot emen kè Josuwa gwun̄ kè Nun, mije, Mosis 
îtoon̄ ọmọ ubọk me ibot. Ebi Ijeren ekekigban̄ utọn̄ inyi ọmọ, mè ikirọ otutuuk 
inu ikpọ me ike Okumugwem onyibe Mosis ida. 
10Kpunu ofifi ogwu nriran geege òyayaka inan̄a isibi me Ijeren, mè ibet lek kè 
Mosis, ogwu Okumugwem oriọọn̄be isi mè isi. 
11Îre Mosis orọ otutuuk ikwaan̄ ukechieen̄ mè uyeke uyeke inu echi 
Okumugwem oriabe ọmọ ibe irọ me ido Ijipiti, mè lek ogwu Fero, mè lek otutuuk 
ebi ikwaan̄ kan̄, mè otutuuk ido kan̄. 
12Îre sa me ubọk kè Mosis ke Okumugwem ojeen̄ ikpele unye kan̄, mè irọ si 
otutuuk ikpele uyeke uyeke ikwaan̄, echi îrọbe me chieen̄ otutuuk ebi Ijeren. 

Jos 

Jos 1 

Okumugwem îria Josuwa ibe isa ebi Ijeren isi Kenan 

1Mgbọ Mosis ogwu ikwaan̄ Okumugwem okwube inan̄a, Okumugwem 
onenitumu inyi gwun̄ ikwaan̄ kè Mosis, òrere Josuwa gwun̄ kè Nun ibe, 
2“Mosis ogwu ikwaan̄ n̄a îra ikwu inan̄a. Mgbọ keyi, owu bem lek, mè sa otutuuk 
ife chi saba okwaan̄ Jodan yi nin̄ lek ijọn̄ eyi emi mbasa inyi ema ebi Ijeren. 
3Ike mwuukbe lek itumu inyi Mosis, ere geelek enyi ejakbe ukot me lek ijọn̄ ya, 
ere ya ìre eyi kinyi, ǹnyinyi enyi. 
4Okike ijọn̄ kinyi môbene me lek èwê me agan̄ osiki ire lek ogoon̄ Lebanọn me 
agan̄ inyọn̄, mè ibene si me lek ikpele okwaan̄ Yuferetis me agan̄ mbum-ura isi 
ire lek otutuuk ijọn̄ ebi Et, mè ikana isi igwook me lek okwaan̄ Mediterenia me 
agan̄ ichep-ura. 
5Me otutuuk usen ugwem kwun̄, kpunu ogwu òbokọt ikeke ida owu. Ubọk 
nkupbe melek kè Mosis, ikeya si ke mbakup melek kwun̄. M̀kpasan̄a owu chieen̄ 
me lek, m̀kpajijit si owu itele mgbọ geege. 
6“Tet lek nye, mè kat ejit, mije, îre owu obosa ebi ife chi isi, inyi esi ebọkọ ijọn̄ ya 
eyi nnyan̄abe ibot inyi ebi nte nte kiban̄ ibe ke mâsa inyi ema me ìrot. 
7Gaalek, tet lek nye, mè kat ejit enenen, inyi owu môkọt igwuun̄ chieen̄ ikisun̄ 
otutuuk ikan nnyibe Mosis ogwu ikwaan̄ n̄a. Katele ikan cha, mè ìgwaka ìnin̄ 
agan̄ ulom mè ìre agan̄ ujit, inyi inu môkije ijaan̄ owu me lek, me ere geelek owu 
môsibe. 
8Kachieek ibe Ikpa Ikan yi inan̄a owu me otu. Kikween̄ eririeen̄ mè ikarek, inyi 
owu môkọt igwuun̄ chieen̄ ikirọ inu geelek egebe me emen. Mije, îre sa me ikeya 
ke inu geelek môkije ijaan̄ owu me lek me oniin̄ kwun̄ geelek. 
9Ìre ǹkatumu ìnyi owu? Tet lek nye, mè kat ejit. Katet ukpook, kasisik si ejit, mije, 
emi Okumugwem Awaji kwun̄, emi òwa melek kwun̄ nkupbe me ere geelek owu 
môsibe.” 

Josuwa înyi ebi Ijeren ida ibe ebem lek ininin̄ Kenan 

10Josuwa oneninyi ebi isi akọn̄ ebi Ijeren ida ibe, 

11“Ìje ìkana emen ere m̀gba-ǹgwele ukan̄, ìsi ìtumu ìnyi ebi ene ibe, ogwu ikup, 
inen̄e inorie kan̄ isun̄, mije, egwe ita chereyi, ema mêsaba okwaan̄ Jodan yi, isi 
ibọkọ ijọn̄ eyi Okumugwem Awaji kiban̄ obosa inyi ema me ìrot.” 
12Josuwa onenitumu inyi ebi otoko kè Ruben, mè ebi otoko kè Gadi, mè okpọkọ 
ebi otoko kè Manasi ibe, 

13“Ìkeek ikọ Mosis ogwu ikwaan̄ Okumugwem otumube inyi enyi ibe ke 
Okumugwem Awaji kinyi mônyi enyi ijọn̄ yi, inyi enyi eluk esiki efuuk. 
14Eya orọ, ebi nwa kinyi, mè nsabọn kinyi, mè anam kinyi mêkup me isi okwaan̄ 
Jodan agan̄ keyi, eyi Mosis onyibe enyi. Ire, enyi mêtap ubọk inyi ebi ngwan̄ 
kinyi. Otutuuk ebi unye me etete kinyi mêkwaan̄ nroon̄ akọn̄, mè ije me isi ebi 
ngwan̄ kinyi isaba okwaan̄ yi itoon̄. 
15Enyi mêtap ubọk inyi ema mege ire mgbọ Okumugwem mônyibe ema isiki-
efuuk kubọk înyibe enyi, mgbọ ema mêbọkọbe si ijọn̄ eyi Okumugwem Awaji kiji 
obosa inyi ema me ìrot. Mgbọ ya ke enyi mêtolek inigwu ikom ika inu iniluk ikirie 
utop me lek ijọn̄ eyi kinyi, eyi Mosis ogwu ikwaan̄ Okumugwem onyibe enyi me 
usaba okwaan̄ Jodan agan̄ mbum-ura.” 
16Ema efọfọọk Josuwa ibe, “Inu geelek onyibe eji ida ibe erọ, eji mêrọ, ere geelek 
obe eji esi, eji mêsi. 
17Ike eji esikibe ibot inyi Mosis me lek inu geelek, ikeya si ke eji ebesiki ibot inyi 
owu. Gaalek, kè Okumugwem Awaji kwun̄ ikup melek kwun̄ kubọk îkupbe melek 
kè Mosis. 
18Ogwu ikpaka otu kwun̄, mè ijit igbagban̄ utọn̄ me lek ikọ kwun̄, ebekpakpan̄ 
ene ya ifiin̄. Gaalek, tet lek nye, mè kat ejit!” 

Jos 2 

Reyabu îlet ebi enun̄unun̄ Ijeren 

1Mgbọ ebi Ijeren ekitap efuuk me Sitim, Josuwa gwun̄ kè Nun onenisan̄a ebirieen̄ 
iba me etete kiban̄ iria enun̄unun̄, mè itumu inyi ema ibe, “Ìje ìsi ìnween̄ lek ìkpọ-
nu ubọk lek ijọn̄ yilọ okupbe, ògak ge, ama Jeriko.” Ikeya ke ebi ife cha enije isi 
ama ya, mè inire uwu ogwu òje oyet ge ekigwen Reyabu, mè inikup me uwu ya. 
2Ebi ene esisi ikpa inyi ogwu ubọọn̄ Jeriko ibe, “Kpọ, ebi ene mînan̄a me etete ebi 
Ijeren inin̄ ama me ikakwun̄ keyi ibeninween̄ lek iwọlọ emen ama ikpọ iriọọn̄ 
ubọk îkupbe.” 
3Eya orọ, ogwu ubọọn̄ Jeriko oneniria osat isi lek kè Reyabu ibe, “San̄a ebirieen̄ 
cha ìnunu me lek kwun̄, mè inikup me uwu kwun̄, sibi, mije, ema enu ibeninween̄ 
lek iwọlọ emen ama kiji ikpọ iriọọn̄ ubọk îkupbe.” 
4Ire, ogwu enenwaan̄ ya îwuuk lek iben ebirieen̄ iba cha ilet. Inenifọọk ibe, 
“Atikọ ke îre, ebirieen̄ cha mînu me lek n̄a. Emi ǹkariọọn̄ ere ema enan̄abe inu. 
5Ire, me mgbọ egwe ofitbe, sabum mgbọ ebegwuk otunchit ama, ebirieen̄ cha 
mînan̄a isibi. Agan̄ ema enin̄be, emi ǹkariọọn̄. Ìgwat lek ìgọọk ema, ke enyi 
mêkọt isi itut ema.” 
6Ire, Reyabu ìsasa ebi ife cha inene inyọn̄ otoon̄-uwu kan̄ isi ilet me irak 
ekpirikpit uti fàlâs echi îtitiin̄be isun̄ me ere ya. 

7Ebi osat ogwu ubọọn̄ cha esisibi isi ikiweek ebi ife cha, mè inan̄a me emen ama 
ilibi isibi ikinin̄ oniin̄ ekije isi okwaan̄ Jodan. Mgbọ yaage ema esibibe me ama, 
egwugwuk otunchit ama ya. Ema mîlibi abayaage isi ire sọntiik oniin̄ òkup me 
etete ogoon̄ iba me agba okwaan̄ Jodan ya. 

Ebi enun̄unun̄ mînyan̄a ibot inyi Reyabu 

8Me eririeen̄ usen ya, sabum ebi enun̄unun̄ cha enilaak, Reyabu onunu me lek 
kiban̄ me inyọn̄ otoon̄-uwu ya, 
9mè inibe ema, “Nriọọn̄ ibe ke Okumugwem îyaka ijọn̄ yi inyi enyi. Eya orọ, 
ukpook kinyi ìkitetet eji. Ikeya si, ebi geelek ìluk me inyọn̄ ijọn̄ yi mêkitọk ita 
mije kinyi. 
10Eji mînọ ubọk Okumugwem orọbe inyi mun̄ ichiaak ita me okwaan̄ Anyiaan̄ 
mije kinyi, mgbọ enyi enan̄abe me Ijipiti isibi. Eji mînọ si inu enyi erọbe Siyon 
mè Ôgu ebi ubọọn̄ iba ebi Amọ, ebi ìluk me usaba okwaan̄ Jodan, mè ikpan̄ ema 
isan̄a. 
11Mgbọ yaage eji enọbe inu chi, ibot ejit kiji îwulu, ogugo otata eji me lek mije 
kinyi. Mije, Okumugwem Awaji kinyi, ọmọ ore Awaji inyọn̄ mè ire si Awaji ijọn̄. 
12Eya orọ, mgbọ keyi, soso, m̀bebeek enyi, ìsa Okumugwem ìnyan̄a ibot ìnyi emi 
ibe, ubọk nkaan̄be ata ejit me lek kinyi, ke enyi si mêkaan̄ ata ejit ikeya me lek 
ebi ototun̄ ukan̄ kè nte n̄a, mè ìnyi emi inu ijejeen̄ eyi atikọ 
13ibe ke ubọk kinyi ìkpore lek ebek ugwem kè nte n̄a, mè nga n̄a, mè ebi ngwan̄ 
n̄a ebirieen̄, mè ebi ngwan̄ n̄a ebibaan̄, mè otutuuk ebi ema ekaan̄be, ke enyi 
mêsun̄ eji me ugwem.” 
14Ikeya ke ebirieen̄ cha enifọọk ọmọ ibe, “Eji mîsa ugwem kiji inyan̄a ibot me 
ibot ugwem kinyi. Ire enyi kpesa inu eji erọbe isi ikpa inyi ene, mgbọ 
Okumugwem isiyaka ijọn̄ yi inyi eji, eji mêkaan̄ ata ejit me lek kinyi, mè irọ atikọ 
melek kinyi.” 
15Reyabu onenisa olik igele ema itibi me otu nruruk isiki ito me ijọn̄ me udun̄ 
ama ya. Mije, enama uwu kan̄ itoon̄ me lek mgban ama ya. Inyọn̄ mgban ama ya 
ke ọmọ oluk. 
16Inenitumu inyi ema ibe, “Ìlibi ìnin̄ agan̄ inyọn̄ ogoon̄, inyi ebi ìkigọọk enyi cha 
ekachichini melek kinyi. Ìlet me agan̄ ya egwe ita, mege ire mgbọ ebi ìkigọọk enyi 
cha mêgwube ikom ika. Mgbọ ya, enyi mêtotolek inije ifo.” 
17Ebirieen̄ cha enenibe ọmọ, “Ibot eji enyan̄abe inyi owu ìkpokaan̄ unye me lek 
kiji, 
18îtata, mgbọ eji isinin̄ lek ijọn̄ yi, owu ototobo olik eje eje yi me otu nruruk eyi 
osan̄abe eji itibi isibi ito me ijọn̄, mè isa nte kwun̄ mè nga kwun̄ mè ebi ngwan̄ 
kwun̄ ebirieen̄, mè otutuuk ebi ototun̄ ukan̄ kè nte kwun̄ inisun̄ me uwu kwun̄. 



427 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

19Ire, ogwu inan̄a me isotu uwu kwun̄ isibi oyet, eje kan̄ ìbotoon̄ me ibot kan̄, ikọ 
ìkpofieek eji. Ire, ogwu geelek òkup melek kwun̄ me emen uwu, eje kè ogwa 
môtoon̄ eji me ibot, mè ire ubọk ebi kiji ire ogwa lek. 
20Ire, ire owu osa inu eji erọbe yi isi ikpa, ibot eyi obe eji enyan̄a enyi owu, 
îchaka.” 
21Ọmọ onenibe, “Ikup ikeya ubọk enyi etumube.” Mgbọ ya ke înitele ibe ema eje, 
mè inisa olik eje eje ya itobo me lek otu nruruk ya. 

Ebi enun̄unun̄ mîka 

22Ebi ife cha enenitele ọmọ, mè ije ifo agan̄ inyọn̄ ogoon̄, mè ikup me ere ya usen 
ita, mege ebi ìkigọọk ema cha ekabe. Ebi ìkigọọk ema cha mîweek ema me 
otutuuk lek oniin̄ ya, ire, kpemun̄ ema. 
23Ikeya ke ebirieen̄ iba cha eninan̄a me inyọn̄ ogoon̄ isibi, mè inisaba okwaan̄ 
Jodan ika. Ema eneninu me lek kè Josuwa gwun̄ kè Nun, mè inikpa otutuuk inu 
òrọrọ ema inyi. 
24Ema etutumu inyi Josuwa ibe, “Me atikọ, Okumugwem îyaka otutuuk ijọn̄ ya 
inyi eji, mije, otutuuk ebi ìluk me lek ijọn̄ ya mêkitọk ita bak me lek kiji.” 

Jos 3 

Ebi Ijeren mîsaba okwaan̄ Jodan 

1Me ofit iwele kan̄, Josuwa mè otutuuk ebi Ijeren enanan̄a ikeke me ata otu 
ewelegwe, mè inan̄a me Sitim ije isi ire lek okwaan̄ Jodan, mè ikup me ere ya 
ikikpọ mgbọ ema mêsababe okwaan̄ ya. 
2Usen ita iraraka, ebi ibot kiban̄ enenikilook etip ikana emen ere m̀gba-ǹgwele 
ukan̄ ya, 
3ikibe, “Mgbọ enyi isimun̄ ebi otoko kè Libai, ebi ngwugwa, ebenbe okop inyan̄a-
ibot eyi Okumugwem Awaji kinyi, enyi mênan̄a isibi me ere geelek enyi ekupbe, 
mè igọọk ema me udun̄, 
4ufuna enyi eriọọn̄ oniin̄ enyi mêjebe, mije, enyi kperarak ije-nu me oniin̄ keyi. 
Ire, ikaje ìriaak me lek okop ya. Ìnyi agbagba môsobe ewuuk ije ge me etete kinyi 
melek okop ya. Ìda ibọkọ me lek.” 
5Josuwa onenitumu inyi ebi ene ibe, “Ìgwọk lek kinyi, mije, iyakwut òbowele, 
Okumugwem môrọ uyeke uyeke inu me etete kinyi.” 
6Inenitumu inyi ebi ngwugwa ibe, “Ìben okop inyan̄a-ibot ìsa ìje me isi ebi 
Ijeren.” Ikeya ke ebi ngwugwa eben okop inyan̄a-ibot ya isa ije me isi ebi Ijeren. 
7Okumugwem onenitumu inyi Josuwa ibe, “Cherekeyi, emi mâbene irọ owu imin 
me isi otutuuk ebi Ijeren, inyi ema eriọọn̄ ibe, ike nkupbe melek kè Mosis, ke îre 
ikeya si ke emi nkup melek kwun̄. 

8Tumu nyi ebi ngwugwa ebi ìbeben okop ya ibe, ebibi isije ire otu mun̄ okwaan̄ 
Jodan, eje sọnja enin̄ emen mun̄ ya, mè ekeke.” 
9Josuwa onenitumu inyi ebi Ijeren ibe, “Ìna me ere keyi, ìnigban̄ ikọ 
Okumugwem Awaji kinyi otumube. 
10Ikeyi ke enyi ebesa iriọọn̄ ibe ke Awaji òkup me ugwem ọmọ òwa me etete 
kinyi, ke ìkpolọlọ irerieen̄ ebi Kenan, mè ebi Et, mè ebi Ifi mè ebi Pereji, mè ebi 
Girigas, mè ebi Amọ melek ebi Jebus isan̄a me isi kinyi. 
11Ìkpọ, okop inyan̄a-ibot eyi Ogwukaan̄ otutuuk linyọn̄ òkije me isi kinyi isaba 
okwaan̄ Jodan. 
12Eya orọ, mgbọ keyi, ìgobo akọp mè ene iba me otutuuk otoko ebi Ijeren, otoko 
ge, ene ge. 
13Ukot ebi ngwugwa ebi ìbeben okop inyan̄a-ibot eyi Okumugwem Ogwukaan̄ 
otutuuk linyọn̄ isininin̄ emen mun̄ okwaan̄ Jodan ya, mgbọ yaage, mun̄ ya 
môtọbọ ifieek. Mun̄ eyi òkinan̄a me agan̄ inyọn̄ okwaan̄ ya igbuk isibi, ìkpoyaka 
ije. Ìbokekeke, mè itọm ibene itiik igwuun̄ me èdọ ge.” 
14Ikeya si ke îkup. Mgbọ ebi Ijeren ejibibe ije inan̄a me ere m̀gba-ǹgwele ukan̄ 
ema elukbe ibenisaba okwaan̄ Jodan, ebi ngwugwa ìbeben okop inyan̄a-ibot ya 
ekekije me isi kiban̄. 
15Mgbọ ya ìre mgbọ irọrọkọ uko, mgbọ mun̄ ile okwaan̄ Jodan okibaak imeen̄ 
ere. Ebi ngwugwa ìbeben okop ya enenije ire lek okwaan̄ ya. Mgbọ yaage ema 
ejiin̄be ukot me mun̄ me otu mun̄ ya, 
16mun̄ eyi ònan̄a me agan̄ inyọn̄ okwaan̄ ya okekeke, mè itọm ibene itiik igwuun̄ 
me èdọ ge me ujọn̄ọ ujọn̄ọ ere, me ama ekigwen Adam, òkup iriaak ama Jeretan. 
Mun̄ eyi òkilibi isibi ifo okwaan̄ Araba, òrere okwaan̄ Uchi, ochachiaak irak isi 
ge. Ebi Ijeren ejeje isaba okwaan̄ Jodan ya itoon̄ itat me isi ama Jeriko. 
17Ebi ngwugwa cha ìbeben okop inyan̄a-ibot Okumugwem ya ekpọkpọ ikeke 
ikeya me inyọn̄ nchat ijọn̄ me eden̄ okwaan̄ Jodan ya, ebi Ijeren ekekije iraka 
isaba okwaan̄ ya. Ema mîkeke ikeya mege otutuuk ido ebi Ijeren ejebe me nchat 
ijọn̄ isaba okwaan̄ ya isan̄a kpai. 

Jos 4 

Mîyik ewuuk ekisa ikeek mgbọ esababe okwaan̄ 

1Mgbọ otutuuk ido ebi Ijeren ejebe isaba okwaan̄ Jodan itoon̄ isan̄a, 
Okumugwem onenitumu inyi Josuwa ibe, 
2“Gobo akọp mè ene iba me etete ebi Ijeren, ene ge me otoko ge, 

3mè tumu nyi ema ibe ebeen̄ akọp mè ewuuk iba me ere keyi me eden̄ okwaan̄ 
Jodan, me akpat ere ukot ebi ngwugwa cha okekebe ya, mè ebeen̄ ewuuk cha esa 
esi egwook me ere enyi ebegba itap efuuk me eririeen̄ keyi.” 

4Josuwa onenigwen akọp mè ene iba ebi îgobobe me etete ebi Ijeren, ene ge me 
otoko ge, 
5mè initumu inyi ema ibe, “Ìje ìfo agan̄ isi okop inyan̄a-ibot Okumugwem Awaji 
kinyi me eden̄ okwaan̄ Jodan ya, mè ìbeen̄ ewuuk ge ge ìtoon̄ me oguga kinyi, 
ìkpọ me otu ifuk otoko ebi Ijeren. 
6Eyiyi môre inu ijejeen̄ isa inyi enyi me mgbọ òkup me isi, mgbọ nsabọn kinyi 
isido enyi ibe, ‘Ìre ewuuk kechi ìsibi keke inyi enyi?’ 
7Mgbọ ya, enyi mêkifọọk ema ibe ke mun̄ okwaan̄ Jodan ìtọtọbọ ifieek me isi 
okop inyan̄a-ibot Okumugwem mgbọ okop ya osababe okwaan̄ Jodan itoon̄. 
Ewuuk kechi môkup, inyi bọn ebi Ijeren esa ekekeek inu ya òrọrọ, mege ire mgbọ 
geelek.” 
8Ebi Ijeren erọrọ si ikeya kubọk Josuwa onyibe ema ida. Ema ebebeen̄ akọp mè 
ewuuk iba me eden̄ okwaan̄ Jodan, ikpọ me otu ifuk otoko ebi Ijeren, ike 
Okumugwem otumube inyi Josuwa, mè isa isi igwook me ere ema egwugwuun̄be 
uwu ọfọ kiban̄ ilaak me eririeen̄ usen ya. 
9Josuwa onenirọ si ibe egwuun̄ ofifi akọp mè ewuuk iba me eden̄ okwaan̄ Jodan, 
me akpat ere ukot ebi ngwugwa cha ìbeben okop inyan̄a-ibot ya okekebe. Ewuuk 
cha ọmọ òwa me ere ya mege ire cherekeyi. 
10Ikeya ke ebi ngwugwa ìbeben okop ya ekeke me eden̄ okwaan̄ Jodan ya mege 
erọbe otutuuk inu cha geelek isan̄a, ike Okumugwem onyibe Josuwa ida ibe 
itumu inyi ebi Ijeren, igọọk me lek inu geelek Mosis onyibe Josuwa ida ibe irọ. 
Ebi Ijeren esaba okwaan̄ ya ekot ekot. 
11Mgbọ otutuuk ene ejebe isaba okwaan̄ ya itoon̄ isan̄a kpai, okop inyan̄a-ibot 
Okumugwem mè ebi ngwugwa cha enenisaba itoon̄, mè iraka ifo isi ebi ene isi 
ikup. 
12Ebirieen̄ ebi otoko kè Ruben mè ebi otoko kè Gadi mè ìkike iba me lek ebi otoko 
kè Manasi esasa nroon̄ akọn̄ kiban̄ me ubọk ije me isi ebi Ijeren isaba, ike Mosis 
otumube inyi ema. 
13Ebi otoko iba mè okpọkọ cha, inu òbet lek akọp obop ene ini ìbebem lek akọn̄, 
enenije iraka me isi okop ya ere Okumugwem okupbe isaba ifo lek òla ijọn̄ Jeriko 
ibesi itim akọn̄. 
14Usen ya, Okumugwem orọrọ Josuwa imin me isi otutuuk ebi Ijeren, ema etetet 
ọmọ ukpook me lek otutuuk usen ugwem kan̄, kubọk etetbe ukpook me lek kè 
Mosis. 
15Okumugwem onenitumu inyi Josuwa ibe, 

16“Nyi ida ibe ebi ngwugwa cha ìbeben okop ata-ikọ ya enan̄a me okwaan̄ Jodan 
esibi.” 
17Josuwa onyinyi ebi ngwugwa cha ida ibe enan̄a me okwaan̄ Jodan esibi. 

18Mgbọ ebi ngwugwa cha ìbeben okop inyan̄a-ibot Okumugwem enan̄abe me 
okwaan̄ Jodan ije isaba ikinene ijọn̄, akajit ukot kiban̄ isisibi me mun̄ mè ichak 
me otu inyọn̄, mun̄ okwaan̄ ya okpọkpọk inin̄ ijot, mè ibaak imeen̄ agba okwaan̄ 
agan̄ iba cha kubọk îkupbe me adasi mgbọ. 

Ebi Ijeren mîre ama Giligan 

19Îre me akọp usen me adasi onyan̄ ke ebi Ijeren esaba okwaan̄ Jodan itoon̄, mè 
inigwugwuun̄ uwu ọfọ kiban̄ ikup itap efuuk me ama Giligan, me agan̄ mbum-
ura me otubọk ijọn̄ ama Jeriko. 
20Josuwa onenibene akọp mè ewuuk iba cha ebi Ijeren ebeen̄be me okwaan̄ 
Jodan ya igwuun̄ me Giligan, 
21mè initumu inyi ebi Ijeren ibe, “Me mgbọ ònu me isi, ire nsabọn kinyi ido enyi 
ebi ute ibe mè ìre ewuuk kechi ìkeke inyi keke ye, 
22enyi mêkpa inyi bọn kinyi ibe ke ebi Ijeren eje me nchat ijọn̄ isaba okwaan̄ 
Jodan, 
23ke Okumugwem Awaji kinyi ìrọrọ ibe mun̄ okwaan̄ Jodan ichiaak me isi kinyi 
mege enyi ejebe isaba me nchat ijọn̄, ike îrọbe inyi mun̄ okwaan̄ Anyiaan̄ ichiaak 
me isi kinyi mgbọ enyi ejebe me nchat ijọn̄ isaba itoon̄. 
24Okumugwem ìrọ inu chi, inyi otutuuk ebi ido geelek me linyọn̄ esa eriọọn̄ ibe 
ke ubọk Okumugwem înye, mè enyi si esa me ikeya eketet ukpook me lek 
Okumugwem Awaji kinyi ere mgbọ geelek.” 

Jos 5 

Ukpook îtet ebi ìluk me isi okwaan̄ Jodan 

1Mgbọ otutuuk ebi ubọọn̄ ebi Amọ ebi ìluk me isi okwaan̄ Jodan me agan̄ ichep-
ura, melek otutuuk ebi ubọọn̄ ebi Kenan ebi ìluk me agba okwaan̄ ile 
Mediterenia enọbe ibe ke Okumugwem îrọ ibe mun̄ ichiaak me okwaan̄ Jodan 
me isi ebi Ijeren mege ema ejebe isaba itoon̄, uga ukpook otetet ema ire lek, ema 
kpeyaka ikaan̄ unye geege me emen, isasa ikeke ida ebi Ijeren. 

Ebi Ijeren mîfieek afi me Giligan 

2Me emen mgbọ ya, Okumugwem onenitumu inyi Josuwa ibe, “Ìsa ewuuk unye 
isi ìrom uba, mè ìsa ìfieek ebi Ijeren afi. Eyi môre òso mgbọ iba egbaan̄be owuwa 
ebi Ijeren ifieek afi mgbọ yaage.” 
3Ikeya ke Josuwa onisa ewuuk unye isi irom owuwa uba, efefieek ebi Ijeren afi 
me ere ya, eyi ema enyibe erieen̄, Orioon̄ Ifieek-afi. 
4Inu òrọrọ Josuwa ofieekbe ebi Ijeren afi ìre ke otutuuk ebirieen̄ ebi ìsoso isisi 
akọn̄ me etete ebi ìnanan̄a me Ijipiti isibi mîkwaan̄ isan̄a me emen èwê, mgbọ 
ema enan̄abe me Ijipiti isibi. 

5Otutuuk ebi Ijeren ìnanan̄a me Ijipiti isibi, mîfieek afi iso. Ire, otutuuk ebi 
emaan̄be me inyọn̄ ije me emen èwê mgbọ enan̄abe me Ijipiti isibi, ebiba 
kpefieek afi. 
6Ebi Ijeren ejijen̄e me emen èwê akọp acha ini, mege otutuuk ebi ìsoso isisi akọn̄ 
mgbọ enan̄abe me Ijipiti isibi ekwaan̄be isan̄a kpai, mije, ema kpegban̄ ida 
Okumugwem. Ikeya orọ, Okumugwem onyanyan̄a ibot ibe ke ema kpebemun̄ ata 
ijọn̄ ya òkisibi anam mè mfut uti, eyi ọmọ Okumugwem ochieekbe ebi nte nte 
kiban̄ use inyinyi ema. 
7Eya orọ, Okumugwem orọrọ bọn kiban̄ etibi esibi me irek kiban̄ cha ebi ìnyenye 
ibot. Îre bọn kiban̄ chi ke Josuwa obe efieek afi, mije, kpefieek ema afi me inyọn̄ 
ije ya. 
8Mgbọ efieekbe otutuuk kiban̄ afi isan̄a, ema ekukup me ere m̀gba-ǹgwele ukan̄ 
ya ema ekupbe, mege ire mgbọ unan kiban̄ otabe isan̄a. 
9Okumugwem onenitumu inyi Josuwa ibe, “Cherekeyi ke mben esip usun̄ ya enyi 
erebe me Ijipiti isan̄a enyi me isi.” Eya orọ ekigwen ere ya Giligan mege inire 
chereyi. 

Ebi Ijeren mîrie ijọk Iraraka me Giligan 

10Ikeya ke ebi Ijeren egwugwuun̄ uwu ọfọ kiban̄ me Giligan me lek òla ijọn̄ 
Jeriko, mè ikup me ere ya irie ijọk Iraraka me otu ikakwun̄ me òso akọp mè usen 
ini me onyan̄ ya. 
11Me ofit iwele usen ijọk Iraraka ya, ema enenirie inorie òtibi me ijọn̄ Kenan, 
òrere fituru kpunube olat me lek mè akpa ewọwọp. 
12Bene me usen ya ema eriebe inorie òtibi me inyọn̄ ijọn̄ ya, mana ofefieek, 
ìkayaka ìrurọn̄ọ ìgwook. Ebi Ijeren kpeyaka imun̄ mana irie ofifi. Me acha ya, 
ema ebebene ikirie inorie òtibi me ijọn̄ Kenan. 

Josuwa îmun̄ ogwu isi akọn̄ Okumugwem 

13Usen ge, mgbọ Josuwa ojebe igbet ama Jeriko, ibebene chieen̄, mè imun̄ ogwu 
enerieen̄ ge okekebe me isi kan̄. Ogwu enerieen̄ ya ìwọwọọk oge akọn̄ kan̄ itet 
ikaan̄ me ubọk. Josuwa ojeje inin̄ ọmọ lek, mè ido ọmọ ibe, “Ìre agan̄ owa ke 
okeke? Ìre agan̄ kiji, sà ìre agan̄ ebi ochicha kiji?” 
14Ogwu enerieen̄ ya ofọfọọk ibe, “In̄-in̄! Emi ìre ogwu isi akọn̄ Okumugwem. 
Mgbọ keyi, emi nra inu!” Josuwa orọrọn̄ inyana me ijọn̄, mè ikana isi ichit me ijọn̄ 
inyi ene ya umin, mè ibe, “Ogwukaan̄ n̄a, ìre keke ke oweek ibe emi gwun̄ ikwaan̄ 
kwun̄ ǹrọ?” 
15Ogwu isi akọn̄ Okumugwem ya otutumu inyi Josuwa ibe, “Wọọk ikpukot san̄a 
me ukot kwun̄, mije, ere yi owu okekebe ìre ijọn̄ mbuban!” Josuwa orọrọ ike îbe 
ọmọ irọ. 

Jos 6 

Ebi Ijeren mîbọkọ Jeriko 

1Ebi Jeriko egwugwuk otunchit ama kiban̄, mè igon ikam, bak me lek ebi Ijeren. 
Ene geege ìkaraka ìsibi, ene geege si ìkaraka ìnin̄. 
2Okumugwem onenitumu inyi Josuwa ibe, “Kpọ! Emi nra ikana ama Jeriko mè 
ogwu ubọọn̄ ama ya mè otutuuk ebi unye akọn̄ ama ya itap owu me ubọk. 
3Eya orọ, otutuuk ebi akọn̄ kinyi mêje ikana ama ya okokop mgbọ ge me usen. 
Enyi mêje ikana ikeya usen gweregwen. 
4Mgbọ enyi mêkije, ebi ngwugwa jaaba mêkaan̄ otita iko orie arọọn̄ jaaba me 
ubọk, ene ge, ge, mè isa ikije me isi okop inyan̄a-ibot ya. Ire, me òso usen jaaba, 
enyi mêje ikana ama ya mgbọ jaaba, ebi ngwugwa mêkekiwut otita cha. 
5Me òso mgbọ jaaba, ebi ngwugwa cha mêwuwut ujọn̄ọ ida otita. Mgbọ enyi isinọ 
ujọn̄ọ ida otita ya, enyi otutuuk ene mêsasa ida ònyenye itiki akọn̄ igwook joii! 
Mgban ama Jeriko môgbugbugbọ igwook me ijọn̄. Enyi mêneninin̄ emen ama ya, 
ogwu ikup, môkpọkpọ ije inin̄ emen ama ya itat me ere îkekebe.” 
6Josuwa gwun̄ kè Nun onenigwen ebi ngwugwa ititiin̄, mè itumu inyi ema ibe 
eben okop inyan̄a-ibot, mè ene jaaba me etete kiban̄ emọnọ otita jaaba ekaan̄ me 
ubọk, ene ge, ge, mè esa eje me isi okop inyan̄a-ibot Okumugwem ya. 
7Inenitumu inyi ebi Ijeren ibe ebene eje ekana ama ya okokop, mè ebi ìkaan̄ 
nroon̄ akọn̄ me ubọk eraka efo isi esi ekeje me agan̄ isi okop inyan̄a-ibot 
Okumugwem ya, me isi ebi ngwugwa cha ìkaan̄ otita me ubọk. 
8Josuwa itutumu ikọ ya isan̄a, ebi ngwugwa jaaba ìkakaan̄ otita iko orie arọọn̄ 
me ubọk eraraka ifo agan̄ isi okop inyan̄a-ibot Okumugwem ikije, mè ikiwut otita 
kiban̄. Okop Okumugwem ya okekigọọk ema me udun̄. 
9Ebi ìkaan̄ nroon̄ akọn̄ me ubọk eje me isi ebi ngwugwa ebi ìkiwut otita. Ofifi 
ukpa ebi ìkakaan̄ nroon̄ akọn̄ me ubọk ekekije igọọk okop ya me udun̄. Ebi 
ngwugwa ebi ìkaan̄ otita cha ekpọkpọ ikiwut otita cha. 
10Ire, Josuwa îwuuk lek itumu inyi ebi Ijeren ibe, “Ikataan̄ ukpo! Ene geege ikanọ 
ida kinyi! Usem geege ikanan̄a enyi me otu ìsibi, mege ire usen emi mâbe enyi 
etiki akọn̄. Mgbọ ya ke enyi mêtolek initiki akọn̄.” 
11Ikeya ke Josuwa osa okop inyan̄a-ibot Okumugwem ya ije ikana ama ya me ijọn̄ 
okokop mgbọ ge gaalek me usen ya. Ikakana isan̄a, ema ekaka inu me ere m̀gba-
ǹgwele ukan̄ kiban̄, mè inikup me ere ya eririeen̄ keya. 
12Ofit iwele kan̄, Josuwa onanan̄a ikeke me ata otu ewelegwe, ebi ngwugwa 
ebeben okop inyan̄a-ibot Okumugwem ya. 
13Ebi ngwugwa jaaba cha, ebi ìkakaan̄ otita iko orie arọọn̄ jaaba isa ikije me isi 
okop inyan̄a-ibot Okumugwem ya, ekekije, mè ikiwut otita kiban̄. Ebi ìben nroon̄ 
akọn̄ me ubọk ekekije me isi ebi otita cha. Ofifi ukpa ebi ìben si nroon̄ akọn̄ me 

ubọk ekekije me udun̄ igọọk okop inyan̄a-ibot Okumugwem ya. Ebi ìkaan̄ otita 
cha ekpọkpọ ikiwut otita cha. 
14Ikeya ke ema eje ikana ama ya me ijọn̄ okokop mgbọ ge si me òso usen iba ya, 
mè igwu ikom ika inu me ere m̀gba-ǹgwele ukan̄ kiban̄. Ikeyi ke ema erọ usen 
gweregwen. 
15Me òso usen jaaba, ema enanan̄a ikeke me lek obum egwe, mè ije ikana ama ya 
okokop kubọk ema erakbe ikirọ. Ire, me usen keya, ema eje ikana mgbọ jaaba. 
Îre me usen keya gaalek ke ema eje ikana ama ya okokop mgbọ jaaba. 
16Me òso mgbọ jaaba ya, ebi ngwugwa ewuwut otita cha. Josuwa obebe ebi ene, 
“Ìtiki akọn̄, mije, Okumugwem îra iyaka ama yi itap enyi me ubọk! 
17Ama yi mè otutuuk inu geelek òkup me emen kan̄ îkana inu oniin̄ akọn̄ inyi 
Okumugwem. Îtata Reyabu ogwu òje oyet gaalek, mè otutuuk ebi melek kan̄ 
ekupbe me uwu kan̄, ke ebetele me ògat ugwem. Mije, îre ọmọ olet ebi kiji ebi eji 
eriabe ikwaan̄. 
18Ire enyi, ìsan̄a lek me lek inu oniin̄ akọn̄ cha, inyi enyi ekachak ubọk me lek, 
mè ìsa me ikeya ìkana si inu oniin̄ akọn̄, mè ìrọ si inyi ere m̀gba-ǹgwele ukan̄ ebi 
Ijeren ikana si inu oniin̄ akọn̄, mè ìsa me ikeya ìtap ufieejit ìgak ere m̀gba-ǹgwele 
ukan̄ ya. 
19Ire, otutuuk alata araran̄ mè alata okuket mè inu echi esabe ekwe irom mè echi 
esabe okwukwut irom ìkup me mbuban inyi Okumugwem. Echicha, ebesa isi 
itap me uwu isun̄-inu Okumugwem.” 
20Josuwa inyinyi nteme ya isan̄a, ebi ngwugwa ewuwut otita, ebi Ijeren etitiki 
akọn̄ joii! Mgbọ ebi ene enọbe ida otita ya, mè itiki akọn̄ igwook joii, mgban ama 
ya ogbugbugbọ igwook me ijọn̄. Ebi Ijeren egwogwook inin̄ ikilibi inene ama ya, 
ogwu ikup, olibi òtat me ikeke ere isi kan̄ okikpọ. Ema ebọbọkọ ama ya, 
21mè isa oge akọn̄ kiban̄ ijijaka otutuuk inu geelek òkup me ama ya isan̄a kpai, 
ibene me lek ebirieen̄ mè ebibaan̄, ugane mè gwun̄ aya, ire lek ebi kè eriembuuk 
mè arọọn̄ mè inyinya akpan. Ejijijaka otutuuk ama ya isan̄a kpai. 
22Sabum enichep ama ya, Josuwa oraria ebirieen̄ iba cha ebi îriabe ibe esi ewọlọ 
emen ama ya ekpọ ibe, “Ngwa, ìsi uwu ogwu enenwaan̄ òje oyet ya, ìsi ìsan̄a ọmọ 
melek ebi ototun̄ ukan̄ kan̄ ìsibi ìnu, kubọk enyi enyan̄abe ibot inyi ọmọ ibe ke 
enyi mêrọ.” 
23Nsabọn irieen̄ iba cha esisi, mè isan̄a Reyabu isibi, ọmọ mè ogwu ute melek 
ogwu uga, mè ebi ngwan̄ ebirieen̄, mè otutuuk ebi geelek ìkup me uwu kan̄. Ikeya 
ke esan̄a otutuuk ebi ototun̄ ukan̄ kiban̄ isibi, mè isa ema isi isun̄ me ere ge me 
agba lek ere m̀gba-ǹgwele ukan̄ ebi Ijeren. 
24Ebi Ijeren enenitap ukan̄ iwọp ama ya mè otutuuk inu geelek òkukup me emen 
iriọk. Îtata alata okuket mè alata araran̄ mè inu echi esabe ekwe irom mè echi 

esabe okwukwut irom ke ekpulu isa isi itap me uwu isun̄-inu me Uwu Mbuban 
Okumugwem. 
25Ire, Josuwa otetele Reyabu mè ebi uwu ogwu ute mè otutuuk ebi geelek ìkup 
me uwu kan̄ me ògat ugwem, mije ọmọ oletbe ebi ikwaan̄ ebi Josuwa oriabe ibe 
esi ewọlọ emen ama Jeriko ekpọ. Reyabu oneniluk me etete ebi Ijeren inire 
chereyi. 
26Mgbọ ya, Josuwa oneninyan̄a ibot ikeme Jeriko ibe, “Ene geelek òkpọkpọk 
inama ama Jeriko yi, ogbo Okumugwem itet ene ya! Ene ya itọbọ ọdọ ama yi, 
adasi gwun̄ enerieen̄ kan̄ ikwu! Ire ibene otunchit ama yi igwuun̄, gwun̄ enerieen̄ 
kan̄ ogwu ijija ikwu!” 
27Okumugwem okukup melek kè Josuwa. Etip kè Josuwa otataan̄ ikana otutuuk 
lek ijọn̄ ya. 

Jos 7 

Ekan îchaka mbuban 

1Ebi Ijeren kpesun̄ ikan ofolek inu oniin̄ akọn̄ cha ubọk ògbegbe. Ekan gwun̄ kè 
Kami, gwun̄ kè Jabidi, gwun̄ kè Jera ogwu otoko kè Juda îteen̄ usini me lek inu 
oniin̄ akọn̄ cha. Sa me ikeya, unaan̄-ejit Okumugwem oyoyok enenen me lek ebi 
Ijeren. 
2Josuwa oneniria ene me Jeriko isi ama Ai, ibe esi enween̄ lek ewọlọ lek ijọn̄ ya 
ekpọ. Ama Ai ìkup me agba lek ama Bet Afen òkup me agan̄ mbum-ura ama 
Beten. Ikeya ke ife cha eje, mè isi inween̄ lek ikpọ lek ijọn̄ ama Ai. 
3Ife cha enenika inu, mè initumu inyi Josuwa ibe, “Kamama lek ìria otutuuk ene 
ìsi Ai. Ria obop ene iba mè ìre obop ene ita gaalek, ke mêjijaka ama ya isan̄a kpai. 
Kanyi otutuuk ene saasaak ibe esi ere ya, mije, ebi Ai ìre ene inen mè inen 
gaalek.” 
4Eya orọ, Josuwa oraria inu môsobe obop ene ita me etete ebi Ijeren isi akọn̄ me 
Ai. Ire, ebirieen̄ ebi Ai ererieen̄ ema igwu ikom, 
5mè ikpan̄ ema ilap me lek akọp ene ita mè gweregwen. Ebirieen̄ Ai egọgọọk ebi 
Ijeren cha ibene me otunchit ama kiban̄ isi ire ere ekibum ewuuk, mè ikpan̄ ema 
enenen mgbọ ema ekilibi ikwala isibi me lek osiki ijọn̄ ngigo ya. Eya orọ, uga 
ukpook oninin̄ me emen ebi Ijeren, lek kiban̄ owọwọ. Unye kiban̄ otọtọk ita ikana 
mun̄. 
6Mije inu ya òrọrọ, Josuwa melek ebi ugane ebi Ijeren esasa me ufieejit itaba 
ofọnti igwak me lek kiban̄, mè igwọ ntọn̄ igwook me ibot, mè irọn̄ inyana ikana 
isi ichit me ijọn̄ me isi okop inyan̄a-ibot Okumugwem, mè ibia ikeya me ere ya 
mege ire ikakwun̄. 
7Ike ema enyanabe me ijọn̄ ya, Josuwa oneniriaak uriaak ibe, “Jei! Ogwukaan̄-
ene Okumugwem, ìre òbak me lek keke isa eji isaba okwaan̄ Jodan mọnọ? Ìre òsa 

eji inu ibonikana eji itap me ubọk ebi Amọ, inyi owu òsa me ikeya òkpan̄ eji òsan̄a 
ni? Mebe eji mîtumu ifieek, mè ibia me usaba okwaan̄ Jodan agan̄ keyilọ, kè 
ònwọn me lek kiji! 
8Jei Okaan̄-ene, eyi ebi Ijeren echichinibe me lek ebi ochicha kiban̄, mè ililiin̄ 
ibubeek, m̀batumu keke? 
9Mgbọ keyi, ebi Kenan, mè otutuuk ebi geelek ìluk me lek ijọn̄ yi mêninọ inu yi 
òrọrọ, mè inikpa mbin akọn̄ ikana eji me ijọn̄ okokop, mè ikpan̄ eji otutuuk isan̄a, 
inyi erieen̄ kiji ichep dìp dìp. Sà erieen̄ ilile kwun̄ ya ye, ìre keke ke owu oborọ 
me lek ni?” 
10Okumugwem onenitumu inyi Josuwa ibe, “Nan̄a keke! Keke orọ olaakbe ikana 
isi ichit ikeyi me ijọn̄? 
11Ebi Ijeren mîrọ ijo inu, mè ififila inyan̄a-ibot n̄a isan̄a kpai, kperọ ida ikọ n̄a ike 
ntọbe ibe ema erọ. Ema mîteen̄ usini me lek inu oniin̄ akọn̄ cha. Sa me ikeya, ema 
mîchiin̄ inọ, mè ikan̄ ataak igbaalek, mè isa inu òkup mbuban cha isi isun̄ me 
etete inu echi ema ekaan̄be. 
12Eya orọ, ebi Ijeren kpebekọt ikeke ida ebi ochicha kiban̄. Ema ebekilililiin̄ 
ibubeek me isi ebi ochicha kiban̄, mije, ema me lek kiban̄ mîkana inu oniin̄ akọn̄, 
eyi ebejijijaka isan̄a kpai. Emi m̀kpayaka ikup melek kinyi igak ikeya, îtata enyi 
efafiat inu oniin̄ akọn̄ cha isan̄a me etete kinyi. 
13“Nan̄a keke, mè si gwọk ebi ene lek. Tumu nyi ema ibe egwọk lek kiban̄ eban 
iyakwut, mije, Okumugwem, Awaji ebi Ijeren ìbe, ‘Enyi ebi Ijeren, inu oniin̄ akọn̄ 
ọmọ òwa me etete kinyi. Enyi kpebekọt ikeke ida ebi ochicha kinyi, îtata enyi 
efafiat inu cha isan̄a me etete kinyi.’ 
14“Me ewelegwe, enyi mêsibi inu me otoko me otoko. Otoko geelek eyi emi 
Okumugwem mâtetbe isibi, ebi otoko keya mêsibi inu me owot iman me owot 
iman. Owot iman geelek eyi emi mâtetbe isibi me otoko keya, ebi owot iman keya 
mêsibi inu me ototun̄ ukan̄ me ototun̄ ukan̄. Ototun̄ ukan̄ geelek eyi emi mâtetbe 
isibi me owot iman keya, ebi ototun̄ ukan̄ keya mêsibi inu me enerieen̄ me 
enerieen̄. 
15Ogwu enerieen̄ geelek mêtetbe inu oniin̄ akọn̄ cha me ubọk, ebewọwọp itaka 
iriọk me ukan̄, ọmọ melek ebi ototun̄ ukan̄ kan̄ mè otutuuk inu geelek îkaan̄be. 
Mije, ene ya îfifila inyan̄a-ibot Okumugwem, mè isa ikpele esip ijet ebi Ijeren.” 
16Josuwa onanan̄a ikeke me ata otu ewelegwe, mè isa ebi Ijeren me otoko me 
otoko inu, etetet otoko kè Juda isibi. 
17Inenisan̄a ebi otoko kè Juda isibi me owot iman me owot iman, etetet owot 
iman kè Jera isibi. Iyayaka inisan̄a ebi owot iman kè Jera isibi me ototun̄ ukan̄ 
me ototun̄ ukan̄, etetet ototun̄ ukan̄ kè Jabidi isibi. 
18Inenisan̄a ebi ototun̄ ukan̄ kè Jabidi isibi me enerieen̄ me enerieen̄, etetet Ekan 
gwun̄ kè Kami, gwun̄ kè Jabidi, gwun̄ kè Jera ogwu otoko kè Juda isibi. 

19Josuwa onenibe Ekan, “Gwun̄ n̄a, sa umin nyi Okumugwem, Awaji ebi Ijeren, 
mè nyi ọmọ itọn̄. Tumu-nu nyi emi inu owu orọbe. Kalet emi inu geege me lek.” 
20Ekan ofọfọọk Josuwa ibe, “Iin̄, me atikọ, emi nrọ Okumugwem, Awaji ebi Ijeren, 
ijo inu. Inu nrọbe ìre ikeyi: 
21Mgbọ ekifum inu me akọn̄, nnenimun̄ ujuja ofọnti inyọn̄ ebi Babilọn ge, mè 
imun̄ si efit ikpoko alata okuket iba, melek okpukpuk alata araran̄ eyi ulobo kan̄ 
môsobe okpọkọ kilo ge. Mgbọ mmun̄be inu cha, îkọlọ emi ebek, eya orọ, 
mkpukpulu ema isa ifo. Inu cha ọmọ òwa me emen ijọn̄ nletbe, me emen uwu 
ọfọ n̄a, alata okuket cha okup me irak.” 
22Josuwa oraria ene isi uwu ọfọ kè Ekan. Ema elilibi ekot ekot isi, mè isi imun̄ 
inu cha me atikọ, eletbe me emen ijọn̄ me emen uwu ọfọ ya, mè alata okuket ya 
me irak. 
23Ema ekpukpulu inu cha me uwu ọfọ ya, mè isa ijet Josuwa mè otutuuk ebi 
Ijeren, mè ikpulu iwele igwook me isi Okumugwem. 
24Josuwa mè otutuuk ebi Ijeren enenitet Ekan gwun̄ kè Jera, mè ikpulu si alata 
okuket cha, mè ofọnti inyọn̄ ya mè okpukpuk alata araran̄ ya mè bọn kan̄ 
ebirieen̄ mè ebibaan̄, igbaalek eriembuuk kan̄ mè inyinya akpan kan̄ mè arọọn̄ 
kan̄ mè uwu ọfọ kan̄, mè otutuuk inu geelek îkaan̄be, mè isa ema otutuuk isi me 
iteke Akọ. 
25Mgbọ ema erebe ere ya, Josuwa obebe ọmọ, “Òjeje itap eji ufialek me lek? Me 
cherekeyi, Okumugwem môtap owu si ufialek me lek.” Otutuuk ebi Ijeren 
eteteen̄ ewuuk isa itọbọ Ekan mè ebi ototun̄ ukan̄ kan̄ ikpan̄, mè itap ukan̄ iwọp 
ema. Ikeya ke esa ewuuk itọbọ ema otutuuk ikpan̄ isan̄a kpai. 
26Ebi Ijeren etititiin̄ ewuuk ibene ikana ikpele èdọ me inyọn̄ kè Ekan, eyi òkukup 
ire chereyi. Okumugwem oneniyaka uga unaan̄-ejit kan̄ ya ito. Îre mije inu yi ke 
ekigwen ere ya iteke Akọ mege inire cherekeyi. 

Jos 8 

Ebi Ijeren mîjijaka Ai 

1Okumugwem onenitumu inyi Josuwa ibe, “Katet ukpook, kasisik ejit. Sa otutuuk 
ebi akọn̄ melek kwun̄ nene si Ai. Kpọ, nra iyaka ogwu ubọọn̄ Ai melek ama kan̄ 
mè ebi ama kan̄ mè ijọn̄ kan̄ itap owu me ubọk. 
2Inu yaage orọbe Jeriko melek ogwu ubọọn̄ kiban̄ ke owu oborọ Ai melek ogwu 
ubọọn̄ kiban̄. Ire, enyi mêfum inu me ama Ai, mè ikpulu anam kiban̄ isak. Mgbọ 
enyi ebesi akọn̄ me Ai, enyi ebekpa mbin akọn̄ ikana ama ya me agan̄ udun̄ ama.” 
3Josuwa mè otutuuk ebi akọn̄ enenibem lek inenene isi akọn̄ me Ai. Ire, sabum 
ema enije, Josuwa ogogobo akọp obop ebi akọn̄ ita ebi ìrọriọọn̄ ukot akọn̄ ijaan̄, 
mè iria ema isibi me eririeen̄, 

4mè inyi ema ida ibe, “Ìkpọ, îre enyi ebesi ikpa mbin akọn̄ ikana ama ya me agan̄ 
udun̄ ama. Ikakup ìjọn̄ọ ere enenen me lek ama ya. Ire, ìkup me mbem-lek, enyi 
otutuuk ene. 
5Emi melek ebi ìsisik mêjibi akọn̄ inin̄ ama ya me agan̄ isi ama. Ema isimun̄ eji, 
mè ijibi akọn̄ igọọk eji, kubọk ema erọbe me adasi mgbọ ya, eji mêlilibi. 
6Ema mênenikigọọk eji mege eji mêsabe ema ilibi ikwala isibi itele ama ya, mije, 
ema mêkeek ibe ke eji ekilim inan̄a me lek kiban̄ kubọk eji eliliin̄be me adasi 
mgbọ ya. Mgbọ eji isikilibi, 
7enyi mêneninan̄a me ere enyi elileekbe ya isibi, mè inibọkọ ama ya. Mije, 
Okumugwem Awaji kinyi môyaka ama ya itap enyi me ubọk. 
8Enyi isibọkọ ama ya, ìtap ukan̄ ìwọp. Ike Okumugwem otumube, ikeya ke enyi 
eberọ. Ìkpọ, emi nra inyi enyi ida.” 
9Josuwa oneniria akọp obop ene ita cha isibi. Ema esisi ilileek me agan̄ ichep-ura 
me lek ama Ai, me etete Beten mè Ai. Ire, Josuwa ogọgọọk ikup me ere m̀gba-
ǹgwele ukan̄ me eririeen̄ usen ya. 
10Me ata otu ewelegwe ofit iwele kan̄, Josuwa onanan̄a ikeke, mè inititiin̄ ebi 
akọn̄ ebi ìsisik. Ọmọ mè ebi ugane Ijeren ejeje me isi, mè isa ebi akọn̄ cha inene 
isi Ai. 
11Josuwa mè otutuuk urum akọn̄ melek kan̄ enenene igbet ama Ai ya, me agan̄ 
isi ama ya, mè inigba ikup me agan̄ inyọn̄ me lek ama ya. Iteke ijọn̄ okwek ema 
me lek ama ya. 
12Josuwa oneniria inu òso obop ebi akọn̄ go ibe esi elileek me etete Beten melek 
Ai me agan̄ ichep-ura me lek Ai. 
13Mgbọ eneen̄be ebi akọn̄ cha isun̄ me irek isan̄a, isi urum akọn̄ ya me lek kan̄ 
okup me agan̄ inyọn̄ me lek ama ya, sà sọntiik urum akọn̄ okup me agan̄ ichep-
ura. Otutuuk eririeen̄ ya, Josuwa okekijijen̄e me emen iteke ya ikikpọ ubọk ere 
ya okupbe. 
14Mgbọ ogwu ubọọn̄ Ai omun̄be ebi akọn̄ kè Josuwa cha, ọmọ mè ebirieen̄ ama 
ya egwagwat lek inan̄a ikeke me ata otu ewelegwe, mè ije isibi isi ikweek ebi 
Ijeren, ibesi itim akọn̄ me lek kiban̄. Ogwu ubọọn̄ ya mè otutuuk ebi kan̄ esisibi 
isi ere ge ema ewuukbe lek itumu ifieek, me ere òkikpọ Araba. Ire, ọmọ ogwu 
ubọọn̄ ya ìkariọọn̄ ibe ke ebi Ijeren mîkpa mbin akọn̄ ikana ọmọ me agan̄ udun̄ 
ama. 
15Mgbọ akọn̄ obenebe, Josuwa mè otutuuk ebi akọn̄ ebi Ijeren melek kan̄ 
efafiaan̄ irọ kubọk akọn̄ ìkigagak ema, mè ikililiin̄ ifo agan̄ emen èwê. 
16Ebi Ai imumun̄ ikeya, egwegween̄ otutuuk ebirieen̄ ama kiban̄ isibi isa igọọk 
ebi Ijeren. Ikeya ke ema egọọk Josuwa abayaage, ebi Ijeren eleleke ema ijọn̄ọ ere 
me lek ama kiban̄. 



438 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

17Enerieen̄ geege ìkasik me emen ama Ai mè ìre me Beten ogwu ikanan̄age ìsibi 
ìsi ìgọọk ebi Ijeren. Ikeya ke ema enan̄a isibi ikigọọk ebi Ijeren, mè ijuuk ama 
kiban̄ itele obook, kpunu ogwu òkibem. 
18Okumugwem onenitumu inyi Josuwa ibe, “Nyana otunwa òkup me ubọk kwun̄ 
fo inyọn̄ sa da agan̄ Ai, mije, îre ubọk kwun̄ ke mbayaka ama ya itap.” Josuwa 
onyanyana otunwa òkup ọmọ me ubọk ifo inyọn̄ ida agan̄ ama Ai. 
19Mgbọ yaage Josuwa onyanabe otunwa ya, ukpa ebi akọn̄ ebi ìlilileek cha, 
enanan̄a isibi wap me ere ema elileekbe, mè inin̄ ama ya, mè ibọkọ ama ya. Mgbọ 
yaage, ema ekekitap ukan̄ iwọp ama ya. 
20Mgbọ ebirieen̄ ebi Ai cha ekanabe chieen̄ me udun̄, ema eyaka inimun̄ oduku 
ukan̄ etapbe iwọp ama ya okibumu ifo inyọn̄. Efuuk olelet ema, kpunu agan̄ 
geege ema ebeyaka ilibi inin̄. Ebi Ijeren ebi mgbọ ìkililibi ifo emen èwê ya 
egwugwu isi ikom iyaka inikililaba ebi Ai ebi mgbọ ìkililaba ema. 
21Mgbọ Josuwa mè ebi Ijeren emun̄be ibe ke ebi kiban̄ ebi ìlilileek cha mîbọkọ 
ama ya, ke oduku ukan̄ etapbe iwọp ama ya okibumu ifo inyọn̄, ema egwugwu 
ikom inin̄ lek ebi Ai ikikpan̄. 
22Ukpa ebi ìkiwọp ama ya esisibi inu inikwek ebi Ai itele. Ebi Ai enikup me etete 
ebi Ijeren, ebi Ijeren etatap ema me ekpet, mè ikpan̄ ema isan̄a, kpunu ene geege 
òyayaka isik me ògat ugwem, kpunu si ene geege òlilibi inwọnọ. 
23Ire, ebi Ijeren etetet ogwu ubọọn̄ Ai me njijoon̄, mè isa ọmọ ijet Josuwa. 

24Ebi Ijeren ekpakpan̄ otutuuk ebi Ai isan̄a kpai me oron akọn̄ me emen èwê ere 
ebi Ai erieen̄be ema isi itap. Mgbọ otutuuk ebi Ai cha ekwaan̄be isan̄a kpai me 
otu oge akọn̄ ebi Ijeren me emen èwê, ebi Ijeren egwugwu ikom isi emen ama 
Ai, mè isa oge akọn̄ ikpan̄ otutuuk ebi ìkup me emen ama ya isan̄a si kpai. 
25Otutuuk ebi Ai ìkwakwaan̄ me usen ya, ebirieen̄ mè ebibaan̄, ìre akọp mè obop 
ene iba, òrere otutuuk ebi ama Ai. 
26Mege ebi Ijeren ekpan̄be otutuuk ebi Ai isan̄a kpai, Josuwa ìbebene otunwa 
kan̄ ya ifo inyọn̄ ida ama Ai, ìkagele ubọk kan̄ ìsiki mgbọ geege. 
27Ebi Ijeren ekpukpulu anam, mè ifum inu me ama ya isak, ike Okumugwem 
onyibe Josuwa ida ibe erọ. 
28Ikeya ke Josuwa owọp Ai, mè irọ inyi ikana ǹrioon̄ ire mgbọ geelek. Ikeya ke 
Ai osa ikana ama òyayat ita mege inire cherekeyi. 
29Ire, ogwu ubọọn̄ ama ya ke Josuwa okpat ijeen̄ me otu uti mege ire ikakwun̄. 
Mgbọ yaage ura onimbe, Josuwa onyinyi ida, ejejene nkwukwu kan̄ me otu uti, 
mè isa isi itọp ito me isotu otunchit ama ya, mè ikpulu ewuuk igwook ikeme itiik 
ibene. Èdọ ewuuk ya ìkukup si mege inire cherekeyi. 

Mîfuk ikan mè igwa ngwugwa me ogoon̄ Eban 

30Ike mgbọ okije, Josuwa mè ebi Ijeren enenije ire lek ogoon̄ Eban. Josuwa 
oneninama ntook me inyọn̄ ogoon̄ ya inyi Okumugwem, Awaji ebi Ijeren. 

31Josuwa ìnama ntook ya ikpọ me lek ubọk Mosis ogwu ikwaan̄ Okumugwem 
onyibe ida, ike egebe me emen Ikpa Ikan kè Mosis ibe ke ewuuk ebesa inama 
ntook ngwugwa ìbore ewuuk eyi ubọk ene geege ìkasa okwukwut ìtọbọ ìbum. 
Mgbọ enamabe isan̄a, ema egwagwa ngwugwa echi ewọwọp iriọk mè ngwugwa 
esuuk me inyọn̄ ntook ya inyi Okumugwem. 
32Me ere ya, me isi otutuuk ebi Ijeren, Josuwa okpọkpọk ige otutuuk ikan, echi 
Mosis ogebe cha, itoon̄ me lek ewuuk. 
33Otutuuk ebi Ijeren melek ebi ugane kiban̄, mè ebi isi akọn̄, mè ebi oyerebet, mè 
ebi ichen, mè ebi bọn owot, ekekeke me agba agan̄ iba me lek okop inyan̄a-ibot 
Okumugwem me isi ebi ngwugwa, ìrere ebi otoko kè Libai, ebi ìkiben okop ya. 
Ìkike iba kiban̄ ekeke me isi ogoon̄ Gerijim, sà ìkike iba keyilọ ekeke me isi ogoon̄ 
Eban, ike Mosis ogwu ikwaan̄ Okumugwem owuukbe lek inyi ida mgbọ înyibe 
nteme ofolek ubọk ebekisa igbana ebi Ijeren. 
34Me mgburudun̄, Josuwa onenifuk ikọ geelek òkup me emen ikan, echi ugbana, 
mè echi ufieek-otu, isibi, ike egebe me emen Ikpa Ikan. 
35Kpunu ibot ikọ geege me lek otutuuk ikan Mosis onyibe eyi Josuwa ikafukge 
ìsibi me isi otutuuk ebi Ijeren, ike ema etitiin̄be, melek ebibaan̄, mè asa nsabọn, 
melek ebi ichen ebi ìgọgọọk ema iluk. 

Jos 9 

Ebi ama Gibiọn mîfit ebi Ijeren ifiọk 

1Otutuuk ebi ubọọn̄ ìluk me agan̄ ichep-ura me isi okwaan̄ Jodan, mè ebi ìluk me 
inyọn̄ orioon̄, mè ebi ìluk me inyọn̄ orioon̄ isi ogoon̄ agan̄ ichep-ura, mè ebi ìluk 
me otutuuk agba okwaan̄ ile Mediterenia inyi ntut agan̄ Lebanọn me òfo agan̄ 
inyọn̄, mînọ ike ebi Ijeren ekitim ikpan̄ ebi ochicha kiban̄. Ebi ubọọn̄ cha ìre ebi 
ubọọn̄ ebi Et, mè ebi Amọ, mè ebi Kenan, mè ebi Pereji, mè ebi Ifi melek ebi Jebus. 
2Ema enenigbaan̄ lek kiban̄ isun̄ ge, inenitim akọn̄ me lek kè Josuwa melek ebi 
Ijeren. 
3Ire, mgbọ ebi ama Gibiọn, ebi ìrere si ebi ido Ifi, enọbe inu Josuwa orọbe ebi 
Jeriko, mè ebi Ai, 
4ema enenisa ifiọk inu me lek kè Josuwa, mè ifiaan̄ irọ kubọk ema ìre ebi eriabe 
osat. Ema esasa oka akpa itap inorie, mè isa oka ogbokot ikpa anam ògwagwak 
egbaan̄be ichim itap miin̄, mè ikpulu inu chi ibọp me inyọn̄ inyinya akpan kiban̄, 
5mè itap ǹsisọkọ oka ikpukot me ukot, mè itap oka ofọnti me lek. Otutuuk fituru 
ema ekaan̄be me ubọk ìchachiaak, mè itibi mbubeek me lek. 
6Ema eneninu me lek kè Josuwa me Giligan, me ere m̀gba-ǹgwele ukan̄ ebi Ijeren 
okupbe. Mgbọ ema erebe ere ya, ema etutumu inyi Josuwa melek ebi Ijeren ibe, 
“Eji enan̄a me ido òjọjọn̄ọ ere inu. Mgbọ keyi, ìna mè eji melek kinyi egbaan̄ 
enyan̄a ibot.” 

7Ebi Ijeren enenifọọk ebi Ifi cha ibe, “Usini mgbọ, môre ke enyi mîluk igbet eji 
me lek. Ire ikeya, ìre eji ebejeje igọọk enyi igbaan̄ inyan̄a ibot?” 
8Ire, ema efọfọọk Josuwa ibe, “Eji ìre ebi usun̄ kinyi.” Josuwa onenido ema ibe, 
“Enyi ìre ebi owa? Ere owa ke enyi enan̄a inu?” 
9Ema efọfọọk ọmọ ibe, “Eji enan̄a me ido òjọjọn̄ọ ere enenen inu, mije, eji mînọ 
erieen̄ Okumugwem Awaji kinyi. Eji mînọ si etip kan̄, mè inọ otutuuk inu geelek 
îrọbe me Ijipiti. 
10Ikeya si ke eji enọ otutuuk inu îrọbe ebi ubọọn̄ iba ebi Amọ ebi ìluk me agan̄ 
mbum-ura me usaba agan̄ okwaan̄ Jodan. Ebi ubọọn̄ cha ìre Siyon, ogwu ubọọn̄ 
ebi Esibon, mè Ôgu, ogwu ubọọn̄ ebi Basan, òluk me Asitarot. 
11Mije keya ke ebi ugane kiji mè otutuuk ebi ido kiji etumu inyi eji ibe eji eben 
inorie eji mêriebe me oniin̄ ije, mè enu me lek kinyi, mè enetumu enyi enyi ibe 
ke eji ìre ebi usun̄ kinyi, mè enyi enegọọk eji egbaan̄ enyan̄a ibot. 
12Omun̄ inorie kiji, eji eben melek ukan̄ me lek isa inan̄a me uwu kiji usen eji 
ebenebe ije inunu me lek kinyi, ibe ke eji mêrie me oniin̄ ije. Mgbọ yi, ìkpọ, 
îchiaak isan̄a, mè itibi mbubeek me lek. 
13Ikeya si, ogbokot ikpa anam chi ìre ayaya mgbọ eji etapbe miin̄ ijot emen. Ire, 
ìkpọ! Îgwak ita. Ofọnti kiji mè ikpukot kiji înin̄ oka, bak me lek ujọn̄ọ ije kiji.” 
14Ebi Ijeren ebọbọkọ usini me lek inorie ife cha irie, isa ijeen̄ ibe ke ema mîkana 
unene. Ire, ema kpesi ido Okumugwem iriọọn̄ ida kan̄. 
15Josuwa orọrọ esuuk melek ife cha, mè inyan̄a ibot melek kiban̄ ibe ke mêtele 
ibe ebibi egat ugwem. Ebi ibot ido ebi Ijeren enyanyan̄a si ibot inyi ife cha. 

Ofiaan̄ ebi Gibiọn îkpọk mbum 

16Usen ita iraraka me lek inyan̄a-ibot ya ema enyan̄abe, ebi Ijeren enọnọ ibe ke 
ebi Gibiọn ìre ebi ìluluk iriaak me lek kiban̄, ke îre agba lek kiban̄ gaalek ke ife 
cha eluk. 
17Eya orọ, ebi Ijeren ebebene ije, mè inire ama ebi Gibiọn me òso usen ita. Ama 
ife cha ìre Gibiọn, mè Kefira, mè Bierot, mè Kiriat Jiarim. 
18Mgbọ ebi Ijeren erebe ama cha, ema kpekpan̄ ife cha, mije, ebi ibot kiban̄ 
mîwuuk lek isa Okumugwem, Awaji ebi Ijeren inyan̄a ibot melek ife cha. Otutuuk 
ido ebi Ijeren ekekinunuun̄ inyi ebi ibot kiban̄ me lek inu ya ema erọbe. 
19Otutuuk ebi ibot cha enenitumu inyi ebi ido Ijeren ibe, “Eji me lek kiji mîwuuk 
lek isa Okumugwem, Awaji ebi Ijeren inyan̄a ibot melek ife chi. Eya orọ, eji 
kpebekọt ichak ema ubọk geege me lek. 
20Kpan̄asi ikeya, inu eji mêrọbe ema ìre, eji mêtele ema egat ugwem, inyi Awaji 
ikanaan̄ ejit ìnyi eji mije inyan̄a-ibot ya eji enyan̄abe melek kiban̄.” 

21Ebi ibot cha enenitumu ifieek ibe etele mè ife cha egat ugwem. Ire, ife cha 
ekakana ebi ìkikep iye, mè ebi ìkichibi mudim inyi otutuuk ido ebi Ijeren, ike ebi 
ibot cha etumube inyi ema. 
22Josuwa oneniria ikwaan̄ igwen ebi Gibiọn cha, mè inido ema ibe, “Keke orọ 
enyi efiaan̄be eji, mè itumu inyi eji ibe ke ere enyi elukbe îjọn̄ọ ere me lek kiji 
enenen, me mgbọ enyi elukbe iriaak me agba lek kiji? 
23Eya orọ, enyi ekup me irak ufieek-otu. Bene me mgbọ keyi, enyi ebekire ebi 
usun̄ inyi eji. Enyi ebere ebi ìkep iye, mè ebi ìbekichibi mun̄ me uwu Awaji n̄a.” 
24Ebi Gibiọn efọfọọk Josuwa ibe, “Me atikọ, eji ebi usun̄ kwun̄ mînọ ijot utọn̄ ibe 
ke Okumugwem Awaji kinyi înyi Mosis, ogwu ikwaan̄ kan̄ ida ibe isa otutuuk ijọn̄ 
yi inyi enyi, mè ikpan̄ otutuuk ebi ìluk me lek ijọn̄ yi isan̄a kpai ike enyi ekinin̄ 
inu. Mgbọ eji enọbe inu yi, ufieek-owot ebek ugwem kiji îkeme eji enenen, bak 
me lek kinyi. Eya orọ eji erọbe inu ya eji erọbe. 
25Mgbọ keyi, kpọ eji ire ebi me emen ubọk kinyi, ìrọ eji inu enyi emun̄be ibe ke 
înwọn, mè itat irọrọ.” 
26Josuwa orọrọ ema ike îtumube ya, mè inyan̄a ema isibi me ubọk ebi Ijeren. 
Ìkachieek ibe ebi Ijeren ekpan̄ ema. 
27Me usen ya, Josuwa osasa ema irọ ebi ìkikep iye, mè ebi ìkichibi mun̄ inyi ebi 
ido Ijeren, mè ikikep si iye mè ikichibi si mun̄ inyi ntook Okumugwem me ere 
geelek Okumugwem môgobobe ibe esun̄ ntook kan̄. Ikeya ke ema ekirọ mege 
inire chereyi. 

Jos 10 

Ebi Ijeren mîtim ikpan̄ ebi ubọọn̄ go ebi Amọ 

1Adonisedek ogwu ubọọn̄ ama Jeruselem oneninọ ibe ke Josuwa îbọkọ Ai, mè 
ijijaka ama ya igwook isan̄a kpai, ke ike îrọbe Jeriko mè ogwu ubọọn̄ ama ya ke 
îrọ si Ai mè ogwu ubọọn̄ ama keya si. Ema mînọ si ibe ke ebi Gibiọn mîgọọk ebi 
Ijeren irọ esuuk, mè ikiluk me etete kiban̄. 
2Mgbọ Adonisedek mè ebi kan̄ enọbe inu chi, ukpook otetet ema enenen, mije, 
Gibiọn ìre ikpele ama. Îmin iso ama ebi ubọọn̄ ekikpulu, mè imin igak Ai. Ògak 
ge, otutuuk ebi ama Gibiọn ìre ebi unye me akọn̄. 
3Adonisedek ogwu ubọọn̄ Jeruselem oneniria osat ijet Oyam, ogwu ubọọn̄ ama 
Eburọn, mè Piram, ogwu ubọọn̄ ama Jarimut, mè Jafiya, ogwu ubọọn̄ ama Lakis, 
mè Debiri, ogwu ubọọn̄ ama Egulọn, ibe, 
4“Ìsibi ìna ìnitap ubọk ìnyi emi, inyi eji esi akọn̄ me lek ebi Gibiọn, mije, ema mîsi 
igọọk Josuwa mè ebi Ijeren irọ esuuk.” 
5Ema ebi ubọọn̄ go ebi Amọ cha, ìrere ogwu ubọọn̄ Jeruselem, mè ogwu ubọọn̄ 
Eburọn, mè ogwu ubọọn̄ Jarimut, mè ogwu ubọọn̄ Lakis, mè ogwu ubọọn̄ Egulọn, 

enenigbaan̄ urum akọn̄ kiban̄ itọbọ. Ema mè otutuuk urum akọn̄ kiban̄ enenijibi 
akọn̄ isi Gibiọn, mè ikpa mbin akọn̄ ikana ama ya, mè itim ama ya akọn̄ me lek. 
6Ebi Gibiọn eraria osat isi lek kè Josuwa me Giligan, ere m̀gba-ǹgwele ukan̄ ebi 
Ijeren okupbe, isi ilook Josuwa ibe, “Soso, ikalibi ìtele eji ebi usun̄ kinyi. Ìgwat 
lek ìna ìnitap ubọk ìnyan̄a eji, ke otutuuk ebi ubọọn̄ ebi Amọ ebi ìluk me inyọn̄ 
ogoon̄ mîgbaan̄ urum akọn̄ kiban̄ itọbọ isa akọn̄ inu eji me lek.” 
7Mgbọ Josuwa obọkọbe etip ya, ọmọ mè otutuuk urum akọn̄ kan̄, melek otutuuk 
ebi unye akọn̄ kiban̄, enanan̄a me Giligan ijibi ije ikinene isi Gibiọn. 
8Sabum ema enibene ije, Okumugwem otutumu inyi Josuwa ibe, “Katet ukpook 
me lek ife cha. Ife cha ebechechieen̄ ita kpai me ubọk kwun̄. Kpunu ene geege me 
lek kiban̄ òbokọt ikeke ida owu.” 
9Josuwa mè ebi akọn̄ kan̄ esasa eririeen̄ ije inan̄a me Giligan isi ire Gibiọn, mè isi 
ichichini ebi Amọ me uwuuk-lek. 
10Okumugwem otatap ukpook ijot emen ebi Amọ, ema ebebene ikililiin̄ 
welewelewele me isi ebi Ijeren. Ebi Ijeren ekpakpan̄ ema nsebe nsebe me Gibiọn, 
mè ililaba ema, ema ekekililiin̄ me lek oniin̄ utibi ogoon̄ òkinene ifo ama Bet 
Oron. Ebi Ijeren ekpakpan̄ ema mege isi ire ama Ajeka, mè iraka isi igwook me 
ama Makeda. 
11Mgbọ ebi Amọ ekililiin̄ me isi ebi Ijeren ikikwala isiki me lek osiki ijọn̄ Bet 
Oron, Okumugwem okekisa ibot mgbọlọ òmimiin̄ ibot itọọn̄ ema ikpan̄ mege isi 
ire Ajeka. Ibot mgbọlọ ya okpakpan̄ ene me etete kiban̄ iwa igak ebi ìkwakwaan̄ 
me otu oge akọn̄ ebi Ijeren. 
12Me usen ya Okumugwem okanabe ebi Amọ itap me ubọk ebi Ijeren, Josuwa 
otutumu ikọ melek Okumugwem me isi otutuuk ebi Ijeren ibe, “Ura, keke kam 
me isinyọn̄ me Gibiọn, onyan̄, gwuun̄ kam me isinyọn̄ me iteke Ajalọn!” 
13Ura okeke ikam, onyan̄ ogwugwuun̄ ikam, mege ebi Ijeren etimbe ikpan̄ ebi 
ochicha kiban̄, mè irọ ema useen̄. Mîge si inu yi me emen Ikpa kè Jasa. Ura 
okekeke ikam me eden̄ akpabin inyọn̄, mè ikikikene, ìkanim, mege iso otuuk kè 
egwe usen ge. 
14Usen geege òbet lek usen ya ìkararak ìkup, ìkabokukup si, usen Okumugwem 
ogban̄be ida gwun̄ ogwu ebilene. Me atikọ, Okumugwem îtim akọn̄ me ibot ebi 
Ijeren. 
15Mgbọ Josuwa mè otutuuk ebi melek kan̄ etimbe ikpan̄ ebi Amọ cha isan̄a, ema 
enenigwu ikom ifo ere m̀gba-ǹgwele ukan̄ kiban̄ me Giligan. 

Mîtet ebi ubọọn̄ go ebi Amọ 

16Otutuuk mgbọ ekitim etim ya, ebi ubọọn̄ go ebi Amọ cha, elilibi isi ilet me emen 
ǹkororok ge me ama Makeda. 
17Ebi ìmumun̄ ema esasa ukpatu isi ilook Josuwa ibe ke ema mîmun̄ ebi ubọọn̄ 
go cha ekilet me emen ǹkororok ge òkup me Makeda. 

18Josuwa onenibe ema, “Ìkpukpọt ewuuk òmimiin̄ ìchit otu ǹkororok ya, mè ìto 
ene me ere ya, inyi ekebem ebi ubọọn̄ cha. 
19Enyi me lek kinyi, ikakup me ere ya, ìlilaba ebi ochicha kinyi, mè ìfieek ìkwek 
ema me agan̄ udun̄. Ikachieek ibe ema enin̄ emen ama kiban̄. Mije, Okumugwem 
Awaji kinyi îra ikana ema itap enyi me ubọk.” 
20Mgbọ Josuwa melek ebi Ijeren ekpan̄be ema ogbogbo, mè ikpan̄ agan̄ ilile me 
lek kiban̄ isan̄a, ene inen ìsisik eliliin̄ isi inin̄ ama mgban akọn̄ kiban̄ cha. 
21Otutuuk ebi Ijeren egwugwu ikom ika me esuuk inu me lek kè Josuwa me ere 
m̀gba-ǹgwele ukan̄ òkup me Makeda. Bene me mgbọ ya, kpunu ene geege me lek 
ijọn̄ ya òyayaka ikinye otu inyi ebi Ijeren. 
22Josuwa oneniria ene ibe esi echili otu ǹkororok ya, mè esan̄a ebi ubọọn̄ go cha 
ìkup me emen ejet ọmọ. 
23Ife cha esisi isan̄a ebi ubọọn̄ go cha isibi me ǹkororok ya isa ijet Josuwa. Ebi 
ubọọn̄ cha ìre ogwu ubọọn̄ Jeruselem, mè ogwu ubọọn̄ Eburọn, mè ogwu ubọọn̄ 
Jarimut, mè ogwu ubọọn̄ Lakis, mè ogwu ubọọn̄ Egulọn. 
24Mgbọ esabe ebi ubọọn̄ cha ijet Josuwa, Josuwa ogwegwen otutuuk ebi Ijeren 
ititiin̄, mè initumu inyi ebi ibot akọn̄ ebi ìgọgọọk ọmọ isi akọn̄ ya ibe eje egbet, 
mè ebene ukot kiban̄ etoon̄ me ebek ebi ubọọn̄ cha. Ebi ibot akọn̄ cha ejeje igbet, 
mè ibene ukot kiban̄ itoon̄ me ebek ebi ubọọn̄ cha. 
25Josuwa onenitumu inyi ebi ibot akọn̄ cha ibe, “Ikatet ukpook, ikasisik si ejit. 
Ìtet lek ìnye, mè ìkat ejit. Mije, îre ikeya ke Okumugwem oborọ otutuuk ebi 
ochicha kinyi, ebi enyi mêtimbe akọn̄ me lek.” 
26Josuwa onenikeen̄ ebi ubọọn̄ cha ikpan̄, mè ibe ekpat ema me otu uti go ejeen̄. 
Ekpakpat nkwukwu kiban̄ ijijen me otu uti cha, ema ejejeen̄ me otu uti ikeya 
mege ire ikakwun̄. 
27Mgbọ ura onimbe, Josuwa onyinyi ida, esisi isan̄a nkwukwu kiban̄ me otu uti 
cha, mè ikpulu isi itọọn̄ itap me emen ǹkororok ya ere mgbọ ema elileekbe me 
emen, mè ikpulu ikpele ewuuk igwook ichit otu ǹkororok ya. Ewuuk cha ọmọ 
òwa ire chereyi. 

Ebi Ijeren mîbọkọ owuwa ama ebi Amọ 

28Me usen yaage, Josuwa melek ebi melek kan̄ esasa akọn̄ isi Makeda, mè ibọkọ 
ama ya, mè isa oge akọn̄ ikpan̄ ogwu ubọọn̄ ama ya, mè ichep ama ya isan̄a dìp 
dìp, mè ikpan̄ otutuuk ebi ama ya isan̄a kpai, ene ge ikeyi ìkasik. Josuwa orọrọ si 
ogwu ubọọn̄ Makeda kubọk îrọbe ogwu ubọọn̄ Jeriko. 
29Josuwa mè otutuuk ebi Ijeren enanan̄a me Makeda isi Libina isi itim akọn̄ me 
ama keya. 
30Okumugwem oyayaka si ama keya mè ogwu ubọọn̄ kiban̄ itap me ubọk ebi 
Ijeren. Ema ekpakpan̄ otutuuk ebi ìluk me emen ama Libina isan̄a kpai, ene 
geege ìkasik. Ema erọrọ si ogwu ubọọn̄ ama ya ike ema erọbe ogwu ubọọn̄ Jeriko. 

31Ebi Ijeren eneninan̄a me Libina iraka isi Lakis, mè isi ikpa mbin akọn̄ ikana 
ama ya, mè itim akọn̄ me lek ebi ama ya. 
32Okumugwem oyayaka Lakis itap ebi Ijeren me ubọk. Ema ebọbọkọ ama ya me 
òso usen iba, mè isa oge akọn̄ ikpan̄ otutuuk ebi ama ya isan̄a kpai, ubọk yaage 
ema erọbe ebi ama Libina. 
33Mgbọ ya, Yoram, ogwu ubọọn̄ Gejeri înu initap ubọk inyi ebi ama Lakis. Ire, 
Josuwa mè ebi akọn̄ kan̄ ekpakpan̄ ọmọ, mè ikpan̄ otutuuk urum akọn̄ kan̄ inọọn̄, 
ene geege ìkasik. 
34Josuwa mè otutuuk ebi Ijeren eneninan̄a me Lakis isi Egulọn, mè ikpa mbin 
akọn̄ ikana ama ya, mè itim akọn̄ me lek ebi ama ya, 
35mè ibọkọ ama ya usen yaage, mè isa oge akọn̄ ikpan̄ otutuuk ebi ama ya isan̄a 
kubọk ema erọbe ebi Lakis. 
36Josuwa mè otutuuk ebi Ijeren eneninan̄a me Egulọn ije inene isi Eburọn, mè isi 
itim akọn̄ me lek kiban̄, 
37mè ibọkọ ama ya, mè igwak otutuuk igwook, mè ikpan̄ ogwu ubọọn̄ kiban̄ mè 
otutuuk ebi ama ya, mè inin̄ asabọn ama kiban̄ cha, mè igwak igwook, mè ikpan̄ 
ene isan̄a me emen. Ema kpetele ene geege me ugwem. Ubọk ema erọbe Egulọn 
ke erọ Lakis, egwagwak isan̄a, mè ikpan̄ ene isan̄a me emen. 
38Eya itata, Josuwa mè otutuuk ebi Ijeren egwugwu ikom isi Debiri, mè isi itim 
akọn̄ me ama keya, 
39mè ibọkọ ama ya, mè otutuuk asabọn ama ife cha, mè itet ogwu ubọọn̄ ama ya, 
mè igwak ama ya, mè isa oge akọn̄ ikpan̄ otutuuk ebi ìkup me emen, kpesik 
kubọk ene ge. Ike ema erọbe Eburọn ke erọ Debiri mè ogwu ubọọn̄ kiban̄, kubọk 
erọbe si Libina mè ogwu ubọọn̄ kiban̄. 
40Sa me ikeya ke Josuwa otim akọn̄ ikpan̄ otutuuk lek ijọn̄ agan̄ ya, ibene me 
inyọn̄ ogoon̄ isi ire èwê agan̄ osiki, isi igwook me orioon̄ isi ogoon̄ agan̄ ichep-
ura, mè isi ire lek ama òkup me ebon ogoon̄, melek otutuuk ebi ubọọn̄ kiban̄. Ene 
geege ìkasik me ugwem. Inu geelek òkifuuk efuuk, ekpakpan̄ isan̄a kpai, ike 
Okumugwem, Awaji ebi Ijeren onyibe ida ibe erọ. 
41Josuwa otitim ikpan̄ ebi ìluk me lek ijọn̄ ya, ibene me Kades Bania ire Gaja, mè 
otutuuk agan̄ Gosen, isi igwook me Gibiọn. 
42Otutuuk ebi ubọọn̄ chi melek ijọn̄ kiban̄ ke Josuwa obọkọ me ukot yaage, mije, 
îre Okumugwem, Awaji ebi Ijeren otim akọn̄ inyi ebi Ijeren. 
43Mgbọ Josuwa mè otutuuk ebi Ijeren etimbe akọn̄ cha ifieek, ema egwugwu 
ikom ika ere m̀gba-ǹgwele ukan̄ kiban̄ me Giligan. 

Jos 11 

Ebi Ijeren mîtim ikpan̄ ebi ubọọn̄ agan̄ inyọn̄ 

1Mgbọ Jabin ogwu ubọọn̄ Asọru onọbe inu ebi Ijeren erọbe, iraria etip ijet Jobabu 
ogwu ubọọn̄ Madọn, mè iria si ijet ogwu ubọọn̄ Simiron, mè ogwu ubọọn̄ Akisafu, 
2mè ebi ubọọn̄ ido echi agan̄ inyọn̄ ebi ìkup me inyọn̄ ogoon̄, mè ebi ìkup me 
iteke ijọn̄ Araba eyi òkup me osiki inyi okwaan̄ oyô Galili, mè ebi ìkup me inyọn̄ 
orioon̄ isi ogoon̄ agan̄ ichep-ura, mè ebi ìluk me lek okpurukpu ama Doru me 
agba okwaan̄ me agan̄ ichep-ura. 
3Îria si etip ijet ebi ubọọn̄ Kenan ìluk me agan̄ mbum-ura mè agan̄ ichep-ura 
okwaan̄ Jodan, mè iria si ijet ebi Amọ, mè ebi Et, mè ebi Pereji, mè ebi Jebus me 
inyọn̄ ogoon̄, mè ebi Ifi ìluk me ebon ogoon̄ Emọn me lek ijọn̄ Mijipa. 
4Ebi ubọọn̄ cha enenigbaan̄ isibi inu, ema mè otutuuk urum akọn̄ kiban̄ òwawa 
kubọk nkwukwuuk okpoon̄ òkup me agba awaji. Ema mîsa si ogbogbo inyinya, 
mè owuwa uji akọn̄ inyinya okitaba ije igbaalek inu. 
5Otutuuk ebi ubọọn̄ chi egbagbaan̄ itọbọ, mè igbaan̄ igwugwuun̄ uwu ọfọ kiban̄ 
me agba lek okolo Merom, ikibem lek ititim akọn̄ me lek ebi Ijeren. 
6Okumugwem onenitumu inyi Josuwa ibe, “Katet ukpook me lek ife chi. Me ike 
mgbọ keyi me iyakwut, emi me lek n̄a mâkpan̄ otutuuk kiban̄ isan̄a inyi ebi 
Ijeren. Enyi mêsọp nlik ebek ukot inyinya kiban̄, inyi ekayaka ìkọt ìje ije. Uji akọn̄ 
kiban̄ cha, enyi ebetatap ukan̄ iwọp.” 
7Josuwa melek otutuuk urum akọn̄ ebi Ijeren esisibi isi lek ife cha me agba lek 
okolo Merom, mè ibene ema akọn̄ me lek me uwuuk-lek. 
8Okumugwem oyayaka ife cha itap me ubọk ebi Ijeren. Ebi Ijeren etitim ikpan̄ 
ema, mè irieen̄ ema isi ire Sidọn ile, mè ama Misirefot Mayim, isi igwook me iteke 
ijọn̄ Mijipa me agan̄ mbum-ura. Ebi Ijeren ekpakpan̄ ema otutuuk isan̄a kpai, ene 
geege ìkayaka ìsik. 
9Josuwa orọrọ ema ike Okumugwem otumube ibe irọ, mè isọp nlik ebek ukot 
inyinya kiban̄, mè itap ukan̄ iwọp uji akọn̄ kiban̄ iriọk. 
10Eya itata ema me ubọk, Josuwa mè ebi Ijeren egwugwu ikom isi ama Asọru, mè 
ibọkọ ama ya, mè isa oge akọn̄ ikpan̄ ogwu ubọọn̄ ama ya. Mije, me adasi mgbọ, 
Asọru ore ama ibot me lek otutuuk ama ubọọn̄ cha. 
11Ebi Ijeren ekpakpan̄ otutuuk ene isan̄a kpai me ama ya, kpunu inu geege 
òkifuuk efuuk eyi etelebe me ògat ugwem. Ema etatap ukan̄ iwọp ama Asọru ya 
me lek kan̄ iriọk. 
12Ikeya ke Josuwa mè ebi Ijeren ebọkọ otutuuk ama ebi ubọọn̄ cha, mè ikpan̄ 
otutuuk ebi ubọọn̄ kiban̄ isan̄a kpai, mè ijijaka ama cha igwook ike Mosis ogwu 
ikwaan̄ Okumugwem onyibe ida ibe erọ. 
13Ire, ama echi òkup me inyọn̄ okpurukpu kiban̄, ebi Ijeren kpewọp, îtata Asọru 
gaalek ke Josuwa mè ebi kan̄ ewọp. 

14Ebi Ijeren efufum ama cha irak, mè ikpulu inu mè anam ebi ama cha isak. 
Ebilene gaalek ke ema ekpan̄ otutuuk isan̄a kpai, kpunu inu geege òkifuuk efuuk 
òsisik me ògat ugwem. 
15Ike Okumugwem onyibe Mosis ogwu ikwaan̄ kan̄ ida ibe erọ ke Mosis onyi si 
Josuwa ida ibe irọ. Ikeya si ke Josuwa orọ. Ìkasan̄a inu geege me lek otutuuk inu 
Okumugwem onyibe Mosis ida ibe erọ. 

Okike ijọn̄ ebi Ijeren ebọkọbe 

16Josuwa mè ebi kan̄ mîbọkọ otutuuk lek ijọn̄ ya, bene me agan̄ inyọn̄ ogoon̄, mè 
otutuuk èwê agan̄ osiki, mè otutuuk ijọn̄ Gosen, mè inyọn̄ orioon̄ isi ogoon̄ agan̄ 
ichep-ura, isi ire iteke ijọn̄ Araba, mè ogoon̄ lek ijọn̄ Ijeren melek otutuuk orioon̄ 
isi ogoon̄ agan̄ ya, 
17bene me lek ogoon̄ Alak òkinyana ifo Seya, si re Baali-Gadi òkup me iteke ijọn̄ 
Lebanọn me ebon ogoon̄ Emọn. Ema etetet otutuuk ebi ubọọn̄ lek ijọn̄ ya, mè 
ikpan̄ isan̄a kpai. 
18Josuwa mè ebi kan̄ mîtim akọn̄ me lek ebi ubọọn̄ chi ijọn̄ọ mgbọ. 

19Kpunu ama geege ògọgọọk ebi Ijeren irọ esuuk, îtata ebi Ifi ebi ìluk me Gibiọn 
gaalek. Ebi Ijeren esasa akọn̄ ibọkọ otutuuk ama kechilọ cha isan̄a kpai. 
20Mije, îre Okumugwem me lek kan̄ orọ inyi ejit ife cha inye, inyi ema ekat chieen̄ 
enu akọn̄ me lek ebi Ijeren, inyi ọmọ isa me ikeya ijijaka ema isan̄a. Ìkaweek 
ikakaan̄ ema nsan me lek, ìweek ibe ejijaka ema kubọk ọmọ otọbe inyi Mosis ibe 
erọ. 
21Me ike mgbọ ya, Josuwa mè ebi kan̄ esisi itim akọn̄ me lek ebi Anak, ebi ujọn̄ọ 
ile cha ìluk me inyọn̄ ogoon̄, mè ikpan̄ ema isan̄a kpai bene me ama Eburọn ire 
Debiri, isi ire Anabu, mè otutuuk ijọn̄ ogoon̄ ogoon̄ ebi Juda, isi igwook me 
otutuuk ijọn̄ ogoon̄ ogoon̄ ebi Ijeren. Josuwa mè ebi kan̄ ekpakpan̄ ema isan̄a, 
mè ijijaka ama kiban̄. 
22Kpunu ogwu Anak, ebi ujọn̄ọ ile cha, geege òsisik me lek ijọn̄ ebi Ijeren. Îtata 
me Gaja mè Gat mè Asidọdu gaalek ke ene inen mè inen kiban̄ ìsisik eluk. 
23Sa me ikeya ke Josuwa mè ebi Ijeren ebọkọ otutuuk inyọn̄ ijọn̄ cha, ike 
Okumugwem otumube inyi Mosis ibe erọ. Josuwa onenidọmọ ijọn̄ ya iche inyi 
ebi Ijeren me otoko me otoko me ìrot. Inyọn̄ ijọn̄ ya onenisiki efuuk me lek akọn̄. 

Jos 12 

Ebi ubọọn̄ ebi Mosis otimbe ikpan̄ 

1Ebibi ere ebi ubọọn̄ ebi lek ijọn̄ cha ebi ebi Ijeren etimbe ikpan̄, mè ibọkọ ijọn̄ 
kiban̄ isak me usaba okwaan̄ Jodan agan̄ mbum-ura, bene me lek iteke ijọn̄ 
okwaan̄ Anọn re lek ogoon̄ Emọn, mè otutuuk iteke ijọn̄ Araba me agan̄ mbum-
ura: 

2Ene ge me lek ebi ubọọn̄ cha ìre Siyon ogwu ubọọn̄ ebi Amọ ogwu òluk me 
Esibon. Ọmọ okikpulu ìkike iba Giliadi, bene me Aroweri, eyi òkup me otu iteke 
ijọn̄ okwaan̄ Anọn, mè bene me okwaan̄ keya si re okwaan̄ Jabọk, eyi òkup me 
otubọk okike ijọn̄ ebi Amọn, 
3mè agan̄ mbum-ura iteke ijọn̄ Araba, bene me lek okwaan̄ oyô Kineret isi ire 
okwaan̄ Araba, òrere okwaan̄ Uchi, me agan̄ ekije ifo Bet Jesimot, mè isi ire ebon 
ogoon̄ Pisiga me agan̄ osiki. 
4Mosis mè ebi Ijeren mîtim ikpan̄ si Ôgu ogwu ubọọn̄ Basan, ene ge me etete ebi 
ìsisik me lek ebi ujọn̄ọ ile cha ebi ekigwen ebi Refa. Ôgu ìluk me Asitarot mè 
Ederei. 
5Ôgu okikpulu lek ogoon̄ Emọn, mè ikikpulu Saleka, mè otutuuk agan̄ Basan isi 
igwook me otubọk okike ijọn̄ ebi Gesuru mè ebi Maaka, mè ìkike iba Giliadi, ire 
okike ijọn̄ kè Siyon, ogwu ubọọn̄ Esibon. 
6Ebi ubọọn̄ iba kechi ke Mosis mè ebi Ijeren etim ikpan̄. Mosis, ogwu ikwaan̄ 
Okumugwem odọdọmọ ijọn̄ ife chi isa inyi ebi otoko kè Ruben, mè ebi otoko kè 
Gadi, mè ìkike iba ebi otoko kè Manasi. 

Ebi ubọọn̄ ebi Josuwa otimbe ikpan̄ 

7Ebibi ere ebi ubọọn̄ ebi lek ijọn̄ cha ebi Josuwa mè ebi Ijeren etimbe ikpan̄ me 
isi okwaan̄ Jodan agan̄ ichep-ura, bene me Baali-Gadi me iteke ijọn̄ ogoon̄ 
Lebanọn isi igwook me ogoon̄ Alak me ikekinene ifo ogoon̄ Seya. Ijọn̄ kechi ke 
Josuwa odọmọ inyi ebi Ijeren me otoko me otoko me ìrot. 
8Ijọn̄ cha Josuwa odọmọbe ìkup me ijọn̄ ogoon̄ ogoon̄, mè inyọn̄ orioon̄ isi ogoon̄ 
agan̄ ichep-ura, mè iteke ijọn̄ Araba, mè emen èwê, mè èwê agan̄ osiki. Ijọn̄ cha 
ìre ijọn̄ ebi Et, mè ebi Amọ, mè ebi Kenan, mè ebi Pereji, mè ebi Ifi, mè ebi Jebus. 
9Ebi ubọọn̄ ebi Josuwa mè ebi Ijeren etimbe ikpan̄ cha ìre: ubọọn̄ Jeriko, ge; 
ubọọn̄ Ai eyi òkup me agba lek Beten, ge; 
10ubọọn̄ Jeruselem, ge; ubọọn̄ Eburọn, ge; 

11ubọọn̄ Jarimut, ge; ubọọn̄ Lakis, ge; 

12ubọọn̄ Egulọn, ge; ubọọn̄ Gejeri, ge; 

13ubọọn̄ Debiri, ge; ubọọn̄ Gederi, ge; 

14ubọọn̄ Oruma, ge; ubọọn̄ Aradi, ge; 

15ubọọn̄ Libina, ge; ubọọn̄ Adulam, ge; 

16ubọọn̄ Makeda, ge; ubọọn̄ Beten, ge; 

17ubọọn̄ Tapuwa, ge; ubọọn̄ Eferi, ge; 

18ubọọn̄ Afek, ge; ubọọn̄ Lasaron, ge; 

19ubọọn̄ Madọn, ge; ubọọn̄ Asọru, ge; 

20ubọọn̄ Simiron Merọn, ge; ubọọn̄ Akisafu, ge; 

21ubọọn̄ Tayanak, ge; ubọọn̄ Megido, ge; 

22ubọọn̄ Kedes, ge; ubọọn̄ Jokineyam òkup me Kamen, ge; 

23ubọọn̄ Doru me inyọn̄ ogoon̄ Doru, ge; ubọọn̄ Goyim òkup me Giligan, ge; 

24ubọọn̄ Tija, ge. Otutuuk ebi ubọọn̄ cha ìre akọp ita mè ge. 

Jos 13 

Ijọn̄ echi òsisik ibọbọkọ 

1Usen ge, mgbọ Josuwa okanbe enenen, Okumugwem onenitumu inyi ọmọ ibe, 
“Mgbọ keyi owu ora ikan, usen kwun̄ îta me ubọk. Ire, ijọn̄ òsisik enyi ibọbọkọ 
îwa enenen. 
2Ijọn̄ òsisik cha ìre otutuuk ijọn̄ ebi Filisia, mè otutuuk echi ebi Gesuru, 

3bene me lek okolo Siyoru òkup me agan̄ mbum-ura inyi Ijipiti, si gwook me 
okike ijọn̄ ebi Ekurọn me agan̄ inyọn̄, eyi ekifuk ibe ìre ijọn̄ ebi Kenan, òrere ijọn̄ 
ebi ubọọn̄ go ebi Filisia cha, òrere ebi Gaja, mè Asidọdu, mè Asikelọn, mè Gat, mè 
Ekurọn, melek ijọn̄ ebi Afa, 
4eyi òkup me agan̄ osiki. Ofifi ijọn̄ òsisik si ìre otutuuk ijọn̄ ebi Kenan, eyi òbene 
me Ara òkup inyi ebi Sidọn isi gwook me Afek, isi ire okike ijọn̄ ebi Amọ, 
5mè ijọn̄ ebi Gebali, mè otutuuk inyọn̄ ijọn̄ Lebanọn me agan̄ mbum-ura, bene 
me Baali-Gadi me ebon ogoon̄ Emọn, si gwook me utibi ogoon̄ Amat. 
6“Ire me lek otutuuk ebi ìluk me lek ogoon̄ Lebanọn isi igwook me ama Misirefot 
Mayim, mè otutuuk ebi Sidọn geelek, îre emi me lek n̄a mbalap ema isan̄a me lek 
ijọn̄ kiban̄ mgbọ ebi Ijeren ebekinin̄ lek ijọn̄ ya. Otutuuk inu owu oborọ ìre 
icheche ijọn̄ ya inyi ebi Ijeren, inyi ire ìrot kiban̄, ike nnyibe owu ida ibe owu òrọ. 
7Eya orọ, mgbọ keyi, dọmọ ijọn̄ yi nyi otoko onaan̄ge melek ìkike iba otoko kè 
Manasi, inyi ema esak me ìrot.” 

Mîche ijọn̄ isi okwaan̄ Jodan agan̄ mbum-ura 

8Ìkike iba otoko kè Manasi keyilọ, mè otoko kè Ruben, mè otoko kè Gadi mîbọkọ 
okike ijọn̄ eyi kiban̄ me usaba agan̄ okwaan̄ Jodan me agan̄ mbum-ura. Îre Mosis, 
ogwu ikwaan̄ Okumugwem oche ijọn̄ cha inyi ema. 
9Okike ijọn̄ kiban̄ ìbene me Aroweri me otu iteke ijọn̄ okwaan̄ Anọn, mè ama 
òkup me etete iteke ijọn̄ okwaan̄ ya, mè otutuuk lek òla ijọn̄ Medeba isi gwook 
me Dibọn. 
10Ijọn̄ ya si îkpulu otutuuk ama kè Siyon, ogwu ubọọn̄ ebi Amọ, ogwu òkup me 
Esibon ikikpulu, mè isi igwook me otubọk okike ijọn̄ ebi Amọn. 
11Ijọn̄ ya îtet si Giliadi, mè ire otubọk okike ijọn̄ ebi Gesuru mè ebi Maaka, mè 
otutuuk ogoon̄ Emọn, mè otutuuk Basan isi igwook me Saleka, 

12eyi òrere otutuuk ijọn̄ ido kè Ôgu me Basan. Ôgu ìkup me Asitarot mè Ederei 
ikikpulu. Ôgu ìre ene ge me etete ebi ìsisik me lek ebi ujọn̄ọ ile ebi ekigwen ebi 
Refa. Mosis ìtitim ikpan̄ ife chi, mè ilap ema isibi me lek ijọn̄ ya. 
13Ire, ebi Ijeren kpekọt ilap ebi Gesuru mè ebi Maaka isan̄a. Eya orọ, ife cha 
egọgọọk ema ebi Ijeren igbaan̄ iluk mege ire chereyi. 
14Ebi otoko kè Libai gaalek ke Mosis ìkanyi ijọn̄ geege me ìrot. Inu ngwugwa 
ewọwọp iriọk inyi Okumugwem, Awaji ebi Ijeren, ọmọ ore ìrot eyi kiban̄, ike 
Okumugwem otumube inyi ema. 

Ijọn̄ ebi otoko kè Ruben 

15Mosis îche ijọn̄ inyi ebi otoko kè Ruben me owot iman me owot iman. 

16Okike ijọn̄ kiban̄ ìbene me Aroweri me otu iteke ijọn̄ okwaan̄ Anọn, mè ama 
òkup me emen iteke ijọn̄ okwaan̄ ya, mè otutuuk lek òla ijọn̄ ya mege isi igwook 
me Medeba. 
17Ijọn̄ kiban̄ îre si lek ama Esibon mè otutuuk ama òkup me irak kan̄ me inyọn̄ 
òla ijọn̄ ya. Ama cha ìre Dibọn, mè Bamot Baali, mè Bet Baali Meyon, 
18mè Jayas, mè Kedemọt, mè Mefayat, 

19mè Kiriatayim, mè Sibima, mè Seret Sayari òkup me inyọn̄ okpurukpu òkup 
me emen iteke ijọn̄ ya, 
20mè Bet Peyọ, mè otutuuk ebon ogoon̄ Pisiga, mè Bet Jesimot. 

21Ijọn̄ ya îre lek otutuuk ama òkup me lek òla ijọn̄ ya, mè ikpulu otutuuk ere 
Siyon ogwu ubọọn̄ ebi Amọ okikup me Esibon ikpulu. Mosis îtim ikpan̄ Siyon 
melek ebi ubọọn̄ ebi Midian, ebi ìrere Efi, mè Rekem, mè Juru, mè Uru, mè Reba. 
Ebi ibot chi ekpulu lek ijọn̄ ya inyi Siyon. 
22Ebi Ijeren mîkpan̄ Balam gwun̄ kè Beyọ igbaalek ebi ema ekpan̄be cha. Balam 
yi ìre ogwu òdo inu. 
23Otubọk ere okike ijọn̄ ebi otoko kè Ruben otabe ìre agba okwaan̄ Jodan. Ama 
ile kechi melek asabọn ama kiban̄ ore ìrot ebi otoko kè Ruben eyi enyibe ema 
me owot iman me owot iman. 

Ijọn̄ ebi otoko kè Gadi 

24Mosis îche ijọn̄ inyi ebi otoko kè Gadi me owot iman me owot iman. 

25Okike ijọn̄ kiban̄ îkpulu Jajeri, mè otutuuk ama òkup me Giliadi, mè okpọkọ me 
lek ijọn̄ ebi Amọn isi igwook me Aroweri eyi òkiyaka isi ikpọ ama Raba. 
26Ijọn̄ kiban̄ înyana inan̄a me Esibon ire Ramat Mijipa mè Betonim, mè inan̄a si 
me Mayanayim isi ire otubọk okike ijọn̄ Debiri. 
27Me emen iteke okwaan̄ Jodan, ijọn̄ kiban̄ îkpulu Bet Aram, mè Bet Nimira, mè 
Sukot, mè Jafọn, mè ijọn̄ òsisik me lek ijọn̄ kè Siyon ogwu ubọọn̄ Esibon. Otubọk 
ijọn̄ kiban̄ ìyaka me lek okwaan̄ Jodan isi ire agba okwaan̄ Kineret me isi agan̄ 
mbum-ura me lek okwaan̄ Jodan. 

28Ama ile kechi melek asabọn ama kiban̄ ore ìrot ebi otoko kè Gadi, eyi enyibe 
ema me owot iman me owot iman. 

Ijọn̄ enyibe ìkike iba otoko kè Manasi. 

29Mosis înyi ìkike iba me lek ebi otoko kè Manasi ìrot eyi kiban̄ si. Îre ìkike iba 
me lek ebi ototun̄ ukan̄ bọn kè Manasi ke înyi ìrot yi me owot iman me owot 
iman. 
30Ijọn̄ kiban̄ ìbene me Mayanayim, mè ikpulu otutuuk Basan, mè otutuuk ijọn̄ kè 
Ôgu ogwu ubọọn̄ Basan, mè otutuuk akọp ama gweregwen kè Jairi òkup me 
Basan. 
31Ijọn̄ kiban̄ îkpulu si ìkike iba me lek ijọn̄ Giliadi, mè ijọn̄ Asitarot mè Ederei, 
òrere ama echi Ôgu ogwu ubọọn̄ Basan okikpulu. Otutuuk ijọn̄ kechi okup inyi 
ìkike iba me lek bọn kè Makiri gwun̄ kè Manasi me owot iman me owot iman. 
32Echichi ore okike ijọn̄ echi Mosis ochebe me ìrot me lek òla ijọn̄ Mowabu me 
usaba agan̄ okwaan̄ Jodan òkup me agan̄ mbum-ura inyi Jeriko. 
33Ire, Mosis ìkanyi ebi otoko kè Libai ijọn̄ geege me ìrot. Okumugwem, Awaji ebi 
Ijeren ore ìrot kiban̄, ike Mosis otumube inyi ema. 

Jos 14 

Ebi Ijeren mîche ijọn̄ agan̄ ichep-ura okwaan̄ Jodan 

1Echichi ore okike ijọn̄ ebi Ijeren ebọkọbe me ìrot me lek ijọn̄ Kenan. Ebi 
ìdọdọmọ ijọn̄ cha inyi ema me ìrot ìre Elieja ogwu ngwugwa, mè Josuwa gwun̄ 
kè Nun, mè ebi ibot uwu ebi Ijeren me otoko me otoko. 
2Ema eroroon̄ nriroon̄ isa idọmọ ijọn̄ cha inyi otoko onaan̄ge mè okpọkọ cha me 
ìrot, kubọk Okumugwem onyibe Mosis ida ibe erọ. 
3Mosis îdọmọ ijọn̄ inyi otoko iba mè okpọkọ me usaba okwaan̄ Jodan me agan̄ 
mbum-ura. Ire, ìkanyi ebi otoko kè Libai ìrot geege melek kiban̄. 
4Bọn kè Josefu mîkana otoko iba, òrere otoko kè Manasi, mè otoko kè Iferem. 
Kpenyi ebi otoko kè Libai ìrot me lek ijọn̄, îtata ama iluluk gaalek ke enyi ema, 
melek ijọn̄ òkup ikana ama cha, ere urum anam kiban̄ môkibọm urie. 
5Ubọk Okumugwem otumube inyi Mosis, ikeya ke ebi Ijeren edọmọ ijọn̄ ikpọ me 
lek. 

Mîsa ijọn̄ Eburọn inyi Kelep 

6Usen ge, usini ebi otoko kè Juda enunu me lek kè Josuwa me Giligan. Ene ge me 
lek kiban̄, òrere Kelep gwun̄ kè Jefune ogwu owot iman kè Kenaji, onenitumu 
inyi Josuwa ibe, “Owu oriọọn̄ ikọ Okumugwem otumube inyi Mosis ogwu ikwaan̄ 
Awaji ògbaan̄ me lek kwun̄ melek n̄a, mgbọ eji ekupbe me Kades Bania. 

7Emi ìre akọp acha ini mgbọ Mosis ogwu ikwaan̄ Okumugwem oriabe emi isibi 
me Kades Bania ibe emi ǹsi ǹnween̄ lek m̀kpọ lek ijọn̄ yi nu ubọk îkupbe. Emi 
nkaka inikpa otutuuk inu mmun̄be inyi ọmọ, ike îkupbe emi me ejit. 
8Ebi melek n̄a esibe ije ya, mîrọ inyi ibot ejit ebi kiji itọọk. Ire, emi mbeben 
otutuuk ejit n̄a itoon̄ me lek Okumugwem Awaji n̄a. 
9Eya orọ Mosis ochechieek emi use ibe, mije emi ntoon̄be otutuuk ejit n̄a me lek 
Okumugwem Awaji n̄a, ke ijọn̄ ya eyi emi njakbe ukot me lek môre ìrot eyi n̄a 
mè nsabọn n̄a ire mgbọ geelek. 
10“Kpọ-nu, mgbọ keyi, akọp acha ini mè go ire eyi Okumugwem osun̄be emi me 
ugwem ire, karake Okumugwem otumube ikọ yi inyi Mosis me mgbọ ebi Ijeren 
ekijijen̄e me emen èwê. Me mgbọ keyi, emi ìre akọp acha jeeta mè go. 
11Me chereyi, lek n̄a ìnyenye si kwok kwok kubọk înyebe me usen Mosis oriabe 
emi ikwaan̄ ya. Ike nkaan̄be unye mgbọ ya, ikeya si ke nkaan̄ unye mgbọ keyi 
isisibi isi akọn̄, mè ika. 
12Eya orọ, mgbọ keyi, nyi emi lek ogoon̄ yi, eyi Okumugwem otumube ikọ ibak 
me usen ya. Mije, owu onọ me usen ya ibe ke ebi ujọn̄ọ ile ekigwen ebi Anak 
ekiluk me ere ya, ke ama kiban̄ ìmimiin̄, mè ikaan̄ mgban ikana. Usini mgbọ, 
Okumugwem môkeke inyi emi, inyi emi ǹkọt ǹrieen̄ ema ǹsan̄a kubọk 
Okumugwem otumube.” 
13Josuwa ogbagbana Kelep gwun̄ kè Jefune, mè isa Eburọn inyi ọmọ me ìrot. 

14Sa me ikeya ke Eburọn osa ikana ìrot kè Kelep gwun̄ kè Jefune ogwu owot iman 
kè Kenaji, bak me lek ọmọ osabe otutuuk ejit kan̄ itoon̄ me lek Okumugwem, 
Awaji ebi Ijeren. 
15Sabum Eburọn onikana ìrot kè Kelep, ekigwen ama ya Kiriat Ariba. Esa erieen̄ 
kè Ariba, òrere ogwu òmimin ichit me etete ebi Anak, igwen ama ya. Inyọn̄ ijọn̄ 
ya onenikup me esuuk, akọn̄ geege ìkayaka ìtim me lek ijọn̄ ya. 

Jos 15 

Ijọn̄ ebi otoko kè Juda 

1Mgbọ eroon̄be nriroon̄ isa iche ijọn̄ inyi ebi otoko kè Juda, okike ijọn̄ enyibe 
ema me owot iman me owot iman ìkup me agan̄ osiki osiki ijọn̄ ya, isi igwook me 
otubọk ijọn̄ ebi Edọm me emen èwê Jin. 
2Me agan̄ osiki ya, ijọn̄ ya ìbene me agba okwaan̄ Uchi, me lek ọfọ ijọn̄ òkikpọ 
agan̄ osiki, 
3mè inyana ifo osiki utibi ogoon̄ Akarabim, mè iraka isi ire èwê Sin, mè inene isi 
igwook me agan̄ osiki ama Kades Bania, isi ire ama Ejirọn, mè ije ire ama Adari, 
mè igwu ikana isi ire ama Karaka. 

4Okike ijọn̄ ya si îraka me isi ama Asimon, mè isi ire oka okolo Ijipiti, mè isi ita 
me lek okwaan̄ ile Mediterenia. Eyi ore okike ijọn̄ kiban̄ me agan̄ osiki. 
5Okike eyi agan̄ mbum-ura ìbene me lek okwaan̄ Uchi isi igwook me lek otu 
okwaan̄ Jodan. Okike eyi agan̄ inyọn̄ onenibene me lek ọfọ ijọn̄ me agan̄ okwaan̄ 
ile Mediterenia isi ire otu okwaan̄ Jodan, 
6mè inene isi ire Bet Ogula, mè iraka Bet Araba me agan̄ inyọn̄, mè inyana isi ire 
lek Ewuuk kè Boyan gwun̄ kè Ruben. 
7Okike ijọn̄ ya si îre ama Debiri, bene me lek iteke Akọ, mè inifan̄a ikana ifo agan̄ 
inyọn̄ isi ire Giligan, eyi òkup me isi oniin̄ utibi ogoon̄ ama Adumim me agan̄ 
osiki me lek iteke ya. Îje isi ire lek mun̄ En Semes mè isi isibi me En Rogen, 
8mè inilibi inene ifo iteke Ben Inọm iraka me agan̄ osiki ama ebi Jebus, òrere 
Jeruselem. Okike ijọn̄ ya îsaba inene inyọn̄ ibot ogoon̄ òkup me agan̄ ichep-ura 
me lek iteke Inọm, eyi òkup me ata ibot iteke Refayim me agan̄ inyọn̄. 
9Me inyọn̄ ibot ogoon̄ ya ke okike ijọn̄ ya ofiaka ikana isi lek ogbuuruk mun̄ 
Nefitowa, mè inyana ire lek ama echi òkup me lek ogoon̄ Efurọn, mè ije ikana ire 
ama Bayala eyi òrere Kiriat Jiarim. 
10Me Bayala ke okike ijọn̄ ya okana inyi agan̄ ichep-ura isi ire lek ogoon̄ Seya, mè 
iraka ifo agba ogoon̄ Jiarim me agan̄ inyọn̄, eyi òre Kesalọn, mè inikwala isibi ifo 
ama Bet Semes, mè iraka ifo ama Timina. 
11Okike ijọn̄ ya onenire ama Ekurọn me agan̄ inyọn̄, mè ifiaka ikana ifo ama 
Sikoron, mè iraka ogoon̄ Bayala isi igwook me ama Jabinen, mè isi ita me lek 
okwaan̄ ile Mediterenia. 
12Agba okwaan̄ ile ya ore okike ijọn̄ ya me agan̄ ichep-ura. Eyi ore okike ijọn̄ ebi 
otoko kè Juda me owot iman me owot iman. 

Kelep îbọkọ Eburọn mè Debiri 
(Oyer 1:11-15) 

13Me lek ijọn̄ ebi Juda, Josuwa îsa ijọn̄ ama Kiriat Ariba, eyi òrere Eburọn, inyi 
Kelep gwun̄ kè Jefune, ike Okumugwem otumube ibe erọ. Ariba ore nte kè Anak. 
14Kelep onenilap ebi owot iman kè Sesai, mè Ayiman, mè Talimai, ìrere ibot bọn 
ita kè Anak isan̄a me lek ijọn̄ Eburọn, mè iraka lek ijọn̄ ya iluk. 
15Kelep onenijibi akọn̄ inan̄a me Eburọn isi lek ebi ama Debiri, eyi ekigwen Kiriat 
Seferi me adasi mgbọ. 
16Mgbọ ya, Kelep onenitumu ibe, “Ogwu ikọt isi akọn̄ me Kiriat Seferi mè ibọkọ 
ama ya, mâsa Akisa, gwun̄ n̄a enenwaan̄, inyi ene ya me lek nwa.” 
17Otinien gwun̄ kè Kenaji, ngwan̄ kè Kelep, osisi akọn̄ me Kiriat Sefa, mè ibọkọ 
ama ya. Kelep osasa Akisa, gwun̄ kan̄ enenwaan̄ inyi Otinien me lek nwa. 
18Usen ge, Akisa onunu me lek ogwu olom, mè inisisaak ibe mè ogwugwu ibeek 
nte kan̄ ijọn̄ uko. Mgbọ Akisa onan̄abe me inyọn̄ inyinya akpan kan̄ isibi ijọn̄, 
Kelep ododo ọmọ ibe, “Ìre keke ke oweek?” 

19Akisa ofọfọọk ibe, “Che uche ugbana nyi emi. Eyi onyibe emi ijọn̄ me emen èwê 
agan̄ osiki, nyi emi ibot mun̄ gbaalek.” Ikeya ke Kelep oninyi ọmọ ibot mun̄ echi 
agan̄ inyọn̄ mè echi agan̄ osiki. 

Ama ebi otoko kè Juda 

20Eyiyi ore ìrot ebi otoko kè Juda me owot iman me owot iman: 

21Ama ebi otoko kè Juda echi òkup me okputut agan̄ osiki me otubọk ijọn̄ ebi 
Edọm me emen èwê agan̄ osiki ìre Kabijen, mè Ederi, mè Yaguru, 
22mè Kina, mè Dimona, mè Adada, 

23mè Kedes, mè Asọru, mè Yitinan, 

24mè Jifu, mè Telem, mè Beyalot, 

25mè Asọru Adata, mè Keriyot Ejirọn eyi òrere Asọru, 

26mè Amam, mè Sema, mè Molada, 

27mè Asari Gada, mè Esimọn, mè Bet Pelet, 

28mè Asari Suwali, mè Bieseba, mè Bijiyotiya, 

29mè Bayala, mè Iyim, mè Esem, 

30mè Elitoladi, mè Kesili, mè Oruma, 

31mè Sikilagi, mè Madimana, mè Sanisana, 

32mè Lebayot, mè Silikim, mè Ayin, mè Rimọn. Otutuuk ama kechi ìre akọp ama 
ile iba mè onaan̄ge melek asabọn ama kiban̄. 
33Ama kiban̄ me inyọn̄ orioon̄ isi ogoon̄ agan̄ ichep-ura ìre Esitayon, mè Sora, mè 
Asina, 
34mè Janowa, mè En Ganim, mè Tapuwa, mè Enam, 

35mè Jarimut, mè Adulam, mè Soko, mè Ajeka, 

36mè Seyarayim, mè Aditayim mè Gedera, mè Gederotayim. Otutuuk kechi orere 
akọp mè ama ile ini melek asabọn ama kiban̄. 
37Usini ama kiban̄ si ìre Senan, mè Adasia, mè Migidan Gadi, 

38mè Diliyan, mè Mijipa, mè Yọkiteli, 

39mè Lakis, mè Bojikat, mè Egulọn, 

40mè Kabon, mè Layimas, mè Kitilis, 

41mè Gederot, mè Bet Dagọn, mè Nayama, mè Makeda. Otutuuk kechi orere akọp 
mè ama ile gweregwen melek asabọn ama kiban̄. 
42Ofifi ama kiban̄ si ìre Libina, mè Eteri, mè Asan, 

43mè Jifita, mè Asina, mè Nesip, 

44mè Keyila, mè Akijip, mè Maresa. Otutuuk kechi orere ama ile onaan̄ge melek 
asabọn ama kiban̄. 

45Ofifi ama kiban̄ si ìre Ekurọn mè ama ile kan̄ mè asabọn ama kan̄; 

46bene me Ekurọn re lek okwaan̄ ile Mediterenia, otutuuk ama ile òkup iriaak 
Asidọdu, melek asabọn ama kiban̄, 
47mè Asidọdu mè ama ile kan̄ mè asabọn ama kan̄, mè Gaja mè ama ile kan̄ mè 
asabọn ama kan̄ isi ire lek oka okolo Ijipiti, melek okwaan̄ ile Mediterenia mè 
agba ijọn̄ kan̄. 
48Ama kiban̄ me agan̄ inyọn̄ ogoon̄ ìre Samiri, mè Jatiri, mè Soko, 

49mè Dana, mè Kiriat Sana eyi òrere Debiri, 

50mè Anabu, mè Esitemo, mè Anim, 

51mè Gosen, mè Olon, mè Gilo. Otutuuk kechi orere akọp mè ama ile ge melek 
asabọn ama kiban̄. 
52Usini me lek ama kiban̄ si ìre Arabu, mè Duma, mè Esiyan, 

53mè Yanim, mè Bet Tapuwa, mè Afeka, 

54mè Umita, mè Kiriat Ariba òrere Eburọn, mè Siyoru. Otutuuk kechi orere ama 
ile onaan̄ge melek asabọn ama kiban̄. 
55Ofifi ama kiban̄ si ìre Mayon, mè Kamen, mè Jifu, mè Juta, 

56mè Jesereli, mè Jokideyam, mè Janowa, 

57mè Keyin, mè Gibiya, mè Timina. Otutuuk kechi orere akọp ama ile melek 
asabọn ama kiban̄. 
58Ofifi ama kiban̄ si ìre Alikulu, mè Bet Suru, mè Gedoru, 

59mè Marat, mè Bet Anot, mè Elitekon. Otutuuk kechi orere ama ile gweregwen 
melek asabọn ama kiban̄. 
60Ofifi ama kiban̄ si ìre Kiriat Baali, eyi òrere Kiriat Jiarim, mè Raba. Otutuuk 
kechi orere ama ile iba melek asabọn ama kiban̄. 
61Ama kiban̄ me emen èwê ìre Bet Araba, mè Midin, mè Sekaka, 

62mè Nibisan, mè Ama Uchi, mè Engedi. Otutuuk kechi orere ama ile gweregwen 
melek asabọn ama kiban̄. 
63Ire, ebi otoko kè Juda kpekọt ilap ebi Jebus ebi ìluk me Jeruselem isibi. Eya orọ, 
ebi Jebus egọgọọk ebi Juda igbaan̄ iluk me Jeruselem mege ire chereyi. 

Jos 16 

Ijọn̄ ebi otoko kè Iferem mè Manasi 

1Eneniroon̄ nriroon̄ isa iche ijọn̄ inyi bọn kè Josefu. Okike ijọn̄ enyibe ema ìbene 
me agba okwaan̄ Jodan me agan̄ Jeriko isi ire lek okolo Jeriko me agan̄ mbum-
ura, mè ichak isi igwook me emen èwê, eyi òbene me Jeriko ije itibi ijọn̄ ogoon̄ 
ogoon̄ ifo ama Beten, 

2mè ininan̄a me Beten isi ire Luju, mè itibi iraka ire okike ijọn̄ ebi Arak òkup me 
Atarot, 
3mè inigele isiki ifo agan̄ ichep-ura isi ire okike ijọn̄ ebi Jafilet, mege isi igwook 
me okike ijọn̄ Bet Oron eyi agan̄ osiki, mè isi ire Gejeri, mè isi ita me lek okwaan̄ 
ile Mediterenia. 
4Ikeya ke ebi owot iman kè Iferem mè ebi owot iman kè Manasi bọn kè Josefu 
ebọkọ ìrot eyi kiban̄. 
5Okike ijọn̄ enyibe ebi otoko kè Iferem me owot iman me owot iman me ìrot 
ìbene me Atarot Ada me agan̄ mbum-ura isi ire Bet Oron eyi agan̄ inyọn̄, 
6mè ije isi ire lek okwaan̄ ile Mediterenia me agan̄ inyọn̄ me lek ama Mikimetat, 
mè isa ikeya ije ikana inyi agan̄ mbum-ura ifo ama Tanat Silo, mè ije iraka ama 
keya me agan̄ mbum-ura ifo ama Janowa. 
7Ineninan̄a me Janowa ikwala isibi isi ire Atarot mè Nayara, mè isi ichak me 
Jeriko, mè inisibi me lek okwaan̄ Jodan. 
8Okike ijọn̄ ya si înan̄a me Tapuwa ije inin̄ agan̄ ichep-ura isi ire lek ngigo ijọn̄ 
Kana, mè isi ita me lek okwaan̄ ile Mediterenia. Eyi ore ìrot ebi otoko kè Iferem 
me owot iman me owot iman. 
9Owuwa ama ile mè echi ijija esun̄be ọkpọkpọ inyi bọn kè Iferem ọmọ òwa si me 
etete ijọn̄ enyibe bọn kè Manasi me ìrot. 
10Ire, ebi otoko kè Iferem kpelap ebi Kenan ebi ìluk me Gejeri isan̄a. Ebi Kenan 
cha egọgọọk ebi Iferem igbaan̄ iluk mege ire chereyi, mè ikana ebi usun̄ ìkisi 
ikwaan̄ òbọp inyi ema. 

Jos 17 

1Mîroon̄ si nriroon̄ isa inyi ebi otoko kè Manasi uche ijọn̄ eyi kiban̄, mije Manasi 
ore adasi gwun̄ kè Josefu. Ogwu enyibe ìrot ya ìre Makiri, adasi gwun̄ kè Manasi. 
Ọmọ ore nte ebi Giliadi. Bak me lek ọmọ orebe unye ene me akọn̄ ke esa ama 
Giliadi mè Basan inyi ọmọ. 
2Mînyi bọn kè Manasi kebilọ si uche ijọn̄ eyi kiban̄ me owot iman me owot iman. 
Mînyi bọn kè Abieja, mè bọn kè Elek, mè bọn kè Asirien, mè bọn kè Sekem, mè 
bọn kè Eferi, mè bọn kè Semida. Ebibi ere bọn ebirieen̄ kè Manasi gwun̄ kè Josefu 
me owot iman me owot iman. 
3Ire, Jelofeyadi gwun̄ kè Eferi, gwun̄ kè Giliadi, gwun̄ kè Makiri, gwun̄ kè Manasi, 
ìkakaan̄ gwun̄ enerieen̄ geege, ìkaan̄ bọn ebibaan̄ gaalek. Erieen̄ bọn ebibaan̄ kan̄ 
cha ìre Mala, mè Nuwa, mè Ogula, mè Milika, mè Tirija. 
4Ema enenisi lek kè Elieja ogwu ngwugwa, mè Josuwa gwun̄ kè Nun, mè ebi ibot, 
isi itumu inyi ibe ke Okumugwem înyi Mosis ida ibe inyi ema ìrot me etete ebi 
ngwan̄ kiban̄. Mije keya, Josuwa onyinyi ema ìrot me etete ebi ngwan̄ nte kiban̄ 
kubọk Okumugwem onyibe ida. 

5Akọp okike ijọn̄ ore lek kè Manasi me usaba okwaan̄ Jodan agan̄ mbum-ura, 
kpefuk ijọn̄ Giliadi melek Basan òkup me usaba Jodan agan̄ ichep-ura igbaalek, 
6mije, bọn ebibaan̄ kè Manasi mîgọọk ibọkọ ìrot melek bọn kan̄ ebirieen̄. Ijọn̄ 
Giliadi ìkup inyi bọn ebirieen̄ kè Manasi ebi ìsisik. 
7Okike ijọn̄ ebi owot iman kè Manasi ìbene me Ase ire Mikimetat, eyi òkup me 
agan̄ mbum-ura me lek Sekem. Ijọn̄ ya onenije inyi agan̄ osiki mè igọbọ ebi ìluk 
me En Tapuwa itap. 
8Ebi owot iman kè Manasi ekaan̄ otubọk ijọn̄ agan̄ Tapuwa. Ire, achubọk ama 
Tapuwa ya me lek kan̄, eyi òkup me okike otubọk ijọn̄ ebi owot iman kè Manasi 
ya, îre ebi otoko kè Iferem ekaan̄. 
9Okike ijọn̄ ya ìkana igwook me lek ngigo ijọn̄ Kana me agan̄ osiki. Ama echi ebi 
Iferem melek ama echi ebi Manasi me ere ya egbaan̄be ikup. Ire, okike ijọn̄ ebi 
Manasi ìkup me agan̄ inyọn̄ me lek ngigo ijọn̄ ya, mè isi ita me lek okwaan̄ ile 
Mediterenia. 
10Okike ijọn̄ ebi Iferem ìkup inyi agan̄ osiki, sà eyi ebi Manasi òkup inyi agan̄ 
inyọn̄. Okike ijọn̄ ebi Manasi ìta me lek okwaan̄ ile Mediterenia, mè inigọbọ me 
lek otubọk ijọn̄ ebi Ase me agan̄ inyọn̄, mè igọbọ si otubọk ijọn̄ ebi Isaka me agan̄ 
mbum-ura. 
11Me etete ijọn̄ ebi otoko kè Isaka, mè lek ijọn̄ ebi otoko kè Ase, ebi owot iman 
kè Manasi mîkaan̄ ama Bet San melek asabọn ama kan̄, mè Ibelam mè asabọn 
ama kan̄, mè ebi ama Doru mè asabọn ama kan̄, mè ama Endọ mè asabọn ama 
kan̄, mè ama Tayanak mè asabọn ama kan̄, melek ama Megido mè asabọn ama 
kan̄, òrere òso ere ubene ubene ita. 
12Ire, ebi otoko kè Manasi kpekọt ilap ebi Kenan ìluk me ama cha isan̄a. Ebi 
Kenan cha echechieek mkpa iluk me inyọn̄ ijọn̄ ya. 
13Ire, mgbọ ebi Ijeren eyakabe ininye lek, ema esasa ebi Kenan cha irọ ebi usun̄ 
ìkisi ikwaan̄ òbọp inyi ema. Ire, kpelap ema isan̄a me inyọn̄ ijọn̄ ya. 
14Usen ge bọn kè Josefu enenitumu inyi Josuwa ibe, “Ìre keke orọ onyibe eji irek 
ìrot ge gaalek, mè isa me ikeya inyi eji uche ijọn̄ ge kpọi? Eji mîwa enenen, 
Okumugwem îgbana si eji ijaan̄ lek.” 
15Josuwa ofọfọọk ema ibe, “Ire inyọn̄ ijọn̄ ogoon̄ ogoon̄ ebi otoko kè Iferem ìkata 
enyi lek bak me lek enyi mîwa, ìsi me lek oron, me lek ijọn̄ ebi Pereji mè ijọn̄ ebi 
Refa, ìsi ìgbọ ijọn̄ ìnyi lek kinyi.” 
16Ire, bọn kè Josefu efọfọọk ibe, “Agan̄ ijọn̄ ogoon̄ ogoon̄ ya ìkpota eji lek. Ofifi si, 
otutuuk ebi Kenan ìluk me lek iteke ijọn̄ ya, ebi Bet San mè ebi asabọn ama kan̄, 
melek ebi ìluk me lek iteke ijọn̄ Jesereli mîkaan̄ uji akọn̄ okwukwut.” 
17Josuwa onenitumu inyi ebi otoko kè Josefu ìrere ebi owot iman kè Iferem mè 
Manasi ibe, “Iin̄, enyi mîwa enenen mè ikaan̄ ikpele unye. Enyi kpebekaan̄ ijọn̄ 
ge gaalek me ìrot, 

18mije, ijọn̄ lek oron òkup me inyọn̄ ijọn̄ ogoon̄ ogoon̄ ya môre si eyi kinyi. Ìgbọ 
oron cha ìgwook, mè ìkaan̄ ijọn̄ ìsi ìre okputut kan̄. Ire, enyi mêlap ebi Kenan 
isan̄a ubọk geelek ibe ke ema mîkaan̄ uji akọn̄ okwukwut, mè inye lek.” 

Jos 18 

Ubọk edọmọbe ijọn̄ echi òsisik 

1Otutuuk urum ebi Ijeren enenigbaan̄ ititiin̄ me Silo, mè inigwuun̄ Atanga 
Chinichini me ere ya. Me ike mgbọ ya otutuuk lek ijọn̄ ya îkana inin̄ me ubọk 
kiban̄. 
2Ire, ìyaka inisik otoko jaaba me lek ebi Ijeren ebi kpebọkọ-nu ìrot ijọn̄ eyi kiban̄. 

3Josuwa onenitumu inyi ebi Ijeren ibe, “Ìre enyi ebekup ire mgbọ owa ni sabum 
enyi ènebọkọ ijọn̄ eyi Okumugwem Awaji ebi nte nte kinyi onyibe enyi? 
4Ìgobo ene ita ita me otoko me otoko me etete kinyi, mè ǹria ema ǹsibi, mè esi 
eje ekana ekpọ ijọn̄ yi, mè ege ike îkupbe ekpọ me lek ubọk mêsabe iche ijọn̄ cha 
me ìrot, mè eka enekpa enyi emi. 
5Ema mêdọmọ ijọn̄ ya irek jaaba. Ebi otoko kè Juda mêbia me okike ijọn̄ kiban̄ 
me agan̄ osiki, ebi otoko kè Josefu si mêbia me okike eyi kiban̄ me agan̄ inyọn̄. 
6Enyi mêtọ ijọn̄ ya irek jaaba, mè ige ubọk enyi etọbe, mè isa ijet emi. Enyi isisa 
inu, emi mâneniroon̄ nriroon̄ inyi enyi me ere keyi me isi Okumugwem Awaji 
kiji. 
7Ebi otoko kè Libai kpebekaan̄ uche ijọn̄ geege me etete kinyi, mije, ikwaan̄ 
igwagwa ngwugwa inyi Okumugwem ore ìrot eyi kiban̄. Ebi otoko kè Gadi, mè 
ebi otoko kè Ruben, mè ìkike iba me lek owot iman kè Manasi mîwuuk lek ibọkọ 
uche ijọn̄ eyi kiban̄ me usaba okwaan̄ Jodan agan̄ mbum-ura, eyi Mosis ogwu 
ikwaan̄ Okumugwem onyibe ema.” 
8Mgbọ ebi ìbesi itọ ijọn̄ cha ebenije, Josuwa obebe ema, “Ìje ìkana otutuuk lek 
ijọn̄ ya, ìtọ mè ìge ike îkupbe, mè ìka ìnikpa ìnyi emi, inyi mâroon̄ nriroon̄ me ere 
keyi me Silo me isi Okumugwem.” 
9Ebi ife cha enanan̄a ije isi ikana otutuuk lek ijọn̄ ya, mè ige ubọk ijọn̄ ya okupbe 
itap me ikpa. Ema ege me ama me ama isibi irek jaaba, mè igwu ikom ika inu me 
lek kè Josuwa me ere m̀gba-ǹgwele ukan̄ kiban̄ me Silo. 
10Mgbọ ema ekabe inu, Josuwa oneniroon̄ nriroon̄ me Silo ya me isi 
Okumugwem inyi ebi Ijeren, mè inisa me lek nriroon̄ ya idọmọ ijọn̄ ya inyi ebi 
Ijeren igọọk me otoko kiban̄. 

Ijọn̄ ebi otoko kè Benjamin 

11Nriroon̄ onenirọn̄ inyi ebi otoko kè Benjamin me owot iman me owot iman. 
Okike ijọn̄ òrere ema lek ìkup me etete ijọn̄ ebi otoko kè Juda melek eyi ebi otoko 
kè Josefu. 

12Okike ijọn̄ kiban̄ me agan̄ inyọn̄ ìbene me lek okwaan̄ Jodan, mè inene itoon̄ 
me lek otubọk ijọn̄ ama Jeriko me agan̄ inyọn̄, mè inene lek ogoon̄ iraka inin̄ agan̄ 
ichep-ura, mè inita me lek èwê Bet Afen. 
13Me ere ya ke okike ijọn̄ ya onisaba ifo ama Luju (òrere Beten) me agan̄ osiki, 
mè ikwala isibi ifo Atarot Ada me inyọn̄ ogoon̄ òkup me isi agan̄ osiki me lek ama 
Bet Oron eyi Osiki. 
14Bene me ere ya, okike ijọn̄ ya onenikana inyi agan̄ ichep-ura me ntut agan̄ osiki, 
mè inita me Kiriat Baali (òrere Kiriat Jiarim), ama ebi otoko kè Juda. Eyi ore 
okike ijọn̄ agan̄ ichep-ura. 
15Okike ijọn̄ agan̄ osiki ìbene me agba lek ama Kiriat Jiarim, mè inyana ifo agan̄ 
ichep-ura, mè isi isibi me lek ogbuuruk ibot mun̄ Nefitowa. 
16Okike ijọn̄ ya onenikwala isiki isi isibi me ebon ogoon̄ òkikpọ iteke Ben Inọm, 
eyi òkup me agan̄ inyọn̄ me lek iteke Refa, mè isa ikeya igele igwook me iteke 
Inọm ifo otubọk ijọn̄ ebi Jebus me agan̄ osiki, mè ikwala iraka isi ire En Rogen. 
17Ere keya ke îfan̄a inyi agan̄ inyọn̄, mè isi isibi me En Semes, mè isi igwook me 
Gelilot eyi òkikpọ oniin̄ utibi ogoon̄ ama Adumim, mè ilibi isiki ifo lek Ewuuk kè 
Boyan gwun̄ kè Ruben. 
18Inenije me lek osiki ijọn̄ me agan̄ inyọn̄ iteke ijọn̄ Araba, mè igele igwook me 
iteke ijọn̄ Araba ya. 
19Okike ijọn̄ ya si ojeje isi ire lek osiki ijọn̄ agan̄ òkisi Bet Ogula, mè isi ita me lek 
ọfọ ijọn̄ agan̄ inyọn̄ okwaan̄ Uchi, me ebon okwaan̄ Jodan me agan̄ inyọn̄. Eyi ore 
okike ijọn̄ ya me agan̄ osiki. 
20Okwaan̄ Jodan ore okike ijọn̄ ya me agan̄ mbum-ura. Echichi ore okike ijọn̄ ebi 
otoko kè Benjamin ebọkọbe me ìrot me owot iman me owot iman. 
21Ama ebi otoko kè Benjamin ekaan̄be me owot iman me owot iman ìre Jeriko, 
mè Bet Ogula, mè Emek Kesis, 
22mè Bet Araba, mè Semarayim, mè Beten, 

23mè Afim, mè Para, mè Ofera, 

24mè Kefa Amoni, mè Ofini, mè Geba. Otutuuk kechi orere akọp mè ama ile iba, 
melek asabọn ama kiban̄. 
25Ofifi ìre Gibiọn, mè Rama, mè Bierot, 

26mè Mijipa, mè Kefira, mè Mosa, 

27mè Rekem, mè Yiripeli, mè Tarala, 

28mè Sela, mè Ayelep, mè ama ebi Jebus (òrere Jeruselem), mè Gibiya, melek 
Kiriat Jiarim. Otutuuk kechi orere akọp mè ama ile ini melek asabọn ama kiban̄. 
Eyiyi ore ìrot ebi otoko kè Benjamin me owot iman me owot iman. 

Jos 19 

Ijọn̄ ebi otoko kè Simiọn 

1Nriroon̄ eyi òso iba onenirọn̄ inyi ebi otoko kè Simiọn me owot iman me owot 
iman. Ìrot kiban̄ ìkup me etete ijọn̄ ebi otoko kè Juda. 
2Ema ekaan̄ Bieseba, mè Sieba, mè Molada, 

3mè Asari Suwali, mè Bala, mè Esem, 

4mè Elitoladi, mè Betulu, mè Oruma, 

5mè Sikilagi, mè Bet Marakabot, mè Asari Susa, 

6mè Bet Lebayot, melek Saruyen. Otutuuk kechi orere akọp mè ama ile ita melek 
asabọn ama kiban̄. 
7Ema ekaan̄ si Ayin, mè Rimọn, mè Eteri, melek Asan. Otutuuk kechi orere ama 
ile ini melek asabọn ama kiban̄, 
8mè otutuuk asabọn ama òkakana ama ile cha me ijọn̄ isi igwook me Bayalat Bie 
mè Rama òkup me èwê agan̄ osiki. Eyiyi ore ìrot ebi otoko kè Simiọn me owot 
iman me owot iman. 
9Ìrot eyi ebi otoko kè Simiọn, ekpọkọ me lek eyi ebi otoko kè Juda, mije, ìrot eyi 
ebi otoko kè Juda îmin igak ema. Eya orọ, ebi otoko kè Simiọn ebọkọ ìrot eyi 
kiban̄ me etete ìrot ebi otoko kè Juda. 

Ijọn̄ ebi otoko kè Jebulọn 

10Nriroon̄ eyi òso ita onenirọn̄ inyi ebi otoko kè Jebulọn me owot iman me owot 
iman. Okike ijọn̄ enyibe ema me ìrot îje isi igwook me Saridi, 
11mè inene iraka ifo agan̄ ichep-ura isi ire Mareyala, mè ije ichak me lek Dabaset, 
mè inyana ire lek òkpuku mun̄ òkup iriaak ama Jokineyam me isi agan̄ mbum-
ura. 
12Bene me Saridi, okike ijọn̄ ya okakana inin̄ agan̄ mbum-ura itat me isi ura, isi 
ire okike ijọn̄ Kisilot Tabọ, mè iraka isi ire Daberat, mè inene ifo Jafiya, 
13mè isa ikeya ije iraka me agan̄ mbum-ura me lek Gat Eferi inyi agan̄ Eti Kasin, 
mè inyana igwook me Rimọn, mè ikana isi Niya. 
14Okike ijọn̄ ya onenikana me agan̄ inyọn̄ ifo Anaton, mè isi ita me emen iteke 
Jifita Eli. 
15Ofifi ama òkukup si me emen okike ijọn̄ ya ìre Kata, mè Nayalan, mè Simiron, 
mè Idala melek Beteleyem. Otutuuk orere akọp mè ama ile iba melek asabọn 
ama kiban̄. 
16Ama ile kechi melek asabọn ama kiban̄ ore ìrot enyibe ebi otoko kè Jebulọn me 
owot iman me owot iman. 

Ijọn̄ ebi otoko kè Isaka 

17Nriroon̄ eyi òso ini onenirọn̄ inyi ebi otoko kè Isaka me owot iman me owot 
iman. 

18Okike ijọn̄ kiban̄ ìje ire Jesereli, mè ikpulu Kesulot, mè Sunem, 

19mè Afarayim, mè Siyon, mè Anayarat, 

20mè Rabit, mè Kison, mè Abes, 

21mè Remet, mè En Ganim, mè En Ada, melek Bet Pases. 

22Okike ijọn̄ ya îje ire Tabọ, mè Sayajima, mè Bet Semes, mè isi ita me lek okwaan̄ 
Jodan. Otutuuk orere akọp mè ama ile gweregwen melek asabọn ama kiban̄. 
23Ama ile kechi melek asabọn ama kiban̄ ore ìrot ebi otoko kè Isaka me owot 
iman me owot iman. 

Ijọn̄ ebi otoko kè Ase 

24Nriroon̄ eyi òso go onenirọn̄ inyi ebi otoko kè Ase me owot iman me owot 
iman. 
25Okike ijọn̄ kiban̄ îkpulu Elikat, mè Ali, mè Beten, mè Akisafu, 

26mè Alamelek, mè Amadi, melek Misali. Ijọn̄ ya îje ire lek ogoon̄ Kamen me agan̄ 
ichep-ura, mè ire Siyoru Libinat. 
27Inenikọnọ ifo agan̄ mbum-ura isi Bet Dagọn, mè ije ichak me lek otubọk ijọn̄ 
ebi otoko kè Jebulọn melek iteke Jifita Eli, mè ikana inin̄ agan̄ inyọn̄ ifo Bet Emek 
mè Neyien, mè iraka Kabun me agan̄ ujit, 
28mè igọbọ Abidọn, mè Reyobu, mè Amon, mè Kana, mè isi ire Sidọn ile. 

29Ere keya ke okike ijọn̄ ya ofiaka ikana isi ire Rama, mè iraka ifo Taya, ama 
mgban okanabe, mè iben ikana ifo Osa, mè inisibi me lek okwaan̄ ile Mediterenia 
me agan̄ ama Akijip. 
30Ama Uma, mè Afek, mè Reyobu me lek. Otutuuk orere akọp ama ile iba mè iba 
melek asabọn ama kiban̄. 
31Ama ile kechi melek asabọn ama kiban̄ ore ìrot ebi otoko kè Ase me owot iman 
me owot iman. 

Ijọn̄ ebi otoko kè Nafitali 

32Nriroon̄ eyi òso gweregwen onenirọn̄ inyi ebi otoko kè Nafitali me owot iman 
me owot iman. 
33Okike ijọn̄ kiban̄ ìbene me Elefu, mè ikpulu otutuuk ijọn̄ òbene me lek uti ile 
me Sayananim iraka ire Adami Nekep, mè Jabinen isi ire Lakum, mè isi ita me 
lek okwaan̄ Jodan. 
34Me ere ya, okike ijọn̄ ya ogwagwaka inin̄ agan̄ ichep-ura isi ire Ajinot Tabọ, mè 
isa ikeya iraka ire Ukok, mè isi ichak me otubọk ijọn̄ ebi otoko kè Jebulọn me 
agan̄ osiki, mè ire si lek otubọk ijọn̄ ebi otoko kè Ase me agan̄ ichep-ura, mè inita 
me otubọk ijọn̄ ebi otoko kè Juda me lek okwaan̄ Jodan me agan̄ mbum-ura. 
35Ama mgban okanabe echi òninin̄ inyi ema ìre Sidim mè Seri, mè Amimat, mè 
Rakat, mè Kineret, 

36mè Adama, mè Rama, mè Asọru, 

37mè Kedes, mè Ederei, mè En Asọru, 

38mè Yiron, mè Migidan Eli, mè Orem, mè Bet Anat, mè Bet Semes. Otutuuk orere 
akọp mè ama ile onaan̄ge melek asabọn ama kiban̄. 
39Ama ile kechi melek asabọn ama kiban̄ ore ìrot ebi otoko kè Nafitali me owot 
iman me owot iman. 

Ijọn̄ ebi otoko kè Dan 

40Nriroon̄ eyi òso jaaba onenirọn̄ inyi ebi otoko kè Dan me owot iman me owot 
iman. 
41Okike ijọn̄ enyibe ema me ìrot ìre Sora, mè Esitayon, mè Iri Semes, 

42mè Sayalabin, mè Ajalọn, mè Itila, 

43mè Elọn, mè Timina, mè Ekurọn, 

44mè Eliteke, mè Gibeton, mè Bayalat, 

45mè Jeyudu, mè Bene Berak, mè Gat-Rimọn, 

46mè Meyi Jarikọn, mè Rakon, melek ijọn̄ òkup iyaka isi ikpọ Jọpa. 

47Ijọn̄ ebi otoko kè Dan ìyaka me ere keya. Ebi otoko kè Dan, enenitim akọn̄ me 
lek ebi ama Lesem, mè ibọkọ ama ya. Ema ekpakpan̄ ebi ama ya isan̄a, mè iraka 
ama ya iluk, mè inwene ama Lesem erieen̄ ikigwen Dan, òrere erieen̄ nte nte 
kiban̄ ukot ikaan̄. 
48Ama ile kechi melek asabọn ama kiban̄ ore ìrot ebi otoko kè Dan me owot iman 
me owot iman. 

Ijọn̄ enyibe Josuwa 

49Mgbọ ema edọmọbe ijọn̄ cha me okike me okike inyi me ìrot isan̄a, ebi Ijeren 
eneninyi Josuwa gwun̄ kè Nun ìrot eyi kan̄ me etete kiban̄. 
50Sa me ikọ Okumugwem otumube, ema enyi ọmọ ama eyi îdobe. Ama ya ìre 
Timinat Sera me inyọn̄ ijọn̄ ogoon̄ ogoon̄ ebi otoko kè Iferem. Josuwa onanama 
ama ya, mè iluk me emen. 
51Echichi ore ìrot echi Elieja ogwu ngwugwa, mè Josuwa gwun̄ kè Nun, mè ebi 
ibot otoko ebi Ijeren eroon̄be nriroon̄ isa iche me Silo me isi Okumugwem me 
isotu Atanga Chinichini. Ikeya ke ema eche ijọn̄ cha isan̄a. 

Jos 20 

Ama itap-ibot 

(Ifuk 35:6-34) 

1Okumugwem onenitumu inyi Josuwa ibe: 

2“Tumu nyi ebi Ijeren ibe esan̄a ama itap-ibot esun̄ kubọk ntumube inyi Mosis 
ibe enyi erọ, 
3ufuna ene geelek òlọlọ ubọk ikpan̄ ene, me ìkagegen ibak, môkọt ilibi isi ikup 
me emen ama ya. Ama ya mônenire ere itap-ibot inyi ene ya, inyi inwọnọ me 
ubọk ogwu òkisan̄a useen̄ eje ene. 
4“Ene ya isilibi inire ama ge me lek ama chi, môkeke me otunchit ama ya, mè ikpa 
inu ọmọ orọbe inyi ebi ugane ama ya enọ. Ebi ugane cha mênenibọkọ ogwu ene 
isotu ya itap me ama ya kubọk ene ge me lek kiban̄, mè inyi ọmọ ere me etete 
kiban̄ ibe igọọk ema iluk. 
5Ire ogwu òkisan̄a useen̄ eje ene igọọk ọmọ inire ama ya, ọmọ îkana ene isotu, 
ekayaka ọmọ ìnyi ibe ikpan̄. Mije, ene ya ìkpan̄ ogwu melek kan̄ ya me mfat, 
ìkawuwuuk lek ìre ogwu ochicha ìnyi ogwu îkpan̄be ya. 
6Ogwu ene ya môluk me ama ya ire mgbọ ebi ijọn̄ mêsibibe oyerebet me ibot 
kan̄, mè iluk si mege ire mgbọ ogwu òban Awaji òkukup me mgbọ inu ya orọbe 
môkwube. Mgbọ ya, ogwu ene ya mônenikọt igwu ikom ifo uwu kan̄ me ama 
kiban̄ ere înan̄abe ilibi ekot ugwem.” 
7Ikeya ke enigobo Kedes me agan̄ Galili me lek ijọn̄ ogoon̄ ogoon̄ ebi otoko kè 
Nafitali, mè Sekem me lek ijọn̄ ogoon̄ ogoon̄ ebi otoko kè Iferem, mè Kiriat Ariba 
(òrere Eburọn) me lek ijọn̄ ogoon̄ ogoon̄ ebi otoko kè Juda. 
8Me usaba agan̄ okwaan̄ Jodan, isasaba me Jeriko inyi agan̄ mbum-ura, ke egobo 
Beseri me emen èwê òkup me lek òla ijọn̄ ebi otoko kè Ruben, mè Ramot me 
agan̄ Giliadi me lek ijọn̄ ebi otoko kè Gadi, mè Golan me agan̄ Basan me lek ijọn̄ 
ebi otoko kè Manasi. 
9Ama kechi ke esan̄a isun̄ inyi ebi Ijeren melek ebi ichen ìluk me etete kiban̄, inyi 
ene geelek òkpan̄ ene me mfat môlibibe isi ilet, ufuna ọmọ ikakwu me ubọk ogwu 
òkisan̄a useen̄ eje ene, mege ire mgbọ ebi ijọn̄ mêsibibe oyerebet me ibot kan̄. 

Jos 21 

Ama ebi otoko kè Libai 

1Ebi ibot otoko kè Libai eneninu me lek kè Elieja ogwu ngwugwa, mè Josuwa 
gwun̄ kè Nun, mè ebi ibot otoko ebi Ijeren 
2me Silo me ijọn̄ Kenan, mè initumu inyi ema ibe, “Okumugwem înyi Mosis ida 
ibe mè enyi enyi eji ama echi eji mêlukbe, mè ijọn̄ urie anam ere ebi kè anam kiji 
ebekibọm urie.” 
3Eya orọ, ebi Ijeren enenikpọ me lek ìrot kiban̄, mè inigobo ama ile melek ijọn̄ 
urie anam isa inyi ebi otoko kè Libai igọọk me ida ikọ Okumugwem. 

4Adasi nriroon̄ onenirọn̄ inyi ebi owot iman kè Koyat. Me etete ebi owot iman yi, 
bọn kè Erọn ogwu ngwugwa, ogwu otoko kè Libai, ke enyi akọp mè ama ile ita 
egobobe me lek ìrot ebi otoko kè Juda, mè Simiọn, mè Benjamin. 
5Ebi owot iman kè Koyat ebi ìsisik ke esa me nriroon̄ inyi akọp ama ile egobobe 
me lek ìrot ebi otoko kè Iferem, mè Dan, melek eyi ebi ìkike iba otoko kè Manasi. 
6Ebi owot iman kè Gasiọn ke esa me nriroon̄ inyi akọp mè ama ile ita egobobe 
me lek ìrot ebi otoko kè Isaka, mè Ase, mè Nafitali, melek eyi ebi ìkike iba otoko 
kè Manasi me agan̄ Basan. 
7Ebi owot iman kè Merari ke enyi akọp mè ama ile iba egobobe me lek ìrot ebi 
otoko kè Ruben, mè Gadi, mè Jebulọn. 
8Ikeyi ke ebi Ijeren eroon̄ nriroon̄ isa idọmọ ama ile chi melek ijọn̄ urie anam, 
inyi ebi otoko kè Libai ike Okumugwem onyibe Mosis ida ibe erọ. 
9Echichi ore erieen̄ ama ile egobobe me etete ìrot ebi otoko kè Juda mè otoko kè 
Simiọn, 
10echi esabe inyi ebi ototun̄ ukan̄ kè Erọn, ge me lek ebi owot iman kè Koyat me 
otoko kè Libai. Ema ke edasi inyi, mije, ema ke adasi nriroon̄ orọn̄ inyi. 
11Ama ile enyibe ema ìre Kiriat Ariba (eyi òre Eburọn) me inyọn̄ ijọn̄ ogoon̄ 
ogoon̄ ebi Juda, mè ijọn̄ urie anam òkakana ama ya okokop. (Ariba ore nte nte 
kè Anak.) 
12Ire, oron ama ya, mè asabọn ama kan̄, ke esa inyi Kelep gwun̄ kè Jefune ibe îre 
eyi kan̄. 
13Ebi ototun̄ ukan̄ kè Erọn ogwu ngwugwa ke enyi ama ile Eburọn mè ijọn̄ urie 
anam òkukup ikana. Eburọn ìre ama itap-ibot inyi ogwu òkpan̄ ene me mfat. 
Mînyi ema si Libina melek ijọn̄ urie anam kan̄, 
14mè Jatiri melek ijọn̄ urie anam kan̄, mè Esitemowa melek ijọn̄ urie anam kan̄, 

15mè Olon melek ijọn̄ urie anam kan̄, mè Debiri melek ijọn̄ urie anam kan̄, 

16mè Ayin melek ijọn̄ urie anam kan̄, mè Juta melek ijọn̄ urie anam kan̄, mè Bet 
Semes melek ijọn̄ urie anam kan̄. Otutuuk kechi orere ama ile onaan̄ge me lek 
otoko iba kecha. 
17Me lek ìrot ebi otoko kè Benjamin, mînyi ema Gibiọn melek ijọn̄ urie anam kan̄, 
mè Geba melek ijọn̄ urie anam kan̄, 
18mè Anatọt melek ijọn̄ urie anam kan̄, mè Alimọn melek ijọn̄ urie anam kan̄. 
Otutuuk kechi orere ama ile ini. 
19Otutuuk ama ile enyibe bọn kè Erọn ebi ngwugwa ìre akọp mè ama ile ita, 
melek ijọn̄ urie anam kiban̄. 
20Ebi ìsisik me lek ebi owot iman kè Koyat ogwu otoko kè Libai ke esa me 
nriroon̄ inyi ama ile òkup me lek ijọn̄ ebi otoko kè Iferem. 

21Ama cha enyibe ema ìre Sekem òkup me inyọn̄ ijọn̄ ogoon̄ ogoon̄ ebi Iferem 
melek ijọn̄ urie anam kan̄. Sekem ìre ama itap-ibot inyi ogwu òkpan̄ ene me mfat. 
Mînyi ema si Gejeri melek ijọn̄ urie anam kan̄, 
22mè Kibisayim melek ijọn̄ urie anam kan̄, mè Bet Oron melek ijọn̄ urie anam 
kan̄. Otutuuk kechi orere ama ile ini. 
23Ama enyibe ema me lek ìrot ebi otoko kè Dan ìre Eliteke melek ijọn̄ urie anam 
kan̄, mè Gibeton melek ijọn̄ urie anam kan̄, 
24mè Ajalọn melek ijọn̄ urie anam kan̄, mè Gat Rimọn melek ijọn̄ urie anam kan̄. 
Otutuuk kechi orere ama ile ini. 
25Ama enyibe ema me lek ìrot ebi ìkike iba otoko kè Manasi ìre Tayanak melek 
ijọn̄ urie anam kan̄, mè Gat Rimọn melek ijọn̄ urie anam kan̄. Otutuuk kechi orere 
ama ile iba. 
26Akọp ama ile kechi mè ijọn̄ urie anam kiban̄ ke enyi ebi ìsisik me lek ebi owot 
iman kè Koyat. 
27Ebi owot iman kè Gasiọn me otoko kè Libai ke enyi ama me lek ìrot ebi ìkike 
iba otoko kè Manasi. Ama enyibe ema ìre Golan me Basan melek ijọn̄ urie anam 
kiban̄. Golan ìre ama itap-ibot inyi ogwu òkpan̄ ene me mfat. Mînyi ema si Be 
Esitera melek ijọn̄ urie anam kan̄. Otutuuk kechi orere ama iba. 
28Me lek ìrot ebi otoko kè Isaka ke enyi ema Kison melek ijọn̄ urie anam kan̄, mè 
Daberat melek ijọn̄ urie anam kan̄, 
29mè Jarimut melek ijọn̄ urie anam kan̄, mè En Ganim melek ijọn̄ urie anam kan̄. 
Otutuuk kechi orere ama ile ini. 
30Me lek ìrot ebi otoko kè Ase ke enyi ema Misali melek ijọn̄ urie anam kan̄, mè 
Abidọn melek ijọn̄ urie anam kan̄, 
31mè Elikat melek ijọn̄ urie anam kan̄, mè Reyobu melek ijọn̄ urie anam kan̄. 
Otutuuk kechi orere ama ile ini. 
32Me lek ìrot ebi otoko kè Nafitali ke enyi ema Kedes me agan̄ Galili melek ijọn̄ 
urie anam kan̄. Kedes ìre ama itap-ibot inyi ogwu òkpan̄ ene me mfat. Mînyi ema 
si Amot Doru melek ijọn̄ urie anam kan̄, mè Karitan melek ijọn̄ urie anam kan̄. 
Otutuuk kechi orere ama ile ita. 
33Otutuuk ama enyibe ebi owot iman kè Gasiọn ìre akọp mè ama ile ita mè ijọn̄ 
urie anam kiban̄. 
34Ebi owot iman kè Merari, ebi ìsisik me otoko kè Libai, ke egobo ama me lek 
ìrot ebi otoko kè Jebulọn inyi. Ama enyibe ema ìre Jokineyam melek ijọn̄ urie 
anam kan̄, mè Karita melek ijọn̄ urie anam kan̄, 
35mè Dimina melek ijọn̄ urie anam kan̄, mè Nayalan melek ijọn̄ urie anam kan̄. 
Otutuuk kechi orere ama ile ini. 

36Me lek ìrot ebi otoko kè Ruben ke enyi ema Beseri melek ijọn̄ urie anam kan̄, 
mè Jayas melek ijọn̄ urie anam kan̄, 
37mè Kedemọt melek ijọn̄ urie anam kan̄, mè Mefayat melek ijọn̄ urie anam kan̄. 
Otutuuk kechi orere ama ini. 
38Me lek ìrot ebi otoko kè Gadi ke enyi ema Ramot me agan̄ Giliadi melek ijọn̄ 
urie anam kan̄. Ramot ìre ama itap-ibot inyi ogwu òkpan̄ ene me mfat. Mînyi ema 
si Mayanayim melek ijọn̄ urie anam kan̄, 
39mè Esibon melek ijọn̄ urie anam kan̄, mè Jajeri melek ijọn̄ urie anam kan̄. 
Otutuuk kechi orere ama ini. 
40Otutuuk ama esabe me nriroon̄ iche inyi ebi owot iman kè Merari, ìrere ebi 
ìsisik me lek ebi otoko kè Libai, ìre akọp mè ama ile iba. 
41Otutuuk ama enyibe ebi otoko kè Libai me etete ìrot ebi Ijeren ìre akọp ama 
ile ini mè jeeta melek ijọn̄ urie anam kiban̄. 
42Otutuuk ama chi geelek îkaan̄ ijọn̄ urie anam ikat ikana okokop. Ikeyi ke ama 
chi geelek okup. 
43Sa me ikeya ke Okumugwem onyi ebi Ijeren otutuuk ijọn̄ cha înyan̄abe ibot 
inyinyi ebi nte nte kiban̄. Ebi Ijeren ebọbọkọ lek ijọn̄ ya me akọn̄, mè iluk me ere 
ya. 
44Okumugwem onyinyi ema utelelek me agan̄ geelek ike înyan̄abe ibot inyi ebi 
nte nte kiban̄. Kpunu ene geege me lek ebi ochicha kiban̄ òkọkọt ikeke ida ema. 
Okumugwem ìkakana otutuuk ebi ochicha kiban̄ itap ema me ubọk. 
45Kpunu kubọk inu ge ikeyi òkwakwala me lek otutuuk ata inu cha echi 
Okumugwem ochieekbe me use inyi ebi Ijeren. Otutuuk inu cha ìrọrọ iso isan̄a 
kpai. 

Jos 22 

Ebi otoko agan̄ mbum-ura mîgwu ikom ifon 

1Usen ge, Josuwa onenigwen ebi otoko kè Ruben, mè ebi otoko kè Gadi, mè ìkike 
iba otoko kè Manasi, 
2mè itumu inyi ema ibe, “Enyi mîrọ otutuuk inu geelek Mosis ogwu ikwaan̄ 
Okumugwem onyibe ida ibe enyi erọ. Enyi mîgban̄ si ida n̄a me inu geelek emi 
nnyibe ida ibe enyi erọ. 
3Enyi kpelibi itele ebi ngwan̄ kinyi owuwa usen kechi, mege inire chereyi. Ire, 
enyi mîkeke inye irọ otutuuk inu Okumugwem Awaji kiji onyibe ida ibe enyi erọ. 
4Mgbọ keyi, Okumugwem Awaji kiji îra inyi ebi ngwan̄ kinyi utelelek ike 
îchieekbe ema use. Eya orọ, mgbọ keyi, ìgwu ìkom ìfon uwu ọfọ kinyi me lek ijọn̄ 
kinyi eyi Mosis ogwu ikwaan̄ Okumugwem onyibe enyi me usaba okwaan̄ Jodan. 

5Gaalek, ìgbala chieen̄ enenen ìkirọ inu Mosis ogwu ikwaan̄ Okumugwem onyibe 
enyi ida ibe enyi erọ, mè ìkisun̄ ikan înyibe enyi ibe enyi ekesun̄, eyi òrere 
imumun̄ Okumugwem Awaji kiji me chieen̄, mè ijeje me otutuuk oniin̄ kan̄ 
geelek, mè irọrọ ida kan̄, mè ikekeke inye melek kan̄, mè itetet ọmọ ikaan̄ inye, 
mè isisi ikwaan̄ inyi ọmọ me otutuuk ejit kinyi mè otutuuk ibot ejit kinyi.” 
6Josuwa onenigbana ema, mè iria ema ifo. Ema efofon uwu ọfọ kiban̄. 

7Mosis ìnyi ìkike iba otoko kè Manasi ijọn̄ me agan̄ Basan. Ire, Josuwa oneninyi 
ìkike iba keyilọ ijọn̄ eyi kiban̄ me etete ebi ngwan̄ kiban̄ me agan̄ ichep-ura usaba 
okwaan̄ Jodan. Josuwa onenigbana ebi ìkike iba otoko kè Manasi ebi ìbefon cha, 
8ibe, “Ìfon uwu ọfọ kinyi melek ogbogbo inu ubọọn̄ enyi efumbe me ubọk ebi 
ochicha kinyi, urum anam òwawa enenen, mè ogbogbo alata okuket, mè alata 
araran̄, mè ekwe, mè okwukwut, mè owuwa owuwa ofọnti. Ìche usini me lek inu 
m̀fum akọn̄ chi ìnyi ebi ngwan̄ kinyi.” 
9Ikeya ke ebi otoko kè Ruben, mè ebi otoko kè Gadi, mè ìkike iba otoko kè Manasi 
etele ebi Ijeren me Silo me lek ijọn̄ Kenan, mè igwu ikom ika inu me agan̄ Giliadi 
me lek ijọn̄ eyi kiban̄, eyi enyibe ema me ìrot igọọk me ida Okumugwem onyibe 
Mosis. 

Ebi otoko isi okwaan̄ agan̄ mbum-ura mînama ntook ata-ikọ 

10Mgbọ ebi otoko kè Ruben, mè ebi otoko kè Gadi, mè ìkike iba otoko kè Manasi 
cha ejebe inire ijọn̄ agba lek okwaan̄ Jodan me lek ijọn̄ agan̄ Kenan, ema 
eneninama ntook me agba okwaan̄ Jodan ya. Ntook ya îmin, mè ibene ikeke ikeya 
me chieen̄ ene. 
11Etip onenilook ebi Ijeren ibe, kpọ ke ebi otoko kè Ruben mè otoko kè Gadi, mè 
ìkike iba otoko kè Manasi mînama ntook me otubọk okike ijọn̄ Kenan me agba 
lek okwaan̄ Jodan, me agan̄ ijọn̄ ebi Ijeren. 
12Mgbọ ebi Ijeren enọbe ikọ ya, otutuuk urum ebi Ijeren etititiin̄ me Silo ibesi 
akọn̄ me lek kiban̄. 
13Ire, sabum ema ebenije akọn̄ ya, ema eraria osat isi lek ebi otoko kè Ruben, mè 
otoko kè Gadi, mè ìkike iba otoko kè Manasi me lek ijọn̄ Giliadi. Ebi eriabe osat 
ya ìre Fineyas, gwun̄ kè Elieja ogwu ngwugwa, 
14mè akọp ebi ibot, ogwu ibot ge owot iman ge, me otutuuk otoko ebi Ijeren 
geelek. Ema ge ge ìre ebi ibot me owot iman kiban̄ igọọk me otoko ebi Ijeren me 
ọgbọn̄ me ọgbọn̄. 
15Mgbọ ema erebe agan̄ Giliadi, ema etutumu inyi ebi otoko kè Ruben, mè otoko 
kè Gadi, mè ìkike iba otoko kè Manasi ibe 
16ke otutuuk ntitiin̄ Okumugwem ìbe, “Sà ichim ubọk me chieen̄ keyi ye? Ìre enyi 
ejeje ikichim Awaji ebi Ijeren ubọk me chieen̄ ikeyi? Keke orọ enyi egwube ikom 
chereyi, mè itele igọgọọk Okumugwem? Sà ìre keke orọ enyi enamabe ntook eyi 
lek kinyi, mè isa me ikeya ikpaka ibot inyi Okumugwem? 

17Ìre ijo inu ya eji erọbe me Peyọ, eyi òsasa ijo orukan̄ itap ijot etete urum ebi eyi 
Okumugwem ìkaso eji ni? Mege inire chereyi, eji kpenwọnwọnọ-nu mkpukpe ijo 
inu ya. 
18Ìre enyi mênijit Okumugwem itele chereyi ni? Ire enyi inye ibot, mè ifieek 
inan̄a me lek Okumugwem chereyi, iyakwut, unaan̄-ejit kan̄ mônenikeme 
otutuuk ido ebi Ijeren. 
19Me atikọ, ire mbuban ichaka me lek ijọn̄ enyi ekaan̄be me ìrot, ìsaba ìna me lek 
ijọn̄ ìrot eyi Okumugwem, ere Akpatan̄ Mbuban Okumugwem okupbe, mè 
ìnibọkọ ìrot me etete kiji. Ire, ikakpaka ibot, mè ìfieek lek ìnan̄a me lek 
Okumugwem. Ikafefieek si lek ìnan̄a me lek kiji, sa me inanama ofifi ntook inyi 
lek kinyi, ilọ me lek ntook Okumugwem Awaji kiji. 
20Mgbọ Ekan, gwun̄ kè Jera ojitbe ijijijaka inu oniin̄ akọn̄ cha Awaji obe efafiat, 
ìre unaan̄-ejit Awaji ìkakeme otutuuk ido ebi Ijeren? Eyi ọmọ gaalek orọbe ijo 
inu, ìre ọmọ gaalek okwu mkpa mije ijọ inu kan̄?” 
21Ebi otoko kè Ruben, mè otoko kè Gadi, mè ìkike iba otoko kè Manasi efọfọọk 
ebi ibot urum ebi Ijeren cha ibe, 
22“Okumugwem ore Awaji otutuuk awaji geelek! Okumugwem ore Awaji 
otutuuk awaji geelek! Îre ọmọ oriọọn̄. Otutuuk ebi Ijeren, ìriọọn̄! Ire ke îre me 
mkpaka-ibot mè ifefieek lek isan̄a me lek Okumugwem, mè ìyaka ire ke eji 
echichim Okumugwem ubọk me chieen̄, enyi, ikatele eji me ògat ugwem 
cherekeyi! 
23Ire eji inama ntook eyi kiji ibe ke eji ebejit Okumugwem itele, inyi eji ekegwa 
ngwugwa ewọwọp iriọk mè ngwugwa akpa mè ìyaka ire ngwugwa esuuk me 
inyọn̄ kan̄, kè Okumugwem me lek kan̄ ifuk eyi itoon̄ eji me ibot. 
24“Me atikọ, eji erọ inu yi mije ukpook ibe ke mgbọ ònu me isi, ke bọn kinyi 
mêtumu inyi bọn kiji ibe, ‘Ìre keke ke enyi ekaan̄ melek Okumugwem, Awaji ebi 
Ijeren? 
25Okumugwem îsa okwaan̄ Jodan itap okike inyi enyi ebi otoko kè Ruben mè ebi 
otoko kè Gadi melek kiji. Enyi kpekaan̄ uche geege me lek Okumugwem.’ Sa me 
ikeyi, nsabọn kinyi mêrọrọ ibe nsabọn kiji ekayaka ìkitọbọ ebum ìnyi 
Okumugwem. 
26“Eya orọ eji enibe eji ebem lek, mè enama ntook enyi lek kiji. Ìkakup ìnyi 
ngwugwa ewọwọp iriọk, ìkakukup ìnyi ngwugwa geege. 
27Ire, ìbore inu ata-ikọ inyi enyi melek kiji, mè bọn bọn kiji ebi mênube me udun̄ 
kiji agan̄ iba, ibe ke eji mêsa ngwugwa ewọwọp iriọk mè ngwugwa esuuk, mè 
ngwugwa kiji geelek ikinu initọbọ ebum inyi Okumugwem me isi Akpatan̄ 
Mbuban kan̄, inyi mgbọ òkup me isi, nsabọn kinyi ekatumu ìnyi nsabọn kiji ibe 
ke ema kpekaan̄ uche me lek Okumugwem. 

28“Eya orọ eji ebe, ire ema itumu ikeya inyi eji, mè ìre etumu inyi bọn bọn kiji 
mgbọ òkup me isi, ke eji mêtumu inyi ema ibe, ‘Ìkpọ-nu mbet ntook 
Okumugwem eyi ebi nte kiji enamabe. Kpenama inyi ngwugwa ewọwọp iriọk, 
kpenanama si inyi ofifi ngwugwa geege. Ire, enama ibe ìre inu ata-ikọ inyi enyi 
melek kiji.’ 
29“Awaji gwak fiin̄! Eji kpebekọt ikpaka ibot inyi Okumugwem, mè ifieek inan̄a 
me lek kan̄ me chereyi, mè isi inama ntook isasa igwa ngwugwa ewọwọp iriọk 
mè ngwugwa geelek, ilọ me lek ntook Okumugwem Awaji kiji eyi òkekeke me isi 
Akpatan̄ Mbuban kan̄.” 
30Mgbọ Fineyas ogwu ngwugwa, mè ebi ibot ido cha mè ebi ibot owot iman ebi 
Ijeren cha enọbe ikọ ebi otoko kè Ruben mè ebi otoko kè Gadi mè ebi otoko kè 
Manasi etumube, ijojot ema owot. 
31Fineyas gwun̄ kè Elieja ogwu ngwugwa onenitumu inyi ebi otoko kè Ruben, 
mè otoko kè Gadi, mè otoko kè Manasi ibe: “Cherekeyi ke eji eriọọn̄ ibe ke 
Okumugwem ọmọ òwa melek kiji, mije, enyi kpechim Okumugwem ubọk me 
chieen̄ me emen inu yi. Ire, me atikọ, enyi mînyan̄a ebi Ijeren isibi me ubọk 
Okumugwem.” 
32Fineyas gwun̄ kè Elieja ogwu ngwugwa, mè ebi ibot cha, enanan̄a me lek ebi 
otoko kè Ruben, mè ebi otoko kè Gadi me agan̄ Giliadi ika inu me lek ebi Ijeren 
me lek ijọn̄ Kenan, mè inikpa inu ema emun̄be inyi ema. 
33Ejit obebele ebi Ijeren enenen me lek inu ya ebi osat cha ekpabe, ema etọtọn̄ 
Awaji. Ema kpeyaka ikpọk itọt akọn̄ ikeme ebi otoko kè Ruben, mè ebi otoko kè 
Gadi, kpeyaka itọt si isisi igwak inyọn̄ ijọn̄ kiban̄ igwook. 
34Ebi otoko kè Ruben, mè otoko kè Gadi enyinyi ntook ya erieen̄, “Ata-ikọ,” mije 
ema ebe ke ntook ya ìre ata-ikọ me etete kiban̄ agan̄ iba ibe ke Okumugwem ore 
Awaji kiban̄. 

Jos 23 

Ikọ mgburudun̄ Josuwa otumube inyi ebi Ijeren 

1Mgbọ mgbọ ojebe ijọn̄ọ enenen karake Okumugwem onyibe ebi Ijeren utelelek, 
karake ema kpeyaka itim akọn̄ geege me lek ebi ochicha kiban̄ ìkakana ema 
okokop, mgbọ ya si, Josuwa îkan, acha kan̄ îje enenen. 
2Me emen mgbọ ya, Josuwa onenigween̄ otutuuk ebi Ijeren, mè ebi ugane kiban̄, 
mè ebi ibot kiban̄, mè ebi oyerebet kiban̄, mè ebi isi akọn̄ kiban̄, mè initumu inyi 
ema ibe, “Mgbọ keyi, emi nra ikan, acha n̄a îje enenen. 
3Enyi mîmun̄ otutuuk inu Okumugwem Awaji kinyi orọbe otutuuk ido chi geelek 
mije kinyi. Enyi mîmun̄ ibe ke îre Okumugwem Awaji kinyi otim akọn̄ inyi enyi. 
4Ìkpọ, emi nra idọmọ otutuuk ijọn̄ ebi ido chi, echi eji kpetitim akọn̄ ibọkọ-nu, 
isa inyi enyi me ìrot me otoko me otoko, mè idọmọ si echi eji etimbe akọn̄ ibọkọ, 

ibene me lek okwaan̄ Jodan isi ire lek okwaan̄ ile Mediterenia me agan̄ ichep-
ura. 
5Okumugwem Awaji kinyi me lek kan̄ oborieen̄ ema isan̄a, mè ililaba ema isibi, 
inyi enyi mêbọkọ ijọn̄ kiban̄ isak kubọk Okumugwem Awaji kinyi ochieekbe enyi 
use. 
6“Eya orọ, ìtet lek ìnye enenen ìkisun̄ ikan geelek egebe me emen Ikpa Ikan kè 
Mosis, mè ìkirọ otutuuk ìso. Ikajeje ìkwala me lek ìnin̄ agan̄ ulom mè ìre agan̄ 
ujit. 
7Ikagọgọọk ebi ido chi ìsisik me etete kinyi ìgbaan̄ inu ìkirọ. Erieen̄ awaji kiban̄ 
cha, ikakigwen, ikakisasa si ìnyan̄a ibot. Ikakiriaak awaji kiban̄, ikakitọtọbọ si 
ibot ìnyi. 
8Ire, ìkeke ìnye me lek Okumugwem Awaji kiji, mè ìtet ọmọ ìkaan̄ ìnye, kubọk 
enyi ekirọ mege inire cherekeyi. 
9“Mije, Okumugwem îrieen̄ ikpele ido ìkakaan̄ unye isan̄a inyi enyi. Eya orọ, 
mege inire chereyi, kpunu ene geege òkọkọt ikeke ida enyi. 
10Ene ge me lek kinyi ìkirieen̄ obop ene, mije, îre Okumugwem Awaji kiji okitim 
akọn̄ inyi enyi kubọk îchieekbe enyi use. 
11Ògagak otutuuk, mije ugwem kinyi, ìgbagbala chieen̄ ìmun̄ Okumugwem Awaji 
kiji me chieen̄. 
12“Mije, ire enyi igwu ikom me atikọ, mè isa lek kinyi isi itọbọ melek ebi ido chi 
ebi ìsisik, ebi ìkiluk me etete kinyi, ire enyi ikigọọk ema igbaan̄ inu irọ, mè ikisa 
bọn ebibaan̄ kinyi iche olom inyi ema, mè ikido si bọn ebibaan̄ kiban̄ me lek nwa, 
13ìkpọkpọ ìriọọn̄ ibe ke Okumugwem Awaji kinyi ìkpoyaka irieen̄ ebi ido chi 
isan̄a inyi enyi. Kpan̄asi ikeya, ife chi mênenikana ukọọk melek ufe inyi enyi, mè 
ikup kubọk njijan̄ òkibak enyi udun̄, mè ukpak òkichiin̄ enyi emen chieen̄, mege 
enyi mêkwaan̄be isan̄a me lek ata ijọn̄ keyi eyi Okumugwem Awaji kinyi onyibe 
enyi. 
14“Ìkpọ, chereyi, emi mânije oniin̄ otutuuk ebi linyọn̄ ekije. Enyi mîriọọn̄, me 
otutuuk ejit kinyi mè otutuuk ibot ejit kinyi, ibe ke kpunu inu geege ikeyi òlọlọ 
irọrọ iso me lek otutuuk ata inu cha geelek Okumugwem Awaji kinyi ochieekbe 
enyi use. Otutuuk use cha geelek ìrọrọ iso inyi enyi, kubọk inu geege ikeyi ìkalọ 
me lek. 
15Ike otutuuk ata inu Okumugwem Awaji kiji ochieekbe enyi use orọbe iso, ikeya 
si ke Okumugwem môrọ ibe otutuuk ijo inu cha îtumube irọn̄ ikeme enyi, mege 
môkpaan̄be enyi otutuuk isan̄a me lek ata ijọn̄ keyi îsabe inyi enyi. 
16Ire enyi ififila inyan̄a-ibot ya eyi Okumugwem Awaji kinyi onyibe enyi ida ibe 
enyi esun̄, mè ije isi ikiriaak ofifi awaji, mè ikitọbọ ibot inyi ema, unaan̄-ejit 
Okumugwem môyok enenen me lek kinyi, enyi mêchechieen̄ ita ugwat ugwat 
me lek ata ijọn̄ yi eyi înyibe enyi.” 

Jos 24 

Ebi Ijeren mîkpọk inyan̄a ibot 

1Josuwa onenigwen otutuuk otoko ebi Ijeren ititiin̄ me Sekem. Îgwen ebi ugane 
ebi Ijeren, mè ebi ibot, mè ebi oyerebet, mè ebi isi akọn̄ kiban̄, mè inisa ema inu 
me isi Atanga Chinichini. 
2Josuwa onenitumu inyi otutuuk ebi Ijeren cha ibe ke Okumugwem, Awaji ebi 
Ijeren ìtumu ibe ikeyi, “Me ujọn̄ọ ujọn̄ọ mgbọ òraraka, ebi nte nte kinyi eluk me 
usaba okwaan̄ Yuferetis, mè ikiriaak ofifi awaji. Ene ge me lek kiban̄ ìre Tera nte 
kè Ebereyam, mè nte kè Nayọ. 
3Emi nnenimọnọ nte kinyi Ebereyam me usaba okwaan̄ Yuferetis ya, mè inisa 
ọmọ ijijen̄e ikana otutuuk lek ijọn̄ Kenan, mè irọ owot iman kan̄ imumana, mè 
inyi ọmọ Ajiki. 
4Nnenisa Isọ mè Jekọp inyi Ajiki, mè ininyi Isọ inyọn̄ ogoon̄ Seya ibe ire eyi kan̄. 
Ire, Jekọp mè ebi bọn efofon Ijipiti. 
5“Nneniria Mosis melek Erọn isi lek ebi Ijipiti, mè isulu ebi Ijipiti ikpele osusut 
sa me lek inu nrọbe me etete kiban̄. Òta kan̄, nsasan̄a enyi isibi. 
6Mgbọ nsan̄abe ebi nte nte kinyi isibi me Ijipiti, enyi enenire lek okwaan̄ 
Anyiaan̄. Ebi Ijipiti esasa uji akọn̄ echi inyinya okitaba, mè ebi akọn̄ inyọn̄ 
inyinya, igọọk ema inire lek okwaan̄ Anyiaan̄ ya. 
7Ema etataan̄ ukpo igwen emi Okumugwem, emi nsasa udun itap me etete kiban̄ 
melek ebi Ijipiti, mè irọ mun̄ okwaan̄ ikana ichit ebi Ijipiti cha, mè irie ema isan̄a. 
Enyi mîsa chieen̄ kinyi imun̄ inu nrọbe ebi Ijipiti. Enyi eneniluk me emen èwê 
owuwa acha. 
8“Emi nnenisa enyi inire lek ijọn̄ ebi Amọ, ebi ìluk me usaba okwaan̄ Jodan. Ema 
etitim enyi akọn̄ me lek. Ire, emi nyayaka ema itap enyi me ubọk, mè ijijaka ema 
isan̄a inyi enyi. Enyi ebọbọkọ ijọn̄ kiban̄ isak. 
9Balak gwun̄ kè Jipọ, òre ogwu ubọọn̄ ebi Mowabu obebem lek ititim ebi Ijeren 
akọn̄ me lek, mè iniria ikwaan̄ igwen Balam gwun̄ kè Beyọ, ibe inifieek otu inyi 
enyi. 
10Ire, ǹkachieek igbagban̄ utọn̄ me lek ikọ kan̄. Eya orọ, ọmọ okpọkpọ enyi 
ikigbana. Nsasa me ikeya inyan̄a enyi isibi me ubọk kè Balak. 
11“Enyi enenisaba okwaan̄ Jodan, mè inire ama Jeriko. Ebi ama Jeriko ebebene 
enyi akọn̄ me lek. Ikeya si ke ebi Amọ, mè ebi Pereji, mè ebi Kenan, mè ebi Et, mè 
ebi Girigas, mè ebi Ifi, mè ebi Jebus eben si akọn̄ inu enyi lek. Ire, emi nkakana 
ema itap enyi me ubọk. 

12Uwuson ke nria ijet ema sabum enyi enire. Irerieen̄ ebi ubọọn̄ iba ebi Amọ cha 
isan̄a sabum enyi enirere. Ìkare oge akọn̄ kinyi, ìkarere si ogbaan̄ mè oraan̄ kinyi 
ke enyi esa irieen̄ ema isan̄a. 
13Sa me ikeya ke emi nnyi enyi ijọn̄ eyi enyi kpebọkọ kwulukwulu geege me lek, 
mè inyi enyi ama echi ikarege enyi enama, enyi eluluk me ama cha, mè ikirie 
mfut uko gerep mè mfut uti olifu echi ikarege enyi ewop.” 
14Josuwa onenitumu inyi ema ibe, “Eya orọ, mgbọ keyi, ìtet ukpook me lek 
Okumugwem, mè ìkitọbọ ebum ìnyi ọmọ me otutuuk ejit kinyi mè atikọ. Awaji 
cha, echi ebi nte nte kinyi etọbọbe ebum inyi me usaba okwaan̄ Yuferetis mè 
Ijipiti, ìkpulu ìtọọn̄ ìfiin̄. 
15Ire, ire itọtọbọ ebum inyi Okumugwem ire ijo inu me chieen̄ kinyi, cherekeyi, 
ìgobo ìnyi lek kinyi ogwu enyi ebetọbọ ebum inyi. Mè ìre awaji cha echi ebi nte 
nte kinyi etọbọbe ebum inyi me usaba okwaan̄ Yuferetis, mè ìre awaji echi ebi 
Amọ, ebi enyi ekiluk me lek ijọn̄ kiban̄. Ire emi mè ebi uwu n̄a, eji ebetọbọ ebum 
inyi Okumugwem.” 
16Ebi Ijeren efọfọọk ọmọ ibe, “Awaji gwak fiin̄! Eji kpebekọt itele Okumugwem, 
mè iyaka ikisi itọbọ ebum inyi ofifi awaji. 
17Mije, îre Okumugwem Awaji kiji osan̄a eji melek ebi nte nte kiji isibi me ijọn̄ 
Ijipiti, isan̄a me uwu usun̄, mè irọ ikpele inu ijejeen̄ kechi echi eji esabe chieen̄ 
kiji imun̄, mè ibem eji me otutuuk oniin̄ ije kiji, mè emen ubọk otutuuk ebi ido 
cha eji ejebe itibi. 
18Okumugwem orieen̄ otutuuk ebi ido cha geelek isan̄a eji me isi, mè irieen̄ si ebi 
Amọ ebi mgbọ ìkiluk me lek ijọn̄ yi igbaalek, ike eji ekinin̄ inu. Eya orọ, eji si, eji 
ebetọbọ ebum inyi Okumugwem, mije, ọmọ ore Awaji kiji.” 
19Ire, Josuwa onenitumu inyi ema ibe, “Enyi kpebekọt itọbọ ebum inyi 
Okumugwem, mije, ọmọ ìre Awaji òkup me mbuban, mè ire Awaji mba-ejit. 
Ìkpotele nrọ-nlọ kinyi mè ijo inu kinyi. 
20Ire enyi itele itọtọbọ ebum inyi Okumugwem, mè isi itọbọ ebum inyi awaji ebi 
ofifi ife, Okumugwem môgwu ikom irọ enyi ijo inu, mè ijijaka enyi isan̄a, ubọk 
geelek îwuukbe lek ikirọ enyi ata inu.” 
21Ebi Ijeren etutumu inyi Josuwa ibe, “In̄-in̄, ìkpore ikeya. Mije îre Okumugwem 
ke eji ebetọbọ ebum inyi.” 
22Josuwa onenitumu inyi ebi Ijeren ibe, “Enyi gaalek me lek kinyi ere ebi ata-ikọ 
ikeme lek kinyi, ibe ke enyi mîgobo Okumugwem gaalek itọtọbọ ebum inyi.” Ema 
echechieek ibe, “Iin̄, eji ìre ebi ata-ikọ.” 
23Josuwa onenitumu inyi ema ibe, “Me mgbọ keyi, ìkpulu awaji ebi ofifi ife cha 
echi òkup enyi me ubọk cha ìtọọn̄ ìfiin̄, mè ìsa ejit kinyi ìnyi Okumugwem, Awaji 
ebi Ijeren.” 

24Ema efọfọọk Josuwa ibe, “Okumugwem Awaji kiji ke eji ebetọbọ ebum inyi, ida 
kan̄ si ke eji ebekigban̄.” 
25Usen ya, Josuwa orọrọ inyan̄a-ibot inyi ebi Ijeren me Sekem, mè inyi ema 
orọmijọn̄ mè ikan eyi ema ebekigọọk. 
26Josuwa onenige ikọ chi itap me emen Ikpa Ikan Awaji. Eya itata, ibeben ikpele 
ewuuk ge igwuun̄ me ere ya me irak uti ilip òkup me agba lek Akpatan̄ Mbuban 
Okumugwem. 
27Josuwa onenitumu inyi otutuuk ebi Ijeren ibe, “Ìkpọ! Ewuuk keyi môre ata-ikọ 
ikeme eji. Mije, ewuuk yi înọ otutuuk ikọ eyi Okumugwem otumube inyi eji. Ọmọ 
môkeke ata-ikọ ikeme enyi, ire enyi ikan̄ ataak inyi Awaji kinyi.” 
28Mgbọ Josuwa orọbe inu chi isan̄a, ineniria otutuuk ebi Ijeren ifon. Ogwu ikup, 
ofo lek ijọn̄ ìrot kan̄. 

Mkpa kè Josuwa mè Elieja 

29Mgbọ otutuuk inu chi geelek orọbe iraka isan̄a kpai, Josuwa gwun̄ kè Nun, 
ogwu ikwaan̄ Okumugwem okwukwu mgbọ îsobe efit acha mè akọp. 
30Ebi Ijeren ebeben ọmọ ifuun̄ me lek ijọn̄ ìrot kan̄ me Timinat Sera, me inyọn̄ 
ijọn̄ ogoon̄ ogoon̄ otoko kè Iferem, me iraraka ogoon̄ Gayas ifo agan̄ inyọn̄. 
31Ebi Ijeren mîtọbọ ebum inyi Okumugwem me otutuuk ukot mgbọ Josuwa 
okupbe me ugwem, mè ikitọbọ si me ukot ebi ugane ebi Josuwa okwube itele, 
ebi ìrọriọọn̄ otutuuk ikwaan̄ Okumugwem orọbe inyi ebi Ijeren. 
32Ebi Ijeren enenifuun̄ ukwuuk kè Josefu me Sekem me lek ojijeek ijọn̄ eyi mgbọ 
Jekọp osabe efit mgbidim alata okuket ilep me ubọk bọn kè Amoru nte kè Sekem. 
Ema esasa ukwuuk kè Josefu cha ikaan̄ me ubọk inan̄a me Ijipiti inu. Ijọn̄ ya ere 
efuun̄be ukwuuk kè Josefu cha onenikana ìrot eyi bọn kè Josefu ekaan̄be. 
33Elieja gwun̄ kè Erọn onenikwu, efufuun̄ ọmọ me Gibiya me lek ijọn̄ enyibe 
Fineyas ogwu gwun̄, me inyọn̄ ijọn̄ ogoon̄ ogoon̄ otoko kè Iferem. 

Oyer 

Oyer 1 

Ebi Ijeren mîtim akọn̄ me lek ebi Kenan ìsisik 

1Mgbọ Josuwa okwube iraka, ebi Ijeren enenido Okumugwem ibe, “Ìre ekene 
obodasi isi itim akọn̄ ibot kiji me lek ebi Kenan chi?” 
2Okumugwem onenifọọk ibe, “Juda obosi. Nra iwuuk lek ikana ijọn̄ yi itap ọmọ 
me ubọk.” 
3Ebi otoko kè Juda enenitumu inyi ebi otoko kè Simiọn, ebi ngwan̄ kiban̄, ibe, 
“Ìna ìnigọọk eji ìsi ìgbaan̄ ìtim akọn̄ me lek ebi Kenan ebi ìluk me lek okike ijọn̄ 
ìrot kiji, ke eji si mênu inigọọk enyi itim akọn̄ me lek ebi Kenan ebi ìluk me lek 
okike ijọn̄ ìrot kinyi.” Ebi otoko kè Simiọn echechieek, mè igọọk ema ije. 
4Ebi otoko kè Juda ejijibi akọn̄ isibi, Okumugwem onenikana ebi Kenan mè ebi 
Pereji itap ema me ubọk, ema ekpakpan̄ akọp obop ene me lek kiban̄ me Bejek. 
5Ema emumun̄ Adoni-Bejek me Bejek ya, mè itim ọmọ akọn̄ me lek, mè itim 
ikpan̄ ebi Kenan mè ebi Pereji cha. 
6Adoni-Bejek olilibi, ema egọgọọk, mè itet, mè isọp otubọk ile iba kan̄ melek 
otukot ile iba kan̄ isan̄a. 
7Adoni-Bejek otutumu ibe, “Akọp ebi ubọọn̄ jaaba, ebi esọpbe otubọk ile kiban̄ 
melek otukot ile kiban̄ isan̄a mîkup me irak ikasi inorie n̄a ikititen̄e ngigen̄e 
inorie irie. Inu ya nrọbe ebi ofifi ene, ọmọ si ire eyi Awaji osabe inikpe emi me 
useen̄.” Ema enenisa ọmọ ika inu Jeruselem, ere îkupbe mè ikwu. 
8Ebi otoko kè Juda enenijibi akọn̄ isi Jeruselem, mè ibọkọ, mè isa oge akọn̄ ikpan̄ 
ebi ene isan̄a me emen, mè itap ukan̄ iwọp ama ya. 
9Mgbọ eya orakabe, ebi otoko kè Juda enenijibi akọn̄ isi itim me lek ebi Kenan 
ìluk me agan̄ ijọn̄ ogoon̄ ogoon̄, mè ebi ìluk me emen èwê agan̄ osiki, mè ebi ìluk 
me inyọn̄ orioon̄ isi ogoon̄ agan̄ ichep-ura. 
10Ema mîjibi si akọn̄ isi itim me lek ebi Kenan ebi ìluk me Eburọn (eyi ekigwen 
Kiriat Ariba me adasi mgbọ), mè itim ikpan̄ Sesai, mè Ayiman, mè Talimai. 
11Ema enenisa akọn̄ ya ije ejit yaage isi lek ebi ìluk me Debiri (eyi ekigwen Kiriat 
Seferi me adasi mgbọ). 
12Mgbọ ema erebe ama keyi, Kelep onenitumu ibe, “Ogwu enerieen̄ geelek 
òkọkọt itim akọn̄ ibọkọ Kiriat Seferi, mâsa gwun̄ n̄a enenwaan̄, Akisa, iche olom 
inyi.” 
13Otinien gwun̄ kè Kenaji, òrere ngwan̄ kè Kelep ogwu ijija, otitim akọn̄ ibọkọ 
Kiriat Seferi. Kelep osasa Akisa, ogwu gwun̄ enenwaan̄, inyi ọmọ me lek nwa. 
14Mgbọ orirọ ido-nwa kiban̄ orakabe, Akisa onenitumu inyi Otinien ibe ido nte 
kan̄ ijọn̄ uko. Usen ge, Akisa osisi ibosi ikpọ ogwu ute. Mgbọ îkinan̄a me inyọn̄ 

inyinya akpan kan̄ isibi ijọn̄, Kelep ogwu ute onenido ọmọ ibe, “Ìre îkaan̄ inu 
òrọrọ?” 
15Akisa ofọfọọk ibe, “Soso, rọ ata inu ge nyi emi. Owu ora inyi emi ijọn̄ me èwê 
agan̄ osiki, nye lek nyi emi ogbuuruk mun̄ gbaalek si.” Kelep oneninyi ọmọ 
ogbuuruk mun̄ òkup me agan̄ inyọn̄ melek eyi òkup me agan̄ osiki. 
16Ebi owot iman nte nwa kè Mosis ogwu Keyin, eneninan̄a me ama uti asaak 
ojotbe emen, eyi òrere Jeriko, mè inigọọk ebi Juda ije, mè iniluk me etete kiban̄ 
me agba lek ama Aradi me emen èwê Juda òkup me èwê agan̄ osiki. 
17Ebi Juda enenigọọk ebi owot iman kè Simiọn, ebi ngwan̄ kiban̄, ijibi akọn̄ isi 
itim me lek ebi Kenan ìkiluk me Sefat, mè itim ikpan̄ ema, mè ijijaka ema isan̄a 
kubọk inu oniin̄ akọn̄, mè ininyi ama ya erieen̄, Oruma. 
18Ebi Juda mîbọkọ si ama Gaja melek otutuuk ijọn̄ kiban̄, mè Asikelọn melek 
otutuuk ijọn̄ kiban̄, mè Ekurọn melek otutuuk ijọn̄ kiban̄. 
19Okumugwem okekeke inyi ebi Juda. Ema etitim akọn̄ ibọkọ otutuuk agan̄ ijọn̄ 
ogoon̄ ogoon̄ cha. Ire, ema kpekọt irieen̄ ebi ìluk me lek òla ijọn̄ ya isan̄a, mije, 
ife cha ekisa uji akọn̄ okwukwut itim akọn̄. 
20Enenisa ama Eburọn inyi Kelep igọọk me otu use kè Mosis. Kelep orerieen̄ bọn 
ebirieen̄ ita kè Anak isibi me lek ijọn̄ ya. 
21Ire, ebi otoko kè Benjamin kpekọt irieen̄ ebi Jebus ìkiluk me ama Jeruselem 
isibi. Mije keya, ebi Jebus melek ebi Benjamin ekigbagbaan̄ iluk me Jeruselem 
mege inire cherekeyi. 
22Ebi otoko kè Josefu enenijibi akọn̄ isi itim me lek ama Beten, Okumugwem 
okekeke inyi ema. 
23Mgbọ ema eriabe ebi ene ibe esi etaak chieen̄ ekpọ ike ama Beten okupbe 
(ekiwuuk lek igwen ama ya Luju), 
24ebi enun̄unun̄ cha emumun̄ enerieen̄ ge okinan̄a me ama ya isibi, mè inibe ene 
ya, “Nye lek jeen̄ eji ike eji ebesa ije inin̄ emen ama yi, ke eji mêrọ owu ijaan̄.” 
25Ogwu enerieen̄ ya onenijeen̄ ema, ema eninin̄, mè ibene akọn̄ me lek ama ya, 
mè isa oge akọn̄ kiban̄ ikpan̄ otutuuk ene isan̄a, ene geege ikeyi ìkasik, îtata ogwu 
enerieen̄ ya mè otutuuk ebi uwu kan̄ gaalek. 
26Ogwu enerieen̄ yi oneninan̄a itele agan̄ ya, mè ije isi agan̄ ebi Et ekiluk, mè isi 
ichili ama ge me ere ya, mè igwen ama ya Luju. Ikeya si ke ekigwen ama ya mege 
inire cherekeyi. 
27Ire, ebi owot iman kè Manasi kpekọt irieen̄ ebi ama Bet San melek asabọn ama 
òkukup ikana, mè Tayanak melek asabọn ama òkukup ikana, mè Doru melek 
asabọn ama òkukup ikana, mè Ibelam melek asabọn ama òkukup ikana, mè 
Megido melek asabọn ama òkukup ikana. Mije, ebi Kenan cha etetet lek inye, mè 
itumu ifieek ibe ke ema ebeluluk me inyọn̄ ijọn̄ ya. 

28Mgbọ ebi Ijeren ewabe me otu ifuk, mè inye lek, ema etetet ebi Kenan me òbọp 
itap me usun̄. Ire, kperieen̄ ema isibi inọọn̄ me inyọn̄ ijọn̄ ya. 
29Ebi otoko kè Iferem si kpekọt irieen̄ ebi Kenan ìkiluk me ama Gejeri isibi inọọn̄, 
ire, ebi Kenan eluluk ibia me etete kiban̄ me ama ya. 
30Ubọk yaage si, ebi otoko kè Jebulọn kpekọt irieen̄ ebi Kenan ìkiluk me ama 
Kitoron mè Nayalon isibi me lek ijọn̄ ya. Ebi Kenan chi eluluk me etete kiban̄, mè 
ikana usun̄ inyi ema me òbọp. 
31Ebi otoko kè Ase si kpekọt irieen̄ ebi Kenan ìkiluk me ama Ako, mè ebi ìkiluk 
me ama Sidọn, mè ebi ìkiluk me ama Ayilap, mè ebi ìkiluk me ama Akijip, mè ebi 
ìkiluk me ama Eliba, mè ebi ìkiluk me ama Afek, mè ebi ìkiluk me ama Reyobu. 
32Mije keyi, ebi otoko kè Ase ekekiluk me etete ebi Kenan ebi ìkiluk me lek ijọn̄ 
ya. 
33Ebi otoko kè Nafitali kpekọkọt irieen̄ si ebi ìkiluk me ama Bet Semes, mè ebi 
ìkiluk me ama Bet Anat isibi inọọn̄. Ire, ebi otoko kè Nafitali ekekiluk me etete 
ebi Kenan me lek ijọn̄ ya, mè itet ebi Kenan cha ìkiluk me Bet Semes, mè ebi Bet 
Anat me òbọp, inyi ekesi ikwaan̄ kubọk ebi usun̄ enyi ema. 
34Ebi Amọ echichichiki ebi otoko kè Dan isi inwaan̄ me agan̄ ijọn̄ ogoon̄ ogoon̄, 
kpenyi ema irek ibe enan̄a me inyọn̄ ogoon̄ esibi enu me lek òla ijọn̄. 
35Ebi Amọ etetet si lek inye, kpechieek inanan̄a itele inyọn̄ ogoon̄ Eres, mè 
Ajalọn, mè Sayalibim. Ire, mgbọ ebi otoko kè Josefu emumanabe iwa me otu ifuk, 
mè inye lek, etetet ebi Amọ me òbọp, inyi ekesi ikwaan̄ enyi ema kubọk ebi usun̄. 
36Okike ijọn̄ ebi Amọ ìbene me utibi ogoon̄ Akarabim,  mè isa ikeya isi ire Sela, 
mè iraka si inyi isi. 

Oyer 2 

Ogwu osat Okumugwem înu me Bokim 

1Ogwu osat Okumugwem oneninan̄a me Giligan inu me Bokim, mè initumu inyi 
ebi Ijeren ibe, “Îre emi nsan̄a enyi isibi me Ijipiti, mè isa enyi ije mege initap me 
inyọn̄ ijọn̄ ere nnyan̄abe ibot ibe ke mâsa inyi ebi nte nte kinyi. Ntumu ibe ke 
m̀kpachaka inyan̄a-ibot n̄a melek kinyi, mege ire mgbọ geelek. 
2Ntumu si inyi enyi ibe mè enyi ekagọọk ebi ìluk me lek ijọn̄ yi ìgbaan̄ ìnyan̄a 
ibot, ire, mè enyi ejijaka otutuuk ntook kiban̄ geelek. Ire, enyi ekpakpaka ibot 
inyi emi. Keke ke enyi erọ ikeyi ni? 
3Eya orọ, mgbọ keyi, ǹkirọ inyi enyi eriọọn̄ ibe ke m̀kpalap ife chi isan̄a me lek 
kinyi. Ema ebekana ukpak me agba nkan̄ kinyi, awaji kiban̄ cha si mênenikana 
ufe inyi enyi.” 
4Mgbọ ogwu osat Okumugwem otumube ikọ chi inyi otutuuk ebi Ijeren isan̄a, 
ema otutuuk ene ebebene ikitaan̄ ukpo ito ito. 

5Ema enenigwen erieen̄ ere ya Bokim, mè igwa ngwugwa si me ere ya inyi 
Okumugwem. 

Mkpaka-ibot mè ntim-mkpan̄ 

6Mgbọ Josuwa oriabe otutuuk ebi Ijeren itaak me oniin̄, ema otutuuk ejeje, me 
otoko me otoko, isi okike ijọn̄ ere edọmọbe inyi ema me ìrot, isisi ibọkọ isak, kpa 
otoko, kpa ìrot kiban̄. 
7Me otutuuk mgbọ Josuwa okupbe me ugwem, otutuuk ebi Ijeren ekisisi ikwaan̄ 
inyi Okumugwem. Mgbọ Josuwa okwube iraka, ema ekekisi si ikwaan̄ inyi 
Okumugwem me otutuuk ukot mgbọ ebi ugane ebi ìsasa chieen̄ imun̄ owuwa 
ikpele ikwaan̄ Okumugwem orọbe inyi ebi Ijeren ekupbe me ugwem. 
8Josuwa gwun̄ kè Nun, ogwu ikwaan̄ Okumugwem, îkan iso efit acha mè akọp 
sabum înikwu. 
9Efufuun̄ ọmọ me ijọn̄ ere enyibe ọmọ me ìrot, me Timinat Eres me inyọn̄ ijọn̄ 
ogoon̄ ogoon̄ ebi otoko kè Iferem, òkup inyi agan̄ inyọn̄ me lek ogoon̄ Gayas. 
10Mgbọ otutuuk ebi ukot keya ekwaan̄be ifon igọọk ebi nte nte kiban̄ isan̄a kpai, 
ofifi ukot onenisibi inu. Ebi ayaya ukot yi kperiọọn̄ Okumugwem, kperọriọọn̄ si 
inu cha geelek îrọbe inyi ebi Ijeren. 
11Ebi Ijeren ebi ukot keyi cha enenikirọ ijo inu me isi Okumugwem, mè ikitọbọ 
ebum inyi ebi kè Baali. 
12Ema etetele Okumugwem, Awaji ebi nte nte kiban̄, ogwu òsasa ema inan̄a me 
Ijipiti isibi, mè ikikana igọọk ofifi awaji cha, awaji ebi ìluk ikana ema, mè ikitọbọ 
ebum inyi awaji kecha. Inu ya onanaan̄ Okumugwem ejit. 
13Ema ejijit Okumugwem itele, mè iyaka ikisi isi ikwaan̄ inyi ebi kè Baali, mè ebi 
kè Asitoret. 
14Okumugwem onanaan̄ ejit enenen me lek ebi Ijeren, mè inikana ema itap me 
ubọk urum ebi inọ afa, ife cha echichiin̄ inu kiban̄ inọọn̄. Îkana si ema itap me 
ubọk ebi ochicha kiban̄ ìluluk ikana ema, ema kpeyaka ikọt ikeke ida ebi ochicha 
kiban̄. 
15Mgbọ geelek ebi Ijeren isisibi isi akọn̄, Okumugwem îra ikitim akọn̄ ikeme ema, 
mè otim òkpan̄ ema, ike înyan̄abe ibot inyi ema. Ebi Ijeren eyaka inikup me emen 
ikpele ufialek. 
16Okumugwem onenisan̄a ebi ibot oyerebet isibi, ebi ìnikitap ubọk inyan̄a ebi 
Ijeren isibi me ubọk urum ebi inọ afa cha ìkinu inichiin̄ inu kiban̄. 
17Ikerere ebi ibot oyerebet kiban̄ cha si, ema kpekigbagban̄ si utọn̄ inyi. Kpan̄asi 
ikeya, ema ekpọkpọ itet lek inye ikikana igọọk ebi kè ofifi awaji cha, mè ikitọbọ 
ebum inyi ema. Me ekafiatge mgbọ, ebi ukot keyi etetele oniin̄ ebi nte nte kiban̄ 
ejebe, mè itele si irọrọ otutuuk ikọ Okumugwem otọbe. 
18Okumugwem isisan̄a ogwu ibot oyerebet ge ito inyi ebi Ijeren, ìkikekeke inye 
melek ogwu ibot oyerebet ya, mè osa me ubọk ogwu ibot oyerebet ya ònyan̄a ebi 

Ijeren osibi me ubọk ebi ochicha kiban̄ me otutuuk mgbọ ogwu oyerebet keya 
okupbe me ugwem. Ìkirọ ikeya, mije, îkikaan̄ ejit nsan me lek kiban̄, mgbọ ema 
isikifim me emen ukwook me ubọk ebi ochicha kiban̄ ebi ìkitutuku ema, mè 
ikisulu ema osusut. 
19Ire, ogwu oyerebet ya isikwu inan̄a, ema mîra ikpọk igwu ikom isi ikiluk ijo 
ugwem òfefieek igak echi ebi nte nte kiban̄ elukbe, mè ikisi ikana igọọk ebi kè 
ofifi awaji cha, mè ikisi ikwaan̄ inyi, mè ikitọbọ si ebum inyi ema, mè ijit itetele 
ijo ugwem kiban̄ mè unye-ibot kiban̄. 
20Eya orọ, Okumugwem onanaan̄ ejit inyi ebi Ijeren enenen, mè inibe, “Mije ebi 
ido keyi echakabe inyan̄a-ibot eyi nnyan̄abe melek ebi nte nte kiban̄, kpeyaka 
ichieek ikekigban̄ ida n̄a, 
21ido cha geelek òsisik, echi kperieen̄ isan̄a me isi ebi Ijeren sabum Josuwa 
onikwu inan̄a, m̀kpayaka irieen̄ ema isan̄a me isi kiban̄. 
22M̀basa ido chi iroon̄ ebi Ijeren ikpọ, mè ìre ema mêkana igọọk oniin̄ 
Okumugwem, kubọk ebi nte nte kiban̄ erọbe, mè ìre ema kpeberọ.” 
23Îre mije keyi ke Okumugwem otele ibe ido cha isik me lek ijọn̄ ya, ìkagwat lek 
ìkana ema ìnyi Josuwa ibe irieen̄ ema isan̄a mgbọ yaage, sabum Josuwa onikwu. 

Oyer 3 

Ido echi òsisik me lek ijọn̄ Kenan 

1Ido kechi ìre ido Okumugwem otelebe ibe isik, inyi ọmọ môsa ema iroon̄ 
otutuuk ebi Ijeren, ebi kpetim-nu akọn̄ geege me Kenan ikpọ. 
2Okumugwem ìrọ inu yi, inyi ọmọ isa me ikeyi ijeen̄ ebi owot iman ebi Ijeren 
geelek ukot akọn̄, ògak ge, ebiba ebi kperarak itim akọn̄ me ugwem kiban̄. 
3Ido cha ìre: ido ebi ubọọn̄ Filisia go, mè otutuuk ebi Kenan, mè ebi Sidọn, mè 
ebi Ifi ìkiluk me inyọn̄ ogoon̄ echi òkup me Lebanọn, ibene me ogoon̄ Baali-Emọn 
mege isi igwook me utibi ogoon̄ Amat. 
4Okumugwem ìtele ibe ido chi isik, inyi mêsa me lek kiban̄ iroon̄ ebi Ijeren ikpọ 
mè ìre mêgwu ikom isi ikirọ ikọ Okumugwem otọbe inyi ebi nte nte kiban̄ inan̄a 
me otu kè Mosis. 
5Mije keyi, ebi Ijeren eluluk me etete ebi Kenan, mè ebi Et, mè ebi Amọ, mè ebi 
Pereji, mè ebi Ifi, mè ebi Jebus. 
6Ema ekekido bọn ebibaan̄ ebi ife cha me lek nwa, mè ikisa bọn ebibaan̄ kiban̄ 
iche olom inyi ife cha, mè ikigọọk ife cha itọbọ ebum inyi awaji kiban̄. 

Otinien îkana ogwu ibot oyerebet me Ijeren 

7Ebi Ijeren erọrọ ijo inu me chieen̄ Okumugwem, mè iwuuk Okumugwem Awaji 
kiban̄, mè ikana igọọk ikisi itọbọ ebum inyi ebi kè Baali mè ebi kè Asera. 

8Okumugwem onanaan̄ ejit enenen me lek ebi Ijeren, mè ikana ema itap me ubọk 
kè Kusan-Risatayim ogwu ubọọn̄ Aram Nayarayim. Ogwu ubọọn̄ yi otitim ikpan̄ 
ebi Ijeren, ema eninin̄ usun̄ inyi ọmọ otuuk kè acha jeeta. 
9Ema enenikup me irak usun̄ ya ito ito igwen Okumugwem, Okumugwem onọnọ, 
mè inisan̄a enerieen̄ ge isibi me etete kiban̄, ogwu ònitaba ema isibi. Ogwu 
enerieen̄ ya ìre Otinien, gwun̄ kè Kenaji, ngwan̄ kè Kelep ogwu ijija. 
10Ekwukwu Okumugwem oneninin̄ emen kè Otinien, mè irọ inyi ọmọ ikana 
ogwu ibot oyerebet inyi ebi Ijeren. Otinien onenisa ebi Ijeren isi itim akọn̄ me 
lek kè Kusan-Risatayim, ogwu ubọọn̄ Aram ya. Okumugwem otatap ubọk inyi 
ọmọ, ititim ikpan̄ ogwu ubọọn̄ ya. 
11Esuuk okukup me lek ijọn̄ ya akọp acha ini, ire mgbọ Otinien gwun̄ kè Kenaji 
okwube. 

Ewudu îkana ogwu ibot oyerebet me Ijeren 

12Ebi Ijeren enenikpọk ikirọ ijo inu me chieen̄ Okumugwem. Mije keyi, 
Okumugwem onyinyi Egulọn ogwu ubọọn̄ Mowabu unye, inyi itim akọn̄ ikpan̄ 
ebi Ijeren, mije ijo inu ya ema erọbe. 
13Egulọn osisi itọt melek ebi Amọn mè ebi Amalek, mè inisa ife cha igbaalek ijibi 
akọn̄ isi itim me lek ebi Ijeren, mè itim ikpan̄ ema, mè ibọkọ ama Jeriko, ama uti 
asaak ojotbe emen ya. 
14Ebi Ijeren enenikana usun̄ inyi Egulọn ogwu ubọọn̄ Mowabu otuuk kè akọp mè 
acha jeeta. 
15Ebi Ijeren ekukup me irek usun̄ kiban̄ ikpọk ito ito igwen Okumugwem. 
Okumugwem onọnọ, mè ininyi ema ofifi ogwu unyan̄a, òrere Ewudu gwun̄ kè 
Gera ogwu otoko kè Benjamin. Ewudu yi ìre ogwu ujit ubọk. Ebi Ijeren eneniria 
Ewudu ibe isa otitip mkpulu kiban̄ ijet Egulọn ogwu ubọọn̄ Mowabu. 
16Sabum Ewudu onisi ikwaan̄ yi, îrọ ubuja isi iba òrereke, mè ijọn̄ọ iso agbagba 
otubọk iba, inyi lek kan̄, mè iben ubuja ya ibọp ikam me owut-ukot kan̄ agan̄ 
ulom, mè itap ofọnti ichit. 
17Mgbọ îrebe ere ya me ido Mowabu, isasan̄a otitip mkpulu ya isibi isa inyi 
Egulọn ogwu ubọọn̄ Mowabu. Ogwu ubọọn̄ yi ìre enerieen̄ òmimin ufuk enenen. 
18Ewudu inyinyi ogwu ubọọn̄ otitip mkpulu ya isan̄a, ineniria ebirieen̄ ebi 
ìbebeme otitip cha isa igọọk ọmọ inu itap me oniin̄ ibe efon. 
19Mgbọ ema ejebe ire ere ekibum ewuuk me agba lek ama Giligan, Ewudu 
ogwugwu ikom isi lek ogwu ubọọn̄ ya, mè inisi itumu inyi ibe, “Me ulibi kwun̄, 
ogwu ubọọn̄, nkaan̄ nlelet etip ge mbalook owu.” Ogwu ubọọn̄ ya otutumu inyi 
ebi ikwaan̄ kan̄ ebi melek kan̄ ekupbe me ere ya ibe enyi ema irek-nu. Otutuuk 
ebi ikwaan̄ kan̄ cha esisibi itele ọmọ melek kè Ewudu gaalek. 
20Ogwu ubọọn̄ ya ìsiki ikweek ọmọ gaalek me agwut kan̄ òtọtọọk me uwu inyọn̄ 
kan̄. Ewudu ojeje inu me lek kan̄, mè initumu inyi ibe, “Nkaan̄ etip ònan̄a me 

ubọk Awaji, eyi mbanilook owu.” Mgbọ ogwu ubọọn̄ ya onan̄abe me inyọn̄ ikasi 
kan̄ ikeke, 
21Ewudu otatap ubọk agan̄ ujit kan̄ me emen ofọnti, mè iwọọk ubuja isi iba ya 
isibi me owut-ukot kan̄ agan̄ ulom, mè isa ichim inwaan̄ me owot ogwu ubọọn̄. 
22Ubuja isi iba ya ogwọgwọt inin̄ emen owot ogwu ubọọn̄ ya, mè ichep ita ire lek 
ibot inin̄ emen owot ogwu ubọọn̄ ya, okpọn̄ ogbọgbọọk ikana ichit ubuja ya. 
Ewudu ìkataba ubuja ya ìsibi me owot ogwu ubọọn̄ ya, ubuja ya otitibi isibi me 
agan̄ udun̄, me agbagba ukot kan̄. 
23Ewudu ogwugwuk otutuuk afọn̄ òkup me lek uwu inyọn̄ ya, mè igon ema 
otutuuk, mè isaba isibi ikeke me agba oyet, mè isibi ifo. 
24Ewudu îsibi ifo isan̄a sabum ebi ikwaan̄ ogwu ubọọn̄ eninu, mè inimun̄ ibe ke 
egogon otutuuk afọn̄ uwu inyọn̄ ya. Ema enenikikeek ibe ke ogwu ubọọn̄ 
ìkinwun ukot me uwu inyọn̄ ya, ke îre eya orọ îgonbe otutuuk afọn̄. 
25Mgbọ ema ekekebe igak, kpemun̄ ubọk ogwu ubọọn̄ ogwukube isotu uwu 
inyọn̄ ya geege, ineniyọt ema me lek. Ema enenimọnọ atafi isa isi igwuku afọn̄, 
mè iraka inin̄ uwu, mè isi imun̄ nte uwu kiban̄ okwube ilaak inyana me ijọn̄. 
26Mgbọ ema ekupbe me ere ya ikikpọ ibe ogwu ubọọn̄ ichili isotu cha, Ewudu 
olilibi inwọnọ. Îraka ere ekibum ewuuk ya, mè ilibi ifo ama Seyira. 
27Mgbọ îrebe ama ya, ikukup me inyọn̄ ijọn̄ ogoon̄ ogoon̄ otoko kè Iferem ya, mè 
iwut otita akọn̄ isa igween̄ ebi Ijeren ititiin̄. Otutuuk ebi ene egbugbuku inan̄a 
me inyọn̄ orioon̄ geelek isibi igọọk ọmọ. Ọmọ okekije me isi kiban̄. 
28Inenibe ema, “Ìgọọk emi, mije ke Okumugwem îra ikana otutuuk ido Mowabu, 
ebi ochicha kinyi, itap enyi me ubọk.” Ema egbugbuku igọọk ọmọ ikwala isibi isi 
itim akọn̄ ya, mè ibọkọ otutuuk ere geelek ekije isaba okwaan̄ Jodan isi ido 
Mowabu. Kpetele ibe ogwu Mowabu geege isaba okwaan̄ ya. 
29Ema ekukup me ere ya ikpan̄ inu òsoso akọp obop ebi akọn̄ Mowabu ìrọriọọn̄ 
ukot akọn̄ ichit, mè inye lek, ogwu Mowabu geege ìkanwọnọ. 
30Bene me usen ya, ebi Mowabu eninin̄ usun̄ inyi ebi Ijeren. Esuuk okukup me 
lek ijọn̄ ya akọp acha jeeta. 

Samiga îkana ogwu ibot oyerebet me Ijeren 

31Ofifi ogwu ibot oyerebet ògọgọọk Ewudu ìre Samiga, gwun̄ kè Anat. Îre ọmọ 
osa uti ekisa ichim eriembuuk, inyi ije ije, ikpan̄ efit ebi Filisia gweregwen. Ọmọ 
si me otu ifuk ebi ìtataba ebi Ijeren isibi mgbọ ufialek kiban̄. 

Oyer 4 

Dibọra îkana ogwu ibot oyerebet me Ijeren 

1Mgbọ Ewudu okwube iraka, ebi Ijeren ekpọkpọk ikirọ ijo inu me chieen̄ 
Okumugwem. 

2Eya orọ, Okumugwem oneniyaka ema itap me ubọk kè Jabin, ene ge me lek ebi 
ubọọn̄ Kenan, ogwu òkup me Asọru ikikpulu. Sisera, ogwu isi akọn̄ kan̄, okekiluk 
me Aroset Agoyim. 
3Ogwu ubọọn̄ Jabin yi ìkaan̄ efit uji akọn̄ onaan̄ge esabe okwukwut irom. Ikekisa 
unye ubọk ikikpulu ebi Ijeren, mè ikitutuku ema otuuk kè akọp acha iba. Ebi 
Ijeren enenito ito igwen Okumugwem ibe initap ubọk inyi ema. 
4Mgbọ ya ke Dibọra, ogwu enenwaan̄ nriran, nwa kè Lapidot, ore ogwu ibot 
oyerebet me Ijeren. 
5Îkaan̄ uti asaak ge òkup me etete Rama mè Beten, me inyọn̄ ijọn̄ ogoon̄ ogoon̄ 
otoko kè Iferem, eyi ekigwen Uti Asaak kè Dibọra. Mgbọ geelek ebi Ijeren isikaan̄ 
gọlọgọlọ me etete kiban̄, mîra isa gọlọgọlọ ya inu me isi kè Dibọra, îra ikup me 
irak uti asaak ya ikisibi oyerebet inyi ema. 
6Dibọra oneniria ibe esi egwen Barak gwun̄ kè Abinowam me Kedes eyi òkup 
me Nafitali ejet ọmọ. Inenitumu inyi Barak ibe, “Okumugwem, Awaji ebi Ijeren, 
ìkinyi owu ida ibe ikeyi: ‘Sa akọp obop ebirieen̄ ebi Nafitali mè ebi Jebulọn 
gbaalek kwun̄ jibi akọn̄ sa si inyọn̄ ogoon̄ Tabọ. 
7Mâleke Sisera, ogwu isi akọn̄ kè Jabin melek otutuuk uji akọn̄ kan̄ mè otutuuk 
ebi akọn̄ kan̄ inu me agba okwaan̄ Kison, mè iniyaka ema itap owu me ubọk.’ ” 
8Barak onenifọọk ọmọ ibe, “Ire owu môgọọk emi isi, emi mâsi. Ire, ire owu 
òkpogọọk emi isi, emi si m̀kpasi.” 
9Dibọra ofọfọọk ibe, “Ire ikeya, înwọn ma, emi mâgọọk owu isi. Ire, mije owu 
orọbe ikeyi, owu òkpokaan̄ umin geege me emen akọn̄ yi, mije, Okumugwem 
ìbosa me ubọk enenwaan̄ itim akọn̄ ikpan̄ Sisera.” Dibọra oneninan̄a igọọk Barak 
ije isi Kedes. 
10Barak onenititiin̄ ebi otoko kè Jebulọn mè ebi otoko kè Nafitali. Akọp obop 
ebirieen̄ enanan̄a ikeke igọọk ọmọ isi akọn̄ ya. Dibọra si ogọgọọk ọmọ isi. 
11Me ike mgbọ yi, Eberi ogwu Keyin îra itetele ebi Keyin kechilọ, ìrere ebi owot 
iman kè Yobabu, nte nwa kè Mosis, mè isi igwuun̄ uwu ọfọ kan̄ iriaak me lek 
ikpele uti mbuban òkup me Sayananim, me agba lek ama Kedes. 
12Etip onenire utọn̄ kè Sisera ibe ke Barak, gwun̄ kè Abinowam, îra inene isi 
inyọn̄ ogoon̄ Tabọ. 
13Sisera otututuun̄ lek akọn̄, melek efit uji akọn̄ onaan̄ge esabe okwukwut irọ 
cha, igbaalek otutuuk ebi akọn̄ kan̄, mè inijibi akọn̄ inan̄a me Aroset Agoyim isi 
agba okwaan̄ Kison. 
14Dibọra onenitumu inyi Barak ibe, “Nan̄a keke! Cherekeyi ore usen ya 
Okumugwem okanabe Sisera itap owu me ubọk. Kpọ, Okumugwem òkije me isi 
kwun̄.” Barak onanan̄a me inyọn̄ ogoon̄ Tabọ ije ikwala isibi, akọp obop ebi akọn̄ 
kan̄ ekekigọọk ọmọ me udun̄. 

15Barak mè ebi akọn̄ kan̄ ebebene akọn̄ me lek kè Sisera, Okumugwem otatap 
wọlọwọlọ inyi Sisera melek otutuuk urum ebi akọn̄ kan̄, mè iwuwọlọ si otutuuk 
uji akọn̄ kan̄ cha, ekpakpan̄ ema enenen me otu oge akọn̄. Sisera otetele uji akọn̄ 
kan̄, mè ilibi ukot ukot inan̄a me isi akọn̄. 
16Ire, Barak osasa akọn̄ ililaba otutuuk uji akọn̄ kan̄ cha mè ebi akọn̄ cha mege 
isi ire Aroset Agoyim. Otutuuk ebi urum akọn̄ kè Sisera ekwakwaan̄ isan̄a kpai, 
kubọk ene ge ikeyi ìkanwọnọ. 
17Sisera olilibi ukot ukot isi itap ibot me emen uwu ọfọ kè Jayen, nwa kè Eberi 
ogwu Keyin, mije, ogwu ubọọn̄ Jabin ogwu Asọru mè ebi owot iman kè Eberi 
ogwu Keyin ìre òma. 
18Jayen osisibi ikweek Sisera, mè itumu inyi ọmọ ibe, “Na, ogwu nte, na nin̄ uwu 
n̄a, kafieek owot.” Sisera oninin̄ uwu ọfọ kè Jayen. Ogwu enenwaan̄ ya osasa 
ekwut iwele ichit ọmọ. 
19Sisera otutumu inyi ogwu enenwaan̄ ya ibe, “Ebek îrak emi, nye lek nyi emi 
sọntiik mun̄ ǹnwọ ǹsiki ebek.” Jayen onenichili otu iko ikpa anam mun̄ ebe 
okupbe me emen, mè itọkọ inyi, inwọnwọ. Isasa ekwut ichit ọmọ. 
20Sisera otutumu inyi Jayen ibe, “Keke me otu isotu uwu ọfọ kikpọ, ikaan̄ ogwu 
inu, mè inido ibe, ‘Ìre îkaan̄ ogwu òkup me uwu keyi?’ Fọọk ibe, ‘In̄-in̄, ke kpunu.’ 
” 
21Ire, Jayen nwa kè Eberi, onenimọnọ okpo ̀ kọ uwu ọfọ melek abaracha ikaan̄ me 
ubọk, mè isa inween̄ lek ije isi ere Sisera olaakbe inwọnọ, lek îwọ enenen. Inenisa 
okpo ̀ kọ ya itoon̄ itat me agba ibot kan̄, mè isa abaracha ya igon okpo ̀ kọ ya itibi 
ibot kan̄ inwaan̄ ikam me ijọn̄. Sisera okwukwu. 
22Mgbọ Barak okinya ikana ikiweek Sisera, mè inire ere ya, Jayen onanan̄a isibi 
inikweek ọmọ, mè inibe ọmọ, “Na, ke mâjeen̄ owu ogwu owu okiweek.” Barak 
ogọgọọk inin̄ uwu, mè isi imun̄ Sisera okwube ilaak, melek okpo ̀ kọ uwu ọfọ 
egonbe itibi agba ibot kan̄ inwaan̄ ikam me ijọn̄. 
23Awaji otitim ikpan̄ Jabin, ogwu ubọọn̄ Kenan, me isi ebi Ijeren, me usen ya. 

24Ebi Ijeren etetet lek inye, mè ikaan̄ efuuk ikitim akọn̄ ikeme Jabin, ogwu ubọọn̄ 
Kenan, mè ikpan̄ ọmọ me òta kan̄. 

Oyer 5 

Okwa kè Dibọra 

1Me usen ya, Dibọra mè Barak gwun̄ kè Abinowam enenikọt okwa ibe ikeyi: 

2Ebi isi akọn̄ Ijeren mîsibi ikije me isi akọn̄, otutuuk ebi akọn̄ esasa me ejit kiban̄ 
gaalek isibi igọọk. Ìtọn̄ Okumugwem! 

3Enyi ebi ubọọn̄, ìnọ! Enyi ebi mkpulu, ìraan̄ utọn̄ ìgban̄! Emi mâkọt okwa inyi 
Okumugwem; iin̄, mâkọt okwa; mâsan̄a okwa, mè ikwak ekpete isa itọn̄ 
Okumugwem, Awaji ebi Ijeren. 
4Jei Okumugwem, mgbọ owu onan̄abe me ogoon̄ Seya isibi, mgbọ owu okijak 
ukot ikinan̄a me agan̄ Edọm isibi, ijọn̄ ìkisisisik, akpa isinyọn̄ okekirep ibot, ebi 
kè oduku inyọn̄ ekekisene mun̄ igwook. 
5Ebi kè ogoon̄ mîsisik me isi Okumugwem; iin̄, ogoon̄ Saina îsisik me isi 
Okumugwem, Awaji ebi Ijeren. 
6“Me ukot kè Samiga gwun̄ kè Anat, mè ukot kè Jayen si, ebi ene kpeyaka ikije 
me lek uga oniin̄ cha; ebi ije eyaka inikije me lek asabọn kanakana oniin̄ gaalek. 
7Ugwem ekiluk me ama ebi Ijeren ìkayaka ìkup kubọk adasi, mege ire mgbọ owu 
Dibọra okanabe isibi, kubọk uga isa inyi ebi Ijeren. 
8Mgbọ ema egobobe ebi kè ofifi awaji inyi lek kiban̄, akọn̄ onunu otutuuk 
otunchit kiban̄, kpemun̄ agbọ geege, kpemun̄ si otunwa geege, me etete akọp 
obop ene ini, ebi akọn̄ Ijeren. 
9Ejit n̄a ìkup me lek ebi isi akọn̄ Ijeren, mè ikup si me lek ebi ìsasa lek kiban̄ inyi 
me ikike. Ìtọn̄ Okumugwem! 
10“Enyi ebi ìkikọp me inyọn̄ inyinya akpan okuket, mè ikikweek irek me inyọn̄ 
ejiik inyọn̄ anam ije, mè enyi ebi ìkije ukot ukot me lek oniin̄, ìgban̄ utọn̄! 
11Ida òbebene igak ida ebi ìsook oraan̄ òkitaan̄ me otu udọn̄ mun̄ cha; ebi ìkọt 
okwa mêkikọt okwa ibak ata akọn̄ cha Okumugwem otimbe, mè ikigo ata ntim-
mkpan̄ ebi usọ akọn̄ kan̄ etimbe ikpan̄ me Ijeren! “Ebi eyi Okumugwem enenisibi 
isi otutuuk otunchit ama. 
12‘Nan̄a keke, Dibọra, nan̄a keke! Nan̄a keke, bene lek, mè bene kọt okwa! Nan̄a 
keke, owu Barak! Owu gwun̄ kè Abinowam, kpulu ebi usun̄ akọn̄ kwun̄ tap me 
usun̄ akọn̄.’ 
13“Ebi ene inen mè inen ìsisik mîtim ikpan̄ ebi ilile ebi ofifi ido; Okumugwem îrọ 
emi ǹtim 

m̀kpan̄ ebi unye me akọn̄. 
14Usini enan̄a me Iferem, agan̄ mgbọ òkup inyi Amalek; ebi otoko kè Benjamin 
òwa me etete ebi kinyi ebi ìkekeke inye me udun̄ kwun̄. Ebi isi akọn̄ mînan̄a me 
Makiri isibi inu, ebi ibot akọn̄ enanan̄a me Jebulọn inu. 
15Ebi isi akọn̄ otoko kè Isaka ekukup melek kè Dibọra; iin̄, ebi otoko kè Isaka 
ekukup melek kè Barak, mè ikililiin̄ igọọk ọmọ me udun̄ inin̄ emen iteke. Ire, me 
etete ebi otoko kè Ruben, kenekene ejit îmin enenen. 
16Keke orọ mè owu òbia me udun̄ me ere itobo-arọọn̄? Ìre òkigban̄ ida òja ebi 
òkpukpo arọọn̄ ekiwut isa ikigwen arọọn̄? Me etete ebi otoko kè Ruben, 
kenekene ejit îmin enenen. 

17Ebi agan̄ Giliadi ebabia me udun̄ me usaba okwaan̄ Jodan. Keke orọ mè ebi 
otoko kè Dan ebia me lek uji ile? Ebi otoko kè Ase ebabia me agba okwaan̄, mè 
ikup me ere m̀gba uji kiban̄. 
18Ebi otoko kè Jebulọn mîbem lek isasa ugwem kiban̄ inwene mkpa; ikeyi si ke 
ebi otoko kè Nafitali echieek mkpa me oron akọn̄ me inyọn̄ ogoon̄. 
19“Ebi ubọọn̄ mînu, mè initim akọn̄; ebi ubọọn̄ Kenan mînitim akọn̄ me Tayanak 
me agba lek mun̄ me Megido, ire, kpemọnọ alata araran̄ me oruru. 
20Ebi kè ntoronyan̄ òkup me isinyọn̄ mîtim akọn̄ inyi eji, ema ekup me irek kiban̄ 
me isinyọn̄ itim akọn̄ me lek kè Sisera. 
21Unye ukot mun̄ okwaan̄ Kison onunu inikwọọk ema ije, okwaan̄ Kison, òrere 
oka okwaan̄ ukot ikaan̄. Ibot ejit n̄a, kije nyi isi, mè nye lek! 
22Ida ukot inyinya okekigbugbut kubọk isinyọn̄, mgbọ ema ekisa unye ukot 
kiban̄ ijak ijọn̄ iwulu gadam, gadam. 
23Ogwu osat Okumugwem okekitumu ibe, ‘Ìfieek otu ìnyi ebi ama Meroju. Ìfieek 
otu ijo ijo ìnyi ebi ama ya, mije, ema kpenan̄a isibi inu initap ubọk inyi 
Okumugwem, kpesibi inigọọk Okumugwem itim akọn̄ me lek ebi unye akọn̄.’ 
24“Jayen, nwa kè Eberi ogwu Keyin ìre ogwu egbanabe ichit me etete ebibaan̄, 
ọmọ ke egbana ichit me etete ebibaan̄ ìkiluk me uwu ọfọ. 
25Sisera ìdo mudim ikike, Jayen onyinyi ọmọ mun̄ ebe eriembuuk; ìsa uja ekpen̄ 
ògbe ogwu ubọọn̄ itọkọ ata mun̄ ebe inyi. 
26Itoto ubọk ujit imọnọ okpo ̀ kọ uwu ọfọ, mè isa ubọk ulom imọnọ abaracha 
ogwu usọ; mè isa igon Sisera me ngigọ ibot, ìgogon agan̄ ibot kan̄ itibi, 
ikpukpukpuku. 
27Me agba ukot kè Dibọra ke îgele igwook, mè irọn̄, mè ilaak inyana; me agba 
ukot kan̄ ke îgele igwook, mè irọn̄, ere îgelebe igwook, ere keya si ke îrọn̄, mè 
ikwu. 
28“Nga kè Sisera ìtap chieen̄ itibi otu nruruk ikikpọ; ìkup me udun̄ mgbugban otu 
nruruk ikito ito, ‘Ìre keke oyaka initet uji akọn̄ kan̄ ikaan̄ ifiin̄ ikeyi ni? Keke orọ 
mè nkagwat lek ìnọ ida ukot uji akọn̄ kan̄ ni?’ 
29Ebi ìriọọn̄ inu me etete ebibaan̄ ikwaan̄ kan̄ ekekifọọk ọmọ otu; ire, ọmọ 
okpọkpọ ikinina lek si ibe, 
30‘Usini mgbọ, ema mîfum owuwa inu, mè ikup ikiche: mênyi enerieen̄ geelek 
enenwaan̄ ge, mè ìre iba, ujuja ofọnti mfum òkaan̄ esese chieen̄ echi mêsabe inyi 
Sisera, ujuja ofọnti esese chieen̄ echi elọkbe ijaan̄, echi esese chieen̄ elọkbe, echi 
ogwu òfufum môkọtbe ikijeen̄ me ebek.’ 
31“Jei Okumugwem, kè otutuuk ebi oriara kwun̄ ekwaan̄ eta ikeya! Kè otutuuk 
ebi òma kwun̄ ekera kubọk ura mgbọ îkibum isibi me unye kan̄.” Otutuuk agan̄ 
ijọn̄ ya onenikup me esuuk akọp acha ini. 

Oyer 6 

Gidiọn îkana ogwu ibot oyerebet me Ijeren 

1Ebi Ijeren eyayaka ikpọk ikirọ ijo inu me chieen̄ Okumugwem, Okumugwem 
odada ema itap me ubọk ebi Midian acha jaaba. 
2Ebi Midian eneninye lek enenen igak ebi Ijeren. Mije keya, ebi Ijeren ekekililiin̄ 
ifon inyọn̄ ogoon̄ isi ikilileek me irak ewuuk, mè emen ǹkororok, mè emen 
okwukwek akọn̄ geelek ema ekọtbe imun̄. 
3Ebi Ijeren isiwop uko kiban̄, mè mfut uko kiban̄ isiren̄e, ebi Midian, mè ebi 
Amalek, mè ebi ìnan̄a me agan̄ mbum-ura, mîra ijibi inin̄ lek ijọn̄ ebi Ijeren 
inikiweek ema ikọ. 
4Ema isinu, ekiniluluk ibia me inyọn̄ ijọn̄ ebi Ijeren, mè ejijaka otutuuk inu 
ewopbe èsan̄a kpai, mege isi igwook me Gaja. Kpekitele inu geege me ugwem 
inyi ebi Ijeren, bene me lek ebi kè arọọn̄, si re lek ebi kè eriembuuk, mè ebi kè 
inyinya akpan. 
5Ema isinu, ekisasa anam uwu kiban̄ mè uwu ọfọ kiban̄ igbaalek inu, mè ejibi me 
urum me urum ènegwook èchit otutuuk ere kubọk ego akaka ituuk ogwook ichit 
uko. Kpekikọt ifuk otu ifuk kiban̄ mè aligọ kiban̄. Ema ekinu, mè ejijaka otutuuk 
uko èsan̄a kpai. 
6Ebi Midian esasa me ikeya itap ebi Ijeren ugbọọn̄ ògak ugbọọn̄. Ebi Ijeren etoto 
ito igwen Okumugwem ibe ininyan̄a ema. 
7Ito ya ebi Ijeren etobe mije ebi Midian onenire utọn̄ Okumugwem. 

8Okumugwem oraria ogwu nriran ge ijet ema. Ogwu nriran ya onenitumu inyi 
ema ibe, “Okumugwem, Awaji ebi Ijeren ìbe ikeyi: Îre emi nsan̄a enyi isibi me 
ido Ijipiti, ere enyi ekupbe me usun̄. 
9Emi ntaba enyi isibi me irak ubọk ebi Ijipiti, mè ubọk otutuuk ebi ìkitutuku enyi, 
mè irieen̄ ema isan̄a me oniin̄, inyi enyi eraka, mè inikana ijọn̄ kiban̄ inyi enyi. 
10Emi nnenitumu inyi enyi ibe, ‘Emi nre Okumugwem Awaji kinyi, ikatọbọ ebum 
ìnyi awaji ebi Amọ, ebi enyi ekiluk me lek ijọn̄ kiban̄.’ Ire, enyi kpegban̄ ida n̄a.” 
11Ogwu osat Okumugwem oneninu me ama Ofera, mè inisiki ikweek irek me irak 
uti mbuban kè Jowas ogwu owot iman kè Abieja. Me ike mgbọ ya, Gidiọn gwun̄ 
kè Jowas òwa oletbe ikigen̄ akpa me ere ekichimi miin̄ me ere ya, inyi ebi Midian 
ekamun̄ akpa cha. 
12Ogwu osat Okumugwem onenikana isibi me isi kè Gidiọn me ere ya, mè 
initumu inyi Gidiọn ibe, “Okumugwem òwa melek kwun̄, owu unye ene òriọọn̄ 
ukot akọn̄.” 
13Gidiọn ofọfọọk ibe, “Jei ogwu nte, ire Okumugwem ikup melek kiji me atikọ, 
keke orọ mè otutuuk inu chi inikirọ eji ikeyi? Sà uyeke uyeke inu cha echi ebi nte 

nte kiji ekpabe inu ofolek inyi eji cha ìkup me owa? Ema ekpa inyi eji ibe ke îre 
Okumugwem osa ema inan̄a me Ijipiti isibi! Ire ikeya, Okumugwem ìjeje inijit eji 
itele mgbọ keyi, mè iyaka inikana eji itap me ubọk ebi Midian?” 
14Okumugwem onenikana isi ikweek ọmọ, mè itumu inyi ọmọ ibe, “Sa otutuuk 
unye òkup owu me emen yi je, mè si nyan̄a ebi Ijeren sibi me ubọk ebi Midian. 
Îre emi me lek n̄a nkiria owu!” 
15Gidiọn onenifọọk ibe, “Jei Okaan̄-ene, emi m̀bajeje ikọt inyan̄a ebi Ijeren isibi? 
Owot iman kiji ore eyi òsisiki ichit me otoko kè Manasi, emi si nre ogwu òsisiki 
ichit me ototun̄ ukan̄ nnan̄abe isibi.” 
16Okumugwem onenibe ọmọ, “Emi mâkup melek kwun̄, owu môgbaan̄ otutuuk 
ebi Midian itim ikpan̄ isan̄a kubọk ìyaka ire ene ge gaalek.” 
17Gidiọn onenifọọk ibe, “Ire inu n̄a îneme owu me atikọ, jeen̄ emi inu ijejeen̄ eyi 
mâsabe iriọọn̄ ibe ke îre owu Okumugwem, me atikọ, okitumu ikọ yi melek n̄a. 
18Soso, kaje ìnan̄a me ere yi, kweek ban emi, mè ǹsi ǹsa inyinyi n̄a ǹnu ǹnenyik 
ǹnyi owu.” Okumugwem otutumu inyi ọmọ ibe, “Emi mâkup ikikpọ owu mege 
ire mgbọ owu môkabe.” 
19Gidiọn onenisi uwu kan̄, mè isi itet gwun̄ ebot ge ikpan̄, mè item, mè itọ akọp 
iko akpa ekọkọk iba mè iba isa irọ fituru kpunube olat me lek, mè iniben anam 
ya melek fituru ya me emen okwun, melek mun̄ usun̄ me emen otin̄ ibat, isa 
iniyik inyi ogwu osat Awaji ya me ere îkweekbe irek me irak uti mbuban ya. 
20Ogwu osat Awaji ya onenitumu inyi ọmọ ibe, “Ben anam ya, mè fituru kpunube 
olat me lek ya yik me inyọn̄ ewuuk keyi, mè ben mun̄ usun̄ ya kana gwook me 
lek.” Gidiọn orọrọ si ikeya. 
21Ogwu osat Okumugwem osasa otu uti òkup ọmọ me ubọk inyana ichak me lek 
anam ya mè fituru kpunube olat me lek ya. Mgbọ yaage, ukan̄ ososook isibi me 
lek ewuuk ya, mè itaka anam ya mè fituru ya ikọọk. Ogwu osat Okumugwem ya 
oneniniin̄ ichep, kpeyaka imun̄. 
22Mgbọ ya ke Gidiọn oniriọọn̄ ibe ke ogwu ọmọ omun̄be ya ìre ogwu osat 
Okumugwem. Itataan̄ ukpo itumu ibe, “Jei Okumugwem! Ìre ikeya? Emi nra imun̄ 
ogwu osat Okumugwem isi mè isi!” 
23Okumugwem onenitumu inyi Gidiọn ibe, “Esuuk ikup inyi owu! Katet ukpook, 
ke owu òkpokwu.” 
24Gidiọn oneninama ntook ngwugwa me ere ya inyi Okumugwem, mè igwen 
ntook ya “Okumugwem Ìre Esuuk.” Mege inire cherekeyi, ntook ngwugwa ya 
ọmọ òwa si okekebe me Ofera, me agan̄ ijọn̄ ebi owot iman kè Abieja. 
25Me eririeen̄ usen yaage, Okumugwem onenitumu inyi Gidiọn ibe, “Tet orie 
gwun̄ eriembuuk ge me etete eriembuuk kè nte kwun̄, òrere òso orie gwun̄ 
eriembuuk iba òmimin ichit, òsoso acha jaaba. Si gbugbọ ntook nte kwun̄ 

onamabe inyi Baali ya gwook, mè fieek uti yọk Asera eyi egwuun̄be me agba lek 
ntook ya to me ijọn̄. 
26Osigbugbọ isan̄a, nama ntook ngwugwa nyi Okumugwem Awaji kwun̄ me 
inyọn̄ ibot orioon̄ keyi, me ere ijọn̄ olaakbe, mè sa eriembuuk eyi òso iba òmimin 
ichit ya gwa ngwugwa ewọwọp iriọk, mè sa uti yọk Asera ofieekbe ito ya sọk 
ukan̄ wọp ngwugwa ya.” 
27Gidiọn onenigobo akọp ene me etete ebi ikwaan̄ kan̄ igbaalek kan̄, mè inisi irọ 
otutuuk inu cha ike Okumugwem otemebe ọmọ. Ìrọ inu cha me eririeen̄, ìkare 
me ikarek, mije îfieekbe owot me lek ebi ototun̄ ukan̄ kiban̄, mè ebirieen̄ ama 
kiban̄. 
28Me ewelegwe, mgbọ ebirieen̄ ama ya enan̄abe ikeke me ilaak, enenimun̄ ibe ke 
mîgbugbọ ntook ngwugwa kè Baali igwook, mè ifieek uti Asera òkup me agba 
lek ntook ya ito me ijọn̄, mè imun̄ si ibe ke mînama ayaya ntook ngwugwa, mè 
isa eriembuuk eyi òso iba òmimin ichit ya igwa ngwugwa me inyọn̄ ntook ya. 
29Ema ebebene ikidido lek kiban̄ ibe, “Ìre ekene orọ inu yi?” Mgbọ ema edidobe 
ikana ama, ebi ene enenitumu inyi ema ibe ke îre Gidiọn gwun̄ kè Jowas orọ inu 
ya. 
30Ebirieen̄ ama ya enunu initumu inyi Jowas ibe, “San̄a gwun̄ kwun̄ sibi na. 
Ìbokwukwu, mije, îgwak ntook ngwugwa kè Baali, mè ifieek si uti yọk Asera ito.” 
31Jowas onenifọọk otutuuk ife cha ebi ìje me unaan̄-ejit inu me lek kan̄ ibe, “Ìre 
enyi ebenibọkọ ikọ ibot kè Baali itumu ni? Sà ìre enyi ebenibọkọ akọn̄ ibot kan̄ 
itim inyi ọmọ ni? Ene geelek òbọbọkọ akọn̄ ibot kè Baali itim, ebekpakpan̄ ene 
ya sabum egwe môbowele! Ire Baali ire awaji me atikọ, ọmọ gaalek itim akọn̄ 
ibot kan̄, mije, îre ntook ngwugwa kan̄ ke egwak.” 
32Me usen ya, ebebene ikigwen Gidiọn “Jerubaali.” Ema ebe mè Baali itim akọn̄ 
ibot kan̄ me lek kè Gidiọn, mije Gidiọn ogwakbe ntook ngwugwa kè Baali. 
33Otutuuk ebi Midian, mè ebi Amalek, mè otutuuk ebi ido agan̄ mbum-ura, 
enenigbaan̄ urum akọn̄ kiban̄ itọbọ, mè inijibi akọn̄ isaba okwaan̄ Jodan, mè isi 
igwugwuun̄ uwu ọfọ kiban̄ me iteke ijọn̄ Jesereli. 
34Ekwukwu Okumugwem oneninin̄ emen kè Gidiọn. Gidiọn omọmọnọ otita akọn̄ 
iwut, ebi owot iman kè Abieja esisibi inu inititiin̄ melek kan̄. 
35Iraria si ebi ene isibi ibe esa etip esi elook ekana me otutuuk lek ijọn̄ ebi otoko 
kè Manasi, ebiba si esisibi inu inititiin̄ melek kan̄. Iraria si etip inyi ebi otoko kè 
Ase, mè ebi otoko kè Jebulọn, mè ebi otoko kè Nafitali. Ema otutuuk esisibi inu 
inichichini ọmọ mè ebi melek kan̄. 
36Gidiọn onenitumu inyi Awaji ibe, “Ire owu môsa me ubọk n̄a inyan̄a Ijeren isibi, 
me atikọ, ike owu ochieekbe use, înwọn ma! 
37Kpọ, mânimọnọ ikpa anam melek inwọọn̄ me lek isi ito me ere igen̄ akpa. Ire 
mbat irep igwook me lek ikpa anam ya gaalek, mè otutuuk inyọn̄ ijọn̄ ire nchat, 



487 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

mgbọ ya ke mbaniriọọn̄ ibe ke owu môsa me ubọk n̄a inyan̄a Ijeren isibi me 
atikọ, ike owu otumube.” 
38Inu ya orọrọ iso ikeya, kpesan̄a, kpetap. Me ofit iwele kan̄, mgbọ Gidiọn 
obolobe chieen̄ me ata otu ewelegwe, imumun̄ ikpa anam ya orekebe idek. 
Inenichimi mun̄ mbat ya òkup me lek, mun̄ ya ojojot okwa ge. 
39Gidiọn onenikpọk ibeek Awaji ibe, “Soso, kanaan̄ ejit me lek n̄a. Kaduk, soso, 
tele mè m̀beek mbeek ge gaalek m̀gbaalek, mè m̀kpọk ǹtọ inu yi m̀kpọ me lek 
ikpa anam yi. Eyi mgbọ keyi, soso, rọ inyi ikpa anam yi gaalek ichat, ire, mè mbat 
igwook ikana me otutuuk inyọn̄ ijọn̄.” 
40Awaji orọrọ si ikeya me eririeen̄ usen ya. Ikpa anam ya gaalek ochat. Ire, mbat 
orereke otutuuk inyọn̄ ijọn̄ ere ya ikat ikana. 

Oyer 7 

Gidiọn îtim ikpan̄ ebi Midian 

1Me ofit iwele kan̄, me ata otu ewelegwe, Jerubaali (òrere Gidiọn), mè urum ebi 
akọn̄ kan̄ eneninan̄a ije isi ire lek ogbuuruk mun̄ kè Arọdu, mè isi irieen̄ akọn̄ me 
ere ya. Urum akọn̄ ebi Midian okukup me agan̄ inyọn̄ me lek kiban̄, me iteke òkup 
me agba lek ogoon̄ More. 
2Okumugwem onenitumu inyi Gidiọn ibe, “Ebi akọn̄ kwun̄ mîwa enenen iraka 
otu ifuk ebi mbasa isi itim akọn̄ ikpan̄ ebi Midian. Ǹkaweek ibe ebi Ijeren egugo 
lek enyi emi ibe ke îre efuuk kiban̄ onyan̄a ema isibi. 
3Eya orọ, mgbọ keyi, tumu nyi ebi akọn̄ kwun̄ ibe, ene geelek òkitet ukpook, mè 
ikiran, ene ya isa ata mgbọ inan̄a itele ogoon̄ Giliadi yi, mè igwu ikom ifo.” Mgbọ 
ema enọbe ikeya, akọp obop ene iba mè obop iba efofon, iyayaka inisik akọp 
obop ene. 
4Okumugwem onenikpọk itumu inyi Gidiọn ibe, “Ebi akọn̄ ìsisik mîwa si enenen. 
Mgbọ keyi, sa ema je si otu mun̄, inyi ǹgen̄ ema me ere ya me isi kwun̄. Me ere 
ya, ogwu geelek mbe owu, ‘Ogwugwu môgọọk owu isi,’ ogwugwa môgọọk owu 
isi. Ire, ogwu geelek mbe owu, ‘Ogwugwu ìkpogọọk owu isi,’ ogwugwa ìkpogọọk 
owu isi.” 
5Gidiọn onenisa ebi akọn̄ cha ije isi otu mun̄ ya. Okumugwem onenitumu inyi 
ọmọ ibe, “Ebi geelek ìsasa alọm ilaka mun̄ kubọk ibo okilaka, òrere ebi ìtọtọbọ 
ekpe ikinwọ mun̄, san̄a ebiba sun̄ esese.” 
6Otu ifuk ebi ìsasa ubọk ichibi mun̄ itap me otu ikilaka onenire efit ene ita gaalek, 
otutuuk kebilọ etọtọbọ ekpe ikinwọ mun̄. 
7Okumugwem onenitumu inyi Gidiọn ibe, “Efit ebirieen̄ ita ebi ìsasa ubọk irak 
mun̄ ilaka cha, ebiba ke mbasa inyan̄a enyi isibi, mè ikana ebi Midian itap owu 
me ubọk. Otutuuk ebi ìsisik efon, ene geelek igwu ikom ifo uwu kan̄.” 



488 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

8Gidiọn oneniria ebi Ijeren ìsisik cha ibe efon, mè itet efit ebirieen̄ ita cha ikaan̄. 
Inenikana otutuuk inorie mè otita ebibilọ efonbe itele cha inyi ema. Orieen̄ akọn̄ 
ebi Midian ìkup me ijọn̄, me emen iteke, sà Gidiọn mè ebi melek kan̄ ekup me 
inyọn̄ ogoon̄. 
9Me eririeen̄ usen ya, Okumugwem oneninyi Gidiọn ida ibe, “Nan̄a keke, mè jibi 
akọn̄ kwala sibi si tim me lek orieen̄ akọn̄ ebi Midian, ke nra iyaka ema itap owu 
me ubọk. 
10Ire owot ikifieek owu isisi itim ema akọn̄ me lek, sa Pura ogwu ikwaan̄ kwun̄ 
gbaalek kwala sibi si lek orieen̄ akọn̄ kiban̄ ya. 
11Osire ere ya, rieen̄ utọn̄ gban̄ inu ema ekitumu, ke efuuk mônin̄ owu me emen 
isisi itim ema akọn̄ me lek me orieen̄ akọn̄ kiban̄ ya.” Gidiọn onenisa Pura ogwu 
ikwaan̄ kan̄ igbaalek inween̄ lek ije ikwala igbet lek orieen̄ akọn̄ ebi Midian cha. 
12Gidiọn omumun̄ ebi Midian, mè ebi Amalek, mè otutuuk ebi ìnan̄a me agan̄ 
mbum-ura etitiin̄be me iteke ya, mè iwa ichit ere kubọk akaka ituuk ogwook 
ichit uko. Aligọ kiban̄ ìwa ikup kubọk achiaan̄ agba awaji, kpekọt iriọọn̄ otu ifuk. 
13Gidiọn onenire ere ya mgbọ enerieen̄ ge okikpa ilaak îmun̄be inyi ogwu unene. 
Ogwu enerieen̄ ya okekikpa inyi ogwu unene ibe ikeyi, “Mmun̄ ilaak ike owut 
fituru ge esabe akpa balì irọ okiwuwum ikana me emen orieen̄ akọn̄ ebi Midian, 
mè inigon uwu ọfọ ogwu akọn̄ ge, uwu ọfọ ya otọtọp ikana ikwuun̄, mè igbugbọ 
igwook.” 
14Ogwu unene ofọfọọk ibe, “Ibot ilaak keya ìkayọt ma! Ìkalọlọ oge akọn̄ kè Gidiọn 
gwun̄ kè Jowas ogwu Ijeren ire eya! Awaji îra ikana ebi Midian, mè otutuuk 
orieen̄ akọn̄ kiban̄ itap Gidiọn me ubọk.” 
15Mgbọ Gidiọn onọbe ilaak ya, mè inọ si ibot ilaak ya, itọtọbọ ebum inyi Awaji. 
Inenigwu ikom ifo orieen̄ akọn̄ ebi Ijeren, mè itumu inyi ema ibe, “Ìnan̄a ìkeke! 
Okumugwem îra ikana otutuuk ebi akọn̄ Midian itap enyi me ubọk.” 
16Gidiọn onenifele efit ebi akọn̄ ita kan̄ cha irek ita, mè inyi ene geelek otita ge, 
mè ugọn̄ ukpọk emen melek otitọn̄ òkigegeen̄ me emen. 
17Inenitumu inyi ema ibe, “Ìgwuun̄ emi chieen̄ me lek, mè ìrọ inu geelek mârọbe. 
Nsisa enyi ije igbet lek orieen̄ akọn̄ ebi Midian, inu geelek nrọbe, ìrọ si ikeya. 
18Emi mè otutuuk ebi melek n̄a isiwut otita kiji, otutuuk kinyi si ìwut echi kinyi, 
mè ìtaan̄ ukpo ìtumu ibe, ‘Eyi Okumugwem, mè eyi kè Gidiọn.’ ” 
19Gidiọn melek efit ebi akọn̄ kan̄ enenije igbet lek orieen̄ akọn̄ ebi Midian me òfo 
mgbọ òfuk mgbọ obosulu akọp mè iba eyi ejit eririeen̄, mgbọ ebi akọn̄ Midian 
enwunween̄be ebi ìkibem ere isan̄a. Ema ewuwut otita kiban̄, mè itọbọ ugọn̄ cha 
òkup ema me ubọk ibak. 
20Ikeya si ke urum akọn̄ ita cha ewut otita kiban̄, mè ibak ugọn̄ kiban̄, mè inisa 
ubọk agan̄ ujit itet otitọn̄ òkigegeen̄ cha ibene, mè itet otita ikaan̄ me ubọk agan̄ 

ulom kiban̄ ikikpọ mgbọ ebewut, mè initaan̄ ukpo ibe, “Oge akọn̄ Okumugwem, 
mè eyi kè Gidiọn!” 
21Ema ekekeke inye me irek kiban̄ ikat ikana orieen̄ akọn̄ ebi Midian. Ire, 
otutuuk ebi Midian ekekililiin̄ iweek agan̄ ugwem, mè ikitaan̄ ukpo ike ema 
ekililiin̄. 
22Mgbọ efit otita ita cha okitaan̄, Okumugwem owuwuwọlọ ibot otutuuk ebi 
Midian, mè irọ inyi ene ge isa oge akọn̄ kan̄ itim akọn̄ me lek ogwu melek kan̄. 
Ebi akọn̄ Midian elibi ekot ekot isi ire Bet Sita, ikifo Jerera, mè isa ikeya iraka isi 
igwook me agba lek Eben Meyola eyi òkup igba Taba. 
23Etip onenisi ire lek ebi Ijeren kechilọ, ebi otoko kè Nafitali, mè ebi otoko kè 
Ase, mè otutuuk ebi otoko kè Manasi. Ema otutuuk enanan̄a isibi inu, mè inigọọk 
irieen̄ ebi Midian. 
24Gidiọn oneniria osat isibi isi otutuuk inyọn̄ ijọn̄ ogoon̄ ogoon̄ otoko kè Iferem, 
ibe esi elook ibe, “Ìsibi ìna ìnitim akọn̄ me lek ebi Midian. Ìbọkọ oniin̄ cha ema 
ekisa ije ire lek okwaan̄ Jodan, mè ìbọkọ mege ìsi ìre Bet Bara.” Otutuuk ebi 
Iferem esisibi inu, mè inibọkọ ijọn̄ lek okwaan̄ Jodan mege isi igwook me Bet 
Bara. 
25Ebi Iferem cha etetet si ene iba ebi isi akọn̄ Midian, ebi erieen̄ kiban̄ orebe Orep 
mè Jebu. Ekpakpan̄ Orep me lek ewuuk Orep, mè ikpan̄ Jebu me ere ichimi miin̄ 
kè Jebu. Ebi Ijeren etetet lek inye isa akọn̄ ililaba ebi Midian isan̄a. Mgbọ ema 
egwube ikom, ebeben ibot kè Orep mè ibot kè Jebu isa ijet Gidiọn. Mgbọ ya, 
Gidiọn ìkup me usaba okwaan̄ Jodan. 

Oyer 8 

Gidiọn îkpan̄ Jeba mè Jalimuna 

1Ebi otoko kè Iferem enenido Gidiọn ibe, “Òjeje irọ eji ikeyi? Òjeje isi itim akọn̄ 
me lek ebi Midian, òkagwen eji?” Ema enanaan̄ ejit, mè ito ibaak me lek kè Gidiọn 
atalek unye unye. 
2Gidiọn ofọfọọk ema ibe, “Ìre keke ke nrọ, eyi ebesa itọ me lek ikpele inu cha enyi 
erọbe? Ìre ten̄eten̄e mfut gerep enyi ebi otoko kè Iferem egbemebe isik me uko 
gerep kinyi ìkafat ìwa ìgak otutuuk mfut gerep eji ebi owot iman kè Abieja 
egbemebe me otutuuk uko gerep kiji? 
3Îre enyi ke Awaji okana Orep mè Jebu, ebi isi akọn̄ Midian, itap me ubọk ibe 
ekpan̄. Keke ke emi nkọt irọ, eyi mêsabe itọ me lek inu enyi erọbe?” Mije ikọ chi 
Gidiọn otumube, unaan̄-ejit kiban̄ me lek kan̄ onenisiki. 
4Ubọk geelek lek kè Gidiọn mè efit ebi akọn̄ ita melek kan̄ cha owọbe, efuuk ìkata 
ema me emen, ema etetet lek inye ikisa akọn̄ igọọk ebi Midian mege isi ire 
okwaan̄ Jodan, mè isaba itoon̄. 

5Mgbọ ema erebe Sukot, Gidiọn onenitumu inyi ebi ama ya ibe, “Ìnye lek ìweek 
sọn̄ owut fituru inen mè inen ìnyi ebi n̄a esa etet owot, ke lek îwọ ema enenen. 
Ire emi, m̀bagọgọọk Jeba mè Jalimuna, ebi ubọọn̄ Midian, mege isi ire okputut.” 
6Ire, ebi ibot ama Sukot efọfọọk ọmọ ibe, “Òkatetet Jeba mè Jalimuna ìre ubọk-
nu. Eji ebejeje inyi ebi akọn̄ kwun̄ inorie?” 
7Gidiọn obebe ema, “Ire ikeya, înwọn ma! Okumugwem isikana Jeba mè Jalimuna 
itap emi me ubọk, mgbọ ya m̀basa ukpak mè ukan̄-oron emen èwê isut enyi 
akpalek ibak isan̄a.” 
8Gidiọn oneninan̄a ije isi ire Penien, mè ibeek si ebi ama ya mbeek yaage îbeekbe 
me ubọk ebi Sukot. Ema si efọfọọk ọmọ ike ebi Sukot efọọkbe. 
9Itutumu inyi ebi Penien ibe, “Nsitim ikpan̄, mè ika me utelelek, m̀bagbugbugbọ 
uwu-oket kinyi yi ito me ijọn̄.” 
10Me ike mgbọ ya, Jeba mè Jalimuna ekup me ama Kakọ, ema melek akọp mè 
obop ene go, ebi akọn̄ kiban̄, òrere ebi ìsisik me lek otutuuk urum ebi akọn̄ cha 
ìnan̄a me ido agan̄ mbum-ura. Efit mè akọp obop ene iba mîkwaan̄ inin̄ me akọn̄ 
ya, otutuuk kiban̄ ebi ìrọriọọn̄ ifiala oge akọn̄. 
11Gidiọn onenije inene ikana me lek oniin̄ eyi ebi ije ebi ìkiluk me uwu ọfọ ekije, 
eyi òkup me agan̄ mbum-ura me lek ama Noba mè ama Jogibeya, mè inijibi akọn̄ 
inin̄ lek orieen̄ akọn̄ ebi Midian cha me uwuuk-lek. 
12Ebi ubọọn̄ Midian iba cha elilim. Ire, Gidiọn ogọgọọk ema, mè itet ema ene iba 
cha. Otutuuk ebi akọn̄ kiban̄ eyiyiyala isan̄a kpai. 
13Gidiọn gwun̄ kè Jowas onenigwu ikom inan̄a me isi akọn̄ ya ikije me oniin̄ utibi 
ogoon̄ ekigwen Eres ikika. 
14Inenichichini gwun̄ enerieen̄ ge, ogwu Sukot me oniin̄, mè itet ido ikọ. Gwun̄ 
enerieen̄ ya ogege erieen̄ ebi ibot ama Sukot mè ebi ugane ama ya, akọp ebirieen̄ 
jaaba mè jaaba, itap me ikpa isa inyi Gidiọn. 
15Gidiọn oneninu me lek ebi ama Sukot, mè itumu inyi ema ibe, “Kpọ Jeba mè 
Jalimuna ire ebi, ebi enyi esabe ikirọ emi inu ochak ibe, ‘Òkatetet Jeba mè 
Jalimuna ìre ubọk nu. Eji ebejeje inyi ebi akọn̄ kwun̄ cha lek owọbe inorie?’ ” 
16Gidiọn osasa ukpak mè ukan̄-oron emen èwê isut ebi ugane ama Sukot ijat 
akpa, mè isa me ikeya ijeen̄ ema inu. 
17Inenisi me lek uwu-oket òkup me ama Penien, mè igbugbọ igwook me ijọn̄, mè 
ikpan̄ si otutuuk ebirieen̄ ama ya isan̄a. 
18Gidiọn onenido Jeba mè Jalimuna ibe, “Ìre ebirieen̄ cha ebi enyi ekpan̄be me 
Tabọ ekukup?” Ema efọfọọk ibe, “Ebirieen̄ cha ebet lek kwun̄. Ene geelek me 
etete kiban̄ ìbet lek gwun̄ ogwu ubọọn̄.” 

19Gidiọn ofọfọọk ema ibe, “Ife cha ìre ebi ngwan̄ n̄a, mè ire si bọn uga ge melek 
n̄a. Kè lek ugwem Okumugwem, mebe ke enyi mîtele ema, kpekpan̄, emi si kè 
ǹtele enyi, kpamakpan̄ enyi.” 
20Gidiọn oneninyi Jeteri, gwun̄ kan̄ ogwu òrere ugane ichit, ida ibe, “Cho ife chi 
fiin̄!” Ire, ukpook otetet Jeteri. Ìkawọọk oge akọn̄ kan̄ ìsibi. Mije, ọmọ ìre sọntiik 
gwun̄. 
21Jeba mè Jalimuna enenibe Gidiọn, “Kayaka ìfiat mgbọ! Owu gaalek na sa ubọk 
kwun̄ kpan̄ eji. Enerieen̄ isimin inin̄ ene, îra ikaan̄ unye.” Gidiọn ojeje inin̄ ema 
lek, mè ikpan̄ ema, mè isan̄a inu ema ejeen̄be me ebek aligọ kiban̄ ikisa ibala 
anam cha, isa ifo. 

Gidiọn îrọ mgbidim ofọnti ikwaan̄ ebi ngwugwa 

22Ebi Ijeren enenititiin̄, mè inibe Gidiọn, “Kana ogwu mkpulu nyi eji, owu melek 
gwun̄ kwun̄ enerieen̄, mè gwun̄ gwun̄ kwun̄, mije, owu onyan̄a eji isibi me ubọk 
ebi Midian.” 
23Gidiọn ofọfọọk ema ibe, “In̄-in̄, emi m̀kpakana ogwu mkpulu kinyi, gwun̄ n̄a si 
ìkpore ogwu mkpulu kinyi. Okumugwem obore ogwu mkpulu kinyi.” 
24Gidiọn onenibe ema, “Nkaan̄ inu ge mbado me ubọk kinyi. Me lek otutuuk inu 
enyi efumbe me akọn̄, ene geelek me etete kinyi inyi emi mkputọn̄ ge.” (Ebi 
Isimen kpekilọlọ itatap mkputọn̄ alata araran̄, eya ìre orọmijọn̄ kiban̄.) 
25Ema enenifọọk ọmọ ibe, “Eya ìkayọt, eji mênyi owu!” Ema eneniwele ekwut 
me ijọn̄. Ogwu ikup, òsan̄a mkputọn̄ ge òtọp otoon̄ me inyọn̄ ekwut ya. 
26Otutuuk mkputọn̄ alata araran̄ cha Gidiọn obọkọbe me usen ya îlobo iso akọp 
mè kilo onaan̄ge mè okpọkọ. Mînyi ọmọ si owuwa inu unye otu ewe ekisa ibala 
lek, mè owuwa asi ebek, mè owuwa ekwut irio irio echi ebi ubọọn̄ iba ebi Midian 
cha esabe ibala lek, mè asi ebek ejeen̄be me ebek aligọ kiban̄ igbaalek. 
27Gidiọn onenisa alata araran̄ cha irọ mgbidim ofọnti ikwaan̄ ebi ngwugwa, mè 
iben isun̄ me Ofera, ama kiban̄. Me ikafiin̄ge mgbọ, otutuuk ebi Ijeren ejijit Awaji 
itele, mè ikana igọọk mgbidim ofọnti ikwaan̄ ebi ngwugwa ya, mè isi ikitọbọ 
ebum inyi. Inu ya onenikana ufe isa inyi Gidiọn mè ototun̄ ukan̄ kan̄. 

Mkpa kè Gidiọn 

28Sa me ikeya ke ebi Ijeren etim ikpan̄ ebi Midian. Ebi Midian kpeyaka ikọt ibene 
isi ofifi. Ebi Ijeren ekukup me esuuk akọp acha ini, me ukot kè Gidiọn. 
29Gidiọn, òrere si Jerubaali, gwun̄ kè Jowas onenifo uwu kan̄ isi iluk ibia. 

30Gidiọn ìbon akọp ibot bọn ebirieen̄ jaaba, mije, îkaan̄ owuwa nwa. 

31Ogwu ugan kan̄ ogwu Sekem îman si ibot gwun̄ enerieen̄ ge inyi, igwegwen 
gwun̄ ya Abimelek. 
32Gidiọn gwun̄ kè Jowas onenikan ijaan̄ lek, mè irie ugwem kan̄ ijot, mè inikwu. 
Efufuun̄ ọmọ me udọn̄-ufuun̄ ogwu ute, Jowas, me Ofera òkup me agan̄ ijọn̄ ebi 
owot iman kè Abieja. 

33Gidiọn ikwukwu iraka, ebi Ijeren ekpọkpọk itele Awaji kiban̄, mè isi ikitọbọ 
ebum inyi ebi kè Baali. Ema enenirọ mkpọmfaka Baali-Berit isa irọ awaji kiban̄. 
34Ebi Ijeren kpeyaka ikeek Okumugwem Awaji kiban̄, ogwu ònyanyan̄a ema isibi 
me ubọk otutuuk ebi ochicha kiban̄, me agan̄ geelek. 
35Ema kpeyaka ikikaan̄ ata ejit me lek ebi ototun̄ ukan̄ kè Jerubaali, òrere Gidiọn, 
me lek otutuuk ata inu cha Gidiọn orọbe inyi ema. 

Oyer 9 

Ebi Sekem mîrọ Abimelek ogwu ubọọn̄ Ijeren 

1Abimelek, gwun̄ kè Gidiọn, òrere Jerubaali, oneninan̄a ije isi lek ebi ngwan̄ 
ogwu uga me Sekem, mè initumu inyi ema mè otutuuk ebi owot iman ya, ibe, 
2“Ìdo otutuuk ebi Sekem ibe ikeyi, ‘Ìre eyi owa onwọn enyi me lek? Ìre enyi 
eweek ibe otutuuk akọp ibot bọn ebirieen̄ jaaba kè Jerubaali ekpulu enyi, sà ìre 
enyi eweek ibe ene ge gaalek ikpulu enyi?’ Ògak ge, ikawuuk ibe ke emi ìre 
akpalek ge mè eje ge melek kinyi!” 
3Mgbọ ebi ngwan̄ nga kè Abimelek ekpabe otutuuk inu chi inyi ebi Sekem, 
otutuuk ene etutumu ifieek ibe ke ema eweek Abimelek, mije Abimelek orebe 
ngwan̄ kiban̄. 
4Ema enenimọnọ akọp ikpoko alata okuket jaaba me isi mkpọmfaka Baali-Berit 
inyi Abimelek. Abimelek onenisa ikpoko cha ikpe me ọkọ inyi ebirieen̄ ebi ìkirọ 
inu afa afa, inyi enekana ebi udun̄ kan̄. 
5Usen ge, Abimelek onenisi Ofera, ama ogwu ute, mè ikpan̄ bọn nte kan̄ cha, ìrere 
bọn kè Jerubaali, akọp ene jaaba, isan̄a me inyọn̄ ewuuk ge gaalek. Ire, Jotam, 
ogwu òrere ijija ichit me lek bọn kè Jerubaali, olilibi ilet, mè inwọnọ. 
6Otutuuk ebi Sekem mè ebi Bet Milo enenisi ititiin̄ me agba lek ikpele uti mbuban 
òkup iriaak atà òkup me Sekem, mè inirọ Abimelek ubọọn̄ me ere ya. 
7Mgbọ Jotam onọbe inu yi, inenene isi inyọn̄ ibot ogoon̄ Gerijim, mè ikup me ere 
ya ikitaan̄ ukpo ikitumu inyi ema ibe, “Enyi ebi ama Sekem, ìgban̄ ida n̄a, inyi 
Awaji igban̄ si ida kinyi. 
8Usen ge, ebi kè uti eninan̄a isi ibesi isan̄a ubọọn̄ òbokikpulu ema. Ema 
enenitumu inyi uti olifu ibe, ‘Kana ogwu ubọọn̄ nyi eji!’ 
9“Uti olifu ofọfọọk ibe, ‘Ìre enyi ebe emi ǹtele aran̄ eyi nkinyi, eyi ekisa imin ebi 
kè awaji, melek ebilene, mè ǹnenkenwuwum ubọk ǹtọ ikọ ǹnyi ebi kè uti ni?’ 
10“Ebi kè uti cha enenitumu inyi uti figi ibe, ‘Na kana ogwu ubọọn̄ nyi eji!’ 

11“Uti figi ofọfọọk ibe, ‘Ìre enyi ebe emi ǹtele ata utop utop mfut nkito, mè 
ǹnenkenwuwum ubọk ǹtọ ikọ ǹnyi ebi kè uti ni?’ 
12“Ebi kè uti cha enenitumu inyi olik gerep ibe, ‘Na kana ogwu ubọọn̄ nyi eji!’ 

13“Olik gerep ofọfọọk ibe, ‘Ìre enyi ebe emi ǹtele isasan̄a miin̄, eyi òkibele ejit ebi 
kè awaji melek ebilene, mè ǹnenkenwuwum ubọk ǹtọ ikọ ǹnyi ebi kè uti ni?’ 
14“Otutuuk ebi kè uti cha enenitumu inyi ukpak ibe, ‘Owu na kana ogwu ubọọn̄ 
nyi eji.’ 
15“Ukpak otutumu inyi ebi kè uti ibe, ‘Ire me atikọ, ke enyi mîweek irọrọ emi 
ubọọn̄ kinyi, ìna ìnirak ibot me irak n̄a, inyi enyi ekaan̄ okwukwek. Ire enyi 
kpechieek ikeya, ukan̄ môseme inan̄a me lek ukpak, mè itaka otutuuk ilip 
Lebanọn cha ikọọk!’ ” 
16Jotam otutumu si ibe, “Me emen inu chi enyi erọbe, eyi enyi esabe Abimelek 
irọ ubọọn̄, ìre enyi mîrọ atikọ mè unen eru? Ìre enyi mîrọ inu òtatat me lek kè 
Jerubaali mè ototun̄ ukan̄ kan̄? Sà ìre enyi mîrọ nte n̄a inu ògbegbe igọọk me inu 
ọmọ orọbe? 
17Ikawuuk ibe ke nte n̄a ìtim akọn̄ ibot kinyi, mè inyan̄a enyi isibi me ubọk ebi 
Midian, ìkasa ugwem kan̄ ìgwen inu geege. 
18Ire, me cherekeyi, enyi mînan̄a ikeke irọ ikeme uwu nte n̄a, mè itet ebi bọn, 
akọp ene jaaba, ikpan̄ me inyọn̄ ewuuk ge gaalek, mè imọnọ Abimelek, gwun̄ 
ogwu usun̄ kan̄ enenwaan̄ isa irọ ubọọn̄ òbokikpulu ebi ama Sekem, mije îrebe 
ngwan̄ kinyi. 
19Chereyi, ire enyi mîrọ atikọ mè unen eru me lek kè Jerubaali mè ototun̄ ukan̄ 
kan̄, kè Abimelek inyi enyi ubelejit, mè enyi si enyi ọmọ ubelejit. 
20Ire, ire ìkare ikeya, kè ukan̄ inan̄a me lek kè Abimelek itaka ebi ama Sekem mè 
ebi ama Bet Milo, mè ukan̄ inan̄a si me lek ebi ama Sekem mè ebi ama Bet Milo 
itaka Abimelek!” 
21Jotam olilibi inan̄a me ere ya isi Bie, mè isi iluk ibia me ere keya, mije îfieek 
owot enenen me lek ogwu ngwan̄, Abimelek. 
22Abimelek okpukpulu ido Ijeren acha ita. 

23Awaji onenitap ochicha-chieen̄ me etete kè Abimelek melek ebi ama Sekem. 
Ema ebebene ikikpaka ibot inyi Abimelek. 
24Awaji ìrọ inu yi, inyi ọmọ isa me ikeya isan̄a useen̄ akọp ebirieen̄ jaaba, bọn kè 
Jerubaali cha, ebi Abimelek okpan̄be me afa, mè ido si useen̄ eje ya me ubọk ebi 
ama Sekem, ebi ìrọrọ ọmọ inye ibe ikpan̄ ebi ngwan̄ cha. 
25Ebi ama Sekem enenije ikeme Abimelek, mè iniria ebi ene ibe esi elileek me 
inyọn̄ ogoon̄ etet ọmọ. Ife cha ekekitet ebi geelek ìbenije iraka, mè ikibọkọ inu 
geelek ekaan̄be. Ukpatu inu ya osisi ire utọn̄ kè Abimelek. 
26Gali gwun̄ kè Ebedi, mè ebi ngwan̄ ebirieen̄, eneninu iniluk me Sekem, ebi 
Sekem emumun̄ ọmọ kubọk ogwu ebekọt itet ubọk me lek isa irọ inu. 

27Mgbọ ekirọkọ uko, ebi Sekem enenisi uko gerep kiban̄, mè igbeme mfut gerep, 
mè isa irọ miin̄, mè ito ijọk me uwu awaji kiban̄. Ema ekukup me ere ya ikirie 
inorie, mè ikinwọ miin̄, mè ikigbo Abimelek. 
28Gali gwun̄ kè Ebedi onenitumu ibe, “Abimelek ìre ekene? Keke ke eji ebi Sekem 
ekaan̄ melek kan̄, eyi eji ekisiki ibot ikisi ikwaan̄ inyi ọmọ? Ìre Abimelek ìkafat 
ìre gwun̄ kè Jerubaali? Ìre ìkare Jebun ore ogwu uriaak kan̄? Ìsiki ibot ìnyi bọn 
owot iman kè Amoru nte kè Sekem! Ìre keke orọ eji ekisiki ibot inyi Abimelek 
mọnọ? 
29Mebe ke emi nre ogwu ibot ife chi, kè ǹsan̄a Abimelek ǹsan̄a! Kè m̀be ọmọ, sa 
otutuuk ebi akọn̄ kwun̄ sibi na, na kpọ!” 
30Mgbọ Jebun ogwu òkikpulu ama ya onọbe inu Gali gwun̄ kè Ebedi otumube, 
inanaan̄ ejit enenen. 
31Ineninween̄ lek iria etip ijet Abimelek me Aruma ibe ikeyi, “Gali gwun̄ kè Ebedi 
mè ebi ngwan̄ mînan̄a inu Sekem, mè inikitumu ejit ebi ene ifiat me lek kwun̄. 
32Eya orọ, me eririeen̄, sibi na, owu mè ebi akọn̄ melek kwun̄, mè ìnilileek me 
emen oron. 
33Egwe isiwele, mè ura isibum, ìjibi akọn̄ ìnin̄ ama yi me uwuuk-lek. Sabum Gali 
mè ebi melek kan̄ menibe ema etitiin̄ lek, mè esibi enekweek owu, ìtim ema akọn̄ 
me lek, mè ìrọ ema inu ike efuuk kinyi okọtbe.” 
34Abimelek onenije me eririeen̄ inire Sekem, ọmọ mè otutuuk ebi akọn̄ melek 
kan̄, mè iniche ebi kan̄ irek ini, mè inween̄ lek itaak ema ikana oron òkup igbet 
ama ya, ema elilileek. 
35Gali gwun̄ kè Ebedi oneninan̄a isibi inu inikeke me otunchit ama me otu 
ewelegwe ya. Abimelek mè ebi akọn̄ kan̄ ekekinan̄a me ere ema elileekbe isibi, 
ibenibum inin̄ ama. 
36Gali omumun̄ ema, mè isi itumu inyi Jebun ibe, “Na si kpọ! Ebi ife ge mêkigbuku 
inan̄a me inyọn̄ ogoon̄ isibi inu!” Jebun ofọfọọk ibe, “Ìbore ogugo ogoon̄ òje me 
chieen̄ ura ke owu okimun̄ kubọk ebi ene.” 
37Ire, Gali okpọkpọk itumu si ibe, “Na kpọ! Îre ebi ene ekinu. Ebi ukpa ge ekinan̄a 
me agan̄ etete iba ijọn̄ inu, sà ebi ukpa ge ekinan̄a me agan̄ uti mbuban ebi ìtet 
ǹcha inu.” 
38Jebun onenitumu inyi Gali ibe, “Mgbọ keyi, otu ile kwun̄ ya ye? Owu ogwu 
mgbọ òkitumu ibe, ‘Abimelek ìre ekene, ogwu eji ebekisiki ibot inyi?’ Kpọ ebi 
mgbọ okitiik cha ire ebi! Nan̄a sibi si tim akọn̄ me lek kiban̄!” 
39Gali osasa ebi Sekem inan̄a isibi isi itim akọn̄ me lek kè Abimelek. 

40Abimelek olililaba ema mege isi igwook me otunchit ama, owuwa kiban̄ 
erururọn̄ọ ililam ijot ijọn̄ mè unan me lek. 
41Abimelek obabia me Aruma, Jebun orerieen̄ Gali mè ebi ngwan̄ isibi me Sekem. 

42Me ofit iwele kan̄, ebi ama Sekem enanan̄a isibi isi uko kiban̄, etip osisi ilook 
Abimelek. 
43Abimelek obebem lek, mè iche ebi akọn̄ kan̄ irek ita, ema esisi ilileek me emen 
oron ikikpọ ebi ama Sekem. Mgbọ Abimelek omun̄be ife cha ekinan̄a me ama 
isibi, ọmọ mè ebi akọn̄ kan̄ enanan̄a isibi, mè itim akọn̄ me lek kiban̄. 
44Abimelek mè ukpa ebi akọn̄ ìkup melek kan̄ efefieek ikana ifo agan̄ isi, mè isi 
ikeke me otunchit ama ya. Ukpa ebi akọn̄ iba kechilọ elilibi inin̄ lek ebi ìkup me 
uko cha, mè ikpan̄ ema otutuuk isan̄a. 
45Abimelek otitim akọn̄ me lek ama ya otuuk usen ya, mè ibọkọ ama ya, mè ikpan̄ 
otutuuk ebi ama ya isan̄a, mè igwak ama ya igwook, mè ikpulu uchi igwook ichit 
otutuuk ijọn̄ ama ya. 
46Mgbọ ebi isi ene me ama ya, ebi ìkikup me emen uwu-oket ama Sekem, enọbe 
inu ya òrọrọ, otutuuk kiban̄ elilim isi ilileek me emen okwukwek akọn̄ òkup me 
uwu awaji Eli-Berit. 
47Mgbọ Abimelek onọbe ibe ke ife cha mîsi ititiin̄ me ere ya, 

48isasa otutuuk ebi akọn̄ kan̄ igbaalek inene ogoon̄ Jalimon, mè isa otuban isọp 
agọọk uti me ere ya, mè iben itoon̄ me oguga kan̄, mè ibe ebi akọn̄ kan̄, “Inu 
geelek enyi emun̄be emi nrọbe, enyi ìrọ si ikeya! Ìgwat lek!” 
49Ikeya si ke otutuuk ebi kan̄ esọp agọọk uti echi kiban̄, mè iben isa igọọk 
Abimelek. Mgbọ ema ejebe ire ere ife cha etitiin̄be me ere okwukwek akọn̄ ya, 
ema egwogwook agọọk cha me otu ere ya, mè ichim ukan̄ itap me ere ya. Otutuuk 
ebi ìtitiin̄ me uwu-oket ama Sekem ekwakwaan̄ ita kpai, ema mîso obop ene, 
ebirieen̄ mè ebibaan̄. 
50Abimelek onenijibi si akọn̄ isi ama Tebes, mè irieen̄ akọn̄ me agba lek ama ya, 
mè ibọkọ ama ya. 
51Îkaan̄ unye uwu-oket akọn̄ ge òkup me emen ama Tebes ya. Otutuuk ebi ama 
ya, ebirieen̄ mè ebibaan̄, elilim isi inin̄ emen uwu-oket ya, mè igon isotu ikwek 
lek kiban̄, mè inene isi ikup me inyọn̄ otoon̄-uwu uwu-oket ya. 
52Abimelek mè ebi kan̄ enenire lek uwu-oket ya, mè ikitim akọn̄ me lek. Ire, 
mgbọ Abimelek ojebe ire lek isotu otunchit uwu-oket ya, mè ibotap ukan̄ me lek, 
53ogwu enenwaan̄ ge òkup me inyọn̄ uwu-oket ya otọtọp ewuuk ikọk-akpa agan̄ 
inyọn̄ itoon̄ me ibot kè Abimelek, ibot kan̄ obubum. 
54Mgbọ yaage, Abimelek ogwegwen gwun̄ enerieen̄ òkiben nroon̄ akọn̄ kan̄, mè 
itumu inyi ibe, “Wọọk oge akọn̄ kwun̄ sa kep emi kpan̄, inyi ekabe ke îre 
enenwaan̄ ikike okpan̄ emi.” Ogwu ikwaan̄ kan̄ ya osasa oge akọn̄ kan̄ ichim 
Abimelek itibi, ikwukwu. 
55Mgbọ ebi Ijeren emun̄be ibe ke Abimelek îkwu, ema eyiyiyala ifon uwu kiban̄ 
me ge me ge. 

56Ikeyi ke Awaji osa ikpe Abimelek useen̄ inu ikpak îrọbe ogwu ute, eyi îkpan̄be 
akọp ebirieen̄ jaaba ebi ngwan̄ kan̄ gaalek. 
57Ubọk yaage si, Awaji okpekpe si ebi Sekem useen̄ inu ikpak ema erọbe. Sa me 
ikeya, ufieek-otu eyi Jotam, gwun̄ kè Jerubaali, ofieekbe inyi ema, onenirọ iso me 
lek kiban̄. 

Oyer 10 

Tola îkana ogwu ibot oyerebet 

1Mgbọ ukot kè Abimelek orakabe, ofifi enerieen̄ ge ekigwen Tola, gwun̄ kè Puwa, 
gwun̄ kè Dodo, oneninan̄a isibi ininyan̄a ebi Ijeren isibi. Ọmọ ìre ogwu otoko kè 
Isaka òkiluk me ama Samiri me inyọn̄ ijọn̄ ogoon̄ ogoon̄ otoko kè Iferem. 
2Tola onenikpulu ebi Ijeren akọp acha iba mè ita, mè inikwu. Efufuun̄ ọmọ me 
Samiri. 

Jairi îkana ogwu ibot oyerebet me Ijeren 

3Mgbọ ukot kè Tola orakabe, Jairi ogwu Giliadi oneninan̄a isibi, mè inikpulu 
Ijeren akọp acha iba mè iba. 
4Jairi ìkaan̄ akọp ibot ebirieen̄ ita, ebi ìkikọp me inyọn̄ akọp inyinya akpan ita, 
mè ikikpulu akọp ama ita me Giliadi. Ekigwen ama chi Asabọn Ama kè Jairi mege 
inire chereyi. 
5Jairi onenikwu, efufuun̄ ọmọ me Kamọn. 

Ebi Amọn mîtutuku ebi Ijeren 

6Ebi Ijeren enenikpọk ibene ikirọ ijo inu me chieen̄ Okumugwem. Ema ebebene 
ikitọbọ ebum inyi ebi kè Baali melek ebi kè Asitoret, mè ebi kè awaji ebi Aram, 
mè echi ebi Sidọn, mè echi ebi Mowabu, mè echi ebi Amọn, mè echi ebi Filisia. 
Ema ejijit Okumugwem, kpeyaka ikitọbọ ebum inyi. 
7Okumugwem onanaan̄ ejit me lek ebi Ijeren, mè iyaka ema itap me ubọk ebi 
Filisia, mè ubọk ebi Amọn. 
8Ife chi mîsisaak ebi Ijeren, mè itutuku ema me acha ya. Otuuk kè akọp mè acha 
jeeta ke ema etutuku ebi Ijeren ebi ìkiluk me agan̄ Giliadi, me inyọn̄ ijọn̄ ebi Amọ 
me usaba okwaan̄ Jodan, me agan̄ mbum-ura. 
9Ebi Amọn enenisaba okwaan̄ Jodan isi itim akọn̄ me lek ebi otoko kè Juda, mè 
ebi otoko kè Benjamin, mè ebi otoko kè Iferem. Ebi Ijeren emumun̄ ujaralek 
òmimin enenen. 
10Ebi Ijeren enenitaan̄ ukpo ito ito igwen Okumugwem ibe, “Eji mîrọ owu ijo inu! 
Eji mîtele owu, Awaji kiji, mè ikisi itọbọ ebum inyi ebi kè Baali.” 
11Okumugwem onenifọọk ema ibe, “Ìre ìkare emi nnyan̄a enyi isibi me ubọk ebi 
Ijipiti, mè ebi Amọ, mè ebi Amọn, mè ebi Filisia, 

12mè ebi Sidọn, mè ebi Amalek, mè ebi Mayon? Mgbọ ebi ife chi etutukube enyi, 
enyi etoto ito igwen emi, ìre ǹkanyan̄a enyi ìsibi me ubọk kiban̄? 
13Ire, enyi enenikat ejit ijit emi, mè ikisi itọbọ ebum inyi ofifi awaji cha. Eya orọ, 
emi m̀kpayaka ikpọk inyan̄a enyi isibi kubọk ge. 
14Ìsi lek awaji cha enyi egobobe inyi lek kinyi, mè ìto ito ìgwen ema, inyi ema enu 
enenyan̄a enyi esibi me mgbọ ufialek kinyi!” 
15Ire, ebi Ijeren eneniriaak Okumugwem ibe, “Iin̄, eji mîrọ ijo inu. Ikaan̄ inu 
okeekbe ibe ke îgbe irọrọ eji, rọ. Ire, me cherekeyi, soso nyan̄a eji sibi me ubọk 
ebi ochicha kiji.” 
16Ema esasan̄a otutuuk awaji ebi ofifi ido cha òkup me etete kiban̄ ifiin̄, mè 
inikitọbọ ebum inyi Okumugwem. Ufialek ebi Ijeren ekupbe me emen 
onenisisaak Okumugwem enenen, ire lek, ìkayaka ìkọt ìme. 
17Usen ge, ebi akọn̄ Amọn enenibem lek akọn̄, mè inisi irieen̄ akọn̄ me Giliadi. 
Ebi Ijeren ererieen̄ si akọn̄ eyi kiban̄ me Mijipa. 
18Ebi ibot Giliadi enenikitumu me etete kiban̄ ibe, “Ìre ekene ene obokọt ije me 
isi isa eji isi itim akọn̄ me lek ebi Amọn? Ene geelek òkakat ejit ije me isi akọn̄ yi, 
ọmọ obokana ogwu ibot inyi otutuuk ebi ìluk me Giliadi!” 

Oyer 11 

Jefita îkana ogwu ibot oyerebet me Ijeren 

1Me mgbọ ya, îkaan̄ ogwu enerieen̄ ge ogwu Giliadi, ekigwen Jefita. Jefita ìre 
atalek ogwu usọ akọn̄ òkwakwaak chieen̄. Ogwu ute ìre Giliadi, sà ogwu uga ore 
enenwaan̄ òje oyet. 
2Nwa kè Giliadi îmaan̄ si owuwa bọn ebirieen̄. Mgbọ bọn ebirieen̄ chi emiin̄be 
inin̄ ene, ema ererieen̄ Jefita isibi me etete kiban̄, mè itumu inyi ibe, “Owu 
òkakaan̄ uche geege me lek ìrot uwu nte kiji, mije, owu ìre gwun̄ ugan.” 
3Jefita olilibi inan̄a me etete ebi ngwan̄, mè isi iluk me agan̄ ijọn̄ Tobu. Me ere ya, 
owuwa nsabọn irieen̄ unye-ibot ebi kpekaan̄ ubọk ikwaan̄, eneniriọọn̄ ọmọ, mè 
inigọọk ọmọ ikigbaan̄ ije. 
4Me emen mgbọ ya, ebi Amọn enenibene akọn̄ me lek ebi Ijeren. 

5Mgbọ akọn̄ ya okije inyi isi, ebi ugane Giliadi eneninan̄a ije isi agan̄ ijọn̄ Tobu isi 
igwen Jefita ibe, 
6“Na, na kana ogwu isi akọn̄ nyi eji, inyi eji ekọt etim akọn̄ me lek ebi Amọn.” 

7Jefita obebe ema, “Ìkafat ìre enyi kechi echa emi, mè irieen̄ emi isibi me uwu kè 
nte n̄a gaalek? Enyi ejeje iniweek emi me mgbọ keyi eyi enyi ekupbe me ufialek?” 

8Ebi ugane cha efọfọọk ọmọ ibe, “Ubọk geelek si, eji mîkana inu me lek kwun̄ 
mgbọ keyi. Na na gọọk eji si tim akọn̄ me lek ebi Amọn, ke owu môkana ogwu 
ibot inyi otutuuk ebi ìluk me Giliadi.” 
9Jefita ofọfọọk ema ibe, “Ire enyi inisa emi igwu ikom ifo, nnenigọọk enyi isi akọn̄ 
ya, Okumugwem onenitap ubọk inyi emi ǹtim m̀kpan̄ ebi Amọn, ìre emi mâkana 
ogwu ibot inyi enyi me atikọ?” 
10Ebi ibot Giliadi ebebe ọmọ, “Ike owu otumube, ikeya ke eji eberọ! Okumugwem 
ore ogwu ata-ikọ inyi eji isi mè udun̄.” 
11Jefita onenigọọk ebi ugane Giliadi cha ika inu ama. Ebi ama erọrọ ọmọ ogwu 
ibot, mè irọ si ọmọ ogwu isi akọn̄ kiban̄. Me Mijipa, Jefita onenikpọk itumu ikọ 
cha îtumube melek ebi ugane cha isibi me isi Okumugwem. 
12Jefita oneniria osat isi lek ogwu ubọọn̄ ebi Amọn ibe, “Ìre emi melek kwun̄ 
ekinyinyan̄a keke, eyi owu onube initim akọn̄ me lek ijọn̄ n̄a?” 
13Ogwu ubọọn̄ ebi Amọn otutumu inyi ebi osat cha ibe esi elook Jefita ibe, “Mgbọ 
ebi Ijeren enan̄abe me Ijipiti isibi ikinu, ema mîbọkọ otutuuk ijọn̄ n̄a ibene me 
lek okwaan̄ Anọn ire lek okwaan̄ Jabọk, mè ibọkọ mege isi ire lek okwaan̄ Jodan. 
Ire, mgbọ keyi, yaka otutuuk ijọn̄ ya nyi emi me esuuk.” 
14Jefita onenikpọk iria osat ibe esi elook ogwu ubọọn̄ Amọn ibe ikeyi: 

15“Jefita ìbe eji enetumu enyi owu ibe: Ebi Ijeren kpebọkọ ijọn̄ ebi Mowabu, 
kpebọbọkọ si ijọn̄ ebi Amọn. 
16Mgbọ ebi Ijeren ekinan̄a isibi me Ijipiti, ema eje agan̄ oniin̄ emen èwê, mè itibi 
isi ire lek okwaan̄ Anyiaan̄, mè ije ikeya isi ire Kades. 
17Me ere ya ke ema eria osat isi lek ogwu ubọọn̄ Edọm, ibe esi ebeek ibe inye lek 
itele mè ema eje etibi ido kè ogwugwu. Ire, ogwu ubọọn̄ Edọm ìkachieek. Ikeya 
si ke ebi Ijeren eria osat isi lek ogwu ubọọn̄ Mowabu, ogwugwa si ojijit, 
ìkachieek. Mije keya, ebi Ijeren ebabia me Kades. 
18“Mgbọ ebi Ijeren ebenebe ije, esi ije itibi emen èwê, mè isi ikat ikana okike ijọn̄ 
ebi Edọm, mè okike ijọn̄ ebi Mowabu, mè ije mege isi ire agan̄ mbum-ura ido 
Mowabu, mè inigwugwuun̄ uwu ọfọ kiban̄ me usaba okwaan̄ Anọn ikup itap 
efuuk. Ire, kpesaba okwaan̄ ya, mije, okwaan̄ ya ore oke ijọn̄ ebi Mowabu. 
19“Ebi Ijeren eneniria osat isi lek kè Siyon, ogwu ubọọn̄ ebi Amọ òkup me Esibon 
ikikpulu, ibe inye lek ichieek ibe ema eneje etibi ido kè ogwugwu, mè eraka esi 
ere ema ebesi. 
20Ire, Siyon ìkatoon̄ ebi Ijeren ejit me lek, ìkachieek ibe ema eje etibi eraka me 
inyọn̄ ijọn̄ kan̄. Kpan̄asi ikeya, ibebem lek akọn̄, mè ikpulu otutuuk ebi akọn̄ kan̄ 
isa isibi inu me Jayas inirieen̄ akọn̄, mè itim akọn̄ me lek ebi Ijeren. 
21“Okumugwem, Awaji ebi Ijeren onenikana Siyon mè otutuuk ebi kan̄ itap me 
ubọk ebi Ijeren, ebi Ijeren etitim ikpan̄ ema, mè ibọkọ otutuuk ijọn̄ ebi Amọ ìluk 
me agan̄ ya. 

22Ebi Ijeren mîbọkọ otutuuk ijọn̄ kiban̄ ibene me lek okwaan̄ Anọn mege isi ire 
lek okwaan̄ Jabọk, mè iraka emen èwê mege isi ire lek okwaan̄ Jodan. 
23“Ire Okumugwem, Awaji ebi Ijeren, irieen̄ ebi Amọ isan̄a me isi ebi kan̄ Ijeren, 
mè inikana ijọn̄ ya inyi ebi Ijeren, ìre owu òbojeje iyaka inibọkọ ijọn̄ ya isak? 
24Inu geelek Kemos awaji kwun̄ onyibe owu, ìre owu òkakibọkọ ìsak? Ubọk 
yaage si, inu geelek Okumugwem Awaji kiji onyibe eji, eji si ebebọbọkọ isak. 
25Ìre owu onwọn igak Balak gwun̄ kè Jipọ, ogwu ubọọn̄ Mowabu? Ìre îkaan̄ mgbọ 
Balak otọbe ubọk me isi ebi Ijeren, sà ìre îtim akọn̄ me lek ebi Ijeren? 
26Otuuk kè efit acha ita ke ebi Ijeren eluk me Esibon, mè Aroweri, mè otutuuk 
asabọn ama ògban ikana ama cha, mè iluk si me otutuuk ama ile òkup me agba 
okwaan̄ Anọn. Keke orọ owu òkasi ìbọkọ ere cha me mgbọ ya? 
27Emi ǹkarọ owu inu geege ìlọ. Ire, îre owu obene ikiweek emi ikọ, mè inikitim 
emi akọn̄ me lek. Kè Okumugwem isibi oyerebet cherekeyi inyi ebi Ijeren melek 
ebi Amọn.” 
28Ire, ogwu ubọọn̄ ebi Amọn ìkaweek igbagban̄ etip ya eyi Jefita oriabe ibe 
enelook ọmọ. 
29Ekwukwu Okumugwem oneninin̄ emen kè Jefita. Inanan̄a ije itibi agan̄ ijọn̄ 
Giliadi mè agan̄ ebi otoko kè Manasi, mè inire ama Mijipa òkup me Giliadi, mè 
isaba itoon̄ me ijọn̄ ebi Amọn. 
30Jefita oneninyan̄a ibot inyi Okumugwem ibe, “Ire okana ebi Amọn itap emi me 
ubọk, 
31mgbọ nsitim akọn̄ ikpan̄ ebi Amọn, mè ikigwu ikom ika, inu geelek òjeje itibi 
otu isotu uwu n̄a isibi inu inikweek emi, ìbokup inyi Okumugwem. Mâsa inu ya 
igwa ngwugwa ewọwọp iriọk inyi Okumugwem.” 
32Jefita onenisaba okwaan̄ isi itim akọn̄ me lek ebi Amọn, Okumugwem okakana 
ema itap ọmọ me ubọk, ititim ikpan̄. 
33Otuuk kè akọp ama iba ke îjibi akọn̄ inin̄, ibene me Aroweri isi ire agan̄ Minit, 
mè iraka isi igwook me Eben Keramim, mè ijijaka otutuuk igwook, mè ikpan̄ ene 
nsebe nsebe. Sa me ikeya ke ebi Ijeren etim akọn̄ ikpan̄ ebi Amọn. 
34Mgbọ Jefita onan̄abe me akọn̄ ikije ika inu uwu kan̄ me Mijipa, ìkpọkpọ inire 
ibot gwun̄ ge kan̄ ire eya ònan̄a me uwu isibi ikinu inikweek ọmọ, melek ekpete 
me ubọk, òkikwaak, òkijop. Ọmọ ìre gwun̄ ibot ge. Jefita ìkakaan̄ ofifi gwun̄ 
geege, mè ìre enerieen̄, mè ìre enenwaan̄, ilọ me lek kan̄. 
35Mgbọ Jefita obenebe chieen̄ itoon̄ me lek ogwu gwun̄, itataba ofọnti òkup me 
lek kan̄ igwak, mè ibe, “Jei, gwun̄ n̄a enenwaan̄! Owu oda emi ito! Owu okana ene 
ge me lek ebi ìkitap emi me ufieejit! Jei, emi nra ichili otu inyan̄a ibot inyi 
Okumugwem, m̀kpayaka ikọt igwen itap.” 

36Ogwu gwun̄ enenwaan̄ ofọfọọk ọmọ ibe, “Nte n̄a, owu ora iwuuk lek ichili otu 
inyan̄a ibot inyi Okumugwem, sa emi rọ inu geelek ònan̄a owu me otu isibi. Mije, 
Okumugwem îra irọ ebi ochicha kwun̄, ebi Amọn, useen̄ inu. 
37Ire, nye lek tele inyi mâsa ebi une n̄a igbaalek ijijen̄e ikana inyọn̄ oriọọn̄ onyan̄ 
iba gaalek ito ito ifieek ejit inyi lek n̄a. Mije, m̀bakwu mkpa me nkariọọn̄ge 
enerieen̄.” 
38Ogwu ute otetele ibe isi, mè ikweek onyan̄ iba. Ọmọ melek ebi unene kan̄ 
enanan̄a ije ifo inyọn̄ orioon̄ isi ikijijen̄e ikana ikito ito, mè ikifieek ejit, mije ọmọ 
obokwu mkpa me ikariọọn̄ge enerieen̄. 
39Me òta onyan̄ iba ya, gwun̄ enenwaan̄ ya okaka igọọk ogwu ute, ogwu ute osasa 
ọmọ irọ otu inyan̄a-ibot kan̄ iso. Gwun̄ enenwaan̄ ya okwukwu me ikariọọn̄ge 
enerieen̄. Ikeyi ke orọmijọn̄ yi osa ibene me Ijeren, 
40eyi nsabọn ibaan̄ Ijeren ekinan̄a itele uwu kiban̄ otuuk kè egwe ini, me acha 
geelek, isi ikirọ orirọ isasa ikikeek gwun̄ enenwaan̄ kè Jefita ogwu Giliadi. 

Oyer 12 

Ebi Iferem mîtim akọn̄ me lek kè Jefita 

1Ebi Iferem enenibem lek akọn̄, mè inisaba okwaan̄ Jodan itoon̄ me Jafọn, mè isi 
itumu inyi Jefita ibe, “Keke orọ osibe isi itim akọn̄ me lek ebi Amọn òkagwen eji 
ìgbaalek, inyi eji egọọk owu esi? Mije keyi, eji ebewọwọp uwu kwun̄ itaka iriọk 
me ukan̄, mè owu me emen.” 
2Ire, Jefita ofọfọọk ema ibe, “Emi mè ebi n̄a mîkaan̄ ikpele gọlọgọlọ melek ebi 
Amọn. Nraria etip igwen enyi ibe enyi esibi enu enetap ubọk enyi eji, enyi ejijit, 
kpesibi inu initap ubọk inyan̄a eji isibi me ubọk kiban̄. 
3Mgbọ mmun̄be ibe ke enyi kpenu initap ubọk inyi eji, mkpọkpọ imọnọ ugwem 
n̄a isun̄ inu ikike, mè isaba inin̄ oke ijọn̄ ebi Amọn isi itim ema akọn̄ me lek. 
Okumugwem okakana ema itap emi me ubọk, ntitim ikpan̄ ema. Mgbọ keyi, keke 
orọ enyi enube ibenitim emi akọn̄ me lek?” 
4Jefita onenititiin̄ otutuuk ebi akọn̄ Giliadi, mè initim akọn̄ me lek ebi Iferem, mè 
itim ikpan̄ ema, mije, ebi Iferem ekitumu ibe, “Enyi ebi Giliadi ìre ife ebi otoko kè 
Iferem mè ebi otoko kè Manasi ejitbe itele.” 
5Ebi Giliadi esisi itet otutuuk ere geelek ekije isaba okwaan̄ Jodan isi Iferem, mè 
igon ichit, inyi ogwu Iferem geege ikakọt ìnwọnọ me ubọk kiban̄. Ogwu Iferem 
geelek isilibi isi ire ere ìbosaba okwaan̄ Jodan isi agan̄ keyilọ, ebi Giliadi mîra ido 
ọmọ ibe, “Ìre owu ìre ogwu Iferem?” Ene ya isifọọk ibe, “In̄-in̄,” 
6ebi Giliadi mîra ibe ọmọ, “Ire ikeya, gwen-nu ‘Siyibolet.’ ” Ire ene ya ibe 
“Sibolet,” mè ìkakọt ìgwen ìtat, mîra isik ogwugwa isan̄a, mè isa isi ikpan̄ me 
agba okwaan̄ Jodan. Akọp obop ene ini mè iba ebi Iferem ekwakwaan̄ me emen 
akọn̄ ya. 

7Jefita ogwu Giliadi îkpulu ebi Ijeren acha gweregwen, mè ikwu. Efufuun̄ ọmọ 
me ama ge me Giliadi. 

Ibijan îkana ogwu ibot oyerebet me Ijeren 

8Mgbọ Jefita okwube iraka, Ibijan ogwu Beteleyem onenikana ogwu mkpulu me 
Ijeren. 
9Ibijan îkaan̄ akọp ibot bọn ebirieen̄ ita, mè ikaan̄ si akọp ibot bọn ebibaan̄ ita. 
Isasa bọn ebibaan̄ kan̄ iche olom inyi ebi oyet, ebi kpenan̄a me owot iman kiban̄, 
mè ido si nsabọn ibaan̄ me oyet, ebi kpenan̄a me owot iman kiban̄, inyi akọp ibot 
bọn ebirieen̄ ita kan̄ cha me lek nwa. Ibijan ìkpulu ebi Ijeren acha jaaba. 
10Inenikwu, efufuun̄ ọmọ me Beteleyem. 

Elọn îkana ogwu ibot oyerebet me Ijeren 

11Mgbọ Ibijan okwube iraka, Elọn ogwu otoko kè Jebulọn onenikana ogwu ibot 
oyerebet me Ijeren, mè ikpulu ebi Ijeren akọp acha. 
12Elọn okwukwu, efufuun̄ ọmọ me Ajalọn, me ijọn̄ agan̄ ebi otoko kè Jebulọn. 

Abidọn îkana ogwu ibot oyerebet me Ijeren 

13Mgbọ Elọn okwube, Abidọn gwun̄ kè Ilen ogwu ama Piraton onenikana ogwu 
ibot oyerebet me Ijeren. 
14Abidọn ìkaan̄ akọp ibot bọn ebirieen̄ ini, mè ikaan̄ si akọp ibot bọn bọn 
ebirieen̄ ita igbaalek. Bọn kan̄ chi ekekikọp me inyọn̄ akọp inyinya akpan jaaba. 
Abidọn okpukpulu ebi Ijeren acha jeeta. 
15Abidọn gwun̄ kè Ilen ogwu Piraton onenikwu, efufuun̄ ọmọ me Piraton me 
inyọn̄ ijọn̄ ebi otoko kè Iferem, me lek ijọn̄ ogoon̄ ogoon̄ ebi ido Amalek. 

Oyer 13 

Imaman kè Samsin 

1Ebi Ijeren enenikpọk ikirọ ijo inu me chieen̄ Okumugwem. Okumugwem 
okakana ema itap me ubọk ebi Filisia otuuk kè akọp acha ini. 
2Îkaan̄ ogwu enerieen̄ ge ònan̄a me Sora, ogwu erieen̄ kan̄ orebe Manowa, ogwu 
otoko kè Dan. Nwa kè Manowa ìre òra, ìkaman gwun̄ geege. 
3Usen ge, ogwu osat Okumugwem onenikana isibi me isi ogwu enenwaan̄ ya, mè 
inibe ọmọ, “Owu ìre òra, òkaman gwun̄ geege. Ire, ìkpofiin̄ mgbọ, owu mônin̄ 
owot, mè iman gwun̄ enerieen̄. 
4Gaalek mun̄ ibe ke owu òkanwọ miin̄ òkisa ene, mè ìre unye miin̄ geelek. Karie 
si inu geege ikatanage me isi Awaji, 
5mije, owu mônin̄ owot, mè iman gwun̄ enerieen̄. Osiman gwun̄ enerieen̄ ya, 
kasa akwaan̄ ìchak ọmọ me ibot ìkwọkọ ijeek. Mije, bene me emen owot, gwun̄ 

yi ìbore gwun̄ òbokup me inyan̄a-ibot eyi isusun̄ lek esese inyi Awaji. Îre ọmọ 
obobene inyan̄a ebi Ijeren isibi me ubọk ebi Filisia.” 
6Ogwu enenwaan̄ ya osisi lek ogwu olom, mè initumu inyi ibe, “Ogwu ikwaan̄ 
Awaji ge înu me lek n̄a. Ene ya ìbet lek ogwu osat Awaji, mè ikaan̄ ukpook 
enenen. Ǹkado ere înan̄abe, ọmọ si ìkababak erieen̄ kan̄ ìnyi emi. 
7Inenitumu inyi emi ibe, ‘Kpọ, owu mônin̄ owot, mè iman gwun̄ enerieen̄. Eya 
orọ, kanwọ miin̄ òkisa ene, mè ìre unye miin̄ geelek, mè karie si inu geege 
ikatanage me isi Awaji. Mije, bene me emen owot si re usen mkpa, gwun̄ yi ìbore 
gwun̄ òbokup me inyan̄a-ibot eyi isusun̄ lek esese inyi Awaji.’ ” 
8Manowa oneniriaak Okumugwem ibe, “Soso, Ogwukaan̄-ene, nye lek ria ogwu 
ikwaan̄ Awaji ya, ogwu owu oriabe inu, ibe ikpọk inu me lek kiji inijeen̄ eji ike eji 
ebesa ikpukpo gwun̄ enerieen̄ ya ebeman.” 
9Awaji onọnọ uriaak kè Manowa. Ogwu osat Awaji ya okpọkpọk inu me lek ogwu 
enenwaan̄ ya me emen uko ere îsikibe ikweek irek. Ire, Manowa ogwu olom 
ìkakup melek kan̄. 
10Ogwu enenwaan̄ ya olilibi ekot ekot isi itumu inyi ogwu olom ibe, “Na si kpọ! 
Ogwu enerieen̄ ya ònunu me lek n̄a usen keyilọ ya îkpọk inu si.” 
11Manowa onanan̄a ikeke, mè igọọk ogwu nwa ije. Mgbọ ema erebe, mè imun̄ 
ene ya, Manowa onenibe ọmọ, “Ìre owu ore ogwu òtutumu ikọ inyi nwa n̄a mgbọ 
keyilọ ya?” Ifọfọọk ibe, “Iin̄, îre emi!” 
12Manowa onenido ọmọ ibe, “Mgbọ ikọ kwun̄ isinirọ iso ike owu otumube, ìre 
kpasi ikan obokikpulu ugwem gwun̄ yi melek ikwaan̄ kan̄?” 
13Ogwu osat Okumugwem ofọfọọk ibe, “Mun̄ ibe ke nwa kwun̄ îkirọ otutuuk inu 
ntemebe ọmọ. 
14Nwa kwun̄ ikarie inu geege ònan̄a me lek mfut gerep, ikanwọ miin̄ òkisa ene, 
ikanwọ si unye miin̄ geege, ikarie si inu geege ikatanage me isi Awaji. Ikalọlọ 
irọrọ otutuuk inu geelek nnyibe ida ibe irọ.” 
15Manowa onenibeek ogwu osat Okumugwem ya ibe, “Nye lek kup, kafo-nu, inyi 
eji ekpan̄ gwun̄ ebot ge esa etet owu ichen.” 
16Ogwu osat Okumugwem ofọfọọk ibe, “Ikerere òtetet emi ikaan̄, m̀kparie inorie 
kwun̄ geege. Ire, ire obogwa ngwugwa ewọwọp iriọk, gwa nyi Okumugwem.” 
(Manowa ìkariọọn̄ ibe ke ene ya ìre ogwu osat Okumugwem.) 
17Manowa onenido ogwu osat Okumugwem ya ibe, “Bak erieen̄ kwun̄ nyi eji nu! 
Eji mêweek inyinyi owu umin mgbọ ikọ kwun̄ môrọbe iso.” 
18Ogwu osat Okumugwem onenibe ema, “Keke orọ okiweek irọriọọn̄ erieen̄ n̄a? 
Erieen̄ ya ìkup uyeke uyeke.” 

19Manowa onenitet gwun̄ ebot ge, igbaalek akpa, isa igwa ngwugwa me inyọn̄ 
ntook ewuuk inyi Okumugwem. Me chieen̄ kè Manowa mè ogwu nwa, 
Okumugwem orọrọ uyeke uyeke inu. 
20Ike alọm ukan̄ okilomo inan̄a me lek ntook ngwugwa ya ifo inyọn̄, ogwu osat 
Okumugwem ojeje me emen alọm ukan̄ ya inene ifo inyọn̄. Mgbọ Manowa mè 
ogwu nwa emun̄be inu yi, ema erọrọn̄ me ijọn̄, mè ikana isi ichit. 
21Mgbọ ogwu osat Okumugwem ya oniniin̄be ichep, Manowa mè ogwu nwa 
kpeyaka imun̄ ọmọ ofifi, mgbọ ya ke ema eniriọọn̄ ibe ke ogwu enerieen̄ ya ema 
emun̄be ìre ogwu osat Okumugwem. 
22Manowa onenitumu inyi ogwu nwa ibe, “Jei! Mkpa okup inyi eji, mije, eji 
mîmun̄ Awaji!” 
23Ire, ogwu nwa obebe ọmọ, “Mebe Okumugwem îweek ikpakpan̄ eji, 
kpomobọkọ ngwugwa ewọwọp melek ngwugwa akpa ònan̄a me ubọk kiji. 
Kpomojeen̄ eji otutuuk inu chi îjeen̄be eji, kpomotutumu si otutuuk inu chi 
îtumube inyi eji.” 
24Ogwu enenwaan̄ ya oneniman gwun̄ enerieen̄ ge, mè igwen gwun̄ ya Samsin. 
Gwun̄ ya onenimin isibi, Okumugwem ogbagbana ọmọ. 
25Adasi mgbọ Ekwukwu Okumugwem onin̄be ọmọ emen ìre mgbọ îkupbe me 
orieen̄ akọn̄ ebi otoko kè Dan eyi òkup me etete Sora mè Esitayon. 

Oyer 14 

Samsin îdo nwa 

1Usen ge, mgbọ Samsin osibe Timina, inenimun̄ gwun̄ enenwaan̄ Filisia ge me 
ere ya. 
2Mgbọ îkabe, inenitumu inyi ogwu ute mè ogwu uga ibe, “Îkaan̄ gwun̄ enenwaan̄ 
Filisia ge mmun̄be me Timina. Mweek ibe enyi esi edo gwun̄ enenwaan̄ ya enyi 
emi me lek nwa.” 
3Ogwu ute mè ogwu uga ebebe ọmọ, “Ìre okpọ me etete ebi ngwan̄ kwun̄, mè ìre 
me etete otutuuk ebi kiji, òkamun̄ gwun̄ enenwaan̄ geege ògbegbe ibe owu òdo? 
Ilọ me lek ebibaan̄ Filisia, ife kpefieek afi chi, ìre owu òkpodo nwa ni?” Ire, 
Samsin otutumu inyi ogwu ute ibe, “Si do ogwu enenwaan̄ ya nyi emi, ke îre 
ogwugwa oneme emi.” 
4(Ogwu ute mè ogwu uga kperiọọn̄ ibe ke îre Okumugwem odọmọ inu ya isun̄, 
inyi ọmọ isa me ikeya ikaan̄ irek itim ebi Filisia akọn̄ me lek. Me ike mgbọ ya, îre 
ebi Filisia ekikpulu ebi Ijeren.) 
5Samsin onenisa ogwu ute mè ogwu uga igbaalek ije isi Timina. Mgbọ ema ejebe 
igbet lek uko gerep ebi Timina, me ekakpọge chieen̄, ogbaragbat egbe àtat ge 
onanan̄a me oron ya isibi, mè ikigbin inin̄ Samsin lek. 

6Ekwukwu Okumugwem oninin̄ emen kan̄, mè itap ọmọ unye me emen. Isasa 
ubọk ikike itet egbe àtat ya, mè itaba igwaka iba kubọk ìyaka ire gwun̄ ebot ikike 
ke îtaba igwak. Ìkakpa inu ya îrọbe ìnyi nte kan̄ mè nga kan̄. 
7Samsin onenisi ikitumu ikọ melek ogwu enenwaan̄ ya, inu ogwu enenwaan̄ ya 
oneneme ọmọ. 
8Sọnja mgbọ iraraka, Samsin onenigwu ikom isi ibosi ido ogwu enenwaan̄ ya. 
Mgbọ îjebe ire ike ere inu ya orọbe, mè ikọọn̄ chieen̄ ikpọ ere nkwukwu 
ogbaragbat egbe àtat ya okupbe, imumun̄ akwọọk onin̄be ijot lek nkwukwu 
anam ya, melek aran̄ akwọọk si me emen. 
9Inenikọbọ aran̄ akwọọk ya itap me ubọk, mè ikilaka ije me oniin̄. Mgbọ îjebe 
itut ogwu ute mè ogwu uga, icheche aran̄ akwọọk ya inyi ema, ema ebọbọkọ 
ilaka. Ire, ìkakpa ìnyi ema ibe ke ọmọ ìsan̄a aran̄ akwọọk ya me lek nkwukwu 
egbe àtat ya. 
10Nte kè Samsin onenisi imun̄ ogwu enenwaan̄ ya, mè idọmọ inu ofolek ido-nwa 
ya. Samsin ototo ijọk me Timina, kubọk ebi ìbedo nwa me agan̄ ya ekirọ. 
11Mgbọ ebi Timina emun̄be Samsin, egogobo akọp nsabọn irieen̄ ita inyi ọmọ ibe 
ekup melek kan̄, kubọk ebi unene. 
12Samsin onenibe ema, “Mânito urọk ge inyi enyi. Ire enyi ikọt ibum ibot urọk ya 
inyi emi me emen usen jaaba eyi ijọk yi, emi mânyi enyi akọp ofọnti lilin̄ ita mè 
ofifi esese chieen̄ akọp ofọnti ita. 
13Ire, ire enyi kpekọt ibum ibot urọk yi inyi emi, enyi mênyi emi akọp ofọnti lilin̄ 
ita mè ofifi esese chieen̄ akọp ofọnti ita.” Ema ebebe ọmọ, “Înwọn! To-nu urọk 
kwun̄ ya, inyi eji enọ.” 
14Samsin onenito urọk inyi ema ibe ikeyi, “Me lek ogwu òrie ke inu irerie onan̄a 
isibi; me lek ogwu unye ke inu òtotop onan̄a isibi.” Mege inire òso usen ita, ema 
kpekọt ibum ibot urọk ya. 
15Òso usen ini me lek ijọk ya, ema enenitumu inyi nwa kè Samsin ibe, “Si kap 
nlom kwun̄ otu, inyi ibum ibot urọk ya inyi owu, mè òsa ònokpa ònyi eji. Ire ikare 
ikeya, eji ebetatap ukan̄ iwọp owu melek ebi uwu nte kwun̄ ikpan̄ isan̄a. Ìre enyi 
egwen eji inu me ijọk yi, inyi enyi enesa me ikeya echichim eji etap ugbọọri?” 
16Nwa kè Samsin onenisi ito ito inyi ogwu olom, mè ikitumu inyi ibe, “Owu ocha 
emi! Òkama emi kubọk ge! Owu okat ejit ito urọk inyi ebi kiji, òkabum ibot ìnyi 
emi.” Samsin ofọfọọk ibe, “Kpọ, ikerere nte n̄a mè nga n̄a, ǹkabum ibot urọk yi 
ìnyi, m̀bajeje inibum inyi owu?” 
17Ogwu enenwaan̄ yi ototo ito inyi Samsin otuuk kè egwe jaaba eyi ijọk ya. Me 
òso egwe jaaba, òrere me òta usen ijọk ya, Samsin obubum ibot urọk ya inyi 
ogwu nwa, mije îsisaakbe ọmọ enenen. Ogwu enenwaan̄ yi oneniben ibot urọk 
ya isi ikpa inyi ebi kiban̄. 

18Me òso egwe jaaba ya, sabum ura oninim, ebirieen̄ ama ya etutumu inyi Samsin 
ibe, “Ìre keke okinin̄i igak aran̄ akwọọk? Sà ìre kpasi anam onye lek igak egbe 
àtat?” Samsin otutumu inyi ema ibe, “Mebe enyi kpesa uman eriembuuk n̄a ibak 
ijọn̄ me uko, enyi kpemekọt ibum ibot urọk ya.” 
19Ekwukwu Okumugwem oninin̄ emen kan̄, mè itap ọmọ unye me lek. Inanan̄a 
ije isi Asikelọn, mè ikpan̄ akọp ebirieen̄ ita, mè ikpulu inu kiban̄, mè isa ofọnti 
kiban̄ isi inyi ebi ìbubum ibot urọk ya. Ejit onanaan̄ ọmọ enenen, igwugwu ikom 
ije ifo uwu ogwu ute. 
20Ebi ama ya esasa nwa kè Samsin iche olom inyi ene ge me etete ebi ìgọgọọk 
Samsin isi orirọ ido-nwa ya. 

Oyer 15 

Samsin îrọ ebi Filisia useen̄ inu 

1Ike mgbọ okije, me ibot mgbọ ekirọkọ akpa wit me uko, Samsin onenibosi ikpọ 
ogwu nwa, mè itet gwun̄ ebot ge ikaan̄ me ubọk ibosa igbaalek isi. Mgbọ îrebe 
ama ya, itutumu inyi ogwu ute-nwa ibe ke ọmọ ìkiweek isisi igọọk nwa kan̄ ilaak 
me agwut nwa kan̄. Ire, ogwu ute-nwa ìkachieek ibe Samsin inin̄ igọọk ogwu 
nwa. 
2Nte ogwu nwa onenitumu inyi ọmọ ibe, “Ǹkikeek ibe ke owu òchacha ogwu 
enenwaan̄ yi. Eya orọ, nra isa iche olom inyi ogwu melek kwun̄ enube ido-nwa 
ya. Kpọ, ngwan̄ kan̄ ogwu ijija ọmọ òwa. Îjaan̄ igak ọmọ. Owu môkọt imọnọ 
ogwugwa me lek nwa me useen̄.” 
3Samsin otutumu inyi ema ibe, “Eyi mgbọ keyi, ijo inu geelek mârọbe ebi Filisia, 
awọ geege ìkpotet emi.” 
4Samsin osisi itet efit ekpuuruk ita, mè initet edim kiban̄ igbaan̄ itobo, iba iba, 
mè isa nchat uti inwaan̄ me ekpuk ere îtobobe edim kiban̄ cha, ekpuuruk iba, 
nchat uti ge. 
5Inenichim ukan̄ itap me lek otutuuk nchat uti cha, mè initele ekpuuruk cha 
eliliin̄ enin̄ emen uko akpa wit ebi Filisia. Ukan̄ otataka uko cha, mè ijijaka akpa 
wit echi esọpbe igwook, mè echi kpesọsọp-nu, isan̄a kpai, mè ijijaka si uko gerep 
mè uko olifu kiban̄ igbaalek. 
6Ebi Filisia enenikidido ibe, “Ìre ekene orọ inu keyi?” Ebi ene ekekifọọk ibe, “Îre 
Samsin, ogwu òdo nwa me Timina orọ inu yi, mije nte nwa kan̄ osabe nwa kan̄ 
iche olom inyi ogwu melek kan̄ enube ido-nwa.” Ebi Filisia esisi ichim ukan̄ itap 
me lek uwu nte ogwu enenwaan̄ ya, mè igbaan̄ ema ute mè gwun̄ iwọp ikpan̄ me 
emen uwu ya. 
7Samsin obebe ema, “Mije inu enyi erọbe emi, mâsisaak enyi mege, mè imun̄ ibe 
ke nrọ enyi useen̄ inu enyi erọbe emi isan̄a kpai.” 

8Samsin onenibene ikpele ufialek me lek kiban̄, mè ikpan̄ owuwa kiban̄. Irọrọ 
isan̄a, inanan̄a ije ikwala isibi isi inin̄ emen ǹkororok ge òkup me lek ewuuk 
Etam ikup. 
9Ebi Filisia ejijibi akọn̄ isi irieen̄ me Juda, mè ichak iwele igbet Leyi. 

10Ebi Juda ekekido ebi Filisia ibe, “Keke orọ mè enyi enu enetim eji akọn̄ me lek?” 
Ema efọfọọk ibe ke ema enu ibenitet Samsin ibọp kubọk ogwu mkpọn, inyi ema 
ekọt erọ ọmọ useen̄ inu îrọbe ema. 
11Obop ebirieen̄ Juda ita enanan̄a ije ikwala isibi isi emen ǹkororok lek ewuuk 
Etam, mè isi itumu inyi Samsin ibe, “Ìre owu òkafat ìriọọn̄ ibe ke îre ebi Filisia 
ekikpulu eji mgbọ keyi! Keke orọ otapbe eji ikpele ufialek keyi me lek?” Samsin 
ofọfọọk ema ibe, “Useen̄ inu ema erọbe emi ke nrọ ema.” 
12Ebirieen̄ Juda cha ebebe ọmọ, “Eji enu ibenitet owu ibọp, mè isa ijet ebi Filisia.” 
Samsin obebe ema, “Ìnyan̄a ibot ìnyi emi ibe ke enyi me lek kinyi kpebekpan̄ 
emi.” 
13Ema efọfọọk ibe, “Eji mîchieek. Eji kpebekpan̄ owu. Gaalek, eji ebebọbọp owu, 
mè isa owu ijet ema.” Ema enenisa aya olik mgbugbak iba ibọp Samsin ikam, mè 
inisa ọmọ inan̄a me emen ǹkororok lek ewuuk Etam ya isibi. 
14Mgbọ Samsin orebe Leyi, ebi Filisia egbugbuku isibi, mè ikidimi ukpo ikinu 
ọmọ lek. Mgbọ yaage, Ekwukwu Okumugwem oninin̄ emen kan̄, mè itap ọmọ 
unye me emen. Olik esabe ibọp ubọk iba kan̄ cha osọsọp igwook kubọk olik fàlâs 
ukan̄ otakabe. 
15Samsin onenikana chieen̄ itoon̄ me lek njijom ukwuuk uga ijọn̄ inyinya akpan 
ge, mè ito ubọk imọnọ, mè isa inin̄ ema lek, mè ikpan̄ obop ebirieen̄. 
16Inenikitumu ibe, “Ǹsa uga ijọn̄ inyinya akpan ge gaalek ikpan̄ ebi ene itoon̄ 
ibene me èdọ me èdọ. Ǹsa uga ijọn̄ inyinya akpan ge gaalek ikpan̄ obop ebirieen̄.” 
17Ikọ ya itata ọmọ me otu, itọtọp uga ijọn̄ inyinya akpan ya ifiin̄, mè inyi ere ya 
erieen̄, Ramat Leyi. 
18Ebek onenichiaak Samsin enenen, itataan̄ ukpo igwen Okumugwem ibe, “Îre 
owu onyi emi, ogwu usun̄ kwun̄, ikpele nnyan̄a-nsibi keyi. Mgbọ yi, ìre owu 
môfat itele ibe emi ǹkwu me urak-ebek mudim, mè ǹrọn̄ ǹnin̄ me ubọk ife 
kpefieek afi chi?” 
19Okumugwem ochichili udọn̄ ge òkup me Leyi, mun̄ okekigbuk isibi me emen. 
Samsin onwọnwọ, efuuk oninin̄ ọmọ emen, lek kan̄ onyenye. Mije keya ke înyi 
udọn̄ mun̄ ya erieen̄, En Akore. Udọn̄ mun̄ ya ọmọ òwa me Leyi mege inire 
chereyi. 
20Samsin okpukpulu ebi Ijeren akọp acha iba me ukot mgbọ ebi Filisia ekikpulu 
me lek ijọn̄ ya. 

Oyer 16 

Samsin mè Dilaila 

1Usen ge, Samsin onenisi Gaja, ama ebi Filisia, mè imun̄ ogwu enenwaan̄ òje oyet 
ge, mè igọọk ogwu enenwaan̄ ya ilaak iwele egwe. 
2Ebi Gaja eneninọ ibe ke Samsin ọmọ òwa me ama kiban̄, mè inigban ikana uwu 
ogwu enenwaan̄ ya, mè ikup si me otunchit ama otutuuk eririeen̄ ya ikikpọ mgbọ 
Samsin môbonije iraka isibi. Ema kpesisaak lek otutuuk eririeen̄ ya, mije, ema 
ebe ke egwe isiwele, ke mêtet ọmọ ikpan̄. 
3Ire, irere ejit eririeen̄, Samsin onanan̄a ikeke, mè ije isi lek otunchit ama ya, mè 
igbaan̄ afọn̄ melek ubọk afọn̄ agan̄ iba cha, melek mgba òje me lek itet, mè ijibi, 
mè iben otutuuk itoon̄ me oguga isa ije inene inyọn̄ ogoon̄ òkibene isi ikpọ 
Eburọn isi igwook. 
4Mgbọ eya orakabe, Samsin onenimun̄ ogwu enenwaan̄ ge me iteke ijọn̄ Sorek, 
mè inima ogwu enenwaan̄ ya. Erieen̄ ogwu enenwaan̄ ya ìre Dilaila. 
5Ebi ibot mkpulu Filisia enenisi lek kè Dilaila, mè itumu inyi ibe, “Kap ọmọ otu 
week riọọn̄ nlelet inu òkup me lek ikpele unye kan̄ ya, mè week si riọọn̄ ubọk eji 
mêsabe ikọt inye lek igak ọmọ, mè itet ọmọ ibọp. Ire okọt irọ, otutuuk kiji, ene 
ge ge, mônyi owu obop ikpoko alata okuket ge mè efit ge.” 
6Dilaila onenitumu inyi Samsin ibe, “Nye lek tumu-nu nlelet inu òkup me lek 
ikpele unye kwun̄ ya nyi emi. Ire ene ibotet owu ibọp, mè ikeme owu isiki, 
ìborọrọ?” 
7Samsin obebe ọmọ, “Ire esa ayaya olik jaaba echi ìkachat-nu ibọp emi, lek n̄a 
môwọ, mânenikup kubọk ebilene ikike.” 
8Ebi ubọọn̄ Filisia cha enenisa ukpa ayaya olik jaaba echi ìkachat-nu ijet Dilaila. 
Ibọbọkọ, mè isa ibọp Samsin ikam. 
9Sabum mgbọ ya, Dilaila îra iwuwuuk lek ilileek ebi ene me ofifi agwut. Mgbọ 
îbọpbe Samsin isan̄a, inenibe, “Samsin, kpọ ebi Filisia mênitet owu!” Ire, Samsin 
osọsọp olik cha igwook mgbọ yaage kubọk òrurot ukan̄ otetbe. Mije keya, kpekọt 
iriọọn̄ nlelet inu òkup me lek unye kan̄. 
10Dilaila onenitumu inyi Samsin ibe, “Owu okat ejit ikan̄ ataak inyi emi, mè ifiaan̄ 
emi itap ebot. Nye lek kpa-nu nyi emi ike ene obosa ikọt ibọp owu ikam.” 
11Samsin onenitumu inyi ibe, “Ire ene isa aya olik eyi kperarak isa ibọp inu geege 
ibọp emi, lek n̄a môwọ, mânenikana ikup kubọk ebilene ikike.” 
12Dilaila onenisi imọnọ aya olik isa inibọp Samsin, mè initaan̄ ukpo itumu ibe, 
“Samsin, kpọ ebi Filisia mênitet owu!” Me ike mgbọ ya, îlileek si ebi ene me ofifi 
agwut. Ire, olik cha osọsọp me ubọk kè Samsin igwook kubọk eri ikike. 
13Dilaila obebe Samsin, “Òkpọkpọ ikifiaan̄ emi itap ebot mege inire mgbọ keyi, 
mè ikikan̄ ataak inyi emi. Nye lek tumu-nu nyi emi ike ebesa ikọt itet owu ibọp.” 
Samsin onenifọọk ibe, “Ire otet ǹkat ijeek jaaba òkup emi me ibot ilọk ikam me 

lek ekwut òkup me lek uti ilọk-ekwut, mè isa ugọbọ inwaan̄ ikam, lek n̄a môwọ, 
mânenikana ikup kubọk ebilene ikike.” 
14Dilaila onenirọ inyi Samsin ilaak, mè initet ǹkat ijeek jaaba òkup ọmọ me ibot 
ilọk ikam me lek ekwut òkup me lek uti ilọk-ekwut, mè isa ugọbọ inwaan̄ ikam, 
mè initaan̄ ukpo ibe, “Samsin, kpọ ebi Filisia mênitet owu!” Samsin obobolo 
chieen̄ me ilaak, mè itaba ugọbọ ya mè uti ilọk-ekwut ya melek ekwut òkup me 
lek uti ilọk-ekwut ya ijibi. 
15Dilaila onenitumu inyi Samsin ibe, “Òbojeje ikibe ke owu oma emi, mgbọ owu 
òkatoon̄ emi ejit me lek? Òso mgbọ ita ire eya owu okifiaan̄ emi itap ebot, mè ijit 
itutumu nlelet inu òkup me lek unye kwun̄ inyi emi.” 
16Dilaila otetet lek inye ikikap Samsin ikọ me otu usen geelek, mege efuuk otata 
Samsin me emen igbet mkpa. 
17Samsin oneniben otutuuk atikọ ofolek ugwem kan̄ ikpa inyi Dilaila ibe, 
“Kperarak ìsa akwaan̄ ìsọp emi ijeek me ibot, mije, ǹkup me inyan̄a-ibot eyi 
isusun̄ lek esese inyi Awaji karake emen owot nga n̄a. Ire isọp emi ijeek me ibot, 
unye n̄a mônan̄a itele emi, mânenikana ikup kubọk ebilene ikike.” 
18Dilaila onenimun̄ ibe ke Samsin îtumu otutuuk atikọ inyi ọmọ, mè iniria etip 
igwen ebi ibot mkpulu Filisia ibe, “Ìnye lek ìgwu ìkom ìna mgbọ keyi gaalek, ke 
îra ikpa otutuuk atikọ inyi emi.” Ebi ibot mkpulu Filisia egwugwu ikom inu, 
melek ikpoko alata okuket ema echieekbe me use me ubọk kiban̄, me ene me 
ene. 
19Dilaila orọrọ ibe Samsin ilaak inwọnọ me inyọn̄ ukot kan̄, mè inigwen ogwu 
enerieen̄ ge ibe inisọp ǹkat ijeek jaaba òkup me ibot kè Samsin. Inenibene ikirọ 
inu unye unye me lek kan̄. Ire, lek kan̄ owọwọ, unye otata ọmọ me emen. 
20Dilaila onenitaan̄ ukpo itumu ibe, “Samsin, ebi Filisia mênitet owu!” Samsin 
obobolo chieen̄ me ilaak jîp, mè ikeek ibe ke ọmọ mônan̄a isibi, mè isan̄a lek kan̄ 
isibi me uyọrọlek kubọk ọmọ okirọ me mgbọ òraraka cha. Ire, ìkariọọn̄ ibe ke 
Okumugwem înan̄a itele ọmọ. 
21Ebi Filisia eninin̄ gìrìrìm, mè ikana ọmọ itet, mè irọkọ ọmọ chieen̄ isan̄a me 
ibot, mè itaba ọmọ isa isi Gaja, mè itap ọmọ me uwu mkpọn, mè isa mkpọn ekwe 
ibọp ọmọ ikam, mè inito ọmọ me lek ewuuk ikọk-akpa, inyi ikana ogwu òkọk 
akpa me uwu mkpọn. 
22Ire, ijeek kan̄ ekwọkọbe ya okpọkpọk ibene ikitibi. 

Mkpa kè Samsin 

23Usen ge, ebi ibot mkpulu Filisia enenigbaan̄ ititiin̄, ibenigwa ikpele ngwugwa 
inyi Dagọn, awaji kiban̄, mè ito ijọk igbaalek, mije ke awaji kiban̄ îkana Samsin 
ogwu ochicha kiban̄ itap ema me ubọk. 

24Mgbọ ebi ama ya ekanabe chieen̄ imun̄ Samsin, ema ebebene ikitọn̄ awaji 
kiban̄ ibe, “Awaji kiji îkana ogwu ochicha kiji itap eji me ubọk; ogwu ochicha kiji 
ogwu òjijijaka ijọn̄ kiji isan̄a kpai, mè ikpan̄ ebi kiji nsebe nsebe.” 
25Mgbọ miin̄ okanabe ebi ene me chieen̄ me emen ijọk ya, ema ekekitumu ibe, 
“Ìsan̄a Samsin ìsibi ìnu, inyi inirọ eji echak imọm.” Enenisi isan̄a Samsin isibi me 
uwu mkpọn inu, inenikirọ ema ekebele ejit echak imọm. Enenisa Samsin isi, inyi 
ikeke me agbagba atà iba òkibeme uwu ya. 
26Samsin otutumu inyi gwun̄ enerieen̄ òkitet ọmọ me ubọk isa ijeen̄ oniin̄ ibe, 
“Nye lek sa emi si lek atà òbeme uwu awaji yi, inyi ǹchak ubọk me lek, mè m̀bieen̄ 
lek me lek kiban̄.” 
27Ebi ene mînin̄ inwaan̄ me emen uwu awaji Dagọn ya, ebibaan̄ mè ebirieen̄, 
otutuuk ebi ibot mkpulu Filisia mîso isi me ere ya. Inu òsoso obop ene ita, 
ebirieen̄ mè ebibaan̄, ekukup me inyọn̄ otoon̄-uwu ya ikikpọ inu Samsin okirọ. 
28Samsin oneniriaak uriaak igwen Okumugwem ibe ikeyi, “Jei Ogwukaan̄-ene 
Okumugwem, soso keek emi. Jei Awaji, nye lek kpọk tap emi unye me emen 
mgbọ ge keyi gaalek, inyi ǹsa irek ge keyi gaalek ǹrọ ebi Filisia useen̄ ema 
erọkọbe emi chieen̄ iba.” 
29Samsin onenibieen̄ ubọk me lek atà iba cha òkeke me eden̄ uwu ya, echi 
òkibeme otutuuk uwu awaji Dagọn ya ikaan̄, mè isa ubọk agan̄ ulom ibieen̄ me 
lek ge, mè isa ubọk agan̄ ujit ibieen̄ me lek keyilọ, 
30mè itumu ibe, “Mâgọọk ebi Filisia igbaan̄ ikwu!” Inenisa otutuuk unye kan̄ 
ibieen̄ atà iba cha, uwu awaji Dagọn ya ogbugbugbọ ikeme otutuuk ebi ibot 
mkpulu Filisia, mè otutuuk ebi ìnu ijọk ya, mè ikpan̄ ema isan̄a kpai. Sa me ikeya, 
Samsin okpakpan̄ ene me mgbọ mkpa kan̄ iwa igak otutuuk ebi îkpan̄be me ògat 
ugwem kan̄. 
31Ebi ngwan̄ kan̄, mè otutuuk ebi uwu ogwu ute enanan̄a ikwala isibi inu iniben 
nkwukwu kan̄ isa ika, mè isa isi ifuun̄ me etete Sora mè Esitayon, me udọn̄-ufuun̄ 
kè Manowa ogwu ute. Samsin ìkpulu Ijeren akọp acha iba. 

Oyer 17 

Mkpọmfaka kè Maika 

1Îkaan̄ ogwu enerieen̄ ge ekigwen Maika, ogwu òluk me inyọn̄ ijọn̄ ogoon̄ ogoon̄ 
otoko kè Iferem. 
2Ogwu enerieen̄ yi onenigwen ogwu uga itumu inyi ibe, “Obop ikpoko alata 
okuket ge mè efit ge kwun̄ ya, eyi echiin̄be ya, eyi owu otapbe awọ inyi ogwu 
òchichiin̄ ya, eyi nnọbe mgbọ okitap awọ ya, kpọ ikpoko ya ire eyi. Îre emi 
mmọnọ.” Ogwu uga obebe ọmọ, “Okumugwem igbana owu, gwun̄ n̄a!” 
3Mgbọ îkanabe obop ikpoko alata okuket ge mè efit ge ya inyi ogwu uga, ogwu 
uga otutumu ibe, “Me atikọ, nsun̄ ikpoko yi me mbuban inyi Okumugwem, mè 

isa ubọk n̄a ikana ikpoko yi inyi gwun̄ n̄a ibe isa irọ mkpọmfaka eyi ebọbọn̄ mè 
eyi etọtọkọ. Mgbọ keyi, ǹkiyaka ikpoko yi inyi owu.” 
4Maika onenikpọk ikana otutuuk ikpoko ya inyi ogwu uga. Ogwu uga onenimọnọ 
efit ikpoko alata okuket iba isa ijet ogwu òtọkọ-inu. Ene ya onenisa ikpoko cha 
irọ mkpọmfaka eyi ebọbọn̄ mè eyi etọtọkọ, ekpukpulu isi itap me uwu kè Maika. 
5Ogwu enerieen̄ yi, òrere Maika, îkaan̄ isi-ijọn̄ inyi lek kan̄, mè ichim mgbidim 
ofọnti ikwaan̄ ebi ngwugwa, mè ikaan̄ si owuwa mkpọmfaka, mè inisa ene ge me 
etete bọn ebirieen̄ kan̄ ito kubọk ogwu ngwugwa kan̄. 
6Me ukot mgbọ cha, ebi Ijeren kpekaan̄ ogwu ubọọn̄ òkikpulu ema, ene geelek 
ìkirọ inu òneme ọmọ. 
7Me ike mgbọ ya, îkaan̄ gwun̄ enerieen̄ ge, ogwu Beteleyem, ama ebi otoko kè 
Libai, òkiluk me ama ge me Juda. 
8Gwun̄ enerieen̄ yi onenitele Beteleyem me Juda, mè ikijijen̄e ikana ikiweek ofifi 
ere ìboluk. Mgbọ îjebe inire inyọn̄ ijọn̄ ogoon̄ ogoon̄ otoko kè Iferem, inenigwaka 
igba uwu kè Maika. 
9Maika onenido ọmọ ibe, “Owu ònan̄a me owa?” Ifọfọọk ibe, “Emi ìre ogwu otoko 
kè Libai me Beteleyem me Juda. Ǹkijijen̄e ikana ikiweek ere mbaluk.” 
10Maika obebe ọmọ, “Na, na gọọk emi luk. Owu môre nte n̄a mè ire si ogwu 
ngwugwa inyi emi. Mâkikpe owu akọp ikpoko alata okuket me acha, mè ikinyi 
owu ofọnti melek inorie.” 
11Ogwu otoko kè Libai ya onenichieek igọgọọk Maika iluk. Maika onenimọnọ 
ọmọ kubọk ìyaka inire ene ge me lek bọn ebirieen̄ kan̄, 
12mè inito ọmọ me ikwaan̄. Ikakana ogwu ngwugwa kan̄, mè igọọk iluk me uwu 
kan̄. 
13Maika onenitumu ibe, “Mgbọ keyi, nriọọn̄ ijaan̄ lek ibe ke Okumugwem 
ìbonwọnwọn melek n̄a, mije ogwu otoko kè Libai onube inire ogwu ngwugwa 
inyi emi.” 

Oyer 18 

Ebi otoko kè Dan mînu iniluk me Layis 

1Me ukot mgbọ ya, ebi Ijeren kpekaan̄ ubọọn̄. Me ukot mgbọ ya si, ebi otoko kè 
Dan ekiweweek ijọn̄ ìrot kiban̄ ere ema ebeluk. Mije, mege inire mgbọ ya, ema 
kpebọkọ-nu ìrot eyi kiban̄ me etete otoko ebi Ijeren. 
2Mije keya, ebi otoko kè Dan enenigobo ebirieen̄ ebi usọ akọn̄ go me etete 
otutuuk ebi owot iman kiban̄, mè iniria ema isibi, me ama Sora mè Esitayon, ibe 
esi eweek eriọọn̄ ike ijọn̄ agan̄ ya okupbe. Mgbọ ebi ife cha ejebe inire inyọn̄ ijọn̄ 
ogoon̄ ogoon̄ otoko kè Iferem, enenigba uwu kè Maika, mè inigọọk ọmọ ilaak 
iwele egwe. 

3Me ere uwu kè Maika ya, ema enọnọ gwun̄ enerieen̄ ogwu Libai ya okitumu ikọ, 
mè inisa me otu usem kan̄ iriọọn̄ ibe ke îre ogwu otoko kè Libai, mè ikana igọọk, 
mè inido ọmọ ibe, “Ìre ekene osa owu inu me ere keyi? Sà, òkirọ keke me ere 
keyi? Keke ire ubọk ikwaan̄ kwun̄ me ere keyi?” 
4Ineniben otutuuk inu Maika orọbe inyi ọmọ ikpa inyi ema, mè itumu si ibe, 
“Îbọkọ emi me ọkọ, inyi ǹnenkana ogwu ngwugwa kan̄.” 
5 14 Ema enenibe ọmọ, “Nye lek do-nu riọọn̄ me otu Awaji, mè ìre ije yi eji ekije 
mônwọn.” 
6Ogwu ngwugwa ya ofọfọọk ema ibe, “Ìje me esuuk. Okumugwem òwa melek 
kinyi me oniin̄ ije kinyi.” 
7Ebirieen̄ go cha enenibene ije kiban̄, mè ije inire ama Layis, mè imun̄ ebi ene 
ekiluk me utelelek me ama ya, kubọk ebi ama Sidọn. Ebi ama Layis ekiluk me 
esuuk, kpekaan̄ gọlọgọlọ melek ene geege. Kpunu unye ogwu mkpulu geege 
òkinitap ema esip me isi me ama ya. Ife chi mîluk ijọn̄ọ ere me lek ebi ama Sidọn, 
kpekakaan̄ si mgbaan̄-nrọ melek ebi ofifi ido geege. 
8Ebirieen̄ go chi enenigwu ikom ika inire ama Sora mè ama Esitayon, ebi ngwan̄ 
kiban̄ enenikido ubọk ije kiban̄ okupbe. 
9Ema efọfọọk ibe, “Ìna mè eji enejibi akọn̄ esi ama ya! Eji mîmun̄ ibe ke ijọn̄ ya 
îjaan̄ enenen. Enyi, ikakpọkpọ ìkup ikeya! Ikawọ lek! Eji enejibi akọn̄ esi lek ijọn̄ 
ya esi ebọkọ esak! 
10Enyi isire ere ya, enyi mêmun̄ ibe ke ife cha eluk me utelelek, ijọn̄ ya si îwele 
isaak. Awaji îra ikana lek ijọn̄ ya itap enyi me ubọk. Otutuuk inu geelek òkup me 
linyọn̄, kpunu geege ònanan me lek ijọn̄ ya.” 
11Efit ebirieen̄ ebi akọn̄ gweregwen ebi otoko kè Dan enenititiin̄ me Sora mè 
Esitayon, mè ikwaan̄ nroon̄ akọn̄ kiban̄, mè inijibi akọn̄ isibi. 
12Mgbọ ema ejebe igbet Kiriat Jiarim me Juda, ema egwugwugwuun̄ uwu ọfọ 
kiban̄ me ere ya ikup itap efuuk. Îre mije keyi ke ekigwen ere ya m̀gba-ǹgwele 
ukan̄ ebi Dan, mege inire cherekeyi. Ere ya ìkup me agan̄ ichep-ura me Kiriat 
Jiarim. 
13Ema eneninan̄a me ere ya ije isi inyọn̄ ijọn̄ ogoon̄ ogoon̄ otoko kè Iferem, mè 
ije inire uwu kè Maika. 
14Me ere ya, ebirieen̄ go cha ebi ìsisi isi ikpọ ike ijọn̄ Layis okupbe enenitumu 
inyi ebi ngwan̄ ibe, “Îkaan̄ uwu ge me ere yi eyi mgbidim ofọnti ikwaan̄ ebi 
ngwugwa, mè esese chieen̄ ebikaan̄, mè mkpọmfaka eyi ebọbọn̄ mè eyi etọtọkọ, 
okupbe me emen. Mgbọ yi, ìriọọn̄ inu enyi eberọ.” 
15Ema enenigba ere ya, mè iraka isi uwu ere gwun̄ enerieen̄ ogwu otoko kè Libai 
ya olukbe, me uwu kè Maika, mè initọp ọmọ amọn. 
16Me ike mgbọ ya, efit ebi akọn̄ gweregwen ebi otoko kè Dan, ìbebem lek akọn̄, 
ekeke me otunchit ere ya. 

17Ebirieen̄ go, ebi ìnunu inikpọ ike ere ya okupbe, eraraka inin̄ uwu ya, mè isi 
ikpulu mkpọmfaka ebọbọn̄ ya, mè mgbidim ofọnti ikwaan̄ ebi ngwugwa ya, mè 
ebikaan̄ cha, mè mkpọmfaka etọtọkọ ya. Me ike mgbọ yi, ogwu ngwugwa ya mè 
efit ebirieen̄ gweregwen ìbebem lek akọn̄ ekekeke me otunchit ere ya. 
18Mgbọ ebirieen̄ cha erakabe inin̄ uwu kè Maika isi ikikpulu mkpọmfaka ebọbọn̄ 
ya, mè mgbidim ofọnti ikwaan̄ ebi ngwugwa ya, mè owuwa ebikaan̄ cha, mè 
mkpọmfaka etọtọkọ ya, ogwu ngwugwa ya okekido ema ibe, “Kpasi inu ke enyi 
ekirọ ikeyi?” 
19Ema erarama ọmọ ibe, “Chit otu! Kalululuk ìsan̄a amọn. Na, na gọọk eji fo, mè 
na si kana ute melek ogwu ngwugwa nyi eji. Owu irere ogwu ngwugwa inyi 
ototun̄ ukan̄ ene ge kpọi, mè owu irere ogwu ngwugwa inyi otutuuk otoko ge mè 
owot iman ge me Ijeren, ìre eyi owa onwọn igak?” 
20Ogwu ngwugwa ya obebele ejit, mè imọnọ mgbidim ofọnti ikwaan̄ ebi 
ngwugwa ya, mè ikpulu si ebikaan̄ cha, mè mkpọmfaka ebọbọn̄ ya, mè isibi igọọk 
ife cha ifo. 
21Ema etoto asa nsabọn kiban̄ mè anam kiban̄ mè otutuuk nroon̄ uwu kiban̄ me 
isi kiban̄, mè ikije igọọk me agan̄ udun̄. Ikeya ke ema egbuku inin̄ oniin̄ ifon. 
22Mgbọ ebi otoko kè Dan ejebe ijọn̄ọ ere sọnja me lek uwu kè Maika, Maika 
onenititiin̄ ebi ìluk me agba lek kan̄, mè ijibi akọn̄ isi ichichini ebi otoko kè Dan 
cha me oniin̄. 
23Ife cha ekekitiki akọn̄ inin̄ lek ebi otoko kè Dan. Ebi otoko kè Dan echachak 
ikeke, mè ikana isi ikweek ema, mè ikitumu inyi Maika ibe, “Keke ogba owu lek, 
eyi owu otitiin̄be ebi kwun̄ ibe enetim eji akọn̄ me lek?” 
24Maika ofọfọọk ema ibe, “Enyi mîkpulu ebi kè awaji n̄a, echi emi nrombe, mè 
itet si ogwu ngwugwa n̄a igbaalek isa ifo. Ìre keke ke nyaka ikaan̄? Enyi ejeje 
ikido emi ibe ìre keke ogba emi lek?” 
25Ebi otoko kè Dan egagana inyi Maika ibe, “Gwat lek chit otu me ere yi. Ire oyaka 
ikpọk ikigugọlọ melek kiji, usini ebi fukufuku ejit me etete kiji mêbene akọn̄ me 
lek kinyi, mè ikpan̄ owu mè otutuuk ebi uwu kwun̄ igbaalek.” 
26Lek kè Maika owọwọ, mije, îmun̄ ibe ke ebi otoko kè Dan mîwa enenen mè inye 
lek igak ema. Ọmọ mè ebi kan̄ egwugwu ikom ifon. Ebi otoko kè Dan ekpọkpọk 
ibene ije kiban̄ ikije inyi isi. 
27Ikeya ke ebi otoko kè Dan ekpulu otutuuk inu cha Maika orọbe, melek ogwu 
ngwugwa ya, isa igbaalek ije inan̄a, mè isi itim akọn̄ me lek ama Layis. Ebi Layis 
ìre ebi esuuk, ebi ìkiluk me utelelek. Ebi otoko kè Dan ebebene akọn̄ me lek ebi 
ama ya, mè isa oge akọn̄ ikpan̄ ebi ama ya isan̄a, mè itap ukan̄ iwọp ama ya 
igwook. 
28Kpunu ebi ìninitap ubọk inyi ema, mije, ama kiban̄ îjọn̄ọ ere me lek ama Sidọn, 
ema kpekakaan̄ si mgbaan̄-nrọ melek ebi ofifi ama. Layis ìkup me iteke ijọn̄ òkup 

igbet ama Bet Reyobu. Ebi otoko kè Dan enenikpọk ama ya inama, mè inin̄ iluk 
ikana ama kiban̄, 
29mè ininwene erieen̄ ama ya ikigwen Dan, òrere erieen̄ nte nte kiban̄, ene ge me 
etete bọn ebirieen̄ Ijeren obonbe. Ire, erieen̄ ama ya ìre Layis me adasi mgbọ. 
30Ebi otoko kè Dan eneniyik mkpọmfaka ebọbọn̄ cha me irek inyi lek kiban̄. 
Jonatan gwun̄ kè Gesiọm gwun̄ kè Manasi melek ebi bọn ekekire ebi ngwugwa 
inyi ebi otoko kè Dan mege ire mgbọ ekpulube otutuuk ebi lek ijọn̄ ya me usun̄ 
akọn̄. 
31Ebi otoko kè Dan ekekitọbọ ebum inyi mkpọmfaka ebọbọn̄ cha Maika orọbe, 
otutuuk mgbọ Uwu Mbuban Awaji okupbe me Silo. 

Oyer 19 

Ogwu otoko kè Libai ge mè ogwu ugan 

1Me ukot mgbọ ya, kpunu ubọọn̄ geege me Ijeren. Îkaan̄ ogwu otoko kè Libai ge 
òluk me inyọn̄ ijọn̄ ogoon̄ ogoon̄ otoko kè Iferem me agan̄ udun̄ udun̄. Ogwu 
enerieen̄ yi îkaan̄ ugan ge ònan̄a me ama Beteleyem me Juda. 
2Ire, ogwu enenwaan̄ ya okekije oyet ikana ere, mè itele ọmọ, mè igwu ikom ifo 
uwu ogwu ute me Beteleyem me Juda. Mgbọ îkupbe me ere ya onyan̄ ini, 
3ogwu olom onanan̄a ije isi Beteleyem, ọmọ melek gwun̄ uwu kan̄, melek inyinya 
akpan iba, ibosi iriaak ogwu enenwaan̄ ya ibe igwu ikom ika. Mgbọ îrebe, ogwu 
enenwaan̄ ya obọbọkọ ọmọ itap me uwu ogwu ute. Mgbọ ogwu ute omun̄be ọmọ, 
isasa me ubelejit ibọkọ ọmọ itap. 
4Nte ogwu enenwaan̄ ya, òrere ogwu ute-nwa, otetet ọmọ ikaan̄ ibe igọọk ema 
ikup sọnja mgbọ. Ichechieek, mè igọọk ema ikup otuuk kè egwe ita, mè ikirie mè 
ikinwọ. 
5Me òso egwe ini, ema ebobolo chieen̄ me ata otu ewelegwe, ogwu enerieen̄ ya 
okekibem lek ifofo. Ire, nte ogwu nwa ya onenitumu inyi òyet ogwu gwun̄ ibe, 
“Kakpọkpọ ìnan̄a ìje ikeya. Bọkọ sọn̄ inorie rie sa tet owot, sabum onan̄a oje.” 
6Ema, ute nwa mè òyet gwun̄, enenigbaan̄ isiki ikweek irek irie inorie, mè inwọ 
miin̄. Ogwu ute-nwa onenibe ọmọ, “Nye lek gọọk eji laak wele egwe eririeen̄ keyi 
gaalek, mè nwọọn̄ lek kwun̄.” 
7Ogwu enerieen̄ ya oneninan̄a iboje, ire, ogwu ute-nwa otutumu ikọ inwene ọmọ 
ejit, igọgọọk ema ilaak iwele egwe. 
8Me ofit iwele kan̄, òrere òso egwe go, ogwu enerieen̄ ya onanan̄a ikeke ibonifo, 
nte ogwu ugan obebe ọmọ, “Tap efuuk nu, mè bọkọ sọn̄ inorie rie sa tet owot, 
mè gọọk eji kup re ejit ikarek sabum onan̄a oje.” Ema ene iba esisiki ikweek 
igbaan̄ irie inorie. 

9Me ejit ikarek, ogwu enerieen̄ ya oneninan̄a ikeke ibofo, ọmọ mè ogwu ugan, 
mè gwun̄ uwu kan̄. Ire, ogwu ute-nwa, òrere nte ogwu enenwaan̄ ya, otutumu 
inyi ọmọ ibe, “Kpọ, egwe îjọkọ enenen, mônire agan̄ ikakwun̄, egwe mônifit. Ìlaak 
ìwele egwe, soso. Gọọk eji laak wele egwe, mè nwọọn̄ lek kwun̄. Enyi mêkọt 
inan̄a ata otu ewelegwe iyakwut ije ifon.” 
10Ire, ogwu enerieen̄ ya ìkayaka ìweek ikpọkpọk ilaak me ere ya, inanan̄a itele 
ema, mè ikije inyi agan̄ ama Jebus (òrere Jeruselem), ọmọ melek ogwu ugan, mè 
gwun̄ uwu kan̄, mè inyinya akpan iba kan̄. 
11Mgbọ ema ejebe igbet Jebus, egwe onenikifit, gwun̄ uwu kan̄ ya onenitumu inyi 
ogwu ute-uwu ibe, “Eji enegba Jebus, mè elaak ewele egwe.” 
12Ogwu ute-uwu obebe ọmọ, “In̄-in̄, eji ekagba ama ebi ichen, ebi kpere bọn owot 
Ijeren, ìsi ìgọọk ìlaak. Eji eje esi Gibiya.” 
13Inenitumu inyi gwun̄ uwu kan̄ ya ibe, “Eji eneje esi Gibiya, mè ìyaka ire Rama, 
mè egba egọọk elaak ewele egwe me ama ge me lek ama kecha.” 
14Ema enenikije inyi isi. Mgbọ ema ejebe igbet Gibiya me Benjamin, ura oninim. 

15Ema egwagwaka, ibesi iweek ere ilaak iwele egwe. Mgbọ ema erebe ama ya, 
ema eraka isi oyet ama isi isiki ikweek, ire, kpunu ene geege òbọbọkọ ema itap 
me uwu ibe enegọọk elaak ewele egwe. 
16Ogwu enerieen̄ ge, ugane, oneninan̄a me oron uko ika me ikakwun̄ ya. Ogwu 
ugane enerieen̄ ya ìre ogwu agan̄ ijọn̄ ogoon̄ ogoon̄ ebi otoko kè Iferem, ire, 
ìkiluk me Gibiya. Ama Gibiya ya ìre ama ebi otoko kè Benjamin. 
17Mgbọ ogwu ugane enerieen̄ ya ojebe ire oyet ama, mè inibene chieen̄ imun̄ 
ogwu ije ya, idodo ibe, “Ònan̄a me owa? Ìre owa ke obosi?” 
18Ogwu ije ya ofọfọọk ibe, “Eji enan̄a me Beteleyem me Juda ibesi udun̄ udun̄ 
ama ge me inyọn̄ ijọn̄ ogoon̄ ogoon̄ ebi otoko kè Iferem. Emi ìre ogwu ama ya. 
Ǹsi Beteleyem me Juda, mè ikika, ire, mgbọ keyi, m̀basi Uwu Mbuban 
Okumugwem. Kpunu ogwu òbọbọkọ emi itap me uwu me ama keyi. 
19Eji mîkaan̄ mbubet mè inorie anam òboso inyinya akpan iba kiji, mè ikaan̄ si 
inorie mè miin̄ òboso emi ogwu usun̄ kwun̄, mè ogwu usun̄ kwun̄ enenwaan̄, mè 
gwun̄ melek kiji. Inu geege ìkanan eji.” 
20Ogwu ugane enerieen̄ ya onenibe, “Esuuk ikup melek kwun̄! Na me uwu n̄a, ke 
mânyi owu otutuuk inu geelek òkup owu me uyọt. Gaalek, kalaak me oyet ama 
ìwele egwe!” 
21Ogwu ugane ya onenibọkọ ogwu ije ya itap me uwu kan̄, mè ininyi inyinya 
akpan cha inorie. Mgbọ ema egwọkbe ukot kiban̄ isan̄a, enenirie inorie, mè inwọ 
miin̄. 
22Mgbọ ema ekinwọọn̄ lek kiban̄, usini ikpak ikpak ebirieen̄ ama ya ekakana 
isibi, mè inigban ikana uwu ya, mè ikigon ubọk unye unye me lek afọn̄, mè 

ikitaan̄ ukpo itumu inyi ogwu ugane, ogwukaan̄ uwu ya, ibe, “San̄a ogwu 
enerieen̄ ya ònunu me uwu kwun̄ sibi, inyi eji egọọk elaak.” 
23Ogwukaan̄ uwu ya onanan̄a isibi, mè ikitumu inyi ema ibe, “In̄-in̄, ebi ngwan̄ 
n̄a, ikarọ ijo inu òkup ikeyi ma! Ogwu enerieen̄ yi ìre ogwu ichen n̄a, enyi ebejeje 
inirọ burubut inu esip òkup ikeyi me lek kan̄! 
24Kpọ, gwun̄ n̄a enenwaan̄ ikariọọn̄ge enerieen̄ ire eyi, ọmọ melek ogwu ugan 
ogwu enerieen̄ ya, mâsan̄a ema isibi inyi enyi, inyi enyi esa ema erọ inu geelek 
òneme enyi. Ire me lek ogwu enerieen̄ yi, ikalululuk ìrọ burubut inu esip òkup 
ikeyi me lek.” 
25Ire, ebirieen̄ cha kpeweek inọnọ ikọ kan̄. Ogwu otoko kè Libai ya osasan̄a ogwu 
ugan kan̄ isibi ito me oyet inyi ema. Ema etetet ogwu enenwaan̄ ya ilaak me unye, 
mè iwọlọ ọmọ idek otuuk eririeen̄ ya mege ire agan̄ egwe, mè initele ibe ifo. 
26Mgbọ egwe okimumọọn̄ lek, ogwu enenwaan̄ ya ojeje ifo uwu ogwu enerieen̄ 
ya ere ogwu nte uwu okupbe, mè irọn̄ me otu isotu uwu ya, mè inyana ikeya 
mege egwe owelebe itoon̄. 
27Me ewelegwe, mgbọ ogwu nte uwu ogwukube isotu iboje iraka isibi, ìyaka 
initoon̄ me lek ogwu ugan kan̄ onyanabe me ijọn̄ me otu isotu uwu ya, mè inyana 
ubọk iba itoon̄ me inyọn̄ otu isotu. 
28Ogwu enerieen̄ ya onenibe ogwu ugan, “Nan̄a keke, mè eji enefo.” Ire, ìkafọọk 
ọmọ otu. Ogwu enerieen̄ ya onenibene ogwu enenwaan̄ ya itoon̄ me inyọn̄ 
inyinya akpan kan̄, mè isa ifo. 
29Mgbọ îfobe isi ire uwu kan̄, iwọwọọk oge isibi, mè inibak ogwu ugan, me usọk 
me usọk, isibi akọp mè irek iba, mè iniria okpọkọ ge ge ijet otutuuk otoko ebi 
Ijeren. 
30Ene geelek òmumun̄ anam akpalek ogwu enenwaan̄ ya îra ikijiin̄ lek ibe, “Eyi 
ye? Ojelek inu òkup ikeyi ìkararak ìrọ, kperarak ìmun̄, karake Ijeren onan̄abe me 
Ijipiti isibi mege inire ukot keyi! Mbuban îchaka! Ìkeek-nu! Ìnyi nkeek! Ìtumu ikọ 
ofolek!” 

Oyer 20 

Ebi Ijeren mîtim akọn̄ me lek ebi otoko kè Benjamin 

1Otutuuk ebi Ijeren, ibene me Dan me agan̄ inyọn̄, isi ire Bieseba me osiki, melek 
ebi agan̄ Giliadi me mbum-ura, egbọgbọọk isibi inu me ejit ge, mè inititiin̄ me isi 
Okumugwem me Mijipa. 
2Ebi ibot otoko ebi Ijeren geelek emọmọnọ irek kiban̄ me ere ya ebi eyi Awaji 
etitiin̄be. Ema otutuuk ìre efit obop ebi usọ akọn̄ ini, kpa ogwu melek oge akọn̄ 
kan̄ me ubọk. 

3(Ebi otoko kè Benjamin enọnọ ibe ke otutuuk ebi Ijeren mîsi ititiin̄ me Mijipa.) 
Ebi Ijeren ekekidido ibe, “Ojelek ijo inu òkup ikeyi ìjeje irọ?” 
4Ikeya ke ogwu otoko kè Libai ya, nlom ogwu enenwaan̄ ekpan̄be ya, onibene 
ikpa ibe, “Emi melek ogwu ugan n̄a enan̄a ije inu Gibiya me Benjamin, ibenilaak 
iwele egwe. 
5Me ejit eririeen̄, ebirieen̄ Gibiya esisibi inu, inigban ikana uwu ere nkupbe, 
ikiweek ikpakpan̄ emi. Ubọk kiban̄ ìyaka inire lek ogwu ugan n̄a, ema etetet ọmọ 
ilaak me unye, ikwukwu. 
6Ikeya ke nniben nkwukwu ogwu ugan n̄a ibak okpọkọ okpọkọ, mè iria okpọkọ 
ge ge ijet otoko ebi Ijeren geelek, me ere ema elukbe. Ǹrọ ikeya, mije, inu ife chi 
erọbe ìre mbuban inu, mè ire si burubut inu esip, eyi kperarak ikirọ me Ijeren. 
7Mgbọ keyi, enyi otutuuk ene ìre ebi Ijeren, ìsan̄a amọn ìtumu ikọ, mè ìnyi nkeek 
kinyi me ere keyi.” 
8Otutuuk ene enanan̄a ikeke me ejit ge, mè isa me ida ge itumu ibe, “Ene geege 
ìkponan̄a ifo uwu kan̄, mè ìre uwu ọfọ, mè ìre ata uwu. 
9Inu eji eberọ ama Gibiya ìre ikeyi: Eji mêroon̄ nriroon̄ isa iriọọn̄ ike eji ebesa 
itim ama Gibiya akọn̄ me lek. 
10Gaalek, otoko geelek me Ijeren òsoso efit ene, inyi eji akọp ebirieen̄; otoko 
òsoso obop, inyi eji efit ebirieen̄; otoko òsoso akọp obop, inyi eji obop ebirieen̄. 
Ebibi ebekisa inorie mè inu òkup me uyọt ijet ebi akọn̄. Mgbọ ebi akọn̄ isinire 
Gibiya me Benjamin, mêrọ ebi Gibiya inu ògbegbe ema, mije inu ikpak keyi ema 
erọbe me Ijeren.” 
11Otutuuk ebirieen̄ Ijeren enenigbaan̄ ititiin̄ me ida ge, mè otu ge, mè itumu 
ifieek ibe ke mêsi itim akọn̄ me lek ama Gibiya ya. 
12Otutuuk otoko ebi Ijeren eraria ebi ene ikana otutuuk ama ebi otoko kè 
Benjamin, ibe esi edo ema ibe, “Ìre kpasi ikpak ikpak nlilọ inu ke enyi ekirọ ikeyi 
me etete kinyi? 
13Mgbọ keyi, ìsan̄a ikpak ikpak ebirieen̄ ama Gibiya cha ìsibi, inyi eji echo ema 
efiin̄, inyi ukot ojelek ijo inu òkup ikeyi ikayaka ìkup me Ijeren ofifi.” Ire, ebi 
otoko kè Benjamin kpechieek igbagban̄ ida ebi ngwan̄ kiban̄ ebi Ijeren. 
14Kpan̄asi ikeya, ema egbugbuku inan̄a me otutuuk ama kiban̄ isibi inu inititiin̄ 
me Gibiya, mè ibem lek ititim akọn̄ me lek ebi Ijeren. 
15Me usen ya, ema etititiin̄ akọp obop ebi usọ akọn̄ iba mè obop gweregwen 
ìnan̄a me asabọn ama kiban̄, otutuuk kiban̄ ebi ìrọriọọn̄ ifiala oge akọn̄, igbaalek 
efit ebi usọ akọn̄ jaaba ebi ama Gibiya. 
16Me etete ebi akọn̄ Benjamin chi, efit ene jaaba me lek kiban̄ ìre ujit ubọk, ebi 
usọ olik mgbọlọ ìrọriọọn̄ ikitọbọ mgbọlọ, ikerere ukut ijeek ge, kpekitọbọ ilọ. 

17Ebi Ijeren kechilọ (isan̄a me lek ebi otoko kè Benjamin) enenititiin̄ efit obop 
ebi usọ akọn̄ ini, ebi ìriọọn̄ ukot akọn̄, mè iriọọn̄ ifiala oge akọn̄ enenen. 
18Ebi Ijeren enenisi Uwu Mbuban Awaji me Beten, isi ido ida Awaji. Ema edo ibe, 
“Ìre ekene me etete kiji oboje me isi akọn̄ yi, isi itim akọn̄ me lek ebi otoko kè 
Benjamin?” Okumugwem ofọfọọk ema ibe, “Juda ije me isi.” 
19Me ofit iwele kan̄, ebi akọn̄ Ijeren ebebem lek akọn̄, mè isi irieen̄ akọn̄ me agba 
lek ama Gibiya. 
20Ema enenijibi akọn̄ isi lek ebi otoko kè Benjamin, mè imọnọ irek kiban̄, ikikpọ 
mgbọ akọn̄ obobene me lek ama Gibiya. 
21Ebi akọn̄ Benjamin ejijibi akọn̄ isibi me Gibiya initim me lek ebi Ijeren, mè 
ikpan̄ akọp obop ebi akọn̄ Ijeren iba mè obop iba me isi akọn̄ me usen ya. 
22Ire, ebi Ijeren kpechieek ibe efuuk ita ema me emen, ge okekitap ge efuuk me 
emen. Ema kpejibi inan̄a me akpat, ekekeke inye me irek ema emọnọbe bene me 
adasi usen. 
23Ebi Ijeren enenichak lek inyi udun̄ isi lek Okumugwem, mè isi ito ito me isi kan̄ 
mege ifit egwe usen ya, mè inido Okumugwem ibe, “Ìre eji ekpọk esi etim akọn̄ 
me lek ebi otoko kè Benjamin, ebi ngwan̄ kiji?” Okumugwem ofọfọọk ema ibe, 
“Iin̄, ìsi ìtim ema akọn̄ me lek.” 
24Ebi Ijeren enenikpọk isi itim akọn̄ me lek ebi otoko kè Benjamin òso usen iba. 

25Ebi otoko kè Benjamin esisibi me Gibiya initim ebi Ijeren akọn̄ me lek me òso 
usen iba ya, mè ikpan̄ ebi Ijeren akọp mè obop ebi akọn̄ jeeta ebi ìriọọn̄ ukot 
akọn̄. 
26Otutuuk ebi Ijeren eneninan̄a igbuku isi Beten, ene geege ìkasik, mè isiki 
ikweek me ijọn̄, mè ikito ito inyi Okumugwem otuuk kè usen ya, kperie inorie 
geege mege ifit egwe usen ya, mè inigwa ngwugwa ewọwọp iriọk melek 
ngwugwa esuuk inyi Okumugwem. 
27Ebi Ijeren enenido ida Okumugwem. (Me ukot mgbọ cha, okop inyan̄a-ibot 
Awaji òwa me ere ya okupbe. 
28Fineyas gwun̄ kè Elieja gwun̄ kè Erọn okiban okop inyan̄a-ibot ya me ukot 
mgbọ ya.) Ebi Ijeren enenisi ido ibe, “Ìre eji ekpọk esi etim akọn̄ me lek ebi otoko 
kè Benjamin, ebi ngwan̄ kiji, sà ìre eji ekasi?” Okumugwem ofọfọọk ibe, “Ìsi, ke 
mâkana ema itap enyi me ubọk iyakwut.” 
29Ebi Ijeren enenikpa mbin akọn̄ ikana ama Gibiya, 

30mè inijibi akọn̄ inin̄ lek ebi otoko kè Benjamin me òso usen ita, mè ikeke ikana 
Gibiya me irek ema ewuukbe lek ikikeke me mgbọ òraraka cha. 
31Ebi otoko kè Benjamin ejijibi akọn̄ isibi inikweek ema. Ema echachak lek 
ikpebe, mè ileke ema isibi me emen ama Gibiya. Ebi otoko kè Benjamin ebebene 

ikikpan̄ usini ebi Ijeren kubọk mgbọ òraraka cha, mè ikpan̄ akọp ebi akọn̄ Ijeren 
ita igwook me emen uko melek ejit oniin̄ òkisi Beten mè eyi òkisi Gibiya. 
32Ebi otoko kè Benjamin ekekibe, “Akọn̄ okirie ema kubọk adasi mgbọ.” Ebi 
Ijeren ekekibe, “Eji echak ekpebe, mè eleke ema esibi me ama etap me oniin̄.” 
33Otutuuk ebi akọn̄ ebi Ijeren enenitele ere ema ekekebe me Gibiya, mè inichak 
lek inyi udun̄ isi ire Baali-Tema. Ebi akọn̄ Ijeren ebi ìlileek me udun̄ ama Gibiya, 
me agan̄ ichep-ura, enanan̄a isibi, mè ijibi akọn̄ inin̄ ama Gibiya ya. 
34Akọp obop ebi usọ akọn̄ Ijeren, ebi egogobo isibi, ebi ìrọriọọn̄ ukot akọn̄ ichit 
me Ijeren, enenijibi uga akọn̄ inin̄ ama Gibiya isi mè isi. Akọn̄ ya onyenye enenen, 
ire, ebi otoko kè Benjamin kperiọọn̄ ibe ke ùrioon̄ òkinu ibonirie ema. 
35Okumugwem onenitim ebi otoko kè Benjamin akọn̄ me lek inyi ebi Ijeren, ebi 
Ijeren ekpakpan̄ akọp obop ene iba mè obop go mè efit ene ebi ìriọọn̄ ukot akọn̄ 
me Benjamin, me usen ya gaalek. 
36Ebi otoko kè Benjamin enenimun̄ ibe ke ebi Ijeren mîtim ikpan̄ ema. Sabum 
mgbọ ya, ebi akọn̄ ebi Ijeren mîtoon̄ ejit me lek ebi akọn̄ kiban̄ ebi ema elileekbe 
ikana ama Gibiya, mè inichak lek inyi udun̄, ikirọ kubọk ema ekililibi inan̄a me 
isi ebi akọn̄ ebi otoko kè Benjamin. 
37Ebi akọn̄ Ijeren ebi ìlilileek cha eneninan̄a isibi wap me ere ema ekupbe, mè 
igwat lek igbuku mgbọ yaage inin̄ ama Gibiya, mè iche lek ikana ama ya, mè isa 
oge akọn̄ ikpan̄ otutuuk ene isan̄a me emen ama ya. 
38Sabum mgbọ keyi, ebi isi akọn̄ Ijeren mè ebi akọn̄ ìlilileek me oron mîwuuk lek 
itọt ibe, ebi ìlilileek me oron isinin̄ ama ya, etap ukan̄, inyi uga oduku ikibumu 
inan̄a me ama ya ifo inyọn̄. 
39Ebi isi akọn̄ isimun̄ oduku ya, ema mênenigwu ikom inin̄ lek ebi otoko kè 
Benjamin. Sabum ebi ìlet me oron eninan̄a isibi inu, ebi otoko kè Benjamin 
mîbene ikikpan̄ ebi Ijeren, mè ikpan̄ iso akọp ene ita, mè ikitumu ibe, “Me atikọ, 
eji ba mêkitim ikpan̄ ema mgbọ keyi si kubọk adasi usen akọn̄ ya.” 
40Ire, mgbọ uga oduku ya okibumu inan̄a me emen ama ya ifo inyọn̄, ebi otoko 
kè Benjamin ekakana chieen̄, mè imun̄ uga oduku okibumu inan̄a me otutuuk 
agan̄ geelek me otutuuk emen ama kiban̄ ikiduku ichit akpa isinyọn̄. 
41Ebi Ijeren cha ìkililibi inan̄a, egwugwu isi ikom, mè inikana ubọk igwook ema 
me lek. Ukpook oninin̄ ijot emen ebi otoko kè Benjamin, mije, ema mînimun̄ ibe 
ke ijo ùrioon̄ mkpa îkana itoon̄ ema. 
42Ema enenikilibi inan̄a me isi ebi Ijeren, ikifo agan̄ emen èwê. Ire, ema kpekọt 
ilibi inwọnọ me ubọk akọn̄ ya. Ebi Ijeren ìlilileek cha enanan̄a me agan̄ emen 
ama inu, mè inigwuk ikwek ebi otoko kè Benjamin cha me etete kiban̄ agan̄ iba, 
mè ichon ema igwook me ere ya. 

43Ebi Ijeren ewawak ikana ebi otoko kè Benjamin me agan̄ geelek, mè ikpan̄ ema 
igwook, me kpunube ufialek, ibene me agan̄ mbum-ura inigwook me isi ama 
Gibiya. 
44Ebi Ijeren ekpakpan̄ akọp mè obop ene jeeta ebi akọn̄ otoko kè Benjamin, 
otutuuk kiban̄ ebi ìrọriọọn̄ ukot akọn̄, mè inye lek. 
45Usini ebi akọn̄ otoko kè Benjamin ekekililiin̄ ifon emen èwê, ikisi lek ewuuk 
Rimọn. Ebi Ijeren ekwekwek ema, mè ikpan̄ obop ene go. Ebi Ijeren ekpọkpọ 
ikigọọk si ebi otoko kè Benjamin mege isi ire Gidọm, mè ikpan̄ si obop ene iba 
igbaalek. 
46Me usen ya, ebi Ijeren ekpakpan̄ akọp obop ene iba mè go ebi isi akọn̄ 
Benjamin, otutuuk kiban̄ ebi ìrọriọọn̄ ifiala oge akọn̄, mè iriọọn̄ si ukot akọn̄ 
ijaan̄. 
47Ire, efit ebi akọn̄ gweregwen ebi otoko kè Benjamin elilibi ifo emen èwê, isi ire 
lek ewuuk Rimọn, mè ikup me ere ya onyan̄ ini. 
48Ebi Ijeren enenigwu ikom isi ijọn̄ ebi otoko kè Benjamin, mè isi inin̄ otutuuk 
ama kiban̄, mè ikpan̄ otutuuk ebi geelek ema emun̄be me emen ama cha, 
igbaalek ebi kè anam uwu, mè inu geelek chieen̄ kiban̄ orieen̄be me lek me emen 
ama cha, kpunu inu geege etelebe. Ama ebi otoko kè Benjamin geelek ema 
enin̄be, ekitatap ukan̄ iwọp. 

Oyer 21 

Ebi Ijeren mîweek nwa inyi ebi otoko kè Benjamin 

1Ebi Ijeren eneninyan̄a ibot me Mijipa ibe, “Ene geege me etete kiji ìkposa ogwu 
gwun̄ enenwaan̄ iche olom inyi ogwu otoko kè Benjamin geege.” 
2Ebi Ijeren eneninan̄a ije isi Uwu Mbuban Awaji me Beten, mè isi isiki ikweek 
me isi Awaji mege ifit egwe, mè ikitaan̄ ukpo ito ito ujat ujat igwen Awaji ibe, 
3“Jei Okumugwem, Awaji ebi Ijeren, ìre kpasi inu onirọ eji ikeyi, ibe ke otoko ge 
me etete otoko ebi Ijeren înan̄a ichep me cherekeyi?” 
4Me ata otu ewelegwe ofit iwele kan̄, ebi Ijeren enanama ntook ngwugwa, mè 
igwa ngwugwa ewọwọp iriọk melek ngwugwa esuuk inyi Awaji. 
5Ebi Ijeren enenikidido me etete kiban̄ ibe mè ìre îkaan̄ otoko geege eyi ikanuge 
ìnigọọk otutuuk ene ìtitiin̄ me isi Okumugwem. Mije, ema mîgbaan̄ irọ inyan̄a-
ibot òkup mbuban me etete kiban̄ ibe ke ebekpakpan̄ ogwu geelek ikanuge 
ìnigọọk otutuuk ene ìtitiin̄ me isi Okumugwem me Mijipa. 
6Inu ya òrọrọ ebi otoko kè Benjamin, ebi ngwan̄ ebi Ijeren, onenifieek ebi Ijeren 
me lek enenen, ire lek ema ekitumu ibe, “Otuuk kè otoko ge înan̄a me etete ebi 
Ijeren ifieek ichep cherekeyi. 

7Mgbọ keyi eji ebenirọrọ ikaan̄ nwa inyi ebi ìkwakwaan̄ isik me etete kiban̄, mije, 
eji mîwuuk lek igbaan̄ inyan̄a ibot me erieen̄ Okumugwem ibe ke eji kpebesa bọn 
ebibaan̄ kiji iche olom inyi ema?” 
8Ema ekekidido si ibe mè ìre îkaan̄ otoko ebi Ijeren ge eyi ikasibige ìnu ìnigọọk 
otutuuk ene ìtitiin̄ me isi Okumugwem me Mijipa ye. Eneniweek imun̄ ibe ke ene 
geege ìkanan̄a me Jabes Giliadi ìsibi ìnu ìnigọọk otutuuk ene ìgbaan̄ ìtitiin̄ me 
Mijipa. 
9Mije, mgbọ efukbe otu ifuk ebi ìnunu ntitiin̄ ya, mîweek imun̄ ibe ke ene geege 
ìkanan̄a me Jabes Giliadi ìnu ntitiin̄. 
10Mije keya, ebi ntitiin̄ eneniria akọp mè obop ebi akọn̄ iba ibe esi Jabes Giliadi, 
mè ekpan̄ otutuuk ebi ìluk me ere ya, igbaalek ebibaan̄ mè nsabọn. 
11Mîtumu si inyi ema ibe, “Ìkpan̄ otutuuk ebirieen̄, mè ìkpan̄ si ebi ugane 
ebibaan̄, mè itele ebi nsabọn ibaan̄ ebi kperiọọn̄ ebirieen̄.” 
12Mgbọ ife cha erebe Jabes Giliadi, ema emumun̄ efit obaak ebibaan̄ ini ebi 
kperiọọn̄ ebirieen̄ me etete ebi ama ya. Ema enenikpulu obaak ebibaan̄ cha isa 
isi ere m̀gba-ǹgwele ukan̄ ge me Silo me ido Kenan. 
13Otutuuk ebi ntitiin̄ cha eneniria etip ijet ebi otoko kè Benjamin ikup me ewuuk 
Rimọn, mè irọ esuuk melek kiban̄. 
14Me mgbọ ya, ebi otoko kè Benjamin enenigwu ikom ika, enenisa obaak ebibaan̄ 
Jabes Giliadi cha esabe me ògat ugwem ika iche olom inyi ema. Ire, otu ifuk 
ebibaan̄ cha ìkaso otu ifuk kiban̄. 
15Ebi Ijeren efefieek ejit enenen mije otoko kè Benjamin, bak me lek, 
Okumugwem îrọ irek ibook me etete otoko ebi Ijeren. 
16Ebi ugane Ijeren ekekitumu ibe, “Eyi ekpan̄be otutuuk ebibaan̄ otoko kè 
Benjamin isan̄a ikeyi, eji ebenijeje ikọt inyi ebirieen̄ ìkwakwaan̄ isik cha nwa iso 
ubọk? 
17Ikaan̄ ike geelek eji eriọọn̄be, eji mêrọ inyi otoko kè Benjamin ikaan̄ bọn owot 
iman ebi ìbesibi inu me udun̄ kiban̄, inyi otoko ebi Ijeren geege ikachep ìnọọn̄. 
18Eji kpebekọt isa bọn ebibaan̄ kiji iche olom inyi ema, mije, eji ebi Ijeren 
mîwuuk lek igbaan̄ inyan̄a ibot ibe, ‘Ifieek inyi ene geelek òsasa ogwu gwun̄ 
enenwaan̄ iche olom inyi ogwu otoko kè Benjamin.’ ” 
19Ema enenikeek ibe ke ijọk Okumugwem ekirie me acha geelek me Silo òkigbet. 
Silo ìkup me agan̄ inyọn̄ me lek ama Beten, mè ikup me agan̄ osiki me lek ama 
Lebona, mè ikup me agan̄ mbum-ura me lek oniin̄ ekije inan̄a me Beten isi 
Sekem. 
20Ebi Ijeren enenitumu inyi ebi otoko kè Benjamin ibe, “Ìsi ìsi ìlet me emen uko 
gerep, mè ìkikpọ. 
21Enyi isimun̄ nsabọn ibaan̄ Silo ekinan̄a isibi inu ibenigọọk ijop ifit me orirọ ijọk 
yi, ogwu enerieen̄ geelek me etete kinyi inan̄a me emen uko gerep ya isibi, mè 

itet ene ge me lek nsabọn ibaan̄ Silo cha, mè isa ifo ido Benjamin, inyi isi ikana 
nwa kan̄. 
22Ire ebi ute, mè ìre ebi ngwan̄ initap oyerebet me isi kiji, eji mêriaak ibe, ‘Ìkaan̄ 
ejit nsan me lek kiban̄, mije, eji kpekọt ikaan̄ nwa iso otutuuk kiban̄ me irak akọn̄. 
Ikan geege ìkatet enyi, mije, ìkare enyi esa bọn ebibaan̄ kinyi iche olom inyi ema.’ 
” 
23Ike ebi Ijeren etemebe ebi otoko kè Benjamin, ubọk yaage si ke ema erọ. Mgbọ 
nsabọn ibaan̄ Silo esibibe inu, mè inikijop òjijop ijọk ya, ogwu enerieen̄ otoko kè 
Benjamin geelek îra itet ogwu enenwaan̄ ge me lek isa ifo, ogwu îtetbe ya îra 
inikana ogwu nwa. Ebi otoko kè Benjamin cha enenigwu ikom ifo lek ijọn̄ ìrot 
kiban̄, mè inisi ikpọk inama ama ile kiban̄ cha, mè inin̄ iluk. 
24Me mgbọ ya, ebi Ijeren enenitele ere ya, mè inigwu ikom ifon, ogwu ikup ofo 
lek ijọn̄ ebi otoko kiban̄, mè owot iman kiban̄, kpa ogwu mè ijọn̄ ìrot eyi kan̄. 
25Me ukot mgbọ cha, Ijeren ìkakaan̄ ubọọn̄ òkikpulu ema, ene geelek ìkirọ inu 
òneme ọmọ. 

Rufu 

Rufu 1 

Nomi melek kè Rufu 

1Me ukot mgbọ ebi oyerebet ekikpulu me ido ebi Ijeren, sabum ema enibene 
ikikaan̄ ebi ubọọn̄, îkaan̄ mgbọ akan̄ onin̄be me ido ya. Ogwu enerieen̄ ge 
oneninan̄a me ama Beteleyem òkup me ido Juda ije ifo ido ebi Mowabu isi igọọk 
iluk, ọmọ melek ogwu nwa, mè ibot bọn ebirieen̄ iba kan̄. 
2Erieen̄ ogwu enerieen̄ ya ìre Elimelek, erieen̄ ogwu nwa ore Nomi, sà erieen̄ bọn 
ebirieen̄ iba kan̄ cha ore Malọn mè Kiliyọn. Ema ìre ebi Efarata me Beteleyem 
òkup me ido Juda. Ema enenire ido Mowabu, mè iluk me agan̄ ya. 
3Elimelek nlom kè Nomi onenikwu me ido Mowabu ya. Inenisik Nomi mè bọn 
ebirieen̄ iba kan̄. 
4Bọn ebirieen̄ iba cha enenido ebibaan̄ ebi Mowabu me lek nwa. Erieen̄ ene ge 
me lek ebibaan̄ cha ìre Ọpa, sà erieen̄ kè ogwulọ ore Rufu. Ema mîluk me ido ya 
iso akọp acha. 
5Me ere ya, Malọn mè Kiliyọn enenikwaan̄ si. Nomi onenikana ogwu ukpọk ubọk, 
bọn ìkayaka ìkaan̄, olom ìkayaka ìkaan̄. 
6Nomi onenikup me ido ya inọ ibe ke Okumugwem îra ikeek ebi eyi kan̄ ebi 
Ijeren, mè inyi ema inorie. Eya orọ, ọmọ melek nwa ebi bọn cha etututuun̄ lek 
inanan̄a me Mowabu igwu ikom ika inu me ama kiban̄. 
7Ikeya ke ọmọ melek nwa ebi bọn iba cha enibene ije inan̄a me ere ema elukbe 
ya inin̄ oniin̄ ikika inu me ido Juda. 
8Me oniin̄ ya ema ekije, Nomi onenitumu inyi nwa ebi bọn iba cha ibe, “Ìgwu 
ìkom. Ogwu ikup, ifo uwu ogwu uga. Kè Okumugwem ikaan̄ ata ejit me lek kinyi 
ike enyi ekaan̄be me lek ebi ìkwakwaan̄ itele eji, mè ikaan̄ si me lek n̄a. 
9Kè Okumugwem irọ inyi enyi me ge me ge ekaan̄ ofifi olom, mè ogwu ikup, isiki 
efuuk me uwu ogwu olom.” Ikọ ya òkitata me otu kan̄, ikakana ema ikat, mè ibe 
ema egbala chieen̄. Ema etataan̄ ukpo ikito ito. 
10Ebi nwa ebi bọn cha enenibe ọmọ, “In̄-in̄, eji mêgọọk owu ifo igọọk ebi eyi 
kwun̄.” 
11Ire, Nomi okpọkpọk itumu inyi ema ibe, “Bọn n̄a, ìgwu ìkom ìfon. Ìre keke orọ 
enyi ebegọọk emi ije ni? Ìre emi mâkọt ikpọk imaan̄ bọn ebirieen̄ ebi ìbenire 
olom inyi enyi ni? 
12Bọn n̄a, ìgwu ikom ìfon. Emi nkan iraka olom. Ire kubọk ǹkakaan̄ ikpọchieen̄ 
ibe ke olom mônu emi lek, mè ire mbabat olom ya me eririeen̄ chereyi, mè 
inimaan̄ bọn ebirieen̄, 

13ìre enyi mêkup inyi ema emiin̄ enin̄ ene? Sà ìre enyi mêbak me lek kiban̄ ijit 
lek kinyi olom ni? In̄-in̄, bọn n̄a, ìkatat ikeya. Emi ke îjat me lek igak enyi, mije, 
ubọk Okumugwem îtoon̄ emi inunọọn̄ me lek.” 
14Ema ekpọkpọk ichili ito ibook. Ọpa okakana ogwu uga olom ikat, mè ibe iriọọn̄ 
ubọk ije, mè igwu ikom ifo eyi kan̄. Ire, Rufu ìkachieek iwawaka inan̄a itele Nomi. 
15Nomi obebe ọmọ, “Kpọ, ogwu uwuk kwun̄ ire ogwulọ, òkifo igọọk ebi kan̄ mè 
awaji ema ekiriaak. Owu si, gọọk ogwu uwuk kwun̄ fo.” 
16Rufu ofọfọọk ibe, “Kayaka ìfiin̄ efuuk ìkiriaak emi ibe emi ǹgwu ǹkom m̀fo, mè 
ǹtele owu. Mije, ere geelek owu obosi, ere ya ke emi mbasi. Ere geelek owu 
obokup, ere keya si ke emi mbakup. Ebi kwun̄ mêre ebi n̄a. Awaji kwun̄ si, môre 
Awaji n̄a. 
17Ere geelek owu okupbe ikwu, ere ya ke emi mbakup ikwu, ere keya si ke 
ebefuun̄ emi. Kè Okumugwem ikalọlọ isusulu emi ikpele osusut ire ofifi inu, ilọ 
me lek mkpa, iwaka emi isan̄a owu me lek.” 
18Mgbọ Nomi omun̄be ibe ejit ke Rufu înye ikup gboi igọgọọk ọmọ ifo, irariaan̄ 
otu, ìkayaka ìsisaak ibe igwu ikom ifo. 
19Ikeya ke ema ene iba egbaan̄ ije ika inire ama Beteleyem. Mgbọ ema ekinin̄ 
emen ama ya, otutuuk ama ofafan̄a mije kiban̄. Ebibaan̄ ekekijiin̄ lek ibe, “Ìin̄-iin̄-
ìin̄! Ìre ìfat ire Nomi ire ogwu eji ekimun̄?” 
20Nomi onenitumu inyi ema ibe, “Ikayaka ìgwen emi Nomi, ìgwen emi 
Mara, mije, Okumugwem Ogwu Òkaan̄ Unye Geelek îrọ inyi ugwem n̄a ijat 
enenen. 
21Mgbọ njebe, ubọk n̄a ìjojot. Ire, Okumugwem ìnisa emi ukpọk ubọk ika. Enyi 
ejeje ikigwen emi Nomi? Okumugwem îgba udun̄ ifit emi. Okumugwem Ogwu 
Òkaan̄ Unye Geelek îjak emi ikọọn̄.” 
22Ikeya ke Nomi onan̄a me Mowabu ika, ọmọ melek nwa ogwu gwun̄, Rufu, ogwu 
Mowabu. Ema eka inire Beteleyem me mgbọ ebenebe ikisọp akpa balì me uko. 

Rufu 2 

Rufu mè Bowaji mîchichini 

1Nomi îkaan̄ ene ge me lek ebi ngwan̄ ogwu olom. Ene ya ìre ogwu ototun̄ ukan̄ 
ebi kè Elimelek, mè ire isi ene òsisibi isi, mè ikaan̄ ubọk. Erieen̄ ene ya ìre Bowaji. 
2Usen ge, Rufu ogwu Mowabu ya onenitumu inyi Nomi ibe, “Mâgọọk isibi isi 
ugbala me emen uko ere ekisọp akpa balì. Ire ogwu ima mè ichieek, mâkije igọọk 
ebi ìkisọp akpa cha me udun̄ ikirọọn̄ ngigen̄e akpa ebi uko eteen̄be isik.” Nomi 
obebe ọmọ, “Înwọn ma, gwun̄ n̄a, si ma.” 

3Rufu onanan̄a ije isi ire emen uko ge, mè igọọk ikirọọn̄ akpa me udun̄ ebi ìkisọp 
akpa me uko ya. Ikpọkpọ inirọn̄ itat ikeya inyi ọmọ ibe ke uko ya ìre eyi kè 
Bowaji, ogwu ototun̄ ukan̄ ebi kè Elimelek. 
4Me òchichini, Bowaji onanan̄a me Beteleyem inu me uko ya, mè itọp ebi ikwaan̄ 
amọn ibe, “Okumugwem ikup melek kinyi.” Ema echechieek ibe, “Okumugwem 
igbana owu.” 
5Bowaji onenido gwun̄ enerieen̄ ogwu îsabe ito me ibot me lek ebi ìkisọp akpa 
me uko ya ibe, “Gwun̄ enenwaan̄ keyilọ ìre ekene?” 
6Ogwu ibot ikwaan̄ ya ofọfọọk ibe, “Îre gwun̄ enenwaan̄ Mowabu ogwu ògọgọọk 
Nomi inan̄a me ido Mowabu ika. 
7Înu inibeek ibe, soso, etele inyi ọmọ igọọk ikije me udun̄ ebi ìkisọp akpa ikirọọn̄ 
echi ngigen̄e cha, mè ikititiin̄ igwook. Ikeya ke îgọọk inin̄ uko. Karake ewelegwe 
inire mgbọ keyi, ìkasisiki efuuk, ilọ me sọn̄ mgbọ ge yi kpọi înin̄be emen uwu ọfọ 
ikitọbọ efuuk.” 
8Bowaji onenisi itumu inyi Rufu ibe, “Gwun̄ n̄a enenwaan̄, gban̄. Kasi ofifi uko ìsi 
ìrọọn̄ akpa. Kananan̄a si me ere keyi. Tet lek riaak me lek ebibaan̄ ìkisi ikwaan̄ 
me uko inyi emi. 
9Gwuun̄ chieen̄ me emen uko ere ebi ikwaan̄ chi ekisọp akpa, mè kigọọk ema me 
udun̄. Mwuuk lek itumu inyi ebirieen̄ ebi ikwaan̄ ibe ekasisaak owu. Mgbọ geelek 
ebek orakbe owu, si lek ugọn̄ mudim ebi ikwaan̄ ekitap mudim ijot emen, si chibi 
mun̄ nwọ.” 
10Ikọ ya itata Bowaji me otu, Rufu ogegele igwook, mè ikana isi ichit me ijọn̄ 
itọbọ ibot inyi ọmọ, mè ibe, “Ìre keke ke nrọ eyi owu onimun̄ emi, mè ikaan̄ emi 
ata ejit me lek ikeyi, ogwu ichen ikike òbet lek n̄a?” 
11Bowaji ofọfọọk ọmọ ibe, “Mîriọọn̄ ubọk ikpa otutuuk inu owu orọbe inyi nga 
nlom kwun̄ karake nlom kwun̄ okwube inyi emi. Mîkpa si ubọk owu otelebe nte 
kwun̄ mè nga kwun̄, mè ama iman kwun̄, mè iyaka ika iniluk melek ebi owu 
òkawuwuuk lek ìriọọn̄. 
12Okumugwem môkpe owu mkpukpe ata inu owu orọbe. Kè Okumugwem, Awaji 
ebi Ijeren, ogwu owu onube lek initap ibot me irak uwop kan̄ ikwek lek, ikpe 
owu mkpukpe ata ubọk ikwaan̄ kwun̄ òjot òjot.” 
13Rufu obebe ọmọ, “Ogwu nte, owu okaan̄ ata ejit me lek n̄a. Mije, owu orọ inyi 
efuuk n̄a ire ijọn̄, mè itumu ikọ ònyenye emi ogwu usun̄ kwun̄ enenwaan̄ ejit, 
ubọk geelek ibe ke emi m̀kpakọt ikup kubọk ene ge me lek ebi ikwaan̄ kwun̄ 
ebibaan̄.” 
14Me mgbọ eberie inorie, Bowaji otutumu inyi Rufu ibe, “Na me ere keyi, na 
mọnọ fituru kpọkọ sa gọọk jiin̄ me emen otọn̄ miin̄ agburu taka.” Rufu osisi igọọk 
ebi ìkisọp akpa me uko ya ikup. Bowaji onyinyi ọmọ akpa echi ekakala. Itataka, 
mè itaka ijot, mè isik. 

15Mgbọ Rufu oriebe inorie isan̄a, inanan̄a ikeke ikpọk isi ikirọọn̄ akpa. Bowaji 
oneninyi ebi ikwaan̄ kan̄ ida ibe, “Ìtele inyi Rufu irọọn̄ akpa me ere geelek, 
ikerere me etete èdọ echi etitiin̄be igwook cha, ikasisaak. 
16Ògak ge, ìkiwọọk si usini uti akpa me lek efit etitiin̄be igwook cha ikigwook 
inyi ọmọ irọọn̄ igbaalek. Ikarọ ọmọ inu esip.” 
17Rufu îrọọn̄ akpa me uko ya mege inire otu ikakwun̄, mè inisulu echi îrọọn̄be 
cha igen̄, ijojot otu akọp iko iba mè iba. 
18Ibeben isa ifo ama, ogwu uga-olom omumun̄ ikeke akpa îrọọn̄be. Rufu osasan̄a 
si akpa îtakabe ijot isik ya isa inyi ogwu uga-olom. 
19Ogwu uga-olom onenido ọmọ ibe, “Ìre ere owa ke osi ikwaan̄ chereyi? Emen 
uko eyi owa ke ogọọk irọọn̄ akpa? Awaji igbana ene ya ogwu òmumun̄ owu, mè 
ikaan̄ owu ata ejit me lek.” Rufu otutumu ogwu ọmọ ogọọkbe isi ikwaan̄ me uko 
kan̄ inyi ogwu uga-olom, mè itumu si ibe ke erieen̄ ogwu ọmọ ogọọkbe isi ikwaan̄ 
chereyi ìre Bowaji. 
20Nomi otutumu inyi nwa ogwu gwun̄ ibe, “Jei, kè Okumugwem ogwu ìkakilọ 
ijejeen̄ ata ejit kan̄ me lek ebi ìkup me ugwem mè ebi ìkwakwaan̄, igbana ogwu 
ene ya.” Ikọ ya itata Nomi me otu, itutumu si inyi Rufu ibe, “Kpọ, ogwu ene ya 
îriaak eji me lek. Ọmọ ìre ene ge me lek ebi uwu ebi ìrere ebi ìrie àkpa kiji.” 
21Rufu ogwu Mowabu obebe, “Mkpọ si îtumube ibe emi ǹkenkup melek ebi 
ikwaan̄ kan̄ mege ire mgbọ mêsọpbe otutuuk akpa isan̄a me uko kan̄.” 
22Nomi otutumu inyi Rufu nwa ogwu gwun̄ ibe, “Gwun̄ n̄a, înwọn ibe owu 
òkogọọk ebi ikwaan̄ kan̄ ebibaan̄ òkosibi òsi uko kiban̄. Mije, ire osi inin̄ uko ebi 
ofifi ife, owu môkọt iben unan.” 
23Rufu otetet lek iriaak me lek ebibaan̄ ebi ikwaan̄ uko kè Bowaji, mè ikigọọk 
ema isi uko isi ikirọọn̄ akpa mege ire mgbọ esọpbe akpa balì mè akpa wit isan̄a 
me uko. Otutuuk mgbọ ya, Rufu ìluk melek ogwu uga-olom. 

Rufu 3 

Rufu îmun̄ ogwu òbomọnọ ọmọ me lek nwa uwu 

1Nomi, nga nlom kè Rufu, onenitumu inyi Rufu ibe, “Gwun̄ n̄a, îgbe ibe emi 
m̀week olom ǹnyi owu, ufuna owu òkaan̄ uwu ere isiki-efuuk. 
2 Kpọ, Bowaji, ogwu owu ogọọkbe ebi ikwaan̄ kan̄ ebibaan̄ ikije ya, ìre ogwu 
otoko kiji. Me eririeen̄ cherekeyi, ọmọ mônu inigen̄ akpa balì me ere igen̄ akpa. 
3Eya orọ, week mun̄ ken, mè chiọọk aran̄ utop olu me lek, mè mọnọ ofọnti kwun̄ 
tap me lek, mè je si ere igen̄ akpa ya. Osire, kachieek ibe chieen̄ kan̄ irieen̄ owu 
me lek, mege ire mgbọ ọmọ môriebe inorie mè inwọ miin̄ isan̄a. 

4Mgbọ ọmọ isije isi isiki ilaak, tet chieen̄ me ere îlaakbe. Isilaak inwọnọ, je si, mè 
da ekwut san̄a me ntut agan̄ otukot kan̄, mè siki laak me ere ya. Ọmọ môtumu 
inyi owu inu owu môrọbe.” 
5Rufu onenitumu inyi ogwu uga-olom ibe, “Otutuuk inu otumube ibe emi ǹrọ, 
mârọ.” 
6Ineninan̄a ije isibi isi ere igen̄ akpa ya, mè irọ si otutuuk inu ogwu uga-olom obe 
ọmọ irọ. 
7Bowaji orerie inorie isan̄a, mè inwọ miin̄ isan̄a, ejit kan̄ obebele. Isisi isiki ilaak 
me udun̄ èdọ akpa ge me ere ya. Rufu onwenween̄ lek ije isi, mè ida ekwut isan̄a 
me agan̄ otukot kan̄, mè isiki ilaak. 
8Me ejit eririeen̄, Bowaji oririki, mè itọp lek ikana, mè ibolo chieen̄. Kpọ, 
enenwaan̄ ge ire eya me ntut agan̄ ukot kan̄ olaakbe! 
9Idodo ibe, “Owu ìre ekene?” Ogwu enenwaan̄ ya ofọfọọk ibe, “Îre emi Rufu gwun̄ 
ikwaan̄ kwun̄ enenwaan̄ ke îre. Wele otu utọn̄ ofọnti kwun̄ sa chit emi, ke owu 
ìre ogwu uwu ogwu isi àkpa inyi eji.” 
10Bowaji ofọfọọk ibe, “Okumugwem igbana owu gwun̄ n̄a enenwaan̄. Ata ejit eyi 
mgburudun̄ owu okaan̄be îgak eyi adasi mgbọ, mije, owu òkagọọk nsabọn irieen̄, 
mè ìre ebi ubọọn̄ mè ìyaka ire ebi ugbọọn̄. 
11Mgbọ yi, gwun̄ n̄a, kasisaak ejit kwun̄. Otutuuk inu odobe, mârọ isan̄a inyi owu. 
Mije, otutuuk ebi ama kiji mîriọọn̄ ibe ke owu ìre atalek enenwaan̄ òsusun̄ lek 
itap me irek. 
12Iin̄, me atikọ, emi ìre ogwu uwu òrariaak me isi àkpa. Ire, îkaan̄ ofifi ogwu uwu 
ogwu òrariaak me isi àkpa igak emi. 
13Kup, mè eririeen̄ yi iraka. Me ewelegwe, ire ọmọ ichieek ibọbọkọ owu, îjaan̄. 
Ire ìkaneme ọmọ ibọbọkọ owu, kè lek ugwem Okumugwem, emi mâfaka owu 
isibi. Siki laak, mè egwe iwele.” 
14Rufu olalaak ikeya me òfo ntut agan̄ ukot kan̄ iwele egwe, mè ibolo chieen̄ me 
obum egwe mgbọ ene ge ìkpokọt iriọọn̄ ene ge isi, mije, Bowaji ìkaweek ibe ene 
geege iriọọn̄ ibe ke îkaan̄ enenwaan̄ ònunu me ere igen̄ akpa ya. 
15Bowaji onenibe ọmọ, “Sa ekwut osabe iwele ichit oguga kwun̄ ya na, mè tet 
kaan̄ nyi emi nu.” Isasan̄a ekwut ya isibi, mè itet ikaan̄. Bowaji otọtọ otitọ akpa 
balì gweregwen itap me emen ekwut ya inyi, mè ibene itoon̄, mè ije inin̄ emen 
ama. Rufu si ofofo igọọk ogwu uga-olom. 
16Mgbọ Rufu okabe inu me uwu igọọk ogwu uga-olom, ogwu uga-olom obebe 
ọmọ, “Gwun̄ n̄a, ije kwun̄ ìkukup?” Ikpakpa otutuuk inu Bowaji orọbe inyi ọmọ 
inyi. 
17Îkpa si ibe ke Bowaji îtọ otitọ akpa balì gweregwen inyi ọmọ, mè ibe ọmọ ikaje 
ukpọk ubọk ìfo ìgọọk nga nlom kan̄. 

18Ogwu uga-olom obebe “Gwun̄ n̄a susuuk lek kup mege owu môriọọn̄be ubọk 
inu yi oboje. Mije, ogwu enerieen̄ ya ìkposiki efuuk îtata ìrọrọ inu ya ifieek 
chereyi.” 

Rufu 4 

Bowaji îmọnọ Rufu me lek nwa uwu 

1Bowaji onenije isi otunchit ama ya, mè ikweek irek. Me ekakpọge chieen̄, ogwu 
uwu ogwu isi àkpa îtumube ikọ ibak ya onunu ibonije iraka. Bowaji ogwegwen 
ibe, “Ngwan̄ kwun̄, je gba-nu na kweek irek me ere keyi.” Ene ya ojeje igba, mè 
isiki ikweek irek. 
2Ikeya ke Bowaji ogwen si akọp ene me lek ebi ugane ama ito me ere ya ibe 
ekweek irek. Ife cha si ekwekweek irek. 
3Inenitumu inyi ogwu uwu ogwu isi àkpa ya ibe, “Okike ijọn̄ eyi ogwu ngwan̄ kiji 
Elimelek okaan̄be, ogwu nwa Nomi, ogwu ònanan̄a me ido Mowabu ika, ìkiweek 
ogwu uwu ogwu môkpebe ikpoko ibọkọ ijọn̄ ya me ubọk ogwu ekanabe itap me 
ubọk. 
4Îre mije keya ke mbe mârọkọ utọn̄ inyi owu. Ire owu môbọkọ ijọn̄ ya. Bọkọ 
mgbọ keyi me isi otutuuk ebi ìkwekweek me ere yi, mè isi ebi ugane ama kiji chi. 
Ire oweek ibọbọkọ, bọkọ. Ire, ire owu òkpobọkọ, tumu nyi emi, inyi ǹriọọn̄. Mije, 
kpunu ofifi ene geege òkakaan̄ unen me lek ijọn̄ ya igak owu.” 
5Bowaji onenitumu inyi ogwu enerieen̄ ya ibe, “Usen osibọkọ ijọn̄ ya me ubọk kè 
Nomi, îre Rufu ogwu Mowabu nwa ogwu òkwu mkpa ore ya owu obọkọbe 
igbaalek, inyi owu òsan̄a erieen̄ ogwu òkwu mkpa òsibi, mè ìrot kan̄ ikup me 
irek.” 
6Ogwu isi àkpa ya ofọfọọk ọmọ ibe, “Ire ikeya, emi m̀kpakọt ibọkọ, inyi ìrot eyi 
n̄a ikajijaka. Mâyaka unen n̄a inyi owu. Owu bọkọ nyi lek kwun̄, ke emi m̀kpakọt 
ibọkọ.” 
7Me mgbọ òraraka me ido ebi Ijeren, isibeyaka unen inyi ofifi ene, mè ìre 
isibeyaka inu ene okaan̄be inyi ofifi ene, ogwu òboyaka unen mè ìre inu kan̄ inyi 
ofifi ene môwọọk ikpukot me ukot kan̄ isa inyi ogwu òbobọbọkọ. Eya mônenire 
inu ata-ikọ me Ijeren. 
8Eya orọ, ogwu uwu ogwu isi àkpa ya obebe Bowaji, “Owu bọkọ ijọn̄ ya nyi lek 
kwun̄.” Itutumu ikeya, iwọwọọk ikpukot òkup ọmọ me ukot isa inyi Bowaji. 
9Bowaji otutumu inyi ebi ugane cha, mè otutuuk ebi ìtititiin̄ me ere ya ibe, “Enyi 
ìre ebi ata-ikọ me chereyi, ibe ke emi mbọkọ otutuuk inu Elimelek okaan̄be, mè 
echi kè Kiliyọn mè echi kè Malọn, me ubọk kè Nomi. 
10Enyi ìre si ebi ata-ikọ ibe ke emi mbọkọ si Rufu ogwu Mowabu, nwa kè Malọn, 
me nwa uwu, ufuna ǹsan̄a erieen̄ ogwu òkwukwu ǹsibi, mè ìrot kan̄ ikup me irek, 

inyi erieen̄ ogwu òkwu mkpa ikachep me etete ebi ngwan̄ kan̄, mè emen ama 
kan̄.” 
11Otutuuk ebi ìkup me otunchit ya mè ebi ugane cha, echechieek igwook ibe, “Iin̄, 
eji ìre ebi ata-ikọ. Kè Okumugwem irọ inyi ogwu enenwaan̄ ya òboninin̄ uwu 
kwun̄ ikaan̄ ata owot bọn kubọk Rechen mè Lia ekaan̄be, mè isan̄a ido ebi Ijeren 
isibi. Kè Okumugwem irọ si inyi owu òre ogwu òsibi isi me Efarata, mè erieen̄ 
kwun̄ itaan̄ etip me Beteleyem. 
12Inan̄a me lek mfut Okumugwem obonyi owu me owot ogwu enenwaan̄ yi, owot 
iman kwun̄ ibọọn̄ ubọọn̄ kubọk owot iman kè Pereji, ogwu Tema omanbe inyi 
Juda, obọọn̄be.” 

Owot iman kè Bowaji 

13Bowaji onenimọnọ Rufu, ikakana nwa kan̄. Ikaka inu inigọọk ọmọ iluk. 
Okumugwem orọrọ, ininin̄ owot, mè iman gwun̄ enerieen̄. 
14Ebibaan̄ ebi ìnikpọ ogwu òman gwun̄ enenitumu inyi Nomi ibe, “Itọn̄ ikup inyi 
Okumugwem ogwu ikawuukge owu. Me cherekeyi, înyi owu ene ogwu òbonikpọ 
owu chieen̄ me lek. Kè erieen̄ gwun̄ yi itaan̄ etip me Ijeren. 
15Gwun̄ yi mônyi owu ayaya ugwem, mè isan̄a owu ukot me ntọn̄ mgbọ owu 
mônin̄be ugane. Mije, îre nwa gwun̄ kwun̄, ogwu òmama owu, oman gwun̄ yi. 
Gwun̄ enenwaan̄ yi înwọn me lek kwun̄ igak bọn ebirieen̄ jaaba.” 
16Nomi obeben gwun̄ ya ikọọk me ejit kan̄, mè ikana ogwu òkikpukpo gwun̄ ya. 

17Ebibaan̄, ebi melek kiban̄ elukbe iriaak, ekekitumu ibe ke mîman gwun̄ inyi 
Nomi. Ebibaan̄ cha enyinyi gwun̄ ya erieen̄, Obedi. Îre Obedi yi ore nte kè Jesi 
ogwu òrere nte kè Debit. 
18Ikeyi ke owot iman kè Pereji oje: Pereji obon Ejirọn, 

19Ejirọn onenibon Ram, Ram onenibon Aminadap, 

20Aminadap onenibon Nasiọn, Nasiọn onenibon Salimọn, 

21Salimọn onenibon Bowaji, Bowaji onenibon Obedi, 

22Obedi onenibon Jesi, Jesi onenibon Debit. 

I Sam 

I Sam 1 

Imaman kè Samien 

1Îkaan̄ ogwu enerieen̄ ge òluk me ama ebi Sofu, eyi ekigwen Ramatayim, eyi 
òkup me inyọn̄ ijọn̄ ogoon̄ ogoon̄ ebi otoko kè Iferem. Erieen̄ ogwu enerieen̄ ya 
ìre Elikana. Ọmọ ìre gwun̄ kè Jeroyam, gwun̄ kè Eliyu, gwun̄ kè Toyu, gwun̄ kè 
Sufu ogwu owot iman kè Iferem. 
2Elikana ìkaan̄ nwa iba. Erieen̄ ene ge ìre Ana, sà erieen̄ kè ogwulọ ore Penina. 
Penina îmaan̄ bọn, ire, Ana ìkaman gwun̄ geege. 
3Me acha me acha, Elikana ìkikpukpulu ebi ototun̄ ukan̄ kan̄ isa igbaalek ije inan̄a 
me ama kiban̄ isi ama Silo isi itọbọ ebum inyi Okumugwem Ogwukaan̄ Inyọn̄ mè 
Ijọn̄, mè igwa si ngwugwa inyi ọmọ. Me Silo ya, Ofini mè Fineyas, bọn ebirieen̄ 
iba kè Ilai, ere ebi ngwugwa ìkigwa ngwugwa inyi Okumugwem. 
4Usen geelek Elikana ogwabe ngwugwa inyi Okumugwem, îra ikiche uche inorie 
ngwugwa ya inyi ogwu nwa Penina mè ebi bọn ebirieen̄ mè ebibaan̄. 
5Ire, ìkiche irek ge eyi môsobe ene iba inyi Ana, mije îmabe ọmọ enenen, mè mije 
Okumugwem ogonbe owot kè Ana ichit, inyi ikaman gwun̄. 
6Mije Okumugwem ogonbe owot kè Ana ichit, Penina ogwu uwuk kan̄ okekirọ 
ọmọ nnaan̄ me lek, inyi ikinaan̄ ejit. 
7Ikeyi ke Penina okpọkpọ ikisisaak Ana me acha me acha mgbọ ema ekisi Uwu 
Mbuban Okumugwem me Silo, ire lek, Ana îra ikito ito, mè ikijit irerie inorie. 
8Elikana ogwu olom îra ikitumu inyi ọmọ ibe, “Ana, ìre keke orọ owu okito ito? 
Ìre keke orọ mè owu òjit irerie inorie? Ìre keke orọ okifieek ejit ikeyi? Ìre emi 
ǹkafat ìnwọn ìgak akọp nsabọn ebirieen̄ ìsa ìnyi owu ni?” 
9Usen ge, me Silo, mgbọ ema eriebe inorie mè inwọ miin̄ isan̄a, Ana onanan̄a 
ikeke. Me ike mgbọ ya, Ilai ogwu ngwugwa ọmọ òwa osikibe ikweek me inyọn̄ 
ikasi me agba isotu Uwu Mbuban Okumugwem. 
10Ejit îsisaak Ana enenen. Inenisa me ujat ejit ya isi isi Okumugwem isi iriaak 
uriaak, mè ito ito ujat ujat inyi Okumugwem. 
11Me emen uriaak kan̄, Ana onyanyan̄a ibot ibe, “Jei Okumugwem Ogwukaan̄ 
Inyọn̄ mè Ijọn̄, me atikọ, soso raan̄ chieen̄ kpọ ijo irek n̄a, mè keek emi gwun̄ 
usun̄ kwun! Soso, kawuuk emi! Me atikọ, ire owu okeek emi, mè inyi emi gwun̄ 
enerieen̄, nchieek use ibe ke mâyaka gwun̄ ya inyi owu Okumugwem, ibe ikisi 
ikwaan̄ inyi owu otutuuk usen ugwem kan̄. Akwaan̄ ìkpochak ọmọ me ibot isọp 
ọmọ ijeek mgbọ geege.” 
12Mgbọ Ana okiriaak uriaak ya, Ilai okekikpọ ubọk ukpọk-otu kan̄ okije me lek 
uriaak ya. 

13Ana ìkiriaak uriaak ya me emen ejit, ida kan̄ ìkasibi, ukpọk-otu kan̄ gaalek 
okisisik. Eya orọ, Ilai okekikeek ibe ke Ana înwọ miin̄ isa, 
14mè itumu inyi ibe, “Ìre kpa mgbọ ke owu obonwọ miin̄ isa ire? Tele usa-miin̄ 
kwun̄!” 
15Ana ofọfọọk Ilai ibe, “In̄-in̄, ogwu nte, emi ìre enenwaan̄ òkaan̄ ikpele unan me 
ejit. Ǹkanwọ miin̄ geege mè ìre unye miin̄ geege. Gaalek ǹkiben ufialek òkup emi 
me ejit ikpa inyi Okumugwem. 
16Kamọnọ emi ogwu usun̄ kwun̄ enenwaan̄ kubọk enenwaan̄ ogwu ìkakup me 
lek inu geege. Îre ikpele ufiak òkup emi me ejit mè ikpele ufieejit òkup emi me 
emen ke nkikpa inyi Okumugwem mege inire mgbọ keyi.” 
17Ilai onenitumu inyi Ana ibe, “Fo me esuuk! Awaji ebi Ijeren irọ mbeek geelek 
obeekbe me ubọk kan̄ inyi owu!” 
18Ana ofọfọọk Ilai ibe, “Owu onirọ me lek ata ejit okaan̄be me lek ogwu usun̄ 
kwun̄ enenwaan̄!” Ana itutumu ikọ ya isan̄a, ijeje ifo. Bene me mgbọ ya, ikekirie 
inorie, ìkayaka ìkifieek ejit ofifi. 
19Me ata otu ewelegwe ofit iwele kan̄, Elikana mè ebi ototun̄ ukan̄ kan̄ ebobolo 
chieen̄, mè itọbọ ebum inyi Okumugwem, mè ininan̄a me Silo ika inu Rama, ama 
kiban̄. Elikana onenigọọk Ana ogwu nwa ilaak. Okumugwem onenikeek Ana. 
20Sọnja mgbọ iraraka, Ana oninin̄ owot, mè iman gwun̄ enerieen̄, mè inyi erieen̄, 
Samien, mije ke ọmọ ìbebeek gwun̄ ya me ubọk Okumugwem. 
21Inenire ofifi ibot mgbọ, Elikana onenisa ebi ototun̄ ukan̄ kan̄ inan̄a isi Silo isi 
igwa ngwugwa inyi Okumugwem, mè isan̄a use îchieekbe, kubọk îkirọ acha 
geelek. 
22Ire, Ana ìkagọọk ema ìsi. Itutumu inyi ogwu olom ibe, “Mâkup mege ire mgbọ 
gwun̄ yi môbanbe ebe. Mgbọ ya, mânenisa isi, mè esa esi me isi Okumugwem, 
inyi ikup me ere ya ire mgbọ geelek.” 
23Elikana, ogwu olom ofọfọọk ọmọ ibe, “Inu geelek ònwọnwọn me lek kwun̄, rọ 
si ikeya. Kup re mgbọ gwun̄ môbanbe ebe. Kè Okumugwem irọ ikọ kan̄ iso.” 
Ikeya ke Ana owalek ikup, mè ikinyi ogwu gwun̄ ebe mege ire mgbọ îbanbe ebe. 
24Mgbọ gwun̄ ya obanbe ebe, Ana obeben gwun̄ ya isa isi Uwu Mbuban 
Okumugwem me Silo. Îsa si eriembuuk acha ita mè akpa ekọkọk môsobe akọp 
iko iba mè ita, mè itap miin̄ ijot ogbokot ikpa anam isa igbaalek isi ije ya. Me ike 
mgbọ ya, gwun̄ ya ìre sọn̄ gwun̄. 
25Enenigwu eriembuuk ya me ere ya isa igwa ngwugwa, mè iniyaka gwun̄ ya itap 
me ubọk kè Ilai. 
26Ana onenitumu inyi Ilai ibe, “Ogwu nte, kpọ! Ìre oyaka ikeek emi? Îre emi nre 
ogwu enenwaan̄ ya ogwu mgbọ òkekeke me ere keyi me agba lek kwun̄ ikiriaak 
uriaak ibeek mbeek me isi Okumugwem. 

27Îre sọn̄ gwun̄ yi ke mbeek me ubọk Okumugwem, Okumugwem orọrọ mbeek 
n̄a ya eyi mbeekbe ọmọ inyi emi. 
28Eya orọ, emi si nyaka isa ọmọ iniche inyi Okumugwem. Me otutuuk usen 
ugwem kan̄, ọmọ ìre uche isa inyi Okumugwem.” Gwun̄ ya obabia me ere ya 
ikitọbọ ebum inyi Okumugwem. 

I Sam 2 

Uriaak kè Ana 

1Ana oneniriaak uriaak ibe, “Ejit n̄a ìkinwọọn̄ unwọọn̄ me emen Okumugwem. 
Mije ọmọ îrọ inyi ǹkaan̄ umin! Mgbọ keyi, otu n̄a ìchichili ibook itutumu ikọ inyi 
ebi ochicha n̄a, mije, unyan̄a onyan̄abe emi isibi îtap emi ubelejit me emen! 
2“Kpunu ogwu òkup mbuban kubọk kwun̄ Okumugwem; mije, ilọ me lek kwun̄, 
kpunu ofifi. Kpunu si ewuuk òkichit ene lek kubọk Awaji kiji. 
3“Ikakpọkpọ ìkitumu ikọ ubene ubene; ikatele ibe ikọ gogolek ikinan̄a me otu 
kinyi isibi; mije, Okumugwem ìre Awaji òrọriọọn̄ inu geelek; me isi kan̄, 
ekiwọwọlọ otutuuk ubọk ikwaan̄ ene geelek ikpọ. 
4“Mîfaan̄ ogbaan̄ ebi unye; ire, ebi ukot ìkanye me ijọn̄, ebiba ke enyi unye-lek. 

5Ebi ìkaan̄ inorie irie ijot owot mîsa lek kiban̄ iweek ikwaan̄, inyi ema ekaan̄ 
inorie erie; ire, ebi ìkup me uraafiọọn̄ kpeyaka iran̄ ọfiọọn̄. Ikerere ogwu 
enenwaan̄ òra, îman ibot bọn jaaba; sà ogwu òkaan̄ ogbogbo bọn oyaka inirak 
ebek bọn. 
6“Okumugwem ìkekirọ inyi ene ikwu, mè orọ si inyi ene igat ugwem; ìkekisa ene 
itap me ama ekwukwu, mè òsan̄a si ene me ama ekwukwu. 
7Okumugwem ìkekirọ inyi ene inin̄ ugbọọri, mè orọ si inyi ene inin̄ ubọọn̄; 
ìkekigele ene isiki me ijọn̄, mè òbene si ene ofo inyọn̄. 
8Îre Okumugwem okisan̄a ebi ugbọọn̄ ukot me ntọn̄, mè ikitaba ebi una isan̄a me 
inyọn̄ otiton; mè ikisa ema inu, inyi enegbaan̄ ekweek irek melek ebi ubọọn̄; mè 
igbaan̄ inyi otutuuk kiban̄ ogboon̄ ubọọn̄ eyi umin me ìrot. “Mije, îre 
Okumugwem ogwuun̄ otutuuk atà òkibeme linyọn̄; mè iben linyọn̄ iyik me inyọn̄ 
atà cha. 
9Okumugwem ìkibem ukot ije ebi ata irọrọ kan̄; mè òkocho ebi ikpak ofiin̄ me 
emen udun; mije, ìkare sa me unye oguga ke ene obokọt itim ikpan̄. 
10Okumugwem môjijaka ebi ìkije ikeme ọmọ isan̄a kpai; ìbokup me emen inyọn̄ 
ikisook isinyọn̄ isa ijijaka ema isan̄a. Okumugwem môsibi oyerebet me ibot 
otutuuk ebi linyọn̄, mege ire okputut linyọn̄. “Ọmọ mônyi ogwu ubọọn̄ kan̄ unye, 
mè inyi ogwu ubọọn̄ kan̄ ogwu îtọkọbe aran̄ me ibot ntim-mkpan̄.” 

11Elikana onenigwu ikom ika inu uwu kan̄ me ama Rama. Ire, sọn̄ gwun̄ ya, 
Samien, okukup me irak ubọk kè Ilai ogwu ngwugwa ikisi ikwaan̄ inyi 
Okumugwem. 

Ijo ugwem bọn kè Ilai 

12Bọn ebirieen̄ kè Ilai mîfieek ugwem enenen, ema kperiọọn̄ Okumugwem. 

13Me mgbọ ya, îkaan̄ orọmijọn̄ ge ebi ngwugwa ekirọ me lek ebi geelek ìbenigwa 
ngwugwa. Mgbọ geelek ebi ene isisa inu ngwugwa inu, mè ikitem, bọn uwu ogwu 
ngwugwa mîra isa nkọm-ochichim otu ita ikaan̄ me ubọk ije inu, 
14mè iniben ikeme itap me emen otin̄ ya, mè ìre otin̄ okwukwut mè ìre otin̄ ibat. 
Otutuuk anam geelek ònwaan̄ me otu nkọm-ochichim ya ìbore eyi ogwu 
ngwugwa. Ikeya ke ema ekirọ me lek otutuuk ebi Ijeren ebi ìkinu inigwa 
ngwugwa me Silo. 
15Ofifi si, sabum ebenitap ukan̄ iwọp okpọn̄ anam ngwugwa, gwun̄ uwu ogwu 
ngwugwa îra inu initumu inyi ogwu òbonigwa ngwugwa ibe, “Nyi anam, inyi 
ewọp enyi ogwu ngwugwa, ke ìkpobọkọ owu anam etetem me ubọk. Eyi njijoon̄ 
gaalek ke ìbobọkọ.” 
16Ire ogwukaan̄ ngwugwa ya ifọọk ibe, “Gele lek nu, inyi edasi ewọp okpọn̄ ya 
esan̄a, sabum owu omọnọ ike geelek oweekbe,” gwun̄ uwu ogwu ngwugwa ya 
îra ifọọk ibe, “In̄-in̄, ìkare ikeya. Nyi emi mgbọ keyi. Ire òkanyi, mâsa ubọk n̄a 
gaalek imọnọ me unye.” 
17Ijo inu bọn ebirieen̄ kè Ilai cha onenimin enenen me isi Okumugwem, mije, 
ema ekikpọ chieen̄ isiki me lek ngwugwa ekigwa inyi Okumugwem. 

Samien îsi ikwaan̄ me Silo 

18Me ike mgbọ ya, Samien òwa me Silo okupbe ikisi ikwaan̄ inyi Okumugwem. 
Ọmọ ìre sọn̄ gwun̄, mè ikitap mgbidim ofọnti ikwaan̄ ebi ngwugwa eyi esabe 
atalek ekwut lilin̄ ichim. 
19Me acha me acha, nga kè Samien îra ikichim sọntiik ofọnti awudu isa inikinyi 
Samien mgbọ geelek ọmọ mè ogwu olom ekinu Silo inigwa ngwugwa ibot mgbọ. 
20Ema isinu, Ilai îra igbana Elikana mè ogwu nwa ibe, “Kè Okumugwem inyi owu 
bọn inan̄a me owot ogwu enenwaan̄ yi, me useen̄ eyi îbeekbe, mè isa iyaka inyi 
Okumugwem.” Elikana mè ogwu nwa mîra igwu ikom ifo ama kiban̄. 
21Sa me ikeya, Okumugwem onenikaan̄ ejit nsan me lek kè Ana. Ana omamaan̄ 
ibot bọn ebirieen̄ ita, mè ibot bọn ebibaan̄ iba igọọk Samien. Sọn̄ gwun̄ enerieen̄ 
ya, Samien, okpọkpọ ikimin me isi Okumugwem. 

Ilai mè ebi bọn 

22Me ike mgbọ yi, Ilai îkan enenen, mè ikinọ si otutuuk inu bọn kan̄ ekirọ me lek 
otutuuk ebi Ijeren. Îkinọ si ibe ke bọn kan̄ mîkitet ebibaan̄ ebi ìkisi ikwaan̄ me 
otu isotu Atanga Chinichini ikigọọk ilaak. 

23Inenitumu inyi ema ibe, “Ìre keke orọ enyi ekirọ ojelek inu òkup ikechi? Emi 
me lek n̄a nkinọ otutuuk inu ikpak enyi ekirọ me otu otutuuk ebi ene. 
24In̄-in̄, nsabọn n̄a! Ukpatu ijo ugwem kinyi, eyi òkitaan̄ ikana me etete ebi eyi 
Okumugwem, ìkanwọn kubọk ge. 
25Ire ogwu ebilene irọ ogwu ebilene ogbo kan̄ ilọ, îre Awaji okifieek oyerebet 
inyi ene ya. Ire, ire ogwu ebilene irọ Okumugwem ilọ, ìre ekene obonibeek 
mbeek me ibot ene ya?” Ire, ebi bọn cha kpegban̄ ida nte kiban̄, mije, 
Okumugwem îwuuk lek iben me ejit ikpakpan̄ ema. 
26Sọn̄ gwun̄ enerieen̄ ya, Samien, okpọkpọ ikimin, mè inwọn isi melek 
Okumugwem, mè inwọn si isi melek ebilene. 

Mîben nriran ikeme uwu kè Ilai 

27Ogwu nriran Awaji ge oneninu me lek kè Ilai, mè inilook ọmọ etip ibe ke 
Okumugwem ìbe, “Ìre ǹkafat ìsa lek n̄a ìjeen̄ ebi uwu nte kwun̄ me atikọ mgbọ 
ema ekupbe me usun̄ inyi uwu ogwu Fero me ido Ijipiti? 
28Me atikọ, ǹgogobo nte nte kwun̄ me etete otutuuk otoko ebi Ijeren, inyi inire 
ogwu ngwugwa inyi emi, mè ikinene ntook ngwugwa n̄a isi ikiwọp nsensi, mè 
ikitap mgbidim ofọnti ikwaan̄ me isi n̄a. Îre ebi uwu nte kwun̄ si ke emi nche 
otutuuk anam ngwugwa ewọwọp geelek ebi Ijeren esabe ikinu inyi. 
29Mgbọ keyi, ìre keke orọ enyi ekikpọ chieen̄ isiki me lek ngwugwa n̄a mè inyinyi 
n̄a echi emi nnyibe ida ibe ekesa enu me uwu n̄a? Ìre owu òjeje ikimin bọn kwun̄ 
ebirieen̄ igak emi? Enyi ejeje ikigobo okpọkọ echi ònwọnwọn ichit me lek 
otutuuk anam ngwugwa ebi n̄a, ebi Ijeren, ekisa ijet emi, mè ikitaka isa ikimiin̄ 
ufuk? 
30“Eya orọ, emi Okumugwem, Awaji ebi Ijeren nkitumu ibe, me atikọ, me mgbọ 
òraraka, emi nchieek use ibe ke uwu kwun̄ mè uwu nte kwun̄ ebekinin̄ inu me 
isi n̄a inikigwa ngwugwa mege ire mgbọ geelek. Ire, me mgbọ keyi, me atikọ, 
ìkpoyaka ikup ikeya. Ebi ìkimin emi ke emi mbamin! Ebi ìkikpọ emi isiki chieen̄ 
ke emi si mbakpọ isiki chieen̄! Emi Okumugwem ntumu. 
31Kpọ! Mgbọ òkinu mgbọ mâfieekbe usen ugwem kwun̄ mè usen ugwem ebi uwu 
nte kwun̄ igbidim, inyi ebi oka ugane ekayaka ìkup me uwu kinyi. 
32Owu môsa chieen̄ kwun̄ imun̄ inu ufieejit me uwu n̄a. Ofifi si, me emen otutuuk 
inu geelek òbokije ijaan̄ me lek ebi Ijeren, ìkakaan̄ mgbọ geege ogwu ugane 
obokup me uwu kwun̄. 
33Ebi uwu kwun̄ geelek ebi nkakpan̄ge me agba lek ntook ngwugwa n̄a, m̀batele, 
inyi mun̄ ito itap owu ǹnàan̄, mè itap owu ikpele ufieejit me ejit. Ofifi si, otutuuk 
ebi owot iman kwun̄ kechilọ ebekikwaan̄ mkpa nsek. 
34“Inu òborọ bọn ebirieen̄ iba kwun̄, Ofini mè Fineyas, ìbore inu ijejeen̄ isa inyi 
owu ibe ke otutuuk inu chi ntumube ìborọrọ iso. Bọn ebirieen̄ iba kwun̄ chi 
ebegbaan̄ ikwaan̄ usen yaage! 

35Emi mânenisan̄a ogwu ngwugwa ògbegbe utoon̄-ejit isibi inyi lek n̄a, ogwu 
òbokirọ otutuuk inu òkup emi me ejit mè otutuuk inu geelek òkup me nkeek n̄a. 
Mârọ uwu kan̄ isibi, mè ikeke inye. Îre bọn kan̄ ebekije ikana ikisi ikwaan̄ me isi 
ebi ubọọn̄ n̄a ebi ntọkọbe aran̄ me ibot mgbọ geelek. 
36Mgbọ ya, ebi geelek ìsisik me uwu kwun̄ mênenikinu inikitọbọ ibot me ijọn̄ me 
isi kan̄, inyi ikinyi ema sọntiik ikpoko, mè ikibeek ibe iweek sọntiik ikwaan̄ ebi 
ngwugwa inyi ema erọ, inyi ema ekọt ekekaan̄ sọntiik inorie erie.” 

I Sam 3 

Okumugwem îgwen Samien 

1Sọn̄ gwun̄ enerieen̄ ya, Samien, okekisi ikwaan̄ inyi Okumugwem me irak ubọk 
kè Ilai. Me ukot mgbọ ya, etip ònan̄a me otu Okumugwem înan enenen. Ilaak 
ọkpọchieen̄ si ìkayaka ìwa. 
2Usen ge, Ilai îsiki ilaak me ere îkilaak. Mgbọ ya, ọmọ îkan enenen, chieen̄ kan̄ si 
îdun, ìkayaka ìkimọọn̄ inu ìjaan̄. 
3Me ike mgbọ ya, mkpukan̄ Awaji ìkaniin̄-nu. Samien si îsiki ilaak me emen 
Atanga Okumugwem ere okop inyan̄a-ibot Awaji okupbe. 
4Okumugwem onenigwen Samien. Samien ochechieek ibe, “Kpọ emi gwu,” 

5mè inan̄a ikeke jîp, mè ilibi isi lek kè Ilai, mè ibe ọmọ, “Ke owu ogwen emi, kpọ 
emi gwu.” Ilai ofọfọọk ọmọ ibe, “Ǹkagwen owu. Gwu kom si laak.” Samien 
ogwugwu ikom ije isi isiki ilaak. 
6Okumugwem okpọkpọk igwen si, “Samien!” Samien onanan̄a ikeke, mè ilibi isi 
lek kè Ilai, me ibe, “Ke owu ogwen emi, kpọ emi gwu.” Ilai obebe ọmọ “Gwun̄ n̄a, 
ǹkagwen owu. Gwu kom si laak.” 
7Me ike mgbọ ya, Samien ìkariọọn̄-nu Okumugwem, ìkawuwuuk lek si ìbọkọ-nu 
ikọ geege me otu Okumugwem. 
8Okumugwem okpọkpọk igwen si Samien òso mgbọ ita. Samien onanan̄a ikeke 
si, mè ije isi lek kè Ilai, mè ibe ọmọ, “Ke owu ogwen emi, kpọ emi ire ogwu.” Mgbọ 
ya ke Ilai onitet ibot ibe ke îre Okumugwem okigwen gwun̄ ya. 
9Inenitumu inyi Samien ibe, “Je si siki laak. Ire ida ya iyaka ikpọk igwen owu, 
tumu be, ‘Okumugwem tumu, ke ogwu usun̄ kwun̄ òkinọ.’ ” Samien onenigwu 
ikom ije isi isiki ilaak me ere kan̄. 
10Okumugwem onunu inikeke, mè igwen si ike îkiwuuk lek igwen ibe, “Samien! 
Samien!” Samien ofọfọọk ibe, “Tumu, ke ogwu usun̄ kwun̄ òkinọ.” 
11Okumugwem onenitumu inyi Samien ibe, “Kpọ, emi mânirọ inu ge me Ijeren 
eyi môrọbe inyi utọn̄ ison ebi geelek mênọbe. 
12Me usen ya, mârọ Ilai otutuuk inu cha geelek ntumube ikeme uwu kan̄, bene 
me ibebene re itata. 

13Mwuuk lek itumu inyi Ilai ibe ke mâsibi oyerebet me ibot uwu kan̄ ire mgbọ 
geelek, mije ijo inu echi ọmọ oriọọn̄be. Ebi bọn mîsa ufieek-otu ijet lek kiban̄, Ilai 
omumun̄, ire, ìkakọt ìgana ere ìnyi ema. 
14Eya orọ, emi nra inyan̄a ibot ibak uwu kè Ilai ibe ke ngwugwa geege, mè ìre 
echi ekiwọwọp mè ìre echi kpekiwọwọp, ìkpokọt irọ esuuk me ibot ijo inu ebi 
uwu kè Ilai, mege ire mgbọ geelek.” 
15Samien olalaak mege iwele egwe, mè inichili isotu Uwu Mbuban Okumugwem. 
Ire, ìkakpa inu ya Okumugwem otumube inyi ọmọ ìnyi Ilai, mije ufieek-owot. 
16Ire, Ilai onenigwen Samien, “Samien gwun̄ n̄a.” Samien ochechieek ọmọ ibe, 
“Kpọ emi ire ogwu.” 
17Ilai ododo ọmọ ibe, “Ìre keke ke Okumugwem otumu inyi owu? Soso kalet inu 
ya me lek n̄a. Kè Awaji isulu owu osusut, mè isulu owu inaan̄ me lek, ire olet inu 
ge ikeyi me lek otutuuk inu cha geelek Okumugwem otumube inyi owu.” 
18Ikeya ke Samien oniben otutuuk inu Okumugwem otumube inyi ọmọ ikpa inyi 
Ilai isan̄a kpai. Ìkalet inu geege. Ilai obebe, “Okumugwem ke ọmọ ore! Inu geelek 
ònwọnwọn me chieen̄ kan̄, irọ!” 
19Samien okekimin, Okumugwem okukup melek kan̄. Ìkatele ibe ikọ geege 
Samien otumube ilọ irọrọ iso. 
20Otutuuk ebi Ijeren geelek, bene me Dan si re Bieseba, erọriọọn̄ ibe ke Samien 
ìre ogwu nriran Okumugwem ògbegbe utoon̄-ejit. 
21Okumugwem okpọkpọ ikijeen̄ lek kan̄ me Silo, ere îchilibe lek kan̄ ijeen̄ 
Samien, sa me lek ikọ kan̄ îkitumu inyi Samien. 

I Sam 4 

1Ikọ geelek Samien okitumu okekikana ire lek otutuuk ebi Ijeren. 

Ebi Filisia mîbọkọ okop inyan̄a-ibot 

Otutuuk ebi Ijeren enenijibi akọn̄ isi ichichini melek ebi Filisia. Ebi Ijeren 
enenirieen̄ akọn̄ kiban̄ me Ebenija, sà ebi Filisia erieen̄ eyi kiban̄ me Afek. 
2Ebi Filisia eneniche lek kiban̄ ikana, mè ijibi akọn̄ inin̄ lek ebi Ijeren. Akọn̄ 
obubumu. Ubọk kiban̄ oneninye igak eyi ebi Ijeren. Ebi Filisia ekpakpan̄ iso obop 
ene ini me etete ebi Ijeren me isi akọn̄ ya. 
3Mgbọ ebi akọn̄ ebi Ijeren ekabe inire orieen̄ akọn̄ kiban̄, ebi ugane ebi Ijeren 
ekekidido ibe, “Iyak, Okumugwem ìjeje ida ebi Ijeren itap me ubọk ebi Filisia, 
inyi akọn̄ ifieek eji ikeyi?” Ngwa, eji enesi Silo esi eben okop inyan̄a-ibot 
Okumugwem esa enu, inyi inikup me etete kiji, mè inyan̄a eji isibi me ubọk ebi 
ochicha kiji. 
4Ema eraria ene isi Silo, mè isa okop inyan̄a-ibot Okumugwem Ogwukaan̄ Inyọn̄ 
mè Ijọn̄, ogwu òkweek irek me etete ebi mbem emen inyọn̄ iba, inu. Ofini mè 
Fineyas, bọn ebirieen̄ iba kè Ilai egọgọọk si okop inyan̄a-ibot ya inu. 

5Mgbọ esabe okop inyan̄a-ibot Okumugwem ya inu inire orieen̄ akọn̄ ebi Ijeren, 
ebi Ijeren edidimi ukpo unwọọn̄, mè itiki igwook. Ijọn̄ ere ya osisisik enenen. 
6Ebi Filisia enọnọ ida ukpo kiban̄ ya, mè ikidido ibe, “Ìre kpasi uga ukpo ire eyi 
òkitaan̄ ikeyi me orieen̄ akọn̄ ebi Iburu?” Ema eneniweek iriọọn̄ ibe ke îre okop 
inyan̄a-ibot Okumugwem ke esa inu me orieen̄ akọn̄ ebi Ijeren. 
7Owot ofefieek ebi Filisia enenen, ema ekekitumu ibe, “Ebi kè awaji mîra inu me 
emen orieen̄ akọn̄ ebi Ijeren,” mè ikibe, “Jei, eyi kiji îta! Mije, ojelek inu òkup ikeyi 
ìkawuwuuk lek ìrọ. 
8Jei, eji mîchep! Ìre ekene oboninyan̄a eji isibi me ubọk ebi kè awaji kechi 
ìnyenye lek ikeyi? Îre ebi kè awaji chi esa chieen̄ ijo orukan̄ geelek itim akọn̄ 
ijijaka ebi Ijipiti isan̄a kpai me emen èwê! 
9Ebi Filisia, ìtet lek inye! Ìta ukpook me lek ìtim akọn̄ kubọk ebirieen̄, inyi enyi 
ekakana usun̄ ìnyi ebi Iburu kubọk ema ewuukbe lek ire usun̄ inyi enyi! Ìtet lek 
ìnye kubọk ebirieen̄! Ìkat ejit ìtim akọn̄!” 
10Eya orọ, ebi Filisia etetet lek inye, mè itim akọn̄ ya, mè itim ikpan̄ ebi Ijeren. 
Ebi Ijeren elilim, ogwu ikup, olibi ofo uwu ọfọ kan̄. Ebi Filisia ekpakpan̄ ebi Ijeren 
ogbogbo. Akọp obop ene ita me lek ebi akọn̄ ebi Ijeren ebi ìkije ukot ukot ekwaan̄ 
me emen akọn̄ ya. 
11Ìkayaka me ikeya gaalek, ebi Filisia ebọbọkọ si okop inyan̄a-ibot Okumugwem 
ya. Akọn̄ ya si orerie Ofini mè Fineyas, ibot bọn ebirieen̄ iba kè Ilai, igbaalek. 

Mkpa kè Ilai 

12Me usen yaage, ogwu akọn̄ ge ogwu owot iman kè Benjamin onanan̄a me isi 
akọn̄ ilibi ekot ekot inu me Silo. Îtaba ofọnti òkup ọmọ me lek igwak, mè ikpulu 
achiaan̄ ijọn̄ igwook me ibot. 
13Me mgbọ ogwu enerieen̄ ya orebe ama, Ilai ìsiki ikweek me inyọn̄ ikasi me agba 
oniin̄, mè ikifieek ejit mije okop inyan̄a-ibot Okumugwem ya. Mgbọ ogwu 
enerieen̄ ya obenbe ukpatu akọn̄ ya ikikpa me emen ama, ama ofafan̄a, ida ukpo 
ito okekitaan̄ me otutuuk emen ama. 
14Ilai onọnọ ubọk ama ofan̄abe, mè ikido ibe mè ìre keke orọ ida ogbogbo ene 
okitaan̄ ikeyi ye? Ogwu enerieen̄ ya òsasa etip ya inu ogwagwat lek inu inikpa 
inu ya òrọrọ inyi Ilai. 
15Me ike mgbọ yi, Ilai ìre akọp acha onaan̄ge me jeeta, chieen̄ kan̄ ìkikpọ ere 
kpoo, ire, ìkayaka ìkimọọn̄ inu. 
16Ogwu enerieen̄ ya onenitumu inyi Ilai ibe, “Emi nre ene ya ogwu ònan̄a me isi 
akọn̄ inu. Emi ǹlilibi inan̄a me isi akọn̄ me cherekeyi.” Ilai ododo ọmọ ibe, “Gwun̄ 
n̄a, kpa nyi emi nu, ìre keke orọ?” 
17Ogwu enerieen̄ ya onenikikpa inyi Ilai ibe, “Ebi Ijeren kpekọkọt ikeke ida ebi 
Filisia. Ema elilim inan̄a me isi akọn̄. Ebi Filisia mîkpan̄ ebi Ijeren itutọmọ me 

ijọn̄. Ofifi kan̄, akọn̄ îrie si bọn ebirieen̄ iba kwun̄, Ofini mè Fineyas. Ògak ge, ebi 
Filisia mîbọkọ okop inyan̄a-ibot Awaji.” 
18Mgbọ yaage ogwu enerieen̄ ya otumube ikọ ibak okop inyan̄a-ibot Awaji, Ilai 
obebeke inan̄a me inyọn̄ ikasi ya irọn̄ udun̄ udun̄ me agba otunchit ya. Ebek kan̄ 
ofafan̄a, ikwukwu, mije, ọmọ îkan, mè imin ufuk enenen. Ilai îkpulu ebi Ijeren 
kubọk ogwu oyerebet akọp acha ini sabum înikwu. 
19Me ike mgbọ ya, owot îmin me lek nwa kè Fineyas ogwu gwun̄, mè igbet mgbọ 
ìboman gwun̄. Mgbọ ogwu enenwaan̄ ya onọbe ibe ke ebi Filisia mîtet okop 
inyan̄a-ibot Awaji ibọkọ, mè inọ si ibe ke nte nlom kan̄ melek nlom kan̄ mîkwaan̄, 
uman obebene itet ọmọ unye unye me ugeen̄ mgbọ. Imaman gwun̄. 
20Mgbọ mkpa orebe ogwu enenwaan̄ ya chieen̄, ebi uman ìkikpọ ọmọ chieen̄ me 
lek enenibe ọmọ, “Kafieek owot, ke îre gwun̄ enerieen̄ ke owu oman!” Ire, ogwu 
enenwaan̄ ya ìkakọt ìnyi utọn̄ me lek ikọ kiban̄, ìkabọbọkọ si ema otu. 
21Ogwu enenwaan̄ ya onenisa me chieen̄ mkpa inyi gwun̄ ya erieen̄, 
“Ikabodu” mije, ìbe ke ujamgbugbo Awaji îsibi itele Ijeren. Ogwu enenwaan̄ ya 
ìtumu ikeya mije ebọkọbe okop inyan̄a-ibot Awaji me isi akọn̄, igbaalek mkpa 
nte nlom kan̄ melek nlom kan̄ ekwaan̄be. 
22Ogwu enenwaan̄ ya otutumu ibe, “Ujamgbugbo eyi Awaji îsibi itele Ijeren, mije, 
mîbọkọ okop inyan̄a-ibot Awaji.” Òta me otu, ikwukwu. 

I Sam 5 

Mîsa okop inyan̄a-ibot isi ito me Asidọdu mè Gat mè Ekurọn 

1Ebi Filisia eneniben okop inyan̄a-ibot Awaji ya isa inan̄a me Ebenija ifo Asidọdu, 

2mè iben itap me emen uwu awaji kiban̄ ekigwen Dagọn, mè iyik me agba lek 
mkpọmfaka Dagọn. 
3Me ofit iwele kan̄, mgbọ ebi Asidọdu enan̄abe ikeke me ata otu ewelegwe, ema 
enimun̄ Dagọn orọn̄be inyana me ijọn̄ ikana isi ikwuun̄ me isi okop inyan̄a-ibot 
Okumugwem. Ema ebebene Dagọn igwuun̄ me irek kan̄. 
4Me ata otu ewelegwe usen ògọgọọk, ema emumun̄ si Dagọn okpọkbe inan̄a irọn̄ 
me ijọn̄ inyana me isi okop inyan̄a-ibot Okumugwem. Ire, mgbọ keyi, ibot kan̄ 
mè ubọk iba kan̄ îfaan̄ inan̄a, mè isi ikup me inyọn̄ isotu uwu ya. Ekirikit kan̄ 
gaalek onikup. 
5Mije keya, ebi ìkigwa ngwugwa inyi Dagọn mè ebi geelek ìkinu uwu kè Dagọn 
kpekijak ukot me inyọn̄ isotu uwu kè Dagọn me Asidọdu mege inire cherekeyi. 
6Okumugwem osusulu ebi Asidọdu ikpele osusut, mè ijijaka ema, mè isa ijo 
orukan̄ nkwukwuun̄ itap ijot ema lek, mè itap si ire lek ebi ìluluk ikana ama ya. 

7Mgbọ ebi Asidọdu emun̄be inu ya okirọ, ema etutumu ifieek ibe ke okop inyan̄a-
ibot Awaji ebi Ijeren ìkpoyaka ikup melek kiban̄, mije, ke Awaji ebi Ijeren îsulu 
ema osusut ikpele ikpele, mè isulu si Dagọn awaji kiban̄ igbaalek. 
8Ema eraria osat igwen ebi ubọọn̄ ebi Filisia ititiin̄, mè inido ema ibe, “Ìre keke 
ke eji eberọ me lek okop inyan̄a-ibot ebi Ijeren yi?” Ife cha efọfọọk ibe, “Ìsan̄a 
okop inyan̄a-ibot Awaji ebi Ijeren ya ìkana ìfo Gat ìsi ìsun̄.” Ikeya ke eniben okop 
inyan̄a-ibot ebi Ijeren isa isi iyik me Gat. 
9Ire, okop inyan̄a-ibot Awaji irere Gat, Okumugwem osusulu si ebi ama keya nga 
osusut ile. Ikpele wọlọwọlọ oninin̄ ama. Okumugwem îsulu ebi ama ya osusut 
ibene me lek ebi ijija ire lek ebi ilile, mè ikpọk ijo nkwukwuun̄ igwook me lek 
otutuuk ebi ama ya. 
10Enenisan̄a okop inyan̄a-ibot Awaji ya isibi me ama ya, mè isa iniyik me Ekurọn. 
Mgbọ ebi Ekurọn emun̄be esabe okop inyan̄a-ibot ya inin̄ ama kiban̄, ema 
ebebene ikitaan̄ ukpo itumu ibe, “Ìkpọ, mîsa okop inyan̄a-ibot Awaji ebi Ijeren 
inu, inyi inikpan̄ eji mè ebi kiji isan̄a.” 
11Eya orọ, enenigwen ebi ubọọn̄ Filisia ititiin̄. Ife cha ebebe eria okop inyan̄a-
ibot Awaji ebi Ijeren egwu ekom ejet ebikaan̄ me ere înan̄abe, inyi ikakpan̄ ema 
mè ebi kiban̄ ìsan̄a. Me ike mgbọ ya, wọlọwọlọ mkpa îwuuk lek ininin̄ otutuuk 
emen ama ya, Awaji îwuuk lek ibene ikisulu ebi ama ya ikpele osusut. 
12Ebi ìkwakwaan̄ mêkikwaan̄. Ebi kpekwaan̄ mîkaan̄ ijo nkwukwuun̄ ijot lek. Ida 
ukpo ufialek ebi ama ya otataan̄ ire emen inyọn̄. 

I Sam 6 

Ebi Filisia mîyaka okop inyan̄a-ibot ijet ebi Ijeren 

1Okop inyan̄a-ibot Okumugwem îkup me ido ebi Filisia onyan̄ jaaba. 

2Ebi Filisia enenigwen ebi ngwugwa kiban̄, mè ebi yọk-ofia kiban̄ ititiin̄, mè inido 
ema ibe, “Ìre keke ke eji eberọ me lek okop inyan̄a-ibot Okumugwem? Ìtumu-nu 
ìnyi eji, ìre eji ebesa keke iria okop inyan̄a-ibot ya ifo ere îkikup?” 
3Ebi ife cha enenifọọk ibe, “Ire enyi iberia okop inyan̄a-ibot Awaji ebi Ijeren ijet 
ebikaan̄, enyi kpeberia ikeya ukpọk ubọk. Ikalọlọ iraria inu ngwugwa esuuk 
igbaalek, inyi enyi ebọkọ igwagwa, mè esa me ikeya eriọọn̄ inu òrọrọ ibe 
Okumugwem ikasan̄a enyi ubọk me lek.” 
4Ebi Filisia enenido ife cha ibe, “Ìre kpasi inu ngwugwa esuuk ke eji ebesa iria 
okop inyan̄a-ibot ya ijet ebikaan̄?” Ema efọfọọk ibe, “Ubọọn̄ go ke ebi Filisia 
ekaan̄. Eya orọ, enyi mêsa nkwukwuun̄ alata araran̄ go, mè isa si ikpi alata araran̄ 
go, igọọk me otu ifuk ebi ubọọn̄ kinyi, mije, îre chieen̄ orukan̄ yaage otet enyi 
otutuuk ene, mè itet si ebi ubọọn̄ kinyi igbaalek. 
5Enyi mêsa alata araran̄ ibot orukan̄ nkwukwuun̄ òninin̄ ama kinyi, mè isa ibot 
si ikpi, òrere ofifi inu eyi Okumugwem osabe ijijaka inyọn̄ ijọn̄ kinyi isan̄a, mè 

isa igbaalek okop inyan̄a-ibot Awaji ya iria ijet ebi Ijeren. Sa me ikeyi, enyi 
mêneninyi Awaji ebi Ijeren umin. Usini mgbọ, ọmọ mônenisan̄a ubọk kan̄ me lek 
kinyi mè lek awaji kinyi mè lek ijọn̄ kinyi. 
6Ikatet ejit kinyi ìnye kubọk ebi Ijipiti melek ogwu Fero kiban̄ erọbe. Mgbọ ema 
etetbe ejit inye, Okumugwem osasa unye ubọk itutuku ema. Me mgburudun̄, ìre 
ebi Ijipiti kpelilaba ebi Ijeren isibi, mè itele ibe ema enan̄a eje efon?” 
7“Eya orọ, mgbọ keyi, ìnama aya uji ekpirikpo eyi anam okitaba ije, mè ìsa 
eriembuuk iba echi òkinyi bọn ebe, echi kperarak isa isi ikwaan̄ geege, ìnitobo 
me lek uji ekpirikpo ya, mè ìtet bọn kiban̄ cha ìsan̄a me lek kiban̄ ìsa ìsi ìtobo me 
uwu anam. 
8Enyi isirọ isan̄a, ìben okop inyan̄a-ibot Okumugwem ya ìyik me emen uji 
ekpirikpo ya. Ìtap chieen̄ inu iba cha esabe alata araran̄ irom, echi ebesa iria 
okop inyan̄a-ibot ya inyi ifo, me emen gwun̄ okop ge, mè ìben si gwun̄ okop ya 
ìyik me agba lek okop inyan̄a-ibot ya me emen uji ekpirikpo ya. Enyi isirọ isan̄a, 
ìria okop inyan̄a-ibot ya, inyi ifo. 
9Mgbọ anam cha isikitaba uji ya ije, ìkikpọ agan̄ uji ya oboje inin̄. Ire ikije inin̄ 
oniin̄ agan̄ ido kiban̄ ikisi ama Bet Semes, eya ìsibi ibe ke îre Awaji ebi Ijeren 
osulu eji ikpele osusut cha. Ire, ire ìkaje ìnin̄ agan̄ keya, eya mônenijeen̄ ibe ke 
ìkare ọmọ oria orukan̄ cha òsasa mkpa ijet eji inu, ke orukan̄ cha ìkpọkpọ inu 
inyi eji ikeya.” 
10Ebi Filisia enenirọ ike ife cha etemebe ema, mè initobo eriembuuk iba etetbe 
ebi bọn isan̄a me otu ebe me lek uji ekpirikpo ya, mè inisa bọn eriembuuk cha 
isi itobo me uwu anam. 
11Ema eneniben okop inyan̄a-ibot Okumugwem ya iyik me emen uji ekpirikpo 
ya, mè itap si gwun̄ okop eyi esabe itap nkwukwuun̄ go esabe alata araran̄ irom, 
mè ikpi go esabe si alata araran̄ irom, me emen uji ekpirikpo ya. 
12Eriembuuk iba cha ekpọkpọ itet isi itat ikije inin̄ oniin̄ òkisi Bet Semes. Ema 
ekekitaan̄ ukpo, mè ikpọkpọ itet isi itat ikije me lek uga oniin̄ ge ya gaalek, 
kpegwaka inin̄ agan̄ ulom mè ìre agan̄ ujit. Ebi ubọọn̄ ebi Filisia cha ekekigọọk 
ema me udun̄ mege inire otubọk okike ijọn̄ ama Bet Semes. 
13Me ike mgbọ ya ìkpọkpọ inire mgbọ ebi Bet Semes ekirọkọ akpa wit me uko 
kiban̄ me emen iteke ijọn̄. Ema enenikup me uko kiban̄ ibene chieen̄ imun̄ okop 
inyan̄a-ibot ya, mè ibele ejit enenen. 
14Eriembuuk cha onenitaba uji ekpirikpo ya inire uko kè Josuwa ogwu Bet 
Semes, mè inikeke me agba lek ewuuk ile ge òkup me ere ya. Ebi Bet Semes 
esọsọp uti uji ekpirikpo ya, mè igwu eriembuuk cha isa igwa ngwugwa ewọwọp 
inyi Okumugwem. 
15Ebi otoko kè Libai enenibene okop inyan̄a-ibot Okumugwem ya mè gwun̄ okop 
etapbe inu cha esabe alata araran̄ irom me emen iyik me inyọn̄ ewuuk ile ya. Ebi 

Bet Semes egwagwa ngwugwa ewọwọp iriọk mè esese chieen̄ ngwugwa inyi 
Okumugwem me usen ya. 
16Ebi ubọọn̄ ebi Filisia cha emumun̄ otutuuk inu cha òrọrọ, mè inigwu ikom ika 
inu Ekurọn usen yaage. 
17Nkwukwuun̄ go cha esabe alata araran̄ irom echi ebi Filisia esabe iria okop 
inyan̄a-ibot ya ika ijet ebikaan̄ kubọk inu ngwugwa esuuk inyi Okumugwem, 
enyi ge me ibot ama ge. Ge okeke inyi Asidọdu, ge okeke inyi Gaja, ge okeke inyi 
Asikelọn, ge okeke inyi Gat, sà ge okeke inyi Ekurọn. 
18Ikeya si ke ikpi go esabe alata araran̄ irom cha okeke me otuchieen̄ ama go echi 
ebi ubọọn̄ go kiban̄ cha ekikpulu, ibene me lek unye ama ewakbe mgban ikana 
ire lek asabọn ama echi kpewak mgban ikana. Ewuuk ile ya eyi eyikbe okop 
inyan̄a-ibot Okumugwem me inyọn̄ ya ọmọ òwa si me emen uko kè Josuwa ogwu 
Bet Semes mege inire cherekeyi. 
19Ebi ama Bet Semes etataak chieen̄ ikpọ emen okop inyan̄a-ibot Okumugwem. 
Mije keya, Okumugwem okpakpan̄ akọp ebirieen̄ jaaba me etete kiban̄. Ufieejit 
oninin̄ ama ya mije uga osusut ya Okumugwem osulube ebi ama ya. 

Mîben okop inyan̄a-ibot Okumugwem ifo Kiriat Jiarim 

20Ebi ama Bet Semes enenikitumu ibe, “Ukpook! Ìre ekene obokọt ikeke irọ inu 
me isi Okumugwem Awaji keyi òkup mbuban? Sà ìre ekene ke mêben okop 
inyan̄a-ibot Okumugwem yi isa ijet mọnọ?” 
21Ema eneniria etip ijet ebi ama Kiriat Jiarim ibe, “Ebi Filisia mîyaka okop 
inyan̄a-ibot Okumugwem ya inu. Ìna ìniben ìsa ìfo ama kinyi.” 

I Sam 7 

1Ebi ama Kiriat Jiarim enunu iniben okop inyan̄a-ibot Okumugwem ya isa ika inu 
ama kiban̄, mè isa inisun̄ me uwu kè Abinadap me inyọn̄ orioon̄, mè inigwọk lek 
ogwu gwun̄ enerieen̄ ge ekigwen Elieja, inyi ikikpọ chieen̄ me lek okop inyan̄a-
ibot Okumugwem ya. 

Samien îtim ikpan̄ ebi Filisia me Mijipa 

2Okop inyan̄a-ibot Okumugwem ya îkup me Kiriat Jiarim ifiin̄ iso akọp acha iba. 
Me otutuuk mgbọ ya, ebi Ijeren ekekifieek ejit, mè ikito ito iweek Okumugwem. 
3Samien onenitumu inyi otutuuk ebi Ijeren ibe, “Ire enyi iweek igwugwu ikom 
inu me lek Okumugwem me otutuuk ejit kinyi, ìsan̄a awaji ebi ofifi ido cha mè 
ebi kè Asitoret cha ìsan̄a me etete kinyi, mè ìnen̄e ejit kinyi ìsun̄ ìnyi 
Okumugwem, mè ìsi ikwaan̄ ìnyi ọmọ gaalek, ke ọmọ mônyan̄a enyi isibi me 
ubọk ebi Filisia.” 
4Ebi Ijeren ekpukpulu ebi kè Baali mè Asitoret cha itọọn̄ ifiin̄, mè ikitọbọ ebum 
inyi Okumugwem gaalek. 

5Samien oneninyi ida ibe otutuuk ebi Ijeren esi etitiin̄ me Mijipa, inyi ọmọ 
inibeek Okumugwem mbeek me ibot kiban̄. 
6Otutuuk ebi Ijeren enenisi ititiin̄ me Mijipa, mè inichibi mudim igwook me ijọn̄ 
me isi Okumugwem kubọk ngwugwa, mè ijin otu ototuuk egwe usen ya, mè 
itumu ibe ke ema mîrọ Okumugwem ijo inu. Samien onenikisibi oyerebet inyi 
ebi Ijeren me Mijipa. 
7Mgbọ ebi Filisia enọbe ibe ke ebi Ijeren mîtitiin̄ me Mijipa, ebi ubọọn̄ kiban̄ 
ebeben akọn̄ inu me lek ebi Ijeren. Mgbọ ebi Ijeren enọbe ibe ke ebi Filisia mîjibi 
akọn̄ inu me lek kiban̄, ukpook otetet ema enenen mije ebi Filisia. 
8Ema etutumu inyi Samien ibe, “Soso, kariaan̄ ere, kpọkpọ kitaan̄ ukpo kibeek 
Okumugwem Awaji kiji mbeek me ibot kiji, inyi ininyan̄a eji isibi me ubọk ebi 
Filisia.” 
9Samien onenitet gwun̄ arọọn̄ ge òkup me otu ebe ikpan̄, mè iwọp ototuuk itaka 
iriọk isa igwa ngwugwa ewọwọp iriọk inyi Okumugwem, mè initaan̄ ukpo igwen 
Okumugwem me ibot ebi Ijeren. Okumugwem ofọfọọk otu uriaak kan̄. 
10Samien òkigwa ngwugwa ya me ubọk, ebi Filisia ekakana isibi ibenitim akọn̄ 
me lek ebi Ijeren. Ire, Okumugwem oraria isinyọn̄, isosook me ikpele unye ida, 
mè itap ebi Filisia belebele, ema eliliin̄ ibubeek me isi ebi Ijeren. 
11Ebi Ijeren ejijibi inan̄a me Mijipa isibi inu, mè irieen̄ ebi Filisia, mè ikpan̄ ema 
mege isi igwook me iteke ijọn̄ agba lek ama Bet Ka. 
12Samien obebene ewuuk ge igwuun̄ me etete Mijipa mè Sen, mè inyi erieen̄ 
Ebenija, mè itumu ibe, “Mege inire mgbọ keyi, Okumugwem îtap ubọk inyi eji!” 
13Sa me ikeyi ke ebi Ijeren etim akọn̄ ikpan̄ ebi Filisia. Ema kpeyaka inu akọn̄ me 
otubọk ijọn̄ ebi Ijeren igak ikeya. Okumugwem osasa unye ubọk kan̄ ikeme ebi 
Filisia isiki otutuuk mgbọ Samien okupbe me ugwem. 
14Ebi Filisia eneniyaka otutuuk ama ema ebọkọbe me ubọk ebi Ijeren ikana inyi 
ebi Ijeren, bene me Ekurọn si re Gat. Ebi Ijeren ebọbọkọ otutuuk ijọn̄ kiban̄ isan̄a 
me ubọk ebi Filisia. Esuuk okukup si me etete ebi Ijeren melek ebi Amọ. 
15Samien okekikpulu ebi Ijeren kubọk ogwu oyerebet mege ire òta usen ugwem 
kan̄. 
16Me acha me acha, Samien îra ikijijen̄e ikana me Beten mè Giligan mè Mijipa, 
mè ikisibi oyerebet inyi ebi Ijeren me otutuuk ama chi. 
17Isijijen̄e ikana ikeya isan̄a, îra ikiyaka igwu ikom ika inu me Rama, mije, îre 
ama ya ke uwu kan̄ okup. Me Rama si ke îkikup ikikpulu ebi Ijeren. Îre si me 
Rama ke înama ntook ngwugwa inyi Okumugwem. 

I Sam 8 

Ebi Ijeren mîdo ibe enyi ema ubọọn̄ 

1Mgbọ Samien omun̄be ibe ke ọmọ îra ikan, inenisa bọn ebirieen̄ iba kan̄ irọ ebi 
oyerebet inyi ebi Ijeren me irek kan̄. 
2Erieen̄ adasi gwun̄ enerieen̄ kan̄ ìre Juwen, sà erieen̄ ogwu òso iba ore Abija. 
Ema ene iba ere ebi oyerebet me Bieseba. 
3Ire, nsabọn cha kpekup kubọk nte kiban̄. Ema eyaka inikima ikpoko ngan, mè 
ikibọkọ ikpoko udun̄, mè ikisibi oyerebet ngan ngan. 
4Ebi ugane Ijeren enenititiin̄, mè ininu me lek kè Samien me Rama, 

5mè initumu inyi Samien ibe, “Kpọ, mgbọ keyi owu ora ikan. Nsabọn ebirieen̄ 
kwun̄ si kpekup kubọk owu okupbe. Eya orọ, to ubọọn̄ nyi eji, ogwu òbokikpulu 
eji, mè ikisibi oyerebet inyi eji kubọk îkupbe me otutuuk ofifi ido geelek.” 
6Idodo ya ife cha edobe ibe enyi ema ogwu ubọọn̄ ogwu òbokisibi oyerebet inyi 
ema ya onenifieek Samien me lek enenen. Eya orọ, Samien orariaak uriaak igwen 
Okumugwem. 
7Okumugwem ofọfọọk Samien otu ibe, “Gban̄ utọn̄ me ida ebi ife cha, mè rọ 
otutuuk inu geelek etumube inyi owu, mije, ìkare owu ke ema ejit. Îre emi ke 
ema ejit, ibe emi nkayaka ìkikpulu ema. 
8Ike ema erọbe emi ire eya, ibene me usen mkpulube ema isibi me Ijipiti mege 
inire cherekeyi, mè ijuuk emi itele, mè isi ikitọbọ ebum inyi ofifi awaji. Mgbọ 
keyi, îre inu yaage ke ema ekirọ owu si! 
9Me mgbọ keyi, inu geelek ema edobe, rọ nyi ema. Ire, taba ema ubọk me utọn̄ 
enenen, inyi ema eriọọn̄ inu ogwu òbokikpulu ema obokirọ ema.” 
10Samien oneniben otutuuk ikọ cha Okumugwem otumube inyi ọmọ itumu inyi 
ebi ife cha ebi ìkido ibe ọmọ inyi ema ubọọn̄. 
11Ìtumu inyi ema ibe, “Ikeyi ke ogwu ubọọn̄ òbokikpulu enyi obokirọ: Môkikpulu 
bọn ebirieen̄ kinyi itap me akọn̄. Usini kiban̄ mêkikọp uji akọn̄ kan̄, sà usini 
ebekikọp inyinya kan̄, sà usini ebekilibi me isi inyinya kan̄ ikibem ọmọ. 
12Ogwu ubọọn̄ ya môsa usini bọn ebirieen̄ kinyi irọ ebi ibot akọn̄ ìkikpulu urum 
obop ebi akọn̄, mè urum akọp ebi akọn̄ go. Usini bọn kinyi mêkibak ijọn̄ iwop 
mfut me uko kan̄, mè ikirọkọ mfut uko kan̄ si me mgbọ mfut uko cha isiren̄e. Sà 
usini kiban̄ ebekirom esese chieen̄ nroon̄ akọn̄, mè nroon̄ uji akọn̄ kan̄. 
13Môkpulu bọn ebibaan̄ kinyi, inyi ekerọ aran̄ utop olu, mè eketem inorie, mè 
ekekala fituru enyi ọmọ. 
14Ijọn̄ uko kinyi mè uko gerep kinyi mè uko olifu kinyi echi òjajaan̄ ichit cha, echa 
ke ìbotet enyi ibọkọ isa ikana inyi ebi ikwaan̄ kan̄. 
15Môbọkọ irek ge me akọp irek me lek mfut uko kinyi echi ibot ibot, mè lek miin̄ 
kinyi, isa ikana inyi ebi ibot mkpulu kan̄ mè ebi ikwaan̄ kan̄. 

16Môbọkọ enyi ebi usun̄ kinyi ebirieen̄ mè ebibaan̄, mè ibọkọ si bọn ebirieen̄ 
kinyi ebi ìnwọnwọn ichit, mè ibọkọ enyi si inyinya akpan kinyi isa ikirọ ikwaan̄ 
eyi lek kan̄. 
17Môbọkọ enyi si irek ge me akọp irek me lek arọọn̄ kinyi isa irọ eyi kan̄. Enyi 
me lek kinyi si mênenikana ebi usun̄ inyi ọmọ. 
18Me mgbọ ya, enyi mêtaan̄ ukpo ito ito igwen Okumugwem mije ogwu ubọọn̄ 
ya enyi esabe ubọk kinyi igobo inyi lek kinyi. Ire, Okumugwem ìkpogban̄ utọn̄ 
me ida ito kinyi.” 
19Ire, ebi Ijeren cha ejijit igbagban̄ utọn̄ me lek otutuuk ikọ cha Samien otumube. 
Kpan̄asi ikeya, ema ekekitumu inyi Samien ibe, “In̄-in̄, eji ekiweek ogwu ubọọn̄ 
ogwu òbokikpulu eji, 
20inyi eji si ekup kubọk otutuuk ebi ofifi ido, mè ekaan̄ ogwu ubọọn̄ kiji ogwu 
òbokisibi oyerebet kiji inyi eji, mè ikije me isi kiji ikitim akọn̄ kiji inyi eji.” 
21Samien ogbagban̄ otutuuk inu ife cha etumube, mè iben isi ikpa inyi 
Okumugwem. 
22Okumugwem ofọfọọk Samien ibe, “Gban̄ ida kiban̄, mè to ubọọn̄ nyi ema.” 
Samien onenitumu inyi ebi Ijeren cha ibe, ogwu ikup, ifo ama kan̄. 

I Sam 9 

Sọọlu îchichini Samien 

1Îkaan̄ ogwu enerieen̄ ge, ogwu Benjamin, ogwu òbọbọọn̄ ubọọn̄, mè isibi isi 
enenen. Erieen̄ ogwu enerieen̄ ya ìre Kis. Ọmọ ìre gwun̄ kè Abiyen, gwun̄ kè Sero, 
gwun̄ kè Bekorat, gwun̄ kè Afia ogwu otoko kè Benjamin. 
2Kis îbon gwun̄ enerieen̄ ge ekigwen Sọọlu. Sọọlu ìre gwun̄ enerieen̄ òjajaan̄ uja 
enenen. Me etete nsabọn irieen̄ ebi Ijeren, kpunu ogwu òjajaan̄ uja isoon̄ ọmọ. 
Ọmọ si ojọn̄ọ ichit me etete otutuuk ebi ido Ijeren. 
3Me ike mgbọ ge, usini me lek uman inyinya akpan kè Kis enenigak ichep. Kis 
onenigwen Sọọlu ogwu gwun̄, mè inibe ọmọ, “Soso, sa ene ge me etete ebi 
ikwaan̄ kiji gbaalek kwun̄ je si week anam cha tet sa na.” 
4Sọọlu mè ogwu ikwaan̄ ya eneninan̄a, mè ije itibi inyọn̄ ijọn̄ ogoon̄ ogoon̄ otoko 
kè Iferem, mè ikana isi igwook me agan̄ Salisa. Ire, kpemun̄ anam cha. Ema 
enenije isi itibi agan̄ Sayalim, ire, kpemun̄ si anam cha. Ema ejeje itibi otubọk 
ijọn̄ ebi otoko kè Benjamin, ire, kpemun̄ si anam cha me agan̄ ya. 
5Mgbọ ema ejebe inire agan̄ ijọn̄ Sufu, Sọọlu onenitumu inyi ogwu ikwaan̄ kan̄ 
ya ibe, “Eji enegwu ekom efon, inyi nte n̄a ikatele ekiket ofolek anam cha, mè 
ìyaka ìnibene ìkifieek owot mije kiji.” 
6Ire, ogwu ikwaan̄ kan̄ ya onenitumu inyi ọmọ ibe, “Îkaan̄ ogwu ikwaan̄ Awaji ge 
òkup me ama yi, ogwu otutuuk ene ekinyi ulibi. Inu geelek îtumube ìkirọrọ iso. 

Eji enesi eweek ogwu enerieen̄ ya. Usini mgbọ, ọmọ môkọt iteme eji ere eji 
mêkọtbe isi imun̄ inyinya akpan cha.” 
7Ire, Sọọlu obebe ọmọ, “Ire eji isi, ìre keke ke eji ebekaan̄ me ubọk isa isi imun̄ 
ogwu enerieen̄ ya ni? Inorie òkup me emen akpa kiji îta. Eji kpekaan̄ inu geege 
ebesa inyi ogwu ikwaan̄ Awaji ya. Kpọ-nu mè ìre îkaan̄ inu òkukup?” 
8Ogwu ikwaan̄ kan̄ ya onenikpọk ifọọk ọmọ ibe, “Nkaan̄ gwun̄ ikpoko alata 
okuket ge. Mâkọt isa inyi ogwu ikwaan̄ Awaji ya, inyi iteme eji ere eji mêkọtbe 
isi imun̄ inyinya akpan cha.” 
9Me mgbọ ukot ikaan̄ me Ijeren, ogwu isiweek isisi inọ ida Awaji òfo me lek inu 
geelek, ekitumu ibe, “Ìna eji esi lek ogwu òmọọn̄ inu,” mije, ebi ekigwen ebi 
nriran me ukot keyi, me ukot mgbọ ya, ebi ene ekigwen ema ebi ìmọọn̄ inu. 
10Sọọlu onenitumu inyi ogwu ikwaan̄ kan̄ ya ibe, “Ikọ kwun̄ îtop. Ngwa, eji 
eneje.” Ema enenije isi ama ya ere ogwu ikwaan̄ Awaji ya okupbe. 
11Mgbọ ema ekije inene orioon̄ ibenin̄ ama ya, ema enenichichini nsabọn ibaan̄ 
ebi ìkinan̄a me ama ya isibi ibesi ichibi mudim, mè inido nsabọn ibaan̄ cha ibe, 
“Ìre ogwu òmọọn̄ inu ya ìkup me ama kinyi?” 
12Nsabọn ibaan̄ cha efọfọọk ibe, “Iin̄. Kpọ ọmọ ire ogwa òkije me isi kinyi. Ìgwat 
ukot ìje. Îre mgbọ keyi mgbọ keyi ke înu ama kiji, mije, ebi ama kiji mîkaan̄ 
ngwugwa ebegwa me ere mbuban chereyi. 
13Enyi isijeje inin̄ emen ama, enyi mêmun̄ ọmọ sabum ìbosi ere mbuban ere 
ìborie inorie. Mije, ire ọmọ ìkanu, ebi ichen ebi egwenbe kpeberie inorie. Bak me 
lek, îre ọmọ obogbana inorie ngwugwa ya sabum eberie. Eya orọ, ìsaba ukot ìje, 
inyi enyi ekọt emun̄ ọmọ sabum ọmọ môninin̄ emen mfaka ya.” 
14Ema enenikije inene isi ama ya. Ike ema ekije inin̄ emen ama ya, ema ekpọkpọ 
inichichini Samien okije ikweek ema me oniin̄ iboraka isi ere mbuban ya. 
15Me iyakwut òraraka, Okumugwem îwuuk lek ichili inu ya òborọ ijeen̄ Samien, 
mè itumu inyi ibe, 
16“Me ike mgbọ keyi me iyakwut òbowele, mâria ogwu enerieen̄ ge, ogwu otoko 
kè Benjamin ijet owu. Isinu, tọkọ ọmọ aran̄ me ibot sa rọ ọmọ ogwu ibot mkpulu 
ogwu òbokikpulu ebi n̄a ebi Ijeren, inyi ininyan̄a ebi n̄a isibi me ubọk ebi Filisia. 
Mije, nra imun̄ ufialek ebi n̄a ekibọkọ, mè inọ si ida ito kiban̄.” 
17Mgbọ yaage chieen̄ kè Samien okanabe itoon̄ me lek kè Sọọlu, Okumugwem 
otutumu inyi Samien ibe, “Kpọ ogwu enerieen̄ ya ire ogwu, ogwu ntumube inyi 
owu ibe ìre ọmọ obonikikpulu ebi n̄a.” 
18Sọọlu onenije igọọk Samien me emen otunchit ama ya, mè inido ọmọ ibe, 
“Soso, ìre uwu owa ke ogwu òmọọn̄ inu ya oluk?” 
19Samien ofọfọọk ọmọ ibe, “Emi nre ogwu òmọọn̄ inu ya. Je me isi n̄a, inyi eji esi 
ere mbuban. Cherekeyi, enyi mêgọọk emi igbaan̄ irie inorie, mè igọọk emi ilaak 

si iwele egwe sabum enyi menifo. Otutuuk inu geelek òkup owu me ejit, mâtumu 
inyi owu. 
20“Ire me lek inyinya akpan cha òchechieen̄ usen ita òraraka, kayaka ìsisaak ejit 
kwun̄ me lek, mije, mîra iweek ema imun̄. Ire, ìre ekene ene ire ogwu ebi Ijeren 
ekiweek uyọt uyọt mgbọ keyi? Ìre ìkare owu melek uwu kè nte kwun̄?” 
21Sọọlu ofọfọọk ọmọ ibe, “Emi ìre ogwu otoko kè Benjamin, òrere otoko òsisip 
ichit me etete otutuuk otoko ebi Ijeren. Ototun̄ ukan̄ kè nte n̄a si ore ototun̄ ukan̄ 
òsisip ichit me otutuuk otoko kè Benjamin. Owu òjeje initumu ojelek ikọ òkup 
ikeyi inyi emi?” 
22Samien osasa Sọọlu melek ogwu ikwaan̄ kan̄ initap me emen uwu ere ebi ichen 
ebi egwenbe cha ekweekbe irek, mè inisa ema isi inyi irek me ibot ikasi ere 
otutuuk ife cha ekweekbe. Ebi ichen ebi egwenbe cha mîso akọp ebirieen̄ ita. 
23Samien onenitumu inyi ogwu òkitem inorie me ere ya ibe, “Sa okpọkọ anam 
ya, eyi ntumube ibe owu òsan̄a òsun̄ esese ya, na.” 
24Ogwu òkitem inorie ya obeben ototuuk ukot anam ge melek inu òje me lek isa 
iniyik me inyọn̄ ikasi me isi kè Sọọlu. Samien onenitumu inyi Sọọlu ibe, “Kpọ, 
inorie esun̄be inyi owu ire eya eyikbe me isi kwun̄. Rie, ke esusun̄ inorie keyi inyi 
owu me lek orirọ keyi bene me karake nkitọt igwegwen ebi ichen chi.” Sọọlu 
ogọgọọk Samien igbaan̄ ikweek irie inorie me usen ya. 
25Mfaka ya itata, Samien melek kè Sọọlu enanan̄a me ere mbuban ama ya isibi 
ifo uwu kè Samien. Samien osasa Sọọlu inene isi ikup me inyọn̄ otoon̄-uwu kan̄, 
mè itumu ikọ melek kan̄ me ere ya. 
26Me agan̄ egwe, Samien ogwegwen Sọọlu me inyọn̄ otoon̄-uwu ya, mè itumu 
inyi ibe, “Nan̄a keke, mè ǹsa owu m̀ban me oniin̄ ije kwun̄.” Sọọlu onanan̄a ikeke. 
Ema ene iba enenisibi ijọn̄, mè ije isibi lek oniin̄. 
27Mgbọ ema ejebe ire okputut ama ya, Samien onenitumu inyi Sọọlu ibe, “Tumu 
nyi ogwu ikwaan̄ kwun̄ ibe ije iraka ifo isi, mè owu keke sọnja, inyi ǹlook owu 
etip ònan̄a me ubọk Awaji.” Ogwu ikwaan̄ kè Sọọlu ya ojeje iraka ifo isi. 

I Sam 10 

Samien îrọ Sọọlu ubọọn̄ 

1Me ere ya ema ekekebe, Samien onenisan̄a ifu aran̄ olifu okupbe me emen isibi, 
mè initọkọ aran̄ ya igwook Sọọlu me ibot, mè ikana ọmọ ikat, mè itumu inyi ọmọ 
ibe, “Kpọ! Okumugwem îra itọkọ owu aran̄ me ibot, inyi owu ònore ogwu ibot 
mkpulu ònyi ebi kan̄, ebi îkaan̄be me ìrot. 
2Osinanan̄a me ere keyi chereyi ikije ifo, me oniin̄ ije kwun̄, owu môchichini 
ebirieen̄ iba me agba lek udọn̄-ufuun̄ kè Rechen, me Selisa eyi òkup me oke ijọn̄ 
ebi otoko kè Benjamin. Ebirieen̄ chi mêtumu inyi owu ibe kè mîra imun̄ uman 
inyinya akpan cha echi owu okijijen̄e ikana ikiweek. Mgbọ keyi, ke nte kwun̄ 

ìkayaka ìkeek ekiket ofolek anam cha. Kpan̄asi ikeya, ke ìyaka inikifieek ejit mije 
kwun̄, mè ikibe mè ìre ọmọ ìbonikirọrọ mije gwun̄ kan̄. 
3“Osinan̄a me ere keya ije inyi isi, mè ije igbet lek ilip mbuban òkup me Tabọ, 
ebirieen̄ ita ebi ìbenene isi itọbọ ebum inyi Awaji me Beten, mêje ikweek owu 
me oniin̄. Ene ge okaan̄ bọn orie ebot ita me ubọk, sà ene ge okaan̄ owut fituru 
ita me ubọk, sà ene ge okaan̄ ogbokot ikpa anam ge me ubọk mè miin̄ me emen. 
4Ife cha mêtọp owu amọn, mè inyi owu owut fituru iba. Owu môbọkọ fituru cha 
me ubọk kiban̄. 
5“Osinan̄a me ere keya ikije inyi isi, owu mônenire Gibiya me inyọn̄ orioon̄ Awaji 
ere ebi akọn̄ ebi Filisia ekikup. Osije iboraka inin̄ emen ama ya, owu môchichini 
otu ogbo ebi nriran ekinan̄a me ere mbuban ama ya me inyọn̄ orioon̄ ikigele isibi 
inu. Ike ema ekije, owu mômun̄ ema ekikwak uneen̄ ile mè ekpete mè otita mè 
uneen̄ ija isa ikije, mè ikiben si nriran. 
6Ekwukwu Okumugwem môneninin̄ ijot emen kwun̄, owu si môbebene ikiben 
nriran melek kiban̄, mè iyaka ininwene ikana ikup kubọk ofifi ene. 
7Inu ijejeen̄ chi isinirọ iso me lek kwun̄, owu môrọ inu geelek òninin̄ owu ubọk, 
mije, Awaji ọmọ òwa melek kwun̄. 
8“Owu môdasi ije isi ire Giligan me isi n̄a. Emi si mânenichichini owu me ere ya, 
mè inigwa ngwugwa ewọwọp iriọk, mè igwa si ngwugwa esuuk. Owu môkup 
usen jaaba me ama ya iban emi. Nsinu, mâniteme owu inu owu oborọ.” 
9Sọọlu itetele Samien, mè igwu isi ikom ibonin̄ oniin̄ ije kan̄, Awaji onwenwene 
Sọọlu, mè ininyi ọmọ ayaya ejit. Otutuuk inu ijejeen̄ Samien otumube cha orọrọ 
iso me lek kan̄ me usen yaage. 
10Sọọlu mè ogwu ikwaan̄ kan̄ ijeje inire Gibiya, otu ogbo ebi nriran ekakana isibi 
inichichini ọmọ. Ekwukwu Awaji oninin̄ ijot ọmọ emen, ibebene ikiben nriran 
me etete ebi nriran cha. 
11Mgbọ otutuuk ebi ìrọriọọn̄ Sọọlu emun̄be ike îkiben nriran me etete ebi nriran, 
ema ekekitumu inyi ebi melek kiban̄ ibe, “Kpasi nke nke inu ire eyi me lek gwun̄ 
kè Kis? Ìre Sọọlu ọmọ òwa si me otu ifuk ebi nriran ni?” 
12Ene ge me lek ebi ama ya onenido ibe, “Mgbọ, ìre ekene orere nte kiban̄ ni?” 
Îre ikeyi ke urọk ya osa ibene, eyi ekito ibe, “Ìre Sọọlu si ọmọ òwa me otu ifuk 
ebi nriran?” 
13Mgbọ Sọọlu obenbe nriran isan̄a, ineninan̄a inu me ere mbuban ya. 

14Me ere ya ke ngwan̄ nte kè Sọọlu onido Sọọlu mè ogwu ikwaan̄ kan̄ ya ibe, “Ìre 
ere owa ke enyi esi?” Sọọlu ofọfọọk ibe ke ema esi ikiweek uman inyinya akpan 
cha òchechep. Ire, mgbọ ema ekamun̄ge, ema esisi lek kè Samien. 
15Ngwan̄ nte kè Sọọlu ya onenitumu inyi Sọọlu ibe, “Kpa nyi emi nu inu Samien 
otumube inyi enyi.” 

16Sọọlu onenifọọk ngwan̄ ogwu ute ibe ke Samien îtutumu inyi ema ibe ke mîra 
imun̄ anam cha. Ire, ìkakpa inu geege Samien otumube òfo me lek ọmọ irere 
ogwu ubọọn̄ ìnyi ngwan̄ ogwu ute. 
17Samien onenigwen otutuuk ebi Ijeren ititiin̄ me isi Okumugwem me Mijipa, 

18mè initumu inyi ema ibe, “Okumugwem, Awaji ebi Ijeren ìbe, ‘Emi me lek n̄a 
nsan̄a enyi ebi Ijeren isibi me Ijipiti, mè inyan̄a enyi isibi me ubọk ebi Ijipiti mè 
ubọk otutuuk ebi ofifi ido geelek ìkitutuku enyi.’ 
19Ire, me cherekeyi, enyi mîjit Awaji kinyi, ogwu ònyanyan̄a enyi isibi me emen 
otutuuk ufialek geelek mè otutuuk kwulukwulu òkekeme enyi. Enyi ekakat ejit 
ikido ibe emi ǹnyi enyi ogwu ubọọn̄ ogwu òbokikpulu enyi. Mgbọ keyi, ìsibi ìna 
ìnikeke me isi Okumugwem, me otoko me otoko me urum me urum.” 
20Samien onenititiin̄ otutuuk otoko ebi Ijeren, mè iniroon̄ nriroon̄, egogobo 
otoko kè Benjamin. 
21Inenisan̄a ebi otoko kè Benjamin isibi me owot iman me owot iman, egogobo 
owot iman kè Matiri. Inenikpọk iroon̄ nriroon̄ me ibot ebi owot iman kè Matiri, 
egogobo Sọọlu gwun̄ kè Kis. Eneniweek Sọọlu me etete ebi ene, ire, kpemun̄. 
22Ema enenikpọk ido Okumugwem ibe mè ìre ogwu enerieen̄ ya înu me ere yi. 
Okumugwem ofọfọọk ibe ke înu, ke ọmọ òwa oletbe me etete nroon̄ ije ebi ene 
etitiin̄be isun̄. 
23Ebi ene elilibi isi, mè isi itaba ọmọ isibi isa inu, inyi inikeke me isi otutuuk ene. 
Sọọlu îsibi ìkeke, mè ijọn̄ọ isaba iraka otutuuk ebi Ijeren. 
24Samien onenibe ebi Ijeren, “Ìkpọ, ogwugwu ore ogwu Okumugwem ogobobe, 
mije, me etete otutuuk ebi Ijeren, kpunu ogwu òbet lek kan̄.” Otutuuk ene 
edidimi igwook, mè ikitaan̄ ukpo ibe, “Ogwu ubọọn̄, luk ugwem jọn̄ọ!” 
25Samien oneniben ikan òkikpulu irek ubọọn̄ ikpa iwele inyi otutuuk ene, mè ige 
otutuuk itap me ikpa, mè iniben isi isun̄ me isi Okumugwem. Mgbọ îrọbe isan̄a, 
ineniria otutuuk ebi ene ifon uwu kiban̄. Ogwu ikup, ofo uwu kan̄. 
26Sọọlu me lek kan̄ si ogwugwu ikom ifo uwu kan̄ me Gibiya. Ebi akọn̄ ebi Awaji 
ochakbe ubọk me ejit egọgọọk ije isa ọmọ iban. 
27Ire, ebi ijo ife ìkitap ufialek ekekitumu ibe, “Ìre ogwugwu ìbojeje ikọt inyan̄a 
eji isibi me ubọk ebi ochicha kiji?” Ema ekekikpọ ọmọ isiki chieen̄, kpeche uche 
geege inyi ọmọ kubọk ogwu ubọọn̄ kiban̄. Ire, Sọọlu ìkasan̄a amọn ìnyi ema. 

I Sam 11 

Sọọlu îtim ikpan̄ ebi Amọn, mè inyan̄a ama Jabes 

1Nayas, ogwu ubọọn̄ ebi Amọn onenijibi akọn̄ isi ama Jabes òkup me agan̄ Giliadi, 
mè ikpa mbin akọn̄ ikana ama ya. Otutuuk ebi ama ya enenitumu inyi Nayas ibe, 
“Na, na gọọk eji gbaan̄ nyan̄a ibot, ke eji mêkana usun̄ inyi owu.” 

2Nayas onenifọọk ema ibe, “Sabum mâgọọkbe enyi igbaan̄ inyan̄a ibot, mâdadasi 
irọkọ chieen̄ agan̄ ulom otutuuk ebi ama kinyi, inyi eya mônenikana inu esip inyi 
otutuuk ebi Ijeren.” 
3Ebi ugane ama Jabes efọfọọk ọmọ ibe, “Nyi eji usen jaaba, inyi eji eria etip ekana 
otutuuk ido ebi Ijeren, mè ìre môkaan̄ ebi mêkọtbe inyan̄a eji isibi me ubọk 
kwun̄. Ire kpunu ene geege, eji mênan̄a isibi isa lek kiji ijet owu. Ikaan̄ inu geelek 
oweekbe irọrọ eji, owu môkọt irọ.” 
4Mgbọ ebi osat esabe etip ya inilook me Gibiya, ama Sọọlu olukbe, ama odidimi, 
ebi ene ekekitaan̄ ukpo ikito ito. 
5Me ike mgbọ ya, Sọọlu ìkinanan̄a me oron ere îkikpukpo anam ikije me udun̄ 
urum eriembuuk kan̄ ikika inu. Mgbọ înọbe okput ito ya, ikekido inu òrọrọ. Ebi 
ene eneniben etip ebi Jabes ya ikpa inyi Sọọlu. 
6Sọọlu inọnọ etip ya, Ekwukwu Awaji oninin̄ ijot ọmọ emen. Ejit onanaan̄ ọmọ 
enenen. 
7Itetet eriembuuk iba ikpan̄, mè ibak, mè iteen̄ okpọkọ anam cha itaak me ubọk 
ebi osat ibe esa ejet otutuuk ama ido ebi Ijeren, mè elook ebi ama cha geelek ibe, 
“Ene geelek ogwu ìkanan̄a ìsibi ìnu ìnigọọk Sọọlu melek kè Samien ìsi akọn̄, ike 
esekbe eriembuuk chi, îre ikeya si ke ebesek otutuuk anam geelek ene ya 
okaan̄be.” Ukpook Okumugwem oninin̄ ijot emen ebi Ijeren. Otutuuk ene 
enanan̄a isibi me ejit ge, mè ibem lek akọn̄. Kpunu ogwu òsisik. 
8Sọọlu onenititiin̄ otutuuk ebi ìsisibi inu cha me Bejek. Otu ifuk ebi Ijeren ìsisibi 
inu orere efit obop ebi akọn̄ ita, sà ebi Juda ìsisibi inu ere akọp obop ene ita. 
9Sọọlu onenitumu inyi ebi osat cha ìnunu ibe, “Ìsi ìlook ebi ama Jabes me Giliadi 
ibe, sabum ura obonye me iyakwut, mênyan̄a enyi isibi.” Mgbọ ebi Jabes ebọkọbe 
etip yi, ema ebebele ejit enenen. 
10Ebi Jabes cha eneniria ufọọk-otu ijet Nayas ibe, “Iyakwut, eji mênan̄a isibi isa 
lek kiji ijet enyi, inyi enyi erọ eji inu geelek òneneme enyi.” 
11Me ofit iwele kan̄, Sọọlu ofefele otutuuk ebi Ijeren cha irek ita. Me obum egwe, 
ebi Ijeren ejijibi akọn̄ ibum inin̄ etete orieen̄ akọn̄ ebi Amọn, mè ikpan̄ ema mege 
inye egwe. Ebi ìkwakwaan̄ isik elilim ibubeek, ge ìkariọọn̄ ere ge otapbe ibot. 
Ene iba kpegbaan̄ isik me ere ge. 
12Ebi ene enenikido Samien ibe, “Mọmọ ife cha ebi ìkibe ke Sọọlu ìkabokpulu eji? 
Ìsan̄a ema ìsibi, inyi ekpan̄ ema efiin̄.” 
13Ire, Sọọlu obebe ema, “In̄-in̄, cherekeyi ìkare usen ebekpan̄ ene geege, mije, 
Okumugwem înyan̄a eji ebi Ijeren isibi me ubọk ebi ochicha.” 
14Samien onenitumu inyi otutuuk ebi Ijeren ibe, “Ìna mè eji enesi Giligan, inyi eji 
esi erọ Sọọlu ejot kubọk ogwu ubọọn̄ kiji.” 
15Otutuuk ebi Ijeren enenigbuku ije isi Giligan, mè inirọ Sọọlu ijot kubọk ogwu 
ubọọn̄ kiban̄ me isi Okumugwem me Giligan. Ema ekukup me ere ya igwa 

ngwugwa esuuk me isi Okumugwem. Sọọlu mè otutuuk ebi Ijeren ebebele ejit 
enenen me ere ya, mè irie ijọk. 

I Sam 12 

Mgburudun̄ ikọ kè Samien 

1Samien onenitumu inyi ebi Ijeren ibe, “Ìkpọ, emi mgban̄ utọn̄ me ida kinyi me 
inu geelek enyi etumube. Nra ito ubọọn̄ inyi enyi, ike enyi edobe. 
2Mgbọ keyi, kpọ ogwu ubọọn̄ kinyi ire ogwa melek kinyi okikpulu enyi. Ire me 
lek n̄a, emi nra ikan, mè itibi isọọn̄ igak ibot. Ire me lek nsabọn n̄a, kpọ ema ire 
eba melek kinyi. Enyi mîriọọn̄ ijaan̄ lek ibe ke emi m̀bene me karake mgbọ 
nkupbe ijija ikikpulu enyi mege inire cherekeyi. 
3Mgbọ keyi, kpọ emi ire ogwu me etete kinyi! Me isi Okumugwem, mè isi ogwu 
ubọọn̄ ogwu Okumugwem otọkọbe aran̄ me ibot, ìtumu-nu, ìre îkaan̄ ogwu 
ntetbe orie eriembuuk kan̄ mè ìyaka ire inyinya akpan kan̄ ibọkọ? Ìre îkaan̄ 
ogwu mfeen̄be? Sà ìre îkaan̄ ogwu ntutukube? Ìre îkaan̄ ogwu nriebe udun̄ me 
ubọk, mè isa me ikeya ichit chieen̄ isibi nlilọ oyerebet inyi ene? Ìtumu ìsibi, ke 
mâyaka ikpe inyi enyi!” 
4Otutuuk kiban̄ efọfọọk ibe, “In̄-in̄, owu òkafeen̄ eji, òkatutuku eji, ìkakakaan̄ si 
inu geege otetbe ibọkọ me ubọk ene geege me etete kiji.” 
5Samien onenitumu inyi ema ibe, “Okumugwem ore ogwu ata-ikọ, ogwu 
Okumugwem otọkọbe aran̄ me ibot ìre si ogwu ata-ikọ me etete kiji cherekeyi, 
ibe ke kpunu inu kinyi geege òkup emi me ubọk.” Ema echechieek igwook ibe, 
“Iin̄, Okumugwem ìre ogwu ata-ikọ.” 
6Samien onenitumu inyi ebi Ijeren ibe, “Îre Okumugwem ogobo Mosis melek 
Erọn isa irọ ebi ibot, mè ikpulu ebi nte nte kinyi isibi me ido Ijipiti. 
7Mgbọ keyi, ìna ìnikeke me isi Okumugwem, inyi ǹtumu otutuuk ata inu geelek 
Okumugwem orọbe inyi enyi mè ebi nte nte kinyi ǹnyi enyi. M̀batumu inu chi 
isibi kubọk inu ata-ikọ ikeme enyi. 
8“Mgbọ Jekọp mè ebi nte nte kinyi enube me Ijipiti, ebi nte nte kinyi etoto ito 
igwen Okumugwem me emen ufialek kiban̄. Okumugwem ogogobo Mosis melek 
Erọn, ema enenikpulu ebi nte nte kinyi isibi me Ijipiti, mè isa ema initap me 
inyọn̄ ijọn̄ keyi. 
9“Ire, ebi nte nte kinyi ewuwuuk Okumugwem Awaji kiban̄. Okumugwem 
oyayaka ema itap me ubọk kè Sisera, ogwu ibot akọn̄ ebi Asọru mè ubọk ebi 
Filisia mè ubọk ogwu ubọọn̄ ebi Mowabu. Ife chi etitim akọn̄ me lek ebi nte nte 
kinyi. 
10Ema etataan̄ ukpo ito ito igwen Okumugwem ibe, ‘Iin̄, eji mîrọ ijo inu, mije, eji 
mîtele owu Okumugwem, mè iyaka isi ikitọbọ ebum inyi Baali mè Asitoret. Mgbọ 

keyi, soso, nyan̄a eji sibi me ubọk ebi ochicha kiji, ke eji mêkitọbọ ebum inyi 
owu!’ 
11Okumugwem oneniria Jerubaali mè Barak mè Jefita mè Samien, ema 
eneninyan̄a enyi isibi me ubọk ebi ochicha kinyi me agan̄ geelek. Enyi eluluk si 
me utelelek. 
12“Ire, mgbọ enyi emun̄be ibe ke Nayas, ogwu ubọọn̄ ebi Amọn òkinu inenitim 
enyi akọn̄ me lek, enyi enunu lek n̄a, mè inibe ke enyi ekiweek ogwu ubọọn̄ ogwu 
òbonikikpulu enyi, ubọk geelek Okumugwem orebe ogwu òkikpulu enyi. 
13Mgbọ keyi, kpọ ogwu ubọọn̄ ya ogwu enyi eweekbe, mè igobo inyi lek kinyi ire 
ogwu. Okumugwem îra inyi enyi ogwu ubọọn̄ ogwu òbokikpulu enyi. 
14Ire enyi itet ukpook me lek Okumugwem, mè ikitọbọ ebum inyi ọmọ, mè 
ikigban̄ utọn̄ me ida kan̄, mè ire enyi kpekpaka ibot me lek ikọ Okumugwem 
otọbe, mè ire otutuuk kinyi mè ogwu ubọọn̄ ogwu òkikpulu enyi mêkisiki ibot 
inyi Okumugwem Awaji kinyi, eya mônwọn. 
15Ire, ire enyi kpegban̄ utọn̄ me ida Okumugwem, mè ire enyi ikpaka si ibot me 
lek ikọ Okumugwem otọbe, Okumugwem me lek kan̄ môsa ubọk kan̄ isulu enyi 
osusut inaan̄ me lek, ike îsulube ebi nte nte kinyi. 
16“Mgbọ keyi, ìkeke, mè ìgwọk chieen̄ kinyi ìmun̄ ikpele inu Okumugwem oborọ 
me chieen̄ otutuuk kinyi. 
17Enyi mîriọọn̄ ibe ke mgbọ keyi mgbọ ekirọkọ akpa wit ìre mgbọ ura. Ire, mgbọ 
keyi, mâriaak uriaak igwen Okumugwem ibe iria nsook-isinyọn̄ mè ibot inu 
mgbọ keyi, inyi enyi emun̄ mè eriọọn̄ ibe ke ijo inu enyi erọbe îwa enenen me isi 
Okumugwem, mije enyi edobe ọmọ ibe inyi enyi ogwu ubọọn̄.” 
18Samien oneniriaak uriaak igwen Okumugwem, Okumugwem oraria nsook-
isinyọn̄ mè ibot inu me usen yaage. Me usen ya, otutuuk ebi ene etetet ukpook 
me lek Okumugwem, mè itet si ukpook me lek kè Samien. 
19Otutuuk ebi Ijeren etutumu inyi Samien ibe, “Soso, riaak uriaak gwen 
Okumugwem Awaji kwun̄ me ibot kiji ebi usun̄ kwun̄, inyi eji ekakwaan̄ ìta. Mije, 
îbook eji chieen̄ ibe, sa me idodo eji edobe ogwu ubọọn̄, ke eji mîrọ ijo inu isọkọ 
me lek otutuuk ijo inu echi eji ewuukbe lek irọ iraka.” 
20Samien onenitumu inyi ema ibe, “Ikatet ukpook. Ubọk geelek enyi erọbe 
otutuuk ijo inu kechi, ikatele isisiki ibot inyi Okumugwem, mè itọtọbọ ebum inyi 
ọmọ me otutuuk ejit kinyi. 
21Ìsan̄a lek kinyi me lek mkpọmfaka cha òrere inu ikike. Ema kpekup me lek inu 
geege, kpebekọkọt si inyan̄a enyi, mije, ema otutuuk ìre inu ikike. 
22Mije, Okumugwem ìkpojit ebi kan̄ bak me lek ikpele erieen̄ kan̄. Okumugwem 
îra iwuuk lek ichieek isasa enyi irọ ebi kan̄. 

23Ire me lek n̄a, Awaji ikachieek ibe emi ǹtele ikekiriaak uriaak me ibot kinyi, mè 
ǹsa me ikeya ǹrọ Okumugwem ijo inu. Mâkijeen̄ enyi si inu òtatat mè igbe ibe 
enyi ekerọ. 
24Gaalek, ìkitet ukpook me lek Okumugwem, mè ìkitọbọ ebum ìnyi ọmọ me atikọ 
me otutuuk ejit kinyi. Mije, enyi mîmun̄ ikpele inu îrọbe inyi enyi. 
25Ire, ire enyi ikpọkpọ itet lek inye ikirọ ijo inu, Okumugwem môjijika enyi melek 
ogwu ubọọn̄ kinyi isan̄a kpai.” 

I Sam 13 

Ebi Filisia mîkpọk itim akọn̄ me lek ebi Ijeren 

1Sọọlu ìre akọp acha ita mgbọ erọbe ọmọ ubọọn̄. Inenikpulu ebi Ijeren akọp acha 
ini mè acha iba. 
2Sọọlu onenigobo obop ebi akọn̄ ita me etete ebi akọn̄ Ijeren, mè iria ebi ìsisik 
ibe efon. Me lek ebi îgobobe cha, inenisun̄ obop ebi akọn̄ iba melek kan̄ me 
Mikimas me inyọn̄ orioon̄ ere ama Beten okupbe, mè iniria obop ebi akọn̄ ijet 
Jonatan, gwun̄ kan̄, me Gibiya òkup me ijọn̄ ebi otoko kè Benjamin. 
3Jonatan onenijibi akọn̄ inin̄ ere ebi akọn̄ ebi Filisia ekikup me Geba, etip akọn̄ 
îtimbe ya onenire utọn̄ ebi Filisia. Sọọlu oneninyi ida ibe ewut otita ekana 
otutuuk ido ebi Ijeren, mè elook etip ya, inyi otutuuk ebi Iburu enọ. 
4Otutuuk ebi Ijeren eneninọ ibe ke Sọọlu îjibi akọn̄ inin̄ ere ebi akọn̄ Filisia 
ekikup, mè itim ikpan̄ ema. Ema mînọ si ibe ke inu ya îrọ inyi ebi Filisia echa ebi 
Ijeren enenen. Egwegwen otutuuk ebi Ijeren isibi inu me Giligan, inyi enegọọk 
Sọọlu esi akọn̄. 
5Ebi Filisia etititiin̄, mè ibem lek ititim akọn̄ me lek ebi Ijeren. Ema, akọp obop 
uji akọn̄ ita, mè obop ebi akọn̄ inyọn̄ inyinya gweregwen ebi ìkilibi me uji akọn̄ 
cha, mè ebi akọn̄ ikike ìwawa me otu ifuk ikup kubọk nkwukwuuk okpoon̄ agba 
awaji, enenijibi inu inirieen̄ akọn̄ me Mikimas, ama òkup me agan̄ mbum-ura 
ama Bet Afen. 
6Mgbọ ebi Ijeren emun̄be ibe ke ukot akọn̄ ebi Filisia îlobo igak eyi kiban̄, ke ema 
kpebekọt ikeke ida, ema elilim isi ileek me emen ǹkororok, mè emen ekpuk oron 
òkup me ere cha, mè irak ewuuk, mè emen udọn̄-ufuun̄, mè emen udọn̄ mun̄ 
òkup me ere cha. 
7Usini ebi Iburu mîlim si isaba okwaan̄ Jodan itoon̄ me inyọn̄ ijọn̄ ebi otoko kè 
Gadi mè agan̄ Giliadi isi ilet. Otutuuk mgbọ cha, Sọọlu okpọkpọ ibia me Giligan. 
Otutuuk ebi akọn̄ ìgọgọọk ọmọ ikup ekekiran mije ukpook. 
8Sọọlu îbia me Giligan ikup ikikpọ Samien mege usen jaaba, òrere otu ifuk usen 
Samien obe ikup iban ọmọ. Ire, mgbọ usen jaaba ya osobe, Samien ìkanu, ebi 
akọn̄ kè Sọọlu ebebene ikiyat itele ọmọ. 

9Mije keya, Sọọlu obebe esa inu ngwugwa ewọwọp iriọk mè echi ngwugwa 
esuuk cha ejet ọmọ. Mgbọ esabe inu cha inu, Sọọlu oneniben ngwugwa ewọwọp 
iriọk ya igwa. 
10Mgbọ yaage Sọọlu ogwabe ngwugwa ewọwọp iriọk ya isan̄a, Samien okakana 
isibi. Sọọlu ojeje isi ibosi itọp Samien amọn. 
11Samien ododo Sọọlu ibe, “Ìre keke ke owu orọ ikeyi?” Sọọlu ofọfọọk ibe, “Nkup 
ikpọ owu igak, mege ire mgbọ owu osun̄be ibe ke owu mônu, owu òkanu. 
Otutuuk mgbọ cha, ebi akọn̄ n̄a mêkiyat itele emi, sà ebi Filisia mêkititiin̄ me 
Mikimas. 
12Nnenikeek ibe, mgbọ keyi ke ebi Filisia mênikwala isibi inisoon̄ emi me 
Giligan, sà emi ǹkabeek ntap-ubọk me ubọk Okumugwem. Mije keya ke nsa me 
uran-lek iben ngwugwa ya igwa, ǹkagegen ibak ìgwa.” 
13Samien ofọfọọk Sọọlu ibe, “Owu orọ inu ebi burubut! Owu òkarọ inu 
Okumugwem Awaji kwun̄ onyibe ida ibe owu òrọ. Ibe owu mogban̄ utọn̄, ke 
Okumugwem orọ inyi mkpulu kwun̄ me Ijeren ikup ire mgbọ geelek. 
14Ire, me mgbọ keyi, owu òkpoyaka ikpulu ebi Ijeren igak ikeya! Okumugwem 
îra iweek ogwu enerieen̄ ge ogwu ejit kan̄ onemebe, mè igobo isa irọ ogwu 
mkpulu, ogwu òbokikpulu ebi kan̄, mije, owu òkarọ inu înyibe owu ida ibe owu 
òrọ.” 
15Samien itutumu ikọ yi isan̄a, inanan̄a me Giligan ije ifo Gibiya me agan̄ ebi 
otoko kè Benjamin. Sọọlu onenifuk otutuuk ebi akọn̄ ìsisik melek kan̄, mè 
iniweek imun̄ ibe ke îre efit ebi akọn̄ gweregwen gaalek eyaka inisik melek kan̄. 
16Sọọlu mè Jonatan mè ebi akọn̄ cha ìsisik melek kiban̄ enenisi ititiin̄ me Gibiya 
me agan̄ ebi otoko kè Benjamin. Ebi akọn̄ Filisia ererieen̄ akọn̄ me Mikimas. 
17Usini ebi akọn̄ Filisia eneninan̄a me orieen̄ akọn̄ kiban̄ me Mikimas isibi isi 
enun̄unun̄ me etete ebi Ijeren. Ema eche lek kiban̄ ukpa ita. Ukpa ge oje inin̄ oniin̄ 
ama Ofera eyi òkup me agan̄ Suwali. 
18Ofifi ukpa oje inin̄ oniin̄ ama Bet Oron, sà òso ukpa ita oje inin̄ oniin̄ oke ijọn̄ 
òkiyaka isi ikpọ iteke ijọn̄ Jeboyim me agan̄ èwê. 
19Me ike mgbọ ya, kpunu kubọk ogwu usọ ikwaan̄ okwukwut geege me otutuuk 
ido ebi Ijeren, mije, ebi Filisia kpeweek ibe ebi Iburu ekerom oge akọn̄ mè 
otunwa. 
20Me ike mgbọ cha, otutuuk ebi Ijeren geelek ìweweek iwawat orọk ilile kiban̄, 
mè ìre orọk sọntiik kiban̄, mè ìre otuban kiban̄, mè ìre oge ikwaan̄ uko kiban̄, 
ekisa ikwala isibi isi ama ebi Filisia isi iwat, mije, îre ema gaalek eriọọn̄ ubọk 
ikwaan̄ kecha. 
21Inu geelek ewatbe îkaan̄ otu ewe kan̄. Ema ekibọkọ irek iba me irek ita me lek 
ikpoko alata okuket ge me iwawat orọk ilile mè orọk sọntiik, mè ikibọkọ irek ge 

me irek ita me lek ikpoko alata okuket ge me iwawat ocha otu ita mè otuban mè 
ochichim ekisa ilap eriembuuk. 
22Mije keyi, me usen akọn̄ ya, kpunu kubọk ene ge ikeyi me etete otutuuk ebi 
akọn̄ ebi Ijeren òkakaan̄ oge akọn̄ mè ìyaka ire otunwa me ubọk, îtata Sọọlu mè 
Jonatan ogwu gwun̄ gaalek ekaan̄. 
23Ebi Filisia eneniria ebi akọn̄ kiban̄ ibe esi egon oniin̄ utibi ogoon̄ ekije isi ama 
Mikimas echit. 

I Sam 14 

Jonatan îjibi akọn̄ igọọk ebi Filisia 

1Usen ge, Jonatan onenitumu inyi gwun̄ enerieen̄ òkiben nroon̄ akọn̄ kan̄ ibe, 
“Na-nu mè eji eneje esaba esi ere ebi akọn̄ ebi Filisia ekupbe me ntut agan̄ 
keyilọ.” Ire, Jonatan ìkatumu ìnyi ogwu ute. 
2Me ike mgbọ ya, Sọọlu òwa osikibe ikweek me irak uti pomegaranet ge me ama 
Migirọn òkup me okputut ama Gibiya, ọmọ mè efit ebi akọn̄ gweregwen ebi 
melek kan̄. 
3Me etete ebi akọn̄ cha, Ayija ọmọ òwa, melek mgbidim ofọnti ikwaan̄ ogwu òban 
Awaji me lek. Ayija ìre gwun̄ kè Ayitubu ogwu òrere ngwan̄ kè Ikabodu gwun̄ kè 
Fineyas gwun̄ kè Ilai ogwu ngwugwa Okumugwem me Silo. Kpunu ene geege me 
etete otutuuk ebi Ijeren cha òrọriọọn̄ ibe ke Jonatan înan̄a ije. 
4Me oniin̄ utibi ogoon̄ ya Jonatan oweekbe ijeje itibi iraka isi ere ebi akọn̄ ebi 
Filisia ekupbe ya, ubene ubene oguga ogoon̄ òwa me agba agan̄ iba cha. Oguga 
ogoon̄ ge ke ekigwen Boses, sà eyi keyilọ ke ekigwen Sene. 
5Oguga ogoon̄ cha ge ìkeke me agan̄ inyọn̄ ikiyaka isi ikpọ ama Mikimas, sà eyi 
keyilọ okeke me agan̄ osiki ikiyaka isi ikpọ ama Geba. 
6Jonatan onenitumu inyi gwun̄ enerieen̄ òkiben nroon̄ akọn̄ kan̄ ibe, “Na je-nu, 
inyi eji enesaba esi ere yilọ ere ebi kpefieek afi chilọ ekupbe. Usini mgbọ 
Okumugwem môtap ubọk inyi eji. Mije, kpunu inu òbokọt ikput ibe Okumugwem 
ikanyan̄a ene, mè ìre ìbosa owuwa ene irọ, mè ìyaka ire ìbosa ene inen mè inen 
gaalek irọ.” 
7Gwun̄ enerieen̄ ya onenifọọk ọmọ ibe, “Inu geelek òkup owu me ejit, rọ! Karaan̄ 
chieen̄ me udun̄! Emi òwa melek kwun̄ me ejit ge!” 
8Jonatan onenitumu inyi gwun̄ enerieen̄ ya ibe, “Ire ikeya, înwọn! Eji enesaba esi 
ere ema ekupbe, mè ekpọkpọ esan̄a lek kiji esibi ejeen̄ ema. 
9Ire ema imun̄ eji, mè ibe eji ekeke mè ema enu, eji mêkeke me ere eji ekupbe 
iban ema, eji kpebeje inin̄ ema lek. 

10Ire, ire ema ibe eji enene enu, eji mênene ogoon̄ ya igọọk ema, mije, ogwen ya 
mônenikana inu ijejeen̄ inyi eji ibe ke Okumugwem îra ikakana ema itap eji me 
ubọk.” 
11Sa me ikeya, ema enenisan̄a lek kiban̄ isibi, inyi ebi akọn̄ ebi Filisia cha ekup 
me ere kiban̄ ya emun̄ ema. Ebi Filisia cha imumun̄ ema, ekekitumu ibe, “Ìnikpọ! 
Ebi Iburu mêkinan̄a isibi me emen udọn̄ ere ema elileekbe.” 
12Ebi akọn̄ ebi Filisia cha ekekitumu inyi Jonatan mè ogwu òkiben nroon̄ akọn̄ 
kan̄ ya ibe, “Ìnene ìna me ere keyi, inyi eji ejeen̄ enyi inu.” Jonatan otutumu inyi 
ogwu òkibeme nroon̄ akọn̄ kan̄ ya ibe, “Nene gọọk emi, ke Okumugwem îra ikana 
ife chi itap ebi Ijeren me ubọk.” 
13Jonatan okekisa ubọk mè ukot ikinene oguga ogoon̄ ya, ogwu òkibeme nroon̄ 
akọn̄ kan̄ okekinene igọọk ọmọ me udun̄. Ema inenene ire ere ya, ebi Filisia 
erọrọn̄ inin̄ ubọk kiban̄. Jonatan okikpan̄ ebi ìkup me agan̄ isi, sà ogwu òkibeme 
nroon̄ akọn̄ kan̄ okikpan̄ ebi ìkinu me udun̄. 
14Me adasi akọn̄ ya, Jonatan mè ogwu òbeme nroon̄ akọn̄ kan̄ etimbe ikpan̄ ebi 
Filisia, ebi ema ekpan̄be mîwa iso akọp ene iba me etete ere òwele iso okpọkọ 
ijọn̄ mgbugbak eriembuuk iba okibak me egwe ge. 
15Mije keya, urimi oninin̄ ijot emen otutuuk orieen̄ akọn̄ ebi Filisia, ukpook 
oninin̄ emen ebi akọn̄ Filisia cha ìsisibi isi enun̄unun̄. Ijọn̄ me lek kan̄ osisisik, 
uga urimi ònan̄a me ubọk Awaji ogwogwook ichit ene lek. 
16Ebi akọn̄ kè Sọọlu ebi ìkup me ere ema ekikup ikpọ ere me Gibiya me inyọn̄ 
ijọn̄ ebi otoko kè Benjamin ebebene chieen̄ imun̄ ebi Filisia ekililiin̄ nyanyanya 
me urum me urum ikiweek ere ebenin̄. 
17Sọọlu oneninyi ida ibe efuk ebi akọn̄ melek kiban̄, mè eriọọn̄ ebi ìnanan̄a me 
etete kiban̄. Mgbọ efukbe isan̄a, ema eweweek imun̄ ibe ke Jonatan melek ogwu 
òbeme nroon̄ akọn̄ kan̄ kpekup me etete kiban̄. 
18Sọọlu onenitumu inyi Ayija ogwu ngwugwa ibe, “Si ben okop inyan̄a-ibot Awaji 
sa na-nu!” Me ike mgbọ ya, okop inyan̄a-ibot Awaji ọmọ òwa me ubọk ebi Ijeren. 
19Otutuuk mgbọ Sọọlu okitumu ikọ melek ogwu ngwugwa ya, okput ukpo ufialek 
mè wọlọwọlọ okpọkpọ ikitaan̄ inye ifo isi me emen orieen̄ akọn̄ ebi Filisia ya. 
Sọọlu imumun̄ ikeya, itutumu inyi ogwu ngwugwa ya ibe itet ubọk ikaan̄, mè 
ikayaka ìsa okop inyan̄a-ibot Awaji ya ìnu-nu. 
20Sọọlu onenitaan̄ ukpo igwen otutuuk ebi Ijeren ebi melek kan̄ ititiin̄, ema 
enenijibi akọn̄ isi ere ebi Filisia ekupbe. Mgbọ ema erebe ere ya, ema esi imun̄ 
uga wọlọwọlọ me etete ebi Filisia, mè imun̄ ubọk ema ekisa oge akọn̄ ikpan̄ lek 
kiban̄. 
21Îkaan̄ usini ebi Iburu ìwuwuuk lek iyaak ebi kiban̄, mè ikana igọọk ebi Filisia, 
mè igọọk ema inikup me orieen̄ akọn̄ kiban̄ ya. Me usen ya, ebi ife cha 

enwenwene ejit, mè iyaka isaba ikana igọọk ebi Ijeren ebi melek kè Sọọlu mè 
Jonatan ikeke itim akọn̄ me lek ebi Filisia. 
22Otutuuk ebi Ijeren ìsasa me ufieek-owot isi ilileek me inyọn̄ ijọn̄ ogoon̄ ogoon̄ 
otoko kè Iferem, enọnọ ibe ke ebi Filisia mêkililim iweek ebek ugwem. Ema si 
enanan̄a isibi, mè igọọk igbaan̄ ubọk itim ebi Filisia cha akọn̄ me lek unye unye. 
23Sa me ikeya ke Okumugwem onyan̄a ebi Ijeren isibi me akọn̄ me usen ya. Ema 
mîtim akọn̄ usen ya iraka ama Bet Afen isi igwook. 

Sọọlu înyan̄a ibot burubut 

24Me usen ya, ebi Ijeren mîgak iweek, mije Sọọlu onyan̄abe ibot itoon̄ me ibot 
otutuuk ebi Ijeren ibe, “Môfieek inyi ene geelek òchachak inorie me otu 
cherekeyi abayaage ire ikakwun̄, mege ire mgbọ mârọbe ebi ochicha n̄a òjot òjot 
useen̄ inu ema erọbe emi.” Mije keya, kpunu ogwu Ijeren geege òchachak inorie 
me otu otutuuk egwe usen ya. 
25Otutuuk ebi akọn̄ Ijeren enenije inin̄ emen oron me ere ya, mè isi imun̄ aran̄ 
akwọọk ojotbe ijọn̄ me emen oron ya. 
26Ire, mgbọ ema enin̄be oron ya, mè imun̄ aran̄ akwọọk okigbuk isibi, ene geege 
ìkakọbọ ìtap me otu ìlaka, mije ukpook inyan̄a-ibot ya Sọọlu onyan̄abe itoon̄ ema 
me ibot. 
27Jonatan ìkakup ìnọ mgbọ Sọọlu ogwu ute onyan̄abe ibot ya itoon̄ me ibot ebi 
Ijeren. Eya orọ, mgbọ Jonatan omun̄be aran̄ akwọọk ya, inenisa otu mkpat òkup 
ọmọ me ubọk ijuuk itap me emen akpa aran̄ akwọọk ya, mè iwọọk isibi, mè ibene 
ichak me otu ilaka. Efuuk oninin̄ ọmọ emen, chieen̄ kan̄ obebene ikitoon̄. 
28Ene ge me etete ebi melek kan̄ onenitumu inyi Jonatan ibe, “Kpọ, nte kwun̄ 
ìnyanyan̄a ibot itoon̄ me ibot otutuuk ene ibe ke môfieek inyi ene geelek 
òchachak inorie me otu otutuuk egwe cherekeyi. Îre eya orọ otutuuk ene ekigak 
iweek mije uraafiọọn̄.” 
29Jonatan obebe, “Nte n̄a îtap ufialek me lek ebi Ijeren! Ìkpọ ubọk chieen̄ n̄a 
otoon̄be mgbọ keyi mije sọnja aran̄ akwọọk ya nlakabe! 
30Mebe ke ebi kiji mîrie inorie ema emun̄be chereyi me ere ebi akọn̄ ebi Filisia 
ekikup ya, mè inikaan̄ efuuk, kè ema èkpan̄ ebi Filisia èwa egak ike ekpan̄be.” 
31Me usen ya, ebi Ijeren mîkpan̄ ebi Filisia ibene me Mikimas isi igwook me 
Ajalọn. Lek kiban̄ owọwọ enenen mije uraafiọọn̄. 
32Ebi Ijeren egwogwook ubọk me lek otutuuk inu ema efumbe, mè itet ebot mè 
arọọn̄ mè eriembuuk mè bọn eriembuuk, mè ikpan̄, mè itaka anam cha mè eje 
me emen. 
33Ukpatu onenire utọn̄ kè Sọọlu ibe ke ebi Ijeren mîtaka anam mè eje me emen, 
mè isa me ikeya irọ ijo inu me isi Okumugwem. Sọọlu ogagana inyi ema ibe, “Enyi 
ebi ofiaan̄ kechi! Ìkpukpọt ikpele ewuuk ge ìjet emi mgbọ keyi!” 

34Ineninyi ida ibe, “Ìsi ìlook otutuuk ebi ene ibe, ogwu ikup itet eriembuuk eyi 
kan̄ mè ìyaka ire gwun̄ arọọn̄ eyi kan̄, mè isa inu me ere keyi inikpan̄, mè itaka, 
inyi ene geege ikarie eje, mè ìsa me ikeya ìrọ ijo inu me isi Okumugwem.” 
Otutuuk ene esasa eriembuuk kiban̄ inu me eririeen̄ usen ya, mè ikup me ere ya 
ikpan̄. 
35Sọọlu oneninama ntook ngwugwa inyi Okumugwem. Eyi ore adasi ntook Sọọlu 
onamabe inyi Okumugwem. 
36Sọọlu onenitumu inyi ebi melek kan̄ ibe, “Ngwa, eji enesa me chieen̄ eririeen̄ 
yi ejibi akọn̄ esi lek ebi Filisia, mè etim akọn̄ me lek kiban̄ mege ire ewelegwe, 
mè ekpan̄ ema esan̄a, inyi ene geege ikasik, mè efum inu kiban̄.” Otutuuk ene 
efọfọọk ọmọ ibe, “Inu geelek ònwọnwọn owu me chieen̄ irọrọ, rọ.” Ire, ogwu 
ngwugwa òkup me etete kiban̄ obebe, “Eji edasi ekup me ere keyi edo 
Okumugwem nkeek kan̄ sabum eji èneje.” 
37Sọọlu onenido Awaji ibe, “Ìre ǹjibi akọn̄ ǹsi lek ebi Filisia me eririeen̄ yi? Ire 
nsi, ìre owu môyaka ema itap me ubọk ebi Ijeren, inyi ǹtim m̀kpan̄ ema?” Ire, 
Awaji ìkasan̄a amọn ìnyi ọmọ otutuuk usen keya. 
38Sọọlu onenigwen ebi ibot akọn̄ kan̄ ititiin̄, mè inibe ema “Ìna-nu, mè eji 
enegbaan̄ ibot esọk, mè eweek eriọọn̄ ijo inu eji erọbe cherekeyi! 
39Kè lek ugwem Okumugwem ogwu òkinyan̄a ebi Ijeren! Ikerere Jonatan gwun̄ 
n̄a orọ ijo inu ya, ebekpakpan̄!” Ire, kpunu ene geege òsasan̄a amọn. 
40Sọọlu onenibe ema, “Enyi otutuuk ìkeke me agan̄ ge, mè emi mè Jonatan gwun̄ 
n̄a ekeke me agan̄ ge.” Ema efọfọọk ọmọ ibe, “Inu geelek omun̄be ibe ke înwọn, 
rọ.” 
41Sọọlu onenitumu inyi Okumugwem, Awaji ebi Ijeren ibe, “Soso, jeen̄ agan̄ ìkarọ 
ìlọ!” Me mgbọ etetbe ǹcha ya, itetet agan̄ kè Jonatan mè Sọọlu, mè ijeen̄ ibe ke 
ebi Ijeren kperọ ilọ. 
42Sọọlu onenibe, “Ìtet-nu ǹcha ya me etete emi melek Jonatan gwun̄ n̄a.” Mgbọ 
etetbe ǹcha ya, ǹcha otetet Jonatan. 
43Sọọlu onenibe Jonatan, “Tumu-nu nyi emi, ìre keke ke orọ?” Jonatan otutumu 
inyi ogwu ute ibe, “Me atikọ, nsa otu mkpat òkup emi me ubọk irep me emen 
aran̄ akwọọk, mè ibene ichak me otu. Mgbọ keyi, kpọ emi gwu! Mbem lek 
ikwukwu!” 
44Sọọlu otutumu inyi ogwu gwun̄ ibe, “Jonatan, kè Awaji isulu emi osusut, mè 
itoon̄ urot! Îre mkpa ke obokwu!” 
45Ire, ebi Ijeren efọfọọk Sọọlu ibe, “Ìin̄-iin̄-ìin̄! Ìre Jonatan ogwu ònyanyan̄a 
otutuuk ebi Ijeren isibi me mkpa me ikpele oniin̄ òkup ikeyi ke ebe ke 
ebekpakpan̄? Kè lek ugwem Okumugwem! Kubọk ukut ijeek ge ìkponan̄a me 
ibot kè Jonatan irọn̄ me ijọn̄! Mije, îre sa me unye Awaji ke Jonatan osa inyan̄a 

ebi Ijeren cherekeyi.” Sa me ikeyi ke ebi ene enyan̄a ebek ugwem kè Jonatan me 
usen ya, inyi ikakwu. 
46Sọọlu onenitele igọgọọk ebi Filisia. Ebi Filisia si efofon ama kiban̄. 

47Sọọlu îtet irek ubọọn̄ kan̄ me etete ebi Ijeren inye, mè itim akọn̄ me lek ebi 
ochicha kan̄ me agan̄ geelek. Îtim akọn̄ me lek ebi Mowabu, mè ebi Amọn, mè ebi 
Edọm, mè ebi ubọọn̄ Soba, mè ebi Filisia. Ido geelek îyakabe isi ida, ìkijijijaka 
isan̄a kpai. 
48Sọọlu ìtim akọn̄ cha kubọk ogwu usọ akọn̄, mè itim si ikpan̄ ebi Amalek, mè 
inyan̄a ebi Ijeren isibi me ubọk otutuuk ebi ìjijijaka ema, mè ikisa ema irie ijot 
owot. 
49Erieen̄ bọn ebirieen̄ kè Sọọlu ìre Jonatan mè Isibi mè Malikisuwa. Erieen̄ bọn 
ebibaan̄ iba kan̄ ìre Merabu òrere ogwu adasi, mè Mikali òrere ogwu òso iba. 
50Erieen̄ ogwu nwa ìre Ayinowam gwun̄ kè Ayimaji. Erieen̄ ogwu ibot akọn̄ kè 
Sọọlu ìre Abina gwun̄ kè Neri ngwan̄ nte kè Sọọlu. 
51Kis nte kè Sọọlu melek kè Neri nte kè Abina ìre bọn kè Abiyen. 

52Me otutuuk ukot mgbọ Sọọlu okikpulu, ebi Ijeren melek ebi Filisia ekpọkpọ 
ikitim akọn̄ unye unye. Mgbọ geelek Sọọlu omun̄be gwun̄ enerieen̄ geelek 
òkakaan̄ efuuk akọn̄, mè inye lek, îra imọnọ ene ya itap me otu ifuk ebi akọn̄ kan̄. 

I Sam 15 

Okumugwem îjit Sọọlu kubọk ogwu ubọọn̄ 

1Usen ge, Samien onenitumu inyi Sọọlu ibe, “Îre emi ke Okumugwem oria ibe 
emi ǹnentọkọ owu aran̄ me ibot, mè ǹrọ owu ubọọn̄ ǹnyi ebi kan̄ ebi Ijeren. Eya 
orọ, mgbọ keyi, gban̄ inu Okumugwem obe emi ǹtumu ǹnyi owu. 
2Okumugwem Ogwukaan̄ Inyọn̄ mè Ijọn̄ ìbe ikeyi, ‘Emi mânisulu ebi Amalek 
osusut, mije inu ema erọbe ebi Ijeren me oniin̄ mgbọ ebi Ijeren ekinan̄a me Ijipiti 
isibi. 
3Mgbọ keyi, jibi akọn̄ nin̄ lek ebi Amalek, mè jijaka otutuuk kiban̄ mè otutuuk inu 
kiban̄ san̄a, katele inu kiban̄ geege. Kpan̄ otutuuk ene, ebirieen̄ mè ebibaan̄, mè 
otutuuk nsabọn mege ire lek ebi ìkup me otu ebe. Kpan̄ si otutuuk anam kiban̄, 
eriembuuk mè gwun̄ arọọn̄ mè aligọ mè inyinya akpan otutuuk, katele anam 
geege.’ ” 
4Sọọlu onenigwen ebi akọn̄ kan̄ ititiin̄ me Telayim, mè inifuk otu ifuk kiban̄, ema 
efit obop ebi akọn̄ ebi Ijeren iba ìkije ukot ukot, mè akọp obop ebi akọn̄ ebi Juda. 
5Sọọlu melek ebi akọn̄ kan̄ enenisi ama ebi Amalek, mè inikpa mbin akọn̄ ikana 
ama ya me emen iteke ijọn̄ òkup me ere ya. 
6Sọọlu oneniria etip ijet ebi Keyin ebi ìluk me etete ebi Amalek ibe, “Ìnan̄a ìsibi 
me etete ebi Amalek, inyi akọn̄ ikagbaan̄ enyi melek kiban̄ ìrie. Mije, enyi mîtap 



558 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

ubọk inyi ebi Ijeren me mgbọ ema enan̄abe me Ijipiti ikije isibi.” Otutuuk ebi 
Keyin ìluk me etete ebi Amalek esisibi itele ebi Amalek. 
7Sọọlu ojijibi akọn̄ inin̄ lek ebi Amalek, mè ikpan̄ ema ibene me ama Abila isi 
igwook me ama Suru eyi òkiyaka isi ikpọ Ijipiti, 
8mè itet Agagi ogwu ubọọn̄ ebi Amalek agam agam, mè ijijaka otutuuk ebi kan̄ 
isan̄a kpai, ene geege ìkanwọnọ otu oge akọn̄ ebi Ijeren. 
9Ire, Sọọlu mè ebi Ijeren etetele Agagi ogwu ubọọn̄ ebi Amalek me ògat ugwem, 
mè ikpulu arọọn̄ mè ebot mè eriembuuk echi òjajaan̄ lek ichit, mè echi òjajaan̄ 
lek igọọk, mè bọn arọọn̄ echi egwookbe imiin̄ ufuk, mè ikpulu si otutuuk inu 
geelek ònwọnwọn lek mè ijaan̄. Ema kpeweek ijijijaka echichi. Ire, inu geelek 
echi ikakaan̄ge oruru, mè echi ikakupge me lek inu geege, echicha ke ema ejijaka 
isan̄a kpai. 
10Okumugwem onenitumu inyi Samien ibe, 

11“Mbọnọ lek ibe ke nrọ Sọọlu ubọọn̄, mije, Sọọlu îjit emi itele, ìkakirọ ida ikọ 
n̄a.” Ikọ ya osisisaak Samien enenen, Samien otataan̄ ukpo ito ito igwen 
Okumugwem otutuuk eririeen̄ usen ya. 
12Me ata otu ewelegwe, Samien onanan̄a ikeke, mè ibene ije ije ibosi imun̄ Sọọlu. 
Enenitumu inyi ibe ke Sọọlu îsi ama Kamen, mè inama inu ge me ere ya eyi 
mêkisa ikikeek ọmọ, mè inan̄a me ere keya isi Giligan. 
13Samien onenisi imun̄ Sọọlu. Sọọlu otọtọp Samien amọn ibe, “Kè Okumugwem 
igbana owu! Otutuuk inu geelek Okumugwem onyibe ida ibe emi ǹrọ, nrọ iso.” 
14Samien onenibe ọmọ, “Sà ida arọọn̄ nkinọ cha ye? Ìbet lek ida eriembuuk ire 
echa emi nkinọ.” 
15Sọọlu ofọfọọk ọmọ ibe, “Anam cha ìnan̄a me Amalek. Ebi akọn̄ kpekpan̄ arọọn̄ 
mè eriembuuk echi òjajaan̄ lek ichit, ebesa ema inigwa ngwugwa inyi 
Okumugwem Awaji kwun̄. Otutuuk echi òsisik, mîjijaka isan̄a kpai.” 
16Samien okpikpin ikọ ya itap ọmọ me otu, mè ibe ọmọ, “Îkem! Tet kaan̄, mè 
ǹtumu ikọ Okumugwem otumube inyi emi me eririeen̄ cherekeyi ǹnyi owu.” 
Sọọlu obebe ọmọ, “Tumu ma.” 
17Samien otutumu inyi Sọọlu ibe, “Ubọk geelek owu omun̄be lek kwun̄ kubọk 
ogwu ìkakup me lek inu geege, ìre ìkare owu ore ogwu ibot otutuuk otoko ebi 
Ijeren? Îre Okumugwem osa owu ito ubọọn̄ òkikpulu otutuuk ebi Ijeren. 
18Okumugwem oneniria owu ikwaan̄, mè inyi owu ida ibe owu òsi òjijaka ebi 
Amalek, ebi ife cha ìkirọ ijo inu, mè òtim ema akọn̄ me lek, mè òkpan̄ ema òsan̄a 
kpai. 
19Ìre keke orọ owu òkagban̄ ida Okumugwem? Ìre keke orọ mè owu òbumu ejit 
òrọn̄ ònin̄ me lek m̀fum, mè ògọọk me ikeya mè òrọ inu ikpak me isi 
Okumugwem?” 

20Sọọlu ofọfọọk Samien ibe, “Iyak! Emi ǹrọrọ ida Okumugwem iso ma! Inu 
Okumugwem onyibe ida ibe emi ǹrọ, nrọ isan̄a! Njijaka Amalek isan̄a kpai. 
Gaalek Agagi ogwu ubọọn̄ Amalek ke nsa agam agam ika inu. 
21Îre ebi akọn̄ eteen̄ ebi kè arọọn̄ mè eriembuuk echi òjajaan̄ lek ichit me etete 
inu cha ebe ejijaka isa ika inu, inyi mêsabe inigwa ngwugwa inyi Okumugwem 
Awaji kwun̄ me Giligan.” 
22Samien ofọfọọk Sọọlu ibe, “Ìre eyi owa ke Okumugwem okiweek, ìre ngwugwa 
ewọwọp iriọk melek ofifi chieen̄ ngwugwa geelek, sà ìre igbagban̄ utọn̄ me ida 
Okumugwem? Kpọ, isisiki ibot, ọmọ onwọn igak igwagwa ngwugwa. Ikeya si 
igbagban̄ utọn̄, ọmọ onwọn igak iwọwọp okpọn̄ orie arọọn̄ me inyọn̄ ntook 
ngwugwa. 
23Mije, ikpakpaka ibot ìkup kubọk ijo inu eyi idodo ido-inu. Ikeya si, inyenye ibot 
ìkup kubọk irariaak mkpọmfaka. Mije owu ojitbe ikọ Okumugwem, 
Okumugwem îjit owu si, ibe ke owu òkayaka ìre ubọọn̄.” 
24Sọọlu ofọfọọk Samien ibe, “Iin̄, nrọ ijo inu, mije, ǹkarọ otu ikọ Okumugwem, 
ǹkagban̄ si utọn̄ me lek ikọ kwun̄. Ukpook ebi ene otet emi ke mgban̄ utọn̄ inyi 
ema. 
25Mgbọ keyi, soso tele ijo n̄a nyi emi, mè nye lek gọọk emi gwu kom, inyi ǹsi 
ǹtọbọ ebum ǹnyi Okumugwem.” 
26Samien ofọfọọk Sọọlu ibe, “In̄-in̄, m̀kpagọọk owu igwu ikom. Mije, owu ojit ikọ 
otu Okumugwem, Okumugwem si ojijit owu, ibe ke owu òkayaka ìre ubọọn̄ 
òbokikpulu ebi Ijeren.” 
27Samien ogwugwu isi ikana iboje ifo, Sọọlu onyanyana ubọk itet otu utọn̄ ofọnti 
awudu Samien otapbe, ofọnti ya ogwagwak. 
28Samien otutumu inyi Sọọlu ibe, “Ikeyi si ke Okumugwem ogwak mkpulu ido 
Ijeren isan̄a owu me ubọk cherekeyi, mè iyaka itap me ubọk ogwu melek kwun̄, 
ogwu ònwọnwọn igak owu. 
29Kpọ, Awaji ebi Ijeren, Ogwu Mgbọ Geelek, ìkakikan̄ ataak, ìkakinwene ejit. Mije, 
ọmọ ìkare ebilene ogwu òkirọ inu ilọ, mè ikinwene ejit.” 
30Sọọlu okpọkpọk itumu si inyi Samien ibe, “Iin̄, nrọ ilọ. Ire, nyi emi sọn̄ ulibi me 
isi ebi ugane ebi n̄a chi mè isi ebi Ijeren, mè gọọk emi gwu kom, inyi ǹsi ǹtọbọ 
ebum ǹnyi Okumugwem Awaji kwun̄.” 
31Samien ochechieek, mè inigọọk Sọọlu igwu ikom. Sọọlu onenisi itọbọ ebum 
inyi Okumugwem. 

Samien îkpan̄ Agagi 

32Samien oneninyi ida ibe esan̄a Agagi ogwu ubọọn̄ ebi Amalek ya esibi ejet ọmọ. 
Agagi onanan̄a ije isibi inu me ubelejit, mè ikitumu ibe, “Me atikọ, ujat eyi mkpa 
îra iraka.” 

33Samien otutumu inyi ọmọ ibe, “Ike oge akọn̄ kwun̄ orọbe inyi ebibaan̄ ekana 
ebi una bọn, ikeya si ke nga kwun̄ obokana ogwu una gwun̄ me etete ebibaan̄.” 
Samien ochocho Agagi ifiin̄ me isi Okumugwem me Giligan. 
34Samien onenije ifo Rama, Sọọlu ojeje si ifo uwu kan̄ me Gibiya òrere ama kiban̄. 

35Samien ìkayaka ìmun̄ Sọọlu isi mè isi ìgak ikeya mege ire usen mkpa kan̄. Ire, 
Samien îfieek ejit enenen me ibot kè Sọọlu. Okumugwem obọbọnọ lek mije îsabe 
Sọọlu irọ ogwu ubọọn̄ ebi Ijeren. 

I Sam 16 

Samien îtọkọ Debit aran̄ me ibot isa irọ ọmọ ubọọn̄ 

1Okumugwem onenitumu inyi Samien ibe, “Ìre owu òbofieek ejit me ibot kè 
Sọọlu isi ire mgbọ owa? Emi me lek n̄a nra ijit ọmọ ibe ikayaka ìre ubọọn̄ ebi 
Ijeren. Mgbọ keyi, tap aran̄ jot ifu anam kwun̄, mè na je, inyi ǹria owu ǹsi lek kè 
Jesi ogwu Beteleyem. Mije, nra iweek ene ge imun̄ inyi lek n̄a me etete bọn 
ebirieen̄ kan̄ ogwu mbasa irọ ubọọn̄.” 
2Samien onenitumu inyi Okumugwem ibe, “Mọmọ ubọk emi mbaje? Ubọk geelek 
mâjebe, Sọọlu ìbonọnọ, mè itet emi ikpan̄.” Okumugwem onenifọọk ọmọ ibe, 
“Mọnọ gwun̄ eriembuuk ge kaan̄ me ubọk. Ogwu ido owu, tumu be ke òbonigwa 
ngwugwa. 
3Gwen Jesi gbaalek kwun̄ sa si gwa ngwugwa ya. Enyi isire ere ya, emi me lek n̄a 
mâjeen̄ owu inu owu oborọ. Gwun̄ kan̄ geelek mâjeen̄be owu, ogwugwa ke 
obotọkọ aran̄ me ibot isa irọ ubọọn̄ inyi emi.” 
4Samien onenirọ ike Okumugwem onyibe ọmọ ida, mè ininan̄a isi Beteleyem. 
Mgbọ ebi ugane ama ya emun̄be ọmọ, ejeje inikweek ọmọ, mè ikiran, mè inibe 
ọmọ, “Eyi onube ikeyi, ke înwọn wa?” 
5Samien ofọfọọk ema ibe, “Kpunu ufialek. Ǹnu ibanigwa ngwugwa inyi 
Okumugwem. Eya orọ, ìsi ìgwọk lek, mè ìna ìnigọọk emi ìsi ìgwa ngwugwa ya.” 
Samien onenisa ubọk kan̄ igwọk Jesi lek, mè igwọk si lek ebi bọn ebirieen̄, mè 
inigwen ema ibe egọọk esibi enu me ere mbuban ya. 
6Mgbọ ema erebe ere ya, Samien oraraan̄ chieen̄ imun̄ Eliabu, ene ge me lek bọn 
kè Jesi, mè itumu me ejit kan̄ ibe, “Me atikọ, ogwu Okumugwem otọkọbe aran̄ 
me ibot ore ogwu òkekeke me isi Okumugwem.” 
7Ire, Okumugwem otutumu inyi Samien ibe, “Ìkare isi kan̄ mè ikeke ujọn̄ọ kan̄ 
ke ebesa irọ, mije, emi nra iwuuk lek ijit ọmọ. Ìkare ike ebilene ekimun̄ ene ke 
Okumugwem okimun̄ ene. Mije, ebilene ekikpọ ene me chieen̄ chieen̄, ire, 
Okumugwem ìkikpọ ene me ejit.” 
8Jesi onenigwen Abinadap ibe inije iraka me isi kè Samien. Samien obebe ke 
Okumugwem ìkagobo si ogwugwu. 

9Jesi onenigwen si Sama ibe inije iraka me isi kè Samien. Samien obebe si ke 
ìkare ogwugwu ke Okumugwem ogobo. 
10Ikeyi ke Jesi ogwen bọn ebirieen̄ kan̄ jaaba ibe eneje eraka me isi kè Samien. 
Ire, Samien otutumu ibe ke Okumugwem ìkagobo ene geege me etete kè ebiba. 
11Samien onenido Jesi ibe, “Ìre otutuuk bọn ebirieen̄ kwun̄ ire echi?” Jesi ofọfọọk 
ibe ke ìyaka isik Debit, òrere ogwu sọn̄ gwun̄ òkup me ere îkikpukpo anam. 
Samien otutumu inyi Jesi ibe, “Ria etip gwen gwun̄ ya na, mije, eji kpebeje inyi 
isi me lek ngwugwa ya mege ire mgbọ gwun̄ kwun̄ ya mônube inire.” 
12Jesi oraria ikwaan̄ igwen gwun̄ ya inu. Gwun̄ ya înwọn lek, mè ijot ichak, mè 
ijaan̄ uja enenen me chieen̄ ene. Okumugwem otutumu inyi Samien ibe, “Kpọ 
ogwu enerieen̄ ya ire ogwu. Nan̄a keke, mè tọkọ ọmọ aran̄ me ibot.” 
13Samien obeben ifu aran̄ ya, mè ikana aran̄ òkup me emen itọkọ igwook Debit 
me ibot me isi otutuuk ebi ngwan̄. Mgbọ yaage, Ekwukwu Okumugwem oninin̄ 
ijot emen kè Debit bene me usen ya fo isi. Samien oneninan̄a igwu ikom ifo Rama. 

Debit îsi ikwaan̄ me uwu ogwu ubọọn̄ Sọọlu 

14Me ike mgbọ ya, Ekwukwu Okumugwem oneninan̄a isibi itele Sọọlu. Mgbọ 
yaage, ijo erumun̄ ònan̄a me ubọk Okumugwem obebene ikisisaak Sọọlu. 
15Ebi ikwaan̄ kè Sọọlu ebebene ikitumu inyi Sọọlu ibe, “Îre ijo erumun̄ ònan̄a me 
ubọk Awaji okisisaak owu. 
16Eya orọ, ogwu nte, kpọ eji ire ebi me isi kwun̄. Ria eji, inyi eji esi eweek ogwu 
enerieen̄ ge òrọriọọn̄ ikifit uneen̄ esa enu. Mgbọ geelek ijo erumun̄ ya ònan̄a me 
ubọk Okumugwem isibene ikisisaak owu, ene ya mônenikifit uneen̄ inyi owu, lek 
kwun̄ môneniyaka inisuuk.” 
17Sọọlu obebe ema esi eweek ene ge òrọriọọn̄ ifit uneen̄ ijaan̄ esa ejet ọmọ. 

18Ene ge me lek ebi ikwaan̄ kè Sọọlu onenitumu inyi Sọọlu ibe, “Nriọọn̄ gwun̄ 
enerieen̄ ge, gwun̄ kè Jesi ogwu Beteleyem, ogwu òrọriọọn̄ ifit uneen̄ ijaan̄ 
enenen. Gwun̄ enerieen̄ ya ìre ogwu ìkakitet ukpook, mè ire si ogwu ònyenye lek 
enenen, mè ogwu usọ akọn̄. Îkiriọọn̄ itumu ikọ enenen, mè ire si ogwu òjajaan̄ 
uja enenen. Ògak otutuuk, Okumugwem òwa melek kan̄.” 
19Sọọlu oraria osat isi Beteleyem, ibe esi lek kè Jesi, mè etumu enyi ibe iria Debit 
ogwu gwun̄, ogwu òkikpukpo arọọn̄ ya, ijet ọmọ. 
20Jesi oneniria ogwu gwun̄ Debit ijet Sọọlu, mè itap si fituru ijot inyọn̄ inyinya 
akpan, mè itap miin̄ ijot emen ogbokot ikpa anam, mè itet gwun̄ ebot ge isa 
igbaalek iria ijet. 
21Debit oneninu me lek kè Sọọlu. Sọọlu omama Debit enenen, mè isa ọmọ irọ 
ogwu òkibeme nroon̄ akọn̄ kan̄. 
22Sọọlu oneniria etip ijet Jesi ibe, “Nye lek tele mè Debit ibia melek n̄a, mè ikisi 
ikwaan̄ inyi emi, mije, ugwem kan̄ îneme emi enenen.” 

23Mgbọ geelek ijo erumun̄ ònan̄a me ubọk Okumugwem isikisisaak Sọọlu, Debit 
îra imọnọ uneen̄, mè isa ubọk itoon̄ me lek ikifit. Sọọlu îra ikaan̄ utelelek, lek kan̄ 
îra isuuk, ijo erumun̄ ya îra isibi itele ọmọ. 

I Sam 17 

Golayat îtọ ubọk me isi ebi Ijeren 

1Me ike mgbọ ge, ebi Filisia enenibem lek akọn̄, mè inititiin̄ ebi akọn̄ kiban̄ me 
Soko me ido Juda. Ema erieen̄ akọn̄ me ere ekigwen Efes Damim òkup me etete 
Soko mè Ajeka. 
2Sọọlu mè ebi Ijeren enenititiin̄ me iteke ijọn̄ Ela, mè inirieen̄ akọn̄ isan̄a ikikpọ 
mgbọ ema mêjibibe akọn̄ inin̄ lek ebi Filisia. 
3Ebi Filisia erieen̄ akọn̄ me inyọn̄ orioon̄ ge, ebi Ijeren ererieen̄ akọn̄ eyi kiban̄ 
me inyọn̄ ofifi orioon̄ òkibene isi ikpọ eyi ebi Filisia ekupbe me inyọn̄. Sà iteke 
ijọn̄ onikup me etete kiban̄. 
4Ìkafiin̄, ogwu òje isi akọn̄ ge ekigwen Golayat, ogwu ama Gat, oneninan̄a me 
orieen̄ akọn̄ ebi Filisia isibi inu inikeke. Ogwu enerieen̄ ya îjọn̄ọ iso ejit ge mè 
agbagba otubọk go. 
5Ogwu enerieen̄ ya îkwuun̄ okpibot akọn̄ eyi ekwe me ibot, mè itap ofọnti akọn̄ 
eyi ekwe òkup lek ikpọk irin̄ ikpọk irin̄. Ulobo ofọnti ekwe ya îso akọp kilo go mè 
jaaba. 
6Îkwaan̄ si ukwek-ukot eyi ekwe ichit isi ukot kan̄ iba, mè ijeen̄ otubọ eyi ekwe 
me oguga kan̄. 
7Ukut otunwa kan̄ ìmin kubọk uti ilọk-ekwut, okwukwut otu otunwa ya îlobo iso 
kilo jaaba. Ogwu òbeme agbọ kan̄ okekije me isi kan̄. 
8Golayat yi onenisibi ikeke, mè ikitaan̄ ukpo ikitumu inyi urum akọn̄ ebi Ijeren 
cha ibe, “Eyi enyi esibibe inititiin̄ me ere keyi, ìre ìkare akọn̄ ke enyi ebenitim me 
lek ebi Filisia? Ìre emi ǹkare ogwu Filisia ni? Enyi ebi usun̄ kè Sọọlu kechi! Ìgobo 
ene ge me etete kinyi, mè ikwala isibi inu-nu me lek n̄a. 
9Ire ikọt itim akọn̄ me lek n̄a, mè ikpan̄ emi, eji ebi Filisia mêkana ebi usun̄ inyi 
enyi. Ire, ire emi mkpan̄ ọmọ, enyi mênenikana ebi usun̄ inyi eji, mè ikisi ikwaan̄ 
inyi eji.” 
10Golayat ogwu òje isi akọn̄ ebi Filisia ya okekitumu ibe, “Ǹkitọtọ enyi otutuuk 
urum akọn̄ ebi Ijeren ubọk me isi cherekeyi! Ìnyi emi ene ge, inyi eji etim akọn̄!” 
11Mgbọ Sọọlu mè otutuuk ebi akọn̄ Ijeren enọbe ida kè Golayat ogwu Filisia ya, 
mbiribọ ogwogwook ichit ema lek, ukpook oninin̄ igak ema emen. 

Debit îkpan̄ Golayat 

12Debit ìre gwun̄ kè Jesi, ogwu Efarata ònan̄a me ama Beteleyem òkup me agan̄ 
ebi otoko kè Juda. Jesi ìkaan̄ ibot bọn ebirieen̄ jeeta. Me ukot mgbọ Sọọlu orebe 
ogwu ubọọn̄, Jesi îkan enenen me otu ifuk acha kan̄. 
13Bọn ebirieen̄ ita kè Jesi, ebi ìrere ugane ichit, mînan̄a igọọk Sọọlu isi akọn̄. 
Erieen̄ kiban̄ ìre Eliabu, òrere adasi gwun̄, mè Abinadap, òrere ogwu òso iba, mè 
Sama, òrere ogwu òso ita. 
14Debit ore ogwu uchit-owot. Ebi ugane ita cha mîgọọk Sọọlu, kpeyaka igwu 
ikom ika. 
15Ire, Debit ìkisi ikwaan̄ inyi agan̄ iba. Isikup me uwu kè Sọọlu ogwu ubọọn̄ isi 
ikwaan̄ sọnja mgbọ, îra iyaka igwu ikom ika inu Beteleyem inikpọ chieen̄ me lek 
arọọn̄ ogwu ute. 
16Golayat ogwu òje isi akọn̄ ebi Filisia ya okpọkpọ ikisibi inu ewelegwe mè 
ikakwun̄ inikigigam ebi akọn̄ ebi Ijeren otuuk kè akọp usen ini. 
17Usen ge, Jesi onenitumu inyi ogwu gwun̄ Debit ibe, “Nye lek na ben okwun 
akọp kilo akpa ekakala chi mè akọp owut fituru chi, mè gwat lek sa libi jet ebi 
ngwan̄ kwun̄ me orieen̄ akọn̄ kiban̄. 
18Mọnọ si akọp okpọkọ okpukpuk mun̄ ebe eriembuuk chi sa che nyi ogwu ibot 
urum akọn̄ kiban̄. Osire, si kpọ ebi ngwan̄ kwun̄, mè week riọọn̄ ubọk inu okije 
me lek kiban̄, mè sa etip kiban̄ na look emi.” 
19Me mgbọ ya, Sọọlu mè ebi ngwan̄ kè Debit mè otutuuk ebi akọn̄ Ijeren ekup 
me iteke ijọn̄ Ela, ere ema ekitim akọn̄ me lek ebi Filisia. 
20Debit onanan̄a ikeke me ata otu ewelegwe ofit iwele kan̄, mè ijuuk arọọn̄ ogwu 
ute itele me ubọk ogwu òkpukpo arọọn̄, mè inan̄a ije ya kubọk ogwu ute Jesi 
onyibe ida ibe ọmọ irọ. Mgbọ Debit orebe orieen̄ akọn̄ ebi Ijeren, ìkpọkpọ inire 
mgbọ ya ke ebi akọn̄ Ijeren ekitiki akọn̄ ikisibi inu ibesi isi akọn̄. 
21Ebi akọn̄ Ijeren mè ebi akọn̄ Filisia enenikeke me isi akọn̄, kpa ogwu me agan̄ 
kan̄, agan̄ ge obene chieen̄ ikikpọ agan̄ ge. 
22Debit ojujuuk inorie cha îsabe inu itele me ubọk ogwu akọn̄ ogwu òkikpọ 
chieen̄ me lek inorie, mè ilibi ekot ekot ifo isi akọn̄ isi ichichini melek ebi ngwan̄ 
cha, mè ikido ema ubọk inu okupbe. 
23Debit òkitumu ikọ ya me otu, ogwu òje isi akọn̄ ya, Golayat ogwu Filisia, ogwu 
ama Gat, owọwọọk inan̄a me isi akọn̄ ebi Filisia isibi inikeke, mè ibene ikigigam 
ebi akọn̄ Ijeren ike îwuukbe lek ikirọ. Debit onọnọ. 
24Ebi akọn̄ Ijeren ibebene chieen̄ itoon̄ ene ya me lek, ukpook otetet ema enenen, 
otutuuk kiban̄ elilim ita kpai me isi kan̄. 
25Ebi akọn̄ Ijeren ekekitumu ibe, “Ke enyi mîmun̄ ene yilọ òkinene inu, ìkinu 
initọ ebi Ijeren ubọk me isi. Ene geelek òkọkọt ikpan̄ ene yi, ogwu ubọọn̄ môtap 
ene ya ikpele ubọọn̄, mè isa gwun̄ kan̄ enenwaan̄ inyi ene ya me lek nwa. Ebi 

uwu nte ene ya si kpebeyaka ikikpe otitip ido me otutuuk Ijeren, kpebekirọ si 
ikwaan̄ ido geege.” 
26Debit onenikido ebi akọn̄ ìkup me agba lek kan̄ me ere ya ibe, “Ogwu ikpan̄ 
ogwu Filisia yi, mè isan̄a itiik kechi me lek ebi Ijeren, ìre keke ke eberọ inyi ene 
ya? Ogwu Filisia yi ìre ekene mọnọ? Ìkpọ-nu ubọk ogwu kpefieek afi yi okinitọ 
ubọk me isi urum akọn̄ Awaji ogwu òkup me ugwem!” 
27Ebi ìkup me ere ya ebeben si ikọ ema ewuukbe lek ikitumu ya iyaka itumu si 
inyi Debit, mè ibe ke îre ikeya ke eberọ ene geelek òkọkọt ikpan̄ ogwu enerieen̄ 
ya. 
28Eliabu, ngwan̄ kè Debit ogwu ugane, okukup inọ ikọ ya Debit okitumu inyi ebi 
ife cha, mè inaan̄ ejit inyi Debit, mè ikigana inyi Debit ibe, “Eyi keyi ye? Ònu eke 
me ere keyi? Ìre òtele arọọn̄ inen mè inen cha òkup me oron inyi ekene? Owu 
gwun̄ sonson lek keyi! Emi nriọọn̄ inu ikpak òkup owu me ejit! Nriọọn̄ ibe ke 
owu ònu me ere yi inenikpọ ubọk ekitim akọn̄!” 
29Debit ofọfọọk ibe, “Keke ke nyaka irọ mgbọ keyi? Ìre ìkare ukpọk ukpọk lek 
ikọ gaalek ke ndo?” 
30Debit onanan̄a me ere ya ije isaba ifo ofifi agan̄, mè ikido si ebi ene chieen̄ ikọ 
yaage. Ebiba efọfọọk si ọmọ inu yaage kubọk ebilọ ewuukbe lek ifọọk. 
31Ebi ene enọnọ ikọ cha Debit okitumu, mè iben isi ikpa inyi Sọọlu. Sọọlu oraria 
etip ibe egwen Debit ejet ọmọ. 
32Debit onenitumu inyi Sọọlu ibe, “Ogwu ubọọn̄, ene geege ikafieek owot mije 
ogwu Filisia yilọ. Emi ogwu usun̄ kwun̄, mâsi itim akọn̄ me lek ogwu enerieen̄ 
ya, mè itim ikpan̄ ọmọ.” 
33Sọọlu otutumu inyi Debit ibe, “Owu òkpokọt ije inin̄ lek ogwu Filisia yilọ isi 
itim akọn̄ me lek, mije, owu ìre sọntiik gwun̄. Ire, ogwu enerieen̄ yi ìre ogwu usọ 
akọn̄ òtitim akọn̄ karake ijija kan̄.” 
34Debit otutumu inyi Sọọlu ibe, “Emi ogwu usun̄ kwun̄ ǹkikup me oron 
ikikpukpo arọọn̄ kè nte n̄a. Egbe àtat mè ìre ibo nriọk isinu initet arọọn̄ me etete 
urum arọọn̄ cha, 
35emi nra isibi igọọk, mè isulu, mè ibọkọ arọọn̄ ya isan̄a me otu kan̄. Ijo anam ya 
isigwu ikom ibumu chieen̄ inin̄ emi lek, nra itet ọmọ me lek inwọọn̄ kan̄ ya, mè 
isulu ikpan̄. 
36Emi ogwu usun̄ kwun̄ nra ikpan̄ egbe àtat, mè ikpan̄ ibo nriọk. Ogwu Filisia yi 
ìbokup kubọk ge me etete chieen̄ anam iba chi, mije, ìkitọ ubọk me isi urum akọn̄ 
Awaji ogwu òkup me ugwem. 
37Okumugwem ogwu ònyanyan̄a emi isibi me otu egbe àtat mè otu ibo nriọk 
mônyan̄a emi isibi si me ubọk ogwu Filisia yi.” Sọọlu otutumu inyi Debit ibe, “Je! 
Okumugwem ikup melek kwun̄!” 

38Sọọlu onenikpulu àwurukù irak itap Debit, mè ikwuun̄ ọmọ okpibot akọn̄ 
esabe ekwe irom, mè iniben ulobo ofọnti akọn̄ òkup lek ikpọk irin̄ ikpọk irin̄ 
ikwaan̄ Debit me lek. 
39Debit onenimọnọ òge akọn̄ kè Sọọlu melek fanti itobo me inyọn̄ àwurukù irak 
ya, mè iniroon̄ lek isasa ulobo nroon̄ akọn̄ cha me lek ije. Ire, ìkafet, mije, 
ìkawuuk lek ìkitap ojelek nroon̄ akọn̄ cha. Itutumu inyi Sọọlu ibe ke ọmọ ìkpokọt 
isa nroon̄ akọn̄ cha me lek ije ije, mije, ke ọmọ ìkararak ìtap ojelek nroon̄ akọn̄ 
kecha. Iwọwọọk nroon̄ akọn̄ cha isan̄a me lek kan̄, 
40mè ito ubọk imọnọ mkpat ogwu òkpukpo arọọn̄ kan̄ ikaan̄, mè ije isi emen 
odidim òkup me ere ya, mè iteen̄ asabọn ewuuk go òrọrọt lek itap me emen akpa 
ogwu òkpukpo arọọn̄ kan̄, mè imọnọ olik mgbọlọ kan̄ ikaan̄ me ubọk, mè ikije 
ikweek ogwu òje isi akọn̄ ebi Filisia ya. 
41Ogwu Filisia ya okekije itap me lek kè Debit, ogwu òbeme agbọ kan̄ okekije me 
isi kan̄. 
42Ogwu Filisia ya obebene chieen̄ ikpọ Debit, mè imun̄ ibe ke îre gaalek sọn̄ 
gwun̄, mè imun̄ si ibe ke înwọn lek mè ijaan̄ uja. Mije keya, ijọjọ ejit me lek kè 
Debit. 
43Ogwu Filisia ya otutumu inyi Debit ibe, “Eyi omọnọbe uti ikaan̄ me ubọk isa 
ikije inin̄ emi lek, ìre emi ìre ibo ni?” Ibebene ikisa erieen̄ awaji kiban̄ ikigbo 
Debit, 
44mè ikitumu inyi Debit ibe, “Je na, mè ǹsa ufuk akpalek kwun̄ ǹnyi ebi kè unọn 
òwulu me inyọn̄, mè ebi kè anam oron etaka!” 
45Debit otutumu inyi ogwu Filisia ya ibe, “Eyi kwun̄, oge akọn̄ mè otunwa mè 
otubọ ke owu osa inu akọn̄ me lek n̄a. Ire, emi ǹnu akọn̄ me lek kwun̄ me erieen̄ 
Okumugwem Ogwukaan̄ Inyọn̄ mè Ijọn̄, òrere Awaji ebi urum akọn̄ ebi Ijeren ebi 
owu okitọ ubọk me isi. 
46Me cherekeyi, Okumugwem môyaka owu itap emi me ubọk. Cherekeyi, emi 
mâkpan̄ owu, mè ifieek ibot kwun̄ isan̄a me lek kwun̄, mè isa ufuk akpalek ebi 
urum akọn̄ ebi Filisia inyi ebi kè unọn òwulu me inyọn̄ mè ebi kè anam oron. 
Mgbọ ya otutuuk ebi linyọn̄ mêneniriọọn̄ ibe ke Awaji ọmọ òwa me Ijeren. 
47Otutuuk ebi ìtitiin̄ me ere yi me chereyi mêneniriọọn̄ ibe ke ìkare oge akọn̄ mè 
otunwa ke Okumugwem okisa inyan̄a ene, ke akọn̄ yi ìre eyi Okumugwem. Mije, 
Okumugwem môyaka enyi itap eji me ubọk.” 
48Ike ogwu òje isi akọn̄ ebi Filisia ya okije itap Debit me lek, Debit ogwagwat lek 
ilibi ekot ekot ifo isi akọn̄ ebi Filisia isi ikweek ọmọ, 
49mè itap ubọk me emen akpa kan̄, mè imọnọ gwun̄ ewuuk ge inwaan̄ me lek 
olik mgbọlọ kan̄, mè isa itọbọ ogwu isi akọn̄ ebi Filisia ya. Ewuuk ya ototoon̄ 
ogwu ibot ebi Filisia ya me inyọn̄ okwut isi, mè igwọt iraka inin̄ emen okwut isi 
ogwu ene ya. Ogwu Filisia ya ogbugbugbọ irọn̄, mè isa isi kan̄ ikana ichit me ijọn̄. 

50Sa me ikeyi ke Debit osa olik mgbọlọ mè ewuuk ikike gaalek itim ikpan̄ ogwu 
isi akọn̄ ebi Filisia ya, mè ikpan̄ ọmọ, me kpunube oge akọn̄ geege me ubọk kè 
Debit. 
51Debit olilibi inin̄ lek ogwu Filisia ya, mè ikeke igba, mè iwọọk oge akọn̄ ogwu 
ene ya isibi me ogan, mè isa ikpan̄ ọmọ, mè ifieek ọmọ ibot isan̄a me lek ekirikit. 
Mgbọ ebi akọn̄ Filisia emun̄be ibe ke ogwu òje isi akọn̄ kiban̄ îkwu, ema elililiin̄ 
iyiyala. 
52Ebi akọn̄ Ijeren mè ebi Juda ejijibi ibene, mè itiki akọn̄, mè ikigọọk ebi Filisia 
abayaage isi ire Gat, mè iraka isi igwook me otunchit ama Ekurọn. Ebi Filisia 
ekwakwaan̄, mè irurọn̄ọ ijot lek oniin̄, ibene me oniin̄ òkisi Seyarayim mege isi 
igwook me Gat mè Ekurọn. 
53Mgbọ ebi Ijeren elilababe ebi akọn̄ Filisia, mè ikpan̄ ema isan̄a, egwugwu ikom 
ika, mè ininin̄ mfum me emen orieen̄ akọn̄ ebi Filisia ya, mè ijijaka ere ya igwook. 
54Debit obeben ibot kè Golayat ogwu òje isi akọn̄ ebi Filisia ya, mè isa inu 
Jeruselem, mè ikpulu otutuuk nroon̄ akọn̄ kè Golayat isa initap me emen uwu 
ọfọ kan̄. 
55Mgbọ Sọọlu omun̄be Debit okije isibi ibosi ichichini Golayat ogwu òje isi akọn̄ 
ebi Filisia me isi akọn̄ ya, igwegwen Abina, ogwu ibot akọn̄ ebi Ijeren, mè ido ibe, 
“Abina, gwun̄ enerieen̄ yilọ ìre gwun̄ kè ekene?” Abina ofọfọọk ọmọ ibe, “Ogwu 
ubọọn̄, kè lek kwun̄, emi ǹkariọọn̄ gwun̄ ogwu îrebe.” 
56Ogwu ubọọn̄ onenitumu inyi Abina ibe, “Si week riọọn̄ gwun̄ ogwu îrebe.” 

57Mgbọ Debit okinan̄a me isi akọn̄ ere îkpan̄be Golayat ogwu Filisia ikika, Abina 
osasa Debit, melek ibot kè Golayat ogwu Filisia ya me ubọk, inu me isi kè Sọọlu. 
58Sọọlu ododo Debit ibe, “Gwun̄ enerieen̄, ìre owu ìre gwun̄ kè ekene?” Debit 
ofọfọọk ibe, “Emi ìre gwun̄ ogwu usun̄ kwun̄ Jesi, ogwu Beteleyem.” 

I Sam 18 

Sọọlu îkaan̄ ejit mba me lek kè Debit 

1Me mgbọ Debit melek Sọọlu etumube ikọ isan̄a, inu kè Debit okpọkpọ inineme 
Jonatan gwun̄ kè Sọọlu enenen. Jonatan onenima Debit kubọk akpalek kan̄ 
gaalek. 
2Bene me usen ya, Sọọlu omọmọnọ Debit itap me uwu kan̄, inyi inigọọk ọmọ iluk 
ibia. Ìkayaka ìtele ibe Debit ifo uwu ogwu ute. 
3Jonatan onyanyan̄a ibot melek kè Debit mije îmabe Debit kubọk akpalek kan̄, 

4mè iwọọk ofọnti awudu òkup me lek kan̄ isa ikana inyi Debit, mè inyi si Debit 
àwurukù irak kan̄ igbaalek oge akọn̄ kan̄ mè ogbaan̄ kan̄ melek fanti kan̄. 

5Sọọlu isikiria Debit ikwaan̄, ikwaan̄ cha geelek ìkijeje ijaan̄ me ubọk kè Debit. 
Sọọlu osasa Debit irọ ogwu ibot ebi akọn̄. Inu ya onwọnwọn me chieen̄ otutuuk 
ebi ene, mè itat si me chieen̄ ebi ibot ikwaan̄ kan̄. 
6Me mgbọ ebi akọn̄ ebi Ijeren ekinan̄a me isi akọn̄ ikika, mgbọ ya si Debit îkpan̄ 
ogwu isi akọn̄ ebi Filisia ya isan̄a, mè ika, ebibaan̄ egbọgbọọk inan̄a me otutuuk 
ama ebi Ijeren geelek isibi inu, mè ikikọt okwa, mè ikijop, ibenitọn̄ ogwu ubọọn̄ 
Sọọlu. Ema ekekikwak ekpete melek uneen̄ olik ita, mè ikinwọọn̄ unwọọn̄ 
enenen. 
7Ebibaan̄ cha ekekikwak nkwukwak, mè ikichieek okwa ikibe, “Sọọlu îkpan̄ eyi 
kan̄ me obop me obop; Ire, Debit okpan̄ eyi kan̄ me akọp akọp obop!” 
8Sọọlu onanaan̄ ejit enenen me lek okwa ya ebibaan̄ cha ekikọt, mè ibe, “Ema 
enyi Debit akọp akọp obop, sà emi ke ema eninyi obop obop! Ìre keke si oyaka 
inisik inyi Debit ikakaan̄, ilọ me lek irek ubọọn̄?” 
9Bene me usen ya nyi isi, Sọọlu obebene ikikpọ Debit me ijo chieen̄. 

10Me ofit iwele kan̄, ijo erumun̄ ònan̄a me ubọk Okumugwem oninin̄ Sọọlu me 
emen mgbọ îsikibe ikweek me emen uwu kan̄. Ibebene ikisisik, mè ikitaan̄ ukpo 
itumu ikọ kubọk ogwu nriran. Debit omọmọnọ uneen̄ ikaan̄ me ubọk ikifit kubọk 
îwuukbe lek ikifit otutuuk mgbọ kechilọ inu ya okirọ. Me ike mgbọ ya, Sọọlu îtet 
otunwa ge ikaan̄ me ubọk. 
11Sọọlu onenisa otunwa ya itọbọ Debit ibokpan̄. Ekiket kan̄ ìre itọtọbọ Debit 
ichim inwaan̄ me agba lek uwu. Ire, Debit ofafiala. Sọọlu îtọbọ otunwa ya mgbọ 
iba, Debit ofafiala si mgbọ iba cha. 
12Sọọlu otetet ukpook me lek kè Debit, mije, Okumugwem onan̄abe itele ọmọ, 
mè iyaka inikup melek kè Debit. 
13Mije keya, Sọọlu osasan̄a Debit isan̄a me uwu kan̄, mè inisa Debit irọ ogwu ibot 
obop ebi akọn̄. Debit okekisa ebi akọn̄ cha ikisibi isi akọn̄. 
14Inu geelek Debit orọbe okpọkpọ ikije ijaan̄, mije Okumugwem okekebe inyi 
ọmọ. 
15Mgbọ Sọọlu omun̄be ubọk inu okije ijaan̄ me lek kè Debit, ukpook lek kè Debit 
otetet Sọọlu. 
16Ire, otutuuk ebi Ijeren mè ebi Juda emama Debit enenen, mije îkisa ema isibi 
isi akọn̄ ya, mè ikitim ikpan̄, mè ikisa si ema iyaka ika. 
17Sọọlu onenitumu inyi Debit ibe, “Kpọ Merabu gwun̄ n̄a enenwaan̄ ogwu ugane 
ire ogwu. Mâsa inyi owu me lek nwa, ire ochieek isisi ikwaan̄ inyi emi kubọk 
ogwu usọ akọn̄, mè ikitim otutuuk akọn̄ Okumugwem.” Sọọlu ìtọt otitọt ya inyi 
Debit, inyi Debit ikaje me ubọk kan̄ ìkwu, kpan̄asi ikeya, ije me ubọk ebi Filisia 
ikwu. 

18Debit ofọfọọk Sọọlu ibe, “Iyak! Ìre emi ìre ekene? Sà ìre ugwem n̄a ìkup me lek 
keke, sà uwu nte n̄a ìkup me lek keke me etete ebi Ijeren, eyi emi mbanire nlom 
gwun̄ ogwu ubọọn̄?” 
19Ire, mgbọ mgbọ okembe ebesa Merabu inyi Debit me lek nwa, eyaka inisa inyi 
Adiriyen ogwu Meyola me lek nwa. Kpeyaka isa inyi Debit. 
20Me ike mgbọ cha, gwun̄ enenwaan̄ kè Sọọlu ogwu ekigwen Mikali onenima 
Debit enenen. Mgbọ Sọọlu onọbe ukpatu ya, inu ya okpọkpọ initat me chieen̄ 
kan̄, ibebele ejit. 
21Sọọlu onenitumu ifieek me ejit kan̄ ibe ke ọmọ môsa Mikali iche olom inyi 
Debit, inyi ikana ufe eyi òboleke Debit itap me ubọk ebi Filisia, inyi ekpan̄. Sọọlu 
onenitumu inyi Debit ibe, “Mgbọ keyi, owu oyaka ikaan̄ òso irek iba irere nlom 
gwun̄ n̄a.” 
22Sọọlu onyinyi ebi ikwaan̄ kan̄ ida ibe egwen Debit me nlelet, mè etumu enyi 
ibe, “Kpọ, ogwu ubọọn̄ îkaan̄ ulọk me lek kwun̄ enenen, ikeya si ke otutuuk ebi 
ikwaan̄ kan̄ ema owu. Eya orọ, bọkọ gwun̄ ogwu ubọọn̄ do me lek nwa.” 
23Ebi ikwaan̄ kè Sọọlu esasa ikọ ya isi ikitumu inyi Debit. Debit ofọfọọk ema ibe, 
“Enyi ìkpọ-nu, ìre irere nlom gwun̄ ogwu ubọọn̄, ìre sọntitiik inu? Ògak ge, me 
lek n̄a ogwu ugbọọn̄ ikakupge me lek inu geege!” 
24Ebi ikwaan̄ cha ebeben inu ya Debit otumube isi ikpa inyi Sọọlu. 

25Sọọlu otutumu inyi ema ibe esi etumu enyi Debit ibe ke ọmọ ìkaweek ikpoko 
ibot nwa geege. Gaalek ke ọmọ ìkiweek efit lek ebirieen̄ ebi Filisia, inyi ọmọ isa 
me ikeya ikpe ebi ochicha kan̄ useen̄ inu erọbe ọmọ. Sọọlu ìweek isasa me ikeya 
ida Debit itap me ubọk ebi Filisia, inyi ekpan̄. 
26Mgbọ ebi ikwaan̄ cha esabe etip ya inikpa inyi Debit, Debit omumun̄ ibe ke eya 
ìre mfufet inu me lek kan̄, mè ibele ejit enenen ikakana nlom gwun̄ ogwu ubọọn̄. 
Eya orọ, sabum usen ido-nwa ya onire, 
27Debit melek ebi akọn̄ kan̄ enenisi akọn̄ me lek ebi Filisia, mè ikpan̄ efit ebirieen̄ 
Filisia iba. Debit osasa lek ebirieen̄ kiban̄ ika ijet ogwu ubọọn̄, kubọk òjot òjot 
mkpukpe ibot nwa Sọọlu oweekbe, inyi ọmọ ikana nlom gwun̄ ogwu ubọọn̄. 
Sọọlu osasa Mikali gwun̄ kan̄ inyi Debit me lek nwa. 
28Sọọlu omumun̄ ibe ke Okumugwem òwa melek kè Debit, mè imun̄ si ibe ke 
gwun̄ kan̄ Mikali îma Debit. 
29Mije keya, ukpook kè Debit orọriọọn̄ itet Sọọlu enenen igak adasi mgbọ. Sọọlu 
ochacha Debit me otutuuk usen ugwem kan̄. 
30Ebi ibot akọn̄ ebi Filisia ekpọkpọ ikinu akọn̄ me lek ebi Ijeren. Mgbọ geelek 
ema enube, Debit îra ikitim akọn̄ ijaan̄ igak otutuuk ebi ibot akọn̄ kè Sọọlu 
kechilọ. Sa me ikeya, erieen̄ kè Debit okekitaan̄ etip enenen. 

I Sam 19 

Sọọlu îweek ikpakpan̄ Debit 

1Sọọlu onenitumu inyi ogwu gwun̄ Jonatan mè otutuuk ebi ikwaan̄ kan̄ ibe ekpan̄ 
Debit. Ire, Jonatan gwun̄ kè Sọọlu îma Debit enenen. 
2Eya orọ, inenisi ikpa inyi Debit ibe, “Kpọ, Sọọlu nte n̄a ìkiweek ikpakpan̄ owu. 
Me ewelegwe iyakwut, riọọn̄ lek kwun̄! Week ere ge si let, mè kup me ere ya! 
3Emi melek nte n̄a mêsibi inu me agba otu oron ere owu oletbe, mânenikeke igba 
nte n̄a, mè initumu ikọ melek kan̄ òfo me lek kwun̄, mè igban̄-nu inu ìbofọọk. Inu 
geelek îtumube, mânu inikpa inyi owu.” 
4Me ofit iwele kan̄, mgbọ Jonatan melek ogwu ute ekikpa ukpatu, Jonatan 
onenikitumu ata inu ibak Debit inyi ogwu ute, mè ikibeek ibe, “Ìkanwọn ibe owu 
ogwu ubọọn̄ òrọ ijo inu me lek ogwu usun̄ kwun̄ Debit, mije, Debit ìkarọ owu ijo 
inu geege. Me atikọ, inu geelek Debit okirọ ìkire ntap-ubọk òmimin enenen isa 
inyi owu. 
5Debit îtap ugwem kan̄ me ichep mije ebi Ijeren me mgbọ îkpan̄be ogwu isi akọn̄ 
ebi Filisia ya. Sa me ikeya, Okumugwem onyanyan̄a ebi Ijeren isibi me oniin̄ 
òmimin mè ikaan̄ ukpook. Owu me lek kwun̄ omun̄ si inu ya, mè ibele ejit. Ìre 
owu òbojeje iyaka inikpan̄ Debit ogwu ubọk otanabe, me kpunube inu geege 
îrọbe ilọ?” 
6Sọọlu onọnọ ikọ ya Jonatan otumube, mè ininyan̄a ibot ibe, “Kè lek ugwem 
Okumugwem, kpebekpan̄ Debit.” 
7Jonatan onenisi igwen Debit, mè iben otutuuk inu cha geelek ikpa inyi, mè inisa 
Debit isi me isi kè Sọọlu ogwu ute. Debit okukup melek kè Sọọlu kubọk îkupbe 
me adasi mgbọ. 
8Ikafiin̄ mgbọ, akọn̄ obebene me etete ebi Filisia mè ebi Ijeren. Debit osasa ebi 
akọn̄ Ijeren isibi isi itim akọn̄ ya melek ebi Filisia, mè ikpan̄ owuwa ebi Filisia 
me akọn̄ ya. Ebi Filisia elilim, kpekọt ikeke ida Debit. 
9Usen ge, ijo erumun̄ ònan̄a me ubọk Okumugwem oninin̄ emen kè Sọọlu. Sọọlu 
ìsisiki ikweek me emen uwu kan̄ mgbọ ya, mè ikaan̄ otunwa me ubọk. Debit 
okekikwak uneen̄ inyi ọmọ. 
10Sọọlu onenisa otunwa ya itọbọ Debit, ikiweek ichichim Debit ikam me agba 
uwu, ire Debit ofafiala. Otunwa ya oraraka isi itoon̄ me agba uwu, mè igwọt inin̄. 
Debit onanan̄a me emen uwu ya isibi me eririeen̄ ya, mè ilibi inwọnọ. 
11Me eririeen̄ ya, Sọọlu oraria ebi ene ibe egwuun̄ chieen̄ me uwu kè Debit, mè 
ekpan̄ Debit me ewelegwe. Ire, Mikali nwa kè Debit onenitumu inyi Debit ibe, 
“Ire òkasa me eririeen̄ yi ìweek ere ìtap ibot, me ewelegwe, mêkpan̄ owu.” 
12Mikali otatap ubọk ibene Debit itap itibi otu nruruk ito me agan̄ udun̄ oyet, 
Debit olilibi inan̄a, mè isa me ikeya inwọnọ mkpa. 

13Mikali oneniben mkpọ mfaka ge ekọbe kubọk ene imaan̄ me inyọn̄ mkpilaak, 
mè isa ekwut ikana ichit lek, mè inisa inwọọn̄ ebot ichit me ibot. 
14Sọọlu oneniria ebi ene ibe esi etet Debit esa enu. Mikali otutumu inyi ebi ife 
cha ibe ke lek kè Debit ìkanye. 
15Sọọlu okpọkpọk iria ebi osat cha ibe esi esa chieen̄ emun̄ Debit, mè eben me 
inyọn̄ mkpilaak esa enu, inyi ekpan̄. 
16Ire, mgbọ ebi osat cha egwube ikom inu, mè inin̄ emen uwu kè Debit, eyaka isi 
imun̄ mkpọmfaka me inyọn̄ mkpilaak, melek inwọọn̄ ebot me ibot. 
17Sọọlu onenido Mikali ibe, “Ìre keke orọ mè owu òfiaan̄ emi ikeyi, mè òtele inyi 
ogwu ochicha n̄a inwọnọ?” Mikali ofọfọọk Sọọlu ibe, “Ogwu enerieen̄ ya ìtumu 
ibe emi ǹtap ubọk ǹnyi ọmọ inwọnọ, ire emi ǹkatap ubọk ìnyi ọmọ ilibi inwọnọ 
mkpa, ke ọmọ môkpan̄ emi.” 
18Debit olilibi isi lek kè Samien me Rama, mè iniben otutuuk inu Sọọlu orọbe 
ọmọ ikpa inyi. Samien onenisa Debit igbaalek kan̄ inan̄a me Rama ifo Nayọt, mè 
isi ikup me ere keya. 
19Etip onenire utọn̄ kè Sọọlu ibe ke Debit ọmọ òwa me Nayọt me Rama okupbe. 

20Sọọlu oneniria ebi ikwaan̄ kan̄ ibe esi Nayọt esi etet Debit ejet ọmọ. Mgbọ ebi 
ikwaan̄ kè Sọọlu erebe ama ya, ema emumun̄ ogbo ebi nriran ekiben nriran, mè 
imun̄ si Samien okekebe me ere ya kubọk ogwu ibot ebi nriran cha. Me ere ya, 
Ekwukwu Awaji oninin̄ emen ebi ikwaan̄ kè Sọọlu cha, ema si ekekiben nriran. 
21Etip inu ya òrọrọ onenire utọn̄ kè Sọọlu, iraria ofifi ukpa ebi ikwaan̄ ibe esi. Me 
ere ya, ebibi si egọgọọk ikiben nriran. Sọọlu oraria òso ukpa ebi ikwaan̄ ita isi 
Nayọt. Ebiba si egọgọọk ikiben nriran. 
22Sọọlu me lek kan̄ onenije isi Rama, mè inije ire lek ikpele udọn̄ mun̄ ge òkup 
me Seku, mè ikidido ebi ene ibe ìre Samien mè Debit ekup me owa. Etutumu inyi 
ibe ke Samien mè Debit ekup me Nayọt me Rama. 
23Sọọlu onenikije isi Nayọt me Rama. Mgbọ yaage, Ekwukwu Awaji oninin̄ si 
emen kan̄, ikekije, mè ikiben nriran me oniin̄ ya abayaage inire Nayọt òkup me 
Rama. 
24Sọọlu owọwọọk ofọnti isan̄a me lek kan̄, mè inan̄a irọn̄ me ijọn̄ me isi kè 
Samien, mè ilaak njak ikeya me ijọn̄ otutuuk usen ya mè otutuuk eririeen̄ ya 
ikiben nriran. Mije keya ke ekitumu ibe, “Ìre Sọọlu ọmọ òwa si me otu ifuk ebi 
nriran?” 

I Sam 20 

1Debit onanan̄a me Nayọt eyi òkup me Rama, ilibi isi imun̄ Jonatan, mè ikitumu 
inyi Jonatan ibe, “Ìre keke ke nrọ? Ìre kpasi ikan ke nrọn̄? Ìre kpasi ijo inu ke nrọ 
nte kwun, eyi nte kwun̄ okiweek isasan̄a ugwem n̄a ikeyi?” 

2Jonatan otutumu inyi Debit ibe, “Awaji gwak fiin̄! Owu òkabokwu! Kpunu inu 
geege nte n̄a oborọ, mè ìre ilile mè ìre sọntiik, eyi ìkpotumube inyi emi. Nte n̄a 
ìjeje inilet emi inu keyi me lek? Ikọ keyi ìkpokọt ire atikọ!” 
3Debit okpọkpọk inyan̄a ibot, mè itumu inyi Jonatan ibe, “Me atikọ, nte kwun̄ 
îriọọn̄ ibe ke owu oma emi enenen. Eya orọ ikaweekge ibe owu òriọọn̄, inyi owu 
okafieek ejit. Ire, kè lek ugwem Okumugwem, mè kè lek kwun̄, ǹkirọ inyi owu 
òriọọn̄ ibe ke îre otu udọn̄ mkpa ke nkup mgbọ keyi!” 
4Jonatan onenitumu inyi Debit ibe, “Ìre keke ke oweek ibe emi ǹrọ ǹnyi owu? 
Tumu, ke mârọ inyi owu!” 
5Debit onenitumu inyi Jonatan ibe, “Kpọ, ijọk Aya Onyan̄ ìbobene me iyakwut. 
Mgbọ ya ìre mgbọ nkigọọk nte kwun̄ ikup me lek ikasi irie inorie ijọk ya. Ire, mâsi 
iweek ere ilet me emen oron mege ire uban̄akwut. 
6Ire nte kwun̄ ido ibe sà emi ye, tumu nyi ibe ke m̀bọbọkọ unye me ubọk kwun̄, 
mè inan̄a ije isi igọọk igwa ngwugwa ibot acha eyi otutuuk ebi ototun̄ ukan̄ kiji 
me Beteleyem. 
7Ire nte kwun̄ ifọọk ibe ke înwọn, ìsibi ibe ke emi ogwu usun̄ mâkup me esuuk. 
Ire, ire nte kwun inaan̄ ejit enenen, kpọkpọ riọọn̄ ibe ke nte kwun̄ îben me ejit 
ikpakpan̄ emi. 
8Soso, kaan̄ ejit nsan me lek n̄a, mije, owu onyan̄a ibot melek n̄a me erieen̄ 
Okumugwem. Ire owu omun̄ ibe ke îkaan̄ inu nrọbe ilọ, owu sa ubọk kwun̄ 
gaalek kpan̄ emi. Kasa emi ìnyi nte kwun̄ ikpan̄.” 
9Jonatan onenifọọk Debit ibe, “Awaji gwak ifiin̄! Emi m̀kpakọt iriọọn̄ ibe ke nte 
n̄a òkitọt ijo inu ibak owu, mè itele itutumu inyi owu.” 
10Debit oyayaka inido Jonatan ibe, “Ire nte kwun̄ ifọọk owu otu uyọt uyọt, ìre 
ekene obonitumu inyi emi?” 
11Jonatan onenitumu inyi Debit ibe, “Na-nu, inyi eji eneje enin̄ otu oron.” Ema 
ene iba egbagbaan̄ inan̄a isibi ije inin̄ otu oron. 
12Jonatan onenitumu inyi Debit ibe, “Kpọ, ǹkisa erieen̄ Okumugwem, Awaji ebi 
Ijeren inyan̄a ibot inyi owu, ibe, ike mgbọ keyi me uban̄akwut mâweek iriọọn̄ 
inu nte n̄a okitọt ibak owu. Ire ikaan̄ ata ekiket ibak owu, m̀kpalọlọ iraria etip 
ijet owu, inyi owu òriọọn̄. 
13Ire, ire mweek iriọọn̄ ibe ke îre ijo otitọt ke nte n̄a okitọt ibak owu, m̀kpalọlọ 
si iraria etip ijet owu, inyi owu òsa ata mgbọ òlibi òweek agan̄ ebek ugwem 
kwun̄, mè òfo me esuuk. Ire ǹkarọ use yi ìso, Okumugwem isulu emi osusut ubọk 
geelek òneme ọmọ. Okumugwem ikup melek kwun̄ ubọk îkupbe melek kè nte 
n̄a. 
14Ire, katele ikakaan̄ ejit nsan Okumugwem me lek n̄a, mè ìre ǹkukup me ugwem, 
mè ìyaka ire ǹkwukwu. 



572 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

15Mege isi ire mgbọ geelek, katele ikakaan̄ ata ejit me lek ebi uwu n̄a, ikerere 
mgbọ Okumugwem môfieekbe ugwem otutuuk ebi ochicha kwun̄ isan̄a me 
otutuuk linyọn̄.” 
16Jonatan oneninyan̄a ibot inyi ebi uwu kè Debit ibe mè Okumugwem ido useen̄ 
me ubọk ebi ochicha kè Debit. 
17Jonatan okpọkpọk inyan̄a ibot melek kè Debit mije imumechieen̄ îkaan̄be me 
lek kè Debit. Mije, Jonatan îma Debit kubọk îmabe lek kan̄. 
18Jonatan onenitumu inyi Debit ibe, “Iyakwut ìre ijọk Aya Onyan̄. Ebi ene mêdido 
owu me irek ijọk ya, mije, irek kwun̄ me lek ikasi ijọk ya ìbolaak ukpọk. 
19Me uban̄akwut, libi kwala sibi jọn̄ọ ere enenen, mè si kup me ere oletbe mgbọ 
keyilọ ya, mè kup me agba lek ewuuk ekigwen Ejen. 
20Emi mâsook oraan̄ ita itap me agan̄ ya kubọk ke îkaan̄ inu nkikpọ me lek isook. 

21Nsisook isan̄a, mânenitumu inyi ogwu ikwaan̄ n̄a ibe isi iweek oraan̄ cha. Ire 
ntumu inyi ogwu ikwaan̄ ya ibe, ‘Kpọ oraan̄ cha ire echa me agba lek kwun̄, teen̄ 
sa na,’ owu nan̄a sibi na, ke kpunu ufialek. Kè lek ugwem Okumugwem, kpunu 
unan geege òbosak owu me lek. 
22Ire, ire ntumu inyi gwun̄ nsabọn irieen̄ ya ibe, ‘Kpọ oraan̄ cha ìkup me ntut 
agan̄ isi kwun̄, je fo isi sọnja,’ libi nan̄a, ke Okumugwem îsan̄a owu me emen 
unan. 
23Ire me lek inyan̄a-ibot eyi emi melek kwun̄ egbaan̄be inyan̄a, Okumugwem me 
lek kan̄ ore ogwu ata-ikọ inyi owu melek n̄a mege ire mgbọ geelek.” 
24Debit onenisi ilet me emen oron ere ya. Ijọk Aya Onyan̄ ya orere. Ogwu ubọọn̄ 
omọmọnọ irek kan̄ me lek ikasi inorie ijọk ya. 
25Ogwu ubọọn̄ Sọọlu ìsiki ikweek me inyọn̄ ikasi kan̄ ere îkikweek iriaak me 
agba uwu, ikiyaka isi ikpọ Jonatan, sà Abina osiki ikweek me agba lek kan̄. Ire, 
irek kè Debit olalaak ukpọk. 
26Sọọlu ìkasan̄a amọn geege òfo me lek kè Debit, mije, ìkeek me ejit kan̄ ibe, usini 
mgbọ ke Debit îra ichaka mbuban, ke mbuban me lek, ke îre eya orọ inyi ikanu. 
27Me òso usen iba eyi ijọk ya, ere kè Debit olalaak si ukpọk. Sọọlu ogwegwen 
Jonatan ogwu gwun̄ ido ibe, “Ìre keke orọ gwun̄ kè Jesi ìkanu ìnigọok ìrie inorie 
iyakwut mè cherekeyi?” 
28Jonatan onenifọọk Sọọlu ibe, “Debit ìnunu iniriaak emi ibe emi ǹtele inyi ọmọ 
isi Beteleyem, 
29mè itumu inyi emi ibe ke îkaan̄ ngwugwa ebi ototun̄ ukan̄ kiban̄ ebegwa me 
ama kiban̄, ke ngwan̄ kan̄ îria ikwaan̄ ibe ọmọ inu. Eya orọ, ire emi mma ọmọ, 
mè emi ǹtele inyi ọmọ ilibi-nu isi ichieek ogwen ebi ngwan̄ kan̄ egwenbe ọmọ. 
Îre eya orọ Debit ìkakup me lek ikasi ijọk ogwu ubọọn̄.” 

30Sọọlu onanaan̄ ejit inyi Jonatan enenen, mè igana inyi ibe, “Owu gwun̄ ijo ogwu 
enenwaan̄ unye-ibot keyi! Òkikeek ibe emi ǹkariọọn̄ ibe ke owu ògọọk gwun̄ kè 
Jesi ikeke. Mîbum owu ukwu me isi, mè ibum si me isi uga òman owu. 
31Ìre owu òkariọọn̄ ibe, eyi gwun̄ kè Jesi okupbe me ògat ugwem me inyọn̄ ijọn̄ 
yi, ke isi kwun̄ ìkposibi, ke owu òkpokọt ikeke ubọọn̄? Mgbọ keyi, ria ikwaan̄ 
gwen ọmọ jet emi, ke mkpa okup inyi.” 
32Jonatan onenido ogwu ute Sọọlu ibe, “Mije keke ke ebekpan̄ Debit? Ìre keke ke 
îrọ?” 
33Sọọlu osasa otunwa itọbọ Jonatan ibochim ikpan̄. Sa me ikeya, Jonatan 
oneniriọọn̄ ibe ke ogwu ute îben me ejit ikpakpan̄ Debit. 
34Jonatan osasa me ikpele unaan̄-ejit inan̄a ikeke me lek ikasi ijọk ya. Ìkarie 
inorie ijọk ya me òso usen iba kan̄, mije ufieejit îkaan̄be me ibot kè Debit, melek 
esip ogwu ute otapbe ọmọ me isi. 
35Me ewelegwe ofit iwele kan̄, Jonatan onanan̄a ije inu otu oron ya, ike ọmọ 
melek kè Debit etumube ifieek, mè isa sọn̄ gwun̄ enerieen̄ ge igbaalek kan̄. 
36Mgbọ ema erebe ere ya, Jonatan onenibe gwun̄ ya ikilibi isi iweek oraan̄ ọmọ 
môsookbe. Gwun̄ ya okekilibi ije, Jonatan ososook oraan̄ isaba iraka gwun̄ ya 
itap me emen oron ya. 
37Mgbọ gwun̄ ya orebe ere oraan̄ ya orọn̄be, Jonatan otataan̄ ukpo itumu inyi 
gwun̄ ya ibe, “Kpọ oraan̄ ya ìkup me ntut agan̄ isi kwun̄, je nyi isi sọnja.” 
38Jonatan otataan̄ ukpo itumu inyi gwun̄ ya ibe, “Ngwa! Gwagwat lek! Kakeke!” 
Gwun̄ enerieen̄ ya omọmọnọ oraan̄ ya, mè isa ijet ogwu nte uwu kan̄. 
39Gwun̄ enerieen̄ ya ìkariọọn̄ inu geege òkije ifo isi. Gaalek Jonatan melek kè 
Debit eriọọn̄ inu òkimọnọ irek. 
40Jonatan onenikana ogbaan̄ melek oraan̄ kan̄ cha inyi gwun̄ enerieen̄ ya, mè iria 
ibe igwu ikom ifo emen ama. 
41Mgbọ yaage gwun̄ enerieen̄ ya onan̄abe, Debit onanan̄a ikeke me agan̄ osiki 
ewuuk ya, mè inan̄a me emen oron ya ije isibi, mè inirọn̄ ikana isi ichit me ijọn̄ 
me isi kè Jonatan, mè itọbọ ibot mgbọ ita inyi Jonatan. Ema ekakana lek kiban̄ 
ikat, ema ene iba ekekito ito. Debit ototo ito enenen enenen. 
42Jonatan onenitumu inyi Debit ibe, “Fo me esuuk! Eji ene iba mîra igbaan̄ inyan̄a 
ibot me erieen̄ Okumugwem ibe mè Okumugwem ire ogwu ata-ikọ inyi emi 
melek kwun̄, mè ire si ogwu ata-ikọ inyi owot iman n̄a mè owot iman kwun̄ ire 
mgbọ geelek.” Debit onenijuuk Jonatan itele, mè ije inan̄a. Jonatan onenigwu 
ikom ije inin̄ emen ama. 

I Sam 21 

Debit me Nọbu 

1Debit onenije isi ire Nọbu, mè iraka isi lek kè Ayimelek ogwu ngwugwa. 
Ayimelek ibebene chieen̄ imun̄ Debit, lek kan̄ okekiran, ijeje isi ikweek Debit, mè 
ikido ibe, “Òjeje ikeyi, owu gaalek? Kpunu ene geege melek kwun̄?” 
2Debit ofọfọọk Ayimelek ogwu ngwugwa ibe, “Îkaan̄ ikwaan̄ ogwu ubọọn̄ 
okanabe itap emi me ubọk, mè ibe emi nkachieek ibe ene geege iriọọn̄ inu geege 
ofolek ikwaan̄ yi ọmọ oriabe emi. Ire me lek ebi melek n̄a, nra irọ inyi ema eriọọn̄ 
ere ema melek n̄a mêgbaan̄be ichichini. 
3Mgbọ keyi, ìre keke ke okaan̄ me uwu? Soso, nyi emi owut fituru go, mè ìyaka 
ire inorie geelek okaan̄be.” 
4Ogwu ngwugwa onenifọọk Debit ibe, “Ǹkakaan̄ fituru ikike geege me uwu, ilọ 
me lek fituru mbuban gaalek. Enyi mêkọt irie echa si, ire ke ebi akọn̄ melek kwun̄ 
mîtet lek kiban̄ ikaan̄ me lek ebibaan̄.” 
5Debit ofọfọọk ibe, “Kpekichieek ibe ebibaan̄ egbet eji ere me lek me mgbọ 
geelek nkisa ebi n̄a isibi isi akọn̄. Ebi melek n̄a ekisusun̄ lek kiban̄ me mbuban 
mgbọ eji ekisi akọn̄, ikerere mgbọ ekisi ikwaan̄ geelek echi ìkakup me mbuban. 
Òyaka ònore mgbọ keyi eji esibibe inu ikwaan̄ òkup esese. Ebi melek n̄a 
kpechaka mbuban!” 
6Ogwu ngwugwa ya oneninyi Debit fituru mbuban. Mije, kpunu fituru ikike 
geege, ilọ me lek fituru isi Okumugwem echi esan̄abe mgbọ esabe ayaya fituru 
òyoyok ukan̄ me lek ininwene me usen ya. 
7Me ike mgbọ ya, ogwu enerieen̄ ge ogwu Edọm, ogwu ekigwen Dowegi, ene ge 
me etete ebi ikwaan̄ kè Sọọlu, òrere ogwu ibot ebi ìkikpukpo anam inyi Sọọlu, 
ọmọ òwa me ere ya okupbe ikifaka mfaka me isi Okumugwem. 
8Debit ododo Ayimelek ogwu ngwugwa ibe, “Ìre okaan̄ otunwa mè ìre oge akọn̄ 
me ere yi? Ubọk ikwaan̄ ogwu ubọọn̄ oriabe emi okupbe ugwat ugwat, ǹkamọnọ 
oge akọn̄ n̄a mè nroon̄ akọn̄ n̄a geege ìkaan̄ me ubọk.” 
9Ogwu ngwugwa ya ofọfọọk ibe, “Gaalek oge akọn̄ kè Golayat ogwu Filisia, ogwu 
owu okpan̄be me isi akọn̄ me iteke Ela okup me ere yi. Esasa ekwut ikat, mè iben 
isun̄ me udun̄ mgbidim ofọnti ikwaan̄ ebi ngwugwa. Ire obomọnọ, mọnọ, ke 
kpunu ofifi oge akọn̄ geege me ere yi, ilọ me lek kan̄.” Debit obebe, “Kpunu ojelek 
kan̄! Mọnọ nyi emi!” 

Debit me Gat 

10Debit onanan̄a me ere ya ilibi isi lek kè Akis, ogwu ubọọn̄ Gat. 

11Ebi ikwaan̄ kè Akis enenitumu inyi Akis ibe, “Ìre ìkare Debit ya ogwu ubọọn̄ 
otutuuk inyọn̄ ijọn̄ yi ire ogwu? Ìre ìkare ọmọ ke otutuuk ebibaan̄ ekikọt me 
okwa òjijop kiban̄ ikibe, ‘Sọọlu îkpan̄ eyi kan̄ me obop me obop; Debit okpan̄ eyi 
kan̄ me akọp akọp obop’?” 
12Ikọ ya otetet Debit lek, ukpook otetet ọmọ enenen me lek kè Akis ogwu ubọọn̄ 
Gat. 

13Debit onwenwene eru kan̄ me isi ife cha, mè ibene ikirọ inu kubọk ogwu iraak 
mgbọ îkupbe me ubọk kiban̄, mè ibene ikige inu me lek afọn̄ otunchit, mè ikigbuk 
nkọọk me otu igwook me lek ifet otu kan̄. 
14Akis otutumu inyi ebi ikwaan̄ kan̄ ibe, “Ìkpọ, ogwu enerieen̄ yi òkirama iraak! 
Enyi ejeje isa ogwu òkup ikeyi inu me lek n̄a? 
15Ìre emi ǹnanan ebi iraak ni, eyi enyi esabe ogwu iraak inu me isi n̄a, inyi 
inikirama iraak kan̄ me isi n̄a? Ìre ojelek ogwu òkup ikeyi obonigọọk iluk me 
uwu n̄a ni?” 

I Sam 22 

Debit me Adulam mè Mijipa 

1Debit oneninan̄a me Gat me ilibi isi ilet me emen ǹkororok ge òkup me agba lek 
Adulam. Mgbọ ebi ngwan̄ kè Debit mè otutuuk ebi uwu ogwu ute enọbe inu 
òsisibi inyi Debit, ema esisibi igọọk Debit me ere ya. 
2Otutuuk ebi uyọrọlek otetbe, mè otutuuk ebi urieek okemebe, mè ebi ìkup me 
ikpele ujaralek egbugbuku isibi igọọk Debit. Debit onenikup kubọk ogwu ibot 
inyi ema. Ema otutuuk mîso efit ebirieen̄ ini. 
3Debit oneninan̄a me ere keya isi Mijipa eyi òkup me ido Mowabu, mè isi lek 
ogwu ubọọn̄ Mowabu, mè itumu inyi ibe, “Soso, tele mè ebi kè nte n̄a mè nga n̄a 
enegọọk enyi ekup mege ire mgbọ mâriọọn̄be inu Awaji oborọ melek n̄a.” 
4Debit otetele ogwu ute melek ogwu uga me ubọk ogwu ubọọn̄ Mowabu. Ema 
eluluk me ere ya otutuuk mgbọ cha Debit okilet lek me ere okwukwek akọn̄. 
5Gadi ogwu nriran onenitumu inyi Debit ibe, “Kayaka ìkup me ere okwukwek 
akọn̄ yi! Je fo agan̄ ijọn̄ ebi otoko kè Juda si kup.” Debit onanan̄a isi emen oron 
Eret isi ikup. 

Sọọlu îkpan̄ ebi ngwugwa me Nọbu 

6Sọọlu oneninọ ibe ke mîmun̄ Debit melek ebi melek kan̄. Sọọlu ìsiki ikweek irek 
me irak uti tamaris me inyọn̄ orioon̄ ge me Gibiya, mè otunwa kan̄ me ubọk. Ebi 
ikwaan̄ kan̄ ekekeke ikana ọmọ. 
7Sọọlu onenikido ebi ikwaan̄ kan̄ cha ìkekeke ikana ọmọ ibe, “Enyi ebi otoko kè 
Benjamin, soso, ìgban̄ utọn̄! Ìre gwun̄ kè Jesi ìbonyi enyi ijọn̄ uko? Sà ìre ìbonyi 
enyi uko gerep? Ìre ìbosa enyi irọ ebi ibot akọn̄ ìkikpulu obop obop ebi akọn̄? Sà 
ìre ìbosa enyi irọ ebi ibot ìkikpulu efit efit ebi akọn̄? 
8Ìre bak me lek keya ke enyi otutuuk ene egọọk ọmọ ikeke ikeme emi? Mije, ene 
geege me etete kinyi ìkarọ inyi emi ǹriọọn̄ ibe ke gwun̄ n̄a înyan̄a ibot melek 
gwun̄ kè Jesi. Kpunu si ene geege me etete kinyi òfefieek ejit me ibot n̄a, mè 
inifiik emi abọm ibe ke gwun̄ n̄a îrọ ogwu ikwaan̄ n̄a inye ibe ije ikeme emi, mè 
ikpa mbin ikana emi kubọk îkupbe me cherekeyi!” 

9Dowegi ogwu Edọm òwa si me ere ya okekebe me etete ebi ikwaan̄ kè Sọọlu 
cha. Dowegi onenifọọk Sọọlu ibe, “Emi mmun̄ gwun̄ kè Jesi onube me lek kè 
Ayimelek, gwun̄ kè Ayitubu me ama Nọbu, 
10Ayimelek ododo ida Okumugwem inyi, mè inyi inorie, mè imọnọ si oge akọn̄ 
kè Golayat ogwu Filisia ya isa inyi igbaalek.” 
11Ogwu ubọọn̄ oraria ebi ikwaan̄ kan̄ ibe esi egwen Ayimelek ogwu ngwugwa, 
gwun̄ kè Ayitubu òkup me Nọbu, ọmọ melek otutuuk ebi uwu ogwu ute, ìrere 
ebi ngwugwa, ibe enu enemun̄ ọmọ. Ayimelek mè otutuuk ebi uwu ogwu ute 
enunu inimun̄ ogwu ubọọn̄. 
12Sọọlu onenitumu inyi Ayimelek ibe, “Gwun̄ kè Ayitubu, gban̄ utọn̄ nu.” 
Ayimelek ofọfọọk ọmọ ibe, “Ogwukaan̄ n̄a, emi gwa ǹkigban̄.” 
13Sọọlu onenido ọmọ ibe, “Ìre keke orọ owu ogọọkbe gwun̄ kè Jesi ikeke ikeme 
emi? Ke owu onyi gwun̄ kè Jesi inorie mè oge akọn̄, mè ido ida Awaji inyi ọmọ, 
inyi ọmọ ikitim akọn̄ ikeme emi, mè ikpa mbin ikana emi kubọk îkupbe me 
cherekeyi?” 
14Ayimelek ofọfọọk ogwu ubọọn̄ ibe, “Ìre ekene ene me etete otutuuk ebi ikwaan̄ 
kwun̄ ogbe utoon̄-ejit kubọk Debit, òyet gwun̄ ogwu ubọọn̄? Me atikọ, kpunu ene 
geege me etete kiban̄ òkirọ ida kwun̄, mè ikaan̄ umin me emen ototun̄ ukan̄ 
kwun̄ kubọk Debit! 
15Ìre cherekeyi ke mbene ikido ida Awaji inyi Debit ni? Mwuwuuk lek ikirọ! 
Ogwu ubọọn̄, kaben ufialek keyi ìnitoon̄ emi ogwu usun̄ kwun̄ mè ebi uwu nte 
n̄a me ibot. Mije, emi ogwu usun̄ kwun̄ ǹkariọọn̄ inu geege ofolek inu chi, mè ìre 
sọntiik, mè ìre ilile.” 
16Ire, ogwu ubọọn̄ otutumu inyi Ayimelek ibe, “Ayimelek, mkpa ke obokwu, owu 
melek otutuuk ebi uwu kè nte kwun̄!” 
17Ogwu ubọọn̄ oneninyi ebi mbem kan̄ ìkeke me agba lek kan̄ ida ibe, “Ìsaba ìsi 
ìkpan̄ ebi ngwugwa Okumugwem chi, mije, ema si mîgọọk Debit ikeke, mè iriọọn̄ 
ibe ke Debit îlibi inan̄a, mè iriaan̄ otu, kperọ inyi emi ǹriọọn̄.” Ire, ebi ikwaan̄ 
ogwu ubọọn̄ cha kpeweek ichachak ubọk kiban̄ me lek ebi ngwugwa 
Okumugwem. 
18Ogwu ubọọn̄ otutumu inyi Dowegi ibe, “Dowegi, ngwa, owu kpan̄ ebi ngwugwa 
chi!” Dowegi ogwu Edọm ya osasaba isi, mè isa ubọk kan̄ ikpan̄ ebi ngwugwa 
Okumugwem cha. Me usen ya, Dowegi îkpan̄ akọp ebi ngwugwa jeeta mè go, ebi 
ìtatap mgbidim ofọnti lilin̄ ebi ngwugwa. 
19Dowegi ikpakpan̄ ebi ngwugwa cha isan̄a, ijijibi akọn̄ isi Nọbu, ama ebi 
ngwugwa ya, mè isa oge akọn̄ ikpan̄ otutuuk ebirieen̄ mè ebibaan̄, mè nsabọn 
mè asa nsabọn ìkup me otu ebe, mè ikpan̄ si ebi kè eriembuuk mè inyinya akpan 
mè arọọn̄. 

20Ire, gwun̄ enerieen̄ ge kè Ayimelek gwun̄ kè Ayitubu, olilibi inwọnọ. Erieen̄ 
gwun̄ enerieen̄ ya ìre Abiata. Abiata olilibi isi igọọk Debit ikup. 
21Abiata otutumu inyi Debit ibe ke Sọọlu îkpan̄ ebi ngwugwa Okumugwem. 

22Debit otutumu inyi Abiata ibe, “Iin̄, me usen ya, nriọọn̄ ijaan̄ lek ibe, eyi Dowegi 
ogwu Edọm okupbe me ere ya, ke ìkpolọlọ ibeben otutuuk inu òrọrọ me ere ya 
isi ikpa inyi Sọọlu. Îre me ibot n̄a ke otutuuk ebi uwu kè nte kwun̄ ekwaan̄ isan̄a. 
23Kayaka ìfieek owot, gọọk emi kup, ke ogwu òkiweek ebek ugwem kwun̄ 
òkiweek si ebek ugwem n̄a. Owu ìre ogwu emi mbabebem.” 

I Sam 23 

Debit înyan̄a ama Keyila 

1Usen ge, etip onenire utọn̄ kè Debit ibe ke ebi Filisia mîjibi akọn̄ inin̄ Keyila, mè 
ikifum aya akpa efaan̄be ititiin̄ me uko ebi ene. 
2Debit onenisi ido ida Okumugwem, ibe mè ìre ọmọ isi itim akọn̄ me lek ebi 
Filisia, mè ìre ọmọ ikasi. Okumugwem ofọfọọk ibe, “Si, tim akọn̄ me lek ebi 
Filisia, mè nyan̄a ama Keyila sibi.” 
3Ebi akọn̄ kè Debit etutumu inyi Debit ibe, “Kpọ, me ere keyi eji ekupbe me Juda, 
owot ìkifefieek eji, sà mgbọ eji mênisi Keyila ibesi itim akọn̄ me lek ogbogbo 
urum akọn̄ ebi Filisia ye?” 
4Debit okpọkpọk isi ido ida Okumugwem. Okumugwem ofọfọọk Debit ibe, “Nan̄a 
keke, mè si Keyila, ke emi me lek n̄a nra ikana ebi Filisia itap owu me ubọk.” 
5Debit melek ebi kan̄ enenijibi akọn̄ isi Keyila, mè isi itim akọn̄ me lek ebi Filisia, 
mè ikpan̄ ema enenen, mè ikpulu eriembuuk kiban̄. Sa me ikeya ke Debit onyan̄a 
ebi Keyila isibi me ubọk ebi Filisia. 
6Abiata gwun̄ kè Ayimelek îgọọk Debit isi Keyila, mè imọnọ mgbidim ofọnti 
ikwaan̄ ebi ngwugwa ikaan̄ me ubọk. Ìsasa ofọnti ikwaan̄ ya igbaalek inu me 
mgbọ ya îlibibe inu inigọọk Debit ikup. 

Sọọlu îgọọk Debit 

7Etip onenire lek kè Sọọlu ibe ke Debit òwa me Keyila. Sọọlu obebe, “Eyi Debit 
oraraka inin̄ emen ama Keyila òkakaan̄ isotu melek okwukwut me lek me 
otunchit, mè isa me ikeya igon lek kan̄ ikam, ìsibi ibe ke Awaji îra ikana Debit 
itap emi me ubọk.” 
8Sọọlu onenigwen otutuuk ebi akọn̄ kan̄ ititiin̄, inyi enesi Keyila esi ekpa mbin 
akọn̄ ekana Debit mè ebi melek kan̄. 
9Ire, Debit onọnọ ibe ke Sọọlu òkitọt ijo otitọt ofolek kan̄, mè inibe Abiata ogwu 
ngwugwa isa mgbidim ofọnti ikwaan̄ ebi ngwugwa inu. 

10Debit oneniriaak uriaak ibe, “Jei Okumugwem, Awaji ebi Ijeren, me atikọ, emi 
ogwu usun̄ kwun̄ nra inọ ibe ke Sọọlu òkitọt inunu inijijaka ama Keyila igwook 
mije n̄a. 
11Ìre ebi ama Keyila mêtet emi ikana itap me ubọk kè Sọọlu? Ìre Sọọlu mônu ama 
yi kubọk ogwu usun̄ kwun̄ onọbe? Jei, Okumugwem, Awaji ebi Ijeren, soso, 
tumu-nu nyi ogwu usun̄ kwun̄!” Okumugwem ofọfọọk Debit otu ibe ke Sọọlu 
mônu. 
12Debit okpọkpọk ido Okumugwem ibe mè ìre ebi Keyila mêtet ọmọ mè ebi 
melek kan̄ ikana itap me ubọk kè Sọọlu ye. Okumugwem ofọfọọk ibe, iin̄ ke mêrọ. 
13Debit melek ebi kan̄, ìsoso efit ebirieen̄ gweregwen, enanan̄a isibi me Keyila, 
mè ikijijen̄e ikana me ere me ere. Etip onenire lek kè Sọọlu ibe ke Debit îlibi isibi 
me Keyila. Mije keya, Sọọlu otetele, ìkayaka ìnu ama Keyila. 
14Debit okekiluk ikana me ere òkaan̄ okwukwek akọn̄ me emen èwê, mè inyọn̄ 
ogoon̄ òkup me emen èwê Jifu. Me otutuuk mgbọ cha, Sọọlu okekiweek Debit me 
agan̄ geelek. Ire, Awaji ìkada Debit ìtap me ubọk kè Sọọlu. 
15Debit îmun̄ ibe ke Sọọlu ìkiweek ọmọ ikpakpan̄. Mgbọ ya, Debit ìkup me ama 
Ores me emen èwê Jifu. 
16Jonatan gwun̄ kè Sọọlu oneninan̄a ije isi ichichini melek kè Debit me Ores, mè 
irọ ọmọ inye ibe itoon̄ ejit me lek Awaji, mè ikat ejit. 
17Jonatan onenitumu inyi Debit ibe, “Kafieek owot, ke ubọk kè Sọọlu nte n̄a 
ìkpochak owu me lek. Owu môre ubọọn̄ me Ijeren, emi nrere òso ene iba inyi 
owu. Sọọlu nte n̄a me lek kan̄ îriọọn̄ ibe ke îre ikeyi ke ìbokup.” 
18Ema ene iba enenigbaan̄ inyan̄a ibot me isi Okumugwem isasa igbaan̄ lek kiban̄ 
ibọp. Jonatan onanan̄a ije ifo. Debit obabia si me Ores. 
19Ebi ama Jifu enenisi lek kè Sọọlu me Gibiya, mè isi ikpa inyi ibe, “Kpọ, Debit 
ìkilileek me etete kiji me ama Ores, me ere òkaan̄ okwukwek akọn̄ me inyọn̄ 
orioon̄ òkup me Akila me agan̄ osiki Jesimọn. 
20Eya orọ, ogwu ubọọn̄, mgbọ geelek òneneme owu, sibi na me ama kiji, ke eji 
mêtet ọmọ ikana itap owu me ubọk.” 
21Sọọlu onenibe ema, “Okumugwem igbana enyi, mije, enyi mîkaan̄ ejit nsan me 
lek n̄a! 
22Ire, ìfon, mè ìkpọk ìsi ìbem lek. Ìweek ìriọọn̄ ere îkimalek isi. Ìweek si ìriọọn̄ 
mè ìre ekene omun̄ ọmọ me ere ya. Mije, ekitumu inyi emi ibe ke ene ya ìre atalek 
ogwu òka. 
23Ìweek si ìriọọn̄ otutuuk ere Debit okilet. Enyi isiweek iriọọn̄, ìgwu ìkom ìna 
ìnikpa ìnyi emi, ke mâgọọk enyi ije. Ire ke ọmọ òwa me inyọn̄ ijọn̄ yi me atikọ, 
mâwọlọ otutuuk emen ntutun̄ ere geelek me Juda, mè iweek ọmọ mege 
mâweekbe ọmọ imun̄.” 

24Ebi Jifu cha eneninan̄a ikeke, mè idasi ije ifo Jifu ama kiban̄ me isi kè Sọọlu. Me 
ike mgbọ ya, Debit mè ebi melek kan̄ ekup me emen èwê Mayon me iteke ijọn̄ 
Araba, me agan̄ osiki Jesimon. 
25Sọọlu mè ebi kan̄ enanan̄a ije isi ikiweek Debit. Etip orere utọn̄ kè Debit ibe ke 
Sọọlu òkinu. Debit onanan̄a ije ifo lek ewuuk ile ge òkup me emen èwê Mayon ya 
isi ikup. Sọọlu inọnọ ibe ke Debit òwa me agan̄ Mayon, ibebene ikigọọk Debit 
unye unye me emen èwê Mayon ya. 
26Sọọlu mè ebi kan̄ enenire lek ewuuk ere Debit oletbe. Sọọlu mè ebi kan̄ ekup 
me isi ewuuk ya agan̄ ge, sà Debit mè ebi kan̄ ekup me isi agan̄ keyilọ ikiweek 
ike ema mêsabe igwat lek ilibi inwọnọ Sọọlu mè ebi kan̄. Sọọlu mè ebi kan̄ 
ekakana Debit mè ebi kan̄ okokop, mè ibenitet ema. 
27Ìkpọkpọ inire me ike mgbọ ya ke osat onilook Sọọlu ibe igwagwat lek inu, ke 
ebi Filisia mîjibi akọn̄ inu me inyọn̄ ijọn̄ ebi Ijeren uyeke uyeke. 
28Sọọlu otetele igọgọọk Debit, mè igwu ikom ije ibosi ichichini ebi Filisia. Mije 
keyi ke ekigwen ere ya Ewuuk Iche-lek. 
29Debit onanan̄a me ere ya ije inene isi ikup me ere òkaan̄ okwukwek akọn̄ me 
Engedi. 

I Sam 24 

Debit îtele Sọọlu igat ugwem 

1Mgbọ Sọọlu otimbe akọn̄ me lek ebi Filisia isan̄a, mè ika, ibọbọkọ etip ibe ke 
Debit ìkup me emen èwê Engedi. 
2Sọọlu onenigobo obop ene ita, ebi usọ akọn̄ me otutuuk Ijeren, mè inisa ema isi 
emen èwê Engedi, ikisi iweek Debit mè ebi kan̄, mè iweek ema isi igwook me 
agba lek Ewuuk Ebot Oron. 
3Mgbọ Sọọlu ojebe ire ere ge ekisun̄ arọọn̄, òkup iriaak ǹkororok ge me ere ya, 
ijeje inin̄ emen ǹkororok ya ibosi igen̄ lek. Ikpọkpọ inire ibe ke Debit ọmọ òwa 
si melek ebi kan̄ me emen ǹkororok yaage me agan̄ udun̄ udun̄ esikibe ikweek 
irek. 
4Ebi akọn̄ kè Debit enenitumu inyi Debit ibe, “Kpọ, cherekeyi ore usen ya eyi 
Okumugwem otumube ikọ ofolek ibe, ‘Kpọ, emi me lek n̄a mâyaka ogwu ochicha 
kwun̄ itap me ubọk kwun̄, inyi owu òrọ ọmọ inu geelek òneneme owu.’ ” Debit 
oneninween̄ lek inyiọọn̄ isi ire lek kè Sọọlu, mè inifieek otu utọn̄ ofọnti inyọn̄ kè 
Sọọlu agan̄ ge isan̄a. 
5Mgbọ yaage, ejit kè Debit obebene ikifieek Debit ikọ mije îkọọkbe otu utọn̄ 
ofọnti kè Sọọlu. 
6Debit onenitumu inyi ebi kan̄ ibe, “Jei, Okumugwem ikachieek ibe emi ǹrọ ijo 
inu òkup ikeyi me lek nte uwu n̄a, ogwu Okumugwem otọkọbe aran̄ me ibot! 

Okumugwem ikachieek ibe emi ǹsa ubọk n̄a m̀kpan̄ ọmọ, mije, ọmọ ìre ogwu 
Okumugwem otọkọbe aran̄ me ibot.” 
7Debit onenisa me ikọ chi igana ere inyi ebi kan̄. Ìkachieek ibe ema esi esak Sọọlu 
unan geege me lek. Sọọlu ogegen̄ lek isan̄a, mè inan̄a me emen ǹkororok ya isibi 
inin̄ oniin̄ ije kiban̄. 
8Debit oneninan̄a si me emen udọn̄ yaage isibi, mè ikitaan̄ ukpo ikigwen Sọọlu, 
mè itumu inyi ibe, “Ogwukaan̄ n̄a, ogwu ubọọn̄!” Sọọlu onọnọ, mè iyaka isi ikana 
me udun̄ ikpọ. Debit ogegele igwook me ijọn̄, mè itọbọ ibot inyi Sọọlu, 
9mè inido Sọọlu ibe, “Ìre keke orọ owu okigban̄ ikọ ebi ene ekinikpa inyi owu ibe 
ke emi ǹkiweek isasan̄a ugwem kwun̄? 
10Kpọ, me cherekeyi, owu gaalek osa chieen̄ kwun̄ imun̄ ibe ke Okumugwem 
îkana owu itap emi me ubọk me mgbọ owu okupbe me emen ǹkororok ya. Ebi 
n̄a mîbe emi m̀kpan̄ owu. Ire, emi nkakaan̄ ejit nsan me lek kwun̄, mè itumu 
ifieek ibe ke m̀kpasa ubọk n̄a ichak me lek ogwukaan̄ n̄a, mije, ke ogwu 
Okumugwem otọkọbe aran̄ me ibot ke owu ore. 
11Owu nte n̄a, kpọ-nu! Ke owu omun̄ okpọkọ otu utọn̄ ofọnti inyọn̄ kwun̄ yi òkup 
emi me ubọk! Mgbọ mfieekbe otu utọn̄ ofọnti inyọn̄ kwun̄ yi, kè m̀kpakpan̄ owu 
mgbọ ya. Ire, ǹkakpan̄ owu, mije, ǹkakaan̄ ijo ekiket geege me ejit, ǹkabeben si 
me ejit irọrọ owu ilọ. Ìkakaan̄ ijo inu geege nrọbe owu. Ire, owu okekiweek ebek 
ugwem n̄a kubọk ogwu ota okiweek anam me oron ikpakpan̄. 
12Kè Okumugwem me lek kan̄ isibi oyerebet keyi me etete kiji ene iba! Kè 
Okumugwem gaalek isa ubọk kan̄ ikpe owu useen̄ ijo inu geelek okirọ emi. Ire, 
emi m̀kpabene ubọk n̄a isa ichak owu me lek. 
13Owu oriọọn̄ si urọk ekito me oka mgbọ ibe, ‘Inu ikpak ìkinan̄a me ubọk ebi 
ikpak!’ Eya orọ, ubọk n̄a ìkabochak owu me lek. 
14“Ǹdo-nu owu! Ìre ekene ke owu ogwu ubọọn̄ ebi Ijeren onan̄a isibi ikirieen̄ 
ikana ere? Ìre kpasi ene ke owu okililaba ikana ikeyi? Ìre gaalek emi nkwukwu 
ibo yi, sà ìre ikap ge yi gaalek? 
15Okumugwem gaalek isibi oyerebet inyi emi melek kwun̄, mè itim akọn̄ me ibot 
n̄a, mè inyan̄a emi isibi me ubọk kwun̄.” 
16Mgbọ Debit otumube ikọ cha isan̄a, Sọọlu ododo ibe, “Ìre ida kwun̄ ire eya, 
gwun̄ n̄a Debit?” Ikọ ya itata Sọọlu me otu, itataan̄ ukpo ikito ito, 
17mè itumu inyi Debit ibe, “Me atikọ, owu ìre ogwu ata irọrọ igak emi. Mije, owu 
osa ata inu ikpe emi, me ere emi nsabe ijo inu ikpe owu! 
18Owu otumu inyi emi chereyi ubọk owu osabe irọ emi ata inu. Mije, 
Okumugwem îkana emi itap me ubọk kwun̄, ire, owu òkakpan̄ emi. 
19Ìre ene môtet ogwu ochicha kan̄ ire ubọk, mè itele ibe ije ifo me esuuk? Kè 
Okumugwem isa ata inu ikpe owu mije ata inu eyi owu orọbe inyi emi cherekeyi. 

20Îbook emi chieen̄ mgbọ keyi ibe ke owu obore ogwu ubọọn̄ ebi Ijeren, ke 
mkpulu kwun̄ me Ijeren ìbokekeke inye. 
21Eya orọ, nyan̄a ibot nyi emi me erieen̄ Okumugwem ibe ke owu òkpojijaka ebi 
uwu n̄a isan̄a kpai, ke owu òkpochọk erieen̄ n̄a ichit me uwu nte n̄a.” 
22Debit onyanyan̄a ibot inyi Sọọlu. Sọọlu onanan̄a me ere ya ije ifo uwu kan̄. 
Debit mè ebi kan̄ enanan̄a ije inene ifo ere òkaan̄ okwukwek akọn̄ ya isi ikweek. 

I Sam 25 

Mkpa kè Samien 

1Ike mgbọ okije, Samien onenikwu. Otutuuk ebi Ijeren etoto ito mkpa kan̄, mè 
iniben ọmọ ifuun̄ me uwu kan̄ me Rama. 

Debit mè Naban mè Abigen 

Debit oneninan̄a ije ikwala isibi isi emen èwê Paran isi ikup. 
2Îkaan̄ ogwu enerieen̄ ge ogwu ama Mayon ogwu òbọbọọn̄ ubọọn̄ enenen, mè 
ikaan̄ ijọn̄ mè ogbogbo anam me ama Kamen. Ogwu enerieen̄ yi îkaan̄ obop 
arọọn̄ ita, mè obop ebot ge. Me ike mgbọ ya, ogwu enerieen̄ ya ìkup me ere 
ekisọp inwọọn̄ me lek arọọn̄ kan̄ cha me Kamen. 
3Erieen̄ ogwu enerieen̄ ya ìre Naban, sà erieen̄ ogwu nwa ore Abigen. Abigen ìre 
enenwaan̄ òkaan̄ ifuk-ibot, mè ijaan̄ uja. Sà Naban ofieek enenen me inu geelek 
îkirọ, mè ire si uyọt uyọt ene. Naban ìre ogwu owot iman kè Kelep. 
4Debit onenikup me emen èwê Paran ya inọ ibe ke Naban òkisọp inwọọn̄ me lek 
arọọn̄ kan̄, 
5mè inigobo akọp ebirieen̄ me etete ebi kan̄ iria isi lek kè Naban me Kamen, mè 
itumu inyi ema ibe etọp Naban amọn enyi ọmọ, 
6mè etumu si enyi Naban ibe, “Kè Awaji inyi owu ujọn̄ọ ugwem! Esuuk ikup inyi 
owu! Esuuk ikup si inyi ebi ototun̄ ukan̄ kwun̄, mè ikup me lek otutuuk inu 
geelek okaan̄be! 
7“Emi nnọ ibe ke mêkisọp inwọọn̄ me lek arọọn̄ kwun̄. Ebi òkpukpo arọọn̄ kwun̄ 
melek kiji ekikup. Eji kpetap ema ufialek geege me lek, anam kiban̄ geege 
ìkanan̄a me lek ìchep otutuuk mgbọ ema ekupbe melek kiji me Kamen. 
8Owu môkọt ido iriọọn̄ si me otu ebi kwun̄, inyi ema esa otu kiban̄ gaalek ekpa 
enyi owu. Mgbọ keyi, soso kaan̄ ejit nsan me lek ebi n̄a chi nriabe inu me lek 
kwun̄, mije, îre usen ijọk ke eji enu me lek kwun̄. Soso, ire ikaan̄ inu geelek owu 
môkọtbe iche inyi eji, nye lek che nyi ebi usun̄ kwun̄ mè gwun̄ kwun̄ Debit.” 
9Ebirieen̄ cha ebi Debit oriabe enunu inimun̄ Naban, mè inilook ọmọ etip ya 
Debit obe elook, mè ikup ikigban̄ ufọọk-otu kan̄. 

10Naban ofọfọọk ebi ikwaan̄ kè Debit cha ibe, “Ìre Debit gwu ìre ekene mọnọ? Ìre 
gwun̄ kè Jesi gwu ìkeek ibe ọmọ ìre ekene ni? Me ukot mgbọ keyi, eyi owuwa ebi 
usun̄ ekpọkpọ ikilibi inan̄a me lek ebi nte uwu kiban̄ isi ikiweek ere òbonwọn, 
11ìre emi ǹnemkpulu fituru n̄a mè mudim n̄a melek anam mkpan̄be inyi ebi 
ìkisọp inwọọn̄ me lek anam inyi emi ǹsa ǹnyi ife nkariọọn̄ge ere ema enan̄abe 
inu ni?” 
12Ebi ikwaan̄ kè Debit cha egwugwu ikom ifon, mè iben otutuuk inu cha Naban 
otumube isi ikpa inyi Debit. 
13Debit onyinyi ida ibe ogwu ikup, imọnọ oge akọn̄ kan̄ ikwaan̄. Otutuuk ene 
ekwakwaan̄ oge akọn̄ kiban̄. Debit si omọmọnọ eyi kan̄ ikwaan̄. Inu òbet lek efit 
ene ini egọgọọk Debit ije inene. Efit ene iba ebabia ikikpọ chieen̄ me lek nroon̄ 
uwu kiban̄ òkup me ere ya. 
14Ene ge me lek ebi ikwaan̄ kè Naban osisi itumu inyi Abigen, nwa kè Naban ibe, 
“Kpọ, Debit ìkup me emen èwê iria ene ibe enetọp nte uwu kiji amọn, nte uwu 
kiji ogagana ere inyi ema. 
15Ire, ebi osat cha ìre ebi ata ife me lek kiji enenen. Otutuuk mgbọ eji ekijijen̄e 
ikana me etete kiban̄ me emen oron, ema kpetap eji ufialek geege me lek, anam 
kiji geege ìkanan̄a me lek ìchep. 
16Ife cha ekup inyi eji kubọk mgban akọn̄ me ikarek mè eririeen̄ otutuuk mgbọ 
eji ekije ikana me etete kiban̄ ikikpukpo arọọn̄. 
17Eya orọ, week riọọn̄ inu obokọt irọ, mije, ùrioon̄ ire eya òkinu inyi nte uwu kiji 
melek otutuuk ebi ototun̄ ukan̄ kan̄! Nte uwu kiji ìre uyọt uyọt ene! Kpunu ogwu 
òkikọt itumu ikọ inyi, mè igban̄.” 
18Abigen ogwagwat lek ititiin̄ efit owut fituru iba, mè ogbokot ikpa anam iba 
etapbe miin̄ ijot, mè arọọn̄ go ekpan̄be mè ibala, mè otitọ akpa ekakala go, mè 
efit nchicha gerep, mè efit nchicha figi iba, mè iniben ititoon̄ me inyọn̄ ebi kè 
inyinya akpan, 
19mè inibe ebi ikwaan̄ kan̄ edasi ekeje, ke ọmọ gwa òkinu me udun̄. Ire, Abigen 
ìkatumu inu geege ìnyi Naban ogwu olom. 
20Abigen onenene inyọn̄ inyinya akpan kan̄, mè ikilibi me agan̄ udun̄ ogoon̄. Me 
ekakpọge chieen̄, Debit mè ebi kan̄ ekekikwala isibi me oniin̄ ya, mè inichichini 
melek kan̄. 
21Debit okekitumu ibe, “Me atikọ, ǹkikpọ chieen̄ me lek otutuuk inu geelek ene 
yi okaan̄be me ikike me emen èwê! Inu kan̄, kubọk ge ikeyi ìkachep! Ene yi 
onenisa ijo inu ikpe emi me lek ata inu nrọbe inyi! 
22Kè lek Awaji! Ifieek inyi emi ire ntele ibe enerieen̄ ge ikeyi, me lek otutuuk ebi 
kan̄ isik me ugwem ire ewelegwe iyakwut!” 
23Abigen omumun̄ Debit, mè igwat lek inan̄a me inyọn̄ inyinya akpan kan̄ isibi 
ijọn̄, mè igele igwook me ijọn̄, mè ikana isi ikwuun̄ me isi kè Debit, 

24mè irọn̄ me ijọn̄ me ukot kè Debit, mè itumu inyi ibe, “Soso, fuk otutuuk ijo inu 
cha geelek toon̄ emi me ibot. Soso, tele mè emi ogwu usun̄ kwun̄ ǹtumu ikọ 
melek kwun̄! Nye lek gban̄ utọn̄ me lek inu emi ogwu usun̄ kwun̄ mbatumu! 
25Soso, ogwukaan̄ n̄a, san̄a ejit kwun̄ me lek kè Naban, ogwu ikpak ikpak ya. Mije, 
îre erieen̄ kan̄ osọp. Ekigwen ọmọ Naban, eyi òsisibi ogwu mbubut. Ọmọ si 
okpọkpọ ikirọ inu mbubut mbubut. Emi ogwu usun̄ kwun̄ enenwaan̄ ǹkarieen̄ 
chieen̄ me lek ebi osat kwun̄ cha ebi owu ogwukaan̄ n̄a oriabe inu. 
26“Me mgbọ keyi, ogwukaan̄ n̄a, kè lek ugwem Okumugwem, mè kè lek kwun̄, eyi 
Okumugwem orọbe inyi owu okafiat eje ene, mè owu okasa ubọk kwun̄ ìkpe ene 
useen̄ ijo inu ene orọbe owu, kè otutuuk ebi ochicha kwun̄ ebi ìkiweek ebek 
ugwem kwun̄ ekup kubọk Naban. 
27Mgbọ keyi, kpọ inyinyi kechi ke emi ogwu usun̄ kwun̄ enenwaan̄ nsa ijet owu, 
ibe esa eche enyi ebirieen̄ ebi ìkisi ikwaan̄ inyi owu. 
28Soso, tele nrọ-nlọ geelek emi ogwu usun̄ kwun̄ nrọbe nyi emi. Mije, me atikọ, 
Okumugwem mônyi owu, ogwukaan̄ n̄a, uwu òbokekeke inye, bak me lek ke îre 
akọn̄ Okumugwem ke owu okitim. Eya orọ, me otutuuk usen ugwem kwun̄, 
ìkagbe ibe ijo inu geege ikup me ugwem kwun̄. 
29“Ire ene inan̄a ikeke ikililaba owu, mè ikiweek isasan̄a ugwem kwun̄, owu 
ogwukaan̄ n̄a, Okumugwem Awaji kwun̄ ìbochichit ebek ugwem kwun̄ isun̄ me 
etete ebi ìkup me ugwem. Ire, me lek ebi ochicha kwun̄, Okumugwem 
ìbochechep ebek ugwem kiban̄ kubọk ewuuk etapbe me emen olik mgbọlọ, mè 
itọp ifiin̄, inyi ichep dìp dìp. 
30Me mgbọ Okumugwem isirọ otutuuk ata inu cha îchieekbe use òfo me lek 
kwun̄, owu ogwukaan̄ n̄a, mè inisa owu irọ ogwu mkpulu me Ijeren, 
31kachieek ibe ifafiat eje ene me ikakaan̄ge ibot yi, mè ikpekpe ene useen̄ ijo inu 
yi inikana ukput mè inu ubọnọlek me ejit kwun̄ me mgbọ ya. Ogwukaan̄ n̄a, mgbọ 
Okumugwem isinirọ ata inu yi inyi owu, soso, kawuuk emi ogwu usun̄ kwun̄ 
enenwaan̄.” 
32Debit ofọfọọk Abigen ibe, “Itọn̄ ikup inyi Okumugwem, Awaji ebi Ijeren ogwu 
òraria owu inu, inyi owu ònochichini emi cherekeyi! 
33Kè Awaji igbana ata ifuk-ibot kwun̄, mè igbana owu si mije owu ogbanbe emi 
cherekeyi, inyi nkafiin̄ eje ene, mè nkasa ubọk n̄a ìkpe ene useen̄ ijo inu eyi ene 
orọbe emi. 
34Me atikọ, kè lek Okumugwem, Awaji ebi Ijeren, ogwu òkpukput emi, inyi 
nkasak owu unan me lek, mebe owu òkagwat lek ìnu ìnichichini emi, kpukpunu 
kubọk enerieen̄ ge ikeyi ogwu mosik iwele egwe me otutuuk uwu kè Naban!” 
35Debit onenibọkọ inyinyi cha ogwu enenwaan̄ ya osabe ijet ọmọ, mè initumu 
inyi ogwu enenwaan̄ ya ibe, “Gwu kom fo uwu kwun̄ me esuuk. Kpọ, nra igban̄ 
utọn̄ me ida kwun̄, mè irọ si ubọk owu obeekbe.” 

36Abigen onenigwu ikom ifo igọọk Naban, mè isi imun̄ ubọk Naban otobe ikpele 
ijọk me uwu kan̄ kubọk ijọk ebi ubọọn̄, mè ibele ejit, mè inwọ miin̄ isa enenen, 
mè idide. Mije keya, Abigen ìkatumu ikọ geege melek kan̄ ofolek ije ya mege ire 
mgbọ egwe owelebe. 
37Me ewelegwe, mgbọ miin̄ otabe Naban me chieen̄, Abigen ogwu nwa oneniben 
otutuuk inu cha òrọrọ ikpa inyi. Mgbọ Naban onọbe otutuuk inu cha, ejit kan̄ 
okekeke mgbọ yaage, ìkayaka ìfuk, ọmọ ochachiaak inye kubọk ewuuk. 
38Inu òbet lek akọp usen iraraka, Okumugwem osusulu Naban, ikwukwu. 

39Mgbọ Debit onọbe ibe ke Naban îkwu, itọtọn̄ Awaji ibe, “Itọn̄ ikup inyi 
Okumugwem, ogwu òtitim akọn̄ me ibot n̄a me lek unyechieen̄ mbọkọbe me 
ubọk kè Naban, mè isa me ikeya ikput emi ogwu usun̄ kan̄, inyi nkarọ ijo inu. 
Okumugwem îyaka ijo inu kè Naban itoon̄ Naban me ibot.” Debit oraria etip isi 
lek kè Abigen iweek imọmọnọ ọmọ ido me lek nwa. 
40Ebi osat kè Debit esasa etip ya isi ilook Abigen me Kamen, mè itumu inyi ibe, 
“Debit oria eji inu me lek kwun̄ ibe eji enesa owu ejet ọmọ, inyi owu ònore nwa 
kan̄.” 
41Abigen ogegele igwook, mè ikana isi ichit me ijọn̄, mè itumu ibe, “Kpọ, emi 
gwun̄ usun̄ kwun̄ enenwaan̄ ire ogwu. Mbem lek isisi ikwaan̄ kubọk gwun̄ uwu, 
mè ibem si lek igwọgwọk ukot ebi ikwaan̄ ogwukaan̄ n̄a.” 
42Abigen ogwagwat lek inan̄a ikeke mgbọ yaage, mè inene inyọn̄ inyinya akpan 
kan̄, ọmọ melek ebibaan̄ go ìkisi ikwaan̄ inyi ọmọ, mè igọọk ebi osat kè Debit cha 
ije ifo, mè isi ikana nwa kè Debit. 
43Sabum mgbọ ya, Debit îwuuk lek ikaan̄ si Ayinowam ogwu Jesereli me lek nwa. 
Ema ebibaan̄ iba cha erere ebi nwa kè Debit. 
44Me ike mgbọ ya, Sọọlu îra isa Mikali ogwu gwun̄, òrere nwa kè Debit, inyi Paliti 
gwun̄ kè Layis ogwu ama Galim me lek nwa. 

I Sam 26 

Debit îkpọk itele ibe Sọọlu igat ugwem 

1Ebi ama Jifu eneninu me lek kè Sọọlu me Gibiya, mè initumu inyi ibe, “Ìre owu 
oriọọn̄ ibe ke Debit ìkup me inyọn̄ orioon̄ òkup me Akila, eyi òkiyaka isi ikpọ 
Jesimọn?” 
2Sọọlu onanan̄a ije ikwala isi emen èwê Jifu, ọmọ melek obop ebirieen̄ ita 
ìrọriọọn̄ ukot akọn̄ me Ijeren ebi îgobobe. Ema esisi ikiweek Debit me emen èwê 
Jifu ya. 
3Sọọlu onenigwuun̄ uwu ọfọ me inyọn̄ orioon̄ òkup me Akila, eyi òkiyaka isi ikpọ 
Jesimọn me agba lek oniin̄. Debit okukup me emen èwê ya inọ ibe ke Sọọlu înu 
me emen èwê ya inikiweek ọmọ ikpakpan̄, 

4mè iniria ebi kan̄ ibe esi enun̄unun̄ esi eweek eriọọn̄ mè ìre Sọọlu înu me atikọ. 

5Debit onanan̄a ije isi ere Sọọlu ogwuun̄be uwu ọfọ, mè imun̄ ere Sọọlu mè ogwu 
ibot akọn̄ kan̄, Abina gwun̄ kè Neri, elaakbe. Sọọlu ìlaak me eden̄ orieen̄ akọn̄, sà 
ebi akọn̄ kan̄ elilam igban ikana ọmọ okokop. 
6Debit onenisi ido Ayimelek ogwu Et mè Abisai ngwan̄ kè Jowabu, ebi nga kiban̄ 
orebe Seruya, ibe, “Ìre ekene me etete kinyi obogọọk emi isi lek kè Sọọlu me ere 
îgwuun̄be uwu ọfọ?” Abisai ofọfọọk ibe, “Emi mâgọọk owu isi!” 
7Debit mè Abisai enenije inu me lek kè Sọọlu mè ebi akọn̄ kan̄ me eririeen̄ ya. Me 
ike mgbọ ya, Sọọlu îlaak inwọnọ me eden̄ orieen̄ akọn̄ ya, mè otunwa kan̄ 
ogwuun̄be ibia me ijọn̄ me agba lek ibot kan̄. Sà Abina mè otutuuk ebi akọn̄ 
kechilọ elilam ikana Sọọlu me ijọn̄ okokop. 
8Abisai onenitumu inyi Debit ibe, “Awaji îkana ogwu ochicha kwun̄ itap owu me 
ubọk cherekeyi. Tele mè ǹsa otunwa n̄a yi ǹchim ọmọ ubọk ge gaalek ǹkam me 
ijọn̄. M̀kpachim iso mgbọ iba.” 
9Ire, Debit otutumu inyi Abisai ibe, “Kakpan̄! Mije, ìre ekene obochak ubọk me 
lek ogwu Okumugwem otọkọbe aran̄ me ibot, mè ije ifo ikike, me kpobọkọbe 
osusut? 
10Kè lek ugwem Okumugwem! Ire Okumugwem me lek kan̄ ìkasulu ọmọ ìto, 
môkọt ire ibe ke usen ugwem kan̄ môso, ikwukwu, mè ìyaka ire, ọmọ môsibi isi 
oyet akọn̄, akọn̄ môrerie ọmọ, môkwukwu. 
11Awaji ikachieek ibe emi ǹsa ubọk n̄a ǹchak me lek ogwu Okumugwem otọkọbe 
aran̄ me ibot. Owu, si jibi otunwa kan̄ yilọ ògwuun̄ me agba lek ibot kan̄ ya, mè 
ben si ogbokot mudim kan̄ gbaalek sa na, mè eji eneje efo.” 
12Sa me ikeyi ke Debit okpulu otunwa melek ogbokot mudim echi òkup me ijọn̄ 
me agba lek ibot kè Sọọlu isa inan̄a ifo. Kpunu ogwu òmumun̄, kpunu ogwu 
òrọriọọn̄, kpunu si ogwu òkọkọt ibolo chieen̄ imun̄ inu ya òrọrọ. Ema otutuuk 
ene elalaak idọk enenen, mije, Okumugwem îria uga ilaak inikeme ema otutuuk 
ene. 
13Debit onenisaba utibi orioon̄ ya ifo ofifi agan̄ isi ikeke me inyọn̄ ogoon̄ ge me 
ujọn̄ọ ere. Agbagba òkup me etete kiban̄ agan̄ iba îjọn̄ọ enenen. 
14Debit onenikup me ere ya itaan̄ ukpo ikigwen ebi akọn̄ kè Sọọlu, mè ikigwen 
si Abina gwun̄ kè Neri, mè ikibe ema, “Abina, ìre owu òkpofọọk emi otu?” Abina 
ofọfọọk ibe, “Ìre owu ìre ekene, ogwu òkitaan̄ ukpo igwen ogwu ubọọn̄?” 
15Debit otutumu inyi Abina ibe, “Ìre owu òkare enerieen̄? Ìre ekene obet lek 
kwun̄ me otutuuk Ijeren? Ìre keke orọ owu òkakọt ìbem nte uwu kwun̄ ogwu 
ubọọn̄? Kpọ, ene ge me lek ebi akọn̄ n̄a înu inenikpan̄ nte uwu kwun̄ ogwu 
ubọọn̄. 
16Inu yi owu orọbe ìkanwọn! Kè lek ugwem Okumugwem! Inu ògbegbe irọrọ 
owu melek ebi akọn̄ kinyi cha ìre ikpakpan̄ enyi, mije, enyi kpebem nte uwu 

kinyi, òrere ogwu Okumugwem otọkọbe aran̄ me ibot. Mgbọ keyi, raan̄ chieen̄ 
kana kpọ-nu, mọmọ otunwa ogwu ubọọn̄ melek ogbokot mudim òkup me agba 
lek ibot kan̄?” 
17Sọọlu orọriọọn̄ ibe ke îre ida kè Debit, mè inido ọmọ ibe, “Ìre ida kwun̄ ire eya, 
Debit gwun̄ n̄a?” Debit ofọfọọk ọmọ ibe, “Iin̄, îre ida n̄a ke îre, ogwukaan̄ n̄a, ogwu 
ubọọn̄.” 
18Debit onenitumu inyi ogwu ubọọn̄ ibe, “Ìre keke orọ owu okpọkpọ ikililaba emi 
ogwu usun̄ kwun̄ ikana ere ikeyi? Ìre keke ke nrọ, sà ìre kpasi ijo inu ke nrọ owu? 
19Soso, ogwukaan̄ n̄a, ogwu ubọọn̄, nye lek gban̄ inu emi ogwu usun̄ kwun̄ 
mbatumu. Ire ke îre Okumugwem ogbo owu itap inyi emi, ọmọ ibọkọ ngwugwa 
esuuk, mè ikpukpa. Ire, ire ke îre ebilene egbo owu inyi emi, môfieek inyi ebi ife 
cha me isi Okumugwem. Mije, ema mîrieen̄ emi isibi me inyọn̄ ijọn̄ Okumugwem 
onyibe eji me ìrot, ema ekiweek ibe emi ǹsi ǹriaak ofifi awaji. 
20Kachieek ibe emi ǹkup me ofifi ido òjọjọn̄ọ ere me isi Okumugwem ǹkwu. Mije, 
kpọ-nu ubọk owu ogwu ubọọn̄ ebi Ijeren okinan̄a isibi inikiweek emi, ikap ge 
gaalek kpọi, kubọk ekiweek usun̄ me inyọn̄ ogoon̄!” 
21Sọọlu onenifọọk Debit ibe, “Emi nrọ ijo inu! Gwun̄ n̄a Debit, gwu kom ka na, ke 
m̀kpayaka irọ owu ijo inu, mije owu osabe ugwem n̄a igwen inu cherekeyi. Me 
atikọ, nrọ inu kubọk ogwu burubut, mè ije ilọ enenen.” 
22Debit onenitumu ibe, “Kpọ otunwa ogwu ubọọn̄ ire eyi! Ria ene ge me lek ebi 
akọn̄ kwun̄ ibe isaba inu inibọkọ. 
23Okumugwem ìkikpe ene geelek mkpukpe igọọk me lek ata irọrọ ene ya, mè 
ubọk ene ya ogbebe utoon̄-ejit. Okumugwem îkana owu itap emi me ubọk 
cherekeyi, ire, emi ǹkaweek isasa ubọk n̄a ikpan̄ ogwu Okumugwem otọkọbe 
aran̄ me ibot. 
24Ike emi nsabe ugwem kwun̄ igwen inu cherekeyi, ikeya si, Okumugwem isa si 
ugwem n̄a igwen inu, mè inyan̄a emi isibi me emen otutuuk ufialek!” 
25Sọọlu onenitumu inyi Debit ibe, “Ugbana ikup inyi owu, gwun̄ n̄a Debit! Inu 
geelek obenbe me ejit, owu môrọ! Me emen inu geelek, owu òbotitim ikpan̄!” 
Debit ojeje inan̄a. Sọọlu onanan̄a ije ifo uwu kan̄. 

I Sam 27 

Debit me etete ebi Filisia 

1Debit onenitumu me ejit kan̄ ibe, “Ire ǹkagbala chieen̄, mârọ ikeyi usen ge, mè 
irọn̄ inin̄ ubọk kè Sọọlu. Otutuuk ubọk mâkọtbe isa inwọnọ ìre ililibi isi itap ibot 
me ido ebi Filisia, inyi Sọọlu ikakọt ìweek emi ìmun̄. Mgbọ keya, Sọọlu môweek 
emi igak me otutuuk ido ebi Ijeren, ìkpomun̄ emi, efuuk môtata ọmọ me emen, 
môtetele emi ubọk me lek. Îre ikeya ke mbasa inwọnọ ọmọ.” 

2Ikeyi ke Debit melek efit ene gweregwen ebi melek kan̄ eninan̄a me ido ebi 
Ijeren ilibi isaba isi ido ebi Filisia, mè isi itap ibot me ubọk kè Akis, gwun̄ kè 
Mayok, òrere ogwu ubọọn̄ ama Gat. 
3Ikeya ke Debit oluk me ubọk kè Akis me Gat, ọmọ mè otutuuk ebi melek kan̄, 
ogwu ikup mè ototun̄ ukan̄ kan̄. Debit oluluk si melek ebi nwa iba kan̄, 
Ayinowam ogwu Jesereli, mè Abigen, nwakpa kè Naban ogwu ama Kamen. 
4Mgbọ Sọọlu onọbe ibe ke Debit îlibi ifo Gat me ido ebi Filisia, Sọọlu otetele 
Debit, ìkayaka ìweek ọmọ ìgak ikeya. 
5Debit onenitumu inyi Akis ibe, “Soso, ire okaan̄ ejit nsan me lek n̄a, nye lek week 
ere nyi emi me gwun̄ ama ge òdada ibọkọ me lek uga ama, inyi ǹsi ǹluk me ere 
ya, mije, ke ìkanwọn ibe emi ogwu usun̄ kwun̄ melek kwun̄ egbaan̄ eluk me ama 
ibot me mkpulu kwun̄.” 
6Akis onenisa ama Sikilagi inyi Debit me usen yaage. Sa me ikeya ke Sikilagi osa 
ikana ama òkup inyi ebi ubọọn̄ ebi Juda mege inire cherekeyi. 
7Debit îluk me ido ebi Filisia acha ge mè onyan̄ ini. 

8Me ike mgbọ cha, Debit melek ebi kan̄ mîjibi akọn̄ isi itim me lek ebi Gesuru mè 
ebi Giriji mè ebi Amalek, ebi ìluk me inyọn̄ ijọn̄ ya karake ukot ikaan̄, ibene me 
Suru isi igwook me inyọn̄ ijọn̄ ebi Ijipiti. 
9Ama geelek Debit mè ebi kan̄ ejibibe akọn̄ inin̄, ekikpakpan̄ otutuuk ebirieen̄ 
mè ebibaan̄ isan̄a kpai, kpekitele ene geege me ògat ugwem. Ema mîra inifum 
otutuuk arọọn̄ kiban̄ mè eriembuuk mè inyinya akpan mè aligọ, mè ikpulu si 
ekwut mè ofọnti igbaalek isa ifon. Ema isifum isan̄a, Debit îra inika igọọk Akis. 
10Akis îra ido Debit ibe, “Ama owa ke ojibi akọn̄ inin̄ cherekeyi?” Usini mgbọ, 
Debit îra ifọọk ibe ke ọmọ ìsi èwê agan̄ osiki ido Juda. Ofifi mgbọ, îra ifọọk ibe 
ọmọ ìsi èwê agan̄ osiki ido ebi Jerameli. Ofifi mgbọ si, îra ifọọk ibe ke ọmọ ìsi èwê 
agan̄ osiki ido ebi Keyin. 
11Ama geelek Debit ojibibe akọn̄ inin̄, ìkakitele ene geege me ògat ugwem, inyi 
ene geege ikanan̄a ìnu me Gat ìnikpa inu ema erọbe. Ikeyi ke Debit mè ebi kan̄ 
ekirọ otutuuk mgbọ cha ema elukbe me etete ebi Filisia. 
12Akis îtoon̄ Debit ejit me lek enenen, mè ikitumu me ejit kan̄ ibe, “Me atikọ, ebi 
Ijeren, òrere ebi kè Debit, mîra icha Debit enenen. Mgbọ keyi, ọmọ môkana ogwu 
usun̄ inyi emi ire mgbọ geelek.” 

I Sam 28 

Sọọlu îdo ido-inu me ubọk ogwu nriran ekwukwu jom-jòm me ama Endọ 

1Me emen mgbọ cha, ebi Filisia enenititiin̄ ebi akọn̄ kiban̄, mè ikibem lek isisi 
itim akọn̄ me lek ebi Ijeren. Akis onenitumu inyi Debit ibe, “Tet ibot, mè riọọn̄ 
ibe ke owu melek ebi kwun̄ mêgọọk emi isibi isi oyet akọn̄.” 

2Debit onenifọọk Akis ibe, “Ire ikeya, owu mômun̄ inu emi ogwu usun̄ kwun̄ 
mbakọt irọ.” Akis otutumu inyi Debit ibe, “Ire ikeya, mâsa owu irọ ogwu 
òbokibem emi ire mgbọ geelek.” 
3Me ike mgbọ ya, Samien îra ikwu, ebi Ijeren etoto ọmọ, mè iben ọmọ ifuun̄ me 
Rama, ama kan̄. Me ike mgbọ ya si, Sọọlu îra irieen̄ ebi nriran ekwukwu jom-
jòm mè ebi yọk-ofia isan̄a me otutuuk ido ebi Ijeren. 
4Ebi Filisia enenibem lek akọn̄, mè inirieen̄ akọn̄ me ama Sunem. Sọọlu si 
onenibem lek akọn̄, mè ititiin̄ otutuuk ebi akọn̄ Ijeren, mè inirieen̄ akọn̄ me 
Gilibowa. 
5Mgbọ Sọọlu omun̄be ogbogbo urum akọn̄ ebi Filisia, ukpook otetet ọmọ enenen, 
owot ofefieek. 
6Sọọlu oweweek nteme me ubọk Okumugwem. Ire, Okumugwem ìkafọọk ọmọ 
otu, mè ìre me mun̄umun̄ ilaak, mè ìre me lek ǹcha Urim, mè ìre me otu ebi 
nriran. 
7Sọọlu otutumu inyi ebi ikwaan̄ kan̄ ibe, “Ìweek enenwaan̄ nriran ekwukwu jom-
jòm ge ìnyi emi, inyi ǹsi lek kan̄ ǹsi ǹdo ido-inu me ubọk kan̄.” Ebi ikwaan̄ kan̄ 
etutumu inyi ọmọ ibe ke îkaan̄ enenwaan̄ ikwaan̄ ekwukwu jom-jòm ge òkup me 
ama Endọ. 
8Sọọlu oneninwene lek, mè itap esese chieen̄ ofọnti, mè inisa ebi ikwaan̄ kan̄ ene 
iba igbaalek kan̄ ije me eririeen̄ isi lek ogwu enenwaan̄ ya, mè initumu inyi ibe, 
“Soso, sa ekwukwu jom-jòm kwun̄ do ido-inu nyi emi, mè gwen ekwukwu ene 
ge òkwukwu sibi nyi emi. Mâbak erieen̄ ene ya inyi owu.” 
9Ogwu enenwaan̄ ya onenifọọk ibe, “Owu oriọọn̄ ijaan̄ lek ibe ke Sọọlu îrieen̄ 
otutuuk ebi nriran ekwukwu jom-jòm mè ebi yọk-ofia isan̄a me ido Ijeren. Ìre 
owu ònu ibonileke emi inyi ekpan̄?” 
10Sọọlu onyanyan̄a ibot inyi ogwu enenwaan̄ ya me erieen̄ Okumugwem ibe, “Kè 
lek ugwem Okumugwem! Owu òkpobọkọ osusut geege mije inu keyi!” 
11Ogwu enenwaan̄ ya onenido ibe, “Ìre ekene ke oweek ibe emi ǹgwen ǹsibi ǹnyi 
owu?” Sọọlu ofọfọọk ọmọ ibe, “Gwen Samien sibi nyi emi.” 
12Mgbọ ogwu enenwaan̄ ya omun̄be Samien, itataan̄ ukpo unye unye, mè itumu 
inyi Sọọlu ibe, “Ìre keke orọ mè owu òfiaan̄ emi ikeyi? Berebet owu ìre Sọọlu!” 
13Ogwu ubọọn̄ Sọọlu otutumu inyi ogwu enenwaan̄ ya ibe, “Katet ukpook! Ìre 
keke ke omun̄?” Ogwu enenwaan̄ ya ofọfọọk ibe, “M̀mun̄ awaji ge okinan̄a me 
emen ijọn̄ isibi inu.” 
14Sọọlu ododo ibe, “Ìre awaji ya ìkukup?” Ogwu enenwaan̄ ya ofọfọọk ibe, “Îre 
oka enerieen̄! Ìtap uga ofọnti awudu ikana ichit lek, mè ikinan̄a isibi inu.” Sọọlu 
orọriọọn̄ ibe ke îre Samien, mè inigele igwook me ijọn̄, mè ikana isi kan̄ ichit, mè 
itọbọ ibot inyi ọmọ. 

15Samien onenido Sọọlu ibe, “Ìre keke orọ osisaakbe emi ikeyi, mè igwen emi 
isibi inu?” Sọọlu ofọfọọk ọmọ ibe, “Emi ǹkup me emen ikpele uyọrọlek. Ebi Filisia 
mîjibi akọn̄ inu inenitim me lek n̄a. Awaji si ìkpọkpọ ijọn̄ọ emi ere me lek. 
Ìkafọọk emi otu geege, mè ìre me ida ebi nriran, mè ìre me mun̄umun̄ ilaak. Îre 
mije keya ke nnu inigwen owu, inyi owu òtumu ònyi emi inu mârọbe.” 
16Samien onenifọọk Sọọlu ibe, “Ìre owu òbak me lek keke inu me lek n̄a, me ere 
Okumugwem ojitbe owu itele, mè iyaka inikana ogwu ochicha kwun̄? 
17Okumugwem îra irọ inu ya eyi îtumube inyi owu inan̄a me otu n̄a iso. 
Okumugwem îra ibọkọ irek ubọọn̄ isan̄a owu me ubọk, mè isa ikana itap me 
ubọk ogwu melek kwun̄, òrere Debit. 
18Îre mije owu okagban̄ge utọn̄ me ida Okumugwem, mè ìrọ inu îtumube ibe owu 
òrọ ebi Amalek me mgbọ Okumugwem onaan̄be ejit ikeme ema, eya orọ 
Okumugwem orọbe owu inu yi me lek cherekeyi. 
19Okumugwem môkana owu melek ebi Ijeren itap me ubọk ebi Filisia, inyi akọn̄ 
irie enyi. Me iyakwut, owu melek bọn kwun̄ ebirieen̄ mêtele linyọn̄, mè inigọọk 
emi ikup me ere keyi. Okumugwem ìkpolọlọ ikakana ebi akọn̄ Ijeren itap me 
ubọk ebi Filisia, inyi ekpan̄ ema esan̄a.” 
20Sọọlu inọnọ ikọ cha Samien otumube, ukpook otetet ọmọ enenen, irọrọn̄ 
inyana me ijọn̄. Efuuk geege ìkayaka ìkup ọmọ me emen, mije, ìkarie inorie geege 
ototuuk egwe usen ya mè ototuuk eririeen̄ ya. 
21Ogwu enenwaan̄ ya onunu me lek kè Sọọlu, mè inimun̄ ibe ke inu ya îsisik 
Sọọlu lek enenen. Inenitumu inyi Sọọlu ibe, “Kpọ, emi ogwu usun̄ kwun̄ mgban̄ 
utọn̄ me ida kwun̄, mè isa ugwem n̄a igwen inu ikike, mè irọ inu owu otumube 
ibe emi ǹrọ. 
22Eya orọ, mgbọ keyi, owu si nye lek gban̄ utọn̄ nyi emi ogwu usun̄ kwun̄, mè tele 
inyi ǹrọ sọntitiik inorie ǹnyi owu òrie òsa òtet owot, mè òkaan̄ efuuk òsa òje me 
oniin̄ òfo.” 
23Sọọlu ojijit, mè itumu ibe ke ọmọ ìkporie. Ire, ebi ikwaan̄ kan̄ egọgọọk ogwu 
enenwaan̄ ya iriaak Sọọlu ibe inye lek ibọkọ inorie irie. Sọọlu onenigban̄ ida 
kiban̄, mè inan̄a ikeke me ijọn̄, mè isiki ikweek irek me lek ikasi. 
24Ogwu enenwaan̄ ya îkaan̄ gwun̄ eriembuuk ge me uwu eyi îkigwook, inyi imin 
ufuk. Igwagwat lek ikpan̄ eriembuuk ya, mè initọ akpa ekọkọk igwa, mè isa irọ 
fituru kpunube olat me lek, 
25mè iben iniyik inyi Sọọlu mè ebi melek kan̄. Ema ererie, mè inan̄a ifon me 
eririeen̄ yaage. 

I Sam 29 

Ebi Filisia mîjit Debit 



590 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

1Otutuuk ebi akọn̄ Filisia enenititiin̄ me Afek. Ebi Ijeren ererieen̄ akọn̄ me agba 
lek ogbuuruk ge òkup me Jesereli. 
2Ebi ibot akọn̄ Filisia enenikisa urum akọn̄ kiban̄ ikije iniraka me efit me efit, mè 
obop me obop. Debit mè ebi kan̄ ekekije me agan̄ udun̄, ema melek Akis. 
3Mgbọ ebi ibot akọn̄ Filisia emun̄be Debit mè ebi kan̄, ema ekekido ibe, “Ebi 
Iburu kechi ekirọ keke me ere keyi?” Akis ofọfọọk ebi ibot akọn̄ Filisia cha ibe, 
“Îre Debit, ogwu ikwaan̄ kè Sọọlu ogwu ubọọn̄ ebi Ijeren ogwu òlilibi itele nte 
uwu kan̄, mè ikana inu inigọọk emi iluk karake acha ge mè urot. Karake înube 
inigọọk emi iluk mege inire cherekeyi, ǹkamumun̄ ijo inu geege me ugwem kan̄.” 
4Ire, ebi ibot akọn̄ Filisia enanaan̄ ejit me lek kè Akis, mè itumu inyi ibe, “Ria 
ogwu enerieen̄ yi inyi igwu ikom ifo ere owu osun̄be inyi. Eji kpeweek ibe ene yi 
igọọk eji isibi isi oyet akọn̄, inyi ikakana ogwu oriara ìnyi eji me oyet akọn̄. Ire 
ene yi igọọk eji isi akọn̄, ìkpolọlọ ikpakpan̄ ebi kiji, mè ifieek ibot kiban̄ isa isi 
ijeen̄ nte uwu kan̄, inyi nte uwu kan̄ ibele ejit me lek kan̄. 
5Ìre ìkafat ìre ogwu enerieen̄ keyi ke ekọt me okwa ibe ‘Sọọlu îkpan̄ eyi kan̄ me 
obop me obop, Debit okpan̄ eyi kan̄ me akọp akọp obop’?” 
6Akis ogwegwen Debit itumu inyi ibe, “Kè lek ugwem Okumugwem, emi mmun̄ 
ibe ke owu ìre ogwu kpunube ofiaan̄ geege me emen, ubọk owu melek n̄a ekisibi 
isi irieen̄ akọn̄ mè ikiyaka ika îneme emi. Emi ǹkamun̄ ijo inu geege me emen 
kwun̄ bene me usen onube me lek n̄a mege inire chereyi. Ire, ebi ibot akọn̄ Filisia 
kpeweek owu. 
7Eya orọ, gwu kom fo me esuuk, inyi okarọ inu geege ìlọ me chieen̄ ebi ibot akọn̄ 
Filisia.” 
8Debit onenido Akis ibe, “Ìre keke ke nrọ ilọ? Sà ìre kpasi nrọ-nlọ ke owu omun̄ 
me lek n̄a kubọk ogwu usun̄ kwun̄ karake nnube inigọọk owu iluk mege inire 
cherekeyi? Ìre keke ke nrọ, eyi òrọrọ ibe emi m̀kpagọọk isi itim akọn̄ me lek ebi 
ochicha ogwukaan̄ n̄a, ogwu ubọọn̄?” 
9Akis ofọfọọk Debit ibe, “Nriọọn̄ ibe ke owu onwọn me lek n̄a kubọk ogwu osat 
Awaji. Ire, ebi ibot akọn̄ Filisia mîra ibe owu okagọọk ema ìsi akọn̄ yi. 
10Eya orọ, me ata otu ewelegwe, utoon̄ egwe isikimumọọn̄ inu, owu melek ebi 
ikwaan̄ nte uwu kwun̄ ebi ìgọgọọk owu inu, ìnan̄a ìkeke, mè ìgwu ìkom ìfon!” 
11Mije keya, Debit melek ebi kan̄ enanan̄a ikeke me ata otu ewelegwe, mè igwu 
ikom ifo ido ebi Filisia. Ebi akọn̄ Filisia enanan̄a ije isi agan̄ Jesereli. 

I Sam 30 

Debit îtim ikpan̄ ebi Amalek 

1Debit melek ebi kan̄ enenire Sikilagi me òso usen ita. Ire, sabum ema enire, ebi 
Amalek mîjibi akọn̄ inin̄ èwê agan̄ osiki, mè inin̄ si Sikilagi igbaalek, mè itap ukan̄ 
iwop Sikilagi igwook, 
2mè ikpulu ebibaan̄ ìkup me ama ya, mè otutuuk ebi ìkup me ama ya, ebi asasa 
mè ebi ilile, isa igbaalek ifon. Ire, kpekpan̄ ene geege me etete kiban̄. 
3Mgbọ Debit mè ebi kan̄ enube inire ama ya, ukan̄ îtaka ama ikpukpuku, mîkpulu 
ebi nwa kiban̄ mè bọn kiban̄ ebirieen̄ mè ebibaan̄ isan̄a me usun̄ akọn̄. 
4Ema etataan̄ ukpo ikito ito, mè ito ito abayaage, ire lek kpeyaka ikaan̄ efuuk 
isasa ito ito. 
5Ebi Amalek mîkpulu si ebi nwa iba kè Debit, Ayinowam ogwu Jesereli, melek 
Abigen ogwu nwakpa kè Naban ogwu Kamen igbaalek. 
6Atalek ikpele ufialek oninin̄ me lek kè Debit, mije, ebi kan̄ cha ekitumu ibe ke 
mêteen̄ ewuuk isa itọbọ Debit ikpan̄ bak me lek ikpele unaan̄-ejit eyi ema 
ekamun̄ge bọn kiban̄ ebirieen̄ mè ebibaan̄. Ire, Okumugwem Awaji kè Debit 
okakat Debit ejit. 
7Debit onenibe Abiata ogwu ngwugwa, gwun̄ kè Ayimelek isa mgbidim ofọnti 
ikwaan̄ ngwugwa ijet ọmọ. Abiata osasa ofọnti ya ijet Debit. 
8Debit onenido Okumugwem ibe, “Ìre ǹjibi akọn̄ ǹgọọk ebi urum akọn̄ cha? Ìre 
mâsoon̄ ema?” Okumugwem ofọfọọk Debit ibe, “Iin̄, jibi akọn̄ gọọk, ke owu 
òkpolọlọ isosoon̄ ema. Owu môbọkọ si ebi kwun̄ isibi me ubọk kiban̄ me atikọ.” 
9Debit mè efit ebirieen̄ gweregwen, ebi melek kan̄, enanan̄a isibi igọọk ife cha 
mege isi ire lek gwun̄ okolo ge ekigwen Besoru. Usini kiban̄ ebabia me agba lek 
okolo ya mije uwọ-lek. 
10Debit mè efit ebirieen̄ ini kan̄ ebi efuuk osikbe me emen etetet lek inye ikigọọk 
si ebi Amalek cha. Efit ebirieen̄ iba ebi efuuk otabe me emen ebabia me agba lek 
okolo Besoru ya. 
11Me oniin̄ ije kiban̄, ebi melek kè Debit enenimun̄ ogwu Ijipiti ge ogwu 
uraafiọọn̄ otetbe, mè isa inu me lek kè Debit. Ema eneninyi ogwu ene ya inorie, 
irerie, mè inyi si mudim, inwọnwọ. 
12Ema enyi ogwu ene ya okpọkọ nchicha figi ge mè nchicha gerep iba. Ogwu ene 
ya ìkarie inorie geege, ìkanwọ si mudim geege ototuuk egwe ita mè eririeen̄ ita 
òraraka. Eya orọ, irerie inorie ya mè inwọ mudim ya isan̄a, lek kan̄ oyayaka 
ititiin̄. 
13Debit onenido ogwu enerieen̄ ya ibe, “Owu ìre gwun̄ uwu kè ekene? Ìre ònan̄a 
me owa?” Ogwu ene ya ofọfọọk ibe, “Emi ìre ogwu Ijipiti. Ǹkisi ikwaan̄ inyi ogwu 
Amalek ge. Eyi mè ọmọ oso usen ita orukan̄ otetbe emi. Îre mije keya ke nte uwu 
n̄a ojit emi itele. 
14Eji ejibi akọn̄ isi èwê agan̄ osiki ido ebi Keret, mè agan̄ ebi Juda, mè emen èwê 
agan̄ osiki ere ebi owot iman kè Kelep elukbe, mè itap ukan̄ iwọp ama Sikilagi.” 



592 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

15Debit onenido ogwu enerieen̄ ya ibe, “Ìre owu môkọt isa emi isi ijeen̄ ere ebi 
urum akọn̄ cha ekupbe?” Ogwu enerieen̄ ya ofọfọọk Debit ibe, “Ire owu osa Awaji 
inyan̄a ibot inyi emi ibe ke owu òkpokpan̄ emi, òkpokana si emi itap me ubọk 
nte uwu n̄a, emi mâsa owu isi ijeen̄ ere ife cha ekupbe.” 
16Ogwu enerieen̄ ya onenisa Debit isi ijeen̄ ere ebi urum akọn̄ cha ekupbe. Ema 
emumun̄ ubọk ife cha eyatbe iwele ijot inyọn̄ ijọn̄ ere ya, mè ikirie, mè ikinwọ, 
mè ikinwọọn̄ lek me lek ogbogbo inu cha ekpulube me akọn̄ me ido ebi Filisia 
mè ido ebi Juda. 
17Debit melek ebi kan̄ ejijibi akọn̄ inin̄ lek ebi ife cha ibene me mgbọ utun onimbe 
me usen ya, mè itim ema akọn̄ me lek mege ifit egwe òso usen iba kan̄, mè ikpan̄ 
ema nsebe nsebe. Gaalek efit nsabọn irieen̄ ini kpọi ewulu inene inyọn̄ aligọ 
kiban̄, mè ilibi inwọnọ. 
18Debit obọbọkọ otutuuk inu kiban̄ ebi ife cha ekpulube, mè ibọkọ si ebi nwa kan̄ 
iba cha. 
19Kpunu inu kiban̄ geege òchechep. Ene geege si ìkachep, mè ìre ebi asasa mè ìre 
ebi ilile, ibene me lek bọn kiban̄ ebirieen̄ mè ebibaan̄ ire lek otutuuk inu kiban̄ 
geelek ebi ife cha ekpulube. Debit îbọkọ otutuuk isa ika. 
20Debit okpukpulu si otutuuk arọọn̄ mè eriembuuk. Ebi kan̄ ekekisa arọọn̄ mè 
eriembuuk cha ikije me isi ofifi anam kechilọ, mè ikitumu ibe, “Echichi ìre inu 
Debit ofumbe me akọn̄!” 
21Debit mè ebi melek kan̄ enenije ire lek efit ebirieen̄ iba cha, ebi mgbọ lek 
owọbe ekakọtge ìgọọk ìje ìnyi isi cha, ebi ìbabia me agba lek okolo Besoru. Mgbọ 
ife cha ebenebe chieen̄ imun̄ Debit, ema enanan̄a ije inu inikweek Debit mè ebi 
melek kan̄ me ejit oniin̄. Debit otọtọp ema amọn, mè ido ubọk lek kiban̄ okupbe. 
22Ire, otutuuk ebi ijo ife mè ebi unye-ibot me etete ebi ìgọgọọk isi akọn̄ ya 
ekekitumu ibe, “Ogwu ìkagọọk ìsi akọn̄, kpebenyi ene ya inu geege ònan̄a me isi 
akọn̄. Gaalek, ogwu ikup, ikpulu ogwu nwa mè ebi bọn isa ifo!” 
23Debit otutumu inyi ema ibe, “In̄-in̄ ebi ngwan̄ n̄a! Enyi kpeberọ ikeya me lek 
inu Okumugwem onyibe eji! Okumugwem îbem eji, mè ikana ebi urum akọn̄ cha 
ìrọrọ eji nnaan̄ me lek itap eji me ubọk! 
24Ìre ekene obochieek me lek ojelek ikọ kecha enyi ekitumu? Ogwu òsi akọn̄ mè 
ogwu òkup ikikpọ chieen̄ me lek nroon̄ uwu kiji ebekaan̄ uche ìkike! Agan̄ ge 
ìkpokaan̄ iwa igak agan̄ ge!” 
25Sa me ikeya, bene me usen ya nyi isi, inu ya okakana ikan mè orọmijọn̄ me ido 
Ijeren mege inire cherekeyi. 
26Mgbọ Debit okabe inire Sikilagi, ineniche inu cha ema ekpulube me isi akọn̄ 
iria ijet ebi ugane me Juda, ìrere ebi une kan̄, mè ilook ema etip igbaalek ibe, “Eyi 
ìre uche òre enyi lek inan̄a me lek inu eji efumbe akọn̄ eji etimbe me lek ebi 
ochicha Okumugwem.” 

27Debit îche inu cha inyi ebi une kan̄ ìluk me Beten, mè ebi ìluk me Ramot me 
emen èwê agan̄ osiki, mè ebi ìluk me Jatiri, 
28mè ebi ìluk me Aroweri, mè ebi ìluk me Sifimot, mè ebi ìluk me Esitemowa, 

29mè ebi ìluk me Rakali, mè ebi ìluk me ama ebi Jerameli, mè ebi ìluk me ama ebi 
Keyin, 
30mè ebi ìluk me Oruma, mè Boru Asan, mè ebi ìluk me Atak, 

31mè ebi ìluk me Eburọn. Debit îche uche cha iso ebi une kan̄ ebi ìluk me otutuuk 
ama geelek ere ọmọ melek ebi kan̄ ejijen̄ebe ikana me mgbọ ema ekilibi ekot 
ugwem. 

I Sam 31 

Mkpa kè Sọọlu mè ebi bọn 

(I Mfuf 10:1-12) 

1Me ike mgbọ ya, ebi Filisia enenitim akọn̄ me lek ebi Ijeren. Ebi akọn̄ Ijeren 
elilim inan̄a me isi urum akọn̄ ebi Filisia. Owuwa ebi Ijeren ekwakwaan̄ irurọn̄ọ 
me inyọn̄ ogoon̄ Gilibowa. 
2Ebi akọn̄ Filisia ekpọkpọ itet lek inye ikigọọk Sọọlu mè ebi bọn, mè ikpan̄ ebi 
bọn, Jonatan mè Abinadap mè Malikisuwa. 
3Akọn̄ ya oneninye enenen me lek kè Sọọlu. Ebi ìkisook oraan̄ elilibi isoon̄ ọmọ, 
mè isook ọmọ itap uga unan me lek igbet mkpa. 
4Sọọlu otutumu inyi ogwu òkiben nroon̄ akọn̄ kan̄ ibe, “Wọọk oge akọn̄ kwun̄ sa 
chim emi kpan̄, inyi ebi Filisia chi, ife ekafieekge afi, ekanirọ emi inu ochak.” Ire, 
ogwu òkiben nroon̄ akọn̄ kan̄ ya ìkachieek, mije ukpook îtet ọmọ enenen. Eya 
orọ, Sọọlu omọmọnọ oge akọn̄ òkup ọmọ me ubọk iyaka igwuun̄ me lek kan̄, mè 
inan̄a irọn̄ ikeme, mè isa me ikeya ikpan̄ lek kan̄. 
5Mgbọ ogwu òkiben nroon̄ akọn̄ ya omun̄be ibe ke Sọọlu îkwu, ọmọ si owọwọọk 
oge akọn̄ kan̄ iyaka igwuun̄ me lek kan̄, mè inan̄a irọn̄ ikeme, mè igọọk ogwu nte 
uwu kan̄ igbaan̄ ikwu. 
6Sa me ikeya ke Sọọlu melek ibot bọn ebirieen̄ ita kan̄, mè ogwu òben nroon̄ akọn̄ 
kan̄, mè otutuuk ebi akọn̄ kan̄ ekwaan̄ ita me usen yaage. 
7Mgbọ ebi Ijeren ebi ìluk me usaba agan̄ iteke ijọn̄ Jesereli mè ebi ìluk me usaba 
okwaan̄ Jodan emun̄be ibe ke ebi akọn̄ Ijeren mîliliin̄ isan̄a me isi akọn̄, mè imun̄ 
si ibe ke Sọọlu mè ebi bọn mîkwaan̄, ema enanan̄a itele ama kiban̄, mè ililiin̄ 
iweek ere itap ibot. Ebi Filisia enunu, mè ininin̄ emen ama cha iluk. 
8Me ofit iwele, mgbọ ebi Filisia enube ibenigbala inu òkup me lek nkwukwu ebi 
ìkwakwaan̄ me isi akọn̄ cha, ema emumun̄ nkwukwu kè Sọọlu mè echi bọn 
ebirieen̄ ita kan̄ elilambe me inyọn̄ ogoon̄ Gilibowa. 

9Ebi akọn̄ Filisia efefieek ibot kè Sọọlu, mè ikpulu si otutuuk nroon̄ akọn̄ kan̄, mè 
iniria ebi osat ibe esi elook etip mkpa kè Sọọlu mè ntim-mkpan̄ ema etimbe 
ikpan̄ ebi Ijeren ekana me otutuuk ido Filisia me isi yọk me isi yọk, mè elook si 
ekana me etete otutuuk ebi kiban̄. 
10Ema ebeben nroon̄ akọn̄ kè Sọọlu cha isa isi isun̄ me isi awaji kiban̄ ekigwen 
Asitoret, mè iniben ekirikit lek kan̄ isa isi igon ikam me lek mgban ama Bet San. 
11Mgbọ ebi ama Jabes òkup me agan̄ Giliadi enọbe etip inu ebi Filisia erọbe Sọọlu, 

12otutuuk ebirieen̄ ebi ìriọọn̄ ukot akọn̄ me ama Jabes enanan̄a me eririeen̄ ya, 
mè ije otutuuk eririeen̄ ya isi ama Bet San, mè isi ijene nkwukwu kè Sọọlu mè 
nkwukwu ebi bọn me lek mgban ama ya, mè isa ika inu me Jabes, mè initap ukan̄ 
iwọp. 
13Enenikpulu ukwuuk kiban̄ isa isi ifuun̄ me irak uti tamaris ge òkup me ama 
Jabes ya, mè inin̄ ijin-otu ufieejit inyi ema otuuk kè usen jaaba. 

II Sam 

II Sam 1 

Debit înọ etip mkpa kè Sọọlu 

1Mgbọ Sọọlu okwube iraka, Debit oneninan̄a me isi akọn̄ ere îtimbe ikpan̄ ebi 
Amalek ika inu Sikilagi, mè inikup me ere ya isiki efuuk usen iba. 
2Me òso usen ita, ogwu enerieen̄ ge ònan̄a me isi akọn̄ ere Sọọlu okitim akọn̄ 
onenikana isibi, melek achiaan̄ me ibot, mè ngwak ofọnti me lek, eyi òkijeen̄ ibe 
ke ìkup me ufieejit. Mgbọ ogwu enerieen̄ ya onube inire isi kè Debit, igegele 
igwook me ijọn̄ inyi ọmọ umin. 
3Debit onenido ọmọ ibe, “Ìre onan̄a me owa?” Ogwu enerieen̄ ya ofọfọọk ibe, “Me 
orieen̄ akọn̄ ebi Ijeren ke nnan̄a ilibi inwọnọ mkpa.” 
4Debit onenibe ọmọ, “Keke orọ me ere ya? Kpa-nu nyi emi!” Ogwu enerieen̄ ya 
onenikpa inyi Debit ibe, “Ebi Ijeren elililiin̄ inan̄a me isi akọn̄. Owuwa ene 
mîkwaan̄ me akọn̄. Ògak ge, Sọọlu mè Jonatan ogwu gwun̄ mîkwaan̄ si inin̄ me 
akọn̄.” 
5Debit onenido ogwu enerieen̄ òsa etip ya inilook ọmọ ibe, “Owu òjeje iriọọn̄ ibe 
ke Sọọlu mè Jonatan ogwu gwun̄ mîkwaan̄?” 
6Ogwu enerieen̄ ya ofọfọọk si ibe, “Emi òwa me inyọn̄ ogoon̄ Gilibowa nkupbe 
mgbọ inu ya orọbe. Ǹsasa chieen̄ n̄a imun̄ ike Sọọlu obieen̄be lek me lek otunwa 
kan̄, mè imun̄ si uji akọn̄ ebi ochicha mè ebi ìkikọp inyinya akọn̄ ekilibi inin̄ ọmọ 
lek ibenimeen̄ ọmọ. 
7Ineniraan̄ chieen̄ imun̄ emi, mè igwen emi. Nchechieek, mè ibe ọmọ, ‘Kpọ emi 
gwu.’ 
8“Inenido emi ibe, ‘Owu ìre ekene?’ “Mfọfọọk ibe ke emi ìre ogwu Amalek. 

9“Ibebe emi, ‘Soso, je na me ere keyi, na keke gon emi kpan̄, ke unan înin̄ emi lek 
igbet mkpa, ire, ǹkakwu-nu.’ 
10“Njeje isi, mè igon ọmọ ikpan̄. Mije, nriọọn̄ ibe ke ìkpokọt iyaka igat ugwem 
ofifi, bak me lek uga unan òninin̄ ọmọ lek. Nnenisan̄a okpibot ubọọn̄ òkup ọmọ 
me ibot, mè isan̄a si akalari ubọọn̄ òkup ọmọ me ubọk. Ogwu nte, kpọ inu cha ire 
echi nsabe ijet owu.” 
11Mgbọ Debit onọbe inu ya òrọrọ, isasa me ufieejit itaba ofọnti òkup ọmọ me lek 
igwak, otutuuk ebi melek kan̄ etataba si ofọnti kiban̄ igwak. 
12Ema efefieek ejit, mè ito ito, mè ijin otu, kperie inorie geege usen ya mege ifit 
egwe mije kè Sọọlu mè Jonatan ogwu gwun̄, mè ebi akọn̄ Okumugwem, mè 
otutuuk ebi Ijeren, mije owuwa kiban̄ ekwaan̄be me akọn̄. 

13Debit onenido gwun̄ enerieen̄ òsa etip ya inilook ọmọ ibe, “Ònan̄a me owa?” 
Gwun̄ enerieen̄ ya ofọfọọk ibe, “Emi ìre gwun̄ ogwu Amalek ge. Ǹkiluk me etete 
kinyi, me ido kinyi.” 
14Debit onenibe ọmọ, “Owu òjeje ikat ejit ikpan̄ ogwu Okumugwem otọkọbe 
aran̄ me ibot, ukpook ìkatet owu!” 
15Debit oneninyi ene ge me lek ebi akọn̄ kan̄ ida ibe, “Je nin̄ lek gwun̄ yi, mè kep 
kpan̄!” Ogwu ene ya osasa oge akọn̄ kan̄ ichim gwun̄ enerieen̄ ya, ikwukwu. 
16Debit otutumu inyi gwun̄ enerieen̄ ya ibe, “Eje kwun̄ ìtoon̄ owu me ibot. Mije, 
îre owu osa otu kwun̄ gaalek itumu isibi ibe ke îre owu okpan̄ ogwu 
Okumugwem otọkọbe aran̄ me ibot.” 

Debit îkọt okwa ito inyi Sọọlu melek Jonatan 

17Debit onenikọt okwa ito keyi me ibot kè Sọọlu mè Jonatan ogwu gwun̄, 

18mè inyi si ida ibe ejeen̄ ebi Juda okwa ito yi, eyi ekigwen “Okwa Ito Ogbaan̄.” 
(Mîge okwa yi me emen Ikpa kè Jasia.) Okwa ito ya ìje ikeyi: 
19“Uja ebi Ijeren mîkwaan̄ irurọn̄ọ me inyọn̄ ogoon̄! Jei! Ikpele ebi usọ akọn̄ 
mîkwaan̄ ita! 
20Ikakpa inu yi me Gat, ikalolook si me lek oniin̄ Asikelọn, inyi ebibaan̄ Filisia 
ekabele ejit, inyi bọn ibaan̄ ido ebi kpefieek afi ekanwọọn̄ unwọọn̄. 
21Enyi ebi kè ogoon̄ Gilibowa, mbat geege, mè ibot geege ikayaka ìrep ìgwook 
me inyọn̄ kinyi, melek inyọn̄ ijọn̄ kinyi cha òkisibi akpa ekisa igwa ngwugwa! 
Mije, ere ya ke echaka mbuban me lek agbọ ebi usọ akọn̄; agbọ kè Sọọlu, 
kpebeyaka ikiken aran̄ me lek. 
22Ogbaan̄ kè Jonatan ìkawaka ìrọn̄, oge akọn̄ kè Sọọlu si ìkayaka ìka ukpọk ukpọk 
ìtele eje ebi ekpan̄be me akọn̄ melek ufuk ebi usọ akọn̄. 
23“Sọọlu mè Jonatan ìre ebi emabe mè ebi ìnwọnwọn me ògat ugwem kiban̄, me 
mkpa, ge ìkatele ge. Ema mîgwat igak igo, mè inye lek igak egbe àtat. 
24Jei ebibaan̄ Ijeren, ìto ito ìnyi Sọọlu, ogwu òsasa unye otu ewe ekwut eje eje mè 
ujuja inu nken ibala enyi lek, mè irọ ibe enyi eketap ofọnti òkaan̄ alata araran̄ 
me lek. 
25Jei! Ikpele ebi usọ akọn̄ mîkwaan̄ ita me akọn̄! Jei, Jonatan, owu okwu ilaak me 
inyọn̄ ogoon̄! 
26Jonatan ngwan̄ n̄a, mfieek ejit inyi owu; owu onwọn melek n̄a enenen. 
Imumechieen̄ okaan̄be me lek n̄a îmin enenen; îdọk enenen igak imumechieen̄ 
ebibaan̄. 
27Jei! Ikpele ebi usọ akọn̄ mîkwaan̄ ita! Jei! Ogbogbo nroon̄ akọn̄ îchieen̄ ita dìp 
dìp!” 

II Sam 2 

Mîrọ Debit ubọọn̄ ebi Juda 

1Sọnja mgbọ iraraka, Debit onenido Okumugwem ibe, “Ìre mâkọt ije inene ifo 
ama ge me etete ama ebi Juda isi iluk?” Okumugwem ofọfọọk ibe, “Iin̄, owu 
môkọt.” Debit okpọkpọk ido Okumugwem ibe, “Ìre ama owa ke mbasi iluk?” 
Okumugwem ofọfọọk ibe, “Si Eburọn.” 
2Debit onanan̄a isi Eburọn isi iluk, mè isa ebi nwa iba kan̄, Ayinowam ogwu 
Jesereli, melek Abigen ogwu nwakpa kè Naban ogwu Kamen, igbaalek. 
3Debit îsa si ebi akọn̄ kan̄ igbaalek isi Eburọn, ogwu ikup melek ototun̄ ukan̄ kan̄. 
Ema eluluk me emen ama cha òkukup ikana Eburọn. 
4Ebi otoko kè Juda enenisibi inu me Eburọn, mè initọkọ Debit aran̄ me ibot, inyi 
inire ogwu ubọọn̄ òbokikpulu otoko kè Juda. Me ere ya, enenikpa inyi Debit ibe 
ke îre ebirieen̄ ebi ama Jabes òkup me agan̄ Giliadi eben nkwukwu kè Sọọlu 
ifuun̄. 
5Debit oneniria ebi ene isi lek ebi ama Jabes me Giliadi ibe esi etọn̄ ema ibe, “Kè 
Okumugwem igbana enyi, mije ata ejit keyi enyi ekaan̄be me lek kè Sọọlu ogwu 
nte uwu kinyi, mè iben nkwukwu kan̄ ifuun̄. 
6Mgbọ yi, kè Okumugwem ikaan̄ ata ejit me lek kinyi, mè irọ atikọ kan̄ me lek 
kinyi. Emi me lek n̄a, mâkaan̄ si ata ejit me lek kinyi, mije inu yi enyi erọbe. 
7Eya orọ, ìnye lek, mè ìkat ejit, mije, Sọọlu nte uwu kinyi îra ikwu. Mgbọ keyi, ebi 
otoko kè Juda mîra itọkọ emi aran̄ me ibot, inyi emi ǹnenre ogwu ubọọn̄ kiban̄.” 

Akọn̄ îbumu me etet uwu kè Debit mè uwu kè Sọọlu 

8Me ike mgbọ ya, Abina gwun̄ kè Neri, ogwu ibot ebi akọn̄ kè Sọọlu, osasa 
Isiboset, gwun̄ kè Sọọlu isaba okwaan̄ Jodan, isi Mayanayim, 
9mè irọ ọmọ ubọọn̄ ibe ikikpulu Giliadi, mè Asuri, mè Jesereli, mè Iferem mè 
Benjamin, mè ikikpulu si otutuuk ido Ijeren. 
10Isiboset ìre akọp acha ini mgbọ erọbe ọmọ ubọọn̄ ibe ikikpulu Ijeren, 
ikpukpulu acha iba. Ire, ebi otoko kè Juda esasa Debit irọ ubọọn̄ kiban̄. 
11Debit okukup me Eburọn ikikpulu otoko kè Juda acha jaaba mè onyan̄ 
gweregwen. 
12Abina gwun̄ kè Neri melek usini ebi akọn̄ kè Isiboset gwun̄ kè Sọọlu eneninan̄a 
me Mayanayim isi Gibiọn. 
13Jowabu, ogwu ogwu uga orebe Seruya, mè usini ebi akọn̄ kè Debit eneninan̄a 
isibi, mè isi ichichini ema me agba lek udọn̄ mun̄ me Gibiọn. Ema agan̄ iba esisiki 
ikweek me agba lek udọn̄ mun̄ ya, ukpa ge me agan̄ ge, ukpa ge me agan̄ ge. 
14Abina onenitumu inyi Jowabu ibe, “Eji enetumu enyi usini nsabọn irieen̄ kiji 
agan̄ iba ibe enetọ ubọk ekpọ, inyi eji ekpọ-nu.” Jowabu obebe, “Înwọn! Ema 
enetọ ubọk ekpọ ma!” 

15Nsabọn irieen̄ cha enanan̄a ikeke, efufuk akọp mè ene iba isibi me agan̄ ebi 
otoko kè Benjamin melek ebi kè Isiboset gwun̄ kè Sọọlu, mè ifuk si akọp mè ene 
iba isibi me agan̄ kè Debit. 
16Ema enanan̄a isibi ikeke, ogwu ikup òtet ogwu melek kan̄ me ibot, mè osa oge 
akọn̄ kan̄ òchim ogwa me agba nkan̄. Ema otutuuk ene ekwakwaan̄ irurọn̄ọ. Mije 
keya ke egwen ere ya me Gibiọn, Ijọn̄ Oge Akọn̄. 
17Akọn̄ ya onyenye enenen me usen ya. Ebi akọn̄ kè Debit etitim ikpan̄ Abina mè 
otutuuk ebi akọn̄ Ijeren. 
18Bọn ebirieen̄ ita kè Seruya, ìrere Jowabu, mè Abisai, mè Asayen, me ere ya si 
ekupbe. Asayen ìkifet ukot ilibi ekot kubọk òsô. 
19Ibebene ikilibi igọọk Abina, ìkayaka chieen̄ ìkpọ agan̄ ulom mè ìyaka ire agan̄ 
ujit. 
20Abina oyayaka chieen̄ me udun̄, mè igwen ọmọ, “Asayen, ìre owu ke îre?” 
Ichechieek, mè ibe, “Iin̄, emi ke îre!” 
21Abina obebe ọmọ, “Kayaka ìgọọk emi. Kana fo agan̄ ulom kwun̄, mè ìyaka ire 
agan̄ ujit kwun̄, mè tet ene geelek me etete nsabọn irieen̄ cha bọkọ nroon̄ akọn̄ 
kan̄.” Ire, Asayen okpọkpọ itet lek inye ikigọọk Abina. 
22Abina okpọkpọk itumu inyi Asayen ibe, “Gwu kom me udun̄ n̄a! Òjeje ikiweek 
mkpa me ubọk n̄a ikeyi? Ire mkpan̄ owu mgbọ keyi, ìre m̀bajeje ikọt ikpọ Jowabu 
ngwan̄ kwun̄ me okwut isi?” 
23Ire, Asayen ojijit, mè itet lek inye ikigọọk Abina. Abina osasa edim otunwa kan̄ 
ichim Asayen me lek owot, igwọgwọt itibi isibi me udun̄. Asayen orọrọn̄ me ere 
ya, mè ikwu mgbọ yaage. Ebi geelek isije ire ere Asayen orọn̄be ikwu ilaak ya, 
mîra ichak ikeke. 
24Ire, Jowabu mè Abisai ekpọkpọ itet lek inye ikigọọk si Abina. Mgbọ ura onimbe, 
ema enenire lek orioon̄ Ama, eyi òkup me agba lek ama Giya, me lek oniin̄ ekije 
isi emen èwê Gibiọn. 
25Ebi otoko kè Benjamin egbugbuku isibi inu inikput Abina udun̄, mè inigbaan̄ 
ititiin̄ ikeke me inyọn̄ orioon̄ ge me ere ya. 
26Abina onenitaan̄ ukpo itumu inyi Jowabu ibe, “Ìre eji ebekpọkpọ ikitim akọn̄ 
isi ire mgbọ geelek ni? Ìre òkafat ìriọọn̄ ibe ke akọn̄ yi môtap ujat ejit mè ochicha 
me etete kiji? Ìre mgbọ owa ke owu obotumu inyi ebi kwun̄ ibe etele irerieen̄ eji 
ebi ngwan̄ kiban̄ ikana ere ni?” 
27Jowabu ofọfọọk Abina ibe, “Kè lek Awaji òkup me ugwem, mebe ìkare ikọ chi 
otumube, kè ebi n̄a erieen̄ enyi ebi ngwan̄ kiban̄ ekana ere mege ewele egwe 
iyakwut.” 
28Jowabu oneniwut otita, otutuuk ebi akọn̄ kiban̄ eyayaka ikeke, kpeyaka ililaba 
ebi Ijeren ikana ere, kpeyaka itim si akọn̄ ifo isi. 

29Abina mè ebi melek kan̄ enenije otutuuk eririeen̄ ya isaba iteke ijọn̄ Araba, mè 
isaba okwaan̄ Jodan, mè ije otutuuk ewelegwe ofit iwele kan̄, mè inire 
Mayanayim. 
30Jowabu onenitele irerieen̄ Abina, mè inigwu ikom ika. Mgbọ îtitiin̄be ebi akọn̄ 
kan̄ me ere ge, inenimun̄ ibe, isan̄a me lek Asayen, ke akọp mè ene onaan̄ge me 
lek ebi akọn̄ kè Debit mîkwaan̄ me akọn̄. 
31Ire, ebi akọn̄ kè Debit mîkpan̄ efit ene ita mè akọp gweregwen me lek ebi otoko 
kè Benjamin mè ofifi ebi akọn̄ kè Abina. 
32Jowabu mè ebi melek kan̄ ebeben nkwukwu kè Asayen isa isi ifuun̄ me udọn̄-
ufuun̄ ogwu ute me Beteleyem, mè ininan̄a ije otutuuk eririeen̄ ya, mè inire 
Eburọn me otu ewelegwe ofit iwele kan̄. 

II Sam 3 

1Ebi uwu kè Sọọlu mè ebi uwu kè Debit mîtim akọn̄ ijọn̄ọ mgbọ enenen. Ebi uwu 
kè Debit ekpọkpọ ikinye lek, ire, lek ebi uwu kè Sọọlu okpọkpọ ikiwọ. 

Bọn kè Debit 

2Ebi nwa kè Debit enenimaan̄ bọn ebirieen̄ inyi Debit me Eburọn. Adasi gwun̄ 
enerieen̄ kan̄ ìre Aminọn ogwu Ayinowam ogwu Jesereli omanbe. 
3Òso gwun̄ enerieen̄ iba kan̄ ìre Kileyabu ogwu Abigen, nwakpa kè Naban ogwu 
Kamen, omanbe. Òso gwun̄ enerieen̄ ita kan̄ ìre Abusolọm ogwu Maaka, gwun̄ 
kè Talimayi ogwu ubọọn̄ Gesuru omanbe. 
4Òso gwun̄ enerieen̄ ini kan̄ ìre Adonija ogwu Agit omanbe. Òso gwun̄ enerieen̄ 
go kan̄ ìre Sefatiya ogwu Abitan omanbe. 
5Sà òso gwun̄ enerieen̄ gweregwen kan̄ ore Itereyam ogwu Egila nwa kè Debit 
omanbe. Emaan̄ bọn ebirieen̄ gweregwen chi inyi Debit me Eburọn. 

Abina îkana igọọk Debit 

6Me ike mgbọ akọn̄ okitim inyi isi me etete ebi uwu kè Sọọlu melek ebi uwu kè 
Debit, Abina okekikeke inye melek ebi uwu kè Sọọlu. 
7Îkaan̄ ugan kè Sọọlu ge ekigwen Rijipa, gwun̄ kè Aya. Usen ge, Isiboset 
onenitoon̄ Abina uraamọn ibe, “Ìre owu òjeje isi igọọk ogwu ugan kè nte n̄a 
ilaak?” 
8Ikọ ya Isiboset otumube onanaan̄ Abina ejit enenen, Abina onenibe ọmọ, “Ìre 
emi ìre ibo òkisi ikwaan̄ inyi ebi Juda? Chereyi, emi ǹkisiki ibot inyi uwu kè Sọọlu 
nte kwun̄, mè ebi ngwan̄ kan̄, mè ebi unene kan̄. Ǹkaleke owu ìtap me ubọk kè 
Debit. Ire, owu onenitoon̄ emi uraamọn cherekeyi me lek ogwu enenwaan̄ yi. 
9Kè Awaji isulu emi Abina osusut, mè itoon̄ urot, ire ǹkarọ ibe use eyi 
Okumugwem ochieekbe Debit irọ iso. 

10Okumugwem ìchieek Debit use ibe ke mkpulu mônan̄a me ubọk ebi owot iman 
kè Sọọlu inin̄ me ubọk kè Debit, ke Debit mônene inyọn̄ ogboon̄ ubọọn̄, mè 
ikikpulu otutuuk Ijeren mè otutuuk Juda, ibene me Dan isi igwook me Bieseba.” 
11Ikọ ya otetet Isiboset ukpook enenen, ìkakọt ìfọọk Abina ikọ geege. 

12Abina onenisan̄a ebi osat iria isi lek kè Debit, me otuchieen̄ kan̄, ibe esi edo 
Debit ibe, “Ìre ijọn̄ yi ìre eyi ekene ene? Gọọk emi kaan̄ mgbaan̄-nchieek, ke 
mâtap ubọk ikana otutuuk ido Ijeren itap owu me ubọk.” 
13Debit ofọfọọk ibe, “Înwọn ma! Ire, sabum eji menigbaan̄ imun̄ isi mè isi, mweek 
ibe owu òrọ inu ge ònyi emi. Inu ya ìre ikeyi: Owu òkpomun̄ emi isi, îtata òsasa 
Mikali, gwun̄ enenwaan̄ kè Sọọlu, inu me isi n̄a.” 
14Debit oneniria osat isi lek kè Isiboset, gwun̄ kè Sọọlu, ibe, “Nyi emi Mikali, nwa 
n̄a, ogwu nsabe efit lek ebirieen̄ ebi Filisia ikpe me ibot.” 
15Isiboset oraria ibe esi ebọkọ Mikali me ubọk ogwu olom, Palitien, gwun̄ kè 
Layis. 
16Ogwu olom okekito ito igọọk ọmọ me udun̄ mege isi ire ama Bayurim. Abina 
obebe ọmọ, “Gwu kom fo!” Igwugwu ikom ifo. 
17Abina onenititiin̄ ebi ugane Ijeren, mè itumu inyi ema ibe, “Karake usen, enyi 
ekiweweek ibe Debit inire ogwu ubọọn̄ kinyi! 
18Mgbọ keyi, irek îsibi inyi enyi. Mije, Okumugwem ìtumu inyi Debit ibe, ‘M̀basa 
me ubọk kè Debit ogwu ikwaan̄ n̄a inyan̄a ebi n̄a, Ijeren, isibi me ubọk ebi Filisia 
mè ubọk otutuuk ebi ochicha kiban̄ geelek.’ ” 
19Abina îtumu si ikọ melek ebi otoko kè Benjamin, mè ije isi itumu ikọ melek kè 
Debit me Eburọn, mè ikpa otutuuk inu ebi Ijeren mè otutuuk ebi otoko kè 
Benjamin eweekbe inyi Debit. 
20Abina melek akọp ebi akọn̄ iba kan̄ enenichichini melek kè Debit me Eburọn. 
Debit ototo ijọk inyi Abina mè ebi melek kan̄. 
21Abina onenitumu inyi Debit ibe, “Tele mè ǹje ǹsi ǹtitiin̄ otutuuk ebi Ijeren ǹnyi 
owu, ogwukaan̄ n̄a, ogwu ubọọn̄, inyi ema enekaan̄ mgbaan̄-nchieek melek 
kwun̄, inyi owu ònokpulu ema ike ejit kwun̄ onemebe.” Debit oraria Abina isibi 
me utelelek. 

Jowabu îkpan̄ Abina 

22Ìkafiin̄, Jowabu melek ebi akọn̄ kè Debit ekekinan̄a me ere ema esibe 
enun̄unun̄ ika, melek ogbogbo inu ema ekpulube me akọn̄. Me ike mgbọ ya, 
Abina ìkayaka ìkup melek kè Debit me Eburọn, mije, Debit îra iwuwuuk lek iria 
ọmọ itap me oniin̄ ije me utelelek. 
23Mgbọ Jowabu mè otutuuk ebi akọn̄ kan̄ ekabe inire, enenikpa inyi ibe ke Abina, 
gwun̄ kè Neri, înu inimun̄ ogwu ubọọn̄, ogwu ubọọn̄ otututuun̄ itap me oniin̄. 
Inanan̄a ije ifo me utelelek. 

24Jowabu osisi ido ogwu ubọọn̄ ibe, “Ìre kpasi inu ke orọ ikeyi? Abina înu inimun̄ 
owu. Òjeje itele ibe inan̄a ije ifo? Me atikọ, îra ifo ma! 
25Owu oriọọn̄ ibe ke Abina gwun̄ kè Neri ìnu inenifiaan̄ owu, inyi ọmọ isa me 
ikeya iriọọn̄ otutuuk ukot ije kwun̄ mè otutuuk inu owu okirọ.” 
26Jowabu onanan̄a itele Debit, mè isi iria ene ibe esi esa Abina egwu ekom enu. 
Ife cha esisi itut Abina me agba lek udọn̄ mun̄ òkup me Sira, mè isa igwu ikom 
ika. Ire, Debit ìkariọọn̄. 
27Abina ogwugwu ikom ika inu Eburọn, Jowabu onenisa ọmọ ije ida ibọkọ ifo 
agan̄ otunchit, kubọk ìbosi itumu ikọ melek kan̄ me nlelet. Me ere ya, Jowabu 
osasa oge ichim Abina me lek owot, ikwukwu. Jowabu ìkpan̄ Abina me useen̄ 
Abina okpan̄be Asayen ngwan̄ kan̄. 
28Mgbọ Debit onọbe inu ya òrọrọ, itutumu ibe, “Me isi Okumugwem, mege ire 
mgbọ geelek, ubọk n̄a mè ubọk otutuuk ebi ido n̄a ìtatana, eji kpekaan̄ ubọk me 
lek eje kè Abina gwun̄ kè Neri. 
29Kè eje kè Abina ikana itoon̄ me ibot kè Jowabu mè itoon̄ si me ibot otutuuk ebi 
uwu nte kè Jowabu! Me ukot geelek me owot kè Jowabu, mêkifiak orukan̄ inya 
òkpọkpọ ikilut mè orukan̄ inyakpa. Kè ebi owot iman kan̄ ekesa mkpat etọkọ, 
ekpọkpọ ekekpan̄ ema me akọn̄, inorie otu ikinan ema.” 
30Jowabu mè Abisai ogwu ngwan̄ ekpan̄ Abina mije kè Asayen ngwan̄ kiban̄ 
ogwu Abina okpan̄be me akọn̄ me Gibiọn. 
31Debit otutumu inyi Jowabu mè otutuuk ebi melek kan̄ ibe, “Ìtaba ofọnti kinyi 
ìgwak, mè ìtap ofọnti ufieejit, mè ìto ito ufieejit ìsa ìkije me isi nkwukwu kè 
Abina.” Ogwu ubọọn̄ Debit okekije me udun̄ igọọk m̀kpata emaan̄be Abina me 
inyọn̄. 
32Enenifuun̄ Abina me Eburọn. Ogwu ubọọn̄ Debit otataan̄ ukpo ikito ito me otu 
udọn̄-ufuun̄ kè Abina. Otutuuk ene egọgọọk si ikito ito. 
33Ogwu ubọọn̄ onenikọt okwa ito inyi Abina ibe, “Ìre ìjeje igbe ibe Abina ikwu 
mkpa kubọk ogwu welewele? 
34Kpebọp owu ubọk, kpetatap owu mkpọn me ukot. Ubọk ene okikwu mkpa 
uwuuk-lek me ubọk ebi afa, ikeya ke owu okwu.” Otutuuk ene eyayaka ikpọk 
igwook si me lek ito me ibot kè Abina. 
35Sabum egwe usen ya onifit, otutuuk ene enunu inikikat Debit ejit ibe ibọkọ 
inorie irie. Ire, Debit onyanyan̄a ibot ibe, “Kè Awaji isulu emi osusut, mè itoon̄ 
urot, ire nchak fituru mè ìre ofifi inorie me otu sabum ura ònochep!” 
36Otutuuk ene etetet ibot me lek ikọ ya îtumube, itotop ema me lek enenen. Me 
atikọ, inu geelek ogwu ubọọn̄ orọbe ìkpọkpọ ikibele otutuuk ebi ene ejit. 
37Sa me ikeya, otutuuk ebi Juda mè otutuuk ebi Ijeren erọriọọn̄ ibe ke mkpa kè 
Abina gwun̄ kè Neri ìkanan̄a me ubọk kè Debit. 

38Ogwu ubọọn̄ onenikitumu inyi ebi ibot ikwaan̄ kan̄ ibe, “Ìre enyi kperiọọn̄ ibe 
ke îre ogwu ibot mè ogwu ilile onan̄a me etete ebi Ijeren ikwu cherekeyi? 
39Cherekeyi, emi ogwu ubọọn̄ ogwu etọkọbe aran̄ me ibot, lek îwọ emi. Bọn 
ebirieen̄ kè Seruya chi mînye lek enenen isaba iraka emi ubọk. Okumugwem 
obokpe ebi ìrọ ijo inu chi mkpukpe igọọk me ubọk ikwaan̄ kiban̄.” 

II Sam 4 

Mîkpan̄ Isiboset 

1Mgbọ Isiboset gwun̄ kè Sọọlu onọbe ibe ke Abina îkwu me Eburọn, efuuk otata 
ọmọ me emen, urimi oninin̄ si me otutuuk Ijeren. 
2Me ike mgbọ ya, Isiboset îkaan̄ ebirieen̄ iba ìrere ebi ibot inyi ebi enun̄unun̄ afa. 
Ene ge ke ekigwen Bayana, sà ogwugwulọ ke ekigwen Rekabu. Ema ìre bọn kè 
Rimọn ogwu ama Bierot me otoko kè Benjamin. Emọnọ Bierot kubọk ama ebi 
otoko kè Benjamin, 
3mije, ebi Bierot elilibi isi itap ibot me Gitayim, mè iluk me ere ya kubọk ebi ichen 
mege inire chereyi. 
4(Jonatan gwun̄ kè Sọọlu îkaan̄ gwun̄ enerieen̄ ge òrere akọọk me ukot agan̄ iba. 
Ọmọ ìre gwun̄ acha go mgbọ Sọọlu mè Jonatan ekwaan̄be me isi akọn̄ me Jesereli. 
Mgbọ etip mkpa kiban̄ onire ama, ogwu òkikpọ ọmọ chieen̄ me lek obeben ọmọ 
isa ilibi me uran-lek, igagak inan̄a irọn̄ me ijọn̄, mè ikana akọọk. Erieen̄ gwun̄ ya 
ìre Mefiboset.) 
5Usen ge, Rekabu mè Bayana, bọn kè Rimọn ogwu Bierot, eneninan̄a ije isi uwu 
kè Isiboset, mè isi ire uwu ya me ejit ikarek mgbọ Isiboset okilaak isiki efuuk eyi 
ikarek me emen agwut. 
6Ema ekpọkpọ ije iraka isi inin̄ agan̄ emen emen uwu ya kubọk ebesi ikpulu akpa 
wit, mè isa oge akọn̄ ichim Isiboset me lek owot, ikwukwu. Rekabu mè Bayana 
ogwu ngwan̄ enenifiọọk isibi, mè ifon. 
7Ema eraraka inin̄ emen agwut ya, mè isi imun̄ Isiboset olaakbe me inyọn̄ 
mkpilaak me emen agwut, mè ichim ikpan̄, mè ifieek ebek, mè iben ibot kan̄ isa 
ikaan̄ me ubọk ije otutuuk eririeen̄ ya, me oniin̄ emen iteke agba okwaan̄ Jodan. 
8Ema enenisa ibot kè Isiboset ijet Debit me Eburọn, mè ibe ọmọ, “Kpọ ibot kè 
Isiboset gwun̄ kè Sọọlu ogwu ochicha kwun̄ ya, ogwu òweweek isasan̄a ugwem 
kwun̄, ire eyi. Chereyi, Okumugwem îra ikpe Sọọlu mè ebi owot iman kan̄ useen̄ 
inu ema erọbe owu, ogwu nte, ogwu ubọọn̄.” 
9Debit onenifọọk Rekabu mè Bayana ogwu ngwan̄, bọn kè Rimọn ogwu Bierot 
ibe, “Kè lek ugwem Okumugwem ogwu ònyanyan̄a emi isibi me emen otutuuk 
ufialek n̄a! 

10Mgbọ ogwu enerieen̄ ge onube initumu inyi emi ibe ke Sọọlu îkwu, mè ikeek 
ibe ke îre ata etip ke ọmọ osa ijet emi, ǹtetet ọmọ inyi ibe ekpan̄ me Sikilagi. 
Mkpukpe nsabe ikpe ọmọ ire eya me lek ata etip kan̄ îsabe inu! 
11Eyi kinyi ofieek ichit! Enyi, ebi afa kechi, enyi esi imun̄ ogwu ikalọge inu geege 
osikibe ilaak me inyọn̄ mkpilaak kan̄ me emen uwu kan̄, mè itet ikpan̄. Ìre enyi 
ekikeek ibe ke emi m̀kpado eje kan̄ me ubọk kinyi, mè isan̄a enyi isan̄a me linyọn̄ 
keyi?” 
12Debit onyinyi ebi kan̄ ida, ekpakpan̄ ema, mè ifieek ubọk iba kiban̄ mè ukot iba 
kiban̄, mè iben ekirikit kiban̄ ijeen̄ me otu ọfọkọ, mè ibene igwuun̄ me agba 
òkpuku mun̄ òkup me Eburọn. Ire, ebeben ibot kè Isiboset ifuun̄ me udọn̄-ufuun̄ 
kè Abina me Eburọn. 

II Sam 5 

Debit îkana ubọọn̄ otutuuk Ijeren 

(I Mfuf 11:1-9; 14:1-7) 

1Otutuuk otoko ebi Ijeren enenigbuku inu me lek kè Debit me Eburọn, mè 
initumu inyi ibe, “Kpọ eji ire ebi! Eji ìre akpalek ge mè eje ge melek kwun̄. 
2“Me ukot òraraka, mgbọ Sọọlu orebe ogwu ubọọn̄ kiji otutuuk, îre owu okisa 
ebi Ijeren isibi isi itim akọn̄, mè ikije me isi akọn̄ inyi eji. Mgbọ ya si, 
Okumugwem îtumu inyi owu ibe, ‘Îre owu obokikpukpo ebi n̄a, ebi Ijeren, owu 
si obokana ogwu mkpulu kiban̄.’ ” 
3Otutuuk ebi ugane Ijeren enunu me lek ogwu ubọọn̄ Debit me Eburọn, ogwu 
ubọọn̄ onenigọọk ema ikaan̄ mgbaan̄-nchieek me Eburọn me isi Okumugwem, 
ema enenitọkọ Debit aran̄ me ibot isa irọ ọmọ ogwu ubọọn̄ ebi Ijeren. 
4Debit ìre akọp acha ita mgbọ erọbe ọmọ ubọọn̄, ikpukpulu me irek ubọọn̄ ya 
akọp acha ini. 
5Debit ìkup me Eburọn ikpulu otoko kè Juda acha jaaba mè onyan̄ gweregwen, 
mè inikup me Jeruselem ikpulu otutuuk Ijeren melek otoko kè Juda akọp acha 
ita mè ita. 

Debit îtim akọn̄ ibọkọ ama Jeruselem mè inin̄ iluk 

6Debit mè ebi akọn̄ kan̄ enenisi Jeruselem ibesi itim akọn̄ me lek ebi Jebus ìluluk 
me inyọn̄ ijọn̄ ya. Ebi ife cha ekekitumu inyi Debit ibe, “Owu òkpokọt inin̄ ere 
keyi. Ebi ǹnàan̄ mè ebi akọọk gaalek eberieen̄ owu igwu ikom.” 
7Ire, Debit obọbọkọ ama mgban akọn̄ Sayọn, òrere ama ile kè Debit. 

8Me usen ya, Debit ìtumu inyi ebi kan̄ ibe, “Otutuuk ebi ìbesi itim akọn̄ me lek 
ebi Jebus mêje itibi me emen udọn̄ mun̄ kiban̄ ya, mè isi ijijaka ebi akọọk cha mè 
ebi ǹnàan̄ cha ebi Debit ochabe.” Îre mije keyi ke ekitumu ibe, “Kpunu ogwu 
ǹnàan̄ mè ogwu akọọk obonin̄ Uwu Mbuban Okumugwem.” 

9Debit onenisi iluk me emen ama mgban akọn̄ ya, mè inyi ama ya erieen̄, Ama ile 
kè Debit, mè ininama ofifi mgban akọn̄ ikana ama ya. Ìbene me agba lek uwu-
oket, agan̄ etọmbe ijọn̄ ibene me agan̄ mbum-ura orioon̄ ya, mè inama ikeya ifo 
agan̄ emen ama ya. 
10Debit okpọkpọ ikinye lek ifo isi, mije, Okumugwem Awaji Ogwu Òkaan̄ Unye 
Geelek okekebe inyi ọmọ. 
11Iram, ogwu ubọọn̄ Taya, oneniria osat inu me lek kè Debit, mè iria si owuwa 
uti olik, mè ebi usọ ikwaan̄ uti melek ebi usọ ikwaan̄ ewuuk igbaalek. Ife cha 
eneninama uwu ubọọn̄ inyi Debit. 
12Debit oneniriọọn̄ ibe ke Okumugwem îrọ ọmọ ubọọn̄ òbokikpulu Ijeren, mè 
irọ inyi mkpulu kan̄ inye, mè itaan̄ etip, mije ebi kan̄ Ijeren. 
13Mgbọ Debit otelebe Eburọn, mè inu iniluk me Jeruselem, inenititen̄e owuwa 
ofifi ugan mè nwa me Jeruselem. Ebibaan̄ chi enenimaan̄ ofifi owuwa bọn 
ebirieen̄ mè bọn ebibaan̄ inyi ọmọ. 
14Erieen̄ bọn ebi emaan̄be inyi Debit me Jeruselem ìre Samuwa, mè Sobabu, mè 
Netan, mè Solomọn, 
15mè Ibari, mè Elisuwa, mè Nefegi, mè Jafiya, 

16mè Elisama, mè Eliada mè Elifelet. 

Debit îtim akọn̄ ikpan̄ ebi Filisia 
(I Mfuf 14:8-17) 

17Mgbọ ebi Filisia enọbe ibe ke mîtọkọ Debit aran̄ me ibot isa irọ ubọọn̄ ebi 
Ijeren, ema ejijibi akọn̄ igbuku isibi inu ibenitet Debit. Ire, Debit onọnọ, mè inan̄a 
ifo ama mgban akọn̄ ya. 
18Ebi Filisia enenititiin̄ me iteke Refayim, mè ikpọk iwele ichit ere ya. 

19Debit onenido Okumugwem ibe, “Ìre ǹsi ǹtim akọn̄ me lek ebi Filisia, sà ìre 
nkasi? Ìre owu môyaka ema itap emi me ubọk?” Okumugwem ofọfọọk ibe, “Si, 
ke m̀kpalọlọ iyayaka ebi Filisia cha itap owu me ubọk.” 
20Debit ojijibi akọn̄ isi ichichini ebi Filisia me Baali-Perajim, mè itim ikpan̄ ema 
me ere ya, mè itumu ibe, “Ike mun̄ okibum itibi igwook ichit ere, ikeya ke 
Okumugwem obum itibi igwook ichit ebi ochicha n̄a me isi n̄a.” Mije keya ke 
egwen ere ya Baali-Perajim. 
21Ebi Filisia elilim itele mkpọmfaka kiban̄ me ere ya. Debit mè ebi kan̄ esisi 
ikpulu mkpọmfaka cha isa ifo. 
22Ebi Filisia ekpọkpọk ijibi akọn̄ isibi inu me iteke Refayim, mè ikpọk iwele ichit 
ere ya. 
23Debit ododo ida Okumugwem. Okumugwem ofọfọọk ibe, “Kasibi ìsi isi mè isi. 
Je kana me agan̄ udun̄ kiban̄, mè jibi akọn̄ ya nin̄ ema lek me usaba agan̄ ere uti 
balisam okekebe cha. 

24Enyi isinọ ida ukot ebi akọn̄ ekije me ebek uti balisam cha, ìjibi akọn̄ ìnin̄ mgbọ 
yaage, mije, eya ìkijeen̄ ibe ke Okumugwem îra isibi inu inije me isi kinyi, ikinin̄ 
me emen orieen̄ akọn̄ ebi Filisia isisi itim akọn̄ me lek ebi Filisia.” 
25Debit orọrọ ubọk Okumugwem otumube, mè ililaba ebi Filisia, mè ikpan̄ ema 
mege inan̄a me Geba isi igwook me Gejeri. 

II Sam 6 

Mîsa okop inyan̄a-ibot ika inu Jeruselem 

(I Mfuf 13:1-14; 15:25–16:6,43) 

1Debit onenikpọk igwen ebi ìriọọn̄ ukot akọn̄ me Ijeren ititiin̄, ema akọp obop 
ebi akọn̄ ita. 
2Debit onenisa otutuuk ebi akọn̄ melek kan̄ isi ama Bayala me Juda isisi iben 
okop inyan̄a-ibot Awaji, eyi ekigwen erieen̄ kan̄ ibak erieen̄ Okumugwem 
Ogwukaan̄ Inyọn̄ mè Ijọn̄, ogwu òkweek irek me etete ebi mbem emen inyọn̄ iba 
ìkup me inyọn̄ okop ya. 
3Ema eneniben okop inyan̄a-ibot ya me uwu kè Abinadap òkup me inyọn̄ orioon̄, 
mè isa itap me emen ayaya uji ekpirikpo ge. Uja mè Ayio, bọn kè Abinadap, 
ekekisa ayaya uji ekpirikpo ya ikije. 
4Enenikisa okop inyan̄a-ibot ya inan̄a me uwu kè Abinadap me inyọn̄ orioon̄ ya 
ikikwala isiki. Ayio okekije me agan̄ isi uji ya. 
5Debit melek otutuuk ebi Ijeren enenikibele ejit, mè ikidimi okwa, mè ikijop, mè 
ikikwak uneen̄ ile, mè uneen̄ ija, mè ekpete, mè otọkọrikọ, mè mkpamkpa isa 
igbaalek ikinwọọn̄ unwọọn̄ me isi Okumugwem. 
6Mgbọ ema ejebe inire ere igen̄ akpa me Nakọn, eriembuuk ge me lek ebi kè 
eriembuuk ìkitaba uji ekpirikpo ya otọtọbọ ukot, mè ibonan̄a irọn̄. Uja 
onyanyana ubọk itet okop inyan̄a-ibot ya, inyi ikanan̄a ìrọn̄. 
7Okumugwem onanaan̄ ejit enenen ikeme Uja, mije îfetbe lek irọ inu ikanyige 
ọmọ ulibi. Eya orọ, isusulu Uja ito me ijọn̄, ikwukwu mgbọ yaage me ere ya, me 
agba lek okop inyan̄a-ibot Awaji. 
8Debit onanaan̄ ejit me lek unaan̄-ejit Okumugwem òbubum ikeme Uja. Mije 
keya ke egwen ere ya Pereji Uja mege inire chereyi. 
9Debit otetet ukpook enenen me lek Okumugwem usen ya, mè ibe, “Okop 
inyan̄a-ibot Okumugwem ìbonijeje ika inu me lek n̄a ni?” 
10Mije keya, Debit ìkayaka ìweek isasa okop inyan̄a-ibot Okumugwem ika inu 
me ama ile kè Debit. Kpan̄asi ikeya, isasa isi isun̄ me uwu kè Obedi-Edọm ogwu 
Gat. 
11Okop inyan̄a-ibot Okumugwem obabia me uwu kè Obedi-Edọm ogwu Gat 
onyan̄ ita. Okumugwem ogbagbana Obedi-Edọm melek otutuuk ebi uwu kan̄. 

12Enenikpa inyi Debit ibe ke Okumugwem îgbana otutuuk ebi uwu kè Obedi-
Edọm, mè igbana si otutuuk inu geelek îkaan̄be, mije okop inyan̄a-ibot Awaji 
òkup me uwu kan̄. Debit onenisi iben okop inyan̄a-ibot ya me uwu kè Obedi-
Edọm isa ika inu ama ile kè Debit me ubelejit. 
13Mgbọ ekisa okop inyan̄a-ibot Okumugwem ije me oniin̄, ebi ìbeben okop ya 
isije ukot gweregwen, Debit îra igwu orie eriembuuk ge mè gwun̄ eriembuuk ge 
egwookbe imin ufuk isa igwa ngwugwa inyi Okumugwem. 
14Debit ìtobo ekwut lilin̄ ekisa irọ mgbidim ofọnti ikwaan̄ ebi ngwugwa me ebon, 
isa ikijop okwa me isi Okumugwem, me otutuuk efuuk kan̄. 
15Ikeyi ke Debit melek otutuuk ebi Ijeren esa okop inyan̄a-ibot Okumugwem ika, 
mè ikitaan̄ ukpo unwọọn̄, mè ikiwut otita. 
16Ike ekisa okop inyan̄a-ibot Okumugwem ikinin̄ ama ile kè Debit, Mikali, gwun̄ 
kè Sọọlu, okukup me otu nruruk imun̄ Debit ogwu ubọọn̄ okiwulu ikana, mè 
ikijop okwa me isi Okumugwem, inu ya osasak me chieen̄ kan̄, ikpọkpọ ogwu 
ubọọn̄ chieen̄ isiki me emen ejit kan̄. 
17Ema enenisa okop inyan̄a-ibot Okumugwem ya inu, mè iben isi iyik me emen 
atanga Debit ogwuun̄be isun̄ inyi, mè igwa ngwugwa ewọwọp iriọk mè 
ngwugwa esuuk inyi Okumugwem. 
18Mgbọ Debit ogwabe ngwugwa ewọwọp iriọk mè ngwugwa esuuk cha isan̄a, 
inenigbana otutuuk ene me erieen̄ Okumugwem Ogwukaan̄ Inyọn̄ mè Ijọn̄, 
19mè iniche inorie inyi otutuuk ebi Ijeren, mè ichon iso otutuuk utut ene cha me 
ene me ene, ebirieen̄ mè ebibaan̄. Ìnyi ene geelek owut fituru ge, mè nchicha 
mfut asaak ge, mè nchicha gerep ge. Otutuuk ene enenifon uwu kiban̄. 
20Debit onenije ifo uwu kan̄ ibosi igbana ebi uwu kan̄. Mikali gwun̄ kè Sọọlu, 
onanan̄a me uwu isibi inu inikweek ọmọ, mè ikibe, “Cherekeyi, ogwu ubọọn̄ ebi 
Ijeren înyi lek kan̄ umin enenen, mè iwọọk ofọnti isan̄a me lek me isi ebi usun̄ 
ebibaan̄ mè ebi ikwaan̄ kan̄, kubọk ebi kpenọ lek ekijop okwa njak njak me isi 
ebi ene!” 
21Debit ofọfọọk ọmọ ibe, “Îre me isi Okumugwem ogwu ògogobo emi, kpan̄asi 
nte kwun̄ melek otutuuk ebi uwu nte kwun̄, mè irọ emi ogwu ubọọn̄ Ijeren, ebi 
eyi Okumugwem, ke njop okwa. Iin̄, m̀bakpọkpọ ikinwọọn̄ unwọọn̄ me isi 
Okumugwem. 
22Iin̄, mâkpọkpọ ikifiin̄ umin n̄a igak ikeya, mè ikisiki lek me chieen̄ n̄a gaalek. 
Ire me lek ebi usun̄ ebibaan̄ cha otumube, ema ebekimimin emi.” 
23Mije keyi, Mikali gwun̄ enenwaan̄ kè Sọọlu ìkakaan̄ gwun̄ geege mege ire usen 
mkpa kan̄. 

II Sam 7 

Awaji îchieek Debit Use 

(I Mfuf 17:1-15) 

1Ogwu ubọọn̄ Debit oneninin̄ uwu ubọọn̄ kan̄ iluk, Okumugwem onyinyi ọmọ 
utelelek. Otutuuk ebi ochicha kan̄ ìluluk ikat ikana ọmọ, kpunu geege òyayaka 
inu ọmọ akọn̄ me lek. 
2Ogwu ubọọn̄ onenitumu inyi Netan ogwu nriran ibe, “Kpọ-nu! Emi ǹkiluk me 
emen uwu esabe uti olik inama. Ire, okop inyan̄a-ibot Awaji ìkup me emen 
atanga!” 
3Netan onenifọọk ogwu ubọọn̄ ibe, “Inu geelek òkup owu me ejit, rọ, ke 
Okumugwem òwa melek kwun̄.” 
4Me eririeen̄ usen ya, Okumugwem onenitumu inyi Netan ibe, 

5“Si tumu nyi ogwu ikwaan̄ n̄a Debit ibe ke emi Okumugwem m̀be ikeyi, ‘Ìre owu 
oboninama uwu inyi emi ǹluk ni? 
6Bene me usen nsan̄abe ebi Ijeren isibi me Ijipiti mege inire cherekeyi, ǹkararak 
ìluk me emen uwu. Otutuuk mgbọ cha nkijijen̄e ikana, ǹkiluk me emen atanga 
mè ìyaka ire me emen akpatan̄. 
7Karake nkijijen̄e ikana melek otutuuk ebi Ijeren, ìre îkaan̄ ogwu ibot otoko ge 
me etete ebi ngobobe ibe ekekpọ chieen̄ me lek ebi n̄a, ebi Ijeren, ogwu ntumube 
inyi ibe, “Keke orọ enyi kpesa uti olik inama uwu inyi emi?” ’ 
8“Mgbọ yi, tumu nyi Debit ogwu ikwaan̄ n̄a, ibe ke emi Okumugwem Ogwukaan̄ 
Inyọn̄ mè Ijọn̄ m̀be ikeyi, ‘Emi m̀mọnọ owu me ijọn̄ urie anam, me ere okikpukpo 
arọọn̄ mè ebot, ibe owu ònokana ogwu òbokikpulu ebi n̄a Ijeren. 
9Ǹkukup melek kwun̄ me otutuuk jen̄ejen̄e ojijen̄ebe ikana, mè ijijaka otutuuk 
ebi ochicha kwun̄ isan̄a me isi kwun̄. Mgbọ keyi, mânirọ inyi erieen̄ kwun̄ imin 
mè itaan̄ etip kubọk erieen̄ ebi ilile me linyọn̄. 
10Mâgobo ere isun̄ inyi ebi n̄a Ijeren, mè isun̄ ema me ere ya, inyi inire ere ema 
ebekiluk, mè ene geege ikayaka ìsisaak ema. Ebi ijo ife kpebeyaka ikitutuku ema 
kubọk erọbe me adasi mgbọ, 
11mè ikirọ si karake mgbọ ntobe ebi oyerebet ibe ekekpulu ebi n̄a, ebi Ijeren. Emi 
mânyi owu utelelek, ebi ochicha kwun̄ kpebeyaka itim owu akọn̄ me lek. “ ‘Emi 
Okumugwem mwuuk lek itumu inyi owu ibe ke mârọ inyi uwu kwun̄ isibi. 
12Owu osikan ikem, mè ikwu ifo igọọk ebi nte nte kwun̄, mâmọnọ ene ge me lek 
bọn ònan̄a me owot kwun̄, isa irọ ubọọn̄ me irek kwun̄, mè irọ inyi mkpulu kan̄ 
ikeke inye. 
13Îre gwun̄ kwun̄ ya oboninama uwu inyi erieen̄ n̄a. Emi mârọ inyi ogboon̄ ubọọn̄ 
mkpulu kan̄ ikeke inye ire mgbọ geelek. 
14Emi mâre ute isa inyi ọmọ, ọmọ môrere gwun̄ isa inyi emi. Ire irọ inu ilọ, mâsa 
njijan̄ eyi ebilene isulu ọmọ, mâsa ebi ofifi ido isulu ọmọ osusut. 



608 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

15M̀kpasan̄a imumechieen̄ n̄a me lek kan̄ mgbọ geege, kubọk nsan̄abe me lek kè 
Sọọlu, ogwu nsan̄abe, mè inimọnọ owu ito me irek kan̄. 
16Uwu kwun̄ mè irek mkpulu kwun̄ ìbokekeke inye isi ire mgbọ geelek me isi 
n̄a. Ogboon̄ ubọọn̄ kwun̄ ìbokekeke isi ire mgbọ geelek!’ ” 
17Netan oneniben otutuuk ikọ cha Okumugwem otumube melek otutuuk inu cha 
îchilibe ijeen̄ ọmọ ikpa inyi Debit. 

Uriaak Debit oriaakbe 
(I Mfuf 17:16-27) 

18Ogwu ubọọn̄ Debit onenisi inin̄ emen atanga ere okop inyan̄a-ibot ya okupbe, 
mè isiki ikweek me isi Okumugwem, mè itumu ibe, “Jei Ogwukaan̄-ene 
Okumugwem, ìre ekene ene ke emi nre, sà ìre kpasi ife ke ebi ototun̄ ukan̄ n̄a ere, 
eyi owu okpukpobe emi mege inire mgbọ keyi? 
19Ire, otutuuk kechi ìyaka inikup kubọk sọntiik inu gaalek me chieen̄ kwun̄, jei 
Ogwukaan̄-ene Okumugwem. Owu okpọkpọk initumu si ikọ ofolek ònu-me-isi 
ebi uwu ogwu usun̄ kwun̄ igbaalek! Ìre ikeyi ke owu okirọ inu melek ebilene, jei 
Ogwukaan̄-ene Okumugwem? 
20Ìre keke ke emi Debit mbayaka itumu inyi owu? Mije, owu, Ogwukaan̄-ene 
Okumugwem, oriọọn̄ emi ogwu usun̄ kwun̄ isan̄a. 
21Otutuuk ikpele inu chi owu orọbe, owu òbak me lek ikọ kwun̄ irọ, mè irọ si 
igọọk me nkeek kwun̄, mè isa inijeen̄ emi ogwu usun̄ kwun̄. 
22“Eya orọ, owu omin enenen, jei Ogwukaan̄-ene Okumugwem! Mije, kpunu 
ogwu òbet lek kwun̄. Kpunu ofifi Awaji ilọ me lek kwun̄, igọọk me lek inu eji 
esabe utọn̄ kiji inọ. 
23Ìre kpasi ido obet lek ebi kwun̄ Ijeren, òrere ido ge gaalek me otutuuk linyọn̄ 
keyi, eyi Awaji onan̄abe isibi isi ifaka isibi inyi lek kan̄, inyi enekana ebi kan̄, mè 
isa me ikeya ikaan̄ erieen̄ òtataan̄ etip? Owu orọ ikpele uyeke uyeke inu mije 
kiban̄ me mgbọ orieen̄be ebi ofifi ido melek awaji kiban̄ isan̄a me isi ebi kwun̄ 
ebi owu ofakabe isibi me Ijipiti inyi lek kwun̄. 
24Owu osan̄a ebi kwun̄, ebi Ijeren, isun̄ inyi lek kwun̄, inyi ema enere ebi kwun̄ 
ire mgbọ geelek. Owu Okumugwem onenire si Awaji kiban̄. 
25“Mgbọ yi, soso Okumugwem Awaji, rọ ikọ cha otumube òfo me lek ogwu usun̄ 
kwun̄ melek ebi uwu kan̄ so mege ire mgbọ geelek. Rọ so ike owu otumube, 
26inyi erieen̄ kwun̄ imin, mè itaan̄ etip ire mgbọ geelek. Mgbọ ya, ebi ene 
mênenikitumu ibe, ‘Okumugwem Ogwukaan̄ Inyọn̄ mè Ijọn̄ ore Awaji òkikpulu 
me Ijeren!’ Mgbọ ya, uwu ogwu usun̄ kwun̄ Debit mônenikeke inye me isi kwun̄. 
27“Mije, owu Okumugwem Ogwukaan̄ Inyọn̄ mè Ijọn̄, Awaji ebi Ijeren, ochili 
ibook inyi emi ogwu usun̄ kwun̄ ibe ke owu môrọ inyi uwu n̄a isibi. Eya otap emi 
ogwu usun̄ kwun̄ efuuk me emen, inyi ǹkọt ǹriaak uriaak keyi ǹnyi owu. 

28Mgbọ yi, Ogwukaan̄-ene Okumugwem, owu ore Awaji! Ikọ kwun̄ si îgbe utoon̄-
ejit. Îre owu ochieek use irọrọ ata inu kechi geelek inyi ogwu usun̄ kwun̄. 
29Mgbọ keyi, soso gbana uwu ogwu usun̄ kwun̄, inyi bọn owot iman kan̄ ekeke 
enye me isi kwun̄ ire mgbọ geelek. Mije, îre owu Ogwukaan̄-ene Okumugwem 
otumu ikọ yi. Inan̄a me lek ugbana kwun̄ ke uwu ogwu usun̄ kwun̄ obokaan̄ 
ugbana isi ire mgbọ geelek.” 

II Sam 8 

Debit îtim ikpan̄ me owuwa akọn̄ 

(I Mfuf 18:1-17) 

1Ike mgbọ ge, Debit onenisi itim akọn̄ me lek ebi Filisia, mè itim ikpan̄ ema, mè 
ibọkọ ema ama Metegi Ama. 
2Debit onenisi itim si akọn̄ me lek ebi Mowabu, mè itim ikpan̄ ema. Inenibe ema 
elilam me ijọn̄, ene ge me agba lek ge, mè inisa olik itọ-inu ikitọ isaba ema. Isitọ 
olik ita, môkpan̄ otutuuk ebi olik iba osababe, mè itele ebi olik ge osababe. Sa me 
ikeya ke ebi Mowabu enikana usun̄ inyi Debit, mè ikikpe otitip mkpulu inyi 
Debit. 
3Debit onenitim akọn̄ me lek kè Adadeja, gwun̄ kè Reyobu, ogwu ubọọn̄ Soba, 
me mgbọ Adadeja obosi ikpọk ibọkọ agba okwaan̄ Yuferetis ikikpulu. 
4Debit otitim ikpan̄ ọmọ, mè ibọkọ obop uji akọn̄, mè ebi akọn̄ ìkikọp uji akọn̄, 
obop ene jaaba, mè ibọkọ si ebi akọn̄ ukot ukot, akọp obop ene iba. Ifafaan̄ ukot 
otutuuk inyinya kiban̄ isik efit inyinya uji akọn̄ gaalek. 
5Ebi Aram ìnan̄a me Damasikọs enunu ibenitap ubọk inyi Adadeja ogwu ubọọn̄ 
Soba, Debit okpakpan̄ akọp obop ebi akọn̄ iba mè obop iba me lek kiban̄. 
6Debit oneninama okwukwek akọn̄ me agan̄ Damasikọs me ido Aram. Ebi Aram 
enenikana usun̄ inyi Debit, mè ikikpe otitip mkpulu inyi ọmọ. Okumugwem 
okekinyi Debit ntim-mkpan̄ me ere geelek îsibe. 
7Debit onenikpulu otutuuk agbọ alata araran̄ îbọkọbe me ubọk ebi ibot akọn̄ kè 
Adadeja isa ika inu Jeruselem inisun̄. 
8Ogwu ubọọn̄ Debit îkpulu inu esabe ekwe irom òwawa enenen me Beta  mè 
Berotai, ama ile cha òkup me irak mkpulu kè Adadeja, isa ika inu Jeruselem 
inisun̄. 
9Towu, ogwu ubọọn̄ ido Amat, oneninọ ibe ke Debit îtim ikpan̄ otutuuk urum 
akọn̄ kè Adadeja, 
10mè iniria ogwu gwun̄, Joram, ibe isi itọp ogwu ubọọn̄ Debit amọn, mè itọn̄ ọmọ 
me lek akọn̄ îtimbe ikpan̄ Adadeja. Adadeja îtim akọn̄ me lek kè Towu owuwa 
mgbọ. Joram osasa owuwa inu alata okuket mè echi alata araran̄ mè echi ekwe 
ikaan̄ me ubọk ijet Debit. 

11Ogwu ubọọn̄ Debit ofafaka inu cha itap me ubọk Okumugwem, ike îrọbe me 
lek otutuuk alata okuket mè alata araran̄ mè ekwe geelek îbọkọbe me ubọk ebi 
ido geelek îtimbe ikpan̄, 
12òrere ebi Edọm, mè ebi Mowabu, mè ebi Amọn, mè ebi Filisia, mè ebi Amalek. 
Ubọk yaage si ke îfaka otutuuk inu îkpulube me akọn̄ îtimbe melek Adadeja 
gwun̄ kè Reyobu, ogwu ubọọn̄ Soba, itap me ubọk Okumugwem. 
13Mgbọ Debit okpan̄be akọp mè obop ebi akọn̄ Edọm jeeta me iteke Uchi, mè 
ikigwu ikom ika, etip kan̄ okekitaan̄ ikana ere. 
14Debit oneninama okwukwek akọn̄ me otutuuk Edọm. Otutuuk ebi Edọm 
ekakana usun̄ inyi ọmọ. Okumugwem okekinyi Debit ntim-mkpan̄ me ere geelek 
îsibe. 

Ebi ibot ikwaan̄ kè Debit 

15Debit okekikpulu otutuuk Ijeren, mè ikirọ inu ònenen, mè itat me lek otutuuk 
ebi kan̄. 
16Jowabu, ogwu ogwu uga orebe Seruya ore ogwu ibot ebi akọn̄ kè Debit, sà 
Jiosefat gwun̄ kè Ayiludu ore ogwu òkige mfufuk; 
17Jadọk, gwun̄ kè Ayitubu, mè Ayimelek, gwun̄ kè Abiata ere ebi ngwugwa; 
Seraya ore ogwu uti ikpa; 
18Benaya, gwun̄ kè Jeyoyada, ore ogwu ibot inyi ebi Keret mè ebi Pelet ebi ìkibem 
Debit, sà bọn ebirieen̄ kè Debit ere ebi ibot mkpulu. 

II Sam 9 

Debit îkaan̄ ata ejit me lek kè Mefiboset 

1Debit onenikidido ibe, “Ìre îkaan̄ ogwu òyayaka isik me uwu kè Sọọlu, inyi 
mâjeen̄ ene ya ata ejit, mije kè Jonatan?” 
2Îkaan̄ ogwu ikwaan̄ uwu kè Sọọlu ge ekigwen Siba. Enenigwen ogwu enerieen̄ 
yi ijet Debit. Ogwu ubọọn̄ Debit onenido ọmọ ibe, “Ìre owu ore Siba?” Ifọfọọk ibe, 
“Iin̄, îre emi usun̄ kwun̄.” 
3Ogwu ubọọn̄ onenido ọmọ ibe, “Ìre kpunu ene geege òsisik me uwu kè Sọọlu, 
ogwu mâkọtbe ijeen̄ ata ejit eyi Awaji me lek?” Siba ofọfọọk ogwu ubọọn̄ ibe, 
“Iin̄, îkaan̄ gwun̄ kè Jonatan ge òsisik. Ire, îre akọọk me ukot iba.” 
4Ogwu ubọọn̄ ododo ibe, “Mọmọ gwun̄ ya?” Siba ofọfọọk ibe ke ìkup me uwu kè 
Makiri, gwun̄ kè Amien, me ama Lo-Deba. 
5Ogwu ubọọn̄ Debit oneniria ibe esi esa gwun̄ ya me uwu kè Makiri, gwun̄ kè 
Amien me Lo-Deba, ejet ọmọ. 
6Mgbọ Mefiboset gwun̄ kè Jonatan gwun̄ kè Sọọlu, onube inire isi kè Debit, 
igegele igwook me ijọn̄ inyi Debit umin. Debit onenigwen ọmọ, “Mefiboset!” 
Mefiboset ochechieek, mè ibe, “Îre emi usun̄ kwun̄.” 

7Debit onenibe ọmọ, “Kafieek owot, ke m̀bajejeen̄ ata ejit me lek kwun̄ mije kè 
Jonatan nte kwun̄. Mâyaka otutuuk ijọn̄ kè Sọọlu nte nte kwun̄ inyi owu. Owu 
òbokirie inorie me lek ikasi n̄a mgbọ geelek.” 
8Mefiboset ogegele igwook, mè ibe, “Ekene ene ke emi ogwu usun̄ kwun̄ nre, eyi 
owu okaan̄be ata ejit me lek nkwukwu ibo òbet lek n̄a ikeyi?” 
9Ogwu ubọọn̄ oneniria etip igwen Siba ogwu ikwaan̄ kè Sọọlu, mè itumu inyi ibe, 
“Inu geelek Sọọlu mè otutuuk ebi uwu kan̄ ekaan̄be, nra iyaka inyi Mefiboset, 
gwun̄ gwun̄ nte uwu kwun̄. 
10Owu mè bọn ebirieen̄ kwun̄, mè ebi usun̄ kwun̄ ebekiwop uko me ijọn̄ cha, mè 
ikirọkọ inyi Mefiboset, inyi gwun̄ gwun̄ nte uwu kwun̄ ikikaan̄ inorie. Mefiboset, 
gwun̄ gwun̄ nte uwu kwun̄ ìbokirie inorie me lek ikasi n̄a mgbọ geelek.” (Siba 
ìkaan̄ akọp mè bọn ebirieen̄ go melek akọp ebi usun̄ iba.) 
11Siba ofọfọọk ogwu ubọọn̄ ibe, “Emi ogwu usun̄ kwun̄ mârọ inu geelek owu 
ogwukaan̄ n̄a, ogwu ubọọn̄, onyibe ida ibe emi ǹrọ.” Mefiboset onenikirie inorie 
me lek ikasi inorie kè Debit, kubọk ìyaka ire ene ge me lek bọn ogwu ubọọn̄. 
12Mefiboset îkaan̄ sọntiik gwun̄ enerieen̄ ge ekigwen Mika. Otutuuk ebi uwu kè 
Siba enenikana ebi ikwaan̄ inyi Mefiboset. 
13Mefiboset oneniluk ibia me Jeruselem, mije ìkirie inorie me lek ikasi ogwu 
ubọọn̄ mgbọ geelek. Ọmọ ìre akọọk me ukot iba kan̄. 

II Sam 10 

Debit îtim ikpan̄ ebi Amọn 

(I Mfuf 19:1-19) 

1Sọnja mgbọ iraraka, Nayas, ogwu ubọọn̄ Amọn okwukwu. Anun, ogwu gwun̄, 
onenikana ubọọn̄ me irek kan̄. 
2Debit onenitumu ibe, “Mâkaan̄ ata ejit me lek kè Anun gwun̄ kè Nayas, kubọk 
ogwu ute okaan̄be ata ejit me lek n̄a.” Debit oneniria ebi ikwaan̄ kan̄ ibe esi ekat 
Anun ejit mije mkpa ogwu ute. Mgbọ ebi ikwaan̄ kè Debit erebe ido Amọn, 
3ebi ibot mkpulu ido Amọn enenitumu inyi Anun ogwu ubọọn̄ kiban̄ ibe, “Eyi 
Debit oriabe ebi ene inu ibe enekat owu ejit, ìre òkikeek ibe ke ìboninyi nte kwun̄ 
umin? Òkafat ìriọọn̄ ibe ke Debit ìria ebi ikwaan̄ kan̄ inu kubọk ebi enun̄unun̄, 
ibe enekpọ ubọk ama yi okupbe, inyi ema mênitim akọn̄ ikpan̄ ama yi?” 
4Mije keya, Anun otetet ebi ikwaan̄ kè Debit cha, mè ikwọkọ ema ifet me agan̄ 
otu ge, me ene me ene, mè ikọọk ofọnti isan̄a ema me agan̄ ibot edim, mè iria 
ema ifon ikeya. 
5Enenikpa inu ya inyi Debit, Debit oraria ebi ene ibe eje ekweek ife cha me oniin̄, 
mije, inu ya îtap ife cha esip me isi enenen. Itutumu inyi ife cha ibe ebia me Jeriko 
mege ire mgbọ ifet otu kiban̄ môtibibe, sabum ema eka. 

6Mgbọ ebi Amọn eriọọn̄be ibe ke inu ya ema erọbe îrọ ibe ema ekana ebi ochicha 
kè Debit, ema enenisi igwen akọp obop ebi akọn̄ ukot ukot iba ebi Aram me Bet 
Reyobu mè Soba, mè igwen ogwu ubọọn̄ ebi Maaka melek obop ebi akọn̄ kan̄, 
mè igwen si akọp mè obop ebi akọn̄ iba me Tobu, mè ikpe ikpoko inyi otutuuk 
ife cha. 
7Debit onọnọ otitọt ya, mè iria Jowabu isibi, ọmọ melek otutuuk ebi akọn̄ isi 
ikweek ema. 
8Ebi akọn̄ Amọn enenijibi akọn̄ isibi isi irieen̄ me otunchit ama kiban̄, sà ebi akọn̄ 
ebi Aram ebi ìnan̄a me Soba mè Reyobu, mè ebi akọn̄ ebi Tobu, melek ebi akọn̄ 
ogwu ubọọn̄ Maaka, ekup me lek kiban̄ me emen nsisaan̄ oron cha. 
9Mgbọ Jowabu omun̄be ibe ke ebi ochicha mîrieen̄ akọn̄ ikana ema me isi mè 
udun̄, igogobo ebi ìrọriọọn̄ ukot akọn̄ ichit me Ijeren, mè iria isibi isi ikweek ebi 
Aram. 
10Ebi akọn̄ Ijeren kechilọ ke îkana itap me ubọk kè Abisai ogwu ngwan̄, ibe ekeke 
eda ebi Amọn. 
11Jowabu onenitumu inyi Abisai ibe, “Ire ebi Aram inye lek igak emi, owu na na 
tap ubọk nyi emi. Ire, ire ebi Amọn inye lek igak owu, emi mânu initap ubọk inyi 
owu. 
12Nye lek! Eji etet lek enye etim akọn̄ yi me ibot ebi kiji, mè ibot owuwa ama ile 
Awaji kiji. Okumugwem môrọ inu geelek ònwọnwọn me chieen̄ kan̄.” 
13Jowabu mè ebi akọn̄ kan̄ enenijibi akọn̄ inin̄ lek ebi Aram. Ebi Aram elilim, 
kpekọt ikeke ida Jowabu. 
14Mgbọ ebi Amọn emun̄be ibe ke ebi Aram mîlim, ema si elililiin̄ ichieen̄ me 
emen ama ile kiban̄, kpekọt ikeke ida Abisai. Jowabu onenigwu ikom ika inu 
Jeruselem. 
15Mgbọ ebi Aram emun̄be ibe ke ebi Ijeren mîtim ikpan̄ ema, ema enenikpọk 
ititiin̄, mè ibem lek. 
16Adadeja oneniria etip igwen ebi Aram ebi ìkup me usaba okwaan̄ Yuferetis. 
Ema esasaba inu me Yelam, ema melek Sobak, ogwu ibot akọn̄ kè Adadeja. 
17Mgbọ Debit onọbe inu yi, itititiin̄ otutuuk ebi Ijeren, mè isa ema isaba okwaan̄ 
Jodan isi ire Yelam. Ebi Aram enenibem lek, mè ijibi akọn̄ isi ichichini Debit, mè 
itim akọn̄ me lek kan̄. 
18Ire, ebi Aram elilim, kpekọt ikeke ida ebi Ijeren. Debit okpakpan̄ efit ebi akọn̄ 
jaaba ìkikọp me uji akọn̄, mè ikpan̄ si akọp obop ebi akọn̄ ini ìkilibi me inyọn̄ 
inyinya, mè itap ikpele unan me lek kè Sobak, ogwu ibot akọn̄ kiban̄, ikwukwu 
me isi akọn̄ ya. 
19Mgbọ otutuuk ebi ubọọn̄ ìkisiki ibot inyi Adadeja emun̄be ibe ke ebi Ijeren 
mîtim ikpan̄ otutuuk kiban̄, ema esisi irọ esuuk melek ebi Ijeren, mè ikana ebi 

ebi Ijeren ekikpulu. Mije keya, ukpook otetet ebi Aram iyayaka ikitap ubọk inyi 
ebi Amọn. 

II Sam 11 

Debit mè Batiseba 

1Me mgbọ aya otu ibot, mgbọ ebi ubọọn̄ ekisibi isi akọn̄, Debit oraria Jowabu mè 
ebi ibot akọn̄ kan̄ mè otutuuk ebi akọn̄ kan̄ isibi isi akọn̄ me lek ebi Amọn. Ema 
etitim ikpan̄ ebi Amọn, mè ikpa mbin akọn̄ ikana ama Raba. Ire, Debit obabia me 
Jeruselem. 
2Me otu ikakwun̄ usen ge, Debit onanan̄a me inyọn̄ mkpilaak kan̄ isibi, mè ikije 
ikana me inyọn̄ uwu ubọọn̄ kan̄, mè inikup me ere ya imun̄ ogwu enenwaan̄ ge 
okiken mun̄. Ogwu enenwaan̄ ya îjaan̄ uja enenen. 
3Debit oneniria ibe esi eweek eriọọn̄ ogwu ogwu enenwaan̄ ya orebe. Enenilook 
ọmọ ibe ke îre Batiseba gwun̄ kè Eliyam òrere nwa kè Uraya ogwu Et. 
4Debit oneniria ebi ene ibe esi esa ogwu enenwaan̄ ya ejet ọmọ. Ogwu enenwaan̄ 
ya onunu, igọgọọk ilaak. (Ogwu enenwaan̄ ya igwọgwọk lek kan̄ isan̄a me orieen̄ 
irek ebibaan̄ ire eya.) Igwugwu ikom ifo uwu kan̄. 
5Sọnja mgbọ iraraka, ogwu enenwaan̄ ya omumun̄ ibe ke owot me lek kan̄, mè 
iniria etip ijet Debit ibe ke owot me lek kan̄. 
6Debit oneniria etip ijet Jowabu ibe, “Ria Uraya ogwu Et jet emi.” Jowabu oraria 
Uraya ijet Debit. 
7Mgbọ Uraya onube inire isi kè Debit, Debit onenido ọmọ inu ofolek kè Jowabu 
mè otutuuk ebi akọn̄, mè ido si ubọk akọn̄ okije. 
8Debit onenitumu inyi Uraya ibe, “Fo uwu kwun̄ si tap efuuk.” Uraya onanan̄a 
me uwu ogwu ubọọn̄ isibi. Ogwu ubọọn̄ onenisan̄a inyinyi ibe esa esi eche enyi 
Uraya. 
9Ire, Uraya olalaak me otunchit uwu ogwu ubọọn̄ iwele egwe, ọmọ melek 
otutuuk ebi ìkibem uwu ogwu ubọọn̄, ìkafo uwu kan̄. 
10Enenikpa inyi Debit ibe ke Uraya ìkafo uwu kan̄. Inenido Uraya ibe, “Kpọ-nu 
ujọn̄ọ ije ojebe ika inu! Keke orọ òkafo uwu kwun̄ ìsi ìtap efuuk?” 
11Uraya ofọfọọk Debit ibe, “Kpọ, okop inyan̄a-ibot, mè otutuuk ebi akọn̄ Ijeren 
mè otutuuk ebi akọn̄ Juda ekup me emen atanga, sà Jowabu nte uwu n̄a melek 
ebi akọn̄ kan̄ ere echilọ me orieen̄ akọn̄, kpunu okwukwek. Emi m̀bajeje inifo 
uwu n̄a isi irie inorie, mè inwọ miin̄, mè isi igọọk nwa n̄a ilaak? Kè lek kwun̄, emi 
m̀kpakọt irọ ojelek inu òkup ikeya!” 
12Debit onenitumu inyi Uraya ibe, “Ire ikeya, kup me ere keyi chereyi mè 
iyakwut, sabum mâniria owu ifo.” Uraya okukup me Jeruselem usen ya mè ofit 
iwele kan̄. 

13Debit onenigwen Uraya iriak ichen inorie. Uraya ogọgọọk Debit irie inorie mè 
inwọ miin̄. Debit onyinyi Uraya miin̄ inwọ isa. Ire, mgbọ egwe ofitbe, Uraya 
onanan̄a isibi isi ilaak me irek kan̄ me otunchit uwu ogwu ubọọn̄, ọmọ melek ebi 
ikwaan̄ nte uwu kan̄. Ìkafo si uwu kan̄. 
14Me ewelegwe, Debit onenige ikpa inyi Uraya ibe isa inyi Jowabu. 

15Ìge me emen ikpa ya inyi Jowabu ibe ito Uraya me isi akọn̄ agan̄ ònyenye ichit, 
mè eje enan̄a me lek, inyi akọn̄ irie, mè ikwu. 
16Eya orọ, mgbọ Jowabu okpabe mbin akọn̄ ikana ama ile ge, iraria Uraya ito me 
agan̄ îriọọn̄be ibe ìre ere atalek ebi usọ akọn̄ ekupbe. 
17Ebi ama ya ejijibi akọn̄ isibi inu initim me lek kè Jowabu, usini ebi akọn̄ kè 
Debit ekwakwaan̄ me akọn̄ ya. Uraya ogwu Et okwukwu si. 
18Jowabu oneniria etip inu òrọrọ me akọn̄ ya ijet Debit, 

19mè itumu inyi ogwu osat ya si ibe, “Osikpa otutuuk inu òrọrọ me isi akọn̄ yi 
inyi ogwu ubọọn̄ isan̄a, 
20ire ogwu ubọọn̄ inaan̄ ejit, mè inido owu ibe, ‘Enyi ejeje ije iriaak me lek ama 
ya isi itim akọn̄ me lek? Enyi kperiọọn̄ ibe ke ife cha mêkọt ikup me inyọn̄ mgban 
ama isook oraan̄ igwook enyi me lek? 
21Ìre Abimelek gwun̄ kè Jerubeset ìjeje ikwu? Ìre ìkare enenwaan̄ ikike okup me 
inyọn̄ mgban ida ewuuk ikọk-akpa eyi agan̄ inyọn̄ itọbọ Jerubeset ikpan̄ me 
Tebes? Enyi ejeje ije iriaak me lek mgban ama ya?’ Ire ogwu ubọọn̄ ido owu ikọ 
chi, tumu nyi ibe, ‘Ogwu usun̄ kwun̄ Uraya ogwu Et si îkwu.’ ” 
22Ogwu osat ya onenibene ije kan̄, mè isi ikpa otutuuk inu Jowabu otumube inyi 
ọmọ inyi Debit, 
23ibe, “Ubọk ebi ife cha înye igak eji. Ema ekpọkpọ igbọọk isibi, mè imeen̄ eji me 
oyet akọn̄. Ire, eji elililaba ema isi ichik me otunchit ama kiban̄. 
24Me ere ya ke ebi oraan̄ kiban̄ enikup me inyọn̄ mgban ama kiban̄ ikisook eji, 
mè ikpan̄ usini ebi akọn̄ ogwu ubọọn̄. Ogwu usun̄ kwun̄ Uraya ogwu Et si îkwu 
me ere ya.” 
25Debit otutumu inyi ogwu osat ya ibe, “Tumu ikọ keyi sa kat Jowabu ejit: Tumu 
nyi Jowabu be ikachieek ibe inu yi isisaak ọmọ ejit, ke akọn̄ ke îre. Akọn̄ ìkirie 
isi, mè òrie si udun̄. Tumu nyi be itet lek inye itim akọn̄, mè ijijaka ama ya 
igwook.” 
26Mgbọ nwa kè Uraya onọbe ibe ke ogwu olom îkwu, ifefieek ejit inyi ogwu olom. 

27Mgbọ mgbọ ufieejit ya orakabe, Debit oraria ebi ikwaan̄ kan̄, esisi isa ogwu 
enenwaan̄ ya inu me uwu kan̄. Inenikana nwa inyi Debit, mè iniman gwun̄ 
enerieen̄ inyi Debit. Ire, inu yi Debit orọbe onenifieek me chieen̄ Okumugwem. 

II Sam 12 

Netan îfieek Debit ikọ 

1Okumugwem oneniria Netan isi lek kè Debit. Netan onunu, mè inito urọk ge inyi 
Debit ibe, “Îkaan̄ ebirieen̄ iba ìluk me ama ge, ene ge îbọọn̄ ubọọn̄, sà ogwulọ ore 
ugbọọn̄. 
2Ogwu òbọbọọn̄ ubọọn̄ ya îkaan̄ owuwa arọọn̄, mè ikaan̄ si eriembuuk iwa 
enenen, 
3sà ogwu ugbọọn̄ ya okaan̄ gwun̄ arọọn̄ ge gaalek eyi îlepbe, mè ikikpukpo. 
Arọọn̄ ya okukup melek kan̄ melek bọn kan̄, mè ikimin. Arọọn̄ ya ìkirie inorie me 
ubọk ogwu enerieen̄ ya, mè ikinwọ mudim me ekpen̄ ogwu enerieen̄ ya. 
Ìkibeben arọọn̄ ya me ubọk ilaak. Arọọn̄ ya onenikup kubọk gwun̄ enenwaan̄ 
inyi ọmọ. 
4“Ogwu ichen ge oneninu me lek ogwu òbọbọọn̄ ubọọn̄ ya, ire, ogwu òbọbọọn̄ 
ubọọn̄ ya otetele imọmọnọ arọọn̄ ge mè ìre eriembuuk ge me lek echi kan̄ ikpan̄ 
isa itet ichen kan̄. Kpan̄asi ikeya, isisi itet gwun̄ arọọn̄ ogwu ugbọọn̄ ya ikpan̄ isa 
itet ichen ya ònunu me lek kan̄.” 
5Debit onanaan̄ ejit enenen me lek ogwu òbọbọọn̄ ubọọn̄ ya, mè itumu inyi Netan 
ibe, “Kè lek ugwem Okumugwem, ogwu òrọrọ ojelek inu òkup ikeyi, mkpa okup 
inyi! 
6Ene ya ìbokpe useen̄ gwun̄ arọọn̄ ya mgbọ ini, mije îrọbe inu òkup ikeyi, ìkakaan̄ 
ejit nsan.” 
7Netan onenitumu inyi Debit ibe, “Owu ore ene ya! Okumugwem, Awaji ebi 
Ijeren ìtumu ibe ikeyi: ‘Îre emi ntọkọ owu aran̄ me ibot irọ owu ogwu ubọọn̄ me 
Ijeren. Emi si nnyan̄a owu isibi me ubọk kè Sọọlu. 
8Ǹkakana uwu kè Sọọlu nte uwu kwun̄ inyi owu, mè ikana ebi nwa nte uwu kwun̄ 
igbaalek inyi owu, mè iyaka otutuuk Ijeren mè Juda si itap owu me ubọk. Ire inu 
chi ìkaso owu, kè emi nnyi owu ofifi inu nsọkọ me lek. 
9Keke orọ okpọbe ikọ Okumugwem isiki chieen̄, mè irọ ojelek nlilọ inu òkup 
ikeyi me chieen̄ kan̄? Owu okpan̄ Uraya ogwu Et, mè imọnọ ogwu nwa isa irọ eyi 
kwun̄. Îre owu okpan̄ Uraya me otu oge akọn̄ ebi Amọn. 
10Eya orọ, mgbọ yi, mije owu okpọbe emi chieen̄ isiki, mè imọnọ nwa kè Uraya 
ogwu Et isa irọ nwa kwun̄, oge akọn̄ ìkposibi me uwu kwun̄.’ 
11“Okumugwem ìtumu ibe ikeyi: ‘Emi m̀basa ene ge me ototun̄ ukan̄ kwun̄ itap 
owu ijo ufialek me lek. Me chieen̄ kwun̄ gaalek, mâkpulu ebi nwa kwun̄ isa inyi 
gwun̄ ulọk òrariaak owu me lek, inyi igọọk ema ilaak me ejit ikarek. 
12Owu òrọ eyi kwun̄ me nlelet. Ire, emi m̀barọ inu yi me ejit ikarek, me chieen̄ 
otutuuk ebi Ijeren.’ ” 
13Debit otutumu inyi Netan ibe, “Me atikọ, nrọ Okumugwem ilọ.” Netan otutumu 
inyi Debit ibe, “Okumugwem îben ijo kwun̄ isan̄a. Owu òkabokwu. 

14Ire, mije ijo inu keyi owu orọbe, owu orọ ibe ebi ochicha Okumugwem ekpọ 
Okumugwem chieen̄ esiki enenen. Eya orọ, gwun̄ enerieen̄ ya ogwu enenwaan̄ 
ya omanbe inyi owu ìkpoluk ugwem, ìbokwukwu.” 
15Netan oneninan̄a ifo uwu kan̄. Okumugwem ototo orukan̄ me lek gwun̄ ya nwa 
kè Uraya omanbe inyi Debit, gwun̄ ya ofafiak orukan̄ igbet mkpa. 
16Debit okekibeek Awaji mbeek me ibot gwun̄ ya, mè inin̄ ijin-otu, mè ikisiki 
ilaak me ijọn̄ me emen agwut kan̄ owuwa eririeen̄. 
17Ebi ugane uwu kan̄ eninin̄ igọọk ibesi ijibi ọmọ ibene isan̄a me ijọn̄, ire Debit 
ojijit. Ìkachieek si igọgọọk ema irie inorie. 
18Me òso usen jeeta kan̄, gwun̄ ya okwukwu. Ire, ukpook otetet ebi ikwaan̄ kè 
Debit isisi itumu inyi Debit ibe ke gwun̄ ya îkwu. Ema ekekitumu ibe, “Mgbọ 
gwun̄ ya okupbe me ògat ugwem, eji mîtumu ikọ inyi igak, ìkachieek igbagban̄. 
Mgbọ keyi, ìre kpasi otu ke eji ebesa itumu inyi ibe ke gwun̄ ya îkwu? Môkọt itap 
unan me lek kan̄.” 
19Debit onenimun̄ ebi ikwaan̄ kan̄ ekinunuun̄ ikọ me etete kiban̄, mè initet ibot 
iriọọn̄ ibe ke gwun̄ ya îra ikwu. Inenido ema ibe, “Ìre gwun̄ ya îkwu?” Ema 
efọfọọk ọmọ ibe, iin̄, ke îkwu. 
20Debit onanan̄a ikeke me ijọn̄ ere îlaakbe, mè isi iken mun̄, mè ichiọọk aran̄ me 
isi, mè inwene ofọnti me lek, mè inan̄a ije isi Uwu Mbuban Okumugwem isi itọbọ 
ebum. Mgbọ îtọbọbe ebum isan̄a, igwugwu ikom ika inu uwu kan̄, mè inido ibe 
enyi ọmọ inorie. Eyiyik inorie inyi, irerie. 
21Ebi ikwaan̄ kan̄ enenibe ọmọ, “Ìre kpasi inu ke owu okirọ ikeyi? Mgbọ gwun̄ ya 
okupbe me ògat ugwem, owu ojin otu, mè ikito ito. Ire, gwun̄ ya ikwukwu, owu 
onanan̄a ikeke, mè ibọkọ inorie irie!” 
22Debit ofọfọọk ema ibe, “Mgbọ gwun̄ ya okupbe me ògat ugwem, njin otu, mè 
ito ito. Mije, ǹkikeek ibe, usini mgbọ ke Okumugwem môto emi nsan, mè irọ inyi 
igat ugwem. 
23Ire, mgbọ keyi, gwun̄ ya îkwu. M̀bajeje iyaka ijin otu? Ìre mâkọt irọ inyi iyaka 
igwu ikom inigat ugwem ni? Îre emi mbafo igọọk ọmọ, ọmọ ìkpogwu ikom ika 
igọọk emi.” 
24Debit onenikat Batiseba nwa kan̄ ejit, mè inigọọk ilaak, ininin̄ owot, mè iman 
gwun̄ enerieen̄. Debit onyinyi gwun̄ ya erieen̄ Solomọn. Okumugwem omama 
gwun̄ ya, 
25mè iniria Netan ogwu nriran ibe isi inyi gwun̄ ya erieen̄, Jedidiya. 

Debit îtim akọn̄ ibọkọ ama Raba 
(I Mfuf 20:1-3) 

26Jowabu onenisi itim akọn̄ me Raba, ama ibot ebi Amọn, mè ibọkọ ama ya, 

27mè iniria ene ibe esi elook Debit ibe, “Nra itim akọn̄ me Raba, mè ibọkọ ibot 
mun̄ ama ya. 

28Mgbọ keyi, titiin̄ ebi akọn̄ ìsisik, mè sa si kpa mbin kana ama ya, mè bọkọ, inyi 
emi nkasi ìbọkọ ama ya, mè ìsa erieen̄ n̄a ìgwen ama ya.” 
29Debit otititiin̄ otutuuk ebi akọn̄, mè isa isibi isi itim akọn̄ me Raba, mè ibọkọ 
ama ya. 
30Debit osasan̄a okpibot ubọọn̄ me ibot ogwu ubọọn̄ kiban̄. Esa akọp kilo alata 
araran̄ ita mè go irom okpibot ubọọn̄ ya, mè isa owuwa ewuuk unye otu ewe 
inwunwan̄ me lek. Eneniben okpibot ya ikwuun̄ Debit me ibot. Debit îkpulu si 
owuwa inu efumbe me akọn̄ me ama ya isa igbaalek ika. 
31Inenitap ebi ama ya me usun̄, mè idọmọ usini kiban̄ ibe ekesa ojijọọk 
okwukwut mè otuban okwukwut mè orọk okwukwut ekerọ unye ikwaan̄. Sà 
usini kiban̄ ke îbe ekebot okpungwu inama uwu. Ikeyi ke Debit otap ebi îkpulube 
me akọn̄ me otutuuk ama ile ebi Amọn cha me unye ikwaan̄. Debit mè otutuuk 
ebi kan̄ enenigwu ikom ika inu Jeruselem. 

II Sam 13 

Aminọn mè Tema 

1Abusolọm gwun̄ kè Debit îkaan̄ ujuja ngwan̄ enenwaan̄ ge ekigwen Tema. Ike 
mgbọ okije, Aminọn gwun̄ kè Debit onenima Tema ngwan̄ kè Abusolọm, mè 
ikaan̄ ulọk me lek. 
2Ulọk Aminọn okaan̄be me lek kè Tema, gwun̄ nte kan̄ enenwaan̄, înye enenen 
ire lek îbotap ọmọ orukan̄ me lek. Mije, bak me lek Tema orebe obaak enenwaan̄ 
ikariọọn̄ge enerieen̄, ìkafet Aminọn ikọkọt irọ ọmọ inu geege me lek. 
3Aminọn îkaan̄ unene ge ekigwen Jonadabu, gwun̄ kè Simeya, ngwan̄ kè Debit. 
Jonadabu ìre ene òriọọn̄ inu, mè ikaan̄ si ifiọk enenen. 
4Jonadabu onenido Aminọn ibe, “Owu, gwun̄ ogwu ubọọn̄, ìre keke ore ufialek 
kwun̄, eyi isi kwun̄ ìkakitọtọn̄ọ ewelegwe geelek? Ìre owu òkpotumu inyi emi 
ni?” Aminọn onenitumu inyi ibe, “Nkaan̄ ulọk me lek kè Tema ngwan̄ kè 
Abusolọm gwun̄ nte n̄a.” 
5Jonadabu oneniteme ọmọ ibe, “Kpọkpọ si siki laak me inyọn̄ mkpilaak kwun̄, 
mè rọ kubọk lek kwun̄ ìkanye. Mgbọ nte kwun̄ isinu ibonikpọ owu, tumu nyi ibe, 
‘Soso, ria Tema ngwan̄ n̄a enenwaan̄ ibe inu inirọ inorie inyi emi ǹrie. Tumu nyi 
ibe inikup me isi n̄a irọ inorie ya, inyi ǹsa chieen̄ m̀mun̄, mè m̀bọkọ inorie ya me 
ubọk kan̄ ǹrie.’ ” 
6Aminọn onenisi isiki ilaak me inyọn̄ mkpilaak, mè ikirọ kubọk lek kan̄ ìkanye. 
Ogwu ubọọn̄ onunu inikpọ ọmọ. Aminọn onenitumu inyi ibe, “Soso ria ngwan̄ n̄a 
enenwaan̄ Tema, inyi inikup me isi n̄a irọ nchicha inen mè inen inyi emi m̀bọkọ 
me ubọk kan̄ ǹrie.” 
7Debit oraria etip ijet Tema ibe, “Si uwu kè Aminọn ngwan̄ kwun̄ enerieen̄ si rọ 
inorie nyi irie.” 

8Tema oneninan̄a isi uwu ngwan̄ kan̄ Aminọn. Mgbọ ya Aminọn ìsisiki ilaak. 
Tema onenitọ akpa ekọkọk, mè inifuku isa irọ nchicha me isi kè Aminọn. 
9Mgbọ Tema otembe inorie ya isan̄a, inenitap me emen alala, mè iben isi iyik inyi 
Aminọn, ìkachieek irerie. Ire, ibebe otutuuk ene esibi. Otutuuk ene esisibi. 
10Aminọn onenibe Tema, “Sa inorie ya na me emen agwut, inyi ǹrie me ubọk 
kwun̄.” Tema obeben nchicha ya îtembe isa inin̄ emen agwut isi lek kè Aminọn 
ngwan̄ kan̄. 
11Mgbọ Tema osabe ijet ibe irie, ikakana Tema itet, mè itumu inyi ibe, “Ngwan̄ 
n̄a enenwaan̄, na mè ǹgọọk owu ǹlaak.” 
12Tema otutumu inyi ibe, “In̄-in̄, ngwan̄ n̄a, katet emi me ubọk unye. Kpekirọ 
ojelek inu òkup ikeyi me Ijeren. Karọ burubut inu òkup ikeyi. 
13Sà emi, ere owa ke mbalet isi me lek inu esip keyi? Owu si, òboyaka inikup 
kubọk ene ge me lek ebi burubut me Ijeren. Kpan̄asi ikeyi, si tumu nyi ogwu 
ubọọn̄, ke ìkpojit isasa emi inyi owu me lek nwa.” 
14Ire, Aminọn ìkachieek igbagban̄ inu Tema okitumu. Mije ubọk kan̄ onyebe igak 
eyi kè Tema, itetet me ubọk unye igọọk ilaak. 
15Aminọn onenicha Tema enenen. Ichacha îchabe Tema mgbọ keyi îgak imama 
îmabe Tema me adasi mgbọ. Aminọn onenitumu inyi Tema ibe, “Nan̄a keke, je 
sibi me ere yi!” 
16Tema obebe ọmọ, “In̄-in̄! Irerieen̄ emi isibi ikeyi îfieek igak nlilọ inu ya orọbe 
emi.” Ire, Aminọn ìkaweek igbagban̄ ikọ kan̄. 
17Igwegwen ogwu ikwaan̄ kan̄ itumu inyi ibe, “San̄a ogwu enenwaan̄ yi sibi to 
me oyet, mè gon afọn̄ kwek.” 
18Ogwu ikwaan̄ kè Aminọn osasan̄a Tema isibi, mè igon afọn̄ ikwek. Tema ìtap 
ujuja ofọnti esabe esese inu unye otu ewe ibala, mije, ikeyi ke bọn ogwu ubọọn̄, 
ebi kperiọọn̄ ebirieen̄, ekibala lek. 
19Tema otataba ofọnti ya òkup ọmọ me lek igwak, mè ikpulu ntọn̄ igwook me 
ibot, mè ibene ubọk iba itoon̄ me ibot, mè ikitaan̄ ukpo ito ito ije ifo. 
20Abusolọm ogwu ngwan̄ onenido ọmọ ibe, “Ìre ngwan̄ kwun̄ Aminọn îtet owu 
igọọk ilaak? Ire ikeya, ngwan̄ n̄a enenwaan̄, riaan̄ ere, ke ngwan̄ kwun̄ ke îre. 
Katatap si inu yi me ejit.” Tema onenigọọk ogwu ngwan̄ Abusolọm isi iluk me 
uwu kan̄, mè ikifieek ejit kubọk ogwu inyọn̄ otutbe. 
21Mgbọ Debit ogwu ubọọn̄ onọbe otutuuk inu yi òrọrọ, inanaan̄ ejit enenen. 

22Ire, Abusolọm okpọkpọ iriaan̄ otu, ìkasan̄a amọn ìnyi Aminọn, mè ìre ata mè 
ìre ijo. Ire, ichacha Aminọn mije Aminọn orọbe Tema ogwu ngwan̄ inu esip. 

Abusolọm îkpan̄ Aminọn 

23Mgbọ acha iba orakabe, mgbọ ebi ikwaan̄ kè Abusolọm ekisọp inwọọn̄ me lek 
arọọn̄ kan̄ me Baali-Asọru, me agba lek okike ijọn̄ ebi otoko kè Iferem, Abusolọm 
onenigween̄ bọn ebirieen̄ ogwu ubọọn̄ ibe enu me ere ya. 
24Abusolọm osisi itumu inyi ogwu ubọọn̄ ibe, “Emi ogwu usun̄ kwun̄ mânisi isọp 
inwọọn̄ me lek arọọn̄ n̄a. Ìre môneme ogwu ubọọn̄ mè ebi ikwaan̄ kan̄, inenigọọk 
ikup me orirọ ya?” 
25Ogwu ubọọn̄ ofọfọọk Abusolọm ibe, “In̄-in̄, gwun̄ n̄a, otutuuk kiji ekagbaan̄ 
ìnan̄a ìsi, inyi ulobo ichen ikakeme owu enenen.” Ikpọkpọ ikibeek si ogwu 
ubọọn̄, ire, ogwu ubọọn̄ ìkaweek isisi. Kpan̄asi keya, ogwu ubọọn̄ ogbagbana 
ọmọ. 
26Abusolọm oyayaka inibeek ogwu ubọọn̄ ibe, “Ire owu òkposi, soso tele ibe 
ngwan̄ n̄a Aminọn igọọk eji isi irọ orirọ yi ma.” Ogwu ubọọn̄ onenido Abusolọm 
ibe, “Keke orọ obe Aminọn igọọk owu isi orirọ ya?” 
27Mije Abusolọm okpọkpọ itet lek inye ikibeek, ogwu ubọọn̄ onenichieek ibe 
Aminọn igọọk ema isi, ọmọ melek otutuuk bọn ebirieen̄ ogwu ubọọn̄. 
28Abusolọm oneninyi ebi ikwaan̄ kan̄ ida ibe, “Ìgban̄! Aminọn isinwọ miin̄ isa, 
mè ikibele ejit, mè emi nsibe enyi esulu ọmọ eto me ijọn̄, ìkpọkpọ ìsulu ọmọ 
ìkpan̄. Ikafieek owot, îre emi ntọ inyi enyi. Ìnye lek! Ikafieek owot!” 
29Ebi ikwaan̄ kè Abusolọm erọrọ Aminọn inu nte uwu kiban̄ onyibe ema ida ibe 
erọ. Otutuuk bọn ogwu ubọọn̄ enanan̄a ikeke, mè inene inyọn̄ bọn inyinya 
mgbidim ukot kiban̄, mè ililiin̄ ifon. 
30Ema me oniin̄ mgbọ Debit obọkọbe etip ibe, “Abusolọm îkpan̄ otutuuk bọn 
ebirieen̄ ogwu ubọọn̄ isan̄a kpai. Ene geege ìkasik.” 
31Ogwu ubọọn̄ onanan̄a ikeke, mè igwak ofọnti me lek, mè isiki ilaak me ijọn̄ 
ikifieek ejit. Otutuuk ebi ikwaan̄ kan̄ etataba ofọnti òkup ema me lek igwak si, 
mè inikeke igba nte uwu kiban̄. 
32Jonadabu gwun̄ kè Simeya ngwan̄ kè Debit onenitumu inyi Debit ibe, “Ogwu 
nte, kagban̄ eyi ebe ke mîkpan̄ otutuuk bọn ebirieen̄ ogwu ubọọn̄ isan̄a. Îre 
Aminọn gaalek okwu. Karake usen Aminọn orọbe Tema ngwan̄ kè Abusolọm inu 
esip, Abusolọm îwuuk lek iben inu yi me ejit ikeme Aminọn. 
33Eya orọ, ogwukaan̄ n̄a, ogwu ubọọn̄, kagban̄ eyi ekibe ke mîkpan̄ otutuuk bọn 
ebirieen̄ ogwu ubọọn̄ isan̄a. Îre Aminọn gaalek okwu.” 
34Abusolọm olilibi ichep. Ogwu akọn̄ òkibem ere onenibene chieen̄ ikpọ agan̄ 
ichep-ura, mè imun̄ owuwa ene ekikwala isibi me agba lek ogoon̄ ikinu. Inenisi 
itumu inyi ogwu ubọọn̄ ibe, “Mmun̄ owuwa ebirieen̄ ekigbọọk me oniin̄ agba lek 
ogoon̄ òkifo Oronayim ikinu.” 
35Jonadabu otutumu inyi ogwu ubọọn̄ ibe, “Kpọ, bọn ebirieen̄ ogwu ubọọn̄ mîka. 
Ike emi ogwu usun̄ kwun̄ ntumube inyi owu, ikeya si ke îrọ iso.” 

36Ikọ ya ìkatata me otu kè Jonadabu, bọn ebirieen̄ ogwu ubọọn̄ ekakana inin̄ 
uwu, mè ikitaan̄ ukpo ito ito. Ogwu ubọọn̄ mè otutuuk ebi ikwaan̄ kan̄ si egọgọọk 
ito ito enenen. 
37Eyi Abusolọm olibibe ya, ìlibi isi lek kè Talimayi gwun̄ kè Amiyudu, ogwu 
ubọọn̄ ido Gesuru, isi ikup. Ire, Debit ogwu ubọọn̄ okekifieek ejit inyi ogwu gwun̄ 
Aminọn usen geelek. 
38Abusolọm olilibi ifo Gesuru, mè iluk me ere ya acha ita. 

39Mgbọ ogwu ubọọn̄ Debit ofieekbe ejit inyi ogwu gwun̄ Aminọn isan̄a, ejit kan̄ 
oyayaka ibene ikiweek imumun̄ Abusolọm. 

II Sam 14 

Abusolọm îka inu Jeruselem 

1Jowabu, ogwu ogwu uga orebe Seruya, oneniriọọn̄ ibe ke òkilọk ogwu ubọọn̄ 
imumun̄ Abusolọm. 
2Ineniria ene isi Tekowa isi igwen enenwaan̄ ge òriọọn̄ inu, mè initeme ogwu 
enenwaan̄ ya ibe, “Fiaan̄ rọ kubọk òkifieek ejit, mè tap ofọnti ufieejit me lek, 
kaken aran̄ utop olu, mè rọ kubọk enenwaan̄ òkup me ufieejit ijọn̄ọ mgbọ mije 
ogwu kan̄ òkwukwu, 
3mè je si lek ogwu ubọọn̄, mè tumu ikọ mbatumu inyi owu nyi ogwu ubọọn̄.” 
Jowabu oneniteme ogwu enenwaan̄ Tekowa ya otutuuk inu îweekbe ibe itumu 
inyi ogwu ubọọn̄. 
4Mgbọ ogwu enenwaan̄ Tekowa ya orebe isi ogwu ubọọn̄, igegele igwook me 
ijọn̄, mè inikana isi ikwuun̄ isasa imin ọmọ, mè inibe ọmọ, “Ogwu ubọọn̄, soso 
tap ubọk nyi emi!” 
5Ogwu ubọọn̄ onenido ọmọ ibe, “Ìre keke ore ufialek kwun̄?” Ogwu enenwaan̄ 
ya onenifọọk ibe, “Me atikọ, emi ìre nwakpa. Nlom n̄a îkwu. 
6Emi ogwu usun̄ kwun̄ enenwaan̄ ǹkaan̄ bọn ebirieen̄ iba. Usen ge, ema ene iba 
enenikiwut ifan̄a me oron uko, mè itim etim. Kpunu ogwu òteteek ema. Ge 
osusulu ge ikpan̄. 
7Mgbọ keyi, otutuuk ebi uwu enenitet emi ibe emi ǹsan̄a ogwu òsusulu ogwu 
ngwan̄ ikpan̄ ǹsibi ǹnyi ema, mè ekpan̄ me useen̄ ogwu ngwan̄ îkpan̄be, mè esa 
me ikeya esan̄a ogwu òrie akpa egbaalek. Sa me ikeya, kpunu ogwu òboyaka isik. 
Erieen̄ nlom n̄a mè owot iman kan̄ mônenichep isan̄a dìp dìp me linyọn̄.” 
8Ogwu ubọọn̄ onenikat ogwu enenwaan̄ ya ejit ibe, “Je fo, ke mâkpọ chieen̄ me 
lek ikọ yi inyi owu.” 
9Ogwu enenwaan̄ Tekowa ya onenitumu inyi ogwu ubọọn̄ ibe, “Ogwukaan̄ n̄a, 
ogwu ubọọn̄, inu geelek oborọ mije ikọ yi ìbotoon̄ emi me ibot, mè itoon̄ si me 
ibot ebi uwu nte n̄a. Ìkpotoon̄ me ibot ogwu ubọọn̄ mè irek mkpulu kan̄.” 

10Ogwu ubọọn̄ onenifọọk ọmọ ibe, “Ikaan̄ ogwu isan̄a amọn itumu ikọ ge inyi 
owu mije ikọ yi, sa ene ya na me isi n̄a, ke ìkpoyaka isisaak owu ofifi.” 
11Ogwu enenwaan̄ ya onenitumu inyi ogwu ubọọn̄ ibe, “Ire ikeya, ogwu ubọọn̄, 
soso, gwen Okumugwem Awaji kwun̄, inyi ogwu uwu ogwu ògbegbe isasan̄a 
useen̄ eje ene ikayaka ìkpan̄ ene ìfo isi, inyi ekakpan̄ gwun̄ n̄a enerieen̄.” Ogwu 
ubọọn̄ onenifọọk ọmọ ibe, “Kè lek ugwem Okumugwem, ukut ijeek ge ikeyi 
ìkponan̄a me ibot gwun̄ kwun̄ irọn̄ me ijọn̄.” 
12Ogwu enenwaan̄ ya onenibe, “Ogwukaan̄ n̄a, ogwu ubọọn̄, soso tele mè emi 
ogwu usun̄ kwun̄ enenwaan̄ ǹtumu ikọ ge ǹnyi owu.” Ogwu ubọọn̄ ofọfọọk ibe, 
“Tumu ma.” 
13Ogwu enenwaan̄ ya onenitumu ibe, “Ìre keke orọ owu orọbe ojelek inu òkup 
ikeyi ikeme ebi eyi Awaji? Ikọ yi owu ogwu ubọọn̄ otumube, îtip owu oyerebet. 
Mije, owu ogwu ubọọn̄ òkatele ibe gwun̄ kwun̄ enerieen̄ òlilibi ekot ebek ugwem 
kan̄ iyaka igwu ikom ika. 
14Mun̄ isigak ene igbuku igwook me ijọn̄, kpekikọt iyaka ikwọọk. Ikeya si, eji 
otutuuk ene ebekwakwaan̄ ita. Awaji ìkakisan̄a ugwem ene ikeya. Kpan̄asi ikeya, 
ìkisasan̄a oniin̄ isibi, inyi ogwu erieen̄be isan̄a ikakup ìjọn̄ọ ere me lek kan̄. 
15“Mgbọ yi, ebi kiji mîtap emi ukpook me emen. Îre mije keya ke nnu ibanitumu 
ikọ melek ogwukaan̄ n̄a, ogwu ubọọn̄. Emi ogwu usun̄ kwun̄ nnenikeek ibe ke 
mânu initumu ikọ melek ogwu ubọọn̄. Usini mgbọ, ke ogwu ubọọn̄ môrọ inu 
ogwu usun̄ kan̄ môtumube. 
16Usini mgbọ si, ke ogwu ubọọn̄ mônyan̄a ogwu ikwaan̄ kan̄ isibi me ubọk ogwu 
òkiweek ibe emi mè gwun̄ n̄a enerieen̄ ekayaka ìkaan̄ uche me lek ìrot Awaji 
onyibe eji. 
17“Mgbọ keyi, emi ogwu usun̄ kwun̄ ǹkibeek ibe kè ikọ otu kwun̄, ogwukaan̄ n̄a, 
ogwu ubọọn̄, irọ, inyi emi ogwu usun̄ kwun̄ ǹkaan̄ esuuk. Mije, owu ogwukaan̄ 
n̄a, ogwu ubọọn̄, òkup kubọk ogwu osat Awaji me irọriọọn̄ ata inu mè ijo inu. Kè 
Okumugwem Awaji kwun̄ ikup melek kwun̄.” 
18Ogwu ubọọn̄ oneniyaka ibe ogwu enenwaan̄ ya, “Mâdo owu idodo ge, kalet emi 
inu geege me lek.” Ogwu enenwaan̄ ya obebe, “Ogwukaan̄ n̄a, ogwu ubọọn̄, ikaan̄ 
inu obodo emi, do ma.” 
19Ogwu ubọọn̄ onenido ibe, “Tumu-nu, ìre ubọk kè Jowabu ìkafat ìkup me lek 
otutuuk inu chi owu okirọ melek n̄a?” Ogwu enenwaan̄ ya ofọfọọk ibe, 
“Ogwukaan̄ n̄a, ogwu ubọọn̄, kè lek kwun̄. Kpukpunu inu ebeyaka itap mè ìre 
isan̄a me lek ikọ owu ogwukaan̄ n̄a, ogwu ubọọn̄ otumube. Me atikọ, îre Jowabu 
ogwu ikwaan̄ kwun̄ oria emi, mè itumu ikọ chi otutuuk itap emi, ogwu usun̄ 
kwun̄, me otu. 
20Jowabu ogwu ikwaan̄ kwun̄ ìrọ inu yi, inyi ọmọ isa me ikeyi inwene ubọk inu 
okupbe mgbọ keyi. Ogwukaan̄ n̄a, ogwu ubọọn̄, îkaan̄ iriọọn̄-inu kubọk iriọọn̄-
inu ogwu osat Awaji, mè iriọọn̄ otutuuk inu òkirọ me inyọn̄ ijọn̄ yi.” 

21Ogwu ubọọn̄ onenitumu inyi Jowabu ibe, “Înwọn, nchieek, mârọ inu yi. Si sa 
gwun̄ enerieen̄ ya, Abusolọm, ka.” 
22Jowabu ogegele igwook me ijọn̄, mè ikana isi ichit, mè itọbọ ibot inyi ogwu 
ubọọn̄, mè ibe, “Awaji igbana owu, ogwu ubọọn̄! Cherekeyi ke emi ogwu ikwaan̄ 
kwun̄ nriọọn̄ ibe ke owu onwọn melek n̄a, mije ke owu ogwukaan̄ n̄a, ogwu 
ubọọn̄, ochieek irọrọ mbeek n̄a.” 
23Jowabu oneninan̄a ije isi Gesuru, mè isi isa Abusolọm ika inu Jeruselem. 

24Ire, ogwu ubọọn̄ otutumu ibe, “Ije iraka isi uwu kan̄, ikanu ìnimun̄ emi isi mè 
isi.” Ikeya si, Abusolọm ojeje isi ge iraka isi uwu kan̄, mè ikup me ere ya, ìkakisi 
ìsi ìmun̄ ogwu ubọọn̄ isi mè isi. 
25Me otutuuk Ijeren, kpunu ogwu ebi ene ekitọn̄ enenen kubọk Abusolọm, me 
lek uja îjaan̄be. Bene me ibot kan̄ si re ukot kan̄, kpunu ìroon̄ geege. Otutuuk inu 
ìsoso ikup me lek kan̄. 
26Ìkisọp ijeek ibot kan̄ me mgbọ me mgbọ. Mgbọ geelek ijeek kan̄ isitibi imin, mè 
isisọp, mè iben itọ me inyọn̄ ewuuk itọ-inu, ulobo ijeek kan̄ ìkire kilo iba mè 
okpọkọ, igọọk me lek ubọk itọ-inu ogwu ubọọn̄. 
27Abusolọm ìbon bọn ebirieen̄ ita mè gwun̄ enenwaan̄ ge ekigwen Tema. Tema 
îjaan̄ uja enenen. 
28Abusolọm îluk me Jeruselem otuuk kè acha iba, ìkamun̄ ogwu ubọọn̄ isi mè isi. 

29Abusolọm oneniria ikwaan̄ igwen Jowabu ibe inu inyi ọmọ iria ikwaan̄ me lek 
ogwu ubọọn̄. Ire, Jowabu ojijit inunu. Abusolọm okpọkpọk iria ikwaan̄ òso mgbọ 
iba igwen Jowabu, Jowabu ìkachieek si inunu. 
30Abusolọm onenitumu inyi ebi ikwaan̄ kan̄ ibe, “Enyi mîriọọn̄ ibe ke ijọn̄ uko kè 
Jowabu ìkup me agba lek eyi n̄a. Akpa balì kan̄ òwa me ere ya otibibe ijot. Ìsi ìsi 
ìtap ukan̄ ìtaka uko ya ìsan̄a.” Ebi ikwaan̄ kè Abusolọm enenisi itap ukan̄ me uko 
ya. 
31Jowabu oneninan̄a ije isi uwu kè Abusolọm isi ido ibe, “Keke orọ ebi ikwaan̄ 
kwun̄ esibe isi itap ukan̄ me uko n̄a?” 
32Abusolọm ofọfọọk Jowabu ibe, “Kpọ, nria ikwaan̄ igwen owu ibe owu ònu, inyi 
ǹria owu ǹsi lek ogwu ubọọn̄. M̀be owu òsi òdo ogwu ubọọn̄ ibe ìre mije keke ke 
nnan̄a me Gesuru ika? Kè ònwọn emi me lek mebe ke mbia me Gesuru! Mgbọ 
keyi, ǹkiweek imumun̄ ogwu ubọọn̄ isi mè isi. Ire ikaan̄ ikan nlọbe, ikpan̄ emi, 
mè eya iraka.” 
33Jowabu oneniben otutuuk ikọ chi isi ikpa inyi ogwu ubọọn̄. Ogwu ubọọn̄ oraria 
ikwaan̄ igwen Abusolọm. Abusolọm oneninu me isi ogwu ubọọn̄, mè igele 
igwook, mè ikana isi ichit me ijọn̄ me isi ogwu ubọọn̄. Ogwu ubọọn̄ okakana 
Abusolọm ikat, mè ibọkọ ọmọ itap. 

II Sam 15 

Abusolọm îkpaka ibot 

1Ike mgbọ okije, Abusolọm onenikaan̄ uji akọn̄ ge, mè owuwa inyinya akọn̄, mè 
ikaan̄ akọp ebi akọn̄ go ebi ìbekilibi me isi kan̄. 
2Abusolọm ìkinan̄a ikeke me ilaak me ata otu ewelegwe usen geelek, mè ikije isi 
ikeke me agba oniin̄ ekije isi otunchit ama. Isimun̄ ene geelek òkaan̄ gọlọgọlọ 
ìbosa isi me isi ogwu ubọọn̄ ibe inen̄e isun̄, Abusolọm îra igwen igba agan̄, mè 
ibe, “Ònan̄a me kpasi ama?” Ene ya îra ifọọk ibe, “Ogwu usun̄ kwun̄ ìnan̄a me ge 
me lek otoko ebi Ijeren.” 
3Abusolọm îra itumu inyi ibe, “Kpọ ma, ikọ kwun̄ ìtatat isan̄a, mè inen. Ire, kpunu 
ogwu òbokup me otuchieen̄ ogwu ubọọn̄ igban̄ ikọ kwun̄ ike îgbebe.” 
4Îra itumu si ibe, “Mebe ìre emi ke eto kubọk ogwu oyerebet me ido kiji! Kè òre 
isi n̄a ke otutuuk ebi ìkakaan̄ gọlọgọlọ mekinu, inyi ǹsibi unen oyerebet ǹnyi 
ema.” 
5Ofifi si, ogwu ije ikweek Abusolọm, mè ibonigele igwook itọp ọmọ amọn, 
Abusolọm îra inyana ubọk irak ene ya ibene, mè inyi ene ya ejit. 
6Ikeyi ke Abusolọm okirọ melek ebi Ijeren geelek ìweweek isasa gọlọgọlọ inu me 
lek ogwu ubọọn̄ ibe isibi oyerebet inyi ema, mè inisa me ikeya ileke ejit ebi Ijeren 
inu me lek kan̄. 
7Mgbọ acha ini osobe, Abusolọm onenisi itumu inyi ogwu ubọọn̄ ibe, “Soso, tele 
mè ǹsi Eburọn ǹsi ǹrọ inyan̄a-ibot nnyan̄abe inyi Okumugwem ǹso. 
8Mgbọ emi, ogwu usun̄ kwun̄, nkupbe me Gesuru me ido Aram, nnyan̄a ibot ibe, 
‘Ire Okumugwem isa emi ika inu Jeruselem me atikọ, ke mâsi itọbọ ebum inyi 
ọmọ me Eburọn.’ ” 
9Ogwu ubọọn̄ ofọfọọk ọmọ ibe, “Înwọn ma! Je me esuuk.” Abusolọm onanan̄a ije 
isi Eburọn. 
10Abusolọm oneniria ebi ene isi otutuuk otoko ebi Ijeren ibe enween̄ lek esi 
elook ekana ibe, “Enyi isinọ ida otita okitaan̄, ìkitaan̄ ukpo ìbe, ‘Abusolọm ore 
ubọọn̄ me Eburọn.’ ” 
11Me usen ya, efit ebirieen̄ iba enan̄a me Jeruselem igọọk Abusolọm ije isi 
Eburọn kubọk ebi egwegwen me ijọk, kperiọọn̄ inu geege òkimọnọ irek. 
12Mgbọ Abusolọm okigwa ngwugwa me Eburọn, ineniria ibe esi egwen Ayitofen 
ogwu Gilo, ogwu nteme kè Debit, me Gilo ama kiban̄. Sa me ikeya, ijo otitọt kè 
Abusolọm ya okekeke inye. Ebi ìkekeke inyi Abusolọm ekpọkpọ ikiwa. 

Debit îlibi ekot ugwem 

13Etip onenilook Debit ibe, “Kpọ, ebi Ijeren mîkana igọọk Abusolọm isan̄a.” 

14Debit onenigwen otutuuk ebi ikwaan̄ kan̄, ebi melek kan̄ ekupbe me Jeruselem, 
ititiin̄, mè itumu inyi ema ibe, “Ìna mè eji elibi eweek agan̄! Ire eji kpesa ata mgbọ 
ilibi inan̄a, kpunu ene geege me lek kiji òbonwọnọ me ubọk kè Abusolọm. Ìgwat 

lek, inyi Abusolọm ikanu mgbọ yaage ìnisoon̄ eji, mè ìto ùrioon̄ ìkeme eji, mè ìsa 
akọn̄ ìjijaka ama ìgwook.” 
15Ebi ikwaan̄ ogwu ubọọn̄ enenifọọk ibe, “Inu geelek owu ogwukaan̄ kiji ogwu 
ubọọn̄ ogobobe, eji ebi usun̄ kwun̄ mîbem lek irọrọ si ikeya.” 
16Ogwu ubọọn̄ onenibene ije inin̄ oniin̄, otutuuk ebi uwu kan̄ ekekigọọk ọmọ me 
udun̄. Ijujuuk akọp ebi ugan kan̄ itele, ibe ekup ekekpọ chieen̄ me lek uwu ogwu 
ubọọn̄. 
17Ogwu ubọọn̄ oneninan̄a isibi me Jeruselem, otutuuk ebi kan̄ ekekigọọk ọmọ 
me udun̄. Ema eneniyaka ikeke me agba lek òta uwu me ama ya. 
18Otutuuk ebi akọn̄ kan̄ ejeje iniraka ọmọ. Otutuuk kiban̄, ebi Keret, mè ebi Pelet, 
mè efit ene gweregwen ebi Gat, ebi ìnanan̄a me Gat inigọọk ọmọ ikup, ema 
otutuuk ekekije me isi ogwu ubọọn̄. 
19Ogwu ubọọn̄ onenitumu inyi Itai ogwu Gat ibe, “Keke orọ okigọọk eji ije? Gwu 
kom si kup melek ogwu ubọọn̄ Abusolọm, mije, owu ìre ogwu ichen. Mkpat akọn̄ 
osa owu isibi me ama kinyi. 
20Iyakwut gaalek ke owu onu, cherekeyi, owu onenibogọọk eji ikinyinya ikana. 
Emi me lek n̄a, ǹkariọọn̄ ere ije keyi oboben emi isi ire? Ìkanwọn! Gwu kom, mè 
sa ebi akọn̄ ido kinyi gbaalek. Okumugwem ikaan̄ ata ejit me lek kwun̄, mè igbe 
si utoon̄-ejit me lek kwun̄.” 
21Ire, Itai ofọfọọk ogwu ubọọn̄ ibe, “Kè lek ugwem Okumugwem, kè lek kwun̄ 
ogwukaan̄ n̄a, ogwu ubọọn̄! Ere geelek ogwukaan̄ n̄a, ogwu ubọọn̄ obokup, ere 
keya si ke emi ogwu usun̄ kwun̄ mbakup, mè ìre me mkpa, mè ìre me ugwem.” 
22Debit ofọfọọk Itai ibe, “Ire ikeya, gọọk je nyi isi!” Itai ogwu Gat melek otutuuk 
ebi akọn̄ ido kiban̄, mè otutuuk ototun̄ ukan̄ kiban̄ egọgọọk ije ifo isi. 
23Mgbọ ebi asabọn ama òkup me ere cha emun̄be ike ife cha ekije iraka, ema 
ekekitaan̄ ukpo ito ito enenen. Ogwu ubọọn̄ onenije isaba iteke Kidọrọn. Ikeya 
ke otutuuk ebi melek kan̄ egọọk ọmọ ikije me lek oniin̄ òkisi agan̄ emen èwê. 
24Jadọk mè Abiata òwa si melek ogwu ubọọn̄, mè otutuuk ebi otoko kè Libai 
melek okop inyan̄a-ibot Awaji me ubọk kiban̄. Ema eneniben okop inyan̄a-ibot 
Awaji iyik, Abiata onenikigwa ngwugwa, mege otutuuk kiban̄ esibibe isan̄a me 
emen ama. 
25Ogwu ubọọn̄ onenitumu inyi Jadọk ibe, “Ben okop inyan̄a-ibot Awaji gwu kom 
si sun̄ me emen ama. Ire Okumugwem ikaan̄ ejit nsan me lek n̄a, môsa emi igwu 
ikom ika, mè irọ inyi ǹyaka ǹsa chieen̄ n̄a m̀mun̄ okop ya melek ere ọmọ okiluk 
yi si. 
26Ire, ire Okumugwem iyaka inibe ke ọmọ ìkayaka ìbele ejit me lek n̄a, emi mbem 
lek ibe irọ emi inu geelek ònwọnwọn me chieen̄ kan̄.” 

27Ogwu ubọọn̄ onenitumu inyi Jadọk ogwu ngwugwa ibe, “Ke owu ìre ogwu 
òmọọn̄ inu! Owu mè Abiata, ìgwu ìkom ìfo emen ama me esuuk, mè ìsa bọn 
ebirieen̄ iba kinyi, Ayimaji gwun̄ kwun̄, mè Jonatan gwun̄ kè Abiata ìgbaalek. 
28Emi mâkup me agba lek okolo yi me ere ijọn̄ ijọn̄ me emen èwê ikikpọ etip 
òbonan̄a me otu kinyi.” 
29Mije keya, Jadọk mè Abiata eneniben okop inyan̄a-ibot Awaji isa igbaalek igwu 
ikom ifo Jeruselem, mè ibia me ere ya. 
30Ire, Debit onenikije inene inyọn̄ ogoon̄ Olifu, òkije òkito, mè isa inu ichit ibot 
kan̄, mè ikije ukpọk ukot. Otutuuk ebi melek kan̄ si esasa inu ichit ibot, mè ikito 
ito, mè ikije si inene inyọn̄ ogoon̄ ya. 
31Etip onenire lek kè Debit ibe ke Ayitofen òwa me lek ebi ìtọtọt otitọt ijo mkpulu 
ya melek kè Abusolọm. Debit oneniriaak uriaak ibe, “Jei Okumugwem, soso rọ 
inyi nteme kè Ayitofen ikana burubut.” 
32Mgbọ Debit onenebe isi ire inyọn̄ ibot ogoon̄ Olifu, ere ebi ene ekinitọbọ ebum 
inyi Awaji, Usai ogwu Arak okekije ikweek ọmọ, mè ngwak ofọnti me lek, mè 
achiaan̄ me ibot. 
33Debit onenibe ọmọ, “Ire ogọọk emi ije, owu mônikana ufialek inyi emi. 

34Ire, gwu kom fo emen ama, mè si tumu nyi Abusolọm ibe, ‘Ogwu ubọọn̄, emi 
ìre ogwu ikwaan̄ kwun̄. Mgbọ òraraka, ǹkisi ikwaan̄ inyi nte kwun̄. Ire, mgbọ 
keyi, emi ìre ogwu ikwaan̄ kwun̄.’ Ire orọ ikeya, owu môsa irek kwun̄ ikiwuwọlọ 
nteme geelek Ayitofen mônyibe. Eya mônenire ntap-ubọk inyi emi. 
35Kpọ, Jadọk mè Abiata ebi ngwugwa òwa melek kwun̄ me emen ama ya. 
Otutuuk inu geelek onọbe me uwu ogwu ubọọn̄, ben si kpa nyi ema. 
36Bọn ebirieen̄ iba kiban̄, Ayimaji gwun̄ kè Jadọk mè Jonatan gwun̄ kè Abiata, 
òwa si melek kiban̄. Ikaan̄ inu geelek onọbe, ria ema ibe esa enekpa enyi emi.” 
37Usai, ogwu unene kè Debit onenije inin̄ emen Jeruselem. Mgbọ yaage si ke 
Abusolọm okije iraka inin̄ emen ama ya. 

II Sam 16 

Debit mè Siba 

1Mgbọ Debit ojebe ikwala inan̄a me inyọn̄ ibot ogoon̄ Olifu igele isiki sọnja, Siba, 
ogwu ikwaan̄ kè Mefiboset, onenichichini melek kan̄, mè isa inyinya akpan iba 
ebọpbe inu ikweek-irek me inyọn̄, mè isa si efit owut fituru iba, mè efit nchicha 
gerep, mè efit nchicha figi, mè ogbokot miin̄ ge igbaalek inu. 
2Ogwu ubọọn̄ onenido Siba ibe, “Sa ogbogbo inu kechi ye?” Siba ofọfọọk ibe, 
“Inyinya akpan chi ìkup inyi ebi uwu ogwu ubọọn̄ isasa ije ije, sà fituru cha mè 
nchicha gerep melek nchicha figi cha okup inyi ebi akọn̄ irerie, sà miin̄ ya okup 
inyi ebi geelek efuuk otabe me owot inwọnwọ me emen èwê.” 

3Ogwu ubọọn̄ oneniyaka ido Siba ibe, “Sà gwun̄ nte uwu kwun̄ ìkup me owa?” 
Siba ofọfọọk ibe ke ọmọ òwa me Jeruselem okupbe, mije, ìkikeek ibe, usini mgbọ, 
cherekeyi, ke ebi uwu kè Ijeren mêniyaka irek mkpulu nte nte kan̄ inyi ọmọ. 
4Ogwu ubọọn̄ onenitumu inyi Siba ibe, “Ire ikeya, inu geelek Mefiboset okaan̄be 
îkana inire echi kwun̄.” Siba ofọfọọk ibe, “Ntọbọ ibot inyi owu. Kè ata ejit kwun̄, 
owu ogwukaan̄ n̄a, ogwu ubọọn̄, ikup me lek n̄a!” 
5Mgbọ ogwu ubọọn̄ Debit okije igbet Bayurim, enerieen̄ ge ogwu uwu kè Sọọlu 
oneninan̄a me ama ya isibi ikweek ọmọ. Erieen̄ kan̄ ìre Simei gwun̄ kè Gera. 
Ibebene ikigbo Debit ike îkisibi inu. 
6Ubọk geelek otutuuk ebi akọn̄ mè ebi ikwaan̄ ewakbe ikana ogwu ubọọn̄ Debit 
me ulom mè ujit ikibem ọmọ, Simei oteteen̄ ewuuk isa ikitọbọ ọmọ mè ebi melek 
kan̄. 
7Simei okekigbo Debit, mè ikitiik ibe, “Je sibi, je sibi! Owu òkpan̄ ene keyi! Owu 
ene ikike keyi! 
8Owu ofiat eje ebi uwu kè Sọọlu isan̄a, mè ibọkọ irek mkpulu kan̄ ikikpulu. Mgbọ 
keyi, Okumugwem îyaka otutuuk eje ene cha initoon̄ owu me ibot. Okumugwem 
îra ibọkọ irek mkpulu ya isan̄a owu me ubọk, mè iniyaka isa inyi Abusolọm, 
gwun̄ kwun̄ enerieen̄. Owu òfiat eje ene keyi, ijo inu kwun̄ îra iweek owu imun̄!” 
9Abisai, gwun̄ ogwu enenwaan̄ ekigwen Seruya, onenibe ogwu ubọọn̄ 
“Nkwukwu ibo yi ìbojeje inikitiik ogwukaan̄ n̄a, ogwu ubọọn̄ ikeyi? Soso, tele mè 
ǹsaba ǹgọọk, mè ǹsi m̀fieek ọmọ ebek!” 
10Debit ogwu ubọọn̄ onenibe Abisai, “Ìre eyi owa ogbaan̄ enyi, bọn kè Seruya, me 
lek melek n̄a? Ire ikigbo emi mije Okumugwem otumube inyi ọmọ ibe, ‘Si gbo 
Debit,’ ìre ekene ene obokọt igban ọmọ, mè inikido ibe, ‘Òjeje ikirọ inu ikeyi?’ ” 
11Debit onenitumu inyi Abisai mè otutuuk ebi ibot ikwaan̄ kan̄ ibe, “Ire gwun̄ n̄a 
gaalek, ogwu ònan̄a me lek n̄a isibi, ikiweek ikpakpan̄ emi, sà ogwu otoko kè 
Benjamin yi ye? Ìjuuk ọmọ ìtele, inyi ikigbo! Îre Okumugwem obe ikigbo emi. 
12Usini mgbọ, Okumugwem môkọt isa me ikeyi imun̄ ufialek n̄a, mè inisa ata inu 
iyaka ikpe emi me irek ogbo nkibọkọ cherekeyi.” 
13Debit mè ebi melek kan̄ ekekije ije kiban̄ inyi isi me oniin̄, Simei okekije eyi kan̄ 
me agba ogoon̄ me usaba agan̄, mè ikigbo ema, mè ikigwọ achiaan̄ itọọn̄ igwook 
ema me lek. 
14Ogwu ubọọn̄ mè otutuuk ebi melek kan̄ enenire ere ema ebesi, efuuk otata ema 
me emen. Inenisiki ikweek me ere ya, mè itap efuuk. 

Nteme kè Ayitofen melek Usai 

15Abusolọm mè otutuuk ebirieen̄ Ijeren melek kan̄ enenire Jeruselem, Ayitofen 
melek kiban̄. 
16Usai ogwu Arak, unene kè Debit, onenije isi lek kè Abusolọm, mè itọp ọmọ 
amọn ibe, “Ogwu ubọọn̄, luk ugwem jọn̄ọ! Ogwu ubọọn̄, luk ugwem jọn̄ọ!” 

17Abusolọm onenido Usai ibe, “Ìre imumechieen̄ okaan̄be me lek unene kwun̄ 
ire eyi? Keke orọ òkagọọk ogwu unene kwun̄ ìje?” 
18Usai ofọfọọk Abusolọm ibe, “In̄-in̄, ìkare ikeya! Ene geelek Okumugwem 
ogobobe, otutuuk ebi ife chi echechieek si melek kan̄, otutuuk Ijeren si ebọbọkọ 
itap, ogwugwa ke emi nkeke inyi, ọmọ si ke mbagọọk ikup. 
19Ògak ge, ekene ke mbasi ikwaan̄ inyi, ire ìkare gwun̄ nte uwu n̄a? Ubọk nsibe 
ikwaan̄ inyi nte kwun̄, ubọk yaage si ke mbasi ikwaan̄ inyi owu ogwu gwun̄.” 
20Abusolọm onenitumu inyi Ayitofen ibe, “Ìnyi eji nteme! Keke ke eji eberọ?” 

21Ayitofen onenibe, “Ebi ugan nte kwun̄ cha, ebi îjuukbe itele ibe ekup ekekpọ 
chieen̄ me lek uwu ogwu ubọọn̄, si gọọk ema otutuuk laak. Otutuuk ebi Ijeren 
mêneninọ, mè imun̄ ibe ke owu orọ nte kwun̄ inu eyi òborọ ibe imọnọ owu 
kubọk ogwu ochicha. Ejit otutuuk ebi ìkekeke melek kwun̄ môneninye me lek 
kwun̄.” 
22Eneninama atanga me inyọn̄ uwu inyi Abusolọm, igọgọọk otutuuk ebi ugan 
ogwu ute cha ilaak me emen atanga ya me isi otutuuk ebi Ijeren. 
23Me emen mgbọ ya, nteme geelek Ayitofen onyibe, ìkibet lek ikọ ònan̄a me otu 
Awaji me lek kan̄. Ikeya ke otutuuk nteme kè Ayitofen geelek okikup, mè ìre me 
lek kè Debit mè ìre me lek kè Abusolọm. 

II Sam 17 

obo akọp mè obop ebi akọn̄ iba, mè ǹsa ǹsibi ǹgọọk Debit me eririeen̄ cherekeyi. 
2Mâsi isoon̄ ọmọ mgbọ keyi lek kan̄ owọbe, efuuk otabe ọmọ si me emen, mè 
iriki ọmọ itap ukpook me lek. Otutuuk ebi akọn̄ kan̄ mêlilim ibubeek, 
mânenikpan̄ ọmọ gaalek, 
3mè ikpulu otutuuk ebi melek kan̄ cha isa ika ijet owu. Mgbọ mâsabe otutuuk 
ene cha ika inu, unan geege ìkposak me lek ene geege, ilọ me lek ogwu ene ya 
ogwu owu okiweek.” 
4Otitọt kè Ayitofen ya oneninwọn me lek kè Abusolọm melek ebi ugane Ijeren. 

5Ire, Abusolọm onenibe, “Ìgwen si Usai ogwu Arak, mè eji enọ-nu ekiket kan̄ me 
lek inu yi.” 
6Mgbọ Usai onube, Abusolọm onenibe ọmọ, “Ikeyi mè ikeyi ke Ayitofen oteme 
eji. Ìre eji erọ ike îbe eji erọ? Ire ìkatat, owu yaka nyi eji ekiket eyi kwun̄ nu.” 
7Usai ofọfọọk Abusolọm ibe, “Nteme Ayitofen onyibe mgbọ keyi ìkatat. 

8Owu oriọọn̄ ogwu nte kwun̄ orebe, mè iriọọn̄ si ojelek ife ìkup melek kan̄. Owu 
oriọọn̄ ibe ke ema ìre ebi usọ akọn̄, ebi ìkitim akọn̄ me ujat ejit kubọk ibo nriọk 
ekpulube ebi bọn isan̄a me lek. Ògak ge, nte kwun̄ ìre ogwu òriọọn̄ ukot akọn̄ 
enenen. Ìkakaan̄ mgbọ igọgọọk ebi akọn̄ kan̄ igbaan̄ ilaak me ere ge. 

9Ike mgbọ keyi, nte kwun̄ îra ilet me emen udọn̄ ere ge, mè ìre me ofifi ere geelek. 
Ire ọmọ inidasi ibene akọn̄ me lek ebi kwun̄, ìbotataan̄ ikana ibe ke mîra ikpan̄ 
ogbogbo me lek ebi akọn̄ kè Abusolọm igwook. 
10Mgbọ ya, ikerere ogwu akọn̄ kwun̄ ogwu òkita ukpook me lek itim akọn̄ kubọk 
egbe àtat, ukpook ìbotetet enenen. Mije, otutuuk ebi Ijeren mîriọọn̄ ibe ke nte 
kwun̄ ìre ogwu usọ akọn̄, mè iriọọn̄ si ibe ke ebi melek kan̄ ìre egbe me isi akọn̄. 
11“Eya orọ, nteme nkaan̄be ìre ikeyi: Gwen otutuuk ebi Ijeren, ìwa kubọk achiaan̄ 
agba awaji, titiin̄, ibene me Dan me agan̄ inyọn̄ isi ire Bieseba me osiki, mè owu 
me lek kwun̄ gaalek je me isi sa ema sibi si akọn̄ ya. 
12Sa me ikeya, ere geelek eji mêmun̄be ọmọ, eji mêkakana ichit ọmọ kubọk mbat 
agan̄ egwe ogwook me ijọn̄, mè ikpan̄ ọmọ mè otutuuk ebi kan̄ isan̄a. Ene geege 
me etete kiban̄ ìkponwọnọ. 
13Ire ilibi inin̄ uga ama ge isi ilet, otutuuk Ijeren mêsa olik initobo ama ya, mè 
itaba otutuuk ama ya isi igwook me emen iteke, ire lek, okpọkọ ewuuk ama ya 
ge ikeyi ìkpoyaka isik.” 
14Abusolọm mè otutuuk ebi Ijeren ekekitumu ibe, “Nteme kè Usai ogwu Arak 
înwọn igak eyi kè Ayitofen.” Inu yi ìrọ ikeya, mije, Okumugwem ìweek ifafiat ata 
nteme kè Ayitofen, inyi ọmọ isa me ikeya itap Abusolọm me ufialek. 
15Usai oneniben nteme Ayitofen onyibe Abusolọm melek ebi ugane Ijeren mè eyi 
ọmọ onyibe si isi ikpa inyi Jadọk mè Abiata, 
16mè inibe ema, “Ngwa, ikafiat mgbọ! Ìria ogwu osat ibe isi itumu inyi Debit ibe 
ikakup me agba lek okolo ya me ere ijọn̄ ijọn̄ me emen èwê me eririeen̄ yi. Ìtumu 
ìnyi ibe ikalọlọ isasa eririeen̄ yi isaba okwaan̄ Jodan itoon̄ me agan̄ keyilọ. Ire 
ìkare ikeya, ke ebi akọn̄ kè Abusolọm mêmeen̄ ogwu ubọọn̄ mè otutuuk ebi 
melek kan̄ isan̄a kpai.” 
17Mgbọ ya, Jonatan mè Ayimaji ekup me En Rogen, mije, ema kpeweek ibe ene 
geege imun̄ ema ekije inin̄ emen ama Jeruselem. Ogwu usun̄ enenwaan̄ ge 
onenisa etip ya isi ilook ema, inyi ema esa esi elook ogwu ubọọn̄ Debit. 
18Ire, gwun̄ enerieen̄ ge omumun̄ ema, mè iben isi ikpa inyi Abusolọm. Ema ene 
iba egwagwat lek ije isi uwu ogwu enerieen̄ ge me Bayurim. Ogwu enerieen̄ yi 
îkaan̄ udọn̄ mudim ge me oyet egep kan̄. Ema ekwakwala inin̄ emen udọn̄ mun̄ 
ya isi ikup. 
19Nwa ogwukaan̄ uwu ya onenimọnọ inu iwele ichit otu udọn̄ mun̄ ya, mè iben 
akpa ibot ibot iyiyala me inyọn̄ inu îwelebe ichit udọn̄ ya, inyi ene geege ikariọọn̄ 
ibe ke udọn̄ mun̄ me ere ya. 
20Mgbọ ebi ikwaan̄ kè Abusolọm enube inire ere ya, mè imun̄ ogwu enenwaan̄ 
ya me uwu, enenido ọmọ ibe, “Mọmọ Ayimaji mè Jonatan?” Ogwu enenwaan̄ ya 
ofọfọọk ema ibe, “Mmun̄ ema elibibe iraka, mè isaba okolo itoon̄.” Ebi ikwaan̄ kè 

Abusolọm eweweek ebirieen̄ iba chi igak, kpekọt iweek imun̄. Egwugwu ikom 
ifo Jeruselem. 
21Mgbọ ema efonbe, Jonatan mè Ayimaji eneninan̄a me emen udọn̄ mun̄ ya isibi, 
mè inisi ilook ogwu ubọọn̄ Debit nteme Ayitofen onyibe Abusolọm, mè ibe igwat 
lek inan̄a ije isaba okolo ya. 
22Debit mè otutuuk ebi melek kan̄ enanan̄a ije isaba okwaan̄ Jodan. Sabum egwe 
oniwele, otutuuk ene mîsaba okwaan̄ Jodan itoon̄ me usaba agan̄, ene geege 
ìkasik. 
23Mgbọ Ayitofen omun̄be ibe ke kpebọkọ nteme kan̄ itap, inenene inyọn̄ inyinya 
akpan kan̄, mè igwu ikom ifo ama kiban̄, mè isi idọmọ uwu kan̄ isun̄ me irek, mè 
itap olik me ebek ikpan̄ lek, mè ikwu. Ebeben isi ifuun̄ me udọn̄-ufuun̄ ogwu ute. 
24Debit onenire ama Mayanayim. Mgbọ ya si, Abusolọm onenisaba okwaan̄ 
Jodan itoon̄, ọmọ melek otutuuk ebi Ijeren. 
25Abusolọm onenisa Amasa irọ ogwu ibot akọn̄ Ijeren, me irek kè Jowabu. Amasa 
ìre gwun̄ ogwu enerieen̄ Ijeren ge ekigwen Jeteri obonbe me owot kè Abigen, 
ogwu Nayas, ngwan̄ enenwaan̄ kè Seruya nga kè Jowabu, omanbe. 
26Otutuuk ebi Ijeren melek Abusolọm enenigwugwuun̄ uwu ọfọ me ido Giliadi, 
mè initap efuuk. 
27Mgbọ Debit orebe Mayanayim, Sobi gwun̄ kè Nayas, ogwu ama Raba me ido 
Amọn, mè Makiri gwun̄ kè Amien, ogwu ama Lo-Deba, mè Bajilai ogwu ama 
Rogelim me ido Giliadi, 
28enenisa owuwa ekwut mkpilaak, mè owuwa alala irie inu, mè ebi kè otin̄ ibat, 
mè akpa wit mè akpa balì echi ekọkọk mè echi ewọwọp, mè ngọdi mè mfut lentin 
mè akpa ekakala, 
29mè aran̄ akwọọk, mè njijin mun̄ ebe eriembuuk, mè arọọn̄ mè ebot, mè 
okpukpuk mun̄ ebe eriembuuk isa ijet Debit mè ebi melek kan̄ erie. Ema mîriọọn̄ 
ibe ke uraafiọọn̄ îtaka Debit mè ebi melek kan̄, ke lek îwọ ema, ke ebek si îrak 
ema me emen èwê. 

II Sam 18 

Mkpa kè Abusolọm 

1Debit onenidọmọ ebi akọn̄ kan̄ itap me irek, mè ito ebi ibot ìkikpulu obop obop 
ebi akọn̄, mè ebi ibot ìkikpulu efit efit ebi akọn̄. 
2Inenifele ebi akọn̄ kan̄ irek ita, mè iria ema isibi isi akọn̄. Irek ge ke îsa Jowabu 
ito me ibot, ofifi ke îsa Abisai, gwun̄ kè Seruya, òrere si ngwan̄ kè Jowabu, ito me 
ibot. Irek ge keyilọ ke îsa Itai ogwu Gat ito me ibot. Ogwu ubọọn̄ onenitumu inyi 
ebi akọn̄ cha ibe, “Emi me lek n̄a si, m̀bagọgọọk enyi isibi isi akọn̄ keyi, m̀kpabia 
me udun̄!” 

3Ebi akọn̄ cha ebebe ọmọ, “In̄-in̄! Owu òkposi! Mije, ire akọn̄ inye igak eji, mè eji 
ilim inan̄a me isi akọn̄, eya ìkpore inu geege me lek kiban̄. Ikerere ìkike iba me 
otu ifuk kiji ekwaan̄ me akọn̄, eya ìkpore si inu geege me lek kiban̄. Ire, owu òkup 
kubọk akọp obop ene kiji. Eya orọ, mônwọn me lek kiji ibe owu òkup me emen 
ama òkotap eji efuuk me emen.” 
4Ogwu ubọọn̄ ofọfọọk ibe, “Inu geelek enyi emun̄be ibe ke înwọn, eya ke mbarọ.” 
Ogwu ubọọn̄ onenikeke me agba otunchit ama ikikpọ ebi akọn̄ kan̄ ekiraka isibi 
me urum me urum, me efit me efit, me obop me obop. 
5Ogwu ubọọn̄ oneninyi Jowabu mè Abisai mè Itai ida ibe, “Mije n̄a, soso, ìrọ gwun̄ 
enerieen̄ ya, Abusolọm, inu me lek ususuk.” Otutuuk ebi akọn̄ cha enọnọ mgbọ 
ogwu ubọọn̄ okinyi ebi ibot akọn̄ cha ida ofolek kè Abusolọm. 
6Ebi akọn̄ kè Debit ejijibi akọn̄ isibi ibesi itim me lek ebi akọn̄ Ijeren. Etim akọn̄ 
ya me oron ido Iferem. 
7Me ere ya, ebi akọn̄ kè Debit etitim ikpan̄ ebi akọn̄ Ijeren, mè ikpan̄ ema 
jakajaka. Ebi Ijeren ìkwakwaan̄ usen ya ìre akọp obop ene iba. 
8Akọn̄ ya onenikpọk isan ichit otutuuk inyọn̄ ijọn̄ ya. Ebi oron gaalek osakbe me 
usen ya mîwa enenen igak ebi ìkwaan̄ me otu oge akọn̄. 
9Me ekakpọge chieen̄, Abusolọm onenichichini melek ebi akọn̄ kè Debit. Ìkikọp 
me inyọn̄ inyinya mgbidim ukot kan̄. Inyinya ya onenilibi isi inin̄ irak sanasana 
agọọk ikpele uti ilip ge, ibot kan̄ onwanwaan̄ me agbagba sanasana agọọk uti ya. 
Inyinya ya ọmọ okupbe me inyọn̄ olilibi iraka. Ọmọ ojejeen̄, mè ikididen̄, ukot 
kan̄ ìkare ijọn̄. 
10Ene ge me lek ebi akọn̄ kè Debit omumun̄ ọmọ, mè initumu inyi Jowabu ibe, 
“Mmun̄ Abusolọm ojeen̄be me lek agọọk uti ilip ge.” 
11Jowabu onenibe ogwu enerieen̄ òtutumu ikọ ya inyi ọmọ, “Ìre osa chieen̄ kwun̄ 
imun̄ ọmọ? Keke orọ òkagon ọmọ ito me ijọn̄ me ere ya mgbọ yaage? Mebe ke 
orọ, kè emi nsa akọp ikpoko alata okuket mè fanti ebi usọ akọn̄ ge m̀waak owu 
ubọk.” 
12Ire, ogwu enerieen̄ ya onenifọọk ibe, “Ikerere òfufuk obop ikpoko alata okuket 
itap emi me akajit ubọk, m̀kpabene ubọk n̄a isa ikpan̄ gwun̄ ogwu ubọọn̄. Mije, 
eji mîsa utọn̄ kiji inọ mgbọ ogwu ubọọn̄ onyibe owu mè Abisai mè Itai ida ibe, 
‘Ikachieek ibe unan geege isak me lek gwun̄ enerieen̄ ya, Abusolọm, mije n̄a.’ 
13Ire makpaka ibot, mè ilet ikpan̄ Abusolọm, ogwu ubọọn̄ kè ònọ, mije, kpunu 
inu geege òkilet me lek ogwu ubọọn̄. Mgbọ ya, kè owu olibi òtele emi.” 
14Jowabu onenibe ene ya, “Emi m̀kpakọt ikup ikifiat mgbọ ikeyi melek kwun̄.” 
Inenimọnọ otunwa ita ikaan̄ me ubọk isa isi ere Abusolọm ojeen̄be me agbagba 
agọọk uti ilip ya, mè ikididen̄, mè isa otunwa cha ichiin̄ inwaan̄ Abusolọm me 
ejit. Mgbọ ya, Abusolọm òwa si me ugwem, ìkakwu. 

15Akọp ebi ìkiben nroon̄ akọn̄ kè Jowabu egbagban ikana Abusolọm, mè igoon̄ 
ikpan̄. 
16Jowabu oneniwut otita isa inyi ida ibe ebi akọn̄ egwu ekom, mè ekayaka ìgọọk 
ebi Ijeren. Ema egwugwu ikom, ike Jowabu onyibe ida. 
17Ema eneniben nkwukwu kè Abusolọm itọp itap me emen udọn̄ ilile ge me oron 
ya, mè itọọn̄ ewuuk ilile itoon̄ ibene ichit udọn̄ ya. Otutuuk ebi Ijeren elilim ifon 
uwu kiban̄ isan̄a. 
18Me ògat ugwem kan̄, Abusolọm îsa ewuuk inama inu ǹkeek ge inyi lek kan̄ me 
iteke Ogwu Ubọọn̄, mije ikakaan̄ge gwun̄ enerieen̄ òbonichieek erieen̄ kan̄, ogwu 
ebesa me lek ikikeek erieen̄ kan̄. Abusolọm osasa erieen̄ kan̄ igwen ewuuk ya. 
Ikeya si ke ekigwen ewuuk ya, Ewuuk kè Abusolọm, mege inire cherekeyi. 

Debit îfieek ejit inyi Abusolọm 

19Ayimaji gwun̄ kè Jadọk onenibe, “Mânisa etip isi ilook ogwu ubọọn̄ ibe ke 
Okumugwem înyan̄a ọmọ isibi me ubọk ebi ochicha kan̄.” 
20Jowabu onenibe ọmọ, “Ìkare owu obosa etip keyi ije cherekeyi. Owu môkọt isa 
etip ije ofifi usen. Ire, cherekeyi, owu òkposa etip keyi ije, mije, gwun̄ ogwu 
ubọọn̄ îkwu.” 
21Jowabu onenitumu inyi ogwu Kus ge ibe, “Owu sa inu chi òrọrọ si kpa nyi ogwu 
ubọọn̄, ike omun̄be.” Ogwu Kus ya ogegele igwook inyi Jowabu, mè inan̄a ilibi ije. 
22Ayimaji gwun̄ kè Jadọk onenikpọk ibe Jowabu, “Ubọk geelek îrebe, nye lek tele 
mè ǹlibi ǹgọọk ogwu Kus ya me udun̄.” Ire, Jowabu ofọfọọk ọmọ ibe, “Gwun̄ n̄a, 
keke orọ okiweek isisi? Owu òkakaan̄ etip geege eyi mêsabe me lek iwaak owu 
ubọk.” 
23Ayimaji okpọkpọ itet lek inye ikitumu ibe, “Ubọk geelek ikukup, mweek si 
ililibi isi ilook etip yi.” Jowabu onenifọọk ọmọ ibe, “Ire ikeya, libi ma!” Ayimaji 
onanan̄a ilibi me agan̄ iteke Jodan, mè isi ilibi iraka ogwu Kus ya. 
24Ike Debit osikibe ikweek irek me etete otunchit eyi oyet mè eyi emen, ogwu 
mbem ge oneninene mgban ama ya isi ire inyọn̄ òtoon̄ uwu otunchit ya, mè 
inibene chieen̄ ikpọ, mè imun̄ ene ge okilibi ọmọ gaalek ikinu. 
25Ogwu mbem ya onenitaan̄ ukpo igwen ogwu ubọọn̄ itumu inu îmun̄be inyi. 
Ogwu ubọọn̄ obebe ọmọ, “Ire ene ya ikilibi ọmọ gaalek inu, ìsibi ibe ke îkaan̄ ata 
etip ìbosa inilook eji.” Ogwu ene ya okekigbet ama sọnja sọnja. 
26Ogwu mbem ya onenimun̄ si ofifi ene okilibi inu ọmọ gaalek si, mè inigwen 
ogwu òkibem otunchit itumu inyi ibe, “Kpọ, mmun̄ si ofifi ene okilibi ọmọ gaalek 
inu!” Ogwu ubọọn̄ onọnọ, mè ibe, “Ìkpolọlọ si ata etip ke îkisa inu.” 
27Ogwu mbem ya onenibe, “Ike nkimun̄, ogwu adasi ya ìkilibi ekot kubọk Ayimaji 
gwun̄ kè Jadọk.” Ogwu ubọọn̄ obebe, “Ayimaji ìre ata ene, ìbore ata etip si ke 
îkisa inu.” 

28Ayimaji onenire, mè ikitaan̄ ukpo itumu inyi ogwu ubọọn̄ ibe, “Ogwu ubọọn̄, 
otutuuk inu îje ijaan̄!” Inenigele igwook me ijọn̄ me isi ogwu ubọọn̄, mè inibe, 
“Itọn̄ ikup inyi Okumugwem Awaji kwun̄ ogwu òdada ebi ìkirọ ikeme ogwukaan̄ 
n̄a, ogwu ubọọn̄, itap eji me ubọk.” 
29Ogwu ubọọn̄ onenido ọmọ ibe, “Ìre gwun̄ enerieen̄ ya, Abusolọm, ọmọ òwa me 
utelelek?” Ayimaji ofọfọọk ibe, “Mgbọ Jowabu oboria ogwu ikwaan̄ kwun̄ melek 
n̄a ogwu usun̄ kwun̄, mmun̄ ike ikpele okput onin̄be etete ebi ene. Ire, ǹkariọọn̄ 
inu òkirọ me ere ya.” 
30Ogwu ubọọn̄ onenibe, “Da lek bọkọ si keke-nu me agan̄ keyilọ.” Idada lek ibọkọ 
isi ikeke me agan̄ ya. 
31Ikafiin̄, ogwu Kus ya onenire, mè inibe, “Ogwukaan̄ n̄a, ogwu ubọọn̄, nsa ata 
etip ijet owu! Cherekeyi, Okumugwem înyan̄a owu isibi me ubọk otutuuk ebi 
ìkitim akọn̄ ikeme owu.” 
32Ogwu ubọọn̄ onenido ogwu Kus ya ibe, “Ìre gwun̄ enerieen̄ ya, Abusolọm, ọmọ 
òwa me utelelek?” Ogwu Kus ofọfọọk ibe, “Ogwukaan̄ n̄a, ogwu ubọọn̄, ike 
îfieekbe me lek gwun̄ enerieen̄ ya, ifieek si ikeya me lek otutuuk ebi ìkiweek ebek 
ugwem kwun̄.” 
33Ikọ ya osisisik ogwu ubọọn̄ lek enenen. Inanan̄a ikeke ije inene ifo emen agwut 
òkup me inyọn̄ otunchit ama, mè ikup me ere ya ikito ito. Mgbọ îkije, ikekito lek 
ibe, “Jei, gwun̄ n̄a Abusolọm! Gwun̄ n̄a, gwun̄ n̄a Abusolọm! Ìre keke orọ mkpa 
keyi ìkaben emi, mè ìtele owu, jei Abusolọm gwun̄ n̄a, gwun̄ n̄a!” 

II Sam 19 

1Etip onenisi ire lek kè Jowabu ibe ke ogwu ubọọn̄ òkito ito, mè ikifieek ejit mije 
kè Abusolọm. 
2Ntim-mkpan̄ ebi akọn̄ etimbe ikpan̄ usen ya onenikana ufieejit isa inyi otutuuk 
ebi akọn̄. Mije, ebi akọn̄ cha mînọ ibe ke ogwu ubọọn̄ òkifieek ejit mije mkpa 
ogwu gwun̄. 
3Usen ya, ebi ene kpeyaka ikaan̄ isi ije inin̄ ama. Eyaka ikinwenween̄ lek ije inin̄ 
kubọk ebi akọn̄ ìsa me isi esip ilim inan̄a me isi akọn̄ ika. 
4Ogwu ubọọn̄ onenichit isi kan̄, mè ikito ito ya inye ida ibe, “Jei gwun̄ n̄a 
Abusolọm! Jei Abusolọm gwun̄ n̄a, gwun̄ n̄a!” 
5Jowabu oneninin̄ uwu isi lek ogwu ubọọn̄, mè inibe ọmọ, “Cherekeyi, owu otap 
esip me isi otutuuk ebi akọn̄ kwun̄ ebi ìtitim akọn̄ me ibot kwun̄, mè inyan̄a owu 
isibi me mkpa, mè inyan̄a si ebek ugwem bọn kwun̄ ebirieen̄ mè bọn kwun̄ 
ebibaan̄, mè inyan̄a si ebi nwa kwun̄ mè ebi ugan kwun̄. 
6Ìsibi ibe ke owu òyaka inima ebi ìchacha owu, mè inicha ebi ìmama owu. 
Cherekeyi, owu òkijeen̄ eji ibe ke owu òkasa ebi ibot akọn̄ kwun̄, mè ebi akọn̄ 

melek kiban̄ ìgwen inu geege. Mije, mmun̄ cherekeyi ibe, mebe ke Abusolọm ọmọ 
òwa me ugwem, mè eji otutuuk mekwaan̄ ita, ke eya kè oneme owu enenen. 
7Mgbọ keyi, nan̄a keke sibi si tumu ikọ ukarajit nyi otutuuk ebi ikwaan̄ kwun̄. Ire 
òkasi, ǹkisa erieen̄ Okumugwem inyan̄a ibot ibe, me eririeen̄ cherekeyi, ke 
kpunu ene geege òboyaka isik melek kwun̄. Ufialek keyi mônenifieek me lek 
kwun̄ igak otutuuk ufialek ònunu inyi owu bene me karake ijija kwun̄ mege inire 
cherekeyi.” 
8Ogwu ubọọn̄ oneninan̄a ikeke, mè inisi isiki ikweek irek me otunchit ama. Etip 
onenitaan̄ ikana ibe ke ogwu ubọọn̄ òwa me otunchit ama osikibe ikweek irek. 
Otutuuk ebi ama enenigbọọk isibi inu inikeke me isi kan̄. Me ike mgbọ ya, ebi 
Ijeren mîliliin̄ ifon uwu kiban̄ isan̄a. 

Debit îka inu Jeruselem 

9Otutuuk otoko Ijeren enenikigbini ikọ me etete kiban̄ ibe, “Ogwu ubọọn̄ înyan̄a 
eji isibi me ubọk ebi ochicha kiji, mè itaba eji isibi me ubọk ebi Filisia. Ire, mgbọ 
keyi, îlibi inan̄a me ama mije ukpook kè Abusolọm. 
10Abusolọm ogwu eji ekenbe aran̄ me ibot isa irọ ubọọn̄, inyi ikikpulu eji, îkwu 
me isi akọn̄. Mgbọ keyi, keke orọ enyi kpesan̄a amọn itumu ikọ ofolek isasa ogwu 
ubọọn̄ igwu ikom ika?” 
11Ogwu ubọọn̄ Debit oneniria etip ijet Jadọk mè Abiata, ebi ngwugwa ibe esi edo-
nu ebi ugane otoko kè Juda ibe, “Ìre keke orọ enyi ebeje udun̄ me inu ofolek isasa 
ogwu ubọọn̄ igwu ikom ika inu uwu kan̄ mè irek ubọọn̄ kan̄, me ere enyi 
eriọọn̄be ibe ke otitọt otutuuk ebi Ijeren ekitọt îre utọn̄ ogwu ubọọn̄ me ere 
îkupbe? 
12Enyi ìre ebi ngwan̄ n̄a, mè ire si akpalek yaage mè ukwuuk yaage melek n̄a. 
Enyi ebejeje inire ebi òje udun̄ me inu ofolek isasa ogwu ubọọn̄ igwu ikom ika 
inu ama?” 
13Ogwu ubọọn̄ obebe elook si Amasa ibe, “Ìre owu òkafat ìre akpalek ge mè eje 
ge melek n̄a? Kè Awaji isulu emi osusut, mè itoon̄ urot, ire ǹkasa owu ìto me ibot 
urum akọn̄ n̄a me irek kè Jowabu bene me mgbọ keyi fo isi.” 
14Sa me ikeyi, Debit onwenwene ejit otutuuk ebi otoko kè Juda. Ema otutuuk 
egbagbaan̄ isa me ida ge iria etip ijet ogwu ubọọn̄ ibe, “Gwu kom ka, owu melek 
otutuuk ebi kwun̄!” 
15Ogwu ubọọn̄ onenikije ika, mè ije inire agba okwaan̄ Jodan. Ebi otoko kè Juda 
egbugbuku isibi inu me Giligan inibọkọ ogwu ubọọn̄ itap, mè inisa ọmọ isaba 
okwaan̄ Jodan itoon̄. 
16Simei gwun̄ kè Gera ogwu otoko kè Benjamin, ònan̄a me ama Bayurim 
ogwagwat lek igọọk ebi otoko kè Juda inan̄a isibi isi ibọkọ ogwu ubọọn̄ Debit 
itap. 

17Simei îsa obop ebirieen̄ ebi otoko kè Benjamin, mè isa si Siba, ogwu ikwaan̄ 
uwu kè Sọọlu, melek akọp mè bọn ebirieen̄ go kè Siba, igbaalek ije. Ema otutuuk 
esasa ekot ekot ilibi isi ire okwaan̄ Jodan sabum ogwu ubọọn̄ onire. 

Debit îkaan̄ ejit nsan me lek kè Simei 

18Mgbọ ekisa ebi uwu ogwu ubọọn̄ isaba okwaan̄ ya itoon̄, mè ikirọ inu geelek 
îweekbe, Simei gwun̄ kè Gera onenirọn̄ inyana me ijọn̄ me isi ogwu ubọọn̄ mgbọ 
ogwu ubọọn̄ obosaba okwaan̄ ya, 
19mè ikitumu inyi ibe, “Ogwukaan̄ n̄a, soso kafuk ijo inu n̄a ìtoon̄ emi me ibot. 
Kakekeek si ijo inu emi ogwu usun̄ kwun̄ nrọbe owu ogwukaan̄ n̄a, ogwu ubọọn̄, 
me usen ya owu onan̄abe isibi me Jeruselem. Ogwu ubọọn̄, nye lek san̄a inu ya 
me ejit kwun̄. 
20Emi ogwu usun̄ kwun̄ nriọọn̄ ibe ke nrọ owu ijo inu. Ire, me cherekeyi, nsibi 
inu kubọk adasi ogwu otoko kè Josefu, inenibọkọ ogwukaan̄ n̄a, ogwu ubọọn̄ 
itap.” 
21Abisai gwun̄ kè Seruya onenibe, “Ìre ìkafat ìgbe ibe ekpan̄ Simei me lek inu yi 
îrọbe, eyi îgbobe ogwu Okumugwem otọkọbe aran̄ me ibot?” 
22Debit ofọfọọk ibe, “Enyi bọn kè Seruya, ìre keke ke emi melek kinyi egbaan̄ 
ikaan̄? Cherekeyi, enyi mîkana ebi ochicha inyi emi! Ìre îgbe ibe ekpan̄ ene me 
Ijeren chereyi? Cherekeyi ke nriọọn̄ ibe ke emi nre ogwu ubọọn̄ me Ijeren.” 
23Ogwu ubọọn̄ onenibe Simei, “Owu òkpokwu.” Ineninyan̄a ibot igbaalek inyi 
Simei. 
24Mefiboset, gwun̄ gwun̄ kè Sọọlu îgọọk inan̄a isibi inu inibọkọ ogwu ubọọn̄ itap. 
Bene me usen ogwu ubọọn̄ onan̄abe isibi me Jeruselem, mege inire usen ya ogwu 
ubọọn̄ okabe me utelelek, Mefiboset ìkakpọ chieen̄ me lek ukot kan̄, ìkakwọkọ 
ifet me otu, ìkagwọk ofọnti òkup ọmọ me lek. 
25Mgbọ Mefiboset onan̄abe me Jeruselem inu, ogwu ubọọn̄ onenido ibe, 
“Mefiboset, keke orọ òkagọọk emi ìje?” 
26Mefiboset ofọfọọk ibe, “Ogwukaan̄ n̄a, ogwu ubọọn̄, ogwu ikwaan̄ n̄a ofiaan̄ 
emi. Emi ogwu usun̄ kwun̄ ntumu ibe ke mânen̄e inyinya akpan n̄a isun̄, inyi 
mâsa ilibi igọọk ogwu ubọọn̄ ije, mije, emi ogwu usun̄ kwun̄ ìre akọọk. 
27Ire, Siba osasa emi ogwu usun̄ kwun̄ inifiat me isi ogwukaan̄ n̄a, ogwu ubọọn̄. 
Iin̄, ogwukaan̄ n̄a, ogwu ubọọn̄, owu òkup kubọk ogwu osat Awaji. Inu geelek 
òneneme owu irọrọ, rọ. 
28Mije, inu òkukup inyi otutuuk ebi uwu nte nte n̄a me ubọk ogwukaan̄ n̄a, ogwu 
ubọọn̄, ìre mkpa gaalek. Kpan̄asi ikeya, owu òyaka ìninyi emi ogwu usun̄ kwun̄ 
irek ibe ǹkengọọk ǹkweek irek ǹrie inorie me lek ikasi inorie kwun̄. Ìre kpasi 
unen ke nyaka ikaan̄ inenikibeek ofifi inu me ubọk ogwu ubọọn̄?” 
29Ogwu ubọọn̄ onenibe ọmọ, “Kayaka ìtumu ikọ ìwa! Nra itumu ifieek ibe ke owu 
mè Siba mêche ijọn̄ uko kè Sọọlu.” 

30Mefiboset ofọfọọk ogwu ubọọn̄ ibe, “Tele inyi ọmọ gaalek ikpulu otutuuk isak. 
Eyi nsabe chieen̄ n̄a imun̄ ogwukaan̄ n̄a, ogwu ubọọn̄ okabe inu uwu kan̄ me 
utelelek, eya gaalek îso emi.” 
31Bajilai ogwu Giliadi înan̄a si me Rogelim inu ibonigọọk isa ogwu ubọọn̄ isaba 
okwaan̄ Jodan isi iban me uwu kan̄. 
32Bajilai îkan enenen, îso akọp acha jeeta. Otutuuk mgbọ ogwu ubọọn̄ okupbe 
me Mayanayim, îre ọmọ okikpọ ogwu ubọọn̄ owot, mije, ọmọ ìre ogwu òbọbọọn̄ 
ubọọn̄ enenen. 
33Ogwu ubọọn̄ onenibe Bajilai, “Na gọọk emi saba okwaan̄ Jodan, mè na si gọọk 
emi kup me Jeruselem, ke mâkpọ owu chieen̄ me lek.” 
34Ire, Bajilai ofọfọọk ogwu ubọọn̄ ibe, “Acha inen oyaka inisisik inyi emi me 
ugwem, eyi mbanigọọk owu ogwu ubọọn̄ ifo Jeruselem? 
35Mgbọ keyi, emi ìre akọp acha jeeta. Ìre mâkọt imun̄ esese òkup me lek ata inu 
mè ijo inu? Ìre emi ogwu usun̄ kwun̄ mâkọt iyaka ikinọ utop inorie, mè ìre utop 
miin̄? Ìre mâkọt ikinọ utop ida okwa ebirieen̄ mè ebibaan̄ ekikọt? Emi ogwu 
usun̄ kwun̄ m̀kpakọt inisi ikana ofifi ulobo akpan inyi ogwukaan̄ n̄a, ogwu 
ubọọn̄! 
36Emi ogwu usun̄ kwun̄ mâsa owu isaba okwaan̄ Jodan itoon̄, mè isa owu iban 
sọnja itap me oniin̄, mè igwu ikom. Emi ǹkagbe ogwu ogwu ubọọn̄ obokpe ojelek 
mkpukpe ubọk ikwaan̄ keya inyi. 
37Tele inyi emi ogwu usun̄ kwun̄ ǹgwu ǹkom m̀fo, inyi ǹsi ǹkup me ama kiji 
ǹkwu me agba lek udọn̄-ufuun̄ kè nte n̄a mè eyi nga n̄a. Ire, kpọ ogwu usun̄ kwun̄ 
Kimiyam gwun̄ n̄a enerieen̄ ire eyi. Ọmọ môgọọk owu ogwukaan̄ n̄a, ogwu 
ubọọn̄, isaba itoon̄, mè isi ikup melek kwun̄. Ikaan̄ inu òneme owu, sa ọmọ rọ.” 
38Ogwu ubọọn̄ onenibe, “Iin̄, Kimiyam môgọọk emi isaba. Ikaan̄ inu òneme owu, 
eya ke mbarọ inyi. Owu si, inu geelek oweekbe me ubọk n̄a, mârọ inyi owu.” 
39Otutuuk ene enenisaba okwaan̄ Jodan itoon̄, ogwu ubọọn̄ onenisaba si itoon̄. 
Ineninyi Bajilai ejit, mè igbana si ọmọ. Bajilai onenigwu ikom ifo ama kiban̄. 
40Ogwu ubọọn̄ onenisaba isi ire Giligan, ọmọ melek Kimiyam. Otutuuk urum 
akọn̄ ebi Juda mè okpọkọ urum akọn̄ ebi Ijeren esasa ọmọ iban isaba. 
41Ìkafiin̄, otutuuk ebi Ijeren ekekinu me lek ogwu ubọọn̄, mè ikido ibe, “Ebi otoko 
kè Juda, ebi ngwan̄ kiji gaalek, ejeje inichiin̄ owu isun̄ inyi lek kiban̄ gaalek, mè 
inisa owu ogwu ubọọn̄ mè ebi uwu kwun̄ melek otutuuk ebi akọn̄ kwun̄ igbaalek 
isaba okwaan̄ Jodan?” 
42Otutuuk otoko kè Juda efọfọọk ebi Ijeren ibe, “Eji erọ ikeyi mije ogwu ubọọn̄ 
ìre gwun̄ kiji. Eya ìjeje inaan̄ enyi ejit? Ìre îkaan̄ inu ogwu ubọọn̄ enyi emun̄be eji 
me otu? Sà ìre îkaan̄ inu kan̄ echi eji ekpulube inyi lek kiji?” 
43Ebi Ijeren enenifọọk ebi Juda ibe, “Eji mîkaan̄ unen me lek ogwu ubọọn̄ akọp 
mgbọ. Ofifi si, eji mîkaan̄ unye me lek kè Debit igak enyi. Enyi ejeje ikpọ eji chieen̄ 

isiki? Ìkafat ìre eji edasi ikitumu ikọ ofolek isasa ogwu ubọọn̄ kiji ika?” Ire, me 
emen gọlọgọlọ yi, otu ikọ ebi Juda onyenye igak eyi ebi Ijeren. 

II Sam 20 

Sieba îkpaka ibot inyi Debit 

1Me Giligan, îkaan̄ ogwu otoko kè Benjamin ge òkimalek itap ufialek, ekigwen 
Sieba gwun̄ kè Bikiri. Ogwu ufialek yi oneniwut otita, mè ikitaan̄ ukpo itumu ibe, 
“Eji kpekaan̄ uche geege me lek kè Debit, kpekaan̄ si ìrot geege me lek gwun̄ kè 
Jesi! Ebi Ijeren! Ogwu ikaan̄ uwu kan̄, ifo!” 
2Otutuuk ebi Ijeren eyayat itele Debit, mè inikana igọọk Sieba gwun̄ kè Bikiri. 
Ire, otutuuk ebi otoko kè Juda, ekekeke ichat melek ogwu ubọọn̄ kiban̄, mè isa 
ọmọ ije ibene me okwaan̄ Jodan mege isi ire Jeruselem. 
3Mgbọ Debit okabe inire uwu kan̄ me Jeruselem, ikpukpulu akọp ebi ugan kan̄ 
cha, ebi îjuukbe itele ibe ekekpọ chieen̄ me lek uwu kan̄, isi itap me ofifi uwu, mè 
ito ebi ene ibe ekebem ema. Îkinyi ema inu geelek ema eweekbe, ire, ìkayaka 
ìgọọk ema ìlaak. Ikeyi ke echit ema mege ire usen mkpa kiban̄. Ema eluk ugwem 
kubọk ebi nwakpa. 
4Ogwu ubọọn̄ onenitumu inyi Amasa ibe, “Gwen ebirieen̄ ebi Juda titiin̄ nyi emi 
sabum usen ita chereyi. Owu si gọọk na.” 
5Amasa onenikijijen̄e ikana ikigween̄ ebi Juda. Ire, ìkakọt ìtitiin̄ ema ìsoon̄ usen 
ogwu ubọọn̄ onyibe ọmọ. 
6Debit onenitumu inyi Abisai ibe, “Sieba gwun̄ kè Bikiri mônikana ikpele ufialek 
inyi eji igak eyi Abusolọm orebe. Mgbọ keyi, sa ebi akọn̄ nte uwu kwun̄ si tim 
ọmọ akọn̄ me lek, inyi ikasi ìnin̄ usini ama mgban akọn̄, mè ìlibi ìlọ eji chieen̄.” 
7Abisai onenikpulu ebi akọn̄ kè Jowabu, mè ebi Keret, mè ebi Pelet, igbaalek 
otutuuk ebi ìriọọn̄ ukot akọn̄ isa inan̄a me Jeruselem isibi isi ikiweek Sieba gwun̄ 
kè Bikiri. Ọmọ ore ogwu ibot akọn̄ inyi ema otutuuk. 
8Mgbọ ema erebe lek ikpele ewuuk òkup me Gibiọn, Amasa onenichichini ema. 
Jowabu îkwaan̄ nroon̄ akọn̄ kan̄ iso, mè itap àwurukù akọn̄ eyi irak, mè isa fanti 
itobo, mè ijeen̄ oge akọn̄ kan̄ òkup me emen ogan me ebon. Mgbọ îkije, oge ya 
owọwọọk isibi me emen ogan irọn̄ me ijọn̄. 
9Jowabu onenitumu inyi Amasa ibe, “Ngwan̄ n̄a enerieen̄, inu ìkukup?” Inenisa 
ubọk ulom itet Amasa me lek ifet otu, mè itaba ọmọ iriaak, ikiweek inyinyi ọmọ 
ejit. 
10Amasa ìkariọọn̄ ibe ke Jowabu îkaan̄ oge akọn̄ me ubọk. Jowabu osasa oge akọn̄ 
ya ichim Amasa me owot mgbọ ge gaalek, otutuuk nkat òkup ọmọ me owot 
ogbugbuku isibi igwook me ijọn̄. Amasa okwukwu. Jowabu mè Abisai ogwu 
ngwan̄ enenikijijen̄e ikana iweek Sieba gwun̄ kè Bikiri. 

11Ene ge me lek ebi akọn̄ kè Jowabu onenikeke me agba lek nkwukwu kè Amasa, 
mè itumu ibe, “Ogwu geelek òchechieek inyi Jowabu, mè ikeke si inyi Debit, ene 
ya igọọk Jowabu!” 
12Amasa me ijọn̄ me eden̄ oniin̄ olaakbe me emen eje kan̄. Ogwu geelek òjeje 
initoon̄ me lek, îra ichak ikeke. Mgbọ ogwu akọn̄ òtutumu ikọ ya omun̄be ikeya, 
inenitaba nkwukwu kè Amasa isan̄a me ejit oniin̄ ya isi itap me emen oron, mè 
isa ofọnti iwele ichit. 
13Mgbọ esan̄abe nkwukwu kè Amasa isan̄a me eden̄ oniin̄, otutuuk ebi akọn̄ 
enenikiraka igọọk Jowabu isi ikiweek Sieba gwun̄ kè Bikiri. 
14Sabum mgbọ ya, Sieba îsa ata mgbọ ije ikana otutuuk otoko ebi Ijeren, mè isi 
ire ama Aben Bet Maaka, mè otutuuk agan̄ ebi Beri. Otutuuk kiban̄ enenigbaan̄ 
ititiin̄, mè inigọọk ọmọ. 
15Otutuuk ebi akọn̄ kè Jowabu enunu, mè inikpa mbin akọn̄ ikana ama Aben Bet 
Maaka, mè Sieba me emen. Ebi akọn̄ kè Jowabu enanama obubot mbin akọn̄ 
ichak me lek ama ya, obubot ya okekeke me lek mgban ama ya. Ema ekekigoon̄ 
mgban ama ya, inyi igbugbọ. 
16Mgbọ ema ekigoon̄ mgban ama ya, ogwu enenwaan̄ ge òkakaan̄ iriọọn̄-inu 
okukup me emen ama ya, mè ikitaan̄ ukpo itumu ibe, “Ìgban̄! Ìgban̄! Ìsi ìtumu 
ìnyi Jowabu ibe inu me ere keyi, inyi ǹtumu ikọ melek kan̄.” 
17Jowabu onenije igbet lek ogwu enenwaan̄ ya, ogwu enenwaan̄ ya onenido ọmọ 
ibe, “Owu ore Jowabu?” Jowabu ochechieek ibe, “Iin̄, emi ke îre.” Ogwu 
enenwaan̄ ya onenibe, “Gban̄ inu emi ogwu usun̄ kwun̄ mbatumu inyi owu.” 
Jowabu obebe ọmọ, “Emi gwa ǹkigban̄.” 
18Ogwu enenwaan̄ ya onenitumu ibe, “Me ukot ikaan̄, ekitumu ibe, ‘Ìsi ìdo ebi 
Aben.’ Ikeya si, isido si me otu ebi Aben, ikọ îra ita. 
19Ama kiji ìre ama esuuk me Ijeren, mè ire si ama ògbegbe utoon̄-ejit me otutuuk 
Ijeren. Ìre enyi ekiweek inenigwak ama òrere uga me otutuuk Ijeren? Keke orọ 
enyi ebenijijaka ìrot Okumugwem?” 
20Jowabu onenifọọk ọmọ ibe, “Awaji gwak fiin̄! Emi m̀kpajijaka ama, 
m̀kpachechep si ama kinyi. Awaji gwak fiin̄! 
21Ìkare otitọt kiji ire eya. Îkaan̄ enerieen̄ ge ekigwen Sieba, gwun̄ kè Bikiri, ònan̄a 
me inyọn̄ ijọn̄ ogoon̄ ogoon̄ ebi otoko kè Iferem. Ogwu enerieen̄ yi îbene ikirọ 
ikeme Debit ogwu ubọọn̄. Ìsan̄a ọmọ gaalek ìsibi ìnyi eji, ke eji mêje inan̄a itele 
ama kinyi.” Ogwu enenwaan̄ ya onenibe Jowabu, “Ire ikeya, mêtọp ibot kan̄ isaba 
mgban ito inyi owu.” 
22Ogwu enenwaan̄ ya onenisa me nteme iriọọn̄-inu kan̄ ije ikana me lek ebi ama, 
ema etetet Sieba gwun̄ kè Bikiri ifieek ebek, mè iben ibot kan̄ itọp isaba mgban 
inyi Jowabu. Jowabu oneniwut otita, ebi akọn̄ kan̄ eyayat itele ama ya, mè igwu 

ikom ifon ama kiban̄. Jowabu si ogwugwu ikom isi lek ogwu ubọọn̄ me 
Jeruselem. 

Ebi ibot ikwaan̄ kè Debit 

23Jowabu ore ogwu ibot otutuuk ebi akọn̄ Ijeren; Benaya gwun̄ kè Jeyoyada ore 
ogwu ibot inyi ebi akọn̄ ebi Keret mè ebi akọn̄ ebi Pelet; 
24Adoram ore ogwu ibot inyi ebi ìkisi ikwaan̄ òbọp; Jiosefat gwun̄ kè Ayiludu ore 
ogwu òkige mfufuk; 
25Sieba ore ogwu uti ikpa; Jadọk mè Abiata ere ebi ngwugwa; 

26sà Ira ogwu Jairi ore ogwu ngwugwa kè Debit. 

II Sam 21 

Debit îsan̄a useen̄ me ibot ebi Gibiọn 

1Me ukot mkpulu kè Debit, akan̄ oneninin̄ me ido Ijeren acha ita. Debit onenisi 
ido ida Okumugwem. Okumugwem onenibe, “Îre mije kè Sọọlu, melek uwu kan̄, 
òrere uwu ebi ìfiat eje ene. Îre mije îkpan̄be ebi Gibiọn.” 
2Ogwu ubọọn̄ onenigwen ebi Gibiọn ititiin̄, mè initumu ikọ melek kiban̄. (Ebi 
Gibiọn kpere ebi Ijeren, ema ìre ebi ìsisik me owot iman ebi Amọ. Ebi Ijeren 
mîwuuk lek inyan̄a ibot inyi ema ibe ke kpebekpan̄ ema. Ire, Sọọlu osasa mije 
uga ulọk îkaan̄be me lek Ijeren mè Juda iweek ikpakpan̄ ema isan̄a.) 
3Debit onenido ebi Gibiọn ibe, “Ìre keke ke enyi eweek ibe emi ǹrọ ǹnyi enyi me 
useen̄ inu Sọọlu orọbe enyi? Keke ke mbarọ isa irọ esuuk, inyi enyi egbana ebi 
eyi Okumugwem?” 
4Ebi Gibiọn enenifọọk ọmọ ibe, “Eji kpekaan̄ unen idodo Sọọlu mè ìre ebi uwu 
kan̄ ibe enekpe eji alata okuket mè ìre alata araran̄. Eji kpekaan̄ si unen itetet 
ogwu Ijeren geege ikpan̄ mije inu yi.” Debit onenido ema ibe, “Ire ikeya, keke ke 
enyi ebe emi ǹrọ ǹnyi enyi ni?” 
5Ema efọfọọk ogwu ubọọn̄ ibe, “Ogwu enerieen̄ ya ogwu òjijijaka eji, mè ichep 
eji, mè itutuku eji isan̄a me otutuuk okike ijọn̄ ido Ijeren, 
6eji ekiweek ibe enyi eji ene jaaba me etete ebi owot iman kan̄, inyi eji ekpan̄, mè 
ekpulu ewele me isi Okumugwem me Gibiya, ama ebi kè Sọọlu, ogwu 
Okumugwem ogobobe.” Ogwu ubọọn̄ onenibe, “Mâsa ema inyi enyi.” 
7Ogwu ubọọn̄ onenitele Mefiboset gwun̄ kè Jonatan, gwun̄ gwun̄ kè Sọọlu, mije 
inyan̄a-ibot eyi Debit mè Jonatan gwun̄ kè Sọọlu egbaan̄be inyan̄a me isi 
Okumugwem. 
8Ogwu ubọọn̄ onenitet Aramọni mè Mefiboset, bọn ebirieen̄ iba ebi Rijipa gwun̄ 
kè Aya omanbe inyi Sọọlu, mè bọn ebirieen̄ go Merabu gwun̄ kè Sọọlu omanbe 
inyi Adiriyen gwun̄ kè Bajilai ogwu Meyola, 

9mè isa ikana inyi ebi Gibiọn. Ema ebọbọkọ, mè isa isi ijeen̄ ikpan̄ me otu ọfọkọ 
me inyọn̄ ogoon̄ me isi Okumugwem. Ife cha ene jaaba egbagbaan̄ ikwaan̄ me ere 
ya me mgbọ ekirọkọ uko, me mgbọ ekibene irọrọkọ akpa balì. 
10Rijipa, gwun̄ enenwaan̄ kè Aya onenimọnọ ekwut ufieejit isi iwele me inyọn̄ 
ewuuk ge me ere ya, mè ikup ikikpọ nkwukwu ife cha. Îkup ikeya ibene me mgbọ 
ebenebe ikirọkọ uko mege isi ire mgbọ aya otu ibot obenebe ikirep igwook me 
lek nkwukwu ife cha. Ìkachieek ibe ebi kè ofut òwulu me inyọn̄ egbet lek me 
ikarek, ìkachieek si ibe ebi kè anam oron egbet lek me eririeen̄. 
11Mgbọ ukpatu inu yi Rijipa gwun̄ enenwaan̄ kè Aya, ogwu ugan kè Sọọlu, orọbe 
orebe utọn̄ kè Debit, 
12Debit onenisi ibọkọ ukwuuk kè Sọọlu mè ukwuuk kè Jonatan ogwu gwun̄ me 
ubọk ebi Jabes Giliadi. (Ebi Jabes Giliadi enwenween̄ lek isi ikpulu nkwukwu ife 
chi me oyet ama me Bet San, ere ebi Filisia ebenbe ema ijeen̄ me otu ọfọkọ mgbọ 
ekpan̄be ema isan̄a me inyọn̄ ogoon̄ Gilibowa.) 
13Debit obọbọkọ otutuuk ukwuuk kè Sọọlu mè ukwuuk kè Jonatan ogwu gwun̄, 
mè inikpulu si ukwuuk ene jaaba cha ebi Gibiọn ejeen̄be ikpan̄ me otu ọfọkọ, isa 
igbaalek ika. 
14Enenisa ukwuuk kè Sọọlu mè echi kè Jonatan ogwu gwun̄ isi ifuun̄ me udọn̄-
ufuun̄ kè Kis nte kè Sọọlu, me Sela, me ijọn̄ ebi otoko kè Benjamin, mè irọ otutuuk 
inu igọọk me ike ogwu ubọọn̄ onyibe ida. Mgbọ eya orakabe, Awaji onenibene 
ikifọọk uriaak ofolek ijọn̄ ido Ijeren. 

Ebi Ijeren mîtim owuwa akọn̄ me lek ebi Filisia 
(I Mfuf 20:4-8) 

15Akọn̄ onenikpọk ibene me etete ebi Filisia mè ebi Ijeren. Debit onenisa ebi 
akọn̄ kan̄ isibi isi itim akọn̄ me lek ebi Filisia, mè itim akọn̄ ya mege efuuk otata 
ọmọ me emen. 
16Ogwu akọn̄ ebi Filisia ge ekigwen Isibi-Benobu, ogwu owot iman ebi kè Rafa, 
onenikiriak lek ibe ke ọmọ môkpan̄ Debit. Ekwe esabe irọ ibot otunwa kè Isibi-
Benobu îlobo iso kilo ita mè okpọkọ, ọmọ si îken lek akọn̄ iso, mè ijeen̄ aya oge 
akọn̄. 
17Ire, Abisai gwun̄ kè Seruya onunu initap ubọk inyi Debit, mè ikpan̄ ogwu Filisia 
ya. Ebi akọn̄ kè Debit eneninyan̄a ibot inyi Debit ibe, “Owu òkpoyaka igọọk eji 
isibi isi akọn̄ ofifi, inyi owu okakwu, mè ìsa me ikeya ìrọ inyi mkpukan̄ ebi Ijeren 
iniin̄.” 
18Ike mgbọ okije, ebi Ijeren ekpọkpọk itim ofifi akọn̄ me lek ebi Filisia me Gobu. 
Me emen akọn̄ keyi, Sibekai ogwu Usa onenikpan̄ Safu, ene ge me lek ebi owot 
iman kè Rafa. 
19Me emen ofifi akọn̄ ebi Ijeren etimbe melek ebi Filisia me Gobu, Eliyanan, 
gwun̄ kè Jare-Oregim, ogwu Beteleyem, onenikpan̄ Golayat ogwu Gat ogwu ukot 
otunwa kan̄ ominbe ikup kubọk ulobo uti ilọk-ekwut. 

20Me ofifi akọn̄ etimbe me Gat, îkaan̄ ene ge òmimin, mè ijọn̄ọ itet inyọn̄, mè 
ikaan̄ otubọk gweregwen gweregwen me ubọk agan̄ ge, mè ikaan̄ si otukot 
gweregwen gweregwen me ukot agan̄ ge. Otutuuk otubọk kan̄ mè otukot kan̄ 
onenisibi akọp iba mè ini. Ọmọ si ìre ogwu owot iman kè Rafa. 
21Mgbọ ene yi okigigam ebi Ijeren, Jonatan gwun̄ kè Simeya ngwan̄ kè Debit, 
okpakpan̄ ọmọ ifiin̄. 
22Ebi ene ini chi ìre ebi owot iman kè Rafa me Gat. Debit mè ebi akọn̄ kan̄ 
ekpakpan̄ ema isan̄a. 

II Sam 22 

Okwa itọn̄ Debit okọtbe 

(Itọn̄ 18) 

1Mgbọ Okumugwem onyan̄abe Debit isibi me ubọk otutuuk ebi ochicha kan̄, mè 
ubọk kè Sọọlu, Debit onenikọt okwa keyi inyi Okumugwem. 
2Ìkọt okwa yi ibe ikeyi: “Okumugwem ore ewuuk n̄a, mè uwu mgban akọn̄ n̄a, 
mè ogwu òkinyan̄a emi isibi; 
3Awaji n̄a ore ewuuk n̄a, emen kan̄ ke nkitap ibot; ọmọ ore agbọ n̄a, mè ire si iko 
nkisa inyan̄a lek kubọk anam. Ọmọ ore okwukwek akọn̄ n̄a, mè ere ilet-lek n̄a, 
mè ire si ogwu òkinyan̄a emi isibi me ubọk ebi afa. 
4Ngwen Okumugwem ogwu ògbegbe itọn̄, inyanyan̄a emi isibi me ubọk ebi 
ochicha n̄a. 
5Mkpa îbum ikana emi okokop kubọk ekoon̄; mfiat îmeen̄ emi isan̄a kubọk unye 
ukot mun̄. 
6Udọn̄-ufuun̄ îkat emi igọm kubọk olik; ufe mkpa îbubana emi. 

7Me emen ufialek n̄a, ngwen Okumugwem; ntaan̄ ukpo igwen Awaji n̄a. Ikukup 
me Uwu Mbuban kan̄ inọ emi ida; ito n̄a osisi ire ọmọ utọn̄. 
8Ijọn̄ osisisik, mè iriran jikijikijiki, otutuuk ọdọ akpa isinyọn̄ owuwuwọk; ema 
esisik mije Okumugwem înaan̄ ejit. 
9Oduku okekibumu isibi me inwọm kan̄; ukan̄ òkitaka inu iriọk okekicho isibi 
me otu kan̄, mbubuk ukan̄ okekigigeen̄ isibi me otu kan̄. 
10Inwunwun akpabin inyọn̄ kubọk ogbaan̄, mè isibi ijọn̄ inu, melek ofifit oduku 
inyọn̄ me irak ukot kan̄. 
11Ebi mbem emen inyọn̄ eben ọmọ iwulu inu; efet ore uwop òkikọp ọmọ iwulu 
ije. 
12Udun ke îsa igwuk ikana lek kan̄ ilet, mè isa ofifit oduku inyọn̄ mun̄ ogakbe lek 
ikwuun̄ ichit lek kan̄. 
13Me utoon̄ eyi isi kan̄ ke omumen-inyọn̄ okisook isibi. 

14Okumugwem ososook me akpabin inyọn̄ kubọk ìre isinyọn̄; ida Ogwu Òbebene 
Ichit okekinunọọn̄; 
15Îgwook oraan̄ kan̄ ichit ebi ochicha, ema eyiyiyala; îsook omumen-inyọn̄, mè 
itap wọlọwọlọ me etete kiban̄. 
16Mgbọ Okumugwem okigbin ebi ochicha kan̄, oruk unaan̄-ejit okekicho ọmọ me 
inwọm isibi; okwaan̄ ile ochachiaak ita ire ijọn̄; ejit ijọn̄ linyọn̄ ochichili irak irak 
kan̄ ibook. 
17Okumugwem okukup me isinyọn̄ inyana ubọk itet emi, mè idut emi isibi me 
irem okwaan̄. 
18Înyan̄a emi isibi me ubọk ebi ochicha n̄a ìnyenye lek, mè ubọk ebi ìkaan̄ emi 
oriara me lek, mije, ema mînye lek igak emi. 
19Ema mîfan̄a inu mgbọ ùrioon̄ okemebe emi; ire, Okumugwem ke mbieen̄ lek 
me lek. 
20Isasan̄a emi isibi ito me ere òwowook emi me lek; ìnyan̄a emi mije ejit kan̄ îtop 
me lek n̄a. 
21Okumugwem îrọ emi inwọn, mije, nrọ inu òtatat; ìsa ata inu ikpe emi bak me 
lek ubọk n̄a otanabe. 
22Mije, ǹrọrọ otutuuk nteme Okumugwem, ǹkagba udun̄ ìfit Awaji n̄a, mè ìsa me 
ikeya ìrọ ijo inu. 
23Ikan geelek înyibe ibe esun̄, ǹsusun̄ iso; inu geelek îtọbe ibe erọ, ǹkakpaka. 

24Ǹkakaan̄ nrọ-nlọ geege me isi kan̄; ǹsasan̄a lek n̄a me lek irọrọ ijo inu. 

25Okumugwem îrọ emi inwọn, bak me lek ke nrọ inu òtatat, mè bak me lek ubọk 
n̄a otanabe me isi kan̄. 
26Okumugwem, me lek ebi ejit nsan, owu òkijeen̄ lek kwun̄ kubọk ogwu ejit 
nsan; me lek ebi ekakaan̄ge ofiaan̄ me emen, owu òkijeen̄ lek kwun̄ kubọk ogwu 
ikakaan̄ge ofiaan̄ me emen. 
27Me lek ebi ìtatana me ugwem, owu òkijeen̄ lek kwun̄ kubọk ogwu òtatana me 
ugwem. Ire, me lek ebi ngan, owu òkirọ ema inu me lek ifiọk ifiọk. 
28Owu okinyan̄a ebi ìsisiki lek; ire, chieen̄ kwun̄ ìgwọgwọk me lek ebi ugumu, 
inyi owu ògele ema òsiki. 
29Îre owu, Okumugwem, ore utoon̄ n̄a; Okumugwem, owu okirọ udun n̄a ikana 
utoon̄. 
30Sa me lek kwun̄ ke nkibum itibi urum akọn̄ ebi ochicha; sa me lek kwun̄, Awaji 
n̄a, ke nkiwulu isaba mgban akọn̄. 
31Ire Awaji, otutuuk irọrọ kan̄ ìtatat isan̄a; ikọ Okumugwem kpukpunu ofiaan̄ 
geege me emen; ọmọ ìre agbọ òkikwek lek otutuuk ebi ìtatap ibot me lek kan̄. 

32Mije, ìre ekene ore Awaji, ita me lek Okumugwem? Sà ìre ekene ore Ewuuk 
òkikput eji lek, ilọ me lek Awaji kiji? 
33Awaji ore unye uwu mgban akọn̄ inyi emi, ọmọ okirọ oniin̄ nkije ikare oniin̄ 
unan. 
34Înyi emi ukot òkigọm ijọn̄ kubọk ukot ogaan̄, mè ikirọ ǹkeke ǹnye me inyọn̄ 
ubene ogoon̄. 
35Îjeen̄ emi ukot akọn̄, ọmọ orọ, mâkọt isa ekwe inwun ogbaan̄. 

36Owu onyi emi agbọ kwun̄ eyi nkisa itim ikpan̄; owu ogele isiki inirọ emi m̀min 
ene. 
37Owu orọ ere iwook emi me ukot ijeje, inyi nkatọbọ ukot, mè ìnan̄a ìrọn̄. 

38Ǹgọgọọk ebi ochicha n̄a, mè itim ikpan̄ ema; ǹkagwu ìkom mege mkpan̄be ema 
isan̄a kpai. 
39Ǹchochon ema igwook, mè ikpan̄ ema isan̄a; ema kpeyaka ikọt ibene isi; ema 
elalaak ibia me ijọn̄ me ukot n̄a. 
40Owu onyi emi unye nsabe itim akọn̄, mè irọ ebi ochicha n̄a egele egwook me 
ijọn̄ me ukot n̄a. 
41Owu orọ ebi ochicha n̄a eliliin̄ enan̄a emi me isi, njijijaka ebi oriara n̄a isan̄a 
kpai. 
42Ema mîtaan̄ ukpo iweek ntap-ubọk, ire, kpunu ogwu ònyan̄a ema; mîyaka 
igwegwen Okumugwem, ire, ìkabọkọ ema otu. 
43Ǹkọkọk ema ikpukpuku iriọk kubọk mfuun̄ ijọn̄ ikike; 

m̀kpukpukpuku ema, mè ijak ema me ukot kubọk ogbọ ejit oniin̄. 
44Owu onyan̄a emi isibi me ufialek ebi n̄a etapbe emi me lek, mè isun̄ emi me 
irek ibe emi ǹre ogwu ibot mkpulu ǹnyi owuwa ido. Ebi nkarakge ìriọọn̄ isi 
mîkana ebi nkikpulu. 
45Ebi ichen ekinigele igwook me isi n̄a mije ukpook; ema isinọ ida n̄a, ekigbagban̄ 
utọn̄ inyi emi. 
46Nsisa ìkitata me owot ebi ofifi ido; ema mîra ikinan̄a isibi me ere ema ekilet 
ikweek itim akọn̄, mè ikiran. 
47Okumugwem òwa me ugwem! Itọn̄ ikup inyi Ewuuk ilet-lek n̄a! Ìjibi Awaji, 
ogwu òrere Ewuuk, mè ire si Ogwu Unyan̄a n̄a, ìbene! 
48Ọmọ ore Awaji ogwu òkitim akọn̄ me ibot n̄a; ọmọ osiki ebi ido geelek itap me 
irak n̄a, 
49mè inyan̄a emi isibi me ubọk ebi ochicha n̄a. Owu obene emi isaba iraka ebi 
oriara n̄a; owu onyan̄a emi isibi me ubọk ebi afa. 
50Eya orọ, Okumugwem, mâtọn̄ owu me etete ebi ofifi ido, mè ikọt okwa itọn̄ 
erieen̄ kwun̄. 

51Awaji, owu okinyi ogwu ubọọn̄ owu otobe ntim-mkpan̄ òmimiin̄ ibot; owu 
okaan̄ imumechieen̄ òkup mgbọ geelek me lek kè Debit ogwu otọkọbe aran̄ me 
ibot, mè ikaan̄ si me lek bọn kan̄ ire mgbọ geelek.” 

II Sam 23 

Òta ikọ Debit otumube 

1Echichi ìre òta ikọ Debit otumube: “Udọk udọk ikọ ònan̄a me otu kè Debit gwun̄ 
kè Jesi, udọk udọk ikọ ogwu enerieen̄ Awaji obenebe ifo inyọn̄, ogwu Awaji kè 
Jekọp otọkọbe aran̄ me ibot, ukama ukama ogwu òkọt okwa Ijeren: 
2Ekwukwu Okumugwem îtumu ikọ itibi emi; ikọ kan̄ òwa me otu n̄a. 

3Awaji ebi Ijeren îtumu ikọ, Ewuuk ebi Ijeren ìtumu inyi emi ibe ikeyi: ‘Ogwu 
òkikpulu ebi ene me ata irọrọ; ogwu òkikpulu me ukpook Awaji, 
4ìbet lek utoon̄ ewelegwe mgbọ ura okibum, me ewelegwe eyi kpunube oduku 
inyọn̄ me isinyọn̄; ìbet lek utoon̄ òkitoon̄ mgbọ ibot orepbe isan̄a, eyi òkirọ inyi 
mbubet itibi isibi me ijọn̄.’ 
5Îre ikeya ke uwu n̄a okup melek Awaji. Mije, inyan̄a-ibot mgbọ geelek ke înyan̄a 
inyi emi; òrere inyan̄a-ibot eyi kpebekọt igwak, kpebekọt si inwene. Ìbokpọkpọ 
ikinyan̄a emi isibi mgbọ geelek, mè ikirọ otutuuk inu geelek òkup emi me uyọt 
inyi emi. 
6Ire me lek ebi ijo ife, ebegbọgbọ ema ifiin̄ kubọk ukpak, echi kpekikọt isa ubọk 
ikpulu. 
7Ene geelek òbogbọ ukpak, ìbosa orọk okwukwut mè ujọn̄ọ ukut otunwa igbọ; 
ere egbọbe igwook, ere keya ke etap ukan̄ iwọp.” 

Ikpele ebi akọn̄ kè Debit 
(I Mfuf 11:10-41) 

8Erieen̄ ebi usọ akọn̄ kè Debit ire echi: Josebu-Basebet ogwu Takemọn, ọmọ ore 
ogwu ibot me lek Ikpele Ebi Usọ Akọn̄ Ita ebi ìkup ọkpọkpọ. Ọmọ ore si Adino 
ogwu Ejino. Îre ọmọ osa otunwa kan̄ ikpan̄ efit ene jeeta me efe edim ge. 
9Ogwu ògọgọọk ọmọ ìre Elieja gwun̄ kè Dodo ogwu Ayoyi. Ọmọ me lek ilile ebi 
usọ akọn̄ cha ìkekeke melek kè Debit mgbọ ge ebi Filisia etimbe akọn̄ me lek ebi 
Ijeren. Ebi Ijeren elilim, 
10ire, ọmọ okekeke inye, mè ikpan̄ ebi Filisia mege ubọk kan̄ owọbe, mè igọm 
ikam me lek ibot oge akọn̄. Okumugwem onyinyi ebi Ijeren ikpele ntim-mkpan̄ 
usen ya. Mgbọ ebi akọn̄ Ijeren egwube ikom inu me lek kè Elieja me isi akọn̄, 
akọn̄ îta. Mfum gaalek ke ema enisoon̄. 
11Ogwu òso ita ìre Sama gwun̄ kè Age ogwu Arari. Mgbọ ebi akọn̄ Filisia enube 
inititiin̄ me Leyi me emen uko ewopbe lentin ijot, ebi akọn̄ Ijeren elilim, kpekọt 
ikeke ida ebi Filisia. 

12Ire, Sama okekeke me eden̄ uko ya, mè itim akọn̄ me lek ebi Filisia, ìkachieek 
ibe ejijaka uko ya. Okumugwem onyinyi ebi Ijeren ikpele ntim-mkpan̄. 
13Me ibot mgbọ irọkọ-uko, ene ita me lek akọp ebi ibot akọn̄ ita kè Debit cha 
eneninu me lek kè Debit me agba lek ǹkororok òkup me Adulam. Ike mgbọ ya, 
usini ebi akọn̄ Filisia mîrieen̄ akọn̄ me iteke Refayim. 
14Mgbọ ya Debit ìkup me emen okwukwek akọn̄, sà ebi akọn̄ Filisia etitiin̄ me 
Beteleyem. 
15Mgbọ ya, ulọk ama onenimin enenen me emen kè Debit, inenikinina lek ibe, 
“Jei, mudim ònan̄a me udọn̄ mun̄ òkup me agba lek otunchit ama Beteleyem ke 
manwọ mgbọ keyi isa isiki ebek!” 
16Ikpele Ebi Usọ Akọn̄ Ita cha esisi ibum itibi orieen̄ akọn̄ ebi Filisia ya, mè iraka 
isi ichibi mudim me udọn̄ mun̄ òkup me agba lek otunchit ama Beteleyem, mè 
iben isa ika ijet Debit. Ire, Debit ìkachieek inwọnwọ mudim ya. Kpan̄asi ikeya, 
ibeben igwook me ijọn̄ inyi Okumugwem, kubọk ngwugwa miin̄ egwogwook, 
17mè itumu ibe, “Okumugwem gwak fiin̄! Kachieek ibe emi ǹrọ ojelek inu òkup 
ikeya! Emi m̀kpakọt inwọ mbet lek mudim keyi! Eyi ìre eje ebi ife chi ebi 
ìchechieek mkpa isi ichibi mudim yi!” Debit ìkachieek inwọnwọ mudim ya. 
Uyeke uyeke inu òkup ikechi ke Ikpele Ebi Usọ Akọn̄ Ita chi ekirọ. 
18Abisai gwun̄ enerieen̄ Seruya omanbe, òrere ngwan̄ kè Jowabu, ore ogwu ibot 
me lek Ikpele Ebi Usọ Akọn̄ Ita cha. Îsa otunwa kan̄ ikpan̄ efit ebi akọn̄ ita, mè isa 
me ikeya ikaan̄ erieen̄ òtataan̄ etip kubọk Ikpele Ebi Usọ Akọn̄ Ita cha. 
19Ọmọ ke enyi umin igak otutuuk Ikpele Ebi Usọ Akọn̄ Ita cha. Inenikana ogwu 
ibot inyi ema. Ire, ìkakup me otu ifuk Ikpele Ebi Usọ Akọn̄ Ita cha. 
20Benaya gwun̄ kè Jeyoyada, ogwu Kabijen, ìre ikpele ogwu usọ akọn̄, ogwu 
òrọrọ owuwa inu òtaan̄ etip me isi akọn̄. Îre ọmọ okpan̄ ebi akọn̄ Mowabu iba 
eriọọn̄be erieen̄. Ofifi si, usen ge ibot awo okirep, igọgọọk egbe àtat ge inin̄ emen 
udọn̄, mè ikpan̄ egbe àtat ya me emen udọn̄ ya. 
21Me ike mgbọ ge si, îkpan̄ ikpele ogwu Ijipiti ge òkup mgbugbo mgbugbo. Ubọk 
geelek ogwu Ijipiti ya okaan̄be otunwa me ubọk, Benaya okakaan̄ ibet gaalek me 
ubọk isa ije inin̄ ọmọ lek, mè itet otunwa kan̄ ya ibọkọ, mè isa ikpan̄ ọmọ. 
22Uyeke uyeke inu òkup ikechi ke Benaya gwun̄ kè Jeyoyada okirọ, mè isa me 
ikeya ikaan̄ erieen̄ me etete Ikpele Ebi Usọ Akọn̄ Ita cha. 
23Sa me ikeya, ikakaan̄ umin enenen igak otutuuk Akọp Ebi Usọ Akọn̄ Ita cha. Ire, 
kpefuk ọmọ itap me otu ifuk ebi Ikpele Ebi Usọ Akọn̄ Ita cha. Debit onenisa ọmọ 
ito me ibot ebi akọn̄ ìkibem ọmọ. 
24Erieen̄ ebi ofifi ene me lek Akọp Ebi Usọ Akọn̄ Ita cha ìre: Asayen ngwan̄ kè 
Jowabu, mè Eliyanan gwun̄ kè Dodo ogwu Beteleyem, 
25mè Sama ogwu Arọdu, mè Elika ogwu Arọdu, 

26mè Eles ogwu Palet, mè Ira gwun̄ kè Ikes ogwu Tekowa, 

27mè Abieja ogwu Anatọt, mè Mebunai ogwu Usa, 

28mè Salimọn ogwu Ayoyi, mè Mayarai ogwu Netofa, 

29mè Elebu gwun̄ kè Bayana ogwu Netofa, mè Itai gwun̄ kè Ribai ogwu Gibiya 
òkup me agan̄ ebi otoko kè Benjamin, 
30mè Benaya ogwu Piraton, mè Idai ogwu ònan̄a me iteke Gayas, 

31mè Abi-Alibọn ogwu Araba, mè Ajimabet ogwu Bariyum, 

32mè Eliaba ogwu Sayalibọn, mè bọn ebirieen̄ kè Jasen, mè Jonatan, 

33mè Sama ogwu Arari, mè Ayiam gwun̄ kè Sarari ogwu Arari, 

34mè Elifelet gwun̄ kè Ayasibai ogwu Maaka, mè Eliyam gwun̄ kè Ayitofen ogwu 
Gilo, 
35mè Ejiro ogwu Kamen, mè Payari ogwu Araba, 

36mè Igan gwun̄ kè Netan ogwu Soba, mè Bani ogwu otoko kè Gadi, 

37mè Selek ogwu Amọn, mè Nayarai ogwu Bierot, ogwu òkiben nroon̄ akọn̄ kè 
Jowabu, ogwu ogwu uga orebe Seruya, 
38mè Ira ogwu Itiri, mè Garebu ogwu Itiri, 

39mè Uraya ogwu Et. Ema otutuuk ìre akọp ene ita mè jaaba. 

II Sam 24 

Debit îfuk otu ifuk ebi akọn̄ Ijeren 

(I Mfuf 21:1-27) 

1Okumugwem onenikpọk inaan̄ ejit me lek ebi Ijeren, mè irọ ibe Debit itap ema 
ufialek me lek. Okumugwem ìtọ inyi Debit ibe, “Si fuk otu ifuk ebi Ijeren mè 
Juda.” 
2Ogwu ubọọn̄ onenitumu inyi Jowabu ogwu ibot akọn̄ kan̄ ibe, “Je kana otutuuk 
otoko ebi Ijeren, bene me Dan si re Bieseba, mè fuk otutuuk ebirieen̄ ebi akọn̄, 
inyi ǹriọọn̄ otu ifuk kiban̄.” 
3Ire, Jowabu ofọfọọk ogwu ubọọn̄ ibe, “Kè Okumugwem Awaji kwun̄ imumana 
otu ifuk ebi akọn̄ chi efit mgbọ, mè chieen̄ ogwukaan̄ n̄a, ogwu ubọọn̄, imun̄. Ire, 
ǹdo owu nu! Ìre mije keke ke oborọ inu yi?” 
4Ire, ikọ ogwu ubọọn̄ okeke inye. Jowabu mè ebi ibot akọn̄ enanan̄a me isi ogwu 
ubọọn̄ isibi, mè isi ifuk otu ifuk ebirieen̄ ebi akọn̄ me Ijeren. 
5Ema enenisaba okwaan̄ Jodan, mè inigwugwuun̄ uwu ọfọ kiban̄ me agba lek 
ama Aroweri, me agan̄ osiki ama ya, me emen iteke òkup me inyọn̄ ijọn̄ ebi otoko 
kè Gadi. Ema eneninan̄a me ere ya ije isi ire Jajeri. 

6Ema enenisi ire Giliadi, mè agba ijọn̄ Tatim Odisi, mè isi ire Dan Jan, mè ikana 
isi Sidọn, 
7mè inire Taya ama mgban akọn̄, mè otutuuk ama ebi Ifi mè ama ebi Kenan. Ema 
enenije isi ire Bieseba me emen èwê agan̄ osiki Juda. 
8Ikeyi ke ema ejijen̄e ikana me otutuuk inyọn̄ ijọn̄ Ijeren, mè inigwu ikom ika inu 
Jeruselem. Ije ya ìben ema onyan̄ onaan̄ge mè akọp usen iba. 
9Jowabu onenisa otu ifuk ebirieen̄ ebi mêkọtbe isi akọn̄ initumu inyi ogwu 
ubọọn̄. Me Ijeren ke ekaan̄ efit obop ebirieen̄ jeeta ebi mêkọtbe iben oge isibi isi 
akọn̄, sà Juda ke ekaan̄ efit obop ebirieen̄ go. 
10Ejit kè Debit onenitip ọmọ oyerebet enenen mije ifuk-ene ya îfukbe. Itutumu 
inyi Okumugwem ibe, “Inu yi nrọbe îlọ enenen. Mgbọ keyi, Okumugwem, soso 
ben nrọ-nlọ keyi san̄a emi, ogwu usun̄ kwun̄, me ibot. Îre atalek burubut inu ke 
nrọ.” 
11Me ofit iwele kan̄, sabum Debit onibolo chieen̄, Okumugwem onyinyi Gadi 
ogwu òkiben nriran inyi Debit etip ibe, 
12“Si tumu nyi Debit ibe ke Okumugwem ìbe ikeyi: ‘Inu ita ke mbanyi owu. Kpọ 
ge gobo. Geelek ogobobe, eya ke mbarọ owu.’ ” 
13Gadi onenije isi lek kè Debit, mè itumu inyi ibe, “Eyi owa onwọn owu me lek? 
Ìre akan̄ ininin̄ ido kwun̄ acha ita? Sà ìre ebi ochicha kwun̄ ilililaba owu ikana ere 
onyan̄ ita? Sà ìre ijo orukan̄ igwogwook ichit lek ebi ido kwun̄ usen ita? Mgbọ 
keyi, keek inu ofolek, mè tumu fieek eyi ònwọnwọn owu me lek, inyi mâben isi 
itumu inyi ogwu òraria emi inu.” 
14Debit onenibe Gadi, “Inu yi îyọt emi me lek enenen. Tele mè eji erọn̄ enin̄ me 
ubọk Okumugwem, mije, ejit nsan kan̄ îmin. Kachieek ibe emi ǹrọn̄ ǹnin̄ me ubọk 
ebilene.” 
15Okumugwem oraria ijo orukan̄ itap me Ijeren bene me ewelegwe usen ya mege 
ire mgbọ îsun̄be. Akọp obop ene jaaba ekwakwaan̄ me emen orukan̄ ya, ibene 
me Dan isi ire Bieseba. 
16Ire, me mgbọ ogwu osat Awaji obonijijaka Jeruselem, ufialek ya ebi ene 
ekibọkọ onenifieek Okumugwem me lek. Itutumu inyi ogwu osat ya òkigwook 
ebi ene ijo orukan̄ me lek ibe, “Îkem! Tet ubọk kaan̄!” Me ike mgbọ ya, ogwu osat 
Okumugwem ya ìkup me ere igen̄ akpa kè Arawuna ogwu Jebus. 
17Mgbọ Debit omun̄be ogwu osat Awaji ya okikpan̄ ebi ene, itutumu inyi 
Okumugwem ibe, “Îre emi nrọ ijo inu, mè irọ inu ikatatge. Ife chi ìre arọọn̄ ikike! 
Ìre keke ke ema erọ ni? Sulu emi osusut, mè sulu si ebi uwu n̄a gbaalek.” 

Debit înama ntook ngwugwa 

18Me usen yaage, Gadi onunu initumu inyi Debit ibe, “Je si nama ntook ngwugwa 
nyi Okumugwem me ere igen̄ akpa kè Arawuna ogwu Jebus.” 
19Debit onanan̄a ije, ike Okumugwem onyibe Gadi ida ibe initumu inyi ọmọ. 

20Mgbọ Arawuna obenebe chieen̄ imun̄ ogwu ubọọn̄ melek ebi ibot ikwaan̄ kan̄ 
ekije inu, ijeje isi ikweek ọmọ, mè igele igwook me ijọn̄ me isi kan̄, mè ikana isi 
ikwuun̄. 
21Arawuna onenibe, “Keke orọ owu ogwukaan̄ n̄a, ogwu ubọọn̄, ònu me lek n̄a, 
ogwu usun̄ kwun̄?” Ogwu ubọọn̄ onenifọọk ibe, “Ǹnu inenilep ere igen̄ akpa 
kwun̄, inyi ǹsa ǹnama ntook ngwugwa ǹnyi Okumugwem, inyi ijo orukan̄ yi ita 
ebi ene me lek.” 
22Arawuna otutumu inyi Debit ibe, “Ikaan̄ inu geelek òneneme owu ogwukaan̄ 
n̄a, ogwu ubọọn̄, mọnọ sa si gwa ngwugwa nyi Okumugwem. Kpọ eriembuuk 
mêsabe igwa ngwugwa ewọwọp iriọk ire eyi. Kpọ uti ibak-ijọn̄ melek ogbugboon̄ 
ekisa igba anam iba itobo ikam ire echi, kpulu sa rọ iye ebesa igwa ngwugwa. 
23Otutuuk inu chi ke emi Arawuna nsa inyi owu, ogwu ubọọn̄.” Arawuna 
otutumu si inyi ogwu ubọọn̄ ibe, “Kè Okumugwem Awaji kwun̄ ibọkọ ngwugwa 
kwun̄.” 
24Ogwu ubọọn̄ otutumu inyi Arawuna ibe, “In̄-in̄, m̀balelep inu chi me ubọk 
kwun̄, mè ikpe ewe. Emi m̀kpagwa ngwugwa ewọwọp iriọk inyi Okumugwem 
Awaji n̄a eyi ǹkakpe ikpoko geege me lek.” Debit onenilep ere igen̄ akpa ya melek 
eriembuuk ya me akọp ikpoko alata okuket go. 
25Debit onanama ntook ngwugwa inyi Okumugwem me ere ya, mè inigwa 
ngwugwa ewọwọp iriọk melek ngwugwa esuuk me ere ya. Okumugwem onọnọ 
uriaak ekiriaak me ibot ido ya, ijo orukan̄ ya ofefieek me Ijeren. 

I Ubọọn̄ 

I Ubọọn̄ 1 

Adonija îrọ lek kan̄ Ubọọn̄ 

1Ogwu ubọọn̄ Debit onenikan ikpukpọọk, ekekisa ekwut utọọk ichit ọmọ lek, 
inyi akpalek kan̄ iyok. Ire, lek kan̄ ìkakiyok. 
2Ebi ikwaan̄ kan̄ enenitumu inyi ọmọ ibe, “Eji enesi eweek obaak enenwaan̄ 
ikariọọn̄ge enerieen̄ ge ejet owu ogwu ubọọn̄, inyi ikisi ikwaan̄ inyi owu, mè 
ikikpọ owu chieen̄ me lek. Obaak enenwaan̄ ya môkilaak igba owu ogwukaan̄ kiji 
ogwu ubọọn̄, inyi lek kwun̄ ikiyok.” 
3Ema enenije ikana Ijeren ikiweek gwun̄ enenwaan̄ òjajaan̄, mè inimun̄ Abisagi 
ogwu Sunem, mè inisa ika ijet ogwu ubọọn̄. 
4Gwun̄ enenwaan̄ ya îjaan̄ uja enenen. Inenigọọk ogwu ubọọn̄ ikup, mè ikikpọ 
chieen̄ me lek. Ire, ogwu ubọọn̄ ìkagọọk ọmọ ìlaak. 
5Adonija ogwu Agit omanbe inyi Debit onenisan̄a lek isibi, mè ibe, “Emi mbare 
ogwu ubọọn̄,” Inenititiin̄ uji akọn̄ mè inyinya akọn̄, mè ebi ìkikọp uji cha. Îgobo 
si akọp ebirieen̄ go ebi ìbekilibi me isi kan̄. 
6Ogwu ute ìkararak ìkan̄ inu ìnyi ọmọ mgbọ geege, mè ìdo ọmọ ìbe, “Ìre keke orọ 
okirọ inu chi okirọ?” Adonija îjaan̄ si uja enenen. Ọmọ ke eman igọọk Abusolọm. 
7Adonija onenisi igba ibot ichọk melek kè Jowabu, ogwu ogwu uga orebe Seruya, 
mè Abiata ogwu ngwugwa, ema ene iba echechieek inyi, mè igọọk ọmọ ikeke. 
8Ire, Jadọk ogwu ngwugwa, mè Benaya gwun̄ kè Jeyoyada, mè Netan ogwu 
nriran, mè Simei mè Reyi, mè ebi akọn̄ ìkibem Debit kpegọọk Adonija ikeke. 
9Adonija onenigwu owuwa arọọn̄, mè eriembuuk, mè bọn eriembuuk egwookbe 
imiin̄ ufuk isa igwa ngwugwa me lek ewuuk Joyelet òkup me agba lek ama En 
Rogen. Îgween̄ otutuuk ebi ngwan̄, bọn ebirieen̄ ogwu ubọọn̄, mè igween̄ si 
otutuuk ebi Juda ìrere ebi ibot ikwaan̄ ogwu ubọọn̄, igbaalek. 
10Ire, ìkagween̄ Netan ogwu nriran mè Benaya mè ebi akọn̄ ìkibem Debit, 
ìkagwegwen si Solomọn ogwu ngwan̄. 
11Netan onenido Batiseba nga kè Solomọn ibe, “Ìre òkanọ-nu ibe ke Adonija 
gwun̄ enerieen̄ Agit omanbe inyi Debit îkana ogwu ubọọn̄, me Debit ogwukaan̄ 
kiji ikariọọn̄ge? 
12Eya orọ mgbọ keyi, na mè ǹteme owu ike oborọ mè inyan̄a ebek ugwem kwun̄ 
mè ebek ugwem kè Solomọn gwun̄ kwun̄. 
13Nin̄ gọọk ogwu ubọọn̄ Debit, mè si tumu nyi ibe, ‘Ogwukaan̄ n̄a ogwu ubọọn̄, 
ìre owu òkafat ìnyan̄a ibot ìnyi emi ogwu usun̄ kwun̄ ibe, me atikọ, ke îre 
Solomọn gwun̄ n̄a enerieen̄ obore ogwu ubọọn̄ me irek kwun̄, ke îre ọmọ si 

obosiki ikweek me inyọn̄ ogboon̄ ubọọn̄ kwun̄ ikikpulu? Ijeje inire ibe ke Adonija 
oyaka inikana ogwu ubọọn̄?’ 
14Me mgbọ owu môkupbe me ere ya ikitumu ikọ melek ogwu ubọọn̄, emi 
mânenikana inin̄ uwu ya, mè inirọ ikọ owu otumube inye.” 
15Batiseba oninin̄ isi imun̄ ogwu ubọọn̄ me emen agwut ya. Ogwu ubọọn̄ îkan 
enenen mgbọ ya. Abisagi ogwu Sunem okekikpọ ọmọ chieen̄ me lek. 
16Batiseba onenigele ikwuun̄, mè itọbọ ekpe me isi ogwu ubọọn̄. Ogwu ubọọn̄ 
onenido ọmọ ibe, “Keke ke oweek?” 
17Itutumu inyi ibe, “Ogwukaan̄ n̄a, îre owu gaalek osa me erieen̄ Okumugwem 
Awaji kwun̄ inyan̄a ibot inyi emi ogwu usun̄ kwun̄ ibe, ‘Solomọn gwun̄ kwun̄ 
enerieen̄ obore ogwu ubọọn̄ me irek n̄a, îre ọmọ obokup me inyọn̄ ogboon̄ 
ubọọn̄ n̄a ikikpulu.’ 
18Ire, mgbọ keyi, kpọ Adonija îkana ogwu ubọọn̄, me ere owu ogwu ubọọn̄ 
òkariọọn̄ inu ofolek. 
19Îsi igwu owuwa orie eriembuuk, mè eriembuuk echi egwookbe, mè ogbogbo 
arọọn̄ isa igwa ngwugwa, mè igween̄ otutuuk bọn ebirieen̄ ogwu ubọọn̄, mè 
Abiata ogwu ngwugwa, mè Jowabu ogwu ibot akọn̄ isa igbaalek. Ire, ìkagwen 
Solomọn ogwu usun̄ kwun̄. 
20Ogwukaan̄ n̄a ogwu ubọọn̄, chieen̄ otutuuk ebi Ijeren ìkup me lek kwun̄, inyi 
owu òtumu ònyi ema ogwu òbosiki ikweek me inyọn̄ ogboon̄ ubọọn̄ kwun̄, 
ogwukaan̄ n̄a ogwu ubọọn̄, ikikpulu mgbọ ukot kwun̄ môrakabe. 
21Ire owu ogwu ubọọn̄ òkadọmọ inu yi ìsun̄ me irek, osinan̄a ikwu ifo igọọk ebi 
nte nte kwun̄, emi mè Solomọn gwun̄ n̄a enerieen̄ mênenikana ebi ìlọ ijọn̄.” 
22Ogwu enenwaan̄ ya òkitumu ikọ ya me otu melek ogwu ubọọn̄, Netan ogwu 
nriran okakana inin̄ uwu. 
23Enenilook ogwu ubọọn̄ ibe ke Netan ogwu nriran înu. Netan oneniraka inu me 
isi ogwu ubọọn̄, mè igele igwook me ijọn̄, mè ikana isi ichit me ijọn̄. 
24Netan onenibe, “Ìre owu, ogwukaan̄ n̄a ogwu ubọọn̄, otumu ibe ke Adonija 
obonire ogwu ubọọn̄ me irek kwun̄, ke îre ọmọ obonisiki ikweek me inyọn̄ 
ogboon̄ ubọọn̄ kwun̄ ikikpulu? 
25Cherekeyi, Adonija ìgwegween̄ otutuuk bọn ebirieen̄ ogwu ubọọn̄, mè ebi ibot 
akọn̄, mè Abiata ogwu ngwugwa, igbaalek, mè isi igwu owuwa orie eriembuuk, 
mè eriembuuk echi egwookbe, igbaalek owuwa arọọn̄, isa igwa ngwugwa. Me 
mgbọ keyi, ema ire ebilọ mekirie, mè ikinwọ melek Adonija, mè ikibe, ‘Ogwu 
ubọọn̄ Adonija, luk ugwem jọn̄ọ!’ 
26Ire, ema kpegwen emi ogwu usun̄ kwun̄, mè Jadọk ogwu ngwugwa, mè Benaya 
gwun̄ kè Jeyoyada, mè Solomọn ogwu usun̄ kwun̄, igbaalek. 

27Ìre inu òkup ikeyi ke ogwukaan̄ n̄a ogwu ubọọn̄ ofat irọ me ikarọge ebi usun̄ 
kan̄ eriọọn̄ ogwu òbonisiki ikweek me inyọn̄ ogboon̄ ubọọn̄ ogwukaan̄ n̄a ogwu 
ubọọn̄ mgbọ ukot kan̄ isiraka?” 

Debit îrọ Solomọn ubọọn̄ 

28Ogwu ubọọn̄ Debit onenibe, “Ìgwen Batiseba ibe inin̄ inu.” Batiseba oninin̄ inu, 
mè inisi ikeke me isi ogwu ubọọn̄. 
29Ogwu ubọọn̄ oneninyan̄a ibot ibe, “Kè lek ugwem Okumugwem, ogwu 
ònyanyan̄a emi me otutuuk ufialek n̄a. 
30Inyan̄a-ibot ya nsabe me erieen̄ Okumugwem, Awaji ebi Ijeren, inyan̄a inyi 
owu ibe ke Solomọn gwun̄ kwun̄ enerieen̄ obore ogwu ubọọn̄ me irek n̄a, ke ọmọ 
si obosiki ikweek me inyọn̄ ogboon̄ ubọọn̄ n̄a, me irek n̄a ikikpulu, cherekeyi ke 
emi mbarọ inyan̄a-ibot ya iso.” 
31Batiseba onenigele igwook, mè ikana isi ichit me ijọn̄, mè inigwuun̄ akpatukot 
me ijọn̄ me isi ogwu ubọọn̄, mè inibe, “Ogwukaan̄ n̄a ogwu ubọọn̄ Debit, luk 
ujọn̄ọ ugwem!” 
32Ogwu ubọọn̄ Debit onenibe, “Ìgwen Jadọk ogwu ngwugwa, mè Netan ogwu 
nriran, mè Benaya gwun̄ kè Jeyoyada ibe enu me isi ogwu ubọọn̄.” 
33Mgbọ ema enube, ogwu ubọọn̄ onenibe ema, “Ìsa ebi ikwaan̄ ogwukaan̄ kinyi 
ìgbaalek kinyi ìje, mè ìben Solomọn gwun̄ n̄a enerieen̄ ìtoon̄ me inyọn̄ inyinya 
mgbidim ukot eyi òkup ọkpọkpọ inyi emi, mè ìsa ọmọ ìkọp ìsi otu mun̄ Giyọn. 
34Enyi isire ere ya, Jadọk ogwu ngwugwa mè Netan ogwu nriran etọkọ ọmọ aran̄ 
me ibot, mè esa ọmọ erọ ogwu ubọọn̄ ebi Ijeren. Ìkiwut otita, mè ìkitaan̄ ukpo 
ìtumu ibe, ‘Ogwu ubọọn̄ Solomọn, luk ugwem jọn̄ọ!’ 
35Enyi isirọ ikeya isan̄a, ìgọọk ọmọ ìgwu ìkom ìna me ere keyi, inyi inisiki ikweek 
me inyọn̄ ogboon̄ ubọọn̄ n̄a, mè ikikpulu me irek n̄a. Ọmọ ke nnyi unye ibe inire 
ogwu ubọọn̄ òbokikpulu Ijeren mè Juda.” 
36Benaya gwun̄ kè Jeyoyada ofọfọọk ogwu ubọọn̄ ibe, “Ikup ikeya! Kè 
Okumugwem, Awaji ogwukaan̄ n̄a ogwu ubọọn̄, irọ si inye ikeya. 
37Ike Okumugwem okekebe melek ogwukaan̄ n̄a ogwu ubọọn̄ me ukot mgbọ 
kan̄, ikeke si ikeya melek kè Solomọn, mè irọ inyi irek ubọọn̄ kan̄ imin igak irek 
ubọọn̄ ogwukaan̄ n̄a ogwu ubọọn̄ Debit!” 
38Jadọk ogwu ngwugwa, mè Netan ogwu nriran, mè Benaya gwun̄ kè Jeyoyada, 
mè ebi Keret, mè ebi Pelet ebi ìkibem ogwu ubọọn̄ enanan̄a ije, mè iben Solomọn 
itoon̄ me inyọn̄ inyinya mgbidim ukot òkup ọkpọkpọ inyi ogwu ubọọn̄ Debit, mè 
isa ọmọ ije ikwala isibi isi ire Giyọn. 
39Jadọk ogwu ngwugwa îsa ifu aran̄ inan̄a me uwu ọfọ òkup mbuban ikaan̄ me 
ubọk inu, mè inisa aran̄ ya itọkọ Solomọn me ibot. Ema enenikiwut otita, otutuuk 
ene ekekitaan̄ ukpo itumu ibe, “Ogwu ubọọn̄ Solomọn, luk ugwem jọn̄ọ!” 

40Otutuuk ebi ene egbọgbọọk isibi ikigọọk Solomọn me udun̄, mè ikiwut òja, mè 
ikibele ejit enenen. Ida okput kiban̄ osisisik ijọn̄. 
41Mgbọ Adonija mè otutuuk ebi ichen ebi îgween̄be cha ekikana ijọk kiban̄ 
igwook, ema enọnọ okput ya. Mgbọ Jowabu onọbe ida otita ya, idodo ibe, “Ìre 
kpasi okput okisisik ama ikilọ ni?” 
42Jowabu òkitumu ikọ ya me otu, Jonatan gwun̄ kè Abiata ogwu ngwugwa 
okakana isibi. Adonija obebe ọmọ, “Nin̄ na. Owu ìre atalek gwun̄ owot! Nchieek 
ibe ke owu òkisa ata etip inu.” 
43Jonatan ofọfọọk ibe, “Ìkare kubọk ge! Ogwukaan̄ kiji ogwu ubọọn̄ Debit îrọ 
Solomọn ubọọn̄. 
44Ogwu ubọọn̄ ìraria Jadọk ogwu ngwugwa, mè Netan ogwu nriran, mè Benaya 
gwun̄ kè Jeyoyada, mè ebi Keret, mè ebi Pelet ebi ìkibem ogwu ubọọn̄, ibe egọọk 
Solomọn esi. Ema eben ọmọ itoon̄ me inyọn̄ inyinya mgbidim ukot òkup 
ọkpọkpọ inyi ogwu ubọọn̄ isa ije. 
45Jadọk ogwu ngwugwa, mè Netan ogwu nriran etọtọkọ ọmọ aran̄ me ibot, mè 
irọ ọmọ ubọọn̄ me agba mun̄ Giyọn. Ema enenibene me ere ya ikibọn̄ okoko, mè 
ikinwọọn̄ uga unwọọn̄, ikije inin̄ emen ama, ama okekisisik. Eya ore ida okput ya 
enyi ekinọ. 
46Ògak ge, Solomọn îra isisi isi isiki ikweek irek me inyọn̄ ogboon̄ ubọọn̄ ido. 

47Ofifi si, ebi ikwaan̄ ogwu ubọọn̄ mînu initọn̄ ogwukaan̄ kiji ogwu ubọọn̄ Debit, 
mè ikibe ọmọ, ‘Kè Awaji kwun̄ irọ inyi erieen̄ kè Solomọn itaan̄ etip igak eyi 
kwun̄, mè ogboon̄ ubọọn̄ kan̄ imin si igak eyi kwun̄!’ Ogwu ubọọn̄ Debit okukup 
me inyọn̄ mkpilaak, mè igele ibot isiki itọbọ ebum, 
48mè itumu ibe, ‘Itọn̄ ikup inyi owu Okumugwem, Awaji ebi Ijeren, ogwu 
ògogobo ogwu òbonisiki ikweek me inyọn̄ ogboon̄ ubọọn̄ me irek n̄a cherekeyi, 
mè irọ ibe emi ǹsa chieen̄ n̄a m̀mun̄.’ ” 
49Otutuuk ebi ichen kè Adonija eririki mije ukpook, mè inan̄a ikeke, mè ikpọk 
iyat, ogwu ikup, ònin̄ oniin̄ kan̄. 
50Mije ukpook kè Solomọn, Adonija osisi ikana iko echi òkup me lek ntook 
ngwugwa igọbọ ikam. 
51Enenisi ikpa inyi Solomọn ibe, “Kpọ, Adonija îtet ukpook me lek ogwu ubọọn̄ 
Solomọn, mè isi igọbọ iko echi òkup me lek ntook ngwugwa ikam, mè ikibe, 
‘Ogwu ubọọn̄ Solomọn inyan̄a ibot inyi emi cherekeyi ibe ke ọmọ ìkpokpan̄ emi 
ogwu usun̄ kan̄.’ ” 
52Solomọn ofọfọọk ibe, “Ire ijeen̄ ibe ke ọmọ îgbe utoon̄-ejit, kpunu ukut ijeek ge 
ikeyi òbojibi me ibot kan̄ irọn̄ me ijọn̄. Ire, ire ijo inu ikup me emen kan̄, 
ìbokwukwu.” 

53Ogwu ubọọn̄ Solomọn oraria ibe esi esa Adonija enu, esisi isan̄a ọmọ inan̄a me 
lek iko òkup me lek ntook ngwugwa, mè isa ọmọ inu. Inunu, mè inigele igwook 
me ijọn̄ inyi ogwu ubọọn̄ Solomọn. Solomọn onenibe ọmọ, “Je fo uwu kwun̄.” 

I Ubọọn̄ 2 

Mgburudun̄ nteme Debit otemebe Solomọn 

1Mgbọ usen mkpa kè Debit ogbetbe, Debit oneninyi Solomọn ogwu gwun̄ nteme 
kechi ibe, 
2“Usen mkpa n̄a òkigbet, ike îkupbe inyi otutuuk ene me linyọn̄. Eya orọ, nye lek, 
mè kirọ inu kubọk enerieen̄. 
3Mun̄ ibe ke owu okirọ inu Okumugwem okiweek. Kije me oniin̄ kan̄. Kirọ 
orọmijọn̄ kan̄, mè ikọ geelek îtọbe, mè kisun̄ si ikan kan̄ mè inu geelek ònan̄a me 
ida kan̄, kubọk egebe me Ikan kè Mosis, inyi inu geelek owu môrọbe ikije ijaan̄, 
mè òkokaan̄ nnwọn-isi me ere geelek owu môsibe. 
4Sa me ikeyi, Okumugwem mônenirọ use kan̄ iso, eyi îchieekbe emi ibe, ‘Ire bọn 
owot iman kwun̄ igbala chieen̄ me ugwem kiban̄, mè isa me otutuuk ejit kiban̄ 
mè otutuuk efuuk kiban̄ ikirọ atikọ me isi n̄a, owu òkponan ene ogwu òbosiki 
ikweek me inyọn̄ ogboon̄ ubọọn̄ ikikpulu Ijeren.’ 
5“Mgbọ keyi, owu me lek kwun̄ oriọọn̄ inu Jowabu, ogwu ogwu uga orebe Seruya 
orọbe emi, eyi îtetbe ebi ibot akọn̄ Ijeren ene iba, Abina gwun̄ kè Neri mè Amasa 
gwun̄ kè Jeteri, ikpan̄ me agam, mè isa me ikeya ifiat eje ene me mgbọ esuuk 
kubọk ìyaka ire mgbọ akọn̄. Eje ene iba chi îken fanti akọn̄ kan̄ òkup ọmọ me 
ebon, mè iken si ikpukot òkup ọmọ me ukot. 
6Sa iriọọn̄-inu kwun̄ rọ inu melek kan̄. Kachieek ibe isa isọọn̄ ibot ikwu ifo ama 
ekwukwu me esuuk. 
7“Ire, kaan̄ ata ejit me lek bọn ebirieen̄ kè Bajilai ogwu Giliadi, mè tele inyi ema 
ekup me otu ifuk ebi ìbekigọọk irie inorie me inyọn̄ ikasi inorie kwun̄. Mije, ema 
ekekeke inye melek n̄a mgbọ nlibibe ekot ugwem inan̄a me lek kè Abusolọm 
ngwan̄ kwun̄. 
8“Ofifi si, kpọ Simei gwun̄ kè Gera ogwu otoko kè Benjamin ònan̄a me ama 
Bayurim ire ogwa melek kwun̄. Îfieek otu igbo emi ijo ijo me usen nkije iraka isi 
Mayanayim. Usen înube agba okwaan̄ Jodan inimun̄ emi, nnyan̄a ibot me erieen̄ 
Okumugwem inyi ibe ke m̀kabakpan̄ ọmọ. 
9Ire, mgbọ yi, kamọnọ ọmọ kubọk ogwu ubọk otanabe. Owu ìre gwun̄ òriọọn̄ inu. 
Owu oriọọn̄ inu oborọ melek kan̄. Rọ inyi eje kan̄ igbuk, mè ọmọ isa isọọn̄ ibot 
kan̄ ikwu ifo ama ekwukwu.” 
10Debit onenikwu ifo igọọk ebi nte nte kan̄, ebeben ọmọ ifuun̄ me ama kè Debit. 

11Debit îkpulu Ijeren akọp acha ini. Ìkup me Eburọn ikpulu acha jaaba, mè inikup 
me Jeruselem ikpulu akọp acha ita mè ita. 
12Solomọn onenikana ikweek me inyọn̄ ogboon̄ ubọọn̄ ogwu ute Debit ikikpulu. 
Mkpulu kan̄ okekeke inye enenen. 

Ogboon̄ ubọọn̄ kè Solomọn îkeke inye 

13Adonija, ogwu ogwu uga orebe Agit, onenije isi lek kè Batiseba, nga kè 
Solomọn. Batiseba onenido ọmọ ibe, “Inunu onube, ìre ònu me esuuk?” Ifọfọọk 
ibe, “Iin̄, ǹnu me esuuk,” 
14mè initumu si ibe, “Nkaan̄ inu mbatumu inyi owu.” Batiseba obebe ọmọ, “Tumu 
ma.” 
15“Owu oriọọn̄ ijaan̄ ibe ke irek mkpulu yi ìkup inyi emi, ke chieen̄ otutuuk ebi 
Ijeren ìkup me lek n̄a kubọk ogwu òbonire ogwu ubọọn̄ kiban̄. Ire, irek mkpulu 
oneninwene ikana inirọn̄ inyi ngwan̄ n̄a enerieen̄. Inu yi ìnire ọmọ lek inan̄a me 
ubọk Okumugwem. 
16Mgbọ yi, îkaan̄ mbeek ge mbabeek me ubọk kwun̄. Soso kajit emi.” Batiseba 
obebe ọmọ, “Beek ma.” 
17Inenitumu ibe, “Nye lek si riaak ogwu ubọọn̄ Solomọn ibe inyi emi Abisagi 
ogwu enenwaan̄ Sunem ya me lek nwa. Nriọọn̄ ibe ke ìkpojit mbeek geelek owu 
môbeekbe ọmọ.” 
18Batiseba onenifọọk ibe, “Înwọn! Emi mâsa ikọ kwun̄ isi ikpa inyi ogwu ubọọn̄.” 

19Batiseba onenije isi lek ogwu ubọọn̄ Solomọn ibosa ikọ kè Adonija isi ikpa inyi. 
Ogwu ubọọn̄ onanan̄a ikeke ije ikweek ọmọ, mè igele igwook me isi kan̄, mè igwu 
ikom isi isiki ikweek me inyọn̄ ogboon̄ ubọọn̄ kan̄, mè ibe esa ikasi ubọọn̄ si ejet 
nga ogwu ubọọn̄. Batiseba osisiki ikweek irek me agan̄ ubọk ulom kan̄. 
20Batiseba onenibe ogwu ubọọn̄, “Îkaan̄ gwun̄ inu ge mweekbe ibebeek owu, 
soso kajit emi.” Ogwu ubọọn̄ ofọfọọk ibe, “Beek, nga n̄a, ke m̀kpajit owu.” 
21Ogwu uga onenibe, “Tele mè esa Abisagi ogwu enenwaan̄ Sunem enyi Adonija 
ngwan̄ kwun̄ me lek nwa.” 
22Ogwu ubọọn̄ Solomọn ofọfọọk ogwu uga ibe, “Òjeje inibeek ibe emi ǹsa Abisagi 
ogwu Sunem ǹnyi Adonija? Beek si ibe emi ǹkana irek mkpulu yi ǹnyi Adonija 
mije îrebe ngwan̄ n̄a ugane. Iin̄, owu môkọt ibe emi ǹkana irek mkpulu yi ǹnyi 
ọmọ, mè ǹnyi Abiata ogwu ngwugwa, mè ǹnyi si Jowabu, ogwu ogwu uga orebe 
Seruya!” 
23Ogwu ubọọn̄ Solomọn oneninyan̄a ibot me erieen̄ Okumugwem ibe, “Kè Awaji 
isulu emi osusut, mè itoon̄ urot, ire Adonija ìkasa ugwem kan̄ ìkpe me ibot inu yi 
îkido. 
24Mgbọ keyi, kè lek ugwem Okumugwem, ogwu òsusun̄ emi me inyọn̄ ogboon̄ 
ubọọn̄ kè Debit nte n̄a, mè inyi emi uwu ubọọn̄ kubọk îchieekbe use, me 
cherekeyi, Adonija ìbokwukwu!” 

25Ogwu ubọọn̄ Solomọn oneninyi Benaya gwun̄ kè Jeyoyada ida, isisi ifieek 
Adonija ikpan̄. 
26Ogwu ubọọn̄ onenitumu inyi Abiata ogwu ngwugwa ibe, “Gwu kom fo Anatọt 
ama kinyi. Owu ogbe mkpa si, ire, ǹkabakpan̄ owu mgbọ keyi, mije, îre owu 
okiben okop inyan̄a-ibot Ogwukaan̄-ene Okumugwem isa ikije me isi kè nte n̄a 
Debit, mè igọọk ọmọ ibọkọ si ufialek me otutuuk mgbọ îkupbe me ufialek.” 
27Solomọn onenisan̄a Abiata me ọgbọn̄ ebi ngwugwa Okumugwem. Inu yi 
onenirọ ikọ Okumugwem otumube me Silo ibak uwu kè Ilai iso. 
28Mgbọ Jowabu onọbe etip inu cha òrọrọ, ililibi isi Atanga Okumugwem, mè isi 
ikat iko echi òkup me lek ntook ngwugwa ikaan̄. Jowabu ìkeke inyi Adonija, 
ìkakeke ìnyi Abusolọm. 
29Enenikpa inyi ogwu ubọọn̄ Solomọn ibe ke Jowabu îlibi isi Atanga 
Okumugwem, ke ìkup me agba lek ntook ngwugwa. Solomọn onyinyi Benaya 
gwun̄ kè Jeyoyada ida ibe, “Je si fieek ọmọ kpan̄!” 
30Benaya osisi inin̄ emen Atanga Okumugwem, mè isi itumu inyi Jowabu ibe, 
“Ogwu ubọọn̄ ìbe owu òsibi ònu!” Ire, Jowabu ofọfọọk ibe, “In̄-in̄, m̀bakup me ere 
keyi ikwu.” Benaya ogwugwu ikom isi ikpa inu Jowabu ofọọkbe ọmọ inyi ogwu 
ubọọn̄. 
31Ogwu ubọọn̄ otutumu inyi Benaya ibe, “Ire ikeya, rọ ike îtumube. Fieek ọmọ 
kpan̄, mè ben fuun̄, inyi emi mè uwu nte n̄a enwọnọ mkpukpe eje ebi kpelọ inu 
geege echi Jowabu ofiin̄be. 
32Okumugwem môyaka eje kan̄ itoon̄ ọmọ me ibot, mije îsabe oge akọn̄ ikpan̄ 
ene iba, Abina gwun̄ kè Neri òre ogwu ibot ebi akọn̄ Ijeren, mè Amasa gwun̄ kè 
Jeteri òre ogwu ibot ebi akọn̄ Juda, ebi ìrere ata ife igak ọmọ, ebi kperọ inu geege 
ilọ, me nte n̄a ikariọọn̄ge. 
33Kè eje kiban̄ ibia me ibot kè Jowabu mè ibot ebi owot iman kan̄ ire mgbọ 
geelek. Ire, kè esuuk Okumugwem ibia melek kè Debit mè ebi owot iman kan̄, 
mè uwu kan̄, mè ogboon̄ ubọọn̄ kan̄ mege ire mgbọ geelek.” 
34Ikeyi ke Benaya gwun̄ kè Jeyoyada onigwu ikom isi, mè isi ikep Jowabu ito, mè 
ikpan̄ ọmọ, ebeben isi ifuun̄ me ere uwu kan̄ me emen èwê. 
35Ogwu ubọọn̄ onenisa Benaya gwun̄ kè Jeyoyada ito me ibot ebi akọn̄ me irek 
kè Jowabu, mè inisan̄a Jadọk ito kubọk ogwu ngwugwa me irek kè Abiata. 
36Ogwu ubọọn̄ oneniria etip igwen Simei, mè inibe ọmọ, “Na nama uwu me 
Jeruselem nyi lek kwun̄, mè ka na luk me ere keyi, mè kanan̄a ìsi ofifi ere geege. 
37Usen geelek owu otelebe ere keyi, mè isaba iteke Kidọrọn, kpọkpọ riọọn̄ ibe ke 
owu òbokwukwu. Ire okwu, eje kwun̄ ìbotoon̄ owu me ibot.” 
38Simei ofọfọọk ogwu ubọọn̄ ibe, “Inu owu ogwukaan̄ n̄a ogwu ubọọn̄ otumube 
îjaan̄. Emi ogwu usun̄ kwun̄ mârọ si ike owu otumube.” Simei obabia me 
Jeruselem ijọn̄ọ mgbọ. 

39Ire, mgbọ acha ita orakabe, ebi usun̄ iba kè Simei enanan̄a ilibi isi lek kè Akis 
gwun̄ kè Maaka, ogwu ubọọn̄ ebi Gat. Enenikpa inyi Simei ibe, “Kpọ ebi usun̄ 
kwun̄ iba ire ebilọ me Gat.” 
40Mgbọ Simei obọkọbe etip ya, inenene inyọn̄ inyinya akpan kan̄, mè ikọp isi Gat 
isi lek kè Akis isi iweek ebi usun̄ kan̄. Imumun̄ ebi usun̄ kan̄ cha, mè isa ema inan̄a 
me Gat igwu ikom ika inu Jeruselem. 
41Enenikpa inyi Solomọn ibe ke Simei înan̄a me Jeruselem isi Gat, mè igwu ikom 
ika. 
42Ogwu ubọọn̄ oneniria ikwaan̄ igwen Simei, mè ibe ọmọ, “Ke m̀be ǹtetet owu 
ibe owu òsa me erieen̄ Okumugwem ònyan̄a ibot ònyi emi, mè itaba owu ubọk 
me utọn̄ ibe, ‘Usen geelek owu mônan̄abe me ere keyi ije isi ofifi ere, ke owu 
òbokwukwu?’ Owu obebe emi ke inu emi ntumube înwọn, ke owu môrọ si ikeya. 
43Ìre keke orọ mè owu okasun̄ inyan̄a-ibot ya onyan̄abe inyi Okumugwem, mè 
okarọ si inu nnyibe owu ida ibe owu òrọ?” 
44Ogwu ubọọn̄ onenitumu inyi Simei ibe, “Me emen ejit kwun̄, owu oriọọn̄ 
otutuuk ijo inu owu orọbe nte n̄a Debit. Mgbọ keyi, Okumugwem môyaka ijo 
kwun̄ ikpe owu. 
45Ire, Okumugwem ìbogbagbana emi ogwu ubọọn̄ Solomọn. Irek ubọọn̄ kè Debit 
ìbokekeke inye me isi Okumugwem ire mgbọ geelek.” 
46Ogwu ubọọn̄ oneninyi Benaya gwun̄ kè Jeyoyada ida ibe isi ikpan̄ Simei. 
Benaya osisi ifieek Simei ito me ijọn̄, ikwukwu. Mkpulu Ijeren onenikeke inye 
me ubọk kè Solomọn. 

I Ubọọn̄ 3 

Solomọn îbeek iriọọn̄-inu 

(II Mfuf 1:3-12) 

1Solomọn oneninin̄ unene melek kè ogwu Fero ogwu ubọọn̄ Ijipiti, mè imọnọ 
ogwu gwun̄ enenwaan̄ ge ido me lek nwa, mè isa ika inu ama kè Debit iniluk 
mege înamabe uwu ubọọn̄ kan̄, mè Uwu Mbuban Okumugwem isan̄a, mè inama 
si mgban ikana ama Jeruselem okokop. 
2Ubọk geelek si, me ike mgbọ ya, ebi ene ekigwa ngwugwa me inyọn̄ ntook ema 
enamabe me ere geelek, mije, kpenama-nu Uwu Mbuban ere ebekimin Erieen̄ 
Okumugwem. 
3Solomọn onenikaan̄ imumechieen̄ me lek Okumugwem, mè ikirọ otutuuk 
orọmijọn̄ Debit ogwu ute okirọ, gaalek ke ìkisi igwa ngwugwa mè ikiwọp nsensi 
me inyọn̄ ntook echi ema enamabe. 

4Usen ge, ogwu ubọọn̄ onenisi Gibiọn ibosi igwa ngwugwa, mije, îre ere keya ore 
ere mbuban òmimin ichit. Solomọn ogwagwa obop ngwugwa ewọwọp iriọk me 
inyọn̄ ntook me ere ya. 
5Me Gibiọn ya, Okumugwem Awaji onenikana isibi me isi kè Solomọn me emen 
ilaak me eririeen̄, mè initumu inyi ọmọ ibe, “Beek inu geelek oweekbe ibe emi 
ǹrọ ǹnyi owu.” 
6Solomọn ofọfọọk ibe, “Owu okaan̄ atalek ikpele ata ejit me lek ogwu usun̄ kwun̄ 
Debit nte n̄a, mije îrọbe atikọ melek kwun̄, mè ire si ogwu ata irọrọ, mè itat si me 
ejit me isi kwun̄. Owu ojejeen̄ ikpele ata ejit òkup ikeyi me lek kan̄, mè inyi ọmọ 
gwun̄ enerieen̄ ogwu ònisiki ikweek me inyọn̄ ogboon̄ ubọọn̄ kan̄ cherekeyi. 
7“Mgbọ keyi, Okumugwem Awaji n̄a, owu onenimọnọ emi ogwu usun̄ kwun̄ isa 
irọ ubọọn̄ me irek kè Debit nte n̄a. Ire, kpọ ma, emi ìre gaalek sọntiik gwun̄, 
ǹkariọọn̄ ubọk ekirọ inu geege. 
8Kpọ emi ogwu usun̄ kwun̄ ire ogwu me etete ebi owu ogobobe inyi lek kwun̄, 
ife ìwawa enenen, ire lek kpebekọt ifuk otu ifuk kiban̄ iriọọn̄. 
9“Eya orọ nyi emi ogwu usun̄ kwun̄ ejit eyi iriọọn̄-inu, inyi mâkọtbe ikikpulu ebi 
kwun̄, inyi ǹkọt ǹkenriọọn̄ inu òrere ata mè eyi òrere ijo. Mije, ìre ekene ene 
ikike obokọt ikikpulu ikpele ido ebi kwun̄ ìwawa ijot ere ikeyi?” 
10Itotop Okaan̄-ene me lek ibe ke îre inu yi ke Solomọn odo. 

11Awaji onenitumu inyi ọmọ ibe, “Mije owu odobe inu yi, òkado ujọn̄ọ ugwem 
ìnyi lek kwun̄, òkado ibọbọọn̄ ubọọn̄, òkadodo si ibe emi m̀kpan̄ ebi ochicha 
kwun̄, ire, owu onenido ibe emi ǹnyi owu ejit ngobo-ntet eyi isasa ikiriọọn̄ unen 
inu mè nlilọ inu. 
12Eya orọ, m̀barọrọ inu odobe inyi owu. Kpọ, mânyi owu ejit iriọọn̄-inu mè 
ngobo-ntet, ire lek, kpunu ogwu òrarak ikup kubọk kwun̄ mgbọ òraraka, 
kpukpunu si ogwu òbokukup kubọk kwun̄ me mgbọ ònu me isi. 
13Ògak ge, mânyi owu inu okadoge si igbaalek. Mârọ owu òbọọn̄ ubọọn̄, mè inyi 
owu umin, ire lek, kpunu ene geege me etete ebi ubọọn̄ ogbo kwun̄, ogwu ebesa 
itọ me lek kwun̄ me otutuuk usen ugwem kwun̄. 
14Ire oje me oniin̄ n̄a, mè ikirọ orọmijọn̄ n̄a, mè ikirọ ikọ ntọbe kubọk Debit nte 
kwun̄ orọbe, mârọ ibe ugwem kwun̄ ijọn̄ọ.” 
15Solomọn obobolo chieen̄, mè iniriọọn̄ ibe ke îre ilaak ke ọmọ okimumun̄. 
Ineninan̄a inu Jeruselem, mè inikeke me isi Okop Inyan̄a-ibot Okumugwem, mè 
igwa ngwugwa ewọwọp iriọk melek ngwugwa esuuk, mè ito ijọk inyi otutuuk 
ebi ikwaan̄ uwu kan̄. 

Solomọn îsibi uyọt uyọt oyerebet 

16Usen ge, ebibaan̄ òje oyet iba esasa oyerebet inu me isi ogwu ubọọn̄ Solomọn, 
mè inikeke me isi kan̄. 



657 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

17Ene ge me lek kiban̄ onenibe, “Soso, ogwukaan̄ n̄a, emi melek ogwu enenwaan̄ 
yi egbaan̄ iluk me emen uwu ge. Ike eji ekigbaan̄ iluk, emi nneniman gwun̄. 
18Egwe ita iraraka me lek gwun̄ ya mmanbe, ọmọ oneniman si gwun̄ eyi kan̄. Eji 
gaalek ekup, kpunu ofifi ene me uwu ya, ilọ me lek kiji ene iba. 
19“Me eririeen̄, gwun̄ enerieen̄ ogwu enenwaan̄ yi omanbe okwukwu, mije 
îlaakbe ikeme ogwu gwun̄. 
20Me ejit eririeen̄, mgbọ ilaak obenbe emi ogwu usun̄ kwun̄, ogwu enenwaan̄ yi 
onwenween̄ lek iniben gwun̄ n̄a enerieen̄ isan̄a me isi n̄a isa isi imaan̄ me isi kan̄, 
mè iniben gwun̄ kan̄ òkwukwu inimaan̄ me isi n̄a. 
21Mgbọ egwe owelebe, mbolobe chieen̄ ibanyi gwun̄ n̄a ebe, ǹyaka inimun̄ ibe ke 
gwun̄ ya îkwu. Nnenigwuun̄ chieen̄ ikpọ gwun̄ ya me ewelegwe, mè imun̄ ibe ke 
ìkare gwun̄ n̄a enerieen̄ mmanbe.” 
22Ogwu enenwaan̄ keyilọ obebe, “In̄-in̄! Gwun̄ òkup me ugwem ore gwun̄ n̄a; eyi 
òkwukwu ìre eyi kwun̄.” Ire, ogwu adasi ya obebe, “In̄-in̄! Eyi òkwukwu ore eyi 
kwun̄; eyi òkup me ugwem ìre eyi n̄a.” Ikeyi ke ebibaan̄ iba chi etet lek inye 
ikigbini ikọ yi me isi ogwu ubọọn̄. 
23Ogwu ubọọn̄ onenibe ema, “Ogwugwu ìbe, ‘Gwun̄ n̄a ore ogwu òkup me 
ugwem; gwun̄ kwun̄ ore ogwu òkwukwu,’ sà ogwulọ obe, ‘In̄-in̄! Gwun̄ kwun̄ ore 
ogwu òkwukwu; gwun̄ n̄a ore ogwu òkup me ugwem.’ ” 
24Ogwu ubọọn̄ onenibe, “Ìsa oge akọn̄ ìjet emi.” Esasa oge akọn̄ ijet ogwu ubọọn̄. 

25Ogwu ubọọn̄ onyinyi ida ibe, “Tọbọ gwun̄ ya òkup me ugwem bum iba, mè sa 
okpọkọ ge nyi ogwu enenwaan̄ keyi, mè sa okpọkọ ge nyi ogwu enenwaan̄ 
keyilọ.” 
26Ogwu enenwaan̄ òrere nga gwun̄ òkup me ugwem ya otataan̄ ukpo, mije njijin 
ogwu gwun̄ ogwookbe ọmọ me lek, mè itumu inyi ogwu ubọọn̄ ibe, “Soso, 
ogwukaan̄ n̄a, sa gwun̄ òkup me ugwem ya nyi ogwu enenwaan̄ ya! Kalululuk 
ìkpan̄!” Ire, ogwu enenwaan̄ keyilọ obebe, “Ìkpore eyi n̄a, ìkporere si eyi kwun̄! 
Tọbọ bum iba!” 
27Ogwu ubọọn̄ onenifieek oyerebet ibe, “Sa gwun̄ òkup me ugwem ya nyi adasi 
ogwu enenwaan̄ ya, ke ọmọ ore ogwu uga. Kalululuk ìkpan̄.” 
28Otutuuk ebi ido Ijeren enọnọ otu oyerebet ya ogwu ubọọn̄ ofieekbe. Ukpook 
ogwu ubọọn̄ ya otetet ema enenen, mije, ema mîmun̄ ibe ke iriọọn̄-inu Awaji òwa 
me emen kan̄ isasa ikisibi unen oyerebet. 

I Ubọọn̄ 4 

Ebi ikwaan̄ kè Solomọn mè ebi ibot mkpulu kan̄ 

1Ogwu ubọọn̄ Solomọn onenikikpulu otutuuk Ijeren. 

2Erieen̄ ebi ibot ikwaan̄ kan̄ ire echi: Ajariya gwun̄ kè Jadọk ore ogwu ngwugwa; 

3Eliyorefu mè Ayija bọn kè Sisia ere ebi uti ikpa uwu oyerebet; Jiosefat gwun̄ kè 
Ayiludu ore ogwu òkige mfufuk; 
4Benaya gwun̄ kè Jeyoyada ore ogwu ibot ebi akọn̄; Jadọk mè Abiata ere ebi 
ngwugwa; 
5Ajariya gwun̄ kè Netan ore ogwu ibot ebi ibot mkpulu me agan̄ me agan̄; Jabudu 
gwun̄ kè Netan ore ogwu ngwugwa, mè ire si ogwu nteme inyi ogwu ubọọn̄; 
6Ayisari ore ogwu òkikpọ chieen̄ me lek uwu ogwu ubọọn̄; Adoniram gwun̄ kè 
Abida ore ogwu òkikpọ chieen̄ me lek ebi ikwaan̄ òbọp. 
7Solomọn onenito akọp mè ebi ibot mkpulu iba ibe ekekpulu otutuuk Ijeren, inyi 
eketitiin̄ inorie me ubọk ebi Ijeren esa ekekpọ owot ogwu ubọọn̄ melek otutuuk 
ebi uwu kan̄. Ogwu ibot mkpulu ge ìkikpọ ogwu ubọọn̄ owot onyan̄ ge me acha. 
8Erieen̄ ebi ibot mkpulu cha ìre: Ben-Uru me agan̄ ijọn̄ ogoon̄ ogoon̄ ebi otoko kè 
Iferem; 
9Ben-Dekeri me agan̄ Makaji mè Sayalibim mè Bet Semes mè Elọn Bet Yanan; 

10Ben-Esedi me agan̄ Arubot mè Soko mè otutuuk ijọn̄ ebi Eferi; 

11Ben-Abinadap me otutuuk agan̄ Nafat Doru (ọmọ odo Tafat gwun̄ enenwaan̄ 
kè Solomọn me lek nwa); 
12Bayana gwun̄ kè Ayiludu me agan̄ Tayanak mè Megido, mè otutuuk Bet San eyi 
òkup iriaak Jeretan eyi òkup me osiki Jesereli, bene me Bet San re Eben Meyola, 
mè isaba itet Jokimeyam; 
13Ben-Geba me agan̄ Ramot me Giliadi mè asabọn ama kè Jairi gwun̄ kè Manasi 
òkup me Giliadi, mè agan̄ Arigobu òkup me Basan, òkakaan̄ akọp ama ile 
gweregwen enamabe mgban ikana, mè itap olọkọrọ ekwe me otunchit; 
14Ayinadap gwun̄ kè Ido me agan̄ Mayanayim; 

15Ayimaji me agan̄ Nafitali (ọmọ odo Basemat gwun̄ enenwaan̄ kè Solomọn me 
lek nwa); 
16Bayana gwun̄ kè Usai me agan̄ Ase mè Alot; 

17Jiosefat gwun̄ kè Paruwa me agan̄ Isaka; 

18Simei gwun̄ kè Ela me agan̄ Benjamin; 

19Geberi gwun̄ kè Uri me agan̄ Giliadi, òrere ido kè Siyon ogwu ubọọn̄ ebi Amọ 
mè ido kè Ôgu ogwu ubọọn̄ Basan me adasi mgbọ. Ọmọ ore ogwu ibot mkpulu 
ge gaalek òkikpulu otutuuk ido ya. 

Solomọn îbọọn̄ ubọọn̄ enenen 

20Ebi Juda mè ebi Ijeren ewa kubọk achiaan̄ agba awaji. Ema ekekirie inorie, mè 
ikinwọ miin̄, mè ikibele ejit. 
21Solomọn onenikikpulu otutuuk ido òkup ibene me lek okwaan̄ Yuferetis isi ire 
ijọn̄ ebi Filisia, mè isi igwook me otubọk okike ijọn̄ ebi Ijipiti. Otutuuk ebi ido chi 

ekekitip otitip mkpulu isa ijet Solomọn, mè ikup me irak mkpulu kan̄ otutuuk 
ugwem kan̄. 
22Inu ekisa ikpọ Solomọn mè ebi uwu kan̄ owot me egwe usen ge ìre obop iko 
atalek akpa ekọkọk go, mè akọp obop iko akpa echi kpemalek ikọk iriọk, 
23mè akọp eriembuuk egwookbe imiin̄ ufuk me uwu, mè akọp eriembuuk iba 
egwookbe imiin̄ ufuk me ijọn̄ urie anam, mè efit arọọn̄ mè ebot, igbaalek ebi kè 
atọ, mè ogaan̄, mè uman anam, mè unọn ekpukpobe imiin̄ ufuk. 
24Solomọn okikpulu otutuuk ido òkup me usaba okwaan̄ Yuferetis, ibene me 
Tifisa isi ire Gaja, mè ikikpulu otutuuk ebi ubọọn̄ ìkikpulu me agan̄ usaba 
okwaan̄ Yuferetis, mè ikaan̄ esuuk melek otutuuk ido ògbagban ikana ọmọ 
okokop. 
25Ebi Juda mè ebi Ijeren, bene me Dan si re Bieseba, eluluk me utelelek me 
otutuuk ukot kè Solomọn, kpa ototun̄ ukan̄ mè uko gerep kiban̄ mè uko figi 
kiban̄. 
26Solomọn okakaan̄ akọp obop ogọ inyinya ini inyi uji akọn̄ kan̄, mè ikaan̄ si ebi 
akọn̄ inyọn̄ inyinya, akọp mè obop ene iba. 
27Akọp mè ebi ibot mkpulu iba cha ogwu ubọọn̄ Solomọn otobe ekekikpọ ọmọ 
owot, mè ikikpọ si owot otutuuk ebi ichen kan̄ geelek. Ebi ibot mkpulu cha 
ekikpọ ọmọ owot onyan̄ ge ge, kpa ogwu mè onyan̄ eyi kan̄. Ema ekekimun̄ ibe 
ke inu geege ìkanan me uwu ogwu ubọọn̄. 
28Ema mîkisa si akpa balì mè mbubet ijet ebi kè inyinya akọn̄ melek inyinya ije. 
Ogwu ikup, ìkisa echi kan̄ isi me ere edọmọbe inyi ọmọ. 

Iriọọn̄-inu kè Solomọn 

29Awaji oneninyi Solomọn iriọọn̄-inu, mè ngobo-ntet ogbogbo, mè iriọọn̄-lek eyi 
kpebekọt itọ, kubọk achiaan̄ òkup me agba awaji. 
30Iriọọn̄-inu kè Solomọn ogagak iriọọn̄-inu otutuuk ebi ìriọọn̄ inu agan̄ mbum-
ura, mè igak si otutuuk iriọọn̄-inu ebi Ijipiti. 
31Solomọn orọriọọn̄ inu igak otutuuk ofifi ebilene geelek, mè iriọọn̄ inu igak Etan 
ogwu Ejira, mè Eyiman, mè Kalikolu, mè Darida bọn kè Mayolu. Erieen̄ kan̄ 
okekitaan̄ etip ikana otutuuk ido ògbagban ikana ema okokop. 
32Solomọn ototo obop urọk ita, mè ikọt si obop okwa mè okwa go. 

33Îto urọk ofolek uti, ibene me lek uti olik oron Lebanọn ire lek mbubet isop 
òkitibi isibi me akpalek uwu. Îsa inu geelek itumu ikọ ikween̄-inu, ibene me lek 
ebi kè anam oron ire lek ebi kè ofut mè inu òkinyinyọnọ me ijọn̄ mè ebi kè irin̄. 
34Ebi ene ekekinan̄a me otutuuk ido geelek inu inikigban̄ iriọọn̄-inu kè Solomọn. 
Ebi ubọọn̄ otutuuk linyọn̄ isinọ inu ofolek iriọọn̄-inu kan̄, mîra ikiria ebi kiban̄ 
inan̄a me agan̄ geelek ibe enu enegban̄. 

I Ubọọn̄ 5 

Solomọn îbem lek inanama Uwu Mbuban 

(II Mfuf 2:11-18) 

1Mgbọ Iram ogwu ubọọn̄ Taya onọbe ibe ke mîtọkọ Solomọn aran̄ me ibot isa irọ 
ubọọn̄ me irek ogwu ute Debit, inenisan̄a ebi otuchieen̄ ikwaan̄ kan̄ iria isi lek kè 
Solomọn, mije, ọmọ melek kè Debit mîre unene otutuuk mgbọ Debit orebe 
ubọọn̄. 
2Solomọn oneniyaka iria etip ijet Iram ibe ikeyi: 

3“Owu oriọọn̄ ibe ke Debit nte n̄a ìkakọt ìnama Uwu Mbuban ere ebekimin 
Erieen̄ Okumugwem Awaji kan̄, mije akọn̄ òwawa ikana ọmọ me ijọn̄. Ìkakọt 
ìnama uwu ya mege Okumugwem orọbe ibe ọmọ itim ikpan̄ otutuuk ebi ochicha 
kan̄. 
4Ire, me mgbọ keyi, Okumugwem Awaji n̄a îrọ inyi ǹkaan̄ utelelek me agan̄ 
geelek. Ǹkakaan̄ ebi ochicha, kpunu si ùrioon̄ geege. 
5Eya orọ, emi ǹkiweek inanama Uwu Mbuban ere ebekimin Erieen̄ Okumugwem 
Awaji n̄a, kubọk Okumugwem otumube inyi nte n̄a Debit ibe, ‘Gwun̄ kwun̄ ogwu 
mâbenebe itoon̄ me inyọn̄ ogboon̄ ubọọn̄ me irek kwun̄, ọmọ oboninama Uwu 
Mbuban ere ebekimin Erieen̄ n̄a.’ 
6“Mgbọ keyi, soso, nyi ida ibe ebak uti olik Lebanọn enyi emi. Ebi n̄a mè ebi kwun̄ 
mêgbaan̄ ubọk isi ikwaan̄. Inu geelek otumube ifieek ibe emi m̀kpe ebi kwun̄ me 
ubọk ikwaan̄ kiban̄, mâkpe inyi owu. Owu oriọọn̄ ibe ke kpunu ene geege me 
etete kiji òrọriọọn̄ icho uti kubọk enyi ebi Sidọn!” 
7Mgbọ Iram obọkọbe etip kè Solomọn, ibebele ejit enenen, mè inibe, “Itọn̄ ikup 
inyi Okumugwem chereyi, mije înyibe Debit gwun̄ enerieen̄ òriọọn̄ inu ibe 
inikikpulu ikpele ido òkup ikeyi.” 
8Iram onenisan̄a etip iria ijet Solomọn ibe: “Nra ibọkọ etip oriabe ijet emi. Mârọ 
otutuuk inu oweekbe, mâchon uti olik, igbaalek uti alaga inwan̄ inyi owu ike 
odobe. 
9Ebi n̄a mêchon uti cha me oron Lebanọn, mè ikpulu igwook me okwaan̄, emi 
mâneninyi ida ibe ebọp ema egwook me isi mun̄, inyi ikite, mè esa enetọn̄ọ 
egwook me ere geelek owu môlookbe ibe esa enegwook. Ebi kwun̄ mênenikpulu. 
Inu mweekbe me ubọk kwun̄ ìre, mè owu òkonyi emi mè ebi uwu n̄a inorie.” 
10Sa me ikeyi ke Iram onyi Solomọn otutuuk uti olik mè uti alaga inwan̄ ike 
îweekbe. 
11Solomọn onenikiria ego iko akpa wit mè efit obop iko ini, melek efit obop iko 
atalek aran̄ olifu echichimi ini, ijet Iram me acha me acha, ibe isa ikikpọ owot 
kan̄ mè ebi uwu kan̄. 
12Okumugwem onyinyi Solomọn iriọọn̄-inu ike îchieekbe ọmọ use. Iram melek 
kè Solomọn egbagbaan̄ ikirọ inu me esuuk, ema ene iba enenigbaan̄ ikaan̄ 
mgbaan̄-nchieek. 

13Ogwu ubọọn̄ Solomọn oneniteen̄ akọp obop ene ita me etete otutuuk ebi 
Ijeren, ebi ìbokisa isi unye ikwaan̄, 
14mè inikiria ema isibi, me ukpa me ukpa isi Lebanọn. Ukpa ge, òrere akọp obop 
ene, ekikup onyan̄ ge me Lebanọn, mè ikika inisiki efuuk onyan̄ iba me uwu 
kiban̄. Adoniram ore ogwu ibot ebi ikwaan̄ òbọp chi. 
15Solomọn ìria akọp obop ene jeeta isi me inyọn̄ orioon̄ ibe ekesi ebak ewuuk, 
mè iria akọp obop ene jaaba ibe ekesi ebeme ewuuk cha, 
16mè iria si obop ebi ibot ikwaan̄ kan̄ ita mè efit ita ibe ekesi ekpọ chieen̄ me lek 
ikwaan̄, mè eketọ ikwaan̄ enyi ebi ikwaan̄ cha. 
17Ogwu ubọọn̄ onyinyi ida, ebabak ikpele okpukpuk ewuuk, mè ewuuk unye otu 
ewe, mè echi ebabala, inyi mêsabe itọbọ ọdọ Uwu Mbuban. 
18Ebi usọ ikwaan̄ ubọk kè Solomọn mè Iram mè ebi Gebali egbagbaan̄ ubọk ibala 
uti cha, mè irọkọ ewuuk cha, inyi mêsabe inama Uwu Mbuban. 

I Ubọọn̄ 6 

Solomọn înama Uwu Mbuban 

1Me òso efit acha ini mè jeeta karake ebi Ijeren enan̄abe isibi me Ijipiti, me òso 
acha ini me lek mkpulu kè Solomọn me Ijeren, me onyan̄ Jifu, òrere òso onyan̄ 
iba me acha, Solomọn obebene ikwaan̄ inanama Uwu Mbuban inyi Okumugwem. 
2Uwu Mbuban ogwu ubọọn̄ Solomọn onamabe inyi Okumugwem, ujọn̄ọ kan̄ me 
emen ìre akọp mè ejit go, uwele kan̄ ore ejit go, ubene kan̄ onire ejit jaaba mè 
agbagba otubọk ini. 
3Irak oyet òkup me agan̄ isi Uwu Mbuban ya, ujọn̄ọ kan̄ ìre ejit go, òrere ìkike 
melek uwele Uwu Mbuban ya. 
4Nruruk îtaakbe me lek uwu ya ìgbagba inwan me agan̄ oyet, mè iniwele me agan̄ 
emen. 
5Înama owuwa agwut agba oyet inyọn̄ ita igọm me lek akpalek uwu ya ikat ikana 
me akpalek uwu-ile ya, mè ere mbuban eyi emen emen. Sa me ikeya ke îtap 
owuwa agwut ikana uwu ya. 
6Agwut agba oyet echi agan̄ ijọn̄, uwele kan̄ ìre ejit ge mè agbagba otubọk iba. 
Echi òtoon̄ me inyọn̄ kecha ore ejit ge mè agbagba otubọk ini me uwele, sà echi 
òso inyọn̄ ita ore ejit ge mè agbagba otubọk gweregwen me uwele. Sa me ikeyi 
ke înama okwukwek ikat ikana otutuuk akpalek uwu ya me ntut agan̄ oyet, inyi 
ebi ene ekakichak ubọk me lek akpalek uwu ya me lek kan̄. 
7Mgbọ ekinama uwu ya, ewuuk esabe ikinama ìre gaalek echi ebabala isan̄a me 
ere ibak ewuuk, mè iben inu. Eya orọ, kpenọ ida abaracha, mè ida otut, mè ida 
ofifi nroon̄ ikwaan̄ geege esabe okwukwut irom me ere ya otutuuk mgbọ 
ekinama uwu ya. 

8Isotu ekisa ije inin̄ agwut agba oyet echi agan̄ ijọn̄ cha ìkup inyi agan̄ osiki Uwu 
Mbuban ya. Mêneninene otitop ije isi echi etete mè echi òso inyọn̄ ita. 
9Ogwu ubọọn̄ Solomọn oneninama uwu ya isan̄a, mè inisa ogbugboon̄ uti olik 
mè uwot uti olik itoon̄ inyọn̄ ichit. 
10Înama agwut agba oyet inyọn̄ ita ikana otutuuk uwu ya, ubene agwut agba oyet 
cha ge ge ìre ejit ge mè agbagba otubọk iba. Esa ogbugboon̄ uti olik igọbọ agwut 
agba oyet cha ikam me lek Uwu Mbuban ya. 
11Okumugwem onenitumu ikọ melek kè Solomọn ibe, 

12“Uwu Mbuban yi okinama, ire owu okirọ orọmijọn̄ n̄a, mè ikisun̄ ikan n̄a, mè 
ikirọ ida n̄a, mè ikirọ otutuuk ikọ ntọbe, mâsa me lek kwun̄ irọ otutuuk use 
nchieekbe Debit nte kwun̄ iso, 
13mè iluk me uwu yi me etete ebi Ijeren, m̀kpajuuk ebi n̄a ebi Ijeren itele.” 

14Solomọn oneninama Uwu Mbuban ya, mè inama isan̄a. 

15Ìsa uwot uti olik igbaka ichit akpalek uwu ya me agan̄ emen, ibene me ijọn̄ isi 
ire ebek, mè isa si igbaka me inyọn̄ uwu me agan̄ emen, mè inisa uwot uti alaga 
inwan̄ ichit otutuuk ijọn̄. 
16Inenisa uwot uti olik igbaka, kubọk agwut, eyi uwele kan̄ orebe ejit go, me agan̄ 
udun̄ udun̄ me emen uwu ya, ibene me ijọn̄ ire ebek, isa irọ ere mbuban eyi emen 
emen, òrere Ere Òkup Mbuban Ichit. 
17Agan̄ òrere uwu-ile me emen uwu ya ìkup me isi ere mbuban eyi emen emen 
ya, ujọn̄ọ kan̄ ìre akọp ejit. 
18Otutuuk akpalek emen uwu ya, esa uwot olik uwot olik igbaka ichit, mè itibi 
ogbokot melek ajakajak òchichili ibook ijot lek. Uwot olik ebalabe cha gaalek ke 
chieen̄ ene okimun̄, kpekimọọn̄ ewuuk esabe inama akpalek uwu ya. 
19Solomọn onenibala ere mbuban eyi emen emen òkup me agan̄ udun̄ udun̄ me 
emen Uwu Mbuban ya, mè iniben okop inyan̄a-ibot Okumugwem iyik me ere ya. 
20Ere mbuban eyi emen emen ya, ujọn̄ọ kan̄ mè uwele kan̄ mè ubene kan̄ ìre 
ìkike, òrere akọp ejit. Esasa atalek alata araran̄ ichọkọ ichit otutuuk emen, mè 
inisa uwot olik ichit lek ntook ngwugwa. 
21Solomọn onenisa atalek alata araran̄ ichọkọ ichit akpalek otutuuk emen Uwu 
Mbuban ya, mè inisa mkpọn esabe alata araran̄ ichọkọ ichit lek igbaka isaba 
ikwek isi ere mbuban eyi emen emen ya esabe si alata araran̄ ichọkọ ichit 
otutuuk lek. 
22Ikeyi ke Solomọn osa alata araran̄ ichọkọ ichit otutuuk emen uwu ya, mè isa si 
ichọkọ ichit lek ntook ngwugwa òkup me ere mbuban eyi emen emen ya. 
23Solomọn onenisa uti olifu irom ebi mbem emen inyọn̄ iba itap me emen ere 
mbuban eyi emen emen ya. Ubene kiban̄ ge ge ìre ejit iba mè agbagba otubọk ini. 

24Uwele uwop ogwu mbem emen inyọn̄ ge ìre ejit ge mè agbagba otubọk iba, 
uwop eyi òso iba kan̄ si ìre ejit ge mè agbagba otubọk iba. Nan̄a me otu utọn̄ 
uwop kan̄ ge saba toon̄ me otu utọn̄ uwop keyilọ ìre ejit iba mè agbagba otubọk 
ini. 
25Uwop ogwu mbem emen inyọn̄ eyi òso iba ìre si ejit iba mè agbagba otubọk 
ini, mije, ema iba cha ìre ìkike me ubene mè umin. 
26Ubene ebi mbem emen inyọn̄ cha ge ge ìre ejit iba mè agbagba otubọk ini. 

27Solomọn oneniben ebi mbem emen inyọn̄ cha iyik me emen agwut agan̄ emen 
emen, uwop kiban̄ ìsasan iwele. Uwop eyi ge owele isi ichak me agba uwu agan̄ 
ge, eyi keyilọ owewele si isi ichak me agba uwu agan̄ keyilọ. Uwop kiban̄ echi 
irak onenigbaan̄ ichọk me etete emen agwut ya. 
28Isasa alata araran̄ ichọkọ ichit otutuuk lek ebi mbem emen inyọn̄ cha. 

29Mîkọ ebi mbem emen inyọn̄ mè uti asaak mè ajakajak òchichili ibook ijot lek 
akpalek otutuuk agwut eyi emen emen ya melek uwu-ile ya. 
30Otutuuk ijọn̄ emen ere mbuban eyi emen emen ya, mè emen uwu-ile ya, esasa 
alata araran̄ ichọkọ ichit. 
31Solomọn onenisa uwot uti olifu irọ afọn̄ mgbugbak iba itap me isotu ere 
mbuban eyi emen emen ya. Ubọk afọn̄ ya melek ebek afọn̄ ya ìbet lek otu okop 
òkaan̄ agan̄ go. 
32Erọrọkọ ebi mbem emen inyọn̄ melek uti asaak melek ajakajak òchichili ibook 
ijot lek afọn̄ iba cha esabe uti olifu irọ. Enenisa alata araran̄ isulu ikam ichit lek 
otutuuk ebi mbem emen inyọn̄ cha melek uti asaak cha. 
33Ubọk yaage si ke esa uwot uti olifu irọ ubọk afọn̄, òkaan̄ agan̄ ini, itap me uga 
isotu ekisa ije inin̄ emen uwu-ile ya, 
34mè inisa uti alaga inwan̄ irọ afọn̄ iba òkaan̄ mgbugbak iba iba, echi òkigbagba 
iyak me lek m̀gba kiban̄. 
35Mîrọkọ ebi mbem emen inyọn̄ melek uti asaak melek ajakajak òchichili ibook 
me lek afọn̄ cha, mè isa alata araran̄ ebọn̄be ifet ichọkọ ichit lek otutuuk. 
36Mînama oyet egep eyi emen emen me lek uwu ya, mè iniwak mgban ikana. Esa 
ewuuk ebabala melek uti olik inama mgban ya. Ike enamabe mgban ya ìre ikeyi: 
isitoon̄ onineen̄ ewuuk ita, mîra itoon̄ onineen̄ uti olik ge. 
37Etọbọ ọdọ uwu ya me òso acha ini me lek mkpulu kè Solomọn, me emen onyan̄ 
Jifu, òrere òso onyan̄ iba me acha. 
38Me emen onyan̄ Bun, òrere òso onyan̄ jeeta me acha, me òso akọp mè acha ge 
eyi mkpulu kè Solomọn ke enama Uwu Mbuban ya isan̄a, igbaalek otutuuk inu 
òje me lek, kubọk etọbe. Esa acha jaaba inama Uwu Mbuban ya isan̄a. 

I Ubọọn̄ 7 

Uwu ogwu ubọọn̄ Solomọn 

1Ire, me lek uwu eyi kan̄, ogwu ubọọn̄ Solomọn ìsa akọp mè acha ita inama isan̄a. 

2Uwu ge me lek uwu kan̄, ekigwen Uwu Ubọọn̄ eyi Oron Lebanọn. Ujọn̄ọ uwu 
keya ìre akọp mè ejit iba mè okpọkọ, sa ubene kan̄ ore ejit jaaba mè okpọkọ. Uwu 
ya îkaan̄ atà uti olik me ugban me ugban ikeya ugban ini, mè ikaan̄ ogbugboon̄ 
uti olik me ibot otu atà cha ge ge. 
3Esa uti olik igon uchit ebek uwu ya ikana; akọp ogbugboon̄ ini mè go me inyọn̄ 
ugban atà ita obeme uchit ya ikaan̄, akọp mè go me ugban ge. 
4Mîtap ukpa nruruk ita ifo agan̄ inyọn̄ me lek agba uwu cha ge ge, ukpa nruruk 
ita òkup me agba uwu ge ìkiyaka isi ida ukpa nruruk ita òkup me agba uwu eyi 
òkikpọ eya. 
5Otutuuk isotu mè ubọk afọn̄ kiban̄ ìkaan̄ otu utọn̄ ini. Ema ekup ukpa ita, ge 
ìyaka isi ikikpọ ge. 
6Me lek uwu kè Solomọn îkaan̄ si uwu ekigwen Uwu Atà eyi ujọn̄ọ kan̄ orebe 
akọp mè ejit iba mè okpọkọ, sà uwele kan̄ ore ejit jaaba mè okpọkọ. Uwu ya îkaan̄ 
irak oyet me agan̄ isi, mè ikaan̄ okwuun̄ òwọwọọk isibi, eyi esabe atà ibene ikaan̄. 
7Înama uwu ogboon̄ ubọọn̄, eya ore Uwu Oyerebet, ere îkikup isibi oyerebet. Esa 
uti olik igbaka lek uwu keya ibene me ijọn̄ ire lek uchit ebek uwu ya. 
8Uwu eyi ọmọ okiluk, enama ifo udun̄ isa inichak me lek Uwu Oyerebet. Uwu 
keyi, enama si kubọk uwu kechilọ. Chieen̄ uwu yi si ke Solomọn onama inyi gwun̄ 
enenwaan̄ ogwu Fero îdobe me lek nwa. 
9Otutuuk uwu chi geelek, ibene me lek ọdọ ire lek ebek, mè ibene me agan̄ oyet 
ire lek ikpele oyet egep kiban̄, esa ewuuk unye otu ewe inama. Ewuuk cha etọtọ 
ibak, mè isa ojijọọk ikpaan̄ isi mè udun̄ itat. 
10Esa atalek ewuuk òmimiin̄ itap ọdọ uwu cha. Usini ewuuk cha ìre ejit iba mè 
okpọkọ me ujọn̄ọ, usini ìre ejit iba. 
11Me inyọn̄ ewuuk echi ọdọ cha ke etoon̄ atalek ewuuk etọtọ ibak mè ogbugboon̄ 
uti olik. 
12Mgban òkakana ikpele oyet egep ya, esa ewuuk ekpakpaan̄ inama. Isitoon̄ 
ewuuk ekpakpaan̄ ya ukpa ita, mîra initoon̄ ogbugboon̄ uti olik ukpa ge, igọọk 
ubọk enamabe oyet egep agan̄ emen eyi Uwu Mbuban Okumugwem melek irak 
oyet kan̄. 

Ibabala Uwu Mbuban 

13Ogwu ubọọn̄ Solomọn oneniria osat igwen ogwu usọ ge ekigwen Uram me ama 
Taya inu. 
14Nga kè Uram ìre nwakpa ònan̄a me otoko kè Nafitali, nte kan̄ ore ogwu Taya, 
ogwu usọ ikwaan̄ ekwe. Uram îkaan̄ òjot òjot iriọọn̄-inu, mè ngobo-ntet mè ifuk-



665 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

ibot me lek chieen̄ ikwaan̄ ekwe geelek. Ọmọ onunu me lek ogwu Ubọọn̄ 
Solomọn, mè inirọ otutuuk ikwaan̄ Solomọn odọmọbe inyi ọmọ. 
15Îtọkọ atà ekwe iba, ujọn̄ọ ge kan̄ ìre ejit ini mè okpọkọ, ekirikit kan̄ ore ejit ita. 

16Îrom si ejiik iba esabe ekwe itọkọ. Ejiik cha ke esa itoon̄ me inyọn̄ ibot atà cha. 
Ubene ejiik cha ge ge ìre ejit ge mè agbagba otubọk iba. 
17Mkpọn elọkbe kubọk ute ke esa ililọkọ ikana lek ejiik cha òkup me inyọn̄ ibot 
atà cha, ejiik ge ge ìkaan̄ mkpọn jaaba. 
18Uram îsa ekwe irom mfut pomegaranet ugbọ iba iba ikat ikana mkpọn cha 
elọkbe kubọk ute, isa ibala lek ejiik cha òkup me ibot atà cha ge ge. 
19Ejiik echi òkup me inyọn̄ atà òkup me irak oyet ìkakana igwook kubọk ajakajak 
lili okikup, ubene ge kan̄ ìre ejit ge. 
20Esa efit mfut pomegaranet iba etọkọbe ikat me ukpa me ukpa ikana ejiik ibot 
atà iba cha ibene isaba ere òkpukpulu isibi òriaak me lek mkpọn elọkbe kire ute 
ya. 
21Îgwuun̄ atà me irak oyet Uwu Mbuban, ge me agan̄ osiki, ge me inyọn̄. Eyi agan̄ 
osiki ke îgwen Jakin, sà eyi inyọn̄ ke îgwen Bowaji. 
22Ejiik òkup me ibot atà cha ìkana igwook kubọk ajakajak lili okikup. Ikeya ke 
ikwaan̄ atà cha ota. 
23Îrom si nga otin̄ ekwe ge òkana okokop, eyi ekigwen Okwaan̄. Uwele otu kan̄ 
bene me agba re agba ìre ejit iba mè okpọkọ, ugwuuk kan̄ ore ejit ge mè agbagba 
otubọk iba, sà ekirikit kan̄ ore ejit jaaba mè okpọkọ. 
24Mîtọkọ inu òbet lek osisem isa igbaka ikana me irak ebek Okwaan̄ ya okokop, 
akọp osisem iba ke etaak ikpọ me lek ujọn̄ọ ìkike iba ejit ge ge. Osisem cha ìkana 
Okwaan̄ ya ukpa iba, egbaan̄ ema melek Okwaan̄ ya itọkọ lek ge. 
25Okwaan̄ ya ìkeke me inyọn̄ akọp mè eriembuuk iba, ita okikpọ agan̄ inyọn̄, ita 
okikpọ agan̄ ichep-ura, ita okikpọ agan̄ osiki, sà ita okikpọ agan̄ mbum-ura, udun̄ 
kiban̄ ìyaka ijeen̄ agan̄ emen. Inyọn̄ kiban̄ ke Okwaan̄ ya okeke. 
26Ulobo akpọk Okwaan̄ ya ìre uwele otubọk ini, irak ebek kan̄ ìbet lek irak ebek 
ekpen̄, ìkpukpulu isibi kubọk ajakajak lili. Okwaan̄ ya ìkiben obop ojọngwu mun̄ 
go mè efit go. 
27Uram îsa si ekwe irom akọp ngugọọn̄ ekpirikpo, ujọn̄ọ ge ge ìre ejit ge, uwele 
ore ejit ge, sà ubene ore agbagba otubọk gweregwen. 
28Ikeyi ke erom ngugọọn̄ cha: Esa ekwe uwele akpọk inwaan̄ me lek agbasi. 

29Mîtọkọ egbe àtat mè eriembuuk mè ebi mbem emen inyọn̄ itoon̄ me inyọn̄ 
ekwe uwele akpọk cha òkup me agbagba agbasi cha, mè isa inu itet agbasi cha 
inye me inyọn̄ ibot, mè isa ekwe ebọbọn̄ irom ajakajak isa ikpa me inyọn̄ mè irak 
egbe àtat cha mè eriembuuk cha. 

30Kpa ngugọọn̄ îkaan̄ ekpirikpo ekwe ini mè agọm ekwe. Otu utọn̄ geelek me lek 
otu utọn̄ ini kan̄ îkaan̄ ukot ini etoon̄be okwa ekwe me inyọn̄. Esa ekwe ebọbọn̄ 
irom ajakajak, mè isa ikpa me agba isi ukot cha geelek. 
31Ngugọọn̄ cha îkaan̄ otu me inyọn̄ agan̄ emen. Otu cha îkaan̄ agbasi òkana 
okokop òkibeme okwa cha. Ugwuuk kiban̄ ge ge ìre agbagba otubọk iba. Otu cha 
ìkana okokop, uwele otu kiban̄, nan̄a me agba saba toon̄ me agba, ìre agbagba 
otubọk ita. Esa ekwe ebọbọn̄ irom ajakajak isa ikpa ikana me agan̄ udun̄. Ekwe 
uwele akpọk òkup me lek ngugọọn̄ cha ìkaan̄ isi ini, ìkakup okokop. 
32Ekpirikpo ini ngugọọn̄ cha ge ge okaan̄be ìkup me irak ere uwele akpọk cha. 
Egbaan̄ agọm ekpirikpo cha itọkọ lek ge melek ukot ngugọọn̄ cha. Uwele 
ekpirikpo cha ge ge, nan̄a me agba saba toon̄ me agba, ìre agbagba otubọk ita. 
33Erom ekpirikpo cha ibet lek ekpirikpo ukot uji akọn̄, agọm melek otu utọn̄ 
kiban̄ mè ndali melek okpin kiban̄ esa alata itọkọ. 
34Ngugọọn̄ cha ge ge ìkaan̄ ubọk ini, ubọk ge me otu usọk ge egbaan̄be irom lek 
ge melek ngugọọn̄ keya. 
35Me inyọn̄ ibot ngugọọn̄ cha ge ge, îkaan̄ inu ge òkakana okokop, eyi uwele kan̄ 
orebe agbagba otubọk ge. Ukot ngugọọn̄ cha melek ekwe uwele akpọk cha 
egbagbaan̄ itọkọ lek ge melek ngugọọn̄ cha. 
36Uram îtibi ebi mbem emen inyọn̄ mè itibi egbe àtat melek uti asaak me ere 
geelek òbobook me isi ukot mè isi ekwe uwele akpọk cha òkup me lek ngugọọn̄ 
cha, mè isa ekwe ebọbọn̄ irom ajakajak ikpa ikana lek otutuuk cha. 
37Ikeyi ke îrom akọp ngugọọn̄ cha. Etọkọ ema otutuuk me emen ubot yaage, ema 
erere ìkike, mè ire lek yaage. 
38Îrom akọp okwa ekwe, okwa ge me inyọn̄ ngugọọn̄ ge. Uwele otu okwa cha ge 
ge ìre ejit ge nan̄a me agba saba toon̄ me agba. Okwa ge ìkiben efit ojọngwu mun̄ 
mè akọp. 
39Ìsun̄ ngugọọn̄ cha go me agba agan̄ osiki Uwu Mbuban, mè isun̄ go kechilọ me 
agba agan̄ inyọn̄. Okwaan̄ ya ke îyik me usọk agan̄ osiki Uwu Mbuban me ibot 
usọk agan̄ mbum-ura. 
40Îrom si ebi kè okwa mè orọk mè ewop inyan eje. 

Nroon̄ ikwaan̄ Uwu Mbuban 
(II Mfuf 4:11–5:1) 

Ikeya ke Uram orọ otutuuk ikwaan̄ kan̄ îrọbe inyi ogwu ubọọn̄ Solomọn me Uwu 
Mbuban Okumugwem isan̄a. 
41Inu îrọbe ìre: atà iba; mè ejiik iba òbet lek ewop òkup me inyọn̄ ibot atà cha; 
mè ukpa mkpọn iba elọkbe kubọk ute isa ibala lek ejiik iba cha òbet lek ewop 
òkup me inyọn̄ ibot atà cha; 



667 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

42mè efit mfut pomegaranet ini òkup me lek ukpa mkpọn iba elọlọk (ukpa 
pomegaranet iba me lek ukpa mkpọn ge esabe ibala lek ejiik cha òbet lek ewop 
echi òkup me inyọn̄ atà cha); 
43mè akọp ngugọọn̄ cha mè akọp okwa òje melek kiban̄; 

44mè Okwaan̄ ya melek akọp mè eriembuuk iba òkup me irak kan̄; 

45melek okwa mè orọk mè ewop inyan eje. Otutuuk inu chi Uram orọbe inyi 
ogwu ubọọn̄ Solomọn me Uwu Mbuban Okumugwem, ìsa ekwe ekwukbe lek irọt 
itoon̄ irọ. 
46Îre me lek òla ijọn̄ okwaan̄ Jodan me etete Sukot melek Jeretan ke ogwu ubọọn̄ 
obe ema ekup erọ inu cha. Esa arika irọ ubot esabe itọkọ inu cha. 
47Solomọn ìkatọ ulobo inu cha, mije, îwa enenen. Eya orọ, kperiọọn̄ ulobo ekwe 
esabe irom inu cha. 
48Solomọn orọrọ si otutuuk nroon̄ ikwaan̄ òkup me Uwu Mbuban Okumugwem. 
Inu cha ìre: ntook alata araran̄; mè ikasi alata araran̄ cha ekisa itoon̄ Fituru Isi 
Okumugwem; 
49mè ngugọọn̄ mkpukan̄ atalek alata araran̄ (go me agan̄ ulom, go me agan̄ ujit, 
me isi ere mbuban eyi emen emen); mè ajakajak, mè otitọn̄, mè otu-ucha, esa 
alata araran̄ irom otutuuk cha; 
50mè okwa, mè sisini ekisa ikpaan̄ ekwut mkpukan̄, mè ewop inyan eje, mè ngigọ 
nsensi, mè uchieen̄ iwọp nsensi, esa alata araran̄ irom otutuuk cha; mè mgba 
alata araran̄ echi lek afọn̄ agwut emen emen, òre Ere Òkup Mbuban Ichit, mè 
echi lek afọn̄ uga isotu Uwu Mbuban. 
51Mgbọ ogwu ubọọn̄ Solomọn osibe otutuuk ikwaan̄ me lek Uwu Mbuban 
Okumugwem isan̄a, inenisa inu echi ogwu ute Debit ofakabe itap me ubọk Awaji 
inisun̄ me uwu isun̄-inu òkup me Uwu Mbuban Okumugwem. Inu cha ìre inu 
alata araran̄ mè alata okuket mè inu ibala uwu. 

I Ubọọn̄ 8 

Solomọn îben okop inyan̄a-ibot initap me Uwu Mbuban 

(II Mfuf 5:2–6:2) 

1Ogwu ubọọn̄ Solomọn onenigwen otutuuk ebi ugane Ijeren, mè otutuuk ebi ibot 
otoko, mè ebi ibot owot iman geelek me Ijeren, ititiin̄ me isi kan̄ me Jeruselem 
ibe enesi eben okop inyan̄a-ibot Okumugwem me ama kè Debit, òrere Sayọn, esa 
enetap me Uwu Mbuban. 
2Otutuuk ebirieen̄ Ijeren enenititiin̄ me isi ogwu ubọọn̄ Solomọn me ibot mgbọ 
ijọk Uwu Nlak, me onyan̄ Etanim, òrere òso onyan̄ jaaba me acha. 
3Mgbọ otutuuk ebi ugane Ijeren enube iso, ebi ngwugwa eneniben okop inyan̄a-
ibot ya. 

4Ebi ngwugwa mè ebi otoko kè Libai eben okop inyan̄a-ibot Okumugwem ya, 
melek Atanga Chinichini, melek otutuuk nroon̄ ikwaan̄ òkup mbuban ekisa irọ 
ikwaan̄ me emen Atanga Chinichini ya, isa ikije. 
5Ogwu ubọọn̄ Solomọn mè otutuuk ebi Ijeren ìtititiin̄ melek kan̄ ekekije me isi 
okop inyan̄a-ibot ya, mè ikigwu owuwa arọọn̄ mè eriembuuk echi kpekọt iriọọn̄ 
otu ifuk, kpebekọkọt si ifuk otu ifuk, isa ikigwa ngwugwa. 
6Ebi ngwugwa cha eneniben okop inyan̄a-ibot Okumugwem ya isa iniyik me irek 
kan̄ me irak uwop ebi mbem emen inyọn̄ cha me emen ere mbuban eyi emen 
emen ya, òrere Ere Òkup Mbuban Ichit me Uwu Mbuban. 
7Uwop ebi mbem emen inyọn̄ iba cha ìyayat iwele ichit ere okop inyan̄a-ibot ya 
okupbe, mè ikana ichit okop ya melek ogbugboon̄ ekisa iben. 
8Ogbugboon̄ chi îjọn̄ọ enenen ire lek ekikup me Ere Mbuban imun̄ ibot kiban̄ me 
isi ere mbuban eyi emen emen ya. Ire, kpekikup me ofifi ere imun̄ ibot 
ogbugboon̄ cha, ilọ me lek Ere Mbuban. Ogbugboon̄ cha òwa me ere ya mege 
inire chereyi. 
9Kpunu inu geege òkup me emen okop inyan̄a-ibot ya, ilọ me lek okpọkọ ewuuk 
iba echi Mosis otapbe me emen me agba lek ogoon̄ Orebu, ere Okumugwem 
onyan̄abe ibot melek ebi Ijeren mgbọ ema enan̄abe me Ijipiti isibi. 
10Mgbọ yaage ebi ngwugwa enan̄abe me Ere Mbuban ya isibi, oduku inyọn̄ 
oduduku ichit emen Uwu Mbuban Okumugwem. 
11Ebi ngwugwa kpeyaka ikọt ikup irọ ikwaan̄ kiban̄ mije oduku inyọn̄ ya, bak me 
lek, ujamgbugbo Okumugwem ìninin̄ ijot emen Uwu Mbuban Okumugwem ya. 
12Solomọn onenibe, “Okumugwem, owu otumu ibe ke owu òboluk me emen uga 
udun. 
13Mgbọ keyi, me atikọ, nra inama nga uja Uwu Mbuban inyi owu, ere owu oboluk 
isi ire mgbọ geelek.” 
14Ike otutuuk ebi Ijeren ekekebe me ere ya, ogwu ubọọn̄ onenikana isi ikpọ ema, 
mè inigbana ema, 
15mè ibe ema, “Itọn̄ ikup inyi Okumugwem, Awaji ebi Ijeren, ogwu òsa ubọk kan̄ 
gaalek irọ inu îsabe otu kan̄ gaalek ichieek use inyi nte n̄a Debit iso. Mije îre ọmọ 
otumu ibe, 
16‘Karake nsan̄abe ebi n̄a, ebi Ijeren, isibi me Ijipiti, ǹkagobo ama geege me 
otutuuk otoko ebi Ijeren ere ebenama Uwu Mbuban inyi Erieen̄ n̄a. Ire, ngobo 
Debit ibe ikpulu ebi n̄a Ijeren.’ 
17“Nte n̄a Debit îben me ejit inanama Uwu Mbuban ere ebekimin Erieen̄ 
Okumugwem, Awaji ebi Ijeren. 

18Ire, Okumugwem otutumu inyi nte n̄a Debit ibe, ‘Eyi owu obenbe me ejit 
inanama Uwu Mbuban ere ebekimin Erieen̄ n̄a, owu orọ ijaan̄, mije, òbeben inu 
ya me ejit kwun̄. 
19Ubọk geelek, ìkare owu obonama Uwu Mbuban ya. Gwun̄ kwun̄, ogwu ònan̄a 
me akpalek kwun̄ isibi, îre ọmọ oboninama Uwu Mbuban ere ebekimin Erieen̄ 
n̄a.’ 
20“Okumugwem îrọ otu use kan̄ iso. Emi nnibọkọ irek ubọọn̄ kè Debit nte n̄a, mè 
isiki ikweek irek me inyọn̄ ogboon̄ ubọọn̄ Ijeren, ike Okumugwem otumube. Nra 
inama Uwu Mbuban ere ebekimin Erieen̄ Okumugwem, Awaji ebi Ijeren. 
21Nsun̄ irek me emen uwu ya inyi okop ya, eyi inyan̄a-ibot Okumugwem okupbe 
me emen, eyi òrere inyan̄a-ibot înyan̄abe melek ebi nte nte kiji mgbọ îsan̄abe 
ema isibi me Ijipiti.” 

Solomọn îriaak uriaak igbana Uwu Mbuban 
(II Mfuf 6:12-42) 

22Solomọn onenikeke me isi ntook ngwugwa Okumugwem, mè isi otutuuk ebi 
Ijeren ìtititiin̄ me ere ya, mè ibene ubọk iba kan̄ ifo inyọn̄, 
23mè iriaak uriaak ibe: “Jei Okumugwem, Awaji ebi Ijeren, me emen inyọn̄ mè ìre 
me linyọn̄, kpunu awaji òbet lek kwun̄, owu ogwu òkirọ inyan̄a-ibot kwun̄ iso, 
mè ikikaan̄ imumechieen̄ mgbọ geelek me lek ebi ikwaan̄ kwun̄ ebi ìkije me oniin̄ 
kwun̄ me otutuuk ejit kiban̄. 
24Owu orọ otu use kwun̄ ochieekbe ogwu usun̄ kwun̄ Debit nte n̄a iso. Owu òsasa 
otu kwun̄ gaalek ichieek use ya, mè inisa si ubọk kwun̄ gaalek irọ iso, ike îkupbe 
me cherekeyi. 
25“Mgbọ yi, Okumugwem, Awaji ebi Ijeren, rọ use eyi ochieekbe ogwu usun̄ 
kwun̄ Debit nte n̄a so, kubọk otumube inyi ọmọ ibe, ‘Owu òkponan ene ogwu 
òbosiki ikweek me inyọn̄ ogboon̄ ubọọn̄ ikikpulu Ijeren me isi n̄a, ire gaalek ke 
bọn kwun̄ ebirieen̄ mêgbala chieen̄ ikiluk ata ugwem me isi n̄a, kubọk owu 
orọbe.’ 
26Eya orọ, jei Awaji ebi Ijeren, soso rọ ibe otu ikọ kwun̄, eyi owu otumube inyi 
ogwu usun̄ kwun̄ Debit nte n̄a irọ iso. 
27“Ìre Awaji môniluk me linyọn̄ ni? Ikerere emen inyọn̄ ere òbebene ichit, 
ìkpokọt ita owu. Ire ikeya, ìre Uwu Mbuban keyi nnamabe ìbojeje ita owu? 
28Ubọk geelek si, nye lek gban̄ utọn̄ me lek uriaak mè mbeek emi ogwu usun̄ 
kwun̄ nkibeek, jei Okumugwem Awaji n̄a. Nye lek nọ ito melek uriaak ogwu usun̄ 
kwun̄ okupbe me isi kwun̄ ikiriaak cherekeyi. 
29Tele mè chieen̄ kwun̄ ikup, eririeen̄ mè ikarek, me lek Uwu Mbuban yi eyi owu 
otumube ibe, ‘Erieen̄ n̄a môkup me ere ya.’ Nye lek kinọ uriaak geelek emi ogwu 
usun̄ kwun̄ mâkiriaak ikana isi ikpọ ere keyi. 

30Nọ uriaak geelek emi ogwu usun̄ kwun̄, mè ìre ebi kwun̄ ebi Ijeren, mêkiriaak 
ikana isi ikikpọ ere keyi. Nye lek kup me emen inyọn̄ ere okiluk nọ, mè tele nyi 
eji. 
31“Ikaan̄ ogwu irọ ogwu ngwan̄ ilọ, etetet ibe inyan̄a ibot, ire ene ya inu ininyan̄a 
ibot me isi ntook ngwugwa kwun̄, me Uwu Mbuban yi, 
32kup me emen inyọn̄ nọ, mè sibi oyerebet nyi ebi usun̄ kwun̄. Ogwu oyerebet 
otipbe, tip oyerebet, mè kana mkpukpe ijo ubọk ikwaan̄ kan̄ chit ọmọ me ibot. 
Ogwu ubọk otanabe, nwọn oyerebet, mè rọ inyi inu ije ijaan̄ me lek kan̄, mije ata 
irọrọ kan̄. 
33“Ire ebi ochicha itim akọn̄ ikpan̄ ebi kwun̄ Ijeren mije ema erọbe owu ilọ, ema 
enenigwu ikom inu me lek kwun̄, mè igwen erieen̄ kwun̄, mè iriaak uriaak, mè 
ibeek mbeek me emen Uwu Mbuban yi, 
34nye lek kup me emen inyọn̄ nọ ema ida, mè tele nrọ-nlọ ebi kwun̄ Ijeren nyi 
ema, mè yaka sa ema ka na me inyọn̄ ijọn̄ ya eyi owu onyibe ebi nte nte kiban̄. 
35“Ire akpa isinyọn̄ igon ichit, ibot ìkayaka ìrep, mije ebi kwun̄ erọbe owu ilọ, 
ema isibene isi ikpọ ere keyi, mè igwen erieen̄ kwun̄, mè igwu ikom me emen 
nrọ-nlọ kiban̄, mije osusut owu osulube ema, 
36soso kup me emen inyọn̄ nọ ema ida, mè tele nrọ-nlọ ebi usun̄ kwun̄ ebi Ijeren 
nyi ema. Jeen̄ ema ata oniin̄ ema ebeluk ugwem, mè yaka ria ibot gwook me lek 
ijọn̄ kwun̄ eyi onyibe ebi kwun̄ me ìrot. 
37“Mgbọ geelek akan̄ isinin̄ me lek ijọn̄ yi, mè ìre ùrioon̄, mè ìre esese chieen̄ 
orukan̄ mfut uko, mè ìre akaka ituuk, mè ìre akaka ikike ojijaka inu me uko, mè 
ìyaka ire ebi ochicha ejibi akọn̄ inikpa mbin ikana ama kiban̄ geelek, mè ìyaka 
ire chieen̄ ùrioon̄ geelek, mè ìre orukan̄ onu me lek kiban̄, 
38ire ene geelek me etete ebi kwun̄ Ijeren, ogwu òrọriọọn̄ inu òkisisaak ọmọ me 
ejit, iriaak uriaak, mè ibeek mbeek, mè ibene ubọk iba kan̄ ifo inyọn̄ inyi agan̄ 
Uwu Mbuban keyi, 
39nye lek kup me emen inyọn̄ ere owu okiluk nọ, mè tele nyi ema, mè rọ inu 
ògbegbe irọrọ. Rọ inu me lek ene geelek kpọ me lek irọrọ kan̄, mije, owu oriọọn̄ 
ejit kan̄. Owu gaalek oriọọn̄ ejit otutuuk ebilene. 
40Rọ inu yi, inyi ema esa me ikeyi eketet owu ukpook me lek me otutuuk ugwem 
kiban̄ me inyọn̄ ijọn̄ yi eyi owu onyibe ebi nte nte kiji. 
41“Ire ogwu ichen, ogwu ìkare ene ge me lek ebi kwun̄ ebi Ijeren, inan̄a me ujọn̄ọ 
ere inu mije erieen̄ kwun̄, 
42mije ebi ene kpebelọlọ inọnọ etip ikpele erieen̄ kwun̄, mè ikpele unye kwun̄, 
mè nke nke ikpele ikwaan̄ echi owu okirọ; ire ogwu ichen òkup ikeya inu iniriaak 
uriaak ikana isi ikikpọ Uwu Mbuban yi, 
43soso kup me emen inyọn̄ ere owu okiluk nọ uriaak kan̄, mè rọ inu geelek 
îbeekbe owu, inyi otutuuk ebi linyọn̄ esa me ikeya eriọọn̄ erieen̄ kwun̄, mè eketet 

ukpook kwun̄, kubọk ebi kwun̄ Ijeren ekitet ukpook kwun̄. Ene ya mônenisa me 
ikeya iriọọn̄ si ibe ke Erieen̄ kwun̄ òwa me lek uwu yi nnamabe. 
44“Ire ebi kwun̄ isibi isi itim akọn̄ me lek ebi ochicha kiban̄ ubọk owu oriabe ema, 
mè ikiriaak uriaak igwen owu, Okumugwem, ibene isi ikikpọ ama yi eyi owu 
ogobobe, melek Uwu Mbuban yi nnamabe inyi Erieen̄ kwun̄, 
45nye lek kup me emen inyọn̄ nọ uriaak kiban̄ mè mbeek kiban̄, mè rọ inu ema 
eweekbe nyi ema. 
46“Ire ema irọ owu ilọ, (mije, kpunu ogwu ìkakirọ ìlọ), owu onanaan̄ ejit me lek 
kiban̄, mè ikana ema itap me ubọk ebi ochicha, ebi ochicha enenikpulu ema me 
usun̄ akọn̄ isa ifo ido kiban̄, mè ìre ere ujọn̄ọ ere mè ìre mgbet mgbet ere, 
47ema enenikup me ido ya ekpulube ema isi igwook inwene ejit, mè inigwu ikom, 
mè ikup me ido ya ibeek owu mbeek ibe, ‘Eji mîrọ owu ijo inu, eji mîje owu ilọ, 
mè irọ owu inu ikpak;’ 
48mè inikup me ido ebi ochicha kiban̄, ebi ìkpukpulu ema me usun̄ akọn̄ ifo, mè 
inigwu ikom inu me lek kwun̄ me otutuuk ejit kiban̄ mè efuuk kiban̄, mè iniriaak 
uriaak ikikpọ agan̄ ido kiban̄ eyi owu onyibe ebi nte nte kiban̄, melek ama ya eyi 
owu ogobobe inyi lek kwun̄, mè Uwu Mbuban yi nnamabe inyi Erieen̄ kwun̄; 
49soso kup me emen inyọn̄ ere owu okiluk nọ uriaak kiban̄ mè mbeek kiban̄, mè 
rọ inu ema eweekbe nyi ema. 
50Tele ijo inu ebi kwun̄ erọbe owu nyi ema, mè tele si inu ikpak geelek erọbe 
owu nyi ema, mè rọ inyi ebi ìkpukpulu ema me usun̄ akọn̄ ekaan̄ ejit nsan me lek 
kiban̄; 
51mije, ema ìre ebi kwun̄ ebi owu ogobobe inyi lek kwun̄, ebi owu osan̄abe isibi 
me emen otin̄ ekisa ikala oporolo me Ijipiti. 
52“Soso kasan̄a chieen̄ me lek mbeek ogwu usun̄ kwun̄, mè mbeek ebi kwun̄ 
Ijeren. Soso, nọ ida kiban̄ mgbọ geelek ema ekigwen owu. 
53Mije, owu osan̄a ema me etete otutuuk ido geelek òkup me linyọn̄ yi isun̄ esese 
inyi lek kwun̄, inyi ema enere ìrot kwun̄, kubọk owu otumube inan̄a me otu ogwu 
usun̄ kwun̄ Mosis, mgbọ owu, Ogwukaan̄-ene Okumugwem, osan̄abe ebi nte nte 
kiji isibi me Ijipiti.” 
54Mgbọ Solomọn oriaakbe otutuuk uriaak chi isan̄a inyi Okumugwem, mè ibeek 
mbeek chi isan̄a, inanan̄a ikeke me isi ntook ngwugwa Okumugwem, ere îtọbọbe 
ekpe mè ibene ubọk iba kan̄ ifo inyọn̄ otutuuk mgbọ ya. 
55Inenikeke, mè inibene ida igbana otutuuk Ijeren ìtititiin̄ me ere ya ibe, 

56“Itọn̄ ikup inyi Okumugwem ogwu ònyinyi ebi kan̄ Ijeren utelelek ike 
îchieekbe use. Me otutuuk ata use kan̄ geelek îchieekbe inan̄a me otu ogwu usun̄ 
kan̄ Mosis, geege ikeyi ìkalọ irọrọ iso. 

57Okumugwem Awaji kiji, kup melek kiji kubọk okupbe melek ebi nte nte kiji. 
Soso katele eji, mè kajijit si eji. 
58Gwu ejit kiji kom na me lek kwun̄, inyi eji ekeje me oniin̄ kwun̄, mè ekerọ ikọ 
owu otọbe, mè ekerọ orọmijọn̄ kwun̄, mè ekesun̄ ikan kwun̄ cha onyibe ebi nte 
kiji. 
59Soso, tele ibe ikọ mbeek n̄a chi mbeekbe me isi Okumugwem ibia me isi kwun̄, 
Okumugwem Awaji kiji, ikarek mè eririeen̄, inyi owu òrọ inu òkup ogwu usun̄ 
kwun̄ melek ebi kwun̄ Ijeren me uyọt, me usen me usen. 
60Sa me ikeya, ebi ido geelek me linyọn̄ mêneniriọọn̄ ibe ke Okumugwem ore 
Awaji, ke kpunu ofifi. 
61Enyi ebi eyi Awaji, ìsa otutuuk ejit kinyi ìnyi Okumugwem Awaji kiji gaalek, mè 
ìkiluk ugwem ìkpọ me lek orọmijọn̄ kan̄, mè ìkirọ ikọ îtọbe, kubọk enyi ekirọ me 
cherekeyi.” 

Igbagbana Uwu Mbuban 
(II Mfuf 7:4-10) 

62Ogwu ubọọn̄ melek otutuuk ebi Ijeren enenigwa owuwa ngwugwa me isi 
Okumugwem. 
63Solomọn ìgwu akọp obop eriembuuk iba mè obop iba, mè igwu si efit mè akọp 
obop arọọn̄ mè ebot iba isa igwa ngwugwa esuuk inyi Okumugwem. Ikeyi ke 
ogwu ubọọn̄ melek otutuuk ebi Ijeren esa ifaka Uwu Mbuban Okumugwem ya 
itap me ubọk Okumugwem. 
64Usen ya, Solomọn îgbama si lek emen oyet egep òkup me agan̄ isi Uwu Mbuban 
Okumugwem, inyi ikup me mbuban, mè inigwa ngwugwa echi ewọwọp, mè echi 
akpa, mè echi okpọn̄ esabe igwa ngwugwa esuuk. Ìrọ ikeya, mije, ntook 
ngwugwa ekwe òkup me isi Okumugwem misip, ìkakọt iben otutuuk ngwugwa 
ewọwọp, mè echi akpa, mè echi okpọn̄ ngwugwa esuuk cha. 
65Solomọn melek otutuuk ebi Ijeren enenirie ijọk Uwu Nlak me mgbọ ya me isi 
Okumugwem Awaji kiban̄. Ema mîwa enenen. Ema enan̄a me otutuuk ere, ibene 
me Lebo Amat me agan̄ inyọn̄ isi igwook me lek oka okolo Ijipiti me agan̄ osiki. 
Ema otutuuk ekup me isi Okumugwem Awaji kiji otuuk kè usen jaaba me adasi 
kan̄, mè inikpọk irie ijọk yi si ofifi usen jaaba igbaalek. Otutuuk usen ijọk yi 
onenire akọp mè usen ini. 
66Me ofit iwele kan̄, òrere òso egwe jeeta me lek ijọk òso iba ya, Solomọn oraria 
otutuuk ebi ife cha ifon. Ema otutuuk enenigbana ogwu ubọọn̄, mè ikije ifon uwu 
kiban̄ melek uga ubelejit mè uga unwọọn̄ mije otutuuk ata inu geelek 
Okumugwem orọbe inyi ogwu usun̄ kan̄ Debit mè ebi kan̄ ebi Ijeren. 

I Ubọọn̄ 9 

Okumugwem îkana isibi me isi kè Solomọn 

(II Mfuf 7:11-22) 

1Mgbọ Solomọn onamabe Uwu Mbuban Okumugwem mè uwu ogwu ubọọn̄ 
isan̄a, mè irọ otutuuk inu îbenbe me ejit irọrọ iso, 
2Okumugwem onenikana isibi me isi kan̄ òso mgbọ iba me emen ilaak, ike 
îkanabe isibi me isi kan̄ me Gibiọn, 
3mè initumu inyi ọmọ ibe, “Nra inọ uriaak kwun̄ mè mbeek kwun̄ obeekbe me 
isi n̄a. Nra irọ Uwu Mbuban yi owu onamabe ikup mbuban, òrere ere ebekimin 
Erieen̄ n̄a isi ire mgbọ geelek. Chieen̄ n̄a mè ejit n̄a ìbokukup me lek mgbọ geelek. 
4“Eyi kwun̄, ire owu oluk ugwem òtatat me isi n̄a me otutuuk ejit kwun̄, mè ikirọ 
atikọ kubọk Debit nte kwun̄ orọbe, mè ikirọ otutuuk ida n̄a, mè ikirọ orọmijọn̄ 
n̄a, mè ikisun̄ otutuuk ikan n̄a, 
5mârọ inyi irek ubọọn̄ kwun̄ me Ijeren ikeke inye ire mgbọ geelek, kubọk 
nchieekbe nte kwun̄ use ibe, ‘Owu òkponan ene ogwu òbosiki ikweek me inyọn̄ 
ogboon̄ ubọọn̄ ikikpulu Ijeren.’ 
6“Ire, ire owu mè bọn kwun̄ inan̄a itele emi, kpeyaka ikirọ ikọ ntọbe, kpeyaka 
ikirọ orọmijọn̄ n̄a echi nnyibe enyi, kpan̄asi ikeya, eyaka ikikana igọọk ebi kè 
ofifi awaji, mè ikitọbọ ebum inyi ema, 
7emi mâfieek ebi Ijeren isan̄a me inyọn̄ ijọn̄ ya nnyibe ema. Mâjit si Uwu Mbuban 
yi eyi nrọbe ibe ikup mbuban kubọk ere ebekimin Erieen̄ n̄a. Ido Ijeren 
mônenikana inu otutuuk ebi ife geelek ebekisa ito urọk, mè ikisa ito mbele. 
8Uwu Mbuban yi, òbebene isi ichep me inyọn̄ mgbọ keyi, môgbugbọ igwook. Ene 
geelek òboje iraka, mè ibene chieen̄ imun̄, môriki, mè ichak, mè itumu ibe, ‘Ìre 
keke orọ Okumugwem orọbe ojelek inu òkup ikeyi me lek ido yi melek Uwu 
Mbuban yi?’ 
9Ebi ene mêkekitumu ibe, ‘Îre mije ema ejitbe Okumugwem Awaji kiban̄ ogwu 
òsasan̄a ebi nte nte kiban̄ isibi me Ijipiti itele, mè ikana isi ikigọọk ebi kè ofifi 
awaji, mè ikitọbọ ebum inyi ema, mè ikisi ikwaan̄ inyi ema, îre eya orọ 
Okumugwem Awaji kiban̄ osabe otutuuk ufialek chi ijet ema.’ ” 

Ofifi inu Solomọn orọbe 
(II Mfuf 8:1-2) 

10Me òta akọp acha iba mgbọ Solomọn onamabe uwu iba cha, Uwu Mbuban 
Okumugwem mè uwu ogwu ubọọn̄, 
11ogwu ubọọn̄ Solomọn onenisa akọp ama iba me Galili iche inyi Iram ogwu 
ubọọn̄ Taya kubọk mkpukpe otutuuk uti olik mè uti alaga inwan̄ mè alata araran̄ 
Iram oriabe ijet ọmọ, me otu ifuk geelek ọmọ oweekbe, me lek ikwaan̄ cha. 
12Iram oneninan̄a me Taya inu inikpọ ama cha Solomọn onyibe ọmọ, ire, ìkabele 
ejit me lek ama cha. 

13Inenido Solomọn ibe, “Ìre kpasi ama ire echi onyibe emi, ngwan̄ n̄a?” 
Igwegwen ama cha ibe ìre inyọn̄ ijọn̄ Kabun, eyi òsisibi ama ikakupge me lek inu 
geege. Ikeya ke ekigwen ama cha mege inire chereyi. 
14Otutuuk alata araran̄ Iram oriabe ijet ogwu ubọọn̄ Solomọn me lek ikwaan̄ cha 
îwa iraka obop kilo alata araran̄ ini. 
15Eyi ìre mfufuk ikwaan̄ òbọp echi ogwu ubọọn̄ Solomọn osabe ebi ene isi mgbọ 
înamabe Uwu Mbuban mè uwu ubọọn̄ kan̄, mè itọm agan̄ mbum-ura ama 
Jeruselem, mè inama mgban ikana ama Jeruselem, mè ikpọk inama ama Asọru, 
mè Megido, mè Gejeri. 
16Sabum mgbọ keyi, ogwu Fero, òrere ogwu ubọọn̄ ido Ijipiti îtim akọn̄ ibọkọ 
Gejeri, mè itap ukan̄ iwọp, mè ikpan̄ ebi Kenan ebikaan̄ ama ya isan̄a, mè isa ama 
ya iche inyi gwun̄ kan̄ enenwaan̄, òrere nwa kè Solomọn, kubọk uche usen ijọk 
ibat-olom. 
17Solomọn onenikpọk inama Gejeri. Solomọn înama si Bet Oron agan̄ osiki, 

18mè Bayalat, mè Tamara me emen èwê, me okike ijọn̄ kan̄. 

19Înama si otutuuk ama isun̄-inorie, mè ama ere îkisun̄ uji akọn̄ kan̄, mè ama ere 
ebi ìkikọp inyinya akọn̄ ekiluk, mè otutuuk inu geelek îweekbe inanama me 
Jeruselem, mè Lebanọn, mè otutuuk ere îkikpulu. 
20Îkaan̄ si ebi kpere bọn owot Ijeren ebi ìsisik, mè ikiluk si me inyọn̄ ijọn̄ ya. Ema 
ìre ebi Amọ, mè ebi Et, mè ebi Pereji, mè ebi Ifi, mè ebi Jebus. 
21Bọn ebi ife chi ebi ìsisik me inyọn̄ ijọn̄ ya, ebi ebi Ijeren kpekpan̄ isan̄a 
kubọk inu oniin̄ akọn̄, ema ke Solomọn okpulu isa ikirọ ikwaan̄ òbọp cha mege 
inire cherekeyi. 
22Ire, Solomọn ìkasa ogwu Ijeren geege ìrọ usun̄. Kpan̄asi ikeya, ema ere ebi 
ìkitim akọn̄, mè ebi ibot ikwaan̄ kan̄, mè ebi ibot mkpulu kan̄, mè ebi ibot akọn̄ 
kan̄, mè ebi ibot uji akọn̄ kan̄, mè ebi ibot ebi ìkikọp uji akọn̄. 
23Ema si ere ebi ibot ikwaan̄ me lek otutuuk ikwaan̄ cha geelek Solomọn orọbe. 
Ema, efit ene go mè akọp go, ke îto ibe ekekpọ chieen̄ me lek ebi ìkirọ ikwaan̄ 
cha. 
24Mgbọ gwun̄ enenwaan̄ kè ogwu Fero, òrere nwa kè Solomọn, onan̄abe me ama 
kè Debit ikana inin̄ aya uwu ubọọn̄ Solomọn onamabe inyi ọmọ isan̄a, mgbọ ya 
ke Solomọn otọm ijọn̄ agan̄ mbum-ura ama Jeruselem ya ibene ichak. 
25Solomọn ìkigwa ngwugwa ewọwọp mè ngwugwa esuuk me inyọn̄ ntook 
ngwugwa înamabe inyi Okumugwem mgbọ ita me acha, mè ikiwọp si nsensi me 
inyọn̄ ntook òkup me isi Okumugwem. Ikeya ke înama Uwu Mbuban ya isan̄a. 
26Solomọn înama owuwa uji ile me Esiọn Geberi, me agba lek Elat me ido Edọm, 
me agba okwaan̄ Anyiaan̄. 

27Iram oraria ebi kan̄, ebi ikwaan̄ uji ile, ebi ìrọriọọn̄ okwaan̄, ibe enegọọk ebi 
ikwaan̄ kè Solomọn egbaan̄ ekesi ikwaan̄ me emen uji ile cha. 
28Ebi ikwaan̄ uji ile cha enenikọp isi Ofiri isi inyam ewe, mè isa akọp mè obop 
kilo alata araran̄ ini ika ijet Solomọn. 

I Ubọọn̄ 10 

Ogwu ubọọn̄ enenwaan̄ Sieba înikpọ Solomọn 

(II Mfuf 9:1-12) 

1Etip kè Solomọn mè mgbaan̄-nrọ îkaan̄be melek erieen̄ Okumugwem onenitaan̄ 
ire utọn̄ ogwu ubọọn̄ enenwaan̄ Sieba. Ineninan̄a inu Jeruselem ibonisa uyọt 
uyọt idodo iroon̄ Solomọn ikpọ. 
2Ogwu ubọọn̄ enenwaan̄ ya onenire Jeruselem melek ogbogbo inu ubọọn̄ òwawa 
enenen. Îsa ebi kè aligọ etoon̄be owuwa inu ekisa irọ inorie itop, mè alata araran̄ 
òwawa enenen, mè ewuuk unye otu ewe, isa igbaalek inu. Mgbọ îchichinibe 
Solomọn, itutumu otutuuk ikọ, mè ido otutuuk idodo òkup ọmọ me ejit isan̄a 
kpai. 
3Solomọn ofọfọọk otutuuk idodo kan̄ isan̄a. Kpunu inu geege òyọyọt ogwu 
ubọọn̄ me lek ikpakpa iwele inyi. 
4Ogwu ubọọn̄ enenwaan̄ Sieba onenimun̄ otutuuk iriọọn̄-inu kè Solomọn, mè 
imun̄ si uwu ubọọn̄ înamabe, 
5mè imun̄ esese chieen̄ inorie òyiyik me inyọn̄ ikasi inorie kan̄, mè ubọk 
edọmọbe irek ìkweek inyi ebi ibot ikwaan̄ kan̄, mè imun̄ si ebi ikwaan̄ kan̄ 
ìkibeen̄ inorie melek mbala-lek kiban̄, mè ebi ìkitọkọ miin̄ inyi ebi ene, mè imun̄ 
si ngwugwa ewọwọp iriọk echi îkiwọp me Uwu Mbuban Okumugwem.  Otutuuk 
inu cha îmun̄be ogwogwook ọmọ mbiribọ me lek, ìkayaka ìkọt ìsan̄a amọn. 
6Inenitumu inyi ogwu ubọọn̄ Solomọn ibe, “Inu geelek nkupbe me ido n̄a inọ 
ofolek inu owu okọtbe irọ, melek iriọọn̄-inu kwun̄, otutuuk cha ìre atikọ. 
7Ǹkachieek inu cha nnọbe mege ire mgbọ nnube, mè inisa chieen̄ n̄a gaalek 
imun̄. Me atikọ, inu nnọbe ìkasoso ìkike iba me lek inu nnube inisa chieen̄ n̄a 
imun̄. Iriọọn̄-inu kwun̄ mè ubọọn̄ owu obọọn̄be îsaba enenen iraka inu nnọbe 
ofolek kwun̄. 
8Kpọ uga ubelejit òkup inyi otutuuk ebi kwun̄! Kpọ uga ubelejit òkup inyi ebi 
ikwaan̄ kwun̄ chi ebi ìkisi ikwaan̄ me isi kwun̄ mgbọ geelek, mè ikinọ iriọọn̄-inu 
kwun̄! 
9Itọn̄ ikup inyi Okumugwem Awaji kwun̄, ogwu òkakaan̄ ikpele ulọk me lek 
kwun̄, mè itoon̄ owu me inyọn̄ ogboon̄ ubọọn̄ Ijeren. Mije imumechieen̄ 
Okumugwem okaan̄be me lek ebi Ijeren ire mgbọ geelek, ke îrọ owu ogwu 
ubọọn̄, inyi owu ònokokpulu ema me unen oyerebet mè ata irọrọ.” 

10Ogwu ubọọn̄ enenwaan̄ Sieba oneniche obop kilo alata araran̄, mè inu ekisa 
irọ inorie itop òwawa enenen, mè ebi kè ewuuk unye otu ewe, inyi ogwu ubọọn̄. 
Inu ekisa irọ inorie itop cha ogwu ubọọn̄ enenwaan̄ ya ochebe inyi Solomọn îwa 
enenen, ire lek, mbet kan̄ ìkayaka ìkup mgbọ geege. 
11(Uji ile kè Iram cha osasa alata araran̄ inan̄a me Ofiri inu, mè isa si uti junipa 
òwawa enenen, melek owuwa ewuuk unye otu ewe, inan̄a me Ofiri ika inu. 
12Ogwu ubọọn̄ onenisa uti cha irọ otitop ekisa ije inin̄ Uwu Mbuban 
Okumugwem, mè echi ekisa ije inin̄ uwu ogwu ubọọn̄, mè isa si irọ uneen̄ ile mè 
uneen̄ ija inyi ebi ìkikọt okwa. Mege inire chereyi, kperarak imun̄ otu ifuk uti 
junipa òwawa ikeya, kperarak ilep si otu ifuk òkup ikeya isa inu me Ijeren.) 
13Ogwu ubọọn̄ Solomọn onyinyi ogwu ubọọn̄ enenwaan̄ Sieba otutuuk inu 
geelek îweekbe, ike îdobe, mè ikpọk iche si uche ònan̄a me ubọk ogwu ubọọn̄ 
ogbogbo inyi ọmọ. Ogwu ubọọn̄ enenwaan̄ ya onenigwu ikom ifo ido kan̄, ọmọ 
mè ebi ikwaan̄ kan̄. 

Solomọn îbọọn̄ ubọọn̄ 
(II Mfuf 9:13-28) 

14Acha geelek, Solomọn ìkibọkọ akọp obop kilo alata araran̄ ita, 

15kpefuk otutuuk ikpoko òkinan̄a me ubọk ebi uga mbit mè ebi ewe geelek, mè 
echi òkinan̄a me ubọk ebi ubọọn̄ Arebia, mè echi òkinan̄a me ubọk ebi ibot 
mkpulu me otutuuk agan̄ geelek me ido Ijeren. 
16Ogwu ubọọn̄ Solomọn onenisa alata araran̄ ebọn̄be iwele irom efit ikpele agbọ 
iba. Alata araran̄ esabe irom agbọ cha ge ge îlobo iraka kilo jaaba. 
17Îsa si alata araran̄ ebọn̄be iwele irom efit asabọn agbọ ita. Alata araran̄ esabe 
irom agbọ cha ge ge îlobo iso kilo iba. Ogwu ubọọn̄ onenikpulu ema isi iyiyik me 
emen Uwu Ubọọn̄ eyi Oron Lebanọn. 
18Ogwu ubọọn̄ onenisa oduuk eniin̄ irọ ikpele ogboon̄ ubọọn̄ ge, mè isa atalek 
alata araran̄ ekalabe ijaan̄ ichọkọ ichit lek. 
19Ekinene otitop gweregwen isi ikweek irek me inyọn̄ ogboon̄ ubọọn̄ ya. Inyọn̄ 
agan̄ udun̄ kan̄ ìkana okokop. Mîrom egbe àtat iba iyik me agba ubọk ogboon̄ 
ubọọn̄ ya agan̄ iba, ge okeke me agan̄ ge, ge okekeke me agan̄ keyilọ. 
20Akọp mè egbe àtat iba okeke me lek otitop gweregwen cha, egbe àtat iba me 
lek otitop ge, ge me ibot agan̄ ge, ge me ibot agan̄ keyilọ. Kperarak irom mbet lek 
ogboon̄ ubọọn̄ òkup ikeya inyi ogwu ubọọn̄ geege me otutuuk ido geelek me 
linyọn̄. 
21Otutuuk ekpen̄ miin̄ geelek ogwu ubọọn̄ Solomọn okaan̄be, esa alata araran̄ 
irom. Otutuuk nroon̄ uwu òkup me Uwu Ubọọn̄ eyi Oron Lebanọn, esa atalek 
alata araran̄ ekalabe ijaan̄ irom. Kpunu nroon̄ alata okuket geege me uwu ubọọn̄ 
ya, mije, kpemọnọ alata okuket kubọk inu unye otu ewe me ukot kè Solomọn. 

22Ogwu ubọọn̄ Solomọn îkaan̄ owuwa uji ile mbit òkigọọk uji ile mbit echi kè 
Iram ikikọp me emen awaji ikisi inyam ewe me Tasis. Acha ita geelek, uji ewe 
chi îra ikika, mè ikisa alata araran̄, mè alata okuket, mè oduuk eniin̄, igbaalek ebi 
kè nriọk mè mkpinyọn̄ ika inu. 
23Ogwu ubọọn̄ Solomọn onenimin enenen igak otutuuk ebi ubọọn̄ geelek me 
linyọn̄ me iriọọn̄-inu mè ibọbọọn̄ ubọọn̄. 
24Otutuuk ebi linyọn̄ ekekiweek imumun̄ Solomọn isi mè isi, inyi ema enọ iriọọn̄-
inu kan̄ eyi Awaji onyibe ọmọ. 
25Me acha me acha, ebi ene mîra ikinu. Ogwu inu, osa uche nroon̄ alata okuket, 
mè echi alata araran̄, mè ofọnti, mè nroon̄ akọn̄, mè inu ekisa irọ inorie itop, mè 
ebi kè inyinya, mè ebi kè inyinya mgbidim ukot, òkaan̄ me ubọk ònu. 
26Ikeyi ke Solomọn onititiin̄ uji akọn̄ mè inyinya akọn̄ ijot ere. Îkaan̄ obop mè efit 
uji akọn̄ ini, mè akọp mè obop inyinya akọn̄ iba. Îsun̄ usini me ama uji akọn̄ kan̄ 
cha, mè isun̄ usini me agba lek kan̄ me Jeruselem. 
27Ogwu ubọọn̄ îrọ ibe alata okuket ikpọkpọ iwa ijot ere me Jeruselem kubọk 
ewuuk ikike, mè irọ si uti olik iwa ijot ere kubọk uti sikamọ ikike òkitibi ikana 
otutuuk orioon̄ ebon ogoon̄ me Juda. 
28Inyinya kè Solomọn, ekilep inan̄a me Ijipiti mè Silisia. Ebi mbit ogwu ubọọn̄ 
ekilep ema me Silisia me unen otu ewe. 
29Me Ijipiti, ema ekilep uji akọn̄ ge efit ikpoko alata okuket gweregwen, mè ilep 
si inyinya ge efit ikpoko alata okuket mè akọp go, mè isa isi ikinyam inyi ebi 
ubọọn̄ Et mè Aram. 

I Ubọọn̄ 11 

Solomọn îgọọk ogbogbo nwa mè itele Okumugwem 

1Ogwu ubọọn̄ Solomọn îma ogbogbo ebibaan̄ ebi ofifi ido enenen. Isan̄a me lek 
gwun̄ ogwu Fero, îdo si ebibaan̄ ebi Mowabu, mè ebi Amọn, mè ebi Edọm, mè ebi 
Sidọn, mè ebi Et. 
2Ebibaan̄ chi ìre ebi ido Okumugwem otababe ebi Ijeren ubọk me utọn̄ ofolek 
ibe, “Ikado ebibaan̄ ido chi me lek nwa, ikasasa si bọn kinyi ebibaan̄ ìche olom 
ìnyi ema, inyi ema ekagwu ejit kinyi ìkana ìgọọk awaji kiban̄ cha.” Ire, îre ebibaan̄ 
ido chi ke Solomọn osi isa lek ichim iriaak me lek, mè ikima. 
3Solomọn îkaan̄ efit ebibaan̄ jaaba, ìrere bọn ebi ubọọn̄, me lek nwa, mè inikaan̄ 
si efit ebibaan̄ ita me lek ugan. Ebi nwa kan̄ chi egwugwu ejit kan̄ ikom. 
4Mgbọ Solomọn okanbe, ebi nwa kan̄ cha egwugwu ejit kan̄ ikana igọọk ofifi 
awaji cha. Ìkayaka ìtoon̄ ejit òjot òjot me lek Okumugwem Awaji kan̄, kubọk 
Debit ogwu ute orọbe. 

5Solomọn onenikitọbọ ebum inyi Asitoret, òrere uman awaji ebi Sidọn, mè 
Molek, òrere òchichaka awaji ebi Amọn. 
6Sa me ikeyi, Solomọn orọrọ ijo inu me isi Okumugwem. Ìkayaka ìgọọk 
Okumugwem òjot òjot, kubọk ogwu ute Debit orọbe. 
7Solomọn oneninama isi yọk inyi Kemos, òchichaka awaji ebi Mowabu, mè 
Molek, òchichaka awaji ebi Amọn, me inyọn̄ ogoon̄ ge òkup me agan̄ mbum-ura 
Jeruselem. 
8Înama si isi yọk ikeya iso inyi otutuuk ebi nwa kan̄ ebi ofifi ido cha, inyi ema 
ekesa ewọp nsensi mè ekegwa ngwugwa enyi awaji kiban̄. 
9Okumugwem onanaan̄ ejit inyi Solomọn, mije îsan̄abe ejit isan̄a me lek 
Okumugwem, Awaji ebi Ijeren, ogwu òsisibi ichichini melek kan̄ mgbọ iba, 
10mè itaba ọmọ ubọk me utọn̄ ofolek inu yi, ibe ikatọbọ ebum ìnyi ofifi awaji 
geege. Ire, Solomọn ìkarọ ida Okumugwem. 
11Okumugwem onenitumu inyi Solomọn ibe, “Mije owu okiluk ugwem ikeyi, 
òkayaka ìkisun̄ inyan̄a-ibot n̄a, òkayaka ìkirọ orọmijọn̄ n̄a ubọk nnyibe owu ida 
ibe owu òkorọ, emi m̀bagwagwak mkpulu ido isan̄a owu me ubọk, mè isa ikana 
inyi ene ge me lek ebi ikwaan̄ kwun̄. 
12Ire, mije kè Debit nte kwun̄, m̀kpagwak mkpulu ya isan̄a owu me ubọk me ògat 
ugwem kwun̄. Îre me ubọk gwun̄ kwun̄ ke mbagwak mkpulu ya isan̄a. 
13Ire, m̀kpagwak otutuuk mkpulu ido ya isan̄a, mâtele otoko ge inyi gwun̄ kwun̄, 
mije kè Debit ogwu usun̄ n̄a, mè mije Jeruselem, ama ngobobe inyi lek n̄a.” 
14Okumugwem onenisan̄a Adadi ogwu Edọm isibi, inyi inikana ogwu oriara inyi 
Solomọn. Adadi ìre ogwu owot iman ogwu ubọọn̄ Edọm. 
15Îkaan̄ mgbọ ge Debit otimbe akọn̄ me lek ebi Edọm. Mgbọ Jowabu ogwu ibot 
akọn̄ Ijeren osibe Edọm ibosi ifuun̄ ebi ìkwakwaan̄ me akọn̄ ya, ikpakpan̄ 
otutuuk ebirieen̄ ama ya isan̄a. 
16Jowabu mè otutuuk ebi Ijeren melek kan̄ ekukup me ere ya onyan̄ gweregwen, 
mè ikpan̄ otutuuk ebirieen̄ isan̄a me Edọm. 
17Me ike mgbọ ya, Adadi ìre sọn̄ gwun̄ enerieen̄. Ọmọ melek usini ebi Edọm, ebi 
ìkisi ikwaan̄ inyi ogwu ute, elilibi ifo Ijipiti isi ilet. 
18Ema enan̄a me Midian isi Paran, mè isa usini ebirieen̄ me Paran igbaalek isi 
Ijipiti isi imun̄ ogwu Fero, ogwu ubọọn̄ Ijipiti. Ogwu Fero onyinyi Adadi uwu ibe 
iluk, mè inyi ijọn̄, mè inyi si inorie igbaalek. 
19Ogwu Fero onenima Adadi enenen, mè isa ogwu ugot kan̄, òrere ngwan̄ ogwu 
ubọọn̄ enenwaan̄ Tapenes, nwa kan̄, inyi Adadi me lek nwa. 
20Ngwan̄ enenwaan̄ kè Tapenes oneniman gwun̄ enerieen̄ ge, egwenbe Genubat, 
inyi Adadi. Tapenes omọmọnọ gwun̄ ya ikpukpo isibi me uwu ubọọn̄, imimin 
isibi melek bọn ogwu Fero. 

21Adadi onenikup me Ijipiti inọ ibe ke Debit îkwu ifo igọọk ebi nte nte kan̄, ke 
Jowabu ogwu ibot akọn̄ si îkwu. Inenisi itumu inyi ogwu Fero ibe, “Soso tele mè 
m̀fo ido kiji.” 
22Ogwu Fero onenido Adadi ibe, “Eyi okiweek ifofo ido kinyi, ìre keke onan owu 
me ere keyi okupbe melek n̄a?” Adadi ofọfọọk ibe, “Kpunu inu geege ònanan emi, 
ire, tele mè m̀fo!” 
23Awaji onenisan̄a si ofifi ogwu oriara isibi inyi Solomọn, erieen̄ kan̄ ìre Rejọn 
gwun̄ kè Eliada, ogwu òlilibi inan̄a me irak ubọk ogwu ute-uwu, Adadeja, ogwu 
ubọọn̄ Soba. 
24Mgbọ Debit otimbe ikpan̄ Adadeja me Soba, Rejọn ìtititiin̄ owuwa ebi òkpaka, 
mè ikana ogwu ibot inyi ema. Ọmọ mè ebi kan̄ elilim ifo Damasikọs isi iluk, mè 
inikana ebi mkpulu me ere ya. 
25Rejọn onenikana ogwu oriara inyi ebi Ijeren otutuuk mgbọ Solomọn okikpulu, 
mè ikitap ufialek me Ijeren igbaalek echi Adadi okitap. Rejọn okukup me Aram 
ikikpulu, mè icha ebi Ijeren ijo ijo. 

Jerobuwam îkpaka ibot inyi Solomọn 

26Ubọk yaage si, Jerobuwam, gwun̄ kè Nebat, onenikpaka ibot inyi ogwu ubọọn̄. 
Jerobuwam ìre ogwu otoko kè Iferem ònan̄a me Sereda, mè ire si ene ge me lek 
ebi ikwaan̄ kè Solomọn. Ogwu uga ìre ogwu nwakpa ge ekigwen Seruwa. 
27Ikeyi ke mkpaka-ibot eyi Jerobuwam okpakabe inyi ogwu ubọọn̄ omọnọ irek. 
Solomọn îtọm ijọn̄ agan̄ mbum-ura ama Jeruselem ibene, mè ikikpọk inama 
mgban agan̄ òfafiat me lek ama kè Debit ogwu ute. 
28Jerobuwam ìre gwun̄ enerieen̄ ònyenye lek, mè ikaan̄ efuuk. Mgbọ Solomọn 
omun̄be ubọk gwun̄ enerieen̄ yi, Jerobuwam, okirọ ikwaan̄ kan̄ ijaan̄, inenisa 
ọmọ irọ ogwu ibot inyi otutuuk ebi unye ikwaan̄ otoko kè Josefu. 
29Usen ge, Jerobuwam onan̄abe me Jeruselem ikije inin̄ oniin̄, Ayija ogwu nriran 
ònan̄a me Silo onenije ichichini ọmọ me oniin̄, melek aya ofọnti inyọn̄ me lek. 
Ema ene iba gaalek ekije me lek oniin̄ ya mgbọ ya. 
30Ayija otataba aya ofọnti inyọn̄ îtapbe me lek igwak akọp mè okpọkọ iba, 

31mè initumu inyi Jerobuwam ibe, “Bọkọ akọp okpọkọ nyi lek kwun̄, mije îre 
ikeyi ke Okumugwem, Awaji ebi Ijeren otumu ibe, ‘Mânigwak mkpulu ido isan̄a 
me ubọk kè Solomọn, mè isa akọp otoko inyi owu. 
32Ire, mije ogwu usun̄ n̄a Debit, melek si mije Jeruselem, ama ngobobe inyi lek 
n̄a me otutuuk otoko ebi Ijeren, mâtele otoko ge inyi ọmọ. 
33M̀barọ inu yi mije Solomọn mè ebi kan̄ mîjit emi itele, mè isi ikitọbọ ebum inyi 
Asitoret awaji ebi Sidọn, mè Kemos, awaji ebi Mowabu, mè Molek, awaji ebi 
Amọn. Ema mîjit ijeje me oniin̄ n̄a, kpeyaka ikirọ inu òtatat emi me chieen̄. 
Kpeyaka ikirọ orọmijọn̄ n̄a, kpeyaka ikisun̄ si ikan n̄a, kubọk ogwu ute Debit 
orọbe. 

34“ ‘Ire, m̀kpabọkọ otutuuk mkpulu isan̄a me ubọk kè Solomọn, mije, mwuuk lek 
irọ ọmọ ogwu mkpulu otutuuk ugwem kan̄ bak me lek ogwu ute Debit ogwu 
usun̄ n̄a, ogwu ngobobe inyi lek n̄a, ogwu òrọrọ ikọ ntọbe, mè irọ si orọmijọn̄ n̄a. 
35M̀babọkọ mkpulu ya me ubọk ogwu gwun̄, mè ikana akọp otoko inyi owu. 

36Ogwu gwun̄ ke mbasa otoko ge inyi, inyi ebi owot iman kè Debit ogwu usun̄ n̄a 
ekekpulu mgbọ geelek me isi n̄a me Jeruselem, ama ngobobe inyi Erieen̄ n̄a. 
37Ire me lek kwun̄, Jerobuwam, m̀bamọmọnọ owu isa irọ ubọọn̄, inyi owu 
òkokpulu ike ejit kwun̄ oweekbe. Owu môre ogwu ubọọn̄ otutuuk Ijeren. 
38Ire ogban̄ utọn̄ inyi emi, mè ikirọ inu geelek mânyibe owu ida ibe owu òrọ, mè 
ikije me oniin̄ n̄a, mè ikirọ inu òtatat emi me chieen̄, mè ikirọ orọmijọn̄ n̄a, mè 
ikọ geelek ntọbe, kubọk ogwu usun̄ n̄a Debit orọbe, mâkup melek kwun̄, mè 
inama irek ubọọn̄ inyi owu kubọk nrọbe inyi Debit, mè isa Ijeren ikana inyi owu 
òkokpulu. 
39Mâsulu ebi owot iman kè Debit osusut mije ijo inu Solomọn orọbe. Ire, osusut 
ya ìkpokup ire mgbọ geelek.’ ” 
40Solomọn oneniweek ikpakpan̄ Jerobuwam, ire, Jerobuwam olilibi ifo Ijipiti isi 
ikup melek kè Sisak, ogwu ubọọn̄ Ijipiti, mè ikup me ere ya mege ire mgbọ 
Solomọn okwube. 

Mkpa kè Solomọn 
(II Mfuf 9:29-31) 

41Otutuuk ofifi inu òrọrọ me ukot mkpulu kè Solomọn, mè otutuuk inu geelek 
îrọbe, mè inu geelek ofolek iriọọn̄-inu kan̄, egege otutuuk iso me emen ikpa 
mfufuk usen me usen kè Solomọn. 
42Solomọn ìkup me Jeruselem ikpulu otutuuk Ijeren akọp acha ini. 

43Inenikwu ifo igọọk ebi nte nte kan̄, efufuun̄ ọmọ me ama kè Debit ogwu ute. 
Ogwu gwun̄, Reyobuwam, onenikana ubọọn̄ me irek kan̄. 

I Ubọọn̄ 12 

Ebi Ijeren mîfieek inan̄a me lek kè Reyobuwam 

(II Mfuf 10:1-19) 

1Reyobuwam onenisi Sekem, mije, otutuuk ebi Ijeren mînu me ere ya ibenirọ 
ọmọ ubọọn̄. 
2Me ike mgbọ ya, Jerobuwam gwun̄ kè Nebat ìkup me Ijipiti ere îlibibe isi itap 
ibot, inyi ọmọ inwọnọ me ubọk ogwu ubọọn̄ Solomọn. Mgbọ înọbe inu chi 
òkimọnọ irek me Ijeren, ibabia si me Ijipiti ya. 
3Eneniria ikwaan̄ igwen Jerobuwam. Ọmọ melek otutuuk ebi Ijeren enenisi 
itumu inyi Reyobuwam ibe: 

4“Nte kwun̄ îsa ikpele unye ikwaan̄ ebi usun̄ ikeme eji. Mgbọ keyi, ire ofeme usini 
me lek ulobo akpan nte kwun̄ osabe ikeme eji isan̄a, mè irọ inyi ugwem kiji ifet, 
eji mêsiki ibot isi ikwaan̄ inyi owu.” 
5Reyobuwam onenifọọk ema ibe, “Ìfon. Egwe ita isiraka, ìyaka ìnu.” Ema efofon. 

6Ogwu ubọọn̄ Reyobuwam onenisi ido nteme me ubọk ebi ugane ebi ìkinyi 
Solomọn ogwu ute nteme mgbọ îkupbe me ugwem, mè ido ema ibe, “Ìre keke ke 
enyi eteme emi ibe emi m̀fọọk ebi ife chi?” 
7Ebi ugane cha efọfọọk ọmọ ibe, “Ire obem lek isisi ikwaan̄ inyi ife chi cherekeyi, 
mè ifọọk ema me ata otu, ema mêkana ebi ikwaan̄ inyi owu mgbọ geelek.” 
8Ire, Reyobuwam otetele nteme ebi ugane cha enyibe ọmọ, mè isi ido nteme me 
otu nsabọn irieen̄ ogbo kan̄, ebi melek kan̄ emiin̄be isibi, ebi ìkisi ikwaan̄ me irak 
kan̄, 
9mè ido ema ibe, “Ìre keke ke enyi ebe emi m̀fọọk ife chi ìnunu inibe emi ǹrọ inyi 
akpan nte n̄a osabe ikeme ema ifet? Keke ore nkeek kinyi?” 
10Nsabọn irieen̄ ebi otu ogbo kan̄ cha efọfọọk ọmọ ibe, “Ife chi, ebi ìnitumu inyi 
owu ibe, ‘Nte kwun̄ îsa ulobo akpan ikeme eji, ire, owu rọ inyi akpan kiji ifet’, inu 
owu obotumu inyi ema ìre ikeyi: ‘Sọntiik otubọk n̄a îlobo lek igak ebon kè nte 
n̄a. 
11Nte n̄a îsa ulobo akpan ikeme enyi, ire, emi m̀basọsọkọ inu me lek akpan nte 
n̄a osabe ikeme enyi. Nte n̄a ìkisa njijan̄ ikike isulu enyi osusut, ire, emi m̀bakisa 
eferen̄ isulu enyi osusut.’ ” 
12Mgbọ usen ita ya osobe, Jerobuwam melek otutuuk ebi ama enenigwu ikom 
inu me lek kè Reyobuwam ogwu ubọọn̄, ike înyibe ema ida ibe egwu ekom enu 
enemun̄ ọmọ me òso usen ita. 
13Ogwu ubọọn̄ ofọfọọk ema ikọ ya ujat ujat. Îtele nteme ebi ugane cha enyibe 
ọmọ, 
14mè inisa nteme nsabọn irieen̄ ogbo kan̄ cha enyibe ọmọ ifọọk ebi ama ibe, “Nte 
n̄a îsa ulobo akpan ikeme enyi, ire, emi m̀basọsọkọ inu me lek akpan nte n̄a 
osabe ikeme enyi. Nte n̄a ìkisa njijan̄ ikike isulu enyi osusut, ire, emi m̀bakisa 
eferen̄ isulu enyi osusut.” 
15Ogwu ubọọn̄ ìkagban̄ utọn̄ me lek inu ebi ama edobe, mije, îre Okumugwem 
orọ ibe inu ya irọ ikeya, inyi ikọ Okumugwem otumube inyi Jerobuwam gwun̄ 
kè Nebat, inan̄a me otu ogwu nriran Ayija ogwu Silo, irọ iso. 
16Mgbọ otutuuk ebi Ijeren emun̄be ibe ke ogwu ubọọn̄ ìkagban̄ utọn̄ ìnyi ema, 
ema efọfọọk ọmọ ibe: “Kpasi mgbaan̄-nrọ ke eji ekaan̄ melek kè Debit? Sà ìre 
keke ke eji ekaan̄ melek gwun̄ kè Jesi? Ebi Ijeren, ogwu ikaan̄ uwu kan̄, ifo! Debit, 
kpọ uwu kwun̄ ire eya, owu ire eya!” Otutuuk ebi Ijeren ekpọkpọk iyat, mè ifon 
uwu kiban̄. 
17Ire, Reyobuwam okekikpulu ebi Ijeren ìluk me ama echi òkup me Juda. 

18Ogwu ubọọn̄ Reyobuwam oneniria Adoram ogwu ibot òkikpọ chieen̄ me lek 
ikwaan̄ òbọp, ibe isi itumu ikọ melek ebi Ijeren, ire, ebi Ijeren eteteen̄ ewuuk isa 
itọbọ Adoram ikpan̄. Ogwu ubọọn̄ Reyobuwam ogwagwat lek iwulu inin̄ uji akọn̄ 
kan̄, mè ilibi ifo Jeruselem. 
19Îre sa me ikeya ke ebi Ijeren agan̄ inyọn̄ efieek inan̄a me lek uwu kè Debit mege 
inire chereyi. 
20Mgbọ ebi Ijeren enọbe ibe ke Jerobuwam înan̄a me Ijipiti ika, eneniria etip 
igwen ọmọ inu me isi otutuuk ebi ido Ijeren, mè inirọ ọmọ ogwu ubọọn̄ ebi 
Ijeren. Îtata otoko kè Juda gaalek osik me irak mkpulu uwu kè Debit. 

Nriran Semaya obenbe 
(II Mfuf 11:1-4) 

21Mgbọ Reyobuwam onube inire Jeruselem, itititiin̄ otutuuk ebi ìriọọn̄ ukot akọn̄ 
me otoko kè Juda mè otoko kè Benjamin, efit mè akọp obop ene jeeta, isasa isi 
itim akọn̄ me lek ebi Ijeren, inyi ọmọ isa me ikeya iyaka ikpọk ikaan̄ otutuuk ebi 
Ijeren agan̄ inyọn̄ me irak mkpulu kan̄. 
22Ire, Awaji onenitumu inyi Semaya ogwu ikwaan̄ Awaji ibe ikeyi: 

23“Tumu nyi Reyobuwam gwun̄ kè Solomọn ogwu ubọọn̄ Juda, mè tumu si nyi 
otutuuk ebi otoko kè Juda mè ebi otoko kè Benjamin, mè otutuuk ebi ene ibe: 
24‘Okumugwem ìtumu ibe ikeyi: Ikalululuk ìsi ìtim akọn̄ me lek ebi ngwan̄ kinyi, 
ebi Ijeren. Ìgwu ìkom! Ogwu ikaan̄ uwu kan̄, ifo! Mije, otutuuk inu chi òkimọnọ 
irek ìnan̄a me ubọk n̄a.’ ” Ema egbagban̄ utọn̄ me lek ikọ Okumugwem, mè igwu 
ikom ifon, ike Okumugwem onyibe ida. 
25Jerobuwam oneninama ama ile Sekem me inyọn̄ ijọn̄ ogoon̄ ogoon̄ ebi otoko 
kè Iferem, mè iluk me ere ya. Inanan̄a me ere keya isi inama Penien. 
26Jerobuwam onenikikeek ibe, “Usini mgbọ, mkpulu yi môkọt ikpọk ikana inin̄ 
ubọk ebi uwu kè Debit. 
27Ire ife chi ikinan̄a isi igwa ngwugwa me Uwu Mbuban Okumugwem me 
Jeruselem, ema mêkọt inwene ejit ikana igọọk nte uwu kiban̄ Reyobuwam ogwu 
ubọọn̄ Juda, mè itet emi ikpan̄, mè igwu ikom igọọk ogwu ubọọn̄ Reyobuwam.” 
28Igọọk me nteme îbọkọbe me otu ebi nteme kan̄, inenirọ eriembuuk alata 
araran̄ iba, mè initumu inyi ebi kan̄ ibe, “Môkisisaak enyi enenen ikekinan̄a me 
ere keyi ikije isi Jeruselem isi ikitọbọ ebum inyi Awaji. Ebi Ijeren, kpọ awaji kinyi 
cha ire echi, echi òsasa enyi inan̄a me Ijipiti isibi.” 
29Ibeben ge iyik me Beten, mè iniben ge keyilọ isi iyik me Dan. 

30Inu yi onenirọ inyi ebi Ijeren erọ ikpele ijo inu. Usini kiban̄ ekekije isi igwook 
me Dan isi ikitọbọ ebum me isi ge me etete mkpọmfaka cha. 
31Jerobuwam oneninama isi-ijọn̄ me inyọn̄ owuwa ogoon̄, mè inititen̄e si ebi 
ikike, ebi kpere ebi otoko kè Libai, isa irọ ebi ngwugwa. 

32Jerobuwam onenito ijọk ge me òso akọp mè usen go me emen òso onyan̄ jeeta 
me acha, kubọk ijọk Uwu Nlak eyi ekikaan̄ me Juda, mè ikigwa ngwugwa me 
inyọn̄ ntook me Beten inyi mkpọmfaka eriembuuk cha îrọbe. Îto si ebi ngwugwa 
me Beten, ibe ekesi ikwaan̄ me isi-ijọn̄ cha înamabe me inyọn̄ ogoon̄. 
33Me òso akọp mè usen go me òso onyan̄ jeeta me acha, usen ọmọ gaalek osun̄be, 
Jerobuwam onenigwa ngwugwa me inyọn̄ ntook înamabe me Beten. Sa me ikeyi 
ke îsan̄a ayaya ijọk mfaka isibi inyi ebi Ijeren, mè inene inyọn̄ ntook ngwugwa 
ya isi igwa ngwugwa. 

I Ubọọn̄ 13 

Ogwu ikwaan̄ Awaji îjit mfaka kè Jerobuwam 

1Ogwu ikwaan̄ Awaji ge oneninan̄a me ido Juda inu me Beten, igọọk me ida 
Okumugwem onyibe ọmọ, mè inimun̄ Jerobuwam okekebe me inyọn̄ ntook 
ibogwa ngwugwa, 
2mè itaan̄ ukpo ifieek otu inyi ntook ya, igọọk me ida Okumugwem onyibe ọmọ, 
ibe, “Jei ntook! Owu ntook! Okumugwem ìtumu ibe ikeyi, ‘Kpọ, mêman gwun̄ 
enerieen̄ ge me owot iman kè Debit, ogwu erieen̄ kan̄ môrebe Josaya. Ọmọ 
môgwu ebi ngwugwa isi-ijọn̄ chi isa igwa ngwugwa me inyọn̄ kwun̄. Mêwọp 
ukwuuk ebilene me inyọn̄ kwun̄.’ ” 
3Ogwu ikwaan̄ Awaji ya onyinyi inu òriọọn̄ me usen yaage ibe, “Eyiyi ore inu 
Okumugwem onyibe ibe esa eriọọn̄ ikọ kan̄: Ntook ya môtọbọ ibum, ntọn̄ òkup 
me inyọn̄ môgbugbuku ifiin̄.” 
4Mgbọ ogwu ubọọn̄ Jerobuwam onọbe ufieek-otu ya ogwu ikwaan̄ Awaji 
ofieekbe inyi ntook ya me Beten, ikukup me inyọn̄ ntook ya inyana ubọk ida 
ogwu ikwaan̄ Awaji ya, mè ibe, “Ìtet ene ya!” Ire, ubọk kan̄ ya înyanabe ida ogwu 
ikwaan̄ Awaji ya ochachiaak ikam ikeya, ìkayaka ìkọt ìtaba ìgba lek. 
5Ntook ngwugwa ya otọtọbọ ibum, ntọn̄ òkup me inyọn̄ ogbugbuku igwook me 
ijọn̄, igọọk me lek inu òriọọn̄ eyi ogwu ikwaan̄ Awaji ya onyibe, ike Okumugwem 
otumube. 
6Ogwu ubọọn̄ oneniriaak ogwu ikwaan̄ Awaji ya ibe, “Soso, beek Okumugwem 
Awaji kwun̄, mè riaak uriaak me ibot n̄a ibe ubọk n̄a iyaka ikup kubọk adasi 
mgbọ.” Ogwu ikwaan̄ Awaji onenibeek Okumugwem mbeek me ibot kan̄, ubọk 
ogwu ubọọn̄ olọlọkọ, mè iniyaka ikup kubọk adasi mgbọ. 
7Ogwu ubọọn̄ onenitumu inyi ogwu ikwaan̄ Awaji ya ibe, “Na, na gọọk emi si uwu 
n̄a si bọkọ sọn̄ inorie rie, inyi mâche sọntiik uche inyi owu.” 
8Ire, ogwu ikwaan̄ Awaji ya ofọfọọk ogwu ubọọn̄ ibe, “Ikerere òbonyi emi ìkike 
iba inu ubọọn̄ kwun̄, m̀kpagọọk owu isi uwu kwun̄, m̀kparie inorie geege, 
m̀kpanwọnwọ si mudim geege me ere keyi. 

9Mije, Okumugwem ìnyinyi emi ida ibe, ‘Kalululuk ìrie inorie geege, kanwọnwọ 
si mudim me ere ya, ikaan̄ oniin̄ ojebe isi ere ya, kaje oniin̄ keya ìka.’ ” 
10Ogwu ikwaan̄ Awaji ya onenije me ofifi oniin̄ ifo, ìkayaka ìje me oniin̄ îjebe inu 
Beten. 
11Me ike mgbọ ya, îkaan̄ ogwu nriran ge, ugane, òluk me Beten. Bọn ebirieen̄ kan̄ 
enunu iniben otutuuk inu cha ogwu ikwaan̄ Awaji ya orọbe me usen ya me Beten 
ikpa inyi. Mîkpa si inu ogwu ikwaan̄ Awaji ya otumube inyi ogwu ubọọn̄ inyi nte 
kiban̄. 
12Nte kiban̄ onenido ema ibe ìre oniin̄ agan̄ owa ke îje inin̄. Bọn ebirieen̄ kan̄ cha 
enenijeen̄ ọmọ oniin̄ ogwu ikwaan̄ Awaji ya ònan̄a me Juda ojebe inin̄. 
13Ogwu nriran ogwu ugane ya onenitumu inyi ebi bọn ibe, “Ìtoon̄ inu ikweek irek 
me inyọn̄ inyinya akpan ìnyi emi.” Etotoon̄ inu ikweek irek me inyọn̄ anam ya 
inyi, inenene, 
14mè ilibi igọọk ogwu ikwaan̄ Awaji ya, mè isi imun̄ ọmọ osikibe ikweek me irak 
ilip ge ikitap efuuk, mè inido ọmọ ibe, “Ìre owu ore ogwu ikwaan̄ Awaji ya ònan̄a 
me Juda inu?” Ifọfọọk ibe, “Iin̄, îre emi.” 
15Ogwu nriran ya onenibe ọmọ, “Na, na gọọk emi si uwu, mè si bọkọ sọn̄ inorie 
rie.” 
16Ogwu ikwaan̄ Awaji ya onenibe, “M̀kpakọt igọọk owu igwu ikom ije, m̀kparie 
inorie geege, m̀kpanwọnwọ si mudim me ubọk kwun̄ me ere keyi, 
17mije, Okumugwem ìtutumu inyi emi ibe, ‘Kalululuk ìrie inorie geege, 
kanwọnwọ si mudim me ere ya, ikaan̄ oniin̄ ojebe isi, kaje oniin̄ yaage ìka.’ ” 
18Ogwu nriran ogwu ugane ya onenifọọk ọmọ ibe, “Emi si ìre ogwu nriran kubọk 
owu orebe. Îre ogwu osat onu initumu inyi emi, sa me ida Okumugwem, ibe, ‘Si 
sa ogwu enerieen̄ ya na me uwu kwun̄, inyi inirie inorie, mè inwọ mudim.’ ” Ire, 
ìfafiaan̄ ogwu enerieen̄ ya. 
19Ogwu ikwaan̄ Awaji ya onenigwu ikom igọọk ọmọ isi uwu kan̄, mè irie inorie 
mè inwọ mudim. 
20Mgbọ ema ekweekbe irek me lek ikasi ikirie inorie, Okumugwem onenitumu 
ikọ inyi ogwu nriran ogwu ugane ya, ogwu òsisi isa ogwu ene ya igwu ikom inu. 
21Inenitaan̄ ukpo itumu inyi ogwu ikwaan̄ Awaji ya ònan̄a me Juda ibe, 
“Okumugwem ìtumu ibe ikeyi, ‘Owu okpaka ibot inyi ida ikọ Okumugwem, 
òkagban̄ utọn̄ me lek ikọ Okumugwem Awaji kwun̄ otọbe inyi owu. 
22Owu ogwu ikom isi ere mbe owu okasi, mè irie inorie, mè inwọ mudim me ere 
mbe owu okarie inorie, mè okanwọ mudim. Eya orọ, kpebefuun̄ nkwukwu kwun̄ 
me udọn̄-ufuun̄ ere efuun̄be ebi nte nte kwun̄.’ ” 

23Mgbọ ogwu ikwaan̄ Awaji ya oriebe inorie mè inwọ mudim isan̄a, ogwu nriran 
ogwu ugane ya, ogwu òsasa ọmọ igwu ikom inu ya, onenitoon̄ inu ikweek irek 
me inyọn̄ inyinya akpan kan̄ inyi, inenene ikikọp. 
24Mgbọ îkilibi ije, egbe àtat ge onanan̄a isibi ikweek ọmọ, mè ikpan̄ ọmọ ito me 
lek oniin̄. Nkwukwu kan̄ olalaak inyana me eden̄ oniin̄. Inyinya ya melek egbe 
àtat ya ekekeke igba. 
25Ebi ene ejeje iraka, mè imun̄ nkwukwu ene ya onyanabe me eden̄ oniin̄, melek 
egbe àtat ya okekebe igba, mè iben isi ikpa inyi ebi ene me ama ere ogwu nriran 
ogwu ugane ya olukbe. 
26Mgbọ ogwu nriran òsisi isa ọmọ me oniin̄ igwu ikom inu ya onọbe inu ya orọrọ, 
inenibe, “Ogwu ikwaan̄ Awaji ya òkpakpaka ibot inyi ikọ Okumugwem ke îre. 
Okumugwem îria egbe àtat inyi inichim ọmọ ikpan̄ me oniin̄, ike Okumugwem 
owuukbe lek itumu inyi ọmọ.” 
27Ogwu nriran ya onenitumu inyi bọn ebirieen̄ kan̄ ibe etoon̄ inu ikweek irek me 
inyọn̄ inyinya kan̄ enyi ọmọ, etotoon̄ inyi. 
28Ililibi isi imun̄ nkwukwu ogwu ikwaan̄ Awaji ya olaakbe inyana me eden̄ oniin̄, 
mè imun̄ inyinya akpan ya melek egbe àtat ya ekekebe igba. Egbe àtat ya ìkataka 
nkwukwu ene ya, ìkayaka ìchichim si inyinya akpan ya ìkpan̄. 
29Ogwu nriran ogwu ugane ya oneniben nkwukwu ogwu ikwaan̄ Awaji ya itoon̄ 
me inyọn̄ inyinya akpan kan̄, mè isa igwu ikom ika inu ama kiban̄, efefieek ejit 
inyi, mè iben ifuun̄. 
30Efuun̄ ogwu ikwaan̄ Awaji ya me udọn̄-ufuun̄ ogwu nriran ogwu ugane ya, mè 
ifieek ejit inyi, mè ikito ito ibe, “Jei, ngwan̄ n̄a!” 
31Mgbọ îfuun̄be ogwu ikwaan̄ Awaji ya isan̄a, inenitumu inyi bọn ebirieen̄ kan̄ 
ibe, “Nsikwu, ìfuun̄ emi me emen udọn̄-ufuun̄ ere efuun̄be ogwu ikwaan̄ Awaji 
yi, ìmaan̄ ukwuuk n̄a me agba lek ukwuuk kan̄. 
32Mije, otutuuk inu cha îsabe me ida Okumugwem itumu ikeme ntook ngwugwa 
òkup me Beten, mè itumu si ikeme otutuuk isi-ijọn̄ òkup me ama geelek me 
Sameria ìborọrọ iso.” 
33Ubọk geelek inu chi orọbe, Jerobuwam ìkanwene ugwem kan̄. Ikpọkpọ ikigobo 
si ebi ikike isa ikirọ ebi ngwugwa, inyi ekesi ikwaan̄ me isi-ijọn̄ cha. Ogwu iweek 
irere ogwu ngwugwa, îra iken ene ya aran̄, mè ifaka ikwaan̄ itap me ubọk, inyi 
ikisi ikwaan̄ me isi-ijọn̄ cha. 
34Inu yi onenikana ikpele ijo inu me uwu kè Jerobuwam, mè ikpan̄ otutuuk ebi 
owot iman kan̄ isan̄a, mè itutuku erieen̄ kiban̄ isan̄a kpai me linyọn̄. 

I Ubọọn̄ 14 

Ayija îben nriran ikeme Jerobuwam 

1Me ike mgbọ ya, Abija gwun̄ kè Jerobuwam onenikifiak orukan̄. 

2Jerobuwam onenitumu inyi ogwu nwa ibe, “Ngwa, nwene lek kwun̄, inyi 
ekariọọn̄ ibe ke owu ìre nwa kè Jerobuwam, mè nan̄a je si Silo, ere Ayija ogwu 
nriran okiluk. Îre ọmọ otumu inyi emi ibe ke mâre ogwu ubọọn̄ òbokikpulu ebi 
ife chi. 
3Mọnọ akọp owut fituru, mè nchicha inen mè inen, mè ogbokot aran̄ akwọọk ge, 
sa kaan̄ me ubọk si. Osimun̄ ọmọ, môkpa inu òborọ gwun̄ yi inyi owu.” 
4Nwa kè Jerobuwam onenirọ si ikeya, mè inan̄a ije isi uwu kè Ayija me Silo. Me 
ike mgbọ ya, chieen̄ kè Ayija ìkayaka ìkimọọn̄ inu mije ukan. 
5Ire, Okumugwem îwuuk lek itumu inyi Ayija ibe, “Kpọ, nwa kè Jerobuwam 
òkinu ibonido iriọọn̄ inu ofolek ogwu gwun̄ enerieen̄ òkup me ijọn̄ orukan̄. Isinu, 
ikeyi mè ikeyi ke obofọọk. Isinire, môfiaan̄ irọ kubọk ọmọ ìre ofifi ene.” 
6Mgbọ Ayija onọbe ida ukot ogwu enenwaan̄ ya me isotu, itutumu ibe, “Nwa kè 
Jerobuwam, nin̄ na. Ofiaan̄ keyi ye? Etip ebe emi ǹlook owu ìre ijo etip. 
7Gwu kom si tumu nyi Jerobuwam nlom kwun̄ ibe ke Okumugwem, Awaji ebi 
Ijeren ìtumu ibe ikeyi: ‘Emi ngobo owu me etete ebi ene, mè ibene owu ifo inyọn̄ 
ibe owu ònore ogwu òbokikpulu ebi n̄a Ijeren. 
8Ngwaka mkpulu isan̄a me ubọk owot iman kè Debit, mè inisa ikana inyi owu. 
Ire, owu òkayaka ìnikup kubọk ogwu usun̄ n̄a Debit. Debit ìkirọrọ otutuuk ikọ 
ntọbe, mè ikisa me otutuuk ejit igọọk emi, mè ikirọ gaalek inu ònenen me chieen̄ 
n̄a. 
9Owu onenirọ ijo inu enenen igak otutuuk ebi ìdadasi ikup me isi kwun̄. Owu 
osisi irọ ofifi awaji echi esabe ekwe itọkọ, mè isa me ikeya irọ inyi ejit inaan̄ emi 
enenen, mè itọp emi ifiin̄ me udun̄ kwun̄. 
10“ ‘Mije inu yi, mâtap ùrioon̄ me emen uwu kè Jerobuwam. M̀bakpakpan̄ bọn 
ebirieen̄ isan̄a kpai me uwu kè Jerobuwam, mè ìre usun̄ mè ìre bọn owot, me 
etete otutuuk ebi Ijeren. M̀bachachan uwu kè Jerobuwam ifiin̄ isan̄a kpai kubọk 
ekichan ifin ikike ifiin̄. 
11Ogwu owot iman kè Jerobuwam ikwu me emen ama, ibo obogwak itaka. Ogwu 
ikwu me oron uko, ebi kè unọn òwulu me inyọn̄ ebetọk igwak itaka. Emi 
Okumugwem ntumu!’ 
12“Eyi kwun̄, gwu kom fo. Ukot kwun̄ isijak me ijọn̄ ama kinyi, gwun̄ kwun̄ 
enerieen̄ ya ìbokwukwu. 
13Otutuuk ebi Ijeren mêfieek ejit inyi, mè iben ifuun̄. Îre ọmọ gaalek me etete 
bọn kè Jerobuwam obonin̄ udọn̄-ufuun̄, mije, îre ọmọ gaalek me uwu kè 
Jerobuwam ke Okumugwem, Awaji ebi Ijeren, omun̄ ata ugwem me emen. 
14“Okumugwem môsan̄a ayaya ogwu ubọọn̄ ge isibi inyi lek kan̄, ogwu 
òbonikikpulu Ijeren, mè inijijaka owot iman kè Jerobuwam isan̄a. Cherekeyi ore 
usen ya! Mgbọ keyi ore mgbọ ya! 

15Okumugwem môsulu ebi Ijeren osusut, ìbosisik ema kubọk ukot mun̄ okisisik 
anyiaan̄ me emen mun̄. Ìbojijibi ebi Ijeren isan̄a me inyọn̄ ata ijọn̄ yi înyibe ebi 
nte nte kiban̄, mè itọọn̄ ema iyiyala igwook me usaba okwaan̄ Yuferetis, mije 
ema esi igwugwuun̄ uti yọk Asera iso ere geelek, mè isa me ikeya irọ ibe ejit 
inaan̄ Okumugwem. 
16Okumugwem môjijit Ijeren mije ijo inu Jerobuwam orọbe, mè echi îrọbe ibe 
ebi Ijeren erọ.” 
17Nwa kè Jerobuwam onanan̄a ikeke ije ifo ama kiban̄, Tirija. Monisasaba ukot 
inin̄ uwu, gwun̄ kan̄ ya okwukwu. 
18Efufuun̄ gwun̄ ya, otutuuk ebi Ijeren efefieek ejit inyi, ike Okumugwem 
otumube inan̄a me otu ogwu ikwaan̄ kan̄, ogwu nriran Ayija. 
19Otutuuk ofifi inu òrọrọ me ukot mkpulu kè Jerobuwam, kubọk akọn̄ îtimbe, mè 
ubọk mkpulu kan̄, mîge otutuuk itap me emen ikpa mfufuk echi ebi ubọọn̄ Ijeren. 
20Jerobuwam ìkpulu ebi Ijeren akọp acha iba mè iba, mè inikwu ifo igọọk ebi nte 
nte kan̄. Nadabu, ogwu gwun̄ enerieen̄, onenikana ogwu ubọọn̄ me irek kan̄. 

Reyobuwam îkana ogwu ubọọn̄ Juda 
(II Mfuf 11:5–12:15) 

21Reyobuwam gwun̄ enerieen̄ kè Solomọn ore ogwu ubọọn̄ me Juda. Ọmọ ìre 
akọp acha ini mè ge mgbọ îkanabe ubọọn̄, mè ikpulu akọp mè acha jaaba me 
Jeruselem, ama Okumugwem ogobobe me otutuuk ama ile òkup me Ijeren isa 
irọ ere ebekimin erieen̄ kan̄. Nga kè Reyobuwam ìre ogwu Amọn, ogwu ekigwen 
Nayama. 
22Me ukot mkpulu kè Reyobuwam, ebi Juda mîrọ ijo inu òfefieek enenen me isi 
Okumugwem. Ijo inu cha ema erọbe înaan̄ Okumugwem ejit enenen igak 
otutuuk inu ebi nte nte kiban̄ erọbe. 
23Ema mînama owuwa isi-ijọn̄, mè igwugwuun̄ ewuuk mfaka ikana ere, mè 
igwugwuun̄ si uti yọk Asera me ubene ubene orioon̄ geelek, mè irak uti ile geelek 
agọọk kan̄ osanbe isibi. 
24Ebirieen̄ ebi òje oyet isi yọk òwa si me lek ijọn̄ ya ejotbe. Ebi ido Juda mîrọ si 
ojelek mbuban inu cha echi ebi ido cha erọbe eyi Okumugwem obakbe me lek 
irieen̄ ema isan̄a me lek ijọn̄ ya mgbọ ebi Ijeren ekinu. 
25Me òso acha go me lek mkpulu ogwu ubọọn̄ Reyobuwam, Sisak, ogwu ubọọn̄ 
Ijipiti ojijibi akọn̄ initim me Jeruselem, 
26mè ikpulu otutuuk inu ubọọn̄ òkup me Uwu Mbuban Okumugwem, mè ikpulu 
si echi òkup me uwu ogwu ubọọn̄. Îkpulu otutuuk inu geelek, igbaalek otutuuk 
agbọ alata araran̄ echi Solomọn orọbe igwook. 
27Ogwu ubọọn̄ Reyobuwam onenisa ekwe irom agbọ igwook me irek echi oka 
cha, mè inidọmọ ema itaak me ubọk ebi ibot ikwaan̄ ìkibem otunchit uwu ogwu 
ubọọn̄. 

28Mgbọ geelek ogwu ubọọn̄ isije inin̄ Uwu Mbuban Okumugwem, ebi ìkibem ere 
mîra iben agbọ cha ikaan̄ isa igọọk ọmọ ije. Isirọ isan̄a, mîra iyaka isa isi isun̄ me 
uwu isun̄-inu ebi mbem. 
29Otutuuk ofifi inu òrọrọ me ukot mkpulu kè Reyobuwam, mè otutuuk inu 
geelek îrọbe, mîge otutuuk itap me emen ikpa mfufuk echi ebi ubọọn̄ Juda. 
30Akọn̄ ìkukup me etete kè Reyobuwam melek kè Jerobuwam otutuuk ukot 
mkpulu kè Reyobuwam. 
31Reyobuwam onenikwu ifo igọọk ebi nte nte kan̄, ebeben ifuun̄ me agba lek ebi 
nte nte kan̄ me ama kè Debit. Erieen̄ ogwu uga ìre Nayama, ogwu Amọn. Abija 
ogwu gwun̄ onenikana ubọọn̄ me irek kan̄. 

I Ubọọn̄ 15 

Abija îkana ogwu ubọọn̄ Juda 

(II Mfuf 13:1–14:1) 

1Me òso akọp mè acha jeeta me mkpulu kè Jerobuwam gwun̄ kè Nebat, Abija 
onenikana ubọọn̄ me Juda, 
2mè inikup me Jeruselem ikpulu acha ita. Erieen̄ ogwu uga ìre Maaka, gwun̄ 
enenwaan̄ kè Abisalọm. 
3Abija orọrọ si otutuuk ijo inu cha nte kan̄ orọbe, ìkasa otutuuk ejit kan̄ ìnyi 
Okumugwem Awaji kan̄, ike Debit nte nte kan̄ orọbe. 
4Ire, mije kè Debit, Okumugwem Awaji kan̄ otetele ibe gwun̄ enerieen̄ kan̄ ge 
inikikpulu me irek kan̄, inyi mkpukan̄ mkpulu kan̄ me Jeruselem ikaniin̄. 
5Okumugwem ìrọ inu yi, mije, Debit îrọ inu ònenen me chieen̄ Okumugwem. Me 
otutuuk ugwem kan̄, ìkatele mgbọ geege isusun̄ otutuuk ikan̄ Okumugwem 
onyibe ọmọ, ilọ me lek inu ògbaan̄ me lek kè Uraya ogwu Et. 
6Akọn̄ òkukup me etete kè Reyobuwam melek kè Jerobuwam okpọkpọ ikup si 
otutuuk ukot mkpulu kè Abija. 
7Otutuuk ofifi inu òrọrọ me ukot mkpulu kè Abija, mè otutuuk inu geelek îrọbe, 
mîge otutuuk itap me emen ikpa mfufuk echi ebi ubọọn̄ Juda. Akọn̄ okukup me 
etete kè Abija melek kè Jerobuwam. 
8Abija onenikwu ifo igọọk ebi nte nte kan̄, efufuun̄ ọmọ me ama kè Debit. Asa 
ogwu gwun̄ onenikana ubọọn̄ me irek kan̄. 

Asa îkana ogwu ubọọn̄ Juda 
(II Mfuf 15:16–16:6) 

9Me òso akọp acha iba me lek mkpulu kè Jerobuwam ogwu ubọọn̄ Ijeren, Asa 
onenikana ogwu ubọọn̄ Juda, 
10mè ikup me Jeruselem ikpulu akọp acha ini. Erieen̄ nga ogwu ute ìre Maaka, 
gwun̄ enenwaan̄ kè Abisalọm. 

11Asa onenirọ inu ònenen me chieen̄ Okumugwem, kubọk Debit ogwu ute orọbe. 

12Asa orerieen̄ otutuuk ebirieen̄ ebi òje oyet isi yọk cha isan̄a me lek ijọn̄ ya, mè 
ijijaka otutuuk mkpọmfaka cha ebi nte nte kan̄ erọbe isan̄a. 
13Îsan̄a si Maaka nga ogwu ute me irek nwa ogwu ubọọn̄ eyi îrebe, mije 
îgwuun̄be uti yọk Asera inyi lek kan̄. Asa ochocho mkpọmfaka ya ito, mè isa isi 
itap ukan̄ iwọp me iteke Kidọrọn. 
14Ire, Asa ìkagbugbọ isi-ijọn̄ cha ìsan̄a. Ubọk geelek si, îsa otutuuk ejit kan̄ inyi 
Okumugwem me otutuuk usen ugwem kan̄. 
15Asa onenikpulu otutuuk nroon̄ ikwaan̄ alata okuket mè echi alata araran̄ echi 
nte kan̄ ofakabe itap me ubọk Awaji, melek echi ọmọ me lek kan̄ ofakabe itap me 
ubọk Awaji, isa initap me emen Uwu Mbuban Okumugwem. 
16Akọn̄ okukup me etete kè Asa melek kè Basa ogwu ubọọn̄ Ijeren otutuuk ukot 
mkpulu kiban̄. 
17Basa ogwu ubọọn̄ Ijeren onenijibi akọn̄ inin̄ Juda, mè isinama mgban ikana 
ama Rama, isa ikwek ido kè Asa ogwu ubọọn̄ Juda, inyi ebi ene ekakọt ìnan̄a isibi, 
mè ekakọkọt si ìraka ìnin̄. 
18Asa onenikpulu otutuuk nroon̄ ikwaan̄ alata okuket mè echi alata araran̄ òsisik 
me ere isun̄-inu me Uwu Mbuban Okumugwem, mè echi òkup me uwu ogwu 
ubọọn̄ isa ikana itap me ubọk ebi ikwaan̄ kan̄, mè iria ema ifo Damasikọs, isi lek 
kè Ben-Adadi ogwu ubọọn̄ Aram, òrere gwun̄ kè Tabirimọn, gwun̄ kè Ejiyọn. 
19Asa ìbe etumu enyi ogwu ubọọn̄ Aram ibe, “Emi melek kwun̄ mîkaan̄ mgbaan̄-
nchieek, kubọk nte n̄a melek nte kwun̄ si ekaan̄be. Kpọ alata okuket mè alata 
araran̄ ire echi nriabe ijet owu. Nye lek gwak mgbaan̄-nchieek kwun̄ melek kè 
Basa ogwu ubọọn̄ Ijeren, inyi inan̄a ifo, mè ijuuk emi itele.” 
20Ogwu ubọọn̄ Ben-Adadi ochechieek melek kè Asa, mè iniria ebi ibot akọn̄ kan̄ 
ibe esi etim akọn̄ me lek ebi Ijeren. Ema esisi, mè itim ikpan̄ ama Ijọn̄, mè Dan, 
mè Aben Bet Maaka, mè otutuuk ijọn̄ Kineret, mè otutuuk agan̄ Nafitali. 
21Mgbọ Basa onọbe inu yi òrọrọ, itetele inanama Rama, mè igwu ikom ifo Tirija. 

22Ogwu ubọọn̄ Asa onenigween̄ otutuuk ebi Juda inyi ida, ene geege ìkasik. 
Otutuuk ene esisibi isi Rama isi ikpulu otutuuk ewuuk mè uti cha geelek Basa 
okisa inama mgban ama ya. Ogwu ubọọn̄ Asa onenisa ewuuk cha melek uti cha 
inama Geba òkup me agan̄ Benjamin, mè inama si Mijipa. 
23Otutuuk ofifi inu òrọrọ me ukot mkpulu kè Asa, mè otutuuk unye ikwaan̄ îrọbe, 
mè otutuuk ama înamabe, mîge otutuuk itap me emen ikpa mfufuk echi ebi 
ubọọn̄ Juda. Ire, me ukan kan̄, orukan̄ onenifiak ọmọ me ukot, mè itap ọmọ 
akọọk. 
24Asa onenikwu ifo igọọk ebi nte nte kan̄, ebeben ọmọ ifuun̄ me agba lek ebi nte 
kan̄ me ama kè Debit ogwu ute. Jiosefat ogwu gwun̄ onenikana ubọọn̄ me irek 
kan̄. 

Nadabu îkana ogwu ubọọn̄ Ijeren 

25Me òso acha iba me lek mkpulu kè Asa ogwu ubọọn̄ Juda, Nadabu gwun̄ kè 
Jerobuwam onenikana ogwu ubọọn̄ Ijeren, mè ikpulu acha iba gaalek. 
26Nadabu orọrọ ijo inu me chieen̄ Okumugwem enenen. Îrọ ijo ugwem yaage 
ogwu ute orọbe, eyi îrọbe inyi ebi Ijeren erọ ijo inu. 
27Basa gwun̄ kè Ayija, ogwu otoko kè Isaka, ototo okpin inyi Nadabu. Me mgbọ 
Nadabu mè otutuuk ebi akọn̄ Ijeren ekikpa mbin akọn̄ ikana ama Gibeton me ido 
Filisia, Basa okpakpan̄ Nadabu me ere ya. 
28Basa ìkpan̄ Nadabu me òso acha ita me lek mkpulu kè Asa ogwu ubọọn̄ Juda, 
mè inikana ogwu ubọọn̄ Ijeren me irek kan̄. 
29Mgbọ yaage îbenebe ikikpulu, ikpakpan̄ otutuuk ebi owot iman kè Jerobuwam 
inọọn̄, kubọk ene ge ikeyi ìkasik, ike Okumugwem otumube inan̄a me otu ogwu 
ikwaan̄ kan̄ Ayija ogwu Silo. 
30Inu yi ìrọ mije owuwa ijo inu Jerobuwam orọbe, mè mije îrọbe si inyi otutuuk 
ebi Ijeren erọ ijo inu, mè isa me ikeya irọ inyi Okumugwem, Awaji ebi Ijeren 
inaan̄ ejit. 
31Otutuuk ofifi inu òrọrọ me ukot mkpulu kè Nadabu, mè inu îrọbe, mîge otutuuk 
itap me emen ikpa mfufuk echi ebi ubọọn̄ Ijeren. 
32Akọn̄ okukup me etete kè Asa melek Basa ogwu ubọọn̄ Ijeren me otutuuk ukot 
mkpulu kiban̄. 

Basa îkana ogwu ubọọn̄ Ijeren 

33Me òso acha ita me lek mkpulu kè Asa ogwu ubọọn̄ Juda, Basa gwun̄ kè Ayija 
onenikana ogwu ubọọn̄ otutuuk Ijeren, mè ikup me Tirija ebi Ijeren ikpulu akọp 
acha iba mè ini. 
34Basa orọrọ ijo inu me chieen̄ Okumugwem enenen. Îrọ ijo ugwem yaage 
Jerobuwam orọbe, eyi îrọbe inyi ebi Ijeren erọ ijo inu. 

I Ubọọn̄ 16 

1Okumugwem onenitumu ikọ inyi Jewu gwun̄ kè Anani òfo me lek kè Basa ibe: 
2“Emi m̀mọnọ owu me inyọn̄ otiton, mè inibene owu isa irọ ogwu mkpulu inyi 
ebi n̄a Ijeren, ire, owu oyayaka inikiluk mbet ijo ugwem Jerobuwam olukbe, mè 
irọ inyi ebi n̄a Ijeren erọ ijo inu, mè esa ijo inu kiban̄ etap emi unaan̄-ejit me ejit. 
3Eya orọ, m̀bajijijaka owu Basa, mè ijijaka si uwu kwun̄ igbaalek. Ike nrọbe me 
lek uwu kè Jerobuwam gwun̄ kè Nebat, ikeya si ke mbarọ me lek uwu kwun̄. 
4Ogwu owot iman kè Basa ikwu me emen ama, ibo obogwak itaka. Ogwu ikwu 
me oron uko, ebi kè unọn òwulu me inyọn̄ ebetọk igwak itaka.” 
5Otutuuk ofifi inu òrọrọ me ukot mkpulu kè Basa, mè inu îrọbe, melek akọn̄ echi 
îtimbe, mîge otutuuk itap me emen ikpa mfufuk echi ebi ubọọn̄ Ijeren. 

6Basa onenikwu ifo igọọk ebi nte nte kan̄, ebeben ifuun̄ me Tirija. Ela ogwu gwun̄ 
onenikana ubọọn̄ me irek kan̄. 
7Sabum Basa onikwu, Okumugwem îria etip inan̄a me otu ogwu nriran Jewu 
gwun̄ kè Anani ijet ọmọ melek uwu kan̄ mije otutuuk ijo inu Basa orọbe me isi 
Okumugwem, mè irọ inyi Okumugwem inaan̄ ejit bak me lek îrọbe ijo ugwem 
kubọk ebi uwu kè Jerobuwam erọbe. Mije keyi ke Basa ojijaka uwu kè 
Jerobuwam isan̄a kpai. 

Ela îkana ogwu ubọọn̄ Ijeren 

8Me òso akọp acha iba mè gweregwen me lek mkpulu kè Asa ogwu ubọọn̄ Juda, 
Ela gwun̄ kè Basa onenikana ogwu ubọọn̄ Ijeren, mè ikup me Tirija ikpulu acha 
iba. 
9Ogwu ikwaan̄ kan̄ ge ekigwen Jimiri, ogwu òkikpọ chieen̄ me lek ìkike iba me 
lek uji akọn̄ kan̄, ototo okpin inyi ọmọ. Me ike mgbọ ya, Ela ìkup me Tirija ikinwọ 
miin̄ isa me uwu kè Arija ogwu òkikpọ chieen̄ me lek uwu ogwu ubọọn̄ me Tirija. 
10Jimiri onenikana inin̄ uwu ya, mè inigon ọmọ ito me ijọn̄, ikwukwu. Inu yi ìrọ 
me òso akọp acha iba mè jaaba me lek mkpulu kè Asa ogwu ubọọn̄ Juda. Jimiri 
onenikana ogwu ubọọn̄ me irek kan̄. 
11Mgbọ yaage Jimiri onenebe inyọn̄ ogboon̄ ubọọn̄ ikweek ikikpulu, ikpakpan̄ 
otutuuk ebi owot iman kè Basa isan̄a, ìkatele kubọk gwun̄ enerieen̄ ge ikeyi me 
ògat ugwem, mè ìre gwun̄ owot, mè ìre unene owot iman ya. 
12Ikeyi ke Jimiri ojijaka otutuuk owot iman kè Basa isan̄a, igọọk me ikọ 
Okumugwem otumube òfo me lek kè Basa inan̄a me otu ogwu nriran Jewu. 
13Inu yi ìrọ mije ijo inu kè Basa melek echi kè Ela ogwu gwun̄, melek mije ema 
erọbe ibe ebi Ijeren erọ ijo inu, igbaalek ten̄ten̄ mkpọmfaka kiban̄ cha ema 
ekitọbọ ebum inyi, isa ikirọ ejit inaan̄ Okumugwem, Awaji ebi Ijeren. 
14Otutuuk ofifi inu òrọrọ me ukot mkpulu kè Ela, mè inu îrọbe, mîge otutuuk itap 
me emen ikpa mfufuk echi ebi ubọọn̄ Ijeren. 

Jimiri îkana ogwu ubọọn̄ Ijeren 

15Me òso akọp acha iba mè jaaba me lek mkpulu kè Asa ogwu ubọọn̄ Juda, Jimiri 
onenikana ogwu ubọọn̄ Ijeren, mè ikup me Tirija ikpulu usen jaaba gaalek. Me 
ike mgbọ ya, ebi akọn̄ Ijeren ekikpa mbin akọn̄ ikana ama Gibeton me ido Filisia. 
16Mgbọ ebi akọn̄ Ijeren ekupbe me ere ya inọ ibe ke Jimiri îto okpin inyi ogwu 
ubọọn̄, mè ikpan̄ si ogwu ubọọn̄, ema ekukup usen yaage me ere akọn̄ ya isa 
Omiri, ogwu ibot akọn̄, irọ ogwu ubọọn̄ ebi Ijeren. 
17Omiri melek otutuuk ebi akọn̄ Ijeren eneniyat ubọk itele Gibeton, mè inikpa 
mbin akọn̄ ikana Tirija, ama ibot Ijeren. 
18Mgbọ Jimiri omun̄be ibe ke mênibọkọ Tirija, isisi inin̄ uwu mgban akọn̄ òkup 
me lek uwu ogwu ubọọn̄, mè itap ukan̄ itaka uwu ya, ukan̄ ya otataka ọmọ si 
igbaalek. Ikwukwu. 

19Inu yi ìrọ mije ijo inu Jimiri orọbe, mè irọ inu òfefieek me chieen̄ Okumugwem, 
igbaalek îrọbe ijo ugwem yaage Jerobuwam orọbe, mè irọ inyi ebi Ijeren erọ ijo 
inu. 
20Otutuuk ofifi inu òrọrọ me ukot mkpulu kè Jimiri, mè otitọt mkpan̄-ene îtọtbe, 
mè irọ si, mîge otutuuk itap me emen ikpa mfufuk echi ebi ubọọn̄ Ijeren. 

Omiri îkana ogwu ubọọn̄ Ijeren 

21Ebi Ijeren echeche lek irek iba, okpọkọ ekeke inyi Tibini gwun̄ kè Ginat, ibe 
inire ogwu ubọọn̄ inyi ema, sà okpọkọ keyilọ ekeke inyi Omiri. 
22Ebi ìkeke inyi Omiri eneninye lek igak ebi ìkeke inyi Tibini gwun̄ kè Ginat. 
Ekpakpan̄ Tibini, Omiri okakana ogwu ubọọn̄. 
23Me òso akọp acha ita mè ge me lek mkpulu kè Asa ogwu ubọọn̄ Juda, Omiri 
onenikana ogwu ubọọn̄ Ijeren, mè ikpulu akọp mè acha iba. Me Tirija ke îkup 
ikpulu acha gweregwen me lek akọp mè acha iba cha. 
24Omiri ofufuk obop ikpoko alata okuket gweregwen isa ilep ogoon̄ Sameria me 
ubọk kè Semeri, mè ininama ama ge me inyọn̄, mè igwen ama ya Sameria igọọk 
me erieen̄ adasi ogwukaan̄ ogoon̄ ya. 
25Ire, Omiri onenirọ inu òfefieek enenen me chieen̄ Okumugwem, mè irọ ijo inu 
iwa igak otutuuk ebi ìdadasi ikpulu me isi kan̄. 
26Omiri îrọ otutuuk ijo ugwem cha Jerobuwam gwun̄ kè Nebat orọbe, melek ijo 
inu îrọbe, eyi îrọbe inyi ebi Ijeren erọ ijo inu, igbaalek ten̄ten̄ mkpọmfaka kiban̄ 
cha ema ekitọbọ ebum inyi, isa ikirọ ejit inaan̄ Okumugwem, Awaji ebi Ijeren. 
27Otutuuk ofifi inu òrọrọ me ukot mkpulu kè Omiri, mè inu îrọbe, melek akọn̄ 
echi îtimbe, mîge otutuuk itap me emen ikpa mfufuk echi ebi ubọọn̄ Ijeren. 
28Omiri onenikwu ifo igọọk ebi nte nte kan̄, ebeben ifuun̄ me Sameria. Eyabu 
ogwu gwun̄ onenikana ubọọn̄ me irek kan̄. 

Eyabu îkana ogwu ubọọn̄ Ijeren 

29Me òso akọp acha ita mè jeeta me lek mkpulu kè Asa ogwu ubọọn̄ Juda, Eyabu 
gwun̄ kè Omiri onenikana ogwu ubọọn̄ Ijeren, mè ikup me Sameria ikpulu Ijeren 
akọp acha iba mè iba. 
30Eyabu gwun̄ kè Omiri îrọ inu òfefieek enenen me chieen̄ Okumugwem, mè irọ 
ijo inu iwa igak otutuuk ebi ìdadasi ikpulu me isi kan̄. 
31Eyabu îrọ ijo ugwem yaage Jerobuwam gwun̄ kè Nebat orọbe, ire, eya ìkajot 
ọmọ owot. Eyi òfefieek ichit, isisi ido Jeseben gwun̄ kè Etiban ogwu ubọọn̄ Sidọn 
me lek nwa, mè igọọk ikisi ikwaan̄ inyi Baali, mè ikitọbọ ebum inyi. 
32Eyabu îgwuun̄ ntook ngwugwa me emen isi yọk înamabe inyi Baali me 
Sameria. 

33Eyabu îgwuun̄ si uti yọk Asera, mè irọ ijo inu isa itap Okumugwem, Awaji ebi 
Ijeren, unaan̄-ejit me ejit iwa igak otutuuk ebi ubọọn̄ Ijeren ìdadasi ikpulu me isi 
kan̄. 
34Îre me ukot kè Eyabu ke Iyen ogwu Beten okpọk inama Jeriko. Mgbọ Iyen 
okitọbọ ọdọ ama ya, Abiram, adasi gwun̄ enerieen̄ kan̄ okwukwu. Mgbọ 
îkigwuun̄ ebi kè otunchit ama ya, Segubu, ogwu gwun̄ enerieen̄ ogwu uchit-
owot, okwukwu. Inu chi ìmọnọ irek igọọk me lek ikọ Okumugwem otumube 
inan̄a me otu kè Josuwa gwun̄ kè Nun. 

I Ubọọn̄ 17 

Ebi kè ùgọọk mînyi Ilaija inorie 

1Ilaija ogwu Tisibe me agan̄ Giliadi, onenitumu inyi ogwu ubọọn̄ Eyabu ibe, “Kè 
lek ugwem Okumugwem, Awaji ebi Ijeren, ogwu nkisi ikwaan̄ inyi, mbat geege 
ìkporọn̄ọ, ibot geege ìkporerep si igwook me ijọn̄ acha inen mè inen òkinu me 
isi, îtata me ida ikọ otu n̄a.” 
2Okumugwem onenitumu inyi Ilaija ibe: 

3“Nan̄a me ere yi, mè je kana fo agan̄ mbum-ura, mè si let me ibot odidim Kerit 
eyi òkup me agan̄ mbum-ura okwaan̄ Jodan. 
4Owu môkinwọ mun̄ inan̄a me emen odidim ya. Nra inyi ida ibe ebi kè ùgọọk 
ekesa inorie enekpukpo owu me ere ya.” 
5Ilaija orọrọ ike Okumugwem obe ọmọ irọ, mè ije ifo agba lek odidim Kerit eyi 
òkup me agan̄ mbum-ura okwaan̄ Jodan isi ikweek. 
6Ebi kè ùgọọk ekekisa fituru mè anam ijet ọmọ ewelegwe geelek mè ikakwun̄ 
geelek. Ọmọ okekinwọ mun̄ inan̄a me emen odidim ya. 

Ogwu nwakpa Jerefat 

7Sọn̄ mgbọ iraraka, odidim ya ochachiaak, mije, ibot ìkayaka ìkirep me otutuuk 
ido ya. 
8Okumugwem onenitumu inyi Ilaija ibe: 

9“Ngwa, nan̄a je fo Jerefat òkup me Sidọn si kup. Nra inyi nwakpa ge òkup me 
ama ya ida ibe ikpọ owu owot.” 
10Ilaija onanan̄a isi Jerefat. Mgbọ îjebe ire otunchit ama ya, nwakpa ge òwa me 
ere ya okititen̄e iye. Ilaija onenigwen ogwu enenwaan̄ ya itumu inyi ibe, “Soso, 
si sa gwun̄ ogbokot chibi sọn̄ mudim jet emi ǹnwọ.” 
11Mgbọ ogwu enenwaan̄ ya okije ibosi isa mudim ya inu, igwegwen si ogwu 
enenwaan̄ ya ibe inye lek isa si sọn̄ okpọkọ fituru igbaalek ijet ọmọ. 
12Ogwu enenwaan̄ ya ofọfọọk Ilaija ibe, “Kè lek ugwem Okumugwem Awaji 
kwun̄, ǹkakaan̄ fituru geege me uwu, ilọ me lek ubọk akpa ekọkọk ge òkup me 
emen ogbokot, melek sọn̄ aran̄ òkup me emen iko. Iye omun̄be nkititen̄e me ere 

yi, m̀basa isi isọk ukan̄ isa sọn̄ akpa melek aran̄ ya irọ sọn̄ inorie emi mè gwun̄ 
n̄a enerieen̄ eberie. Eji isirie isan̄a, eji mêkwakwaan̄.” 
13Ilaija onenibe ọmọ, “Kafieek owot. Fo, mè si rọ ike otumube. Ire, dasi sa sọntiik 
me lek rọ sọn̄ okpukpuk unin̄i fituru ge sa jet emi, mè si sa eyi òsisik rọ nyi lek 
kwun̄ melek gwun̄ kwun̄. 
14Mije, Okumugwem, Awaji ebi Ijeren ìbe ikeyi: ‘Akpa ekọkọk ìkpota me emen 
ogbokot, aran̄ ìkponan me emen iko aran̄, mege ire usen Okumugwem môrọbe 
ibe ibot ikpọk irep igwook me ijọn̄.’ ” 
15Ogwu nwakpa ya ojeje inan̄a, mè isi irọ ike Ilaija otumube. Ọmọ mè ototun̄ 
ukan̄ kan̄ melek Ilaija ekakaan̄ inorie ikirie egwe geelek. 
16Akpa ekọkọk ìkata me emen ogbokot, aran̄ ìkanan me emen iko aran̄, igọọk me 
lek ikọ Okumugwem otumube inan̄a me otu kè Ilaija. 
17Sọnja mgbọ iraraka, gwun̄ enerieen̄ ogwu nwakpa ogwukaan̄ uwu ya onenifiak 
orukan̄. Orukan̄ ya onyenye enenen, ire lek gwun̄ ya okwube. 
18Ogwu enenwaan̄ ya onenitumu inyi Ilaija ibe, “Ogwu ikwaan̄ Awaji, ìre keke ke 
orọ emi ikeyi? Ìre ònu inenikpọk mbum ijo inu n̄a, mè inisa me ikeya ikpan̄ gwun̄ 
n̄a?” 
19Ilaija obebe ọmọ, “Nyi emi gwun̄ ya.” Ibọbọkọ gwun̄ ya me ubọk ogwu 
enenwaan̄ ya, mè isa ije inene isi uwu agan̄ inyọn̄ ere îkiluk, mè iben imaan̄ me 
inyọn̄ mkpilaak kan̄, 
20mè itaan̄ ukpo igwen Okumugwem ibe, “Jei, Okumugwem Awaji n̄a, ìre owu 
môfat isa ùrioon̄ inikeme ogwu nwakpa yi ngọọkbe iluk si, mè irọ ibe ogwu gwun̄ 
ikwu?” 
21Inenilaak inyana me inyọn̄ nkwukwu gwun̄ ya mgbọ ita, mè itaan̄ ukpo igwen 
Okumugwem ibe, “Jei, Okumugwem Awaji n̄a, tele mè ugwem iyaka ikpọk inin̄ 
emen gwun̄ enerieen̄ yi!” 
22Okumugwem onọnọ ida kè Ilaija, mè iyaka ugwem initap me emen gwun̄ 
enerieen̄ ya, ikpọkpọk igat ugwem. 
23Ilaija oneniben gwun̄ ya, mè isa inan̄a me agwut agan̄ inyọn̄ isibi inu me emen 
uwu, mè isa inikana inyi ogwu uga, mè ibe, “Kpọ, gwun̄ kwun̄ me ògat ugwem!” 
24Ogwu enenwaan̄ ya obebe Ilaija, “Mgbọ keyi ke nriọọn̄ ibe ke owu ìre ogwu 
ikwaan̄ Awaji, ke ikọ Okumugwem okitumu inan̄a me otu kwun̄ ìre atikọ.” 

I Ubọọn̄ 18 

Ilaija melek ebi nriran Baali me ogoon̄ Kamen 

1Mgbọ mgbọ orakabe enenen, me òso acha ita me lek una ibot ya, Okumugwem 
onenitumu inyi Ilaija ibe, “Sa lek kwun̄ si jeen̄ Eyabu, ke mânirọ ibe ibot irep 
igwook me lek ijọn̄ yi.” 

2Ilaija oneninan̄a isi isisi isa lek kan̄ ijeen̄ Eyabu. Me ike mgbọ ya, akan̄ ya înye 
enenen me Sameria. 
3Eyabu oneniria ikwaan̄ igwen Obidaya ogwu òkikpọ chieen̄ me lek uwu ogwu 
ubọọn̄. (Obidaya ìre ene ogwu òkakaan̄ ukpook Okumugwem me emen enenen. 
4Mgbọ Jeseben okikpan̄ ebi nriran Okumugwem, Obidaya ìkpukpulu efit ebi 
nriran Okumugwem isi itaak me emen ǹkororok, akọp ene go go me ǹkororok 
ge, mè ikinyi ema inorie mè mudim.) 
5Eyabu oneniria Obidaya ibe, “Je kana otutuuk ido yi, si kpọ-nu emen ogbuuruk 
mè iteke geelek, mè ìre îkaan̄ ere mêkọtbe imun̄ mbubet inyi inyinya mè inyinya 
mgbidim ukot kiji, inyi eji ekakpan̄ anam kiji geege mije una inorie.” 
6Ema enenidọmọ ido ya me etete kiban̄, Eyabu oninin̄ agan̄ ge, Obidaya oninin̄ 
agan̄ keyilọ. 
7Obidaya òkije me oniin̄, Ilaija ochichichini ọmọ. Obidaya otetet chieen̄ iriọọn̄ 
Ilaija isi, mè igele igwook ikana isi ichit me ijọn̄, mè inibe, “Nte uwu n̄a Ilaija, ìre 
owu ire ogwu?” 
8Ilaija ofọfọọk ọmọ ibe, “Iin̄, îre emi. Si tumu nyi nte uwu kwun̄ ibe ke Ilaija ire 
ogwu me ere keyi.” 
9Obidaya onenibe ọmọ, “Ìre kpasi ijo inu ke nrọ, eyi owu obonikana emi ogwu 
usun̄ kwun̄ itap me ubọk kè Eyabu ibe ikpan̄? 
10“Kè lek ugwem Okumugwem, kpunu ido mè ìre ama ubọọn̄ geege eyi nte uwu 
n̄a ìkaria ene ìsi ibe esi eweek owu. Ido geelek mè ìre ama ubọọn̄ geelek òbebe 
ke ema kpemun̄ owu, îra itet ibe enyan̄a ibot ibe kpemun̄ owu. 
11Eya ke owu onibe emi ǹsi ǹlook nte uwu n̄a ibe ke Ilaija òwa me ere keyi! 

12Emi nsiraan̄ ukot ije inan̄a me lek kwun̄, Ekwukwu Okumugwem mônenisa 
owu inan̄a, m̀kpariọọn̄ ere mosabe owu isi. Emi mânenisi ikpa inyi Eyabu, Eyabu 
mônunu, ìkpoyaka inimun̄ owu, môkpakpan̄ emi. Ire, emi ogwu usun̄ kwun̄ 
ǹkitọtọbọ ebum inyi Okumugwem karake ijija n̄a. 
13Nte uwu n̄a, ìre òkanọ inu nrọbe mgbọ Jeseben okikpan̄ ebi nriran 
Okumugwem? M̀kpukpulu efit ebi nriran Okumugwem isi ilet me emen 
ǹkororok, akọp ene go go me ǹkororok ge, mè ikinyi ema inorie mè mudim. 
14Eya ke owu onibe mè ǹsi ǹtumu ǹnyi nte uwu n̄a ibe ke Ilaija òwa me ere keyi! 
Ìbokpakpan̄ emi!” 
15Ilaija onenibe ọmọ, “Kè lek ugwem Okumugwem Ogwukaan̄ Inyọn̄ mè Ijọn̄ 
ogwu nkisi ikwaan̄ inyi, m̀basasa lek n̄a ijeen̄ Eyabu cherekeyi.” 

Ilaija îsi inyọn̄ ogoon̄ Kamen 

16Obidaya onanan̄a ije isi imun̄ Eyabu, mè itumu inyi, Eyabu onanan̄a inu 
inichichini Ilaija. 



696 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

17Mgbọ Eyabu omun̄be Ilaija, ibebe ọmọ, “Ìre chieen̄ kwun̄ ire eyi, owu ogwu 
òtap ufialek me Ijeren?” 
18Ilaija ofọfọọk ibe, “Emi ǹkatap ufialek me Ijeren. Îre owu mè uwu nte kè kwun̄ 
etap ufialek me Ijeren. Enyi mîjit isusun̄ otutuuk inu Okumugwem onyibe me 
ikan, mè ikana igọọk ebi kè mkpọmfaka Baali. 
19Mgbọ keyi, ria ikwaan̄ gwen otutuuk ebi Ijeren, ibe esibi enu enechichini melek 
n̄a me inyọn̄ ogoon̄ Kamen. Ìsa si efit ebi nriran Baali ini mè akọp go cha, mè efit 
ebi nriran Asera ini cha, ebi ìkigọọk Jeseben igbaan̄ irie inorie me inyọn̄ ikasi, 
ìgbaalek ìnu.” 
20Eyabu oneniria etip igween̄ otutuuk ebi Ijeren, ema melek otutuuk ebi nriran 
cha esisibi inu inititiin̄ me inyọn̄ ogoon̄ Kamen. 
21Ilaija onenikeke me isi ebi ido, mè inido ema ibe, “Ìre enyi ebekiket ukot melek 
ejit iba iba kinyi ikeyi isi ire mgbọ owa? Ire Okumugwem ore Awaji, ìtọbọ ebum 
ìnyi, ire, ire Baali ore Awaji, ìtọbọ ebum ìnyi.” Ire, otutuuk ebi ido Ijeren ekpọkpọ 
iriaan̄ otu, kpesan̄a amọn. 
22Ilaija onenibe ema, “Emi gaalek nre ogwu nriran Okumugwem òsisik, ire, Baali 
îkaan̄ efit ebi nriran ini mè akọp go. 
23Ìnyi eji eriembuuk iba. Enyi ebi nriran, ìgobo ge ìnyi lek kinyi, mè ìgwu, mè 
ìbak, mè ìkpulu ìtoon̄ me inyọn̄ iye, ire, ikatap ukan̄ me lek. Emi si mâgwu eyi n̄a, 
mè ibak, mè ikpulu itoon̄ me inyọn̄ iye, ire, m̀kpatap ukan̄ me lek. 
24Enyi ìgwen erieen̄ awaji kinyi, emi si mâgwen erieen̄ Okumugwem. Awaji 
geelek òraria ukan̄ itap me lek ngwugwa, ọmọ ore Awaji me atikọ.” Otutuuk ene 
echechieek igwook ibe, “Iin̄, ikọ ya îtop.” 
25Ilaija onenitumu inyi ebi nriran Baali ibe, “Ìdasi ìgobo eriembuuk ge eyi kinyi, 
mije ke îre enyi ewa, mè ìbala, mè ìgwen erieen̄ awaji kinyi. Ire, ikatap ukan̄ me 
lek.” 
26Ema enenigwu eriembuuk eyi enyibe ema, mè ibala, mè ikitaan̄ ukpo igween̄ 
Baali ibene me ewelegwe mege ire ejit ikarek ikibe, “Jei, Baali, na chieek ogwen 
kiji!” Ire, kpenọ ida, kpunu ufọọk-otu geege. Ema ekekijop okwa, mè ikiraan̄ 
iwulu ikana ntook ngwugwa ema enamabe. 
27Me ejit ikarek, Ilaija okekirọ ema inu ochak, mè ikibe ema, “Ìbene ida ìtaan̄ 
ukpo, mije, ọmọ ìre awaji. Usini mgbọ, ekiket îjot ọmọ ejit, mè ìre ìkitap efuuk, 
mè ìre ìkup me oniin̄ ije. Usini mgbọ, ìkilalaak. Ìnye lek ìtimi.” 
28Ema ekekitaan̄ ukpo unye unye, mè ikisa oge ikeen̄ lek kiban̄ ibak, mè ikisa si 
otunwa ichiin̄ lek kiban̄ igwak, kubọk ema ekiwuuk lek ikirọ, mege eje 
okekigbuk ema me lek. 
29Ema ekpọkpọ itet lek inye ikiraan̄ ikana ikiben nriran kiban̄ unye unye ikeya 
mege iraka ejit ikarek, ire mgbọ ekigwa ngwugwa eyi agan̄ ikakwun̄. Kpenọ ida, 
kpunu ufọọk-otu geege, kpukpunu ubọk geege. 

30Ilaija onenitumu inyi otutuuk ebi ene ibe, “Ìna me ere keyi!” Otutuuk ene ejeje 
igọọk ọmọ. Ikpọkpọk inama ntook ngwugwa Okumugwem ògbugbugbọ igwook 
me ere ya. 
31Ilaija oneniteen̄ akọp mè ewuuk iba, òkekeke inyi otu ifuk otoko bọn kè Jekọp, 
ogwu Okumugwem otumube inyi ibe, “Ijeren obonire erieen̄ kwun̄.” 
32Inenisa ewuuk cha inama ntook ngwugwa inyi erieen̄ Okumugwem, mè irọkọ 
udọn̄ môkọtbe ita akọp mè iko mun̄ go ikana ntook ya. 
33Inenigwook iye me onineen̄ me inyọn̄ ntook ya, mè inigwu eriembuuk ya, mè 
ibala, mè ikpulu igwook me inyọn̄ iye cha, mè initumu ibe, “Ìchibi òjot òjot ugọn̄ 
mun̄ ini ìsa ìnigwook me lek anam ngwugwa me inyọn̄ iye òkup me inyọn̄ ntook 
ya.” Echichibi igwook. 
34Ibebe ema, “Ìkpọk ìchibi ìgwook òso mgbọ iba.” Echichibi igwook òso mgbọ 
iba. Ilaija obebe, “Ìkpọk ìchibi ìgwook òso mgbọ ita.” Echichibi igwook òso mgbọ 
ita. 
35Mun̄ ogbọgbọọk inan̄a me inyọn̄ ntook ya igwook me ijọn̄, mè ijot emen udọn̄ 
ya ikat ikana ntook ya. 
36Me mgbọ ngwugwa agan̄ ikakwun̄, Ilaija ogwu nriran ojeje isi lek ntook 
ngwugwa ya, mè iriaak uriaak ibe, “Jei, Okumugwem, Awaji kè Ebereyam, mè 
Ajiki, mè Ijeren, rọ inyi ebi ene eriọọn̄ cherekeyi, ibe ke owu ore Awaji me Ijeren, 
ke emi ìre ogwu ikwaan̄ kwun̄, mè eriọọn̄ ibe ke îre sa me ikọ otu kwun̄ ke nkirọ 
otutuuk inu chi geelek. 
37Jei, Okumugwem, nọ emi ida, mè fọọk emi otu, inyi ife chi eriọọn̄ ibe ke owu 
Okumugwem ore Awaji, ke owu òkiweek irọrọ inyi ema ekpọk egwu ejit ekom 
enu me lek kwun̄.” 
38Mgbọ yaage, ukan̄ Okumugwem onanan̄a me inyọn̄ igwook me lek ngwugwa 
ya, mè itaka anam ngwugwa ya, mè iye, mè ewuuk cha, mè achiaan̄ òkup me ijọn̄, 
mè ilaka mun̄ òkup me emen udọn̄ ya ichat isan̄a kpai. 
39Otutuuk ene cha emumun̄, mè irurọrọn̄ọ inyana me ijọn̄ ikana isi ichit, mè 
ikitumu ibe, “Okumugwem, ọmọ ore Awaji! Okumugwem, ọmọ ore Awaji!” 
40Ilaija onyinyi ida ibe, “Ìtet ebi nriran Baali cha, ikatele ene geege me lek kiban̄ 
inwọnọ!” Etetet ema. Ilaija osasa ema ikwala isibi ifo emen iteke Kison, mè ikpan̄ 
otutuuk kiban̄ me ere ya. 
41Ilaija onenitumu inyi Eyabu ibe, “Je si rie inorie, mè nwọ miin̄, mije, ida unye 
otu ibot òkigbugbut.” 
42Eyabu ojeje ibosi irie inorie mè inwọ miin̄. Ire, Ilaija onenene ifo inyọn̄ ibot 
ogoon̄ Kamen, mè isiki ikweek me ijọn̄, mè ikana isi kan̄ ichit me agbagba 
akpatukot iba kan̄. 
43Inenitumu inyi gwun̄ uwu kan̄ ibe, “Je si bene chieen̄ kpọ-nu agan̄ okwaan̄.” 
Gwun̄ uwu kan̄ osisi ikpọ, mè igwu ikom initumu inyi ibe, “Ǹkamun̄ inu geege 

me agan̄ ya.” Ilaija îtumu ikeya inyi gwun̄ uwu kan̄ mgbọ jaaba ibe, “Gwu kom si 
kpọ.” 
44Òso mgbọ jaaba, gwun̄ uwu kan̄ ya onenilook Ilaija ibe, “Mmun̄ sọntiik oduku 
inyọn̄ òsip ikup kubọk akajit ubọk ene okinan̄a isibi me agan̄ emen okwaan̄ ile.” 
Ilaija obebe, “Si tumu nyi Eyabu ibe igwat lek inin̄ uji akọn̄ kan̄, mè ilibi ifo, inyi 
ibot ikarep ìkwek ogwugwu.” 
45Ìkafiin̄, isinyọn̄ oduduku ichit, oduku inyọn̄ odudun ere, unye efet ojijibi, unye 
otu ibot obebene ikirep, Eyabu olilibi me emen uji akọn̄ kan̄ ifo Jesereli. 
46Unye Okumugwem oninin̄ ijot emen kè Ilaija, Ilaija okpukpulu ofọnti inyọn̄ kan̄ 
igba, mè isa fanti ibọp ikam, mè ilibi isi iraka Eyabu, mè idasi kan̄ isi ire Jesereli. 

I Ubọọn̄ 19 

Ilaija îlibi isi ogoon̄ Orebu 

1Eyabu onenikpa otutuuk inu Ilaija orọbe inyi Jeseben ogwu nwa, mè ikpa si 
ubọk Ilaija osabe oge akọn̄ ikpan̄ otutuuk ebi nriran Baali isan̄a. 
2Jeseben oneniria etip isi lek kè Ilaija ibe, “Kè ebi kè awaji esulu emi ekpan̄, ire 
ǹkasan̄a ugwem kwun̄ sabum ike mgbọ keyi iyakwut, kubọk owu osan̄abe 
ugwem ebi nriran cha.” 
3Ukpook otetet Ilaija, ililibi iweek ebek ugwem kan̄. Mgbọ îrebe ama Bieseba me 
ido Juda, itetele gwun̄ uwu kan̄ me ere ya, 
4mè inije ije egwe ge igbaalek inin̄ emen èwê ọmọ gaalek, mè inire lek gwun̄ uti 
burum ge, mè isiki ikweek me irak iriaak uriaak iweek mkpa, ikibe, “Inyọn̄ îjot 
emi! Mgbọ keyi, kpan̄asi mbet keyi, Okumugwem, na mọnọ ugwem n̄a, ke 
ǹkanwọn ìgak ebi nte nte n̄a ebi ìkwakwaan̄ ita.” 
5Inenisiki ilaak me irak uti ya, ilaak obeben. Me ekakpọge chieen̄, ogwu osat ge 
onunu, mè inichak ọmọ ubọk me lek, mè ibe ọmọ, “Nan̄a keke, mè rie inorie.” 
6Ibobolo chieen̄, mè imun̄ owut unin̄i fituru ge ewọpbe me inyọn̄ mbubuuk ukan̄ 
oyikbe me agan̄ ibot kan̄, mè imun̄ si sọn̄ ogbokot mudim ge me ere ya. Irerie 
inorie ya, mè inwọ mudim ya, mè ikpọk isiki ilaak. 
7Ogwu osat Okumugwem okpọkpọk inu òso mgbọ iba inichak ọmọ ubọk me lek 
si, mè itumu inyi ibe, “Nan̄a keke, mè rie inorie, ke ije ya oboje îjọn̄ọ enenen.” 
8Inanan̄a ikeke, mè irie inorie, mè inwọ si mudim. Inenisa me efuuk inorie ya 
otapbe ọmọ me emen ije ije akọp egwe ini mè akọp eririeen̄ ini, mè inisi ire 
ogoon̄ Orebu, òrere ogoon̄ Awaji. 

Okumugwem îtumu ikọ melek kè Ilaija 

9Mgbọ Ilaija orebe lek ogoon̄ ya, ininin̄ emen ǹkororok ge me ere ya ilaak iwele 
egwe. Okumugwem onenido ọmọ ibe, “Ilaija, òkirọ keke me ere keyi?” 

10Ilaija ofọfọọk ibe, “Jei, Okumugwem Awaji Ogwukaan̄ Inyọn̄ mè Ijọn̄, ulọk 
kwun̄ îmin emi me ejit enenen. Ire, ebi Ijeren mîtele inyan̄a-ibot kwun̄, mè 
igbugbọ ntook ngwugwa kwun̄ cha igwook, mè isa oge akọn̄ ikpan̄ ebi nriran 
kwun̄ isan̄a. Emi gaalek nyaka inisik. Mgbọ keyi, ema ekiweek si ikpakpan̄ emi.” 
11Okumugwem onenibe ọmọ, “Nan̄a me emen ǹkororok ya sibi, mè nene si keke 
me inyọn̄ ogoon̄ ya me isi Okumugwem.” Okumugwem onenije iraka me ere ya, 
uga unye efet owuwut itoon̄ me inyọn̄ ogoon̄ ya, mè itọbọ lek ogoon̄ ya ikpọk 
isan, mè igbugbọ ewuuk itọọn̄ igwook ikana ere sa me unye Okumugwem. Ire, 
Okumugwem ìkakup me emen efet ya. Unye efet ya iwuwut iraka, ijọn̄ osisisik 
unye unye, ire, Okumugwem ìkakup me emen sikisik-ijọn̄ ya. 
12Sikisik-ijọn̄ ya iraraka, ukan̄ onunu. Ire, Okumugwem ìkakup me emen ukan̄ 
ya. Ukan̄ ya iraraka, sọntiik ida ge òkitaan̄ ususuk onunu. 
13Mgbọ yaage Ilaija onọbe sọntiik ida ya, isasa ofọnti inyọn̄ kan̄ ikana ichit isi, 
mè inan̄a isibi inikeke me otu ǹkororok ya. Ida ge onenitumu inyi ọmọ ibe, “Ilaija, 
òkirọ keke me ere keyi?” 
14Ilaija ofọfọọk ibe, “Jei, Okumugwem Awaji Ogwukaan̄ Inyọn̄ mè Ijọn̄, ulọk 
kwun̄ îmin emi me ejit enenen. Ire, ebi Ijeren mîtele inyan̄a-ibot kwun̄, mè 
igbugbọ ntook ngwugwa kwun̄ cha igwook, mè isa oge akọn̄ ikpan̄ ebi nriran 
kwun̄ isan̄a. Emi gaalek nyaka inisik. Mgbọ keyi, ema ekiweek si ikpakpan̄ emi.” 
15Okumugwem onenitumu inyi Ilaija ibe, “Gwu kom je me oniin̄ ojebe inu, mè je 
si emen èwê Damasikọs. Osire Damasikọs, tọkọ Ajayen aran̄ me ibot, inyi ọmọ 
inire ogwu ubọọn̄ Aram. 
16Tọkọ si Jewu gwun̄ kè Nimsi aran̄ me ibot, inyi inire ogwu ubọọn̄ Ijeren, mè 
tọkọ si Ilaisia gwun̄ kè Safat ogwu Eben Meyola aran̄ me ibot, inyi inire ogwu 
nriran me irek kwun̄. 
17Sa me ikeyi, ogwu inwọnọ me otu oge akọn̄ kè Ajayen, Jewu môkpan̄. Ogwu 
inwọnọ me otu oge akọn̄ kè Jewu, Ilaisia môkpan̄. 
18Ire, mâtele obop ene jaaba inyi lek n̄a me Ijeren, òrere ebi kpetọbọ ekpe inyi 
Baali, kpechachak si otu kiban̄ me lek mkpọmfaka Baali cha.” 

Awaji îgwen Ilaisia 

19Ilaija oneninan̄a me ere ya ije, mè isi imun̄ Ilaisia gwun̄ kè Safat me ere îkisa 
akọp mè mgbugbak eriembuuk iba ibak ijọn̄ me uko. Ọmọ me lek kan̄ okisa 
mgbugbak eyi òso akọp mè iba ya ikibak ijọn̄. Ilaija ojeje igọọk, mè isa ofọnti 
inyọn̄ kan̄ itọp ijeen̄ ọmọ me lek. 
20Ilaisia ojujuuk eriembuuk cha itele, mè ilibi igọọk Ilaija, mè itumu inyi ibe, 
“Tele mè ǹsi ǹtumu ǹnyi nte n̄a mè nga n̄a ibe eriọọn̄ ubọk ekup, sabum 
mânigọọk owu ije.” Ilaija obebe ọmọ, “Gwu kom! Ìre keke ke nrọ inyi owu?” 

21Ilaisia otetele Ilaija, mè igwu ikom isi itet eriembuuk cha ikpan̄, mè isa uti 
nroon̄ ikwaan̄ uko cha isọk ukan̄ isa item anam eriembuuk cha, mè isa iche inyi 
ebi ene, ema etataka. Ijọk ya itata, inanan̄a igọọk Ilaija, mè inikisi ikwaan̄ inyi. 

I Ubọọn̄ 20 

Ben-Adadi îjibi akọn̄ inin̄ Sameria 

1Ben-Adadi ogwu ubọọn̄ Aram onenititiin̄ otutuuk ebi akọn̄ kan̄, mè isa si akọp 
ofifi ebi ubọọn̄ ita mè iba melek inyinya mè uji akọn̄ igbaalek isi ikpa mbin akọn̄ 
ikana Sameria, mè ijibi akọn̄ inin̄ ama ya. 
2Ben-Adadi oneniria ene isi lek kè Eyabu ogwu ubọọn̄ Ijeren me emen ama ya 
ibe, “Ben-Adadi ibe ikeyi: 
3‘Alata okuket kwun̄ mè alata araran̄ kwun̄ ìre echi n̄a. Otutuuk ujuja ebi nwa 
kwun̄ mè bọn ebirieen̄ kwun̄ cha ìre echi n̄a.’ ” 
4Ogwu ubọọn̄ Ijeren ofọfọọk ibe, “Ogwukaan̄ n̄a ogwu ubọọn̄, ike owu otumube, 
emi nchieek. Emi melek otutuuk inu geelek nkaan̄be ìre echi kwun̄.” 
5Ebi osat cha esisi ilook Ben-Adadi etip ya, mè ikpọk inu, mè inibe, “Ben-Adadi 
ìbe ikeyi: ‘Nria ebi osat ibe enetumu enyi owu ibe ke alata okuket kwun̄ mè alata 
araran̄ kwun̄, melek ebi nwa kwun̄ mè bọn ebirieen̄ kwun̄ ìre echi n̄a. 
6Ire, me ike mgbọ keyi iyakwut, mâria ebi ikwaan̄ n̄a inu me lek kwun̄, ibe enin̄ 
uwu kwun̄, mè enin̄ si uwu ebi ibot ikwaan̄ kwun̄, mè ewọlọ emen uwu cha 
geelek, mè echiaan̄ inu geelek òkaan̄ oruru inyi owu esa ekaan̄ me ubọk ejet emi.’ 
” 
7Ogwu ubọọn̄ Ijeren ogwegwen ebi ugane ido Ijeren ititiin̄, mè itumu inyi ibe, 
“Ìkpọ! Ùrioon̄ ire eyi ene yi okiweek itatap! Îdasi iria etip ibe ọmọ ìkiweek ebi 
nwa n̄a mè bọn ebirieen̄ n̄a, mè alata okuket mè alata araran̄, emi ǹkajit inyinyi 
ọmọ inu îweekbe.” 
8Otutuuk ebi ugane melek otutuuk ebi ido Ijeren efọfọọk ibe, “Kagban̄. Kachieek 
si ìnyi.” 
9Ogwu ubọọn̄ onenitumu inyi ebi osat kè Ben-Adadi ibe, “Ìtumu ìnyi ogwukaan̄ 
n̄a ogwu ubọọn̄ ibe ke emi ogwu usun̄ kè ogwugwu mârọ otutuuk adasi inu cha 
îdobe, ire, ke emi m̀kpakọt irọ echi òso mgbọ iba yi îdobe.” Ebi osat cha efofon, 
mè isa ufọọk-otu ya isi ilook Ben-Adadi. 
10Ben-Adadi oneniria ofifi etip ijet Eyabu ibe ikeyi: “Kè ebi kè awaji esulu emi 
ekpan̄, ire ǹkachan Sameria ìnọọn̄, ire lek, achiaan̄ môsikbe me ijọn̄ ama ya 
kposobe otutuuk ebi akọn̄ n̄a ikpukpulu akpa ubọk ge ge isa ifo.” 
11Ogwu ubọọn̄ Ijeren onenifọọk ibe, “Ìsi ìtumu ìnyi, ibe ke ogwu òsulu akama 
ititiin̄ ebi akọn̄ ìkakigugo lek, îtata ebi akọn̄ ekaka, mè inikwak ekpete ijọk.” 

12Etip yi onenire Ben-Adadi utọn̄ mgbọ ọmọ melek ofifi ebi ubọọn̄ ekupbe me 
emen atanga kiban̄ ikinwọ miin̄. Inyinyi ebi akọn̄ kan̄ ida ibe, “Ìbem lek akọn̄.” 
Ebi kan̄ ebebem lek isisi itim akọn̄. 

Eyabu îtim ikpan̄ Ben-Adadi 

13Ogwu nriran ge onunu initumu inyi Eyabu ogwu ubọọn̄ Ijeren ibe, 
“Okumugwem ìtumu ibe ikeyi: ‘Ke omun̄ ogbogbo urum ebi akọn̄ chi! 
M̀bakakana ema itap owu me ubọk cherekeyi, inyi owu môsa iriọọn̄ ibe ke emi 
nre Okumugwem.’ ” 
14Eyabu onenido ogwu nriran ya ibe, “Ìre ekene ke Okumugwem obosa itim akọn̄ 
yi?” Ogwu nriran ya ofọfọọk ibe, “Okumugwem ìbe ke îre asasa ebi isi akọn̄ ìkup 
me irak ebi ibot akọn̄ me agan̄ me agan̄ eberọ.” Eyabu onenido si ibe, “Ìre ekene 
obobene akọn̄ yi?” Ogwu nriran ofọfọọk ibe, “Îre owu.” 
15Eyabu onenigwen asasa ebi isi akọn̄ ìkup me irak ebi ibot me agan̄ me agan̄ 
ititiin̄, ema ìre efit ene iba mè akọp ita mè iba. Itititiin̄ si otutuuk ebi akọn̄ Ijeren 
ìsisik igbaalek, otutuuk onenire obop ebi akọn̄ jaaba. 
16Ebi akọn̄ cha enenijibi akọn̄ isibi me ejit ikarek. Me ike mgbọ ya, Ben-Adadi 
melek akọp ebi ubọọn̄ ita mè iba cha ebi ìgọgọọk ọmọ ikeke ekup me emen 
atanga kiban̄ cha ikinwọ miin̄ isa. 
17Asasa ebi isi akọn̄ cha ìkup me irak ebi ibot akọn̄ me agan̄ me agan̄ edasi inan̄a 
ije. Sabum mgbọ ya, Ben-Adadi îto ebi enun̄unun̄ ikana ibe ekekpọ ere enyi ọmọ. 
Ife cha enenilook ibe ke ebi akọn̄ mêkinan̄a me Sameria isibi inu. 
18Ben-Adadi oneninyi ebi kan̄ ida ibe, “Ire ife cha inu ibeniweek esuuk, ìtet ema 
me agam. Ìyaka irere akọn̄ ke ema esa inu, ìtet si ema me agam.” 
19Asasa ebi isi akọn̄ cha ìkup me irak ebi ibot akọn̄ me agan̄ me agan̄ enenikije 
me isi isibi me emen ama, ebi akọn̄ Ijeren ekekigọọk ema me udun̄. 
20Ogwu akọn̄ Ijeren geelek òchichichini ogwu akọn̄ Aram, îra ifieek ito. Ebi akọn̄ 
Aram ebebene ikilim, ebi akọn̄ Ijeren ekekirieen̄ ema. Ire, Ben-Adadi ogwu 
ubọọn̄ olilibi me inyọn̄ inyinya akọn̄ kan̄ inan̄a, mè inwọnọ, ọmọ melek usini ebi 
kan̄ ìkilibi me inyọn̄ inyinya. 
21Ogwu ubọọn̄ Ijeren onanan̄a isibi inu, mè itim akọn̄ unye unye melek ebi Aram, 
mè ijijaka inyinya akọn̄ kiban̄ cha melek ebi ìkikọkọp, mè ikpan̄ si ebi akọn̄ Aram 
igwook nsebe nsebe. 
22Sọnja mgbọ, ogwu nriran ya onunu initumu inyi ogwu ubọọn̄ Ijeren ibe, “Si 
tutuun̄ lek. Ikaan̄ ubọk geelek oriọọn̄be obosa ibem lek akọn̄, rọ, mije, ogwu 
ubọọn̄ Aram môkpọk ijibi akọn̄ inu owu lek me aya otu ura acha òkinunu.” 
23Ebi ikwaan̄ ogwu ubọọn̄ Aram enenisi itumu inyi ogwu ubọọn̄ kiban̄ ibe, 
“Awaji ebi Ijeren ìre awaji inyọn̄ ogoon̄, eya orọ ema enyebe lek igak eji. Ire, eji 
esi etim ema akọn̄ me lek me òla ijọn̄, mè ekpọ-nu mè ìre eji kpebefat inye lek 
igak ema. 

24Inu owu oborọ ìre ikeyi: San̄a otutuuk ebi ubọọn̄ cha otobe me isi akọn̄, mè sa 
ebi ibot akọn̄ to me irek kiban̄. 
25Mgbọ keyi, titiin̄ ojelek adasi urum akọn̄ ebọkọbe owu ijijaka cha. Otu ifuk ene 
yaage, otu ifuk inyinya akọn̄ yaage, mè otu ifuk uji akọn̄ yaage si. Tutuun̄ lek ikeyi 
san̄a, mè eji esi etim ema akọn̄ me lek me òla ijọn̄, mè kpọ mè ìre eji kpebetim 
ikpan̄ ema.” Ben-Adadi obọbọkọ nteme kiban̄ itap, mè irọ si ikeya. 
26Me aya otu ura ofifi acha, Ben-Adadi otititiin̄ ebi Aram, mè inijibi akọn̄ isi Afek 
ibosi itim me lek ebi Ijeren. 
27Ebi Ijeren enenititiin̄ ebi akọn̄ kiban̄, mè itutuun̄ ema itap me oniin̄, ema ejijibi 
akọn̄ isibi isi ikweek ebi Aram. Ema mîse enenen me otu ifuk, ema enikup kubọk 
asasa urum ebot iba. Ire, ebi Aram enyanyana ichit otutuuk inyọn̄ ijọn̄ ya gboi. 
28Ogwu nriran Awaji ya onunu initumu inyi ogwu ubọọn̄ Ijeren ibe, 
“Okumugwem ibe ikeyi: ‘Mije ebi Aram ekitumu ibe ke Okumugwem ìre awaji 
inyọn̄ ogoon̄, ke ìkare awaji iteke, mâyaka ogbogbo urum ebi akọn̄ kiban̄ chi itap 
owu me ubọk, inyi enyi esa eyiyi eriọọn̄ ibe ke emi nre Okumugwem.’ ” 
29Ebi akọn̄ agan̄ iba cha ekukup me orieen̄ akọn̄ kiban̄ usen jaaba, kpetim akọn̄, 
ge okekibene chieen̄ ikpọ ge. Me òso usen jaaba, akọn̄ obebene. Ebi Ijeren 
ekpakpan̄ efit obop ebi akọn̄ ukot ukot ebi Aram me egwe ge gaalek. 
30Ebi ìkwakwaan̄ isik elililiin̄ isi itap ibot me Afek, mgban ama ya ogbugbugbọ 
ikeme akọp obop ene iba mè jaaba, ema ekwakwaan̄. Ben-Adadi olilibi inin̄ ejit 
ama ya, mè isi ilet me agwut ge òkup me emen emen. 
31Ebi ikwaan̄ kan̄ enenisi itumu inyi ibe, “Kpọ, eji mîkinọ ibe ke ebi ubọọn̄ Ijeren 
ìre ebi ata ejit. Eji enekwun ekwut ufieejit me ebon kiji, mè esa olik ekat ekana 
ibot kiji, mè eneje esibi esi lek ogwu ubọọn̄ Ijeren. Usini mgbọ, môto owu nsan, 
mè itele inyi owu òluk ugwem.” 
32Ema enenikwun ekwut ufieejit me ebon, mè isa olik ikat ikana ibot kiban̄, mè 
ininan̄a ije isi imun̄ ogwu ubọọn̄ Ijeren, mè itumu inyi ibe, “Ogwu usun̄ kwun̄ 
Ben-Adadi oria eji ibe enetumu enyi owu ibe soso, mè owu ònye lek òtele inyi 
ọmọ iluk ugwem, mè okakpan̄ ọmọ.” Ogwu ubọọn̄ onenibe ema, “Ìre ọmọ òwa si 
me ugwem? Ọmọ ìre ngwan̄ n̄a ma!” 
33Ife cha emumun̄ inu ya me ejit kiban̄ kubọk inu ijejeen̄, mè igwat lek ikpebe ikọ 
ya me otu kan̄, mè inibe ọmọ, “Iin̄, ngwan̄ kwun̄ Ben-Adadi.” Ogwu ubọọn̄ obebe, 
“Ngwa, ìsi ìsa ìnu.” Esisi isa Ben-Adadi inu. Mgbọ înube, Eyabu obebe Ben-Adadi 
inigọọk ọmọ inin̄ emen uji akọn̄ kan̄. 
34Ben-Adadi onenitumu inyi Eyabu ibe, “Otutuuk ama cha nte n̄a obọkọbe me 
ubọk kè nte kwun̄, mâyaka inyi owu. Owu môkọt inichili ewe me ere geelek 
omabe me Damasikọs, kubọk nte n̄a ochilibe me Sameria.” Eyabu onenibe Ben-
Adadi, “Ire ochieek inye ibe ke owu môrọ inu chi, mâtele ibe owu òfo me ikike.” 
Eyabu onenigọọk Ben-Adadi ikaan̄ mgbaan̄-nchieek, mè itele inyi ifo. 

Ogwu nriran îtip Eyabu oyerebet 

35Igọọk me ida Okumugwem onyibe, ene ge me etete otu ogbo ebi nriran ìkup 
me ere ya onenitumu inyi ogwu melek kan̄ ibe, “Soso sa inu ge sulu emi.” Ire, 
ogwu melek kan̄ ya ojijit. 
36Ogwu nriran ya onenitumu inyi ogwu melek kan̄ ya ibe, “Mije owu ojitbe irọrọ 
ida Okumugwem, osije inan̄a itele emi, egbe àtat môchim owu ikpan̄.” Mgbọ 
yaage ogwu enerieen̄ ya ojebe inan̄a me ere ya, egbe àtat omumun̄, mè ichim 
ikpan̄. 
37Ogwu nriran ya onenimun̄ ofifi ene, mè itumu inyi ibe, “Soso sa inu ge sulu 
emi.” Ogwu ene ya osasa inu igon ọmọ itap unan me lek. 
38Ogwu nriran ya onenisa ekwut ikana ichit isi ire mgbugbo chieen̄ kan̄, inyi 
ekariọọn̄ ọmọ isi, mè ininan̄a ije isi ikeke me agba oniin̄ ikikpọ mgbọ ogwu 
ubọọn̄ Eyabu oboniraka. 
39Mgbọ ogwu ubọọn̄ obonije iraka me ere ya, ogwu nriran ya ogwegwen, mè 
inibe ọmọ, “Me umin kwun̄, ogwu ubọọn̄! Emi ogwu usun̄ kwun̄ ǹnan̄a me emen 
akọn̄ me isi akọn̄ isibi, ene ge onenisa ogwu îtetbe me isi akọn̄ initap emi me 
ubọk ibe emi m̀gbala chieen̄ m̀kpọ, mè ibe emi, ire ene ya igak emi ichep, ke 
ebesasa ugwem n̄a inwene ibot ene ya, mè ìyaka ire, ke emi mâkpe obop ikpoko 
alata okuket ita. 
40Mgbọ ogwu usun̄ kwun̄ okirọ ofifi inu, ogwu enerieen̄ ya ofọfiọọk ichep.” Ogwu 
ubọọn̄ Ijeren obebe ọmọ, “Ifieek-oyerebet kwun̄ ire eya ma! Owu gaalek ofieek 
oyerebet inyi lek kwun̄.” 
41Ogwu nriran ya ogwagwat lek isan̄a ekwut isan̄a me mgbugbo chieen̄ kan̄, 
ogwu ubọọn̄ Ijeren oneniriọọn̄ ibe ke îre ene ge me lek ebi nriran. 
42Ogwu nriran ya onenitumu inyi ogwu ubọọn̄ ibe, “Okumugwem ìtumu ibe 
ikeyi: ‘Mije owu osabe ubọk kwun̄ iria ogwu mbe ekpakpan̄, inyi ifo, owu môkwu 
mkpa me irek kan̄, ebi kwun̄ si mêkwaan̄ me irek ebi kan̄.’ ” 
43Ogwu ubọọn̄ Ijeren ogwugwu ikom ifo uwu kan̄ me Sameria melek uga unaan̄-
ejit mè ufieejit. 

I Ubọọn̄ 21 

Uko gerep kè Nebọt 

1Îkaan̄ gwun̄ enerieen̄ ge ekigwen Nebọt, ogwu Jesereli, òkakaan̄ uko gerep ge 
me Jesereli, me agba lek uwu ubọọn̄ kè Eyabu, ogwu ubọọn̄ Sameria. 
2Usen ge, Eyabu onenitumu inyi Nebọt ibe, “Uko gerep kwun̄ yi îgbet ere me lek 
uwu ubọọn̄ n̄a. Eya orọ, nyi emi uko ya, inyi mâsa iwop inwan̄ usun̄, ke mânyi 
owu ofifi uko gerep ònwọnwọn igak eyi keyi me useen̄. Ire eya ìkponeme owu, 
mâkpe owu otu ewe uko yi me ikpoko.” 

3Ire, Nebọt ofọfọọk ogwu ubọọn̄ ya ibe, “Okumugwem ikachieek! Emi m̀kpasa 
ìrot ebi nte nte n̄a ikana inyi owu.” 
4Ufọọk-otu ya Nebọt ogwu Jesereli ofọọkbe Eyabu, ibe ke ọmọ ìkposa ìrot ebi nte 
nte kan̄ inyi Eyabu, osisisik Eyabu lek enenen. Inanaan̄ ejit, mè ije ifo uwu kan̄, 
mè isi isiki ilaak me inyọn̄ mkpilaak kan̄, mè ikana isi ida agba uwu, ìkachieek 
irerie inorie. 
5Jeseben ogwu nwa oneninu, mè inido ibe, “Keke orọ okifieek ejit ikeyi, mè ijit 
irerie inorie?” 
6Eyabu ofọfọọk ibe, “Ntumu inyi Nebọt ogwu Jesereli ibe, ‘Nyam emi uko gerep 
kwun̄. Ire òkaweek inyanyam, kana nyi emi, ke mânyi owu ofifi uko gerep me 
useen̄.’ Nebọt obebe ke ọmọ ìkponyi emi uko gerep kan̄.” 
7Jeseben ogwu nwa obebe, “Ìre ìkare owu ore ogwu ubọọn̄ òkikpulu Ijeren? 
Nan̄a keke, rie inorie, mè bele ejit! Emi mâbọkọ uko gerep kè Nebọt ogwu 
Jesereli ya isa inyi owu.” 
8Jeseben onenisa erieen̄ kè Eyabu ige ikpa, mè isa iman̄ òriọọn̄ kè Eyabu ikeme 
me inyọn̄, mè iniria ikpa cha ijet ebi ugane mè ebi isi ene me ama ebi kè Nebọt. 
9Etip Jeseben ogebe me ikpa cha ìre ikeyi: “Ìsun̄ usen ijin-otu ge, mè ìto Nebọt 
me ere òsibi isi me ibot ikasi me etete ebi ene, 
10mè ìsa ebirieen̄ iba, ebi afa, ìto ibe ekweek irek ekebene isi ekpọ Nebọt, mè 
etumu ikọ etoon̄ ọmọ ibe ke îtumu Awaji ilọ, mè itumu si ogwu ubọọn̄ ilọ. Ebi afa 
cha isitumu ikọ ya, ìsan̄a Nebọt ìsibi, mè ìtọbọ ìkpan̄.” 
11Ebi ugane ama mè ebi isi ene ìluk me ama ebi kè Nebọt erọrọ inu Jeseben otọbe 
me emen ikpa îgebe iria ijet ema. 
12Ema etoto ijin-otu, mè ito Nebọt me ere òsibi isi me ibot ikasi me etete ebi ene. 

13Ebirieen̄ iba ebi afa enunu inisiki ikweek irek ikibene isi ikpọ Nebọt, mè 
initumu ikọ itoon̄ ọmọ me isi otutuuk ebi ene cha ibe, “Nebọt îtumu Awaji ifiat, 
mè itumu si ogwu ubọọn̄ ilọ.” Ebi ene etataba Nebọt isibi me emen ama, mè iteen̄ 
ewuuk isa itọbọ, ikwukwu. 
14Eneniria etip ijet Jeseben ibe, “Mîsa ewuuk itọbọ Nebọt, îkwu.” 

15Mgbọ Jeseben onọbe ibe ke mîtọbọ Nebọt me ewuuk, ke îkwu, itutumu inyi 
Eyabu ibe, “Nan̄a keke, na si bọkọ uko gerep kè Nebọt ogwu Jesereli me ìrot; uko 
ya eyi îjitbe inyanyam inyi owu, mè ibọkọ ikpoko. Mgbọ keyi, Nebọt îkwu, 
ìkayaka ìkup me ugwem.” 
16Eyabu inọnọ ibe ke Nebọt îkwu, inanan̄a ikeke, mè ije ibosi ibọkọ uko gerep kè 
Nebọt isak. 
17Okumugwem onenitumu inyi Ilaija ogwu Tisibe ibe: 

18“Je si chichini Eyabu ogwu ubọọn̄ Ijeren, òkup me Sameria ikikpulu. Ọmọ òwa 
me emen uko kè Nebọt, ìsi ibosi ibọkọ uko ya isak. 



705 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

19Tumu nyi ibe ke Okumugwem ìtumu ibe ikeyi: ‘Ke okpan̄ ene me agam isan̄a, 
mè ibọkọ si inu ene ya isak?’ Tumu nyi si ibe ke Okumugwem ìbe ikeyi: ‘Ere ibo 
olakabe eje kè Nebọt, ere yaage si ke ibo obolaka si eje kwun̄, owu me lek kwun̄!’ 
” 
20Eyabu onenitumu inyi Ilaija ibe, “Ogwu ochicha n̄a, oniweek emi imun̄!” Ilaija 
ofọfọọk ọmọ ibe, “Iin̄, nniweek owu imun̄, mije owu osabe lek kwun̄ inyi irọrọ 
ijọ inu me chieen̄ Okumugwem. 
21Kpọ, Okumugwem ìbe ke ọmọ ògwa òkisa ijo ùrioon̄ inikeme owu, ke ọmọ 
ìbokpakpan̄ otutuuk ebirieen̄ ebi uwu kwun̄ isan̄a me Ijeren, mè ìre bọn owot, 
mè ìyaka ire ebi usun̄. 
22Okumugwem ìbe ke ọmọ ìborọrọ uwu kwun̄ inu ọmọ orọbe uwu kè 
Jerobuwam gwun̄ kè Nebat mè uwu kè Basa gwun̄ kè Ayija, mije owu otapbe 
ọmọ unaan̄-ejit me ejit, mè irọ ibe ebi Ijeren erọ ijo inu. 
23“Okumugwem îtumu si òfo me lek kè Jeseben ibe ke ibo môtaka nkwukwu kè 
Jeseben me agba lek mgban ama Jesereli. 
24“Ogwu owot iman kè Eyabu geelek òkwukwu me emen ama, ebi kè ibo 
ebegwak itaka; ogwu geelek òkwukwu me oron uko, ebi kè unọn òwulu me 
inyọn̄ ebetọk igwak itaka.” 
25(Kpunu ofifi ene geege ogwu òrarak isa lek inyam inyi irọrọ inu ikpak me 
chieen̄ Okumugwem kubọk Eyabu, ogwu Jeseben, ogwu nwa, okpọkpọ ikibieen̄ 
inye me emen ijo inu kan̄. 
26Eyabu îchaka mbuban enenen mije îkanabe igọọk ikifaka mkpọmfaka kubọk 
ebi Amọ erọbe, eyi Okumugwem obakbe me lek keya irieen̄ ema isan̄a me inyọn̄ 
ijọn̄ kiban̄ mgbọ ebi Ijeren ekinu.) 
27Mgbọ Eyabu onọbe ikọ chi, itataba ofọnti òkup ọmọ me lek igwak, mè imọnọ 
ofọnti ufieejit itap, mè inin̄ ijin-otu, mè isa ofọnti ufieejit ya me lek isiki ilaak, mè 
ikifieek ejit, mè ikije ikana melek ofọnti ufieejit ya me lek. 
28Okumugwem onenitumu inyi Ilaija ogwu Tisibe ibe: 

29“Ìre omun̄ ubọk Eyabu osikibe lek kan̄ me isi n̄a mgbọ keyi? Mije îsikibe lek 
kan̄ ikeyi, m̀kpatap ufialek ya me owot iman kan̄ me ukot kan̄. Ìbore me ukot ebi 
bọn ke mbatap ufialek ya me lek ebi owot iman kan̄.” 

I Ubọọn̄ 22 

Mikaya ogwu nriran îben nriran ikeme Eyabu 

(II Mfuf 18:2-27) 

1Ebi Aram mè ebi Ijeren mîkup acha ita, kpetim akọn̄. 

2Ire, me òso acha ita ya, Jiosefat ogwu ubọọn̄ Juda onenije isi imun̄ Eyabu ogwu 
ubọọn̄ Ijeren. 

3Ogwu ubọọn̄ Ijeren onenitumu inyi ebi ibot ikwaan̄ kan̄ ibe, “Ìre enyi mîriọọn̄ 
ibe ke ama Ramot òkup me agan̄ Giliadi ìre eyi kiji? Ire, eji ekpọkpọ iriaan̄ ere, 
kpesi itet ibọkọ me ubọk ebi Aram.” 
4Inenido Jiosefat ibe, “Ìre owu môgọọk emi isi itim akọn̄ me lek ebi Ramot òkup 
me Giliadi?” Jiosefat ofọfọọk ogwu ubọọn̄ Ijeren ibe, “Iin̄ ma! Emi melek kwun̄ 
ìre ge, ebi n̄a si melek ebi kwun̄ ìre ge, inyinya akọn̄ n̄a melek inyinya akọn̄ kwun̄ 
ìre ge.” 
5Ire, Jiosefat onenitumu inyi ogwu ubọọn̄ Ijeren ibe, “Dasi week-nu nkeek 
Okumugwem òfo me lek.” 
6Ogwu ubọọn̄ Ijeren onenititiin̄ ebi nriran òsoso efit ene ini, mè inido ema ibe, 
“Ìre ǹsi akọn̄ me lek ebi Ramot òkup me Giliadi, sà ìre nkasi?” Ema efọfọọk ibe, 
“Ogwu ubọọn̄ si, ke Ogwukaan̄-ene môyaka ama ya itap owu me ubọk.” 
7Ire, Jiosefat onenido ibe, “Ìre kpunu ogwu nriran Okumugwem si me ere yi, 
ogwu eji mêkọtbe ido ikọ me otu?” 
8Ogwu ubọọn̄ Ijeren ofọfọọk Jiosefat ibe, “Îkaan̄ si ogwu enerieen̄ ge ogwu eji 
mêkọtbe ido ida Okumugwem inan̄a me otu kan̄. Ire, emi ǹchacha ene ya, mije, 
ìkakiben ata nriran ìnyi emi, ìkire ijo ijo mgbọ geelek. Erieen̄ kan̄ ìre Mikaya 
gwun̄ kè Imila.” Jiosefat onenifọọk ibe, “Ogwu ubọọn̄, katumu ikeya.” 
9Ogwu ubọọn̄ Ijeren onenigwen ogwu ibot ikwaan̄ kan̄ ge iria ibe, “Si sa Mikaya 
gwun̄ kè Imila na mgbọ keyi mgbọ keyi.” 
10Me ike mgbọ ya, Eyabu ogwu ubọọn̄ Ijeren mè Jiosefat ogwu ubọọn̄ Juda mîtap 
ofọnti ubọọn̄ kiban̄, mè isiki ikweek irek, kpa ogwu me inyọn̄ ogboon̄ ubọọn̄ kan̄, 
me ere igen̄ akpa òkup me otunchit ama Sameria. Ebi nriran ekekiben nriran me 
isi kiban̄ me ere ya. 
11Ogwu nriran ge ekigwen Jedikaya gwun̄ kè Kenayana osasa okwukwut irọ 
owuwa iko ibot anam, mè ikitumu ibe, “Okumugwem ìtumu ibe ikeyi: ‘Iko chi ke 
owu obosa igoon̄ ebi Aram igwook, mege owu môkpan̄be otutuuk kiban̄ isan̄a.’ 
” 
12Otutuuk ebi nriran kechilọ ekekiben nriran, mè ikitumu si inu yaage ibe, 
“Ogwu ubọọn̄, si Ramot me Giliadi si tim kpan̄, ke Okumugwem môkana ama ya 
itap owu me ubọk.” 
13Ogwu osat eriabe ibe isi igwen Mikaya otutumu inyi Mikaya ibe, “Kpọ, otutuuk 
ebi nriran kechilọ ekiben otu nriran yaage ibe ke inu môje ijaan̄ me lek ogwu 
ubọọn̄. Mun̄ ibe ke ikọ kwun̄ îlibi si ìkike melek ikọ kiban̄. Osire, tumu inu 
òbobele ogwu ubọọn̄ ejit.” 
14Ire, Mikaya ofọfọọk ọmọ ibe, “Kè lek ugwem Okumugwem! Ikọ geelek 
Okumugwem obe emi ǹtumu, eya ke mbatumu.” 
15Mgbọ Mikaya onube inire, Eyabu ogwu ubọọn̄ onenido ọmọ ibe, “Mikaya, 
tumu-nu! Ìre eji esi etim akọn̄ me lek ama Ramot me Giliadi, sà ìre ekasi?” Mikaya 

ofọfọọk ọmọ ibe, “Ogwu ubọọn̄, si tim kpan̄, ke Okumugwem môkana ama ya 
itap owu me ubọk.” 
16Ogwu ubọọn̄ onenibe ọmọ, “Ìre mgbọ inen ke mbakitumu inyi owu ibe, 
osikitumu ikọ me erieen̄ Okumugwem inyi emi, kitumu atikọ gaalek?” 
17Mikaya onenifọọk ibe, “Mmun̄ otutuuk ebi Ijeren eyiyalabe ichit inyọn̄ owuwa 
ogoon̄ kubọk arọọn̄ ikakaan̄ge ogwu òkikpukpo. Okumugwem onenitumu ibe, 
‘Ife chi kpekaan̄ ogwu ibot. Tele mè ema egwu ekom, ogwu ikup, ifo uwu kan̄ me 
esuuk.’ ” 
18Ogwu ubọọn̄ Ijeren otutumu inyi Jiosefat ibe, “Ke ntumu inyi owu! Ene yi 
ìkakiben ata nriran ìbak emi mgbọ geege, ìkire ijo ijo mgbọ geelek!” 
19Mikaya okekitumu ifo isi ibe, “Eya orọ, gban̄ ikọ Okumugwem: Mmun̄ 
Okumugwem osikibe ikweek irek me inyọn̄ ogboon̄ ubọọn̄ kan̄, melek urum ebi 
osat emen inyọn̄ ekekebe ikana ọmọ me agan̄ ulom mè agan̄ ujit. 
20Okumugwem okekido ibe, ‘Ekene obosi ileke Eyabu, inyi ijibi akọn̄ isi itim me 
lek Ramot me Giliadi, mè isi ikwu me ere ya?’ “Bọkọbọkọ otu oninin̄, ge itọt ikeyi, 
ogwugwulọ òtọt ikilọ. 
21Me òta kan̄, erumun̄ ge oneninan̄a isibi ikeke me isi Okumugwem, mè itumu 
ibe, ‘Emi mâsi ileke ọmọ.’ 
22“Okumugwem onenido erumun̄ ya ibe, ‘Òborọrọ?’ “Erumun̄ ya ofọfọọk ibe, 
‘Mâsi, mè ikana erumun̄ ofiaan̄ me otu otutuuk ebi nriran kan̄.’ “Okumugwem 
obebe ọmọ, ‘Ire ikeya, owu môkọt ileke ọmọ me atikọ. Si, mè rọ ikeya.’ 
23“Eya orọ, mgbọ keyi, Okumugwem îtap erumun̄ ofiaan̄ me otu otutuuk ebi 
nriran kwun̄ chi. Okumugwem îtumu ifieek ibe ke jakajaka okup inyi owu.” 
24Jedikaya gwun̄ kè Kenayana ojeje inin̄ lek kè Mikaya, mè itap ọmọ ada me isi, 
mè ido ibe, “Ìre mgbọ owa ke Ekwukwu Okumugwem ojuuk emi itele, mè iyaka 
inikitumu ikọ inyi owu?” 
25Mikaya ofọfọọk ọmọ ibe, “Owu môriọọn̄ me usen ya, mgbọ owu môlibibe isi 
ilet lek me agwut eyi emen emen.” 
26Ogwu ubọọn̄ Ijeren onyinyi ida ibe, “Ìtet Mikaya ìsa ìgwu ìkom ìjet Amọn ogwu 
ibot ama, mè Jowas gwun̄ ogwu ubọọn̄, 
27mè itumu inyi ibe ke ogwu ubọọn̄ ìbe ikeyi: ‘Ìtap ene yi me mkpọn, mè ìkinyi 
ọmọ fituru udun̄ ubọk melek mudim udun̄ ubọk gaalek mege mâkabe me 
utelelek.’ ” 
28Mikaya otutumu inyi ogwu ubọọn̄ ibe, “Ire oka me utelelek, me atikọ, riọọn̄ ibe 
ke ìkare Okumugwem otumu ikọ yi inan̄a me otu n̄a,” mè inibe si, “Enyi otutuuk 
ebi ìkup me ere yi, ìtap iman̄ me lek ikọ yi ntumube!” 

Eyabu îkwu me Ramot me agan̄ Giliadi 
(II Mfuf 18:28-34) 

29Eyabu, ogwu ubọọn̄ Ijeren, melek Jiosefat, ogwu ubọọn̄ Juda, eneninan̄a isi 
akọn̄ me ama Ramot me agan̄ Giliadi. 
30Ogwu ubọọn̄ Ijeren onenitumu inyi Jiosefat ibe, “Emi mânwene lek sabum ǹnin̄ 
isi akọn̄ ya. Ire, owu tap ofọnti ubọọn̄ kwun̄.” Ogwu ubọọn̄ Ijeren onwenwene 
lek kubọk ke ọmọ ìkare ogwu ubọọn̄, mè inan̄a isi itim akọn̄ ya. 
31Sabum akọn̄ ya obenebe, ogwu ubọọn̄ Aram înyi akọp ebi ibot akọn̄ ita mè iba 
kan̄ ebi ìkikọp me uji akọn̄ ida ibe, “Ikatim akọn̄ me lek ene geelek, mè ìre ebi 
asasa, mè ìre ebi ilile. Ìtim akọn̄ me lek ogwu ubọọn̄ Ijeren gaalek.” 
32Mgbọ ebi ibot akọn̄ cha ìkikọp uji akọn̄ emun̄be Jiosefat, ema ebebe ke ìkpolọlọ 
ogwu ubọọn̄ Ijeren ire ogwa, mè ikana isi ikweek ọmọ ibetim ọmọ akọn̄ me lek. 
Ire, Jiosefat otataan̄ ukpo. 
33Mgbọ ebi ibot uji akọn̄ cha emun̄be ibe ke ìkare ogwu ubọọn̄ Ijeren, ema 
egwugwu ikom, kpeyaka igọọk ọmọ. 
34Me ekakpọge chieen̄, ogwu akọn̄ Aram ge obebene ogbaan̄ kan̄, mè ikpọkpọ 
isook oraan̄ itap me etete ene. Oraan̄ ya okpọkpọ isi itet Eyabu ogwu ubọọn̄ 
Ijeren, mè igwọt itibi agbagba ofọnti akọn̄ kan̄. Ogwu ubọọn̄ Eyabu otutumu inyi 
ogwu òkikọp uji akọn̄ kan̄ ibe, “Gwu uji kana, mè kọp emi sibi me isi akọn̄, ke 
mben unan.” 
35Mîtim akọn̄ otutuuk egwe usen ya. Otutuuk mgbọ ya, ebebieen̄ ogwu ubọọn̄ 
ikaan̄ me emen uji akọn̄ kan̄ iyaka isi ikpọ agan̄ ebi akọn̄ Aram ekupbe. Eje ònan̄a 
me lek unan kan̄ okekigbọọk igwook me emen uji akọn̄ ya. Me agan̄ ikakwun̄ 
usen ya, ikwukwu. 
36Mgbọ ura obonim me usen ya, eneninyi ida ikana me etete ebi akọn̄ ibe, “Ogwu 
ikaan̄ ama kan̄, ifo! Ogwu ikaan̄ ido kan̄, ifo!” 
37Ogwu ubọọn̄ Eyabu okwukwu, ebeben isa ika inu Sameria, mè inifuun̄ me ere 
ya, 
38mè inisa uji akọn̄ kan̄ isi igwọk me emen òkpuku mun̄ ge me Sameria, ere ebi 
òje oyet ekiniken mun̄. Ebi kè ibo enunu inilaka eje kan̄. Eya onenirọ ikọ 
Okumugwem otumube iso. 
39Otutuuk ofifi inu òrọrọ me ukot mkpulu kè Eyabu, mè inu îrọbe, mè uwu ubọọn̄ 
înamabe, mè isa oduuk eniin̄ ibala, mè otutuuk ama ile înamabe, mîge otutuuk 
itap me emen ikpa mfufuk echi ebi ubọọn̄ Ijeren. 
40Eyabu onenikwu ifo igọọk ebi nte nte kan̄. Ayajaya ogwu gwun̄ onenikana 
ubọọn̄ me irek kan̄. 

Jiosefat ogwu ubọọn̄ Juda 
(II Mfuf 20:31–21:1) 

41Me òso acha ini Eyabu orebe ogwu ubọọn̄ Ijeren, ke Jiosefat gwun̄ kè Asa okana 
ogwu ubọọn̄ Juda. 

42Jiosefat ìre akọp acha ita mè go mgbọ îkanabe ogwu ubọọn̄, mè ikup me 
Jeruselem ikpulu akọp acha iba mè go. Erieen̄ ogwu uga ìre Ajuba, gwun̄ kè Siliyi. 
43Jiosefat ìje me akpat ukot ogwu ute Asa, ìkatele mgbọ geege. Sa me ikeya, îrọ 
inu òtatat me chieen̄ Okumugwem. Ire, ìkagbugbọ isi-ijọn̄ cha. Ebi ene ekpọkpọ 
ikisi igwa si ngwugwa, mè ikiwọp nsensi me isi-ijọn̄ cha. 
44Jiosefat îrọ esuuk melek ogwu ubọọn̄ Ijeren. 

45Otutuuk ofifi inu òrọrọ me ukot mkpulu kè Jiosefat, mè ukot usọ akọn̄ kan̄ me 
akọn̄ geelek îtimbe, mîge otutuuk itap me emen ikpa mfufuk echi ebi ubọọn̄ Juda. 
46Otutuuk ebirieen̄ ebi òje oyet isi yọk cha ebi ìsisik karake ukot kè Asa ogwu 
ute, ìrerieen̄ ema otutuuk isan̄a kpai me lek ijọn̄ ya. 
47Me ike mgbọ ya, kpunu ogwu ubọọn̄ òkikpulu me Edọm, ogwu otuchieen̄ 
gaalek ke eto ibe ikikpulu. 
48Jiosefat oneninama owuwa uji ile òkisi inyam ewe me Tasis, inyi ekesi Ofiri esi 
esa alata araran̄ ejet ọmọ. Ire, uji cha orerek me Esiọn Geberi, kpeyaka isi Ofiri. 
49Me ike mgbọ ya, Ayajaya gwun̄ kè Eyabu onenitumu inyi Jiosefat ibe, “Tele mè 
ebi ikwaan̄ n̄a mè ebi ikwaan̄ kwun̄ egbaan̄ ekesi ewe ya.” Ire, Jiosefat ìkachieek. 
50Jiosefat onenikwu ifo igọọk ebi nte nte kan̄, ebeben isi ifuun̄ me agba lek ebi 
nte kan̄ me ama kè Debit ogwu ute. Jeyoram ogwu gwun̄ onenikana ogwu ubọọn̄ 
me irek kan̄. 

Ayajaya îkana ogwu ubọọn̄ Ijeren 

51Me òso akọp mè acha jaaba me ukot mkpulu kè Jiosefat ogwu ubọọn̄ Juda, 
Ayajaya gwun̄ kè Eyabu onenikana ogwu ubọọn̄ Ijeren me Sameria, mè ikpulu 
ido Ijeren acha iba. 
52Ire, irọrọ ijo inu me chieen̄ Okumugwem, mè irọ ijo ugwem yaage nte kan̄ mè 
nga kan̄ erọbe, mè irọ si ijo ugwem yaage Jerobuwam gwun̄ kè Nebat orọbe, eyi 
îrọbe inyi ebi Ijeren erọ ijo inu. 
53Îkisi ikwaan̄ inyi Baali, mè ikitọbọ ebum inyi, mè isa me ikeya irọ ejit inaan̄ 
Okumugwem, Awaji ebi Ijeren, kubọk ogwu ute orọbe. 

II Ubọọn̄ 

II Ubọọn̄ 1 

Okumugwem îtip Ayajaya oyerebet 

1Mgbọ Eyabu okwube iraka, ebi Mowabu enenibene ikikpaka ibot inyi ebi Ijeren. 

2Usen ge Ayajaya onenikwala me agbagba otitop uwu inyọn̄ kan̄ me Sameria, mè 
inan̄a irọn̄ me ijọn̄, mè isak ikpele unan. Ineniria ebi ene ibe esi lek Baali-Jebup, 
awaji ebi Ekurọn, esi edo-nu eriọọn̄ mè ìre ọmọ mônan̄a ikeke me ijọn̄ orukan̄ 
ya me unye lek. 
3Ire ogwu osat Okumugwem onenitumu inyi Ilaija ogwu Tisibe ibe, “Je si chichini 
ebi osat ogwu ubọọn̄ Sameria me oniin̄, mè do ema ibe, ‘Eyi enyi enan̄abe ije ibesi 
lek Baali-Jebup, awaji ebi Ekurọn, isi ido inu, ìre kpunu Awaji me Ijeren ni?’ 
4Eya orọ, Okumugwem ìtumu ibe ikeyi: ‘Owu òkponan̄a isibi me inyọn̄ mkpilaak 
ya olaakbe, ere ya ke owu obokup ikwu.’ ” Ilaija onanan̄a ije isi ilook etip ya. 
5Ebi osat cha egwugwu ikom inu me lek ogwu ubọọn̄, ogwu ubọọn̄ onenido ema 
ibe, “Keke orọ enyi egwube ikom ika?” 
6Ema efọfọọk ibe, “Ogwu enerieen̄ ge ochichini eji me oniin̄, mè itumu inyi eji 
ibe, ‘Ìgwu ìkom ìsi ìlook ogwu ubọọn̄ òraria enyi ikwaan̄ ibe ke Okumugwem 
ìtumu ibe ikeyi: “Eyi enyi enan̄abe ikije ibesi lek Baali-Jebup, awaji ebi Ekurọn, 
isi ido inu, ìre kpunu Awaji me Ijeren ni? Eya orọ, ke owu òkponan̄a isibi me 
inyọn̄ mkpilaak ya olaakbe, ke îre ere ya ke owu obokup ikwu.” ’ ” 
7Ogwu ubọọn̄ onenido ema ibe, “Ìre kpasi ene ore ene ya ogwu ònunu inichichini 
enyi, mè initumu ikọ chi inyi enyi?” 
8Ema enenifọọk ibe, “Ogwu enerieen̄ ya ìre ogwu inwọọn̄ lek, mè itobo fanti ikpa 
anam me ebon.” Ogwu ubọọn̄ obebe, “Îre Ilaija ogwu Tisibe!” 
9Ogwu ubọọn̄ oneniria ogwu ibot akọn̄ ge òkikpulu akọp ebi akọn̄ go, ọmọ melek 
akọp ebi akọn̄ go kan̄, isi lek kè Ilaija. Ogwu ibot akọn̄ ya osisi imun̄ Ilaija osikibe 
ikweek irek me inyọn̄ ibot orioon̄ ge, mè itumu inyi ibe, “Ogwu ikwaan̄ Awaji, 
ogwu ubọọn̄ ìbe owu òsibi ònu.” 
10Ilaija ofọfọọk ogwu ibot akọn̄ ya ibe, “Ire emi ìre ogwu ikwaan̄ Awaji, kè ukan̄ 
Awaji inan̄a me isinyọn̄ inu initaka owu mè akọp ene go ebi melek kwun̄ ikpan̄!” 
Ukan̄ onanan̄a me isinyọn̄ inu, mè initaka ogwu ibot akọn̄ ya mè ebi melek kan̄ 
ikpan̄ isan̄a kpai. 
11Ogwu ubọọn̄ okpọkpọk iria ofifi ogwu ibot akọn̄ òkikpulu akọp ebi akọn̄ go, 
ọmọ melek akọp ebi akọn̄ go kan̄. Ogwu ibot akọn̄ ya onunu initumu inyi Ilaija 
ibe, “Ogwu ikwaan̄ Awaji, ogwu ubọọn̄ ìbe owu: ‘Gwat lek sibi ijọn̄ na mgbọ keyi!’ 
” 

12Ilaija ofọfọọk ọmọ ibe, “Ire emi ìre ogwu ikwaan̄ Awaji, kè ukan̄ Awaji inan̄a 
me isinyọn̄ inu initaka owu mè akọp ene go ebi melek kwun̄ ikpan̄!” Ukan̄ 
onanan̄a me isinyọn̄ inu, mè initaka ogwu ibot akọn̄ ya mè ebi melek kan̄ ikpan̄ 
isan̄a kpai. 
13Ogwu ubọọn̄ oneniria òso ogwu ibot akọn̄ ita òkikpulu akọp ene go, ọmọ melek 
akọp ene go kan̄ ibe esi. Ogwu ibot akọn̄ ogwu òso ita ya onenene isi inyọn̄ orioon̄ 
ya, mè inigele igwook, mè itọbọ ekpe me isi kè Ilaija, mè ikibeek Ilaija ibe, “Ogwu 
ikwaan̄ Awaji, soso to eji nsan, emi melek akọp ebi ikwaan̄ kwun̄ go chi. Tele ibe 
eji eluk ugwem, mè ekakwaan̄! 
14Ukan̄ înan̄a me isinyọn̄ inu, mè initaka adasi ebi ibot akọn̄ iba ìkikpulu si akọp 
ene go ikpan̄, ema melek otutuuk ebi melek kiban̄. Eya orọ, mgbọ keyi, soso to 
emi nsan, mè tele ibe ǹgat ugwem!” 
15Ogwu osat Okumugwem onenibe Ilaija, “Sibi ijọn̄ gọọk je! Katet ukpook me lek 
kan̄!” Ilaija oneninan̄a isibi igọọk ogwu ibot akọn̄ ya ije isi imun̄ ogwu ubọọn̄. 
16Mgbọ Ilaija orebe isi ogwu ubọọn̄, itutumu inyi ogwu ubọọn̄ ibe, “Okumugwem 
ìtumu ibe ikeyi, ‘Ìre mije kpunube Awaji me Ijeren, ogwu enyi mêkọtbe isi lek isi 
ido inu iriọọn̄, orọ owu oriabe ebi ene ibe esi lek Baali-Jebup, awaji ebi Ekurọn, 
esi edo inu eriọọn̄? Mije inu keyi owu orọbe, owu òkponan̄a isibi me inyọn̄ 
mkpilaak ya olaakbe, ere yi ke owu obokup ikwu!’ ” 
17Ayajaya okwukwu ike Okumugwem otumube inan̄a me otu kè Ilaija. Mije 
Ayajaya ikakaan̄ge gwun̄ enerieen̄ geege, Joram ogwu ngwan̄ onenikana ogwu 
ubọọn̄ Ijeren me irek kan̄, me òso acha iba me lek mkpulu kè Jiosefat ogwu 
ubọọn̄ Juda. 
18Otutuuk ofifi inu òrọrọ me ukot mkpulu kè Ayajaya, mè otutuuk inu geelek 
îrọbe, mîge otutuuk itap me emen ikpa mfufuk echi ebi ubọọn̄ Ijeren. 

II Ubọọn̄ 2 

Awaji îmọnọ Ilaija ifo emen inyọn̄ 

1Inenikem mgbọ Okumugwem obonisa ogbolodom imọnọ Ilaija isa ifo emen 
inyọn̄, Ilaija mè Ilaisia enanan̄a me Giligan ikije me lek oniin̄. 
2Ilaija onenibe Ilaisia, “Kup me ere keyi, ke Okumugwem ìbe emi ǹsi Beten.” Ire, 
Ilaisia otutumu inyi Ilaija ibe, “Kè lek ugwem Okumugwem, mè kè lek kwun̄, emi 
m̀kpatele owu.” Mije keya, ema ene iba enenigbaan̄ ije isi Beten. 
3Otu ogbo ebi nriran ìluk me Beten enanan̄a isibi inu me lek kè Ilaisia, mè inido 
ibe, “Ìre owu oriọọn̄ ibe ke Okumugwem ìbomọnọ nte uwu kwun̄ isan̄a me lek 
kwun̄ cherekeyi?” Ilaisia ofọfọọk ema ibe, “Iin̄, nriọọn̄. Ire, ikayaka ìsan̄a amọn 
ofolek.” 

4Ilaija onenitumu inyi ọmọ ibe, “Ilaisia, kup me ere keyi, ke Okumugwem ìbe emi 
ǹsi Jeriko.” Ilaisia ofọfọọk ibe, “Kè lek ugwem Okumugwem, mè kè lek kwun̄, emi 
m̀kpatele owu.” Mije keya, ema ene iba enenigbaan̄ ije isi Jeriko. 
5Otu ogbo ebi nriran ìluk me Jeriko enanan̄a isibi inu me lek kè Ilaisia, mè inido 
ibe, “Ìre owu oriọọn̄ ibe ke Okumugwem ìbomọnọ nte uwu kwun̄ isan̄a me lek 
kwun̄ cherekeyi?” Ilaisia ofọfọọk ema ibe, “Iin̄, nriọọn̄. Ire, ikayaka ìsan̄a amọn 
ofolek.” 
6Ilaija onenitumu inyi ọmọ ibe, “Ilaisia, kup me ere keyi, ke Okumugwem ìbe emi 
ǹsi agba okwaan̄ Jodan.” Ilaisia ofọfọọk ibe, “Kè lek ugwem Okumugwem, mè kè 
lek kwun̄, emi m̀kpatele owu.” Mije keya, ema ene iba enenikigbaan̄ ije inyi isi. 
7Akọp ebi nriran go ebi otu ogbo ebi nriran ìkiluk me agan̄ ya enenikije igọọk 
ema me udun̄, mè iyaka ikeke. Ire, kpeje igbet ema lek. Ema ene iba si ejeje ire 
agba okwaan̄ Jodan, mè ikeke. 
8Ilaija oneniwọọk ofọnti inyọn̄ kan̄, mè itet ikat, mè isa isulu mun̄ okwaan̄ ya. 
Mun̄ okwaan̄ ya otọtọbọ ibum iba, inyi ulom mè ujit. Ema ene iba ejeje isaba 
okwaan̄ ya me nchat ijọn̄. 
9Ema isasaba okwaan̄ itoon̄, Ilaija onenibe Ilaisia, “Tumu-nu, ìre keke ke oweek 
ibe emi ǹrọ ǹnyi owu sabum mênimọnọ emi isan̄a itele owu?” Ilaisia ofọfọọk ibe, 
“Nyi emi uche ekwukwu òkup owu me emen irek iba.” 
10Ilaija obebe ọmọ, “Owu odo inu òyọyọt. Ubọk geelek, ire omun̄ emi mgbọ 
ekimọnọ emi isan̄a me lek kwun̄, owu môkaan̄ inu ya odobe. Ilọ ikeya, owu 
òkpokaan̄.” 
11Ike ema ene iba ekije, mè ikikpa ukpatu, me ekakpọge chieen̄, uji akọn̄ òkisak 
kubọk ukan̄ melek ebi kè inyinya ìkisak kubọk ukan̄ okakana isibi, mè iche ema 
ene iba, ge isan̄a me lek ge, efet ogbolodom obeben Ilaija mgbọ yaage ibene ifo 
emen inyọn̄. 
12Ilaisia omumun̄ inu ya, mè itaan̄ ukpo ibe, “Nte n̄a! Nte n̄a! Jei, uji akọn̄ Ijeren 
mè ebi ìkikọkọp!” Ilaisia ìkayaka ìmun̄ Ilaija ofifi. Itetet ofọnti òkup ọmọ me lek 
itaba igwak okpọkọ iba. 
13Mgbọ inu ya orọbe, ofọnti inyọn̄ kè Ilaija înan̄a me lek kè Ilaija irọn̄ me ijọn̄. 
Ilaisia omọmọnọ ofọnti inyọn̄ kè Ilaija ya, mè isa ikaan̄ me ubọk igwu ikom ije isi 
ikeke me agba okwaan̄ Jodan. 
14Ilaisia onenimọnọ ofọnti inyọn̄ kè Ilaija ya ònanan̄a me lek kè Ilaija irọn̄ isa 
isulu mun̄ okwaan̄ Jodan ya kubọk mgbọ Ilaija osulube, mè itumu ibe, “Mọmọ 
Okumugwem, Awaji kè Ilaija ya?” Mgbọ îsulube mun̄ okwaan̄ ya, mun̄ ya otọtọbọ 
ibum iba, inyi agan̄ ulom mè agan̄ ujit. Ọmọ ojeje isaba. 
15Ebi otu ogbo ebi nriran ìkiluk me Jeriko cha, ebi ìkeke me ujọn̄ọ ere ikikpọ inu 
cha òkirọ, ekekibe, “Ekwukwu kè Ilaija înin̄ emen kè Ilaisia.” Ema enenije ikweek 
ọmọ, mè inigele igwook me ijọn̄ inyi ọmọ, 

16mè itumu inyi ọmọ ibe, “Kpọ, eji ebi usun̄ kwun̄, eji mîkaan̄ akọp ebirieen̄ go 
lek onyebe me ere keyi melek kiji. Usini mgbọ, Ekwukwu Okumugwem îra iben 
nte uwu kwun̄ isi iyik me inyọn̄ ogoon̄ ge, mè ìre me agbagba iteke ge. Tele mè 
eji eria ene ibe eje esibi esi eweek.” Ilaisia obebe ema, “In̄-in̄, ikaria ene geege.” 
17Ire, ebi nriran cha ekpọkpọ itet lek inye ikibeek mege esip otetet Ilaisia. 
Inenibe ema, “Ngwa, ìria ma.” Ema eneniria akọp ebirieen̄ go isibi ibe esi eweek. 
Ife cha esisi iweek Ilaija otuuk kè usen ita, kpemun̄. 
18Ema ekaka inu me lek kè Ilaisia me Jeriko ere îkupbe. Ibebe ema, “Ìre ǹkafat 
ìtumu ibe enyi ekasi?” 

Ilaisia îgwa mun̄ me Jeriko 

19Usen ge, ebi ibot ama ile Jeriko enenisi itumu inyi Ilaisia ibe, “Ogwu nte uwu 
kiji, ike owu omun̄be, ama yi ìre ama òkup me ata ere. Ire, mun̄ òkup me ama yi 
îfieek enenen, ijọn̄ si ìkakisibi inu.” 
20Ilaisia onenibe ema, “Ìsa ayaya okwa ge ìjet emi, mè ìtap uchi me emen.” Esasa 
inu. 
21Ilaisia onenibọkọ isa ije isi ibot ogbuuruk, mè itọp uchi ya igwook me emen 
mun̄ ya, mè itumu ibe, “Okumugwem ìbe ikeyi: ‘Nra igwa mun̄ keyi. Mun̄ yi 
ìkpoyaka ikikpan̄ ene ofifi, ijọn̄ keyi si ìkpoyaka inin̄ ora.’ ” 
22Mun̄ ama ya okakana ata mudim mege inire cherekeyi, igọọk me lek ikọ Ilaisia 
otumube. 

Mîchak Ilaisia ochak 

23Ilaisia oneninan̄a me Jeriko ikije isi Beten. Me oniin̄ ije kan̄, usini nsabọn̄ 
enanan̄a me ama ya isibi, mè inikichak ọmọ, mè ikibe, “Iin̄, kije ikeya, ogwu ǹlak 
ibot! Kije ikeya, ogwu ǹlak ibot!” 
24Ilaisia oraraan̄ chieen̄ ikpọ ema, mè isa erieen̄ Okumugwem ifieek otu inyi 
ema. Ibo nriọk iba enanan̄a me oron isibi mgbọ yaage, mè inigwak akọp ene ini 
mè ene iba me lek nsabọn cha ikpan̄ igwook. 
25Ilaisia onenije ije kan̄ isi ire ogoon̄ Kamen, mè inigwu ikom ifo Sameria. 

II Ubọọn̄ 3 

Ebi Mowabu mîkpaka ibot inyi ebi Ijeren 

1Me òso akọp mè acha jeeta me lek mkpulu kè Jiosefat ogwu ubọọn̄ Juda, Joram 
gwun̄ kè Eyabu onenikana ubọọn̄ me Ijeren, mè ikup me Sameria ikpulu akọp 
mè acha iba. 
2Joram orọrọ ijo inu me chieen̄ Okumugwem, ire, ijo inu cha ìkafieek kubọk echi 
ogwu ute mè ogwu uga erọbe. Îgbugbọ ewuuk mfaka Baali cha echi ogwu ute 
orọbe. 

3Ire, ikpọkpọ itet lek inye ikirọ ijo inu cha Jerobuwam gwun̄ kè Nebat orọbe, eyi 
îrọbe inyi ebi Ijeren erọ ijo inu. Ìkagwu ìkom ìtele ijo inu cha. 
4Meyisa ogwu ubọọn̄ ido Mowabu ìre ogwu òkpukpo anam. Acha geelek, ìkiria 
efit obop bọn arọọn̄ melek inwọọn̄ ònan̄a me lek efit obop orie arọọn̄ ijet ogwu 
ubọọn̄ Ijeren kubọk mkpukpe. 
5Me mgbọ Eyabu okwube, ogwu ubọọn̄ ido Mowabu onenikpaka ibot inyi aya 
ogwu ubọọn̄ Ijeren. 
6Mije keyi, me emen mgbọ ya, Joram ogwu ubọọn̄ onanan̄a me Sameria isibi isi 
ititiin̄ otutuuk Ijeren, inyi ebem lek akọn̄. 
7Iraria si etip ijet Jiosefat ogwu ubọọn̄ Juda ibe, “Ogwu ubọọn̄ Mowabu îkpaka 
ibot inyi emi. Ìre owu môgọọk emi isi akọn̄ me lek ebi Mowabu?” Jiosefat ofọfọọk 
ibe, “Mâgọọk owu isi. Owu melek n̄a ìre inu yaage, ebi n̄a ìre ebi kwun̄, inyinya 
n̄a ìre si echi kwun̄.” 
8Jiosefat onenido ibe, “Ìre kpasi oniin̄ ke eji ebeje isi itim akọn̄ ya?” Ogwu ubọọn̄ 
Ijeren ofọfọọk ibe, “Eji ebeje itibi emen èwê Edọm.” 
9Ogwu ubọọn̄ Ijeren mè ogwu ubọọn̄ Juda enenijibi akọn̄ inin̄ oniin̄, ema melek 
ogwu ubọọn̄ Edọm. Ema mîje igba iyak ikana me emen èwê usen jaaba, mudim 
ogagak ema ita. Ebi akọn̄ kpeyaka ikaan̄ mun̄ inwọnwọ, kpukpunu si eyi ebesa 
inyi anam kiban̄. 
10Ogwu ubọọn̄ Ijeren onenitaan̄ ukpo ibe, “Jei! Okumugwem îgwen eji ebi ubọọn̄ 
ita ibonikana itap me ubọk ebi Mowabu!” 
11Ire, Jiosefat onenido ibe, “Ìre kpunu ogwu nriran Okumugwem me ere yi, ogwu 
eji mêkọtbe ido ida Okumugwem iriọọn̄ inan̄a me otu kan̄?” Ene ge me lek ebi 
ibot akọn̄ kè Joram ogwu ubọọn̄ Ijeren ofọfọọk ibe, “Ilaisia gwun̄ kè Safat, ogwu 
mgbọ òrere gwun̄ uwu kè Ilaija, ọmọ òwa me ere yi.” 
12Jiosefat onenibe, “Ire ogwugwa, ikọ Okumugwem ọmọ òwa me otu.” Ogwu 
ubọọn̄ Ijeren mè Jiosefat mè ogwu ubọọn̄ Edọm enenije isi lek kè Ilaisia. 
13Mgbọ ema erebe, Ilaisia onenitumu inyi ogwu ubọọn̄ Ijeren ibe, “Ìre kpasi inu 
ke emi melek kwun̄ egbaan̄ ikaan̄? Nan̄a si lek ebi nriran nte kwun̄ mè ebi nriran 
nga kwun̄.” Ogwu ubọọn̄ Ijeren ofọfọọk ibe, “In̄-in̄! Îre Okumugwem ogwen eji 
ebi ubọọn̄ ita chi ibonikana eji itap me ubọk ebi Mowabu!” 
14Ilaisia obebe, “Kè lek ugwem Okumugwem Ogwukaan̄ Inyọn̄ mè Ijọn̄, ogwu 
nkisi ikwaan̄ inyi. Ire ìkare nlibibe chieen̄ kè Jiosefat ogwu ubọọn̄ Juda, 
kpamaraan̄ chieen̄ ikpọ owu, kpamanyinyi si owu isi. 
15Ìsa ogwu òkwak uneen̄ ge ìjet emi.” Mgbọ ogwu òkwak uneen̄ ya okikwak 
uneen̄, unye Okumugwem oninin̄ emen kè Ilaisia. 
16Itutumu ibe, “Okumugwem ìtumu ibe ikeyi: Ìrọkọ udọn̄ ijot emen iteke yi. 

17Mije, Okumugwem ìbe ikeyi: Enyi kpebemun̄ efet owutbe, enyi kpebemun̄ si 
ibot orepbe, ire, mun̄ ìbojojot emen iteke yi. Enyi mè eriembuuk kinyi mè ofifi 
anam kinyi mêkakaan̄ mudim inwọ. 
18Eyi ìre mfufet inu me chieen̄ Okumugwem. Ọmọ môkana si Mowabu itap enyi 
me ubọk. 
19Enyi mêgbugbọ otutuuk ama ile geelek ewakbe mgban ikana igwook, mè 
igbugbọ si otutuuk ikpele ama kiban̄ cha geelek igwook, mè ichon uti geelek 
òkito ata mfut igwook. Otutuuk ogbuuruk mun̄ geelek, ìgon ìchit. Otutuuk ata 
ijọn̄ geelek, ìtọọn̄ ewuuk ìgwook ìchit.” 
20Me ofit iwele kan̄, mgbọ ekigwa ngwugwa ewelegwe, mun̄ okpọkpọ inan̄a me 
agan̄ Edọm ikigbuk inu, mè ibaak ichit otutuuk inyọn̄ ijọn̄ ya. 
21Ebi Mowabu eneninọ ibe ke ebi ubọọn̄ cha mêkijibi akọn̄ inu ibenitim ema me 
lek. Ema egwegwen otutuuk ebirieen̄ ebi mêkọtbe iben nroon̄ akọn̄ isibi isi akọn̄ 
ititiin̄, nsabọn mè ugane, mè inijibi akọn̄ isi irieen̄ me oke ijọn̄ kiban̄. 
22Me ofit iwele kan̄, mgbọ ebi akọn̄ Mowabu ebolobe chieen̄ me agan̄ egwe, ema 
enimun̄ ura okitoon̄ me isi mun̄ ya. Me usaba agan̄ ya ema ekekebe, utun agan̄ 
egwe ya ìkitoon̄ araran̄ me inyọn̄ isi mun̄ ya kubọk eje. 
23Ema ekekibe, “Ìnikpọ, îre eje! Ebi ubọọn̄ cha mîra itim akọn̄ me lek kiban̄, mè 
ikpan̄ lek kiban̄ isan̄a. Ngwa, ebi Mowabu, eji enesi m̀fum!” 
24Mgbọ ebi Mowabu erebe orieen̄ akọn̄ ebi Ijeren, ebi akọn̄ Ijeren enanan̄a ikeke, 
mè itim ema akọn̄ me lek mege ema elilim. Ebi Ijeren elililaba ema, mè ibum inin̄ 
ido kiban̄, mè ikpan̄ ema jakajaka, 
25mè igbugbọ ama ile kiban̄ geelek igwook. Otutuuk ata ijọn̄ geelek ema emun̄be, 
mîra ititen̄e ewuuk me ene me ene itọọn̄ igwook ichit. Otutuuk ibot mun̄ geelek 
ema emun̄be, mîra igon ichit. Otutuuk ata uti geelek òkukup, mîra ichon igwook. 
Inenisik Kiri Areset, ama ibot kiban̄, gaalek melek mgban ewuuk kan̄. Ebi akọn̄ 
olik mgbọlọ Ijeren ekpakpa mbin ikana, mè itọbọ ama ya ijijaka. 
26Mgbọ ogwu ubọọn̄ Mowabu omun̄be ibe ke akọn̄ ya înye igak ọmọ, inenisa efit 
ene jaaba, ebi ìriọọn̄ ifiala oge akọn̄, igbaalek kan̄ ibosi ibum itibi iraka me agan̄ 
ere ogwu ubọọn̄ Edọm okupbe ikitim akọn̄, ire ema kpekọt. 
27Ogwu ubọọn̄ Mowabu otetet adasi gwun̄ enerieen̄ kan̄, ogwu monibọkọ irek 
ubọọn̄ kan̄, mè igwu isa igwa ngwugwa me inyọn̄ mgban ama ya inyi awaji kiban̄. 
Inu ya ogwogwook ebi Ijeren ikpele mbiribọ me lek, ema echachak lek ikpebe, 
mè igwu ikom ifon ido kiban̄. 

II Ubọọn̄ 4 

Ilaisia îrọ aran̄ ogwu nwakpa ikala 

1Ike mgbọ ge, ogwu enenwaan̄ ge me etete nwa ebi otu ogbo ebi nriran me ere 
ya onenije isi lek kè Ilaisia isi itumu inyi ibe, “Nlom n̄a, ogwu ikwaan̄ kwun̄, îkwu 
itele emi melek urieek. Owu oriọọn̄ ibe ke ọmọ ìre ogwu òkitet ukpook 
Okumugwem. Mgbọ keyi, ogwu urieek ya înu ibonitet bọn ebirieen̄ iba n̄a isa irọ 
usun̄.” 
2Ilaisia onenifọọk ọmọ ibe, “Keke ke mbarọ inyi owu? Tumu nyi emi nu, keke ke 
okaan̄ me uwu?” Ogwu nwakpa ya ofọfọọk ibe, “Ogwu nte, emi ogwu usun̄ kwun̄ 
ǹkakaan̄ inu geege me uwu, ilọ me lek sọntiik iko aran̄ ge gaalek.” 
3Ilaisia onenitumu inyi ọmọ ibe, “Je kana si lek otutuuk ebi melek kwun̄, mè beek 
ibe enyi owu ogbokot ukpọk emen. Kabeek inen mè inen gaalek, beek wa. 
4Kpulu ogbokot cha taak me uwu, mè raka nin̄, mè chit afọn̄ kwek lek kwun̄ mè 
bọn ebirieen̄ iba kwun̄, mè bene kitọkọ aran̄ ya tap me emen otutuuk ogbokot 
cha. Geelek òjojot, yik da bọkọ.” 
5Ogwu nwakpa ya otetele Ilaisia, mè isi inin̄ uwu kan̄, mè ichit afọn̄ ikwek lek, 
ọmọ melek bọn ebirieen̄ iba kan̄. Nsabọn cha ekekiben ogbokot ukpọk emen cha 
ijet nga kiban̄, ikekitọkọ aran̄ itap me emen. 
6Mgbọ îtapbe aran̄ ijot emen otutuuk ogbokot ukpọk emen cha, itutumu inyi ebi 
bọn ibe, “Ìnyi emi ofifi ogbokot!” Nsabọn cha efọfọọk ọmọ ibe ke kpunu ofifi 
ogbokot ukpọk emen. Aran̄ ya otata, ìkayaka ìgbuk. 
7Ogwu nwakpa ya osisi ikpa inu ya òrọrọ inyi ogwu ikwaan̄ Awaji ya. Inenibe 
ọmọ, “Si nyam aran̄ ya, mè sa ikpoko okaan̄be me lek kpe otutuuk urieek 
okaan̄be. Ikaan̄ eyi òsisik, ìsa ìkpọ lek kinyi, owu melek bọn ebirieen̄ kwun̄.” 

Ilaisia îjomo gwun̄ ogwu enenwaan̄ Sunem me mkpa 

8Usen ge, Ilaisia onenisi ama Sunem. Ogwu enenwaan̄ ge òsisibi isi me ama ya 
onenigwen Ilaisia ibe igba uwu kan̄ inirie inorie. Mije keya, mgbọ geelek Ilaisia 
orebe Sunem, ìkigba uwu ya irie inorie. 
9Ogwu enenwaan̄ ya onenitumu inyi ogwu olom ibe, “Mmun̄ ibe ke ogwu 
enerieen̄ yi òkinu uwu kiji ìre ogwu òkup mbuban òkisi ikwaan̄ inyi Awaji. 
10Mônwọn ibe eji enama sọn̄ agwut ge me inyọn̄ otoon̄-uwu kiji, mè etap 
mkpilaak ge me emen, mè ikasi itoon̄-inu ge, mè ikasi ikweek-irek ge, melek 
otitọn̄, inyi ọmọ môkikup me ere keya mgbọ geelek isinu me lek kiji.” 
11Usen ge Ilaisia onunu Sunem, mè ije isi inin̄ uwu ya, mè inene ifo agwut ya isi 
isiki ilaak. 
12Inenigwen Geyaji ogwu gwun̄ uwu, mè itumu inyi ibe isi igwen ogwu 
enenwaan̄ Sunem ya ibe inu. Geyaji osisi igwen, ogwu enenwaan̄ ya onunu, mè 
inikeke me isi kè Ilaisia. 
13Ilaisia onenibe Geyaji, “Do-nu ogwu enenwaan̄ yi ibe, eyi îrọbe otutuuk inu chi 
inyi eji, ìre keke ke îweek ibe eji erọ enyi ọmọ. Ìre îweek ibe eji esi lek ogwu 
ubọọn̄ mè ìre ogwu ibot akọn̄ esi etumu ata inu ofolek ata ubọk ikwaan̄ kan̄.” 

Ogwu enenwaan̄ ya ofọfọọk ibe ke ebi kan̄ ebi ọmọ olukbe me etete kiban̄ 
mîriọọn̄ ọmọ. 
14Ilaisia onenido Geyaji ibe, “Ìre keke ke okeek ibe erọ enyi ọmọ?” Geyaji obebe, 
“Ogwu enenwaan̄ yi ìkakaan̄ gwun̄ enerieen̄ geege, ogwu olom si îkan.” 
15Ilaisia otutumu inyi Geyaji ibe igwen ogwu enenwaan̄ ya ibe inu. Geyaji 
ogwegwen, inunu inikeke me isotu. 
16Ilaisia onenitumu inyi ogwu enenwaan̄ ya ibe, “Me ike mgbọ keyi ofifi acha, 
owu môben gwun̄ enerieen̄ ikaan̄ me ubọk kwun̄.” Ogwu enenwaan̄ ya obebe, 
“In̄-in̄, ogwu nte, ogwu ikwaan̄ Awaji, soso kafiaan̄ emi ogwu usun̄ kwun̄ ikeya!” 
17Ogwu enenwaan̄ ya oneninin̄ owot. Monirere ike mgbọ yaage ofifi acha, 
imaman gwun̄ enerieen̄, ike Ilaisia otumube inyi. 
18Gwun̄ ya onenimin. Usen ge, inenisi ikpọ ogwu ute me uko, ere ọmọ melek ebi 
ikwaan̄ ekirọkọ inu me uko. 
19Me ere ya, gwun̄ ya onenikitaan̄ ukpo itumu inyi ogwu ute ibe, “Ibot n̄a-e! Ibot 
n̄a-e!” Ogwu ute obebe ogwu ikwaan̄ kan̄ ge iben isa ijet ogwu uga. 
20Ogwu ikwaan̄ ya obeben gwun̄ ya isa ijet ogwu uga, ogwu uga obọbọkọ ikaan̄ 
me inyọn̄ ukot. Gwun̄ ya okukup ikeya me inyọn̄ ukot ogwu uga mege ire ikarek, 
mè ikwu. 
21Ogwu enenwaan̄ ya obeben nkwukwu gwun̄ ya inene ifo uwu inyọn̄ ya, mè 
iben imaan̄ me inyọn̄ mkpilaak ogwu ikwaan̄ Awaji ya, mè ichit afọn̄ ikwek, mè 
inan̄a isibi. 
22Ineniria ikwaan̄ ijet ogwu olom ibe, “Nye lek ria ogwu ikwaan̄ ge, mè inyinya 
akpan ge jet emi, inyi ǹgwat lek ǹlibi ǹsi lek ogwu ikwaan̄ Awaji ya, mè ǹgwu 
ǹkom ǹka.” 
23Ogwu olom ododo ibe, “Keke orọ obosi lek kan̄ chereyi? Ìkare usen ijọk Aya 
Onyan̄, ìkarere si Usen Mbuban.” Ogwu nwa ofọfọọk ibe ke kpunu ufialek. 
24Ogwu enenwaan̄ ya obọbọp inu ikweek-irek me inyọn̄ inyinya akpan ya, mè 
itumu inyi ogwu ikwaan̄ kan̄ ya ibe, “Kpọkpọ kọp je! Kakiket ukot mije n̄a, îtata 
ǹtutumu inyi owu.” 
25Inenikọp mege inire ogoon̄ Kamen ere ogwu ikwaan̄ Awaji ya okupbe. Mgbọ 
ogwu ikwaan̄ Awaji ya okupbe me ujọn̄ọ ere imun̄ ogwu enenwaan̄ ya, itutumu 
inyi Geyaji ogwu ikwaan̄ kan̄ ibe, “Kpọ! Ogwu enenwaan̄ Sunem ya ire ogwulọ 
òkinu! 
26Libi si kweek ogwu enenwaan̄ ya me oniin̄, mè do riọọn̄ mè ìre inu îjaan̄ me lek 
kan̄ mè ogwu olom, mè ogwu gwun̄ enerieen̄!” Ogwu ikwaan̄ ya olilibi ire lek 
ogwu enenwaan̄ ya, mè ido. Ogwu enenwaan̄ ya ofọfọọk ibe ke kpunu ufialek. 
27Ogwu enenwaan̄ ya onenire lek ogwu ikwaan̄ Awaji me inyọn̄ ogoon̄ ya, mè 
igele igwook, mè itet ukot kè Ilaisia. Geyaji ojeje inu ibonibieen̄ ogwu enenwaan̄ 

ya isan̄a. Ire ogwu ikwaan̄ Awaji obebe ọmọ, “Juuk tele, ke ìkup me uga ufieejit! 
Ire, Okumugwem îlet emi inu ya me lek, ìkatumu inu geege ìnyi emi.” 
28Ogwu enenwaan̄ ya onenitumu inyi ogwu ikwaan̄ Awaji ibe, “Ogwu nte, ìre ndo 
owu gwun̄ enerieen̄? Ìre ǹkafat ìtumu ibe owu okarọ inu òborọ inyi ǹkaan̄ 
ikpọchieen̄ me ikike?” 
29Ilaisia otutumu inyi Geyaji ibe, “Mọnọ fanti tobo ofọnti inyọn̄ kwun̄ nye me 
ebon, mè mọnọ mkpat n̄a kaan̄ me ubọk, mè je. Ire ochichini ene me oniin̄, katọp 
amọn. Ogwu itọp owu amọn, kachieek. Osire uwu ya, sa mkpat n̄a toon̄ me isi 
gwun̄ enerieen̄ ya.” 
30Ire, nga gwun̄ ya obebe, “Kè lek ugwem Okumugwem, mè kè lek kwun̄, emi 
m̀kpatele owu ubọk me lek!” Eya orọ, Ilaisia onanan̄a ikeke, mè igọọk ogwu 
enenwaan̄ ya ije. 
31Geyaji oraraka ema, mè idasi isi ire, mè isa mkpat ya itoon̄ me isi gwun̄ 
enerieen̄ ya, ire, gwun̄ ya ìkasan̄a amọn, ìkasisik lek. Igwugwu ikom inu inikweek 
Ilaisia, mè ikpa inyi ibe ke gwun̄ enerieen̄ ya ìkabolo chieen̄. 
32Mgbọ Ilaisia orebe uwu ya, imumun̄ nkwukwu gwun̄ ya olaakbe me inyọn̄ 
mkpilaak kan̄. 
33Ilaisia oraraka inin̄ uwu ya, mè ichit isotu ikwek lek kan̄ melek gwun̄ ya me 
emen uwu, mè iriaak uriaak igwen Okumugwem. 
34Inenene inyọn̄ mkpilaak ya, mè ilaak inyana me inyọn̄ gwun̄ ya, mè itoon̄ otu 
kan̄ me otu gwun̄ ya, mè itoon̄ chieen̄ kan̄ me chieen̄ gwun̄ ya, mè itoon̄ ubọk kan̄ 
me ubọk gwun̄ ya. Ike înyanabe lek kan̄ me inyọn̄ gwun̄ ya, akpalek gwun̄ ya 
okekiyok. 
35Inanan̄a ikeke, mè ikije ikana me emen agwut ya, ije inyi isi, oje onyi udun̄, mè 
ikpọk isi inene inyọn̄ mkpilaak ya, mè ikpọk ilaak inyana me inyọn̄ gwun̄ ya. 
Gwun̄ ya osesen esen mgbọ jaaba, mè ichili chieen̄. 
36Ilaisia onenigwen Geyaji, mè iria ibe isi igwen ogwu enenwaan̄ Sunem ya ibe 
inu, Geyaji osisi igwen. Ogwu enenwaan̄ ya onunu, Ilaisia otutumu inyi ibe, “Ben 
gwun̄ kwun̄!” 
37Ogwu enenwaan̄ ya onunu, mè igele igwook me ukot kè Ilaisia, mè itọbọ ibot 
me ijọn̄, mè iben ogwu gwun̄ isa ije isibi. 

Mkpa me emen otin̄ 

38Ilaisia onenigwu ikom isi Giligan. Me ike mgbọ ya akan̄ ọmọ òwa me agan̄ ya. 
Usini ebi otu ogbo ebi nriran enunu lek kè Ilaisia, Ilaisia onenitumu inyi ogwu 
ikwaan̄ kan̄ ibe, “Sa otin̄ ilile tem usun̄ nyi ebi otu ogbo ebi nriran chi.” 
39Ene ge me lek ebi nriran cha onenije inin̄ otu oron ibosi isan̄a sọn̄ inwan̄ usun̄, 
mè inimun̄ olik ogbokot oron me ere ya, mè inisan̄a ogbokot cha, mè ifan̄a otu 
utọn̄ ofọnti kan̄, mè itap ijot emen isa ika. Mgbọ îrebe uwu, isesek ogbokot cha 
itap me emen otin̄ usun̄ ya. Kpunu ogwu òrọriọọn̄ inu ogbokot ya orebe. 

40Enenichibi usun̄ ya iyiyik inyi ebi ife cha ibe erie. Ire, ogwu ichak usun̄ ya me 
otu, îra itaan̄ ukpo ibe, “Ogwu ikwaan̄ Awaji, mkpa ire eyi me emen otin̄ yi-o!” 
Ema kpekọt irie inorie ya. 
41Ilaisia obebe enyi ọmọ akpa ekọkọk, mè ibọkọ itọp igwook me emen otin̄ ya, 
mè inibe, “Ìchibi ìnyi ebi ene erie.” Ebi ife cha ererie. Kpunu inu geege me emen 
otin̄ ya òtatap ene unan me lek. 

Ilaisia înyi efit ene inorie 

42Usen ge, ogwu enerieen̄ ge ònan̄a me ama Baali-Salisa onenisa akọp owut 
fituru iba esabe adasi mfut akpa balì irọ ijet ogwu ikwaan̄ Awaji. Îsa si ayaya 
akpa igbaalek inu. Ilaisia otutumu inyi ogwu ikwaan̄ kan̄ ibe, “Sa nyi ebi ene 
erie!” 
43Ogwu ikwaan̄ kan̄ onenido ọmọ ibe, “Sọntiik inorie keyi ìbojeje iso efit ene?” 
Ire, Ilaisia ofọfọọk ibe, “Sa nyi ema erie, mije, Okumugwem ìtumu ibe, ‘Ema 
mêrie, mè irie isik.’ ” 
44Ogwu ikwaan̄ kan̄ ya osasa fituru cha inyi ebi ife cha. Ema ererie ijot, usini 
osisik si, kubọk Okumugwem otumube. 

II Ubọọn̄ 5 

Ilaisia îgwa inyakpa me lek kè Nieman 

1Îkaan̄ ogwu enerieen̄ ge ekigwen Nieman, ọmọ ìre ogwu ibot akọn̄ ogwu ubọọn̄ 
ido Aram. Me isi nte uwu kan̄, ọmọ ìre ikpele ene, mè ire si ogwu ebi ene ekinyi 
ulibi, mije, Okumugwem îsa me ubọk kan̄ itim ikpan̄ me owuwa akọn̄ inyi ido 
Aram. Nieman ìre atalek ogwu usọ akọn̄ òrọriọọn̄ ukot akọn̄ ijaan̄, ire, ọmọ ìre 
ogwu inyakpa. 
2Îkaan̄ mgbọ ge usini ebi akọn̄ Aram esibe enun̄unun̄, mè itet sọn̄ gwun̄ 
enenwaan̄ Ijeren ge isa ika. Gwun̄ ya onenikisi ikwaan̄ inyi nwa kè Nieman. 
3Usen ge, gwun̄ enenwaan̄ yi onenitumu inyi ogwu nga uwu kan̄ ibe, “Mebe ke 
nte uwu n̄a îsi isi imun̄ ogwu nriran òkup me Sameria, kè ogwu nriran ya ògwa 
inyakpa nte uwu n̄a òta!” 
4Nieman onenisa ikọ gwun̄ enenwaan̄ Ijeren ya otumube isi ikpa inyi ogwu nte 
uwu kan̄, ogwu ubọọn̄ Aram. 
5Ogwu ubọọn̄ Aram obebe ọmọ, “Bem lek, mè na si! Mâge ikpa inyi ogwu ubọọn̄ 
Ijeren.” Nieman obebem lek, mè inan̄a ije. Îsa akọp obop ikpoko alata okuket ita, 
mè obop ikpoko alata araran̄ gweregwen, mè akọp chieen̄ ofọnti ikaan̄ me ubọk 
isi ije ya. 
6Inenisa ikpa ya ijet ogwu ubọọn̄ Ijeren. Ege me ikpa ya ibe, “Ǹsa ikpa yi iria 
Nieman ogwu ikwaan̄ n̄a ijet owu, ibe owu ògwa orukan̄ inyakpa òkup ọmọ me 
lek.” 

7Mgbọ ogwu ubọọn̄ Ijeren ofukbe ikpa ya, isasa me unaan̄-ejit itaba ofọnti òkup 
ọmọ me lek igwak, mè ibe, “Ìre emi ìre Awaji ogwu òbokọt ikpan̄ ene, mè iyaka 
irọ inyi igat ugwem? Ogwu ubọọn̄ yi ìjeje iria ogwu inyakpa ijet emi ibe emi ǹgwa 
mọnọ? Ìfat ìkpọ-nu ike ogwu ubọọn̄ yi onikiweek emi ikọ me lek!” 
8Ilaisia ogwu ikwaan̄ Awaji oneninọ ibe ke ogwu ubọọn̄ Ijeren îgwak ofọnti me 
lek, mè iniria etip ijet ikido ibe: “Ìre keke orọ ogwakbe ofọnti kwun̄? Ria ene ya 
jet emi, inyi iriọọn̄ ibe ke ogwu nriran òwa me Ijeren.” 
9Nieman onenisa otutuuk inyinya kan̄, mè uji akọn̄ kan̄ inu inikeke me otu isotu 
uwu kè Ilaisia. 
10Ilaisia oraria ogwu osat ge ibe isi itumu inyi Nieman ibe, “Si rọn̄ gwọk lek kwun̄ 
mgbọ jaaba me okwaan̄ Jodan, ke akpalek kwun̄ môkpọk ikup ubọk îkupbe me 
adasi mgbọ, mbuban mônenita owu me lek.” 
11Nieman onanaan̄ ejit, mè ije inan̄a, mè ikibe, “Ǹkikeek ibe ke ìbokpọkpọ inan̄a 
isibi inikeke me isi n̄a, mè igwen erieen̄ Okumugwem Awaji kan̄, mè iwuwum 
ubọk kan̄ me ere inyakpa cha okupbe, otutuuk môtata. 
12Ìre mun̄ okwaan̄ Abana mè okwaan̄ Fapa òkup me Damasikọs ìkafat ìnwọn 
ìgak otutuuk mun̄ geelek òkup me Ijeren? Ìre kpamakọt isi irọn̄ me emen kiban̄ 
igwọk lek, mè lek n̄a òtana?” Isasa me unaan̄-ejit igwu ikom ikije ifo. 
13Ebi ikwaan̄ kan̄ esisi itumu inyi ọmọ ibe, “Ogwu nte uwu, mebe ke ogwu nriran 
ya ìbe owu òrọ ikpele inu ge, ìre owu kpomorọ ni? Ire ikeya, eyi îtumube ibe owu 
òsi ògwọk lek, inyi mbuban ita owu me lek, îgbe ibe owu òrọ ike îtumube.” 
14Mije keya, Nieman onenikwala isibi isi irọn̄ mgbọ jaaba me emen mun̄ okwaan̄ 
Jodan, ike ogwu ikwaan̄ Awaji ya otumube, akpalek kan̄ onenikup kubọk akpalek 
gwun̄ aya, mbuban otata ọmọ me lek. 
15Nieman onenigwu ikom inu me lek kè Ilaisia ogwu ikwaan̄ Awaji, ọmọ mè 
otutuuk ebi ikwaan̄ kan̄, mè inikeke me isi kan̄, mè itumu inyi ibe, “Mgbọ keyi ke 
nriọọn̄ ibe ke kpunu Awaji me otutuuk linyọn̄, ilọ me Ijeren gaalek. Soso, nye lek 
bọkọ sọntiik inyinyi keyi me ubọk ogwu usun̄ kwun̄.” 
16Ogwu nriran ya ofọfọọk ibe, “Kè lek ugwem Okumugwem ogwu nkisi ikwaan̄ 
inyi, m̀kpabọkọ inu geege.” Nieman orariaak igak ibe ibọkọ, ìkachieek ibọbọkọ. 
17Nieman onenitumu inyi Ilaisia ibe, “Ire owu òkpobọkọ, soso tele ibe enyi emi, 
ogwu usun̄ kwun̄, achiaan̄ ijọn̄ kinyi, eyi inyinya mgbidim ukot iba môkọtbe iben, 
inyi ǹsa m̀fo. Mije, emi ogwu usun̄ kwun̄, m̀kpayaka ikpọk ikigwa ngwugwa 
ewọwọp iriọk, mè ofifi chieen̄ ngwugwa geelek, inyi ebi kè ofifi awaji, ilọ me lek 
Okumugwem gaalek. 
18Gaalek kè Okumugwem itele ijo inu ge yi mege inyi emi: Ikaan̄ mgbọ nte uwu 
n̄a ogwu ubọọn̄ isije inin̄ uwu yọk Rimọn, òre awaji ebi Aram, ibosi itọbọ ebum, 
mè itet emi me ubọk me mgbọ îkitọbọ ebum, emi si ngọgọọk ọmọ igbaan̄ itọbọ 
ebum, soso, kè Okumugwem itele inu keyi inyi emi ogwu usun̄ kwun̄.” 

19Ilaisia onenibe ọmọ, “Fo me esuuk.” Nieman onanan̄a ikije inin̄ oniin̄ ifo. Ijeje 
sọnja me oniin̄, 
20Geyaji gwun̄ uwu kè Ilaisia ogwu ikwaan̄ Awaji onenitumu inyi lek kan̄ ibe, 
“Nte uwu n̄a îfat itele ibe Nieman ogwu Aram yi ifo me ikike, ìkabọkọ inu geege 
me lek inu cha îsabe inu. Kè lek ugwem Okumugwem, m̀balilibi igọọk me oniin̄, 
mè isi ibọkọ sọntiik inu me ubọk kan̄.” 
21Geyaji onenilibi igọọk Nieman me oniin̄. Mgbọ Nieman oraan̄be chieen̄ me 
udun̄, mè imun̄ Geyaji okilibi inu me udun̄ kan̄, iyayaka ikeke, mè inan̄a me emen 
uji akọn̄ kan̄ isibi ijọn̄, mè ikije ikweek Geyaji, mè inido ibe, “Ìre otutuuk inu 
înwọn?” 
22Geyaji ofọfọọk ibe, “Otutuuk inu înwọn. Ire, nte uwu n̄a oria emi inu ibe emi 
ǹnentumu ǹnyi owu ibe ke ebi nriran iba ìnan̄a me otu ogbo ebi nriran ìkup me 
inyọn̄ ijọn̄ ogoon̄ ogoon̄ otoko kè Iferem mînu ichen me lek kan̄ mgbọ keyi mgbọ 
keyi. Eya orọ, mè owu òche obop ikpoko alata okuket ita mè chieen̄ ekwut mè 
ofọnti iba ònyi ọmọ, inyi ọmọ isa inyi ife cha.” 
23Nieman onenibe ọmọ, “Kpunu ufialek! Bọkọ obop ikpoko alata okuket 
gweregwen.” Itutumu ikọ inwene Geyaji ejit, Geyaji obọbọkọ. Enenitap obop 
ikpoko alata okuket gweregwen cha me emen akpa iba melek ofọnti iba cha me 
emen akpa iba, mè iria ebi ikwaan̄ kan̄ ene iba ibe eben esa eje me isi kè Geyaji. 
24Mgbọ ema ejebe inire inyọn̄ okpurukpu ere Ilaisia olukbe, Geyaji obọbọkọ 
akpa cha me ubọk ebi ikwaan̄ iba cha, mè iben itap me emen uwu, mè ibe ema 
efon, ema enanan̄a ifon. 
25Mgbọ îjebe isi lek kè Ilaisia ogwu ute-uwu, Ilaisia ododo ọmọ ibe, “Ònan̄a me 
ere owa, Geyaji?” Geyaji ofọfọọk ibe, “Ogwu nte, ogwu usun̄ kwun̄ ìkasi ere 
geege.” 
26Ire Ilaisia obebe ọmọ, “Ìre òkariọọn̄ ibe ke ekwukwu n̄a òwa melek kwun̄ mgbọ 
ogwu enerieen̄ ya ogwube ikom inan̄a me emen uji akọn̄ kan̄ isibi inikweek owu? 
Ìre mgbọ keyi ore mgbọ ebebọkọ ikpoko mè ofọnti, melek uko olifu, mè uko 
gerep, mè arọọn̄ mè ebot, mè eriembuuk, mè ebi usun̄ ebirieen̄ mè ebibaan̄ ni? 
27Kpọ, orukan̄ inyakpa kè Nieman môkana itet owu, mè itet si ebi owot iman 
kwun̄ mege ire mgbọ geelek.” Sabum Geyaji oninan̄a me isi kè Ilaisia isibi, 
inyakpa îbaan̄ ichit ọmọ lek. Lek kan̄ okekitana kubọk abalara. 

II Ubọọn̄ 6 

Otuban înan̄a me ejit okwaan̄ ite me isi mun̄ 

1Usen ge, ebi otu ogbo ebi nriran enenitumu inyi Ilaisia ibe, “Ere yi eji ekiluk 
ìkata eji lek. 
2Tele mè eji esi agba okwaan̄ Jodan esi ekep uti, ene ge otu uti ge, mè esa 
enenama ere òbota eji lek iluluk me ere ya.” Ilaisia obebe ema, “Ìsi ma!” 

3Ene ge me lek kiban̄ onenibe Ilaisia, “Soso, nye lek na gọọk eji ebi ikwaan̄ kwun̄ 
si ma!” Ilaisia onenibe, “Înwọn, mânu,” 
4mè inigọọk ema ije. Ema ejeje inire okwaan̄ Jodan, mè ikikep uti me ere ya. 

5Mgbọ ene ge me lek kiban̄ okifieek uti, otuban kan̄ owọwọọk inan̄a me ibot, mè 
irọn̄ me mun̄. Ogwu enerieen̄ ya otataan̄ ukpo ibe, “Jei, ogwu nte, otuban ya, 
m̀fọfọọk!” 
6Ilaisia ogwu ikwaan̄ Awaji onenido ogwu enerieen̄ ya ibe, “Ere owa ke otuban 
ya orọn̄?” Ogwu enerieen̄ ya onenisa Ilaisia ijeen̄ ere ya, Ilaisia ofefieek sọn̄ uti 
ge itọp ito me ere ya. Otuban ya onanan̄a iwolo, mè ikite me inyọn̄ isi mun̄. 
7Ilaisia otutumu inyi ogwu enerieen̄ ya ibe, “Mọnọ!” Inyanyana ubọk imọnọ 
otuban ya. 

Ilaisia îrọ ebi Aram enin̄ ǹnàan̄ 

8Me ike mgbọ ge, ogwu ubọọn̄ Aram onenikitim akọn̄ me lek ebi Ijeren. Ogwu 
ubọọn̄ ya onenitọt melek ebi ibot akọn̄ kan̄ ibe, “Ere òkup ikeyi ere òkup ikeyi, 
ke eji eberieen̄ akọn̄ kiji.” 
9Ogwu ikwaan̄ Awaji oneniria etip ilook ogwu ubọọn̄ Ijeren ibe: “Gbala chieen̄, 
ikaje ìraka me agan̄ ere òkup ikeyi ere òkup ikeyi, mije, îre ere keya ke ebi Aram 
ebeje inu.” 
10Ikaan̄ ere ogwu ikwaan̄ Awaji otemebe ogwu ubọọn̄ Ijeren ibe ikasi, ogwu 
ubọọn̄ îra iria etip ibe ebi ìkup me ere ya egbala chieen̄. Inu yi îrọ iwa mgbọ. 
11Inu ya oneninaan̄ ogwu ubọọn̄ Aram ejit enenen, itititiin̄ ebi ibot akọn̄ kan̄, mè 
ikido ema ibe, “Ìtumu-nu ìnyi emi, ìre ekene me etete kiji okeke inyi ogwu ubọọn̄ 
Ijeren?” 
12Ene ge me etete ebi ibot ikwaan̄ kan̄ onenifọọk ibe, “Ìkakaan̄ ene geege me 
etete kiji òkirọ inu yi, ogwukaan̄ n̄a ogwu ubọọn̄, îre Ilaisia ogwu nriran òkup me 
Ijeren okirọ. Inu geelek owu okupbe me emen agwut kwun̄ itumu, îra iben isi 
ikpa inyi ogwu ubọọn̄ Ijeren.” 
13Ogwu ubọọn̄ onyinyi ida ibe, “Ìsi ìweek-nu ìriọọn̄ ere îkupbe, inyi mâria ebi 
ene ibe esi etet esa ejet emi.” Esisi iweek imun̄, mè inilook ogwu ubọọn̄ ibe ke 
ìkup me Dotan. 
14Ogwu ubọọn̄ Aram oneniria owuwa inyinya akọn̄, mè uji akọn̄, mè ogbogbo ebi 
akọn̄ isi Dotan. Ema esisi ikpa mbin akọn̄ ikana ama ya me ejit eririeen̄. 
15Me agan̄ egwe, gwun̄ uwu ogwu ikwaan̄ Awaji obobolo chieen̄, mè inan̄a isibi 
oyet, mè inimun̄ ogbogbo ebi akọn̄, mè ogbogbo inyinya mè ebi kè uji akọn̄ 
egbanbe ikana ama kiban̄ okokop, mè ilibi isi itumu inyi ogwu ute-uwu ibe, “Jei, 
ogwu nte, eji eberọrọ?” 
16Ogwu ute-uwu onenibe ọmọ, “Kafieek owot! Ebi ìkup melek kiji mîwa igak ebi 
ìkup melek kiban̄!” 

17Ilaisia orariaak uriaak ibe, “Soso, Okumugwem, chili gwun̄ uwu n̄a chieen̄, inyi 
imọọn̄ inu.” Okumugwem ochichili chieen̄ ogwu gwun̄ uwu ya, imumun̄ ogbogbo 
inyinya melek uji akọn̄ òkilomo kubọk ukan̄ ojotbe otutuuk inyọn̄ orioon̄ ya 
ògbagban ikana Ilaisia okokop. 
18Ike ebi ochicha cha ekije ikwala isibi inu me lek kè Ilaisia, Ilaisia orariaak 
uriaak inyi Okumugwem ibe, “Soso, tap ebi ife chi ǹnàan̄!” Okumugwem otatap 
ife cha ǹnàan̄, ike Ilaisia otumube. 
19Ilaisia onenitumu inyi ebi ife cha ibe, “Ìkare oniin̄ keyi ke enyi ebenin̄, ìkarere 
si ama keyi ke enyi ekiweek. Ìna, ke mâsa enyi isi ijeen̄ ogwu enyi ekiweek.” 
Inenisa ema ije isi Sameria. 
20Mgbọ Ilaisia osabe ife cha ije inin̄ emen ama Sameria, ineniriak uriaak ibe, 
“Okumugwem, chili chieen̄ ebi ife chi, inyi ema emọọn̄ inu.” Okumugwem 
ochichili chieen̄ kiban̄, ema emumun̄ ibe ke ema ekup me eden̄ ama Sameria. 
21Mgbọ ogwu ubọọn̄ Ijeren omun̄be ife cha, idodo Ilaisia ibe, “Ogwu nte n̄a, ìre 
m̀kpakpan̄ ife chi ni?” 
22Ilaisia onenibe ọmọ, “In̄-in̄, kakpan̄. Ìre owu môkpan̄ ogwu akọn̄ osabe oge 
akọn̄ kwun̄ mè ogbaan̄ kwun̄ itet me isi akọn̄ ni? Yik inorie mè mudim nyi ema 
erie mè enwọ, mè egwu ekom efon egọọk ogwu ibot kiban̄.” 
23Ogwu ubọọn̄ onenito ikpele ijọk inyi ema. Ema irerie, mè inwọ isan̄a, iraria 
ema ifon, ema egwugwu ikom ifon igọọk ogwu ibot kiban̄. Bene me mgbọ ya, ebi 
Aram kpeyaka ikinu enun̄unun̄ me ido Ijeren. 
24Ike mgbọ okije, Ben-Adadi ogwu ubọọn̄ ido Aram onenititiin̄ otutuuk ebi akọn̄ 
kan̄, mè inijibi akọn̄ isi Sameria, mè ikpa mbin akọn̄ ikana ama ya. 
25Mije mbin akọn̄ ya okupbe ifiin̄ enenen, uga akan̄ oninin̄ Sameria, ire lek otu 
ewe ibot inyinya akpan ge orebe akọp ikpoko alata okuket jeeta, sà otu ewe 
mgbidim iko ifin elesia ge ore ikpoko alata okuket go. 
26Usen ge, mgbọ ogwu ubọọn̄ Ijeren okije me inyọn̄ mgban ewakbe ikana ama, 
ogwu enenwaan̄ ge omumun̄ ọmọ, mè itaan̄ ukpo itumu inyi ibe, “Ogwu nte, 
ogwu ubọọn̄, soso, nyan̄a emi!” 
27Ogwu ubọọn̄ ofọfọọk ibe, “Ire Okumugwem ìkatap ubọk ìnyi owu, ìre emi 
m̀basa ntap-ubọk me ere owa initap inyi owu? Ìre me ere igen̄ akpa? Sà ìre me 
ere ichimi miin̄?” 
28Ogwu ubọọn̄ onenido ogwu enenwaan̄ ya ibe, “Keke ore ufialek kwun̄?” Ogwu 
enenwaan̄ ya ofọfọọk ibe, “Kpọ, ogwu enenwaan̄ yi onitumu inyi emi ibe, ‘Sa 
gwun̄ enerieen̄ kwun̄ na, inyi eji ekpan̄ etaka cherekeyi, isire iyakwut, eji 
mênenikpan̄ eyi n̄a itaka.’ 
29Eji enenikpan̄ gwun̄ n̄a enerieen̄ itaka. Me ofit iwele kan̄, nnenibe ogwu 
enenwaan̄ yi, ‘Owu sa gwun̄ kwun̄ enerieen̄ na, inyi eji ekpan̄ etaka.’ Ire, ogwu 
enenwaan̄ yi obeben ogwu gwun̄ isi ilet.” 

30Mgbọ ogwu ubọọn̄ onọbe ikọ ogwu enenwaan̄ ya otumube, itataba ofọnti òkup 
ọmọ me lek igwak. Ike îkije me inyọn̄ mgban ama ya, ebi ene ekekikpọ, mè imun̄ 
ibe ke îtap ofọnti ufieejit me irak. 
31Ogwu ubọọn̄ onenikinina lek ibe, “Kè Awaji isulu emi osusut, mè itoon̄ urot, ire 
ǹkafieek ebek kè Ilaisia gwun̄ kè Safat ìsan̄a cherekeyi!” 
32Ilaisia ìsiki ikweek me uwu kan̄, ọmọ melek ebi ugane, mgbọ ogwu ubọọn̄ 
oriabe ogwu osat ge inu me lek kè Ilaisia. Ire, sabum ogwu osat ya onire, Ilaisia 
otutumu inyi ebi ugane cha ibe, “Ìfat ìkpọ-nu ike ogwu òkpan̄ ene yi oriabe ene 
ibe inifieek emi ebek! Ogwu osat ya isinu, ìgon afọn̄, ikachieek ibe inin̄. Ìre enyi 
kpefat inọ ida ukot ogwu nte uwu kan̄ okigọọk ọmọ me udun̄?” 
33Ikọ ya me otu îkitumu inyi ema, ogwu osat ya onenire. Ogwu ubọọn̄ otutumu 
ibe, “Ùrioon̄ keyi ìnan̄a me ubọk Okumugwem. M̀bajeje iyaka ikpọk ikup ikikpọ 
ibe Okumugwem mônitap ubọk inyi eji?” 

II Ubọọn̄ 7 

1Ilaisia onenitumu ibe, “Ìgban̄ ikọ Okumugwem otumube. Okumugwem ìbe 
ikeyi: Me ike mgbọ keyi iyakwut, me otunchit ama Sameria, mêlep iko akpa wit 
ekọkọk jaaba mè mgbidim me ikpoko alata okuket ge, mè ilep si akpa balì 
ekọkọk, akọp mè iko go, me ikpoko alata okuket ge.” 
2Ogwu ibot ikwaan̄ òkitap ubọk inyi ogwu ubọọn̄ onenitumu inyi ogwu ikwaan̄ 
Awaji ibe, “Kpọ, ikerere ibe ke Okumugwem ìchichili ebi kè nruruk akpa isinyọn̄ 
ibook, ikọ keya ìkpokọt irọ iso.” Ilaisia ofọfọọk ọmọ ibe, “Kpọ, owu môsa chieen̄ 
kwun̄ imun̄, ire, owu òkporie geege me lek!” 

Ebi akọn̄ Aram mîtele Sameria 

3Me ike mgbọ ya, îkaan̄ ebirieen̄ ini ìkifiak orukan̄ inyakpa ìkup me otunchit ama 
Sameria. Ema enenikinina lek ibe, “Ìre eji ebekpọkpọ ikup ikeyi me ere yi mege 
mkpa ònoben eji ni? 
4Ire eji ibe mêje inin̄ emen ama, me ere ya, uraafiọọn̄ môkpan̄ eji isan̄a. Eji iyaka 
ibabia me ere keyi, mkpa okup inyi eji. Mgbọ yi, eji eneje esi emen orieen̄ akọn̄ 
ebi Aram esi ekana lek kiji enyi ebi akọn̄ Aram. Ire ema itele ibe eji egat ugwem, 
eji mêgat, ire ema ikpan̄ eji, eji mêkwaan̄.” 
5Me otu ikakwun̄ usen ya, ema enanan̄a ije isi orieen̄ akọn̄ ebi Aram. Mgbọ ema 
ejebe ire otu utọn̄ orieen̄ akọn̄ ya, ema emumun̄ ibe ke okwukwek akọn̄ ya ìlaak 
ukpọk, kpunu ene geege me emen. 
6Sabum mgbọ ya, Ogwukaan̄-ene îrọ inyi ebi akọn̄ Aram enọ ida okput owuwa 
uji akọn̄, mè owuwa inyinya, mè okput ogbogbo ebi akọn̄ okinu. Ema ekekitumu 
me lek kiban̄ ibe, “Kpọ, ogwu ubọọn̄ Ijeren îra igween̄ ebi ubọọn̄ ebi Et mè ebi 
ubọọn̄ Ijipiti, inyi ejibi akọn̄ enu eji lek!” 

7Eya orọ, ema elilim me otu ikakwun̄ usen ya, mè itele uwu ọfọ kiban̄, mè inyinya 
kiban̄, mè inyinya akpan kiban̄. Ema ejujuuk orieen̄ akọn̄ kiban̄ itele ubọk 
îkupbe, ogwu ikup, olibi oweek ebek ugwem kan̄. 
8Ebi inyakpa cha enenije ire ere orieen̄ akọn̄ ebi Aram ya, mè inin̄ emen uwu ọfọ 
ge, mè ikpulu inorie irie, mè inwọ miin̄, mè ikpulu alata okuket, mè alata araran̄, 
melek ebi kè ofọnti me uwu ọfọ keya isa isi ileek inyi lek kiban̄. Ema egwugwu 
ikom inu, mè ininin̄ emen ofifi uwu ọfọ, mè ifum si inu isa isi ileek inyi lek kiban̄. 
9Ema enenitumu me lek kiban̄ ibe, “Inu yi eji ekirọ ìkatat! Cherekeyi ìre usen ata 
etip. Ìkagbe ibe eji eben ata etip yi echit me lek kiji gaalek. Ire eji ikup ikikpọ ibe 
egwe iwele sabum eji èsi elook ebi ene, osusut ijo inu môre eji lek. Ngwa, eji eneje 
esi esa ata etip yi esi elook me uwu ogwu ubọọn̄.” 
10Ema enanan̄a ije isi otunchit ama, mè igwen ebi ìkibem otunchit itumu inyi ibe, 
“Eji mîje isi orieen̄ akọn̄ ebi Aram, eji kpemun̄ ene geege, kpenọnọ si ida ebilene 
geege me ere ya. Ebi kè inyinya etobobe, mè ebi kè inyinya akpan etobobe gaalek 
ekup me ere cha. Otutuuk uwu ọfọ kiban̄ ìkup ubọk îkupbe melek inu me emen.” 
11Ebi ìkibem otunchit ama eneniben etip ya isi ilook me emen uwu ogwu ubọọn̄. 

12Ogwu ubọọn̄ onanan̄a ikeke me ejit eririeen̄ ya, mè initumu inyi ebi ibot 
ikwaan̄ kan̄ ibe, “Ìna ǹtumu inu ebi Aram cha eweekbe irọrọ eji ǹnyi enyi. Ema 
mîriọọn̄ ibe ke eji ekup me uraafiọọn̄, eya orọ ema echakbe lek inan̄a isibi itele 
orieen̄ akọn̄ kiban̄ isi ileek me emen oron, mè ikeek ibe ke eji mênan̄a me emen 
ama isibi inu, inyi ema enetet eji me agam, mè eraka enin̄ emen ama.” 
13Ene ge me lek ebi ibot ikwaan̄ cha onenitumu inyi ogwu ubọọn̄ ibe, “Kpọ, eji 
eneria ebi akọn̄ melek inyinya go me etete inyinya òsisik me emen ama, inyi ema 
esi eweek eriọọn̄ inu òrọrọ me ere ya. Ema ebekup kubọk otutuuk ebi Ijeren 
ìkukup ikikpọ mgbọ mkpa môbenbe ema. Mè ìre mkpa ìben ema me lek oniin̄, 
mè ìre ìben ema melek otutuuk ene me emen ama, kpunu esese.” 
14Ogwu ubọọn̄ onenigobo ebi akọn̄ iria isibi me emen uji akọn̄ iba melek ebi kè 
inyinya òje me lek, mè ininyi ema ida ibe esi ekpọ-nu inu òrọrọ me lek ebi akọn̄ 
Aram. 
15Ebi ife cha elilibi isibi igọọk me oniin̄ ebi akọn̄ Aram cha eliin̄be mege isi ire 
okwaan̄ Jodan. Ike ema ekije, ema emumun̄ ebi kè ofọnti, mè nroon̄ ikwaan̄, echi 
ebi akọn̄ Aram etọọn̄be ifiin̄ mgbọ ema ekililiin̄ inan̄a me ugwat-lek. Inu cha 
ìkpọkpọ ifiaak ikana ijot otutuuk lek oniin̄. Ebi osat cha enenisa etip inu ema 
emun̄be igwu ikom ika inilook ogwu ubọọn̄. 
16Ebi Sameria egbugbuku isibi isi mfum me orieen̄ akọn̄ ebi Aram. Enenikilep 
iko akpa wit ekọkọk jaaba mè mgbidim me ikpoko alata okuket ge, mè ilep si 
akpa balì ekọkọk, akọp mè iko go, me ikpoko alata okuket ge, kubọk 
Okumugwem otumube ibe ke môrọ. 
17Ogwu ubọọn̄ oneniria ogwu ikwaan̄ òkitap ubọk inyi ọmọ ito me otunchit ibe 
ikikpọ chieen̄ me ere ya. Ike ebi ene ekinyinyan̄a oniin̄, edada ọmọ ito me ijọn̄ 

me otunchit ya, mè ijak ikpan̄, ikwukwu, kubọk ogwu ikwaan̄ Awaji otumube 
mgbọ ogwu ubọọn̄ onube uwu kan̄. 
18Ogwu ikwaan̄ Awaji ìtumu inyi ogwu ubọọn̄ ibe: “Me ike mgbọ keyi me 
iyakwut, me otunchit ama Sameria, mêlep iko akpa wit ekọkọk jaaba mè 
mgbidim me ikpoko alata okuket ge, mè ilep si akpa balì ekọkọk, akọp mè iko go, 
me ikpoko alata okuket ge.” 
19Ogwu ibot ikwaan̄ òkitap ubọk inyi ogwu ubọọn̄ ya ìtumu inyi ogwu ikwaan̄ 
Awaji ibe, “Kpọ, ikerere ibe ke Okumugwem ìchichili ebi kè nruruk akpa isinyọn̄ 
ibook, ikọ keya ìkpokọt irọ iso.” Ilaisia ofọfọọk ọmọ ibe, “Kpọ, owu môsa chieen̄ 
kwun̄ imun̄, ire, owu òkporie geege me lek!” 
20Ikọ ya si okpọkpọ irọ iso ike Ilaisia otumube. Ebi ene mîjak ọmọ me otunchit 
ama, ikwukwu. 

II Ubọọn̄ 8 

Mîyaka ijọn̄ ogwu enenwaan̄ Sunem inyi ogwukaan̄ 

1Me ike mgbọ ge, Ilaisia onenitumu inyi ogwu enenwaan̄ Sunem ogwu îjomobe 
ogwu gwun̄ enerieen̄ me mkpa ya ibe, “Nan̄a me ama yi sibi, owu melek ebi 
ototun̄ ukan̄ kwun̄, mè si luk sọntiik mgbọ me ere geelek omabe, mije, 
Okumugwem îra itumu ifieek ibe ke akan̄ môkup, akan̄ ya ìbokup me lek ijọn̄ yi 
acha jaaba.” 
2Ogwu enenwaan̄ ya orọrọ si ike ogwu ikwaan̄ Awaji otumube. Isasa ebi ototun̄ 
ukan̄ kan̄ igbaalek inan̄a isibi isi iluk me ido Filisia acha jaaba. 
3Me òta acha jaaba ya, ogwu enenwaan̄ ya onanan̄a me ido Filisia ya igwu ikom 
ika, mè inisi ibeek ogwu ubọọn̄ ibe iyaka uwu kan̄ mè ijọn̄ kan̄ inyi ọmọ. 
4Me ike mgbọ ya, ogwu ubọọn̄ ìkitumu ikọ melek Geyaji, gwun̄ uwu ogwu ikwaan̄ 
Awaji, mè ikibe, “Kpa-nu nyi emi otutuuk ikpele ikwaan̄ Ilaisia orọbe.” 
5Geyaji onenikikpa inyi ogwu ubọọn̄ ike Ilaisia orọbe inyi ogwu òkwukwu ijomo 
me mkpa. Geyaji òkikpakpa ikọ ya me otu, ogwu enenwaan̄ ogwu Ilaisia orọbe 
inyi ogwu gwun̄ enerieen̄ ijomo me mkpa ya onunu, mè inikibeek ogwu ubọọn̄ 
ibe ikana uwu kan̄ mè ijọn̄ kan̄ inyi ọmọ. Geyaji otutumu inyi ogwu ubọọn̄ ibe, 
“Ogwu nte, ogwu ubọọn̄! Kpọ ogwu enenwaan̄ ya ire ogwu, kpọ gwun̄ kan̄ ya 
ogwu Ilaisia ojomobe me mkpa ire ogwu si.” 
6Ogwu ubọọn̄ onenido ogwu enenwaan̄ ya ubọk inu ya orọbe, ogwu enenwaan̄ 
okpakpa otutuuk inyi. Ogwu ubọọn̄ onenigwen ogwu ibot ikwaan̄ kan̄ ge inyi 
ogwu enenwaan̄ ya, mè itumu inyi ibe, “Otutuuk inu geelek òrere eyi ogwu 
enenwaan̄ yi, yaka nyi, mè nyi si otutuuk ikpoko mfut ijọn̄ kan̄, bene me usen 
înan̄abe mege inire mgbọ keyi.” 

Ajayen îkpan̄ Ben-Adadi 

7Ilaisia onenisi Damasikọs, ama ibot me ido Aram. Me ike mgbọ ya, lek kè Ben-
Adadi ogwu ubọọn̄ Aram ìkanye. Enenitumu inyi ibe ke ogwu ikwaan̄ Awaji înu 
inire Damasikọs. 
8Ogwu ubọọn̄ otutumu inyi Ajayen ibe, “Mọnọ inyinyi môsabe iche inyi ogwu 
ikwaan̄ Awaji kaan̄ me ubọk, mè je si lek kan̄. Tumu nyi ibe iweek iriọọn̄ me otu 
Okumugwem mè ìre mânan̄a ikeke me ijọn̄ orukan̄ keyi me ògat ugwem.” 
9Ajayen onanan̄a ije isi lek kè Ilaisia, mè ikpulu inu inyinyi cha ikaan̄ me ubọk. 
Îmọnọ inu ònwọnwọn ichit me Damasikọs itoon̄ ijot inyọn̄ akọp aligọ ini isa 
igbaalek ije. Inenire, mè inin̄ isi ikeke me isi kè Ilaisia, mè inibe ọmọ, “Ben-Adadi 
gwun̄ kwun̄ enerieen̄, ogwu ubọọn̄ Aram, oria emi inu ibe emi ǹnendo owu ibe 
mè ìre ọmọ mônan̄a ikeke me ijọn̄ orukan̄ keyi me ògat ugwem.” 
10Ilaisia ofọfọọk Ajayen ibe, “Si tumu nyi ibe, ‘Owu môgat ugwem.’ Ire, 
Okumugwem îjeen̄ emi ibe ke ogwugwu ìbokwukwu.” 
11Ilaisia onenitet isi kan̄ itat, mè igwuun̄ chieen̄ me isi kè Ajayen ikikpọ mege 
esip otetet Ajayen, ire lek Ilaisia ogwu ikwaan̄ Awaji obenebe ikito ito. 
12Ajayen onenido ọmọ ibe, “Ìre keke orọ Ogwukaan̄ n̄a okito ito?” Ifọfọọk ibe, 
“Mije, nriọọn̄ inu ikpak owu oborọ ebi Ijeren. Owu môtaak ukan̄ me lek ama 
mgban akọn̄ kiban̄ cha, mè isa oge akọn̄ ikpaan̄ nsabọn irieen̄ kiban̄, mè itọọn̄ 
asa nsabọn kiban̄ ikpọk isan me ijọn̄, mè ichiin̄ owot ebi nwa-owot kiban̄ ibak.” 
13Ajayen onenibe ọmọ, “Emi ogwu usun̄ kwun̄, ibo ikike, m̀bajeje ikọt irọ ojelek 
ikpele inu òkup ikecha?” Ilaisia ofọfọọk ibe, “Okumugwem îjeen̄ emi ibe ke owu 
obonire ogwu ubọọn̄ Aram.” 
14Ajayen onenitele Ilaisia, mè igwu ikom ifo igọọk ogwu ute-uwu. Ogwu ute-uwu 
ododo ibe, “Ìre keke ke Ilaisia otumu inyi owu?” Ajayen ofọfọọk ibe, “Ìbe ke owu 
môgat ugwem.” 
15Ire, me ofit iwele kan̄, Ajayen omọmọnọ ulobo ekwut elọlọk ge ijiin̄ me emen 
mun̄, mè isa isi iwele ichit isi ogwu ubọọn̄, ogwu ubọọn̄ okwukwu. Ajayen 
onenikana ogwu ubọọn̄ Aram me irek kè Ben-Adadi. 

Jeyoram îkana ogwu ubọọn̄ Juda 
(II Mfuf 21:1-20) 

16Me òso acha go me lek mkpulu kè Joram ogwu ubọọn̄ Ijeren, òrere gwun̄ kè 
Eyabu, Jeyoram gwun̄ kè Jiosefat onenibene ikikpulu Juda. Jiosefat îwuuk lek 
ikpulu ido Juda. 
17Jeyoram ìre akọp acha ita mè iba mgbọ îkanabe ogwu ubọọn̄, mè ikup me 
Jeruselem ikpulu acha jeeta. 
18Jeyoram îrọ ijo ugwem yaage ebi ubọọn̄ Ijeren erọbe, kubọk ebi uwu kè Eyabu 
erọbe, mije, gwun̄ enenwaan̄ kè Eyabu ore nwa kan̄. Îrọ ijo inu me chieen̄ 
Okumugwem. 

19Ire, Okumugwem ìkaweek ijijijaka Juda, bak me lek kè Debit ogwu usun̄ kan̄, 
mije inyan̄a-ibot înyan̄abe ibe ke ọmọ môrọ inyi otitọn̄ eyi mkpulu kè Debit 
melek ebi owot iman kan̄ ibia ire mgbọ geelek. 
20Me ukot mkpulu kè Jeyoram ke ebi ido Edọm efieek inan̄a me irak mkpulu 
Juda, mè ito ubọọn̄ eyi kiban̄. 
21Jeyoram onenijibi akọn̄ isi Jairi, ọmọ melek otutuuk uji akọn̄ kan̄. Ebi Edọm 
ererieen̄ akọn̄ ikana ọmọ melek ebi ibot uji akọn̄ kan̄ okokop. Me eririeen̄, ema 
etitim akọn̄ me lek ebi Edọm. Ebi akọn̄ kan̄ elilibi inwọnọ, mè ifon. 
22Sa me ikeya ke Edọm obum isibi me irak ubọk ebi Juda mege inire cherekeyi. 
Emen mgbọ ya si ke ama Libina obum si isibi me irak ubọk ebi Juda. 
23Otutuuk ofifi inu òrọrọ me ukot mkpulu kè Jeyoram, mè inu îrọbe, mîge 
otutuuk itap me emen ikpa mfufuk echi ebi ubọọn̄ Juda. 
24Jeyoram onenikwu ifo igọọk ebi nte nte kan̄, ebeben ifuun̄ me agba lek ebi nte 
nte kan̄ me ama kè Debit. Ayajaya ogwu gwun̄ onenikana ubọọn̄ me irek kan̄. 

Ayajaya îkana ogwu ubọọn̄ Juda 
(II Mfuf 22:1-6) 

25Me òso akọp mè acha iba me lek mkpulu kè Joram gwun̄ kè Eyabu ogwu ubọọn̄ 
Ijeren, Ayajaya gwun̄ kè Jeyoram onenikana ogwu ubọọn̄ Juda. 
26Ayajaya ìre akọp acha iba mè iba mgbọ îkanabe ogwu ubọọn̄ Juda, mè ikup me 
Jeruselem ikpulu acha ge. Ogwu uga ìre Atalia gwun̄ gwun̄ kè Omiri, ogwu ubọọn̄ 
Ijeren. 
27Ayajaya îrọ ijo ugwem yaage ebi uwu kè Eyabu erọbe, mè irọ ijo inu me chieen̄ 
Okumugwem kubọk ebi uwu kè Eyabu erọbe, mije, gwun̄ owot iman kè Eyabu 
ore nwa kan̄. 
28Ike mgbọ ge, Ayajaya onenigọọk Joram gwun̄ kè Eyabu isi itim akọn̄ me lek kè 
Ajayen ogwu ubọọn̄ Aram me ama Ramot me agan̄ Giliadi. Ebi Aram etatap 
Joram unan me lek. 
29Joram ogwugwu ikom inu Jesereli inikup, inyi unan ebi Aram etapbe ọmọ me 
lek me Rama me Giliadi mgbọ îsibe akọn̄ me lek kè Ajayen ogwu ubọọn̄ Aram ita. 
Ayajaya ogwu ubọọn̄ Juda, òre gwun̄ kè Jeyoram, oneninan̄a inu Jesereli inikpọ 
Joram gwun̄ kè Eyabu me ijọn̄ orukan̄ ya. 

II Ubọọn̄ 9 

Mîrọ Jewu ogwu ubọọn̄ Ijeren 

1Ilaisia ogwu nriran onenigwen ene ge me lek ebi otu ogbo ebi nriran, mè itumu 
inyi ibe, “Mọnọ fanti tobo ofọnti inyọn̄ kwun̄ kam, mè ben ifu aran̄ keyi kaan̄ me 
ubọk sa si ama Ramot me agan̄ Giliadi. 

2Osire, week Jewu gwun̄ kè Jiosefat, gwun̄ gwun̄ kè Nimsi, mun̄. Sa ọmọ je nan̄a 
me etete ebi melek kan̄, sa si nin̄ agwut emen emen ge me ere ya. 
3Ben ifu ya, mè kana aran̄ ya gwook me ibot kan̄, mè tumu nyi ibe, ‘Okumugwem 
ìtumu ibe ikeyi: Ntọkọ owu aran̄ me ibot ibe owu òre ogwu ubọọn̄ Ijeren.’ Osirọ 
isan̄a, chili afọn̄, mè libi ekot ekot ka, kakiket ukot!” 
4Gwun̄ enerieen̄ ogwu nriran ya onanan̄a ije isi Ramot me Giliadi. 

5Mgbọ îrebe, imumun̄ ebi ibot akọn̄ egbaan̄be isiki ikweek, mè initumu ibe, “Owu 
ogwu ibot akọn̄, nkaan̄ etip inyi owu.” Jewu onenido ibe, “Ekene ene me etete kiji 
ke etip ya okup inyi?” Ifọfọọk ibe, “Ìkup inyi owu, ogwu ibot akọn̄.” 
6Jewu onanan̄a ikeke, mè isa ọmọ ije inin̄ emen uwu. Ogwu nriran ya obeben 
aran̄ ya igwook ọmọ me ibot, mè itumu inyi ibe, “Okumugwem, Awaji ebi Ijeren 
ìtumu ibe ikeyi: ‘Ntọkọ owu aran̄ me ibot isa irọ owu ogwu ubọọn̄ ebi Ijeren, ebi 
eyi Okumugwem. 
7Kpan̄ ebi uwu kè Eyabu nte uwu kwun̄, inyi mâsa me ikeyi ikpe ọmọ useen̄ eje 
ebi ikwaan̄ n̄a ebi nriran, mè eje otutuuk ebi ikwaan̄ Okumugwem cha ebi 
Jeseben okpan̄be. 
8Otutuuk uwu kè Eyabu môjijaka isan̄a. Mâkpan̄ otutuuk ebirieen̄ uwu kè Eyabu 
geelek isan̄a ire òta me otutuuk Ijeren, mè ìre usun̄ mè ìre bọn owot. 
9Mâchep uwu kè Eyabu ike nchepbe uwu kè Jerobuwam gwun̄ kè Nebat, mè uwu 
kè Basa gwun̄ kè Ayija. 
10Ire me lek kè Jeseben, ebi kè ibo ebegwak ọmọ itaka me inyọn̄ okpọkọ ijọn̄ ya 
me Jesereli, kpebefufuun̄.’ ” Itutumu ikọ yi isan̄a, igwugwuku afọn̄, mè inan̄a 
isibi, mè isa ekot ekot ilibi inan̄a. 
11Jewu oneninan̄a isibi inu me lek ebi ibot akọn̄ ebi melek kan̄. Ene ge onenido 
ọmọ ibe, “Ke otutuuk inu inwọn wa? Ogwu iraak ya ìnu inirọ keke melek kwun̄?” 
Jewu ofọfọọk ibe, “Ke mbe enyi mîriọọn̄ ogwu ogwu enerieen̄ ya orebe, mè iriọọn̄ 
si ojelek inu îkitumu!” 
12Ema ebebe, “Ataak! Tumu-nu nyi eji.” Jewu onenibe, “Ìgban̄, inu îtumube inyi 
emi ìre ikeyi: ‘Okumugwem ìbe: Ntọkọ owu aran̄ me ibot ibe owu òre ogwu 
ubọọn̄ ebi Ijeren.’ ” 
13Mgbọ yaage, ema ewọwọọk ofọnti inyọn̄ kiban̄ iwele itoon̄ me ukpọk ijọn̄ me 
inyọn̄ otitop ere Jewu oboje inene, mè iniwut otita, mè itaan̄ ukpo itumu ibe, 
“Jewu ore ogwu ubọọn̄!” 

Jewu îkpan̄ Joram mè Ayajaya 

14Jewu gwun̄ kè Jiosefat, gwun̄ gwun̄ kè Nimsi, onenito okpin inyi Joram. (Mgbọ 
ya ore mgbọ Joram mè otutuuk ebi akọn̄ Ijeren esibe isi itim akọn̄ me lek kè 
Ajayen ogwu ubọọn̄ Aram me Ramot me agan̄ Giliadi, inyi Ajayen ikabọkọ ama 
ya. 

15Me ike mgbọ ya ke Joram okup me Jesereli, inyi unan ebi Aram etapbe ọmọ me 
lek me akọn̄ îtimbe me lek kè Ajayen ogwu ubọọn̄ Aram ya ita.) Jewu onenitumu 
inyi ebi ibot akọn̄ ebi melek kan̄ cha ibe, “Ire ikeya ke îkup enyi me lek, ene geege 
me etete kinyi ikanween̄ lek ìnan̄a me ama yi ìben inu yi ìsi ìkpa me Jesereli.” 
16Jewu oneninin̄ uji akọn̄ kan̄ ikọp isi Jesereli, mije, Joram ìkup me ere ya ikisiki 
efuuk. Ayajaya ogwu ubọọn̄ Juda îsi Jesereli si ibosi ikpọ Joram ogwu unan 
osakbe me lek. 
17Ogwu mbem okekeke me inyọn̄ uwu-oket ama Jesereli ibene chieen̄ imun̄ Jewu 
okinu melek urum akọn̄ kan̄, mè inyi ulook ibe, “Mmun̄ urum akọn̄ ge okinu.” 
Ogwu ubọọn̄ onyinyi ida ibe, “Ìria ogwu akọn̄ inyọn̄ inyinya ge ibe ilibi isi iweek 
iriọọn̄ mè ìre ekinu me esuuk.” 
18Ogwu akọn̄ inyọn̄ inyinya ya onenikọp isi ikweek Jewu, mè inibe ọmọ, “Ogwu 
ubọọn̄ ìbe ikeyi: Ìre òkinu me esuuk?” Jewu ofọfọọk ọmọ ibe, “Owu òbosa esuuk 
irọ keke? Kana fo agan̄ udun̄ gọọk emi je.” Ogwu mbem onenilook ogwu ubọọn̄ 
ibe, “Ogwu osat ya îre lek kiban̄, ire ìkayaka ìgwu ìkom.” 
19Ogwu ubọọn̄ oneniyaka iria ogwu akọn̄ inyọn̄ inyinya ogwu òso iba. Isisi 
ichichini Jewu, mè ido ibe, “Ogwu ubọọn̄ ìbe ikeyi: Ìre òkinu me esuuk?” Jewu 
ofọfọọk ọmọ si ibe, “Owu òbosa esuuk irọ keke? Kana fo agan̄ udun̄ gọọk emi je.” 
20Ogwu mbem onenilook si ogwu ubọọn̄ ibe, “Ogwu osat ya îre lek kiban̄, ire 
ìkayaka ìgwu ìkom. Ubọk ikọp uji ene ya ìbet lek ubọk ikọp uji kè Jewu gwun̄ kè 
Nimsi, ìkikọp iraak iraak.” 
21Ogwu ubọọn̄ Joram onyinyi ida ibe enen̄e uji akọn̄ esun̄ enyi ọmọ. Enenen̄e 
isun̄ inyi mgbọ yaage. Joram ogwu ubọọn̄ Ijeren mè Ayajaya ogwu ubọọn̄ Juda 
eneninan̄a ibesi ichichini Jewu me oniin̄, ogwu ikup ìkọp me uji akọn̄ eyi kan̄. 
Ema esisi ichichini melek kan̄ me oke ijọn̄ eyi mgbọ òrere ijọn̄ uko gerep kè 
Nebọt ogwu Jesereli. 
22Joram imumun̄ Jewu, idodo ibe, “Ìre ònu me esuuk, Jewu?” Jewu ofọfọọk ibe, 
“Esuuk ìbojeje ikup, me ere nga kwun̄ Jeseben otapbe uriaak mkpọmfaka melek 
ifit ibọk ijot otutuuk ere?” 
23Joram ogwugwu isi ikom, mè ilibi inan̄a, mè ikitaan̄ ukpo itumu inyi Ayajaya 
ibe, “Ayajaya! Ebi òkpaka! Ebi òkpaka!” 
24Jewu otataba ogbaan̄ kan̄ itọ itat me etete oguga iba kè Joram, mè isook, oraan̄ 
ya ogwọgwọt inin̄ ọmọ ejit, inanan̄a irọn̄ me emen uji akọn̄ kan̄, mè ikwu. 
25Jewu otutumu inyi Bidika ogwu ibot uji akọn̄ kan̄ ibe, “Ben nkwukwu kan̄ tọp 
to me inyọn̄ ijọn̄ uko kè Nebọt ogwu Jesereli. Ke okeek mgbọ emi melek kwun̄ 
ekigbaan̄ ikọp uji akọn̄ igọọk Eyabu ogwu ute me udun̄, ikọ nriran ya 
Okumugwem otumube ibak Eyabu mgbọ ya ire eyi òkirọ iso. 
26Okumugwem ìtumu mgbọ ya ibe, ‘Mmun̄ eje kè Nebọt mè eje ebi bọn ebirieen̄ 
me iyakwut. Îre si me inyọn̄ ijọn̄ kè Nebọt yi ke mbarọ inyi owu òkpe useen̄ eje 

cha. Emi Okumugwem ntumu.’ Eya orọ, ben nkwukwu kan̄ tọp to me inyọn̄ ijọn̄ 
ya, ike Okumugwem otumube.” 
27Mgbọ Ayajaya ogwu ubọọn̄ Juda omun̄be inu ya òrọrọ, ililibi inin̄ oniin̄ Bet 
Agan. Jewu ogọgọọk, mè ikitaan̄ ukpo itumu inyi ebi melek kan̄ ibe, “Ìkpan̄ ọmọ 
si!” Esosook ọmọ itap unan me lek me emen uji akọn̄ kan̄ mgbọ îkinene ifo Guru 
òkup me agba lek Ibelam. Ibeben unan ya me lek ilibi isi Megido, mè ikup me ere 
ya ikwu. 
28Ebi ibot ikwaan̄ kan̄ ebeben nkwukwu kan̄ me emen uji akọn̄ kan̄ isa ifo 
Jeruselem, mè isi ifuun̄ ọmọ me emen udọn̄-ufuun̄ kan̄ igba ebi nte nte kan̄ me 
ama kè Debit. 
29(Ayajaya ìkana ogwu ubọọn̄ Juda me òso akọp mè acha ge me lek mkpulu kè 
Joram gwun̄ kè Eyabu me Ijeren.) 

Mîkpan̄ Jeseben 

30Jewu onenisi ire Jesereli. Mgbọ Jeseben onọbe ibe ke Jewu înu, ineniken tori 
me chieen̄, mè inen̄e ijeek ibot kan̄ isun̄ ijaan̄, mè initap chieen̄ me otu nruruk ge 
ikikpọ oyet. 
31Jewu irere otunchit uwu ogwu ubọọn̄, Jeseben otataan̄ ukpo itumu inyi ibe, “Ke 
ònu me esuuk-wa? Owu Jimiri keyi, òkpan̄ ogwu ute-uwu!” 
32Jewu onenibene chieen̄ ikpọ otu nruruk ya, mè ikido ibe, “Ìre ekene okeke inyi 
emi? Ìre ekene ene?” Ebi ibot ikwaan̄ iba mè ìre ita ebi esan̄abe òsok etatap isi 
me otu nruruk ya ikikpọ Jewu me ijọn̄. 
33Jewu onyinyi ida ibe, “Ìtọp ogwu enenwaan̄ ya ìto me ijọn̄!” Ebeben Jeseben 
itọp ito me ijọn̄, eje kan̄ onyanyan igwook me lek mgban uwu ya, mè inyan si ire 
lek ebi kè inyinya òkitaba uji akọn̄ kè Jewu, inyinya cha ejajak nkwukwu kan̄ me 
ukot. 
34Jewu oraraka inin̄ emen uwu ogwu ubọọn̄, mè irie inorie, mè inwọ miin̄, mè 
ininyi ida ibe, “Ìben nkwukwu ogwu enenwaan̄ echobe ataak inyi ya ìsi ìfuun̄, 
mije, ọmọ ìre gwun̄ enenwaan̄ ogwu ubọọn̄.” 
35Ire, mgbọ esibe ibesi iben nkwukwu kan̄ ifuun̄, kpemun̄ nkwukwu kan̄, ilọ me 
lek ngigọ ibot, mè ukot iba mè akajit ubọk iba kan̄ gaalek. 
36Enenisi ikpa inu ya inyi Jewu. Jewu ofọfọọk ibe, “Inu yi ìre ikọ Okumugwem 
otumube inan̄a me otu ogwu ikwaan̄ kan̄, Ilaija ogwu Tisibe ibe, ‘Îre me inyọn̄ 
okpọkọ ijọn̄ ya me Jesereli ke ebi kè ibo ebegwak anam kè Jeseben itaka.’ 
37Ebegwagwak nkwukwu kè Jeseben iyiyala ikana inyọn̄ okpọkọ ijọn̄ ya me 
Jesereli kubọk ifin anam, ire lek, kpebekọt itumu ibe, ‘Kpọ Jeseben ire ogwu.’ ” 

II Ubọọn̄ 10 

Jewu îkpan̄ owot iman kè Eyabu isan̄a 

1Me ike mgbọ ya, Eyabu îkaan̄ akọp bọn ebirieen̄ jaaba me Sameria. Jewu 
onenige ikpa iria ijet me Sameria, inyi ebi ibot ama Jesereli, mè ebi ugane ama, 
mè ebi ìkikpọ chieen̄ me lek bọn kè Eyabu. Inu îgebe me ikpa ya ìre ikeyi: 
2“Enyi ebi ìkikpọ chieen̄ me lek bọn owot iman ogwu ubọọn̄, otutuuk uji akọn̄, 
mè inyinya, mè ama mgban akọn̄, mè otutuuk nroon̄ akọn̄ ìkup enyi me ubọk. 
Ikpa yi isirere enyi ubọk, 
3ìkpọ me etete bọn ebirieen̄ kè Eyabu ogwu ubọọn̄, mè ìmọnọ ene ge ògbegbe 
isa irọ ubọọn̄ me irek ogwu ute, mè ìbem lek ititim akọn̄ ibot owot iman kè Eyabu 
nte uwu kinyi.” 
4Mgbọ ife cha ebọkọbe ikpa cha, ukpook otetet ema enenen, ema ekekitumu ibe, 
“Ire otuuk kè ebi ubọọn̄ iba kpekọt ikeke ida ọmọ, ìre eji ebejeje ikọt ikeke ida?” 
5Ogwu ibot uwu ogwu ubọọn̄, mè ogwu ibot mkpulu ama, mè ebi ugane ama, mè 
ebi ìkikpọ chieen̄ me lek bọn kè Eyabu eneniria etip ijet Jewu ibe, “Eji otutuuk 
ene ìre ebi usun̄ kwun̄. Eji kpebeto ubọọn̄ geege. Ikaan̄ inu ònwọnwọn me chieen̄ 
kwun̄, rọ.” 
6Jewu onenige òso ikpa iba ijet ema ibe, “Ire enyi ikeke inyi emi, mè ibem lek 
igbagban̄ ida ikọ n̄a, ìsa ibot bọn ebirieen̄ ebi owot iman nte uwu kinyi ìkaan̄ me 
ubọk ìna ìnimun̄ emi me Jesereli me ike mgbọ keyi me iyakwut.” Akọp bọn 
ebirieen̄ jaaba kè Eyabu ogwu ubọọn̄ cha ekup me ubọk ebi isi ene me ama 
Sameria, îre ebiba ekikpukpo ema. 
7Mgbọ ikpa ya orebe ife chi ubọk, ema etetet akọp bọn ebirieen̄ jaaba ogwu 
ubọọn̄ ikpan̄, mè ikpulu ibot kiban̄ itaak me emen okwun isa iria ijet Jewu me 
Jesereli. 
8Ogwu osat onenisa etip inilook Jewu ibe ke mîsa ibot bọn ogwu ubọọn̄ cha inu. 
Jewu onyinyi ida ibe ekpulu etitiin̄ me èdọ iba me agba lek otunchit ama mege 
ire ewelegwe. 
9Me ewelegwe ofit iwele kan̄, Jewu onanan̄a isibi, mè ikeke me isi otutuuk ebi 
ene, mè itumu inyi ema ibe, “Ubọk kinyi îtana. Îre emi nto okpin inyi nte uwu n̄a, 
mè ikpan̄ si ọmọ. Ire, ndo enyi nu, ìre ekene okpan̄ ebibi? 
10Me atikọ, ìriọọn̄ ibe ke otutuuk ikọ Okumugwem otumube ibak owot iman kè 
Eyabu ìborọrọ iso, ke geege ìkpolọ. Okumugwem îra irọ inu îtumube inan̄a me 
otu kè Ilaija ogwu ikwaan̄ kan̄ iso.” 
11Jewu onenikpan̄ otutuuk ebi owot iman kè Eyabu ìsisik me Jesereli, mè ikpan̄ 
si otutuuk ebi ibot ikwaan̄ kan̄, mè ebi unene kan̄, mè ebi ngwugwa kan̄. Ìkatele 
ibe ene geege isik me ugwem me erieen̄ kè Eyabu. 

Jewu îkpan̄ owot iman kè Ayajaya 

12Jewu onanan̄a me Jesereli ikije isi Sameria. Mgbọ îjebe ire Bet Ekedi ere ebi 
òkpukpo arọọn̄ ekinititiin̄, 

13imumun̄ usini ebi owot iman kè Ayajaya ogwu ubọọn̄ Juda, mè ido ema ibe, 
“Enyi ìre ebi owa?” Ife cha efọfọọk ibe, “Eji ìre ebi owot iman kè Ayajaya ogwu 
ubọọn̄, eji enu ibenitọp bọn ebirieen̄ ogwu ubọọn̄ mè ebi owot iman nga ogwu 
ubọọn̄ amọn.” 
14Jewu onyinyi ebi ikwaan̄ kan̄ ida ibe etet ife cha me agam. Etetet ema, akọp 
ebirieen̄ ini mè iba, mè isa ema isi ikpan̄ me agba lek udọn̄ mun̄ Bet Ekedi. 
Kpetele ene geege me ugwem. 

Mîkpan̄ otutuuk ebi owot iman kè Eyabu ìsisik 

15Jewu oneninan̄a me ere ya ikije, mè inichichini Jeyonadabu gwun̄ kè Rekabu 
me oniin̄. Jeyonadabu ìbonunu me lek kè Jewu. Jewu otọtọp ọmọ amọn, mè inido 
ibe, “Ìre ejit kwun̄ îje ìkike melek n̄a kubọk ejit n̄a ojebe melek kwun̄?” 
Jeyonadabu ofọfọọk ọmọ ibe, “Iin̄!” Jewu obebe, “Ire ikeya, nyi emi ubọk.” 
Jeyonadabu onyanyana ubọk inyi Jewu, Jewu otataba ọmọ itap me emen uji akọn̄ 
kan̄. 
16Jewu otutumu inyi Jeyonadabu ibe, “Na, na gọọk emi je, inyi owu òmun̄ ulọk 
nkaan̄be me lek Okumugwem.” Jeyonadabu onenigọọk Jewu igbaan̄ ikọp me 
emen uji akọn̄ kè Jewu isi Sameria. 
17Mgbọ ema erebe Sameria, Jewu okpakpan̄ otutuuk ebi owot iman kè Eyabu 
ìsisik me ere ya, mè isa me ikeya ichep otutuuk uwu kè Eyabu isan̄a, ike 
Okumugwem otumube inan̄a me otu kè Ilaija. 

Jewu îkpan̄ ebi ikwaan̄ Baali 

18Jewu onenititiin̄ ama, mè initumu inyi ema ibe, “Eyabu ìriaak Baali sọntiik, ire, 
Jewu ìborariaak Baali igak ikeya. 
19Mgbọ keyi, ìgwen otutuuk ebi nriran Baali, mè ebi ìkiban Baali, mè otutuuk ebi 
ngwugwa Baali ìnititiin̄ me ere keyi, ene geege ikalọ inunu, mije, îre uga 
ngwugwa ke mbagwa inyi Baali. Ogwu ilọ inunu, ebekpakpan̄.” Ire Jewu ìkiweek 
ileleke ebi ikwaan̄ Baali inititiin̄, mè ikpan̄ ema isan̄a. 
20Jewu onyinyi ida ibe, “Ìgwen ntitiin̄ òkup mbuban ìnyi Baali.” Ema egwegwen. 

21Jewu oraria etip ikana otutuuk Ijeren igwen otutuuk ebi ìkiban Baali, ema 
otutuuk enunu iso, ene geege ìkasik. Ema eninin̄ ijot uwu Baali dum dum, ibene 
me ibot agan̄ ge isi ichak me agan̄ keyilọ. 
22Jewu onenitumu inyi ogwu òkikpọ chieen̄ me lek ere isun̄ ofọnti ibe, “Si kpulu 
ofọnti ikwaan̄ sibi nyi otutuuk ebi ìkiban Baali.” Ene ya osasan̄a ofọnti ikwaan̄ 
isibi inyi ema. 
23Jewu mè Jeyonadabu gwun̄ kè Rekabu eneninin̄ emen uwu Baali ya. Jewu 
onenitumu inyi ebi ìkiban Baali ibe, “Ìgwuun̄ chieen̄ ìkpọ ìkana emen uwu yi, mè 
ìmun̄ ibe ke ogwu ikwaan̄ Okumugwem geege ìkakup me etete kinyi, ìmun̄ ibe 
ke îre ebi ìkiban Baali gaalek ekup.” 



734 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

24Ife cha eninin̄ ijot emen uwu ya, mè ikigwa ngwugwa ewọwọp iriọk melek 
owuwa ofifi chieen̄ ngwugwa inyi Baali. Sabum mgbọ yi, Jewu îto akọp ebirieen̄ 
jeeta ikana me oyet, mè itumu inyi ema ibe, “Ìkpakpan̄ otutuuk ife chi ìsan̄a. 
Ogwu itele mè ene ge me lek kiban̄ inwọnọ, ugwem ene ya môgọọk me useen̄!” 
25Mgbọ Jewu ogwabe ngwugwa ewọwọp iriọk ya isan̄a, inenisi inyi ebi mbem 
mè ebi ibot ikwaan̄ ebi îtobe me oyet cha ida ibe: “Ìnin̄ ìsi ìkpan̄ ife cha, ikachieek 
ibe ene geege inwọnọ.” Ema esasa oge akọn̄ inin̄ isi ikpan̄ ife cha igwook, mè 
ikpulu nkwukwu kiban̄ itọọn̄ isibi, mè iraka inin̄ agwut emen emen isi yọk uwu 
Baali ya. 
26Ema eneniben ewuuk mbuban cha me uwu Baali isibi ito me oyet, mè itap ukan̄ 
iwọp. 
27Ema mîjijaka ewuuk mbuban kè Baali, mè igbugbọ uwu Baali igwook. Ebi ene 
eyaka inisa ere ya irọ ere ine ifin, mege inire chereyi. 
28Ikeyi ke Jewu osa ijijaka Baali isan̄a me Ijeren, kpeyaka ikitọbọ ebum inyi. 

29Ire, Jewu ìkasan̄a lek ìsan̄a me lek ijo inu cha Jerobuwam gwun̄ kè Nebat orọbe, 
eyi îrọbe inyi ebi Ijeren erọ ijo inu, mije ema egọọkbe isi itọbọ ebum inyi 
mkpọmfaka eriembuuk alata araran̄ cha me Beten mè Dan. 
30Okumugwem onenitumu inyi Jewu ibe, “Eyi owu orọbe inu òtatat me chieen̄ 
n̄a, mè irọ owot iman kè Eyabu inu mbenbe me ejit ibak ema, owu orọ ijaan̄. Eya 
orọ, ebi owot iman kwun̄ ebekikweek me inyọn̄ ogboon̄ ubọọn̄ Ijeren ikikpulu 
mege isi ire òso ukot ini.” 
31Ire, Jewu ìkagbala chieen̄ ìgọọk Ikan Okumugwem, Awaji ebi Ijeren me otutuuk 
ejit kan̄, ìkatetele ijo inu cha Jerobuwam gwun̄ kè Nebat orọbe, eyi îrọbe inyi ebi 
Ijeren erọ ijo inu. 
32Me ike mgbọ ya, Okumugwem onenibene ikikpọkọ oke ijọn̄ ebi Ijeren ifele. 
Ajayen onenitim akọn̄ ikpan̄ ebi Ijeren, me owuwa agan̄, 
33bene me agan̄ mbum-ura okwaan̄ Jodan, mè otutuuk ijọn̄ Giliadi (agan̄ ebi 
otoko kè Gadi, mè Ruben, mè Manasi), ibene me Aroweri me iteke ijọn̄ okwaan̄ 
Anọn isi igwook me Giliadi mè Basan. 
34Otutuuk ofifi inu òrọrọ me ukot mkpulu kè Jewu, mè otutuuk unye ikwaan̄ 
îrọbe, mè inu îrọbe, mîge otutuuk itap me emen ikpa mfufuk echi ebi ubọọn̄ 
Ijeren. 
35Jewu onenikwu ifo igọọk ebi nte nte kan̄, ebeben ifuun̄ me Sameria. Jeyowayaji 
ogwu gwun̄ onenikana ubọọn̄ me irek kan̄. 
36Otutuuk mgbọ Jewu okupbe me Sameria ikikpulu Ijeren ìre akọp acha iba mè 
jeeta. 

II Ubọọn̄ 11 

Ubọọn̄ enenwaan̄ Atalia îkpulu Juda 

(II Mfuf 22:10–23:15) 

1Mgbọ Atalia nga kè Ayajaya omun̄be ibe ke Ayajaya ogwu gwun̄ îkwu, ibebene 
ikikpan̄ otutuuk ebi owot iman ogwu ubọọn̄ ìsisik. 
2Ire, Jeyoseba, gwun̄ enenwaan̄ kè Jeyoram ogwu ubọọn̄, òrere ngwan̄ enenwaan̄ 
kè Ayajaya, oneninween lek iben Jowas gwun̄ kè Ayajaya isan̄a me etete bọn 
ogwu ubọọn̄, ebi ebekpakpan̄, mè isa ọmọ melek ogwu òkiban ọmọ isi ilet me 
emen agwut, isan̄a me chieen̄ kè Atalia. Eya orọ, kpekpan̄ gwun̄ ya. 
3Ikeyi ke Jowas olet me emen agwut ge me Uwu Mbuban Okumugwem acha 
gweregwen, ọmọ melek ogwu òkiban ọmọ. Otutuuk mgbọ ya, Atalia okekikpulu 
otutuuk ido ya. 
4Mgbọ Atalia okpulube iso acha jaaba, Jeyoyada ogwu ngwugwa onenigwen ebi 
ibot akọn̄ ìkikpulu efit ebi akọn̄ ebi Kari mè ebi ìkibem ogwu ubọọn̄ isa isi me 
Uwu Mbuban Okumugwem. Inenikaan̄ mgbaan̄-nchieek melek kiban̄, mè irọ mè 
ema enyan̄a ibot me Uwu Mbuban Okumugwem, mè inisan̄a gwun̄ ogwu ubọọn̄ 
ya isibi ijeen̄ ema, 
5mè ininyi ema ida ibe, “Inu enyi eberọ ìre ikeyi: Enyi isinu ikwaan̄ me Usen 
Mbuban, ìfele lek kinyi irek ita. Ebi irek ge mêkibem uwu ogwu ubọọn̄. 
6Ebi irek ge ebekibem otunchit Suru, sà irek ge ebekitap ubọk inyi ebi ìkibem 
uga otunchit uwu ogwu ubọọn̄. Sa me ikeyi, me etete kinyi ukpa ita chi, ukpa ge 
môkikup ikibem uwu ogwu ubọọn̄ ya mgbọ geelek. 
7Enyi ebi irek iba cha ebi kpekisi ikwaan̄ me Usen Mbuban, enyi mêkibem Uwu 
Mbuban melek ogwu ubọọn̄ me emen. 
8Enyi mêkeke ikana ogwu ubọọn̄ okokop, ogwu ikup, melek nroon̄ akọn̄ kan̄ me 
ubọk. Ogwu geelek òjeje igbet ere enyi ekupbe, ekpakpan̄. Enyi mêkup melek 
ogwu ubọọn̄, ere geelek ìbosi, me isisibi kan̄ mè ikaka kan̄.” 
9Ebi ibot efit efit ebi akọn̄ cha erọrọ otutuuk inu cha Jeyoyada ogwu ngwugwa 
onyibe ema ida ibe erọ. Ema geelek esasa ebi kiban̄, ebi ìkup me ikwaan̄ me Usen 
Mbuban mè ebi ìkisiki efuuk me Usen Mbuban inu me isi kè Jeyoyada ogwu 
ngwugwa. 
10Jeyoyada onenikpulu otunwa ogwu ubọọn̄ Debit mè agbọ kan̄, echi òkup me 
Uwu Mbuban Okumugwem isa ikana inyi ebi ibot akọn̄ cha. 
11Ebi mbem cha ekekeke ikat ikana Uwu Mbuban, ogwu ikup, melek nroon̄ akọn̄ 
kan̄ me ubọk, ibene me agan̄ osiki Uwu Mbuban ire agan̄ inyọn̄, mè agba lek 
ntook ngwugwa melek agan̄ isi Uwu Mbuban, ikibem ogwu ubọọn̄. 
12Jeyoyada onenisan̄a Jowas gwun̄ ogwu ubọọn̄ isibi, mè iniben okpibot ubọọn̄ 
ikwuun̄ ọmọ me ibot, mè iniben Ikpa Ikan inyan̄a-ibot Awaji itap ọmọ me ubọk. 
Ema erọrọ Jowas ubọọn̄ me ere ya, mè itọkọ ọmọ aran̄ me ibot. Ebi ene 
ekekikwak ubọk, mè ikitaan̄ ukpo ikibe, “Ogwu ubọọn̄, luk ugwem jọn̄ọ!” 

13Mgbọ ogwu ubọọn̄ enenwaan̄ Atalia onọbe okput ebi mbem mè ebi ene ekidimi 
ere, ijeje isi lek ebi ife cha me ere Uwu Mbuban ya, 
14mè ikpọ, mè imun̄ aya ogwu ubọọn̄ okekebe me agba lek atà me otu isotu Uwu 
Mbuban, igọọk me orọmijọn̄ irọrọ aya ubọọn̄, mè imun̄ si ebi ibot mkpulu mè ebi 
ìkiwut otita ekekebe ikana ogwu ubọọn̄, otutuuk ebi ene me inyọn̄ ijọn̄ ya 
ekekinwọọn̄ unwọọn̄, mè ikiwut otita. Atalia otataba ofọnti òkup ọmọ me lek 
igwak, mè ikitaan̄ ukpo ibe, “Mîgwak ido! Mîgwak ido!” 
15Jeyoyada ogwu ngwugwa ìkaweek ibe ekpan̄ Atalia me Uwu Mbuban 
Okumugwem, eya orọ, inyinyi ebi ibot akọn̄ cha ìkikpọ chieen̄ me lek efit efit ebi 
akọn̄ ida ibe, “Ìtaba ogwu enenwaan̄ ya ìtibi agbagba kinyi isibi me ere Uwu 
Mbuban. Ogwu inu ibonitap ubọk inyi, ìsa oge akọn̄ ìfieek ìkpan̄.” 
16Esasa Atalia ije itibi iraka isi ire otunchit ere inyinya okiraka inin̄ oyet egep 
uwu ogwu ubọọn̄, mè ikpan̄ ọmọ me ere ya. 

Jeyoyada înen̄e inu isun̄ 
(II Mfuf 23:16-21) 

17Jeyoyada ogwu ngwugwa onenirọ inyi ogwu ubọọn̄ Jowas mè otutuuk ebi ene 
enyan̄a ibot enyi Okumugwem, ibe ke ema mêre ebi eyi Okumugwem, mè inirọ 
si otutuuk ebi ene mè ogwu ubọọn̄ egbaan̄ echieek ibe ke ema mêluk me otu ge. 
18Otutuuk ebi ido enenigbuku isi uwu Baali, mè igbugbọ uwu ya igwook, mè 
igwak ntook geelek, mè ibak mkpọmfaka geelek, mè itet Matan ogwu ngwugwa 
Baali ikpan̄ me isi ntook ngwugwa cha. Jeyoyada ogwu ngwugwa oneniria ebi 
mbem ito me Uwu Mbuban Okumugwem ibe ekebem. 
19Inenititiin̄ ebi ibot efit efit ebi akọn̄, mè ebi Kari, mè ebi ìkibem ogwu ubọọn̄, 
igbaalek otutuuk ebi ido, ọmọ melek kiban̄ enenigbaan̄ isa ogwu ubọọn̄ inan̄a 
me Uwu Mbuban Okumugwem ije itibi otunchit ebi mbem isi itap me uwu ogwu 
ubọọn̄. Ogwu ubọọn̄ osisi isiki ikweek irek me inyọn̄ ogboon̄ ubọọn̄. 
20Otutuuk ebi ido ebebele ejit, ama okukup me utelelek. Atalia okwukwu ichep. 
Esa oge akọn̄ ikpan̄ ọmọ me emen oyet egep uwu ogwu ubọọn̄. 
21Jowas ìre acha jaaba mgbọ îkanabe ogwu ubọọn̄ me Juda. 

II Ubọọn̄ 12 

Jowas îkpọk inama ere ògbugbugbọ me lek Uwu Mbuban 

(II Mfuf 24:1-16) 

1Jowas ìkana ubọọn̄ me Juda me òso acha jaaba me lek mkpulu kè Jewu me 
Ijeren. Jowas ìkup me Jeruselem ikpulu Juda akọp acha ini. Erieen̄ ogwu uga ìre 
Sibiya ogwu Bieseba. 
2Jowas îrọ inu òtatat me chieen̄ Okumugwem otutuuk acha mgbọ Jeyoyada ogwu 
ngwugwa okiteme ọmọ nteme. 

3Ire, kpegbugbọ isi-ijọn̄ cha. Ebi ene ekpọkpọ ikisi igwa si ngwugwa, mè ikiwọp 
nsensi me isi-ijọn̄ cha. 
4Jowas onenitumu inyi ebi ngwugwa ibe, “Ìbọkọ ikpoko geelek esabe inu me 
Uwu Mbuban Okumugwem kubọk inyinyi òkup mbuban, mè otitip etipbe me ene 
me ene, mè echi ebi ene esabe irọ inyan̄a-ibot iso, mè ikpoko geelek esabe inu 
me Uwu Mbuban me ata ejit. 
5Ogwu ngwugwa geelek ibọkọ ikpoko me ubọk ebi ìkisa inyinyi kiban̄ ijet ọmọ. 
Ikpoko cha geelek ebọkọbe, esa eneen̄ inu geelek òfafiat me Uwu Mbuban.” 
6Ire, mege ogwu ubọọn̄ Jowas okpulube iso akọp acha iba mè ita, ebi ngwugwa 
kpeneen̄ inu òfafiat me lek Uwu Mbuban. 
7Ogwu ubọọn̄ Jowas onenigwen Jeyoyada ogwu ngwugwa melek ebi ngwugwa 
kechilọ, mè inido ema ibe, “Keke orọ enyi kpeneen̄ ere òfafiat me lek Uwu 
Mbuban? Bene me mgbọ keyi, ikayaka ìbọkọ ikpoko me ubọk ebi ìkisa inyinyi 
kiban̄ ijet enyi ìsa ìkirọ ufialek akpalek kinyi ofifi. Ikpoko geelek enyi ebọkọbe, 
ìnyi mè esa esi ikwaan̄ me lek Uwu Mbuban.” 
8Ebi ngwugwa echechieek ibe ke ema kpebeyaka ibọkọ ikpoko me ubọk ebi ene, 
ke ema si kpebesa ubọk kiban̄ irọ ikwaan̄ me lek Uwu Mbuban. 
9Jeyoyada ogwu ngwugwa onenimọnọ okop ge, mè itibi udọn̄ me inyọn̄, mè iben 
iniyik me agba lek ntook, me agan̄ ulom, me ere ekiraka inin̄ emen Uwu Mbuban 
Okumugwem. Otutuuk ikpoko geelek ebi ene esabe inu me Uwu Mbuban 
Okumugwem, ebi ngwugwa ìkibem otunchit mîra ikibọkọ itap me emen okop ya. 
10Ema isimun̄ ibe ke ikpoko òkup me emen okop ya îra iwa, ogwu uti ikpa ogwu 
ubọọn̄ mè ogwu òban Awaji mîra inu inifuk otu ifuk ikpoko cha enyibe me Uwu 
Mbuban Okumugwem, mè ititiin̄ isun̄. 
11Otu ifuk ikpoko geelek etumube ifieek, mîra initọ inyi ebi ìkikpọ chieen̄ me lek 
ikwaan̄ Uwu Mbuban Okumugwem ya, ebiba mîra inisa inyi ebi usọ ikwaan̄ uti, 
mè ebi ìnama uwu ìkisi ikwaan̄ me lek Uwu Mbuban Okumugwem, 
12mè ebi ìkinama mgban, mè ebi ìkibak ewuuk. Mîsa si usini me lek ikpoko cha 
ilep uti, mè ewuuk ebabala, echi mêsabe ikpọk inama ere òfafiat me lek Uwu 
Mbuban Okumugwem. 
13Kpesa ikpoko ebi ene esabe inu irọ okwa alata okuket, mè sisini ekisa ikpaan̄ 
ekwut mkpukan̄, mè okwa inyan eje, mè ebi kè otita, mè ìyaka ire ebi kè nroon̄ 
ikwaan̄ Uwu Mbuban Okumugwem echi alata araran̄ mè echi alata okuket. 
14Ekpekpe ikpoko cha inyi ebi ikwaan̄, inyi ema esa erọ ikwaan̄ me ere òfafiat 
me lek Uwu Mbuban. 
15Ìkakup me uyọt ibe ekegwen ebi ibot ikwaan̄ ebi ekinyi ikpoko ibe esa ekpe 
ebi ikwaan̄ ibe enerọ ifuk, mije, ema ìre ebi ìgbegbe utoon̄-ejit me inu geelek ema 
ekirọ. 

16Ikpoko ngwugwa awọ mè ikpoko ngwugwa ijo inu, kpekisa inu me Uwu 
Mbuban Okumugwem, eya ìkup inyi ebi ngwugwa. 

Mkpulu kè Jowas îta 

17Me ike mgbọ ya, Ajayen ogwu ubọọn̄ Aram ojijibi akọn̄ initim me Gat, mè ibọkọ 
ama ya, mè inikana isi ida Jeruselem ibosi itim akọn̄ si me lek. 
18Mgbọ Jowas ogwu ubọọn̄ Juda onọbe, itititiin̄ otutuuk inu mbuban echi ebi nte 
nte kan̄ Jiosefat, mè Jeyoram, mè Ayajaya, ebi ubọọn̄ ìdadasi ikpulu Juda efakabe 
itap me ubọk Awaji, mè echi ọmọ me lek kan̄ ofakabe itap me ubọk Awaji, mè 
ichiaan̄ si otutuuk alata araran̄ òkup me ere isun̄-inu me Uwu Mbuban 
Okumugwem, mè echi òkup me uwu ogwu ubọọn̄ igbaalek, mè iria otutuuk ijet 
Ajayen ogwu ubọọn̄ Aram. Ajayen obọbọkọ, mè inan̄a itele Jeruselem. 
19Otutuuk ofifi inu òrọrọ me ukot mkpulu kè Jowas, mè otutuuk inu îrọbe, mîge 
otutuuk itap me emen ikpa mfufuk echi ebi ubọọn̄ Juda. 
20Ebi ibot ikwaan̄ kan̄ enenitọt otitọt mkpa ikeme ọmọ, mè ikpan̄ ọmọ me Bet 
Milo, me oniin̄ òkikwala isibi isi Sila. 
21Erieen̄ ebi ibot ikwaan̄ kan̄ ebi ìkpakpan̄ ọmọ ìre Josabadi gwun̄ kè Simeyat, 
mè Jeyosabadi gwun̄ kè Someri. Mgbọ îkwube, ebeben isi ifuun̄ me ere efuun̄be 
ebi nte nte kan̄ me ama kè Debit. Amajiya ogwu gwun̄ onenikana ubọọn̄ me irek 
kan̄. 

II Ubọọn̄ 13 

Jeyowayaji îkana ogwu ubọọn̄ Ijeren 

1Me òso akọp acha iba mè ita me lek mkpulu kè Jowas gwun̄ kè Ayajaya ogwu 
ubọọn̄ Juda, Jeyowayaji gwun̄ kè Jewu onenikana ogwu ubọọn̄ Ijeren me 
Sameria, mè ikpulu Ijeren akọp mè acha jaaba. 
2Jeyowayaji orọrọ ijo inu me chieen̄ Okumugwem, mije, ìkpọkpọ itet lek inye 
ikirọ ijo inu cha Jerobuwam gwun̄ kè Nebat orọbe, eyi îrọbe inyi ebi Ijeren erọ 
ijo inu. Ìkagwu ìkom ìtele ijo inu cha. 
3Okumugwem onanaan̄ ejit enenen inyi ebi Ijeren, mè ikpọkpọ ikikana ema itap 
me irak mkpulu kè Ajayen ogwu ubọọn̄ Aram, mè Ben-Adadi ogwu gwun̄ owuwa 
mgbọ. 
4Jeyowayaji oneniriaak uriaak ikiweek ntap-ubọk Okumugwem. Okumugwem 
onọnọ ọmọ ida, mije îmun̄be tukutuku ogwu ubọọn̄ Aram okitutuku ebi Ijeren. 
5Okumugwem onenisan̄a ogwu unyan̄a ge isibi inyi ebi Ijeren, ogwu ònisan̄a ebi 
Ijeren isibi me irak ubọk ebi Aram. Ebi Ijeren enenikpọk ikiluk me uwu ọfọ kiban̄ 
kubọk adasi mgbọ. 

6Ire, ema kpesan̄a lek kiban̄ me lek ijo inu ebi uwu kè Jerobuwam, eyi 
Jerobuwam orọbe inyi ebi Ijeren erọ ijo inu. Ema ekpọkpọ ikirọ ijo inu cha. Uti 
yọk Asera ya egwuun̄be me Sameria ọmọ òwa okekebe. 
7Me atikọ, ogwu ubọọn̄ Aram îkpan̄ otutuuk ebi akọn̄ kè Jeyowayaji isan̄a, 
iyayaka inisik akọp ene go gaalek ebi ìkikọp inyinya, mè akọp uji akọn̄, mè akọp 
obop ebi akọn̄ ukot ukot. 
8Otutuuk ofifi inu òrọrọ me ukot mkpulu kè Jeyowayaji, mè otutuuk inu îrọbe, 
melek akọn̄ echi îtimbe, mîge otutuuk itap me emen ikpa mfufuk echi ebi ubọọn̄ 
Ijeren. 
9Jeyowayaji onenikwu ifo igọọk ebi nte nte kan̄, ebeben ifuun̄ me Sameria. 
Jeyowas ogwu gwun̄ onenikana ubọọn̄ me irek kan̄. 

Jeyowas îkana ogwu ubọọn̄ Ijeren 

10Me òso akọp acha ita mè jaaba me lek mkpulu kè Jowas ogwu ubọọn̄ Juda, 
Jeyowas gwun̄ kè Jeyowayaji onenikana ogwu ubọọn̄ Ijeren me Sameria, mè 
ikpulu Ijeren acha gweregwen. 
11Jeyowas orọrọ ijo inu me chieen̄ Okumugwem. Ìkatele ijo ugwem yaage 
Jerobuwam gwun̄ kè Nebat orọbe, eyi îrọbe inyi ebi Ijeren erọ ijo inu. Ìkpọkpọ 
itet lek inye ikirọ ijo ugwem ya inyi isi. 
12Otutuuk ofifi inu òrọrọ me ukot mkpulu kè Jeyowas, mè otutuuk inu îrọbe, mè 
ikwaan̄ unye îsibe, melek akọn̄ îtimbe me lek kè Amajiya ogwu ubọọn̄ Juda, mîge 
otutuuk itap me emen ikpa mfufuk echi ebi ubọọn̄ Ijeren. 
13Jeyowas onenikwu ifo igọọk ebi nte nte kan̄, ebeben ifuun̄ me Sameria me ere 
ekifuun̄ ebi ubọọn̄ Ijeren. Jerobuwam ogwu gwun̄ onenikana ogwu ubọọn̄ me 
irek kan̄. 

Òta nriran Ilaisia obenbe 

14Sabum mgbọ yi, îkaan̄ mgbọ ge, mgbọ Ilaisia okupbe me ijọn̄ orukan̄ eyi îfiakbe 
ikwu, Jeyowas ogwu ubọọn̄ Ijeren onenisi ikpọ Ilaisia me ijọn̄ orukan̄ ya, mè ikito 
ito mije kan̄ ibe, “Nte n̄a! Nte n̄a! Jei, uji akọn̄ ebi Ijeren mè ebi ìkikọkọp!” 
15Ilaisia onenitumu inyi ọmọ ibe, “Sa ogbaan̄ ge melek owuwa oraan̄ na-nu.” 
Isasa inu. 
16Ilaisia onenitumu inyi ogwu ubọọn̄ Ijeren ibe, “Mọnọ ogbaan̄ ya tet kaan̄ me 
ubọk.” Ogwu ubọọn̄ omọmọnọ ogbaan̄ ya itet ikaan̄. Ilaisia onenisa ubọk kan̄ 
itoon̄ me inyọn̄ ubọk ogwu ubọọn̄. 
17Inenitumu ibe, “Gwuku otu nruruk agan̄ mbum-ura.” Ogwu ubọọn̄ 
ogwugwuku. Itutumu inyi ibe, “Sook!” Ogwu ubọọn̄ ososook. Ilaisia otutumu ibe, 
“Oraan̄ ntim-mkpan̄ Okumugwem ire eya! Oraan̄ ntim-mkpan̄ eyi enyi ebetim 
ikpan̄ ebi Aram ire eya! Enyi ebejijijaka ema isan̄a kpai me Afek.” 

18Ilaisia onenitumu inyi ogwu ubọọn̄ ibe, “Kpulu oraan̄ cha kaan̄.” Ogwu ubọọn̄ 
oteteen̄ oraan̄ cha ikaan̄. Ilaisia otutumu inyi ogwu ubọọn̄ ibe, “Sa oraan̄ cha sulu 
me ijọn̄.” Isasa isulu me ijọn̄ mgbọ ita, mè itet ikaan̄. 
19Ilaisia ogwu ikwaan̄ Awaji onanaan̄ ejit inyi, mè ibe ọmọ, “Mebe ke owu osulu 
ijọn̄ ya iso mgbọ go mè ìre mgbọ gweregwen, kè enyi etim ekpan̄ ebi Aram, mè 
ejijaka ema èsan̄a kpai. Ire, mgbọ keyi, mgbọ ita gaalek ke enyi ebetim ikpan̄ ebi 
Aram.” 
20Ilaisia onenikwu, efufuun̄. Me ukot mgbọ ya, urum ebi inọ afa Mowabu mîkinu 
ido Ijeren me ibebene acha geelek. 
21Usen ge ebi Ijeren ebenbe nkwukwu ene kiban̄ ge ibesa isi ifuun̄, ema emumun̄ 
usini urum ebi inọ afa ekanabe isibi. Me ufieek-owot, ema ebeben nkwukwu ene 
ya itọp itap me emen udọn̄ ere efuun̄be Ilaisia. Nkwukwu ene ya osisi ichak me 
lek ukwuuk kè Ilaisia, ogwu ene ya ojojomo, mè inan̄a ikeke ikeke me ukot iba 
kan̄. 
22Ajayen ogwu ubọọn̄ Aram îtutuku ebi Ijeren me otutuuk ukot mkpulu kè 
Jeyowayaji. 
23Ire, Okumugwem onenirọ ebi Ijeren nsan, mè ikaan̄ ata ejit me lek kiban̄, mè 
initap ubọk inyi ema mije inyan̄a-ibot înyan̄abe inyi Ebereyam, mè Ajiki mè 
Jekọp. Mege inire cherekeyi, ìkaweek ibe ejijaka ema esan̄a, ìkarerieen̄ si ema 
ìsan̄a me isi kan̄. 
24Ajayen ogwu ubọọn̄ Aram onenikwu, Ben-Adadi ogwu gwun̄ onenikana ubọọn̄ 
me irek kan̄. 
25Jeyowas gwun̄ kè Jeyowayaji okpọkpọk ibọkọ Ben-Adadi gwun̄ kè Ajayen ama 
kiban̄ cha echi Ben-Adadi otimbe akọn̄ ibọkọ me ubọk ogwu ute Jeyowayaji. 
Jeyowas ìtim ikpan̄ Ben-Adadi mgbọ ita, mè isa me ikeya ibọkọ otutuuk ama ebi 
Ijeren cha. 

II Ubọọn̄ 14 

Amajiya îkana ogwu ubọọn̄ Juda 

(II Mfuf 25:1-24) 

1Me òso acha iba me lek mkpulu kè Jeyowas gwun̄ kè Jeyowayaji ogwu ubọọn̄ 
Ijeren, Amajiya gwun̄ kè Jowas onenikana ogwu ubọọn̄ Juda. 
2Amajiya ìre akọp acha iba mè go mgbọ îkanabe ogwu ubọọn̄, mè ikup me 
Jeruselem ikpulu akọp acha iba mè onaan̄ge. Erieen̄ ogwu uga ìre Jeyowadin 
ogwu Jeruselem. 
3Amajiya îrọ inu òtatat me chieen̄ Okumugwem, ire ìkakup kubọk eyi kè Debit 
nte kan̄ ugane, mije, otutuuk inu geelek Jowas ogwu ute orọbe, eya ke ọmọ orọ. 

4Ire, kpegbugbọ isi-ijọn̄ cha. Ebi ene ekpọkpọ ikisi igwa si ngwugwa, mè ikiwọp 
nsensi me isi-ijọn̄ cha. 
5Mgbọ Amajiya omun̄be ibe ke mkpulu kan̄ îra ikeke inye, ikpakpan̄ ebi ibot 
ikwaan̄ cha ebi ìkpakpan̄ nte kan̄ ogwu ubọọn̄. 
6Ire, ìkakpan̄ bọn ebi ìkpakpan̄ nte kan̄ cha ìgbaalek ebi ute cha îkpan̄be, kubọk 
egebe me Ikan kè Mosis ibe ke Okumugwem ìnyi ida ibe: “Ekakpan̄ ebi ute mije 
ijo inu ebi bọn erọbe, ekakpan̄ si bọn mije ijo inu ebi ute erọbe. Ene geelek 
ìbokwu mkpa mije ijo inu kan̄ îrọbe.” 
7Îre Amajiya okpan̄ akọp obop ebi akọn̄ Edọm me iteke Uchi, mè ibọkọ ama Sela 
me akọn̄, mè inwene erieen̄ ama ya ikigwen Yọkiteli, eyi ekigwen mege inire 
cherekeyi. 
8Amajiya oneniria etip isi lek kè Jeyowas gwun̄ kè Jeyowayaji, gwun̄ gwun̄ kè 
Jewu ogwu ubọọn̄ Ijeren, ikitọ ubọk me isi ibe, “Na, na chichini melek n̄a me akọn̄ 
isi mè isi.” 
9Ire, Jeyowas ogwu ubọọn̄ Ijeren onenisa urọk ifọọk Amajiya ogwu ubọọn̄ Juda 
otu ibe: “Kpọ, ukpak ge me oron Lebanọn ìria etip isi lek ilip me oron Lebanọn 
yaage ibe, ‘Sa gwun̄ kwun̄ enenwaan̄ che olom nyi gwun̄ n̄a enerieen̄.’ Me 
ekakpọge chieen̄, anam oron Lebanọn ge onenije iraka, mè ijak ukpak ya 
ikpukpuku. 
10Iin̄, me atikọ, owu otim akọn̄ ikpan̄ Edọm, mè inikibene lek. Min lek kwun̄ mije 
ntim-mkpan̄ ya, mè siki kweek irek me uwu kwun̄. Òjeje ikiweek itatap lek kwun̄ 
me ùrioon̄, mè itap si ebi Juda igbaalek?” 
11Ire, Amajiya ìkagban̄ utọn̄. Jeyowas ogwu ubọọn̄ Ijeren onenijibi akọn̄ isibi isi 
ichichini Amajiya ogwu ubọọn̄ Juda isi mè isi me Bet Semes, me ido Juda. 
12Ebi Ijeren etitim ikpan̄ ebi Juda, ebi akọn̄ Juda elilim, ogwu ikup ofo uwu kan̄. 

13Jeyowas ogwu ubọọn̄ Ijeren otetet Amajiya ogwu ubọọn̄ Juda, gwun̄ kè Jowas, 
gwun̄ gwun̄ kè Ayajaya, me agam me emen akọn̄ ya, me Bet Semes. Jeyowas 
oneninin̄ Jeruselem, mè igbugbọ mgban Jeruselem igwook, ibene me otunchit 
Iferem isi ire otunchit Mfufọ. Ere îgbugbọbe îjọn̄ọ iso efit ejit ge. 
14Jeyowas okpukpulu otutuuk alata araran̄ mè alata okuket mè otutuuk nroon̄ 
ikwaan̄ emun̄be me Uwu Mbuban Okumugwem, mè ikpulu si echi òkup me ere 
isun̄-inu me uwu ogwu ubọọn̄, mè ikpulu si ebi etetbe agam agam me isi akọn̄ 
isa igbaalek igwu ikom ifo Sameria. 
15Otutuuk ofifi inu òrọrọ me ukot mkpulu kè Jeyowas, mè otutuuk inu îrọbe, mè 
ikwaan̄ unye îsibe, melek akọn̄ îtimbe me lek kè Amajiya ogwu ubọọn̄ Juda, mîge 
otutuuk itap me emen ikpa mfufuk echi ebi ubọọn̄ Ijeren. 
16Jeyowas onenikwu ifo igọọk ebi nte nte kan̄, ebeben ifuun̄ me Sameria me ere 
ekifuun̄ ebi ubọọn̄ Ijeren. Jerobuwam ogwu gwun̄ onenikana ubọọn̄ me irek kan̄. 

Mkpa kè Amajiya ogwu ubọọn̄ Juda 

(II Mfuf 25:25-28) 

17Mgbọ Jeyowas gwun̄ kè Jeyowayaji ogwu ubọọn̄ Ijeren okwube iraka, Amajiya 
gwun̄ kè Jowas ogwu ubọọn̄ Juda îluk ugwem akọp mè acha go itoon̄ me inyọn̄. 
18Otutuuk ofifi inu òrọrọ me ukot mkpulu kè Amajiya, mîge otutuuk itap me 
emen ikpa mfufuk echi ebi ubọọn̄ Juda. 
19Enenitọt otitọt mkpa ikeme ọmọ me Jeruselem. Ililibi ifo Lakis. Eraria ebi ene 
igọọk ọmọ me Lakis, ife cha ekpakpan̄ ọmọ me ere ya. 
20Ebeben nkwukwu kan̄ me inyọn̄ inyinya isa ika inu me Jeruselem inifuun̄ me 
ama kè Debit, me ere efuun̄be ebi nte nte kan̄. 
21Otutuuk ebi Juda enenisa ogwu gwun̄ Ajariya ito ubọọn̄ me Juda me irek kan̄. 
Ajariya ìre akọp mè acha gweregwen mgbọ erọbe ọmọ ubọọn̄ me irek kè 
Amajiya ogwu ute. 
22Îre ọmọ okpọk inama ama Elat, mè ibọkọ ikpọk ikana itap me ido Juda mgbọ 
Amajiya ogwu ute okwube iraka ifo igọọk ebi nte nte kan̄. 

Jerobuwam òso iba îkana ogwu ubọọn̄ Ijeren 

23Me òso akọp mè acha go me lek mkpulu kè Amajiya gwun̄ kè Jowas ogwu 
ubọọn̄ Juda, Jerobuwam gwun̄ kè Jeyowas ogwu ubọọn̄ Ijeren onenikana ubọọn̄ 
me Sameria, mè ikpulu ido Ijeren akọp acha ini mè ge. 
24Jerobuwam orọrọ ijo inu me chieen̄ Okumugwem. Ìkatele ijo ugwem yaage 
Jerobuwam gwun̄ kè Nebat orọbe, eyi îrọbe inyi ebi Ijeren erọ ijo inu. 
25Îre ọmọ okpọk ibọkọ okike ijọn̄ ebi Ijeren me ubọk ebi ochicha, ibene me Lebo 
Amat isi ire okwaan̄ Araba, igọọk me lek ikọ Okumugwem, Awaji ebi Ijeren 
otumube inan̄a me otu ogwu ikwaan̄ kan̄, Jona gwun̄ kè Amitai, ogwu nriran 
ònan̄a me Gat Eferi. 
26Okumugwem îmun̄ ibe ke ujaralek otutuuk ebi Ijeren ekupbe me emen îmin 
enenen, mè ìre bọn owot mè ìre ebi usun̄. Kpunu ene geege òkitap ubọk inyi ema. 
27Ire, mije, Okumugwem ìkatumu ibe ke ọmọ môtutuku erieen̄ Ijeren isan̄a me 
irak ura, inenisa me ubọk kè Jerobuwam, gwun̄ kè Jeyowas, inyan̄a ema isibi. 
28Otutuuk ofifi inu òrọrọ me ukot mkpulu kè Jerobuwam, mè otutuuk inu îrọbe, 
mè unye akọn̄ îtimbe, mè ubọk îtimbe akọn̄ ibọkọ Damasikọs melek Amat, ama 
ebi Juda cha, inyi Ijeren, mîge otutuuk itap me emen ikpa mfufuk echi ebi ubọọn̄ 
Ijeren. 
29Jerobuwam onenikwu ifo igọọk ebi nte nte kan̄, ebi ubọọn̄ Ijeren. Jekaraya 
ogwu gwun̄ onenikana ubọọn̄ me irek kan̄. 

II Ubọọn̄ 15 

Ajariya îkana ogwu ubọọn̄ Juda 

(II Mfuf 26:1-23) 

1Me òso akọp acha iba mè jaaba me lek mkpulu kè Jerobuwam ogwu ubọọn̄ 
Ijeren, Ajariya gwun̄ kè Amajiya onenikana ogwu ubọọn̄ Juda. 
2Ajariya ìre akọp mè acha gweregwen mgbọ îkanabe ogwu ubọọn̄, mè ikup me 
Jeruselem ikpulu akọp acha go mè iba. Erieen̄ ogwu uga ìre Jekolia, ogwu 
Jeruselem. 
3Ajariya îrọ inu òtatat me chieen̄ Okumugwem, kubọk Amajiya ogwu ute orọbe. 

4Ire, kpegbugbọ isi-ijọn̄ cha. Ebi ene ekpọkpọ ikisi igwa si ngwugwa, mè ikiwọp 
nsensi me isi-ijọn̄ cha. 
5Eya orọ, Okumugwem osasa orukan̄ inyakpa igwook me lek ogwu ubọọn̄, 
esasan̄a ọmọ isibi me etete ebi ene isi isun̄ me uwu ge, ọmọ gaalek. Ifafiak orukan̄ 
ya mege ire usen îkwube. Enenisa Jotam ogwu gwun̄ ito me ibot uwu ogwu 
ubọọn̄, mè ikana otutuuk ido itap me ubọk, ibe ikikpulu. 
6Otutuuk ofifi inu òrọrọ me ukot mkpulu kè Ajariya, mè otutuuk inu îrọbe, mîge 
otutuuk itap me emen ikpa mfufuk echi ebi ubọọn̄ Juda. 
7Ajariya onenikwu ifo igọọk ebi nte nte kan̄, ebeben ifuun̄ me ere efuun̄be ebi 
nte nte kan̄ me ama kè Debit. Jotam ogwu gwun̄ onenikana ubọọn̄ me irek kan̄. 

Jekaraya îkana ogwu ubọọn̄ Ijeren 

8Me òso akọp acha ita mè jeeta me lek mkpulu kè Ajariya ogwu ubọọn̄ Juda, 
Jekaraya gwun̄ kè Jerobuwam onenikana ogwu ubọọn̄ Ijeren me Sameria, mè 
ikpulu ido Ijeren onyan̄ gweregwen. 
9Jekaraya orọrọ ijo inu me chieen̄ Okumugwem, kubọk ebi nte nte kan̄ erọbe. 
Ìkasan̄a lek ìsan̄a me lek ijo inu cha Jerobuwam gwun̄ kè Nebat orọbe, eyi îrọbe 
inyi ebi Ijeren erọ ijo inu. 
10Salum gwun̄ kè Jabes onenito okpin inyi Jekaraya, mè ikpan̄ ọmọ me isi 
otutuuk ene, mè inikana ubọọn̄ me irek kan̄. 
11Otutuuk ofifi inu òrọrọ me ukot mkpulu kè Jekaraya, mîge otutuuk itap me 
emen ikpa mfufuk echi ebi ubọọn̄ Ijeren. 
12Sa me ikeyi, ikọ Okumugwem otumube inyi Jewu onenirọ iso. Okumugwem 
ìtumu inyi Jewu ibe ikeyi: “Ebi owot iman kwun̄ ebekikweek me inyọn̄ ogboon̄ 
ubọọn̄ Ijeren ikikpulu mege isi ire òso ukot ini.” 

Salum îkana ogwu ubọọn̄ Ijeren 

13Salum gwun̄ kè Jabes ìkana ogwu ubọọn̄ Ijeren me òso akọp acha ita mè 
onaan̄ge me lek mkpulu kè Ujaya ogwu ubọọn̄ Juda, mè ikup me Sameria ikpulu 
onyan̄ ge gaalek. 
14Menayem gwun̄ kè Gadi oneninan̄a me Tirija inu me Sameria, mè inikpan̄ 
Salum gwun̄ kè Jabes me ere ya, mè inikana ubọọn̄ me irek kan̄. 
15Otutuuk ofifi inu òrọrọ me ukot mkpulu kè Salum, melek ijo otitọt îtọtbe ikeme 
ene, mîge otutuuk itap me emen ikpa mfufuk echi ebi ubọọn̄ Ijeren. 

16Mgbọ Menayem onan̄abe me Tirija ikije isibi, ebi ama Tifisa kpechieek 
igwugwuku otunchit ama kiban̄ inyi. Mije keya, ititim akọn̄ me lek ama ya, mè 
ikpan̄ otutuuk ebi ama ya, mè ichiin̄ owot ebi nwa-owot geelek ibak me emen 
ama ya, mè ikpan̄ si ebi ìluk me asabọn ama òkukup me emen okike ijọn̄ ama ya. 

Menayem îkana ogwu ubọọn̄ Ijeren 

17Me òso akọp acha ita mè onaan̄ge me lek mkpulu kè Ajariya ogwu ubọọn̄ Juda, 
Menayem gwun̄ kè Gadi onenikana ogwu ubọọn̄ Ijeren, mè ikup me Sameria 
ikpulu akọp acha. 
18Menayem orọrọ ijo inu me chieen̄ Okumugwem. Me otutuuk mkpulu kan̄, 
ìkasan̄a lek ìsan̄a me lek ijo inu cha Jerobuwam gwun̄ kè Nebat orọbe, eyi îrọbe 
inyi ebi Ijeren erọ ijo inu. 
19Me ike mgbọ ge, Tigilat-Pilesa ogwu ubọọn̄ Asiria onenijibi akọn̄ initim me 
Ijeren. Menayem osasan̄a akọp obop kilo alata okuket inyi, inyi igọọk ọmọ ikeke, 
mè ibieen̄ ọmọ inye, mè ekakọt ìsan̄a ọmọ me mkpulu. 
20Menayem ìtetet ebi ene me unye-ubọk ibọkọ ikpoko ya, ene geelek òbọbọọn̄ 
ubọọn̄ ìtip akọp ikpoko alata okuket go, inyi esa enyi ogwu ubọọn̄ Asiria. Sa me 
ikeyi, ogwu ubọọn̄ Asiria ogwugwu ikom ifo, ìkayaka ìkup ìtim akọn̄ me ido 
Ijeren. 
21Otutuuk ofifi inu òrọrọ me ukot mkpulu kè Menayem, mè otutuuk inu îrọbe, 
mîge otutuuk itap me emen ikpa mfufuk echi ebi ubọọn̄ Ijeren. 
22Menayem onenikwu ifo igọọk ebi nte nte kan̄. Pekaya ogwu gwun̄ onenikana 
ubọọn̄ me irek kan̄. 

Pekaya îkana ogwu ubọọn̄ Ijeren 

23Me òso akọp acha go me lek mkpulu kè Ajariya ogwu ubọọn̄ Juda, Pekaya gwun̄ 
kè Menayem onenikana ogwu ubọọn̄ Ijeren, mè ikup me Sameria ikpulu Ijeren 
acha iba. 
24Pekaya orọrọ ijo inu me chieen̄ Okumugwem. Ìkatele ijo ugwem yaage 
Jerobuwam gwun̄ kè Nebat orọbe, eyi îrọbe inyi ebi Ijeren erọ ijo inu. 
25Ene ge me lek ebi ibot ikwaan̄ kan̄ ekigwen Peka gwun̄ kè Remaliya, onenito 
okpin inyi ọmọ, mè inisa akọp ebirieen̄ go, ebi Giliadi, igbaalek kan̄ isi inin̄ emen 
uwu akọn̄ òkup me lek uwu ogwu ubọọn̄ me Sameria, mè ikpan̄ Pekaya, mè 
ikpan̄ si Arigobu melek Arie igbaalek. Sa me ikeyi ke Peka okpan̄ Pekaya, mè 
inikana ubọọn̄ me irek kan̄. 
26Otutuuk ofifi inu òrọrọ me ukot mkpulu kè Pekaya, mè otutuuk inu îrọbe, mîge 
otutuuk itap me emen ikpa mfufuk echi ebi ubọọn̄ Ijeren. 

Peka îkana ogwu ubọọn̄ Ijeren 

27Me òso akọp acha go mè iba me lek mkpulu kè Ajariya ogwu ubọọn̄ Juda, Peka 
gwun̄ kè Remaliya onenikana ogwu ubọọn̄ Ijeren, mè ikup me Sameria ikpulu 
Ijeren akọp acha iba. 

28Peka orọrọ ijo inu me chieen̄ Okumugwem. Ìkasan̄a lek me lek ijo inu cha 
Jerobuwam gwun̄ kè Nebat orọbe, eyi îrọbe inyi ebi Ijeren erọ ijo inu. 
29Îre me ukot kè Peka ogwu ubọọn̄ Ijeren ke Tigilat-Pilesa ogwu ubọọn̄ Asiria 
okpọk inu initim akọn̄ me Ijeren, mè ibọkọ ama Ijon, mè Aben Bet Maaka, mè 
Janowa, mè Kedes mè Asọru. Îbọkọ si agan̄ Giliadi mè agan̄ Galili, igbaalek 
otutuuk ijọn̄ ebi owot iman kè Nafitali, mè ikpulu ebi ama cha me usun̄ akọn̄ isi 
igwook me Asiria. 
30Osiya gwun̄ kè Ela onenito okpin inyi ogwu ubọọn̄ Peka gwun̄ kè Remaliya, mè 
itet ikpan̄, mè ikana ubọọn̄ me irek kan̄ me òso akọp acha iba me lek mkpulu kè 
Jotam gwun̄ kè Ujaya ogwu ubọọn̄ Juda. 
31Otutuuk ofifi inu òrọrọ me ukot mkpulu kè Peka, mè otutuuk inu îrọbe, mîge 
otutuuk itap me emen ikpa mfufuk echi ebi ubọọn̄ Ijeren. 

Jotam îkana ogwu ubọọn̄ Juda 
(II Mfuf 27:1-9) 

32Me òso acha iba me lek mkpulu kè Peka gwun̄ kè Remaliya ogwu ubọọn̄ Ijeren, 
Jotam gwun̄ kè Ujaya onenikana ogwu ubọọn̄ Juda. 
33Jotam ìre akọp acha iba mè go mgbọ îkanabe ogwu ubọọn̄, mè ikup me 
Jeruselem ikpulu akọp mè acha gweregwen. Erieen̄ ogwu uga ìre Jerusa gwun̄ kè 
Jadọk. 
34Jotam îrọ inu òtatat me chieen̄ Okumugwem, kubọk Ujaya ogwu ute orọbe. 

35Ire, kpegbugbọ isi-ijọn̄ cha. Ebi ene ekpọkpọ ikisi igwa si ngwugwa, mè ikiwọp 
nsensi me isi-ijọn̄ cha. Îre Jotam okpọk inama Otunchit Agan̄ Inyọn̄ me lek Uwu 
Mbuban Okumugwem. 
36Otutuuk ofifi inu òrọrọ me ukot mkpulu kè Jotam, mè otutuuk inu îrọbe, mîge 
otutuuk itap me emen ikpa mfufuk echi ebi ubọọn̄ Juda. 
37Îre me ukot kan̄ ke Okumugwem obene iria Rejin ogwu ubọọn̄ Aram, mè Peka 
gwun̄ kè Remaliya, ibe ejibi akọn̄ esa enetim me ido Juda. 
38Jotam onenikwu ifo igọọk ebi nte nte kan̄, ebeben ifuun̄ me ere efuun̄be ebi nte 
nte kan̄ me ama kè Debit ogwu ute. Ayaji ogwu gwun̄ onenikana ubọọn̄ me irek 
kan̄. 

II Ubọọn̄ 16 

Ayaji îkana ogwu ubọọn̄ Juda 

(II Mfuf 28:1-27) 

1Me òso akọp acha go mè iba me lek mkpulu kè Peka gwun̄ kè Remaliya ogwu 
ubọọn̄ Ijeren, Ayaji gwun̄ kè Jotam onenikana ogwu ubọọn̄ Juda. 

2Ayaji ìre akọp acha iba mgbọ îkanabe ogwu ubọọn̄, mè ikup me Jeruselem 
ikpulu akọp mè acha gweregwen. Ire, ìkarọ inu òtatat me chieen̄ Okumugwem 
Awaji kan̄ kubọk ogwu ute Debit orọbe. 
3Îrọ ijo ugwem yaage ebi ubọọn̄ Ijeren erọbe. Ògak ge, îwọp ogwu gwun̄ enerieen̄ 
me ukan̄ isa igwa ngwugwa inyi mkpọmfaka igọọk me lek mbuban orọmijọn̄ ebi 
ofifi ido cha ebi Okumugwem orieen̄be isan̄a me lek ijọn̄ ya mgbọ ebi Ijeren 
ekinu. 
4Îkisi igwa ngwugwa, mè ikiwọp si nsensi me isi-ijọn̄ cha, mè inyọn̄ orioon̄ 
geelek, mè irak agọọk uti geelek òsasan agọọk. 
5Rejin ogwu ubọọn̄ Aram mè Peka gwun̄ kè Remaliya ogwu ubọọn̄ Ijeren 
enenijibi akọn̄ inu me lek kè Ayaji me Jeruselem, mè inikpa mbin akọn̄ ikana 
Ayaji me emen ama Jeruselem. Ire, kpekọt itim ikpan̄ ọmọ. 
6Îre mgbọ ya ke Rejin ogwu ubọọn̄ Aram orieen̄ ebi Juda ìkiluk me Elat isibi, mè 
inikpọk ibọkọ ama ya inyi Edọm. Ebi Edọm eneninin̄ Elat iluk, mè ibia mege inire 
cherekeyi. 
7Ayaji oneniria osat isi lek kè Tigilat-Pilesa ogwu ubọọn̄ Asiria, isi itumu inyi ibe 
ikeyi: “Emi ìre ogwu usun̄ kwun̄, mè ire si gwun̄ kwun̄. Nye lek na nyan̄a emi sibi 
me ubọk ogwu ubọọn̄ Aram mè ogwu ubọọn̄ Ijeren, ebi ìnunu inikitim emi akọn̄ 
me lek.” 
8Ayaji okpukpulu alata okuket mè alata araran̄ òkup me Uwu Mbuban 
Okumugwem mè echi òkup me ere isun̄-inu me uwu ogwu ubọọn̄, mè isa iria ijet 
ogwu ubọọn̄ Asiria kubọk uche. 
9Ogwu ubọọn̄ Asiria ochechieek inyi, mè inijibi akọn̄ isi Damasikọs, mè ibọkọ, 
mè ikpulu ebi ama ya me usun̄ akọn̄ ya isa isi igwook me Kiri, mè ikpan̄ ogwu 
ubọọn̄ Rejin. 
10Ogwu ubọọn̄ Ayaji onenisi Damasikọs isi imun̄ Tigilat-Pilesa ogwu ubọọn̄ 
Asiria. Me Damasikọs ya, imumun̄ ntook ngwugwa ge îmabe, mè iniria ogugo 
ntook ya melek nteme ubọk ebesa inama ntook ya ijet Uraya ogwu ngwugwa, 
mè inyi ida ibe enama. 
11Uraya ogwu ngwugwa oneninama ntook ngwugwa ya igọọk me lek otutuuk 
ngwugwat cha ogwu ubọọn̄ Ayaji oriabe inan̄a me Damasikọs ijet ọmọ, mè inama 
isan̄a sabum ogwu ubọọn̄ Ayaji onigwu ikom inan̄a me Damasikọs ika. 
12Mgbọ ogwu ubọọn̄ onan̄abe me Damasikọs ika, mè inimun̄ ntook ya, ijeje inene 
inyọn̄, 
13mè igwa ngwugwa ewọwọp iriọk kan̄, mè ngwugwa akpa kan̄, mè ngwugwa 
miin̄ egwogwook kan̄, mè igwook eje anam ngwugwa esuuk kan̄ me inyọn̄ ntook 
ya. 

14Inenijibi ntook ngwugwa esabe ekwe irọ ya eyi òkup me isi Okumugwem isan̄a 
me isi Uwu Mbuban, me ere îkupbe me etete ayaya ntook kan̄ ya melek Uwu 
Mbuban, mè isa isi igwuun̄ me agan̄ inyọn̄ ayaya ntook kan̄ ya. 
15Ogwu ubọọn̄ Ayaji oneninyi Uraya ogwu ngwugwa ida ibe: “Me inyọn̄ ayaya 
ntook ya, òrere eyi ilile ya, ke owu obokigwa ngwugwa ewọwọp iriọk eyi 
ewelegwe, mè ngwugwa akpa eyi ikakwun̄, mè ngwugwa ewọwọp iriọk eyi 
ogwu ubọọn̄ melek ngwugwa akpa òje me lek, mè ngwugwa ewọwọp iriọk eyi 
otutuuk ebi ido melek ngwugwa akpa òje me lek, melek ngwugwa miin̄ 
egwogwook òje me lek. Inyọn̄ ayaya ntook yi si ke obokigwook otutuuk eje 
ngwugwa ewọwọp iriọk mè eje otutuuk ofifi chieen̄ ngwugwa geelek. Ire, ntook 
ngwugwa eyi ekwe ya ìbokup inyi emi mâsabe ikido nteme.” 
16Uraya ogwu ngwugwa orọrọ otutuuk inu cha ike ogwu ubọọn̄ Ayaji onyibe 
ọmọ ida. 
17Ogwu ubọọn̄ Ayaji oneniwaka okwukwek òkup me agba owot ngugọọn̄ ekwe 
echi ogwu ubọọn̄ Solomọn orọbe itap me Uwu Mbuban, mè ibeen̄ si okwa igwọk-
lek cha isan̄a me inyọn̄ ngugọọn̄ ekpirikpo cha, mè iwaka si otin̄ ekwe ekigwen 
Okwaan̄ ya isan̄a me inyọn̄ udun̄ eriembuuk cha esabe ekwe si irom, mè iyaka 
inisa ewuuk ikike irak. 
18Îgbugbọ ochichit enamabe me emen Uwu Mbuban ere ogwu ubọọn̄ okikweek 
irek me Usen Mbuban, mè ichit si oniin̄ ogwu ubọọn̄ okije inan̄a me uwu ogwu 
ubọọn̄ inin̄ emen Uwu Mbuban. Ayaji ìrọ otutuuk inu chi, inyi ogwu ubọọn̄ Asiria 
ibele ejit me lek kan̄. 
19Otutuuk ofifi inu òrọrọ me ukot mkpulu kè Ayaji, mè otutuuk inu îrọbe, mîge 
otutuuk itap me emen ikpa mfufuk echi ebi ubọọn̄ Juda. 
20Ayaji onenikwu ifo igọọk ebi nte nte kan̄, ebeben ifuun̄ me ere efuun̄be ebi nte 
nte kan̄ me ama kè Debit. Ejikaya ogwu gwun̄ onenikana ubọọn̄ me irek kan̄. 

II Ubọọn̄ 17 

Osiya, òta ogwu ubọọn̄ Ijeren 

1Me òso akọp mè acha iba me lek mkpulu kè Ayaji ogwu ubọọn̄ Juda, Osiya gwun̄ 
kè Ela onenikana ogwu ubọọn̄ Ijeren me Sameria, mè ikpulu ido Ijeren acha 
onaan̄ge. 
2Osiya orọrọ ijo inu me chieen̄ Okumugwem, ire, ìkafieek kubọk echi ebi ubọọn̄ 
Ijeren ebi ìdadasi ikpulu sabum ọmọ erọbe. 
3Me ike mgbọ ge, Salimanesa ogwu ubọọn̄ Asiria onenijibi akọn̄ inu me lek kè 
Osiya, mè itim ikpan̄ ọmọ. Ebi Ijeren ebebene ikikpe otitip mkpulu inyi Asiria 
acha geelek. 

4Ogwu ubọọn̄ Asiria oneniweek iriọọn̄ ibe ke Osiya înween̄ lek iria osat isi lek kè 
So ogwu ubọọn̄ Ijipiti ikibeek ntap-ubọk, mè ijit ikpekpe otitip mkpulu îkikpe 
inyi Asiria me acha me acha. Itetet Osiya itap me mkpọn, mè igon ikam. 
5Ogwu ubọọn̄ Asiria onenijibi akọn̄ inin̄ otutuuk ido Ijeren, mè ikpa mbin akọn̄ 
ikana Sameria, mè igon ama ya ichit otuuk kè acha ita. 
6Me òso acha onaan̄ge me lek mkpulu kè Osiya, ogwu ubọọn̄ Asiria obọbọkọ ama 
Sameria, mè ikpulu otutuuk ebi Ijeren me usun̄ akọn̄ isa isi igwook me Asiria, mè 
isun̄ ema me ama Ala, mè agan̄ ijọn̄ Gojan me agba lek okwaan̄ Aboru, mè ama 
ile echi ebi Midia. 

Mîkpulu otutuuk ebi Ijeren me usun̄ akọn̄ mije ijo inu 

7Ùrioon̄ yi ìmọnọ irek, mije, ebi Ijeren mîrọ ijo inu me lek Okumugwem Awaji 
kiban̄ ogwu òsasan̄a ema isibi me Ijipiti, me irak mkpulu ogwu Fero, ogwu ubọọn̄ 
Ijipiti. Ebi Ijeren mîjit ọmọ, mè isi ikiriaak ebi kè ofifi awaji. 
8Ema ekirọ orọmijọn̄ ebi ofifi ido cha ebi Okumugwem orieen̄be isan̄a me isi 
kiban̄, mè ikirọ si ijo inu cha ebi ubọọn̄ ebi Ijeren erọbe. 
9Me nlelet, ebi Ijeren mînween̄ lek irọ si inu echi Okumugwem Awaji kiban̄ 
ikamage. Ema mînama isi-ijọn̄ inyi lek kiban̄ me otutuuk ama ile kiban̄, ibene me 
lek uwu-oket ebi mbem mege isi igwook me lek ama mgban akọn̄ kiban̄. 
10Ema mîgwugwuun̄ ewuuk mfaka mè igwugwuun̄ si uti yọk Asera me inyọn̄ 
ubene ubene orioon̄ geelek, mè irak uti geelek òsasan otu agọọk. 
11Ema mîkiwọp nsensi me otutuuk isi-ijọn̄ cha kubọk ebi ofifi ido cha ebi 
Okumugwem orieen̄be isan̄a me isi kiban̄ ekirọ, mè ikirọ owuwa ijo inu echi 
òkinaan̄ Okumugwem ejit. 
12Ema ekitọbọ ebum inyi mkpọmfaka, ubọk geelek ibe ke Okumugwem îgban 
ema ibe ekarọ inu òkup ikeya. 
13Okumugwem îtaba ebi Ijeren mè ebi Juda ubọk me utọn̄ sa me otu otutuuk ebi 
nriran kan̄, mè ebi kan̄ ìkimọọn̄ inu itibi, ibe: “Ìgwu ìkom ìtele ijo ugwem kinyi, 
mè ìkirọ ikọ ntọbe melek orọmijọn̄ n̄a ìgọọk me lek otutuuk Ikan echi nnyibe ebi 
nte nte kinyi, mè echi nnyibe enyi sa me otu ebi nriran, ebi ikwaan̄ n̄a.” 
14Ire, ema ekpọkpọ itet ejit kiban̄ inye kubọk unye-ejit ebi nte kiban̄ ukot ikaan̄, 
ebi kpetoon̄ ejit me lek Okumugwem Awaji kiban̄. 
15Ema ejijit orọmijọn̄ kan̄, mè ijit inyan̄a-ibot eyi înyan̄abe melek ebi nte nte 
kiban̄, mè ijit si itataba ubọk me utọn̄ eyi îtababe ema. Ema ekekitọbọ ebum inyi 
mkpọmfaka ikike, mè inikana si ife ikike, mè ikigọọk irọ orọmijọn̄ ebi ido ìluluk 
ikana ema cha, ebi Okumugwem onyibe ema ida ibe ekarọ inu ebi ife cha ekirọ. 
16Ema mîtele otutuuk ikọ Okumugwem Awaji kiban̄ otọbe, mè isi itọkọ 
mkpọmfaka eriembuuk iba inyi lek kiban̄, mè igwuun̄ si uti yọk Asera inyi lek 
kiban̄, mè ikitọtọbọ ebum inyi otutuuk ntoronyan̄ òkup me akpa isinyọn̄, mè ikisi 
ikwaan̄ inyi Baali. 

17Ema mîkiwọp bọn ebirieen̄ kiban̄ mè bọn ebibaan̄ kiban̄ me ukan̄ isa ikigwa 
ngwugwa inyi mkpọmfaka, mè ikido ido-inu, mè ikitet ǹcha. Ema esasa ugwem 
kiban̄ inyam inyi irọrọ ijo inu me chieen̄ Okumugwem, mè isa me ikeya ikirọ inyi 
ejit ikinaan̄ Okumugwem. 
18Okumugwem onanaan̄ ejit enenen me lek ebi Ijeren, mè isan̄a ema isan̄a isi ge 
me isi kan̄. Ebi otoko kè Juda gaalek eyaka inisik. 
19Ire, ebi otoko kè Juda si kpekirọ ikọ Okumugwem Awaji kiban̄ otọbe, ema si 
ekirọ orọmijọn̄ ebi Ijeren. 
20Eya orọ, Okumugwem ojijit otutuuk owot iman kè Ijeren, mè isulu ema osusut, 
mè iyaka ema itap me ubọk ebi m̀fum, mè itutuku ema abayaage ire mgbọ 
îrieen̄be ema isibi me isi kan̄. 
21Mgbọ Okumugwem ofelebe ebi Ijeren isan̄a me lek ebi uwu kè Debit, enenisa 
Jerobuwam gwun̄ kè Nebat ito ubọọn̄ me Ijeren. Jerobuwam osasa ebi Ijeren ije 
inan̄a me lek Okumugwem, mè irọ inyi ema erọ ijo inu òmimin enenen. 
22Ebi Ijeren etetet lek inye ikirọ otutuuk ijo inu kè Jerobuwam, kpegwu ikom 
itele, 
23mege Okumugwem orieen̄be ema isan̄a me isi kan̄, kubọk îtumube sa me otu 
otutuuk ebi ikwaan̄ kan̄ ebi nriran. Îre mije keyi ke ekpulu ebi Ijeren me usun̄ 
akọn̄ isan̄a me inyọn̄ ijọn̄ kiban̄ isa isi igwook me Asiria mege inire cherekeyi. 

Ebi Asiria mîniluk me Ijeren 

24Ogwu ubọọn̄ Asiria onenikpulu ebi ene inan̄a me ama Babilọn, mè Kuta, mè 
Afa, mè Amat, mè Sefarifayim isa inigwook me Sameria melek otutuuk ama ebi 
Sameria me useen̄ ebi Ijeren ebikaan̄ ama cha. Ikeyi ke ebi Asiria enibọkọ 
Sameria mè otutuuk ama ebi Ijeren geelek isa irọ echi kiban̄. 
25Mgbọ ebi ife cha ebenebe ikiluk me ere ya, ema kpekitọbọ ebum inyi 
Okumugwem. Eya orọ, Okumugwem oneniria ebi kè egbe àtat itaak me etete 
kiban̄. Egbe àtat cha okpakpan̄ usini ene me lek kiban̄. 
26Etip osisi ilook ogwu ubọọn̄ Asiria ibe, “Kpọ, ebi owu okpulube inan̄a me ofifi 
ido isi igwook me ama ebi Sameria cha me useen̄ ebikaan̄ ama kperiọọn̄ inu 
awaji ijọn̄ ama cha okiweek. Eya orọ, îria ebi kè egbe àtat itaak me etete kiban̄. 
Kpọ, egbe àtat mônikpan̄ ife cha isan̄a, mije, kperiọọn̄ orọmijọn̄ awaji ijọn̄ ama 
ya!” 
27Ogwu ubọọn̄ Asiria oneninyi ida ibe: “Ìria ene ge me lek ebi ngwugwa cha 
ekpulube me akọn̄ me ere ya, inyi igwu ikom isi Sameria isi iluk, mè ikijeen̄ ife 
cha inu awaji ijọn̄ ama ya okiweek.” 
28Ene ge me etete ebi nriran cha etetbe me akọn̄ me Sameria okaka inu iniluk 
me Beten, mè ikijeen̄ ebi ife cha ubọk ekitọbọ ebum inyi Okumugwem. 

29Ubọk geelek si, ife cha, kpa ido kpa ido, erọrọ awaji kiban̄ me ama geelek ema 
elukbe, mè iyiyik awaji kiban̄ cha me isi-ijọn̄ ebi Sameria egwugwuun̄be me ama 
cha. 
30Ebi Babilọn mîrọ awaji kiban̄ òrere Sukot Benot, ebi Kut erọrọ Nerigan kiban̄, 
ebi Amat erọrọ Asima, 
31ebi Afa erọrọ Nibiyaji mè Taritak, ebi Sefarifayim ekekiwọp bọn kiban̄ me ukan̄ 
isa ikigwa ngwugwa inyi ebi kè awaji kiban̄ Adaramelek mè Anamelek. 
32Ife cha ekekitọbọ ebum inyi Okumugwem. Ire, ema esasan̄a si ebi ene me etete 
kiban̄, me ido me ido, isa ito kubọk ebi ngwugwa ìkikpọ chieen̄ me lek isi-ijọn̄ 
kiban̄. Ebi ngwugwa chi ekekigwa ngwugwa inyi ema me isi-ijọn̄ kiban̄ cha. 
33Ema ekekitọbọ ebum inyi Okumugwem, ire, mè ikitọbọ si inyi mkpọmfaka 
kiban̄ igọọk me lek orọmijọn̄ ido ere ema enan̄abe. 
34Mege inire chereyi ema etetet oka orọmijọn̄ kiban̄ cha inye. Kpekitọbọ ebum 
inyi Okumugwem ijaan̄, kpekisusun̄ si orọmijọn̄ kan̄, mè ikan ido kan̄, mè ikan 
kan̄, mè otutuuk ikọ îtọbe inyi bọn kè Jekọp, ogwu îgwenbe si Ijeren. 
35Mgbọ Okumugwem onyan̄abe ibot inyi ebi Ijeren, ìtataba ema ubọk me utọn̄ 
ibe: “Ikatọbọ ebum ìnyi ebi kè ofifi awaji geege, ikatọbọ ibot me ijọn̄ ìnyi ema, 
ikasi ikwaan̄ ìnyi ema, ikagwagwa si ngwugwa ìnyi ema. 
36Okumugwem, ogwu òsasa me unye ubọk melek ikpele unye isan̄a enyi isibi me 
Ijipiti, îre ọmọ ke enyi ebekitọbọ ebum inyi, ọmọ si ke enyi ebekigwa ngwugwa 
inyi. 
37Orọmijọn̄ kan̄, mè ikan ido kan̄, mè ikan kan̄, mè otutuuk ikọ îtọbe, mè ige isun̄ 
inyi enyi, echicha ke enyi ebekisun̄, mè ikirọ usen geelek. Ikatọbọ ebum ìnyi ofifi 
awaji geege. 
38Ikawuuk inyan̄a-ibot nnyan̄abe melek kinyi, ikatọbọ ebum ìnyi ofifi awaji 
geege. 
39Kpan̄asi ikeya, Okumugwem Awaji kinyi gaalek ke enyi ebekitọbọ ebum inyi, 
ọmọ si obonyan̄a enyi isibi me ubọk otutuuk ebi ochicha kinyi.” 
40Ire, ema kpegban̄ utọn̄. Kpan̄asi ikeya, ema etetet lek inye ikirọ oka orọmijọn̄ 
kiban̄ cha. 
41Ire, ebi ichen chi ekekitọbọ ebum inyi Okumugwem, mè ikiriaak si mkpọmfaka 
kiban̄ cha. Bọn kiban̄ mè bọn bọn kiban̄ ekekirọ si inu yaage ebi nte nte kiban̄ 
erọbe mege inire cherekeyi. 

II Ubọọn̄ 18 

Ejikaya ogwu ubọọn̄ Juda 

(II Mfuf 29:1-2; 31:1) 

1Me òso acha ita me lek mkpulu kè Osiya gwun̄ kè Ela ogwu ubọọn̄ Ijeren, Ejikaya 
gwun̄ kè Ayaji onenikana ogwu ubọọn̄ Juda. 
2Ejikaya ìre akọp acha iba mè go mgbọ îkanabe ogwu ubọọn̄, mè ikup me 
Jeruselem ikpulu akọp acha iba mè onaan̄ge. Erieen̄ ogwu uga ìre Abija, gwun̄ kè 
Jekaraya. 
3Ejikaya îrọ inu òtatat me chieen̄ Okumugwem, kubọk Debit ogwu ute ukot ikaan̄ 
orọbe. 
4Îgwak otutuuk isi-ijọn̄ cha, mè ibak otutuuk ewuuk mbuban, mè isọp uti yọk 
Asera igwook. Ijijinu ya eyi Mosis osabe ekwe irom me emen èwê, ìsọsọp 
ikpukpuku, mije, ebi Ijeren ekiwọwọp si nsensi inyi ijijinu ya mege inire ike 
mgbọ ya, mè inyi erieen̄, Neyusitan. 
5Ejikaya îtoon̄ ejit me lek Okumugwem, Awaji ebi Ijeren. Me etete otutuuk ebi 
ubọọn̄ Juda ebi ìwuwuuk lek ikpulu me isi kan̄, mè ebi ìnikpulu me mgburudun̄, 
kpunu ogwu òbet lek kan̄. 
6Ìtataba lek iriaak me lek Okumugwem, ìkatele igọgọọk ọmọ mgbọ geege, ìkatele 
si irọrọ ikọ Okumugwem otọbe inyi Mosis ibe ekerọ. 
7Okumugwem okekeke melek kan̄, inu geelek îchakbe ubọk me lek irọ okekije 
ijaan̄. Ejikaya okpakpaka ibot inyi ogwu ubọọn̄ Asiria, ìkayaka ìsiki ibot ìnyi. 
8Ejikaya onenitim akọn̄ ikpan̄ ebi Filisia isi igwook me Gaja mè otutuuk okike 
ijọn̄ kiban̄, ibene me lek uwu-oket ebi mbem isi ire lek ama mgban akọn̄ kiban̄. 
9Me òso acha ini me lek mkpulu ogwu ubọọn̄ Ejikaya, òrere òso acha jaaba me 
lek mkpulu kè Osiya gwun̄ kè Ela ogwu ubọọn̄ Ijeren, mgbọ ya ke Salimanesa 
ogwu ubọọn̄ Asiria ojibi akọn̄ isi ama Sameria, mè ikpa mbin akọn̄ ikana. 
10Me òta usen me òso acha ita me lek akọn̄ ya, ebi Asiria ebọbọkọ ama Sameria. 
Acha ya ore òso acha gweregwen me lek mkpulu kè Ejikaya ogwu ubọọn̄ Juda, 
mè ire òso acha onaan̄ge me lek mkpulu kè Osiya ogwu ubọọn̄ Ijeren. 
11Ikeya ke ogwu ubọọn̄ Asiria onikpulu ebi Ijeren me usun̄ akọn̄ isa ifo Asiria, 
mè isun̄ ema me ama Ala, mè agan̄ ijọn̄ Gojan me agba lek okwaan̄ Aboru, mè 
ama ile echi ebi Midia. 
12Inu yi ìrọ ikeyi, mije, ebi Ijeren kpeyaka ikigban̄ utọn̄ inyi Okumugwem, Awaji 
kiban̄. Ema mîkpaka ibot me lek inyan̄a-ibot kan̄. Otutuuk inu Mosis ogwu 
ikwaan̄ Okumugwem onyibe ida ibe ema erọ, ema kpegban̄ utọn̄ me lek, 
kpekirọrọ si. 
13Me òso akọp mè acha ini me lek mkpulu ogwu ubọọn̄ Ejikaya, Senakerip ogwu 
ubọọn̄ Asiria onenijibi akọn̄ isi itim me lek otutuuk ama ile ebi Juda ewakbe 
mgban akọn̄ ikana, mè ibọkọ otutuuk ama cha. 
14Ejikaya, ogwu ubọọn̄ Juda oneniria etip ijet ogwu ubọọn̄ Asiria me Lakis ibe: 
“Nrọ owu ilọ. Nye lek kpulu ebi akọn̄ kwun̄ gwu kom san̄a emi me lek, ke mâkpe 
owu inu geelek odobe.” Ogwu ubọọn̄ Asiria onenifieek akọp obop kilo alata 

okuket mè obop kilo alata araran̄ inyi Ejikaya ogwu ubọọn̄ Juda ibe ikpe inyi 
ọmọ. 
15Ejikaya okpukpulu alata okuket òkukup me emen Uwu Mbuban Okumugwem 
mè echi òkup me ere isun̄-inu me uwu ogwu ubọọn̄, mè isa ikpe inyi. 
16Me mgbọ ya, Ejikaya ogwu ubọọn̄ Juda îkama si otutuuk alata araran̄ echi ọmọ 
me lek kan̄ osabe ichọkọ ichit otutuuk afọn̄, mè otutuuk ubọk afọn̄ òkup me lek 
Uwu Mbuban Okumugwem, mè isa igbaalek ikpe inyi ogwu ubọọn̄ Asiria. 

Senakerip îtap urimi me Jeruselem 

17Ogwu ubọọn̄ Asiria oneniria ogwu otu uji akọn̄ kan̄, mè ogwu ibot ebi ibot akọn̄ 
kan̄, mè ogwu ibot isi akọn̄ kan̄, melek ikpele urum akọn̄, inan̄a me Lakis, isi lek 
ogwu ubọọn̄ Ejikaya me Jeruselem. Ebi ife cha enenire Jeruselem, mè ikeke me 
lek okolo agbugbuk ebumbe me lek òkpuku mun̄ agan̄ inyọn̄, eyi òkup me lek 
oniin̄ ekije isi ere ekigwọk ofọnti. 
18Ema enenikup me ere ya iria etip igwen Ejikaya ogwu ubọọn̄. Eliakim gwun̄ kè 
Ilikiya, òrere ogwu ibot ikwaan̄ me uwu ogwu ubọọn̄, mè Sebina ogwu uti ikpa, 
melek Jowa gwun̄ kè Asafu ogwu òkige mfufuk, esisibi isi ichichini ema. 
19Ogwu ibot isi akọn̄ ya onenitumu inyi ema ibe, “Ìsi ìtumu ìnyi Ejikaya ibe ikeyi: 
“ ‘Ogwu ubọọn̄ ilile ya, ogwu ubọọn̄ Asiria, ìkido owu ibe ikeyi: Keke ke owu osa 
itoon̄ ejit, mè ikinye ejit ikeyi? 
20Ìre òkikeek ibe ke ifuk-ibot akọn̄ mè unye isasa itim akọn̄ ìre ukpọk ukpọk ikọ 
otu ikike. Ìre ekene ke obieen̄ ejit me lek, eyi owu okikpaka ibot inyi emi? 
21Kpọ, òkibieen̄ ejit me lek ebi Ijipiti, mkpat òyiyip òbubum ya, eyi ogwu ibieen̄ 
ubọk me lek, òchim ene akajit ubọk otap unan. Ikeya ke Fero ogwu ubọọn̄ Ijipiti 
okup me lek ebi geelek ìbebieen̄ ọmọ lek me lek. 
22Ire otumu inyi emi ibe, “Eji etoon̄ ejit me lek Okumugwem Awaji kiji,” ìre ìkare 
isi-ijọn̄ kan̄ mè ntook kan̄ ke owu Ejikaya ogbugbọ igwook, mè ibe ebi Juda mè 
ebi Jeruselem, “Îre isi ntook keyi ke enyi ebekitọbọ ebum me Jeruselem”? 
23“ ‘Mgbọ yi, na gọọk nte uwu n̄a, ogwu ubọọn̄ Asiria, fieek ubọk nu, mè ǹnyi owu 
obop inyinya iba, mè ekpọ-nu mè ìre owu môkọt ikaan̄ ene iso ebi ìbekọp inyinya 
cha. 
24Ire owu òkakọt ìrọ sọntiik inu òkup ikeya, owu òbojeje ikọt irieen̄ ogwu ibot 
akọn̄ ge me etete ebi ìsisip ichit me lek ebi ibot akọn̄ ogwu nte uwu n̄a ikpebe, 
ubọk geelek ibe ke owu òtoon̄ ejit ibe ke ogwu ubọọn̄ Ijipiti mônyi owu owuwa 
uji akọn̄ mè ebi ìkikọp? 
25Isan̄a me ikeya, ìre owu òkikeek ibe ke ǹnu inenijijaka ido yi, me Okumugwem 
ikariọọn̄ge? Îre Okumugwem me lek kan̄ obe emi ǹjibi akọn̄ ǹnu me lek ido yi, 
mè ǹjijaka ǹgwook.’ ” 
26Eliakim gwun̄ kè Ilikiya, mè Sebina mè Jowa enenitumu inyi ogwu ibot isi akọn̄ 
ya ibe, “Soso, sa usem Aram tumu ikọ nyi eji ebi ikwaan̄ kwun̄, mije, eji mîkinọ 

usem keya. Kayaka ìsa usem Iburu ìtumu ikọ melek kiji, mije, ebi ìkup me inyọn̄ 
mgban yi mêkinọ inu okitumu.” 
27Ire, ogwu ibot isi akọn̄ ya ofọfọọk ibe, “Ìre nte uwu kinyi melek kinyi gaalek ke 
nte uwu n̄a oria emi ibe ǹnentumu ikọ chi ǹnyi? Ìre ìkare si ebi ìkup me inyọn̄ 
mgban yi, ebi ìberie si ifin kiban̄ mè inwọ anaan̄ kiban̄ kubọk enyi eberie mè 
inwọ echi kinyi, ke îbe emi ǹtumu ǹnyi m̀gbaalek?” 
28Ogwu otu uji akọn̄ ya onanan̄a ikeke, mè isa usem Iburu itaan̄ ukpo itumu ibe, 
“Ìgban̄ ikọ ogwu ubọọn̄ ilile ya, ogwu ubọọn̄ Asiria otumube! 
29Ogwu ubọọn̄ ya ìtumu ibe ikeyi: Ikachieek ibe Ejikaya ifiaan̄ enyi ifiin̄. Ejikaya 
ìkpokọt inyan̄a enyi isibi me ubọk n̄a! 
30Ikachieek ibe Ejikaya irọ ibe enyi etoon̄ ejit me lek Okumugwem, mè itumu inyi 
enyi ibe, ‘Okumugwem ìkpolọlọ inyanyan̄a eji. Ama keyi ìkponin̄ me ubọk ogwu 
ubọọn̄ Asiria.’ 
31“Ikagban̄ utọn̄ me lek kè Ejikaya. Ogwu ubọọn̄ Asiria ìtumu ibe ikeyi: Ìrọ 
mgbaan̄-nchieek melek n̄a, mè ìsibi ìna me lek n̄a, ke enyi ene geelek môrie mfut 
uti gerep kan̄ mè mfut uti figi kan̄, mè inwọ mun̄ ònan̄a me emen udọn̄ mun̄ kan̄, 
32mege ire mgbọ mânube inisak enyi ifo lek ijọn̄ òbet lek ijọn̄ kinyi, ijọn̄ akpa mè 
aya miin̄, ijọn̄ inorie mè uko gerep, inyi enyi egat ugwem, mè ekakwaan̄ ìta. 
“Ikagban̄ utọn̄ ìnyi Ejikaya, mije, eyi îkitumu ibe, ‘Okumugwem mônyan̄a eji 
isibi,’ ìkisasa enyi ije ilọ oniin̄. 
33Ǹdo enyi nu, ìre îkaan̄ awaji ebi ido ge òrarak inyan̄a ebi ido kan̄ isibi me ubọk 
ogwu ubọọn̄ Asiria? 
34Mọmọ awaji ebi Amat mè echi ebi Aripadi cha? Mọmọ awaji ebi ama 
Sefarifayim mè echi ama Ena mè echi ama Ifa? Ìre awaji kecha îkọt inyan̄a ebi 
Sameria isibi me ubọk n̄a? 
35Ìre awaji eyi owa me lek otutuuk awaji ebi ido chi okọt inyan̄a ido kan̄ isibi emi 
me ubọk? Enyi ejeje ikikeek ibe ke Okumugwem môkọt inyan̄a Jeruselem isibi 
emi me ubọk?” 
36Ire, ema, ebi îkitumu ikọ cha inyi, ekpọkpọ iriaan̄ otu, kpefọọk ọmọ ikọ geege, 
mije, ogwu ubọọn̄ Ejikaya înyi ema ida ibe ekabọkọ ọmọ otu geege. 
37Mgbọ ya, Eliakim gwun̄ kè Ilikiya òrere ogwu ibot ikwaan̄ me uwu ogwu 
ubọọn̄, mè Sebina ogwu uti ikpa melek kè Jowa gwun̄ kè Asafu ogwu òkige 
mfufuk, egwagwak ofọnti me lek kiban̄, mè isi ikpa inu ogwu ibot isi akọn̄ ya 
otumube inyi Ejikaya. 

II Ubọọn̄ 19 

Okumugwem îtumu ibe ke mênyan̄a Jeruselem isibi 

1Mgbọ ogwu ubọọn̄ Ejikaya onọbe ikọ yi, itataba ofọnti òkup ọmọ me lek igwak, 
mè isa ekwut ufieejit ichit lek, mè ije isi Uwu Mbuban Okumugwem. 
2Iraria Eliakim ogwu ibot ikwaan̄ uwu kan̄, mè Sebina ogwu uti ikpa mè ebi 
ugane me lek ebi ngwugwa isi lek ogwu nriran Asaya gwun̄ kè Amọs. Otutuuk 
kiban̄ cha etap ofọnti ufieejit. 
3Ife cha esisi itumu inyi Asaya ibe, “Ejikaya ìbe ke cherekeyi ìre usen ufialek mè 
usen itọ ubọk me isi mè usen esip. Eji ekup kubọk nwa-owot uman okitet 
òboman gwun̄, gwun̄ osasan̄a lek kan̄ isibi, ire, ogwu uga ìkayaka ìkaan̄ efuuk 
isasa ibieen̄ gwun̄ isibi. 
4Usini mgbọ Okumugwem Awaji kwun̄ mônọ ikọ ogwu ibot isi akọn̄ ya, ogwu 
ogwu ubọọn̄ Asiria, òre ogwu ute-uwu, oriabe ibe inirọ Awaji òkup me ugwem 
ochak. Usini mgbọ, Okumugwem Awaji kwun̄ môkan̄ inu inyi ene ya, mije ikọ cha 
ọmọ Okumugwem onọbe. Eya orọ, riaak uriaak me ibot ebi kiji ìsisik.” 
5Mgbọ ebi ikwaan̄ ogwu ubọọn̄ Ejikaya enube me lek ke Asaya, 

6Asaya onenibe ema esi etumu enyi nte uwu kiban̄ ibe, “Okumugwem ìtumu ibe 
ikeyi: Katet ukpook me lek ikọ ya onọbe, ikọ unyechieen̄ ebi ikwaan̄ ogwu ubọọn̄ 
Asiria etumube inyi emi. 
7Kpọ, mâtap ọmọ erumun̄ ge me emen, inyi, ọmọ isinọ ijo etip ofolek ido kan̄, 
môgwugwu ikom ifo. Emi mânenirọ ibe esa oge akọn̄ echo ọmọ efiin̄ me ido kan̄.” 
8Mgbọ ogwu ibot isi akọn̄ ya onọbe ibe ke ogwu ubọọn̄ Asiria înan̄a me Lakis, 
igwugwu ikom, mè isi imun̄ ogwu ubọọn̄ ya okitim akọn̄ me Libina. 
9Mgbọ ya, Senakerip onenibọkọ etip ibe ke Tiraka ogwu ubọọn̄ Etiopia òkinu 
ọmọ akọn̄ me lek. Inenikpọk iria osat ijet Ejikaya ibe, 
10“Ìtumu ìnyi Ejikaya ogwu ubọọn̄ Juda ibe: Kachieek ibe awaji kwun̄ ya ogwu 
owu otoon̄be ejit me lek ifiaan̄ owu ibe ke Jeruselem ìkponin̄ me ubọk ogwu 
ubọọn̄ Asiria! 
11Me atikọ, owu ora inọ inu ebi ubọọn̄ Asiria erọbe otutuuk ido geelek, ibe ke 
ejijijaka otutuuk ido cha geelek igwook. Ìre owu ke ebeninyan̄a isibi ni? 
12Ìre awaji ebi ido Gojan, mè Aran, mè Rejefu, mè eyi ebi Iden ebi ìkup me Teli 
Asa, òrere ido echi ebi nte nte n̄a ejijakabe isan̄a, mîkọt inyan̄a ebi kiban̄ isibi? 
13Ogwu ubọọn̄ ebi Amat ìkup me owa? Sà ogwu ubọọn̄ ebi Aripadi ye? Mọmọ ebi 
ubọọn̄ ama Sefarifayim mè ama Ena mè ama Ifa?” 

Uriaak Ejikaya oriaakbe 

14Ejikaya obọbọkọ ikpa ya me ubọk ebi osat cha, mè ifuk, mè isa ije isi Uwu 
Mbuban Okumugwem, mè iben iwele me isi Okumugwem, 
15mè iriaak uriaak inyi Okumugwem ibe, “Jei Okumugwem Ogwukaan̄ Inyọn̄ mè 
Ijọn̄, Awaji ebi Ijeren, ogwu òkup me inyọn̄ ogboon̄ ubọọn̄ me etete ebi mbem 

emen inyọn̄, owu gaalek ore Awaji òkup me ibot mkpulu otutuuk ido geelek me 
linyọn̄. Owu orom inyọn̄ mè ijọn̄. 
16Jei Okumugwem, gban̄ utọn̄, mè nọ! Jei Okumugwem, chili chieen̄ kwun̄, mè 
mun̄! Gban̄ otutuuk ikọ Senakerip oriabe inu isa irọ Awaji òkup me ugwem 
ochak. 
17“Jei Okumugwem, me atikọ, ebi ubọọn̄ ebi Asiria mîjijaka owuwa ido isan̄a, mè 
ijijaka si ijọn̄ ebi ido cha geelek igbaalek. 
18Ema mîtọọn̄ awaji ebi ife cha itaak me ukan̄, mè ijijaka awaji cha isan̄a, mije, 
inu cha kpere awaji. Ema ìre gaalek uti mè ewuuk, inu ebilene esabe ubọk kiban̄ 
irom. 
19Mgbọ yi, jei Okumugwem Awaji kiji, nyan̄a eji sibi me ubọk kan̄, inyi otutuuk 
ido ebi linyọn̄ eriọọn̄ ibe ke îre owu Okumugwem gaalek ore Awaji.” 

Asaya îben nriran ibe ke Senakerip môbọkọ osusut 
(Asaya 37:21-38) 

20Asaya gwun̄ kè Amọs oneniria etip ijet Ejikaya ibe, “Okumugwem, Awaji ebi 
Ijeren ìtumu ibe ikeyi: Nra inọ uriaak owu oriaakbe ofolek kè Senakerip ogwu 
ubọọn̄ Asiria. 
21Ikọ Okumugwem otumube ikeme ọmọ ìre ikeyi: “ ‘Ujuja ama Sayọn môkpọ 
owu chieen̄ isiki, mè ichak owu me imọm; ama Jeruselem môkitọp ibot kan̄ mgbọ 
owu môkilibi inan̄a. 
22Ìre ekene ke osọ otu inyi, mè itumu ifiat? Sà ìre ekene ke otumu ikọ ibene ida 
inyi, mè ibene chieen̄ kwun̄ ikpọ me ugumulek? Îre Ogwu Mbuban ebi Ijeren ke 
orọ inu cha inyi! 
23Sa me otu ebi ikwaan̄ kwun̄, owu osọ otu inyi Ogwukaan̄-ene; mè itumu ibe, 
“Sa me owuwa uji akọn̄ n̄a, emi nnene ire òta ibot ogoon̄ òbebene, òta ibot ogoon̄ 
Lebanọn. Nchon uti olik kan̄ echi òbebene ichit, mè uti siperes kan̄ echi òjajaan̄ 
lek ichit. Nre ere òbebene ichit me okputut ijọn̄ kan̄, mè lek oron kan̄ agan̄ 
òjajaan̄ ichit. 
24Nrọkọ udọn̄ mun̄ me ido ebi ofifi ife, mè inwọ mun̄ ebi agan̄ ya. Nsa akajit ukot 
n̄a ijak mun̄ me otutuuk okwaan̄ ebi Ijipiti ichiaak ita kpai.” 
25“ ‘Ìre owu òkanọnọ? Ǹdọdọmọ isan̄a karake akat. Ǹtọtọt itele me ujọn̄ọ ujọn̄ọ 
mgbọ; mgbọ keyi ke nrọ ibe irọ iso. Ǹtọt ibe ke owu môrọ ibe owuwa ama mgban 
akọn̄ ikana èdọ ewuuk. 
26Ebi ama cha kpeyaka ikaan̄ unye geege, owot îfieek ema, esip si ogagak ema 
isi. Ema ekup kubọk asabọn uti òkup me oron, mè ikup si kubọk nsek otu inwan̄; 
kubọk mbubet òkitibi me inyọn̄ otoon̄-uwu, echi uyok efet ochiaakbe ikpan̄ 
sabum îbotibi isibi. 
27“ ‘Ire, emi nriọọn̄ ere owu okikup, mè iriọọn̄ mgbọ okinan̄a isibi, mè mgbọ 
okika inu, mè iriọọn̄ si ubọk owu okirọ inu afa afa ikeme emi. 

28Mije owu okirọ inu afa afa me lek n̄a, mè mije ugumulek kwun̄ òrere emi utọn̄, 
emi mâsa ukọọk n̄a igọbọ owu me otu inwọm, mè isa mgbidim okwukwut n̄a 
ikwuk irieen̄ owu me otu, mè irọ inyi owu ògwu òkom òfo me lek oniin̄ yaage 
ojebe inu.’ 
29“Eyiyi môre inu ijejeen̄ inyi owu, Ejikaya: “Acha keyi, enyi mêrie inu echi òkup 
me lek kiban̄ itibi; òso acha iba, inu echi ònan̄a me lek eyi adasi acha ke enyi 
eberie. Me òso acha ita, ìwop mfut, mè irọkọ, ìwop uko gerep, mè ìrie mfut ònan̄a 
me lek. 
30Ebi uwu kè Juda ebi ìsisik mêkpọk itibi ugwun̄-ijọn̄ me inyọn̄ ijọn̄ kiban̄, mè ito 
mfut, mè imumana. 
31Mije, ebi ìsisik mênan̄a me Jeruselem isibi inu, ebi ìnwọnwọnọ akọn̄ mênan̄a 
me ogoon̄ Sayọn isibi inu. Îre sa me ikpele ulọk Okumugwem Ogwukaan̄ Inyọn̄ 
mè Ijọn̄ ke inu yi oborọ. 
32“Eya orọ, inu Okumugwem otumube ofolek ogwu ubọọn̄ Asiria ìre ikeyi: “Ọmọ 
ìkponin̄ ama keyi; ìkpososook si otu oraan̄ ge ikeyi me ama yi. Ìkpoben agbọ kan̄ 
isa ije ikweek ama yi; ìkponama obubot mbin akọn̄ ichak me lek mgban ama yi. 
33Oniin̄ îjebe inu ke ìboje si ifo; ire ama keyi, ìkponin̄. Emi Okumugwem ntumu. 

34Emi mâkwek ama yi, mè inyan̄a isibi, mije n̄a mè mije kè Debit ogwu ikwaan̄ 
n̄a.” 
35Me eririeen̄ ya, ogwu osat Okumugwem osisibi isi orieen̄ akọn̄ ebi Asiria, mè 
ikpan̄ efit mè akọp obop ene jeeta mè obop go. Mgbọ ebi ene ebolobe chieen̄ me 
ewelegwe, eyaka inimun̄ nkwukwu ene nkwukwu ene olilambe ijot ijọn̄. 
36Eya orọ, Senakerip ogwu ubọọn̄ Asiria ojijibi orieen̄ akọn̄ kan̄, mè igwu ikom 
ije ifo Ninife ama kan̄, mè ibia me ere ya. 
37Usen ge, mgbọ îkitọbọ ebum me emen uwu awaji kan̄ ekigwen Nisirọk, bọn 
ebirieen̄ kan̄, Adaramelek melek Sareja esasa oge akọn̄ ikep ọmọ ikpan̄, mè ilibi 
ifon ido ebi Ararat. Esaradọn ogwu gwun̄ onenikana ubọọn̄ me irek kan̄. 

II Ubọọn̄ 20 

Orukan̄ kè Ejikaya 

(Asaya 38:1-8,21-22; II Mfuf 32:24-26) 

1Me ike mgbọ ya, Ejikaya onenirọn̄ orukan̄, mè ibokwu. Ogwu nriran Asaya gwun̄ 
kè Amọs onenisi lek kan̄, mè itumu inyi ọmọ ibe, “Okumugwem ìbe owu: Nen̄e 
uwu kwun̄ sun̄, mije, owu mônikwu. Lek kwun̄ ìkponye.” 
2Ejikaya oyayaka isi ijeen̄ agba uwu, mè iriaak Okumugwem ibe, 

3“Jei Okumugwem, soso, keek ubọk nsabe iluk ugwem melek kwun̄ me otutuuk 
ejit n̄a mè otutuuk atikọ, mè ikirọ inu ònwọnwọn me chieen̄ kwun̄.” Ejikaya 
obubumu ito, mè ito ito enenen. 



757 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

4Sabum Asaya obonan̄a ije isibi ire oyet egep eyi etete me uwu ogwu ubọọn̄, 
Okumugwem otutumu inyi ibe: 
5“Gwu kom si tumu nyi Ejikaya, ogwu òkikpulu ebi n̄a, ibe, ‘Okumugwem, Awaji 
nte nte kwun̄ Debit ìtumu ibe ikeyi: Nra inọ uriaak kwun̄ mè imun̄ mun̄ ito kwun̄. 
Mâgwa owu. Me òso usen ita, bene me chereyi, owu môje isi Uwu Mbuban 
Okumugwem. 
6Mâtap akọp mè acha go isọkọ me lek acha ugwem kwun̄. Mânyan̄a owu melek 
ama yi isibi me ubọk ogwu ubọọn̄ Asiria. Emi mâkwek ama yi lek, mije n̄a mè 
mije kè Debit ogwu ikwaan̄ n̄a.’ ” 
7Asaya onenitumu inyi ebi ikwaan̄ ogwu ubọọn̄ ibe, “Ìgbeme mfut figi, mè ìkọk.” 
Egbegbeme mfut figi ikọk, mè isa itoon̄ me lek okporotu cha òkup Ejikaya me 
lek, lek onyenye. 
8Sabum mgbọ yi, Ejikaya îdo Asaya ibe, “Kpasi inu ijejeen̄ ke mbasa iriọọn̄ ibe ke 
Okumugwem môgwa emi, ke mâkọt ije isi Uwu Mbuban Okumugwem me òso 
egwe ita bene me mgbọ keyi?” 
9Asaya ofọfọọk ibe, “Inu ijejeen̄ eyi Okumugwem obonyi owu, inyi owu òsa 
òriọọn̄ ibe ke Okumugwem môrọ otu ikọ kan̄ iso, ìre ikeyi: Ìre ogugo ura ìbojeje 
inyi isi akọp otitop, sà ìre ìbokpekpebe inyi udun̄ akọp otitop? Eyi owa ke 
oweek?” 
10Ejikaya ofọfọọk ibe, “Ogugo ura ijeje inyi isi akọp otitop ìre mfufet inu. Kpan̄asi 
ikeya, rọ ibe ikpebe inyi udun̄ akọp otitop.” 
11Asaya ogwu nriran oneniriaak uriaak igwen Okumugwem, Okumugwem orọrọ 
inyi ogugo ura ògwogwook me lek obeek kè Ayaji ikpebe inyi udun̄ akọp otitop. 

Ogwu ubọọn̄ Babilọn îria ene inu me lek kè Ejikaya 
(Asaya 39:1-8) 

12Me ike mgbọ ya, ogwu ubọọn̄ Babilọn, Merodak Baladan gwun̄ kè Baladan, 
oneniria ikpa etip mè iche uche igbaalek ijet Ejikaya, mije, înọ ibe Ejikaya îfiak 
orukan̄. 
13Ejikaya obọbọkọ ebi osat cha itap, mè isa ema isi ijeen̄ otutuuk inu ubọọn̄ òkup 
me uwu isun̄-inu kan̄. Îjeen̄ ema alata okuket, mè alata araran̄, mè inu ekisa irọ 
inorie itop, mè atalek aran̄ unye otu ewe, mè uwu nroon̄ akọn̄ kan̄, mè otutuuk 
inu ubọọn̄ kan̄ geelek. Kpunu inu geege òkup me uwu kan̄ mè ìre me otutuuk ido 
kan̄ eyi Ejikaya ìkajeen̄ ema. 
14Asaya ogwu nriran onenisi lek ogwu ubọọn̄ Ejikaya, mè ido ibe, “Ìre keke ke ife 
cha etumu inyi owu? Ìre ema enan̄a me ere owa inu?” Ejikaya ofọfọọk ibe, “Ema 
enan̄a me ujọn̄ọ ere. Enan̄a me Babilọn inu.” 
15Ogwu nriran ya onenido ibe, “Keke ke ema emun̄ me uwu kwun̄?” Ejikaya 
obebe, “Ema mîmun̄ otutuuk inu òkup me uwu n̄a. Kpunu inu geege me lek inu 
ubọọn̄ n̄a eyi ǹkajeen̄ ema.” 

16Asaya onenitumu inyi Ejikaya ibe, “Gban̄ ikọ Okumugwem otumube: 

17Mgbọ òkinu mgbọ mêkpulube otutuuk inu òkup me uwu kwun̄, mè otutuuk 
echi ebi nte nte kwun̄ ekukọbe ititiin̄ isun̄ mege inire cherekeyi, isa ifon Babilọn. 
Inu geege ìkposik. Emi Okumugwem ntumu. 
18Usini me lek bọn kwun̄, ebi owu môboon̄be, ebi ebemaan̄ inyi owu, mêkpulu si 
ema isa ifon. Ema mênenisi ikana ebi ikwaan̄ ebi esan̄abe òsok me uwu ogwu 
ubọọn̄ Babilọn.” 
19Ejikaya ofọfọọk Asaya ibe, “Ikọ Okumugwem eyi owu otumube înwọn.” Ọmọ 
ìtumu ikeya, mije, nkeek kan̄ ìre ke esuuk mè utelelek môkup me ukot eyi kan̄. 
20Otutuuk ofifi inu òrọrọ me ukot mkpulu kè Ejikaya, mè otutuuk unye ikwaan̄ 
îrọbe, mè udọn̄ mun̄ îrọkọbe, mè okolo eyi îtibibe inyi mun̄ ikilibi me emen inin̄ 
emen ama, mîge otutuuk itap me emen ikpa mfufuk echi ebi ubọọn̄ Juda. 
21Ejikaya onenikwu ifo igọọk ebi nte nte kan̄. Manasi ogwu gwun̄ onenikana 
ubọọn̄ me irek kan̄. 

II Ubọọn̄ 21 

Manasi îkana ogwu ubọọn̄ Juda 

(II Mfuf 33:1-20) 

1Manasi ìre akọp mè acha iba mgbọ îkanabe ogwu ubọọn̄, mè ikup me Jeruselem 
ikpulu akọp acha go mè go. Erieen̄ ogwu uga ìre Efisiba. 
2Manasi orọrọ ijo inu me chieen̄ Okumugwem, mije îrọbe ojelek mbuban inu cha 
echi ebi ido cha erọbe eyi Okumugwem obakbe me lek irieen̄ ema isan̄a me lek 
ijọn̄ ya mgbọ ebi Ijeren ekinu. 
3Manasi îkpọk inama otutuuk isi-ijọn̄ cha echi Ejikaya ogwu ute ogbugbọbe 
igwook, mè ikpọk inama ntook inyi Baali, mè igwuun̄ si uti yọk Asera, kubọk 
Eyabu ogwu ubọọn̄ Ijeren orọbe, mè ikitọbọ ebum inyi otutuuk ntoronyan̄ òkup 
me akpa isinyọn̄, mè ikisi ikwaan̄ inyi. 
4Înama si owuwa ntook ngwugwa me emen Uwu Mbuban Okumugwem, òrere 
ere ya Okumugwem otumube ibe ke îre ere ebekimin Erieen̄ kan̄ me Jeruselem. 
5Înama si owuwa ntook inyi otutuuk ntoronyan̄ òkup me akpa isinyọn̄ me emen 
oyet egep iba òkup me Uwu Mbuban Okumugwem. 
6Îwọp si ogwu gwun̄ enerieen̄ me ukan̄ isa igwa ngwugwa, mè ikido ido-inu, mè 
ikitet ǹcha, mè ikisi ido ido-inu me ubọk ebi nriran ekwukwu jom-jòm mè ebi 
yọk-ofia. Manasi îrọ ogbogbo ijo inu me chieen̄ Okumugwem, mè isa me ikeya 
irọ Okumugwem inaan̄ ejit enenen. 
7Îsa uti yọk Asera îrọbe initap me emen Uwu Mbuban, òrere ere Okumugwem 
otumube inyi Debit mè ogwu gwun̄ Solomọn ibe, “Îre me emen Uwu Mbuban 

keyi, mè emen ama Jeruselem eyi ngobobe inyi lek n̄a me etete otutuuk otoko 
ebi Ijeren, ke ebekimin Erieen̄ n̄a isi ire mgbọ geelek. 
8Ire gaalek ke ebi Ijeren mêgbala chieen̄ ikirọ inu geelek nnyibe ema ida ibe 
ekerọ, mè ikisun̄ otutuuk Ikan Mosis ogwu ikwaan̄ n̄a onyibe ema, emi 
m̀kpayaka ikpọk itele ibe ukot kiban̄ inan̄a me ijọn̄ yi eyi nnyibe ebi nte nte kiban̄ 
ofifi.” 
9Ire, ebi ife chi kpegban̄ utọn̄. Manasi osasa ema ije ilọ oniin̄, ema erọrọ ijo inu 
igak ubọk ebi ofifi ido erọbe, eyi Okumugwem obakbe me lek ijijaka ido cha isan̄a 
mgbọ ebi Ijeren ekinu. 
10Okumugwem onenitumu inan̄a me otu ebi ikwaan̄ kan̄ ebi nriran ibe ikeyi: 

11“Mije Manasi ogwu ubọọn̄ Juda orọbe owuwa mbuban inu chi, mè irọ ijo inu 
igak otutuuk echi ebi Amọ ebi ìdadasi iluk me ere yi erọbe, mè irọ si ibe ebi Juda 
egọọk ọmọ etọbọ ebum enyi mkpọmfaka kan̄ cha, 
12eya orọ, Okumugwem, Awaji ebi Ijeren ìtumu ibe ikeyi: Emi mâsa ikpele 
ufialek inu me Jeruselem mè Juda, eyi môrọbe inyi utọn̄ ison ebi geelek mênọbe. 
13Itip-oyerebet ntipbe Sameria mè ifieek-oyerebet mfieekbe itip ebi uwu kè 
Eyabu ke mbasa itip Jeruselem. M̀batututuku Jeruselem inọọn̄, mè iben ikana 
ikwuun̄, kubọk etuku emen alala itana. 
14Mâjit ebi n̄a ebi ìkwakwaan̄ isik, mè iyaka ema itap me ubọk ebi ochicha kiban̄, 
inyi etim akọn̄ ekpan̄ ema, mè efum ema esan̄a kpai, 
15mije ema mîrọ inu òfefieek emi me chieen̄ enenen, mè irọ ibe ejit inaan̄ emi 
karake ebi nte nte kiban̄ enan̄abe me Ijipiti isibi mege inire cherekeyi.” 
16Ubọk kè Manasi îfiin̄ si eje ebi kpelọ inu geege enenen, eje ebi îkpan̄be ìjojot 
otutuuk Jeruselem bene me okputut re okputut. Isan̄a me lek keya, Manasi îrọ 
ibe ebi Juda erọ ijo inu me chieen̄ Okumugwem. 
17Otutuuk ofifi inu òrọrọ me ukot mkpulu kè Manasi, mè otutuuk inu îrọbe, mè 
otutuuk ijo inu îrọbe, mîge otutuuk itap me emen ikpa mfufuk echi ebi ubọọn̄ 
Juda. 
18Manasi onenikwu ifo igọọk ebi nte nte kan̄, ebeben ifuun̄ me emen uko 
ajakajak uwu kan̄, òrere uko ajakajak kè Uja. Amọn ogwu gwun̄ onenikana 
ubọọn̄ me irek kan̄. 

Amọn îkana ogwu ubọọn̄ Juda 
(II Mfuf 33:21-25) 

19Amọn ìre akọp acha iba mè iba mgbọ îkanabe ogwu ubọọn̄, mè ikup me 
Jeruselem ikpulu acha iba. Erieen̄ ogwu uga ìre Mesulemet, gwun̄ kè Aruju ogwu 
Jotiba. 
20Amọn orọrọ ijo inu me chieen̄ Okumugwem, kubọk nte kan̄ Manasi orọbe. 

21Îrọ otutuuk ijo ugwem ogwu ute orọbe, mè itọbọ ebum inyi mkpọmfaka cha 
echi ogwu ute otọbọbe ebum inyi, mè ikisi ikwaan̄ inyi. 

22Amọn ìjijit Okumugwem Awaji ebi nte nte kan̄ itele, ìkaluk si ugwem ìgọọk me 
oniin̄ eyi Okumugwem. 
23Ebi ikwaan̄ kè Amọn etọtọt otitọt mkpa ikeme ọmọ, mè ikpan̄ ọmọ me emen 
uwu kan̄. 
24Ebi ido Juda etetet otutuuk ebi ìtọtọt otitọt mkpa ikeme ogwu ubọọn̄ Amọn ya 
ikpan̄ isan̄a kpai, mè inisa Josaya ogwu gwun̄ ito ubọọn̄ me irek kan̄. 
25Otutuuk ofifi inu òrọrọ me ukot mkpulu kè Amọn, mè inu îrọbe, mîge otutuuk 
itap me emen ikpa mfufuk echi ebi ubọọn̄ Juda. 
26Ebeben Amọn ifuun̄ me emen udọn̄-ufuun̄ kan̄ me uko ajakajak kè Uja. Josaya 
ogwu gwun̄ onenikana ubọọn̄ me irek kan̄. 

II Ubọọn̄ 22 

Josaya ogwu ubọọn̄ Juda 

(II Mfuf 34:1-2) 

1Josaya ìre acha jeeta mgbọ îkanabe ogwu ubọọn̄, mè ikup me Jeruselem ikpulu 
akọp acha ita mè ge. Erieen̄ ogwu uga ìre Jedida, gwun̄ kè Adaya ogwu Bojikat. 
2Josaya îrọ inu òtatat me chieen̄ Okumugwem, mè iluk ugwem kan̄ igọọk otutuuk 
ubọk Debit ogwu ute ukot ikaan̄ olukbe. Ìkagwaka ìnan̄a ìtele ugwem kè Debit 
me agan̄ geege. 

Mîmun̄ Ikpa Ikan 
(II Mfuf 34:8-28) 

3Me òso akọp mè acha jeeta me lek mkpulu ogwu ubọọn̄ Josaya, ogwu ubọọn̄ 
oneniria ogwu uti ikpa, Safan gwun̄ kè Ajaliya, gwun̄ gwun̄ kè Mesulam isi Uwu 
Mbuban Okumugwem, mè itumu inyi ibe: 
4“Si lek kè Ilikiya ogwu òban Awaji, si tumu nyi ibe ititiin̄ ikpoko ebi ìkibem isotu 
ebọkọbe me ubọk ebi ene, 
5mè isa ikana itap ubọk ebi ìkikpọ chieen̄ me lek ikwaan̄ me lek Uwu Mbuban, 
mè esa ekpe ebi ikwaan̄ cha ìkisi ikwaan̄ me ere òfafiat me lek Uwu Mbuban 
Okumugwem, 
6òrere ebi usọ ikwaan̄ uti, mè ebi ìnama uwu, mè ebi ìkinama mgban, mè esa elep 
uwot mè ewuuk ebabala echi ebesa irọ ikwaan̄ me ere òfafiat me lek uwu ya. 
7Ire, ìkakup me uyọt ibe ebi ibot ikwaan̄ cha erọ ifuk me ibot ikpoko cha, mije, 
ema mîgbe utoon̄-ejit me lek ikwaan̄ kiban̄.” 
8Ilikiya ogwu òban Awaji onenitumu inyi Safan ogwu uti ikpa ibe, “Mmun̄ lek 
Ikpa Ikan me Uwu Mbuban Okumugwem.” Inenikana Ikpa Ikan ya inyi Safan, 
Safan ofufuk. 

9Safan ogwu uti ikpa onenisi lek ogwu ubọọn̄ isi inyi ufọọk-otu ikwaan̄ îriabe 
ọmọ, mè itumu inyi ibe: “Ebi ikwaan̄ kwun̄ mîfuk ikpoko òkup me Uwu Mbuban 
isa inyi ebi ìkikpọ chieen̄ me lek ikwaan̄ Uwu Mbuban Okumugwem.” 
10Safan ogwu uti ikpa onenitumu si inyi ogwu ubọọn̄ ibe, “Ilikiya ogwu ngwugwa 
înyi emi ikpa ge.” Safan onenifuk inu egebe me emen ikpa ya isibi me isi ogwu 
ubọọn̄. 
11Mgbọ ogwu ubọọn̄ onọbe ikọ òkup me emen Ikpa Ikan ya, itataba ofọnti òkup 
ọmọ me lek igwak, 
12mè inigwen Ilikiya ogwu ngwugwa, mè Ayikam gwun̄ kè Safan, mè Akibọru 
gwun̄ kè Mikaya, mè Safan ogwu uti ikpa, mè Ajaya ogwu ikwaan̄ ogwu ubọọn̄, 
mè inyi ema ida ibe: 
13“Ìsi ìsi ìdo ida Okumugwem me ibot n̄a melek ibot otutuuk ebi Juda ofolek inu 
egebe me emen ikpa yi eweekbe imun̄. Okumugwem înaan̄ ejit enenen ikeme eji, 
mije, ebi nte nte kiji kpegban̄ utọn̄ me lek ikọ egebe me emen ikpa yi, kpeluk si 
ugwem ikpọ me lek otutuuk inu egebe me emen Ikpa yi ibe eji erọ.” 
14Ilikiya ogwu ngwugwa, mè Ayikam, mè Akibọru, mè Safan, mè Ajaya enanan̄a 
isi itumu ikọ melek ogwu nriran Uluda, nwa kè Salum gwun̄ kè Tikiba, gwun̄ 
gwun̄ kè Arayas. Salum yi ore ogwu òkikpọ chieen̄ me lek ere ekisun̄ ofọnti 
ikwaan̄ me Uwu Mbuban. Uluda ìluk me aya okpọkọ Agan̄ Òso Iba me Jeruselem. 
15Uluda onenitumu inyi ema ibe: “Okumugwem, Awaji ebi Ijeren ìtumu ibe ikeyi: 
Ìsi ìtumu ìnyi ogwu òraria enyi inu me lek n̄a ibe 
16ke Okumugwem ìbe ikeyi: ‘M̀basasa ufialek inikeme ere yi mè ebi ìluk me emen 
kan̄, kubọk egebe me emen ikpa ogwu ubọọn̄ Juda ofukbe. 
17Mije, ema mîyaak emi, mè iyaka ikisi iwọp nsensi inyi ebi kè ofifi awaji, mè isa 
ijo irọrọ kiban̄ cha irọ ibe ejit inaan̄ emi enenen me lek ere yi. Unaan̄-ejit n̄a me 
lek kiban̄ ìkposiki.’ 
18Ìtumu ìnyi ogwu ubọọn̄ Juda ogwu òraria enyi inu ibe enyi enedo ida 
Okumugwem ibe, ‘Òfo me lek ikọ ya onọbe, Okumugwem, Awaji ebi Ijeren ìbe 
ikeyi: 
19Mije owu ofieekbe ejit, mè igele lek isiki me isi Okumugwem, mè itaba ofọnti 
òkup owu me lek igwak, mè ito ito mgbọ owu onọbe ikọ ntumube ikeme ere yi 
mè ebi ìluk me emen kan̄, ibe ke mêjijaka ere yi, mè irọ inyi ikana ere efieekbe 
otu inyi, emi si nra inọ ida ito kwun̄. Emi Okumugwem ntumu. 
20Eya orọ, owu òkposa chieen̄ kwun̄ imun̄ otutuuk ufialek cha mbaria itap me 
ere yi. Mâtele ibe owu òkwu òfo ògọọk ebi nte nte kwun̄, mè eben owu efuun̄ me 
esuuk.’ ” Ebi osat cha esasa etip ya ifo isi ilook ogwu ubọọn̄. 

II Ubọọn̄ 23 

Josaya îsan̄a irariaak mkpọmfaka isan̄a me Juda 

(II Mfuf 34:3-7,29-33) 

1Ogwu ubọọn̄ Josaya onenigwen otutuuk ebi ugane Juda melek Jeruselem ititiin̄, 

2mè inisa otutuuk ebi ido Juda, mè otutuuk ebi ama Jeruselem, melek ebi 
ngwugwa, mè ebi nriran, mè otutuuk ebi ene, ebi asasa melek ebi ilile, igbaalek 
kan̄ ije isi Uwu Mbuban Okumugwem. Inenifuk otutuuk ikọ egebe me emen Ikpa 
Inyan̄a-ibot ya emun̄be me Uwu Mbuban Okumugwem isibi inyi ema otutuuk 
ene enọ. 
3Ogwu ubọọn̄ oneninene ikeke me irek unye kan̄ kubọk ogwu ubọọn̄, me ebon 
atà me emen Uwu Mbuban, mè ikpọk irọ ayaya inyan̄a-ibot me isi Okumugwem, 
ibe ke ọmọ môgọọk Okumugwem, mè ikirọ ikọ îtọbe, mè inu geelek înyibe ida 
ibe erọ, mè ikirọ si orọmijọn̄ Okumugwem me otutuuk ejit kan̄ mè otutuuk efuuk 
kan̄, mè ikirọ otutuuk otu inyan̄a-ibot Okumugwem, kubọk egebe me emen Ikpa 
Ikan ya. Otutuuk ebi ene egọgọọk si ichieek otu inyan̄a-ibot ya. 
4Ogwu ubọọn̄ oneninyi Ilikiya ogwu òban Awaji, mè ebi ngwugwa ebi ìbebene 
me irek ikwaan̄ igọọk ọmọ, mè ebi ìkibem isotu, ida ibe ekpulu otutuuk nroon̄ 
ikwaan̄ geelek erọbe inyi Baali mè Asera, mè echi erọbe inyi otutuuk ebi kè 
ntoronyan̄ akpa isinyọn̄, esan̄a esibi me Uwu Mbuban Okumugwem. Ogwu 
ubọọn̄ otatap ukan̄ iwọp otutuuk inu cha me udun̄ ama Jeruselem, me emen 
iteke Kidọrọn, mè inikpulu ntọn̄ ònan̄a me lek isa ifo Beten. 
5Ogwu ubọọn̄ Josaya osasan̄a ebi ngwugwa yọk cha ebi adasi ebi ubọọn̄ Juda 
etobe ibe ekewọp nsensi me isi-ijọn̄ geelek me ama ile geelek me Juda mè echi 
òkup ikana Jeruselem isan̄a. Îsan̄a si ebi ngwugwa yọk cha ìkiwọp nsensi inyi 
Baali, mè ura, mè onyan̄, mè ogbogbo ebi kè ntoronyan̄ òkup esese esese, mè 
otutuuk inu geelek òkinyi utoon̄ me akpa isinyọn̄. 
6Ogwu ubọọn̄ osasan̄a si uti yọk Asera isan̄a me Uwu Mbuban Okumugwem, mè 
isa isibi isi iteke Kidọrọn, me udun̄ ama Jeruselem, mè itap ukan̄ iwọp, mè ikọk 
echi geelek ikatakage ìriọk ikana mfuun̄, mè ikpulu mfuun̄ cha isi igigen̄e igwook 
me inyọn̄ udọn̄-ufuun̄ ebi ikike echi òkup me udun̄ ama ya. 
7Ogwu ubọọn̄ îgbugbọ si uwu ere ebirieen̄ ebi òje oyet isi yọk cha ekiluk echi 
enamabe me emen Uwu Mbuban Okumugwem, òrere si ere ebibaan̄ ekikup 
ikilọk ekwut mkpọmfaka Asera. 
8Ogwu ubọọn̄ okpukpulu otutuuk ebi ngwugwa geelek inan̄a me ama ile Juda 
geelek inigwook me Jeruselem, mè ichaka mbuban me lek isi-ijọn̄ geelek ere ebi 
ngwugwa cha ekiwọp nsensi. Îchaka mbuban me lek isi-ijọn̄ cha geelek, ibene 
me Geba isi ire Bieseba, mè igbugbọ otutuuk isi-ijọn̄ òkup me otunchit geelek, 
echi òkup me otunchit kè Josuwa ogwu òkpulu ama. Otunchit ya ìkup me agan̄ 
ujit otunchit ama. 

9Ubọk geelek ibe ke ebi ngwugwa yọk isi-ijọn̄ cha kpegọọk isi ikwaan̄ me inyọn̄ 
ntook Okumugwem me Jeruselem, ema mîkigọọk ebi ngwugwa ogbo kiban̄ irie 
fituru kpunube olat me lek. 
10Ogwu ubọọn̄ Josaya îchaka si mbuban me lek mkpọmfaka enamabe inyi Tofet 
me iteke Ben Inọm, inyi ene geege ikayaka ìkọt ìwọp gwun̄ kan̄ enerieen̄ mè ìre 
gwun̄ kan̄ enenwaan̄ me ukan̄ me ere ya ìsa ìgwa ngwugwa ìnyi Molek. 
11Îsan̄a si otutuuk inyinya cha adasi ebi ubọọn̄ Juda efakabe itap me ubọk ura, 
echi esun̄be me otunchit oyet egep Uwu Mbuban Okumugwem, me agba lek uwu 
ogwu ibot ikwaan̄ ge ekigwen Netan-Melek me oyet egep ya isan̄a. Îtap si ukan̄ 
iwọp uji akọn̄ mfaka ura cha isan̄a kpai. 
12Îgbugbọ si ntook geelek ebi ubọọn̄ Juda enamabe itoon̄ me inyọn̄ otoon̄-uwu 
eyi uwu agan̄ inyọn̄ kè Ayaji ogwu ubọọn̄, mè igbugbọ si ntook cha echi ogwu 
ubọọn̄ Manasi onamabe me emen oyet egep iba eyi Uwu Mbuban Okumugwem. 
Ìsasan̄a ema isan̄a me ere ya, mè isulu ikpukpuku, mè inikpulu m̀kpukpuku 
kiban̄ itọọn̄ ifiin̄ me emen iteke Kidọrọn. 
13Ogwu ubọọn̄ îchaka si mbuban me lek otutuuk isi-ijọn̄ òkup me agan̄ mbum-
ura ama Jeruselem, me agan̄ osiki ogoon̄ Mfufiat, echi Solomọn ogwu ubọọn̄ 
Ijeren onamabe inyi Asitoret, òchichaka awaji ebi Sidọn, mè Kemos òrere 
òchichaka awaji ebi Mowabu, mè Molek òrere òchichaka awaji ebi Amọn. 
14Josaya ogwu ubọọn̄ îgbugbọ si ewuuk mfaka cha egwugwuun̄be, mè ìchon 
otutuuk uti yọk Asera geelek igwook, mè inisa ukwuuk ene iyiyala ichit ere cha. 
15Îsan̄a si ntook ngwugwa òkup me Beten, òrere isi-ijọn̄ eyi Jerobuwam gwun̄ kè 
Nebat, ogwu òrọrọ ibe ebi Ijeren erọ ijo inu, onamabe. Ogwu ubọọn̄ îgbugbọ si 
ntook keyi melek isi-ijọn̄ kan̄, mè itap ukan̄ iwọp isi-ijọn̄ ya, mè isulu ikpukpuku 
ikana mfuun̄, mè iwọp si uti yọk Asera òkup me ere ya igbaalek. 
16Josaya onenikpọ, mè imun̄ owuwa udọn̄-ufuun̄ òkup me agba lek ogoon̄ me ere 
ya, mè iria ibe esi ekpulu ukwuuk ene me emen udọn̄-ufuun̄ cha, mè inikpulu 
ukwuuk ene cha igwook me inyọn̄ ntook ya, mè itap ukan̄ me lek iwọp, mè isa 
me ikeya ichaka mbuban me lek ntook ya. Otutuuk inu chi ìmọnọ irek igọọk me 
lek ikọ Okumugwem eyi ogwu ikwaan̄ Awaji ogwu òtutumu ikọ òfo me lek inu 
chi otumube. 
17Ogwu ubọọn̄ onenido ebi ene ibe, “Ìre kpasi ewuuk udọn̄-ufuun̄ ire eya 
nkimun̄?” Ebirieen̄ ama ya efọfọọk ọmọ ibe, “Îre udọn̄-ufuun̄ ogwu ikwaan̄ Awaji 
ge ogwu ònan̄a me Juda inu, mè iniben nriran, itumu inu chi owu okirọ mgbọ 
keyi, ikeme ntook ngwugwa òkup me Beten.” 
18Ogwu ubọọn̄ onenibe ema, “Ire ikeya, ìtele ukwuuk kan̄, ikasisaak.” Sa me 
ikeya, kpechak ubọk me lek ukwuuk kan̄, kpechak si ubọk me lek echi ogwu 
nriran ònan̄a me Sameria. 

19Otutuuk ntook isi-ijọn̄ cha echi ebi ubọọn̄ Ijeren enamabe me ama ile Sameria 
geelek isa irọ ibe ejit inaan̄ Okumugwem, ogwu ubọọn̄ Josaya îgbugbọ otutuuk 
igwook, mè irọ ema si inu yaage îrọbe echi òkup me Beten. 
20Josaya onenikpan̄ otutuuk ebi ngwugwa ìkisi ikwaan̄ me isi-ijọn̄ cha me inyọn̄ 
ntook ngwugwa cha, mè itap ukan̄ iwọp ukwuuk ene me inyọn̄ ntook cha. Mgbọ 
îrọbe inu cha isan̄a, igwugwu ikom ifo Jeruselem. 
21Ogwu ubọọn̄ oneninyi otutuuk ebi ene ida ibe: “Ìrie ijọk Iraraka ìnyi 
Okumugwem Awaji kinyi, ike egebe me emen Ikpa Inyan̄a-Ibot yi.” 
22Bene me ukot mgbọ ebi oyerebet ebi ìkpukpulu Ijeren, na re ukot ebi ubọọn̄ 
ebi ìkpukpulu Ijeren mè ebi ubọọn̄ ebi ìkpukpulu Juda, kperarak irie ojelek ijọk 
Iraraka keya. 
23Ire, îre me òso akọp mè acha jeeta me mkpulu ogwu ubọọn̄ Josaya ke erie ijọk 
Iraraka yi inyi Okumugwem me Jeruselem. 

Ofifi unwene inu echi Josaya orọbe 

24Josaya îsan̄a si ebi nriran ekwukwu jom-jòm mè ebi yọk-ofia geelek mè ebi 
ikaan̄ geelek ebi ene ekaan̄be me uwu, mè esese mkpọmfaka geelek, mè 
òchichaka inu geelek eweekbe imun̄ me ido Juda mè ama Jeruselem. Josaya ìrọ 
inu yi isasa irọ ikan cha egebe me emen Ikpa Ilikiya ogwu ngwugwa omun̄be me 
Uwu Mbuban Okumugwem iso. 
25Sabum ukot kè Josaya, kpunu ogwu ubọọn̄ geege òbet lek kan̄, ogwu òsasa me 
otutuuk ejit kan̄, mè otutuuk efuuk kan̄, mè otutuuk unye kan̄ igwu ikom igọọk 
Okumugwem igọọk me lek otutuuk Ikan kè Mosis. Karake ukot kan̄ orakabe si, 
kpunu ogwu ubọọn̄ geege òbet lek kan̄. 
26Ubọk geelek si, Okumugwem ìkatele ikpele uyok uyok unaan̄-ejit kan̄ ya 
înaan̄be inyi ebi Juda mije otutuuk ijo inu cha Manasi orọbe isa irọ ibe ejit inaan̄ 
Okumugwem. 
27Eya orọ Okumugwem otumube ibe, “Mâsan̄a si Juda isan̄a me isi n̄a, kubọk 
nsan̄abe Ijeren. Mâjit si ama ile yi, òrere Jeruselem ama ngobobe, mè ijit si Uwu 
Mbuban yi eyi ntumube ibe ìre ere ebekimin Erieen̄ n̄a.” 
28Otutuuk ofifi inu òrọrọ me ukot mkpulu kè Josaya, mè otutuuk inu îrọbe, mîge 
otutuuk itap me emen ikpa mfufuk echi ebi ubọọn̄ Juda. 
29Me ukot kè Josaya, Neko ogwu ubọọn̄ Ijipiti osasa ebi akọn̄ kan̄ isibi isi okwaan̄ 
Yuferetis ibosi itap ubọk inyi ogwu ubọọn̄ Asiria me akọn̄. Ogwu ubọọn̄ Josaya 
ojijibi akọn̄ isibi isi itim me lek kè Neko ogwu ubọọn̄ Ijipiti, ire, Neko okakana isi 
ikweek ọmọ, mè ikpan̄ ọmọ me Megido. 
30Ebi ikwaan̄ kan̄ esasa nkwukwu kan̄ me emen uji akọn̄ ikọp inan̄a me Megido 
ika inu Jeruselem, mè inifuun̄ ọmọ me emen udọn̄-ufuun̄ kan̄. Ebi ido Juda 
enenitọkọ aran̄ me ibot kè Jeyowayaji ogwu gwun̄, mè irọ ọmọ ubọọn̄ me irek 
ogwu ute. 

Jeyowayaji îkana ogwu ubọọn̄ Juda 
(II Mfuf 36:2-4) 

31Jeyowayaji ìre akọp acha iba mè ita mgbọ îkanabe ogwu ubọọn̄, mè ikup me 
Jeruselem ikpulu onyan̄ ita. Erieen̄ ogwu uga ìre Amutali gwun̄ kè Jerimaya ogwu 
Libina. 
32Jeyowayaji orọrọ ijo inu me chieen̄ Okumugwem, kubọk ebi nte nte kan̄ ukot 
ikaan̄ erọbe. 
33Neko ogwu Fero Ijipiti otetet ọmọ isi itap me mkpọn me Ribila me ido Amat, 
inyi ikayaka ìre ogwu ubọọn̄ me Jeruselem. Inenifieek obop kilo alata okuket ita 
mè efit kilo ini, mè akọp kilo alata araran̄ ita mè kilo ini itoon̄ me ibot ebi Juda 
kubọk mkpukpe. 
34Ogwu Fero Neko onenisa Eliyakim gwun̄ kè Josaya irọ ogwu ubọọn̄ me irek kè 
Josaya ogwu ute, mè inwene Eliyakim erieen̄ ibe ekegwen Jioyakim. Inenisa 
Jeyowayaji isi isun̄ me Ijipiti, ikukup me ere ya ikwu. 
35Jioyakim, okekikpe Neko ogwu Fero ikpoko alata okuket melek alata araran̄ 
cha ike îdobe. Jioyakim ìfefieek otitip alata okuket mè alata araran̄ inyi otutuuk 
ebi ido, me ene me ene, igọọk me otu ifuk ikpoko òkekem me lek ene, isa ikikpe 
ikpoko cha inyi ogwu Fero Neko. 

Jioyakim îkana ogwu ubọọn̄ Juda 
(II Mfuf 36:5-8) 

36Jioyakim ìre akọp acha iba mè go mgbọ îkanabe ogwu ubọọn̄, mè ikup me 
Jeruselem ikpulu akọp mè acha ge. Erieen̄ ogwu uga ìre Jibida gwun̄ kè Pedaya 
ogwu Ruma. 
37Jioyakim orọrọ ijo inu me chieen̄ Okumugwem kubọk ebi nte nte kan̄ ukot 
ikaan̄ erọbe. 

II Ubọọn̄ 24 

1Me ukot mkpulu kè Jioyakim, Nebukadineja ogwu ubọọn̄ Babilọn onenijibi akọn̄ 
inin̄ ido Juda, mè itim ikpan̄. Jioyakim okakana usun̄ inyi ọmọ acha ita, mè 
inwene ejit, mè inikpaka ibot inyi Nebukadineja. 
2Okumugwem oraria urum ebi inọ afa inan̄a me Babilọn, mè Aram, mè Mowabu, 
mè Amọn inu ibe enejijaka Juda esan̄a kpai. Okumugwem ìrọ inu yi igọọk me lek 
ikọ îtumube inan̄a me otu ebi ikwaan̄ kan̄ ebi nriran. 
3Me atikọ, inu yi ìrọ me Juda igọọk me otu ikọ Okumugwem, isasa isan̄a ido Juda 
isan̄a isi ge me isi Okumugwem, mije ijo inu kè Manasi, melek otutuuk inu geelek 
îrọbe. 
4Ògak ge, Manasi îkpan̄ owuwa ebi ekalọge inu geege, eje ife cha orereke otutuuk 
Jeruselem. Mije keya, Okumugwem ìkakọt ìtele ìnyi ebi Juda. 
5Otutuuk ofifi inu òrọrọ me ukot mkpulu kè Jioyakim, mè otutuuk inu îrọbe, mîge 
otutuuk itap me emen ikpa mfufuk echi ebi ubọọn̄ Juda. 

6Jioyakim onenikwu ifo igọọk ebi nte nte kan̄. Jioyakin ogwu gwun̄ okakana 
ubọọn̄ me irek kan̄. 
7Ogwu ubọọn̄ Ijipiti ìkayaka ìkọt ìjibi akọn̄ ìnan̄a ìsibi me ido kiban̄ ofifi, mije, 
ogwu ubọọn̄ Babilọn îbọkọ otutuuk oke ijọn̄ kan̄, ibene me okwaan̄ Ijipiti isi 
igwook me okwaan̄ Yuferetis. 

Jioyakin îkana ogwu ubọọn̄ Juda 
(II Mfuf 36:9-10) 

8Jioyakin ìre akọp mè acha jeeta mgbọ îkanabe ogwu ubọọn̄, mè ikup me 
Jeruselem ikpulu onyan̄ ita. Erieen̄ ogwu uga ìre Neyusita gwun̄ kè Elinatan 
ogwu Jeruselem. 
9Jioyakin orọrọ ijo inu me chieen̄ Okumugwem, kubọk ogwu ute orọbe. 

10Me ike mgbọ ya, ebi ibot akọn̄ kè Nebukadineja ogwu ubọọn̄ Babilọn ejijibi 
akọn̄ inu Jeruselem, mè inikpa mbin akọn̄ ikana ama. 
11Nebukadineja me lek kan̄ înu si Jeruselem mgbọ ebi akọn̄ kan̄ ekpabe mbin 
akọn̄ ikana ama ya. 
12Jioyakin ogwu ubọọn̄ Juda, mè ogwu uga, mè ebi nteme kan̄, mè ebi ibot ikwaan̄ 
kan̄, melek otutuuk ebi isi ikwaan̄ kan̄, enanan̄a isibi, mè inikana lek kiban̄ inyi 
Nebukadineja ogwu ubọọn̄ Babilọn. Îre me òso acha jeeta me lek mkpulu kè 
Nebukadineja ke Nebukadineja onitet Jioyakin me akọn̄ isa ifo Babilọn isi itap 
me mkpọn. 
13Nebukadineja onenikpulu otutuuk inu ubọọn̄ òkup me Uwu Mbuban 
Okumugwem me Jeruselem, mè ikpulu si otutuuk echi òkup me uwu ogwu 
ubọọn̄, mè ikpulu si otutuuk nroon̄ ikwaan̄ esabe alata araran̄ irom echi Solomọn 
ogwu ubọọn̄ Ijeren orọbe itap me Uwu Mbuban Okumugwem, kubọk 
Okumugwem owuukbe lek itumu ibe ke môrọ. 
14Nebukadineja okpukpulu otutuuk ebi Jeruselem, òrere akọp obop ene, me 
usun̄ akọn̄ isa ifo Babilọn. Îkpulu otutuuk ebi ibot akọn̄, mè otutuuk ebi akọn̄, mè 
otutuuk ebi usọ ikwaan̄ ubọk, mè ebi usọ ikwaan̄ okwukwut, igbaalek isa ifo. 
Îtata ebi ugbọọn̄ ntọn̄ otu gaalek ke îtele ibe ebia me ido Juda. 
15Nebukadineja otetet Jioyakin me usun̄ akọn̄ isa ifo Babilọn. Îtet si nga kè 
Jioyakin ogwu ubọọn̄, mè itet ebi nwa ogwu ubọọn̄, mè ebi ikwaan̄ kan̄, melek 
ebi ilile ido Juda me usun̄ akọn̄ isa igbaalek inan̄a me Jeruselem ifo Babilọn. 
16Ogwu ubọọn̄ Babilọn ìkpukpulu otutuuk obop ebi akọn̄ jaaba ebi ìnyenye lek 
mè ikaan̄ efuuk ititim akọn̄, mè ikpulu si obop ebi usọ ikwaan̄ ubọk mè ebi usọ 
ikwaan̄ okwukwut isa isi igwook me Babilọn. 
17Nebukadineja ogwu ubọọn̄ Babilọn onenisa Mataniya, ngwan̄ nte kè Jioyakin 
irọ ubọọn̄ me irek kè Jioyakin, mè inwene Mataniya erieen̄ ibe ekegwen 
Jedikaya. 

Jedikaya îkana ogwu ubọọn̄ Juda 
(II Mfuf 36:11-12; Jeri 52:1-3) 

18Jedikaya ìre akọp acha iba mè ge mgbọ îkanabe ogwu ubọọn̄, mè ikup me 
Jeruselem ikpulu akọp mè acha ge. Erieen̄ ogwu uga ìre Amutali gwun̄ kè 
Jerimaya ogwu Libina. 
19Jedikaya orọrọ ijo inu me chieen̄ Okumugwem, kubọk Jioyakim orọbe. 

20Îre mije uyok uyok unaan̄-ejit Okumugwem onaan̄be ke otutuuk inu chi onirọn̄ 
ikeme ama Jeruselem mè ido Juda. Me òta kan̄, Okumugwem ochechep ema 
isan̄a, mè iyiyala ema isan̄a me isi kan̄. Jedikaya onenikpaka ibot inyi ogwu 
ubọọn̄ Babilọn. 

II Ubọọn̄ 25 

Mîgbugbọ Jeruselem 

(II Mfuf 36:13-21; Jeri 52:1-3) 

1Me òso acha onaan̄ge me lek mkpulu kè Jedikaya, me òso akọp usen me òso 
akọp onyan̄ me acha ya, Nebukadineja ogwu ubọọn̄ Babilọn onenijibi akọn̄ inu 
Jeruselem, ọmọ melek otutuuk ebi akọn̄ kan̄, mè inirieen̄ akọn̄ me agba lek ama 
ya, mè ikpa mbin akọn̄ ikana. 
2Mbin akọn̄ ya ekpabe ikana ama ya okukup ikeya mege ire òso akọp mè acha ge 
me lek mkpulu kè Jedikaya ogwu ubọọn̄. 
3Me òso usen onaan̄ge me òso onyan̄ ini me acha ya, akan̄ òninin̄ ama ya onyenye 
ire lek inorie ebilene eberie ìkayaka ìkup. 
4Ebi akọn̄ Babilọn enenibum ere ge me lek mgban ama ya itibi. Ire, mije ebi akọn̄ 
Babilọn egbanbe ikana ama ya okokop, otutuuk ebi akọn̄ ìkup me emen ama ya 
ekukup ire eririeen̄, mè inilim me eririeen̄ itibi me otunchit òkup me ibot usọk 
mgban iba, me agba lek uko ajakajak ogwu ubọọn̄, mè itibi iraka ebi akọn̄ Babilọn 
ifo agan̄ iteke Jodan. 
5Ire, ebi akọn̄ Babilọn egọgọọk ogwu ubọọn̄ kiban̄, mè isoon̄ ọmọ me òla ijọn̄ 
Jeriko. Otutuuk ebi akọn̄ kan̄ elilim iyat itele ọmọ. 
6Ebi akọn̄ Babilọn etetet ọmọ, mè isa ijet ogwu ubọọn̄ Babilọn me Ribila, efefieek 
oyerebet itip ọmọ. 
7Ekpakpan̄ bọn ebirieen̄ kè Jedikaya me chieen̄ kan̄, mè inirọkọ ọmọ chieen̄ iba 
kan̄, mè isa mkpọn ekwe igon ọmọ ikam, mè inisa ọmọ isi Babilọn. 
8Me òso usen jaaba me òso onyan̄ go me òso akọp mè acha onaan̄ge me lek 
mkpulu kè Nebukadineja ogwu ubọọn̄ Babilọn, Nebujaradan ogwu ibot ebi akọn̄ 
ìkibem ogwu ubọọn̄, òrere si ogwu ibot ikwaan̄ ogwu ubọọn̄ Babilọn, onunu 
Jeruselem, 
9mè initap ukan̄ iwọp Uwu Mbuban Okumugwem, mè itap si ukan̄ me lek uwu 
ogwu ubọọn̄, mè itaak si me lek otutuuk uwu ebi Jeruselem. Îtap si ukan̄ iwọp 
otutuuk uwu ilile geelek me Jeruselem. 

10Otutuuk ebi akọn̄ Babilọn ìgọgọọk ogwu ibot ebi akọn̄ ìkibem ogwu ubọọn̄ ya 
inu enenigbaan̄ ubọk igbugbọ otutuuk mgban ewakbe ikana ama Jeruselem 
igwook me ijọn̄. 
11Nebujaradan ogwu ibot ebi akọn̄ ìkibem ogwu ubọọn̄ okpukpulu otutuuk ebi 
ìsisik me emen ama ya, mè ebi ìsasa lek kiban̄ isi ikana inyi ogwu ubọọn̄ Babilọn, 
mè otutuuk ebi ido ya, mè ikpulu ema me usun̄ akọn̄ isi igwook me Babilọn. 
12Ire, ogwu ibot akọn̄ ya onenitele usini ebi ugbọọn̄ ntọn̄ otu me ido ya ibe ekup 
ekesi ikwaan̄ me emen uko gerep cha melek ofifi uko cha. 
13Ebi akọn̄ Babilọn cha eninin̄ emen Uwu Mbuban, mè ibak atà echi esabe ekwe 
irom, mè ibak si ngugọọn̄ ekpirikpo echi esabe ekwe irom, mè ibum otin̄ ekwe 
ya eyi ekigwen Okwaan̄, mè ikpulu otutuuk ekwe esabe irom inu cha isa ifon 
Babilọn. 
14Ema mîkpulu si ebi kè otin̄, mè orọk, mè sisini ekisa ikpaan̄ ekwut mkpukan̄, 
mè nkọm, mè otutuuk nroon̄ ikwaan̄ esabe ekwe irom echi ekisa isi ikwaan̄ me 
Uwu Mbuban. 
15Ogwu ibot ebi akọn̄ ìkibem ogwu ubọọn̄ ya îkpulu si otutuuk ngigọ nsensi echi 
ekisa itap nsensi iwọp, mè ebi kè ewop inyan eje, mè otutuuk inu geelek esabe 
atalek alata araran̄ mè atalek alata okuket irom. 
16Ekwe ònan̄a me lek atà iba cha, mè lek Okwaan̄ ya, mè lek ngugọọn̄ ekpirikpo 
cha, echi Solomọn orọbe itap me emen Uwu Mbuban Okumugwem îwa iraka inu 
mêkọtbe itọ. 
17Ubene atà ge me lek atà cha ìre ejit ini mè agbagba otubọk ini, ejiik erombe 
itoon̄ me inyọn̄ ibot atà ge ìre agbagba otubọk gweregwen me ubene kan̄, echi 
esabe ekwe irom inu òbet lek pomegaranet isa ikpa ikana me lek. Ubọk yaage si 
ke ebala atà eyi òso iba. 
18Ogwu ibot ebi akọn̄ ìkibem ogwu ubọọn̄ yi onenikpulu Seraya ogwu ibot 
ngwugwa, mè Jefanaya ogwu ògọgọọk ọmọ me udun̄, melek ene ita ebi ìkibem 
isotu me usun̄ akọn̄ isa ifon Babilọn. 
19Me lek ebi ìsisik me emen ama ya, îtet ogwu ibot ebi akọn̄, mè itet si ene go ebi 
nteme ogwu ubọọn̄ ebi ìbabia me emen ama ya. Îtet si ogwu uti ikpa, ogwu òrere 
ogwu ibot me lek ebi ìkitet ene itap me akọn̄, igbaalek akọp ene gweregwen 
îmun̄be me emen ama ya. 
20Nebujaradan onenisa otutuuk ebi ife cha ijet ogwu ubọọn̄ Babilọn me Ribila. 

21Ogwu ubọọn̄ Babilọn okpakpan̄ ema otutuuk me Ribila, me ido Amat. Sa me 
ikeyi ke ekpulu otutuuk ebi ido Juda me akọn̄ isibi isan̄a me inyọn̄ ijọn̄ kiban̄. 
22Nebukadineja ogwu ubọọn̄ Babilọn onenito Gedaliya gwun̄ kè Ayikam, gwun̄ 
gwun̄ kè Safan, ibe ire ogwu ibot ogwu òbokikpọ chieen̄ me lek ebi îjuukbe itele 
me ido Juda. 

23Mgbọ otutuuk ebi ibot akọn̄ melek ebi akọn̄ kiban̄ enọbe ibe ke ogwu ubọọn̄ 
Babilọn îsa Gedaliya ito kubọk ogwu mkpulu, ema enunu me lek kè Gedaliya me 
Mijipa. Ema ìre Isimen gwun̄ kè Netaniya, mè Joyanan gwun̄ kè Kareya, mè 
Seraya gwun̄ kè Tanayumet ogwu Netofa, mè Jayajania gwun̄ ogwu Maaka, ema 
eje melek ebi akọn̄ kiban̄ inu. 
24Gedaliya onyanyan̄a ibot inyi ema melek ebi akọn̄ kiban̄, mè itumu inyi ema 
ibe, “Ikatet ukpook mije ebi ibot akọn̄ Babilọn. Ìluk me inyọn̄ ijọn̄ yi, mè ìkisi 
ikwaan̄ ìnyi ogwu ubọọn̄ Babilọn, ke inu môje ijaan̄ enyi me lek.” 
25Ire, me òso onyan̄ jaaba, Isimen gwun̄ kè Netaniya, gwun̄ kè Elisama ogwu 
owot iman uwu ubọọn̄, onenisa akọp ebirieen̄ igbaalek kan̄ inu, mè inikpan̄ 
Gedaliya, mè ikpan̄ si usini ebi Juda mè ebi Babilọn ebi melek kan̄ ekupbe me 
Mijipa igbaalek. 
26Mije keya, otutuuk ebi Juda, ebi asasa mè ebi ilile, mè otutuuk ebi ibot akọn̄ 
cha, elilim inan̄a me Juda ifon Ijipiti, mije ukpook ebi Babilọn. 

Mîsan̄a Jioyakin isibi me mkpọn 
(Jeri 52:31-34) 

27Me òso akọp acha ita mè jaaba eyi Jioyakin ogwu ubọọn̄ Juda okupbe me usun̄ 
akọn̄, me ukot mgbọ Efili Merodak okanabe ogwu ubọọn̄ me ido Babilọn, Efili 
Merodak onenisan̄a Jioyakin isibi me mkpọn. Inu ya ìrọ me òso akọp usen iba 
mè jaaba me òso akọp mè onyan̄ iba me acha ya. 
28Efili Merodak onenikitumu ikọ esuuk esuuk melek kè Jioyakin, mè ininyi ọmọ 
irek ulibi òbebene igak echi ofifi ebi ubọọn̄ kechilọ melek kan̄ ekupbe me 
Babilọn. 
29Jioyakin oneniwọọk ofọnti mkpọn isan̄a me lek, mè inibene ikigọọk isiki 
ikweek me lek ikasi inorie ogwu ubọọn̄ ikirie inorie otutuuk usen ugwem kan̄. 
30Ogwu ubọọn̄ Babilọn okekikpe sọn̄ mkpukpe me usen me usen inyi Jioyakin 
me otutuuk usen ugwem kan̄. 

I Mfuf 

I Mfuf 1 

Mfufuk owot iman, bene me lek kè Adam re lek kè Ebereyam 

(Ibeb 5:1-32; 10:1-32; 11:10-26) 

1Adam obon Set, Set onenibon Enọs, 

2Enọs onenibon Keyinan, Keyinan onenibon Mayalalen, Mayalalen onenibon 
Jaredi, 
3Jaredi onenibon Enọk, Enọk onenibon Metusela, Metusela onenibon Lemek, 
Lemek onenibon Nuwa. 
4Nuwa onenibon bọn ebirieen̄ ita: Sem, mè Am, mè Jefet. 

Owot iman kè Jefet 

5Bọn ebirieen̄ kè Jefet ìre: Goma, mè Magọgu, mè Madai, mè Jafan, mè Tubali, mè 
Mesek, mè Tiras. 
6Bọn ebirieen̄ kè Goma ìre: Asikenaji, mè Rifat, mè Togama. 

7Owot iman kè Jafan: Elisa, mè Tasis mè ebi Kitim, mè ebi Rodan. 

Owot iman kè Am: 

8Bọn ebirieen̄ kè Am: Kus, mè Mijirayim,  mè Put, mè Kenan. 

9Bọn ebirieen̄ kè Kus: Seba, mè Abila, mè Sabita, mè Rayama, mè Sabiteka. Bọn 
ebirieen̄ kè Rayama: Sieba mè Dedan. 
10Kus ore nte nte ukot ikaan̄ kè Nimirọdu. Nimirọdu onenikana ikpele ogwu usọ 
akọn̄ ònyenye lek me linyọn̄. 
11Mijirayim ore nte ebi Ludu, mè ebi Anam, mè ebi Leyabu, mè ebi Nafutu, 

12mè ebi Paturus, mè ebi Kasilu (ìrere nte ebi Filisia), mè ebi Kafitọ. 

13Kenan ore nte ebi Sidọn, adasi gwun̄ kan̄, mè ebi Et, 

14mè ebi Jebus, mè ebi Amọ, mè ebi Girigas, 

15mè ebi Ifi, mè ebi Arak, mè ebi Sin, 

16mè ebi Arifadi, mè ebi Semara, mè ebi Amat. 

Owot iman kè Sem: 

17Bọn ebirieen̄ kè Sem: Elam, mè Asuru, mè Afakisadi, mè Ludu, mè Aram. Bọn 
ebirieen̄ kè Aram: Usu, mè Ulu, me Geteri, mè Mesek. 
18Afakisadi ore nte kè Siela, Siela onenire nte kè Eberi. 

19Eberi ìbon bọn ebirieen̄ iba: Ogwu adasi ke egwen Pelegi, mije, îre me ukot kan̄ 
ke eche linyọn̄. Ogwu ngwan̄ ke egwen Jọkitan. 
20Jọkitan onenire nte kè Alimodadi, mè Selefu, mè Ajaramabet, mè Jera, 

21mè Adoram, mè Ujan, mè Dikila, 

22mè Eban, mè Abimayen, mè Sieba, 

23mè Ofiri, mè Abila, mè Jobabu. Ebibi otutuuk ere bọn ebirieen̄ kè Jọkitan. 

24Owot iman, ibene me lek kè Sem isi ire lek kè Eberam, ìre ikeyi: Sem, mè 
Afakisadi, mè Keyinan, mè Siela, 
25mè Eberi, mè Pelegi, mè Rewu, 

26mè Serugu, mè Nayọ, mè Tera, 

27mè Eberam (òrere Ebereyam). 

Owot iman kè Ebereyam 
(Ibeb 25:12-16) 

28Bọn ebirieen̄ kè Ebereyam: Ajiki mè Isimen. 

Bọn ìnan̄a me owot kè Ega 

29Erieen̄ bọn owot kè Ega: Nebayot ore adasi gwun̄ kè Isimen sabum Keda, mè 
Adiben, mè Mibisam, 
30mè Misima, mè Duma, mè Masa, mè Adadi, mè Teyima, 

31mè Jetu mè Nafis, mè Kedema. Ebibi ere bọn ebirieen̄ kè Isimen. 

Ebi ìnan̄a me owot kè Ketura 

32Ebi Ebereyam obonbe me owot kè Ketura ogwu ugan ìre: Jimiran, mè Jokisan, 
mè Medan, mè Midian, mè Isebak, mè Suwa. Bọn ebirieen̄ kè Jokisan: Sieba mè 
Dedan. 
33Bọn ebirieen̄ kè Midian: Efa, mè Eferi, mè Anọk, mè Abida, mè Elida. Ebibi 
otutuuk ere bọn ìnan̄a me owot kè Ketura. 

Ebi owot kè Sera 

34Ebereyam ore nte kè Ajiki. Bọn ebirieen̄ kè Ajiki: Isọ mè Ijeren. 

Bọn ebirieen̄ kè Isọ 
(Ibeb 36:1-19) 

35Bọn ebirieen̄ kè Isọ ìre: Elifaji, mè Rewen, mè Jewus, mè Jalam, mè Kora. 

36Bọn ebirieen̄ kè Elifaji: Teman, mè Omari, mè Sefo, mè Getam, mè Kenaji, mè 
Timina, mè Amalek. 
37Bọn ebirieen̄ kè Rewen: Nayat, mè Jera, mè Sama, mè Mija. 

Ebi Seya me ido Edọm 
(Ibeb 36:20-30) 

38Bọn ebirieen̄ kè Seya: Lotan, mè Soban, mè Sibiọn, mè Ana, mè Dison, mè Eseri, 
mè Disan. 
39Bọn ebirieen̄ kè Lotan: Ori, mè Omam. Timina ìre ngwan̄ enenwaan̄ kè Lotan. 

40Bọn ebirieen̄ kè Soban: Alifan, mè Manayat, mè Eban, mè Sefi, mè Onam. Bọn 
ebirieen̄ kè Sibiọn: Aya mè Ana. 

41Gwun̄ enerieen̄ kè Ana: Dison. Bọn ebirieen̄ kè Dison: Amiran, mè Esiban, mè 
Iteran, mè Keran. 
42Bọn ebirieen̄ kè Eseri: Biliyan, mè Jayafan, mè Jayakan. Bọn ebirieen̄ kè Dison: 
Usu mè Aran. 

Ebi ubọọn̄ Edọm 
(Ibeb 36:31-43) 

43Ebi ubọọn̄ ìkpukpulu ido Edọm sabum ebi Ijeren enibene ikisan̄a ubọọn̄ eyi 
kiban̄ isibi ìre: Bela gwun̄ kè Beyọ, ogwu ama kan̄ orebe Diniyaba. 
44Mgbọ Bela okwube, Jobabu gwun̄ kè Jera ogwu Bojira onenikana ubọọn̄ me 
irek kan̄. 
45Mgbọ Jobabu okwube, Usam ogwu agan̄ Teman onenire ubọọn̄ me irek kan̄. 

46Mgbọ Usam okwube, Adadi gwun̄ kè Bedadi ogwu ama Afit, ogwu òtitim akọn̄ 
ikpan̄ Midian me ido Mowabu, onenikeke ubọọn̄ me irek kan̄. 
47Mgbọ Adadi okwube, Samila ogwu ama Masireka onenikana ubọọn̄ me irek 
kan̄. 
48Mgbọ Samila okwube, Sawulu ogwu Reyobot, ama òkup me agba okwaan̄, 
onenikeke ubọọn̄ me irek kan̄. 
49Mgbọ Sawulu okwube, Baali-Anan gwun̄ kè Akibọru onenire ubọọn̄ me irek 
kan̄. 
50Mgbọ Baali-Anan gwun̄ kè Akibọru okwube, Adadi ogwu ama Pawu onenire 
ubọọn̄ me irek kan̄. Ogwu nwa ìre Meyetaben gwun̄ kè Matiredi, òrere gwun̄ 
enenwaan̄ kè Meyi-Jayabu. 
51Adadi okwukwu si. Erieen̄ ebi ubọọn̄ ido Edọm ìre: Timina, mè Aliba, mè Jetet, 

52mè Oyolibama, mè Ela, mè Pinọn, 

53mè Kenaji, mè Teman, mè Mibisari, 

54mè Magidien, mè Iram. Ebibi ere ebi ubọọn̄ Edọm. 

I Mfuf 2 

Bọn ebirieen̄ kè Ijeren 

1Bọn ebirieen̄ kè Ijeren ìre: Ruben, mè Simiọn, mè Libai, mè Juda, mè Isaka, mè 
Jebulọn, 
2mè Dan, mè Josefu, mè Benjamin, mè Nafitali, mè Gadi, mè Ase. 

Bọn kè Juda si re lek bọn kè Ejirọn 

3Bọn ebirieen̄ kè Juda: Eri, mè Onan, mè Siela. Juda ìbon bọn ebirieen̄ ita kechi 
me owot ogwu enenwaan̄ Kenan ge, gwun̄ enenwaan̄ kè Suwa. Eri, adasi gwun̄ 
kan̄, oneniluk ikpak ikpak ugwem me chieen̄ Okumugwem, Okumugwem 
okpakpan̄ ọmọ. 

4Juda onenigan Tema nwa ogwu gwun̄, mè inibon Pereji mè Jera me owot kè 
Tema. Otutuuk bọn ebirieen̄ kè Juda enenire ene go. 
5Bọn ebirieen̄ kè Pereji: Ejirọn mè Amulu. 

6Bọn ebirieen̄ kè Jera: Jimiri, Etan, mè Eyiman, mè Kalikolu, mè Darida, ema 
ebirieen̄ go. 
7Gwun̄ enerieen̄ kè Kami: Ekan, ogwu òtap ebi Ijeren me ufialek, mije îkpulube 
inu oniin̄ akọn̄ inyi lek kan̄. 
8Gwun̄ enerieen̄ kè Etan: Ajariya. 

9Bọn ebirieen̄ kè Ejirọn: Jerameli, mè Ram, mè Kelubai. 

Bọn owot iman kè Ram gwun̄ kè Ejirọn 

10Ram ore nte kè Aminadap Aminadap onenire nte kè Nasiọn, ene ge me lek ebi 
ibot mkpulu me Juda. 
11Nasiọn onenire nte kè Salima, Salima onenire nte kè Bowaji, 

12Bowaji onenire nte kè Obedi, Obedi onenire nte kè Jesi. 

13Jesi onenire nte kè Eliabu adasi ogwu gwun̄ enerieen̄, mè Abinadap, ogwu òso 
iba, mè Simeya, ogwu òso ita, 
14mè Netanen, ogwu òso ini, mè Radayi, ogwu òso go, 

15mè Osem, ogwu òso gweregwen, mè Debit, ogwu òso jaaba. 

16Erieen̄ ebi ngwan̄ kiban̄ ebibaan̄ ìre Seruya mè Abigen. Seruya oneniman bọn 
ebirieen̄ ita, Abisai, mè Jowabu, mè Asayen. 
17Abigen oneniman Amasa inyi Jeteri ogwu owot iman kè Isimen. 

Kelep gwun̄ kè Ejirọn 

18Kelep gwun̄ kè Ejirọn onenibon bọn me owot kè Ajuba ogwu nwa (mè ibon si 
me owot kè Jeriyọt). Erieen̄ bọn ebirieen̄ ogwu nwa ya ìre: Jesieri, mè Sobabu, 
mè Aridon. 
19Ajuba onenikwu, Kelep onenisi ido Efarata, Efarata oneniman Uru. 

20Uru onenibon Uri, Uri onenibon Bejalen. 

21Mgbọ Ejirọn osobe akọp acha gweregwen, inenido gwun̄ kè Makiri me lek nwa. 
Makiri ìre nte kè Giliadi. Ogwu enenwaan̄ ya omaman Segubu inyi Ejirọn. 
22Segubu onenibon Jairi. Jairi okekikpulu akọp ama iba mè ita me Giliadi. 

23(Ike mgbọ okije, ebi ido Gesuru mè ebi ido Aram enenibọkọ asabọn ama kè 
Jairi cha, mè ibọkọ si ama Kenat melek asabọn ama òkukup ikana. Otutuuk ama 
ema ebọkọbe onenire akọp ama gweregwen.) Otutuuk ife chi ìre bọn owot iman 
kè Makiri, nte kè Giliadi. 
24Mgbọ Ejirọn okwube iraka me ama Kelep Efarata, Abija nwa kè Ejirọn 
oneniman Asiyuru inyi Ejirọn. Asiyuru onenire nte ebi ama Tekowa. 

Jerameli gwun̄ kè Ejirọn 

25Bọn ebirieen̄ kè Jerameli, adasi gwun̄ kè Ejirọn: Ram, adasi gwun̄, mè Buna, mè 
Oren, mè Osem, mè Ayija. 
26Jerameli îkaan̄ ofifi nwa ogwu erieen̄ kan̄ orebe Atara, îre Atara oman Onam. 

27Bọn ebirieen̄ kè Ram, adasi gwun̄ kè Jerameli: Maji, mè Jamin, mè Ekeri. 

28Bọn ebirieen̄ kè Onam: Samayi mè Jada. Bọn ebirieen̄ kè Samayi: Nadabu mè 
Abisuru. 
29Erieen̄ nwa kè Abisuru ìre Abiyali. Îre ọmọ oman Aban mè Molidi inyi Abisuru. 

30Bọn ebirieen̄ kè Nadabu: Seledi, mè Apayim. Ire, Seledi ìkakaan̄ gwun̄ geege 
mege îkwube. 
31Gwun̄ enerieen̄ kè Apayim: Isiyi; Isiyi onenire nte kè Sesan. Sesan onenire nte 
kè Alayi. 
32Bọn ebirieen̄ kè Jada, ngwan̄ kè Samayi: Jeteri mè Jonatan. Jeteri ìkakaan̄ gwun̄ 
geege mege îkwube. 
33Bọn ebirieen̄ kè Jonatan: Pelet, mè Jaja. Ebibi ere ebi owot iman kè Jerameli. 

34Sesan ìkakaan̄ gwun̄ enerieen̄ geege, ìkaan̄ bọn ebibaan̄ gaalek. Sesan îkaan̄ 
usun̄ enerieen̄ ge ogwu Ijipiti, ekigwen Jariya. 
35Inenisa ogwu gwun̄ enenwaan̄ inyi ogwu usun̄ kan̄ Jariya me lek nwa, gwun̄ 
enenwaan̄ ya omaman Atai inyi Jariya. 
36Atai onenire nte kè Netan, Netan onenire nte kè Jabadi, 

37Jabadi onenire nte kè Efilan, Efilan onenire nte kè Obedi, 

38Obedi onenire nte kè Jewu, Jewu onenire nte kè Ajariya, 

39Ajariya onenire nte kè Eles, Eles onenire nte kè Eliasa, 

40Eliasa onenire nte kè Sisimai, Sisimai onenire nte kè Salum. 

41Salum onenire nte kè Jekamiya, Jekamiya onenire nte kè Elisama. 

Owot iman kè Kelep 

42Bọn ebirieen̄ kè Kelep ngwan̄ enerieen̄ kè Jerameli: Meyisa, adasi gwun̄ kè 
Kelep onenire nte kè Jifu. Jifu onenire nte kè Maresa. Maresa onenire nte kè 
Eburọn. 
43Bọn ebirieen̄ kè Eburọn: Kora, mè Tapuwa, mè Rekem, mè Sema. 

44Sema ore nte kè Rayam, Rayam onenire nte kè Jọkeyam. Rekem onire nte kè 
Samayi. 
45Erieen̄ ibot gwun̄ enerieen̄ ge kè Samayi ìre Mayon. Mayon onenire nte kè Bet 
Suru. 
46Efa ogwu ugan kè Kelep oniman Aran, mè Moja, mè Gajeji. Aran onenire nte kè 
Gajeji. 

47Bọn ebirieen̄ kè Jadayi: Regem, mè Jotam, mè Gesan, mè Pelet, mè Efa mè 
Sayafu. 
48Maaka ogwu ugan kè Kelep oneniman Seberi, mè Tirana. 

49Ọmọ si oman Sayafu nte kè Madimana, mè iman si Sieba nte kè Makibena 
melek Gibiya. Akisa ore gwun̄ enenwaan̄ kè Kelep. 
50Ebibi ere ebi owot iman kè Kelep. Bọn ebirieen̄ kè Uru adasi gwun̄ kè Efarata: 
Soban òre nte ebi Kiriat Jiarim, 
51mè Salima nte ebi Beteleyem, mè Arefu nte ebi Bet Gaderi. 

52Ebi owot iman kè Soban nte ebi Kiriat Jiarim ìre: Arowe, mè ìkike iba owot ebi 
Manayat, 
53mè ebi owot iman ebi Kiriat Jiarim kechi: ebi Itiri, mè ebi Put, mè ebi Sumat, 
mè ebi Misara. Ebi Sora, mè ebi Esitayon enan̄a me owot iman kechi. 
54Ebi owot iman kè Salima: Ebi Beteleyem, mè ebi Netofa, mè ebi Atirot Bet 
Jowabu, mè ìkike iba me lek ebi Manayat, mè ebi Jori, 
55mè ebi owot iman ebi ìge ikpa ebi ìluk me Jabeji, mè ebi Tira, mè ebi Simeyat, 
mè ebi Sukat. Ebibi ere ebi Keyin ebi ìnan̄a me Amimat, ogwu ònenire nte ebi 
owot iman kè Rekabu. 

I Mfuf 3 

Bọn ebirieen̄ kè Debit 

1Bọn ebirieen̄ Debit obonbe mgbọ îkupbe me Eburọn: Ogwu adasi ìre Aminọn, 
ogwu Ayinowam ogwu Jesereli omanbe; òso iba ìre Danien, ogwu Abigen ogwu 
Kamen omanbe; 
2òso ita ìre Abusolọm, ogwu Maaka gwun̄ kè Talimayi ogwu ubọọn̄ ebi Gesuru 
omanbe; òso ini ìre Adonija, ogwu Agit omanbe; 
3òso go ìre Sefatiya, ogwu Abitan omanbe; òso gweregwen ìre Itereyam, ogwu 
Egila nwa kè Debit omanbe. 
4Debit ìbon bọn ebirieen̄ gweregwen kechi mgbọ îkupbe me Eburọn. Debit ìkup 
me Eburọn ikikpulu acha jaaba mè onyan̄ gweregwen. Debit ìkup me Jeruselem 
ikikpulu akọp acha ita mè ita. 
5Me Jeruselem ke îbon bọn kechi: Simeya, mè Sobabu, mè Netan, mè Solomọn. 
Îre Batiseba gwun̄ kè Amien omaan̄ ebirieen̄ ini kechi inyi Debit. 
6Debit îbon si ofifi bọn ebirieen̄ onaan̄ge igbaalek. Erieen̄ kiban̄ ìre: Ibari, mè 
Elisama, mè Elifelet, 
7mè Noga, mè Nefegi, mè Jafiya, 

8mè Elisama, mè Eliada, mè Elifelet. 

9Ebibi otutuuk ere bọn ebirieen̄ kè Debit, kpefuk bọn ebirieen̄ ebi ugan kan̄ 
emaan̄be inyi si. Tema ore ngwan̄ kiban̄ enenwaan̄. 

Ebi ubọọn̄ Juda 

10Ebi ubọọn̄ ìje me owot iman kè Solomọn ìre: Reyobuwam gwun̄ kè Solomọn, 
mè Abija gwun̄ kè Reyobuwam, mè Asa gwun̄ kè Abija, mè Jiosefat gwun̄ kè Asa, 
11mè Jeyoram gwun̄ kè Jiosefat, mè Ayajaya gwun̄ kè Jeyoram, mè Jowas gwun̄ 
kè Ayajaya, 
12mè Amajiya gwun̄ kè Jowas, mè Ajariya gwun̄ kè Amajiya, mè Jotam gwun̄ kè 
Ajariya, 
13mè Ayaji gwun̄ kè Jotam, mè Ejikaya gwun̄ kè Ayaji, mè Manasi gwun̄ kè 
Ejikaya, 
14mè Amọn gwun̄ kè Manasi, mè Josaya gwun̄ kè Amọn. 

15Bọn ebirieen̄ kè Josaya: Joyanan, adasi gwun̄ kan̄, Jioyakim, ogwu òso iba, 
Jedikaya, ogwu òso ita, mè Salum, ogwu òso ini. 
16Ebi ubọọn̄ ìje me owot iman kè Jioyakim ìre: Jioyakin gwun̄ kè Jioyakim, mè 
Jedikaya, gwun̄ kè Jioyakin. 

Owot iman ebi ubọọn̄ mgbọ enan̄abe me usun̄ akọn̄ ika 

17Bọn ebirieen̄ kè Jioyakin ìre: Sialitien, 

18mè Malikiram, mè Pedaya, mè Senaja, mè Jekamiya, mè Osama, mè Nedabia. 

19Bọn ebirieen̄ kè Pedaya: Jerubaben, mè Simei. Bọn ebirieen̄ kè Jerubaben: 
Mesulam mè Ananiya. Selomit ore ngwan̄ enenwaan̄ kiban̄. 
20Ofifi bọn ebirieen̄ go kè Pedaya ìre: Asuba, mè Oyeli, mè Berekaya, mè Asadiya, 
mè Jusab-Esedi. 
21Bọn ebirieen̄ kè Ananiya ìre: Pelatiya, mè Jesaya. Gwun̄ enerieen̄ kè Jesaya ìre 
Refaya. Gwun̄ enerieen̄ kè Refaya ìre Arinan. Gwun̄ enerieen̄ kè Arinan ìre 
Obidaya. Gwun̄ enerieen̄ kè Obidaya ìre Sekanaya. 
22Ebi owot iman kè Sekanaya: Semaya mè ebi bọn, ìrere: Atus, mè Igan, mè Baria, 
mè Neyariya, mè Safat. Ema otutuuk ìre ebirieen̄ gweregwen. 
23Bọn ebirieen̄ kè Neyariya: Elioyenai, mè Ijikiya, mè Ajirikam. Ema ìre ebirieen̄ 
ita. 
24Bọn ebirieen̄ kè Elioyenai: Odabia, mè Eliasibu, mè Pelaya, mè Akubu, mè 
Joyanan, mè Delaya, mè Anani. Ema ìre ebirieen̄ jaaba. 

I Mfuf 4 

Ofifi ebi owot iman kè Juda 

1Ofifi bọn ebirieen̄ kè Juda: Pereji, mè ebi Ejirọn, mè ebi Kami, mè ebi Uru, mè 
ebi Soban. 

2Reyaya gwun̄ kè Soban onenire nte kè Jayat, Jayat onenire nte kè Ayumai mè 
Layadi. Ebibi ere ebi owot iman ebi Sora. 
3-4Uru ore nte kè Etam, mè Penuwen, mè Ejeri. Etam onenire nte kè Jesereli, mè 
Isima, mè Idibas. Erieen̄ gwun̄ kan̄ enenwaan̄ ìre Ajeleliponi. Penuwen ore nte 
kè Gedoru, sà Eseri ore nte kè Usa. Uru ore adasi gwun̄ enerieen̄ Efarata omanbe 
inyi Kelep. Uru ore nte nte ebi ama Beteleyem. 
5Asiyuru nte kè Tekowa ìkaan̄ nwa iba, Elia mè Nayara. 

6Nayara oneniman Ayujam, mè Eferi, mè Temeni, mè Ayasitari inyi Asiyuru. 
Ebiba ere bọn kè Nayara. 
7Bọn ebirieen̄ kè Elia: Seret, mè Sowari, mè Etinan, 

8mè Kos ogwu ònire nte kè Anubu mè Ajobeba, melek ebi owot iman kè Ayaren 
gwun̄ kè Arum. 
9Îkaan̄ ogwu enerieen̄ ge ekigwen Jabeji, ogwu òkakaan̄ umin igak ebi ngwan̄. 
Ogwu uga ìnyi ọmọ erieen̄ ya Jabeji, mije, unaan̄ îmun̄be mgbọ îmanbe gwun̄ yi. 
10Usen ge, Jabeji onenito ito igwen Awaji ebi Ijeren ibe, “Soso gbana emi, mè rọ 
inyi oke ijọn̄ n̄a iwele! Keke nyi emi, mè chit emi san̄a me ubọk ijo inu, inyi unan 
ikare emi lek.” Awaji orọrọ otutuuk inu îbeekbe inyi. 
11Kelup, ngwan̄ kè Suya ore nte kè Meyiri, Meyiri onenire nte kè Esiton. 

12Esiton onenire nte kè Bet Rafa, mè Paseya, mè Teyina ogwu ònenire nte ebi 
ama Iri Nayas. Ebibi ere ebi ìluk me Reka. 
13Bọn ebirieen̄ kè Kenaji: Otinien mè Seraya. Bọn ebirieen̄ kè Otinien: Atat mè 
Meyonotayi. 
14Meyonotayi ore nte kè Ofera. Seraya onenire nte kè Jowabu, Jowabu onenire 
nte ebi ìluk me Gei Arasim, mije, ebi ìluk me ere ya ìre ebi ikwaan̄ ubọk. 
15Bọn ebirieen̄ kè Kelep gwun̄ kè Jefune: Iru, mè Ela, mè Nayam. Gwun̄ enerieen̄ 
kè Ela: Kenaji. 
16Bọn ebirieen̄ kè Jeyalelen: Jifu, mè Jifa, mè Tiriya, mè Asareli. 

17-18Bọn ebirieen̄ kè Ejira: Jeteri, mè Meredi, mè Eferi, mè Jalon. Bitiya gwun̄ 
enenwaan̄ ogwu Fero ogwu Meredi odobe me lek nwa oman Miriam, mè Samayi, 
mè Isiba ogwu ònenire nte kè Esitemowa. Nwa kè Meredi ogwu ònan̄a me Judia 
oneniman Jeredi ogwu ònenire nte kè Gedoru, mè Eberi ogwu ònenire nte kè 
Soko, mè Jekutien ogwu ònenire nte kè Janowa. 
19Bọn ebirieen̄ kè Odiya, ebi îbonbe me owot ngwan̄ kè Nayam: nte ebi ama 
Keyila eyi ebi Garam, mè nte ebi ama Esitemowa eyi ebi Maaka. 
20Bọn ebirieen̄ kè Simọn: Aminọn, mè Rina, mè Ben-Yanan, mè Tilọn. Bọn 
ebirieen̄ kè Isiyi: Joyet mè Ben-Joyet. 

21Bọn ebirieen̄ kè Siela gwun̄ kè Juda: Eri nte kè Leka, mè Layada nte kè Maresa, 
mè owot iman ebi ìkilọk ekwut lilin̄ me Bet Asibeya, 
22mè Jokim, mè ebi Kojeba, mè Jowas mè Sarafu ebi ìrere ebi ibot me Mowabu 
mè Jasubi Leyem. (Inu chi ìre inu òrọ karake ukot ikaan̄.) 
23Ebibi ere ebi ìbot ugọn̄ ìkiluk me Netayim mè Gedera, mè ikisi ikwaan̄ inyi 
ogwu ubọọn̄. 

Ebi otoko kè Simiọn 

24Bọn ebirieen̄ kè Simiọn: Nemuwen, mè Jamin, mè Jaribu, mè Jera, mè Sawulu. 

25Salum ore gwun̄ kè Sawulu, Salum onenibon Mibisam, Mibisam onenibon 
Misima. 
26Owot iman kè Misima: Misima obon Amuwen, Amuwen onenibon Jakuru, 
Jakuru onenibon Simei. 
27Simei ìkaan̄ akọp mè bọn ebirieen̄ gweregwen mè bọn ebibaan̄ gweregwen. 
Ire, ebi ngwan̄ kpekaan̄ bọn iwa. Eyi orọ ebi owot iman kiban̄ kpewa me otu ifuk 
kubọk ebi Juda. 
28Îre ebi owot iman keyi eluk me Bieseba, mè Molada, mè Asari Suwali, 

29mè Biliya, mè Esem, mè Toladi, 

30mè Betuwen, mè Oruma, mè Sikilagi, 

31mè Bet Marakabot, mè Asari Susim, mè Bet Biri, mè Seyarayim. Îre ema eluk 
me ama kechi mege inire ukot mkpulu kè Debit. 
32Erieen̄ asabọn ama go òkup ikana ema ìre Etam, mè Ayin, mè Rimọn, mè Token 
mè Asan, 
33melek otutuuk asabọn ama kiban̄ òkukup ikana ama chi mege isi igwook me 
Bayalat. Ama kechi ke ebi owot iman kè Simiọn eluk. Ema mîsun̄ òjot òjot ikpa 
mfufuk owot iman kiban̄. Erieen̄ ebi ibot owot iman kiban̄ kubọk egebe me emen 
ikpa mfufuk cha ìre: 
34Mesobabu, mè Jamilek, mè Josa gwun̄ kè Amajiya, 

35mè Juwen, mè Jewu gwun̄ kè Josibiya, gwun̄ kè Seraya gwun̄ kè Asiyen, 

36mè Elioyenai, mè Jayakoba, mè Jesoyaya, mè Ajaya, mè Adien, mè Jesimien, mè 
Benaya, 
37mè Jija gwun̄ kè Sifi, gwun̄ kè Alọn, gwun̄ kè Jedaya, gwun̄ kè Simiri, gwun̄ kè 
Semaya. 
38Ebirieen̄ chi ebi egobe erieen̄ kiban̄ ere ebi ibot me owot iman kiban̄. Ema 
mîmumana enenen me owot iman kiban̄. 
39Ema mîjijen̄e mege isi igwook me otubọk ijọn̄ ama Gedoru isi ikiweek ijọn̄ urie 
inyi anam kiban̄. 

40Ema enenimun̄ ata ijọn̄ urie anam ònwọnwọn, mè iwele isaak, mè ikup me 
esuuk mè utelelek. Usini ebi owot iman kè Am edasi iluk agan̄ ya. 
41Ebirieen̄ chi egobe erieen̄ kiban̄ enu inire agan̄ ya me ukot mkpulu kè Ejikaya 
ogwu ubọọn̄ Juda, mè inijibi akọn̄ isi itim me lek ebi Am melek ebi Meyun, me 
uwu me uwu, mè ijijaka ema isan̄a kpai kubọk inu oniin̄ akọn̄, ene geege ìkasik 
mege inire chereyi. Ema enenibọkọ inyọn̄ ijọn̄ ya iluk, mije, ere ya ìre ata ijọn̄ 
urie inyi anam kiban̄. 
42Pelatiya, mè Neyariya, mè Refaya, mè Ujiyen, bọn ebirieen̄ kè Isiyi, enenititiin̄ 
efit ebirieen̄ go ebi owot iman kè Simiọn, mè inijibi akọn̄ isi itim me lek ebi ìluk 
me inyọn̄ ogoon̄ Seya, 
43mè ikpan̄ si ebi Amalek ìkwakwaan̄ isik, mè inikana iluk me ere ya mege inire 
chereyi. 

I Mfuf 5 

Ebi otoko kè Ruben 

1Ruben ore adasi gwun̄ kè Ijeren. (Me atikọ, Ruben ore adasi gwun̄, ire, mgbọ 
îgọọkbe nwa ogwu ute ilaak, mè isa me ikeya ichaka inyọn̄ mkpilaak ogwu ute, 
enenisa ìrot kan̄ kubọk adasi gwun̄ ikana inyi bọn ebirieen̄ kè Josefu gwun̄ kè 
Ijeren. Eya orọ, kpege erieen̄ kan̄ me ikpa mfufuk owot iman kubọk adasi gwun̄, 
ike îgbebe. 
2Ubọk geelek Juda orebe si ogwu ònyenye lek ichit me etete ebi ngwan̄, melek si 
ogwu ogwu ubọọn̄ onan̄abe me owot iman kan̄ isibi, unen eyi irek adasi gwun̄ 
ìkare ọmọ lek, ìyaka inikana ire eyi kè Josefu.) 
3Bọn ebirieen̄ kè Ruben adasi gwun̄ kè Ijeren ìre: Anọk, mè Palu, mè Ejirọn, mè 
Kami. 
4Ebi owot iman kè Juwen: Semaya gwun̄ kè Juwen, mè Gọgu gwun̄ kè Semaya, 
mè Simei gwun̄ kè Gọgu, 
5mè Maika gwun̄ kè Simei, mè Reyaya gwun̄ kè Maika, mè Baali gwun̄ kè Reyaya, 

6mè Beyera gwun̄ kè Baali. Beyera ìre ogwu ibot mkpulu ge me otoko kè Ruben. 
Ọmọ ke Tigilat-Pilesa ogwu ubọọn̄ Asiria otet me usun̄ akọn̄ isa ifo Asiria. 
7Ebi ngwan̄ kiban̄, ebi egebe erieen̄ kiban̄ me owot iman me owot iman ìre: 
Jeyien, ogwu ibot, mè Jekaraya, 
8mè Bela gwun̄ kè Ajaji, gwun̄ kè Sema, gwun̄ kè Juwen. Ebi owot iman keyi eluk 
me oke ijọn̄ òbene me Aroweri isi ire Nebo mè Baali-Meyon. 
9Me agan̄ mbum-ura, ema eluk me inyọn̄ ijọn̄ ya isi ire otubọk èwê eyi ònyana isi 
ire okwaan̄ Yuferetis, mije, mgbọ ema elukbe me Giliadi, anam kiban̄ îmumana 
iwa enenen. 

10Me ukot mkpulu kè Sọọlu, ebi owot iman kè Ruben mîtim akọn̄ me lek ebi Aga, 
mè itim ikpan̄ ema, mè ibọkọ ijọn̄ kiban̄, mè ikana inin̄ uwu kiban̄ iluk mege ichit 
otutuuk inyọn̄ ijọn̄ agan̄ mbum-ura ido Giliadi. 

Ebi otoko kè Gadi 

11Ebi owot iman kè Gadi eluk ibene me otubọk ijọn̄ ebi otoko kè Simiọn me 
Basan isi ire Saleka. 
12Me otoko kè Gadi me Basan, Juwen ore ogwu ibot, Safam ore òso iba, sabum 
Janai mè Safat enigọọk. 
13Ebi ngwan̄ kiban̄, me owot iman me owot iman, ìre: Maiken, mè Mesulam, mè 
Sieba, mè Jorai, mè Jakan, mè Jiya, mè Eberi, ema otutuuk ìre owot iman jaaba. 
14Bọn ebirieen̄ kè Abiyali gwun̄ kè Uru, gwun̄ kè Jarowa, gwun̄ kè Giliadi, gwun̄ 
kè Maiken, gwun̄ kè Jesisai, gwun̄ kè Jado, gwun̄ kè Buju. 
15Ayi gwun̄ kè Abidien, gwun̄ kè Guni, ore ogwu ibot owot iman kiban̄. 

16Ebi otoko kè Gadi eluk me agan̄ Giliadi mè Basan, mè iluk me otutuuk asabọn 
ama òkukup ikana, mè iluk me otutuuk ijọn̄ urie anam me Sarọn, mè iraka isi 
igwook. 
17Ege erieen̄ ife chi itap me ikpa mfufuk owot iman me ukot mkpulu kè Jotam 
ogwu ubọọn̄ Juda mè Jerobuwam ogwu ubọọn̄ Ijeren. 
18Ebi otoko kè Ruben, mè ebi otoko kè Gadi, mè ìkike iba ebi otoko kè Manasi, 
ema akọp obop ebi akọn̄ ini mè obop ini, mè efit jaaba mè akọp gweregwen, 
ebirieen̄ ìnyenye lek, ekpukpobe me akọn̄, ebi ìkiben agbọ mè oge akọn̄, mè 
ikisook oraan̄, ebi ìriọọn̄ ukot akọn̄, 
19enenijibi akọn̄ isibi isi itim me lek ebi Aga, mè ebi Jetu, mè ebi Nafis, mè ebi 
Nodabu. 
20Me emen akọn̄ ya, ema mîtoon̄ ejit me lek Awaji, mè ito ito igwen ọmọ, inọnọ, 
mè itap ubọk inyi ema, mè ikana ebi Aga mè otutuuk ebi melek ebi Aga cha itap 
ema me ubọk, ema etitim ikpan̄ ife cha. 
21Ema ekpukpulu owuwa anam ebi Aga, akọp obop aligọ go, mè efit obop arọọn̄ 
iba mè akọp obop go, mè efit obop inyinya akpan iba. Ema mîkpulu si efit obop 
ene me usun̄ akọn̄. 
22Ebi ife cha mîkwaan̄ iwa enenen, mije, akọn̄ ya ìnan̄a me ubọk Awaji. Ema 
enenibọkọ ijọn̄ ya iluk mege ire mgbọ ekpulube ema me usun̄ akọn̄. 

Ìkike iba otoko kè Manasi 

23Ìkike iba otoko kè Manasi mîwa enenen. Ema eluk me ijọn̄ ya ibene me Basan 
isi igwook me Baali Emọn, mè Seniri, mè ogoon̄ Emọn. 
24Ebi ibot owot iman kiban̄ ìre: Eferi, mè Isiyi, mè Elien, mè Ajirien, mè Jerimaya, 
mè Odabia, mè Jadien. Ema ìre ebi usọ akọn̄, ebi eriọọn̄be erieen̄, mè ire si ebi 
ibot me owot iman kiban̄. 

25Ire, ebi otoko kè Ruben, mè ebi otoko kè Gadi, mè ebi ìkike iba otoko kè Manasi 
kpegban̄ utọn̄ inyi Awaji ebi nte nte kiban̄. Kpan̄asi ikeya, eyaka isi ikitọbọ ebum 
inyi ofifi awaji echi ebi ido ìluk me inyọn̄ ijọn̄ ya, ife Awaji ojijakabe isan̄a inyi 
ema. 
26Awaji ebi Ijeren oneniria Pulu ogwu ubọọn̄ Asiria (ogwu egwenbe si Tigilat-
Pilesa ogwu ubọọn̄ Asiria), isisi itim akọn̄ ikpan̄ ema, mè ikpulu ebi otoko kè 
Ruben, mè ebi otoko kè Gadi, mè ebi ìkike iba otoko kè Manasi me usun̄ akọn̄ isa 
ifo isi igwook me ido Asiria, me ama Ala, mè Aboru, mè Yara, mè agba okwaan̄ 
Gojan, ere ema elukbe mege inire chereyi. 

I Mfuf 6 

Ebi otoko kè Libai 

1Bọn ebirieen̄ kè Libai: Gasiọn, mè Koyat, mè Merari. 

2Bọn ebirieen̄ kè Koyat: Amiram, mè Ijiyari, mè Eburọn, mè Ujiyen. 

3Bọn kè Amiram: Erọn, mè Mosis, mè Miriam. Bọn ebirieen̄ kè Erọn: Nadabu mè 
Abiyu, mè Elieja mè Itama. 
4Elieja onenire nte kè Fineyas, Fineyas onenire nte kè Abisuwa, 

5Abisuwa onenire nte kè Buki, Buki onenire nte kè Uji, 

6Uji onenire nte kè Jeraya, Jeraya onenire nte kè Merayot, 

7Merayot onenire nte kè Amariya, Amariya onenire nte kè Ayitubu, 

8Ayitubu onenire nte kè Jadọk, Jadọk onenire nte kè Ayimaji, 

9Ayimaji onenire nte kè Ajariya, Ajariya onenire nte kè Joyanan, 

10Joyanan onenire nte kè Ajariya (ogwu ngwugwa òsi ikwaan̄ me Uwu Mbuban 
Solomọn onamabe me Jeruselem). 
11Ajariya onenire nte kè Amariya, Amariya onenire nte kè Ayitubu, 

12Ayitubu onenire nte kè Jadọk, Jadọk onenire nte kè Salum, 

13Salum onenire nte kè Ilikiya, Ilikiya onenire nte kè Ajariya, 

14Ajariya onenire nte kè Seraya, Seraya onire nte kè Jeyosadak. 

15Jeyosadak òwa me lek ebi ekpulube me akọn̄ mgbọ Okumugwem oriabe 
Nebukadineja ibe inikpulu ebi Juda mè ebi Jeruselem me usun̄ akọn̄. 
16Bọn ebirieen̄ kè Libai: Gasiọn, mè Koyat, mè Merari. 

17Erieen̄ bọn ebirieen̄ kè Gasiọn ìre: Libini mè Simei. 

18Bọn ebirieen̄ kè Koyat: Amiram, mè Ijiyari, mè Eburọn, mè Ujiyen. 

19Bọn ebirieen̄ kè Merari: Mali mè Musi. Ebi otoko kè Libai, me erieen̄ nte kiban̄ 
ìre: 

20Ebi owot iman kè Gasiọn: Libini gwun̄ kè Gasiọn, mè Jayat gwun̄ kè Libini, mè 
Jima gwun̄ kè Jayat, 
21mè Jowa gwun̄ kè Jima, mè Ido gwun̄ kè Jowa, mè Jera gwun̄ kè Ido, mè 
Jeyaterai gwun̄ kè Jera. 
22Ebi owot iman kè Koyat: Aminadap gwun̄ kè Koyat, mè Kora gwun̄ kè 
Aminadap, mè Asiri gwun̄ kè Kora, 
23mè Elikana gwun̄ kè Asiri, mè Ebiyasafu gwun̄ kè Elikana, mè Asiri gwun̄ kè 
Ebiyasafu, 
24mè Tayat gwun̄ kè Asiri, mè Uriyen gwun̄ kè Tayat, mè Ujaya gwun̄ kè Uriyen, 
mè Sawulu gwun̄ kè Ujaya. 
25Bọn owot iman kè Elikana: Amasai, mè Ayimot, 

26mè Elikana. Ebi owot iman kè Elikana: Sofai gwun̄ kè Elikana, mè Nayat gwun̄ 
kè Sofai, 
27mè Eliabu gwun̄ kè Nayat, mè Jeroyam gwun̄ kè Eliabu, mè Elikana gwun̄ kè 
Jeroyam, mè Samien gwun̄ kè Elikana. 
28Bọn ebirieen̄ kè Samien: Juwen ore adasi, Abija onire ogwu òso iba. 

29Ebi owot iman kè Merari: Mali gwun̄ kè Merari, mè Libini gwun̄ kè Mali, mè 
Simei gwun̄ kè Libini, mè Uja gwun̄ kè Simei, 
30mè Simeya gwun̄ kè Uja, mè Agiya gwun̄ kè Simeya, mè Ajaya gwun̄ kè Agiya. 

Ebi ìkọt okwa me Uwu Mbuban 

31Îkaan̄ ebi Debit otobe me ibot ikọt okwa me Uwu Mbuban Okumugwem mgbọ 
okop inyan̄a-ibot isinu inire ere ya. 
32Îre ife chi ekikọt okwa me isi Akpatan̄ Mbuban ya, òrere si Atanga Chinichini, 
mege ire mgbọ Solomọn onamabe Uwu Mbuban Okumugwem me Jeruselem. 
Ema mîsi ikwaan̄ kiban̄ si igọọk me ubọk edọmọbe inyi ema. 
33Ebi ìkọt okwa chi melek ebi bọn ìre: Ebi owot iman kè Koyat: Eyiman ogwu 
òkọt okwa, òrere gwun̄ kè Juwen, gwun̄ kè Samien, 
34gwun̄ kè Elikana, gwun̄ kè Jeroyam, gwun̄ kè Elien, gwun̄ kè Towa, 

35gwun̄ kè Sufu, gwun̄ kè Elikana, gwun̄ kè Mayat, gwun̄ kè Amasai, 

36gwun̄ kè Elikana, gwun̄ kè Juwen, gwun̄ kè Ajariya, gwun̄ kè Jefanaya, 

37gwun̄ kè Tayat, gwun̄ kè Asiri, gwun̄ kè Ebiyasafu, gwun̄ kè Kora, 

38gwun̄ kè Ijiyari, gwun̄ kè Koyat, gwun̄ kè Libai, gwun̄ kè Ijeren, 

39melek Asafu ngwan̄ kè Eyiman, ogwu òrere ogwu ibot òso iba me lek ebi ìkọt 
okwa: Asafu ìre gwun̄ kè Berekaya, gwun̄ kè Simeya, 
40gwun̄ kè Maiken, gwun̄ kè Bayaseya, gwun̄ kè Malikija, 

41gwun̄ kè Etini, gwun̄ kè Jera, gwun̄ kè Adaya, 

42gwun̄ kè Etan, gwun̄ kè Jima, gwun̄ kè Simei, 

43gwun̄ kè Jayat, gwun̄ kè Gasiọn, gwun̄ kè Libai. 

44Etan ogwu owot iman kè Merari, ngwan̄ kiban̄, ore ogwu ibot òso ita me lek 
ebi ìkọt okwa. Ebi owot iman kiban̄ ìre: Etan gwun̄ kè Kis, gwun̄ kè Abidi, gwun̄ 
kè Maluk, 
45gwun̄ kè Asabiya, gwun̄ kè Amajiya, gwun̄ kè Ilikiya, 

46gwun̄ kè Amiji, gwun̄ kè Bani, gwun̄ kè Semeri, 

47gwun̄ kè Mali, gwun̄ kè Musi, gwun̄ kè Merari, gwun̄ kè Libai. 

48Ebi ngwan̄ kiban̄, ebi otoko kè Libai ke enyi otutuuk ofifi ikwaan̄ geelek me 
Atanga Mbuban, òrere Uwu Mbuban Awaji. 
49Sà Erọn melek ebi owot iman kan̄ ere ebi ìkigwa ngwugwa me inyọn̄ ntook 
ngwugwa ewọwọp, mè ikiwọp si nsensi me inyọn̄ ntook nsensi, mè ikirọ otutuuk 
chieen̄ ikwaan̄ geelek ògbaan̄ me lek Ere Òkup Mbuban Ichit, mè ikirọ esuuk me 
ibot otutuuk ebi Ijeren, igọọk me ike Mosis ogwu ikwaan̄ Awaji onyibe ida. 
50Ebi owot iman kè Erọn ìre: Elieja gwun̄ kè Erọn, mè Fineyas gwun̄ kè Elieja, 
mè Abisuwa gwun̄ kè Fineyas, 
51mè Buki gwun̄ kè Abisuwa, mè Uji gwun̄ kè Buki, mè Jeraya gwun̄ kè Uji, 

52mè Merayot gwun̄ kè Jeraya, mè Amariya gwun̄ kè Merayot, mè Ayitubu gwun̄ 
kè Amariya, 
53mè Jadọk gwun̄ kè Ayitubu, mè Ayimaji gwun̄ kè Jadọk. 

54Ebi owot iman kè Erọn, òrere ebi ìnan̄a me owot iman kè Koyat, ekaan̄ adasi 
uche ìrot me oke ijọn̄ edọmọbe inyi ebi otoko kè Libai. Ama kiban̄ me inyọn̄ ijọn̄ 
ìrot kiban̄ ìre ikechi: 
55Mînyi ema ama Eburọn me Juda, igbaalek otutuuk ijọn̄ urie anam òkukup 
ikana. 
56Ire, ijọn̄ uko mè asabọn ama echi òkup ikana ama kiban̄ me agan̄ ya ke esa inyi 
Kelep gwun̄ kè Jefune. 
57Ebi owot iman kè Erọn ke enyi ama Eburọn, (ama itap-ibot), mè Libina, mè 
Jatiri, mè Esitemowa, 
58mè Ilen melek ijọn̄ urie anam kan̄, mè Debiri melek ijọn̄ urie anam kan̄, 

59mè Asan melek ijọn̄ urie anam kan̄, mè Bet Semes melek ijọn̄ urie anam kan̄. 

60Me lek ijọn̄ ebi otoko kè Benjamin ke enyi ema Geba melek ijọn̄ urie anam kan̄, 
mè Alemet melek ijọn̄ urie anam kan̄, mè Anatọt melek ijọn̄ urie anam kan̄. 
Otutuuk ama enyibe ebi owot iman kè Erọn, me ototun̄ ukan̄ me ototun̄ ukan̄, ìre 
akọp mè ama ita. 
61Ebi owot iman kè Koyat kechilọ ke enyi akọp ama me lek ijọn̄ ìrot bọn owot 
iman ebi ìkike iba otoko kè Manasi. 

62Ebi owot iman kè Gasiọn, me ototun̄ ukan̄ me ototun̄ ukan̄, ke enyi akọp mè 
ama ita me lek ijọn̄ ìrot ebi otoko kè Isaka, mè otoko kè Ase mè otoko kè Nafitali, 
mè okpọkọ otoko kè Manasi ebi ìluk me agan̄ Basan. 
63Ebi owot iman kè Merari, me ototun̄ ukan̄ me ototun̄ ukan̄, ke enyi akọp mè 
ama iba, me ijọn̄ ìrot ebi otoko kè Ruben, mè ebi otoko kè Gadi, mè ebi otoko kè 
Jebulọn. 
64Ikeya ke ebi Ijeren eche ama melek ijọn̄ urie anam kiban̄ inyi ebi otoko kè Libai. 

65Eroroon̄ nriroon̄ isa iche ama chi ebakbe erieen̄ me otoko kè Juda, mè otoko 
kè Simiọn, mè otoko kè Benjamin. 
66Usini ebi owot iman kè Koyat ke enyi ama melek ijọn̄ urie anam kiban̄ me lek 
ijọn̄ ebi otoko kè Iferem. 
67Me inyọn̄ ijọn̄ ogoon̄ ogoon̄ ebi otoko kè Iferem ke enyi ema ama Sekem (ama 
itap-ibot) melek ijọn̄ urie anam kan̄, mè Gejeri melek ijọn̄ urie anam kan̄, 
68mè Jokimeyam melek ijọn̄ urie anam kan̄, mè Bet Oron melek ijọn̄ urie anam 
kan̄, 
69mè Ajalọn melek ijọn̄ urie anam kan̄, mè Gat Rimọn melek ijọn̄ urie anam kan̄. 

70Me ijọn̄ ìrot ebi ìkike iba otoko kè Manasi ke esa Aneri melek ijọn̄ urie anam 
kan̄, mè Bileyam melek ijọn̄ urie anam kan̄ inyi ebi owot iman kè Koyat kechilọ 
ìsisik. 
71Ama echi enyibe ebi owot iman kè Gesiọm ìre ikeyi: Me ijọn̄ ìkike iba ebi otoko 
kè Manasi, enyi ema Golan òkup me agan̄ Basan melek ijọn̄ urie anam kan̄, mè 
Asitarot melek ijọn̄ urie anam kan̄. 
72Me otoko kè Isaka, enyi ema Kedes melek ijọn̄ urie anam kan̄, mè Daberat 
melek ijọn̄ urie anam kan̄, 
73mè Ramot melek ijọn̄ urie anam kan̄, mè Anem melek ijọn̄ urie anam kan̄. 

74Me otoko kè Ase, enyi ema Masan melek ijọn̄ urie anam kan̄, mè Abidọn melek 
ijọn̄ urie anam kan̄, 
75mè Ukok melek ijọn̄ urie anam kan̄, mè Reyobu melek ijọn̄ urie anam kan̄. 

76Me otoko kè Nafitali, enyi ema Kedes eyi òkup me Galili melek ijọn̄ urie anam 
kan̄, mè Amon melek ijọn̄ urie anam kan̄, mè Kiriatayim melek ijọn̄ urie anam 
kan̄. 
77Ama echi enyibe ebi owot iman kè Merari ebi ìsisik ìre ikeyi: Me otoko kè 
Jebulọn, enyi ema Jokineyam melek ijọn̄ urie anam kan̄, mè Karita melek ijọn̄ 
urie anam kan̄, mè Rimono melek ijọn̄ urie anam kan̄, mè Tabọ melek ijọn̄ urie 
anam kan̄. 
78Me otoko kè Ruben me usaba okwaan̄ Jodan me agan̄ mbum-ura Jeriko, enyi 
ema Beseri eyi òkup me emen èwê melek ijọn̄ urie anam kan̄, mè Jasa melek ijọn̄ 
urie anam kan̄, 

79mè Kedemọt melek ijọn̄ urie anam kan̄, mè Mefayat melek ijọn̄ urie anam kan̄. 

80Me otoko kè Gadi, enyi ema Ramot eyi òkup me Giliadi melek ijọn̄ urie anam 
kan̄, mè Mayanayim melek ijọn̄ urie anam kan̄, 
81mè Esibon melek ijọn̄ urie anam kan̄, mè Jajeri melek ijọn̄ urie anam kan̄. 

I Mfuf 7 

Otoko kè Isaka 

1Bọn ebirieen̄ kè Isaka: Tola, mè Puwa, mè Jasubu, mè Simiron. 

2Bọn ebirieen̄ kè Tola: Uji, mè Refaya, mè Jerien, mè Jamai, mè Ibisam, mè 
Samien, ebibi ere ebi ibot me owot iman kiban̄. Me ukot mgbọ Debit okikpulu, 
ebi owot iman kè Tola ebi ìrere ebi akọn̄ ìre akọp obop ene iba me obop iba, mè 
efit ene gweregwen. 
3Gwun̄ enerieen̄ kè Uji: Ijiraya. Bọn ebirieen̄ kè Ijiraya: Maiken, mè Obidaya, mè 
Juwen, mè Isiya. Ema ebirieen̄ go chi ìre ebi ibot. 
4Me mfufuk owot iman kiban̄, ema ekaan̄ akọp obop ene ita mè obop 
gweregwen, ebirieen̄ ebi ìkaan̄ efuuk akọn̄, mije ema ekaan̄be owuwa nwa, mè 
iboon̄ si owuwa bọn. 
5Ebi ngwan̄ kiban̄, ebi otoko kè Isaka, ebi ìriọọn̄ ukot akọn̄, kubọk egebe me 
emen ikpa mfufuk owot iman kiban̄, ìre akọp obop ene jeeta mè obop jaaba. 

Ebi otoko kè Benjamin 

6Bọn ebirieen̄ kè Benjamin: Bela, mè Bekeri, mè Jediyayen. 

7Bọn ebirieen̄ kè Bela: Esibon, mè Uji, mè Ujiyen, mè Jerimot, mè Iri, ebi ene go 
chi ere ebi ibot owot iman kiban̄, mè ire si ebi usọ akọn̄. Kubọk egebe me emen 
ikpa mfufuk owot iman kiban̄, ema ekaan̄ akọp obop ene iba mè obop iba, mè 
akọp ene ita mè ini, ebi usọ akọn̄. 
8Bọn ebirieen̄ kè Bekeri: Jemira, mè Jowas, mè Elieja, mè Elioyenai, mè Omiri, 
mè Jeremot, mè Abija, mè Anatọt, mè Alemet, otutuuk chi ere bọn ebirieen̄ kè 
Bekeri. 
9Kubọk egebe me emen ikpa mfufuk owot iman kiban̄, me ukot me ukot, ebi ibot 
owot iman kiban̄ mè ebi usọ akọn̄ kiban̄ ìre akọp obop ene iba mè efit ene iba. 
10Gwun̄ enerieen̄ kè Jediyayen: Biliyan. Bọn ebirieen̄ kè Biliyan: Jewus, mè 
Benjamin, mè Ewudu, mè Kenayana, mè Jetan, mè Tasis, mè Ayisayari. 
11Otutuuk ife chi ìre bọn ebirieen̄ kè Jediyayen, ema ere ebi ibot owot iman 
kiban̄, mè ire si ebi usọ akọn̄. Ema ìre akọp mè obop ene jaaba, mè efit ene iba 
ebi ìkigọọk isibi isi akọn̄. 
12Supim mè Upim ìre ebi owot iman kè Iri, sà Usim ore ogwu owot iman kè Ayeri. 

Ebi otoko kè Nafitali 

13Bọn ebirieen̄ kè Nafitali: Jajien, mè Guni, mè Jeseri, mè Salum. Ema ìre bọn 
owot iman kè Biliya. 

Ebi otoko kè Manasi 

14Ebi owot iman kè Manasi: Manasi ìbon bọn ebirieen̄ iba, Asirien mè Makiri, me 
owot ogwu enenwaan̄ Aram ogwu ugan kan̄. Makiri onenire nte kè Giliadi. 
15Makiri onenido nwa inyi Upim mè Supim. Makiri îkaan̄ ngwan̄ enenwaan̄ ge 
ekigwen Maaka. Ofifi ogwu owot iman kè Manasi ìre Jelofeyadi. Jelofeyadi ìbon 
bọn ebibaan̄ gaalek. 
16Maaka, nwa kè Makiri, oneniman gwun̄ enerieen̄ ge, mè inyi erieen̄ Peres, mè 
iman si ofifi gwun̄ enerieen̄ ogwu egwenbe Seres. Peres onenibon bọn ebirieen̄ 
iba, Ulam mè Rekem. 
17Gwun̄ enerieen̄ kè Ulam: Bedan. Ebibi ere bọn ebirieen̄ kè Giliadi gwun̄ kè 
Makiri gwun̄ kè Manasi. 
18Amoleket, ngwan̄ enenwaan̄ kè Giliadi, oneniman Isiodu, mè Abieja, mè Mala. 

19Bọn ebirieen̄ kè Semida ìre: Ayian, mè Sekem, mè Likiyi, mè Aniam. 

Ebi otoko kè Iferem 

20Ebi owot iman kè Iferem: Sutela gwun̄ kè Iferem, mè Beredi gwun̄ kè Sutela, 
mè Tayat gwun̄ kè Beredi, mè Eleda gwun̄ kè Tayat, mè Tayat gwun̄ kè Eleda, 
21mè Jabadi gwun̄ kè Tayat, mè Sutela gwun̄ kè Jabadi. Iferem îkaan̄ si ofifi bọn 
ebirieen̄ iba ebi ekigwen Ejeri melek Eliadi. Ebirieen̄ ebi Gat, ebi emanbe me ama 
Gat, enenikpan̄ Ejeri mè Eliadi mgbọ egọọkbe inu ibenichiin̄ anam me agan̄ ya. 
22Iferem nte kiban̄ ofefieek ejit inyi ema owuwa usen, ebi ngwan̄ kan̄ enunu 
inikikat ọmọ ejit. 
23Iferem onenikpọk igọọk ogwu nwa ilaak, ininin̄ owot, mè iman gwun̄ enerieen̄. 
Iferem onyinyi gwun̄ ya erieen̄ Beria, mije ufialek ya òrọrọn̄ ikeme ototun̄ ukan̄ 
kan̄. 
24Ogwu gwun̄ enenwaan̄ ke ekigwen Seyera. Seyera onama ama Bet Oron eyi 
agan̄ osiki mè eyi agan̄ inyọn̄, mè inama si ama Ujen Seyera. 
25Iferem obon si Refa, Refa onenibon Resefu, Resefu onenibon Tela, Tela 
onenibon Tayan, 
26Tayan onenibon Ladan, Ladan onenibon Amiyudu, Amiyudu onenibon 
Elisama, 
27Elisama onenibon Nun, Nun onenibon Josuwa. 

28Oke ijọn̄ kiban̄ mè ama kiban̄ ìre Beten melek asabọn ama òkukup ikana, mè 
Nayaran òkup me agan̄ mbum-ura, mè Gejeri me agan̄ ichep-ura, melek asabọn 
ama òkukup ikana, mè Sekem melek asabọn ama òkukup ikana, mege isi igwook 
me Aya melek asabọn ama òkukup ikana. 

29Oke ijọn̄ kiban̄ òkup me otubọk ijọn̄ ebi otoko kè Manasi ìre Bet San melek 
asabọn ama òkukup ikana, mè Tayanak melek asabọn ama òkukup ikana, mè 
Megido melek asabọn ama òkukup ikana, mè Doru melek asabọn ama òkukup 
ikana. Îre me ama kechi ke ebi otoko kè Josefu gwun̄ kè Ijeren eluk. 

Ebi otoko kè Ase 

30Bọn ebirieen̄ kè Ase: Imina, mè Isiba, mè Isibi, mè Beria. Ngwan̄ kiban̄ 
enenwaan̄ ore Sera. 
31Bọn ebirieen̄ kè Beria: Eberi, mè Malikien ogwu ònenire nte kè Birijayit. 

32Eberi onenibon Jafilet, mè Someri, mè Otam, mè ibon si Suwa ngwan̄ kiban̄ 
enenwaan̄. 
33Bọn ebirieen̄ kè Jafilet: Pasak, mè Bimiyan, mè Asibat. Ebibi ere bọn ebirieen̄ 
kè Jafilet. 
34Bọn ebirieen̄ kè Someri: Ayi, mè Royaga, mè Yuba, mè Aram. 

35Bọn ebirieen̄ kè Elem ngwan̄ kè Someri: Jofa, mè Imina, mè Seles, mè Aman. 

36Bọn ebirieen̄ kè Jofa: Suwa, mè Aneferi, mè Suwali, mè Beri, mè Imira, 

37mè Beseri, mè Odu, mè Sama, mè Silisa, mè Iteran, mè Beyera. 

38Bọn ebirieen̄ kè Jeteri: Jefune, mè Pisipa, mè Ara. 

39Bọn ebirieen̄ kè Ula: Ara, mè Anien, mè Risa. 

40Otutuuk ife chi ìre ebi otoko kè Ase, mè ire si ebi ibot me owot iman me owot 
iman, ebi egogobo isibi, ebi usọ akọn̄ ìrọriọọn̄ ukot akọn̄ ijaan̄, mè ire si ebi ibot 
eriọọn̄be erieen̄. Me mfufuk owot iman kiban̄, ema mîkaan̄ akọp obop ebirieen̄ 
iba mè obop gweregwen, ebi ìkitim akọn̄. 

I Mfuf 8 

Mfufuk owot iman kè Benjamin 

1Benjamin obon Bela adasi gwun̄ kan̄, mè Asiben ogwu òso iba, mè Ayara ogwu 
òso ita, 
2mè Noya ogwu òso ini, mè Rafa ogwu òso go. 

3Bọn ebirieen̄ kè Bela: Adari, mè Gera, mè Abiyudu, 

4mè Abisuwa, mè Nieman, mè Ayowa, 

5mè Gera, mè Sefufan mè Uram. 

6Ebi owot iman kè Ewudu, ìrere ebi ibot me owot iman cha ebi ìluk me Geba, ebi 
ekpulube me usun̄ akọn̄ isa ifo Manayat ìre ikeyi: 
7Nieman, mè Ayija, mè Gera. Îre Gera, nte kè Uja mè Ayiyudu, orieen̄ ema itap 
me usun̄ akọn̄. 

8Sayarayim îbon bọn ebirieen̄ me Mowabu, mgbọ îjitbe ebi nwa iba kan̄, Usim 
mè Bayara. 
9Odes ogwu nwa oneniman Jobabu, mè Jibia, mè Meyisa, mè Malikam, 

10mè Jewuji, mè Sakia mè Mirima. Ebibi ere bọn ebirieen̄ kan̄, mè ire si ebi ibot 
owot iman cha. 
11Me owot kè Usim ke Sayarayim obon si Abitubu mè Elipayan. 

12Bọn ebirieen̄ kè Elipayan: Eberi, mè Misam, mè Semedi ogwu ònanama ama 
Ono mè Lodi melek asabọn ama òkukup ikana, 
13mè Beria melek Sema (ebi ìrere ebi ibot me owot iman cha ebi ìluk me Ajalọn, 
ebi ìrerieen̄ ebi Gat isibi me ama), 
14mè Ayio, mè Sasak, mè Jeremot, 

15mè Jebadiya, mè Aradi, mè Ederi, 

16mè Maiken, mè Isipa, mè Joya. Ebibi ere bọn ebirieen̄ kè Beria. 

17Jebadiya, mè Mesulam, mè Ijiki, mè Eberi, 

18mè Isimerai, mè Ijilia, mè Jobabu ere bọn ebirieen̄ kè Elipayan. 

19Jakim, mè Jikiri, mè Jabidi, 

20mè Elienai, mè Siletai, mè Elien, 

21mè Adaya, mè Beraya, mè Simirat ere bọn ebirieen̄ kè Simei. 

22Isipan, mè Eberi, mè Elien, 

23mè Abidọn, mè Jikiri, mè Yanan, 

24mè Ananiya, mè Elam, mè Antotija, 

25mè Ifideya mè Penuwen ere bọn ebirieen̄ kè Sasak. 

26Samiserai, mè Seyariya, mè Atalia, 

27mè Jayaresiya, mè Ilaija mè Jikiri ere bọn ebirieen̄ kè Jeroyam. 

28Ebibi otutuuk ere ebi ibot owot iman kiban̄, mè ire si ebi ibot ike egebe me 
mfufuk owot iman kiban̄, me ukot me ukot. Îre ebibi eluk me Jeruselem. 
29Jeyien ore ogwu òtọtọbọ ọdọ ijọn̄ ama Gibiọn, mè iluk si me Gibiọn. Erieen̄ 
ogwu nwa ìre Maaka. 
30Abidọn ore adasi gwun̄ enerieen̄ kan̄. Ebi ìgọgọọk ìre Juru, mè Kis, mè Baali, 
mè Neri, mè Nadabu, 
31mè Gedoru, mè Ayio, mè Jekeri, 

32mè Mikilot, ogwu ònenire nte kè Simeya. Ema eluk melek ebi owot iman kiban̄ 
me Jeruselem. 
33Neri onenibon Kis, Kis onenibon Sọọlu, Sọọlu onenibon Jonatan, mè 
Malikisuwa, mè Abinadap, mè Esibaali. 

34Gwun̄ enerieen̄ kè Jonatan: Merip-Baali, ogwu òbobon Maika. 

35Bọn ebirieen̄ kè Maika: Piton, mè Melek, mè Tareya, mè Ayaji. 

36Ayaji onenibon Jeyowada, Jeyowada onenibon Alemet, mè Ajimabet, mè Jimiri. 
Jimiri onenibon Moja. 
37Moja onenibon Bineya, Bineya onenibon Rafa, Rafa onenibon Eliasa, Eliasa 
onenibon Asen. 
38Asen ìbon bọn ebirieen̄ gweregwen: Ajirikam, mè Bokeru, mè Isimen, mè 
Seyariya, mè Obidaya, mè Yanan. Ebibi ere bọn ebirieen̄ kè Asen. 
39Bọn ebirieen̄ kè Esek ngwan̄ kè Asen: Ulam ore adasi ogwu gwun̄, Jewus ore 
ogwu òso iba, Elifelet ore ogwu òso ita. 
40Bọn ebirieen̄ kè Ulam ìre ebi usọ akọn̄, ebi ìkigbala ubọk isook ogbaan̄. Ema 
mîkaan̄ bọn mè bọn bọn ebirieen̄ iwa enenen, otutuuk kiban̄ ìre efit mè akọp ene 
go. Otutuuk ife chi ere ebi otoko kè Benjamin. 

I Mfuf 9 

1Mîge erieen̄ otutuuk ebi Ijeren, me owot iman me owot iman, itap me ikpa ebi 
ubọọn̄ Ijeren. 

Ebi ìluk me Jeruselem 

Mîkpulu ebi Juda me usun̄ akọn̄ isa ifo ido Babilọn, mije ema ekpakabe ibot inyi 
Awaji. 
2Ebi ìdadasi ika, mè iniluk me ijọn̄ kiban̄, mè ama kiban̄ ìre usini ebi Ijeren, ebi 
ngwugwa, mè ebi otoko kè Libai, mè bọn ikwaan̄ Uwu Mbuban. 
3Ebi otoko kè Juda, mè ebi otoko kè Benjamin, mè ebi otoko kè Iferem, mè ebi 
otoko kè Manasi ebi ìluk me Jeruselem ìre: 
4Utai gwun̄ kè Amiyudu, gwun̄ kè Omiri, gwun̄ kè Imiri, gwun̄ kè Bani, ogwu 
owot iman kè Pereji gwun̄ kè Juda. 
5Ebi owot iman kè Silon: Ajaya, adasi gwun̄, melek ebi bọn ebirieen̄. 

6Ebi owot iman kè Jera: Jewen. Otu ifuk ebi otoko kè Juda ìre efit gweregwen mè 
akọp onaan̄ge. 
7Ebi otoko kè Benjamin: Salu gwun̄ kè Mesulam, gwun̄ kè Odabia, gwun̄ kè 
Asenuwa; 
8mè Ibineya gwun̄ kè Jeroyam; mè Ela gwun̄ kè Uji, gwun̄ kè Mikiri; mè Mesulam 
gwun̄ kè Sefatiya, gwun̄ kè Rewen, gwun̄ kè Ibinija. 
9Ebi otoko kè Benjamin, ike egebe me emen ikpa mfufuk owot iman kiban̄, ìre 
efit onaan̄ge mè akọp go mè gweregwen. Ema otutuuk ere ibot me owot iman 
kiban̄ ge ge. 
10Ebi owot iman ebi ngwugwa: Jedaya, mè Jioyaribu, mè Jakin, 



790 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

11mè Ajariya gwun̄ kè Ilikiya, gwun̄ kè Mesulam, gwun̄ kè Jadọk, gwun̄ kè 
Merayot, gwun̄ kè Ayitubu ogwu ibot ikwaan̄ me Uwu Mbuban Awaji, 
12mè Adaya gwun̄ kè Jeroyam, gwun̄ kè Pasuru, gwun̄ kè Malikija; mè Masai 
gwun̄ kè Adien, gwun̄ kè Jajera, gwun̄ kè Mesulam, gwun̄ kè Mesilemit, gwun̄ kè 
Imeri. 
13Ebi ngwugwa ebi ìrere ebi ibot owot kiban̄ ge ge ìre obop ene mè efit jaaba mè 
akọp gweregwen. Ema ìre ebi ìkakaan̄ efuuk, mè iriọọn̄ ikwaan̄ Uwu Mbuban 
Awaji. 
14Ebi otoko kè Libai: Semaya gwun̄ kè Asubu, gwun̄ kè Ajirikam, gwun̄ kè 
Asabiya, ogwu owot iman kè Merari; 
15mè Bakibakari, mè Eres, mè Galan, mè Mataniya gwun̄ kè Mika, gwun̄ kè Jikiri, 
gwun̄ kè Asafu; 
16mè Obidaya gwun̄ kè Semaya, gwun̄ kè Galan, gwun̄ kè Jedutun; mè Berekaya 
gwun̄ kè Asa, gwun̄ kè Elikana ogwu òluk me asabọn ama ebi Netofa. 
17Ebi ìkibem otunchit: Salum, mè Akubu, mè Talimon, mè Ayiman, mè ogwu 
ngwan̄ kiban̄ Salum òre ogwu ibot kiban̄, 
18ogwu etobe ibe ikibem otunchit Ogwu Ubọọn̄ eyi òkup me agan̄ mbum-ura 
mege inire ukot keyi. Ebibi ere ebi ìkibem otunchit ebi ìkup me ọgbọn̄ ebi otoko 
kè Libai. 
19Salum gwun̄ kè Kore, gwun̄ kè Ebiyasafu, gwun̄ kè Kora, mè ebi melek kan̄ 
ekibem otunchit ìrere ebi owot iman kè Kora, ema ekibem otunchit Uwu 
Mbuban, kubọk ebi nte nte kiban̄ ewuukbe lek ikibem otunchit Atanga Chichini. 
20Mgbọ òraraka, îre Fineyas gwun̄ kè Elieja ore ogwu ibot inyi ebi ìkibem 
otunchit, Okumugwem okukup melek kan̄. 
21Jekaraya gwun̄ kè Meselemaya ore ogwu òkibem otunchit Atanga Chichini. 

22Otu ifuk otutuuk ebi egobobe ibe enere ebi ìkibem otunchit Uwu Mbuban ìre 
efit ene iba mè akọp mè iba. Ege erieen̄ kiban̄ me ama me ama itap me ikpa 
mfufuk owot iman. Debit mè Samien ogwu òmọọn̄ inu egobo ebi ìkibem otunchit 
chi ito me irek ikwaan̄ kiban̄, mije ema egbebe utoon̄-ejit. 
23Îre ema mè ebi owot iman kiban̄ ke ikwaan̄ ibebem otunchit Uwu Mbuban 
Okumugwem, òrere si Atanga Chinichini, okup me ubọk. 
24Ebi ìkibem otunchit chi ekikukup iso me agan̄ ini eyi Uwu Mbuban 
Okumugwem ya, me agan̄ mbum-ura, mè agan̄ ichep-ura, mè agan̄ inyọn̄, mè 
agan̄ osiki. 
25Me mgbọ me mgbọ, ebi ngwan̄ kiban̄ mîkinan̄a me asabọn ama kiban̄ inu initap 
ubọk inyi ema me irek ikwaan̄. Ema isinu, ekikup usen jaaba. 

26Îre achubọk ebi ibot ini chi, ebi ìkibem otunchit, ìrere ebi otoko kè Libai, ekikpọ 
chieen̄ me lek otutuuk agwut geelek mè ere isun̄-inu geelek òkup me Uwu 
Mbuban Awaji. 
27Ema ekitoto lek kiban̄ ikana Uwu Mbuban Awaji otutuuk eririeen̄ geelek, mije, 
îre ema ke ikwaan̄ ibebem ere ya okup me ubọk. Îre ema ekisun̄ atafi otunchit 
cha, ema si ekigwuku otunchit cha ewelegwe geelek. 
28Usini ebi otoko kè Libai si ekikpọ chieen̄ me lek nroon̄ ikwaan̄ me Uwu 
Mbuban. Ekifufuk nroon̄ ikwaan̄ mgbọ ekisan̄a isibi, mè ifuk si mgbọ ekikpulu 
isi isun̄. 
29Usini kiban̄ si ke egobo ibe ekekpọkpọ chieen̄ me lek inu geelek ekisa ibala 
emen Uwu Mbuban Awaji, mè nroon̄ ikwaan̄ òkup me ere òkup mbuban, mè 
akpa ekọkọk, mè miin̄, mè aran̄, mè nsensi, mè inu geelek òkidun̄u utop olu. 
30Ire, ikwaan̄ igbagbaan̄ inu utop olu cha igwa, ìkup me ubọk usini ebi ngwugwa. 

31Îre ogwu otoko kè Libai ge ekigwen Matitiya, adasi gwun̄ kè Salum ogwu owot 
iman eyi kè Kora, ke etap ikwaan̄ irọrọ fituru ekisa igwa ngwugwa me ubọk. 
32Usini ebi ngwan̄ kiban̄, ebi owot iman kè Koyat, ke enyi ibe ekerọ Fituru Isi 
Awaji eyi ekitoon̄ me inyọn̄ ikasi me Usen Mbuban geelek. 
33Ebi ibot me otoko kè Libai ebi etapbe ikwaan̄ ikọt okwa mè ikwakwak 
nkwukwak me ubọk, ekiluk me emen usini agwut òkup me Uwu Mbuban Awaji, 
kpenyi ema ofifi ikwaan̄, mije, ema ekisi ikwaan̄ kiban̄ eririeen̄ mè ikarek. 
34Ebiba ere ebi ibot otoko kè Libai, me owot iman me owot man, kubọk egebe 
erieen̄ kiban̄ me mfufuk owot iman kiban̄. Ema eluk me Jeruselem. 

Mfufuk mman kè Sọọlu 
(I Mfuf 8:29-38) 

35Jeyien ore ogwu otọtọbọ ọdọ ijọn̄ ama Gibiọn, mè iluk si me Gibiọn. Erieen̄ 
ogwu nwa ìre Maaka. 
36Abidọn ore adasi gwun̄ enerieen̄ kan̄, ebi ìgọgọọk ìre Juru, mè Kis, mè Baali, 
mè Neri, mè Nadabu, 
37mè Gedoru, mè Ayio, mè Jekaraya, mè Mikilot. 

38Mikilot onenire nte kè Simeyam. Ema eluk melek ebi owot iman kiban̄ me 
Jeruselem. 
39Neri onenibon Kis, Kis onenibon Sọọlu, Sọọlu onenibon Jonatan, mè 
Malikisuwa, mè Abinadap, mè Esibaali. 
40Gwun̄ enerieen̄ kè Jonatan: Merip-Baali, ogwu òbobon Maika. 

41Bọn ebirieen̄ kè Maika: Piton, mè Melek, mè Tareya mè Ayaji. 

42Ayaji onenibon Jara, Jara onenibon Alemet, mè Ajimabet, mè Jimiri. Jimiri 
onenibon Moja. 

43Moja onenibon Bineya, Bineya onenibon Refaya, Refaya onenibon Eliasa, 
Eliasa onenibon Asen. 
44Asen ìbon bọn ebirieen̄ gweregwen: Ajirikam, mè Bokeru, mè Isimen, mè 
Seyariya, mè Obidaya, mè Yanan. Ebibi ere bọn ebirieen̄ kè Asen. 

I Mfuf 10 

Mkpa kè Sọọlu 

(I Sam 31:1-13) 

1Me ike mgbọ ge, ebi Filisia enenitim akọn̄ me lek ebi Ijeren. Ebi akọn̄ Ijeren 
elililiin̄ inan̄a me isi urum akọn̄ ebi Filisia. Owuwa ebi Ijeren ekwakwaan̄ 
irurọrọn̄ọ me inyọn̄ ogoon̄ Gilibowa. 
2Ebi akọn̄ Filisia ekpọkpọ itet lek inye ikigọọk Sọọlu mè ebi bọn, mè ikpan̄ ebi 
bọn, Jonatan mè Abinadap mè Malikisuwa. 
3Akọn̄ ya oneninye enenen me lek kè Sọọlu, ebi ìkisook oraan̄ elilibi isoon̄ ọmọ, 
mè isook ọmọ itap uga unan me lek. 
4Sọọlu onenitumu inyi ogwu òkiben nroon̄ akọn̄ kan̄ ibe, “Wọọk oge akọn̄ kwun̄ 
sa chim emi kpan̄, inyi ebi Filisia chi, ife ekafieekge afi, ekanirọ emi inu ochak.” 
Ire, ogwu òkiben nroon̄ akọn̄ kan̄ ya ìkachieek, mije ukpook îtet ọmọ enenen. 
Eya orọ, Sọọlu omọmọnọ oge akọn̄ òkup ọmọ me ubọk iyaka igwuun̄ me lek kan̄, 
mè inan̄a irọn̄ ikeme, mè isa me ikeya ikpan̄ lek kan̄. 
5Mgbọ ogwu òkiben nroon̄ akọn̄ kan̄ ya omun̄be ibe ke Sọọlu îkwu, ọmọ si 
owọwọọk oge akọn̄ kan̄ iyaka igwuun̄ me lek kan̄, mè inan̄a irọn̄ ikeme, mè ikwu. 
6Sa me ikeyi ke Sọọlu okwu, ọmọ melek bọn ebirieen̄ ita kan̄, melek otutuuk ebi 
uwu kan̄. 
7Mgbọ otutuuk ebi Ijeren ebi ìluk me iteke ijọn̄ Jesereli emun̄be ibe ke ebi akọn̄ 
Ijeren mîliliin̄ isan̄a me isi akọn̄, mè imun̄ si ibe ke Sọọlu mè ebi bọn mîkwaan̄, 
ema enanan̄a itele ama kiban̄, mè ililiin̄ iweek ere itap ibot. Ebi Filisia enunu, mè 
ininin̄ emen ama cha iluk. 
8Me ofit iwele, mgbọ ebi Filisia enube ibenigbala inu òkup me lek ebi ìkwakwaan̄ 
me isi akọn̄ ya, ema emumun̄ nkwukwu kè Sọọlu mè echi bọn ebirieen̄ ita kan̄ 
elilambe me inyọn̄ ogoon̄ Gilibowa. 
9Enenigbala inu ema emun̄be me lek kè Sọọlu, mè ifieek ibot kan̄, mè ikpulu si 
otutuuk nroon̄ akọn̄ kan̄, mè iria ebi osat ikana otutuuk ido Filisia me isi yọk me 
isi yọk, mè etete otutuuk ebi kiban̄, ibe esi elook etip mkpa kè Sọọlu mè ntim-
mkpan̄ ema etimbe ikpan̄ ebi Ijeren ekana ere. 
10Ema ebeben nroon̄ akọn̄ kè Sọọlu isi isun̄ me isi awaji kiban̄, mè iben ibot kan̄ 
isi ijeen̄ me uwu yọk kiban̄ ekigwen Dagọn. 

11Mgbọ otutuuk ebi ama Jabes òkup me agan̄ Giliadi enọbe otutuuk inu ebi Filisia 
erọbe Sọọlu, 
12otutuuk ebirieen̄ ebi ìriọọn̄ ukot akọn̄ me ama Jabes enanan̄a isibi isi iben 
nkwukwu kè Sọọlu mè echi ebi bọn isa ika inu Jabes, mè inifuun̄ ukwuuk kiban̄ 
me irak nga uti ile ge òkup me ama ya, mè ifieek ejit inyi ema usen jaaba. 
13Sọọlu ìkwu mije ìkakirọ atikọ melek Okumugwem. Ìkakirọ ida ikọ 
Okumugwem; ògak ge, îsi isi ido ido-inu me otu ogwu nriran ekwukwu jom-jòm, 
mè ibọkọ nteme me otu kan̄, 
14ìkado ida Okumugwem. Eya orọ, Okumugwem okpakpan̄ ọmọ, mè ikana 
mkpulu ido inyi Debit gwun̄ kè Jesi. 

I Mfuf 11 

Debit îkana ogwu ubọọn̄ otutuuk Ijeren 

(II Sam 5:1-10) 

1Otutuuk ebi Ijeren enenititiin̄ me Eburọn, mè initumu inyi Debit ibe, “Eji melek 
kwun̄ ìre akpalek yaage mè eje yaage. 
2Me mgbọ òraraka, mgbọ Sọọlu orebe ogwu ubọọn̄, îre owu okisa ebi Ijeren isi 
akọn̄. Okumugwem onenitumu inyi owu ibe, ‘Îre owu obokikpọ chieen̄ me lek 
ebi n̄a Ijeren kubọk ogwu òkpukpo arọọn̄, owu si obokana ogwu mkpulu kiban̄.’ 
” 
3Eya orọ, otutuuk ebi ugane Ijeren enunu me lek ogwu ubọọn̄ Debit me Eburọn, 
Debit onenikaan̄ mgbaan̄-nchieek melek kiban̄ me isi Okumugwem me Eburọn. 
Ema enenirọ Debit ubọọn̄ otutuuk Ijeren, igọọk me lek use Okumugwem 
ochieekbe inan̄a me otu kè Samien. 
4Debit mè otutuuk ebi Ijeren enanan̄a me ere ya igbaan̄ ije isi Jeruselem (eyi 
òrere Jebus). Ebi Jebus ebi ìkiluk me ere ya òwa si me ere ya mgbọ ya. 
5Ebi Jebus cha enenitumu inyi Debit ibe, “Owu òkponin̄ ama keyi.” Ire, Debit 
otitim akọn̄ ibọkọ ama mgban Sayọn ya. Enenikigwen ama ya Ama kè Debit. 
6Sabum mgbọ ya, Debit îwuuk lek ichieek use ibe, “Ikaan̄ ogwu òdadasi ijibi akọn̄ 
inin̄ lek ebi Jebus, ene ya obokana ogwu ibot otutuuk ebi akọn̄.” Jowabu, ogwu 
ogwu uga orebe Seruya onenidasi ijibi akọn̄ isi itim me lek ebi Jebus, mè inikana 
ogwu ibot otutuuk ebi akọn̄. 
7Debit oninin̄ emen ama mgban akọn̄ ya iluk, enenisa me ikeya ikigwen ama ya 
Ama kè Debit. 
8Debit onenikpọk ama ya inama, ibene me ere etọmbe ijọn̄ me agan̄ mbum-ura 
lek ogoon̄ ya, mè inama ikat ikana, Jowabu okekikpọ chieen̄ me lek ikwaan̄ 
inanama otutuuk ere geelek òsisik me lek ama ya. 

9Debit onenikimin, mè ikinye lek, mije, Okumugwem Ogwukaan̄ Inyọn̄ mè Ijọn̄ 
òwa melek kan̄. 

Ikpele ebi akọn̄ kè Debit 
(II Sam 23:8-39) 

10Îkaan̄ ebi ibot ebi usọ akọn̄ ebi Debit okaan̄be, ebi ìkekeke inye melek kan̄ me 
mkpulu kan̄, ema melek otutuuk ebi Ijeren egbaan̄ irọ ọmọ ogwu ubọọn̄ otutuuk 
Ijeren, ike Okumugwem ochieekbe use. 
11Erieen̄ ebi ibot ebi usọ akọn̄ kè Debit cha ìre ikeyi: Jasobeyam ogwu owot iman 
kè Akimoni, ogwu ibot Ikpele Ebi Usọ Akọn̄ Ita ìkup ọkpọkpọ. Ọmọ osa otunwa 
kan̄ itim akọn̄ me lek efit ebi akọn̄ ita, mè ikpan̄ ema isan̄a me efe edim ge. 
12Ogwu ògọgọọk ọmọ ìre Elieja gwun̄ kè Dodo ogwu Ayoyi, ene ge me lek Ikpele 
Ebi Usọ Akọn̄ Ita cha ìkup ọkpọkpọ. 
13Ọmọ melek Debit ekup me Pas Damim mgbọ ebi Filisia ejibibe akọn̄ inu me ere 
ya, me emen uko ge akpa balì ojotbe. Otutuuk ebi akọn̄ Ijeren elilim inan̄a me isi 
ebi Filisia. 
14Ire, ọmọ mè ebi melek kan̄ ekekeke inye me eden̄ uko ya, mè itim akọn̄ inyan̄a 
ijọn̄ ya isibi, mè ikpan̄ ebi Filisia igwook. Okumugwem onyinyi ebi Ijeren ikpele 
ntim-mkpan̄. 
15Usen ge, ene ita me etete Akọp Ebi Usọ Akọn̄ Ita kè Debit cha enunu me lek kè 
Debit me inyọn̄ ewuuk ge òkup me agba lek ǹkororok me Adulam. Me ike mgbọ 
ya, ebi Filisia mîrieen̄ akọn̄ me iteke Refayim. 
16Mgbọ ya, Debit ìkup me emen okwukwek akọn̄, ebi akọn̄ Filisia ekukup me 
Beteleyem. 
17Ulọk ama onenimin enenen me emen kè Debit, inenikinina lek ibe, “Jei, mudim 
ònan̄a me udọn̄ mun̄ òkup me agba lek otunchit ama Beteleyem ke manwọ mgbọ 
keyi isiki ebek!” 
18Ikpele Ebi Usọ Akọn̄ Ita cha esisi ibum itibi orieen̄ akọn̄ ebi Filisia ya, mè iraka 
isi ichibi mudim me udọn̄ mun̄ òkup me agba lek otunchit ama Beteleyem, mè 
iben isa ika ijet Debit. Ire, Debit ìkachieek inwọnwọ. Kpan̄asi ikeya, ibeben 
igwook me ijọn̄ inyi Okumugwem, kubọk ngwugwa miin̄ egwogwook, 
19mè itumu ibe, “Awaji n̄a gwak fiin̄! Kachieek ibe emi ǹrọ ojelek inu òkup ikeya! 
Emi m̀kpakọt inwọ mbet lek mudim keyi! Eyi ìre eje ebi ife chi ebi ìchechieek 
mkpa isi ichibi mudim yi!” Me atikọ, ife cha echechieek mkpa isi ichibi mun̄ ya 
isa inu. Eya orọ, Debit ìkachieek inwọnwọ mudim ya. Uyeke uyeke inu òkup 
ikechi ke Ikpele Ebi Usọ Akọn̄ Ita chi ekirọ. 
20Abisai ngwan̄ kè Jowabu ore ogwu ibot me etete Ikpele Ebi Usọ Akọn̄ Ita cha. 
Ọmọ osa otunwa kan̄ itim akọn̄ me lek efit ebi akọn̄ ita, mè ikpan̄ ema isan̄a, mè 
isa me ikeya ikaan̄ erieen̄ òtataan̄ etip kubọk Ikpele Ebi Usọ Akọn̄ Ita cha. 

21Ọmọ ke enyi umin igak otutuuk Ikpele Ebi Usọ Akọn̄ Ita cha. Inenikana ogwu 
ibot inyi ema. Ire, ìkakup me otu ifuk Ikpele Ebi Usọ Akọn̄ Ita cha. 
22Benaya gwun̄ kè Jeyoyada, ogwu Kabijen, ìre ikpele ogwu usọ akọn̄, ogwu 
òrọrọ owuwa inu òtataan̄ etip me isi akọn̄. Îre ọmọ okpan̄ ebi akọn̄ Mowabu iba 
eriọọn̄be erieen̄. Ofifi si, usen ge ibot awo okirep, igọgọọk egbe àtat ge inin̄ emen 
udọn̄, mè ikpan̄ egbe àtat ya. 
23Ofifi kan̄, îkpan̄ ogwu Ijipiti ge òjọjọn̄ọ iso ejit ge mè agbagba otubọk iba. Ogwu 
Ijipiti ya îkaan̄ otunwa eyi ukut kan̄ ominbe ikup kubọk uti ilọk-ekwut me ubọk. 
Ire, Benaya okakaan̄ m̀gbele gaalek me ubọk isa ije inin̄ ọmọ lek, mè itet otunwa 
kan̄ ya ibọkọ, mè isa ikpan̄ ọmọ. 
24Îre inu òsibi esese òkup ikechi ke Benaya gwun̄ kè Jeyoyada orọ me ugwem 
kan̄, mè inikana ogwu òkitaan̄ etip kubọk Ikpele Ebi Usọ Akọn̄ Ita cha. 
25Sa me ikeya, ikakaan̄ umin enenen igak otutuuk Akọp Ebi Usọ Akọn̄ Ita cha. Ire, 
kpefuk ọmọ itap me otu ifuk Ikpele Ebi Usọ Akọn̄ Ita cha. Debit onenisa ọmọ ito 
me ibot ebi akọn̄ ìkibem ọmọ. 
26Erieen̄ ebi ilile akọn̄ cha ìre: Asayen ngwan̄ kè Jowabu, mè Eliyanan gwun̄ kè 
Dodo ogwu Beteleyem, 
27mè Samot ogwu Aroru, mè Eles ogwu Pelon, 

28mè Ira gwun̄ kè Ikes ogwu Tekowa, mè Abieja ogwu Anatọt, 

29mè Sibekai ogwu Usa, mè Ilai ogwu Ayoyi, 

30mè Mayarai ogwu Netofa, mè Eledi gwun̄ kè Bayana ogwu Netofa, 

31mè Itai gwun̄ kè Ribai ogwu Gibiya òkup me agan̄ ebi otoko kè Benjamin, mè 
Benaya ogwu Piraton, 
32me Urai ogwu ònan̄a me iteke Gayas, mè Abiyen ogwu Araba, 

33mè Ajimabet ogwu Bayarum, mè Eliaba ogwu Sayalibọn, 

34mè bọn ebirieen̄ kè Asem ogwu Gijọn, mè Jonatan gwun̄ kè Sage ogwu Arari, 

35mè Ayiam gwun̄ kè Sakari ogwu Arari mè Elifan gwun̄ kè Uru, 

36mè Eferi ogwu Mekerat, mè Ayija ogwu Pelon, 

37mè Ejiro ogwu Kamen, mè Nayarai gwun̄ kè Ejibai, 

38mè Juwen ngwan̄ kè Netan, mè Mibari gwun̄ kè Agiri, 

39mè Selek ogwu Amọn, mè Nayarai ogwu Bierot, ogwu òkiben nroon̄ akọn̄ kè 
Jowabu, ogwu ogwu uga orebe Seruya, 
40mè Ira ogwu Itiri, mè Garebu ogwu Itiri, 

41mè Uraya ogwu Et, mè Jabadi gwun̄ kè Alayi, 

42mè Adina gwun̄ kè Sija ogwu otoko kè Ruben, ogwu ònenire ogwu ibot me 
otoko kè Ruben, igbaalek ebi akọp ene ita cha, 

43mè Yanan gwun̄ kè Maaka, mè Josafat ogwu Mitini, 

44mè Ujiya ogwu Asiterat, mè Sama mè Jeyien bọn ebirieen̄ kè Otam ogwu 
Aroweri, 
45mè Jediyayen gwun̄ kè Simiri, mè ogwu ngwan̄ enerieen̄ Joya ogwu Tiji, 

46mè Elien ogwu Mayabu, mè Jeribai mè Josabiya bọn ebirieen̄ kè Elinam, mè 
Itima ogwu Mowabu, 
47mè Elien, mè Obedi mè Jayasien ogwu Mejoba. 

I Mfuf 12 

Ebi usọ akọn̄ mîkana igọọk Debit 

1Îkaan̄ ebi akọn̄ ìnunu me lek kè Debit me Sikilagi, mgbọ îlibibe inwọnọ me ubọk 
kè Sọọlu gwun̄ kè Kis (ema me lek ebi usọ akọn̄ ebi ìkitap ubọk itim akọn̄ ya inyi 
Sọọlu. 
2Ema otutuuk ekakaan̄ ogbaan̄ kiban̄ me ubọk isa igbaalek inu. Ema ìre ife ìkisa 
ubọk agan̄ ulom mè agan̄ ujit isook oraan̄, mè ikisa si itọbọ ewuuk me emen olik 
mgbọlọ. Ema ìre ebi otoko kè Benjamin, bọn ulọk melek Sọọlu.) Ema ìre: 
3Ayejeri ogwu ibot kiban̄, mè Jowas, ema bọn ebirieen̄ kè Semaya ogwu Gibiya; 
mè Jejien mè Pelet bọn ebirieen̄ kè Ajimabet; mè Beraka, mè Jewu ogwu Anatọt, 
4mè Isimaya ogwu Gibiọn, ogwu ilile ge me etete ebi Akọp Ebi Usọ Akọn̄ Ita cha, 
mè ire si ogwu ibot inyi Akọp Ebi Usọ Akọn̄ Ita cha; mè Jerimaya, mè Jayajien, 
mè Joyanan, mè Josabadi ogwu Gedera, 
5mè Elujai, mè Jerimot, mè Beyalia, mè Semariya, mè Sefatiya ogwu Arufu; 

6mè Elikana, mè Isiya, mè Ajaren, mè Joyejeri, mè Jasobeyam ogwu Kora; 

7mè Jowela, mè Jebadiya bọn ebirieen̄ kè Jeroyam ogwu Gedoru. 

8Usini ebi otoko kè Gadi mîgọọk inu si me lek kè Debit me okwukwek akọn̄ ya 
me emen èwê. Ema ìre ebi usọ akọn̄ ìbebem lek akọn̄ mgbọ geelek, ebi ìkiben 
agbọ mè otunwa isibi isi akọn̄. Isi kiban̄ ìkitet ene ukpook kubọk isi egbe àtat, sà 
ukot kiban̄ okifet me inyọn̄ ogoon̄ kubọk ukot ogaan̄. 
9Ejeri ore ogwu ibot kiban̄, Obidaya ore ogwu òso iba, Eliabu onenire ogwu òso 
ita, 
10Misimana onenire ogwu òso ini, Jerimaya onenire òso go, 

11Atai onenire ogwu òso gweregwen, Elien onenire ogwu òso jaaba, 

12Joyanan onenire ogwu òso jeeta, Elijabadi onenire ogwu òso onaan̄ge, 

13Jerimaya onenire ogwu òso akọp, Makibanai onenire ogwu òso akọp mè ge. 

14Ebi otoko kè Gadi chi ìre ebi ibot akọn̄. Ogwu òsisiki ichit me etete kiban̄ môkọt 
ikeke ida efit ebi akọn̄, ogwu òmimin ichit môkọt ikeke ida obop ebi akọn̄. 

15Ebibi ere ebi ìsasaba okwaan̄ Jodan me adasi onyan̄ mgbọ okwaan̄ Jodan 
obaakbe imeen̄ otutuuk agba kan̄ agan̄ iba, mè isi irieen̄ ebi ìkiluk me iteke ijọn̄ 
agba okwaan̄ ya, mè ililaba ife cha ifon agan̄ mbum-ura mè agan̄ ichep-ura. 
16Usini ebi otoko kè Benjamin mè usini ebi otoko kè Juda mîgọọk inu si me lek 
kè Debit me okwukwek akọn̄ kan̄ ya. 
17Debit onenisibi isi ikweek ema, mè initumu inyi ema ibe, “Ire enyi enu me 
esuuk, inenitap ubọk inyi emi, mbọkọ enyi itap, inyi emi melek kinyi egbaan̄ ere 
ge. Ire, ire enyi enu ibenileke emi itap me ubọk ebi ochicha n̄a, me nkaweekge 
enyi ikọ geege, kè Awaji ebi nte nte kiji iriọọn̄, mè ikpe enyi mkpukpe.” 
18Ekwukwu Awaji oninin̄ emen kè Amasai, ogwu ibot Akọp Ebi Usọ Akọn̄ Ita cha, 
inenitumu ibe: “Debit, eji ìre ebi kwun̄! Owu gwun̄ kè Jesi, eji ekup inyi owu! 
Esuuk, iin̄, esuuk ikup inyi owu, esuuk ikup inyi ebi ìkitap ubọk inyi owu, mije, 
Awaji kwun̄ ore ogwu ntap-ubọk kwun̄.” Debit onenibọkọ ema itap, mè inisa ema 
ito me ibot ebi ìkisi enun̄unun̄ afa inyi ọmọ. 
19Usini ebi otoko kè Manasi mîkana si igọọk Debit mgbọ Debit ogọọkbe ebi 
Filisia ijibi akọn̄ isi itim me lek kè Sọọlu. (Me atikọ, Debit melek ebi kan̄ kpetap 
ubọk inyi ebi Filisia me akọn̄ ya, mije, ebi ibot ebi Filisia mînin̄ otitọt, mè itumu 
ifieek ibe Debit ikagọọk ema ìsi, ke môkọt ikana igọọk Sọọlu nte uwu kan̄, mè 
ileke ema inyi ekpan̄ esan̄a.) 
20Mgbọ Debit orebe Sikilagi, usini ebi otoko kè Manasi ekakana igọọk ọmọ. 
Erieen̄ kiban̄ ìre: Adina, mè Josabadi, mè Jediyayen, mè Maiken, mè Josabadi, mè 
Eliyu, mè Siletai. Ema, me ene me ene, ìre ebi ibot obop obop ebi akọn̄ me otoko 
kè Manasi. 
21Ema mîtap ubọk inyi Debit enenen me igbagban ebi enun̄unun̄ afa me lek kan̄, 
mije, ema otutuuk ene ìre ebi usọ akọn̄ ìrọriọọn̄ ukot akọn̄. Debit onenirọ ema 
ebi ibot akọn̄ kan̄. 
22Egwe geelek, ayaya ebi akọn̄ ekpọkpọ ikinu initap ubọk inyi Debit, mege urum 
ebi akọn̄ kan̄ onenimin enenen kubọk urum ebi akọn̄ Awaji. 

Ebi ìkakana igọọk Debit me Eburọn 

23Otu ifuk ebi ibot akọn̄ ìkakana igọọk Debit me Eburọn, inyi ema enekana 
mkpulu kè Sọọlu enyi Debit, ike Okumugwem otumube ìre ikeyi: 
24Ebi Juda ebi ìkiben agbọ me otunwa, obop ene gweregwen mè efit jeeta, melek 
òjot òjot nroon̄ akọn̄ kiban̄; 
25ebi otoko kè Simiọn, ebi ìriọọn̄ ukot akọn̄, mè ibem lek akọn̄, obop ene jaaba 
mè efit ene ge; 
26ebi otoko kè Libai, obop ene ini mè efit gweregwen, 

27igbaalek kè Jeyoyada ogwu ibot ototun̄ ukan̄ kè Erọn, melek obop ebirieen̄ ita 
mè efit jaaba, 

28mè Jadọk, gwun̄ enerieen̄ òkwakwaak chieen̄, mè iriọọn̄ si ukot akọn̄, ọmọ 
melek akọp ebi ibot akọn̄ iba mè iba ebi ototun̄ ukan̄ kiban̄; 
29ebi otoko kè Benjamin, ebi owot iman kè Sọọlu, obop ebirieen̄ ita, owuwa ene 
me etete kiban̄ ekisisiki si ibot inyi Sọọlu mege ire mgbọ ya; 
30ebi otoko kè Iferem, ebi ìriọọn̄ ukot akọn̄, mè ikitaan̄ etip me owot iman kiban̄, 
akọp obop ene iba mè efit ene jeeta; 
31ebi ìkike iba otoko kè Manasi, ebi egobobe isibi me erieen̄ me erieen̄ ibe 
enegọọk erọ Debit ubọọn̄, akọp mè obop ene jeeta; 
32ebi otoko kè Isaka, ebi ìkisa ubọk inu okupbe me ibot mgbọ ikiriọọn̄ inu 
òbomọnọ irek, mè iriọọn̄ si inu ògbegbe ibe ebi Ijeren erọ, efit ebi ibot iba, melek 
otutuuk ebi owot iman kiban̄ ebi ema ekikpulu; 
33ebi otoko kè Jebulọn, ebi usọ akọn̄ ìbebem lek akọn̄ mgbọ geelek, melek chieen̄ 
nroon̄ akọn̄ geelek, ebi ìnu inenitap ubọk inyi Debit me otutuuk ejit kiban̄, akọp 
obop ene go; 
34ebi otoko kè Nafitali, obop ebi ibot akọn̄, igbaalek akọp obop ebi akọn̄ ita mè 
obop jaaba, ebi ìriọọn̄ ubọk ekisa agbọ mè otunwa itim akọn̄; 
35ebi akọn̄ otoko kè Dan, ebi ìbebem lek akọn̄, akọp obop ene iba mè obop jeeta, 
mè efit ene gweregwen; 
36ebi otoko kè Ase, ebi usọ akọn̄ ìbebem lek akọn̄ mgbọ geelek, akọp obop ene 
ini; 
37ebi usaba okwaan̄ Jodan agan̄ mbum-ura, ìrere ebi otoko kè Ruben, mè otoko 
kè Gadi, mè ìkike iba otoko kè Manasi, melek otutuuk chieen̄ nroon̄ akọn̄ geelek, 
efit obop ene mè akọp obop iba. 
38Otutuuk ife chi ìre ebi ìriọọn̄ ukot akọn̄ ìsasa lek kiban̄ inyi ijeje me isi akọn̄. 
Ema enu Eburọn me otutuuk ejit kiban̄ inenirọ Debit ubọọn̄ otutuuk Ijeren. Ikeya 
si, otutuuk ebi Ijeren kechilọ esasa me ejit ge ichieek ibe erọ Debit ubọọn̄. 
39Ebi akọn̄ chi egọgọọk Debit ikup otuuk kè egwe ita, ikirie mè ikinwọ, mije, ebi 
uwu kiban̄ mîsa inorie mè miin̄ ijet ema. 
40Ebi ngwan̄ kiban̄ si, ebi ìnan̄a me agan̄ ebi otoko kè Isaka, mè agan̄ ebi otoko 
kè Jebulọn, mè agan̄ ebi otoko kè Nafitali mînan̄a me karake ujọn̄ọ ere cha igọọk 
inu, mè itoon̄ inorie me inyọn̄ ebi kè inyinya akpan, mè aligọ, mè inyinya 
mgbidim ukot, mè inyọn̄ orie eriembuuk isa inu me ere ya. Esasa akpa ekọkọk, 
mè nchicha figi, mè nchicha gerep, mè miin̄, mè aran̄, mè eriembuuk, mè arọọn̄ 
inu ijot ere gboi, mije, ebi Ijeren ekirie ikpele ijọk. 

I Mfuf 13 

Mîben okop inyan̄a-ibot ika 

(II Sam 6:1-11) 

1Debit onenitọt otitọt melek ebi ibot akọn̄ kan̄ ebi ìkikpulu obop obop ebi akọn̄, 
mè ebi ìkikpulu efit efit ebi akọn̄, me ene me ene. 
2Inenitumu inyi otutuuk ebi Ijeren ìtititiin̄ ibe, “Ire môneme enyi, mè ire inire si 
nkeek Okumugwem Awaji kiji, mônwọn ibe eji eria etip ekana otutuuk inyọn̄ ijọn̄ 
ebi Ijeren egween̄ ebi ngwan̄ kiji me ere geelek, mè egween̄ si ebi ngwugwa mè 
ebi otoko kè Libai ebi ìluk me etete kiban̄ me ama geelek mè ebi ìluk me asabọn 
ama òkup me ijọn̄ urie anam, ibe enu enetitiin̄ melek kiji, 
3mè eji esi eben okop inyan̄a-ibot Awaji kiji esa eka enu, inyi inikup melek kiji, 
mije, eji mîkpọ chieen̄ ilọ me lek karake ukot kè Sọọlu.” 
4Otutuuk ntitiin̄ ama echechieek ibe ke mêrọ inu yi, mije, ke îtat me lek otutuuk 
ene. 
5Debit oneniria ikwaan̄ igwen otutuuk Ijeren, bene me lek ebi ìluk me agba okolo 
Siyoru me Ijipiti isi ire lek ebi ìluk me Lebo Amat, ibe enu inyi esi eben okop 
inyan̄a-ibot Awaji me Kiriat Jiarim esa eka. 
6Debit mè otutuuk Ijeren enenigbaan̄ ije isi ama Bayala, òrere Kiriat Jiarim, me 
Juda isi iben okop inyan̄a-ibot Awaji, eyi ekigwen ibak Erieen̄ Okumugwem 
ogwu òkweek irek me ogboon̄ ubọọn̄ me etete ebi mbem emen inyọn̄. 
7Ema eniniben okop inyan̄a-ibot Awaji ya itoon̄ me inyọn̄ ayaya uji ekpirikpo isa 
ikinan̄a me uwu kè Abinadap isibi. Uja mè Ayio ekekisa uji ekpirikpo ya ikije. 
8Debit mè otutuuk ebi Ijeren ekekikọt okwa, mè ikijop okwa me otutuuk efuuk 
kiban̄ me isi Okumugwem, mè ikikwak uneen̄ ile, mè uneen̄ ija, mè ekpete, mè 
mkpamkpa, mè ikiwut otita. 
9Mgbọ ema ejebe inire ere igen̄ akpa me Kidọn, ukot eriembuuk cha òkitaba uji 
ya okwakwala, Uja onyanyana ubọk itet okop inyan̄a-ibot ya, inyi ikanan̄a ìrọn̄. 
10Okumugwem onanaan̄ ejit enenen inyi Uja, mè isulu ọmọ ito me ijọn̄, ikwukwu 
mgbọ yaage me isi Awaji, mije îchakbe ubọk me lek okop inyan̄a-ibot ya. 
11Debit onanaan̄ ejit enenen mije Okumugwem ochilibe unaan̄-ejit kan̄ ibook me 
lek kè Uja. Debit onenigwen ere ya Pereji Uja, Ikeya ke ekigwen ere ya mege inire 
chereyi. 
12Ukpook Awaji onenitet Debit enenen me usen ya, itutumu ibe, “Ire ikeya, ìre 
emi m̀banijeje ikọt isa okop inyan̄a-ibot Awaji ifo ere nkupbe?” 
13Debit ìkayaka ìsa okop inyan̄a-ibot ya ìfo, inyi isi ikup melek kan̄ me ama kè 
Debit. Kpan̄asi ikeya, isasa okop inyan̄a-ibot ya igba uwu kè Obedi-Edọm ogwu 
Gat isi iyik itele. 
14Okop inyan̄a-ibot Awaji ya obabia me uwu kè Obedi-Edọm otuuk kè onyan̄ ita. 
Okumugwem onenigbana ebi uwu kè Obedi-Edọm, mè igbana si otutuuk inu 
geelek îkaan̄be. 

I Mfuf 14 

Uwu kè Debit mè ototun̄ ukan̄ kan̄ 

(II Sam 5:11-16) 

1Ike mgbọ ge, Iram ogwu ubọọn̄ Taya oneniria osat inu me lek kè Debit, mè iria 
si owuwa uti olik, mè ebi usọ ikwaan̄ ewuuk melek ebi usọ ikwaan̄ uti igbaalek, 
ibe enenama uwu ogwu ubọọn̄ enyi Debit. 
2Debit oneniriọọn̄ ibe ke Okumugwem îrọ ọmọ inye kubọk ogwu ubọọn̄ otutuuk 
Ijeren, mè ibene ama ubọọn̄ kan̄ igwuun̄ mije ebi Ijeren ìrere ebi eyi 
Okumugwem. 
3Debit onenido si ofifi ebibaan̄ me Jeruselem me lek nwa, mè ibon owuwa bọn 
ebirieen̄ mè bọn ebibaan̄. 
4Bọn ebi îbonbe me Jeruselem ìre: Samuwa, mè Sobabu, mè Netan, mè Solomọn, 

5mè Ibari, mè Elisuwa, mè Elipelet, 

6mè Noga, mè Nefegi, mè Jafiya, 

7mè Elisama, mè Beliada, mè Elifelet. 

Debit îtim ikpan̄ ebi Filisia 
(II Sam 5:17-25) 

8Mgbọ ebi Filisia enọbe ibe ke mîrọ Debit ubọọn̄ otutuuk Ijeren, ema etititiin̄ lek, 
mè ijibi akọn̄ ikikana iweek ọmọ. Debit onọnọ, mè ijibi akọn̄ si isibi isi ikweek 
ema. 
9Ebi Filisia enunu me iteke Refayim, mè inichichim inu me ere cha. 

10Debit onenido Awaji ibe, “Ìre ǹjibi akọn̄ ǹsi ǹtim me lek ebi Filisia chi? Ìre owu 
môyaka ema itap emi me ubọk?” Okumugwem ofọfọọk ọmọ ibe, “Iin̄, si, ke 
mâkana ema itap owu me ubọk.” 
11Debit onenisa ebi kan̄ ijibi akọn̄ isi Baali-Perajim, mè itim ikpan̄ ebi Filisia me 
ere ya. Mije keya ke înibe, “Awaji îsa me ubọk n̄a ibum itibi ebi ochicha n̄a, kubọk 
mun̄ obum itibi mgban.” Eya orọ ekigwen ere ya Baali-Perajim. 
12Ebi Filisia elilim itele mkpọmfaka kiban̄ me ere ya, Debit onyinyi ida, ebi akọn̄ 
kan̄ etatap ukan̄ iwọp mkpọmfaka cha. 
13Ebi Filisia ekpọkpọk inu enun̄unun̄ me iteke ya si. 

14Debit okpọkpọk ido ida Awaji, Awaji ofọfọọk ọmọ ibe, “Kasibi ìsi isi mè isi. Je 
kana me agan̄ udun̄ kiban̄, mè jibi akọn̄ ya nin̄ ema lek me usaba agan̄ ere uti 
balisam okekebe cha. 
15Enyi isinọ ida ukot ebi akọn̄ ekije me ebek uti balisam cha, ìjibi akọn̄ ìnin̄ mgbọ 
yaage, mije, eya ìkijeen̄ ibe ke Okumugwem îra isibi inu inije me isi kinyi, isisi 
itim akọn̄ me lek ebi Filisia.” 

16Debit onenirọ ike Awaji onyibe ọmọ ida, mè isa me ikeya itim ikpan̄ ebi akọn̄ 
Filisia, ibene me Gibiọn mege isi igwook me Gejeri. 
17Sa me ikeya, etip kè Debit otataan̄ ikana otutuuk lek ijọn̄ ya, Okumugwem 
orọrọ inyi ukpook kè Debit itet otutuuk ebi ido geelek. 

I Mfuf 15 

Mîsa okop inyan̄a-ibot ika inu Jeruselem 

1Debit oneninama owuwa uwu inyi lek kan̄ me ama kè Debit, mè ininen̄e si ere 
isun̄ inyi okop inyan̄a-ibot Awaji, mè igwuun̄ uwu ọfọ inyi. 
2Debit oneninyi ida ibe, “Ilọ me lek ebi otoko kè Libai, kpunu ebi geege ìgbegbe 
ibeben okop inyan̄a-ibot Awaji, mije îre ema ke Okumugwem ogobo ibe ekeben 
okop inyan̄a-ibot Okumugwem, mè ekesi ikwaan̄ enyi ọmọ isi ire mgbọ geelek.” 
3Debit onenigwen otutuuk ebi Ijeren ititiin̄ me Jeruselem, inyi enesi eben okop 
inyan̄a-ibot Okumugwem esa eka enesun̄ me ere înen̄ebe isun̄ inyi. 
4Îgwen ebi owot iman kè Erọn melek ebi otoko kè Libai ititiin̄: 

5Ebi owot iman kè Koyat: Uriyen ogwu ibot, melek efit mè akọp ene iba, ebi 
ngwan̄; 
6ebi owot iman kè Merari: Ajaya ogwu ibot, melek efit ene iba mè akọp iba, ebi 
ngwan̄; 
7ebi owot iman kè Gesiọm: Juwen ogwu ibot, melek efit ene mè akọp ita, ebi 
ngwan̄; 
8ebi owot iman kè Elisafan: Semaya ogwu ibot melek efit ene iba, ebi ngwan̄; 

9ebi owot iman kè Eburọn: Elien ogwu ibot, melek akọp ene jeeta, ebi ngwan̄; 

10ebi owot iman kè Ujiyen: Aminadap ogwu ibot, melek efit mè akọp mè ene iba, 
ebi ngwan̄; 
11Debit onenigwen Jadọk mè Abiata ebi ngwugwa, mè igwen si Uriyen, mè Ajaya, 
mè Juwen, mè Semaya, mè Elien, mè Aminadap ebi otoko kè Libai igbaalek, 
12mè initumu inyi ema ibe, “Enyi ere ebi ibot inyi owot iman geelek eyi otoko kè 
Libai. Enyi melek ebi otoko kè Libai kechilọ, ìgwọk lek kinyi, mè ìsi ìben okop 
inyan̄a-ibot Okumugwem, Awaji ebi Ijeren, ìsa ìnisun̄ me ere nnen̄ebe isun̄ inyi. 
13Îre mije ikarege enyi eben okop ya me adasi mgbọ ke Okumugwem Awaji kiji 
onaan̄ ejit ikeme eji ijo ijo. Eji si kpedodo ida Okumugwem, inyi eji eriọọn̄ ubọk 
ebekọt isa okop ya ika.” 
14Ebi ngwugwa mè ebi otoko kè Libai enenigwọk lek, inyi ema mêkọt isi isa okop 
inyan̄a-ibot Okumugwem, Awaji ebi Ijeren, ika. 
15Ema enenisi, mè isa ogbugboon̄ irak okop inyan̄a-ibot Awaji ya ibene itoon̄ me 
oguga kiban̄, igọọk me ike Okumugwem onyibe Mosis ida ibe ekerọ. 

16Debit onenitumu inyi ebi ibot owot iman geelek me otoko kè Libai ibe egobo 
ebi ngwan̄ kiban̄ ebi ìkikọt okwa, inyi ekekọt okwa unwọọn̄, mè ekekwak uneen̄ 
ile, mè uneen̄ ija, mè mkpamkpa etap me lek. 
17Ebi otoko kè Libai enenigobo Eyiman gwun̄ kè Juwen, igbaalek ebi ngwan̄, 
ìrere Asafu gwun̄ kè Berekaya, mè Etan gwun̄ kè Kusaya ogwu owot iman kè 
Merari, 
18melek ebi ngwan̄ kiban̄ ebi ìgọọk ema me udun̄ me irek ikwaan̄, ìrere: Jekaraya, 
mè Ben, mè Jeyajien, mè Semiramot, mè Jeyen, mè Uni, mè Eliabu, mè Benaya, 
mè Maseya, mè Matitiya, mè Elifeleyu, mè Mikineya, mè Obedi-Edọm, mè Jeyien, 
ebi ìkibem otunchit. 
19Ebi ìkikwak nkwukwak: Eyiman, mè Asafu, mè Etan ebekikwak mkpamkpa 
echi esabe ekwe irọ; 
20Jekaraya, mè Ajiyen, mè Semiramot, mè Jeyen, mè Uni, mè Eliabu, mè Maseya, 
mè Benaya ebekikwak uneen̄ ija ikpọ me lek ida alamot; 
21Matitiya, mè Elifeleyu, mè Mikineya, mè Obedi-Edọm, mè Jeyien, mè Ajajiya 
ebekikwak uneen̄ ile igọọk me ida seminit; 
22Kenaya ogwu ibot me otoko kè Libai okikpọ chieen̄ me lek ebi ìkikọt okwa; 
ikwaan̄ kan̄ ire eya, mije îkaan̄ ida. 
23Berekaya mè Elikana ebekibem otunchit ere esun̄be okop inyan̄a-ibot ya. 

24Sebaniya, mè Josafat, mè Netanen, mè Amasai, mè Jekaraya, mè Benaya, mè 
Elieja ebi ngwugwa ebekiwut otita ikije me isi okop inyan̄a-ibot Awaji ya. Obedi-
Edọm mè Jeyiya ebekibem si otunchit ere esun̄be okop inyan̄a-ibot Awaji. 
25Debit mè ebi ugane Ijeren mè ebi ibot akọn̄ ìkikpulu obop obop ebi akọn̄ 
eneninan̄a ije isi isa okop inyan̄a-ibot Okumugwem inan̄a me uwu kè Obedi-
Edọm ika inu Jeruselem me ubelejit. 
26Enenigwu eriembuuk jaaba, me igwu si orie arọọn̄ jaaba isa igwa ngwugwa, 
mije ke Awaji îtap ubọk inyi ebi otoko kè Libai ebi ìbeben okop inyan̄a-ibot 
Okumugwem ya. 
27Debit ìtap uga àwurukù inyọn̄ esabe lilin̄ ichim, ọmọ melek otutuuk ebi otoko 
kè Libai ebi ìbeben okop inyan̄a-ibot ya, mè otutuuk ebi ìkọt okwa, melek Kenaya 
ogwu ibot otutuuk ebi okwa. Ire, Debit otatap si mgbidim ofọnti ikwaan̄ ebi 
ngwugwa eyi esabe si lilin̄ ichim itoon̄ me inyọn̄ àwurukù kan̄. 
28Otutuuk ebi Ijeren ekekidimi ukpo unwọọn̄, mè ikiwut odu iko orie arọọn̄, mè 
ikiwut otita, mè ikikwak si mkpamkpa, mè ikikwak uneen̄ ile mè uneen̄ ija ikisa 
iben okop inyan̄a-ibot Okumugwem ika. 
29Mgbọ ekisa okop inyan̄a-ibot Okumugwem ikiraka inin̄ ama kè Debit, Mikali 
gwun̄ enenwaan̄ kè Sọọlu okukup me otu nruruk ikikpọ. Mgbọ îmun̄be Debit 
ogwu ubọọn̄ okijop okwa, mè ikinwọọn̄ unwọọn̄, ikpọkpọ ọmọ chieen̄ isiki me 
emen ejit kan̄. 



803 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

I Mfuf 16 

1Ema enenisa okop inyan̄a-ibot Awaji ya inu initap me emen uwu ọfọ Debit 
ogwuun̄be inyi, mè inigwa ngwugwa echi ewọwọp iriọk melek echi esuuk inyi 
Awaji. 
2Mgbọ Debit ogwabe ngwugwa echi ewọwọp mè echi esuuk cha isan̄a, inenisa 
erieen̄ Okumugwem igbana otutuuk ebi Ijeren, 
3mè iniche owut fituru ge ge, mè nchicha mfut asaak, mè nchicha gerep ge ge inyi 
otutuuk ebi Ijeren geelek, ebirieen̄ mè ebibaan̄. 
4Inenigobo usini ebi otoko kè Libai ito me ere okop inyan̄a-ibot Okumugwem ya 
okupbe ibe ekesi ikwaan̄ eyi ibebeek mbeek, mè itọtọn̄ Okumugwem, Awaji ebi 
Ijeren, mè ibebe ọmọ onirọ me ibot otutuuk ebi Ijeren. 
5Asafu ore ogwu ibot, Jekaraya ogọgọọk, sabum Jeyen, mè Semiramot, mè Jeyien, 
mè Matitiya, mè Eliabu, mè Benaya, mè Obedi-Edọm mè Jeyen. Ebibi ebekikwak 
uneen̄ ile mè uneen̄ ija, sà Asafu obokikwak mkpamkpa. 
6Benaya mè Jayajien ebi ngwugwa ebekiwut otita mgbọ geelek me isi okop 
inyan̄a-ibot Awaji. 

Okwa itọn̄ kè Debit 
(Itọn̄ 105:1-15; 96:1-13; 106:1,47-48) 

7Usen ya ore adasi mgbọ Debit ojeen̄be Asafu mè ebi melek kan̄ ibe ekekọt okwa 
itọn̄ yi esa eketọn̄ Okumugwem: 
8Ìbe Okumugwem onirọ, ìtumu erieen̄ kan̄ ìsibi; ìkpa inu îrọbe ìkana ido geelek. 

9Ìkọt okwa ìnyi ọmọ, ìkọt okwa ìtọn̄ ọmọ; ìkpa otutuuk uyeke uyeke ikwaan̄ kan̄ 
ìsibi. 
10Ìsa erieen̄ kan̄ òkup me mbuban ìgugo lek; ebi geelek ìkiriaak ọmọ, ìbele ejit. 

11Ìweek Okumugwem, mè ìweek si unye kan̄; ìkiweek ntap-ubọk kan̄ mgbọ 
geelek. 
12Ìkeek uyeke uyeke inu cha îrọbe, inu ukechieen̄ kan̄ cha, mè ata oyerebet cha 
îfieekbe, 
13enyi bọn owot iman kè Ijeren ogwu ikwaan̄ kan̄, enyi bọn ebirieen̄ kè Jekọp, 
ebi îgobobe inyi lek kan̄. 
14Ọmọ ore Okumugwem Awaji kiji; ikan kan̄ okikpulu me otutuuk linyọn̄. 

15Ìkikekeek inyan̄a-ibot înyan̄abe ire mgbọ geelek, use îchieekbe ìkikukup ire 
obop ukot, 
16òrere inyan̄a-ibot înyan̄abe melek kè Ebereyam; mè use kan̄ îchieekbe Ajiki. 

17Îrọ use ya inye inyi Jekọp kubọk ikan kan̄, mè irọ inye inyi ebi Ijeren kubọk 
inyan̄a-ibot òbokup ire mgbọ geelek. 

18Mgbọ ya ke îtumube ibe, “Mâsa ijọn̄ Kenan inyi owu; môre ìrot inyi bọn owot 
iman kwun̄.” 
19Me ike mgbọ ya, ema ìre ene inen me inen gaalek; kpewawa me otu ifuk; mè 
ire si ebi ichen me ijọn̄ Kenan ya. 
20Ema ekijijijen̄e ikana ere inan̄a me ido ire me ido, mè inan̄a me ama ubọọn̄ ge 
isi ofifi. 
21Ire, Awaji ìkachieek ibe ene geege itutuku ema; ìkigagana ikọ inyi ebi ubọọn̄ 
me ibot kiban̄ ibe: 
22“Ikalululuk ìchak ubọk me lek ebi ngobobe inyi lek n̄a; ikasasak si ebi nriran 
n̄a unan geege me lek!” 
23Ìkọt okwa ìnyi Okumugwem, enyi otutuuk ebi linyọn̄; me usen me usen, ìkilook 
etip unyan̄a kan̄ îkinyan̄a ene. 
24Ìkpa umin kan̄ ìkana ìnyi ebi ido geelek; ìkpa si uyeke uyeke ikwaan̄ kan̄ ìnyi 
otutuuk ebilene. 
25Okumugwem îmin enenen, mè igbe ogwu ebetọn̄ enenen; ọmọ ogbe ibe etet 
ukpook me lek igak otutuuk ofifi awaji geelek. 
26Mije, otutuuk awaji ebi ofifi ido geelek ìre mkpọmfaka, ire, Okumugwem, ọmọ 
orom akpabin inyọn̄. 
27Òrirọ mè umin ubọọn̄ ìkakana ọmọ okokop; unye melek unwọọn̄ ìjojot me 
Uwu Mbuban kan̄. 
28Enyi ebi ototun̄ ukan̄ geelek me linyọn̄, ìnyi Okumugwem umin; ìtumu ìsibi ibe 
ke Okumugwem okaan̄ unye. 
29Ìnyi Okumugwem umin ògbegbe erieen̄ kan̄. Ìben akpan ngwugwa ìsa ìnu me 
isi kan̄; ìtọbọ ebum ìnyi ọmọ, mije, ọmọ îkup mbuban me oniin̄ òkup òrirọ òrirọ. 
30Enyi otutuuk ebi linyọn̄, ìtet ukpook me isi kan̄! Ọmọ îsun̄ linyọn̄ ikam me irek; 
kpebekọt ijujuk isan̄a me akpat. 
31Akpabin inyọn̄, bele ejit; linyọn̄, nwọọn̄ unwọọn̄; ìkilook ido geelek ibe ke 
Okumugwem òwa me mkpulu! 
32Okwaan̄, owu si, melek inu geelek òkup me emen kwun̄, bele ejit, mè gbugbut. 
Ijọn̄ uko, owu si, melek inu geelek òkup me emen kwun̄, bele ejit! 
33Otutuuk uti òkup me oron mônenikikọt okwa inwọọn̄ unwọọn̄; ema mêkọt 
okwa unwọọn̄ me isi Okumugwem, mije, ọmọ ògwa òkinu inenisibi oyerebet inyi 
ebi linyọn̄. 
34Ìbe Okumugwem onirọ, mije ke ọmọ înwọn, mije, imumechieen̄ kan̄ ìkikukup 
ire mgbọ geelek. 

35Ìtumu ìnyi ọmọ ibe, “Nyan̄a eji, jei Awaji ogwu unyan̄a kiji; titen̄e eji me ido 
geelek sa gwu kom ka, inyi eji ebe owu onirọ, mè etọn̄ erieen̄ mbuban kwun̄, mè 
esa owu egugo lek.” 
36Itọn̄ ikup inyi Okumugwem, Awaji ebi Ijeren, bene me mgbọ geelek si re mgbọ 
geelek. Otutuuk ebi ene enenichieek igwook ibe, “Ikup ikeya!” mè itumu si ibe, 
“Ìtọn̄ Okumugwem.” 
37Debit onenito Asafu mè ebi ngwan̄ ibe ekup ekesi ikwaan̄ usen geelek me ere 
okop inyan̄a-ibot Okumugwem ya okupbe, ike edọmọbe isun̄. 
38Debit îto si Obedi-Edọm mè akọp ebi ngwan̄ gweregwen mè jeeta ibe egọọk 
ekesi ikwaan̄ me ere ya. Obedi-Edọm gwun̄ kè Jedutun melek Osa ere ebi ìkibem 
otunchit. 
39Debit îgobo si Jadọk ogwu ngwugwa mè ebi ngwan̄ ito ibe ekesi ikwaan̄ enyi 
Okumugwem me Akpatan̄ Mbuban me ere mbuban me Gibiọn, 
40mè ekegwa ngwugwa ewọwọp iriọk me inyọn̄ ntook ngwugwa enyi 
Okumugwem mgbọ geelek, me ewelegwe mè ikakwun̄, igọọk me otutuuk inu 
egebe me emen Ikan Okumugwem, eyi înyibe ebi Ijeren. 
41Ebi ìkitap ubọk inyi ema ìre Eyiman mè Jedutun, igbaalek ofifi ebi geelek 
egobobe mè igwen me erieen̄ ibe egọọk eketọn̄ Okumugwem, “mije, 
imumechieen̄ kan̄ ìkikukup ire mgbọ geelek.” 
42Ikwaan̄ iwuwut otita mè ikwakwak mkpamkpa, mè ikwaan̄ ikwakwak 
nkwukwak mgbọ ekikọt okwa itọn̄ inyi Awaji ìkup me ubọk kè Eyiman mè 
Jedutun. Bọn ebirieen̄ kè Jedutun ke eto ibe ekebem otunchit. 
43Mgbọ erọbe inu chi geelek isan̄a, ebi ene eyayat, ogwu ikup, ofo uwu kan̄. Debit 
si ofofo isi igbana ebi uwu kan̄. 

I Mfuf 17 

Awaji îchieek Debit Use 

(II Sam 7:1-17) 

1Mgbọ Debit okanabe isi iluk me uwu ubọọn̄ kan̄, inenigwen Netan ogwu nriran 
itumu inyi ibe, “Kpọ-nu! Emi ǹkiluk me emen uwu esabe uti olik inama. Ire, okop 
inyan̄a-ibot Okumugwem ìkup me emen atanga.” 
2Netan onenifọọk Debit ibe, “Inu geelek òkup owu me ejit, rọ, ke Awaji òwa 
melek kwun̄.” 
3Me eririeen̄ usen ya, Okumugwem onenitumu inyi Netan ibe: 

4“Si tumu nyi ogwu ikwaan̄ n̄a Debit ibe ke emi Okumugwem m̀be ikeyi: Ìkare 
owu obonama uwu ere mbaluk. 
5Bene me usen nsan̄abe ebi Ijeren isibi me Ijipiti mege inire cherekeyi, ǹkararak 
ìluk me emen uwu. Ǹkiluk me emen atanga mè ìyaka ire me emen akpatan̄. 

6Karake nkijijen̄e ikana melek otutuuk ebi Ijeren, ìre îkaan̄ ogwu ibot otoko ge 
me etete ebi ngobobe ibe ekekpọ chieen̄ me lek ebi n̄a, ebi Ijeren, ogwu ntumube 
inyi ibe, ‘Keke orọ enyi kpesa uti olik inama uwu inyi emi?’ 
7“Mgbọ yi, tumu nyi Debit ogwu ikwaan̄ n̄a, ibe ke emi Okumugwem Ogwukaan̄ 
Inyọn̄ mè Ijọn̄ m̀be ikeyi, ‘Emi m̀mọnọ owu me ijọn̄ urie anam, me ere okikpukpo 
arọọn̄ mè ebot, ibe owu ònokana ogwu òbokikpulu ebi n̄a Ijeren. 
8Ǹkukup melek kwun̄ me otutuuk jen̄ejen̄e ojijen̄ebe ikana, mè ijijaka otutuuk 
ebi ochicha kwun̄ isan̄a me isi kwun̄. Mgbọ keyi, mânirọ inyi erieen̄ kwun̄ imin, 
mè itaan̄ etip kubọk erieen̄ ebi ilile me linyọn̄. 
9Mâgobo ere isun̄ inyi ebi n̄a Ijeren, mè isun̄ ema me ere ya, inyi inire ere ema 
ekiluk, mè ene geege ikayaka ìsisaak ema. Ebi ijo ife kpebeyaka ikitutuku ema 
kubọk erọbe me adasi mgbọ, 
10mè ikirọ si karake mgbọ ntobe ebi oyerebet ibe ekekpulu ebi n̄a Ijeren. Emi 
mâjijaka ebi ochicha kwun̄ isan̄a kpai. “ ‘Emi Okumugwem ǹkitumu inyi owu ibe 
ke mârọ ibe uwu kwun̄ isibi. 
11Owu osikan ikem, mè ikwu ifo igọọk ebi nte nte kwun̄, mâmọnọ ene ge me lek 
bọn ìnan̄a me owot kwun̄, isa irọ ubọọn̄ me irek kwun̄, mè irọ inyi mkpulu kan̄ 
ikeke inye. 
12Îre gwun̄ kwun̄ ya oboninama uwu inyi emi. Mârọ inyi ogboon̄ ubọọn̄ mkpulu 
kan̄ ikeke inye ire mgbọ geelek. 
13Emi mâre ute isa inyi ọmọ, ọmọ môre gwun̄ isa inyi emi. M̀kpasan̄a 
imumechieen̄ n̄a me lek kan̄ mgbọ geege, kubọk nsan̄abe me lek ogwu òdadasi 
ikikpulu me isi kwun̄. 
14Mâben ọmọ ito, inyi ikikpulu uwu n̄a mè mkpulu n̄a isi ire mgbọ geelek. Mârọ 
si inyi ogboon̄ ubọọn̄ kan̄ ikeke inye isi ire mgbọ geelek.’ ” 
15Netan obeben otutuuk ikọ cha Okumugwem otumube melek otutuuk inu cha 
îchilibe ijeen̄ ọmọ inikpa inyi Debit. 

Uriaak Debit oriaakbe 
(II Sam 7:18-29) 

16Ogwu ubọọn̄ Debit onenisi inin̄ emen atanga ere okop inyan̄a-ibot ya okupbe, 
mè isiki ikweek irek me isi Okumugwem, mè itumu ibe: “Jei Okumugwem Awaji, 
ìre ekene ene ke emi nre, sà ìre kpasi ife ke ebi ototun̄ ukan̄ n̄a ere, eyi owu 
okpukpobe emi mege inire mgbọ keyi? 
17Ire, otutuuk kechi ìyaka inikup kubọk sọntiik inu gaalek me chieen̄ kwun̄, jei 
Awaji. Owu okpọkpọk initumu si ikọ ofolek ònu-me-isi ebi uwu ogwu usun̄ kwun̄ 
igbaalek! Jei Okumugwem Awaji, owu òyaka inimọnọ emi kubọk ogwu òbebene 
ichit me etete ebilene. 

18“Ìre keke ke emi Debit mbayaka itumu inyi owu me lek umin keyi eyi owu 
onyibe emi ogwu usun̄ kwun̄? Mije, owu oriọọn̄ emi ogwu usun̄ kwun̄ Debit 
isan̄a. 
19Jei Okumugwem, owu òrọ ikpele inu yi bak me lek ogwu ikwaan̄ kwun̄, igọọk 
me ike nkeek kwun̄ otọbe, mè iniben otutuuk use chi ikpọk mbum ijeen̄ emi. 
20“Jei Okumugwem, kpunu ogwu òbet lek kwun̄, kpukpunu si ofifi Awaji ilọ me 
lek kwun̄, igọọk me lek inu eji esabe utọn̄ kiji inọ. 
21Ìre kpasi ido obet lek ebi kwun̄ Ijeren, òrere ido ge gaalek me otutuuk linyọn̄ 
keyi, eyi Awaji onan̄abe isibi inu inifaka isibi inyi lek kan̄, inyi enekana ebi kan̄, 
mè isa me ikeya ikaan̄ erieen̄ òtataan̄ etip? Owu orọ ikpele uyeke uyeke inu mije 
ebi kwun̄ me mgbọ orieen̄be ebi ofifi ido isan̄a me isi ebi kwun̄, ebi owu ofakabe 
isibi me Ijipiti inyi lek kwun̄. 
22Owu ogobo ebi kwun̄, ebi Ijeren, inyi ema enere ebi kwun̄ ire mgbọ geelek. 
Owu Okumugwem onenikana Awaji kiban̄. 
23“Eya orọ, mgbọ keyi, Okumugwem, ikọ cha otumube òfo me lek ogwu usun̄ 
kwun̄ melek ebi uwu kan̄, tele ibe irọ iso mege ire mgbọ geelek. Rọ so ike owu 
otumube, 
24inyi ikeke inye, mè erieen̄ kwun̄ imin, mè itaan̄ etip ire mgbọ geelek. Mgbọ ya, 
ebi ene mênenikitumu ibe, ‘Okumugwem Ogwukaan̄ Inyọn̄ mè Ijọn̄, ogwu òrere 
Awaji ebi Ijeren, ọmọ ore Awaji òkikpulu me Ijeren!’ Mgbọ ya, uwu kè Debit 
ogwu usun̄ kwun̄ mônenikeke inye me isi kwun̄. 
25“Owu Awaji n̄a ochili ijeen̄ emi ogwu ikwaan̄ kwun̄ ibe ke owu môrọ inyi uwu 
n̄a isibi. Eya otap emi ogwu usun̄ kwun̄ efuuk me emen, inyi ǹkọt ǹriaak uriaak 
keyi ǹnyi owu. 
26Okumugwem, me atikọ, owu ore Awaji! Îre owu ochieek use irọrọ ata inu kechi 
geelek inyi ogwu usun̄ kwun̄. 
27Mgbọ keyi, îneme owu igbagbana uwu ogwu usun̄ kwun̄, inyi owot iman kan̄ 
ikup me isi kwun̄ ire mgbọ geelek. Mije owu Okumugwem ogbanabe uwu ya, 
uwu ya môkaan̄ ugbana isi ire mgbọ geelek.” 

I Mfuf 18 

Debit îtim ikpan̄ me owuwa akọn̄ 

(II Sam 8:1-18) 

1Me ike mgbọ ge, Debit onenisi itim akọn̄ me lek ebi Filisia, mè itim ikpan̄ ema, 
mè ibọkọ ama Gat melek asabọn ama òkukup ikana isan̄a ema me ubọk. 
2Debit onenisi itim si akọn̄ me lek ebi Mowabu, mè itim ikpan̄ ema, ema 
enenikana usun̄ inyi Debit, mè ikikpe otitip mkpulu inyi Debit. 

3Debit onenitim akọn̄ me lek kè Adadeja ogwu ubọọn̄ Soba me Amat me mgbọ 
Adadeja obosi ibọkọ agba okwaan̄ Yuferetis ikikpulu. 
4Debit otitim ikpan̄ ọmọ, mè ibọkọ obop uji akọn̄, mè ebi akọn̄ ìkikọp uji akọn̄, 
obop ene jaaba, mè ibọkọ si ebi akọn̄ ukot ukot, akọp obop ene iba. Ifafaan̄ ukot 
otutuuk inyinya kiban̄ isik efit inyinya uji akọn̄ gaalek. 
5Ebi Aram ìnan̄a me Damasikọs enunu ibenitap ubọk inyi Adadeja ogwu ubọọn̄ 
Soba, Debit okpakpan̄ akọp obop ebi akọn̄ iba mè obop iba me lek kiban̄. 
6Debit oneninama okwukwek akọn̄ me agan̄ Damasikọs me ido Aram. Ebi Aram 
enenikana usun̄ inyi Debit, mè ikikpe otitip mkpulu inyi ọmọ. Okumugwem 
okekinyi Debit ntim-mkpan̄ me ere geelek îsibe. 
7Debit obọbọkọ otutuuk agbọ alata araran̄ ebi ibot akọn̄ kè Adadeja esabe itim 
akọn̄ isa ika inu Jeruselem inisun̄. 
8Ogwu ubọọn̄ Debit ìninin̄ Teba mè Kun, ama ile cha òkup me irak mkpulu kè 
Adadeja, mè ikpulu ekwe òwawa enenen. Ekwe chi ke Solomọn osa irom 
Okwaan̄ ekwe, mè atà, mè owuwa nroon̄ ikwaan̄ esabe ekwe irom. 
9Towu ogwu ubọọn̄ ido Amat, oneninọ ibe ke Debit îtim ikpan̄ otutuuk urum 
akọn̄ kè Adadeja ogwu ubọọn̄ Soba, 
10mè iniria ogwu gwun̄ Adoram ibe isi itọp ogwu ubọọn̄ Debit amọn, mè itọn̄ 
ọmọ me lek akọn̄ îtimbe ikpan̄ Adadeja. Adadeja îtim akọn̄ me lek kè Towu 
owuwa mgbọ. Adoram osasa owuwa inu alata okuket mè echi alata araran̄ mè 
echi ekwe ikaan̄ me ubọk ijet Debit. 
11Ogwu ubọọn̄ Debit obọbọkọ otutuuk inu cha, mè ifaka itap me ubọk 
Okumugwem, ike îrọbe me lek otutuuk alata okuket mè alata araran̄ mè ekwe 
geelek îbọkọbe me ubọk ebi ido geelek îtimbe ikpan̄: me ido Edọm, mè ido 
Mowabu, mè ido Amọn, mè ido Filisia, mè ido Amalek. 
12Me emen akọn̄ etimbe me lek ebi Edọm me iteke Uchi, Abisai, ogwu ogwu uga 
orebe Seruya, okpakpan̄ akọp mè obop ene jeeta ọmọ gaalek. 
13Debit oneninama okwukwek akọn̄ me otutuuk Edọm. Otutuuk ebi Edọm 
ekakana usun̄ inyi ọmọ. Okumugwem okekinyi Debit ntim-mkpan̄ me ere geelek 
îsibe. 

Ebi ibot ikwaan̄ kè Debit 

14Debit okekikpulu otutuuk Ijeren, mè ikirọ inu ònenen, mè itat me lek otutuuk 
ebi kan̄. 
15Jowabu, ogwu ogwu uga orebe Seruya, ore ogwu ibot ebi akọn̄ kè Debit, sà 
Jiosefat gwun̄ kè Ayiludu ore ogwu òkige mfufuk; 
16Jadọk, gwun̄ kè Ayitubu, mè Ayimelek, gwun̄ kè Abiata ere ebi ngwugwa; 
Sabisa ore ogwu uti ikpa; 

17Benaya, gwun̄ kè Jeyoyada, ore ogwu ibot inyi ebi Keret mè ebi Pelet ebi ìkibem 
Debit, sà bọn ebirieen̄ kè Debit ere ebi ibot mkpulu ìkisi ikwaan̄ me agba lek kè 
Debit. 

I Mfuf 19 

Akọn̄ ebi Ijeren etimbe me lek ebi Amọn 

(II Sam 10:1-19) 

1Sọnja mgbọ iraraka, Nayas, ogwu ubọọn̄ Amọn okwukwu. Ogwu gwun̄ 
onenikana ubọọn̄ me irek kan̄. 
2Debit onenitumu ibe, “Mâkaan̄ ata ejit me lek kè Anun gwun̄ kè Nayas, kubọk 
ogwu ute okaan̄be ata ejit me lek n̄a.” Debit oneniria ebi ikwaan̄ kan̄ ibe esi ekat 
Anun ejit mije mkpa ogwu ute. Mgbọ ebi ikwaan̄ kè Debit enube inire lek kè Anun 
me ido Amọn ibenito ọmọ nsan, 
3ebi ibot mkpulu ido Amọn enenitumu inyi Anun ibe, “Eyi Debit oriabe ebi ene 
inu ibe enekat owu ejit, ìre òkikeek ibe ke ìboninyi nte kwun̄ umin? Òkafat ìriọọn̄ 
ibe ke ìria ebi ikwaan̄ kan̄ inu kubọk ebi enun̄unun̄, ibe enekpọ ubọk ama yi 
okupbe, inyi ema mênitim akọn̄ ikpan̄ ama yi?” 
4Mije keya, Anun otetet ebi ikwaan̄ kè Debit cha, mè ikwọkọ ema ifet me otu, mè 
ikọọk ofọnti isan̄a ema me agan̄ ibot edim, mè iria ema ifon ikeya. 
5Enenikpa inu ofolek ife cha inyi Debit, iraria ebi ene ibe eje ekweek ife cha me 
oniin̄, mije, inu ya îtap ife cha esip me isi enenen. Itutumu inyi ife cha ibe ebia 
me Jeriko mege ire mgbọ ifet otu kiban̄ môtibibe, sabum ema eka. 
6Mgbọ ebi Amọn eriọọn̄be ibe ke inu ya ema erọbe îrọ ibe ema ekana ebi ochicha 
kè Debit, ogwu ubọọn̄ Anun melek ebi Amọn enenikpe akọp obop kilo alata 
okuket ita, mè obop ini isa ibọkọ uji akọn̄ melek ebi ìkikọkọp me ubọk ebi Aram 
Nayarayim, mè ubọk ebi Aram Maaka mè ebi Soba. 
7Ema ebọkọ akọp obop uji akọn̄ ita mè obop iba, melek ebi ìkikọkọp, me ọkọ, mè 
igwen si ogwu ubọọn̄ Maaka melek urum ebi akọn̄ kan̄. Ogwu ubọọn̄ ya melek 
ebi akọn̄ kan̄ enenirieen̄ akọn̄ me agba lek ama Medeba, ebi Amọn ebebem lek 
me ama kiban̄ ge ge, mè inan̄a isibi inu akọn̄ ya. 
8Debit onọnọ otitọt ya, mè iria Jowabu melek otutuuk ebi akọn̄ isibi isi ikweek 
ema. 
9Ebi akọn̄ Amọn enenijibi akọn̄ isibi isi irieen̄ me otunchit ama kiban̄, sà ebi 
ubọọn̄ kechilọ ìsisibi inu melek ebi akọn̄ kiban̄ ekup me lek kiban̄ me emen 
nsisaan̄ oron cha. 
10Mgbọ Jowabu omun̄be ibe ke ebi ochicha mîrieen̄ akọn̄ ikana ema me isi mè 
udun̄, igogobo ebi ìrọriọọn̄ ukot akọn̄ ichit me Ijeren, mè iria isibi isi ikweek ebi 
Aram. 

11Ebi akọn̄ Ijeren kechilọ ke îkana itap me ubọk kè Abisai ogwu ngwan̄, ibe ekeke 
eda ebi Amọn. 
12Jowabu onenitumu inyi Abisai ibe, “Ire ebi Aram inye lek igak emi, owu na na 
tap ubọk nyi emi. Ire, ire ebi Amọn inye lek igak owu, emi mânu initap ubọk inyi 
owu. 
13Nye lek! Eji etet lek enye etim akọn̄ yi me ibot ebi kiji, mè ibot owuwa ama ile 
Awaji kiji. Okumugwem môrọ inu geelek ònwọnwọn me chieen̄ kan̄.” 
14Jowabu mè ebi akọn̄ kan̄ enenijibi akọn̄ inin̄ lek ebi Aram, ebi Aram elilim, 
kpekọt ikeke ida Jowabu. 
15Mgbọ ebi Amọn emun̄be ibe ke ebi Aram mîlim, ema si elililiin̄ ichieen̄ me 
emen ama ile kiban̄, kpekọt ikeke ida Abisai. Jowabu onenigwu ikom ika inu 
Jeruselem. 
16Mgbọ ebi Aram emun̄be ibe ke ebi Ijeren mîtim ikpan̄ ema, ema eneniria etip 
igwen ebi Aram ebi ìkup me usaba okwaan̄ Yuferetis, ema melek Sofak, ogwu 
ibot akọn̄ kè Adadeja. 
17Mgbọ Debit onọbe inu yi, itititiin̄ otutuuk ebi Ijeren, mè isa isaba okwaan̄ 
Jodan, mè inije ikweek ebi ife cha, mè inirieen̄ akọn̄ kan̄ ikibene isi ikweek ema. 
Debit orerieen̄ akọn̄ ikweek ebi Aram, ebi Aram ebebene akọn̄ me lek kan̄. 
18Ire, ebi Aram elilim, kpekọt ikeke ida ebi Ijeren. Debit okpakpan̄ efit ebi akọn̄ 
jaaba ìkikọp uji akọn̄, mè ikpan̄ si akọp obop ebi akọn̄ ini ìkilibi me inyọn̄ inyinya, 
mè ikpan̄ si Sofak, ogwu ibot akọn̄ kiban̄. 
19Mgbọ otutuuk ebi ubọọn̄ ìkisiki ibot inyi Adadeja emun̄be ibe ke ebi Ijeren 
mîtim ikpan̄ otutuuk kiban̄, ema esisi irọ esuuk melek ebi Ijeren, mè ikana ebi 
ebi Ijeren ekikpulu. Mije keya, ebi Aram kpeyaka ichieek itatap ubọk inyi ebi 
Amọn ofifi. 

I Mfuf 20 

Debit îtim akọn̄ ibọkọ ama Raba 

(II Sam 12:26-31) 

1Me mgbọ aya otu ibot, mgbọ ebi ubọọn̄ ekisibi isi akọn̄, Jowabu osasa ebi akọn̄ 
Ijeren isibi isi akọn̄, mè itim akọn̄ ijijaka inyọn̄ ijọn̄ ebi Amọn, mè isa akọn̄ isi 
Raba, ama ibot ebi Amọn, mè ijijaka ama ya igwook. Ire, Debit obabia me 
Jeruselem. 
2Debit osasan̄a okpibot ubọọn̄ me ibot ogwu ubọọn̄ kiban̄. Esa akọp kilo alata 
araran̄ ita mè go irom okpibot ubọọn̄ ya, mè isa owuwa ewuuk unye otu ewe 
inwunwan̄ me lek. Eneniben okpibot ya ikwuun̄ Debit me ibot. Debit îkpulu si 
owuwa inu efumbe me akọn̄ me ama ya isa igbaalek ika. 
3Debit okpukpulu ebi ama ya otutuuk isa inigwook me ido kan̄, inyi ema ekesi 
unye ikwaan̄ ojijọọk, mè orọk okwukwut, mè otuban. Ikeya si ke îrọ me otutuuk 

ama ile ebi Amọn geelek îbọkọbe. Debit melek otutuuk ebi akọn̄ Ijeren enenigwu 
ikom ika inu Jeruselem. 

Ebi Ijeren mîtim owuwa akọn̄ me lek ebi Filisia 
(II Sam 21:15-22) 

4Ike mgbọ okije, akọn̄ onenisibi inyi ebi Filisia melek ebi Ijeren me Gejeri. Me 
emen akọn̄ keyi, Sibekai ogwu Usa okpakpan̄ Safu, ene ge me lek ebi owot iman 
ebi Rafa. Ebi Filisia enenikana usun̄ inyi ebi Ijeren. 
5Me emen ofifi akọn̄ ebi Ijeren etimbe me lek ebi Filisia, îre Eliyanan gwun̄ kè 
Jairi okpan̄ Lami ngwan̄ kè Golayat ogwu Gat, ogwu ukot otunwa kan̄ ominbe 
ikup kubọk uti ilọk-ekwut. 
6Me ofifi akọn̄ etimbe me Gat, îkaan̄ ene ge òmimin, mè ijọn̄ọ itet inyọn̄, mè ikaan̄ 
otubọk gweregwen gweregwen me ubọk agan̄ ge, mè ikaan̄ si otukot gweregwen 
gweregwen me ukot agan̄ ge. Otutuuk otubọk kan̄ mè otukot kan̄ onenisibi akọp 
iba mè ini. Ọmọ si ìre ogwu owot iman kè Rafa. 
7Mgbọ ene yi okigigam ebi Ijeren, Jonatan gwun̄ kè Simeya ngwan̄ kè Debit, 
okpakpan̄ ọmọ ifiin̄. 
8Ebi ife chi ìre ebi owot iman kè Rafa me Gat. Debit mè ebi akọn̄ kan̄ ekpakpan̄ 
ema isan̄a. 

I Mfuf 21 

Debit îfuk otu ifuk ebi akọn̄ Ijeren 

(II Sam 24:1-25) 

1Setan onenije ikeme ebi Ijeren, mè inirọ inyi Debit ifuk otu ifuk ebi Ijeren. 

2Debit onenitumu inyi Jowabu mè ebi ibot akọn̄ ibe, “Ìsi ìfuk otutuuk ebi Ijeren 
ibene me Bieseba isi ire Dan, mè ìsa ìnikpa ìnyi emi, inyi ǹriọọn̄ otu ifuk kiban̄.” 
3Ire, Jowabu ofọfọọk ibe, “Kè Okumugwem imumana otu ifuk ebi kan̄, ebi Ijeren, 
efit mgbọ! Ogwu ubọọn̄, ogwukaan̄ n̄a, ìre otutuuk ife chi kpefat ire ebi ikwaan̄ 
inyi owu? Keke orọ owu oweekbe irọrọ inu yi? Ìre òkafat ìriọọn̄ ibe ke inu yi 
môsa awọ itet ebi Ijeren?” 
4Ubọk geelek si, ikọ ogwu ubọọn̄ okeke inye. Jowabu onanan̄a isibi, mè isi ijijen̄e 
ikana otutuuk ido Ijeren, mè igwu ikom ika inu Jeruselem, 
5mè inisa otu ifuk ebi akọn̄ îfukbe inikpa inyi Debit. Me otutuuk Ijeren, otu ifuk 
ebi ìbekọt iben oge akọn̄ ìre efie ebirieen̄ mè efit obop. Me Juda, otu ifuk ebi ìkup 
ikecha ìre efit obop ini mè akọp obop jaaba. 
6Ire, Jowabu ìkafuk ebi otoko kè Libai mè ebi otoko kè Benjamin ìgbaalek, mije 
ida ya ogwu ubọọn̄ onyibe ìkatat me lek kan̄. 
7Ida ya ogwu ubọọn̄ onyibe ofefieek si me isi Awaji. Eya orọ, Awaji osusulu ebi 
Ijeren osusut. 

8Debit onenitumu inyi Awaji ibe, “Emi nrọ owu ilọ enenen mije inu yi nrọbe. Soso 
ben nrọ-nlọ yi san̄a emi ogwu ikwaan̄ kwun̄ me ibot. Me atikọ, inu yi nrọbe ìre 
ikpele burubut inu.” 
9Okumugwem onenitumu inyi Gadi, ogwu òkiben nriran inyi Debit, ibe, 

10“Si tumu nyi Debit ibe ke Okumugwem ìbe ikeyi: ‘Inu ita ke mbanyi owu. Kpọ 
ge gobo. Geelek ogobobe, eya ke mbarọ owu.’ ” 
11Gadi onenije isi lek kè Debit, mè itumu inyi ibe, “Okumugwem ìtumu ibe ikeyi: 
‘Kpọ ge me etete inu chi gobo: 
12akan̄ ininin̄ ido kwun̄ acha ita; mè ebi ochicha kwun̄ irerieen̄ owu isibi, mè ikisa 
oge akọn̄ kiban̄ ililaba owu ikana ere onyan̄ ita; mè oge akọn̄ Okumugwem ininin̄ 
me inyọn̄ ijọn̄ kwun̄ usen ita, òrere ijo orukan̄ igwogwook ichit lek ebi ido kwun̄. 
Ogwu osat Okumugwem obokisa ijo orukan̄ ya ijijaka ene me otutuuk ijọn̄ ido 
Ijeren.’ Mgbọ keyi fọọk, inyi ǹriọọn̄ inu mâsabe isi ilook ogwu òraria emi.” 
13Debit onenisa me uga ufieejit itumu inyi Gadi ibe, “Inu yi îyọt emi me lek 
enenen. Tele mè ǹrọn̄ ǹnin̄ me ubọk Okumugwem, mije, ejit nsan kan̄ îmin 
enenen. Kachieek ibe emi ǹrọn̄ ǹnin̄ me ubọk ebilene.” 
14Okumugwem oraria ijo orukan̄ itap me Ijeren. Akọp obop ene jaaba 
ekwakwaan̄ me Ijeren. 
15Awaji oraria ogwu osat kan̄ ibe isi ijijaka Jeruselem. Ire, mgbọ Okumugwem 
omun̄be ike ogwu osat ya okijijaka ama ya, ifefieek ọmọ me lek, itutumu inyi 
ogwu osat òkikpan̄ ene me ama ya ibe, “Îkem! Tet ubọk kaan̄!” Me ike mgbọ ya, 
ogwu osat Okumugwem ìkeke me ere igen̄ akpa kè Arawuna ogwu Jebus. 
16Debit onenibene chieen̄, mè imun̄ ogwu osat Okumugwem ya okekebe me lek 
efet me etete inyọn̄ mè ijọn̄, melek oge akọn̄ îwọọkbe ikaan̄ me ubọk, mè inyana 
ida Jeruselem. Debit mè ebi ugane ido, egegele igwook me ijọn̄, melek ofọnti 
ufieejit me lek, mè ikana isi ichit. 
17Debit otutumu inyi Awaji ibe, “Ìre ìkafat ìre emi nnyi ida ibe efuk ebi ìkitim 
akọn̄? Îre emi nrọ ijo inu, mè irọ inu ikatatge. Ife chi ìre arọọn̄ ikike! Ìre keke ke 
ema erọ ni? Jei Okumugwem, sulu emi osusut, mè sulu si ebi uwu nte n̄a gaalek. 
Katele ibe ijo orukan̄ yi ijijaka ebi kwun̄, soso!” 
18Ogwu osat Okumugwem onenitumu inyi Gadi ibe isi itumu inyi Debit ibe ije isi 
inama ntook ngwugwa inyi Okumugwem me ere igen̄ akpa kè Arawuna ogwu 
Jebus. 
19Debit ogbagban̄ utọn̄ me lek ikọ ya Gadi otumube inyi ọmọ me erieen̄ 
Okumugwem, mè inan̄a ije isi ere igen̄ akpa kè Arawuna. 
20Mgbọ Arawuna okigen̄ akpa wit kan̄, ikakana chieen̄, mè imun̄ ogwu osat 
Okumugwem ya. Bọn ebirieen̄ ini kan̄ ebi melek kan̄ ekupbe me ere ya elilim isi 
ilet. 

21Debit onenije igbet, Arawuna oraraan̄ chieen̄ mè imun̄ ọmọ, mè inan̄a me ere 
igen̄ akpa ya ije isi igele igwook me ijọn̄ me isi kè Debit, mè ikana isi ikwuun̄. 
22Debit onenitumu inyi ọmọ ibe, “Nyam ijọn̄ ere igen̄ akpa kwun̄ nyi emi, inyi ǹsa 
ǹnama ntook ngwugwa ǹnyi Okumugwem, inyi ijo orukan̄ yi ita ebi ene me lek. 
Nyam ijọn̄ yi nyi emi me òjot òjot otu ewe kan̄.” 
23Arawuna obebe Debit, “Ogwukaan̄ n̄a, ogwu ubọọn̄, mọnọ! Inu geelek 
òneneme owu irọrọ, rọ! Kpọ, nnyi owu orie eriembuuk chi si, inyi owu òsa ògwa 
ngwugwa ewọwọp iriọk, mè inyi owu uti ekisa igọ akpa cha, inyi owu môsabe 
irọ iye, mè inyi owu si akpa wit chi, inyi owu môsabe igwa ngwugwa akpa. 
Otutuuk inu chi ke nsa inyi owu.” 
24Ire, ogwu ubọọn̄ Debit ofọfọọk Arawuna ibe, “In̄-in̄, m̀balelep inu chi me ubọk 
kwun̄, mè ikpe ewe. Emi m̀kpabọkọ inu òrere eyi kwun̄ isa inyi Okumugwem, 
m̀kpagwagwa si ngwugwa ewọwọp iriọk eyi nkafiatge ikpoko geege me lek.” 
25Debit okpekpe efit ikpoko alata araran̄ gweregwen inyi Arawuna me ibot ijọn̄ 
ya. 
26Debit oneninama ntook inyi Okumugwem me ere ya, mè igwa ngwugwa 
ewọwọp iriọk mè ngwugwa esuuk me ere ya, mè iniriaak uriaak igwen 
Okumugwem. Okumugwem oraria ukan̄ inan̄a me inyọn̄ initaka ngwugwa cha 
me inyọn̄ ntook ya, mè isa me ikeya ifọọk ọmọ otu. 
27Okumugwem onyinyi ogwu osat ya ida, iyayaka oge akọn̄ kan̄ itap me emen 
ogan. 
28Mgbọ Debit omun̄be ibe ke Okumugwem îchieek uriaak kan̄ me ere igen̄ akpa 
kè Arawuna ogwu Jebus, ikekigwa ngwugwa me ere ya. 
29Me ike mgbọ ya, Akpatan̄ Mbuban Okumugwem eyi Mosis orọbe me emen èwê, 
melek ntook ngwugwa ewọwọp, ìkup me ere mbuban me Gibiọn. 
30Ire, Debit ìkakọt ìsi ere ya ìsi ìdo ida Awaji, mije, ìkifieek owot me lek oge akọn̄ 
ogwu osat Okumugwem ya. 

I Mfuf 22 

1Debit onenitumu ibe, “Ere keyi ke Uwu Mbuban Okumugwem Awaji obokup, 
ere keyi si ke ntook ere ebi Ijeren ebekigwa ngwugwa ewọwọp iriọk obokup.” 

Debit îbene ibem lek inanama Uwu Mbuban 

2Debit oneninyi ida ibe etitiin̄ otutuuk ebi ichen ìkiluk me Ijeren, mè inikpọ me 
etete kiban̄ igobo ebi ìkifieek ewuuk, inyi enefieek ewuuk mêsabe inama uwu 
Awaji. 
3Debit onyinyi okwukwut iwa enenen, inyi esa erọ omimin mêsabe igon afọn̄ 
itaak me otutuuk otunchit, mè esa erom si otutuuk mgba geelek ebesa isi ikwaan̄. 
Înyi si ekwe iwa enenen iraka ike ebekọt itọ. 

4Debit înyi si uti olik iwa iraka inu mêkọtbe ifuk, mije, uti olik ebi Sidọn mè ebi 
Taya esabe ijet ọmọ îwa enenen. 
5Debit onenitumu ibe, “Gwun̄ n̄a Solomọn ìre sọntiik gwun̄, ìkariọọn̄ inu geege. 
Ire, uwu ìbonama inyi Okumugwem ìbore uwu òkakaan̄ ikpele umin, mè ikitaan̄ 
etip, mè ijaan̄ uja me chieen̄ otutuuk ebi ido geelek. Eya orọ, mâbene ikinen̄e inu 
geelek isun̄ mgbọ keyi.” Debit onenisa ata mgbọ ineen̄ otutuuk inu ebesa inama 
uwu ya isun̄ me irek sabum înikwu. 
6Debit onenigwen Solomọn ogwu gwun̄, mè inyi ida ibe inama uwu inyi 
Okumugwem, Awaji ebi Ijeren. 
7Debit otutumu inyi Solomọn ibe: “Gwun̄ n̄a, kpọ, emi mben me ejit inanama uwu 
inyi Erieen̄ Okumugwem Awaji n̄a. 
8Ire, Okumugwem onenitumu inyi emi ibe: ‘Ubọk kwun̄ îfiin̄ eje iwa enenen, owu 
otim akọn̄ si iwa. Me chieen̄ n̄a, ubọk kwun̄ îfiin̄ eje iwa enenen me ijọn̄ yi. Eya 
orọ, ìkare owu obonama uwu inyi Erieen̄ n̄a. 
9Ire, owu môkaan̄ gwun̄ enerieen̄ ge, ọmọ môre ogwu òkup me utelelek. Emi 
mârọ mè ebi ochicha kan̄ ekasisaak ọmọ, inyi ọmọ ikaan̄ utelelek me agan̄ geelek. 
Erieen̄ kan̄ ìbore Solomọn. Mânyi ebi Ijeren esuuk mè utelelek me ukot mkpulu 
kan̄. 
10Îre ọmọ oboninama uwu inyi Erieen̄ n̄a. Ọmọ mônire gwun̄ inyi emi, emi si 
mâre ute inyi ọmọ. Mârọ inyi mkpulu kan̄ me Ijeren ikeke inye isi ire mgbọ 
geelek.’ 
11“Mgbọ yi, kè Okumugwem ikup melek kwun̄, gwun̄ n̄a, kè inu ije ijaan̄ me lek 
kwun̄, inyi owu mônama uwu inyi Okumugwem Awaji kwun̄, kubọk îtumube ibe 
ke owu mônama. 
12Kè Okumugwem inyi owu ujọn̄ọ ifuk-ibot, mè ngobo-ntet, mgbọ ọmọ isito owu 
me ibot mkpulu me Ijeren, inyi owu òkosun̄ Ikan Okumugwem Awaji kwun̄. 
13Ire osiki ibot ikisun̄ otutuuk orọmijọn̄ mè otutuuk ikan echi Okumugwem 
onyibe Mosis ibe otutuuk ebi Ijeren ekesun̄, mgbọ ya inu môkije ijaan̄ owu me 
lek. Gaalek, tet lek nye, mè kat ejit. Katet ukpook, mè kasisik si ejit. 
14“Ofolek inanama Uwu Mbuban Okumugwem, nra ikwukwulu enenen, mè 
ititiin̄ owuwa inu isun̄: alata araran̄ îraka efie kilo ita mè efit obop kilo ini, alata 
okuket îraka akọp efie kilo ita mè efie ini. Ekwe mè okwukwut, kpebekọt itọ. 
Ntitiin̄ si uti mè ewuuk òwawa enenen. Ire otutuuk kechi ìkaso, owu môkọt itap 
isọkọ. 
15Ndọmọ si owuwa ebi ikwaan̄ ubọk isun̄ iban ikwaan̄ uwu ya: ebi ìkifieek 
ewuuk, mè ebi ìkinama mgban, mè ebi usọ ikwaan̄ uti, mè ebi usọ ikwaan̄ ubọk 
òkup esese esese, 

16ebi ikwaan̄ alata araran̄, mè alata okuket, mè ekwe, mè okwukwut, ema mîwa 
iraka ifuk. Bene kirọ ikwaan̄ uwu ya mgbọ keyi. Kè Okumugwem ikup melek 
kwun̄.” 
17Debit oneninyi otutuuk ebi ibot mkpulu me Ijeren ida ibe etap ubọk enyi 
Solomọn gwun̄ kan̄, 
18mè initumu inyi ema ibe, “Ìkpọ, Okumugwem Awaji kinyi òwa melek kinyi. Înyi 
enyi utelelek me agan̄ geelek, mije, îkana otutuuk ebi ìluk me lek ijọn̄ yi itap emi 
me ubọk. Ijọn̄ yi îkana eyi Okumugwem, mè ikana si eyi kinyi ebi kan̄. 
19Mgbọ keyi, ìsa otutuuk ejit kinyi mè ekwukwu kinyi ìsi ikwaan̄ ìnyi 
Okumugwem Awaji kinyi, mè ìbene ìnama Uwu Mbuban Okumugwem Awaji, mè 
ìsa okop inyan̄a-ibot mè otutuuk nroon̄ ikwaan̄ Awaji òkup mbuban cha ìnitap 
me emen uwu ya eyi ebenama inyi Erieen̄ Okumugwem.” 

I Mfuf 23 

Ikwaan̄ ebi otoko kè Libai 

1Debit îkan ijaan̄ lek, mè irie ugwem kan̄ ijot, mè inirọ Solomọn gwun̄ kan̄ ubọọn̄ 
ebi Ijeren. 
2Inenititiin̄ otutuuk ebi ibot mkpulu Ijeren mè ebi ngwugwa mè ebi otoko kè 
Libai. 
3Enenifuk ebi otoko kè Libai, bene me lek ebi akọp acha ita fo inyọn̄, otu ifuk 
ebirieen̄ kiban̄ onenisibi akọp obop ita mè obop jeeta. 
4Me otu ifuk yi, Debit onenibe ke akọp obop ene iba mè obop ini ebekikpọ chieen̄ 
me lek ikwaan̄ Uwu Mbuban Okumugwem, sà obop ene gweregwen ebere ebi 
ibot mè ebi oyerebet. 
5Obop ene ini ebekibem otunchit Uwu Mbuban, sà obop ene ini ebekikwak 
nkwukwak echi ọmọ onyibe cha isa ikitọn̄ Okumugwem. 
6Debit onenidọmọ ebi otoko kè Libai me owot iman me owot iman: owot iman 
kè Gasiọn, mè owot iman kè Koyat, mè owot iman kè Merari. 

Owot iman kè Gasiọn 

7Ebi owot iman kè Gasiọn: Ladan, mè Simei. 

8Bọn ebirieen̄ kè Ladan: Jeyen ogwu adasi, mè Jetam, mè Juwen, ema ìre ene ita. 

9Bọn ebirieen̄ kè Simei: Selomot, mè Ajien, mè Aran, ema ìre ene ita. Ebibi ere 
ebi ibot ototun̄ ukan̄ geelek me owot iman kè Ladan. 
10Bọn ebirieen̄ kè Simei: Jayat, mè Jija, mè Jewus, mè Beria. Ebibi ere bọn 
ebirieen̄ kè Simei, ema ene ini. 
11Jayat ore ogwu adasi, Jija ogwu òso iba. Ire, Jewus mè Beria kpekaan̄ bọn iwa. 
Eya orọ, efuk ema kubọk ototun̄ ukan̄ ge, mè igbaan̄ inyi ema ikwaan̄ ge. 

Owot iman kè Koyat 

12Bọn ebirieen̄ kè Koyat: Amiram, mè Ijiyari, mè Eburọn, mè Ujiyen, ema ene ini. 

13Bọn ebirieen̄ kè Amiram: Erọn, mè Mosis. Enenisan̄a Erọn mè otutuuk ebi 
owot iman kan̄ isun̄ esese ibe ekegwọk lek inu òkup mbuban ichit, mè ekegwa 
ngwugwa enyi Okumugwem, mè ekerọ esese chieen̄ ikwaan̄ me isi kan̄, mè 
ekegbana ebi ene me erieen̄ kan̄ isi ire mgbọ geelek. 
14Efuk bọn kè Mosis ogwu ikwaan̄ Awaji kubọk ebi otoko kè Libai. 

15Bọn ebirieen̄ kè Mosis: Gesiọm, mè Elieja. 

16Bọn kè Gesiọm Sebuyen ore adasi. 

17Bọn owot iman kè Elieja: Reyabia ore adasi. Elieja ìkakaan̄ ofifi gwun̄ enerieen̄, 
ire, bọn kè Reyabia mîwa enenen. 
18Bọn ebirieen̄ kè Ijiyari: Selomit ore adasi. 

19Bọn ebirieen̄ kè Eburọn: Jeriya ogwu adasi, Amariya ogwu òso iba, Jayajien 
ogwu òso ita, Jekameyam ogwu òso ini. 
20Bọn ebirieen̄ kè Ujiyen: Maika ogwu adasi, Isiya ogwu òso iba. 

Ebi owot iman kè Merari 

21Bọn ebirieen̄ kè Merari: Mali, mè Musi. Bọn ebirieen̄ kè Mali: Elieja, mè Kis. 

22Elieja ìkabon gwun̄ enerieen̄ geege, ìbon bọn ebibaan̄ gaalek. Bọn kè Kis ngwan̄ 
nte kiban̄ edo ema me lek nwa. 
23Bọn ebirieen̄ kè Musi: Mali, mè Ederi mè Jeremot, ema ene ita. 

24Ebibi ere ebi otoko kè Libai me owot iman me owot iman, ema ere ebi ibot me 
owot iman kiban̄ ge ge. Efufuk ema, mè ige erieen̄ kiban̄ me ene me ene itap me 
ikpa. Otutuuk ebi ìkisi ikwaan̄ me Uwu Mbuban Okumugwem, bene me lek ebi 
akọp acha iba fo inyọn̄, ke ege erieen̄. 
25Mije, Debit ìtumu ibe: “Eyi Okumugwem, Awaji ebi Ijeren, onyibe ebi kan̄ 
esuuk, mè inu iniluk me Jeruselem isi ire mgbọ geelek, 
26ìkayaka ìkup me uyọt ibe ebi otoko kè Libai ekeben Akpatan̄ Mbuban ya mè 
otutuuk nroon̄ ikwaan̄ kan̄ ekesa ejijen̄e ekana.” 
27Igọọk me lek mgburudun̄ nteme kè Debit, efuk ebi otoko kè Libai, bene me lek 
ebi akọp acha iba fo inyọn̄ gaalek. 
28Ikwaan̄ ebi otoko kè Libai ìre itatap ubọk inyi ebi owot iman kè Erọn me lek 
ikwaan̄ Uwu Mbuban Okumugwem. Îre ema ekikpọ chieen̄ me lek emen oyet 
egep, mè otutuuk emen agwut Uwu Mbuban, mè ikigbama lek nroon̄ ikwaan̄ 
òkup mbuban, mè ikisi ofifi chieen̄ ikwaan̄ geelek me Uwu Mbuban Awaji. 
29Îre ema ekikpọ chieen̄ me lek fituru mbuban ekitoon̄ me inyọn̄ ikasi isi 
Okumugwem, mè akpa ekọkbe eyi ekisa igwa ngwugwa akpa, mè nchicha 
ekatapge olat me lek. Îre ema ekidọmọ ike ekitem otutuuk fituru cha mè nchicha 

cha geelek, mè ike ekiwọlọ akpa ekọkọk cha, mè ike ekitọ, mè ìkeke inu geelek 
etọtọ melek ulobo inu geelek ekisa igwa ngwugwa. 
30Îre ema ekibe Okumugwem onirọ, mè ikikọt okwa itọn̄ ọmọ, me ewelegwe mè 
ikakwun̄, usen geelek, 
31mè ikirọ si ikeya mgbọ geelek ekigwa ngwugwa ewọwọp iriọk inyi 
Okumugwem me Usen Mbuban, mè mgbọ ijọk Aya Onyan̄ geelek, mè ofifi esese 
chieen̄ ijọk geelek. Îre ema ebekisi ikwaan̄ me isi Okumugwem igọọk me otu ifuk 
ene edọmọbe, mè ubọk edọmọbe inyi ema. 
32Ikeyi ke ebi otoko kè Libai ekisi ikwaan̄ kiban̄ me emen Atanga Chinichini, mè 
Ere Òkup Mbuban, me irak ebi ngwan̄ kiban̄, bọn owot iman ke Erọn, me lek 
ikwaan̄ geelek ekisi me emen Uwu Mbuban Okumugwem. 

I Mfuf 24 

Debit îdọmọ ikwaan̄ inyi ebi ngwugwa 

1Ọgbọn̄ bọn kè Erọn ìre ikeyi: Bọn kè Erọn ìre Nadabu, mè Abiyu, mè Elieja, mè 
Itama. 
2Ire, Nadabu mè Abiyu mîkwaan̄ inan̄a sabum nte kiban̄ onikwu, ema kpekaan̄ 
bọn sabum enikwaan̄. Eya orọ, Elieja mè Itama enenikana ebi ngwugwa. 
3Debit oneniche bọn kè Erọn itap me irek, mè idọmọ ikwaan̄ kiban̄ inyi ema. 
Jadọk ogwu owot iman kè Elieja, mè Ayimelek ogwu owot iman kè Itama etatap 
ubọk inyi Debit me lek idọdọmọ ikwaan̄ inyi bọn kè Erọn. 
4Mîweek imun̄ ibe ke ebi ìsibi isi mîwa me owot iman kè Elieja igak owot iman 
kè Itama, enenidọmọ ema itap me irek: Me owot iman kè Elieja, akọp mè ebi ibot 
ototun̄ ukan̄ gweregwen; me owot iman kè Itama, ebi ibot ototun̄ ukan̄ jeeta. 
5Eroroon̄ nriroon̄ isa idọmọ ema itap me irek ikwaan̄, kpekpọ ene isi, mije, ema 
agan̄ iba, ebi owot iman kè Elieja mè ebi owot iman kè Itama, mîkaan̄ ebi ibot 
ikwaan̄ Uwu Mbuban mè ebi ibot esese chieen̄ ikwaan̄ Awaji me etete kiban̄. 
6Semaya ogwu uti ikpa, gwun̄ kè Netanen ogwu otoko kè Libai, oge erieen̄ kiban̄ 
itap me ikpa me isi ogwu ubọọn̄ Debit melek ebi ikwaan̄ kan̄, mè Jadọk ogwu 
ngwugwa, mè Ayimelek gwun̄ kè Abiata, mè ebi ibot owot iman ebi ngwugwa, 
mè ebi ibot owot iman ebi otoko kè Libai. Isimọnọ ototun̄ ukan̄ ge me owot iman 
kè Itama, mîra imọnọ ototun̄ ukan̄ iba me owot iman kè Elieja. 
7Adasi nriroon̄ ìrọn̄ inyi Jioyaribu, òso iba orọn̄ inyi Jedaya, 

8òso ita orọn̄ inyi Arim, òso ini orọn̄ inyi Seyorim, 

9òso go orọn̄ inyi Malikija, òso gweregwen orọn̄ inyi Mijamin, 

10òso jaaba orọn̄ inyi Akoji, òso jeeta orọn̄ inyi Abija, 

11òso onaan̄ge orọn̄ inyi Jesuwa, òso akọp orọn̄ inyi Sekanaya, 

12òso akọp mè ge orọn̄ inyi Eliasibu, òso akọp mè iba orọn̄ inyi Jakim, 

13òso akọp mè ita orọn̄ inyi Upa, òso akọp mè ini orọn̄ inyi Jesebeyabu, 

14òso akọp mè go orọn̄ inyi Biliga, òso akọp mè gweregwen orọn̄ inyi Imeri, 

15òso akọp mè jaaba orọn̄ inyi Ejiri, òso akọp mè jeeta orọn̄ inyi Apijeji, 

16òso akọp mè onaan̄ge orọn̄ inyi Petaya, òso akọp iba orọn̄ inyi Jeyejiken, 

17òso akọp iba mè ge orọn̄ inyi Jakin, òso akọp iba mè iba orọn̄ inyi Gamun, 

18òso akọp iba mè ita orọn̄ inyi Delaya, òso akọp iba mè ini orọn̄ inyi Mayajiya. 

19Onineen̄ keyi ke ema ekigọọk mgbọ geelek ema ebeninin̄ emen Uwu Mbuban 
Okumugwem isi irọ ikwaan̄, igọọk me ike nte nte kiban̄ Erọn odọmọbe isun̄ inyi 
ema, ike Okumugwem, Awaji ebi Ijeren, onyibe Erọn ida. 

Ebi otoko kè Libai kechilọ 

20Ikeyi ke edọmọ ebi otoko kè Libai kechilọ: Me etete bọn kè Amiram, emọnọ 
Subayen; me etete bọn kè Subayen, Jedeya. 
21Me etete bọn kè Reyabia: Isiya ore ogwu ibot. 

22Me etete ebi owot iman kè Ijiyari, Selomot; me etete bọn kè Selomot, Jayat. 

23Bọn ebirieen̄ kè Eburọn: Jeriya ore adasi, Amariya ore òso iba, Jayajien ore òso 
ita, Jekameyam ore òso ini. 
24Gwun̄ enerieen̄ kè Ujiyen: Maika; me etete bọn kè Maika, Samiri. 

25Ngwan̄ kè Maika: Isiya; me etete bọn kè Isiya, Jekaraya. 

26Bọn ebirieen̄ kè Merari: Mali mè Musi. Gwun̄ kè Jayajia: Beno. 

27Bọn ebirieen̄ kè Merari: me owot iman kè Jayajia: Beno, mè Soyam, mè Jakuru, 
mè Ibiri. 
28Me owot iman kè Mali: Elieja. Elieja ìkakaan̄ gwun̄ geege. 

29Me owot iman kè Kis, Jerameli. 

30Bọn ebirieen̄ kè Musi: Mali, mè Ederi, mè Jerimot. Ebibi ere ebi otoko kè Libai, 
igọọk me owot iman kiban̄. 
31Eroroon̄ nriroon̄ isa idọmọ ema itap me irek ikwaan̄ kiban̄ kubọk ebi ngwan̄ 
kiban̄ ebi owot iman kè Erọn erọbe. Eroon̄ nriroon̄ ya me isi ogwu ubọọn̄ Debit, 
mè Jadọk, mè Ayimelek, mè ebi ibot owot iman ebi ngwugwa, mè ebi ibot owot 
iman ebi otoko kè Libai. Ike erọbe me owot iman ogwu òrere ugane ichit, ikeya 
si ke erọ me owot iman ogwu òrere ijija ichit. 

I Mfuf 25 

Ebi ìkọt okwa me Uwu Mbuban 

1Debit onenitọt melek ebi ibot akọn̄, mè inigobo bọn kè Asafu, mè bọn kè 
Eyiman, mè bọn kè Jedutun isun̄ esese, inyi ekeben nriran. Isibekiben nriran ya, 

mêkikwak uneen̄ ija mè uneen̄ ile mè mkpamkpa. Erieen̄ ebi ìkisi ikwaan̄ yi, 
igọọk me chieen̄ ikwaan̄ kiban̄ ìre: 
2Me etete bọn kè Asafu: Jakuru, mè Josefu, mè Netaniya mè Asarela. Ogwu 
òkikpọ ema chieen̄ me lek ìre nte kiban̄, Asafu, ogwu òkiben nriran mgbọ geelek 
ogwu ubọọn̄ onyibe ida. 
3Me etete bọn kè Jedutun: Gedaliya, mè Jeri, mè Jesaya, mè Simei, mè Asabiya, 
mè Matitiya, ema ene gweregwen. Ogwu òkikpọ ema chieen̄ me lek ìre nte kiban̄, 
Jedutun, ogwu òkikwak uneen̄ ile isa ikikọt okwa ibe Okumugwem onirọ, mè 
ikitọn̄ ọmọ me mgbọ îkiben nriran. 
4Me etete bọn kè Eyiman: Bukia, mè Mataniya, mè Ujiyen, mè Sebuyen, mè 
Jerimot, mè Ananiya, mè Anani, mè Eliata, mè Gidaliti, mè Romamiti-Ejeri, mè 
Josibekasa, mè Maloti, mè Otiri, mè Mayajiot. 
5Ebibi otutuuk ere bọn kè Eyiman ogwu òkiben nriran inyi ogwu ubọọn̄. Awaji 
ìnyi ọmọ bọn chi sa me owuwa use îchieekbe ọmọ. Akọp mè ibot bọn ebirieen̄ 
ini, mè ibot bọn ebibaan̄ ita ke Awaji onyi Eyiman. 
6Otutuuk ebirieen̄ chi ekup me irak nte kiban̄, ogwu òkikpọ chieen̄ me lek ikọkọt 
okwa mè ikwakwak nkwukwak me Uwu Mbuban Okumugwem. Ema ekikwak 
mkpamkpa, mè uneen̄ ija, mè uneen̄ ile me Uwu Mbuban Awaji. Ogwu ubọọn̄ 
okikpọ chieen̄ me lek kè Asafu, mè Jedutun, mè Eyiman. 
7Ema otutuuk, igbaalek ebi ngwan̄, ìre ebi ekpukpobe isibi, mè ebi usọ me lek 
ikọkọt okwa mè ikwakwak nkwukwak inyi Okumugwem. Ema ìre efit ene iba 
mè akọp ene jeeta mè ene jeeta. 
8Ekiroroon̄ nriroon̄ isa ikigobo ema ito me ikwaan̄ usen geelek, mè ìre ebi ijija 
mè ìre ebi ilile, mè ìre ebi ijejeen̄ mè ìre ebi ìkikwekween̄. 
9Adasi nriroon̄ òrere eyi kè Asafu ìrọn̄ inyi Josefu, ọmọ mè ebi bọn mè ebi 
ngwan̄, ema akọp mè ene iba. Nriroon̄ eyi òso iba orọn̄ inyi Gedaliya, ọmọ mè ebi 
bọn mè ebi ngwan̄, ema akọp mè ene iba. 
10Eyi òso ita orọn̄ inyi Jakuru, ọmọ mè ebi bọn mè ebi ngwan̄, ema akọp mè ene 
iba. 
11Eyi òso ini orọn̄ inyi Ijiri, ọmọ mè ebi bọn mè ebi ngwan̄, ema akọp mè ene iba. 

12Eyi òso go orọn̄ inyi Netaniya, ọmọ mè ebi bọn mè ebi ngwan̄, ema akọp mè 
ene iba. 
13Eyi òso gweregwen orọn̄ inyi Bukia, ọmọ mè ebi bọn mè ebi ngwan̄, ema akọp 
mè ene iba. 
14Eyi òso jaaba orọn̄ inyi Jesarela, ọmọ mè ebi bọn mè ebi ngwan̄, ema akọp mè 
ene iba. 
15Eyi òso jeeta orọn̄ inyi Jesaya, ọmọ mè ebi bọn mè ebi ngwan̄, ema akọp mè 
ene iba. 

16Eyi òso onaan̄ge orọn̄ inyi Mataniya, ọmọ mè ebi bọn mè ebi ngwan̄, ema akọp 
mè ene iba. 
17Eyi òso akọp orọn̄ inyi Simei, ọmọ mè ebi bọn mè ebi ngwan̄, ema akọp mè ene 
iba. 
18Eyi òso akọp mè ge orọn̄ inyi Ajaren, ọmọ mè ebi bọn mè ebi ngwan̄, ema akọp 
mè ene iba. 
19Eyi òso akọp mè iba orọn̄ inyi Asabiya, ọmọ mè ebi bọn mè ebi ngwan̄, ema 
akọp mè ene iba. 
20Eyi òso akọp mè ita orọn̄ inyi Subayen, ọmọ mè ebi bọn mè ebi ngwan̄, ema 
akọp mè ene iba. 
21Eyi òso akọp mè ini orọn̄ inyi Matitiya, ọmọ mè ebi bọn mè ebi ngwan̄, ema 
akọp mè ene iba. 
22Eyi òso akọp mè go orọn̄ inyi Jeremot, ọmọ mè ebi bọn mè ebi ngwan̄, ema 
akọp mè ene iba. 
23Eyi òso akọp mè gweregwen orọn̄ inyi Ananiya, ọmọ mè ebi bọn mè ebi ngwan̄, 
ema akọp mè ene iba. 
24Eyi òso akọp mè jaaba orọn̄ inyi Josibekasa, ọmọ mè ebi bọn mè ebi ngwan̄, 
ema akọp mè ene iba. 
25Eyi òso akọp mè jeeta orọn̄ inyi Anani, ọmọ mè ebi bọn mè ebi ngwan̄, ema 
akọp mè ene iba. 
26Eyi òso akọp mè onaan̄ge orọn̄ inyi Maloti, ọmọ mè ebi bọn, mè ebi ngwan̄, ema 
akọp mè ene iba. 
27Eyi òso akọp iba orọn̄ inyi Eliata, ọmọ mè ebi bọn mè ebi ngwan̄, ema akọp mè 
ene iba. 
28Eyi òso akọp iba mè ge orọn̄ inyi Otiri, ọmọ mè ebi bọn mè ebi ngwan̄, ema 
akọp mè ene iba. 
29Eyi òso akọp iba mè iba orọn̄ inyi Gidaliti, ọmọ mè ebi bọn mè ebi ngwan̄, ema 
akọp mè ene iba. 
30Eyi òso akọp iba mè ita orọn̄ inyi Mayajiot, ọmọ mè ebi bọn mè ebi ngwan̄, ema 
akọp mè ene iba. 
31Eyi òso akọp iba mè ini orọn̄ inyi Romamiti-Ejeri, ọmọ mè ebi bọn mè ebi 
ngwan̄, ema akọp mè ene iba. 

I Mfuf 26 

Ebi ìkibem otunchit 

1Ikeyi ke edọmọ ebi ìkibem otunchit: Me etete ebi owot iman kè Kora: 
Meselemaya gwun̄ kè Kore, ene ge me lek bọn ebirieen̄ kè Asafu. 

2Bọn ebirieen̄ kè Meselemaya: Jekaraya ore ogwu adasi, Jediyayen, ogwu òso iba, 
Jebadiya, ogwu òso ita, Jatinien, ogwu òso ini, 
3Elam, ogwu ore òso go, Jeyoyanan, ogwu òso gweregwen, sà Elieyowenai ore 
ogwu òso jaaba. 
4Bọn ebirieen̄ kè Obedi-Edọm: Semaya ore ogwu adasi, Jeyosabadi, ogwu òso 
iba, Jowa, ogwu òso ita, Sakari, ogwu òso ini, Netanen, ogwu òso go, 
5Amien, ogwu òso gweregwen, Isaka, ogwu òso jaaba, sà Pewuletai ore ogwu òso 
jeeta. 

(Awaji îgbana Obedi-Edọm.) 
6Semaya ogwu gwun̄ îkaan̄ si bọn ebirieen̄, ema enikana ebi ibot me owot iman 
nte kiban̄, mije, ema ìre ebi usọ akọn̄. 
7Bọn ebirieen̄ kè Semaya: Otini, mè Refen, mè Obedi, mè Elijabadi. Eliyu mè 
Semakia ebi ngwan̄ kan̄ mîkaan̄ si efuuk. 
8Ebibi otutuuk ìre ebi owot iman kè Obedi-Edọm, ema mè ebi bọn mè ebi ngwan̄ 
ìre ebirieen̄ ìkaan̄ efuuk isasa irọ unye ikwaan̄. Me owot iman kè Obedi-Edọm, 
ema ìre akọp ene gweregwen mè iba. 
9Bọn ebirieen̄ kè Meselemaya, igbaalek ebi ngwan̄ kan̄, ìre akọp mè ene jeeta ebi 
ìkakaan̄ efuuk. 
10Bọn ebirieen̄ kè Osa ogwu owot iman kè Merari: Simiri ore ogwu adasi (ogwu 
ute ìmọnọ ọmọ kubọk ogwu adasi, ubọk geelek ìkare ọmọ ke edasi iman), 
11Ilikiya ogwu òso iba, mè Tebalia ogwu òso ita, mè Jekaraya ogwu òso ini. 
Otutuuk bọn ebirieen̄ kè Osa, igbaalek ebi ngwan̄ kan̄, ìre akọp mè ene ita. 
12Ebibi ere ọgbọn̄ ebi ìkibem otunchit, ema melek ebi ibot kiban̄ ekisi ikwaan̄ me 
emen Uwu Mbuban Okumugwem kubọk ebi ngwan̄ kiban̄, ebi otoko kè Libai, 
esibe. 
13Ekiroon̄ nriroon̄ isa igobo ebi ìbesi ikwaan̄ me otunchit geelek, me uwu me 
uwu, mè ìre ebi ijija mè ìre ebi ilile. 
14Me otunchit agan̄ mbum-ura, nriroon̄ ìrọn̄ inyi Selemeya. Eneniroon̄ nriroon̄ 
inyi Jekaraya gwun̄ kan̄, ata ogwu nteme òriọọn̄ inu, otunchit agan̄ inyọn̄ orọrọn̄ 
inyi. 
15Nriroon̄ eyi otunchit agan̄ osiki orọn̄ inyi Obedi-Edọm, sà nriroon̄ eyi uwu 
isun̄-inu onirọn̄ inyi bọn ebirieen̄ kan̄. 
16Nriroon̄ echi otunchit agan̄ osiki mè otunchit Saleket me oniin̄ agan̄ inyọn̄ orọn̄ 
inyi Supim mè Osa. 
17Ekito ebi otoko kè Libai gweregwen egwe ge me agan̄ mbum-ura, ene ini egwe 
ge me agan̄ inyọn̄, ene ini egwe ge me agan̄ osiki, ene iba mgbọ ge me uwu isun̄-
inu. 

18Me oyet egep agan̄ ichep-ura, eto ene ini me lek oniin̄, mè ito si ene iba me 
emen oyet egep ya me lek kan̄. 
19Ebibi ere ebi ọgbọn̄ ikwaan̄ ìkibem otunchit, ìrere ebi owot iman kè Kora mè 
ebi owot iman kè Merari. 

Ebi ibot ikwaan̄ uwu isun̄-inu mè ofifi ebi ibot ikwaan̄ 

20Me lek ebi otoko kè Libai kechilọ, Ayija ore ogwu ibot ikwaan̄ ere isun̄-inu echi 
òkup me emen Uwu Mbuban Awaji, melek otutuuk ere ekisun̄ inu efakabe itap 
me ubọk Awaji. 
21Ladan ìre ene ge me lek bọn kè Gasiọn. Bọn owot iman kan̄, ebi ìrere ebi ibot 
ototun̄ ukan̄ kiban̄ me owot iman kè Gasiọn, ìre Jeyieli, 
22mè bọn kè Jeyieli, ìrere Jetam mè Juwen ogwu ngwan̄. Îre ema ekikpọ chieen̄ 
me lek uwu isun̄-inu geelek me Uwu Mbuban Okumugwem. 
23Me etete ebi owot iman kè Amiram, ebi owot iman kè Ijiyari, mè owot iman kè 
Eburọn, mè ebi owot iman kè Ujiyen: 
24Sebuyen ogwu owot iman kè Gesiọm gwun̄ kè Mosis, ore ogwu ibot ebi ìkikpọ 
chieen̄ me lek ere isun̄-inu geelek. 
25Ebi ngwan̄ kan̄, ìrere bọn owot iman kè Elieja: Reyabia gwun̄ kè Elieja, mè 
Jesaya gwun̄ kè Reyabia, mè Joram gwun̄ kè Jesaya, mè Jikiri gwun̄ kè Joram, mè 
Selomit gwun̄ kè Jikiri. 
26Selomit mè ebi ngwan̄ ekikpọ chieen̄ me lek otutuuk ere isun̄-inu ere ekisun̄ 
inu òkup mbuban echi ogwu ubọọn̄ Debit osan̄abe isun̄ esese inyi Awaji, melek 
echi òje me ubọk ebi ibot owot iman ebi ìkikpulu obop obop ebi ene, mè ebi 
ìkikpulu efit efit ebi ene, mè echi òje me ubọk ebi ibot akọn̄ geelek. 
27Usini inu ekpulube me akọn̄ isa ika, esusun̄ mbuban inyi isasa isi ikwaan̄ me 
lek Uwu Mbuban Okumugwem. 
28Selomit mè ebi ngwan̄ ekikpọ chieen̄ me lek otutuuk inu geelek Samien ogwu 
òmọọn̄ inu ofakabe itap me ubọk Awaji si, mè otutuuk inu geelek efakabe itap 
me ubọk Awaji echi òje me ubọk ogwu ubọọn̄ Sọọlu gwun̄ kè Kis, mè echi òje me 
ubọk kè Abina gwun̄ kè Neri, mè echi òje me ubọk kè Jowabu, ogwu ogwu uga 
orebe Seruya, mè otutuuk ofifi inu geelek esun̄be mbuban. 
29Me owot iman kè Ijiyari: Kenaniya mè ebi bọn ke kpenyi ikwaan̄ me emen Uwu 
Mbuban. Eto ema kubọk ebi ibot ikwaan̄ mè ebi ìkisibi oyerebet inyi ebi Ijeren. 
30Me etete ebi owot iman kè Eburọn: Asabiya melek ebi ngwan̄ ke eto me ido 
Ijeren agan̄ ichep-ura okwaan̄ Jodan, ibe ekekpọ chieen̄ me lek ikwaan̄ geelek 
ògbaan̄ me lek irariaak Okumugwem mè echi ògbaan̄ me lek mkpulu ogwu 
ubọọn̄. Ema ìre obop ene mè efit ene jaaba, ebi ìkaan̄ efuuk. 
31Me etete ebi owot iman kè Eburọn, Jeriya ore ogwu ibot, igọọk me mfufuk owot 
iman kiban̄ egebe me ikpa kiban̄ me uwu me uwu. Me òso akọp acha ini me lek 
mkpulu kè Debit, eneniwọlọ emen ikpa mfufuk owot iman kè Eburọn ikpọ, mè 

iniweek imun̄ ibe ke îkaan̄ atalek ebi usọ akọn̄ ebi owot iman yi ebi ìluk me Jajeri 
eyi òkup me Giliadi. 
32Jeriya îkaan̄ bọn ulọk, obop iba mè efit jaaba, ebi ìkakaan̄ efuuk, mè ire si ebi 
ibot me owot iman kiban̄. Ogwu ubọọn̄ Debit onenisa ema irọ ebi ibot inyi ebi 
otoko kè Ruben, mè ebi otoko kè Gadi, mè ìkike iba ebi otoko kè Manasi, ibe 
ekekpọ chieen̄ me lek ikwaan̄ geelek ògbaan̄ me lek irariaak Awaji, mè echi 
ògbaan̄ me lek ogwu ubọọn̄. 

I Mfuf 27 

Debit îdọmọ ikwaan̄ inyi ebi ibot akọn̄ 

1Erieen̄ ebi Ijeren, ebi ibot owot iman geelek, òrere ebi ibot akọn̄ ìkikpulu obop 
obop ene mè ebi ìkikpulu efit efit ene, mè ebi ibot kiban̄ ebi ìkisi ikwaan̄ inyi 
ogwu ubọọn̄ me lek inu geelek ògbaan̄ me lek urum ebi akọn̄ ebi ìkisi ikwaan̄ me 
onyan̄ me onyan̄ me acha geelek ire echi. Ọgbọn̄ kiban̄ geelek ìre akọp obop ene 
iba mè obop ini. 
2Ogwu ibot adasi ọgbọn̄, me adasi onyan̄, ìre Jasobeyam gwun̄ kè Jabidien. Akọp 
obop ene iba mè obop ini ekup me ọgbọn̄ kan̄. 
3Jasobeyam yi ìre ogwu owot iman kè Pereji, mè ire si ogwu ibot me lek otutuuk 
ebi ibot akọn̄ me adasi onyan̄. 
4Ogwu ibot ọgbọn̄ eyi òkup me ikwaan̄ me òso onyan̄ iba ìre Dodai ogwu owot 
iman kè Ayoyi. Mikilot ore ogwu òkitap ubọk inyi ọmọ. Akọp obop ene iba mè 
obop ini ekup me ọgbọn̄ kan̄. 
5Ogwu ibot ọgbọn̄ ebi akọn̄ òso ita, eyi òkup me ikwaan̄ me òso onyan̄ ita ìre 
Benaya gwun̄ kè Jeyoyada ogwu ngwugwa. Ọmọ ore ogwu ibot me etete kiban̄. 
Akọp obop ene iba mè obop ini ekup me ọgbọn̄ kan̄. 
6Benaya keyi ore ogwu usọ akọn̄ ya òrọriọọn̄ ukot akọn̄ ichit me etete Akọp Ebi 
Usọ Akọn̄ Ita, mè inire si ibot me lek Akọp Ebi Usọ Akọn̄ Ita cha. Gwun̄ kan̄, 
Amijabadi, ore ogwu ibot me lek ebi ọgbọn̄ kan̄. 
7Ogwu ibot òso ọgbọn̄ ini eyi òkup inyi òso onyan̄ ini ìre Asayen ngwan̄ kè 
Jowabu. Jebadiya ogwu gwun̄ obọkọ irek kan̄. Akọp obop ene iba mè obop ini 
ekup me ọgbọn̄ kan̄. 
8Ogwu ibot òso ọgbọn̄ go eyi òkup inyi òso onyan̄ go ìre Samiyut ogwu owot 
iman kè Ijira. Akọp obop ene iba mè obop ini ekup me ọgbọn̄ kan̄. 
9Ogwu ibot òso ọgbọn̄ gweregwen eyi òkup inyi òso onyan̄ gweregwen ìre Ira 
gwun̄ kè Ikes ogwu Tekowa. Akọp obop ene iba mè obop ini ekup me ọgbọn̄ kan̄. 
10Ogwu ibot òso ọgbọn̄ jaaba eyi òkup inyi òso onyan̄ jaaba ìre Eles ogwu Pelon, 
ogwu otoko kè Iferem. Akọp obop ene iba mè obop ini ekup me ọgbọn̄ kan̄. 

11Ogwu ibot òso ọgbọn̄ jeeta eyi òkup inyi òso onyan̄ jeeta ìre Sibekai ogwu Usa, 
ogwu owot iman kè Jera. Akọp obop ene iba mè obop ini ekup me ọgbọn̄ kan̄. 
12Ogwu ibot òso ọgbọn̄ onaan̄ge eyi òkup inyi òso onyan̄ onaan̄ge ìre Abieja 
ogwu Anatọt, ogwu otoko kè Benjamin. Akọp obop ene iba mè obop ini ekup me 
ọgbọn̄ kan̄. 
13Ogwu ibot òso akọp ọgbọn̄ eyi òkup inyi òso akọp onyan̄ ìre Mayarai ogwu 
Netofa, ogwu owot iman kè Jera. Akọp obop ene iba mè obop ini ekup me ọgbọn̄ 
kan̄. 
14Ogwu ibot òso akọp mè ọgbọn̄ ge eyi òkup inyi òso akọp mè onyan̄ ge ìre 
Benaya ogwu Piraton, ònan̄a me otoko kè Iferem. Akọp obop ene iba mè obop 
ini ekup me ọgbọn̄ kan̄. 
15Ogwu ibot òso akọp mè ọgbọn̄ iba eyi òkup inyi òso akọp mè onyan̄ iba ìre 
Elidai ogwu Netofa, ogwu owot iman kè Otinien. Akọp obop ene iba mè obop ini 
ekup me ọgbọn̄ kan̄. 

Ebi ibot ikwaan̄ me otoko me otoko 

16Ebi ibot otoko ebi Ijeren ìre: otoko kè Ruben, Elieja gwun̄ kè Jikiri; otoko kè 
Simiọn, Sefatiya gwun̄ kè Maaka; 
17otoko kè Libai, Asabiya gwun̄ kè Kemuwen; otoko kè Erọn, Jadọk; 

18otoko kè Juda, Eliyu ngwan̄ kè Debit; otoko kè Isaka, Omiri gwun̄ kè Maiken; 

19otoko kè Jebulọn, Isimaya gwun̄ kè Obidaya; otoko kè Nafitali, Jerimot gwun̄ 
kè Ajirien; 
20otoko kè Iferem, Osiya gwun̄ kè Ajajiya; ìkike iba otoko kè Manasi, Juwen gwun̄ 
kè Pedaya; 
21ìkike iba otoko kè Manasi òkup me Giliadi, Ido gwun̄ kè Jekaraya; otoko kè 
Benjamin, Jayasien gwun̄ kè Abina; 
22otoko kè Dan, Ajaren gwun̄ kè Jeroyam. Ebibi ere ebi ibot mkpulu me otutuuk 
otoko ebi Ijeren. 
23Ebirieen̄ ebi ìrere bene me akọp acha iba sibi ijọn̄, Debit ìkafuk ìgbaalek, mije, 
Okumugwem îwuuk lek ichieek use ibe ke ọmọ môrọ inyi Ijeren ewa me otu ifuk 
kubọk ntoronyan̄ akpabin inyọn̄. 
24Jowabu, ogwu ogwu uga orebe Seruya, onenibene ikifuk otu ifuk ene. Ire, 
ìkafufuk ìsan̄a, Awaji onanaan̄ ejit inyi ebi Ijeren mije ifuk ene ya. Mije keyi, 
kpege otu ifuk ene îfukbe ya itap me emen ikpa mfufuk ogwu ubọọn̄ Debit. 

Ebi ìkikpọ chieen̄ me lek inu ogwu ubọọn̄ okaan̄be 

25Ajimabet gwun̄ kè Adien okikpọ chieen̄ me lek otutuuk uwu isun̄-inu ogwu 
ubọọn̄. Jonatan gwun̄ kè Ujaya okikpọ chieen̄ me lek otutuuk uwu isun̄-inu òkup 
me otutuuk agan̄, mè echi òkup me otutuuk ama ile, mè asabọn ama, mè echi 
òkup me uwu-oket ere ibem ere. 

26Ejiri gwun̄ kè Kelup okikpọ chieen̄ me lek otutuuk ebi ìkiwop uko inyi ogwu 
ubọọn̄. 
27Simei ogwu Ramat okikpọ chieen̄ me lek otutuuk uko gerep, sà Jabidi ogwu 
Sifim okikpọ chieen̄ me lek inu geelek òsibi me uko gerep, mè ikisun̄ miin̄ erọbe. 
28Baali-Anan ogwu Gederi okikpọ chieen̄ me lek uti olifu mè uti sikamọ echi 
òkup me lek orioon̄ isi ogoon̄ me agan̄ ichep-ura, sà Jowas okikpọ chieen̄ me lek 
isusun̄ aran̄ olifu. 
29Sitirai ogwu Sarọn okikpọ chieen̄ me lek ebi kè eriembuuk ìkirie urie me òla 
ijọn̄ me Sarọn. Sà Safat gwun̄ kè Adilai okikpọ chieen̄ me lek ebi kè eriembuuk 
ìkirie urie me otutuuk iteke òkup me agan̄ ya. 
30Obin ogwu owot iman kè Isimen okikpọ chieen̄ me lek ebi kè aligọ, sà Jedeya 
ogwu agan̄ Meronot okikpọ chieen̄ me lek ebi kè inyinya akpan. 
31Jajiji ogwu owot iman kè Aga okikpọ chieen̄ me lek ebi kè arọọn̄ mè ebot. Ebibi 
otutuuk ere ebi ibot ikwaan̄ ìkikpọ chieen̄ me lek inu geelek ogwu ubọọn̄ Debit 
okaan̄be. 
32Jonatan ngwan̄ nte kè Debit ìre ene ge me lek ebi nteme, ọmọ ìre ogwu òriọọn̄ 
inu mè ikaan̄ nden̄, ọmọ si ìre ogwu uti ikpa. Jeyen gwun̄ kè Akimoni okikpọ 
chieen̄ me lek bọn ebirieen̄ ogwu ubọọn̄. 
33Ayitofen ore ogwu nteme inyi ogwu ubọọn̄. Usai ogwu owot iman kè Arak ore 
unene ogwu ubọọn̄. 
34Mgbọ Ayitofen onan̄abe, Jeyoyada gwun̄ kè Benaya mè Abiata eneniyaka ibọkọ 
irek kan̄. Jowabu ore ogwu ibot ebi akọn̄ ogwu ubọọn̄. 

I Mfuf 28 

Otitọt Debit otọtbe ibak Uwu Mbuban 

1Debit onenigween̄ otutuuk ebi ibot me Ijeren ititiin̄ me Jeruselem. Îgween̄ ebi 
ibot otoko geelek, mè ebi ibot ọgbọn̄ ebi ikwaan̄ ìkisi ikwaan̄ inyi ogwu ubọọn̄, 
mè ebi ibot akọn̄ ìkikpulu obop obop ene, mè ebi ìkikpulu efit efit ene, mè ebi 
ibot ìkikpọ chieen̄ me lek otutuuk inu geelek mè anam uwu geelek ogwu ubọọn̄ 
mè ebi bọn ekaan̄be, mè ebi ìkisi ikwaan̄ me uwu ogwu ubọọn̄, mè ebi usọ akọn̄, 
mè otutuuk ebi chieen̄ okire ijọn̄ me oyet akọn̄. 
2Ogwu ubọọn̄ Debit onanan̄a ikeke ikeke me ukot me isi otutuuk ene, mè inibe 
ema, “Enyi ebi ngwan̄ n̄a mè ebi n̄a, ìgban̄ utọn̄. Emi mben me ejit inanama uwu 
ere isiki-efuuk isa inyi okop inyan̄a-ibot Okumugwem, mè inu ibene ukot isa inyi 
Awaji kiji, mè ibem lek inanama uwu ya. 
3Ire, Awaji onenitumu inyi emi ibe, ‘Ìkare owu obonama uwu inyi Erieen̄ n̄a, 
mije, owu ìre ene akọn̄, owu ofiat eje ene iwa enenen.’ 

4“Ire, îre Okumugwem, Awaji ebi Ijeren ogobo emi me etete otutuuk ebi owot 
iman kè nte n̄a isa ito ubọọn̄ me otutuuk Ijeren isi ire mgbọ geelek. Ìdasi igobo 
Juda kubọk ogwu ibot, mè inigobo owot iman kè nte n̄a me otoko kè Juda. 
Inenineme ọmọ imọmọnọ emi, me etete bọn ebirieen̄ nte n̄a okaan̄be, isa ito 
ubọọn̄ me otutuuk Ijeren. 
5Okumugwem înyi emi nsabọn iwa. Me etete otutuuk nsabọn n̄a, Okumugwem 
onenigobo Solomọn gwun̄ n̄a ibe inikweek irek me inyọn̄ ogboon̄ ubọọn̄ eyi ijọn̄ 
ama ubọọn̄ Awaji, òrere ido Ijeren, ikikpulu. 
6Îtumu si inyi emi ibe, ‘Solomọn gwun̄ kwun̄ ore ogwu òbonama uwu n̄a, mè 
inama si oyet egep inyi emi, mije, ǹgogobo ọmọ ibe inire gwun̄ inyi emi, emi si 
mâre ute inyi ọmọ. 
7Mârọ inyi mkpulu kan̄ ikeke inye ire mgbọ ikakaan̄ge itata, ire ọmọ ikeke inye 
ikirọ ikọ ntọbe, mè ikisun̄ ikan n̄a, kubọk îkirọ cherekeyi.’ 
8“Eya orọ, mgbọ keyi, emi ǹkeke me isi kinyi otutuuk ebi Ijeren, enyi ebi eyi 
Okumugwem, mè ikitumu inyi enyi ibe: Ìgbala chieen̄ ìkisun̄ otutuuk ikọ geelek 
Okumugwem Awaji kinyi otọbe, mè ìkirọ otutuuk ìso, inyi enyi mêbọkọ ata ijọn̄ 
yi me ìrot, mè ikana isa inyi bọn kinyi mege isi ire mgbọ geelek. Awaji înọ inu yi 
nkitumu inyi enyi. 
9“Owu Solomọn gwun̄ n̄a, riọọn̄ Awaji kè nte kwun̄, mè sa otutuuk ejit kwun̄ mè 
otutuuk ugwem kwun̄ si ikwaan̄ nyi ọmọ, me ikarege etetet owu me òbọp. Mije, 
Okumugwem ìkiwọwọlọ otutuuk emen ejit ene, mè ikiriọọn̄ si otutuuk nkeek 
geelek ene okaan̄be me ejit me emen inu geelek ene orọbe. Ire oweek ọmọ, owu 
môweek ọmọ imun̄. Ire, ire ojit ọmọ itele, ọmọ si môjit owu itele isi ire mgbọ 
geelek. 
10Mgbọ keyi, kpọ, Okumugwem îra igobo owu, ibe owu ònama uwu eyi òbore 
Uwu Mbuban. Tet lek nye, mè rọ ikwaan̄ yi.” 
11Debit onenikana ngwugwat uwu ya, ike egwookbe, itap me ubọk kè Solomọn 
ogwu gwun̄: irak oyet, mè otutuuk uwu cha geelek, mè uwu isun̄-inu geelek, mè 
agwut echi òkup me agan̄ inyọn̄, mè agwut òkup me agan̄ emen emen, mè Ere 
Òkup Mbuban Ichit, ere ekirọ esuuk. 
12Înyi Solomọn ngwugwat otutuuk inu cha echi Ekwukwu Awaji otapbe ọmọ me 
ejit ike ebesa inama oyet egep Uwu Mbuban Okumugwem, mè otutuuk agwut 
geelek òkukup ikana oyet egep ya, mè ere isun̄-inu Uwu Mbuban Awaji, mè ere 
ebekisun̄ inu geelek efakabe itap me ubọk Awaji. 
13Îteme si Solomọn nteme ofolek ike esabe idọmọ ebi ngwugwa mè ebi otoko kè 
Libai itap me irek ikwaan̄, mè otutuuk ikwaan̄ geelek ema ebekirọ me Uwu 
Mbuban Okumugwem, mè inyi si ọmọ nteme ofolek otutuuk nroon̄ ikwaan̄ 
geelek ebekisa isi ikwaan̄ me Uwu Mbuban Okumugwem. 
14Îjeen̄ si Solomọn ulobo alata araran̄ ebekitọ isa irom nroon̄ ikwaan̄ alata 
araran̄ geelek ebekisa isi chieen̄ ikwaan̄ geelek, mè ulobo alata okuket ebekitọ 

isa irom nroon̄ ikwaan̄ alata okuket geelek ebekisa isi chieen̄ ikwaan̄ geelek me 
Uwu Mbuban: 
15ulobo alata araran̄ eberoon̄ isa irom ngugọọn̄ alata araran̄ geelek mè otitọn̄ òje 
me lek, mè ulobo alata okuket eberoon̄ isa irom ngugọọn̄ alata okuket geelek mè 
otitọn̄ òje me lek, mè inyi si ulobo ngugọọn̄ cha geelek melek ulobo otitọn̄ echi 
òje me lek, ikpọ me lek ikwaan̄ ebekisa ngugọọn̄ cha geelek irọ; 
16mè ulobo alata araran̄ ebetọ isa irom ikasi fituru mbuban echi alata araran̄ 
geelek, mè ulobo alata okuket ebetọ isa irom ikasi fituru mbuban echi alata 
okuket geelek; 
17mè ulobo atalek alata araran̄ ebetọ isa irom ebi kè ochichim, mè ewop inyan 
eje, mè ekpen̄ òje me lek; mè ulobo alata araran̄ ebesa irom alala alata araran̄; 
mè ulobo alata okuket ebesa irom alala alata okuket; 
18mè ulobo atalek alata araran̄ ebesa irom ntook nsensi. Înyi si ọmọ ngwugwat 
ike egwookbe me ikpa ofolek ochichit okop inyan̄a-ibot, òrere ebi mbem emen 
inyọn̄ esabe alata araran̄ irom cha, ebi ìwewele uwop kiban̄ isa ikana ichit okop 
inyan̄a-ibot Okumugwem. 
19Debit onenitumu inyi Solomọn ibe, “Okumugwem ìjejeen̄ emi otutuuk inu chi 
geelek mgbọ unye kan̄ okanabe ichit emi, mè inyi emi ngobo-ntet òfo me lek 
sọkọsọkọ inu geelek eberọ me lek uwu ya, ngege itap me ikpa.” 
20Debit onenitumu inyi Solomọn ogwu gwun̄ ibe, “Tet lek nye, mè kat ejit, mè rọ 
ikwaan̄ uwu yi. Katet ukpook, mè kasisik si ejit, mije, Okumugwem Awaji, òrere 
Awaji n̄a, òwa melek kwun̄. Ìkposan̄a owu chieen̄ me lek, ìkpojijit si owu itele 
mege ire mgbọ owu môrọbe otutuuk ikwaan̄ Uwu Mbuban Okumugwem ya 
isan̄a. 
21Kpọ, ọgbọn̄ ebi ngwugwa mè ebi otoko kè Libai mîbem lek isisi otutuuk ikwaan̄ 
me Uwu Mbuban Okumugwem. Ebi chieen̄ ikwaan̄ ubọk geelek mîbem si lek 
itatap ubọk inyi owu. Ebi ibot mkpulu mè otutuuk ebi ene mêgban̄ utọn̄, mè isiki 
ibot irọ inu geelek onyibe ida ibe erọ.” 

I Mfuf 29 

Inyinyi echi ebesa inama Uwu Mbuban 

1Debit ogwu ubọọn̄ onenitumu inyi otutuuk ebi ene cha ìtititiin̄ me ere ya ibe: 
“Solomọn gwun̄ n̄a, ogwu Awaji ogobobe, ìre sọntiik gwun̄, ìkariọọn̄ inu geege. 
Ikwaan̄ inanama uwu yi îmin enenen, mije, ikpele ikpele uwu yi ìkakup ìnyi 
ogwu ebilene, ìkup inyi Okumugwem Awaji. 
2Nsa me otutuuk efuuk n̄a ititen̄e inu geelek ebesa inama Uwu Mbuban Awaji n̄a. 
Ntitiin̄ alata araran̄ isun̄ inyi ikwaan̄ alata araran̄, mè ititiin̄ alata okuket isun̄ inyi 
ikwaan̄ alata okuket, mè ititiin̄ ekwe isun̄ inyi ikwaan̄ ekwe, mè ititiin̄ okwukwut 
isun̄ inyi ikwaan̄ okwukwut, mè ititiin̄ kpa chieen̄ uti isun̄ inyi ikwaan̄ uti, mè 

ititiin̄ ewuuk unye otu ewe onikisi isun̄ inyi ikwaan̄ ugọbọ geelek, mè ititiin̄ si 
owuwa chieen̄ ewuuk unye otu ewe, mè ogbogbo ewuuk urọt lek. 
3Isan̄a me lek kecha, mije nsabe otutuuk ejit n̄a inyi me lek ikwaan̄ Uwu Mbuban 
Awaji n̄a, mâsa owuwa alata araran̄ mè alata okuket echi emi me lek n̄a nkaan̄be 
inyi ibe esa egbaalek enama Uwu Mbuban Awaji n̄a, esọkọ me lek inu geelek 
mwuukbe lek inyi iraka. 
4Mânyi efit obop kilo alata araran̄ ònan̄a me Ofiri, mè efit obop kilo atalek alata 
okuket iba mè akọp obop kilo ini, inyi mêsabe ichọkọ ichit otutuuk akpalek uwu 
cha, 
5mè isa si irọ ikwaan̄ alata araran̄ mè alata okuket geelek, mè otutuuk ikwaan̄ 
geelek ebi ikwaan̄ ubọk mêrọbe. Mgbọ keyi, ìre ekene me etete kinyi oweek 
inyinyi inu mêsabe igbaalek isi ikwaan̄ uwu yi, mè ifaka si lek itap me ubọk 
Okumugwem cherekeyi?” 
6Ebi ibot owot iman, mè ebi ibot otoko ebi Ijeren, mè ebi ibot akọn̄ ìkikpulu obop 
obop ene, mè ebi ìkikpulu efit efit ene, mè ebi ibot ikwaan̄ ogwu ubọọn̄ ebebene 
ikinyi inyinyi, me ekatetge ene geege me unye ubọk. 
7Inu enyibe ibe esa enama Uwu Mbuban Awaji îwa enenen: alata araran̄, efit 
obop kilo, mè akọp obop kilo jaaba; alata okuket, îraka efit obop kilo ita mè akọp 
obop kilo ini; mè ekwe, efit obop kilo gweregwen mè akọp obop kilo iba; mè 
okwukwut, îraka efie kilo ita mè efit obop kilo ini. 
8Ogwu geelek òkakaan̄ ewuuk unye otu ewe osasa inu ininyi Jeyen ogwu owot 
iman kè Gasiọn ogwu òkikpọ chieen̄ me lek ere isun̄-inu me emen Uwu Mbuban 
Okumugwem. 
9Ebi ene ebebele ejit enenen mije ebi ibot kiban̄ esabe me ata ejit inyi inyinyi, 
kpetet ema me unye ubọk. Ema esa me otutuuk ejit kiban̄ iche inu inyi 
Okumugwem, me ubelejit. Debit me lek kan̄ si obebele ejit enenen. 

Uriaak kè Debit 

10Debit onenikup me isi otutuuk ene cha itọn̄ Okumugwem ibe ikeyi, “Itọn̄ ikup 
inyi owu, Okumugwem, Awaji kè Ijeren, nte nte kiji ukot ikaan̄, bene me mgbọ 
geelek si re mgbọ geelek. 
11Okumugwem, irek umin mè unye ìre eyi kwun̄, mè ujamgbugbo, mè umin 
ubọọn̄, mè òrirọ eyi unye mkpulu, mije inu geelek òkup me emen inyọn̄ mè 
linyọn̄ ìre echi kwun̄. Okumugwem, ijọn̄ ubọọn̄ ìre eyi kwun̄; owu obene ichit, 
mè ire si ogwu ibot inyi otutuuk inu geelek. 
12Ibọbọọn̄ ubọọn̄ mè umin ìkinan̄a me ubọk kwun̄; owu okikpulu otutuuk inu. 
Efuuk mè unye ìkup owu me ubọk, isasa ijibi ene geelek ibene, mè inyi ene geelek 
unye. 
13Mgbọ keyi, Awaji kiji, eji ekibe owu onirọ, mè ikitọn̄ erieen̄ kwun̄ òkup 
mgbugbo. 

14“Ire, ekene ene ke emi nre, sà ìre kpasi ife ke ebi kwun̄ chi ere, eyi eji ekọtbe 
ichili ejit inyi inyinyi me otutuuk ejit ikeyi? Mije, otutuuk inu chi ìnan̄a owu me 
ubọk, îre inu ònan̄a owu me ubọk ke eji eyaka isa inyi owu. 
15Me chieen̄ kwun̄, eji ìre ebi ije mè ebi ichen kubọk otutuuk ebi nte nte kiji 
erebe. Usen ugwem kiji me linyọn̄ keyi ìbet lek ogugo ikike, eji kpekaan̄ 
ikpọchieen̄ geege. 
16Okumugwem Awaji kiji, otutuuk ogbogbo nroon̄ ikwaan̄ chi eji esabe inu ibe 
esa enama Uwu Mbuban enyi Erieen̄ Mbuban kwun̄ ìnan̄a me ubọk kwun̄, 
otutuuk chi ìkup inyi owu. 
17Awaji n̄a, emi nriọọn̄ ibe ke owu okiroon̄ ejit ene ikpọ, mè ikibele ejit me lek 
ogwu òkirọ atikọ. Eyi n̄a, ǹsa ata ijọn̄ ijọn̄ ejit n̄a mè otutuuk atikọ inyi owu 
otutuuk inu chi nnyibe. Mbele ejit si imumun̄ ike ebi kwun̄ ebi ìkup me ere yi 
esabe me ijọn̄ ijọn̄ ejit kiban̄ inyi owu otutuuk inu chi ema enyibe. 
18Jei Okumugwem Awaji ebi nte nte kiji Ebereyam, mè Ajiki, mè Ijeren, rọ inyi 
ebi kwun̄ ekekaan̄ ulọk inyinyi inyinyi mege ire mgbọ geelek, mè rọ inyi ejit 
kiban̄ ikup me lek kwun̄ mgbọ geelek. 
19Rọ si inyi Solomọn gwun̄ n̄a ikaan̄ ulọk isasa otutuuk ejit kan̄ isun̄ otutuuk ikan 
kwun̄, mè ikọt ikirọ inu owu okiweek, mè orọmijọn̄ kwun̄, mè irọ inu geelek 
òkukup me uyọt, mè inama ikpele Uwu Mbuban yi, eyi ntitiin̄be otutuuk nroon̄ 
ikwaan̄ isun̄ inyi.” 
20Debit onenitumu inyi ebi ama ibe, “Ìtọn̄ Okumugwem Awaji kinyi!” Otutuuk 
ene ekekitọn̄ Okumugwem, Awaji ebi nte nte kiban̄, mè igele igwook me ijọn̄, mè 
itọbọ ebum inyi Okumugwem, mè itọbọ ibot si inyi ogwu ubọọn̄. 

Mîbọkọ Solomọn itap kubọk ogwu ubọọn̄ 

21Me ofit iwele kan̄, ebi Ijeren egwagwa owuwa ngwugwa inyi Okumugwem, mè 
igwa owuwa ngwugwa ewọwọp iriọk. Ema egwu obop orie eriembuuk, mè obop 
orie arọọn̄, mè obop bọn orie arọọn̄, mè igwa si ngwugwa miin̄ òje me lek, mè 
owuwa esese chieen̄ ngwugwa me ibot otutuuk ebi Ijeren. 
22Usen ya, ema ererie inorie mè inwọ miin̄, mè ibele ejit enenen me isi 
Okumugwem. Ema enenibọkọ Solomọn gwun̄ kè Debit itap òso mgbọ iba kubọk 
ubọọn̄, mè itọkọ ọmọ aran̄ me ibot me isi Okumugwem, inyi inikpulu kubọk 
ogwu ubọọn̄, mè ito si Jadọk, inyi inire ogwu ngwugwa. 
23Solomọn onenisiki ikweek me inyọn̄ ogboon̄ ubọọn̄ Okumugwem ikikpulu 
kubọk ogwu ubọọn̄ me irek kè Debit ogwu ute. Inu okekije ijaan̄ me lek kè 
Solomọn, otutuuk Ijeren esisiki ibot inyi ọmọ. 
24Otutuuk ebi ibot ikwaan̄, mè otutuuk ebi akọn̄, mè otutuuk bọn ebirieen̄ kè 
Debit kechilọ echechieek ibe ke ema mêsiki ibot inyi ogwu ubọọn̄ Solomọn. 

25Okumugwem onenijibi Solomọn ibene me chieen̄ otutuuk ebi Ijeren, mè ininyi 
si ọmọ umin mè òrirọ eyi irek ubọọn̄, ire lek, kpunu ubọọn̄ Ijeren geege òrarak 
imin ikup ikeya sabum ukot keya. 

Mkpa ogwu ubọọn̄ Debit 

26Debit gwun̄ kè Jesi îre ogwu ubọọn̄ otutuuk Ijeren, 

27mè ikpulu Ijeren akọp acha ini. Ìkup me Eburọn ikpulu acha jaaba, mè inikup 
me Jeruselem ikpulu akọp acha ita mè ita. 
28Me ògat ugwem kan̄, Debit îbọọn̄ ubọọn̄ enenen, mè ikaan̄ ulibi. Debit 
onenikan ijaan̄ lek, mè irie ugwem kan̄ ijot, mè inikwu. Solomọn ogwu gwun̄ 
onenikana ogwu ubọọn̄ me irek kan̄. 
29Otutuuk inu òrọrọ me ukot mkpulu kè Debit ogwu ubọọn̄, bene me ibebene si 
re itata kan̄, mîge otutuuk itap me emen ikpa mfufuk kè Samien ogwu òmọọn̄ 
inu, mè emen ikpa mfufuk kè Netan ogwu nriran, mè emen ikpa mfufuk kè Gadi 
ogwu òmọọn̄ inu. 
30Mîge si inu geelek ofolek mkpulu kan̄, mè unye kan̄, mè inu geelek òrọrọn̄ inyi 
ọmọ, mè echi òrọrọn̄ ikeme otutuuk Ijeren, mè echi òrọrọ me otutuuk ofifi ido 
geelek. 

II Mfuf 

II Mfuf 1 

Solomọn îbeek iriọọn̄-inu 

(I Ubọọn̄ 3:1-15) 

1Solomọn gwun̄ kè Debit onenitet mkpulu ido Ijeren ikaan̄ inye, Okumugwem 
Awaji kan̄ okukup melek kan̄, mè irọ inyi ọmọ imin enenen. 
2Solomọn onenigween̄ otutuuk ebi Ijeren ititiin̄, ebi ibot akọn̄ ìkikpulu obop 
obop ene, mè ebi ìkikpulu efit efit ene, mè ebi ibot oyerebet, mè otutuuk ebi ibot 
me Ijeren, mè otutuuk ebi ibot owot iman, mè initumu ikọ melek kiban̄. 
3Solomọn melek otutuuk kiban̄ enenije isi ere mbuban òkup me Gibiọn, mije, 
Atanga Chinichini eyi Awaji, eyi Mosis ogwu ikwaan̄ Okumugwem orọbe me 
emen èwê, ìkup me ere keya. 
4Ire, me ike mgbọ ya, Debit îwuuk lek iben okop inyan̄a-ibot Awaji inan̄a me 
Kiriat Jiarim isa inisun̄ me emen uwu ọfọ îgwuun̄be inyi me Jeruselem. 
5Ire, ntook ekwe eyi Bejalen gwun̄ kè Uri, gwun̄ gwun̄ kè Uru orọbe, òwa si 
okupbe me Gibiọn me isi Akpatan̄ Mbuban Okumugwem. Solomọn mè otutuuk 
ebi ama enenisi ere ya isi ido ida Okumugwem. 
6Solomọn onenisi igwa ngwugwa ewọwọp iriọk me inyọn̄ ntook ekwe ya me isi 
Okumugwem me emen Atanga Chinichini. 
7Me eririeen̄ usen ya, Awaji okakana isibi me isi kè Solomọn, mè itumu inyi ibe, 
“Beek inu geelek oweekbe ibe emi ǹrọ ǹnyi owu.” 
8Solomọn ofọfọọk Awaji ibe, “Owu okaan̄ ikpele ata ejit me lek kè Debit nte n̄a, 
mè isa emi irọ ubọọn̄ me irek kan̄. 
9Mgbọ keyi, Okumugwem Awaji, soso rọ otutuuk use cha geelek ochieekbe nte 
n̄a Debit so, mije, îre owu orọ emi ubọọn̄, ibe emi ǹnemkpulu ife ìwawa ikechi 
kubọk achiaan̄ ijọn̄. 
10Eya orọ, nyi emi iriọọn̄-inu mè ngobo-ntet eyi mâkọtbe isa ikikpulu ife chi, 
mije, ìre ekene ene obokọt ikikpulu ikpele ido ebi kwun̄ ìwawa ijot ere ikeyi?” 
11Awaji onenibe Solomọn, “Mije inu keyi orebe ulọk òkup owu me ejit, òkabeek 
inu ubọọn̄, mè ìre ibọbọọn̄ ubọọn̄, mè ìre umin, òkabeek ibe ebi ochicha kwun̄ 
ekwaan̄, òkabebeek si ibe owu òluk ujọn̄ọ ugwem, owu onenibeek iriọọn̄-inu mè 
ngobo-ntet eyi owu môkọtbe isa ikikpulu ebi n̄a ebi emi nrọbe owu ubọọn̄ ibe 
owu òkokpulu, 
12eya orọ, iriọọn̄-inu mè ngobo-ntet, mânyi owu. Ire, mânyi owu si inu ubọọn̄, 
mè ibọbọọn̄ ubọọn̄, mè umin eyi kpunube ojelek kan̄ me etete ebi ubọọn̄ ìrarak 
ikup me isi kwun̄, ojelek kan̄ si ìkpokukup me mgbọ ukot kwun̄ isiraka.” 

13Solomọn oneninan̄a me isi Atanga Chinichini me ere mbuban ya òkup me 
Gibiọn igwu ikom ifo Jeruselem, mè ikikpulu otutuuk Ijeren. 
14Solomọn onenititiin̄ uji akọn̄ mè ebi akọn̄ inyọn̄ inyinya ijot ere. Solomọn ìkaan̄ 
obop mè efit uji akọn̄ ini, mè ikaan̄ akọp mè obop inyinya akọn̄ iba, mè isun̄ usini 
me ama ere ekisun̄ uji akọn̄, mè isa usini inisun̄ me agba lek kan̄ me Jeruselem. 
15Ogwu ubọọn̄ Solomọn îrọ inyi alata araran̄ mè alata okuket iwa ijot Jeruselem 
kubọk ewuuk ikike, uti olik owawa ijot ere kubọk uti sikamọ ikike ògwogwook 
ichit lek orioon̄ isi ogoon̄. 
16Solomọn ìlep ebi kè inyinya kan̄ inan̄a me Ijipiti mè Silisia. Îre ebi mbit ogwu 
ubọọn̄ ekisi ilep inyinya chi me Silisia. 
17Ema ekilep uji akọn̄ ge me Ijipiti efit ikpoko alata okuket gweregwen, mè èlep 
inyinya ge efit ikpoko alata okuket mè akọp go. Ema mîra ikisa si isi inyam inyi 
ebi ubọọn̄ Et mè ebi ubọọn̄ Aram. 

II Mfuf 2 

Solomọn îbem lek inanama Uwu Mbuban 

(I Ubọọn̄ 5:1-18) 

1Solomọn oneninyi ida ibe enama Uwu Mbuban enyi Erieen̄ Okumugwem, mè 
enama si uwu ubọọn̄ eyi kan̄. 
2Solomọn onenigobo akọp obop ebirieen̄ jaaba ebi ìbekibeme nroon̄ ikwaan̄, mè 
obop ebirieen̄ jeeta ebi ìbekifieek ewuuk me inyọn̄ ogoon̄, mè igobo obop ene ita 
mè efit ene gweregwen ebi ìbekikpọ chieen̄ me lek otutuuk ebi ikwaan̄ cha. 
3Solomọn oneniria etip ijet Iram ogwu ubọọn̄ Taya ibe ikeyi: “Ria uti olik jet emi 
kubọk oriabe ijet Debit nte n̄a, eyi îsabe inama uwu ubọọn̄ inyi lek kan̄, mè inin̄ 
emen iluk. 
4Mâninama Uwu Mbuban inyi Erieen̄ Okumugwem Awaji n̄a, mè ifaka itap me 
ubọk Okumugwem. Îre me emen kan̄ ke ebekiwọp nsensi utop olu inyi ọmọ, mè 
ikitoon̄ fituru mbuban me inyọn̄ ikasi me isi kan̄ mgbọ geelek, mè ikigwa 
ngwugwa ewọwọp ewelegwe mè ikakwun̄, mè Usen Mbuban geelek, mè Aya 
Onyan̄ geelek, mè mgbọ ijọk Okumugwem Awaji kiji echi ekirie me ibot mgbọ 
geelek. Eyi ìre ikan òkup inyi otutuuk Ijeren isusun̄ mege ire mgbọ geelek. 
5“Uwu Mbuban mbanama inyi Awaji kiji ìre ikpele Uwu Mbuban, mije, Awaji kiji 
îmin igak otutuuk ofifi awaji geelek. 
6Me atikọ, kpunu ogwu òbokọt inama Uwu Mbuban eyi òbota ọmọ lek, mije, 
emen inyọn̄ ìkata ọmọ lek, ikerere emen inyọn̄ eyi òbebene ichit. Emi ìre ekene 
ene, eyi nkiweek inanama Uwu Mbuban inyi ọmọ? Îre gaalek ere ebekiwọp 
ngwugwa inyi ọmọ ke mbanama. 
7“Eya orọ, ria ogwu ikwaan̄ ge jet emi, ogwu usọ ikwaan̄ ubọk òrọriọọn̄ ikwaan̄ 
alata araran̄, mè alata okuket, mè ekwe, mè okwukwut, mè iriọọn̄ si ikwaan̄ 

ilọlọk ekwut irio irio, mè echi eje eje, mè echi oluku oluku, mè iriọọn̄ ubọk 
ekirọkọ uti mè ewuuk. Ene ya mônigọọk ebi usọ ikwaan̄ ubọk nkaan̄be me Juda 
mè Jeruselem, ebi nte n̄a Debit ogobobe isun̄, igbaan̄ isi ikwaan̄. 
8“Ria si owuwa uti olik, mè uti siperes, mè uti junipa ònan̄a me Lebanọn jet emi. 
Nriọọn̄ ibe ke ebi kwun̄ ìre ebi usọ me lek ikwaan̄ ichocho uti ile. Ebi n̄a melek 
ebi kwun̄ mêgbaan̄ irọ ikwaan̄, 
9inyi ǹkọt ǹkaan̄ uti òwawa enenen, mije, Uwu Mbuban mbanama mômin, mè 
ikaan̄ òrirọ. 
10Mânyi ebi ìkicho uti mè ebi ìkibabak efie kilo akpa wit iba, mè efie kilo akpa 
balì iba, mè efit obop iko miin̄ ini, mè efit obop iko aran̄ olifu ini.” 
11Iram ogwu ubọọn̄ Taya onenige ikpa ifọọk Solomọn otu ibe, “Mije 
Okumugwem omabe ebi kan̄ ke îsa owu irọ ogwu ubọọn̄ kiban̄.” 
12Îge si igbaalek ibe, “Itọn̄ ikup inyi Okumugwem, Awaji ebi Ijeren, ogwu òrorom 
inyọn̄ mè ijọn̄, ogwu ònyinyi ogwu ubọọn̄ Debit gwun̄ enerieen̄ òriọọn̄ inu, ogwu 
òkakaan̄ ifuk-ibot, mè ngobo-ntet, ogwu òboninama Uwu Mbuban inyi 
Okumugwem, mè inama si uwu ubọọn̄ inyi lek kan̄. 
13“Emi m̀baria Uram-Abi, ogwu usọ ikwaan̄ òkaan̄ iriọọn̄-inu ijet owu. 

14Ogwu uga ìre ogwu otoko kè Dan, sà ogwu ute ore ogwu Taya. Îriọọn̄ ikwaan̄ 
alata araran̄, mè alata okuket, mè ekwe, mè okwukwut, mè ewuuk, mè uti, mè 
iriọọn̄ si ikwaan̄ ilọlọk ekwuk irio irio, mè echi oluku oluku, mè echi eje eje, mè 
ikwaan̄ lilin̄. Îriọọn̄ si ikwaan̄ irọrọkọ inu me lek uti mè ewuuk mè lek inu geelek. 
Môkọt irọ inu geelek enyibe ibe irọ. Môkọt igọọk si ebi ikwaan̄ ubọk kwun̄ mè 
ebi ikwaan̄ ubọk kè nte kwun̄, ogwu ubọọn̄ Debit, igbaan̄ isi ikwaan̄. 
15“Eya orọ, mgbọ keyi, ria akpa wit cha, mè akpa balì, mè aran̄ olifu, mè miin̄ 
otumube cha jet eji, 
16inyi eji enin̄ oron Lebanọn esi echon otutuuk uti cha ike oweekbe, mè 
ekpukpọt egwook me okwaan̄, mè ebọp esa ete me inyọn̄ isi mun̄ enu Jọpa. Owu 
mônenikpulu me Jọpa isa isi Jeruselem.” 
17Solomọn onenifuk otu ifuk otutuuk ebi ichen ìkup me Ijeren, kubọk ogwu ute 
Debit ofukbe. Otu ifuk kiban̄ orere efit obop mè akọp obop go mè obop ita, mè 
efit ene gweregwen. 
18Solomọn onenisa akọp obop ene jaaba irọ ebi ìbekibeme inu, mè isa akọp obop 
ene jeeta irọ ebi ìbekifieek ewuuk me inyọn̄ ogoon̄, mè inigobo obop ene ita mè 
efit ene gweregwen ebi ìbekikpọ chieen̄ me lek otutuuk ebi ikwaan̄ cha. 

II Mfuf 3 

Solomọn înama Uwu Mbuban 

1Solomọn onenibene inama Uwu Mbuban Okumugwem me Jeruselem me inyọn̄ 
Ogoon̄ Moraya, me ere igen̄ akpa kè Arawuna ogwu Jebus, ere Okumugwem 
okanabe isibi me isi kè Debit ogwu ute. Îre ere keya ke Debit odọmọ isun̄ inyi 
Uwu Mbuban ya. 
2Solomọn ìbene inama Uwu Mbuban ya me òso usen iba me òso onyan̄ iba me 
òso acha ini me lek mkpulu kan̄. 
3Ọdọ Uwu Mbuban Awaji ya Solomọn otọbọbe ìkup ikeyi: ujọn̄ọ kan̄ ìre akọp mè 
ejit go, sà uwele kan̄ ore ejit go, igọọk me otitọ eyi ukot oka mgbọ. 
4Irak oyet òkup me agan̄ isi Uwu Mbuban ya, ujọn̄ọ kan̄ ìre ejit go, òrere ìkike 
melek uwele Uwu Mbuban ya. Ubene kan̄ ore akọp ejit ita. Esa alata araran̄ eyi 
kpewọlọ ichọkọ ichit otutuuk agan̄ emen. 
5Esa uwot uti alaga inwan̄ igon ichit otutuuk emen uga uwu-ile ya, mè inisa 
atalek alata araran̄ ichọkọ itoon̄ me inyọn̄, mè inigwook uti asaak mè mkpọn 
ichit otutuuk lek. 
6Esa atalek ewuuk unye otu ewe ibala emen Uwu Mbuban ya. Alata araran̄ esabe 
ibala emen uwu ya, elep inan̄a me Parifayim. 
7Esa alata araran̄ ichọkọ ichit lek otutuuk agba lek uwu ya, mè lek ntọọn̄ esabe 
irak inyọn̄ uwu ya, mè otutuuk ubọk afọn̄, mè otutuuk afọn̄, mè irọkọ ebi mbem 
emen inyọn̄ me otutuuk agba lek uwu ya. 
8Eneninama Ere Òkup Mbuban Ichit, ujọn̄ọ kan̄ ìre ìkike melek uwele Uwu 
Mbuban ya, òrere ejit go. Uwele kan̄ onenire si ejit go. Enenisa atalek alata 
araran̄, eyi ulobo kan̄ orebe akọp obop kilo iba, ichọkọ ichit otutuuk agba lek 
uwu ya agan̄ emen. 
9Omimin alata araran̄ ge ge esabe isi ikwaan̄ me lek Uwu Mbuban ya îlobo iraka 
ìkike iba kilo ge. Esa si alata araran̄ ichọkọ ichit lek agba uwu echi agwut agan̄ 
inyọn̄. 
10Me Ere Òkup Mbuban Ichit ke etọkọ ebi mbem emen inyọn̄ iba, mè isa alata 
araran̄ ichọkọ ichit otutuuk lek. 
11Uwele uwop ebi mbem emen inyọn̄ cha, bene me utọn̄ uwop agan̄ ge si re utọn̄ 
uwop agan̄ keyilọ ìre ejit go. Uwop ge, eyi ujọn̄ọ kan̄ orebe ejit ge mè agbagba 
otubọk iba, ochak me lek agba uwu, sà uwop òso iba, eyi ujọn̄ọ kan̄ orebe si ejit 
ge mè agbagba otubọk iba, ochak me utọn̄ uwop eyi ogwu mbem emen inyọn̄ eyi 
òso iba. 
12Ikeya si ke uwop ogwu mbem emen inyọn̄ eyi òso iba ore ejit ge mè agbagba 
otubọk iba, mè ijọn̄ọ isi ichak me lek agba uwu, sà uwop kan̄ eyi òso iba ore si 
ejit ge mè agbagba otubọk iba, mè ijọn̄ọ isi ichak si me lek uwop eyi adasi ogwu 
mbem emen inyọn̄. 
13Uwele uwop ebi mbem emen inyọn̄ iba cha ìgbaan̄ ire ejit go. Ema ekeke me 
ukot kiban̄, mè iyaka isi ikikpọ emen uwu-ile Uwu Mbuban ya. 

14Enenisa eri oluku oluku, mè irio irio, mè eje eje, mè lilin̄, ilọk ekwut ukwek, mè 
ilọk ebi mbem emen inyọn̄ me lek, isa igbaka ichit isotu Ere Òkup Mbuban Ichit. 
15Solomọn îrọ si uga atà iba igwuun̄ me agan̄ isi Uwu Mbuban ya, ujọn̄ọ ge ìre 
ejit jeeta mè agbagba otubọk gweregwen. Ubene ejiik òkup me inyọn̄ ibot atà 
cha ge ge ìre ejit ge mè agbagba otubọk iba. 
16Mîrom mkpọn kubọk asi ebek isa itoon̄ me inyọn̄ atà cha, mè irom efit mfut 
pomegaranet isa ijijen me lek mkpọn cha. 
17Inenigwuun̄ atà cha me isi Uwu Mbuban ya, ge me agan̄ osiki, ge me agan̄ inyọn̄. 
Eyi òkup me agan̄ osiki ke îgwen Jakin sà eyi òkup me agan̄ inyọn̄ ke îgwen 
Bowaji. 

II Mfuf 4 

Nroon̄ ikwaan̄ Uwu Mbuban 

(I Ubọọn̄ 7:23-51) 

1Me ida ogwu ubọọn̄ Solomọn, enenisa ekwe irọ ntook ngwugwa ge eyi ujọn̄ọ 
kan̄ orebe ejit go, uwele kan̄ orere si ejit go, sà ubene kan̄ ore ejit iba mè ìkike 
iba. 
2Enenirọ otin̄ ekwe ge òkana okokop eyi ekigwen Okwaan̄. Uwele otu kan̄, bene 
me agba agan̄ ge saba toon̄ me agba agan̄ keyilọ, ìre ejit iba mè okpọkọ, ubene 
kan̄ ore ejit ge mè agbagba otubọk iba, sà ekirikit kan̄ ore ejit jaaba mè okpọkọ. 
3Erorom inu òbet lek eriembuuk ikana ukpọk otu Okwaan̄ ekwe ya, akọp 
eriembuuk me ujọn̄ọ agbagba otubọk iba. Etọkọ eriembuuk cha onineen̄ iba, 
egbagbaan̄ ema melek Okwaan̄ ya irom lek ge. 
4Okwaan̄ ya ìkeke me inyọn̄ akọp mè eriembuuk iba. Ita okikpọ agan̄ inyọn̄, ita 
okikpọ agan̄ ichep-ura, ita okikpọ agan̄ osiki, sà ita okikpọ agan̄ mbum-ura, udun̄ 
kiban̄ ìyaka ijeen̄ agan̄ emen. Îre inyọn̄ kiban̄ ke Okwaan̄ ya okeke. 
5Ulobo akpọk Okwaan̄ ya ìre uwele otubọk ini. Irak ebek kan̄ ìbet lek irak ebek 
ekpen̄, ìbebeke isibi kubọk ajakajak lili. Okwaan̄ ya ìkiben obop ojọngwu mun̄ go 
mè efit ojọngwu go. 
6Mîrom si akọp okwa ebekisa igwọk inu; go ke esun̄ me agan̄ osiki, mè isun̄ go 
kechilọ me agan̄ inyọn̄. Emen okwa cha ke ekigwọk inu geelek ebesa igwa 
ngwugwa ewọwọp iriọk. Ire, mun̄ emen Okwaan̄ ya ke ebi ngwugwa ekisa igwọk 
inu. 
7Solomọn onenirọ akọp ngugọọn̄ alata araran̄, igọọk me ubọk etọbe, mè ikpulu 
iyik me emen Uwu Mbuban, go me agan̄ osiki, go me agan̄ inyọn̄. 
8Îrọ akọp ikasi fituru mbuban itap me emen Uwu Mbuban, go ke îyik me agan̄ 
osiki, go kechilọ ke îyik me agan̄ inyọn̄. Îsa si alata araran̄ irom efit ewop inyan 
eje. 

9Înama oyet egep eyi ebi ngwugwa, mè inama si oyet egep ilile, mè irọ afọn̄ itap 
me oyet egep ilile ya, mè isa ekwe ichọkọ ichit lek afọn̄ cha. 
10Ineniben Okwaan̄ ya iyik me agan̄ osiki, me ibot usọk agan̄ mbum-ura me emen 
Uwu Mbuban. 
11Îrọ si ebi kè okwa mè orọk mè ewop inyan eje. Ikeya ke Uram orọ otutuuk 
ikwaan̄ kan̄ îrọbe inyi ogwu ubọọn̄ Solomọn me Uwu Mbuban Okumugwem 
isan̄a. 
12Inu îrọbe ìre: atà iba; mè ejiik iba òbet lek ewop òkup me inyọn̄ ibot atà cha ge 
ge; mè ukpa mkpọn iba elọkbe kubọk ute eyi esabe ibala lek ejiik iba òbet lek 
ewop òkup me inyọn̄ ibot atà cha; 
13mè efit mfut pomegaranet ini òkup me lek ukpa mkpọn iba elọlọk (onineen̄ 
pomegaranet iba me lek ukpa mkpọn ge esabe ibala lek ejiik òbet lek ewop cha 
echi òkup me inyọn̄ atà cha); 
14mè ngugọọn̄ cha melek okwa òje melek kiban̄; 

15mè Okwaan̄ ya melek akọp mè eriembuuk iba òkup me irak kan̄; 

16melek okwa mè orọk, mè ochichim cha, mè otutuuk nroon̄ ikwaan̄ òje me lek. 
Otutuuk inu chi Uram-Abi orọbe inyi ogwu ubọọn̄ Solomọn me Uwu Mbuban 
Okumugwem, ìsa ekwe ekwukbe lek irọt itoon̄ irọ. 
17Îre me lek òla ijọn̄ okwaan̄ Jodan me etete Sukot melek Sereda ke ogwu ubọọn̄ 
obe ema ekup erọ inu cha. Esa arika irọ ubot esabe itọkọ inu cha. 
18Inu chi geelek Solomọn orọbe îwa enenen, mije keya, kpetọ ulobo ekwe esabe 
irom ema. 
19Solomọn îrọ si otutuuk nroon̄ ikwaan̄ òkup me Uwu Mbuban Awaji. Inu cha 
ìre: ntook alata araran̄; mè ikasi echi ekisa itoon̄ Fituru Isi Okumugwem; 
20mè ngugọọn̄ mkpukan̄ atalek alata araran̄, melek otitọn̄ kiban̄ echi òkilomo me 
isi ere mbuban eyi emen emen, ike edọmọbe; 
21mè ajakajak, mè otitọn̄, mè otu-ucha, otutuuk ìre atalek alata araran̄; 

22mè sisini ekisa ikpaan̄ ekwut mkpukan̄, mè ewop inyan eje, mè ebi kè nkọm, 
mè ngigọ nsensi, otutuuk ìre alata araran̄; mè afọn̄ alata araran̄ cha òkup me lek 
Uwu Mbuban: afọn̄ agan̄ emen emen me Ere Òkup Mbuban Ichit, mè afọn̄ uga 
isotu Uwu Mbuban. 

II Mfuf 5 

1Mgbọ Solomọn orọbe otutuuk ikwaan̄ geelek isan̄a me lek Uwu Mbuban 
Okumugwem, inenikpulu otutuuk inu cha echi Debit ogwu ute ofakabe itap me 
ubọk Okumugwem, òrere alata okuket, mè alata araran̄, mè otutuuk nroon̄ 
ikwaan̄ geelek, isa initaak me emen ere isun̄-inu cha me Uwu Mbuban Awaji. 

Solomọn îben okop inyan̄a-ibot initap me Uwu Mbuban 
(I Ubọọn̄ 8:1-9) 

2Ogwu ubọọn̄ Solomọn onenigwen otutuuk ebi ugane Ijeren, mè otutuuk ebi ibot 
otoko, mè ebi ibot owot iman geelek me Ijeren, ititiin̄ me Jeruselem ibe enesi 
eben okop inyan̄a-ibot Okumugwem me ama kè Debit, òrere Sayọn, esa enetap 
me Uwu Mbuban. 
3Otutuuk ebirieen̄ Ijeren enenititiin̄ me isi ogwu ubọọn̄ Solomọn me ibot mgbọ 
ijọk Uwu Nlak, me òso onyan̄ jaaba me acha ya. 
4Mgbọ otutuuk ebi ugane Ijeren enube iso, ebi otoko kè Libai eneniben okop 
inyan̄a-ibot ya. 
5Ebi ngwugwa, ìrere ebi otoko kè Libai, eben okop inyan̄a-ibot Okumugwem, 
melek Atanga Chinichini, melek otutuuk nroon̄ ikwaan̄ òkup mbuban ekisa irọ 
ikwaan̄ me emen Atanga Chinichini ya isa ikije. 
6Ogwu ubọọn̄ Solomọn mè otutuuk ebi Ijeren ìtititiin̄ melek kan̄ ekekije me isi 
okop inyan̄a-ibot ya, mè ikigwu owuwa arọọn̄ mè eriembuuk echi kpekọt iriọọn̄ 
otu ifuk, kpebekọkọt si ifuk otu ifuk, isa ikigwa ngwugwa. 
7Ebi ngwugwa cha eneniben okop inyan̄a-ibot Okumugwem ya isa iniyik me irek 
kan̄ me Uwu Mbuban, me irak uwop ebi mbem emen inyọn̄ cha, me emen ere 
mbuban eyi emen emen ya, òrere Ere Òkup Mbuban Ichit. 
8Uwop ebi mbem emen inyọn̄ iba cha ìyayat iwele ichit ere okop inyan̄a-ibot ya 
okupbe, mè ikana ichit okop ya melek ogbugboon̄ ekisa iben. 
9Ogbugboon̄ chi îjọn̄ọ enenen ire lek ekikup me Ere Mbuban imun̄ ibot kiban̄ me 
isi ere mbuban eyi emen emen ya. Ire, kpekikup me ofifi ere imun̄ ibot 
ogbugboon̄ cha, ilọ me Ere Mbuban. Ogbugboon̄ cha òwa me ere ya mege inire 
chereyi. 
10Kpunu inu geege òkup me emen okop inyan̄a-ibot ya, ilọ me lek okpọkọ ewuuk 
iba echi Mosis osun̄be me emen me lek ogoon̄ Orebu, ere Okumugwem onyan̄abe 
ibot melek ebi Ijeren mgbọ ema enan̄abe me Ijipiti isibi. 

Ujamgbugbo Okumugwem 

11Otutuuk ebi ngwugwa cha eneninan̄a me Ere Mbuban ya isibi. Otutuuk ebi 
ngwugwa ìgọgọọk inin̄ ere ya edadasi igwọk lek kiban̄, ikerere ebi kpekup me 
ikwaan̄ mgbọ ya. 
12Otutuuk ebi otoko kè Libai ìrere ebi okwa mè ebi nkwukwak, Asafu, mè 
Eyiman, mè Jedutun, mè ebi bọn melek ebi uwu kiban̄, esa atalek ekwut lilin̄ ibala 
lek, mè ikeke me agan̄ mbum-ura ntook ngwugwa ikikwak mkpamkpa, mè 
uneen̄ ile, mè uneen̄ ija. Efit mè akọp ebi ngwugwa iba ekekiwut otita itap me 
lek nkwukwak ya. 
13Ebi ìwut otita mè ebi ìkọt okwa egbagbaan̄ ikikọt okwa ya, ida kiban̄ okekitaan̄ 
kubọk ìyaka ire ida ene ge gaalek, mgbọ ema ekikọt okwa ikitọn̄ Okumugwem, 
mè ikibe ọmọ onirọ. Ekekiwut otita, mè ikikwak mkpamkpa, melek ofifi chieen̄ 
nkwukwak kechilọ igọọk, mè ikibene ida ikọt okwa itọn̄ Okumugwem ikibe: 

“Okumugwem înwọn; imumechieen̄ kan̄ ìkikukup ire mgbọ geelek.” Oduku 
oduduku ichit otutuuk emen Uwu Mbuban Okumugwem. 
14Ebi ngwugwa kpeyaka ikọt ikeke irọ ikwaan̄ kiban̄ mije oduku ya, bak me lek, 
ujamgbugbo Okumugwem îjot emen Uwu Mbuban Awaji ya. 

II Mfuf 6 

1Solomọn onenibe, “Okumugwem, owu otumu ibe ke owu òboluk me emen uga 
udun. 
2Mgbọ keyi, nra inama ikpele Uwu Mbuban òjajaan̄ inyi owu, ere owu oboluk isi 
ire mgbọ geelek.” 
3Ike otutuuk ebi Ijeren ekekebe me ere ya, ogwu ubọọn̄ onenikana isi ikpọ ema, 
mè igbana ema. 
4Inenitumu ibe, “Itọn̄ ikup inyi Okumugwem, Awaji ebi Ijeren, ogwu òsasa ubọk 
kan̄ gaalek irọ inu îsabe otu kan̄ ichieek use inyi nte n̄a Debit iso. Mije îre ọmọ 
otumu ibe, 
5‘Karake nsan̄abe ebi n̄a isibi me Ijipiti, ǹkagobo ama geege me otutuuk otoko 
ebi Ijeren ere ebenama Uwu Mbuban inyi Erieen̄ n̄a, ǹkagogobo si ene geege ibe 
inire ogwu òbokikpulu ebi n̄a Ijeren. 
6Ire, mgbọ keyi, nra igobo Jeruselem ibe inire ere Erieen̄ n̄a obokup, mè igobo si 
Debit ibe inikpulu ebi n̄a, ebi Ijeren.’ 
7“Nte n̄a Debit îben me ejit inanama Uwu Mbuban ere ebekimin Erieen̄ 
Okumugwem, Awaji ebi Ijeren. 
8Ire, Okumugwem otutumu inyi nte n̄a Debit ibe, ‘Eyi owu obenbe me ejit 
inanama Uwu Mbuban ere ebekimin Erieen̄ n̄a, owu orọ ijaan̄, mije, òbeben inu 
ya me ejit kwun̄. 
9Ubọk geelek si, ìkare owu obonama Uwu Mbuban ya. Gwun̄ kwun̄, ogwu ònan̄a 
me akpalek kwun̄ isibi, îre ọmọ oboninama Uwu Mbuban ere ebekimin Erieen̄ 
n̄a.’ 
10“Okumugwem îrọ otu use kan̄ iso. Emi nnibọkọ irek ubọọn̄ kè Debit nte n̄a, mè 
isiki ikweek me inyọn̄ ogboon̄ ubọọn̄ Ijeren, ike Okumugwem otumube. Nra 
inama Uwu Mbuban ere ebekimin Erieen̄ Okumugwem, Awaji ebi Ijeren. 
11Nra isun̄ okop ya, eyi inyan̄a-ibot Okumugwem okupbe me emen, eyi òrere 
inyan̄a-ibot înyan̄abe melek ebi Ijeren.” 

Solomọn îriaak uriaak igbana Uwu Mbuban 
(I Ubọọn̄ 8:22-53) 

12Solomọn onenikeke me isi ntook ngwugwa Okumugwem, mè isi otutuuk ebi 
Ijeren ìtititiin̄ me ere ya, mè ibene ubọk iba kan̄ ifo inyọn̄. 
13Sabum mgbọ ya, Solomọn îsa ekwe inama obubot ge, eyi ujọn̄ọ kan̄ orebe ejit 
ge mè agbagba otubọk iba, uwele kan̄ orere si ejit ge mè agbagba otubọk iba, sà 

ubene kan̄ ore agbagba otubọk gweregwen, mè iben iyik me eden̄ oyet egep ilile. 
Solomọn oneninene inyọn̄ obubot ya, mè itọbọ ekpe me isi otutuuk ido Ijeren, 
mè ibene ubọk iba kan̄ iwele ifo inyọn̄, 
14mè initumu ibe: “Jei Okumugwem, Awaji ebi Ijeren, me emen inyọn̄ mè ìre me 
linyọn̄, kpunu awaji òbet lek kwun̄, owu ogwu òkirọ inyan̄a-ibot kwun̄ iso, mè 
ikikaan̄ imumechieen̄ mgbọ geelek me lek ebi ikwaan̄ kwun̄ ebi ìkije me oniin̄ 
kwun̄ me otutuuk ejit kiban̄. 
15Owu orọ otu use kwun̄ ochieekbe ogwu usun̄ kwun̄ Debit nte n̄a iso. Owu òsasa 
otu kwun̄ gaalek ichieek use ya, mè inisa ubọk kwun̄ gaalek irọ si iso, ike îkupbe 
me cherekeyi. 
16“Mgbọ yi, Okumugwem, Awaji ebi Ijeren, rọ use eyi ochieekbe ogwu usun̄ 
kwun̄ Debit nte n̄a so, kubọk otumube inyi ọmọ ibe, ‘Owu òkponan ene ogwu 
òbosiki ikweek me inyọn̄ ogboon̄ ubọọn̄ ikikpulu Ijeren me isi n̄a, ire gaalek bọn 
kwun̄ ebirieen̄ mêgbala chieen̄ ikiluk ata ugwem me isi n̄a, ikpọ me lek ikan n̄a, 
kubọk owu orọbe.’ 
17Eya orọ, jei Okumugwem, Awaji ebi Ijeren, soso rọ ibe otu ikọ kwun̄, eyi 
otumube inyi ogwu usun̄ kwun̄ Debit nte n̄a irọ iso. 
18“Ìre Awaji môniluk me linyọn̄ melek ebilene ni? Ikerere emen inyọn̄ ere 
òbebene ichit, ìkpokọt ita owu. Ire ikeya, ìre Uwu Mbuban keyi nnamabe ìbojeje 
ita owu? 
19Ubọk geelek si, nye lek gban̄ utọn̄ me lek uriaak mè mbeek emi ogwu usun̄ 
kwun̄ nkibeek, jei Okumugwem Awaji n̄a. Nye lek nọ ito ogwu usun̄ kwun̄ mè nọ 
si uriaak kan̄ îkupbe me isi kwun̄ ikiriaak. 
20Tele mè chieen̄ kwun̄ ikup, eririeen̄ mè ikarek, me lek Uwu Mbuban yi eyi owu 
otumube ibe ke Erieen̄ kwun̄ môkup me ere ya. Nye lek kinọ uriaak geelek emi 
ogwu usun̄ kwun̄ mâkiriaak iyaka isi ikikpọ ere keyi. 
21Nọ uriaak geelek emi ogwu usun̄ kwun̄, mè ìre ebi kwun̄ ebi Ijeren, ebekiriaak 
iyaka isi ikikpọ ere keyi. Nye lek kup me emen inyọn̄ ere okiluk nọ, mè tele nyi 
eji. 
22“Ikaan̄ ogwu irọ ogwu ngwan̄ ilọ, etetet ibe inyan̄a ibot, ire ene ya inu ininyan̄a 
ibot me isi ntook ngwugwa kwun̄, me Uwu Mbuban yi, 
23kup me emen inyọn̄ nọ, mè sibi oyerebet nyi ebi usun̄ kwun̄. Ogwu oyerebet 
otipbe, tip oyerebet, mè kana mkpukpe ijo ubọk ikwaan̄ kan̄ chit ọmọ me ibot. 
Ogwu ubọk otanabe, nwọn oyerebet, mè rọ inyi inu ije ijaan̄ me lek, mije ata irọrọ 
kan̄. 
24“Ire ebi ochicha itim ikpan̄ ebi kwun̄ ebi Ijeren mije ema erọbe owu ilọ, ema 
enenigwu ikom inu me lek kwun̄, mè igwen erieen̄ kwun̄, mè iriaak uriaak, mè 
ibeek mbeek me emen Uwu Mbuban yi, 



840 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

25nye lek kup me emen inyọn̄ nọ ema ida, mè tele nrọ-nlọ ebi kwun̄ Ijeren nyi 
ema, mè yaka sa ema ka na me inyọn̄ ijọn̄ ya eyi owu onyibe ema mè ebi nte nte 
kiban̄. 
26“Ire akpa isinyọn̄ igon ichit, ibot ìkayaka ìrep, mije ebi kwun̄ erọbe owu ilọ, 
ema isibene isi ikpọ ere keyi, mè igwen erieen̄ kwun̄, mè igwu ikom me emen 
nrọ-nlọ kiban̄, mije osusut owu osulube ema, 
27soso kup me emen inyọn̄ nọ ema ida, mè tele nrọ-nlọ ebi usun̄ kwun̄ ebi Ijeren 
nyi ema. Jeen̄ ema ata oniin̄ ema ebeluk ugwem, mè yaka ria ibot gwook me lek 
ijọn̄ kwun̄ eyi owu onyibe ebi kwun̄ me ìrot. 
28“Mgbọ geelek akan̄ isinin̄ me lek ijọn̄ yi, mè ìre ùrioon̄, mè ìre esese chieen̄ 
orukan̄ mfut uko, mè ìre akaka ituuk, mè ìre akaka ikike ojijaka inu me uko, mè 
ìyaka ire ebi ochicha ejibi akọn̄ inikpa mbin ikana ama kiban̄ geelek, mè ìyaka 
ire chieen̄ ùrioon̄ geelek, mè ìre orukan̄ onu me lek kiban̄, 
29ire ene geelek me etete ebi kwun̄ Ijeren, ogwu òrọriọọn̄ inu òkisisaak ọmọ me 
ejit, iriaak uriaak, mè ibeek mbeek, mè ibene ubọk iba kan̄ ifo inyọn̄ inyi agan̄ 
Uwu Mbuban keyi, 
30nye lek kup me emen inyọn̄ ere owu okiluk nọ, mè tele nyi ema, mè rọ inu me 
lek ene geelek kpọ me lek irọrọ kan̄, mije, owu oriọọn̄ ejit kan̄. Owu gaalek oriọọn̄ 
ejit otutuuk ebilene. 
31Rọ inu yi, inyi ema esa me ikeyi eketet owu ukpook me lek me otutuuk ugwem 
kiban̄ me inyọn̄ ijọn̄ yi eyi owu onyibe ebi nte nte kiji. 
32“Ire ogwu ichen, ogwu ikarege ene ge me lek ebi kwun̄ ebi Ijeren, inan̄a me 
ujọn̄ọ ere inu mije ikpele erieen̄ kwun̄, mè ikpele unye kwun̄ melek ikpele unye 
ubọk kwun̄; ire ogwu ichen òkup ikeya inu iniriaak uriaak ikikpọ Uwu Mbuban 
yi, 
33soso kup me emen inyọn̄ ere owu okiluk nọ uriaak kan̄, mè rọ inu geelek 
îbeekbe owu, inyi otutuuk ebi linyọn̄ esa me ikeya eriọọn̄ erieen̄ kwun̄, mè eketet 
ukpook kwun̄, kubọk ebi kwun̄ Ijeren ekitet ukpook kwun̄. Ene ya mônenisa me 
ikeya iriọọn̄ si ibe ke uwu yi nnamabe ìkichieek Erieen̄ kwun̄. 
34“Ire ebi kwun̄ isibi isi itim akọn̄ me lek ebi ochicha kiban̄ ubọk owu oriabe ema, 
mè ikiriaak uriaak igwen owu, Okumugwem, ibene isi ikikpọ ama yi eyi owu 
ogobobe, melek Uwu Mbuban yi nnamabe inyi Erieen̄ kwun̄, 
35nye lek kup me emen inyọn̄ nọ uriaak kiban̄ mè mbeek kiban̄, mè rọ inu ema 
eweekbe nyi ema. 
36“Ire ema irọ owu ilọ, (mije, kpunu ogwu ìkakirọ ìlọ), owu onanaan̄ ejit me lek 
kiban̄, mè ikana ema itap me ubọk ebi ochicha, ebi ochicha enenikpulu ema me 
usun̄ akọn̄ isa ifo ido kiban̄, mè ìre ere ujọn̄ọ ere, mè ìre mgbet mgbet ere, 

37ema enenikup me ido ya ekpulube ema isi igwook inwene ejit, mè inigwu ikom, 
mè ikup me ido ya ibeek owu mbeek ibe, ‘Eji mîrọ owu ijo inu, eji mîje owu ilọ, 
mè irọ owu inu ikpak;’ 
38mè inikup me ido ebi ochicha kiban̄, ebi ìkpukpulu ema me akọn̄ ifo, mè inigwu 
ikom inu me lek kwun̄ me otutuuk ejit kiban̄ mè efuuk kiban̄, mè iniriaak uriaak 
ikikpọ agan̄ ido kiban̄ eyi owu onyibe ebi nte nte kiban̄, melek ama ya eyi owu 
ogobobe inyi lek kwun̄, mè Uwu Mbuban yi eyi nnamabe inyi Erieen̄ kwun̄; 
39soso kup me emen inyọn̄ ere owu okiluk nọ uriaak kiban̄ mè mbeek kiban̄, mè 
rọ inu ema eweekbe nyi ema. Tele ijo inu ebi kwun̄ erọbe owu nyi ema. 
40“Jei Awaji n̄a, mgbọ keyi, soso chili chieen̄ kwun̄, mè chili si utọn̄ kwun̄ kigban̄ 
uriaak geelek ebi kwun̄ ekinu iniriaak me ere keyi. 
41“Okumugwem Awaji, mgbọ keyi, nan̄a na nin̄ ere isiki-efuuk kwun̄, owu melek 
okop inyan̄a-ibot eyi òkijeen̄ unye kwun̄. Okumugwem Awaji, tele ibe ebi 
ngwugwa kwun̄ ekaan̄ unyan̄a kwun̄, tele si inyi ebi mbuban kwun̄ enwọọn̄ 
unwọọn̄ mije nnwọn eyi owu onwọnbe melek kiban̄. 
42Okumugwem Awaji, soso kawuuk ogwu ubọọn̄ ogwu owu ogobobe ito inyi lek 
kwun̄. Keek ata inu cha echi Debit ogwu usun̄ kwun̄ orọbe.” 

II Mfuf 7 

Solomọn îgbana Uwu Mbuban 

(I Ubọọn̄ 8:62-66) 

1Mgbọ yaage Solomọn oriaakbe uriaak ya isan̄a, ukan̄ onanan̄a me emen inyọn̄ 
inu, mè initaka ngwugwa ewọwọp iriọk cha, melek otutuuk esese chieen̄ 
ngwugwa kechilọ cha. Ujamgbugbo Okumugwem ojojot emen Uwu Mbuban ya. 
2Ebi ngwugwa kpekọt inin̄ emen Uwu Mbuban Okumugwem, mije ujamgbugbo 
Okumugwem ojotbe emen Uwu Mbuban ya. 
3Mgbọ otutuuk ebi Ijeren emun̄be ukan̄ onan̄abe me inyọn̄ inu, mè imun̄ si ike 
ujamgbugbo Okumugwem okekebe me inyọn̄ Uwu Mbuban ya, ema egegele 
igwook me ijọn̄, mè ikana isi ichit, mè itọbọ ebum inyi Okumugwem, mè ikikọt 
okwa itọn̄ ọmọ ibe ikeyi, “Okumugwem înwọn; imumechieen̄ kan̄ ìkikukup ire 
mgbọ geelek.” 
4Ogwu ubọọn̄ melek otutuuk ebi Ijeren enenikigwa owuwa ngwugwa me isi 
Okumugwem. 
5Ogwu ubọọn̄ Solomọn ìgwu akọp obop eriembuuk iba mè iba, mè igwu si arọọn̄ 
mè ebot, efit mè akọp obop iba, isa igwa ngwugwa inyi Okumugwem. Ikeyi ke 
ogwu ubọọn̄ melek otutuuk ebi Ijeren esa igbana Uwu Mbuban Awaji ya. 
6Ebi ngwugwa enenimọnọ irek ikwaan̄ kiban̄, ebi otoko kè Libai si eteteen̄ 
nkwukwak ekisa itọn̄ Okumugwem, echi Debit ogwu ubọọn̄ osun̄be inyi isasa 
itọn̄ Okumugwem, ikaan̄ me ubọk ikikwak, mè ikikọt okwa ibe, “Mije, 

imumechieen̄ kan̄ ìkikukup ire mgbọ geelek.” Ebi ngwugwa ekekeke me usaba 
agan̄ iyaka isi ida ebi otoko kè Libai, mè ikiwut otita kiban̄, otutuuk ebi Ijeren 
ekekeke me ukot. 
7Solomọn onenigbama lek agan̄ eden̄ eden̄ me emen oyet egep òkup me agan̄ isi 
Uwu Mbuban Okumugwem, mè inikup me ere ya igwa ngwugwa echi ewọwọp, 
mè echi okpọn̄ ngwugwa esuuk, mije, ntook ngwugwa ekwe eyi ọmọ onamabe 
ya îsip enenen, ìkakọt ìben otutuuk ngwugwa ewọwọp, mè echi akpa, mè echi 
okpọn̄ ngwugwa esuuk cha. 
8Solomọn melek otutuuk ebi Ijeren enenirie ijọk Uwu Nlak me mgbọ ya, egwe 
jaaba. Ema mîwa enenen. Ema enan̄a me otutuuk ere, ibene me Lebo Amat me 
agan̄ inyọn̄ isi igwook me lek oka okolo Ijipiti me agan̄ osiki. 
9Ema erie ijọk eyi igbagbana ntook ngwugwa usen jaaba, mè inirie ijọk Uwu Nlak 
ofifi usen jaaba. Me òso usen jeeta, ema eneninin̄ ntitiin̄ òkup mbuban. 
10Me òso akọp usen iba mè ita me òso onyan̄ jaaba me acha ya, Solomọn oneniria 
otutuuk ebi ene ifon uwu kiban̄ melek uga ubelejit mè uga unwọọn̄ mije otutuuk 
ata inu Okumugwem orọbe inyi Debit mè Solomọn mè ebi kan̄ ebi Ijeren. 

Okumugwem îkana isibi me isi kè Solomọn 
(I Ubọọn̄ 9:1-9) 

11Mgbọ Solomọn onamabe Uwu Mbuban Okumugwem mè uwu ogwu ubọọn̄ 
isan̄a, mè irọ otutuuk inu îbenbe me ejit irọrọ me lek Uwu Mbuban Okumugwem 
mè lek uwu ubọọn̄ kan̄ iso, 
12Okumugwem onenikana isibi me isi kan̄ me emen ilaak eririeen̄, mè initumu 
inyi ọmọ ibe: “Nra inọ uriaak kwun̄, nra igobo si ere keyi inyi lek n̄a kubọk Uwu 
Mbuban ere ebekigwa ngwugwa. 
13“Ire ngon akpa isinyọn̄ ichit ibe ibot ikayaka ìrep, mè ire nria ebi kè akaka ituuk 
ibe inijijaka lek ijọn̄ yi, mè ire nria ijo orukan̄ itap me etete ebi n̄a, 
14ire ebi n̄a, ebi ìkichieek erieen̄ n̄a, isiki lek kiban̄, mè iriaak uriaak iweek emi, 
mè igwu ikom itele ugwem afa kiban̄, emi mâkup me emen inyọn̄ inọ ema ida, 
mè itele ijo inu kiban̄ inyi ema, mè igwa ijọn̄ kiban̄. 
15Mgbọ keyi, chieen̄ n̄a ìbogwọgwọk, utọn̄ n̄a si ìbochichili ikinọ uriaak geelek 
ekiriaak me ere yi. 
16Mgbọ keyi, nra igobo Uwu Mbuban yi inyi lek n̄a, mè isun̄ me mbuban, inyi ire 
ere ebekimin Erieen̄ n̄a isi ire mgbọ geelek. Chieen̄ n̄a mè ejit n̄a ìbokukup me 
lek uwu yi mgbọ geelek. 
17“Eyi kwun̄, ire oluk ugwem òtatat me isi n̄a kubọk Debit nte kwun̄ olukbe, mè 
ikirọ otutuuk ida n̄a, mè ikirọ orọmijọn̄ n̄a, mè ikisun̄ otutuuk ikan n̄a, 
18mârọ inyi irek ubọọn̄ kwun̄ ikeke inye kubọk nnyan̄abe ibot inyi Debit nte 
kwun̄ ibe, ‘Owu òkponan ene ogwu òbosiki ikweek me inyọn̄ ogboon̄ ubọọn̄ 
ikikpulu Ijeren.’ 

19“Ire, ire enyi ijit emi itele, mè ijit irọrọ orọmijọn̄ n̄a, mè ijit si irọrọ ikọ ntọbe 
ibe enyi erọ, mè inan̄a igọọk ebi kè ofifi awaji, mè isi ikitọbọ ebum inyi ema, 
20emi mâjibi ebi Ijeren isan̄a me inyọn̄ ijọn̄ n̄a ya eyi nnyibe ema. Mâjit si Uwu 
Mbuban yi eyi nrọbe ibe ikup mbuban kubọk ere ebekimin Erieen̄ n̄a. Uwu 
Mbuban yi mônenikana inu otutuuk ebi ife geelek ebekisa ito urọk, mè ikisa ito 
mbele. 
21Uwu Mbuban yi, òbebene isi ichep me inyọn̄ mgbọ keyi, môgbugbọ igwook. 
Ene geelek òboje iraka, mè ibene chieen̄ imun̄, môriki, mè itumu ibe, ‘Ìre keke 
orọ Okumugwem orọbe ojelek inu òkup ikeyi me lek ido yi melek Uwu Mbuban 
yi?’ 
22Ebi ene mêkekitumu ibe, ‘Îre mije ema ejitbe Okumugwem Awaji ebi nte nte 
kiban̄ ogwu òsasan̄a ema isibi me Ijipiti itele, mè ikana isi ikigọọk ebi kè ofifi 
awaji, mè ikitọbọ ebum inyi ema, mè ikisi ikwaan̄ inyi ema, îre eya orọ 
Okumugwem Awaji kiban̄ osabe otutuuk ufialek chi ijet ema.’ ” 

II Mfuf 8 

Ofifi inu Solomọn orọbe 

(I Ubọọn̄ 9:10-28) 

1Me òta akọp acha iba mgbọ Solomọn okinama uwu iba cha, Uwu Mbuban 
Okumugwem mè uwu ogwu ubọọn̄, 
2Solomọn onenikpọk inama ama cha Iram okanabe inyi ọmọ, mè itap ebi Ijeren 
me emen ibe eluk. 
3Solomọn onenijibi akọn̄ isi itim me ama Amat Soba, mè ibọkọ, 

4mè ikpọk inama Tadimoru me emen èwê, mè ikpọk inama si ama isun̄-inu echi 
înamabe me agan̄ Amat. 
5Îkpọk inama ama Bet Oron eyi òkup agan̄ inyọn̄ mè ama Bet Oron eyi òkup agan̄ 
osiki kubọk ama mgban akọn̄, mè inama mgban ikana, mè itaak otunchit melek 
olọkọrọ iso me lek. 
6Înama si Bayalat mè otutuuk ama isun̄-inu, mè otutuuk ama ekisun̄ uji akọn̄ kan̄, 
mè ama echi ebi ìkikọp inyinya akọn̄ kan̄ ekiluk me emen, mè inama si otutuuk 
inu geelek îweekbe inanama me Jeruselem, mè Lebanọn, mè otutuuk ere geelek 
îkikpulu. 
7Îkaan̄ si ebi kpere bọn owot Ijeren ebi ìsisik, mè ikiluk si me inyọn̄ ijọn̄ ya. Ema 
ìre ebi Amọ, mè ebi Et, mè ebi Pereji, mè ebi Ifi, mè ebi Jebus. 
8Bọn ebi ife chi ebi ìsisik me inyọn̄ ijọn̄ ya, ebi ebi Ijeren kpekpan̄ isan̄a kubọk inu 
oniin̄ akọn̄, ema ke Solomọn okpulu isa ikirọ unye ikwaan̄ cha mege inire 
cherekeyi. 

9Ire, Solomọn ìkasa ogwu Ijeren geege ìrọ usun̄. Kpan̄asi ikeya, ema ere ebi 
ìkitim akọn̄, mè ebi ibot ebi isi akọn̄ kan̄, mè ebi ibot uji akọn̄ kan̄, mè ebi ibot ebi 
ìkikọp uji akọn̄. 
10Ema si ere ebi ibot ikwaan̄ me lek otutuuk ikwaan̄ cha geelek Solomọn orọbe. 
Ema, efit ene iba mè akọp go, ke îto ibe ekekpọ chieen̄ me lek ebi ìkirọ ikwaan̄ 
cha. 
11Solomọn onenisa ogwu nwa, òrere gwun̄ enenwaan̄ ogwu Fero inan̄a me ama 
kè Debit initap me uwu ubọọn̄ înamabe inyi, mije, ìtumu ibe ke ìkanwọn ibe nwa 
kan̄ iluk me emen uwu ubọọn̄ kè Debit ogwu ubọọn̄ Ijeren, mije, ere geelek okop 
inyan̄a-ibot Okumugwem onin̄be, ere ya îkana ere òkup mbuban. 
12Solomọn onenigwa ngwugwa ewọwọp iriọk me inyọn̄ ntook înamabe me isi 
irak oyet Uwu Mbuban inyi Okumugwem. 
13Ìgwa ngwugwa cha igọọk me ike Mosis odọmọbe ibe ekegwa ngwugwa me 
usen me usen, mè Usen Mbuban, mè ijọk Aya Onyan̄, mè ijọk ita ekirie me acha 
geelek, òrere ijọk Fituru Kpunu Olat, mè ijọk Nde, mè ijọk Uwu Nlak. 
14Igọọk me lek ike Debit ogwu ute odọmọbe, Solomọn îto ebi ngwugwa me 
ọgbọn̄ ikwaan̄ kiban̄, mè idọmọ ebi otoko kè Libai ibe ere ebi ibot me lek ikọkọt 
okwa itọn̄, mè eketap si ubọk enyi ebi ngwugwa ike ikwaan̄ usen geelek 
oweekbe. Îto si ebi ìkibem otunchit igọọk me ọgbọn̄ ikwaan̄ kiban̄ me otunchit 
me otunchit, mije, îre ikeyi ke Debit ogwu ikwaan̄ Awaji odọmọ isun̄. 
15Me emen inu geelek ofolek ebi ngwugwa mè ebi otoko kè Libai melek uwu 
isun̄-inu òkup me Uwu Mbuban, ema erọ otutuuk inu igọọk me ike ogwu ubọọn̄ 
onyibe ida, kpenwene. 
16Solomọn onenirọ otutuuk ikwaan̄ Uwu Mbuban Okumugwem isan̄a kpai, ibene 
me usen etọbọbe ọdọ isi ire mgbọ otutuuk ikwaan̄ otabe. Sa me ikeyi ke otutuuk 
ikwaan̄ inanama Uwu Mbuban Okumugwem ota isan̄a kpai. 
17Solomọn oneninan̄a ije isi Esiọn Geberi mè Elat me agba okwaan̄ me ido Edọm. 

18Iram oneniria owuwa uji ile ijet Solomọn sa me ubọk ebi ikwaan̄ kan̄ ebi 
ìrọriọọn̄ okwaan̄ ijaan̄. Ebi ife chi melek ebi ikwaan̄ kè Solomọn enenigbaan̄ ikọp 
isi inyam ewe me Ofiri, mè isa alata araran̄, òsoso akọp mè obop kilo go me 
ulobo, ika ijet ogwu ubọọn̄ Solomọn. 

II Mfuf 9 

Ogwu ubọọn̄ enenwaan̄ Sieba înikpọ Solomọn 

(I Ubọọn̄ 10:1-13) 

1Etip kè Solomọn onenitaan̄ ire utọn̄ ogwu ubọọn̄ enenwaan̄ Sieba. Ineninan̄a 
inu Jeruselem ibonisa uyọt uyọt idodo iroon̄ Solomọn ikpọ. Ogwu ubọọn̄ 
enenwaan̄ ya onenire Jeruselem melek ogbogbo inu ubọọn̄ òwawa enenen. Îsa 
ebi kè aligọ etoon̄be owuwa inu ekisa irọ inorie itop, mè alata araran̄ òwawa 

enenen, mè ewuuk unye otu ewe, ijot inyọn̄ igbaalek inu. Mgbọ îchichinibe 
Solomọn, itutumu otutuuk ikọ mè ido otutuuk idodo òkup ọmọ me ejit isan̄a 
kpai. 
2Solomọn ofọfọọk otutuuk idodo kan̄ isan̄a. Kpunu inu geege òyọyọt Solomọn 
me lek ikpakpa iwele inyi. 
3Ogwu ubọọn̄ enenwaan̄ Sieba ya onenimun̄ iriọọn̄-inu kè Solomọn, mè imun̄ si 
uwu ubọọn̄ înamabe, 
4mè imun̄ esese chieen̄ inorie òyiyik me inyọn̄ ikasi inorie kan̄, mè ubọk 
edọmọbe irek ikwekweek inyi ebi ibot ikwaan̄ kan̄, mè ebi ikwaan̄ ìkibeen̄ inorie 
melek mbala-lek kiban̄, mè ebi ìkitọkọ miin̄ inyi ebi ene melek mbala-lek kiban̄, 
mè imun̄ si ngwugwa ewọwọp iriọk echi îkiwọp me Uwu Mbuban 
Okumugwem.  Otutuuk inu cha îmun̄be ogwogwook ọmọ mbiribọ me lek, 
ìkayaka ìkọt ìsan̄a amọn. 
5Inenitumu inyi ogwu ubọọn̄ Solomọn ibe, “Inu geelek nkupbe me ido n̄a inọ 
ofolek inu owu okọtbe irọ, melek iriọọn̄-inu kwun̄, otutuuk cha ìre atikọ. 
6Ǹkachieek inu cha nnọbe mege ire mgbọ nnube, mè inisa chieen̄ n̄a gaalek 
imun̄. Me atikọ, inu nnọbe ìkasoso ìkike iba me lek inu nnube inisa chieen̄ n̄a 
imun̄. Iriọọn̄-inu kwun̄ mè ubọọn̄ obọọn̄be îsaba enenen iraka inu nnọbe ofolek 
kwun̄. 
7Kpọ uga ubelejit òkup inyi otutuuk ebi kwun̄! Kpọ uga ubelejit òkup inyi ebi 
ikwaan̄ kwun̄ chi ebi ìkisi ikwaan̄ me isi kwun̄ mgbọ geelek, mè ikinọ iriọọn̄-inu 
kwun̄! 
8Itọn̄ ikup inyi Okumugwem Awaji kwun̄, ogwu òkaan̄ ikpele ulọk me lek kwun̄, 
mè itoon̄ owu me inyọn̄ ogboon̄ ubọọn̄ kan̄, inyi owu òkokpulu ebi kan̄ ònyi ọmọ, 
Okumugwem Awaji kwun̄. Mije imumechieen̄ Awaji kwun̄ okaan̄be me lek ebi 
Ijeren, mè ulọk îkaan̄be isusun̄ ema ire mgbọ geelek, ke îrọ owu ogwu ubọọn̄ inyi 
ema, inyi owu mônikikpulu ema me unen oyerebet mè ata irọrọ.” 
9Ogwu ubọọn̄ enenwaan̄ Sieba oneniche obop kilo alata araran̄, mè inu ekisa irọ 
inorie itop òwawa enenen, mè ebi kè ewuuk unye otu ewe, inyi ogwu ubọọn̄. Inu 
ekisa irọ inorie itop cha echi ogwu ubọọn̄ enenwaan̄ ya ochebe inyi Solomọn îwa 
enenen, ire lek, mbet kan̄ ìkayaka ìkup mgbọ geege. 
10(Ebi mbit kè Iram mè ebi kè Solomọn esasa alata araran̄ inan̄a me Ofiri inu, mè 
isa si uti junipa òwawa enenen, melek owuwa ewuuk unye otu ewe, inan̄a me 
Ofiri ika inu. 
11Ogwu ubọọn̄ onenisa uti cha irọ otitop ekisa ije inin̄ Uwu Mbuban 
Okumugwem, mè echi ekisa ije inin̄ uwu ogwu ubọọn̄, mè isa si irọ uneen̄ ile mè 
uneen̄ ija inyi ebi ìkọt okwa. Kperarak imun̄ otu ifuk uti junipa òwawa ikeya me 
Juda.) 
12Ogwu ubọọn̄ Solomọn onyinyi ogwu ubọọn̄ enenwaan̄ Sieba otutuuk inu 
geelek îweekbe, ike îdobe. Îche uche inyi ogwu ubọọn̄ enenwaan̄ ya iwa igak 

uche ogwu ubọọn̄ enenwaan̄ ya ochebe inyi ọmọ. Ogwu ubọọn̄ enenwaan̄ ya 
onenigwu ikom ifo ido kan̄, ọmọ mè ebi ikwaan̄ kan̄. 

Solomọn îbọọn̄ ubọọn̄ 
(I Ubọọn̄ 10:14-25) 

13Acha geelek, Solomọn ìkibọkọ akọp obop kilo alata araran̄ ita, 

14kpefuk otutuuk ikpoko òkinan̄a me ubọk ebi uga mbit mè ebi ewe geelek. 
Otutuuk ebi ubọọn̄ Arebia melek ebi ibot mkpulu me otutuuk agan̄ geelek me 
ido Ijeren ekisasa alata araran̄ mè alata okuket ijet Solomọn. 
15Ogwu ubọọn̄ Solomọn onenisa alata araran̄ ebọn̄be iwele irom efit ikpele agbọ 
iba. Alata araran̄ esabe irom agbọ cha ge ge îlobo iraka kilo jaaba. 
16Îsa si alata araran̄ ebọn̄be iwele irom efit asabọn agbọ ita. Alata araran̄ esabe 
irom agbọ kecha ge ge îlobo iso kilo ita mè okpọkọ. Ogwu ubọọn̄ onenikpulu ema 
isi iyiyik me emen Uwu Ubọọn̄ eyi Oron Lebanọn. 
17Ogwu ubọọn̄ onenisa oduuk eniin̄ irọ ikpele ogboon̄ ubọọn̄ ge, mè isa atalek 
alata araran̄ ekalabe ijaan̄ ichọkọ ichit lek. 
18Ekinene otitop gweregwen isi ikweek irek me inyọn̄ ogboon̄ ubọọn̄ ya. Mîtọkọ 
si inu ibene ukot eyi alata araran̄ ikam me lek ogboon̄ ubọọn̄ ya. Mîrom egbe àtat 
iba iyik me agba ubọk ogboon̄ ubọọn̄ ya agan̄ iba, ge okeke me agan̄ ge, ge 
okekeke me agan̄ keyilọ. 
19Akọp mè egbe àtat iba okeke me lek otitop gweregwen cha, egbe àtat iba me 
lek otitop ge, ge me ibot agan̄ ge, ge me ibot agan̄ keyilọ. Kperarak irom mbet lek 
ogboon̄ ubọọn̄ òkup ikeyi inyi ogwu ubọọn̄ geege me otutuuk ido geelek me 
linyọn̄. 
20Otutuuk ekpen̄ miin̄ geelek ogwu ubọọn̄ Solomọn okaan̄be, esa alata araran̄ 
irom. Otutuuk nroon̄ uwu òkup me Uwu Ubọọn̄ eyi Oron Lebanọn, esa atalek 
alata araran̄ ekalabe ijaan̄ irom. Kpunu nroon̄ alata okuket geege me uwu ubọọn̄ 
ya, mije, kpemọnọ alata okuket kubọk inu unye otu ewe me ukot kè Solomọn. 
21Ogwu ubọọn̄ Solomọn îkaan̄ owuwa uji ile mbit òkigọọk uji ile mbit echi kè 
Iram ikikọp me emen awaji ikisi inyam ewe me Tasis. Acha ita geelek, uji ewe 
chi îra ikika, mè ikisa alata araran̄, mè alata okuket, mè oduuk eniin̄, igbaalek ebi 
kè nriọk mè mkpinyọn̄ ika. 
22Ogwu ubọọn̄ Solomọn onenimin enenen igak otutuuk ebi ubọọn̄ geelek me 
linyọn̄ me iriọọn̄-inu mè ibọbọọn̄ ubọọn̄. 
23Otutuuk ebi ubọọn̄ linyọn̄ ekekiweek imumun̄ Solomọn isi mè isi, inyi ema enọ 
iriọọn̄-inu kan̄ eyi Awaji onyibe ọmọ. 
24Me acha me acha, ebi ene mîra ikinu. Ogwu inu, osa kpa chieen̄ kpa chieen̄ uche 
geelek òkaan̄ me ubọk ònu, uche nroon̄ alata okuket, mè echi alata araran̄, mè 
ofọnti, mè nroon̄ akọn̄, mè inu ekisa irọ inorie itop, mè ebi kè inyinya, mè ebi kè 
inyinya mgbidim ukot. 

25Solomọn îkaan̄ obop ere ini ere îkisun̄ inyinya mè uji akọn̄ kan̄, mè ikaan̄ si 
akọp mè obop inyinya akọn̄ iba. Ìkisun̄ ema me owuwa ama uji akọn̄, mè isun̄ si 
usini melek kan̄ me Jeruselem. 
26Solomọn okekikpulu otutuuk ebi ubọọn̄, ibene me lek okwaan̄ Yuferetis inyana 
isi ire ijọn̄ ido ebi Filisia, mè isi igwook me okike ijọn̄ ido Ijipiti. 
27Ogwu ubọọn̄ Solomọn îrọ inyi alata okuket iwa me Jeruselem kubọk ewuuk 
ikike, mè irọ si inyi uti olik iwa si ijot ere kubọk uti sikamọ ikike òkitibi ikana 
otutuuk lek orioon̄ ebon ogoon̄. 
28Inyinya kè Solomọn, ekilep inan̄a me Ijipiti mè Silisia mè owuwa ofifi ido. 

Mkpa kè Solomọn 
(I Ubọọn̄ 11:41-43) 

29Otutuuk ofifi inu òrọrọ me ukot mkpulu kè Solomọn, bene me ibebene si re 
òta, egege otutuuk iso me emen ikpa kè Netan ogwu nriran, mè emen ikpa nriran 
kè Ayija ogwu Silo, mè ige si me emen ikpa ilaak ọkpọchieen̄ kè Ido ogwu òmọọn̄ 
inu eyi egebe ofolek kè Jerobuwam gwun̄ kè Nebat. 
30Solomọn ìkup me Jeruselem ikpulu otutuuk Ijeren akọp acha ini. 

31Inenikwu ifo igọọk ebi nte nte kan̄, efufuun̄ ọmọ me ama kè Debit ogwu ute. 
Reyobuwam ogwu gwun̄ onenikana ubọọn̄ me irek kan̄. 

II Mfuf 10 

Ebi Ijeren mîfieek inan̄a me lek kè Reyobuwam 

(I Ubọọn̄ 12:1-20) 

1Reyobuwam onenisi Sekem, mije, otutuuk ebi Ijeren mînu me ere ya ibenirọ 
ọmọ ubọọn̄. 
2Me ike mgbọ ya, Jerobuwam gwun̄ kè Nebat ìkup me Ijipiti ere îlibibe isi itap 
ibot, inyi ọmọ inwọnọ me ubọk ogwu ubọọn̄ Solomọn. Mgbọ înọbe inu chi 
òkimọnọ irek me Ijeren, inanan̄a ika. 
3Eneniria ikwaan̄ igwen Jerobuwam. Ọmọ melek otutuuk ebi Ijeren enenisi 
itumu inyi Reyobuwam ibe: 
4“Nte kwun̄ îsa ikpele unye ikwaan̄ ebi usun̄ ikeme eji. Mgbọ keyi, ire ofeme usini 
me lek ulobo akpan nte kwun̄ osabe ikeme eji isan̄a, mè irọ inyi ugwem kiji ifet, 
eji mêsiki ibot isi ikwaan̄ inyi owu.” 
5Reyobuwam onenifọọk ema ibe, “Ìje, mè ìgwu ìkom ìna me òso usen ita.” Ema 
efofon. 
6Ogwu ubọọn̄ Reyobuwam onenisi ido nteme me ubọk ebi ugane ebi mgbọ ìkinyi 
Solomọn ogwu ute nteme mgbọ îkupbe me ugwem, mè inido ema ibe, “Ìre keke 
ke enyi eteme emi ibe emi m̀fọọk ebi ife chi?” 

7Ebi ugane cha efọfọọk ọmọ ibe, “Ire okaan̄ ata ejit me lek ife chi, mè ifọọk ema 
ata otu, ema mêkana ebi ikwaan̄ inyi owu mgbọ geelek.” 
8Ire, Reyobuwam otetele nteme ebi ugane cha enyibe ọmọ, mè isi ido nteme me 
otu nsabọn irieen̄ ogbo kan̄, ebi melek kan̄ emiin̄be isibi, ebi ìkisi ikwaan̄ me irak 
kan̄, 
9mè ido ema ibe, “Ìre keke ke enyi ebe emi m̀fọọk ife chi ìnunu inibe emi ǹrọ inyi 
akpan nte n̄a osabe ikeme ema ifet? Keke ore nkeek kinyi?” 
10Nsabọn irieen̄ ebi otu ogbo kan̄ cha efọfọọk ọmọ ibe, “Ife chi, ebi ìnitumu inyi 
owu ibe, ‘Nte kwun̄ îsa ulobo akpan ikeme eji, ire, owu rọ inyi akpan kiji ifet’, inu 
owu obotumu inyi ema ire ikeyi: ‘Sọntiik otubọk n̄a îlobo lek igak ebon kè nte 
n̄a. 
11Nte n̄a îsa ulobo akpan ikeme enyi, ire, emi m̀basọsọkọ inu me lek akpan nte 
n̄a osabe ikeme enyi. Nte n̄a ìsa njijan̄ ikike ikisulu enyi osusut, ire, emi m̀bakisa 
eferen̄ isulu enyi osusut.’ ” 
12Mgbọ usen ita ya osobe, Jerobuwam melek otutuuk ebi ama enenigwu ikom 
inu me lek kè Reyobuwam ogwu ubọọn̄, ike înyibe ema ida ibe egwu ekom enu 
enemun̄ ọmọ me òso usen ita. 
13Ogwu ubọọn̄ ofọfọọk ema ikọ ya ujat ujat. Îtele nteme ebi ugane cha enyibe 
ọmọ, 
14mè inisa nteme nsabọn irieen̄ ogbo kan̄ cha enyibe ọmọ ifọọk ebi ama ibe, “Nte 
n̄a îsa ulobo akpan ikeme enyi, ire, emi m̀basọsọkọ inu me lek akpan nte n̄a 
osabe ikeme enyi. Nte n̄a ìsa njijan̄ ikike ikisulu enyi osusut, ire, emi m̀bakisa 
eferen̄ isulu enyi osusut.” 
15Ogwu ubọọn̄ ìkagban̄ utọn̄ me lek inu ebi ama edobe, mije, îre Okumugwem 
orọ ibe inu ya irọ ikeya, inyi ikọ Okumugwem otumube inyi Jerobuwam gwun̄ 
kè Nebat, inan̄a me otu ogwu nriran Ayija ogwu Silo, irọ iso. 
16Mgbọ otutuuk ebi Ijeren emun̄be ibe ke ogwu ubọọn̄ ìkagban̄ utọn̄ ìnyi ema, 
ema efọfọọk ọmọ ibe: “Kpasi mgbaan̄-nrọ ke eji ekaan̄ melek kè Debit? Ìre keke 
ke eji ekaan̄ melek gwun̄ kè Jesi? Ebi Ijeren, ogwu ikaan̄ uwu kan̄, ifo! Debit, kpọ 
uwu kwun̄ ire eya, owu ire eya!” Otutuuk ebi Ijeren ekpọkpọk iyat, mè ifon uwu 
kiban̄. 
17Ire, Reyobuwam okekikpulu ebi Ijeren ìluk me ama echi òkup me Juda. 

18Ogwu ubọọn̄ Reyobuwam oneniria Adoniram ogwu ibot ogwu òkikpọ chieen̄ 
me lek ikwaan̄ òbọp, ibe isi itumu ikọ melek ebi Ijeren. Ire, ebi Ijeren eteteen̄ 
ewuuk isa itọbọ Adoniram ikpan̄. Ogwu ubọọn̄ Reyobuwam ogwagwat lek iwulu 
inin̄ uji akọn̄ kan̄, mè ilibi ifo Jeruselem. 
19Îre mije keya ke ebi Ijeren agan̄ inyọn̄ efieek inan̄a me lek uwu kè Debit mege 
inire chereyi. 



849 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

II Mfuf 11 

Nriran Semaya obenbe 

(I Ubọọn̄ 12:21-24) 

1Mgbọ Reyobuwam onube inire Jeruselem, itititiin̄ otutuuk ebi ìriọọn̄ ukot akọn̄ 
me otoko kè Juda mè otoko kè Benjamin, efit mè akọp obop ene jeeta, isasa isi 
itim akọn̄ me lek ebi Ijeren, inyi ọmọ isa me ikeya iyaka ikpọk ikaan̄ otutuuk ebi 
Ijeren agan̄ inyọn̄ me irak mkpulu kan̄. 
2Ire, Okumugwem otutumu inyi Semaya ogwu ikwaan̄ Awaji ibe ikeyi: 

3“Tumu nyi Reyobuwam gwun̄ kè Solomọn ogwu ubọọn̄ Juda, mè tumu si nyi 
otutuuk ebi Ijeren ìkup me agan̄ ebi otoko kè Juda mè ebi ìluk me agan̄ ebi otoko 
kè Benjamin ibe: 
4‘Okumugwem ìtumu ibe ikeyi: Ikalululuk ìsi ìtim akọn̄ me lek ebi ngwan̄ kinyi, 
ebi Ijeren. Ìgwu ìkom! Ogwu ikaan̄ uwu kan̄, ifo! Mije, otutuuk inu chi òkimọnọ 
irek ìnan̄a me ubọk n̄a.’ ” Ema egbagban̄ utọn̄ me lek ikọ Okumugwem, mè igwu 
ikom ifon, kpeyaka ijibi akọn̄ isi itim me lek kè Jerobuwam. 

Reyobuwam înama owuwa ama mgban me Juda. 

5Reyobuwam ìluk me Jeruselem, mè inama owuwa ama mgban akọn̄ kechi me 
Juda: 
6Beteleyem, mè Etam, mè Tekowa, 

7mè Bet Suru, mè Soko, mè Adulam, 

8mè Gat, mè Maresa, mè Jifu, 

9mè Adorayim, mè Lakis, mè Ajeka, 

10mè Sora, mè Ajalọn, mè Eburọn. Ama kechi ore ama mgban akọn̄ me Juda mè 
Benjamin. 
11Ìkpọkpọk ama cha inama inyi inye, mè ito ebi ibot akọn̄ me ama cha geelek, mè 
ikinyi ebi ama cha inorie mè aran̄ mè miin̄, 
12mè itaak si ebi kè agbọ mè ebi kè otunwa me otutuuk ama cha, inyi ama cha 
ikeke inye me akọn̄ enenen. Ikeyi ke îtet Juda mè Benjamin ikaan̄ me irak 
mkpulu kan̄. 

Ebi ngwugwa mè ebi otoko kè Libai mînu Juda 

13Ebi ngwugwa mè ebi otoko kè Libai ebi ìkup me otutuuk ido Ijeren agan̄ inyọn̄ 
ekekeke inyi Reyobuwam. 
14Ebi otoko kè Libai eyayaak itele ijọn̄ urie anam kiban̄ mè ijọn̄ ìrot kiban̄ me 
agan̄ ya, mè ika inu Juda melek Jeruselem, mije, Jerobuwam mè ebi bọn kpebọkọ 
ema itap kubọk ebi ngwugwa Okumugwem. 

15Jerobuwam ogogobo ebi ngwugwa kan̄ ito ibe ekesi ikwaan̄ me isi-ijọn̄ kan̄ cha, 
mè ekefaka mfaka enyi mkpọmfaka echi ebot melek echi bọn eriembuuk cha 
îrọbe igwook. 
16Mije keya, ogwu otoko ebi Ijeren geelek òbeben me ejit ibe ke ọmọ ìbotọbọ 
ebum inyi Okumugwem, Awaji ebi Ijeren, îra igọọk ebi otoko kè Libai ika inu 
Jeruselem, inyi ọmọ inigọọk ikigwa ngwugwa inyi Okumugwem Awaji ebi nte 
nte kiban̄. 
17Ife chi enenirọ mkpulu ido Juda ikeke inye acha ita, mè ikitap Reyobuwam 
gwun̄ kè Solomọn efuuk me emen, mè ikiluk ugwem ike ema elukbe me ukot kè 
Debit mè Solomọn. 

Owot iman kè Reyobuwam 

18Reyobuwam onenido Mayalat gwun̄ enenwaan̄ kè Jerimot gwun̄ kè Debit. Nga 
ke Mayalat ìre Abiyali gwun̄ enenwaan̄ kè Eliabu gwun̄ kè Jesi. 
19Mayalat oneniman bọn ebirieen̄ inyi Reyobuwam. Erieen̄ kiban̄ ìre: Jewus, mè 
Semariya mè Jayam. 
20Reyobuwam onenido si Maaka gwun̄ enenwaan̄ kè Abusolọm, mè ibon Abija, 
mè Atai, mè Jija mè Selomit me owot kè Maaka. 
21Reyobuwam onenima Maaka gwun̄ kè Abusolọm igak otutuuk ebi nwa kan̄ 
kechilọ mè ebi ugan. Reyobuwam ìkaan̄ akọp mè nwa jeeta, mè akọp ebi ugan 
gweregwen, mè ibon akọp ibot bọn ebirieen̄ iba mè jeeta, mè akọp ibot bọn 
ebibaan̄ gweregwen. 
22Reyobuwam onenigobo gwun̄ kan̄, Abija, gwun̄ kè Maaka, ibe ire ogwu ibot me 
etete ebi ngwan̄, inyi môkanabe ogwu ubọọn̄ me irek kan̄. 
23Reyobuwam onenisa me iriọọn̄-inu iria usini nsabọn kan̄ ikana itaak me 
otutuuk agan̄ geelek me Juda mè Benjamin, mè otutuuk ama mgban̄ akọn̄ cha 
kubọk ebi ibot. Înyi ema ogbogbo inu, inyi ema mêkọtbe isa iluk ugwem, mè 
iweek si nwa ogbogbo inyi ema otutuuk. 

II Mfuf 12 

Sisak îsa akọn̄ initim me Jeruselem 

(I Ubọọn̄ 14:25-28) 

1Mgbọ Reyobuwam omun̄be ibe ke ọmọ îra itet irek ubọọn̄ kan̄ inye, mè ikana si 
ogwu ònyenye lek, ijijit Ikan Okumugwem itele, ọmọ mè otutuuk ebi Ijeren. 
2Me òso acha go me lek mkpulu ogwu ubọọn̄ Reyobuwam, Sisak, ogwu ubọọn̄ 
Ijipiti, ojijibi akọn̄ initim me lek ama Jeruselem. Îre mije ema kpeyaka ikisiki ibot 
inyi Okumugwem ke inu ya orọ. 

3Ogwu ubọọn̄ Ijipiti osasa obop mè efit uji ijọn̄ iba, mè obop ene gweregwen, ebi 
ìkikọp inyinya akọn̄, melek ogbogbo ebi akọn̄ ebi Libiya, mè ebi Suka, mè ebi 
Etiopia kperiọọn̄ otu ifuk, igbaalek inan̄a me Ijipiti inu. 
4Ema ebọbọkọ ama mgban akọn̄ cha òkup me Juda, mè itim akọn̄ mege inire 
Jeruselem. 
5Semaya ogwu nriran onunu me lek kè Reyobuwam mè ebi ibot mkpulu Juda me 
Jeruselem, ere ema etitiin̄be mije ukpook kè Sisak, mè itumu inyi ema ibe, 
“Okumugwem ìtumu ibe ikeyi: ‘Mije enyi ejitbe emi, emi si nra ijit enyi itele me 
ubọk kè Sisak.’ ” 
6Ebi ibot mkpulu Ijeren cha melek ogwu ubọọn̄ enenisiki lek kiban̄, mè itumu 
ibe, “Inu Okumugwem orọbe îtat.” 
7Mgbọ Okumugwem omun̄be ibe ke ema mîsiki lek, Okumugwem onenitumu 
inyi Semaya ibe: “Mije ema esikibe lek, m̀kpajijaka ema. Sọnja mgbọ isiraka, 
mânyan̄a ema isibi. M̀kpasa me ubọk kè Sisak ida unaan̄-ejit n̄a igwook me 
Jeruselem. 
8Ire, mârọ inyi ema ekana usun̄ me irak kè Sisak, inyi ema esa me ikeya eriọọn̄ 
esese òkup me lek isisi ikwaan̄ inyi emi melek isisi ikwaan̄ inyi ebi ubọọn̄ ofifi 
ido.” 
9Sisak, ogwu ubọọn̄ Ijipiti, otitim akọn̄ me Jeruselem, mè ikpulu otutuuk inu 
òkup me uwu isun̄-inu me Uwu Mbuban Okumugwem, mè emen uwu isun̄-inu 
me uwu ogwu ubọọn̄. Ìchachiaan̄ otutuuk inu isa ifo, igbaalek otutuuk agbọ alata 
araran̄ cha Solomọn orọbe. 
10Reyobuwam oneniyaka irọ agbọ echi ekwe isun̄ me useen̄ echi alata araran̄ 
cha, mè isa ikana itap me ubọk ebi ibot ikwaan̄ ebi ìkibem otunchit uwu ogwu 
ubọọn̄ ibe ekesa esi ikwaan̄. 
11Mgbọ geelek ogwu ubọọn̄ obosi Uwu Mbuban Okumugwem, ebi mbem cha 
mîra iben agbọ ekwe cha isa igọọk ọmọ ije, ọmọ isiyaka ifo, ema mîra iyaka agbọ 
cha isi isun̄ me emen agwut ebi mbem. 
12Mije Reyobuwam osikibe lek, Okumugwem obeben unaan̄-ejit kan̄ isan̄a ọmọ 
me lek, ìkajijaka ọmọ ìsan̄a isi ge. Me ido Juda si, inu obebene ikije ijaan̄. 
13Reyobuwam onenitet lek inye ikikpulu me Jeruselem kubọk ogwu ubọọn̄. 
Reyobuwam ìre akọp acha ini mè ge mgbọ îkanabe ogwu ubọọn̄. Inenikpulu 
akọp mè acha jaaba me Jeruselem, ama Okumugwem ogobobe isibi me otutuuk 
otoko ebi Ijeren ibe ìre ere ebekimin Erieen̄ kan̄. Erieen̄ ogwu uga ìre Nayama, 
ogwu Amọn. 
14Reyobuwam orọrọ ijo inu, mije, ìkasa otutuuk ejit kan̄ ìweek Okumugwem. 

15Otutuuk inu òrọrọ me ukot mkpulu kè Reyobuwam, bene me ibebene si re itata 
kan̄, mîge otutuuk itap me emen ikpa mfufuk kè Semaya ogwu nriran, mè eyi kè 

Ido ogwu òmọọn̄ inu kubọk mfufuk owot iman. Reyobuwam mè Jerobuwam 
ekititim akọn̄ mgbọ geelek, utelelek ìkakikup me etete kiban̄. 
16Reyobuwam onenikwu ifo igọọk ebi nte nte kan̄, ebeben ifuun̄ me ama kè 
Debit. Abija ogwu gwun̄ onenikana ubọọn̄ me irek kan̄. 

II Mfuf 13 

Abija îkana ogwu ubọọn̄ Juda 

(I Ubọọn̄ 15:1-8) 

1Me òso akọp mè acha jeeta me lek mkpulu kè Jerobuwam gwun̄ kè Nebat, Abija 
onenikana ubọọn̄ me Juda, 
2mè ikup me Jeruselem ikpulu acha ita. Erieen̄ ogwu uga ìre Maaka, gwun̄ 
enenwaan̄ kè Uriyen, ogwu Gibiya. Akọn̄ osisibi me etete kè Abija melek 
Jerobuwam. 
3Abija osasa efit obop ebi akọn̄ ini ìrọriọọn̄ ukot akọn̄ isi akọn̄ ya, sà Jerobuwam 
osa efit obop ebi akọn̄ jeeta ìrọriọọn̄ ukot akọn̄ isi si akọn̄ ya. 
4Abija oneninene inyọn̄ ogoon̄ Semarayim me inyọn̄ ijọn̄ ogoon̄ ogoon̄ ebi otoko 
kè Iferem, mè itaan̄ ukpo itumu ibe, “Owu Jerobuwam, mè otutuuk ebi Ijeren, 
ìgban̄ utọn̄! 
5Ìre enyi kperiọọn̄ ibe ke Okumugwem, Awaji ebi Ijeren ìsa ogboon̄ ubọọn̄ 
otutuuk ido Ijeren inyi Debit ire mgbọ geelek? Îre Debit melek ebi bọn ke 
Okumugwem osa inyan̄a-ibot eyi uchi, òrere inyan̄a-ibot eyi òbokup ire mgbọ 
geelek, ichieek use yi inyi. 
6Ire, Jerobuwam gwun̄ kè Nebat, ogwu ikwaan̄ kè Solomọn gwun̄ kè Debit, 
onenikpaka ibot inyi ogwu nte uwu, 
7mè inikpulu ebi ikpak ebi kpekup me lek inu geege iwak ikana lek kan̄, mè ikije 
ikeme Reyobuwam gwun̄ kè Solomọn mgbọ îrebe sọntiik gwun̄ ikariọọn̄ge inu 
ìborọ, ìkakaan̄ si efuuk ìbosa ikeke ida ife cha. 
8“Mgbọ keyi, enyi ekitọt ititim akọn̄ ikeme mkpulu Okumugwem, eyi îdọmọbe 
itap me ubọk bọn owot iman kè Debit. Me atikọ, ebi akọn̄ kinyi mîwa enenen, 
enyi mîkaan̄ si owuwa mkpọmfaka eriembuuk alata araran̄ echi Jerobuwam 
orọbe inyi enyi kubọk awaji. 
9Ìre ìkare enyi erieen̄ ebi ngwugwa Okumugwem, ìrere bọn kè Erọn mè ebi 
otoko kè Libai isan̄a, mè iyaka inigobo ebi ngwugwa eyi kinyi ito kubọk ebi ofifi 
ido ekirọ? Ene geelek òkọkọt ikaan̄ gwun̄ eriembuuk ge mè arọọn̄ jaaba isa inu 
ibe enyi enefaka ikwaan̄ etap ọmọ me ubọk, enyi mîra isa irọ ogwu ngwugwa, 
inyi ikisi ikwaan̄ kubọk ogwu ngwugwa inyi inu cha ikarege awaji geege. 

10“Eyi kiji, Okumugwem ore Awaji kiji, eji kpejit ọmọ! Bọn owot iman kè Erọn 
ere ebi ngwugwa ìkisi ikwaan̄ inyi Okumugwem, ebi otoko kè Libai ere ebi ìkitap 
ubọk inyi ema. 
11Ema ekiwọp ngwugwa ewọwọp iriọk ewelegwe mè ikakwun̄ usen geelek inyi 
Okumugwem, mè ikiwọp si nsensi òkidun̄u utop olu igbaalek. Ema ekidọdọmọ 
Fituru Isi Okumugwem itoon̄ me inyọn̄ ikasi inorie ikakaan̄ge mbuban me lek, 
mè ikimin si ebi kè otitọn̄ òkup me lek ngugọọn̄ alata araran̄, inyi ema eketoon̄ 
ikakwun̄ usen geelek. Mije, eji ekirọrọ inu geelek Okumugwem Awaji kiji obe eji 
erọ. Ire, enyi mîjit ọmọ itele. 
12Awaji òwa melek kiji, ọmọ ore ogwu ibot kiji. Mgbọ isikem, ebi ngwugwa kan̄ 
mêwut otita akọn̄ isa igwen akọn̄ inu me lek kinyi. Ebi Ijeren, ikatim akọn̄ me lek 
Okumugwem Awaji ebi nte nte kinyi, mije, enyi kpebekọt itim ikpan̄.” 
13Mgbọ Abija okitumu ikọ chi, Jerobuwam oraria ebi akọn̄ kan̄ ilileek ikana me 
agan̄ udun̄ ebi Juda. Sa me ikeya, mgbọ owuwa ebi akọn̄ ebi Ijeren ekupbe me 
agan̄ isi ebi Juda, usini kiban̄ mîlileek ikana me agan̄ udun̄ ebi Juda. 
14Mgbọ ebi Juda ekanabe isi, eyaka inimun̄ ibe ke akọn̄ îben ema me agan̄ isi mè 
agan̄ udun̄. Ema etataan̄ ukpo igwen Okumugwem, ebi ngwugwa ewuwut otita 
akọn̄ kiban̄, 
15ebi akọn̄ Juda etitiki akọn̄. Mgbọ ebi Juda ekitiki akọn̄, Awaji okpukpulu 
Jerobuwam mè otutuuk ebi akọn̄ Ijeren iwook me isi kè Abija melek ebi Juda. 
16Ebi Ijeren elililim inan̄a me isi ebi Juda, Awaji okakana ebi Ijeren itap me ubọk 
ebi Juda. 
17Abija mè ebi akọn̄ kan̄ ekpakpan̄ ebi Ijeren igwook nsebe nsebe, ire lek efit 
obop ene go me lek ebi akọn̄ ebi Ijeren, ebi ìrọriọọn̄ ukot akọn̄, ekwaan̄be 
irurọn̄ọ. 
18Sa me ikeya, ebi akọn̄ Juda etitim ikpan̄ ebi akọn̄ Ijeren me mgbọ ya. Ebi Juda 
etim ikpan̄ me akọn̄ ya, mije ema esabe Okumugwem Awaji ebi nte nte kiban̄ 
itoon̄ ejit. 
19Abija ogọgọọk Jerobuwam, mè ibọkọ ọmọ ama Beten, mè Jesana, mè Efurọn, 
melek asabọn ama òkukup ikana ama cha geelek. 
20Me ukot kè Abija, Jerobuwam ìkayaka ìkọt ìkaan̄ unye kubọk mgbọ adasi. 
Okumugwem onenisulu Jerobuwam ito, ikwukwu. 
21Ire, Abija okpọkpọ ikimin, mè inye lek. Abija ìdo akọp mè nwa ini, mè ibon akọp 
ibot bọn ebirieen̄ iba mè iba, mè akọp mè ibot bọn ebibaan̄ gweregwen. 
22Otutuuk ofifi inu òrọrọ me ukot mkpulu kè Abija, mè inu îrọbe melek ikọ 
îtumube, mîge otutuuk itap me emen ikpa mfufuk kè Ido ogwu nriran. 

II Mfuf 14 

1Abija onenikwu ifo igọọk ebi nte nte kan̄, ebeben ifuun̄ me ama kè Debit. Asa 
ogwu gwun̄ onenikana ubọọn̄ me irek kan̄. Me ukot mkpulu kè Asa, otutuuk ido 
Juda okukup me esuuk akọp acha. 

Asa îkana ogwu ubọọn̄ Juda 

2Asa îrọ inu ònwọnwọn mè itat me chieen̄ Okumugwem Awaji kan̄. 

3Îgbugbọ otutuuk ntook ngwugwa mè isi-ijọn̄ enamabe inyi ofifi awaji cha 
igwook, mè igbugbọ si ewuuk mfaka cha geelek, mè ichon si uti yọk Asera cha 
igwook. 
4Înyi ebi Juda ida ibe eweek Okumugwem Awaji ebi nte nte kiban̄, mè ekesun̄ 
ikan kan̄ mè ekerọ otutuuk inu geelek îtọbe ibe ekerọ. 
5Îgwak si otutuuk isi-ijọn̄ geelek, mè otutuuk ntook nsensi geelek me otutuuk 
ama ile geelek me Juda. Otutuuk ido Juda okukup me esuuk me ukot kan̄. 
6Asa onenikpọk inama ama mgban akọn̄ cha òkup me Juda, mije otutuuk ido 
okupbe me esuuk. Kpunu ido geege òtitim akọn̄ me lek kan̄ me otutuuk acha cha 
me ukot mkpulu kan̄, mije, Okumugwem înyi ọmọ utelelek. 
7Asa onenitumu inyi ebi Juda ibe, “Eji enekpọk enama ama ile chi, mè ewak 
mgban ekana ema ge ge, mè enama si uwu-oket me emen kiban̄, mè etaak 
otunchit melek olọkọrọ me lek otunchit cha. Lek ijọn̄ yi ìkup si eji me ubọk, mije 
eji ekitọbọ ebum inyi Okumugwem Awaji kiji. Eji mîtọbọ ebum inyi ọmọ, inyinyi 
eji utelelek me agan̄ geelek.” Ema enanama ido kiban̄, inu okpọkpọ ikije ijaan̄ 
ema me lek. 
8Asa îkaan̄ ikpele urum akọn̄: efit obop ebi akọn̄ ita ìkiben ikpele agbọ melek 
otunwa enan̄a me Juda, sà efit obop ebi akọn̄ iba mè akọp jeeta ìkiben asabọn 
agbọ mè ogbaan̄ enan̄a me Benjamin. Otutuuk ife chi ìre ebi usọ akọn̄ ìrọriọọn̄ 
ukot akọn̄. 
9Jera ogwu Etiopia onenijibi akọn̄ inu me lek ebi Juda, melek urum akọn̄ òwawa 
iso efie ene, mè efit uji akọn̄, mè ije inire ama Maresa. 
10Asa onenijibi akọn̄ isibi isi ikweek ọmọ, mè irieen̄ akọn̄ kan̄ me iteke Jefata me 
agba lek ama Maresa. 
11Asa oneniriaak uriaak igwen Okumugwem Awaji kan̄ ibe ikeyi, “Jei 
Okumugwem, ilọ me lek kwun̄, kpunu ogwu òkitap ubọk inyi ogwu ikakaan̄ge 
unye, inyi ikọt itim akọn̄ me lek ogwu ònyenye lek. Jei Okumugwem Awaji kiji, 
tap ubọk nyi eji, mije, îre owu ke eji esa itoon̄ ejit, me erieen̄ kwun̄ si ke eji esibi 
inu ibenitim akọn̄ me lek ikpele urum akọn̄ yi. Owu ore Okumugwem Awaji kiji, 
kachieek ibe ebilene egak owu.” 
12Okumugwem otitim akọn̄ me lek ebi akọn̄ Etiopia me isi kè Asa mè ebi Juda. 
Ebi Etiopia elililiin̄. 
13Asa mè ebi akọn̄ kan̄ elililaba ema mege isi igwook me Gera, mè ikpan̄ ema iwa 
enenen ire lek kpeyaka ikọt ibene isi. Mije, Okumugwem mè urum ebi akọn̄ kan̄ 

ekpukpukpuku ema igwook. Ebi akọn̄ Juda efufum inu iwa enenen me akọn̄ ya 
isa ika. 
14Ebi Juda ejijijaka otutuuk asabọn ama òkup ikana Gera igwook, mije, uga 
ukpook Okumugwem îkeme ebi ama cha enenen. Ebi Juda efufum asabọn ama 
cha irak, mije, inu mfum ojotbe emen ama cha. 
15Ebi Juda mîjijaka si ebi kè uwu ọfọ ebi òkpukpo arọọn̄ igbaalek, mè ikpulu 
owuwa arọọn̄, mè ebot mè aligọ. Ema enenigwu ikom ika inu Jeruselem. 

II Mfuf 15 

Asa înen̄e inu isun̄ 

1Ekwukwu Awaji oneninu me lek kè Ajariya gwun̄ kè Odedi. 

2Inanan̄a ije isi lek kè Asa, mè itumu inyi ibe, “Owu Asa mè otutuuk ebi Juda mè 
ebi Benjamin ìgban̄ utọn̄! Okumugwem òwa melek kinyi, ire enyi ikup melek 
kan̄. Ire enyi iweek ọmọ, enyi mêweek ọmọ imun̄. Ire, ire enyi ijit ọmọ itele, ọmọ 
si môjit enyi itele. 
3Ebi Ijeren mîkup ijọn̄ọ mgbọ kpeyaka ikitọbọ ebum inyi atata Awaji ya, kpekaan̄ 
ogwu ngwugwa òkijeen̄ ema inu, kpekakaan̄ si Ikan Awaji. 
4Ire, mgbọ ufialek okemebe ema, ema egwugwu ikom iweek Okumugwem, Awaji 
ebi Ijeren, mè iweek ọmọ imun̄. 
5Me emen mgbọ cha, kpekikọt isi ije me utelelek, mije, ufialek mè wọlọwọlọ 
ìninin̄ ijot me lek otutuuk ebi ìluk me lek ijọn̄ yi. 
6Ido ge ìkijijaka ofifi ido, ama ge ìkijijaka si ofifi ama, mije, Awaji ìsasa esese 
chieen̄ ùrioon̄ ikitap ufialek ijot otutuuk ere. 
7Ire enyi, ìtet lek ìnye, ikachieek ibe lek iwọ enyi, ke mêkpe enyi mkpukpe ubọk 
ikwaan̄ kinyi.” 
8Mgbọ Asa onọbe ikọ nriran cha ogwu nriran Ajariya gwun̄ kè Odedi otumube, 
itetet lek inye, mè isi ijijaka mkpọmfaka òchichaka inu cha isan̄a me otutuuk Juda 
mè Benjamin mè ama echi ema ebọkọbe me akọn̄ me ijọn̄ ogoon̄ ogoon̄ ebi otoko 
kè Iferem, mè ikpọk inama si ntook ngwugwa Okumugwem eyi òkup me isi irak 
oyet Uwu Mbuban Okumugwem. 
9Inenititiin̄ otutuuk ebi otoko kè Juda, mè otoko kè Benjamin, melek ebi ìnan̄a 
me otoko kè Iferem, mè otoko kè Manasi, mè otoko kè Simiọn ebi ìluk me etete 
kiban̄. Owuwa ene mînan̄a me Ijeren ikana igọọk ọmọ mgbọ ema emun̄be ibe ke 
Okumugwem Awaji kan̄ òwa melek kan̄. 
10Ema etitiin̄ me Jeruselem me òso onyan̄ ita, me òso akọp mè acha go me lek 
mkpulu kè Asa. 
11Me usen ya, ema esasa efit eriembuuk jaaba, mè obop arọọn̄ mè ebot jaaba me 
lek anam ema ekpulube me akọn̄ igwa ngwugwa inyi Okumugwem. 

12Ema enenikaan̄ mgbaan̄-nchieek ibe ke ema mêsa otutuuk ejit kiban̄ mè 
ugwem kiban̄ ikitọbọ ebum inyi Okumugwem Awaji ebi nte nte kiban̄. 
13Ema mîchieek ibe, ene geelek òjijit itọtọbọ ebum inyi Okumugwem, Awaji ebi 
Ijeren, ke ebekpakpan̄ ene ya, mè ìre ogwu ilile mè ìre ogwu sọntiik, mè ìre 
enerieen̄ mè ìre enenwaan̄. 
14Ema enenigbaan̄ inyan̄a ibot inyi Okumugwem isasa irọ mgbaan̄-nchieek 
kiban̄ inye, mè ikidimi ere, mè ikitaan̄ ukpo, mè ikiwut otita mè odu isa ikirie 
ijọk. 
15Otutuuk ebi Juda ebebele ejit me lek inyan̄a-ibot ya, mije, ema esa otutuuk ejit 
kiban̄ inyan̄a ibot ya. Ema enenisa me otutuuk ulọk kiban̄ iweek Awaji, mè iweek 
ọmọ imun̄. Okumugwem onyinyi ema utelelek me agan̄ geelek. 
16Ogwu ubọọn̄ Asa osasan̄a si Maaka nga nte kan̄ me irek kan̄ kubọk nga ogwu 
ubọọn̄, mije îgwuun̄be òchichaka inu uti yọk Asera. Asa ochocho uti yọk nga 
ogwu ubọọn̄ ya ito, mè isọp ikpukpuku, mè ikpulu isi iwọp me iteke Kidọrọn. 
17Ubọk geelek ibe ke Asa ìkajijaka isi-ijọn̄ cha òkup me Ijeren ìsan̄a, ire, Asa ìsasa 
me otutuuk ejit kan̄ ikeke inye melek Okumugwem me otutuuk usen ugwem kan̄. 
18Isasa otutuuk nroon̄ ikwaan̄ alata okuket mè alata araran̄ melek ofifi nroon̄ 
ikwaan̄ cha echi ogwu ute ofakabe itap me ubọk Okumugwem, melek echi ọmọ 
me lek kan̄ si ofakabe itap me ubọk Okumugwem, isa initap me emen Uwu 
Mbuban Awaji. 
19Otutuuk mgbọ cha, mege inire òso akọp acha ita mè go me lek mkpulu kè Asa, 
akọn̄ geege ìkayaka ìtim me Juda ofifi. 

II Mfuf 16 

Òta mgbọ me mkpulu kè Asa 

1Me òso akọp acha ita me gweregwen me lek mkpulu kè Asa, Basa ogwu ubọọn̄ 
Ijeren onenijibi akọn̄ inin̄ Juda, mè isinama mgban ikana ama Rama, isa ikwek 
ido kè Asa ogwu ubọọn̄ Juda, inyi ebi ene ekakọt ìnan̄a isibi, mè ekakọkọt si ìraka 
ìnin̄. 
2Asa onenikpulu alata araran̄ mè alata okuket òkup me emen uwu isun̄-inu cha 
me Uwu Mbuban Okumugwem mè echi òkup me emen uwu ogwu ubọọn̄ isa iria 
ijet Ben-Adadi ogwu ubọọn̄ Aram me Damasikọs ere îkupbe ikikpulu, mè itumu 
inyi ibe, 
3“Emi melek kwun̄ mîkaan̄ mgbaan̄-nchieek, kubọk nte n̄a melek nte kwun̄ si 
ekaan̄be. Kpọ alata okuket mè alata araran̄ ire echi nriabe ijet owu. Nye lek gwak 
mgbaan̄-nchieek kwun̄ melek kè Basa ogwu ubọọn̄ Ijeren, inyi inan̄a ifo, mè ijuuk 
emi itele.” 

4Ogwu ubọọn̄ Ben-Adadi ochechieek melek kè Asa, mè iniria ebi ibot akọn̄ kan̄ 
ibe esi etim akọn̄ me lek ebi Ijeren. Ema esisi, mè itim ikpan̄ ama Ijon, mè Dan, 
mè Aben Mayim, mè otutuuk ama isun̄ inu ebi otoko kè Nafitali. 
5Mgbọ Basa onọbe inu yi òrọrọ, itetele inanama Rama, mè igwu ikom ifo Tirija. 

6Ogwu ubọọn̄ Asa oraria otutuuk ebirieen̄ Juda isi Rama, ema ekpukpulu 
otutuuk ewuuk mè uti cha geelek Basa okisa inama mgban ama ya. Ogwu ubọọn̄ 
Asa onenisa ewuuk cha melek uti cha inama Geba òkup me agan̄ Benjamin, mè 
inama si Mijipa. 
7Me ike mgbọ ya, Anani ogwu òmọọn̄ inu onunu me lek kè Asa ogwu ubọọn̄ Juda, 
mè initumu inyi ibe, “Mije owu osabe ogwu ubọọn̄ Aram itoon̄ ejit, òkasa 
Okumugwem Awaji kwun̄ ìtoon̄ ejit, ebi akọn̄ ogwu ubọọn̄ Aram mînwọnọ owu 
me ubọk. 
8Ìre òkayaka ìkeek ebi akọn̄ Etiopia mè ebi akọn̄ Libiya ìsasa ikpele urum akọn̄ 
melek ogbogbo uji akọn̄ òwawa enenen cha inu? Ire, mije owu osabe 
Okumugwem itoon̄ ejit, ikakana ema itap owu me ubọk, owu otitim ikpan̄ ema. 
9Kpọ, chieen̄ Okumugwem ìkikukup mgbọ geelek me lek otutuuk ene me linyọn̄, 
inyi ọmọ itap unye me emen ebi geelek otutuuk ejit kiban̄ okupbe me lek kan̄. 
Me lek inu yi owu orọbe, owu orọ burubut inu. Mije keya, bene me mgbọ keyi, 
akọn̄ akọn̄ okup inyi owu.” 
10Asa onanaan̄ ejit enenen inyi ogwu òmọọn̄ inu ya mije inu yi îtumube, mè inisa 
me unaan̄-ejit ya itet ogwu òmọọn̄ inu ya itap me mkpọn. Me emen mgbọ ya si, 
ibebene ikitutuku usini ebi ene ikpak ikpak. 
11Otutuuk inu òrọrọ me ukot mkpulu kè Asa, bene me ibebene si re itata kan̄, 
mîge otutuuk itap me emen ikpa mfufuk echi ebi ubọọn̄ Juda mè ebi ubọọn̄ 
Ijeren. 
12Me òso akọp acha ita mè onaan̄ge me lek mkpulu kè Asa, ijo orukan̄ ge orọrọ 
ọmọ me ukot iba kan̄. Ubọk geelek orukan̄ ya onyebe enenen, Asa ìkaweek ntap-
ubọk me ubọk Okumugwem, kpan̄asi ikeya, ikekisi iweek ntap-ubọk me ubọk 
ebi ofia gaalek. 
13Asa onenikwu ifo igọọk ebi nte nte kan̄ me òso akọp acha ini mè ge me lek 
mkpulu kan̄. 
14Ebeben ọmọ ifuun̄ me emen udọn̄-ufuun̄ îrọkọbe isun̄ inyi lek kan̄ me ama kè 
Debit. Emaan̄ ọmọ me inyọn̄ m̀kpata egwookbe owuwa chieen̄ aran̄ utop olu me 
inyọn̄, mè igwook si esese ugwun̄ ekisa irọ inyi nkwukwu ene ikajọ, mè isọk 
ikpele ukan̄ isasa inyi ọmọ umin. 

II Mfuf 17 

Jiosefat îkana ogwu ubọọn̄ Juda 



858 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

1Jiosefat gwun̄ kè Asa onenikana ubọọn̄ me irek kè Asa. Jiosefat otetet lek inye 
ikeke ida ebi Ijeren. 
2Jiosefat ìgwogwook ebi akọn̄ me otutuuk ama mgban akọn̄ geelek òkup me 
Juda, mè isa si owuwa ama me Juda irọ okwukwek akọn̄, mè irọ si ikeya me ama 
ebi otoko kè Iferem echi ogwu ute Asa obọkọbe me akọn̄. 
3Okumugwem okukup melek kè Jiosefat, mije, me okpatu mgbọ me mkpulu kan̄, 
îluk ugwem kan̄ itat kubọk ogwu ute Debit olukbe. Ìkatọbọ ebum ìnyi Baali. 
4Kpan̄asi ikeya, ìkitọbọ ebum inyi Awaji kè nte kan̄, mè ikisun̄ ikan kan̄ geelek. 
Ìkarọ ubọk irọ-inu ebi Ijeren. 
5Okumugwem onenirọ ibe mkpulu ido Juda ikeke inye me ubọk kè Jiosefat. 
Otutuuk ebi Juda ekekiche owuwa uche inyi Jiosefat, isasa me ikeya ibọọn̄ ubọọn̄ 
enenen, mè ikaan̄ umin. 
6Isasa otutuuk ugwem kan̄ inyi Okumugwem. Îgwak si isi-ijọn̄ geelek melek uti 
yọk Asera geelek isan̄a me Juda. 
7Me òso acha ita me mkpulu kan̄, ineniria ebi ikwaan̄ kan̄, Ben-Ayin, mè Obidaya, 
mè Jekaraya, mè Netanen, mè Mikaya, ibe esi ejeen̄ Ikan Awaji me otutuuk ama 
ile geelek me Juda. 
8Îria si usini ebi otoko kè Libai ibe egọọk ema esi. Ebi otoko kè Libai ebi îriabe 
ìre Semaya, mè Netaniya, mè Jebadiya, mè Asayen, mè Semiramot, mè Jeyonatan, 
mè Adonija, mè Tobija, mè Tobu-Adonija, melek ebi ngwugwa, Elisama mè 
Jeyoram. 
9Ema esasa Ikpa Ikan Okumugwem ikaan̄ me ubọk isi ikijeen̄ inu ikana me ido 
Juda. Ema ejijijen̄e ikana otutuuk ama Juda, mè ijeen̄ ebi ene Ikan Awaji. 
10Ukpook Okumugwem oninin̄ ijot emen ebi ofifi ido cha òkukup ikana ido Juda, 
ema kpekọt ita ukpook me lek inu akọn̄ me lek kè Jiosefat. 
11Usini ebi Filisia esasa owuwa inyinyi melek alata okuket ijet Jiosefat kubọk 
ikpoko mkpulu. Ebi Arabu si esasa obop orie arọọn̄ jaaba mè efit jaaba, melek 
obop orie ebot jaaba mè efit jaaba ijet ọmọ. 
12Jiosefat okpọkpọ ikinye lek ifo isi. Înama ama mgban akọn̄ mè ama isun̄-inu 
ikana otutuuk Juda. 
13Îsun̄ inu owuwa owuwa me owuwa ama me Juda, mè isun̄ si owuwa ebi usọ 
akọn̄ ebi ìrọriọọn̄ ukot akọn̄ me Jeruselem. 
14Erieen̄ ebi kiban̄, kubọk egebe me otoko me otoko, ìre ikeyi: Me otoko kè Juda, 
ebi ibot akọn̄ ìkikpulu obop obop ebi akọn̄: Adina ore ogwu ibot, mè ikaan̄ efit 
obop ene ita ebi ìkaan̄ efuuk akọn̄ me irak kan̄; 
15Jeyoyanan ogwu ibot akọn̄ ogọọk, mè ikaan̄ efit obop ene iba mè akọp jeeta me 
irak kan̄. 

16Ogwu ògọgọọk ìre Amasiya gwun̄ kè Jikiri, ogwu òsa lek kan̄ inyi isisi ikwaan̄ 
Okumugwem. Amasiya ìkaan̄ efit obop ene iba me irak kan̄. 
17Me otoko kè Benjamin: Eliada, ogwu usọ akọn̄, ìkaan̄ efit obop ene iba ebi 
ìriọọn̄ ukot akọn̄ ogbaan̄ mè agbọ me irak kan̄. 
18Ogwu ògọgọọk, òrere Jeyosabadi, ìkaan̄ efit obop ene mè akọp jeeta ebi ìkitim 
akọn̄, me irak kan̄. 
19Ebibi ere ebi ìkisi ikwaan̄ me irak ogwu ubọọn̄, kpefuk ebi îtobe ikana me ama 
mgban akọn̄ geelek me otutuuk Juda. 

II Mfuf 18 

Mikaya îben nriran ikeme Eyabu 

(I Ubọọn̄ 22:1-28) 

1Jiosefat onenibọọn̄ ubọọn̄ enenen mè ikaan̄ si umin. Inenido gwun̄ kè Eyabu 
inyi gwun̄ kan̄, ọmọ mè Eyabu ekakana ugot. 
2Mgbọ acha inen mè inen orakabe, Jiosefat onenisi ikpọ Eyabu me Sameria. 
Eyabu okpakpan̄ owuwa arọọn̄ mè eriembuuk isa ibọkọ ọmọ mè ebi melek kan̄ 
itap, mè iniriaak ibe inigọọk ọmọ isi itim akọn̄ me ama Ramot òkup me Giliadi. 
3Eyabu ogwu ubọọn̄ Ijeren onenido Jiosefat ogwu ubọọn̄ Juda ibe, “Ìre owu 
môgọọk emi isi akọn̄ me ama Ramot me Giliadi?” Jiosefat ofọfọọk ibe, “Iin̄ ma! 
Emi melek kwun̄ ìre ge, ebi n̄a si melek ebi kwun̄ ìre ge. Eji mêgọọk owu igbaan̄ 
isi akọn̄ ya.” 
4Jiosefat onenitumu inyi ogwu ubọọn̄ Ijeren ibe, “Dasi week-nu nkeek 
Okumugwem òfo me lek.” 
5Ogwu ubọọn̄ Ijeren onenititiin̄ ebi nriran òsoso efit ene ini, mè inido ema ibe, 
“Ìre eji esi akọn̄ me lek ebi ama Ramot òkup me Giliadi, sà ìre eji ekasi?” Ema 
efọfọọk ibe, “Ogwu ubọọn̄ si, ke Awaji môkana ama ya itap owu me ubọk.” 
6Ire, Jiosefat onenido ibe, “Ìre kpunu ogwu nriran Okumugwem si me ere yi, 
ogwu eji mêkọtbe ido ikọ me otu?” 
7Ogwu ubọọn̄ Ijeren ofọfọọk Jiosefat ibe, “Îkaan̄ si ogwu enerieen̄ ge ogwu eji 
mêkọtbe ido ida Okumugwem inan̄a me otu, ire, emi ǹchacha ene ya, mije, 
ìkakiben ata nriran ìnyi emi, ìkire ijo ijo mgbọ geelek. Erieen̄ kan̄ ìre Mikaya 
gwun̄ kè Imila.” Jiosefat onenifọọk ibe, “Ogwu ubọọn̄, katumu ikeya.” 
8Ogwu ubọọn̄ Ijeren onenigwen ogwu ibot ikwaan̄ kan̄ ge iria ibe, “Si sa Mikaya 
gwun̄ kè Imila na mgbọ keyi mgbọ keyi.” 
9Me ike mgbọ ya, Eyabu ogwu ubọọn̄ Ijeren mè Jiosefat ogwu ubọọn̄ Juda mîtap 
ofọnti ubọọn̄ kiban̄, mè isiki ikweek irek, kpa ogwu me inyọn̄ ogboon̄ ubọọn̄ kan̄, 
me ere igen̄ akpa òkup me otunchit ama Sameria. Ebi nriran cha ekekiben nriran 
me isi kiban̄ me ere ya. 

10Ogwu nriran ge ekigwen Jedikaya gwun̄ kè Kenayana osasa okwukwut irọ 
owuwa iko ibot anam, mè ikitumu ibe, “Okumugwem ìtumu ibe ikeyi: ‘Iko chi ke 
owu obosa igoon̄ ebi Aram igwook, mege owu môkpan̄be otutuuk kiban̄ isan̄a.’ 
” 
11Otutuuk ebi nriran kechilọ ekekiben nriran, mè ikitumu si inu yaage ibe, 
“Ogwu ubọọn̄, si Ramot me Giliadi si tim kpan̄, ke Okumugwem môkana ama ya 
itap owu me ubọk.” 
12Ogwu osat ya eriabe ibe isi igwen Mikaya otutumu inyi Mikaya ibe, “Kpọ, 
otutuuk ebi nriran kechilọ ekiben otu nriran yaage ibe ke inu môje ijaan̄ me lek 
ogwu ubọọn̄. Mun̄ ibe ke ikọ kwun̄ îlibi si ìkike melek ikọ kiban̄. Osire, tumu inu 
òbotop ogwu ubọọn̄ ejit.” 
13Ire, Mikaya ofọfọọk ọmọ ibe, “Kè lek ugwem Okumugwem! Ikọ geelek 
Okumugwem obe emi ntumu, eya ke mbatumu.” 
14Mgbọ Mikaya onube inire, Eyabu ogwu ubọọn̄ onenido ọmọ ibe, “Mikaya, 
tumu-nu! Ìre eji esi etim akọn̄ me lek ama Ramot me Giliadi, sà ìre ekasi?” Mikaya 
ofọfọọk ọmọ ibe, “Ogwu ubọọn̄, ìsi ìsi ìtim ìkpan̄, ke Okumugwem môkana ama 
ya itap enyi me ubọk.” 
15Ogwu ubọọn̄ onenibe ọmọ, “Ìre mgbọ inen ke mbakitumu inyi owu ibe, 
osikitumu ikọ me erieen̄ Okumugwem inyi emi, kitumu atikọ gaalek?” 
16Mikaya ofọfọọk ibe, “Mmun̄ otutuuk ebi Ijeren eyiyalabe ichit inyọn̄ owuwa 
ogoon̄ kubọk arọọn̄ ikakaan̄ge ogwu òkikpukpo. Okumugwem onenitumu ibe, 
‘Ife chi kpekaan̄ ogwu ibot. Tele mè ema egwu ekom, ogwu ikup, ifo uwu kan̄ me 
esuuk.’ ” 
17Ogwu ubọọn̄ Ijeren otutumu inyi Jiosefat ibe, “Ke ntumu inyi owu! Ene yi 
ìkakiben ata nriran ìbak emi mgbọ geege, ìkire ijo ijo mgbọ geelek!” 
18Mikaya okekitumu ifo isi ibe, “Eya orọ, gban̄ ikọ Okumugwem: Mmun̄ 
Okumugwem osikibe ikweek irek me inyọn̄ ogboon̄ ubọọn̄ kan̄, melek urum ebi 
osat emen inyọn̄ ekekebe ikana ọmọ me agan̄ ulom mè agan̄ ujit. 
19Okumugwem okekido ibe, ‘Ekene obosi ileke Eyabu, ogwu ubọọn̄ Ijeren, inyi 
ijibi akọn̄ isi itim me lek ama Ramot me Giliadi, mè isi ikwu me ere ya?’ 
“Bọkọbọkọ otu oninin̄, ge itọt ikeyi, ogwugwulọ òtọt ikilọ. 
20Me òta kan̄, erumun̄ ge oneninan̄a isibi ikeke me isi Okumugwem, mè itumu 
ibe, ‘Emi mâsi ileke.’ “Okumugwem onenido erumun̄ ya ibe, ‘Òborọrọ?’ 
21“Erumun̄ ya ofọfọọk ibe, ‘Mâsi, mè ikana erumun̄ ofiaan̄ me otu otutuuk ebi 
nriran kan̄.’ “Okumugwem obebe ọmọ, ‘Ire ikeya, owu môkọt ileke ọmọ me atikọ. 
Si, mè rọ ikeya.’ 
22“Eya orọ, mgbọ keyi, Okumugwem îtap erumun̄ ofiaan̄ me otu otutuuk ebi 
nriran kwun̄ chi. Okumugwem îtumu ifieek ibe ke jakajaka okup inyi owu.” 

23Jedikaya gwun̄ kè Kenayana ojeje inin̄ lek kè Mikaya, mè itap ọmọ ada me isi, 
mè ido ibe, “Ìre mgbọ owa ke Ekwukwu Okumugwem ojuuk emi itele, mè iyaka 
inikitumu ikọ inyi owu?” 
24Mikaya ofọfọọk ọmọ ibe, “Owu môriọọn̄ me usen ya, mgbọ owu môlibibe isi 
ilet lek me agwut eyi emen emen.” 
25Ogwu ubọọn̄ Ijeren onyinyi ida ibe, “Ìtet Mikaya ìsa ìgwu ìkom ìjet Amọn ogwu 
ibot mkpulu ama, mè Jowas gwun̄ ogwu ubọọn̄, 
26mè ìtumu ìnyi ibe ke ogwu ubọọn̄ ìbe ikeyi: ‘Ìtap ene yi me mkpọn, mè ìkinyi 
ọmọ fituru udun̄ ubọk melek mudim udun̄ ubọk gaalek mege mâkabe me 
utelelek.’ ” 
27Mikaya otutumu ibe, “Ire oka me utelelek, me atikọ, riọọn̄ ibe ke ìkare 
Okumugwem otumu ikọ yi inan̄a me otu n̄a,” mè inibe si, “Enyi otutuuk ebi ìkup 
me ere yi, ìtap iman̄ me lek ikọ yi ntumube!” 

Eyabu îkwu me ama Ramot me agan̄ Giliadi 
(I Ubọọn̄ 22:29-35) 

28Ogwu ubọọn̄ Ijeren melek Jiosefat ogwu ubọọn̄ Juda eneninan̄a isi akọn̄ me 
ama Ramot me Giliadi. 
29Ogwu ubọọn̄ Ijeren otutumu inyi Jiosefat ibe, “Emi mânwene lek sabum ǹnin̄ 
isi akọn̄ ya. Ire, owu tap ofọnti ubọọn̄ kwun̄.” Ogwu ubọọn̄ Ijeren onwenwene 
lek kubọk ọmọ ìkare ogwu ubọọn̄, mè inan̄a isi itim akọn̄ ya. 
30Sabum akọn̄ ya obenebe, ogwu ubọọn̄ Aram înyi ebi ibot uji akọn̄ kan̄ ida ibe, 
“Ikatim akọn̄ me lek ene geelek, mè ìre ebi asasa, mè ìre ebi ilile. Ìtim me lek 
ogwu ubọọn̄ Ijeren gaalek.” 
31Mgbọ ebi ibot akọn̄ cha ìkikọp uji akọn̄ emun̄be Jiosefat, ema ebebe ke ìkpolọlọ 
ogwu ubọọn̄ Ijeren ire ogwa, mè ikana isi ikweek ọmọ ibetim ọmọ akọn̄ me lek. 
Ire, Jiosefat otataan̄ ukpo. Okumugwem otatap ubọk inyi. Sa me ikeya, Awaji 
odada isi ife cha isan̄a ọmọ me lek. 
32Mgbọ ebi ibot uji akọn̄ cha emun̄be ibe ke ìkare ogwu ubọọn̄ Ijeren, ema 
egwugwu ikom, kpeyaka igọọk ọmọ. 
33Me ekakpọge chieen̄, ogwu akọn̄ Aram ge obebene ogbaan̄ kan̄, mè ikpọkpọ 
isook itap me etete ene. Oraan̄ ya okpọkpọ isi itet Eyabu ogwu ubọọn̄ Ijeren, mè 
igwọt itibi agbagba ofọnti akọn̄ kan̄. Ogwu ubọọn̄ otutumu inyi ogwu òkikọp uji 
akọn̄ kan̄ ibe, “Gwu uji kana, mè kọp emi sibi me isi akọn̄, ke mben unan.” 
34Mîtim akọn̄ otutuuk egwe usen ya. Otutuuk mgbọ ya, ebebieen̄ ogwu ubọọn̄ 
ikaan̄ me emen uji akọn̄ kan̄ iyaka isi ikpọ agan̄ ebi akọn̄ Aram ekupbe. Me agan̄ 
ikakwun̄ usen ya, ikwukwu. 

II Mfuf 19 

1Jiosefat ogwu ubọọn̄ Juda onenika inire uwu ubọọn̄ kan̄ me Jeruselem me 
utelelek. 
2Jewu ogwu nriran, gwun̄ kè Anani, onanan̄a isi ichichini ogwu ubọọn̄ Jiosefat, 
mè initumu inyi ọmọ ibe, “Ìre îtat ibe ene itap ubọk inyi ogwu ikpak, mè igọọk 
ogwu òchacha Okumugwem itet unene? Mije inu yi owu orọbe, unaan̄-ejit 
Okumugwem îkeme owu. 
3Ubọk geelek, îkaan̄ ata inu òkup me ugwem kwun̄. Owu ojijaka uti yọk Asera 
isan̄a me otutuuk ido, mè isa otutuuk ejit kwun̄ iweek Awaji.” 

Jiosefat îto ebi oyerebet 

4Jiosefat ìluk me Jeruselem, mè ikinan̄a ije isi ichichini melek ebi ene bene me 
Bieseba me osiki isi ire inyọn̄ ijọn̄ ogoon̄ ogoon̄ ebi otoko kè Iferem me agan̄ 
inyọn̄, mè isa me ikeya irọ inyi ema egwu ekom enegọọk Okumugwem Awaji ebi 
nte nte kiban̄. 
5Jiosefat ototo ebi oyerebet iso ikana me ama me ama me otutuuk ama mgban 
akọn̄ òkup me ido Juda, 
6mè itumu inyi ema ibe, “Ìgbala chieen̄ me lek ikwaan̄ kinyi, mije, ìkare bak me 
lek ebilene ke enyi ekisibi oyerebet, îre bak me lek Okumugwem. Okumugwem 
ọmọ òwa melek kinyi mgbọ geelek enyi ekifieek oyerebet. 
7Eya orọ, ìkaan̄ ukpook Okumugwem me emen kinyi. Ìgbala chieen̄ me lek 
oyerebet geelek enyi ekisibi, mije, me lek Okumugwem Awaji kiji, kpunu mfeen̄, 
kpunu ulibi chieen̄, kpunu si ngan.” 
8Me Jeruselem, Jiosefat îto si usini ebi otoko kè Libai, mè usini ebi ngwugwa, mè 
ebi ibot owot iman ebi Ijeren, ibe ekegọọk esibi oyerebet me inu ofolek Ikan 
Okumugwem, mè ekegọọk enen̄e gọlọgọlọ geelek òkup me etete ebi ene esun̄. 
Ife chi ekaka iniluk me Jeruselem. 
9Înyi ema ida ibe: “Ìkirọ ikwaan̄ kinyi me ukpook Okumugwem, mè atikọ, mè 
otutuuk ejit kinyi. 
10Ire ebi ngwan̄ kinyi ìluk me ama kiban̄ isa oyerebet inu me isi kinyi ofolek ififiin̄ 
eje ene, mè ìre oyerebet ofolek Ikan Awaji, mè ikọ îtọbe, mè orọmijọn̄ kan̄, mè 
ida înyibe, enyi ìtaba ema ubọk me utọn̄, inyi ema ekarọ ibe awọ itet ema me isi 
Okumugwem, inyi unaan̄-ejit Okumugwem ikakeme enyi mè ebi ngwan̄ kinyi. 
Ikeyi ke enyi ebekirọ, inyi awọ ikatet enyi. 
11“Amariya ogwu ibot ngwugwa obore ogwu ibot inyi enyi me inu geelek òfo me 
lek Okumugwem. Jebadiya gwun̄ kè Isimen, ogwu ibot otoko kè Juda obore ogwu 
ibot me inu geelek òfo me lek ogwu ubọọn̄. Ebi otoko kè Libai ebere ebi ibot ikan 
inyi enyi. Ìtet lek ìnye ìkirọ ikwaan̄ kinyi ike îgbebe. Kè Okumugwem ikup melek 
ebi geelek ìrọrọ ijaan̄.” 

II Mfuf 20 



863 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Jiosefat îtim ikpan̄ ebi Mowabu mè ebi Amọn 

1Ike mgbọ okije, ebi Mowabu mè ebi Amọn melek ebi Meyun enenijibi akọn̄ inu 
me lek kè Jiosefat. 
2Etip onenilook Jiosefat ibe, “Urum akọn̄ òmimin enenen òkinan̄a me Edọm me 
usaba okwaan̄ Uchi inu ibonitim owu akọn̄ me lek. Kpọ, ema mîra irere Asasọn 
Tema (òrere Engedi) isan̄a.” 
3Ukpook otetet Jiosefat, itetet lek inye iweek nteme me otu Okumugwem. Inyinyi 
ida ibe otutuuk ebi Juda enin̄ ijin-otu. 
4Ebi Juda enenigbaan̄ ititiin̄ ikiweek ntap-ubọk me ubọk Okumugwem. Ebi ene 
enanan̄a me otutuuk ama geelek òkup me Juda inu inigọọk iweek nteme me otu 
Okumugwem. 
5Jiosefat onanan̄a ikeke me etete ogbogbo ebi ido Juda mè ebi ama Jeruselem cha 
me ere ya ema etitiin̄be me isi ayaya oyet egep Uwu Mbuban Okumugwem, 
6mè iniriaak uriaak ibe: “Jei Okumugwem Awaji ebi nte nte kiji, ìre ìkafat ìre owu 
ore Awaji òkup me inyọn̄? Îre owu okikpulu otutuuk ido geelek òkup me linyọn̄. 
Owu omin, mè ikaan̄ unye, kpunu ene geege òbokọt ikeke ida owu. 
7Jei Awaji kiji, ìre ìkare owu orieen̄ ebi ìdadasi iluk me inyọn̄ ijọn̄ yi isan̄a me isi 
ebi kwun̄ Ijeren, mè inisa ijọn̄ yi ikana inyi bọn kè Ebereyam ogwu unene kwun̄ 
ire mgbọ geelek? 
8Ebi kwun̄ mîluk me inyọn̄ ijọn̄ yi, mè inama Uwu Mbuban ere ekimin Erieen̄ 
kwun̄, mè itumu ibe, 
9‘Mgbọ geelek ùrioon̄ isinu inikeme eji, mè ìre akọn̄ eyi itip-oyerebet, mè ìre ijo 
orukan̄, mè ìre akan̄, mè eji isinu inikeke me isi kwun̄, me isi Uwu Mbuban keyi, 
ere ekimin Erieen̄ kwun̄, ito ito igwen owu me emen ufialek kiji, ke owu mônọ 
eji ida, mè inyan̄a eji isibi.’ 
10“Ire, mgbọ keyi, kpọ-nu ebi Amọn, mè ebi Mowabu, mè ebi ogoon̄ Seya, ebi owu 
okachieekge ibe ebi Ijeren etim akọn̄ me lek me mgbọ ebi Ijeren ekinan̄a me 
Ijipiti isibi, sa me ikeya, ebi Ijeren ejeje inan̄a me lek kiban̄, kpejijaka ema. 
11Mgbọ keyi, kpọ ubọk ife chi ebenisa ijo inu ikpe eji me lek ata inu eji erọbe! 
Kpọ ubọk ema enube ibenirieen̄ eji isan̄a me lek ìrot kiji eyi owu onyibe eji! 
12Jei Awaji kiji, ìre owu òkpofat isibi ema oyerebet me ibot? Mije, eji kpekaan̄ 
unye geege isasa ikọt ikeke ida urum ife chi ìwawa ikeyi, ebi ìsasa akọn̄ inu 
ibenitim me lek kiji. Eji kperọriọọn̄ si inu eji eberọ. Otutuuk chieen̄ kiji ìkup me 
lek kwun̄.” 
13Otutuuk ebi Juda mè ebi nwa kiban̄ mè bọn kiban̄ melek asasa nsabọn kiban̄ 
ekpọkpọ ikeke ikeya me isi Okumugwem. 

14Ekwukwu Okumugwem oneninin̄ emen kè Jayajien gwun̄ kè Jekaraya, gwun̄ 
kè Benaya, gwun̄ kè Jeyien, gwun̄ kè Mataniya, ogwu otoko kè Libai, ogwu owot 
iman kè Asafu, me etete ogbogbo ebi ene cha. 
15Jayajien onenitumu ibe: “Ogwu ubọọn̄ Jiosefat, mè otutuuk ebi Juda mè ebi ìluk 
me Jeruselem, ìgban̄ utọn̄! Okumugwem ìkitumu inyi enyi ibe ikeyi: ‘Ikatet 
ukpook, ikasisik ejit mije urum ebi akọn̄ chi ìwawa enenen, mije, akọn̄ yi ìkakup 
ìnyi enyi, ìkup inyi Awaji. 
16Iyakwut, ìjibi akọn̄ ìsibi ìsi ìkweek ema. Ema ebeje inene me utibi ogoon̄ òkup 
me udun̄ ama Jiji. Enyi mêmun̄ ema me ibot iteke ijọn̄ òkup me emen èwê 
Jeruwen. 
17Ìkare enyi ebetim akọn̄ keyi. Ìmọnọ irek kinyi, mè ìkeke ìnye, mè ìkpọ unyan̄a 
Okumugwem obonyan̄a enyi isibi, enyi ebi Juda mè ebi ama Jeruselem. Ikatet 
ukpook, ikasisik ejit! Iyakwut, ìje ìsibi ìsi ìchichini ema. Okumugwem òwa melek 
kinyi.’ ” 
18Jiosefat ogegele igwook, mè ikana isi ichit me ijọn̄. Otutuuk ebi Juda mè ebi 
ama Jeruselem enanan̄a irọn̄ me ijọn̄ si, mè itọbọ ebum inyi Okumugwem. 
19Usini ebi otoko kè Libai ebi owot iman kè Koyat mè ebi owot iman kè Kora 
enanan̄a ikeke, mè ibene ikitọn̄ Okumugwem, Awaji ebi Ijeren me atalek unye 
ida. 
20Me ofit iwele kan̄, me ata otu ewelegwe, ema enanan̄a ije ikisi emen èwê 
Tekowa. Sabum ema enije, Jiosefat okekeke, mè itumu inyi ema ibe, “Enyi ebi 
Juda mè ebi ama Jeruselem, ìgban̄ utọn̄! Ìkaan̄ ichechieek me lek Okumugwem 
Awaji kinyi, ke ọmọ môbene enyi igwuun̄. Ìkaan̄ si ichechieek me lek ebi nriran 
kan̄, ke inu môje ijaan̄ enyi me lek.” 
21Jiosefat melek ebi ife cha enenitọt otitọt. Mgbọ etọtbe isan̄a, inenigobo ebi 
ìbekọt okwa itọn̄ Okumugwem, mije, ọmọ îkup mbuban me oniin̄ òkup òrirọ 
òrirọ. Ema ekekidimi okwa ikije me isi ebi akọn̄ ikibe: “Ìbe Okumugwem onirọ, 
mije, imumechieen̄ kan̄ ìkikukup ire mgbọ geelek.” 
22Ike ema ekikọt okwa itọn̄ ya isa ikitọn̄ Okumugwem, Okumugwem otatap 
wọlọwọlọ me etete ebi akọn̄ Amọn, mè ebi akọn̄ Mowabu, mè ebi akọn̄ ogoon̄ 
Seya ebi ìjijibi akọn̄ inu ibenitim me Juda, akọn̄ orerie ife cha. 
23Ebi akọn̄ Amọn mè ebi akọn̄ Mowabu egbagbaan̄ ubọk itim akọn̄ me lek ebi 
akọn̄ ogoon̄ Seya, mè ikpan̄ ema isan̄a kpai, ene geege ìkasik. Mgbọ ekpan̄be ebi 
akọn̄ ogoon̄ Seya isan̄a, ema agan̄ iba cha enikana isi ida lek kiban̄, mè ikpan̄ si 
lek kiban̄ isan̄a kpai. 
24Mgbọ ebi Juda ejebe inire ere ema mêkọtbe ibene chieen̄ imun̄ ikpele urum 
akọn̄ ebi ochicha kiban̄ cha me emen èwê, ema eyaka inimun̄ gaalek nkwukwu 
ene nkwukwu ene elilambe ichit otutuuk inyọn̄ ijọn̄ ere ya. Kubọk ene geege 
ikeyi, ìkanwọnọ. 

25Jiosefat mè ebi melek kan̄ enunu ibenifum inu me oyet akọn̄ ya, mè inimun̄ 
ogbogbo inu, melek nkwukwu ene, mè inu unye otu ewe, mè ibene ikikpulu isa 
ifon. Inu mfum cha îwa enenen igak ema ikpukpulu. Ema esa otuuk kè usen ita 
ikpulu inu mfum cha, mije inu cha owabe enenen. 
26Me òso usen ini, ema enenigbaan̄ ititiin̄ me iteke Beraka, mè ikup me ere ya 
ikitọn̄ Okumugwem. Îre mije keyi ke ekigwen ere ya iteke Beraka mege inire 
cherekeyi. 
27Otutuuk ebi Juda mè ebi ama Jeruselem enenigwu ikom ikiwulu òkô ika inu 
Jeruselem, Jiosefat okekije me isi kiban̄. Ema otutuuk ekekinwọọn̄ unwọọn̄, mije, 
Okumugwem îrọ inyi ema enwọọn̄ unwọọn̄ me ibot ebi ochicha kiban̄. 
28Ema ininin̄ Jeruselem, eraraka isi yaage ifo Uwu Mbuban Okumugwem, mè 
ikikwak uneen̄ ile mè uneen̄ olik ita, mè ikiwut otita isa ikinwọọn̄ unwọọn̄. 
29Ukpook Awaji oninin̄ ijot emen ebi mkpulu ebi ofifi ido cha geelek mgbọ ema 
enọbe ibe Okumugwem îtim akọn̄ me lek ebi ochicha ebi Ijeren. 
30Sa me ikeyi, mkpulu kè Jiosefat okukup me esuuk, mije, Awaji kan̄ înyi ọmọ 
utelelek me agan̄ geelek. 

Òta mgbọ me mkpulu kè Jiosefat 
(I Ubọọn̄ 22:41-50) 

31Ikeya ke Jiosefat osa ikpulu Juda. Jiosefat ìre akọp acha ita mè go mgbọ îkanabe 
ogwu ubọọn̄, mè ikup me Jeruselem ikpulu akọp acha iba mè go. Erieen̄ ogwu 
uga ìre Ajuba, gwun̄ kè Siliyi. 
32Jiosefat ìje me akpat ukot ogwu ute Asa, ìkatele mgbọ geege. Sa me ikeya, îrọ 
inu òtatat me chieen̄ Okumugwem. 
33Ire, ìkagbugbọ isi-ijọn̄ cha. Ebi ene kpesa si otutuuk ejit kiban̄ inyi 
Okumugwem Awaji ebi nte nte kiban̄. 
34Otutuuk ofifi inu òrọrọ me ukot mkpulu kè Jiosefat, bene me ibebene si re òta, 
egege otutuuk iso me emen ikpa mfufuk kè Jewu gwun̄ kè Anani, echi îgebe me 
emen ikpa mfufuk ebi ubọọn̄ Ijeren. 
35Ike mgbọ okije, Jiosefat ogwu ubọọn̄ Juda oneninin̄ unene melek kè Ayajaya 
ogwu ubọọn̄ Ijeren, ogwu òkirọ inu ikpak, 
36mè igọọk igbaan̄ itọt inanama owuwa uji ile ebekisa isi ewe me Tasis. Ema 
mînama si uji ile cha me Esiọn Geberi. 
37Elieja gwun̄ kè Dodabayu ogwu Maresa oneniben nriran ikeme Jiosefat ibe, 
“Mije owu onin̄be unene melek kè Ayajaya, Okumugwem môjijaka inu geelek 
owu orọbe.” Uji ile cha okpukpukpuku igwook, kpeyaka ikọt ikọp isi ewe me 
Tasis. 

Jeyoram îkana ogwu ubọọn̄ Juda 

(II Ubọọn̄ 8:17-24) 

1Jiosefat onenikwu ifo igọọk ebi nte nte kan̄, ebeben ifuun̄ me ere efuun̄be ebi 
nte nte kan̄ me ama kè Debit. Jeyoram ogwu gwun̄ onenikana ubọọn̄ me irek kan̄. 
2Ebi ngwan̄ kè Jeyoram gwun̄ kè Jiosefat ìre Ajariya, mè Jeyen, mè Jekaraya, mè 
Ajariayu, mè Maiken, mè Sefatiya. Ebibi otutuuk ere bọn kè Jiosefat ogwu ubọọn̄ 
Juda. 
3Jiosefat înyi ema owuwa inu alata okuket mè alata araran̄, mè owuwa inu unye 
otu ewe, mè inyi ema si ama mgban akọn̄ cha òkup me Juda, inyi ema ere ebi ibot 
me ama cha ge ge. Ire, mkpulu ido Juda ke îyaka itap me ubọk kè Jeyoram, mije, 
ọmọ ore adasi gwun̄ enerieen̄ kan̄. 
4Jeyoram onenibọkọ irek mkpulu ogwu ute ikikpulu. Mgbọ îtetbe irek mkpulu 
ya ikaan̄ inye, isasa oge akọn̄ ikpan̄ otutuuk ebi ngwan̄ isan̄a, mè ikpan̄ si usini 
ebi ibot mkpulu Ijeren igbaalek. 
5Jeyoram ìre akọp acha ita mè iba mgbọ îkanabe ogwu ubọọn̄, mè ikup me 
Jeruselem ikpulu acha jeeta. 
6Jeyoram îrọ ijo ugwem yaage ebi ubọọn̄ Ijeren erọbe, kubọk ebi uwu kè Eyabu 
erọbe, mije, gwun̄ enenwaan̄ kè Eyabu ore nwa kan̄. Îrọ ijo inu me chieen̄ 
Okumugwem. 
7Ire, Okumugwem ìkaweek ijijijaka uwu kè Debit, mije inyan̄a-ibot înyan̄abe 
melek kè Debit, mè itumu ibe ke ọmọ môrọ inyi otitọn̄ eyi mkpulu kè Debit melek 
ebi owot iman kan̄ ibia ire mgbọ geelek. 
8Me ukot kè Jeyoram ke ebi ido Edọm efieek inan̄a me irak mkpulu ido Juda, mè 
inito ubọọn̄ eyi kiban̄. 
9Jeyoram osasa ebi ibot akọn̄ kan̄ melek otutuuk uji akọn̄ kan̄ igbaalek ijibi akọn̄ 
isi ere ya. Ebi Edọm ererieen̄ akọn̄ ikana ọmọ melek ebi ibot uji akọn̄ kan̄ okokop. 
Me eririeen̄, ema ejijibi akọn̄ inin̄ lek ebi Edọm, mè ibum itibi orieen̄ akọn̄ kiban̄, 
mè ilibi ifon. 
10Sa me ikeya ke Edọm obum isibi me irak ubọk ebi Juda mege inire cherekeyi. 
Emen mgbọ ya si ke ama Libina obum si isibi me irak ubọk ebi Juda, mije Jeyoram 
otelebe Okumugwem Awaji ebi nte nte kan̄. 
11Jeyoram înama si isi-ijọn̄ me inyọn̄ ogoon̄ cha òkup me Juda, mè isa me ikeya 
irọ ibe ebi Jeruselem eketọbọ ebum enyi mkpọmfaka, mè irọ si ibe ebi ido Juda 
eje elọ. 
12Jeyoram onenibọkọ ikpa etip ònan̄a me ubọk kè Ilaija ogwu nriran eyi òkitumu 
ibe: “Okumugwem Awaji kè Debit nte kwun̄ ìtumu ibe ikeyi: ‘Owu òkaluk ugwem 
kubọk nte kwun̄ Jiosefat olukbe, mè ìre ubọk Asa ogwu ubọọn̄ Juda olukbe. 

13Kpan̄asi ikeya, owu òyaka ikirọ ijo ugwem yaage ebi ubọọn̄ Ijeren erọbe, mè 
irọ inyi ebi Juda mè ebi Jeruselem ekana egọọk ebi kè ofifi awaji kubọk ebi uwu 
kè Eyabu erọbe. Ògak ge, ebi ngwan̄ kwun̄, ìrere ebi uwu nte kwun̄, ebi 
ìnwọnwọn igak owu, owu otet ikpan̄. 
14Eya orọ, Okumugwem mônisulu ebi ido kwun̄ ikpele osusut, mè isulu si bọn 
kwun̄, mè ebi nwa kwun̄, mè otutuuk inu geelek okaan̄be. 
15Owu me lek kwun̄, owu môbene ikifiak ikpele ijo orukan̄ owot eyi ìkakita, eyi 
òbokininọọn̄ owu usen geelek, mege nkat kwun̄ môgbukube isibi.’ ” 
16Okumugwem onenirọ inyi ebi Filisia mè ebi Arabu ebi ìluluk igbet Etiopia 
enetim akọn̄ me lek kè Jeyoram. 
17Ema ejijibi akọn̄ initim me Juda, mè ibum inin̄, mè ifum inu geelek emun̄be me 
uwu ogwu ubọọn̄, mè ikpulu ebi bọn ebirieen̄ mè ebi nwa igbaalek. Gwun̄ kan̄ 
geege ìkasik ìnyi ọmọ, ilọ me lek kè Jeyowayaji ogwu òrere ijija ichit. 
18Mgbọ eya orakabe, Okumugwem oraria ijo orukan̄ owot eyi kpekikọt igwa itap 
me owot kè Jeyoram. 
19Orukan̄ ya okpọkpọ ikifieek inyi isi. Me òta òso acha iba, nkat kè Jeyoram 
ogbugbuku isibi, ikwukwu melek ikpele unaan̄. Ebi ido kan̄ kpesọk ukan̄ inyi 
ọmọ isasa irọ mkpa kan̄ imin, kubọk erọbe inyi ebi nte nte kan̄. 
20Jeyoram ìre akọp acha ita mè iba mgbọ îkanabe ubọọn̄, mè ikup me Jeruselem 
ikpulu acha jeeta, mè ikwu. Kpunu ene geege òtoto ito mkpa kan̄. Ebeben ifuun̄ 
me ama kè Debit, ire, kpefuun̄ ọmọ me ere ekifuun̄ ebi ubọọn̄. 

II Mfuf 22 

Ayajaya îkana ogwu ubọọn̄ Juda 

(II Ubọọn̄ 8:25-29; 9:21-28) 

1Ebi ama Jeruselem enenisa Ayajaya gwun̄ kè Jeyoram, ogwu òrere ijija ichit, irọ 
ubọọn̄ me irek ogwu ute, mije urum ebi inọ afa Arabu ìninin̄ orieen̄ akọn̄ kiban̄ 
ekpan̄be otutuuk bọn kè Jeyoram ebi ugane isan̄a. Ikeyi ke Ayajaya gwun̄ kè 
Jeyoram onikana ogwu ubọọn̄ Juda. 
2Ayajaya ìre akọp acha iba mè iba mgbọ îkanabe ubọọn̄, mè ikup me Jeruselem 
ikpulu acha ge. Erieen̄ ogwu uga ìre Atalia, gwun̄ gwun̄ kè Omiri. 
3Ayajaya îrọ ijo ugwem yaage ebi uwu kè Eyabu erọbe, mije ogwu uga okiteme 
ọmọ nteme ijo inu. 
4Ayajaya îrọ ijo inu me chieen̄ Okumugwem, kubọk ebi uwu kè Eyabu erọbe, 
mije, ebi uwu kè Eyabu ekinyi ọmọ nteme mgbọ ogwu ute okwube iraka. Îre 
nteme cha si ojijaka ọmọ. 

5Sa me nteme ebi uwu kè Eyabu si ke Ayajaya ogọọk Joram gwun̄ kè Eyabu ogwu 
ubọọn̄ Ijeren isi itim akọn̄ me lek kè Ajayen ogwu ubọọn̄ ido Aram me ama 
Ramot me Giliadi. Ere ya ke ebi Aram etap Joram unan me lek. 
6Joram onenika inu Jesereli inikup, inyi unan îbenbe me Ramot me akọn̄ îsibe isi 
itim me lek kè Ajayen ogwu ubọọn̄ ido Aram ita. Ayajaya gwun̄ kè Jeyoram ogwu 
ubọọn̄ Juda onenisi ikpọ Joram gwun̄ kè Eyabu me Jesereli mije unan ya îbenbe. 
7Awaji onenisa me eyi Ayajaya osibe isi ikpọ Joram ya irọ inyi Ayajaya inan̄a irọn̄. 
Mgbọ yaage Ayajaya orebe uwu kè Joram, ọmọ melek kè Joram enenigbaan̄ isibi 
ibesi ichichini melek kè Jewu gwun̄ kè Nimsi ogwu Okumugwem owuukbe lek 
igobo ibe ijijaka uwu kè Eyabu. 
8Mgbọ Jewu okirọ otu oyerebet Awaji iso me lek uwu kè Eyabu, imumun̄ usini 
ebi ibot mkpulu Juda, mè bọn ngwan̄ kè Ayajaya ebi ìkisi ikwaan̄ inyi Ayajaya, 
mè ikpan̄ ema si igbaalek. 
9Jewu onenikiweek Ayajaya. Ebi melek kan̄ emumun̄ Ayajaya oletbe me Sameria, 
mè itet me agam isa ijet Jewu, Jewu okpakpan̄. Ebeben ifuun̄, mije, mîtumu ibe 
ke îre gwun̄ kè Jiosefat ogwu òsasa otutuuk ejit kan̄ iweek Okumugwem. Sa me 
ikeya, kpunu ofifi ene geege me uwu kè Ayajaya òyayaka ikọt ikaan̄ efuuk ikpulu 
ido Juda. 

Atalia mè Jowas 
(II Ubọọn̄ 11:1-20) 

10Mgbọ Atalia nga kè Ayajaya omun̄be ibe ke Ayajaya gwun̄ kan̄ îkwu, ibebene 
ikikpan̄ otutuuk ebi owot iman ogwu ubọọn̄ me otoko kè Juda. 
11Ire, Jeyoseba, gwun̄ enenwaan̄ kè Jeyoram ogwu ubọọn̄, oneninween lek iben 
Jowas gwun̄ kè Ayajaya isan̄a me etete bọn ogwu ubọọn̄, ebi ebekpakpan̄, isa isi 
ilet me emen agwut, ọmọ melek ogwu òkiban ọmọ. Mije Jeyoseba gwun̄ kè 
Jeyoram ogwu ubọọn̄, òrere si nwa kè Jeyoyada ogwu ngwugwa, orebe ngwan̄ 
kè Ayajaya, ibeben gwun̄ ya isi ilet isan̄a me chieen̄ kè Atalia, inyi ikakpan̄. 
12Sa me ikeya ke elet Jowas acha gweregwen me emen Uwu Mbuban Awaji. 
Otutuuk mgbọ ya, Atalia okekikpulu Juda kubọk ubọọn̄ enenwaan̄. 

II Mfuf 23 

1Me òso acha jaaba, Jeyoyada onenitet lek inye, mè ininyan̄a ibot melek ebi ibot 
akọn̄ ìkikpulu efit efit ebi akọn̄, ìrere Ajariya gwun̄ kè Jeroyam, mè Isimen gwun̄ 
kè Jeyoyanan, mè Ajariya gwun̄ kè Obedi, mè Maseya gwun̄ kè Adaya, mè Elisafat 
gwun̄ kè Jikiri. 
2Ema enenije ikana otutuuk ido Juda isi igween̄ ebi otoko kè Libai, mè ebi ibot 
me owot iman geelek me Ijeren ititiin̄ me Jeruselem. 
3Otutuuk ife cha enenikup me Uwu Mbuban inyan̄a ibot melek ogwu ubọọn̄. 
Jeyoyada onenitumu inyi ema ibe, “Îre gwun̄ ogwu ubọọn̄ obokpulu, kubọk 
Okumugwem ochieekbe use òfo me lek owot iman kè Debit. 

4Inu enyi eberọ ìre ikeyi: Enyi ebi ngwugwa mè ebi otoko kè Libai, enyi isinu 
ikwaan̄ me Usen Mbuban, ìfele lek kinyi irek ita. Irek ge môkup me otutuuk isotu 
ikibem; 
5irek ge môkup me uwu ogwu ubọọn̄ ikibem, irek ge òsisik môkup me Otunchit 
Ọdọ. Otutuuk ebi ofifi ene mênenikup me otutuuk oyet egep Uwu Mbuban 
Okumugwem. 
6Ikatele ibe ene geege iraka inin̄ emen Uwu Mbuban Okumugwem, îtata ebi 
ngwugwa mè ebi otoko kè Libai ebi ìkup me ikwaan̄, mije ema egwọkbe lek, mè 
ikup me mbuban. Otutuuk ebi ofifi ene ebekup me irek ikwaan̄ Okumugwem 
otapbe ema me ubọk ibe ekerọ. 
7Enyi ebi otoko kè Libai ìkeke ìkana ogwu ubọọn̄ okokop, melek nroon̄ akọn̄ me 
ubọk kinyi. Ene geelek òninin̄ Uwu Mbuban, ìkpan̄. Ìkup melek ogwu ubọọn̄ 
mgbọ geelek, me ere geelek ìbosi.” 
8Ebi otoko kè Libai mè otutuuk ebi ido Juda erọrọ otutuuk inu cha kubọk 
Jeyoyada ogwu ngwugwa onyibe ema ida. Ogwu ikup, ìje melek ebi ikwaan̄ ìkup 
me irak kan̄ ebi ìkup me ikwaan̄ me Usen Mbuban, mè ebi kpekup me ikwaan̄ 
me Usen Mbuban, mije, Jeyoyada ìkatele ibe ene geege ikakup. 
9Jeyoyada onenikpulu otunwa kè Debit ogwu ubọọn̄, mè agbọ ilile mè agbọ ijija, 
echi òkup me Uwu Mbuban Awaji, isa itaak me ubọk ebi ibot akọn̄ cha ìkikpulu 
efit efit ebi akọn̄. 
10Inenito otutuuk ene me irek kiban̄, ogwu ikup melek nroon̄ akọn̄ kan̄ me ubọk. 
Ema ekekeke ikana ogwu ubọọn̄ okokop, ibene me utọn̄ Uwu Mbuban agan̄ 
inyọn̄ isi ire utọn̄ agan̄ osiki, me agba lek ntook ngwugwa mè agba lek Uwu 
Mbuban me lek kan̄. 
11Jeyoyada mè ebi bọn enenisan̄a Jowas gwun̄ ogwu ubọọn̄ isibi inu, mè 
inikwuun̄ ọmọ okpibot ubọọn̄, mè iniben Ikpa Ikan ikana itap ọmọ me ubọk, mè 
irọ ọmọ ubọọn̄, mè itọkọ ọmọ aran̄ me ibot. Otutuuk ene edidimi ukpo unwọọn̄ 
ikibe, “Ogwu ubọọn̄, luk ugwem jọn̄ọ!” 
12Mgbọ yaage Atalia onọbe ebi ene ekitaan̄ ukpo unwọọn̄ ya, mè ikilibi ikana ere 
ikinwọọn̄ ogwu ubọọn̄, inanan̄a ije inu me lek ife cha me ere Uwu Mbuban. 
13Ikpọkpọ, mè imun̄ Jowas ogwu ubọọn̄ okekebe me agba lek atà ere ebi ubọọn̄ 
ekikeke, me agba isotu Uwu Mbuban. Ebi ibot akọn̄ mè ebi ìkiwut otita ekekeke 
me agba lek ogwu ubọọn̄, otutuuk ebi ido ekekibele ejit, mè ikiwut otita. Ebi ìkọt 
okwa ekekikọt okwa, mè ikikwak nkwukwak, ebi ene ekekichieek igwook. Atalia 
otataba ofọnti òkup ọmọ me lek igwak, mè ikitaan̄ ukpo ibe, “Mîgwak ido! 
Mîgwak ido!” 
14Jeyoyada ogwu ngwugwa oraria ebi ibot akọn̄ ìkikpulu efit efit ebi akọn̄, ebi 
ìkikpọ chieen̄ me lek ebi akọn̄ me ere ya ibe: “Ìsan̄a ogwu enenwaan̄ ya ìsan̄a me 
etete ebi akọn̄. Ene geelek òjeje igọọk ọmọ, ìcho ìfiin̄. Ikakpan̄ ogwu enenwaan̄ 
ya me emen Uwu Mbuban Okumugwem.” 

15Etetet Atalia mgbọ îjebe ire Otunchit Inyinya eyi òkup me lek uwu ogwu 
ubọọn̄, mè ikpan̄ ọmọ me ere ya. 
16Jeyoyada onenigbaan̄ inyan̄a ibot melek otutuuk ebi ido Juda melek ogwu 
ubọọn̄ ibe ke ema mêkana ebi eyi Okumugwem. 
17Ema otutuuk enenigbuku isi lek uwu yọk Baali, mè igbugbọ igwook me ijọn̄, 
mè igbugbọ si ntook kan̄ geelek melek mkpọmfaka kan̄ geelek, mè itet Matan 
ogwu ngwugwa Baali ikpan̄ me isi ntook cha. 
18Jeyoyada onenikana ikwaan̄ Uwu Mbuban Okumugwem itap me ubọk ebi 
ngwugwa, ìrere ebi otoko kè Libai, ebi Debit okanabe ikwaan̄ Uwu Mbuban itap 
me ubọk. Îre ema ekigwa ngwugwa ewọwọp iriọk inyi Okumugwem kubọk 
egebe me Ikan kè Mosis ibe ekerọ, mè ekenwọọn̄ unwọọn̄, mè ekekọt okwa ike 
Debit odọmọbe ibe ekerọ. 
19Jeyoyada ìtoto ebi ìkibem ere iso otutuuk isotu otunchit geelek òkup me Uwu 
Mbuban Okumugwem, inyi ene geelek òkaan̄ orieen̄ me lek ikakọt ìraka ìnin̄. 
20Jeyoyada onenititiin̄ ebi ibot akọn̄ ìkikpulu efit efit ebi akọn̄, mè ebi ibot 
mkpulu, mè ebi ibot ikwaan̄ me ido, mè otutuuk ebi ido, mè inisan̄a ogwu ubọọn̄ 
me emen Uwu Mbuban Okumugwem isa ikwala isibi inu. Ema enenije itibi 
Otunchit Agan̄ Inyọn̄ ininin̄ emen uwu ogwu ubọọn̄, mè inibene ogwu ubọọn̄ 
itoon̄ me inyọn̄ ogboon̄ ubọọn̄. 
21Otutuuk ebi ido ererie ijọk. Jeruselem onenikup me esuuk, mije ekpan̄be 
Atalia. 

II Mfuf 24 

Jowas îkpọk inama ere ògbugbugbọ me lek Uwu Mbuban 

(II Ubọọn̄ 12:1-16) 

1Jowas ìre acha jaaba mgbọ îkanabe ogwu ubọọn̄, mè ikup me Jeruselem ikpulu 
Juda akọp acha ini. Erieen̄ ogwu uga ìre Sibiya ogwu Bieseba. 
2Me ògat ugwem kè Jeyoyada ogwu ngwugwa, Jowas îrọ inu òtatat me chieen̄ 
Okumugwem. 
3Jeyoyada ogobo ebibaan̄ iba inyi ọmọ me lek nwa, îboboon̄ bọn ebirieen̄ mè bọn 
ebibaan̄ me owot kiban̄. 
4Ike mgbọ okije, Jowas onenitumu ifieek ibe ke ọmọ mônikpọk inama ere 
ògbugbugbọ me lek Uwu Mbuban Okumugwem. 
5Inenititiin̄ ebi ngwugwa mè ebi otoko kè Libai, mè ininyi ema ida ibe, “Ìje ìkana 
otutuuk ama Juda mgbọ keyi, mè ìbọkọ ikpoko otutuuk ebi Ijeren ekikpe me acha 
me acha, ìsa ìnikpọk ìnama ere ògbugbugbọ me lek Uwu Mbuban Awaji kinyi. 
Ìgwagwat lek ìrọ.” Ire, ebi otoko kè Libai kpegwat lek isi ikwaan̄ ya mgbọ yaage. 

6Ogwu ubọọn̄ onenigwen Jeyoyada ogwu ibot ebi ngwugwa ido ibe, “Ìre keke orọ 
owu òkanyi ebi otoko kè Libai ida ibe ebọkọ ebi Juda mè ebi Jeruselem otitip ido 
ya eyi Mosis ogwu ikwaan̄ Okumugwem mè otutuuk ebi ido Ijeren enyibe ida ibe 
ekebọkọ ekesa erọ ikwaan̄ me lek Atanga Inyan̄a-ibot?” 
7Ebi ìkigọọk Atalia, ijo enenwaan̄ ya, mîbum inin̄ emen Uwu Mbuban Awaji, mè 
ikpulu nroon̄ ikwaan̄ Uwu Mbuban Okumugwem cha òkup mbuban isa ikisi 
ikwaan̄ inyi Baali. 
8Ogwu ubọọn̄ oneninyi ida, enenigon okop ge, mè iben iyik me oyet me agba lek 
otunchit Uwu Mbuban Okumugwem. 
9Enenilook ikana ido Juda mè ama Jeruselem ibe otutuuk ene esa otitip ya, eyi 
Mosis ogwu ikwaan̄ Awaji onyibe ida me emen èwê ibe otutuuk ebi Ijeren 
ekekpe, enu enenyi Okumugwem. 
10Otutuuk ebi ibot mkpulu mè otutuuk ebi ido ebebele ejit, mè ikisa otitip kiban̄ 
initap me emen okop ya mege okop ya ojojot. 
11Ebi otoko kè Libai isisa okop ya ijet ebi ibot ikwaan̄ ogwu ubọọn̄, mè ema 
isimun̄ ibe ke ikpoko òkup me emen îwa, ogwu uti ikpa ogwu ubọọn̄ melek ogwu 
ikwaan̄ ogwu ibot ngwugwa mîra inigwook ikpoko cha isan̄a, mè iyaka isa okop 
ya inyi ibe esa esi eyik me irek kan̄. Ikeyi ke erọ me usen me usen, mè isa ikaan̄ 
ikpoko òwawa enenen. 
12Ogwu ubọọn̄ mè Jeyoyada enenisa ikpoko cha inyi ebi ìkirọ ikwaan̄ geelek 
eberọ me lek Uwu Mbuban Okumugwem. Enenikpe ebi usọ ikwaan̄ inama uwu, 
mè ebi usọ ikwaan̄ uti, mè ebi usọ ikwaan̄ okwukwut, mè ebi usọ ikwaan̄ ekwe, 
ibe enekpọk enama ere ògbugbugbọ me lek Uwu Mbuban Okumugwem. 
13Ebi ìkikpọ chieen̄ me lek ikwaan̄ ya egwugwuun̄ chieen̄ isi ikwaan̄ ya, ikwaan̄ 
ya ojeje ijaan̄ me ubọk kiban̄. Ema ekpọkpọk inama Uwu Mbuban Awaji ya ikpọ 
me lek ubọk îkupbe me adasi, mè irọ inyi inye enenen. 
14Mgbọ ikwaan̄ Uwu Mbuban ya otabe, enenisa ikpoko òsisik inu ininyi ogwu 
ubọọn̄ mè Jeyoyada. Esasa ikpoko cha irọ owuwa nroon̄ ikwaan̄ me Uwu 
Mbuban Okumugwem, nroon̄ ekisa isi chieen̄ ikwaan̄ geelek, mè nroon̄ ikwaan̄ 
ngwugwa ewọwọp iriọk, mè ebi kè nkọm, mè nroon̄ alata araran̄ mè echi alata 
okuket. Me otutuuk mgbọ Jeyoyada okupbe me ugwem, ekigwagwa ngwugwa 
ewọwọp iriọk mgbọ geelek me Uwu Mbuban Okumugwem. 
15Jeyoyada onenikan ijaan̄ lek, mè irie ugwem kan̄ ijot, mè inikwu mgbọ îsobe 
efit mè akọp acha ita. 
16Efufuun̄ ọmọ me etete ebi ubọọn̄ me ama kè Debit, mije, ọmọ îrọ ata inu me 
Ijeren, mè irọ inyi Awaji, mè irọ si me lek Uwu Mbuban Awaji. 

Jowas îrọ ijo inu 

17Mgbọ Jeyoyada okwube iraka, ebi ibot mkpulu ido Juda enunu initọbọ ibot inyi 
ogwu ubọọn̄ Jowas, ogwu ubọọn̄ ogbagban̄ utọn̄ inyi ema. 

18Ebi Juda etetele Uwu Mbuban Okumugwem Awaji ebi nte nte kiban̄, mè isi 
ikitọbọ ebum inyi uti yọk Asera melek mkpọmfaka kan̄ cha. Awaji onanaan̄ ejit 
inyi ebi Juda mè ebi Jeruselem. 
19Okumugwem oraria ebi nriran ibe enerọ inyi ema egwu ekom eka egọọk ọmọ. 
Ebi nriran cha etataba ema ubọk me utọn̄, ire, ema kpechieek igbagban̄. 
20Ekwukwu Awaji oninin̄ emen kè Jekaraya gwun̄ kè Jeyoyada ogwu ngwugwa, 
inanan̄a ikeke me isi ebi Juda, mè inibe ema, “Awaji ìtumu ibe ikeyi: ‘Keke orọ 
mè enyi ejit irọrọ ikọ Okumugwem otọbe? Inu geege ìkpoje ijaan̄ enyi me lek. 
Mije enyi ejitbe Okumugwem, ọmọ si îjit enyi itele.’ ” 
21Ire, ema etoto okpin inyi Jekaraya, ike ogwu ubọọn̄ onyibe ida, mè isa ewuuk 
itọbọ ikpan̄ me emen egep Uwu Mbuban Okumugwem. 
22Ogwu ubọọn̄ Jowas ìkayaka ìkeek ata ejit eyi Jeyoyada nte kè Jekaraya okaan̄be 
me lek kan̄, kpan̄asi keya, itetet gwun̄ ogwu òrọrọ ọmọ ata inu ikpan̄. Mgbọ 
Jekaraya obokwu, itutumu ibe, “Kè Okumugwem imun̄, mè ido urieek.” 
23Me ibot acha ya, ebi akọn̄ Aram esasa akọn̄ inu me lek kè Jowas, mè inin̄ Juda 
mè Jeruselem, mè ikpan̄ otutuuk ebi ibot mkpulu isan̄a kpai, mè iria otutuuk inu 
geelek ema efumbe ijet ogwu ubọọn̄ kiban̄ me Damasikọs. 
24Ubọk geelek otu ifuk ebi akọn̄ Aram ebi ìnunu ikawage, Okumugwem okakana 
ebi akọn̄ ebi Juda ìwawa enenen igak eyi kiban̄ itap ema me ubọk, mije ebi Juda 
ejitbe Okumugwem Awaji ebi nte nte kiban̄. Jowas si obọbọkọ itip-oyerebet 
ògbegbe ọmọ. 
25Sabum ebi akọn̄ Aram ekinan̄a me Juda ifo, ema mîtap Jowas ikpele unan me 
lek. Ebi ibot ikwaan̄ kan̄ enenito okpin inyi ọmọ, mè ikpan̄ ọmọ me inyọn̄ 
mkpilaak kan̄, mije îkpan̄be gwun̄ kè Jeyoyada ogwu ngwugwa. Ebeben ọmọ 
ifuun̄ me ama kè Debit, ire, kpefuun̄ ọmọ me ere ekifuun̄ ebi ubọọn̄. 
26Ebi ìtoto okpin inyi Jowas ya ìre Jabadi gwun̄ kè Semeyat ogwu enenwaan̄ 
Amọn, mè Jeyosabadi gwun̄ kè Simirit ogwu enenwaan̄ Mowabu. 
27Mfufuk ofolek bọn kè Jowas, mè owuwa nriran ebenbe ikeme ọmọ, mè inu 
ofolek ike îkpọkbe inama Uwu Mbuban Awaji, mîge otutuuk itap me emen ikpa 
mfufuk ebi ubọọn̄. Amajiya ogwu gwun̄ onenikana ubọọn̄ me irek kan̄. 

II Mfuf 25 

Amajiya îkana ogwu ubọọn̄ Juda 

(II Ubọọn̄ 14:2-20) 

1Amajiya ìre akọp acha iba mè go mgbọ îkanabe ogwu ubọọn̄, mè ikup me 
Jeruselem ikpulu akọp acha iba mè onaan̄ge. Erieen̄ ogwu uga ìre Jeyowadin 
ogwu Jeruselem. 
2Amajiya îrọ inu òtatat me chieen̄ Okumugwem, ire, ìkarọ me otutuuk ejit kan̄. 

3Mgbọ îmun̄be ibe ke mkpulu kan̄ îkeke inye, ikpakpan̄ ebi ibot ikwaan̄ kan̄ cha 
ebi ìkpakpan̄ nte kan̄ ogwu ubọọn̄. 
4Ire, ìkakpan̄ bọn ebirieen̄ ebi ife cha. Ìrọ ikeya igọọk me inu egebe me emen 
Ikpa Ikan, me emen ikpa kè Mosis, ere Okumugwem onyibe ida ibe, “Kpebekpan̄ 
ebi ute mije nrọ-nlọ ebi bọn, kpebekpan̄ si nsabọn mije nrọ-nlọ ebi nte kiban̄; 
ene geelek ìbokwu mkpa mije ijo inu kan̄.” 
5Amajiya onenigwen ebi otoko kè Juda mè ebi otoko kè Benjamin ititiin̄, mè 
inidọmọ ema otutuuk me owot iman me owot iman itaak me irak ebi ibot akọn̄ 
ebi ìkikpulu obop obop ene mè ebi ìkikpulu efit efit ene. Inenifuk ebi ìsoso akọp 
acha iba mè iraka, ema erere efit obop nsabọn irieen̄ ita ebi mêkọtbe iben 
otunwa mè agbọ isibi isi akọn̄. 
6Amajiya îbọkọ si efit obop ebi akọn̄ Ijeren me ọkọ igbaalek, mè ikpe obop kilo 
alata okuket ita, mè efit kilo ini inyi ema. 
7Ire, ogwu ikwaan̄ Awaji ge onunu initumu inyi Amajiya ibe, “Ogwu ubọọn̄, kasa 
ebi akọn̄ Ijeren ìgbaalek ìsi akọn̄, mije, Okumugwem ìkakup melek ebi Ijeren, 
ìkakukup si melek ebi otoko kè Iferem. 
8Mije, ikerere owu òsisi, mè inye lek itim akọn̄ ijaan̄, Awaji môrọ inyi ebi ochicha 
kwun̄ etim ekpan̄ owu. Mije, Awaji îkaan̄ unye isasa itap ubọk inyi ene, mè ikaan̄ 
si unye isasa irọ inyi etim ekpan̄ ene.” 
9Amajiya onenido ogwu ikwaan̄ Awaji ya ibe, “Sà obop kilo alata okuket ita, mè 
efit kilo ini cha eyi mkpebe inyi ebi ọkọ akọn̄ Ijeren cha ye?” Ogwu ikwaan̄ Awaji 
ya ofọfọọk ibe, “Okumugwem môkọt inyi owu eyi òwawa igak ikeya.” 
10Amajiya oneninyi ida ibe ebi akọn̄ ìnan̄a me otoko kè Iferem efon, ema efofon. 
Ire, ema enanaan̄ ejit enenen me lek ebi Juda, mè isa me unaan̄-ejit inan̄a ifon. 
11Amajiya onenitet lek inye, mè isa ebi akọn̄ kan̄ isi akọn̄ me iteke Uchi, mè ikpan̄ 
akọp obop ebi akọn̄ Seya. 
12Ebi akọn̄ Juda etetet si akọp obop ebi Edọm me agam, mè isa isi inyọn̄ ubene 
orioon̄ ge, mè ikup me inyọn̄ ibot orioon̄ ya itọọn̄ ema igwook me ijọn̄, ema 
erururọn̄ọ ikpọk isan me lek ewuuk me ijọn̄. 
13Me ike mgbọ ya, ebi ọkọ akọn̄ Ijeren cha ebi Amajiya obe egwu ekom efon, mè 
ekagọọk ema ìsi akọn̄, esisi enun̄unun̄ me owuwa ama ile òkup me Juda, ibene 
me Sameria isi ire Bet Oron, mè ikpan̄ obop ene ita, mè ifum ogbogbo inu isa ifon. 
14Mgbọ Amajiya otimbe ikpan̄ ebi Edọm, mè ikika, isasa owuwa mkpọmfaka ebi 
Edọm igbaalek ika, mè ininama isi-ijọn̄ itap isa irọ awaji kan̄, mè ikitọbọ ebum 
inyi, mè ikiwọp ngwugwa inyi. 
15Okumugwem onanaan̄ ejit enenen inyi Amajiya, mè iniria ogwu nriran ge isi 
lek kan̄. Ogwu nriran ya onenisi ido ọmọ ibe, “Keke orọ owu okitọbọ ebum inyi 
awaji ebi ofifi ido, echi kpekọt inyan̄a ebi kiban̄ isibi me ubọk kwun̄?” 

16Ikọ ya me otu ogwu nriran, Amajiya otutumu inyi ọmọ ibe, “Ìre eji eria owu ibe 
owu ònoteme ogwu ubọọn̄ nteme? Chit otu. Ìre òkiweek ibe ekpan̄ owu?” Ogwu 
nriran ochichit otu, mè initumu ibe, “Nriọọn̄ ibe ke Awaji îra itumu ifieek ijijijaka 
owu, mije owu orọbe inu yi, mè ijit igbagban̄ utọn̄ me lek nteme n̄a.” 
17Amajiya ogwu ubọọn̄ Juda onenibọkọ nteme me otu ebi nteme kan̄, mè iniria 
etip ijet Jeyowas gwun̄ kè Jeyowayaji, gwun̄ kè Jewu ogwu ubọọn̄ Ijeren ikiriak 
ìre inyi ibe: “Sibi na, inyi eji echichini isi mè isi me oyet akọn̄.” 
18Ire, Jeyowas ogwu ubọọn̄ Ijeren onenisa urọk ifọọk Amajiya ogwu ubọọn̄ Juda 
otu ibe: “Kpọ, ukpak ge me oron Lebanọn ìria etip isi lek ilip me oron Lebanọn 
yaage ibe, ‘Sa gwun̄ kwun̄ enenwaan̄ che olom nyi gwun̄ n̄a enerieen̄.’ Me 
ekakpọge chieen̄, anam ge me oron Lebanọn onenije iraka, mè ijak ukpak ya 
ikpukpuku. 
19Owu òkitumu me ejit kwun̄ ibe ke owu otim akọn̄ ikpan̄ Edọm, mè isa me ikeya 
ikibene lek, mè ikigugo lek. Ire, siki kweek irek me uwu kwun̄. Òjeje ikiweek 
itatap lek kwun̄ me ùrioon̄, mè itap si ebi Juda igbaalek?” 
20Ire, Amajiya ìkagban̄, mije îre Awaji orọ ibe ikup ikeya, inyi ọmọ isa me ikeya 
ikana ema itap me ubọk kè Jeyowas, bak me lek ema ekitọbọ ebum inyi awaji ebi 
Edọm cha. 
21Jeyowas ogwu ubọọn̄ Ijeren onenijibi akọn̄ isi ichichini Amajiya ogwu ubọọn̄ 
Juda isi mè isi me Bet Semes me Juda. 
22Ebi Ijeren etitim ikpan̄ ebi Juda me akọn̄ ya, ebi Juda elilim ifon uwu kiban̄. 

23Jeyowas ogwu ubọọn̄ Ijeren otetet Amajiya ogwu ubọọn̄ Juda, gwun̄ kè Jowas, 
gwun̄ kè Jeyowayaji, me agam me Bet Semes. Jeyowas osasa Amajiya igbaalek isi 
Jeruselem, mè igbugbọ mgban ama Jeruselem ibene me otunchit Iferem isi ire 
otunchit Mfufọ. Ere îgbugbọbe îjọn̄ọ iso efit ejit ge. 
24Jeyowas onenikpulu otutuuk alata araran̄ mè alata okuket mè otutuuk nroon̄ 
ikwaan̄ emun̄be me Uwu Mbuban Okumugwem echi Obedi-Edọm okikpọ chieen̄ 
me lek, mè ikpulu si otutuuk inu ubọọn̄ geelek òkup me ere isun̄-inu me uwu 
ogwu ubọọn̄, mè itet si owuwa ebi ene agam agam me isi akọn̄ isa igbaalek igwu 
ikom ifo Sameria. 
25Mgbọ Jeyowas gwun̄ kè Jeyowayaji ogwu ubọọn̄ Ijeren okwube iraka, Amajiya 
gwun̄ kè Jowas ogwu ubọọn̄ Juda îluk ugwem akọp mè acha go itoon̄ me inyọn̄. 
26Otutuuk ofifi inu òrọrọ me ukot mkpulu kè Amajiya, bene me ibebene si re òta, 
mîge otutuuk itap me emen ikpa mfufuk ebi ubọọn̄ Juda mè ebi ubọọn̄ Ijeren. 
27Bene me mgbọ Amajiya otelebe igọgọọk Okumugwem, ebi ene me Jeruselem 
ebebene ikitọt ikpakpan̄ ọmọ. Ililibi ifo Lakis. Eraria ebi ene igọọk ọmọ me Lakis, 
ife cha ekpakpan̄ ọmọ me ere ya. 
28Ebeben nkwukwu kan̄ me inyọn̄ inyinya isa ika inu inifuun̄ me ama kè 
Debit, me ere efuun̄be ebi nte nte kan̄. 

II Mfuf 26 

Ujaya îkana ogwu ubọọn̄ Juda 

(II Ubọọn̄ 14:21-22; 15:1-7) 

1Otutuuk ebi Juda enenisa Ujaya, gwun̄ kè Amajiya, òrere gwun̄ akọp mè acha 
gweregwen, irọ ubọọn̄ me irek ogwu ute. 
2Mgbọ Amajiya okwube iraka, îre Ujaya okpọk ibọkọ ama Elat isa inyi ebi Juda, 
mè ikpọk ama ya si inama. 
3Ujaya ìre akọp mè acha gweregwen mgbọ îkanabe ogwu ubọọn̄, mè ikup me 
Jeruselem ikpulu akọp acha go mè iba. Erieen̄ ogwu uga ìre Jekolia, ogwu 
Jeruselem. 
4Ujaya îrọ inu òtatat me chieen̄ Okumugwem, kubọk Amajiya ogwu ute orọbe. 

5Ujaya îweek Awaji me otutuuk mgbọ Jekaraya, ogwu òkiteme ọmọ nteme me 
ukpook Awaji, okupbe me ugwem. Otutuuk mgbọ îkiweek Okumugwem, Awaji 
okekirọ ibe inu ije ijaan̄ me lek kan̄. 
6Ujaya onenisi itim akọn̄ me lek ebi Filisia, mè igbugbọ mgban ama Gat, mè eyi 
ama Jabine, mè eyi ama Asidọdu si igwook, mè ikpọk inama ama echi òkup me 
agba lek Asidọdu, mè owuwa ama òkup me ofifi agan̄ me ido Filisia. 
7Awaji onenitap ubọk inyi Ujaya, ititim akọn̄ ikpan̄ ebi Filisia, mè ebi Arabu ebi 
ìluk me Guru-Baali mè ebi Meyun. 
8Ebi Amọn ekekinikpe otitip mkpulu inyi Ujaya. Etip kan̄ otataan̄ mege isi 
igwook me otubọk ijọn̄ ido Ijipiti, mije ọmọ okanabe ogwu ònyenye lek enenen. 
9Ujaya înama owuwa uwu-oket me Jeruselem me otunchit Mfufọ, mè otunchit 
Iteke, mè inama si ge me agba lek mfufọ òkup me lek mgban ama, mè irọ uwu-
oket cha ikeke inye. 
10Înama si owuwa uwu-oket me emen èwê, mè irọkọ si owuwa udọn̄ mudim, 
mije îkaan̄be anam iwa enenen me lek orioon̄ ebon ogoon̄ mè lek iteke ijọn̄. 
Îkaan̄ si ebi ikwaan̄ uko, mè ebi ikwaan̄ uko gerep me inyọn̄ ogoon̄ mè otutuuk 
ijọn̄ ere geelek òkisibi mfut, mije, ọmọ îma ikwaan̄ uko enenen. 
11Ujaya îkaan̄ ebi akọn̄ ìrọriọọn̄ ukot akọn̄ ijaan̄, ebi ìbebem lek isisibi isi akọn̄ 
mgbọ geelek me urum me urum, ike Jeyien ogwu uti ikpa mè Maseya ogwu ibot 
ikwaan̄ edọmọbe. Ife chi ene iba ekisi ikwaan̄ me irak kè Ananiya, ene ge me lek 
ebi ibot ikwaan̄ ogwu ubọọn̄. 
12Otu ifuk ebi ibot owot iman ìkikpọ chieen̄ me lek ebi akọn̄ chi ìre obop ene iba 
mè efit gweregwen. 
13Ebi ibot owot iman chi ekikpọ chieen̄ me lek efit obop ebi akọn̄ ita mè obop 
jaaba, mè efit go, ebi ìriọọn̄ ukot akọn̄, ebi ìkaan̄ ikpele unye ikọkọt itap ubọk 
igọọk ogwu ubọọn̄ itim akọn̄ me lek ebi ochicha kan̄. 

14Ujaya înyi otutuuk ebi akọn̄ kan̄ ebi kè agbọ, mè otunwa, mè okpibot akọn̄, mè 
ofọnti akọn̄ echi okwukwut, mè ogbaan̄, mè ewuuk ekitap me emen olik mgbọlọ. 
15Îrọ si inyi ebi usọ ikwaan̄ kan̄ erom okwukwut akọn̄ ge me Jeruselem, eyi 
ekitoon̄ me inyọn̄ uwu-oket melek inyọn̄ mfufọ mgban ama ya, ikisa isook oraan̄, 
mè ikisa itọọn̄ ikpele ewuuk me mgbọ akọn̄. Etip kè Ujaya otataan̄ ijọn̄ọ ere, mije, 
Awaji otapbe ubọk inyi ọmọ enenen, mè irọ inyi ọmọ ikana ogwu ònyenye lek 
enenen. 
16Ire, mgbọ Ujaya okanabe ogwu ònyenye lek, ugumulek oneninin̄ ọmọ me 
emen, mè irọ inyi inan̄a irọn̄. Ìkayaka ìkirọ atikọ melek Okumugwem Awaji kan̄. 
Usen ge, ininin̄ emen Uwu Mbuban Okumugwem isi iwọp nsensi me inyọn̄ ntook 
nsensi. 
17Ajariya ogwu ngwugwa melek akọp ene jeeta, ebi ngwugwa Okumugwem ebi 
kpekitet ukpook, eninin̄ igọọk ọmọ, 
18mè itumu inyi ọmọ ibe, “Ìkare owu, Ujaya, obokiwọp nsensi inyi Okumugwem. 
Eya ìre ikwaan̄ ebi ngwugwa ebi owot iman kè Erọn, ebi egwọkbe lek ibe ekewọp 
nsensi. Sibi nan̄a me ere mbuban yi, mije, owu òkayaka ìgbe utoon̄-ejit! 
Okumugwem Awaji ìkpoyaka inyi owu umin.” 
19Ujaya onanaan̄ ejit me ere ya, melek ngigọ nsensi me ubọk ibowọp nsensi. 
Mgbọ îkinaan̄ ejit inyi ebi ngwugwa cha, me isi otutuuk ebi ngwugwa cha, 
inyakpa obabaan̄ ichit inyọn̄ okwut isi kan̄ me isi ntook nsensi ya me emen Uwu 
Mbuban Okumugwem. 
20Ajariya ogwu ibot ebi ngwugwa mè otutuuk ebi ngwugwa kechilọ enenikpọ, 
mè imun̄ ibe ke inyakpa îgwook ichit ọmọ okwut isi, ema egwagwat lek itaba 
ọmọ isibi me ere ya mgbọ yaage. Ọmọ me lek kan̄ si ìweweek inanan̄a me ere ya 
isibi, mije, îmun̄ ibe ke Okumugwem îbene ikisulu ọmọ osusut. 
21Ogwu ubọọn̄ Ujaya ofafiak orukan̄ inyakpa mege ire usen îkwube. Ìkiluk me 
ofifi uwu, melek inyakpa me lek. Mîbọkọ otutuuk ikwaan̄ isan̄a ọmọ me ubọk, 
mè igban si ọmọ ibe ikayaka ìnin̄ Uwu Mbuban Okumugwem. Jotam ogwu gwun̄ 
okekikpọ chieen̄ me lek uwu ubọọn̄ kan̄, mè ikikpulu otutuuk ido. 
22Otutuuk ofifi inu òrọrọ me ukot mkpulu kè Ujaya, bene me ibebene si re òta, 
egege otutuuk iso me emen ikpa mfufuk ogwu nriran Asaya gwun̄ kè Amọs. 
23Ujaya onenikwu ifo igọọk ebi nte nte kan̄, ebeben ifuun̄ me agba lek ijọn̄ ere 
ekifuun̄ ebi ubọọn̄, ìkare me emen ere ya me lek kan̄, mije, ekitumu ibe ke ìsa 
orukan̄ inyakpa me lek ikwu. Jotam ogwu gwun̄ onenikana ubọọn̄ me irek kan̄. 

II Mfuf 27 

Jotam îkana ogwu ubọọn̄ Juda 

(II Ubọọn̄ 15:32-38) 

1Jotam ìre akọp acha iba mè go mgbọ îkanabe ogwu ubọọn̄, mè ikup me 
Jeruselem ikpulu akọp mè acha gweregwen. Erieen̄ ogwu uga ìre Jerusa gwun̄ kè 
Jadọk. 
2Jotam îrọ inu òtatat me chieen̄ Okumugwem, kubọk Ujaya ogwu ute orọbe. Ire, 
ìkanin̄ Uwu Mbuban ìsi ìrọ ikwaan̄ kubọk ogwu ute orọbe. Ubọk geelek si, ebi 
ene ekpọkpọ ikiluk si ijo ugwem. 
3Jotam îkpọk inama otunchit agan̄ Inyọn̄ eyi Uwu Mbuban Okumugwem, mè irọ 
si owuwa ikwaan̄ me lek mgban ama me agan̄ òkup me inyọn̄ orioon̄ Ofen. 
4Jotam înama owuwa ama ile me ijọn̄ ogoon̄ ogoon̄ ido Juda, mè inama si owuwa 
ama mgban akọn̄ mè uwu-oket me agan̄ emen oron. 
5Jotam osisi itim akọn̄ me lek ogwu ubọọn̄ ebi Amọn, mè itim ikpan̄ ema. Me acha 
ya, ebi Amọn ekpekpe ọmọ ikpoko mkpulu, obop kilo alata okuket ita mè efit kilo 
ini, mè efie kilo akpa wit ge, mè efie kilo akpa balì ge. Ebi Amọn mîkpe si inu 
yaage me òso acha iba mè òso acha ita si. 
6Jotam okpọkpọ ikinye lek ifo isi, mije, îtet lek inye ikije itat me isi Okumugwem 
Awaji kan̄. 
7Otutuuk ofifi inu òrọrọ me ukot mkpulu kè Jotam, igbaalek otutuuk akọn̄ îtimbe, 
mè otutuuk ofifi inu geelek îrọbe, mîge otutuuk itap me emen ikpa mfufuk echi 
ebi ubọọn̄ Ijeren mè ebi ubọọn̄ Juda. 
8Jotam ìre akọp acha iba mè go mgbọ îkanabe ogwu ubọọn̄, mè ikup me 
Jeruselem ikpulu akọp mè acha gweregwen. 
9Jotam onenikwu ifo igọọk ebi nte nte kan̄, ebeben ifuun̄ me ama kè Debit. Ayaji 
ogwu gwun̄ onenikana ubọọn̄ me irek kan̄. 

II Mfuf 28 

Ayaji îkana ogwu ubọọn̄ Juda 

(II Ubọọn̄ 16:1-9) 

1Ayaji ìre akọp acha iba mgbọ îkanabe ogwu ubọọn̄, mè ikup me Jeruselem 
ikpulu akọp mè acha gweregwen. Ire, ìkarọ inu òtatat me chieen̄ Okumugwem 
Awaji kan̄ kubọk ogwu ute Debit orọbe. 
2Ayaji îrọ ijo ugwem yaage ebi ubọọn̄ Ijeren erọbe, mè irọ si ebi kè mkpọmfaka 
inyi Baali. 
3Ayaji îwọp ngwugwa me iteke Ben Inọm, mè isa ebi bọn inyi ibe ewọp me ukan̄ 
esa egwa ngwugwa, igọọk me lek òchichaka inu cha ebi ofifi ido ekirọ, eyi òrọrọ 
Okumugwem orieen̄be ife cha isibi me ijọn̄ kiban̄ mgbọ ebi Ijeren ekinu. 
4Ayaji îgwa ngwugwa, mè iwọp nsensi me isi-ijọn̄ cha, mè inyọn̄ orioon̄, mè irak 
uti ile geelek òsasan otu agọọk. 

5Eya orọ, Okumugwem Awaji kan̄ okakana ọmọ itap me ubọk ogwu ubọọn̄ Aram. 
Ebi akọn̄ Aram etitim akọn̄ ikpan̄ ọmọ, mè ikpulu owuwa ebi ene me usun̄ akọn̄ 
isa ifo ama Damasikọs. Okumugwem îkana ọmọ itap si me ubọk ogwu ubọọn̄ 
Ijeren, Peka gwun̄ kè Remaliya, okpakpan̄ ebi kan̄ igwook nsebe nsebe. 
6Me usen ge gaalek, Peka gwun̄ kè Remaliya, ogwu ubọọn̄ Ijeren, ìkpan̄ ebi akọn̄ 
Juda efit obop mè akọp obop iba, otutuuk kiban̄ ebi ìriọọn̄ ukot akọn̄, mije ebi 
Juda etelebe Okumugwem Awaji ebi nte nte kiban̄. 
7Me emen akọn̄ ya, Jikiri ogwu usọ akọn̄ Iferem okpakpan̄ Maseya gwun̄ ogwu 
ubọọn̄, mè Ajirikam ogwu ibot ikwaan̄ uwu ogwu ubọọn̄, mè Elikana ogwu òso 
iba me irek mkpulu igọọk ogwu ubọọn̄. 
8Ebi Ijeren ekpukpulu ebi ngwan̄ kiban̄ efit obop ene iba, mè ebibaan̄ mè nsabọn 
ebirieen̄ mè nsabọn ebibaan̄, me usun̄ akọn̄. Ema mîfum si ogbogbo inu igbaalek, 
mè isa ifo Sameria. 
9Ire, îkaan̄ ogwu nriran Okumugwem ge me ama ya ogwu ekigwen Odedi. Mgbọ 
ebi akọn̄ Sameria ekika, ogwu nriran ya onanan̄a ije isi ikweek ema, mè itumu 
inyi ema ibe, “Okumugwem, Awaji ebi nte nte kinyi ìsa mije unaan̄-ejit ikana ebi 
Juda itap enyi me ubọk ibe enyi etim ekpan̄. Ire, enyi mîyaka isa me ijo ejit ikpan̄ 
ema nsebe nsebe, ire lek, ito kiban̄ orebe emen inyọn̄. 
10Mgbọ keyi, enyi eben me ejit isasa ebi ido Juda mè ebi ama Jeruselem, ebirieen̄ 
mè ebibaan̄, irọ usun̄ inyi lek kinyi. Sà enyi me lek kinyi ye? Ìre awọ ìkafat ìtet 
enyi si me isi Okumugwem Awaji kinyi? 
11Ìgban̄ utọn̄! Ìjuuk ebi ngwan̄ kinyi cha ebi enyi ekpulube me usun̄ akọn̄ ìtele, 
inyi egwu ekom efon, mije, uyok uyok unaan̄-ejit Okumugwem òwa me lek 
kinyi.” 
12Usini ebi ibot otoko kè Iferem, Ajariya gwun̄ kè Jeyoyanan, mè Berekaya gwun̄ 
kè Mesilemot, mè Jeyijikaya gwun̄ kè Salum, mè Amasa gwun̄ kè Adilai, enanan̄a 
ikeke, mè ikigugọlọ melek ebi ìnan̄a me isi akọn̄ ika cha, 
13mè itumu inyi ema ibe, “Ikalululuk ìsa ebi usun̄ akọn̄ cha ìnu me ere yi, ke awọ 
òwa me ibot kiji me isi Okumugwem. Ìre enyi ebesa ofifi ijo inu iyaka inisọkọ me 
lek echi eji ewuukbe lek irọ? Awọ òkup me ibot kiji îmin enenen. Eya orọ, uyok 
uyok unaan̄-ejit Okumugwem òwa me ibot ebi Ijeren.” 
14Ebi akọn̄ cha enenitele ebi usun̄ akọn̄ cha melek otutuuk inu cha ema efumbe 
me akọn̄ me isi ebi ibot mkpulu cha mè isi otutuuk ebi ene. 
15Ebirieen̄ ini cha ebakbe erieen̄ enenikpulu ebi usun̄ akọn̄ cha, mè iteen̄ ofọnti 
me lek inu mfum cha inyi ebi ìje ukpọk lek ibe etap. Mînyi ema ofọnti, mè 
ikpukot, mè inorie, mè miin̄, mè iken ema aran̄ me chieen̄ unan kiban̄. Enenitoon̄ 
ebi kpeyaka ikaan̄ efuuk me inyọn̄ inyinya akpan, mè inisa ema otutuuk ije iban 
isi ire Jeriko, ama asaak asaak, inyi efon egọọk ebi kiban̄. Ema me lek kiban̄ 
enenigwu ikom me Jeriko ifo Sameria. 

16Me emen mgbọ ya, ogwu ubọọn̄ Ayaji oneniria etip ijet ogwu ubọọn̄ Asiria ibe 
initap ubọk inyi ọmọ. 
17Ebi Edọm ekpọkpọk inu initim akọn̄ me Juda, mè ikpulu ebi ene me usun̄ akọn̄ 
isa ifo. 
18Me ike mgbọ yaage si, ebi Filisia ejijibi akọn̄ inin̄ owuwa ama òkup me lek 
orioon̄ ebon ogoon̄, mè emen èwê agan̄ osiki Juda, mè ibọkọ ama Bet Semes, mè 
Ajalọn, mè Gederot, mè Soko melek asabọn ama òkup ikana, mè Timina melek 
asabọn ama òkup ikana, mè Gimijo melek asabọn ama òkup ikana, mè iluk ibia 
me otutuuk ere cha. 
19Awaji ìsulu ebi Juda osusut bak me lek kè Ayaji ogwu ubọọn̄ Juda, mije, Ayaji 
îkpaka ibot enenen inyi Okumugwem, ìkakọt si ìgban ebi Juda ibe ekayaka ìrọ ijo 
inu ema ekirọ. 
20Tigilat-Pilesa ogwu ubọọn̄ Asiria onunu me lek kè Ayaji, ire, ìkatap ubọk ìnyi 
Ayaji. Kpan̄asi ikeya, ìyaka initatap Ayaji ufialek me lek. 
21Ayaji okpukpulu inu me emen Uwu Mbuban Okumugwem mè uwu ogwu 
ubọọn̄, mè ibọkọ inu me ubọk ebi ibot mkpulu Ijeren igbaalek, isa iche inyi ogwu 
ubọọn̄ Asiria ya. Ire, echicha ìkatap ubọk geege ìnyi ọmọ. 
22Mgbọ otutuuk ufialek chi okikeme Ayaji, mgbọ keya ke Ayaji okpọkpọ itet ejit 
inye ikije ikeme Okumugwem igak adasi mgbọ. 
23Îkigwa ngwugwa inyi awaji ebi Damasikọs cha ebi mgbọ ìtitim akọn̄ ikpan̄ 
ọmọ, mije, ìkikeek ibe, “Îre ebi kè awaji ebi Aram ekitap ubọk inyi ebi Aram. Eya 
orọ, mâkigwa ngwugwa inyi awaji cha, inyi ema eketap si ubọk enyi emi.” Ire, 
awaji cha enenikana inu òrọrọ inyi ọmọ inan̄a irọn̄, mè irọ si inyi otutuuk ido 
Ijeren inan̄a irọn̄. 
24Ayaji otitiin̄ otutuuk nroon̄ ikwaan̄ òkup me Uwu Mbuban Awaji, mè itọọn̄ ema 
ibak isan̄a, mè igon otutuuk isotu òkup me lek Uwu Mbuban Okumugwem ikam, 
mè ininama ntook esese awaji inyi lek kan̄ me otutuuk ntutun̄ ere geelek me 
Jeruselem. 
25Înama isi-ijọn̄ me otutuuk ama geelek me Juda, ere ebekiwọp ngwugwa inyi 
ebi kè ofifi awaji, mè isa me ikeya irọ ibe Okumugwem Awaji ebi nte nte kan̄ 
inaan̄ ejit enenen. 
26Otutuuk ofifi inu òrọrọ me ukot mkpulu kè Ayaji, mè otutuuk ugwem kan̄, bene 
me ibebene si re òta, mîge otutuuk itap me emen ikpa mfufuk echi ebi ubọọn̄ 
Juda mè ebi ubọọn̄ Ijeren. 
27Ayaji onenikwu ifo igọọk ebi nte nte kan̄, ebeben ifuun̄ me ama Jeruselem. Ire, 
kpefuun̄ ọmọ me ere ekifuun̄ ebi ubọọn̄ Ijeren. Ejikaya ogwu gwun̄ onenikana 
ubọọn̄ me irek kan̄. 

II Mfuf 29 

Ejikaya îkana ogwu ubọọn̄ Juda 

(II Ubọọn̄ 18:1-3) 

1Ejikaya ìre akọp acha iba mè go mgbọ îkanabe ogwu ubọọn̄, mè ikup me 
Jeruselem ikpulu akọp acha iba mè onaan̄ge. Erieen̄ ogwu uga ìre Abija gwun̄ kè 
Jekaraya. 
2Ejikaya îrọ inu òtatat me chieen̄ Okumugwem, kubọk Debit ogwu ute ukot ikaan̄ 
orọbe. 

Mîgwọk lek Uwu Mbuban 

3Me adasi onyan̄ me adasi acha me mkpulu kè Ejikaya, Ejikaya ochichili otutuuk 
isotu òkup me lek Uwu Mbuban Okumugwem cha, mè irọ ikwaan̄ me lek inen̄e 
isun̄. 
4Ejikaya onenigwen ebi ngwugwa mè ebi otoko kè Libai ititiin̄ me oyet egep 
òkup me agan̄ mbum-ura me Uwu Mbuban, 
5mè inibe ema, “Mgbọ keyi, ìgban̄ utọn̄, enyi ebi otoko kè Libai! Ìgwọk lek kinyi, 
mè ìgwọk si lek Uwu Mbuban Okumugwem Awaji ebi nte nte kinyi, mè ìsan̄a 
otutuuk òchichaka inu geelek ìsibi me emen. 
6Ebi nte nte kiji kpegbe utoon̄-ejit. Ema mîrọ ijo inu me chieen̄ Okumugwem 
Awaji kiji, mè ijit ọmọ itele, mè iyaak Uwu Mbuban Okumugwem, mè igba udun̄ 
ifit ọmọ. 
7Ema etatap akpo igon otutuuk afọn̄ isotu irak oyet Uwu Mbuban, mè igon 
otutuuk ikam, mè iwut otutuuk otitọn̄ òkup me Uwu Mbuban iniin̄. Kpeyaka 
ikiwọp nsensi, kpeyaka ikigwagwa si ngwugwa ewọwọp iriọk me ere mbuban 
inyi Awaji ebi Ijeren. 
8Eya orọ, Okumugwem onanaan̄ ejit enenen ikeme ebi Juda mè ebi ama 
Jeruselem, mè irọ ema ekana inu ukpook, mè inu urimi, mè inu ochak, kubọk 
enyi esabe chieen̄ kinyi imun̄. 
9Mije keya, ebi nte nte kiji mîkwaan̄ me otu oge akọn̄, mîkpulu bọn ebirieen̄ kiji 
mè bọn ebibaan̄ kiji mè ebi nwa kiji me usun̄ akọn̄ isa ifon. 
10Mgbọ keyi, ntumu ifieek ibe ke eji mênyan̄a ibot melek Okumugwem, Awaji ebi 
Ijeren, inyi iben uga unaan̄-ejit kan̄ isan̄a eji me lek. 
11Mgbọ keyi, bọn n̄a, ikayaka ìwuwele, mije, îre enyi ke Okumugwem ogobo inyi 
lek kan̄ ibe enekeke me isi kan̄ ekesi ikwaan̄ enyi ọmọ, mè ekegwa ngwugwa 
enyi ọmọ, mè ekewọp si nsensi enyi ọmọ” 
12Mgbọ Ejikaya otumube ikọ kan̄ isan̄a, ebi otoko kè Libai kechi ebebene ikwaan̄ 
mgbọ yaage: me owot iman kè Koyat: Mayat, gwun̄ kè Amasai, mè Juwen gwun̄ 
kè Ajariya; me owot iman kè Merari: Kis gwun̄ kè Abidi, mè Ajariya gwun̄ kè 
Jeyalelen; me owot iman kè Gasiọn: Jowa gwun̄ kè Jima, mè Eden gwun̄ kè Jowa; 

13me owot iman kè Elisafan: Simiri mè Jeyien; me owot iman kè Asafu: Jekaraya 
mè Mataniya; 
14me owot iman kè Eyiman: Jeyen mè Simei; me owot iman kè Jedutun: Semaya 
mè Ujiyen. 
15Ema enenititiin̄ ebi ngwan̄ kiban̄, mè inigwọk lek kiban̄, mè inu inigwọk lek 
Uwu Mbuban Okumugwem ike ogwu ubọọn̄ onyibe ida, igọọk me lek nteme 
Okumugwem. 
16Ebi ngwugwa eninin̄ isi igwọk lek Uwu Mbuban Okumugwem me agan̄ emen. 
Ema esasan̄a otutuuk òchichaka inu geelek ema emun̄be me emen Uwu Mbuban 
Okumugwem isibi inigwook me eden̄ oyet egep Uwu Mbuban Okumugwem. Ebi 
ngwugwa enenikpulu otutuuk isa inan̄a isibi isi igwook me iteke Kidọrọn. 
17Ebi ngwugwa ebene mfaka igwọk lek ya me adasi usen me adasi onyan̄, mè 
inire irak oyet Uwu Mbuban Okumugwem me òso usen jeeta me onyan̄ ya, mè 
isa ofifi usen jeeta igwọk lek emen Uwu Mbuban Okumugwem me lek kan̄. Me 
òso akọp mè usen gweregwen eyi adasi onyan̄ ya, ema erọrọ ikwaan̄ ya isan̄a. 
18Ema enenisi ikpa inyi ogwu ubọọn̄ Ejikaya ibe, “Eji mîgwọk lek otutuuk emen 
Uwu Mbuban Okumugwem, mè igwọk lek ntook ngwugwa ewọwọp iriọk melek 
otutuuk nroon̄ ikwaan̄ òje me lek, mè igwọk si lek ikasi ekitoon̄ fituru mbuban 
melek otutuuk nroon̄ ikwaan̄ òje me lek. 
19Otutuuk nroon̄ ikwaan̄ echi ogwu ubọọn̄ Ayaji okpulube isibi me Uwu Mbuban 
Okumugwem mgbọ îrebe ubọọn̄ mè ikpaka ibot inyi Awaji, eji mînen̄e otutuuk 
isun̄, mè igwọk lek. Ema ekup me isi ntook Okumugwem mgbọ keyi.” 
20Me ata otu ewelegwe ofit iwele kan̄, ogwu ubọọn̄ Ejikaya otititiin̄ ebi ibot 
ikwaan̄ mkpulu ama, mè inisa ema igbaalek ije isi emen Uwu Mbuban 
Okumugwem. 
21Ema esasa eriembuuk jaaba, mè orie arọọn̄ jaaba, mè orie bọn arọọn̄ jaaba, mè 
orie ebot jaaba, igbaalek inu ibesa inigwa ngwugwa ijo inu me ibot mkpulu, mè 
ibot Uwu Mbuban, mè ibot ebi Juda. Ogwu ubọọn̄ oneninyi ebi owot iman kè 
Erọn ebi ngwugwa ida ibe esa anam cha egwa ngwugwa me inyọn̄ ntook 
Okumugwem. 
22Enenigwu eriembuuk cha, ebi ngwugwa enenisa eje anam cha inyan me lek 
ntook. Enenigwu si orie arọọn̄ cha, mè isa eje kiban̄ inyan me lek ntook 
ngwugwa, mè inigwu orie bọn arọọn̄ cha, mè isa si eje kiban̄ inyan me lek ntook 
ngwugwa. 
23Enenisa ebot cha ebesa igwa ngwugwa ijo inu inu me isi ogwu ubọọn̄ mè 
otutuuk ebi ido, ema etotoon̄ ubọk kiban̄ me lek. 
24Ebi ngwugwa egwugwu ebot cha, mè isa eje kiban̄ igwa ngwugwa ijo inu me 
inyọn̄ ntook isa irọ esuuk me ibot otutuuk ebi Ijeren, mije, îre me ibot otutuuk 

ebi Ijeren ke ogwu ubọọn̄ onyi ida ibe egwa ngwugwa ewọwọp iriọk melek 
ngwugwa ijo inu. 
25Ogwu ubọọn̄ onenito ebi otoko kè Libai me irek ikwaan̄ kiban̄ me emen Uwu 
Mbuban Okumugwem, mè itaak ema mkpamkpa mè uneen̄ ile mè uneen̄ ija me 
ubọk igọọk me ike ogwu ubọọn̄ Debit melek Gadi ogwu òmọọn̄ inu melek Netan 
ogwu nriran enyibe ida igọọk me ida Okumugwem onyibe inan̄a me otu ebi 
nriran kan̄. 
26Ebi otoko kè Libai enenikeke melek nkwukwak kè Debit me ubọk, ebi 
ngwugwa si ekekeke melek otita me ubọk. 
27Ejikaya oneninyi ida ibe egwa ngwugwa ewọwọp iriọk me inyọn̄ ntook. Mgbọ 
yaage ebenebe ikigwa ngwugwa ya, ebebene ikikọt okwa inyi Okumugwem, mè 
ikisa otita melek otutuuk nroon̄ ifit kè Debit ogwu ubọọn̄ Ijeren ikikwak itap me 
lek. 
28Otutuuk ebi ene egegele igwook me ijọn̄ ikitọbọ ebum inyi Awaji. Ebi ìkọt okwa 
ekekikọt, ebi ìwut otita ekekiwut. Ikeyi ke ema otutuuk erọ mege ire mgbọ 
egwabe otutuuk ngwugwa cha isan̄a. 
29Mgbọ egwabe ngwugwa chi isan̄a, ogwu ubọọn̄ mè otutuuk ebi ìkup me ere ya 
melek kan̄ egwogwook ekpe me ijọn̄, mè itọbọ ebum inyi Okumugwem. 
30Ogwu ubọọn̄ Ejikaya mè ebi ibot ikwaan̄ kan̄ eneninyi ebi otoko kè Libai ida 
ibe esa ikọ okwa kè Debit mè echi kè Asafu ogwu òmọọn̄ inu etọn̄ Okumugwem. 
Ema esasa me ubelejit ikikọt okwa itọn̄ Okumugwem, mè ikitọbọ ibot me ijọn̄, 
mè ikitọbọ ebum inyi ọmọ. 
31Ejikaya onenitumu inyi ebi ene ibe, “Mgbọ keyi, enyi mîra ifaka lek kinyi itap 
me ubọk Okumugwem. Eya orọ, ìsa ngwugwa kinyi melek inyinyi kinyi ìnu me 
Uwu Mbuban Okumugwem.” Otutuuk ebi ene esasa ngwugwa kiban̄ mè inyinyi 
kiban̄ inu. Ebi ejit kiban̄ otọbe inyi esasa ngwugwa ewọwọp iriọk inu. 
32Otu ifuk anam ngwugwa ebi ene esabe inu ibe esa egwa ngwugwa ewọwọp 
iriọk orere akọp eriembuuk jaaba, mè efit orie arọọn̄, mè efit orie bọn arọọn̄ iba. 
Otutuuk anam chi ke ema esa inu ibe esa egwa ngwugwa ewọwọp iriọk enyi 
Okumugwem. 
33Otu ifuk anam egbamabe lek isa igwa ngwugwa ìre efit orie eriembuuk 
gweregwen, mè arọọn̄ mè ebot obop ita. 
34Ire, ebi ngwugwa kpewa, eya orọ ema kpekọt inyiaan̄ ikpa me lek otutuuk 
anam ngwugwa ewọwọp iriọk cha. Mije keya, ebi ngwan̄ kiban̄, ebi otoko kè 
Libai, enenitap ubọk inyi ema mege erọbe ikwaan̄ ya isan̄a. Ema mîtap ubọk 
mege ire mgbọ ebi ngwugwa kechilọ egwọkbe lek isan̄a, mije, ebi otoko kè Libai 
mîgwat lek igwọk lek kiban̄ igak ebi ngwugwa. 
35Ngwugwa ewọwọp iriọk îwa enenen me usen ya, igbaalek okpọn̄ ekisa igwa 
ngwugwa esuuk, melek ngwugwa miin̄ egwogwook òje melek ngwugwa 

ewọwọp iriọk. Ikeyi ke esa ikpọk ibene ikwaan̄ ekisi me emen Uwu Mbuban 
Okumugwem. 
36Ejikaya mè otutuuk ebi Juda enenibele ejit mije Awaji otapbe ubọk inyi ema 
ekọt erọ otutuuk inu chi esan̄a, mije, inu cha ìkpọkpọ irọ ikeya ugwat ugwat. 

II Mfuf 30 

Ejikaya înen̄e inu isun̄ iban ijọk Iraraka 

1Ejikaya oneniria etip ikana otutuuk Ijeren mè otutuuk Juda, mè ige si ikpa ijet 
ebi otoko kè Iferem, mè ebi otoko kè Manasi, igween̄ ema ibe enu me Uwu 
Mbuban Okumugwem me Jeruselem, enerie ijọk Iraraka enyi Okumugwem, 
Awaji ebi Ijeren. 
2Ogwu ubọọn̄ mè ebi ibot ikwaan̄ kan̄ mè otutuuk ebi ido enenitumu ifieek me 
Jeruselem ibe ke eberie ijọk Iraraka ya me òso onyan̄ iba me acha. 
3Ema kpekọt irọ orirọ ya me ibot mgbọ kan̄, mije, owuwa ebi ngwugwa 
kpegwọk-nu lek, melek si, ebi ene kpekọt ititiin̄-nu me Jeruselem. 
4Otitọt ya onenitat me lek ogwu ubọọn̄, mè itat si me lek otutuuk ebi ido. 

5Ema enenitumu ifieek ibe mè eria etip ekana otutuuk Ijeren, bene me Bieseba 
si re Dan, ibe ebi ene esibi enu me Jeruselem enerie ijọk Iraraka enyi 
Okumugwem, Awaji ebi Ijeren. Mije, ìkawa mgbọ ebi Ijeren ekirie ijọk ya igọọk 
ike egebe ibe ekerọ. 
6Ogwu ubọọn̄ mè ebi ibot ikwaan̄ kan̄ enenige ikpa etip ichon ikana. Ogwu ubọọn̄ 
ìnyinyi ida, ebi ìkilook etip esasa ikpa cha ilibi ikana otutuuk Ijeren mè Juda isi 
ichon ikana. Etip egebe me emen ikpa cha ìre ikeyi: “Ebi Ijeren, ìgwu ìkom ìna 
me lek Okumugwem Awaji kè Ebereyam, mè Ajiki, mè Ijeren, inyi ọmọ si igwu 
ikom inu me lek kinyi ebi ìkwakwaan̄ isik, ebi ìnwọnwọnọ me ubọk ebi ubọọn̄ 
Asiria. 
7Ikakup kubọk ebi nte nte kinyi mè ebi ngwan̄ kinyi ebi kpesiki ibot inyi 
Okumugwem Awaji ebi nte nte kiban̄, eyi Okumugwem obakbe me lek ijijaka 
ema isan̄a, kubọk enyi emun̄be. 
8Ikanye ejit kubọk ebi nte nte kinyi erọbe, ìsiki ibot ìnyi Okumugwem mgbọ keyi. 
Ìsibi ìna me Uwu Mbuban kan̄ ere îsun̄be mbuban ire mgbọ geelek, mè ìnisi 
ikwaan̄ ìnyi Okumugwem Awaji kinyi, inyi iben uga unaan̄-ejit kan̄ isan̄a enyi me 
lek. 
9Ire enyi igwu ikom inu me lek Okumugwem, ebi ife cha ìkpukpulu ebi kinyi mè 
bọn kinyi me usun̄ akọn̄ mêkaan̄ ejit nsan me lek ebi kinyi mè bọn kinyi, mè itele 
ibe ema eka enu ido kiban̄ yi. Mije, Okumugwem Awaji kinyi ìre ogwu ata ejit, 
mè ire si ogwu ejit njijin, ìkpoda isi kan̄ isan̄a me lek kinyi, ire enyi igwu ikom 
inu me lek kan̄.” 

10Ebi ìkilook etip cha enenisa ikpa cha ikikana ikiche me ama me ama me agan̄ 
ebi otoko kè Iferem mè agan̄ ebi otoko kè Manasi, mè isi igwook me agan̄ ebi 
otoko kè Jebulọn. Ire, ebi ene ekekichak ema, mè ikinyi ema unyechieen̄. 
11Ire, usini ebi otoko kè Ase, mè usini ebi otoko kè Manasi, mè usini ebi otoko kè 
Jebulọn mîgele lek isiki, mè isibi inu Jeruselem. 
12Awaji onenisulu ubọk me ejit ebi Juda, mè irọ inyi ema ekaan̄ ejit ge irọrọ inu 
ogwu ubọọn̄ mè ebi ibot ikwaan̄ kan̄ etọbe, igọọk me ida Okumugwem onyibe. 
13Owuwa ene enunu inititiin̄ me Jeruselem ibenirie ijọk Fituru Kpunu Olat me 
òso onyan̄ iba me acha. Ebi ene mîwa enenen enenen. 
14Ema enenigwak ntook esese awaji cha òkup me Jeruselem, mè igwak si ntook 
nsensi cha geelek, mè ikpulu isi ifiin̄ me iteke Kidọrọn. 
15Enenikpan̄ arọọn̄ ijọk Iraraka me akọp mè usen ini me òso onyan̄ iba me acha. 
Esip otetet ebi ngwugwa mè ebi otoko kè Libai ebi kpegwọk lek. Ema enenigwọk 
lek, mè inigọọk ikigwa ngwugwa ewọwọp iriọk cha me Uwu Mbuban 
Okumugwem. 
16Ema enenikeke me irek ikwaan̄ òkup inyi ema ike egebe me Ikan kè Mosis 
ogwu ikwaan̄ Awaji. Ebi otoko kè Libai isisa eje anam geelek egwube inu, ebi 
ngwugwa mîra ibọkọ inyan me lek ntook. 
17Mije owuwa ebi ene kpegwọk lek, ema kpekọt igwu anam ijọk Iraraka eyi 
kiban̄. Mije keya, ebi otoko kè Libai ebọbọkọ arọọn̄ ijọk Iraraka ife cha igwu inyi 
ema, mè ifaka arọọn̄ ebi ife cha itap me ubọk Okumugwem. 
18Owuwa ebi ene ebi ìrerie inorie ijọk Iraraka ya kpegwọk lek, kubọk egebe me 
Ikan. Owuwa me lek ife chi ìre ebi otoko kè Iferem, mè ebi otoko kè Manasi, mè 
ebi otoko kè Isaka, mè ebi otoko kè Jebulọn. Ire, Ejikaya orariaak uriaak me ibot 
kiban̄ ibe ikeyi: “Jei Okumugwem, owu ogwu òrere ata Awaji, soso tele nyi ene 
geelek, 
19ogwu òsasa me otutuuk ejit kan̄ iweek owu Awaji, òrere Okumugwem Awaji 
ebi nte nte kan̄, ikerere ibe ke ene ya ìkagwọk lek, kubọk ikan òkikpulu Uwu 
Mbuban odobe.” 
20Okumugwem onọnọ uriaak kè Ejikaya, mè itele inyi ife cha, ìkasulu ema 
osusut. 
21Otutuuk ebi Ijeren ebi ìnunu Jeruselem ererie ijọk Fituru Kpunu Olat ya usen 
jaaba me ikpele unwọọn̄. Me otutuuk usen cha geelek, ebi otoko kè Libai mè ebi 
ngwugwa ekekikọt okwa, mè ikikwak nkwukwak ubene ida, isa ikitọn̄ 
Okumugwem. 
22Ejikaya onenitumu ikọ isa itap otutuuk ebi otoko kè Libai efuuk me emen, mije, 
ema mîkaan̄ ata ngobo-ntet ofolek ikwaan̄ Okumugwem. Me otutuuk usen jaaba 
cha, ema erie gaalek inorie edọmọbe inyi ema, mè ikigwa ngwugwa esuuk, mè 
ikikọt okwa itọn̄ Okumugwem Awaji ebi nte nte kiban̄. 

23Otutuuk ebi ene enenitumu ifieek ibe ke mêrie ijọk ya usen jaaba isọkọ me lek. 
Ikeya si ke erie ijọk ya me unwọọn̄ ofifi usen jaaba igbaalek. 
24Ejikaya ogwu ubọọn̄ Juda ìnyi ebi ene cha obop eriembuuk, mè obop arọọn̄ mè 
ebot jaaba ibe esa erie ijọk ya. Ebi ibot ikwaan̄ kan̄ enyinyi obop eriembuuk, mè 
akọp obop arọọn̄ mè ebot ibe esa egbaalek erie ijọk ya. Owuwa ebi ngwugwa 
egwọgwọk lek kiban̄. 
25Otutuuk ebi ido Juda mè ebi ngwugwa mè ebi otoko kè Libai mè otutuuk ebi 
ìnan̄a me Ijeren inu ijọk ya, mè ebi ichen geelek ìnan̄a me Ijeren mè ebi ichen 
ìluk me Juda ebebele ejit, mè inwọọn̄ unwọọn̄. 
26Uga unwọọn̄ ojojot Jeruselem me ijọk ya, mije, karake ukot kè Solomọn gwun̄ 
kè Debit ogwu ubọọn̄, otutuuk Ijeren mege inire ukot keyi, mbet inu òkup ikeyi 
ìkamọnọ irek me Jeruselem. 
27Ebi ngwugwa mè ebi otoko kè Libai enanan̄a ikeke me ukot kiban̄, mè igbana 
ebi ene, Awaji onọnọ uriaak kiban̄, mije, uriaak kiban̄ îre emen inyọn̄, òrere ere 
nluk kan̄ òkup mbuban. 

II Mfuf 31 

1Mgbọ eriebe ijọk ya isan̄a, otutuuk ebi Ijeren ebi ìkup me ere ya, ejijibi inin̄ ama 
geelek òkup me Juda, mè ibak otutuuk ewuuk mfaka cha geelek igwook, mè isọp 
uti yọk Asera, mè igbugbọ otutuuk isi-ijọn̄ melek otutuuk ntook geelek isan̄a me 
otutuuk agan̄ ebi otoko kè Juda mè agan̄ ebi otoko kè Benjamin mè agan̄ ebi 
otoko kè Iferem mè agan̄ ebi otoko kè Manasi, kpetele geege. Mgbọ egwakbe 
otutuuk inu chi isan̄a, otutuuk ebi Ijeren enenigwu ikom ifon ama kiban̄, mè ijọn̄ 
ìrot kiban̄. 
2Ejikaya onenidọmọ ebi ngwugwa mè ebi otoko kè Libai itap me ọgbọn̄ ikwaan̄ 
kiban̄, kpa ogwu mè irek ikwaan̄ kan̄, mè ìre ogwu ngwugwa mè ìre ogwu otoko 
kè Libai, inyi ekegwa ngwugwa ewọwọp iriọk, mè ngwugwa esuuk, mè ekesi ofifi 
chieen̄ ikwaan̄, mè eketọn̄ Okumugwem, mè ekebe ọmọ onirọ me otutuuk 
otunchit Uwu Mbuban. 
3Ogwu ubọọn̄ onenikinyi anam mè inu ngwugwa ewọwọp iriọk echi ewelegwe 
mè echi ikakwun̄, mè echi Usen Mbuban, mè echi ijọk Aya Onyan̄, mè echi ijọk 
ibot mgbọ geelek ike egebe me emen Ikan Okumugwem. 
4Ogwu ubọọn̄ oneninyi ebi Jeruselem ida ibe ekenyi uche inu ebi ngwugwa mè 
ebi otoko kè Libai, inyi ema ekọt ekesa otutuuk mgbọ kiban̄ ekerọ inu Ikan 
Okumugwem odobe. 
5Mgbọ yaage ebi Ijeren ebọkọbe etip ya, ema enenisa me ata ejit inyi ogbogbo 
adasi mfut me lek akpa, mè aya miin̄, mè aran̄, mè aran̄ akwọọk, mè otutuuk ofifi 
mfut uko kiban̄ geelek, mè inyi si irek ge me akọp irek me lek inu kiban̄ geelek. 
Inu ema esabe inu owawa enenen. 

6Ebi Ijeren mè ebi Juda ebi ìluk me ama ile geelek òkup me ido Juda enenisa irek 
ge me akọp irek me lek eriembuuk mè arọọn̄ mè ebot inu, mè irek ge me akọp 
irek me lek otutuuk inu geelek efakabe itap me ubọk Okumugwem Awaji kiban̄, 
mè inititiin̄ inu cha me èdọ me èdọ. 
7Ebene ikititiin̄ inu cha me èdọ me èdọ me òso onyan̄ ita, mè ititiin̄ isan̄a me òso 
onyan̄ jaaba. 
8Ejikaya mè ebi ibot ikwaan̄ kan̄ enunu, mè inimun̄ inyinyi cha etitiin̄be me èdọ 
me èdọ, mè itọn̄ Okumugwem, mè itọn̄ ebi kan̄, ebi Ijeren. 
9Ejikaya onenido ebi ngwugwa mè ebi otoko kè Libai inu ofolek èdọ inyinyi cha. 

10Ajariya ogwu ibot ebi ngwugwa, ogwu owot iman kè Jadọk, onenifọọk ibe, 
“Karake ebi ene ebenebe ikisa inyinyi kiban̄ inu me Uwu Mbuban Okumugwem, 
eji mîkaan̄ inorie irie ijot, mè isik owuwa, mije, Okumugwem îgbana ebi kan̄ 
enenen! Kpọ-nu ogbogbo inorie òyayaka isik!” 
11Ejikaya oneninyi ida ibe enama owuwa agwut ere isun̄-inu me emen Uwu 
Mbuban Okumugwem, enanama. 
12Ema egwugwuun̄ chieen̄ ikpulu inyinyi cha, mè irek ge me akọp irek cha, mè 
inu cha geelek efakabe itap me ubọk Okumugwem itap me emen agwut ere isun̄-
inu cha, geege ìkanan̄a me lek. Enenisa Konaniya ogwu otoko kè Libai ito me 
ibot, mè ito Simei ogwu ngwan̄ igba ọmọ, ibe ekekpọ chieen̄ me lek inu cha 
geelek. 
13Enenigobo Jeyen, mè Ajajiya, mè Nayat, mè Asayen, mè Jerimot, mè Josabadi, 
mè Elien, mè Isimakiya, mè Mayat, mè Benaya ito me irak kè Konaniya mè Simei 
ogwu ngwan̄, ibe ekekpọ chieen̄ me lek ikwaan̄. Îre Ejikaya ogwu ubọọn̄ mè 
Ajariya ogwu ibot ikwaan̄ me Uwu Mbuban Awaji egobo ife chi. 
14Kore gwun̄ kè Imina ogwu otoko kè Libai, ogwu òkibem otunchit Agan̄ Mbum-
ura, okikpọ chieen̄ me lek inyinyi ata ejit geelek ekisa inu ininyi Awaji. Ọmọ si 
okidọmọ inyinyi enyibe Okumugwem inyi ebi ngwugwa mè ebi otoko kè Libai, 
igbaalek uche inu geelek efakabe itap me ubọk Awaji. 
15Eden, mè Miniamin, mè Jesuwa, mè Semaya, mè Amariya, mè Sekanaya ekitap 
ubọk inyi Kore. Ema ekup me ama ebi ngwugwa ikibọkọ inyinyi cha iche inyi ebi 
ngwugwa ogbo kiban̄, ebi ugane melek ebi ijija, me oniin̄ ògbegbe utoon̄-ejit, 
igọọk me ọgbọn̄ ikwaan̄ kiban̄. 
16Ema mîkiche inyinyi cha si ire lek ebirieen̄ geelek, bene me lek ebi acha ita fo 
inyọn̄, ebi egebe erieen̄ kiban̄ me emen ikpa mfufuk owot iman kiban̄, òrere ebi 
ìbekọt inin̄ emen Uwu Mbuban Okumugwem ikisi irọ ikwaan̄ ekirọ me usen me 
usen, igọọk me ikwaan̄ edọmọbe inyi ema, mè ọgbọn̄ ebi ngwugwa ema ekupbe 
me lek. 
17Ema mîkiche si inyinyi cha ire lek ebi ngwugwa egebe erieen̄ kiban̄ me emen 
ikpa mfufuk owot iman kiban̄ igọọk me owot iman kiban̄, melek ebi otoko kè 

Libai bene me lek ebi akọp acha iba fo inyọn̄, igọọk me ikwaan̄ edọmọbe inyi 
ema, mè ọgbọn̄ kiban̄. 
18Ema mîkiche si inyinyi cha ire lek otutuuk asasa nsabọn kiban̄, mè ebi nwa 
kiban̄, mè bọn ebirieen̄ kiban̄, mè bọn ebibaan̄ kiban̄ ìkup me otutuuk ama egobe 
me emen ikpa mfufuk owot iman geelek. Mije, ema otutuuk mîgbe utoon̄-ejit me 
isusun̄ lek kiban̄ me mbuban. 
19Me lek ebi ngwugwa ebi owot iman kè Erọn ebi ìluk me emen uko kiban̄, 
òkukup ikana ama ile kiban̄ mè ofifi ama òkukup igbet ema lek, mîgobo usini 
ebirieen̄ me erieen̄ me erieen̄ ito ibe ekeche inyinyi cha enyi ebirieen̄ geelek me 
etete kiban̄, mè ebi geelek egebe erieen̄ kiban̄ me emen ikpa mfufuk owot iman 
ebi otoko kè Libai. 
20Ikeyi ke Ejikaya orọ me otutuuk ido Juda. Îrọ inu ònwọnwọn, mè itat, mè igbe 
utoon̄ ejit me chieen̄ Okumugwem Awaji kan̄. 
21Me emen inu geelek Ejikaya orọbe me lek ikwaan̄ Uwu Mbuban Awaji, mè inu 
ofolek Ikan, mè ida Awaji onyibe, ìkiweweek Awaji kan̄ me otutuuk ejit kan̄. Mije 
keyi, inu geelek îrọbe ojeje ijaan̄. 

II Mfuf 32 

Senakerip îtap urimi me Jeruselem 

(II Ubọọn̄ 18:13-37; 19:14-19,35-37; Asaya 36:1-22; 37:8-38) 

1Mgbọ Ejikaya orọbe otutuuk inu chi òkijeen̄ ibe ke ọmọ îgbe utoon̄-ejit isan̄a, 
Senakerip ogwu ubọọn̄ Asiria onenijibi akọn̄ inu me Juda, mè inikpa mbin akọn̄ 
ikana ama mgban akọn̄ cha, mè iweek ibọbọkọ ama cha inyi lek kan̄. 
2Mgbọ Ejikaya omun̄be ibe ke Senakerip îjibi akọn̄ inu ibonitim akọn̄ me lek 
Jeruselem, 
3inenigọọk ebi ibot ikwaan̄ kan̄ mè ebi ibot akọn̄ kan̄ igbaan̄ itọt ibe echit mun̄ 
òkinan̄a me emen ama ya ilibi isibi oyet. Ife cha echechieek, mè itap ubọk inyi. 
4Enenititiin̄ owuwa ebi ene, mè isi ichit otutuuk ogbuuruk mun̄ cha, melek okolo 
òkilibi isibi igwook me otutuuk lek ijọn̄ ya. Ema kpeweek ibe ebi ubọọn̄ Asiria 
enu, mè enemun̄ owuwa mudim. 
5Ogwu ubọọn̄ otetet lek inye ikpọk inama otutuuk ere ògbugbugbọ me lek 
mgban ama ya, mè inama si owuwa uwu-oket me inyọn̄ mgban ama ya. Înama si 
ofifi mgban me udun̄ mgban ama ya, mè itọm ijọn̄ agan̄ mbum-ura ama kè Debit 
ibene. Îrom si owuwa nroon̄ akọn̄ melek owuwa agbọ igbaalek. 
6Îsan̄a si ebi ibot akọn̄ ito ibe ekekpọ chieen̄ me lek ebi ene, mè inigwen otutuuk 
ebi akọn̄ ititiin̄ me otunchit oyet ama, mè initumu ikọ itap ema efuuk me emen. 
Ìtumu inyi ema ibe ikeyi: 

7“Ìtet lek ìnye, mè ìkat ejit. Ikatet ukpook, ikasisik ejit mije ogwu ubọọn̄ Asiria 
melek otutuuk ogbogbo ebi akọn̄ melek kan̄ cha. Mije, ebi ìkup melek kiji mîwa 
igak ebi ìkup melek kan̄. 
8Unye ebilene gaalek okup melek kan̄. Ire, Okumugwem Awaji kiji me lek kan̄ 
okup melek kiji. Ọmọ obotap ubọk inyi eji, mè itim otutuuk akọn̄ kiji.” Ikọ cha 
Ejikaya ogwu ubọọn̄ Juda otumube otatap otutuuk ebi ene efuuk me emen. 
9Sọnja mgbọ iraraka, mgbọ Senakerip ogwu ubọọn̄ Asiria melek ebi ibot mkpulu 
kan̄ ekikpa mbin akọn̄ ikana ama Lakis, Senakerip oneniria ebi ibot akọn̄ kan̄ isi 
Jeruselem ibe esi elook Ejikaya ogwu ubọọn̄ Juda melek otutuuk ebi Juda ìkup 
me Jeruselem ibe ikeyi: 
10“Senakerip ogwu ubọọn̄ Asiria ìtumu ibe ikeyi: Ìre keke ke enyi etoon̄ ejit me 
lek, mè ibia me Jeruselem me emen mbin akọn̄ ekpabe ikana enyi? 
11Eyi Ejikaya okitumu inyi enyi ibe, ‘Okumugwem Awaji kiji mônyan̄a eji isibi 
me ubọk ogwu ubọọn̄ Asiria,’ ìre enyi kperiọọn̄ ibe ke ìkifafiaan̄ enyi, inyi enyi 
ekwaan̄ eta mije uraafiọọn̄ melek urak-ebek mudim? 
12Ìre ìkafat ìre Ejikaya ogbugbọ otutuuk isi-ijọn̄ Okumugwem melek otutuuk 
ntook ngwugwa kan̄ cha, mè ikitumu inyi enyi ebi Juda mè ebi Jeruselem ibe, ‘Îre 
me isi ntook ge gaalek ke enyi ebekitọbọ ebum, mè ikiwọp si ngwugwa’? 
13“Ìre enyi kperiọọn̄ inu emi mè ebi nte nte n̄a erọbe otutuuk ebi ofifi ido? Ìre 
awaji ebi ido cha mîkọt inyan̄a ebi kiban̄ isibi me ubọk n̄a ni? 
14Ìre îkaan̄ awaji ebi ido ge me lek otutuuk awaji ebi ido cha echi ebi nte nte n̄a 
ejijakabe òkọkọt inyan̄a ebi kan̄ isibi me ubọk n̄a ni? Ire ikeya, ìre Awaji kinyi 
ìbojeje ikọt inyan̄a enyi isibi me ubọk n̄a? 
15Mgbọ keyi, ikachieek ibe Ejikaya ifiaan̄ enyi, mè isa me ikeyi ileke enyi ifiin̄. 
Ikachieek inu geelek îkitumu inyi enyi. Mije, kpunu awaji ebi ido geege, mè ìre 
eyi mkpulu geege òkọkọt inyan̄a ebi kan̄ isibi me ubọk n̄a mè ìre ubọk ebi nte 
nte n̄a. Ikerere awaji kinyi ya, ìkpokọt inyan̄a enyi isibi me ubọk n̄a!” 
16Ebi ibot akọn̄ Asiria cha me lek kiban̄ mîtumu si owuwa ikọ ikeme 
Okumugwem Awaji, mè itumu si ikeme Ejikaya ogwu ikwaan̄ kan̄. 
17Ogwu ubọọn̄ Senakerip îge si ikpa isa inye chieen̄ inyi Okumugwem, Awaji ebi 
Ijeren, mè itumu ibe, “Ike otutuuk awaji ebi ofifi ido cha kpekọt inyan̄a ebi kiban̄ 
isibi me ubọk n̄a, ikeya si, awaji kè Ejikaya ya ìkpokọt inyan̄a ebi kan̄ isibi me 
ubọk n̄a.” 
18Ebi ibot akọn̄ kè Senakerip cha mîtaan̄ ukpo itumu ikọ cha si me usem Iburu, 
inyi ebi Jeruselem cha ìkup me inyọn̄ mgban ama enọ, mè efieek owot, mè etet 
ukpook, inyi ema mêkọt ibọkọ ama ya. 
19Ema ekitumu ikọ ibak Awaji ebi Jeruselem kubọk ke ekitumu ibak awaji ebi 
ido geelek cha, òrere inu ubọk ebilene orọbe. 

20Ogwu ubọọn̄ Ejikaya mè Asaya ogwu nriran, gwun̄ kè Amọs, enenitaan̄ ukpo 
igwen Awaji ogwu òkup me emen inyọn̄. 
21Okumugwem oneniria ogwu osat ge isibi, ogwu osat ya okpakpan̄ otutuuk ebi 
usọ akọn̄, mè ebi isi akọn̄, mè ebi ibot akọn̄ isan̄a kpai me emen orieen̄ akọn̄ ebi 
Asiria. Senakerip ogwugwu ikom ifo ido kan̄ melek ikpele esip. Mgbọ înin̄be 
emen uwu awaji kan̄, usini bọn kan̄ gaalek esasa oge akọn̄ ikpan̄ ọmọ ifiin̄. 
22Okumugwem onenisa me ikeyi inyan̄a Ejikaya mè otutuuk ebi Jeruselem isibi 
me ubọk kè Senakerip ogwu ubọọn̄ Asiria, mè inyan̄a ema si isibi me ubọk 
otutuuk ebi ofifi ido, mè itap ubọk inyi ema me agan̄ geelek. 
23Owuwa ene enenikisa inyinyi ijet Okumugwem me Jeruselem, mè ikiche si 
owuwa inu unye otu ewe inyi Ejikaya ogwu ubọọn̄ Juda. Bene me mgbọ ya, 
Ejikaya onenimin enenen me chieen̄ ebi owuwa ido. 

Ejikaya îfiak orukan̄ igbet mkpa 
(II Ubọọn̄ 20:1-3,12-19; Asaya 38:1-3; 39:1-8) 

24Me emen mgbọ ya, Ejikaya onenifiak orukan̄, mè igbet mkpa. Ineniriaak uriaak 
igwen Okumugwem. Okumugwem onọnọ, mè ininyi ọmọ inu ijejeen̄. 
25Ire, ugumulek oninin̄ me emen ejit kè Ejikaya, ìkayaka ìkọt ìjeen̄ ubelejit me 
lek otutuuk ata inu cha Okumugwem orọbe inyi ọmọ. Eya orọ, Okumugwem 
onanaan̄ ejit inyi ọmọ, mè inaan̄ si inyi ebi Juda melek ebi Jeruselem. 
26Ejikaya onenigwu ikom me emen ugumulek kan̄, mè inisiki lek, ebi Jeruselem 
si egọgọọk igwu ikom. Mije keya, unaan̄-ejit Okumugwem ìkanu me lek kiban̄ me 
ukot kè Ejikaya. 
27Ejikaya îbọọn̄ ubọọn̄ enenen, mè ikaan̄ si umin enenen. Înama si owuwa ere 
isun̄-inu isa ikitap ogbogbo alata okuket mè alata araran̄ mè ewuuk unye otu 
ewe, mè aran̄ utop olu, mè owuwa agbọ, mè owuwa inu unye otu ewe. 
28Înama si owuwa ere isun̄-inorie isa ikitap ogbogbo akpa, mè aya miin̄, mè aran̄, 
mè inama si owuwa uwu anam isa ikitap owuwa chieen̄ eriembuuk, mè ikaan̄ si 
ere îkisun̄ arọọn̄ mè ebot kan̄. 
29Înama owuwa ama, mè ikaan̄ arọọn̄ mè ebot mè eriembuuk iwa enenen, mije, 
Awaji îrọ inyi ọmọ ibọọn̄ ubọọn̄ enenen enenen. 
30Îre Ejikaya ochit okolo eyi mun̄ ogbuuruk Giyọn okisa ilibi ifo agan̄ inyọn̄, mè 
ininama ǹkororok ge isa itaba mun̄ ya ikwala isiki itap me agan̄ osiki ama kè 
Debit. Inu geelek îrọbe, ìkijeje ijaan̄. 
31Mgbọ ebi ibot mkpulu Babilọn eriabe ikwaan̄ ibe enu eneweek eriọọn̄-nu inu 
ofolek inu ijejeen̄ ya eyi òmọmọnọ irek me ido Juda sọnja mgbọ òraraka, Awaji 
odada lek ibọkọ me lek kè Ejikaya, isa iroon̄ Ejikaya ikpọ, inyi ọmọ iriọọn̄ inu 
òkup Ejikaya me ejit. 

Òta mgbọ me mkpulu kè Ejikaya 
(II Ubọọn̄ 20:20-21) 

32Otutuuk ofifi inu òrọrọ me ukot mkpulu kè Ejikaya, mè igbegbe utoon̄-ejit kan̄, 
mîge itap me emen mfufuk nriran eyi ogwu nriran Asaya gwun̄ kè Amọs ogebe 
me emen ikpa mfufuk echi ebi ubọọn̄ Juda mè ebi ubọọn̄ Ijeren. 
33Ejikaya onenikwu ifo igọọk ebi nte nte kan̄, ebeben ifuun̄ me inyọn̄ orioon̄ ere 
ekifuun̄ bọn owot iman kè Debit. Me mkpa kan̄, otutuuk ebi Juda mè ebi 
Jeruselem enyinyi ọmọ umin ògbegbe. Manasi ogwu gwun̄ onenikana ubọọn̄ me 
irek kan̄. 

II Mfuf 33 

Manasi îkana ogwu ubọọn̄ Juda 

(II Ubọọn̄ 21:1-9) 

1Manasi ìre akọp mè acha iba mgbọ îkanabe ogwu ubọọn̄, mè ikup me Jeruselem 
ikpulu akọp acha go mè go. 
2Manasi orọrọ ijo inu me chieen̄ Okumugwem, mije îrọbe ojelek mbuban inu cha 
echi ebi ido ere cha erọbe eyi Okumugwem obakbe me lek irieen̄ ema isan̄a me 
lek ijọn̄ ya mgbọ ebi Ijeren ekinu. 
3Manasi îkpọk inama otutuuk isi-ijọn̄ cha echi Ejikaya ogwu ute ogbugbọbe 
igwook, mè ikpọk inama ntook inyi Baali, mè igwuun̄ si uti yọk Asera, mè ikitọbọ 
ebum inyi otutuuk ntoronyan̄ òkup me akpa isinyọn̄, mè ikisi ikwaan̄ inyi. 
4Înama si owuwa ntook ngwugwa me emen Uwu Mbuban Okumugwem, òrere 
ere ya Okumugwem otumube ibe ke îre ere ebekimin Erieen̄ kan̄ me Jeruselem 
ire mgbọ geelek. 
5Înama si owuwa ntook inyi otutuuk ntoronyan̄ òkup me akpa isinyọn̄ me emen 
oyet egep iba òkup me Uwu Mbuban Okumugwem. 
6Îwọp si bọn ebirieen̄ kan̄ me ukan̄ isa igwa ngwugwa me iteke Ben Inọm, mè 
ikido ido-inu, mè ikitet ǹcha, mè ikisi ido ido-inu me ubọk ebi nriran ekwukwu 
jom-jòm mè ebi yọk-ofia. Manasi îrọ ogbogbo ijo inu me chieen̄ Okumugwem, 
mè isa me ikeya irọ Okumugwem inaan̄ ejit enenen. 
7Îsa mkpọmfaka eyi îrọbe initap me emen Uwu Mbuban, òrere ere Okumugwem 
otumube inyi Debit mè ogwu gwun̄ Solomọn ibe, “Îre me emen Uwu Mbuban 
keyi, mè emen ama Jeruselem eyi ngobobe inyi lek n̄a me etete otutuuk otoko 
ebi Ijeren, ke ebekimin Erieen̄ n̄a isi ire mgbọ geelek. 
8Ire gaalek ke ebi Ijeren mêgbala chieen̄ ikirọ inu geelek nnyibe ema ida ibe 
ekerọ, òrere isusun̄ otutuuk Ikan mè orọmijọn̄ mè ikọ geelek ntọbe inan̄a me otu 
kè Mosis, emi m̀kpayaka ikpọk itele ibe ukot kiban̄ inan̄a me inyọn̄ ijọn̄ yi eyi 
nnyibe ebi nte nte kiban̄.” 

9Ire, Manasi osasa ebi Juda mè ebi ama Jeruselem ije ilọ oniin̄, ema erọrọ ijo inu 
igak ubọk ebi ofifi ido erọbe, eyi Okumugwem obakbe me lek ijijaka ido cha isan̄a 
mgbọ ebi Ijeren ekinu. 
10Okumugwem otutumu ikọ inyi Manasi mè ebi kan̄, ire, kpegban̄ utọn̄. 

11Eya orọ, Okumugwem osasa ebi ibot akọn̄ ogwu ubọọn̄ Asiria initim ebi Juda 
akọn̄ me lek. Ife cha etetet Manasi me agam, mè isa ukọọk ikpat itibi inwọm kan̄, 
mè isa mkpọn ekwe ibọp ọmọ ikam, mè isa ọmọ ifo Babilọn. 
12Me emen ujaralek kan̄, ibọbọnọ lek iweek ntap-ubọk Okumugwem Awaji kan̄, 
mè isiki lek enenen me isi Awaji ebi nte nte kan̄. 
13Mgbọ îriaakbe uriaak, mè ibeek Okumugwem mbeek me ubọk, Okumugwem 
onọnọ mbeek kan̄, mè isa ọmọ igwu ikom ika inu Jeruselem, mè ikpọk iyaka irek 
ubọọn̄ kan̄ inyi. Manasi oneniriọọn̄ ibe ke Okumugwem ore Awaji me atikọ. 
14Ike mgbọ okije, Manasi onanama mgban agan̄ udun̄ ama kè Debit me agan̄ 
ichep-ura ogbuuruk Giyọn me emen iteke, isi ire lek otunchit Irin̄, mè isa ikeya 
isi ikat ikana orioon̄ Ofen. Înama mgban ya ibene enenen, mè ito ebi ibot akọn̄ 
me otutuuk ama mgban akọn̄ geelek òkup me Juda. 
15Inenisan̄a otutuuk awaji ebi ofifi ido cha isan̄a, mè isan̄a si mkpọmfaka ya 
îtapbe me emen Uwu Mbuban Okumugwem ya isan̄a, mè igbugbọ otutuuk ntook 
ngwugwa cha echi înamabe me inyọn̄ ogoon̄ ere Uwu Mbuban Okumugwem 
okupbe me Jeruselem, mè ikpulu otutuuk inu cha itọọn̄ ifiin̄ me udun̄ ama. 
16Inenikpọk inama ntook Okumugwem, mè ikigwa ngwugwa esuuk, mè 
ngwugwa onirọ me inyọn̄ ntook ya, mè itumu inyi ebi Juda ibe eketọbọ ebum 
enyi Okumugwem, Awaji ebi Ijeren. 
17Ubọk geelek, ebi ene ekpọkpọ ikigwa si ngwugwa me isi-ijọn̄ cha. Ire, ema 
ekigwa ngwugwa cha inyi Okumugwem Awaji kiban̄. 
18Otutuuk ofifi inu òrọrọ me ukot mkpulu kè Manasi, mè uriaak kan̄ îriaakbe inyi 
Awaji kan̄, mè ikọ geelek ebi ìmọọn̄ inu etumube inyi ọmọ me erieen̄ 
Okumugwem, Awaji ebi Ijeren, mîge otutuuk itap me emen ikpa mfufuk echi ebi 
ubọọn̄ Ijeren. 
19Otutuuk uriaak kè Manasi, mè ike Awaji ofọọkbe ọmọ otu, mè otutuuk ijo inu 
îrọbe melek otutuuk mkpaka-ibot îkpakabe, mè otutuuk ere cha înamabe isi-
ijọn̄, mè igwuun̄ uti yọk Asera melek mkpọmfaka cha, sabum înisiki lek mè igwu 
ikom, mîge otutuuk itap me emen ikpa mfufuk ebi ìmọọn̄ inu. 
20Manasi onenikwu ifo igọọk ebi nte nte kan̄, ebeben ifuun̄ me emen uwu ubọọn̄ 
kan̄. Amọn ogwu gwun̄ onenikana ubọọn̄ me irek kan̄. 

Amọn îkana ogwu ubọọn̄ Juda 
(II Ubọọn̄ 21:19-26) 

21Amọn ìre akọp acha iba mè iba mgbọ îkanabe ogwu ubọọn̄, mè ikup me 
Jeruselem ikpulu acha iba. 

22Amọn orọrọ ijo inu me chieen̄ Okumugwem, kubọk nte kan̄ Manasi orọbe. 
Amọn ìkigwagwa ngwugwa inyi otutuuk mkpọmfaka cha Manasi ogwu ute 
orọbe, mè ikitọbọ ebum inyi. 
23Amọn ìkasiki lek kan̄ me isi Okumugwem kubọk Manasi ogwu ute orọbe. 
Kpan̄asi ikeya, Amọn ìkpọkpọ itet lek inye ikirọ ijo inu. 
24Ebi ikwaan̄ kan̄ etoto okpin inyi ọmọ, mè ikpan̄ ọmọ me emen uwu ubọọn̄ kan̄. 

25Ire, ebi ido Juda etetet otutuuk ebi ìtoto okpin inyi ogwu ubọọn̄ Amọn ya ikpan̄ 
isan̄a kpai, mè inisa Josaya ogwu gwun̄ ito ubọọn̄ me irek kan̄. 

II Mfuf 34 

Josaya înen̄e inu isun̄ itat 

(II Ubọọn̄ 22:1-2) 

1Josaya ìre acha jeeta mgbọ îkanabe ogwu ubọọn̄, mè ikup me Jeruselem ikpulu 
akọp acha ita mè ge. 
2Josaya îrọ inu òtatat me chieen̄ Okumugwem, mè iluk ugwem kan̄ igọọk otutuuk 
ubọk Debit ogwu ute ukot ikaan̄ olukbe. Ìkagwaka ìnan̄a ìtele ugwem kè Debit 
me agan̄ geege. 
3Me òso acha jeeta me mkpulu kan̄, mgbọ îrebe si sọn̄ gwun̄, ibebene ikiweek 
Awaji kè Debit nte nte kan̄. Me òso akọp mè acha iba me lek mkpulu kan̄, ibebene 
ikisan̄a isi-ijọn̄ cha mè uti yọk Asera cha mè mkpọmfaka cha, echi ekọkọ mè echi 
etọtọkọ isan̄a me ido Juda mè ama Jeruselem. 
4Josaya onyinyi ida, egbugbugbọ otutuuk ntook enamabe inyi ebi kè Baali cha 
igwook, mè igwak otutuuk ntook nsensi cha òkup me inyọn̄ kiban̄ cha isan̄a kpai. 
Enenisọp otutuuk uti yọk Asera cha igwook, mè itọọn̄ otutuuk mkpọmfaka cha, 
echi ekọkọ mè echi etọtọkọ, ikpukpuku, mè ikpulu mkpukpuku kiban̄ cha isi 
igwook me inyọn̄ udọn̄-ufuun̄ ebi mgbọ ìkigwa ngwugwa inyi ema cha. 
5Josaya okpukpulu ukwuuk ebi ìkigwa ngwugwa inyi mkpọmfaka cha iwọp me 
inyọn̄ ntook ngwugwa cha, mè isa me ikeya igwọk lek ido Juda mè ama 
Jeruselem, inyi itana me isi Awaji. 
6Me ama ebi otoko kè Manasi, mè echi ebi otoko kè Iferem, mè echi ebi otoko kè 
Simiọn, mege isi ire ama ebi otoko kè Nafitali, mè otutuuk asabọn ama òkukup 
ikana ama chi, 
7Josaya ìsisi, mè igwak otutuuk ntook geelek, mè isọp otutuuk uti yọk Asera 
geelek igwook, mè itọọn̄ otutuuk mkpọmfaka geelek ikpukpuku, mè igwak 
otutuuk ntook nsensi geelek igwook me otutuuk ido Ijeren. Mgbọ îjijakabe inu 
chi isan̄a, inenigwu ikom ika inu Jeruselem. 
8Me òso akọp mè acha jeeta me mkpulu kè Josaya, mgbọ îgwọkbe lek otutuuk 
ido melek Uwu Mbuban isan̄a, inenisan̄a Safan gwun̄ kè Ajaliya mè Maseya ogwu 



893 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

ibot mkpulu ama, mè Jowa gwun̄ kè Jowayaji ogwu uti ikpa, ibe esi ekpọk enama 
ere ògbugbugbọ me lek Uwu Mbuban Okumugwem Awaji kan̄. 
9Ebi ife chi eneninu me lek kè Ilikiya ogwu òban Awaji, mè inikana ikpoko ebi 
ene esabe inu me Uwu Mbuban Awaji inyi. Ikpoko cha ìre echi ebi otoko kè Libai 
ebi ìkibem otu isotu ebọkọbe me ubọk ebi otoko kè Manasi, mè ebi otoko kè 
Iferem, mè ubọk otutuuk ebi Ijeren ebi ekpulube isik me akọn̄, mè ubọk ebi 
otoko kè Juda, mè ebi otoko kè Benjamin, mè ubọk ebi ama Jeruselem. 
10Enenikana ikpoko cha itap me ubọk ebi etobe me ibot ikwaan̄ eberọ me lek 
Uwu Mbuban Okumugwem. Ife chi esasa ikpoko cha ikikpe ebi ikwaan̄ ìkikpọk 
inama ere ògbugbugbọ me lek Uwu Mbuban ya, mè ikinen̄e isun̄. 
11Ema mîsa si okpọkọ me lek ikpoko cha inyi ebi usọ ikwaan̄ uti mè ebi ìnama 
uwu, ibe esa elep ewuuk ebalabe lek, mè uti ntọọk mè mgbugban echi mêsabe 
ikpọk inama uwu cha òkup me lek Uwu Mbuban echi ebi ubọọn̄ Juda ukot 
òraraka etelebe inyi igbugbọ. 
12Ebi ikwaan̄ cha enenigwuun̄ chieen̄ irọ ikwaan̄ kiban̄ ijaan̄. Jayat, mè Obidaya, 
ebi otoko kè Libai ìnan̄a me owot iman kè Merari; mè Jekaraya, mè Mesulam, ebi 
otoko kè Libai ìnan̄a me owot iman kè Koyat, ere ebi ibot ìkikpọ chieen̄ me lek 
ebi ikwaan̄ cha. Ofifi ebi otoko kè Libai, otutuuk kiban̄ ebi usọ nkwukwak, 
13ke eto ibe ekekpọ chieen̄ me lek ebi ikwaan̄ ubọk geelek, mè ere si ebi ibot 
ìkikpọ chieen̄ me lek otutuuk ebi ikwaan̄ ìkirọ chieen̄ ikwaan̄ geelek. Usini ebi 
otoko kè Libai si ere ebi ìge ikpa, mè ebi ibot ikwaan̄, mè ebi ìkibem otunchit 
Uwu Mbuban. 

Mîmun̄ Ikpa Ikan Okumugwem 
(II Ubọọn̄ 22:3-20) 

14Me mgbọ ekisan̄a ikpoko esun̄be me Uwu Mbuban Okumugwem isibi, Ilikiya 
ogwu ngwugwa onenimun̄ Ikpa Ikan Okumugwem eyi òje me ubọk kè Mosis. 
15Ilikiya onenigwen Safan ogwu uti ikpa itumu inyi ibe, “Na, na kpọ! Mmun̄ lek 
Ikpa Ikan Okumugwem me emen Uwu Mbuban.” Inenikana ikpa ya inyi Safan. 
16Safan osasa ikpa ya ijet ogwu ubọọn̄, mè itumu inyi ibe, “Otutuuk ikwaan̄ 
onyibe ebi ikwaan̄ kwun̄, ema mêkirọ. 
17Ema mîsan̄a ikpoko òkup me Uwu Mbuban Okumugwem, mè isa ikana itap me 
ubọk ebi ibot ikwaan̄ mè ebi ìkirọ ikwaan̄.” 
18Safan ogwu uti ikpa onenitumu inyi ogwu ubọọn̄ ibe ke Ilikiya ogwu ngwugwa 
înyi ọmọ ikpa ge, mè inichili ikpa ya ifuk me isi ogwu ubọọn̄. 
19Mgbọ yaage ogwu ubọọn̄ onọbe ikọ ònan̄a me emen Ikpa Ikan ya, isasa me 
ufieejit itaba ofọnti òkup ọmọ me lek igwak, 
20mè inigwen Ilikiya, mè Ayikam gwun̄ kè Safan, mè Abidọn gwun̄ kè Maika, mè 
Ajaya ogwu uti ikpa kan̄, mè initumu inyi ema ibe: 

21“Ìsi ìdo ida Okumugwem me ibot n̄a mè ibot ebi ìsisik me Ijeren melek Juda òfo 
me lek inu òkup me emen ikpa yi eyi emun̄be. Mije, unaan̄-ejit Okumugwem îmin 
enenen me lek kiji bak me lek ebi nte kiji kperọ ikọ Okumugwem, kubọk egebe 
me emen ikpa yi.” 
22Ilikiya mè ebi ogwu ubọọn̄ oriabe igbaalek kan̄ enanan̄a isi itumu ikọ melek 
ogwu nriran Uluda, nwa kè Salum gwun̄ kè Tokeyat, gwun̄ gwun̄ kè Asara. Salum 
yi ore ogwu òkikpọ chieen̄ me lek ere ekisun̄ ofọnti ikwaan̄ me Uwu Mbuban. 
Uluda ìluk me ayaya agan̄ me Jeruselem, eyi ekigwen Agan̄ Òso Iba. 
23Uluda onenitumu inyi ema ibe: “Okumugwem, Awaji ebi Ijeren ìtumu ibe ikeyi: 
Ìsi ìtumu ìnyi ogwu òraria enyi inu me lek n̄a ibe, 
24ke Okumugwem ìtumu ibe ikeyi: ‘M̀basasa ufialek inikeme ere yi mè ebi ìluk 
me emen kan̄, otutuuk ufieek-otu cha kubọk egebe me emen ikpa ya efukbe inyi 
ogwu ubọọn̄ Juda ke mbasa ikeme ema. 
25Mije, ema mîyaak emi, mè iyaka ikisi iwọp nsensi inyi ebi kè ofifi awaji, mè isa 
ijo irọrọ kiban̄ cha irọ ibe ejit inaan̄ emi enenen me lek ere yi. Unaan̄-ejit n̄a me 
lek kiban̄ ìkposiki.’ 
26Ìtumu ìnyi ogwu ubọọn̄ Juda ogwu òraria enyi inu ibe enyi enedo otu 
Okumugwem ibe, ‘Òfo me lek ikọ ya onọbe, Okumugwem, Awaji ebi Ijeren ìbe 
ikeyi: 
27Mije owu ofieekbe ejit, mè igele lek isiki me isi Awaji, mè itaba ofọnti òkup owu 
me lek igwak, mè ito ito me isi n̄a, mgbọ owu onọbe ikọ emi Awaji ntumube 
ikeme ere yi mè ebi ìluk me emen kan̄, emi si nra inọ ida ito kwun̄. Emi 
Okumugwem ntumu. 
28Eya orọ, owu òkposa chieen̄ kwun̄ imun̄ otutuuk ufialek cha mbaria itap me 
ere yi. Mâtele ibe owu òkwu òfo ògọọk ebi nte nte kwun̄, mè eben owu efuun̄ me 
esuuk.’ ” Ebi osat cha esasa etip ya ifo isi ilook ogwu ubọọn̄. 
29Ogwu ubọọn̄ onenigwen otutuuk ebi ugane Juda melek Jeruselem ititiin̄, 

30mè inisa otutuuk ebi ido Juda, mè otutuuk ebi Jeruselem, melek ebi ngwugwa, 
mè ebi otoko kè Libai, mè otutuuk ebi ene, ebi asasa melek ebi ilile, igbaalek kan̄ 
ije isi Uwu Mbuban Okumugwem. Inenifuk otutuuk ikọ egebe me emen Ikpa 
Inyan̄a-ibot ya emun̄be me Uwu Mbuban Okumugwem isibi inyi ema otutuuk 
ene enọ. 
31Ogwu ubọọn̄ oneninene ikeke me irek unye kan̄ kubọk ogwu ubọọn̄, me ebon 
atà me emen Uwu Mbuban, mè ikpọk irọ ayaya inyan̄a-ibot me isi Okumugwem, 
ibe ke ọmọ môgọọk Okumugwem, mè ikirọ ikọ îtọbe, mè inu geelek înyibe ida 
ibe erọ, mè ikirọ si orọmijọn̄ Okumugwem me otutuuk ejit kan̄ mè otutuuk efuuk 
kan̄, mè ikirọ otutuuk otu inyan̄a-ibot Okumugwem, kubọk egebe me emen Ikpa 
Ikan ya. 

32Ogwu ubọọn̄ onenirọ ibe otutuuk ebi ìkup me Jeruselem, mè ebi otoko kè 
Benjamin ebọkọ si inyan̄a-ibot ya etap. Ebi Jeruselem si echechieek, igọọk me 
lek inyan̄a-ibot Awaji, òrere Awaji ebi nte nte kiban̄. 
33Josaya ogwu ubọọn̄ osasan̄a otutuuk òchichaka inu cha geelek isan̄a me 
otutuuk inyọn̄ ijọn̄ ebi Ijeren, mè irọ inyi otutuuk ebi ìluk me Ijeren ekeriaak 
Okumugwem Awaji kiban̄. Me otutuuk mgbọ ọmọ okupbe me ugwem, ebi Ijeren 
kpelọlọ ikekitọbọ ebum inyi Okumugwem Awaji ebi nte nte kiban̄. 

II Mfuf 35 

Josaya îrie ijọk Iraraka 

(II Ubọọn̄ 23:21-23) 

1Josaya onenirie ijọk Iraraka inyi Okumugwem me Jeruselem, mè ikpan̄ arọọn̄ 
ijọk Iraraka me òso akọp mè usen ini me adasi onyan̄ me acha ya. 
2Inenigobo ebi ngwugwa ito me irek ikwaan̄ kiban̄, mè itap ema efuuk me owot 
me lek ikwaan̄ Uwu Mbuban Okumugwem. 
3Inenitumu inyi ebi otoko kè Libai, ebi ìkijeen̄ otutuuk ebi Ijeren Ikan Awaji, ebi 
ìfafaka lek kiban̄ itap me ubọk Okumugwem, ibe, “Ìben okop inyan̄a-ibot ìsi ìyik 
me emen Uwu Mbuban eyi Solomọn gwun̄ kè Debit onamabe. Ikayaka ìkiben me 
oguga kinyi ìkana ere. Ìkisi ikwaan̄ ìnyi Okumugwem Awaji kinyi, mè ìkisi 
ikwaan̄ si ìnyi ebi Ijeren ebi kan̄. 
4Ìnen̄e lek ìsun̄ me owot iman me owot iman, mè ọgbọn̄ ikwaan̄ kinyi ge ge, 
kubọk Debit ogwu ubọọn̄ Ijeren ogebe, mè ike Solomọn ogwu gwun̄ ogebe si. 
5“Ìdọmọ lek kinyi ìkeke me ere mbuban, inyi ebi owot iman geelek me ido kinyi 
ekekaan̄ ọgbọn̄ ebi otoko kè Libai ebi ema ebesa inu ngwugwa kiban̄ isi lek. 
6Ìgwọk lek kinyi, mè ìbọkọ arọọn̄ ijọk Iraraka cha ìgwu, mè ìbak ìnyi ebi ngwan̄ 
kinyi, mè ìsa me ikeya ìrọ otutuuk inu kubọk Okumugwem onyibe ida inan̄a me 
otu kè Mosis.” 
7Josaya oneninyi otutuuk ebi ìkup me ere ya akọp obop arọọn̄ mè ebot ita eyi 
ijọk Iraraka, mè inyi si obop eriembuuk ita. Otutuuk anam cha ìnan̄a me lek 
anam ogwu ubọọn̄. 
8Ebi ibot ikwaan̄ kan̄ si esasa me ata ejit iche anam inyi ebi ene, melek ebi 
ngwugwa, mè ebi otoko kè Libai. Ilikiya, mè Jekaraya mè Jeyen, ebi ìkikpọ chieen̄ 
me lek Uwu Mbuban Awaji, enyi ebi ngwugwa akọp obop anam ijọk Iraraka iba 
mè obop gweregwen, melek efit eriembuuk ita. 
9Konaniya mè Semaya melek Netanen, ebi ngwan̄, mè Asabiya, mè Jeyien, mè 
Josabadi, ebi ibot me otoko kè Libai echeche obop arọọn̄ mè ebot go melek efit 
eriembuuk go inyi ebi otoko kè Libai me lek ijọk Iraraka ya. 

10Enenidọmọ otutuuk ikwaan̄ ijọk Iraraka isan̄a. Ebi ngwugwa ekekeke me irek 
kiban̄, ebi otoko kè Libai si emọmọnọ irek ikwaan̄ kiban̄ kubọk ogwu ubọọn̄ 
odọmọbe. 
11Enenikigwu anam ijọk Iraraka cha. Ebi ngwugwa ekekibọkọ eje anam cha 
inyan igwook me lek ntook ngwugwa. Ebi otoko kè Libai ekekinyiaan̄ ikpa isan̄a 
me lek anam cha. 
12Enenikisan̄a anam ngwugwa ewọwọp iriọk cha isun̄ esese, inyi esa enyi ọgbọn̄ 
ebi owot iman cha, mè esa egwa ngwugwa enyi Okumugwem, kubọk egebe me 
emen Ikpa Ikan kè Mosis. Ubọk yaage si ke erọ me lek otutuuk eriembuuk cha. 
13Ebi otoko kè Libai eneniwọp otutuuk anam ijọk Iraraka cha me lek ukan̄, 
kubọk ikan odobe, mè item okpọkọ echi òkup mbuban me emen bọn otin̄, mè 
otin̄ ile, mè otin̄ akpakpa, mè iche ugwat ugwat ikana iso otutuuk ebi ene. 
14Mgbọ erọbe isan̄a, ebi otoko kè Libai enenirọ inorie inyi lek kiban̄, mè irọ si 
inyi ebi ngwugwa, mije, ebi ngwugwa, òrere ebi owot iman kè Erọn, ekup me lek 
igwagwa ngwugwa ewọwọp, mè iwọwọp okpọn̄ anam cha mege ire eririeen̄. 
Mije keya ke ebi otoko kè Libai erọrọ inorie inyi lek kiban̄, mè irọ si inyi ebi 
ngwugwa, ebi owot iman kè Erọn. 
15Ebi nkwukwak, ebi owot iman kè Asafu, ekukup me irek kiban̄, ere Debit mè 
Asafu mè Eyiman mè Jedutun ogwu òkiben nriran inyi ogwu ubọọn̄ edọmọbe 
isun̄ inyi ema. Ikeya si, ebi ìkibem otunchit Uwu Mbuban geelek ebabia me irek 
ikwaan̄ kiban̄, kpenan̄a itele, mije ebi ngwan̄ kiban̄, ebi otoko kè Libai ekirọ si 
inorie inyi ema. 
16Me usen ya, mîfaka otutuuk mfaka Okumugwem isan̄a, mè igwa ngwugwa ijọk 
Iraraka ya, mè igwa ngwugwa ewọwọp iriọk me inyọn̄ ntook Okumugwem, ike 
Josaya ogwu ubọọn̄ onyibe ida. 
17Otutuuk ebi Ijeren ebi ìkup me ere ya ererie ijọk Iraraka me mgbọ ya, mè irie 
si ijọk Fituru Kpunu Olat usen jaaba. 
18Kperarak irie ojelek ijọk Iraraka òkup ikeyi me Ijeren, karake ukot kè Samien 
ogwu nriran. Me etete otutuuk ebi ubọọn̄ Ijeren, kpunu geege òrarak ito ojelek 
ijọk Iraraka òkup ikeyi, kubọk Josaya otobe, melek ebi ngwugwa, mè ebi otoko 
kè Libai, mè otutuuk ebi Juda, mè otutuuk ebi Ijeren ìsisibi inu, mè otutuuk ebi 
Jeruselem. 
19Erie ijọk Iraraka yi me emen òso akọp mè acha jeeta me lek mkpulu kè Josaya. 

Mkpa kè Josaya 
(II Ubọọn̄ 23:28-30) 

20Mgbọ Josaya orọbe otutuuk ikwaan̄ me lek Uwu Mbuban isan̄a, Neko ogwu 
ubọọn̄ Ijipiti onenijibi akọn̄ isi itim me ama Karekemis me agba okwaan̄ 
Yuferetis. Josaya osasa ebi akọn̄ kan̄ ije isibi isi ikweek ọmọ. 
21Ire, ogwu ubọọn̄ Neko oraria etip ijet Josaya ibe, “Ogwu ubọọn̄ Juda, emi melek 
kwun̄ kpebaak ibaak geege. Ìkare lek kwun̄ ke nnu akọn̄ me chereyi. Îre lek ama 

ubọọn̄ òkitim akọn̄ me lek n̄a ke nnu akọn̄ me lek. Awaji si ìbe emi ǹgwagwat lek. 
Eya orọ, kayaka ìje ìkeme Awaji ogwu òkup melek n̄a, inyi Awaji ikajijaka owu.” 
22Ire, Josaya ìkachieek itetele Neko. Ìkachieek igbagban̄ ikọ Awaji otumube 
inan̄a me otu kè Neko. Kpan̄asi ikeya, isisi inwene lek, inyi ekariọọn̄ ọmọ, mè isi 
itim Neko akọn̄ me lek me iteke Megido. 
23Ogwu òsook oraan̄ ge ososook oraan̄ itet ogwu ubọọn̄ Josaya. Josaya otutumu 
inyi ebi ikwaan̄ kan̄ ibe, “Ìsan̄a emi ìsibi, ke ikpele unan îsak emi me lek.” 
24Ebi ikwaan̄ kan̄ ebeben ọmọ isan̄a me uji akọn̄ keya itap me ofifi uji akọn̄ kan̄, 
mè isa ọmọ ikọp ika inu Jeruselem. Ikwukwu. Ebeben ifuun̄ me ere efuun̄be ebi 
nte nte kan̄. Otutuuk ebi Juda mè ebi Jeruselem efefieek ejit, mè inin̄ uwu ito inyi. 
25Jerimaya ogwu nriran onenige okwa ito ge inyi Josaya. Ebi ìkikọt okwa ito, 
ebirieen̄ mè ebibaan̄, ekikọkọt si okwa ibak Josaya mege inire cherekeyi. 
Inenikana orọmijọn̄ me Ijeren, egege itap me ikpa Okwa Ito. 
26Otutuuk ofifi inu òrọrọ me ukot mkpulu kè Josaya, mè otutuuk inu îrọbe igọọk 
ike egebe me Ikpa Ikan Okumugwem, echi òkijeen̄ ibe ke ọmọ îgbe utoon̄-ejit, 
27mè otuuk inu geelek îrọbe, bene me ibebene si re òta, mîge otutuuk itap me 
emen ikpa mfufuk ebi ubọọn̄ Ijeren mè ebi ubọọn̄ Juda. 

II Mfuf 36 

Jeyowayaji îkana ogwu ubọọn̄ Juda 

(II Ubọọn̄ 23:30-35) 

1Ebi ido Juda enenisa Jeyowayaji gwun̄ kè Josaya irọ ubọọn̄ me irek ogwu ute me 
Jeruselem. 
2Jeyowayaji ìre akọp acha iba mè ita mgbọ îkanabe ogwu ubọọn̄, mè ikup me 
Jeruselem ikpulu onyan̄ ita. 
3Ogwu ubọọn̄ Ijipiti osasan̄a Jeyowayaji isan̄a me inyọn̄ ogboon̄ ubọọn̄ kan̄ me 
Jeruselem, mè inifieek obop kilo alata okuket ita mè efit kilo ini, mè akọp kilo 
alata araran̄ ita mè kilo ini itoon̄ me ibot ido Juda kubọk otitip mkpulu. 
4Ogwu ubọọn̄ Ijipiti onenisa Eliyakim, ngwan̄ kè Jeyowayaji, ito ubọọn̄ Juda mè 
Jeruselem, mè inwene Eliyakim erieen̄ ibe ekegwen Jioyakim. Neko onenisa 
Jeyowayaji ngwan̄ kè Eliyakim ifo Ijipiti. 

Jioyakim îkana ogwu ubọọn̄ Juda 
(II Ubọọn̄ 23:36–24:7) 

5Jioyakim ìre akọp acha iba mè go mgbọ îkanabe ogwu ubọọn̄, mè ikup me 
Jeruselem ikpulu akọp mè acha ge. Îrọ ijo inu me chieen̄ Okumugwem Awaji kan̄. 
6Nebukadineja ogwu ubọọn̄ Babilọn ojijibi akọn̄ initim me lek kan̄, mè itim ikpan̄ 
ọmọ, mè isa mkpọn ekwe ibọp ọmọ ikam, mè isa ọmọ ifo Babilọn. 

7Nebukadineja îkpulu si owuwa nroon̄ ikwaan̄ Uwu Mbuban Okumugwem isa 
ifo Babilọn, mè isa isi igwook me uwu ubọọn̄ kan̄. 
8Otutuuk ofifi inu òrọrọ me ukot mkpulu kè Jioyakim, mè filafila inu geelek îrọbe, 
mè nlilọ inu geelek emun̄be me ugwem kan̄, mîge otutuuk itap me emen ikpa 
mfufuk echi ebi ubọọn̄ Ijeren mè ebi ubọọn̄ Juda. Jioyakin ogwu gwun̄ onenikana 
ubọọn̄ me irek kan̄. 

Jioyakin îkana ogwu ubọọn̄ Juda 
(II Ubọọn̄ 24:8-17) 

9Jioyakin ìre akọp mè acha jeeta mgbọ îkanabe ogwu ubọọn̄, mè ikup me 
Jeruselem ikpulu onyan̄ ita mè akọp usen. Îrọ ijo inu me chieen̄ Okumugwem. 
10Me mgbọ aya otu ibot me acha ya, ogwu ubọọn̄ Nebukadineja oraria ebi ene, 
esasa ọmọ inu me Babilọn, mè ikpulu si nroon̄ ikwaan̄ unye otu ewe òkup me 
Uwu Mbuban Okumugwem igbaalek inu. Nebukadineja onenisa Jedikaya ngwan̄ 
kè Jioyakin ito ubọọn̄ me ido Juda melek ama Jeruselem. 

Jedikaya îkana ogwu ubọọn̄ Juda 
(II Ubọọn̄ 24:18-20; Jeri 52:1-3) 

11Jedikaya ìre akọp acha iba mè ge mgbọ îkanabe ogwu ubọọn̄, mè ikup me 
Jeruselem ikpulu akọp mè acha ge. 
12Îrọ ijo inu me chieen̄ Okumugwem Awaji kan̄. Ìkasiki lek me isi kè Jerimaya 
ogwu nriran ogwu òtutumu ikọ ònan̄a me otu Okumugwem inyi ọmọ. 
13Îkpaka si ibot inyi ogwu ubọọn̄ Nebukadineja mgbọ Nebukadineja otetbe ibe 
inyan̄a ibot me erieen̄ Okumugwem. Ìkpọkpọ ikinye ibot, mè itet ejit inye, 
ìkachieek igwugwu ikom inu me lek Okumugwem, Awaji ebi Ijeren. 
14Ògak ge, otutuuk ebi ibot ebi ngwugwa mè ebi ibot ido Juda ekekirọ owuwa 
nlilọ inu, kpeyaka igbe utoon̄-ejit, ema ekekirọ mbuban inu cha echi ebi ofifi ido 
ekirọ, mè isa me ikeya ichaka mbuban me Uwu Mbuban, eyi Okumugwem 
osun̄be mbuban me Jeruselem. 

Mîgbugbọ Jeruselem 
(II Ubọọn̄ 25:1-21; Jeri 52:3-11) 

15Okumugwem Awaji ebi nte nte kiban̄ okpọkpọ ikiria etip me otu ebi ikwaan̄ 
kan̄ ijet ema, mije îkaan̄be ejit nsan me lek ebi kan̄ melek Uwu Mbuban. 
16Ire, ema ekekirọ ebi ikwaan̄ Awaji cha inu ochak, mè ikikpọ ikọ kan̄ chieen̄ 
isiki, mè ikinye chieen̄ inyi ebi nriran kan̄. Okumugwem onanaan̄ ejit uyok uyok 
inyi ebi kan̄, ire lek, kpunu ubọk ema ebeyaka ikọt inwọnọ. 
17Okumugwem oneniria Nebukadineja ogwu ubọọn̄ Babilọn inyi initim ema 
akọn̄ me lek. Nebukadineja osasa oge akọn̄ ikpan̄ nsabọn irieen̄ kiban̄ me emen 
Uwu Mbuban, ìkakaan̄ ejit nsan me lek ene geege, mè ìre nsabọn irieen̄ mè ìre 
nsabọn ibaan̄, mè ìre ebi ugane, mè ìre ebi isọọn̄ ibot. Awaji okakana otutuuk 
ene itap Nebukadineja me ubọk. 

18Nebukadineja okpukpulu otutuuk nroon̄ ikwaan̄ òkup me Uwu Mbuban Awaji, 
echi ilile mè echi asabọn, mè inin̄ si ere isun̄-inu echi òkup me Uwu Mbuban 
Okumugwem mè echi òkup me uwu ogwu ubọọn̄, mè ichiaan̄ otutuuk inu, mè 
ikpulu si inu me uwu ebi ibot ikwaan̄ ogwu ubọọn̄, mè isa otutuuk inu cha ifo 
Babilọn. 
19Ebi akọn̄ kan̄ etatap ukan̄ me lek Uwu Mbuban Awaji, mè igbugbọ mgban ama 
Jeruselem igwook, mè itap si ukan̄ iwọp otutuuk uwu ogwu ubọọn̄, mè ijijaka 
otutuuk inu geelek òkaan̄ oruru me ere ya isan̄a kpai. 
20Nebukadineja okpukpulu otutuuk ebi geelek ekpan̄be isik isa ifo Babilọn, ife 
cha ekakana usun̄ inyi ọmọ melek ebi bọn mege mkpulu Pesia ominbe ikana ido 
ònyenye lek. 
21Ebi ene eyayat itele ido Juda, ijọn̄ ya onenikaan̄ owuwa acha isiki-efuuk. 
Otutuuk acha cha îlaakbe ukpọk, ijọn̄ ya otatap efuuk, mè ikup ikeya mege akọp 
acha jaaba. Eya onenirọ ikọ Okumugwem otumube inan̄a me otu ogwu nriran 
Jerimaya iso. 
22Me adasi acha me lek mkpulu kè Sarọs ogwu ubọọn̄ Pesia, Okumugwem 
onenirọ ikọ kan̄ eyi îwuukbe lek itumu inan̄a me otu kè Jerimaya iso, mè initap 
me ejit kè Sarọs ogwu ubọọn̄ Pesia ibe inyi ida me otutuuk ido kan̄, mè ige si itap 
me ikpa ichon ikana ibe: 
23“Sarọs ogwu ubọọn̄ Pesia ìtumu ibe ikeyi: “ ‘Okumugwem Awaji òkup me inyọn̄ 
îkana otutuuk ido geelek òkup me linyọn̄ keyi itap emi me ubọk, mè igobo emi 
ibe emi ǹnama Uwu Mbuban ǹnyi ọmọ me Jeruselem eyi òkup me ido Juda. Eya 
orọ, me etete kinyi, ebi geelek ìrere ebi eyi kan̄ egwu ekom efon Jeruselem me 
ido Juda. Awaji kinyi ikup melek kinyi.’ ” 

Ejira 

Ejira 1 

Sarọs îtele ibe ebi usun̄ akọn̄ eka 

1Me adasi acha me lek mkpulu kè Sarọs ogwu ubọọn̄ Pesia, Okumugwem 
onenirọ ikọ kan̄ eyi îwuukbe lek itumu inan̄a me otu kè Jerimaya ogwu nriran 
iso, mè initap me ejit kè Sarọs ogwu ubọọn̄ Pesia ibe inyi ida me otutuuk ido kan̄, 
mè ige si itap me ikpa ichon ikana ibe: 
2“Sarọs ogwu ubọọn̄ Pesia ìtumu ibe ikeyi: “ ‘Okumugwem Awaji òkup me inyọn̄ 
îkana otutuuk ido geelek òkup me linyọn̄ keyi itap emi me ubọk, mè igobo emi 
ibe emi ǹnama Uwu Mbuban ǹnyi ọmọ me Jeruselem eyi òkup me ido Juda. 
3Eya orọ, me etete kinyi, ebi geelek ìrere ebi eyi kan̄ egwu ekom efon Jeruselem 
me ido Juda, mè esi enama Uwu Mbuban Okumugwem, Awaji ebi Ijeren, òrere 
Awaji ogwu òkup me Jeruselem. Awaji kinyi ikup melek kinyi. 
4Ere geelek ebi Ju ìkwakwaan̄ isik elukbe, otutuuk ebi ere ya mêche ikpoko alata 
okuket mè echi alata araran̄, mè nroon̄ ikwaan̄, mè anam, melek inyinyi ata ejit 
inyi ema, mè ema esa erọ ikwaan̄ me lek Uwu Mbuban Awaji me Jeruselem, mè 
esa si efaka mfaka me emen uwu ya.’ ” 
5Ebi ibot owot iman kè Juda mè ebi ibot owot iman kè Benjamin, mè ebi 
ngwugwa, mè ebi otoko kè Libai, mè otutuuk ofifi ebi geelek Awaji osulube ubọk 
me ejit, eneninan̄a ije ibesi inama Uwu Mbuban Okumugwem me Jeruselem. 
6Otutuuk ebi ìluk melek kiban̄ eneninyi ema alata okuket mè alata araran̄, mè 
nroon̄ ikwaan̄, mè anam, mè inu unye otu ewe, igbaalek owuwa inyinyi ata ejit. 
7Ògak ge, Sarọs ogwu ubọọn̄ Pesia osasan̄a otutuuk nroon̄ Uwu Mbuban 
Okumugwem cha, echi ogwu ubọọn̄ Nebukadineja okpulube me emen Uwu 
Mbuban me Jeruselem isa ifo isi igwook me uwu awaji kan̄, isibi isa inyi ema. 
8Sarọs ogwu ubọọn̄ Pesia ìnyinyi Miteredat ogwu òsun̄ ikpoko ida ibe ikpulu 
otutuuk nroon̄ cha isibi. Miteredat okpukpulu ema otutuuk isibi, mè ifuk, mè 
inikana inyi Sesibaja ogwu ibot mkpulu Juda. 
9Otu ifuk otutuuk inu cha ìre: akọp nkọm alata araran̄ ita, mè obop nkọm alata 
okuket, mè akọp oge ikpan̄ anam iba mè onaan̄ge, 
10mè akọp okwa alata araran̄ ita, mè okwa alata okuket echi m̀gban iba, efit ini 
mè akọp, mè obop ofifi nroon̄ ikwaan̄. 
11Otutuuk nroon̄ alata araran̄ mè echi alata okuket efukbe ìre obop go mè efit 
ini. Mgbọ ebi usun̄ akọn̄ cha enan̄abe me Babilọn ika inu Jeruselem, Sesibaja 
osasa otutuuk inu cha igbaalek ika. 

Ejira 2 

Erieen̄ ebi ìgọgọọk Jerubaben ika 

(Neyem 7:4-73) 

1Ebibi ìre ebi Ju ebi ido Juda ìkup me etete ebi usun̄ akọn̄, ebi Nebukadineja ogwu 
ubọọn̄ Babilọn okpulube me akọn̄ inigwook me ido Babilọn. Ema enenigwu ikom 
ika inu Jeruselem, mè Juda, ogwu ikup, oje ofo ama kiban̄. 
2Ebi ibot kiban̄ ìre Jerubaben, mè Jesuwa, mè Neyemaya, mè Seraya, mè 
Reyelaya, mè Mọdikai, mè Bilisan, mè Misipa, mè Bigibai, mè Reyum, mè Bayana. 
Otu ifuk ebirieen̄ ebi Ijeren ebi ìnan̄a me agan̄ Babilọn ika ìre ikeyi: 
3Ebi owot iman kè Paros, obop iba mè efit mè akọp jaaba mè iba, 

4ebi owot iman kè Sefatiya, efit ita mè akọp jaaba mè iba, 

5ebi owot iman kè Ara, efit jaaba mè akọp jaaba mè go, 

6ebi owot iman kè Payat-Mowabu, (bọn kè Jesuwa mè Jowabu), obop iba mè efit 
jeeta mè akọp mè iba, 
7ebi owot iman kè Elam, obop mè efit iba mè akọp go mè ini, 

8ebi owot iman kè Jatu, efit onaan̄ge mè akọp ini mè go, 

9ebi owot iman kè Jakai, efit jaaba mè akọp gweregwen, 

10ebi owot iman kè Bani, efit gweregwen mè akọp ini mè iba, 

11ebi owot iman kè Bebai, efit gweregwen mè akọp iba mè ita, 

12ebi owot iman kè Ajigadi, obop mè efit iba mè akọp iba mè iba, 

13ebi owot iman kè Adonikam, efit gweregwen mè akọp gweregwen mè 
gweregwen, 
14ebi owot iman kè Bigibai, obop iba mè akọp go mè gweregwen, 

15ebi owot iman kè Adin, efit ini mè akọp go mè ini, 

16ebi owot iman kè Ateri, (bọn kè Ejikaya), akọp onaan̄ge mè jeeta, 

17ebi owot iman kè Bejai, efit ita mè akọp iba mè ita, 

18ebi owot iman kè Jora, efit mè akọp mè iba, 

19ebi owot iman kè Asum, efit iba mè akọp iba mè ita, 

20ebi owot iman kè Gibari, akọp onaan̄ge mè go, 

21ebirieen̄ ebi ama Beteleyem, efit mè akọp iba mè ita, 

22ebirieen̄ ebi ama Netofa, akọp go mè gweregwen, 

23ebirieen̄ ebi ama Anatọt, efit mè akọp iba mè jeeta, 

24ebirieen̄ ebi ama Ajimabet, akọp ini mè iba, 

25ebirieen̄ ebi ama Kiriat Jiarim mè Kefira mè Bierot, efit jaaba mè akọp ini mè 
ita, 

26ebirieen̄ ebi ama Rama mè Geba, efit gweregwen mè akọp iba mè ge, 

27ebirieen̄ ebi ama Mikimas, efit mè akọp iba mè iba, 

28ebirieen̄ ebi ama Beten mè Ai, efit iba mè akọp iba mè ita, 

29ebirieen̄ ebi ama Nebo, akọp go mè iba, 

30ebirieen̄ ebi ama Magibis, efit mè akọp go mè gweregwen, 

31ebirieen̄ ebi ofifi ama Elam, obop mè efit iba mè akọp go mè ini, 

32ebirieen̄ ebi ama Arim, efit ita mè akọp iba, 

33ebirieen̄ ebi ama Lodi, mè Adidi mè Ono, efit jaaba mè akọp iba mè go, 

34ebirieen̄ ebi ama Jeriko, efit ita mè akọp ini mè go, 

35ebirieen̄ ebi ama Senaya, obop ita mè efit gweregwen mè akọp ita. 

36Owot ebi ngwugwa: ebi owot iman kè Jedaya, (bọn kè Jesuwa), efit onaan̄ge 
mè akọp jaaba mè ita, 
37ebi owot iman kè Imeri, obop mè akọp go mè iba, 

38ebi owot iman kè Pasuru, obop mè efit iba mè akọp ini mè jaaba, 

39ebi owot iman kè Arim, obop mè akọp mè jaaba. 

40Ebi otoko kè Libai: ebi owot iman kè Jesuwa mè Kadimien, (bọn kè Odabia), 
akọp jaaba mè ini. 
41Ebi ìkọt okwa: ebi owot iman kè Asafu, efit mè akọp iba mè jeeta. 

42Ebi ìkibem otunchit Uwu Mbuban: Ebi owot iman kè Salum, mè Ateri, mè 
Talimon, mè Akubu, mè Atita mè Sobai, efit mè akọp ita mè onaan̄ge. 
43Ebi bọn ikwaan̄ Uwu Mbuban: Ebi owot iman kè Jiya, mè Asufa, mè Tabayot, 

44mè Kerọs, mè Siyaya, mè Padọn, 

45mè Lebana, mè Agaba, mè Akubu, 

46mè Agabu, mè Salimai, mè Yanan, 

47mè Giden, mè Gayari, mè Reyaya, 

48mè Rejin, mè Nekoda, mè Gajam, 

49mè Uja, mè Paseya, mè Besayi, 

50mè Asina, mè Meyunim, mè Nefusim, 

51mè Bakibuk, mè Akufa, mè Ariyuri, 

52mè Bajilut, mè Meyida, mè Arasa, 

53mè Bakọs, mè Sisera, mè Tema, 

54mè Nejia, mè Atifa. 

55Ebi owot iman ebi ìkisi ikwaan̄ inyi Solomọn: Ebi owot iman kè Sotai, mè 
Asoferet, mè Peruda, 

56mè Jayala, mè Darikon, mè Giden, 

57mè Sefatiya, mè Atin, mè Pokeret-Ajebayim, mè Ami. 

58Bọn ikwaan̄ Uwu Mbuban, mè ebi owot iman ebi ìkisi ikwaan̄ inyi Solomọn, efit 
ita mè akọp onaan̄ge mè iba. 
59Ebibi enan̄a me ama Teli Mela, mè Teli Arasa, mè Kerubu, mè Adan, mè Imeri, 
ama ebi Babilọn, ire, ema kpeyaka ikọt iriọọn̄ mè ìre ebi uwu nte kiban̄ mè ebi 
owot iman kiban̄ ìre ebi Ijeren, mè ìre kpere: 
60Ebi owot iman kè Delaya, mè Tobaya, mè Nekoda, efit gweregwen mè akọp go 
mè iba. 
61Ebi owot iman ebi ngwugwa: Ebi owot iman kè Obaya, mè Akoji, mè Bajilai 
(ogwu òdo gwun̄ enenwaan̄ kè Bajilai ogwu Giliadi, mè inikichieek erieen̄ nte 
ogwu nwa). 
62Ebibi mîwọlọ emen ikpa ikpọ, kpemun̄ erieen̄ ebi owot iman kiban̄. Mije keyi, 
kpeyaka imọnọ ema kubọk ebi ngwugwa, emun̄ ema kubọk ebi ìchaka mbuban. 
63Ogwu ibot mkpulu oneninyi ida ibe ema ekarie inorie geege òkup mbuban ichit 
mege ire mgbọ geelek ogwu ngwugwa ge mônube, mè inisa Urim mè Tumim 
iweek iriọọn̄ mè ema ìre ebi ngwugwa me atikọ. 
64Otu ifuk otutuuk kiban̄ ebi ìkaka ìre akọp obop ini mè obop iba mè efit ita mè 
akọp gweregwen. 
65Kpefuk ebi usun̄ ebirieen̄ mè usun̄ ebibaan̄ kiban̄ igbaalek. Otu ifuk ebi usun̄ 
chi ìre obop jaaba mè efit ita mè akọp ita mè jaaba. Kpefuk si efit ene iba, ebirieen̄ 
mè ebibaan̄ ebi ìkọt okwa, igbaalek. 
66Ema mîkaan̄ inyinya, efit jaaba mè akọp ita mè gweregwen, mè ikaan̄ si inyinya 
mgbidim ukot, efit iba mè akọp ini mè go, 
67mè ikaan̄ aligọ, efit ini mè akọp ita mè go, mè inyinya akpan, obop gweregwen 
mè efit jaaba mè akọp iba. 
68Mgbọ ema ekikabe inire Uwu Mbuban Okumugwem me Jeruselem, usini ebi 
ibot owot iman cha enyinyi owuwa inyinyi ata ejit, inyi mêsabe igbaalek ikpọk 
inama Uwu Mbuban Awaji me inyọn̄ ǹrioon̄ kan̄. 
69Ema mînyi inyinyi ata ejit ya ike ubọk kiban̄ osoon̄be. Inu ema ekpebe itap me 
uwu isun̄-inu, inyi mêsabe irọ ikwaan̄ ya ìre: efit kilo alata araran̄ go, mè obop 
kilo alata okuket iba, mè efit kilo jeeta, igbaalek efit ofọnti ebi ngwugwa. 
70Ebi ngwugwa, mè ebi otoko kè Libai, mè ebi ìkọt okwa, mè ebi ìkibem otunchit, 
mè bọn ikwaan̄ Uwu Mbuban eluluk me ama echi kiban̄, ema melek usini ebi ene. 
Otutuuk ebi Ijeren kechilọ eluluk me ama cha ere ema enan̄abe. 

Ejira 3 

Mîbene ikpọk inama ntook ngwugwa 

1Ebi Ijeren cha ìnanan̄a ika eneniluk me ama kiban̄ ibọkọ lek. Me òso onyan̄ 
jaaba, otutuuk ene eneninan̄a isibi inu me ejit ge inigbaan̄ ititiin̄ me Jeruselem. 
2Jesuwa gwun̄ kè Josadak mè ebi ngwugwa ogbo kan̄, mè Jerubaben gwun̄ kè 
Sialitien mè ebi melek kan̄ ekigbaan̄ isi ikwaan̄ ebebene inama ntook ngwugwa 
Awaji ebi Ijeren, inyi egwa ngwugwa ewọwọp iriọk me inyọn̄, kubọk egebe me 
emen Ikan kè Mosis ogwu ikwaan̄ Awaji. 
3Ike geelek ukpook ebi ido ìkukup ikana ema okitet ema, ema enanama ntook 
ngwugwa ya me inyọn̄ oka ọdọ kan̄, mè igwa owuwa ngwugwa ewọwọp iriọk 
me inyọn̄ ntook ya inyi Okumugwem, ngwugwa ewelegwe mè ngwugwa 
ikakwun̄. 
4Ema mîrie si ijọk Uwu Nlak, mè igwa otu ifuk ngwugwa ewọwọp iriọk ekigwa 
me usen me usen, ike egebe me ikpa Ikan. 
5Mgbọ eya orakabe, ema egwagwa si ngwugwa ewọwọp iriọk echi ekigwa mgbọ 
geelek, mè igwa ngwugwa echi Aya Onyan̄, mè echi ibot mgbọ ijọk òkup mbuban 
inyi Okumugwem, mè inyi si Okumugwem inyinyi ata ejit inyi. 
6Me adasi usen me òso onyan̄ jaaba, ema ebebene igwagwa ngwugwa ewọwọp 
iriọk inyi Okumugwem, ubọk geelek kpetọbọ-nu ọdọ Uwu Mbuban me lek kan̄. 

Mîbene ikpọk inama Uwu Mbuban 

7Ebi Ijeren cha enenikpe ikpoko inyi ebi ìkinama mgban, mè ebi usọ ikwaan̄ uti, 
mè inyi ebi Sidọn mè Taya inorie mè miin̄ mè aran̄ olifu, inyi ife cha eria uti olik 
me okwaan̄ okwaan̄ ejet ema, nan̄a me Lebanọn na re Jọpa, ike Sarọs ogwu 
ubọọn̄ Pesia onyibe ida ibe erọ. 
8Me òso onyan̄ iba me òso acha iba me lek ebi Ijeren enan̄abe me Babilọn ika inu 
Jeruselem, mè inire Uwu Mbuban, Jerubaben gwun̄ kè Sialitien, mè Jesuwa gwun̄ 
kè Josadak, mè ofifi ebi melek kiban̄, ebi ngwugwa, mè ebi otoko kè Libai, mè 
otutuuk ebi ìnan̄a me usun̄ akọn̄ ika inu Jeruselem, ebebene ikwaan̄ me lek Uwu 
Mbuban Awaji. Ema esa ebi otoko kè Libai ebi ìsoso akọp acha iba mè iraka ito 
me ibot ibe ekekpọ chieen̄ me lek ikwaan̄ Uwu Mbuban Okumugwem. 
9Jesuwa melek ebi bọn mè ebi ngwan̄, mè Kadimien melek ebi bọn (òrere ebi 
owot iman kè Odabia), mè bọn kè Enadadi melek bọn kiban̄ mè ebi ngwan̄ kiban̄, 
enenigbaan̄ ikikpọ chieen̄ me lek ebi ìkirọ ikwaan̄ Uwu Mbuban Awaji. Ema 
otutuuk ene ìre ebi otoko kè Libai. 
10Mgbọ ebi ìnama uwu etọbọbe ọdọ Uwu Mbuban Okumugwem isan̄a, ebi 
ngwugwa enenibala lek ikwaan̄ kiban̄, mè initeen̄ otita kiban̄ ikaan̄, ebi otoko kè 
Libai (bọn kè Asafu), eteteen̄ mkpamkpa kiban̄ ikaan̄, mè inimọnọ irek kiban̄, mè 
ibem lek itọtọn̄ Okumugwem, ike Debit ogwu ubọọn̄ Ijeren odọmọbe. 
11Ema enenikikọt okwa itọn̄ inyi Okumugwem, ikibe ọmọ onirọ. Okwa ya ìje 
ikeyi: “Okumugwem înwọn; imumechieen̄ kan̄ me lek ebi Ijeren ìkukup ire mgbọ 

geelek.” Otutuuk ebi ene ekekidimi ikpele ukpo itọn̄ Okumugwem, mije etọbọbe 
ọdọ Uwu Mbuban Okumugwem. 
12Owuwa ebi ugane me lek ebi ngwugwa mè ebi otoko kè Libai, mè ebi ibot owot 
iman kiban̄ cha, ebi ìmumun̄ adasi Uwu Mbuban ya, ebebene ida ikitaan̄ ukpo ito 
ito mgbọ emun̄be ọdọ eyi Uwu Mbuban keyi etọbọbe. Ire, owuwa ebi ofifi ene 
ekekitaan̄ ukpo inwọọn̄ unwọọn̄. 
13Kpunu ogwu òkọkọt iriọọn̄ mè ìre ekitaan̄ ukpo unwọọn̄, sà ìre ukpo ito, mije, 
ebi ife cha mîtaan̄ ukpo inye enenen, ebi ene ekukup me ujọn̄ọ ere ikinọ ida ukpo 
kiban̄. 

Ejira 4 

Mîtap ukput me lek ikwaan̄ ikpọkpọk inama Uwu Mbuban 

1Ebi ochicha ebi Juda mè ebi Benjamin eneninọ ibe ke ebi ìnan̄a me usun̄ akọn̄ 
ika mêkinama Uwu Mbuban inyi Okumugwem, Awaji ebi Ijeren, 
2mè inije inu me lek kè Jerubaben mè otutuuk ebi ibot owot iman cha, mè inibe 
ema, “Eji mêgọọk enyi igbaan̄ inama uwu yi, mije, Awaji yaage si ke eji ekitọbọ 
ebum inyi, kubọk enyi ekirọ. Ọmọ si ke eji ekigwa ngwugwa inyi karake ukot kè 
Esaradọn ogwu ubọọn̄ Asiria, ogwu òsa eji inigwook me ere yi.” 
3Jerubaben mè Jesuwa mè ebi ibot owot iman Ijeren kechilọ cha efọfọọk ema ibe, 
“Ìkare enyi ebenama Uwu Mbuban inyi Awaji kiji, îre eji ebenama. Îre eji gaalek 
ebenama Uwu Mbuban inyi Okumugwem, Awaji ebi Ijeren, ike Sarọs ogwu 
ubọọn̄ Pesia onyibe eji ida.” 
4Ebi ife cha ìluluk ikana me inyọn̄ ijọn̄ ya enenibene ikitap ebi Juda uwọ-lek me 
emen, mè ikitap ema ukpook me lek, inyi ema ekayaka ìkọt ìnama uwu ya ìnyi 
isi. 
5Ebi ife cha ekpekpe ebi ene ibe enewuwọlọ otitọt geelek ebi Juda mè Benjamin 
ekaan̄be, inyi ekayaka ìkọt ìrọ ikwaan̄ ya. Ikeyi ke erọ me otutuuk ukot mkpulu 
kè Sarọs ogwu ubọọn̄ Pesia, mè ukot mkpulu kè Dariọs ogwu ubọọn̄ Pesia. 

Ukput etapbe me ukot kè Jakisis mè Atejakisis 

6Me mgbọ ogwu ubọọn̄ Jakisis (òrere si Ayaserọs) obenebe ikikpulu ido Pesia, 
ebi ochicha chi enenige ikpa iria ijet Jakisis ikeme ebi usun̄ akọn̄ cha ìluk me Juda 
mè Jeruselem. 
7Me ukot kè Atejakisis ogwu ubọọn̄ Pesia si, Bisilam, mè Miteredat, mè Tabeli, 
mè usini ebi melek kiban̄ enenigbaan̄ ige chieen̄ ikpa yaage ijet Atejakisis. Ema 
ege ikpa ya me usem Aram, mè ikana si itap me ofifi usem. 
8Reyum ogwu ibot mkpulu, mè Simisayi ogwu uti ikpa mîge si ikpa ikeme 
Jeruselem, mè isa iria ijet Atejakisis ogwu ubọọn̄ Pesia. Inu egebe me ikpa ya ìre 
ikeyi: 

9Ikpa yi ìnan̄a me ubọk kè Reyum ogwu ibot mkpulu mè Simisayi ogwu uti ikpa 
mè ebi melek kiban̄ kechilọ, òrere ebi ibot oyerebet, mè ebi ibot mkpulu ìnan̄a 
me Tiripọlis, mè Pesia, mè ebi ibot mkpulu, mè ebi ibot ikwaan̄, mè ebi oyerebet 
ebi ìnan̄a me Erek, mè Babilọn, mè ebi Elam ìnan̄a me Susa, 
10mè otutuuk ebi geelek ebi Asubanipan ogwu ubọọn̄ Asiria, ogwu òtaan̄ etip mè 
ikaan̄ umin, okpulube isa inigwook me ama Sameria mè ofifi ere me agan̄ usaba 
okwaan̄ Yuferetis. 
11Ikpa ema eriabe ìre ikeyi: “Eji ebi usun̄ kwun̄ ebi ìluk me usaba okwaan̄ 
Yuferetis ege ikpa yi ijet owu, ogwu ubọọn̄ Atejakisis: 
12“Eji ekiweek irọrọ inyi owu ogwu ubọọn̄ òriọọn̄ ibe ke ebi Ju, ebi ìnan̄a me 
ubọk kwun̄ inu me lek kiji me ere keyi mîsi Jeruselem, mè ikikpọk inama ijo ama 
unye-ibot ya. Ema ba mêkikpọk inama mgban ama ya, mè ikikpọk itọbọ ọdọ ama 
ya. 
13“Ofifi kan̄, eji ekiweek irọrọ inyi owu ogwu ubọọn̄ òriọọn̄ ibe, ire ife chi inama 
ama yi isan̄a, mè ikpọk inama otutuuk mgban ama ibene ikeke, ke kpebeyaka 
ikikpe otitip ido, kpebeyaka ikikpe otitip mkpulu, mè ikpoko ikwaan̄ geelek ebe 
ema ekpe. Sa me ikeya, ikpoko òkinu inyi ogwu ubọọn̄ ìkpoyaka ire lek inu geege. 
14Mgbọ yi, mije eji ekupbe me irak ubọk kwun̄, ìkanwọn ibe eji esa chieen̄ emun̄ 
ebi ene ekijit inyinyi owu ogwu ubọọn̄ umin ògbegbe, mè eriaan̄ ere. Eya orọ eji 
ekige ikpa keyi ijet owu ogwu ubọọn̄, inyi owu òriọọn̄ inu chi òkimọnọ irek, 
15inyi owu òwọlọ emen ikpa ebi ìdadasi ikpulu me isi kwun̄ òkpọ. Ire owọlọ 
emen ikpa cha, owu mômun̄ ibe ke ama yi ìre ama ebi òkpaka, ebi ìkito ufialek 
inyi ebi ubọọn̄ geelek, mè agan̄ mkpulu geelek ema ekupbe. Karake ukot ikaan̄, 
eriọọn̄ ama ya kubọk ama mkpaka-ibot, ọmọ orọ ejijakabe ama ya igwook. 
16Eji ekirọ inyi owu ogwu ubọọn̄ òriọọn̄ ibe, ire ife chi inama ama yi, mè inama 
si mgban kan̄, ke owu òkpoyaka ikaan̄ otu geege me usaba okwaan̄ Yuferetis.” 
17Ogwu ubọọn̄ onenifọọk ibe: “Ǹge ikpa yi ijet Reyum ogwu ibot mkpulu, mè 
Simisayi ogwu uti ikpa melek ebi melek kiban̄ ìluk me Sameria mè ofifi ere 
geelek me usaba okwaan̄ Yuferetis: “Nnyi enyi amọn. 
18“Ikpa etip enyi eriabe ijet emi, mîfuk, mè ikana inyi emi. 

19Nneninyi ida ibe esi eweek inu ofolek ife chi. Mîweek imun̄ ibe ke ama ya 
îkikpaka ibot inyi ebi ubọọn̄ bene me akarake akat, mè ire si ebi unye-ibot mè 
ebi ìkitap ufialek me ido. 
20Jeruselem îwuuk lek ikikaan̄ unye unye ebi ubọọn̄ ebi ìkikpulu ama kiban̄ 
mege isi igwook me usaba okwaan̄ Yuferetis, otutuuk ebi ere cha ekekikpe otitip 
ido, mè otitip mkpulu, mè ikpoko ikwaan̄, inyi ema. 
21Eya orọ, ìge ikpa ìjet ife cha ibe etele ikwaan̄ ya. Ekayaka ìkpọk ìnama ama ya, 
itata ǹnyinyi ida ibe enama. 

22Ìmun̄ ibe ke enyi kpetele ubọk me lek inu yi. Ikatele ibe nriki yi ije inyi isi, inyi 
ufialek ikanin̄ me emen mkpulu.” 
23Mgbọ yaage ikpa etip ya ònan̄a me ubọk ogwu ubọọn̄ Atejakisis orebe ubọk kè 
Reyum ogwu ibot mkpulu mè Simisayi ogwu uti ikpa mè ebi melek kiban̄, ema 
egwagwat lek ije isi lek ebi Ju me Jeruselem, mè isa me unye irọ inyi ema etele 
ikwaan̄ ya. 
24Ikeyi ke ikwaan̄ Uwu Awaji me Jeruselem osa ikeke, mè ibia ikeya mege ire òso 
acha iba me lek mkpulu kè Dariọs ogwu ubọọn̄ Pesia. 

Ejira 5 

Ikpa etip Tatenai ogebe ijet Dariọs 

1Ebi nriran, Agai mè Jekaraya ogwu owot iman kè Ido, enenikiben nriran inyi ebi 
Ju ìkup me Juda mè Jeruselem me erieen̄ Awaji ebi Ijeren ogwu òkikpulu ema. 
2Me ike mgbọ ya si ke Jerubaben gwun̄ kè Sialitien mè Jesuwa gwun̄ kè Josadak 
enibene ikpọk inama Uwu Mbuban Awaji me Jeruselem. Ebi nriran Awaji 
ekekeke igba ema, mè ikitap ubọk inyi ema. 
3Me ike mgbọ ya si, Tatenai òrere ogwu ibot mkpulu usaba okwaan̄ Yuferetis, 
melek Seta-Bojenai, mè ebi melek kiban̄ enunu me lek kiban̄, mè ikido ema ibe, 
“Ìre ekene onyi enyi unye ibe enyi ekpọk enama Uwu Mbuban yi, mè ekebala 
ejaan̄ ikeyi?” 
4Ema mîdo si ibe, “Ìbak-nu erieen̄ ebi ìkinama uwu yi.” 

5Ire, Awaji ebi Ju okekigwuun̄ chieen̄ ikikpọ ebi ibot ebi Ju. Eya orọ, kpekọt igban 
ema ibe ekayaka ìsi ikwaan̄ ya, mege ire mgbọ egebe ikpa inyi Dariọs ogwu 
ubọọn̄, mè ibọkọ ufọọk-otu kan̄. 
6Tatenai ogwu ibot mkpulu usaba okwaan̄ Yuferetis, mè Seta-Bojenai, mè ebi 
melek kiban̄, ìrere ebi mkpulu usaba okwaan̄ Yuferetis, egege ikpa iria ijet ogwu 
ubọọn̄ Dariọs. 
7Inu egebe me ikpa ijet ọmọ ìre ikeyi: “Eji ege ikpa yi ijet owu ogwu ubọọn̄ 
Dariọs: “Mkpulu kwun̄ ikup me esuuk. 
8“Ogwu ubọọn̄, eji ekirọ inyi owu òriọọn̄ ibe ke eji mîsi ido Juda, mè ije ire Uwu 
Mbuban ikpele Awaji ya. Eji mîmun̄ ibe ke ebi ife cha ekisa ikpele ewuuk ebalabe 
ijaan̄, mè isa si ikpele ogbugboon̄ uti igbaalek inama lek uwu ya. Ikwaan̄ ya òkije 
ijaan̄, mè ikije inyi isi ugwat ugwat. 
9“Eji mîdo ebi ugane ama ibe mè ìre ekene onyi ema unye ibe ema ekpọk enama 
Uwu Mbuban yi, mè ekebala ejaan̄ ikeyi. 
10Eji mîdo si ibe ebak erieen̄ ebi ìkirọ ikwaan̄ ya, inyi eji mêkọt ige erieen̄ ebi ibot 
cha me emen ikpa yi, mè owu òriọọn̄ ema. 

11“Ema efọfọọk eji ibe ikeyi: “ ‘Eji ìre ebi ìkisi ikwaan̄ inyi Awaji Ogwukaan̄ Inyọn̄ 
mè Ijọn̄. Eji ekikpọk inama Uwu Mbuban eyi enamabe owuwa acha òraraka, eyi 
ikpele ogwu ubọọn̄ Ijeren ge onamabe, mè ibala isan̄a. 
12Ire, mije ebi nte nte kiji erọbe Awaji òkup me inyọn̄ inaan̄ ejit, Awaji ya 
okakana ema itap me ubọk kè Nebukadineja ogwu Kalidia, ogwu ubọọn̄ Babilọn. 
Ogwu ubọọn̄ Nebukadineja osasa akọn̄ igwak Uwu Mbuban yi igwook, mè ikpulu 
ebi ene isa isi igwook me Babilọn. 
13Ire, me adasi acha me lek mkpulu kè Sarọs ogwu ubọọn̄ Babilọn, ogwu ubọọn̄ 
Sarọs onyinyi ida ibe esi ekpọk enama Uwu Mbuban Awaji yi. 
14Ogwu ubọọn̄ Sarọs îsan̄a si otutuuk nroon̄ ikwaan̄ Uwu Mbuban cha, echi alata 
araran̄ mè echi alata okuket, echi Nebukadineja okpulube me Uwu Mbuban me 
Jeruselem isa ifo isi isun̄ me uwu awaji kan̄ me Babilọn, mè inisa ikana inyi ogwu 
enerieen̄ ge ekigwen Sesibaja, ogwu îgobobe ito kubọk ogwu ibot mkpulu. 
15Ogwu ubọọn̄ Sarọs ìtumu inyi Sesibaja ibe, “Kpulu nroon̄ ikwaan̄ chi sa si sun̄ 
me emen Uwu Mbuban òkup me Jeruselem, mè kpọk nama Uwu Mbuban Awaji 
ya me inyọn̄ ǹrioon̄ kan̄.” 
16Ikeyi ke ogwu enerieen̄ yi, Sesibaja, oka inu, mè initọbọ ọdọ Uwu Mbuban 
Awaji me Jeruselem. Bene me usen ya, mege na re cherekeyi, ikwaan̄ ìkpọkpọ 
ikije inyi isi, ire, ìkata-nu.’ 
17“Mgbọ yi, soso ogwu ubọọn̄, ire môneme owu, nye lek nyi ida ibe esi ere ekisun̄ 
ikpa mfufuk ogwu ubọọn̄ eyi òkup me Babilọn, mè ewọlọ ekpọ-nu mè ìre ogwu 
ubọọn̄ Sarọs înyi ida, me atikọ, ibe ekpọk enama Uwu Mbuban Awaji òkup me 
Jeruselem, mè nye lek rọ mè eji eriọọn̄ nkeek kwun̄ me lek inu yi.” 

Ejira 6 

Mîweek ikan Sarọs otapbe imun̄ 

1Ogwu ubọọn̄ Dariọs oneninyi ida, ebi ene esisi iwọlọ emen uwu isun̄ ikpa 
mfufuk ogwu ubọọn̄ me Babilọn ikpọ. 
2Eweweek ikpa ekakat ge imun̄ me uwu mgban akọn̄ òkup me ama Ekibatana 
me agan̄ Midia. Inu egebe me lek ikpa ya ìre ikeyi: “Ikpa Ulook: 
3“Me adasi acha me lek mkpulu kè Sarọs, ogwu ubọọn̄ Sarọs îtap ikan ibak Uwu 
Mbuban Awaji òkup me Jeruselem ibe: “Ekpọk enama Uwu Mbuban ya, ere 
ebekigwa ngwugwa, mè etọbọ ọdọ uwu ya. Ubene uwu ya ìbore akọp mè ejit go, 
uwele kan̄ si ìbore akọp mè ejit go. 
4Me akpalek uwu ya, isitoon̄ ukpa ikpele ewuuk ita, mênenitoon̄ ukpa 
ogbugboon̄ ge, mè esa ikeya esi ere ebek uwu ya. Mêsan̄a ikpoko me uwu ikpoko 
ogwu ubọọn̄ isa ikpe ewe otutuuk ikwaan̄ yi. 

5Ofifi si, otutuuk nroon̄ ikwaan̄ Uwu Mbuban, echi alata araran̄ mè echi alata 
okuket cha, echi Nebukadineja okpulube me Uwu Mbuban me Jeruselem isa ika 
inu Babilọn, mêsa ema igwu ikom isi isun̄ me irek kiban̄, me emen Uwu Mbuban 
Awaji ya, me Jeruselem.” 
6Eya orọ, ogwu ubọọn̄ Dariọs oneniria ufọọk-otu keyi ibe: “Emi nria ikpa keyi 
ijet owu Tatenai ogwu ibot mkpulu usaba okwaan̄ Yuferetis, mè Seta-Bojenai, 
enyi mè ebi ibot ikwaan̄ kinyi me usaba okwaan̄ Yuferetis. “Ìda lek ìbọkọ me ere 
ya. 
7Ikatap ufialek geege me lek ikwaan̄ Uwu Mbuban Awaji yi. Ìtele mè ogwu ibot 
mkpulu ebi Ju mè ebi ugane ebi Ju ekpọk enama Uwu Mbuban Awaji yi me inyọn̄ 
ǹrioon̄ kan̄. 
8Ògak ge, ǹkinyi enyi ida mgbọ keyi òfo me lek inu enyi eberọ inyi ebi ugane ebi 
Ju me lek ikwaan̄ Uwu Mbuban Awaji yi eyi ema ekirọ: “Otutuuk ikpoko geelek 
ebi ife chi eweekbe me lek ikwaan̄ yi, ìmọnọ ikpoko me lek ikpoko geelek ònan̄a 
me usaba okwaan̄ Yuferetis inu inyi ogwu ubọọn̄ ìsa ìnyi, inyi ikwaan̄ ya ikayaka 
ìkeke. 
9Ìmun̄ ibe ke enyi mînyi ema otutuuk inu geelek òkup ema me uyọt, kubọk orie 
bọn eriembuuk, mè orie arọọn̄, mè bọn orie arọọn̄ echi ebesa ikigwa ngwugwa 
ewọwọp iriọk inyi Awaji òkup me inyọn̄, mè akpa wit, mè uchi, mè miin̄, mè aran̄ 
olifu, ike ebi ngwugwa ìkup me Jeruselem mêdobe. Ìkinyi ema inu chi usen 
geelek, ikalọlọ, 
10inyi ema mêkisa igwa ngwugwa echi òkibele ejit Awaji òkup me inyọn̄, mè 
ikiriaak uriaak me ibot ogwu ubọọn̄ melek bọn ebirieen̄ kan̄. 
11“Ofifi si, nra inyi ikan ibe ire ikaan̄ ogwu inwene ikan yi, mè ìkarọ, esan̄a 
ogbugboon̄ ge me lek uwu ene ya esa erọ ọfọkọ egwuun̄, mè eben ene ya ejeen̄ 
ekpan̄ me otu ọfọkọ ya, mè egwak uwu ene ya egwook, inyi ikana èdọ mkpukput. 
12Kè Awaji ogwu òsusun̄ ibe ekemin erieen̄ kan̄ me ere ya, ijijaka ogwu ubọọn̄ 
geelek, mè ìre ido geelek òweweek inwenwene ikan yi, mè ìre igbugbugbọ Uwu 
Mbuban yi òkup me Jeruselem. Emi Dariọs nkinyi ida keyi. Ǹkiweek ibe esun̄ 
ikan yi òjot òjot, ekanwene inu geege me emen.” 
13Tatenai ogwu ibot mkpulu usaba okwaan̄ Yuferetis, mè Seta-Bojenai, mè ebi 
melek kiban̄ egbagbala chieen̄ irọ otutuuk inu cha ike ogwu ubọọn̄ onyibe me 
ikan. 
14Sa me ikeya, ebi ugane ebi Ju etetet lek inye ikinama Uwu Mbuban ya. Ebi 
nriran, Agai mè Jekaraya ogwu owot iman kè Ido, ekekiben nriran isa ikitap ema 
efuuk me emen. Ema enanama Uwu Mbuban ya isan̄a, ike Awaji ebi Ijeren onyibe 
ida, mè ike Sarọs mè Dariọs mè Atejakisis, ebi ubọọn̄ Pesia, enyibe ikan ibe erọ. 
15Enama Uwu Mbuban ya isan̄a me òso usen ita me onyan̄ Adari me òso acha 
gweregwen me lek mkpulu kè Dariọs. 

16Otutuuk ebi Ijeren, mè ebi ngwugwa, mè ebi otoko kè Libai, mè otutuuk ebi 
ìnan̄a me usun̄ akọn̄ ika, enenito ijọk isasa igbana Uwu Mbuban ya, mè inwọọn̄ 
unwọọn̄. 
17Me ijọk igbagbana Uwu Mbuban Awaji yi, mîgwu efit eriembuuk, mè efit orie 
arọọn̄ iba, mè efit bọn orie arọọn̄ ini, mè igwu si akọp mè orie ebot iba isa igwa 
ngwugwa ijo inu me ibot otutuuk ebi Ijeren, ebot ge me ibot otoko ge. 
18Ema enenidọmọ ebi ngwugwa isun̄ me irek kiban̄, mè idọmọ si ebi otoko kè 
Libai isun̄ me ọgbọn̄ me ọgbọn̄, inyi ema ekesi ikwaan̄ enyi Awaji me Jeruselem, 
ike egebe me emen Ikpa kè Mosis. 

Ijọk Iraraka 

19Me òso akọp mè usen ini me emen adasi onyan̄, ebi usun̄ akọn̄ cha ìkaka ererie 
ijọk Iraraka. 
20Me mgbọ ya, otutuuk ebi ngwugwa mè ebi otoko kè Libai mîgwọk lek, mbuban 
geege ìkayaka ìkup ema me lek. Ebi otoko kè Libai enenigwu arọọn̄ ijọk Iraraka 
me ibot otutuuk ebi ìnan̄a me usun̄ akọn̄ ika, mè ibot ebi ngwan̄ kiban̄ ebi 
ngwugwa, mè ibot kiban̄ si. 
21Otutuuk ebi Ijeren ìnan̄a me usun̄ akọn̄ ika ererie inorie ijọk Iraraka ya, ema 
mè otutuuk ebi ìsasan̄a lek kiban̄ isan̄a me lek mbuban orọmijọn̄ cha echi ebi 
kpere ebi Ju cha ìluluk igba ema ekirọ, inyi ema ekọt etọbọ ebum enyi 
Okumugwem, Awaji ebi Ijeren. 
22Ema esasa usen jaaba irie ijọk Fituru Kpunu Olat, mè inwọọn̄ unwọọn̄, mije, 
Okumugwem înwene ejit ogwu ubọọn̄ Asiria, inyi itap ubọk inyi ema me lek 
ikwaan̄ inanama Uwu Mbuban Awaji, òrere Awaji ebi Ijeren, mè isa me ikeya itap 
unwọọn̄ ijot ema ejit. 

Ejira 7 

Ejira îka inu Jeruselem 

1Mgbọ owuwa acha orakabe me lek inu chi òmọmọnọ irek, me ukot mkpulu kè 
Atejakisis ogwu ubọọn̄ Pesia, îkaan̄ ene ge ekigwen Ejira. Ejira ìre gwun̄ kè 
Seraya, gwun̄ kè Ajariya, gwun̄ kè Ilikiya, 
2gwun̄ kè Salum, gwun̄ kè Jadọk, gwun̄ kè Ayitubu, 

3gwun̄ kè Amariya, gwun̄ kè Ajariya, gwun̄ kè Merayot, 

4gwun̄ kè Jeraya, gwun̄ kè Uji, gwun̄ kè Buki, 

5gwun̄ kè Abisuwa, gwun̄ kè Fineyas, gwun̄ kè Elieja, gwun̄ kè Erọn ogwu òban 
Awaji. 
6Ejira yi oneninan̄a me Babilọn ika inu Jeruselem. Ejira ìre ogwu usọ Ikan kè 
Mosis eyi Okumugwem, Awaji ebi Ijeren, onyibe. Mije unye Okumugwem Awaji 

kan̄ okupbe melek kan̄, ogwu ubọọn̄ Atejakisis onyinyi ọmọ inu geelek îbeekbe 
me ubọk ogwu ubọọn̄. 
7Me òso acha jaaba me lek mkpulu kè Atejakisis ogwu ubọọn̄, usini ebi Ijeren, 
ebi ngwugwa, mè ebi otoko kè Libai, mè ebi ìkọt okwa, mè ebi ìkibem otunchit, 
mè bọn ikwaan̄ Uwu Mbuban enenigọọk Ejira inan̄a me Babilọn ika inu 
Jeruselem. 
8Ejira ìnire Jeruselem me onyan̄ go me òso acha jaaba me lek mkpulu ogwu 
ubọọn̄ Atejakisis. 
9Ìbene ije kan̄ me Babilọn me adasi usen me adasi onyan̄, mè inire Jeruselem me 
adasi usen me onyan̄ go, mije, Awaji kan̄ îsa ubọk ichit ọmọ me oniin̄ ije ubọk 
ònwọnwọn. 
10Mije, Ejira ìsasa otutuuk ejit kan̄ inyi ikwekween̄ Ikan Okumugwem, mè ikirọ 
si, mè ikijeen̄ otutuuk ebi Ijeren orọmijọn̄ Awaji mè Ikan Awaji. 

Ikpa ogwu ubọọn̄ Atejakisis ogebe inyi Ejira 

11Eyi ìre ikpa ogwu ubọọn̄ Atejakisis ogebe inyi Ejira ogwu ngwugwa mè ogwu 
uti ikpa ogwu òrọriọọn̄ ikọ Okumugwem otọbe melek orọmijọn̄ kan̄ echi înyibe 
ebi Ijeren, mè iriọọn̄ si ikijeen̄: 
12“Emi Atejakisis, ubọọn̄ ebi ubọọn̄, nkige ikpa keyi ijet owu, Ejira ogwu 
ngwugwa, mè ogwu uti ikpa òkijeen̄ Ikan Awaji òkup me inyọn̄. “Ntọp owu amọn. 
13“Ǹkinyi ikan ibe, ogwu Ijeren geelek òkup me ido n̄a, mè ìre ogwu ngwugwa, 
mè ìre ogwu otoko kè Libai, òweweek igọgọọk owu isi Jeruselem, môkọt igọọk 
owu isi. 
14Emi ogwu ubọọn̄ mè ebi nteme jaaba n̄a ekiria owu isi Jeruselem mè Juda ibe 
owu òsi òkpọ ubọk inu okupbe me ere ya òfo me lek Ikan Awaji kwun̄ eyi òkup 
owu me ubọk. 
15Ògak ge, kpulu ikpoko alata okuket mè alata araran̄ cha, echi ogwu ubọọn̄ mè 
ebi nteme kan̄ esabe me ata ejit iche inyi Awaji ebi Ijeren, ogwu ere nluk kan̄ 
okupbe me Jeruselem, kaan̄ me ubọk. 
16Kpulu si otutuuk alata okuket mè alata araran̄ geelek owu môkọtbe ikaan̄ 
inan̄a me agan̄ Babilọn, melek inyinyi ata ejit geelek ebi ene mè ebi ngwugwa 
enyibe ibe esa esi ikwaan̄ me Uwu Mbuban Awaji kiban̄ òkup me Jeruselem, sa 
gbaalek. 
17Mun̄ ibe ke osa ikpoko chi ilep ebi kè eriembuuk, mè orie arọọn̄, mè bọn orie 
arọọn̄, mè akpa mêsabe igwa ngwugwa akpa, mè miin̄ mêsabe igwa ngwugwa 
miin̄ egwogwook òje me lek, mè sa inu chi gwa ngwugwa me inyọn̄ ntook òkup 
me Uwu Mbuban Awaji kwun̄ me Jeruselem. 
18“Ikaan̄ ikpoko alata okuket mè alata araran̄ geelek òsisik, owu melek ebi Ju 
ogbo kwun̄ mêkọt isa irọ inu òneme enyi, ike Awaji kinyi otọbe inyi enyi. 

19Mun̄ ibe ke owu osa otutuuk nroon̄ ikwaan̄ Uwu Mbuban cha eyakabe inyi owu 
isa inyi Awaji òkup me Jeruselem. 
20Ire iyaka ikaan̄ ofifi inu geelek mêweekbe me Uwu Mbuban Awaji kwun̄, bọkọ 
ikpoko me uwu ikpoko ogwu ubọọn̄ sa kpe. 
21“Emi ogwu ubọọn̄ Atejakisis nnyi ikan ibe otutuuk ebi ìkikpọ chieen̄ me uwu 
ikpoko me agan̄ usaba okwaan̄ Yuferetis emun̄ ibe ke ema mînyi Ejira inu geelek 
îdobe, ọmọ ìre ogwu ngwugwa, mè ogwu òjeen̄ Ikan Awaji òkup me inyọn̄. 
22Inu eyi mênyibe ọmọ ìkpowa iraka obop kilo alata okuket ita mè efit kilo ini, 
mè akọp obop kilo akpa ekọkọk, mè obop iko miin̄ iba, mè obop iko aran̄ olifu 
iba, mè ìnyi ema uchi ubọk geelek ema mêweekbe. 
23Inu geelek Awaji òkup me inyọn̄ môdobe, ìmun̄ ibe ke enyi mînyi otutuuk iso, 
inyi mêsabe ifaka mfaka me Uwu Mbuban kan̄, inyi Awaji ikanaan̄ ejit ìnyi ogwu 
ubọọn̄ mè bọn ebirieen̄ kan̄. 
24Ìriọọn̄ ibe ke mîgban enyi ibe enyi ekabọkọ otitip ido, mè otitip mkpulu, mè 
ikpoko ikwaan̄ geege me ubọk ebi nriran, mè ebi otoko kè Libai, mè ebi ìkọt 
okwa, mè ebi ìkibem otunchit, mè bọn ikwaan̄ Uwu Mbuban, mè otutuuk ebi ofifi 
ene geelek ìkisi ikwaan̄ me Uwu Mbuban Awaji yi. 
25“Owu Ejira, sa me iriọọn̄-inu eyi Awaji kwun̄ onyibe owu, gobo ebi ibot 
oyerebet, mè ebi ìbekineen̄ asabọn oyerebet, inyi ekesibi unen oyerebet enyi 
otutuuk ebi ìrọriọọn̄ Ikan Awaji kwun̄ me agan̄ usaba okwaan̄ Yuferetis. Ire 
ikaan̄ ebi kperiọọn̄ Ikan Awaji ijaan̄ me etete kiban̄, owu jeen̄ ebiba ikan cha, inyi 
eriọọn̄. 
26Ene geelek òjijit isisiki ibot inyi Ikan Awaji kwun̄, ìkasiki si ibot ìnyi ikan ogwu 
ubọọn̄, esulu ogwu òkup ikeya osusut ògbegbe: mêkọt ikpan̄ ọmọ, mè ìre irieen̄ 
ọmọ isibi me ido, mè ìre ibọkọ otutuuk inu îkaan̄be, mè ìre itet ọmọ itap me 
mkpọn.” 

Ejira îtọn̄ Awaji 

27Ejira onenitumu ibe, “Itọn̄ ikup inyi Okumugwem Awaji ebi nte nte kiji, ogwu 
òtatap me ejit ogwu ubọọn̄ Atejakisis ibe isa ikpele umin òkup ikeyi inyi Uwu 
Mbuban Okumugwem òkup me Jeruselem. 
28Itọn̄ ikup si inyi ọmọ ogwu òrọrọ inyi ǹkaan̄ nnwọn-isi me isi ogwu ubọọn̄ mè 
ebi nteme kan̄, mè isi ebi ibot ikwaan̄ kan̄ ebi ìkaan̄ unye. Mije unye Okumugwem 
Awaji n̄a okupbe melek n̄a, ntetet lek inye, mè ititiin̄ usini ebi isi me Ijeren isa 
igbaalek ika inu Jeruselem.” 

Ejira 8 

Ebi ibot owot iman ìgọgọọk Ejira igwu ikom ika 

1Ebibi ere ebi ibot owot iman ebi Ju, mè ebi egebe erieen̄ me ikpa mfufuk owot 
iman, ebi ìgọgọọk Ejira inan̄a me usun̄ akọn̄ me Babilọn ika me ukot mkpulu 
ogwu ubọọn̄ Atejakisis: 
2Gesiọm, ogwu owot iman kè Fineyas; Danien, ogwu owot iman kè Itama; Atus, 
ogwu owot iman kè Debit, 
3òrere si ogwu owot iman kè Sekanaya; Jekaraya, ogwu owot iman kè Paros, mè 
efit mè akọp ebirieen̄ go, ebi owot iman yaage melek kan̄; 
4Elieyowenai gwun̄ kè Jeraya, ogwu owot iman kè Payat-Mowabu, mè efit 
ebirieen̄ iba, ebi owot iman yaage melek kan̄; 
5Sekanaya gwun̄ kè Jayajien, ogwu owot iman kè Jatu, melek efit ebirieen̄ ita, ebi 
owot iman yaage melek kan̄; 
6Ebedi gwun̄ kè Jonatan, ogwu owot iman kè Adin, melek akọp ebirieen̄ go, ebi 
owot iman yaage melek kan̄; 
7Jesaya gwun̄ kè Atalia, ogwu owot iman kè Elam, melek akọp ebirieen̄ jaaba, ebi 
owot iman yaage melek kan̄; 
8Jebadiya gwun̄ kè Maiken, ogwu owot iman kè Sefatiya, melek akọp ebirieen̄ 
jeeta, ebi owot iman yaage melek kan̄; 
9Obidaya gwun̄ kè Jeyen, ogwu owot iman kè Jowabu, melek efit ebirieen̄ iba mè 
akọp mè jeeta, ebi owot iman yaage melek kan̄; 
10Selomit gwun̄ kè Josifia, ogwu owot iman kè Bani, melek efit mè akọp mè 
ebirieen̄ gweregwen, ebi owot iman yaage melek kan̄; 
11Jekaraya gwun̄ kè Bebai, ogwu owot iman kè Bebai, mè akọp ebirieen̄ iba mè 
jeeta, ebi owot iman yaage melek kan̄; 
12Joyanan gwun̄ kè Akatan, ogwu owot iman kè Ajigadi, mè efit ebirieen̄ mè 
akọp, ebi owot iman yaage melek kan̄; 
13Elifelet, mè Jewen, mè Semaya, ebi owot iman kè Adonikam, ebi mgburudun̄, 
mè akọp ebirieen̄ gweregwen, ebi owot iman yaage melek kiban̄; 
14Utai mè Jakuru, ebi owot iman kè Bigibai, ema mè akọp ebirieen̄ jaaba, ebi 
owot iman yaage melek kiban̄. 

Ije Ejira ojebe ika inu Jeruselem 

15M̀gbagbaan̄ otutuuk ene ititiin̄ me agba lek okolo òkilibi isi ama Ayaba, eji 
egwugwuun̄ uwu ọfọ me ere ya, mè ikup usen ita. Nnenikpọ me etete ebi ene mè 
etete ebi ngwugwa, ire, ǹkamun̄ ebi otoko kè Libai me ere ya. 
16Nneniria ikwaan̄ igwen Elieja, mè Arien, mè Semaya, mè Elinatan, mè Jaribu, 
mè Elinatan, mè Netan, mè Jekaraya, mè Mesulam ebi ìrere ebi ibot otoko ya, mè 
igwen si Jioyaribu mè Elinatan, ebi ìkakaan̄ iriọọn̄-inu, 
17mè iria ema isi lek kè Ido ogwu ibot ebi otoko kè Libai me Kasifia. M̀be ema esi 
elook Ido mè ebi owot iman kiban̄, mè bọn ikwaan̄ Uwu Mbuban ìkup me Kasifia, 

ibe eria ebi ikwaan̄ ejet eji, inyi enesi ikwaan̄ me Uwu Mbuban Awaji kiji me 
Jeruselem. 
18Mije ubọk Awaji kiji okupbe ijaan̄ melek kiji, ema eraria Serebiya, enerieen̄ 
òrọriọọn̄ ikwaan̄ kan̄ ichat ubọk, ogwu owot iman kè Mali gwun̄ kè Libai gwun̄ 
kè Ijeren. Ema mîria bọn ebirieen̄ kè Serebiya mè ebi ngwan̄ kan̄ igbaalek ijet eji, 
ema akọp mè ebirieen̄ jeeta. 
19Ema mîria si Asabiya, melek Jesaya ogwu owot iman kè Merari, mè ebi ngwan̄ 
mè bọn ebi ngwan̄ igbaalek, ema akọp ebirieen̄ iba. 
20Ema esasa si efit ene iba mè akọp iba ìrere bọn ikwaan̄ Uwu Mbuban igbaalek 
inu. Otu ogbo bọn ikwaan̄ Uwu Mbuban yi ìre otu ogbo eyi Debit mè ebi ibot 
ikwaan̄ kan̄ edọmọbe isibi ibe eketap ubọk enyi ebi otoko kè Libai. Egege erieen̄ 
kiban̄, me ene me ene, itap me ikpa. 
21Me ere ya, me agba lek okolo Ayaba eji ekupbe, nneninyi ida ibe mè eji ejin otu 
esa esiki lek kiji me isi Awaji kiji, mè ebeek ọmọ ibe isa eji iban me oniin̄ ije kiji 
me esuuk, eji melek nsabọn kiji, mè otutuuk nroon̄ uwu kiji. 
22Esip ìkachieek ibe emi m̀beek ogwu ubọọn̄ ibe inyi eji ebi akọn̄ ukot ukot mè 
ebi ìkikọp me inyọn̄ inyinya ibe esa eji eban, mè ekput eji lek me ubọk ebi 
ochicha kiji me oniin̄ ije. Mije, eji mîwuuk lek itumu inyi ogwu ubọọn̄ ibe ke ubọk 
Awaji kiji òwa okichit otutuuk ebi ìkitọbọ ebum inyi ọmọ, ire, ke uyok uyok 
unaan̄-ejit kan̄ òwa okikeme otutuuk ebi geelek ìjijit ọmọ itele. 
23Eji enenijin otu, mè ibeek Awaji kiji mbeek ofolek inu yi, irọrọ mbeek kiji inyi 
eji. 
24Nnenigobo akọp mè ebi ngwugwa iba, ebi isi, òrere Serebiya, mè Asabiya, mè 
akọp ebi ngwan̄ kiban̄, 
25mè initọ otutuuk alata okuket, mè alata araran̄, mè otutuuk nroon̄ ikwaan̄ echi 
ogwu ubọọn̄ mè ebi nteme kan̄ mè ebi ibot ikwaan̄ kan̄ mè ebi Ijeren ìkup me 
ere ya echebe inyi me lek ikwaan̄ mè mfaka Uwu Mbuban Awaji kiji, isa itap ema 
me ubọk. 
26Ǹroroon̄ otutuuk inu cha isa inyi ema: alata okuket, akọp obop kilo iba mè 
obop iba; nroon̄ ikwaan̄ echi alata okuket, obop kilo ita mè okpọkọ; alata araran̄, 
obop kilo ita mè okpọkọ; 
27akọp ngigọ alata araran̄ iba, kilo jeeta mè okpọkọ; mè ngigọ ekwe iba esabe 
ukan̄ ikala ijaan̄, echi otu ewe kiban̄ orebe ìkike melek otu ewe alata araran̄. 
28Nnenitumu inyi ebi ngwugwa cha ibe, “Enyi ekup me mbuban inyi 
Okumugwem, nroon̄ ikwaan̄ chi si ìkup me mbuban. Alata okuket mè alata 
araran̄ chi ìre inyinyi ata ejit echi ebi ene enyibe Okumugwem, Awaji ebi nte nte 
kinyi. 

29Ìgbala chieen̄ ìbem inu chi, mege ire mgbọ enyi mêroon̄be ema igwook me 
emen Uwu Mbuban me Jeruselem, me chieen̄ otutuuk ebi ibot ngwugwa, mè ebi 
otoko kè Libai, mè ebi ibot otoko geelek me Ijeren.” 
30Ebi ngwugwa mè ebi otoko kè Libai cha ebọbọkọ otutuuk alata okuket, mè 
alata araran̄ cha, mè nroon̄ ikwaan̄ cha eroon̄be inyi ema ibe esa esi Uwu 
Mbuban Awaji kiji me Jeruselem. 
31Me òso akọp mè usen iba me adasi onyan̄, eji ebebene ije inan̄a me agba lek 
okolo Ayaba ikije isi Jeruselem. Ubọk Awaji kiji okukup melek kiji me oniin̄ ije 
kiji, ibebem eji, inyi ubọk ebi ochicha mè ebi inọ afa ìkikup me lek oniin̄ ikare eji 
lek. 
32Eji enenire Jeruselem, mè isiki efuuk usen ita. 

33Me òso usen ini kan̄, eji enenikup me emen Uwu Mbuban Awaji kiji iroon̄ 
otutuuk alata okuket mè alata araran̄ cha, mè iroon̄ si otutuuk nroon̄ ikwaan̄ cha, 
mè inikana ema itap me ubọk kè Meremot gwun̄ kè Uraya ogwu ngwugwa. Elieja 
gwun̄ kè Fineyas òwa si melek kan̄, melek ebi otoko kè Libai, ìrere Josabadi gwun̄ 
kè Jesuwa mè Nowadia gwun̄ kè Binuwi. 
34Otutuuk inu ososo ifuk. Egege otu ifuk kiban̄ mè ulobo kiban̄, me ge me ge, itap 
me ikpa. 
35Otutuuk ebi ìnan̄a me usun̄ akọn̄ ika cha enenigwa ngwugwa ewọwọp iriọk 
inyi Awaji ebi Ijeren. Egwu akọp mè orie eriembuuk iba me ibot otutuuk ebi 
Ijeren, mè akọp arọọn̄ onaan̄ge mè gweregwen, mè akọp bọn orie arọọn̄ jaaba 
mè jaaba, mè igwu si akọp mè orie ebot iba isa igwa ngwugwa ijo inu. Otutuuk 
chi ìre ngwugwa ewọwọp iriọk inyi Okumugwem. 
36Ema mîkana si ikpa ikan ogwu ubọọn̄ onyibe itap me ubọk ebi otuchieen̄ ogwu 
ubọọn̄, mè ebi ibot mkpulu agan̄ usaba okwaan̄ Yuferetis. Ife cha si etatap ubọk 
inyi ebi Ijeren, mè itap si ubọk me lek ikwaan̄ Uwu Mbuban Awaji ike egebe me 
ikan ya. 

Ejira 9 

Ejira îje ikeme ebi Ijeren ìdodo ebi kpere ebi Ju 

1Mgbọ inu chi geelek orakabe, ebi ibot ebi Ju enunu me lek n̄a initumu inyi emi 
ibe, “Kpọ, otutuuk ebi Ijeren, igbaalek usini ebi ngwugwa mè ebi otoko kè Libai, 
mîbene ikiluk filafila ugwem. Kpesan̄a lek kiban̄ me lek ebi ofifi ido ìluluk ikana 
eji me inyọn̄ ijọn̄ yi. Ema ekigọọk irọ mbuban orọmijọn̄ ebi Kenan, mè ebi Et, mè 
ebi Pereji, mè ebi Jebus, mè ebi Amọn, mè ebi Mowabu, mè ebi Ijipiti, mè ebi 
Amọ. 
2Ebirieen̄ kiji mêkido bọn ebibaan̄ kiban̄, ebirieen̄ kiban̄ si mêkido bọn ebibaan̄ 
kiji, mè isa me ikeyi iwuwọlọ eje ebi ìkup me mbuban melek eje ebi ìluluk ikana 

eji. Eyi òfefieek ichit ìre ke ebi mkpulu mè ebi ibot kiji ekirọ filafila ugwem yi 
igak otutuuk ene.” 
3Emi inọnọ ikọ yi, ntataba ofọnti inyọn̄ mè ofọnti irak òkup emi me lek igwak, 
mè itaba si ijeek ibot n̄a mè ifet otu n̄a igwugwaka, mè isiki ikweek me ijọn̄ uwọ 
uwọ. 
4Otutuuk ebi ìkitet ukpook me lek ikọ Awaji ebi Ijeren enunu inisiki ikweek 
melek n̄a mije filafila ugwem yi ebi kiji ìnan̄a me usun̄ akọn̄ ika ekiluk. Ikeya ke 
nkweek me ijọn̄ ya uwọ uwọ mege ire mgbọ ngwugwa ikakwun̄. 
5Mgbọ ngwugwa ikakwun̄, nneninan̄a ikeke me irek isiki-lek ya, mè initọbọ ekpe 
me ijọn̄, mè iyat ubọk n̄a iba iwele ifo inyọn̄ inyi Okumugwem Awaji n̄a, 
6mè iriaak uriaak ibe, “Jei Awaji n̄a, esip îtet emi enenen, ire lek, ǹkayaka ìkọt 
ìbene isi ìkpọ owu, Awaji n̄a. Mije, ijo kiji îwa isaba iraka eji ibot, awọ òtetet eji 
îtiik ibene ire isi kwun̄ me emen inyọn̄. 
7Karake ukot ebi nte nte kiji ke ikpele awọ otet eji mege inire cherekeyi. Mije ijo 
kiji, eji mè ebi ubọọn̄ kiji, mè ebi ngwugwa kiji, owu oyaka eji itap me ubọk ebi 
ubọọn̄ ofifi ido, inyi ekpan̄ eji me otu oge akọn̄, mè ekpulu eji me usun̄ akọn̄, mè 
efum eji enọọn̄, mè etap eji esip me isi, kubọk îkupbe chereyi. 
8“Mgbọ keyi, me sọnja mgbọ yi, Okumugwem Awaji kiji îkaan̄ nsan me lek kiji, 
mè itele ibe ebi kiji ekwaan̄ esik, mè irọ inyi ukot kiji inye me ijọn̄ me emen ere 
mbuban kan̄. Awaji kiji îtuku eji mun̄ ito isan̄a me chieen̄, inyi chieen̄ kiji itoon̄, 
mè isan̄a eji isibi me usun̄, inyi eji ekaan̄ utelelek. 
9Me atikọ, eji ìre ebi usun̄. Ire, Awaji kiji ìkajit eji ìtele me irak ubọk usun̄. Îrọ inyi 
ebi ubọọn̄ Pesia ekaan̄ ata ejit me lek kiji, mè esun̄ ebek ugwem kiji, inyi eji 
enekpọk enama uwu Awaji kiji, mè enen̄e inu geelek òfafiat me lek esun̄, mè 
ewak si mgban ikput-lek me Juda mè Jeruselem. 
10“Ire, mgbọ keyi, jei Awaji kiji, ìre keke ke eji ebeyaka itumu? Mije, eji mîjuuk 
ikọ otọbe inyi eji itele. 
11Owu onyi ida, inan̄a me otu ebi ikwaan̄ kwun̄ ebi nriran, ibe ke inyọn̄ ijọn̄ ya 
eji ebenin̄ ìre ijọn̄ òkaan̄ orieen̄ me lek, inan̄a me lek filafila ugwem ebi ofifi ido 
ìluk me ere ya, mè isa me ikeya ichaka mbuban me lek ijọn̄ ya ibene me agan̄ ge 
isi ichak me agan̄ keyilọ. 
12Owu otumu ibe eji ekasa nsabọn ebibaan̄ kiji ìche olom ìnyi nsabọn irieen̄ 
kiban̄, mè ekado si nsabọn ebibaan̄ kiban̄ ìnyi nsabọn ebirieen̄ kiji, mè eji 
ekaweek esuuk melek kiban̄, mè ekatatap si ubọk ìnyi ema mgbọ geege, inyi eji 
ekeke enye, mè ekerie ata inu ònan̄a me ijọn̄ ya, mè eyaka ijọn̄ ya enyi bọn kiji 
me ìrot ire ukot geelek. 
13“Mgbọ yi, inu òsisibi inyi eji ìre mkpukpe ijo inu kiji, mè mkpukpe uga awọ 
òtetet eji. Ire, owu Awaji kiji, osusut osulube eji îsip igak ijo inu kiji. Owu otele 
ibe eji ekwaan̄ esik otu ifuk ene keyi. 

14Ire ikeya, ìre eji mêfat ikpọk ifiat ikan kwun̄, mè ikpọk ikido ebibaan̄ ebi ife chi 
ìkiluk filafila ugwem, mè ikisa si ebibaan̄ kiji iche olom inyi ema ni? Ire eji irọ, 
ìre uga unaan̄-ejit kwun̄ ìkpofat ijijaka eji isan̄a, eyi ene geege ìkpoyaka isik? 
15Jei Okumugwem, Awaji ebi Ijeren, owu ìre ogwu ata irọrọ! Mije, me cherekeyi, 
eji ìre ebi ìkwakwaan̄ isik me akọn̄. Kpọ eji ire ebi me isi kwun̄, awọ îtet eji. Mije, 
kpunu ene geege òbokọt ikeke me isi kwun̄ me emen ojelek inu òkup ikeyi 
òmọmọnọ irek.” 

Ejira 10 

Ebi Ijeren mîfuk ijo kiban̄ 

1Mgbọ Ejira okiriaak uriaak ya, mè ikifuk ijo, mè ikito ito, mè ikijibi lek itọbọ me 
ijọn̄ me isi Uwu Mbuban Awaji, ogbogbo ebi Ijeren ìwawa enenen, ebirieen̄ mè 
ebibaan̄ mè nsabọn, efafan̄a ichit ere ya, mè igban ikana ọmọ, mè ikito ito 
enenen. Ere okekidimi. 
2Ogwu owot iman kè Elam ge ekigwen Sekanaya, gwun̄ kè Jeyen, onenitumu inyi 
Ejira ibe, “Me atikọ, eji kperọ atikọ melek Awaji kiji. Eji mîdo ebibaan̄ ofifi ido me 
lek ijọn̄ yi. Ire, ubọk geelek, ikpọchieen̄ òwa si inyi Ijeren. 
3Mgbọ keyi, eji enenyan̄a ibot melek Awaji kiji, mè eria otutuuk ebibaan̄ ofifi ido 
cha melek bọn geelek ema emaan̄be inyi eji, inyi efon. Kè eji erọ inu yi egọọk me 
nteme kwun̄, ogwukaan̄ n̄a, mè nteme ebi ìkaan̄ ukpook me lek Ikan Awaji kiji, 
mè erọ si egọọk me lek Ikan Awaji. 
4Eya orọ, nan̄a keke, mije, inu yi ìkup owu me ubọk irọrọ. Eji òwa melek kwun̄. 
Tet lek nye, mè rọ.” 
5Ejira oneninan̄a ikeke, mè inirọ ibe ebi ibot ebi ngwugwa mè ebi otoko kè Libai, 
mè otutuuk ebi Ijeren enyan̄a ibot ibe ke ema mêrọ ike Sekanaya otumube. Ema 
otutuuk ene enyanyan̄a ibot. 
6Ejira onenije inan̄a me isi Uwu Mbuban Awaji ya, ifo emen agwut kè Jeyoyanan 
gwun̄ kè Eliasibu isi ikup. Me ere ya îkupbe, ìkarie inorie, ìkanwọ si mudim, mije 
ufieejit filafila ugwem ya ebi ìnan̄a me usun̄ akọn̄ ika erọbe. 
7Eneninyi ida ikana me otutuuk Juda mè Jeruselem, ibe otutuuk ebi ìnan̄a me 
usun̄ akọn̄ ika enu enetitiin̄ me Jeruselem. 
8Ebi ibot ikwaan̄ mè ebi ugane ama etumu ifieek ibe, ene geelek ogwu ìkanu 
sabum usen ita ònoraka, ke ebefufum otutuuk inu îkaan̄be, mè ilap ọmọ isibi me 
etete ebi ìnan̄a me usun̄ akọn̄ ika. 
9Sabum usen ita cha oniso, otutuuk ebi Juda mè ebi Benjamin etititiin̄ me 
Jeruselem. Me òso akọp usen iba, me òso onyan̄ onaan̄ge, otutuuk ene esisiki 
ikweek irek me oyet ile òkup me isi Uwu Mbuban Awaji. Inu ya òrọrọ, melek ibot 
òkirep mgbọ ya otatap ema urimi me emen. 

10Ejira ogwu ngwugwa oneninan̄a ikeke, mè itumu inyi ema ibe, “Enyi mîfifila, 
enyi mîdo ebibaan̄ ofifi ido, mè isa me ikeya itap inu isọkọ me lek awọ òtetet ebi 
Ijeren. 
11Mgbọ keyi, enyi otutuuk ene, ìfuk ijo kinyi me isi Okumugwem Awaji ebi nte 
nte kinyi, mè ìbene ìkirọ inu îkiweek. Ìsan̄a lek kinyi me lek ebi ofifi ido ìluluk 
ikana enyi, mè ìsan̄a si lek kinyi me lek ebibaan̄ ofifi ido cha enyi edobe.” 
12Otutuuk urum ene ìtititiin̄ me ere ya esasa me ida ge itaan̄ ukpo ichieek igwook 
ibe: “Ikọ kwun̄ îtat! Ike owu otumube, ikeya ke eji eberọ. 
13Ire, ebi ene mîwa me ere yi enenen, mgbọ keyi si ìre mgbọ ibot. Ebi ene 
kpebekọt ikeke ikeyi me oyet. Inu yi eji ekiweek irọrọ, ìkare inu usen ge mè ìre 
usen iba, mije, eji mîrọ ilọ enenen me emen inu yi. 
14Mônwọn ibe ebi ibot kiji ekeke me otuchieen̄ otutuuk kiji erọ inu yi. Otutuuk 
ebi ama geelek ìdodo nwa ofifi ido ekesibi enu enemun̄ ema me mgbọ esun̄be 
inyi ema, mè ebi ugane ama kiban̄ mè ebi ibot oyerebet ama kiban̄ egọọk si enu, 
mege ire mgbọ uyok uyok unaan̄-ejit Awaji kiji me lek inu yi môtabe me lek kiji.” 
15Îtata Jonatan gwun̄ kè Asayen mè Jayijeya gwun̄ kè Tikiba gaalek esisik ibot 
me lek nteme yi. Mesulam mè Sabetai ogwu otoko kè Libai erọrọ ema inye. 
16Otutuuk ebi ìnan̄a me usun̄ akọn̄ ika erọrọ si ike etọtbe. Ejira ogwu ngwugwa 
onenigobo ebi ibot ge ge me owot iman me owot iman, me erieen̄ me erieen̄. Ema 
enenikweek me adasi usen me akọp onyan̄ itaak chieen̄ ikpọ ikọ ya. 
17Sabum adasi usen me adasi onyan̄, ebi ibot chi ekpọkpọ chieen̄ me lek otutuuk 
ebirieen̄ ebi ìdo ebibaan̄ ofifi ido isan̄a. 

Erieen̄ ebi ìdodo ebibaan̄ ofifi ido 

18Me owot iman ebi ngwugwa, erieen̄ ebi ìdodo ebibaan̄ ofifi ido ire echi: Me 
owot iman kè Jesuwa gwun̄ kè Josadak, mè ebi ngwan̄ ebirieen̄: Maseya, mè 
Elieja, mè Jaribu mè Gedaliya. 
19Ema otutuuk echechieek use ibe ke ema mêjit ebi nwa kiban̄. Ene geelek me 
etete kiban̄ onyinyi orie arọọn̄ ge, inyi mêsabe igwa ngwugwa awọ me ibot kan̄. 
20Me owot iman kè Imeri: Anani mè Jebadiya. 

21Me owot iman kè Arim: Maseya, mè Ilaija, mè Semaya, mè Jeyen, mè Ujaya. 

22Me owot iman kè Pasuru: Elioyenai, mè Maseya, mè Isimen, mè Netanen, mè 
Josabadi mè Eliasa. 
23Me etete ebi otoko kè Libai: Josabadi, mè Simei, mè Kelaya (òrere Kelita), mè 
Petaya, mè Juda mè Elieja. 
24Me etete ebi ìkọt okwa: Eliasibu. Me etete ebi ìkibem otunchit: Salum, mè 
Telem mè Uri. 
25Me etete ofifi ebi Ijeren: Me owot iman kè Paros: Ramia, mè Ijiya, mè Malikija, 
mè Mijamin, mè Elieja, mè Malikija, mè Benaya. 

26Me owot iman kè Elam: Mataniya, mè Jekaraya, mè Jeyen, mè Abidi, mè 
Jeremot mè Ilaija. 
27Me owot iman kè Jatu: Elioyenai, mè Eliasibu, mè Mataniya, mè Jeremot, mè 
Jabadi mè Ajija. 
28Me owot iman kè Bebai: Jeyoyanan, mè Ananiya, mè Jabai, mè Atilai. 

29Me owot iman kè Bani: Mesulam, mè Maluk, mè Adaya, mè Jasubu, mè Seyali 
mè Jeremot. 
30Me owot iman kè Payat-Mowabu: Adina mè Kelan, mè Benaya, mè Maseya, mè 
Mataniya, mè Bejalen, mè Binuwi, mè Manasi. 
31Me owot iman kè Arim: Elieja, mè Isiya, mè Malikija, mè Semaya, mè Simeyon, 
mè 
32Benjamin, mè Maluk mè Semariya. 

33Me owot iman kè Asum: Matenai, mè Matata, mè Jabadi, mè Elifelet, mè 
Jeremai, mè Manasi, mè Simei. 
34Me owot iman kè Bani: Madai, mè Amiram, mè Yuwen, 

35mè Benaya, mè Bedeya, mè Keluyi, 

36mè Bania, mè Meremot, mè Eliasibu, mè 

37Mataniya, mè Matenai, mè Jayasu. 

38Me owot iman kè Binuwi: Simei, 

39mè Selemeya, mè Netan, mè Adaya, 

40mè Makanadebai, mè Sasai, mè Sarayi, 

41mè Ajaren, mè Selemeya, mè Semariya, 

42mè Salum, mè Amariya, mè Josefu. 

43Me owot iman kè Nebo: Jeyien, mè Matitiya, mè Jabadi, mè Jebina, mè Jadai, mè 
Juwen, mè Benaya. 
44Otutuuk ebirieen̄ chi mîdo ebibaan̄ ofifi ido, usini kiban̄ mîboon̄ bọn me owot 
ebi nwa cha. 

Neyem 

Neyem 1 

Uriaak Neyemaya oriaakbe 

1Eyi ìre mfufuk kè Neyemaya gwun̄ kè Akalia: Me onyan̄ Kisilep, me òso akọp 
acha iba me ukot mkpulu kè Atejakisis, emi ǹkup me Susa ama ibot ido Pesia. 
2Anani ngwan̄ n̄a onanan̄a me Juda inu, ọmọ melek ebi ofifi ene. Nnenikido ema 
inu ofolek ebi Ju ìkwakwaan̄ isik cha ebi ìnwọnwọnọ usun̄ akọn̄, mè ikido si ema 
inu ofolek Jeruselem. 
3Ema enenibe emi, “Ebi ìkwakwaan̄ isik me usun̄ akọn̄ ya, mè ika inu me ido Juda 
ekiluk me irak ikpele ujaralek mè esip. Mgban ama Jeruselem îgbugbọ otutuuk 
igwook, ukan̄ îtaka otutuuk otunchit ama ikpukpuku isan̄a.” 
4Mgbọ nnọbe ikọ yi, nsisiki ikweek, mè isa chieen̄ ichit me lek ito, mè ifieek ejit, 
mè ijin otu, mè ikiriaak uriaak ibeek Awaji òkup me inyọn̄ mbeek, 
5ibe: “Jei, Okumugwem Awaji òkup me inyọn̄, Awaji ogwu òmimin mè ikaan̄ 
ukpook, ogwu òkisun̄ inyan̄a-ibot kan̄, mè ikikaan̄ ata ejit me lek ebi ìmun̄ ọmọ 
me chieen̄, mè ikirọ ikọ îtọbe, 
6nye lek rieen̄ utọn̄ nọ emi ida, mè chili si chieen̄ mọọn̄ uriaak eyi emi ogwu 
ikwaan̄ kwun̄ nkiriaak me isi kwun̄ eririeen̄ mè ikarek me ibot ebi usun̄ kwun̄ 
ebi Ijeren! Ǹkup me isi kwun̄ mgbọ keyi ikifuk ijo me ibot ebi Ijeren ibe ke eji 
mîrọ owu ijo inu. Emi me lek n̄a melek ebi uwu kè nte n̄a, eji otutuuk mîrọ owu 
ijo inu. 
7Eji mînye ibot inyi owu atalek ikpak ikpak, eji kpekirọ ikọ owu otọbe, kpekirọ 
orọmijọn̄ kwun̄, kpekisun̄ ikan kwun̄ echi onyibe Mosis ogwu ikwaan̄ kwun̄. 
8“Soso keek ida owu onyibe ogwu ikwaan̄ kwun̄ Mosis ibe, ‘Ire enyi kperọ atikọ 
melek n̄a, mâyiyala enyi ichon ikana me etete ebi ofifi ido geelek. 
9Ire, ire enyi igwu ikom inu me lek n̄a, mè ikisun̄ ikọ ntọbe, me igwuun̄ chieen̄ 
ikirọ ikọ cha, mâtiten̄e enyi inan̄a me ntutun̄ ere geelek ntọọn̄be enyi igwook me 
linyọn̄, mè isa enyi iyaka igwu ikom ika inigwook me ere emi ngobobe inyi 
Erieen̄ n̄a.’ 
10“Kpọ, ema ìre ebi usun̄ kwun̄, mè ire si ebi kwun̄, ebi owu osabe ikpele unye 
kwun̄ mè unye ubọk kwun̄ inyan̄a isibi. 
11Jei Okumugwem, nye lek rieen̄ utọn̄ nọ emi ogwu ikwaan̄ kwun̄ ida, mè fọọk 
otu uriaak ebi usun̄ kwun̄ ebi ìkima imimin erieen̄ kwun̄. Soso, rọ inyi inu ije 
ijaan̄ emi ogwu ikwaan̄ kwun̄ me lek cherekeyi, rọ mè ogwu ubọọn̄ ikaan̄ ejit 
nsan me lek n̄a.” Me mgbọ ya, emi ìre ogwu òkitọkọ miin̄ inyi ogwu ubọọn̄. 

Neyem 2 

Atejakisis îria Neyemaya isi Jeruselem 

1Me emen onyan̄ Nisan, me òso akọp acha iba me lek mkpulu ogwu ubọọn̄ 
Atejakisis, ogwu ubọọn̄ onenikweek irek me lek ikasi. Mgbọ esabe miin̄ inu, emi 
mbeben miin̄ ya itọkọ inyi ogwu ubọọn̄. Ǹkawuwuuk lek ìkitaka isi me isi ogwu 
ubọọn̄ mgbọ geelek nkisi ikwaan̄ inyi. 
2Eya orọ, ogwu ubọọn̄ ododo emi ibe, “Keke orọ okitaka isi ikeyi, me ere 
òkafafiak orukan̄ geege? Ìkalọlọ owu ora ikaan̄ uga ufieejit me ejit.” Owot îfieek 
emi enenen mgbọ ogwu ubọọn̄ odobe emi ikọ ya. 
3Ire, nnenitumu inyi ogwu ubọọn̄ ibe, “Ogwu ubọọn̄, luk ugwem jọn̄ọ! Keke orọ 
m̀kpatakabe isi? Ama kiji ere efuun̄be ebi nte nte n̄a îkana ǹrioon̄, ukan̄ îtaka 
otutuuk otunchit kan̄ ikọọk.” 
4Ogwu ubọọn̄ onenibe emi, “Keke ke oweek?” Nrariaak uriaak inyi Awaji òkup 
me inyọn̄, 
5mè inifọọk ogwu ubọọn̄ ibe, “Ire ineme owu ogwu ubọọn̄, ire emi ogwu usun̄ 
kwun̄ nkaan̄ nnwọn-isi me isi kwun̄, nye lek ria emi si ama ere efuun̄be ebi nte 
nte n̄a me ido Juda, inyi ǹsi m̀kpọk ǹnama.” 
6Nwa ogwu ubọọn̄ òwa si me ere ya osikibe ikweek irek me agba lek ogwu olom. 
Ogwu ubọọn̄ onenido emi ibe, “Ikwaan̄ ya ìboben owu ire mgbọ owa? Mgbọ owa 
ke oboyaka ika?” Ike înemebe ogwu ubọọn̄ ibebe emi ǹsi ije ya, mfefieek si mgbọ 
inyi. 
7Nnenibeek ogwu ubọọn̄ ibe, “Ire ineme owu, ogwu ubọọn̄, nye lek ge ikpa nyi 
emi ǹsa ǹnyi ebi mkpulu ìkup me agan̄ usaba okwaan̄ Yuferetis, inyi ema etele 
mè ǹraka me oniin̄ agan̄ kiban̄ me utelelek mege ǹsi ǹre Juda. 
8Soso, ge si ikpa nyi emi ǹsa ǹnyi Asafu ogwu òkikpọ chieen̄ me lek oron ogwu 
ubọọn̄, ibe inyi emi uti ile, inyi mâsabe irọ ogbugboon̄ mêsabe inama otunchit 
uwu mgban akọn̄ ya, eyi òkup me agba lek Uwu Mbuban, mè isa si inama mgban 
ama, melek uwu ere mbaluk.” Mije Awaji okekebe melek n̄a, ogwu ubọọn̄ orọrọ 
otutuuk inu cha mbeekbe inyi emi. 
9Nneninan̄a ije isi imun̄ ebi ibot mkpulu agan̄ usaba okwaan̄ Yuferetis cha, mè 
isa ikpa ogwu ubọọn̄ cha inyi ema. Ogwu ubọọn̄ îria si ebi ibot akọn̄ mè ebi akọn̄ 
inyọn̄ inyinya ibe egọọk emi eje. 
10Mgbọ Sambalat ogwu Orọn mè Tobaya ogwu ibot mkpulu me agan̄ Amọn 
enọbe ibe ke îkaan̄ ogwu ònunu ibonitap ubọk inyi ebi Ijeren, ema ekekaan̄ uduk 
enenen, kpebele ejit. 

Neyemaya îje ikana ikpọ mgban ama Jeruselem 

11Nnenire Jeruselem, mè ikup usen ita, 

12mè inisa ene inen mè inen igbaalek n̄a ije me eririeen̄ isi ikpọ ike Jeruselem 
okupbe. Ǹkatumu inu Awaji n̄a otapbe emi me ejit ibe emi ǹrọ me Jeruselem ìnyi 
ene geege. Eji kpesa anam ije geege igbaalek ije, ilọ me lek eyi emi nkikọp gaalek. 
13Me eririeen̄ ya, njeje itibi otunchit Iteke, mè isa ikeya ikije ifo Udọn̄ Mun̄ Ijijinu 
Òkaan̄ Ukot, mè iraka isi ire otunchit Ifin Anam, mè ikikpọ mgban Jeruselem 
egbugbọbe igwook, mè otutuuk otunchit etapbe ukan̄ iwọp. 
14Nsasa ikeya ije isi ire otunchit Ogbuuruk melek Òkpuku Mun̄ Ogwu Ubọọn̄. Me 
ere keyi, anam ije n̄a ìkayaka ìkọt ìraka, mije okpọkọ mgban cha ògbugbugbọ 
igwook ojotbe ere. 
15Nnenije me eririeen̄ ya inene me agba iteke Kidọrọn, mè ikikpọ oke mgban cha 
egbugbọbe igwook. Mgbọ mkpọbe agan̄ ya isan̄a, nnenigwu ikom isi ije me 
otunchit Iteke ikpọk inin̄ emen ama. 
16Ebi ibot mkpulu ama kperiọọn̄ ere nsibe, kperọriọọn̄ si inu nkirọ, mije, ǹkakpa-
nu inu geege ìnyi ebi Ju, mè ebi ngwugwa, mè ebi ibot ama, mè ebi mkpulu, mè 
ìre ebi ofifi ene ebi ìberọ ikwaan̄ ya. 
17Mgbọ mkpọbe isan̄a, nnenitumu inyi ema ibe, “Mgbọ keyi, ke enyi mîmun̄ 
ufialek eji ekupbe me emen: Mîgbugbọ mgban ama Jeruselem igwook, mîtap 
ukan̄ iwọp otutuuk otunchit ama ikpukpuku. Mgbọ keyi, ìna mè eji egbaan̄ ubọk 
ekpọk enama mgban ama Jeruselem, mè esan̄a esip me isi.” 
18Mkpakpa inyi ema ike Awaji n̄a osabe ikeke melek n̄a, mè ikpa si otutuuk inu 
ogwu ubọọn̄ otumube inyi emi inyi ema. 
19Ire, mgbọ Sambalat ogwu Orọn, mè Tobaya ogwu ibot mkpulu me agan̄ Amọn, 
mè Gesem ogwu Arabu enọbe ukpatu yi, ema echachak eji, mè ikisa eji ito mbele, 
mè ikibe, “Ìre keke ke enyi ekirọ ikeyi? Ìre enyi ekikpaka ibot inyi ogwu ubọọn̄ 
ni?” 
20Nnenifọọk ema otu ibe, “Îre Awaji òkup me inyọn̄ oborọ inyi inu geelek eji 
mêchakbe ubọk me lek ije ijaan̄ inyi eji. Eji ebi usun̄ kan̄ mêbene ikpọk inama 
mgban ama yi. Ire enyi, enyi kpekaan̄ ubọk geege me lek ama Jeruselem. Enyi 
kpekaan̄ unen me lek ama yi, kpekakaan̄ si ìrot geege me lek ama Jeruselem.” 

Neyem 3 

Mîkpọk inama mgban ama Jeruselem 

1Ikeyi ke ekpọk inama mgban ama Jeruselem: Eliasibu ogwu òban Awaji mè ebi 
ngwugwa ogbo kan̄, edasi ibene inama mgban ama ya. Ema eneninama otunchit 
Arọọn̄, mè ijeen̄ afọn̄ iso lek, mè ifaka itap me ubọk Awaji, mè inama mgban̄ ama 
ya mege isi ire lek Uwu-oket Efit, mè inama si isi ire lek Uwu-oket Ananeli, mè 
ifaka itap me ubọk Awaji. 
2Ebi Jeriko enenibọkọ me otubọk kiban̄ inama inyi isi. Jakuru gwun̄ kè Imiri 
onenibọkọ si me otubọk ebi Jeriko inama inyi isi. 



923 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

3Bọn kè Asenaya enenikpọk inama otunchit Irin̄. Mînwunwaan̄ ogbugboon̄ ubọk 
afọn̄, mè ijeen̄ si otutuuk afọn̄ òje me lek, mè itap otutuuk m̀gba mè olọkọrọ òje 
me lek iso me irek kiban̄. 
4Meremot gwun̄ kè Uraya, gwun̄ kè Akoji onenibọkọ me otubọk bọn kè Asenaya 
inama inyi isi. Mesulam gwun̄ kè Berekaya gwun̄ kè Mesejaben onenibọkọ me 
otubọk kan̄. Jadọk gwun̄ kè Bayana onenibọkọ me otubọk kan̄ inama inyi isi. 
5Ebi ama Tekowa enenibọkọ me otubọk kan̄. Ire, ebi isi ile ama Tekowa 
kpechieek itatap lek me lek ikwaan̄ ya me irak ebi etobe ibe ekekpọ chieen̄ me 
lek ikwaan̄ ya. 
6Joyada gwun̄ kè Paseya, mè Mesulam gwun̄ kè Besodeya enenigbaan̄ ubọk 
ikpọk inama otunchit Jesana. Mînwunwaan̄ ogbugboon̄ ubọk afọn̄, mè ijeen̄ si 
otutuuk afọn̄ òje me lek, mè itap otutuuk m̀gba mè olọkọrọ òje me lek iso me 
irek kiban̄. 
7Melatia ogwu Gibiọn, mè Jadọn ogwu Meronot, ìrere ebi Gibiọn mè Mijipa, ìkup 
me irak ogwu ibot mkpulu agan̄ usaba okwaan̄ Yuferetis, enenibọkọ me otubọk 
kiban̄. 
8Ujiyen gwun̄ kè Ariyaya, ene ge me lek ebi usọ ikwaan̄ alata araran̄, onenibọkọ 
me otubọk kiban̄ inama inyi isi. Ananiya, ene ge me lek ebi ìkirom aran̄ utop olu, 
onenibọkọ me otubọk kan̄ inama mgban Jeruselem isi ire lek Uwele Mgban. 
9Refaya gwun̄ kè Uru, ogwu òkikpulu okpọkọ agan̄ ge me Jeruselem, onenibọkọ 
me otubọk kè Ananiya inama inyi isi. 
10Jedaya gwun̄ kè Arumafu onenibọkọ me otubọk kan̄, mè inama agan̄ òkikpọ 
uwu kan̄. Atus gwun̄ kè Asabineya onenibọkọ me otubọk kan̄ inama inyi isi. 
11Malikija gwun̄ kè Arim mè Asubu gwun̄ kè Payat-Mowabu enenibọkọ me 
otubọk kan̄ inama agan̄ ògọgọọk mege isi ire lek uwu-oket Orioon̄ Fituru. 
12Salum gwun̄ kè Aloyes ogwu ibot mkpulu okpọkọ agan̄ ge me Jeruselem, melek 
bọn ebibaan̄ kan̄, enenibọkọ me otubọk kan̄. 
13Anun mè ebi ama Janowa enenikpọk inama otunchit Iteke, mè inama isan̄a, mè 
ijeen̄ si otutuuk afọn̄ òje me lek, mè itap otutuuk m̀gba mè olọkọrọ òje me lek iso 
me irek kiban̄. Ema mîkpọk inama si oke mgban òwewele iso efit ejit iba mè akọp 
go, mege isi ichak me lek otunchit Ifin Anam. 
14Malikija gwun̄ kè Rekabu, ogwu ibot mkpulu agan̄ Bet Akerem, onenikpọk 
inama otunchit Ifin Anam ya, mè ijeen̄ si otutuuk afọn̄ òje me lek, mè itap otutuuk 
m̀gba mè olọkọrọ òje me lek iso me irek kiban̄. 
15Salun gwun̄ kè Kolu-Oje, ogwu ibot mkpulu agan̄ Mijipa onenikpọk inama 
otunchit Ogbuuruk, mè ijeen̄ si otutuuk afọn̄ òje me lek, mè itap otutuuk m̀gba 
mè olọkọrọ òje me lek iso me irek kiban̄. Îre ọmọ si okpọk inama mgban òkpuku 
Siela, eyi òkup me agba lek ògọ Ajakajak Ogwu Ubọọn̄ igbaalek, mè inama mgban 
ama mege isi ire lek otitop ekisa ije inene isi ama kè Debit. 



924 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

16Neyemaya gwun̄ kè Ajibuk ogwu ibot mkpulu ìkike iba agan̄ Bet Suru 
onenibọkọ me otubọk kan̄ inama isi ire oke ere òkibene chieen̄ ikpọ ere ekifuun̄ 
ebi owot iman kè Debit, mè isi ire lek òkpuku mun̄ melek Uwu ebi Usọ Akọn̄. 
17Ebi otoko kè Libai enenibọkọ me otubọk kan̄. Ogwu adasi, Reyum gwun̄ kè 
Bani, obọkọ me otubọk kan̄. Asabiya ogwu ibot mkpulu ìkike iba agan̄ Keyila 
onenibọkọ me otubọk kè Reyum inama inyi ebi agan̄ kan̄. 
18Ebi ngwan̄ kan̄ enenibọkọ me otubọk kan̄. Ogwu adasi, Bebai gwun̄ kè Enadadi 
ogwu ibot mkpulu ìkike iba agan̄ Keyila keyilọ, obọkọ me otubọk kan̄. 
19Ejeri gwun̄ kè Jesuwa ogwu òkikpulu Mijipa onenibọkọ me otubọk kan̄, mè 
inama okpọkọ agan̄ keyilọ, ibene me ere òbene isi ida uwu nroon̄ akọn̄ mege isi 
ire ibot ebum mgban ya. 
20Baruk gwun̄ kè Jabai osasa me ikpele ulọk inama ofifi okike, ibene me ibot usọk 
isi ire lek oniin̄ ekije isi uwu kè Eliasibu ogwu òban Awaji. 
21Meremot gwun̄ kè Uraya gwun̄ kè Akoji oneninama ofifi okike, ibene me otu 
oniin̄ ekije isi uwu kè Eliasibu ogwu òban Awaji isi ire òta kan̄. 
22Ebi ngwugwa ìkiluk me asabọn ama òkukup ikana ere ya enenibọkọ me otubọk 
kan̄. 
23Benjamin mè Asubu enanama oke mgban òkup me isi uwu kiban̄. Ajariya gwun̄ 
kè Maseya gwun̄ kè Ananiya onenibọkọ me otubọk kiban̄ inama oke mgban òkup 
igba uwu kan̄. 
24Binuwi gwun̄ kè Enadadi okpọkpọk inama ofifi oke mgban ya ibene me uwu 
kè Ajariya isi ire ibot ebum ya, mè isi ire ibot usọk mgban ya. 
25Palan gwun̄ kè Ujai onenibọkọ me otubọk kan̄ inama, ibene me oke ere òkibene 
isi ida ibot usọk ya mè uwu-oket òkukup igba uwu ogwu ubọọn̄ òkup me agan̄ 
inyọn̄ ere ebi ìkibem ogwu ubọọn̄ elukbe me emen oyet egep, inyi isi. Pedaya 
gwun̄ kè Paros, 
26mè ebi bọn ikwaan̄ Uwu Mbuban ebi ìkiluk me inyọn̄ orioon̄ Ofen enenibọkọ 
me otubọk kè Palan inama isi ire ere òbene isi ida otunchit Mudim eyi òkup me 
agan̄ mbum-ura òfo ere uwu-oket òsọsọọk isibi okekebe. 
27Ebi Tekowa enenikpọk ibọkọ me otubọk kiban̄ inama ibene me oke ere uwu-
oket òsọsọọk isibi ya okekebe isi ire lek mgban Ofen. 
28Ebi ngwugwa enenibọkọ me otubọk ebi Tekowa inama, ibene me otunchit 
Inyinya. Ogwu ikup, ìnama me isi uwu kan̄. 
29Jadọk gwun̄ kè Imeri onenibene me otubọk kiban̄ inama oke mgban òkup me 
isi uwu kan̄. Semaya gwun̄ kè Sekanaya ogwu òkibem otunchit agan̄ Mbum-ura 
onenibọkọ me otubọk kiban̄. 



925 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

30Ananiya gwun̄ kè Selemeya, mè Anun, òso ene gweregwen me lek bọn kè 
Jalafu, enenibọkọ me otubọk kan̄ inama ofifi okike. Mesulam gwun̄ kè Berekaya 
onenibọkọ me otubọk kiban̄ inama okike mgban òkibene isi ida uwu ere îkiluk. 
31Malikija, ene ge me lek ebi usọ ikwaan̄ alata araran̄, onenibọkọ me otubọk kan̄ 
inama mege isi ire lek uwu ebi bọn ikwaan̄ Uwu Mbuban mè ere ebi mbit elukbe, 
eyi òkibene isi ida otunchit Igobo Ene, mè isa isi ire uwu inyọn̄ òkup me ibot 
ebum mgban ama. 
32Ebi usọ ikwaan̄ alata araran̄ mè ebi mbit enenibọkọ me otubọk kè Malikija 
inama ibene me lek uwu inyọn̄ òkup me ibot ebum mgban ama inire otunchit 
Arọọn̄. 

Neyem 4 

Mîtap ukput me lek ikwaan̄ ikpọkpọk inama mgban ya 

1Mgbọ Sambalat onọbe ibe ke eji mîbene ikwaan̄ me lek mgban ama Jeruselem, 
înaan̄ ejit enenen, unaan̄-ejit ya osisisaak ọmọ. Ikekisa ebi Ju irọ ochak. 
2Ikekitumu me isi ebi melek kan̄ mè ebi akọn̄ Sameria ibe, “Keke ke nkwukwu 
ebi Ju chi ekirọrọ mọnọ? Ìre ema ekikeek ibe ke ema mêkọt inama mgban yi, mè 
igwa ngwugwa, mè irọ otutuuk inu isan̄a me usen ge gaalek ni? Ìre ife chi ekikeek 
ibe ke ema mêkọt irọ inyi ewuuk ukan̄ otakabe chi òkukup me emen èdọ 
mkpukput chi eyaka enye lek, mè ekana inu mêkọtbe ikpọk isa isi ikwaan̄ 
mọnọ?” 
3Tobaya ogwu Amọn okukup me agba lek kan̄ ikitumu ibe, “Inu ya ema ekinama 
ibe ìre mgban, ikerere ekpuuruk ikike oje me inyọn̄, ìbogbugbugbọ mgban 
ewuuk kiban̄ ya igwook!” 
4Nneniriaak uriaak ibe, “Jei, Awaji kiji, soso nọ eji ida, mije, eji mîkana inu ochak. 
Soso, yaka ochak kiban̄ gwook ema me ibot! Rọ si inyi ema ekana ebi usun̄ akọn̄ 
me ofifi ido! 
5Kakpọ ijo kiban̄ ìlọ chieen̄, katetele si ìnyi ema, mije, ema mîrọ inu òbotap 
unaan̄-ejit me ejit ebi ìkinama mgban chi.” 
6Eji etetet lek inye inama mgban ya ire ìkike iba ubene kan̄, mije, otutuuk ene 
esa ejit ge isi ikwaan̄. 
7Me mgbọ Sambalat, mè Tobaya, mè ebi Arabu, mè ebi Amọn, mè ebi Asidọdu 
enọbe ibe ke ikwaan̄ ikpọkpọk inama mgban ama Jeruselem òkije inyi isi, ke 
mêkichit ere cha geelek ògbugbugbọ me lek mgban ya, ema enanaan̄ ejit enenen. 
8Ema enenigbaan̄ itaka otọt ibe enejibi akọn̄ enin̄ Jeruselem, mè etap wọlọwọlọ 
me emen ama ya. 
9Ire, eji erariaak uriaak igwen Awaji kiji, mè inito ebi mbem ikana ama eririeen̄ 
mè ikarek, inyi ema ekakọt ìraka ìnin̄. 

10Ebi Juda enenikitumu ibe, “Lek ebi ikwaan̄ îwọ enenen. Ire, okpọkọ ewuuk mè 
mkpukput ìkpọkpọ ijot si ere. Eji kpebeyaka ikọt ikpọk inama mgban ama yi igak 
ikeya.” 
11Ebi oriara kiji ekekigugo lek ibe, “Sabum ema eberiọọn̄, sabum ema ebemun̄ 
eji, eji mîra iraka inin̄ etete kiban̄, mè ikpan̄ ema isan̄a kpai, mè irọ inyi ikwaan̄ 
ya ifieek.” 
12Ebi Ju ìkiluk me agba lek kiban̄ isikinu me lek kiji, mîra inikilook eji ibe, agan̄ 
geelek eji mêtapbe isi, ke ife chi ebetitim eji akọn̄ me lek. Mîlook eji ikeya otuuk 
kè akọp mgbọ. 
13Nnenito ebi ene me ere geelek mgban ikabenege, mè ere geelek kpenama-nu 
ichit, ibe ekebem. Ǹto ema me otoko me otoko, melek oge akọn̄, mè otunwa, mè 
ogbaan̄ me ubọk. 
14Mgbọ mmun̄be ike inu okupbe, nnenigwen ebi ibot ama, mè ebi ibot mkpulu, 
mè otutuuk ebi ene ititiin̄, mè initumu inyi ema ibe, “Ikafieek owot me lek ife cha. 
Ìkeek Ogwukaan̄-ene Awaji kiji, ogwu òmimin mè ikaan̄ ukpook! Ìtet lek ìnye 
ìtim akọn̄ me ibot ebi ngwan̄ kinyi, mè bọn ebirieen̄ kinyi mè bọn ebibaan̄ kinyi, 
mè ebi nwa kinyi, mè uwu kinyi.” 
15Ebi oriara kiji enọnọ ibe ke eji mîriọọn̄ otitọt kiban̄, mè iriọọn̄ si ibe ke Awaji 
îfiat otitọt kiban̄. Eji otutuuk ene egwugwu ikom isi lek mgban ya, isi ikinama 
inyi isi. 
16Bene me usen ya, okpọkọ me lek ebi n̄a ekisi ikwaan̄, okpọkọ keyilọ ekiben 
otunwa, mè agbọ, mè ògbaan̄ mè ofifi nroon̄ akọn̄ ikaan̄ me ubọk ikibem ere. Ebi 
ibot ikwaan̄ edọdọmọ lek kiban̄ isi ikeke me udun̄ ebi Juda geelek, 
17ike ema ekinama mgban ya. Ebi ìben nroon̄ ikwaan̄ geelek ekekisa ubọk ge 
iben nroon̄ ikwaan̄, mè isa ubọk agan̄ keyilọ itet nroon̄ akọn̄. 
18Ene geelek òkinama mgban̄ ìkikwakwaan̄ nroon̄ akọn̄ me agba ebon kan̄ mgbọ 
îkisi ikwaan̄. Ire, ogwu òkiwut otita onikeke igba emi. 
19Nnenitumu inyi ebi ibot ama, mè ebi ibot mkpulu, mè otutuuk ebi ene ibe, 
“Okike mgban ebenama îjọn̄ọ enenen, mè iwele. Ikeya si, eji ebi ikwaan̄ mîyat 
lek kiji iwele ikeke ijọn̄ọ ere ge me lek ge. 
20Eya orọ, ere geelek onọbe ida otita okitaan̄, libi na me ere ya na titiin̄ melek 
kiji! Awaji kiji môtim akọn̄ me ibot kiji!” 
21Ikeya ke eji ekisi ikwaan̄ usen geelek bene me agan̄ egwe isi ire ikakwun̄ mgbọ 
ntoronyan̄ osibibe, usini kiji ekinama mgban, sà usini kiji ekiben nroon̄ akọn̄ 
ikaan̄ me ubọk ikibem ere. 
22Nnenitumu si inyi otutuuk ene mgbọ ya ibe, “Isire ikakwun̄, ìkup me emen ama 
Jeruselem, kpa ogwu mè ogwu ikwaan̄ kan̄, inyi ema ekana ebi mbem enyi eji me 
eririeen̄, mè ekegọọk enama mgban me ikarek.” 

23Emi, mè ebi ngwan̄ n̄a, mè ebi melek n̄a, mè ebi mbem ìkup melek n̄a, eji 
kpewọọk ofọnti me lek mgbọ geege. Ene geelek ìkakaan̄ nroon̄ akọn̄ kan̄ me 
ubọk mgbọ geelek. 

Neyem 5 

Neyemaya îtumu ikọ ibot ebi ugbọọn̄ 

1Sọnja mgbọ, ebirieen̄ mè ebi nwa ebebene ikitaan̄ ukpo me ibot ebi ngwan̄ 
kiban̄ ebi Ju. 
2Usini ene ekibe, “Eji melek bọn ebirieen̄ kiji mè bọn ebibaan̄ kiji, eji mîwa me 
uwu. Îgbe ibe eji ekaan̄ inorie òboso eji, inyi eji ekakwaan̄.” 
3Usini ekekibe, “Eji ekisasa ijọn̄ uko kiji mè uko gerep kiji mè uwu kiji inyi ene 
me nsọọn̄, sabum eji ènemun̄ inorie èrie.” 
4Usini si ekekibe, “Eji ekifọfọọk ikpoko isa ikikpe otitip ibot ijọn̄ kiji inyi ogwu 
ubọọn̄ me ibot uko kiji mè uko gerep kiji. 
5Eji melek ebi ngwan̄ kiji ìre akpalek ge mè eje ge, kpunu si unwene geege me 
etete bọn kiban̄ mè bọn kiji. Ire, eji ekinyanyam bọn ebirieen̄ kiji mè bọn ebibaan̄ 
kiji itap me usun̄ mije ijọn̄ kiji. Usini bọn ebibaan̄ kiji mîwuwuuk lek inin̄ usun̄. 
Ire, eji kpekaan̄ unye geege, mije, ijọn̄ uko kiji mè uko gerep kiji îkana echi ebi 
ofifi ene.” 
6Mgbọ nnọbe ida ito kiban̄, mè inọ si otutuuk inu chi òkirọ, ejit onanaan̄ emi 
enenen. 
7Inu ya otatap emi ekiket ijot ejit. Nnenikan̄ inu inyi ebi ibot ama mè ebi ibot 
mkpulu, mè itumu inyi ema ibe, “Ìkpọ-nu ike enyi ekitet ebi ngwan̄ kinyi ibọkọ 
urot me ibot ikpoko geelek ema ekifọọk me ubọk kinyi!” Ngwegwen uga ntitiin̄, 
inyi mâsa irek ya inen̄e inu ya itap me irek. 
8Me emen ntitiin̄ ya, nnenitumu inyi ema ibe, “Me oke ubọk kiji osoon̄be, eji 
mîkpọk ilep ebi ngwan̄ kiji ebi Ju ebi enyambe itap me usun̄ inyi ebi ofifi ido 
isan̄a me ubọk ebi ìlep ema. Ìre îgbe ibe enyi ekpọk enyam ebi ngwan̄ kinyi etap 
me usun̄, inyi eji eyaka ekpọk esi elep si ema esa eka enu ofifi?” Otu obubuk ema, 
kpeyaka iriọọn̄ inu ebetumu. 
9Ntutumu inyi ema ibe, “Inu ya enyi ekirọ ìkanwọn. Ìre keke orọ enyi kpekirọ 
inu me ukpook Awaji kiji, inyi ebi ofifi ido ebi oriara kiji ekayaka ìkaan̄ inu ebesa 
itap eji esip igak isi? 
10Emi mè ebi ngwan̄ n̄a mè ebi ikwaan̄ n̄a, eji si ekifọfọọk ikpoko melek akpa inyi 
ebi kiji. Mgbọ keyi, eji etele ibọbọkọ urot ibot ikpoko yi. Ekayaka ìrọ! 
11Me cherekeyi, ìyaka ijọn̄ uko, mè uko gerep, mè uko olifu, mè uwu ene cha, echi 
enyi ebọkọbe, ìnyi ebi geelek enyi ebọkọbe me ubọk. Oruru irek ge me efit irek 

cha, echi enyi ebọkọbe me ibot ikpoko, melek akpa, melek aya miin̄, melek aya 
aran̄, ìyaka inyi ebi geelek enyi ebọkọbe me ubọk.” 
12Ema efọfọọk ibe, “Eji mêyaka inu cha inyi ebi eji ebọkọbe me ubọk, eji 
kpebeyaka ibọkọ ofifi inu geege. Ike owu otumube, ikeya ke eji eberọ.” 
Nnenigwen ebi ngwugwa ibe enekup me ijọn̄, mè irọ inyi ebi ibot ama mè ebi 
ibot mkpulu cha enyan̄a ibot enyi emi ibe ke ema mêrọ otu use kiban̄ iso. 
13Mfafan̄a otu utọn̄ ofọnti n̄a me isi kiban̄, mè igen̄ ifiin̄, mè itumu inyi ema ibe, 
“Ene geelek òjijit irọrọ otu use yi iso, ikeyi ke Awaji obogen̄ uwu ene ya ifiin̄, mè 
igen̄ si otutuuk inu ene ya okaan̄be ifiin̄ isan̄a, inyi ene ya ikana ikup ukpọk 
ubọk.” Otutuuk ebi ìtititiin̄ me ere ya echechieek igwook ibe, “Ikup ikeya.” Ema 
etọtọn̄ Okumugwem. Otutuuk ene erọrọ si otutuuk inu cha ike ema echieekbe 
use. 
14Ofifi si, me otutuuk akọp mè acha iba nrebe ogwu ibot mkpulu me ido Juda, 
bene me òso akọp acha iba me lek mkpulu ogwu ubọọn̄ Atejakisis, acha etobe 
emi, mege inire òso akọp acha ita mè iba me lek mkpulu kan̄, inorie geelek ogwu 
ubọọn̄ odọmọbe inyi ogwu ibot mkpulu ido Juda, emi mè ebi ngwan̄ n̄a, eji 
kpekirie. 
15Ebi ìdadasi ikup me irek mkpulu yi me isi n̄a mîtoon̄ ebi kiji ikpele akpan me 
ibot. Ema ekibọkọ inorie mè miin̄ mè akọp ikpoko alata okuket ini me usen me 
ubọk ebi Juda. Ebi ibot ikwaan̄ kiban̄ si ekisa si ikpele akpan ikeme ebi ene. Eyi 
n̄a, mije nkaan̄be ukpook Awaji me emen, ǹkarọ inu òkup ikeya. 
16Kpan̄asi ikeya, ǹsasa lek n̄a itap me lek ikwaan̄ inanama mgban ama yi. Ijọn̄ 
geege, eji kpelep. Otutuuk ebi ikwaan̄ n̄a esoso isi me lek ikwaan̄ mgban ama ya. 
17Ofifi si, efit mè akọp ene go, ebi Ju mè ebi ibot kiban̄ ekinirie inorie me lek ikasi 
inorie n̄a, kpefuk ofifi ebi ìkinan̄a me ido òkukup ikana eji ìkinirie si inorie me 
ubọk n̄a. 
18Usen geelek ǹkikpan̄ orie eriembuuk ge esan̄abe òsok, mè arọọn̄ gweregwen 
òjajaan̄ lek, igbaalek owuwa unọn isa item inu. Me òso akọp usen geelek, 
ǹkigwogwook esese isi miin̄ ijot ere inyi ebi ene enwọ. Otutuuk kechi ìkinan̄a me 
akpa n̄a. Me otutuuk chi, kpunu mgbọ geege ndobe ibe enyi emi uche inorie mè 
miin̄ òkup inyi ogwu ibot mkpulu, mije, ikwaan̄ esabe ikeme ebi kiji chi îmin 
enenen. 
19Awaji n̄a, nye lek keek emi, mè gbana emi, mije ata inu chi geelek nrọbe inyi 
ebi n̄a. 

Neyem 6 

Mîkpọk itap ukput me lek ikwaan̄ ikpọkpọk inama mgban ya 

1Sambalat mè Tobaya mè Gesem ogwu Arabu mè ebi oriara kiji kechilọ eneninọ 
ibe ke emi mkpọk inama mgban ama Jeruselem ichit, ke kpunu agbagba geege 
òsisik. Mege inire mgbọ ya, ǹkajeen̄-nu afọn̄ ìso lek otutuuk otunchit. 
2Sambalat mè Gesem eneniria etip ijet emi ibe emi ǹnu ǹnenchichini melek 
kiban̄ me ama ge me etete bọn ama òkup me òla ijọn̄ Ono. Ire, ema ekitọt irọrọ 
emi ijo inu. 
3Mije keya, nneniria ebi osat ibe esi elook ema ibe: “Nkaan̄ ulobo ikwaan̄ nkirọ 
me ubọk. M̀kpakọt itele, mè isibi inu me lek kinyi. M̀bajeje itele ibe ikwaan̄ yi 
ikeke ni?” 
4Ema eraria chieen̄ etip yaage ijet emi mgbọ ini, emi nyayaka iria si chieen̄ ufọọk-
otu yaage ijet si ema. 
5Sambalat oneniria ogwu ikwaan̄ kan̄ inu ibe isa etip yaage inilook emi òso mgbọ 
go. Ogwu ikwaan̄ kan̄ ya ìnu melek ikpa kpechit otu me ubọk. 
6Ege me emen ikpa ya ibe ikeyi: “Etip òkitaan̄ ikana ido geelek, Gesem îtumu si 
ikọ yaage, ibe ke owu melek ebi Ju ekitọt ikpakpaka ibot, ke îre eya orọ owu 
okinama mgban ama kinyi. Ògak ge, ebe ke owu òkiweek ikakana ogwu ubọọn̄ 
inyi ebi kinyi. 
7Ekitumu si ibe ke owu ora igobo ebi nriran ebi ìbetumu isibi me Jeruselem ibe 
ke owu ore ogwu ubọọn̄ me ido Juda. Ikọ yi ìkpolọlọ irere utọn̄ ogwu ubọọn̄ 
Pesia. Eya orọ, na, inyi eji egbaan̄ ibot esọk òfo me lek ikọ yi.” 
8Nneniria ufọọk-otu keyi ijet ọmọ ibe: “Kpunu inu geege òkup ikeya òmọmọnọ 
irek. Îre owu gaalek osan̄a inu yi isibi me ejit kwun̄.” 
9Ema otutuuk ekiweek itatap eji ukpook me emen, inyi lek kiji iwọ me lek ikwaan̄ 
ya, mè eji ekayaka ìkọt ìrọ ìnyi isi. Ire, emi nrariaak Awaji ibe, “Soso tap emi 
efuuk me emen.” 
10Usen ge, nnenisi uwu kè Semaya gwun̄ kè Delaya, gwun̄ kè Meyetaben ogwu 
ikakọtge ìnan̄a me uwu kan̄ ìsibi. Semaya obebe emi, “Eji enesi emen Uwu 
Mbuban Awaji, mè egon afọn̄ Uwu Mbuban ekwek lek kiji me ere keya, mije, ebi 
ìbekpan̄ owu mêkinu me oniin̄, ebenu me ejit eririeen̄ inikpan̄ owu.” 
11Mbebe ọmọ, “Ìre ene òbet lek n̄a môlibi ilet ni? Sà ìre ogwu òbet lek n̄a môlibi 
isi inin̄ emen Uwu Mbuban ilet lek, inyi igat ugwem ni? M̀kpasi!” 
12Nnenitet ibot ibe ke ìkare Awaji onyi ọmọ etip ya, ke ìben nriran ataak ya 
ikeme emi, mije, îre Tobaya melek Sambalat egwen ọmọ me ọkọ isa iria ikwaan̄. 
13Egwen ọmọ me ọkọ inyi initap emi ukpook me emen, mè ǹsa me ikeyi ǹrọ inu 
ikatatge, mè ebi ene enyi emi ijo erieen̄, mè efiat emi. 
14Nneniriaak uriaak ibe, “Awaji n̄a, keek inu Tobaya mè Sambalat erọbe emi, 
keek si ogwu enenwaan̄ nriran Nowadia, mè ofifi ebi nriran cha ìkpọkpọ 
inikiweek itatap emi ukpook me emen.” 

Mînama mgban isan̄a 

15Akọp usen go mè iba ke esa ikpọk inama mgban ama Jeruselem isan̄a. Ikwaan̄ 
ya ìta me akọp usen iba mè go me onyan̄ Elulu. 
16Mgbọ otutuuk ebi oriara kiji enọbe ibe ke eji mînama mgban ama Jeruselem 
isan̄a, ukpook otetet otutuuk ido ìluluk ikana eji, lek kiban̄ owọwọ mè itọọk, 
kpeyaka iriọọn̄ inu eberọ. Ema eneniriọọn̄ ibe ke îre mije Awaji kiji otapbe ubọk 
inyi eji ke eji ekọt irọ ikwaan̄ yi isan̄a. 
17Me otutuuk mgbọ eji ekinama mgban ama ya, ebi ibot Juda mîge owuwa ikpa 
ijet Tobaya, mè ibọkọ si owuwa ufọọk-otu inan̄a me ubọk kan̄. 
18Me ike mgbọ ya, owuwa ebi Juda mînyan̄a ibot melek kè Tobaya. Mije, Tobaya 
odo gwun̄ enenwaan̄ kè Sekanaya gwun̄ kè Ara me lek nwa. Jeyoyanan, gwun̄ kè 
Tobaya, ododo si gwun̄ enenwaan̄ kè Mesulam gwun̄ kè Berekaya me lek nwa. 
19Ebi Ju cha mîra inikikpa ata inu Tobaya orọbe inyi emi, mè ikisa ikọ geelek 
ntumube isi ikikpa inyi ọmọ. Tobaya îra ikige owuwa ikpa isa ikiweek itatap emi 
ukpook me emen. 

Neyem 7 

1Mgbọ enamabe mgban ama ya isan̄a, nnenijeen̄ afọn̄ iso lek otutuuk otunchit 
isan̄a, enenigobo ebi ìkibem otunchit, mè ebi ìkọt okwa, mè ebi otoko kè Libai 
ito me irek ikwaan̄ kiban̄. 
2Nnenimọnọ ngwan̄ n̄a Anani ito, mè inisa Ananiya ogwu ibot ebi ìkibem uwu 
mgban akọn̄ ito igbaalek, ibe ekpulu Jeruselem, mije, Ananiya ìre ogwu atikọ, 
ogwu òkakaan̄ ukpook Awaji me emen igak owuwa ene. 
3Nneninyi ema ida ibe ekachili otunchit Jeruselem geege me otu ewelegwe usen 
geelek îtata ura ìbubum inye. Egwe isifit, ema emun̄ ibe ke ebi ìkibem otunchit 
mîchit otutuuk otunchit geelek, mè isa olọkọrọ igon ikam, sabum ema ènechit 
ikwaan̄ usen keya. Nnyi si ema ida ibe egobo ebi ìluk me emen ama Jeruselem 
eto ekana lek mgban ama, inyi ekebem, kpa ogwu mè mgbọ mbem eyi kan̄, ogwu 
ikup obem me isi ere uwu kan̄. 

Erieen̄ ebi ìnan̄a me usun̄ akọn̄ ika 
(Ejira 2:1-70) 

4Jeruselem îmin enenen, mè iwele isaak. Ire, ebi ìluk me emen kan̄ ìre ene inen 
mè inen gaalek. Uwu inen mè inen gaalek si ke ekpọk inama. 
5Awaji n̄a onenitap emi me ejit ibe emi ǹtitiin̄ ebi ugane ama, mè ebi ibot mkpulu, 
mè otutuuk ebi ene, inyi enetap erieen̄ me ikpa, me otoko me otoko. Nneniweek 
ikpa egebe erieen̄ ebi ìdadasi inan̄a me usun̄ akọn̄ ya ika. Inu egebe me emen 
ikpa ya ire ikeyi: 
6Ebibi ìre ebi ìnan̄a me usun̄ akọn̄ me ido Babilọn, ebi Nebukadineja ogwu ubọọn̄ 
Babilọn okpulube me akọn̄, ebi ìyayaka ika inu ama Jeruselem mè ido Juda, ogwu 
ikup ofo ama kiban̄. 

7Ema eje ukot ge melek kè Jerubaben, mè Jesuwa, mè Neyemaya, mè Ajariya, mè 
Rayamaya, mè Nayamani, mè Mọdikai, mè Bilisan, mè Misiperet, mè Bigibai, mè 
Neyum, mè Bayana ika. Erieen̄ ebi Ijeren ìnanan̄a ika ire echi: 
8Ebi owot iman kè Paros, obop iba mè efit mè akọp jaaba mè iba, 

9ebi owot iman kè Sefatiya, efit ita mè akọp jaaba mè iba, 

10ebi owot iman kè Ara, efit gweregwen mè akọp go mè iba, 

11ebi owot iman kè Payat-Mowabu (ebi ìnan̄a me owot iman kè Jesuwa mè 
Jowabu), obop iba mè efit jeeta mè akọp mè jeeta, 
12ebi owot iman kè Elam, obop mè efit iba mè akọp go mè ini, 

13ebi owot iman kè Jatu, efit jeeta mè akọp ini mè go, 

14ebi owot iman kè Jakai ore efit jaaba mè akọp gweregwen, 

15ebi owot iman kè Binuwi, efit gweregwen mè akọp ini mè jeeta, 

16ebi owot iman kè Bebai, efit gweregwen mè akọp iba mè jeeta, 

17ebi owot iman kè Ajigadi, obop iba mè efit ita mè akọp iba mè iba, 

18ebi owot iman kè Adonikam, efit gweregwen mè akọp gweregwen mè jaaba, 

19ebi owot iman kè Bigibai, obop iba mè akọp gweregwen mè jaaba, 

20ebi owot iman kè Adin, efit gweregwen mè akọp go mè go, 

21ebi owot iman kè Ateri (ebi ìnan̄a me owot iman kè Ejikaya), akọp onaan̄ge mè 
jeeta, 
22ebi owot iman kè Asum, efit ita mè akọp iba mè jeeta, 

23ebi owot iman kè Bejai, efit ita mè akọp iba mè ini, 

24ebi owot iman kè Arifu, efit mè akọp mè iba, 

25ebi owot iman kè Gibiọn, akọp onaan̄ge mè go. 

26Ebi ama Beteleyem mè ebi ama Netofa, efit mè akọp jeeta mè jeeta, 

27ebi ama Anatọt, efit mè akọp iba mè jeeta, 

28ebi ama Bet Ajimabet, akọp ini mè iba, 

29ebi ama Kiriat Jiarim mè ebi ama Kefira mè ebi ama Bierot, efit jaaba mè akọp 
ini mè ita, 
30ebi ama Rama mè ebi ama Geba, efit gweregwen mè akọp iba mè ge, 

31ebi ama Mikimas, efit mè akọp iba mè iba, 

32ebi ama Beten mè ebi ama Ai, efit mè akọp iba mè iba 

33ebi ama Nebo keyilọ, akọp go mè iba, 

34ebi ama Elam keyilọ, obop mè efit iba mè akọp go mè ini, 

35ebi ama Arim, efit ita mè akọp iba, 

36ebi ama Jeriko, efit ita mè akọp ini mè go, 

37ebi ama Lodi mè ebi ama Adidi mè ebi ama Ono, efit jaaba mè akọp iba mè ge, 

38ebi ama Senaya, obop ita mè efit onaan̄ge mè akọp ita. 

39Owot iman ebi ngwugwa: ebi owot iman kè Jedaya (ebi ìnan̄a me owot iman 
kè Jesuwa), efit onaan̄ge mè akọp jaaba mè ita, 
40ebi owot iman kè Imeri, obop mè akọp go mè iba, 

41ebi owot iman kè Pasuru, obop mè efit iba mè akọp ini mè jaaba, 

42ebi owot iman kè Arim, obop mè akọp mè jaaba. 

43Owot iman ebi otoko kè Libai: Ebi owot iman kè Jesuwa (ebi ìnan̄a me owot 
iman kè Kadimien inan̄a me owot iman kè Odabia), akọp jaaba mè ini. 
44Owot iman ebi ìkọt okwa: Ebi owot iman kè Asafu, efit mè akọp ini mè jeeta. 

45Owot iman ebi ìkibem otunchit: Ebi owot iman kè Salum, mè Ateri, mè 
Talimon, mè Akubu, mè Atita, mè Sobai, efit mè akọp ita mè jeeta. 
46Owot iman ebi bọn ikwaan̄ Uwu Mbuban: Ebi owot iman kè Jiya, mè Asufa, mè 
Tabayot, 
47mè Kerọs, mè Siya, mè Padọn, 

48mè Lebana, mè Agaba, mè Salimai, 

49mè Yanan, mè Giden, mè Gayari, 

50mè Reyaya, mè Rejin, mè Nekoda, 

51mè Gajam, mè Uja, mè Paseya, 

52mè Besayi, mè Meyunim, mè Nefusim, 

53mè Bakibuk, mè Akufa, mè Ariyuri, 

54mè Bajilut, mè Meyida, mè Arasa, 

55mè Bakọs, mè Sisera, mè Tema, 

56mè Nejia, mè Atifa. 

57Ebi owot iman ebi usun̄ kè Solomọn: Ebi owot iman kè Sotai, mè Soferet, mè 
Perida, 
58mè Jala, mè Darikon, mè Giden, 

59mè Sefatiya, mè Atin, mè Pokeret-Ajebayim, mè Amọn. 

60Ebi bọn ikwaan̄ Uwu Mbuban mè ebi owot iman ebi usun̄ kè Solomọn, efit ita 
mè akọp onaan̄ge mè iba. 
61Ebibi enan̄a me ido Babilọn me ama Teli Mela, mè Teli Arasa, mè Kerubu, mè 
Adọn, mè Imeri, ire, ema kpeyaka ikọt iriọọn̄ mè ìre ebi uwu nte kiban̄ mè ebi 
owot iman kiban̄ ìre ebi Ijeren, mè ìre kpere: 



933 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

62Ebi owot iman kè Delaya, mè Tobaya, mè Nekoda, efit gweregwen mè akọp ini 
mè iba. 
63Ebi owot iman ebi ngwugwa: Ebi owot iman kè Obaya, mè Akoji, mè Bajilai 
(ogwu òdo gwun̄ enenwaan̄ kè Bajilai ogwu Giliadi, mè inikichieek erieen̄ nte 
ogwu nwa.) 
64Ebibi mîwọlọ emen ikpa ikpọ, kpemun̄ erieen̄ ebi owot iman kiban̄. Mije keyi, 
kpeyaka imọnọ ema kubọk ebi ngwugwa, emun̄ ema kubọk ebi ìchaka mbuban. 
65Ogwu ibot mkpulu oneninyi ida ibe ema ekarie inorie geege òkup mbuban ichit 
mege ire mgbọ geelek ogwu ngwugwa ge mônube, mè inisa Urim mè Tumim 
iweek iriọọn̄ mè ema ìre ebi ngwugwa me atikọ. 
66Otu ifuk otutuuk kiban̄ ebi ìkaka ìre akọp obop ini mè obop iba mè efit ita mè 
akọp gweregwen. 
67Kpefuk ebi usun̄ ebirieen̄ mè ebi usun̄ ebibaan̄ kiban̄ igbaalek, otu ifuk ebi usun̄ 
ìre obop jaaba mè efit ita mè akọp ita mè jaaba. Kpefuk si efit ene iba, ebirieen̄ 
mè ebibaan̄ ebi ìkọt okwa, igbaalek. 
68Ema mîkaan̄ inyinya, efit jaaba mè akọp ita mè gweregwen, mè ikaan̄ si inyinya 
mgbidim ukot, efit iba mè akọp ini mè go, 
69mè ikaan̄ aligọ, efit ini mè akọp ita mè go; mè inyinya akpan, obop gweregwen 
mè efit jaaba mè akọp iba. 
70Usini ebi ibot uwu mînyi inyinyi ibe esa etap ubọk erọ ikwaan̄ ya. Ogwu ibot 
mkpulu ìkpe obop ikpoko alata araran̄ itap me emen uwu isun̄-ikpoko ikwaan̄, 
mè inyi si akọp ngigọ go, mè ofọnti ikwaan̄ ebi ngwugwa, efit go mè akọp ita. 
71Ebi ibot uwu kechilọ ekpe akọp obop ikpoko alata araran̄ iba, mè alata okuket, 
obop kilo mè efit kilo iba mè akọp kilo go. 
72Otu ifuk inu otutuuk ebi ene enyibe ìre akọp obop ikpoko alata araran̄ iba, mè 
efit kilo alata okuket mè kilo ini, igbaalek ofọnti ikwaan̄ ebi ngwugwa akọp 
gweregwen mè jaaba. 
73Otutuuk ebi ngwugwa, mè ebi otoko kè Libai, mè ebi ìkibem otunchit, mè ebi 
ìkọt okwa, mè bọn ikwaan̄ Uwu Mbuban, igbaalek usini ebi ikike, mè otutuuk ebi 
Ijeren efofon ama kiban̄ isi iluk. 

Ejira îfuk Ikan isibi 

Me emen onyan̄ jaaba me acha ya, otutuuk ebi Ijeren ekekiluk me ama kiban̄ 
geelek me ido Juda. 

Neyem 8 

1Me emen onyan̄ jaaba ya, mgbọ otutuuk ebi Ijeren ekiluk me ama kiban̄, ema 
otutuuk ene eneninu me Jeruselem, inigbaan̄ ititiin̄ me ejit ge, me oyet ile òkup 
me isi otunchit Mudim, mè initumu inyi Ejira ogwu uti ikpa ibe isan̄a Ikpa Ikan 
kè Mosis ya eyi Okumugwem onyibe ebi Ijeren isibi inyi ema. 

2Ejira ogwu ngwugwa onenisan̄a Ikpa Ikan ya isibi me isi otutuuk ebi ìtitiin̄ me 
ere ya, ebirieen̄ mè ebibaan̄, mè ebi geelek ìbekọt itet ibot me lek inu ema enọbe. 
Usen ya ìre adasi usen me onyan̄ jaaba. 
3Ejira onenifuk Ikpa Ikan ya me oyet ile me isi otunchit Mudim, me isi ebirieen̄ 
mè ebibaan̄ mè otutuuk ebi ìbekọt itet ibot me lek inu ema enọbe. Îfuk Ikpa ya 
bene me ewelegwe mege isi ire ejit ikarek. Otutuuk ene erọriọọn̄ ubọk ikigban̄ 
Ejira okifuk Ikpa Ikan ya isibi. 
4Ejira ogwu uti ikpa ìnene ikeke me inyọn̄ ubene obubot esabe uti inama inyi 
orirọ ya. Matitiya, mè Sema, mè Anaya, mè Uraya, mè Ilikiya, mè Maseya ekekeke 
me ubọk agan̄ ulom kan̄. Pedaya, mè Misayen, mè Malikija, mè Asum, mè 
Asibadana, mè Jekaraya, mè Mesulam ekekeke me ubọk agan̄ ujit kan̄. 
5Ejira onenichili ikpa ya me chieen̄ otutuuk ene. Otutuuk ene mîmọọn̄ ọmọ iso, 
mije ere îkekebe ya obenebe iraka ema ibot. Mgbọ îchilibe ikpa ya, otutuuk ene 
enanan̄a ikeke me ukot. 
6Ejira oneninyi Okumugwem Awaji ilile itọn̄, otutuuk ene ebebene ubọk iba 
kiban̄ ifo inyọn̄, mè ikichieek igwook ibe, “Ikup ikeya! Ikup ikeya!” Otutuuk ene 
egegele igwook, mè ikana isi ichit me ijọn̄, mè itọbọ ebum inyi Okumugwem. 
7Ike otutuuk ene ekekebe me ere ya, Jesuwa, mè Bani, mè Serebiya, mè Jamin, 
mè Akubu, mè Sabetai, mè Odiya, mè Maseya, mè Kelita, mè Ajariya, mè Josabadi, 
mè Yanan, mè Pelaya ebi otoko kè Libai enenikije ikana me etete ebi ene, mè 
ikijeen̄ ema Ikan cha. 
8Ema ekekifuk ikpa Ikan Awaji ya, mè ikikana itap me usem ema ekinọ, mè 
ikikpa iwele, inyi ebi ene ekegobo inu cha ekifuk etet. 
9Neyemaya ogwu ibot mkpulu, mè Ejira ogwu ngwugwa mè ire si ogwu uti ikpa, 
mè ebi otoko kè Libai ebi ìkijeen̄ ebi ene Ikan ya, enenitumu inyi otutuuk ene 
ibe, “Cherekeyi ìre usen òkup mbuban inyi Okumugwem Awaji kinyi. Eya orọ, 
ikayaka ìfieek ejit, ikayaka ìto ito.” Ema etumu ikọ ya, mije, otutuuk ene mîbene 
ikito ito mgbọ ekinọ inu Ikan cha okitumu. 
10Neyemaya onenitumu ibe, “Ìfon, mè ìsi ìrie atalek inorie, mè ìnwọ miin̄ òtotop, 
mè ìche si ìnyi ebi kpekaan̄. Cherekeyi ìre usen òkup mbuban inyi Okumugwem 
Awaji kiji. Ikafieek ejit, mije, unwọọn̄ Okumugwem onyibe enyi ore unye kinyi.” 
11Ebi otoko kè Libai enenikikat ebi ene ejit ibe, “Ìriaan̄ ere, ikayaka ìfieek ejit. 
Mije, cherekeyi ìre usen òkup mbuban.” 
12Otutuuk ene eneniyat inan̄a me ere ya, isi irie inorie, mè inwọ miin̄, mè iche 
inorie mè miin̄ inyi ebi kpekaan̄, mè ikirie ijọk me ikpele unwọọn̄. Mije, ema 
mînitet ibot me lek ikọ Ikan ya eyi ejeen̄be ema. 
13Me ofit iwele kan̄, ebi ibot otutuuk owot iman, mè ebi ngwugwa, mè ebi otoko 
kè Libai enenititiin̄ melek kè Ejira ogwu uti ikpa, inyi ema eneriọọn̄ ubọk ekween̄ 
inu egebe me emen Ikan ya. 

14Ema enenimun̄ ere egebe me emen ikpa Ikan ya ibe ke Okumugwem înyi Mosis 
ida ibe mè ebi Ijeren ekeluk me emen uwu nlak me mgbọ Ijọk eyi òso onyan̄ 
jaaba. 
15Mîge si me ere ya ibe mè elook etip ekana otutuuk ama kiban̄ geelek, mè elook 
si me Jeruselem ibe, “Ìsibi ìsi inyọn̄ ogoon̄ ìsi ìkep otu agọọk uti olifu, mè agọọk 
uti olifu oron, mè uti mitulu, mè nlak asaak, mè otu agọọk uti geelek òkaan̄ inwan̄ 
iwa me lek, mè ìsa ìninama uwu nlak, ike egebe me ikpa Ikan.” 
16Ebi ene enenisi ikeen̄ otu agọọk uti cha isa ininama uwu nlak me inyọn̄ otoon̄-
uwu kiban̄, mè emen oyet egep kiban̄, mè emen oyet egep Uwu Mbuban Awaji, 
mè oyet ile eyi òkup me isi otunchit Mudim, mè inama si me oyet ile eyi òkup me 
isi otunchit Iferem. 
17Otutuuk ọgbọn̄ ebi ìnan̄a me usun̄ akọn̄ ika eneninama uwu nlak inyi lek kiban̄, 
mè iluk me emen. Akarake ukot kè Josuwa gwun̄ kè Nun mege inire usen keya, 
ebi Ijeren kperarak irie mbet lek ijọk Uwu Nlak òkup ikeyi. Ubelejit kiban̄ 
omimin enenen! 
18Usen geelek, bene me adasi usen ijọk ya si re òta, Ejira ìkifufuk ikpa Ikan Awaji 
inyi ema. Ema ererie ijọk ya usen jaaba. Me òso usen jeeta, ema egbagbaan̄ ititiin̄, 
ike orọmijọn̄ odobe. 

Neyem 9 

Ebi Ijeren mîfuk ijo kiban̄ 

1Me òso akọp usen iba mè ini me emen onyan̄ yaage, otutuuk ebi Ijeren 
enenititiin̄, mè ijin otu, mè itap ofọnti ufieejit, mè iken ntọn̄ me ibot. 
2Bọn owot Ijeren echeche lek kiban̄ isan̄a me lek otutuuk ebi ichen, mè ikeke 
esese, ema gaalek, mè ifuk ijo kiban̄, mè ifuk si ijo echi ebi nte nte kiban̄ erọbe. 
3Ema ekekeke me ere yaage ema ekekebe, esasa otuuk kè mbubak mgbọ ita ifuk 
ikpa Ikan Okumugwem Awaji kiban̄ inyi ema. Ema enenisa otuuk kè mbubak 
mgbọ ita si ifuk ijo kiban̄, mè ikitọbọ ebum inyi Okumugwem Awaji kiban̄. 
4Jesuwa, mè Bani, mè Kadimien, mè Sebaniya, mè Buni, mè Serebiya, mè Bani, 
mè Kenani, ema otutuuk ebi otoko kè Libai, eneninene ikeke me inyọn̄ otitop, 
mè itaan̄ nga ukpo ile iriaak uriaak inyi Okumugwem Awaji kiban̄. 
5Jesuwa, mè Kadimien, mè Bani, mè Asabineya, mè Serebiya, mè Odiya, mè 
Sebaniya, mè Petaya, ebi otoko kè Libai, enenitumu inyi ebi ene ibe, “Ìnan̄a ìkeke 
me ukot kinyi, mè ìtọn̄ Okumugwem Awaji kinyi, ogwu òkup bene me mgbọ 
geelek isi ire mgbọ geelek.” Ema ekekitumu ibe, “Itọn̄ ikup inyi erieen̄ kwun̄ 
òkakaan̄ umin! Me atikọ, erieen̄ kwun̄ îbene isaba iraka otutuuk itọn̄ mè umin 
geelek. 
6Owu gaalek ore Okumugwem. Owu orom akpabin inyọn̄, udọk udọk emen 
inyọn̄ ere òbebene ichit, mè irom si otutuuk ntoronyan̄ geelek òkup me emen 

kiban̄. Owu orom linyọn̄ mè otutuuk inu geelek òkup me emen kan̄, mè irom 
otutuuk okwaan̄ geelek mè otutuuk inu geelek òkup me emen kiban̄. Îre owu 
okinyi otutuuk inu geelek ugwem. Otutuuk inu geelek òkup me emen inyọn̄ mè 
akpa isinyọn̄ ekitọbọ ebum inyi owu gaalek. 
7“Owu ore Okumugwem Awaji ogwu ògogobo Eberam, mè igwen ọmọ isibi inan̄a 
me Uru me ido Kalidia, mè inwene ọmọ erieen̄ ikigwen Ebereyam. 
8Owu omun̄ ibe ke ọmọ îgbe utoon̄-ejit me isi kwun̄, mè inyan̄a ibot inyi ọmọ ibe 
ke owu môsa ijọn̄ ebi Kenan, mè ebi Et, mè ebi Amọ, mè ebi Pereji, mè ebi Jebus, 
mè ebi Girigas inyi ebi owot iman kan̄. Owu orọ si otu use kwun̄ ya iso, mije, owu 
ìre ogwu ata irọrọ. 
9“Owu omun̄ ufialek ebi nte nte kiji me Ijipiti, mè inọ ida ito kiban̄ me agba 
okwaan̄ Anyiaan̄, 
10mè irọ owuwa ikpele uyeke uyeke inu, mè inu ukechieen̄, isa ijeen̄ ogwu Fero 
mè ebi ibot ikwaan̄ kan̄ mè otutuuk ebi ido kan̄ ikpele unye kwun̄. Mije, owu 
oriọọn̄ ugumulek kiban̄ me emen tukutuku ema etutukube ebi kwun̄. Erieen̄ 
kwun̄ otataan̄ etip mije inu cha owu orọbe, mè itaan̄ si mege inire cherekeyi. 
11Owu otọbọ mun̄ okwaan̄ ibum iba inyi ebi kwun̄, ema ejeje ukot ukot me nchat 
ijọn̄ isaba ejit okwaan̄. Owu otọtọọn̄ ebi oriara ìkilibi igọọk ema itap me emen 
irem okwaan̄, ema egegen ibia me ejit mun̄ uga okwaan̄ kubọk ewuuk. 
12Owu osa ujọn̄ọ efit oduku inyọn̄ ijeen̄ ebi kwun̄ oniin̄ me ikarek, mè isa ujọn̄ọ 
efit ukan̄ inyi ema utoon̄ me eririeen̄, mè isa me ikeya ijeen̄ ema oniin̄ ema ebeje. 
13“Owu ogele isibi inan̄a me emen inyọn̄ inikeke me inyọn̄ ogoon̄ Saina itumu 
ikọ inyi ema. Owu onyi ema Ikan òtatat, mè inyi ema ijejeen̄ eyi atikọ, mè itọ ikọ 
ònenen inyi ema, mè inyi ema orọmijọn̄ ònwọnwọn. Me ere ya ke owu ojeen̄ ema 
onineen̄ iluk ugwem, mè inyi ema ikan ofolek ugwem ata irọrọ, mè ubọk ekisa 
irọ inu òtatat mè inen. 
14Owu ojeen̄ ema ibe ekesun̄ Usen Mbuban kwun̄, mè inyi ema Ikan, mè inyi ema 
ikọ kwun̄ otọbe, mè ijeen̄ ema orọmijọn̄ kwun̄, otutuuk cha ìje me ubọk kè Mosis 
ogwu ikwaan̄ kwun̄. 
15Mgbọ uraafiọọn̄ otakabe ema, owu onyi ema inorie ònan̄a me emen inyọn̄; 
mgbọ ebek orakbe ema, owu onyi ema mudim ònan̄a me lek ewuuk. Owu otumu 
inyi ema ibe esi ebọkọ ijọn̄ ya eyi owu obenebe ubọk ifo inyọn̄ inyan̄a ibot 
ichieek use ibe ke owu môsa inyi ema me ìrot. 
16“Ire, ema, ebi nte nte kiji, enenisa me ìnan-utọn̄ mè ugumulek ijit irọrọ ikọ ya 
owu otọbe inyi ema. 
17Ema ejijit igbagban̄ ida kwun̄, kpeyaka ikeek inu ukechieen̄ cha owu orọbe me 
etete kiban̄. Ema etetet ejit inye, mè ikpaka ibot inyi owu, mè igobo ogwu òbosa 
ema igwu ikom ifo emen usun̄ kiban̄ ya ema enan̄abe isibi. Ire, owu ìre Awaji 
òkitele ijo inyi ene, mè ire si ogwu ata ejit, mè ogwu ejit nsan, ogwu ìkakigwat 

lek ìnaan̄ ejit, mè ogwu imumechieen̄ kan̄ okibia ire mgbọ geelek. Mije keya, owu 
òkajit ema ìtele, 
18ubọk geelek ema ejitbe owu itele, mè isi itọkọ mkpọmfaka eriembuuk inyi lek 
kiban̄, mè ikibe, ‘Kpọ awaji kinyi ire eyi, îre ọmọ osa enyi inan̄a me Ijipiti isibi,’ 
mè ikitumu ikpele mbuban ikọ inyi owu. 
19“Mije ikpele ejit njijin okaan̄be me lek kiban̄, owu òkafiin̄ ema ìtele me emen 
èwê. Ikarek geelek, ujọn̄ọ efit oduku inyọn̄ ya ìkakilọlọ ijeje me isi kiban̄. Ikeya 
si, eririeen̄ geelek, ujọn̄ọ efit ukan̄ ya ìkakilọlọ ijeje me isi kiban̄ ikinyi ema utoon̄, 
mè ikijeen̄ ema oniin̄ ema ebeje. 
20Owu onyi ema ata Ekwukwu kwun̄ ibe inikiteme ema nteme. Owu òkatele 
inyinyi ema mana kwun̄ mgbọ geege, òkatele si inyinyi ema mudim, inyi enwọ 
esa esiki ebek. 
21Otuuk kè akọp acha ini ke owu okpukpo ema me emen èwê, inu geege ìkanan 
ema. Ofọnti kiban̄ ìkagwak, ukot kiban̄ si ìkayiki. 
22“Owu orọ ema etim ekpan̄ owuwa ama ubọọn̄ mè owuwa ido, mè inyi ema 
otutuuk ntutun̄ ere geelek me inyọn̄ ijọn̄ yi. Ema mîbọkọ otutuuk ijọn̄ kè Siyon, 
ogwu ubọọn̄ ebi Esibon, mè ijọn̄ kè Ôgu, ogwu ubọọn̄ ebi Basan, me ìrot. 
23Owu orọ bọn kiban̄ emumana, mè ewa kubọk ntoronyan̄ akpabin inyọn̄. Owu 
osasa ema initap me inyọn̄ ijọn̄ ya eyi ochieekbe ebi nte nte kiban̄ use ibe ke owu 
môsa inyi ema enin̄ eluk me ìrot. 
24Bọn kiban̄ eninin̄ inyọn̄ ijọn̄ ya, mè ibọkọ isak me ìrot. Owu otim akọn̄ ikpan̄ 
ebi Kenan ebi ìluk me inyọn̄ ijọn̄ ya inyi ebi kwun̄, mè iyaka ema mè ebi ubọọn̄ 
kiban̄, mè otutuuk ebi geelek ìluk me inyọn̄ ijọn̄ ya itap ebi kwun̄ me ubọk, inyi 
ebi kwun̄ erọ ife cha inu òneme ema. 
25Ema etitim akọn̄ ibọkọ owuwa ama mgban akọn̄, mè ijọn̄ òkitibi mfut, mè 
ibọkọ owuwa uwu otutuuk ata inu geelek ojotbe emen, mè owuwa udọn̄ mudim 
erọkọbe itele, mè owuwa uko gerep, mè uko olifu melek owuwa uti ata mfut 
ojotbe ideke me lek. Ema ererie ijot owot, mè imiin̄ ufuk, akpa lek kiban̄ 
okekijeen̄ ikpele ata inu kwun̄. 
26“Ire, ema enyenye ibot inyi owu, mè ijit owu itele, mè igba udun̄ ifit Ikan kwun̄. 
Ebi nriran kwun̄ ìnunu initaba ema ubọk me utọn̄ ibe egwu ekom enu me lek 
kwun̄, ema etetet ikpan̄, mè ikitumu ikpele ijo otu ikọ inyi owu. 
27Mije keya, owu okakana ema itap me ubọk ebi oriara kiban̄, ife cha etututuku 
ema. Ire, me emen tukutuku kiban̄, ema etoto ito igwen owu, owu okukup me 
emen inyọn̄ inọ ida ito kiban̄. Mije ikpele ejit njijin kwun̄, owu oraria ebi unyan̄a 
ijet ema, ife cha enunu initaba ema isibi me ubọk ebi ochicha kiban̄. 
28“Ire, mgbọ yaage ema ekaan̄be utelelek, ema ekpọkpọk ibene ikirọ ijo inu me 
isi kwun̄. Owu oyayaka ema itap me ubọk ebi ochicha kiban̄ ibe ekpulu ema. Me 
emen tukutuku kiban̄, ema etoto si ito igwen owu, owu okukup me emen inyọn̄ 

inọ ida ito kiban̄, mè itaba ema isibi si, mije ikpele ejit njijin kwun̄. Ikeya ke owu 
okirọ mgbọ geelek. 
29“Owu otataba ema ubọk me utọn̄ ibe egwu ekom enu lek Ikan kwun̄, ire, ema 
egugumu lek, mè ikpaka si ibot inyi ida kwun̄. Ema mîrọ ijo inu, mije, ema ejitbe 
irọrọ ikọ cha otọbe, mè isusun̄ ikan kwun̄ echi òkinyi ene geelek òsusun̄ ema 
ugwem. Ema mîsa me unye-ibot igba udun̄ ifit owu, mè ijit igbagban̄ utọn̄ inyi 
owu. 
30Me owuwa acha chi, owu ome ijo ugwem kiban̄, mè ikiria ebi nriran kwun̄ ibe 
eteme ema nteme sa me unye eyi Ekwukwu kwun̄. Ire, ema ejijit igbagban̄. Eya 
orọ, owu okakana ema itap me ubọk ido ebi ife cha ìluluk ikana ema. 
31Ire, mije ikpele ejit nsan kwun̄, owu òkajijaka ema ìsan̄a, òkajijit si ema ìtele isi 
ge, mije, owu ìre Awaji ata ejit mè ejit nsan. 
32“Mgbọ keyi, jei ikpele Awaji kiji, ogwu òkaan̄ unye, mè ikaan̄ ukpook, owu 
ogwu òkirọ inyan̄a-ibot eyi imumechieen̄ kwun̄ iso, kakpọkpọ ìmọnọ otutuuk 
ukwook kiji kubọk inu ifit. Ukwook yi îre lek ebi ubọọn̄ kiji, mè ebi ibot mkpulu 
kiji, mè ebi ngwugwa kiji, mè ebi nriran kiji, mè ebi nte nte kiji, mè otutuuk ebi 
kwun̄, bene me mgbọ ebi ubọọn̄ Asiria etimbe ikpan̄ eji mege inire cherekeyi. 
33Osusut geelek osulube eji îtat. Owu ore ogwu atikọ, eji mîrọ ijo inu. 

34Ebi ubọọn̄ kiji, mè ebi ibot mkpulu kiji, mè ebi ngwugwa kiji, mè ebi nte nte kiji 
kpesun̄ Ikan kwun̄. Ema kpegban̄ utọn̄ me lek ikọ owu otọbe, kpesa si itaba ubọk 
me utọn̄ geelek owu otababe ema igwen inu geege. 
35Ikerere mgbọ ebi ubọọn̄ kiban̄ ekikpulu ema, owu osasa me ikpele ata ejit 
kwun̄ inyi ema ijọn̄ òwowook ema me lek, mè ikisibi mfut, ema kpesi ikwaan̄ inyi 
owu, kpetetele si ijo ugwem kiban̄. 
36“Ire, me cherekeyi, eji ìre ebi usun̄. Iin̄, eji ìre ebi usun̄ me inyọn̄ ijọn̄ ya eyi owu 
onyibe ebi nte nte kiji ibe erie mfut kan̄ mè ata inu geelek òtitibi isibi me ijọn̄. 
37Mgbọ keyi, mije ijo inu kiji, otutuuk ogbogbo mfut geelek òsibi me ijọn̄ kiji 
ìyaka ikinin̄ ubọk ebi ubọọn̄ owu otobe ibe ekekpulu eji. Ema ekimimian̄a eji 
melek anam kiji ubọk geelek òneme ema. Mgbọ keyi, eji ekup me emen ikpele 
ujaralek.” 

Ebi ene mîtap ubọk me ikpa 

38“Mije keyi, eji mîkaan̄ mgbaan̄-nchieek ògbagbaan̄ eji ibọp, mè ige itap me ikpa. 
Ebi ibot kiji, mè ebi otoko kè Libai kiji, mè ebi ngwugwa kiji mîrọ inye, mè isa 
iman̄ òriọọn̄ kiban̄ igon me lek.” 

Neyem 10 

1Ebibi ere ebi ìsasa iman̄ òriọọn̄ kiban̄ igon me lek ikpa ya: Neyemaya ogwu ibot 
mkpulu, gwun̄ kè Akalia, mè Jedikaya, 
2mè Seraya, mè Ajariya, mè Jerimaya, 

3mè Pasuru, mè Amariya, mè Malikija, 

4mè Atus, mè Sebaniya, mè Maluk, 

5mè Arim, mè Meremot, mè Obidaya, 

6mè Danien, mè Ginetọn, mè Baruk, 

7mè Mesulam, mè Abija, mè Mijamin, 

8mè Mayajiya, mè Biligayi, mè Semaya. Ebiba ere ebi ngwugwa. 

9Ebi otoko kè Libai: Jesuwa gwun̄ kè Ajania, mè Binuwi òrere ene ge me lek bọn 
kè Enadadi, mè Kadimien, 
10mè ebi melek kiban̄ ekigbaan̄ ikwaan̄ irọ: Sebaniya, mè Odiya, mè Kelita, mè 
Pelaya, mè Yanan, 
11mè Mika, mè Reyobu, mè Asabiya, 

12mè Jakuru, mè Serebiya, mè Sebaniya, 

13mè Odiya, mè Bani, mè Beninu. 

14Ebi ibot owot iman: Paros, mè Payat-Mowabu, mè Elam, mè Jatu, mè Bani, 

15mè Buni, mè Ajigadi, mè Bebai, 

16mè Adonija, mè Bigibai, mè Adin, 

17mè Ateri, mè Ejikaya, mè Ajuru, 

18mè Odiya, mè Asum, mè Bejai, 

19mè Arifu, mè Anatọt, mè Nebai, 

20mè Magipiyas, mè Mesulam, mè Ejiri, 

21mè Mesejaben, mè Jadọk, mè Jaduwa, 

22mè Pelatiya, mè Yanan, mè Anaya, 

23mè Osiya, mè Ananiya, mè Asubu, 

24mè Aloyes, mè Piliya, mè Sobek, 

25mè Reyum, mè Asabina, mè Maseya, 

26mè Ayiya, mè Yanan, mè Anan, 

27mè Maluk, mè Arim, mè Bayana. 

28Otutuuk ebi Ijeren kechilọ, ìrere ebi ngwugwa, mè ebi otoko kè Libai, mè ebi 
ìkibem otunchit, mè ebi ìkọt okwa, mè bọn ikwaan̄ Uwu Mbuban, mè otutuuk ebi 
ìsasan̄a lek kiban̄ isan̄a me lek ebi ofifi ido ìluluk ikana me inyọn̄ ijọn̄ ya mije 
Ikan Awaji, ema melek ebi nwa, mè ebi bọn ebirieen̄, mè ebi bọn ebibaan̄ ebi 
ìmimiin̄ inin̄ ene, mè iriọọn̄ inu, mè ikaan̄ ngobo-ntet, 
29otutuuk ife chi enenisa me ejit ge igbaan̄ ichieek melek ebi ngwan̄ kiban̄ ìrere 
ebi isi ile, mè igbaan̄ inyan̄a ibot, mè itap awọ ikeme lek kiban̄, ibe ke ema 
mêkiluk ugwem ikpọ me lek Ikan Awaji eyi Awaji onyibe inan̄a me ubọk kè Mosis 

ogwu ikwaan̄ kan̄, mè ikirọ otutuuk ikọ geelek Okumugwem Ogwukaan̄ kiji 
otọbe, mè otutuuk Ikan kan̄, mè orọmijọn̄ kan̄. 
30“Eji mîchieek use ibe ke eji kpebesa bọn kiji ebibaan̄ iche olom inyi ebi ofifi ido 
ìluk ikana eji, eji kpebedo si bọn ebibaan̄ kiban̄ me lek nwa inyi bọn ebirieen̄ kiji. 
31“Ire ebi ofifi ido chi ìluk ikana eji isa mbit ewe, mè ìre akpa inu ibeninyam me 
Usen Mbuban, mè ìyaka ire usen geelek òkup me mbuban, eji kpebebọkọ me 
ubọk kiban̄ ilep. Òso acha jaaba geelek, eji kpebewop inu geege me uko, otutuuk 
urieek geelek ekaan̄be eji, me acha ya, eji ebefufuk ichep. 
32“Eji mîchieek si inye ibe ke ene geelek me etete kiji môkinyi irek ge me irek ita 
ikpoko alata okuket ge, mgbọ ge me acha, inyi mêkisa irọ ikwaan̄ me uwu Awaji 
kiji. 
33Ikpoko ya ke ebekisa ikpọ chieen̄ me lek Fituru Isi Awaji eyi ekitoon̄ me inyọn̄ 
ikasi, mè ngwugwa akpa mè ngwugwa ewọwọp iriọk echi ekigwa mgbọ geelek, 
mè ngwugwa echi ekigwa me Usen Mbuban, mè echi ijọk Aya Onyan̄, mè ijọk 
acha geelek, mè ngwugwa ijo inu eyi ekisa irọ esuuk me ibot ebi Ijeren, mè 
otutuuk ikwaan̄ geelek ebekirọ me lek uwu Awaji kiji. 
34“Eji ebi ngwugwa, mè ebi otoko kè Libai, mè otutuuk ebi Ijeren, eji mîroon̄ 
nriroon̄ isa iriọọn̄ mgbọ ebi owot iman ge me ge ebekisa iye inu, inyi mêkisa isọk 
ukan̄ me inyọn̄ ntook ngwugwa Okumugwem Awaji kiji me ibot mgbọ kiban̄ me 
acha me acha, ike egebe me emen ikpa Ikan. 
35“Eji mîchieek inye si ibe ke eji mêkisa adasi mfut geelek ònan̄a me uko kiji, mè 
mfut geelek ònan̄a me lek uti kiji geelek inu inigwook me Uwu Mbuban 
Okumugwem acha geelek. 
36“Kubọk egebe si me emen Ikan, eji mîchieek si inye ibe ke eji mêkisa adasi bọn 
ebirieen̄ echi bọn kiji mêkaan̄be, mè adasi orie bọn eriembuuk kiji geelek, mè 
adasi orie bọn arọọn̄ melek ebot kiji geelek, inu me uwu Awaji kiji, isa ininyi ebi 
ngwugwa ìkisi ikwaan̄ me uwu ya. 
37“Eji mîchieek si inye ibe ke eji mêkisa akpa ekọkbe, mè inyinyi eyi akpa kiji, mè 
mfut geelek ònan̄a me lek uti echi òkito mfut, mè aya miin̄ kiji, melek aran̄ olifu, 
inu initap me emen uwu isun̄-inu echi òkup me lek uwu Awaji kiji. Eji mîchieek 
si ibe ke eji mêkisa irek ge me akọp irek me ibot otutuuk mfut uko kiji geelek 
ininyi ebi otoko kè Libai, mije, îre ema ekibọkọ irek ge me akọp irek me ubọk ebi 
ene me ama geelek eji ekirọ ikwaan̄. 
38Ogwu ngwugwa ònan̄a me owot iman kè Erọn môkikup melek ebi otoko kè 
Libai mgbọ geelek ebi otoko kè Libai ekibọkọ irek ge me akọp irek yi me ubọk 
ebi ene. Ebi otoko kè Libai mêsa irek ge me akọp irek eyi otutuuk ikpoko ema 
ebọkọbe isi ikpe itap me emen uwu isun̄-inu me uwu Awaji kiji. 
39Ebi Ijeren, melek ebi otoko kè Libai, mêkisa otutuuk inyinyi akpa mè aya miin̄ 
mè aran̄ olifu kiban̄ inu inikpe itap me ere ekisun̄ nroon̄ ikwaan̄ Uwu Mbuban, 

ere ebi ngwugwa ìkisi ikwaan̄, mè ebi ìkibem otunchit, mè ebi ìkọt okwa, ekiluk. 
“Eji kpebekpọ uwu Awaji kiji ilọ chieen̄.” 

Neyem 11 

Aya ebi ìluk me Jeruselem 

1Me ike mgbọ yi, ebi ibot ido eneniluk me Jeruselem. Otutuuk ebi Ijeren kechilọ 
eneniroon̄ nriroon̄ isa igobo ene ge me akọp ene, inyi enegọọk eluk me 
Jeruselem ama mbuban ya. Ene onaan̄ge kechilọ mêbabia me ama kiban̄. 
2Ebi ido eneniriaak Awaji ibe igbana otutuuk ebi ìchechieek ibe ema mêluk me 
Jeruselem. 
3Ebi ibot mkpulu me agan̄ me agan̄ ere ebi ìluk me emen Jeruselem. Îkaan̄ usini 
ebi Ijeren, ebi ngwugwa, mè ebi otoko kè Libai, mè bọn ikwaan̄ Uwu Mbuban, 
mè owot ebi usun̄ kè Solomọn ìluk me owuwa ama òkup me Juda, kpa ogwu me 
inyọn̄ ijọn̄ kan̄ me ama kan̄. 
4Usini ebi otoko kè Juda mè ebi otoko kè Benjamin ìluk me Jeruselem ire echi: 
Ebi otoko kè Juda: Ataya gwun̄ kè Ujaya, gwun̄ kè Jekaraya, gwun̄ kè Amariya, 
gwun̄ kè Sefatiya, gwun̄ kè Mayalalen ogwu owot iman kè Pereji; 
5mè Maseya gwun̄ kè Baruk, gwun̄ kè Kolo-Oje, gwun̄ kè Yajaya, gwun̄ kè Adaya, 
gwun̄ kè Jioyaribu, gwun̄ kè Jekaraya gwun̄ ogwu Silon. 
6Otu ifuk ebi owot iman kè Pereji ìluk me Jeruselem ìsibi efit ene ini, mè akọp 
gweregwen mè jeeta, otutuuk kiban̄ ebi ìkaan̄ efuuk. 
7Ebi otoko kè Benjamin: Salu gwun̄ kè Mesulam, gwun̄ kè Jowedi, gwun̄ kè 
Pedaya, gwun̄ kè Kolaya, gwun̄ kè Maseya, gwun̄ kè Itien, gwun̄ kè Jesaya, 
8mè ebi melek kan̄, Gabai mè Selai, ema otutuuk esibi efit ene onaan̄ge, mè akọp 
iba mè jeeta. 
9Juwen gwun̄ kè Jikiri ore ogwu ibot ikwaan̄, sà Juda gwun̄ kè Asenuwa ore ogwu 
ibot ikwaan̄ òmimin igọọk me emen ama. 
10Owot iman ebi ngwugwa: Jedaya gwun̄ kè Jioyaribu, mè Jakin; 

11mè Seraya gwun̄ kè Ilikiya, gwun̄ kè Mesulam, gwun̄ kè Jadọk, gwun̄ kè 
Merayot, gwun̄ kè Ayitubu ogwu ibot ikwaan̄ me uwu Awaji, 
12mè ebi melek kiban̄, ebi ìkisa ikwaan̄ uwu Awaji ije inyi isi, ema otutuuk esibi 
efit ene jeeta mè akọp iba mè iba; mè Adaya gwun̄ kè Jeroyam, gwun̄ kè Pelalia, 
gwun̄ kè Amiji, gwun̄ kè Jekaraya, gwun̄ kè Pasuru, gwun̄ kè Malikija, 
13mè ebi melek kan̄ ebi ìrere ibot me owot iman kiban̄, ema esibi efit ene iba mè 
akọp ini mè iba; mè Amasisai gwun̄ kè Ajaren, gwun̄ kè Ayijai, gwun̄ kè 
Mesilemot, gwun̄ kè Imeri, 

14mè ebi melek kiban̄, otutuuk kiban̄ ebi ìkakaan̄ efuuk, ema esibi efit mè akọp 
ene iba mè jeeta. Ogwu ibot kiban̄ ìre Jabidien gwun̄ kè Agedolim. 
15Ebi otoko kè Libai: Semaya gwun̄ kè Asubu, gwun̄ kè Ajirikam, gwun̄ kè 
Asabiya gwun̄ kè Buni; 
16mè Sabetai mè Josabadi, ene iba me lek ebi ibot otoko kè Libai, ebi ìkikpọ 
chieen̄ me lek ikwaan̄ Uwu Mbuban echi ikarege me emen uwu; 
17mè Mataniya gwun̄ kè Mika, gwun̄ kè Jabidi, gwun̄ kè Asafu, ogwu ibot ogwu 
òkibene okwa itọn̄ melek uriaak; mè Bakubukia òrere ogwu ibot òso iba; mè 
Abida gwun̄ kè Samuwa, gwun̄ kè Galan, gwun̄ kè Jedutun. 
18Otu ifuk otutuuk ebi otoko kè Libai ìluk me emen ama mbuban ya ìre efit ene 
iba mè akọp jeeta mè ini. 
19Ebi ìkibem otunchit: Akubu, mè Talimon, mè ebi melek kiban̄, ebi ìkibem 
otunchit geelek, otu ifuk kiban̄ ìre efit ene mè akọp jaaba mè iba. 
20Ebi ngwugwa mè ebi otoko kè Libai, mè otutuuk ebi Ijeren kechilọ eluk me 
otutuuk ama ido Juda, kpa ogwu me inyọn̄ ijọn̄ ebi nte nte kan̄ etelebe inyi ọmọ. 
21Bọn ikwaan̄ Uwu Mbuban eluk me inyọn̄ orioon̄ Ofen. Jiya mè Gisipa ere ebi 
ibot kiban̄. 
22Ogwu ibot otutuuk ebi otoko kè Libai ìluk mè Jeruselem ìre Uji, gwun̄ kè Bani, 
gwun̄ kè Asabiya, gwun̄ kè Mataniya, gwun̄ kè Mika. Uji ìre ene ge me lek ebi 
owot iman kè Asafu, ebi ìkọt okwa ìkikpọ chieen̄ me lek itọtọbọ ebum me uwu 
Awaji. 
23Îre ogwu ubọọn̄ okikpọ chieen̄ me lek ebi ìkọt okwa chi, mè ikitọ inu ema eberọ 
me usen me usen. 
24Petaya gwun̄ kè Mesejaben, ogwu owot iman kè Jera gwun̄ kè Juda ore ogwu 
otuchieen̄ ogwu ubọọn̄ me inu geelek ògbaan̄ me lek ebi Ijeren. 
25Ebi Juda eluk me ama ògbet lek uko kiban̄. Usini kiban̄ eluk me Kiriat Ariba, 
mè asabọn ama òkup ikana, mè Dibọn mè asabọn ama òkup ikana, mè Jekabijeen 
mè asabọn ama òkup ikana, 
26mè iluk me Jesuwa, mè Molada, mè Bet Pelet, 

27mè iluk mè Asari Suwali, mè Bieseba mè asabọn ama òkup ikana, 

28mè Sikilagi, mè Mekona mè asabọn ama òkup ikana, 

29mè En Rimọn, mè Sora, mè Jarimut, 

30mè Janowa, mè Adulam mè asabọn ama òkup ikana, mè Lakis mè ijọn̄ uko òkup 
ikana, mè Ajeka me asabọn ama òkup ikana. Ikeya ke ema eluk ibene me Bieseba 
isi igwook me iteke Inọm. 
31Ebi otoko kè Benjamin ìnan̄a me Geba eluk me Mikimas mè Ayija, mè Beten mè 
asabọn ama òkup ikana, 

32mè Anatọt, mè Nọbu, mè Ananiya, 

33mè Asọru, mè Rama, mè Gitayim, 

34mè Adidi, mè Jeboyim, mè Nebalat, 

35mè Lodi, mè Ono, mè iluk si me emen iteke ebi Usọ Ikwaan̄ Ubọk. 

36Usini ọgbọn̄ ebi otoko kè Libai ìluk me ido Juda ke eria ibe esi eluk me ido 
Benjamin. 

Neyem 12 

Mfufuk ofolek ebi ngwugwa mè ebi otoko kè Libai 

1Ebi ngwugwa mè ebi otoko kè Libai ìgọgọọk Jerubaben gwun̄ kè Sialitien mè 
Jesuwa inan̄a mè usun̄ akọn̄ ika ire echi: Seraya, mè Jerimaya, mè Ejira, 
2mè Amariya, mè Maluk, mè Atus, 

3mè Sekanaya, mè Reyum, mè Meremot, 

4mè Ido, mè Ginetọn, mè Abija, 

5mè Mijamin, mè Mayadia, mè Biliga, 

6mè Semaya, mè Jioyaribu, mè Jedaya, 

7mè Salu, mè Amok, mè Ilikiya mè Jedaya. Ebibi ere ebi ibot inyi ebi ngwugwa 
mè ebi melek kiban̄ me ukot kè Jesuwa. 
8Ebi otoko kè Libai ìre Jesuwa, mè Binuwi, mè Kadimien, mè Serebiya, mè Juda, 
mè Mataniya. Mataniya mè ebi melek kan̄ ere ebi ibot me lek ikọkọt okwa mè 
itọtọn̄ Awaji me Uwu Mbuban. 
9Ebi melek kiban̄, ìrere Bakubukia mè Uni, ekikeke ibene isi ida Mataniya me 
mgbọ ekikọt okwa. 
10Jesuwa ore nte kè Joyakim, Joyakim onenire nte kè Eliasibu, Eliasibu onenire 
nte kè Joyada, 
11Joyada orere nte kè Jonatan, Jonatan onenire nte kè Jaduwa. 

12Me ukot mgbọ Joyakim orebe ogwu òban Awaji, ebibi ere ebi ibot me owot 
iman ebi ngwugwa: Meraya onan̄a me owot iman kè Seraya; Ananiya onan̄a me 
owot iman kè Jerimaya; 
13Mesulam onan̄a me owot iman kè Ejira; Jeyoyanan onan̄a me owot iman kè 
Amariya; 
14Jonatan onan̄a me owot iman kè Maluk; Josefu onan̄a me owot iman kè 
Sebaniya; 
15Adina onan̄a me owot iman kè Arim; Elikai onan̄a me owot iman kè Merayot; 

16Jekaraya onan̄a me owot iman kè Ido; Mesulam onan̄a me owot iman kè 
Ginetọn; 

17Jikiri onan̄a me owot iman kè Abija; Pilitai onan̄a me owot iman kè Miniamin 
mè Mowadia; 
18Samuwa onan̄a me owot iman kè Biliga; Jeyonatan onan̄a me owot iman kè 
Semaya; 
19Matenai onan̄a me owot iman kè Jioyaribu; Uji onan̄a me owot iman kè Jedaya; 

20Kalai onan̄a me owot iman kè Salai; Eberi onan̄a me owot iman kè Amok; 

21Asabiya onan̄a me owot iman kè Ilikiya; Netanen onan̄a me owot iman kè 
Jedaya. 
22Me ukot mkpulu kè Dariọs òso iba, ogwu ubọọn̄ Pesia, mîge erieen̄ ebi ibot 
owot iman ebi otoko kè Libai mè ebi ngwugwa me ukot kè Eliasibu, mè Joyada, 
mè Joyanan, mè Jaduwa. 
23Egege erieen̄ ebi ibot otoko kè Libai itap me ikpa mfufuk usen me usen mege 
inire ukot kè Joyanan gwun̄ gwun̄ kè Eliasibu. 
24Ebi ibot otoko kè Libai ìre Asabiya, mè Serebiya, mè Jesuwa gwun̄ kè Kadimien, 
mè ebi melek kiban̄. Îre ebibi ekikeke ibene isi ida ebi ngwan̄ me Uwu Mbuban 
mgbọ ekikọt okwa itọn̄, agan̄ ge isibene okwa itọn̄, agan̄ keyilọ îra ibọkọ, ike 
Debit ogwu ikwaan̄ Awaji odọmọbe ibe ekerọ. 
25Mataniya, mè Bakubukia, mè Obidaya, mè Mesulam, mè Talimon, mè Akubu 
ere ebi ìkibem otunchit ìkikpọ chieen̄ me lek otutuuk uwu isun̄-inu òkup me 
otunchit ama. 
26Îre ema ekpọ chieen̄ me otunchit me ukot kè Joyakim gwun̄ kè Jesuwa, gwun̄ 
kè Josadak, mè ibem si me ukot kè Neyemaya ogwu mkpulu, mè Ejira ogwu 
ngwugwa mè ogwu uti ikpa. 

Neyemaya îfaka mgban ama Jeruselem itap me ubọk Awaji 

27Mgbọ ebefaka mgban ama Jeruselem itap me ubọk Awaji, egwegween̄ ebi 
otoko kè Libai inan̄a me ere geelek ema elukbe ibe enu enegọọk erọ orirọ ya, mè 
esa mkpamkpa, mè uneen̄ ile, mè uneen̄ ija, enu enekọt okwa itọn̄, mè ekwak 
nkwukwak, mè enwọọn̄ unwọọn̄ erie ijọk ifafaka mgban ama ya itap me ubọk 
Awaji. 
28Mîgween̄ si ebi ìkọt okwa geelek ìluk me asabọn ama cha òkup iriaak 
Jeruselem, melek bọn ama ebi Netofa, 
29mè ebi ìnan̄a me Bet Giligan, mè ebi ìnan̄a me agan̄ Geba mè agan̄ Ajimabet. 
Ebi ìkọt okwa chi mînama asabọn ama ikana Jeruselem inyi lek kiban̄. 
30Ebi ngwugwa mè ebi otoko kè Libai enenigwọk lek kiban̄, mè inigbama lek 
otutuuk otunchit melek mgban ama ya. 
31Emi nneniria ebi ibot Juda ibe enene ekeke me inyọn̄ mgban ama ya, mè 
inidọmọ ọgbọn̄ ebi ìkọt okwa iba ibe ekekọt okwa itọn̄ esa ekeje me inyọn̄ mgban 
ya ekana ama ya. Ebi ọgbọn̄ ge ekije ifo agan̄ ulom, ikifo otunchit Ifin Anam. 

32Osaya melek ìkike iba ebi ibot ido Juda ekekigọọk ema me udun̄, 

33melek Ajariya, mè Ejira, mè Mesulam, 

34mè Juda, mè Benjamin, mè Semaya, mè Jerimaya, 

35melek usini ebi ngwugwa ebi ìkaan̄ otita me ubọk, melek Jekaraya gwun̄ kè 
Jonatan, gwun̄ kè Semaya, gwun̄ kè Mataniya, gwun̄ kè Mikaya, gwun̄ kè Jakuru, 
gwun̄ kè Asafu, 
36mè ebi melek kan̄, Semaya, mè Ajaren, mè Milalai, mè Gilalai, mè Mayi, mè 
Netanen, mè Juda mè Anani, melek nkwukwak kiban̄, ike Debit ene Awaji 
odọmọbe. Ejira ogwu uti ikpa okije me isi kiban̄ otutuuk ene. 
37Mgbọ ema ejebe ire otunchit Ogbuuruk, ema enenene otitop isi agan̄ ama kè 
Debit me ere ekinene itoon̄ me inyọn̄ mgban ya, mè ije iraka me inyọn̄ uwu kè 
Debit isi ire otunchit Mudim me agan̄ mbum-ura. 
38Òso ọgbọn̄ ebi ìkọt okwa iba eje ifo agan̄ ujit. Emi nkekije igọọk ema me udun̄ 
me inyọn̄ mgban ama ya, otutuuk ebi Ijeren kechilọ ekekigọọk emi me udun̄. Eji 
ejeje iraka uwu-oket Orioon̄ Fituru, mè ije isi ire lek Uwele Mgban, 
39mè ije isi iraka otunchit Iferem, mè otunchit Jesana, mè otunchit Irin̄, mè uwu-
oket Ananeli, mè uwu-oket Efit, mè isa ikeya isi ire otunchit Arọọn̄. Ije kiji 
oneniyaka me otunchit Ebi M̀bem eyi ekije iraka inin̄ Uwu Mbuban. 
40Ọgbọn̄ ebi okwa iba ìkikọt okwa itọn̄ cha eneninin̄ Uwu Mbuban Awaji, mè isi 
isiki ikweek me irek esun̄be inyi ema. Emi melek ìkike iba ebi ibot cha egọgọọk 
ema inin̄ emen uwu ya si, mè isiki ikweek. 
41Ebi ngwugwa cha, Eliyakim, mè Maseya, mè Miniamin, mè Mikaya, mè 
Elioyenai, mè Jekaraya, mè Ananiya, eraraka si inin̄, melek otita kiban̄ me ubọk. 
42Maseya, mè Semaya, mè Elieja, mè Uji, mè Jeyoyanan, mè Malikija, mè Elam, 
mè Ejeri eraraka si inin̄. Ebi okwa cha ekekikọt okwa igọọk ubọk Jejiraya otọbe 
inyi ema. 
43Me usen ya, mîgwa owuwa ngwugwa, mè inwọọn̄ unwọọn̄, mije, Awaji îtap 
ikpele unwọọn̄ ijot ema ejit. Ebibaan̄ mè nsabọn̄ mîgọọk inwọọn̄ si unwọọn̄ 
enenen. Okput unwọọn̄ kiban̄ me Jeruselem otataan̄ ijọn̄ọ ere enenen. 
44Me mgbọ ya, mîsan̄a usini ebirieen̄ ibe ekpọ chieen̄ me lek inyinyi geelek, mè 
adasi mfut, mè irek ge me akọp irek, echi ebi ene esabe inu me uwu isun̄-inu. Inu 
geelek erọkọbe me uko me ama geelek, ebesasa oke inu Ikan kè Mosis odobe inu 
initap me emen uwu isun̄-inu. Inyinyi cha ìkup inyi ebi ngwugwa mè ebi otoko 
kè Libai, mije, otutuuk ebi Juda mîbele ejit me lek ikwaan̄ ema erọbe. 
45Ema mîrọ ikwaan̄ inyi Awaji kiban̄, mè irọ si ikwaan̄ igwọgwọk lek. Ikeya si, 
ebi ìkọt okwa mè ebi ìkibem otunchit mîrọ si ikwaan̄ eyi kiban̄ igọọk me ikan 
Debit mè Solomọn ogwu gwun̄ enyibe. 

46Bene me karake ukot ogwu ubọọn̄ Debit mè Asafu ogwu òkọt okwa, îre ebi ibot 
okwa ekidọmọ okwa ebekọt isa ikitọn̄ Awaji, mè okwa ebekisa ibe Awaji onirọ. 
47Mije keyi, me ukot kè Jerubaben mè Neyemaya, otutuuk ebi Ijeren ekinyi ebi 
ìkọt okwa mè ebi ìkibem otunchit Uwu Mbuban inyinyi òboso ema me usen me 
usen. Mîkiche si inu inyi ebi otoko kè Libai kechilọ. Ebi otoko kè Libai isibọkọ 
inyinyi cha, ema mîra inifele si me lek inyi ebi owot iman kè Erọn, ebi ngwugwa. 

Neyem 13 

Neyemaya înen̄e inu isun̄ 

1Me usen ya, mîfuk Ikpa kè Mosis isibi me utọn̄ otutuuk ene. Enenimun̄ egebe 
me emen Ikpa ya ibe mè ogwu Amọn mè ìre ogwu Mowabu geege ikanin̄ emen 
ntitiin̄ ebi eyi Awaji mege ire mgbọ ikakaan̄ge itata, 
2mije, mgbọ ebi Ijeren ekinan̄a me Ijipiti isibi, ema kpesa inorie mè mudim ijet 
ema me oniin̄. Kpan̄asi ikeya, ema esisi igwen Balam me ọkọ ibe inifieek otu inyi 
ebi Ijeren. Ubọk geelek si, Awaji kiji onenigwu ufieek-otu ya ikana ugbana. 
3Mgbọ ebi ene enọbe ikan keyi, ema esasan̄a otutuuk ebi ichen isibi me etete ebi 
Ijeren. 
4Sabum mgbọ ya, mîra itoto Eliasibu ogwu ngwugwa ibe ikikpọ chieen̄ me lek 
uwu isun̄-inu òkup me emen uwu Awaji kiji. Ọmọ melek Tobaya ebekigbaan̄ 
ikwaan̄ isi. 
5Eliasibu onyinyi Tobaya irek me emen agwut ile ge ere ewuukbe lek ikisun̄ akpa 
ebi ene esabe inu, melek nsensi, mè owuwa nroon̄ Uwu Mbuban, melek irek ge 
me akọp irek eyi akpa, mè eyi aya miin̄, mè eyi aran̄ olifu. Inyinyi chi ìkup inyi 
ebi otoko kè Libai, mè ebi ìkọt okwa, mè ebi ìkibem otunchit, mè ikup si inyi ebi 
ngwugwa. 
6Mgbọ inu yi okimọnọ irek, emi ǹkakup me Jeruselem, mije, me emen òso akọp 
acha ita mè iba me lek mkpulu kè Atejakisis ogwu ubọọn̄ Babilọn, ngwu ikom 
igọọk ogwu ubọọn̄ isi ikup. Sọntiik mgbọ iraraka, mbọbọkọ unye me ubọk ogwu 
ubọọn̄, 
7mè igwu ikom ika inu Jeruselem. Îre mgbọ ya ke nnọ inu ofolek ijo inu ya, eyi 
Eliasibu orọbe, eyi îsan̄abe agwut ge me oyet egep uwu Awaji isa inyi Tobaya ibe 
inin̄ iluk. 
8Inu yi ofefieek emi me lek enenen, mè inaan̄ emi ejit, mkpukpulu nroon̄ uwu kè 
Tobaya itọọn̄ isibi me emen agwut ya igwook me oyet. 
9Nneninyi ida ibe egbama lek agwut ya. Mgbọ egbamabe isan̄a, nnenikpulu 
nroon̄ uwu Awaji melek inyinyi akpa mè nsensi cha itap me emen. 
10Nnọ si ibe ke kpeyaka ikinyi ebi otoko kè Libai uche inu òkup inyi ema, mije 
keya, ke otutuuk ebi otoko kè Libai, mè ebi ìkọt okwa cha ebi ìkikpọ chieen̄ me 

lek ikwaan̄ me Uwu Mbuban, mîtele ikwaan̄ kiban̄, mè igwu ikom isi ikiwop uko 
kiban̄. 
11Nnenigana ere inyi ebi ibot mkpulu, mè ido ema ibe, “Keke orọ mè enyi ejuuk 
uwu Awaji etele ikeyi?” Nnenigwen ema ititiin̄, mè inito ema me irek ikwaan̄ 
kiban̄. 
12Otutuuk ebi Juda esasa irek ge me akọp irek echi akpa, mè echi aya miin̄, mè 
echi aran̄ olifu inu initap me emen uwu isun̄-inu cha. 
13Nnenito Selemeya ogwu ngwugwa, mè Jadọk ogwu uti ikpa, mè ogwu otoko kè 
Libai ge ekigwen Pedaya me ibot ebi ìkikpọ chieen̄ me lek otutuuk uwu isun̄-inu 
cha, mè inisa Yanan gwun̄ kè Jakuru, gwun̄ kè Mataniya, irọ ogwu òkitap ubọk 
inyi ema, mije, ebirieen̄ chi ìre ebi ìkirọ atikọ. Ema ere ebi ìbekiche inyinyi chi 
inyi ebi ngwan̄ kiban̄. 
14Jei Awaji n̄a, keek emi mije inu yi, mè kachieek ibe ikwaan̄ nsabe otutuuk ejit 
n̄a isi, mè otutuuk kwulukwulu nkwukwulube me uwu kwun̄, ichep me ikike. 
15Me mgbọ ya, nnenimun̄ ibe ke ebi Juda ekichimi miin̄, mè ikibeen̄ owuwa akpa 
akpa, mè miin̄, mè gerep, mè figi, mè owuwa ofifi chieen̄ akpan itoon̄ me inyọn̄ 
udun̄ owuwa inyinya akpan isa ikije inin̄ emen ama Jeruselem me Usen Mbuban. 
Ntataba ema ubọk me utọn̄ ibe ekayaka ìkpọk ìnyam inorie me Usen Mbuban. 
16Ebi Taya ìluk me emen ama Jeruselem ekekisa irin̄, mè kpa chieen̄ inu mbit 
ewe geelek inin̄ emen ama Jeruselem ininyam inyi ebi Juda me Usen Mbuban. 
17Nnenikan̄ inu inyi ebi ibot Juda, mè ibe ema, “Enyi ba mêkichaka ikan Usen 
Mbuban! Ìre kpasi ikpak ikpak inu ke enyi ekirọ ikeyi? 
18Ìre ìkafat ìre inu chi geelek ke ebi nte nte kinyi erọ, eyi Awaji osabe otutuuk 
ufialek kechi inikeme eji, mè ikeme si ama yi? Mgbọ keyi, eyi enyi ekichaka ikan 
Usen Mbuban, enyi ba mêkirọ inu òbosa ofifi unaan̄-ejit Awaji inu me Ijeren.” 
19Eya orọ, nnyinyi ida ibe, bene me mgbọ yi nyi isi, me usen òbowele Usen 
Mbuban, sabum egwe obofit, egon otutuuk otunchit ama, mè ekagwuku geege 
mege Usen Mbuban môrakabe. Ntoto si usini ebi ikwaan̄ n̄a me otunchit geelek, 
inyi ene geege ìkabeme akpan ìsa ìraka ìnin̄ emen ama me Usen Mbuban. 
20Ebi mbit mè ebi ìkinyam kpa chieen̄ nroon̄ ewe ebabia me udun̄ ama Jeruselem 
usen inen mè inen me mgbọ ya. 
21Nnenisi igana inyi ema ibe, “Keke ke enyi ekup me udun̄ mgban ama yi ikirọ 
me eririeen̄? Ire mkpọk imun̄ enyi me ere yi ofifi, mâtet enyi ire ubọk.” Bene me 
mgbọ ya, ema kpeyaka ikinu me Usen Mbuban. 
22Nneninyi ebi otoko kè Libai ida ibe egwọk lek, mè esi ebem otunchit geelek, 
inyi Usen Mbuban ikup me mbuban. Jei Awaji, nye lek keek emi mije ata inu keyi 
si, mè rọ emi nsan sa me ikpele imumechieen̄ kwun̄. 
23Ògak ge, me mgbọ ya, mmun̄ owuwa ebirieen̄ ebi Juda ebi ìdodo ebibaan̄ 
Asidọdu, mè Amọn, mè Mowabu me lek nwa. 

24Inu òso ìkike iba me lek nsabọn kiban̄ ekitumu usem Asidọdu, mè ìre ge me lek 
usem ebi ofifi ife, ire, kperiọọn̄ itumu usem Juda. 
25Nkakan̄ inu inyi ema, mè ifieek otu inyi ema. Nsulu usini kiban̄, mè ijibi ijeek 
me ibot kiban̄, mè itet ema ibe esa erieen̄ Awaji enyan̄a ibot, mè itumu inyi ema 
ibe, “Ikayaka ìsa bọn ebibaan̄ kinyi ìche olom ìnyi bọn ebirieen̄ kiban̄, ikayaka 
ìdo si bọn ebibaan̄ kiban̄ ìnyi bọn ebirieen̄ kinyi me lek nwa, enyi me lek kinyi si, 
ikado ema me lek nwa. 
26Ìre ìkafat ìre mbet ido-nwa òkup ikeyi ke Solomọn ogwu ubọọn̄ osa irọ ijo inu? 
Me etete owuwa ido, kpunu ogwu ubọọn̄ òbet lek kan̄, ogwu Awaji omun̄be me 
chieen̄, mè isa ọmọ irọ ogwu ubọọn̄ òkikpulu otutuuk Ijeren. Ikerere Solomọn 
me lek kan̄, ebibaan̄ ofifi ido mîrọ inyi irọn̄ inin̄ me ijo inu. 
27Ìre enyi ekiweek ibe eji enọ si ibe ke enyi si mîsi ido ebibaan̄ ofifi ido me lek 
nwa, mè isa me ikeya irọ ikpele ijọ inu keyi, mè ikpaka ibot inyi Awaji kiji?” 
28Mgbọ mmun̄be ibe ke ene ge me lek bọn ebirieen̄ kè Jeyoyada, gwun̄ kè 
Eliasibu ogwu òban Awaji ìre ugot kè Sambalat ogwu Orọn, nrerieen̄ Jeyoyada 
isan̄a me agba lek n̄a. 
29Jei Awaji n̄a, keek ema, mije ema echakabe ikan owot ebi ngwugwa, mè ifiat si 
inyan̄a-ibot ebi ngwugwa mè eyi ebi otoko kè Libai. 
30Nnenigwọk lek ebi ngwugwa mè ebi otoko kè Libai, inyi mbuban òchaka ema 
me lek bak me lek ebi ofifi ido ita ema me lek, mè inidọmọ ikwaan̄ inyi ema, mè 
iniria ema ito me irek ikwaan̄ kiban̄. 
31Ndọmọ si ibe ebi ene ekesa otitip iye mè adasi mfut kiban̄ enu enenyi me mgbọ 
mgbọ kiban̄ isire. Jei Awaji n̄a, soso, keek emi, mè rọ emi jaan̄! 

  



949 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Esita 

Esita 1 

Ogwu ubọọn̄ Ayaserọs îto ijọk 

1Îkaan̄ mgbọ ge, me ukot mgbọ Ayaserọs orebe ubọọn̄ me ido Pesia mè Midia, 
îre Ayaserọs keyi okikpulu efit ido mè akọp iba mè jaaba, òbebene me ido India 
igban isi igwook me ido Etiopia. 
2Me ike mgbọ ya, Ayaserọs ìkikup me inyọn̄ ogboon̄ ubọọn̄ kan̄ me ama mgban 
ekigwen Susa, òrere ama ibot me ido Pesia, ikikpulu. 
3Me òso acha ita me lek Ayaserọs orebe ubọọn̄, inenito ijọk irerie mè inwọnwọ 
inyi otutuuk ebi ibot mkpulu kan̄, mè ebi ibot ikwaan̄ kan̄ geelek, òrere ebi ibot 
mkpulu me ido Pesia mè Midia, mè otutuuk ebi isi ene geelek, mè ebi ibot 
mkpulu me otutuuk ido geelek Ayaserọs okikpulu. 
4Otuuk kè onyan̄ gweregwen ke Ayaserọs oto ijọk yi isa ijeen̄ ikpele ubọọn̄ ido 
kan̄ obọọn̄be, mè ijeen̄ si òrirọ mè umin ubọọn̄ mè ngugo mè unye echi ido kan̄ 
okaan̄be. 
5Mgbọ ijọk keya otabe, ogwu ubọọn̄ Ayaserọs okpọkpọk inito ofifi ijọk inyi 
otutuuk ebi ìluk me Susa ama mgban ya, ibene me lek ebi ilile ire lek ebi asasa. 
Ekup me emen ujuja uko ajakajak òkup me emen oyet egep uwu ogwu ubọọn̄ 
irie ijọk ya. Ijọk ya ìben otuuk kè usen jaaba. 
6Me emen uko ya, esa ekwut okuket mè echi oluku oluku ijijen me lek olik esabe 
lilin̄ mè ekwut irio irio ilọk, mè iniben olik cha inwunwan̄ itibi chieen̄ ògbọ alata 
okuket etọkọbe ikam me ebek atà ewuuk urọt lek. Ikasi ikweek irek òkup me 
emen ogọ ya ìre echi alata araran̄ mè echi alata okuket. Ijọn̄ emen ogọ ya, ere 
eyiyikbe ikasi cha, esa ewuuk urọt lek echi araran̄ mè echi okuket, mè akalari mè 
esese chieen̄ ewuuk unye otu ewe irọ. 
7Ekpen̄ esabe inwọ miin̄ me ere ijọk ya ìre echi alata araran̄ me esese chieen̄ me 
esese chieen̄, kpunu ekpen̄ iba òjeje lek ge. Ekpọkpọ ikpulu miin̄ ebi ubọọn̄ 
ekinwọ igwook ichit inyọn̄ otutuuk ikasi cha gboi, ike ogwu ubọọn̄ onyibe ida 
ibe erọ. 
8Ogwu ubọọn̄ ìnyinyi ebi ikwaan̄ uwu kan̄ ikan ibe enyi ene geelek miin̄ ike ene 
ya oweekbe. Eya orọ, otutuuk ene enwọnwọ miin̄ ike efuuk kiban̄ obenbe, mè 
ike ema eweekbe. 
9Me mgbọ ogwu ubọọn̄ okitet ebirieen̄ ichen me agan̄ eyi kan̄, Basiti nwa ogwu 
ubọọn̄ ototo si ijọk inyi ebibaan̄ me emen uwu ubọọn̄ eyi ogwu ubọọn̄ Ayaserọs. 

Ogwu ubọọn̄ Ayaserọs îjit ogwu nwa Basiti 

10Me òso usen jaaba me lek ijọk ya, mgbọ ogwu ubọọn̄ Ayaserọs onwọbe miin̄ 
ikana me chieen̄, mè ikibele ejit, inenigwen Meyuman mè Bijita mè Aribona mè 

Bigita mè Abagita mè Jetari mè Karikas, ìrere ene jaaba me lek ebi otuchieen̄ 
ikwaan̄ uwu kan̄ ebi esan̄abe òsok, 
11mè iniria ema ibe esi esa Basiti nwa kan̄ melek okpibot ubọọn̄ me ibot enu me 
isi kan̄, inyi inisa uja kan̄ ijeen̄ otutuuk ebi ene mè ebi ibot mkpulu. Me atikọ, nwa 
ogwu ubọọn̄ ya ìre enenwaan̄ òjajaan̄ uja me chieen̄ ene. 
12Ire, mgbọ etip ya onire lek kè Basiti, nwa ogwu ubọọn̄, ikpakpaka ida ogwu 
ubọọn̄, mè ijit isisibi inu. Ogwu ubọọn̄ onanaan̄ ejit enenen, ire lek, ìkayaka ìkọt 
ìtet lek ìkaan̄. 
13Îre orọmijọn̄ ogwu ubọọn̄ ibe, mgbọ geelek inu ògbaan̄ me lek ikan mè 
oyerebet isirọn̄, ogwu ubọọn̄ ìkidadasi ido ikọ me otu ebi usọ ifuk-ibot. Eya orọ, 
igwegwen ebi ìriọọn̄ inu mè ebi ìkisa me lek ntoronyan̄ iriọọn̄ inu òborọ me ibot 
mgbọ, mè ibọkọ nteme me ubọk kiban̄. 
14Ebi ife chi ebi ìkukup igbet ọmọ lek, ebi îkimalek ibọkọ nteme me otu ìre 
Karisena mè Setari mè Adimata mè Tasis mè Meres mè Marisena mè Memukan, 
ìrere ebi ibot mkpulu jaaba me ido Pesia mè Midia, mè ebi irek kiban̄ obenebe 
ichit me mkpulu ogwu ubọọn̄ Ayaserọs. 
15Ogwu ubọọn̄ onenido ebi usọ ifuk-ibot chi ibe, “Ìre keke ke ikan otumu ibe erọ 
Basiti nwa ogwu ubọọn̄ ogwu òkpakpaka ibot me lek ida ogwu ubọọn̄ Ayaserọs 
onyibe, eyi òje me ubọk ebi otuchieen̄ ikwaan̄ uwu kan̄ ebi esan̄abe òsok?” 
16Memukan onenitumu me isi ogwu ubọọn̄ mè isi otutuuk ebi ibot ikwaan̄ cha 
ibe, “Basiti nwa ogwu ubọọn̄ îrọ inu òfefieek enenen. Ìkare ogwu ubọọn̄ gaalek 
ke îrọ inu ya ikeme, ìrọ si ikeme otutuuk ebi ibot mkpulu mè ebi otutuuk ido 
geelek echi òkukup me irak mkpulu ogwu ubọọn̄ Ayaserọs. 
17Mije, etip inu yi nwa ogwu ubọọn̄ orọbe môtaan̄ ikana ere geelek, mè ire utọn̄ 
otutuuk ebibaan̄ geelek. Ebibaan̄ mêbebene ikikpọ nlom kiban̄ chieen̄ isiki, mè 
ikitumu ibe, ‘Kpọ ogwu ubọọn̄ Ayaserọs înyi ida ibe esa Basiti ogwu nwa enu, 
ijijit isisi.’ 
18Cherekeyi, ebibaan̄ ìrere nwa ebi ibot mkpulu me ido Pesia mè Midia mêbene 
ikirọ ebi olom si inu yaage, mè ikikpọ ebi nlom kiban̄, ìrere ebi ibot mkpulu ogwu 
ubọọn̄, chieen̄ isiki, mè ikikaan̄ ijo unaan̄-ejit me lek ebi nlom kiban̄. Wọlọwọlọ 
môneninin̄ me uwu geelek. 
19“Eya orọ, ire mônwọn me lek kwun̄ ogwu ubọọn̄, owu môtap ikan ònan̄a me 
ubọk ogwu ubọọn̄, inyi ege etap me lek ikan ebi Pesia mè Midia, eyi kpekikọt 
ifaan̄, ibe ke Basiti ìkpoyaka inu me isi kwun̄ ogwu ubọọn̄ Ayaserọs igak ikeya. 
Owu ogwu ubọọn̄ mônenisa irek kè Basiti inyi ofifi enenwaan̄ ònwọnwọn igak 
ọmọ. 
20Mgbọ ikan ogwu ubọọn̄ yi isi ire utọn̄ otutuuk ene me otutuuk owuwa ido chi 
geelek ogwu ubọọn̄ okikpulu, otutuuk ebibaan̄ mêkekinyi ebi olom umin, ibene 
me lek ebi ilile ire lek ebi asasa.” 

21Nteme ya ototop me lek ogwu ubọọn̄ mè lek ebi ibot mkpulu kan̄. Ogwu ubọọn̄ 
orọrọ ike Memukan otumube. 
22Mgbọ yaage egebe ikan ya isibi, ogwu ubọọn̄ oraria ikpa ichon ikana otutuuk 
ido kan̄ cha geelek. Ege ikan ya inyi ebi agan̄ geelek me ubọk ige inu eyi kiban̄, 
mè ige inyi ebi ido geelek me otu usem kiban̄. Ege ibe ke ogwu enerieen̄ geelek 
obore ogwu ibot me uwu kan̄, mè ikitumu usem ebi kan̄. 

Esita 2 

Esita îkana nwa ogwu ubọọn̄ 

1Mgbọ otutuuk inu chi orakabe, unaan̄-ejit eyi ogwu ubọọn̄ Ayaserọs onaan̄be 
inyi Basiti ogwu nwa onenisiki. Ogwu ubọọn̄ onenikikeek Basiti ogwu nwa, mè 
inu îrọbe, mè ikan ọmọ otapbe ikeme ogwu nwa ya. 
2Ebi ikwaan̄ ebi ìkisi ikwaan̄ inyi ogwu ubọọn̄ me lek kan̄ enenitumu inyi ogwu 
ubọọn̄ ibe, “Ogwu ubọọn̄, owu mônyi ida ibe eweek ujuja obaak nsabọn ibaan̄ 
ebi kperiọọn̄ ebirieen̄ enyi owu. 
3Owu môgobo ebi ikwaan̄ me ido geelek me mkpulu kwun̄, mè inyi ema unye ibe 
etitiin̄ ujuja obaak ebibaan̄ geelek ebi kperiọọn̄ ebirieen̄ esa enu me uwu ere 
ebibaan̄ ekikup me uwu ogwu ubọọn̄ me ama Susa, mè ekana ema etap me ubọk 
kè Egayi ogwu ikwaan̄ ogwu ubọọn̄ ogwu esan̄abe òsok, òrere ogwu òkikpọ 
chieen̄ me lek ebibaan̄, mè enyi ebibaan̄ cha aran̄ eken me lek, mè egwook ema 
okọbọm. 
4Gwun̄ enenwaan̄ geelek mônemebe owu ogwu ubọọn̄, ogwugwa 
mônenikikpulu kubọk nwa ogwu ubọọn̄ me irek kè Basiti.” Nteme yi oneninwọn 
me lek ogwu ubọọn̄. Irọrọ si ikeya. 
5Me Susa, ama ibot ere ogwu ubọọn̄ olukbe, îkaan̄ ogwu enerieen̄ ge ogwu Ju 
òluluk si me ama ya. Erieen̄ kan̄ ìre Mọdikai gwun̄ kè Jairi òrere gwun̄ kè Simei 
ogwu òrere gwun̄ kè Kis ogwu otoko kè Benjamin. 
6Kis ìre ene ge me etete ebi Ju ebi ebi akọn̄ kè Nebukadineja ogwu ubọọn̄ Babilọn 
ekpulube me akọn̄ me Jeruselem igbaalek kè Jekonaya ogwu ubọọn̄ Juda isa ifo 
Babilọn. 
7Me ike mgbọ ya, Mọdikai okikpọ chieen̄ me lek gwun̄ enenwaan̄ ge òre gwun̄ 
ngwan̄ ogwu ute. Gwun̄ ya ìkakaan̄ ute, ìkakaan̄ uga. Gwun̄ enenwaan̄ ya ogwu 
ekigwen Adasa, mè egwen si Esita, îjaan̄ uja enenen, mè ilọkọ lek. Mgbọ ogwu 
ute mè ogwu uga ekwaan̄be ke Mọdikai omọnọ ọmọ ikpọ isibi kubọk gwun̄ kan̄ 
gaalek. 
8Me mgbọ ikan ogwu ubọọn̄ mè ida înyibe okikana ido geelek, ekekititiin̄ 
ogbogbo obaak nsabọn ibaan̄ me ere geelek iria inu me Susa ama ibot, mè ikisa 
ema initap me ubọk kè Egayi ogwu òkikpọ chieen̄ me lek ebibaan̄ me uwu ogwu 

ubọọn̄. Mîsa si Esita igbaalek inu initap me ubọk kè Egayi ogwu òkikpọ chieen̄ 
me lek ebibaan̄ me uwu ogwu ubọọn̄. 
9Egayi omama Esita enenen, mè inyi ọmọ aran̄ mè inorie okọbọm kan̄ mgbọ 
yaage, mè igobo atalek nsabọn ibaan̄ jaaba ìsisibi esese me uwu ogwu ubọọn̄ inyi 
ọmọ ibe ekekpọ ọmọ chieen̄ me lek, mè isan̄a ọmọ mè nsabọn ibaan̄ kan̄ cha isun̄ 
esese me ere ònwọnwọn ichit me uwu ebibaan̄ ya. 
10Esita ìkatumu inu geege ofolek ebi ido kiban̄ mè owot iman kan̄ ìnyi ene geege, 
mije, Mọdikai ìbe ikalululuk ìtumu ìnyi ene geege ibe ke ọmọ ìre ogwu Ju. 
11Usen geelek, Mọdikai îra ikinu inikijijen̄e ikana me isi oyet egep ere uwu 
ebibaan̄ ya, inyi ọmọ iriọọn̄ inu ofolek kè Esita, mè ike ekirọ me lek kan̄ me ere 
ya. 
12Sabum obaak enenwaan̄ geelek mônisi isa lek kan̄ ijeen̄ ogwu ubọọn̄ Ayaserọs, 
enenwaan̄ ya ìbokup me okọbọm iso otuuk kè acha ge igọọk me ike edọmọbe 
inyi ebibaan̄ cha. Adasi onyan̄ gweregwen, mêsa aran̄ mâa iduuk ọmọ lek, mè 
iteek. Onyan̄ gweregwen keyilọ, mênisa esese chieen̄ aran̄ utop utop olu mè 
esese chieen̄ inu ekisa irọ inyi akpalek ebibaan̄ ijaan̄ iken ema. Ogwu isije itibi 
orirọ chi, mônenisa lek kan̄ isi ijeen̄ ogwu ubọọn̄ me mgbọ mgbọ kan̄ isi ire. 
13Ikeyi ke obaak enenwaan̄ geelek obosa lek kan̄ isi ijeen̄ ogwu ubọọn̄. Inu geelek 
îdobe, mênyi, inyi isa igbaalek inan̄a me uwu ebibaan̄ isi uwu ogwu ubọọn̄. 
14Me otu ikakwun̄, obaak enenwaan̄ ya môje isi uwu ogwu ubọọn̄. Isire 
ewelegwe, îra ika, mè iraka isi uwu ebibaan̄ eyi òso iba isi ikup me ubọk kè 
Sayasigaji ogwu ikwaan̄ ogwu ubọọn̄ esan̄abe òsok, ogwu òkikpọ chieen̄ me lek 
ebi ugan ogwu ubọọn̄. Ìkpoyaka isi isi ogwu ubọọn̄ igak ikeya, îtata ogwu ubọọn̄ 
ìraria ikwaan̄ igwen ọmọ me erieen̄ kan̄. 
15Inenire mgbọ Esita obosi imun̄ ogwu ubọọn̄. Esita ìre gwun̄ kè Abiyali òrere 
ngwan̄ nte kè Mọdikai. Mọdikai ìmọmọnọ ọmọ ikpukpo isibi kubọk gwun̄ kan̄ 
enenwaan̄. Mgbọ Esita obonan̄a ije isi imun̄ ogwu ubọọn̄, ìkado inu geege ilọ me 
lek inu Egayi ogwu ibot ikwaan̄ uwu ebibaan̄ otemebe ọmọ. Esita onenijaan̄ 
enenen, mè ineme ebi geelek ìrerieen̄ ọmọ chieen̄ me lek. 
16Enenisa Esita isi me isi ogwu ubọọn̄ Ayaserọs me uwu ubọọn̄ kan̄ me emen òso 
akọp onyan̄, òrere onyan̄ Tebet, me òso acha jaaba me lek mkpulu kè Ayaserọs. 
17Ogwu ubọọn̄ omama Esita igak otutuuk ebibaan̄ kechilọ, mè ibele ejit me lek 
kan̄ enenen igak me lek otutuuk obaak ebibaan̄ kechilọ. Eya orọ, ibeben okpibot 
ubọọn̄ eyi nwa ogwu ubọọn̄ ichit me ibot kè Esita. Esita onenikikpulu kubọk nwa 
ogwu ubọọn̄ me irek kè Basiti. 
18Ogwu ubọọn̄ onenito ikpele ijọk inyi otutuuk ebi ibot mkpulu kan̄ mè ebi ibot 
ikwaan̄ kan̄ geelek isa inyi Esita umin mije îkanabe nwa ogwu ubọọn̄. Ogwu 
ubọọn̄ orọrọ usen ya usen iwọ-ifi me otutuuk ido geelek ọmọ okikpulu, inyi ebi 
ene ekasi ikwaan̄ me usen ya. Me usen ya, ogwu ubọọn̄ îche ogbogbo uche inyi 
ebi ene ike ògbegbe ibe ogwu ubọọn̄ inyi. 

Mọdikai îkpọk mbum otitọt ikpakpan̄ ogwu ubọọn̄ 

19Me òso mgbọ iba ebi obaak ebibaan̄ ekariọọn̄ge ebirieen̄ cha etitiin̄be, Mọdikai 
ọmọ òwa okweekbe irek me otunchit ogwu ubọọn̄ ya. 
20Ire, me ike mgbọ ya, igọọk me ida Mọdikai onyibe Esita, Esita ìkakpa ogwu ọmọ 
orebe mè ebi ido kiban̄ mè owot iman kan̄ ìnyi ene geege. Esita ìkirọ ida ikọ kè 
Mọdikai kubọk îrọbe mgbọ îlukbe melek kan̄ ikimin isibi. 
21Me emen mgbọ ya, mgbọ Mọdikai okikweek isi ikwaan̄ me otunchit uwu ogwu 
ubọọn̄, Bigitana me Teres, ebi ibot ikwaan̄ ogwu ubọọn̄ ebi esan̄abe òsok 
eneninaan̄ ejit, mè itọt ikpakpan̄ ogwu ubọọn̄ Ayaserọs. Ife chi ene iba ìre ebi 
ìkibem otunchit uwu ogwu ubọọn̄. 
22Otitọt ya orere utọn̄ kè Mọdikai, Mọdikai oneniben otitọt ya ikpa inyi Esita nwa 
ogwu ubọọn̄. Esita obeben otitọt ya isi ikpa inyi ogwu ubọọn̄, mè itumu inyi ibe 
ke îre Mọdikai okpọk mbum otitọt ya. 
23Mgbọ enin̄be emen ikọ ya iweek, mè imun̄ ibe ke inu ya ìre atikọ, etatap ebi 
ikwaan̄ iba cha olik me ebek, mè itaba ema ikpan̄. Ogwu ubọọn̄ onyinyi ida, egege 
inu ya itap me emen ikpa mfufuk usen me usen òkikup me isi ogwu ubọọn̄. 

Esita 3 

Aman îtọt ikpakpan̄ ebi Ju 

1Mgbọ otutuuk inu chi orakabe isan̄a, ogwu ubọọn̄ Ayaserọs onenibene ogwu 
enerieen̄ ge ekigwen Aman gwun̄ kè Amedata ogwu owot iman kè Agagi ifo 
inyọn̄ me irek ikwaan̄ isi ito me irek òbebene isaba iraka otutuuk ebi mkpulu 
geelek ebi melek kan̄. 
2Mije keya, ogwu ubọọn̄ onyinyi ida ibe otutuuk ebi ikwaan̄ ogwu ubọọn̄ ebi ìkisi 
ikwaan̄ me otunchit ekegwuun̄ ekpe me ijọn̄, mè eketọbọ ibot enyi Aman. 
Otutuuk ene ekekirọ si ikeya. Ire, Mọdikai ìkakigwuun̄ ekpe me ijọn̄ ìnyi Aman, 
ìkakitọtọbọ si ibot inyi. 
3Usini ebi ikwaan̄ ogwu ubọọn̄ ebi ìkisi ikwaan̄ me otunchit enenido Mọdikai ibe, 
“Ìre keke orọ owu okikpaka ibot me lek ikan ogwu ubọọn̄ onyibe?” 
4Usen geelek ife cha ekpọkpọ ikisa ikọ ya isisaak Mọdikai. Ire, Mọdikai ìkagban̄ 
utọn̄ ìnyi ema. Eya orọ, ema eneniben inu ya isi ikpa inyi Aman, inyi ema ekpọ 
mè ìre ikọ kè Mọdikai môkeke. Mije, Mọdikai îwuuk lek itumu inyi ema ibe ke 
ọmọ ìre ogwu Ju. 
5Mgbọ Aman omun̄be ibe ke Mọdikai ìkakigwuun̄ ekpe ìnyi ọmọ, mè ìtọbọ ibot 
ìnyi ọmọ, inanaan̄ ejit enenen. 
6Ire, Aman ìkaweek isusulu Mọdikai gaalek osusut, mije, mîtumu inyi ọmọ ibe 
Mọdikai ìre ogwu Ju. Eya orọ, inu îweekbe ìre igbagbaan̄ otutuuk ebi Ju, òrere 
ebi ido kè Mọdikai cha, ìkup me otutuuk ere geelek me irak otutuuk mkpulu kè 
Ayaserọs ikpan̄ isan̄a kpai, melek Mọdikai me lek kan̄. 

7Me adasi onyan̄, òrere onyan̄ Nisan, me òso akọp mè acha iba me lek mkpulu kè 
Ayaserọs ogwu ubọọn̄, enenikiroon̄ nriroon̄ eyi ekigwen puru me isi kè Aman 
ikikpọ me usen me usen, me onyan̄ me onyan̄ isa ikiweek usen ebekpan̄ otutuuk 
ebi Ju. Ǹcha ya onenirọn̄ me òso akọp mè onyan̄ iba, òrere onyan̄ Adari. 
8Aman onenisi itumu inyi ogwu ubọọn̄ Ayaserọs ibe, “Ogwu ubọọn̄, îkaan̄ ife ge, 
ebi ìluluk ikana me etete ebi geelek me otutuuk ido geelek òkup me mkpulu 
kwun̄, kpunu ere ema enanbe. Ire, ikan ife chi mè orọmijọn̄ kiban̄ ìkup esese me 
lek echi ebi ofifi ife geelek. Ikerere ikan ogwu ubọọn̄ otapbe, ema kpekichieek 
isusun̄. Ìkatat ibe ogwu ubọọn̄ ikpọkpọ itele ibe ife chi ekup ikeya. 
9Ire ineme owu ogwu ubọọn̄, mâbe mè owu otap ikan, mè ònyi ida inyi ege etap 
me ikpa ibe ekpan̄ otutuuk ife chi esan̄a, ene geege ikasisik. Ire owu otap ikan 
ya, emi mânyi alata okuket òlolobo iso efit obop kilo ita mè akọp obop ini inyi 
ebi ikwaan̄ esa ekpe etap me uwu isun̄-ikpoko ogwu ubọọn̄.” 
10Ogwu ubọọn̄ ogbagban̄ ikọ ya isan̄a, mè iniwọọk mkpọtubọk iman̄ òriọọn̄ kan̄ 
òkup ọmọ me otubọk isan̄a, mè isa inyi Aman gwun̄ kè Amedata ogwu owot iman 
kè Agagi ogwu ochicha ebi Ju. 
11Ogwu ubọọn̄ otutumu inyi Aman ibe, “Tet ikpoko kwun̄ kaan̄. Ire, rọ ife cha inu 
geelek òneneme owu.” 
12Eya orọ, enenititiin̄ ebi uti ikpa ogwu ubọọn̄ me òso akọp mè usen ita me emen 
adasi onyan̄. Ema egege otutuuk inu geelek Aman onyibe ida ibe ege esa ejet 
otutuuk ebi ibot mkpulu otutuuk ido geelek òkup me irak mkpulu ogwu ubọọn̄, 
mè ebi ibot mkpulu agan̄ geelek, mè ebi ibot mkpulu ebi ife geelek ìkup me irak 
mkpulu ogwu ubọọn̄. Ebi uti ikpa cha ege ikan ya me ubọk ige inu eyi ebi ido 
geelek, me usem otutuuk ebi ife geelek, me otutuuk ido geelek. Ema ege ikpa 
ikan cha me erieen̄ ogwu ubọọn̄ Ayaserọs, mè isa mkpọtubọk iman̄ òriọọn̄ ogwu 
ubọọn̄ igon iman̄ me lek otutuuk ikpa cha geelek. 
13Enenisa ikpa ikan cha itap me ubọk ebi osat ìkiben ikpa etip, ibe esa eliin̄ ekot 
ekot esi echon ekana me otutuuk ido geelek òkup me irak ubọk mkpulu ogwu 
ubọọn̄. Ege me emen ikpa ikan cha ibe, isire akọp mè usen ita, me emen akọp mè 
onyan̄ iba, òrere onyan̄ Adari, ere geelek ebi Ju ekupbe, mè ebi ene esa me usen 
ge ya gaalek ejijaka ema esan̄a, mè ekpan̄ otutuuk kiban̄ esan̄a kpai, mè echep 
ido kiban̄ esan̄a enọọn̄ ijọn̄. Ekpan̄ ebirieen̄ mè ebibaan̄, mè ebi ugane, mè ebi 
ijija, mè asa nsabọn. Isikpan̄ ema otutuuk isan̄a kpai, efum otutuuk inu kiban̄ 
esak kubọk inu ekpulube me akọn̄. 
14Enyi ikpa ya ibe esun̄ kubọk ikan me ido geelek, mè efuk esibi enyi otutuuk ebi 
ife geelek, inyi eriọọn̄, mè ebem lek eban usen ya. 
15Ebi osat cha echochon ikpa cha ikana ere isi ge isi ge igọọk me lek ikan ogwu 
ubọọn̄. Ikpa ya oninin̄ emen ama Susa òrere ama ibot. Mgbọ ikpa ya onin̄be emen 
ama Susa, ogwu ubọọn̄ melek Aman esisiki ikweek irek ikinwọ miin̄. Ire, otutuuk 
ama Susa okekijijiin̄, wọlọwọlọ mè urimi oninin̄ otutuuk emen ama. 

Esita 4 

Mọdikai îbeek Esita ntap-ubọk 

1Mgbọ Mọdikai omun̄be otutuuk inu ya òkirọ, itataba ofọnti òkup ọmọ me lek 
igwak, mè iyaka inimọnọ ekwut ufieejit itap, mè ikpulu ntọn̄ igwook me lek, mè 
ije inin̄ emen ama Susa, mè ikitaan̄ ukpo ito ito ujat ujat ikana ama, 
2mè ije ikeya mege igbet isi otunchit uwu ogwu ubọọn̄, mè ikeke, ìkaje ìre 
otunchit ya, mije, kpekisa ekwut ufieejit me lek ije inire otunchit uwu ogwu 
ubọọn̄. 
3Ere geelek etip ogwu ubọọn̄ ya mè ikan kan̄ ya orebe me otutuuk ido geelek, 
otutuuk ebi Ju ìkup me ere ya mîra inin̄ me uga ufieejit, mè èjin otu, mè ènin̄ uwu 
ito, mè edimi ito. Owuwa kiban̄ mîra itap ekwut ufieejit, mè ekpulu ntọn̄ egwook 
èchit lek. 
4Mgbọ ebibaan̄ ebi ìkisi ikwaan̄ inyi Esita, mè ebi esan̄abe òsok ebi ìrere ebi ibot 
ikwaan̄ me uwu ebibaan̄, emun̄be Mọdikai melek ekwut ufieejit mè ntọn̄ me lek, 
ema esisi isi ikpa inyi Esita. Ejit osisisaak Esita enenen, iweweek ofọnti inyi ibe 
esa ejet Mọdikai isa inwene lek. Ire, Mọdikai ìkachieek ibọbọkọ ofọnti cha isa 
inwene lek. 
5Esita ogwegwen Atak, ene ge me lek ebi ibot ikwaan̄ ogwu ubọọn̄ ebi esan̄abe 
òsok, ogwu òkikpọ ọmọ chieen̄ me lek, iria isi lek kè Mọdikai, ibe isi iweek iriọọn̄ 
inu òrọrọ mè ubọk inu ya ojebe. 
6Atak onenije isi lek kè Mọdikai me oyet ile ama me isi otunchit uwu ogwu 
ubọọn̄. 
7Mọdikai oneniben otutuuk inu cha òrọrọ ikpa inyi Atak, mè ibak otu ifuk ikpoko 
Aman ochieekbe use ikpekpe itap me uwu ikpoko ogwu ubọọn̄, inyi ekpan̄ 
otutuuk ebi Ju esan̄a kpai. 
8Mọdikai îsan̄a si ikpa ikan ya isibi, eyi egebe igon ikana me ama Susa ibe ekpan̄ 
otutuuk ebi Ju esan̄a, mè isa inyi Atak ibe isa isi ijeen̄ Esita, mè ikpa otutuuk inu 
cha iwele inyi Esita. Mọdikai îtumu si inye inyi Atak ibe itumu inyi Esita ibe isi 
me isi ogwu ubọọn̄ isi ibeek mbeek me ibot ebi Ju, inyi ogwu ubọọn̄ ikaan̄ ejit 
nsan me lek ebi kan̄, ìrere ebi Ju. 
9Atak onenigwu ikom, mè iniben otutuuk inu Mọdikai otumube inyi ọmọ ikpa 
inyi Esita. 
10Esita oyayaka iria Atak ibe igwu ikom isi ilook Mọdikai ibe, 

11“Otutuuk ebi ikwaan̄ ogwu ubọọn̄ mè otutuuk ebi ido geelek ìkup me irak 
mkpulu ogwu ubọọn̄ mîriọọn̄ ibe ke kpunu enerieen̄ mè ìre enenwaan̄ geege 
ogwu òkikpọkpọ ije iraka inin̄ oyet egep eyi emen emen isi imun̄ ogwu ubọọn̄, 
me mgbọ ogwu ubọọn̄ ikagwenge ene ya. Ikan ge gaalek ogwu ubọọn̄ okaan̄be 
inyi ene ya ìre ikpakpan̄ ene ya. Îtata mè ogwu ubọọn̄ ìbebene okuba alata araran̄ 

kan̄ inyana ida ene ya, sabum ene ya môninwọnọ mkpa. Eyi n̄a, îra iso akọp usen 
ita, kpegwen emi ibe emi ǹnu me isi ogwu ubọọn̄.” 
12Ubọk yaage si, Atak obeben etip kè Esita isi ilook Mọdikai. 

13Mọdikai otutumu inyi Atak ibe isi ilook Esita ibe, “Kakeek me ejit kwun̄ ibe, 
mije owu okupbe me uwu ogwu ubọọn̄, ke owu gaalek me etete otutuuk ebi Ju 
mônwọnọ mkpa, ire ikpan̄ otutuuk ebi Ju isan̄a. 
14Ire owu okpọkpọ iriaan̄ otu, me ike mgbọ òkup ikeyi, mè òkarọ inu geege, ntap-
ubọk mè unyan̄a môkọt inan̄a me ofifi ere inu inyi ebi Ju. Ire, owu melek ebi uwu 
nte kwun̄ mêkwaan̄ ita. Usini mgbọ si, ekene oriọọn̄! Môkọt ire ibe ke îre mije 
ojelek mgbọ òkup ikeyi ke irek osibi inyi owu ònonin̄ emen uwu ogwu ubọọn̄.” 
15Esita oyayaka iria ufọọk-otu ijet Mọdikai ibe, 

16“Gwu kom fo, mè si titiin̄ otutuuk ebi Ju ìkup me Susa, mè ìjin otu ìriaak uriaak 
me ibot n̄a. Ikanwọ mudim, ikarie inorie mege usen ita, egwe mè eririeen̄. Emi si 
melek ebibaan̄ ebi ìkisi ikwaan̄ inyi emi, eji mêgọọk enyi ijin otu. Eji isijin otu iso 
usen, emi mânenisi isi ogwu ubọọn̄, ubọk geelek ibe ke îre ichachaka ikan. Ire 
isibi mkpa, mâkwu.” 
17Mọdikai oneninan̄a ije ifo, mè isi irọ otutuuk inu ike Esita onyibe ida ibe erọ. 

Esita 5 

Esita îbeek mbeek me ubọk ogwu ubọọn̄ 

1Me òso usen ita me lek ijin-otu ya, Esita onenisa ofọnti ubọọn̄ ibala lek isan̄a 
kubọk nwa ogwu ubọọn̄, mè itibi inin̄ emen oyet egep uwu ogwu ubọọn̄ eyi emen 
emen, mè ikeke ikeya me ere ya ikiyaka isi ida uwu-ile ogwu ubọọn̄. Me ike mgbọ 
ya, ogwu ubọọn̄ ọmọ òwa osikibe ikweek irek me inyọn̄ ogboon̄ ubọọn̄ kan̄ me 
emen uwu-ile ya ikiyaka isi ida isotu uwu-ile ya. 
2Mgbọ ogwu ubọọn̄ obenebe chieen̄ imun̄ Esita ogwu nwa okekebe me emen 
oyet egep ya, ejit kan̄ obebele me lek kè Esita. Ibebene okuba alata araran̄ kan̄ 
inyana inyi Esita. Esita ojeje inu, mè initet ubọk me otu okuba ya. 
3Ogwu ubọọn̄ onenido Esita ibe, “Esita nwa ogwu ubọọn̄, keke ore mbeek kwun̄? 
Kpa nyi emi, ke mârọ inyi owu. Ikerere ìkike iba ama ubọọn̄ n̄a ke oweek, mânyi 
owu.” 
4Esita onenifọọk ibe, “Soso ogwu ubọọn̄, ire môneme owu, ǹkigwen owu melek 
kè Aman ibe enyi egbaan̄ enu ijọk inorie mè miin̄ me cherekeyi, mije, mbem lek 
iban owu.” 
5Ogwu ubọọn̄ oraria etip mgbọ yaage igwen Aman ibe igwat lek inu, inyi ema 
erọ inu Esita otumube. Me usen yaage, ogwu ubọọn̄ melek Aman enunu ijọk ya 
Esita otobe inyi ogwu ubọọn̄. 



957 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

6Mgbọ ema ekirie ijọk ya, ogwu ubọọn̄ onenido Esita ibe, “Ìre keke ke oweek? 
Tumu, ke mênyi owu. Ìre keke ore mbeek kwun̄? Tumu nyi emi, ke mânyi owu. 
Ikerere ìkike iba ama ubọọn̄ n̄a ke oweek, mânyi owu.” 
7Esita onenifọọk ibe, “Mbeek n̄a mè inu nkiweek ìre ikeyi: 

8Ire owu ogwu ubọọn̄ obele ejit me lek n̄a, mè ire ineme owu ogwu ubọọn̄ inyinyi 
emi inu nkiweek, mè irọrọ mbeek n̄a inyi emi, môneme emi ire owu ogwu ubọọn̄ 
melek Aman inye lek igwu ikom inu ofifi ijọk mbato inyi enyi me iyakwut. Enyi 
isinu me iyakwut, mânenifọọk owu ogwu ubọọn̄ ikọ ya odobe emi.” 

Aman îtọt ikpakpan̄ Mọdikai 

9Usen ya, mgbọ Aman okinan̄a me uwu ogwu ubọọn̄ ikije isibi, ejit îbele ọmọ 
enenen. Ekwukwu kan̄ si îbene enenen mije unwọọn̄. Ire, mgbọ îjebe ire otunchit 
uwu ogwu ubọọn̄ iboraka isibi, mè imun̄ Mọdikai okupbe me ere ya, mè imun̄ 
ibe ke Mọdikai ìkanan̄a ìkeke ìtọp ọmọ amọn, ìkanyinyi si ọmọ ulibi geege me 
mgbọ îmun̄be ọmọ okije iraka, Aman onanaan̄ ejit enenen, mè ijọ ejit me lek kè 
Mọdikai. 
10Ire, itetet lek kan̄, mè ije iraka ifo uwu kan̄. Irere uwu, iraria ikwaan̄ igwen ebi 
unene kan̄ mè Jeres ogwu nwa. 
11Mgbọ ebi îgwenbe cha enube, Aman obebene igugo lek ubọk ọmọ obọọn̄be 
ubọọn̄ enenen, mè ikaan̄ bọn iwa, mè ubọk ogwu ubọọn̄ otobe ọmọ me irek 
umin, mè ibene ọmọ igak otutuuk ebi ibot mkpulu mè ebi ibot ikwaan̄ ogwu 
ubọọn̄ geelek. 
12Aman obebe si, “Ògak ge, Esita nwa ogwu ubọọn̄ ìkagwen ene geege ilọ emi 
gaalek ibe igọọk ogwu ubọọn̄ inu inirie inorie ijọk îtembe. Ìkata me ikeya, îkpọk 
igwen si emi melek ogwu ubọọn̄ ibe eji enu si ijọk inorie mè miin̄ me iyakwut 
òbowele! 
13Ire, otutuuk inu chi ìkayaka ìkikup emi me lek kubọk inu geege nsikimumun̄ 
Mọdikai ogwu Ju okikweek irek me otunchit uwu ogwu ubọọn̄.” 
14Jeres ogwu nwa mè otutuuk ebi unene kan̄ cha enenitumu inyi ọmọ ibe, 
“Egwuun̄ ọfọkọ eyi ubene kan̄ môrebe akọp mè ejit iba mè ìkike iba. Isigwuun̄ 
isan̄a, ewelegwe, tumu nyi ogwu ubọọn̄ ibe isa Mọdikai inyi esa esi etap olik me 
ebek ejeen̄ ekpan̄ me otu ọfọkọ ya. Mgbọ ya, owu mônenije me ubelejit igọọk 
ogwu ubọọn̄ isi irie inorie ijọk ya.” Nteme ya onenineme Aman enenen, inyinyi 
ida, egwugwuun̄ ọfọkọ ya. 

Esita 6 

Ogwu ubọọn̄ îrọ Mọdikai imin 

1Eririeen̄ usen ya, ilaak ìkanin̄ ogwu ubọọn̄ chieen̄. Eya orọ, iraria ibe esi esa ikpa 
mfufuk usen me usen eyi mkpulu kan̄ enu enefuk enyi ọmọ. 

2Enenimun̄ me emen ikpa ya ibe ke îkaan̄ mgbọ Mọdikai okpọkbe mbum otitọt 
Bigitana mè Teres enween̄be lek itọt ikpakpan̄ ogwu ubọọn̄ Ayaserọs. Ebirieen̄ 
iba chi, ìrere ebi esan̄abe òsok, ìre ene iba me lek ebi ibot ikwaan̄ ìkibem isotu 
uwu ogwu ubọọn̄. 
3Ogwu ubọọn̄ ododo ibe, “Ìre kpasi umin mè ikpele irek ke enyi Mọdikai me lek 
inu yi îrọbe?” Ebi ikwaan̄ kan̄ cha ebi ìkikpọ ọmọ chieen̄ me lek efọfọọk ibe ke 
kperọ inu geege inyi. 
4Ogwu ubọọn̄ onenido ibe, “Ìre ekene òkup me emen oyet egep ya?” Mgbọ ya 
okpọkpọ ire mgbọ Aman okininin̄ agan̄ otu otu me emen oyet egep uwu ogwu 
ubọọn̄, ibonitumu inyi ogwu ubọọn̄ ibe esa Mọdikai esi ejeen̄ ekpan̄ me otu ọfọkọ 
ya ọmọ ogwuun̄be inyi. 
5Ebi ikwaan̄ ogwu ubọọn̄ efọfọọk ibe ke îre Aman okup me emen oyet egep. 
Ogwu ubọọn̄ onyinyi ida ibe esa ọmọ enu. 
6Aman oninin̄ uwu. Ogwu ubọọn̄ onenido ọmọ ibe, “Ìre keke ogbe ibe erọ enyi 
ene ya ogwu ogwu ubọọn̄ obelebe ejit me lek, mè iweek inyinyi umin?” Aman 
onenikeek me lek kan̄ ibe, “Sà ìre ekene ke ogwu ubọọn̄ môbele ejit me lek, mè 
iweek inyinyi umin, ilọ emi?” 
7Eya orọ, inenifọọk ibe, “Inu ogwu ubọọn̄ oborọ inyi ogwu îbelebe ejit me lek, 
mè iweek inyinyi umin ìre 
8ibebe esa ofọnti ge me lek ofọnti ubọọn̄ eyi ogwu ubọọn̄ owuukbe lek itap, mè 
inyinya ge eyi ogwu ubọọn̄ owuukbe lek ilibi me inyọn̄, eyi ekwuun̄be okpibot 
ubọọn̄ me ibot enu, 
9mè esa etap me ubọk ene ge me etete ebi ibot ikwaan̄ ogwu ubọọn̄ òrere ogwu 
ibot mkpulu, mè isa ofọnti ya itap ene ya ogwu ubọọn̄ obelebe ejit me lek, mè 
iweek inyinyi umin, mè esa ọmọ me inyọn̄ inyinya ya ekana me lek oniin̄ me 
emen ama, mè eketumu eje me isi kan̄ ibe, ‘Ikeyi ke ekirọ inyi ogwu ogwu ubọọn̄ 
obelebe ejit me lek, mè iweek inyinyi umin!’ ” 
10Ogwu ubọọn̄ onenitumu inyi Aman ibe, “Ngwa, gwat lek je. Si bọkọ ofọnti 
ubọọn̄ ya melek inyinya ya, mè si rọ otutuuk ubọk owu otumube ya nyi Mọdikai 
ogwu Ju, ogwu òkikweek irek me otunchit uwu ogwu ubọọn̄. Kalọlọ irọrọ 
otutuuk inu geelek otumube iso, geege ikalọ me lek.” 
11Ikeya ke Aman osi ibọkọ ofọnti ubọọn̄ ya melek inyinya ya, mè initap Mọdikai 
ofọnti ubọọn̄ ya, mè isa ọmọ me inyọn̄ inyinya ya ikikana me lek oniin̄ me emen 
ama, mè ikitumu ije me isi kan̄ ikibe, “Ikeyi ke ekirọ inyi ogwu ogwu ubọọn̄ 
obelebe ejit me lek, mè iweek inyinyi umin!” 
12Mgbọ inu cha orọbe isan̄a, Mọdikai okaka inikup me otunchit uwu ogwu 
ubọọn̄. Ire, Aman osasa ufieejit mè esip me isi ilibi ugwat ugwat ifo uwu kan̄, 
13mè iben otutuuk inu òrọrọ ọmọ ikpa isan̄a inyi Jeres ogwu nwa, mè otutuuk 
ebi unene kan̄ cha. Ebi ìkinyi ọmọ nteme mè Jeres ogwu nwa ebebe, “Eyi Mọdikai 

orere ogwu ònan̄a me owot iman ebi Ju isibi, owu ora ibebene ikirọn̄. Kpunu irek 
owu ikọkọt ikeke ida ọmọ. Kpan̄asi ikeya, owu òborọrọn̄ inin̄ me ichep.” 
14Ikọ ya me otu kiban̄, ebi ibot ikwaan̄ ogwu ubọọn̄, ebi esan̄abe òsok, enunu 
inisa Aman ije ugwat ugwat isi irek inorie ijọk ya eyi Esita onen̄ebe isun̄. 

Esita 7 

Mîjeen̄ Aman ikpan̄ me otu ọfọkọ kan̄ 

1Ogwu ubọọn̄ melek kè Aman enenisi ibesi igọọk Esita nwa ogwu ubọọn̄ irie 
inorie. 
2Me mgbọ ema ekinwọ miin̄ me òso usen iba ya, ogwu ubọọn̄ onenikpọk ido si 
Esita ibe, “Esita nwa ogwu ubọọn̄, ìre keke ke oweek? Tumu, ke mânyi owu. Ìre 
keke ore mbeek kwun̄? Ikerere ìkike iba ama ubọọn̄ n̄a ke oweek, mânyi owu.” 
3Mgbọ ya ke Esita nwa ogwu ubọọn̄ onifọọk ibe, “Ire owu ogwu ubọọn̄ obele ejit 
me lek n̄a, mè ire ineme owu, inu nkiweek ìre: Tele ebek ugwem n̄a nyi emi. 
Mbeek n̄a ìre: Nan̄a lek ebi n̄a egat ugwem. 
4Mije, mînyam emi melek ebi n̄a inyi ibe ejijaka eji, mè ekpan̄ eji, mè echep eji 
esan̄a kpai. Mebe ke ebe enyanyam eji ebirieen̄ mè ebibaan̄ enyi me usun̄, 
kpamasan̄a amọn, mije, eya kè ore mfufet inu eyi kpomododo inenisisaak ogwu 
ubọọn̄.” 
5Ogwu ubọọn̄ Ayaserọs osasa me unye ida ido Esita nwa ogwu ubọọn̄ ibe, “Ìre 
ekene ore ene ya? Mọmọ ene ya ogwu òkakat ejit irọ inu òkup ikeyi?” 
6Esita obebe, “Ogwu nkukọp ya mè ogwu ochicha ya ìre Aman, ene ikpak keyi.” 
Ukpook oninin̄ ijot Aman me emen me isi ogwu ubọọn̄ mè ogwu nwa. 
7Ogwu ubọọn̄ osasa uga unaan̄-ejit me ejit inan̄a ikeke jîp, mè itele miin̄ îkinwọ, 
mè isibi ifo emen uko ajakajak òkup me ere uwu kan̄. Ire, Aman owawalek ikup 
ikiriaak Esita nwa ogwu ubọọn̄ me ibot ebek ugwem kan̄, mije îriọọn̄ ibe ke ogwu 
ubọọn̄ îwuuk lek itumu ifieek inu ìborọ ọmọ. 
8Ogwu ubọọn̄ ikekinan̄a me uko ya ika inu me uwu ijọk ya, melek Aman irọrọn̄ 
me inyọn̄ ujọn̄ọ ikasi ere Esita osikibe ikweek, ìkpọkpọ ire ìkike. Ogwu ubọọn̄ 
otataan̄ ukpo ibe, “Ìre ene yi ìbonilaak nwa ogwu ubọọn̄ me isi n̄a me emen uwu 
n̄a gaalek ni?” Ikọ ya òkitata me otu ogwu ubọọn̄, ebi ibot ikwaan̄ kan̄ echichit 
Aman isi. 
9Mgbọ ya, Aribona, ene ge me lek ebi esan̄abe òsok ìkisi ikwaan̄ inyi ogwu ubọọn̄, 
onenitumu inyi ogwu ubọọn̄ ibe, “Kpọ, ọfọkọ Aman ogwuun̄be ibosa ikpan̄ 
Mọdikai ogwu òrọrọ inyi ekakpan̄ ogwu ubọọn̄, ọmọ òwa okekebe me ere uwu 
kè Aman. Ujọn̄ọ ọfọkọ ya ìre akọp mè ejit iba mè ìkike iba.” Ogwu ubọọn̄ obebe, 
“Ìsa ọmọ ìsi ìjeen̄ ìkpan̄ me otu ọfọkọ ya!” 



960 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

10Ikeya ke esa Aman isi ijeen̄ ikpan̄ me otu ọfọkọ ya îgwuun̄be isun̄ iban Mọdikai. 
Unaan̄-ejit ogwu ubọọn̄ ototolek inisiki. 

Esita 8 

Ogwu ubọọn̄ înyi ikan me ibot ebi Ju. 

1Me usen yaage, ogwu ubọọn̄ Ayaserọs onenisa uwu kè Aman, ogwu oriara ebi 
Ju ya, inyi Esita nwa ogwu ubọọn̄. Mọdikai onenikinu me isi ogwu ubọọn̄, mije, 
Esita îkpa ubọk Mọdikai melek kan̄ erebe ulọk inyi ogwu ubọọn̄. 
2Ogwu ubọọn̄ owọwọọk mkpọtubọk iman̄ òriọọn̄ òkup me ubọk kan̄, eyi îbọkọbe 
isan̄a me ubọk kè Aman, mè isa itap Mọdikai me ubọk. Esita onenisa Mọdikai ito 
me otuchieen̄ uwu kè Aman. 
3Ofifi kan̄, Esita onenirọn̄ me ijọn̄ me ukot ogwu ubọọn̄, mè ikito ito ibeek ibe 
ikput ijo ntọt eyi Aman ogwu Agagi otọtbe ibak ebi Ju mè otutuuk inu geelek 
îrọbe ikeme ema. 
4Ogwu ubọọn̄ onyanyana okuba alata araran̄ kan̄ inyi Esita, Esita onenibene lek 
igwuun̄ mè ikeke me isi ogwu ubọọn̄, 
5mè ibe, “Ire ineme owu ogwu ubọọn̄, mè ire owu obele ejit me lek n̄a, mè ire 
omun̄ ibe ke îre inu ònenen mè itat ibe owu òrọ, soso, nyi ida ibe ege ikpa echon 
ekana esa efaan̄ ikpa echi Aman gwun̄ kè Amedata ogwu owot iman kè Agagi, 
okupbe me lek kan̄ itọt, mè ige ibosa ikpan̄ ebi Ju ìkup me ido geelek òkup me 
irak kwun̄ ogwu ubọọn̄ isan̄a kpai. 
6Ìre kpa ubọk ke emi mâkọt isa chieen̄ imun̄ ijo inu òborọ ebi n̄a, mè ikọt ime? 
Sà ìre kpa ubọk ke emi mâmun̄ ubọk ekikpan̄ ebi owot iman n̄a otutuuk isan̄a, 
mè idaan̄ chieen̄?” 
7Ogwu ubọọn̄ Ayaserọs ofọfọọk Esita nwa ogwu ubọọn̄ melek Mọdikai ogwu Ju 
ibe, “Nra isa uwu kè Aman inyi Esita. Aman me lek kan̄ si, mîjeen̄ ikpan̄ me otu 
ọfọkọ mije îyakabe isi kan̄ ida ebi Ju ikpakpan̄ ema isan̄a. 
8Mgbọ yi, ìsa ubọk kinyi gaalek ìge ofifi ikan me erieen̄ ogwu ubọọn̄, ike înemebe 
enyi ofolek ebi Ju, mè ìsa mkpọtubọk ogwu ubọọn̄ ìgon iman̄ ìkam me lek. Mije, 
inu geelek egebe me erieen̄ ogwu ubọọn̄, mè isa mkpọtubọk kan̄ igon iman̄ me 
lek, kpekifaan̄.” 
9Mgbọ yaage, egwegween̄ otutuuk ebi uti ikpa ogwu ubọọn̄ ititiin̄ me akọp usen 
ita mè iba me òso onyan̄ ita, òrere onyan̄ Sifan. Ema enenige otutuuk inu Mọdikai 
onyibe ema ida ibe ege enyi ebi Ju, mè ebi ibot mkpulu ido geelek, mè ebi ibot 
mkpulu agan̄ geelek, mè ebi ibot mkpulu ebi ife geelek ìkup me efit mè akọp ido 
iba mè jaaba ogwu ubọọn̄ okikpulu, echi òbene me India inyana isi ire Etiopia. 
Ege ikan ya me ubọk ige inu eyi ebi ido geelek, me usem otutuuk ebi ife geelek 
me otutuuk ido geelek, mè isa ubọk ige inu mè usem ebi Ju ige si inyi ebi Ju. 

10Ikeya ke Mọdikai oge ikan cha me erieen̄ ogwu ubọọn̄ Ayaserọs, mè isa 
mkpọtubọk iman̄ òriọọn̄ ogwu ubọọn̄ igon iman̄ ikam me lek, mè isa inyi ebi osat 
ìkikọp inyinya, ebi ìkikọp inyinya ogwu ubọọn̄ echi ekpukpobe ọkpọkpọ inyi 
ogwu ubọọn̄. 
11Ikan ogwu ubọọn̄ ya înyi ebi Ju me ama geelek unen ibe egbaan̄ etitiin̄, mè 
ebem lek kiban̄, mè ibe echep, mè ekpan̄, mè ejijaka urum akọn̄ ebi ido geelek 
mè ebi ife geelek, ebi mêbenbe akọn̄ inu me lek kiban̄, mè ekpan̄ ebibaan̄ mè 
nsabọn ebi ife cha, mè efum inu kiban̄. 
12Usen esun̄be inyi ebi Ju ibe erọ inu yi, me otutuuk ido geelek ogwu ubọọn̄ 
Ayaserọs okikpulu, ìre òso akọp mè usen ita me òso akọp mè onyan̄ iba, òre 
onyan̄ Adari. 
13Enyi ikpa ya ibe esun̄ kubọk ikan me ido geelek, mè efuk esibi enyi otutuuk ebi 
ife geelek, inyi eriọọn̄, inyi ebi Ju mêbem lek iban usen ya, irọrọ ebi ochicha kiban̄ 
useen̄ inu etọtbe irọrọ ema. 
14Ebi osat ìkikọp inyinya ogwu ubọọn̄ echi ekpukpobe ọkpọkpọ inyi ogwu ubọọn̄ 
cha, esasa me ida ogwu ubọọn̄ ikọp isi ge isi ge ije. Mînyi si ikan yi me Susa, ama 
ibot. 
15Mọdikai oneninan̄a me isi ogwu ubọọn̄ isibi, mè ofọnti ubọọn̄ eyi oluku oluku 
mè okuket me lek, mè ikpele okpibot ubọọn̄ eyi alata araran̄ me ibot, mè uga 
ofọnti inyọn̄ irio irio eyi atalek ekwut lilin̄. Ebi ama Susa edidimi igwook me 
ubelejit mè unwọọn̄. 
16Me lek ebi Ju, mgbọ ya onenire mgbọ utoon̄ mè unwọọn̄ mè ubelejit, mè ire si 
mgbọ ebi ene ekinyi ema umin me ere geelek. 
17Me ido geelek, me ama geelek, mè ere geelek etip ogwu ubọọn̄ mè ikan kan̄ 
orebe, ebi Ju ekikup me unwọọn̄ mè ubelejit mè ijọk melek irerie mè inwọnwọ. 
Owuwa ebi ofifi ido ekekikana ebi Ju, mije, ukpook ebi Ju înin̄ igak ema emen. 

Esita 9 

Ebi Ju mîtim ikpan̄ 

1Òso akọp mè usen ita me òso akọp mè onyan̄ iba, òrere onyan̄ Adari, ore usen 
ya eyi eberọ inu etip ogwu ubọọn̄ mè ikan kan̄ obe erọ. Usen ya ke ebi ochicha 
ebi Ju ekikup ikpọ, inyi ema etim egak ebi Ju. Ire, inenitọbọ ema ilọ, mije, ubọk 
ebi Ju oyaka inibene igak eyi ebi ìchacha ema. 
2Ebi Ju enenititiin̄ lek me ama kiban̄ geelek me otutuuk ido geelek ogwu ubọọn̄ 
Ayaserọs okikpulu, mè ibem lek ititim akọn̄ me lek ebi ìkiweek ijijijaka ema. Ene 
geege ìkakọt ikeke ìda ema, mije, ukpook kiban̄ înin̄ imin enenen me emen 
otutuuk ebi ofifi ido geelek. 

3Otutuuk ebi ibot mkpulu ebi ife geelek, mè ebi ibot mkpulu ido geelek, mè ebi 
ibot mkpulu agan̄ geelek, mè ebi otuchieen̄ ikwaan̄ ogwu ubọọn̄ ekekitap ubọk 
inyi ebi Ju, mije, ukpook kè Mọdikai înin̄ ijot ema me emen. 
4Mije, Mọdikai îsibi isi ene me uwu ogwu ubọọn̄, etip kan̄ otataan̄ ikana otutuuk 
ido geelek, ọmọ si okpọkpọ ikikaan̄ unye isọkọ unye. 
5Ebi Ju esasa oge akọn̄ isọp otutuuk ebi ochicha kiban̄ igwook, mè ikpan̄ ema, mè 
ijijaka ema, mè irọ ebi ìchacha ema inu òneneme ema irọrọ. 
6Me emen ama Susa òre ama ibot, ebi Ju mîkpan̄ mè ijijaka efit ene go. 

7Ema mîkpan̄ si Parasandata, mè Dalifọn, mè Asipata, 

8mè Porata, mè Adalia, mè Aridata, 

9mè Paramasita, mè Arisai, mè Aridai, mè Fayijata, 

10akọp ibot bọn ebirieen̄ kè Aman gwun̄ kè Amedata, ogwu ochicha ebi Ju. Ire, 
ema kpechak ubọk me lek inu geege ifum. 
11Usen yaage, mîkpa otu ifuk ebi ekpan̄be me Susa ama ibot inyi ogwu ubọọn̄. 

12Ogwu ubọọn̄ onenitumu inyi Esita nwa ogwu ubọọn̄ ibe, “Ebi Ju mîkpan̄ mè 
ijijaka efit ene go, mè akọp ibot bọn ebirieen̄ kè Aman me emen ama mgban Susa. 
Ìre keke ke erọ me ofifi agan̄ ido kechilọ cha echi ogwu ubọọn̄ okikpulu? Mgbọ 
yi, ìre keke ke oweek? Mânyi owu. Ìre keke ore mbeek kwun̄? Mânyi owu.” 
13Esita onenifọọk ibe, “Ire ineme owu ogwu ubọọn̄, nyi ebi Ju ìkup me Susa unye 
ibe esi erọ si me iyakwut òbowele ubọk ikan chereyi okupbe, mè ejeen̄ nkwukwu 
akọp ibot bọn ebirieen̄ kè Aman cha me otu ọfọkọ.” 
14Ogwu ubọọn̄ onyinyi si ida ibe erọ si ikeya ekpọ me lek. Ikeya si ke înyi ikan 
me Susa, ejejeen̄ nkwukwu akọp ibot bọn ebirieen̄ kè Aman me otu ọfọkọ. 
15Ebi Ju ìkup me Susa egbagbaan̄ lek itọbọ me òso akọp mè usen ini me onyan̄ 
Adari, me ìkpan̄ efit ene ita me emen ama Susa. Ire, ema kpechak ubọk me lek 
inu geege ifum. 
16Ike mgbọ ya, ebi Ju kechilọ ìkukup me agan̄ kechilọ, echi òkup me irak mkpulu 
ogwu ubọọn̄, egbagbaan̄ lek kiban̄ itọbọ, inyi ema ebem lek, mè enyan̄a lek me 
ubọk ebi ochicha kiban̄. Ema mîkpan̄ akọp obop ene jaaba mè obop go me lek 
ebi ochicha. Ire, ema kpechak ubọk me lek inu geege ifum. 
17Inu yi ìrọ me òso akọp mè usen ita me onyan̄ Adari. Me òso akọp mè usen ini, 
ema ewọwọ ifi, mè isa usen keya irọ usen ijọk mè unwọọn̄. 

Ebi Ju mîrie ijọk Purim 

18Ebi Ju ebi ìkup me Susa etitiin̄ lek me òso akọp mè usen ita mè òso akọp mè 
usen ini itim akọn̄ me lek ebi ochicha kiban̄. Ire, me òso akọp mè usen go, ema 
ewọwọ ifi, mè isa usen keya irọ usen ijọk mè ubelejit. 

19Eya orọ, ebi Ju ebi ìluk me asabọn ama, echi kpenama mgban ikana, ekisun̄ 
akọp mè usen ini me onyan̄ Adari kubọk usen unwọọn̄ mè ijọk, mè usen ema 
ekichiche uche inyi lek kiban̄, me ene me ene. 
20Mọdikai onenige inu chi geelek itap me ikpa, mè iniria ikpa ijet otutuuk ebi Ju 
ìkup me mgbet ere, mè ebi ìkup me ujọn̄ọ ere me ido geelek ogwu ubọọn̄ 
Ayaserọs okikpulu, 
21ibe ema egobo òso akọp mè usen ini mè òso akọp mè usen go me onyan̄ Adari 
me acha geelek 
22kubọk usen ebi Ju enwọnọbe me ubọk ebi ochicha kiban̄ mè isiki efuuk, mè 
emọnọ onyan̄ ya kubọk onyan̄ eyi ufieejit kiban̄ okanabe unwọọn̄, ito kiban̄ 
onenikana ubelejit. Îge si ibe ema esun̄ usen chi kubọk usen ijọk mè ubelejit, mè 
usen ebekiche inorie inyi lek kiban̄, me ene me ene, mè ikiche uche inyi si ebi 
ugbọọn̄. 
23Ebi Ju ebọbọkọ itap ibe ke ema mêkirọ orirọ ya ema ebenebe, kubọk Mọdikai 
ogebe me ikpa ijet ema. 
24Mije, Aman gwun̄ kè Amedata, ogwu owot iman kè Agagi, ogwu oriara ebi Ju, 
îtọt ijijijaka ebi Ju, mè itọp puru, eyi òrere nriroon̄, ibosa ijijaka ema mè ichep 
ema isan̄a. 
25Ire, mgbọ Esita onube me isi ogwu ubọọn̄ inikpa inu ya inyi, ogwu ubọọn̄ ogege 
ikpa inyi ida, ijo otitọt Aman otọtbe inyi ebi Ju okakana itoon̄ ọmọ me ibot. 
Ejejeen̄ ọmọ mè ebi bọn ikpan̄ me otu ọfọkọ kan̄. 
26Eya orọ egwenbe usen ijọk chi Purim inan̄a me lek erieen̄ puru ya. Mije inu 
egebe me ikpa kè Mọdikai, mè inu echi ema emun̄be, mè inu echi òrọrọn̄ ikeme 
ema, 
27ebi Ju emọmọnọ itoon̄ me ibot kiban̄ mè ibot ebi owot iman kiban̄, mè ibot ebi 
geelek ìgọgọbọ me lek kiban̄, ibe ke ema mêkisun̄ orọmijọn̄ ya, ke ema kpebelọlọ 
ikekisun̄ usen iba chi me acha geelek ubọk egebe ibe erọ, me ibot mgbọ ebe 
ekerọ. 
28Ema mîtumu si ifieek ibe ke ema mêkikeek usen chi, mè ikisun̄ me ukot me 
ukot, me ototun̄ ukan̄ me ototun̄ ukan̄, me ido me ido, me ama me ama, mè itumu 
si ifieek ibe ke ema ebi Ju kpebetele ibe usen Purim chi ichep me etete kiban̄, ke 
ikekeek usen chi ìkpochep me etete ebi owot iman kiban̄ mege ire mgbọ geelek. 
29Esita nwa ogwu ubọọn̄, òrere gwun̄ enenwaan̄ kè Abiyali, melek kè Mọdikai 
ogwu Ju, enenisa unye kiban̄ òjot òjot ige ikpa isa ibieen̄ adasi ikpa eyi Mọdikai 
ogebe òfo me lek Purim inye. 
30Mọdikai oneniria ikpa eyi esuuk mè atikọ ijet otutuuk ebi Ju me efit mè akọp 
ido iba mè jaaba òkup me ìrak mkpulu kè Ayaserọs, 

31ibe ema ekesun̄ usen Purim chi me mgbọ edọmọbe itap, kubọk Mọdikai ogwu 
Ju mè Esita nwa ogwu ubọọn̄ enyibe ema ida, kubọk ema esun̄be inyi lek kiban̄ 
mè owot iman kiban̄, igọọk me lek ibot mgbọ ijin-otu mè ufieejit kiban̄. 
32Ida Esita onyibe onenirọ inu edọmọbe òfo me lek Purim inye, egege si itap me 
ikpa. 

Esita 10 

Umin kè Mọdikai 

1Ogwu ubọọn̄ Ayaserọs onenisọp otitip mkpulu inyi ebi ido geelek îkikpulu ire 
lek ebi ìluk me lek achọ echi òkup me emen okwaan̄ ile. 
2Otutuuk inu îsabe unye kan̄ mè efuuk kan̄ irọ, mè mfufuk òfo me lek umin kè 
Mọdikai kubọk ogwu ubọọn̄ obenebe ọmọ me irek, mîge itap me emen ikpa 
mfufuk usen me usen eyi ebi ubọọn̄ Midia me Pesia. 
3Me atikọ, Mọdikai ogwu Ju ore òso ene iba igọọk me udun̄ ogwu ubọọn̄ Ayaserọs 
me lek kan̄, me otutuuk ama ubọọn̄ kè Ayaserọs. Mọdikai îmin ene me etete ebi 
Ju. Owuwa ebi Ju ebi kiban̄ ebebene ọmọ ifo inyọn̄, mije, ọmọ ìkisi ikwaan̄ iweek 
nnwọn inyi ebi kiban̄, mè ikitumu ikọ me ibot otutuuk ebi Ju. 

  



965 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Jobu 

Jobu 1 

Jobu ogwu ata ene 

1Îkaan̄ ene ge òluk me inyọn̄ ijọn̄ Usu, erieen̄ kan̄ ìre Jobu. Ọmọ ìre ogwu ìkarọ 
inu geege ìlọ, mè ire si ogwu òtatat me ugwem. Ọmọ îkaan̄ ukpook Awaji, mè 
isan̄a lek kan̄ me ijo inu. 
2Ọmọ ìkaan̄ bọn ebirieen̄ jaaba mè bọn ebibaan̄ ita. 

3Îkaan̄ obop arọọn̄ jaaba, mè obop aligọ ita, mè efit mgbugbak eriembuuk go, mè 
efit uman inyinya akpan go, mè ikaan̄ si ebi ikwaan̄ iwa enenen. Ọmọ omin ichit 
me lek otutuuk ebi agan̄ Mbum-ura. 
4Bọn kan̄ ebirieen̄ mîkisi ijọk me uwu kiban̄ ge ge, ogwu ikup mè usen eyi kan̄. 
Isibesi ijọk, mîra ikigween̄ ebi ngwan̄ ebibaan̄ ita kiban̄ cha ibe enegọọk ema esi 
erie, mè enwọ. 
5Ugbọ ijọk ge isiraka, Jobu îra iria ibe egween̄ ebi bọn, mè ònogwọk ema lek. Otu 
ewelegwe, îra inan̄a ikeke inigwa ngwugwa ewọwọp iriọk me ibot kiban̄ ge ge. 
Jobu ìkibe, “Usini mgbọ, bọn ebirieen̄ n̄a chi mîra irọ ijo inu, mè isan̄a ejit me lek 
Awaji.” Ikeyi ke Jobu okirọ usen geelek. 

Awaji îtọn̄ Jobu 

6Usen ge, ebi Osat Awaji enunu inikeke me isi Okumugwem. Setan si ogọgọọk 
ema inu. 
7Okumugwem onenibe Setan, “Owu ònan̄a me owa?” Setan ofọfọọk 
Okumugwem ibe, “M̀gbugbugbaan̄ ikana me linyọn̄, mè ijijen̄e inyi isi mè udun̄, 
mè inan̄a ika inu.” 
8Okumugwem onenibe Setan, “Ìre omun̄ ubọk ogwu ikwaan̄ n̄a Jobu okupbe? 
Kpunu ene geege òbet lek kan̄ me linyọn̄. Ọmọ ìre ogwu ikarọge inu geege ìlọ, 
mè ogwu òtatat me ugwem, mè ikitet ukpook Awaji, mè isan̄a lek kan̄ me ijo inu.” 
9Setan ofọfọọk Okumugwem ibe, “Ìre me ikike ke Jobu okitet ukpook Awaji? 

10Ìre ìkare owu owak ogọ ikana ọmọ mè ebi uwu kan̄ mè otutuuk inu geelek 
îkaan̄be okokop? Owu ogbana ubọk ikwaan̄ kan̄! Urum anam kan̄ ìbabaan̄ ichit 
otutuuk ere me lek ijọn̄! 
11Nyana-nu ubọk kwun̄ chak me lek otutuuk inu cha geelek îkaan̄be, mè kpọ-nu, 
mè ìre ìkpogbo owu me isi kwun̄ gaalek.” 
12Okumugwem otutumu inyi Setan ibe: “Kpọ inu geelek îkaan̄be ere echa me 
ubọk kwun̄. Ire, akpalek kan̄, kachak ubọk me lek.” Setan ojeje inan̄a me isi 
Okumugwem. 

Adasi ntọ-mkpọ Setan otọbe Jobu ikpọ 

13Usen ge, mgbọ bọn kè Jobu, irieen̄ mè ibaan̄, ekupbe ikirie ijọk, mè ikinwọ miin̄, 
me uwu ngwan̄ kiban̄ ogwu òrere ugane ichit, 
14ogwu ikwaan̄ kan̄ ge onunu me lek kè Jobu inilook ibe: “Eji ekisa ebi kè 
eriembuuk ikibak ijọn̄ me uko, ebi kè uman inyinya akpan ekekitaka mbubet me 
mgbet mgbet ere. 
15Ebi Saba egwogwook ichit eji mgbọ yaage, mè ikpulu anam cha isan̄a isa ifon, 
mè isa oge akọn̄ ikpan̄ ebi ikwaan̄ isan̄a. Emi gaalek nlibi inwọnọ isa etip inilook 
owu!” 
16Ogwugwa òkitumu ikọ ya me otu, ofifi ogwu ikwaan̄ onunu, mè inibe: 
“Omumen inyọn̄ îmumen ukan̄ inan̄a me isinyọn̄ initaka arọọn̄ kwun̄ mè ebi 
ikwaan̄ kwun̄, mè iwọp ema itaka ikọọk. Emi gaalek nlibi inwọnọ isa etip inilook 
owu!” 
17Ogwugwa òkitutumu ikọ ya me otu, ofifi ogwu ikwaan̄ onunu, mè inibe: “Urum 
ebi Kalidia ita mîgwook inin̄ lek aligọ kwun̄, mè ikpulu otutuuk isa ifon, mè isa 
oge akọn̄ ikpan̄ ebi ikwaan̄ kwun̄ isan̄a. Emi gaalek nlibi inwọnọ isa etip inilook 
owu!” 
18Ogwugwa si òkitutumu ikọ me otu, ofifi ogwu ikwaan̄ onunu, mè inibe: “Bọn 
kwun̄, ebirieen̄ mè ebibaan̄, ekup ikirie ijọk, mè ikinwọ miin̄, me uwu ngwan̄ 
kiban̄ ogwu òrere ugane ichit. 
19Me ekakpọkpọge chieen̄, ikpele egwijo ojijibi inan̄a me emen èwê inu, mè 
initoon̄ me lek usọk ini uwu ya, uwu ogbugbugbọ ikeme ema, ema otutuuk 
ekwakwaan̄ isan̄a. Emi gaalek nlibi inwọnọ isa etip inilook owu!” 
20Ogwugwa ikpakpa eyi kan̄ isan̄a, Jobu onanan̄a ikeke jîp, mè isa me ufieejit 
itaba ofọnti àwurukù òkup ọmọ me lek igwak, mè ikwọkọ ijeek isan̄a me ibot, 
mè irọn̄ inyana me ijọn̄, mè itọbọ ebum, 
21mè itumu ibe: “Njak ke nnan̄a isibi me owot nga n̄a, njak si ke mbakwu inan̄a. 
Okumugwem onyi, Okumugwem obọkọ; itọn̄ ikup inyi erieen̄ Okumugwem.” 
22Me emen inu chi geelek, Jobu ìkarọ ijo inu, ìkatutumu si ijo ikọ geege ìkeme 
Awaji. 

Jobu 2 

Setan îtọ Jobu ikpọ òso mgbọ iba 

1Ofifi usen, ebi Osat Awaji enunu si inikeke me isi Okumugwem. Setan ogọgọọk 
ema inu si inikeke me isi Okumugwem. 
2Okumugwem onenibe Setan, “Owu ònan̄a me owa?” Setan ofọfọọk 
Okumugwem ibe, “M̀gbugbugbaan̄ ikana me linyọn̄, mè ijijen̄e inyi isi mè udun̄, 
mè inan̄a ika inu.” 

3Okumugwem obebe Setan, “Ìre omun̄ ubọk ogwu ikwaan̄ n̄a Jobu okupbe? 
Kpunu ene geege òbet lek kan̄ me linyọn̄. Ọmọ ìre ogwu ikarọge inu geege ìlọ, 
mè ogwu òtatat me ugwem, mè ikitet ukpook Awaji, mè isan̄a lek kan̄ me ijo inu. 
Ìkpọkpọ ikeke inye, ìkarọ inu geege ìlọ, ubọk geelek orọbe inyi emi ǹsulu ọmọ 
osusut me ikarọge inu geege ìlọ.” 
4Setan ofọfọọk Okumugwem ibe, “Ekisa akpa inwene akpa! Ene môsa otutuuk 
inu îkaan̄be inwene ebek ugwem kan̄. 
5Nyana-nu ubọk kwun̄ chak me lek ukwuuk kan̄ mè anam akpalek kan̄, mè kpọ-
nu, mè ìre ìkpogbo owu me isi kwun̄ gaalek.” 
6Okumugwem onenibe Setan, “Kpọ Jobu ire ogwa me ubọk kwun̄! Ire, kachak 
ubọk me lek ugwem kan̄.” 
7Setan onanan̄a isibi me isi Okumugwem, mè isa ijo okporotu ukan̄ igwook ichit 
Jobu otutuuk lek, ibene me akajit ukot isi ire eden̄ ibot. 
8Jobu osisiki ikweek irek me emen ntọn̄, mè imọnọ okpọkọ ugọn̄ isa ikikwa lek. 

9Ogwu nwa onenitumu inyi ọmọ ibe, “Owu òwa si me lek irere ata ene kwun̄ ya? 
Gbo Awaji, mè kwu!” 
10Jobu otutumu inyi ogwu nwa ibe, “Ikọ kwun̄ ìkup ebot ebot kubọk ikọ burubut 
ebibaan̄ ekitumu. Ìre ata inu gaalek ke ebekibọkọ me ubọk Awaji, ìre 
kpebekibọkọ ijo inu ni?” Me emen otutuuk inu chi geelek, Jobu ìkarọ ijo inu me 
otu usem. 

Ebi unene ita kè Jobu 

11Ebi unene ita kè Jobu, Elifaji ogwu Teman, mè Bilidadi ogwu Suwa, melek 
Sofari ogwu Nayama eneninọ otutuuk ufialek òtetet ogwu unene kiban̄. Ema 
egbagbaan̄ ichieek ibe ke ema mêsi ifieek ejit melek ogwu unene kiban̄, mè ikat 
ọmọ ejit, mè ininan̄a me ama kiban̄ ge ge isibi inu. 
12Mgbọ ema ekupbe me ujọn̄ọ ere imun̄ Jobu, kpekọt iriọọn̄ ọmọ isi. Ema etataan̄ 
ukpo ito ito, mè igwak ofọnti inyọn̄ ema etapbe, mè ikpulu ntọn̄ itọp ifo inyọn̄ 
igwook me ibot kiban̄. 
13Ema enenigọọk ọmọ ikweek irek me ijọn̄ egwe jaaba mè eririeen̄ jaaba. Ene 
geege ìkasan̄a amọn ìtumu ikọ geege ìnyi ọmọ, mije, ema mîmun̄ ibe ke ujaralek 
kan̄ îmin enenen. 

Jobu 3 

Jobu îtumu ikọ 

1Mgbọ usen cha orakabe, Jobu onenichili otu itumu ikọ, mè ifieek otu inyi usen 
emanbe ọmọ. 
2Jobu obebe: 

3“Kè usen emanbe emi ijijaka ichep, mè eririeen̄ ya etumube ibe ke nga n̄a înin̄ 
owot gwun̄ enerieen̄! 
4Kè usen ya ikana udun; kè Awaji ikakup me inyọn̄ ìkeek inu ofolek kan̄, kè utoon̄ 
egwe ikatoon̄ me usen ya. 
5Kè udun mè ufieejit mkpa ibọkọ usen ya ikaan̄; kè oduku inyọn̄ ikana ichit ọmọ 
bùk; kè ndudun ere itap ukpook igak emen usen ya. 
6Kè ekpuk udun itet eririeen̄ ya ibọkọ me unye; kè usen ya ikakup me otu ifuk 
usen acha ya, kè ọmọ ikanin̄ me otu ifuk usen me onyan̄. 
7Kè ene ekanin̄ owot me eririeen̄ ya; kè ekanọ ukpo unwọọn̄ geege me emen kan̄. 

8Kè ebi ìrọriọọn̄ ubọk ekifieek otu inyi usen, ebi ìkigwen mgbugbo anam ejit 
okwaan̄ ijibi ibene, efieek otu enyi usen ya! 
9Kè ebi kè ntoronyan̄ agan̄ egwe eririeen̄ usen ya edun; kè eririeen̄ ya ikup 
ikikpọ utoon̄ egwe, ire, ikamun̄; kè usen ya ikamun̄ adasi utoon̄ egwe, 
10mije, ìkachit otu akpa gwun̄ ìkwek emi, inyi chieen̄ n̄a ikamun̄ ufieejit. 

11“Ìre keke orọ ǹkakwu me emen owot nga n̄a, inyi eman emi nkwukwu mọnọ? 

12Keke orọ akpatukot ibọkọ emi itoon̄ me inyọn̄ kan̄, mè ebe ikup eyi esabe 
ikpukpo emi? 
13Mije, ike mgbọ keyi, kè ǹkwu nraka, mè ǹkup me utelelek, kè ǹlaak, mè ǹkup 
me isiki-efuuk, 
14melek ebi ubọọn̄ mè ebi nteme linyọn̄, ebi ìnanama ilile inu inyi lek kiban̄, echi 
òkakana ǹrioon̄ mgbọ keyi, 
15melek ebi ibot mkpulu ebi ìkakaan̄ alata araran̄, ebi ìtataak alata okuket ijot 
uwu kiban̄ gbak. 
16Sà ìre keke orọ ǹkakup kubọk owot òsibi ene me nlelet eyi kpemun̄, kubọk 
nsek nsabọn ekamun̄ge utoon̄ egwe? 
17Me ere ya, ebi ikpak kpekinyi ufialek, ere ya ke ebi efuuk otabe me owot ekisiki 
efuuk. 
18Ere ya ke ebi mkpọn ekikaan̄ utelelek; kpeyaka ikinọ ida ukpo ebi ìkitutuku 
ema. 
19Me ere ya, ogwu ijija mè ogwu ilile ìre ìkike, ogwu usun̄ înwọnọ me ubọk nte 
uwu kan̄. 
20“Keke orọ esabe utoon̄ inyi ebi ukwook, mè isa ugwem inyi ebi ìkup me 
ujaralek, 
21ebi ìkikpọ chieen̄ ibe mkpa iniben ema, ire, ìkanu, ebi ìkiweek mkpa kubọk 
eweek inu ubọọn̄ òlelet, 
22ebi ìkinwọọn̄ unwọọn̄, mè ikibele ejit mgbọ ema isinin̄ udọn̄-ufuun̄? 

23Keke orọ esabe utoon̄ inyi ogwu ikariọọn̄ge agan̄ îkije inin̄, ogwu Awaji 
owakbe ogọ ikwek? 
24Mije, itoto mfi, ọmọ ore inorie nkirie; ike mun̄ okigbuk, ikeya ke nkigwuku mfi. 

25Inu ntetbe ukpook me lek, îre emi lek, inu mfieekbe owot me lek, îrọ emi. 

26Ǹkakup me esuuk, ǹkamun̄ utelelek, ǹkakaan̄ isiki-efuuk, ire, ufialek ìkpọkpọ 
ikinu.” 

Jobu 4 

Elifaji îtumu ikọ inyi Jobu 

1Elifaji ogwu Teman onenibọkọ otu ibe: 

2“Ìkpọkpọ iyọt ikọkọt itumu ikọ melek kwun̄, eyi owu okakaan̄ge efuuk geege 
me emen, mè iyaka iyọt si ikpọkpọ iriaan̄ ere. 
3Kpọ, owu ojeen̄ owuwa ene inu, owu orọ owuwa ubọk òwọwọ inye. 

4Ikọ kwun̄ îbene ebi ìberọrọn̄ igwuun̄; owu orọ owuwa akpatukot òmemem 
inye. 
5Ire, mgbọ keyi îrebe owu lek, owu òkayaka ìkat ejit; îtoon̄ owu gbài, lek kwun̄ 
osisisik. 
6Ìre ìkare ukpook Awaji okitet ya ore utoon̄-ejit kwun̄? Ìre ìkare ugwem ǹkalọ 
kwun̄ ya ore ikpọchieen̄ kwun̄? 
7“Riọọn̄ ubọk keek-nu, ìre ekene ogwu ikariọọn̄ge ijo inu ochep? Ìre îkaan̄ ere 
ejijakabe ogwu ata ene? 
8Ubọk emi mmun̄be, ebi ìkibak ijọn̄ itap ijo inu, ekirọkọ ijo inu, ubọk yaage si, 
ebi ìkiwop ufialek, ekirọkọ si ufialek. 
9Awaji isifuuk efuuk igwook ema me lek, ema mîra ijijaka, efet ònan̄a me inwọm 
kan̄ okichep ema isan̄a dìp dìp. 
10Ebi kè egbe àtat mêkọt ikigbin mè ikigọt, ire, ejeek bọn egbe àtat cha îfaan̄ 
isan̄a. 
11Ire egbe àtat ìkamun̄ anam ìchim, ìbokwukwu, bọn uman egbe àtat mîra iyiyala 
isan̄a. 
12“Îkaan̄ etip ònunu inyi emi me nlelet, utọn̄ n̄a onwenween̄ lek ikpebe. 

13Mun̄umun̄ ilaak mmun̄be fukufukufuku me eririeen̄, mgbọ uga ilaak okikeme 
ene, 
14îtet emi ukpook, mè iran emi lek, mè isisik otutuuk ukwuuk n̄a iso. 

15Ekwukwu ge oraka emi me isi fîọọn̄, inwọọn̄ lek n̄a onanan̄a ikeke. 

16Ọmọ oyayaka ikeke, ire, ǹkarọriọọn̄ ubọk îkupbe. Ogugo inu ge okekeke me isi 
n̄a; ere okukup yarak, Nneninọ ida ge okitumu ibe: 

17‘Ìre ogwu ebilene môre ogwu ata irọrọ igak Awaji ni? Sà ìre ene môtana igak 
Ogwu Òrom ọmọ ni? 
18Ire Awaji ìkatoon̄ ebi ikwaan̄ kan̄ ejit me lek, mè ire ifieek ebi osat kan̄ ikọ ibe 
mîrọ ijo inu, 
19ìre ìbonikukup me lek ebi ìkiluk me uwu ntitaak, ebi ọdọ ugwem kiban̄ okupbe 
me achiaan̄, ebi ìkup mfufet ikọkọt ikpukpuku iriọk igak mwuwu? 
20Ekikpukpukpuku ema iriọk, ibene me ewelegwe ire ikakwun̄; ema mîra 
ichieen̄ ita ire mgbọ geelek, ene geege ìkakpọ chieen̄. 
21Isitaba olik uwu ọfọ kiban̄ ikpọk, ema mîra ikwaan̄, kpekaan̄ iriọọn̄-inu.’ 

Jobu 5 

1“Taan̄ ukpo kpọ-nu, ekene obobọkọ owu otu? Ekene me lek ebi mbuban ke owu 
obotet lek iriaak me lek? 
2Unaan̄-ejit okikpan̄ ogwu tuntun, chieen̄-ile okirọ ogwu mbubut ikwu. 

3Emi me lek n̄a mmun̄ ogwu mbubut okitibi ugwun̄-ijọn̄, ire, me ekakpọge 
chieen̄, mfefieek otu inyi ere îkiluk. 
4Unyan̄a môjọn̄ọ ere me lek bọn kan̄, ikọ ìkponwọn ema me oyerebet. 

5Ebi uraafiọọn̄ mêrie inu uko kan̄ isan̄a; ìrere emen ukpak ke inu cha okup, 
ebeteteen̄; ebi urak ebek mênwe chieen̄ inin̄ lek inu ubọọn̄ kan̄. 
6Mije, ukwook ìkakifuku ìsibi me emen achiaan̄, ufialek ìkakitibi ìsibi me ijọn̄. 

7Ire, ike ntat ukan̄ ìkakilọlọ ikpakpam ifo inyọn̄, ikeya si, eman ogwu ebilene inyi 
ufialek. 
8Ire more emi, kè mweek-nu Awaji; Awaji ke mato ikọ n̄a me isi. 

9Ọmọ okirọ ikpele uyeke uyeke inu echi kpêkọtbe iriọọn̄ irak, mè owuwa inu 
ukechieen̄ echi kpebekọt ifuk otu ifuk. 
10Ọmọ okiria ibot igwook me ijọn̄, mè ikigwook mun̄ me uko. 

11Ọmọ okibene ebi ijo irek ifo inyọn̄, mè òbene ebi ìkup me ufieejit òto me ere 
mêkaan̄be unyan̄a. 
12Ìkijijaka ekiket ebi ifiọk, inyi ubọk kiban̄ ikakọt ìrọ inu geege. 

13Ìkitet ebi ìriọọn̄ inu me ifiọk kiban̄, mè ikirọ inyi otitọt ebi ngan ikakaan̄ ibot. 

14Ema mêchichini udun me egwe ikarek, mè ikitutun iweek agan̄ me ejit ikarek 
kubọk ìre eririeen̄. 
15Awaji ìkinyan̄a ebi una ubọk isibi me otu oge akọn̄ òkup ema me otu, mè ubọk 
ebi unye. 
16Eya orọ, ebi ugbọọn̄ mîkaan̄ ikpọchieen̄, nlilọ oyerebet ìkayaka ìkaan̄ otu. 

17“Uga ubelejit okup inyi ogwu Awaji okan̄be inu inyi; eya orọ, kakpọ ikan̄-inu 
Ogwu Òkaan̄ Unye Geelek ìsiki chieen̄. 
18Mije, ọmọ okinyiaan̄ ene lek, ọmọ si okibọp, ọmọ okitap ene unan me lek, ubọk 
kan̄ si okigwa. 
19Mônyan̄a owu isibi me emen uyọrọlek gweregwen, me emen uyọrọlek jaaba, 
unan ìkpore owu lek. 
20Me emen akan̄, ìkpochieek ibe mkpa ikpan̄ owu, me emen akọn̄, ìkpochieek ibe 
oge akọn̄ inin̄ owu ebek. 
21Mênyan̄a owu me otu alọm ebi ìkitoon̄ ene ikọ, owu òkpotet ukpook mgbọ 
mfufiat isinu. 
22Owu môchak mfufiat mè akọn̄ me imọm, owu òkpotet ukpook me lek ijo anam 
oron linyọn̄ keyi. 
23Mije, owu melek ewuuk òkup me oron mêkaan̄ inyan̄a-ibot, ebi kè anam oron 
melek kwun̄ mêkup me esuuk. 
24Owu môriọọn̄ ibe ke uwu kwun̄ ìkup me utelelek; onu uwu kwun̄, otutuuk inu 
ìbososo ifuk, geege ìkpochep. 
25Owu môriọọn̄ ibe ke bọn kwun̄ mîwa, ke owot iman kwun̄ ìjojot ere kubọk 
mbubet òtibi me ijọn̄. 
26Owu môkan sabum ònin̄ udọn̄-ufuun̄, kubọk akpa ekifaan̄ mgbọ mgbọ kan̄ 
osobe. 
27“Kpọ, eji mîwọlọ otutuuk inu chi ikpọ, îre atikọ. Eya orọ, gban̄, mè bọkọ tap nyi 
lek kwun̄.” 

Jobu 6 

Jobu îbọkọ Elifaji otu 

1Jobu onenibọkọ otu ibe: 

2“Jei, mebe mîtọ ujaralek n̄a imun̄ ulobo, mè igwook ufialek n̄a geelek me inyọn̄ 
otitọ ikpọ ike îlobobe ire, 
3kpomolọlọ ilolobo igak achiaan̄ òkup me agba awaji. Eya orọ ikọ n̄a okupbe 
ǹraan̄ ǹraan̄. 
4Oraan̄ Ogwu Òkaan̄ Unye Geelek înin̄ emi lek, iwot otu oraan̄ cha înin̄ igak emen 
ekwukwu n̄a; uga ukpook Awaji îgban ikana emi, ikikpọ mgbọ ìbojibi inin̄ emi 
lek. 
5Ìre inyinya akpan oron îkisan̄a amọn mgbọ îmun̄be mbubet? Ìre eriembuuk 
îkitaan̄ ukpo mgbọ egwọbe mbubet inyi? 
6Ìre mêkọt irie inorie ìbe, ire kpetap uchi me lek? Ìre agan̄ okuket emen nkwa 
unọn ìkekitop ni? 

7Inorie kecha ìkakire emi otu, ìkidedek emi ejit. 

8“Jei, mebe mbọkọ inu nkido, mebe Awaji înyi emi inu nkikpọ chieen̄, 

9mebe môneme Awaji ikpukpukpuku emi, mè iwuwọk ubọk me lek n̄a, mè icho 
emi ifiin̄, 
10kè ejit n̄a si osiki, kè emi mbele ejit, ubọk geelek ufiak n̄a ìkakitata, ibe ke 
ǹkajijit ikọ Ogwu Mbuban. 
11“Mọmọ unye nkaan̄be isasa ikup ikikpọ, mọmọ inu mbabak me lek ikikat ejit 
ikup? 
12Ìre unye nkaan̄be ìre eyi ewuuk? Ìre anam akpalek n̄a ìre ekwe? 

13Kpasi unye ke nyaka ikaan̄ isasa inyan̄a lek na? Unyan̄a geelek îjọn̄ọ emi ere 
me lek. 
14“Îgbe ibe ebi unene ekaan̄ ata ejit me lek ogwu unene kiban̄ òkup me ukwook, 
ikerere ibe ke ene ya ìkayaka ìkaan̄ ukpook Ogwu Òkaan̄ Unye Geelek me emen 
kan̄. 
15Ire, ebi ngwan̄ n̄a emin ofiaan̄ me lek kubọk mun̄ emen nria, kubọk òkpuku 
mun̄ òbabaak ijot, 
16eyi mun̄ ewuuk òkitọtọk onwenebe isi ikup afuk afuk, eyi ibot awo òkitọtọk 
orọbe inyi ibaak ibene. 
17Ire, isire mgbọ ura, ìkayaka ìkigbuk, mgbọ uyok isinu, îra ichat ita kpai. 

18Ebi ije emen èwê isigwaka itele oniin̄ mije ebek mudim, mîra ichieen̄ ita me 
emen èwê, mè èkwaan̄ èta. 
19Ebi Teyima ìkije ije me emen èwê mîweek mun̄, ebi Sieba ìkije ije me emen èwê 
mîkpọ chieen̄ imumun̄ mun̄. 
20Ema mîre ere ya, kpemun̄ mun̄, ema efefieek ejit, mije, mîkpọ chieen̄ ibe ke 
mun̄ òwa. 
21Ikeya ke enyi ekup me lek n̄a, enyi imumun̄ inu òkup ukpook ukpook, owot 
ofefieek enyi. 
22Ìre îkaan̄ mgbọ mbe enyi eche inu ge enyi emi? Sà ìre îkaan̄ mgbọ mbe enyi esa 
inu ubọọn̄ kinyi erie udun̄ me ibot n̄a? 
23Ìre ntumu ibe enyi enyan̄a emi esibi me ubọk ogwu oriara? Sà ìre mbe enyi 
efaka emi esibi me ubọk ebi ìkitutuku emi? 
24“Ìjeen̄ emi ere nrọbe ifieek; ìtumu, ke mâriaan̄ ere ikigban̄. 

25Ata ikọ ìkijajat! Ire, ifan̄a kinyi ìsibi keke? 

26Ìre enyi ekiweek inenen̄e ikọ ntumube itat, mè imọnọ inu ogwu ikakaan̄ge 
ikpọchieen̄ otumube kubọk ìre efet ikike? 
27Chieen̄ mmun̄be enyi, enyi mêkọt iroon̄ nriroon̄ me ibot gwun̄ kpà-nte, mè 
itumu ewe inyam unene kinyi. 

28“Ire, mgbọ keyi, ìnye lek ìkpọ emi isi nu, ìre mâkan̄ ataak me isi kinyi ni? 

29Igele ubọk nu, ikafieek nlilọ oyerebet, ìkpọk ìkeek, mije, ata irọrọ n̄a ìkekeke 
inye. 
30Ìre îkaan̄ ijo ikọ ntumube? Ìre emi m̀kpakọt iriọọn̄ lek ata inu mè ijo inu ni? 

Jobu 7 

1“Ìre ìkare akọn̄ okup inyi ogwu ebilene me linyọn̄? Ìre usen ugwem kan̄ ìkafat 
ìkup ukwook ukwook kubọk echi ogwu ọkọ? 
2Ike ogwu usun̄ okikpọ ibe ikakwun̄ ire, mè ike ogwu ọkọ okikpọ chieen̄ ibọbọkọ 
mkpukpe kan̄, 
3ikeya ke edọmọ owuwa onyan̄ ikakaan̄ge oruru inyi emi, mè idọmọ si ufieejit 
inyi emi eririeen̄ geelek. 
4Nsiyaka lek imaan̄, nra ikikeek ibe, ‘Mgbọ owa ke mbanan̄a ikeke mọnọ?’ 
Eririeen̄ ìkidududulu, nra ikitama ikana mege ire obum egwe. 
5Mkput mè okpa ojot akpalek n̄a, akpa n̄a îbak isan̄a, mè ikirọn̄ọ mun̄. 

6“Usen ugwem n̄a îgwat igak alaga ichak-ekwut, mè ikiraka me kpunube 
ikpọchieen̄. 
7Jei Awaji, keek si ibe ke ugwem n̄a ìre gaalek efuuk ge; chieen̄ n̄a ìkpoyaka ikpọk 
irieen̄ me lek ata inu ofifi. 
8Chieen̄ geelek òkimun̄ emi mgbọ keyi ìkpoyaka imun̄ emi ofifi; owu môsa 
chieen̄ kwun̄ iweek emi, ire, m̀kpayaka ikup. 
9Ike oduku inyọn̄ okikpọk iyat, mè ichieen̄ ita, ikeya si, ogwu ònin̄ udọn̄-ufuun̄, 
ìkakiyaka ìka. 
10Ìkpoyaka igwu ikom ika inu uwu kan̄ ofifi, ere kan̄ ìkpoyaka iriọọn̄ ọmọ ofifi. 

11“Eya orọ, emi si, m̀kpachit otu, 

m̀batutumu ikọ ikpọ me lek ubọk îkifiak emi me ekwukwu n̄a, mè inina lek ikpọ 
me lek ubọk îkijat emi me ibot ejit n̄a. 
12Ìre emi ìre okwaan̄, sà ìre mgbugbo anam ejit okwaan̄ ni, eyi chieen̄ kwun̄ 
ìkanan̄a emi me lek? 
13Nsikeek ibe ke inyọn̄ mkpilaak n̄a môkat emi ejit, ke inyọn̄ ufo n̄a môrọ ufiak 
n̄a isuuk, 
14mgbọ ya ke okisa ijo ilaak initap emi ufieek-owot, mè isa ilaak ọkpọchieen̄ itap 
emi ukpook me lek. 
15Eya orọ, mma ibe enwan emi ekpan̄, mè ǹkwu, igak ukwuuk ukwuuk yi eyi 
nrebe. 
16Ugwem n̄a îrook emi, ǹkaweek iluluk ugwem ire mgbọ geelek. Juuk emi tele, 
ke usen ugwem n̄a ìre inu ikike. 

17“Ogwu ebilene ìchubọk ire keke, eyi owu omọnọbe ọmọ ilile ilile, ejit kwun̄ 
ìkakinanan̄a ọmọ me lek; 
18owu òkiwọlọ ọmọ ikpọ ewelegwe geelek, mè ikitọ ọmọ ikpọ nkikek mgbọ 
geelek? 
19Ìre owu òkpodada chieen̄ kwun̄ isan̄a emi me lek, mè ìnyi emi sọntitiik mgbọ 
ǹsa m̀memen ataak ni? 
20Ire nrọrọ ijo inu, ìre keke ke emi nrọ owu, jei Ogwu Òkiruk Chieen̄ Ikpọ 
Ebilene? Keke orọ osabe emi ito okukọọk inyi lek kwun̄? Ìre ǹkakana ukwook 
inyi owu ni? 
21Ìre keke orọ òkatele nrọ-nlọ n̄a, mè ìsan̄a ubọk me lek ijo inu n̄a? Sọntiik mgbọ, 
mânin̄ me achiaan̄; Owu môweek emi igak, ire, m̀kpayaka ikup.” 

Jobu 8 

Bilidadi îtumu ikọ inyi Jobu 

1 13 Bilidadi ogwu Suwa onenitap otu ibe: 

2“Mgbọ owa ke obotumu ikọ kechi ire? Ikọ otu kwun̄ ìbet lek unye efet egwijo. 

3Ìre Awaji îkinwunwunu unen oyerebet? Sà ìre Ogwu Òkaan̄ Unye Geelek 
îkinwunwunu inu ònenen ni? 
4Ire bọn kwun̄ irọ ọmọ ilọ, ikeya ke îyaka si ema itap me ubọk ijo inu kiban̄. 

5Ire, ire owu osa otutuuk ejit kwun̄ iweek Awaji, mè ibeek Ogwu Òkaan̄ Unye 
Geelek mbeek me ubọk, 
6ire owu otana, mè inen, ọmọ ìkpolọlọ itọtọbọ ijibi mgbọ yaage bak me lek kwun̄, 
mè irọ ibe inu ikpọk ije ijaan̄ me uwu kwun̄ me mkpukpe ata irọrọ kwun̄. 
7Me ibebene, irek kwun̄ ìre sọntiik, ire, me mgburudun̄, ìbomimin enenen. 

8Do ukot ebi ìraraka cha nu, mè week riọọn̄-nu inu ebi nte nte kiban̄ eweekbe 
isibi; 
9mije, eji ebi emanbe iyakwut gaalek, kperiọọn̄ inu geege, ògak ge, usen ugwem 
kiji me linyọn̄ ìbet lek ogugo. 
10Me atikọ, ema mêjeen̄ owu inu, mè ikpa inu inyi owu; ema mêchili ejit itumu 
ikọ inyi owu. 
11Ìre osùkut môkọt itibi ijọn̄ọ me ere kpunube nria? Sà ìre anyiaan̄ môjaan̄ lek 
me ere kpunube mun̄ ni? 
12Mgbọ îkupbe nsek nsek, kpefefieek-nu, ọmọ okidasi ichiaak sabum mbubet 
geelek. 
13Ikeya ke îbokup inyi ebi ìwuwuuk Awaji, ikpọchieen̄ ebi burubut ekaan̄be 
ìbochechep. 

14Inu ema esabe ikat ejit ìkup ǹnyieen̄ ǹnyieen̄, inu esabe itoon̄ ejit ìkup kubọk 
njin olọnjin. 
15Ema iyaka lek ibieen̄ me lek, ojene; itet ubọk inye me lek, ogbeme. 

16Ìbet lek njijọọn̄ uti ura okigwook me lek, eyi òtitibi agọọk isan ichit emen uko; 

17eyi òtatap ugwun̄-ijọn̄ kan̄ ililọkọ ikana èdọ ewuuk, mè ikaan̄ ebon kan̄ me 
emen ewuuk. 
18Isijibi ọmọ isan̄a me ere îkupbe, ere ya îra ijit ọmọ, mè ibe, ‘Ǹkararak ìmun̄ 
owu!’ 
19Otutuuk unwọọn̄ eyi uti keya ire eya, ebi kè ofifi uti mêneninan̄a me akpat ijọn̄ 
ya itibi isibi. 
20Kpọ, Awaji ìkakijit ogwu ǹkalọ, ìkakitatap si ubọk ìnyi ebi ikpak. 

21Môtap imọm ijot owu otu, mè itap ukpo unwọọn̄ ijot owu emen ebek. 

22Esip môchit ebi ochicha kwun̄ lek kubọk ofọnti, mêjijaka uwu ebi ikpak inọọn̄ 
ijọn̄.” 

Jobu 9 

Jobu îbọkọ Bilidadi otu 

1Jobu onenibọkọ otu ibe: 

2“Atikọ, nriọọn̄ ibe ìre ikeya. Ire, mọmọ ubọk ogwu ebilene môsabe ire ogwu ata 
irọrọ me isi Awaji? 
3Ogwu iweek iwuwut ifan̄a melek kan̄, ìkpokọt ifọọk geege me lek obop idodo. 

4Iriọọn̄-inu kan̄ midọk, unye kan̄ mimin. Ìre ekene otọ lek me lek kan̄, mè itele 
ibeben unan? 
5Ọmọ okijujuk ebi kè ogoon̄, me ogoon̄ geege ikariọọn̄ge, mè ikitọp ema ikana 
mgbọ ejit isinaan̄ ọmọ. 
6Ọmọ okisisik linyọn̄ ijuuk inan̄a me akpat kan̄, mè ikirọ atà cha òbebeme linyọn̄ 
ikiran. 
7Ọmọ okitọ ikọ inyi ura, îra ijit ibubum; ọmọ okikwek utoon̄ ebi kè ntoronyan̄, 
inyi ekatoon̄. 
8Îre ọmọ gaalek odut akpabin inyọn̄ inyana, mè ikije me inyọn̄ ekoon̄ me 
okwaan̄. 
9Îre ọmọ orom Otâ Ntoronyan̄ mè Ntoronyan̄ Ubọọn̄, mè Nga Ntoronyan̄ mè 
ọgbọn̄ ntoronyan̄ agan̄ osiki. 
10Ọmọ okirọ ikpele uyeke uyeke inu echi kpêkọtbe iriọọn̄ irak, mè owuwa inu 
ukechieen̄ echi kpebekọt ifuk otu ifuk. 
11Ire iniraka emi me agba lek, ǹkabamun̄, ire inije iraka inyi isi, ǹkabariọọn̄. 

12Ire ikaan̄ inu ìbojọk ibọkọ, ìre ekene obokọt ikwek? Sà ìre ekene obokọt ibe 
ọmọ, ‘Òkirọ keke?’ 
13Awaji isinaan̄ ejit, înaan̄ isan̄a; ikerere ebi ìtatap ubọk inyi Rayabu, mgbugbo 
anam ejit okwaan̄ ya, ìjajak imem me irak ukot kan̄. 
14“M̀bajeje ifọọk ọmọ otu? Sà ìre m̀bajeje ikọt igọọk ọmọ iwut ifan̄a ikọ? 

15Ubọk geelek ǹkarọ inu geege ìlọ, m̀kpakọt ifọọk ọmọ otu; inu òkup inyi emi ìre 
irariaak ọmọ, Ogwu Oyerebet n̄a, ibe irọ emi nsan. 
16Ìrere ǹgwegwen ọmọ, ichechieek emi, ǹkachieek ibe ke môgban̄ utọn̄ me ida 
n̄a. 
17Môsa egwijo ininyiaan̄ emi akpa, mè irọ unan n̄a iwa isọkọ lek, me nkarọge inu 
geege ìlọ. 
18Ìkpochechieek emi m̀fuuk efuuk, ire, ìbotatap ufialek igak emi lek. 

19Ire me lek unye, ọmọ ore ogwu unye; ire ibe ìre oyerebet, ekene obogwen emi 
melek kan̄ isibi oyerebet me ibot? 
20Ubọk geelek nrebe ogwu ata irọrọ, otu n̄a obotip emi oyerebet; ubọk geelek 
ikakaan̄ge inu nlọbe, Awaji môjeen̄ ibe ke emi nrọ ilọ. 
21Ǹkarọ inu geege ìlọ, ǹkayaka ìsa ugwem n̄a ìgwen inu geege; ugwem îjọ emi 
ejit iluluk. 
22Otutuuk ìre inu yaage; eya orọ ntumube ibe, ‘Awaji ìkikpakpan̄ ogwu ǹkalọ, mè 
òkpan̄ si ogwu ikpak.’ 
23Osusut isisa mkpa ugeen̄ mgbọ inu, Awaji ìkichachak ufialek òtet ebi kpelọ 
ikan. 
24Isisa linyọn̄ itap me ubọk ebi ikpak, Awaji îra ichit ebi oyerebet chieen̄. Ire 
ìkare ọmọ okirọ, ìre ekene okirọ ni? 
25“Usen ugwem n̄a îlibi igwat ukot igak ogwu ekot, ìkiwuwulu iraka, kpunu 
unwọọn̄ me emen kiban̄. 
26Ema ekiraka yêen̄ kubọk uji osùkut, kubọk igo owulu isiki fiàm iniben anam. 

27Ire mbe ke mâwuuk nana-lek n̄a, mè irọ inyi isi n̄a itọn̄ọ, mè ibele ejit, 

28ǹkifefieek si owot me lek ufialek n̄a; mije, nriọọn̄ ibe ke owu òkpomọnọ emi 
kubọk ogwu ǹkalọ. 
29Ire ire oyerebet îtip emi, keke orọ mâkitutuku lek n̄a ichep? 

30Ikerere ǹsasa mun̄ òtotoon̄ isi igwọk lek n̄a itana, mè isa ìsabi igwọk ubọk n̄a 
itoon̄, 
31owu òbotọtọp emi itap me ifin, ire lek, ofọnti n̄a môgọọkbe ilibi emi lek. 

32“Mije, ọmọ ìkare ebilene kubọk emi nrebe, eyi mâkọtbe ikifọọk ọmọ ikọ, eyi eji 
mêkọtbe igbaan̄ ikeke me oyerebet. 

33Mebe îkaan̄ ogwu nteek òkup me etete kiji, ogwu mokaan̄ unye me lek kiji, 

34ogwu monida m̀gbele Awaji isan̄a emi me lek, inyi uga ukpook kan̄ ikayaka 
ìfieek emi owot, 
35kè ntumu ikọ me nkafieekge owot me lek kan̄. Ire, emi nriọọn̄ me lek n̄a ibe ke 
ìkare ikeya ke îkup. 

Jobu 10 

1“Ugwem n̄a îrook emi; eya orọ, m̀kpakọt itele ininina lek n̄a; mâtumu ikọ ikpọ 
me lek ubọk ejit ofieekbe emi ire. 
2Mâtumu inyi Awaji ibe: ‘Katip emi oyerebet, ire, kpa ibot ikọ kwun̄ melek n̄a nyi 
emi-nu. 
3Ìre înwọn ibe owu òtutuku emi ni? Ìre îgbe ibe owu òjit ubọk ikwaan̄ kwun̄ 
òtele, mè òkobele ejit me lek ijọ otitọt ebi ikpak ni? 
4Ìre chieen̄ ebi anam akpalek ikike ke owu okaan̄? Sà ìre owu òkimọọn̄ inu kubọk 
ebilene ekimọọn̄? 
5Ìre usen ugwem kwun̄ ìgbidim kubọk echi ebilene, sà ìre acha ugwem kwun̄ ìse 
kubọk echi ogwu ebilene, 
6eyi owu okiruk chieen̄ iweek nrọ-nlọ n̄a, mè ikiwọlọ ijo n̄a, 

7àya, owu oriọọn̄ isan̄a ibe ǹkarọ ijo inu geege, ke kpunu si ogwu òbokọt inyan̄a 
emi isibi me ubọk kwun̄? 
8“ ‘Îre ubọk kwun̄ olilọkọ emi, mè irom emi. Ìre owu môyaka inijijaka emi isan̄a 
ni? 
9Kawuuk ibe ke òsa arika ibot emi. Ìre owu môkọk emi ikana achiaan̄ mgbọ keyi 
ni? 
10Ìre owu òkatọkọ emi ìtap me owot nga n̄a kubọk etọkọ mun̄ ebe, mè ìrọ inyi 
ǹkam kubọk mun̄ ebe akakam okikam, 
11mè ìsa akpa mè ufuk ìkana ìchit emi, mè ìgbaan̄ ukwuuk mè nlik ìsa ìlọk emi 
ni? 
12Owu onyi emi ugwem, mè ikaan̄ ata ejit me lek n̄a, mè isa ata ubọk kwun̄ ibem 
ebek ugwem n̄a. 
13“ ‘Ire, owu olelet inu chi me ejit kwun̄; nriọọn̄ ibe inu yi ìkukup owu me ekiket. 

14Ire marọ ijo inu, kè owu òkokpọ emi; owu kpomochieek ibe emi nkabọkọ 
osusut ijo inu n̄a. 
15Ire nrọ inu ilọ, njijin lek n̄a òwa! Ikerere ǹrọrọ ata irọrọ, kpamakọt ibene isi, 
mije, esip ìjojot emi isi, ukwook ìmemeen̄ emi kubọk mun̄ ile. 
16Ire mbene oguga ikigugo lek, owu òbochichim emi kubọk egbe àtat, mè isak 
emi unan isa ijeen̄ uyeke uyeke unye kwun̄. 

17Owu òkpọkpọ ikisa ebi ata-ikọ kwun̄ inu me lek n̄a, mè ikitap inu isọkọ me lek 
unaan̄-ejit kwun̄ me lek n̄a; owu òkiria ufialek me ukpa me ukpa ijet emi, kubọk 
aya isi ebi akọn̄ ekinu ininwene ebi oka. 
18“ ‘Keke orọ osan̄abe emi me akpa gwun̄ isibi inyọn̄? Mebe nkwu sabum chieen̄ 
ene ònomun̄ emi, kè ònwọn. 
19Meben emi me akpa gwun̄ isi itap me udọn̄-ufuun̄, manikup kubọk ogwu 
ìkasisibi inyọn̄. 
20Sọn̄ usen inen mè inen eyi ugwem n̄a îtata isan̄a ma! Da isi san̄a emi me lek, 
inyi isi n̄a itọn̄ọ-nu sọntiik, 
21sabum mbasi ere kpekisi mè iyaka ika, òrere ama ugwuuk mè ufieejit mkpa, 

22ama òdudun kubọk udun me lek kan̄, ama ufieejit mkpa, ere inu geege 
ikakupge me onineen̄, ere utoon̄ orebe udun.’ ” 

Jobu 11 

Sofari îtap otu 

1Sofari ogwu Nayama onenitap otu ibe: 

2“Ìre kpebebọkọ otu owuwa ikọ kechi ni? Ìre itutumu ogbogbo ikọ îkirọ ibe 
oyerebet inwọn ene ni? 
3Jobu, ìre wọlọwọlọ ikọ kwun̄ môrọ ibe ene ikasan̄a amọn ni? Ìre kpebekan̄ inu 
inyi owu me lek ochak chi okirọ ene? 
4Owu otumu inyi Awaji ibe, ‘Inu nchieekbe me lek ìtatat, emi si ǹkarọ inu geege 
ìlọ me isi kwun̄.’ 
5Kè ònwọn ibe Awaji itumu ikọ, mè isa otu kan̄ itumu ikọ ikeme owu, 

6mè ijeen̄ owu nlelet inu òkup me emen iriọọn̄-inu, mije, iriọọn̄-inu ìkup agan̄ 
iba. Riọọn̄ ibe ke osusut Awaji onyibe owu îsiki igak ijo inu kwun̄. 
7“Ìre owu môkọt iweek udọk udọk inu Awaji iriọọn̄? Sà ìre môkọt iriọọn̄ otutuuk 
inu geelek òfo me lek Ogwu Òkaan̄ Unye Geelek? 
8Inu cha îbene igak akpabin inyọn̄, keke ke owu obokọt irọ? Ema mîdọk igak ama 
ekwukwu, keke ke owu obokọt iriọọn̄? 
9Ujọn̄ọ kiban̄ îjọn̄ọ igak linyọn̄, uwele kiban̄ îwele igak okwaan̄. 

10“Ire Awaji ije iraka, mè itet owu igon ikam me mkpọn, mè ititiin̄ uwu oyerebet, 
ekene obokọt igban ọmọ? 
11Me atikọ, ọmọ îriọọn̄ lek ebi ofiaan̄; mè ikimọọn̄ si ijo inu, ìre ìkpokaan̄ ekiket 
ofolek ni? 
12Ike inyinya akpan eyi oron ìkpokọt iman gwun̄ ebilene, ikeya si, ogwu mbubut 
ìkpokọt ikana ogwu òriọọn̄ inu. 

13“Ire owu osa me otutuuk ejit kwun̄ igọọk ọmọ, mè ibene ubọk ikiriaak uriaak 
inyi ọmọ, 
14ire owu osan̄a ubọk me emen ijo inu, mè òkachieek ibe ijo inu ikup me uwu 
kwun̄, 
15mgbọ ya, owu môbene isi, esip ìkpotet owu, owu môkeke inye, ukpook ìkpotet 
owu. 
16Owu môwuuk ufialek kwun̄, owu môkikekeek ema kubọk ìre mun̄ òlilibi iraka. 

17Usen ugwem mônenikitoon̄ igak utoon̄ ikarek, udun mônenikana ikikup kubọk 
otu ewelegwe. 
18Owu môkaan̄ utoon̄-ejit, mije, ikpọchieen̄ ọmọ òwa, owu môkpọ ere ikana, mè 
isiki ilaak me utelelek. 
19Owu môlaak, ene geege ìkporọ owu òfieek owot, owuwa ene mêsa ata otu 
iniweek nnwọn me ubọk kwun̄. 
20Ebi ikpak kpebekọt imọọn̄ inu òborọ ema, kpebemun̄ agan̄ ebelibi itap ibot 
inwọnọ, otutuuk inu òbokup inyi ema ìre mkpa gaalek.” 

Jobu 12 

Jobu îbọkọ Sofari otu 

1Jobu onenifọọk otu ibe: 

2“Atikọ, enyi ìre ife ìsibi isi, enyi isikwaan̄, iriọọn̄-inu môkwukwu. 

3Emi si nriọọn̄ inu kubọk enyi eriọọn̄be, ǹkasiki ìgak enyi. Ìre ekene ikariọọn̄ge 
otutuuk inu chi geelek? 
4Emi, ene òkigwen Awaji, mè Awaji ochieek, nkana ogwu ebi une n̄a ekichak 
ochak, emi ogwu ònenen, mè ire ogwu ǹkalọ, nkana inu ochak ikike. 
5Ebi inyọn̄ onwọnbe ekikpọ ufialek chieen̄ isiki; ufialek ìkinu inyi ebi ìwuwuuk 
lek ikup me ufialek. 
6Uwu ebi inọ afa ìkup me esuuk; ebi ìkirọ Awaji inaan̄ ejit ekup me utelelek, eyi 
Awaji okisa me ubọk kan̄ ijet ema. 
7“Do-nu ebi kè anam, ke mêjeen̄ owu; si lek ebi kè unọn òwulu me inyọn̄, ke 
mêkpa inyi owu; 
8tumu nyi linyọn̄, ke môjeen̄ owu, ebi kè irin̄ òkup me okwaan̄ mêkpa inyi owu. 

9Eyi owa me lek otutuuk inu chi ikariọọn̄ge ibe ke inu yi ìnan̄a me ubọk 
Okumugwem? 
10Ugwem otutuuk inu geelek òkifuuk efuuk ìkup ọmọ me ubọk, mè efuuk ugwem 
ebilene geelek. 
11Ike alọm okigban̄ utop eyi inorie, ikeya si ke utọn̄ okigobo ikọ. 

12Iriọọn̄-inu ìkikup me etete ebi ìkakan, ebi ìluluk ugwem ijọn̄ọ ekikaan̄ ngobo-
ntet. 
13“Awaji okaan̄ iriọọn̄-inu mè unye, nteme mè ngobo-ntet ìre echi kan̄. 

14Inu îgbugbọbe igwook, kpebekọt ikpọk inama; ogwu îtapbe mkpọn, kpebekọt 
isan̄a isibi. 
15Ọmọ isitet ibot ikaan̄, ere îra ichat isan̄a; isida ibot igwook, ijọn̄ îra ijijaka. 

16Ọmọ okaan̄ unye mè ntim-mkpan̄, ogwu efiaan̄be mè ogwu òfafiaan̄ ekup me 
irak ubọk kan̄. 
17Ọmọ okibọkọ iriọọn̄-inu isan̄a me ibot ebi nteme, mè ikirọ ebi ibot oyerebet 
ekana mbubut. 
18Ọmọ okitọn̄ọ fanti mkpulu isan̄a ebi ubọọn̄ me ebon, mè ikitobo ema ekwut 
ebi usun̄ me ebon. 
19Ọmọ okibọkọ unye isan̄a me ubọk ebi ngwugwa, mè ikisan̄a ebi ìkibia me irek 
ilile ito me ijọn̄. 
20Ọmọ okitap ebi nteme etoon̄be ejit me lek mbuuk, mè ikibọkọ iriọọn̄-inu isan̄a 
me ibot ebi ugane. 
21Ọmọ okisa esip itet ebi ilile, mè ikibọkọ unye isan̄a me ubọk ebi unye. 

22Ọmọ okichili udọk udọk inu me emen udun ibook, mè ikitap utoon̄ me emen 
ufieejit mkpa. 
23Ọmọ okibene ido ifo inyọn̄, ọmọ si okijijaka ido; ọmọ okirọ inyi ido imin, ọmọ 
si okiyiyala ido. 
24Ọmọ okibọkọ ifuk-ibot isan̄a me ibot ebi ibot me linyọn̄, mè ikirọ inyi ema 
ekenyinya ekana emen èwê ere kpunube oniin̄. 
25Ema ekekitutun iweek agan̄ me emen udun, kpunu utoon̄, mè ikigbugbe kubọk 
ebi miin̄ osabe. 

Jobu 13 

1“Kpọ, chieen̄ n̄a îra imun̄ otutuuk inu chi, utọn̄ n̄a si îra inọ, mè igobo itet. 
2Inu enyi eriọọn̄be, emi si nriọọn̄; ǹkasiki ìgak enyi. 

3Ire, emi m̀batumu ikọ inyi Ogwu Òkaan̄ Unye Geelek, ǹkiweek itutumu ikọ ibot 
n̄a melek Awaji. 
4Ire, enyi ekikan̄ ataak isa ichit inu enyi ekariọọn̄ge, enyi otutuuk ene ìre ebi ofia 
kpekikọt igwa ene. 
5Mebe enyi mîriaan̄ ere, kpesan̄a amọn geege, eya monijeen̄ ibe ke enyi mîkaan̄ 
iriọọn̄-inu. 
6Ìgban̄-nu ibot ibot ikọ n̄a, mè ìnọ ibot ikọ nto-lek nkitumu. 

7Ìre ikpak ikpak ikọ ke enyi ebetumu me otuchieen̄ Awaji, mè itumu ikọ ofiaan̄ 
ofiaan̄ me ibot kan̄ ni? 
8Ìre enyi ebetumu ikọ ulibi-chieen̄ me ibot kan̄ ni? Ìre enyi ebebọkọ ikọ ibot kan̄ 
itumu? 
9Ire ọmọ iwọlọ enyi ikpọ, ìre eya môsa nnwọn ijet enyi? Ìre enyi mêkọt ifiaan̄ 
ọmọ kubọk ekifiaan̄ ebilene? 
10Ire enyi ilibi ene chieen̄ me nlelet, ọmọ ìkpolọlọ ikakan̄ inu inyi enyi. 

11Ìre umin ubọọn̄ kan̄ ìkpotet enyi ukpook? Sà ìre mbiribọ kan̄ ìkpogwook enyi 
me lek? 
12Ìkpọ, ikọ iriọọn̄-inu kinyi cha ìre urọk ebegegen̄ ifiin̄ kubọk ntọn̄, ikọ enyi ekisa 
ikput lek cha ìre agbọ arika òkikpukpukpuku. 
13“Ìchit otu kinyi-nu, inyi ǹtumu ikọ; ikaan̄ inu òborọ emi, irọ. 

14Keke orọ ni? Mâtap olik me ebek, mè isa ubọk n̄a ikpan̄ lek n̄a. 

15Ọmọ môkọt ikpan̄ emi, ǹkayaka ìkaan̄ ikpọchieen̄ geege, ubọk geelek si, 
m̀batutumu ikọ ibot n̄a me isi kan̄. 
16Eyiyi si môrọ inyi ǹkaan̄ unyan̄a, mije, ogwu ijo ebilene ìkponu me isi kan̄. 

17Ìriọọn̄ ubọk ìgban̄ ikọ n̄a, ìsa utọn̄ kinyi ìkpebe inu nkitumu. 

18Kpọ, nra ineen̄ ikọ n̄a isun̄ isan̄a, nriọọn̄ ibe ke mêmun̄ ibe ke kpunu inu nlọbe. 

19Ìre ekene obonigwen ikọ itoon̄ emi me ibot? Ire ikọ ifieek emi, mâchit otu, mè 
ikwu. 
20“Jei Awaji, rọ inu iba kechi nyi emi, inyi ǹkọt ǹsan̄a lek n̄a ǹsibi me isi kwun̄: 

21San̄a ubọk osusut kwun̄ jọn̄ọ ere me lek n̄a, mè kayaka ìsa ukpook kwun̄ ìtap 
emi ufieek-owot. 
22Osirọ, gwen emi, ke mâchieek, mè ìyaka ire, tele emi ǹtumu ikọ, mè owu òfọọk. 

23Nrọ-nlọ n̄a mè ijo inu n̄a ìwawa ikup? Rọ mè ǹriọọn̄ ere njebe ilọ, mè ijo inu 
nrọbe. 
24Keke orọ okilet isi kwun̄ me lek n̄a, mè imọnọ emi kubọk ogwu ochicha kwun̄? 

25Ìre emi, nchat inwan̄ efet okiwut ije, ke okitap ukpook me lek? Ìre emi, mfufe 
akpa ikike, ke okililaba? 
26Mije, owu oge inu òjajat ikeme emi, mè irọ ijo inu mgbọ nsabọn irieen̄ n̄a itoon̄ 
emi me ibot. 
27Owu osa mkpọn ibọp ukot n̄a iba igọm, mè ikiruk chieen̄ ikpọ otutuuk ukot ije 
n̄a, mè itap emi iman̄ me akajit ukot, inyi òkosa òriọọn̄ akpat ukot n̄a. 
28Eya orọ nkitak ita kubọk inu òjọjọ, kubọk ofọnti nkarankat otakabe igwak. 

Jobu 14 

1“Ene, îre enenwaan̄ oman; usen ugwem kan̄ ìre gaalek mgbidim, ufialek ufialek 
ojot. 
2Ìkitibi isibi kubọk ajakajak, mè ògen̄ òsan̄a; ìkigwat lek iraka kubọk ogugo, 
ìkakifuk. 
3Ìre emi ogwu òkup ikeyi ke okigwuun̄ chieen̄ ikikpọ? Ìre owu òborọ emi ǹgọọk 
owu ǹnin̄ oyerebet ni? 
4Ìre ekene obokọt isan̄a inu kpunube mbuban me lek isibi me lek inu òkaan̄ 
mbuban me lek? Kpunu ogwu òbokọt! 
5Eyi owu odọmọbe usen ugwem ene isun̄ isan̄a, mè idọmọ otu ifuk onyan̄ kan̄ 
ifieek, mè itap okike mgbọ inyi ugwem kan̄, ìkpokọt isaba iraka. 
6Eya orọ, da chieen̄ san̄a me lek kan̄, inyi ikaan̄ utelelek, mè irọ ikwaan̄ kan̄ me 
usen me usen isan̄a kubọk ogwu ọkọ. 
7“Eyi kè uti înwọn, uti îkaan̄ ikpọ chieen̄; ire ifieek ito, môkpọk isek, ayaya agọọk 
kan̄ cha ìkpolọlọ ititibi. 
8Ire ugwun̄-ijọn̄ kan̄ ikan me emen ijọn̄, mè ebon kan̄ ikwu me emen achiaan̄, 

9isinọnọ olu mun̄, îra itibi oduuk, mè igwook agọọk kubọk ke ewowop. 

10Ire, ogwu ebilene isikwu, unye kan̄ îta, isifuuk òta efuuk kan̄, ìyaka ikup me ere 
owa ni? 
11Ike mun̄ okichiaak ita me nria, mè okolo òchat òsan̄a, mè ojijaka, 

12ikeya ke ene okilaak, ìkayaka ìkinan̄a ìkeke okup; mege isinyọn̄ oraka òsan̄a, 
ene ìkpobolo chieen̄ me ilaak, kpebekọkọt si itimi ọmọ me ilaak kan̄. 
13“Jei, kè ònwọn ire owu molet emi me ama ekwukwu, mè ilet emi mege unaan̄-
ejit kwun̄ môrakabe! Kè ònwọn ire owu mosun̄ okike mgbọ mâkupbe me ere ya 
ire, mè iyaka inikeek emi mgbọ mgbọ ya isiso! 
14Ire ene ikwu, ìre môyaka ikpọk igat ugwem ni? Mâkup otutuuk usen ikwaan̄ 
n̄a mege ogwu òbonibọkọ irek n̄a mônube, inyi ǹkaan̄ utelelek. 
15Owu môgwen emi, mâchechieek owu; inu ubọk kwun̄ orombe mônenilọk owu. 

16Mije, owu môfuk ukot ije njibibe, òkpoyaka ikiruk chieen̄ ikpọ ijo inu n̄a. 

17Owu môtap nrọ-nlọ n̄a me emen akpa itobo otu ichit, mè ichiọọk ijo inu n̄a 
ininimi. 
18“Ire, ike ogoon̄ okigbugbọ, mè ikpukpuku igwook, mè ike ewuuk okifan̄a inan̄a 
me akpat, 
19ike mun̄ okigwọk ewuuk isip, mè ike agbugbuk okigwọk achiaan̄ ijọn̄ isan̄a, 
ikeya ke owu okijijaka ikpọchieen̄ ogwu ebilene igwook. 
20Òkisa unye kwun̄ isulu ọmọ ito ire mgbọ geelek, ọmọ îra ikwu ifo; owu òkisa 
mkpa inwene isi kan̄, mè iria ọmọ isibi me linyọn̄. 
21Ire bọn ebirieen̄ kan̄ ibọkọ umin, ọmọ ìkariọọn̄; ire ema iben esip, ọmọ ìkamun̄. 

22Ufiak eyi akpalek kan̄ gaalek ke îkinọ me lek, mè ikifieek ejit inyi lek kan̄ 
gaalek.” 

Jobu 15 

Elifaji îtumu ikọ òso mgbọ iba inyi Jobu 

1Elifaji ogwu Teman onenibọkọ otu ibe: 

2Ìre ogwu òriọọn̄ inu môsa ukpọk ukpọk ifuk-ibot ifọọk ikọ? Ìre môtap uyok efet 
agan̄ mbum-ura ijot owot ikinya igwook? 
3Ìre ìbosa ikọ ikakaan̄ge ibot iwut ifan̄a, sà ìre ìbosa usem kpunube oruru me lek 
irọ ni? 
4Iin̄, me atikọ, owu òkayaka ìkaan̄ ukpook Awaji, òkiweek ibe irariaak Awaji 
ichep. 
5Ijo inu kwun̄ okijeen̄ otu kwun̄ inu ìbotumu; òkilaka alọm kubọk ebi ifiọk. 

6Otu kwun̄ gaalek otip owu ikọ, ìkare emi; ukpọk otu kwun̄ gaalek okeke ata-ikọ 
ikeme owu. 
7“Ìre owu ore adasi ene emanbe? Sà ìre osibi inyọn̄ sabum ebi kè ogoon̄ ni? 

8Ìre owu òkekinọ oru Awaji? Ìre owu gaalek okaan̄ iriọọn̄-inu ni? 

9Keke ke owu oriọọn̄ eyi eji kperiọọn̄? Kpasi ngobo-ntet ke okaan̄ eyi eji 
kpekaan̄? 
10Ogwu isọọn̄ ibot mè ogwu òkakan, mè ikan enenen igak nte kwun̄, òwa me 
etete kiji. 
11Ìre ukarajit cha Awaji okinyi owu, mè ikọ echi ekisiki lek itumu melek kwun̄, 
ìkaso owu? 
12Keke okiwuwọlọ owu ejit, mè irọ chieen̄ kwun̄ ikinin̄ irio, 

13inyi owu ògwuku unaan̄-ejit kwun̄ òbook me lek Awaji, mè ojelek ikọ kechi 
ikinan̄a owu me otu isibi? 
14“Keke ke ene ore, eyi môkọtbe itana me isi Awaji? Ene enenwaan̄ omanbe, 
ìborọrọ ire ogwu ata irọrọ? 
15Kpọ, Awaji ìkatoon̄ ejit me lek ebi osat kan̄, akpabin inyọn̄ me lek kan̄, ìkatana 
me chieen̄ Awaji. 
16Ire ikeya, ìre ìbokukup me lek ogwu ebilene òfafiat mè ibubuku, ogwu òkirọ 
ijo inu kubọk ekinwọ mudim? 
17“Gban̄, inyi m̀kpa ǹnyi owu; tele ǹtumu inu mmun̄be ǹnyi owu. 

18Ebi ìriọọn̄ inu ekpa inu yi; ema kpelelet inu yi ebi nte nte kiban̄ ejeen̄be ema. 

19(Îre ema cha ke enyi ijọn̄ ya, mgbọ ya kpunu ogwu ichen geege me etete kiban̄.) 

20Ogwu ikpak ìkibọkọ ukwook otutuuk usen ugwem kan̄, ogwu unye-ejit ìkikup 
me ukwook otutuuk otu ifuk acha esun̄be inyi ọmọ. 
21Okput òkifieek ọmọ owot ke utọn̄ kan̄ okinọ; mgbọ îkikeek ibe ọmọ mônicho 
efuuk, ebi inọ afa mîra imeen̄ ọmọ. 
22Ìkakpọ chieen̄ ibe ọmọ mônwọnọ udun eyi ukwook, mije, oge akọn̄ ìkukup iban 
ọmọ ikpakpan̄ ọmọ. 
23Ìkinyinyinya ikana ikiweek inorie; îriọọn̄ ibe usen udun eyi mkpa îre ọmọ ubọk 
isan̄a. 
24Ufieejit mè ofaak îtet ọmọ ukpook, mè iweke ọmọ ibot, kubọk ogwu ubọọn̄ 
akọn̄ okinu me lek. 
25Mije, ọmọ ìnwun akpọ ibosa igọọk Awaji itim etim, mè ikijeen̄ unye kan̄ me isi 
Ogwu Òkaan̄ Unye Geelek. 
26Ìkiben agbọ akpọk ile ònyenye, isa ikije ukaan̄-lek ukaan̄-lek isi akọn̄ me lek 
Awaji. 
27“Ubọk geelek îtapbe ufuk igak akpa isi, mè iwak ufuk ikana ebon, 

28ìboluk me ama akọn̄ ogwakbe igwook, me emen uwu eyatbe itele, echi 
òbogbugbugbọ ikana ǹrioon̄. 
29Ìkpoyaka ibọọn̄, inu ubọọn̄ kan̄ ìkpofuk, inu ǹkaan̄ kan̄ ìkpowa ichit inyọn̄ ijọn̄. 

30Ìkponwọnọ udun eyi mkpa, alọm ukan̄ môtet nsek agọọk kan̄ ichiaak, efuuk 
ònan̄a me otu Awaji ìbobeben ọmọ ije. 
31Ọmọ ikasa inu ikakupge me lek inu geege ìtoon̄ ejit, mè ìfiaan̄ lek kan̄, mije, 
ìkpomun̄ oruru geege. 
32Sabum mgbọ kan̄ ònokem, ọmọ îra ichiaak isan̄a, agọọk kan̄ ìkpoyaka isek ikup 
njijoon̄ njijoon̄ ofifi. 
33Ọmọ ìbokup kubọk olik gerep mfut kan̄ ogen̄be isan̄a mkpukpem, mè ikup si 
kubọk uti olifu ajakajak kan̄ ogen̄be isan̄a me lek. 
34Ebi owot iman urum ebi kperiọọn̄ Awaji ebere ebi ora; ukan̄ ìbotataka uwu ebi 
ìkirie ngan iriọk. 
35Ema ekinin̄ owot ufialek, mè eman ijo inu; akpa gwun̄ kiban̄ ìkisan̄a ofiaan̄ 
isibi.” 

Jobu 16 

Jobu îbọkọ Elifaji otu 

1Jobu onenifọọk otu ibe: 

2“Inu kechi, nra inọ owuwa owuwa; enyi otutuuk ene ìre ikpak ikpak ebi ìkat ene 
ejit! 

3Ìre ikọ efet efet ikike ìkakikaan̄ itata ni? Keke okifiak owu, eyi okpọkpọ itet lek 
inye ikiwut ifan̄a? 
4Mebe enyi ekup me irek n̄a, emi nkukup me irek kinyi, emi si, kè ntumu ikọ enyi 
ekitumu; kè ntumu ikọ ntoon̄ enyi me ibot, mè ǹkentọp ibot nnyi enyi. 
5Ire, kè otu n̄a orọ ejit kinyi inye, mè ikọ ukarajit otu alọm n̄a osuuk enyi lek. 

6“Eyi, ikerere ǹtutumu ikọ, ufiak n̄a ìkasuuk, ire ǹkatutumu, ìkatetele emi si. 

7Awaji, owu orọ efuuk ita emi me owot; owu ojijaka otutuuk urum ebi n̄a isan̄a 
kpai. 
8Owu orọ inyi emi ǹruk ǹchat, eyi ònenire ata-ikọ ikeme emi; lek n̄a ògwọgwọọn̄ 
îkana ata-ikọ ibe ke emi nrọ ijo inu. 
9Awaji îsa me unaan̄-ejit igwak emi iche, mè icha emi; înaan̄ ejit uyok uyok inyi 
emi; ogwu oriara n̄a îyaka chieen̄ igwuun̄ emi me lek. 
10Ebi ene enwenwe otu ibook ikichak emi; ema ekitap emi ada me agba otu isa 
ikirọ emi ochak, mè igbaan̄ lek itọbọ ikirọ ikeme emi. 
11Awaji îyaka emi inyi ebi ijo ife, mè itọp emi itap me ubọk ebi ikpak; 

12Inu îjaan̄ me lek n̄a, ire, itọtọbọ emi ikpọk; ìtet emi me okọt ebek, mè inwan 
emi ikpukpuku. Îsa emi ito okukọọk, 
13ebi oraan̄ kan̄ ekekeke ikana emi okokop. Ìkatoto emi njijin, îchim emi ichip 
me ebon itibi, mè ifiin̄ olulut n̄a igwook me ijọn̄. 
14Ìlilibi iraak iraak inin̄ emi lek kubọk ogwu akọn̄, mè igwak emi itibi me irek me 
irek. 
15“Ekwut ufieejit ke nchim isa ichit akpa lek n̄a, mè iben ibot n̄a ifuun̄ me ntọn̄. 

16Ito îjiik emi chieen̄, ito îtap udun ichit emi chieen̄. 

17Ire, ubọk n̄a ìkanin̄ me inu afa, uriaak n̄a si ìtatana ikup. 

18“Jei ijọn̄, kachit eje n̄a ibe ikato ito; kè ito n̄a ikata. 

19Ikerere mgbọ keyi, ogwu ata-ikọ n̄a òwa me emen inyọn̄, ogwu òkitumu ikọ 
ibot n̄a òwa me akpabin inyọn̄. 
20Ebi une n̄a ekichak emi ochak, mun̄ ito chieen̄ n̄a ìkigwook inyi Awaji. 

21Jei, mebe ene ge moniteek nteek me etete Awaji melek ebilene, kubọk ene 
okitumu ikọ me ibot ogwu unene kan̄. 
22Gaalek acha inen mè inen oboraka, sabum mâneninan̄a ije eyi ekisi, kpekiyaka 
ika. 

Jobu 17 

1“Ekwukwu n̄a îwulu ichep, usen n̄a îta, udọn̄-ufuun̄ ìkikukup iban emi. 

2Me atikọ, ebi ochak ekakana emi okokop, mè ikiweek emi ikọ ujat ujat, ǹkakọt 
ìsan̄a ema chieen̄ me lek. 
3“Jei Awaji, owu me lek kwun̄ bọkọ emi me ata-ikọ ma. Ire ilọ owu, ekene 
obonyana ubọk itet emi ni? 
4Owu ogon ema ejit ichit, inyi ekakaan̄ ngobo-ntet, eya orọ, kachieek ibe ema 
etim ekpan̄ emi. 
5Ogwu ijit ebi une kan̄ bak me lek ikpoko, chieen̄ bọn kiban̄ môchit me useen̄. 

6“Awaji îsa emi irọ ogwu ekisa irọk urọk, mè ogwu ekicho ataak itọbọ me isi. 

7Chieen̄ n̄a îdun bak me lek ufieejit, otutuuk unye nriro lek n̄a îniniin̄ ichep 
kubọk ogugo. 
8Ufialek n̄a yi îke chieen̄ ebi ìkirọ unen, ogwu ǹkalọ okekinaan̄ ejit ikeme ebi 
kperiọọn̄ Awaji. 
9Ogwu ata irọrọ ìtetet inye ibe ọmọ ìre ogwu ata irọrọ, lek ogwu ubọk otanabe 
ìbokpọkpọ ikinye. 
10“Ire, otutuuk kinyi, ìgwu ìkom, ìnikpọk ìtumu ikọ kinyi! Nriọọn̄ ibe m̀kpamun̄ 
ene ge òriọọn̄ inu me etete kinyi. 
11Usen n̄a îta, otitọt n̄a geelek îlọ isan̄a, inu mbenbe me ejit irọrọ îfieek ichep. 

12Ebi une n̄a ebe ke eririeen̄ ìre ikarek, emi me emen udun nkupbe, ema ebe ke 
îre utoon̄. 
13Ire mkpọ chieen̄ ibe ke udọn̄-ufuun̄ ore uwu n̄a, mè ire nto mkpilaak n̄a me 
emen udun ilaak; 
14ire ntumu inyi udọn̄ ibe, ‘Owu ore nte n̄a,’ mè ibe mkput, ‘Owu ìre nga n̄a mè 
ngwan̄ n̄a enenwaan̄,’ 
15ìre ikpọchieen̄ n̄a ìkup me owa ni? Ekene obokọt imun̄ ikpọchieen̄ n̄a? 

16Ìre ikpọchieen̄ chi môgọọk emi inin̄ udọn̄? Ìre eji mêgbaan̄ igele isiki inin̄ 
achiaan̄ ni?” 

Jobu 18 

Bilidadi îtumu ikọ òso mgbọ iba inyi Jobu 

1Bilidadi ogwu Suwa onenibọkọ otu ibe: 

2Mgbọ owa ke enyi ebetumu ikọ chi ifieek? Ìtet otu ìkaan̄ mè ìgban̄, inyi eji ekọt 
etumu ikọ. 
3Keke orọ ekimun̄ eji kubọk anam? Keke orọ eji ekupbe me chieen̄ kinyi kubọk 
ebi tuntun? 
4Owu ogwu òsa me unaan̄-ejit itap unan me lek kwun̄, ìre eyat etele linyọn̄ enyi 
owu ni? Sà ìre mêbak me lek kwun̄ ijibi ewuuk isan̄a me akpat? 

5“Mêwut mkpukan̄ ogwu ijo ene iniin̄ dìp dìp, alọm ukan̄ kan̄ ìkpoyaka ilomo. 

6Utoon̄ emen uwu kan̄ môkana udun, mkpukan̄ òkup me agba lek kan̄ môniin̄. 

7Unye ukot ije kan̄ môwọ, ekiket kan̄ môben ọmọ itọbọ me ijọn̄. 

8Ukot kan̄ oben ọmọ isi itap me lek njin, ikwakwala inin̄ me ufe. 

9Ufe îgọbọ ọmọ me ibot ukot, olik ufe otetet ọmọ ikam. 

10Mîlet olik ufe me ijọn̄ iban ọmọ, mè itip ufe ito me oniin̄ îkije. 

11Ukpook uwuuk-lek îkana ọmọ me agan̄ geelek, mè ikigọọk ọmọ me akpat ukot. 

12Unye kan̄ îta isan̄a mije uraafiọọn̄, ùrioon̄ ìkukup ikikpọ ọmọ ibe inan̄a irọn̄. 

13Orukan̄ îtaka akpa kan̄ usini ere ijibi, ijo orukan̄ mkpa îrie ọmọ nriro lek igwak. 

14Mîdut ọmọ isibi me uwu kan̄ ere îkaan̄be utelelek, mè isa ọmọ ije ijet mkpa, 
òrere ogwu ubọọn̄ òkitet ene ukpook. 
15Ebi kpere ebi kan̄ mêluk me uwu kan̄, mîfiaak biridọni ichit ere nluk kan̄. 

16Me agan̄ irak, ugwun̄-ijọn̄ kan̄ îkwaan̄ isan̄a, me agan̄ inyọn̄, agọọk kan̄ îchiaak 
isan̄a. 
17Kpunu inu mêsabe ikikeek ọmọ me linyọn̄, erieen̄ kan̄ îchep me oyet dìp dìp. 

18Mîrieen̄ ọmọ isibi me utoon̄ itap me udun, mè ilap ọmọ isan̄a me linyọn̄. 

19Ìkakaan̄ gwun̄ mè ìre gwun̄ gwun̄ me etete ebi kan̄, ìkakakaan̄ si ogwu òsisik 
me ere îlukbe. 
20Ebi agan̄ ichep-ura mîtet ukpook mije inu òrọrọ ọmọ, ebi agan̄ mbum-ura 
mîriki. 
21Me atikọ, eya ore inu òkukup inyi ebi ikpak, mè ikup si inyi ebi kpekinyi Awaji 
umin.” 

Jobu 19 

Jobu îbọkọ Bilidadi otu 

1Jobu onenibọkọ otu ibe: 

2Ìre enyi ebesa ikọ kinyi itap emi ufialek me lek isi ire mgbọ owa, mè isa 
ikpukpuku emi igwook? 
3Akọp mgbọ ire ya enyi ekinye chieen̄ inyi emi, mè ita esip me isi ikinyi emi 
kwulukwulu. 
4Ire me atikọ ke nrọ ilọ, nrọ-nlọ n̄a ìbia emi me ibot. 

5Ire enyi imọnọ me atikọ ibe ke enyi mînwọn igak emi, mè isa ukwook òkitet emi 
irọ inye ibe ke emi nrọ ijo inu, 
6ìriọọn̄ ibe ke îre Awaji orọ emi ilọ, mè igwook njin kan̄ ikana emi ikwek. 

7“Ntaan̄ ukpo ibe ke mêkirọ emi nnaan̄, kpunu ogwu òbọbọkọ emi otu; nto ito 
iweek ntap-ubọk, kpunu ogwu òrọrọ inu ònenen inyi emi. 
8Awaji îwak oniin̄ n̄a ichit, inyi nkaraka; îtap udun me oniin̄ n̄a geelek. 

9Îsan̄a emi ulibi n̄a me lek, mè isan̄a emi okpibot ubọọn̄ eyi umin isan̄a me ibot. 

10Îgwak emi igwook me agan̄ geelek, ngagak iweek; îjibi ikpọchieen̄ n̄a isan̄a 
kubọk ejibi uti me ebon. 
11Unaan̄-ejit kan̄ ìkiyoyok me lek n̄a; îfuk emi itap me otu ifuk ebi ochicha kan̄. 

12Ebi urum akọn̄ kan̄ mîgbaan̄ ijibi inu, mè ininama urak ukot kiban̄ ikwek emi, 
mè ikpa mbin ikana uwu n̄a. 
13Awaji îbọkọ emi ebi ngwan̄ n̄a isi ito me ujọn̄ọ ere; ebi òriọọn̄ n̄a mîkpebe emi 
lek me lek. 
14Bọn ulọk n̄a mîyat itele emi, ebi une n̄a mîwuuk emi. 

15Ebi ìkirie me uwu n̄a, mè ebibaan̄ ebi ikwaan̄ n̄a emọnọ emi kubọk ogwu ichen, 
ekimun̄ emi kubọk ogwu ofifi ido. 
16Ngwen ogwu ikwaan̄ n̄a enerieen̄ igak, ìkachieek emi, ubọk geelek nsabe otu 
n̄a iriaak ọmọ. 
17Nwa n̄a ìlilibi olu otu n̄a; olu lek n̄a ìkijọjọ me lek ebi melek n̄a esibibe me owot 
ge. 
18Nsabọn si ekililibi emi lek, nsinan̄a ikeke, ema ekichachak emi. 

19Otutuuk ebi unene ibot ejit n̄a ekijọjọ emi ejit me lek, ebi mmun̄be me chieen̄ 
ekekirọ ikeme emi. 
20Ukwuuk n̄a ìjeen̄ me lek akpa n̄a mè lek ufuk n̄a, ìsik sọnja mkpa môsakbe emi 
ibot. 
21“Ìto emi nsan, jei ebi une n̄a, ìto emi nsan ma, mije, ubọk Awaji îtoon̄ emi me 
ijo ere. 
22Keke orọ enyi ekisisaak emi kubọk Awaji òkisisaak emi? Ìre saasaak enyi 
ekinyi akpalek n̄a ìkaso-nu enyi ni? 
23“Kè oneme emi ibe mîge ikọ n̄a isun̄, kè m̀ma ibe egwat etap me ikpa! 

24Jei, ibe mîsa uti ikpa okwukwut irọkọ me lek oporolo, mè irọkọ me lek ewuuk, 
inyi ikup ire mgbọ geelek! 
25Emi nriọọn̄ ibe ke Ogwu Òfaka emi Isibi òwa me ugwem, me òta kan̄, ọmọ 
môsibi ikeke me linyọn̄. 
26Akpa n̄a keyi isijijaka isan̄a, mâmun̄ Awaji me anam akpalek n̄a; 

27emi me lek n̄a mbamun̄ ọmọ, ìkare ofifi ene, mâsa chieen̄ n̄a imun̄ ọmọ. “Ejit n̄a 
îsisik, 

28mije enyi etumube ibe, ‘Eji ebejeje itutuku ọmọ, eyi ibot ikọ okupbe me lek 
kan̄?’ 
29Enyi me lek kinyi, ìtet ukpook me lek oge akọn̄; mije, unaan̄-ejit ìbosa oge akọn̄ 
ininyi enyi osusut, eya ke enyi ebesa iriọọn̄ ibe ke oyerebet òwa.” 

Jobu 20 

Sofari îtumu ikọ òso mgbọ iba inyi Jobu 

1Sofari ogwu Nayama onenibọkọ otu ibe: 

2Me atikọ, ekiket n̄a òkisisaak emi ibe emi m̀bọkọ otu, mije, ìkup emi me lek ifi 
ifi. 
3Ikan̄-inu kwun̄ nnọbe ìre unyechieen̄ inyi emi, ekwukwu eyi ngobo-ntet n̄a orọ 
inyi m̀bọkọ otu. 
4“Me atikọ, owu oriọọn̄ ibe, bene me ukot ikaan̄, akarake etobe ene me linyọn̄, 

5ke unwọọn̄ ogwu ikpak ìkakikup ìfiin̄, ubelejit ogwu ikariọọn̄ge Awaji ìkire 
mgbidim. 
6Ìrere ọmọ ìjọjọn̄ọ itet akpabin inyọn̄, ibot kan̄ ochachak me lek oduku inyọn̄, 

7ọmọ ìbochechep ire mgbọ geelek, kubọk ifin kan̄ olak me ijọn̄; ebi ìwuwuuk lek 
imun̄ ọmọ mêkekido ibe, ‘Sà ọmọ ye?’ 
8Môwulu ichep kubọk mun̄umun̄ ilaak, kpebeyaka imun̄ ọmọ; môniniin̄ ichep 
kubọk ilaak ọkpọchieen̄ emun̄be me eririeen̄. 
9Chieen̄ òmumun̄ ọmọ, ìkpoyaka imun̄ ọmọ ofifi, ebi ere ọmọ okiluk kpebeyaka 
irieen̄ ọmọ chieen̄ me lek. 
10Bọn kan̄ mêyaka inu îbọkọbe ebi ugbọọn̄ inyi, ọmọ si môsa ubọk kan̄ ikpulu 
inu ubọọn̄ kan̄ iyaka inyi ebikaan̄. 
11Ukwuuk kan̄ cha unye osobe me lek kubọk ukwuuk nsabọn irieen̄, môgọọk 
ọmọ ilaak me emen achiaan̄. 
12“Ubọk geelek ijo inu okinin̄i ọmọ me otu kubọk uchọk, ọmọ okekitap ijo inu me 
irak alọm kan̄ ilet ikaan̄; 
13ubọk geelek îtetbe ikaan̄ me otu kan̄ ikinọ utop, mè ichit isun̄, ìkaweek 
ikwukwut ifiin̄; 
14ire, inorie kan̄ ìbokana ujat me emen owot kan̄, mè okana iwot asawọ me emen 
kan̄. 
15Ọmọ môgọkọ inu ubọọn̄ cha îmeen̄be; Awaji môrọ inyi ọmọ igbọ inu cha isibi 
me owot. 
16Ọmọ môfip iwot asawọ imen, ijo ulu môtọtọk ọmọ ikpan̄. 

17Ìkpoluk isoon̄ nnwọn inu òbokigbuk inu kubọk ibot mun̄, mè aran̄ akwọọk 
melek mun̄ ebe akakam òbokibaak inu kubọk okwaan̄. 
18Môyaka inu îkwukwulube ikaan̄ igwook, ìkpore ọmọ otu, oruru îkaan̄be me lek 
ewe înyambe, ìkporie utop ònan̄a me lek. 
19Mije, ọmọ îtutuku ebi ugbọọn̄, mè itọp ema ito; îtet uwu echi ikarege ọmọ 
onama ibọkọ me ubọk unye. 
20“Mije ọmọ orebe ogwu ebek, ìkakọt ìsun̄ inu ubọọn̄ îkaan̄be. 

21Îrie, mè irie inọọn̄, inu geege ìkayaka ìsik, eya orọ, ata irek kan̄ ìkpokup ifiin̄. 

22Mgbọ ubọk kan̄ môjotbe ke ufialek kan̄ obomin, ukwook mônenikeme ọmọ 
ikpukpuku. 
23Mgbọ owot kan̄ isijot, Awaji mônenigbuku uyok uyok unaan̄-ejit kan̄ igwook 
ọmọ me lek, mè irọ ufialek ifan̄a ichit ọmọ kubọk ibot me lek inorie kan̄ ya. 
24Ire ọmọ ilibi inwọnọ nroon̄ akọn̄ okwukwut, oraan̄ ekwe otu mônin̄ ọmọ lek 
igwọt itibi. 
25Môtaba oraan̄ ya iwọọk isibi me udun̄ kan̄, otu oraan̄ ya òkimumumen 
môwọwọọk isibi me ejit kan̄, uga ukpook môtetet ọmọ. 
26Uga ekpuk udun ìkukup ikikpọ inu ubọọn̄ kan̄, ukan̄ ekasọsọkge môtaka ọmọ 
iriọk, mè itaka inu geelek òsisik me uwu kan̄ ikọọk. 
27Akpabin inyọn̄ môchili nrọ-nlọ kan̄ ibook; linyọn̄ mônan̄a ikeke ikeke ata-ikọ 
ikeme ọmọ. 
28Me usen unaan̄-ejit Awaji, agbugbuk môjibi uwu kan̄, ukot mun̄ môkwọkwọọk 
inu geelek îkaan̄be isa ije. 
29Eyiyi ore inu òkukup inyi ogwu ikpak inan̄a me ubọk Awaji, òrere ìrot eyi Awaji 
osun̄be inyi ọmọ.” 

Jobu 21 

Jobu îbọkọ Sofari otu 

1Jobu onenibọkọ otu ibe: 

2“Ìriọọn̄ ubọk ìgban̄ ikọ n̄a, eyi ore ukarajit enyi ebenyi emi. 

3Ìnye lek ìnyi emi irek ǹtumu ikọ, nsitumu isan̄a, enyi mêkọt ikirọ emi ochak ifo 
isi. 
4“Ìre ǹkinina lek inyi ogwu ebilene? Keke orọ ejit kponaan̄be emi? 

5Ìraan̄ chieen̄ ìkpọ emi-nu, inyi ikwu enyi lek, mè ìsa ubọk ìchit otu kinyi. 

6Nsikikeek, ukpook ìkitetet emi, otutuuk lek n̄a ìkiraran. 

7Keke orọ ebi ikpak ekikup me ugwem, mè èkup èkan, mè inu òkojaan̄ me lek 
kiban̄? 

8Ema mîkikup me ugwem imun̄ bọn kiban̄ emiin̄be isibi, mè ikeke inye melek 
kiban̄, ema mîkikup si me chieen̄ kiban̄ imun̄ bọn bọn kiban̄ ekimiin̄. 
9Uwu kiban̄ ìkikup me utelelek, kpekikaan̄ ukpook; njijan̄ Awaji ìkakire ema lek. 

10Orie eriembuuk kiban̄ kpekitoon̄ echi uman, mè òlọ, uman eriembuuk kiban̄ 
ekimaan̄ bọn, owot ìkakisibi. 
11Ebi ikpak ekiria bọn kiban̄ isibi ifit kubọk urum arọọn̄, mè asa nsabọn kiban̄ 
èkejop okwa ekana. 
12Ebi ikpak ekikọt okwa ikwak ekpete mè uneen̄ ile ikpọ me lek, mè ikiwut òja 
isa ikibele ejit. 
13Ema ekirerie ubọọn̄ otutuuk usen ugwem kiban̄, mè èkwaan̄ mkpa esuuk 
esuuk efon ama ekwukwu. 
14Ire, îre ema ekitumu inyi Awaji ibe, ‘Je nan̄a eji me lek! Eji kpeweek irọriọọn̄ 
oniin̄ kwun̄. 
15Ogwu Òkaan̄ Unye Geelek ìre ekene, eyi eji ebenikitọbọ ebum inyi? Kpasi oruru 
okup me lek irariaak uriaak inyi ọmọ?’ 
16Ire, inu òkije ijaan̄ inyi ebi ikpak ìkare me unye kiban̄, eya orọ, emi ǹkije ǹsọn 
ǹsọn me lek nteme kiban̄. 
17“Ire, ìre mgbọ inen ire eya ebi ikpak ekwaan̄be mkpa ugeen̄ mgbọ kubọk eniin̄ 
mkpukan̄? Sà ìre mgbọ inen ire eya ùrioon̄ otoon̄be ema? Mgbọ inen ire eya 
ufialek unaan̄-ejit Awaji okemebe ema? 
18Mgbọ inen ire eya mkpa obenbe ema jîp kubọk efet oben nchat uti akpa; kubọk 
unye efet egwijo oben mfufe akpa? 
19Ekibe, ‘Awaji ìkititiin̄ osusut ogwu ikpak isun̄ iban ebi bọn.’ Kè Awaji ikpe ogwu 
ikpak ya me lek kan̄ mkpukpe, inyi inọ me lek! 
20Kè ọmọ isa chieen̄ kan̄ imun̄ osusut kan̄; kè ọmọ inwọ unaan̄-ejit Ogwu Òkaan̄ 
Unye Geelek. 
21Keke ogbaan̄ ọmọ me lek ofolek ototun̄ ukan̄ kan̄ îkwube itele mgbọ otu ifuk 
onyan̄ esun̄be inyi ọmọ isita? 
22“Ìre ene môkọt inyi Awaji ifuk-ibot, eyi ọmọ orebe ogwu òkisibi oyerebet inyi 
otutuuk ene, ikerere ogwu òbebene ichit? 
23Ene ge oluk me utelelek mè esuuk, mè inye lek kwok kwok mege ire usen 
îkwube; 
24akpalek kan̄ ìkup ufuk ufuk, ufuk emen ukwuuk kan̄ ìkup nsek nsek. 

25Sà ofifi ene oluk tukutuku ugwem ikwu me ujaralek, ìkarie utop otu geege 
otutuuk usen ugwem kan̄. 
26Ema ene iba egbagbaan̄ inin̄ emen achiaan̄, mkput okakana ema ichit bùk. 

27“Ìkpọ, nriọọn̄ ejit kinyi ijaan̄ lek, mè iriọọn̄ si ijo nkeek enyi ebesa irọ emi ikan̄. 

28Mije, enyi ebe, ‘Mọmọ uwu ogwu ilile ya? Sà mọmọ uwu ọfọ ya, ere ebi ikpak 
elukbe?’ 
29Ìre enyi kpedodo ebi ije? Sà ìre enyi kpetet inu ema ekabe inikpa ibe, 

30ke usen ùrioon̄ isinu, ke îre ogwu ijo ene okinwọnọ; me usen unaan̄-ejit Awaji, 
ke îre ọmọ ke ekinyan̄a isibi? 
31Ekene okikup me isi ogwu ijo ene itumu ijo inu ene ya orọbe isibi? Sà ìre ekene 
okinyi ogwu ijo ene osusut me lek ijo inu îrọbe? 
32Isiben ogwu ijo ene ifo udọn̄-ufuun̄, ekikekeke ikikpọ udọn̄-ufuun̄ kan̄; 

33otutuuk ene ekigbugbuku igọọk me udun̄, urum ene ebi kperiọọn̄ otu ifuk mîra 
ikije me isi; okpukpuk achiaan̄ emen iteke ya òchichit ọmọ me emen udọn̄ 
ìkitotop ọmọ me lek. 
34“Ìtumu-nu, ìre enyi ebejeje isa mbubut ikọ ikat emi ejit? Otutuuk ufọọk-otu 
kinyi ìre ofiaan̄ ofiaan̄ gaalek.” 

Jobu 22 

Elifaji îtumu ikọ òso mgbọ ita inyi Jobu 

1Elifaji ogwu Teman onenibọkọ otu ibe: 

2“Ìre ogwu ebilene mônin̄ Awaji oruru? Ìre ogwu òriọọn̄ inu môsibi oruru inyi 
ọmọ ni? 
3Ire owu ore ogwu ata irọrọ, ìre kpasi ubelejit ke eya obonyi Ogwu Òkaan̄ Unye 
Geelek? Ire owu ore ogwu ǹkalọ, ìre kpasi oruru ke eya obonin̄ inyi ọmọ? 
4“Ìre bak me lek okitet ukpook me lek kan̄ ke îkikan̄ inu inyi owu, mè igwen ikọ 
itoon̄ owu me ibot? 
5Ìre ijo inu kwun̄ ìkafat ìwa ìgana? Ìre ijo irọrọ kwun̄ îkaan̄ okputut? 

6Owu ogen ibak ifum inu ngwan̄ kwun̄ me lek urieek, mè itet ebi ene ekwut 
ibọkọ, mè isun̄ ema njak. 
7Owu ojit inyinyi ebi lek owọbe mudim enwọ, mè itet inorie ikaan̄ ibe ebi 
uraafiọọn̄ ekarie. 
8Ogwu unye okaan̄ ijọn̄, sà ogwu egobobe isi okiluk me lek ijọn̄ ya. 

9Owu orieen̄ ebi nwakpa isibi ukpọk ubọk, mè itutuku ebi kpà-nte. 

10Eya orọ ufe okanabe owu okokop, ọmọ orọ si uga ukpook otetbe owu me 
uwuuk lek, 
11mè itap udun, inyi owu okamọọn̄ inu, mè isa mun̄ ile inimeen̄ owu igen. 

12“Ìre Awaji ìkabene ìchep me akpabin inyọn̄? Kpọ ubọk ntoronyan̄ echi òbebene 
ichit cha obenebe ire! 



993 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

13Ire, owu okekibe, ‘Awaji ìriọọn̄ keke? Ìre ìbokup me emen ekpuk udun òchichit 
ọmọ isan̄a me chieen̄ ene ikisibi oyerebet ni? 
14Oduku inyọn̄ òdudun îkwek ọmọ isi, ìkpomọọn̄ ere, ọmọ ìkije ikana me lek 
okwuun̄ isinyọn̄.’ 
15Ìre owu môje me oka oniin̄ yaage ebi ikpak ejebe ni? 

16Ema mîkwaan̄ sabum mgbọ mkpa kiban̄, mkpa ìkpulu ema ije kubọk agbugbuk 
orọkọ uwu me ebon ito. 
17Ema ekitumu inyi Awaji ibe, ‘Nan̄a eji me lek! Ogwu Òkaan̄ Unye Geelek ìbokọt 
irọ eji keke?’ 
18“Ire, îre Awaji otap ata inu geelek ijot uwu kiban̄; eya orọ, emi ǹkije ǹsọn ǹsọn 
me lek nteme kiban̄. 
19Ebi ata irọrọ mîmun̄ ùrioon̄ òkekeme ebi ikpak, mè ikibele ejit, ogwu ǹkalọ 
okekichak ema ochak, mè ikibe: 
20‘Me atikọ, mîjijaka ebi oriara kiji isan̄a kpai, ukan̄ îtaka inu ubọọn̄ kiban̄ òsisik 
iriọk.’ 
21“Jobu, gọọk Awaji nen̄e sun̄, inyi owu òkup me esuuk melek kan̄; ire orọ ikeya, 
inu môje ijaan̄ owu me lek. 
22Bọkọ nteme otu kan̄ tap, mè sun̄ ikọ kan̄ me ejit kwun̄. 

23Ire ogwu ikom inu me lek Ogwu Òkaan̄ Unye Geelek, ọmọ môtap ichit inyi owu; 
ire osan̄a ijo inu isan̄a me uwu kwun̄, 
24mè imọnọ alata araran̄ kubọk ke ìre achiaan̄, mè imọnọ atalek alata araran̄ 
ònan̄a me Ofiri kubọk ke ìre bọn ewuuk eden̄ okolo, 
25Ogwu Òkaan̄ Unye Geelek mônenire alata araran̄ kwun̄, mè ire si alata okuket 
eyi atata inyi owu. 
26Inu Ogwu Òkaan̄ Unye Geelek mônenikitop owu me lek, owu mônenikikọt 
ibene isi ikikpọ Awaji. 
27Mgbọ ya, osibeek ọmọ mbeek, ọmọ mônọ mbeek kwun̄, owu mônenirọ inyan̄a-
ibot onyan̄abe inyi ọmọ iso. 
28Inu geelek otumube ifieek, eberọrọ, oniin̄ kwun̄ geelek ìbokitotoon̄. 

29Ebi ofifi ene isinan̄a irọn̄, owu môbebe ke îre mije ugumu, mije, Awaji ìkinyan̄a 
ebi ìsisiki lek. 
30Mônyan̄a ogwu ikarege ogwu ǹkalọ, ìbonyan̄a ọmọ sa me ubọk kwun̄ òtatana.” 

Jobu 23 

Jobu îbọkọ Elifaji otu 

1Jobu onenibọkọ otu ibe: 

2“Ikerere chereyi, nana-lek n̄a ìre ujat ujat; ǹsasa ubọk n̄a ikeme nana-lek n̄a 
ikaan̄. 
3Jei, mebe nriọọn̄ ere mbaweek Awaji imun̄, kè ǹsi ere îkikup! 

4Kè mkpa ikọ n̄a m̀wele me isi kan̄, mè ntumu ikọ ǹtọn̄ọ lek n̄a. 

5Kè nriọọn̄ inu ìbofọọk emi, mè ngobo inu ìbotumu inyi emi ǹtet. 

6Ìre Awaji môsa otutuuk unye kan̄ igbini ikọ melek n̄a ni? In̄-in̄, ìkporọ, môgban̄ 
ikọ mâtumube. 
7Me ere ya, ogwu ata ene môkọt ikpa ikọ kan̄ iwele melek kan̄, Awaji ogwu 
òkisibi oyerebet n̄a mônwọn emi ikọ ire mgbọ geelek. 
8“Ire, ire nsi me agan̄ mbum-ura, ọmọ kpunu me ere keya, ire nsi me agan̄ ichep-
ura, m̀kpamun̄ si ọmọ. 
9Mgbọ îkirọ ikwaan̄ me agan̄ inyọn̄, ǹkakimun̄ ọmọ; isikana inyi agan̄ osiki, 
ǹkakirieen̄ ọmọ chieen̄ me lek. 
10Ire, ọmọ îriọọn̄ oniin̄ nkije; isiroon̄ emi ikpọ, mâkitoon̄ kubọk alata araran̄. 

11Ǹkito ukot n̄a me akpat ukot kan̄, oniin̄ kan̄ ke nkije, ǹkagwaka ìtele. 

12Ǹkatele isusun̄ ikan îsabe otu kan̄ itap; mben ikọ otu kan̄ me ejit igak inorie 
nkirie usen geelek. 
13“Ire, ọmọ ìkeke ọkpọkpọ, ekene obokọt inwene ọmọ ejit? Inu òkup me ejit kan̄ 
ke îkirọ. 
14Môrọ inu îdọmọbe ibak emi iso; ntọt kecha îtọtbe iban emi, îkaan̄ si ojelek kan̄ 
owuwa owuwa. 
15Eya orọ ukpook okitet emi me isi kan̄; nsikikeek inu yi, ukpook kan̄ îra ikitet 
emi. 
16Awaji îrọ emi ǹkana ogwu ukpook owot, Ogwu Òkaan̄ Unye Geelek îtap emi 
ukpook me lek. 
17Ire, udun ìkachit emi otu nu, ọmọ îchit ekpuk udun isan̄a emi me isi. 

Jobu 24 

1“Keke orọ Ogwu Òkaan̄ Unye Geelek ìkasun̄ mgbọ oyerebet ìnyi ebi ikpak? Keke 
orọ ebi ìchechieek me lek kan̄ kpebemun̄ usen oyerebet kan̄ kecha? 
2Ebi ikpak mîjujuk ewuuk okike ijọn̄; ema mîchichim urum arọọn̄, mè ikikpukpo 
ikana eyi kiban̄. 
3Ema ekitaba inyinya akpan ogwu kpà-nte isa ije, mè ifum eriembuuk ogwu 
nwakpa me lek urieek îkaan̄be ema. 
4Ema ekisa lek lek ida ebi una isan̄a me lek oniin̄, mè ikisa unye irieen̄ otutuuk 
ebi ugbọọn̄ me linyọn̄, inyi esi elet lek kiban̄. 

5Eya orọ, ebi ugbọọn̄ ekisisaan̄ ikana ere ikirọọn̄ inorie, kubọk inyinya akpan 
oron okirọ me emen èwê; emen èwê ke ema ekirọọn̄ inorie inyi bọn kiban̄. 
6Ema ekisi ititen̄e inu geelek ebikaan̄ uko ekpulube isik, mè ikisi irọọn̄ gerep me 
uko gerep ebi ikpak. 
7Mije una ekwut, ema ekikup njak me eririeen̄; kpekaan̄ ekwut geege esabe 
ikikwek utọọk me lek kiban̄. 
8Ibot lek ogoon̄ ìkidedek ema lek isan̄a, ema ekikana ewuuk ikat igọm, mije 
kpunube ere ema ekikwek lek. 
9Ebi ikpak ekisik gwun̄ kpà-nte isan̄a me otu ebe ogwu uga; ema ekifum gwun̄ 
ogwu ugbọọn̄ me lek urieek. 
10Ebi ugbọọn̄ ekije njak njak ikana, mije, kpekaan̄ ekwut, mè ikisa ukpọk owot 
ibeme akpa me uko inyi ebi ubọọn̄. 
11Ema ekikup me etete mgban kiban̄ ichimi aran̄ olifu; ema ekijak gerep isan̄a 
miin̄, ire, mè ikirak ebek. 
12Me emen ama ile, ebi ìkikwakwaan̄ mêkito mfi, ebi unan osakbe mêkitaan̄ 
ukpo ibeek ntap-ubọk. Ire, Awaji ìkagana ere ìnyi ene geege ebi ìkirọ inu cha. 
13Îkaan̄ ebi kpema utoon̄ egwe, kperiọọn̄ oniin̄ eyi utoon̄, kpekimama si ikukup 
me oniin̄ utoon̄ okupbe. 
14Egwe isifit, ogwu òkpan̄ ene îra inan̄a ikeke, mè òsi òkpan̄ ebi ugbọọn̄ mè ebi 
una; isire eririeen̄, îra isibi isi ichiin̄ inọ. 
15Chieen̄ ogwu ugan-nwa ìkigwọk ikpọ udun ikakwun̄; mgbọ ya ke îkilileek isi 
kan̄, mè ikibe, ‘Ene geege ìkpomun̄ emi.’ 
16Ebi inọ ekibum uwu ene me irak udun, isire ikarek, ema mîra ichit me uwu 
kiban̄; utoon̄ ikarek ìkakire inu geege me lek kiban̄. 
17Ekpuk udun ìre ikarek me lek kiban̄ otutuuk, ukpook udun ìkakitet ema kubọk 
ge. 
18“Ire, ema ekup kubọk awo me inyọn̄ isi mun̄, ikafiat mgbọ, mîniniin̄ ita; Awaji 
îfieek otu inyi ijọn̄ kiban̄, eya orọ, kpunu ogwu òkisi irọ ikwaan̄ me uko gerep 
kiban̄. 
19Ike uyok ura melek una ibot ekilaka mbat irak, ikeya si ke ama ekwukwu 
okikpulu ebi ìrọ ijo inu imeen̄. 
20Owot òman ogwu ikpak môwuuk ọmọ, ìkpoyaka ikpọk ikeek ọmọ ofifi; ebi kè 
mkput mêtaka ọmọ inọ utop, mêtaka ọmọ ikpukpuku kubọk uti echobe ito. 
21Mije, ọmọ ìkitutuku ogwu ora ikakaan̄ge gwun̄, ìkakaan̄ ata ejit me lek nwakpa. 

22Ire, Awaji ìkisa unye kan̄ idut ebi unye isan̄a; ema ikebebene lek, kpunu 
ikpọchieen̄ ibe ke ema mêgat ugwem. 

23Awaji môkọt inyi ema utelelek, ema mêkekeek ibe ke ema mînwọnọ; ire, 
chieen̄ kan̄ ìkakinan̄a me akpat ukot ije kiban̄ geege. 
24Ema mêtaan̄ etip sọntitiik mgbọ, mè ininiin̄ ichep, ema mêchiaak, mè igen̄ 
igwook kubọk ajakajak, mêfefieek ema isan̄a kubọk ekifieek akpa. 
25“Ire ìkare ikeya, ìre ekene obokọt ijeen̄ ibe ke emi ìre ogwu ataak, mè ijeen̄ ibe 
ke ikọ n̄a ìkare atikọ?” 

Jobu 25 

Bilidadi îtumu ikọ òso mgbọ ita inyi Jobu 

1Bilidadi ogwu Suwa onenibọkọ otu ibe: 

2“Awaji okaan̄ unye eyi mkpulu, mè ikaan̄ si ukpook; ọmọ okitap esuuk me ere 
nluk kan̄ eyi òbebene ichit. 
3Ekene obokọt ifuk otu ifuk urum akọn̄ kan̄? Sà ìre ekene ke ura kan̄ ìkakibum 
ìtoon̄ me lek? 
4Ogwu ebilene ìbojeje ire ogwu ata irọrọ me isi Awaji? Sà ìre ogwu enenwaan̄ 
omanbe ìbojeje ire ogwu kpokaan̄be nrọ-nlọ me lek? 
5Me chieen̄ Awaji, onyan̄ me lek kan̄ ìkatoon̄, ebi kè ntoronyan̄ ekup me chieen̄ 
kan̄ ndudun ndudun. 
6Ire ikeya, sà ogwu ebilene ye? Ogwu ebilene ìre mkput ikike, gwun̄ ogwu 
ebilene ìre akọkọọk ikike!” 

Jobu 26 

Jobu îbọkọ Bilidadi otu 

1Jobu onenibọkọ otu ibe: 

2“Jei, owu otap ubọk inyi ogwu ikakaan̄ge unye onọ! Unyan̄a onyan̄abe ogwu 
ubọk ikanyege ìkare sọntiik! 
3Jei, owu onyi ogwu una iriọọn̄-inu nteme onọ! Atalek ikpele ifuk-ibot ire eya 
owu ojeen̄be! 
4Ìre ekene otap ubọk inyi owu mè òtumu ikọ chi? Sà ìre ekene otumu itap owu 
me otu? 
5“Ebi ìkwukwu ekup me uga ujaralek, ebi ìkup me irak mun̄, mè inu geelek òkup 
me emen mun̄ ekup me ujaralek. 
6Ama ekwukwu ìkup njak me chieen̄ Awaji, ere mfufiat ya ìkakaan̄ okwukwek. 

7Awaji otaba isinyọn̄ agan̄ inyọn̄ inyana me inyọn̄ ofok akpabin inyọn̄, mè isun̄ 
linyọn̄ ikididen̄, ìkajeen̄ me lek inu geege. 

8Ọmọ osa oduku inyọn̄ kan̄ ikat ibot isun̄, ire, ulobo ibot cha ìkakọt ìrama oduku 
inyọn̄ cha ìbak. 
9Ìchichit isi ikasi ubọọn̄ kan̄, mè ikisa oduku inyọn̄ kan̄ iwele ikwek. 

10Îsa okwuun̄ inyọn̄ itap iman̄ ikana isi mun̄ okokop, mè isa itap oke me etete 
utoon̄ melek udun. 
11Awaji îrama ogoon̄ cha òkibeme isinyọn̄ kubọk atà, ukpook otetet ema, ema 
ekekiran. 
12Îsa unye kan̄ isuuk okwaan̄, mè isa iriọọn̄-inu kan̄ itọbọ Rayabu, mgbugbo 
anam ejit okwaan̄ ya, ikpukpuku. 
13Îre efuuk kan̄ owut inyọn̄ itoon̄, ubọk kan̄ ochichim ijijinu ya òkije nèèn̄ ikpan̄. 

14Otutuuk kechi ìre echi asasa me lek ikwaan̄ îrọbe; otutuuk ikọ cha eji ekinọ 
ofolek inu îkirọ ìre gaalek nweenween̄ ikọ! Achubọk unye kan̄ ya ònye kubọk 
nsook-isinyọn̄, ekene obokọt igobo itet?” 

Jobu 27 

1Jobu okekitumu ikọ kan̄ ifo isi ibe: 
2“Kè lek ugwem Awaji ogwu òjijit emi unen oyerebet; kè lek Ogwu Òkaan̄ Unye 
Geelek ogwu òrọrọ ibot ejit n̄a imun̄ ujat, 
3otutuuk mgbọ nkifuuk efuuk ugwem, otutuuk mgbọ efuuk Awaji okupbe me 
inwọm n̄a, 
4otu n̄a ìkabotumu ijo ikọ, ikọ ofiaan̄ ìkabonan̄a me otu alọm n̄a isibi. 

5Emi ǹkabachechieek mgbọ geege ibe ke ikọ kinyi înen; mege ǹkwu, ǹkabatele 
itutumu ibe ke emi ǹkalọ. 
6M̀batetet ata irọrọ n̄a inye, m̀kpatetele ubọk me lek; ejit n̄a ìkpofieek emi ikọ 
geege mege ǹkwu. 
7“Kè ogwu ochicha n̄a ibọkọ osusut kubọk ogwu ikpak, mè ogwu òkirọ ikeme 
emi ibọkọ osusut kubọk ogwu ijo irọrọ! 
8Kpasi ikpọchieen̄ ke ogwu ikariọọn̄ge Awaji oyaka ikaan̄ mgbọ Awaji isifieek 
ọmọ ifiin̄, mgbọ Awaji isisan̄a ugwem kan̄ isan̄a? 
9Ìre Awaji mônọ ida ukpo kan̄ mgbọ ufialek otetbe ọmọ ni? 

10Ìre inu Ogwu Òkaan̄ Unye Geelek môtop ọmọ me lek ni? Sà ìre ọmọ môkigwen 
Awaji mgbọ geelek ni? 
11“Mâjeen̄ enyi inu ofolek unye Awaji, emi m̀kpalet inu Ogwu Òkaan̄ Unye Geelek 
odọmọbe isun̄ me ejit kan̄. 
12Enyi otutuuk ene mîsa chieen̄ kinyi imun̄. Ire, keke orọ enyi ekitumu ikọ 
kpunube ibot me lek? 

13“Inu Awaji osun̄be iban ogwu ikpak, mè ìrot ogwu òkitutuku ene okikaan̄ me 
ubọk Ogwu Òkaan̄ Unye Geelek ìre ikeyi: 
14Ike geelek bọn kan̄ ewabe ire, mênin̄ isan̄a me otu oge akọn̄, bọn kan̄ 
kpebemun̄ inorie irie ijot owot. 
15Ọmọ isikwu inan̄a, bọn kan̄ ebi ìsisik me udun̄ kan̄ ebekwakwaan̄ mkpa, ebi 
nwakpa kiban̄ kpebeto ito mkpa kiban̄. 
16Ikerere ibe ọmọ ìtititiin̄ alata okuket isun̄ me èdọ kubọk achiaan̄, mè ikaan̄ 
ekwut itutọmọ ijot ere kubọk ntitaak, 
17ekwut cha îtitiin̄be isun̄, ogwu ata irọrọ obonikwun, alata okuket kan̄ cha, ebi 
ekalọge inu geege ebenikpulu iche inyi lek kiban̄. 
18Uwu ogwu ikpak onamabe ìbet lek uwu olọnjin, mè atanga ogwu òban egwe 
onamabe, ìkpofuk. 
19Ọmọ môsiki ilaak kubọk ogwu ubọọn̄, ire, ìkpoyaka ire ikeya ofifi; isibolo 
chieen̄, inu kan̄ cha ìbotata isan̄a kpai. 
20Uga ukpook mônu ọmọ me uwuuk lek kubọk mun̄ ile, egwijo eririeen̄ môsik 
ọmọ isa ije. 
21Efet agan̄ mbum-ura môben ọmọ isan̄a, ọmọ môkwukwu ifo; ìbokwọkọ ọmọ 
isan̄a isibi me uwu kan̄. 
22Efet ya môbieen̄ ọmọ ijo ijo, ìkpokaan̄ ọmọ nsan me lek, ọmọ ìbolibi njak njak 
iweek inwọnwọnọ me ubọk efet ya. 
23Ìbobet lek efet ya ìkikwakwak ubọk igọọk ọmọ ikirọ ọmọ ochak, mè ikikput, 
mè ikinunuun̄ ikirieen̄ ọmọ isibi me uwu kan̄. 

Jobu 28 

Awaji okaan̄ iriọọn̄-inu 

1“Alata okuket, îkaan̄ ere ekirọkọ, alata araran̄, îkaan̄ ere ekikala. 

2Ekisan̄a okwukwut me emen ijọn̄, mè èkala ekwe esibi me lek ewuuk. 

3Ene ìkisi iwọlọ irak irak ejit ijọn̄ ikiweek ewuuk ekwe me emen ekpuk udun; 
mè ikiben mkpukan̄ isa ikirieen̄ udun isan̄a. 
4Ìkitibi udọn̄ inin̄ ejit ijọn̄ ida ibọkọ me ere ene ekiluk, me ere ukot ene ikajakge, 
mè ikije me lek olik igele isiki, ijọn̄ọ ere me lek ebi ene, mè ikididen̄, mè 
ikinyinyọn̄ọ ikirọkọ ewuuk. 
5Inyọn̄ ijọn̄ ke inorie okinan̄a isibi, ire, irak kan̄ îwuwọlọ isan̄a kubọk ke esa ukan̄ 
ikala; 
6emen ewuuk kan̄ ke safaya, ewuuk oluku oluku, okinan̄a, emen ntọn̄ kan̄ ke 
alata araran̄ okikup. 

7Unọn òben unọn geege ìkariọọn̄ oniin̄ udọn̄ ya, akwanakwa geege ìkarerieen̄ 
chieen̄ me lek. 
8Ebi kè anam afa kpechachak ukot me oniin̄ ya, egbe àtat geege ìkakijijen̄e me 
agan̄ ya. 
9Ene ìkisi ibak ewuuk unye isi, mè ikirọkọ ebon ogoon̄ itama ikook. 

10Ọmọ ìkibum okolo itibi me emen ewuuk; chieen̄ kan̄ îra ikimun̄ inu unye otu 
ewe geelek me ere ya. 
11Ìkigwugwuk mgban ikwek ibot mun̄, inyi mun̄ ikayaka ìlibi ìsibi, inyi inu òkup 
nlelet isibi utoon̄. 
12“Ire, ìre owa ke ebeweek iriọọn̄-inu imun̄? Sà ìre ere owa ke ngobo-ntet okup? 

13Ogwu ebilene ìkariọọn̄ otu ewe iriọọn̄-inu; kpebeweek imun̄ me linyọn̄ ebi 
ìkup me ògat ugwem. 
14Ugwuuk okwaan̄ ìbe, ‘Ìkakup me emen n̄a.’ Okwaan̄ ile ìbe, ‘Ìkakup me ubọk 
n̄a.’ 
15Kpebekọt isa atalek atata alata araran̄ ilep, kpebekọkọt si itọ alata okuket isa 
ikpe ewe kan̄. 
16Kpebekọt isa alata araran̄ ònan̄a me Ofiri ilep, ikerere ewuuk unye otu ewe 
onikisi mè ìre safaya, kpebekọt isa ilep. 
17Kpebekọt isa alata araran̄ mè ìre umọọn̄ itọ me lek, kpebekọkọt si isa ugọn̄ 
alata araran̄ inwene. 
18Kpebechak otu me lek akalari mè ìre alọ, ìkagbe; otu ewe iriọọn̄-inu îbene igak 
otu ewe ewuuk rubi. 
19Ewuuk topaji eyi Etiopia ìkanin̄ ògbo me lek, kpebekọt isa atalek atata alata 
araran̄ ilep. 
20“Ìre ere owa ke iriọọn̄-inu onan̄a ni? Sà ìre ere owa ke ngobo-ntet okup? 

21Elelet isan̄a me chieen̄ inu geelek òkiluk ugwem, mè ilet si isan̄a me lek ebi kè 
unọn òwulu me inyọn̄. 
22Ebi ìkup me ere mfufiat mè ama ekwukwu ekibe, ‘Ukpatu kan̄ îre eji utọn̄.’ 

23Awaji gaalek oriọọn̄ oniin̄ ekije ire lek, ọmọ si oriọọn̄ ere îlukbe. 

24Mije, ọmọ okimọọn̄ ntutun̄ ere geelek me linyọn̄, mè ikimọọn̄ inu geelek me 
irak isi ura. 
25Mgbọ Awaji onyibe efet unye, mè ikisa otitọ itọ okike mun̄, 

26mgbọ înyibe ibot ikan ike ìbokirep, mè itọ oniin̄ inyi ewuuk isinyọn̄ ikije, 

27inenimun̄ iriọọn̄-inu, mè itọp ibot, mè iwọlọ ikpọ, mè inen̄e isun̄. 

28Awaji onenitumu inyi ogwu ebilene ibe, ‘Ìkpọ, itetet ukpook me lek Okaan̄-ene, 
ọmọ ore iriọọn̄-inu, isasan̄a lek me ijo inu, ọmọ ore ngobo-ntet.’ ” 

Jobu 29 

Òta ikọ kè Jobu 

1Jobu okekitumu ikọ kan̄ ifo isi ibe: 

2Jei, kè m̀ma ikukup ubọk nkupbe me onyan̄ òraraka cha, me usen cha mgbọ 
Awaji okibem emi, 
3mgbọ utoon̄ okitoon̄ isaba emi ibot kubọk mkpukan̄, nkekisa utoon̄ kan̄ imọọn̄ 
inu ije itibi emen udun! 
4Jei, usen kecha mgbọ nrebe nsabọn irieen̄, mgbọ Awaji orebe unene ibot ejit n̄a, 
mè ikikpọ chieen̄ me lek uwu n̄a, 
5mgbọ Ogwu Òkaan̄ Unye Geelek okupbe si melek n̄a, bọn n̄a si egbagban ikana 
emi okokop. 
6Mgbọ ya, ubọọn̄ ìdudun̄u emi olu me lek, aran̄ olifu okekigbuk igwook inyi emi 
me lek ewuuk ere ichimi aran̄. 
7“Nsisibi isi otunchit ere ama ekititiin̄, mè isiki ikweek irek me oyet ama, 

8nsabọn irieen̄ isimun̄ emi, mîra inan̄a me oniin̄, ebi ugane isimun̄ emi, mîra 
inan̄a keke inyi emi umin; 
9ebi ibot mkpulu isimun̄ emi, mîra itet usem kiban̄ ikaan̄, mè esa ubọk èchit otu 
kiban̄; 
10ebi isi ene mîra iriaan̄ ere, mè ègba otu egọm. 

11Ebi geelek ìnọnọ ikọ n̄a mîra ikitumu ata ikọ ibak emi; ebi geelek ìmumun̄ emi 
mîra ikitọn̄ emi. 
12Mije, ǹkekinyan̄a ebi ugbọọn̄ ìtataan̄ ukpo iweek ntap-ubọk, mè ikinyan̄a ebi 
kpà-nte ebi kpekaan̄ ebi ntap-ubọk. 
13Ogwu ufieejit obokpan̄, nnyan̄abe, ìkitọtọn̄ emi, ntap-ubọk n̄a orọ ejit nwakpa 
ibele, mè ikọt okwa. 
14Ntap ata irọrọ kubọk ofọnti, ichichit emi lek kubọk ekwut; unen oyerebet ore 
ofọnti inyọn̄ n̄a mè akisi ibot n̄a. 
15Emi nkana chieen̄ inyi ebi ǹnàan̄, mè ikana ukot inyi ebi akọọk. 

16Emi nre ute inyi ebi una, mè ikiwọlọ emen oyerebet ebi ichen, inyi mfeen̄ 
ikakup. 
17Emi mfaan̄ ejeek me otu ebi ikpak, mè isik ebi ema eloon̄be ibọkọ isan̄a me otu 
ejeek kiban̄. 
18“Nkekikeek ibe, ‘Acha ugwem n̄a môwa kubọk nkwukwuuk achiaan̄, 

m̀bakwu ilaak me uwu n̄a me utelelek. 



1001 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

19Emi ǹkup kubọk uti ugwun̄-ijọn̄ kan̄ otibibe ire lek mun̄, mbat okekireke agọọk 
n̄a otutuuk eririeen̄. 
20Umin ìbokpọkpọ ikinu inyi emi, aya unye ìbokpọkpọ ikinin̄ emi emen.’ 

21“Ebi ene ekekigban̄ ikọ n̄a, mè èkup èkekpọ emi, mè èkeriaan̄ ere egban̄ nteme 
n̄a. 
22Nsitumu isan̄a, ema kpekitap otu; ikọ n̄a îra ikisiki ema lek kubọk òfiik mun̄. 

23Ema ekikukup ikpọ emi kubọk ekikup ikpọ ibot, mè ikibọkọ ikọ n̄a itap kubọk 
ijọn̄ okimeen̄ aya otu ibot. 
24Nsikichak imọm melek kiban̄, ema kpekichieek ibe ke ene òbet lek n̄a mâkọt 
ichak imọm melek kiban̄; ubelejit òkup me isi n̄a, ema kpekichieek ibe inan̄a irọn̄ 
me ijọn̄. 
25Emi nkijeen̄ ema oniin̄, mè ire ogwu ibot inyi ema, mè ikup me etete kiban̄ 
kubọk ogwu ubọọn̄ okup me etete ebi urum akọn̄ kan̄; ǹkup kubọk ogwu òkisiki 
ejit ebi ufieejit.” 

Jobu 30 

Jobu îtumu ikọ òfo me lek ujaralek kan̄ 

1“Ire, mgbọ keyiyi, ebi ìrere nsabọn me lek n̄a, eyaka ikichachak emi ochak; ebi 
ebi nte kiban̄ kpesosoon̄ ebi mariabe ibe esi egọọk ebi kè ibo ìkibem arọọn̄ n̄a 
ekesi ikwaan̄. 
2M̀basa unye kiban̄ irọ keke? Unye kiban̄ cha îta isan̄a kpai. 

3Ife una ubọk mè uraafiọọn̄ otetbe iwọlọ, ebi ìkisi ikwat lek nchiaak ugwun̄-ijọn̄ 
uti itaka me emen èwê me eririeen̄. 
4Ife ìkijim uti emen èwê isa irọ inorie, mè ikijim ire lek ugwun̄-ijọn̄ uti burum; 

5ebi erieen̄be isibi me etete ebi ene, mè ikidimi ukpo me ibot kubọk ebi inọ; 

6ebi ìsisi ikiluk me irak ngigo okolo mun̄ ochiaakbe ita me emen, mè ikiluk me 
udọn̄ me emen ijọn̄ mè nkororok emen ewuuk. 
7Ema ekikup me irak oron ikitaan̄ ukpo kubọk inyinya akpan, mè ikikat lek kiban̄ 
igbaan̄ ilaak me irak abọm egbe mije utọọk. 
8Mbubut ife ebi kpekinọ erieen̄ kiban̄, ife elapbe isibi me ido!” 

Jobu înina lek kan̄ 

9“Mgbọ keyi, ema ekikọt emi me okwa, mè ikirọ emi ochak; nkana ogwu ema 
ekisa irọk urọk. 
10Ema ekijọjọ emi ejit me lek, mè ikije ǹsọn ǹsọn me lek n̄a; kpekikọt itele 
ichocho ataak igwook emi me isi. 

11Mije, Awaji îfaan̄ emi ukwuuk isan̄a me lek, mè itap emi unan iso lek; eya orọ, 
ema ekirọ emi inu òneme ema, kpeyaka ikikọt itet lek ikaan̄. 
12Ebi afa mînin̄ emi gìrìrìm me agan̄ ubọk ulom n̄a, mè ikpulu emi ukot isan̄a me 
ijọn̄; ema mîtap ufe ema ekisa ikpan̄ ene iban emi. 
13Mîfieek ikwek emi me oniin̄, inyi nkalibi ìnwọnọ, mè irọ inyi emi ǹnan̄a ǹrọn̄, 
me ene geege ikatapge ubọk ìnyi ema. 
14Ema ekifan̄a inu kubọk etibi iraka me chieen̄ mgban òbobook, mè inigbugbọ 
me emen ewuuk cha ikinu emi lek. 
15Ukpook ekakpọge chieen̄ okakana ichit emi; ulibi n̄a otata kubọk inu efet 
obenbe iwut ije, unyan̄a nkikpọ chieen̄ onininiin̄ ichep kubọk oduku inyọn̄. 
16“Mgbọ keyi, ugwem n̄a òkiyiyeek ita, ǹkup me emen ubọk ujaralek usen geelek. 

17Me eririeen̄, ukwuuk n̄a ìkiyok emi kubọk ekichichim, orukan̄ ìkitaka emi, 
ìkasiki efuuk. 
18Orukan̄ n̄a îsa ikpele unye kan̄ irọ ofọnti n̄a inwene; orukan̄ n̄a ìkinwan emi 
kubọk ebek ofọnti n̄a. 
19Awaji îtọbọ emi ito me emen ogbọ, nkakana achiaan̄ mè ntọn̄. 

20“Jei Awaji, ntaan̄ ukpo igwen owu, ire, òkabọkọ emi otu; nnan̄a ikeke iriaak 
uriaak, ire, owu okpọkpọ emi chieen̄ chieen̄. 
21Owu òyaka inikirọ emi me lek ikpak ikpak; owu osa unye ubọk kwun̄ itap emi 
ufialek igak lek. 
22Owu oben emi itọp inyi efet, ikekiwut emi ije, owu otọp emi ikana ere me emen 
egwijo. 
23Nriọọn̄ ibe owu môsa emi ijet mkpa, owu môsa emi isi uwu ebi ìluk ugwem 
ekinititiin̄. 
24“Me atikọ, kpunu ogwu òbochak ubọk me lek ene ogwu òkpukpukpuku 
igwook, mgbọ îkupbe me emen ujaralek ikitaan̄ ukpo iweek ntap-ubọk. 
25Ìre ǹkato ito ìnyi ebi ìkup me emen ufialek? Ìre ǹkafieek ejit me ibot ebi una 
ubọk? 
26Ire, mgbọ nkupbe ikikpọ ata inu, îre ijo inu onu, mgbọ nkikpọ chieen̄ ibe utoon̄ 
mônu, îre udun onu. 
27Owot òkiyọọk emi, ìkasiki; egwe geelek, ìkire ufialek ufialek okinu inyi emi. 

28Ǹkijijen̄e ikana me emen udun eyi ugwuuk, ura ìkatoon̄ ìbele emi ejit; ǹkup me 
ere ama etitiin̄be ikitaan̄ ukpo iweek ntap-ubọk. 
29Ukpo n̄a îrọ ǹkana ngwan̄ melek ibo oron afa, mè ǹkana unene melek ebi kè 
ikwurikwu. 
30Akpa n̄a îkana ofifit, mè ikinyiaan̄, ukan̄ òbak emi me lek îyok ukwuuk n̄a. 

31Ida uneen̄ n̄a îkana ida okwa ufieejit; ida òja n̄a îkana ida okwa ito. 

Jobu 31 

Jobu înyan̄a ibot ibe ubọk kan̄ ìtatana 

1“Nnyan̄a ibot melek chieen̄ n̄a, ibe ke ǹkabakpọ obaak enenwaan̄ ikaan̄ ulọk me 
lek. 
2Mije, ìre keke ke ene obokaan̄ me ubọk Awaji òkup me inyọn̄? Sà ìre kpasi ìrot 
ke ene obokaan̄ me ubọk Ogwu Òkaan̄ Unye Geelek ogwu òkup me ere òbebene? 
3Ìre ìkare mfufiat okup inyi ebi ikpak? Sà, ìkare ùrioon̄ okup inyi ebi ìkirọ ijo inu? 

4Ìre Awaji ìkakimun̄ oniin̄ nkije, mè ìriọọn̄ ifuk otutuuk akpat ukot ije n̄a geelek? 

5“Ire ke nluluk ugwem ataak ataak, mè ifet ukot ikirọ inu ofiaan̄ ofiaan̄, 

6kè Awaji isa okwukwut itọ-inu ònenen itọ emi ikpọ, mè iriọọn̄ ibe ke emi ǹkarọ 
inu geege ìlọ. 
7Ire, ire njeje ikwala lek oniin̄ kan̄, mè ire chieen̄ n̄a isasa ejit n̄a ije ilọ, mè ìre 
ǹtatap ubọk me ijo inu, 
8kè ofifi ene irie inu mwopbe, mè ejim mfut uko n̄a esan̄a nsek nsek. 

9“Ire ejit n̄a isisi lek nwa ogwu melek n̄a, mè ìre ǹkililileek ikana isotu uwu kan̄, 

10tele kè nwa n̄a inin̄ usun̄ ikọk akpa inyi ofifi ene, kè ofifi ebirieen̄ egọọk ọmọ 
elaak. 
11Igagan nwa ene ìre inu ikpak òfefieek lek, îre ijo inu ekisisibi oyerebet me lek. 

12Îre ukan̄ òkitaka ene ire ama ekwukwu, kè òtaka inu geelek mwopbe me uko 
òriọk. 
13“Ire njijit isisibi unen oyerebet inyi ogwu usun̄ n̄a enerieen̄ mè ìre enenwaan̄, 
mgbọ ema melek n̄a egugọlọbe, 
14keke ke mbarọ mgbọ Awaji isinan̄a ikeke inu oyerebet? Sà ìre keke ke mbafọọk 
mgbọ isido emi ibot inu nrọbe? 
15Ìre ìkare Awaji ogwu òrom emi me emen owot orom ema? Sà ìre ìkare Awaji 
yaage obot eji me emen akpa gwun̄ ebi nga kiji ni? 
16“Ire njijit ebi ugbọọn̄ inu ema eweekbe, mè ìre ǹtetele itatap ubọk inyi ogwu 
nwakpa òkikpọ chieen̄ ibe emi mâtap ubọk inyi ọmọ; 
17ire nlelet inorie n̄a ikup irie emi gaalek, ǹkakpọkọ ìnyi gwun̄ kpà-nte, 

18mije, akarake nsek kan̄, emi mkpukpo ọmọ kubọk nte kan̄, mè ikpọ ogwu 
nwakpa chieen̄ me lek otutuuk ugwem n̄a. 
19Ire mmumun̄ ogwu òkikwukwu bak me lek una ekwut, mè ìre ogwu ugbọọn̄ 
ikakaan̄ge ofọnti ìsa ìkwek lek, 
20mè ire ọmọ ìkabele ejit, mè ìtọn̄ emi, mije ekwut esabe inwọọn̄ arọọn̄ n̄a irom 
oyokbe ọmọ lek, 



1004 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

21ire ntọtọ ubọk me isi gwun̄ kpà-nte ibe ke mômun̄, mije ke nkaan̄ isi me ere 
oyerebet, 
22kè ubọk n̄a ijene me lek ukwuuk oguga irọn̄, mè ifan̄a isan̄a me lek usọk 
akpatubọk. 
23Mije, ukpook ùrioon̄ ònan̄a me ubọk Awaji ìkitetet emi; mije umin ubọọn̄ kan̄, 
emi m̀kpakọt irọ ojelek inu kecha. 
24“Ire nsasa alata araran̄ itoon̄ ejit, mè ìre ǹtutumu inyi atalek alata araran̄ ibe, 
‘Owu ke nsa ibem lek,’ 
25ire mbebele ejit mije ubọọn̄ mbọọn̄be enenen, mè ìre mije owuwa ikpoko 
nsabe ubọk n̄a ibọm, 
26ire mkpọkpọ ura me mgbọ îkitoon̄, mè ìre m̀kpọkpọ onyan̄ me mgbọ îkije ije 
kan̄ òrirọ òrirọ, 
27ire lek îbonileke ejit n̄a ifo lek itọtọbọ ebum inyi me nlelet, mè iyaka ubọk n̄a 
ichak me otu isa itọbọ ebum inyi ema, 
28kè echichi si ore ijo inu echi ekisisibi oyerebet me lek, mije, eya kè more emi 
ijijit Awaji òkup me inyọn̄. 
29“Ire emi mbele ejit mije ufialek òtetet ogwu ochicha n̄a, mè ire nnwọọn̄ 
unwọọn̄ mgbọ ùrioon̄ otoon̄be ọmọ; 
30emi ǹkafieek otu ìnyi ogwu ochicha n̄a ibe ikwu, mè ìsa me ikeya ìsa otu n̄a ìrọ 
ijo inu. 
31Me atikọ, ebi uwu n̄a kpekilọlọ itutumu ibe, ‘Ekene ikatakage anam kè Jobu ìjot 
owot?’ 
32Kpunu ogwu ichen òlalaak me lek oniin̄, mije, isotu n̄a ìkibobook inyi ogwu ije. 

33Ire nlelet ijo n̄a kubọk ebi ene ekirọ, mè ìre m̀beben nrọ-nlọ n̄a ilet me ejit, 

34mije ufieek-owot ibe ke urum ebi ene mêlo emi, mè ukpook ibe ke ebi uwu 
mêchak emi ochak, mè igọọk me ikeya mè iriaan̄ ere, ǹkasibi oyet. 
35Jei, ìre ekene obogban̄ usem n̄a mọnọ! Ngon iman̄ òriọọn̄ n̄a me lek ikọ ibot n̄a! 
Kè Ogwu Òkaan̄ Unye Geelek ifọọk emi otu; kè ogwu melek n̄a ekaan̄be ikọ ige 
ikọ îtoon̄be emi isibi me emen ikpa. 
36Me atikọ, kè m̀ben njeen̄ me oguga, inyi ene ekemun̄, mè ntoon̄ me ibot kubọk 
okpibot ubọọn̄. 
37Kè ntumu inu geelek nrọbe nnyi Awaji; kè nje ukama ukama kubọk ogwu ibot 
mkpulu ǹnin̄ ọmọ lek. 
38“Ire ijọn̄ n̄a itoto ito ikeme emi, mè otutuuk okpurukpu kan̄ ireke inyi ito, 

39ire nrerie mfut ònan̄a me lek ijọn̄ ya, ǹkakpe ewe, mè irọ ebi ìluk me lek ijọn̄ 
ya ekwaan̄ eta, 

40kpan̄asi akpa wit otibibe me uko n̄a, abọm egbe itibi, kpan̄asi akpa balì otibibe, 
ijo mbubet itibi,” Ikọ kè Jobu îta. 

Jobu 32 

Eliyu înaan̄ ejit, mè isan̄a amọn 

1Ebi ene ita cha erariaan̄ ere, kpeyaka ibọkọ Jobu otu, bak me lek Jobu okpọkpọ 
itet otu inye ikitumu ibe ke ọmọ ìre ogwu ata irọrọ. 
2Ire, Eliyu gwun̄ kè Baraken ogwu Buju, ònan̄a me owot iman kè Ram, ònanaan̄ 
ejit inyi Jobu. Unaan̄-ejit kan̄ ìre ke Jobu ìbe ke ìnen me ubọk kan̄ mè ilọ me ubọk 
Awaji. 
3Eliyu înaan̄ ejit si inyi ene ita ebi unene kè Jobu cha, mije, ema kpekọt ifaan̄ ikọ 
kè Jobu, ire, ekpọkpọ ifieek Jobu ikọ. 
4Eliyu ìtetet ikọ ìbotumu melek kè Jobu ikaan̄-nu, mije, Jobu mè ebi melek kan̄ 
mîkan igak ọmọ. 
5Ire, mgbọ îmun̄be ibe ke ebi ene ita cha kpeyaka ikaan̄ ofifi ikọ ebefọọk, inanaan̄ 
ejit. 
6Eya orọ, Eliyu gwun̄ kè Baraken ogwu Buju onenitumu ibe: “Emi ìre sọntiik 
gwun̄, enyi ìre ebi ugane; eya orọ, mfieekbe owot, mè itet ukpook itutumu inu 
nriọọn̄be inyi enyi. 
7Ǹkeek me lek n̄a ibe ke îre ebi ìkakan ebetumu ikọ, ke îre ebi ugane ebejeen̄ 
iriọọn̄-inu. 
8Ire, îre Ekwukwu Awaji òkup ene me emen, òrere efuuk Ogwu Òkaan̄ Unye 
Geelek, okinyi ene ngobo-ntet. 
9Ìkare ebi ìkakan gaalek ekiriọọn̄ inu, ìkare si ebi ugane gaalek ekigobo inu 
ònenen itet. 
10“Eya orọ m̀be enyi, ìgban̄-nunu, ke emi si mâtumu eyi nriọọn̄be. 

11Ǹkukup ikikpọ enyi etumu ikọ kinyi, mè ikigban̄ ubọk ifan̄a kinyi okije; mgbọ 
enyi ekiwọlọ ikọ enyi ebetumu, 
12ǹrọriọọn̄ ubọk isiki utọn̄ ikigban̄ enyi. Ire, ene geege me lek kinyi ìkakọt ìjeen̄ 
ibe ke Jobu îrọ ilọ; kpunu ogwu òkọkọt ida ikọ kan̄ ito. 
13Ìgbala chieen̄, inyi enyi ekatumu ibe, ‘Eji mîweek iriọọn̄-inu imun̄. Awaji 
obofọọk Jobu otu, ìkare ebilene.’ 
14Jobu ìkatumu ikọ kan̄ ìkpọ emi isi, emi si, m̀kpasa ikọ kinyi ifọọk ọmọ otu. 

15“Jobu, otu ebi une kwun̄ îbuk, kpeyaka ikaan̄ inu ebetumu; ikọ îta ema me otu 
isan̄a kpai. 
16Ǹkukup ikikpọ ema mege ema eriaan̄be ere, mè ikeke ikeya, kpeyaka ibọkọ 
owu otu. 

17Emi si mâbọkọ otu, mâtap otu eyi n̄a, mâtumu eyi emi nriọọn̄be. 

18Mije, ikọ ìjojot emi otu, ekwukwu n̄a si ìkibebieen̄ emi ibe emi ǹtumu ikọ. 

19Ikọ òkup emi me emen ìbet lek miin̄ echitbe otu igọm, ìbet lek aya miin̄ 
òborama ogbokot ibum, ire kpechili otu. 
20Mâtumu ikọ, inyi lek isiki emi, mâchili otu ifọọk ikọ. 

21M̀kpalibi chieen̄ ene geege, 

m̀kpatutumu si ene geege imin. 
22Mije, emi ǹkariọọn̄ ubọk ekitumu ene imin, mebe nriọọn̄, kè Ogwu Òrom n̄a îra 
imọnọ emi isan̄a me ikafiatge mgbọ. 

Jobu 33 

Eliyu îtumu ikọ ikpọ Jobu isi 

1“Mgbọ keyi, Jobu, nye lek gban̄ ikọ n̄a, mè gban̄ utọn̄ me lek otutuuk usem n̄a. 

2Îkem, mânichili otu n̄a isan̄a amọn, ikọ n̄a ìkup emi me otu alọm. 

3Ikọ n̄a ìnan̄a me ata ejit, otu n̄a ìkitumu inu nriọọn̄be me atikọ. 

4Ekwukwu Awaji orom emi; efuuk Ogwu Òkaan̄ Unye Geelek okinyi emi ugwem. 

5Ire ke owu môkọt ifọọk emi otu, fọọk; tutuun̄ lek kwun̄, mè sibi kweek emi. 

6Emi melek kwun̄ ìre inu yaage me isi Awaji; arika si ke esa irom emi. 

7Eya orọ, ukpook lek n̄a ikafieek owu owot, 

m̀kpasa ulobo n̄a ikeme owu. 
8“Jobu gban̄, owu otumu ikọ me utọn̄ n̄a, nnọnọ ikọ otumube ibe, 

9‘Ǹtatana ikup, ǹkarọ ijo inu geege; ǹtatat ikup, ǹkarọ inu geege ìlọ. 

10Ire, Awaji ìkiweek emi ikọ; ìmọnọ ibe ke emi ìre ogwu ochicha kan̄. 

11Îsa mkpọn ibọp emi ukot igọm; ìkasan̄a chieen̄ me agan̄ geelek njebe inin̄.’ 

12“Ire, ǹkitumu inyi owu ibe, me lek ikọ keyi, owu orọ ilọ, mije, Awaji îmin 
enenen igak ebilene. 
13Keke orọ okisa ifan̄a isi lek Awaji, ibe ke ìkakifọọk otu ikọ ebilene ekido ọmọ? 

14Awaji ìkitumu ikọ mgbọ ge, mè òkpọk otumu owuwa mgbọ, ire, ebilene 
kpekitet ibot me lek. 
15Awaji ìkisa mun̄umun̄ ilaak mè ilaak ọkpọchieen̄ me eririeen̄ itumu ikọ inyi 
ene, mgbọ ilaak onwọnọbe ene idọk, mgbọ ene olaakbe idek me inyọn̄ mkpilaak 
kan̄. 
16Mgbọ ya ke îkitumu ikọ itap ene me utọn̄, mè ikisulu ema osusut isa ikitap iman̄ 
òriọọn̄ me lek nteme înyibe ema. 
17Awaji ìkirọ ikeya isa ikikput ene irọrọ ijo inu, mè isa ikigban ene igugumu lek. 

18Ìkisa irọ ene ikakwu ìnin̄ udọn̄ mkpa, mè ugwem kan̄ ikaraka ìfo ama 
ekwukwu. 
19Ìkekisa orukan̄ òkito ene me ijọn̄ inyi ene osusut, mè osa si ufiak ukwuuk 
òkiyok ene ìkakiwọ, 
20eyi òkirọ inorie irook ene irerie, mè atalek inorie ene okima ijọ ene ejit. 

21Anam akpalek kan̄ îra itak ita, ukwuuk kan̄, mgbọ òlelet cha, îra ikisibi ikeke. 

22Ọmọ îra ikikpat igbet udọn̄ mkpa, ugwem kan̄ îra ikijuuk igbet lek ebi ìkikpan̄ 
ene. 
23“Ire, ire ogwu osat ge me lek obop obop ebi osat Awaji, ikup me agba lek kan̄ 
kubọk ogwu nteek, mè initumu inyi ọmọ inu ònenen ibe irọ, 
24mè inito ọmọ njijin, mè initumu inyi Awaji ibe, ‘San̄a ọmọ san̄a, inyi ikasi ìnin̄ 
udọn̄ mkpa, mweek inu mêsabe inwene ọmọ ibot imun̄.’ 
25Mije keya, anam akpalek kan̄ mônenikana ikup kubọk eyi sọntiik gwun̄, mè 
ikisek kubọk mgbọ ọmọ orebe nsabọn irieen̄. 
26Ọmọ isiriaak uriaak, Awaji îra ibọkọ itap; ọmọ îra ikinu initọbọ ebum inyi 
Awaji me ubelejit, mije, Awaji îyaka ata irọrọ kan̄ ikpọk inyi ọmọ. 
27Ọmọ môkekikpa inyi ebilene ibe, ‘Nrọ ijo inu, mè ikana inu ònenen itap me inu 
òlọlọ, ire, Awaji ìkarọ emi me lek unye unye ike îgbebe. 
28Kpan̄asi ikeya, inyanyan̄a emi isibi me udọn̄ mkpa, inyi mâkup me ugwem 
ikimun̄ utoon̄.’ 
29“Me atikọ, Awaji ìkirọ otutuuk inu chi kpa mgbọ kpa mgbọ inyi ebilene, 

30isa ikigwu ene ikom, inyi ikasi ìnin̄ udọn̄ mkpa, inyi ikinọ utop ugwem me 
emen utoon̄. 
31“Jobu, riọọn̄ ubọk nọ, gban̄ ikọ n̄a; riaan̄ ere, inyi ǹtumu ikọ ǹnyi owu. 

32Ire okaan̄ inu obotumu, fọọk emi otu; tumu eyi kwun̄, mije, ǹkiweek irọrọ inye 
ibe ke owu òkirọ inu ònenen. 
33Ire òkakaan̄, gban̄ eyi n̄a; riaan̄ ere mè ǹjeen̄ owu iriọọn̄-inu.” 

Jobu 34 

Eliyu ìbe Jobu ìkibene lek 

1Eliyu okekitumu ikọ kan̄ ibe, 

2“Enyi ebi ìriọọn̄ inu, ìnọ ikọ n̄a; enyi ebi ìkween̄ inu, ìgban̄ emi utọn̄ me lek. 

3Mije, ike alọm okigban̄ utop eyi inorie, ikeya si ke utọn̄ okigobo ikọ. 

4Eya orọ, eji enin̄ emen ikọ kan̄ eweek ere ònenen enyi lek kiji; mè eji egbaan̄ 
eriọọn̄ inu ònwọnwọn me chieen̄ kiji. 
5“Mije, Jobu ìbe, ‘Ubọk n̄a ìtatana, ire, Awaji îjit emi unen oyerebet. 



1008 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

6Ìre mâkan̄ ataak me emen unen n̄a ni? Unan ònin̄ emi lek îmin ire lek kpebekọt 
igwa, ire, ǹkarọ ijo inu geege.’ 
7Ìre ekene enerieen̄ obet lek kè Jobu, ogwu òkibọkọ ochak kubọk ìkinwọ mudim? 

8Ọmọ ìkigọọk ebi ìkirọ ijo inu ije, mè ikigọọk ebi ikpak igbaan̄ inu irọ. 

9Mije, ọmọ ìkibe, ‘Ene irere unene melek Awaji, ìkakaan̄ oruru me lek.’ 

10“Eya orọ, enyi ebi ìkigobo inu itet, ìgban̄ emi utọn̄ me lek. Awaji ìkabokọkọt irọ 
inu ikpak, Ogwu Òkaan̄ Unye Geelek ìkpokọkọt irọ ijo inu. 
11Awaji ìkikpe ene mkpukpe igọọk me ubọk ikwaan̄ ene, mè ikinyi ene geelek 
inu ògbegbe eru ene okaan̄be. 
12Me atikọ, Awaji ìkakirọrọ inu geege òlọlọ, Ogwu Òkaan̄ Unye Geelek 
ìkakinwunwunu unen oyerebet. 
13Ekene osa Awaji irọ ogwu òkikpulu linyọn̄? Sà ìre ekene oto ọmọ ibe ikikpọ 
chieen̄ me lek otutuuk linyọn̄? 
14Ire Awaji iben me ejit, itataba ekwukwu kan̄ mè efuuk kan̄ isan̄a, 

15otutuuk ebilene mêgbaan̄ ikwaan̄ isan̄a mgbọ yaage, ogwu ebilene 
mônenikana mfuun̄. 
16“Jobu, ire okaan̄ ngobo-ntet, nọ ikọ keyi; gban̄ ikọ nkitumu. 

17Ìre ogwu ìkakima inu ònenen, môkọt ikpulu mkpulu ni? Sà ìre owu môtip 
Awaji, ogwu ata irọrọ ogwu òkaan̄ unye, oyerebet ni? 
18Ọmọ okibe ebi ubọọn̄, ‘Enyi kpekup me lek inu geege,’ mè òbe ebi ilile, ‘Enyi 
ìre ebi ikpak.’ 
19Ọmọ ìkakilibi chieen̄ ebi ibot mkpulu, ìkakima ebi ubọọn̄ ìgak ebi ugbọọn̄, mije, 
ema otutuuk ìre ubọk ikwaan̄ kan̄. 
20Ebi ene ekikwaan̄ me ekakpọge chieen̄, me ejit eririeen̄; Awaji isisisik ema, 
ugwem kiban̄ îra iraka; ikerere ebi ilile, ìkisasan̄a isan̄a, ire, ìkare me ubọk 
ebilene. 
21“Mije, chieen̄ kan̄ ìkikpọkpọ oniin̄ ugwem ene; ọmọ ìkimumun̄ otutuuk akpat 
ukot ije kan̄ geelek. 
22Kpunu ekpuk udun geege, kpunu si ufieejit mkpa, ere ebi ìkirọ inu ikpak 
ebekọt ilet lek. 
23Mije, Awaji ìkposọkọ ofifi inu me lek ogwu ebilene, igak ene isisi ikeke me isi 
Awaji, inyi isibi oyerebet inyi ọmọ. 
24Ìkikpukpuku ebi ilile igwook, me ikadoge ikọ geege, mè òbene ebi ofifi ife 
otoon̄ me irek kiban̄. 
25Me atikọ, îriọọn̄ inu ema ekirọ; eya orọ, me eririeen̄, îra isan̄a ema me irek 
kiban̄ itọọn̄ igwook. 
26Ìkisulu ema osusut mije inu ikpak kiban̄, me ere otutuuk ene ekimun̄ ema. 

27Mije, ema mînan̄a itele ọmọ, kpeyaka ikisa otutuuk oniin̄ kan̄ igwen inu geege. 

28Ema mîtutuku ebi ugbọọn̄ ire lek ukpo ebiba etaan̄be orebe isi kan̄, ọmọ onọnọ 
ukpo ebi una ubọk. 
29Ire, ire ìkasasan̄a amọn, ìre ekene obofieek ọmọ ikọ? Ire ilet isi kan̄, ekene 
obokọt imun̄ ọmọ? Ire, ọmọ okikpọ chieen̄ me lek ebilene melek ido, 
30inyi ogwu ikariọọn̄ge Awaji ikakpulu, inyi ikatap ufe ìtet ebi ene. 

31“Ìre îkaan̄ ogwu òtutumu inyi Awaji ibe, ‘Nra ibọkọ osusut, m̀kpayaka ikpọk 
irọ ijo inu ofifi. 
32Jeen̄ emi ijo inu echi nrọbe, ire, ǹkakọt imun̄; ire nrọ inu òlọlọ, m̀kpayaka irọ 
ikeya ofifi.’ 
33Ìre òbe Awaji inikpe owu mkpukpe ubọk ejit kwun̄ otọbe ni, me mgbọ owu 
ojitbe igwugwu ikom me ijo inu? Owu obotumu ifieek, ìkare emi; eya orọ, tumu 
eyi oriọọn̄be. 
34“Enyi ebi ìkigobo inu itet, ìkpa-nu ìnyi emi, enyi ebirieen̄ ìriọọn̄ inu, ebi ìnọnọ 
ikọ n̄a, ìtumu ìnyi emi-nu ibe, 
35‘Jobu ìkitumu inu ikariọọn̄ge; ikọ kan̄ ìkakaan̄ ngobo-ntet.’ 

36Kè m̀ma ibe enin̄ emen oyerebet kè Jobu ewọlọ ere okputut, mije, ìkifọọk otu 
kubọk ebi ikpak! 
37Îrọ ijo inu, mè ikinye ibot igbaalek, mè ikup me etete kiji ikibele ejit me lek ijo 
inu kan̄, mè ikitumu ogbogbo ikọ itoon̄ Awaji.” 

Jobu 35 

Eliyu îkeek Jobu unen oyerebet Awaji 

1Eliyu okekifọọk si otu ibe, 

2“Eyi owu okibe, ‘Ubọk n̄a ìtatana me isi Awaji’, ìre òkikeek ibe ke eya înen ni? 

3Owu odo Awaji ibe, ‘Kpasi nnwọn ke ijo inu n̄a oborọ inyi owu? Kpasi oruru ke 
emi nkaan̄ me nkarọge ijo inu?’ 
4“Mâfọọk owu otu, mè ifọọk si ebi une kwun̄ ìkup melek kwun̄. 

5Bene-nu chieen̄ me akpa isinyọn̄, inyi òmun̄; riọọn̄ ubọk kpọ-nu oduku inyọn̄ 
cha òbebene ichep me inyọn̄ ibot kwun̄. 
6Ire orọ ijo inu, eyi owa ogbaan̄ Awaji me lek? Ire ijo kwun̄ iwa, ìre eya ìborọ ọmọ 
keke me lek? 
7Ire owu ore ogwu ata irọrọ, keke ke onyi ọmọ? Sà ìre keke ke îbọkọ owu me 
ubọk? 
8Inu ikpak kwun̄ ìkikeme ebilene kubọk kwun̄; ata irọrọ kwun̄ ìkinwọn inyi bọn 
ebilene. 

9“Tukutuku isilobo igak ene, mîra itaan̄ ukpo; etaan̄ ukpo iweek ntap-ubọk, inyi 
enwọnọ me emen ubọk ebi unye. 
10Ire, kpunu ogwu òkido ibe, ‘Mọmọ Awaji Ogwu Òrom emi, ogwu òkirọ inyi 
ekekọt okwa me eririeen̄, 
11ogwu òkijeen̄ eji inu iwa igak ubọk îkijeen̄ ebi kè anam oron, mè ikirọ eji eriọọn̄ 
inu egak ebi kè unọn òwulu me inyọn̄?’ 
12Ema isikitaan̄ ukpo, Awaji ìkakibọkọ otu, mije ubenelek kiban̄ melek inu ikpak 
kiban̄. 
13Me atikọ, Awaji ìkpogban̄ ukpo ikike kiban̄; Ogwu Òkaan̄ Unye Geelek ìkakisa 
ukpo kiban̄ ìgwen inu geege. 
14Ire ire ikeya, ìre ọmọ môsa owu igwen inu ni, mgbọ owu obe ke òkamun̄ ọmọ, 
ke ikọ kwun̄ ìkup me isi kan̄, ke owu môkup ikikpọ ọmọ? 
15Ògak ge, mgbọ keyi, owu òbe ke unaan̄-ejit Awaji ìkayaka ìkirọ ene inu geege, 
ke ìkakikpọkpọ si chieen̄ me lek inu ikpak mgbọ geege. 
16Eya orọ, Jobu ìkichili otu ibook itumu ikọ ikike; mè ikitumu ogbogbo ikọ 
ikakaan̄ge iriọọn̄-inu.” 

Jobu 36 

Òta ikọ kè Eliyu 

1Eliyu okekitumu ikọ kan̄ si ibe: 

2“Ìkat ejit ìnyi emi sọntiik mgbọ, ke mâjeen̄ enyi ibe ke owuwa ikọ òwa itutumu 
me ibot Awaji. 
3Mârọ mè ebi ene me ere òjọjọn̄ọ ere eriọọn̄ ifuk-ibot n̄a; mâjeen̄ ibe ke Òrom n̄a 
ìre ogwu òkirọ unen. 
4Me atikọ, ikọ n̄a ìkare ataak; ogwu òkaan̄ ifuk-ibot òjot òjot okup yi melek kwun̄. 

5“Kpọ, Awaji ìre ogwu unye, ire, ìkakikpọ ene ìsiki chieen̄; ọmọ îmin me unye-
lek melek ngobo-ntet. 
6Ìkakisun̄ ebi ikpak me ugwem, ire, ìkinyinyi ebi ekitutuku unen kiban̄. 

7Ìkakisan̄a chieen̄ me lek ebi ata irọrọ; ìkitoto ema me inyọn̄ ogboon̄ melek ebi 
ubọọn̄, mè òbene ema, inyi ekebọkọ umin, ire mgbọ geelek. 
8Ire, ire isa mkpọn ibọp ene ikam, mè isa ufialek ibọp ema ikam kubọk olik, 

9Awaji ìkikpa inu ema erọbe ilọ inyi ema, ibe ke ema erọ ijo inu cha me 
ugumulek. 
10Ìkichili ema utọn̄, inyi ema ebọkọ ikan̄-inu, mè ikinyi ema ida ibe egwu ekom 
me ijo inu. 

11Ire ema igban̄, mè ikitọbọ ebum inyi Awaji, usen ugwem kiban̄ ìbore nnwọn-
isi nnwọn-isi ire òta, acha ugwem kiban̄ ìbore utop utop isi ire òta. 
12Ire, ire ema kpegban̄, ugwem kiban̄ môraka, ema mêkwakwaan̄ mkpa me una 
ifuk-ibot. 
13“Ebi kperiọọn̄ Awaji ekitet unaan̄-ejit ikaan̄, Awaji isibọp ema ito, kpekitaan̄ 
ukpo iweek ntap-ubọk. 
14Ema ekikwaan̄ mkpa me nsek, me etete ebi òje oyet isi yọk. 

15Awaji ìkisa ukwook ebi ukwook ekimun̄ isan̄a ema isibi me emen ukwook 
kiban̄, mè ikisa ufialek itumu ikọ itap ema me utọn̄. 
16“Me atikọ, Awaji ìbọkọ owu isibi me ubọk uyọrọlek, mè isun̄ owu me utelelek, 
inyi okakaan̄ saasaak, mè irọ ibe ata inorie ijot inyọn̄ ikasi inorie kwun̄. 
17Ire, mgbọ keyi, oyerebet ebi ikpak ekikaan̄ ke owu okaan̄ òjot òjot, oyerebet 
îtip owu, unen oyerebet ke efieek inyi owu. 
18Gwọk chieen̄, inyi ene geege ikasa inu ubọọn̄ ìleke owu; kachieek ibe owuwa 
ikpoko udun̄ ida owu isan̄a. 
19Ìre inu ubọọn̄ kwun̄, mè ìyaka ire unye efuuk kwun̄, môrọ ibe ukwook ikatet 
owu ni? 
20Kaweek ibe eririeen̄ inu, mgbọ ebi ife geelek ekijibi inan̄a itele irek kiban̄. 

21Gwọk chieen̄, da isi san̄a me lek ijo inu, ukwook okibọkọ ìje me lek keya.” 

Eliyu îkeek Jobu ibe ke Awaji îmin enenen 

22“Kpọ, unye Awaji îmin enenen. Ekene ogwu ijejeen̄ obet lek kan̄? 

23Ekene môkọt ijeen̄ Awaji inu îborọ? Sà ìre ekene môbe ọmọ, ‘Owu orọ inu ilọ?’ 

24Kawuuk itọtọn̄ Awaji me lek inu îrọbe, echi ebilene ekikọt me lek okwa. 

25Otutuuk ebilene mîmun̄ lek, ene geelek ìkikup me ujọn̄ọ ere ikpọ. 

26Kpọ, Awaji îmin enenen, eji kperiọọn̄ ikeke îminbe ire; kpebekọkọt si iweek 
otu ifuk acha kan̄ iriọọn̄. 
27“Ọmọ okitaba nseen̄ nseen̄ mun̄ ifo inyọn̄, mè irọ oruk nseen̄ nseen̄ mun̄ ya 
ikana ibot. 
28Ọmọ okirọ ibot inan̄a me emen oduku inyọn̄ irep owuwa owuwa igwook me 
lek ebilene. 
29Me atikọ, ìre ekene obokọt iriọọn̄ ubọk oduku inyọn̄ okiyiyala ikana isinyọn̄, 
mè ubọk isinyọn̄ okisook me akpabin inyọn̄ ere Awaji olukbe? 
30Kpọ, ìkirọ omumen inyọn̄ imumen ikana ọmọ, mè itoon̄ ire ijọn̄ me ugwuuk 
okwaan̄. 
31Echichi ke îkisa ibọọk ebi ene, mè ikisa inyi ema inorie owuwa owuwa. 

32Ìkitatap omumen inyọn̄ ijot ubọk kan̄, mè ikitọ ibe isi isook inu geelek îsabe ito 
okukọọk inyi. 
33Isinyọn̄ isisook, eya ìkijeen̄ ibe ke egwijo òkinu, ebi kè eriembuuk si mîkirọ 
inyi eriọọn̄ ibe ke egwijo îre ijọn̄. 

Jobu 37 

1“Nsikikeek inu chi, ejit îra ikifieek emi, ejit n̄a îra ikiwulu inan̄a me akpat. 
2Ìgban̄! Ìgban̄-nu ubọk ida Awaji okigbugbut kubọk isinyọn̄, ìgban̄ ubọk 
îkinunuun̄ me otu kan̄ isibi. 
3Awaji ìkiria omumen inyọn̄ ibe ikikebe iso otutuuk akpa isinyọn̄, mè ikimumen 
itoon̄ ire ntutun̄ ere geelek me linyọn̄. 
4Ida kan̄ îra ikigbugbut igọọk; ọmọ îra ikisook ida unye unye. Otutuuk mgbọ ida 
kan̄ okinunuun̄ ije, inyọn̄ ìkimumumen igọọk. 
5Ida Awaji ìkiseme me uyeke uyeke oniin̄; Awaji okirọ ikpele inu echi eji 
kpekikọt igobo itet. 
6Ọmọ okibe ibot awo, ‘Rọn̄ọ gwook me ijọn̄,’ mè òbe nseen̄ nseen̄ ibot, ‘Rep kana 
uga ibot.’ 
7Ìkirọ ikeyi isa ikirọ inyi ebilene etet ubọk ekaan̄, mè ekayaka ìsi ikwaan̄, inyi 
otutuuk ene eriọọn̄ ubọk ikwaan̄ kan̄. 
8Ebi kè anam oron mîra ililiin̄ inin̄ okpot, mè ibia me udọn̄ kiban̄. 

9Egwijo ìkinan̄a me ere îkikup me agan̄ osiki isibi inu, sà utọọk okinan̄a me emen 
unye efet agan̄ inyọn̄ inu. 
10Awaji isifuuk efuuk, mun̄ îra ibot ikana mun̄ ewuuk, èdọ mun̄ ile îra inye ikup 
akakam akakam. 
11Ọmọ okitap ibot ilobo me emen oduku inyọn̄, mè ikiyat omumen inyọn̄ ikana 
emen oduku inyọn̄ cha. 
12Sa me ida kan̄, ema mîra ikigba iyak ikana otutuuk ere geelek me linyọn̄, ikirọ 
inu geelek îtọbe ibe ema erọ. 
13Awaji ìkisa ema isulu ene osusut, mè osa ònoreke ijọn̄, mè osa òjeen̄ ene 
nnwọn kan̄. 
14“Jobu, gban̄ eyi nu; tet kaan̄-nu, mè keek-nu uyeke inu Awaji orọbe. 

15Ìre oriọọn̄ ubọk Awaji okitọ ikọ inyi oduku inyọn̄, mè ikirọ omumen inyọn̄ kan̄ 
ikikebe ni? 
16Ìre oriọọn̄ ubọk oduku inyọn̄ osabe ikite me isinyọn̄, òrere uyeke inu Ogwu 
Òrọriọọn̄ Inu Isan̄a orọbe? 
17Owu ogwu uyok ofọnti obokilet efuuk, mgbọ efet agan̄ osiki okiwut ere ikup 
kpùk me linyọn̄, 

18ìre owu môkọt igọọk ọmọ iyat akpabin inyọn̄ iwele, mè irọ ibe inye kubọk 
umọọn̄ esabe alata itọkọ? 
19“Jeen̄ eji inu eji mêtumube inyi Awaji ma, mije, eji kpebekọt ineen̄ ikọ kiji, bak 
me lek ibot kiji ìre ukpọk ukpọk. 
20Ìre mêtumu inyi Awaji ibe ke mweek itutumu ikọ melek kan̄ ni? Ire ene itumu 
ikọ, me atikọ, Awaji ìbokpakpan̄ ene ya. 
21Kpunu ogwu òbokọt ikpọ ura mgbọ efet isiwut oduku inyọn̄ isan̄a me lek, inyi 
iriọọn̄ ubọk ikitoon̄. 
22Awaji òkinan̄a me agan̄ inyọn̄ ikinu òrirọ òrirọ kubọk alata araran̄; umin ubọọn̄ 
kan̄ îgwook ene mbiribọ me lek. 
23Ogwu Òkaan̄ Unye Geelek, eji kpebekọt ire lek kan̄, unye kan̄ îmin ibene isaba 
iraka; me unen oyerebet kan̄ melek ikpele ata irọrọ kan̄, ọmọ ìkakitutuku ene. 
24Eya orọ, ebilene ekitetet ukpook me lek kan̄; ebi ìkimọnọ ibe ema mîriọọn̄ inu, 
ìkakinyi ema isi.” 

Jobu 38 

Okumugwem îtumu ikọ itọ Jobu ubọk me isi 

1Okumugwem onenikup me emen egwijo ifọọk Jobu otu ibe: 

2“Ìre ekene ire ogwu, ogwu òkisa ikọ ikakaan̄ge ifuk-ibot ikitap udun ichit otitọt 
n̄a? 
3Tobo ekpuk ekwut kwun̄ nye me ebon kubọk enerieen̄; inyi ǹdo owu ikọ, mè 
owu òfọọk emi. 
4“Ìre owu òkup me ere owa mgbọ ntọbọbe ọdọ linyọn̄? Tumu nyi emi nu, ire 
ogobo itet. 
5Ìre ekene otap okike linyọn̄? Me atikọ, owu oriọọn̄ ma! Ìre ekene otaba olik me 
mgbọ ekitọ okike linyọn̄? 
6Ìre etọbọ ọdọ linyọn̄ itoon̄ me inyọn̄ keke? Sà ìre ekene orieen̄ ewuuk ibot usọk 
linyọn̄ 
7me mgbọ ebi kè ntoronyan̄ otu ewelegwe ekigbaan̄ ikọt okwa, mè mgbọ ebi osat 
ekitaan̄ ukpo unwọọn̄? 
8“Ekene ogwuk afọn̄ ikwek okwaan̄ ibe ikameen̄ ijọn̄, mgbọ îbumbe isibi kubọk 
gwun̄ obum isibi me akpa gwun̄? 
9Emi nsa oduku inyọn̄ itap ọmọ kubọk ofọnti, mè isa ekpuk udun ikat ọmọ kubọk 
ekwut. 
10Emi ntap okike inyi, mè igọbọ afọn̄ ikwek, 

11mè itumu inyi ibe, ‘Je yaka me ere keyi, karaka; ere keyi ke ekoon̄ kwun̄ cha 
òkigumu lek obokifaan̄ igwook.’ 
12“Akarake osibibe inyọn̄, ìre orak itọ ikọ inyi egwe òkiwewele, sà ìre orak ijeen̄ 
obum egwe irek ikwaan̄ kan̄, 
13inyi ikibene me ntutun̄ linyọn̄ ikiwele inu, mè isa utoon̄ inililaba ebi ijo ife isibi 
me ere ema ekilileek? 
14Egwe ìkirọ linyọn̄ isibi ikeke kubọk iman̄ òriọọn̄ egonbe me lek arika; 
ngwugwat linyọn̄ îra ikisibi ikeke kubọk ngwugwat lek ekwut. 
15Egwe ìkirieen̄ udun̄, òrere utoon̄ ebi ikpak, isan̄a; lek ebi ikpak îra iwọ ibebene 
ubọk irọ ikpak. 
16“Ìre orak ije ire ere ibot mun̄ emen awaji okigbuk isibi, sà ìre orak ikijijen̄e ije 
me emen udọk udọk ugwuuk okwaan̄? 
17Ìre mîrak ichili otunchit ekiraka inin̄ ama mkpa ijeen̄ owu? Sà ìre orak imun̄ 
otunchit ekitibi isi ndudun ere mkpa? 
18Ìre oriọọn̄ ubọk linyọn̄ osabe iwele iyaka? Ire oriọọn̄ otutuuk inu chi, kpa nyi 
emi-nu. 
19“Mọmọ oniin̄ òkisi ere utoon̄ olukbe? Ìre ere owa ke udun okikup? 

20Ìre owu môkọt isa ema isi ere kiban̄? Sà ìre owu môkọt iriọọn̄ oniin̄ uwu kiban̄? 

21Owu oriọọn̄ ma, mije, me ike mgbọ ya, mîra imaman owu iraka! Acha ugwem 
kwun̄ îwa enenen! 
22“Ìre orak inin̄ uwu ere ekisun̄ ibot awo, sà ìre orak inin̄ uwu ekisun̄ ibot 
mgbọlọ, 
23echi nsun̄be iban mgbọ uyọrọlek, iban usen etim mè usen akọn̄? 

24Ìre oniin̄ eyi owa okisi ere omumen inyọn̄ okinan̄a ikpọk ichit ere, mè ere efet 
agan̄ mbum-ura okinan̄a iyiyala iso linyọn̄? 
25Ekene obum okolo inyi agbugbuk mun̄ ibot, mè ichili oniin̄ inyi egwijo òje 
melek omumen inyọn̄ mè nsook-isinyọn̄, 
26ibe ikireke ijọn̄ ere ene kpeluk, emen èwê ere ene geege ikakupge? 

27Ekene otap mun̄ igak nchat emen èwê ere inu geege ìkakitibi, inyi mbubet 
igwook ichit? 
28Ìre ibot îkaan̄ ute ni? Sà ìre ekene ore nte ke mbat òkirọrọn̄ọ? 

29Owot ke ekene ke mun̄ ewuuk okinan̄a isibi? Sà ìre ekene oman senesene mun̄ 
ewuuk òkinan̄a me akpabin inyọn̄, 
30mgbọ mun̄ okinye kubọk ewuuk, mgbọ isi mun̄ okwaan̄ okibot? 

31“Ìre owu môkọt ikwọọk Nga Ntoronyan̄ igbaan̄ ibọp? Sà ìre owu môkọt ikpọk 
olik isan̄a me lek Ntoronyan̄ Ubọọn̄? 

32Ìre owu môkọt isan̄a ugbọ ebi kè ntoronyan̄ isibi me mgbọ kiban̄, sà ìre owu 
môkọt isa Ntoronyan̄ Egbe eyi uga mè echi asasa kan̄ ikije ni? 
33Ìre owu oriọọn̄ ikan òkikpulu inu me akpabin inyọn̄? Ìre owu môkọt irọ ikan 
cha ikaan̄ unye me ijọn̄? 
34“Ìre owu môkọt itaan̄ ukpo itọ ikọ inyi oduku inyọn̄, inyi ibot irep ibọn̄ owu 
kubọk mun̄ ile? 
35Ìre owu môkọt iria ebi kè omumen inyọn̄ isibi, mè eje, mè enebe owu, ‘Kpọ eji 
ire ebi’? 
36Ekene otap iriọọn̄-inu me emen emen ejit ene? Sà ìre ekene otap ngobo-ntet 
me emen ibot ene? 
37Ekene okaan̄ iriọọn̄-inu isasa ifuk otu ifuk oduku inyọn̄? Sà ìre ekene obokọt 
ida ema me akpabin inyọn̄ igbuku kubọk ugọn̄ mun̄, 
38inyi irep, mè irọ mè mfuun̄ inye ikana ibat, mè achiaan̄ òkup okpukpuk 
okpukpuk igba igọm? 
39“Ìre owu okichim anam inyi uman egbe àtat, mè ikinyi ebi bọn inorie erie ejot 
owot, 
40mgbọ ema ekituun̄ me emen okpot kiban̄, mè ìre ilileek me m̀bubaka oron 
ikikpọ anam? 
41Ekene okinyi ùgọọk inorie, mgbọ bọn kan̄ ekitaan̄ ukpo inyi Awaji, mè 
ikinyinya ikana mije una inorie?” 

Jobu 39 

Awaji îfo isi ikitọ Jobu ubọk me isi 

1“Ìre owu oriọọn̄ mgbọ ebot oron inyọn̄ ogoon̄ okimaan̄ bọn? Sà ìre okikpọ uman 
ogaan̄ me mgbọ îkiman gwun̄? 
2Ìre owu okifuk onyan̄ ema ekiben bọn me owot? Ìre oriọọn̄ ibot mgbọ ema 
ekimaan̄ bọn? 
3Ema ekisisiki isọọk, mè imaan̄ bọn kiban̄ igwook, ufiak uman kiban̄ îra ita. 

4Bọn kiban̄ ekikup me oron imiin̄, mè inye lek; ema isitele nga kiban̄, kpekiyaka 
igwu ikom ika igọọk. 
5“Ekene okinyi inyinya akpan oron utelelek? Sà ìre ekene okitọn̄ọ ọmọ ito? 

6Emi nnyi ọmọ emen èwê ibe ire uwu kan̄, mè inyi ọmọ ijọn̄ òkup uchi uchi ibe 
ire ere nluk kan̄. 
7Ọmọ ìkichachak okput ekikput me emen ama; ìkakinọ ukpo ogwu òkọp inyinya 
okitaan̄ mgbọ îkisa ọmọ irọ ikwaan̄. 

8Ìkijijen̄e ikana inyọn̄ ogoon̄ kubọk ijọn̄ urie kan̄, mè ikiweek njijoon̄ inwan̄ 
geelek ibotaka. 
9“Ìre orie eriembuuk oron môchieek irọrọ ikwaan̄ inyi owu? Sà ìre môlaak me 
uwu anam kwun̄ me eririeen̄ ni? 
10Ìre owu môkọt itobo ọmọ olik me lek isa ibak ijọn̄ uko? Sà ìre môkọt irọ inyi 
ọmọ itaba okwukwut ikpukpuku achiaan̄ me uko kwun̄ ni? 
11Ìre owu môkọt itoon̄ ọmọ ejit me lek mije ikpele unye îkaan̄be? Ìre owu môtele 
unye ikwaan̄ okaan̄be inyi ọmọ irọ? 
12Ìre owu môtoon̄ ejit me lek kan̄ ibe ke môbeme akpa kwun̄ inu me uwu, mè 
inikpulu ititiin̄ me ere igen̄ akpa kwun̄? 
13“Uwop wukuwuku ìkiwuwum alọm alọm, ire, kpebesa itọ me lek akukọ melek 
uwop aba mbese me iwuwulu. 
14Wukuwuku ìkito nkwa kan̄ me ijọn̄, mè itele ibe achiaan̄ ijọn̄ ikitet iyok. 

15Ìkakikeek ibe ke ukot inu geelek môkọt ikeme ikpukpuku, ke anam oron môkọt 
ijak ibak. 
16Ìkirọ inu me lek ebi bọn unye unye, kubọk kperere echi kan̄; ìkakitet ukpook 
ibe ke ubọk ikwaan̄ kan̄ môchep. 
17Mije, Awaji ìkanyi ọmọ iriọọn̄-inu, ìkacheche si ngobo-ntet ìnyi ọmọ. 

18Ire, isijibi lek ibene ililibi ekot, ìkisasa inyinya mè ogwu òkikọp irọ inu ochak. 

19“Ìre owu onyi inyinya unye îkaan̄be; sà ìre owu otap ọmọ mfu òkakana igwook 
ọmọ me inyọn̄ ebek? 
20Ìre owu orọ inyi ọmọ ikirama iwulu kubọk akaka ituuk, mè ikikwut inwọm me 
oniin̄ òkigwook ene ukpook me lek? 
21Unye kan̄ okibele ọmọ ejit, îra isa ukot ikigwak ijọn̄ emen iteke, mè ikiwulu 
inan̄a isibi isi akọn̄ isi ichichini melek nroon̄ akọn̄. 
22Ìkichachak ukpook me imọm; ìkakifieek owot me lek inu geege; ìkakilibi ìnan̄a 
me otu oge akọn̄. 
23Akpa oraan̄ ìkitaan̄ wọkọ wọkọ wọkọ me inyọn̄ udun̄ kan̄, otunwa mè òtọbọ 
okekimumen. 
24Mgbọ otita akọn̄ isikitaan̄, ìkakikọt ìkeke; îra isa uran-lek mè unaan̄-ejit igwak 
ijọn̄ ilibi efuuk efuuk ikinin̄. 
25Otita akọn̄ isitataan̄, îra ikibele ejit ikwut inwọm; ìkikup me ujọn̄ọ ere inọ olu 
akọn̄, mè ida ukpo ebi ibot akọn̄, mè ida okput akọn̄. 
26“Ìre sa me iriọọn̄-inu kwun̄ ke mkpukpo okiwulu, mè ikiwele uwop iwulu ifo 
agan̄ osiki? 
27Ìre owu okitọ ikọ inyi igo ibe iwulu ichep me akpabin inyọn̄, mè inama uwu 
kan̄ me inyọn̄ ogoon̄ òbebene? 

28Ìkiluk me inyọn̄ ogoon̄ òbebene, mè òkolaak me ere ya me eririeen̄, inyọn̄ ibot 
ngigo ogoon̄ òkup kpunukpunukpunu ore ere ikwek-lek kan̄. 
29Ìkikup me ere ya imun̄ inu ìbotet isa irọ inorie, chieen̄ kan̄ ìkimọmọọn̄ inorie 
kan̄ me ujọn̄ọ ere. 
30Ere nkwukwu ene okupbe, ere keya ke îkikup; bọn kan̄ ekinwọ eje.” 

Jobu 40 

1Okumugwem onenibe Jobu: 
2“Ìre ogwu òkigana ere môkọt igbini ikọ melek Ogwu Òkaan̄ Unye Geelek ni? 
Ogwu òkiwut ifan̄a melek Awaji, ifọọk ma!” 

Jobu îfọọk Okumugwem otu 

3Jobu onenifọọk Okumugwem ibe: 

4“Emi misip ma, keke ke mbafọọk owu? Nsa ubọk ichit otu n̄a. 

5Ntumu, mè ikpọk itumu, ire, m̀kpafọọk otu, 

m̀kpayaka ije inyi isi.” 

Okumugwem îkpọk itọ Jobu ubọk me isi 

6Okumugwem onenikup me emen egwijo ikpọk itumu ikọ inyi Jobu ibe: 

7“Tobo ekwut nye me ebon kubọk enerieen̄; inyi ǹdo owu ikọ, mè owu òfọọk 
emi. 
8“Ìre owu môgwak unen oyerebet n̄a? Ìre owu môtip emi oyerebet, inyi òsa me 
ikeya ònwọn lek kwun̄ ikọ? 
9Ìre oguga kwun̄ înye kubọk eyi Awaji ni? Sà ìre ida kwun̄ môkọt ikisook kire eyi 
kan̄? 
10Ire ikeya, sa-nu umin ubọọn̄ mè ulibi bala lek kwun̄, mè sa ujamgbugbo mè 
òrirọ tap chit lek kwun̄ nu! 
11Gbuku-nu uyok uyok unaan̄-ejit kwun̄ gwook; kpọ-nu ebi ubenelek geelek, mè 
gele ema siki-nu; 
12kpọ ebi ubenelek geelek, mè da-nu to me ijọn̄, mè jak-nu ebi ikpak kpukpuku 
me ere kiban̄. 
13Gbaan̄-nu otutuuk kiban̄ fuun̄ tap me achiaan̄; tap ema mkpọn me ama 
ekwukwu nu. 
14Osikọt irọ otutuuk inu chi, emi me lek n̄a si mânenitọn̄ owu, mè ichieek ibe ke 
ubọk ulom kwun̄ môkọt inyan̄a owu. 
15“Kpọ, ke omun̄ mgbugbo anam beyemot, emi nrom ọmọ, mè irom owu; ìkitaka 
mbubet kubọk eriembuuk. 
16Kpọ-nunu, unye îkaan̄be me igbo edim kan̄, mè unye îkaan̄be me lek ufuk owot 
kan̄! 

17Edim kan̄ ìnye kubọk uti olik, nlik ukwuuk ebon kan̄, elọlọk ifit. 

18Ukwuuk kan̄ ìnye kubọk ekwe ofok emen, sà ukot kan̄ obet lek okwukwut ukut 
lek. 
19Ọmọ ore anam òmimin ichit eyi Awaji orombe, ogwu òrorom ọmọ gaalek 
okikọt iben oge akọn̄ inin̄ ọmọ lek. 
20Mbubet îkitaka ìkitibi me inyọn̄ orioon̄, ere ya si ke ebi kè anam oron ekifit ifit. 

21Ìkilaak me irak uti lotọs, mè ikilet me etete anyiaan̄ me emen nria. 

22Uti lotọs cha okekisa ogugo kiban̄ ilet ọmọ, uti wilo òkup me agba okolo 
okekikana ọmọ ichit. 
23Mun̄ okwaan̄ ikelilibi inye ukot, ìkakifieek owot; mun̄ okwaan̄ Jodan 
ikegbugbuku inin̄ otu, ìkakisisik ọmọ lek. 
24Ekene obokọt itet ọmọ ichim chieen̄ ibum, mè ìre isa ufe itet igon inwọm itibi? 

Jobu 41 

1“Ìre owu môkọt isa ukọọk itaba mgbugbo anam ejit okwaan̄, sà ìre môkọt isa 
olik ibọp alọm kan̄ ikam? 
2Ìre owu môkọt itap olik itibi ọmọ inwọm, sà ìre môkọt isa ukọọk ichim uga kan̄ 
itibi? 
3Ìre ọmọ môkpọkpọ ikiriaak owu ibe owu òtele ọmọ ifo? Sà ìre môtumu ikọ 
ususuk ususuk isa irireek owu ejit ni? 
4Ìre mônyan̄a ibot melek kwun̄, ibe ọmọ mônin̄ usun̄ inyi owu ire mgbọ geelek 
ni? 
5Ìre owu môkọt isa ọmọ ikifit ifit kubọk ofut, sà ìre môkọt itobo ọmọ ito, inyi 
nsabọn ibaan̄ uwu kwun̄ esa ekechak imọm? 
6Ìre ogbo ebi mbọm irin̄ mêchieek ewe kan̄ ni? Sà ìre ebi ewe mêbak ọmọ inyam? 

7Ìre owu môkọt itọọn̄ òtọbọ inwunwan̄ ijot akpa kan̄, sà ìre môkọt isa otunwa 
itọọn̄ ibot kan̄ itibi? 
8Si chak ubọk me lek kan̄ kpọ, owu òkpowuuk akọn̄ òbosibi; òkpoyaka ikpọk irọ 
si ofifi mgbọ! 
9Ene geelek òkekeek ibe ke ọmọ môkọt itet mgbugbo anam ejit okwaan̄ ya 
ìkifiaan̄ lek kan̄; ogwu itoon̄ chieen̄ me lek, ibot ejit kan̄ îra iwulu, îra inan̄a irọn̄ 
me ijọn̄. 
10Kpunu ogwu afa geege òbokat ejit ije inin̄ lek isi isisik. Ire ikeya, ìre ekene 
obokọt ikeke ida emi? 
11Ekene obe ke emi nkaan̄ ọmọ urieek, inu, ke mâkpe. Otutuuk inu geelek òkup 
me irak isinyọn̄ ìre eyi n̄a. 

12M̀kpalọlọ itutumu ikọ ofolek ukot mgbugbo anam ejit okwaan̄ ya, mè unye kan̄ 
mè ubọk lek kan̄ ojaan̄be. 
13Ekene obokọt inyiaan̄ akpa inyọn̄ kan̄ isan̄a kubọk ekiwọọk ofọnti? Sà ìre 
ekene obokọt ichim ofọnti akọn̄ akpọk iba kan̄ itibi? 
14Ekene obonye ejit isi ikama uga kan̄, eyi ejeek kan̄ cha òkup nriki nriki ogbanbe 
ikana. 
15Ikpọk kan̄ cha òbet lek agbọ echi egbaan̄be igọm ikam me onineen̄ me onineen̄, 
ọmọ ore inu îkisa igugo lek. 
16Ge îriaak me lek ge enenen, efet ìkakitibi agbagba kiban̄. 

17Ema egugugọbọ inye, ge mè ge; mè igba lek kiban̄ ikam, kpebekọt ikama. 

18Mgbugbo anam ejit okwaan̄ isisen esen, utoon̄ îra ikisook isibi; chieen̄ kan̄ îra 
ikinin̄ kubọk utun otu ewelegwe. 
19Alọm ukan̄ îra ikisibi ọmọ me otu; ntat ukan̄ îra ikiraan̄ isibi. 

20Oduku îra ikibumu isibi me inwọm kan̄ kubọk oduku òkisibi me otin̄ òkiriak 
me lek ukan̄ anyiaan̄. 
21Efuuk kan̄ îra ikirọ ukan̄ ilomo, alọm ukan̄ îra ikisibi ọmọ me otu. 

22Unye kan̄ ìkup me ebek kan̄, ebi ene ekililibi inan̄a me isi kan̄ mije ukpook. 

23Ufuk kan̄ ìbet lek etọtọkọ igba igọm, ìnyenye, kpunu ijijibi. 

24Ejit kan̄ ìnye kubọk ewuuk, ìbet lek ewuuk ikọk-akpa eyi irak. 

25Ọmọ isijibi lek ibene, ebi unye ekifefieek owot, isikibọn̄ mun̄, ema mîra ikililim 
igwu ikom. 
26Oge akọn̄ ire lek kan̄, ìkititip; ubọk yaage si ke îkup me lek otunwa mè oraan̄ 
mè òtọbọ. 
27Me lek kan̄, okwukwut ìre nsisip, ekwe ìre njijọ uti. 

28Sa oraan̄ sook, ìkabolibi; sa olik-mgbọlọ sook, mgbọlọ cha ìkibet lek mfurufu 
me lek kan̄. 
29Me lek kan̄, m̀gbele ìre okpot akpa; esa otunwa itọbọ, ìkichachak. 

30Irak owot kan̄ ìkup nkikek nkikek kubọk bọn okpọkọ ugọn̄, mè ikigwak ibat 
isibi akpat kubọk okwukwut ibọn̄ akpa. 
31Irọn̄ me okwaan̄, ugwuuk okwaan̄ îra iriak ifuuk kubọk otin̄ oriak me ukan̄, 
okwaan̄ îra ikitim kubọk otin̄ aran̄. 
32Akpat mun̄ ere îrọn̄be ìkitatana igọọk ọmọ me udun̄, îra ikikup kubọk okwaan̄ 
ìtitibi isọọn̄. 
33Kpunu inu geege me linyọn̄ òbet lek kan̄, ọmọ ìre inu erombe eyi ìkakitet 
ukpook. 

34Anam geelek òkibene lek, ìkikpọkpọ chieen̄ isiki; ọmọ ore ogwu ubọọn̄ inyi 
anam geelek òkibene lek.” 

Jobu 42 

Jobu îfọọk Okumugwem otu 

1Jobu onenifọọk Okumugwem ibe: 

2“Nriọọn̄ ibe ke owu môkọt irọ otutuuk inu geelek; kpunu nkeek kwun̄ geege 
òbolọlọ irọrọ iso. 
3Owu odo emi ibe, ‘Ìre ekene ire ogwu, ogwu òkitap udun ichit otitọt n̄a me 
ikakaan̄ge ifuk-ibot?’ Me atikọ, ntumu inu echi nkariọọn̄ge ibot, inu òkup uyeke 
uyeke echi emi ǹkariọọn̄. 
4Owu obe emi, ‘Gban̄ utọn̄ nu, inyi ǹdo owu ikọ, mè owu òfọọk emi.’ 

5Mgbọ òraraka, ǹkinọ inu ofolek kwun̄ me utọn̄ utọn̄, ire, mgbọ keyi, ǹsasa 
chieen̄ n̄a imun̄ owu. 
6Eya orọ, esip lek n̄a îtet emi, nnwene otu, mè ikup me emen achiaan̄ mè ntọn̄ 
igwu ikom.” 

Awaji îbene Jobu igwuun̄ 

7Mgbọ Okumugwem otumube inu chi inyi Jobu isan̄a, inenibe Elifaji ogwu 
Teman, “Nnaan̄ ejit inyi owu melek ebi unene iba kwun̄ chi, mije, enyi kpetumu 
atikọ ibak emi kubọk ogwu ikwaan̄ n̄a, Jobu, otumube. 
8Eya orọ, ìsa orie eriembuuk jaaba mè orie arọọn̄ jaaba ìsi lek ogwu ikwaan̄ n̄a, 
Jobu, inyi isa igwa ngwugwa ewọwọp me ibot kinyi. Ogwu ikwaan̄ n̄a, Jobu, 
môriaak enyi uriaak me ibot. Mije, mâkaan̄ ejit nsan me lek kan̄. Sa me ikeya, 
m̀kparọ enyi inu ikpọ me lek mbubut kinyi. Enyi kpetumu atikọ ibak emi kubọk 
ogwu ikwaan̄ n̄a, Jobu, otumube.” 
9Elifaji ogwu Teman mè Bilidadi ogwu Suwa mè Sofari ogwu Nayama erọrọ inu 
Okumugwem obe ema erọ. Okumugwem okakaan̄ ejit nsan me lek kè Jobu, mè 
ibọkọ uriaak kan̄ itap. 
10Mgbọ Jobu oriaakbe uriaak inyi ebi unene kan̄ isan̄a, Okumugwem orọrọ ibe 
inu ikpọk ije ijaan̄ me lek kè Jobu, mè inyi ọmọ otutuuk inu îwuukbe lek ikaan̄, 
irek iba iba. 
11Otutuuk ebi ngwan̄ kan̄ ebirieen̄ mè ebibaan̄ mè ebi geelek ìwuwuuk lek iriọọn̄ 
ọmọ, enunu uwu kan̄ inigọọk ọmọ igbaan̄ irie inorie, mè ito ọmọ nsan, mè ikat 
ọmọ ejit me lek otutuuk ufialek Okumugwem osabe ikeme ọmọ. Ema, me ene me 
ene, echeche ikpoko alata okuket ge ge mè mkpọtubọk alata araran̄ ge ge inyi 
ọmọ. 

12Okumugwem onenigbana Jobu me mgburudun̄ mgbọ igak adasi mgbọ. Jobu 
onenikaan̄ akọp mè obop arọọn̄ ini, mè obop aligọ gweregwen, mè obop 
mgbugbak eriembuuk, mè obop inyinya akpan. 
13Îkaan̄ si bọn ebirieen̄ jaaba mè bọn ebibaan̄ ita. 

14Adasi gwun̄ enenwaan̄ kan̄ ke îgwen Jemima, ogwu òso iba ore Kejaya, sà ogwu 
òso ita ore Keren Apuk. 
15Kpunu ebibaan̄ geege me otutuuk lek ijọn̄ ya ìjajaan̄ uja ibet lek bọn ebibaan̄ 
kè Jobu. Nte kiban̄ oneninyi ema ìrot kubọk înyibe ebi ngwan̄ kiban̄ ebirieen̄. 
16Mgbọ otutuuk inu chi geelek orọbe iraka, Jobu oluluk ugwem efit acha mè akọp 
ini, mè imun̄ bọn kan̄, mè imun̄ bọn bọn kan̄ ire òso ukot ini kiban̄. 
17Jobu okakan ijaan̄ lek, mè irie ugwem kan̄ ijot, mè inikwu. 

Itọn̄ 

Itọn̄ 1 

ADASI IKPA 

Okwa 1–41 
Oruru me lek ikakaan̄ ukpook Awaji 

1Kpọ-nu uga ubelejit òkup inyi ene ya ogwu ikabọkọge nteme me otu ebi 
ìkikpaka ibot inyi Awaji; ìkarọ orọmijọn̄ ebi ijo; ìkakup si me otu ifuk ebi ìkirọ 
Awaji ochak. 
2Kpan̄asi ikeya, nteme Okumugwem gaalek ke îkinwọọn̄, mè òkotọp nteme cha 
okana me ejit kan̄ eririeen̄ mè ikarek. 
3Ene ya ìbet lek uti ewopbe me agba mun̄, òkito mfut kan̄ me ibot mgbọ kan̄; 
inwan̄ kan̄ ìkakaan̄ ichachiaak; inu geelek îrọbe ìkisisibi oruru. 
4Ebi ìkikpaka ibot inyi Awaji kpekup ikeya; ekup kubọk mfufe akpa eyi efet 
okiben iwut isan̄a mgbọ ekigen̄ akpa. 
5Me usen oyerebet, Awaji ìbotitip ema oyerebet; ìkponyi ema irek geege ibe 
egọọk ebi ata irọrọ ekup. 
6Mije, Okumugwem ìkibebem oniin̄ ebi ata irọrọ; ire, oniin̄ ebi ìkikpaka ibot ìre 
oniin̄ eyi mkpa. 

Itọn̄ 2 

Ogwu ubọọn̄ ogwu Okumugwem otọkọbe aran̄ me ibot 

1Keke orọ ido geelek okiririin̄? Ìre keke orọ ebilene ekitọt inu ikakaan̄ge ibot? 

2Ebi ubọọn̄ linyọn̄ mîneen̄ lek akọn̄ isun̄ isan̄a; ebi ibot mkpulu mîgbaan̄ ibọp 
oru ikeme Okumugwem, mè ogwu ubọọn̄ îgobobe ito. 
3Ema ekitumu ibe, “Eji enefieek enan̄a me irak mkpulu kiban̄, mè ebum esibi me 
irak ubọk kiban̄, mè eji gaalek ekekpulu lek kiji.” 
4Ire, Okumugwem môsiki ikweek me emen inyọn̄ ikichak ema ifiin̄, mè òkonwe 
nkwọọk onyi ema. 
5Okumugwem môsa me unaan̄-ejit igana ere inyi ema, mè otap ema ukpook me 
lek. 
6Môtumu inyi ema ibe, “Emi me lek n̄a nto ubọọn̄ me Sayọn, ogoon̄ mbuban n̄a.” 

7Ogwu ubọọn̄ mônenitumu ibe, “Mâtumu inu Okumugwem otumube inyi emi 
ichili ibook; Okumugwem ìtumu inyi emi ibe, ‘Owu ìre gwun̄ n̄a; cherekeyi ke 
emi me lek n̄a nkana nte kwun̄. 
8Beek emi, ke mânyi owu ido geelek me ìrot; otutuuk linyọn̄ môkana eyi kwun̄. 

9Ìbobet lek okwukwut ke osa itim ikpan̄ ema; owu môkpukpuku ema kubọk otin̄ 
ibat.’ ” 
10Eya orọ, enyi ebi ubọọn̄, ìkaan̄ iriọọn̄-inu; enyi ebi ibot mkpulu linyọn̄, ìkween̄ 
inu ìnyi lek kinyi. 
11Ìsi ikwaan̄ Okumugwem me ukpook, mè ìnwọọn̄ unwọọn̄ me isi kan̄ me irak 
ulibi. 
12Ìrọn̄ me ijọn̄ ìtet ukot ogwu îgobobe isa ito ubọọn̄, inyi ikanaan̄ ejit; inyi enyi 
ekakwaan̄ mkpa uwuuk-lek; mije unaan̄-ejit kan̄ ìkinu gbei. Ubelejit otutuuk ebi 
ìtap ibot me irak Okumugwem ìkimin igak eke! 

Itọn̄ 3 

Itotoon̄ Awaji ejit me lek me inu òbosak ene ibot 

Okwa kè Debit mgbọ îlibibe inwọnọ ogwu gwun̄ Abusolọm. Okwa. 

1Jei Okumugwem, kpọ-nu ubọk ebi ochicha n̄a ewabe enenen! Ebi ìkirọ ikeme 
emi ewawa igo! 
2Owuwa ene ekitumu ibe ke kpukpunu ubọk Awaji obosa inyan̄a ugwem n̄a isibi. 

3Ire, jei Okumugwem, owu ore agbọ òkikput emi lek; owu okirọ emi imin, mè 
ikirọ ejit n̄a inye. 
4Ntaan̄ ukpo igwen Okumugwem ibe itap ubọk inyi emi; ikukup me inyọn̄ ogoon̄ 
mbuban kan̄ ifọọk emi otu. 
5Emi me lek n̄a nyayaka lek imaan̄, mè ilaak inwọnọ, mè iyaka ibolo chieen̄ me 
ewelegwe; mije, Okumugwem ìbebem emi iwele egwe. 
6Ǹkafieek owot me lek obop obop ebi ochicha ìgbagban ikana emi me ijọn̄ 
okokop. 
7Jei Okumugwem, nan̄a keke! Jei Awaji n̄a, nyan̄a emi! Owu otaak otutuuk ebi 
ochicha n̄a ada me agba uga; owu ofaan̄ ejeek isan̄a me otu ebi ìkikpaka ibot inyi 
owu. 
8Ubọk kwun̄ Okumugwem ke unyan̄a okinan̄a; ebi eyi kwun̄ ke ugbana kwun̄ 
okup inyi. 

Itọn̄ 4 

Uriaak ikakwun̄ 

Nteme òkup inyi ogwu òjeen̄ okwa: Mêsa nkwukwak echi olik ikwak. Okwa kè Debit. 

1Nọ emi ida, mgbọ geelek nsigwen owu, jei Awaji, ogwu òkirọ emi nnwọn; mgbọ 
nkupbe me emen ufialek, owu onyan̄a emi isibi; to emi nsan, mè nọ uriaak n̄a. 
2Enyi bọn ebilene, enyi ebenwene umin n̄a ikana itap me inu esip isi ire mgbọ 
owa? Sà ìre enyi ebema inu ikike, mè ilibi igọọk ofiaan̄ isi ire mgbọ owa? 

3Ìriọọn̄ ibe ke Okumugwem îgobo ebi ìkimin ọmọ isun̄ inyi lek kan̄; Okumugwem 
mônọ emi ida mgbọ nsigwen ọmọ. 
4Enyi mêkọt inaan̄ ejit, ire, ikagọọk unaan̄-ejit mè ìrọ ijo inu; enyi isilaak me 
inyọn̄ mkpilaak, ìgen ibot ìkeek ikọ yi, mè ìkup dii. 
5Ìgwa ngwugwa ògbegbe ìnyi Okumugwem, mè ìtoon̄ ọmọ ejit me lek. 

6Owuwa ene ekibe, ìre ekene obonirọ ata inu inyi ema ye; jei Okumugwem, soso, 
rọ inu ije ijaan̄ eji me lek. 
7Ire, ubelejit otapbe emi me ejit îgak eyi ema ekaan̄be mgbọ uko kiban̄ osibibe 
akpa mè aya miin̄ òwawa. 
8Mâyaka lek imaan̄, mè ilaak inwọnọ; mije, îre owu Okumugwem gaalek okikput 
emi unan me lek. 

Itọn̄ 5 

Uriaak ewelegwe 

Nteme òkup inyi ogwu òjeen̄ okwa: Ebesa òja ikọt. Okwa kè Debit. 

1Gban̄ ikọ nkitumu, jei Okumugwem, mè nọ mfi nkito! 

2Nọ ida n̄a mgbọ nkito lek inyi owu, jei ogwu Ubọọn̄ n̄a mè Awaji n̄a; mije owu 
ke nkiriaak uriaak ikpọ isi. 
3Jei Okumugwem, owu mônọ ida n̄a me ewelegwe; ewelegwe ke mbasa mbeek 
n̄a inito me isi kwun̄, mè ikweek ikikpọ owu chieen̄. 
4Owu òkare Awaji inu ikpak okitop me lek; ijo inu ìkabokup me ere owu okupbe. 

5Ebi ugumulek, owu òkposa chieen̄ irieen̄ me lek; ebi ìkirọ ijo inu, owu òchacha. 

6Owu môjijaka ebi ataak, mè igwen ebi ìkpan̄ ene mè ebi ofiaan̄ urieek. 

7Ire emi, mânin̄ inu me emen uwu kwun̄, sa me imumechieen̄ okikaan̄ mgbọ 
geelek; emi mâsa me ulibi itọbọ ebum inyi owu me Uwu Mbuban kwun̄. 
8Okumugwem, mije ebi ochicha n̄a, sa emi je me oniin̄ eyi kwun̄, òrere oniin̄ eyi 
ata irọrọ; rọ oniin̄ kwun̄ irọt inyi emi ǹgọọk. 
9Ikọ otu ebi ochicha n̄a ìkakikaan̄ ebon; inu òkup ema me ejit ìre ifafiat ene; emen 
ebek kiban̄ ìre udọn̄-ufuun̄ òbobook otu; mkpa okup ema me emen ebek; otu 
alọm kiban̄ ìre uchọk, ìkileleke ene ifiin̄. 
10Jei Awaji, tip ema oyerebet; yaka ijo otitọt kiban̄ kwaan̄ ema me ibot; rieen̄ ema 
san̄a me isi kwun̄, mije ogbogbo ijo inu ema erọbe, bak me lek ema efieekbe 
inan̄a owu me lek. 
11Ire, tele inyi otutuuk ebi ìtoon̄ owu ejit me lek enwọọn̄ unwọọn̄; tele mè ema 
ekọt okwa ebele ejit mgbọ geelek. Bem ebi ìmama owu; inyi ebi ìmama erieen̄ 
kwun̄ enwọọn̄ unwọọn̄. 

12Okumugwem, owu okigbana ebi ata irọrọ, mè ikisa nnwọn kwun̄ ikput ema lek 
kubọk uga agbọ. 

Itọn̄ 6 

Uriaak mgbọ uyọrọlek 

Nteme òkup ìnyi ogwu òjeen̄ okwa: Mêsa nkwukwak echi olik ikọt. Mêkọt ikpọ me lek 
Seminit. Okwa kè Debit. 

1Jei Okumugwem, kagana ere ìnyi emi me unaan̄-ejit; kasulu emi osusut mgbọ 
ejit oyokbe owu. 
2Kaan̄ emi nsan me lek, jei Okumugwem; njeen̄ ita me ikpọk; nyi emi efuuk, ke 
usọk îfaan̄ ita emi me lek. 
3Otutuuk lek îkpukpuku emi igwook; ìre kpa mgbọ ke obokpọ emi chieen̄ chieen̄ 
ire ni? 
4Jei Okumugwem, nwene ejit, mè nyan̄a emi sibi; kachieek ibe emi ǹkwu, soso, 
sa me imumechieen̄ mgbọ geelek kwun̄; 
5mije, ebi ìkwakwaan̄ kpekikeek owu. Ìre ekene obokup me emen udọn̄-ufuun̄ 
itọn̄ owu ni? 
6Nto mfi mege, efuuk îta emi me owot; otutuuk eririeen̄, mun̄ ito n̄a ìrereke 
mkpilaak n̄a; inu ibene-ibot n̄a ìdedek isan̄a inyi ito n̄a. 
7Chieen̄ n̄a îyiki itoon̄; ǹkayaka ìmọọn̄ inu bak me lek itoto ito, mije ufieejit inu 
ebi ochicha erọbe emi. 
8Ìkpebe lek kinyi me lek n̄a, otutuuk kinyi ebi ìrọ ijo; mije Okumugwem înọ ida 
ito n̄a ntobe. 
9Înọ si ida mbeek n̄a, mè ibọkọ uriaak n̄a itap. 

10Awaji môsa esip itet ebi ochicha n̄a, mè itap ema ukpook me lek; ìkpofafiat 
mgbọ irerieen̄ ema ikpebe; esip môtetet ema. 

Itọn̄ 7 

Uriaak ibebeek Awaji ibe isibi unen oyerebet 

Okwa ito kè Debit, eyi îkọtbe inyi Okumugwem bak me lek kè Kus ogwu Benjamin. 

1Jei Okumugwem, Awaji n̄a, ubọk kwun̄ ke ntap ibot; taba emi sibi, mè nyan̄a emi 
me ubọk ebi ìkigọọk emi ibesak emi unan; 
2inyi ema ekachim emi kubọk egbe àtat, mè ìdut emi ìsa ìsi ìgwak ìtaka, me ere 
kpamun̄be ogwu òbonyan̄a emi. 
3Jei Okumugwem, Awaji n̄a, ire nrọ inu yi etoon̄be emi, mè ìre ǹrọrọ ene ilọ; 

4ire nleke ogwu une n̄a ifiin̄, mè ìre ǹrọrọ ogwu ochicha n̄a inu ikpak me nnaan̄, 

5tele mè ebi ochicha egọọk emi, mè esoon̄ emi etet; tele mè ema ebọn̄ emi eto 
me ijọn̄, mè ekpan̄ emi, mè esa ata erieen̄ n̄a echọk me ijọn̄. 
6Ire, ire ìkare ikeya, jei Okumugwem, naan̄ ejit, mè tọbọ jibi; nan̄a keke, na kwek 
unaan̄-ejit ebi ochicha òkiyok me lek n̄a; soso nan̄a keke nin̄ emi lek; na sibi unen 
oyerebet nyi emi. 
7Titiin̄ ebi ido geelek gban kana lek kwun̄, mè nene ogboon̄ ubọọn̄ kwun̄ me 
emen inyọn̄ kweek irek sibi ema oyerebet me ibot. 
8Owu, Okumugwem, okisibi oyerebet me ibot otutuuk ebilene; sibi emi oyerebet 
me ibot gọọk me lek unen eru n̄a, mè ugwem òtatat eyi nkiluk. 
9Owu ìre Awaji òkirọ inu ònenen; owu oriọọn̄ ejit kiji mè ekiket kiji; kwek inu 
ikpak ebi ijo ife ekirọ; ire, kpọ chieen̄ me lek ebi ata ife. 
10Awaji, ogwu òkinyan̄a ebi kpekaan̄ ofiaan̄ me ejit, ọmọ ore agbọ òkikput emi 
lek. 
11Awaji ìre ogwu unen oyerebet; ìkinaan̄ ejit usen geelek inyi ebi ijo irọrọ. 

12Ire ema kpenwene ugwem, Awaji môwat oge akọn̄ kan̄ ireke; îra inwun ogbaan̄ 
kan̄ isan̄a, mè ibọp inen̄e isun̄ ikikpọ. 
13Îkpulu si nroon̄ akọn̄ òkikpan̄ ene ikwaan̄, mè itet oraan̄ kan̄ ukan̄ okisak me 
lek itat ikpọ ebi ìkigọọk emi. 
14Ìkpọ, ogwu òro ijo înin̄ owot ijo inu, uman inu ikpak otetet, imaman ofiaan̄. 

15Îrọkọ udọn̄, mè inen̄e isun̄ iban ofifi ene; ire, ọmọ gaalek oyaka inan̄a irọn̄ inin̄ 
emen udọn̄ kan̄. 
16Inu ikpak kan̄ ìbogwook ọmọ me ibot; inu afa kan̄ ìboyaka itoon̄ si me eden̄ 
ibot kan̄ gaalek. 
17Ire emi, mâbe Okumugwem usọ, mije, îrọ inu ònenen; mâkọt okwa itọn̄ 
Okumugwem, Ogwu Òbebene Ichit. 

Itọn̄ 8 

Umin Awaji mè irek îtobe ebilene 

Okwa kè Debit. Okwa keyi ìnan̄a me ikpa okwa ogwu òjeen̄ okwa. Mêsa uneen̄ ebi Gat 
ikwak. 

1Jei Okumugwem, Òkaan̄ kiji, erieen̄ kwun̄ îkaan̄ umin ikana otutuuk linyọn̄. 
Owu orọ inyi umin kwun̄ isibi utoon̄ me akpabin inyọn̄. 
2Ikerere asa nsabọn, mè ebi ìkup me otu ebe, ema mêkitumu ikọ umin kwun̄; ikọ 
otu kiban̄ îjeen̄ ebi ochicha kwun̄ mè ebi ìkije ikeme owu ibe ke owu okaan̄ unye 
enenen; mije keyi, kpunu ema ene geege òbokọt ikeke ida owu. 
3Nsikimun̄ akpabin inyọn̄, inu ubọk kwun̄ orombe, onyan̄ mè ntoronyan̄ osun̄be 
ikam me irek kiban̄, îkikaan̄ emi ukpook; nra ikikeek ibe, 

4ìre ebilene ikike ekup me lek keke mọnọ, eyi owu okikpọ ema chieen̄ me lek 
ikeyi, mè ikikaan̄ ata ekiket ibak ema? 
5Irek otobe ema îbene enenen; sọntiik ke îsa isiki igak irek kwun̄; owu onyi ema 
ikpele umin mè ulibi kubọk ebi ubọọn̄. 
6Owu osa ema ito me ibot inu geelek orombe, mè itap otutuuk inu chi geelek me 
irak ubọk kiban̄. 
7Bene me lek ebi kè arọọn̄ mè ebot, mè eriembuuk mè anam oron geelek, 

8ire lek unọn òwulu me inyọn̄, mè ebi kè irin̄ mè inu geelek òluk me emen 
okwaan̄. 
9Jei Okumugwem, Òkaan̄ kiji, erieen̄ kwun̄ îkaan̄ umin ikana otutuuk linyọn̄. 

Itọn̄ 9 

Itọtọn̄ Awaji mije îdabe ebi ijo ife ito 

Ìkup inyi ogwu òjeen̄ okwa: Igọọk me ida okwa mkpa gwun̄ enerieen̄. Okwa kè Debit. 

1Jei Okumugwem, mâtọn̄ owu me otutuuk ejit n̄a; mâtumu otutuuk uyeke uyeke 
inu owu orọbe isibi. 
2Mâbele ejit mè inwọọn̄ unwọọn̄ mije kwun̄; mâkọt okwa itọn̄ owu, Awaji Ogwu 
Òbebene Ichit. 
3Ebi ochicha n̄a mîgwu ikom ililiin̄, mè irurọn̄ọ ikwaan̄ mgbọ ema ebenebe 
chieen̄ itoon̄ owu me lek. 
4Owu okup me inyọn̄ ogboon̄ ubọọn̄ kwun̄ ikisibi oyerebet ònenen; owu onyi 
emi unen n̄a, mè ijeen̄ ibe ke ǹkarọ ìlọ. 
5Owu ogana ere inyi ebi ofifi ido geelek; owu ojijaka ebi ìkirọ inu ikpak, mè irọ 
erieen̄ kiban̄ ichep dìp dìp. 
6Owu ojijaka ebi ochicha kiji isan̄a ire mgbọ geelek, mè igwak ama kiban̄, 
mkpukpọk ìkasik; kpunu ogwu òboyaka ikeek ema ofifi. 
7Ire, Okumugwem ìkukup me lek ubọọn̄ ire mgbọ geelek; îto ogboon̄ kan̄ itele 
inenisibi oyerebet. 
8Ìbosa me ata irọrọ ikikpulu linyọn̄, mè ikisọp oyerebet ikakaan̄ge wọlọwọlọ inyi 
ebi ene. 
9Okumugwem môre mgban ebi ekitutuku ekisa ikwek lek; lek kan̄ ke ebekitap 
ibot mgbọ uyọrọlek. 
10Okumugwem, ebi ìrọriọọn̄ owu mêtoon̄ ejit me lek kwun̄, mije òkakilap ebi 
ìnunu owu me lek ìsan̄a. 
11Ìkọt okwa ìtọn̄ Okumugwem ogwu òluk me Sayọn; ìkpa inu îrọbe ìnyi ebi ido 
geelek enọ! 

12Mije Awaji îkeek ito ebi ekitutuku; ọmọ ogwu òkido ibot ebi ekpan̄be, ìkawuuk 
idodo ibot kiban̄. 
13Jei Okumugwem, kaan̄ ejit nsan me lek n̄a; kpọ kwulukwulu ebi ochicha n̄a 
enyibe emi; nyan̄a emi sibi me ubọk mkpa, 
14ufuna mâkeke me isi ebi Jeruselem ikpa inu mbak me lek ikitọn̄ owu; mâbele 
ejit mije owu onyan̄a emi isibi. 
15Ebi ido geelek mîrurọn̄ọ inin̄ udọn̄ ema erọkọbe; ukot kiban̄ gaalek îjijeen̄ me 
otu ufe ema elileekbe itip. 
16Okumugwem îjeen̄ ogwu ọmọ orebe isibi bak me lek unen oyerebet îfieekbe; 
ikwaan̄ ebi ijo irọrọ erọbe îseme itet ema gaalek kubọk ufe. 
17Ebi ìkpaka ibot inyi Awaji mêfon ama ekwukwu; inu yaage si okup inyi ebi ido 
geelek ìwuwuuk Awaji. 
18Awaji ìkabowuuk ebi una ire mgbọ geelek; ikpọchieen̄ ebi ugbọọn̄ ekaan̄be me 
lek kan̄ ìkabochep ire mgbọ geelek. 
19Jei Okumugwem, nan̄a keke; kachieek ibe unye ebilene igak eyi kwun̄; to ebi 
ido geelek me isi kwun̄, mè sibi ema oyerebet me ibot. 
20Okumugwem, tap ema ukpook me lek; rọ inyi ema eriọọn̄ ibe ke ema ìre ukpọk 
ukpọk ebilene ikike. 

Itọn̄ 10 

Uriaak ibebeek Awaji ibe inyan̄a ene 

1Jei Okumugwem, keke orọ ojọn̄ọbe ere me lek kiji? Ìre owu môlet lek kwun̄ 
mgbọ eji ekupbe me uyọrọlek ni? 
2Ogwu òkpaka ibot inyi Awaji môsa me ugumulek ililaba ebi ugbọọn̄; Awaji 
môsasa ijo otitọt kan̄ ikana ikwuun̄ ọmọ me ibot. 
3Ogwu òkpaka ibot ìkigugo lek ijo inu òkilọk ọmọ irọrọ; ìkitọn̄ ogwu ngan, mè 
ikitumu ijo ikọ ibak Okumugwem. 
4Bak me lek ugumulek, ogwu ijo irọrọ ìkakaan̄ nkeek ofolek Okumugwem; 
ìmọnọ ibe ke Awaji ìkakup ọmọ me uyọt. 
5Mije inu kan̄ geelek okije ijaan̄, ìmọnọ ibe oyerebet Awaji ìkpore ọmọ lek; ire 
me lek ebi ochicha kan̄, ìkinwenwe nkwọọk inyi otutuuk kiban̄. 
6Ìkitumu me ejit kan̄ ibe, “Kpunu inu òbosisik emi; uyọrọlek ìkabomun̄ emi mege 
inyọn̄ òta.” 
7Ogbo mè ofiaan̄ mè iririki ene ugwem ìjojot otu kan̄; ijo inu mè iwot okup ọmọ 
me otu alọm. 
8Ìkilileek me emen ama ikpan̄ ebi kperọ ilọ; mè ìkije enun̄unun̄ ikikpọ ebi 
ugbọọn̄. 

9Ìkituun̄ kubọk egbe àtat me emen udọn̄ kan̄; mè olet òkokpọ ikpekpebe ebi ijo 
irek; isitet ema me emen ufe kan̄, îra itaba ema ije. 
10Ìkikọkọọk ebi îtetbe ikam, mè òben ema òtọbọ me ijọn̄, mè osa otutuuk unye 
kan̄ orọn̄ okeme ema. 
11Ọmọ ìmọnọ me ejit kan̄ ibe ke Awaji ìkakpọ chieen̄ me lek inu ọmọ orọbe, ke 
ìyayaka isi isan̄a, ke ìkakaan̄ mgbọ imumun̄ ọmọ mgbọ geege. 
12Jei Okumugwem, nan̄a keke; bene ubọk sulu ebi ikpak osusut; kawuuk ebi irek 
kiban̄ osikibe! 
13Ìre me lek keke ni ke ogwu ikpak okpọ Awaji isiki chieen̄, mè imọnọ me ejit 
kan̄ ibe ke Awaji ìkaborọ ọmọ inu geege? 
14Owu Awaji omun̄ inu òrọrọ, mije owu òkakisan̄a chieen̄ me lek ebi ekirọ ikeme 
me ikpak mè ijo unaan̄-ejit; îre owu me lek kwun̄ okitap ada me chieen̄ ebi 
ochicha kiban̄; ogwu ijo irek ìkitap lek kan̄ me ubọk kwun̄; îre owu okinyan̄a ebi 
kpà-nte. 
15Faan̄ ukwuuk me lek ebi ìkirọ ikpak mè ebi ijo ife; nyi ema osusut me lek ijo 
inu ema erọbe, geege ikasik. 
16Okumugwem ore ubọọn̄ ire mgbọ geelek, mgbọ geelek; ebi ido geelek 
mêkwaan̄ isan̄a me inyọn̄ ijọn̄ kan̄. 
17Jei Okumugwem, owu onọ mbeek ebi una; owu mônọ ito ema ekito, mè irọ ejit 
kiban̄ inye. 
18Owu môsibi oyerebet inwọn ebi kpà-nte mè ebi ekitutuku; ebi linyọn̄ ikike 
kpebeyaka ikitap ema ukpook me lek ofifi. 

Itọn̄ 11 

Eji ekilet lek me lek Okumugwem 

Okwa kè Debit. Ìkup inyi ogwu òjeen̄ okwa. 

1Okumugwem ke ntap ibot me irak; kabe emi, “Wulu kubọk unọn si let me inyọn̄ 
ogoon̄ kwun̄. 
2Kpọ, ebi ijo ife mîtaak olik isan̄a me lek ogbaan̄ kiban̄, mè iteen̄ oraan̄ inwunwan̄ 
me lek; mîyaka ida ebi ekakaan̄ge ofiaan̄ me emen, mè ibem lek isosook ema 
ikpan̄. 
3Eyi ikan ochichakabe isan̄a ikeyi, ìre keke ke ebi eyi Awaji ebeyaka irọ igak ililibi 
ileek?” 
4Okumugwem me emen Uwu Mbuban kan̄; ọmọ me inyọn̄ ogboon̄ ubọọn̄ kan̄ me 
emen inyọn̄; òkikpọ ebilene me linyọn̄; òkimun̄ inu ema ekirọ. 
5Òkiroon̄ ebi ata irọrọ ikpọ; ire me lek ebi òkpaka ibot mè ebi afa, ìchacha ema 
me otutuuk ejit kan̄. 

6Okumugwem môria ukan̄ akaak mè biridọni igwook ema me lek; môria si efet 
òyoyok inu ininyiaan̄ ema akpa. 
7Okumugwem ìre ogwu ata irọrọ; ìkima si ibe ebilene ekerọ ata irọrọ; ebi ìkirọ 
inu ònenen mêmun̄ ọmọ isi me isi. 

Itọn̄ 12 

Ata nkeek me emen ijo mgbọ 

Nteme òkup inyi ogwu òjeen̄ okwa: Mêkọt ikpọ me lek Seminit. Okwa kè Debit. 

1Okumugwem, tap ubọk nyi eji; ebi ìkaan̄ ukpook Awaji kpeyaka ikup kubọk ge; 
ikeya si, ebi ìkekeke inye me lek kwun̄ mîta isan̄a me etete bọn ebilene. 
2Otutuuk ene ekikan̄ ataak inyi ebi melek kiban̄, mè ikisa otu alọm òbet lek uchọk 
ifiaan̄ lek kiban̄; kpunu ogwu ikarege isi iba. 
3Okumugwem, rọ mè otu alọm uchọk cha ichit, mè otu òkigugo lek cha igba. 

4Chit otu ebi ìkibe, “Otu kiji înye me lek ikọ; otu alọm kiji si ọmọ òwa itutumu 
inu òkup eji me uyọt. Ìre ekene obotọ ikọ inyi eji?” 
5Okumugwem onenibe, “Mgbọ keyi, bak me lek utuk ekituk ebi ijo irek, mè mfi 
ebi una ekito, mânan̄a ikeke, mè ibem ema, ubọk ema eweekbe.” 
6Use Okumugwem kpunu okpa me lek; use kan̄ ìtana kubọk alata okuket ekalabe 
mgbọ jaaba me emen uchieen̄. 
7Jei Okumugwem, owu môbem eji, mè inyan̄a eji bene me mgbọ yi si re mgbọ 
geelek. 
8Ebi ìkpaka ibot inyi owu ekakana eji me ijọn̄; bọn ebilene eyaka ikitọtọn̄ ijo inu. 

Itọn̄ 13 

Uriaak ibebeek Awaji ibe ibem ene 

Ìkup inyi ogwu òjeen̄ okwa. Okwa kè Debit. 

1Jei Okumugwem, ìre kpa mgbọ ke obowuuk emi isi ire? Sà ìre òbowuuk emi isi 
ire mgbọ geelek njei? Ìre kpa mgbọ ke oboda isi kwun̄ isan̄a me lek n̄a isi ire? 
2Ìre kpa mgbọ ke ekiket obotap emi nyanya isi ire? Ìre m̀bakaan̄ ufieejit usen 
geelek isi ire mgbọ owa? Ìre ubọk ogwu ochicha n̄a ìbokpọkpọ ikinye igak eyi n̄a 
isi ire mgbọ owa? 
3Jei Okumugwem, soso, fọọk otu uriaak n̄a; jei Awaji n̄a, tap emi aya efuuk me 
emen, inyi nkakwu, 
4mè ogwu ochicha n̄a ikagugo lek ibe ke ọmọ îtim ikpan̄ emi, inyi ebi ìkeke emi 
me ijo agan̄ ekarie ijọk ibe ke ema mîda emi ito. 

5Utoon̄-ejit n̄a ìkup me lek imumechieen̄ mgbọ geelek kwun̄; ubelejit n̄a ìre ubọk 
owu okinyan̄a emi isibi mgbọ geelek. 
6Okumugwem, mâkọt okwa itọn̄ owu, mije owu orọ inu ijaan̄ me lek n̄a. 

Itọn̄ 14 

Ogwu mbubut ìbe kpunu Awaji 

Ìkup inyi ogwu òjeen̄ okwa. Okwa kè Debit. 

1Ogwu burubut ìtumu me ejit kan̄ ibe ke kpunu Awaji; ebi burubut mîbubuku 
me ugwem, mè ikirọ òchichaka inu; kpunu ene ge ikeyi me etete kiban̄ òkirọ ata 
inu. 
2Okumugwem Awaji ìkup me emen inyọn̄ isiki chieen̄ ikpọ bọn ebilene me 
linyọn̄, mè ìre îkaan̄ ebi ìkikọt igobo inu itet, mè ikitọbọ ebum inyi ọmọ. 
3Ire, otutuuk kiban̄ mîrurọn̄ọ igwook; ema otutuuk mîje ilọ, mè ibubuku; kpunu 
kubọk ene ge ikeyi òkirọ ata inu. 
4Ìre otutuuk ebi ikpak chi, ebi ìkitaka ebi n̄a kubọk etaka fituru, ìre ema kperiọọn̄ 
inu geege ni? Me atikọ ema mîjit irariaak uriaak inyi Okumugwem. 
5Ere ema ekupbe, ukpook môgọm ema uga, mije, Awaji ìkigọọk ebi ata irọrọ 
ikeke. 
6Ebi ijo irọrọ ekijijaka nkeek ebi ugbọọn̄; ire, Okumugwem okichit ebi ugbọọn̄ 
lek. 
7Jei, îlọk emi enenen ibe Awaji ikup me Sayọn inyan̄a ebi Ijeren! Mgbọ 
Okumugwem môrọbe inyi inu ikpọk ije ijaan̄ me lek ebi kan̄, ebi Ijeren, bọn kè 
Jekọp mênwọọn̄ unwọọn̄, mè ibele ejit. 

Itọn̄ 15 

Ogwu ògbegbe itọtọbọ ebum inyi Awaji 

Okwa kè Debit. 

1Okumugwem, ìre ekene mônin̄ Uwu Mbuban kwun̄ isi itọbọ ebum inyi owu? Sà 
ìre ekene mônene Sayọn ogoon̄ mbuban kwun̄? 
2Îtata ogwu òsisiki ibot inyi owu me lek inu geelek îkirọ, mè ikirọ inu ònenen, 
mè ikitumu atikọ me ijọn̄ ijọn̄ ejit kan̄; 
3ogwu ìkakitumu ofifi ene ìfiat; ìkakirọ ene ijo inu; ìkakitiik ene itiik. 

4Ene ya si môre ogwu òkida lek isan̄a me lek ebi ijo irọrọ, mè ikikaan̄ ulibi inyi 
ebi geelek ìkimin Okumugwem; ogwu ìkakilọ irọrọ use geelek îchieekbe iso; 
ikerere use eyi môkọtbe itap ọmọ unan me lek. 
5Ene ya môre si ogwu òkifọọk ikpoko inyi ene me ikike, ìkakitoon̄ urot me inyọn̄; 
ogwu ìkagọọk me ebek ikpoko udun̄, mè ìsi ìkeke ata-ikọ ataak ìkeme ogwu 

ikalọge inu geege. Ogwu òkirọ inu kechi, ukot ìbonyenye me ijọn̄ ire mgbọ 
geelek. 

Itọn̄ 16 

Okwa unwọọn̄ Awaji okputbe ene lek 

Okwa kè Debit. Ekikọt ususuk. 

1Jei Awaji, kput emi lek, ke ǹtap ibot n̄a me ubọk kwun̄. 

2Ǹkitumu inyi owu Okumugwem ibe, “Owu ore Òkaan̄ n̄a. Ata inu geelek 
nkaan̄be ìnan̄a owu me ubọk.” 
3Ebi ata ife me linyọn̄, ema ere ebi isi ile; otutuuk ubelejit n̄a ìkup me lek kiban̄. 

4Ebi ìkigọọk ofifi awaji, ufialek ufialek okup inyi ema; ngwugwa ekisa eje igwa 
inyi awaji kecha, emi ǹkabakup me lek; otu n̄a ìkpochachak si me lek erieen̄ 
kiban̄. 
5Okumugwem, owu ke ngobo inyi lek n̄a; ònu-me-isi ugwem n̄a ìkup me ubọk 
kwun̄. 
6Owu orọ ugwem n̄a ijaan̄; owu onyi emi ata inu geelek nsabe ikiluk ugwem 
òtotop. 
7Mâtọn̄ owu Okumugwem, ogwu òkinyi emi nteme; ikerere eririeen̄, ejit n̄a 
ìkinyi emi nteme kwun̄. 
8Chieen̄ n̄a ìgwuun̄ me lek Okumugwem mgbọ geelek; eyi ọmọ okukup me agan̄ 
ubọk ulom n̄a, ukot n̄a ìnyenye me ijọn̄. 
9Eya orọ, mbele ejit enenen, mè itọn̄ owu Okumugwem; akpalek n̄a môkup me 
utelelek. 
10Owu òkpojuuk emi itele m̀bia me emen udọn̄-ufuun̄; owu òkpotetele si gwun̄ 
ikwaan̄ kwun̄ ikup me udọn̄-ufuun̄ ijọ ibubuku. 
11Kpan̄asi ikeya, owu môjeen̄ emi oniin̄ eyi ugwem; me isi kwun̄, owu mônyi emi 
unwọọn̄ òjojot, mè utop ikukup me agan̄ ubọk ulom kwun̄ ire mgbọ geelek. 

Itọn̄ 17 

Uriaak ogwu ata irọrọ 

Uriaak kè Debit. 

1Jei Okumugwem, nọ uriaak nkiriaak ibeek owu unen; gban̄ ukpo nkitaan̄ ibe 
owu òtap ubọk ònyi emi; rieen̄ utọn̄ gban̄ uriaak n̄a; ǹkasa me ejit ofiaan̄ ìriaak! 
2Sa me isi kwun̄ fieek oyerebet nyi emi, mije chieen̄ kwun̄ îkimọọn̄ inu òtatat. 

3Owu omọọn̄ emen ejit n̄a; owu ochichini emi me eririeen̄, mè iwọlọ emi ikpọ, 
òkamun̄ ijo irọrọ geege me emen n̄a; ǹkasa otu n̄a ìtumu ijo ikọ geege. 

4Ǹkakirọ inu kubọk ebilene ekirọ; igọọk me ikọ otu kwun̄, ǹjijit ijeje me oniin̄ ebi 
afa. 
5Oniin̄ obe eje ke nkije mgbọ geelek; ukot n̄a ìkakwakwala ìnan̄a me lek mgbọ 
geege. 
6Jei Awaji, owu ke nkigwen, mije owu okinọ mbeek n̄a, mè ikirọ; eya orọ, rieen̄ 
utọn̄, mè nọ uriaak n̄a. 
7Rọ inyi uyeke uyeke imumechieen̄ kwun̄ òkup mgbọ geelek isibi utoon̄; owu 
okisa ubọk ulom kwun̄ inyan̄a ebi ìnitap ibot me ubọk kwun̄ isibi me ubọk ebi 
ìkirọ ikeme ema. 
8Bem emi ubọk okibem ukwuuk chieen̄ kwun̄; let emi me irak uwop kwun̄ kubọk 
unọn okileek bọn. 
9Let emi bak me lek ebi ikpak ìkinu emi akọn̄ me lek; ebi ochicha ebi ìkana emi 
okokop ikiweek ikpakpan̄ emi. 
10Ejit kiban̄ ìnyenye gboi, kperiọọn̄ nsan; ikọ ubenelek okisibi ema me otu. 

11Ema mîgọọk me akpat ukot n̄a inimun̄ emi, mè ikpa ikana emi okokop, mè 
igwọk chieen̄ ikikpọ irek isibi inyi ema etọbọ emi ekpan̄ me ijọn̄. 
12Ema ekup kubọk egbe àtat eyi ichichim anam okiyok me ejit; ema etuun̄ ikikpọ 
emi kubọk gwun̄ egbe àtat olet me udọn̄ ikpọ anam. 
13Jei Okumugwem, nan̄a keke na; tim ebi ochicha n̄a etim me lek, mè tọbọ ema 
me ijọn̄; sa oge akọn̄ kwun̄ nyan̄a emi sibi me ubọk ebi ikpak. 
14Jei Okumugwem, sa ubọk kwun̄ nyan̄a emi sibi me ubọk ebi owot ojotbe me 
linyọn̄ keyi; sa ufialek osun̄be ikikpọ ema keme ema; bọn kiban̄ ebọkọ ufialek 
cha ewa egak ema, mè esik usini eban bọn bọn kiban̄. 
15Ire emi, mâmun̄ owu isi me isi, mije ubọk n̄a ìtatana; nsilaak ijomo, mânwọọn̄ 
unwọọn̄, mije mâmun̄ ubọk owu okupbe. 

Itọn̄ 18 

Okwa Debit okọtbe mgbọ îtimbe ikpan̄ ebi ochicha kan̄ 

(II Sam 22:1-51) 

Ìkup inyi ogwu òjeen̄ okwa. Okwa Debit ogwu ikwaan̄ Okumugwem okọtbe inyi Okumugwem 
mgbọ înyan̄abe ọmọ me ubọk otutuuk ebi ochicha kan̄, mè ubọk kè Sọọlu. 

1Okumugwem mmun̄ owu me chieen̄ enenen; owu ore unye n̄a. 

2Okumugwem ore ewuuk n̄a, mè uwu mgban akọn̄ n̄a, mè ogwu òkinyan̄a emi 
isibi; Awaji n̄a ore ewuuk n̄a, emen kan̄ ke nkitap ibot; ọmọ ore si agbọ òkikwek 
emi lek, mè iko nkisa inyan̄a lek kubọk anam; ọmọ ore okwukwek akọn̄ ere 
nkilibi inin̄ inwọnọ ebi ochicha. 
3Ngwen Okumugwem, ogwu ògbegbe ibe etọn̄; inyanyan̄a emi isibi me ubọk ebi 
ochicha n̄a. 

4Mkpa îkat emi ikana kubọk olik, mè itọp ichit emi kubọk ekoon̄. 

5Udọn̄-ufuun̄ îkat emi igọm kubọk olik; ufe mkpa îbubana emi. 

6Mgbọ uyọrọlek okanabe emi inwan, ngwen Okumugwem; nto ito igwen Awaji 
n̄a ibe inyan̄a emi; ukpo n̄a orere ọmọ utọn̄; ikukup me Uwu Mbuban kan̄ inọ 
emi ida. 
7Ijọn̄ osisisik, mè iriran jikijikijiki, ebi kè ogoon̄ ejujujuk, mè inyinyen̄e me ebon 
ijọn̄ kiban̄, ema esisik, mije, Okumugwem înaan̄ ejit. 
8Oduku okekibumu isibi me inwọm kan̄; ukan̄ òkitaka inu iriọk okekicho isibi 
me otu kan̄, mbubuk ukan̄ okekigigeen̄ isibi me otu kan̄. 
9Inwunwun akpabin inyọn̄ kubọk ogbaan̄, mè isibi ijọn̄ inu, melek ofifit oduku 
inyọn̄ me irak ukot kan̄. 
10Ebi mbem emen inyọn̄ eben ọmọ iwulu inu; efet ore uwop òkikọp ọmọ iwulu 
ije. 
11Udun ke îsa igwuk ikana lek kan̄ ilet, mè isa ofifit oduku inyọn̄ mun̄ ogakbe lek 
ikwuun̄ ichit lek kan̄. 
12Me utoon̄ eyi isi kan̄ ke oduku inyọn̄ okinan̄a isibi; ibot mgbọlọ mè omumen-
inyọn̄ okekisook isibi me emen ofifit oduku inyọn̄ ya. 
13Okumugwem ososook me akpabin inyọn̄ kubọk ìre isinyọn̄; ida Ogwu Òbebene 
Ichit okekinunọọn̄; ibot mgbọlọ mè ukan̄ òkinyanyan okekisook si isibi. 
14Îgwook oraan̄ kan̄ ichit ebi ochicha, ema eyiyiyala; îsook omumen-inyọn̄, mè 
itap wọlọwọlọ me etete kiban̄. 
15Mgbọ Okumugwem okigbin ebi ochicha kan̄, oruk unaan̄-ejit okekicho ọmọ me 
inwọm isibi; okwaan̄ ile ochachiaak ita ire ijọn̄; ejit ijọn̄ linyọn̄ ochichili irak irak 
kan̄ ibook. 
16Okumugwem okukup me isinyọn̄ inyana ubọk itet emi, mè idut emi isibi me 
ejit irem okwaan̄. 
17Înyan̄a emi isibi me ubọk ebi ochicha n̄a ìnyenye lek, mè ubọk ebi ìkaan̄ emi 
oriara me lek, mije, ema mînye lek igak emi. 
18Ema mîfan̄a inu mgbọ ùrioon̄ okemebe emi; ire, Okumugwem ke mbieen̄ lek 
me lek. 
19Isasan̄a emi isibi ito me ere òwowook emi me lek; ìnyan̄a emi, mije, ejit kan̄ 
îtop me lek n̄a. 
20Okumugwem îrọ emi inwọn, mije, nrọ inu òtatat; ìsa ata inu ikpe emi bak me 
lek ubọk n̄a otanabe. 
21Mije, ǹrọrọ otutuuk nteme Okumugwem, ǹkagba udun̄ ìfit Awaji n̄a, mè ìsa me 
ikeya ìrọ ijo inu. 
22Ikan geelek înyibe ibe esun̄, ǹsusun̄ iso; inu geelek îtọbe ibe erọ, ǹkakpaka. 

23Ǹkakaan̄ nrọ-nlọ geege me isi kan̄; ǹsasan̄a lek n̄a me lek irọrọ ijo inu. 

24Okumugwem îrọ emi inwọn, bak me lek ke nrọ inu òtatat, mè bak me lek ke 
ubọk n̄a otanabe me isi kan̄. 
25Okumugwem, me lek ebi ejit nsan, owu òkijeen̄ lek kwun̄ kubọk ogwu ejit 
nsan; me lek ebi ekakaan̄ge ofiaan̄ me emen, owu òkijeen̄ lek kwun̄ kubọk ogwu 
ikakaan̄ge ofiaan̄ me emen. 
26Me lek ebi ìtatana me ugwem, owu òkijeen̄ lek kwun̄ kubọk ogwu òtatana me 
ugwem. Ire, me lek ebi ngan, owu òkirọ ema inu me lek ifiọk ifiọk. 
27Îre owu okinyan̄a ebi ekirọ ikeme, mè ikisiki ebi ìkigumu lek. 

28Okumugwem, owu okinyi emi utoon̄, Okumugwem Awaji n̄a okirọ udun n̄a 
ikana utoon̄. 
29Sa me lek kwun̄ ke nkibum itibi urum akọn̄ ebi ochicha; sa me lek kwun̄, Awaji 
n̄a, ke nkiwulu isaba mgban akọn̄. 
30Ire Awaji, otutuuk irọrọ kan̄ ìtatat isan̄a; ikọ Okumugwem kpukpunu ofiaan̄ 
geege me lek; ọmọ ìre agbọ òkikwek lek otutuuk ebi ìtatap ibot me lek kan̄. 
31Mije, ìre ekene ore Awaji, isan̄a me lek Okumugwem? Sà ìre ekene ore Ewuuk 
òkikput eji lek, ilọ me lek Awaji kiji? 
32Awaji ore uwu mgban akọn̄ ònyenye inyi emi, ọmọ okirọ ibe oniin̄ nkije ikare 
oniin̄ unan. 
33Înyi emi ukot òkigọm ijọn̄ kubọk ukot ogaan̄, mè ikirọ ǹkeke ǹnye me inyọn̄ 
ubene ogoon̄. 
34Îjeen̄ emi ukot akọn̄, ọmọ orọ, mâkọt isa ekwe inwun ogbaan̄. 

35Owu onyi emi agbọ kwun̄ eyi nkisa itim ikpan̄; ubọk ulom kwun̄ ke osa ibieen̄ 
emi ikaan̄; owu ogele isiki inirọ emi m̀min ene. 
36Owu orọ oniin̄ iwook emi me ukot ijeje, inyi nkatọbọ ukot, mè ìnan̄a ìrọn̄. 

37Ngọọk ebi ochicha n̄a, mè itut ema; ǹkagwu ìkom mege mkpan̄be ema isan̄a 
kpai. 
38Ǹchochon ema igwook, ema kpeyaka ikọt ibene isi; ema elalaak ibia me ijọn̄ 
me irak ukot n̄a. 
39Owu onyi emi unye nsabe itim akọn̄, mè irọ ebi ochicha n̄a egele egwook me 
ijọn̄ me ukot n̄a. 
40Owu orọ ebi ochicha n̄a eliliin̄ enan̄a emi me isi, njijijaka ebi oriara n̄a isan̄a 
kpai. 
41Ema mîtaan̄ ukpo iweek ntap-ubọk, ire, kpunu ogwu ònyan̄a ema; mîyaka 
igwegwen Okumugwem, ire, ìkabọkọ ema otu. 
42Ǹkọkọk ema ikpukpuku iriọk kubọk mfuun̄ efet okiwut ije, mè ichibi ema 
igwook kubọk ògbọ ejit oniin̄. 

43Owu onyan̄a emi isibi me ufialek ebi n̄a etapbe emi me lek, mè irọ emi ogwu 
ibot mkpulu inyi ebi ido geelek. Ebi nkarakge ìriọọn̄ isi mîkana ebi nkikpulu. 
44Ema isinọ ida n̄a, ekigbagban̄ utọn̄ inyi emi; ebi ofifi ido ekigegele igwook me 
isi n̄a mije ukpook. 
45Nsisa ìkitata me owot ebi ofifi ido; ema mîra ikinan̄a isibi me ere ema ekilileek 
ikup itim akọn̄, mè ikiran. 
46Okumugwem òwa me ugwem! Itọn̄ ikup inyi Ewuuk ilet-lek n̄a! Ìjibi Awaji 
Ogwu Unyan̄a n̄a ìbene! 
47Ọmọ ore Awaji ogwu òkitim akọn̄ ibot n̄a; ọmọ osiki ebi ido geelek itap me irak 
n̄a. 
48Ọmọ ore Awaji ogwu òkikpe ebi ochicha n̄a useen̄ inu ema erọbe emi. 
Okumugwem îbene emi isaba iraka ebi oriara n̄a, mè inyan̄a emi isibi me ubọk 
ebi afa. 
49Eya orọ, Okumugwem, mâtọn̄ owu me etete ebi ofifi ido; mâkọt okwa itọn̄ 
erieen̄ kwun̄. 
50Awaji, owu okinyi ogwu ubọọn̄ owu otobe ntim-mkpan̄ òmimiin̄ ibot; owu 
okaan̄ imumechieen̄ mgbọ geelek me lek kè Debit ogwu owu otọkọbe aran̄ me 
ibot, mè ikaan̄ si me lek bọn kan̄ ire mgbọ geelek. 

Itọn̄ 19 

Umin Awaji okaan̄be me lek nrom îrombe melek ikan kan̄ 

Ìkup inyi ogwu òjeen̄ okwa. Okwa kè Debit. 

1Akpabin inyọn̄ òkitumu ibe Awaji mimin; akpa isinyọn̄ òkijeen̄ ubọk ikwaan̄ 
kan̄ isibi utoon̄. 
2Ikarek ge ìkitumu umin Awaji isibi inyi ikarek ògọgọọk; eririeen̄ ge ìkichili si 
ijeen̄ eririeen̄ ògọgọọk. 
3Ema kpekaan̄ usem, kpekakaan̄ si amọn ebilene ekaan̄be; kpekinọ ida kiban̄. 

4Ire, ida kiban̄ îtaan̄ iso otutuuk linyọn̄; enọnọ ikọ kiban̄ me ntutun̄ ere geelek 
me linyọn̄. Me akpa isinyọn̄ ke Awaji osun̄ uwu inyi ura olukbe, 
5inyi ikinan̄a isibi me ewelegwe me ubelejit, kubọk ogwu òdo nwa ayaya okinan̄a 
me agwut isibi, mè ikibele ejit kubọk ogwu ifan̄a ekot òbolibi ekot kan̄. 
6Ura ìkibum me agba isinyọn̄ agan̄ ge, mè ikije isaba itoon̄ me agan̄ keyilọ; kpunu 
inu geege uyok kan̄ ìkakire lek. 
7Ikan Okumugwem ìjajaan̄ isan̄a; ìkinyi ene aya efuuk me emen. Ata-ikọ 
Okumugwem îgbe inu etoon̄be ejit me lek; ìkirọ ogwu ikakaan̄ge iriọọn̄-inu 
ikana ogwu òriọọn̄ inu. 

8Ikọ Okumugwem otọbe, ìtatat ikup; ìkisa unwọọn̄ ijet ebi ìkirọ inu cha; inyinyi 
ida Okumugwem onyibe, ìnenen; ìkigwuku ene chieen̄. 
9Itetet ukpook me lek Okumugwem, ìkakaan̄ okpa me lek, ìbokukup ire mgbọ 
geelek; oyerebet Okumugwem okifieek, ìkikekeke, ìkinenen isan̄a kpai. 
10Ema mînye otu ewe igak alata araran̄, ikerere owuwa atalek alata araran̄; ema 
mînin̄i igak aran̄ akwọọk, ikerere aran̄ akwọọk òkirọrọn̄ọ me lek akpa akwọọk. 
11Ògak ge, ema ke okisa itaba emi ogwu ikwaan̄ kwun̄ ubọk me utọn̄; ikpele 
mkpukpe òwa me lek isusun̄ ema. 
12Kpunu ogwu òkimọọn̄ nrọ-nlọ ọmọ orọbe me ikariọọn̄ge; jei Okumugwem, 
nyan̄a emi sibi me ijo inu òlelet ikup emi me ejit. 
13Kachieek si ibe emi, ogwu usun̄ kwun̄, ǹgen ibak ǹrọ inu nriọọn̄be isan̄a ibe ìre 
ijo inu; kachieek ibe ijo inu itọ ikọ inyi emi; sa me ikeya ke mâtana me ugwem, 
mè inwọnọ irọrọ ikpele ijo inu. 
14Soso, bọkọ ikọ otu n̄a mè ekiket ejit n̄a tap, jei Okumugwem, owu Ewuuk òlet 
emi, mè Ogwu Òfaka emi Isibi. 

Itọn̄ 20 

Uriaak isasa ibeek ntim-mkpan̄ me akọn̄ inyi ogwu ubọọn̄ 

Okwa kè Debit. Ìkup inyi ogwu òjeen̄ okwa. 

1Kè Okumugwem inọ uriaak kwun̄, mgbọ okupbe me uyọrọlek; kè Awaji kè 
Jekọp isa ubọk kan̄ iwele ichit owu. 
2Kè ọmọ ikup me Uwu Mbuban itap ubọk inyi owu, mè ikup me inyọn̄ ogoon̄ 
Sayọn itap owu unye me emen. 
3Kè ọmọ ibọkọ otutuuk ngwugwa ogwabe inyi ọmọ, mè ibele ejit me lek 
ngwugwa ewọwọp owọpbe inyi ọmọ. 
4Kè ọmọ inyi owu inu geelek òkup owu me uyọt, mè irọ inyi otitọt okaan̄be me 
ejit ije ijaan̄. 
5Ositim ikpan̄ me akọn̄, eji mêrie ijọk, mè iben egop ikaan̄ me ubọk isa iwulu òkô 
me erieen̄ Awaji kiji; kè Okumugwem irọ otutuuk inu geelek obeekbe me uriaak 
inyi owu. 
6Mgbọ keyi, emi nriọọn̄ ibe ke Okumugwem ìkekitap ubọk inyi ogwu ubọọn̄ 
îtọkọbe aran̄ me ibot; môkup me emen inyọn̄ ere mbuban inọ uriaak ogwu 
ubọọn̄; môsa ubọk ulom kan̄ irọ ogwu ubọọn̄ itim ikpan̄ ebi ochicha kan̄ me agan̄ 
geelek. 
7Usini ido esa urum akọn̄ mè nroon̄ akọn̄ ema ekaan̄be itoon̄ ejit; eyi kiji, eji 
etoon̄ ejit me lek Okumugwem Awaji kiji. 
8Ema mîtọbọ ukot, mè inan̄a irọn̄; ire, eji mêwulu ibene, mè ikeke inye. 

9Jei Okumugwem, rọ inyi akọn̄ inwọn ogwu ubọọn̄; soso, tap ubọk nyi eji mgbọ 
geelek eji egwenbe owu. 

Itọn̄ 21 

Itọtọn̄ Awaji me lek etimbe ikpan̄ 

Ìkup inyi ogwu òjeen̄ okwa. Okwa kè Debit. 

1Jei Okumugwem, ogwu ubọọn̄ ìkibele ejit bak me lek owu onyi ọmọ unye; ọmọ 
ìkinwọọn̄ ikpele unwọọn̄ mije owu orọ ọmọ itim ikpan̄. 
2Owu orọ nkeek kan̄ inyi ọmọ, mè irọ si inu îsabe otu ido owu. 

3Owu osa ata ugbana ibọkọ ọmọ itap, mè ikwuun̄ ọmọ okpibot ubọọn̄ atalek 
alata araran̄ me ibot. 
4Ọmọ îbeek owu ugwem, owu onyinyi ọmọ ujọn̄ọ ugwem ire mgbọ geelek, mgbọ 
geelek. 
5Ọmọ îkaan̄ ikpele umin, bak me lek otapbe ubọk inyi ọmọ itim ikpan̄; owu onyi 
ọmọ òrirọ mè umin ubọọn̄. 
6Owu ògbagbana ọmọ ire mgbọ geelek; unwọọn̄ ìjojot ọmọ ejit, bak me lek ọmọ 
okupbe me isi kwun̄. 
7Bak me lek ogwu ubọọn̄ otoon̄be ejit me lek kwun̄ Okumugwem, mè itoon̄ si me 
lek imumechieen̄ mgbọ geelek kwun̄, owu Ogwu Òbebene Ichit, kpunu inu geege 
òbosisik ọmọ. 
8Ogwu ubọọn̄, ubọk kwun̄ môtet otutuuk ebi ochicha kwun̄; ubọk ulom kwun̄ 
môweek otutuuk ebi ochicha kwun̄ imun̄. 
9Mgbọ owu mônube, owu môsa ukan̄ òkisasak iwọp ema ikpan̄; Okumugwem 
môsa unaan̄-ejit ijijaka ema isan̄a; ukan̄ môtaka ema iriọk. 
10Owu môkpan̄ bọn bọn kiban̄ isan̄a me linyọn̄, mè ichep owot iman kiban̄ isan̄a 
me etete ebilene. 
11Ijo otitọt ke ema etọt ikeme owu, mè ikeek ijo nkeek ibak owu; ire, ìkabokaan̄ 
ibot. 
12Owu môyaka ogbaan̄ kwun̄ ida ema me emen isi, mè irọ inyi ema egwu ekom 
eliliin̄. 
13Jei Okumugwem, eji ekitọn̄ owu bak me lek ikpele unye kwun̄; eji mêkọt okwa 
itọn̄ owu mije unye kwun̄. 

Itọn̄ 22 

Ukpo ufieejit mè okwa itọn̄ 

Nteme òkup inyi ogwu òjeen̄ okwa: Igọọk me ida okwa ogaan̄ agan̄ egwe. Okwa kè Debit. 

1Awaji n̄a, Awaji n̄a, ìre keke orọ ojitbe emi itele? Keke orọ okupbe ijọn̄ọ ere me 
lek n̄a, mè ijit itatap ubọk inyi emi? Keke orọ ojitbe inọnọ mfi nkito? 
2Jei Awaji n̄a, ikarek ngwen owu igak, òkabọkọ emi otu; eririeen̄ si ǹkasiki efuuk 
igwegwen owu. 
3Ire, owu ore ogwu òkup me mbuban, mè ikup me inyọn̄ ogboon̄ ubọọn̄ ikibọkọ 
itọn̄ ebi Ijeren ekinyi owu. 
4Ebi nte nte kiji etoon̄ owu ejit me lek, owu osasan̄a ema isibi me ufialek. 

5Ema ebọn̄ọ owu, owu onyanyan̄a ema; ema etoon̄ owu ejit me lek, owu otọtọn̄ọ 
ema isi. 
6Ire emi, emi ìre akọkọọk, ǹkayaka ìre ene; nkana ogwu ochak mè ogwu ebilene 
ekikpọ ilọ chieen̄. 
7Ebi geelek ìmumun̄ emi ekichachak emi; ema ekitumu ikọ ibook otu inyi emi, 
mè ikiwuwum ibot. 
8Ema ekibe, “Mênikpọ! Òsa lek kwun̄ inyi Okumugwem, Okumugwem inyan̄a 
owu ma; ire ọmọ ima owu, inyan̄a owu isibi-nu!” 
9Îre owu osan̄a emi isibi me owot nga n̄a; owu orọ ibe ǹtoon̄ owu ejit me lek, 
ikerere mgbọ nkinwọ ebe me ejit nga n̄a. 
10Irak ubọk kwun̄ ke nkup bene me usen emanbe emi; karake nga n̄a omanbe 
emi, owu ore Awaji n̄a. 
11Kada lek ìbọkọ emi me lek, mije uyọrọlek înin̄ iriaak emi lek; kpunu ogwu 
òbotap ubọk inyi emi. 
12Owuwa ebi ochicha mîkana emi okokop ibenigoon̄ emi kubọk eriembuuk; ema 
ekakana emi me ijọn̄, mè inye lek kubọk eriembuuk agan̄ Basan. 
13Ema ekaka otu ibook, mè ikigbin kubọk egbe àtat inin̄ emi lek inenigwak emi 
iche. 
14Mîgwook emi isibi kubọk mun̄; otutuuk ukwuuk n̄a îkwala inan̄a me usọk; ejit 
n̄a îtọk ita kubọk uchi. 
15Unye îta isan̄a emi me emen; ǹchiaak kubọk odùdû; alọm n̄a îgba igọm me lek 
eseen̄ n̄a; owu oyaka emi imaan̄ itele me achiaan̄ inyi mkpa. 
16Urum ibo îgban ikana emi me ijọn̄; ogbogbo ebi ikpak mîkana emi okokop; ema 
mîchiin̄ emi ubọk mè ukot igwak. 
17Otutuuk ukwuuk n̄a îgwọk isibi ire lek mâkọtbe ifuk otu ifuk; ebi ochicha n̄a 
egwugwuun̄ chieen̄ ikikpọ emi, mè ikikebe emi. 
18Ema mîche ekwut ichit-lek n̄a inyi lek kiban̄, mè iroon̄ nriroon̄ me lek ofọnti 
n̄a. 
19Jei Okumugwem, kada lek ìbọkọ emi me lek; owu ogwu òkitap emi unye me 
lek; gwat lek na na nyan̄a emi! 

20Nyan̄a emi sibi me otu oge akọn̄, mè nyan̄a si emi sibi me otu ejeek ibo. 

21Dut emi sibi me otu egbe àtat; owu ofọọk emi otu, mè itaba emi isan̄a me otu 
iko eriembuuk òweek ikọ. 
22Mâtumu erieen̄ kwun̄ isibi inyi ebi ngwan̄ n̄a; mâtọn̄ owu me ere ebi eyi kwun̄ 
etitiin̄be. 
23Enyi ebi ìkaan̄ ukpook me lek Okumugwem, ìtọn̄ ọmọ; otutuuk kinyi ebi owot 
iman kè Jekọp, ìmin ọmọ; otutuuk kinyi ebi Ijeren, ìtet ukpook me lek kan̄! 
24Mije, ọmọ ìkasan̄a chieen̄ me lek ufialek ebi ijo irek; ìkakpọ si ema chieen̄ ìsiki; 
ìkagba udun̄ ìfit ema; ire, înọ ema ida mgbọ etaan̄be ukpo igwen ọmọ. 
25Mâtọn̄ owu me ntitiin̄ ile eyi ebi kwun̄; mâsa ngwugwa nchieekbe owu use inu 
me isi ebi ìkitọbọ ebum inyi owu. 
26Ebi ijo irek mêrie, mè igbuuk; ebi ìnu me lek Okumugwem, mêtọn̄ ọmọ; inu 
môje ijaan̄ inyi ema mgbọ geelek. 
27Ebi ido geelek me linyọn̄ mêkeek Okumugwem, mè igwu ikom igọọk ọmọ; 
ototun̄ ukan̄ ebi ido geelek mêtọbọ ebum inyi ọmọ. 
28Mije, Okumugwem ore ubọọn̄; ọmọ okikpulu ido geelek. 

29Ebi geelek ìbọbọọn̄ ubọọn̄ me linyọn̄ mêrie ijọk mè itọbọ ibot inyi ọmọ; 
otutuuk ebi geelek mênin̄be achiaan̄ mêtọbọ ibot me isi kan̄, òrere otutuuk ebi 
kpekọt isun̄ lek kiban̄ me ugwem. 
30Owot iman geelek mêrọ ikwaan̄ inyi ọmọ; ebilene mêkpa inu ofolek 
Ogwukaan̄-ene inyi ukot òkinunu. 
31Ebiba si mênu, mè inikpa si ata irọrọ kan̄ inyi ebi kpemaman-nu; ikeyi ke 
Okumugwem odọmọ ibe ikup. 

Itọn̄ 23 

Ata ogwu òkpukpo arọọn̄ 

Okwa kè Debit. 

1Okumugwem, owu okikpukpo emi kubọk ekikpukpo arọọn̄; inu geege ìkabonan 
emi. 
2Ere njijoon̄ mbubet okupbe ke osa emi isi, ibe ǹsi ǹtọbọ efuuk; ere ukot mun̄ 
òkekeke ke osa emi isi, inyi ǹsi ǹnwọ mun̄. 
3Owu otap emi aya ugwem me emen, mè ikisa emi ije me oniin̄ eyi ata irọrọ, mije 
erieen̄ kwun̄. 
4Ikerere ǹjeje itibi emen iteke òdudun, ere mkpa môkọtbe ire emi lek, ukpook 
mfat geege ìkpotet emi, mije owu òwa melek n̄a; 

m̀gbele mè mkpat okaan̄be me ubọk okinye emi ejit. 

5Owu oyik inorie inyi emi me ere ebi ochicha n̄a ekimun̄; owu osan̄a emi ala me 
ukot kubọk ikpele ogwu ichen kwun̄, mè itọkọ miin̄ ijot irirek otu ekpen̄ inyi emi. 
6Me atikọ, nnwọn mè imumechieen̄ kwun̄ môbia emi me lek otutuuk usen 
ugwem n̄a; Okumugwem, uwu kwun̄ ke mâluk ire mgbọ geelek. 

Itọn̄ 24 

Ogwu òbokọt inin̄ Uwu Mbuban 

Okwa kè Debit. 

1Linyọn̄ mè inu geelek òkup me emen kan̄ ìre eyi Okumugwem; iin̄, otutuuk 
linyọn̄ mè otutuuk ebi ìluk me emen kan̄ ìre eyi Okumugwem. 
2Ọmọ osan̄a ijọn̄ isibi me ejit okwaan̄, mè idọmọ ijọn̄ ito ikana isi mun̄. 

3Ekene mônene ogoon̄ Okumugwem? Sà ìre ekene mônin̄ emen Uwu Mbuban 
kan̄ isi itọbọ ebum inyi ọmọ? 
4Îre ogwu òkirọ inu ònenen; ogwu ikakaan̄ge okpa geege me ejit; ogwu ìkakitọbọ 
ebum ìnyi mkpọmfaka, mè ogwu ìkakinyan̄a ibot ataak. 
5Ogwu òkup ikeya obobọkọ ugbana me ubọk Okumugwem, mè ibọkọ unen 
oyerebet me ubọk Awaji ogwu òkinyan̄a ọmọ. 
6Ebi ìkup ikeya ere ebi ìkinu me lek Awaji, mè ebi ìkitọbọ ebum inyi Awaji kè 
Jekọp. 
7Ìgwuku otunchit ìbook; ìgwuku isotu akarake akat cha ìmaan̄, mè ogwu Ubọọn̄ 
òkaan̄ ujamgbugbo iraka inin̄! 
8Ekene ore ogwu Ubọọn̄ òkaan̄ ujamgbugbo yi? Îre Okumugwem, ogwu ònyenye 
lek, mè iriọọn̄ ukot akọn̄; îre Okumugwem, ogwu òkiririin̄ oyet akọn̄! 
9Ìgwuku otunchit ìbook; ìgwuku isotu akarake akat cha ìmaan̄, mè ogwu Ubọọn̄ 
òkaan̄ ujamgbugbo iraka inin̄! 
10Ekene ore ogwu Ubọọn̄ òkaan̄ ujamgbugbo yi? Îre Okumugwem, Ogwukaan̄ 
Inyọn̄ mè Ijọn̄; ọmọ ore ogwu Ubọọn̄ òkaan̄ ujamgbugbo ya. 

Itọn̄ 25 

Uriaak mgbọ ufialek onin̄be 

Okwa kè Debit. 

1Jei Okumugwem, îre owu ke nkitọbọ ebum inyi. 

2Jei Awaji n̄a, owu ke ntoon̄ ejit me lek; kachieek ibe ǹrie esip; kachieek ebi 
ochicha etim ekpan̄ emi. 
3Kachieek ibe ebi ìtoon̄ owu ejit me lek erie esip; rọ inyi ebi ukot okifet irọrọ ijo 
inu erie esip. 

4Jei Okumugwem, rọ mè ǹriọọn̄ oniin̄ kwun̄, mè jeen̄ emi ubọk mbasa ije me 
oniin̄ ya. 
5Jeen̄ emi atikọ kwun̄, mè kisa emi je me emen kan̄, mije owu ore Awaji ogwu 
òkinyan̄a emi; owu si ke nkikpọ chieen̄ mgbọ geelek. 
6Jei, Okumugwem, kawuuk ejit nsan mè imumechieen̄ mgbọ geelek eyi okaan̄be 
me lek ebi kwun̄ karake ukot ikaan̄. 
7Soso kayaka ìkeek ijo inu nrọbe mgbọ nsabọn irieen̄, mè nrọ-nlọ geelek nrọbe 
mgbọ cha; ire, keek emi, mije nnwọn kwun̄, sa me lek imumechieen̄ okikaan̄ 
mgbọ geelek. 
8Okumugwem ìkirọ inu ònwọnwọn mè inu ònenen; eya orọ îkiteme ebi ijo ife 
oniin̄ ògbegbe ibe ema egọọk. 
9Ìkisa ebi ìsisiki lek ije me oniin̄ ònenen, mè ikirọ ema eriọọn̄ nkeek kan̄. 

10Ebi ìkirọ inyan̄a-ibot Okumugwem, mè ikigọọk si nteme kan̄, ebiba ke îkimun̄ 
me chieen̄ mgbọ geelek, mè ikisa ije me oniin̄ eyi atikọ. 
11Okumugwem, mije erieen̄ kwun̄, tele inu nrọbe ilọ nyi emi, ke îwa enenen. 

12Ebi geelek ìkimin Okumugwem, ebiba ke ìbojeen̄ oniin̄ ema mêkigọọk. 

13Inu môje ijaan̄ me lek kiban̄; bọn kiban̄ ebere ebi ìbekaan̄ lek ijọn̄ me ìrot. 

14Okumugwem ìkitumu nlelet inu kan̄ ijeen̄ ebi ìkimin ọmọ, mè ikirọ ema eriọọn̄ 
inyan̄a-ibot kan̄. 
15Okumugwem ke nkikpọ chieen̄ mgbọ geelek, mije môwọọk emi ukot isan̄a me 
otu ufe. 
16Okumugwem, soso, yaka isi kpọ emi, mè kaan̄ emi nsan me lek, mije emi ìre 
gwun̄ ibot ge, mè ogwu ekituk. 
17Ufialek îjot emi ejit enenen; san̄a emi sibi me emen uyọrọlek n̄a geelek. 

18Kpọ sasaak mè kwulukwulu nkibọkọ, mè ben otutuuk ijo n̄a fiin̄. 

19Raan̄ chieen̄ kpọ ebi ochicha n̄a; kpọ ubọk ema ewabe iyaka, mè ubọk ema 
echabe emi ikpak ikpak! 
20Jei, bem ugwem n̄a, mè nyan̄a emi sibi; kachieek ibe esip itet emi, mije, me lek 
kwun̄ ke nlibi inilet. 
21Bem emi, mije, owu ìre ogwu atikọ mè ogwu unen eru, bak me lek, owu ke 
ntoon̄ ejit me lek. 
22Jei Awaji, soso, nyan̄a ebi Ijeren sibi me otutuuk uyọrọlek kiban̄. 

Itọn̄ 26 

Uriaak ogwu ata ene 

Okwa kè Debit. 

1Jei Okumugwem, sibi oyerebet nwọn emi, mije ǹkirọ inu ònenen; owu ke ntoon̄ 
ejit me lek; ǹkakaan̄ ejit iba. 
2Okumugwem, roon̄ emi kpọ, mè jeen̄ ibe ke ǹkarọ ìlọ; wọlọ emen ejit n̄a mè 
ekiket n̄a si kpọ. 
3Mije, imumechieen̄ okikaan̄ mgbọ geelek okijeen̄ emi oniin̄; emi ǹkije si me 
atikọ kwun̄. 
4Ǹkakigbaan̄ ìrie melek ebi ofiaan̄; ǹkabagbaan̄ ije si melek ebi isi iba. 

5Ncha igọgọọk ebi ijo irọrọ ije ogbo; 

m̀baje si agan̄ agan̄ me lek ebi ikpak. 
6Okumugwem, nra igwọk ubọk n̄a, isasa ijeen̄ ibe ke kpunu eyi nrọbe ilọ, mè 
igọọk ikije ikana me lek ntook kwun̄, 
7ikitaan̄ ukpo ikọt okwa itọn̄ owu, mè ikitumu otutuuk ikpele inu owu orọbe 
isibi. 
8Jei Okumugwem, mma Uwu Mbuban kwun̄, ere ujamgbugbo kwun̄ okupbe. 

9Kagbaan̄ emi melek ebi ijo ìwop ìfiin̄; kachieek ibe ǹkwu mkpa yaage ebi ìkpan̄ 
ene ebekwu. 
10Emen ubọk ife chi îfiat isan̄a inyi ijo inu; ubọk ulom kiban̄, ikpoko udun̄ ikpoko 
udun̄ ojot. 
11Ire, eyi n̄a, ǹkirọ inu ònenen; kaan̄ emi nsan me lek, mè faka emi sibi. 

12Ukot n̄a înye me ijọn̄; Okumugwem, mâtọn̄ owu me emen ntitiin̄ ebi eyi kwun̄. 

Itọn̄ 27 

Itotoon̄ ejit me lek Awaji 

Okwa kè Debit. 

1Okumugwem okinyi emi utoon̄, mè ikinyan̄a emi; ìre ekene ke mbatet ukpook 
me lek? Okumugwem okibem ugwem n̄a; ìre ekene ke mbafieek owot me lek? 
2Mgbọ ebi ijo ife mênin̄be imeen̄ emi inenigwak emi iche, ebi ochicha n̄a mè ebi 
ìkikọp emi cha, ema mêkwaak, mè irurọn̄ọ. 
3Ìrere urum akọn̄ okpa ikana emi, ǹkabafieek owot; ikerere akọn̄ ke ejibi inu emi 
lek, ejit n̄a ìbonyenye. 
4Inu ge ke mbeek me ubọk Okumugwem, eya si ke mweek; inu ya ìre iluluk me 
Uwu Mbuban Okumugwem otutuuk usen ugwem n̄a, mè ikimun̄ uja 
Okumugwem, mè ikiriaak uriaak me Uwu Mbuban kan̄. 
5Mije, me usen uyọrọlek, Okumugwem môlet emi me irak akpatan̄ kan̄; môtap 
emi me ere nlelet me uwu kan̄ ichit, mè ibene emi itoon̄ me inyọn̄ ewuuk 
òbebene. 

6Sa me ikeya, mâtim ikpan̄ ebi ochicha ìkana emi okokop; mgbọ ya, mânenigwa 
ngwugwa me uwu kan̄, mè itaan̄ ukpo unwọọn̄; mâkọt okwa itọn̄ Okumugwem. 
7Okumugwem, nsitaan̄ ukpo igwen owu, nọ; kaan̄ ata ejit me lek n̄a, mè rọ ubọk 
mbeekbe owu. 
8Ejit n̄a ìbe ke owu òbe, “Ìkiweek emi.” Eya orọ, jei Okumugwem, isi kwun̄ si ke 
nkiweek. 
9Kalet isi kwun̄ ìsan̄a me lek n̄a; kasa mije unaan̄-ejit ìlap emi ìda ìbọkọ; owu ore 
ogwu òkitap ubọk inyi emi; katọp emi ìfiin̄; kajit emi ìtele, jei Awaji ogwu 
òkinyan̄a emi. 
10Nte n̄a mè nga n̄a mêkọt ijit emi itele, ire, Okumugwem mômọnọ emi ikpukpo. 

11Okumugwem, jeen̄ emi oniin̄ kwun̄, mè sa emi je me oniin̄ òrọrọt, mije, ebi 
ochicha n̄a mêkikpọ emi. 
12Nyan̄a emi sibi me ubọk ebi ochicha n̄a, mije ebi ata-ikọ ataak mîsibi ikeke 
itutumu ikeme emi, mè iben ejit irọrọ emi afa me lek. 
13Nchieek inye ibe ke mâkup me ògat ugwem imun̄ nnwọn Okumugwem me 
ugwem keyi. 
14Ìkup ìkpọ Okumugwem; ìtet lek ìnye, mè ìtet ejit ìnye; iin̄, ìkup ìkpọ 
Okumugwem. 

Itọn̄ 28 

Uriaak ibebeek ntap-ubọk 

Okwa kè Debit. 

1Jei Okumugwem, owu ke ngwen; ewuuk òkikput emi lek, kariaan̄ emi; ire 
òkabọkọ emi otu, mâkana ikup kubọk ebi ìfofo udọn̄ mkpa. 
2Nọ ida mbeek nkitaan̄ ukpo ibeek owu mgbọ mbenebe ubọk ikiriaak uriaak, mè 
iyaka isi ijeen̄ agan̄ Uwu Mbuban. 
3Kagbaan̄ emi melek ebi ikpak mè ebi ìkirọ ijo inu ìtip oyerebet; ife chi ekaan̄ ijo 
ejit me emen kiban̄, mè ifiaan̄ ikitumu ikọ esuuk melek ebi ene. 
4Nyi ema osusut kpọ me lek inu ema erọbe, mè ubọk ijo inu kiban̄ ofieekbe ire; 
nyi ema osusut kpọ me lek ijo ubọk ikwaan̄ kiban̄. 
5Ema kpesa ikwaan̄ Okumugwem orọbe igwen inu; inu îrombe si ìkanin̄ ema 
chieen̄; eya orọ, Okumugwem môgwak ema kubọk ekigwak uwu; ìkpoyaka 
inama ema ofifi, mege ire mgbọ geelek. 
6Itọn̄ ikup inyi Okumugwem, mije ọmọ înọ ida uriaak n̄a! 

7Okumugwem ore unye n̄a mè agbọ n̄a; ọmọ ke ntoon̄ ejit me lek, itatap ubọk 
inyi emi; eya orọ, unwọọn̄ ìjojot emi ejit; ikeya ke nkọt okwa isa itọn̄ ọmọ. 

8Okumugwem ore unye ebi eyi kan̄; ọmọ ore ere unyan̄a mè uwu mgban akọn̄ 
inyi ogwu ubọọn̄ îtọkọbe aran̄ me ibot. 
9Okumugwem, nyan̄a ebi eyi kwun̄, mè gbana ebi mêriebe ìrot kwun̄; bọọk ema, 
mè kpukpo ema si re mgbọ geelek. 

Itọn̄ 29 

Ida Awaji me emen egwijo 

Okwa kè Debit. 

1Ìtọn̄ Okumugwem, enyi ebi osat ìkup me emen inyọn̄; ìtọn̄ ọmọ mije 
ujamgbugbo kan̄ mè unye kan̄! 
2Ìnyi Okumugwem umin ògbegbe erieen̄ kan̄; ìtọbọ ebum ìnyi ọmọ, mije, ọmọ 
îkup mbuban me oniin̄ òkup òrirọ òrirọ. 
3Ida Okumugwem îtaan̄ me isi mun̄ okwaan̄; Awaji ogwu òkaan̄ ujamgbugbo 
îsook ida kubọk isinyọn̄; ida Okumugwem îsook kubọk isinyọn̄ me owuwa 
okwaan̄. 
4Ida Okumugwem îkaan̄ unye; ida kan̄ îkup mgbugbo. 

5Ida Okumugwem îgbugbọ uti olik; iin̄, Okumugwem îgbugbọ uti olik me ido 
Lebanọn. 
6Ida kan̄ îrọ ebi kè ogoon̄ Lebanọn eraan̄ ewulu kubọk bọn eriembuuk, mè irọ 
ogoon̄ Siriọn irama iwulu kubọk orie gwun̄ eriembuuk. 
7Ida Okumugwem îsook, mè irọ omumen-inyọn̄ imumen. 

8Ida Okumugwem îsisik èwê; Okumugwem îsisik èwê agan̄ Kades. 

9Ida Okumugwem îrọ uti ilip inwunwunu, mè irọ inwan̄ igen̄ ita me ibot uti me 
oron; ire, me emen Uwu Mbuban, otutuuk ene ekibe, “Umin ikup inyi Awaji!” 
10Okumugwem me inyọn̄ ogboon̄ ubọọn̄ kan̄ okupbe ikitọ ikọ inyi mun̄ ile; ọmọ 
ìkup me inyọn̄ ogboon̄ ubọọn̄ ikikpulu ire mgbọ geelek. 
11Okumugwem înyi ebi kan̄ unye; îrọ mè ema ekaan̄ utelelek mè esuuk. 

Itọn̄ 30 

Awaji okitap ubọk inyi emi 

Okwa itọn̄. Okwa ekọtbe mgbọ egbanabe Uwu Mbuban. Okwa kè Debit. 

1Jei Okumugwem, mâtumu umin kwun̄ isibi, mije owu odut emi isibi me mkpa; 
òkachieek ebi ochicha n̄a esa emi enwọọn̄ unwọọn̄. 
2Jei Okumugwem, Awaji n̄a, ntaan̄ ukpo igwen owu, owu ogwagwa emi. 

3Jei Okumugwem, owu onyan̄a emi isibi me udọn̄-ufuun̄; owu orọ emi ǹgat 
ugwem, mè nkakwu ìnin̄ emen udọn̄ mkpa. 

4Ìkọt okwa ìtọn̄ Okumugwem, enyi ebi ìchieek me lek kan̄; ikawuuk ibe ke ọmọ 
ìre Ogwu Mbuban. 
5Unaan̄-ejit kan̄ ìkire mgbidim mgbọ gaalek; ire, ata ejit kan̄ ìkikup ire otutuuk 
mgbọ me ugwem ene; ene môkọt ito ito me eririeen̄, ire, me ewelegwe kan̄, 
mônwọọn̄ unwọọn̄. 
6Mgbọ inu ojebe ijaan̄ me lek n̄a, ntumu ibe, mege ire mgbọ geelek, ke kpunu inu 
òbosisik emi. 
7Okumugwem, osinwọn me lek n̄a, nra ikeke inye kubọk ogoon̄; ire, osida isi 
kwun̄ isan̄a me lek n̄a, ukpook îra inin̄ emi lek. 
8Okumugwem, owu ke ntaan̄ ukpo igwen; owu ke nriaak uriaak inyi. 

9Kpasi oruru ke mkpa n̄a obonin̄ inyi owu? Ire mfo udọn̄ mkpa, ìre mônwọn owu 
me lek? Ìre ebi ìkwakwaan̄ mîkitọn̄ owu njei? Sà ìre ema mîkitumu ibe ke owu 
ogbe ogwu etoon̄be ejit me lek? 
10Jei Okumugwem, nọ emi ida, mè rọ emi nsan; soso, Okumugwem, tap ubọk nyi 
emi! 
11Owu oda ufieejit n̄a isan̄a, mè irọ inyi ǹkenjop okwa; owu osan̄a emi ekwut 
ufieejit me lek, mè iyaka ininyi emi ubelejit. 
12Mije keyi m̀kpariaan̄ otu; mâkikọt okwa itọn̄ owu; jei Okumugwem, Awaji n̄a, 
mâtọn̄ owu ire mgbọ geelek. 

Itọn̄ 31 

Uriaak òkijeen̄ utoon̄-ejit me lek Awaji 

Ìkup inyi ogwu òjeen̄ okwa. Okwa kè Debit. 

1Okumugwem, ubọk kwun̄ ke ntap ibot; kachieek ibe esip itet emi; owu ìre ogwu 
ata irọrọ; soso, nyan̄a emi. 
2Rieen̄ utọn̄ gban̄ emi, soso, mè nyan̄a emi ugwat ugwat; re unye ewuuk ilet-lek 
kwek emi lek, mè re si unye uwu mgban akọn̄ nyan̄a emi. 
3Owu ore ewuuk òkikwek emi lek, mè uwu mgban akọn̄ òkikput emi lek; je me 
isi n̄a, mè jeen̄ emi oniin̄ mije erieen̄ kwun̄. 
4San̄a emi sibi me otu ufe etapbe ilet ikikpọ emi, mije owu ore unye n̄a. 

5Nkana ugwem n̄a itap owu me ubọk; nyan̄a emi, jei Okumugwem, Awaji ogwu 
atikọ. 
6Emi ǹchacha ebi ìkitọbọ ebum inyi mkpọmfaka; ire, owu ke ntoon̄ ejit me lek. 

7Mâbele ejit, mè inwọọn̄ unwọọn̄, mije imumechieen̄ kwun̄ òkikup mgbọ geelek; 
bak me lek owu omun̄ ukwook n̄a, mè iriọọn̄ uyọrọlek n̄a. 
8Owu òkasa emi ìtap me ubọk ebi ochicha n̄a; ire, owu òsan̄a emi ito me ere 
òwowook, inyi ǹkaan̄ utelelek. 

9Jei Okumugwem, kaan̄ emi ata ejit me lek, mije ǹkup me uyọrọlek; chieen̄ îjat 
emi inyi ito ufieejit; efuuk îta emi me owot isan̄a kpai. 
10Ugwem n̄a îta irak inyi ufieejit; nto mfi abayaage ugwem n̄a îkana mgbidim; 
ujaralek îrọ lek n̄a imem; ukwuuk òkup emi me lek îwọ. 
11Nkana inu ochak inyi ebi ochicha n̄a; ògak ge, nkana mbuban inu inyi ebi melek 
n̄a; nkana ǹdudu inyi ebi ìrọriọọn̄ emi isi; ebi imun̄ emi me oyet, ekililibi inan̄a. 
12Otutuuk ene mîwuuk emi isan̄a kubọk ogwu òkwukwu; ǹkup kubọk efeek 
òbubum ebefifiin̄. 
13Nnọ ikọ owuwa ebi ochicha ekitumu itoon̄ emi; ukpook kiban̄ îkana emi me 
ijọn̄; ema ekinin̄ oru ikana emi, mè ikitọt ikpakpan̄ emi. 
14Ire, owu ke ntoon̄ ejit me lek, jei Okumugwem; ǹkitutumu ibe ke owu ore Awaji 
n̄a. 
15Mgbọ n̄a ìkup me ubọk kwun̄; nyan̄a emi me ubọk ebi ochicha n̄a, mè ebi 
ìkililaba emi. 
16Soso, kaan̄ emi ogwu ikwaan̄ kwun̄ ata ejit me lek; nyan̄a emi kpọ me lek 
imumechieen̄ mgbọ geelek kwun̄. 
17Okumugwem, owu ke nkibọn̄ọ; kachieek ibe esip itet emi; ire, tele esip itet ebi 
ìkpaka ibot inyi owu; rọ inyi ema eriaan̄ otu me emen udọn̄-ufuun̄. 
18Kpaak otu ebi ataak chit; ebi ìkigumu lek itumu ijo ikọ ikeme ebi ata irọrọ, mè 
ikinwe nkwọọk inyi ema. 
19Ata inu owu osun̄be inyi ebi ìkimin owu îmin enenen mè iwa isaba iraka. Me 
isi bọn ebilene ke owu okirọ ata inu chi inyi ebi ìnitap ibot me lek kwun̄. 
20Owu òkilet ema me ere nlelet òkup me isi kwun̄, isan̄a me lek ijo otitọt ebilene, 
mè ikilet ema me irak akpatan̄ kwun̄, isan̄a me otu alọm ebi ìkitoon̄ ene ikọ. 
21Itọn̄ ikup inyi Okumugwem, mije imumechieen̄ òkup mgbugbo îkaan̄be me lek 
n̄a mgbọ ekpabe ikana emi kubọk ebi akọn̄ ekpa mbin akọn̄ ikana ama. 
22Nsa ufieek-owot itumu ibe ke olap emi ijọn̄ọ ere me lek kwun̄; ire, mgbọ 
ntaan̄be ukpo ibọn̄ọ owu, owu onọ. 
23Ìmun̄ Okumugwem me chieen̄, enyi ebi eyi kan̄; Okumugwem ìkibebem ebi 
ìkekeke inye me lek kan̄; ire ebi ugumulek, ìkisusut ema osusut itoon̄ urot. 
24Ìtet lek ìnye, mè ìkaan̄ ukarajit, otutuuk kinyi ebi ìkaan̄ ikpọchieen̄ me lek 
Okumugwem. 

Itọn̄ 32 

Ifufuk ijo mè itetele ijo 

Okwa kè Debit. Ijeen̄-inu. 

1Kpọ-nu uga ubelejit òkup inyi ene ya ogwu Okumugwem otelebe nje-nlọ kan̄ 
inyi; ogwu Okumugwem ochitbe ijo kan̄. 
2Kpọ-nu uga ubelejit òkup inyi ene ya ogwu Okumugwem ikafukge nrọ-nlọ ìtoon̄ 
me ibot; ogwu ikakaan̄ge si ofiaan̄ me emen ekwukwu kan̄. 
3Mgbọ nkafukge ijo n̄a, lek n̄a ìtatak ita bak me lek ito nkito egwe geelek. 

4Ikarek mè eririeen̄, osusut kwun̄ îyok emi akpa; unye n̄a ìtata inọọn̄, kubọk 
inwan̄ ekirika otababe mun̄ ichat me lek. 
5Ntumu ijo n̄a ikpọk mbum inyi owu, ikeya si, ǹkalet nje-nlọ n̄a me lek kwun̄; 
ǹtutumu ibe ke mâkpa nrọ-nlọ n̄a inyi Okumugwem; owu otetele otutuuk ijo n̄a 
inyi emi, mè imọnọ si ufieejit òje me lek isan̄a emi me lek. 
6Eya orọ, ene geelek òkaan̄ ukpook Awaji me emen, ene ya iriaak owu mgbọ irek 
osibibe inyi ọmọ, inyi, uyọrọlek isinu kubọk agbugbuk, ikare ọmọ lek. 
7Owu ore ere nkinin̄ ilet lek; owu okinyan̄a emi isibi me uyọrọlek; owu orọ inyi 
ebi ene ekọt okwa unyan̄a ekana emi me ijọn̄ okokop. 
8Okumugwem ìtumu ibe, “Mânyi owu ikween̄-inu, mè ijeen̄ owu oniin̄ owu 
môjebe; mâteme owu nteme, chieen̄ n̄a ọmọ òwa me lek kwun̄.” 
9Ikakup ètele ètele kubọk inyinya melek inyinya mgbidim ukot, echi ìkakigobo 
inu ìtet, ire, îtata etatap mgbidim okwukwut ikwuk irieen̄ me otu, mè itobo olik, 
sabum echieek ibe esa ema esi ikwaan̄. 
10Ebi òkpaka ibot ekibọkọ owuwa uyọrọlek; ire, imumechieen̄ mgbọ geelek eyi 
Okumugwem ìkakana lek ebi ìtoon̄ ọmọ ejit me lek. 
11Enyi ebi ata irọrọ, ìbele ejit, mè ìnwọọn̄ unwọọn̄ me isi Okumugwem; ìtaan̄ 
ukpo ìnwọọn̄ lek, enyi ebi ejit otanabe! 

Itọn̄ 33 

Okwa itọn̄ 

1Otutuuk kinyi ebi ata irọrọ, ìnwọọn̄ unwọọn̄ bak me lek inu Okumugwem 
orọbe; îgbe ibe ebi ejit otanabe etọn̄ ọmọ. 
2Ìkwak uneen̄ eyi sọntiik ìsa ìtọn̄ Okumugwem; ìsa uneen̄ ile eyi akọp olik ìkọt 
okwa ìtọn̄ ọmọ. 
3Ìkọt aya okwa ìnyi ọmọ; ìriọọn̄ ubọk ìkwak uneen̄ ike enyi eriọọn̄be ikwak, mè 
ìtaan̄ ukpo unwọọn̄. 
4Ikọ Okumugwem ìkekeke, inu geelek îrọbe ìre atikọ. 

5Ọmọ ìkima ata irọrọ mè unen oyerebet; imumechieen̄ mgbọ geelek kan̄ ìsoso 
otutuuk linyọn̄. 
6Okumugwem ìrom akpabin inyọn̄ sa me ikọ otu kan̄, mè irom si ura mè onyan̄ 
mè ntoronyan̄ sa me efet otu kan̄. 

7Înyi mun̄ otutuuk okwaan̄ okike kan̄ kubọk ìchichibi itap me iko isun̄, mè igbaan̄ 
mun̄ emen awaji isun̄ me ere ge kubọk ìsun̄ me uwu isun̄-inu. 
8Otutuuk linyọn̄, ìtet ukpook me lek Okumugwem; otutuuk ebilene me irak isi 
ura, ìfieek owot me lek kan̄. 
9Mije, ìtumu ikọ me otu kan̄, inyọn̄ osisibi; ìnyinyi ida, inu geelek okukup ibia. 

10Okumugwem îfiat nkeek ebi ido geelek, mè ijijaka otitọt kiban̄ isan̄a kpai. 

11Ire, nkeek Okumugwem ìkekeke ire mgbọ geelek; otitọt kan̄ si ìkukup ire ukot 
geelek. 
12Ikpele ubelejit okup inyi ido geelek Okumugwem orebe Awaji ema ekiriaak; 
ebi îgobobe isun̄ inyi lek kan̄. 
13Okumugwem ìkup me emen inyọn̄ isiki chieen̄ ikpọ linyọn̄, mè imun̄ bọn 
ebilene geelek isan̄a kpai. 
14Ìkup me inyọn̄ ogboon̄ ubọọn̄ kan̄ igele chieen̄ isiki ikpọ, mè imun̄ otutuuk ebi 
ìluk me linyọn̄. 
15Îre ọmọ orom ejit kiban̄ otutuuk, mè iriọọn̄ ikwaan̄ ema otutuuk ekirọ. 

16Ìkare ikakaan̄ urum akọn̄ ònyenye okirọ akọn̄ inwọn ogwu ubọọn̄; ìkare si 
unye oguga ogwu akọn̄ okaan̄be okirọ ọmọ itim ikpan̄. 
17Inyinya akọn̄ ìkare inu òkirọ akọn̄ inwọn ene; ikpele unye kan̄ ìkpokọt inyan̄a 
ogwu akọn̄ òkup me inyọn̄ kan̄. 
18Okumugwem ìkikpọ chieen̄ me lek ebi ìkitet ọmọ ukpook me lek; ebi ìtotoon̄ 
ejit me lek imumechieen̄ mgbọ geelek kan̄. 
19Ọmọ okinyan̄a ema me mkpa, mè ikisun̄ ema me ògat ugwem me mgbọ akan̄. 

20Utoon̄-ejit kiji ìkup me lek Okumugwem; ọmọ ore ogwu òkitap ubọk inyi eji, 
mè agbọ òkikwek eji lek. 
21Ejit kiji îbele me lek kan̄, mije eji etoon̄ ejit me lek erieen̄ kan̄ òkup mbuban. 

22Okumugwem, tele imumechieen̄ mgbọ geelek kwun̄ ikup me lek kiji, mije, eji 
etoon̄ ejit me lek kwun̄. 

Itọn̄ 34 

Okumugwem mitop 

Okwa kè Debit mgbọ înwọnọbe me ubọk kè Abimelek ogwu îfiaan̄be irọ me isi kubọk ọmọ ìre 
iraak, ogwa obebe ifo, ifofo. 

1Mâkitọn̄ Okumugwem mgbọ geelek; otu n̄a ìkporiaan̄ ere ikekitọn̄ ọmọ. 

2Mâsa Okumugwem igugo lek; ebi ekitutuku mênọ, mè ibele ejit. 

3Ìgọọk emi ìtọn̄ Okumugwem; ìna eji egbaan̄ otu etumu erieen̄ kan̄ emin. 

4Nriaak ọmọ, inọnọ uriaak n̄a, mè inyan̄a emi me ubọk ebi nkifieek owot me lek. 

5Ebi ìtoon̄ ọmọ ejit me lek ebene chieen̄ ikpọ ọmọ; utoon̄ kan̄ ototoon̄ ikana ema 
lek; esip geege ìkakup me isi kiban̄. 
6Emi ogwu ugbọọn̄ keyi ntaan̄ ukpo igwen Okumugwem, inọnọ, mè inyan̄a emi 
isibi me otutuuk uyọrọlek n̄a. 
7Ebi ìkitet ukpook Okumugwem, ema ke ogwu osat kan̄ okibem, mè ikinyan̄a 
isibi me ufialek. 
8Ìroon̄ Okumugwem ìkpọ; enyi mêmun̄ ibe ke ọmọ înwọn; kpọ-nu uga ubelejit 
òkup inyi ebi geelek ìtap ibot me irak kan̄. 
9Enyi ebi eyi kan̄, ìtet ukpook me lek kan̄; kpunu inu geege òbonan ebi ìkaan̄ 
ukpook kan̄ me emen. 
10Kpọ, ebi kè egbe àtat ekekinan inorie, mè eran̄ ọfiọọn̄; ire, ebi ìkinu me lek 
Okumugwem, kpunu ata inu geege òbonan ema. 
11Enyi, bọn n̄a, ìna ìnigban̄ utọn̄; mâjeen̄ enyi oruru òkup me lek ikakaan̄ ukpook 
Okumugwem. 
12Ìre owu oweek iluluk ujọn̄ọ ugwem, mè iweek irerie utop me ugwem kwun̄? 

13Ire oweek, katumu ijo usem, kakan̄ ataak. 

14San̄a lek me lek ijo inu, mè rọ inu ònwọnwọn; me inu geelek, week esuuk me 
otutuuk ejit kwun̄. 
15Chieen̄ Okumugwem ìkakinan̄a me lek ebi ata irọrọ; utọn̄ kan̄ si ìkigban̄ ida 
nto-lek kiban̄. 
16Isi kan̄ ìkakitat me lek ebi ijo irọrọ; ìbofefieek ema isan̄a, inyi ene geege 
ikayaka ìkeek erieen̄ kiban̄ me linyọn̄. 
17Ebi ata irọrọ isitaan̄ ukpo igwen Okumugwem, Okumugwem ìkekinọ, mè 
ònyan̄a ema osibi me ujaralek kiban̄ geelek. 
18Okumugwem òwa me agba lek ebi uga ufieejit; ìkinyan̄a ebi kpeyaka ikaan̄ 
ikpọchieen̄ geege. 
19Ufialek ogwu ata irọrọ ìkekiwa enenen, ire, Okumugwem ore ogwu òkisan̄a 
ọmọ isibi me emen otutuuk ufialek cha. 
20Okumugwem ìkikpọkpọ ọmọ chieen̄ me lek, ìkabochieek ibe ukwuuk kan̄ ge 
ikeyi ifan̄a mije ufialek cha. 
21Ebi ìkirọ ijo inu, ijo inu kiban̄ môsa ema ije; ebi ìkirọ ikeme ebi ata irọrọ, 
mêbọkọ osusut. 
22Okumugwem okifaka ugwem ebi ikwaan̄ kan̄ isibi; ene geelek òtap ibot me lek 
kan̄ ìkakaan̄ mgbọ ibọbọkọ osusut. 

Itọn̄ 35 

Uriaak ibebeek ntap-ubọk 

Okwa kè Debit. 

1Jei Okumugwem, je keme ebi ìkije ikeme emi; tim etim me lek ebi ìkitim emi 
etim. 
2Ben agbọ kwun̄ eyi ilile mè eyi ijija, mè je kweek ebi ìkililaba emi. 

3Wọọk otunwa kwun̄ sa je kweek ebi ìkililaba emi; nyi emi ukarajit ibe ke owu 
mônyan̄a emi. 
4Rọ inyi esip itet ebi ìkiweek ikpakpan̄ emi, mè rọ inyi ema ekakaan̄ ulibi; rieen̄ 
ebi ìkitọt emi ijo kpebe, mè tap ema welewele. 
5Mgbọ ogwu osat Okumugwem môkiririeen̄ ema, rọ ema eliliin̄ echieen̄ kubọk 
mfuun̄ efet okiben iwut ichep. 
6Mgbọ ogwu osat Okumugwem môkililaba ema, rọ inyi oniin̄ kiban̄ idun, mè 
ikikwaak ema. 
7Mije, ema mîtip ufe ito inyi emi me nkarọge ema ìlọ, mè irọkọ si udọn̄ isun̄ ikpọ 
emi me nkarọge ema ijo inu geege. 
8Rọ inyi mfiat irọn̄ ikeme ema me òchichini, mè ema ejeen̄ me lek njin ema 
gaalek elileekbe isun̄ iban ebi ofifi ife; rọ mè ema erọn̄ me lek ufe kiban̄, mè 
ekwaan̄ echep. 
9Mgbọ ya, mânwọọn̄ unwọọn̄ mije inu Okumugwem orọbe; mânwọọn̄ unwọọn̄ 
bak me lek înyan̄abe emi. 
10Mâtumu me ijọn̄ ijọn̄ ejit n̄a ibe, “Jei Okumugwem, ìre ekene obet lek kwun̄? 
Owu ogwu òkinyan̄a ebi kpekaan̄ unye isibi me ubọk ebi ìkakaan̄ unye igak ema, 
mè ikinyan̄a ebi una-lek isibi me ubọk ebi ìkitutuku ema.” 
11Ebi afa mîkeke ata-ikọ ataak ikeme emi, mè itoon̄ emi ikọ nkariọọn̄ge ibot me 
lek. 
12Ema esa ijo inu ikpe emi mkpukpe ata inu n̄a, mè itap emi me uga ufieejit. 

13Mgbọ orukan̄ otetbe ema, ofọnti ufieejit ke ntap, mè ikikpan̄ lek ijin otu; nriaak 
uriaak abayaage, ìkaje. 
14Mfieek ejit mije kiban̄ kubọk ema ìre ebi une n̄a, mè ìyaka ire ebi ngwan̄ n̄a; 
ngwuuk ugwuuk kubọk ǹkigwuuk ifieek ejit inyi nga n̄a. 
15Ire, mgbọ uyọrọlek obonida emi ito, ema etititiin̄ ikana emi, mè ikibele ejit; ebi 
ìnu emi etim me lek mîtitiin̄ ibak emi me nkariọọn̄ge; ema ekilo emi, otu ìkakiwọ. 
16Ema egọọk ebi ten̄ten̄ ugwem ekakaan̄ge ukpook Awaji ikitumu ijo usem ikpak 
isa ikichak emi, mè ikiban̄a otu inin̄ emi lek. 
17Jei Ogwukaan̄-ene, òbokpọ inu chi chieen̄ chieen̄ ire mgbọ owa? Nyan̄a emi sibi 
me mkpa ema ekiweek ikpakpan̄ emi; bọkọ ebek ugwem n̄a san̄a me otu egbe 
àtat chi. 

18Mgbọ ya, mâtọn̄ owu me emen ntitiin̄ ile ebi eyi kwun̄; mâtọn̄ owu me ere urum 
ebi ilile enin̄be ijot. 
19Kachieek ibe ebi ìchacha emi me ikpak enwọọn̄ unwọọn̄ ibe ema mîgak emi; 
kachieek ibe ebi ìchacha emi me ikike ekebe emi. 
20Ema kpekiweek esuuk; kpan̄asi ikeya, ekikan̄ ataak itoon̄ ebi ìkirọ inu esuuk 
esuuk me emen ama. 
21Ema ekika otu ibook itumu ikeme emi ibe, “Buboo! Eji mîmun̄ inu orọbe!” 

22Jei Okumugwem, owu omọọn̄ isan̄a; kariaan̄ ere, jei Ogwukaan̄-ene; kakup 
ìjọn̄ọ emi ere me lek! 
23Sisik lek, mè nan̄a keke na na gbini unen n̄a; Ogwukaan̄ n̄a mè Awaji n̄a, fieek 
oyerebet nwọn emi! 
24Jei Okumugwem, Awaji n̄a, mije owu orebe ogwu ata irọrọ, fieek oyerebet 
nwọn emi; kachieek ibe ife chi esa emi enwọọn̄ unwọọn̄. 
25Kachieek ibe ema eketumu enyi lek kiban̄ ibe, “Jiaak! Inu eji eweekbe, îre eji 
ubọk; eji mîben ọmọ imen!” 
26Rọ inyi esip itet ebi ìkinwọọn̄ unwọọn̄ mije uyọrọlek n̄a; tap yalayala me etete 
kiban̄; rọ mè ema eyaka ubọk echit isi, mè ulibi ita me lek ebi ìkimọnọ ibe ema 
mîgak emi. 
27Tele inyi ebi ìkiweek ibe oyerebet inwọn emi etaan̄ ukpo enwọọn̄ unwọọn̄, mè 
eketumu ebe, “Okumugwem îmin enenen; ejit kan̄ îbele mije inu ojebe ijaan̄ me 
lek gwun̄ ikwaan̄ kan̄.” 
28Mgbọ ya, otu alọm n̄a môkpa ata irọrọ kwun̄ isibi, mè itọn̄ owu egwe geelek. 

Itọn̄ 36 

Ijo irọrọ ebilene mè nnwọn eyi Awaji 

Ìkup inyi ogwu òjeen̄ okwa. Okwa kè Debit, gwun̄ ikwaan̄ Okumugwem. 

1Ijo inu òkup me emen emen ejit ogwu ikpak okitọ ikọ inyi ogwu ikpak; ukpook 
Awaji ge ikeyi kpunu me emen kan̄. 
2Eya orọ, ọmọ ìkitọtọn̄ lek kan̄; ìkayaka ìkikọt ìmun̄ nje-nlọ kan̄, mè ìcha. 

3Ijo usem mè ikọ ofiaan̄ okinan̄a me otu kan̄ isibi; îyaka iriọọn̄-inu mè irọrọ ata 
inu ito. 
4Ìkitọt ijo otitọt me inyọn̄ mkpilaak kan̄; kpunu inu geege îkirọ òkinwọnwọn; 
ìkacha ijo inu geege. 
5Jei Okumugwem, imumechieen̄ kwun̄ òkikup ire mgbọ geelek îmin ibene me 
ijọn̄ isi ichak me akpabin inyọn̄; igbegbe utoon̄-ejit kwun̄ îbene isi ichak me lek 
oduku inyọn̄. 

6Ata irọrọ okaan̄be ìmin kubọk ikpele ogoon̄; oyerebet kwun̄ okisibi, ìdọk kubọk 
ugwuuk okwaan̄, kpebekọt igobo itet; Okumugwem, owu okikpọ chieen̄ me lek 
ebilene mè anam geelek. 
7Jei Awaji, imumechieen̄ mgbọ geelek kwun̄ îkup me unye otu ewe enenen; bọn 
ebilene geelek ekilileek me irak uwop kwun̄. 
8Inorie òjojot emen uwu kwun̄ ke ema ekirie ijot owot; ubelejit okinyi ema, 
ìkigbuk kubọk mun̄ okwaan̄. 
9Owu ore ogbuuruk ere ugwem okinan̄a isibi; utoon̄ kwun̄ ke eji ekisa imọọn̄ inu. 

10Kpọkpọ kimun̄ ebi ìriọọn̄ owu me chieen̄ mgbọ geelek, mè kpọkpọ kirọ ata 
irọrọ kwun̄ nyi ebi ìtatana me ejit. 
11Kachieek ibe ebi ugumulek ejak emi me ukot; kachieek si ibe ubọk ebi ikpak 
isisik emi. 
12Kpọ ubọk Awaji odabe ebi òkpaka ibot igwook me ijọn̄; ere ema erurọn̄ọbe 
inyana, ere ya ke ema ebia; kpeyaka ikọt inan̄a ikeke. 

Itọn̄ 37 

Mkpukpe ebi ata irọrọ mè ebi ijo irọrọ 

Okwa kè Debit. 

1Kasisaak lek kwun̄ bak me lek ebi ikpak ekije inyi isi; kamimin si ejit me lek ebi 
ìkirọ ijo irọrọ. 
2Mije, me mgbidim mgbọ, ema mêchiaak isan̄a kubọk mbubet, mè igen̄ ita kubọk 
inwan̄ oron. 
3Toon̄ ejit me lek Okumugwem, mè rọ inu ònwọnwọn; owu môluk me utelelek 
me lek ijọn̄ înyibe owu, mè ikirie ijot owot. 
4Tele Okumugwem ire ibot ibot inu òkibele owu ejit, ke mônyi owu inu cha ejit 
kwun̄ odobe. 
5Yaka lek kwun̄ nyi Okumugwem, mè toon̄ ọmọ ejit me lek, ke môtap ubọk inyi 
owu. 
6Môrọ inyi emun̄ ata irọrọ kwun̄ kubọk ekimun̄ utoon̄ ura, mè emun̄ si unen 
ubọk irọ-inu kwun̄ kubọk utoon̄ ejit ikarek. 
7Bieen̄ lek me lek Okumugwem, mè siki efuuk; kat ejit kup kpọ ọmọ; kasisaak 
lek kwun̄ bak me lek inu okije ijaan̄ me lek ebi ijo ife, ebi ìkitọt ijo otitọt, mè erọ 
ètet. 
8Kpebe lek me lek unaan̄-ejit, mè tele uyok uyok unaan̄-ejit; kasisaak lek kwun̄ 
bak me lek ebi ìkirọ ijo inu; ojelek isisisaak lek keya ìkitap ene unan me lek. 
9Awaji môkpan̄ ebi ìkirọ ijo inu isan̄a kpai; ire, ebi ìtoon̄ ejit me lek Okumugwem 
ebekaan̄ ijọn̄ me ìrot. 

10Sọntiik mgbọ, ebi ikpak kpebeyaka ikup; owu môweek ema igak, ire, owu 
òkpoyaka imun̄ ema. 
11Ire, ebi ìkirọ inu esuuk esuuk ebekaan̄ ijọn̄, mè iluk me esuuk ikirie utop. 

12Ebi òkpaka ibot ekitọt ijo otitọt ibak ebi ata irọrọ, mè ikiban̄a otu inin̄ ema lek. 

13Ire, Ogwukaan̄-ene okekichak ebi ikpak cha, mije îriọọn̄ ibe ke usen ọmọ 
obochep ema òkinu. 
14Ebi òkpaka ibot mîwọọk oge akọn̄ kiban̄ isibi, mè inwunwuun̄ ogbaan̄ kiban̄ 
igwook, isasa ikpan̄ ebi ijo irek mè ebi una, mè ikpan̄ si ebi ìkirọ inu òtatat. 
15Ire, oge akọn̄ kiban̄ ìbochim ejit kiban̄ itibi; ogbaan̄ kiban̄ si, ebefafaan̄ ifiin̄. 

16Sọntiik inu ogwu ata irọrọ okaan̄be, înwọn igak owuwa inu ubọọn̄ ebi òkpaka 
ibot ekaan̄be. 
17Mije, Okumugwem môfaan̄ ubọk ebi òkpaka ibot, mè igọọk ebi ata irọrọ ikeke. 

18Okumugwem îriọọn̄ otu ifuk usen ugwem ebi ìkirọ inu òtatat; ìrot înyibe ema 
ìbokup ire mgbọ geelek. 
19Mgbọ inu isiyọt, ema kpebenyinya; mgbọ akan̄, ema mêkaan̄ inorie ogbogbo. 

20Ire, ebi òkpaka ibot mêkwaan̄ ita kpai; ebi ochicha Okumugwem mêniniin̄ 
ichieen̄, kubọk uja eyi mbubet ukan̄ otakabe iriọk okininiin̄ ichep me emen 
oduku. 
21Ogwu òkpaka ibot ìkifọọk inu me ubọk ene, ìkakiyaka ìkpe ìnyi ogwukaan̄; ire, 
ogwu ata irọrọ ìkichichili ubọk iche uche inyi ene. 
22Ebi Okumugwem ogbanabe ebekaan̄ ijọn̄ me ìrot, ire, ebi îchobe ataak inyi, 
ìbokpakpan̄ ebiba isan̄a kpai. 
23Okumugwem okijeen̄ ene ere ìbotap ukot; irọrọ ene ya îra ikineme ọmọ. 

24Ìrere ene ya ìnanan̄a irọn̄, ìkpobia me ijọn̄, mije Okumugwem ìtetet ọmọ ubọk 
ikaan̄. 
25Mwuuk lek ire nsabọn; mgbọ keyi, nra ikan; ire, ǹkamun̄-nu Okumugwem 
ojitbe ogwu ata irọrọ itele, mè ìre itele ibe bọn ene ya ekebeek inorie. 
26Mgbọ geelek, ogwu ata irọrọ ìkikakaan̄ njijin me lek ene; ìkichichili ubọk ifọọk 
inu inyi ene; bọn kan̄ ìre ugbana useen̄ ata irọrọ kan̄. 
27San̄a lek me lek ijo inu, mè kirọ inu ònwọnwọn, inyi owu mè bọn kwun̄ eluk 
me lek ijọn̄ ya mgbọ geelek; 
28mije Okumugwem îma irọrọ inu ònenen; eya orọ, ìkabojit ebi ìkekeke inye me 
lek kan̄ mgbọ geege; môkput ema lek ire mgbọ geelek; ire, môkpan̄ bọn ebi 
òkpaka ibot isan̄a kpai. 
29Ebi ata irọrọ ebekaan̄ ijọn̄ me ìrot, mè iluk me lek ijọn̄ ya ire mgbọ geelek. 

30Ikọ otu ogwu ata irọrọ ìre ikọ iriọọn̄-inu; otu alọm kan̄ si ìkitumu inu ònenen. 

31Ọmọ ìkisusun̄ Ikan Awaji kan̄ me emen ejit kan̄, ìkakije ìkwala me lek ikan ya. 

32Ogwu òkpaka ibot ìkikiket ikpọ ogwu ata irọrọ, ikiweek ikpakpan̄; 

33Ire, Okumugwem ìkabotele ogwu ata irọrọ me ubọk ogwu ochicha kan̄; 
ìkabochieek si ibe oyerebet itip ọmọ mgbọ isitap ọmọ me oyerebet. 
34Kup kpọ Okumugwem, mè je me oniin̄ kan̄; ọmọ mônyi owu ijọn̄ me ìrot, isa 
irọ owu imin; owu mômun̄ mgbọ môkpan̄be ebi òkpaka ibot isan̄a. 
35Emi nra imun̄ ogwu òkpaka ibot òkirọ nnaan̄, mè ikikpọk otu agọọk kan̄ isan 
kubọk akpọọn̄. 
36Ire, mgburudun̄ nrakabe, ìkayaka ikup; mweek ọmọ igak, ǹkayaka ìmun̄ lek. 

37Tap iman̄ me lek ogwu ata ene; gbala chieen̄ kpọ ogwu òkirọ unen; òta mgbọ 
me ugwem ene ya ìre esuuk. 
38Ire, Awaji môgbaan̄ otutuuk ebi ijo irọrọ ijijaka isan̄a kpai; òta mgbọ kiban̄ ìre 
mkpa. 
39Okumugwem okinyan̄a ebi ata irọrọ; ọmọ ore okwukwek akọn̄ kiban̄ me mgbọ 
uyọrọlek. 
40Okumugwem okitap ubọk inyi ema, mè ikitaba ema isibi me uyọrọlek; ọmọ 
okirọ ema enwọnọ me ubọk ebi òkpaka ibot, mè ikinyan̄a ema, mije ema etoon̄be 
ejit me lek kan̄. 

Itọn̄ 38 

Uriaak ogwu ijo òkup me ukwook 

Ìkup inyi ngwugwa ekisa ikeek inu òrọrọ. Okwa kè Debit. 

1Jei Okumugwem, kakan̄ inu ìnyi emi mgbọ ejit okinaan̄ owu; kasut si emi osusut 
mgbọ ejit okiyok owu. 
2Oraan̄ kwun̄ înin̄ emi ufuk; ubọk kwun̄ òtotoon̄ emi me lek îyok emi akpa. 

3Emen lek n̄a îwuwọ isan̄a, bak me lek onaan̄be ejit inyi emi; otu ukwuuk n̄a îwọ 
emi, mije ijo inu n̄a. 
4Ijo inu n̄a îmeen̄ emi ibene iraka ibot; ema ìre akpan òlolobo igak emi ibebeme. 

5Bak me lek mbubutbe, inya n̄a îjọ, mè ikisọp mun̄. 

6Ufiak n̄a îmin enenen; îben emi itọbọ me ijọn̄; ǹkakọt ìbene isi; ǹkito mfi egwe 
geelek. 
7Ebon òkiyok emi ukan̄; emen lek n̄a îwuwọ isan̄a kpai. 

8Mgbugba îtet emi; mkpukpuku igwook, mè ikito mfi, bak me lek ufiak òkup emi 
me ejit. 
9Jei Ogwukaan̄ n̄a, owu oriọọn̄ inu òkup emi me uyọt; owu onọ mfi geelek nkito. 

10Ejit òkirimi emi me unye me unye; efuuk îta emi me emen; chieen̄ n̄a ìkup emi 
àdaan̄ àdaan̄. 
11Ebi une n̄a mè ebi òriọọn̄ n̄a ekeke nsọn nsọn, bak me lek orukan̄ n̄a; ebi ngwan̄ 
n̄a si ekeke me ujọn̄ọ ubọk. 
12Ebi ìkiweek ikpakpan̄ emi mîtip ufe ikikpọ emi; ebi ìkiweek isasak emi unan 
mîtumu emi ifiat, mè ikikan̄ ataak itoon̄ emi usen geelek. 
13Ire, emi ǹyaka inikup kubọk ogwu ìnan, ǹkakinọ ikọ, ǹkup si kubọk ogwu 
mbuuk, ǹkakitumu ikọ. 
14Iin̄, ǹkup kubọk ogwu ìkakinọ ikọ, ogwu ìkpokọt ibọkọ ene otu. 

15Ire, ǹkup ikikpọ owu, jei Okumugwem, owu Ogwukaan̄-ene Awaji n̄a obobọkọ 
ema otu. 
16Ǹkiriaak owu ibe, soso, kachieek ibe emi ǹnan̄a ǹrọn̄, inyi ebi ochicha n̄a 
ekakaan̄ inu ema mêsabe ibele ejit, mè ikisa igugo lek inyi emi. 
17Mâninan̄a irọn̄; ufiak n̄a ìkachieek emi ǹsiki efuuk mgbọ geege. 

18Ntumu inu nrọbe owu ilọ isibi; ejit mifieek emi me lek ijo inu n̄a. 

19Ebi ìchacha emi me ikike enyenye lek igo; ebi ìchacha emi me ikpak mîwa 
enenen. 
20Ema esa ijo inu ikpe emi mkpukpe ata inu n̄a, mè ikije ikeme emi mgbọ nkirọ 
inu òtatat. 
21Jei Okumugwem, soso, kajit emi ìtele; Awaji n̄a, kada lek ìbọkọ emi me lek! 

22Jei Okaan̄ n̄a, ogwu unyan̄a n̄a, gwat lek na tap ubọk nyi emi. 

Itọn̄ 39 

Ugwem ìre mgbidim, mè ire ukpọk ukpọk 

Ìkup inyi ogwu òjeen̄ Okwa: Ìkup inyi Jedutun. Okwa kè Debit. 

1Ntumu ibe ke mâgbala chieen̄ me lek inu nkirọ, inyi otu alọm n̄a ikatap emi me 
ijo inu; mâkpaak otu n̄a ichit mgbọ ebi òkpaka ibot ekupbe iriaak emi lek. 
2Nnin̄ mbuuk; ǹkasasan̄a amọn; ǹkatutumu ikọ ìbak inu geege ònwọnwọn; ire, 
ufiak n̄a ìtatap inu isọkọ me lek. 
3Ejit n̄a ìkare ijọn̄; ike nkikeek inu ofolek, ikeya si ke ejit n̄a okima lek iyok ukan̄; 
eya orọ ntumube ibe: 
4“Okumugwem, jeen̄ emi mgbọ okputut ugwem n̄a obore; rọ inyi ǹriọọn̄ mgbọ 
ugwem n̄a obokup ire; kpa nyi emi otu ifuk usen ugwem n̄a òsisik! 
5Kpọ, ugwem onyibe emi ìkajọn̄ọ ìgak uwele akajit ubọk; okike mgbọ ugwem n̄a 
me isi kwun̄ ìre inu ikike; me atikọ, ugwem ogwu ebilene geelek ìgbidim kubọk 
mgbọ efuuk ge ene ofuukbe. 

6Ebilene ekije kubọk ogugo ikike; kwulukwulu kiban̄ geelek ìchechep; ene 
ìkibọm inu ubọọn̄ ititiin̄ isun̄, ire, ìkariọọn̄ ogwu òbonikaan̄ inu ya mgbọ ọmọ 
isikwu. 
7“Okumugwem, mgbọ keyi, keke ke nkup ikikpọ ni? Utoon̄-ejit n̄a ìbieen̄ me lek 
kwun̄. 
8Nyan̄a emi sibi me emen ijo inu n̄a; kachieek ibe ebi burubut erọ emi ochak. 

9Emi ìre mbuuk, ǹkakisan̄a amọn, mije owu orọ nkibọkọ ufialek. 

10San̄a ubọk osusut kwun̄ me lek n̄a; akpọ kwun̄ mônikpan̄ emi. 

11Mgbọ okikan̄ inu inyi ene, mè ikisulu ene osusut me lek ijo inu ene orọbe, owu 
òkitaka inu ene omabe ijijaka kubọk nkarankat; me atikọ, ugwem ogwu ebilene 
geelek ìgbidim kubọk mgbọ efuuk ge ene ofuukbe! 
12“Jei Okumugwem, nọ uriaak n̄a, mè nọ si ida ukpo nkitaan̄ igwen owu; kariaan̄ 
ere ìkpọ ito nkito; emi ìre ogwu ichen kwun̄, ǹnunu; sọntiik mgbọ mâje inan̄a 
kubọk ebi nte nte n̄a. 
13Soso, nan̄a emi me lek, inyi ejit n̄a ibele, sabum ǹkwu ǹnan̄a.” 

Itọn̄ 40 

Okwa itọn̄ 

Okwa kè Debit. Ìkup inyi ogwu òjeen̄ okwa. 

1Nkat ejit ikup ikikpọ Okumugwem; inunu ininyan̄a emi. 

2Îtaba emi isibi me udọn̄ ufialek, mè itaba emi isibi me emen utek arika; îsa emi 
inito me inyọn̄ ewuuk, mè irọ ukot n̄a inye me ijọn̄. 
3Îtap emi aya okwa me otu, okwa òkinyi ọmọ Awaji kiji umin; owuwa ene 
mêmun̄ ikwaan̄ îsibe, mè itet ukpook, mè itoon̄ ọmọ Okumugwem ejit me lek. 
4Kpọ-nu uga ubelejit òkup inyi ebi ìtoon̄ Okumugwem ejit me lek, mè ijit igọgọọk 
ebi ugumulek isi iriaak awaji echi ikarege Awaji. 
5Okumugwem Awaji kiji, owu orọ owuwa uyeke inu inyi eji; kpunu ogwu ebesa 
owu itọ me lek; ata inu okaan̄be me nkeek kwun̄ ibak eji îwa enenen; emi 
m̀kpakọt ikpa otutuuk isan̄a. 
6Owu onyi emi utọn̄ ibe ǹnọ ikọ; owu òkaweek esese chieen̄ ngwugwa; òkado 
ngwugwa ewọwọp iriọk, òkado ngwugwa ijo inu. 
7Ikeya ke mbe, “Kpọ emi ire eyi, nnu.” Mîge inu ofolek n̄a me ikpa ikan ibe, 

8“Jei Awaji n̄a, irọrọ nkeek kwun̄ ìkitotop emi me lek; ikan kwun̄ ọmọ òwa me 
emen ejit n̄a nsun̄be.” 
9Ata etip unyan̄a ya eyi owu okinyan̄a ene, 

m̀kpakpa iwele me isi ebi kwun̄ me emen uga ntitiin̄ kiban̄; Okumugwem, owu 
oriọọn̄ ibe ǹkatet otu ìkaan̄; ǹkitutumu isibi. 

10Ǹkatet ukpatu ata irọrọ kwun̄ ìkaan̄ me lek n̄a gaalek; ǹkitutumu isibi ibe ke 
owu ogbe ibe etoon̄ ejit me lek; ke owu okinyan̄a ebi eyi kwun̄; me emen uga 
ntitiin̄ ebi kwun̄, ǹkitutumu isibi ibe ke owu okimun̄ ene me chieen̄ mgbọ geelek, 
ǹkalet otu. 
11Okumugwem, katele irọrọ emi nsan; kibem emi mgbọ geelek, bak me lek orebe 
ogwu atikọ, mè ogwu òkimun̄ ene me chieen̄ mgbọ geelek. 
12Mije, uyọrọlek îkana emi me ijọn̄ okokop, ǹkayaka ìriọọn̄ otu ifuk; ijo inu n̄a 
îkana emi ikwuun̄; ǹkayaka ìmọọn̄ inu; uyọrọlek n̄a îwa igak ijeek ibot n̄a; ejit n̄a 
ìkayaka ìnye emi. 
13Soso, Okumugwem, nyan̄a emi sibi; gwat lek na tap ubọk nyi emi. 

14Soso, rọ ebi ìkiweek ikpakpan̄ emi ekana welewele, mè tap ema esip me isi; 
rieen̄ ebi ìkiweek ibe uyọrọlek ikeme emi kpebe, inyi ema eben esip me isi egwu 
ekom! 
15Ebi ìkigigaan̄ emi “Kpuwai! Kpuwai” cha, rọ inyi esip itet ema, ufuna lek kiban̄ 
igba. 
16Ire, tele ebi geelek ìkinu lek kwun̄ ebele ejit, mè enwọọn̄ unwọọn̄ me lek inu 
orọbe inyi ema; ikeya si, rọ ebi geelek ìmama ibe owu òre ogwu unyan̄a kiban̄, 
eketumu mgbọ geelek ibe, “Okumugwem îmin!” 
17Ire, emi ìre ogwu ugbọọn̄ mè ogwu una-lek; owu okaan̄ nkeek ibak emi; owu 
okitap ubọk inyi emi; owu okinyan̄a emi. Jei, Awaji n̄a, gwat lek na na nyan̄a emi! 

Itọn̄ 41 

Uriaak ogwu orukan̄ 

Ìkup inyi ogwu òjeen̄ okwa. Okwa kè Debit. 

1Kpọ-nu uga ubelejit òkup inyi ogwu òkitap ubọk inyi ebi irek osikibe; 
Okumugwem mônyan̄a ọmọ me mgbọ uyọrọlek. 
2Okumugwem môbem ọmọ, mè isun̄ ọmọ ugwem; Okumugwem môgbana ọmọ 
me linyọn̄; ìkpojit ọmọ itele ibe ebi ochicha kan̄ ekpan̄ ọmọ. 
3Orukan̄ isitet ọmọ, Okumugwem môtap ubọk inyi ọmọ me inyọn̄ mkpilaak 
orukan̄ kan̄, mè irọ ibe lek kan̄ inye. 
4Jei Okumugwem, ǹkitumu inyi owu ibe ke nrọ owu ilọ; soso, to emi nsan, mè rọ 
inyi lek n̄a inye. 
5Ebi ochicha n̄a esa njijọ ejit ikibe, “Ìre kpa mgbọ ke ene yi obokwu mọnọ, ufuna 
erieen̄ kan̄ ichep?” 
6Ema isinu inikpọ emi, mîra ikifiaan̄ itumu ikọ òbokat emi ejit, mè ikititen̄e ijo 
etip geelek ofolek n̄a; ema isisibi ifon, mîra isa ikikpa ikana ere. 



1059 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

7Otutuuk ebi oriara n̄a, ekije emen emen ikigbaan̄ ilo emi, mè ikitọt ijo otitọt ibak 
emi. 
8Ema ekibe ke inu òtetet emi îtet isan̄a, ke m̀kpayaka inan̄a ikeke me inyọn̄ 
mkpilaak orukan̄ nlaakbe. 
9Achubọk unene ibot ejit n̄a gaalek, ogwu ntoon̄be ejit me lek enenen, ogwu 
ògọgọọk emi igbaan̄ irie inorie n̄a, îben emi inyam ewe. 
10Okumugwem, kaan̄ nsan me lek n̄a, mè rọ inyi lek n̄a inye, ufuna m̀kpe ebi 
ochicha n̄a useen̄. 
11Ebi ochicha n̄a kpetim ikpan̄ emi; eyi ke nsa iriọọn̄ ibe ke owu obele ejit me lek 
n̄a. 
12Owu obieen̄ emi ikaan̄, bak me lek unen eru n̄a, mè itele ibe emi ǹkup me ere 
owu okupbe mgbọ geelek. 
13Ìtọn̄ Okumugwem, Awaji ebi Ijeren; ìtọn̄ ọmọ mgbọ keyi ìre mgbọ geelek, mgbọ 
geelek! Ikup ikeya, mè ikup si ikeya! 

IKPA ÒSO IBA 
Okwa 42–72 

Itọn̄ 42 

Imumun̄ Awaji ìkilọlọk ene 

Ìkup inyi ogwu òjeen̄ okwa. Ijeen̄-inu bọn kè Kora. 

1Ike ogaan̄ okinya ikana iweek ògbugbuk mun̄ ìbonwọ, ikeya ke nkinya ikana si 
iweek owu, jei Awaji. 
2Îlọk emi imumun̄ owu Awaji, owu Awaji òkup me ugwem; ìre kpa mgbọ ke 
mbanimun̄ owu isi mè isi? 
3Eririeen̄ mè ikarek, mun̄ ito n̄a gaalek ore inorie nkirie; ebi ochicha ekido emi 
otu mgbọ geelek ibe, “Sà Awaji kwun̄ ya ye?” 
4Ejit îkifieek emi enenen nsikikeek mgbọ òraraka, mgbọ nkije me isi ikisa urum 
ebi ijọk ije me onineen̄ isi Uwu Mbuban; eji ekibele ejit itaan̄ ukpo ikọt okwa itọn̄ 
Awaji. 
5Keke orọ ejit okifieek emi ikeyi? Sà ìre keke orọ nkisisaak lek n̄a mọnọ? Mâtoon̄ 
ejit me lek Awaji, mije mâkpọk itọn̄ ọmọ, ogwu unyan̄a n̄a mè Awaji n̄a. 
6Jei Awaji n̄a, ejit îfieek emi enenen; eya ke nkup me inyọn̄ ogoon̄ Emọn, ijọn̄ ere 
ibot okwaan̄ Jodan obenebe, mè ogoon̄ Misa, ikikeek inu ofolek kwun̄. 
7Uyọrọlek ge ìkikpana ge isibi kubọk mun̄ òkifan̄a me inyọn̄ ogoon̄ irọn̄, mè isa 
otutuuk ekoon̄ kan̄ mè ogbururu kan̄ ifan̄a ikeme emi. 
8Ikarek, Okumugwem ìkijeen̄ emi imumechieen̄ îkikaan̄ mgbọ geelek; eririeen̄, 
nra ikikọt okwa itọn̄ Awaji ogwu ònyi emi ugwem. 

9Ntumu inyi Awaji ogwu òre ewuuk n̄a ibe, “Keke orọ owuukbe emi? Keke orọ 
mâbiabe me lek ifefieek ejit bak me lek ebi ochicha ìkisisaak emi?” 
10Ochak ebi ochicha n̄a ekichak emi îre emi otu ukwuuk; ema ekido emi otu egwe 
geelek ibe, “Sà Awaji kwun̄ ya ye?” 
11Keke orọ ejit okifieek emi ikeyi? Sà ìre keke orọ nkisisaak lek n̄a ni? Mâtoon̄ 
Awaji ejit me lek, mije mâkpọk itọn̄ ọmọ, ogwu unyan̄a n̄a mè Awaji n̄a. 

Itọn̄ 43 

Uriaak mgbọ ufialek 

1Jei Awaji, fieek oyerebet nwọn emi; tumu ikọ ibot n̄a me isi ebi ido ebi kpekaan̄ 
ukpook kwun̄; nyan̄a emi me ubọk ebi ijo ife, mè ebi otu alọm iba. 
2Owu ore Awaji ogwu òkibem emi. Owu òjeje ijit emi itele? Keke orọ mâkupbe 
me lek ifefieek ejit bak me lek ebi ochicha ìkisisaak emi? 
3Ria utoon̄ kwun̄ mè atikọ kwun̄ jet emi; sa ema jeen̄ emi oniin̄; tele ema esa emi 
esi ogoon̄ mbuban kwun̄, mè Uwu Mbuban kwun̄. 
4Mgbọ ya, mâje isi lek ntook kwun̄, jei Awaji, ogwu òkinyi emi unwọọn̄, mâkwak 
uneen̄ eyi sọntiik isa itọn̄ owu, jei Awaji ogwu òre Awaji n̄a. 
5Keke orọ ejit okifieek emi ikeyi? Sà ìre keke orọ nkisisaak lek n̄a? Mâtoon̄ Awaji 
ejit me lek, mije mâkpọk itọn̄ ọmọ, ogwu unyan̄a n̄a mè Awaji n̄a. 

Itọn̄ 44 

Itatap ibot me lek Awaji 

Ìkup inyi ogwu òjeen̄ okwa. Ijeen̄-inu bọn kè Kora. 

1Jei Awaji, eji mîsa utọn̄ kiji inọ ikpele inu orọbe me ukot ebi nte nte kiji mgbọ 
òraraka; ema mîkpa otutuuk inu cha inyi eji. 
2Owu osa unye kwun̄ irieen̄ owuwa ido isan̄a me lek ijọn̄ kiban̄, mè isa ebi eyi 
kwun̄ inigwook ibia; owu osut ebi ido cha osusut, mè irieen̄ ema isibi me lek ijọn̄ 
cha, mè irọ inu ije ijaan̄ me lek ebi eyi kwun̄. 
3Ebi eyi kwun̄ kpesa oge akọn̄ kiban̄ itim akọn̄ ibọkọ ijọn̄; ìkare unye ema 
ekaan̄be orọ ema etimbe ikpan̄; ire, îre sa me unye kwun̄ mè efuuk kwun̄, melek 
owu okupbe melek kiban̄ mgbọ geelek, bak me lek owu omun̄be ema me chieen̄. 
4Jei, owu ìre ogwu Ubọọn̄ n̄a mè Awaji n̄a; soso rọ inyi bọn kè Jekọp etim ekpan̄. 

5Sa me lek kwun̄, eji mêda ebi ochicha kiji ito; sa me lek erieen̄ kwun̄, eji mêjak 
ebi ìkije ikeme eji me ukot. 
6Ǹkasa ogbaan̄ n̄a ìtoon̄ ejit; oge akọn̄ n̄a si, ìkpokọt inyan̄a emi. 

7Ire, îre owu onyan̄a eji me ubọk ebi oriara kiji, mè irọ ebi ìchacha eji inu esip. 

8Awaji, îre owu ke eji ekisa igugo lek mgbọ geelek; eji mêkitọn̄ erieen̄ kwun̄ ire 
mgbọ ikakaan̄ge itata. 
9Ire, mgbọ keyi, owu ojit eji itele, mè isa esip itet eji; òkayaka ìkigọọk urum akọn̄ 
kiji ìsi akọn̄. 
10Owu orọ eji ekiliin̄ itele ebi ochicha kiji; ema ekekifum inu kiji isa irọ eyi kiban̄. 

11Owu orọ ekigwu eji kubọk ekigwu arọọn̄, mè irọ inyi etọọn̄ eji echon ekana ido 
geelek. 
12Owu onyam ebi eyi kwun̄ me ijo otu ewe; òkarie oruru geege. 

13Owu orọ ido ebi ìluluk iriaak eji ekedo eji otu, mè irọ ebi ìluluk ikana eji 
ekechak eji ochak. 
14Owu orọ eji enin̄be me urọk, mè ikana inu ebi ofifi ido ekisa ichak imọm. 

15Ulibi îta emi me lek eririeen̄ mè ikarek; esip îwele ichit emi isi, 

16inan̄a me lek itiik mè idodo otu ebi ochicha ekido eji, mè ochak ebi ìkima irọrọ 
useen̄ ekichak eji. 
17Inu chi ìkpọkpọ irọ ikeya; ìkare ibe ke eji mîwuuk owu, mè ìre ke eji mîgwaka 
inan̄a me lek inyan̄a-ibot kwun̄ melek kiji. 
18Ejit kiji ìkanwene me lek kwun̄; ukot kiji si ìkanan̄a me oniin̄ kwun̄. 

19Ire, owu ojit eji itele, ibe ebi ochicha egwak eji eche kubọk ibo oron afa, mè ijit 
eji itele me emen udun, ibe eji ekwaan̄ eta. 
20Ire eji itele itọtọbọ ebum inyi owu, mè ìyaka ire eji esi ikiriaak mkpọmfaka ebi 
ofifi ido ekiriaak, 
21ìre owu Awaji kpomofat iriọọn̄ ni? Owu oriọọn̄ nlelet inu òkup me emen ejit 
ene. 
22Ire, îre bak me lek eji ekigọọk oniin̄ kwun̄ ke ekikpan̄ eji mgbọ geelek, mè 
ikimọnọ eji kubọk arọọn̄ ebegwugwu. 
23Okumugwem, nan̄a keke; òjeje ikilaak? Tọbọ jibi; kalap eji ìto ìre mgbọ geelek! 

24Òjeje isan̄a eji chieen̄ me lek, mè iwuuk tukutuku ekitutuku eji mè ujaralek kiji? 

25Udun̄ kiji îrọn̄ ire ijọn̄; eji mîken achiaan̄ ibaan̄ me lek. 

26Nan̄a keke, na tap ubọk nyi eji; faka eji sibi, sa me lek imumechieen̄ mgbọ 
geelek kwun̄! 

Itọn̄ 45 

Okwa mgbọ ogwu ubọọn̄ isido nwa 

Ìkup inyi ogwu òjeen̄ okwa: Igọọk me ida okwa “Lili.” Okwa eyi bọn kè Kora. Ijeen̄-inu. Okwa 
ido-nwa. 

1Ikọ òtotop înin̄ ijot emi ejit; mgbọ nkikọt okwa keyi inyi ogwu ubọọn̄, otu alọm 
n̄a ìkije kubọk uti ikpa ata ogwu òge ikpa. 
2Owu ojaan̄ uja ichit me etete bọn ebilene; owu okaan̄ otu usem; Awaji 
ìgbagbana owu ire mgbọ geelek. 
3Tobo oge akọn̄ kwun̄ nye me ebon; unye ene ke owu ore; owu okaan̄ òrirọ mè 
umin ubọọn̄. 
4Je me umin ubọọn̄ kwun̄ sibi si tim kpan̄, me ibot atikọ mè unen oyerebet mè 
ata irọrọ; sa unye oguga kwun̄ jeen̄ inu mgbugbo okirọ. 
5Ogwu ubọọn̄, oraan̄ kwun̄ cha òsisisọn otu mônin̄ ejit ebi ochicha kwun̄ itibi 
agan̄; ebi ofifi ido mêrurọn̄ọ igwook me ukot kwun̄. 
6Jei Awaji, ogboon̄ ubọọn̄ kwun̄ ìbokup ire mgbọ geelek, mgbọ geelek; okuba 
ubọọn̄ kwun̄ ìre eyi ata irọrọ. 
7Owu oma ata irọrọ mè icha irọrọ ikpak; eya orọ Awaji, ogwu òre Awaji kwun̄, 
otọkọbe owu aran̄ me ibot, mè inyi owu ubelejit igak ebi ubọọn̄ ogbo kwun̄. 
8Otutuuk ofọnti ubọọn̄ kwun̄ ìkidun̄u utop olu aran̄ mâa, mè alò, mè kasia; uwu 
ubọọn̄ kwun̄, esa oduuk eniin̄ ibala; ere ya ke nkwukwak echi olik okitaan̄ inyi 
owu, isa ikirọ ejit kwun̄ ibele. 
9Bọn ebibaan̄ ebi ubọọn̄ eboon̄be ema òwa me etete ebibaan̄ kwun̄; ogwu ubọọn̄ 
enenwaan̄ owu obodo, ọmọ òwa me agan̄ ubọk ulom kwun̄ okekebe, mè atalek 
alata araran̄ ònan̄a me ama Ofiri me lek. 
10Gwun̄ n̄a enenwaan̄, gen ibot, mè siki utọn̄ gban̄; san̄a ejit me lek ama kinyi, mè 
ebi ido kinyi, mè ebi uwu nte kwun̄, 
11ufuna uja kwun̄ môlọk ogwu ubọọn̄ enenen; siki ibot nyi ọmọ, mije ọmọ ore 
ogwukaan̄ kwun̄. 
12Ebi ama Taya mêsa uche ijet owu; ebi ìbọbọọn̄ ubọọn̄ mêniweek nnwọn me 
ubọk kwun̄. 
13Ubọọn̄ enenwaan̄ ogwu ubọọn̄ obodo ọmọ òwa me emen agwut okenbe lek 
ikup òrirọ òrirọ; ofọnti àwurukù îtapbe, esa alata araran̄ igbaalek ilọk. 
14Ofọnti àwurukù òkikekebe me lek îtapbe; ekekisa ọmọ iban ijet owu ogwu 
ubọọn̄; obaak ebibaan̄ ogbo kan̄ ebi ìkisa ọmọ iban, mîsa ebiba si igbaalek ijet 
owu. 
15Mêsa me unwọọn̄ mè ubelejit isa ema inu; ema otutuuk mêraraka inin̄ emen 
uwu ogwu ubọọn̄. 
16Ogwu ubọọn̄, bọn ebirieen̄ kwun̄ mêkana ubọọn̄ me irek ebi nte nte kwun̄; owu 
môrọ ema ebi ìkikpulu otutuuk linyọn̄. 
17Okwa n̄a môrọ ibe erieen̄ kwun̄ itaan̄ etip ire ukot geelek; ebi ido geelek mêtọn̄ 
owu ire mgbọ geelek. 

Itọn̄ 46 

Awaji òwa melek kiji 

Ìkup inyi ogwu òjeen̄ okwa. Okwa bọn kè Kora. Ebekọt igọọk me ida okwa ekigwen alamot. 

1Awaji ore unye kiji mè ere nlet kiji; ogwu ntap-ubọk òkikup melek kiji mgbọ 
geelek uyọrọlek otetbe eji. 
2Ikeya orọ, ukpook geege ìkpotet eji, ijọn̄ ikesisik, mè ogoon̄ ikegbugbọ igwook 
me ejit okwaan̄. 
3Okwaan̄ ikegbugbugbut mè iriak ifuuk, mè isa ekoon̄ itọbọ ogoon̄ isisik, eji 
kpebefieek owot. 
4Okwaan̄ ge ọmọ òwa, eyi mun̄ kan̄ okibele ejit ebi ama ere ekitọbọ ebum inyi 
Awaji Ogwu Òbebene Ichit; ama ya ke uwu îgobobe inyi lek kan̄ okup. 
5Awaji òwa me emen ama ya; kpebekọt ijijaka ama ya; me mgbọ ekakpọge 
chieen̄, Awaji môgwat lek initap ubọk inyi ebi ama ya. 
6Wọlọwọlọ înin̄ ido geelek, ama ubọọn̄ geelek osisisik; Awaji ososook ida kubọk 
isinyọn̄, ebi linyọn̄ ejejet ita inyi ukpook. 
7Okumugwem Ogwukaan̄ Inyọn̄ mè Ijọn̄ ọmọ òwa melek kiji; Awaji kè Jekọp ore 
uwu mgban akọn̄ kiji. 
8Ìna, ìnikpọ inu Okumugwem orọbe; ìkpọ ubọk îgbugbọbe linyọn̄ igwook. 

9Îrọ ibe akọn̄ ita me otutuuk linyọn̄; îfaan̄ ogbaan̄, mè ijijaka otunwa, mè itap 
ukan̄ iwọp uji akọn̄. 
10Okumugwem ìtumu ibe, “Ìsuuk lek, mè ìriọọn̄ ibe ke emi nre Awaji; emi ke ido 
geelek ebekimin; emi ke otutuuk linyọn̄ ebekimin.” 
11Okumugwem Ogwukaan̄ Inyọn̄ mè Ijọn̄ ọmọ òwa melek kiji; Awaji kè Jekọp 
ore uwu mgban akọn̄ kiji. 

Itọn̄ 47 

Ogwu mkpulu òmimin ichit 

Ìkup inyi ogwu òjeen̄ okwa. Okwa bọn kè Kora. 

1Otutuuk ebi linyọn̄, ìkwak ubọk ìnwọọn̄ unwọọn̄; ìtaan̄ ukpo ìkọt okwa ìtọn̄ 
Awaji! 
2Mije, Okumugwem, Ogwu Òbebene Ichit, ìre ogwu ebekitet ukpook me lek; ọmọ 
ore ikpele ogwu ubọọn̄ òkikpulu otutuuk linyọn̄. 
3Îrọ inyi eji etim ekpan̄ ebi ene, mè irọ ibe ebi ido geelek ekup me irak kiji. 

4Ọmọ ogobo ijọn̄ eji elukbe inyi eji; eya ke eji bọn kè Jekọp, ebi ọmọ omabe, ekisa 
igugo lek. 

5Awaji înene inyọn̄ ogboon̄ ubọọn̄ kan̄; ebi ene ekekitaan̄ ukpo inwọọn̄ unwọọn̄, 
mè ikiwut otita ikpọ me lek. 
6Ìkọt okwa itọn̄ ìnyi Awaji; ìkọt okwa itọn̄; ìkọt okwa itọn̄ ìnyi ogwu ubọọn̄ kiji; 
ìkọt okwa itọn̄! 
7Mije, Awaji ore ogwu ubọọn̄ otutuuk linyọn̄; ìkọt okwa ìtọn̄ ọmọ! 

8Awaji okikpulu ido geelek; Awaji ìkweek me inyọn̄ ogboon̄ ubọọn̄ kan̄ òkup 
mbuban ikikpulu. 
9Ebi ubọọn̄ ìkikpulu ido geelek mîgbaan̄ ititiin̄, kubọk ebi eyi Awaji kè Ebereyam; 
mije, Awaji okaan̄ ebi ubọọn̄ linyọn̄ cha; ọmọ ore ogwu ebenebe ifo inyọn̄ ichit. 

Itọn̄ 48 

Sayọn ìre ama Okumugwem 

Okwa. Okwa itọn̄ bọn kè Kora. 

1Okumugwem mimin; îgbe ibe etọn̄ ọmọ ikpele ikpele me emen ama Awaji kiji; 
me inyọn̄ ogoon̄ kan̄ òkup me mbuban. 
2Ogoon̄ yi îjaan̄ me ubene kan̄; ọmọ ore unwọọn̄ otutuuk ebi linyọn̄; ọmọ ore 
ogoon̄ Sayọn òkup me agan̄ inyọn̄ me Juda; ọmọ ore ama ogwu ubọọn̄ ilile. 
3Awaji me emen ama ya okupbe; ọmọ îjeen̄ ibe ke ọmọ ore uwu mgban akọn̄ ebi 
ama ya. 
4Kpọ, ebi ubọọn̄ ofifi ido mîgbaan̄ lek ibọp, mè igbaan̄ ijibi akọn̄ inu me ama ya. 

5Ire, mgbọ ema etoon̄be chieen̄ me lek ama ya, ema eririki inyinya, mè igwu ikom 
ililiin̄ ifon. 
6Ukpook înin̄ igak ema me emen; ukwook otetet ema kubọk enenwaan̄ uman 
okifiak. 
7Owu okpukpuku ema, kubọk okisa efet agan̄ mbum-ura ikpukpuku uji ile òkisi 
ama Tasis. 
8Eji mînọ me utọn̄, mè isa chieen̄ imun̄ inu òrọrọ me ama Okumugwem 
Ogwukaan̄ Inyọn̄ mè Ijọn̄; me emen ama Awaji kiji, eji mînọ ibe ke Awaji môrọ 
ama ya ikeke inye ire mgbọ geelek. 
9Jei, Awaji, eji ekup me Uwu Mbuban kwun̄ ikikeek imumechieen̄ mgbọ geelek 
kwun̄. 
10Jei Okumugwem, ike erieen̄ kwun̄ otaan̄be etip, ikeya si ke itọn̄ kwun̄ otaan̄ 
etip ire okputut linyọn̄; mkpulu kwun̄ ìre eyi ata irọrọ. 
11Ebi ìluk me ogoon̄ Sayọn mêkibele ejit; ebi ido Juda mêkinwọọn̄ unwọọn̄, mije 
unen oyerebet owu okisibi. 
12Ebi eyi Awaji, ìje-nu ìkana Sayọn; ìje ìtibi emen kan̄, mè ìfuk otutuuk uwu-oket 
kan̄. 

13Ìriọọn̄ ubọk ìkpọ mgban kan̄, mè ìjijen̄e ìkana emen uwu mgban akọn̄ òkup me 
ama ya, inyi enyi eriọọn̄ inu enyi mêkpabe inyi nsabọn ebi ukot òkinu me isi 
ofolek ama ya. 
14Mije, Awaji keyi, ogwu òkaan̄ unye ikeyi, ọmọ ore Awaji kiji ire mgbọ geelek, 
mgbọ geelek; îre ọmọ obokijeen̄ eji oniin̄ mege ire mgbọ mkpa kiji. 

Itọn̄ 49 

Isasa inu ubọọn̄ itoon̄ ejit ìre burubut 

Ìkup inyi ogwu òjeen̄ okwa. Okwa bọn kè Kora. 

1Ebi otutuuk ido geelek, ìgban̄ eyiyi; enyi ebi ìluk me linyọn̄, ìgban̄ utọn̄! 

2Ebi ilile, mè ebi ijija, ebi ubọọn̄ mè ebi ugbọọn̄, ìgban̄! 

3Ikọ ònan̄a emi me otu mônyi ene iriọọn̄-inu; usem ònan̄a emi me ejit mônyi ene 
ifuk-ibot. 
4Mâgwu ikom ifo lek itoto urọk, mè ikifit uneen̄ isa ikibak ibot urọk n̄a. 

5Keke môrọ ibe m̀fieek owot mgbọ uyọrọlek otetbe emi, mè mgbọ ebi ochicha 
ekanabe emi okokop? 
6Ife chi ekisa inu ubọọn̄ kiban̄ itoon̄ ejit, mè ikigugo lek ikpele ubọọn̄ ema 
ebọọn̄be. 
7Kpunu ene geege òbokọt ifaka ogwu ngwan̄ isibi; kpunu si ogwu òbokọt ikpe 
ewe ebek ugwem ngwan̄ kan̄ inyi Awaji. 
8Mije, ikpekpe ewe ebek ugwem ene minye ewe; inu geelek mêkpebe, ìkaboso; 

9ìkabokọt irọ ibe ene ya iluk ire mgbọ geelek, mè ikakwu ìnin̄ udọn̄. 

10Ene geelek îriọọn̄ ibe ke ebi ìriọọn̄ inu ekikwakwaan̄; ebi burubut mè ebi 
welewele si, ubọk yaage; ema ekitetele inu ubọọn̄ kiban̄ inyi ebi ofifi ife. 
11Ubọk geelek ema ekaan̄be ijọn̄ ichit ere gboi, udọn̄-ufuun̄ kiban̄ ore uwu kiban̄ 
ire mgbọ geelek; ere ema ebeluk ire eya me ukot me ukot. 
12Ene ìkabobia me irek umin kan̄; môkwu kubọk ebi kè anam ekikwaan̄. 

13Eyi ore inu òkup inyi ebi ìtoon̄ ejit me lek kiban̄ gaalek, mè ebi ìkigọọk oniin̄ 
kiban̄, mè ikichieek me lek ikọ kiban̄. 
14Ubọk arọọn̄ okikwu, ikeya si ke ema ebekwaan̄ inin̄ udọn̄-ufuun̄; ema ekup me 
irak ubọk mkpa; ebi ata irọrọ mêtim ikpan̄ ema me mgbọ egwe isiwele; akpalek 
kiban̄ môjọjọ ita me emen udọn̄ ijọn̄ọ ere me lek uwu kiban̄. 
15Ire, Awaji môtaba emi isibi me ubọk mkpa; ọmọ môbọkọ emi itap. 

16Kasisaak lek kwun̄ mgbọ ene okibọọn̄ ubọọn̄; mgbọ inu ubọọn̄ okinin̄ uwu kan̄ 
kubọk mun̄. 

17Mije, mgbọ ọmọ isikwu, kpunu eyi îbosa ikaan̄ me ubọk ije; inu ubọọn̄ kan̄ 
ìkpogọọk ọmọ inin̄ udọn̄. 
18Ubọk geelek ibe ke mgbọ ọmọ okupbe me ògat ugwem, ke ọmọ ìmọnọ lek kan̄ 
ibe ke ọmọ ìre ogwu egbanabe, ebi ene si ekekitọn̄ ọmọ ibe ke inu îje ijaan̄ me 
lek kan̄; 
19ọmọ môfo igọọk ebi nte nte kan̄, me ere ema kpebekimun̄ chieen̄ me lek utoon̄ 
ire mgbọ geelek. 
20Ene ogwu òkaan̄ umin, ire, ìkagobo inu geege ìtet, ene ya ìbokwu kubọk anam 
okikwu. 

Itọn̄ 50 

Ngwugwa eyi Awaji okima 

Okwa kè Asafu. 

1Okumugwem, Awaji otutuuk awaji geelek, îsan̄a amọn, mè igween̄ otutuuk ebi 
linyọn̄; ibene me agan̄ mbum-ura isi ire agan̄ ichep-ura. 
2Awaji îtoon̄ kubọk ura inan̄a isibi me Sayọn; ama ya òjajaan̄ kpunu itap otu. 

3Awaji kiji òkinu; ìkarariaan̄ ere ìkinu; alọm ukan̄ òkitaka inu iriọk okisak me isi 
kan̄; uga egwijo okekijibi ikana ọmọ okokop. 
4Ọmọ îgween̄ inu òkup me akpabin inyọn̄, mè igween̄ echi òkup me linyọn̄, ibe 
enekup ekpọ ike ọmọ obosibi oyerebet inyi ebi kan̄. 
5Awaji ìbe, “Ìtitiin̄ ebi n̄a, ebi ata irọrọ, ìnyi emi; ema ebi ìgwagwa ngwugwa isa 
inyan̄a ibot melek n̄a.” 
6Akpabin inyọn̄ ìkijeen̄ ibe Awaji ìre ogwu ata irọrọ, mije Awaji me lek kan̄ ìre 
ogwu ibot oyerebet. 
7“Ebi n̄a, ìgban̄, ke mâtumu ikọ; ebi Ijeren, ìgban̄, ke mâkeke ata-ikọ ikeme enyi; 
emi nre Awaji, òrere Awaji kinyi. 
8Ǹkagana ikọ ìnyi enyi bak me lek ngwugwa kinyi, mè ìre ngwugwa ewọwọp 
enyi ekinyi emi mgbọ geelek. 
9Ǹkado eriembuuk geege ònan̄a me uwu kinyi, mè ìre ebot ònan̄a me lek urum 
ebot kinyi, 
10mije anam geelek òkup me oron ìre eyi n̄a; otutuuk eriembuuk òkup me inyọn̄ 
obop ogoon̄, îre emi nkaan̄. 
11Nriọọn̄ isi unọn geelek òluk me inyọn̄ ogoon̄; otutuuk inu òluk me emen oron 
ìre echi n̄a. 
12Ire uraafiọọn̄ itaka emi, ǹkabado enyi inorie, mije linyọn̄ mè inu geelek òkup 
me emen kan̄ ìre eyi n̄a. 
13Ìre ǹkitaka ufuk orie eriembuuk, sà ìre ǹkinwọ eje orie ebot ni? 

14Ngwugwa kinyi ìbokire inyinyi Awaji itọn̄, mè irọrọ inu geelek enyi echieekbe 
Ogwu Òbebene Ichit use ibe enyi mêrọ. 
15Enyi isikirọ ikeya, ìgwen emi me usen uyọrọlek, ke mânyan̄a enyi, enyi 
mêtọtọn̄ emi.” 
16Ire, Awaji ìtumu inyi ebi òkpaka ibot ibe, “Enyi ejeje ikichak otu me lek ikan 
n̄a? Enyi ejeje ikitumu ikọ ibak inyan̄a-ibot n̄a? 
17Enyi kpema nteme, enyi ekitọtọp ikọ n̄a ifiin̄. 

18Ogwu inọ geelek enyi emun̄be ìre unene kinyi; enyi ekigọọk ebi ìkigan nwa ene 
igbaan̄ ije. 
19Otu kinyi ìbobook itutumu ijo usem; ataak ìkakinan enyi me otu alọm. 

20Enyi ekitumu ikọ ikeme ebi ngwan̄ kinyi, mè ikifiat bọn nga kinyi me udun̄. 

21Inu chi geelek enyi erọbe, ǹkasan̄a amọn; enyi ekekikeek ibe ke emi ǹkup kire 
enyi. Ire, mgbọ keyi, mâgana ikọ inyi enyi, mè isan̄a ikọ nkaan̄be ikeme enyi isibi 
ito enyi me isi. 
22“Enyi ebi ìwuwuuk emi, Awaji, ìgban̄ utọn̄; ire ìkare ikeya, mâgwak enyi iche; 
kpunu ogwu òbonyan̄a enyi isibi me ubọk n̄a. 
23Ogwu òbebe emi ‘Onirọ’, ene ya ìgwa ngwugwa òkinyi emi umin; ene ya si 
ìkinen̄e oniin̄ kan̄ isun̄, inyi mâjeen̄be ọmọ ubọk emi Awaji nkinyan̄a ene.” 

Itọn̄ 51 

Okwa ufieejit me lek ijo inu ene orọbe 

Okwa yi ìkup inyi ogwu òjeen̄ okwa. Okwa kè Debit. Ìkọt mgbọ Netan ogwu nriran onube me 
lek kan̄ mgbọ îgwenbe Batiseba. 

1Jei Awaji, kaan̄ nsan me lek n̄a, mije imumechieen̄ mgbọ geelek kwun̄; sa me 
ikpele ejit nsan kwun̄ ben ijo irọrọ n̄a geelek san̄a. 
2Gwọk nrọ-nlọ n̄a san̄a kpai, mè rọ inyi ǹtana me isi kwun̄. 

3Emi nriọọn̄ ijo irọrọ nrọbe; ijo n̄a ìkikukup emi me ejit mgbọ geelek. 

4Owu gaalek ke nrọ ijo inu keyi me lek; inu òfefieek yi nrọbe, îre me isi kwun̄ 
gaalek ke nrọ; eya orọ, osusut osulube emi, îgbe; oyerebet otipbe emi si, înen. 
5Me atikọ, emi ìre ogwu ijo bene me usen emanbe emi; usen nga n̄a onin̄be owot 
n̄a ke mbene ikana ogwu ijo. 
6Owu òkiweek ibe esa ijọn̄ ijọn̄ ejit etumu atikọ; eya orọ, soso, jeen̄ emi iriọọn̄-
inu me emen ejit n̄a. 
7Soso, sa inwan̄ mbubet isop nyan eje gwọk emi lek, inyi orieen̄ ita emi me lek; 
gwọk emi, inyi ǹtana ǹgak abalara. 
8Owu okpukpuku ukwuuk n̄a isan̄a; mgbọ yi, soso, rọ ǹnwọọn̄ unwọọn̄, mè 
m̀bele ejit. 

9Soso, kpọ chieen̄ lọ me lek otutuuk ijo inu nrọbe; gwak nrọ-nlọ n̄a san̄a me ejit 
kwun̄. 
10Jei Awaji, soso rom ejit òtatana tap emi me emen, mè nyi emi aya ekwukwu me 
emen n̄a, inyi ǹkeke ǹnye me lek kwun̄. 
11Soso, katọp emi ìfiin̄ ìsan̄a me isi kwun̄ isi ge; kabọkọ Ekwukwu Mbuban kwun̄ 
ìsan̄a emi me lek. 
12Soso, kpọk nyi emi unwọọn̄ òje me lek unyan̄a onyan̄abe emi, inyi mâkọt ikirọ 
inu obe emi ǹrọ. 
13Mgbọ ya, mâjeen̄ ebi ijo irọrọ oniin̄ kwun̄; ebi ijo ife mêgwugwu ikom igọọk 
owu. 
14Jei Awaji ogwu òkinyan̄a emi, soso, nyan̄a emi me lek eje ene òtotoon̄ emi me 
ibot, inyi mâsa ida n̄a ikọt ata irọrọ kwun̄ me okwa. 
15Ogwukaan̄-ene, chili emi otu, inyi mâsa ikọt okwa itọn̄ owu. 

16Ngwugwa ìkponeme owu; mebe ìkare ikeya, kè ǹgwa; ikerere ǹgwagwa 
ngwugwa ewọwọp, ìkpobele owu ejit. 
17Ngwugwa owu okima ìre ene ifefieek ejit me inu îrọbe ilọ; ogwu ijo inu kan̄ 
otetbe lek, òfefieek ejit, owu òkpojit, jei Awaji. 
18Sa me ata ejit kwun̄ rọ inu ije ijaan̄ me Sayọn; tap ubọk, inyi enama mgban ama 
Jeruselem. 
19Mgbọ ya, ejit kwun̄ môbele me lek ngwugwa eyi ata irọrọ; eji mênenigwa 
ngwugwa ewọwọp inyi owu, mêsa eriembuuk igwa ngwugwa me inyọn̄ ntook 
kwun̄ inyi owu. 

Itọn̄ 52 

Inu Awaji oborọ ebi ikpak 

Ìkup inyi ogwu òjeen̄ okwa. Ijeen̄-inu kè Debit, mgbọ Dowegi, ogwu Edọm, osi itumu inyi 
Sọọlu ibe ke Debit me uwu kè Ayimelek. 

1Owu unye enerieen̄, keke orọ okisa inu ikpak okirọ igugo lek? Imumechieen̄ 
Awaji ìkikukup mgbọ geelek. 
2Otu alọm kwun̄ òkitọt ene ijo, ìbet lek akwaan̄ òrereke; owu òkirọ inu ofiaan̄ 
ofiaan̄. 
3Owu oma ijo inu igak ata inu, mè ima ataak igak ikọ ata irọrọ. 

4Owu oma usem òkitap ene unan me lek; owu ìre ogwu otu alọm iba. 

5Awaji môfiat owu si isi ire mgbọ geelek; mômọnọ owu isan̄a me ototun̄ ukan̄ 
kwun̄, mè ichan uwu kwun̄ inọọn̄; môjibi owu isan̄a me linyọn̄ ebi ìkup me 
ugwem. 
6Ebi ata irọrọ mêmun̄, mè iriki, mè ichak owu me imọm ikibe, 

7“Ìkpọ ogwu ikasage Awaji ìrọ okwukwek akọn̄ kan̄, ire, ìtoon̄ ejit me lek owuwa 
inu ubọọn̄ kan̄, mè itet lek inye me lek ikekirọ inu ikpak.” 
8Ire, emi mâkup me uwu Awaji ikisek, mè ikinye lek, mè ikibọọn̄ ubọọn̄ inyi isi, 
kubọk uti olifu; ǹtoon̄ ejit me lek imumechieen̄ mgbọ geelek eyi Awaji. 
9Jei Awaji, mâkitọn̄ owu mgbọ geelek, mije inu orọbe; mâsa erieen̄ kwun̄ itoon̄ 
ejit, mije, înwọn irọrọ ikeya me etete ebi eyi kwun̄. 

Itọn̄ 53 

Inu Awaji oborọ ebi burubut 

Ìkup inyi ogwu òjeen̄ okwa: Igọọk me lek mayalat. Ijeen̄-inu kè Debit. 

1Ebi burubut ekitumu me ejit kiban̄ ibe ke kpunu Awaji; eya orọ, ema ekiluk 
ugwem bukubuku, mè ikirọ ijo òchichaka inu; kpunu ene geege òkirọ ata inu. 
2Awaji îkup me emen inyọn̄ isiki chieen̄ ikikpọ bọn ebilene me linyọn̄, mè ìre 
ọmọ mômun̄ ebi ìkikọt igobo inu itet, mè ikitọbọ ebum inyi ọmọ. 
3Ire, otutuuk kiban̄ mîrurọn̄ọ igwook, mè ijọ ita kpai me ugwem; kpunu ene 
geege òkirọ ata inu; kpukpunu kubọk ene ge ikeyi. 
4Ebi ìkirọ ikpak chi, mè ikitaka ebi n̄a kubọk ekitaka fituru, mè ijit irariaak uriaak 
inyi Awaji, ìre ema kperiọọn̄ inu geege ni? 
5Ere ema ekupbe, ema ekup me ikpele ukpook, me ere ukpook geege kpunu; 
Awaji môkpan̄ ebi ìkikpa mbin akọn̄ ikana ebi eyi kan̄ isan̄a kpai, mè iyiyala 
ukwuuk kiban̄ ikana ere; ebi eyi Awaji mêtim ikpan̄ ema, mije, Awaji îjit ema cha. 
6Jei, îlọk emi enenen ibe Awaji inan̄a me Sayọn ininyan̄a ebi Ijeren! Mgbọ Awaji 
môrọbe inu ije ijaan̄ me lek ebi kan̄, bọn kè Jekọp, òrere ebi Ijeren, mênwọọn̄, 
mè ibele ejit. 

Itọn̄ 54 

Uriaak ibebe Awaji inyan̄a ene 

Ìkup inyi ogwu òjeen̄ okwa: Mêsa nkwukwak echi olik ikwak. Okwa ijeen̄-inu Debit okọtbe 
mgbọ ebi Jifu esi ikpa inyi Sọọlu ibe ke Debit îlibi inilet me agan̄ kiban̄. 

1Jei Awaji, sa erieen̄ kwun̄ nyan̄a emi sibi; sa unye kwun̄ rọ inyi ebi ene eriọọn̄ 
ibe ke ǹkalọ. 
2Jei Awaji, soso, nọ uriaak n̄a, mè yaka utọn̄ gban̄ ikọ otu n̄a. 

3Ikpak ikpak lek ebi ichen mêkinu emi akọn̄ me lek; mêkiweek isasan̄a ugwem 
n̄a; ema kpesa owu Awaji igwen inu geege. 
4Ire, owu, Awaji okitap ubọk inyi emi; Ogwukaan̄-ene, owu okibem ugwem n̄a. 

5Yaka ijo inu ebi ochicha n̄a cha gwook ema me ibot; kpan̄ ema san̄a, mije, owu 
ogbe ogwu etoon̄be ejit me lek. 

6Jei Okumugwem, mâsa me ejit n̄a igwa ngwugwa inyi owu; mâtọn̄ erieen̄ kwun̄, 
mije, îgbe ibe etọn̄ owu. 
7Mije, owu otaba emi isibi me emen otutuuk uyọrọlek n̄a geelek; nsa chieen̄ n̄a 
imun̄ ubọk owu otimbe ikpan̄ ebi ochicha n̄a; eya ore inu nkiweek. 

Itọn̄ 55 

Uriaak ogwu ogwu unene osabe isi inyam ewe 

Ìkup inyi ogwu òjeen̄ okwa: Mêsa nkwukwak echi olik ikwak. Ijeen̄-inu kè Debit. 

1Jei Awaji, soso, nọ uriaak n̄a, mè kada utọn̄ ìsan̄a me lek mbeek n̄a! 

2Nọ emi ida, mè rọ inu nkido owu; ekiket mônikpan̄ emi; ejit n̄a ìkare ijọn̄, 

3bak me lek ida ukpo ebi ochicha n̄a ekitaan̄ inin̄ emi lek, mè ebi ikpak ìsasa akọn̄ 
inu emi lek; ema ekirọ emi nnaan̄, mè isa unaan̄-ejit irọ emi ikan̄. 
4Ejit n̄a ìkare ijọn̄ mije ukpook; ufieek-owot mkpa înin̄ inwaan̄ emi emen. 

5Ukpook òkitet emi, mè ikiran emi lek; uga ukpook mônikeme emi ikpan̄. 

6Jei, mebe nkaan̄ uwop kubọk ekerekwukwu, kè mwulu nnan̄a ǹsi ǹsiki efuuk. 

7Iin̄, kè mwulu ǹjọn̄ọ ere, mè mfo emen èwê ere ònọnọọn̄ ǹsi ǹkup. 

8Kè magwagwat lek isi iweek ere maletbe lek, mè inan̄a me isi unye efet mè 
egwijo. 
9Jei Ogwukaan̄-ene, tap wọlọwọlọ me etete kiban̄; kachieek ibe ema ekaan̄ otu 
ge, mije, inu afa mè ibaak ìgagak emen ama. 
10Eririeen̄ mè ikarek, ebi ijo ife ekinween̄ lek ijijen̄e ikana me inyọn̄ mgban ama, 
mè ikitap ufialek mè inu ikpak igak emen ama. 
11Ema ekpọkpọ ikifiat inu igwook me otutuuk ere me emen ama, mè ikirọ ikeme 
ene; mfeen̄ ìkpota me oyet ile ama ya. 
12Ibe more ogwu ochicha orọ emi ochak, kè m̀me; ibe more si ogwu oriara okpọ 
emi isiki chieen̄, kè nje agba agba me lek. 
13Eyi, ìyaka inire owu, ogwu ogbo n̄a, ogwu melek n̄a ekigbaan̄ ije, owu ogwu 
melek n̄a erebe otu unọn mè ijọn̄. 
14Eji mîkigbaan̄ ikpa ata utop utop ukpatu, mè ikigbaan̄ ije me urum ene inin̄ 
Uwu Mbuban. 
15Tele kè ema ekwaan̄ mkpa uwuuk-lek; tele kè ema eje ukot ukot efon awaji; 
mije ijo inu ìjojot emen uwu kiban̄, mè ijot emen ejit kiban̄ si. 
16Ire emi, Awaji ke nkigwen; Okumugwem okekinyan̄a emi. 

17Ewelegwe mè ikarek mè ikakwun̄, ǹkitaan̄ ukpo ufialek n̄a inyi ọmọ; ọmọ 
okekinọ emi ida. 

18Îkinyan̄a emi me ubọk akọn̄ òkinu emi lek; ubọk geelek ebi ìkisa akọn̄ inu 
ewabe enenen. 
19Awaji, ogwu ubọọn̄ òkup bene me karake akat, mônọ emi ida; môjijaka ema, 
mije, ema kpekinwene ejit igọọk Awaji; kpekitet si ukpook me lek Awaji. 
20Ema mîbene akọn̄ me lek ebi ìkup me esuuk melek kiban̄, mè ichaka inyan̄a-
ibot ema egbaan̄be inyan̄a. 
21Ikọ kiban̄ ìkikup eriook eriook, ire, ochicha îwuwọ emen ejit kiban̄ isan̄a; usem 
kiban̄ si, ìre mmemem mmemem kubọk aran̄, ire, oge akọn̄ ke ema ewọọk ikaan̄ 
me ubọk. 
22Bene uyọrọlek kwun̄ tap me ubọk Okumugwem; môkpọ owu chieen̄ me lek; 
ọmọ ìkpochieek ibe akọn̄ ifieek ebi ata irọrọ, mege ire mgbọ ikakaan̄ge itata. 
23Ire, owu Awaji môda ebi ìkpan̄ ene mè ebi ataak itap me udọn̄; ema kpebeluk 
ire ìkike iba ugwem kiban̄. Ire, eyi n̄a, owu ke ntoon̄ ejit me lek. 

Itọn̄ 56 

Okwa ufieejit 

Ìkup inyi ogwu òjeen̄ okwa. Igọọk me ida ekerekwukwu inyọn̄ uti Terebint òkup me ujọn̄ọ ere. 
Okwa Debit okọtbe mgbọ ebi Filisia ekpebebe ọmọ me Gat. Ekikọt ususuk. 

1Jei Awaji, kaan̄ emi nsan me lek; ebi ene mîsa akọn̄ inimeen̄ emi; ebi ochicha 
kpenyinyi emi irek mgbọ geege. 
2Bene me ewelegwe re ikakwun̄, ebi ìkikọp emi ekinu emi akọn̄ me lek; ebi ìkitim 
emi etim me lek mîwa enenen. 
3Mgbọ ukpook isitet emi, ǹkitoon̄ owu ejit me lek. 

4Ntoon̄ Awaji ejit me lek, ikeya orọ, ǹkafieek owot; ntọn̄ ọmọ me lek ikọ kan̄. Ìre 
keke ke ogwu ebilene ikike obokọt irọ emi? 
5Bene me ewelegwe re ikakwun̄, ema kpekichieek ibe ikọ n̄a ikaan̄ ebon; mgbọ 
geelek, ijo ekiket ke ema ekikeek ibak emi. 
6Ubọk ema ekiweek isasan̄a ugwem n̄a, ema egbagbaan̄ lek itọbọ, mè ilileek 
ikikpọ ukot ije n̄a. 
7Jei Awaji, kpe ema mkpukpe inu ikpak ema erọbe; sa me unaan̄-ejit da ife cha 
tọọn̄ gwook me ijọn̄. 
8Owu oriọọn̄ jen̄ejen̄e n̄a; mun̄ ito n̄a îjot iko kwun̄ dum dum. Ìre otu ifuk mun̄ 
ito n̄a kpunu me ikpa kwun̄ ni? 
9Usen nsitaan̄ ukpo igwen owu, ebi ochicha n̄a mêgwu ikom; nriọọn̄ ibe ke môre 
ikeya, bak me lek, owu Awaji òkeke me agan̄ n̄a. 
10Ntọn̄ Awaji me lek ikọ kan̄; ntọn̄ Okumugwem me lek use îchieekbe. 

11Ntoon̄ ejit me lek Awaji; ikeya orọ, ǹkafieek owot. Ìre keke ke ogwu ebilene 
obokọt irọ emi? 
12Jei Awaji, use nchieekbe owu òwa me ibot n̄a; mâgwa ngwugwa isa ibe owu 
onirọ. 
13Owu obem emi, inyi nkakwu, mè irọ ufuna nkakwaak ìrọn̄; eya orọ, mâkọt ikije 
me isi kwun̄ me ògat ugwem. 

Itọn̄ 57 

Uriaak ibebeek Awaji ntap-ubọk 

Ìkup inyi ogwu òjeen̄ okwa: Igọọk me lek Kajijaka. Okwa Debit okọtbe me emen ǹkororok 
mgbọ îlibibe inwọnọ Sọọlu. Ekikọt ususuk. 

1Rọ emi nsan; jei Awaji, rọ emi nsan, mije ǹtoon̄ ejit me lek kwun̄; ǹlet lek n̄a 
ikup me irak uwop kwun̄ mege ufialek òkitoon̄ emi môtabe. 
2Ntaan̄ ukpo igwen Awaji Ogwu Òbebene Ichit; ngwen Awaji ogwu òkirọ nkeek 
kan̄ iso inyi emi. 
3Môkup me emen inyọn̄ inyan̄a emi; môsa esip itet ebi ìkitutuku emi; Awaji 
môjeen̄ emi imumechieen̄ kan̄ mgbọ geelek, mè ijeen̄ emi atikọ kan̄ si. 
4Ebi ochicha ekakana emi okokop, ema ekup kubọk egbe àtat ukan̄ okisak me 
chieen̄; ejeek kiban̄ ìsọọk kubọk otu otunwa mè otu oraan̄; otu alọm kiban̄ ìreke 
kubọk oge akọn̄. 
5Jei Awaji, owu omin enenen me akpabin inyọn̄; ikeya si, umin kwun̄ îso otutuuk 
linyọn̄. 
6Ebi ochicha n̄a mîtip ufe inyi emi; ejit îfieek emi, ekwukwu n̄a îwọ; ema mîrọkọ 
udọn̄ me oniin̄ nkije; ire, ema me lek kiban̄ gaalek eyaka irọn̄ inin̄ emen. 
7Mbieen̄ ejit inye me lek kwun̄, jei Awaji; iin̄, mbieen̄ ejit inye; mâkọt okwa isa 
itọn̄ owu. 
8Ibot ejit n̄a, nan̄a keke! Uneen̄ ile n̄a mè uneen̄ ija n̄a, ìnan̄a ìkeke! Mânan̄a ikeke 
ikwak uneen̄ sabum egwe ònowele. 
9Jei Ogwukaan̄-ene, mâtọn̄ owu me isi ebi ido geelek; mâkọt okwa inyi owu me 
etete ebilene geelek. 
10Mije, imumechieen̄ okikaan̄ me lek ene mgbọ geelek îmin enenen ire akpabin; 
atikọ kwun̄ îmin enenen ire lek oduku inyọn̄. 
11Jei Awaji, owu omin enenen isaba iraka akpabin inyọn̄; ikeya si, umin kwun̄ îso 
otutuuk linyọn̄. 

Itọn̄ 58 

Uriaak ibebe Awaji isulu ebi òkpaka ibot osusut 

Ìkup inyi ogwu òjeen̄ okwa: Igọọk me ida Kajijaka. Okwa kè Debit. Ekikọt ususuk. 

1Enyi ebi ibot mkpulu, ìre enyi mîkifieek ikọ òtatat? Ìre enyi mîkisibi oyerebet 
ònenen inyi bọn ebilene? 
2In̄-in̄, irọrọ ijo inu ke enyi ekikeek, mè ikirọ inu afa me lek ijọn̄. 

3Ebi ijo irọrọ ebene karake mgbọ ema ekupbe me emen owot ije ilọ; ema ebene 
me usen emanbe ema ikirọ ilọ, mè ikikan̄ ataak. 
4Ikọ otu kiban̄ ìkup kubọk iwot ulu ibot iba; ubọk ulu ibot iba ìkakinọ ikọ, ikeya 
si, utọn̄ ife chi ìchichit. 
5Ulu ibot iba ìkakinọ ugwun̄ ebi ifit ulu me lek; ubọk geelek ebi ifit ulu eriọọn̄be 
ugwun̄ ire, kpekikọt irọ inyi ulu ibot iba igban̄ utọn̄ inyi ema. 
6Jei Awaji, faan̄ ema ejeek san̄a me otu; soso, Okumugwem, gọ ejeek bọn egbe 
àtat cha ekisa iriak ìre gwook. 
7Tele ema eniniin̄ echieen̄ kubọk mun̄ okininiin̄ ichep me ijọn̄; faan̄ oraan̄ geelek 
ema esookbe fiin̄. 
8Rọ ema egwat lek ekwaan̄ kubọk egwuuk òtọtọk ikana nkọọk; rọ ema ekamun̄ 
utoon̄ ura, kubọk gwun̄ aya emanbe nkwukwu. 
9Ike iye ukpak okigwat lek itaka ita sabum otin̄ oyok, ikeya si, gwat lek kwọkọ 
ema san̄a kpai. 
10Ebi ata irọrọ mêbele ejit mgbọ ema isimun̄ Awaji okikpe ebi ijo ife useen̄ inu 
ema erọbe; ebi ata irọrọ mêwook me emen eje ebi òkpaka ibot. 
11Ebi ene mêtumu ibe, “Me atikọ, mkpukpe ọmọ òwa inyi ebi ata irọrọ; îsibi 
utoon̄ ibe ke Awaji ogwu òkisibi oyerebet inyi linyọn̄ ọmọ òwa.” 

Itọn̄ 59 

Uriaak ibebeek Awaji mbem 

Ìkup inyi ogwu òjeen̄ okwa: Igọọk me ida Kajijaka. Okwa kè Debit mgbọ Sọọlu oriabe ene ibe 
esi ebem uwu kè Debit, inyi ọmọ ikpan̄ Debit. Ekikọt ususuk. 

1Jei Awaji n̄a, nyan̄a emi sibi me ubọk ebi ochicha n̄a; bene emi saba ubọk ebi 
ìkije ikeme emi! 
2Nyan̄a emi me ubọk ebi ijo irọrọ, mè san̄a emi me ubọk ebi ìkpan̄ ene. 

3Jei Okumugwem, kpọ, ema mîlileek ikikpọ emi ikpakpan̄; ebi ujat ejit mîgbaan̄ 
lek ibọp irọrọ ikeme emi; ǹkarọ ema ijo inu geege; ǹkajajak gwun̄ unọn kiban̄ 
ìkpan̄. 
4Me nkarọge ema inu geege ìlọ, ema mîliin̄ ekot ikibem lek ikpọ emi ibenitim emi 
etim me lek. Soso, nan̄a keke na tap ubọk nyi emi; owu gaalek kpọ ma! 
5Jei Okumugwem Awaji Ogwukaan̄ Inyọn̄ mè Ijọn̄, owu ore Awaji ebi Ijeren; nan̄a 
keke sulu ebi ofifi ido osusut; kakaan̄ ejit nsan me lek ebi ìkitọt ijo otitọt. 

6Ikakwun̄ geelek ema ekabe, ekigbin kubọk ibo, mè ikinya ikana ama. 

7Gban̄ inu ema ekigọkọ me otu isibi; alọm òkup ema me otu ìbet lek oge akọn̄; 
ema ekibe ke ene geege ìkakinọ inu ema ekitumu. 
8Ire, Okumugwem, owu ochak ema ichep, mè inwe nkwọọk inyi otutuuk ido cha. 

9Awaji n̄a, owu ore unye n̄a; owu ke mbakup ikpọ, mije, owu Awaji ore uwu 
mgban akọn̄ òkikput emi lek. 
10Awaji n̄a, ogwu òmun̄ emi me chieen̄ mgbọ geelek, mônu ininyan̄a emi, mè irọ 
m̀mun̄ ibe ke ọmọ îtim ikpan̄ ebi ochicha n̄a. 
11Jei Okumugwem, agbọ òkikput eji lek, kakpakpan̄ ema, inyi ebi n̄a ekawuuk; 
kpan̄asi ikeya, sa unye kwun̄ yiyala ema, mè ben ema tọbọ me ijọn̄. 
12Mije ijo inu ema esabe otu kiban̄ irọ, mè otutuuk ikọ ema etumube, rọ mè 
ugumulek kiban̄ ibọp ema kubọk ufe; mije ogbo ema ekigbo mè ataak ema 
ekikan̄ cha, 
13naan̄ ejit jijaka ema. Soso, jijaka ema san̄a kpai, mè ene geege kiban̄ ikasik, 
ufuna ntutun̄ ere geelek me linyọn̄ eriọọn̄ ibe ke Awaji òwa me Ijeren okikpulu. 
14Ikakwun̄ geelek, ema ekabe, ema ekigbin kubọk ibo, mè ikinya ikana ama. 

15Ema ekijijen̄e ikana iweek inorie; ire kpemun̄ irie ijot owot, mîra ikigọt. 

16Ire, ewelegwe geelek, mâkọt me okwa ibe ke owu okaan̄ unye; mâtaan̄ ukpo 
ikọt okwa ibe ke owu òkimumun̄ ene me chieen̄ mgbọ geelek; owu ore uwu 
mgban akọn̄ òlet emi lek, owu ochit emi mgbọ uyọrọlek otetbe emi. 
17Jei Awaji, ogwu unye n̄a, mâkọt okwa itọn̄ owu, mije, owu ore uwu mgban akọn̄ 
òkikput emi lek; owu ore Awaji ogwu òkimun̄ emi me chieen̄. 

Itọn̄ 60 

Uriaak ibebe Awaji inyan̄a ene 

Nteme òkup inyi ogwu òjeen̄ okwa: Mêkọt ikpọ me ida okwa “Lili eyi Inyan̄a-ibot”. Okwa kè 
Debit, isasa inyi nteme. Mgbọ îtimbe akọn̄ me lek ama Aram Nayarayim mè ama Aram Soba, 

melek si mgbọ Jowabu okpan̄be akọp mè obop ene iba ebi Edọm me iteke Uchi mè 
ika. Ekikọt ususuk. 

1Awaji, owu otọp eji ito, mè iyiyala eji; owu onaan̄ ejit ikeme eji; soso, kpọk gwen 
eji tap. 
2Owu orọ ijọn̄ isisik, mè irọ ibe itọbọ ibak; soso, chit ere òtọtọọn̄ ibak cha, mè rọ 
inyi ikayaka ìsisik. 
3Owu orọ ibe ebi eyi kwun̄ eje etibi ujaralek; owu onyi eji miin̄ enwọ esa, mè 
ekeje gbegbegbe ekana. 
4Owu osa egop inyi ebi ìkimin owu, ibe ebene efo inyọn̄ esa elibi enwọnọ me otu 
oraan̄. 

5Sa ubọk ulom kwun̄ nyan̄a eji sibi, mè nọ uriaak kiji, ufuna ebi owu omun̄be me 
chieen̄ enwọnọ. 
6Awaji ìkup me Uwu Mbuban kan̄ itumu ibe, “Ntim ikpan̄ ebi Sekem mè ebi 
Sukot; mâche ama Sekem, mè idọmọ iteke ijọn̄ Sukot inyi ebi n̄a. 
7Ijọn̄ Giliadi ìre eyi n̄a; ijọn̄ ebi Manasi ìre si eyi n̄a; ebi Iferem ebekire ebi akọn̄ 
n̄a; îre me Juda ke ogwu ubọọn̄ ngobobe obonan̄a isibi. 
8Ebi Mowabu ebekisi ikwaan̄ inyi emi; ebi Edọm ebekire ebi usun̄ inyi emi; ire 
ebi Filisia, ǹtitim ema ikpan̄, mè ikitaan̄ ukpo iwulu òkô.” 
9Jei Awaji, ekene obosa emi isi akọn̄ me Edọm? Ekene obosa emi isi, inyi ǹsi ǹtim 
m̀kpan̄ Edọm, ama unye ya mgban okanabe? 
10Jei Awaji, ìre òjijit eji itele ni? Ìre owu òkpofat igọọk urum akọn̄ kiji isibi isi 
akọn̄ ni? 
11Tap ubọk nyi eji me lek ogwu ochicha kiji, mije itatap ubọk ogwu ebilene 
okitap ìre inu ikike. 
12Eyi Awaji okekeke me agan̄ kiji, eji mêtim ikpan̄ ikpele ikpele, mije ọmọ môjak 
ibot ebi ochicha kiji ikpukpuku. 

Itọn̄ 61 

Awaji okilet emi 

Ìkup inyi ogwu òjeen̄ okwa: Mêsa nkwukwak echi olik ikwak. Okwa kè Debit. 

1Jei Awaji, soso, nọ ida ito n̄a, mè gban̄ utọn̄ me lek uriaak nkiriaak. 

2Ǹkup me okputut linyọn̄ ikigwen owu; ǹkayaka ìkaan̄ utoon̄-ejit; soso bene emi 
toon̄ me inyọn̄ ewuuk òbebene igak emi; ere unan ìkpore emi lek. 
3Mije owu ore ere nlet n̄a; owu ore uwu-oket ònyenye, eyi òkikput emi lek me 
ubọk ebi ochicha n̄a. 
4Tele emi ǹluk me Uwu Mbuban kwun̄ ǹre mgbọ geelek; chit emi me irak uwop 
kwun̄ kubọk unọn okichit ebi bọn. 
5Jei Awaji, owu onọ use nchieekbe owu; owu onyi emi ìrot osun̄be inyi ebi ìkimin 
erieen̄ kwun̄. 
6Nyi ogwu ubọọn̄ ujọn̄ọ ugwem; rọ inyi ọmọ ikup owuwa acha ikpulu me owuwa 
ukot. 
7Awaji tele ọmọ ikup me irak ubọk kwun̄ ikikpulu ijọn̄ọ mgbọ; soso, kput ọmọ 
lek, mije owu òkima ene mgbọ geelek, mè igbe ogwu etoon̄be ejit me lek. 
8Sa me ikeya, mâkikọt okwa itọn̄ owu mgbọ geelek, mè ikirọ use nchieekbe owu 
me usen me usen. 

Itọn̄ 62 

Itotoon̄ Awaji gaalek ejit me lek 

Ìkup inyi ogwu òjeen̄ okwa: Ìkup inyi Jedutun. Okwa kè Debit. 

1Îre Awaji gaalek ke ngele lek ikikup ikpọ; ọmọ ore ogwu òkinyan̄a emi. 

2Ọmọ gaalek ore ewuuk òkikput emi lek; ọmọ okinyan̄a emi; ọmọ ore uwu 
mgban akọn̄ nkinin̄ ilet lek; kpunu inu òbosisik emi ukot me ijọn̄. 
3Kpa mgbọ ke otutuuk kinyi ebetama ichit emi ire? Enyi mîmun̄ ibe ke emi 
ǹnikup wekewekeweke kubọk agba uwu òbebeke, mè ikup kire ogọ òkijeje. 
4Me atikọ, inu enyi ekitọt ìre isasan̄a emi me irek umin n̄a ito; ikakan̄ ataak 
okitop enyi me lek; enyi ekigbana ene me otu otu, ire, me emen ejit kinyi, enyi 
ekigbogbo ene. 
5Îre Awaji gaalek ke ngele lek ikikpọ; ọmọ ke ntoon̄ ejit me lek. 

6Ọmọ gaalek ore ewuuk òkikput emi lek; ọmọ okinyan̄a emi; ọmọ ore uwu 
mgban akọn̄ nkinin̄ ilet lek; kpunu inu òbosisik emi ukot me ijọn̄. 
7Awaji okinyan̄a emi, mè ikirọ emi imin; ọmọ ore unye ewuuk òkikput emi lek; 
Awaji ore ere nkilibi inin̄ ilet lek. 
8Ebi n̄a, ìtoon̄ Awaji ejit me lek mgbọ geelek; ìkpa ufialek kinyi ìnyi ọmọ; ọmọ 
ore ogwu òkilet eji lek. 
9Ebilene ekup kubọk oruk òkininiin̄ ichep; ebi ilile mè ebi ijija ìre ubọk yaage; 
ema kpekup me lek inu geege; kpebekọt itoon̄ ema ejit me lek; ire iroon̄ ema 
ikpọ, ema kpekaan̄ ulobo ge ikeyi me lek. 
10Kasa inu obọkọbe ene me afa mè unye-ubọk ìbene ibot; katoon̄ ejit me lek inu 
ochiin̄be me inọ; ikerere inu ubọọn̄ kwun̄ ìkiwawa inyi isi, kasa ìbieen̄ lek. 
11Nnọ Awaji otumube mgbọ ge mè itumu iso mgbọ iba ibe ke unye ìre eyi kan̄; 

12ke ọmọ si ìkimun̄ ene me chieen̄ mgbọ geelek. Jei Okumugwem, îre owu me lek 
kwun̄ okikpe ene geelek mkpukpe ikpọ me lek ikwaan̄ îrọbe. 

Itọn̄ 63 

Awaji milọk emi 

Okwa kè Debit mgbọ îkupbe me èwê agan̄ Juda. 

1Jei Awaji, owu ore Awaji n̄a; owu olọk emi enenen; lek îwọ emi inyi iweweek 
owu; ǹkiweek owu kubọk ebi ene ekiweek mun̄ me mgbọ ura. 
2Ntaak chieen̄ me Uwu Mbuban, mè imun̄ ibe ke owu ìre ogwu unye, mè ogwu 
òmimin. 
3Imumechieen̄ kwun̄ òkikup ire mgbọ geelek înwọn igak igagat ugwem; eya orọ 
nkisa otu n̄a itọn̄ owu. 

4Mâbe owu onirọ otutuuk usen ugwem n̄a; mâbene ubọk iriaak uriaak ikigwen 
erieen̄ kwun̄. 
5Owu onyi emi atalek inorie ijọk eyi òsoso emi; eya orọ nkikọt okwa ibele ejit 
itọn̄ owu. 
6Nsilaak me inyọn̄ mkpilaak, ǹkakitele ikekeek inu ofolek kwun̄; otutuuk 
eririeen̄ owu okikup emi me ejit, 
7bak me lek, îre owu okitap ubọk inyi emi mgbọ geelek; eya orọ nkupbe me irak 
uwop kwun̄ ikinwọọn̄ unwọọn̄. 
8Ǹgọgọbọ owu ikam; ubọk ulom kwun̄ si otetet emi inye. 

9Ebi geelek ìkiweek isasan̄a ugwem n̄a mêfon udọn̄-ufuun̄, ere ebi ìkwakwaan̄ 
ekifon. 
10Ema mênin̄ me akọn̄; ibo oron afa môtaka nkwukwu kiban̄. 

11Ire, ogwu ubọọn̄ mônwọọn̄ unwọọn̄ mije inu Awaji orọbe; otutuuk ebi ìsa 
Awaji inyan̄a ibot mêtọn̄ Awaji, mije, ọmọ môrọ otu ebi ataak ichit. 

Itọn̄ 64 

Uriaak ibebe Awaji ibem ene 

Ìkup inyi ogwu òjeen̄ okwa. Okwa kè Debit. 

1Jei Awaji, gban̄ uyọrọlek n̄a nkikpa inyi owu; owot mifieek emi me lek ebi 
ochicha n̄a; soso, bem emi. 
2Let emi san̄a me lek otitọt ebi ikpak ekilet itọt ibak emi, mè ijo ekiket urum ebi 
ijo irọrọ ekikeek ofolek n̄a. 
3Ikọ otu kiban̄ ìkikpan̄ ene kubọk oge akọn̄; usem kiban̄ ìkiriak inin̄ ene lek 
kubọk oraan̄ ugwun̄ okupbe me otu. 
4Ema ekilileek isook ebi ata ife me uwuuk-lek; kpetet ukpook. 

5Ge ìkirọ ge inye irọrọ ijo inu ema etọtbe; ema ekikpa ubọk mênween̄be lek 
ikọọk ufe kiban̄; ema ekibe, “Ìre ekene obomun̄ eji?” 
6Ema ekitọt ijo otitọt mè ikibe, “Eji mîra itọt otitọt òtetet mun̄.” Ekiket mè emen 
ejit ebilene midọk. 
7Ire, Awaji môsa oraan̄ eyi kan̄ isook ema me uwuuk-lek, mè isak ema unan me 
ekakpọge chieen̄. 
8Môsa otu alọm kiban̄ gaalek itap ema me ichep; ebi geelek ìmumun̄ ema 
mêkekitọp ibot. 
9Mgbọ ya, ebi ene mêkaan̄ ukpook; ema mêkikpa ikwaan̄ Awaji osibe, mè ikikeek 
inu îrọbe. 

10Ebi ata irọrọ, mênwọọn̄ unwọọn̄, bak me lek inu Okumugwem orọbe; ema 
mêtoon̄ ejit me lek kan̄; ebi ata ife, mêtọn̄ ọmọ. 

Itọn̄ 65 

Itọtọn̄ Awaji 

Ìkup inyi ogwu òjeen̄ okwa. Okwa kè Debit. Ebekikọkọt. 

1Jei Awaji, îgbe ibe etọn̄ owu me ama Sayọn, mè erọ use echieekbe owu eso. 

2Otutuuk ebilene mênu me lek kwun̄, bak me lek, owu okinọ uriaak. 

3Mgbọ ijo inu kiji isitiik ibene eji me ibot, îre owu okitele inyi eji. 

4Kpọ uga ubelejit òkup inyi ebi owu ogobobe, mè itaba iriaak ibe eneluk me 
emen Uwu Mbuban kwun̄; ata inu òkinan̄a me uwu kwun̄ môjot eji owot. 
5Owu onọ ida kiji, mè isi ikwaan̄ ukpook isa inyan̄a eji; Awaji ogwu òkinyan̄a eji, 
ebi ìluk me ntutun̄ ere geelek me linyọn̄, mè ebi ìluk me isi okwaan̄ òkup me 
ujọn̄ọ ere, etoon̄ owu ejit me lek. 
6Owu osa unye kwun̄ isun̄ ebi kè ogoon̄ me irek kiban̄, ikisa ijeen̄ ibe ke owu 
okaan̄ unye. 
7Owu orọ ogbururu isibi me okwaan̄, mè irọ ekoon̄ kan̄ iwọ, mè isiki si okput ebi 
ido geelek me linyọn̄ ekitap. 
8Ebi ìluk me ntutun̄ ere geelek me linyọn̄ ekup me ukpook bak me lek ikpele 
uyeke inu echi orọbe; bene me agan̄ mbum-ura si re agan̄ ichep-ura, inu orọbe 
îrọ ebi ene etaan̄ ukpo enwọọn̄ unwọọn̄. 
9Owu okikpọ linyọn̄ chieen̄ me lek sa me ikekirọ ibot irep igwook me ijọn̄; owu 
okirọ ijọn̄ inwọn isasa iwop inu; mun̄ òjojot okwaan̄ kwun̄ okirọ ijọn̄ itibi mfut; 
ikeya ke owu odọmọ isun̄ ibe ikup. 
10Owu okirọ ibot irep igwook me uko, mè inisiki ijọn̄; owu okisa unye otu ibot 
irọ ijọn̄ imem, mè igbana mfut, ibe itibi. 
11Bak me lek ke owu onwọn, owu okirọ irọrọkọ uko me acha geelek inwọn; ere 
geelek ukot kwun̄ ojakbe, inu ìkpọkpọ ikisibi. 
12Mbubet îgwook ichit emen èwê inyi anam ikitaka; unwọọn̄ ìjojot agba ogoon̄ 
geelek. 
13Ebi kè arọọn̄ mîgwook ichit inyọn̄ mbubet gbak; akpa îtibi ijot emen iteke gboi; 
inu geelek ìnikitataan̄ ukpo ikọt okwa itọn̄ Awaji, mè ikinwọọn̄ unwọọn̄. 

Itọn̄ 66 

Okwa uriaak mè itọn̄ 

Ìkup inyi ogwu òjeen̄ okwa. Okwa. Ebekikọkọt. 

1Enyi otutuuk ebi linyọn̄, ìsa me unwọọn̄ ìtaan̄ ukpo ìtọn̄ Awaji! 

2Ìkọt okwa ìsa ìmin erieen̄ kan̄; ìtọn̄ ọmọ ibe ke ọmọ mimin. 

3Ìtumu ìnyi Awaji ibe, “Inu owu okirọ ìkup uyeke uyeke; unye kwun̄ îmin 
enenen; ebi ochicha kwun̄ ekigele igwook me isi kwun̄, bak me lek ukpook kwun̄. 
4Otutuuk ebi linyọn̄ ekitọbọ ebum inyi owu; ema ekikọt okwa itọn̄ owu; ekikọt 
okwa itọn̄ erieen̄ kwun̄.” 
5Ìna, ìnikpọ inu Awaji orọbe; inu îrọbe inyi bọn ebilene ìkup uyeke uyeke. 

6Îrọ okwaan̄ ikana nchat ijọn̄, ebi nte nte kiji ejeje ukot ukot isaba; ere ya ke eji 
enwọọn̄ unwọọn̄ bak me lek inu îrọbe. 
7Ìkisa unye kan̄ ikpulu ire mgbọ geelek, mè ikiruk chieen̄ ikpọ ebi ido geelek, inyi 
ebi ìfefieek inan̄a me lek kan̄ ekagumu lek. 
8Ebi ido geelek, ìtọn̄ Awaji kiji; ìtọn̄ ọmọ mè ebi ene enọ. 

9Ọmọ osun̄ eji me ògat ugwem; ìkachieek ibe eji ekwaak erọn̄. 

10Awaji, owu oroon̄ eji ikpọ; owu okala eji kubọk alata okuket ewọpbe iren̄e me 
ukan̄. 
11Owu otele ibe eji erọn̄ ufe, mè iben akpan òlolobo ikeme eji me ibot. 

12Owu otele ibe ebi ochicha kiji eje me inyọn̄ kiji; eji mîje itibi emen ukan̄ mè 
emen mun̄ ile; ire, owu osa eji inito me ere inu geelek ojotbe. 
13Mâsa ngwugwa ewọwọp inu me uwu kwun̄; mâninyi owu inu nchieekbe use. 

14Mânyi owu inu cha echi ntumube me otu, mè echi nchieekbe use mgbọ 
uyọrọlek otetbe emi. 
15Anam òmimiin̄ ufuk ke mbasa igwa ngwugwa ewọwọp iriọk inyi owu; mâsa 
owuwa orie eriembuuk mè orie ebot igwa ngwugwa utop olu inyi owu. 
16Otutuuk kinyi ebi ìkitet ukpook Awaji, ìna ìnigban̄, inyi m̀kpa inu Awaji orọbe 
inyi emi ǹnyi enyi. 
17Ntaan̄ ukpo igwen ọmọ ibe itap ubọk inyi emi, mè isa otu alọm n̄a igolo okwa 
itọn̄ ọmọ. 
18Mebe nkaan̄ ekiket ijo inu me emen ejit n̄a, Okumugwem kpomogban̄ uriaak 
n̄a. 
19Ire, me atikọ, Awaji înọ ida n̄a, mè igban̄ uriaak n̄a. 

20Mâtọn̄ Awaji, bak me lek, ìkajit uriaak n̄a; ìkatele si imumun̄ emi me chieen̄ 
mgbọ geelek. 

Itọn̄ 67 

Okwa itọn̄ mgbọ irọkọ uko 

Ìkup inyi ogwu òjeen̄ okwa: Mêsa nkwukwak echi olik ikwak. Okwa. Ebekikọkọt. 

1Awaji, soso, rọ eji nsan, mè gbana eji; sa ata ejit kpọ eji chieen̄ me lek, 

2ufuna otutuuk ebi linyọn̄ eriọọn̄ ubọk owu okirọ inu, mè ido geelek si iriọọn̄ ibe 
ke owu okaan̄ unye okisa inyan̄a ene. 
3Jei Awaji, tele ebi ido geelek etọn̄ owu; tele otutuuk ife geelek etọn̄ owu. 

4Ebi ido geelek, ìbele ejit, mè ìkọt okwa ìnwọọn̄ lek, mije Awaji îsibi unen 
oyerebet inyi ebi ido geelek, mè ikisa ido geelek me linyọn̄ ije me oniin̄ òtatat. 
5Jei Awaji, tele ebi ido geelek etọn̄ owu; tele otutuuk ife geelek etọn̄ owu. 

6Awaji, ogwu òre Awaji kiji, îgbana eji enenen; îrọ inyi ijọn̄ isibi mfut owuwa 
owuwa. 
7Awaji îgbana eji; ebi geelek me linyọn̄ emin ọmọ. 

Itọn̄ 68 

Okwa ekisa iwulu òkô 

Ìkup inyi ogwu òjeen̄ okwa. Okwa kè Debit. Ebekikọkọt. 

1Awaji nan̄a keke, mè yiyala ebi ochicha kwun̄; ebi ochicha kwun̄ mêliliin̄ me isi 
kwun̄. 
2Ubọk efet okiwut oduku ininiin̄ ichep, ikeya ke Awaji olap ema isan̄a; ike mgbe 
uti okigwat lek itọk me ukan̄, ikeya si ke ebi òkpaka ibot ebechieen̄ ita me isi 
Awaji. 
3Ire, ebi ata irọrọ mêbele ejit, mè inwọọn̄ unwọọn̄ me isi Awaji; ejit môtop ema 
enenen; ema mêtaan̄ ukpo inwọọn̄ unwọọn̄. 
4Ìkọt okwa ìtọn̄ Awaji; ìkọt itọn̄ ìnyi erieen̄ kan̄; ìbene ọmọ ogwu òkikọp me 
emen oduku inyọn̄ ìfo inyọn̄; erieen̄ kan̄ ìre Okumugwem; ìbele ejit ìje me isi kan̄. 
5Awaji, ogwu òluk me Uwu Mbuban kan̄, ọmọ ore ute inyi ebi una ute; ọmọ ore 
si ogwu òkisibi oyerebet inwọn ebi nwakpa. 
6Ọmọ okirọ ebi ìrere bọn ibot ge ekaan̄ ototun̄ ukan̄ eyi kiban̄, mè ikisan̄a ebi 
etapbe me mkpọn isibi isi itap ubọọn̄; ire, ebi ìfefieek inan̄a me lek kan̄ ebeluk 
me ere ijọn̄ ochiaakbe kubọk ewuuk. 
7Jei Awaji, mgbọ owu okpulube ebi eyi kwun̄ ikisa ika, mgbọ ya okije me isi kiban̄ 
isa ema ikisaba èwê, 
8ijọn̄ îsisik; ibot orerep me inyọn̄ igwook me ntut isi kwun̄; me atikọ, ogoon̄ Saina 
îsisik mgbọ owu, Awaji ebi Ijeren, osibibe inu. 
9Jei Awaji, owu orọ ibot irep òjot òjot igwook me ijọn̄ kwun̄ òninin̄ òra, ijọn̄ ya 
onwọnwọn; 
10ebi eyi kwun̄ eluluk me lek ijọn̄ onyibe ema me ìrot; sa me nnwọn kwun̄, owu 
onyi ebi ugbọọn̄ inorie. 

11Ogwukaan̄-ene înyi ida; ebibaan̄ ebi ìsasa etip ya ikilook ikana mîwa enenen: 

12“Ebi ubọọn̄ mè urum akọn̄ kiban̄ mîliliin̄; ema elililiin̄ isan̄a kpai; ebibaan̄ 
ìkukup me uwu echeche inu efumbe me akọn̄. 
13Enyi ebi ìkup me uwu arọọn̄ mêkaan̄ inu òbet lek ekerekwukwu esabe alata 
okuket itọkọ, mè isa alata araran̄ ichọkọ ichit lek uwop kan̄.” 
14Mgbọ Ogwu Òkaan̄ Unye Geelek oyiyalabe ebi ubọọn̄ cha, ọmọ îrọ ibot awo 
irep igwook me inyọn̄ ogoon̄ Jalimon. 
15Ogoon̄ Basan ìre ogoon̄ eyi Awaji; ikpele ogoon̄ òkaan̄ owuwa otu me inyọn̄ 
kan̄. 
16Enyi ebi ìkitọbọ ebum me inyọn̄ ogoon̄ Basan, keke orọ enyi ekimin ejit me lek 
ebi ìkitọbọ ebum me inyọn̄ ogoon̄ Sayọn, eyi Awaji ogobobe ikiluk me inyọn̄ kan̄? 
Me atikọ, Okumugwem môluk me inyọn̄ ogoon̄ Sayọn ire mgbọ geelek. 
17Ogwukaan̄-ene înan̄a me Saina ikọp ininin̄ ere mbuban; uji akọn̄ Awaji ìre akọp 
obop akọp obop, mè obop obop. 
18Înene ogoon̄ ubene ubene ya, mè ikwọọk ebi îtetbe me akọn̄ igbaalek, mè 
ikibọkọ mkpukpe me ubọk ebi ene; îbọkọ si me ubọk ebi ìfefieek inan̄a me lek 
kan̄; inyi Okumugwem Awaji môluk me ere ya. 
19Ìtọn̄ Ogwukaan̄-ene usen geelek, mije, ọmọ okibeme uyọrọlek kiji; ọmọ ore 
Awaji ogwu òkinyan̄a eji. 
20Awaji kiji ìre Awaji òkinyan̄a ene; Ogwukaan̄-ene Okumugwem ore ogwu òkirọ 
eji enwọnọ mkpa. 
21Awaji môkpukpuku ibot ebi ochicha kan̄; ibot ebi ìtetet lek inye ikije me oniin̄ 
eyi ijo inu kiban̄. 
22Ogwukaan̄-ene îtumu ibe, “Mâsa ebi ochicha kinyi me Basan inu; mâsa ema me 
ejit okwaan̄ isibi inu, 
23ufuna enyi mêkpan̄ ema, mè iwook me emen eje kiban̄; ibo kinyi si môlaka eje 
kiban̄ ubọk ema ekọtbe.” 
24Jei Awaji, otutuuk ene mîmun̄ ubọk ebi kwun̄ ekije me onineen̄ inu; ubọk ekije 
me onineen̄ eyi Awaji ogwu Ubọọn̄ n̄a inin̄ Uwu Mbuban kan̄. 
25Ebi ìkikọt okwa eje me isi; ebi ìkikwak nkwukwak echi olik eje me udun̄; 
nsabọn ibaan̄ ekekikwak ekpete ije me etete. 
26Ekikọt ibe, “Ìtọn̄ Awaji me emen ikpele ntitiin̄ ebi eyi kan̄; ìtọn̄ Okumugwem, 
enyi ebi owot iman kè Ijeren.” 
27Otoko kè Benjamin, òre otoko ogwu ijija, oje me isi; ebi ibot otoko kè Juda me 
ukpa kiban̄ ejeje igọọk; ebi ibot otoko kè Jebulọn mè ebi ibot otoko kè Nafitali 
enenigọọk. 
28Jei Awaji, jeen̄ unye kwun̄; jeen̄ unye ya osabe inyan̄a eji mgbọ òraraka. 

29Bak me lek Uwu Mbuban kwun̄ okupbe me Jeruselem, ebi ubọọn̄ mîniche uche 
inyi owu. 
30Gana ikọ nyi Ijipiti, anam oron ya òluk me emen anyiaan̄; gana ikọ nyi ebi 
ikpele ido cha, ebi ìkup kubọk urum orie eriembuuk òkirieen̄ echi asabọn; rọ inyi 
ema egele egwook enyi owu, mè esa alata okuket kiban̄ ejet owu; yiyala ife cha, 
ebi ìkima ititim akọn̄. 
31Ebi otuchieen̄ mkpulu mênan̄a me Ijipiti inu; ebi Etiopia mêbene ubọk kiban̄ 
iriaak Awaji. 
32Ebi ido geelek ìkup me linyọn̄, ìkọt okwa ìnyi Awaji; ìkọt itọn̄ ìnyi Ogwukaan̄-
ene, 
33ogwu keya òkikọp me akpabin inyọn̄; me akpabin inyọn̄ eyi îrombe karake 
akat; ìgban̄, òkisa ikpele ida kan̄ inyi ida. 
34Ìtumu ìsibi ibe Awaji mikaan̄ unye; ọmọ ore ubọọn̄ òkikpulu otutuuk ido ebi 
Ijeren; akpabin inyọn̄ îjeen̄ ibe ke Awaji îkaan̄ unye. 
35Awaji ebi Ijeren îmin nnyirinya me lek enenen me Uwu Mbuban kan̄; ọmọ 
okinyi ebi eyi kan̄ unye mè efuuk. Itọn̄ ikup inyi Awaji! 

Itọn̄ 69 

Uriaak ogwu ekirọ ikeme 

Nteme òkup inyi ogwu òjeen̄ okwa: Igọọk me ida okwa “Lili.” Okwa kè Debit. 

1Jei Awaji, nyan̄a emi ma! Mun̄ îmeen̄ emi ire ebek. 

2Nnwaan̄ ikam me emen utek; kpunu ijọn̄ ònyenye geege ere mbakeke; nrọn̄ me 
emen irem; ekoon̄ otọtọp ichit emi. 
3Efuuk îta emi me owot inyi itataan̄ ukpo igwen owu; amọn îriaan̄ emi me ebek; 
chieen̄ îyok emi inyi ikukup ikikpọ ibe owu Awaji n̄a ònonyan̄a emi. 
4Ebi ìchacha emi me ikpak mîwa igak otu ifuk ukut ijeek ibot n̄a; ebi ìkiweek 
ikpakpan̄ emi ìre ebi unye ebi unye; ema ebe emi ǹyaka inu ikarege ǹchichiin̄ 
ǹnyi ema. 
5Jei Awaji, owu oriọọn̄ ibe ke emi mbubut; kpunu si inu nrọbe ilọ òlelet me lek 
kwun̄. 
6Jei, Ogwukaan̄-ene Okumugwem Ogwukaan̄ Inyọn̄ mè Ijọn̄, kachieek ibe ǹsa 
esip ǹtet ebi ìtoon̄ owu ejit me lek; jei Awaji ebi Ijeren, kachieek ibe ǹsa esip ǹtet 
ebi ìkitọbọ ebum inyi owu. 
7Mîrọ emi inu ochak bak me lek kwun̄, esip îjot igak emi isi. 

8Ebi ngwan̄ n̄a emọnọ emi kire ogwu ichen; bọn nga n̄a gaalek eyaka inimọnọ 
emi kubọk ogwu ofifi ido. 

9Ulọk nkaan̄be me lek uwu kwun̄ ìkiyok emi me ejit kire ukan̄; unyechieen̄ 
ekinye inyi owu ìkinirurọn̄ọ itoon̄ emi me lek. 
10Nsikisiki lek me isi kwun̄, mè ijin otu, ebi ene mîra ikisa eya si ikinye chieen̄ 
inyi emi. 
11Ìrere ekwut ufieejit ke nsa ibala lek, ema ekichachak emi ochak si. 

12Ebi ìkup me lek oniin̄ ekilolo emi; ebi usa-miin̄ si ekikọkọt emi me lek okwa. 

13Eyi n̄a, îre owu, Okumugwem, ke nkiriaak uriaak ikpọ isi; soso, Awaji, me mgbọ 
înenbe owu me lek, rọ otu uriaak n̄a nyi emi, bak me lek imumechieen̄ kwun̄ 
òkibia ene me lek; mè use ochieekbe inyanyan̄a ene, eyi ìkakilọ. 
14Taba emi sibi, ufuna nkagwọt ìchep me utek; nyan̄a emi me ubọk ebi ochicha 
n̄a, mè nyan̄a emi sibi me emen irem. 
15Kachieek ibe ekoon̄ itọp ichit emi; kachieek ibe ǹgen ǹchep me emen irem; 
kachieek si ibe udọn̄ mkpa ikama otu imen emi. 
16Jei Okumugwem, rọ otu uriaak n̄a nyi emi, mije, imumechieen̄ okikaan̄ me lek 
ene mgbọ geelek înwọn; sa me ikpele ejit nsan kwun̄, yaka isi jeen̄ emi. 
17Kada isi kwun̄ ìsan̄a me lek gwun̄ ikwaan̄ kwun̄, mije, uyọrọlek îtet emi 
enenen; gwat lek rọ otu uriaak n̄a nyi emi. 
18Je gbet emi lek, mè faka emi sibi; nyan̄a emi sibi me ubọk ebi ochicha n̄a! 

19Owu oriọọn̄ unyechieen̄ nkibọkọ, mè esip òkitet emi, mè ulibi òtata emi me lek; 
owu omọọn̄ otutuuk ebi ochicha n̄a. 
20Unyechieen̄ enyibe emi òkifuku emi owot, mânigak iweek; ntoon̄ ejit ibe ke 
mêto emi njijin, ire, kpunu ogwu mmun̄be; mkpọ chieen̄ ibe ke môkaan̄ ebi 
mêkatbe emi ejit, ire, ǹkamun̄ ene geege. 
21Mgbọ uraafiọọn̄ otakabe emi, ema enyi emi inorie òkijajat kubọk olulut; mgbọ 
ebek orakbe emi, ema enyi emi miin̄ agburu. 
22Tele mè inorie kiban̄ inwaan̄ ema me ebek; tele si mè inorie ijọk ema ekirie ire 
inu òboda ema ito. 
23Tele mè chieen̄ kiban̄ idun, inyi ema ekayaka ìmọọn̄ inu; rọ mè ebon kiban̄ 
ikwala, mè iyiyeke mgbọ geelek. 
24Gbuku uga unaan̄-ejit kwun̄ gwook ema me lek, mè kachieek ema elibi enwọnọ 
uyok uyok unaan̄-ejit kwun̄. 
25Tele ebi ene eyat eta me ama kiban̄, mè ene geege ikaluk me uwu kiban̄. 

26Mije, ema mîsisaak ebi owu osulube osusut, mè ilo ebi owu otapbe unan me 
lek. 
27Fuk ikan ijo irọrọ kiban̄ tutọmọ ema me ibot, mè kanyanyan̄a ema mgbọ geege. 

28Tuku erieen̄ kiban̄ san̄a me emen ikpa eyi ugwem; kafuk ema ìtap me otu ifuk 
ebi ata irọrọ. 

29Ire, emi gwa ǹkibọkọ ukwook mè ujaralek; jei Awaji, nyan̄a emi, mè bene emi 
gwuun̄. 
30Mâkọt okwa isa itọn̄ erieen̄ Awaji; mâbe ọmọ onirọ, mè isa me ikeya imin ọmọ. 

31Eyi môtọp Okumugwem me lek igak inyinyi orie eriembuuk, mè isasa orie 
eriembuuk òmimin mè ikaan̄ iko me ibot, mè ikpa me ukot, igwa ngwugwa inyi 
ọmọ. 
32Ebi ekirọ ikeme isimun̄ eyi, ejit môbele ema; ebi ìkitọbọ ebum inyi Awaji 
isimun̄ si, ejit môtop ema. 
33Okumugwem ìkinọ uriaak ebi una; ìkakiwuuk ebi eyi kan̄ ebi ìkup me mkpọn. 

34Inyọn̄ mè ijọn̄, mè okwaan̄, mè inu geelek òkup me emen kiban̄, ìtọn̄ 
Okumugwem. 
35Awaji mônyan̄a Sayọn, mè ikpọk inama ama ebi Juda; bọn ikwaan̄ kan̄ mêluk 
me ere ya, mè ibọkọ ikaan̄. 
36Bọn ebi ikwaan̄ kan̄ mêbọkọ ere ya ikaan̄ si me ìrot; ebi ìmama erieen̄ 
Okumugwem mêluk me ere ya. 

Itọn̄ 70 

Uriaak ibebeek ntap-ubọk Awaji 

Ìkup inyi ogwu òjeen̄ okwa. Okwa kè Debit. Okwa yi ìkup inyi inyinyi ekinyi isa ikeek inu Awaji 
orọbe. 

1Soso, Awaji nyan̄a emi sibi; Okumugwem, gwat lek na, na tap ubọk nyi emi! 

2Soso, tap ebi ìkiweek ikpakpan̄ emi welewele, mè rọ ema inu esip; rieen̄ ebi 
ìkiweek ibe uyọrọlek itet emi kpebe, inyi ema eben esip me isi egwu ekom! 
3Ebi ìkigigaan̄ emi, “Kpuwai! Kpuwai!” cha; rọ inyi esip itet ema, inyi lek kiban̄ 
igba. 
4Ire, tele ebi geelek ìkitọbọ ebum inyi owu ebele ejit, mè enwọọn̄ unwọọn̄ me lek 
inu orọbe inyi ema; ikeya si, rọ ebi geelek ìmama ibe owu òre ogwu unyan̄a kiban̄ 
eketumu mgbọ geelek ibe, “Jei Awaji, owu mimin!” 
5Ire, emi ìre ogwu ugbọọn̄ mè ogwu una; jei Awaji, gwat lek na na nyan̄a emi; 
owu okitap ubọk inyi emi; owu okitaba emi isibi me ufialek. Jei Okumugwem, 
gwat lek na na tap ubọk nyi emi; soso, kafiat mgbọ! 

Itọn̄ 71 

Okwa ogwu oka ugane 

1Jei Okumugwem, ǹtap ibot n̄a me lek kwun̄ ibe owu òbem emi; mege ire mgbọ 
geelek, kachieek ibe esip itet emi! 

2Sa me ata irọrọ kwun̄ tap ubọk nyi emi, mè nyan̄a emi sibi; nọ ida n̄a, mè nyan̄a 
emi! 
3Re ewuuk òkikput emi lek, inyi ǹkennu me lek kwun̄ mgbọ geelek nyi ida ibe 
enyan̄a emi, mije, owu ore ewuuk òkikput emi lek, mè uwu mgban akọn̄ òkilet 
emi lek. 
4Jei Awaji n̄a, taba emi sibi me ubọk ebi òkpaka ibot; san̄a emi me irak unye ebi 
ijo irọrọ, mè ebi kpekaan̄ ejit nsan. 
5Mije, owu, Ogwukaan̄-ene Okumugwem ke ntoon̄ ejit me lek; owu ke mbieen̄ 
ejit me lek karake nrebe sọn̄ gwun̄. 
6Owu ke mbieen̄ lek me lek karake emanbe emi; îre owu osan̄a emi me owot nga 
n̄a isibi; eya orọ, ǹkitọn̄ owu mgbọ geelek. 
7Ugwem n̄a ìre inu ukechieen̄ inyi owuwa ene, ire, owu ore ikput-lek ònyenye 
inyi emi. 
8Otu n̄a îjot me itọtọn̄ owu, mè itutumu umin kwun̄ isibi usen geelek. 

9Karieen̄ emi ìto mgbọ keyi ukan orebe emi lek; kakpọ emi ìlọ chieen̄ mgbọ keyi 
unye otabe emi me lek. 
10Kpọ, ebi ochicha n̄a mêkitumu ikọ ikeme emi; ebi ìkiweek ikpakpan̄ emi 
mêkinin̄ oru ikana emi. 
11Ema ekibe, “Awaji îkpọ ọmọ ilọ chieen̄; eji egọọk ọmọ, mè etet, ke kpunu ogwu 
òboninyan̄a ọmọ isibi.” 
12Jei Awaji, kakup ìjọn̄ọ ere me lek n̄a; jei Awaji n̄a, gwat lek na, na tap ubọk nyi 
emi! 
13Tim kpan̄ ebi ìchacha emi, mè fiat ema; sa esip ògak esip tet ebi ìkiweek ifafiat 
emi, mè san̄a ema ulibi me lek. 
14Eyi n̄a, mâtoon̄ owu ejit me lek mgbọ geelek, mè ikpọkpọ owu ikitọn̄. 

15Otu n̄a môtumu ata inu okirọ inyi emi, usen geelek, mâkikpa si ikwaan̄ unyan̄a 
okisi; ikwaan̄ chi îwa igak emi irọriọọn̄ otu ifuk kiban̄. 
16Mâje me unye eyi kwun̄, Ogwukaan̄-ene Okumugwem; mâtumu ata inu eyi 
okirọ isibi; ata inu eyi owu gaalek okirọ. 
17Jei Awaji, karake nrebe nsabọn irieen̄, owu okijeen̄ emi uyeke ikwaan̄ okisi; 
ikeya si ke nkikpa inyi ebi ene abayaage ire mgbọ keyi. 
18Mgbọ keyi si ukan orebe emi lek, isọọn̄ ogbakabe emi ibot, jei Awaji, kakpọ emi 
ìlọ chieen̄, mege mâkpabe unye okaan̄be inyi ebi ukot keyi, mè ikpa si inyi ebi 
ukot òkinu. 
19Jei Awaji, ata irọrọ kwun̄ îmin ire akpabin inyọn̄; owu orọ ikpele inu; kpunu 
ogwu òbet lek kwun̄. 

20Owu orọ ibe m̀mun̄ ikpele ufialek, mè m̀bọkọ uga kwulukwulu; ire, owu 
môgwu emi ikom; owu môkpọk inyi emi efuuk; òkpochieek ibe ǹkwu ǹnin̄ udọn̄. 
21Soso, kat emi ejit me agan̄ geelek, mè rọ emi m̀min ǹgak ike nkupbe. 

22Emi mâfit uneen̄ ile isa itọn̄ owu, mije ke owu ogbe utoon̄-ejit; jei Awaji n̄a, 
mâfit si uneen̄ ija isa itọn̄ owu ogwu òkup me mbuban; owu ogwu ebi Ijeren 
ekitọbọ ebum inyi. 
23Mâtaan̄ ukpo inwọọn̄ unwọọn̄, mè ikọt okwa itọn̄ owu; otutuuk akpalek n̄a eyi 
owu onyan̄abe isibi môtọn̄ owu si. 
24Otutuuk egwe usen, otu alọm n̄a môtumu ibe owu okirọ inu ònenen, mije, esip 
îtet ebi ìkiweek ifafiat emi; ulibi si îta me lek kiban̄. 

Itọn̄ 72 

Uriaak eriaakbe inyi ogwu ubọọn̄ 

Okwa kè Solomọn. 

1Jei Awaji, jeen̄ ogwu ubọọn̄ ubọk owu okisibi unen oyerebet kwun̄, mè rọ ọmọ 
iriọọn̄ ata irọrọ kwun̄. 
2Kè ọmọ isa ata irọrọ ikpulu ebi eyi kwun̄, mè ikisibi oyerebet ònenen inyi ebi 
ekitutuku. 
3Kè ijọn̄ isibi inu ubọọn̄ bene me lek ogoon̄ re lek orioon̄; kè ebi eyi kwun̄ ekerọ 
ata irọrọ. 
4Kè ogwu ubọọn̄ isibi unen oyerebet inyi ebi ugbọọn̄ me etete ebi kwun̄, mè 
inyan̄a ebi una isibi, mè ikpukpuku ebi ìkirọ ikeme ene. 
5Jei Awaji, kè ebi eyi kwun̄ etọbọ ebum enyi owu me ukot geelek, kubọk ura mè 
onyan̄ ebekup ire mgbọ geelek me akpa isinyọn̄. 
6Kè ukot mgbọ eyi ogwu ubọọn̄ ire ata mgbọ inyi ebi eyi kan̄, kubọk ibot okirọ 
mbubet egbọbe itibi ijaan̄; kubọk ibot otu ile okirep imem ijọn̄. 
7Kè ata irọrọ iso ere me ukot eyi kan̄, mè esuuk ikup ire mgbọ geelek, mgbọ 
geelek. 
8Kè ama ubọọn̄ kan̄ iwele inan̄a me okwaan̄ ge ichak me ofifi okwaan̄, mè inan̄a 
me okwaan̄ Yuferetis iwele ichak me ntutun̄ ere geelek me linyọn̄. 
9Kè ebi ìluk me emen èwê etọbọ ibot enyi ọmọ, mè ebi ochicha kan̄ erurọn̄ọ me 
achiaan̄! 
10Kè ebi ubọọn̄ Tasis mè ebi ubọọn̄ lek achọ ekpe mkpukpe enyi ọmọ; kè ebi 
ubọọn̄ Sieba mè ebi ubọọn̄ Seba esa mkpukpe ejet ọmọ. 
11Kè otutuuk ebi ubọọn̄ erurọn̄ọ me isi kan̄, mè otutuuk ido ekesi ikwaan̄ enyi 
ọmọ. 

12Ọmọ okinyan̄a ebi ugbọọn̄ ìkigwen ọmọ ibe ininyan̄a ema, mè ebi una, mè ebi 
kpekaan̄ ogwu òkitap ubọk inyi ema. 
13Ọmọ okito ebi ijo irek mè ebi ugbọọn̄ njijin, mè ikinyan̄a ebek ugwem ebi una. 

14Ọmọ okinyan̄a ema me ubọk ebi ìkitutuku ema, mè ebi ìkirọ ema inu me lek 
afa afa; ugwem kiban̄ îkup me unye otu ewe me lek kan̄. 
15Kè ogwu ubọọn̄ iluk ujọn̄ọ ugwem; kè ebi Sieba esa alata araran̄ ekpe mkpukpe 
enyi ọmọ; kè ebi ene eriaak uriaak mgbọ geelek me ibot kan̄, mè ebeek usen 
geelek ibe Awaji igbana ọmọ! 
16Kè akpa iwa ijot ama gboi, mè inu ewopbe itibi ichit inyọn̄ ogoon̄ gbak; kè ito 
mfut igak lek kubọk echi òkito me lek ogoon̄ ido Lebanọn; mè ebilene emumana 
ejot ama gbak kubọk inwan̄ okitibi ijot oron. 
17Kachieek ibe erieen̄ kan̄ ichep; kè etip kan̄ itaan̄ ijọn̄ọ mgbọ enenen; kè 
otutuuk ido ekebeek ibe Awaji igbana ema kubọk îgbanabe ogwu ubọọn̄. 
18Itọn̄ ikup inyi Okumugwem, Awaji ebi Ijeren; ọmọ gaalek ore ogwu òkirọ 
uyeke inu. 
19Ìtọn̄ erieen̄ kan̄ òmimin ìre mgbọ geelek; kè otutuuk linyọn̄ etọn̄ ọmọ; Ikup 
ikeya! Ikup ikeya! 
20Ere keyi ke uriaak kè Debit gwun̄ kè Jesi ota. 

IKPA ÒSO ITA 

Okwa 73–89 

Itọn̄ 73 

Ata oyerebet Awaji 

Okwa kè Asafu. 

1Me atikọ, Awaji înwọn enenen inyi ebi Ijeren; înwọn inyi ebi ejit otanabe me lek 
kan̄. 
2Sọntiik osik emi kpamayaka itoon̄ ejit me lek kan̄; kpamayaka ichieek si me lek 
kan̄. 
3Mije, mmin ejit me lek ebi ugumulek, mè ikaan̄ chieen̄ ile mgbọ inu okije ijaan̄ 
me lek ebi òkpaka ibot. 
4Ema kpekikaan̄ ufiak; lek kiban̄ ìkinyenye, mè òtibi ufuk òjot. 

5Ema kpekibọkọ ukwook kubọk otutuuk ebilene ekibọkọ; uyọrọlek ìkakitet ema 
kubọk îkitet otutuuk ebilene. 
6Eya orọ, ema ekigumu lek kubọk etap akalari me ebek, mè èkerọ inu afa afa 
mgbọ geelek. 
7Ema mîmiin̄ ufuk mege ufuk osisibi ema me chieen̄, ire, ijo otitọt ojot ema ejit. 

8Ema ekirọ ebi ofifi ife ochak, mè ikitumu ijo inu ema eberọ; ema ekigumu lek 
ikitọt irọrọ ikeme ebi ofifi ife. 
9Ema ekitumu Awaji òkup me inyọn̄ ifiat, mè ikitọ ikọ inyi ebilene me linyọn̄. 

10Eya orọ, ebi eyi Awaji ekakana igọọk ema, mè ikichieek inu geelek ema 
ekitumu. 
11Ema ebi òkpaka ibot cha, ekitumu ibe, “Awaji ìbojeje iriọọn̄ ni? Ogwu Òbebene 
Ichit ìbojeje iweek imun̄ ni?” 
12Ubọk ebi òkpaka ibot ekupbe ire eya, kpekimun̄ ufialek geege; ema mîbọọn̄ 
ubọọn̄, mè ikpọkpọ ikibọọn̄ si itoon̄ urot. 
13Ǹkifafiat mgbọ ichep ikiluk ugwem òtatana; me ikike ke nkikaak ubọk ijeen̄ 
Awaji ibe ǹkalọ. 
14Uyọrọlek ìkatele emi usen geege; ewelegwe geelek ǹkibọbọkọ osusut. 

15Ire ntumu inu òkup ikecha, ǹkifiaan̄ nsabọn ebi eyi kwun̄ ebi ìbenu me mgbọ 
òkup me isi. 
16Nsa ikọkọt ikeek inu yi itet, ire, îyọt me lek n̄a enenen. 

17Ire, mgbọ nnin̄be Uwu Mbuban Awaji, mgbọ ya ke nnigobo itet inu òborọ ebi 
òkpaka ibot me okputut ugwem kiban̄. 
18Me atikọ, Awaji ìbosun̄ ema me ere òkikwakwaak, mè irọ ema erurọn̄ọ ekwaan̄ 
esan̄a kpai. 
19Mgbọ yaage ke mêfiat ema isan̄a kpai; ikpele ukpook mônin̄ inyi ema me 
okputut ugwem kiban̄. 
20Okumugwem, owu ositọbọ ijibi, ebi òkpaka ibot mêniniin̄ ichieen̄ kubọk ene 
okinan̄a ilaak ewelegwe, mè iwuuk ilaak îmun̄be mè eririeen̄. 
21Mgbọ ejit oyokbe emi me lek kiban̄, owot si ofukube emi, 

22nkana mbubut kubọk anam oron; kpunu inu geege nkọtbe igobo itet ofolek 
kwun̄. 
23Ire, ǹkanan̄a ìtele owu mgbọ geege; owu òtetet emi me ubọk n̄a agan̄ ulom 
ikaan̄. 
24Nteme kwun̄ ke osa ikijeen̄ emi oniin̄; òta kan̄, owu môto emi me irek umin. 

25Ekene ke nkaan̄ me emen inyọn̄, ilọ me lek kwun̄ Awaji? Kpunu si inu geege 
mweekbe me linyọn̄ igak owu. 
26Akpalek n̄a mè ejit n̄a môwọ, ire, Awaji ore unye n̄a; ọmọ gaalek ore ogwu 
mâweekbe ire mgbọ geelek. 
27Me atikọ, ebi ìkpekpebe owu lek me lek kpebelọlọ ichechieen̄ ita; ebi 
kpegwuun̄ isi ikeke inye me lek kwun̄, owu môjijaka. 
28Ire, me lek n̄a, înwọn ikukup iriaak Awaji me lek, mè inwọn si itatap ibot me 
ubọk Okumugwem, inyi mâkikpa inu echi Ogwukaan̄-ene orọbe isibi. 

Itọn̄ 74 

Uriaak mgbọ ùrioon̄ onin̄be me ido 

Ijeen̄-inu kè Asafu. 

1Jei Awaji, ìre òbojijit eji ire mgbọ geelek? Keke orọ unaan̄-ejit kwun̄ oyokbe me 
lek kiji ebi ìrere arọọn̄ owu okiriọọn̄ ubọk ikpukpo? 
2Kawuuk ebi eyi kwun̄; ebi owu ogobobe karake akat isun̄ inyi lek kwun̄; ebi owu 
onyan̄abe isibi ibe ere otoko eyi kwun̄; kawuuk si ogoon̄ Sayọn, ere mgbọ owu 
okiluk. 
3Sibi na je kana kpọ ere ejijakabe isan̄a; ebi ochicha kiji mîfiat inu geelek òkup 
me Uwu Mbuban isan̄a kpai. 
4Ebi ochicha kwun̄ mîkput okput unwọọn̄ ntim-mkpan̄ me emen Uwu Mbuban; 
ema mîgwuun̄ egop kiban̄ kire inu ijejeen̄ ibe ke ema mîtim ikpan̄. 
5Ema mîgbugbọ ere igwook kubọk ebi ìcho uti ekibene otuban ichon uti me oron. 

6Otutuuk uti ekọbe lek ijaan̄ cha, ema mîsa otuban òkup esese esese ibọn̄ 
ikpukpuku isan̄a kpai. 
7Ema mîjijaka Uwu Mbuban kwun̄, mè ichim ukan̄ itap me lek; ema mîchaka 
mbuban me ere ekitọbọ ebum inyi owu. 
8Ema ekibe ke ema mêjijaka eji isan̄a isi ge, mè iwọp otutuuk ere mbuban me 
ama kiji itaka iriọk. 
9Owu òkayaka ìrọ uyeke inu cha geege okirọ inyi eji; eji kpeyaka ikaan̄ ebi nriran 
geege; ene kiji geege ìkariọọn̄ mgbọ inu chi obokup ire. 
10Jei Awaji, kpa mgbọ ke ogwu ochicha obochak owu ire? Ìre ema ebechim owu 
ubọk me chieen̄ ibia ire mgbọ geelek ni? 
11Keke orọ okpọkpọ ikat ubọk me lek ikikpọ, òkasut ema osusut? Keke orọ 
obenbe ubọk kwun̄ itap me agbagba ukot, mè ikikpọ ife chi chieen̄ chieen̄? 
12Awaji kiji, owu ore ubọọn̄ karake akat; owu okinyan̄a eji owuwa mgbọ me lek 
ijọn̄ yi. 
13Owu osa ikpele unye kwun̄ iche okwaan̄ okpọkọ iba, mè ikpukpuku ibot 
mgbugbo anam ejit okwaan̄. 
14Owu okpan̄ mgbugbo anam ejit okwaan̄ ya, mè isa ufuk kan̄ inyi ebi kè anam 
oron ìluk me emen èwê esa erọ inorie. 
15Owu orom ogbuuruk mè agbugbuk ibe ikigbuk; owu oyaka irọ mè okwaan̄ 
òkigbugbuk ichiaak ita. 
16Owu orom eririeen̄ mè irom egwe; owu osun̄ ura mè inu geelek òkinyi utoon̄ 
me irek kiban̄. 
17Owu osun̄ okike eyi linyọn̄, mè irom mgbọ ura mè mgbọ ibot. 

18Jei Okumugwem, kawuuk ibe ke ebi ochicha mêkichak owu, ke ebi kperiọọn̄ 
owu mêkikpọ owu isiki chieen̄. 
19Ebi eyi kwun̄ kpekọt inyan̄a lek kiban̄; eya orọ, kayaka ema ìtap me ubọk ebi 
ochicha; kawuuk ebek ugwem ebi eyi kwun̄ ebi ekisisaak ìre mgbọ geelek. 
20Keek inyan̄a-ibot kwun̄ melek kiji; kpọ, inu afa òkirọ me ndudun ere geelek me 
inyọn̄ ijọn̄ yi. 
21Kachieek ibe esip itet ebi ekitutuku; rọ mè ebi ugbọọn̄ mè ebi una etọn̄ owu. 

22Jei Awaji, nan̄a keke, na gbini ikọ ibot kwun̄; kawuuk ibe ke ebi kperiọọn̄ owu 
ekichak owu ochak otutuuk usen. 
23Kawuuk ukpo unaan̄-ejit ebi ochicha kwun̄ ekitaan̄; kawuuk okput ebi oriara 
kwun̄ ekikput mgbọ geelek. 

Itọn̄ 75 

Awaji ogwu oyerebet 

Ìkup inyi ogwu òjeen̄ okwa: Igọọk me lek Kajijaka. Okwa kè Asafu. Ebekikọkọt. 

1Jei Awaji, eji mîtọn̄ owu, mè ikpọk itọn̄, mije, owu okup igbet ere; ebi ene me 
ere geelek mêkọt ikpa uyeke inu orọbe isibi. 
2Awaji otutumu ibe, “Nra isun̄ mgbọ mâsibibe oyerebet; mâsibi oyerebet 
ònenen. 
3Mgbọ linyọn̄ môkisisik; inu geelek erombe okekiran; îre emi ntọbọ ọdọ kan̄ inye 
gboi.” 
4Ọmọ orọ mbe ebi gogolek, “Ikayaka ìgugo lek nu,” mè ibe ebi òkpaka ibot, 
“Ikayaka ìbene oguga. 
5Ikayaka ìbene oguga ìfo inyọn̄, ikayaka ìtumu ikọ ìgugo lek.” 

6Ìkpọ, ntim-mkpan̄ ìkakinan̄a me agan̄ mbum-ura, mè ìre me agan̄ ichep-ura, 
ìkakinan̄a si me agan̄ inyọn̄, mè ìre agan̄ osiki. 
7Îre Awaji okisibi oyerebet; ọmọ okibene usini ene ifo inyọn̄, mè òkogele usini 
ene osiki ijọn̄. 
8Okumugwem înaan̄ ejit enenen; unaan̄-ejit ya ìkup kire miin̄ etapbe ibọk me lek 
me emen ekpen̄, Okumugwem otetet ekpen̄ ya ikaan̄ me ubọk; môtọkọ miin̄ ibọk 
ya inyi ebi òkpaka ibot me linyọn̄; otutuuk ebi òkpaka ibot cha mênwọnwọ miin̄ 
ya ire ebon. 
9Emi mâkikpa ata inu Awaji kè Jekọp orọbe ire mgbọ geelek; mâkikọt okwa itọn̄ 
inyi ọmọ. 
10Ọmọ môjijaka unye ebi òkpaka ibot ekaan̄be; ire, unye eyi ebi ata irọrọ 
ìbokinyenye ifo isi. 

Itọn̄ 76 

Awaji ogwu òkitim ikpan̄ 

Ìkup inyi ogwu òjeen̄ okwa: Mêsa nkwukwak echi olik ikwak. Okwa kè Asafu. Ebekikọkọt. 

1Mîriọọn̄ Awaji me Ijeren; erieen̄ kan̄ îtaan̄ etip me Juda. 

2Ìluk me uwu kan̄ me Jeruselem, me inyọn̄ ogoon̄ Sayọn. 

3Ere ya ke îfaan̄ oraan̄ ebi ochicha ukan̄ okisak me otu cha, mè ifiat si agbọ mè 
oge akọn̄ mè otutuuk nroon̄ akọn̄ kiban̄. 
4Jei Awaji, umin kwun̄ îgana; owu òkije òrirọ òrirọ ika inan̄a me inyọn̄ ogoon̄ ere 
okupbe itim ikpan̄ ebi ochicha kwun̄. 
5Mîtet ebi akọn̄ kiban̄ ebi unye ibọkọ inu geelek ema ekaan̄be; ema elalaak ilaak 
mkpa; kpunu ene geege me lek kiban̄ òkọkọt ibene ubọk. 
6Mgbọ owu Awaji kè Jekọp oramabe ema, inyinya kiban̄ mè uji akọn̄ mè ebi ìkup 
me emen erururọn̄ọ ikwaan̄ isan̄a. 
7Ire owu Okumugwem, otutuuk ene ekitetet ukpook kwun̄; ejit isinaan̄ owu, 
kpunu ogwu òkikọt ikeke me isi kwun̄. 
8Owu òkikup me emen inyọn̄ ikifieek oyerebet; ebi linyọn̄ mîra itet ukpook; 
kpekisisik lek. 
9Ema kpekisisik lek mgbọ owu Awaji onan̄abe ikeke ikifieek oyerebet isa 
ikinyan̄a ebi ekitutuku me linyọn̄. 
10Ejit ebilene ekinaan̄ môsa itọn̄ ijet owu; ebi mênwọnọbe unaan̄-ejit kwun̄, owu 
môbọp ema ikam. 
11Ìchieek Okumugwem Awaji kinyi use, mè ìrọ inu ya enyi echieekbe ọmọ use; 
enyi otutuuk ebi ìkiluk igbet lek kan̄, ìsa uche kinyi ìjet ọmọ, Awaji, ogwu ekitetet 
ukpook kan̄. 
12Ọmọ okigele ebi mkpulu ebi ìkigumu lek isiki, mè ikitap ebi ubọọn̄ ilile me 
linyọn̄ ukpook me emen. 

Itọn̄ 77 

Ukarajit me emen uyọrọlek 

Ìkup inyi ogwu òjeen̄ okwa: Ìkup inyi Jedutun. Okwa kè Asafu. 

1Mbọn̄ ukpo igwen Awaji; mbọn̄ ukpo enenen igwen ọmọ, inọnọ ida ukpo n̄a; 

2Mgbọ uyọrọlek otetbe emi, mweek Okumugwem; kpunu ogwu òkọkọt ikat emi 
ejit; otutuuk eririeen̄, ǹkatetet ubọk ìkaan̄ irariaak uriaak inyi Okumugwem. 
3Nsikikeek Awaji, ìkirọ emi lek nyanyanya; mgbọ nsikeek inu ofolek kan̄, 
ǹkakikọkọt ìkup. 

4Îrọ ibe chieen̄ n̄a ifat me eririeen̄; ǹkakọt ìlaak; lek îwọ emi enenen, mè itap emi 
mbuuk. 
5Nnenikeek oka oka usen cha òraraka, mè ikeek si acha ukot oka mgbọ cha 
òraraka. 
6Nkeek si mgbọ cha otu n̄a okire okwa okwa otutuuk eririeen̄; emen ejit n̄a 
okekisisaak emi; nkekido lek n̄a ibe: 
7“Ìre Ogwukaan̄-ene ìbokpọkpọ ijit eji ni? Sà ìre isi kan̄ ìkpoyaka itọtọn̄ọ me lek 
kiji ofifi mọnọ? 
8Ìre imumechieen̄ mgbọ geelek kan̄ îta ni? Sà ìre use kan̄ îchieekbe eji ìkayaka 
ìkeke mọnọ? 
9Ìre Awaji ìwuwuuk ikakaan̄ ejit nsan me lek kiji ni? Sà ìre ọmọ ìkayaka ìkaan̄ 
ejit nsan, bak me lek înaan̄be ejit mọnọ?” 
10Nnenibe, “Inu òtataka emi lek ichit ìre ke Awaji, Ogwu Òbebene Ichit ìkayaka 
ìsa unye kan̄ ìrọ inu me ibot kiji.” 
11Mâkikeek ikpele inu echi owu Okumugwem orọbe; mâkeek uyeke inu cha 
orọbe me ukot ikaan̄. 
12Mâkikeek otutuuk inu owu orọbe; mâkeek si nke nke ikwaan̄ cha osibe. 

13Jei Awaji, oniin̄ kwun̄ ìre oniin̄ òkup me mbuban; kpunu awaji òmimin ibet lek 
kwun̄ Awaji kiji. 
14Owu ore Awaji òkirọ uyeke inu; owu ojeen̄ ebi ido geelek ikpele unye okaan̄be. 

15Owu osa unye kwun̄ inyan̄a bọn kè Jekọp, mè bọn kè Josefu ebi eyi kwun̄ isibi. 

16Jei Awaji, mgbọ okwaan̄ otoon̄be chieen̄ me lek kwun̄, ukpook îtet, irem 
okwaan̄ ototo ejit. 
17Mgbọ ya, oduku inyọn̄ îchimi ibot igwook; isinyọn̄ ososook me akpabin inyọn̄; 
omumen-inyọn̄ omumumen iso agan̄ geelek. 
18Isinyọn̄ okekigọt ida kan̄ inunuun̄ ikije; omumen-inyọn̄ omumumen itoon̄ ere 
gbei me linyọn̄; ijọn̄ oraran, mè isisik jiki jiki jiki. 
19Owu oje isaba okwaan̄, mè ije itibi ugwuuk okwaan̄, ire, kpemun̄ akpat ukot 
kwun̄. 
20Owu osa ebi eyi kwun̄ ije kubọk urum arọọn̄, sa me ubọk kè Mosis melek kè 
Erọn. 

Itọn̄ 78 

Mfufuk ubọk ikwaan̄ Awaji me etete ebi kan̄ 

Ijeen̄-inu kè Asafu. 

1Ebi n̄a, ìgban̄ utọn̄ me lek ikan n̄a, mè ìsiki utọn̄ ìnọ inu nkitumu. 

2Mâtumu ikọ me urọk; mâbum ibot ikọ òdọdọk, mè ikup nlelet karake ukot 
ikaan̄. 
3Ikọ cha ìre inu eji enọbe, mè iriọọn̄; echi ebi nte kiji ekpabe inyi eji. 

4Eji kpebelet inu chi me lek nsabọn kiban̄; eji mêkpa ikpele unye Okumugwem 
okaan̄be inyi ebi ukot òkinu me isi, mè ikpa si ikwaan̄ ògbegbe itọn̄ echi îsibe, 
mè uyeke inu echi îrọbe si. 
5Awaji înyi ebi Ijeren, bọn kè Jekọp, ikan mè nteme, mè inyi ema ida ibe ejeen̄ 
nsabọn kiban̄ ikan cha. 
6Ikeya, ukot echi òbogọọk, ebi kpemaman-nu, mêriọọn̄ ikan cha mè nteme cha, 
mè iyaka isa si ijeen̄ bọn kiban̄. 
7Sa me ikeyi, ema kpebewuuk ikwaan̄ Awaji osibe; ire, mêtoon̄ ejit me lek Awaji, 
mè irọ inu înyibe ida ibe erọ. 
8Ema kpebekup kubọk ebi nte nte kiban̄ ekupbe; ebiba ìre atalek ebi unye-ibot, 
ebi ìfefieek lek inan̄a me lek Awaji; ejit kiban̄ ìkatoon̄ me lek Awaji; ema si 
kpegban̄ utọn̄ inyi Awaji. 
9Ebi otoko kè Iferem ìre ebi ìkaan̄ oraan̄ mè ogbaan̄, mè iriọọn̄ ubọk ekisook; ire, 
me usen akọn̄, ema elilim isan̄a kpai. 
10Mije ema kpetet inyan̄a-ibot Awaji onyan̄abe melek kiban̄ inye; kpesusun̄ si 
ikan kan̄. 
11Ema mîwuuk ikpele ikwaan̄ Awaji osibe inyi ema, mè uyeke inu ema emun̄be 
îrọbe bak me lek kiban̄. 
12Awaji îrọ owuwa uyeke inu me isi ebi nte nte kiban̄, me ijọn̄ uko ama Sowan 
òkup me ido Ijipiti. 
13Awaji îchili oniin̄ me ejit okwaan̄, mè irọ inyi mun̄ ikeke kubọk ngigo me agan̄ 
iba oniin̄ ya, mè isa ema ije me oniin̄ ya isaba okwaan̄. 
14Îsa oduku inyọn̄ ijeen̄ ema oniin̄ me ikarek, mè isa utoon̄ ukan̄ ijeen̄ me 
eririeen̄. 
15Îrọ ewuuk iraan̄ ibak me emen èwê, mè inyi ema mun̄ owuwa owuwa enwọbe, 
kubọk ìkinan̄a me okwaan̄ igbuk. 
16Îrọ inyi mun̄ igbuk isibi me lek ewuuk, kubọk okwaan̄ okigbuk. 

17Ire, ema echechieek mkpa ikirọ Awaji ilọ me emen èwê, mè irọ ejit inaan̄ Awaji 
Ogwu Òbebene Ichit. 
18Ema mîgen ibak itọ Awaji ikpọ me emen ejit kiban̄, sa me idodo ọmọ inorie eyi 
òlọlọk ema ebek. 
19Ema mînye chieen̄ inyi Awaji ikibe, “Ìre Awaji môkọt isan̄a inorie isibi me emen 
èwê inyi eji ni? 

20Me atikọ, ọmọ îsulu ewuuk ibum, mun̄ ògbugbuk osisibi me emen ewuuk, mè 
igbọọk kubọk okwaan̄; ire, ìre ọmọ môkọt inyi ebi kan̄ inorie, sà ìre môkọt inyi 
ema anam ni?” 
21Mgbọ Okumugwem onọbe inu ema etumube, inanaan̄ ejit enenen me lek 
kiban̄; iraria ukan̄ iwọp ebi Ijeren; ikeya ke unaan̄-ejit kan̄ okpọk me lek bọn kè 
Jekọp, 
22mije, ema kpechieek me lek Awaji; kpetotoon̄ si ọmọ ejit me lek ibe ke 
mônyan̄a ema. 
23Ire, Awaji otutumu ikọ inyi akpabin inyọn̄, mè itọ ibe emen inyọn̄ igwuku ibook 
kubọk isotu, 
24mè inyi ema inorie ònan̄a me isinyọn̄ ibe erie; inorie yi ke egwen mana; înyi 
ema akpa ònan̄a me isinyọn̄. 
25Ebilene ikike ererie inorie ebi osat ekirie; Awaji ìnyinyi ema inorie ya òjot òjot. 

26Awaji îrọ efet agan̄ mbum-ura inan̄a me akpabin inyọn̄ iwut; îsa unye kan̄ irọ 
efet agan̄ osiki iwut si, 
27mè iria anam ibaan̄ ichit ere kubọk mfuun̄ ijet ebi kan̄ etaka; anam ya ìre unọn 
òkaan̄ uwop; unọn cha ìwa kubọk achiaan̄ òkup me agba awaji. 
28Awaji orọrọ unọn cha isusọn me ijọn̄ me eden̄ m̀gba-ǹgwele ukan̄ ebi kan̄, mè 
ikana uwu ọfọ kiban̄ cha okokop. 
29Ema etataka mè itaka ijot owot dum, mije Awaji ìnyi ema inorie ya ema 
eweekbe me ijo ebek. 
30Ire, ijo ebek kiban̄ ìkatele ema; inorie ya me otu kiban̄, 

31Awaji ochichili unaan̄-ejit kan̄ ibook me lek kiban̄, mè irọ ebi unye me etete 
kiban̄ ekwaan̄, mè irọ okpan isi nsabọn irieen̄ ebi Ijeren ekwaan̄ eta. 
32Ubọk geelek Awaji orọbe inu chi geelek, ema ekpọkpọ ikirọ si ijo inu; ubọk 
geelek îrọbe owuwa uyeke ikwaan̄ kan̄ cha, ema kpetoon̄ si ọmọ ejit me lek. 
33Eya orọ, Awaji ofefieek usen kiban̄ igbidim, mè isa mkpa uwuuk-lek isọp acha 
kiban̄ ifiin̄. 
34Mgbọ Awaji okpan̄be usini kiban̄, ebi ìsisik etotolek initet ọmọ ukot, mè igwu 
ikom me ijo inu kiban̄, mè igwat lek ibeek ibe itap ubọk inyi ema. 
35Mgbọ ya ke ema etolek inikeek ibe ke Awaji ìre ewuuk òkikput ema lek, mè 
ikeek ibe ke îre Awaji Ogwu Òbebene Ichit okinyan̄a ema. 
36Ire, otutuuk cha ìre ofiaan̄ ofiaan̄; ataak ataak ke ema ekikan̄. 

37Ejit kiban̄ ìkup iba iba me lek kan̄; ema kpekeke inye me lek inyan̄a-ibot kan̄ 
melek kiban̄. 
38Ire, Awaji okakaan̄ nsan me lek kiban̄, mè itele nrọ-nlọ kiban̄; ìkayaka ìkpan̄ 
ema; îtet unaan̄-ejit kan̄ ikaan̄ owuwa mgbọ, mè ikeme uyok-ejit kan̄ isiki, 

39mè iyaka inikeek ibe ke ema ìre ebilene ikike ìkup kubọk efet òkiwuwut ije, 
ìkayaka ìkigwu ìkom ìnu. 
40Mgbọ ema ekupbe me emen èwê, ema mîkpaka ibot inyi ọmọ owuwa mgbọ, 
mè irọ ọmọ inu ufieejit owuwa mgbọ. 
41Ema mîgba udun̄ ifit Awaji, mè itọ ọmọ ikpọ, mè itap unan me ejit Awaji ogwu 
òkup mbuban, ogwu ema ebi Ijeren ekiriaak. 
42Ema mîwuuk ikpele unye kan̄, mè iwuuk usen ya înyan̄abe ema me ubọk ebi 
ochicha kiban̄. 
43Ema mîwuuk si ikwaan̄ òkup nke nke echi îrọbe, mè uyeke inu îrọbe me ijọn̄ 
uko ama Sowan me ido Ijipiti. 
44Ọmọ îrọ okwaan̄ ebi Ijipiti mè otutuuk mudim kiban̄ geelek ikana eje, inyi ema 
ekayaka ìkaan̄ mun̄ ìnwọ. 
45Îria ijo nson inu, inyi initap ema uyọrọlek igak lek, mè iria àkwọọk inu, inyi 
inisisaak ema. 
46Îria akaka ituuk me kpa chieen̄ kpa chieen̄, inyi initaka inu ema ewopbe ijijaka 
ita kpai. 
47Îsa si ibot mgbọlọ inifiat uko gerep kiban̄, mè isa senesene mun̄ ewuuk ikpan̄ 
uti sikamọ kiban̄ isan̄a. 
48Îsa eriembuuk kiban̄ inyi ibot mgbọlọ ikpaan̄ isan̄a, mè isa arọọn̄ kiban̄ inyi 
isinyọn̄ isook ijijaka isan̄a. 
49Awaji înaan̄ ejit uyok uyok me lek kiban̄, mè iria urum ebi osat ibe enenyi ema 
ufialek, mè erọ inyi ugwem kiban̄ ijat enenen. 
50Awaji ìkatet unaan̄-ejit kan̄ ìkaan̄; ìkajuuk si ugwem ebi Ijipiti cha ìtele; ire, 
ìsasa ijo orukan̄ inikwọkọ ema isan̄a. 
51Îkpan̄ adasi gwun̄ geelek òre enerieen̄ me ototun̄ ukan̄ ebi Ijipiti geelek; îjijaka 
adasi mfut ebi owot iman kè Am eboon̄be me mgbọ unye-lek kiban̄ isan̄a kpai. 
52Mgbọ ya ke înikpulu ebi eyi kan̄ isa ije isibi, mè ibem si ema me emen èwê, 
kubọk ogwu òkpukpo arọọn̄ okibem urum arọọn̄ kan̄. 
53Îsa ema ije, unan ìkare ema lek; ukpook si ìkatet ema; ire, okwaan̄ orerie ebi 
ochicha kiban̄. 
54Ikeya ke îsa ema inire okike ere ijọn̄ mbuban kan̄ obenebe; òrere lek ogoon̄ ya 
îsabe unye kan̄ itim ikpan̄ ibọkọ. 
55Mgbọ ebi eyi kan̄ ekinu, ilililaba ebi ìluluk me lek ijọn̄ ya isan̄a, mè idọmọ ijọn̄ 
ya iche me otoko me otoko, mè isa si uwu ife cha inyi ebi Ijeren eluk me emen. 
56Ire, ebi eyi kan̄ etọtọ ọmọ, Awaji Ogwu Òbebene Ichit, ikpọ, mè irọ ejit inaan̄ 
ọmọ, mè ijit isusun̄ ikan kan̄. 

57Ofifi, ema mîgba udun̄ ifit ọmọ, mè irọ inu ofiaan̄ ofiaan̄ me lek kan̄, kubọk ebi 
nte nte kiban̄ erọbe si, mè iyaka ikije ǹkọọn̄ ǹkọọn̄ me lek kan̄ kubọk oraan̄ 
ònwunwun. 
58Ema ekisi isun̄ isi yọk, isa ikirọ inyi Awaji inaan̄ ejit, mè ikiriaak mkpọmfaka, 
isa ikirọ ejit kan̄ ikup unwe unwe. 
59Mgbọ Awaji omun̄be inu chi, ejit onanaan̄; sa me ikeya, ikpọkpọ ebi Ijeren ilọ 
chieen̄ isi ge. 
60Îjit Uwu Mbuban kan̄ eyi ikpa anam, òkup me ama Silo itele, uwu ere îlukbe me 
etete ebi ebilene, 
61mè itele ibe akọn̄ irie okop inyan̄a-ibot kan̄, ere unye kan̄ mè òrirọ kan̄ okupbe, 
inyi isi inin̄ me ubọk ebi ochicha. 
62Îtele si ebi eyi kan̄ ekwaan̄ me akọn̄ me ubọk ebi ochicha kiban̄, bak me lek ejit 
ònanaan̄ ọmọ. 
63Nsabọn irieen̄ kiban̄ ekwakwaan̄ ita me akọn̄, nsabọn ibaan̄ kiban̄ ebabak, 
kpunu ebi ìdo ema me lek nwa. 
64Ebi ngwugwa kan̄ ekwakwaan̄ mkpa afa; ebi nwakpa kiban̄ kpekọt ito ema. 

65Me òta kan̄, Okumugwem obebene lek, kubọk ogwu ònanan̄a ikeke me ilaak, 
kubọk ene unye ònwọnwọ miin̄ isa okigana ere, 
66mè inililaba ebi ochicha kan̄ isan̄a, mè irọ ema inu esip eyi ikakaan̄ge mgbọ 
itata. 
67Ire, îjit bọn owot iman kè Iferem gwun̄ kè Josefu, ìkayaka ìgobo otoko keya. 

68Ìyaka inigobo otoko kè Juda, mè igobo ogoon̄ Sayọn eyi îmun̄be me chieen̄. 

69Ere ya ke înama Uwu Mbuban kan̄, eyi òbene kubọk ogoon̄, mè ikeke ikam 
kubọk linyọn̄ îrombe ibe môkup ire mgbọ geelek. 
70Inenigobo Debit gwun̄ ikwaan̄ kan̄, mè imọnọ ọmọ me ere îkikpukpo arọọn̄ mè 
ebot. 
71Ìmọnọ ọmọ isan̄a me lek ikpukpukpo bọn arọọn̄, mè isa inito me lek ubọọn̄ me 
etete bọn kè Jekọp, ibe inikpukpo ebi eyi kan̄, ìrere ebi Ijeren. 
72Debit îsa ejit unen eru ikpọ ema chieen̄ me lek ubọk ògbegbe, mè isa ata ubọk 
ikpulu ema, mije, îriọọn̄ inu. 

Itọn̄ 79 

Uriaak ibebe Awaji inyan̄a ido 

Okwa kè Asafu. 

1Jei Awaji, ido ebi linyọn̄ mînu, ibenitet eji ijọn̄ kwun̄ ibọkọ; ema mîchichaka 
Uwu Mbuban kwun̄, mè ijijaka Jeruselem igwook. 

2Ema mîkpaan̄ ebi eyi kwun̄ igwook inyi ebi kè edene etaka, mè ikpaan̄ ebi 
ikwaan̄ kwun̄ igwook inyi ebi kè anam oron. 
3Ema mîfiin̄ eje ebi eyi kwun̄ kubọk mun̄; ikekigbọọk ikana Jeruselem; ene ge 
ikeyi ìkasik ìnifuun̄ ebi ìkwakwaan̄. 
4Eji mîkana ochak inyi ebi ido ìluluk iriaak eji; ema ekichachak eji, mè èkenwe 
nkwọọk enyi eji. 
5Jei, Okumugwem, ìre unaan̄-ejit kwun̄ môkup ire mgbọ geelek ni? Ìre ejit ile 
kwun̄ môkpọkpọ ikiyok kubọk ukan̄ ni? 
6Yaka unaan̄-ejit kwun̄ jeen̄ ido ebi kpekimin owu; sa unaan̄-ejit kwun̄ gwook 
me lek ido ebi kpekiriaak owu. 
7Mije ema mîkpan̄ ebi owot iman kè Jekọp ebi eyi kwun̄ isan̄a, mè ijijaka ido 
kiban̄ isan̄a. 
8Kasa ijo ebi nte nte kiji ìtoon̄ eji me ibot; soso, gwat lek na kaan̄ eji nsan me lek, 
ke eji enikup me jirijit. 
9Jei Awaji ogwu unyan̄a kiji, tap ubọk nyi eji, mè nyan̄a eji, sa mije umin eyi 
erieen̄ kwun̄; taba eji sibi, mè tele ijo irọrọ kiji, sa me ulibi eyi kwun̄. 
10Ire òkanyan̄a eji, ebi ofifi ido mêkido eji otu ibe, “Mọmọ Awaji kinyi ya?” Ire, 
ire onyan̄a eji, ebi ido geelek mêmun̄ ibe ke owu otim akọn̄ ibot ebi kwun̄ ebi 
ekpan̄be cha. 
11Nọ mfi ebi etetbe itap me mkpọn ekito ibe owu ònyan̄a ema; sa me ikpele unye 
kwun̄, rọ mè ebi esun̄be ibekpan̄ enwọnọ mkpa. 
12Ogwukaan̄-ene, rọ ebi ido cha useen̄ mgbọ jaaba me lek ochak ema echakbe 
owu. 
13Mgbọ ya, eji ebi eyi kwun̄, arọọn̄ echi owu okikpukpo, mêtọn̄ owu ire mgbọ 
ikakaan̄ge itata; me ukot me ukot, eji mêkpọkpọ ikitọn̄ owu. 

Itọn̄ 80 

Uriaak ibebe Awaji ikpọk isun̄ ido me irek kan̄ 

Nteme òkup inyi ogwu òjeen̄ okwa: Igọọk me ida okwa “Lili eyi Inyan̄a-ibot”. Ata-ikọ kè Asafu. 
Okwa. 

1Jei, owu ogwu òkikpukpo ebi Ijeren kubọk ene okikpukpo arọọn̄ kan̄, nọ eji ida; 
owu ogwu òkije me isi bọn kè Josefu kubọk isi urum arọọn̄, soso, nọ ida kiji; owu 
ogwu òkup me etete ebi mbem emen inyọn̄ iba, jeen̄ utoon̄ kwun̄ sibi. 
2Bene unye kwun̄ jeen̄ ebi otoko kè Iferem mè Benjamin mè Manasi, mè na 
nyan̄a eji. 
3Jei Awaji, yaka irek kiji nyi eji ma; soso, kaan̄ nsan me lek kiji, inyi owu mônyan̄a 
eji! 

4Jei Okumugwem, Awaji Ogwukaan̄ Inyọn̄ mè Ijọn̄, kpa mgbọ ke owu obonaan̄ 
ejit ire, mè ijit uriaak ebi eyi kwun̄? 
5Ito îkana inu ema ekirie, mè ire si inu ema ekinwọ ulobo ulobo. 

6Owu orọ ibe eji ekana inu òkisibi etim inyi ebi ido ìluluk ikana eji; ebi ochicha 
kiji ekisa eji ichak imọm. 
7Jei Awaji Ogwukaan̄ Inyọn̄ mè Ijọn̄, yaka irek kiji nyi eji; soso, kaan̄ nsan me lek 
kiji, inyi owu mônyan̄a eji. 
8Eji ekup kubọk olik gerep; owu osa eji me Ijipiti isibi, mè irieen̄ ebi ofifi ido isan̄a 
me lek ijọn̄ kiban̄, mè isa eji ebi eyi kwun̄ iniwop me ijọn̄ kiban̄. 
9Owu ònenen̄e ijọn̄ ya isun̄ ijaan̄ lek, mè isa eji iniwop me inyọn̄ ijọn̄ ya, mè irọ 
ibe eji echon eso otutuuk lek ijọn̄ ya. 
10Eji mîmumana iwa enenen, mè ichon ikana otutuuk lek ogoon̄, mè iwele ichit 
lek ijọn̄ ya, kubọk olik gerep okinene inyunyọnọ ichit ibot uti. 
11Eji mîwele ichit lek ijọn̄ ya, ibene me okwaan̄ ile Mediterenia isi igwook me 
okwaan̄ Yuferetis. 
12Mgbọ keyi, ìre keke oyaka inirọ ni eyi owu òkayaka ìbem eji kubọk okibem? 
Kpọ, ebi ichen ekpọkpọ ikije itibi lek ijọn̄ ya, mè ikichichim mfut kiji. 
13Ebi ochicha kiji mîjijaka eji kubọk okodi oron ojijaka oron; ema enikifum inu 
me ama kiji kubọk anam onin̄ uko. 
14Jei, Awaji Ogwukaan̄ Inyọn̄ mè Ijọn̄, soso, gwu kom na me lek kiji ma; owu me 
emen inyọn̄ okupbe; soso, taak chieen̄ kpọ, mè mun̄ eji, mè kpọ chieen̄ me lek 
kiji, eji olik gerep kwun̄. 
15Kpọ eji chieen̄ me lek, kubọk olik gerep osabe unye kwun̄ iwop; kpọ eji bọn 
kwun̄, ebi owu orọbe ibe ekaan̄ unye; tet eji riaak me lek kwun̄. 
16Ebi ochicha kiji mîjijaka eji isan̄a, kubọk ekitap ukan̄ iwọp olik gerep ikpan̄, mè 
ifieek ito; soso, yaka chieen̄ gana ere nyi ema, mè jijaka ema. 
17Ire, sun̄ mè bem ogwu agan̄ ubọk ulom kwun̄; gwun̄ ebilene ya, ogwu owu 
otapbe unye me lek inyi lek kwun̄. 
18Eji kpebeyaka igba udun̄ ifit owu mgbọ geege; sun̄ eji me ugwem, ke eji 
mêkiriaak owu. 
19Jei Okumugwem, Awaji Ogwukaan̄ Inyọn̄ mè Ijọn̄, yaka irek kiji nyi eji ma; soso, 
kaan̄ ejit nsan me lek kiji, inyi owu mônyan̄a eji. 

Itọn̄ 81 

Okwa ijọk 

Nteme òkup inyi ogwu òjeen̄ okwa: Igọọk me ida okwa ebi Gat. Okwa kè Asafu. 

1Ìtaan̄ ukpo ìkọt okwa ìnyi Awaji ogwu òkinyi eji unye; ìtaan̄ ukpo unwọọn̄ ìnyi 
Awaji kè Jekọp! 
2Ìbene okwa, mè ìsulu ekpete; ìsa uneen̄ ile mè uneen̄ ija ìkwak okwa òtotop. 

3Ìwut otita ìsa ìbene ijọk; ìwut me ijọk Aya Onyan̄, mè iwut me ebon onyan̄; ìwut 
otita me usen ijọk kiji. 
4Ìrọ inu yi, mije, îre ikan ebi Ijeren; îre si ida eyi Awaji kè Jekọp onyibe. 

5Ọmọ otọ ibe ebi otoko kè Josefu erọ ikeya, mgbọ ọmọ osibibe isi akọn̄ me lek 
ebi Ijipiti. Nnọ ida ge nkariọọn̄ge okibe: 
6“Emi mfeme enyi ulobo akpan me oguga, mè isan̄a enyi me lek unye ikwaan̄. 

7Mgbọ ufialek otetbe enyi, enyi mîgwen emi ibe ǹnyan̄a enyi, nnyanyan̄a enyi; 
me emen isinyọn̄ òkisosook ke nlet inyan̄a enyi; emi nroon̄ enyi ikpọ me otu mun̄ 
echi Meriba. 
8Ebi n̄a, ìgban̄ itataba ubọk me utọn̄ nkitaba enyi; ebi Ijeren, mweek ibe enyi 
egban̄ utọn̄ enyi emi. 
9Ikakaan̄ ofifi awaji; ikatọbọ ebum si ìnyi ofifi awaji. 

10Emi nre Okumugwem Awaji kinyi, ogwu òsan̄a enyi isibi me ijọn̄ Ijipiti; ìkama 
uga kinyi, inyi ǹtap inu ǹjot enyi otu. 
11“Ire, ebi n̄a ebi Ijeren kpeweek igbagban̄ utọn̄ me ida n̄a; kpechieek igọgọọk 
emi igbaan̄ inu irọ. 
12Eya orọ, njijit ema itele me lek unye-ibot kiban̄, inyi ema erọ ike ejit kiban̄ 
otọbe inyi ema. 
13Jei, mebe ebi n̄a, ebi Ijeren, mîgban̄ utọn̄ inyi emi; mebe ema mîluk ubọk 
mweekbe ibe ema eluk, 
14kè nra itim ikpan̄ ebi ochicha kiban̄ me ikafiatge mgbọ; kè nra ijeen̄ ebi oriara 
kiban̄ ikpele unye n̄a. 
15Ebi ìchacha Okumugwem mêgele igwook me ukpook me isi kan̄; osusut kiban̄ 
môbia ire mgbọ ikakaan̄ge itata. 
16Mebe ebi n̄a mîgban̄ utọn̄ inyi emi, kè masa akpa wit ònwọnwọn ichit ikpukpo 
ema owot, mè nsa aran̄ akwọọk ònan̄a me lek ewuuk nnyi ema erie ejot.” 

Itọn̄ 82 

Awaji ore ogwu mkpulu òmimin ichit 

Okwa kè Asafu. 

1Awaji îmọnọ irek kan̄ me etete ebi eyi kan̄; mè ikifieek oyerebet inyi ebi ibot 
mkpulu. 

2Awaji ìbe ema, “Ìre mgbọ owa ke enyi ebekifieek nlilọ oyerebet ire? Sà ìre mgbọ 
owa ke enyi ebekilibi chieen̄ ebi òkpaka ibot, mè ikigọọk ema ikeke ire? 
3Ìgbini ikọ ibot ebi ugbọọn̄ mè ibot bọn kpà-nte; ìnyi ebi una ubọk mè ebi ijo irek 
unen kiban̄. 
4Ìnyan̄a ebi kpenye lek mè ebi una-lek ìsibi; ìtaba ema ìsibi me irak ubọk ebi 
òkpaka ibot. 
5“Ebi òkpaka ibot chi kperiọọn̄ inu geege; kpebekọkọt si igobo inu geege itet; 
ema ekitutun ikana me emen udun eyi ngan, mè irọ ibe unen oyerebet ita me 
linyọn̄, mè ikan ichichaka isan̄a. 
6Ire enyi, ǹkitumu ibe ke enyi ekup kubọk Awaji; enyi otutuuk ìre bọn Awaji 
Ogwu Òbebene Ichit. 
7Ire, enyi ebekwaan̄ kubọk ebilene ekikwaan̄; ugwem kinyi môkaan̄ okputut 
kubọk eyi ebi ìkpukpulu sabum enyi.” 
8Jei Awaji, îre owu okaan̄ ido geelek; nan̄a keke, mè bọkọ linyọn̄ kpọ! 

Itọn̄ 83 

Uriaak ibebe Awaji itim ikpan̄ ebi ochicha ebi Ijeren 

Ebekikọkọt. Okwa kè Asafu. 

1Jei Awaji, kakpọkpọ ìriaan̄ ere; san̄a amọn; kakpọkpọ ìkup ikeya ìkikpọ! 

2Kpọ, ebi ochicha kwun̄ mîgwu lek ikom inyi akọn̄; ebi ìchacha owu mêkinyan 
isi inyi owu. 
3Ema mêkitọt otitọt me nlelet ibak ebi eyi kwun̄; mêkitọt otitọt ibak ebi owu 
okibem. 
4Ema ekibe, “Ìna eji egen̄ ido ebi Ijeren esan̄a, inyi erieen̄ kiban̄ ichep ire mgbọ 
geelek.” 
5Kpọ, ema mîbọp oru, mè inyan̄a ibot igbagbaan̄ lek itọbọ inu akọn̄ me lek kwun̄, 
Awaji. 
6Ema ìre ebi Edọm, mè ebi Isimen, mè ebi Mowabu mè ebi Aga. 

7Ebi Gebali mè ebi Amọn melek ebi Amalek, mè ebi Filisia melek ebi ama Taya, 
òwa si me lek. 
8Ebi Asiria si mîgbaan̄ ibọp melek kiban̄; otutuuk kiban̄ ekigọọk ebi Amọn mè 
Mowabu, bọn owot iman kè Lọt, ikeke. 
9Awaji, soso, yaka ubọk gwook ema me lek kubọk orọbe ebi Midian, mè irọ si 
Sisera mè Jabin me okwaan̄ Kison. 
10Owu okpan̄ ema isan̄a me Endọ, ema ekukup me ijọn̄ igọk ita kubọk ifin anam. 

11Rọ ebi ibot kiban̄ cha inu orọbe Orep mè Jebu; rọ ebi ìkikpulu ema inu orọbe 
Jeba me Jalimuna, 
12ebi mgbọ ìbebe, “Eji ebọkọ ijọn̄ Awaji okaan̄be esa erọ eyi kiji.” 

13Jei Awaji n̄a, chon ema kana kubọk mfuun̄, mè yiyala ema kubọk nchat inwan̄ 
efet okiben iwut ikana ere. 
14Ike ukan̄ okitaka oron ile iriọk; ike alọm ukan̄ okibumu itaka lek ogoon̄, 

15ikeya si, sa egwijo kwun̄ rieen̄ ema si chik, mè sa uramun̄ kwun̄ tap ema 
ukpook me lek. 
16Jei Okumugwem tap esip deke ema me isi, mege ema mênube initọbọ ebum 
inyi owu. 
17Soso, rọ esip itet ema, mè uga ukpook inin̄ ema me lek ire mgbọ geelek, mè 
ema ekwaan̄ eta. 
18Rọ inyi ema eriọọn̄ ibe ke owu gaalek, ogwu erieen̄ kan̄ orebe Okumugwem, 
ore Awaji Ogwu Òbebene Ichit me otutuuk linyọn̄. 

Itọn̄ 84 

Ulọk ikukup me uwu Awaji 

Ìkup inyi ogwu òjeen̄ okwa: Igọọk me ida okwa ebi Gat. Okwa bọn kè Kora. 

1Jei Okumugwem Ogwukaan̄ Inyọn̄ mè Ijọn̄, uwu kwun̄ îjaan̄ uja enenen! 

2Me atikọ, òkilọk emi, iin̄, ìkisoson emi lek irere Uwu Mbuban Okumugwem; 
ǹkisa otutuuk unye n̄a mè efuuk n̄a geelek ikọt okwa unwọọn̄ ikiweek owu Awaji 
ogwu òkup me ugwem. 
3Kpọ, ebi kè agagawaji ikike mîweek uwu kiban̄ imun̄; ebi kè ùyọrọ mînama uwu 
kiban̄ me agba ntook kwun̄, ere ema mêkibọọk bọn kiban̄; Jei Okumugwem, 
Ogwukaan̄ Inyọn̄ mè Ijọn̄, owu ore ogwu Ubọọn̄ n̄a, mè ire si Awaji n̄a. 
4Kpọ uga ubelejit òkup inyi ebi ìluk me uwu kwun̄; ema ekikọt okwa itọn̄ owu 
mgbọ geelek. 
5Uga ubelejit okup inyi ebi owu orebe unye kiban̄; ebi îkiyok me ejit ijeje me 
ikpele oniin̄ isi itọbọ ebum inyi owu me ogoon̄ Sayọn. 
6Ike ema ekije itibi nchat iteke ijọn̄ Baka, ema mîrọ iteke ya ikana ogbuuruk; aya 
otu ibot otatap ǹririeen̄ mun̄ igak ere ya. 
7Ike ema ekije, unye kiban̄ ìyaka ikitatap inu isọkọ lek; ema mêsi ikeke me isi 
Awaji me Sayọn. 
8Jei Okumugwem, Awaji Ogwukaan̄ Inyọn̄ mè Ijọn̄, nọ uriaak n̄a; Awaji kè Jekọp, 
soso, gban̄ utọn̄. 
9Jei Awaji, kpọ chieen̄ me lek ogwu ubọọn̄; ọmọ ore agbọ òkikput eji lek; yaka 
chieen̄ kwun̄ kpọ isi ogwu owu ogobobe ito. 

10Mije ikukup me uwu kwun̄ egwe ge gaalek îgak ikukup obop usen me ofifi ere; 
înwọn emi me lek ikekeke me agba isotu uwu Awaji n̄a ikisi ǹtiten̄e ikwaan̄, igak 
iluluk me uwu ebi òkpaka ibot. 
11Okumugwem Awaji ìre ura; ìkinyi utoon̄ me ugwem ebilene; ọmọ ore agbọ 
òkikput ene lek; ọmọ okinyi eji atata nnwọn kan̄, mè ikirọ eji ekaan̄ umin; kpunu 
ata inu geege Okumugwem okitele irọrọ inyi ebi geelek ìkirọ inu ònenen. 
12Jei Okumugwem Ogwukaan̄ Inyọn̄ mè Ijọn̄, uga ubelejit òwa inyi ogwu geelek 
òtotoon̄ owu ejit me lek. 

Itọn̄ 85 

Uriaak ibebeek nnwọn inyi ido 

Ìkup inyi ogwu òjeen̄ okwa. Okwa bọn kè Kora. 

1Okumugwem, owu onwọn eru me lek bọn kè Jekọp, ebi ìluk me ijọn̄ kwun̄; owu 
orọ inu ikpọk ije ijaan̄ inyi ema. 
2Owu oben nrọ-nlọ ebi eyi kwun̄ isan̄a, mè itele otutuuk ijo irọrọ kiban̄. 

3Owu oyaka unaan̄-ejit kwun̄ ito, mè itet uyok-ejit kwun̄ me lek kiban̄ ikaan̄. 

4Jei Awaji, ogwu òkinyan̄a eji, sun̄ eji me oka irek kiji ya, mè tele inanaan̄ ejit inyi 
eji. 
5Ìre owu mônaan̄ ejit inyi eji ire mgbọ geelek ni? Sà ìre unaan̄-ejit kwun̄ môkup 
nan̄a me ukot re me ukot ni? 
6Ìre owu òkpoyaka irọ me eji egat ugwem, ufuna eji ebi eyi kwun̄ ekaan̄ unwọọn̄ 
me emen kwun̄ ni? 
7Jei Okumugwem, jeen̄ eji imumechieen̄ mgbọ geelek kwun̄, mè nyan̄a eji. 

8Tele m̀gban̄-nu inu Okumugwem Awaji obotumu; mije ọmọ môtumu ikọ òbonyi 
eji ebi kan̄ esuuk; eji ebi ọmọ okikaan̄ ejit nsan me lek, mè ire eji kpeyaka igwu 
ikom isi irọ inu mbubut cha eji ekirọ. 
9Ọmọ îbem lek inyanyan̄a ebi ìkinyi ọmọ ulibi, inyi eji ebi ìluk me ijọn̄ yi mêmun̄ 
umin kan̄. 
10Awaji mômun̄ eji me chieen̄ mgbọ geelek, mè inyi eji atikọ kan̄; eji mêkirọ ata 
irọrọ, mè iluk me esuuk. 
11Ebi eyi Awaji me linyọn̄ mêkeke inye me lek Awaji; ọmọ ogwu òkup me emen 
inyọn̄ môrọ ema nnwọn. 
12Okumugwem mônyi eji nnwọn kan̄; ijọn̄ kiji môgwogwook mfut enenen. 

13Ata irọrọ ìre orọmijọn̄ kan̄; inu geelek îkirọ, ìkirọ ikpọ ikeya. 

Itọn̄ 86 

Uriaak ibebeek ntap-ubọk 

Uriaak kè Debit. 

1Jei Okumugwem, rieen̄ utọn̄ gban̄ uriaak n̄a, mè rọ inu nkibeek owu, mije emi 
ìre ogwu ijo irek mè ogwu una. 
2Sun̄ emi me ugwem, mije emi nkaan̄ ukpook kwun̄ me emen; Owu ore Awaji n̄a; 
nyan̄a emi, ke emi ìre gwun̄ ikwaan̄ kwun̄, ogwu òtotoon̄ ejit me lek kwun̄. 
3Kaan̄ ata ejit me lek n̄a, jei Ogwukaan̄-ene; îre owu ke nkito lek inyi usen geelek. 

4Jei Ogwukaan̄-ene, rọ inyi ejit n̄a, emi ogwu ikwaan̄ kwun̄, ibele, mije îre owu 
ke nkiriaak. 
5Mije owu onwọn, mè ikikup me mbem-lek itetele ijo inu inyi ene; ebi geelek 
ìkiriaak owu, òkimumun̄ ema me chieen̄ mgbọ geelek. 
6Jei Okumugwem, nọ uriaak n̄a, mè nọ ukpo nkitaan̄ ibeek owu mbeek. 

7Owu ke nkigwen usen uyọrọlek isitet emi, mije owu okirọ otu uriaak n̄a inyi 
emi. 
8Ogwukaan̄-ene, kpunu awaji geege ebi ofifi ido ekiriaak òbet lek kwun̄; kpunu 
si ikwaan̄ ema erọbe òbet lek echi owu orọbe. 
9Owu orom otutuuk ido geelek; ema mênu initọbọ ebum inyi owu, mè itọn̄ owu 
ibe owu omin. 
10Owu gaalek ore ogwu ilile, mè ogwu òkirọ uyeke inu; owu mege ore Awaji. 

11Okumugwem, jeen̄ emi oniin̄ oweekbe ibe emi ǹgọọk, ufuna ǹsiki ibot ǹgọọk 
owu me atikọ; rọ mè ǹsa ejit ge ǹkemmin erieen̄ kwun̄. 
12Jei Ogwukaan̄-ene, Awaji n̄a, mâsa otutuuk ejit n̄a ikitọn̄ owu; mâkimin erieen̄ 
kwun̄ ire mgbọ geelek. 
13Mije owu okaan̄ ikpele imumechieen̄ me lek n̄a; owu orọ inyi emi ǹnwọnọ 
udọn̄ mkpa. 
14Jei Awaji, ebi ugumulek mêkinu emi uyọrọlek me lek; ogbo ebi afa ekiweek 
ikpakpan̄ emi; ema kpesa owu igwen inu geege. 
15Ire, Ogwukaan̄-ene, owu ìre Awaji ogwu ejit nsan mè ogwu atata nnwọn; owu 
òkakigwat lek ìnaan̄ ejit; owu ìre ogwu ikpele imumechieen̄, mè ogwu ògbegbe 
ibe etoon̄ ejit me lek. 
16Soso, yaka isi kpọ emi, mè kaan̄ emi nsan me lek; nyi emi, gwun̄ ikwaan̄ kwun̄, 
unye kwun̄, mè nyan̄a emi, gwun̄ ogwu usun̄ kwun̄ enenwaan̄. 
17Okumugwem, jeen̄ emi ijejeen̄ ibe ke owu orọ emi ata inu, inyi esip itet ebi 
ìkicha emi, mije, ema mêmun̄ ibe ke owu otap ubọk inyi emi, mè ikat si emi ejit. 

Itọn̄ 87 

Sayọn ama Awaji omabe 

Okwa bọn kè Kora. Ebekikọkọt. 

1Okumugwem îchili ama kan̄ me inyọn̄ ogoon̄ mbuban. 

2Sayọn ke Okumugwem oma ichit me etete otutuuk ama bọn kè Jekọp geelek. 

3Jei ama Awaji, ebilene mêkitumu ibe ke owu mikaan̄ umin. 

4Ebi ama ya ebe ke ebi Ijipiti mè ebi Babilọn mîriọọn̄ ama kiban̄; ikeya si ke ebi 
Filisia, mè ebi Taya, mè ebi Etiopia ekibe ke eman ema me emen ama ya. 
5Mêtumu ibe ke ogwugwu mè ìre ogwulọ ke eman me Sayọn; ke îre Awaji Ogwu 
Òbebene Ichit ochili ama ya. 
6Okumugwem môge erieen̄ ife geelek me ikpa; mêkitumu ibe, ogwugwu, eman 
me ama ya. 
7Ebi ìkọt okwa mè ebi ìwut otita mêkikọt ibe, “Otutuuk ugbana kiji geelek ìnan̄a 
me Sayọn.” 

Itọn̄ 88 

Uriaak isasa inwọnọ mkpa 

Okwa bọn kè Kora. Ebekikọkọt. Ìkup inyi ogwu òjeen̄ okwa: Kọt gọọk ida okwa “Ufialek mè 
osusut.” Okwa Eyiman ogwu Ejira okọtbe. 

1Jei Okumugwem, owu ore Awaji ogwu òkinyan̄a emi; eririeen̄ mè ikarek ǹkito 
ito inyi owu. 
2Nye lek nọ uriaak n̄a; gban̄ si ito nkito inyi owu. 

3Ufialek mônikeme emi ikpan̄; mkpa îre emi chieen̄. 

4Ebi ene mêkiririin̄ ibe ke mkpa îsibi emi me lek; unye ge ikeyi ìkasik emi me 
emen. 
5Owu ojit emi itele; ǹnikup kubọk ebi ekpan̄be mè ifuun̄ ìlalaak me udọn̄; ebi 
owu òkayaka ìkaan̄ nkeek geege ofolek; òkayaka ìkpọ si chieen̄ me lek. 
6Owu omaan̄ emi me udọn̄-ufuun̄ òdọdọk enenen, mè itele emi me ama 
ekwukwu ere òdudun, mè idọk kubọk emen irem. 
7Unaan̄-ejit kwun̄ îkeme emi enenen; îmeen̄ emi kubọk ogbururu onin̄ okwaan̄. 

8Owu orọ ebi une n̄a elibi etele emi; owu orọ ema ejọ ejit me lek n̄a; nnin̄ inwaan̄ 
me emen ufialek; kpunu ikọkọt isibi. 
9Ujaralek nkibọkọ îtap emi ǹnàan̄; jei Okumugwem, usen geelek ǹkigwen owu, 
mè ikikaak ubọk n̄a ikiriaak owu. 
10Ìre òborọ uyeke uyeke ikwaan̄ cha inyi ebi ìkwakwaan̄ ni? Sà ìre ebi 
ìkwakwaan̄ mênan̄a ikeke initọn̄ owu? 

11Ìre ebi ìkwakwaan̄ ekekikọt itumu imumechieen̄ kwun̄ isibi ni? Sà ubọk owu 
okikeke inye me lek ikọ kwun̄, ìre ebi ìkwakwaan̄ ekekikpa me ama ekwukwu? 
12Ìre ebi efuun̄be me ejit ijọn̄ ere òdudun mîriọọn̄ uyeke ikwaan̄ cha okisi ni? Sà 
ìre ebi ìsi ama ekire kpekika mîriọọn̄ ata inu kwun̄? 
13Ire emi, jei Okumugwem, ǹkito ito inyi owu; ewelegwe geelek ǹkiriaak owu ibe 
owu òtap ubọk ònyi emi. 
14Ìre keke orọ ojitbe emi itele, mè ida isi isan̄a emi me lek? 

15Akarake nrebe sọntiik gwun̄ ke nkwook ukwook, mè ikup me emen ubọk 
mkpa; osusut okinyi emi îtak emi lek ita; ǹkayaka ìriọọn̄ inu mbarọ. 
16Uyok uyok unaan̄-ejit kwun̄ ìmemeen̄ emi isan̄a; ikpele ukpook unaan̄-ejit 
kwun̄ îkpukpuku emi igwook. 
17Bene me ewelegwe re ikakwun̄, unaan̄-ejit kwun̄ îmeen̄ emi kubọk mun̄ ile; 
ìkanyinyi emi irek me agan̄ geege. 
18Owu orọ ebi unene n̄a mè ebi mmabe ekpebe emi lek me lek; udun gaalek 
oyaka inikana emi okokop. 

Itọn̄ 89 

Ufieejit kè Juda 

Ijeen̄-inu kè Etan ogwu Ejira. 

1Mege isi ire mgbọ ikakaan̄ge itata, mâkọt okwa ofolek imumechieen̄ 
Okumugwem okikaan̄ me lek ene mgbọ geelek; nan̄a me ukot re me ukot, mâsa 
otu n̄a ikpa ibe ke owu ogbe ogwu etoon̄be ejit me lek. 
2Nriọọn̄ ibe ke imumechieen̄ kwun̄ ìbokukup ire mgbọ geelek; ikeya si, igbegbe 
utoon̄-ejit ogbebe ìkekeke ikam kubọk akpabin inyọn̄. 
3Owu otumu ibe, “Emi nra inyan̄a ibot melek Debit, ogwu ngobobe; nra ichieek 
ọmọ, gwun̄ ikwaan̄ n̄a, use ibe: 
4‘Mârọ ibe ebi owot iman kwun̄ ekere ubọọn̄ mgbọ geelek; mâyaka ogboon̄ 
ubọọn̄ itap me uwu kwun̄ ire ukot geelek.’ ” 
5Okumugwem, akpabin inyọn̄ môkitọn̄ uyeke inu owu okirọ; ebi osat me emen 
inyọn̄ mêkitumu me ntitiin̄ kiban̄ ibe ke owu ogbe utoon̄-ejit. 
6Ìre ekene me isinyọn̄ ke ebesa itọ me lek kwun̄, Okumugwem? Sà ìre ekene me 
etete ebi osat ore ìkike melek kwun̄? 
7Ema ekitetet ukpook kwun̄ me emen ntitiin̄ kiban̄; otutuuk kiban̄ ìkana owu 
okokop ekifefieek owot me lek kwun̄, mè ikiran mije ukpook kwun̄. 
8Jei Okumugwem Awaji Ogwukaan̄ Inyọn̄ mè Ijọn̄, kpunu ogwu òbet lek kwun̄; 
Okumugwem, owu okaan̄ unye; me agan̄ geelek, owu ogbe ogwu etoon̄be ejit me 
lek. 

9Owu okikpulu emen awaji ere ekoon̄ okiriak ifuuk; ogbururu isinin̄ okwaan̄, 
owu okirọ inyi iyaka isibi. 
10Owu okpan̄ Rayabu, mgbugbo anam ejit okwaan̄, mè ijak ọmọ ikpukpuku; owu 
osa ikpele unye kwun̄ ililaba ebi ochicha kwun̄ ichieen̄ ita. 
11Akpabin inyọn̄ ìre eyi kwun̄; ijọn̄ si ìre eyi kwun̄; linyọn̄ mè inu geelek òkup 
me emen kan̄, îre owu orom. 
12Owu orom agan̄ inyọn̄ mè agan̄ osiki; ogoon̄ Tabọ mè ogoon̄ Emọn ekeke 
kubọk ebi ejit obelebe ikitọn̄ owu. 
13Owu okaan̄ ikpele unye; unye kwun̄ îmin enenen; ubọk ulom kwun̄ îtim ikpan̄ 
me akọn̄. 
14Ata irọrọ mè unen oyerebet ore inu osabe itọbọ ọdọ mkpulu kwun̄; inu geelek 
okirọ, ìkijeen̄ ibe ke owu omun̄ ene me chieen̄, mè igbe ogwu etoon̄be ejit me 
lek. 
15Ikpele ubelejit òwa inyi ebi ìkigọọk ikọt okwa unwọọn̄ isa itọn̄ owu; 
Okumugwem, isi kwun̄ môtoon̄ me lek kiban̄. 
16Mije kwun̄, ema ekinwọọn̄ unwọọn̄ otutuuk usen, mè ikitọn̄ owu enenen me 
ata irọrọ kwun̄. 
17Ikpele unye kwun̄ ke eji ekisa itim ikpan̄ ebi ochicha kiji; sa me nnwọn kwun̄ 
ke okinyi eji ikpele unye ya. 
18Okumugwem, owu ore agbọ inyi eji; owu ogwu Òkup Mbuban, ogwu ebi Ijeren 
ekiriaak, owu ore ogwu ubọọn̄ kiji. 
19Me emen ilaak ọkpọchieen̄, owu otumu inyi ebi ìchieek me lek kwun̄ ibe: “Ntap 
ubọk inyi ogwu akọn̄ ge; mmọnọ ene ge me etete ebi n̄a isa ito ubọọn̄. 
20Ngobo Debit gwun̄ ikwaan̄ n̄a isibi; ntọkọ ọmọ aran̄ n̄a me ibot, mè ito ọmọ 
ubọọn̄. 
21Mâsa unye n̄a irọ ọmọ inye, mè irọ ọmọ ikaan̄ unye. 

22Ebi ochicha kan̄ kpebekọt ifeen̄ ọmọ; ebi ugumulek si kpebekọt itim ikpan̄ 
ọmọ. 
23Me isi kan̄, mâjak ebi ochicha kan̄ ikpukpuku iriọk, mè ikpan̄ ebi geelek ìchacha 
ọmọ. 
24Mâma ọmọ, mè ikeke inye me lek kan̄; mârọ ọmọ ikaan̄ unye enenen, mije umin 
erieen̄ n̄a. 
25Mârọ ama ubọọn̄ kan̄ imin owot; môbene me okwaan̄ ile Mediterenia isaak isi 
ire okwaan̄ Yuferetis. 
26Ọmọ môtumu inyi emi ibe, ‘Owu ore Nte n̄a mè Awaji n̄a; owu ore ewuuk 
òkinyan̄a emi.’ 

27Emi mâsa ọmọ irọ adasi gwun̄ enerieen̄ n̄a, mè irọ ọmọ ogwu ubọọn̄ òmimin 
igak otutuuk ebi ubọọn̄ me linyọn̄. 
28Imumechieen̄ n̄a môkup me lek kan̄ ire mgbọ geelek; ikeya ke inyan̄a-ibot n̄a 
melek kan̄ obokup. 
29Onineen̄ ubọọn̄ kan̄ môkeke ibia kubọk akpabin inyọn̄; ebi owot iman kan̄ 
mêkikpulu me ntuun̄ me ntuun̄ ire mgbọ geelek. 
30“Ire, ire bọn owot iman kan̄ ifiat ikan n̄a, mè ikpaka ikọ n̄a, 

31ire ema ijit orọmijọn̄ n̄a, mè ije ikeme ikọ ntọbe, 

32mâsa olik ekpuk ibak ema udun̄, mije ijo inu kiban̄, mè isa edim ikpaan̄ ibala 
ema lek mije nrọ-nlọ kiban̄. 
33Ire, eya ìkabokput emi imama Debit ire mgbọ geelek; ìkabokwek emi irọrọ use 
nchieekbe ọmọ. 
34M̀kpafaan̄ inyan̄a-ibot n̄a melek kan̄; ǹkabanwene ikọ otu n̄a mgbọ geege. 

35Nsa me erieen̄ n̄a òkup mbuban ichieek Debit use; ǹkabafiaan̄ Debit ofiaan̄ 
mgbọ geege. 
36Onineen̄ ubọọn̄ kan̄ môkeke ibia; me isi n̄a, ogboon̄ ubọọn̄ kan̄ môkup ire mgbọ 
geelek, kubọk ura òkup me isinyọn̄. 
37Ike onyan̄ obiabe ikam me akpabin inyọn̄ kubọk inu ijejeen̄ ògbegbe ibe etoon̄ 
ejit me lek, ikeya si ke ogboon̄ ubọọn̄ kan̄ obobia ire mgbọ ikakaan̄ge itata.” 
38Ire, owu onaan̄ ejit ikeme ogwu ubọọn̄ owu ogobobe, mè ikpọ chieen̄ ilọ me 
lek kan̄, mè ijit ọmọ. 
39Owu onyan̄a ibot ifaan̄ me lek gwun̄ ikwaan̄ kwun̄, mè isan̄a ọmọ okpibot 
ubọọn̄ me ibot itọp ito me ntọn̄. 
40Owu ogwak ogọ òkakana ama kan̄ igwook, mè igbugbọ si mgban akọn̄ ama ya 
ito. 
41Otutuuk ebi ìkije iraka, ekigwaka igba ifum inu kan̄; ebi ama ìluluk ikana ọmọ 
enikisa ọmọ irọ ochak. 
42Owu orọ ibe ubọk ebi ochicha inye igak eyi kan̄, mè irọ ema otutuuk enwọọn̄ 
unwọọn̄. 
43Owu orọ ibe oge akọn̄ kan̄ ikput, mè isa akọn̄ ifieek ọmọ. 

44Owu obọkọ okuba isan̄a ọmọ me ubọk, mè ida ogboon̄ ubọọn̄ kan̄ itọbọ me 
ijọn̄. 
45Owu okpan̄ ọmọ me nsek, mè itap ọmọ esip ijot isi. 

46Jei Okumugwem, òbolet lek kwun̄ ire mgbọ geelek ni? Sà ìre unaan̄-ejit kwun̄ 
ìboyok kubọk ukan̄ isi ire mgbọ geelek mọnọ? 
47Jei Okumugwem, kawuuk ibe ke ugwem n̄a ìre mgbidim; ìre owu òrom otutuuk 
ebilene ito me ikike ni? 

48Ìre ekene ogwu ebilene kpokwu mkpa? Sà ìre ekene ogwu ebilene obokọt 
ibọkọ lek kan̄ isan̄a me ubọk udọn̄ mkpa? 
49Ogwukaan̄-ene, mọmọ adasi imumechieen̄ kwun̄ ya ochieekbe Debit use ibe 
ke owu òkpolọlọ irọrọ iso? 
50Jei Ogwukaan̄-ene, kawuuk ochak ekichak emi gwun̄ ikwaan̄ kwun̄; kawuuk 
unyechieen̄ owuwa ido ekinyi emi. 
51Jei Okumugwem, kawuuk si ochak ebi ochicha kwun̄ ekichak ogwu ubọọn̄ owu 
ogobobe ito, mè ikiyomo ọmọ me ere geelek îsibe. 
52Ìtọn̄ Okumugwem ìre mgbọ geelek; ikup ikeya, mè ikup ikeya! 

IKPA ÒSO INI 
Okwa 90–106 

Itọn̄ 90 

Awaji mè ebilene 

Uriaak kè Mosis, ogwu eyi Awaji. 

1Ogwukaan̄-ene, irak kwun̄ ke eji ekiluk nan̄a me ukot re me ukot. 

2Sabum owu onirorom ogoon̄; sabum owu onirorom lek ijọn̄ mè otutuuk linyọn̄; 
bene me mgbọ ikakaan̄ge itata si re mgbọ ikakaan̄ge itata; owu ore Awaji. 
3Owu okibe bọn ebilene egwu ekom efon achiaan̄ ere ema enan̄abe, mè owu orọ 
si inyi ema egwu ekom ekana achiaan̄. 
4Me lek kwun̄, obop acha ge kiji ìbet lek usen ge kpọi; ìbet lek iyakwut òraraka, 
mè ibet lek mgbidim mgbọ me eririeen̄. 
5Owu okikwọọk eji ije kubọk agbugbuk; eji ekup kubọk mun̄umun̄ ilaak ikike; eji 
ebet lek mbubet òkititibi; 
6me ewelegwe, îra ibum otu isibi, mè isan̄a inwan̄ isibi, mè inan̄a ikeke; isire 
ikakwun̄, îra igen̄ inwan̄ isan̄a me lek, mè ikwu. 
7Unaan̄-ejit kwun̄ òkikpan̄ eji isan̄a; uyok-ejit kwun̄ òkitet eji ukpook enenen. 

8Ijo inu eji ekirọ, owu oriọọn̄ isan̄a kpai; echi eji erọbe me nlelet, ìkpọkpọ isibi 
utoon̄ me isi kwun̄. 
9Owu òkinaan̄ ejit inyi eji otutuuk usen ugwem kiji; owu ofieek otu ifuk acha 
ugwem kiji igbidim, kubọk mgbọ efuuk ge ene ochobe. 
10Otu ifuk acha ugwem kiji ìre akọp acha jaaba gaalek; ogwu ònyenye lek oluk 
iso akọp acha jeeta. Ire, otutuuk mgbọ ya ìre ufialek mè kwulukwulu; sọnja 
mgbọ, ugwem îra ita, eji mîra ijibi wup. 
11Kpunu ene geege òrarak iriọọn̄ unye eyi unaan̄-ejit kwun̄ okikaan̄ me lek ene; 
ogwu òkakaan̄ ukpook kwun̄ me emen, ọmọ oriọọn̄ inu ofolek unye uyok uyok 
unaan̄-ejit kwun̄ okikaan̄ me lek ene. 

12Eya orọ, jeen̄ eji ubọk eji mêsabe iluk ugwem kubọk ebi ìrọriọọn̄ ibe ke usen 
ugwem kiban̄ ìkawa, inyi eji ekeluk usen geelek kubọk ebi ìriọọn̄ inu. 
13Jei Okumugwem, ìre unaan̄-ejit kwun̄ ìboyaka mgbọ owa ni? Soso, gwu kom na 
me lek kiji, mè kaan̄ nsan me lek kiji ebi ikwaan̄ kwun̄! 
14Jeen̄ eji imumechieen̄ mgbọ geelek kwun̄ ewelegwe geelek, ufuna eji mêkibele 
ejit, mè ikinwọọn̄ unwọọn̄ otutuuk usen ugwem kiji. 
15Nyi eji unwọọn̄ òkekem me lek ufieejit onyibe eji; nyi eji unwọọn̄ òkekem me 
lek otutuuk acha ukwook otetbe eji. 
16Soso, tele eji ebi ikwaan̄ kwun̄ emun̄ ikpele ikwaan̄ owu okirọ; tele si nsabọn 
kiji emun̄ òrirọ kwun̄. 
17Ogwukaan̄-ene Awaji kiji, tele nnwọn kwun̄ ikup inyi eji, mè rọ ubọk ikwaan̄ 
kiji ije ijaan̄ inyi eji; soso, rọ ubọk ikwaan̄ kiji ikeke inye. 

Itọn̄ 91 

Awaji ogwu mbem kiji 

1Ogwu òtap ibot me ere nlet eyi Awaji Ogwu Òbebene Ichit, ìbokup me irak 
okwukwek eyi Awaji Ogwu Òkaan̄ Unye Geelek. 
2Ene ya môkọt itumu inyi Okumugwem ibe, “Owu ore ere nlet n̄a mè uwu mgban 
akọn̄ òkikput emi lek; owu ore Awaji n̄a; owu ke ntoon̄ ejit me lek.” 
3Awaji môsan̄a owu isibi me otu ufe ogwu òtip ufe, mè inyan̄a owu me ubọk 
orukan̄ òkikpan̄ ene. 
4Awaji môsa akukọ uwop kan̄ iwele ichit owu lek; owu môlelet lek kwun̄ me irak 
uwop kan̄; atikọ Awaji obokwek owu lek kubọk agbọ mè mgban akọn̄. 
5Owu òkpofieek owot me lek inu ukpook òkitet ene me eririeen̄, mè ìre oraan̄ 
mkpa ekisook ikana me ikarek, 
6mè ìre inu òkikpan̄ ene me emen ekpuk udun, mè ìyaka ire mfiat òkisa mkpa 
inu me ejit ikarek. 
7Obop ene mêrurọn̄ọ ikwaan̄ mè agba lek kwun̄; akọp obop ene mêrurọn̄ọ 
ikwaan̄ me agan̄ ulom kwun̄; ire, unan ge ikeyi ìkposak owu me lek. 
8Ire, owu môsa chieen̄ kwun̄ gaalek ikpọ, mè imun̄ osusut Awaji okinyi ebi 
òkpaka ibot. 
9Bak me lek ke owu osa Okumugwem ogwu òkilet emi lek, òrere Ogwu Òbebene 
Ichit, irọ ere iluluk kwun̄, 
10ijo inu geege ìkabore owu lek; kpunu si mfiat geege òboje igbet ere owu olukbe. 

11Mije Awaji môto ebi osat kan̄ ibe ekpọ owu chieen̄ me lek; ema mêkibem owu 
me ere geelek ojebe inin̄. 

12Ema mêben owu ikaan̄ me ubọk kiban̄, ufuna ukot kwun̄ ikatọbọ me lek 
ewuuk. 
13Owu môtim ikpan̄ ebi ochicha kwun̄, ema ikenyenye lek kubọk egbe àtat, mè 
imin iwot me lek kubọk ulu, owu òbojajak ema ikpan̄ isan̄a kpai. 
14Awaji ìbe, “Eyi omumun̄ emi me chieen̄, mânyan̄a owu; mije owu oriọọn̄be 
erieen̄ n̄a, mâbene owu isaba ibot ebi ochicha kwun̄. 
15Osigwen emi ibe ǹnyan̄a owu, emi mânyan̄a owu; ufialek itet owu, mâkup me 
agba lek kwun̄; mânyan̄a owu isibi, mè inyi owu umin. 
16Mânyi owu ujọn̄ọ ugwem, isasa ikpe owu mkpukpe, mè inyan̄a owu, inyi owu 
òmun̄ ubọk nkinyan̄a ene.” 

Itọn̄ 92 

Okwa itọtọn̄ Awaji 

Okwa itọn̄. Ebekikọt me Usen Mbuban. 

1Îjaan̄ ibe ekenyi owu Okumugwem itọn̄, mè ekekọt okwa esa emin owu Ogwu 
Òbebene Ichit. 
2Îjaan̄ ibe etumu esibi me otu ewelegwe geelek ibe ke owu omun̄ ene me chieen̄, 
mè eketumu si me otu ikakwun̄ ibe ke owu ogbe ogwu etoon̄be ejit me lek. 
3Îjaan̄ ibe ekekwak uneen̄ ija, mè ekefit uneen̄ ile esa ekekọt utop okwa cha. 

4Jei Okumugwem, ikpele ikwaan̄ owu okisi okirọ ejit ibele emi; bak me lek inu 
echi owu orọbe ke nkikọt okwa. 
5Jei Okumugwem, ekiket kwun̄ îdọk enenen; ikwaan̄ kwun̄ ìkup uyeke uyeke! 

6Ebi burubut kpebekọt iriọọn̄; ebi welewele kpebekọt igobo itet ibe, 

7ubọk geelek ebi òkpaka ibot ekitibi kubọk mbubet, ebi ijo irọrọ si ekekibọọn̄ 
ubọọn̄, ke owu môjijaka ema isan̄a ire mgbọ ikakaan̄ge itata. 
8Ire, owu Okumugwem, òkup me irek òbebene ichit isi ire mgbọ geelek. 

9Kpọ, ebi ochicha kwun̄, jei Okumugwem, kpọ, ebi ochicha kwun̄ mêkwaan̄ ita; 
owu môyiyala si ebi ijo irọrọ. 
10Owu orọ lek n̄a ikon kubọk iko eriembuuk òkiweek ikọ; owu otọkọ emi ayaya 
aran̄ me ibot isa igobo emi isun̄ esese inyi lek kwun̄. 
11Nsa chieen̄ n̄a imun̄ ubọk otimbe ikpan̄ ebi ochicha n̄a; nsa utọn̄ n̄a inọ ebi ijo 
ife ìkinu emi akọn̄ me lek ekito ito. 
12Ebi ata irọrọ mêjaan̄ lek kubọk uti asaak; ema mêmiin̄ kubọk uti olik echi oron 
Lebanọn. 
13Ema ekup kubọk uti ewopbe me oyet egep Uwu Mbuban Okumugwem; inu 
geelek ìkekije ijaan̄ me lek kiban̄ me oyet egep Awaji kiji. 

14Ema mêkito mfut me ukan; ema ebekpọkpọ ikisek, mè ikikup njijoon̄ njijoon̄ 
mgbọ geelek. 
15Eyi ìkijeen̄ ibe ke Okumugwem ìre ogwu òkirọ inu ònenen; ọmọ ore ewuuk 
òkikput emi lek; kpunu inu geege me emen kan̄ eyi ìkagọọk me ata irọrọ. 

Itọn̄ 93 

Ogwukaan̄ inyọn̄ 

1Okumugwem ìre ubọọn̄; umin ubọọn̄ kan̄ ore ofọnti ubọọn̄ îkitap; unye ìsoso 
ọmọ lek kubọk ke ìsa fanti ikana me ebon; Okumugwem ìsusun̄ linyọn̄ ikam me 
irek; inu geege ìkpokọt ijibi isan̄a me akpat. 
2Okumugwem, ogboon̄ ubọọn̄ kwun̄ ìwuwuuk lek ikukup; owu me lek kwun̄ 
òkukup bene me mgbọ ikakaan̄ge itata. 
3Jei Okumugwem, ogbururu îbene me emen awaji; ida ekoon̄ òkifo inyọn̄; isi 
mun̄ òkigbugbut. 
4Ire, unye kwun̄, Okumugwem, omin ichit; ọmọ omin igak unye ogbururu 
òkiseme me egbọ okwaan̄, mè imin si igak unye ekoon̄ òkitama me emen awaji. 
5Jei Okumugwem, ikan kwun̄ ìkabonwene; ikeyi ke ebilene ebesa iriọọn̄ ibe ke 
uwu kwun̄ ìkup me mbuban ire mgbọ ikakaan̄ge itata. 

Itọn̄ 94 

Awaji ore ogwu òkisibi oyerebet me ibot otutuuk ene 

1Jei Okumugwem, owu ore Awaji ogwu òkisan̄a useen̄; owu Awaji ogwu òkisan̄a 
useen̄, jeen̄ unaan̄-ejit kwun̄! 
2Owu ogwu òkisibi oyerebet me ibot otutuuk ebi linyọn̄; tọbọ jibi na nyi ebi 
ugumulek inu ògbegbe ema! 
3Jei Okumugwem, ìre kpa mgbọ ke ebi òkpaka ibot ebebele ejit ire ni? Tumu-nu, 
ìre kpa mgbọ? 
4Ebi òkpaka ibot ekitumu ikọ unyechieen̄, mè ikisa ugumulek kiban̄ inyan isi, mè 
ikigugo lek. 
5Okumugwem, ema ekisisaak ebi eyi kwun̄, mè ikitutuku ebi owu okaan̄be. 

6Ema ekikpan̄ ebi nwakpa mè ebi ichen ìgọgọọk eji iluk, mè èkpan̄ si bọn kpà-
nte. 
7Ema ekibe, “Okumugwem ìkamun̄ eji; Awaji ebi Ijeren ìkarọriọọn̄ inu eji ekirọ.” 

8Enyi ebi ikpak, ìkigobo inu ìtet; enyi ebi burubut, ìre mgbọ owa ke enyi eberiọọn̄ 
inu? 

9Awaji ogwu òrorom utọn̄, ìre ìkpokinọ ikọ ni? Ogwu òrorom chieen̄, ìre 
ìkpokimọọn̄ inu ni? 
10Ìre ogwu òkigana ikọ inyi ido geelek me linyọn̄ kpokọt isulu enyi osusut? Ìre 
ogwu òkijeen̄ ene ifuk-ibot kpokaan̄ ifuk-ibot eyi kan̄ ni? 
11Okumugwem îriọọn̄ ekiket ebilene; îriọọn̄ ibe ke inu geelek ema ekikeek ìre 
inu ikike. 
12Jei Okumugwem, uga ubelejit òwa inyi ene ya ogwu owu okiteme nteme; owu 
òkisa me ikan kwun̄ ijeen̄ ọmọ inu. 
13Owu môkisun̄ ọmọ me utelelek mgbọ ebi òkpaka ibot ekinyi ọmọ ufialek, mege 
ire mgbọ owu môtapbe ebi ikpak cha ibot me udọn̄. 
14Mije, Okumugwem ìkposan̄a ebi eyi kan̄ ubọk me lek; ìkpojit ebi îgobobe inyi 
lek kan̄. 
15Ata oyerebet môgwu ikom inin̄ me uwu oyerebet; otutuuk ebi ata irọrọ 
mêgọọk irọ unen oyerebet inye. 
16Ìre ekene obogọọk emi ikeke itim akọn̄ me lek ebi òkpaka ibot? Sà ìre ekene 
obotumu ikọ ibot n̄a me isi ebi ijo irọrọ? 
17Mebe Okumugwem ìkatap ubọk ìnyi emi, kè nra ikwu iraka. 

18Jei Okumugwem, mgbọ nkikeek ibe ke mânikwaak irọn̄, owu otet emi ikaan̄, 
bak me lek ke òkimumun̄ emi me chieen̄ mgbọ geelek. 
19Mgbọ uga saasaak isinin̄ emi me emen, ukarajit okinyi emi okisiki emi ejit. 

20Ìre owu môkọt ire unene ebi ìkisibi oyerebet bukubuku; ebi ìkigwen inu 
ikarege ikan ibe ire ikan? 
21Ema ekinin̄ oru ikeme ebi ata irọrọ, mè ikitip ebi ekalọge inu geege oyerebet 
mkpa. 
22Ire, Okumugwem ore uwu mgban akọn̄ òkikput emi lek, Awaji n̄a ore ewuuk 
òkilet emi lek. 
23Ọmọ môyaka ijo inu kiban̄ ikwuun̄ ema me ibot, mè igen̄ ema isan̄a, bak me lek 
inu ikpak ema ekirọ; Okumugwem Awaji kiji môgen̄ ema isan̄a kpai. 

Itọn̄ 95 

Itọtọbọ ebum mè isisiki ibot inyi Awaji 

1Ìna mè eji ekọt okwa etọn̄ Okumugwem, mè eji ekọt okwa unwọọn̄ enyi Awaji 
ogwu òre ewuuk òkinyan̄a eji! 
2Ìna mè eji enu me isi kan̄ enenyi ọmọ itọn̄, mè etaan̄ ukpo ekọt okwa unwọọn̄ 
esa etọn̄ ọmọ! 

3Mije Okumugwem ìre ikpele Awaji; ọmọ ore ikpele ubọọn̄ òkikpulu asabọn 
awaji geelek. 
4Otutuuk linyọn̄, ìre eyi kan̄; bene me ere òdọdọk ichit si re òta ibot ogoon̄ 
òbebene ichit; îre ọmọ okaan̄. 
5Okwaan̄ ìre eyi kan̄, mije îre ọmọ orom; nchat ijọn̄ si ìre eyi kan̄, mije îre ọmọ 
osan̄a isibi. 
6Ìna mè eji etọbọ ibot, mè erọn̄ ere ijọn̄ enyi ọmọ; ìna mè eji egwook ekpe me isi 
Okumugwem ogwu òrorom eji! 
7Mije ọmọ ìre Awaji kiji; eji ìre ebi ọmọ okikpọ chieen̄ me lek, mè ire ebi ọmọ 
okikpukpo kubọk urum arọọn̄. Awaji ìbe, “Chereyi, ire enyi inọ ida n̄a, 
8ikayaka ìnye ejit kubọk enyi erọbe me Meriba, mè ubọk enyi erọbe me usen ya 
me Masa me emen èwê, 
9mgbọ ebi nte kinyi etọbe emi ikpọ, iberak emi ukot isan̄a me ijọn̄, ubọk geelek 
ema emun̄be ikwaan̄ nrọbe inyi ema. 
10Akọp acha ini ke njọ ejit me lek kiban̄ ebi ukot keya, mè itumu ibe ke ema ìre 
ebi ejit ìkakikup me ere ge; ema mîjit irọrọ inu mbe ema erọ. 
11Eya ke nsa me unaan̄-ejit inyan̄a ibot ibe, ke ema kpekakaan̄ mgbọ ininin̄ inyọn̄ 
ijọn̄ nsun̄be inyi ema ibe ema enin̄ esiki efuuk.” 

Itọn̄ 96 

Awaji ore ubọọn̄ otutuuk ebi linyọn̄ 

1Ìkọt aya okwa eyi kperarak ìkọt ìnyi Okumugwem; enyi, otutuuk ebi linyọn̄, ìkọt 
okwa ìnyi Okumugwem! 
2Ìkọt okwa ìnyi Okumugwem, mè ìtọn̄ erieen̄ kan̄; me usen me usen, ìkilook etip 
unyan̄a kan̄ îkinyan̄a ene! 
3Ìkpa umin kan̄ ìkana ìnyi ebi ido geelek; ìkpa si uyeke ikwaan̄ kan̄ ìnyi otutuuk 
ebilene! 
4Okumugwem îmin enenen, mè igbe ogwu ebetọn̄ enenen; ọmọ ogbe ibe etet 
ukpook me lek igak otutuuk ofifi awaji geelek. 
5Mije, otutuuk awaji ebi ofifi ido geelek ìre mkpọmfaka; ire, Okumugwem, ọmọ 
orom akpabin inyọn̄. 
6Òrirọ mè umin ubọọn̄ ìkakana ọmọ okokop; unye mè ujamgbugbo ìjojot me 
Uwu Mbuban kan̄. 
7Enyi otutuuk ebi linyọn̄, ìnyi Okumugwem umin; ìtumu ìnyi Okumugwem ibe 
ke unye ìre eyi kan̄. 
8Ìnyi Okumugwem umin ògbegbe erieen̄ kan̄; ìben akpan ngwugwa ìsa ìnu me 
oyet egep kan̄. 

9Ìtọbọ ebum ìnyi Okumugwem, ogwu òkaan̄ òrirọ me lek, mè ikup mbuban; 
otutuuk ebi linyọn̄, ìtet ukpook me isi kan̄. 
10Ìtumu ìnyi ebi ido geelek ibe ke Okumugwem ìre ubọọn̄; ọmọ îsun̄ linyọn̄ ikam 
me irek; kpunu ogwu òbokọt isisik linyọn̄ isan̄a me akpat; Okumugwem môfieek 
oyerebet ònenen inyi ebi ene. 
11Eya orọ, akpabin inyọn̄, bele ejit; linyọn̄, owu nwọọn̄ unwọọn̄; okwaan̄, owu si, 
melek inu geelek òkup me emen kwun̄, bele ejit, mè gbugbut. 
12Ijọn̄ uko, owu si, mè inu geelek òkup me emen kwun̄, bele ejit; enyi otutuuk uti 
òkup me oron, ìkọt okwa ìnwọọn̄ unwọọn̄. 
13Ìnwọọn̄ unwọọn̄ me isi Okumugwem; mije ọmọ òkinu; iin̄, òkinu inenisibi 
oyerebet inyi ebi linyọn̄; môsibi oyerebet ònenen inyi ebi linyọn̄, mè ifieek 
oyerebet atikọ inyi ebilene. 

Itọn̄ 97 

Awaji ore ogwu mkpulu òmimin ichit 

1Okumugwem ore ubọọn̄; otutuuk ebi linyọn̄ ìnwọọn̄ unwọọn̄; otutuuk ebi ìluk 
me lek ogbogbo achọ òkup esese esese, ìbele ejit! 
2Oduku inyọn̄ mè udun okana ọmọ ichit bùk; ata irọrọ mè unen oyerebet ke îsa 
itọbọ ọdọ mkpulu kan̄. 
3Ukan̄ okije me isi kan̄, mè ikiwọp ebi ochicha ìkana ọmọ okokop ikpan̄. 

4Omumen-inyọn̄ kan̄ okinyi utoon̄ me linyọn̄; ebi linyọn̄ isimun̄, mîra ikiran. 

5Me isi Okumugwem, ogoon̄ îtọk ita kubọk mgbe ukan̄ otetbe, mgbọ 
Okumugwem ogwukaan̄ otutuuk linyọn̄ okinu. 
6Akpabin inyọn̄ okijeen̄ ata irọrọ kan̄; otutuuk ebi linyọn̄ emumun̄ ujamgbugbo 
kan̄. 
7Ebi ìkiriaak mkpọmfaka, mè ikisa inu ekọkọ igugo lek, esip îtet ema enenen; 
otutuuk awaji geelek ekitọbọ ibot inyi owu Okumugwem. 
8Ebi Sayọn mîbele ejit, ebi Juda mînwọọn̄ unwọọn̄, mije, ema mînọ ubọk 
Okumugwem osibibe oyerebet inyi ebi linyọn̄. 
9Okumugwem, owu obene ichit me oniin̄ geelek me otutuuk linyọn̄; owu omin 
ichit me lek otutuuk awaji geelek ebilene ekiriaak. 
10Enyi ebi ìmumun̄ Okumugwem me chieen̄, ìcha ijo inu; ọmọ okibem ugwem 
ebi kan̄ ebi ìkirọ ata irọrọ; ọmọ okinyan̄a ema me ubọk ebi òkpaka ibot. 
11Utoon̄ Awaji îsibi itoon̄ me lek ebi ata irọrọ, mè isa ubelejit ijet ebi ìkirọ inu 
òtatat. 
12Enyi ebi ata irọrọ, ìnwọọn̄ unwọọn̄ mije Okumugwem; ikawuuk ibe ke ọmọ ìre 
ogwu òkup mbuban; ìtọn̄ ọmọ bak me lek inu îrọbe! 

Itọn̄ 98 

Awaji okikpulu linyọn̄ 

Okwa. 

1Ìkọt ayaya okwa eyi kperarak ikọt ìnyi Okumugwem, mije, îrọ uyeke inu; îsa 
unye eyi ubọk ulom kan̄, òrere ubọk mbuban kan̄, itim ikpan̄. 
2Okumugwem, îrọ ebi eyi kan̄ eriọọn̄ unyan̄a kan̄; îchili ata irọrọ kan̄ ibook me 
chieen̄ ebi ido geelek. 
3Îrọ use îchieekbe ebi Ijeren iso, bak me lek imumechieen̄ îkaan̄be, mè bak me 
lek ke ọmọ îgbe utoon̄-ejit; otutuuk ebi linyọn̄ mîmun̄ ibe ke Awaji kiji înyan̄a eji. 
4Otutuuk ebi linyọn̄, ìkput okput unwọọn̄ ìnyi Okumugwem; ìtaan̄ ukpo, mè 
ìnwọọn̄ unwọọn̄; ìdimi okwa ìtọn̄ ọmọ. 
5Ìsa uneen̄ ìkọt okwa ìtọn̄ Okumugwem; ìsa uneen̄ mè okwa òtotop ìtọn̄ ọmọ. 

6Ìwut otita mè odu me isi Okumugwem; ìkput okput unwọọn̄ ìtọn̄ ogwu Ubọọn̄ 
kiji! 
7Owu okwaan̄ melek inu geelek òjot emen kwun̄, nwọọn̄ unwọọn̄, mè gbugbut; 
owu linyọn̄ si mè otutuuk ebi ìluk me lek kwun̄, kariaan̄ ere. 
8Enyi okwaan̄ geelek, ìkwak ubọk; ebi kè ogoon̄, ìgọọk ìdimi okwa unwọọn̄, 

9me isi Okumugwem, mije ọmọ òkinu inenisibi oyerebet inyi ebi linyọn̄; ọmọ 
môsa me ata irọrọ isibi oyerebet inyi ebi linyọn̄, mè isibi oyerebet ònenen inyi 
ebi ido geelek. 

Itọn̄ 99 

Awaji ore ubọọn̄ òmimin ichit 

1Okumugwem ore ubọọn̄; kè ebi ido geelek efieek owot mè ekeran; ogboon̄ 
ubọọn̄ îkupbe me inyọn̄, ebi mbem emen inyọn̄ ebeme ikaan̄; kè otutuuk linyọn̄ 
isisik. 
2Okumugwem okaan̄ unye ichit me Sayọn; ọmọ okikpulu ebi ido geelek me 
linyọn̄. 
3Ebi geelek mêtọn̄ ọmọ, mije erieen̄ kan̄ òmimin enenen mè ikup nriki nriki; 
erieen̄ kan̄ ìkup me mbuban. 
4Awaji, owu ìre ubọọn̄ òkaan̄ ikpele unye; owu oma ikekirọ inu ònenen; owu 
onyi ikan òkijeen̄ ubọk ebekirọ inu inen; owu osun̄ ata irọrọ mè unen oyerebet 
me etete bọn kè Jekọp. 
5Ìrọ Okumugwem Awaji kiji ìmin; ìtọbọ ebum ìnyi ọmọ me isi inu ọmọ osabe 
ibene ukot, mije ọmọ îkup me mbuban. 

6Mosis melek Erọn me otu ifuk ebi ngwugwa kan̄; Samien si me otu ifuk ebi 
ìrariaak ọmọ; ema mîriaak uriaak igwen Okumugwem; ifọfọọk ema otu. 
7Awaji ìkup me emen ujọn̄ọ efit oduku inyọn̄ itumu ikọ inyi ema, ema esusun̄ 
otutuuk nteme mè ikan înyibe ema. 
8Okumugwem Awaji kiji, owu ofọọk otu uriaak kiban̄; owu ojeen̄ ema ibe ke owu 
ìre Awaji òkitele ijo kiban̄; ire, owu okekisulu ema osusut me inu geelek ema 
erọbe owu ilọ. 
9Ìrọ Okumugwem Awaji kiji ìmin; ìtọbọ ebum ìnyi ọmọ me ogoon̄ îgobobe inyi 
lek kan̄, mije Okumugwem Awaji kiji ìre ogwu òkup mbuban. 

Itọn̄ 100 

Itọtọn̄ Awaji 

Okwa itọn̄ me mgbọ inyinyi. 

1Otutuuk ebi ìkup me linyọn̄, ìsa unwọọn̄ me ejit ìtaan̄ ukpo ìtọn̄ Okumugwem. 

2Ìnitọbọ ebum ìnyi ọmọ me ubelejit; ìkọt okwa unwọọn̄ ìnu me isi kan̄. 

3Ìriọọn̄ ibe ke Okumugwem gaalek ore Awaji; îre ọmọ orom eji; ìkare eji erom 
lek kiji; eji ìre ebi eyi kan̄, mè ire urum arọọn̄ kan̄ îkikpukpo. 
4Ìnin̄ me otunchit uwu kan̄, ìsi ìbe ọmọ onirọ; ìnin̄ emen oyet egep uwu kan̄, ìsi 
ìtọn̄ ọmọ; ìbe ọmọ usọ, mè ìtọn̄ erieen̄ kan̄. 
5Mije, Okumugwem minwọn; ọmọ ìkimumun̄ ene me chieen̄ ire mgbọ geelek; 
ọmọ îgbe ogwu etoon̄be ejit me lek bene me ukot re me ukot. 

Itọn̄ 101 

Use ogwu ubọọn̄ ochieekbe 

Okwa kè Debit. 

1Jei Okumugwem, mâkọt okwa itọn̄ owu; mâkikọt ibe ke owu òkakilọ imumun̄ 
ene me chieen̄, mè ikekisibi oyerebet ònenen. 
2Mâgbala chieen̄ iluk ugwem òtatana. Ìre mgbọ owa ke owu obonu me lek n̄a ni? 
Mâluk me emen uwu n̄a me ejit òtatana. 
3M̀kpasa chieen̄ ikpọ inu ikagbege echi ebi ene ekirọ me ere nkupbe. Ncha eru 
ebi ìjijit Awaji itele ekaan̄be; inu kiban̄ ìkabochiọọk emi me lek. 
4M̀kpakaan̄ ejit irọrọ ene ikpak; mâda lek ibọkọ me lek irọrọ ijo inu. 

5Ogwu òkifiat ofifi ene me udun̄, 

m̀kpatele ibe igat ugwem; ikeya si, ogwu òkinyan lek mè ogwu òkigumu lek, 

m̀kpakọt ime me ere nkupbe. 

6Mâbọkọ ebi ido kiji ebi ìkekeke inye me lek Awaji itap, mè itele ibe ema ekup 
eriaak emi me lek; ebi ìtatana me ugwem kiban̄, ebiba ke mâtele ibe esi ikwaan̄ 
enyi emi. 
7Ogwu ofiaan̄ ge ikeyi ìkpoluk me uwu n̄a; ogwu ataak ìkpokeke me isi n̄a. 

8Ewelegwe usen geelek, mâkikpan̄ otutuuk ebi ìkifiat ikan me ido kiji; mâfieek 
ebek otutuuk ebi ìkirọ inu ikpak me emen ama Okumugwem. 

Itọn̄ 102 

Uriaak ogwu ukwook okitet 

Uriaak ogwu ufialek okitet òkinina lek inyi Okumugwem mgbọ ogugo kan̄ owulube. 

1Jei Okumugwem, gban̄ uriaak n̄a, mè nọ ukpo nkitaan̄ ibeek ntap-ubọk. 

2Kagba udun̄ ìfit emi mgbọ nkupbe me ufialek; soso, nọ mbeek n̄a, mè nye lek 
gwat lek fọọk emi otu mgbọ ngwenbe owu. 
3Usen ugwem n̄a òkije kubọk oduku ònininiin̄ ichep; otu ukwuuk n̄a òkiyok emi 
ukan̄ kubọk ototun̄. 
4Ejit n̄a îmun̄ ufialek, mè ichiaak ita kubọk mbubet ebọn̄be imem; inorie otu 
ìkayaka ìlọk emi. 
5Nto mfi mege, mè iwọlọ ikup uti uti. 

6Ǹnikititeek ikana kubọk edene òkup me emen èwê, kpunu ere ntetbe lek iriaak; 
ǹkinyinya kubọk ikwurikwu òluk ama òyayat, kpunu ere nletbe lek. 
7Ilaak ìtata emi me chieen̄ isan̄a kpai, ǹnikup kubọk unọn ibot ge òsọsọọk me 
inyọn̄ otoon̄-uwu, kpunu ogwu òkat emi ejit. 
8Ebi ochicha n̄a ekichachak emi ochak eririeen̄ mè ikarek; ebi ìkisa emi ito 
mbele, ekigbo ene ibe ekup ubọk nkupbe. 
9Ǹkitaka achiaan̄ kubọk inorie, mè ikimeen̄ mun̄ ito n̄a kubọk mudim, 

10bak me lek onaan̄be ejit, mè ikaan̄ uyok-ejit me lek n̄a, mè ikpana emi itọp ifiin̄. 

11Usen ugwem n̄a mônita, kubọk ogugo obochep me otu ikakwun̄, ǹchachiaak 
ita kubọk mbubet. 
12Ire, owu Okumugwem, ìre ubọọn̄ ire mgbọ geelek; etip kwun̄ môtaan̄ ire ukot 
geelek. 
13Soso, tọbọ jibi, mè kaan̄ njijin me lek ama Sayọn; mgbọ itoto ọmọ nsan îre, 
mgbọ keyi ore mgbọ òtatat. 
14Ebi ikwaan̄ kwun̄ mîma ọmọ ire lek ewuuk kan̄ egbugbọbe igwook, mè ikaan̄ 
si njijin me lek achiaan̄ ònan̄a me lek kan̄ igigen̄e igwook me ijọn̄. 
15Ebi ido geelek mênyi erieen̄ Okumugwem ulibi; otutuuk ebi ubọọn̄ geelek me 
linyọn̄ mêtet si ukpook me lek unye kan̄. 

16Mije Okumugwem môkpọk inama Sayọn; mgbọ ya, ujamgbugbo kan̄ môsibi 
utoon̄. 
17Ọmọ mônọ uriaak ebi una ubọk, mè irọ mbeek kiban̄ inyi ema. 

18Ìge etip yi ìtap me ikpa ìban ebi ukot òkinunu, ufuna ebi kpemaman-nu 
mênitọn̄ Okumugwem. 
19Okumugwem îkup me uwu kan̄ me emen inyọn̄ isiki chieen̄ ikpọ; ìkup me 
emen inyọn̄ iruk chieen̄ ikpọ linyọn̄. 
20Ìkiweek inọnọ ito ebi ìkup me mkpọn, mè itọtọn̄ọ ebi ebekpakpan̄ itele. 

21Ìkiweek ibe ebi ene etumu erieen̄ Okumugwem esibi me Sayọn, mè etọn̄ si ọmọ 
me Jeruselem, 
22mgbọ ebi owuwa ido mè ama ubọọn̄ mêtitiin̄be inenitọbọ ebum inyi 
Okumugwem. 
23Owu orọ efuuk ita emi me owot me ugwem n̄a; owu òkpochieek ibe ǹluk usen 
ugwem n̄a ǹso. 
24Jei Awaji, soso, kachieek ibe m̀fan̄a ǹkwu me mgbidim ugwem n̄a; eyi kwun̄, 
Okumugwem, owu òkikukup nan̄a me ukot re me ukot. 
25Akarake akat ke owu otọbọ ọdọ linyọn̄, akpabin inyọn̄ ìre ubọk ikwaan̄ kwun̄. 

26Ema mêchieen̄ ita, ire, owu môbia; ema mêjeen̄ ita kubọk njeen̄ ekwut; owu 
môtọp ema ifiin̄ kubọk ekifiin̄ oka ekwut; ema kpebeyaka ikup. 
27Ire, owu òkikup ubọk yaage okupbe; ugwem eyi kwun̄ ìkakaan̄ mgbọ itata. 

28Bọn ebi ikwaan̄ kwun̄ mêluk inye me irak mbem eyi kwun̄; bọn bọn kiban̄ si 
mêluk ikam me isi kwun̄. 

Itọn̄ 103 

Imumechieen̄ Awaji 

Okwa kè Debit. 

1Ibot ejit n̄a, tọn̄ Okumugwem; nriro geelek òkup me lek n̄a, ìtọn̄ erieen̄ kan̄ òkup 
me mbuban! 
2Ibot ejit n̄a tọn̄ Okumugwem; kawuuk nnwọn kan̄ geelek. 

3Ọmọ îtele otutuuk ijo n̄a, mè igwa orukan̄ n̄a geelek. 

4Ọmọ onyan̄a emi me ubọk mkpa, mè isa imumechieen̄ kan̄ melek nsan kan̄ 
igwuk ikana emi. 
5Ọmọ onyi emi ata inu geelek òkilọk emi; eya orọ nkisek, mè inye lek kubọk igo. 

6Okumugwem îsibi unen oyerebet inyi ebi ekitutuku, mè inyi ema unen kiban̄ 
geelek. 
7Îchili nkeek kan̄ ijeen̄ Mosis, mè irọ ebi Ijeren emun̄ ikwaan̄ unye ọmọ osibe. 

8Okumugwem îjot me atata nnwọn, mè ikaan̄ ejit nsan; ìkakigwat lek ìnaan̄ ejit; 
imumechieen̄ kan̄ òkikup ire mgbọ geelek ìre òjot òjot. 
9Ìkakifieek ene ikọ otutuuk mgbọ; ìkakiben unaan̄-ejit me ejit ìre mgbọ geelek. 

10Ìkakinyi eji osusut òkekem me lek ijo inu kiji; ìkakikpe si eji mkpukpe òsoso 
nlilọ inu kiji. 
11Ike akpabin inyọn̄ obenebe inan̄a ijọn̄ọ ere me ijọn̄ ire, ikeya ke imumechieen̄ 
kan̄ me lek ebi ìkimin ọmọ omin ire. 
12Ike agan̄ mbum-ura ojọn̄ọbe ere inan̄a me agan̄ ichep-ura ire, ikeya ke îben 
nrọ-nlọ kiji ijọn̄ọ ere isan̄a eji me lek ire. 
13Ike ute okikaan̄ ejit nsan me lek ebi bọn, ikeya ke Okumugwem okikaan̄ ejit 
nsan me lek ebi ìkimin ọmọ; 
14mije, ọmọ îriọọn̄ ubọk ọmọ orombe eji, ìkawuuk ibe ke eji ìre ntitaak ijọn̄ ikike. 

15Ire eji ebilene, ugwem kiji ìbet lek mbubet; eji ekitibi mè ejaan̄ lek kubọk 
ajakajak òkup me oron. 
16Efet isiwut igwook me lek, îra ichiaak, mè ogen̄ òta; chieen̄ ene ìkayaka ìrieen̄ 
me lek ofifi. 
17Ire, bene me mgbọ geelek si re mgbọ geelek, imumechieen̄ Okumugwem 
ìkikukup me lek ebi ìkimin ọmọ; nnwọn kan̄ ìkire lek bọn bọn; 
18ìkire lek bọn bọn ebi ìkitet inyan̄a-ibot kan̄ inye, mè ikisun̄ ikan kan̄. 

19Okumugwem îyik ogboon̄ ubọọn̄ kan̄ me emen inyọn̄; ọmọ ore ubọọn̄ me ibot 
mkpulu geelek. 
20Ìtọn̄ Okumugwem, enyi ebi osat kan̄; enyi ebi unye ìkirọ otu ikọ kan̄, mè 
ikigban̄ utọn̄ me ida ikọ kan̄. 
21Ìtọn̄ ọmọ, enyi ebi urum akọn̄ emen inyọn̄, ebi ikwaan̄ kan̄ ìkirọ inu îweekbe. 

22Ìtọn̄ Okumugwem enyi inu geelek îrombe; enyi ebi ìkup me ere geelek ọmọ 
okikpulu. Ibot ejit n̄a, tọn̄ Okumugwem! 

Itọn̄ 104 

Okwa isasa itọn̄ Ogwu Òrom 

1Ibot ejit n̄a, tọn̄ Okumugwem! Jei Okumugwem Awaji n̄a, owu omin enenen; 
owu osa òrirọ mè umin ubọọn̄ iwele ichit lek kwun̄ kubọk ekwut. 
2Owu osa utoon̄ ibala lek kubọk ofọnti, mè iyat akpabin inyọn̄ iwele isaak kubọk 
uwat-ura. 
3Owu onama ere olukbe me inyọn̄ isi mun̄ òkup me akpabin inyọn̄; oduku inyọn̄ 
ke osa ikikọp lek kwun̄ ije kubọk uji, mè ikisa efet irọ uwop ikọp lek kwun̄ ikana. 
4Owu òsa efet irọ ebi osat kwun̄, mè isa omumen-inyọn̄ isun̄ ebi ikwaan̄ kwun̄. 

5Owu òtọtọbọ ọdọ eyi linyọn̄ inye, ìkpokọt isisik mege ire mgbọ ikakaan̄ge itata. 

6Mgbọ obenebe inu irom, owu osa mun̄ iwele ichit linyọn̄ kubọk òtap ọmọ ofọnti; 
mun̄ ya omemeen̄ ebi kè ogoon̄. 
7Ire, mgbọ owu oganabe ere inyi mun̄, ililibi; mgbọ osookbe ida kubọk isinyọn̄ 
inyi, iteteen̄ ekot ikaan̄, 
8mè igbọọk me inyọn̄ ogoon̄ igwook me emen iteke, ere osun̄be inyi ọmọ. 

9Owu onyi ọmọ okike ere ìboje iyaka; ere ya ke ìbokeke, ìkposaba iraka; 
ìkpoyaka ikpọk ibaak ichit linyọn̄ ofifi. 
10Owu orọ ibe ogbuuruk igbuk mun̄ igwook me emen iteke ijọn̄, okwaan̄ 
okekigbuk itibi agbagba ogoon̄. 
11Ebi kè anam oron ekakaan̄ mun̄ inwọ; ebi kè inyinya akpan echi oron 
eneninwọ isiki ebek. 
12Unọn òwulu me inyọn̄ ìnama uwu me agba mun̄ cha, mè ikup me inyọn̄ uti me 
ere ya ikikọt okwa. 
13Owu okiria ibot me akpabin inyọn̄ igwook me inyọn̄ ogoon̄; ugbana kwun̄ îra 
ikijot linyọn̄. 
14Owu orọ ibe mbubet itibi inyi ebi kè anam etaka; mè irọ uti ewowop itibi inyi 
ebilene esa erọ ikwaan̄, ufuna inorie inan̄a me ijọn̄ isibi. 
15Ikeyi si ke miin̄ isasa irọ ejit ene ikibele osibi, mè aran̄ isasa irọ isi ene ikitoon̄, 
mè inorie isasa itap ene efuuk me emen. 
16Okumugwem ìkigbagbala chieen̄ ikpọ uti kan̄, uti olik echi îwopbe igwook me 
oron Lebanọn. 
17Ere ya ke ebi kè unọn ekinama uwu kiban̄, mè ebi kè aba mbese èkeluk me 
inyọn̄ uti alaga inwan̄. 
18Inyọn̄ ogoon̄ òbebene ìkup inyi ebi kè ebot oron iluluk; sà agbagba ikpele 
ewuuk cha okup inyi ikpi emen ewuuk ilelet lek. 
19Owu orom onyan̄ ibe ire inu isasa ikifuk ibot mgbọ; ura îriọọn̄ mgbọ ọmọ 
okinim. 
20Owu okisa udun inu, îra inikana eririeen̄, mgbọ ebi kè anam oron geelek ekisibi 
ibọm urie. 
21Mgbọ ya ke bọn egbe àtat ekigbin ikana igọọk anam ema mêchimbe; ema 
ekinya ikana ikiweek inorie me ubọk Awaji. 
22Ura isibum, ema mîra igwu ikom ifon emen okpot kiban̄, isi itọbọ ifi. 

23Mgbọ ya, ebilene mîra ikisibi ije isi ikwaan̄ kiban̄, mè isi ikirọ nninaan̄ kiban̄ 
mege ire ikakwun̄. 
24Jei Okumugwem, ikwaan̄ kwun̄ îwa enenen; iriọọn̄-inu ke osa irọ ema otutuuk; 
inu owu orombe ìjojot linyọn̄. 

25Emen awaji ọmọ òwa, îmin mgbugbo ile, mè iwele isaak; inu owu orombe ìjojot 
emen, ìkakaan̄ otu ifuk; echi ikpele ikpele ọmọ òwa; echi asasa si ọmọ òwa. 
26Îre emen awaji ke uji ile okije; emen kan̄ si ke mgbugbo anam ejit okwaan̄, eyi 
owu orombe ito, ibe ikifit ikana, oluk. 
27Otutuuk kiban̄ ekikpọ owu chieen̄ ibe owu ònyi ema inorie mgbọ îlọkbe ema. 

28Owu osinyi ema, ema mîra irie; owu osichili ubọk inyi ema, ata inu îra ijot ema 
owot. 
29Owu osigba udun̄ ifit ema, ema mîra ikiran; owu osibọkọ ema efuuk kiban̄, ema 
mîra ikwaan̄ mkpa, mè ikana ntitaak ijọn̄ eyi ema erebe. 
30Owu oria Ekwukwu kwun̄ inu, mè isa me ikeya irom ema; owu orọ inu geelek 
me linyọn̄ ikana ayaya. 
31Kè umin Okumugwem ikup ire mgbọ geelek; kè Okumugwem ikaan̄ ubelejit 
me lek inu îrombe! 
32Ọmọ isikọọn̄ chieen̄ ikpọ linyọn̄, linyọn̄ îra isisik; ọmọ isichak ubọk me lek 
ogoon̄, ogoon̄ îra ibumu oduku. 
33Mâkọt okwa inyi Okumugwem otutuuk ugwem n̄a; mâkọt itọn̄ inyi Awaji n̄a 
mgbọ geelek mâlukbe ugwem ire. 
34Kè inu chi nkikeek ibak ọmọ itop ọmọ me lek; mije, ǹkibele ejit me emen 
Okumugwem. 
35Kè ejijaka ebi ijo esan̄a kpai me linyọn̄, mè ebi òkpaka ibot etata enọọn̄. Ibot 
ejit n̄a tọn̄ Okumugwem! Ìtọn̄ Okumugwem! 

Itọn̄ 105 

Awaji mè ebi eyi kan̄ 

1Ìbe Okumugwem onirọ; ìtumu erieen̄ kan̄ ìsibi; ìkpa inu îrọbe ìkana ido geelek. 

2Ìkọt okwa ìnyi ọmọ; ìkọt okwa ìtọn̄ ọmọ, ìkpa otutuuk uyeke ikwaan̄ kan̄ ìsibi. 

3Ìsa erieen̄ kan̄ òkup me mbuban ìgugo lek; ebi geelek ìkiriaak ọmọ, ìbele ejit. 

4Ìweek Okumugwem, mè ìweek si unye kan̄; ìkiweek ntap-ubọk kan̄ mgbọ 
geelek. 
5Ìkeek uyeke uyeke inu cha îrọbe, inu ukechieen̄ kan̄ cha îrọbe, mè ata oyerebet 
cha îfieekbe, 
6jei, bọn owot iman kè Ebereyam ogwu ikwaan̄ kan̄, enyi bọn kè Jekọp, ebi 
îgobobe inyi lek kan̄! 
7Ọmọ ore Okumugwem Awaji kiji; ikan kan̄ okikpulu me otutuuk linyọn̄. 

8Ìkikekeek inyan̄a-ibot înyan̄abe ire mgbọ geelek; use îchieekbe ìkikukup ire 
obop ukot; 



1122 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

9òrere inyan̄a-ibot înyan̄abe melek Ebereyam; mè use kan̄ îchieekbe Ajiki. 

10Îrọ use ya inye inyi Jekọp kubọk ikan kan̄, mè irọ inye inyi ebi Ijeren kubọk 
inyan̄a-ibot òbokup ire mgbọ geelek. 
11Mgbọ ya ke îtumu ibe, “Mâsa ijọn̄ Kenan inyi owu; môre ìrot inyi bọn owot 
iman kwun̄.” 
12Me ike mgbọ ya, ema ìre ene inen me inen gaalek; kpewawa me otu ifuk; mè 
ire si ebi ichen me ijọn̄ Kenan ya. 
13Ema ekijijijen̄e ikana ere inan̄a mè ido ire me ido, mè inan̄a me ama ubọọn̄ ge 
ire ofifi. 
14Ire, Awaji ìkachieek ibe ene geege itutuku ema; ìkigagana ikọ inyi ebi ubọọn̄ 
me ibot kiban̄ ibe: 
15“Ikalululuk ìchak ubọk me lek ebi ngobobe inyi lek n̄a; ikasasak si ebi nriran 
n̄a unan geege me lek!” 
16Okumugwem îtap akan̄ me ido Kenan, mè ichit otu oniin̄ inorie kiban̄. 

17Ire, ufuna ọmọ inyan̄a ebi eyi kan̄, iraria ene ge ogwu òdadasi ije; ene ya ìre 
Josefu, ogwu enyambe kire usun̄. 
18Mîgon ọmọ mkpọn me ukot, ukot kan̄ obebeek, mè ikwaan̄ ọmọ mkpọn 
okwukwut me ebek, 
19mege, inu ya ọmọ obe ke môrọ, orọrọ si; ikọ Okumugwem orọrọ inye ibe ke 
Josefu îtumu atikọ. 
20Ogwu ubọọn̄ oraria ibe etọn̄ọ ọmọ eto; ogwu òkikpulu owuwa ido osasan̄a 
ọmọ me mkpọn isibi, 
21mè isa ọmọ ito me ibot mkpulu kan̄, mè irọ ọmọ ogwu òkitọ ikọ me lek inu 
geelek ogwu ubọọn̄ okaan̄be. 
22Ikeya si, îyaka ebi ibot ikwaan̄ mkpulu itap me irak kan̄ ibe inyi nteme ubọk 
òneme ọmọ, mè ibe ijeen̄ ebi nteme ogwu ubọọn̄ iriọọn̄-inu. 
23Mgbọ ya ke Jekọp, ogwu ekigwen si Ijeren, onigọọk iluk me Ijipiti òrere ido kè 
Am, mè ikana ogwu ichen me ido ya. 
24Okumugwem orọrọ ebi kan̄ emumana enenen, mè ekaan̄ unye egak ebi 
ochicha kiban̄. 
25Îrọ si ebi Ijipiti echa ebi kan̄, mè eketọt ijo otitọt ebak ema. 

26Mgbọ ya ke îria Mosis ogwu ikwaan̄ kan̄, melek Erọn ogwu îgobobe, ibe esi 
Ijipiti. 
27Ema mîrọ ikwaan̄ ukpook, mè uyeke inu Awaji obe ema erọ me ido kè Am, 
òrere Ijipiti. 
28Bak me lek Mosis mè Erọn kpekpaka ikọ kan̄, Awaji oraria udun itap me 
otutuuk ido ya. 

29Îrọ okwaan̄ kiban̄ ìkana eje, mè ikpan̄ irin̄ kiban̄ isan̄a kpai. 

30Àkwọọk oninin̄ ijot ido kiban̄ gbak, mè inin̄ ire emen agwut ogwu ubọọn̄ kiban̄. 

31Awaji onyinyi ida, ijo nson mè ijo atantan ejijibi akpa akpa inin̄ ijot otutuuk ido 
kiban̄. 
32Kpan̄asi ata ibot, iraria ibot mgbọlọ mè omumen-inyọn̄ iso otutuuk lek ijọn̄ 
kiban̄. 
33Îjijaka si uko gerep kiban̄ mè uti figi kiban̄ isan̄a kpai, mè igbugbọ otutuuk uti 
òkup me inyọn̄ ijọn̄ kiban̄ igwook. 
34Înyi ida, ebi kè akaka ituuk ekariọọn̄ge otu ifuk enunu, mè bọn kiban̄ me ego 
me ego, 
35mè initaka otutuuk mbubet mè njijoon̄ inwan̄ mè inu geelek ewopbe me uko 
me ido ya ikpan̄ isan̄a kpai. 
36Îkpan̄ adasi gwun̄ enerieen̄ geelek me ido kiban̄, adasi mfut ema ekaan̄be mgbọ 
nsabọn irieen̄ kiban̄. 
37Mgburudun̄, Awaji okpukpulu ebi Ijeren isibi me ido ya; ema ekwọkwọọk alata 
araran̄ mè alata okuket isa igbaalek ifon; kpunu orukan̄ me lek ene geege kiban̄; 
otu ukwuuk kiban̄ ìnyenye. 
38Mgbọ ema efonbe, ebi Ijipiti mîbele ejit, mije, ukpook kiban̄ îgwook ebi Ijipiti 
mgbugba me lek enenen. 
39Awaji osasa oduku inyọn̄ iwele ikwek ebi kan̄ lek, mè inyi ukan̄ òkinyi ema 
utoon̄ me eririeen̄. 
40Ema mîdo Awaji anam itataka, iraria ekun̄kun̄ ijet ema, mè inyi ema fituru 
ònan̄a me isinyọn̄, ema ererie ijot. 
41Îsulu ewuuk ibum, mun̄ ogbugbuku me emen isibi, mè ikigbọọk me emen èwê 
kubọk okwaan̄. 
42Mije Awaji ìkawuuk use kan̄; use mbuban ya îchieekbe Ebereyam ogwu 
ikwaan̄ kan̄. 
43Ikeya ke îkpulu ebi eyi kan̄ me unwọọn̄ isibi; ema ebi îgobobe esasa me ubelejit 
inan̄a isibi. 
44Îsa ijọn̄ ebi ofifi ido inyi ema, mè inyi ema uko ebi ofifi ife ekwookbe ukwook 
me lek irọ isan̄a, ema ebọbọkọ isak. 
45Ìrọ ikeya ufuna ebi eyi kan̄ mêsun̄ ikan kan̄, mè irọ otutuuk inu îtọbe ibe ema 
erọ. Ìtọn̄ Okumugwem! 

Itọn̄ 106 

Awaji înwọn melek ebi eyi kan̄ 

1Ìtọn̄ Okumugwem; ìbe Okumugwem onirọ, mije ke ọmọ înwọn; mije, 
imumechieen̄ kan̄ ìkikukup ire mgbọ geelek. 
2Ekene obokọt ikpa otutuuk ikpele inu ọmọ orọbe isan̄a? Ekene obokọt itọn̄ ọmọ 
ubọk îgbebe? 
3Kpọ-nu ikpele ubelejit òkup inyi ebi ìkirọ inu ònenen, mè ikirọ inu òtatat mgbọ 
geelek. 13 
4Jei Okumugwem, keek emi mgbọ okirọ ata inu inyi ebi eyi kwun̄; mgbọ owu 
mônyan̄abe ema, nyan̄a emi si gbaalek, 
5ufuna m̀mun̄ inu okije ijaan̄ me lek ebi eyi kwun̄, mè ǹkaan̄ uche me lek unwọọn̄ 
ebi ido kwun̄, mè ǹgọọk ebi owu okaan̄be ǹgugo lek. 
6Eji mîrọ ijo inu kubọk ebi nte nte kiji erọbe; eji mîrọ inu òfefieek lek, me atikọ, 
eji mîrọ inu ikpak ikpak. 
7Ebi nte nte kiji kpekọt itet ibot me lek uyeke ikwaan̄ owu orọbe me Ijipiti; ema 
mîwuuk òjot òjot imumechieen̄ okaan̄be me lek kiban̄; ema mîkpaka ibot inyi 
owu me okwaan̄ Anyiaan̄. 
8Ire, owu onyanyan̄a ema mije erieen̄ kwun̄, isa ijeen̄ ebi ene ibe ke owu okaan̄ 
ikpele unye. 
9Owu ogana ere inyi okwaan̄ Anyiaan̄, okwaan̄ ochachiaak, owu osasa ebi kwun̄ 
ije itibi ejit okwaan̄ me nchat ijọn̄, kubọk ìre emen èwê. 
10Ikeya ke owu onyan̄a ema isibi me ubọk ebi oriara kiban̄, mè itaba ema isan̄a 
me irak unye ebi ochicha kiban̄. 
11Ire, mun̄ orerie ebi ochicha kiban̄ isan̄a kpai; ene geege ikeyi me lek kiban̄ 
ìkasik. 
12Mgbọ ya ke ebi eyi kwun̄ enichieek ikọ kwun̄, mè ikọt okwa itọn̄ owu. 

13Ire, ìkafifiin̄ mgbọ, ema ewuwuuk inu owu orọbe inyi ema; kpekukup ikpọ ibe 
owu ònyi ema nteme kwun̄. 
14Ebek inorie îkwat ema me emen èwê, ema etọtọ owu Awaji ikpọ me ere ya 
òkup wêem. 
15Owu onyinyi ema inu ema edobe; ire, owu oraria si ijo orukan̄ itap me etete 
kiban̄. 
16Me emen ere m̀gba-ǹgwele ukan̄ kiban̄ me emen èwê, ema enenimin ejit me 
lek kè Mosis mè Erọn, ebi owu Okumugwem ogobobe isun̄ esese inyi lek kwun̄. 
17Ijọn̄ ochichili otu ibook, mè imen Datan ichep, mè ikana si Abiram mè ebi ogbo 
kiban̄ ichit bùk. 
18Ukan̄ oseseme me lek ebi melek kiban̄; alọm ukan̄ otataka ebi òkpaka ibot cha 
iriọk. 

19Me Orebu, ema mîsa alata araran̄ ibot gwun̄ orie eriembuuk, mè itọbọ ebum 
inyi inu ebobot ya. 
20Ema mîyaka umin kwun̄ isa inyi inu ema ebotbe; inu òbet lek eriembuuk 
òkitaka mbubet. 
21Ema mîwuuk owu Awaji ogwu ònyanyan̄a ema; ogwu òkwọkwọkọ ebi Ijipiti 
ijeek me ibot. 
22Mîwuuk osusut osutbe ebi ido kè Am, mè uyeke inu echi orọbe me okwaan̄ 
Anyiaan̄. 
23Eya orọ, owu Awaji onenibe ke owu môjijaka ema isan̄a kpai; ire, Mosis, gwun̄ 
ikwaan̄ kwun̄ ogobobe, okekeke ikiteek nteek, mè irọ ibe owu òyaka unaan̄-ejit 
kwun̄ òbojijaka ema ya òto. 
24Mgbọ eya orakabe, ema ejijit ata ijọn̄ ya òkilọlọk ene ebek, bak me lek ema 
kpechieek me lek use owu ochieekbe ema. 
25Ire, ema ekukup me emen uwu ọfọ kiban̄ ikinunuun̄, mè ijit inọnọ ikọ kwun̄ 
Okumugwem. 
26Eya ke owu obene ubọk inyan̄a ibot ibe ke ema mêkwaan̄ ita me emen èwê; 

27ke owu môchon bọn kiban̄ igwook me ido geelek, mè iyiyala ema ikana ofifi 
agan̄ geelek. 
28Ofifi si, ebi kwun̄ mîtap lek igọọk ikitọbọ ebum inyi Baali ebi Peyọ, mè ikirie 
inu ngwugwa egwabe inyi ebi ìkwakwaan̄. 
29Irọrọ kiban̄ oriribi owu unaan̄-ejit; ijo orukan̄ obubumu me etete kiban̄. 

30Ire, Fineyas onanan̄a ikeke, mè isulu ene osusut isasa iteek; ijo orukan̄ ya 
osisibi. 
31Eya ke esa ifuk ọmọ ibe ìre ogwu ata irọrọ, me ukot me ukot ire mgbọ geelek. 

32Me ogbuuruk Meriba, ema mîrọ ejit inaan̄ owu Okumugwem; bak me lek keya, 
Mosis oninin̄ me uyọrọlek. 
33Mije ema eyọọkbe Mosis owot enenen; Mosis osasa me unaan̄-ejit itumu ikọ 
ilọ. 
34Owu Okumugwem otọ ibe ema ekpan̄ ebi ido ìluk me ijọn̄ ya esan̄a, ire, ema 
ejijit ikpakpan̄ ife cha isan̄a ubọk otọbe. 
35Kpan̄asi ikeya, ema egbagbaan̄ ifufuku melek ife cha, mè ikween̄ orọmijọn̄ ife 
cha ikigọọk irọ. 
36Ema mîtọbọ ebum inyi mkpọmfaka ife cha; eya onenikana ufe inyi ema. 

37Ema mîsa bọn ebirieen̄ kiban̄ mè bọn ebibaan̄ kiban̄ igwa ngwugwa inyi ijo 
erumun̄. 

38Sa me ikeyi, ema efafiat eje ebi kpelọ inu geege; eje bọn ebirieen̄ kiban̄ mè bọn 
ebibaan̄ kiban̄, ebi ema esabe igwa ngwugwa inyi mkpọmfaka ebi Kenan; eje 
nsabọn cha ochachaka mbuban me lek ijọn̄ ya. 
39Bak me lek inu ya ema erọbe, ema kpeyaka itana, mije, ema kpekeke isi me lek 
kwun̄, Awaji. 
40Owu Okumugwem oneninaan̄ ejit ikeme ebi kwun̄, mè ijọ ejit me lek ebi owu 
ogobobe inyi lek kwun̄ me ìrot. 
41Owu ojijit ema itele inyi ebi ofifi ido; ema eninin̄ me irak mkpulu ebi ìchacha 
ema. 
42Ebi ochicha kiban̄ etututuku ema, mè ikeme ema isiki me irak unye kiban̄. 

43Owu Okumugwem okinyan̄a ema owuwa mgbọ; ire, ema etọtọt otu, mè ikpaka 
ibot inyi owu; ijo irọrọ kiban̄ okekikeme ema, mè irọ inyi ema ekabene isi. 
44Ubọk geelek si, owu onọnọ ida ito kiban̄, mè ikpọ chieen̄ me lek ukwook kiban̄. 

45Owu okeek inyan̄a-ibot kwun̄, mè ito ema njijin mije ikpele imumechieen̄ 
kwun̄ òkikup ire mgbọ geelek. 
46Owu orọrọ mè otutuuk ebi ìkpukpulu ema me usun̄ akọn̄ ekaan̄ ema ejit nsan 
me lek. 
47Nyan̄a eji, jei Okumugwem Awaji kiji, mè titen̄e eji me ido geelek sa ka ido kiji, 
inyi eji ebe owu onirọ, mè etọn̄ erieen̄ mbuban kwun̄, mè esa owu egugo lek. 
48Itọn̄ ikup inyi Okumugwem, Awaji ebi Ijeren, bene me mgbọ geelek si re mgbọ 
geelek. Kè otutuuk ebi ene etumu ebe, “Ikup ikeya!” Ìtọn̄ Okumugwem! 

IKPA ÒSO GO 
Okwa 107–150 

Itọn̄ 107 

Itọtọn̄ Awaji ogwu òkirọ nnwọn 

1Ìbe Okumugwem onirọ, mije, ọmọ înwọn; mije imumechieen̄ kan̄ ìkukup ire 
mgbọ geelek. 
2Enyi ebi Okumugwem onyan̄abe isibi, ìtumu ikeya ìtọn̄ ọmọ; ọmọ înyan̄a enyi 
isibi me ubọk ebi ìkitutuku enyi, 
3mè iteen̄ enyi me ido ikarege echi kinyi isa ika; îteen̄ enyi me agan̄ inyọn̄, mè 
osiki, mè mbum-ura, mè ichep-ura, isa ika. 
4Usini ene mînyinya ikana emen èwê, ere kpunube oniin̄ geege; kpekọt imun̄ 
ama geege ere ema mêlukbe. 
5Uraafiọọn̄ îtaka ema; ebek îrak ema; ogugo îsibi ita ema me lek. 

6Me emen uyọrọlek, ema etataan̄ ukpo igwen Okumugwem; inyanyan̄a ema isibi 
me ukwook kiban̄. 

7Awaji îsa ema ije me oniin̄ òtatat, mè isa ema ifo ama ere ema mêlukbe. 

8Tele ema etọn̄ Okumugwem bak me lek imumechieen̄ mgbọ geelek kan̄, mè bak 
me lek ikwaan̄ ukechieen̄ cha îrọbe inyi ebilene. 
9Ọmọ înyi ebi ebek orakbe mudim enwọ, mè inyi ebi uraafiọọn̄ ata inorie erie. 

10Usini ene ekup me emen udun mè uga ufieejit; ema ìre ebi mkpọn ìkimun̄ 
ofaak, melek mkpọn me ukot mè ubọk, 
11mije ema mîje ikeme Ikan Awaji, Ogwu Òbebene Ichit, mè ikpọ chieen̄ ilọ me 
lek nteme kan̄. 
12Eya ke îsa unye ikwaan̄ ekinyi ebi usun̄ isulu ema osusut; ema erururọn̄ọ me 
ijọn̄; kpunu ogwu òtatap ubọk ibene ema igwuun̄. 
13Ema enenitaan̄ ukpo igwen Okumugwem; inyanyan̄a ema me ubọk ebi 
ìkitutuku ema cha. 
14Îsan̄a ema isibi me udun mè uga ufieejit, mè ifaan̄ mkpọn esabe igoon̄ ema. 

15Tele ema etọn̄ Okumugwem bak me lek imumechieen̄ mgbọ geelek kan̄, mè 
bak me lek ikwaan̄ ukechieen̄ cha îkirọ inyi ebilene. 
16Mije, ọmọ îgbugbọ otunchit cha esabe ekwe inama isa igwuk ikwek ema, mè 
ifaan̄ okwukwut cha esabe igoon̄ otunchit cha. 
17Ebi burubut mîkpaka ibot inyi Awaji, mè irọ ijo inu; Awaji onyinyi ema ufialek. 

18Inorie geelek ojọjọ ema ejit; mkpa orere ema chieen̄. 

19Ema etataan̄ ukpo igwen Okumugwem me emen ujaralek kiban̄; inyanyan̄a 
ema isibi me emen ujaralek kiban̄. 
20Îtumu ikọ inyi ema; lek kiban̄ onyenye; isusun̄ ema me ògat ugwem. 

21Tele ema etọn̄ Okumugwem bak me lek imumechieen̄ mgbọ geelek kan̄, mè 
bak me lek ikwaan̄ ukechieen̄ îkirọ inyi ebilene. 
22Tele ema egwa ngwugwa onirọ enyi ọmọ, mè ekọt okwa unwọọn̄ esa ekpa inu 
îrọbe. 
23Ebi ìkinin̄ uji ile isibi emen awaji; ema ìre ikpele ebi ewe ìkikọp me ejit okwaan̄ 
ikirọ mbubek kiban̄. 
24Ife chi mîkimun̄ inu Okumugwem okirọ; ikwaan̄ ukpook îkisi me ugwuuk 
okwaan̄. 
25Ọmọ isinyi ida, uga efet egwijo îra ibene, mè otap ogbururu òchit okwaan̄. 

26Ekoon̄ îra ibene uji ile ichep me inyọn̄ tọi, mè òyaka ogele osiki odọk òchep 
gbo ̀k; ibot ejit kiban̄ îra iwulu itele ema mije gbologbolo isi mun̄. 
27Ema mîra ikije gbegbegbe mè lọlọlọ kubọk ebi miin̄ osabe; ifuk-ibot geelek 
ema ekaan̄be isa ikikọp okwaan̄ îra ita itele ema. 

28Ema mîra ikup me uyọrọlek kiban̄ itaan̄ ukpo igwen Okumugwem; îra inyan̄a 
ema isibi me emen ukwook kiban̄. 
29Okumugwem ìkirọ egwijo iwọ, mè orọ ekoon̄ ilaak, inyi isi mun̄ okwaan̄ ilọkọ. 

30Ejit îra ibele ema, mije okwaan̄ osikibe; Awaji îra ibem ema mege isi itoon̄ me 
atasuk ama ema eweekbe itotoon̄. 
31Tele ema etọn̄ Okumugwem bak me lek imumechieen̄ mgbọ geelek kan̄, mè 
bak me lek ikwaan̄ ukechieen̄ îkirọ inyi ebilene. 
32Tele ema etumu umin kan̄ esibi me emen ntitiin̄ ebi eyi kan̄, mè etọn̄ ọmọ me 
ere ebi ugane ama etitiin̄be. 
33Okumugwem îrọ ibe okwaan̄ ikana èwê, mè irọ okwaan̄ òkigbugbuk ikana ijọn̄ 
òchachat. 
34Ijọn̄ òkisibi mfut îkana ijọn̄ uchi uchi, bak me lek inu ikpak ebi ìluk me lek ijọn̄ 
ya erọbe. 
35Îrọ èwê ikana èdọ mun̄, mè irọ ijọn̄ òchachat ikana ogbuuruk òkigbuk mun̄ 
isibi, 
36mè isa ebi uraafiọọn̄ inu inigwook me ere ya ibe eluk; ema echichili ama me 
ere ya iluk. 
37Ema ewowop uko me ere ya, mè iwop si gerep, mè irọkọ mfut owuwa owuwa. 

38Awaji îgbana si ema; ema emumumana enenen; ìkachieek ibe urum eriembuuk 
kiban̄ ise. 
39Ire, ike mgbọ ema ebenebe ikise me otu ifuk, kpeyaka ikọt ibene isi bak me lek 
tukutuku mè ùrioon̄, mè ufieejit, 
40Okumugwem orọrọ ebi ilile kiban̄ cha inu ochak, mè irọ inyi ema enyinya 
ekana emen èwê; ere kpunube oniin̄ geege ijeje. 
41Ire, itataba ebi eyi kan̄, ebi una, isibi me ufialek, mè irọ ema emaan̄ bọn me 
ototun̄ ukan̄ kiban̄, kubọk arọọn̄ mè eriembuuk ekimaan̄. 
42Ebi ata irọrọ emumun̄ inu chi, mè ibele ejit; ire, otu ebi ìkirọ ikpak ochichit bùk. 

43Ene geelek òkakaan̄ iriọọn̄-inu, itet ibot me lek inu chi, mè ikeek ikpele 
imumechieen̄ Okumugwem okaan̄be mgbọ geelek. 

Itọn̄ 108 

Uriaak ikeme ebi ochicha 

(Itọn̄ 57:7-11; 60:5-12) 

Okwa. Okwa kè Debit. 

1Jei Awaji, mbieen̄ ejit inye me lek kwun̄; mâkọt okwa isa itọn̄ owu me otutuuk 
ibot ejit n̄a. 

2Uneen̄ ile n̄a mè uneen̄ ija n̄a, ìnan̄a ìkeke! Mânan̄a ikeke ikwak uneen̄ sabum 
egwe ònowele. 
3Jei Okumugwem, mâbe owu onirọ me isi ebi ido geelek; mâkọt okwa itọn̄ owu 
me etete ebi ido geelek, 
4mije imumechieen̄ okaan̄be mgbọ geelek me lek kiji îmin ire akpabin inyọn̄; 
ikeya si ke atikọ kwun̄ obene ichak me isinyọn̄. 
5Jei Awaji, kè ebilene emin owu esaba eraka akpabin inyọn̄; kè etọn̄ ujamgbugbo 
kwun̄ ekana eso otutuuk linyọn̄. 
6Sa unye kwun̄ nyan̄a eji sibi; nọ uriaak n̄a, inyi owu ònyan̄a eji ebi owu omun̄be 
me chieen̄. 
7Awaji ìkup me Uwu Mbuban kan̄ itumu ibe, “Ntim ikpan̄ ebi Sekem mè ebi 
Sukot; mâche ama Sekem, mè idọmọ iteke ijọn̄ Sukot inyi ebi n̄a. 
8Ijọn̄ Giliadi ìre eyi n̄a; ijọn̄ ebi Manasi si ìre eyi n̄a; ebi Iferem ebekire ebi akọn̄ 
n̄a; sà Juda ore uwu ere ogwu ubọọn̄ ngobobe obonan̄a isibi. 
9Ebi Mowabu ebekisi ikwaan̄ inyi emi; ebi Edọm ebekire usun̄ inyi emi; ire ebi 
Filisia, m̀batitim ikpan̄ ema, mè ikitaan̄ ukpo iwulu òkô.” 
10Ìre ekene obosa emi isi akọn̄ me Edọm? Ìre ekene obosa emi isi, inyi ǹsi ǹtim 
m̀kpan̄ Edọm, unye ama ya mgban okanabe? 
11Jei Awaji, ìre òjijit eji itele ni? Ìre owu òkpofat igọọk urum akọn̄ kiji isibi isi 
akọn̄ ni? 
12Tap ubọk nyi eji me lek ogwu ochicha kiji, mije, ntap-ubọk ogwu ebilene okitap 
ìre inu ikike. 
13Eyi Awaji okekeke me agan̄ kiji, eji mêtim ikpan̄ ikpele ikpele, mije, ọmọ môjak 
ibot ebi ochicha kiji ikpukpuku. 

Itọn̄ 109 

Nana-lek ogwu uyọrọlek okitet 

Ìkup inyi ogwu òjeen̄ okwa. Okwa kè Debit. 

1Jei Awaji, ogwu nkitọn̄, kakpọkpọ ìriaan̄ emi ìkup koon̄! 

2Ebi òkpaka ibot mè ebi ataak mîyaka otu igwook emi me lek; ema ekikan̄ ataak 
itoon̄ emi. 
3Ema ekisa me ochicha chieen̄ ikilo emi ikana ere okokop; ema ekitim emi akọn̄ 
me lek me kpunube inu geege nrọbe ilọ. 
4Ubọk geelek mmun̄be ema me chieen̄, mè ikiriaak uriaak me ibot kiban̄, ema 
ekichacha emi. 
5Ema esa ijo inu ikpe emi me lek ata inu nrọbe ema, mè isa ochicha ikpe emi me 
useen̄ imumechieen̄ n̄a. 

6Jei Awaji, gobo ogwu nnaan̄ to, inyi isibi oyerebet me ibot ogwu ochicha n̄a; rọ 
inyi ene ge me lek ebi ochicha kan̄ itoon̄ ọmọ ikọ môtipbe ọmọ oyerebet. 
7Mgbọ ekisibi oyerebet me ibot kan̄, rọ ibe oyerebet itip ọmọ; mgbọ ọmọ 
môkiriaak ibe, “Soso,” rọ ibe emọnọ uriaak kan̄ kubọk ìre ijo inu. 
8Kè ugwem kan̄ ire mgbidim; kè ofifi ene ibọkọ irek ikwaan̄ kan̄! 

9Kè bọn kan̄ ekana bọn kpà-nte, mè nwa kan̄ si ikana nwakpa! 

10Kè bọn kan̄ ekejijen̄e ekana ebeek inu, mè ekesi erọọn̄ inorie me inyọn̄ otiton. 

11Kè ebi îkaan̄be urieek efum otutuuk inu îkaan̄be esan̄a, mè ebi ichen ekpulu 
inu îkwukwulube ikaan̄ esa efon. 
12Kè ene geege ikarọrọ ọmọ nsan; ene geege ikatoto si bọn îkwube itele njijin. 

13Kè bọn owot iman kan̄ ekwaan̄ eta; mè erieen̄ kan̄ ichep, ikakup ìraka ukot 
òbogọọk. 
14Okumugwem, kawuuk ijo inu ebi nte nte kan̄ erọbe; katele si ijo inu echi nga 
kan̄ orọbe. 
15Kè ijo inu kiban̄ ikanan̄a owu me ejit; inyi owu òrọ ibe ewuuk ema esan̄a isi ge 
me linyọn̄; 
16mije, ọmọ ìkirọ nnaan̄ enenen, mè òkorọ ikpak me lek ebi ugbọọn̄, mè ebi una, 
mè òkokpan̄ ebi ijo irek. 
17Ọmọ ìkima igbogbo ene, ogbo si okup inyi ọmọ; ọmọ ìchacha igbagbana ene, 
ugbana si ìlilibi ọmọ lek. 
18Ogbo ìkakinan̄a me otu kan̄, kubọk ofọnti ìkakinan̄a me akpalek kan̄; eya orọ, 
kè ogbo imimini inin̄ ọmọ lek kubọk mun̄, mè ije inin̄ ọmọ otu ukwuuk kubọk 
aran̄. 
19Kè esa ogbo kan̄ ewele echit ọmọ lek kubọk ekwut, mè esa ekana ọmọ ebọp 
mgbọ geelek kubọk fanti. 
20Okumugwem, soso, echicha ore osusut mbe owu òsut ebi ochicha n̄a; ikeya ke 
emi mweek ibe owu òrọ ebi ìkitumu ijo ikọ ibak emi. 
21Ire, Okumugwem Awaji n̄a, tap ubọk nyi emi mije erieen̄ kwun̄, mè nyan̄a emi 
bak me lek nnwọn okirọ mije imumechieen̄ okaan̄be. 
22Emi ìre ogwu ugbọọn̄ mè ogwu una; ejit îfieek emi ire lek ekpọọk. 

23Ugwem n̄a òkire lek itata, kubọk ogugo obochep me otu ikakwun̄; egegen̄ emi 
ifiin̄ kubọk ekigen̄ akaka ituuk me lek inwan̄. 
24Akpatukot îwọ emi bak me lek ijijin otu; lek îtak emi ita. 

25Nkana inu ochak inyi ebi ene; ema isimun̄ emi, mîra ikisisik ibot. 

26Jei Okumugwem, Awaji n̄a, tap ubọk nyi emi; nyan̄a emi, mije imumechieen̄ 
okikaan̄ mgbọ geelek. 

27Jei Okumugwem, rọ mè ebi ochicha n̄a eriọọn̄ ibe ke îre owu onyan̄a emi; rọ 
inyi ema emun̄ ubọk ikwaan̄ kwun̄ me lek n̄a. 
28Eya orọ, ema isikigbo emi, owu môkigbana emi; ema isinu emi etim me lek, 
owu môrọ ema esip; ire, emi ogwu ikwaan̄ kwun̄ mâkibele ejit. 
29Rọ esip ichit isi ebi ochicha n̄a kubọk ìre ofọnti ke ema etap; sa esip kat ema 
lek kana kubọk ekwut. 
30Mâsa otu n̄a ibe Okumugwem onirọ ikpele ikpele; mâtọn̄ ọmọ me emen ntitiin̄ 
ebi eyi kan̄, 
31mije, îkeke ogwu una me udun̄, mè inyan̄a ọmọ me ubọk ebi ìtitip ọmọ 
oyerebet mkpa. 

Itọn̄ 110 

Okumugwem înyi ogwu ubọọn̄ unye 

Okwa kè Debit. 

1Okumugwem îtumu inyi Okaan̄ n̄a ibe, “Siki kweek me ubọk agan̄ ulom n̄a, mege 
ire mgbọ mâsabe ebi ochicha kwun̄ irọ inu ibene ukot inyi owu.” 
2Okumugwem môkup me Sayọn irọ mkpulu kwun̄ iwele owot; owu môkeke 
ubọọn̄ inyi ebi ochicha kwun̄, ìneneme ema, ìkaneme. 
3Usen owu môjebe me isi urum akọn̄ isi ichichini ebi ochicha kwun̄, ebi kwun̄ 
mênan̄a isibi inu, mè ikeke; nsabọn irieen̄ ama kwun̄ mêsisibi igwook gìrìgìrìgìrì 
me inyọn̄ ogoon̄ mbuban, kubọk mbat otu ewelegwe. 
4Okumugwem îtumu ito, ìkpoyaka inwene ejit; ìbe, “Owu ìre ogwu ngwugwa ire 
mgbọ ikakaan̄ge itata, igọọk me ọgbọn̄ kè Melikisedek.” 
5Ogwukaan̄-ene ìkukup me agan̄ ubọk ulom kwun̄ ikitap ubọk inyi owu; usen ejit 
inaan̄, môtun̄ ebi ubọọn̄ ìnu owu akọn̄ me lek ikpukpuku. 
6Môfieek oyerebet inyi ebi ido geelek me linyọn̄, mè otim òkpan̄ ebi ubọọn̄ me 
otutuuk ido; nkwukwu ene môjojot ere gboi. 
7Ogwu ubọọn̄ mônwọ mun̄ òkigbuk me agba oniin̄; isa ikaan̄ unye itim akọn̄ 
ikpan̄. 

Itọn̄ 111 

Ikwaan̄ unyan̄a eyi Awaji osibe 

1Ìtọn̄ Okumugwem! Emi mâtọn̄ Okumugwem me otutuuk ejit n̄a; mâtọn̄ ọmọ me 
ere ebi kan̄, ebi ata irọrọ, etitiin̄be. 
2Inu Okumugwem orọbe, mimin; otutuuk ebi inu cha otopbe me lek ekikeek 
ekiket ofolek. 

3Otutuuk ikwaan̄ kan̄ ìkijeen̄ ibe ke ọmọ îkaan̄ umin ubọọn̄ mè òrirọ; ọmọ 
ìbokirọrọ ata inu inyi ebilene ire mgbọ geelek. 
4Okumugwem îrọ inyi ebilene ekekeek ikwaan̄ ukechieen̄ ọmọ osibe mgbọ 
geelek; ọmọ ìre ogwu ata ejit mè ogwu ejit nsan. 
5Înyi ebi ìkimin ọmọ inorie; ìkakisa inyan̄a-ibot kan̄ ìfit ifit mgbọ geege. 

6Îbọkọ ijọn̄ ebi ofifi ido isa inyi ebi eyi kan̄ me ìrot, mè isa me ikeya irọ inyi ebi 
eyi kan̄ eriọọn̄ unye kan̄. 
7Inu geelek îkirọ ìkitatat mè onen; owu môkọt itoon̄ ejit me lek inu geelek îtọbe 
ibe erọ. 
8Inu cha si môkup ire mgbọ geelek; îre me atikọ mè oniin̄ òtatat ke îtọ ibe erọ 
inu cha. 
9Ọmọ îfaka ebi eyi kan̄ isibi. Inyan̄a-ibot înyan̄abe melek kiban̄ môkup ire mgbọ 
geelek; erieen̄ kan̄ îkup mbuban mè ikaan̄ nnyirinya me lek. 
10Ogwu òtet ukpook me lek Okumugwem, ene ya îbene ikaan̄ iriọọn̄-inu; otutuuk 
ebi ìkirọ inu îtọbe ibe erọ, ebiba ekikaan̄ ata ngobo-ntet; ebilene ebekitọtọn̄ 
Okumugwem ire mgbọ geelek. 

Itọn̄ 112 

Unwọọn̄ ogwu ata ene 

1Ìtọn̄ Okumugwem! Kpọ-nu uga ubelejit òkup inyi ene ya ogwu òkitet ukpook 
me lek Okumugwem; ogwu irọrọ ikọ Okumugwem otọbe okitop me lek. 
2Bọn ene ya mêre ebi isi ile ìkakaan̄ otu me ama; Awaji môgbana owot iman kan̄. 

3Ebi ototun̄ ukan̄ kan̄ mênin̄ ubọọn̄, mè ikaan̄ inu ubọọn̄; ata irọrọ kan̄ ìkabota 
ire mgbọ geelek. 
4Utoon̄ môtoon̄ me emen udun inyi ogwu òkirọ inu òtatat; ogwu ata irọrọ 
òkakaan̄ ejit nsan mè ata ejit. 
5Inu môje ijaan̄ me lek ogwu òkichili ubọk, mè ikifọọk ikpoko inyi ene, mè ikirọ 
mbubek kan̄ me oniin̄ ònenen. 
6Kpunu inu òbosisik ogwu ata ene; ebi ene kpebewuuk si ọmọ ire mgbọ geelek. 

7Ìkabofieek owot me lek ijo etip; ejit kan̄ ìkposisik kubọk ge, mije, ọmọ ìtoon̄ ejit 
me lek Okumugwem. 
8Ejit kan̄ ìnyenye; ìkabofieek owot mege mômun̄be ubọk Awaji osulube ebi 
ochicha kan̄ osusut. 
9Îchili ubọk iche inu inyi ebi ugbọọn̄; ata irọrọ kan̄ ìkabota ire mgbọ geelek; ọmọ 
môkaan̄ unye, mè ikaan̄ ulibi. 

10Ebi ijo ife isimun̄ ikeya, ejit kiban̄ îra ifiat isan̄a; ema mîra ikaan̄ njijọ ejit; ire, 
mije nkeek kiban̄ ikarọge ìso, lek kiban̄ îra iwọ; ema mîra ikpọk ubọk iyat. 

Itọn̄ 113 

Tọn̄ Awaji me nnwọn kan̄ 

1Ìtọn̄ Okumugwem; enyi bọn ikwaan̄ Okumugwem, ìtọn̄ ọmọ; ìtọn̄ erieen̄ 
Okumugwem! 
2Kè ebilene etọn̄ erieen̄ Okumugwem, bene me mgbọ keyi re mgbọ ikakaan̄ge 
itata! 
3Bene me agan̄ mbum-ura si re agan̄ ichep-ura, erieen̄ Okumugwem ìre inu 
ebekitọtọn̄. 
4Okumugwem îbene isaba iraka ibot ebi ido geelek; ujamgbugbo kan̄ îbene si 
isaba iraka akpabin inyọn̄. 
5Ìre ekene obet lek Okumugwem Awaji kiji, ogwu òkup me inyọn̄ ogboon̄ ubọọn̄ 
me emen inyọn̄? 
6Ìre ekene obet lek Okumugwem ogwu òkup me emen inyọn̄ ikigele chieen̄ isiki 
ikpọ inu òkup me akpabin inyọn̄, mè echi òkup me linyọn̄? 
7Ọmọ okibene ebi ugbọọn̄ isibi me ntọn̄, mè ikibene ebi una isan̄a me inyọn̄ 
otiton, 
8mè osa ema òto me agba lek ebi ilile, inyi ekweek irek melek ebi ilile me etete 
ebi eyi kan̄. 
9Ọmọ okinyi enenwaan̄ òra bọn, mè orọ inyi iluk uwu me ubelejit, mè ikana uga 
òkaan̄ bọn. Ìtọn̄ Okumugwem! 

Itọn̄ 114 

Okwa isasa ikeek mgbọ esibibe me Ijipiti 

1Mgbọ ebi Ijeren enan̄abe me Ijipiti isibi; mgbọ ema, bọn kè Jekọp, enan̄abe me 
etete ebi ìkitumu ofifi usem isibi, 
2Awaji ìsa ijọn̄ Juda irọ ere mbuban kan̄; ido Ijeren okakana ido ọmọ okikpulu. 

3Okwaan̄ Anyiaan̄ omumun̄ Awaji okinu, mè ichiaak ita; Okwaan̄ Jodan 
ogwugwu ikom ita irak. 
4Ogoon̄ ofefieek owot, mè iwulu iyat kwèrèm kwèrèm kubọk bọn ebot; orioon̄ 
okekirama ikana soop soop kubọk bọn arọọn̄. 
5Buboo! Okwaan̄ Anyiaan̄, keke orọ ochiaakbe ita? Buboo! Okwaan̄ Jodan, òjeje 
igwu ikom ita irak? 

6Owu ogoon̄, òjeje ifieek owot, mè ikiwulu kubọk bọn ebot? Sà orioon̄, owu òjeje 
ikiraan̄ kubọk bọn arọọn̄? 
7Jei linyọn̄, sisik mgbọ owu môkanabe chieen̄ itọọn̄ me lek Okumugwem; mgbọ 
owu mômun̄be Awaji kè Jekọp. 
8Îre ọmọ onwene ewuuk ikana èdọ mun̄, mè inwene ewuuk ònyenye ikana 
ogbuuruk mudim. 

Itọn̄ 115 

Awaji eyi òre Awaji 

1Jei Okumugwem, erieen̄ kwun̄ gaalek ke otutuuk itọn̄ okup inyi; ìkare eji, in̄-in̄, 
ìkare eji kubọk ge; owu gaalek ke itọn̄ okup inyi, mije, owu okimun̄ ene me 
chieen̄ mgbọ geelek, mè igbe ogwu etoon̄be ejit me lek. 
2Ebi ofifi ido ebejeje ikido eji otu ibe, “Mgbọ, Awaji kiban̄ ya ìkup me owa?” 

3Awaji kiji ìkup me emen inyọn̄; inu òneme ọmọ ke îkirọ. 

4Eyi kiban̄, mkpọmfaka kiban̄ ìre alata okuket mè alata araran̄; ebilene ikike esa 
ubọk irom. 
5Mkpọmfaka chi mîkaan̄ otu, ire, kpekikọt itumu ikọ; mîkaan̄ chieen̄, ire, 
kpekikọt imọọn̄ inu. 
6Mîkaan̄ utọn̄, ire, kpekikọt inọ ikọ; mîkaan̄ inwọm, ire, kpekikọt inọ olu inu. 

7Ema mîkaan̄ ubọk, ire, kpekikọt isa itet inu geege; mîkaan̄ ukot, ire, kpekikọt 
isa ije ije; emen ebek kiban̄ si ìkakisan̄a amọn kubọk ge. 
8Ebi ìkirom mkpọmfaka chi ebet lek mkpọmfaka kiban̄; ikeya si, ebi ìtoon̄ ejit me 
lek mkpọmfaka chi ebet lek mkpọmfaka chi si. 
9Ire, enyi ebi Ijeren, ìtoon̄ ejit me lek Okumugwem; ọmọ ore ogwu òkitap ubọk 
inyi enyi, mè ire si agbọ òkikput enyi lek. 
10Enyi ebi uwu kè Erọn, ebi ngwugwa, ìtoon̄ ejit me lek Okumugwem; ọmọ ore 
ogwu òkitap ubọk inyi enyi, mè ire si agbọ òkikput enyi lek. 
11Enyi ebi ìkimin Okumugwem, ìtoon̄ ejit me lek Okumugwem; ọmọ ore ogwu 
òkitap ubọk inyi enyi, mè ire si agbọ òkikput enyi lek. 
12Okumugwem ìkakiwuuk eji; ìkpolọlọ igbagbana eji; môgbana otoko ebi Ijeren, 
mè igbana si ebi uwu kè Erọn. 
13Okumugwem môgbana ebi geelek ìkimin ọmọ, ebi ilile mè ebi sọntiik. 

14Kè Okumugwem irọ inyi enyi emumana; enyi melek bọn kinyi. 

15Kè Okumugwem ogwu òrom inyọn̄ mè ijọn̄ igbana enyi. 

16Emen inyọn̄ ìkup inyi ọmọ Okumugwem, ire, linyọn̄ ke îsa inyi bọn ebilene. 

17Ebi ìkwukwu kpekitọn̄ Okumugwem; itọtọn̄ Okumugwem ìkakup ìnyi ebi ìfofo 
ama ekwukwu, ere kpekisan̄a amọn. 
18Ire, eji ebi ìkup me ògat ugwem mêtọn̄ Okumugwem, bene me mgbọ keyi ire 
mgbọ ikakaan̄ge itata. Ìtọn̄ Okumugwem! 

Itọn̄ 116 

Ogwu ònwọnọ mkpa itọn̄ Awaji 

1Emi mmun̄ Okumugwem me chieen̄, mije, înọ emi ida, mè inọ ida mbeek n̄a. 

2Mije, îkwuun̄ utọn̄ igban̄ emi ida; eya orọ, ọmọ ke mbakigwen usen geelek me 
ugwem n̄a. 
3Mgbọ ufe mkpa okanabe emi me ijọn̄ okokop; ukpook udọn̄-ufuun̄ otetet emi; 
owot n̄a îfieek; ibot ejit n̄a owuwulu. 
4Ntataan̄ ukpo ibọn̄ọ erieen̄ Okumugwem ibe, “Jei Okumugwem, soso, nriaak 
owu, nyan̄a ebek ugwem n̄a!” 
5Okumugwem ìre ogwu òkirọ nnwọn, mè ire si ogwu ata irọrọ; iin̄, Awaji kiji ìre 
ogwu ejit nsan. 
6Okumugwem okibem ebi kpekọt inyan̄a lek kiban̄; mgbọ nkakaan̄ge ogwu ntap-
ubọk, ọmọ onyan̄a emi. 
7Ibot ejit n̄a, siki kweek tap efuuk, ke Okumugwem îrọ inu ijaan̄ me lek n̄a. 

8Îrọ inyi ǹnwọnọ mkpa, mè ituku emi mun̄ ito me chieen̄, mè irọ inyi nkakwaak 
ìrọn̄. 
9Eya orọ, mâsiki ibot inyi Okumugwem me linyọn̄ keyi, ere ebi ìkup me ògat 
ugwem ekiluk. 
10Ichechieek n̄a ìkekeke inye, ikerere mgbọ ntumube ibe ke ufialek mônikeme 
emi ikpan̄. 
11Ikerere si mgbọ nsabe me ufieek-owot itumu si ibe ke kpunu ebilene geege 
ebetoon̄ ejit me lek. 
12Ìre keke ke mbasa inyi Okumugwem me lek otutuuk ata inu kan̄ îrọbe inyi emi? 

13Mâgwook miin̄ inyi Okumugwem, mè itọn̄ ọmọ, mije înyan̄abe emi. 

14Me ere otutuuk ebi eyi Okumugwem etitiin̄be, ere ya ke mbanyi Okumugwem 
inu nchieekbe ọmọ use. 
15Mkpa ebi eyi Okumugwem ìre inu unye otu ewe me lek Okumugwem. 

16Okumugwem, me atikọ, emi ìre gwun̄ ikwaan̄ kwun̄; iin̄, ǹkisi ikwaan̄ inyi owu 
kubọk nga n̄a osibe inyi owu; owu otọn̄ọ emi mkpọn isan̄a me ukot. 
17Okumugwem, mâgwa ngwugwa isa inyi owu itọn̄, mè ikigwen erieen̄ kwun̄ me 
uriaak n̄a. 



1136 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

18Me ere otutuuk ebi eyi Okumugwem etitiin̄be, ere ya ke mbanyi Okumugwem 
inu nchieekbe ọmọ use. 
19Mârọ use n̄a iso me emen Uwu Mbuban Okumugwem, ere ntook kan̄ okupbe, 
me Jeruselem. Ìtọn̄ Okumugwem! 

Itọn̄ 117 

Itọtọn̄ Awaji ogwu imumechieen̄ 

1Enyi ebi otutuuk ido geelek, ìtọn̄ Okumugwem; enyi ebi otu usem geelek, ìkitik 
ọmọ. 
2Mije, imumechieen̄ kan̄ me lek kiji mimin; ọmọ îgbe ogwu etoon̄be ejit me lek 
ire mgbọ geelek. Ìtọn̄ Okumugwem! 

Itọn̄ 118 

Okwa itọn̄ mije etimbe ikpan̄ 

1Ìnyi Okumugwem itọn̄, mije, ọmọ minwọn; mije imumechieen̄ kan̄ ìbabia ire 
mgbọ geelek. 
2Enyi ebi Ijeren ìtumu ibe, “Imumechieen̄ kan̄ ìbabia ire mgbọ geelek.” 

3Enyi ebi uwu kè Erọn, ebi ngwugwa, ìtumu ibe, “Imumechieen̄ kan̄ ìbabia ire 
mgbọ geelek.” 
4Otutuuk ebi ìkimin Awaji ìtumu ibe, “Imumechieen̄ kan̄ ìbabia ire mgbọ geelek.” 

5Ǹkup me emen ukwook igwen Okumugwem, inọnọ emi ida, mè irọ inyi 
ǹnwọnọ. 
6Eyi Okumugwem okukup melek n̄a, ǹkabatet ukpook. Ìre keke ke ogwu ebilene 
obokọt irọ emi? 
7Okumugwem ìkup me agba lek n̄a ikitap ubọk inyi emi; eya orọ, mâsa chieen̄ n̄a 
imun̄ ubọk ọmọ obotim ikpan̄ ebi ìchacha emi. 
8Înwọn itatap ibot me irak ubọk Okumugwem igak itotoon̄ ejit me lek ebilene. 

9Înwọn itatap ibot me irak ubọk Okumugwem igak itotoon̄ ejit me lek ebi ilile. 

10Ebi ido geelek mîsa akọn̄ ikana emi me ijọn̄; ire, njijaka ema isan̄a kpai, sa me 
erieen̄ Okumugwem. 
11Ema ekakana emi okokop; iin̄, ekakana emi me agan̄ geelek; ire, sa me erieen̄ 
Okumugwem, njijaka ema isan̄a kpai. 
12Ema egwogwook ichit emi kubọk akwọọk; ire, ema mîniin̄ ita mgbọ yaage 
kubọk ukan̄ lek oron mkpatat; sa me erieen̄ Okumugwem, njijaka ema isan̄a 
kpai. 

13Ebi ochicha mîbieen̄ emi inwan, ire lek ebetim ikpan̄ emi; ire, Okumugwem 
onenitap ubọk inyi emi. 
14Okumugwem okinyi emi unye; ọmọ ore ogwu nkikọt okwa isa itọn̄; ọmọ ore 
ogwu unyan̄a n̄a. 
15Okwa ubelejit mè ntim-mkpan̄ òkitaan̄ me emen uwu ọfọ ebi ata irọrọ ikibe, 
“Okumugwem îsa ikpele unye ubọk ulom kan̄ itim ikpan̄. 
16Ubọk ulom Okumugwem îkaan̄ unye enenen; Okumugwem îsa ikpele unye 
ubọk ulom kan̄ itim ikpan̄.” 
17Emi ǹkabakwu-nu; 

m̀bagagat ugwem, mè ikitumu inu Okumugwem orọbe isibi. 
18Okumugwem îsut emi osusut ininọọn̄ me lek; ire, ìkachieek ibe emi ǹkwu. 

19Ìgwuku otunchit ebi ata irọrọ ekije itibi ìnyi emi, inyi ǹraka ǹnin̄, mè ǹsi ǹnyi 
Okumugwem itọn̄. 
20Eyiyi ore otunchit Okumugwem; îre ebi ata irọrọ ebeje itibi otunchit yi iraka 
inin̄. 
21Ntọn̄ owu Okumugwem, mije, owu onọ emi ida, mè inyan̄a emi isibi. 

22Ewuuk ebi ìnama uwu ejitbe, ọmọ oyaka inikana atà ibot uwu. 

23Eyi ìre inu Okumugwem orọbe, inu yi îjaan̄ enenen me chieen̄ kiji. 

24Eyiyi ìre usen Okumugwem odọmọbe isun̄; eji ebele ejit, mè erie ijọk me egwe 
usen yi! 
25Nyan̄a eji, jei Okumugwem, soso nyan̄a eji, mè rọ inu ije ijaan̄ me lek kiji! 

26Ugbana ikup inyi ogwu ònu me erieen̄ Okumugwem! Eji ekup me Uwu Mbuban 
Okumugwem igbana enyi. 
27Okumugwem ore Awaji; ọmọ îrọ inyi utoon̄ kan̄ itoon̄ eji me lek. Ìtap olik me 
ebek anam ijọk cha, mè ìtaba ìtobo me lek ntook ngwugwa. 
28Owu ore Awaji n̄a, mânyi owu itọn̄; owu ore Awaji n̄a, mâbene owu ifo inyọn̄. 

29Ebilene, ìnyi Okumugwem itọn̄, mije, ọmọ minwọn; mije, imumechieen̄ kan̄ 
ìkibabia ire mgbọ geelek. 

Itọn̄ 119 

Ikan Okumugwem mijaan̄ 

1Kpọ-nu uga ubelejit òkup inyi ebi kpekaan̄ nrọ-nlọ geege me ugwem kiban̄; 
òrere ebi ìkiluk ugwem ikpọ me lek Ikan Okumugwem. 
2Kpọ-nu uga ubelejit òkup inyi ebi ìkirọ ida ata-ikọ Okumugwem; òrere ebi 
ìkiweek ọmọ me otutuuk ejit kiban̄, 
3mè ebi kpekirọ inu geege òlọlọ; ire, ekije me oniin̄ eyi Okumugwem. 

4Okumugwem, owu ora inyi ida, ibe egbala chieen̄ ekerọ ikọ owu otọbe. 

5Jei, kè ojaan̄ ire makeke inye, mè iriọọn̄ ubọk ikisun̄ ikan kwun̄ cha egebe isun̄! 

6Esip geege kpomokitet emi, mgbọ nkikeek inu òfo me lek ikọ owu otọbe. 

7Nsikween̄ unen oyerebet kwun̄ iriọọn̄, mâchili otutuuk ejit n̄a inyi owu itọn̄. 

8Mâsun̄ ikan kwun̄ cha egebe isun̄; soso, katọtọp emi ìfiin̄ isi ge. 

Isisiki ibot inyi Ikan Okumugwem 

9Ìre gwun̄ nsabọn irieen̄ ìbojeje ikọt iluk ugwem òtatana? Îre sa me iluluk 
ugwem igọọk me lek ikọ kwun̄. 
10Okumugwem, ǹsa otutuuk ejit n̄a iweek ubọk makitọbọ ebum inyi owu; soso, 
kachieek ibe ǹtutun ǹnan̄a me lek ikọ otọbe! 
11Ǹtatap ikọ otu kwun̄ me emen ejit n̄a, inyi nkarọ owu inu geege ìlọ. 

12Okumugwem itọn̄ ikup inyi owu; soso, jeen̄ emi ikan kwun̄. 

13Otu n̄a ke nsa ikpa otutuuk unen oyerebet osabe otu kwun̄ ifieek. 

14Ililibi igọọk ata-ikọ kwun̄ îmin emi me lek enenen igak ikakaan̄ otutuuk inu 
ubọọn̄ geelek. 
15Mâtap ikọ owu otọbe me ekiket, mè isa chieen̄ n̄a igwuun̄ me lek ubọk irọ-inu 
kwun̄. 
16Mâkisa ikan kwun̄ cha egebe isun̄ ibaan̄ alọm; emi ǹkabawuuk ikọ kwun̄. 

Unwọọn̄ òkup me emen Ikan Okumugwem 

17Rọ inyi inu ije ijaan̄ emi gwun̄ ikwaan̄ kwun̄ me lek, inyi ǹgat ugwem, mè 
ǹkenrọ ikọ kwun̄. 
18Chili emi chieen̄, inyi m̀mun̄ uyeke uyeke inu òkup me emen ikan kwun̄. 

19Emi ìre ogwu ichen me linyọn̄; soso, kalet emi ikọ owu otọbe. 

20Ulọk irọriọọn̄ unen oyerebet kwun̄ mônikeme emi ikpan̄ eririeen̄ mè ikarek. 

21Owu môgana ikọ inyi ebi ugumulek, ebi ofieekbe otu inyi; ebi kpekirọ ikọ 
otọbe. 
22Kachieek ibe ochak mè unyechieen̄ ire emi lek, mije, nrọ ida ata-ikọ kwun̄ iso. 

23Ebi ilile si mîkup inin̄ oru ikeme emi, ire, emi gwun̄ ikwaan̄ kwun̄, mâgwuun̄ 
chieen̄ ikikween̄ ikan kwun̄ cha egebe isun̄. 
24Ililibi igọọk ida ata-ikọ kwun̄ okitop emi me lek, ikọ ata-ikọ cha okirọ chieen̄ 
n̄a ibolo. 

Itutumu ifieek ibe mêtet Ikan Awaji inye 

25Ibot ejit n̄a ìkup me otu udọn̄ mkpa, na jomo emi gọọk me ida ikọ kwun̄. 

26Mkpa ubọk ugwem n̄a okupbe inyi owu, owu ofọfọọk emi otu; soso, jeen̄ emi 
ikan̄ kwun̄ cha egebe isun̄. 

27Tap ubọk nyi emi, mè ǹgobo ikọ owu otọbe ǹtet, inyi ǹkenkeek ekiket ofolek 
uyeke uyeke ikwaan̄ kwun̄. 
28Ufieejit mônikpan̄ emi; tap emi efuuk me emen gọọk me ida ikọ kwun̄. 

29Kachieek ibe emi ǹre ene ataak; ire, sa me ata ejit kwun̄ jeen̄ emi ikan kwun̄. 

30Ntumu ifieek ibe mâre ene atikọ; unen oyerebet kwun̄ ke nkilibi igọọk. 

31Okumugwem, ǹgọgọbọ ida ata-ikọ kwun̄ ikam; soso, kachieek ibe esip itet emi. 

32Òkilọk emi enenen irọrọ ikọ owu otọbe, mije, owu môrọ inyi emi ǹriọọn̄ inu 
ǹgak ubọk nriọọn̄be. 

Ibebeek Awaji ngobo-ntet 

33Okumugwem, jeen̄ emi inu òkup me emen ikan kwun̄, inyi ǹsun̄ ikan kwun̄ cha 
egebe isun̄ ǹsi ǹre òta kan̄. 
34Nyi emi ngobo-ntet, ufuna mâkisun̄ ikan kwun̄; mâsa otutuuk ejit n̄a ikisun̄ 
ikan cha. 
35Sa emi kije ike otọbe ibe ekeje, mije, irọrọ ida kwun̄ mikitop emi me lek. 

36Nyi emi ulọk irọrọ ida ata-ikọ kwun̄; ìkare ulọk ininin̄ ubọọn̄. 

37Da chieen̄ n̄a san̄a me lek inu ikike, mè nyi emi ayaya ugwem me oniin̄ kwun̄. 

38Rọ otu ikọ kwun̄ so nyi emi gwun̄ ikwaan̄ kwun̄, ogwu òkimin owu. 

39Ochak òkichak emi mikaan̄ emi ukpook; nyan̄a emi sibi, ke owu ìre ogwu unen 
oyerebet. 
40Ikọ owu otọbe òkilọk emi irọrọ; nyi emi ayaya ugwem, ke owu ìre ogwu ata 
irọrọ. 

Ikan Okumugwem îgbe inu etoon̄be ejit me lek 

41Okumugwem, jeen̄ emi imumechieen̄ mgbọ geelek kwun̄, mè nyan̄a emi gọọk 
me ikọ otu kwun̄, 
42inyi ǹkaan̄ inu mbasa ifọọk ebi ìkichak emi ochak, mije, ikọ kwun̄ ke nsa itoon̄ 
ejit. 
43Kachieek ibe atikọ inan̄a emi me otu mgbọ geege, bak me lek, ikpọchieen̄ n̄a 
ìkup me lek unen oyerebet kwun̄. 
44Ikeya ke mâkisun̄ ikan kwun̄ otutuuk mgbọ, mege ire mgbọ geelek, mgbọ 
geelek. 
45Sa me ikeya si ke mâkup me utelelek, mije, ǹkiweek irọrọ ikọ owu otọbe. 

46Mâkpa otu ata-ikọ kwun̄ isibi me isi ebi ubọọn̄; esip geege ìkpotet emi. 

47Ubelejit n̄a ìbokup me lek ikọ otọbe; emi mma irọrọ ida kwun̄. 

48Nkaan̄ ulibi inyi ikọ owu otọbe, mè ima si irọrọ ida kwun̄; mâgwuun̄ chieen̄ 
ikikween̄ ikan kwun̄ cha egebe isun̄. 

Ikan Okumugwem ìkikat ene ejit 

49Kawuuk ikọ otumube inyi emi gwun̄ ikwaan̄ kwun̄, ikọ ya ore ikpọchieen̄ n̄a. 

50Ikọ ya ore ukarajit n̄a mgbọ nkupbe me emen uyọrọlek; ọmọ ore ugwem n̄a. 

51Ebi ugumulek mîrọ emi inu ochak, ire, ǹkayaka ikan kwun̄ ìto mgbọ geege. 

52Okumugwem, nsikikeek unen oyerebet kwun̄ me ukot ikaan̄, îra ikikat emi ejit. 

53Ebi unye-ibot isikikpaka ikan kwun̄, ejit ìkiyoyok emi. 

54Me mgbidim mgbọ nnikup me linyọn̄, ikan kwun̄ cha egebe isun̄ ke nkikọt me 
lek okwa. 
55Okumugwem, erieen̄ kwun̄ ìkakinan̄a emi me ejit me eririeen̄, ǹkakiwuuk si 
isusun̄ ikan kwun̄. 
56Eyi ore inu nkirọ mgbọ geelek, bak me lek nkirọ inu owu otọbe. 

Itetet lek inye ikisun̄ Ikan Awaji 

57Okumugwem, owu ore uche òre emi lek; mwuuk lek itumu ifieek ibe ke 
m̀kpayaka ikọ kwun̄ ito. 
58Ǹsa otutuuk ejit n̄a ikibeek nnwọn kwun̄; to emi nsan gọọk me lek ikọ otu 
kwun̄. 
59Ndọmọ otutuuk ugwem n̄a ikpọ, mè igwu ikana igọọk ida ata-ikọ kwun̄. 

60Ǹkafiat mgbọ, ire, ǹgwagwat lek ilibi igọọk ikọ owu otọbe. 

61Ebi ijo ife mîtip ufe ikana emi okokop, ire, ǹkabawuuk ikan kwun̄. 

62Ǹkibolo chieen̄ me ilaak ejit eririeen̄ ikitọn̄ owu, bak me lek unen oyerebet 
kwun̄. 
63Emi ìre unene melek ebi geelek ìkimin owu, mè ebi geelek ìkirọ inu owu otọbe. 

64Okumugwem, owu omun̄ ene me chieen̄ mgbọ geelek me otutuuk linyọn̄; soso 
jeen̄ emi ikan kwun̄ cha egebe isun̄. 

Ikan Okumugwem ìre inu unye otu ewe 

65Okumugwem, owu orọ inu ijaan̄ emi gwun̄ ikwaan̄ kwun̄ me lek, igọọk me ida 
ikọ kwun̄. 
66Jeen̄ emi ata ifuk-ibot mè ubọk ekisibi unen oyerebet, mije, nchieek me lek ikọ 
owu otọbe. 
67Ǹjeje ilọ, ke osusut kwun̄ ore emi lek; ire, mgbọ keyi, emi gwa ǹkirọ ikọ otu 
kwun̄. 
68Owu onwọn, mè ikirọ inu ònwọnwọn; soso, jeen̄ emi ikan kwun̄ cha egebe isun̄. 

69Ebi ugumulek mîkan̄ ataak ikeme emi me agan̄ geelek, ire, mâsa otutuuk ejit 
n̄a ikirọ inu otọbe ibe erọ. 
70Ema kpekigobo ikan kwun̄ itet, ire emi, ikan kwun̄ mikitop emi me lek. 

71Osusut osutbe emi înwọn me lek n̄a, mije, îrọ inyi ǹkween̄ ikan kwun̄ cha egebe 
isun̄. 

72Ikan ònan̄a me otu kwun̄ înwọn me lek n̄a igak obop obop alata araran̄ mè 
alata okuket. 

Ata oyerebet me emen Ikan Okumugwem 

73Owu orom emi, mè irọ emi ǹre inu nrebe; nyi emi ngobo-ntet, inyi ǹkween̄ inu 
onyibe ida ibe erọ. 
74Ebi ìkimin owu mêbele ejit mgbọ ema isimun̄ emi, mije, ikpọchieen̄ n̄a ìkup me 
lek ikọ kwun̄. 
75Okumugwem, nriọọn̄ ibe ke oyerebet kwun̄ ìkinenen; eya orọ, osusut osutbe 
emi ìkpọkpọ igbe. 
76Kè imumechieen̄ mgbọ geelek kwun̄ ire ukarajit n̄a, igọọk me ikọ otu kwun̄ 
otumube inyi emi gwun̄ ikwaan̄ kwun̄. 
77Rọ emi nsan, inyi ǹgat ugwem, mije, ikan kwun̄ mikitop emi me lek. 

78Kè esip itet ebi ugumulek, mije, ema mîkan̄ ataak ifiat emi me ikpak; ire, eyi n̄a, 
ǹkikeek inu ofolek inu otọbe ibe erọ. 
79Ria ebi ìkimin owu jet emi; ebi ìrọriọọn ata-ikọ kwun̄. 

80Rọ ibe ǹkensun̄ ikan kwun̄ cha egebe isun̄, inyi esip geege ikatet emi. 

Uriaak ibebeek unyan̄a 

81Okumugwem, ikukup ikikpọ unyan̄a kwun̄ òkita emi ifi me owot enenen; ire, 
ntoon̄ ejit me lek ikọ otu kwun̄. 
82Chieen̄ îjat emi ikukup ikikpọ ibe owu òrọ otu ikọ kwun̄; eya ke ndo ibe mè ìre 
kpa mgbọ ke obonirọ ejit isiki emi? 
83Ǹdo ikọ yi, mije, nkana otukpọọk ikike; ire, ubọk geelek si, ǹkawuuk-nu ikan 
kwun̄ cha egebe isun̄. 
84Kpa mgbọ ke emi gwun̄ ikwaan̄ kwun̄ mbakup ikikpọ owu chieen̄ ire? Mgbọ 
owa ke obonisibi oyerebet me ibot ebi ìkililaba emi? 
85Ebi ugumulek mîrọkọ udọn̄ isun̄, inyi ǹnenkwala ǹrọn̄ me emen; ema kpekisa 
ikan kwun̄ igwen inu geege. 
86Otutuuk inu onyibe ida ibe erọ îgbe inu etoon̄be ejit me lek; ebi ene ekikan̄ 
ataak isa ikirọ ikeme emi; soso, na nyan̄a emi! 
87Ìsik sọntiik ema mekpan̄ emi, ire, emi ǹkasan̄a chieen̄ me lek inu owu otọbe 
ibe erọ. 
88Mije imumechieen̄ kwun̄ òkikup mgbọ geelek, soso, sun̄ emi ebek ugwem; inyi 
mâkirọ ida ata-ikọ ònan̄a me otu kwun̄. 

Ichechieek me lek Ikan Okumugwem 

89Okumugwem, mege ire mgbọ ikakaan̄ge itata, ikọ kwun̄ ìkekeke ibia me 
akpabin inyọn̄. 

90Owu ogbe ogwu etoon̄be ejit me lek nan̄a me ukot re me ukot, owu osun̄ linyọn̄ 
me irek, ibabia si ikeya. 
91Îre sa me ikọ otọbe ke inu geelek okup mege ire cherekeyi, mije, ema otutuuk 
ekirọ inu obe ema erọ. 
92Mebe ikan kwun̄ ìkakitop emi me lek, kè ǹkwu me emen uyọrọlek n̄a. 

93Emi ǹkakaan̄ mgbọ iwuwuuk ikọ kwun̄ otọbe, mije, ema ke osa irọ inyi ǹgat 
ugwem. 
94Emi ìre ene kwun̄, soso, nyan̄a emi, mije, ǹkiweek irọriọọn̄ ikọ otọbe ibe erọ. 

95Ebi ikpak ekeke egbe egbe ikiweek emi ikpakpan̄, ire, ata-ikọ kwun̄ ke mbasa 
ibene ibot. 
96Mmun̄ ibe ke inu geelek îkaan̄ okputut, ire, ata-ikọ kwun̄ îwele enenen, ìkakaan̄ 
okputut. 

Imama Ikan Okumugwem 

97Mma ikan kwun̄ iraka iman̄; usen geelek, ǹkikakaan̄ ekiket ònin̄ me lek. 

98Ata-ikọ kwun̄ ìkikup melek n̄a mgbọ geelek; ọmọ ke owu osa irọ inyi emi 
ǹriọọn̄ inu ǹgak ebi ochicha n̄a. 
99Ikakaan̄ ikọ ata-ikọ kwun̄ me ekiket mgbọ geelek, îrọ inyi ǹkengobo inu ǹtet 
ǹgak otutuuk ebi ìkijeen̄ emi inu. 
100Mije nkirọ ikọ kwun̄ otọbe, nkigobo inu itet igak ebi ugane. 

101Ǹtetet lek ikaan̄ me lek irọrọ ijo inu, inyi ǹkọt ǹlibi ǹgọọk ikọ kwun̄. 

102Ǹkatele unen oyerebet kwun̄, mije, îre owu me lek kwun̄ ojeen̄ emi. 

103Ikọ otu kwun̄ îtop me lek n̄a enenen; înin̄i emi me otu igak aran̄ akwọọk. 

104Ikọ otọbe okinyi emi iriọọn̄-inu, eya orọ, ǹchacha inu ofiaan̄ geelek. 

Ikan Okumugwem ìre utoon̄ 

105Ikọ kwun̄ ore mkpukan̄ nkisa imọọn̄ inu ije ije; ọmọ ore utoon̄ òkijeen̄ emi 
oniin̄. 
106Nnyan̄a ibot ibe ke mâlibi igọọk unen oyerebet kwun̄; nrọ si inyan̄a-ibot n̄a 
ya ijot. 
107Jei Okumugwem, uyọrọlek mônikeme emi ikpan̄; na gat emi ugwem kubọk 
otumube me ikọ kwun̄. 
108Jei Okumugwem, bọkọ uriaak nkisa itọn̄ owu, mè jeen̄ emi unen oyerebet 
kwun̄. 
109Ǹkabawuuk ikan kwun̄, ubọk geelek îkikup mgbọ geelek kubọk ìbosasak emi 
ibot. 
110Ebi ijo ife mîtip ufe ikana emi, ire, ǹkaje ìkwala irọrọ ida ikọ owu otọbe. 

111Ata-ikọ kwun̄ îkana ìrot inyi emi ire mgbọ geelek; îre ikọ cha okibele emi ejit. 

112Ntumu ifieek me ejit n̄a ibe ke mâsun̄ ikan kwun̄ egebe isun̄ cha ire mgbọ 
geelek; mâsun̄ ema ire òta. 

Nnwọn me emen Ikan Okumugwem 

113Ncha ebi isi iba; ire, mma ikan kwun̄. 

114Lek kwun̄ ke nkinin̄ ilet; owu si ore agbọ òkikput emi lek; ikpọchieen̄ n̄a ìkup 
me lek ikọ kwun̄. 
115Enyi ebi ijo ubọk irọrọ, ìkpebe emi lek me lek, mije, mâkirọ inu Awaji n̄a 
onyibe ida ibe erọ. 
116Bieen̄ emi kaan̄ gọọk me ikọ otu kwun̄, inyi ǹgat ugwem; kachieek ibe ǹrie 
esip me lek inu nkikpọ chieen̄ ibe owu môrọ inyi emi. 
117Bene emi gwuun̄, inyi mfat ikafat emi, ke mâkisun̄ ikan kwun̄ cha egebe isun̄ 
mgbọ geelek. 
118Owu ojit ebi ìjijit isusun̄ ikan kwun̄ cha egebe isun̄; otutuuk ijo ifiọk kiban̄ 
îkana inu ikike. 
119Owu òsasan̄a otutuuk ebi ikpak ìkup me linyọn̄ isan̄a kubọk mfurufu; eya orọ 
mmabe ata-ikọ kwun̄. 
120Ǹkifieek owot me lek kwun̄, mè ikitet ukpook me lek unen oyerebet kwun̄. 

Isisiki ibot inyi Ikan Okumugwem 

121Nra irọ inu ònenen, mè irọ inu ònwọnwọn; kajit emi ìtele ìnyi ebi ìkitutuku 
emi. 
122Tele inyi emi, gwun̄ ikwaan̄ kwun̄, ǹtet owu me ata-ikọ òbonin̄ oruru inyi emi; 
kachieek ebi ugumulek etutuku emi. 
123Nkup ikpọ unyan̄a kwun̄ mege chieen̄ îjat emi; nkup si ikpọ ibe owu òrọ otu 
ikọ ata irọrọ kwun̄, ire, ǹkamun̄ inu geege. 
124Rọ emi, gwun̄ ikwaan̄ kwun̄, inu me lek kpọ me lek imumechieen̄ kwun̄ 
òkikup mgbọ geelek; jeen̄ si emi ikan kwun̄ cha egebe isun̄. 
125Emi ìre gwun̄ ikwaan̄ kwun̄; nyi emi ngobo-ntet, inyi ǹriọọn̄ ata-ikọ kwun̄. 

126Okumugwem, kpọ ebi ene mêkisa ikan kwun̄ isun̄ inu ikike; îkem mgbọ owu 
môrọbe ema inu. 
127Ire emi, mma ubọk owu okinyi ida; îkitop emi me lek igak alata araran̄; iin̄, 
mma igak alata araran̄ eyi atata kan̄. 
128Eya orọ, otutuuk ikọ otọbe ofolek otutuuk inu geelek, emi mmun̄ ibe ke 
ìkpọkpọ itat; ofiaan̄ mè ataak geelek, ǹchacha. 

Ulọk isisiki ibot inyi Ikan Okumugwem 

129Ata-ikọ kwun̄ îmin uyeke me lek enenen; eya orọ, ǹchichili ejit n̄a ikisa isun̄ 
ema. 

130Isikpa ikọ kwun̄ iwele, îra ichili nlelet inu geelek ibook, mè orọ inyi ebi 
kpekaan̄ ifuk-ibot egobo inu etet. 
131Ulọk irọrọ inu onyibe ida ibe erọ îmin emi me ejit enenen, ire lek nkisa otu 
ifuuk efuuk ejit ge ejit ge. 
132Yaka chieen̄ kpọ emi, mè rọ emi nsan, kubọk okirọ inyi otutuuk ebi ìmama 
erieen̄ kwun̄. 
133Sa ikọ otu kwun̄ jeen̄ emi oniin̄ mbaje; kachieek ibe ijo inu ibọkọ emi ikaan̄. 

134Faka emi sibi me tukutuku bọn ebilene ekitutuku emi, inyi ǹkenrọ ikọ owu 
otọbe. 
135Soso, kaan̄ emi gwun̄ ikwaan̄ kwun̄ nsan me lek, mè jeen̄ emi ikan kwun̄ cha 
egebe isun̄. 
136Ogbogbo mun̄ ito ìkigbugbuk emi me chieen̄ mgbọ geelek, mije, ebilene 
kpeyaka ikisun̄ ikan kwun̄. 

Ikan Okumugwem ìnenen ikup 

137Okumugwem, owu ìre ogwu ata irọrọ; oyerebet kwun̄ si ìkinenen. 

138Ata-ikọ kwun̄, eyi onyibe ida ibe ekegọọk, ìkpọkpọ itat, mè igbe inu etoon̄be 
ejit me lek enenen. 
139Ejit ìyok emi kubọk ukan̄, mije, ebi ochicha n̄a kpesa ikọ kwun̄ igwen inu. 

140Ikọ otu kwun̄ îgbe inu etoon̄be ejit me lek; eya orọ, emi gwun̄ ikwaan̄ kwun̄, 
m̀mama iraka iman̄. 
141Emi nsip enenen me chieen̄ ene, mè ire ogwu ekikpọ igele, ire, ǹkawuuk ikọ 
kwun̄ otọbe. 
142Ata irọrọ kwun̄ môkup ire mgbọ geelek; ikan kwun̄ ìre atikọ. 

143Uyọrọlek mè ukwook îjot emi ejit enenen, ire, inu onyibe ida ibe erọ, ọmọ 
okinyi emi unwọọn̄. 
144Ata-ikọ kwun̄ ìkitatat mgbọ geelek; rọ inyi ǹgobo ǹtet, mè ǹgat ugwem. 

Uriaak ibebeek unyan̄a 

145Okumugwem, ntaan̄ ukpo igwen owu me otutuuk ejit n̄a; soso, nọ emi ida, ke 
mâsun̄ ikan kwun̄ cha egebe isun̄. 
146Owu ke nkitaan̄ ukpo igwen; soso, nyan̄a emi, ke mârọ ata-ikọ kwun̄. 

147Ǹkinan̄a ilaak sabum egwe ònowele, mè itaan̄ ukpo igwen owu ibe owu òtap 
ubọk ònyi emi; ikpọchieen̄ n̄a ìkup me lek ikọ kwun̄. 
148Otutuuk eririeen̄, ilaak ìkakinin̄ emi chieen̄; ǹkitop chieen̄ ikiwọlọ emen ikọ 
otu kwun̄. 
149Okumugwem, nọ ida n̄a sa me imumechieen̄ kwun̄ òkikup mgbọ geelek; sun̄ 
emi me ugwem sa me unen oyerebet kwun̄. 

150Ebi ìkirọ inu ikpak mîjuuk igbet emi lek; ema mîjọn̄ọ ere me lek ikan kwun̄. 

151Ire, owu Okumugwem okup iriaak emi lek; otutuuk inu onyibe ida ibe erọ ìre 
atikọ. 
152Ire me lek ata-ikọ kwun̄, mwuuk lek iriọọn̄ karake mgbọ ibe ke owu òsun̄ ibe 
ikup ire mgbọ geelek. 

Ibebeek Awaji ntap-ubọk 

153Okumugwem, kpọ uyọrọlek òkitet emi, mè nyan̄a emi sibi, mije, ǹkawuuk 
ikan kwun̄. 
154Bọkọ ikọ ibot n̄a tumu, mè faka emi sibi, gat emi ugwem sa me ikọ otu kwun̄. 

155Owu òkponyan̄a ebi ikpak kubọk ge, mije, ema kpekirọ ikan kwun̄ cha egebe 
isun̄. 
156Okumugwem, ejit nsan kwun̄ mimin; sun̄ emi me ugwem gọọk me lek unen 
oyerebet kwun̄. 
157Ebi ìchacha emi mè ebi ìkililaba emi miwa; ire, ǹkagwu ìkom ìnan̄a me lek ata-
ikọ kwun̄. 
158Nsiraan̄ chieen̄ imun̄ ebi ìkileke ene ifiin̄, ema ekijọjọ emi ejit, mije, ema 
kpekirọ ikọ otu kwun̄. 
159Owu omun̄ ike mmabe ikọ owu otọbe; sun̄ emi me ugwem sa me 
imumechieen̄ kwun̄ òkikup mgbọ geelek. 
160Ibot ibot ikọ kwun̄ ìre atikọ; ikeya si, otutuuk unen oyerebet kwun̄ ìbokukup 
ire mgbọ geelek. 

Imọmọnọ Ikan Okumugwem kubọk inu òkup me uyọt ichit 

161Ebi ilile ekisisaak emi me nkarọge ema inu geege ìlọ, ire, umin eyi ikọ kwun̄ 
îgwook emi mbiribọ me lek. 
162Ikọ otu kwun̄ îtap emi unwọọn̄ me ejit enenen; ìkup kubọk ene osi ichichini 
inu ubọọn̄. 
163Ikakan̄ ataak, emi ǹchacha enenen, mè ijọ ejit me lek, ire, mma ikan kwun̄ 
iraka iman̄. 
164Mgbọ jaaba me egwe usen ke nkitọn̄ owu, mije, oyerebet kwun̄ ìkinenen. 

165Ikpele esuuk ke ebi ìkima ikan kwun̄ ekikaan̄; kpunu inu geege òbokọt ida 
ema ito. 
166Okumugwem, ǹkikpọ chieen̄ ibe ke owu mônyan̄a emi; ǹkirọrọ inu onyibe ida 
ibe erọ. 
167Ǹkekirọ ida ata-ikọ kwun̄; mma ata-ikọ kwun̄ cha enenen. 

168Ǹkirọ inu otọbe ibe erọ, mè ikilibi igọọk otu ata-ikọ kwun̄, mije, owu okimun̄ 
inu geelek nkirọ. 

Uriaak ibebeek ntap-ubọk 



1146 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

169Okumugwem, tele inyi ukpo nkibọn̄ igwen owu ire owu utọn̄; igọọk me lek 
ikọ kwun̄, rọ inyi emi ǹgobo inu ǹtet. 
170Tele mè uriaak n̄a ire owu utọn̄, mè nyan̄a emi kpọ me lek ikọ otu kwun̄. 

171Mâkisa otu n̄a itọn̄ owu, mije, owu okijeen̄ emi ikan kwun̄ cha egebe isun̄. 

172Mâkikọt ikọ otu kwun̄ me lek okwa, mije, inu onyibe ida ibe erọ ìre inu ata 
irọrọ. 
173Bem lek ikekitap ubọk inyi emi, mije, nkeke inye irọrọ inu otọbe ibe erọ. 

174Okumugwem, òkilọk emi ibe owu ònonyan̄a emi; ikan kwun̄ mikitop emi me 
lek. 
175Soso, sun̄ emi me ugwem, ke mâkitọn̄ owu, mè tele si mè unen oyerebet kwun̄ 
itap ubọk inyi emi. 
176Nje ilọ owu ukot kubọk arọọn̄ òchechep; soso, na week emi gwun̄ ikwaan̄ 
kwun̄, mije, ǹkawuuk inu onyibe ida ibe erọ. 

Itọn̄ 120 

Ebi ataak 

Okwa ekisa inene isi Uwu Mbuban. 

1Mgbọ nkupbe me emen uyọrọlek, ntaan̄ ukpo igwen Okumugwem, inọnọ emi 
ida. 
2Jei Okumugwem, nyan̄a emi sibi me otu ebi ataak mè otu alọm ebi ofiaan̄. 

3Enyi ebi ofiaan̄, keke ke Awaji môrọ enyi mọnọ? Sà ìre kpa ubọk ke môsut enyi 
osusut mọnọ? 
4Oraan̄ ebi ibot akọn̄ òrereke otu ke ìbosa isook enyi; mbubuuk ukan̄ òreren̄e 
mè iyok ke ìbosa iwọp enyi. 
5Kpasi ijo isi osa emi initap me etete ebi Mesek, ebi kpebolo chieen̄, mè irọ ibe 
ǹnenluk me etete ebi Keda, ebi kpenọ lek? 
6Nra iluk ifiin̄ mgbọ enenen me etete ebi kpema esuuk. 

7Eyi n̄a, ǹkeke inyi esuuk; ire, nsitumu ikọ esuuk, ema mîra isa akọn̄ ikweek emi. 

Itọn̄ 121 

Awaji okikput eji lek 

Okwa ekisa inene isi Uwu Mbuban. 

1Mâbene chieen̄ ikpọ inyọn̄ ogoon̄. Ìre ere owa ke ntap-ubọk obonan̄a inu inyi 
emi? 
2Ntap-ubọk n̄a ìkinan̄a me ubọk Okumugwem, ogwu òrom inyọn̄ mè ijọn̄. 

3Okumugwem ìkpochieek ibe owu òkwaak òrọn̄; ogwu òkikput owu lek 
ìkakinyieen̄ ilaak. 
4Ogwu òkikput ebi Ijeren lek ìkakinyenyieen̄, ìkakilalaak kubọk ge. 

5Okumugwem ore ogwu òkibem owu; ọmọ ìkukup me agba lek kwun̄ ikikwek 
owu lek. 
6Ura ìkposak owu unan geege me lek me ikarek; onyan̄ ìkposasak si me eririeen̄. 

7Okumugwem môbem owu, inyi ijo inu geege ikare owu lek; mômun̄ ibe ke unan 
geege ìkasak owu me lek. 
8Okumugwem môbem owu me inu geelek oborọ; môbem owu me isisibi kwun̄ 
mè ibem si me ikaka kwun̄, ibene me mgbọ keyi isi ire mgbọ ikakaan̄ge itata. 

Itọn̄ 122 

Okwa itọn̄ 

Okwa ekikọt isa inene isi Uwu Mbuban. Okwa kè Debit. 

1Mbele ejit mgbọ nnọbe ekibe emi, “Ngwa, eji enesi Uwu Mbuban Okumugwem.” 

2Jei Jeruselem, òbe ìre otunchit kwun̄ ire eyi ukot kiji osababe inin̄! 

3Jeruselem ìre ama enamabe mgban ikana okokop; inu geelek òkup me emen 
kan̄ ìgbagbaan̄ ibuk. 
4Îre me Jeruselem ke otutuuk otoko ebi Ijeren ekinu; ema ìre otoko eyi 
Okumugwem okaan̄be, ema ekinu initọn̄ erieen̄ Okumugwem, igọọk me lek ikan 
înyibe ebi Ijeren. 
5Îre me Jeruselem ke eyiyik ogboon̄ ubọọn̄ oyerebet; òrere ogboon̄ ubọọn̄ ebi 
uwu kè Debit ekikweek ikpulu ebi Ijeren. 
6Ìriaak uriaak ibe esuuk ikup me Jeruselem; ìriaak ibe inu ije ijaan̄ me lek ebi 
ìmama ọmọ. 
7Ìriaak si ibe esuuk ikup inyi ebi ìluk me emen kan̄, mè inu ije ijaan̄ me lek ebi 
ìkup me uwu ebi ubọọn̄ kan̄. 
8Bak me lek ebi ngwan̄ n̄a mè ebi une n̄a ìluk me Jeruselem, ǹkiriaak uriaak ibe 
mè esuuk ikup me Jeruselem. 
9Bak me lek Uwu Mbuban Okumugwem òkup me Jeruselem, ǹkiriaak uriaak ibe 
inu ije ijaan̄ me Jeruselem. 

Itọn̄ 123 

Uriaak ibebeek Awaji nsan 

Okwa ekikọt isa inene isi Uwu Mbuban. 

1Okumugwem, ogwu òkup me emen inyọn̄, îre owu ke nkikpọ chieen̄ ibe owu 
ònotap ubọk ònyi emi. 
2Ike chieen̄ ebi usun̄ ebirieen̄ okikpọ ubọk nte uwu kiban̄, mè ike chieen̄ ebi usun̄ 
ebibaan̄ okikpọ ubọk nga uwu kiban̄, ikeya si ke chieen̄ kiji okikpọ owu 
Okumugwem Awaji kiji, mege ire mgbọ owu môrọbe eji nsan. 
3Rọ eji nsan, jei Okumugwem, rọ eji nsan; ebi ene mîgwen eji urieek iraka iman̄. 

4Ebi irek kiban̄ onwọnbe mîchak eji ochak ijọn̄ọ mgbọ; ochak ebi ugumulek 
ekichak eji îjot eji owot. 

Itọn̄ 124 

Awaji okibem ebi eyi kan̄ 

Okwa ekikọt isa inene isi Uwu Mbuban. Okwa kè Debit. 

1Ebi Ijeren, ìtumu ibe, “Jei, mebe Okumugwem ìkakup me agan̄ kiji ye? 

2Mebe Okumugwem kpomokup me agan̄ kiji, mgbọ ebi ochicha ejibibe akọn̄ inin̄ 
eji lek, 
3mgbọ unaan̄-ejit kiban̄ me lek kiji oyokbe kubọk ukan̄, ema kè emeen̄ eji èsan̄a 
njijoon̄; 
4mun̄ ile kè mobabaak imeen̄ eji; unye ukot mun̄ kè mokwọkwọkọ eji ije; 

5idunu kè moyayak eji igen, mè osa ugwem kiji oje.” 

6Itọn̄ ikup inyi Okumugwem, mije, ìkachieek ibe ebi ochicha etaka eji me ejeek. 

7Eji mînwọnọ kubọk unọn onwọnọ me otu ufe ogwu òtip ufe. Ufe îfan̄a, eji 
mînwọnọ! 
8Erieen̄ Okumugwem ogwu òrom inyọn̄ mè ijọn̄, ọmọ ore ntap-ubọk kiji. 

Itọn̄ 125 

Awaji ìkibebem ebi kan̄ 

Okwa ekikọt isa inene isi Uwu Mbuban. 

1Ebi ìtoon̄ ejit me lek Okumugwem ekup kubọk ogoon̄ Sayọn, eyi kpebekọt isisik, 
kpebekọkọt si ijibi isan̄a me akpat; ire, ìbobabia ire mgbọ geelek. 
2Ike ogoon̄ ogbanbe ikana Jeruselem okokop, ikeya ke Okumugwem owele ubọk 
ichit ebi eyi kan̄, ibene me mgbọ keyi isi ire mgbọ ikakaan̄ge itata. 
3Eya orọ, ebi ikpak kpebekọt ikana ebi mkpulu me inyọn̄ ijọn̄ Awaji osabe inyi 
ebi ata irọrọ, inyi ebi ata irọrọ ekanyana ubọk kiban̄ ìtap me emen ijo inu. 
4Okumugwem, rọ ata inu nyi ebi ata ife, rọ ata inu nyi ebi kpekaan̄ ofiaan̄ me ejit. 

5Ire me lek ebi ìtetele owu mè igọọk ijo ugwem kiban̄, owu môjijaka ema isan̄a; 
ema mè ebi ìgegen ibak ikirọ ijo inu. Esuuk ikup inyi ebi Ijeren! 

Itọn̄ 126 

Uriaak isasa ibeek unyan̄a 

Okwa ekikọt isa inene isi Uwu Mbuban. 

1Mgbọ Okumugwem osabe eji ika inu Jeruselem, inan̄a me ere ekpulube eji me 
akọn̄ isi igwook, ìbet lek eji ekimumun̄ ilaak! 
2Mgbọ ya, imọm ìjojot eji otu, okwa unwọọn̄ ogagak eji emen ebek; ebi ofifi ido 
ekekitumu me etete kiban̄ ibe, “Ìkpolọlọ Okumugwem îra irọ ikpele inu inyi ife 
bilọ.” 
3Me atikọ, Okumugwem îrọ ikpele inu inyi eji; eya orọ, ejit îbele eji enenen. 

4Okumugwem, rọ eji eyaka ekpọk ebọọn̄ ubọọn̄, kubọk ibot otap mun̄ ijot emen 
nria òchachiaak. 
5Ebi ìsasa ito me chieen̄ iwop mfut, ebesa unwọọn̄ me ejit irọkọ. 

6Ebi ìkisa mun̄ ito me chieen̄ ibeme mfut isi iwop, ebekikọkọt okwa unwọọn̄ isa 
ikibeme ogbogbo akpa erọkọbe me uko ika. 

Itọn̄ 127 

Nnwọn Okumugwem 

Okwa ekikọt isa inene isi Uwu Mbuban. Okwa kè Solomọn. 

1Ire Okumugwem ìkasa ubọk kan̄ ìnama uwu, ubọk ikwaan̄ ebi ìkinanama 
ìchechep ikike; ikeya si, ire Okumugwem me lek kan̄ ìkabem ama, ebi ìkibebem 
ekitotop chieen̄ ichep. 
2Ene inanan̄a ilaak me ewelegwe, mè isi ikikwukwulu abayaage ifit egwe bak me 
lek inorie otu, ìre itututuku lek; mije, Okumugwem ìkidọdọmọ inorie isun̄ iban 
ebi îmun̄be me chieen̄ mgbọ ema ekupbe me ilaak. 
3Bọn ìre ìrot Okumugwem okinyi ene; mfut òsibi me owot ene ìre mkpukpe kan̄ 
îkikpe ene. 
4Bọn ene obonbe me mgbọ nsabọn irieen̄ kan̄, ebet lek oraan̄ ogwu akọn̄ okisa 
ikput lek. 
5Ogwu òkakaan̄ ema iwa ìre ogwu atisi; kpunu inu òborọ inyi esip itet ọmọ; otu 
kan̄ ìbonyenye kwok kwok mgbọ ìbokigbini ikọ melek ebi ochicha kan̄ me 
otunchit ama. 

Itọn̄ 128 

Ugbana òkup inyi ogwu òkitet ukpook Awaji 

Okwa ekikọt isa inene isi Uwu Mbuban. 

1Kpọ uga ubelejit òkup inyi ogwu òkimin Okumugwem, mè ikiluk ugwem igọọk 
ubọk îtọbe. 
2Owu môrie oruru ubọk ikwaan̄ kwun̄ ijot owot; ejit kwun̄ môkekibele; inu 
geelek môkekije ijaan̄ owu me lek. 
3Me emen uwu kwun̄, nwa kwun̄ mômaan̄ bọn owuwa owuwa; bọn ebirieen̄ 
kwun̄ ebewawak ikana lek ikasi inorie kwun̄, kubọk bọn owak ikana me ebon uti 
olifu. 
4Ikeyi ke Okumugwem obogbana ogwu òkimin ọmọ. 

5Kè Okumugwem ikup me Uwu Mbuban me Sayọn igbana owu; kè ọmọ irọ owu 
òmun̄ inu okije ijaan̄ me Jeruselem otutuuk usen ugwem kwun̄! 
6Kè ọmọ irọ owu òluk ujọn̄ọ ugwem, mè òmun̄ bọn bọn kwun̄! Esuuk ikup inyi 
ebi Ijeren. 

Itọn̄ 129 

Uriaak ikeme ebi ochicha 

Okwa ekikọt isa inene isi Uwu Mbuban. 

1Ebi Ijeren, ìtumu ìbe, “Akarake ido kiji obenebe, ebi ochicha mîsisaak eji ijo ijo.” 

2“Akarake ido kiji obenebe, ebi ochicha kiji mîsisaak eji ijo ijo; ire, ema kpekọt 
ijijaka ido kiji. 
3Ema mîbak eji udun̄ igwook, kubọk ebi uko ebak ijọn̄ ujọn̄ọ ujọn̄ọ ibewop inu. 

4Ire, Okumugwem ìre ogwu ata irọrọ; îsọp olik ebi òkpaka ibot esabe itobo eji 
ikam.” 
5Kè esip itet ebi geelek ìchacha Sayọn; kè ema eliliin̄ me akọn̄. 

6Kè ema ekana ekup kubọk mbubet òtibi me inyọn̄ otoon̄-uwu, echi òkichiaak 
isan̄a sabum mônititibi; 
7echi ìkakup me lek inu geege ìnyi ebi ìsọsọp, ìkakukup si me lek inu geege ìnyi 
ebi ìtititiin̄. 
8Ebi ije iraka ema, ekagbana ema ìbe, “Kè Okumugwem igbana enyi; eji mîgbana 
enyi me erieen̄ Okumugwem!” 

Itọn̄ 130 

Uriaak ibebeek Awaji nsan 

Okwa ekikọt isa inene isi Uwu Mbuban. 

1Okumugwem, ǹkup me emen uyọrọlek òkakana emi okokop igwen owu. 

2Ogwukaan̄-ene, soso nọ emi ida; gban̄ utọn̄ me lek mbeek nkibeek owu! 

3Mebe owu Okumugwem mokige ijo inu kiji isun̄, kpukpunu ogwu monwọnọ 
itip-oyerebet kwun̄! 
4Ire, owu òkitetele ijo kiji inyi eji, ufuna eji eketet ukpook me lek kwun̄. 

5Me otutuuk ibot ejit n̄a, ǹkikup ikpọ Okumugwem; ikpọchieen̄ n̄a ìkup me lek 
ikọ kan̄. 
6Ubọk nkikup ikpọ Okumugwem îgak ubọk ebi ìkiban egwe ekikup ikpọ ibe 
egwe iwele; iin̄, me atikọ, îgak ubọk îkikup me lek ebi ìban egwe mgbọ ekikup 
ikpọ utoon̄ egwe. 
7Jei ebi Ijeren, ìkaan̄ ikpọchieen̄ me lek Okumugwem; mije, Okumugwem okaan̄ 
imumechieen̄ mgbọ geelek; ọmọ si okifaka ene isibi òjot òjot. 
8Okumugwem môfaka ebi Ijeren isibi me otutuuk ijo inu kiban̄. 

Itọn̄ 131 

Uriaak isiki-lek 

Okwa ekikọt isa inene isi Uwu Mbuban. Okwa kè Debit. 

1Okumugwem, mfiin̄ igugumu lek, mè ifiin̄ si ibebene oguga; ǹkatap chieen̄ me 
lek inu òmimin; ǹkatatap lek si me lek inu òkup emi uyeke uyeke me lek enenen. 
2Me atikọ, lek n̄a îsuuk; ike gwun̄ ònwọnwọ ebe ijot okilọkọ lek ikup dii me ubọk 
ogwu uga, ikeya ke nlọkọ lek n̄a; iin̄, kubọk gwun̄ ònwọnwọ ebe ijot okikup dii, 
ikeya ke nlọkọ lek n̄a ikup. 
3Jei ebi Ijeren, ìkaan̄ ikpọchieen̄ me lek Okumugwem, bene me mgbọ keyi si re 
mgbọ ikakaan̄ge itata. 

Itọn̄ 132 

Use kè Debit melek Okumugwem 

Okwa ekikọt isa inene isi Uwu Mbuban. 

1Okumugwem, soso kawuuk Debit; kawuuk si otutuuk kwulukwulu kan̄ geelek. 

2Keek inyan̄a-ibot înyan̄abe inyi owu Okumugwem, mè use îchieekbe owu Awaji 
Ogwu Unye, ogwu Jekọp òkiriaak, ibe, 
3“Emi ǹkabanin̄ agwut uwu n̄a ikup; ǹkabanene inyọn̄ mkpilaak n̄a ilaak; 

4ǹkabanyieen̄ ilaak; ǹkabalalaak si inwọnọ; 

5mege mâdọmọbe ere inyi Okumugwem ikup, atalek uwu ere Awaji Ogwu Unye, 
ogwu Jekọp okiriaak obokup.” 
6Kpọ, eji ekup me Efarata inọ inu ofolek okop inyan̄a-ibot ya; îre me ijọn̄ uko ebi 
ama Jiarim ke eji eniweek okop ya imun̄. 

7Eji enenibe, “Ngwa eji enesi Uwu Mbuban Okumugwem; eji enesi etọbọ ebum 
enyi ọmọ me isi ogboon̄ kan̄. 
8Okumugwem, nan̄a keke, mè na si nin̄ me uwu kwun̄, mè sa okop inyan̄a-ibot, 
òrere iman̄ òriọọn̄ unye kwun̄, gbaalek. 
9Soso, rọ ebi ngwugwa kwun̄ ekerọ ata irọrọ; tele mè ebi kwun̄ etaan̄ ukpo 
unwọọn̄.” 
10Mije kè Debit ogwu ikwaan̄ kwun̄, soso, kada chieen̄ ìsan̄a me lek ogwu ubọọn̄ 
owu ogobobe ito. 
11Owu onyan̄a ibot inyi Debit me atikọ; owu òkpogwu ikom me lek use 
ochieekbe ọmọ ibe, “Emi mâsa mfut ge òsibi me lek kwun̄ itoon̄ me inyọn̄ ogboon̄ 
ubọọn̄ kwun̄. 
12Ire bọn kwun̄ itet inyan̄a-ibot n̄a inye, mè isun̄ inu ata-ikọ n̄a echi mâjeen̄be 
ema, bọn bọn kiban̄ si mêkikweek me inyọn̄ ogboon̄ ubọọn̄ kwun̄, mege ire mgbọ 
ikakaan̄ge itata.” 
13Okumugwem îgobo Sayọn; îweek isasa irọ ere iluluk kan̄, 

14mè ibe, “Eyi ìre ere itap-efuuk n̄a ire mgbọ ikakaan̄ge itata; eyi ìre ere mbaluk, 
mije, îre emi mweek inyi lek n̄a. 
15Mânyi Sayọn òjot òjot inu geelek òkup ọmọ me uyọt; mânyi ebi ugbọọn̄ ìkup 
me emen kan̄ inorie erie ejot owot. 
16Mânyan̄a ebi ngwugwa ìkup me emen kan̄; ebi n̄a ebi ìluk me emen kan̄ mêtaan̄ 
ukpo unwọọn̄. 
17Me Sayọn, mârọ ene ge me lek bọn kè Debit ikpele ubọọn̄; mârọ mkpulu ogwu 
ngobobe ito ikeke inye kubọk mkpukan̄ aran̄ ìkakinan me emen. 
18Mâsa esip ikana ichit ebi ochicha kan̄ kubọk ekwut, ire, okpibot ubọọn̄ kan̄ 
ìbokikekebe.” 

Itọn̄ 133 

Igbagbaan̄ lek ibuk iluk 

Okwa ekikọt isa inene isi Uwu Mbuban. Okwa kè Debit. 

1Kpọ ubọk îsabe inwọn mè itop ibe bọn ulọk egbaan̄ ebuk eluk me ejit ge. 

2Igbagbaan̄ ibuk ìkisọkọ ere; ìkup kubọk aran̄ unye otu ewe etọkọbe igwook me 
ibot kè Erọn; igbọgbọọk igwook me lek ifet otu kan̄, mè igbọọk si igwook me 
ebek ofọnti kan̄. 
3Ìkup si kubọk mbat inyọn̄ ogoon̄ Emọn onigwook me inyọn̄ ogoon̄ Sayọn, mije, 
îre me Sayọn ke Okumugwem onyi ugbana kan̄, eyi òrere ugwem mgbọ geelek. 

Itọn̄ 134 

Igwen ibe etọn̄ Awaji 

Okwa ekikọt isa inene isi Uwu Mbuban. 

1Ìna, ìnitọn̄ Okumugwem, otutuuk kinyi ebi ikwaan̄ kan̄; enyi ebi ìkikeke isi 
ikwaan̄ me Uwu Mbuban me eririeen̄. 
2Ìbene ubọk ìnyi agan̄ ere òkup mbuban ichit, mè ìtọn̄ Okumugwem. 

3Kè Okumugwem ikup me Sayọn igbana enyi; kè ogwu òrom inyọn̄ mè ijọn̄ 
igbana enyi. 

Itọn̄ 135 

Okwa Itọn̄ 

Okwa ekikọt isa inene isi Uwu Mbuban. 

1Ìtọn̄ Okumugwem; ìtọn̄ erieen̄ Okumugwem; ìnyi Okumugwem itọn̄, enyi ebi 
ikwaan̄ kan̄! 
2Enyi ebi ìkikeke isi ikwaan̄ me Uwu Mbuban Okumugwem, me oyet egep uwu 
Awaji kiji, 
3ìtọn̄ Okumugwem, ke ọmọ minwọn; ìkọt okwa ìtọn̄ erieen̄ kan̄, ke irọrọ ikeya 
îjaan̄. 
4Okumugwem ìgogobo Jekọp inyi lek kan̄, mè isa bọn kè Ijeren irọ ebi eyi kan̄ 
ọkpọkpọ. 
5Emi nriọọn̄ ibe ke Okumugwem îmin, mè iriọọn̄ si ibe ke Ogwukaan̄ kiji îmin 
igak awaji geelek. 
6Inu geelek òneme ọmọ ke îkirọ me emen inyọn̄ mè linyọn̄ mè okwaan̄ mè 
ugwuuk okwaan̄ geelek. 
7Ọmọ orọ oruk ikinan̄a me ntutun̄ ere geelek me linyọn̄ isibi, mè irọ omumen-
inyọn̄ òkirọ ibot irep, mè ikisan̄a efet isibi me ere îsun̄be ito ibe iwut. 
8Okumugwem îkpaan̄ adasi owot bọn ebi Ijipiti, bọn ebilene mè bọn anam. 

9Îrọ si ikwaan̄ òkup nke nke mè inu òkup uyeke uyeke me Ijipiti isa isulu ogwu 
Fero mè ebi ikwaan̄ kan̄ osusut. 
10Îchep owuwa ido, mè ikpan̄ ebi ubọọn̄ ìkakaan̄ unye. 

11Îkpan̄ Siyon ogwu ubọọn̄ ebi Amọ, mè Ôgu ogwu ubọọn̄ ido Basan, mè ikpan̄ si 
otutuuk ebi ubọọn̄ ebi lek ijọn̄ Kenan, 
12mè isa ijọn̄ kiban̄ inyi ebi eyi kan̄, ebi Ijeren, me ìrot. 

13Okumugwem, erieen̄ kwun̄ ìbokukup ire mgbọ geelek; etip kwun̄ si ìbotataan̄ 
ire otutuuk ukot geelek. 
14Okumugwem môsibi oyerebet inwọn ebi eyi kan̄, mè ikaan̄ nsan me lek bọn 
ikwaan̄ kan̄. 

15Inu ebi ofifi ido esabe irọ awaji kiban̄ ìre mkpọmfaka alata araran̄ mè alata 
okuket, echi ebilene esabe ubọk itọkọ. 
16Ema mîkaan̄ otu, ire, kpekikọt itumu ikọ, mîkaan̄ chieen̄, ire, kpekikọt imọọn̄ 
inu. 
17Ema mîkaan̄ utọn̄, ire, kpekikọt inọ ikọ; ubọk yaage si, ema kpekifufuuk efuuk. 

18Ebi ìkirom mkpọmfaka cha ebet lek mkpọmfaka cha; ebi ìkitoon̄ ejit me lek 
mkpọmfaka cha ekup si kubọk mkpọmfaka cha. 
19Enyi ebi Ijeren, ìtọn̄ Okumugwem; enyi ebi uwu kè Erọn, ìtọn̄ ọmọ! 

20Enyi ebi uwu kè Libai, ìtọn̄ Okumugwem; enyi ebi ìkitet ukpook Okumugwem, 
ìtọn̄ ọmọ. 
21Ìtọn̄ Okumugwem me Sayọn; ìtọn̄ ọmọ me Jeruselem, ere îlukbe! Ìtọn̄ 
Okumugwem. 

Itọn̄ 136 

Imumechieen̄ Okumugwem ìkakaan̄ itata 

1Ìtọn̄ Okumugwem, ke ọmọ înwọn enenen; mije, imumechieen̄ kan̄ ìbabia ire 
mgbọ geelek! 
2Ìtọn̄ ọmọ, Awaji ogwu ògak otutuuk awaji geelek; mije, imumechieen̄ kan̄ ìbabia 
ire mgbọ geelek! 
3Ìtọn̄ ọmọ ogwu òre Òkaan̄ ebikaan̄-ene geelek; mije, imumechieen̄ kan̄ ìbabia 
ire mgbọ geelek! 
4Ìtọn̄ ọmọ ogwu ọmọ gaalek okirọ ikpele uyeke inu; mije, imumechieen̄ kan̄ 
ìbabia ire mgbọ geelek! 
5Ìtọn̄ ọmọ ogwu òsa me iriọọn̄-inu irom akpabin; mije, imumechieen̄ kan̄ ìbabia 
ire mgbọ geelek! 
6Ìtọn̄ ọmọ ogwu òsun̄ ijọn̄ ikana me inyọn̄ isi mun̄; mije, imumechieen̄ kan̄ ìbabia 
ire mgbọ geelek! 
7Ìtọn̄ ọmọ ogwu òrom ikpele inu òkinyi utoon̄; mije, imumechieen̄ kan̄ ìbabia ire 
mgbọ geelek! 
8Ìtọn̄ ọmọ ogwu òsun̄ ura ibe ikinyi utoon̄ me ikarek; mije, imumechieen̄ kan̄ 
ìbabia ire mgbọ geelek! 
9Ìtọn̄ ọmọ ogwu òsun̄ onyan̄ mè ntoronyan̄ ibe ekenyi utoon̄ me eririeen̄; mije, 
imumechieen̄ kan̄ ìbabia ire mgbọ geelek! 
10Ìtọn̄ ọmọ ogwu òkpan̄ adasi owot bọn ebi Ijipiti isan̄a kpai; mije, imumechieen̄ 
kan̄ ìbabia ire mgbọ geelek! 

11Ìtọn̄ ọmọ ogwu òsan̄a ebi Ijeren isibi me Ijipiti; mije, imumechieen̄ kan̄ ìbabia 
ire mgbọ geelek! 
12Ìtọn̄ ọmọ ogwu òsa unye ubọk kan̄ melek ikpele unye kan̄ itaba ema isibi; mije, 
imumechieen̄ kan̄ ìbabia ire mgbọ geelek! 
13Ìtọn̄ ọmọ ogwu òtọbọ mun̄ okwaan̄ Anyiaan̄ ibum iba; mije, imumechieen̄ kan̄ 
ìbabia ire mgbọ geelek! 
14Ìtọn̄ ọmọ ogwu òsa ebi Ijeren ije itibi ejit okwaan̄ ya; mije, imumechieen̄ kan̄ 
ìbabia ire mgbọ geelek! 
15Ìtọn̄ ọmọ ogwu òfiin̄ ogwu Fero melek urum akọn̄ kan̄ me okwaan̄ Anyiaan̄; 
mije, imumechieen̄ kan̄ ìbabia ire mgbọ geelek! 
16Ìtọn̄ ọmọ ogwu òsa ebi kan̄ ije itibi emen èwê; mije, imumechieen̄ kan̄ ìbabia 
ire mgbọ geelek! 
17Ìtọn̄ ọmọ ogwu òkpan̄ ebi ubọọn̄ ilile; mije, imumechieen̄ kan̄ ìbabia ire mgbọ 
geelek! 
18Ìtọn̄ ọmọ ogwu òkpan̄ ebi ubọọn̄ cha ìkitaan̄ etip; mije, imumechieen̄ kan̄ 
ìbabia ire mgbọ geelek! 
19Ìtọn̄ ọmọ ogwu òkpan̄ Siyon, ogwu ubọọn̄ ebi Amọ; mije, imumechieen̄ kan̄ 
ìbabia ire mgbọ geelek! 
20Ìtọn̄ ọmọ ogwu òkpan̄ Ôgu, ogwu ubọọn̄ ebi ido Basan; mije, imumechieen̄ kan̄ 
ìbabia ire mgbọ geelek! 
21Ìtọn̄ ọmọ ogwu òsa ijọn̄ ebi ubọọn̄ chi inyi me ìrot; mije, imumechieen̄ kan̄ 
ìbabia ire mgbọ geelek! 
22Ìtọn̄ ọmọ ogwu òsa ijọn̄ cha inyi ebi Ijeren bọn ikwaan̄ kan̄ me ìrot; mije, 
imumechieen̄ kan̄ ìbabia ire mgbọ geelek! 
23Ìtọn̄ ọmọ ogwu òkeek eji me ijo irek kiji; mije, imumechieen̄ kan̄ ìbabia ire 
mgbọ geelek! 
24Ìtọn̄ ọmọ ogwu ònyan̄a eji isibi me ubọk ebi ochicha kiji; mije, imumechieen̄ 
kan̄ ìbabia ire mgbọ geelek! 
25Ìtọn̄ ọmọ ogwu òkinyi inu geelek òkifuuk efuuk inorie; mije, imumechieen̄ kan̄ 
ìbabia ire mgbọ geelek! 
26Ìtọn̄ Awaji òkup me inyọn̄; mije, imumechieen̄ kan̄ ìbabia ire mgbọ geelek! 

Itọn̄ 137 

Ito ebi Ijeren etobe me Babilọn 

1Me agba okwaan̄ ido Babilọn, ke eji esiki ikweek, mè idimi ito, mgbọ eji ekeekbe 
ubọk ejijakabe Sayọn. 

2Eji eyayaka uneen̄ kiji ijeen̄ me lek uti wilo òkup me ere cha, kpeyaka ifit; 

3mije, ere ya ke ebi ìkpulu eji me akọn̄ ekido eji okwa; ebi ìkitutuku eji ebe eji 
ekọt okwa ebele ejit, mè ikibe eji, “Ìkọt-nu okwa ge me lek okwa cha enyi ekikọt 
me Sayọn ìnyi eji egban̄!” 
4Ìre eji ebejeje iben okwa Okumugwem inikọt me ido ebi ichen ebi ekariọọn̄ge 
Awaji? 
5Jei Jeruselem, ire emi mwuuk owu, ubọk ulom n̄a ikwu, inyi nkasa ìfit uneen̄. 

6Ire ǹkayaka ìkeek owu Jeruselem, mè ire ìkare owu ke nkinwọọn̄ igak inu 
geelek òkineme emi, alọm igba igọm emi me otu, inyi nkakọt ìsa ìkọt okwa! 
7Okumugwem, kawuuk inu ebi Edọm erọbe me usen akọn̄ oriebe Jeruselem; 
kawuuk ubọk ema etetbe lek inye ikibe, “Ìgwagwak ama ya, ìgwak ìre lek ọdọ 
me irak ijọn̄!” 
8Babilọn, owu ama ebekpukpuku igwook; uga ubelejit òwa inyi ene ya ogwu 
môrọbe owu useen̄ inu owu orọbe eji! 
9Uga ubelejit òwa inyi ene ya ogwu môkpulube asa nsabọn kwun̄ isulu ikpọk 
isan me lek ewuuk! 

Itọn̄ 138 

Okwa itọn̄ 

Okwa kè Debit. 

1Okumugwem, mâsa otutuuk ejit n̄a inyi owu itọn̄; mâkọt okwa itọn̄ owu me isi 
ebi kè awaji geelek. 
2Mâyaka isi ijeen̄ Uwu Mbuban kwun̄ itọbọ ebum inyi owu, mè itọn̄ owu, mije 
atikọ kwun̄ mè imumechieen̄ kwun̄ òkup mgbọ geelek; melek si, mije, ikọ otu 
kwun̄ îmin owu me lek igak itataan̄ etip owu okitaan̄. 
3Usen ntaan̄be ukpo igwen owu, owu obọkọ emi otu, mè itap emi unye me emen, 
mè itọn̄ọ emi isi. 
4Okumugwem, otutuuk ebi ubọọn̄ me linyọn̄ mêtọn̄ owu, mije, ema mînọ ikọ otu 
kwun̄. 
5Ema si mêkọt inu owu, Okumugwem, orọbe me lek okwa, mije, ujamgbugbo 
kwun̄ îmin enenen. 
6Okumugwem, ubọk geelek owu orebe ogwu òbebene enenen, owu òkakpọ ebi 
irek kiban̄ osikibe ìlọ chieen̄; ire me lek ebi ugumulek, òkikukup me ujọn̄ọ ere 
iriọọn̄ ema isi. 
7Ubọk geelek uyọrọlek okanabe emi okokop, owu òkakichieek ibe isak emi ibot; 
owu òkisasa unye ubọk kwun̄ inyan̄a emi isibi me ubọk ebi ochicha n̄a, ebi 
ìkikaan̄ ikpele unaan̄-ejit me lek n̄a. 

8Okumugwem, owu môrọ inu geelek ògbaan̄ emi me lek iso kwok kwok; 
imumechieen̄ kwun̄ ìkikukup ire mgbọ geelek; soso, kajuuk ikwaan̄ kwun̄ ìtele 
me mgbidim; sa si re òta. 

Itọn̄ 139 

Awaji îriọọn̄ otutuuk ene mè ikikpọ ema chieen̄ me lek 

Ìkup inyi ogwu òjeen̄ okwa. Okwa kè Debit. 

1Okumugwem, owu owọlọ emen n̄a ikpọ, mè iriọọn̄ ene nrebe. 

2Inu geelek nkirọ, owu oriọọn̄ isan̄a kpai; ekiket n̄a geelek, owu okup me emen 
inyọn̄ ere òjọjọn̄ọ ere iriọọn̄. 
3Ere geelek njebe inin̄, mè ìyaka ire ǹkilalaak, owu omun̄ emi; owu oriọọn̄ 
otutuuk inu geelek nkirọ. 
4Sabum ikọ ge ònosibi emi me otu alọm, owu Okumugwem, ora irọriọọn̄ inu 
mbatumu. 
5Owu òkakana emi okokop, me isi mè udun̄, mè isa ubọk kwun̄ iwele ichit emi. 

6Irọriọọn̄ oriọọn̄be emi ikeyi îkaan̄ ukpook enenen; îbene iraka iman̄, emi 
m̀kpakọt itut. 
7Ere owa ke mâje inin̄, eyi mâlọbe owu chieen̄? Sà ìre ere owa ke mâlibi inin̄, eyi 
mâkwalabe inan̄a me isi kwun̄? 
8Ìrere m̀wuwulu inene ifo emen inyọn̄, owu me ere ya okupbe; ikerere ǹyaka 
ìgegele isiki ifo ama ekwukwu, owu si me ere keya okupbe! 
9Ire mwulu abayaage ichep me agan̄ mbum-ura, mè ìre ǹsi iluk me okputut 
okwaan̄ ile agan̄ ichep-ura, 
10îre owu si obosa emi iban me ere ya; owu si obotap ubọk inyi emi me ere ya. 

11Ire mbe ke udun môkana ichit emi bùk, ke utoon̄ môkana eririeen̄ ikat ikana 
emi lek. 
12Me atikọ, udun ìkakidun me lek kwun̄; eririeen̄ ìkitoon̄ kubọk egwe ikarek; 
udun mè utoon̄ ìre ìkike me lek kwun̄. 
13Owu orom nriro òkup emi me lek, mè isusọkọ emi ichim igba me emen owot 
nga n̄a. 
14Ǹkitọn̄ owu, mije, owu òrom emi me oniin̄ òkaan̄ ukpook mè ikup uyeke uyeke; 
otutuuk ubọk ikwaan̄ kwun̄ ìkup si nke nke; eyi ìre inu emi nriọọn̄be ijaan̄ lek. 
15Ukwuuk n̄a ìkalet owu me chieen̄, mgbọ îbenebe ikitibi me emen owot nga n̄a, 
mè ikiriọọn̄ ubọk igba isọk me nlelet. 
16Owu omun̄ emi me emen nkwa; me emen ikpa kwun̄, mîge otu ifuk usen n̄a me 
linyọn̄ isan̄a, sabum ge me lek usen cha onibebene. 

17Jei Awaji, îyọt enenen emi ikọkọt igobo ekiket kwun̄ itet; ìkarere inu mbakọkọt 
ifuk otu ifuk. 
18Ire mbafufuk, m̀kpakọt, mije, môwa igak nkwukwuuk okpoon̄ òkup me agba 
awaji; otutuuk usen ugwem n̄a ìkasoso ikekisa ifuk. 
19Jei Awaji, îlọk emi ibe ke kè owu òkpan̄ ebi ikpak; enyi ebi ìkifiat eje ene, ìda 
ìbọkọ ìjọn̄ọ ere me lek n̄a. 
20Ebi ikpak ekisa ejit ikpak itumu ikọ ifiat owu, mè ikitumu ijo usem ibak erieen̄ 
kwun̄. 
21Okumugwem, ǹchacha ebi ìchacha owu igo; njọ ejit me lek ebi ìkifieek lek isan̄a 
me lek kwun̄. 
22Ncha ema isan̄a kubọk olu ifin; 

m̀mọnọ ema ibe ìre ebi ochicha n̄a. 
23Jei Awaji, wọlọ emi kpọ, inyi òriọọn̄ ejit n̄a; roon̄ emi kpọ si, inyi òmun̄ ekiket 
n̄a. 
24Kpọ-nu, mè ìre îkaan̄ inu ikpak nrọbe, mè sa emi je me ata oniin̄ kwun̄, eyi 
ojeen̄be ebi nte kiji ukot ikaan̄. 

Itọn̄ 140 

Uriaak ibebeek Awaji mbem 

Ìkup inyi ogwu òjeen̄ okwa. Okwa kè Debit. 

1Okumugwem, nyan̄a emi sibi me ubọk ebi ikpak, mè sa lek kwun̄ kwek emi me 
ubọk ebi afa. 
2Otitọt irọrọ ijo inu ìkakinan̄a ema me ejit mgbọ geege; mgbọ geelek, ema 
ekineneen̄ lek ititiin̄ ibe akọn̄ ibumu. 
3Otu alọm kiban̄ ìreke kubọk ejeek ijijinu, ikọ ònan̄a ema me otu ìkikpan̄ ene 
kubọk iwot asawọ. 
4Okumugwem, bem emi me ubọk ebi ikpak; sa lek kwun̄ kwek emi me ubọk ebi 
afa; ebi ìbeben me ejit ikpukpulu emi ukot isan̄a me ijọn̄. 
5Ebi ugumulek mîtip ufe ikikpọ emi, mè igwuk njin olik igbọ ikwek emi, mè itaak 
ufe ichit otu oniin̄ isasa itet emi. 
6Emi ntutumu inyi Okumugwem ibe, “Owu ore Awaji n̄a.” Soso nọ ida mbeek n̄a. 

7Jei Okumugwem, Ogwukaan̄ n̄a, ogwu unye òkitim etim ibot n̄a; owu ore agbọ 
òkput emi lek me usen akọn̄ orọn̄be. 
8Okumugwem, inu ebi òkpaka ibot cha ekiweek, kachieek ibe ire ema ubọk; ijo 
otitọt kiban̄ cha, kachieek ibe irọ iso, inyi ema ekagugo lek. 
9Uyọrọlek cha ebi ìkpakpa ikana emi ekisa otu kiban̄ igween̄ inyi emi, yaka 
kwaan̄ ema me ibot. 



1159 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

10Tele akaak ukan̄ oren̄ebe me lek igwook ema me lek; tele etọọn̄ ema etap me 
emen ukan̄ mè emen udọn̄ òdọdọk, mè ema ebia, mè ekakọt ìsibi. 
11Kachieek ibe ebi ìkitoon̄ ene uraamọn ekaan̄ nje-nnyi-isi me linyọn̄; tele 
ogbogbo uyọrọlek iweek ebi afa imun̄, mè itọp ema ikaak. 
12Okumugwem, nriọọn̄ ibe owu okisibi oyerebet inwọn ebi ekifeen̄, mè ikinyi ebi 
ugbọọn̄ unen kiban̄. 
13Me atikọ, ebi ata irọrọ mêtọn̄ owu; ebi kpunu ofiaan̄ me emen mêluk me isi 
kwun̄. 

Itọn̄ 141 

Uriaak ikput-lek 

Okwa kè Debit. 

1Okumugwem, owu ke nkigwen; na ugwat ugwat na tap ubọk nyi emi; soso, gban̄ 
emi utọn̄ mgbọ nkigwen owu. 
2Bọkọ uriaak n̄a kubọk okibọkọ utop olu nsensi ewọpbe inyi owu; bọkọ si ubọk 
mbenebe ikiriaak owu ike okibọkọ ngwugwa ikakwun̄. 
3Okumugwem, kibem emi otu alọm, mè kachieek ibe ukpọk-otu n̄a itumu ijo 
usem. 
4Da ejit n̄a san̄a me lek ijo inu, mè igọgọọk ebi ijo ife ikup ikirọ ijo inu; kachieek 
ibe inorie ijo ijọk kiban̄ cha ire emi otu. 
5Mma ibe ogwu ata ene ikan̄ inu inyi emi, eya ìborọ emi ata inu; ire isulu emi 
osusut, ìbokup kubọk ìsa aran̄ iteek emi lek; kachieek ibe ǹjit. Ire, ǹkadodo umin 
ogwu ijo ene mônyibe emi, mije, mgbọ geelek, ǹkirariaak uriaak ikeme ijo irọrọ 
kiban̄. 
6Isisan̄a ebi ibot kiban̄ me irek ilile ema ekupbe, mgbọ ya, ema mêtolek inichieek 
ibe ke ikọ n̄a ìre atikọ. 
7Ubọk ogwu uko okirọkọ ijọn̄ mè ikirọkọ ewuuk isibi itọọn̄ igwook, ikeya ke 
etọọn̄ ukwuuk kiji ikana otu udọn̄-ufuun̄. 
8Ire, owu Okumugwem Awaji ke nkikpọ chieen̄ me isi; emen kwun̄ ke nlet lek 
n̄a; kachieek ibe okwukwek kwun̄ itele emi mgbọ geege. 
9Kachieek ibe ufe ema etapbe ikikpọ emi itet emi; kachieek si ibe emi ǹrọn̄ me 
njin ebi ijo irọrọ cha etapbe. 
10Tele ufe ebi òkpaka ibot etapbe ikpulu itet ema gaalek; ire, tele emi ǹje awọ 
awọ ǹraka. 

Itọn̄ 142 

Okumugwem gaalek ore utoon̄-ejit 

Ijeen̄-inu kè Debit. Uriaak Debit oriaakbe mgbọ îkupbe me emen udọn̄. 

1Ǹsa ida n̄a itaan̄ ukpo igwen Okumugwem; ida n̄a ke nsa ibeek ọmọ mbeek. 

2Nnina lek inu òkirọ emi inyi Okumugwem; ntumu uyọrọlek n̄a isibi me isi kan̄. 

3Mgbọ îyọtbe igak emi, nkayakage ìriọọn̄ inu geege mbarọ, owu oriọọn̄ inu 
marọbe; ebi ochicha mîlet ufe me oniin̄ nkije. 
4Yaka isi da agan̄ ulom n̄a, mè kpọ, kpunu ogwu òkaan̄ ulọk me lek n̄a; kpunu ere 
geege nlibibe inin̄ ilet lek; ene geege ìkado inu ofolek n̄a. 
5Eya ke ntaan̄ ukpo igwen owu Okumugwem ibe, ke îre owu ke ntap ibot me irak, 
ibe owu òbem emi; ǹkakaan̄ inu geege me linyọn̄ keyi, ilọ me lek kwun̄. 
6Gban̄ utọn̄ me lek ukpo nkibọn̄; efuuk îta emi me owot; nyan̄a emi sibi me ubọk 
ebi ìkililaba emi, mije, ubọk kiban̄ înye igak eyi n̄a. 
7Tọn̄ọ emi mkpọn me ukot, inyi mâtọn̄ owu; ebi ata irọrọ mêgban ikana emi 
mgbọ mâkinyi owu itọn̄, mije ke owu orọ inu inwọn emi me lek. 

Itọn̄ 143 

Uriaak ibebeek ntap-ubọk me mgbọ ufialek 

Okwa kè Debit. 

1Jei Okumugwem, nọ uriaak n̄a; gban̄ utọn̄ me lek mbeek nkibeek owu! Owu ìre 
ogwu ata irọrọ; soso, fọọk emi otu, ke owu ogbe ogwu etoon̄be ejit me lek. 
2Kasibi emi, gwun̄ ikwaan̄ kwun̄, oyerebet me ibot, mije kpunu ene geege òkup 
me ugwem òrere ogwu ata irọrọ me isi kwun̄. 
3Ogwu ochicha îgọọk emi isi ire òta, mè isulu emi ikpukpuku me ijọn̄; îtap emi 
me ere òdudun, kubọk ebi ìkwakwaan̄ mgbọ òjọjọn̄ọ. 
4Ogugo îsibi ita emi me lek; ukpook îtap emi mgbugba igak ejit. 

5Nsi ikeek ukot oka mgbọ cha, mè iwọlọ emen otutuuk inu orọbe cha ikpọ, mè 
igen ibot ikpọ otutuuk ubọk ikwaan̄ kwun̄ cha. 
6Eya orọ, nnyana ubọk n̄a inyi owu; mweek owu enenen, kubọk ijọn̄ òchachiaak 
oweek ibot. 
7Okumugwem, fọọk emi otu ugwat ugwat; ogugo îta emi me lek; kalet lek kwun̄ 
me lek n̄a, inyi nkakup kubọk ogwu òkwukwu. 
8Jeen̄ emi imumechieen̄ mgbọ geelek kwun̄ ewelegwe geelek, mije, utoon̄-ejit n̄a 
ìkup me lek kwun̄; jeen̄ emi oniin̄ mâjebe, mije, owu ke nkitọbọ ebum inyi. 
9Okumugwem, san̄a emi me ubọk ebi ochicha n̄a, mije, ubọk kwun̄ ke ntap ibot 
n̄a. 
10Jeen̄ emi ubọk mâkirọ inu oweekbe, mije, owu ore Awaji n̄a; me nsan kwun̄, sa 
emi je me ere uyọrọlek kpoyakabe imun̄ emi. 

11Okumugwem, nyan̄a emi ebek ugwem mije erieen̄ kwun̄; nyan̄a emi sibi me 
uyọrọlek, mije, owu ìre ogwu ata irọrọ! 
12Kpan̄ ebi ochicha n̄a, mije imumechieen̄ mgbọ geelek kwun̄ eyi okaan̄be me lek 
n̄a; jijaka ebi ìkitutuku emi, mije, emi ìre gwun̄ ikwaan̄ kwun̄! 

Itọn̄ 144 

Ogwu ubọọn̄ îtọn̄ Awaji ibe akọn̄ înwọn ọmọ 

Okwa kè Debit. 

1Ìtọn̄ Okumugwem, ogwu òre ewuuk òkikput emi lek! Ọmọ ojeen̄ emi ukot akọn̄, 
mè ineen̄ emi isun̄ inyi etim. 
2Ọmọ ore ogwu òkimun̄ emi me chieen̄, mè ire si uwu mgban akọn̄ òkikput emi 
lek, mè okwukwek akọn̄ òkilet emi lek, mè agbọ òkikwek emi lek, mè ogwu 
unyan̄a n̄a, ogwu nkilibi inin̄ lek mgbọ uyọrọlek; ọmọ okirọ ebi n̄a esiki ibot enyi 
emi. 
3Okumugwem, ìre ogwu ebilene ikike ìkup me lek keke ni, eyi osabe ọmọ igwen 
inu? Sà ìre keke ke gwun̄ ebilene ore, eyi owu okikaan̄ nkeek ibak ọmọ? 
4Ugwem ogwu ebilene ìbet lek mgbọ efuuk ge, ìkajọn̄ọ; usen ugwem kan̄ ìbet lek 
ogugo, ìkinininiin̄ ichep mgbọ yaage. 
5Okumugwem, rama akpabin inyọn̄ bum, mè nan̄a sibi ijọn̄ na; chak ubọk me lek 
ogoon̄, inyi ibumu oduku! 
6Ria omumen-inyọn̄ na, inyi iyiyala ebi ochicha kwun̄; sook oraan̄ kwun̄ tap, inyi 
ema eliliin̄. 
7Kup me emen inyọn̄ nyana ubọk; sik emi sibi me ejit irem, mè nyan̄a emi sibi 
me ubọk ebi ofifi ido. 
8Ema ìre ebi ataak ebek, kpekitumu atikọ, ebi ìkikaak ubọk ofiaan̄ ijeen̄ inyọn̄. 

9Jei Awaji, mâkọt aya okwa inyi owu; mâfit uneen̄ akọp olik isa ikọt okwa itọn̄ 
owu. 
10Îre owu orọ ebi ubọọn̄ Ijeren eketim ekpan̄ me akọn̄, mè inyan̄a Debit gwun̄ 
ikwaan̄ kwun̄ isibi me otu oge mkpa. 
11Sik emi sibi, mè nyan̄a emi me ubọk ebi ofifi ido, ebi ataak ebek, ebi kpekitumu 
atikọ; ema ekikaak ubọk ofiaan̄ ijeen̄ inyọn̄. 
12Mgbọ bọn ebirieen̄ kiji isinin̄ nsabọn irieen̄, rọ inyi ema enye lek kubọk uti 
òmimin isoon̄ ikeke; mè rọ bọn ebibaan̄ kiji si ejaan̄ kubọk atà ebabala òkikup 
me lek uwu ebi ubọọn̄. 
13Rọ inyi mfut uko ijot uwu mfut uko kiji; mè esese esese isi mfut ijojot ke gbak; 
rọ si inyi arọọn̄ kiji imaan̄ bọn me obop me obop. 

14Rọ inyi eriembuuk kiji imumana owuwa owuwa, owot ikasibi geege; ichep 
geege ikakup; rọ si inyi ukpo uyọrọlek ikataan̄ me lek oniin̄ me emen ama kiji. 
15Uga ubelejit òwa inyi ebi geelek ama kiban̄ okupbe ikeya; uga ubelejit òwa si 
inyi ebi geelek Awaji kiban̄ orebe Okumugwem. 

Itọn̄ 145 

Okumugwem ìre ogwu ata ejit mè ogwu ejit nsan 

Okwa itọn̄. Okwa kè Debit. 

1Awaji n̄a mè ogwu ubọọn̄ n̄a, mâtumu ibe owu mimin; mâtọn̄ erieen̄ kwun̄ ire 
mgbọ geelek, mgbọ geelek. 
2Usen geelek, mâkibe owu usọ, mè ikitọn̄ erieen̄ kwun̄ ire mgbọ geelek, mgbọ 
geelek. 
3Okumugwem îmin enenen; ikeya si, mêtọn̄ ọmọ ikpele ikpele ikpọ me lek; umin 
kan̄ îraka inu ebekọt igobo itet. 
4Ebi ene mêkitọn̄ owu nan̄a me ukot re me ukot, mè ikikpa ikpele ikwaan̄ kwun̄ 
osibe isibi. 
5Emi mâkikpa ibe owu okaan̄ ujamgbugbo eyi òsibi esese; mâkitọp uyeke uyeke 
ikwaan̄ owu osibe cha ikana me ejit n̄a. 
6Ebi ene mêkpa ikwaan̄ unye kwun̄ osibe ikana; emi mâkpa ikana ibe owu 
mimin. 
7Ebi ene mêtumu otutuuk nnwọn kwun̄ ikana, mè isa me ida ònyenye ikọt ata 
irọrọ kwun̄ me lek okwa. 
8Okumugwem ìre ogwu ata ejit mè ejit nsan; îjot me imumechieen̄; ìkakigwat lek 
ìnaan̄ ejit. 
9Okumugwem înwọn melek otutuuk ene; nsan kan̄ si ìkirere lek otutuuk inu 
geelek îrombe. 
10Okumugwem, otutuuk inu orombe môkitọn̄ owu; otutuuk ebi eyi kwun̄ mêbe 
owu onirọ. 
11Ema mêkitumu ubọk mkpulu kwun̄ osabe ijaan̄ mè ikaan̄ umin; ukpatu unye 
okaan̄be ìkpota. 
12Mêsa me ikeya irọ inyi bọn ebilene eriọọn̄ ikpele ikwaan̄ owu osibe, mè ubọk 
osabe ikikpulu me ujamgbugbo. 
13Owu ìre ubọọn̄ ire mgbọ ikakaan̄ge itata; mkpulu kwun̄ ìbokukup ire otutuuk 
ukot geelek; Okumugwem ìkekeke inye me lek otutuuk use kan̄ geelek, înwọn 
me irọrọ kan̄ geelek. 
14Okumugwem îkibieen̄ ebi ìberọrọn̄ ikaan̄, mè òkobene ebi ìnanan̄a irọn̄ 
ògwuun̄. 



1163 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

15Okumugwem, inu geelek orombe ìkikpọ owu chieen̄ me isi, owu ora ikinyi ema 
inorie kiban̄ me ata mgbọ. 
16Owu òkichichili ubọk iche inu ikana, mè ikiche uche òjot òjot inyi inu geelek 
òkaan̄ ugwem, ubọk îweekbe. 
17Okumugwem ìre ogwu ata irọrọ me oniin̄ geelek; ìkikakaan̄ ata ejit me lek inu 
geelek îrombe. 
18Okumugwem îkup mgbet itatap ubọk inyi ebi geelek ìgwegwen ọmọ; ebi 
geelek ìkigwen ọmọ me ijọn̄ ijọn̄ ejit kiban̄. 
19Môkinyi ebi geelek ìkitet ukpook kan̄ inu òkup ema me uyọt, mè ikinọ si ida ito 
kiban̄, mè ikinyan̄a ema. 
20Okumugwem ìkikput lek ebi geelek ìmumun̄ ọmọ me chieen̄; ire, môjijaka 
otutuuk ebi òkpaka ibot isan̄a. 
21Mâsa otu n̄a itumu ikọ itọn̄ Okumugwem; otutuuk inu geelek òkifuuk efuuk 
môtọn̄ erieen̄ kan̄ òkup mbuban ire mgbọ geelek, mgbọ geelek. 

Itọn̄ 146 

Itọtọn̄ Awaji ogwu unyan̄a 

1Ìtọn̄ Okumugwem; ibot ejit n̄a, tọn̄ Okumugwem! 

2Mâtọn̄ Okumugwem ire mgbọ ugwem n̄a môtabe; mâkọt okwa itọn̄ Awaji n̄a 
mgbọ nkupbe me ògat ugwem. 
3Ikatoon̄ ejit me lek ebi ilile, mè ìre bọn ebilene ikike, ebi kpebekọt itap ubọk inyi 
enyi. 
4Ema isikwaan̄, ema mîra igwu ikom ifon achiaan̄, ere ema enan̄abe; usen yaage 
si, otitọt kiban̄ geelek îra ikana ikike. 
5Uga ubelejit òwa inyi ene geelek ogwu Awaji kè Jekọp okitap ubọk inyi; ogwu 
ikpọchieen̄ kan̄ okupbe me lek Okumugwem òrere Awaji kan̄. 
6Okumugwem ore ogwu òrom inyọn̄ mè ijọn̄, mè okwaan̄, mè otutuuk inu geelek 
òkup me emen kiban̄; ogwu òkekeke inye me irọrọ ikọ kan̄ iso mgbọ geelek. 
7Ọmọ okinyi ebi ekifeen̄ unen kiban̄, mè ikinyi ebi uraafiọọn̄ inorie; 
Okumugwem okitọn̄ọ ebi etapbe mkpọn ito, inyi eje efon. 
8Okumugwem okichili chieen̄ ebi ǹnàan̄ mè ikijibi ebi ìnanan̄a irọn̄ ibene, mè 
ikimun̄ ebi ata irọrọ me chieen̄. 
9Okumugwem okibem ebi ichen ìgọgọọk igbaan̄ iluk ama, mè ikitap ubọk inyi 
ebi nwakpa mè bọn ìnan ute; ire, mè ojijaka ebi òkpaka ibot òsan̄a kpai. 
10Okumugwem ìre ubọọn̄ ire mgbọ geelek. Ebi Sayọn, Awaji kinyi môre ubọọn̄ 
ire ukot geelek. Ìtọn̄ Okumugwem! 

Itọn̄ 147 

Itọtọn̄ Awaji Ogwu Òkaan̄ Unye Geelek 

1Ìtọn̄ Okumugwem! Îjaan̄ ibe ekọt okwa etọn̄ Awaji kiji; îtop mè itat ibe etọn̄ 
ọmọ. 
2Okumugwem okinama Jeruselem; ọmọ okisa bọn ebi Ijeren ebi ekpulube me 
akọn̄ ika. 
3Ọmọ okigwa ebi inyọn̄ ogakbe, mè ikibọp unan kiban̄. 

4Ọmọ otumu ifieek otu ifuk ntoronyan̄, mè inyi ema ge ge erieen̄ iso. 

5Okumugwem, Òkaan̄ kiji, îmin mè ikaan̄ unye enenen; iriọọn̄-inu kan̄ kpebekọt 
itọ iriọọn̄ ikeke. 
6Okumugwem okibene ebi irek osikibe ifo inyọn̄, mè ikida ebi òkpaka ibot itọbọ 
me ijọn̄. 
7Ìkọt okwa ìbe Okumugwem onirọ; ìsa uneen̄ ìkọt utop okwa ìnyi Awaji kiji. 

8Ọmọ okisa oduku inyọn̄ iwele ichit isi akpabin inyọn̄; ọmọ okiria ibot ibe irep 
igwook me ijọn̄; ọmọ okirọ mbubet itibi me inyọn̄ ogoon̄. 
9Ọmọ okinyi ebi kè anam oron inorie kiban̄, mè ikinyi si bọn ekerekwukwu, 
mgbọ ema isito ito uraafiọọn̄. 
10Okumugwem ìkakaan̄ ulọk me lek inyinya òkakaan̄ unye; ìkadodo si ebi akọn̄ 
ìnyenye ejit. 
11Ire, inu îkitop ejit me lek ìre ebi ìkimin ọmọ; ebi ikpọchieen̄ kiban̄ okupbe me 
lek imumechieen̄ mgbọ geelek kan̄. 
12Enyi ebi Jeruselem, ìtọn̄ Okumugwem; enyi ebi Sayọn, ìtọn̄ Awaji kinyi! 

13Ọmọ okiriọọn̄ ubọk ibem enyi; ọmọ okigbana bọn enyi ekaan̄be. 

14Ọmọ otap utelelek ikana okike ijọn̄ kinyi; ọmọ okinyi enyi atalek inorie 
ònwọnwọn ichit ibe ijot enyi owot. 
15Ọmọ oria ikọ otu kan̄ inu linyọn̄; ikọ kan̄ ososo ere mgbọ yaage. 

16Ọmọ okisa ibot awo iwele ichit ere kubọk inwọọn̄ lek arọọn̄, mè ogwọ 
senesene mun̄ ewuuk ochon okana ere kubọk ntọn̄. 
17Ọmọ okitọọn̄ okpukpuk mun̄ igwook kubọk mgbọlọ; kpunu ogwu òbokọt 
ibeme utọọk îkiria inu! 
18Ọmọ isinyi ida, okpukpuk mun̄ cha îra itọk ita; ọmọ okiria efet kan̄ inu, mun̄ 
îra ibaak. 
19Ọmọ îtumu ikọ kan̄ inyi Jekọp, mè ige ikan kan̄ mè unen oyerebet kan̄ inyi ebi 
Ijeren, bọn kè Jekọp. 

20Ọmọ ìkarọ ikeyi ìnyi ebi ofifi ido geege; ebi ofifi ido kperiọọn̄ si unen oyerebet 
kan̄. Ìtọn̄ Okumugwem! 

Itọn̄ 148 

Otutuuk nrom ìtọn̄ Awaji 

1Ìtọn̄ Okumugwem; enyi ebi ìkup me emen inyọn̄, ìtọn̄ Okumugwem; ìtọn̄ ọmọ 
me ere òbebene ichit! 
2Enyi otutuuk ebi osat kan̄, ìtọn̄ ọmọ; enyi otutuuk ikpele urum inu îrombe ito 
me akpabin inyọn̄, ìtọn̄ ọmọ. 
3Enyi ebi kè ura mè onyan̄, ìtọn̄ ọmọ; enyi otutuuk ebi kè ntoronyan̄ ìkinyi utoon̄, 
ìtọn̄ ọmọ. 
4Inu geelek òkup me emen inyọn̄ òbebene ichit, ìtọn̄ ọmọ; enyi mun̄ òbebene 
isaba akpabin inyọn̄ si, ìgọọk ìtọn̄ ọmọ. 
5Enyi otutuuk ìtọn̄ erieen̄ Okumugwem, mije, îre sa me ida kan̄ înyibe ke îrom 
enyi isibi. 
6Ọmọ si osun̄ enyi kpa ogwu me irek kan̄ ire mgbọ geelek; înyi enyi ikan kan̄ eyi 
môkupbe ire mgbọ geelek. 
7Enyi inu geelek òkup me linyọn̄, ìtọn̄ Okumugwem; enyi ikpele anam ejit 
okwaan̄ mè ugwuuk okwaan̄ geelek; 
8ikeya si, omumen-inyọn̄ mè ibot mgbọlọ, mè ibot awo mè oruk mè egwijo, enyi 
ebi ìkirọ inu Okumugwem obe enyi erọ; 
9enyi ogoon̄ mè orioon̄ geelek, uti òkito mfut mè echi ìkakito; 

10enyi otutuuk anam uwu mè anam oron, mè inu geelek òkinyinyọnọ me ijọn̄, 
mè unọn òwulu me inyọn̄; 
11enyi ebi ubọọn̄ linyọn̄, mè otutuuk ebilene, ebi ilile, mè otutuuk ebi ìkikpulu 
linyọn̄; 
12enyi nsabọn irieen̄ mè nsabọn ibaan̄, ugane mè gwun̄ aya; enyi otutuuk, ìtọn̄ 
Okumugwem! 
13Enyi otutuuk, ìtọn̄ Okumugwem, mije, erieen̄ kan̄ gaalek omin iraka otutuuk 
erieen̄; òrirọ kan̄ obene isaba linyọn̄ mè akpabin inyọn̄. 
14Ọmọ înyi ebi ido kan̄ unye; eya orọ otutuuk ebi kan̄, ebi Ijeren, ebi ìre bọn ibot 
ejit kan̄ ekitọn̄ ọmọ. Ìtọn̄ Okumugwem! 

Itọn̄ 149 

Okwa ntim-mkpan̄ 

1Ìtọn̄ Okumugwem; ìkọt aya okwa ìnyi ọmọ; ìtọn̄ ọmọ me emen ntitiin̄ ebi eyi 
kan̄! 
2Enyi ebi Ijeren, ìnwọọn̄ unwọọn̄ me lek Awaji ogwu òrom enyi; enyi ebi Sayọn, 
ìnwọọn̄ unwọọn̄ me lek ogwu ubọọn̄ kinyi! 
3Ìjop okwa ìtọn̄ erieen̄ kan̄; ìkwak ekpete, mè ìfit uneen̄ ìsa ìtọn̄ ọmọ; 

4mije, ejit Okumugwem îtop me lek ebi eyi kan̄; ọmọ okirọ inyi ebi ekitutuku 
etim ekpan̄ ebi ìkitutuku ema. 
5Tele ebi eyi Awaji ebele ejit, mije ema etimbe ikpan̄; tele ema etop chieen̄ me 
inyọn̄ mkpilaak kiban̄ etaan̄ ukpo ekọt okwa unwọọn̄ ewele egwe. 
6Tele ema etaan̄ ukpo edimi ere etọn̄ Okumugwem, mè ekaan̄ oge akọn̄ isi iba 
me ubọk, 
7mêsabe ikpe ebi ofifi ido useen̄ ijo inu, mè isulu si ema osusut. 

8Ema mêsa mkpọn ibọp ebi ubọọn̄ ido cha, mè isa okwukwut igọbọ ebi ilile kiban̄ 
ukot, 
9isasa isulu ema osusut itip-oyerebet, ubọk Awaji ogebe isun̄; eyiyi ore ntim-
mkpan̄ eyi Awaji onyibe ebi kan̄. Ìtọn̄ Okumugwem! 

Itọn̄ 150 

Itọtọn̄ Okumugwem 

1Ìtọn̄ Okumugwem; ìtọn̄ Awaji me Uwu Mbuban kan̄; ìtọn̄ ọmọ me mgbugbo 
akpabin kan̄! 
2Ìtọn̄ ọmọ me lek ikpele inu îrọbe; ìtọn̄ ọmọ ìkpọ me lek ikpele unye kan̄ òmimin 
ichit! 
3Ìwut otita ìsa ìtọn̄ ọmọ; ìfit uneen̄ ile mè uneen̄ ija ìsa ìtọn̄ ọmọ! 

4Ìkwak ekpete, mè ìjop okwa ìsa ìtọn̄ ọmọ; ìfit uneen̄ mè ìwut òja ìsa ìtọn̄ ọmọ! 

5Ìsa mkpamkpa unye ida ìtọn̄ ọmọ; ìsa mkpamkpa òkinunọọn̄ ida ìtọn̄ ọmọ! 

6Kè inu geelek òkifuuk efuuk ugwem itọn̄ Okumugwem! Ìtọn̄ Okumugwem! 

Urọk 

Urọk 1 

Oruru urọk 

1Urọk kè Solomọn gwun̄ kè Debit, ogwu ubọọn̄ Ijeren: 

2Isasa ikaan̄ iriọọn̄-inu melek ikween̄-inu; isasa igobo ikọ iriọọn̄-inu itet; 

3isasa ibọkọ ikween̄-inu eyi iriọọn̄-lek, mè ata irọrọ, mè inu ònenen, mè inu 
òtatat; 
4isasa irọ ogwu una ekiket ikaan̄ ekiket, mè ogwu nsabọn irieen̄ ikaan̄ ifuk-ibot 
mè ata nkeek. 
5Ogwu òriọọn̄ inu mônọ, mè isa ikween̄ inu isọkọ, ogwu òkigobo inu itet môkaan̄ 
nteme. 
6Isasa igobo urọk mè ikọ òkup nlelet itet, mè igobo ikọ ebi ìriọọn̄ inu mè udọk 
udọk urọk kiban̄ itet. 
7Itetet ukpook me lek Okumugwem, ọmọ ore ibebene ifuk-ibot. Ire, ogwu 
mbubut ìkikpọkpọ iriọọn̄-inu mè ikween̄-inu chieen̄ isiki. 
8Gwun̄ n̄a, gban̄ utọn̄ me lek ikan̄-inu nte kwun̄, mè kakpọ chieen̄ ìlọ me lek 
ijejeen̄ nga kwun̄. 
9Mije echa mêrọ owu òkaan̄ ulibi kubọk òkwaan̄ ọgbọn me ibot, mè inyi owu 
umin kubọk ke òjeen̄ akalari isa ijaan̄ ebek. 
10Ire ebi ijo irọrọ inileke owu, kachieek ìnyi ema. 

11Ire ema ibe, “Na gọọk eji je, eji ekup ekekpọ ebi eji mêfiatbe eje kiban̄; eji 
ekpọkpọ elet ekekpọ ebi kpelọ inu geege. 
12Eji emeen̄ ema me ògat ugwem, kubọk ama ekwukwu okimeen̄ ene; eji emeen̄ 
ema ototuuk, kubọk ebi ìkifon emen udọn̄ mkpa. 
13Eji mêtiten̄e inu unye otu ewe, mè itap inu eji mêfumbe ijot uwu kiji gbak. 

14Na, na gọọk eji gbaan̄ je, mè eji egbaan̄ ekaan̄ akpa itap-ikpoko ge.” 

15Gwun̄ n̄a, kalululuk ìgọọk ema ìje me oniin̄ kiban̄; katatap ukot me oniin̄ ema 
ekije. 
16Mije ukot kiban̄ mikigwat ililibi inin̄ emen ijo inu, ikeya si ke ifafiat eje ene 
okifet ema me lek. 
17Itoto njin ikana ebi kè ofut, mgbọ ema ekupbe isi me isi, ìre inu ikike. 

18Ebi ìkup ikikpọ eje ene, ekikpọ eje kiban̄ gaalek; ugwem kiban̄ gaalek ke ema 
enween̄ lek ilileek ikikpọ. 
19Ikeya ke îkup inyi ogwu òkaan̄ ulọk ebek me lek ijo oruru; ijo oruru ìkisan̄a 
ebek ugwem ogwukaan̄ kan̄. 

Kajit iriọọn̄-inu 

20Iriọọn̄-inu ìkup me lek oniin̄ ikitaan̄ ukpo igwen ene; ida kan̄ ìkitaan̄ me oyet 
ile ama. 
21Ìkitaan̄ ukpo me ere ogbogbo ene ekupbe; ìkup me otunchit ama ikitumu ikọ 
kan̄ ibe, 
22“Enyi ebi una ekiket, kpa mgbọ ke enyi ebema una ekiket ire? Kpa mgbọ ke ebi 
ìkichak ene ebenwọọn̄ ichachak ene ire? Kpa mgbọ ke ebi mbubut ebecha ifuk-
ibot ire? 
23Ìgwu ìkom ìna me lek ikan̄-inu nkikan̄ inyi enyi; mâtumu nkeek n̄a inyi enyi; 
mâkpa inu òkup emi me ejit iwele inyi enyi. 
24“Ire, eyi emi ngwenbe enyi, enyi ejijit, nnyana ubọk inyi enyi, kpunu ogwu 
òkpọkpọ chieen̄, 
25eyi enyi ejitbe otutuuk nteme n̄a, kpebọkọ ikan̄-inu n̄a geege itap, 

26emi si mâchak enyi me imọm mgbọ mfufiat isinu inyi enyi, mè ichak enyi ochak 
mgbọ ùrioon̄ isitoon̄ enyi; 
27mgbọ ùrioon̄ isi initoon̄ enyi kubọk egwijo, mè mfufiat isi inu inyi enyi kubọk 
unye efet; mgbọ uga ufieejit mè ujaralek isirọn̄ ikeme enyi. 
28“Mgbọ ya, ema mêgwen emi igak, m̀kpabọkọ otu; ema mêweek emi igak me 
chieen̄ mun̄ ito, ire, kpebeweek emi imun̄. 
29Mije, ema mîcha ifuk-ibot, mè ijit ikakaan̄ ukpook Okumugwem; 

30kpebọkọ nteme n̄a geege itap, ekpọkpọ ikan̄-inu n̄a isiki chieen̄. 

31Eya orọ, ema mêrie mfut ònan̄a me oniin̄ ema ejebe, ijo ifiọk kiban̄ cha 
mônenijot ema owot. 
32Mije, ugwem jom-jòm ebi una ekiket obokpan̄ ema; ugwem eyi-n̄a-îso-emi ya, 
eyi ebi mbubut ekikaan̄, ọmọ obojijaka ema. 
33Ire, ogwu geelek ogbagban̄ emi utọn̄ me lek, môluk me utelelek, ukot kan̄ 
mônye me ijọn̄, ìkabofieek owot ibe ùrioon̄ môre ọmọ lek.” 

Urọk 2 

Oruru òkup me lek iriọọn̄-inu 

1Gwun̄ n̄a, ire obọkọ ikọ n̄a itap, mè isun̄ ikan n̄a me emen kwun̄, 

2mè isa utọn̄ kwun̄ inyi iriọọn̄-inu, mè isa ejit kwun̄ inyi ngobo-ntet; 

3ire otaan̄ ukpo iweek ikakaan̄ ngobo-ntet, mè ibene ida ikibọn̄ọ ngobo-ntet; 

4ire oweek ọmọ kubọk ekiweek alata okuket, mè iweek ọmọ kubọk inu ubọọn̄ 
òlelet; 

5mgbọ ya ke obogobo itet inu ikakaan̄ ukpook Okumugwem orebe, mè iweek si 
irọriọọn̄ Awaji imun̄. 
6Mije, Okumugwem okinyi ene iriọọn̄-inu. Otu kan̄ ke ifuk-ibot mè ngobo-ntet 
okinan̄a isibi. 
7Ọmọ ìsusun̄ ntim-mkpan̄ iban ebi ìkirọ inu òtatat, mè ire agbọ òkikput lek ebi 
kpekirọ nlilọ inu. 
8Ọmọ okibem oniin̄ ebi ìkirọ unen, mè ikikpọ chieen̄ me lek oniin̄ ebi ìkigọọk 
ọmọ me udun̄. 
9Mgbọ ya ke owu môgobo inu òtatat, mè eyi ònenen, mè eyi ònwọnwọn, mè oniin̄ 
geelek òjajaan̄ itet. 
10Iriọọn̄-inu mônin̄ me ejit kwun̄, ngobo-ntet mônenitop owu me lek. 

11Ata nkeek môre ikput-lek inyi owu, ngobo-ntet môre inu môkibem owu, 

12mè inyan̄a owu isibi me ijo otu oniin̄, mè ubọk ebi ìkigen ibak itumu ikọ ofiaan̄; 

13ebi ìkitele ijeje me oniin̄ ònenen, mè isi ikije me oniin̄ òdudun; 

14ebi irọrọ ijo inu okitop me lek, ìkinwọọn̄ igegen ibak itumu ijo ikọ ofiaan̄; 

15ebi oniin̄ kiban̄ ìkatat, ebi kpebekọt itoon̄ ejit me lek me oniin̄ kiban̄ geelek. 

16Ata nkeek mè ngobo-ntet mônyan̄a owu isibi me ubọk enenwaan̄ barabat, mè 
irọ inyi owu ònwọnọ unin̄i otu ikọ ogwu enenwaan̄ ikarege nwa kwun̄; 
17ogwu òtetele olom òfefieek ọmọ asi me ebon, mè iwuuk ibot înyan̄abe inyi 
Awaji kan̄. 
18Mije uwu kan̄ ìbosa ene ijet mkpa, oniin̄ kan̄ ìbosa ene isi ama ekwukwu. 

19Kpunu ogwu òsisi lek kan̄, mè igwu ikom ika, mè ìyaka ire, ikọt ije inire oniin̄ 
eyi ugwem. 
20Sa me ikeyi, owu môkije me oniin̄ ebi ata ife, mè ikigọọk oniin̄ ebi ata irọrọ. 

21Mije, ebi ìkirọ inu òtatat ebeluk me linyọn̄, ebi kperọ inu geege ilọ ebekup me 
emen kan̄. 
22Ire, ebi ikpak mêkwaan̄ ita me linyọn̄, mêjim ebi ofiaan̄ isan̄a me emen kan̄. 

Urọk 3 

Nteme òkup inyi nsabọn 

1Gwun̄ n̄a, kawuuk ijejeen̄ n̄a, ire, sun̄ ikọ ntọbe me ejit kwun̄. 

2Mije, ema mêrọ usen ugwem kwun̄ ijọn̄ọ, mè isa esuuk ijet owu. 

3Tet ata ejit mè igbegbe utoon̄-ejit nye me ubọk; tobo ema kam me ebek kwun̄, 
ge ema sun̄ me emen emen ejit kwun̄. 

4Sa me ikeya ke owu môkaan̄ nnwọn-isi mè ata erieen̄ me isi Awaji mè isi 
ebilene. 
5Sa otutuuk ejit kwun̄ toon̄ me lek Okumugwem; kasa ngobo-ntet eyi akpalek 
kwun̄ ìbieen̄ me lek. 
6Riọọn̄ Okumugwem me oniin̄ kwun̄ geelek, ke ọmọ môrọ mè oniin̄ kwun̄ ije itat. 

7Kare ogwu òriọọn̄ inu me chieen̄ kwun̄ gaalek; tet Okumugwem ukpook me lek, 
mè da lek san̄a me lek ijọ inu. 
8Eyi môre igwagwa isa inyi otutuuk akpalek kwun̄, mè irọ inyi otu ukwuuk kwun̄ 
isiki efuuk. 
9Sa inu ubọọn̄ kwun̄ min Okumugwem; sa otutuuk adasi mfut uko kwun̄ geelek 
min ọmọ. 
10Mgbọ ya, uwu isun̄-inorie kwun̄ môjot dum, aya miin̄ môkekiriak ifin me otu 
otutuuk ogbokot kwun̄. 
11Gwun̄ n̄a, kakpọ osusut Okumugwem ìsiki chieen̄, kacha ikan̄-inu kan̄. 

12Mije, Okumugwem ìkikan̄ inu inyi ogwu îmabe, kubọk ute okikan̄ inu inyi gwun̄ 
kan̄ ogwu ejit kan̄ obelebe me lek. 
13Uga ubelejit okweek inyi ogwu òweweek iriọọn̄-inu imun̄, mè ogwu òkakaan̄ 
ngobo-ntet. 
14Mije, iriọọn̄-inu îkaan̄ oruru igak alata okuket, otu ewe kan̄ îgak echi atalek 
alata araran̄. 
15Ọmọ înye otu ewe igak atalek ewuuk unye otu ewe rubi, inu geelek òkilọk owu 
ikakaan̄, kpebesa itọ me lek. 
16Me ubọk agan̄ ulom kan̄, ujọn̄ọ ugwem okup, me ubọk agan̄ ujit kan̄, ubọọn̄ mè 
umin okup. 
17Oniin̄ kan̄ ìre oniin̄ eyi utop, otutuuk oniin̄ kan̄ ìre esuuk esuuk. 

18Uti òkinyi ene ugwem ke ọmọ ore inyi ebi ìtetet ọmọ ikaan̄ inye, ebi ìgọgọbọ 
ọmọ ikam mêkaan̄ uga ubelejit. 
19Okumugwem ìsa iriọọn̄-inu itọbọ ọdọ linyọn̄, mè isa ngobo-ntet isun̄ akpabin 
inyọn̄ ikam me irek. 
20Ifuk-ibot kan̄ ke îsa itọọn̄ okwaan̄ ibak; sa me ifuk-ibot kan̄ ke oduku inyọn̄ 
orọn̄ọ mbat igwook. 
21Gwun̄ n̄a, tet ata iriọọn̄-inu mè ata nkeek nye me ubọk, kachieek ibe chieen̄ 
kwun̄ ilọ me lek kiban̄ mgbọ geege. 
22Ema mêre ugwem isa inyi owu, mè ire nnwọn-isi eyi owu obokikwaan̄ me 
ebek. 
23Mgbọ ya, owu môkije me oniin̄ kwun̄ me utelelek, ukot kwun̄ ìkpotọbọ me lek 
ekpuk uti geege. 

24Osiyaka lek imaan̄ ibolaak, òkpofieek owot; osiyaka lek imaan̄, ata ilaak òtotop 
mônin̄ owu chieen̄. 
25Kafieek owot me lek ùrioon̄ òkinu me nriki, mè ìre me lek uyọrọlek ebi ikpak 
mêsabe inu. 
26Mije, Okumugwem môkup me agba lek kwun̄; ọmọ ìkpochieek ibe ukot kwun̄ 
inin̄ me ufe. 
27Kajit irọrọ ata inu inyi ebi îgbebe, me mgbọ îrebe irek kwun̄ irọrọ. 

28Kabe ogwu melek kwun̄, “Je, mè yaka na. Iyakwut, mânyi owu,” me mgbọ inu 
ya ọmọ òwa me ubọk kwun̄ okupbe. 
29Kakeek ogwu ebilene ogbo kwun̄ ijo, mije, ìtotoon̄ ejit me lek kwun̄ ke iluk igba 
owu. 
30Katoon̄ ene uraamọn me ikike, mgbọ ene ya ìkarọ owu inu geege ìlọ. 

31Kamin ejit me lek ogwu afa, kagogobo orọmijọn̄ kan̄ geege ìnyi lek kwun̄, 

32mije, ogwu ofiaan̄ ìre mbuban inu me lek Okumugwem, ire, ogwu òtatat melek 
kan̄ ìre mbuuruk. 
33Ufieek-otu Okumugwem òwa me uwu ogwu ikpak, ire, ugbana kan̄ òwa me 
uwu ogwu ata irọrọ. 
34Ọmọ ìkichak ogwu òkichak ene imọm, mè ikirọ nnwọn inyi ebi ìkisiki lek. 

35Ìrot ebi ìriọọn̄ inu ìre umin; ire, esip okup inyi ebi mbubut. 

Urọk 4 

Iriọọn̄-inu ochit 

1Bọn n̄a, ìgban̄ utọn̄ me lek ikan̄-inu nte kinyi, ìgbala utọn̄ ìgban̄, inyi enyi 
mêkaan̄ ngobo-ntet. 
2Mije, îre ata nteme ke nkinyi enyi, ikakpọ ijejeen̄ n̄a ìlọ chieen̄. 

3Mgbọ nrebe sọn̄ gwun̄ me ubọk nte n̄a, mgbọ nkupbe nsek nsek, mè ire si gwun̄ 
ibot ge me ubọk nga n̄a, 
4nte n̄a îjeen̄ emi inu, mè ibe emi, “Tet ikọ n̄a kaan̄ me ejit kwun̄; kirọ ikọ ntọbe, 
inyi owu ògat ugwem. 
5Kaan̄ iriọọn̄-inu, mè kaan̄ ngobo-ntet; kawuuk ikọ otu n̄a, kajeje ìkwala ìnan̄a 
me lek. 
6Kakpọ iriọọn̄-inu ìlọ chieen̄, ọmọ môkpọ owu chieen̄ me lek; ma ọmọ, ke ọmọ 
mônyan̄a owu isibi. 
7Iriọọn̄-inu, ọmọ omin ichit; eya orọ, week kaan̄. Inu geelek omama lek ikaan̄, 
kaan̄ si ngobo-ntet gbaalek. 

8Bene ọmọ fo inyọn̄, ke ọmọ môjibi owu ibene; ire okana ọmọ ikat, ọmọ môrọ 
mè owu òkaan̄ umin. 
9Ọmọ môkwuun̄ owu okpibot ubọọn̄ eyi umin me ibot; mè ikwuun̄ owu okpibot 
ubọọn̄ òkup òrirọ òrirọ.” 
10Gwun̄ n̄a, gban̄ utọn̄, mè bọkọ inu nkitumu tap; inu chi môrọ mè usen ugwem 
kwun̄ iwa. 
11Nra isa oniin̄ eyi iriọọn̄-inu ijeen̄ owu inu, mè isa owu ije me oniin̄ ònenen. 

12Osikije ije, kpunu inu òbokwek ibe owu okato ukot kwun̄, osikilibi ekot, kpunu 
inu òbotọbọ owu ukot. 
13Tet ikween̄-inu kaan̄ nye, kayat ubọk ìsan̄a me lek; gbala chieen̄ me lek, mije, 
ọmọ ore ugwem kwun̄. 
14Katap ukot me oniin̄ ebi ikpak, kagọọk ebi ijo ife ìgbaan̄ ìje me oniin̄ kiban̄. 

15Kasi lek oniin̄ ya, kalululuk ìje me lek; gwu kom, mè je nan̄a me lek oniin̄ ya. 

16Ilaak ìkakinin̄ ebi ijo ife chieen̄, îtata ema erọrọ ijo inu; chieen̄ kiban̄ 
ìkigwọgwọk ikup, mege ema isisan̄a ene ge ibọn̄ me ijọn̄. 
17Ema ekisa inu ikpak irie ijot owot, mè ikisa afa inwọ ijot owot. 

18Oniin̄ ebi ata irọrọ ìkup kubọk egwe òkitotoon̄ inu, eyi òkpọkpọ ikitoon̄ ifo isi, 
mege egwe òwele ònye. 
19Ire, oniin̄ ebi ikpak ìkup kubọk uga udun; ema kpekikọt iriọọn̄ lek inu òtọtọbọ 
ema ukot. 
20Gwun̄ n̄a, riọọn̄ ubọk gban̄ ikọ n̄a; siki utọn̄ nọ inu nkitumu. 

21Kachieek ibe ikọ chi ilọ owu chieen̄; Sun̄ ema me emen emen ejit kwun̄. 

22Mije, ema ìre ugwem isa inyi ebi ìweweek ema imun̄, mè ire igwagwa inyi 
otutuuk akpalek kiban̄. 
23Gbala chieen̄ kpọ ejit kwun̄ gak inu geelek, mije, îre emen kan̄ ke inu òkinyi ene 
ugwem okigbuk isibi. 
24Kachechieek ibe ikọ ofiaan̄ inan̄a me otu kwun̄ isibi, kasasa otu alọm kwun̄ 
ìtumu ikọ ataak. 
25Tet chieen̄ kwun̄ tat me enen isi kwun̄, mè gwuun̄ chieen̄ kikpọ ere òtatat owu 
me isi. 
26Rọ oniin̄ otapbe ukot ilibi ìkike, ke owu môkaan̄ utelelek me oniin̄ ugwem 
kwun̄. 
27Kagwaka ìnyi agan̄ ulom mè ìre agan̄ ujit, san̄a ukot kwun̄ me emen ijo inu. 

Urọk 5 

Itataba ubọk me utọn̄ ofolek ugan-nwa 

1Gwun̄ n̄a, riọọn̄ ubọk gban̄ iriọọn̄-inu n̄a; siki utọn̄ nọ ngobo-ntet n̄a, 

2inyi owu môkọt isun̄ ata nkeek; ufuna otu alọm kwun̄ ikọt itet ifuk-ibot ikaan̄. 

3Mije, usem òkisibi me otu alọm enenwaan̄ barabat ìkirọn̄ọ kubọk aran̄ akwọọk; 
ikọ òkisibi me otu kan̄ ìkikup eriook eriook. 
4Ire, me òta kan̄, ọmọ ìkijat kubọk olulut, mè ireke kubọk oge isi iba. 

5Ukot kan̄ ìkisa ene ije ijet mkpa; ukot ije kan̄ ìbosa ene isi itap me udọn̄. 

6Ọmọ ìkakikpọ chieen̄ me lek oniin̄ eyi ugwem; oniin̄ kan̄ ìre kọnọkọnọ, ire, ọmọ 
ìkariọọn̄. 
7Eya orọ, mgbọ keyi, bọn n̄a, ìgban̄ utọn̄; ikayaka ikọ otu n̄a ìto. 

8Ìje ìjọn̄ọ ere ìda ìbọkọ me lek enenwaan̄ òkup ikeya; ikajeje ìriaak me otu isotu 
uwu kan̄, 
9inyi enyi ekayaka umin kinyi ìnyi ofifi ene, mè ìkana inu enyi ebọmbe otutuuk 
acha ugwem kinyi ìnyi ogwu nnaan̄, 
10ufuna ebi ofifi ene ekasa inu ubọọn̄ kinyi ìrie ijọk, mè inu enyi ekwookbe ikaan̄ 
ikasi ìtap uwu ofifi ene ìjot, 
11mè enyi etolek enefieek ejit me mgburudun̄, mgbọ ufuk kinyi mè akpalek kinyi 
môtakabe igwak ita kpai. 
12Owu mônenikibe, “Jei, ǹjeje icha ikan̄-inu ekikan̄ inyi emi? Ejit n̄a ìkpọkpọ ijit 
osusut ekisulu emi isa ikineen̄ emi isun̄! 
13Ǹkagban̄ utọn̄ ìnyi ebi ìkijeen̄ emi inu, ǹkanyi utọn̄ me lek ebi ìkinyi emi nteme. 

14Sọntiik osik mârọn̄ inin̄ me emen ichep me isi ene, eya monitap emi uga esip 
me isi me ogbo oyet ere ebi ene etitiin̄be.” 
15Nwọ mun̄ eyi ònan̄a me emen eba mun̄ kwun̄ gaalek; nwọ ògbugbuk mun̄ eyi 
ònan̄a me emen udọn̄ mun̄ kwun̄ gaalek. 
16Ìre mun̄ ogbuuruk kwun̄ ìbokigbọọk me eden̄ oyet, me emen agbugbuk me 
oyet ama? 
17Tele mè ire eyi kwun̄ gaalek, kasa ìrọ eyi mgba-ubọk melek ogwu ichen òkup 
melek kwun̄. 
18Tele mè ogbuuruk kwun̄ ire inu egbanabe, mè bele ejit me lek nwa mgbọ 
nsabọn̄ irieen̄ kwun̄. 
19Ọmọ ìbet lek uman ogaan̄ ekimama, mè uman ebot oron òjajaan̄ uja; eya orọ, 
tele mè ebe kan̄ ikinyi owu ubelejit mgbọ geelek; mè imumechieen̄ kan̄ ikisa owu 
kubọk miin̄ mgbọ geelek. 
20Gwun̄ n̄a, keke môrọ ibe owu òje òlọ oniin̄ ògọọk enenwaan̄ barabat, mè òsi 
òkokat ogwu enenwaan̄ ikarege nwa kwun̄? 
21Inu geelek ene okirọ ìlaak obook me chieen̄ Okumugwem, ọmọ ìkiruruk chieen̄ 
ikpọ oniin̄ geelek ogwu ebilene okije. 

22Ijo irọrọ ogwu ikpak okirọ môtet ogwukaan̄ gaalek kubọk ufe; ijo inu kan̄ 
gaalek môbọp ọmọ ikam kubọk olik igbọ. 
23Ọmọ môkwu mkpa, mije, ìkakima ikan̄-inu, ikpele mbubut kan̄ môsa ọmọ ije 
ilọ oniin̄. 

Urọk 6 

Nteme ofolek burubut 

1Gwun̄ n̄a, ire obọkọ ogwu melek kwun̄ me ata-ikọ, ire ochieek ikpekpe urieek 
me ibot ogwu okariọọn̄ge isi, 
2ikọ otu kwun̄ îtet owu kubọk ufe; inu otumube îtap owu ikam. 

3Gwun̄ n̄a, owu orọn̄ inin̄ me emen ubọk ogwu melek kwun̄. Inu owu oborọ mè 
inwọnọ ìre ikeyi: Je si lek ogwu melek kwun̄ ya, mè gele lek siki, mè riaak ọmọ 
enenen. 
4Kachieek ibe ilaak inin̄ owu chieen̄ me irọrọ inu yi, kachieek ibe uga ilaak ikeme 
owu, îtata òrọrọ. 
5Nyan̄a lek kwun̄ kubọk òsô me ubọk ogwu ota; nyan̄a lek kubọk ofut me ubọk 
ogwu òtip-ufe. 
6Owu ogwu ugbek, je si lek ebi kè atat, kpọ ubọk ema ekirọ inu, mè sa kween̄ inu 
nyi lek kwun̄. 
7Ema kpekaan̄ ogwu isi, kpekaan̄ ogwu òkikpọ ikwaan̄, kpekakaan̄ si ogwu 
mkpulu. 
8Ire, ema ekisa mgbọ ura ibọm inorie igwook, mè ikisa mgbọ ekirọkọ uko ititiin̄ 
inu irerie kiban̄ isun̄. 
9Jei, ogwu ugbek, kpa mgbọ ke owu obolaak inyana ire? Ìre kpa mgbọ ke obobolo 
chieen̄ me ilaak okilaak? 
10Owu môkup me lek ilalaak-nu sọnja, mè inyenyieen̄-nu sọnja, mè igbagba-nu 
ubọk ikat isiki efuuk sọnja, 
11ugbọọri môkakana isibi owu me uwuuk-lek kubọk ogwu ije; una ubọk mônunu 
kubọk ogwu inọ afa inichan owu irak. 
12Ene ikike, ogwu ufialek, ìkije ikana ere ikikan̄ ataak ataak; 

13ìkisa chieen̄ chieen̄ ifiik ene, mè ikisa ukot ukot ikitumu ikọ inyi ene, mè ikisa 
ubọk ubọk itọ ijeen̄ ene. 
14Ofiaan̄ ofiaan̄ ke îkaan̄ me ejit; ijo inu ijo inu ke îkitọt mgbọ geelek, mè ikitap 
yalayala. 
15Eya orọ, ufialek kan̄ ìbonu me nriki; môkpukpuku ọmọ igwook me ekakpọge 
chieen̄; kpunu ogwu òbokọt inyan̄a ọmọ isibi. 

16Inu gweregwen okup, echi Okumugwem ochabe; in̄-in̄, inu jaaba ore mbuban 
inu me lek kan̄, inu cha ìre: 
17Chieen̄ òkikpọ ene isiki, otu alọm òkikan̄ ataak, ubọk òkifiat eje ogwu ǹkalọ, 

18ejit òkitọt otitọt ijo inu, ukot òkifet ililibi inin̄ emen ijo inu, 

19ogwu ata-ikọ òkikan̄ ataak ataak igwook, mè ogwu òkitap yalayala me etete 
bọn ulọk. 

Nteme ofolek igagan nwa ofifi ene 

20Gwun̄ n̄a, kirọ ikọ nte kwun̄ otọbe inyi owu, mè kakpọ inu nga kwun̄ ojeen̄be 
owu ìlọ chieen̄. 
21Bọp ema kaan̄ me ejit kwun̄ mgbọ geelek; tobo ema jeen̄ me ebek kwun̄. 

22Mgbọ osikije me oyet, ema mêkijeen̄ owu oniin̄; osikilaak, ema mêkibem owu; 
osinan̄a ikeke me ilaak, ema mêkinyi owu nteme. 
23Mije, ikọ etọbe cha, ọmọ ore mkpukan̄ owu obosa imọọn̄ oniin̄; ijejeen̄ ejeen̄be 
owu, ọmọ ore utoon̄ obosa iriọọn̄ agan̄ okije inin̄; osusut esabe ikan̄-inu inyi 
owu, ọmọ ore oniin̄ eyi ugwem. 
24Echichi môda owu isan̄a me lek ijo enenwaan̄, mè unin̄i otu ikọ ogwu 
enenwaan̄ ikarege nwa kwun̄. 
25Kachieek ibe uja kan̄ itap owu ulọk me ejit; kachieek ibe chieen̄ kan̄ ileke owu 
ifiin̄. 
26Mije, mkpukpe ogwu òje oyet ìre ìkike melek otu ewe okpọkọ fituru ge; ire, 
irọrọ ugan-nwa melek enenwaan̄ òkaan̄ olom ìkisa mkpa ijet ene. 
27Ìre ene môlọbọ ukan̄ igwook me inyọn̄ owut-ukot kan̄, eyi ukan̄ ya kpotakabe 
ekwut ene ya? 
28Sà ìre ene môkọt ije me inyọn̄ mbubuuk ukan̄, eyi ukan̄ ìkpotakabe ene ya 
ukot? 
29Ikeya ke ikup inyi ogwu òsi ìgọọk nwa ofifi ene ilaak; ogwu geelek òchachak 
nwa ene ubọk me lek igọọk ilaak, ìkponwọnọ osusut. 
30Ogwu inọ òsi ìchiin̄ inu ene mije uraafiọọn̄, kpekimalek ifieek ikọ. 

31Ire, ire itet, mônyi inu îchiin̄be ya irek jaaba; ikerere ibe otutuuk inu ubọọn̄ 
îkaan̄be me uwu kan̄ ìtata inọọn̄. 
32Ene geelek òsi ìgan nwa ene ìkakaan̄ ngobo-ntet; ogwu òrọrọ inu òkup ikeya, 
ìjijaka lek kan̄ gaalek. 
33Orukan̄ mè esip ke ìbokaan̄; esip kan̄, kpekọt ituku isan̄a me isi kan̄. 

34Mije, chieen̄ ile môbene ogwu olom uga unaan̄-ejit; ikeya orọ, usen ogwu olom 
môborọ useen̄, ìkpokaan̄ ejit nsan. 
35Ìkpobọkọ ikpoko òsi-ugan geelek mêkpebe inyi; inu geelek mêkpebe inyi, ike 
geelek îwawa, ìkpobọkọ. 

Urọk 7 

Nteme ofolek nwa òkisi ugan 

1Gwun̄ n̄a, sun̄ ikọ n̄a, mè tet ikọ ntọbe kaan̄ me ejit kwun̄. 

2Sun̄ ikọ ntọbe, mè gat ugwem; gbala chieen̄ me lek ijejeen̄ n̄a kubọk ìre ukwuuk 
chieen̄ kwun̄. 
3Bọp ema kam me otubọk kwun̄, mè ge ema sun̄ me emen emen ejit kwun̄. 

4Sa iriọọn̄-inu rọ ngwan̄ kwun̄ enenwaan̄, mè gwen ngobo-ntet ibe ìre ogwu ulọk 
kwun̄. 
5Ema mêbem owu, inyi okanin̄ ubọk ogwu enenwaan̄ barabat, mè ubọk 
enenwaan̄ ikarege nwa kwun̄, mè unin̄i otu ikọ kan̄. 
6Usen ge, nkupbe me agba otu nruruk uwu n̄a, mè ikpọ itibi agbagba otu nruruk 
ya, 
7mkpọ me etete ebi ikike, me ogbo ebi nsabọn irieen̄, mè imun̄ ogwu nsabọn 
irieen̄ ge ikakaan̄ge nden̄, 
8okije me lek oniin̄ iriaak me lek uwu ogwu enenwaan̄ barabat ge, mè ikije ifo 
agan̄ uwu ogwu enenwaan̄ ya, 
9me lek ufit-egwe ya, me ikakwun̄, me lek udun eririeen̄ ya egwe ofitbe. 

10Ogwu enenwaan̄ ge, òkeken nken ogwu òje oyet, osisibi inu ifiọk ifiọk, 
inichichini ọmọ. 
11Enenwaan̄ ya ìre ogwu otu kpamkpam, mè ogwu òkiweek ikọ; ukot kan̄ 
ìkakikeke me uwu. 
12Sọnja mgbọ ọmọ me oyet, sọnja mgbọ ọmọ me eden̄ ama; ìkilileek ikana ntutun̄ 
ere geelek ikiweek ebirieen̄. 
13Ogwu enenwaan̄ yi okakana ogwu enerieen̄ ya itet gwam, mè ifip otu, mè ita 
esip me isi itumu inyi ibe, 
14“Me uwu na, nkaan̄ inu ngwugwa esuuk ngwabe; chereyi ke nrọ inyan̄a-ibot n̄a 
iso. 
15Eya ke nsibi inu inenichichini owu; mweek owu enenen, mè iweek owu imun̄. 

16Mwele ujuja ekwut mkpilaak me inyọn̄ mkpilaak n̄a, ekwut lilin̄ kpa chieen̄ kpa 
chieen̄ ònan̄a me Ijipiti ke mwele. 
17Nnyan aran̄ òkibubaan̄ olu eyi uti mâa, mè uti alò, mè uti sinamọn me lek 
mkpilaak n̄a. 
18Na, mè eji elaak ejot, mege ere ewelegwe; eji ebele lek kiji ejit me ima. 

19Nlom n̄a kpunu me uwu; îkọp uran̄ isi ujọn̄ọ ere. 

20Îben akpa ikpoko kan̄ isa igbaalek ije, ikaka kan̄ ìbore me etete onyan̄.” 

21Isasa ogbogbo unin̄i otu ikọ irọ gwun̄ enerieen̄ ya ichieek, mè isa otu ofiaan̄ 
kan̄ ileke ọmọ. 
22Mgbọ yaage igọgọọk ọmọ ije kubọk eriembuuk ebesa isi ikpan̄, mè ije kubọk 
ogwu welewele okije melek mkpọn me ukot ifo uwu mkpọn. 
23Môgọọk ikeya, mege oraan̄ ofuun̄ ònin̄ ọmọ ejit, kubọk unọn okiwuwele isi inin̄ 
me otu ufe, ìkariọọn̄ ibe ke ugwem kan̄ môje igọọk. 
24Eya orọ, nsabọn n̄a, mgbọ keyi, ìgban̄ utọn̄ ìnyi emi; ìriọọn̄ ubọk ìgban̄ ikọ otu 
n̄a. 
25Ikachieek ibe ejit kinyi ifo lek ogwu enenwaan̄ ya; ikaje ìlọ oniin̄ ìsi ìnin̄ me 
oniin̄ kan̄. 
26Mije, îrọ owuwa ene ekwaan̄ erurọn̄ọ; ebi îkpan̄be, kpebekọt ifuk otu ifuk. 

27Uwu kan̄ ìre oniin̄ ekije isi ama ekwukwu, oniin̄ òkisa ene isi itap me udọn̄ 
mkpa. 

Urọk 8 

Iriọọn̄-inu ìkigwen ebi ene 

1Ìre iriọọn̄-inu ìkataan̄ ukpo? Sà ngobo-ntet ìkabene ida unye unye? 

2Iriọọn̄-inu ìkeke me inyọn̄ ibot ogoon̄ òbebene, mè agba lek oniin̄, ere owuwa 
ugwaka oniin̄ onichichini. 
3Me otunchit, me ere ekije inin̄ ama, me otu isotu ke îkup mè ikibọn̄ ukpo itumu 
ibe, 
4“Enyi ebilene ke nkigwen, enyi bọn ebilene ke ida n̄a okirọn̄ inyi. 

5Enyi ebi una ekiket, ìkaan̄ ekiket, enyi ebi burubut, ìkaan̄ ejit òkigobo inu itet. 

6Ìgban̄ utọn̄, mije, m̀batumu inu òkaan̄ oruru me lek, 

m̀bakama otu itumu inu ònenen. 
7Atikọ okisibi emi me otu; ikọ ikpak ìre mbuban inu me otu n̄a. 

8Otutuuk ikọ otu n̄a, ìnenen, kpunu eyi òkọkọọn̄, mè ìre eyi ofiaan̄ me lek. 

9Ikọ chi ìre ikọ ònenen me lek ebi ìkigobo inu itet, mè ikọ òlilibi itat me lek ebi 
ìkaan̄ ifuk-ibot. 
10Ìbọkọ nteme n̄a kpan̄asi alata okuket, mè ìbọkọ ngobo-ntet kpan̄asi atalek 
alata araran̄. 
11Mije, iriọọn̄-inu înwọn igak atalek ewuuk unye otu ewe rubi; kpunu inu geege 
ene okiweek, eyi mêkọtbe isa itọ me lek kan̄. 
12“Emi, iriọọn̄-inu, melek iriọọn̄-lek egbaan̄ iluk; ifuk-ibot mè ata nkeek, îre emi 
nkaan̄. 

13Itetet ukpook me lek Okumugwem ìre ichacha ijo inu; emi ncha ugumulek mè 
ubene lek, mè ijo eru, mè otu òkitumu ikọ ofiaan̄. 
14Nteme mè ata ifuk-ibot, îre emi nkaan̄; îre emi nkaan̄ ngobo-ntet, mè ikaan̄ 
unye. 
15Îre emi ke ebi ubọọn̄ esa ikọt ikida ubọọn̄; emi ke ebi mkpulu esa ikọt ikidọmọ 
ikan ònenen. 
16Îre emi ke ebi ibot mkpulu esa ikikup me ibot; emi ke ebi ilile mè ebi oyerebet 
ìkisibi unen oyerebet esa ikirọ inu. 
17Emi ǹkima ebi ìma emi; ebi igwuun̄ chieen̄ iweek emi, mêweek emi imun̄. 

18Ubọọn̄ mè ulibi ìkup me ubọk n̄a; inu ubọọn̄ òkifufuk mè ata irọrọ ìkup si me 
ubọk n̄a. 
19Mfut n̄a îmin igak alata araran̄, iin̄, îmin igak atalek alata araran̄; inu nkisan̄a 
isibi îmin igak alata okuket ònwọnwọn ichit. 
20Ǹkije me lek oniin̄ eyi ata irọrọ, mè lek oniin̄ eyi unen oyerebet, 

21mè ikinyi ebi ìmama emi inu ubọọn̄, mè ikitap uwu ikpoko kiban̄ ijot. 

22“Okumugwem ìdadasi irom emi sabum înibebene ikwaan̄ kan̄, emi nre adasi 
inu îsan̄abe isibi bene me atalek ibebene. 
23Ǹkukup bene me karake akat, bene me ibebene, sabum enirorom linyọn̄. 

24Mgbọ ugwuuk okwaan̄ ìkakukup-nu, ke eman emi isibi, me mgbọ ogbuuruk 
geege òkisibi mun̄ ìkakukup-nu; 
25sabum enigwugwuun̄ ebi kè ogoon̄ ikam me irek kiban̄, sabum ebi kè orioon̄ 
enisisibi, mîmaman emi; 
26me mgbọ Okumugwem ìkarorom-nu ijọn̄ mè ìre oron; me mgbọ ìkarorom-nu 
adasi mfuun̄ me linyọn̄. 
27Mgbọ îsun̄be akpabin inyọn̄ me irek, emi òwa me ere ya; mgbọ îsabe okwuun̄ 
inyọn̄ iwak ikana okwaan̄ okokop, 
28mgbọ îsun̄be oduku inyọn̄ ikam me akpabin inyọn̄, me mgbọ îsun̄be ogbuuruk 
echi ugwuuk okwaan̄ inye me irek; 
29mgbọ înyibe okwaan̄ okike ere eyi kan̄, ufuna okwaan̄ ikaraka okike îtọbe inyi; 
mgbọ îtọbe okike ere ọdọ eyi linyọn̄ oyakabe, 
30mgbọ ya, emi òwa me agba lek kan̄ nkupbe kubọk ogwu usọ. Emi nkinyi ọmọ 
ubelejit usen geelek, mè ikijop okwa inwọọn̄ lek me isi kan̄ mgbọ geelek, 
31mè ikinwọọn̄ unwọọn̄ me linyọn̄ kan̄ ere ebilene ekiluk, mè ikibele ejit melek 
bọn ebilene. 
32“Eya orọ, mgbọ keyi, bọn n̄a, ìgban̄ utọn̄ ìnyi emi; uga ubelejit òwa inyi ebi ìkije 
me oniin̄ n̄a. 
33Ìgban̄ utọn̄ me lek ikween̄-inu n̄a, mè ìsa ìriọọn̄ inu; ikakpọ ìlọ chieen̄. 

34Uga ubelejit okup inyi ogwu òkinọ nteme n̄a, mè ikikup usen geelek me otu 
isotu n̄a ikibem, mè ikikup iban emi me agba ubọk afọn̄ uwu n̄a. 
35Mije, ogwu òweweek emi imun̄, ìweek ugwem imun̄, ogwa si obokaan̄ nnwọn-
isi inan̄a me ubọk Okumugwem. 
36Ire, ogwu ìkaweek emi ìmun̄, ene ya ìtap unan me lek kan̄; ebi geelek ìchacha 
emi, ema mkpa.” 

Urọk 9 

Iriọọn̄-inu mè burubut ekigween̄ ene 

1Iriọọn̄-inu înama uwu kan̄, mè ikọ atà ewuuk jaaba isa ibene uwu ya. 

2Îkpan̄ anam kan̄, mè iwọlọ miin̄ kan̄ isun̄, mè ibala ikasi inorie kan̄ isan̄a. 

3Îria nsabọn ibaan̄ kan̄ isibi ibe esi egween̄ ene, mè ikup me ere òbebene ichit 
me emen ama ikibọn̄ ukpo igween̄ ene ibe, 
4“Ogwu geelek ikakaan̄ge ekiket, igwaka igba ere keyi!” Îtumu inyi ebi kpekaan̄ 
ngobo-ntet ibe, 
5“Ìna, ìnirie inorie n̄a, mè ìnwọ miin̄ mwọlọbe isun̄. 

6Ìtele burubut, mè ìgat ugwem, mè ìje ìnyi isi me oniin̄ eyi ngobo-ntet. 

7“Ogwu òsi ìteme ogwu òkirọ ene ochak nteme, ìboben esip; ogwu òsi ìkan̄ inu 
inyi ogwu ikpak, ìboben unan. 
8Kateme ogwu òkirọ ene ochak nteme, inyi ikacha owu; kan̄ inu nyi ogwu òriọọn̄ 
inu, môma owu. 
9Teme ogwu òriọọn̄ inu nteme, ìborọriọọn̄ inu igak ubọk îriọọn̄be; jeen̄ ogwu ata 
irọrọ inu, môkween̄ inu isọkọ lek. 
10“Iriọọn̄-inu ìbene me lek itetet ukpook me lek Okumugwem; irọriọọn̄ Ogwu 
Òkup Mbuban, ọmọ ore ngobo-ntet. 
11Emi, iriọọn̄-inu, mârọ ibe usen ugwem kwun̄ iwa, mè itap acha isọkọ lek acha 
kwun̄. 
12Ire oriọọn̄ inu, òriọọn̄ inyi lek kwun̄; ire okirọ ene ochak, owu gaalek obobeme 
ufialek kan̄.” 
13Enenwaan̄ burubut ìre ogwu otu kpamkpam, mè ogwu una ekiket, mè ogwu 
ìkakaan̄ nden̄ geege. 
14Ọmọ ìkikup me otu isotu uwu kan̄, me inyọn̄ ikasi me ere òbebene ichit me 
emen ama, 
15mè ikigwen ebi ìkije iraka, ebi ìtetet isi itat me oniin̄ ije kiban̄, 

16mè ikibe, “Ogwu geelek ikakaan̄ge ekiket, igwaka igba ere keyi!” Îtumu inyi ebi 
kpekaan̄ ngobo-ntet ibe, 

17“Mun̄ echichiin̄ inwọ, ọmọ okisiki ene lek; inorie enwenween̄ lek ilet irie, ọmọ 
okitop.” 
18Ire, ife cha kperiọọn̄ ibe ke ere ya ke ebi ìkwakwaan̄ ekup; ke ebi ichen kan̄ cha 
ekup me emen udọn̄ ama ekwukwu. 

Urọk 10 

Urọk echi Solomọn otobe 

1Echichi ìre urọk Solomọn otobe: Gwun̄ òriọọn̄ inu ìkinyi ogwu ute ubelejit, ire, 
gwun̄ burubut ìkinyi ogwu uga ufieejit. 
2Ubọọn̄ ebọọn̄be me ijo ubọk ìkakaan̄ oruru, ire, ata irọrọ ìkinyan̄a ene isibi me 
mkpa. 
3Okumugwem ìkpotele ibe ogwu ata irọrọ iran̄ ọfiọọn̄, ire, ìkponyi ebi ikpak inu 
òkilọk ema. 
4Ogwu ugbek ìkinin̄ ugbọọn̄, ire, ogwu òkaan̄ efuuk ikwaan̄ môbọọn̄ ubọọn̄. 

5Gwun̄ òriọọn̄ lek ìkirọkọ uko me ibot mgbọ kan̄, ire, gwun̄ òkilalaak mgbọ 
ekirọkọ uko ìkisa esip itet ene. 
6Ugbana ìkigwook me ibot ebi ata irọrọ, ire, afa afa okijot otu ebi ikpak. 

7Ikekeek ebi ata irọrọ ìre inu ugbana, ire, erieen̄ ebi ikpak ìbojọjọ igọk. 

8Ebi iriọọn̄-inu okupbe me ejit ekibọkọ ikọ etọbe itap, ire, ogwu mbubut 
òkikpukpat otu, ìbonin̄ me ichep. 
9Ukot ogwu unen eru ìkinyenye me ijọn̄, ire, eru ogwu ofiaan̄ ìkabolet. 

10Ogwu òfiik ene ijo chieen̄, ìkitap ufialek; ire, ogwu mbubut òkikpukpat otu, 
ìbonin̄ me ichep. 
11Ikọ otu ogwu ata irọrọ ìre ogbuuruk ugwem, ire, afa afa okijot otu ebi ikpak. 

12Ochicha ìkitap yalayala, ire, imumechieen̄ ìkichichit nrọ-nlọ geelek. 

13Ikọ ogwu òkaan̄ ngobo-ntet ìkikaan̄ iriọọn̄-inu me emen, ire, ogwu una ngobo-
ntet, ebesasa uti isut udun̄ ibak. 
14Ebi ìriọọn̄ inu, ema ekikaan̄ ifuk-ibot, ire, ikọ ogwu mbubut ìkisa uyọrọlek inu. 

15Ogwu òbọbọọn̄ ubọọn̄ ìkisa inu ubọọn̄ kan̄ itọm lek, ire, una ubọk, ọmọ okitap 
ogwu ugbọọn̄ ifin me otu. 
16Ubọk ikwaan̄ ogwu ata irọrọ ìkisa ugwem ijet ogwukaan̄, ire, mkpukpe ikwaan̄ 
ogwu ikpak ìre osusut ijo inu òkinu inyi ogwukaan̄. 
17Ogwu òbọbọkọ ikween̄-inu itap ìkijeen̄ oniin̄ ugwem; ire, ogwu òjijit ikan̄-inu 
ìkisa ene ije ilọ oniin̄. 
18Ogwu òchit ochicha me ejit kan̄ ìre ogwu ataak; ogwu òkikpa ene ìre ogwu 
burubut. 

19Ikọ isikiwa ifiat, ìkakilọlọ nlilọ inu okikup me emen, ire, ogwu òkitet otu kan̄ 
ikaan̄, ìre ogwu òkaan̄ iriọọn̄-lek. 
20Ikọ ogwu ata irọrọ ìre unye otu ewe alata okuket, ire, ekiket ejit ogwu ikpak 
ìkakaan̄ oruru. 
21Ikọ ogwu ata irọrọ ìkikpukpo owuwa ene, ire, ebi una ngobo-ntet ekikwaan̄ 
mije una ngobo-ntet. 
22Ugbana Okumugwem ìkitap ene ubọọn̄, ubọọn̄ keya ìkakaan̄ ufieejit me lek. 

23Irọrọ inu ikpak ìkitotop me lek ogwu mbubut, ire, ogwu okaan̄ ngobo-ntet 
ìkima iriọọn̄-inu. 
24Inu ogwu ikpak okifieek owot me lek môkana ikweek ọmọ me isi, ire, inu 
geelek òlọlọk ebi ata irọrọ, ema mêkaan̄. 
25Ike egwijo okiraka, ìkayaka ìkup, ikeya si ke ebi ikpak ekiraka, ire, ebi ata irọrọ 
ìre ọdọ òkikeke ikam ire mgbọ geelek. 
26Ike agburu miin̄ okitap ene ajiji me ebon ejeek, mè ike oduku okiyok ene 
chieen̄, ikeya ke ogwu ugbek ore ufialek inyi ebi ìria ọmọ ikwaan̄. 
27Itetet ukpook me lek Okumugwem ìkitap usen isọkọ ugwem ene, ire, acha ebi 
ikpak, ebesọsọp igele. 
28Ikpọchieen̄ ogwu ata irọrọ ìre unwọọn̄, ire, utoon̄-ejit ogwu ikpak ìbochep me 
ikike. 
29Oniin̄ Okumugwem ìre ikput-lek ebi ata irọrọ, ire, îre mfufiat inyi ebi ìkirọ ijo 
inu. 
30Kpebesan̄a ogwu ata irọrọ me irek kan̄, ire, ogwu ikpak ìkpoluk ibia me linyọn̄. 

31Ikọ iriọọn̄-inu okisibi me otu ogwu ata irọrọ, ire, otu ogwu ofiaan̄, ebechichit. 

32Ogwu ata irọrọ ìkitumu ikọ ògbegbe, ire, ogwu ikpak ìkitumu ikọ ofiaan̄ ofiaan̄. 

Urọk 11 

1Itọtọ inu ifeen̄ ene ìre mbuban inu me lek Okumugwem, ire, itọtọ inu inwọn ene, 
eya okibele ọmọ ejit. 
2Ugumulek isinu, esip îra igọọk, ire, isiki-lek okije melek iriọọn̄-inu. 

3Unen eru ebi ìkirọ inu òtatat ìkijeen̄ ema oniin̄, ire, ugwem ofiaan̄ ebi mfufiọk 
okifiat ema. 
4Inu ubọọn̄ ìkponyan̄a ene me usen unaan̄-ejit Awaji, ire, ata irọrọ mônyan̄a ene 
isibi me mkpa. 
5Ata irọrọ ogwu ǹkalọ okirọ, ìkirọ oniin̄ kan̄ itat, ire, inu ikpak ogwu ikpak okirọ, 
ọmọ oboda ọmọ ito. 
6Ata irọrọ ebi ìkirọ inu òtatat mônyan̄a ema isibi, ire, ijo ebek ìre ufe inyi ebi 
mfufiọk. 

7Ogwu ikpak isikwu, ikpọchieen̄ kan̄ îra ichep, inu îtoon̄be ejit isasa unye kan̄ 
ikaan̄ îra ilọ. 
8Awaji isisan̄a ogwu ata irọrọ isibi me uyọrọlek, ìkiyaka ogwu ikpak itap me 
useen̄. 
9Ogwu ijo ene ìkisa otu ifiat ogwu melek kan̄, ire, ogwu ata irọrọ môsa ifuk-ibot 
inwọnọ. 
10Inu ije ijaan̄ me lek ogwu ata ene, ama obele ejit; ogwu ikpak ikwu, unwọọn̄ 
odimi me ama. 
11Inu ije ijaan̄ me lek ebi ìkirọ inu òtatat, ama ojibi òbene, ire, ebi ikpak itumu 
ikọ, ama òchep. 
12Ogwu una ngobo-ntet okikpọ ogwu melek kan̄ chieen̄ isiki, ire, ogwu òkaan̄ 
ngobo-ntet ìkakisan̄a amọn. 
13Ogwu mbia ìkikpọk mbum nlelet ikọ, ire, ogwu ògbe utoon̄-ejit okiban̄a mbum 
ikọ. 
14Ido ònan nteme, ìborọrọn̄, ire, ido òkaan̄ owuwa ebi nteme, ntim-mkpan̄ 
ìkakilọ. 
15Ogwu òbọbọkọ ogwu ichen me ata-ikọ, ìnyam lek kan̄, ire, ogwu òjijit ibọbọkọ 
ene me ata-ikọ, ìkakaan̄ uyọrọlek. 
16Enenwaan̄ ata ejit okikaan̄ ulibi, ire, enerieen̄ ònye ejit okibọọn̄ ubọọn̄. 

17Ogwu ata ejit ìkirọ nnwọn inyi ugwem kan̄, ire, ogwu nnaan̄ ìkitap ufialek inyi 
akpalek kan̄. 
18Ogwu ikpak ìkibọkọ ofiaan̄ ofiaan̄ mkpukpe, ire, ogwu ata irọrọ ìkibọkọ ata 
mkpukpe. 
19Atalek ata irọrọ ìkisa ugwem inu, ire, irọrọ ijo inu ìkisa mkpa inu. 

20Ogwu òkaan̄ ejit ofiaan̄ ìre mbuban inu me lek Okumugwem, ire, ogwu òtatana 
me ugwem ìre inu ubelejit inyi ọmọ. 
21Sulu emi ata kpọ, ogwu ijo ene ìkponwọnọ osusut, ire, bọn ebi ata irọrọ ebefon 
me utelelek. 
22Uja enenwaan̄ ikakaan̄ge ifuk-ibot ìkup kubọk asi inwọm alata araran̄ esabe 
inwaan̄ me otu inwọm okodi. 
23Inu òkilọk ogwu ata irọrọ ìre gaalek ata inu, ire, ikpọchieen̄ ogwu ikpak ìre 
gaalek unaan̄-ejit Awaji. 
24Ogwu òkichili ubọk iche inu inyi ene, ọmọ okibọọn̄ ubọọn̄, ogwu òkifaak afaak, 
ọmọ okigbọọn̄. 
25Ogwu òkinyi me ata ejit, ọmọ okibọọn̄; ogwu òkitap ene efuuk me emen, mêtap 
si ọmọ efuuk me emen. 

26Ogbo môkup inyi ogwu òchichit inorie ònanan isun̄ ikinyam me unye otu ewe, 
ire, ugbana môkup inyi ogwu òchichili eyi kan̄ ikinyam. 
27Ogwu òweek ata inu mômun̄ nnwọn, ire, ogwu òweek ijo inu, ijo inu môgọọk 
ọmọ. 
28Ogwu òtoon̄ ejit me lek inu ubọọn̄ kan̄, ìborọrọn̄; ire, ogwu ata irọrọ ìbokisesek 
kubọk inwan̄ oron. 
29Ogwu òto ufialek me uwu kan̄ gaalek, ìkpokaan̄ inu geege; ogwu mbubut ìbore 
usun̄ inyi ogwu òriọọn̄ inu. 
30Ubọk ikwaan̄ ogwu ata irọrọ ìkinyi ebi ene ugwem; ogwu òkpukpulu ebi ene 
iriaak me lek kan̄ ìre ogwu òriọọn̄ inu. 
31Ire ebi ata irọrọ ibọkọ mkpukpe inu ema erọbe me linyọn̄ keyi, ebi ikpak mè 
ebi ìkirọ ijo inu kpebelọlọ ibọbọkọ si mkpukpe kiban̄. 

Urọk 12 

1Ogwu òma ikween̄-inu ìma ifuk-ibot, ire, ogwu òcha ikan̄-inu ìre ndide. 
2Okumugwem ìkirọ nnwọn inyi ogwu ata ene; ire, ìkitip ogwu mfufiọk oyerebet. 

3Inu ikpak ìkakichieek ene ikeke inye me irek, ire, ogwu ata irọrọ, kpebekọt ijibi 
isan̄a me akpat. 
4Òjot òjot nwa ìre umin inyi ogwu olom, ire, nwa ikariọọn̄ge esip ìkitap ogwu 
olom uwọ-lek. 
5Ogwu ata irọrọ ìkikeek ekiket òtatat, ire, ogwu ikpak ìkinyi nteme ofiaan̄. 

6Ikọ ogwu ikpak ìkup kubọk ufe òbokpan̄ ene, ire, ikọ ogwu ugwem òtatat 
ìkinyan̄a ene isibi me mkpa. 
7Ogwu ikpak ìbokwukwu ichep dìp dìp, ire, uwu ogwu ata irọrọ ìbokekeke inye. 

8Ekitọn̄ ene ikpọ me lek iriọọn̄-inu kan̄, ire, ogwu ifuk-ibot kan̄ ìkakitat, 
ekikpọkpọ chieen̄ isiki. 
9Ogwu ikakupge me lek inu, ire, îkaan̄ gwun̄ uwu, înwọn igak ogwu òkimin lek 
kan̄, ire, ìkakaan̄ inorie. 
10Ogwu ata irọrọ îkaan̄ ulibi inyi ugwem anam kan̄, ire, ata ejit ogwu ikpak 
okaan̄be ìre oma kè ikpi. 
11Ogwu ògbọgbọ ijọn̄ kan̄ iwop uko oborie ijot owot, ire, ogwu òkifiat mgbọ kan̄ 
me lek inu ikakaan̄ge ibot ìkakaan̄ nden̄. 
12Ebi ikpak ekimin ebek me lek inu ubọọn̄ ebi ijo ife ekaan̄be, ire, Awaji ìkinyi 
ebi ata irọrọ oniin̄ ebesa ikaan̄ inu. 
13Ijo ikọ ogwu ikpak môtap ọmọ me ufialek, ire, ogwu ata irọrọ mônwọnọ ufialek 
kecha. 

14Ata usem òkinan̄a ene me otu ìkirọ ata inu ijot ene owot, ikeya si ke ubọk 
ikwaan̄ ene okinyi ene mkpukpe. 
15Inu ogwu mbubut okirọ ìkitatat me chieen̄ ogwukaan̄, ire, ogwu ògban̄ nteme 
ìre ogwu òriọọn̄ inu. 
16Ogwu mbubut ìkinaan̄ ejit ebi ekpuk, ire, ogwu òme unyechieen̄ ìre ogwu 
òriọọn̄ inu. 
17Ata ogwu ata-ikọ atikọ ìkitumu atikọ, ire, ogwu ata-ikọ ataak ìkitumu ikọ ataak. 

18Ikọ etumube me una ekiket ìkifieek ene nkat me owot, ire, ikọ ogwu òriọọn̄ inu 
ìkigwagwa ene. 
19Ikọ atikọ ìkibabia ire mgbọ geelek, ire, ikọ ataak ìkikup sọnja mgbọ gaalek. 

20Ofiaan̄ okijot ejit ebi ìkitọt ijo inu, ire, unwọọn̄ okijot ejit ebi ìkitọt esuuk. 

21Ufialek ìkakirọn̄ ìkeme ogwu ata irọrọ, ire, uyọrọlek ìkikakana ichit ogwu 
ikpak. 
22Ebi ataak ìre mbuban inu me lek Okumugwem, ire, ebi ìkitumu atikọ ìre inu 
ubelejit inyi ọmọ. 
23Ogwu òriọọn̄ lek ìkakiwele ifuk-ibot kan̄ me oyet, ire, ogwu mbubut ìkibeben 
mbubut kan̄ isibi ewe. 
24Ogwu òkaan̄ efuuk ikwaan̄, ọmọ obore ogwu ibot, ire, ogwu ugbek ìbore ogwu 
usun̄. 
25Saasaak ejit ìkinwun ene ekpuk me udun̄, ire, ata ikọ ìkinyi ene ubelejit. 

26Ogwu ata irọrọ ìkisa ogwu melek kan̄ ijeen̄ oniin̄, ire, oniin̄ ogwu ikpak ìkisa 
ene ije ichep. 
27Ogwu ugbek ìkakigbala chieen̄ me lek inu îkwookbe ukwook ikaan̄, ire, ogwu 
òkaan̄ efuuk ikwaan̄ okigbala chieen̄ me lek inu kan̄. 
28Ata irọrọ ìkisa ene itap me ugwem, mkpa kpunu me oniin̄ kan̄. 

Urọk 13 

1Gwun̄ iriọọn̄ inu, ìnan̄a me ikan̄-inu ogwu ute, ire, ogwu òkirọ ene ochak, 
ìkabọkọ ikan̄-inu. 
2Ata otu usem ìkinyi ene ata inu, ire, inu òkilọk ogwu mfufiọk ìre afa. 

3Ogwu òkitet otu kan̄ ikaan̄ ìkibọọk ugwem kan̄, ire, ogwu òkitumu ikọ kpoo 
ìbonin̄ me ichep. 
4Ogwu ugbek òkiweek ibọbọọn̄ ubọọn̄ ìkpokaan̄ inu geege, ire, ogwu òkaan̄ 
efuuk ikwaan̄ môkaan̄ inu îweekbe òjot òjot. 
5Ogwu ata irọrọ ìkakima ataak, ire, ogwu ikpak môrie esip mè ochak. 

6Ata irọrọ ìkikput lek ogwu ìkarọ ìlọ, ire, inu ikpak ìkida ogwu ijo ene ito. 

7Îkaan̄ ebi ìkirọ lek kiban̄ ubọọn̄ ubọọn̄, ire, kpekaan̄ inu geege, mè ikaan̄ ebi 
ìkirọ lek kiban̄ ugbọọri ugbọọri, ire, mîbọọn̄ atalek ubọọn̄. 
8Ene môkọt isa inu ubọọn̄ kan̄ inwene ibot, ire, ogwu una ìkakinọ ikan̄-inu. 

9Mkpukan̄ ebi ata irọrọ ìkilolomo itoon̄ ere, ire, mkpukan̄ ebi ikpak ìboniniin̄. 

10Ugumulek ìkisa gaalek ibaak inu, ire, ebi ìkibọkọ nteme ekaan̄ iriọọn̄-inu. 

11Ikpoko ekaan̄be me ngan ìbotọtọk ita, ire, ogwu òkibọm ikpoko sọnja sọnja 
môkaan̄ iwa. 
12Inu etoon̄be ejit ibe môrọ isilọ, ìkifieek ene ejit, ire, ikpọchieen̄ isirọ iso, ìkire 
unwọọn̄ mè ugwem. 
13Ogwu òkpọkpọ nteme ilọ chieen̄, môtuku ilaka, ire, ogwu òkakaan̄ ulibi me lek 
ikọ etọbe, mêwaak ubọk. 
14Ijeen̄-inu ogwu òriọọn̄ inu ìre ogbuuruk ugwem, ìkida ene isan̄a me otu ufe 
mkpa. 
15Ogwu òriọọn̄ lek ìkibọkọ nnwọn-isi, ire, oniin̄ ogwu mfufiọk ìkikup uyọt uyọt. 

16Ogwu òriọọn̄ lek ìkirọ inu me ifuk-ibot, ire, ogwu mbubut ìkiben burubut kan̄ 
iwele. 
17Gwun̄ ikwaan̄ òrere ogwu ikpak ìkirọn̄ inin̄ me ufialek, ire, gwun̄ ikwaan̄ ogwu 
etoon̄be ejit me lek ìkisa igwagwa ijet ene. 
18Ugbọọri mè esip okup inyi ogwu òjijit ikween̄-inu, ire, ogwu osa ikan̄-inu 
igwen inu môkaan̄ ulibi. 
19Inu eweekbe isire ene ubọk, ìkibele ene ejit, ire, isisibi itele ijo inu ìre mbuban 
inu me lek ogwu mbubut. 
20Ogwu ògọọk ebi ìriọọn̄ inu ije, môriọọn̄ inu, ire, ogwu ògọọk ebi mbubut ije 
mônin̄ me ufialek. 
21Ijo inu ìkililaba ebi ijo ife, ire, ata mkpukpe okup inyi ebi ata irọrọ. 

22Ata ìrot ogwu ata ene otelebe môje ire lek bọn ebi bọn, ire, inu ubọọn̄ ogwu ijo 
ene, ekititiin̄ isun̄ inyi ebi ata irọrọ. 
23Ijọn̄ uko ogwu ugbọọn̄ môkọt isibi inorie ogbogbo, ire, mêsa ijo oyerebet 
inikpulu ije. 
24Ogwu òyayaka njijan̄ ito ìkama gwun̄ kan̄, ire, ogwu òmama gwun̄ ìkisulu gwun̄ 
ya mgbọ yaage îrọbe ilọ. 
25Ogwu ata irọrọ ìkirie inorie ike ejit kan̄ otọbe, ire, owot ogwu ikpak ìkire ukpọk 
ukpọk. 

Urọk 14 

1Enenwaan̄ òrọriọọn̄ inu okinama uwu kan̄, ire, enenwaan̄ mbubut ìkisa ubọk 
kan̄ gaalek igbugbọ uwu kan̄ igwook. 

2Ogwu òtatat me ugwem kan̄ okilibi Okumugwem, ire, ogwu òkije nlilọ nlilọ 
ìkikpọkpọ ọmọ isiki chieen̄. 
3Ikọ ogwu mbubut ìkire ikọ ugumulek òkisa osusut ijet ọmọ, ire, ikọ ogwu òriọọn̄ 
inu ìkisan̄a ọmọ me ufialek. 
4Ire kpunu eriembuuk òkisi ikwaan̄, okwa inorie anam ìkilaak ukpọk, ire, îre sa 
me unye eriembuuk ke ekikaan̄ inu owuwa owuwa me uko. 
5Ogwu ata-ikọ ògbegbe utoon̄-ejit ìkakikan̄ ataak, ire, ogwu ata-ikọ ataak 
okigwook ataak. 
6Ogwu òkirọ ene ochak iweek iriọọn̄-inu, ìkakikaan̄; ire, ifuk-ibot ìre mfufet inu 
inyi ogwu òkakaan̄ ngobo-ntet. 
7Je nan̄a me lek ogwu mbubut, mije, owu òkpomun̄ ifuk-ibot ge me lek ikọ kan̄. 

8Iriọọn̄-inu ogwu òriọọn̄ lek ìre igogobo inu òkinu inyi ọmọ itet, ire, burubut 
ogwu mbubut ìkifiaan̄ ogwukaan̄ lek ifiin̄. 
9Irọrọ ijo inu ìkirọ ibe ebi mbubut echak imọm; ire, ebi ìkirọ inu òtatat ke îkiyọt 
me lek. 
10Ejit ene gaalek oriọọn̄ ikeke ọmọ ojatbe ire, ikeya si, kpunu ogwu òkigọọk ọmọ 
inwọọn̄ unwọọn̄ kan̄. 
11Uwu ebi ikpak, ebejijijaka igwook, ire, uwu ọfọ ebi ìkirọ inu òtatat ìbonyenye 
me ijọn̄. 
12Îkaan̄ oniin̄ ene okimọnọ ibe ke îtat me lek kan̄, ire, okputut oniin̄ ya ìkire 
mkpa. 
13Imọm ìkakigwa ufieejit, unwọọn̄ ìkekikana ufieejit. 

14Ogwu ijo ene ìborie oruru ijo inu kan̄ ijot owot, ire, ogwu ata ene môrie oruru 
ata ikwaan̄ kan̄ ijot owot. 
15Ogwu wewe, ìkichechieek inu geelek etumube inyi ọmọ, ire, ogwu òriọọn̄ lek 
ìkigwugwuun̄ chieen̄ ikpọ ijọn̄, sabum ònotap ukot. 
16Ogwu òriọọn̄ inu ìkifefieek owot, mè ikida lek ibọkọ me lek ijo inu, ire, ogwu 
mbubut ìkichachat chieen̄ iraka isi ge inin̄ emen ijo inu. 
17Ogwu uyok-ejit ìkirọ inu ebot ebot, ogwu ifiọk ìre ogwu ekichacha. 

18Ìrot ogwu una ekiket ìkire burubut, ire, ogwu òriọọn̄ lek okikaan̄ ogbogbo ifuk-
ibot. 
19Ebi ijo ife mêtọbọ ibot inyi ebi ata ife; ebi ikpak mêtọbọ ibot me otunchit ebi 
ata irọrọ. 
20Ogwu ugbọọn̄, ebi melek kan̄ si ekichacha, ire, ebi ìkima ogwu ubọọn̄ ìre 
ogbogbo ene. 
21Ogwu òkpọkpọ ogwu melek kan̄ chieen̄ isiki, îrọ ijo inu, ire, uga ubelejit môkup 
inyi ogwu òkaan̄ ata ejit me lek ogwu una. 

22Ogwu òtọt ijo inu, ìkpolọlọ ijeje ilọ oniin̄, ire, ogwu òtọt ata inu, môbọkọ ata 
ejit mè atikọ. 
23Unye ikwaan̄ geelek ìkekisibi oruru, ire, ikukup ikilo otu, ìkirọ ene inin̄ ugbọọn̄. 

24Inu ubọọn̄, ọmọ ore mkpukpe ebi ìriọọn̄ inu, ire, mkpukpe ogwu mbubut ìre 
burubut. 
25Ogwu ata-ikọ òtutumu atikọ me ibot ene, înyan̄a ugwem ene, ire, ogwu ata-ikọ 
òkakan̄ ataak ikeme ene, ìre ogwu ofiaan̄. 
26Ogwu òkitet ukpook me lek Okumugwem îkaan̄ okwukwek ònyenye, eya môre 
ere ilet-lek inyi bọn kan̄. 
27Itetet ukpook me lek Okumugwem ìkinyi ene ugwem; ìkida ene isan̄a me otu 
ufe mkpa. 
28Uwa ene ore umin ogwu ubọọn̄, ire, ogwu ubọọn̄ ogwu kpunu ene me udun̄ 
ìkakup me lek inu geege. 
29Ogwu òkaan̄ ukarajit îkaan̄ ikpele ngobo-ntet, ire, ogwu uyok-ejit ìkiben 
mbubut kan̄ iwele. 
30Emen ejit ene ikup me esuuk, ene òkaan̄ ata lek; ire, ogwu ikaan̄ chieen̄ ile, 
emen kan̄ okpukpuku ogwook. 
31Ogwu òfeen̄ ogwu ugbọọn̄, ìnye chieen̄ inyi Òrom kan̄, ire, ogwu òtap ubọk inyi 
ogwu una, ìnyi Awaji umin. 
32Inu ikpak ogwu ikpak, ọmọ ke mêsa ida ogwu ikpak ito, ire, ogwu ata irọrọ 
îkaan̄ ere nlet mgbọ ọmọ isikwu. 
33Iriọọn̄-inu ìkikup me emen ejit ogwu òkaan̄ ngobo-ntet, ire, ìkekijeen̄ lek si, 
ikerere me etete ebi mbubut, mîriọọn̄. 
34Ata irọrọ okirọ inyi ido ikaan̄ umin, ire, ijo inu ìkisa ochak ijet ido. 

35Gwun̄ ikwaan̄ òriọọn̄ lek ìre inu ubelejit inyi ogwu ubọọn̄, ire, gwun̄ ikwaan̄ 
òkisa esip itet ọmọ ìkibọkọ unaan̄-ejit kan̄. 

Urọk 15 

1Ata otu ifọọk-ikọ ìkisiki unaan̄-ejit, ire, ijo otu ikọ ìkiribi unaan̄-ejit. 
2Ikọ ogwu òriọọn̄ inu ìkirọ ifuk-ibot itop, ire, ogwu mbubut ìkitumu ikọ mbubut 
mbubut. 
3Chieen̄ Okumugwem ìsoso otutuuk ere, ikikpọ ebi ijo mè ebi ata. 

4Ata otu ikọ ìkitap ene ugwem me emen, ire, ijo otu ikọ ìkiwọ ekwukwu ene. 

5Ogwu mbubut okikpọ ikan̄-inu ogwu ute isiki chieen̄, ire, ogwu ògbagban̄ utọn̄ 
me lek ikan̄-inu, ọmọ oriọọn̄ lek. 
6Inu ubọọn̄ ìkijojot uwu ogwu ata ene, ire, mkpukpe ogwu ikpak ìkije melek 
ufialek. 

7Ifuk-ibot ìkinan̄a me otu ogwu òriọọn̄ inu isibi, ire, ejit ogwu mbubut ìkakup 
ikeya. 
8Ngwugwa ebi ikpak ìre mbuban inu me lek Okumugwem, ire, uriaak ebi ìkirọ 
inu òtatat ìre inu ubelejit inyi ọmọ. 
9Ugwem ebi ikpak ìre mbuban inu me lek Okumugwem, ire, ọmọ ìkima ogwu 
òkirọ ata irọrọ. 
10Ikpele osusut ọmọ òwa inyi ogwu òtetele irọrọ inu òtatat; ogwu ìkakima ikan̄-
inu, môkwu. 
11Ama ekwukwu mè inu geelek òkup me emen kan̄ ìkup obook me chieen̄ 
Okumugwem. Ire ikeya, emen ejit ogwu ebilene ìkpokọt ilet me chieen̄ kan̄ 
kubọk ge. 
12Ogwu òkichak ene ochak ìkakima ibe ekan̄ inu enyi ọmọ, ìkposisi si lek ogwu 
òriọọn̄ inu isi iweek nteme. 
13Ejit isibele ene, isi ene îra itọn̄ọ, ire, ejit isifieek ene, ekwukwu ene îra iwọ. 

14Ogwu òkaan̄ ejit òkigobo inu itet okiweek ifuk-ibot, ire, otu ogwu mbubut 
ìkima ikọ burubut. 
15Me lek ogwu òkup me tukutuku, usen geelek ìre ijo usen, ire, me lek ogwu ejit 
obelebe, usen geelek ìre usen ijọk. 
16Ikakaan̄ sọntiik inu melek ukpook Okumugwem, înwọn igak ikakaan̄ owuwa 
inu ubọọn̄ melek ufialek. 
17Usun̄ inwan̄ inwan̄ eriebe me imumechieen̄, înwọn igak usun̄ ufuk ufuk anam 
eriebe me ochicha ejit. 
18Ogwu uyok-ejit ìkito ibaak, ire, ogwu m̀memem ejit ìkirọ gọlọgọlọ ifo. 

19Oniin̄ ogwu ugbek, esa ukpak iwak igọm, ire, oniin̄ ogwu òtatat ìre uga oniin̄ 
òwowook. 
20Gwun̄ òriọọn̄ inu ìkirọ ejit ogwu ute ibele, ire, gwun̄ òrere mbubut ìkikpọ ogwu 
uga isiki chieen̄. 
21Mbubut ìkitotop me lek ogwu una ngobo-ntet, ire, ogwu òkaan̄ ngobo-ntet ìkije 
me oniin̄ òtatat. 
22Ere kpunube nteme, otitọt ìkigbugbuku, ire, ebi nteme isiwa, otitọt îra ikeke 
inye ebon. 
23Ikọ ene ofọọkbe ijaan̄ ìkinyi ene ya unwọọn̄; itutumu ikọ me mgbọ îgbebe, 
ìnwọnwọn ijaan̄ lek. 
24Oniin̄ ugwem ìkisa ogwu òriọọn̄ lek ifo inyọn̄, ufuna ọmọ ikakwala ìsiki ifo ama 
ekwukwu. 
25Okumugwem môgbugbọ uwu ogwu ugumulek igwook, ire, môgwuun̄ okike 
ijọn̄ ogwu nwakpa inye. 

26Ekiket ebi ikpak ìre mbuban inu me lek Okumugwem, ire, ikọ ata ejit ìre ikọ 
òtatana me lek kan̄. 
27Ogwu òkima nlilọ oruru ìkisa ufialek itap me uwu kan̄, ire, ogwu òchacha irerie 
udun̄ môgat ugwem. 
28Ogwu ata irọrọ ìkigegen ibot sabum ònofọọk ikọ, ire, ogwu ikpak ìkigbọgbọ ijo 
ikọ me otu igwook. 
29Okumugwem îjọn̄ọ ere me lek ebi ikpak, ire, ìkinọ uriaak ebi ata irọrọ. 

30Isi imọm imọm ìkinyi ene ubelejit; ata etip ìkinye ene otu ukwuuk. 

31Ogwu òbọbọkọ ikan̄-inu òkinyi ene ugwem, ene ya môkọt ikup me etete ebi 
ìriọọn̄ inu. 
32Ogwu òjijit ikan̄-inu, ìgwen lek kan̄ urieek, ire, ogwu ògbagban̄ utọn̄ me lek 
ikan̄-inu okaan̄ ngobo-ntet. 
33Itetet ukpook me lek Okumugwem okijeen̄ ene iriọọn̄-inu, isisiki lek okisa 
umin ijet ene. 

Urọk 16 

1Ogwu ebilene môkọt itọt otitọt geelek me ejit kan̄, ire, òta ufọọk-otu ìbonan̄a 
me ubọk Okumugwem. 
2Otutuuk inu geelek ene okirọ ìkitatat me chieen̄ kan̄, ire, Okumugwem okiwọlọ 
inu òkup me emen ekwukwu ene ikpọ. 
3Yaka ikwaan̄ kwun̄ geelek tap me ubọk Okumugwem, ke inu geelek otọtbe 
môkaan̄ ibot. 
4Inu geelek Okumugwem orọbe, ìrọ inyi nkeek kan̄; ikerere ebi ikpak, ìrom ema 
isun̄ ikpọ usen mfufiat. 
5Ogwu ugumulek geelek ìre mbuban inu me lek Okumugwem; sulu emi ata kpọ, 
ema kpebenwọnọ osusut. 
6Sa me atata nnwọn mè igbegbe utoon̄-ejit ke ekichit ijo inu; sa me itetet ukpook 
me lek Okumugwem ke ekitele ijo inu. 
7Ene isikirọ inu itop Okumugwem me lek, îra irọ ikerere ebi ochicha ene ya ekup 
me esuuk melek ene ya. 
8Irere ugbọọn̄ mè ikaan̄ ata irọrọ, înwọn igak ininin̄ ubọọn̄ me ngan. 

9Ene ìkisa ejit kan̄ itọt inu ọmọ oborọ, ire, îre Okumugwem okidọmọ ubọk îborọ. 

10Ikọ ogwu ubọọn̄ ìre ikọ òkup mbuban, ọmọ ikalọ otu ìfieek ijo oyerebet. 

11Okumugwem ìkima ibe eketọ inu mè ekeroon̄ inu me kpunube mfeen̄; otutuuk 
inu ekisa itọ inu ìre ubọk ikwaan̄ kan̄. 
12Ebi ubọọn̄ echacha ijo irọrọ, mije, ata irọrọ okirọ mkpulu ikeke inye. 

13Ebi ubọọn̄ ekinwọọn̄ otu òkitumu atikọ; ema ekima ogwu òkitumu inu òtatat. 

14Mkpa okup inyi ogwu òrọ ogwu ubọọn̄ inu unaan̄-ejit, ire, ogwu òriọọn̄ inu 
môkọt isiki ọmọ ejit. 
15Isi ogwu ubọọn̄ isitọn̄ọ, ugwem ire eya; nnwọn kan̄ ìkisiki ene lek kubọk ibot 
aya otu ibot. 
16Ikakaan̄ iriọọn̄-inu înwọn igak ikakaan̄ alata araran̄; ikakaan̄ ngobo-ntet 
înwọn igak ikakaan̄ alata okuket. 
17Ogwu òtatat ìkije agba agba me lek ijo inu; ogwu òkibem oniin̄ kan̄ ìkibem ebek 
ugwem kan̄. 
18Ugumulek ìkijijaka ene; ubenelek ìkida ene ito. 

19Isisiki lek mè ire ugbọọn̄, înwọn igak igọgọọk ebi ugumulek isi iche inu efumbe. 

20Ogwu òkibọkọ nteme, inu môje ijaan̄ me lek; ogwu òtoon̄ ejit me lek 
Okumugwem, uga ubelejit okup inyi. 
21Ogwu òriọọn̄ inu ke egwen ibe ìre ogwu òkaan̄ ngobo-ntet; ata otu ikọ ìkinyi 
ene ikween̄-inu isọkọ. 
22Iriọọn̄-inu ìre ugwem inyi ogwu òkakaan̄, ire, ikakan̄ inu inyi ebi mbubut ìre 
inu burubut. 
23Ejit ogwu òriọọn̄ inu ke ikọ iriọọn̄-inu okinan̄a isibi, mè ikitap ikween̄-inu 
isọkọ me otu ikọ kan̄. 
24Ikọ ata ejit ìbet lek aran̄ akwọọk, ìkininin̄i me ibot ejit ene, mè ikirọ otu 
ukwuuk ene inye. 
25Îkaan̄ oniin̄ ene okimọnọ ibe ke îtat me lek kan̄, ire, okputut oniin̄ ya ìre mkpa. 

26Ogwu òsi ikwaan̄, ìsi inyi ebek kan̄, uraafiọọn̄ kan̄ okibieen̄ ọmọ ije. 

27Ogwu ene ikike òkifuku ijo inu isibi, ikọ kan̄ ìre ukan̄ ekirika. 

28Ogwu mfufiọk ìkitap yalayala, ogwu mbia ìkigwak unene ibot ejit. 

29Ogwu afa ìkileke ogwu melek kan̄, mè ikisa itap me ijo oniin̄. 

30Ogwu òsa chieen̄ ifiik ene, ìkitọt ijo otitọt; ogwu òban̄a otu, ìben ijo inu me ejit. 

31Isọọn̄ ìre okpibot ubọọn̄ eyi umin; îre ebi ìluluk ugwem ata irọrọ ekikaan̄. 

32Ikakaan̄ ukarajit înwọn igak irere ogwu usọ akọn̄; itetet lek ikaan̄ înwọn igak 
ititim akọn̄ ibọkọ ama. 
33Mêkọt itọp inu ekisa iroon̄ nriroon̄, ire, îre Okumugwem okitumu ifieek agan̄ 
ìbonwọn. 

Urọk 17 

1Itataka okpọkọ fituru òchachiaak iruk, me esuuk, înwọn igak ikukup me ere 
ekirie uga ijọk, me etim. 

2Ogwu usun̄ òriọọn̄ inu môkpulu gwun̄ nte uwu kan̄ ogwu òkisa esip itet ogwu 
ute, mè igọọk ebi ngwan̄ gwun̄ ya ikaan̄ ìrot. 
3Ekisa uchieen̄ mè unye ukan̄ itọ alata okuket mè alata araran̄ eyi atata; ire, 
Okumugwem okiroon̄ ejit ebilene ikpọ. 
4Ijo ene ìkigban̄ ijo ikọ, ogwu ataak ìkigban̄ ikọ ikpak. 

5Ogwu òchak ogwu ugbọọn̄ ochak, ìkido Òrom ene ya erieen̄; ogwu òbebele ejit 
me lek ùrioon̄ òtotoon̄ ene, môbọkọ osusut. 
6Ikakan isoon̄ bọn bọn ene ìre okpibot ubọọn̄ eyi umin, umin eyi bọn ìre nte 
kiban̄ mè nga kiban̄. 
7Ikọ òtotop, ogwu mbubut ìkakima, ikọ ataak, ìbojeje itat me lek ogwu mkpulu? 

8Ikpoko udun̄ ìre ugwun̄ atisi me chieen̄ ogwu ònyinyi, ere geelek îtapbe isi, inu 
ìkijeje ijaan̄ me lek kan̄. 
9Ogwu òtele nrọ-nlọ ene, ìkirọ imumechieen̄ ije inyi isi, ire, ogwu òkikpa ijo inu 
ya ikana, ìkigwak unene ibot ejit. 
10Ikakan̄ inu inyi ogwu òriọọn̄ lek, îsi ikwaan̄ igak efit otu njijan̄ esulube ogwu 
mbubut. 
11Inyenye ibot inyi mkpulu ke ogwu ijo ene okiweek, mêria ogwu ikwaan̄ òkirọ 
ikpak ibe isi isulu ọmọ osusut. 
12Ijeje ichichini ibo nriọk etetbe bọn kan̄ isan̄a me lek, înwọn igak ijeje ichichini 
ogwu mbubut me emen mbubut kan̄. 
13Ogwu òsa ijo inu ikpe ewe ata inu ene orọbe ọmọ, uyọrọlek ìkpota me uwu ene 
ya. 
14Ibebene gọlọgọlọ ìkup kubọk esan̄a usiik me chieen̄ uji òtitibi; sabum okana 
etim, yat ubọk san̄a me lek. 
15Ogwu òsibi oyerebet inwọn ogwu ikpak, mè ogwu òtip ogwu ata irọrọ 
oyerebet, ema ene iba cha ìre mbuban inu me lek Okumugwem. 
16Ikpoko isasa ilep iriọọn̄-inu ìkirọ keke me ubọk ogwu mbubut, me ere 
ikakaan̄ge nden̄ isasa itap iriọọn̄-inu? 
17Unene ìkima ene mgbọ geelek, ire, ekiriọọn̄ ngwan̄ me mgbọ uyọrọlek. 

18Ogwu una ngobo-ntet ìkibọkọ ene me ata-ikọ, mè ochieek use me ibot ogwu 
melek kan̄. 
19Ogwu òma ijo inu, ìma uyọrọlek; ogwu òkitumu otu ile, ìkigwen unan inyi lek 
kan̄. 
20Ogwu mfufiọk ejit ìkakimun̄ nnwọn, ogwu ijo otu ikọ, ìborọn̄ inin̄ uyọrọlek. 

21Ute òbon gwun̄ burubut, ìbon ufieejit inyi lek kan̄, nte ogwu mbubut ìkakikaan̄ 
ubelejit. 
22Ogwu òkaan̄ ubelejit me ejit, îkaan̄ ata igwagwa, ufieejit ìkiwọ ene otu ukwuuk. 

23Ogwu ikpak ìkibọkọ ikpoko udun̄ me nlelet, isa inwunween̄ unen oyerebet. 

24Ogwu òkaan̄ ngobo-ntet ìkigwuun̄ chieen̄ me lek iriọọn̄-inu, ire, ogwu mbubut 
ìkibubat chieen̄ isi igwook me okputut linyọn̄. 
25Gwun̄ burubut ìkisa unaan̄-ejit inyi ogwu ute, mè ikirọ ugwem ogwu uga ijat. 

26Ìkanwọn ibe etet ogwu ìkarọ ìlọ ibe ikpe mkpukpe, ìkanwọn si ibe esulu ebi 
ibot njijan̄, mije unen eru ema ekaan̄be. 
27Ogwu òkaan̄ ifuk-ibot ìkiteten̄ ikọ kan̄; ogwu òkaan̄ ngobo-ntet ìkakikaan̄ 
fukufuku ejit. 
28Ikerere ogwu mbubut, emọnọ ibe ke îriọọn̄ inu, me mgbọ îriaan̄be ere; ogwu 
òchichit otu kan̄, ìkasan̄a amọn, ene ya îkaan̄ ngobo-ntet. 

Urọk 18 

1Ogwu òkije ọmọ gaalek ìkiweek nnwọn eyi lek kan̄ gaalek, ìkinanaan̄ ejit ikeme 
ubọk ògbegbe ibe ekerọ inu. 
2Igogobo inu ekitumu itet ìkakitop me lek ogwu mbubut, ire, inyinyi nket eyi 
kan̄, eya ke îkinwọọn̄. 
3Ogwu ikpak isinu, ikpọkpọ ene chieen̄ isiki îra inu; esip isinu, ochak îra igọọk 
inu. 
4Ikọ otu ene ìdọk kubọk mun̄ emen irem; ogbuuruk iriọọn̄-inu ìkup kubọk 
ògbugbuk mun̄ emen okolo. 
5Ìkanwọn ibe efieek oyerebet enwọn ogwu òlọlọ ikan, ìkajaan̄ ibe ejit ogwu ìkalọ 
ikan unen oyerebet. 
6Otu alọm ogwu mbubut okisa ibaak ijet ọmọ, otu usem kan̄ okirọ egoon̄ ọmọ 
akpọ. 
7Otu usem ogwu mbubut okifiat ọmọ, otu alọm kan̄ okitap ọmọ me uyọrọlek. 

8Ikọ ogwu òkpa ene ìkitop kubọk atalek inorie òtotop, ìkiraraka irọn̄ me irak irak 
owot ene. 
9Ogwu ugbek me lek ikwaan̄ kan̄, mè ogwu òkifiat inu, ema ene iba ìre ngwan̄. 

10Erieen̄ Okumugwem ìre ikput-lek ònyenye, ebi ata irọrọ ekitap ibot me ubọk 
kan̄, mè èkup me utelelek. 
11Ogwu ubọọn̄ ìkisa inu ubọọn̄ kan̄ irọ mgban ikwek lek, mè ikimọnọ ke îre ogọ 
ikput lek òbebene. 
12Igugumu lek ìkida ene ito, isisiki lek okinyi ene umin. 

13Idadasi ifọọk otu ikọ sabum eninọ ibot ikọ, eya ìre inu burubut mè inu esip. 

14Ekwukwu ene obotet ene ikaan̄ me emen orukan̄, ire, ire ekwukwu ya ìkanye, 
ekene môkọt ibeme? 

15Ejit ogwu òkaan̄ ngobo-ntet okikaan̄ ifuk-ibot, utọn̄ ogwu òriọọn̄ inu ìkiweek 
inọnọ ikọ òkaan̄ ifuk-ibot. 
16Uche echebe inyi ene ìkichili oniin̄ inyi ogwu òcheche, mè orọ ene ya ikaan̄ isi 
me ere ebi ilile ekupbe. 
17Oyerebet ìkikup kubọk înwọn ogwu òdadasi ikpa otu ikọ, mege ogwu agan̄ 
keyilọ isinido ọmọ idodo. 
18Nriroon̄ ìkirọ inyi ifan̄a iwọ, mè ikiteek nteek me etete ebi unye. 

19Itutumu ikọ ita melek ngwan̄ erọbe ilọ îyọt igak ibọbọkọ ama ònyenye; 
gọlọgọlọ ìkitap ukput me etete ngwan̄ kubọk otunchit ama mgban akọn̄. 
20Ata ikọ ònan̄a me otu ene ìkijot ogwukaan̄ lek owot; inu òsibi ọmọ me otu alọm 
môjot ọmọ owot. 
21Ugwem mè mkpa ìkup ene me otu alọm, ebi ìmama ikọ otu alọm kiban̄ mêbọkọ 
mfut ònan̄a me lek. 
22Ogwu òweweek nwa imun̄, îweek ata inu imun̄; ọmọ îbọkọ nnwọn-isi me ubọk 
Okumugwem. 
23Ogwu ugbọọn̄ ìkibebeek nsan, ire, ogwu ubọọn̄ ìkifọọk ikọ otu unye unye. 

24Owuwa unene ìkitap ene me ichep, ire, îkaan̄ unene òkigba iriaak ene me lek 
igak ngwan̄. 

Urọk 19 

1Ogwu ugbọọn̄ òkakaan̄ ulibi inyi lek kan̄, înwọn igak ogwu mbubut òkitumu ikọ 
bukubukubuku. 
2Ikeya si, ene ikukup ìkakaan̄ ifuk-ibot, ìkanwọn; mfufet ukot ije ìkisa ene itap 
me ijo inu. 
3Ene isisa burubut ijijaka ugwem kan̄ isan̄a, ìyaka inikinaan̄ ejit inyi 
Okumugwem. 
4Inu ubọọn̄ ìkitaba owuwa unene inu, ire, ugbọọri ìkilililaba unene isan̄a. 

5Ogwu ata-ikọ ataak ìkponwọnọ osusut, ogwu òkigwook ataak ìkpoje ikike ifo. 

6Owuwa ene ekisi iweek nnwọn me ubọk ogwu ilile; ene geelek ìre unene ogwu 
òkiche uche inyi ene. 
7Otutuuk bọn ulọk ogwu ugbọọn̄ ekigwegwen ọmọ urieek; keke ke ebi unene 
kan̄ eberọ igak ijeje agba agba me lek kan̄? Ọmọ ikelilibi igọọk ema ikiriaak, ema 
ekichechieen̄ ita kpai. 
8Ogwu òkakaan̄ iriọọn̄-inu, ìma lek kan̄; ogwu òkakaan̄ ngobo-ntet, inu môje 
ijaan̄ me lek. 
9Ogwu ata-ikọ ataak ìkponwọnọ osusut; ogwu òkigwook ataak ìbokwukwu. 

10Ìkagbe ibe ogwu mbubut ikirie utop otu, ikeya si, ìkatat ibe ogwu usun̄ ikikpulu 
bọn ebi ubọọn̄. 
11Iriọọn̄-inu ìkakichieek ibe ene inaan̄ ejit gbei, ene isasan̄a chieen̄ me lek ijo inu 
erọbe ọmọ, ìre umin inyi ene ya. 
12Unaan̄-ejit ogwu ubọọn̄ ìkup kubọk egbe àtat okigbin, ire, nnwọn kan̄ ìkiso ere 
kubọk mbat ògwook me lek mbubet. 
13Gwun̄ burubut ìkijijaka ogwu ute, nwa òkibaak ibaak ìkikup ene me lek ifi ifi, 
kubọk ibot òkirọn̄ọ sọi sọi sọi. 
14Uwu mè inu ubọọn̄ ìre ìrot ònan̄a me ubọk ute mè uga, ire, nwa òkaan̄ iriọọn̄-
lek, Okumugwem okinyi ene. 
15Uga ilaak ìkikeme ogwu una efuuk; uraafiọọn̄ ìkitaka ogwu ugbek. 

16Ogwu òsusun̄ ikan ìkisun̄ ugwem kan̄, ire, ogwu òkpọkpọ ugwem kan̄ ilọ 
chieen̄ môkwu. 
17Ogwu òkaan̄ ata ejit me lek ogwu ugbọọn̄, ìfọọk inu inyi Okumugwem, 
Okumugwem môkpe ene ya mkpukpe ubọk ikwaan̄ kan̄. 
18Sulu gwun̄ kwun̄, mgbọ mgbọ ìkalọlọ-nu, kakpọkpọ ìmọnọ me ejit kwun̄ ibe, 
ibokwu, ikwu ma! 
19Ogwu uga uyok-ejit môbọkọ osusut uyok-ejit kan̄, ire onyan̄a ọmọ isibi, owu 
òbokpọkpọ ikinyan̄a ọmọ ikeya. 
20Gban̄ nteme, mè bọkọ ikween̄-inu, inyi owu môre ogwu òriọọn̄ inu me 
mgburudun̄. 
21Ene môkọt itọt owuwa inu ìborọ me emen ejit kan̄, ire, nkeek Okumugwem, 
eya oborọ. 
22Inu ekiweek me emen ene ìre ikakaan̄ ata ejit, ogwu ugbọọn̄ înwọn igak ogwu 
ataak. 
23Ogwu òkakaan̄ ukpook Okumugwem me emen kan̄ môkaan̄ ugwem, môrie ijot 
owot, mè itap efuuk, ufialek ìkpore ọmọ lek. 
24Ubọk ogwu ugbek ìkibia me emen alala inorie, imọmọnọ inorie ya itap me otu 
ìre ugak me lek kan̄. 
25Sulu ogwu òkirọ ene ochak osusut, ogwu una ekiket môkween̄ iriọọn̄-lek; kan̄ 
inu nyi ogwu òkaan̄ ngobo-ntet, môgobo ifuk-ibot itet. 
26Gwun̄ òrọ ogwu ute nnaan̄, mè ilap ogwu uga isibi, ọmọ ìre gwun̄ òkisa esip mè 
ochak inu. 
27Gwun̄ n̄a, ire òkayaka ìgban̄ utọn̄ me lek ikween̄-inu, owu môje itele ikọ òkinyi 
ene ifuk-ibot. 
28Bukubuku ata-ikọ ìre ichachak unen oyerebet ochak; otu ogwu ikpak ìkimeen̄ 
ijo inu. 

29Itip-oyerebet ìkup inyi ebi ìkirọ ene ochak, sà njijan̄ okup inyi udun̄ ebi 
mbubut. 

Urọk 20 

1Miin̄ ìkirọ ene ochak, miin̄ ukan̄ ìkirọ ene itap okput, otutuuk ebi geelek miin̄ 
osabe kpekaan̄ iriọọn̄-inu. 
2Unaan̄-ejit ogwu ubọọn̄ ìkup kubọk egbe àtat okigbin, Ogwu òsi ìribi ọmọ 
unaan̄-ejit ìbosa ugwem kan̄ inwene. 
3Ililibi etim ìre umin inyi ene, îre ogwu mbubut okichieek mkpa me lek ibaak. 

4Ogwu ugbek ikawopge uko me mgbọ iwop-uko, me mgbọ irọkọ-uko, môbubeek 
chieen̄ igak, ìkpomun̄ inorie. 
5Ata nteme ìkup kubọk mun̄ òdọdọk me ejit ene, ire, ogwu òkaan̄ ngobo-ntet 
obokọt ichibi isibi. 
6Owuwa ebi ene ebe ema ìre ebi ata ejit; ire, ìre ekene obokọt iweek ene ge 
ògbegbe utoon̄-ejit imun̄? 
7Ogwu òkiluk ugwem kan̄ me ikarọge ìlọ ìre ogwu ata irọrọ, uga ubelejit môkup 
inyi bọn kan̄ mgbọ chieen̄ kan̄ isinan̄a. 
8Ogwu ubọọn̄ isikweek me inyọn̄ ogboon̄ oyerebet, ìkisa chieen̄ chieen̄ igop 
otutuuk ijo inu geelek isibi. 
9Ekene môkọt itumu ibe, “Nra igwọk ejit n̄a itana, ǹtatana inan ijo me lek”? 

10Ijo ubọk itọ-inu mè ijo ubọk iroon̄-inu, inu iba chi ìre mbuban inu me lek 
Okumugwem. 
11Ikerere gwun̄, ekisa irọrọ kan̄ iriọọn̄ ọmọ, mè ìre inu îkirọ îtana mè ìre înen. 

12Utọn̄ òkinọ ikọ mè chieen̄ òkimọọn̄ inu, îre Okumugwem orom ema iba cha. 

13Kama ilaak, inyi okakana ugbọọn̄, top chieen̄, owu môrie inorie ijot owot mè 
isik. 
14Ewe ìkakinin̄ me chieen̄ ogwu òbolelep, ire, isilep isa ije inan̄a, îra ikigugo lek 
ibe înwọn ọmọ. 
15Alata araran̄ mè ewuuk unye otu ewe rubi ọmọ òwa ogbogbo, ire, ogwu 
òkitumu ikọ òkaan̄ ifuk-ibot ìre inu unye otu ewe ònanan enenen. 
16Bọkọ ofọnti ogwu òbọkọ ogwu kperiọọn̄ isi me ata-ikọ tet kaan̄, ire, tet ọmọ 
me lek kan̄ me nsọọn̄ ire ke îre nwa òsi ugan ke îbọkọ me ata-ikọ. 
17Inu ekaan̄be me ngan ìkitotop igo irerie, ire, me òta kan̄, ìkikup kubọk bọn 
ewuuk ojot ene akpa otu. 
18Ekisa nteme itọt otitọt, mè ikisa ata mbia akọn̄ itim akọn̄. 

19Ogwu mbia ìkikpọk mbum ikọ nlelet; kanin̄ unene melek ogwu ìkakichit otu. 

20Gwun̄ òfefieek otu inyi ogwu ute mè ogwu uga, mêwut mkpukan̄ ugwem kan̄ 
iniin̄ me emen ekpuk udun. 
21Ìrot ebọkọbe me ejit ile me ibebene, ìkabore ugbana me mgburudun̄. 

22Kabe, “Marọ ene useen̄ ijo inu îrọbe emi.” Kup kpọ Okumugwem, ke mônyan̄a 
owu isibi. 
23Itọtọ inu ifeen̄ ene ìre mbuban inu me lek Okumugwem, iroroon̄ inu ngan ngan 
inyi ene ìre ijo inu me lek kan̄. 
24Okumugwem okineen̄ ukot ije ogwu ebilene, kpa ubọk ke ene obokọt iriọọn̄ 
oniin̄ ọmọ okije? 
25Isasa me uran-lek ichieek Awaji use, mè iyaka inikibọnọ lek me mgburudun̄, 
ìre ufe. 
26Ogwu ubọọn̄ òriọọn̄ inu ìkigop ebi ikpak isibi, mè ochimi ema mun̄ osibi me 
lek. 
27Ekwukwu ene ìre mkpukan̄ Okumugwem, ìkiwọlọ emen emen ejit ene ikifuku 
nlelet inu geelek isibi. 
28Ata ejit mè igbegbe utoon̄-ejit, ọmọ ore ikput-lek inyi ogwu ubọọn̄, sa me ata 
ejit ke ogboon̄ kan̄ obokeke inye. 
29Umin nsabọn irieen̄ ìre unye ema ekaan̄be, òrirọ ebi ugane ìre isọọn̄ ibot kiban̄. 

30Osusut òtap ene unan me lek, ìkisan̄a ijo inu isibi me emen ene, ikeya si ke 
njijan̄ okirọ me emen udọk udọk ejit ene. 

Urọk 21 

1Ejit ogwu ubọọn̄ ìkup me akajit ubọk Okumugwem kubọk mun̄ emen okolo, 
ìkida ejit ya ikana inin̄ agan̄ geelek òneneme ọmọ. 
2Inu geelek ene okirọ ìkitatat me chieen̄ ogwukaan̄, ire, îre Okumugwem okiwọlọ 
inu òkup ene me ejit ikpọ. 
3Ata irọrọ mè inu ònenen, înwọn me lek Okumugwem igak ngwugwa. 

4Ikpọkpọ ene chieen̄ isiki mè ugumulek, òrere inu ebi ikpak ekisa iluk ugwem 
kiban̄, ìre ijo inu. 
5Otitọt ebi ìkisiki lek irọ ikwaan̄ okisibi oruru, ire, eyi ebi gbamgbam ìkisa 
ugbọọn̄ inu. 
6Inu ubọọn̄ esabe ngan ikaan̄, ìre oruk òboniniin̄ ichep, mè ire ufe môsabe mkpa 
ijet ene. 
7Inu afa ebi ikpak ekirọ môtet ema kubọk ufe, mije, ema ekijit irọrọ inu ònenen. 

8Ogwu oyerebet otipbe, ìkirọ inu kan̄ kọnọkọnọkọnọ, ire, ogwu ubọk otanabe, 
eru kan̄ ìkinenen. 

9Ene iluluk ọmọ gaalek me otu utọn̄ inyọn̄ otoon̄-uwu ikimeen̄ urọt ataak, înwọn 
igak iluluk me emen uwu melek enenwaan̄ òkinwọọn̄ ibaak. 
10Ene ikpak ìkakitele inu ikpak, ìkakikaan̄ nsan me lek ogwu melek kan̄. 

11Ogwu òchak ene isibọkọ osusut, ogwu una ekiket îra iriọọn̄ inu, ire, ogwu 
òriọọn̄ inu isibọkọ ikween̄-inu, îra ikaan̄ ifuk-ibot. 
12Ogwu Ata Irọrọ ìkigwuun̄ chieen̄ me emen uwu ebi ikpak, môtọp ema ikana 
ikook me emen inu ikpak kiban̄. 
13Ogwu òchit utọn̄ mgbọ ogwu ugbọọn̄ okitaan̄ ukpo iweek ntap-ubọk, ọmọ 
isiyaka itaan̄ ukpo eyi kan̄, kpunu si ogwu òbofọọk ọmọ otu. 
14Uche enyibe me nlelet ìkisiki unaan̄-ejit, ikpoko udun̄ echitbe me ekwut inyi, 
ìkisuuk uyok unaan̄-ejit. 
15Irọrọ inu ònenen, ìkinyi ebi ata irọrọ ubelejit, ire, ìkitap ebi ijo irọrọ uga ufieejit 
me emen. 
16Ogwu òtetele oniin̄ ebi ìriọọn̄ lek, ìbosi isiki efuuk melek ebi ìkwakwaan̄. 

17Ogwu òkinwọọn̄ utop otu, môkana ugbọọn̄, ogwu òkinwọọn̄ miin̄ mè aran̄, 
ìkponin̄ ubọọn̄. 
18Mêsa ebi ikpak inwene ibot ebi ata irọrọ, mè isa ebi mfufiọk inwene ibot ebi 
ìkirọ inu òtatat. 
19Iluluk me emen èwê, înwọn igak iluluk melek enenwaan̄ òkinwọọn̄ ibaak mè 
unaan̄-ejit. 
20Aran̄ mè inu utop otu geelek ìkakinan me uwu ogwu òriọọn̄ inu, ire, ogwu 
mbubut ìkirerie inu geelek îkaan̄be isan̄a kpai. 
21Ogwu òkilibi igọọk ata irọrọ mè ata ejit, môkaan̄ ugwem mè ata irọrọ mè ulibi. 

22Ogwu òriọọn̄ inu okikọt itim ikpan̄ ama ebi usọ akọn̄, mè igbugbọ okwukwek 
akọn̄ cha ema esabe ikitoon̄ ejit, igwook. 
23Ogwu òtetet otu kan̄ mè alọm kan̄ ikaan̄, ìsan̄a lek kan̄ me emen ogbogbo 
ufialek. 
24Ogwu ugumulek òkikpọ ene chieen̄ isiki, ìre ogwu òchak ene, ìkirọ inu kan̄ 
ugumu ugumu mè ubene ubene. 
25Ijo ebek okikpan̄ ogwu ugbek, mije, ubọk kan̄ ìkakire lek ikwaan̄. 

26Usen geelek ìkikakaan̄ ebek ile, ire, ogwu ata irọrọ ìkinyinyi, ìkakitele ubọk. 

27Ngwugwa ebi ikpak ìre mbuban inu, ògak ge, ire isa ijo ekiket me ejit iben inu. 

28Ogwu ata-ikọ ataak mônin̄ me ichep, ire, ogwu ata-ikọ òkigban̄ utọn̄ ijaan̄, 
mêtele ibe ikpọkpọ ikitumu ikọ. 
29Ogwu ikpak ìkinwenwe chieen̄, ire, ogwu òtatat me ugwem ìkigbagbala chieen̄ 
me inu geelek îkirọ. 

30Kpunu iriọọn̄-inu, mè ìre ngobo-ntet, mè ìre nteme, òbokọt ikeke ida 
Okumugwem. 
31Ekibala inyinya isun̄ iban usen akọn̄, ire, ntim-mkpan̄ ìkup me ubọk 
Okumugwem. 

Urọk 22 

1Ata erieen̄ înwọn igogobo igak owuwa inu ubọọn̄, nnwọn-isi înwọn igak alata 
okuket mè alata araran̄. 
2Ogwu ubọọn̄ mè ogwu ugbọọn̄ ìre inu yaage, îre Okumugwem orom ema ene 
iba. 
3Ogwu òriọọn̄ lek imun̄ ijo inu, olibi olet, ire, ogwu una ekiket okpọkpọ oje ònin̄, 
mè òben osusut. 
4Isisiki lek mè itetet ukpook me lek Okumugwem, ìkisa ubọọn̄ mè umin mè ujọn̄ọ 
ugwem ijet ene. 
5Ukpak mè ufe ojot me lek oniin̄ ebi mfufiọk ekije, ire, ogwu òsa ugwem kan̄ 
igwen inu ìkikukup ijọn̄ọ ere me lek kiban̄. 
6Jeen̄ gwun̄ inu ònenen ibe ikirọ, mege òkan, ìkpotele. 

7Ogwu ubọọn̄ okikpulu ogwu ugbọọn̄; ogwu urieek ìre usun̄ inyi ogwu ufọọk. 

8Ogwu iwop mfeen̄, môrọkọ ufialek, ijo unaan̄-ejit kan̄ îkisa irọ ebi ofifi ife nnaan̄ 
môtata. 
9Ugbana môkup inyi ogwu òkichili ubọk, mije îkinyi ebi ugbọọn̄ inorie. 

10Rieen̄ ogwu òchak ene sibi, etim môfofo; ibaak mè esip môtata. 

11Ogwu òkirọ inu me ata ejit mè ikitumu ata ikọ, ene ya môre unene melek ogwu 
ubọọn̄. 
12Chieen̄ Okumugwem ìgwọgwọk me lek ogwu òkaan̄ ifuk-ibot, ire, ìkida ikọ 
ogwu ofiaan̄ igbuku icho. 
13Ogwu ugbek ìkibe, “Egbe àtat môtet emi me oyet!” mè ìre, “Mêkpan̄ emi me lek 
oniin̄!” 
14Otu enenwaan̄ barabat ìre udọn̄ òdọdọk, ogwu Okumugwem ojọbe ejit me lek 
môrọn̄ inin̄ emen. 
15Mbubut ìjojot me emen ejit nsabọn, ire, njijan̄ esabe isulu ema môlap mbubut 
ya ijọn̄ọ ema ere me lek. 
16Ogwu òkituk ogwu ugbọọn̄, ufuna ọmọ ibọọn̄ ubọọn̄ enenen, mè ogwu òkiche 
inu inyi ogwu òbọbọọn̄ ubọọn̄, ema mêrọn̄ ugbọọri. 

Akọp ikọ ita ebi ìriọọn̄ inu 

17Siki utọn̄ gban̄ ikọ ebi ìriọọn̄ inu, mè tap ikọ ifuk-ibot nkitumu me ejit kwun̄. 

18Mije, înwọn ibe owu òtap inu chi me emen ejit kwun̄, mè otutuuk ikup mgbet 
mgbet me otu kwun̄, 
19inyi utoon̄-ejit kwun̄ ikup me lek Okumugwem. Nra ijeen̄ owu me lek kwun̄ inu 
yi chereyi. 
20Nra ige akọp urọk ita inyi owu, urọk òkaan̄ nteme mè ifuk-ibot, 

21isasa irọ mè owu òriọọn̄ atalek ikọ echi atikọ, ufuna owu môkọt inyi ebi ìraria 
owu ufọọk-otu ògbegbe. 

Adasi ikọ ebi ìriọọn̄ inu 

22Kabọkọ ogwu ugbọọn̄ inu me ubọk unye mije îrebe ogwu ugbọọn̄, mè kayaka 
si ubọk ogwu una me uwu oyerebet. 
23Mije, Okumugwem môtumu ikọ ibot kiban̄, mè ikwọkọ ijeek me ibot ebi 
ìkwọkwọkọ ema ijeek me ibot. 

Ikọ ebi ìriọọn̄ inu òso iba 

24Katet unene melek ogwu uyok-ejit, kagọgọọk si ogwu ijo unaan̄-ejit ìgbaan̄ ìje, 

25inyi owu okakween̄ eru kan̄, mè ìtap lek kwun̄ me ufe. 

Ikọ ebi ìriọọn̄ inu òso ita 

26Kare ogwu òkichieek ibọbọkọ urieek ibot ofifi ene ikpe, kabọkọ ene me ata-ikọ 
me lek urieek, 
27inyi, ire òkakaan̄ ìsa ìkpe, ekafum mkpilaak kwun̄ ìsan̄a owu me irak. 

Ikọ ebi ìriọọn̄ inu òso ini 

28Kajujuk okike ijọn̄ òkukup karake akat, eyi ebi nte nte kwun̄ egwuun̄be. 

Ikọ ebi ìriọọn̄ inu òso go 

29Ìre omun̄ ogwu òrọriọọn̄ ikwaan̄ ichat ubọk? Ogwu òkup ikeya ìbokirọ ikwaan̄ 
inyi ogwu ubọọn̄, ìkpokirọ ikwaan̄ inyi fọkọfọkọ ife ebi kperiọọn̄ isi. 

Urọk 23 

Ikọ ebi ìriọọn̄ inu òso gweregwen 

1Ire ogọọk ogwu mkpulu ikweek me irek inorie, gbagbala chieen̄ me lek inorie 
òkup me isi kwun̄. 
2Sa inu nwaan̄ ebek kwun̄ chit, ire owu ore ogwu ebek ile. 

3Kachieek ibe utop utop inorie kan̄ ikọlọ owu ebek, mije, inorie ya ìre ufe. 

Ikọ ebi ìriọọn̄ inu òso jaaba 

4Kakpan̄ lek kwun̄ ìnyi iweweek ikpoko, riọọn̄ inu nyi lek kwun̄, mè kpebe lek 
me lek. 
5Osirerieen̄ chieen̄ me lek ikpoko, îrọ nyên̄; ikpoko ìbotitibi uwop me lek, mè 
iwulu ichep kubọk igo owulu ifo akpabin inyọn̄. 

Ikọ ebi ìriọọn̄ inu òso jeeta 

6Karie inorie ogwu ìbuk, kachieek ibe utop utop inorie kan̄ ikọlọ owu ebek. 

7Mije, òkikeek otu ifuk ikpoko òjeje me lek. Môkibe owu, “Rie ma! Nwọ ma!” Ire, 
ejit kan̄ ìkakup me lek kwun̄. 
8Sọntiik inorie oriebe ya, owu môgbọ isibi, otutuuk itọtọn̄ cha otọn̄be ọmọ 
ìchechep. 

Ikọ ebi ìriọọn̄ inu òso onaan̄ge 

9Katumu ikọ me utọn̄ ogwu mbubut, mije, môkpọ chieen̄ isiki me lek iriọọn̄-lek 
òkup me emen ikọ kwun̄. 

Ikọ ebi ìriọọn̄ inu òso akọp 

10Kajujuk okike ijọn̄ etapbe karake akat, kachak ubọk me lek ijọn̄ ebi kpà-nte. 

11Mije, Okumugwem ogwu òkeke ema me udun̄ înye lek enenen, ọmọ môsibi 
oyerebet ibot kiban̄ melek kwun̄. 

Ikọ ebi ìriọọn̄ inu òso akọp mè ge 

12Sa ejit kwun̄ nyi ikween̄-inu, mè sa utọn̄ kinọ ikọ òkaan̄ ifuk-ibot me emen. 

Ikọ ebi ìriọọn̄ inu òso akọp mè iba 

13Katele ikekikan̄ inu inyi gwun̄, njijan̄ ìkakikpan̄ ene. 

14Ire okisa njijan̄ isulu, owu môrọ ibe inwọnọ mkpa. 

Ikọ ebi ìriọọn̄ inu òso akọp mè ita 

15Gwun̄ n̄a, ire iriọọn̄-inu ikup owu me emen, emi si, ejit n̄a môbele. 

16Mâkaan̄ uga unwọọn̄ me emen n̄a, mgbọ ikọ ònenen isikisibi owu me otu. 

Ikọ ebi ìriọọn̄ inu òso akọp mè ini 

17Kamin ejit me lek ebi ìkirọ ijo inu, ire, ejit kwun̄ iyok mgbọ geelek me lek itetet 
ukpook Okumugwem. 
18Mije, me atikọ, ata inu òwa me isi inyi owu, ikpọchieen̄ okaan̄be ìkpochep. 

Ikọ ebi ìriọọn̄ inu òso akọp mè go 

19Gwun̄ n̄a, gban̄, mè kaan̄ iriọọn̄-inu, mè nen̄e ejit kwun̄ tat me oniin̄ ònenen. 

20Kakigbaan̄ ìje melek ebi uga miin̄, mè ìre ebi ìkibook ebek inyi itataka anam. 

21Mije, ebi usa-miin̄ mè ebi ebek ile mênin̄ ugbọọn̄, ebi ilaak okideke chieen̄ 
mgbọ geelek, oka ekwut oka ekwut ke ema ebekikwun. 

Ikọ ebi ìriọọn̄ inu òso akọp mè gweregwen 

22Gban̄ utọn̄ me ida nte kwun̄, îre ọmọ obon owu; kakpọ nga kwun̄ chieen̄ ìsiki 
mgbọ isikan. 
23Lep atikọ kaan̄, mè kanyam; week si iriọọn̄-inu, mè ikween̄-inu, mè ngobo-ntet. 

24Nte gwun̄ ata irọrọ îkaan̄ atalek ikpele unwọọn̄, ogwu òbon gwun̄ òriọọn̄ inu 
ìkibebele ejit me lek gwun̄ ya. 
25Kè nte kwun̄ mè nga kwun̄ ebele ejit! Kè ogwu òmaman owu inwọọn̄ unwọọn̄! 



1201 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Ikọ ebi ìriọọn̄ inu òso akọp mè jaaba 

26Gwun̄ n̄a, nyi emi ejit kwun̄, mè tele chieen̄ kwun̄ igwuun̄ me oniin̄ n̄a. 

27Mije, ogwu òje oyet ìre udọn̄ òdọdọk, irọn̄ inin̄, kpekisibi; barabat nwa ìre udọn̄ 
mun̄ òkup ǹchichit ǹchichit, irọn̄ inin̄, ènwaan̄ èkam. 
28Ìkilileek kubọk ogwu inọ afa ikikpọ ogwu ìbokwaan̄ me lek, mè òkorọ ibe 
ebirieen̄ ebi barabat ekewa. 

Ikọ ebi ìriọọn̄ inu òso akọp mè jeeta 

29Ekene okaan̄ ufialek? Ekene okaan̄ ufieejit? Ekene okitim etim? Ekene okikpa 
ibot ikọ? Ekene oben unan me kpunu ibot? Ekene ke esulu chieen̄ ibak ada? 
30Îre ebi ìkigba ikam me ere miin̄, ebi ìkikana ere inwọ esese chieen̄ aya miin̄ 
ewọlọbe. 
31Kakikpọ isi miin̄ me mgbọ înin̄be irio, mgbọ îkiriak ifuuk me emen ekpen̄, 
mgbọ îkije iraka inin̄ ene ebek nèèn̄. 
32Me òta kan̄, ìkilom ene kubọk ijijinu, mè òkotap ene iwot me lek kubọk ijo ulu 
otọk ene. 
33Chieen̄ kwun̄ môkimun̄ inu òkup nke nke, ejit kwun̄ môkekikeek inu 
wọlọwọlọwọlọ. 
34Owu môkigbugbe kubọk ogwu òlaak me ejit okwaan̄, mè ikinyen̄e kubọk ogwu 
òyaka lek imaan̄ me lek ibot otu uti awala. 
35Owu môkekibe, “Mîgon emi akpọ, ire, ǹkasak unan! Mîsulu emi, ire, ǹkanọ me 
lek! Ìre mgbọ owa ke mbabolo chieen̄ me ilaak, mè ikpọk isi iweek ofifi miin̄ 
inwọ?” 

Urọk 24 

Ikọ ebi ìriọọn̄ inu òso akọp mè onaan̄ge 

1Kamin ejit me lek ebi ìkirọ ikpak, kaweweek ikukup me ogbo kiban̄. 

2Mije, inu afa ke ema ekitọt me ejit kiban̄, itoto uyọrọlek ore ikọ ema ekitaka me 
otu. 

Ikọ ebi ìriọọn̄ inu òso akọp iba 

3Ekisa me iriọọn̄-inu inama uwu, mè isa ngobo-ntet irọ inyi ikeke inye. 

4Sa me ifuk-ibot ke ekitap inu ijot emen agwut geelek, otutuuk inu unye otu ewe 
geelek, mè inu geelek òjajaan̄. 

Ikọ ebi ìriọọn̄ inu òso akọp iba mè ge 

5Ogwu òkaan̄ iriọọn̄-inu ìkaan̄ ikpele unye, ogwu òkaan̄ ifuk-ibot ìkitap unye me 
lek efuuk kan̄. 
6Mije, ata nteme ke owu obosa isi akọn̄, sa me owuwa ebi nteme ke owu obotim 
ikpan̄ me akọn̄. 

Ikọ ebi ìriọọn̄ inu òso akọp iba mè iba 

7Iriọọn̄-inu ìre inu òbebene enenen me lek ogwu mbubut, me ere ntitiin̄ ama, otu 
kan̄ ìkigọgọm. 

Ikọ ebi ìriọọn̄ inu òso akọp iba mè ita 

8Ogwu òkitọt irọrọ ijo inu, mêgwen ọmọ ogwu ijo otitọt. 

9Otitọt ogwu mbubut ire eyi ijo inu, ogwu òchak ene ìre mbuban inu me etete 
ebi ene. 

Ikọ ebi ìriọọn̄ inu òso akọp iba mè ini 

10Ire òkakọt ìtet lek kwun̄ me usen ufialek, efuuk kwun̄ îse enenen. 

Ikọ ebi ìriọọn̄ inu òso akọp iba mè go 

11Nyan̄a ebi ekidut ibesi ikpan̄, keke kwek ebi ekisa ije gbegbegbe ibesi igwu. 

12Ire owu obe, “Eji kperiọọn̄ ma,” Awaji ogwu òkiriọọn̄ ejit ene, ìre ìkamun̄ lek? 
Ọmọ ogwu òkibọọk ugwem kwun̄, ìre ìkariọọn̄ ni? Ọmọ môkpe ene geelek 
mkpukpe ikpọ me lek ikwaan̄ ene ya orọbe. 

Ikọ ebi ìriọọn̄ inu òso akọp iba mè gweregwen 

13Gwun̄ n̄a, laka aran̄ akwọọk mije ke înwọn, eyi òkirọn̄ọ me lek akpa akwọọk, 
eya ìbokininin̄i me otu kwun̄. 
14Ikeya ke iriọọn̄-inu okup inyi ibot ejit kwun̄; ire oweek imun̄, ata inu òwa me 
isi inyi owu, ikpọchieen̄ okaan̄be ìkpochep. 

Ikọ ebi ìriọọn̄ inu òso akọp iba mè jaaba 

15Owu ogwu ikpak, kakitap ufe me isotu uwu ogwu ata irọrọ, kanin̄ ere ọmọ 
okiyaka ibot imaan̄ ìsi ìgwak ere ìgwook. 
16Mije, ikerere ogwu ata irọrọ ìrọrọn̄ mgbọ jaaba, mônan̄a ikeke, ire, ebi ikpak 
mêtọbọ ukot, mè inan̄a irọn̄ inin̄ me emen ijo inu. 

Ikọ ebi ìriọọn̄ inu òso akọp iba mè jeeta 

17Kabele ejit mgbọ ogwu ochicha kwun̄ isirọn̄ inin̄ ufialek, kanwọnwọọn̄ si lek 
mgbọ isitọbọ ukot inan̄a irọn̄ inin̄ me uyọrọlek, 
18inyi Okumugwem ikamun̄ owu, mè ìkaan̄ uduk, mè ìtele unaan̄-ejit kan̄ me lek 
ene ya. 

Ikọ ebi ìriọọn̄ inu òso akọp iba mè onaan̄ge 

19Kasisaak lek kwun̄ mije ebi ijo ebilene, kamin ejit me lek ebi ikpak. 

20Mije, ogwu ijo ene ìkakaan̄ ikpọchieen̄ me lek mgbọ òkup me isi, mkpukan̄ ebi 
ikpak, ebewuwut iniin̄ dìp. 

Ikọ ebi ìriọọn̄ inu òso akọp ita 

21Gwun̄ n̄a, tet ukpook me lek Okumugwem, mè tet si me lek ogwu ubọọn̄; 
kagbaan̄ inu ìrọ melek ebi ìkikpaka ibot inyi ema. 



1203 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

22Mije, uyọrọlek ìbotoon̄ ema me uwuuk-lek, mfufiat Awaji mè ogwu ubọọn̄ 
ebesa initoon̄ ema, kpunu ogwu òrọriọọn̄. 

Ofifi ikọ ebi ìriọọn̄ inu 

23Echichi ìre si ofifi ikọ ebi ìriọọn̄ inu: Oyerebet ulibi-chieen̄ ìkanwọn. 

24Ogwu itumu inyi ogwu òlọlọ ikan ibe, “Ubọk kwun̄ îtana,” ebi ife geelek 
mêfieek otu inyi ene ya, owuwa ebi ido mêjọ ejit me lek kan̄. 
25Ire, ebi geelek ìtitip ebi ìlọlọ ikan oyerebet, inu môje ijaan̄ me lek, ata ugbana 
môkup inyi ema. 
26Ikọ efọọkbe itat, ìkitop kubọk ekat ene isa ibọkọ ene itap. 

27Si ikwaan̄ kwun̄ me oyet san̄a, mè nen̄e uko kwun̄ sun̄; echa isita, tolek nama 
uwu kwun̄. 
28Kakeke ata-ikọ ìkeme ogwu melek kwun̄ me kpunube ibot, kasa otu kwun̄ 
ìfiaan̄ ene. 
29Kabe, “Mârọ ọmọ useen̄ mè useen̄, mârọ ene ya ikpọ me lek inu îrọbe.” 

30Nje itibi iraka me uko ogwu ugbek, mè ije si itibi uko gerep ogwu una ngobo-
ntet. 
31Abọm egbe ìtitibi ijot emen uko cha gbak, ukpak ukpak ogwook ichit emen 
gboi, ogọ ewuuk enamabe ikana îgbugbọ igwook. 
32Emi me lek n̄a mkpọ inu ya, mè ikaan̄ ekiket ofolek, emi mmun̄ inu ya, mè isa 
ikween̄ inu inyi lek n̄a. 
33Inu nkween̄be ìre: Olaak sọnja, onyieen̄ sọnja, mè igba ubọk ikat isiki efuuk 
sọnja, 
34ugbọọri môkakana isibi owu me uwuuk-lek kubọk ogwu ije; una ubọk mônunu 
kubọk ogwu inọ afa inichiaan̄ owu irak. 

Urọk 25 

Urọk Solomọn otobe isọkọ 

1Echi ìre urọk Solomọn otobe isọkọ, echi ebi ikwaan̄ kè Ejikaya ogwu ubọọn̄ Juda 
egebe: 
2Awaji ìkikaan̄ umin inan̄a me ilelet inu itap me okwu, ire, ogwu ubọọn̄ ìkikaan̄ 
umin inan̄a me iweweek inu isibi. 
3Ike kperiọọn̄ ubọk inyọn̄ obenebe ire, mè ubọk ijọn̄ ogwuukbe ire, ikeya si, 
kpebekọt iriọọn̄ emen ejit ebi ubọọn̄. 
4Isisan̄a ifin isan̄a me lek alata okuket, îra ikana atalek nroon̄ ikwaan̄ ogwu usọ 
alata okuket. 



1204 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

5Isisan̄a ebi ìkinyi ogwu ubọọn̄ ikpak ikpak nteme isan̄a, mkpulu kan̄ îra ikeke 
inye sa me ikekirọ inu ònenen. 
6Kamin lek kwun̄ me isi ogwu ubọọn̄, kakup me irek îsun̄be inyi ebi ilile. 

7Mije, înwọn ibe ogwu ubọọn̄ igwen owu ito me irek umin, igak igegele owu isiki 
me isi ogwu ilile. Inu chieen̄ kwun̄ omun̄be, 
8kariraka lek ìben isi uwu oyerebet, mije, me òta kan̄, owu òkporiọọn̄ inu oborọ, 
me mgbọ ogwu melek kwun̄ isitap owu esip me isi. 
9Ire ogọọk ogwu melek kwun̄ ibaak ibaak, kaben mbum ofifi ene ìkpọk ìwele me 
oyet. 
10Ire orọ, ogwu isinọ, môrọ owu inu esip, ijo erieen̄ môbabia owu me lek. 

11Nteme enyibe me ata mgbọ, ìjaan̄ kubọk ujuja asi ebek alata araran̄ esabe alata 
okuket ikpa ikana. 
12Ikan̄-inu ogwu òriọọn̄ inu ìkup me utọn̄ ònọ ikọ, kubọk mkputọn̄ alata araran̄ 
mè asi ebek atalek alata araran̄. 
13Ike ofiik ibot awo okisiki uyok me mgbọ irọrọkọ uko, ikeya ke gwun̄ etoon̄be 
ejit me lek okup inyi ebi ìraria ọmọ osat, mije, ọmọ ìkirọ ufuna ejit ebi nte uwu 
kan̄ cha isiki. 
14Ogwu òchechieek use, ire, ìkakọt irọ, ìkup kubọk isinyọn̄ òduduku, mè iwut 
efet efet, ìkarep ibot. 
15Ujọn̄ọ ukarajit môkọt irọ ogwu mkpulu inwene ejit, isisiki lek itumu ikọ môkọt 
igbugbọ mgban ònyenye igwook. 
16Ire omun̄ aran̄ akwọọk, laka eyi òkekem me lek kwun̄, olaka igak lek, owu 
môgbọ ifiin̄. 
17Kamalek ìkijijen̄e isotu uwu ogwu melek kwun̄, mêriọọn̄ owu ebon, mè ibene 
ikicha owu. 
18Ogwu òkeke ata-ikọ ataak ikeme ogwu melek kan̄, ìbet lek otuban mè oge akọn̄ 
melek oraan̄ òrereke. 
19Ibebieen̄ ejit me lek ogwu mfufiọk me mgbọ ufialek, ìbet lek ejeek òkifiak ene 
mè ukot òfafan̄a. 
20Ikọkọt okwa ubelejit inyi ogwu uga ufieejit, ìfieek kubọk ibọbọkọ ene ekwut 
ichit-lek me mgbọ utọọk, mè ibeben miin̄ agburu igwook me lek miin̄ òninin̄i. 
21Uraafiọọn̄ itet ogwu ochicha kwun̄, nyi inorie irie, ire ebek irak, nyi mudim 
inwọ. 
22Sa me ikeya, owu môgwook mbubuuk ukan̄ me ibot kan̄, Okumugwem môkpe 
owu mkpukpe. 
23Ike efet inyọn̄ okije melek ibot, ikeya ke otu òkikpa ene okisa unaan̄-ejit inu. 

24Ene iluluk ọmọ gaalek me otu utọn̄ inyọn̄ otoon̄-uwu ikimeen̄ urọt ataak, 
înwọn igak iluluk me emen uwu melek enenwaan̄ òkinwọọn̄ ibaak. 
25Ike ofiik mun̄ okisiki lek ogwu efuuk otabe me owot, ikeya ke ata etip ònan̄a 
me okwaan̄ okwaan̄ okisiki ene lek. 
26Ogwu ata irọrọ òbobook irek inyi ogwu ikpak, ìkup kubọk ibot mun̄ òkup afuk 
afuk mè ìre udọn̄ mun̄ òbububuku. 
27Ìkanwọn ibe elaka aran̄ akwọọk enenen, ikeya si, ìkagbe ibe ene gaalek imin 
lek kan̄. 
28Ogwu ìkakikọt ìtet lek kan̄ ìkaan̄, ìkup kubọk ama ògbugbugbọ igwook, eyi 
ikakaan̄ge si mgban. 

Urọk 26 

1Ike ibot awo irọrọn̄ọ me mgbọ ura mè ibot irerep mgbọ irọrọkọ uko olọbe, ikeya 
si, inyinyi ogwu mbubut umin, îlọ. 
2Ike ùyọrọ okiwulu, isi ìkakikeke, mè agagawaji okiwulu iraka nyên̄, ikeya si, 
ufieek-otu efieekbe me kpunu inu ene orọbe ilọ, ìkakitet ene. 
3Uti ke ekisa ineen̄ inyinya itat me oniin̄, ọgbọn ke ekisa idut inyinya akpan, inyi 
ije itat, njijan̄ ke ekisa ibak udun̄ ogwu mbubut, inyi iriọọn̄ inu. 
4Kafọọk ogwu mbubut ikọ ìkpọ me lek mbubut kan̄, inyi owu okakana mbubut 
ogbo kan̄. 
5Fọọk ogwu mbubut ikọ ike mbubut kan̄ odobe, inyi ikamọnọ ibe ọmọ îriọọn̄ inu. 

6Ogwu òtap etip me ubọk ogwu mbubut ibe isi ilook, ìkup kubọk ene ya ìfefieek 
ukot kan̄ isan̄a, mè inwọ afa itap me owot. 
7Urọk ogwu mbubut otobe ìkakaan̄ oruru, ìbet lek ukot ogwu akọọk òkidididen̄. 

8Ogwu ònyi ogwu mbubut umin ìre mbubut, kubọk ogwu òbọbọp mgbọlọ ikam 
me lek olik mgbọlọ. 
9Urọk òkup me otu ogwu mbubut ìkikup unan unan, ìbet lek ukpak ònwanwaan̄ 
me ubọk ogwu usa-miin̄. 
10Ogwu ògwen ogwu mbubut mè ìre ogwu nyanya me ọkọ ikwaan̄, ìbet lek ogwu 
òsook oraan̄ òkpọkpọ isook oraan̄ itaak ene unan, ìkadọdọ. 
11Ubọk ibo okigbọ igbọ isan̄a mè òben òlaka, ikeya si ke ogwu mbubut okpọkpọ 
mbubut inu kan̄ ikirọ. 
12Ogwu geelek òkimọnọ lek kan̄ kubọk ọmọ miriọọn̄ inu, ònu-me-isi ogwu 
mbubut înwọn igak eyi ene ya. 
13Ogwu ugbek ìkibe, “Egbe àtat ọmọ òwa me lek oniin̄, egbe àtat òkaan̄ urimi me 
lek òkinya ikana lek oniin̄ me emen ama.” 

14Ike afọn̄ okiyak inyi isi, òyak onyi udun̄ me lek mgba kan̄, ikeya ke ogwu ugbek 
okigwu lek ikana me inyọn̄ mkpilaak kan̄. 
15Ogwu ugbek ìkinwaan̄ ubọk ibia me emen okwa inorie, una efuuk ìkakichieek 
ibe ikọt ibene ubọk itap inorie me otu. 
16Me chieen̄ ogwu ugbek, ọmọ oriọọn̄ inu, igak ene jaaba ebi ìkifọọk ikọ me 
iriọọn̄-inu. 
17Ogwu nyanya òsi ìtap lek me ikọ ikagbaan̄ge ọmọ me lek, ìbet lek ogwu òsi 
ìtaba utọn̄ ibo, môben unan. 
18Ike ogwu iraak òkisook oraan̄ mè ìre inu òkiseseme ikpan̄ ene okupbe, 

19ikeya si ke ogwu òfafiaan̄ ogwu melek kan̄ isan̄a, mè ibe, “Ǹsa ìrọ mbele ma,” 
okup. 
20Ukan̄ môniin̄ ita, ire kpunu iye, ikeya si, ibaak môta, ire kpunu mbia. 

21Ike mbubuuk ukan̄ okirọ mfifit ukan̄ ibeen̄, mè ike iye okirọ ukan̄ ibumu, ikeya 
ke ogwu ibaak okito etim. 
22Ikọ ogwu mbia ìkinin̄i kubọk uchọk, mè oraka òre irak irak owot ene. 

23Ogwu ijo ejit òkaan̄ unin̄i otu, ìbet lek otin̄ ibat esabe ifin alata okuket ichọkọ 
ichit lek. 
24Ogwu òcha ene ìkitumu ikọ utop utop, isa ikilet ofiaan̄ òkup me emen kan̄. 

25Isikitumu ikọ me unin̄i ida, kagban̄, mije, òchichaka inu jaaba okup me emen 
ejit kan̄. 
26Môkọt isa ofiaan̄ ilet ochicha îkaan̄be, ire, ijo ejit kan̄ ìbokpọk mbum me ere 
ogbogbo ene etitiin̄be. 
27Ogwu òrọkọ udọn̄ iban ene, môrọn̄ inin̄ emen udọn̄ kan̄; ogwu òkpukpọt 
ewuuk ibosa ikeme ene, ewuuk ya môgwu ikom ikpukpọt ikeme ọmọ. 
28Otu alọm òtutumu ikọ itoon̄ ene, ìchacha ene ya; ikeya si, otu òkifiaan̄ itọn̄ ene, 
ìkitap jakajaka. 

Urọk 27 

1Kasa egwe iyakwut òbowele ìgugo lek, mije, òkariọọn̄ inu egwe usen obosa inu. 
2Tele ofifi ene itọn̄ owu, owu katọn̄ lek kwun̄, tele ibe inan̄a me otu ogwu ichen, 
ikare otu kwun̄. 
3Ewuuk îlobo, achiaan̄ îkaan̄ ìbit me lek, ire, unaan̄-ejit ogwu mbubut okirọ ibe 
ene inaan̄, îlobo igak inu iba cha. 
4Unaan̄-ejit ìre inu afa, uyok-ejit ìre mun̄ ile, ire, ekene obokọt ikeke ida mfufiat 
eyi chieen̄ ile okisa inu? 
5Ikakan̄ inu inyi ene isi mè isi, ọmọ onwọn igak nlelet imumechieen̄. 

6Unan unene osakbe me lek ogwu unene, ọmọ onwọn igak òma ogwu ochicha 
okaan̄be me lek ene. 
7Ogwu owot ojotbe, atalek aran̄ akwọọk ònan̄a me lek akpa akwọọk ìkijọjọ ejit; 
ire, me lek ogwu uraafiọọn̄, otutuuk inu geelek òjajat ìkitotop me otu. 
8Ogwu ònanan̄a itele uwu kan̄ isi ikinyinya ikana, ìbet lek unọn òtetele uwu kan̄ 
ikiwulu ikana ere. 
9Aran̄ utop olu mè nsensi òkibubaan̄ olu ìkibele ene ejit, ire, utop eyi unene iba 
înin̄i igak nteme geelek ònan̄a me ejit ene gaalek. 
10Katele unene kwun̄ mè ìre unene nte kwun̄; kabe ọmọ isi uwu ngwan̄ kwun̄ me 
usen ufialek isikeme owu; ogwu òluk igbet owu ere me lek, înwọn igak ngwan̄ 
kwun̄ òkup me ujọn̄ọ ere. 
11Gwun̄ n̄a, riọọn̄ inu, inyi ejit ibele emi, ufuna ǹkọt m̀fọọk ikọ ogwu òkisọ otu 
inyi emi. 
12Ogwu òriọọn̄ lek imun̄ ijo inu, olibi olet, ire, ogwu una ekiket okpọkpọ oje ònin̄, 
mè òben osusut. 
13Bọkọ ofọnti ogwu òbọkọ ogwu kperiọọn̄ isi me ata-ikọ tet kaan̄, ire, tet ọmọ 
me lek kan̄ me nsọọn̄ ire ke îre nwa òsi ugan ke îbọkọ me ata-ikọ. 
14Amọn ene otaan̄be ukpo itọp ogwu melek kan̄ me otu ewelegwe, ebi ene 
ebemọnọ ibe ke îre ogbo. 
15Nwa òkibaak ibaak ìkikup me lek ene ifi ifi, kubọk ibot òkpọkpọ ikirọn̄ọ sọi sọi 
sọi me usen ibot; 
16ogwu òkisa igbagban ọmọ me lek ibaak, ìbet lek ogwu òkisa itetet efet, mè ìre 
ogwu òkisa itetet aran̄ me ubọk ulom kan̄. 
17Ewuuk irie uba, uba òrie ewuuk; ubọk ge igwọk ge, ubọk ge ògwọk ge. 

18Ogwu ògbala chieen̄ ikpọ uti figi, oborie mfut kan̄; ikeya si, ogwu òrọriọọn̄ 
ubọk ikpọ ogwu ute-uwu, ogwa obokaan̄ umin. 
19Ubọk isi ene me emen mun̄ okibọkọ isi ene, ikeya ke ejit ene okijeen̄ inu ene 
orebe. 
20Ike owot ìkakijot udọn̄ mkpa mè ama ekwukwu, ikeya si, inu òkilọk ene 
ìkakijot ene chieen̄. 
21Ike ekisa uchieen̄ mè unye ukan̄ itọ alata okuket mè alata araran̄ iriọọn̄ eyi 
atata, ikeya si, ekisa ubọk ekitọn̄ ene iriọọn̄ mbet ogwu ene ya orebe. 
22Tap ogwu mbubut me otik, mè sa otitim gbaan̄ ọmọ melek akpa tun̄ riọk, 
mbubut kan̄ ìkabota ọmọ me lek. 
23Riọọn̄ ubọk kikpọ chieen̄ me lek urum arọọn̄ mè ebot kwun̄, gwuun̄ chieen̄ me 
lek urum eriembuuk kwun̄; 

24mije, inu ubọọn̄ ìkakikup ìre mgbọ geelek, okpibot ubọọn̄ si ìkakikeke ìre ukot 
geelek. 
25Isikpulu nchiaak mbubet isan̄a, mè echi nsek otu isigwook, mè isisọp mbubet 
me inyọn̄ ogoon̄ igbaan̄ inigwook, 
26arọọn̄ kwun̄ îra itaka, mè itibi inwọọn̄ owu môsabe irom ekwut, orie ebot 
kwun̄ îra imiin̄, mè isibi ikpoko owu môsabe ilep ijọn̄ uko. 
27Owu môkaan̄ mun̄ ebe ebot eyi môsobe owu mè otutuuk ototun̄ ukan̄ kwun̄, 
mè iso si ire lek ebi ikwaan̄ kwun̄ ebibaan̄. 

Urọk 28 

1Ogwu ikpak ìkilibi ekot mgbọ kpegọọk ọmọ, ire, ogwu ata irọrọ ìkinyenye ejit 
ikeke kubọk egbe àtat. 
2Ido ijo irọrọ ominbe me emen ìkikaan̄ owuwa mkpulu, ge me udun̄ ge; ire, ogwu 
òkaan̄ ngobo-ntet mè ifuk-ibot isikup, mkpulu ido îra ikeke ijọn̄ọ mgbọ. 
3Ogwu ugbọọn̄ òkifeen̄ ogwu ugbọọn̄ ogbo kan̄, ìbet lek unye otu ibot òkigwọk 
ijọn̄ ifiat uko, mè orọ ibe inorie inan. 
4Ebi ìtetele isusun̄ ikan ekitọn̄ ebi ikpak, ire, ebi ìkisun̄ ikan ekije ikeme ebi 
ikpak. 
5Ebi ijo ife kpekigobo unen oyerebet itet, ire, ebi ìkiweek Okumugwem ekigobo 
otutuuk itet. 
6Ogwu ugbọọn̄ òkiluk ugwem ikakaan̄ge nrọ-nlọ, înwọn igak ogwu òbọọn̄ ubọọn̄ 
òkiluk ugwem mfufiọk. 
7Gwun̄ òkisun̄ Ikan ìre gwun̄ òriọọn̄ inu, ire, ogwu òkigọọk ebi ebek ile igbaan̄ 
ije, ìkisa esip itet ogwu ute. 
8Ogwu òkisa uga urot inyọn̄ ikpoko ufọọk inin̄ ubọọn̄, ìkititiin̄ inu ubọọn̄ iban 
ofifi ene ogwu òbokaan̄ ejit nsan me lek ebi ugbọọn̄. 
9Ogwu ida utọn̄ isan̄a me lek Ikan Awaji, uriaak kan̄ si ìbore mbuban inu me isi 
Awaji. 
10Ogwu òsa ogwu òtatat ije inin̄ ijo oniin̄, ìborọn̄ inin̄ emen udọn̄ ọmọ orọkọbe; 
ire, ogwu ìkalọ ìbokaan̄ ata inu me ìrot. 
11Ogwu ubọọn̄ ìkimun̄ lek kan̄ kubọk ogwu òriọọn̄ inu, ire, ogwu ugbọọn̄ 
òkakaan̄ ngobo-ntet okimun̄ mbum kan̄. 
12Inu isije ijaan̄ me lek ebi ata irọrọ, ubelejit ìkisoso ere, ire, ebi ikpak isinan̄a 
ikeke ikup me irek, ebi ene mîra ikilileek. 
13Ogwu òlet ijo inu îrọbe, inu ìkpoje ijaan̄ me lek, ire, ogwu òtutumu ijo kan̄ isibi, 
mè itele, mêrọ ọmọ nsan. 

14Uga ubelejit okup inyi ogwu òkitet ukpook mgbọ geelek me irọrọ ijo inu, ire, 
ogwu òkitet ejit kan̄ inye, uyọrọlek okup inyi. 
15Ogwu ikpak òkikpulu ebi kpekaan̄ unye, ìbet lek egbe àtat òkigọgọt, mè ìre ibo 
nriọk òkinin̄ etim. 
16Ogwu mkpulu ogwu una ngobo-ntet ìkitutuku ebi kan̄ enenen, ire, ogwu 
òchacha oruru ngan môluk ugwem ijọn̄ọ mgbọ. 
17Ogwu eje ene okisisaak mômun̄ ukwook mege isi inin̄ me udọn̄, ene geege 
ikatap ubọk ìnyi ọmọ. 
18Ogwu ìkarọ ìlọ, mênyan̄a isibi, ire, ogwu mfufiọk ugwem ìbonan̄a irọn̄ me 
uwuuk-lek. 
19Ogwu òsi ikwaan̄ me uko kan̄ môkaan̄ inorie irie ijot owot, ire, ogwu òkinyinya 
ikana môrie ugbọọri ijot owot. 
20Ogwu ògbegbe utoon̄-ejit môbọkọ ugbana enenen, ire, ogwu òkison lek iweek 
ibọbọọn̄ ubọọn̄ ìkponwọnọ osusut. 
21Oyerebet ulibi-chieen̄ ìkanwọn, ire, ene ìkekibak me lek okpọkọ fituru ge irọ 
ijo inu. 
22Ogwu ìbuk ìkiweek ibe ọmọ igwat lek inin̄ ubọọn̄, ire, ìkariọọn̄ ibe ke ugbọọri 
ìkikukup iban ọmọ. 
23Ogwu òkakan̄ inu inyi ene mômun̄ nnwọn me mgburudun̄, igak ogwu òkifiaan̄ 
isa otu alọm itọn̄ ene. 
24Ogwu òkichiin̄ inu ogwu ute mè ìre inu ogwu uga, mè ibe, “Eya ìkare inu òlọlọ 
ma,” ene ya melek ogwu iwot ìre unene. 
25Ogwu ejit ile ìkitap yalayala, ire, ogwu òtotoon̄ ejit me lek Okumugwem, inu 
ìbojeje ijaan̄ me lek. 
26Ogwu òtoon̄ ejit me lek kan̄ ìre mbubut, ire, ogwu òkije me iriọọn̄-inu ìkponin̄ 
me ichep. 
27Ogwu òkichili ubọk inyi ebi ugbọọn̄ inu, ìkpokup me una, ire, ogwu òkimun̄ ebi 
ugbọọn̄, mè ifiik chieen̄, ogbogbo ufieek-otu okup inyi. 
28Ebi ikpak isikup me irek, ebi ene mîra ikilileek, ire, ema isikwaan̄, ebi ata irọrọ 
mîra ikiwa. 

Urọk 29 

1Ogwu ekan̄be inu inyi owuwa mgbọ òjijit inwenwene, ene ya ìbonin̄ me ichep 
mgbọ ikakpọge chieen̄, kpebekọt igwa itet. 
2Unye isikup me ubọk ebi ata irọrọ, ebi ene mîra ikaan̄ unwọọn̄, ire, mkpulu 
isinin̄ ubọk ebi ikpak, ebi ene mîra ikito mfi. 

3Ogwu òmama iriọọn̄-inu ìkirọ ejit ogwu ute ibele, ire, ogwu òkinin̄ ogbo me lek 
ebi òje oyet ìkijijaka inu ubọọn̄ îkaan̄be. 
4Ogwu ubọọn̄ òkisibi unen oyerebet okirọ ido ikeke inye, ire, ogwu òkimin 
chieen̄ me lek ngan okichep ido. 
5Ogwu òkitumu ikọ unin̄i otu ibak ene, ìkitip ufe isun̄ iban lek kan̄. 

6Ijo inu ogwu ikpak ìre ufe inyi ọmọ, ire, ogwu ata irọrọ môkikọt okwa, mè 
ikibele ejit. 
7Ogwu ata irọrọ ìkiweek unen inyi ebi ijo irek, ire, ogwu ikpak ìkakaan̄ ngobo-
ntet me lek ojelek ifuk-ibot keya. 
8Ebi ochak ekitap wọlọwọlọ igak ama, ire, ebi ìriọọn̄ inu ekirọ mè unaan̄-ejit ifo. 

9Ogwu òriọọn̄ inu isigọọk ogwu mbubut irọ ikọ, ogwu mbubut mônaan̄ ejit, mè 
irọ ọmọ ochak, ire, esuuk ìkpokup. 
10Ebi eje ene onin̄be chieen̄ ekichacha ogwu ìkalọ, ire, ebi ìkirọ inu òtatat 
ekiweek nnwọn inyi ọmọ. 
11Ogwu mbubut ìkinaan̄ ejit akọn̄ akọn̄, ire, ogwu òriọọn̄ inu ìkikekeme unaan̄-
ejit kan̄ ikaan̄. 
12Ogwu mkpulu isikima ikọ ataak, otutuuk ebi ikwaan̄ kan̄ ebekana ebi ikpak. 

13Inu ge ogwu una mè ogwu òtutuku ene egbaan̄be ikaan̄ ìre ikeyi: îre 
Okumugwem obochili ema ene iba chieen̄, inyi emọọn̄ inu. 
14Ogwu ubọọn̄ òkisibi oyerebet atikọ inyi ebi ugbọọn̄, ogboon̄ ubọọn̄ kan̄ 
ìbokekeke ikam mgbọ geelek. 
15Njijan̄ mè ikan̄-inu ìkirọ ibe ene iriọọn̄ inu, ire, gwun̄ etelebe ibe ikup me lek 
kan̄, ìkisa esip itet ogwu uga. 
16Mgbọ ebi ikpak isikiwa, nlilọ inu îra ikimumana, ire, ebi ata irọrọ mêkup imun̄ 
ema ekirurọn̄ọ igwook. 
17Kisulu gwun̄ kwun̄, ke môrọ ibe owu òsiki efuuk, mè inyi owu ubelejit. 

18Ere Awaji ikachilige inu ìbook, ebi ene echechieen̄ ita, ire, uga ubelejit òwa inyi 
ogwu òkisun̄ Ikan Awaji. 
19Kpekikọt isa otu otu ikan̄-inu inyi ogwu usun̄, mije, môgobo inu ekitumu itet, 
ire, ìkpochieek irọrọ. 
20Ogwu òkitumu ikọ kpuak, ìkakiteten̄ ibot ikọ kan̄, ònu-me-isi ogwu mbubut 
înwọn igak eyi ene ya. 
21Ogwu òririreek ogwu usun̄ kan̄ bene me mgbọ îrebe nsabọn, me òta kan̄, ogwu 
usun̄ ya obonikana ogwukaan̄ uwu ene ya. 
22Ogwu unaan̄-ejit ìkitap yalayala, ogwu uyok-ejit ìkirọ nlilọ inu owuwa mgbọ. 

23Ugumulek ìkisiki ene, ire, isiki-lek okinyi ene umin. 

24Ogwu ògọgọọk ogwu inọ ikeke, ìsọk ukan̄ iwọp lek kan̄; ubọk geelek mêtan̄abe 
awọ itoon̄ ọmọ me ibot, ìkpokọt ikama otu ikpa inu òrọrọ. 
25Ukpook ebilene ìkitap ene me ufe, ire, ogwu òtoon̄ Okumugwem ejit me lek, 
unan ìkpore lek. 
26Owuwa ene ekiweek nnwọn-isi me ubọk ogwu mkpulu, ire, unen oyerebet 
ìkinan̄a me ubọk Okumugwem. 
27Ogwu mfeen̄ ìre mbuban inu me lek ebi ata irọrọ; ebi ìkirọ inu òtatat ìre 
mbuban inu me lek ogwu ikpak. 

Urọk 30 

Urọk Aguru otobe 

1Urọk kè Aguru gwun̄ kè Yake. Eyi ìre udọk udọk ikọ echi gwun̄ enerieen̄ yi 
otumube inyi Itien. Ìtumu inyi Itien mè Ukali ibe, 
2“Emi mbubut ichit me lek ebilene, ǹkakaan̄ ngobo-ntet ebilene ekaan̄be. 

3Ǹkakwekween̄ iriọọn̄-inu, inyi mâkọtbe ikaan̄ ifuk-ibot ofolek Ogwu Mbuban. 

4“Ekene onene ifo emen inyọn̄, mè isibi inu? Sà ìre ekene otitiin̄ efet itap me 
akajit ubọk kan̄ ichit? Ekene okat mun̄ me emen ekwut ibọp? Sà ìre ekene osun̄ 
ntutun̄ ere geelek me linyọn̄ me irek kan̄? Keke ore erieen̄ kan̄? Sà ìre keke ore 
erieen̄ gwun̄ kan̄? Tumu nyi emi nu, mè ire oriọọn̄! 
5“Otutuuk ikọ Awaji, kpunu okpa geege me lek; Awaji ìre agbọ inyi ebi geelek 
ìnitap ibot me ubọk kan̄. 
6Katap inu geege ìsọkọ me lek ikọ kan̄, inyi ikakan̄ inu ìnyi owu, mè owu okakana 
ogwu ataak. 
7“Okumugwem, inu iba ke mbeek me ubọk kwun̄, kajit inyinyi emi mege ǹkwu: 

8Ge ìre: Da ofiaan̄ melek ataak jọn̄ọ ere me lek n̄a. Òso iba: Kanyi emi ugbọọri, 
kanyinyi si emi ubọọn̄. Ire, nyi emi inorie òboso emi me egwe usen, 
9inyi nkarie ìjot owot, mè ìjit owu, mè ìkido owu erieen̄ ibe, ‘Ekene ore 
Okumugwem?’ Mè ìyaka ire: inyi nkarọn̄ ugbọọri, mè ìsi ìchiin̄ inọ, mè ìfiat 
erieen̄ Awaji n̄a. 
10“Kasi ìtumu ogwu usun̄ ìfiat me isi nte uwu kan̄, inyi ikafieek otu ìnyi owu, mè 
awọ ikatet owu. 
11“Îkaan̄ ebi ìkifieek otu inyi nte kiban̄, kpekigbana nga kiban̄. 

12Ema ekitatana me chieen̄ kiban̄, ire, ifin kiban̄, ema kpekigwọk isan̄a. 

13Ema ekigugumu lek, mè ekekpọ ene irak irak. 

14Ejeek kiban̄ ìreke kubọk oge akọn̄, uga kiban̄ ìreke kubọk otu oge, isasa itaka 
ebi ugbọọn̄ isan̄a me linyọn̄, mè itaka ebi una ubọk inọọn̄ me etete ebilene. 

15“Ntitiook ìkaan̄ otu iba ikisa irie ene, echi òkibe, ‘Nyi emi! Nyi emi!’ “Îkaan̄ inu 
ita echi owot ìkakijot, in̄-in̄, inu ini echi kpekitumu ibe, ‘Îkem!’ 
16Udọn̄-ufuun̄, mè owot ogwu òra, mè ijọn̄ òkinwọ mun̄ ìkakijot, mè ukan̄, eyi 
ìkakitumu ibe, ‘Îkem!’ 
17“Gwun̄ òchak ogwu ute ochak, mè ijit isisiki ibot inyi nga kan̄, ìbokwu mkpa 
unọn; mkpukpo emen iteke môrọkọ ọmọ chieen̄, edene môtaka anam kan̄. 
18“Îkaan̄ inu ita òkup emi me lek uyeke uyeke, in̄-in̄, inu ini echi nkakọtge ìgobo 
itet: 
19Ubọk igo okibaan̄ alọm ikana me akpa isinyọn̄, mè ubọk ijijinu okifiọọk me 
inyọn̄ ewuuk, mè ubọk uji ile okikọp me emen emen ejit okwaan̄ ile, mè ubọk 
enerieen̄ okima obaak enenwaan̄. 
20“Ubọk nwa òsi ugan okirọ ìre ikeyi: isirie isan̄a, îra ituku otu, mè ibe, ‘Ǹkarọ 
inu geege òlọlọ.’ 
21“Îkaan̄ inu ita òkisisik linyọn̄, in̄-in̄, inu ini echi linyọn̄ ìkakikọt ìme: 

22Ogwu usun̄ ònenikeke ubọọn̄, mè ogwu ndide inorie ojotbe owot igak, 

23mè enenwaan̄ ekichacha ònenikaan̄ olom, mè enenwaan̄ usun̄ ònenibọkọ nga 
uwu kan̄ irek. 
24“Îkaan̄ inu ini òsisiik ichit me linyọn̄, ire, ema eriọọn̄ inu isaba iraka otutuuk 
ebi ìriọọn̄ inu: 
25Ebi kè atat, kpekaan̄ unye geege, ire, ekisa mgbọ ura ititen̄e inorie kiban̄ isun̄. 

26Ebi kè ikpi emen ewuuk, kpekakaan̄ efuuk geege, ire, ekitaka udọn̄ kiban̄ me 
lek nga ewuuk ile. 
27Ebi kè akaka ituuk, kpekaan̄ ubọọn̄, ire, ema otutuuk ekinan̄a isibi ije me urum 
me urum. 
28Ebi kè oban-uwu, mêkọt itet ema ubọk ubọk, ire, ekekimun̄ ema me uwu ebi 
ubọọn̄. 
29“Îkaan̄ inu ita òkije ukaan̄-lek ukaan̄-lek, in̄-in̄, inu ini òkije òrirọ òrirọ: 

30Egbe àtat, ogwu unye me lek otutuuk anam geelek, ìkakichichini melek inu 
geege, mè oje okpebe. 
31Orie unọn òkije òkoon̄ òkoon̄, mè orie ebot, mè ogwu ubọọn̄ ogwu ebi akọn̄ 
kan̄ echieekbe me lek. 
32“Ire obubut mè ikibene lek, mè ìre òtọt ijo otitọt, sa ubọk kana chit isi kwun̄, 
mije esip. 
33Mije, isichimi mun̄ ebe, ìkisibi abak, isichimi inwọm ene, ìkisibi eje, ikeya si, 
isichimi unaan̄-ejit, ìkisibi ibaak.” 

Urọk 31 

Urọk ogwu ubọọn̄ Lemuwen otobe 

1Urọk ogwu ubọọn̄ Lemuwen, udọk udọk ikọ ogwu uga osabe iteme ọmọ nteme: 

2“Jei, gwun̄ n̄a! Jei, gwun̄ òsibi emi me owot! Jei, gwun̄ inyan̄a-ibot n̄a! 

3Kasa unye kwun̄ ìnyi ebibaan̄, kasa ugwem kwun̄ ìnyi ife cha ìkikpukpuku ebi 
ubọọn̄ igwook. 
4“Jei Lemuwen! Miin̄ ìkakup ìnyi ebi ubọọn̄ ma! Ebi ubọọn̄ ekakinwọ miin̄! Ebi 
mkpulu esan̄a ebek me lek miin̄ òkisa ene ma, 
5inyi ema ekanwọ, mè ìwuuk inu ikan otumube, mè ìfieek nlilọ oyerebet ìnyi ebi 
ekitutuku. 
6Sa miin̄ ukan̄ nyi ebi ìbekwakwaan̄, mè sa miin̄ òkisa ene nyi ebi ugwem ìkayaka 
ìtop me lek, 
7inyi ema enwọ, mè ewuuk irek ugbọọri kiban̄, mè ekayaka ìkeek ukwook kiban̄ 
ofifi. 
8“Tumu ikọ me ibot ebi kpekaan̄ otu, mè gbini unen nyi otutuuk ebi ebekpakpan̄. 

9Tumu ikọ, mè sibi oyerebet ònenen, mè gbini unen ebi ìkup me tukutuku mè 
ebi una ubọk.” 

Nwa ata eru 

10Nwa ata eru, ekene obokọt iweek imun̄? Ọmọ onye ewe igak ewuuk unye otu 
ewe rubi. 
11Ogwu olom ìkitoon̄ ọmọ ejit me lek, sa me ikeya, ata oruru geege ìkponan ogwu 
olom. 
12Ìkirọ ogwu olom ata inu, ìkakirọ ijo inu, otutuuk usen ugwem kan̄. 

13Ọmọ ìkigobo inwọọn̄ anam mè eri, mè osa ubọk kan̄ gaalek olọk ekwut. 

14Ọmọ ìbet lek uji ile ebi mbit ekisa ikọp ewe, òkisa inorie kan̄ me ujọn̄ọ ere inu. 

15Ọmọ ìkinan̄a ilaak mgbọ egwe ìkatotoon̄ ìta, mè orọ inorie onyi ebi uwu kan̄, 
mè ònyi nsabọn ibaan̄ uwu kan̄ eyi kiban̄. 
16Ìkikpọ ijọn̄ ònwọnwọn, mè ilep, mè isa ikpoko ubọk kan̄ iwop uko gerep. 

17Ire me lek ikwaan̄, ìkitotobo ekwut kan̄ inye me ebon, ubọk kan̄ si ìnyenye 
kwok kwok isisi ikwaan̄. 
18Ìbomumun̄ ibe ewe kan̄ òkije ijaan̄, ìkimimin ukan̄ irọn̄ eririeen̄ ikup irọ 
ikwaan̄ kan̄. 
19Ubọk kan̄ ìkinyenye me lek uti iyaka eri, otubọk kan̄ si ìkigwagwat me lek 
ilọlọk ekwut. 
20Ìkinyanyana ubọk kan̄ ire lek ebi ugbọọn̄, mè òkochili ubọk onyi ebi una. 

21Ìkakifieek owot me lek ofiik mgbọ utọọk, mije, ìkilọlọk ofọnti utọọk iso otutuuk 
ebi uwu kan̄. 

22Ọmọ gaalek okichim ekwut mkpilaak kan̄, mè ikisa atalek ekwut lilin̄ mè ekwut 
irio irio ibala lek kan̄. 
23Ogwu olom îkaan̄ isi me oyet ama, mgbọ îkigọọk ebi ugane ama kiban̄ isiki 
ikweek irek. 
24Ọmọ ìkichachak ekwut lilin̄ inyam, mè ikinyi ebi mbit fanti ema ekilep isi 
inyam. 
25Unye mè umin ìsoso ọmọ lek kubọk ekwut ebon, otu kan̄ ìkikup imọm imọm, 
ìkafieek owot me lek mgbọ òkup me isi. 
26Ikọ iriọọn̄-inu okinan̄a me otu kan̄ isibi, nteme ata ejit okinan̄a me otu alọm 
kan̄ isibi. 
27Ìkigwugwuun̄ chieen̄ me lek inu geelek òkirọ me uwu kan̄; ìkisisi sabum 
ònorie. 
28Nsabọn kan̄ ekinanan̄a ikeke, mè igwen ọmọ ogwu egbanabe; nlom kan̄ si 
ìkitọtọn̄ ọmọ ibe, 
29“Owuwa ebibaan̄ mîkaan̄ ata eru, ire, me etete kiban̄ otutuuk, owu ochit!” 

30Emen isi ìkekifiaan̄ ene, uja ìkekigwọk ita, ire, enenwaan̄ òkitet ukpook 
Okumugwem ìre ogwu ebekitọtọn̄. 
31Ìnyi ọmọ umin ògbegbe ata ubọk ikwaan̄ kan̄, ìsa me lek ikwaan̄ îsibe ìtọn̄ ọmọ 
me oyet ama. 

Etip 

Etip 1 

Inu geelek ìre inu ikike 

1Echi ìre ikọ Ogwu Etip, òre gwun̄ kè Debit, mè ire ubọọn̄ me Jeruselem. 

2“Inu ikike ògak inu ikike!” Ogwu Etip ìtumu ibe, “Inu ikike ògak inu ikike! 
Otutuuk ìre inu ikike!” 
3Ìre keke ore oruru ene okaan̄be me lek kwulukwulu kan̄ geelek echi 
îkikwukwulu me irak isi ura? 
4Ukot iraka, ukot ònu, ire, linyọn̄ me ere linyọn̄ okupbe ire mgbọ geelek. 

5Ura ibum, ura òchep, mè ògwat lek ògwu okom ofo ere îboyaka isi ikpọk ibum. 

6Efet iwut inin̄ agan̄ osiki, ògwu okom owut ònin̄ agan̄ inyọn̄; efet ìkigba iyak 
ikana okokop, mè òyaka okana ònonin̄ me akpat ukot kan̄. 
7Otutuuk mun̄ okolo geelek ìkita isi igwook me emen awaji, ire, emen awaji jojot, 
ìkajot. Emen okolo cha mun̄ onan̄abe ita isibi, ere yaage si ke îkibaak iyaka isi 
inin̄. 
8Inu geelek ìkekita ene efuuk me owot, iraka ubọk ebilene ebekọt itumu. Chieen̄ 
ìkakimun̄ inu ìjot, utọn̄ ìkakinọ ikọ ìjot. 
9Kpunu inu geege òrere ayaya me irak ura; inu òwuwuuk lek ikup, ọmọ obokup, 
inu ewuukbe lek irọ, ọmọ ke eberọ. 
10Ìre îkaan̄ inu eyi ene môtumube ibe, “Ìkpọ, eyiyi ìre ayaya inu”? Inu ya 
îwuwuuk lek ikup akarake akat, ìkukup sabum ukot kiji. 
11Ebi ene kpekikeek inu òrọrọ me mgbọ òraraka. Ikeya si, inu echi òborọ me 
mgbọ òkup me isi, ebi mênube me udun̄ kpebekeek. 

Iriọọn̄-inu ìre inu ikike 

12Emi, Ogwu Etip, mwuuk lek ire ubọọn̄ ebi Ijeren me Jeruselem. 

13Emi ntap lek n̄a me lek ikwekween̄ inu, mè isa me iriọọn̄-inu iwọlọ inu geelek 
ekirọ me irak isinyọn̄ ikpọ, mè imun̄ ibe ke îre ikpele ukwook ke Awaji osa inyi 
bọn ebilene, ibe ekekwukwulu me lek! 
14Emi mmọọn̄ otutuuk inu geelek ekirọ me irak isi ura. Otutuuk cha ìre inu ikike, 
ìkup kubọk ekiweek itetet efet. 
15Inu ònwunwunwunu, kpebekọt inen̄e itat; inu kpunube, kpebekọt ifuk itap me 
ifuk. 
16Nnenikikeek me lek n̄a ibe, “Kpọ, emi mmin ene, mè iriọọn̄ inu enenen igak ene 
geelek òkpukpulu Jeruselem sabum emi. Me emen ejit n̄a, emi nriọọn̄ inu iriọọn̄-
inu orebe ijaan̄, mè iriọọn̄ si inu ifuk-ibot orebe ijaan̄.” 

17Ntap lek ikween̄ ike mâgobobe iriọọn̄-inu itet, mè igobo si ètele melek mbubut 
itet. Ire, mweek imun̄ ibe ke eyiyi si ìre iweweek itetet efet. 
18Mije, owuwa iriọọn̄-inu ìre owuwa ufieejit, owuwa ifuk-ibot ìre si owuwa 
saasaak-ejit. 

Etip 2 

Utop ìre inu ikike 

1Emi nkeek me lek n̄a ibe, “Mgbọ yi, mâtọ-nu ubelejit ikpọ, mè ikpọ-nu utop òkup 
me lek irerie ugwem.” Ire, mmumun̄ ibe ke eya si ìre inu ikike. 
2Nnenibe, “Ichachak imọm ìre burubut. Ìre kpasi nnwọn okup me lek irerie 
ugwem?” 
3Eya ke ntumu ifieek ibe ke mâsa miin̄ ibele lek n̄a ejit, mè inin̄ mbubut, ire, 
m̀kpasan̄a ejit n̄a me lek iriọọn̄-inu. M̀be mârọ ikeyi, inyi ǹkọt m̀mun̄ inu 
ònwọnwọn ibe bọn ebilene ekerọ me usen inen mè inen ema ekaan̄be iluluk 
ugwem kiban̄ me irak isinyọn̄. 
4Nrọ owuwa ikpele ikpele ikwaan̄. Nnama owuwa uwu inyi lek n̄a, mè iwop uko 
gerep owuwa owuwa. 
5Mwop owuwa uko ajakajak, mè irọ owuwa oyet ifit inyi lek n̄a, mè iwop owuwa 
esese uti òkito mfut me emen kiban̄. 
6Nrọkọ owuwa udọn̄ mun̄ inyi lek n̄a. Emen kiban̄ ke ekichibi mun̄ igwook me 
lek uti òkitibi me emen uko uti n̄a cha. 
7Nlep usun̄ ebirieen̄ mè ebibaan̄, mè ikaan̄ si usun̄ ebi emaan̄be me uwu n̄a. 
Nkaan̄ si urum eriembuuk mè urum arọọn̄ mè ebot iwa igak ene geelek òdadasi 
n̄a ikup me Jeruselem. 
8Ntitiin̄ alata araran̄ mè alata okuket, mè inu ubọọn̄ echi ebi ubọọn̄ mè echi ebi 
ibot mkpulu ido isun̄ inyi lek n̄a. Nkaan̄ si ebi okwa ebirieen̄ mè ebibaan̄, mè 
ikaan̄ si ugan ogbogbo,  mè ikaan̄ si otutuuk inu geelek òkilọk bọn ebilene. 
9Emi mmin igak ene geelek òdadasi n̄a ikup me Jeruselem. Me emen otutuuk inu 
cha, iriọọn̄-inu n̄a si ìbabia emi me lek. 
10Inu geelek chieen̄ n̄a odobe, ǹkajit lek n̄a inu ya; inu geelek òbonyi emi unwọọn̄ 
me ejit, ǹkatele irọrọ. Ejit n̄a ìbebele me lek otutuuk ikwaan̄ nrọbe, ubelejit ya 
ore mkpukpe eyi akpalek n̄a me otutuuk ikwaan̄ n̄a geelek. 
11Ire, mgbọ nsikibe lek ikpọ otutuuk ikwaan̄ cha ubọk n̄a orọbe, mè ikpọ 
kwulukwulu nkwukwulube me lek, mmumun̄ ibe ke otutuuk cha ìre inu ikike, 
ìbet lek itetet efet. Kpunu oruru geege me irak isi ura. 

Iriọọn̄-inu mè mbubut ìre inu ikike 

12Nnenigwu ikom ikikeek inu ofolek iriọọn̄-inu, mè ètele, melek mbubut. Keke 
ke ayaya ogwu ubọọn̄ obokọt irọ igak inu ebi ìdadasi ire ubọọn̄ ewuukbe lek irọ? 

13Mmun̄ ibe ke iriọọn̄-inu înwọn igak mbubut, kubọk utoon̄ onwọnbe igak udun. 

14Ogwu òriọọn̄ inu îkaan̄ chieen̄ îkisa imọọn̄ inu, ogwu mbubut ìkije me emen 
udun; ire, mmun̄ ibe ke inu yaage okup inyi ema ene iba. 
15Nnenikeek me ejit n̄a ibe, “Inu òkup inyi ogwu mbubut okup si inyi emi. Ire 
ikeya, kpasi oruru ke nkaan̄ kubọk ogwu òriọọn̄ inu?” Nnenitumu me ejit n̄a ibe, 
“Eyi si ìre inu ikike.” 
16Mije, kpebekeek ogwu òriọọn̄ inu mè ogwu mbubut ijọn̄ọ mgbọ; mêwuuk ema, 
isi me udun̄, mgbọ òkinu me isi. Ogwu mbubut ìbokwukwu, ikeya si, ogwu 
òriọọn̄ inu ìbokwukwu si. 

Ukwook linyọn̄ keyi ìre inu ikike 

17Eya orọ, emi ncha ugwem, mije, ikwaan̄ ekirọ me irak ura îtap emi ufialek me 
lek. Otutuuk inu cha ìre ikike, ìbet lek itetet efet. 
18Emi ncha otutuuk inu geelek nkwukwulube me lek me irak isi ura, mije, 
m̀batetele otutuuk cha inyi ogwu môrakabe irek n̄a ikup. 
19Ekene oriọọn̄, mè ìre ene ya môre ogwu òriọọn̄ inu mè ìre ogwu mbubut. Ire, 
ọmọ obokaan̄ unye me lek otutuuk ikwaan̄ nkwukwulube me lek, mè isa iriọọn̄-
inu igbaalek irọ me irak isi ura. Eyi si ìre inu ikike. 
20Eya ke emi mfieek ejit òfo me lek otutuuk ikwaan̄ nrọbe me irak ura. 

21Mije, ene môsa iriọọn̄-inu mè ifuk-ibot mè efuuk irọ otutuuk ikwaan̄ kan̄ isan̄a, 
mè inan̄a itele isa inyi ofifi ene ogwu ìkasisi ikwaan̄ geege me lek. Eyi si ìre inu 
ikike, mè ire si uga mfeen̄. 
22Keke ore oruru ogwu ebilene okaan̄be me lek otutuuk kwulukwulu 
îkwukwulube, mè ukwook geelek îkwookbe me irak isi ura? 
23Otutuuk usen kan̄ ìre unaan̄ mè ufieejit ikwaan̄; ikerere eririeen̄, ejit kan̄ 
ìkasiki efuuk. Eyi si ìre inu ikike. 
24Kpunu inu ònwọnwọn inyi ogwu ebilene igak irerie mè inwọnwọ, mè imumun̄ 
utop ònan̄a me lek ikwaan̄ kan̄. Mmun̄ ibe ke eyiyi si ìnan̄a me ubọk Awaji. 
25Mije, ilọ me lek Awaji, ekene obokọt imun̄ inorie irie, sà ìre ekene obokọt irie 
ugwem? 
26Ogwu òkirọ inu òneme Awaji, ogwugwa ke Awaji okinyi iriọọn̄-inu mè ifuk-
ibot mè ubelejit. Ire, ogwu ijo ene, ogwugwa ke îkinyi ukwook itititiin̄ inu ubọọn̄ 
isun̄, inyi môyakabe inyi ogwu òrere ata ene me isi Awaji. Eyi si ìre inu ikike, mè 
ire si itetet efet. 

Etip 3 

Inu geelek îkaan̄ mgbọ eyi kan̄ 

1Inu geelek îkaan̄ mgbọ kan̄, inu geelek me irak isinyọn̄ îkaan̄ ibot mgbọ eyi kan̄: 

2mgbọ imaman mè mgbọ ikwukwu, mgbọ iwowop mè mgbọ irọrọkọ inu 
ewopbe, 
3mgbọ ikpakpan̄ mè mgbọ igwagwa, mgbọ igbugbugbọ mè mgbọ inanama; 

4mgbọ itoto ito mè mgbọ ichachak imọm, mgbọ ifefieek ejit mè mgbọ ijojop 
okwa; 
5mgbọ iyiyiyala ewuuk mè mgbọ itititiin̄ ewuuk, mgbọ ikakat ene mè mgbọ 
ikpekpebe lek me lek ene; 
6mgbọ iweweek inu mè mgbọ itetele ibe inu ichep, mgbọ isusun̄ mè mgbọ 
itọtọọn̄ ifiin̄; 
7mgbọ igwagwak mè mgbọ ichichim igba, mgbọ irariaan̄ ere mè mgbọ isasan̄a 
amọn; 
8mgbọ imama mè mgbọ ichacha, mgbọ akọn̄ mè mgbọ esuuk. 

9Kpasi oruru ke ene okaan̄ me lek ikwaan̄ îkwookbe ukwook me lek? 

10Mmun̄ lek nninaan̄ Awaji osabe bọn ebilene ito ibe ekesa me lek. 

11Awaji îrọ inu geelek ijaan̄ me mgbọ eyi inu keya. Îtap mgbọ ikakaan̄ge itata me 
ejit ebilene. Ire, ogwu ebilene ìkpokọt iriọọn̄ inu Awaji orọbe bene me ibebene 
isi ire òta kan̄. 
12Emi nriọọn̄ ibe ke kpunu inu geege ònwọnwọn inyi gwun̄ ebilene igak ibebele 
ejit mè irọrọ ata inu mgbọ îkupbe me ògat ugwem. 
13Îre uche Awaji ibe ke ene môrie mè inwọ mè imun̄ nnwọn me lek ikwaan̄ kan̄ 
îrọbe. 
14Nriọọn̄ ibe ke inu geelek Awaji orọbe, eya obokup ire mgbọ geelek. Kpebekọt 
itap inu geege isọkọ, kpebekọt isan̄a inu geege me lek. Awaji ìrọ ikeyi, inyi 
ebilene etet ukpook me lek kan̄. 
15Inu geelek òkukup, ìwuwuuk lek ikup, inu geelek òbokukup, îwuuk lek ikukup. 
Awaji ìkisa inu mgbọ òraraka iyaka ikpọk inu. 
16Emi mmun̄ si me irak isi ura ibe: ere unen oyerebet okupbe, ichachaka ikan 
ọmọ òwa; ere ata irọrọ okupbe, inu ikpak ọmọ òwa. 
17Nnenikeek me ejit n̄a ibe, “Awaji môsibi oyerebet me ibot ogwu ata irọrọ mè 
ogwu ikpak. Mije, Awaji îsun̄ mgbọ inyi otutuuk inu geelek, mè otutuuk ikwaan̄ 
geelek ene osibe.” 
18Ikeya ke nkeek si ibe, “Òfo me lek ubọk ebilene ekupbe, Awaji ìkiroroon̄ ema 
ikpọ, inyi ibook ema chieen̄ ibe ke ema ìre anam. 
19Inu òkup inyi ogwu ebilene, ọmọ si okup inyi ebi kè anam. Inu yaage okup inyi 
ema isi mè udun̄. Ubọk ene okikwu ke anam okikwu. Efuuk ugwem yaage ke ema 
ekaan̄; kpunu inu geege ene osabe igak anam. Mije, otutuuk inu chi geelek ìre inu 
ikike. 

20Ere yaage ke ema otutuuk ekisi; ema otutuuk enan̄a me mfuun̄ isibi, mfuun̄ si 
ke ema otutuuk ebegwu ikom ifo. 
21Ekene oriọọn̄ mè ìre ekwukwu eyi ebilene ìkinene ifo inyọn̄, mè ìre ekwukwu 
eyi anam ìkisiki ifo ijọn̄?” 
22Emi mmun̄ ibe ke kpunu inu geege ònwọnwọn inyi ogwu ebilene igak ibebele 
ejit me lek ikwaan̄ kan̄, mije, eya ore inu òkup inyi ọmọ. Bak me lek, ìre ekene 
obokọt isa ọmọ igwu ikom inu, inyi inimun̄ inu òborọ mgbọ ọmọ isikwu iraka? 

Etip 4 

Tukutuku mè kwulukwulu me linyọn̄ 

1Nnenikpọk igwuun̄ chieen̄ ikpọ, mè imun̄ tukutuku ekitutuku ene me irak isi 
ura: Mmun̄ ito ebi ekitutuku ekito, ire, ema kpekaan̄ ogwu ukarajit; unye ìkup 
me ubọk ebi ìkitutuku ema, ire, ema kpekaan̄ ogwu ukarajit. 
2Eya ke emi ntọn̄ ebi ìkwakwaan̄, ebi ìwuwuuk lek ikwaan̄ iraka, igak ebi ìkup 
me ògat ugwem, ebi ìkiluluk ugwem mgbọ yi. 
3Ire, ogwu ònwọnwọn igak ema agan̄ iba ìre ogwu kpemaman-nu, ogwu 
ìkamumun̄-nu ijo inu eyi ekirọ me irak isi ura. 
4Emi mmun̄ si ibe ke otutuuk ukwook mè otutuuk efuuk ene okitap me lek 
ikwaan̄ ìre bak me lek chieen̄ ile ene okaan̄be me lek ogwu melek kan̄. Eyi si ìre 
inu ikike, mè itetet efet. 
5Ogwu mbubut ìkikakat ubọk me lek, mè ikitak lek ita inyi uraafiọọn̄. 

6Akpa ubọk inorie ge òje melek isiki-efuuk înwọn igak akpa ubọk inorie iba òje 
melek ogbogbo ukwook; ogbogbo ukwook ìre itetet efet. 

Ikakaan̄ ene me lek ore unye 

7Mmun̄ si ofifi inu ikike me irak isi ura: 

8Îkaan̄ ene ge òkup ọmọ gaalek, ìkakaan̄ ofifi ene melek kan̄; ìkakaan̄ gwun̄, 
ìkakakaan̄ ngwan̄. Ukwook îkikwook me lek ikwaan̄, ìkakaan̄ itata, ire, inu ubọọn̄ 
kan̄ ìkakijot ọmọ chieen̄. Inenido lek kan̄ ibe, “Ukwook ikwaan̄ nkikwook, ìkup 
inyi ekene mọnọ? Keke ke mbak me lek ikijit lek n̄a utop?” Eyi si ìre inu ikike, mè 
tukutuku eyi ichep! 
9Iba înwọn igak ge, mije, ema mêkaan̄ ata oruru me lek ikwaan̄ kiban̄: 

10Ire ene ge inan̄a irọn̄, ogwulọ môbene igwuun̄. Ire, môfieek inyi ogwu ibot ge 
ònanan̄a irọn̄, ìkakaan̄ ogwu òbebene ọmọ igwuun̄! 
11Ikeya si, ire ene iba igbaan̄ ilaak, lek kiban̄ môyok ukan̄. Ire, ogwu òlalaak ọmọ 
gaalek, lek kan̄ ìbojeje iyok ukan̄? 
12Ene môkọt inye lek igak ibot ene ge, ire, ene iba mêkeke ida ọmọ, mè itim ikpan̄ 
ọmọ. Ikeya si, olik mgbugbak ita, ìkakigwat lek ìfieek. 

Unye eyi mkpulu ìre inu ikike 

13Sọn̄ gwun̄ òrere ugbọọn̄ mè iriọọn̄ inu, înwọn igak ogwu ubọọn̄ mbubut 
òkakan, ìkakibọkọ nteme. 
14Sọn̄ gwun̄ ya môkọt inan̄a me mkpọn isibi inikeke ubọọn̄; môkọt ire ke eman 
ọmọ ugbọọri me ido ya ọmọ okikpulu. 
15Mmun̄ ibe ke otutuuk ebi ìkup me ugwem mè ikije me irak isi ura ekeke egbe 
egbe me udun̄ sọn̄ gwun̄ ya ònibọkọ irek ubọọn̄. 
16Ebi ọmọ okikpulu, mîwa ire lek kperiọọn̄ otu ifuk. Ire, ebi ìnu me udun̄ kpebele 
ejit me lek kan̄. Eyi si ìre inu ikike, mè itetet efet. 

Etip 5 

Înwọn ibe ekaan̄ ukpook Awaji 

1Mgbọ okisi uwu Awaji, gbala chieen̄ me lek ukot ije kwun̄. Je riaak si gban̄ utọn̄, 
kpan̄asi obosi igwa ngwugwa ebi mbubut, ebi kperiọọn̄ ibe ke ema ekirọ nlilọ 
inu. 
2Kagwat otu ìchieek Awaji use, kachieek ibe ikọ igwat lek inan̄a owu me ejit isibi 
irọn̄ me isi Awaji. Mije, Awaji ìkup me akpabin inyọn̄, owu òkup me linyọn̄. Eya 
orọ, tele ikọ kwun̄ ire inen mè inen gaalek. 
3Mun̄umun̄ ilaak ìkije melek owuwa ekiket, ikeya si, ikọ ogwu mbubut ìkije 
melek owuwa usem. 
4Ire ochieek Awaji use, kafiat mgbọ irọrọ iso. Ọmọ ìkakibele ejit me lek ebi 
mbubut. Rọ use kwun̄ so. 
5Înwọn ibe owu okachieek use, igak ichechieek, òkarọ ìso. 

6Kachieek ibe otu kwun̄ itap owu me ijo inu. Katumu ìnyi ogwu ikwaan̄ Awaji ibe 
ke use ya ìnwọnwọnọ owu me otu. Eya môrọ ibe Awaji inaan̄ ejit me lek inu owu 
otumube, mè ijijaka ubọk ikwaan̄ kwun̄. 
7Owuwa mun̄umun̄ ilaak mè ogbogbo usem ìre inu ikike. Eya orọ, tet ukpook me 
lek Awaji. 

Ibọbọọn̄ ubọọn̄ ìre inu ikike 

8Osimun̄ ekitutuku ebi ugbọọn̄ me agan̄ ido ge, mè ikijit ema unen oyerebet mè 
ata irọrọ, kachieek ibe eya ike owu chieen̄. Ìkup ikeya, mije, ogwu ibot ge 
okigwuun̄ chieen̄ me lek ogwu ibot òkup me irak kan̄. Ebi ibot ebi ìbebene igak 
ema òwa si. 
9Oruru ònan̄a me lek ijọn̄ ìkup inyi otutuuk ene. Ogwu ubọọn̄ okikpọ chieen̄ me 
lek ijọn̄ uko ebakbe isan̄a. 
10Ogwu òma ikpoko, ikpoko ìkakijot owot; ogwu òma ibọbọọn̄ ubọọn̄, mkpukpe 
geege ìkakijot owot. Eyi si ìre inu ikike. 

11Ata inu isikiwa, ebi ìkirerie mîra ikiwa si. Kpasi oruru ke ogwukaan̄ okaan̄ me 
lek ata inu cha, ilọ me lek isasa chieen̄ ikimun̄ lek gaalek? 
12Ilaak ogwu òsi ikwaan̄ ìkitotop, mè ìre owot ìjojot, mè ìre ìkajot; ire, owuwa 
inu ogwu òbọbọọn̄ ubọọn̄ okaan̄be, ìkakichieek ibe ilaak inin̄ ọmọ chieen̄. 
13Îkaan̄ ijo inu ge òfefieek enenen mmun̄be me irak isi ura: Inu ubọọn̄ etitiin̄be 
isun̄, eyi òkakana unan inyi ogwukaan̄; 
14mè inu ubọọn̄ esabe itap me ewe, ijo isi otetet, ichechieen̄ ita kpai; mgbọ 
ogwukaan̄ onikaan̄ gwun̄ enerieen̄, kpunu inu geege òyayaka inisik me ubọk kan̄ 
inyi gwun̄ ya. 
15Ene ìje njak isibi me owot ogwu uga, ike îjebe inu, ikeya ke ìboje ifo, kpunu inu 
geege îbomọnọ ikaan̄ me ubọk me lek kwulukwulu kan̄. 
16Eyiyi si îfieek lek enenen: Ike ene ojebe inu, ikeya ke ìboje ifo; ìkisi ikwaan̄ 
igwook inyi efet, keke ore oruru kan̄? 
17Otutuuk ugwem kan̄, ìkirie inorie me emen udun, me uga saasaak mè ukwook 
mè unaan̄-ejit. 
18Inu emi mmun̄be ibe ke înwọn ìre ikeyi: Îjaan̄ ibe ene irie mè inwọ, mè irie 
utop ònan̄a me lek otutuuk ikwaan̄ ukwook îsibe me irak isi ura me sọnja usen 
ugwem Awaji onyibe ọmọ, mije, eyiyi ore uche eyi kan̄. 
19Ofifi kan̄, ene geelek Awaji orọbe ibe ibọọn̄ ubọọn̄ mè ikaan̄ inu, mè inyi unye, 
inyi irie inu cha inọ utop, mè ibọkọ uche eyi kan̄, mè ibele ejit me lek ukwook 
ikwaan̄ îsibe, eya ìre uche Awaji inyi ene ya. 
20Ene ya ìkpomalek ikikeek usen ugwem kan̄, mije, Awaji îtap unwọọn̄ ijot ọmọ 
ejit. 

Etip 6 

Ibọbọọn̄ ubọọn̄ ìkare unwọọn̄ 

1Îkaan̄ ijo inu ge mmun̄be me irak isi ura eyi òkitet ebilene lek: 

2Ene ogwu Awaji orọbe inyi ibọọn̄ ubọọn̄, mè ikaan̄ inu melek umin, kpunu inu 
geege eyi ejit kan̄ odobe ònanan ọmọ. Ire, Awaji ìkachieek ibe ọmọ irie inu cha, 
ogwu ichen oyaka inirie. Eyi ìre inu ikike, mè ire si atalek ijo orukan̄. 
3Ire ene ikaan̄ efit bọn ebirieen̄, mè iluk ugwem owuwa acha, mè ikan, ire, ìkarie 
utop me lek inu îkaan̄be, kpefuun̄ si ọmọ ijaan̄ mgbọ îkwube, emi m̀be ke gwun̄ 
emanbe nkwukwu înwọn igak ene ya. 
4Mije, gwun̄ ya ìje ikike inu, mè ije me ndudun ifo, erieen̄ kan̄ si ìkup me ndudun, 
mije, kpenyinyi-nu ọmọ erieen̄. 
5Gwun̄ ya ìkariọọn̄ ura, ìkarerieen̄ si chieen̄ me lek ura, ire, îkaan̄ isiki-efuuk igak 
ene ya. 



1222 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

6Ikerere ene ya ìluk obop acha mgbọ iba, mè ìkarie utop me lek inu îkaan̄be, me 
atikọ, ere yaage ke ọmọ mè gwun̄ ya ebesi. 
7Kwulukwulu geelek ene okikwukwulu, ìkifo otu; ire, owot jojot, ìkajot. 

8Ire ikeya, ìre keke ke ogwu òriọọn̄ inu osa igak ogwu mbubut? Sà ìre keke ore 
oruru ogwu ugbọọn̄ ogwu òrọriọọn̄ ubọk ekiluk ugwem me etete ebi ene? 
9Irerie inu esabe chieen̄ imun̄ înwọn igak ikakaan̄ ulọk ebek me lek inu kpesa 
chieen̄ imun̄. Eyi si ìre inu ikike, mè ire si itetet efet. 
10Inu geelek òkukup, îwuuk lek ikaan̄ erieen̄, inu geelek ogwu ebilene orebe, 
mîwuuk lek iriọọn̄ isan̄a; kpunu ogwu òbokọt igbini ikọ melek Awaji ogwu 
òmimin igak ọmọ. 
11Ikọ etumube ijot ijọn̄, ìkakikaan̄ ibot me lek. Me atikọ, itutumu ikọ iwa 
ìkakikaan̄ oruru. 
12Ekene oriọọn̄ inu ònwọnwọn inyi ogwu ebilene me ugwem kan̄, me otu ifuk 
usen ugwem ikike kan̄, echi òboraka isan̄a kubọk ogugo? Ekene obokọt itumu 
inyi ọmọ inu òborọrọ me irak isi ura mgbọ ọmọ isikwu iraka? 

Etip 7 

Iriọọn̄-inu 

1Ata erieen̄ înwọn igak atalek aran̄ utop olu; usen mkpa înwọn igak usen iman. 

2Înwọn isisi ere mkpa ene igak isisi ere ijọk, mije, mkpa ore okputut inyi ene 
geelek; îgbe ibe ogwu òkup me ògat ugwem itap ikọ chi me ejit. 
3Ufieejit înwọn igak imọm, mije, ugwuuk òkup ene me isi ìkekinen̄e ejit ene isun̄ 
ijaan̄. 
4Ejit ebi ìriọọn̄ inu ìkup me uwu ere ekifieek ejit mkpa, ire, ejit ebi mbubut ìkup 
me uwu ere ekibele ejit. 
5Inọnọ ikọ ogwu òriọọn̄ inu oganabe inyi ene înwọn igak igbagban̄ okwa ogwu 
mbubut okọtbe itọn̄ ene. 
6Mije, imọm ogwu mbubut ìbota mgbọ yaage kubọk ukan̄ ukpak òkirama, mè 
òniin̄ òtele otin̄. Eyi si ìre inu ikike. 
7Mfeen̄ ìkirọ ogwu òriọọn̄ inu ikana mbubut, irerie udun̄ ìkiwuwọlọ ene ejit. 

8Okputut inu, ọmọ onwọn igak ibebene kan̄; ukarajit, ọmọ onwọn igak 
ugumulek. 
9Kakigwat lek ìnaan̄ ejit, mije, unaan̄-ejit ìre orọmijọn̄ ebi mbubut. 

10Kakido ibe, “Keke orọ mgbọ ukot ikaan̄ onwọnbe igak mgbọ kechi?” Mije, idodo 
keya ìkajeen̄ iriọọn̄-inu. 

11Iriọọn̄-inu ìnwọn kire ìrot, mè ire oruru inyi ebi ìkup me ugwem me irak isi 
ura. 
12Mije, ogwu òkup me irak okwukwek iriọọn̄-inu, ìbokup si me irak okwukwek 
ikpoko; ire, oruru ògbegbe ibe eriọọn̄ ìre ke iriọọn̄-inu ìkibọọk ugwem ogwu 
òkakaan̄ ọmọ. 
13Kpọ-nu ubọk ikwaan̄ Awaji: Inu Awaji orombe nwununwunu, ìre ekene obokọt 
ineen̄? 
14Mgbọ înwọnbe owu, bele ejit, mgbọ îfieekbe owu, kawuuk ibe ke Awaji osun̄ 
ata mgbọ, mè isun̄ si ijo mgbọ, inyi ogwu ebilene ikakọt ìriọọn̄ inu òborọ mgbọ 
òkup me isi. 

Iriọọn̄-inu ebilene îkaan̄ okike 

15Me ugwem ikike yi nkiluk, mmun̄ inu iwa: Mmun̄ ogwu ata irọrọ okwube me 
emen ata irọrọ kan̄, mè imun̄ si ogwu ikpak olukbe ujọn̄ọ ugwem me emen ikpak 
kan̄. 
16Kare ogwu ata irọrọ ìraka iman̄, karere si ogwu òriọọn̄ inu ìraka iman̄; keke 
orọ obokpan̄ lek kwun̄? 
17Kare ogwu ikpak ìraka iman̄, karere si ogwu mbubut; keke orọ obokwu sabum 
mgbọ kwun̄? 
18Înwọn ibe owu òtet ge, mè okatele eyi keyilọ; mije, ogwu òkitet ukpook Awaji 
môje itibi iba cha. 
19Iriọọn̄-inu ìkirọ ene ge òriọọn̄ inu inye lek igak akọp ebi mkpulu me emen ama. 

20Kpunu ogwu ata irọrọ geege me linyọn̄ ogwu òkirọ ata inu gaalek, ìkakirọ ijo 
inu. 
21Kakibọkọ otutuuk ikọ geelek ebi ene etumube ìtap, inyi owu okanọ gwun̄ uwu 
kwun̄ okitumu ijo ikọ ibak owu. 
22Mije, owu oriọọn̄ me ejit kwun̄ ibe ke owu si otumu ijo ikọ ibak ofifi ene. 

23Nsa iriọọn̄-inu idọmọ otutuuk inu chi ikpọ, mè initumu ibe ke ǹkiweek ikakaan̄ 
iriọọn̄-inu. Ire, iriọọn̄-inu okpọkpọ ijọn̄ọ emi ere me lek. 
24Inu geelek òkimọnọ irek îjọn̄ọ ere me lek ene ikọkọt iriọọn̄, mè ikup udọk 
udọk; ìre ekene obokọt iweek iriọọn̄? 
25Nnenisa ejit n̄a iweek igogobo iriọọn̄-inu mè ubọk inu osabe ikup itet, mè 
m̀wọlọ m̀kpọ, mè m̀week ǹriọọn̄; mè iweek si irọriọọn̄ ijaan̄ lek ibe ke irọrọ inu 
ikpak ìre mbubut, ke mbubut si ìre ètele. 
26Mmun̄ ibe ke enenwaan̄ barabat îfieek igak mkpa; ọmọ ìre ufe òkitet ene, emen 
ejit kan̄ ìre njin òkigugubọ ene ikam, ubọk kan̄ ìre mkpọn òkigon ene ibia; ogwu 
ònwọnwọn me isi Awaji môlibi inwọnọ ọmọ, ire, ogwu ijo ene ke ufe kan̄ 
obokpulu itet. 

27Ogwu ijejeen̄ onenibe, “Kpọ, m̀wọwọlọ otutuuk inu me ge me ge, inyi ǹkọt 
ǹriọọn̄ ubọk inu okupbe; inu mweekbe imun̄ ìre ikeyi: 
28Mgbọ nkupbe me lek iweweek, ire, ǹkakọt ìweek ìmun̄, 

m̀mun̄ enerieen̄ ge gaalek òrere ata ene me etete obop ene, ire, kpunu enenwaan̄ 
geege me etete otutuuk kiban̄. 
29Kpọ, inu ge keyi gaalek ke mweek imun̄: Awaji ìrorom ogwu ebilene itat isan̄a, 
ire, ebilene gaalek eyaka ikisa ubọk kiban̄ iweek ogbogbo ifiọk linyọn̄.” 

Etip 8 

1Ekene obet lek ogwu òriọọn̄ inu? Ekene obokọt ibum ibot inu? Iriọọn̄-inu ìkirọ 
isi ene itoon̄, mè onwene ene ya isi, inyi ikayaka ìtobo isi. 

Igbagban̄ utọn̄ inyi ogwu ubọọn̄ 

2Emi m̀be, “Gban̄ utọn̄ me lek ikọ ogwu ubọọn̄ otọbe, mije, owu onyan̄a ibot me 
isi Awaji. 
3Kagwat lek ìnan̄a me isi kan̄ ìsibi. Kagọọk ìkup me lek ijo otitọt. Mije, inu 
òneneme ọmọ ke ìborọ.” 
4Ikọ ogwu ubọọn̄ îkaan̄ unye me lek. Ekene obokọt ido ọmọ ibe, “Keke ke okirọ?” 

5Unan geege ìkpore lek ogwu òrọrọ inu îtọbe, ogwu òriọọn̄ inu oriọọn̄ mgbọ 
ògbegbe ibe erọ inu, mè iriọọn̄ si ubọk eberọ. 
6Mije, inu geelek îkaan̄ mgbọ ògbegbe mè ubọk ebesa irọ, ubọk geelek ukwook 
osabe imin igak ene. 
7Eyi ene geege ìkariọọn̄ inu òkup me isi, ekene obokọt itumu inu òkinu me isi 
inyi ọmọ? 
8Kpunu ogwu òkakaan̄ unye itetet efet ikaan̄, kpunu si ogwu òkakaan̄ unye 
ikwekwek usen mkpa kan̄; kpunu ogwu ekirieen̄ ibe igwu ikom ifo me akọn̄ keya, 
ikeya si, inu ikpak ìkpotele ibe ogwu òkirọ ọmọ inwọnọ mkpa. 
9Otutuuk inu chi ke mmun̄, mè isa ikween̄ inu inyi lek n̄a mgbọ nkimun̄ otutuuk 
inu geelek òkirọ me irak isi ura. Îkaan̄ mgbọ ene okikaan̄ unye me lek ofifi ene, 
mè isa me ikeya itap unan me lek kan̄. 
10Ofifi si, mmun̄ ekifuun̄ ebi ikpak, ebi mgbọ ìkisi Uwu Mbuban, mè ikika. Ebi ene 
ekekitọn̄ ema me emen ama yaage ema erọbe inu ikpak kiban̄. Eyi si ìre inu ikike. 
11Bak me lek kpekigwat lek ifieek oyerebet itip ogwu ikpak, ejit ebi ene ìkikup 
me mbem-lek mgbọ geelek irọrọ ijo inu. 
12Ikerere ibe ke ogwu ikpak îrọ ijo inu efit mgbọ, mè iluk ugwem si ijọn̄ọ mgbọ, 
emi nriọọn̄ ibe ke inu ìbonwọnwọn inyi ebi ìkaan̄ ukpook Awaji, ebi ìkitet 
ukpook me isi kan̄. 
13Mije ogwu ikpak ìkakitet ukpook Awaji, ìkponwọn inyi ọmọ, usen ugwem kan̄ 
si ìkpojọn̄ọ, kubọk ogugo okijọn̄ọ me lek ura ikakwun̄. 

14Îkaan̄ inu ikike ge òkimọnọ irek me linyọn̄. Îkaan̄ ebi ata irọrọ, ebi inu ògbegbe 
ebi ikpak okirọ ema, mè ikaan̄ si ebi ikpak, ebi inu ògbegbe ebi ata irọrọ okirọ 
ema. Emi m̀be ke eyi si ìre inu ikike. 
15Eya orọ, emi m̀be ke îgbe ibe ogwu ebilene irie ugwem, mije, kpunu inu geege 
me irak isi ura ònwọnwọn inyi ene igak irerie mè inwọnwọ mè ibele ejit. Eya 
mônenire oruru kan̄ me emen ukwook ikwaan̄ kan̄ me otutuuk usen ugwem 
Awaji onyibe ọmọ me irak isi ura. 

Iriọọn̄-inu ebilene îkaan̄ okike kan̄ 

16Mgbọ nsabe me otutuuk ejit n̄a iweek irọriọọn̄ iriọọn̄-inu mè imumun̄ inu 
ebilene ekirọ me linyọn̄, eyi ilaak ìkakinin̄ ema chieen̄ ikarek mè eririeen̄, 
17mgbọ ya ke mmun̄ otutuuk ikwaan̄ Awaji orọbe. Kpunu ogwu òbokọt igobo inu 
òkirọ me irak isi ura itet. Ire ene itap lek inyi iweweek iriọọn̄, ìkporọriọọn̄ ibot 
me lek. Ikerere ogwu òriọọn̄ inu, òbe ke ọmọ miriọọn̄, ìkpokọt iweek iriọọn̄. 

Etip 9 

Inu yaage okup inyi otutuuk ene 

1Nneniwọlọ otutuuk inu chi ikpọ me ejit n̄a, mè ikana igwook ibe ke ogwu ata 
irọrọ melek ogwu òriọọn̄ inu mè inu ema erọbe ìkup me ubọk Awaji. Ire, ene 
geege me lek kiban̄ ìkariọọn̄ mè ìre imumechieen̄ mè ìre ochicha okup inyi ọmọ. 
2Inu yaage okup inyi otutuuk ene, ogwu ata irọrọ mè ogwu ikpak, ogwu ata ene 
mè ogwu ijo ene, ogwu ìkachaka mbuban mè ogwu òchaka mbuban, ogwu 
òkigwa ngwugwa inyi Awaji mè ogwu ìkakigwa ngwugwa ìnyi Awaji. Ubọk 
îkupbe inyi ogwu ata ene, ikeya si ke îkup inyi ogwu ijo ene; ubọk îkupbe inyi 
ogwu ònyan̄a ibot inyi Awaji, ikeya si ke îkup inyi ogwu òkifieek owot inyanyan̄a 
ibot. 
3Inu yaage okup inyi otutuuk ene. Inu ge yi ore ijo inu me lek otutuuk inu geelek 
òkirọ me irak isi ura. Inu ikpak inu ikpak ojot emen ejit ebilene. Mgbọ ema 
ekupbe me ògat ugwem, iraak irọrọ ene nnaan̄ okup ema me ejit. Òta kan̄, ema 
mîra ikwu ifo igọọk ebi ìkwakwaan̄. 
4Ikpọchieen̄ òwa inyi ebi ìkup me ugwem, mije, ibo òkup me ugwem înwọn igak 
egbe àtat òkwukwu. 
5Mije, ebi ìkup me ògat ugwem mîriọọn̄ ibe ke ema mêkwaan̄, ire, ebi ìkwakwaan̄ 
kperiọọn̄ inu geege; ema kpeyaka ikaan̄ mkpukpe geege, mîwuuk inu òfo me lek 
kiban̄. 
6Imumechieen̄ kiban̄, mè ochicha kiban̄, mè chieen̄ ile kiban̄ îwuuk lek ichieen̄ 
ita karake mgbọ; ema kpebeyaka ikpọk ikaan̄ uche geege mgbọ geege me lek inu 
geelek òkirọ me irak isi ura. 
7Eya orọ, owu je si rie inorie kwun̄ bele ejit, mè nwọ miin̄ kwun̄ nwọọn̄ lek, mije, 
Awaji îwuuk lek ibọkọ ikwaan̄ kwun̄ itap. 

8Sa ekwut okuket kibala lek, mè kakilọ ichọchiọọk aran̄ me ibot. 

9Rie ugwem melek nwa kwun̄, ogwu owu omabe, me otutuuk usen mkpọn̄kpọn̄ 
ugwem kwun̄, òrere usen ugwem ikike eyi Awaji onyibe owu me irak isi ura. 
Mije, eya ore uche eyi kwun̄ me ugwem, mè lek ikwaan̄ ukwook okirọ me irak isi 
ura. 
10Inu geelek otetbe ubọk me lek iborọ, sa otutuuk unye kwun̄ rọ. Mije, emen 
udọn̄-ufuun̄ ere owu obofo ya, kpunu ikwaan̄, mè ìre idọdọmọ inu, kpukpunu si 
ifuk-ibot mè ìre iriọọn̄-inu. 
11Nnenikpọk imun̄ si ofifi inu me irak isi ura: Ekot ìkakinwọn ebi ìfefet ukot, 
akọn̄ ìkakinwọn ebi ìnyenye lek; ikeya si, inorie ìkakikup ìnyi ebi ìriọọn̄ inu, 
ubọọn̄ si ìkakikup ìnyi ebi ìkaan̄ ngobo-ntet, nnwọn-isi ìkakire lek ebi ìkaan̄ ifuk-
ibot; ire, atisi ìkirọrọn̄ inyi ene geelek, mgbọ isikup me ere òtatat me mgbọ 
òtatat. 
12Ene geege ìkakiriọọn̄ ibot mgbọ eyi kan̄: Ike irin̄ okisi ijeen̄ me lek ikpak ikpak 
njin, mè ike ofut okisi irọn̄ ufe, ikeya ke ebilene ekirọn̄ inin̄ me ijo mgbọ, eyi 
òkinitoon̄ ema me ekakpọge chieen̄. 

Iriọọn̄-inu înwọn igak mbubut 

13Me irak isi ura, mmun̄ si inu keyi òfo me lek iriọọn̄-inu, eyi òtotop emi me lek 
enenen. 
14Îkaan̄ gwun̄ ama ge ibot ene inen mè inen gaalek elukbe me emen. Ogwu ubọọn̄ 
ge òkakaan̄ unye ojijibi akọn̄ inu inikpa mbin ikana gwun̄ ama ya, mè inama 
ikpele otitop akọn̄ ikana. 
15Îkaan̄ ogwu ugbọọn̄ ge òkakaan̄ iriọọn̄-inu me emen ama ya. Ogwu ugbọọn̄ yi 
onenisa iriọọn̄-inu kan̄ inyan̄a ama ya isibi. Ire, ene geege ìkayaka ìkeek ogwu 
ugbọọn̄ ya. 
16Eya ke emi mbe ke iriọọn̄-inu înwọn igak unye. Ire, ebi ene mîkpọ iriọọn̄-inu 
ogwu ugbọọn̄ ya chieen̄ isiki, mè ijit igbagban̄ ikọ kan̄. 
17Ebi ene mîkigban̄ ikọ ogwu òriọọn̄ inu otumube ususuk, igak ukpo ogwu ibot 
mkpulu ebi mbubut otaan̄be. 
18Iriọọn̄-inu înwọn igak nroon̄ akọn̄, ire, ogwu ijo ene ge gaalek môkọt ijijaka 
ogbogbo ata inu. 

Etip 10 

1Ike nkwukwu ananjin okifiat olu aran̄ utop olu, ikeya si ke sọntiik mbubut 
okifiat iriọọn̄-inu mè umin. 
2Ejit ogwu òriọọn̄ inu ìkisa ogwukaan̄ ije itat inin̄ agan̄ ulom, ire, ejit ogwu 
mbubut ìkisa ogwukaan̄ ije ilọ ifo agan̄ ujit. 

3Ogwu mbubut ìkakaan̄ nden̄; isikije me lek oniin̄, ìkijejeen̄ otutuuk ene ibe ọmọ 
ìre mbubut. 
4Ire ogwu ibot mkpulu ibene unaan̄-ejit me lek kwun̄, katele irek kwun̄; ilọlọkọ 
lek ìkekisuuk owuwa ikpele nrọ-nlọ. 
5Îkaan̄ ijo inu ge mmun̄be me irak isi ura, òkup kubọk nlilọ inu ebi ibot mkpulu 
ekirọ: 
6Mîkito ebi mbubut me irek ilile, mè èto ebi ìbọbọọn̄ ubọọn̄ me ere òsisiki. 

7Mmun̄ ebi usun̄ ekikọp me inyọn̄ inyinya, mgbọ ebi ilile ekije ukot ukot kubọk 
ebi usun̄. 
8Ogwu òrọkọ udọn̄, môrọn̄ inin̄ emen udọn̄ kan̄; ogwu ògbugbọ mgban, ulu 
môtọk. 
9Ogwu ògọ ewuuk, môben unan inan̄a me lek ewuuk; ogwu òbak uti, mfat ònan̄a 
me lek uti môfat. 
10Ire otuban ikput, ìkido ibe etap unye esọkọ; ire, ire iriọọn̄ inu, mè iwat otu 
otuban ireke, oruru iriọọn̄-inu ìre ke ikwaan̄ môje ijaan̄. 
11Ire ulu itọk ene sabum ugwun̄ ònotet, kpasi oruru ke ogwu ifit ulu okaan̄? 

12Ikọ otu ogwu òriọọn̄ inu ìkitotop, ire, otu alọm ogwu mbubut obosa ogwukaan̄ 
ije. 
13Ibebene ikọ ogwu mbubut ìkikup mbubut mbubut, itata ikọ kan̄ ìkikup ètele 
ètele, 
14ogwu mbubut ìkilọlọk ikọ iwa. Kpunu ene geege òkiriọọn̄ inu òbonunu; ekene 
obokọt itumu inyi ene inu òbonunu mgbọ chieen̄ ene ya isinan̄a? 
15Ikwaan̄ ìkitata ebi mbubut efuuk me owot, ire lek, ema kpeyaka ikiriọọn̄ oniin̄ 
ebeje inin̄ ama. 
16Môfieek inyi ama eyi ogwu ubọọn̄ kan̄ orebe sọntiik gwun̄, eyi ebi ibot mkpulu 
kan̄ ekirie ijọk ewelegwe ewelegwe. 
17Uga ubelejit okup inyi ama ogwu ubọọn̄ kan̄ osibibe me owot ebi ilile, eyi ebi 
ibot mkpulu kan̄ ekirie inorie mgbọ îgbebe, inyi ema esa ekaan̄ efuuk, ìkare mè 
ema enwọ esa. 
18Irere ugbek, ìkirọ otoon̄-uwu ene ikwala; ikpukpulu ubọk inwaan̄ me agbagba 
ukot, ìkirọ uwu ene ilut. 
19Inorie ìkitap ene imọm me otu, miin̄ ìkirọ ene ibele ejit me ugwem, ire, ikpoko 
ore inu geelek. 
20Katumu ijo ikọ ìbak ogwu ubọọn̄, ìrere me emen ejit kwun̄; kagbo ogwu 
òbọbọọn̄ ubọọn̄, ìrere me emen agwut kwun̄; mije, ofut òwulu me inyọn̄ môben 
ida kwun̄ ije, unọn òkaan̄ uwop môsa ikọ kwun̄ iwulu isi ikpa. 

Etip 11 

Rọ ata inu, kakpọ udun̄ 

1Gwook inorie kwun̄ wele me inyọn̄ isi mun̄, owuwa usen isiraka, owu môyaka 
imun̄. 
2Che usini nyi ene jaaba, iin̄, nyi so ene jeeta, mije, òkariọọn̄ ùrioon̄ mônube me 
linyọn̄. 
3Ibot isijot emen oduku inyọn̄, îra irep igwook me ijọn̄. Akpat ere uti orọn̄be ilaak 
ke uti okilaak ibia, mè ìre ìrọn̄ inyi agan̄ osiki, mè ìyaka ire agan̄ inyọn̄. 
4Ogwu òkup ikikpọ efet ibe inyọn̄ ijaan̄, ene ya ìkpowop uko; ogwu òkikpọ oduku 
inyọn̄ iboriọọn̄ mè ìre ibot môrep, sabum ọmọ ònowop mfut, ene ya ìkporọkọ 
uko. 
5Ike owu òkariọọn̄ oniin̄ efet okiwut ije, mè ìre ike gwun̄ okitibi me emen owot 
ogwu uga, ikeya si, owu òkpokọt iriọọn̄ ubọk ikwaan̄ Awaji, ogwu òrorom 
otutuuk inu geelek. 
6Wop mfut kwun̄ me ewelegwe, mè katele si iwowop me ikakwun̄, mije, 
òkariọọn̄ eyi òbotibi, mè môre eyi, mè môre eyilọ, mè ìre iba cha mêgbaan̄ itibi 
ijaan̄. 

Riọọn̄ Awaji kwun̄ mgbọ orebe nsabọn irieen̄ 

7Utoon̄ îtop, ura îjaan̄ isasa chieen̄ ikimun̄. 

8Owuwa otu ifuk acha geelek ene olukbe ugwem, ene ya ikibele ejit otutuuk 
mgbọ ya. Ire, ikawuuk ibe ke usen udun òkinu, ke usen kecha ìbowawa. Inu 
geelek òkinu me isi ìre inu ikike. 
9Owu ogwu nsabọn irieen̄, bele ejit ibe ke owu ìre nsabọn irieen̄, mè tele ibe 
unwọọn̄ ikup me ejit kwun̄ mgbọ orebe nsabọn irieen̄. Rọ inu echi ejit kwun̄ 
otọbe, mè echi chieen̄ kwun̄ omun̄be. Ire, riọọn̄ ibe, me lek otutuuk inu chi, ke 
Awaji môsibi owu oyerebet me ibot. 
10Eya orọ, san̄a ufieejit me ejit kwun̄, mè san̄a si ufialek eyi anam akpalek kwun̄ 
san̄a, mije, mgbọ nsabọn irieen̄ mè mgbọ ijeek ikakana isọọn̄, otutuuk cha ìre inu 
ikike. 

Etip 12 

1Keek Òrom kwun̄ me mgbọ orebe nsabọn irieen̄, me mgbọ usen ufialek cha 
ìkanunu, sabum acha cha ònonu, mgbọ owu môkibe, “Kpunu utop geege me lek 
inu geege,” 
2sabum ura mè utoon̄ mè onyan̄ mè ebi kè ntoronyan̄ edun owu me chieen̄, mè 
oduku inyọn̄ ògwu okom ònu mgbọ ibot môrepbe ifieek; 

3mgbọ ebi ìkibem uwu mêkiran, mgbọ ebi unye mênwunbe ekpuk me udun̄; 
mgbọ ebi ìkọk akpa kpebeyaka ikọk, mije, ema kpeyaka iwa; mgbọ chieen̄ ebi 
ìkitaak chieen̄ itibi nruruk môdunbe; 
4mgbọ otunchit ekije isibi lek oniin̄ môchitbe, mgbọ ida ewuuk ikọk-akpa 
ìkpoyakabe inye; mgbọ ida ofut môkitimi ene, mije, kpeyaka ikọt ilaak; mgbọ 
utọn̄ ìkpoyaka ikọt inọ ida okwa ofut; 
5mgbọ ene okitet ukpook ere òbebene; mgbọ lek oniin̄ môkupbe unan unan ijeje 
ije; mgbọ uti alimọn isigwook ajakajak; mgbọ akaka isikidut lek kan̄ ije; mgbọ 
inu geege ìkayaka ìlọk ene, mije, ogwu ebilene mônikwu ifo ere ìbokup ire mgbọ 
geelek. 
6Keek Òrom kwun̄ sabum mêfieekbe olik alata okuket, mè ibum ngigọ alata 
araran̄; sabum ugọn̄ môkpukpukube me otu udọn̄ mun̄, mgbọ ekpirikpo itaba-
mun̄ môfan̄abe me otu udọn̄ mun̄; 
7mgbọ ya, mfuun̄ mônenigwu ikom ifo ijọn̄ ere înan̄abe, mè ekwukwu ògwu 
okom ofo lek Awaji ogwu ònyinyi ọmọ. 
8“Inu ikike ògak inu ikike!” Kubọk Ogwu Etip otumube, “Otutuuk ìre inu ikike!” 

Ikakana ikọ igwook 

9Bak me lek Ogwu Etip oriọọn̄be inu, îjeen̄ ebi ene iriọọn̄-inu. Ọmọ îriọọn̄ ubọk 
igen ibot, mè iwọlọ owuwa urọk isibi, mè isun̄ me onineen̄. 
10Ogwu Etip îsa lek igobo utop utop usem òjeje itat. Inu îgebe ìre inu òtatat mè 
ire atikọ. 
11Ikọ ebi ìriọọn̄ inu ìbet lek uti òsọọk otu ekisa irọ anam ije inin̄ agan̄ eweekbe. 
Urọk chi ema etitiin̄be ìbet lek omimin egonbe ikam me lek uti ya, isa ikichichiin̄ 
anam cha lek. Ogwu òkpukpo arọọn̄ ge onyi ikọ cha. 
12Ofifi kan̄, gwun̄ n̄a, ilọ me lek inu kechi, gbagbala chieen̄. Igege owuwa ikpa, 
ìkakaan̄ okputut. Ogbogbo ikwekween̄ inu ìkiwọwọ ene lek. 
13Owu ora inọ otutuuk inu ire okputut. Ikakana igwook kan̄ ìre ikeyi: Tet ukpook 
me lek Awaji, mè sun̄ ikan kan̄, mije, eyiyi ore otutuuk ikwaan̄ òkukup inyi ogwu 
ebilene. 
14Awaji môsibi oyerebet me lek inu geelek ene orọbe, ire lek echi òlelet, mè ìre 
atata, mè ìre ijo ijo. 

Okwa 

Okwa 1 

1Eyi ìre okwa ògak okwa kè Solomọn. 

Ogwu emabe 

2Sa otu kwun̄ tuun̄ emi otu, mije, ima kwun̄ îtop igak miin̄. 

3Aran̄ utop olu kwun̄ òkibubaan̄ olu; erieen̄ kwun̄ ìtop kubọk aran̄ utop olu 
ògbugbuku. Mkpọ si, nsabọn ibaan̄ emabe owu! 
4Sa emi gbaalek kwun̄ je, eji elibi! Owu ogwu ubọọn̄, sa emi si tap me agwut 
kwun̄. 

Ebi unene 

Eji ekibele ejit mè ikinwọọn̄ owu; eji ekitọn̄ ima kwun̄ igak miin̄; îgbe ibe nsabọn 
ibaan̄ ema owu! 

Ogwu emabe 

5Jei ebibaan̄ Jeruselem, emi m̀fifit mè ijaan̄ uja; emi m̀fit kubọk uwu ọfọ ebi Keda, 
mè ijaan̄ ibet lek ekwut isotu uwu ubọọn̄ kè Solomọn. 
6Ikayaka ìkpọ emi bak me lek nrebe ofifit, mije ke ura îwọp emi ifit. Bọn nga n̄a 
enanaan̄ ejit inyi emi, mè isa emi ito ogwu òkikpọ chieen̄ me lek uko gerep; uko 
gerep eyi n̄a ǹkayaka ìkpọ chieen̄ me lek. 
7Enyi ebi mmabe, ìtumu ìnyi emi nu, ìre ere owa ke enyi ekisa urum arọọn̄ isi 
inyi urie? Ìre ere owa ke enyi ekisa ema isi mè esi esiki efuuk me ikarek? Ìtumu 
ìnyi emi, inyi nkajijen̄e ìkana ere kubọk ogwu òje oyet òsasa ekwut ichit isi me 
agba lek urum arọọn̄ echi ebi unene kinyi. 

Ebi unene 

8Jei, ogwu òjaan̄ uja ichit me etete ebibaan̄, ire òkariọọn̄, je sibi gọọk akpat ukot 
urum arọọn̄, mè sa bọn ebot kwun̄ si nyi urie me agba lek uwu ọfọ ebi òkpukpo 
arọọn̄. 

Ogwu ima 

9Ogwu mmabe, ǹsa owu itọ me lek uman inyinya n̄a, eyi òkup me lek uji akọn̄ 
ogwu Fero. 
10Agba isi kwun̄ îjaan̄ enenen melek mkputọn̄ cha otapbe, ebek kwun̄ si îjaan̄ 
enenen melek asi ebek ewuuk unye otu ewe otapbe. 
11Eji mêrom mkputọn̄ alata araran̄, mè asi ebek alata okuket inyi owu. 

Ogwu emabe 

12Mgbọ ogwu ubọọn̄ oyakabe lek imaan̄ me inyọn̄ ujọn̄ọ ikasi kan̄, aran̄ nâdì n̄a 
okekidun̄u utop olu kan̄. 
13Ogwu ima n̄a ìkup me lek n̄a kubọk gwun̄ akpa utop olu aran̄ mâa olaak me 
agbagba ebe n̄a iba. 

14Ogwu ima n̄a ìkup me lek n̄a kubọk njọ ajakajak uti ena ònan̄a me uko gerep 
me Engedi. 

Ogwu ima 

15Ogwu mmabe, owu ojaan̄ uja! Me atikọ, owu ojaan̄! Chieen̄ kwun̄ ìkup ilaak 
ilaak kubọk chieen̄ ekerekwukwu. 

Ogwu emabe 

16Ogwu ima n̄a, owu ojaan̄ uja! Me atikọ, owu okọlọ ene ebek! Mkpilaak kiji ìkup 
geren̄geren̄ kubọk inyọn̄ mbubet. 

Ogwu ima 

17Ntọọk uwu kiji ìre uti olik, mgbugban kiji ìre uti siperes. 

Okwa 2 

Ogwu emabe 

1Emi ìre ajakajak rôs eyi Sarọn, mè ajakajak lili emen iteke. 

Ogwu ima 

2Ogwu mmabe ìkup me etete nsabọn ibaan̄ kubọk ajakajak lili òkup me etete 
ukpak. 

Ogwu emabe 

3Ogwu ima n̄a ìkup me etete nsabọn irieen̄ kubọk uti apulu òkup me etete uti 
oron. Mma isisiki ikweek ikwek lek me irak kan̄, mfut kan̄ ìkitotop emi me otu. 
4Ọmọ îsa emi isi uwu inwọ miin̄, egop kan̄ îsabe ikwek emi ibot ìre imumechieen̄. 

5Ìnyi emi nchicha nchat gerep ǹtaka ǹsa ǹkaan̄ unye, mè inyi emi mfut uti apulu 
ǹtaka ǹsa ǹtet efuuk, mije, imumechieen̄ îtet emi kubọk orukan̄. 
6Ubọk agan̄ ujit kan̄ me irak ibot n̄a, ubọk agan̄ ulom kan̄ îkat emi ikaan̄. 

7Enyi nsabọn ibaan̄ Jeruselem, ntap mbuban inyi enyi, kè lek òsô, kè lek ogaan̄ 
òkup me oron: Ikariki, ikatitimi si imumechieen̄, mege ire mgbọ îkembe me lek 
kan̄. 

Ogwu ima 

8Ida ogwu ima n̄a ire eya! Kpọ, ọmọ okinu ya! Òkiwulu inu me inyọn̄ ibot ogoon̄, 
òkirama isaba inyọn̄ ibot orioon̄ inu. 
9Ogwu ima n̄a ìfet ukot kubọk òsô mè ìre gwun̄ ogaan̄. Kpọ! Ọmọ okeke ya me 
udun̄ ogọ kiji, ikitaak chieen̄ me otu nruruk, ikikpọ itibi chieen̄ odidọ nruruk. 
10Ogwu ima n̄a îtumu ikọ, mè ibe emi, “Ogwu mmabe, nan̄a keke, ujuja ogwu eyi 
n̄a, na mè eji eje. 
11Kpọ! Mgbọ utọọk îraka; ibot îta, mè ifo. 

12Ajakajak îgwook ichit ere geelek me inyọn̄ ijọn̄; mgbọ unọn okikọt okwa îre, 
ida ekerekwukwu îbene ikitaan̄ me lek ijọn̄ kiji. 
13Uti figi òkigwook adasi isi mfut, ajakajak gerep òkidun̄u utop olu. Ogwu 
mmabe, nan̄a keke na; ujuja ogwu eyi n̄a, na mè eji eje.” 

Ogwu ima 

14Ekerekwukwu n̄a, òkilet me emen udọn̄ me lek ewuuk, mè emen ere nlelet me 
agba lek orioon̄, san̄a isi kwun̄ sibi jeen̄ emi, san̄a amọn, inyi ǹnọ owu ida; ida 
kwun̄ ìkitotop, isi kwun̄ ìjajaan̄ ikup. 
15Ìtet ekpuuruk cha ìnyi eji, asabọn ekpuuruk cha òkijijaka uko gerep, mije, uko 
gerep kiji îgwook ajakajak. 

Ogwu emabe 

16Ogwu ima n̄a ìre eyi n̄a, emi ìre eyi kan̄; ọmọ ìkisa arọọn̄ kan̄ isi urie me etete 
ajakajak lili. 
17Sabum egwe otoon̄ òta, mè ogugo inu geelek olibi òchieen̄, gwu kom ka, ogwu 
ima n̄a. Libi kubọk òsô, mè ìre gwun̄ ogaan̄, me inyọn̄ kpunukpunu ogoon̄ cha. 

Okwa 3 

Ogwu ima 

1Me inyọn̄ mkpilaak n̄a me eririeen̄, mweek ogwu ejit n̄a omabe; mweek ọmọ, 
ǹkakọt ìmun̄ lek kan̄. 
2Mânan̄a ikeke ije ikana ama, ikana me lek oniin̄ mè oyet ile, iweek ogwu ejit n̄a 
omabe ya. Mweek igak, ǹkamun̄ lek kan̄. 
3Ebi ìkibem ama mîchichini emi mgbọ ema ekije ikana ikpọ ama. Nnenibe ema, 
“Ìre enyi mîmun̄ ogwu ejit n̄a omabe ya?” 
4Ǹkakwakwala ukot ìraka ema, mmumun̄ ogwu ejit n̄a omabe ya. Nkakana ọmọ 
itet, ǹkachieek ibe ije, mege nsabe ọmọ initap me uwu nga n̄a, me emen agwut 
ogwu òbeben emi me owot. 
5Enyi nsabọn ibaan̄ Jeruselem, ntap mbuban inyi enyi, kè lek òsô, kè lek ogaan̄ 
òkup me oron: Ikariki, ikatitimi si imumechieen̄, mege ire mgbọ îkembe me lek 
kan̄. 
6Ekene ire eyi òkinan̄a me emen èwê inu, mè ikicho ntọn̄ ibumu ifo inyọn̄ kubọk 
oduku, mè ikidun̄u utop olu mâa mè farankinsens me lek, echi ònan̄a me lek inu 
utop olu ogwu ewe okinyam? 
7Kpọ, îre uji ijọn̄ kè Solomọn òbet lek mkpilaak; akọp ebi unye gweregwen ekisa 
ọmọ ije, ema ìre usini me etete ebi unye me Ijeren. 

8Otutuuk kiban̄ mîriọọn̄ chieen̄ oge akọn̄, mè iriọọn̄ ukot akọn̄; ogwu ikup, 
îkwaan̄ oge akọn̄ kan̄ me agba ebon, mè ibem lek ikikpọ inu ukpook òkirọ me 
eririeen̄. 
9Ogwu ubọọn̄ Solomọn înama uji ijọn̄ òbet lek mkpilaak inyi lek kan̄, ìsa uti 
ònan̄a me Lebanọn inama. 
10Esa alata okuket irọ atà kan̄, mè isa alata araran̄ irọ inyọn̄ mè akpalek mè irak 
kan̄. Esa ekwut irio irio igbaka ere ikweek irek; nsabọn ibaan̄ Jeruselem esasa 
me imumechieen̄ igbaka otutuuk emen kan̄. 
11Nsabọn ibaan̄ Sayọn, ìnan̄a ìsibi, ìnikpọ ogwu ubọọn̄ Solomọn okwuun̄be 
okpibot ubọọn̄, okpibot ubọọn̄ nga kan̄ okwuun̄be ọmọ me usen ido-nwa kan̄, 
usen ejit kan̄ obelebe. 

Okwa 4 

Ogwu ima 

1Ogwu mmabe, owu ojaan̄ uja! Me atikọ, owu ojaan̄ enenen! Chieen̄ kwun̄, me 
udun̄ ekwut osabe ichit lek, ìkup ilaak ilaak kubọk chieen̄ ekerekwukwu. Ijeek 
kwun̄ ìlọlọkọ kubọk urum ebot òkilibi isibi ijọn̄ me ogoon̄ Giliadi. 
2Ejeek kwun̄ ìtana ikup kubọk lek urum arọọn̄ esọpbe inwọọn̄, òkinan̄a me ere 
ekenbe mun̄ isibi ika. Ejeek cha geelek îkaan̄ eyi melek kan̄ egbaan̄be ije, geege 
ìkakaan̄ ofok ìje ọmọ gaalek. 
3Ukpọk-otu kwun̄ ìbet lek ojijeek ekwut eje eje, otu itumu-ikọ kwun̄ mikijaan̄ 
ikpọkpọ; agba isi kwun̄, me udun̄ ekwut osabe ichit lek, ìjaan̄ ikup nkwa nkwa 
kubọk okpọkọ mfut pomegaranet. 
4Ebek kwun̄ ìjaan̄ kubọk uwu-oket kè Debit, eyi enamabe ikisa isun̄ nroon̄ akọn̄; 
lek kan̄ ke ejijen obop agbọ, otutuuk kiban̄ ìre agbọ ebi usọ akọn̄. 
5Ebe iba kwun̄ ìje ìkike kubọk bọn òsô iba egbaan̄be iman, echi òkup me etete 
ajakajak lili ikibọm urie. 
6Sabum egwe otoon̄ òta, mè ogugo inu geelek olibi òchieen̄, mâsi lek ogoon̄ mâa, 
mè lek orioon̄ farankinsens. 
7Ogwu mmabe, owu ojaan̄ iso lek, kubọk ìroon̄ ge, kpunu me lek kwun̄. 

8Aya nwa n̄a, nan̄a me Lebanọn na, mè eji eje, nan̄a me Lebanọn na, mè eji egbaan̄ 
eje! Nan̄a me inyọn̄ ibot ogoon̄ Amana sibi na, nan̄a me inyọn̄ ibot ogoon̄ Seniri, 
me òta ibot ogoon̄ Emọn, me emen okpot egbe àtat cha, mè ogoon̄ cha egbe ntọọk 
ntọọk okinya ikana inyọn̄. 
9Ngwan̄ n̄a enenwaan̄, aya nwa n̄a, owu ofiat emi ibot; chieen̄ ge osabe ikpọ emi 
ya, ibot ewuuk unye otu ewe ge òkup me lek asi ebek kwun̄ ya ke osa ifiat emi 
ibot. 

10Ngwan̄ n̄a enenwaan̄, aya nwa n̄a, imumechieen̄ kwun̄ mijaan̄! Imumechieen̄ 
kwun̄ îtop igak miin̄! Utop olu aran̄ kwun̄ îgak eyi otutuuk aran̄ utop olu geelek! 
11Ogwu aya nwa n̄a, ukpọk-otu kwun̄ ìnin̄i kubọk aran̄ akwọọk òkirọn̄ọ me lek 
akpa akwọọk; aran̄ akwọọk mè mun̄ ebe okup me irak alọm kwun̄. Utop olu 
ofọnti kwun̄ ìbet lek utop olu uti olik oron Lebanọn. 
12Ngwan̄ n̄a enenwaan̄, aya nwa n̄a, owu ìre uko egonbe otunchit kan̄ ikam; owu 
ìre ibot mun̄ ewakbe ichit, mè ogbuuruk echitbe otu igọm. 
13Uti owopbe ìkup kubọk uko mfut uti pomegaranet ònwọnwọn ichit; îkaan̄ 
ajakajak ena mè ikaan̄ si nâdì, 
14îkaan̄ nâdì mè safurọn, mè kalamus melek sinamọn, mè uti nsensi geelek, mè 
uti mâa melek àlo, mè otutuuk inu geelek òtotop olu ichit. 
15Owu ìre ogbuuruk emen uko, mè ire udọn̄ mun̄ òkigbugbuk, eyi òkigbuk inan̄a 
me ogoon̄ Lebanọn isibi. 

Ogwu emabe 

16Efet inyọn̄, bene ma, efet osiki, wut na! Ìwut ìgwook me emen uko n̄a, inyi utop 
olu kan̄ idun̄u ikana iso ere, inyi ogwu ima n̄a inu emen uko kan̄, mè inirie mfut 
uko kan̄, òrere echi ònwọnwọn ichit. 

Okwa 5 

Ogwu ima 

1Ngwan̄ n̄a enenwaan̄, aya nwa n̄a, nnu me uko n̄a; nsan̄a mâa n̄a, mè isan̄a inu 
utop olu n̄a cha. Nlaka aran̄ akwọọk n̄a, mè itaka akpa akwọọk n̄a igbaalek; nnwọ 
miin̄ n̄a, mè inwọ mun̄ ebe n̄a igbaalek. 

Ebi unene 

Ebi une, ìrie mè inwọ, ebi emabe, ìriọọn̄ ubọk ìnwọ ìsa. 

Ogwu emabe 

2Emi nlaak, ire, ejit n̄a ìkup ọkpọchieen̄. Nnọ ida ogwu ima n̄a òkitọbọ ubọk me 
isotu ibe, “Ngwan̄ n̄a enenwaan̄, ogwu mmabe, ekerekwukwu n̄a, ogwu n̄a ogwu 
kpunube ìroon̄ geege me lek, gwuku isotu nyi emi. Mbat îdek emi ibot, ofiik 
eririeen̄ îreke emi ijeek.” 
3Emi nnenibe, “Nwọọk ofọnti me lek; ìre mâyaka ikpọk itap ni? Ngwọk ukot n̄a; 
ìre mâyaka itap ukot me okpa ni?” 
4Ogwu ima n̄a îtap ubọk itibi m̀gba afọn̄, ejit n̄a osisisik mije kan̄. 

5Nnanan̄a ikeke isi igwuku isotu inyi ogwu ima n̄a, mâa okekirọn̄ọ emi me ubọk, 
mè ikigbọọk me otutuuk otubọk n̄a, igwook me lek ugọbọ isotu. 

6Ngwugwuku isotu inyi ogwu ima n̄a, ire, ogwu ima n̄a îra igwugwu ikom, îfo. 
Ikọ îtumube îsisik emi lek; mweweek ọmọ, ire, ǹkaweek ìmun̄. Ngwen ọmọ, ire, 
ìkabọkọ otu. 
7Ebi ìkibem ama emumun̄ emi mgbọ ema ekije ikana ikpọ ama; ema mîsulu emi, 
mè itap emi unan me lek; ebi ìkibem mgban ama esisik ekwut ichit-lek n̄a isan̄a 
emi me lek! 
8Enyi nsabọn ibaan̄ Jeruselem, ntap mbuban inyi enyi; ire enyi imun̄ ogwu ima 
n̄a, keke ke enyi ebetumu inyi? Ìtumu inyi ọmọ ibe ke imumechieen̄ îtet emi 
kubọk orukan̄. 

Ebi unene 

9Ogwu òjaan̄ uja ichit me etete ebibaan̄, ìre keke ke ogwu ima kwun̄ osa inwọn 
igak ofifi ebi ima? Ìre keke ke ogwu ima kwun̄ osa inwọn igak ofifi ebi ima, eyi 
owu otapbe mbuban inyi eji ikeyi? 

Ogwu emabe 

10Ogwu ima n̄a ìtatana, mè inin̄ irio, ọmọ osibi isi me etete akọp obop ene. 

11Ibot kan̄ ìre alata araran̄ eyi atata kan̄, ijeek ibot kan̄ ìkakana igwook, mè ifit 
kubọk lek ùgọọk. 
12Chieen̄ kan̄ ìkup ilaak ilaak kubọk chieen̄ ekerekwukwu òkup me lek òkpuku 
mun̄, mè itana kubọk egwọk me emen mun̄ ebe, mè ikeke kubọk ewuuk unye otu 
ewe esabe alata irak. 
13Agba otu kan̄ ìbet lek mkpilaak aran̄ unye otu ewe òkidun̄u utop olu; ukpọk-
otu kan̄ ìbet lek ajakajak lili, ìkirọn̄ọ aran̄ mâa me lek. 
14Ubọk kan̄ ìbet lek ekpirikpit alata araran̄, esabe ewuuk berin itet ikaan̄. 
Akpalek kan̄ ìrọt kubọk oduuk eniin̄ ekwukbe lek, mè isa ewuuk safaya ibala. 
15Ukot kan̄ ìbet lek atà ewuuk urọt lek, eyi urak kan̄ orebe alata araran̄ eyi atata. 
Akparalek kan̄ ìjojot ichak kubọk ogoon̄ Lebanọn, mè ijaan̄ uja kpunube mbet 
kan̄, kubọk uti olik. 
16Otu kan̄ ìre uchọk me lek kan̄; ọmọ îjajaan̄ iso ifuk me agan̄ geelek. Enyi nsabọn 
ibaan̄ Jeruselem, ogwugwu ore ogwu ima n̄a, ọmọ ore ogwu une n̄a. 

Okwa 6 

Ebi Unene 

1Ogwu òjaan̄ uja ichit me etete ebibaan̄, ogwu ima kwun̄ ìnin̄ ere owa ni? Agan̄ 
owa ke ogwu ima kwun̄ okana inin̄, inyi eji mêgọọk owu iweek? 

Ogwu emabe 

2Ogwu ima n̄a îraka ifo uko kan̄, îfo lek mkpilaak kan̄ òkidun̄u utop olu; ìbosi 
ikpukpo arọọn̄ me uko cha, mè isan̄a si ajakajak lili. 

3Emi ìre eyi ogwu ima n̄a, ogwu ima n̄a ire eyi n̄a; ìkikpukpo urum arọọn̄ me 
etete ajakajak lili. 

Ogwu ima 

4Ogwu mmabe, owu ojaan̄ kubọk ama Tirija, mè ilọk ene ebek kubọk ama 
Jeruselem, mè ikup ukpook ukpook kubọk ebi urum akọn̄ ìbebeen̄ egop. 
5Kayaka ìkpọ emi emen isi, chieen̄ kwun̄ òkisisaak emi; ijeek ibot kwun̄ ìlọlọkọ 
kubọk urum ebot òkinan̄a me ogoon̄ Giliadi isibi ijọn̄. 
6Ejeek kwun̄ ìtana lek kubọk urum uman arọọn̄ òkinan̄a me ere ekenbe ema mun̄ 
isibi ika; Ejeek cha geelek îkaan̄ eyi melek kan̄ egbaan̄be ije, geege ìkakaan̄ ofok 
ìje ọmọ gaalek. 
7Agba isi kwun̄, me udun̄ ekwut osabe ichit lek, ìjaan̄ ikup nkwa nkwa kubọk 
okpọkọ iba mfut pomegaranet. 
8Akọp nwa ubọọn̄ gweregwen, mè akọp ugan jeeta, mè obaak ebibaan̄ 
ekariọọn̄ge otu ifuk òwa, 
9ire, ge gaalek ore ekerekwukwu n̄a, ogwu eyi n̄a, ogwu kpunube ìroon̄ geege me 
lek, ọmọ ya gaalek ke ogwu uga okaan̄, ọmọ ke uga òmaman oma ichit. Obaak 
ebibaan̄ mîmun̄ ọmọ, mè igwen ọmọ ogwu egbanabe; nwa ebi ubọọn̄ mè ebibaan̄ 
ugan mîtọn̄ ọmọ. 

Ebi Unene 

10Ema ekekibe, “Ekene ore enenwaan̄ yi òkitoon̄ inu kubọk utoon̄ egwe, mè ikira 
kubọk ura, mè ikup ukpook ukpook kubọk ebi urum akọn̄ ìbebeen̄ egop?” 

Ogwu ima 

11Nnenisibi isi uko ikọm, inyi ǹsi m̀kpọ inu òtitibi igwook ichit emen iteke, mè 
m̀mun̄ si mè ìre gerep îtibi, mè ìre pomegaranet îgwook ajakajak me lek. 
12Sabum nniriọọn̄, ulọk n̄a îtọp emi itap me emen uji akọn̄ ebi ilile kiji. 

Ebi Unene 

13Gwu kom na, gwu kom na ma, jei enenwaan̄ Sulam; gwu kom na, gwu kom na 
ma, inyi eji egwuun̄ owu chieen̄ me lek ekekpọ! 

Ogwu ima 

Keke orọ enyi esabe chieen̄ igwuun̄ me lek enenwaan̄ Sulam ikikpọ, kubọk 
ekikpọ ebi ìjop ifit ebi Mayanayim? 

Okwa 7 

1Owu gwun̄ enenwaan̄ ogwu ilile, ikpukot otapbe mijaan̄ owu ukot ije! Owut 
ukot kwun̄ ìjaan̄ kubọk lek ewuuk unye otu ewe, òre ubọk ikwaan̄ ogwu usọ. 
2Ekop kwun̄ ìkup mgbut mgbut, ìbet lek ekpen̄ eyi ata miin̄ egwabe ìkakinan me 
emen. Owot kwun̄ ìbet lek èdọ akpa wit esabe ajakajak lili iwak ikana. 
3Ebe iba kwun̄ ìje ìkike kubọk bọn òsô iba, echi nga kiban̄ ogbaan̄be iman. 

4Ebek kwun̄ ìjaan̄ kubọk uwu-oket esabe oduuk eniin̄ inama; chieen̄ kwun̄ ìtoon̄ 
kubọk òkpuku mun̄ Esibon. Inwọm kwun̄ ìbet lek uwu-oket Lebanọn òkiyaka isi 
ikpọ Damasikọs. 
5Ibot kwun̄ ìkup òrirọ òrirọ kubọk ogoon̄ Kamen. Ijeek ibot kwun̄ ìkup irio irio 
kubọk ekwut uwu ebi ubọọn̄, ujọn̄ọ ijeek kwun̄ ìkilọlọk ebi ubọọn̄ ebek. 
6Ogwu mmabe, owu ojaan̄ enenen, mè ikineme ene; owu ojaan̄, mè ikilọk ene 
enenen. 
7Owu òjọn̄ọ kubọk uti asaak; ebe iba kwun̄ ìbet lek njọ m̀firikitik. 

8Nnenibe, “Mânene uti asaak ya; mâtet ubọk me lek otu agọọk kan̄.” Kè ebe kwun̄ 
ikup kubọk njọ gerep, mè efuuk kwun̄ itop olu kubọk mfut apulu, 
9mè itutuun̄-otu kwun̄ iriki ene lek, kubọk miin̄ òtotop ichit. 

Ogwu emabe 

Kè miin̄ yi igbọọk isi ge ifo lek ogwu ima n̄a, mgbọ ìbokigbọọk isaba iraka otu ebi 
ìkilalaak. 
10Emi ǹkup inyi ogwu ima n̄a, ulọk kan̄ ìkup me lek n̄a. 

11Ogwu ima n̄a, na eji enan̄a esibi-nu esi otu oron, esi etap efuuk eririeen̄ me 
emen asabọn ama. 
12Eji enan̄a ekeke me mbat egwe esi uko gerep, esi ekpọ-nu mè ìre olik gerep 
òkitibi aya otu isibi, mè ìre ajakajak kiban̄ òkibak, mè ìre pomegaranet òkigwook 
ajakajak. Ere keya ke mânyi owu imumechieen̄ n̄a. 
13Uti manderek òkidun̄u utop olu kiban̄; chieen̄ mfut uti geelek òkinanan, echi 
ayaya mè echi oka oka, ìsoso isi me otu isotu uwu kiji. Ogwu ima n̄a, ǹsusun̄ ema 
iban owu. 

Okwa 8 

Ogwu emabe 

1Jei, mebe owu ìre ngwan̄ n̄a enerieen̄, ogwu ònwọnwọ ebe me ejit nga n̄a, mè 
ire mamun̄ owu me oyet, kè ǹtuun̄ owu otu, eyi ene geege kpomonyinyọ otu inyi 
emi. 
2Kè nsa owu nje ǹnu, ǹnentap me uwu nga n̄a, inyi owu òjeen̄ emi inu. Kè nnyi 
owu miin̄ utop olu, òrere mun̄ pomegaranet n̄a, inyi owu ònwọ. 
3Ubọk agan̄ ujit kan̄ me irak ibot n̄a, ubọk agan̄ ulom kan̄ îkat emi ikaan̄. 

4Enyi nsabọn ibaan̄ Jeruselem, ntap mbuban inyi enyi, kè lek òsô, kè lek uman 
ogaan̄ òkup me oron: Ikariki, ikatitimi si imumechieen̄, mege ire mgbọ îkembe 
me lek kan̄. 

Ebi unene 

5Ìre ekene ore enenwaan̄ keyi òkinan̄a me emen èwê inu, òyayaka lek ibieen̄ me 
lek ogwu ima kan̄? 

Ogwu emabe 

Me irak uti apulu ke ntimi owu; ere ya ke nga kwun̄ onin̄ owot kwun̄, ere ya ke 
ogwu ònin̄ owot kwun̄ oman owu. 
6Gon emi kam me ejit kwun̄ kubọk iman̄ òriọọn̄, mè gon me owut-ubọk kwun̄ 
kubọk iman̄ òriọọn̄. Mije, imumechieen̄ ìkaan̄ unye kubọk mkpa, mba-ejit kan̄ 
ìnye ejit kubọk udọn̄-ufuun̄. Ìkilomo kubọk ukan̄ òkisasak, kubọk ukan̄ ònin̄ lek 
nchat inwan̄ me aka oron. 
7Owuwa mun̄ ìkpokọt iniin̄ imumechieen̄, ukot mun̄ owuwa okwaan̄ ìkpokọt 
ibaak imeen̄. Ire ene isa otutuuk inu ubọọn̄ uwu kan̄ inyi mije imumechieen̄, 
ochak gaalek ke ene ya obobọkọ. 

Ebi unene 

8Eji mîkaan̄ sọntiik ngwan̄ enenwaan̄, ogwu ìkatitibi-nu ebe. Keke ke eji eberọ 
inyi ngwan̄ kiji enenwaan̄ me usen ene ge mônube ibonido? 
9Ire ọmọ ire mgban kpetibi inin̄ lek, eji mêsa alata okuket inama owu oket isa 
ibala ọmọ. Ire, ire ọmọ ire isotu, igwuku inin̄, egwuku esibi, eji mêsa uwot uti 
olik igon afọn̄ ikwek ọmọ. 

Ogwu emabe 

10Emi ìre mgban eyi kpetibi inin̄-nu, ebe n̄a ìkeke kubọk uwu-oket. Eya orọ, me 
chieen̄ kan̄, emi ìre ogwu òneme ọmọ. 
11Solomọn îkaan̄ uko gerep me Baali-Amọn, mè isa inyi ebi ene me ọkọ. Ogwu 
ọkọ ge ge ìbọkikpe ọmọ obop ikpoko alata okuket me ibot mfut uko ya. 
12Ire, uko gerep n̄a ìkup inyi emi inyinyi me ọkọ. Jei Solomọn, obop ikpoko alata 
okuket ya ìkup inyi owu, sà efit ikpoko alata okuket iba okup inyi ebi ọkọ cha. 

Ogwu ima 

13Owu ogwu òluk me emen uko, ebi unene kwun̄ mêkigban̄ utọn̄ inọnọ ida kwun̄, 
tele emi ǹgọọk ǹnọ ida kwun̄ ya! 

Ogwu emabe 

14Gwu kom na, ogwu ima n̄a, libi na kubọk òsô, mè ìre gwun̄ ogaan̄, me inyọn̄ 
ogoon̄ cha òkidun̄u utop olu. 

Asaya 

Asaya 1 

1Ilaak ọkpọchieen̄ eyi Asaya gwun̄ kè Amọs omun̄be ofolek Juda mè Jeruselem 
me ukot mkpulu kè Ujaya, mè Jotam, mè Ayaji, mè Ejikaya, ebi ubọọn̄ ido Juda. 

Awaji îkan̄ inu inyi ebi kan̄ ìtetele ọmọ 

2Akpabin inyọn̄, nọ! Linyọn̄, gban̄! Mije, Okumugwem îtumu ikọ. Ìtumu ibe ikeyi: 
“Emi mbọọk nsabọn imiin̄, mè ikpukpo ema isibi, ire, ema efefieek inan̄a ikisi irọ 
ikeme emi. 
3Eriembuuk îriọọn̄ ogwukaan̄ kan̄; inyinya akpan îriọọn̄ okwa anam ogwukaan̄ 
kan̄; ire, ebi Ijeren kperiọọn̄ inu emi nkirọ inyi ema; ebi n̄a kpegobo itet.” 
4Jei, ido ebi ijo irọrọ, ebi nrọ-nlọ otutọmọbe me ibot; owot iman ebi ìrọ ijo inu, 
nsabọn ìfafiat isan̄a kpai! Ema mîjit Okumugwem itele; mîkpọ Ogwu Mbuban ebi 
Ijeren ilọ chieen̄, mè igba udun̄ kiban̄ ifit ọmọ. 
5Keke orọ mêkpọkbe isulu enyi osusut? Keke orọ enyi ekpọkpọ ikifo isi ikije 
ikeme emi? Ìkpọ, otutuuk ibot kinyi, unan unan, otutuuk ejit kinyi, ufiak ufiak. 
6Bene me akajit ukot kinyi si re ibot kinyi, kpunu ere geege òkup me utelelek, 
otutuuk ere, unan mè nlilip mè inya òkidun̄u olu ojot, kpegwọk, kpebọp, 
kpegwogwook si aran̄ me lek, inyi isuuk ufiak. 
7Ido kinyi îyat isan̄a kpai, ama kinyi îtaka ita me ukan̄; me ofọọk-chieen̄ kinyi, 
ebi ofifi ife mêkitet enyi ijọn̄ uko kinyi ibọkọ isan̄a me ubọk, mè ijijaka isan̄a, 
kubọk ama ebi ichen etimbe akọn̄ igbugbọ igwook. 
8Sa me ikeya, ama Sayọn ìyaka inikup ikeya, kubọk atanga òkeke me uko gerep, 
mè ikup kubọk uwu nlak òkup me emen uko obọkọbọk, mè ikup si kubọk ama 
ekpabe mbin akọn̄ ikana. 
9Mebe Okumugwem Ogwukaan̄ Inyọn̄ mè Ijọn̄ ìkatele ibe ene inen mè inen 
ekwaan̄ esik enyi eji, kè eji ekana ekup kubọk Sodọm, mè èkup si kubọk Gomora. 
10Ìnọ ikọ Okumugwem, enyi ebi mkpulu Sodọm! Ìgban̄ Ikan Awaji kiji, enyi ebi 
Gomora! 
11Okumugwem ìbe, “Ogbogbo ngwugwa kinyi cha, ìre ìkup me lek keke inyi emi 
ni? Ǹkayaka ìdo ngwugwa ewọwọp iriọk kinyi cha, mè ìre echi orie arọọn̄ mè 
echi okpọn̄ anam egwookbe imiin̄ ufuk cha. Eje ebi kè eriembuuk mè orie arọọn̄ 
mè ebot cha, ìkayaka ìneme emi ofifi. 
12Mgbọ enyi ekinu me isi n̄a inikeke, ìre ekene okibe enyi enu? Sà ìre ekene obe 
enyi enekejak ukot me oyet egep n̄a? 
13Ikayaka ìkpọk ìsasa ngwugwa kinyi cha ikasibige inu geege ìnu me isi n̄a! 
Nsensi kinyi cha ìre filafila inu me lek n̄a. Ijọk Aya Onyan̄ kinyi, mè Usen Mbuban, 
mè ntitiin̄ mbuban enyi ekinin̄ me usen ijọk cha, emi ǹkayaka ìdo. Otutuuk ntitiin̄ 

mbuban kinyi cha geelek, ere enyi ekikup ikirọ ijo inu, emi m̀kpayaka ikọt ibọkọ 
itap ofifi. 
14Ijọk Aya Onyan̄ mè otutuuk esese chieen̄ ijọk kinyi cha geelek, îjọ emi ejit. Ema 
mîkana ufialek inyi emi, efuuk îta emi me owot ibebeme ema. 
15Enyi isikiwele ubọk kinyi ikiriaak uriaak, 

m̀bakidadaan̄ chieen̄ n̄a isan̄a enyi me lek; ikerere enyi erariaak uriaak ijot ijọn̄ 
gbodoi, emi m̀kpabanọ. Otutuuk ubọk kinyi, eje ene eje ene ojot. 
16Ìgwọk lek kinyi, ìrọ inyi lek kinyi itana! Ìben ijo irọrọ kinyi ìsan̄a emi me 
chieen̄! Ìtele nlilọ inu; 
17ìkween̄ irọrọ ata inu! Ìweek unen oyerebet, mè ìgana ikọ ìnyi ogwu òkitutuku 
ene! Ìgbini unen ebi kpà-nte, mè ìtumu ikọ ibot ebi nwakpa.” 
18Okumugwem ìbe, “Ìna ma, inyi eji enegbaan̄ ibot esọk, ikerere ibe ke ijo kinyi 
ìnin̄ ikup eje eje, mêgwọk ema itana okuket kubọk abalara; ikerere ema eninin̄ 
ikup araran̄, ema mêtana ikup kubọk okuket inwọọn̄ anam. 
19Ire enyi ichieek, mè isiki ibot, enyi mêrie ata inu ijọn̄ yi môsan̄abe isibi. 

20Ire, ire enyi ijit, mè inye ibot, oge akọn̄ môrie enyi isi ichak. Emi Okumugwem 
nsa otu n̄a gaalek itumu.” 
21Kpọ ubọk ama etoon̄be ejit me lek oyakabe inikana ikup, kubọk enenwaan̄ òje 
oyet! Me adasi mgbọ, unen oyerebet ìjojot emen kan̄, ata irọrọ si oluluk me emen 
kan̄; ire, me mgbọ keyi, ebi ìkpan̄ ene ebi ìkpan̄ ene ekiluk. 
22Alata okuket kinyi îkana ifin, ata utop miin̄ kinyi cha, mîsa mun̄ iwọlọ ikpan̄. 

23Ebi ibot kinyi mîfieek inan̄a ikisi irọ ikeme emi, mè ikana isi inin̄ ogbo melek 
ebi inọ; ema otutuuk ene ekima ikpoko udun̄, mè ikilibi igọọk mkpukpe. Ema 
kpeyaka ikigbini unen ebi kpà-nte; ikọ ibot ebi nwakpa ìkayaka ìkinu me isi 
kiban̄. 
24Eya orọ, Ogwukaan̄-ene Okumugwem Ogwukaan̄ Inyọn̄ mè Ijọn̄, Ogwu Unye 
ebi Ijeren ìtumu ibe, “Emi mânisiki efuuk me ubọk ebi oriara n̄a, mânirọ ebi 
ochicha n̄a useen̄ inu ema erọbe emi. 
25Emi mâyaka ubọk n̄a igwook enyi me lek, mâchimi enyi isibi ifin me owot 
kubọk ekikala oporolo, mè isan̄a otutuuk okpa òkup enyi me lek isan̄a. 
26Mâyaka ebi oyerebet kinyi inyi enyi kubọk îkupbe me adasi, mè iyaka si ebi 
nteme kinyi inyi enyi ubọk îkupbe me ibebene. Me mgburudun̄, mênenikigwen 
owu Ama Ata Irọrọ, mè Ama Etoon̄be Ejit me lek.” 
27Sa me unen oyerebet ke mêfaka Sayọn isibi; sa me ata irọrọ ke mêfaka ebi kan̄ 
ìgwugwu ikom isibi. 
28Mêgbaan̄ ebi ikpak mè ebi ijo irọrọ ikpukpuku isan̄a mgbọ ge, ebi geelek ìtetele 
Okumugwem mêkwaan̄ ita kpai. 

29“Uti ilip mbuban kinyi cha enyi ekinwọọn̄, môkana inu esip inyi enyi; emen 
àwa cha òkitop enyi me lek, môkigwook enyi esip ichit isi. 
30Enyi mêkup kubọk uti ilip inwan̄ ochiaakbe ita me ibot, mè uko ikakaan̄ge mun̄ 
me ijọn̄. 
31Ogwu unye oguga môkana mfurufu, ubọk ikwaan̄ kan̄ môkana alọm ukan̄, ọmọ 
melek ubọk ikwaan̄ kan̄ mêgbaan̄ itaka iriọk me ukan̄, eyi kpunu ogwu òbokọt 
iniin̄.” 

Asaya 2 

Ogoon̄ Okumugwem 

(Maika 4:1-3) 

1Eyi ìre ilaak ọkpọchieen̄ eyi Asaya gwun̄ kè Amọs omun̄be ofolek Juda melek 
Jeruselem. 
2Me mgburudun̄ usen cha, ogoon̄ Uwu Mbuban Okumugwem okupbe me inyọn̄, 
môkeke inye isaba iraka otutuuk ogoon̄ kechilọ; mêjibi ọmọ ibene igak ebi kè 
orioon̄, otutuuk ebi ido geelek mêgbuku inu me lek kan̄. 
3Ebi owuwa ido mêkinu, mè ikitumu ibe, “Ìna, inyi eji enene esi inyọn̄ ogoon̄ 
Okumugwem, esi uwu Awaji kè Jekọp, inyi ijeen̄ eji oniin̄ kan̄, mè eji ekeje me 
oniin̄ kan̄.” Mije, îre me Sayọn ke Ikan obonan̄a isibi, ikọ Okumugwem ìbonan̄a 
me Jeruselem isibi. 
4Okumugwem môsibi oyerebet inyi ido mè ido, mè ineen̄ gọlọgọlọ òkup me etete 
ife mè ife isun̄. Mgbọ ya, ema mêbọn̄ oge akọn̄ kiban̄ ikana orọk, mè ibọn̄ otunwa 
kiban̄ ikana oge ikwaan̄ uko. Ido ge ìkpoyaka ibene oge akọn̄ itim akọn̄ me lek 
ofifi ido, ema kpebeyaka ikpọk ikween̄ ukot akọn̄ ofifi. 
5Enyi ebi uwu kè Jekọp ìna; ìna, inyi eji eje me emen utoon̄ Okumugwem. 

Usen oyerebet Okumugwem 

6Okumugwem, owu ojuuk ebi kwun̄, ebi uwu kè Jekọp, itele, mije, ema mîtap 
nlilọ inu ebi agan̄ mbum-ura ekirọ ijot etete kiban̄; ema ekido ido-inu kubọk ebi 
Filisia, mè ikigọọk ebi ofifi ido ikigbaan̄ ifufuku me emen esese orọmijọn̄ kiban̄. 
7Alata okuket mè alata araran̄ ìjojot lek ijọn̄ kiban̄, inu ubọọn̄ ema ekaan̄be, 
ìkakaan̄ okputut. Inyinya ìjojot lek ijọn̄ kiban̄, uji akọn̄ kiban̄ echi inyinya okitaba 
ije, kperiọọn̄ otu ifuk. 
8Mkpọmfaka ìjojot lek ijọn̄ kiban̄, ema ekitọbọ ebum inyi inu ubọk kiban̄ orọbe, 
inu echi otubọk kiban̄ gaalek orombe. 
9Mêkeme otutuuk ebilene isiki, mè irọ inyi ema esiki lek. Okumugwem, katele 
ijo kiban̄ ìnyi ema. 
10Ìnyiọọn̄ ìnin̄ emen ǹkororok lek ewuuk, ìlileek me irak ijọn̄, inyi enyi enan̄a me 
lek ikpele ukpook Okumugwem, mè òrirọ eyi umin ubọọn̄ kan̄. 

11Mêgele ugumu ebi ugumulek igwook, mè isan̄a ubene oguga ogwu ebilene ito 
me ijọn̄. Okumugwem gaalek ke ebebene ifo inyọn̄ me usen ya. 
12Mije, Okumugwem Ogwukaan̄ Inyọn̄ mè Ijọn̄ îsun̄ usen, inyi otutuuk ebi ugumu 
mè ebi ìkibene lek, mè otutuuk ebi geelek ìjijibi lek kiban̄ ibene ifo inyọn̄; 
ebegegele ema otutuuk isiki ilaak akpakpa me ijọn̄. 
13Okumugwem îsun̄ si usen inyi otutuuk uti olik oron Lebanọn cha, òjijijọn̄ mè 
ibene ichep me akpabin inyọn̄, melek otutuuk uti ilip òkup me Basan, 
14mè isun̄ si usen inyi otutuuk ogoon̄ cha òbebene ichep me inyọn̄, mè otutuuk 
ubene ubene orioon̄ cha, 
15mè isun̄ si usen inyi otutuuk ubene ubene uwu-oket geelek, melek otutuuk 
mgban akọn̄ geelek ònyenye, 
16mè isun̄ si usen inyi otutuuk uji ile ebi Tasis geelek, melek otutuuk òrirọ òrirọ 
bọn uji geelek. 
17Mêgele ugumulek ogwu ebilene igwook, mè isan̄a ubene oguga ogwu ebilene 
ito me ijọn̄; Okumugwem gaalek ke ebebene ifo inyọn̄ me usen ya. 
18Mkpọmfaka môchieen̄ otutuuk ita dìp dìp. 

19Ebilene mêlilim inin̄ emen ǹkororok lek ewuuk, mè emen udọn̄ me inyọn̄ ijọn̄, 
inyi ema enan̄a me lek ikpele ukpook Okumugwem, mè òrirọ eyi umin ubọọn̄ 
kan̄, me mgbọ Okumugwem môjibibe isibi inu inisisik linyọn̄. 
20Me usen ya, ebilene mêkpulu mkpọmfaka alata okuket mè echi alata araran̄, 
echi ema erombe, mè ikitọbọ ebum inyi cha, itọọn̄ ifiin̄ inyi ebi kè ejook mè ebi 
kè afian̄. 
21Ema mêlilim inene isi inin̄ emen udọn̄ me lek ewuuk, mè isi inin̄ si agbagba 
ewuuk me inyọn̄ ubene ubene agba ngigo, inyi ema enan̄a me lek ikpele ukpook 
Okumugwem, mè òrirọ eyi umin ubọọn̄ kan̄, me mgbọ Okumugwem môjibibe 
isibi inu inisisik linyọn̄. 
22Ìtele itotoon̄ ejit me lek ogwu ebilene, ogwu ìkakup me lek inu geege ilọ me lek 
efuuk îkifuuk me udọn̄ inwọm kan̄ gaalek. Ìre ebefuk ọmọ itap me lek keke ni? 

Asaya 3 

Oyerebet ibot Jeruselem mè Juda 

1Ìkpọ, Ogwukaan̄-ene Okumugwem Ogwukaan̄ Inyọn̄ mè Ijọn̄, mônibọkọ ebi 
ama Jeruselem mè ebi ido Juda otutuuk uche geelek, mè ntap-ubọk geelek ema 
ekisa ibene ibot, isan̄a ema me ubọk; môbọkọ ema otutuuk uche inorie, mè 
otutuuk uche mudim ema ekisa iluk ugwem, isan̄a. 
2Môbọkọ ema si ebi unye kiban̄ melek ebi usọ akọn̄ kiban̄, mè ebi oyerebet melek 
ebi nriran, mè ebi ìtet ǹcha, melek ebi ugane, 

3mè ebi ibot urum akọn̄ akọp ene go, melek ebi ilile ebi ekinyi umin, mè ebi 
nteme, melek ebi usọ ikwaan̄ ubọk, mè atalek ebi usọ ifit ibọk. 
4Okumugwem mônenisa nsabọn irieen̄ irọ ebi ibot inyi ema; ebi ìkup me otu ebe 
mênenikikpulu ema. 
5Ebi ene mêkekitutuku lek kiban̄; enerieen̄ môtutuku enerieen̄ ogbo kan̄, ogwu 
mbuuruk môtutuku ogwu mbuuruk kan̄. Nsabọn mêkinye chieen̄ inyi ebi ugane, 
ebi kpekup me lek inu mêkinye chieen̄ inyi ebi ilile. 
6Ene ge môtet ogwu ngwan̄ me emen uwu ogwu ute, mè ibe, “Owu okaan̄ ofọnti. 
Owu môkana ogwu mkpulu inyi eji; ido yi, òkakana èdọ inu òjijijaka itọm ibene, 
owu obokpọ chieen̄ me lek!” 
7Ene ya môjijit, mè initumu, me usen yaage, ibe, “Emi m̀kpakana ogwu òkibọp 
chieen̄ inya, kpunu inorie me uwu n̄a, kpukpunu si ofọnti. Ikasa emi ìrọ ogwu 
ibot ìnyi ebi ene.” 
8Ama Jeruselem òkisisik, ido Juda înan̄a irọn̄, mije, ikọ ema ekitumu mè inu ema 
ekirọ, ekirọ ikeme Okumugwem; ema kpetet ukpook ibe ke chieen̄ mgbugbo kan̄ 
òwa me lek kiban̄. 
9Ukpook òkup ema me inyọn̄ isi gaalek okisibi ata-ikọ ikeme ema, ema erọrọ ijo 
inu kiban̄ ikpọk mbum kubọk ebi Sodọm, kpelelet. Môfieek enenen inyi ema! 
Mije, ema gaalek etitiin̄ uyọrọlek itoon̄ me ibot kiban̄. 
10Tumu nyi ebi ata irọrọ ibe ke mônwọn inyi ema, mije, ema mêrie mfut ubọk 
ikwaan̄ kiban̄. 
11Môfieek inyi ogwu ikpak! Ìkpomun̄ nnwọn! Mije, inu ọmọ okirọ ebi ofifi ene, 
eya ke eberọ ọmọ. 
12Nsabọn ekitutuku ebi n̄a, ebibaan̄ ekekikpulu ema. Jei, ebi n̄a! Ebi ìkijeen̄ enyi 
oniin̄ ekisasa enyi ije ilọ oniin̄, ema mîwuwọlọ oniin̄ kinyi. 
13Okumugwem îmọnọ irek kan̄ me ere oyerebet, îbem lek isisibi oyerebet me 
ibot ebi kan̄. 
14Okumugwem ìbonin̄ oyerebet melek ebi ugane ebi kan̄, melek ebi ìkikpulu 
ema. Ogwukaan̄-ene Okumugwem Ogwukaan̄ Inyọn̄ mè Ijọn̄ ìkitoon̄ ema ikọ ibe, 
“Îre enyi ejijaka uko gerep n̄a isan̄a kpai! Inu ebi ugbọọn̄ cha enyi efumbe, ọmọ 
òwa me uwu kinyi okupbe. 
15Keke orọ enyi ekpukpukube ebi n̄a igwook, mè itet isi ebi ugbọọn̄ ikwuk me 
ijọn̄?” 
16Okumugwem ìbe, “Ebibaan̄ Sayọn ekigumu lek, mè ikinyana ebek ije ije, mè 
ikinin̄i chieen̄, mè ikije, mè ikiteek, ekwe ebek ukot kiban̄ okekisan̄a amọn nyak 
nyak nyak. 
17Eya orọ, Ogwukaan̄-ene môrọ inyi mfem itaka eden̄ ibot ebibaan̄ Sayọn igwak; 
Okumugwem ìbochichili njak kiban̄ ijeen̄ oyet.” 

18Me usen ya, Ogwukaan̄-ene môsan̄a inu mbala-lek kiban̄ cha isan̄a ema me lek. 
Môsan̄a asi ebek ukot cha òkisan̄a amọn, mè echi ekikwaan̄ me inyọn̄ isi, mè echi 
òkigọbọ kubọk aya onyan̄, 
19mè mkputọn̄, mè asi ebek ubọk, mè ekwut ekisa ifiaka ichit isi, 

20mè akisi ekisa ifiaka ibot, mè akọlọ ekisa ibala ebek ukot, mè ujuja fanti kiban̄ 
cha, mè aran̄ òkibubaan̄ olu, mè igba kiban̄ cha, 
21mè mkpọtubọk, mè asi inwọm, 

22mè ujọn̄ọ ofọnti kiban̄, mè ofọnti ekijejeen̄ me lek, mè ofọnti inyọn̄, mè akpa 
ubọk, 
23mè umọọn̄, mè ofọnti lilin̄, mè ekwut igọbọ ibot, mè ekwut ekitoon̄ me oguga 
cha. 
24Kpan̄asi aran̄ utop olu, ema ebeyaka inikidun̄u njijọ olu; kpan̄asi uja fanti ekisa 
ikana me ebon, ìboyaka inire olik; kpan̄asi ijeek ekpabe ijaan̄, ìboyaka inire ǹlak 
ibot; kpan̄asi uja ekwut ebon, ìboyaka inire ekwut ufieejit; kpan̄asi uja, ìboyaka 
inire iman̄ òriọọn̄ ebi usun̄ esabe okwukwut òreren̄e itap. 
25Ebirieen̄ kinyi mêkwaan̄ me otu oge akọn̄, ebi unye kinyi mêchieen̄ ita me 
akọn̄. 
26Otunchit ama Sayọn môkup me uga ufieejit mè ito, ama Sayọn me lek kan̄ 
môlaak ukpọk, mè isiki ikweek irek me ukpọk ijọn̄. 

Asaya 4 

1Me usen ya, ebibaan̄ jaaba mêwulu ijeen̄ me lek enerieen̄ ge, mè ikibe ọmọ, “Eji 
mêrie inorie ubọk kiji, mè ikwun ekwut ubọk kiji. Gaalek tele inyi eji echieek 
erieen̄ kwun̄, ufuna eji ekakana inu ochak.” 

Agọọk Uti Okumugwem 

2Me usen ya, Agọọk Uti eyi Okumugwem môjaan̄ uja mè ikaan̄ umin. Mfut ònan̄a 
me ijọn̄ ya môre inu ngugo mè inu ulibi inyi ebi Ijeren ebi mênwọnọbe. 
3Ebi ìsisik me Sayọn, òrere ebi ìsisik me Jeruselem, otutuuk ebi egebe erieen̄ me 
etete ebi ìkup me ugwem me Jeruselem, mêgwen ema ebi ìkup mbuban. 
4Ogwukaan̄-ene isigwọk okpa ebibaan̄ Sayọn isan̄a, mè ituku eje isan̄a me 
Jeruselem sa me ekwukwu eyi oyerebet mè ekwukwu eyi ukan̄, 
5mgbọ ya, Okumugwem mônenirom oduku inyọn̄ òbokiduku me ikarek, mè 
oduku mè alọm ukan̄ òbokitoon̄ me eririeen̄ isa ichit otutuuk inyọn̄ ogoon̄ Sayọn, 
mè inyọn̄ ibot ebi geelek ìkititiin̄ me ere ya, inyi môkikwek ema ibot. Mije, 
Okumugwem môwele okwukwek ichit ere mbuban, ere ujamgbugbo kan̄ okisibi 
ikeke. 
6Eya mônenire ere ichit ibot me lek uyok ikarek, mè ere ilet-lek mè ere ikwek-
lek me lek egwijo mè ibot. 

Asaya 5 

Okwa ofolek uko Okumugwem 

1Mgbọ yi, mâkọt okwa inyi ogwu mmabe enenen, mâkọt okwa inyi ogwu mmabe 
ofolek uko gerep kan̄: Ogwu mmabe enenen îkaan̄ uko gerep, me inyọn̄ orioon̄ 
ere ijọn̄ okisibi inu. 
2Îbak ijọn̄ ya, mè iteen̄ ewuuk isan̄a, mè iwop gerep eyi ònwọnwọn ichit. Înama 
uwu-oket inyi ogwu mbem me eden̄ uko ya, mè irọkọ ere ebekichimi miin̄ isibi 
me lek gerep. Inenikup ikikpọ chieen̄ ibe ke môto ata mfut gerep òkitotop, ire, 
ìyaka inito agburu gerep. 
3“Mgbọ yi, enyi ebi ìluk me Jeruselem mè ebirieen̄ Juda, ìsibi-nu oyerebet keyi 
ìnyi emi melek uko gerep n̄a! 
4Ìre keke ke marọ me lek uko gerep n̄a igak echi nrọbe? Ìre keke orọ îtobe agburu 
gerep me mgbọ nkikpọ chieen̄ ibe ke môto ata gerep? 
5Mgbọ yi, mâtumu inu mbarọ uko gerep n̄a inyi enyi. Mâjibi ogọ mwakbe ikwek 
ọmọ isan̄a, inyi ọmọ ikana ere ebi kè anam ebekinitaka mbubet. Mâgbugbọ 
mgban nnamabe ikana ọmọ igwook, inyi ebi geelek ekenu enekejak ọmọ 
ekpukpuku eriọọk. 
6Mâtele ibe ijijaka, kpebekpaan̄ lek, kpebeyaka ikpọk iwop, abọm egbe mè ukpak 
môtibi ijot ere ya, Emi mâneninyi oduku inyọn̄ ida, ibe ikarọn̄ọ otu ibot geege 
ìgwook me uko ya.” 
7Uko gerep Okumugwem Ogwukaan̄ Inyọn̄ mè Ijọn̄ ìre ebi uwu kè Ijeren, sà ebi 
otoko kè Juda ere uja uti îwopbe ya. Ogwukaan̄-ene îkup ikikpọ chieen̄ imumun̄ 
unen oyerebet, ire, ìyaka inikimun̄ eje; îkpọ chieen̄ imumun̄ ata irọrọ, ire, ìyaka 
inikimun̄ mun̄ ito ukwook. 
8Môfieek inyi enyi ebi ìkinama uwu ijot ere geelek, mè enyi ebi ìkilep ijọn̄ isọkọ 
lek ijọn̄, mè isa me ikeya ilep otutuuk ijọn̄ isan̄a kpai, mè iluk enyi gaalek me 
inyọn̄ ijọn̄. 
9Okumugwem Ogwukaan̄ Inyọn̄ mè Ijọn̄ ìtutumu me utọn̄ n̄a ibe, “Me atikọ, 
owuwa uwu môkup ukpọk ukpọk. Uwu cha òmimiin̄ mè ijijan, ebelaak ukpọk 
ukpọk, ebi ìkiluk me emen kpebeyaka ikup. 
10Uko gerep esabe akọp mgbugbak eriembuuk etobobe iba iba ibak me egwe ge, 
ìbosibi akọp iko miin̄ iba mè iba kpọi; efit iko akpa iba mè akọp iba ewopbe, 
ìbosibi akọp iko akpa iba mè iba gaalek.” 
11Môfieek inyi ebi ìkinan̄a ilaak me ata otu ewelegwe isi igwuun̄ me lek unye 
miin̄; ebi ìkikup me lek miin̄ irọn̄ eririeen̄ mege miin̄ òsa ema obak ada me 
chieen̄. 

12Uneen̄ ile melek uneen̄ ija, mè ekpete melek òja, mè miin̄ òsa ene ìkakinan me 
irek ijọk kiban̄; ire, ikwaan̄ Okumugwem okirọ, ema kpekisa igwen inu, ubọk 
ikwaan̄ kan̄ si, ema kpekimumun̄. 
13Eya orọ, mêkpulu ebi n̄a me akọn̄, mije una ifuk-ibot kiban̄; ebi ilile kiban̄ 
mêkwaan̄ isan̄a mije uraafiọọn̄, ebi ikike kiban̄, urak-ebek môchiaak ebek igọm. 
14Eya orọ, udọn̄-ufuun̄ môgwuku ebek ibook, mè ichili otu kan̄ iraka oke; 
otutuuk ebi ilile ebi kiban̄ mè ebi ikike kiban̄, mè ebi ìkinyi okput cha mè ebi usa-
miin̄, mêchechieen̄ ita me emen yarak dìp. 
15Mgbọ ya, esip môgak ebilene emen isi, ukwuuk ogwu ebilene môkpukpuku 
igwook, ebi ugumu kpebeyaka ikọt ibene chieen̄ me inyọn̄. 
16Okumugwem Ogwukaan̄ Inyọn̄ mè Ijọn̄ mônenikaan̄ ikpele umin sa me unen 
oyerebet kan̄, Awaji ogwu òkup mbuban mônenijeen̄ lek kan̄ kubọk ogwu 
mbuban sa me ata irọrọ kan̄. 
17Mgbọ ya, ebi kè arọọn̄ mêkisa ere ya irọ ere ema ekibọm urie, ebi ichen mêkisi 
ibọm si me lek ata inu ebi ubọọn̄ etitiin̄be isun̄. 
18Môfieek inyi ebi ìkisa ofiaan̄ itaba nrọ-nlọ ije, ebi ìkitaba ijo inu me lek olik 
kubọk ekitaba ebot; 
19ebi ìkitumu ibe mè Awaji igwat lek, mè isi ikwaan̄ kan̄ isi ge isi ge, inyi eji 
mêmun̄ lek; mè ntọt Ogwu Mbuban ebi Ijeren ilibi igbet, mè inu, inyi eji eriọọn̄. 
20Môfieek inyi ebi ìkigwen ijo inu ata inu, mè ikigwen ata inu ijo inu; ebi ìkisa 
udun irọ utoon̄, mè ikisa utoon̄ irọ udun; ebi ìkimọnọ ujat ibe ìre unin̄i, mè 
ikimọnọ unin̄i ibe ìre ujat. 
21Môfieek inyi ebi ìkimọnọ lek kiban̄ kubọk ema miriọọn̄ inu, ebi ìkimọnọ lek 
kiban̄ kubọk ema miriọọn̄ lek. 
22Môfieek inyi ebi ìnye oguga me lek inwọ-miin̄, mè ebi ìnye ubọk me lek 
iwọwọlọ miin̄ òkisa ene. 
23Ema ekibọkọ ikpoko udun̄, mè ikifieek oyerebet inwọn ebi ikpak, mè ikijit ebi 
ata irọrọ unen oyerebet ògbegbe ema. 
24Eya orọ, ike alọm ukan̄ okinwọ ekpirikpit akpa, mè ike nchat mbubet okichieen̄ 
ita me emen ukan̄ òkisasak, ikeya ke ugwun̄-ijọn̄ kiban̄ obojọ ita, mêwuwut 
ajakajak kiban̄ ichieen̄ kubọk mfuun̄. Mije, ema mîjit Ikan Okumugwem 
Ogwukaan̄ Inyọn̄ mè Ijọn̄, mè ikpọ ikọ Ogwu Mbuban ebi Ijeren isiki chieen̄. 
25Eya orọ, Okumugwem înaan̄ ejit uyok uyok ikeme ebi kan̄; mè ibene ubọk kan̄ 
isulu ema ikpukpuku igwook. Ebi kè ogoon̄ esisisik, nkwukwu ene otututọmọ 
ijot lek oniin̄ kubọk inyọn̄ otiton. Ire, ubọk geelek ibe ke otutuuk inu chi îrọ iso, 
unaan̄-ejit Okumugwem ìkasiki si, Okumugwem ìkpọkpọ ibene ubọk kan̄ ifo 
inyọn̄ ikiweek isusulu si ema osusut. 

26Môbene egop ifo inyọn̄ igween̄ ebi ido ìkup me ujọn̄ọ ere, mè iwut ofi inyi ebi 
ìkup me ntutun̄ ere geelek me linyọn̄; ema mênunu mgbọ yaage, ugwat ugwat. 
27Efuuk ìkpota ema ene geege me owot, inu geege ìkpotọbọ ema ukot, ema 
kpebenyenyieen̄ ilaak, kpebelalaak si inwọnọ; fanti ebon kiban̄ ìkpotọn̄ọ, olik 
ikpukot kiban̄ ìkpofieek. 
28Oraan̄ kiban̄ ìrereke otu, ogbaan̄ kiban̄, enwunwun itele; ikpukot ukot inyinya 
kiban̄ ìnye kubọk ewuuk unye isi, ekpirikpo uji ijọn̄ kiban̄ ìgwat kubọk efet 
egwijo. 
29Ema mêkigbin ikinu kubọk egbe àtat, ema ekigbin kubọk bọn egbe àtat; ema 
mêgọt, mè ichim anam ema ebetaka, mè iben isa ifo, kpunu ogwu òbotet ibọkọ. 
30Me usen ya, ebi ido egween̄be cha mêkigọt me lek ebi Ijeren, kubọk okwaan̄ 
okigbugbut. Ire ene iraan̄ chieen̄ ikpọ lek ijọn̄ ya, ìbomun̄ udun mè uga ufieejit; 
oduku inyọn̄ môduku ichit utoon̄ egwe usen ya. 

Asaya 6 

Awaji îgwen Asaya 

1Me emen acha ogwu ubọọn̄ Ujaya okwube, mmun̄ Ogwukaan̄-ene okweekbe 
irek me inyọn̄ ubene ubene ogboon̄ ubọọn̄ eyi ejibibe ibene ifo inyọn̄, edim 
ofọnti kan̄ owewele ichit emen Uwu Mbuban. 
2Ebi osat serafu ekekiwulu igba iyak me inyọn̄ me ibot kan̄, ema geelek ekaan̄ 
uwop gweregwen gweregwen. Uwop iba ke ema esa ichit isi kiban̄, mè isa iba 
ichit ukot kiban̄, mè ikisa iba iwulu. 
3Ema ekekitumu inyi lek kiban̄ ge ge ikibe, “Mbuban! Mbuban! Mbuban! 
Okumugwem Ogwukaan̄ Inyọn̄ mè Ijọn̄ ìkup mbuban! Ujamgbugbo kan̄ ìjojot 
otutuuk linyọn̄!” 
4Okput ida kiban̄ okekisisik otutuuk ọdọ Uwu Mbuban melek inyọn̄ isotu geelek 
òkup me lek uwu ya, oduku okpọkpọ iduku ichit emen uwu ya. 
5Emi ntataan̄ ukpo ibe, “Jei! Nchep! Eyi n̄a îta! Mije, emi ìre ogwu ukpọk-otu 
ikatanage. Ǹkiluk si me etete ebi ukpọk-otu ikatanage. Eyi n̄a îta, mije, chieen̄ n̄a 
îrieen̄ me lek ogwu Ubọọn̄, Okumugwem Ogwukaan̄ Inyọn̄ mè Ijọn̄!” 
6Ge me lek ebi serafu cha owuwulu inu me lek n̄a, mè ikaan̄ mbubuk ukan̄ 
òreren̄e me ubọk. Ìsasa otu-ucha ilọbọ mbubuk ukan̄ ya me inyọn̄ ntook 
ngwugwa isa inu. 
7Inenisa mbubuk ukan̄ ya inichak me lek otu n̄a, mè ibe, “Kpọ, mbubuk ukan̄ keyi 
îchak me lek otu kwun̄, mîben nrọ-nlọ kwun̄ isan̄a, mè irọ esuuk me ibot ijo inu 
kwun̄.” 
8Nneninọ si ida Ogwukaan̄-ene okibe, “Ìre ekene ke mbaria? Sà ìre ekene obosi 
inyi eji?” Emi mbebe, “Kpọ emi gwu! Ria emi!” 

9Inenitumu ibe, “Je si tumu nyi ife chi ibe, “ ‘Ìkpọkpọ ìkinọ ikọ n̄a, ire, ikakigobo 
ìtet; ìkpọkpọ ìkimọọn̄ inu nkirọ, ire, ikakiriọọn̄.’ 
10Rọ inyi ejit ife chi inye, mè utọn̄ kiban̄ ilobo, mè chieen̄ kiban̄ ichit; inyi ema 
ekasa chieen̄ kiban̄ ìmọọn̄ inu, mè ìsa utọn̄ kiban̄ ìnọ ikọ, mè ìsa ejit kiban̄ ìgobo 
inu ìtet, mè ìgwu ìkom, inyi egwa ema ejomo.” 
11Emi nnenido ibe, “Ogwukaan̄-ene, ìre inu yi ìbokup ikeyi ire kpa mgbọ?” 
Ifọfọọk emi ibe, “Mege ire mgbọ ama geelek môyatbe ikana ukpọk ukpọk, ene ge 
ikeyi ìkpoyakabe iluk me emen; mgbọ uwu geege ìkpoyakabe ikaan̄ ene me 
emen, mgbọ mêjijakabe otutuuk ijọn̄ uko geelek igwook, 
12mege Okumugwem môsan̄abe ebi ene isan̄a ijọn̄ọ ere, ere eyatbe itele me lek 
ijọn̄ ya môneniwa. 
13Ìrere irek ge me lek akọp irek gaalek osik me lek ebi ife cha, mêkpọk inu iniwọp 
ema iriọk. Ìbokup kubọk uti terebint, mè ìyaka ire ilip, eyi, isicho ito, ebon kan̄ 
îra isik me ijọn̄. Ebon uti ya ore ukwuuk mbuban, eyi môyakabe ikpọk itibi isibi.” 

Asaya 7 

Inu ijejeen̄ eyi òrere Imanuwen 

1Mgbọ Ayaji gwun̄ kè Jotam gwun̄ kè Ujaya orebe ogwu ubọọn̄ Juda, Rejin ogwu 
ubọọn̄ Aram melek Peka gwun̄ kè Remaliya, ogwu ubọọn̄ Ijeren, enenijibi akọn̄ 
inu ibenitim me lek ama Jeruselem, ire, ema kpekọt. 
2Etip onenilook ebi uwu kè Debit ibe, “Urum akọn̄ ebi Aram mîgbaan̄ itọbọ melek 
ebi Iferem.” Etip ya osisisik ejit ogwu ubọọn̄, mè isisik si ejit ebi kan̄. Ema 
ekekinyen̄e kubọk uti okinyen̄e me oron mgbọ efet okiwut ibieen̄. 
3Okumugwem onenitumu inyi Asaya ibe, “Ngwa, owu melek gwun̄ kwun̄ Seya 
Jasup, ìsibi ìsi ìchichini Ayaji me ibot okolo ebubum ònan̄a me òkpuku mun̄ eyi 
agan̄ inyọn̄ òkup me lek uga oniin̄ ekije ifo lek oron igwọk-ekwut. 
4Osire, tumu nyi ọmọ ibe, ‘Gwọk chieen̄, mè tet lek kaan̄. Katet ukpook. Kafieek 
owot me lek mgbidim ebon uti iba chi òkisibi oduku me lek sa me lek uga unaan̄-
ejit kè Rejin mè ebi Aram mè eyi gwun̄ kè Remaliya. 
5Ebi Aram mè ebi Iferem melek gwun̄ kè Remaliya mîtọt ijo otitọt ikeme owu. 
Ema ekibe, 
6“Eji enejibi akọn̄ esi lek ebi Juda, mè egwak ama kiban̄ egwook, mè eji eche ama 
cha enyi lek kiji, mè esa gwun̄ kè Tabeli eto ubọọn̄ me ama ya.” 
7Ire, Ogwukaan̄-ene Okumugwem ìtumu ibe, “ ‘Otitọt kiban̄ ìkpokeke, inu ya 
ìkporọrọ si. 
8Mije, ama ibot ebi Aram ìre Damasikọs, ogwu ibot ama Damasikọs ìre Rejin. Ire 
me lek ebi Iferem, akọp acha gweregwen mè go me isi, mêkpukpuku ebi Iferem 
igwook; ema kpebeyaka ikọt ikeke kubọk ido. 

9Ama ibot ebi Iferem ìre Sameria, ogwu ibot ama Sameria ìre gwun̄ kè Remaliya. 
Ire enyi kpekeke inye me ichechieek kinyi, ukot kinyi ìkponye me ijọn̄.’ ” 
10Okumugwem onenikpọk itumu si inyi Ayaji ibe, 

11“Do Okumugwem Awaji kwun̄ ibe ijeen̄ owu inu ijejeen̄. Do ibe ijeen̄ me ere 
òdọdọk ichit, mè ìyaka ire me ere òbebene ichit.” 
12Ayaji ofọfọọk ibe, “In̄-in̄, emi m̀kpado. M̀kpatọ Okumugwem ikpọ!” 

13Asaya onenibe ọmọ, “Enyi ebi uwu kè Debit, ìriọọn̄ ubọk ìnọ! Enyi mîrọ ibe 
efuuk ita ebilene me owot kpai, ìkajot enyi. Ìre enyi ebeyaka inirọ ibe efuuk ita 
Awaji n̄a me owot si? 
14Eya orọ, Ogwukaan̄-ene me lek kan̄ mônyi enyi inu ijejeen̄. Ìkpọ, obaak 
enenwaan̄ ikariọọn̄ge enerieen̄ mônin̄ owot, mè iman gwun̄ enerieen̄, mè igwen 
gwun̄ ya Imanuwen. 
15Mgbọ gwun̄ ya isimin ire lek môriọọn̄be ubọk ekijit ijo inu, mè ikigobo ata inu, 
ìbokirie abak òsibi me lek mun̄ ebe òjijin melek aran̄ akwọọk gaalek. 
16Mije, sabum gwun̄ yi môniriọọn̄ ike ekijit ijo inu mè ikigobo ata inu, ido ebi 
ubọọn̄ iba cha enyi ekitet ukpook me lek môkpukpuku igwook. 
17Okumugwem môria mgbọ ikpele ufialek inu me lek kwun̄, mè ebi kwun̄, mè 
ebi uwu nte kwun̄. Okumugwem ìboria ogwu ubọọn̄ Asiria inu, inyi initap enyi 
ufialek me lek. Ojelek mgbọ ufialek òkup ikeya ìkararak ìkup karake ebi Iferem 
efieekbe inan̄a me lek ebi Juda.” 
18Me mgbọ ya, Okumugwem môwut ofi igween̄ ebi kè ananjin ìkikup me agan̄ 
inyọn̄ ibot okwaan̄ ebi Ijipiti, mè igween̄ si ebi kè akwọọk ìkiluk me lek ijọn̄ ebi 
Asiria. 
19Ema mênu me urum me urum, mè inisusọn ichit agba okolo òkup ngigo ngigo 
cha, mè agbagba ewuuk geelek, mè lek ukpak geelek mè ere geelek ebi kè anam 
ekisi inwọ mun̄. 
20Me mgbọ ya, Ogwukaan̄-ene môsa akwaan̄ îbọkọbe me ọkọ me usaba okwaan̄, 
òrere ogwu ubọọn̄ Asiria, ikwọkọ enyi ijeek itana me ibot, mè ikwọkọ si inwọọn̄ 
ukot kinyi inọọn̄, mè ikwọkọ si ifet otu kinyi irọt. 
21Me mgbọ ya si, ene ge ìbokọt isun̄ uman gwun̄ eriembuuk ge mè uman arọọn̄ 
iba gaalek me ògat ugwem. 
22Anam chi mêkinyi mun̄ ebe iwa iso eyi ene ya môsabe ikirọ abak mun̄ ebe òjijin 
ikirie. Ebi geelek ìsisik me lek ijọn̄ yi ebekirie abak mun̄ ebe òjijin melek aran̄ 
akwọọk. 
23Me mgbọ ya, ere geelek obop olik gerep okitibi, eyi otu ewe kiban̄ orebe obop 
ikpoko alata okuket, abọm egbe mè ukpak gaalek oboyaka inikitibi me ere ya. 
24Ebi ene mêkikaan̄ oraan̄ mè ogbaan̄ me ubọk isa ikinu me lek ijọn̄ yi, mije, 
otutuuk lek ijọn̄ yi ìbore abọm egbe abọm egbe mè ukpak ukpak. 

25Inyọn̄ orioon̄ geelek ere mgbọ ekisa urọk ibak ijọn̄ iwop inu, ukpook abọm 
egbe mè ukpak ìkpoyaka ichieek ibe enyi esi lek. Ere cha ìbokana ere ebi kè 
eriembuuk ekibọm urie, mè ere ebi kè arọọn̄ ekijak me ukot ikana ikiweek 
inorie. 

Asaya 8 

Awaji môsa ebi Asiria isulu ebi Ijeren osusut 

1Okumugwem onenitumu inyi emi ibe, “Mọnọ akpa uwot ge òmimin, mè sa uti 
ikpa riọọn̄ ubọk ge me lek ibe, ‘Ìkup inyi Mayeri Salali Yas Baji.’ 
2Mâgwen Uraya ogwu ngwugwa mè Jekaraya gwun̄ kè Jeberekaya kubọk ebi ata-
ikọ ìgbegbe utoon̄-ejit inyi lek n̄a.” 
3Nnenigọọk ogwu enenwaan̄ nriran òrere nwa n̄a ilaak, ininin̄ owot, mè iman 
gwun̄ enerieen̄. Okumugwem onenibe emi, “Nyi gwun̄ ya erieen̄, Mayeri Salali 
Yas Baji. 
4Mije, sabum gwun̄ yi môniriọọn̄ ubọk ekibe, ‘Nte n̄a,’ mè ‘Nga n̄a,’ ogwu ubọọn̄ 
Asiria îra ikwọọk otutuuk inu ubọọn̄ ebi Damasikọs, mè ifum inu ebi Sameria me 
akọn̄, isan̄a isa ifo.” 
5Okumugwem onenikpọk itumu si inyi emi ibe, 

6“Mije, ebi ene mîjit mun̄ okwaan̄ Silowa òkilibi ususuk, mè isi ikinwọọn̄ unwọọn̄ 
melek ogwu ubọọn̄ Rejin mè gwun̄ kè Remaliya, 
7eya orọ, Ogwukaan̄-ene mônisa ogbururu mè unye ukot mun̄ okwaan̄ Yuferetis, 
òrere ogwu ubọọn̄ Asiria mè mgbugbo urum akọn̄ kan̄, inu. Mun̄ ya ìbowuwuku 
ichit otutuuk okolo kan̄ geelek, mè ibaak imeen̄ otutuuk agba agan̄ iba kan̄. 
8Mun̄ ya môgbuku mege inigwook me Juda, mè ibaak imeen̄, mè ibene isaba 
iraka, mè imeen̄ Juda ire ebek. Owu Imanuwen, mun̄ ya môbaak imeen̄ otutuuk 
ijọn̄ kwun̄, ibene me agan̄ ge isi ichak me agan̄ keyilọ!” 
9Enyi ebi ido geelek, ìdimi akọn̄, mêkpukpuku enyi igwook! Enyi ebi ido ìkup me 
ujọn̄ọ ere, ìgban̄ utọn̄! Ìbem lek akọn̄, mêkpukpuku enyi igwook! Iin̄, ìbem lek 
akọn̄, mêkpukpuku enyi igwook! 
10Ìtọt otitọt! Ire, ìkpokeke. Ìnin̄ oru ìkana! Ire, ìbokwakwala igwook, mije, Awaji 
òwa melek kiji. 

Ìtet ukpook me lek Okumugwem 

11Okumugwem ìsasa me ikpele unye kan̄ itaba emi ubọk me utọn̄ ibe emi 
nkagọọk ife chi ìrọ inu ema ekirọ, mè itumu inyi emi ibe, 
12“Inu geelek ife chi egwenbe ibe ìre oru mkpan̄-ene, owu kagọọk ìgwen otutuuk 
cha oru mkpan̄-ene. Katetet ukpook me lek inu ema ekitet ukpook me lek, 
kafefieek si owot me lek inu ema ekifieek owot me lek. 

13Okumugwem Ogwukaan̄ Inyọn̄ mè Ijọn̄ ke enyi ebesun̄ me mbuban; ọmọ ke 
enyi ebekitet ukpook me lek, ọmọ ke enyi ebekifieek owot me lek. 
14Ọmọ môre Uwu Mbuban, mè ire ewuuk òkitọbọ ene ukot isa inyi ebi Ijeren mè 
ebi Juda, mè ire si uga ewuuk òkida ene itọbọ me ijọn̄. Me lek ebi Jeruselem, ọmọ 
môre ukọọk, mè ire si ufe inyi ema. 
15Owuwa ene mêtọbọ ukot me lek ewuuk cha, mè inan̄a irọn̄, mè ikpukpuku 
igwook, ema mêrọn̄ ufe, mêtetet ema ije.” 
16Kat ikọ nriran ya gba bọp sun̄, mè chit ikan ya sun̄ me etete ebi udun̄ n̄a. 

17Mâkup ikikpọ Okumugwem, ogwu òdada isi kan̄ isan̄a me lek ebi uwu kè Jekọp, 
ikpọchieen̄ n̄a ìkup me lek kan̄. 
18Kpọ emi gwu, emi melek nsabọn Okumugwem onyibe emi. Me etete ebi Ijeren, 
eji ìre inu ijejeen̄ mè uyeke inu ònan̄a me ubọk Okumugwem Ogwukaan̄ Inyọn̄ 
mè Ijọn̄, ogwu òkiluk me inyọn̄ ogoon̄ Sayọn. 
19Ire ebi ene iria enyi ibe esi eweek inu eriọọn̄ me ubọk ebi nriran ekwukwu 
jom-jòm mè ubọk ebi yọk-ofia ebi ìkitumu ikọ me nuunuun̄ ida mè ida ògegele 
cha, ìre ìkagbe ibe ebi ene mêsi lek Awaji kiban̄ isi iweek iriọọn̄? Sà ìre ebejeje 
ikisi ido inu ofolek ebi ìkup me ugwem me ubọk ebi ìkwakwaan̄? 
20Ema efo lek ikan mè ikọ nriran. Ire ema kpetumu ikọ ikpọ me lek ikọ keyi, ìsibi 
ibe ke utoon̄ kpunu me emen ikọ kiban̄. 
21Ema mêsa ufieejit mè uraafiọọn̄ ikititeek ikana otutuuk inyọn̄ ijọn̄. Uraafiọọn̄ 
isitet ema inin̄ lek, ema mênanaan̄ ejit, mè ifieek otu inyi ogwu ubọọn̄ kiban̄ 
melek Awaji kiban̄. Mè ìre ema ebene chieen̄ ikpọ inyọn̄, 
22mè ìre ema egele chieen̄ isiki ikpọ ijọn̄, inu ema ebemun̄ ìre ujaralek mè udun 
mè ufieejit eyi uyọrọlek. Mêlililaba ema itap me emen uga ekpuk udun. 

Asaya 9 

Mîman Gwun̄ ge inyi eji 

1Ire, ufieejit ìkpoyaka ikup inyi ebi mgbọ ìkup me emen uyọrọlek. Ike 
Okumugwem okpọbe ebi ìluk me lek ijọn̄ ebi otoko kè Jebulọn mè lek ijọn̄ ebi 
otoko kè Nafitali ilọ chieen̄ me adasi mgbọ, ikeya si, me mgbọ òkinu me isi, 
Okumugwem môsa umin inyi Galili ere ebi kpere ebi Ju ekiluk, òrere ijọn̄ òkup 
me lek oniin̄ agba okwaan̄, me usaba agan̄ okwaan̄ Jodan. 
2Ebi ìkije me emen udun, mîmun̄ ikpele utoon̄; ebi ìkiluk me lek ijọn̄ ere uga 
ekpuk udun okupbe, utoon̄ îra itoon̄ ema me lek. 
3Owu orọ ibe ido ya iwele owot, mè irọ ibe ubelejit kan̄ imin; ema ekibele ejit me 
isi kwun̄ kubọk ekibele ejit mgbọ ekirọkọ uko, mè ike ebi akọn̄ ekibele ejit mgbọ 
ekiche inu efumbe me akọn̄. 

4Owu ofaan̄ mkpọn esabe ibọp ema, mè ifeme ema ulobo akpan òkikeme ema 
isan̄a me oguga; owu obọkọ njijan̄ ekisa isut ema isan̄a me ubọk ogwu òkitutuku 
ema, kubọk orọbe me mgbọ otimbe ikpan̄ ebi Midian. 
5Me atikọ, otutuuk ikpukot ebi akọn̄ etapbe isa inu akọn̄, mè ofọnti akọn̄ cha eje 
ojotbe lek, otutuuk cha, ebewọwọp, ema ebekana iye ebekisa isọk ukan̄. 
6Mije, mîman gwun̄ inyi eji, mînyi eji gwun̄ enerieen̄; mkpulu ìbotoon̄ ọmọ me 
oguga, erieen̄ ebekigwen ọmọ ìre, Ogwu Nteme Òkup Mgbugbo, mè Awaji Òkaan̄ 
Unye, mè Ute Mgbọ Geelek, mè Ogwu Mkpulu Esuuk. 
7Mkpulu kan̄ môwele owot enenen, ìkpokaan̄ okputut, esuuk òbokup me 
mkpulu kan̄, ìkpokaan̄ okputut. Ọmọ ìboraka inyọn̄ ogboon̄ ubọọn̄ kè Debit ikup, 
mè ikup me ibot mkpulu kè Debit, mè irọ irek ubọọn̄ ya ikeke inye, mè itet si 
ikaan̄ inye, sa me unen oyerebet mè ata irọrọ, ibene me mgbọ ya mege ire mgbọ 
geelek. Ikpele ulọk Okumugwem Ogwukaan̄ Inyọn̄ mè Ijọn̄, oborọ ibe inu yi irọ. 

Unaan̄-ejit Awaji me lek ebi Ijeren 

8Ogwukaan̄-ene îria etip ijet ebi uwu kè Jekọp, etip ya osisi irọn̄ me Ijeren. 

9Otutuuk ebi Ijeren mêriọọn̄ inu ofolek etip ya, ebi otoko kè Iferem mè ebi ìluk 
me Sameria otutuuk, ebi ìkigumu lek, mè ikibene oguga itumu ibe, 
10“Mîgbugbọ uwu okpungwu igwook, ire, eji mêsa ewuuk ebabala ikpọk inama; 
mîchon uti sikamọ igwook, ire, eji mêsa uti olik inwene ema.” 
11Eya orọ, Okumugwem îtap unye me lek ebi ochicha kè Rejin, ibe enetim ekpan̄ 
ema; îrieen̄ ebi oriara kiban̄ itap me oniin̄, ibe enu akọn̄ me lek kiban̄. 
12Îria ebi Aram inan̄a me agan̄ mbum-ura, mè iria ebi Filisia inan̄a me agan̄ 
ichep-ura, inyi enechili otu ebook emeen̄ ebi Ijeren. Ire, ubọk geelek ibe ke 
otutuuk inu chi îrọ iso, unaan̄-ejit Okumugwem ìkasiki si, Okumugwem ìkpọkpọ 
ibene ubọk kan̄ ifo inyọn̄ ikiweek isusulu si ema osusut. 
13Ire, ebi Ijeren kpegwu ikom isi lek ogwu òsusulu ema osusut, ema kpeweweek 
si Okumugwem Ogwukaan̄ Inyọn̄ mè Ijọn̄. 
14Eya orọ, Okumugwem môgbaan̄ ibot mè edim ifieek isan̄a me lek ebi Ijeren, 
mè igbaan̄ si nlak asaak melek osùkut isọp igwook egwe yaage. 
15Ebi ugane mè ebi ilile ere ibot ya, ebi nriran ìkijeen̄ inu ataak ere edim ya. 

16Ebi ìkisa ife chi ije mîsa ema ije ilọ oniin̄, mije keya, ebi ema ekisa ije mînin̄ 
wọlọwọlọ isan̄a kpai. 
17Eya orọ, ejit Ogwukaan̄-ene ìkpoyaka itop me lek nsabọn irieen̄ kiban̄, 
ìkpokaan̄ ejit nsan me lek ebi kpà-nte kiban̄ mè ebi nwakpa kiban̄; mije, ene 
geege ìkayaka ìriọọn̄ Awaji, ekirọ inu ikpak ikpak, ikọ otu kiban̄ ìkire mbubut 
mbubut. Ire, ubọk geelek ibe ke otutuuk inu chi îrọ iso, unaan̄-ejit Okumugwem 
ìkasiki si, Okumugwem ìkpọkpọ ibene ubọk kan̄ ifo inyọn̄ ikiweek isusulu si ema 
osusut. 

18Me atikọ, inu ikpak ife chi ekirọ ìkisak kubọk ukan̄; îtaka abọm egbe mè ukpak 
iriọk, mè inwọ asabọn uti òkup me oron isan̄a kpai, mè ikibumu oduku ikat ibene 
ifo inyọn̄. 
19Sa me lek uga unaan̄-ejit Okumugwem Ogwukaan̄ Inyọn̄ mè Ijọn̄, inyọn̄ ijọn̄ 
môtaka ita me ukan̄, ebi ene mêkana iye mêsabe isọk ukan̄; kpunu ogwu òbotele 
ibe ogwu ngwan̄ inwọnọ. 
20Ema mêkpulu inorie me agan̄ ulom imeen̄, ire, uraafiọọn̄ ìbokpọkpọ ikitaka 
ema; ema mêrie inorie inan̄a me agan̄ ujit, ire, owot ìkpojot ema. Ene geelek 
môtaka ogwu gwun̄; 
21ebi Manasi mêtaka ebi Iferem, ebi Iferem mêtataka ebi Manasi; ema 
mêgbagbaan̄ isi itaka ebi Juda. Ire, ubọk geelek ibe ke otutuuk inu chi îrọ iso, 
unaan̄-ejit Okumugwem ìkasiki si, Okumugwem ìkpọkpọ ibene ubọk kan̄ ifo 
inyọn̄ ikiweek isusulu si ema osusut. 

Asaya 10 

1Môfieek inyi ebi ìkitap nlilọ ikan, mè ebi ìge ikpa cha ìkige ikan òkitap tukutuku, 
2isa ikigban ibe ebi ugbọọn̄ ekakaan̄ unen kiban̄, mè ijit isisibi unen oyerebet inyi 
ebi n̄a ebi ekitutuku; ema ekisa ebi nwakpa irọ unọn mfeen̄-ubọk kiban̄, mè 
ikifiaan̄ ebi kpà-nte ibọkọ inu. 
3Keke ke enyi eberọ me usen osusut ya, mgbọ mfufiat mônan̄abe me ujọn̄ọ ere 
inu? Ekene ke enyi ebelibi isi lek ibe itap ubọk inyi enyi? Sà ere owa ke enyi 
ebesun̄ inu ubọọn̄ kinyi cha? 
4Otutuuk inu òkukup ìre enyi igegele igwook me etete ebi mkpọn, mè ìyaka ire 
irururọn̄ọ ilaak me etete ebi ekpan̄be igwook. Ire, ubọk geelek ibe ke otutuuk 
inu chi îrọ iso, unaan̄-ejit Okumugwem ìkasiki si, Okumugwem ìkpọkpọ ibene 
ubọk kan̄ ifo inyọn̄ ikiweek isusulu si ema osusut. 

Oyerebet Awaji me ibot ebi Asiria 

5“Môfieek inyi Asiria, ọmọ ore njijan̄ mbasa ijeen̄ unaan̄-ejit n̄a; uyok uyok 
unaan̄-ejit n̄a ore m̀gbele me ubọk kan̄. 
6Mâria ọmọ isi lek ido ebi ekariọọn̄ge Awaji, mânyi ọmọ ida ibe isi lek ebi ìkirọ 
ejit inaan̄ emi, mè ifum mfum, mè ikpulu inu me akọn̄, mè ijak ebi ife cha ikana 
ibat kubọk ogbọ òkup me eden̄ oniin̄. 
7Ire, ìkare ikeya ke ọmọ okaan̄ me nkeek kan̄, ìkarere si ikeya ke ọmọ oben me 
ejit; nkeek kan̄ ìre ijijijaka ere igwook, mè ichechep owuwa ido. 
8Ọmọ ìkitumu ibe, ‘Ìre otutuuk ebi ibot akọn̄ n̄a kpere ebi ubọọn̄ iso? 

9Ìre ìkare ubọk ema ejijakabe Kalino ke ema ejijaka Karekemis? Ìre ìkare inu 
erọbe me Aripadi ke erọ si me Amat, sà ìre ìkare inu òrọ me Damasikọs orọ si 
me Sameria? 

10Ike ubọk n̄a ojijakabe ebi ido cha ìkiriaak mkpọmfaka, ebi mkpọmfaka kiban̄ 
okaan̄be unye igak echi ebi Jeruselem mè ebi Sameria, 
11ìre emi m̀kpakọt ijijaka si Jeruselem mè mkpọmfaka kan̄ kubọk njijakabe 
Sameria mè mkpọmfaka kan̄ ni?’ ” 
12Ogwukaan̄-ene isirọ otutuuk inu ìborọ me ogoon̄ Sayọn melek Jeruselem isan̄a, 
mônenitumu ibe, “Emi mâsulu ogwu ubọọn̄ Asiria osusut, mije, ìgegen ibak 
ikigumu lek, mè ikibene oguga.” 
13Mije ọmọ ìkigugo lek ibe, “ ‘Unye ubọk n̄a ke nsa irọ inu chi, ǹsa me iriọọn̄-inu 
n̄a irọ, mije, nkaan̄ ngobo-ntet. Mbọkọ owuwa ido me akọn̄, mè itutuku okike 
ijọn̄ kiban̄ isan̄a kpai, mè ifum inu geelek ema ekukọbe isun̄; emi kubọk ogwu 
unye, ǹdada ebi ubọọn̄ ido cha isan̄a me inyọn̄ ogboon̄ kiban̄. 
14Ike ene okitap ubọk me uwu ofut, ikeya ke emi ntoon̄ ubọk n̄a me lek inu ubọọn̄ 
ebi esese ido; ike ebi ene ekikpulu nkwa ofut ogwukaan̄ owulube inan̄a itele, 
ikeya ke mkpulu otutuuk ido geelek me linyọn̄; kpunu ene geege òkọkọt isulu 
uwop kan̄ perep perep, kpunu si ene geege òkọkọt ikama otu isan̄a amọn pim.’ ” 
15Ìre otuban môkọt igugo lek ibe ọmọ îmin igak ogwu òkisa ọmọ ifieek uti? Sà 
ìre ojijọọk môkọt ibene lek igak ogwu òkisa ọmọ ijọọk inu? Eya ìbokup kubọk 
m̀gbele oyaka ikisa ogwu òtetet ọmọ isulu ene, mè ikup si kubọk mkpat okibene 
ogwu ebilene ogwu ikarege uti ikiwum ikana. 
16Eya orọ, Ogwukaan̄-ene Okumugwem Ogwukaan̄ Inyọn̄ mè Ijọn̄ môria ijo 
orukan̄ òkitak ene lek itap me etete ebi akọn̄ ìmimiin̄ ufuk; mè isọk ukan̄ me irak 
umin kiban̄, inyi ikitaka ema lek kubọk ukan̄ òkisasak. 
17Awaji ogwu òre utoon̄ ebi Ijeren môkana ukan̄, Ogwu Mbuban kiban̄ môkana 
alọm ukan̄; me egwe ge gaalek, ọmọ môtaka ukpak kiban̄ mè abọm egbe kiban̄ 
iriọk. 
18Ukan̄ ya môtaka ujuja oron kiban̄ cha, mè itaka si ata ijọn̄ uko kiban̄ otutuuk 
isan̄a kpai. Lek kiban̄ môtatak ita, kubọk lek ogwu orukan̄ okitak ita. 
19Mgbọ ya, uti òboyaka inisik me oron kiban̄ ìbore ebon inen mè inen gaalek, 
sọntiik gwun̄ môkọt ifuk otu ifuk uti cha. 

Ebi ìsisik me lek ebi Ijeren 

20Me usen ya, ebi ìsisik me lek ebi Ijeren, ebi kè Jekọp ebi ìlilibi inwọnọ, 
kpebeyaka ibieen̄ lek me lek ogwu òkpakpan̄ ema ito, ire, ema ebebieen̄ lek me 
lek Okumugwem, Ogwu Mbuban ebi Ijeren, me atikọ. 
21Ebi ìsisik mêkika, ebi kè Jekọp ìsisik mêka me atikọ inu me lek Awaji Òkaan̄ 
Unye. 
22Jei Ijeren, ikerere ibe ebi kwun̄ ewa kubọk achiaan̄ agba awaji, ebi ìsisik me lek 
kiban̄ gaalek ebeka. Mîtumu ifieek ibe ke jakajaka mônu inyi ema, ire, ìboje 
melek ata irọrọ òraraka iman̄. 

23Mije, Ogwukaan̄-ene Okumugwem Ogwukaan̄ Inyọn̄ mè Ijọn̄ mônisa jakajaka 
îtumube ifieek ibe ọmọ môrọ ya, inu me otutuuk lek ijọn̄ yi. 
24Eya orọ, Ogwukaan̄-ene Okumugwem Ogwukaan̄ Inyọn̄ mè Ijọn̄ ìtumu ibe 
ikeyi, “Jei, ebi n̄a, ebi ìluk me Sayọn, ikatet ukpook me lek ebi Asiria, ebi ìkisa 
m̀gbele isulu enyi, mè ikibene mkpat isa ikibọn̄ enyi kubọk ebi Ijipiti erọbe enyi. 
25Sọnja mgbọ gaalek osik, unaan̄-ejit n̄a me lek kinyi môta, emi mâneniben 
unaan̄-ejit n̄a iyaka ida ema, isa ijijaka ema isan̄a.” 
26Okumugwem Ogwukaan̄ Inyọn̄ mè Ijọn̄ môsa njijan̄ isulu ema, kubọk îsulube 
ebi Midian me lek ewuuk Orep; ọmọ môbene mkpat kan̄ ijeen̄ okwaan̄, kubọk 
îrọbe me Ijipiti. 
27Me usen ya, mêfeme enyi ulobo akpan kiban̄ ya isan̄a me oguga, mè ifaan̄ 
ọgbọn kiban̄ cha isan̄a enyi me ebek; mkpọn cha môfaan̄ me ebek kinyi igwook 
mije enyi emiin̄be ufuk. 
28Urum akọn̄ ebi Asiria mînire Ayat, ema eje itibi iraka me Migirọn, mè isun̄ 
nroon̄ akọn̄ kiban̄ me Mikimas. 
29Ema eje me oniin̄ utibi ogoon̄ iraka, mè igba Geba ilaak me eririeen̄ ya. Ebi 
Rama mêkijijiin̄, ebi Gibiya, ama ebi kè Sọọlu, mîliin̄ ita kpai. 
30Enyi ebi ama Galim, ìbene ida ìtaan̄ ukpo! Enyi ebi Layisa, ìgban̄ utọn̄! Jei, ebi 
Anatọt, njijin me lek kinyi! 
31Ebi Madimena mîlim ichieen̄ ita, ebi ìluk me Gebim mîweek ere itap ibot. 

32Me usen yaage si, ebi akọn̄ cha eyaka me Nọbu, mè ikiriak lek inyi ebi inyọn̄ 
ogoon̄ ama Sayọn, mè ebi inyọn̄ orioon̄ ama Jeruselem. 
33Ìkpọ, Ogwukaan̄-ene Okumugwem Ogwukaan̄ Inyọn̄ mè Ijọn̄, mônisọp agọọk 
ikpele uti ya igwook me unye, mè ichon uti ubene ile cha igwook, mè ikpaan̄ 
ujọn̄ọ uti cha ilaak ire ijọn̄. 
34Ọmọ môsa otuban isọp asabọn uti òkup me oron isan̄a, ikpele uti Lebanọn cha 
mêgbugbọ irọn̄ me umin kiban̄. 

Asaya 11 

Atagọọk môtibi isibi me lek kè Jesi 

1Nsek otu uti ge môbum isibi me etete ebi ìsisik me otoko kè Jesi; Agọọk ge 
môtibi isibi me lek ugwun̄-ijọn̄ kan̄, mè ito mfut. 
2Ekwukwu Okumugwem môkup me lek kan̄, Ekwukwu eyi iriọọn̄-inu mè ngobo-
ntet, Ekwukwu eyi nteme mè unye, Ekwukwu eyi ifuk-ibot mè eyi itetet ukpook 
me lek Okumugwem. 

3Inu òbokitop ọmọ me lek ìre itetet ukpook me lek Okumugwem. Ọmọ ìkposa 
inu chieen̄ kan̄ omun̄be isibi oyerebet, ìkposasa si inu utọn̄ kan̄ onọbe ifieek 
oyerebet. 
4Ire, môsa ata irọrọ isibi oyerebet me ibot ebi una ubọk, môsa unen oyerebet 
ifieek ikọ me ibot ebi ugbọọn̄ me linyọn̄. Ikọ otu kan̄ ke ìbosa isulu ebi linyọn̄ 
njijan̄, mè isa efet otu kan̄ ikpan̄ ebi ikpak isan̄a. 
5Ata irọrọ obore fanti kan̄, igbegbe utoon̄-ejit obore olik ìbokisa itobo ofọnti kan̄ 
ikaan̄ me ebon. 
6Mgbọ ya, ibo oron melek gwun̄ arọọn̄ mêgbaan̄ iluk; egbe ntọọk ntọọk melek 
gwun̄ ebot mêgbaan̄ ilaak me ere ge, gwun̄ eriembuuk melek gwun̄ egbe àtat mè 
gwun̄ anam egwookbe imin ufuk mêgbaan̄ ikup me ere ge, sọntiik gwun̄ 
môkekisa ema ije. 
7Eriembuuk melek ibo nriọk mêgbaan̄ ikibọm urie, bọn kiban̄ mêgbaan̄ ilaak me 
ere ge, egbe àtat môtaka mbubet kubọk eriembuuk. 
8Gwun̄ òkinwọ ebe môtap ubọk me udọn̄ ijo ulu, gwun̄ ebanbe ebe môtap ubọk 
me uwu ebọn̄. 
9Kpunu inu òboyaka ikisak ene unan, mè ìre ijijaka inu, me otutuuk ogoon̄ 
mbuban n̄a, mije, ebilene ebi ìrọriọọn̄ Okumugwem ebejojot otutuuk linyọn̄, 
kubọk mun̄ ojot okwaan̄ dum dum. 
10Me usen ya, Ugwun̄-ijọn̄ kè Jesi môkeke kubọk egop inyi ebi ido geelek. Ebi ido 
geelek mênu me lek kan̄. Ere isiki-efuuk kan̄ môkup mgbugbo. 
11Me usen ya, Okumugwem mônyana ubọk kan̄ òso mgbọ iba ikpulu ebi kan̄ ebi 
ìsisik, ebi ìkup me Asiria, mè Ijipiti agan̄ Paturus mè agan̄ Kus, mè Elam, mè 
Babilonia, mè Amat, mè inyọn̄ achọ òkup me emen awaji. 
12Môbene egop isa inyi ebi ido geelek ulook, mè igbaan̄ ebi Ijeren, ebi elapbe 
ichieen̄, ititiin̄, mè ikpulu ebi Juda, ebi ìyiyiyala, igba, inan̄a me agan̄ ini eyi 
linyọn̄. 
13Ejit ile ebi Iferem ekikaan̄ môtata, ochicha-chieen̄ òkinu inyi ebi Juda 
môfefieek, ebi Iferem kpebeyaka ikimin ejit me lek ebi Juda, ebi Juda kpebeyaka 
ikikaan̄ ochicha-chieen̄ me lek ebi Iferem. 
14Ema mêgbaan̄ isi akọn̄ me lek ebi Filisia me osiki ijọn̄ agan̄ ichep-ura, mè 
igbaan̄ ifum inu ebi agan̄ mbum-ura me akọn̄. Ema mêtim ikpan̄ ebi Edọm melek 
ebi Mowabu, ebi Amọn mêninin̄ usun̄ inyi ema. 
15Okumugwem môrọ inyi ọfọ okwaan̄ Ijipiti ichiaak ikana nchat ijọn̄, mè iyaka 
ubọk ikwek okwaan̄ Yuferetis, mè isa uyok uyok efet iniche okwaan̄ ya ikana 
okolo jaaba, inyi ebilene mêkọt ikisa ikpukot me ukot ije isaba. 
16Ikpele oniin̄ mônenikup inyi ebi kan̄ ìsisik, ebi ìbenan̄a me Asiria ikika, kubọk 
îkupbe inyi ebi Ijeren mgbọ ema enan̄abe me Ijipiti ika. 

Asaya 12 

Okwa Itọn̄ 

1Me usen ya, enyi mêtumu ibe, “Jei Okumugwem, mâtọn̄ owu, ubọk geelek ibe ke 
owu onaan̄ ejit ikeme emi, ire, unaan̄-ejit kwun̄ îsiki, owu okakat emi ejit. 
2Kpọ, Awaji ore ogwu unyan̄a n̄a, mâtoon̄ ọmọ ejit me lek, m̀kpafieek owot; mije, 
Okumugwem, iin̄, Okumugwem ore unye n̄a mè okwa n̄a, ọmọ onikana ogwu 
unyan̄a inyi emi.” 
3Enyi mêsa me unwọọn̄ isi ichibi mun̄ me emen udọn̄ mun̄ eyi unyan̄a. 

4Me usen ya, enyi mêtumu ibe, “Ìbe Okumugwem onirọ, mè ìgwen erieen̄ kan̄; 
ìtumu inu îrọbe ìsibi ìnyi ebi ido geelek, mè ìkpa ìkana ibe ke erieen̄ kan̄ mimin. 
5Ìkọt okwa ìnyi Okumugwem, mije, îrọ inu òkaan̄ mgbugbo; ìrọ mè otutuuk ebi 
linyọn̄ eriọọn̄ inu îrọbe. 
6Ìbene ida ìtaan̄ ukpo, mè ìkọt okwa ìnwọọn̄ unwọọn̄, enyi ebi ìluk me Sayọn, 
mije, Ogwu Mbuban ebi Ijeren, ogwu òluk me etete kinyi îmin enenen.” 

Asaya 13 

Nriran ofolek ebi Babilọn 

1Eyi ìre nriran ofolek ebi Babilọn, eyi Asaya gwun̄ kè Amọs obenbe: 

2“Ìgwuun̄ egop me inyọn̄ ibot ogoon̄ òlalak, ìtaan̄ ukpo ìgwen ebi akọn̄ ebi 
ochicha, ìwuwum ubọk ìnyi ema ibe enu, mè ema enu enenin̄ me otunchit ebi isi 
ile. 
3Emi me lek n̄a nra inyi ebi n̄a, ebi nsan̄abe isun̄ esese, ida, nra igween̄ ebi usọ 
akọn̄ n̄a, ebi n̄a cha ebi ìkinwọọn̄ mè ikitik lek kiban̄, ibe enerọ inu unaan̄-ejit n̄a 
odobe. 
4“Ìgban̄, okput òkitaan̄ inu me inyọn̄ ogoon̄, kubọk okput ogbogbo urum ene! 
Ìgban̄, okput akọn̄ ebi owuwa ido, ebi owuwa ido mêkigbaan̄ lek kiban̄ ititiin̄. 
Okumugwem Ogwukaan̄ Inyọn̄ mè Ijọn̄ òkititiin̄ urum akọn̄, òkibem lek akọn̄. 
5Ema ekinan̄a me ujọn̄ọ ere, me okputut linyọn̄ inu, Okumugwem òkinu, ọmọ 
melek nroon̄ akọn̄ eyi unaan̄-ejit kan̄, ema ekinu ibenijijaka otutuuk lek ijọn̄ yi 
isan̄a kpai. 
6“Ìdimi ito, mije, usen oyerebet Okumugwem îta me ubọk, ìbonu kubọk jakajaka 
ònan̄a me ubọk Ogwu Òkaan̄ Unye Geelek. 
7Eya orọ, ubọk otutuuk ebi ene môwọ, ogugo ene geelek môwulu. 

8Uga ukpook mônin̄ ijot ema emen, unaan̄ mè uga ufiak môkeme ema igọm; ema 
mêkinyinya kubọk nwa-owot uman okifiak. Ge môbene isi ikpọ ge, ìkpokọt isan̄a 
amọn, chieen̄ kiban̄ mônin̄ irio. 

9“Ìkpọ, usen oyerebet Okumugwem òkinu, ìbokup unan unan, mè ije melek uga 
unaan̄-ejit mè uyok-ejit, ìbonu inichep otutuuk lek ijọn̄ yi isan̄a kpai, mè ijijaka 
ebi ijo ife ìluk me inyọn̄ ijọn̄ yi isan̄a kpai. 
10Ebi kè ntoronyan̄ me akpa isinyọn̄, mè urum kiban̄, kpebenyi utoon̄; ura 
òkibubum, ìbodudun ikisibi inu, onyan̄ ìkabonyi utoon̄ kan̄. 
11Mâsulu ebi linyọn̄ osusut, mije ijo irọrọ kiban̄, mè isulu ebi ikpak osusut, bak 
me lek ijo inu kiban̄. Mâtap okputut inyi ubenelek ebi ugumu, mè ikeme 
ugumulek ebi ìkisa unye kiban̄ itutuku ene, isiki. 
12Mârọ ibe ene enan, kubọk ata alata araran̄ okinan; ebilene mênan igak alata 
araran̄ ònan̄a me Ofiri. 
13Eya orọ, mâsisik akpabin inyọn̄, linyọn̄ môjijibi inan̄a me akpat kan̄, sa me 
unaan̄-ejit eyi Okumugwem Ogwukaan̄ Inyọn̄ mè Ijọn̄, me usen uyok unaan̄-ejit 
kan̄ mônube. 
14“Ogwu ikup, môgwu ikom isi lek ebi kan̄, ene geelek môlibi ifo ama kan̄, kubọk 
ogaan̄ ebi ota ekigọọk, mè arọọn̄ kpunube ogwu òkikpukpo. 
15Ene geelek emun̄be, ebechichim itibi; ogwu geelek etetbe ire ubọk, mônin̄ me 
otu oge akọn̄. 
16Mêbeen̄ asa nsabọn kiban̄ itọọn̄ ikpọk isan me chieen̄ kiban̄, mêfum uwu kiban̄ 
inọọn̄, mè ilaak ebi nwa kiban̄. 
17“Ìkpọ, mârọ ebi Midia ejibi akọn̄ enu me lek kiban̄; ebi Midia kpekisa alata 
okuket igwen inu; alata araran̄ ìkakitotop ema me lek. 
18Ogbaan̄ kiban̄ ìkigwagwak nsabọn irieen̄ iche; ema kpebekaan̄ nsan me lek 
nsek bọn ìkup me otu ebe, kpebesa chieen̄ njijin ikpọ nsabọn. 
19Babilọn ore ama òjajaan̄ ichit me otutuuk ido geelek, ọmọ ore umin mè gogolek 
ebi Kalidia. Ire, Awaji môtọp ema ida igwook, kubọk îrọbe Sodọm mè Gomora. 
20Ìbochechep dìp dìp mege ire mgbọ ikakaan̄ge itata, kpunu ene geege òboyaka 
iluk me emen kan̄ bene me ukot re me ukot. Ogwu Arabu geege ìkpogwuun̄ uwu 
ọfọ kan̄ me ama ya, kpunu ebi òkpukpo arọọn̄ geege ìbesasa si anam kiban̄ inu 
ibe initap efuuk me ere ya. 
21Ire, ebi kè anam emen èwê ebekililam me ere ya, ebi kè ibo oron afa mêluk ijot 
uwu kiban̄, ebi kè ikwurikwu mêluk me ere ya, ebi kè ebot oron mêkiniraan̄ 
iwulu ikana me ere cha. 
22Ebi kè ibo oron ngwugwat lek mêkitaan̄ ukpo me uwu ebi ubọọn̄ kiban̄, ebi kè 
ibo oron afa ebekup me emen ujuja uwu kiban̄ cha. Mgbọ kan̄ îta me ubọk, 
kpebesọkọ usen geege me lek mgbọ kan̄.” 

Asaya 14 

Itiik-otu òkup inyi ogwu ubọọn̄ Babilọn 

1Okumugwem môkaan̄ nsan me lek ebi uwu kè Jekọp, mè ikpọk igobo ebi Ijeren 
inyi lek kan̄, mè isun̄ ema me lek ijọn̄ kiban̄. Ebi ichen mêgọọk ema igbaan̄ iluk, 
mè itet lek iriaak me lek ebi uwu kè Jekọp. 
2Ebi owuwa ido mêbọkọ ema, mè isa ema ika inu me inyọn̄ ijọn̄ kiban̄. Ebi uwu 
kè Jekọp mênenikaan̄ ebi ido cha me ìrot, me inyọn̄ ijọn̄ Okumugwem, kubọk ebi 
usun̄ ebirieen̄ mè ebibaan̄. Ebi mgbọ ìkpukpulu ema me usun̄ akọn̄, ema 
mênenikpulu si ife cha me usun̄ akọn̄, mè ikana ebi mkpulu inyi ebi mgbọ 
ìtututuku ema me irak kiban̄. 
3Usen Okumugwem isirọ mè enyi etọbọ efuuk me emen unaan̄ kinyi, mè ufialek 
kinyi, mè emen uga kwulukwulu esabe ikeme enyi, 
4enyi mêkitumu usem ikpak keyi inyi ogwu ubọọn̄ Babilọn: “Ubọk ogwu òtutuku 
ene îta me mun̄! Nnaan̄ kan̄ îyaka ikeya! 
5Okumugwem îfan̄a mkpat ebi ikpak, òrere okuba ebi mkpulu, 

6echi ema ekisa isulu ebi ene me unaan̄-ejit, mè ikpọkpọ ikisa ibọn̄ ebi ene, 
kpunu iwọwọ ubọk, mè isa ikikpulu ebi ido geelek unaan̄-ejit unaan̄-ejit, mè isa 
ikitutuku ebi ene, kpetetele ubọk. 
7Otutuuk linyọn̄ îtọbọ efuuk, ere geelek îsuuk; ida okwa unwọọn̄ òkitaan̄ me 
agan̄ geelek. 
8Ikerere ebi kè uti siperes mè ebi kè uti olik Lebanọn, mêkibele ejit mije kwun̄, 
mè ikibe, ‘Karake echobe owu ito, ogwu òcho-uti geege ìkayaka ìnu ìnichon eji 
ìgwook.’ 
9“Ama ekwukwu me irak ijọn̄ îdimi, mije kwun̄, mè inu inenichichini owu mgbọ 
okinu; îtimi ebi ìkwakwaan̄ ibe enetọp owu amọn, îtimi ife cha ebi mgbọ ìrere 
ebi ibot mkpulu linyọn̄ ibe enu, ebi mgbọ ìrere ebi ubọọn̄ me owuwa ido cha, îrọ 
inyi ema enan̄a ekeke me inyọn̄ ogboon̄ ubọọn̄ kiban̄ enu. 
10Otutuuk kiban̄ mêfọọk otu, mè itumu inyi owu ibe, ‘Owu si? Owu owọ idek 
kubọk eji ewọbe! Owu okana ikup kubọk eji ekupbe!’ 
11Otutuuk umin kwun̄ cha mè ilile ijọk melek ida uneen̄ kwun̄ cha, mîben isiki 
itap me ama ekwukwu. Ebi kè mkput mîkana ute me irak kwun̄, ebi kè mbuk 
mîkana ekwut ichit-lek inyi owu. 
12“Jei, ntoronyan̄ otu ewelegwe, akukọ egwe, kpọ ubọk owu onan̄abe me akpa 
isinyọn̄ irọn̄! Jei, owu ogwu òkpukpuku esese ido igwook, kpọ ubọk efieekbe 
owu ito me ijọn̄! 
13Owu otumu me emen ejit kwun̄ ibe, ‘Emi mânene ifo akpabin inyọn̄, mâbene 
ogboon̄ ubọọn̄ n̄a isaba iraka ebi kè ntoronyan̄ Awaji, emi mâkweek irek me 
inyọn̄ ogoon̄ ntitiin̄ me okputut agan̄ inyọn̄. 
14Emi mânene iraka òta ubọk oduku inyọn̄, emi mâbet lek Ogwu Òbebene Ichit.’ 

15Ire, ama ekwukwu ke egele owu isiki initap, me okputut ere udọn̄ odọkbe 
iyaka. 
16“Ebi geelek ìmumun̄ owu mêyaka chieen̄ igwuun̄ owu me lek, mè ikijiin̄ lek ibe, 
‘Ìre ene ya ogwu mgbọ òkirọ otutuuk linyọn̄ isisik ya ire ogwu? Ìre ogwu òkirọ 
ebi ogbogbo ido ekeran ya ire ogwu? 
17Ìre ogwu òkpukpuku linyọn̄ ikana èwê, mè igbugbọ owuwa ama me linyọn̄ 
igwook ya ire ogwu? Ìre ene yi ore ogwu ìkakichili isotu ìnyi ebi îtapbe mkpọn 
esibi efon?’ 
18“Otutuuk ebi ubọọn̄ ido geelek mîlilam me umin kiban̄, kpa ogwu me udọn̄-
ufuun̄ eyi kan̄. 
19Ire, mîtọp owu isibi me emen udọn̄-ufuun̄ kwun̄, kubọk agọọk uti ejijit ibe 
ìkakup me lek inu geege. Mêgbaan̄ owu melek ogbogbo ebi ekpan̄be me akọn̄ 
itọp itap me emen udọn̄ ewuuk ewuuk ge, nkwukwu ene mônenikana ofọnti inyi 
owu. Enyi mênenigbaan̄ ikwala igwook me emen ewuuk udọn̄ mkpa, kubọk 
nkwukwu ene ekijak me ukot iraka. 
20Kpebefuun̄ owu kubọk ekifuun̄ ebi ubọọn̄, mije, owu ojijaka lek ijọn̄ kwun̄ 
igwook, mè ikpan̄ ebi kwun̄. “Bọn owot iman ebi ijo irọrọ, kpebeyaka igwen 
erieen̄ kiban̄ ofifi, mege ire ukot geelek. 
21Ìnen̄e ere ìsun̄ mêsabe nsabọn kan̄ isi igwu, mije ijo inu ebi nte kiban̄, inyi ema 
ekanan̄a ìkeke ìnibọkọ inyọn̄ ijọn̄ ya me ìrot, mè ìnama ama ìchit linyọn̄.” 
22Okumugwem Ogwukaan̄ Inyọn̄ mè Ijọn̄ ìbe, “Emi mânan̄a ikeke ije ikeme ema. 
Mâchep erieen̄ Babilọn mè echi ebi kan̄ ìsisik, mè erieen̄ ebi bọn mè eyi ebi owot 
iman kan̄, emi Okumugwem Ogwukaan̄ Inyọn̄ mè Ijọn̄ ntumu. 
23Mârọ si inyi ebi kè ukọ ebọkọ ere ya ekaan̄, mè irọ inyi ikana nria mun̄. Mâsa 
jakajaka ichan ema isan̄a, kubọk ìre ajijan̄, emi Okumugwem Ogwukaan̄ Inyọn̄ 
mè Ijọn̄ ntumu.” 

Nriran ofolek ebi Asiria 

24Okumugwem Ogwukaan̄ Inyọn̄ mè Ijọn̄ înyan̄a ibot ibe, “Me atikọ, ike emi 
ndọmọbe, ikeya ke ìborọ, ike emi ntọtbe, ikeya ke ìbokeke. 
25Emi mâgbugbọ ebi Asiria igwook me lek ijọn̄ n̄a, mè ijak ema ikpukpuku me 
inyọn̄ ogoon̄ n̄a geelek. Mâgbeme mkpọn kiban̄ isan̄a me ebek ebi n̄a, mè ifeme 
ulobo akpan kiban̄ isan̄a me oguga ebi n̄a. 
26“Eyiyi ore inu edọmọbe isun̄ iban otutuuk linyọn̄, eyiyi si ore ubọk kan̄ îbenebe 
ifo inyọn̄ ikiweek isusulu ebi ido geelek osusut. 
27Mije, Okumugwem Ogwukaan̄ Inyọn̄ mè Ijọn̄ îra idọmọ isan̄a, ìre ekene obokọt 
igbuku nkeek kan̄ icho? Ọmọ îbene ubọk kan̄ itele, ìre ekene obokọt itet igele 
isiki?” 

Nriran ofolek ebi Filisia 

28Me acha ogwu ubọọn̄ Ayaji okwube ke nriran keyi onu: 

29“Otutuuk kinyi ebi Filisia, ikabele ejit ibe ke mîra ifan̄a mkpat ya ekisa isulu 
enyi; ijo ulu mônan̄a me lek ugwun̄-ijọn̄ ijijinu keya ifubu isibi, gwun̄ kan̄ 
mônenire ijijinu òkiwuwulu itọk ene. 
30Mgbọ ya ebi n̄a ebi ìgbọgbọọn̄ ichit mêkaan̄ inorie, ebi una ubọk mêlaak inyana 
itọbọ efuuk. Ire, mâsa una inorie ijijaka ebi kinyi ebi mêsikbe, mè isa me ikeya 
ikpan̄ ema isan̄a kpai. 
31“Jei, enyi ebi ama geelek ìdimi ito! Otutuuk kinyi ebi Filisia ìjet ìta mije ukpook! 
Oduku òkibumu me agan̄ inyọn̄ inu, kpunu ogwu ukot owọbe me urum kiban̄. 
32Keke ke ebefọọk ebi osat ebi ido Filisia eriabe inu? Mêtumu inyi ema ibe, 
‘Okumugwem îra itọbọ ọdọ Sayọn inye, me emen kan̄ ke ebi ugbọọn̄ ìkup me 
etete ebi kan̄, ebelet lek.’ ” 

Asaya 15 

Nriran ofolek ebi Mowabu 

1Eyi ìre nriran ofolek ebi Mowabu: Mêgwak Ari me Mowabu igwook, ebejijaka 
ọmọ me eririeen̄ ge gaalek! Mêgwak Kiri me Mowabu igwook, ebejijaka ema me 
eririeen̄ ge gaalek! 
2Ebi Mowabu mênene isi Uwu Mbuban kiban̄, ebi Dibọn mênene isi isi-ijọn̄ kiban̄ 
isi ito ito. Ebi Mowabu mêkito ito me ibot ebi Nebo mè ebi Medeba, ema mêkwat 
ijeek isan̄a me ibot, mè ikwọkọ ifet irọt me otu. 
3Ema ebetap ofọnti ufieejit isa ikije me lek oniin̄, me otutuuk inyọn̄ otoon̄-uwu 
mè oyet ile geelek, ema mêkikwukwaan̄ me lek ito, ema ebekirọrọn̄ inyana, mè 
ikisa chieen̄ ichit me lek ito. 
4Ebi Esibon mè ebi Eliale mêtaan̄ ukpo, ida kiban̄ môtaan̄ isi igwook me karake 
Jayas. Eya orọ, ebi akọn̄ Mowabu mêtaan̄ ukpo, ema mêtọk ita kpai. 
5Ejit îfieek emi me lek ebi Mowabu; ebi kan̄ mêlibi mkpat akọn̄ isi igwook me 
Sowari, mè iraka isi igwook me karake Egulat Selisiya. Ema mêsa ito me chieen̄ 
ikinene orioon̄ ifo Luyit; me lek oniin̄ òkisi Oronayim ke ema ebekitaan̄ ukpo ito 
ito ofolek jakajaka kiban̄. 
6Mun̄ Nimirim îchiaak ita kpai, mbubet îkwaan̄ isan̄a, njijoon̄ inwan̄ geege 
ìkayaka ìkup. 
7Eya orọ, inu echi ema ekọtbe ikpulu ikaan̄ me ubọk, ema mêbeen̄ isaba okolo 
wilo. 
8Okput ukpo kiban̄ îtaan̄ ikana iso otutuuk okike ijọn̄ ebi Mowabu; ida ito kiban̄ 
îtaan̄ isi igwook me Egilayim; ito ufieejit kiban̄ îre karake Bie Elim. 
9Eje îjot emen mun̄ okwaan̄ òkup me ama Dimọn, ire, mâsa ofifi ufialek si inisọkọ 
me lek ufialek ebi Dimọn; Egbe àtat môlilaba ebi ìlilim mkpat akọn̄ Mowabu, mè 
ililaba si ebi ìsisik me lek ijọn̄ ya. 

Asaya 16 

1Enyi ebi mkpat akọn̄ Mowabu ìkup me Sela me emen èwê, ìria bọn arọọn̄ ifan̄a-
ikpoko ìsi me inyọn̄ ogoon̄ ujuja ama Jeruselem, ìsa ìjet ogwu mkpulu òkikpulu 
me lek ijọn̄ ya. 
2Ebibaan̄ Mowabu ekititeek ikana me agba okwaan̄ Anọn, kubọk bọn ofut 
erieen̄be isibi me uwu ofut. 
3Ìtumu ìnyi ebi Jeruselem ibe, “Ìnyi eji nteme! Ìnyi eji nkeek kinyi! Ìsa ogugo lek 
kinyi ìkwek eji lek me ejit ikarek, kubọk udun okichit ene lek me eririeen̄. Ìlet 
ebi mkpat akọn̄, ikasan̄a ebi ìlibi ekot ugwem ìsibi. 
4Ìtele ebi mkpat akọn̄ Mowabu eluk melek kinyi; ìkana okwukwek ìnyi ema me 
lek ebi ìkpan̄ ene.” Mgbọ ubọk ogwu òkitutuku ene isita me mun̄, mè mkpan̄-ene 
isifieek, mè ebi ìjijaka-inu isita isan̄a me lek ijọn̄; 
5mgbọ ya, sa me atata nnwọn, mêneninen̄e ogboon̄ ubọọn̄ isun̄, ogwu ubọọn̄ ge 
ògbegbe utoon̄-ejit mônenikweek irek me inyọn̄ ogboon̄ ya; ogwu ubọọn̄ ya 
ìbonan̄a me uwu kè Debit, ọmọ môre ogwu òkisibi unen oyerebet, mè ogwu 
òkirọ ibe ata irọrọ igwat. 
6Eji mîra inọ ugumulek ebi Mowabu, ema ìre ebi ìkibene lek enenen; ubenelek 
kiban̄ mè ugumulek kiban̄ mè ikpọkpọ ene chieen̄ isiki kiban̄ ìkatat, otutuuk cha 
geelek ìre ukpọk ukpọk. 
7Eya orọ, ebi Mowabu mêto ito, ema otutuuk ene mêto ito me ibot ido kiban̄. Ema 
mêfieek ejit, mè isun̄ lek kiban̄ njijin njijin, mije utop utop nchicha gerep ebi Kiri 
Areset cha echi ema kpeyaka itaka. 
8Mije, uko ebi Esibon îchiaak ita, uko gerep ebi Sibima si îchiaak ita. Ebi ibot 
esese ido mîjak atata olik gerep kiban̄ ikpukpuku, olik gerep cha echi mgbọ 
òtitibi isi igwook me Jajeri, mè iwele isi ire emen èwê. Agọọk kiban̄ ìsasan iwele, 
mè iraka isi igwook me lek okwaan̄ Uchi. 
9Eya orọ, mâto ito inyi ebi Jajeri, mè ito mije gerep ebi Sibima. Jei ebi Esibon, mè 
ebi Eliale, mun̄ ito n̄a môdek enyi lek isan̄a! Okput unwọọn̄ enyi ekikput mgbọ 
mfut isiren̄e, mè mgbọ ekirọkọ inu me uko, ìkayaka ìkup! 
10Unwọọn̄ mè ubelejit îchep me uko mfut uti, kpunu ogwu òyaka ìkikọt okwa mè 
ìre itaan̄ ukpo me uko gerep; kpunu ogwu òyayaka ikichimi miin̄ me ere ekichimi 
miin̄, mije, nra irọ ibe ukpo unwọọn̄ cha ikayaka ìkup. 
11Eya orọ, ejit îfieek emi me lek ebi Mowabu kubọk uneen̄ ija òkikọt okwa 
ufieejit; ejit îfieek emi ire lek ekpọọk mije ebi Kiri Areset. 
12Ìbore, mgbọ ebi Mowabu isinikeke me isi-ijọn̄ kiban̄, lek kiban̄ ìboweweek, mè 
itak ita; ema isinu me isi yọk kiban̄ ibeniriaak uriaak, uriaak kiban̄ ìkpokaan̄ ibot. 
13Eyiyi ore ikọ Okumugwem otumube ofolek ebi Mowabu karake mgbọ òraraka. 

14Ire, me mgbọ keyi, Okumugwem ìbe, “Me emen acha ita, igọọk me ubọk ifuk-
acha eyi ebi ebọkọbe me ọkọ, umin ebi Mowabu melek ebi kan̄ cha ìwawa me 
otu ifuk, ìbokana inu ekikpọkpọ ilọ chieen̄. Ebi kan̄ ebi mêsikbe ebere ibot ene 
inen mè inen gaalek, kpebekaan̄ unye kubọk ge.” 

Asaya 17 

Nriran ofolek ebi Damasikọs 

1Eyi ìre nriran ofolek ebi Damasikọs: “Ìkpọ, Damasikọs ìkpoyaka ire ama ofifi, 
ire, ìbokana èdọ ǹrioon̄. 
2Ama ebi Aroweri cha, môyat ita, ama cha ìboyaka inikup inyi ebi kè arọọn̄, ema 
ebekililam ijot, kpunu ogwu òbokililaba ema itap ukpook me lek. 
3Ama mgban okanabe me Iferem ya môchep, unye eyi mkpulu me Damasikọs 
môchep; ebi Aram ebi mêsikbe mêfiin̄ umin kiban̄, kubọk ebi Ijeren efiin̄be eyi 
kiban̄. Emi, Okumugwem Ogwukaan̄ Inyọn̄ mè Ijọn̄ ntumu. 
4“Me usen ya, umin kè Jekọp môgwọk ita, ufuk kan̄ môgbọkọ. 

5Jekọp ìbokup kubọk ogwu òkifaan̄ akpa okwọọk uti akpa igbaan̄ ititiin̄ me uko, 
mè isa ubọk ifaan̄ akpa isan̄a me lek. Môkup si kubọk ogwu òkirọọn̄ inu òrọrọn̄ 
me ijọn̄ me uko osi irọọn̄ akpa me iteke ijọn̄ Refayim. 
6Ubọk geelek si, môkaan̄ echi mêrọọn̄be isik, kubọk mgbọ ekisisik uti olifu igen̄ 
mfut me lek, ibot mfut iba mè ìre ita îra isik me lek agọọk eyi inyọn̄ inyọn̄, mè 
ibot ini mè ìre go òsik si me lek agọọk echi òtoto mfut ichit. Emi Okumugwem, 
Awaji ebi Ijeren ntumu. 
7“Me usen ya, ebilene mêbene chieen̄ ikpọ Ogwu Òrom kiban̄ iweek ntap-ubọk, 
mè iyaka chieen̄ igwuun̄ me lek Ogwu Mbuban ebi Ijeren. 
8Ema kpebeyaka ikibene chieen̄ ikpọ ntook cha, echi òrere ikwaan̄ ubọk kiban̄. 
Uti yọk Asera mè ntook nsensi cha, òrere inu otubọk kiban̄ osisọkọbe, ema 
kpebeyaka ikisa igwen inu. 
9“Me usen ya, ama mgban akọn̄ kiban̄ cha môkana oron mè inyọn̄ ibot ogoon̄ 
eyatbe itele, kubọk ama echi elimbe itele mgbọ ebi Ijeren ejibibe akọn̄ inin̄. 
Yalayala môkup me otutuuk ere cha. 
10“Mije, enyi mîwuuk Awaji Ogwu Unyan̄a kinyi, enyi kpekeek Ewuuk ya eyi òre 
mgban kinyi. Eya orọ, enyi mêwop atalek mfut uko ònwọnwọn, mè iwop gerep 
echi enyi elepbe inan̄a me ofifi ido, 
11ikerere ibe enyi mîkọt irọ inyi itibi me usen yaage enyi ewopbe, mè irọ inyi ito 
ajakajak me ewelegwe kan̄, me usen irọkọ-uko, enyi kpeberọkọ inu geege, ilọ me 
lek orukan̄ mè ufiak kpêkọtbe igwa. 

12“Jei! Okput akọn̄ ebi owuwa ido òkitaan̄ inu! Ìkikput inu kubọk emen awaji 
okikput! Ebi owuwa esese ido mêkikput ikinu! Ema ekikput inu kubọk ogbururu 
onin̄ okwaan̄ ile! 
13Ebi owuwa esese ido mêkikput inu kubọk ekoon̄ okwaan̄ okigbuku inu. Ire, 
Awaji môrama ema, mè ema eliliin̄ eyiyala èjọn̄ọ ere; ìbolililaba ema ikpọk iche 
kubọk efet okiwut mfuun̄ inyọn̄ ogoon̄ ikpọk ikana ere, mè ililaba ema kubọk inu 
egwijo okatbe isa ikigba iyak ije. 
14Me ikakwun̄, uga ukpook mônunu inyi ema; ire, sabum ewelegwe, îta! Eyiyi 
obore mkpukpe ebi ìkifum inu kiji, mè inu ògbegbe ebi ìkichiin̄ inu kiji.” 

Asaya 18 

Nriran ofolek ebi Etiopia 

1Jei, enyi ebi lek ijọn̄ ere ogbogbo asabọn inu òkiwulu me inyọn̄ okisulu uwop 
iwulu ikana, enyi ebi ìkup me usaba agan̄ okwaan̄ cha òkup me Etiopia, 
2enyi eria ebi otuchieen̄ me okwaan̄ okwaan̄, me inyọn̄ isi mun̄ me emen uji 
esabe osùkut irom. Enyi ebi etip ebi ukot ofetbe, ìsi lek ido ebi ìjujujọn̄ mè irọt 
akpa, ebi ekitet ukpook me lek me agan̄ ya mè agan̄ geelek, ebi ido òkakaan̄ unye 
mè ikijak ene ikpukpuku, ebi okwaan̄ ochebe ijọn̄ kiban̄. 
3Otutuuk kinyi ebi linyọn̄, enyi ebi ìluk me lek ijọn̄, isitaba egop me inyọn̄ ogoon̄, 
enyi mêmun̄; isiwut si otita, enyi mênọ. 
4Mije, Okumugwem ìtumu inyi emi ibe ikeyi, “Mâriaan̄ ere nu, mè ikup me ere 
nlukbe ikikpọ, 

m̀bakup kubọk uyok ura ejit ikarek, kubọk oduku mbat òkisuuk uyok me lek ene 
me mgbọ ekirọkọ inu me uko.” 
5Mije, sabum mêberọkọ uko, mgbọ oduuk isibak isan̄a, mè ajakajak isikana gerep 
òbebene ikiren̄e, ogwu uko môsasa oge isọp nsek otu agọọk, mè ifieek agọọk 
òsisisana igwook, mè ikpulu isan̄a. 
6Mêtele ema otutuuk inyi unọn inyọn̄ ogoon̄ òkitaka nkwukwu inu, mè anam 
oron òluk me lek ijọn̄ ya; ebi kè unọn cha mêsa ema ikpukpo lek kiban̄ otutuuk 
mgbọ ura, ebi kè anam oron mêkirie ema otutuuk mgbọ ibot. 
7Me mgbọ ya, ido ebi ìjujujọn̄ mè irọt akpa cha, ebi ekitet ukpook me lek me agan̄ 
ya mè agan̄ geelek cha, òrere ebi ido òkakaan̄ unye mè ikijak ene ikpukpuku, ebi 
okwaan̄ ochebe ijọn̄ kiban̄ cha, ife chi mêsa uche ijet Okumugwem Ogwukaan̄ 
Inyọn̄ mè Ijọn̄, ema mêsa uche inu me inyọn̄ ogoon̄ Sayọn, ere erieen̄ 
Okumugwem Ogwukaan̄ Inyọn̄ mè Ijọn̄ okupbe. 

Asaya 19 

Nriran ofolek ebi Ijipiti 

1Eyi ìre nriran ofolek ebi Ijipiti: Kpọ, Okumugwem òkikọp ugwat ugwat me 
inyọn̄ inu, ìkikọp inu me Ijipiti. Mkpọmfaka ebi Ijipiti mêkiriran inyi ukpook mije 
kan̄, ufieek-owot înin̄ igak emen ebi Ijipiti. 
2“Mâgbaan̄ ibot ogwu Ijipiti mè ogwu Ijipiti ikwak, ngwan̄ mè ngwan̄ mêtim 
etim, ikeya si, ogwu melek mè ogwu melek, ama melek ama, ogwu ubọọn̄ melek 
ogwu ubọọn̄. 
3Ekwukwu ebi Ijipiti môsisik enenen, Emi mâwuwọlọ otitọt ema etọtbe; ema 
mêsisi isi mkpọmfaka kiban̄, mè isi lek ekwukwu ebi ìkwakwaan̄, mè ekwukwu 
jom-jòm, mè ebi ìkido ido-inu. 
4Mâyaka ebi Ijipiti itap me ubọk ebi mkpulu ìkirọ nnaan̄, ogwu ubọọn̄ òkirọ 
ikpak obokpulu ema. Emi Ogwukaan̄-ene Okumugwem Ogwukaan̄ Inyọn̄ mè 
Ijọn̄ ntumu.” 
5Mun̄ okwaan̄ Nali môchat isan̄a, okwaan̄ ya môchiaak ikana nchat ijọn̄. 

6Okolo Ijipiti geelek môjọ olu, ibot mun̄ geelek môchiaak ususuk ususuk, mè 
ichat ita. Osùkut mè anyiaan̄ môchiaak, mè ikwaan̄ isan̄a, 
7inu geelek òkitibi me agba okwaan̄ Nali, mè echi òkitibi me otu mun̄ okwaan̄ ya, 
mè inu geelek ewopbe me uko me agba lek okwaan̄ ya môchiaak ita kpai; efet 
môwuwut ema ichieen̄ ita, kpunu geege òboyaka ikup. 
8Ebi mbọm irin̄ mêto ito, mè ifieek ejit, ebi ìkito ukọọk me lek okwaan̄ Nali, mè 
ebi ìkitọp njin me lek okwaan̄ ya mêyiyeek ita. 
9Ebi ìkisa uti fàlâs isi ikwaan̄ mêgak iweek, ebi ìkichak atata ekwut lilin̄ 
kpebeyaka ikaan̄ ikpọchieen̄ geege. 
10Ùrioon̄ mônin̄ me lek ebi ìkichak ekwut, ufieejit môninin̄ me lek ebi ìkisi 
ikwaan̄ irie ikpoko onyan̄. 
11Me atikọ, ebi ibot me Sowan mîkana ndide, ebi nteme ogwu Fero ebi ìriọọn̄ inu 
cha ekinyi burubut nteme. Kpa ubọk ke owu obokọt itumu inyi Fero ibe, “Emi ìre 
gwun̄ ebi ìriọọn̄ inu, gwun̄ ebi ubọọn̄ ukot ikaan̄”? 
12Ebi ìriọọn̄ inu kinyi cha ekup me owa? Mgbọ keyi, ema enu ma enetumu enyi 
enyi, mè erọ inyi enyi eriọọn̄, inu Okumugwem Ogwukaan̄ Inyọn̄ mè Ijọn̄ 
odọmọbe isun̄ ibak ebi Ijipiti. 
13Ebi ibot me Sowan mîkana ndide, mîfiaan̄ ebi ibot ama Memfis ifiin̄; ebi ìrere 
atà inyi ebi Ijipiti mîfiaan̄ ebi kiban̄ ifiin̄. 
14Okumugwem îria erumun̄ wọlọwọlọ itap me etete kiban̄, ema erọrọ inyi ebi 
Ijipiti ekerọ inu kpekpekpe, kubọk ebi usa-miin̄ ekigbugbe ikana, mè ikikpukpọt 
me emen igbọ kiban̄. 
15Kpunu inu geege ebi Ijipiti ebeyaka ikọt irọ, mè ìre ema ìre ibot mè ìre edim, 
mè ìre nlak mè ìre osùkut. 

16Me usen ya, ebi Ijipiti ebekup kubọk ebibaan̄. Ema mêfieek owot, mè ikiran bak 
me lek ubọk Okumugwem Ogwukaan̄ Inyọn̄ mè Ijọn̄, eyi ìbobene ifo inyọn̄ iyaka 
ida ema. 
17Mgbọ ya, lek ijọn̄ ebi Juda môkup me lek ebi Ijipiti nriki nriki. Ogwu isinọnọ 
ebakbe erieen̄ Juda, ukpook mônin̄ igak lek, mije inu Okumugwem Ogwukaan̄ 
Inyọn̄ mè Ijọn̄ otọtbe irọrọ ema. 
18Me usen ya, ama go me Ijipiti mêkitumu usem ebi Kenan. Ema mênyan̄a ibot 
ibe ema mêsiki ibot inyi Okumugwem Ogwukaan̄ Inyọn̄ mè Ijọn̄. Ge me lek ama 
cha, mêkigwen Ama Mfufiat. 
19Me usen ya, mênama ntook ngwugwa inyi Okumugwem me inyọn̄ ijọn̄ ebi 
Ijipiti, mè iwat ewuuk igwuun̄ me lek okike ijọn̄ kiban̄ inyi Okumugwem. 
20Eya more inu ijejeen̄, mè ire inu ata-ikọ inyi Okumugwem Ogwukaan̄ Inyọn̄ mè 
Ijọn̄ me inyọn̄ ijọn̄ Ijipiti. Ema isitaan̄ ukpo igwen Okumugwem mije ebi 
ìkitutuku ema, Okumugwem môria ogwu unyan̄a mè ogwu môtimbe akọn̄ ibot 
kiban̄, mè isa me ikeya inyan̄a ema isibi. 
21Okumugwem môrọ ibe ebi Ijipiti eriọọn̄ ogwu ọmọ orebe, ema mêrọriọọn̄ 
Okumugwem usen ya. Ema mêgwa ngwugwa inyi ọmọ, mè inyi ọmọ inyinyi. 
Mênyan̄a si ibot inyi Okumugwem, mè irọ si iso. 
22Okumugwem môsulu ebi Ijipiti osusut, môsulu ema osusut, mè igwa ema. Ema 
mêgwu ikom inu me lek Okumugwem. Ọmọ mônọnọ mbeek kiban̄, mè igwa ema. 
23Me usen ya, uga oniin̄ mônan̄a me Ijipiti isi ire Asiria. Ebi Asiria mêkinu me 
Ijipiti, ebi Ijipiti mêkekisi Asiria. Ebi Ijipiti mè ebi Asiria mêkekigbaan̄ itọbọ 
ebum inyi Okumugwem. 
24Me usen ya, ebi Ijeren mêre òso ita me lek ebi Ijipiti mè ebi Asiria. Ema ido ita 
chi mênenikana ire ugbana inyi ebi linyọn̄. 
25Okumugwem Ogwukaan̄ Inyọn̄ mè Ijọn̄ mônenigbana ema ibe, “Ugbana ikup 
inyi ebi Ijipiti ebi n̄a, mè ebi Asiria ebi ìre ubọk ikwaan̄ n̄a, mè ebi Ijeren ebi ìre 
ìrot n̄a.” 

Asaya 20 

Nriran ofolek ebi Ijipiti mè ebi Etiopia 

1Me acha Sagọn, ogwu ubọọn̄ Asiria, oriabe ogwu otu uji akọn̄ kan̄ inu Asidọdu, 
eyi ene ya onube initim akọn̄, mè ibọkọ ama ya, 
2mgbọ ya ke Okumugwem otumu itibi Asaya gwun̄ kè Amọs ibe, “Wọọk ekwut 
ufieejit san̄a me lek kwun̄, mè san̄a ikpukot me ukot kwun̄.” Asaya orọrọ si ikeya, 
mè ikisa ukpọk lek mè ukpọk ukot ikije ikana ere. 

3Okumugwem onenibe, “Eyi gwun̄ ikwaan̄ n̄a Asaya ojebe ukpọk lek mè ukpọk 
ukot acha ita, eya ìre inu ijejeen̄ mè itataba ubọk me utọn̄ inyi ebi Ijipiti mè ebi 
Etiopia. 
4Ikeya si ke ogwu ubọọn̄ Asiria obokpulu ebi Ijipiti ebi ekpulube me usun̄ akọn̄ 
mè ebi mkpat akọn̄ ebi Etiopia isa ifo. Mêsa ema, nsabọn mè ugane, ije ikeya 
ukpọk lek mè ukpọk ukot, ibot-edim kiban̄ òbook, inyi esip itet ebi Ijipiti. 
5Me mgbọ ya, ukpook mè esip môtet otutuuk ebi ìtotoon̄ ejit me lek ebi Etiopia 
mè ebi ìkisa ebi Ijipiti igugo lek cha. 
6Me mgbọ ya si, ebi ìluk me agba okwaan̄ yi mêkekitumu ibe, ‘Jei, ìkpọ-nu inu 
òsisibi inyi ebi eji etoon̄be ejit me lek, ebi eji elibibe inin̄ lek, ibe etap ubọk 
enyan̄a eji esibi me ubọk ebi Asiria! Me mgbọ keyi, eji ebejeje inwọnọ?’ ” 

Asaya 21 

Nriran ofolek ebi Babilọn 

1Eyi ìre nriran ofolek Babilọn: Ike egwijo okigbugbọ iraka inin̄ agan̄ osiki, ikeya 
ke ùrioon̄ okinan̄a me emen èwê, me lek ijọn̄ ebi ìkup ukpook ukpook, inu. 
2Nriran òkup uyọt uyọt ke ejeen̄ emi: Ogwu òkileke ene ifiin̄ òkileke ene ifiin̄, 
ogwu òkifum inu ene òkifum inu ene. Enyi ebi Elam, ìjibi akọn̄ ìgọọk! Enyi ebi 
Midia, ìkpa mbin akọn̄ ìkana! Otutuuk mfi ebi ido cha ekito me irak ubọk ebi 
Babilọn, emi mârọ ibe ifieek. 
3Eya orọ, unaan̄ îfan̄a emi ebon, ufiak ìsoso emi lek, kubọk ufiak nwa-owot uman 
okitet. Etip nnọbe îran emi lek, inu mmun̄be îgọm emi uga. 
4Ejit n̄a îwulu, ukpook înin̄ ijot emi lek, ufit-egwe nkiweweek, îkana inu ukpook 
inyi emi. 
5Mînen̄e ikasi ijọk isun̄, mè iwele ute igwook, mè ikweek irek ikirie, mè ikinwọ! 
Enyi ebi ibot, ìnan̄a ikeke, mè ìgwook aran̄ me lek agbọ, ìbem lek akọn̄! 
6Mije, Ogwukaan̄-ene ìtumu inyi emi ibe ikeyi: “Je si do ogwu mbem; inu geelek 
îmun̄be, itumu! 
7Mgbọ ọmọ isimun̄ uji akọn̄, mè imun̄ inyinya okije iba iba mè ene me inyọn̄, mè 
imun̄ si ebi ìkikọp inyinya akpan, mè ebi ìkikọp aligọ, ọmọ igwọk chieen̄, iriọọn̄ 
ubọk igwọk chieen̄.” 
8Ogwu mbem ya onenitaan̄ ukpo kubọk egbe àtat ibe, “ ‘Ogwu nte, ikarek usen 
geelek emi ǹkikekeke me mbem me uwu-oket, otutuuk eririeen̄ geelek ǹkikukup 
me irek ikwaan̄ n̄a. 
9Kpọ, ene ge òkinu me uji akọn̄ eyi inyinya iba okitaba ije!’ Inenifọọk otu ibe, 
‘Babilọn îrọn̄, îrọn̄! Otutuuk mkpọmfaka awaji kiban̄ îkpukpuku ita me ijọn̄.’ ” 

10Jei ebi kiji, ebi ekpukpukube igwook, ebi ekọkbe iriọk kubọk ekikọk akpa, inu 
nnọbe Okumugwem Ogwukaan̄ Inyọn̄ mè Ijọn̄, Awaji ebi Ijeren otumube, ọmọ 
ke mkpa inyi enyi. 

Nriran ofolek ebi Edọm 

11Eyi ìre nriran ofolek Duma: Ene ge okup me Seya ikigwen emi ibe, “Ogwu 
mbem, ìre eririeen̄ ìje ire owa? Ogwu mbem, ìre eririeen̄ ìje ire owa?” 
12Ogwu mbem ofọfọọk ibe, “Ewelegwe îra inunu, eririeen̄ si òkinu. Ire enyi iweek 
idodo ikọ, ìdo; ìkpọk ìgwu ìkom ìna ìnido.” 

Nriran ofolek ebi Arebia 

13Eyi ìre nriran ofolek ebi Arebia: Enyi ogbo ebi ije inyọn̄ aligọ ebi ìnan̄a me 
Dedan, emen oron Arebia ke enyi ebegba ilaak. 
14Enyi ebi ìluk me lek ijọn̄ Teyima, ìsa mudim ìje ìsibi ìkweek ebi ebek orakbe, 
ìsa inorie ìninyi ebi mkpat akọn̄. 
15Ema ekilibi inan̄a me otu oge akọn̄, me otu oge akọn̄ ewọọkbe itet ikaan̄, melek 
ogbaan̄ enwunwuun̄be itele, ema ekilibi inan̄a me lek ukwook isi akọn̄. 
16Mije Ogwukaan̄-ene ìtumu inyi emi ibe ikeyi: “Me emen acha ge, igọọk me ifuk-
acha ogwu ebọkọbe me ọkọ, otutuuk umin ebi Keda môta isan̄a kpai. 
17Ebi mêsikbe me lek ebi akọn̄ ebi Keda ebi ìkisook oraan̄, ìrere ebi usọ akọn̄ ebi 
Keda, ebere ene inen me inen gaalek. Emi Okumugwem, Awaji ebi Ijeren ntumu.” 

Asaya 22 

Nriran ofolek Jeruselem 

1Eyi ìre nriran ofolek iteke Imọọn̄-inu. Ìre keke osibi, eyi enyi otutuuk esi inene 
inyọn̄ otoon̄-uwu? 
2Owu ama òkirariak, ama òkikpukput, owu ama unwọọn̄? Ebi kwun̄ ebi ekpan̄be 
kpeje me otu oge akọn̄, ema kpekwakwaan̄ si me akọn̄. 
3Otutuuk ebi ibot kinyi egbagbaan̄ ilim, eteen̄ ema ubọk ubọk, kpesosook oraan̄ 
geege. Otutuuk ebi kinyi ebi esoon̄be itet, egbagbaan̄ ema si ikpulu, me ujọn̄ọ ere 
geelek ema elibibe isi igwook. 
4Eya orọ emi nnenibe, “Ìda isi ìsan̄a emi me lek, ìtele me ǹto ujat ito. Ikasa me 
lek ikakat emi ejit ofolek ikpakpan̄ ekpaan̄be ebi kiji isan̄a.” 
5Mije, Ogwukaan̄-ene Okumugwem Ogwukaan̄ Inyọn̄ mè Ijọn̄ îsun̄ usen ididimi 
ere mè ijajak inu ikpukpuku mè ukpook, me iteke Imọọn̄-inu, usen igbugbugbọ 
mgban igwook mè itataan̄ ukpo ilibi ifo lek ogoon̄. 
6Ebi Elam mîbeen̄ akpa oraan̄ ikaan̄, ebi akọn̄ kiban̄ elibi me inyọn̄ inyinya; ebi 
Kiri si mîkpulu agbọ kiban̄ isibi. 

7Ebi akọn̄ uji akọn̄ mênin̄ ijot emen iteke kinyi cha echi enyi ekima, ebi ìlibi me 
inyọn̄ inyinya ebemọmọnọ irek me otunchit kinyi. 
8Mêsan̄a ukwek-lek ebi Juda isan̄a. Usen ya, enyi mêlilibi isi iweek nroon̄ akọn̄ 
kinyi, òkup me Uwu Ejit Oron. 
9Enyi mîmun̄ ibe ke mgban ama kè Debit îkaan̄ ere ògbugbugbọ iwa me lek 
enenen, enyi mîtitiin̄ mun̄ isun̄ me emen Òkpuku Agan̄ Osiki. 
10Enyi mîfuk otu ifuk uwu me Jeruselem, mè igbugbọ usini isa inama mgban 
inye. 
11Enyi mînama udọn̄ mun̄ me agbagba mgban iba, isasa ititiin̄ mun̄ itap me emen 
Oka Òkpuku. Ire, enyi kpeweek Ogwu Òrorom inu cha, enyi kpekakaan̄ si ulibi 
inyi Ogwu Òdọdọmọ inu cha isun̄ karake akat. 
12Me usen ya, Ogwukaan̄-ene Okumugwem Ogwukaan̄ Inyọn̄ mè Ijọn̄, îgwen enyi 
ibe enyi eto ito, mè efieek ejit, mè ekwọkọ ijeek esan̄a me ibot, mè etap ofọnti 
ufieejit. 
13Kpan̄asi ikeya, enyi enikinwọnwọọn̄ unwọọn̄, mè ikibele ejit, mè ikigwu 
eriembuuk, mè ikikpan̄ arọọn̄, mè ikitaka anam, mè ikinwọ miin̄, mè ikitumu ibe, 
“Eji erie, mè enwọọn̄, mije, iyakwut, eji mêkwaan̄!” 
14Okumugwem Ogwukaan̄ Inyọn̄ mè Ijọn̄ îtumu ichili inyi emi ǹnọ ibe, “Ijo irọrọ 
keyi, kpebetele inyi enyi, mege ire usen enyi mêkwaan̄be ita. Emi Ogwukaan̄-ene 
Okumugwem Ogwukaan̄ Inyọn̄ mè Ijọn̄ ntumu.” 

Etip elookbe Sebina 

15Ogwukaan̄-ene Okumugwem Ogwukaan̄ Inyọn̄ mè Ijọn̄ îtumu si ibe, “Je, si lek 
Sebina, ogwu ikwaan̄ yi, ogwu ibot ikwaan̄ me uwu ogwu ubọọn̄, mè tumu nyi 
ibe, 
16‘Ìre keke ke okirọ me ere keyi? Ekene ke owu okaan̄ me ere keyi, eyi okinirọkọ 
udọn̄-ufuun̄ inyi lek kwun̄ me ere keyi, eyi okirọkọ udọn̄-ufuun̄ me inyọn̄ ere 
òbebene, mè ikitibi ere iwọ-efuuk inyi lek kwun̄ me lek ewuuk?’ 
17“Kpọ, owu ogwu unye, Okumugwem mônitọp owu ifiin̄, ìbokakat owu ikam, 
mè itọp owu ifiin̄ ijọn̄ọ ere. 
18Ìbokakat owu ikam ikup obot obot, mè itọp owu isi ito me ido òmimin. Ere 
keya ke owu obokup ikwu, ere ya si ke ujuja uji akọn̄ kwun̄ cha obobia; owu ìre 
inu esip inyi uwu nte uwu kwun̄. 
19Okumugwem môlap owu isibi me uwu ikwaan̄ kwun̄, mè isan̄a owu isan̄a me 
irek kwun̄. 
20“Me usen ya, emi mâgwen ogwu ikwaan̄ n̄a, Eliakim gwun̄ kè Ilikiya. 

21Mâsa ofọnti inyọn̄ kwun̄ itap ọmọ, mè isa fanti kwun̄ itobo ọmọ, mè iyaka unye 
eyi mkpulu kwun̄ itap ọmọ me ubọk. Ọmọ mônenikana ute inyi ebi ìluk me 
Jeruselem melek ebi uwu kè Juda. 

22Mâben atafi uwu kè Debit itoon̄ ọmọ me oguga. Ọmọ isichili, kpunu ogwu 
òbochit. Ọmọ isichit, kpunu ogwu òbochili. 
23Mâgwuun̄ ọmọ kubọk okpo ̀ kọ me ere ònyenye, ọmọ mônenikana ogboon̄ 
ubọọn̄ òkakaan̄ umin me uwu ogwu ute. 
24Otutuuk ulobo akpan uwu nte kan̄ ìbojeen̄ ọmọ me lek, ibene me lek bọn mè 
bọn bọn uwu ya, ire lek otutuuk asasa nroon̄ uwu cha, kubọk alala inorie mè 
ugọn̄ mudim.” 
25Okumugwem Ogwukaan̄ Inyọn̄ mè Ijọn̄ onenitumu ibe, “Me usen ya, mêjibi 
okpo ̀ kọ ya egwuun̄be me ere ònyenye, mêcho ito, môrọrọn̄ ire ijọn̄. Ulobo akpan 
cha geelek òjijijeen̄ me lek kan̄, mêsọp igwook. Emi Okumugwem ntumu.” 

Asaya 23 

Nriran ofolek ama Taya 

1Eyi ìre nriran ofolek ama Taya: Enyi uji ile ebi ama Tasis, ìfieek ejit ìto ito! Mije, 
mîjijaka Taya igwook, kpunu uwu, kpunu atasuk ere uji okinitoon̄; etip yi ke enyi 
enọ me achọ Kitim. 
2Enyi ebi ìluk me inyọn̄ achọ, ìfieek ejit, enyi ebi uga mbit ama Sidọn, ebi ebi 
ìkikọp okwaan̄ etapbe ubọọn̄. 
3Ekisa akpa ònan̄a me okwaan̄ Sikoru ikọp okwaan̄ okwaan̄ isaba owuwa isi mun̄ 
inu, mfut uko agba lek okwaan̄ Nali okinyi ebi Taya ikpoko. Taya ore ere ebi ido 
geelek ekininyam ewe. 
4Jei, Sidọn, esip îgak owu isi, owu ama mgban akọn̄ agba okwaan̄ ile, mije, 
okwaan̄ ìkitumu ibe, “Uman ìkatetet emi, ǹkamaman si bọn, ǹkakpukpo bọn 
ebirieen̄, ǹkabọbọọk si bọn ebibaan̄.” 
5Mgbọ etip isire Ijipiti, ema mêkup me ufieejit ofolek etip ema enọbe ofolek Taya. 

6Ìsaba okwaan̄ ìtoon̄ me Tasis; enyi ebi ìluk me inyọn̄ achọ, ìfieek ejit! 

7Ìre ama kinyi òkikput inyi unwọọn̄ ya ore eyi, oka ama ya òkukup karake akat? 
Ìre ama òraria ebi kan̄ ibe esi echili ofifi ama me ujọn̄ọ ujọn̄ọ ere, mè esi eluk me 
ere cha ore eyi? 
8Ìre ekene odọmọ inu òkup ikeyi ikeme Taya, ama òkikwuun̄ ebi ofifi ife okpibot 
ubọọn̄, eyi ebi mbit kan̄ erebe ebi ibot, ama ebi ewe kan̄ erebe ebi isi ene me 
linyọn̄? 
9Îre Okumugwem Ogwukaan̄ Inyọn̄ mè Ijọn̄ odọmọ inu ya, isasa ida ugumulek 
òje melek umin ito, mè itap esip me isi ebi ekinyi umin me linyọn̄. 
10Owu, ama Tasis, baak meen̄ otutuuk lek ijọn̄ kwun̄, kubọk okwaan̄ Nali okirọ, 
kpunu inu òboyaka ikwek owu. 

11Okumugwem îbene ubọk kan̄ inyana itele me inyọn̄ isi mun̄ okwaan̄, mè irọ 
inyi owuwa ido ekeran. Înyi ida ikeme ebi Fonisia, înyi ida ibe ejijaka ama mgban 
akọn̄ kiban̄ esan̄a. 
12Inenitumu ibe, “Owu, ama Sidọn, ama ejijakabe igwook, owu òkpoyaka inwọọn̄ 
unwọọn̄! “Tọbọ jibi, saba toon̄ me Saipọrọs, ikerere me ere keya, owu òkpokaan̄ 
isiki-efuuk.” 
13Ìkpọ-nu ido ebi Kalidia, ife chi ebi kpekup me lek inu geege, ebi ebi Asiria erọbe 
ido kiban̄ ikana ere ebi kè anam emen èwê ekiluk. Ema enanama uwu-oket isa 
ikpa mbin akọn̄ ikana, mè ifufum uwu ebi ubọọn̄ kiban̄ cha inọọn̄, mè irọ inyi 
ama ya ikana ǹrioon̄. 
14Enyi uji ile ebi Tasis, ìfieek ejit ìto ito; mîgbugbọ ama mgban akọn̄ kinyi 
igwook. 
15Me mgbọ ya, mêwuuk ama Taya akọp acha jaaba, òrere otu ifuk acha ugwem 
ogwu ubọọn̄ ge. Ire, mgbọ akọp acha jaaba cha isi ita, inu òborọ Taya ìbobet lek 
inu ekọtbe me emen okwa ogwu òje oyet ibe: 
16“Ben uneen̄ ile, mè je kana emen ama, owu ogwu òje oyet ewuukbe itele; kwak 
uneen̄ top, mè kọt owuwa okwa tap me lek, inyi mêyaka ikpọk ikeek owu.” 
17Akọp acha jaaba ya isita, Okumugwem môyaka ikpọk ikeek Taya. Ire, ọmọ 
môgwugwu ikom ifo lek mbubek kan̄, mè ikisi ije oyet me lek ebi ido geelek me 
linyọn̄ iso. 
18Oruru ìbokaan̄ mè mkpukpe kan̄, ebesusun̄ esese inyi Okumugwem, kpebetap 
me uwu ikpoko, kpebebubọọk si isun̄. Oruru kan̄ ìbokup inyi ebi ngwugwa ìkisi 
ikwaan̄ me isi Okumugwem, ebiba mênenikisa irie inorie ijot owot, mè ikisa itap 
ata ofọnti ichit akpalek. 

Asaya 24 

Okumugwem môjijaka linyọn̄ 

1Ìkpọ, Okumugwem mônirọ linyọn̄ ikana ukpọk ukpọk, mônijijaka linyọn̄; 
ìbokakana inyọn̄ ijọn̄ ikwuun̄, mè iyiyala ebi ìluk me lek kan̄ ikpọk ichon ikana 
ere. 
2Inu yaage obokup inyi ebi ene melek ebi ngwugwa, mè ogwu usun̄ enerieen̄ 
melek ogwu nte uwu kan̄, mè ogwu usun̄ enenwaan̄ melek nga uwu kan̄, mè 
ogwu òkilelep melek ogwu okinyanyam, mè ogwu efọọkbe inu me ubọk melek 
ogwu òfọfọọk inu me ubọk ene, mè ogwu ekaan̄be urieek melek ogwu òkakaan̄ 
urieek. 
3Mêrọ linyọn̄ ikana ukpọk ukpọk, mè ifum ọmọ inọọn̄. Mije, îre Okumugwem 
otumu ikọ yi. 

4Linyọn̄ îchiaak ita, otutuuk inu òtibi me lek kan̄ îriọkọ isan̄a; mfut lek ijọn̄ 
îyiyeek, mè iriọkọ isan̄a, ebi isi ile me linyọn̄ mîyiyeek ita. 
5Ebi linyọn̄ mîfifila linyọn̄ igwook; ema mîrọn̄ Ikan Awaji, mè ifiat ikan kan̄ egebe 
isun̄, mè ichichaka inyan̄a-ibot òkukup mgbọ geelek ya. 
6Eya orọ, ufieek-otu Awaji îrie linyọn̄ isan̄a, awọ îtet ebi ìluk me linyọn̄. Eya orọ, 
mîwọp ebi ìluk me linyọn̄ iriọk, ene inen mè inen gaalek esik. 
7Aya miin̄ ìkayaka ìsibi, olik gerep îriọkọ; otutuuk ebi ìkibele ejit mîgwuku mfi 
igwook. 
8Utop òkup me lek ekpete îta, okput ebi ìkibele ejit îwọ, uneen̄ òkinyi ene 
unwọọn̄ îriaan̄. 
9Ebi ene kpeyaka ikọt okwa isa ikinwọ miin̄, miin̄ ukan̄ ìyaka ikijajat me otu ebi 
ìkinwọnwọ. 
10Ama ya egwakbe igwook îyat; otu isotu otutuuk uwu geelek, mîgon ichit. 

11Ukpo miin̄ òkitaan̄ me lek oniin̄, unwọọn̄ îkana ugwuuk, ubelejit îchep me 
linyọn̄. 
12Ama îkpukpuku igwook, otunchit geelek îmumian̄a ita. 

13Mije, ikeyi ke ìbokup me linyọn̄, mè etete ebi ido geelek, ìbokup kubọk mgbọ 
ekisisik uti olifu igen̄ mfut me lek, mè ikup si kubọk ekirọọn̄ lek olik gerep mgbọ 
ekirọkọ uko gerep. 
14Ema mêbene ida itaan̄ ukpo unwọọn̄, me agan̄ ichep-ura, ema mêtọn̄ umin 
ubọọn̄ Okumugwem. 
15Eya orọ, me agan̄ mbum-ura, ìnyi Okumugwem itọn̄, me lek achọ geelek òkup 
me okwaan̄ ile, ìbene erieen̄ Okumugwem, Awaji ebi Ijeren, ìfo inyọn̄. 
16Me okputut linyọn̄, eji ekinọ ekikọt okwa ikitọn̄ umin Ogwu Ata Irọrọ. Ire, emi 
mbebe, “Jei, mwọlọ! Mwọlọ ita! Eyi n̄a îta! Ebi ofiaan̄ mêkifiaan̄ ene! Iin̄, ebi 
ofiaan̄ mêkifiaan̄ ene ijo ijo! 
17Ukpook mè udọn̄ mè ufe okup ikikpọ enyi, enyi ebi ìluk me linyọn̄. 

18Ogwu ilibi ukpook, môrọn̄ inin̄ udọn̄, ogwu isibi me udọn̄, mônin̄ me ufe. 
“Mîchili nruruk akpabin inyọn̄ ibook, ejit ijọn̄ òkisisik. 
19Linyọn̄ îbum isan̄a ikana okpọkọ okpọkọ, linyọn̄ ìtọtọbọ ibum isan̄a, linyọn̄ 
îsisik atata kan̄. 
20Linyọn̄ ìkigbugbe kubọk ogwu miin̄ osabe, mè ikisisik kubọk atanga efet 
okiwut ibieen̄, ulobo ijo inu îrọbe môkeme ọmọ enenen, mônan̄a irọn̄, ìkpoyaka 
inan̄a ikeke ofifi. 
21“Me usen ya, Okumugwem môsut urum òkup me akpabin inyọn̄ osusut me 
akpabin inyọn̄, mè isut ebi ubọọn̄ linyọn̄ osusut me linyọn̄. 

22Ebekwọkwọọk ema igbaan̄ ititiin̄, kubọk ekigbaan̄ ebi mkpọn itap me udọn̄; 
mêgoon̄ ema ikam me mkpọn; owuwa usen isiraka, mêneninyi ema osusut. 
23Mgbọ ya, onyan̄ môben esip, ura môbọkọ esip, mije, Okumugwem Ogwukaan̄ 
Inyọn̄ mè Ijọn̄ môkeke ubọọn̄ me Jeruselem me inyọn̄ ogoon̄ Sayọn, ebi ugane 
ama mêmumun̄ ujamgbugbo kan̄. 

Asaya 25 

Mîtọn̄ Okumugwem 

1“Jei Okumugwem, owu ore Awaji n̄a; mâbene owu ifo inyọn̄, mè itọn̄ erieen̄ 
kwun̄, mije, owu orọ uyeke inu, inu cha owu odọmọbe karake akat, owu òkekeke 
inye irọ otutuuk iso kwok kwok. 
2Owu orọ ama ile ikana èdọ otiton, mè irọ ama mgban akọn̄ ikana ǹrioon̄; ama 
mgban akọn̄ ebi ichen ìkayaka ìre ama ofifi, kpebeyaka ikpọk inama mege ire 
mgbọ geelek. 
3Eya orọ, ebi unye mênyi owu umin, ama ebi ido ìkinye ejit ikup gboi mêtet owu 
ukpook me lek. 
4Mije, owu ore ere ogwu ugbọọn̄ okitap ibot, mè ere ogwu una okitap ibot me 
emen ukwook kan̄; ere ekilet lek me lek egwijo, ere ekitap ibot me lek uyok mije, 
uriak-lek ebi unye-ejit ekiriak ìbet lek egwijo okiwut ibieen̄ me lek agba uwu, 
5mè ikup si kubọk uyok ura me emen èwê. Owu okirọ inyi okput ebi ichen ekitap 
iwọ; kubọk ogugo oduku inyọn̄ òchichit isi ura okirọ uyok iwọ otu, ikeya si ke 
mêrọ okwa unwọọn̄ ebi unye-ejit ekikọt ibaak ema me otu. 
6Me inyọn̄ ogoon̄ keyi, Okumugwem Ogwukaan̄ Inyọn̄ mè Ijọn̄ môto ijọk inyi 
otutuuk ebi ido geelek, ijọk inorie òkaan̄ ufuk ufuk anam me emen, mè ijọk miin̄ 
echi oka oka mgbọ cha; ijọk ufuk ufuk anam, mè ijọk atalek nchat otu oka miin̄ 
etembe iruk. 
7Me inyọn̄ ogoon̄ keyi, ọmọ môjijaka ekwut ya òkakana otutuuk ebi ife geelek 
ikat, mè ekwut akpọk ile òchichit otutuuk ebi ido geelek. 
8Okumugwem môjijaka mkpa ire mgbọ ikakaan̄ge itata; môtuku otutuuk ene 
mun̄ ito isan̄a me chieen̄; môsan̄a esip me isi ebi kan̄ me otutuuk linyọn̄. Mije, îre 
Okumugwem otumu. 
9“Me usen ya, ebi ene mêkibe, ‘Me atikọ, Awaji kiji ire eyi, eji etoon̄ ọmọ ejit me 
lek, inyanyan̄a eji. Okumugwem ire eyi, ọmọ ke eji etoon̄ ejit me lek; kè eji ebele 
ejit, mè enwọọn̄ unwọọn̄ me emen unyan̄a kan̄.’ 
10“Ubọk Okumugwem môkup me lek ogoon̄ keyi; ire, ọmọ môjak Mowabu igọm, 
kubọk ekijak ekpirikpit akpa igọm me emen ifin anam. 

11Mgbọ ya, ebi Mowabu mêwele ubọk isan ikiweek inwọnwọnọ, kubọk ogwu 
òkigwọk ugwọk osan ubọk ikigwọk ugwọk. Ire, Okumugwem môgele ugumulek 
kiban̄ cha isiki, ifiọk geelek ema mêsabe ubọk kiban̄ irọ, ìbokpukput. 
12Mgban ama kiban̄ cha òbebene ifo inyọn̄, ọmọ môsan̄a ito, ìboyayaka ema 
imaan̄ akpakpa me ijọn̄, mè ikeme ema itap me emen mfuun̄.” 

Asaya 26 

Okwa itọn̄ 

1Me usen ya, mêkọt okwa keyi me lek ijọn̄ Juda: Eji mîkaan̄ ama ònyenye, unyan̄a 
eyi Awaji ore mgban mè ukwek ama kiji. 
2Ìgwuku otunchit cha ìbook, inyi ido òkirọ ata irọrọ, eyi òkekeke inye me lek 
Awaji, iraka inin̄. 
3Ogwu òsa owu ibieen̄ ejit, owu môsun̄ me òjot òjot esuuk, mije, owu ke îtoon̄ 
ejit me lek. 
4Ìtoon̄ ejit me lek Okumugwem mgbọ geelek mgbọ geelek, mije, Okumugwem, 
iin̄ Okumugwem, ore ewuuk mgbọ geelek. 
5Îda ebi ìluk me ere òbebene ito, mè igele ama òkaan̄ utelelek me ere òbebene 
isiki; ìgegele ọmọ ito akpakpa me ijọn̄, mè ida ọmọ imaan̄ me emen mfuun̄. 
6Ukot ene môjak ọmọ igọm; ebi ugbọọn̄ mêjak ọmọ me ukot, ebi una mêto ukot 
me inyọn̄ kan̄ isaba iraka. 
7Oniin̄ ebi ata irọrọ ìnenen; owu Ogwu Ònenen, owu okirọ oniin̄ ebi ata irọrọ 
irọt. 
8Okumugwem, eji ekiluk ugwem igọọk me unen oyerebet kwun̄, mè ikikup ikpọ 
owu; erieen̄ kwun̄ mè etip kwun̄ ore inu òkilọk ibot ejit kiji. 
9Me eririeen̄, owu okilọk emi me otutuuk ejit n̄a, me atikọ, ekwukwu n̄a 
ìkiweweek owu; owu osikifieek oyerebet inyi ebi linyọn̄, ebi linyọn̄ mîra 
ikikween̄ ata irọrọ. 
10Ata ejit ekaan̄be me lek ogwu ikpak, ìkaborọ ibe ogwu ikpak ikween̄ ikekirọ 
ata irọrọ; ikerere me lek ijọn̄ ere ekirọ inu òtatat, ogwu ikpak ìbokirọ eyi kan̄ 
nlilọ nlilọ. Ìkabomun̄ umin ubọọn̄ Okumugwem. 
11Okumugwem, ubọk kwun̄ îjibi ibene, ire, ema kpemun̄ lek. Tele ema emun̄ ulọk 
okaan̄be me lek ebi kwun̄, inyi esip itet ema, tele ukan̄ owu osọkbe iban ebi 
ochicha kwun̄ itaka ema iriọk. 
12Okumugwem, owu mônyi eji esuuk, mije, otutuuk inu geelek eji erọbe, îre owu 
orọ inyi eji. 
13Okumugwem, Awaji kiji, owuwa ebi mkpulu mîkpulu eji, ire, îre erieen̄ kwun̄ 
gaalek ke eji ekimin. 

14Ema mîkwaan̄ ita, kpeyaka iluk ugwem ofifi, ekwukwu ebi ìkwakwaan̄ 
ìkpobonan̄a ikeke. Owu onyi ema osusut, mè ijijaka ema isan̄a, mè itutuku inu 
geelek ebekisa ikeek ema isan̄a kpai. 
15Owu orọ ido kiji iwele owot, owu Okumugwem orọ ido kiji îwele owot. Owu 
otap umin isọkọ inyi lek kwun̄; owu ochak okike ijọn̄ ido kiji iwele. 
16Okumugwem, mgbọ ukwook okemebe ebi kwun̄, ema enu me lek kwun̄; mgbọ 
osusut kwun̄ onin̄be ema lek, ema kpeyaka ikọt iriaak uriaak ibene ida. 
17Ike nwa-owot uman okitet okimian̄a, mè ikito unan, ikeya ke eji ekup me isi 
kwun̄, jei Okumugwem. 
18Eji mîkup me owot, mè ikimian̄a inyi unan uman-gwun̄, ire, eji eman efet ikike. 
Eji kpesa unyan̄a ijet ebi linyọn̄, eji kpemaan̄ aya isi ife geege igwook me linyọn̄. 
19Ire, ebi kinyi ìkwakwaan̄ mêluk ugwem, nkwukwu kiban̄ mêjomo. Enyi ebi 
ìlaak me emen mfuun̄, ìbolo chieen̄, mè ìtaan̄ ukpo unwọọn̄. Mbat kwun̄ ìre mbat 
otu ewelegwe, sa me lek kan̄, ijọn̄ mônirọ inyi ebi kan̄ ìkwukwu egat ugwem. 
20Ìna ebi n̄a, ìnin̄ emen agwut kinyi, mè ìgwuk isotu ìkwek lek kinyi; ìlet lek kinyi 
sọntitiik mgbọ, mege unaan̄-ejit kan̄ môtabe. 
21Ìkpọ, Okumugwem òkinan̄a me ere îlukbe inu, ìbonisut ebilene me linyọn̄ 
osusut mije ijo inu ema erọbe. Ijọn̄ môkpọk mbum eje ene efiatbe me inyọn̄ kan̄, 
ìkpoyaka ikpọk ilet ebi ekpan̄be me inyọn̄ kan̄ ofifi. 

Asaya 27 

Mênyan̄a ebi Ijeren 

1Me usen ya, Okumugwem môsa oge akọn̄ kan̄ òkup unan unan mè imin mè 
ikaan̄ unye, isulu mgbugbo anam ejit okwaan̄ osusut, ijijinu ya òkinyọnyiọọn̄ 
inan̄a, mgbugbo anam ejit okwaan̄, òrere ijijinu ya òkililọkọ me ijọn̄; 
Okumugwem môkpan̄ ikpele ijijinu ejit okwaan̄ ya. 
2Me usen ya, mêkọt okwa ofolek uko gerep òjajaan̄ ya, ibe: 

3“Emi, Okumugwem, nkikpọ chieen̄ me lek uko ya; emi nkigwook mun̄ me lek 
mgbọ geelek. Ikarek mè eririeen̄, emi nkibem, inyi ene geege ikatap unan me lek. 
4Ǹkayaka ìkaan̄ unaan̄-ejit. Mebe ke ukpak mè abọm egbe ochichini emi me isi, 
kè ǹto akọn̄ me lek kiban̄, mè ntap ukan̄ m̀wọp ema ǹsan̄a. 
5Ire, ire ema ima itatap ibot me ubọk n̄a, inyi emi m̀kput ema lek, tele ema erọ 
esuuk melek n̄a, iin̄, kè ema erọ esuuk melek n̄a.” 
6Mgbọ me isi, Jekọp môtibi ugwun̄-ijọn̄, Ijeren môtibi oduuk, mè igwook 
ajakajak, mè ito mfut igwook ichit otutuuk linyọn̄. 
7Ìre Awaji îsut ebi Ijeren osusut inye, kubọk îsutbe ebi ìkisut ema? Sà ìre îkpan̄ 
ema iwa, kubọk îkpan̄be ebi ìkpakpan̄ ema? 

8Okumugwem îrieen̄ ema isi igwook me ujọn̄ọ ere, kubọk mkpukpe ògbegbe ijo 
inu ema erọbe. Ìsa unye efet kan̄ ililaba ema isibi, kubọk usen efet agan̄ mbum-
ura okiwut. 
9Eya orọ, ubọk ebesa irọ esuuk me ibot nrọ-nlọ kè Jekọp, eyi òbore si mkpukpe 
òje me lek ibeben ijo inu kan̄ isan̄a, ìre ikeyi: Mêrọ otutuuk ewuuk ntook 
ngwugwa ikana ikup kubọk ndun̄ ekọkbe iriọk; mêgbugbọ si uti yọk Asera mè 
ntook nsensi igwook, inyi geege ikayaka ìkeke. 
10Ama mgban akọn̄ okanabe môyat ita, môkana ama ejitbe itele, mè ikpọ ilọ 
chieen̄ kire emen èwê; ere ya ke bọn eriembuuk ebekibọm urie, ere ya ke ema 
ebekililam, mè itaka inwan̄ isan̄a me otu agọọk otutuuk uti ere cha. 
11Agọọk kan̄ isichiaak isan̄a, mêfafaan̄ igwook, ebibaan̄ mêsasa isọk ukan̄. Mije 
ebi ife chi ìre ebi kpekaan̄ ngobo-ntet, eya orọ, Ogwu Òrorom ema ìkakaan̄ ema 
nsan me lek; Ogwu Òrorom ema ìkponyi ema nnwọn-isi kubọk ge. 
12Usen ya isire, Okumugwem môbene me ibot okwaan̄ Yuferetis igen̄ enyi isi ire 
lek oka okolo Ijipiti, mè ititiin̄ enyi ge ge, jei bọn ebi Ijeren. 
13Usen ya, mêwut ikpele otita. Ebi ìkup me jirijit me Asiria, mè ebi ìlibi mkpat 
akọn̄ inu me Ijipiti mênu initọbọ ebum inyi Okumugwem me inyọn̄ ogoon̄ 
mbuban me Jeruselem. 

Asaya 28 

Ufialek òkup inyi ebi Iferem 

1Môfieek inyi okpibot ubọọn̄ ya, eyi ebi usa-miin̄ me Iferem ekisa igugo lek, 
ikpele uja kan̄ îkana ikup kubọk ajakajak òrọriọkọ; ọmọ ìkeke me ibot iteke ijọn̄ 
òkisibi mfut, ire, miin̄ îtap ebi kan̄ ndide. 
2Ìkpọ, Ogwukaan̄-ene îkaan̄ ogwu unye ge ònyenye lek. Ene ya ìbet lek egwijo 
ibot mgbọlọ, mè efet egwijo òkigwak ere, mè ikup kubọk unye ukot ibot, mè 
agbugbuk òkimeen̄ ere; ene ya môsa ubọk kan̄ ida otutuuk inu geelek me unye 
igwook me ijọn̄. 
3Okpibot ubọọn̄ ebi usa-miin̄ Iferem ekisa igugo lek ya, mêsa ukot ijak ikam me 
ijọn̄. 
4Ajakajak ya, eyi ikpele uja kan̄ okanabe ikup kubọk ajakajak òrọriọkọ, eyi òkeke 
me ibot iteke ijọn̄ òkisibi mfut, môkup kubọk mfut figi òreren̄e sabum mgbọ 
irọrọkọ uko, eyi ene ge isimumun̄, îra igbeme ikaan̄ me ubọk, mè itọp itap me 
otu imen. 
5Me usen ya, Okumugwem Ogwukaan̄ Inyọn̄ mè Ijọn̄ môre ọgbọn ubọọn̄ òjajaan̄, 
mè ire okpibot ubọọn̄ òkakaan̄ mgbugbo isa inyi ebi mêsikbe me lek ebi kan̄. 
6Ọmọ mônyi ogwu òkisibi oyerebet ekwukwu unen oyerebet, ọmọ môre unye 
inyi ebi ìkup me otunchit ikirieen̄ akọn̄ ikpebe. 

7Ebi ngwugwa mè ebi nriran ekinyenyen̄e mije miin̄ ukan̄, mè ikana mbubut, 
mije miin̄. Ema ekigbugbugbe mgbọ ema ekimun̄ ilaak ọkpọchieen̄, mè ikitutun 
mgbọ ema ekifieek oyerebet. 
8Ema mîgbọ igbọ ichit otutuuk inyọn̄ ikasi kiban̄, kpunu ere geege òtatana. 

9Ema ekibe, “Ìre ekene ke îkisa me lek ijejeen̄ ifuk-ibot? Ekene ke îkikpa etip kan̄ 
iwele inyi? Ìre asasa nsabọn ebanbe ebe mọnọ, sà ìre ebi ìraraka otu ebe ayaya 
ni? 
10Mije, ikọ kan̄ ìkup wọlọwọlọwọlọ, ‘Rọ ikeyi, rọ ikilọ; rọ ikilọ, rọ ikeyi; onineen̄ 
keyi, onineen̄ keyilọ; onineen̄ keyilọ, onineen̄ keyi, sọntiik me ere keyi, sọntiik 
me ere keyilọ.’ ” 
11Eya orọ, Awaji môkpọk ochichi, mè isa esese otu usem itumu ikọ inyi ife chi. 

12Ìtumu inyi ema ibe, “Ere iwọ efuuk ya ire eyi, ìtele ebi ìgagak iweek etap efuuk. 
Ere ebetọbọ efuuk ire eyi.” Ire, ema kpechieek inọnọ. 
13Eya orọ, ikọ Okumugwem okaan̄be inyi ema ìre ikeyi: “Rọ ikeyi, rọ ikilọ; rọ 
ikilọ, rọ ikeyi; onineen̄ keyi, onineen̄ keyilọ; onineen̄ keyilọ, onineen̄ keyi; sọntiik 
me ere keyi, sọntiik me ere keyilọ;” inyi ema eje, mè etọbọ ukot, mè enan̄a erọn̄ 
udun̄ udun̄, mè esak unan, mè erọn̄ me ufe, inyi etet ema. 
14Eya orọ, ìgban̄ ikọ Okumugwem, enyi ebi ìkirọ ene ochak, enyi ebi ìkikpulu ife 
chi ebi ìluk me Jeruselem. 
15Mije, enyi ekigugo lek ibe, “Eji mînyan̄a ibot melek mkpa, eji melek ama 
ekwukwu mîkaan̄ mgbaan̄-nchieek. Mgbọ osusut mônube kubọk mun̄ ile òmeen̄ 
ere, ìkpore eji lek, mije, eji esa ataak ikwek lek, mè isa ofiaan̄ ilet lek kiji.” 
16Eya orọ, Ogwukaan̄-ene Okumugwem ìtumu ibe ikeyi, “Ìkpọ, emi nra iwat 
ewuuk ge igwuun̄ me Sayọn, ewuuk etọtọ ikpọ, unye otu ewe ewuuk ibot usọk, 
ebesa itọbọ ọdọ ònyenye. Ene geelek òchechieek me lek ewuuk ya, ukot kan̄ 
ìbonyenye me ijọn̄. 
17Emi mâsa unen oyerebet irọ olik itọ-uwu, mè isa ata irọrọ irọ otitọ itọ-inu-itat. 
Ibot mgbọlọ môgwọk ataak ya enyi esabe ikikwek lek ifiin̄, mun̄ mômeen̄ ere 
enyi ekisa ilet lek isan̄a. 
18Inyan̄a-ibot ya enyi enyan̄abe melek mkpa, mêchichaka, mgbaan̄-nchieek enyi 
egbaan̄be ichieek melek ama ekwukwu, ìkpokeke. Mgbọ osusut òkup kubọk 
mun̄ ile òmeen̄ ere isinu, ìbojajak enyi ikpukpuku. 
19Otu ifuk mgbọ geelek eyi mun̄ ya môbokinu, ìbokikwọkwọkọ enyi ifiin̄. 
Ewelegwe geelek, mè ikarek, mè eririeen̄, ìbokikwọkwọkọ enyi ije.” Igogobo etip 
yi itet ìbore inu ikpele ukpook inyi enyi. 
20Mkpilaak îgbidim enenen, kpebekọt ilaak inyana lek me inyọn̄, ekwut ichit-lek 
ìkawele, kpebekọt isa ichit lek ikat ikana. 

21Okumugwem môtọbọ ijibi kubọk îrọbe me ogoon̄ Perajim, mônaan̄ ejit kubọk 
înaan̄be me iteke ijọn̄ Gibiọn. Ìbonirọ ikwaan̄ kan̄, nke nke ikwaan̄ kan̄, ìbonirọ 
nninaan̄ kan̄, uyeke uyeke nninaan̄ kan̄. 
22Eya orọ, ìtet ochak enyi ekichak ya ìkaan̄, inyi mkpọn kinyi ikataba ìfiik enyi 
ebek; Mije, nnọ me otu Ogwukaan̄-ene Okumugwem Ogwukaan̄ Inyọn̄ mè Ijọn̄, 
ibe ke îben me ejit ijijijaka otutuuk linyọn̄ igwook. 
23Ìgban̄ utọn̄, mè inọ ida n̄a, ìriọọn̄ ubọk ìgban̄, mè ìnọ ikọ otu n̄a. 

24Ìre ogwu uko òbowop mfut ìkpọkpọ ijọn̄ gaalek ikibak, ìkawop inu geege? Sà 
ìre ìkpọkpọ ikirọkọ ijọn̄, mè ikikpukpuku igwook ikeya ikike? 
25Mgbọ ọmọ isinen̄e inyọn̄ ijọn̄ ya isun̄ inyi ilibi ìkike, ìre ọmọ ìkpowop dîn mè 
kumìn, mè iwop akpa wit me onineen̄ me onineen̄, mè iwop akpa balì me irek 
eyi kan̄, mè iwop si akpa sìpelit me irek eyi kan̄? 
26Îre Awaji kan̄ ojeen̄ ọmọ, mè iteme ọmọ ubọk ìbowop. 

27Kpekisa m̀gbele ibọn̄ ikpọk isan̄a me lek dîn, kpekikpukpọt ukot uji ekpirikpo 
isa isan̄a ikpọk me lek kumìn. Ire, ekisa mkpat ibọn̄ ikpọk isan̄a me lek dîn, mè 
esa uti ebọn̄ kumìn enyiaan̄ ikpọk. 
28Ekikọkọk akpa isa irọ fituru; eya orọ, ikerere ebọbọn̄ ire mgbọ geelek, mè isa 
ukot uji ekpirikpo ilibi me inyọn̄, mè ìre esa inyinya ijak, kpebekọt ikọk iriọk 
ikeya. 
29Otutuuk kechi si ìnan̄a me ubọk Okumugwem Ogwukaan̄ Inyọn̄ mè Ijọn̄, nteme 
kan̄ îkup mgbugbo, iriọọn̄-inu kan̄ îdọk isaba iraka iman̄. 

Asaya 29 

Nriran ofolek Jeruselem 

1Môfieek inyi Arien, Arien, ama Debit olukbe! Ìfuk acha ìsọkọ me lek acha, mè 
ìkirie ijọk ìkpọ me lek me acha me acha. 
2Ire, emi mâto ùrioon̄ ikeme Arien; ebi kan̄ mêfieek ejit, mè ito lek, ọmọ môkana 
ntook ere isọk ukan̄ me atikọ isa inyi emi. 
3Mâkpa mbin akọn̄ ikana owu okokop, mâgwuun̄ uwu-oket akọn̄ ikwek owu, 
mâsa unye nroon̄ akọn̄ inu inikpa mbin akọn̄ ikwek owu. 
4Mêda owu itọbọ me ijọn̄, ijọn̄ ke owu obokup ikitumu ikọ, emen achiaan̄ ke owu 
obokup ikirọ otu mumumuk, owu môkup me ijọn̄ ikisan̄a amọn ebi ekwukwu, 
ikọ kwun̄ ìbokitaan̄ nun̄unun̄unun̄u isibi me emen achiaan̄. 
5Urum ebi ochicha kwun̄ cha ebewa kubọk nkwukwuuk mfuun̄, urum ebi ife cha 
ìkirọ nnaan̄ ebewa kubọk mfufe akpa efet okiben iwut ije. Me uwuuk-lek, chit 
chieen̄ mè bolo, 

6Okumugwem Ogwukaan̄ Inyọn̄ mè Ijọn̄ mônunu melek nsook-isinyọn̄ mè 
sikisik-ijọn̄ mè ikpele okput, melek unye efet mè egwijo, mè alọm ukan̄ òkitataka 
inu iriọk. 
7Urum otutuuk ebi ido ebi mêjibibe akọn̄ inu me Arien, ebi ìbenitim akọn̄ me lek 
kan̄, mè igbugbọ mgban kan̄, ebekana isibi kubọk mun̄umun̄ ilaak, mè ilaak 
ọkpọchieen̄ emun̄be me eririeen̄. 
8Ìbokup kubọk ogwu uraafiọọn̄ omumun̄ ilaak ubọk ọmọ okirie inorie, ire, mgbọ 
îbolobe chieen̄, owot kan̄ ìlaak ukpọk ukpọk melek uraafiọọn̄; môkup si kubọk 
ogwu ebek orakbe omumun̄ ilaak ubọk ọmọ okinwọ mudim, ire, mgbọ îbolobe 
chieen̄, ikekiweek inyi urak-ebek. Ikeya ke ìbokup me lek urum ebi akọn̄ otutuuk 
ido cha, ebi ìbejibi akọn̄ inu me lek ogoon̄ Sayọn. 
9Ìkup ìkikpọ, mè otu kinyi ibuk, ìchit chieen̄ kinyi, mè ìkana ebi ǹnàan̄. Îsa enyi 
kubọk miin̄, ire, ìkare miin̄ osa enyi, enyi mîgbugbe, ire, ìkare miin̄ ukan̄ ogbugbe 
enyi. 
10Okumugwem îria erumun̄ eyi uga ilaak inikeme enyi; îchọkọ enyi ebi nriran 
chieen̄ igọm, mè ichit ebi ìkimọọn̄ inu ibot. 
11Me lek kinyi, otutuuk ilaak ọkpọchieen̄ yi ìkup kubọk inu egebe me emen ikpa 
ekakat, mè igọm otu ichit, eyi esabe inyi ogwu òriọọn̄ ikpa ibe ifuk, ene ya 
ofọfọọk ibe, “M̀kpakọt ifuk, mije, mîgọm otu ichit.” 
12Enenisa inyi ogwu ikariọọn̄ge ìfuk ikpa ibe ifuk-nu, ogwa ofọfọọk ibe, “Emi 
ǹkariọọn̄ ikpa.” 
13Okumugwem ìbe, “Ife chi ekije igbet emi lek me otu otu, mè ikimin emi me 
ukpọk-otu ikike, ire, ejit kiban̄ îjọn̄ọ ere me lek n̄a. Ebum ema ekitọbọ inyi emi 
ìre ikan ebilene ejeen̄be, eyi ema ekween̄be itap me ibot. 
14Mije keyi, emi mâkpọk irọ ibe ife chi eriki enyinya, uyeke inu ge môkigọọk ge 
me udun̄; iriọọn̄-inu mônan ebi ìriọọn̄ inu kiban̄, ngobo-ntet ebi kiban̄ ìkakaan̄ 
ngobo-ntet môlibi ichep.” 
15Môfieek inyi ebi ìkije emen emen ikilet otitọt kiban̄ me lek Okumugwem, ebi 
ìkirọ ikwaan̄ kiban̄ me emen udun, mè ikibe, “Ìre ekene omun̄ eji? Sà ìre ekene 
oriọọn̄ eji?” 
16Enyi ekimọnọ inu ntikwo ntikwo! Enyi ekimọnọ ibe ke ogwu òbot ugọn̄ ìyaka 
ire arika! Ìre inu òkup me ugwem môbe ogwu òrorom ọmọ, “Ìkare owu orom 
emi”? Sà ìre ugọn̄ môbe ogwu òbobot ọmọ, “Owu ìre mbubut”? 
17“Ìre ìkare ekito urọk ibe: ‘Me mgbidim mgbidim mgbọ, oron Lebanọn môkana 
ata ijọn̄ uko, ata ijọn̄ uko ya mônenikana aka oron’? 
18Me usen ya, ebi ìnan mênọ ikọ ònan̄a me emen ikpa ekakat, ebi chieen̄ ochitbe 
mêmọọn̄ inu itibi emen àbaan̄ mè udun. 
19Ebi ìsisiki lek mêyaka ikpọk ibele ejit me emen Okumugwem; ebi una ubọk 
mêkpọk ibele ejit me emen Ogwu Mbuban ebi Ijeren. 

20Ebi unye-ejit mêchieen̄ ita kpai, ebi ìkirọ ene ochak mêniniin̄ ichieen̄, otutuuk 
ebi ijo inu okitop me lek irọrọ mêkwaan̄ ita; 
21ebibi ekisa otu ikọ ge irọ ene ikana ogwu òlọ ikọ, mè ikitip ufe inyi ogwu 
oyerebet, mè ikisa ata-ikọ ataak irọ ibe ogwu ikalọge ikan ikabọkọ unen 
oyerebet.” 
22Eya orọ, Okumugwem, ogwu òfafaka Ebereyam isibi, ìtumu inyi ebi uwu kè 
Jekọp ibe ikeyi: “Esip ìkpoyaka itet ebi uwu kè Jekọp ofifi, ema kpebeyaka iweek 
ere ema ebelet isi. 
23Mgbọ ema isimun̄ bọn kiban̄, eyi òre ubọk ikwaan̄ n̄a, me etete kiban̄, ema 
mêsusun̄ erieen̄ n̄a me mbuban, mè isun̄ Ogwu Mbuban kè Jekọp me mbuban, 
mè itet ukpook me lek Awaji ebi Ijeren. 
24Ebi ìkije ilọ me inu geelek mêkaan̄ ngobo-ntet, ebi ìkifuk ijo inu ene orọbe 
mêbọkọ nteme-item.” 

Asaya 30 

Mgbaan̄-nchieek ebi Juda melek ebi Ijipiti ìkposibi oruru 

1Okumugwem onenitumu ibe, “Môfieek inyi bọn unye-ibot ebi ìsi ìtọt otitọt 
ikarege eyi n̄a, ebi ìsi ìkaan̄ mgbaan̄-nchieek eyi ikanan̄age me ekwukwu n̄a, mè 
isa me ikeya irọ owuwa ijo inu, ge me inyọn̄ ge. 
2Ema ejeje iraka isi Ijipiti, kpedo emi ikọ me otu, ema esi ikiweek ere itap-ibot 
me ubọk ogwu Fero, mè isi iweek okwukwek me ubọk ebi Ijipiti. 
3Ire, ere itap-ibot ogwu Fero môre esip inyi enyi, okwukwek ebi Ijipiti môtap 
enyi esip igak isi. 
4Ubọk geelek ibe ke ema mîkaan̄ ebi ibot me Sowan, ebi otuchieen̄ kiban̄ erere 
ama Anes, 
5esip môtet ema otutuuk ene, mije, ife cha kpebenin̄ ema oruru, kpebekaan̄ ntap-
ubọk inyi ema, kpebesibi oruru geege, ire, ebere inu esip mè ochak.” 
6Eyi ìre nriran ofolek ebi kè anam oron emen èwê agan̄ osiki: Ebi otuchieen̄ 
kiban̄ cha ebeme ikpoko me inyọn̄ inyinya akpan, mè ikpulu inu ubọọn̄ kiban̄ me 
inyọn̄ ebi kè aligọ, isa ikije itibi lek ijọn̄ ufialek mè ukwook, ere ebi kè egbe àtat, 
uman mè orie, elukbe, ere ebi kè ijo ulu mè ijijinu òkiwulu itọk ene, isa ijet ebi 
ido ya ebi kpekaan̄ oruru geege inyi ema. 
7Ntap-ubọk ebi Ijipiti mênyibe ema ìkposibi oruru geege. Eya orọ, emi ngwenbe 
ebi Ijipiti anam ukpook ikakaan̄ge ejeek ilom ene. 
8Mgbọ keyi, je si ge inu yi me lek akpakpa ewuuk nyi ema, ge tap me ikpa, inyi, 
me mgbọ òkup me isi, mônenikana inu ata-ikọ ire mgbọ geelek. 
9Ebibi ìre ebi unye-ibot, mè nsabọn ìkikan̄ ataak, nsabọn ekamage igbagban̄ 
nteme Okumugwem. 

10Ema etumu inyi ebi ìkimọọn̄ inu òborọ ibe, “Ikayaka ìmọọn̄ inu,” mè itumu inyi 
ebi nriran ibe, “Ikayaka ìben ata nriran ìnyi eji! Ìtumu inu òkitotop, ìben nriran 
ataak. 
11Ìkpebe lek ìnan̄a me oniin̄ keyi, ìjuuk lek oniin keyi ìtele, ìben ikọ ofolek Ogwu 
Mbuban ebi Ijeren ìnan̄a eji me isi.” 
12Eya orọ, Ogwu Mbuban ebi Ijeren ìbe ikeyi: “Mije enyi ejitbe etip keyi, mè itoon̄ 
ejit me lek tukutuku, mè isa ofiaan̄ ibieen̄ lek, 
13ijo inu keyi môkup inyi enyi kubọk ubene mgban òtọtọbọ ibum, mè ibeke, mè 
ijene irọn̄ isi ge me ekakpọge chieen̄. 
14Môrọn̄ ikpukpuku kubọk ugọn̄ òsesek ijijaka, eyi kpemun̄ okpọkọ kan̄ geege 
eyi òmimin iso isasa ilọbọ ukan̄ me ototun̄, mè ìre isasa ichibi mun̄ me emen 
òkpuku mun̄.” 
15Ogwukaan̄-ene Okumugwem, Ogwu Mbuban ebi Ijeren, ìtumu ibe ikeyi: “Ìgwu 
ìkom, mè ìtọbọ efuuk, inyi enyi mêkaan̄ unyan̄a; ìriaan̄ ere, mè ìkaan̄ utoon̄-ejit, 
inyi enyi mêkaan̄ unye.” Ire, enyi kpechieek. 
16Kpan̄asi ikeya, enyi ebebe, “In̄-in̄, eji mêlibi me inyọn̄ inyinya.” Eya orọ, enyi 
mêlibi ekot. Enyi ebe si, “Eji mêkọp me inyọn̄ inyinya echi òkigwagwat ukot 
ekot.” Eya orọ, ebi ìkigọọk enyi ebegwagwat si ukot ekot. 
17Ene ge kiban̄ isiriki enyi, obop ene kinyi mêlilim; ene go me lek kiban̄ iriki enyi, 
otutuuk kinyi mêlilim ita kpai, mege mêtelebe enyi kubọk uti egop ge òkup me 
inyọn̄ ogoon̄, mè ìyaka ire egop ge òkup me inyọn̄ orioon̄. 
18Ire, Okumugwem òkikup ikpọ enyi, inyi ọmọ môrọ enyi nsan; ọmọ môtọbọ 
ijibi, mè ito enyi njijin, mije, Okumugwem ìre Awaji unen oyerebet. Uga unwọọn̄ 
môkup inyi ebi ìkikup ikpọ ọmọ. 
19Me atikọ, enyi ebi Sayọn, ebi ìluk me Jeruselem, enyi kpebeyaka ito ito ofifi. Me 
atikọ, enyi isitaan̄ ukpo iweek ntap-ubọk, Awaji môrọ enyi nsan! Ọmọ isinọ ida 
ukpo kinyi, môfọọk enyi otu. 
20Ubọk geelek Ogwukaan̄-ene onyibe enyi ujaralek erie kubọk inorie, mè inyi 
enyi ukwook enwọ kubọk mudim, ebi ijejeen̄ kinyi kpebeyaka ilet lek kiban̄ me 
lek kinyi ofifi. Ire, chieen̄ kinyi mômun̄ ebi ijejeen̄ kinyi. 
21Mè ìre enyi ekana inyi agan̄ ulom, mè ìre agan̄ ujit, utọn̄ kinyi mônọ ida ge me 
udun̄ kinyi okitumu ibe, “Kpọ oniin̄ ire eyi, ìnije ikeyi.” 
22Mgbọ ya, enyi mêfifila mkpọmfaka kinyi cha esabe alata okuket itọkọ ichit lek 
mè inu ebobot kinyi cha esabe alata araran̄ igwook iso lek. Enyi mêtọọn̄ ema ifiin̄ 
kubọk oka ekwut ibaan̄, mè ibe ema, “Ìsibi ìfon!” 
23Awaji môria ibot igwook me lek mfut enyi ewopbe me ijọn̄. Inorie òbosibi me 
ijọn̄ ya môwa, mè iso lek. Me mgbọ ya, anam kinyi môkaan̄ ere òwewele 
ìbokitaka mbubet. 



1282 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

24Eriembuuk mè inyinya akpan echi ekisa ibak ijọn̄ uko mêtaka atata nchat 
mbubet òkaan̄ uchi me lek, echi esabe orọk mè ugen̄ sanasana otu igen̄. 
25Me usen mêkpan̄be ogbogbo ene ya, mgbọ uwu-oket cha môgbugbọbe igwook, 
mun̄ mônan̄a me lek ogoon̄ geelek òbebene mè lek orioon̄ geelek òbebene 
ikigbuk isibi. 
26Me usen ya Okumugwem môbọpbe inya ebi kan̄, mè igwa unan îsakbe ema me 
lek, onyan̄ môtoon̄ kubọk ura. Ura môtoon̄ mgbọ jaaba igak ubọk îkitoon̄. Ìbokup 
kubọk ura ìgbaan̄ utoon̄ eyi egwe jaaba itoon̄ mgbọ yaage. 
27Ìkpọ, Okumugwem me lek kan̄ òkinan̄a me ujọn̄ọ ujọn̄ọ ere inu; ìkinu melek 
uyok uyok unaan̄-ejit eyi okpukpuk oduku okibumu isibi me lek; ikọ kan̄ geelek 
ìre ikọ uga unaan̄-ejit, ikọ otu kan̄ ìre ukan̄ òkitaka inu geelek iriọk. 
28Efuuk kan̄ ìbet lek ukot mun̄ ile òkigbugbuk, eyi òkimeen̄ ene ire ebek. Ọmọ 
môsa ugen̄ eyi mkpa igen̄ ebi ido geelek, mè isa mgbidim okwukwut ikwuk irieen̄ 
me uga ebi ife geelek, mè isa ema ije ilọ oniin̄, inyi ema echieen̄ eta dìp dìp. 
29Enyi mêkọt okwa, kubọk enyi ekikọt me eririeen̄ mgbọ enyi ekirie ijọk 
mbuban; enyi mêbele ejit, kubọk mgbọ ebi ene ekiwut òja isa ikinene ogoon̄ 
Okumugwem, isi lek Ewuuk ebi Ijeren. 
30Okumugwem môrọ ibe ebi ene enọ ida kan̄ òkup urimi urimi, mè emun̄ ubọk 
kan̄ okigele isiki inu, melek unaan̄-ejit òkup afa afa, mè ukan̄ òkitaka inu iriọk, 
melek egwijo mè unye otu ibot mè ibot mgbọlọ. 
31Ida Okumugwem môkpọk ebi Asiria isan, ọmọ môsa okuba kan̄ isulu ema 
igwook me ijọn̄. 
32Mgbọ Okumugwem isikisa okuba kan̄ isulu ema, okuba ya ìbokitaan̄ ema me 
lek igọọk me ida ekpete mè ida uneen̄ ile; Okumugwem ìbokiwum okuba kan̄ isa 
ikitim ema akọn̄ me lek. 
33Mîneneen̄ ere iwọp-inu isan̄a mgbọ òjọjọn̄ọ, isun̄ iban ogwu ubọọn̄. Mîrọkọ 
udọn̄ ukan̄ ya idọk, mè iwele; ukan̄ mè iye ìjojot emen gboi. Efuuk Okumugwem 
òbet lek ukan̄ biridọni òkinwọ ere mônirọ inyi ukan̄ ya ibumu. 

Asaya 31 

Môfieek inyi ebi ìsasa Ijipiti ibieen̄ ejit 

1Môfieek inyi ebi ìsi Ijipiti isi iweek ntap-ubọk, ebi ìbieen̄ ejit me lek inyinya, mè 
itoon̄ ejit me lek owuwa uji akọn̄, melek ogbogbo ebi akọn̄ inyọn̄ inyinya, ire, 
ikpọchieen̄ kiban̄ ìkakup me lek Ogwu Mbuban ebi Ijeren, kpeweweek si ntap-
ubọk me ubọk Okumugwem. 
2Ire, Okumugwem si ìre ogwu òriọọn̄ inu, môkọt isa ùrioon̄ ijet ema. Ikọ geelek 
îtumube, ìkakilọ irọrọ iso. Ọmọ mônan̄a ikeke irọ ikeme ebi uwu ìkirọ ikpak, mè 
ebi ìtatap ubọk inyi ebi ijo irọrọ. 

3Ebi Ijipiti ìre ebilene ikike, kpere Awaji, inyinya kiban̄ ìre anam ikike, ìkare 
ekwukwu. Okumugwem isinyana ubọk kan̄, ogwu òtap ubọk inyi ene môkwaak 
irọn̄, ogwu etapbe ubọk inyi mônan̄a irọn̄, ema isi mè udun̄ mêgbagbaan̄ ikwaan̄ 
ita. 
4Okumugwem onenitumu inyi emi ibe ikeyi: “Mgbọ egbe àtat mè ìre gwun̄ egbe 
àtat okigọt me lek anam îchimbe, ikerere egwegween̄ urum ebi òkpukpo arọọn̄ 
inigban me isi kan̄, ukpo kiban̄ ìkakifieek ọmọ owot, okput kiban̄ ìkakiriki ọmọ. 
Ikeya ke Okumugwem Ogwukaan̄ Inyọn̄ mè Ijọn̄ obosibi inu initim akọn̄ me 
ogoon̄ Sayọn mè lek orioon̄ kan̄. 
5Ike ebi kè ofut ekiwuwum ikana ikibem uwu kiban̄, ikeya ke Okumugwem 
Ogwukaan̄ Inyọn̄ mè Ijọn̄ obosa lek iwele ikwek Jeruselem, môsa lek iwele 
ikwek, mè inyan̄a ọmọ isibi, môsaba iraka, mè itaba ọmọ isibi.” 
6Ebi Ijeren, ìgwu ìkom ìka ìnu me lek ogwu enyi ekatbe ejit ifieek inan̄a me lek. 

7Mije, me usen ya, ene geelek me lek kinyi môjit mkpọmfaka alata okuket mè 
mkpọmfaka alata araran̄ cha enyi esabe ubọk ijo inu kinyi irom. 
8“Mgbọ ya, ebi Asiria mêkwaan̄ me otu oge akọn̄ ikarege eyi ebilene; oge akọn̄ 
ikarege eyi ogwu ebilene môrie ema. Ema mêlilim inan̄a me otu oge akọn̄ ya, 
nsabọn irieen̄ kiban̄ si mênin̄ usun̄ ikwaan̄ òbọp. 
9Ukpook môrọ inyi ewuuk òkikput ema lek inan̄a irọn̄; ebi ibot kiban̄ mêriki 
inyinya mgbọ ema mêmun̄be egop akọn̄.” Îre Okumugwem, ogwu ukan̄ kan̄ 
okupbe me Sayọn, ogwu orioon̄ ukan̄ kan̄ okupbe me Jeruselem, otumu. 

Asaya 32 

Mkpulu ata irọrọ 

1Kpọ, ogwu ubọọn̄ ge môkeke ubọọn̄ me ata irọrọ, ebi ibot mêkpulu me unen 
oyerebet. 
2Ene geelek me etete kiban̄ ìbore ere ilet-lek me isi efet, mè ere irak-ibot me irak 
egwijo; mè ikisuuk ene lek kubọk ibot mun̄ me emen èwê, mè ikisiki ene lek 
kubọk ogugo ikpele ewuuk me inyọn̄ ijọn̄ òkirọ lek ene iweek. 
3Mgbọ ya, chieen̄ ebi ìkimọọn̄ inu ìkpoyaka ichit, utọn̄ ebi ìkinọ ikọ ìbokinọnọ 
ikọ. 
4Ejit ebi uran-lek môtolek inikaan̄ ngobo-ntet, alọm ebi ochichi môtolek 
inikitumu ikọ ibolo. 
5Kpebeyaka ikiben ogwu mbubut igwen ogwu ilile, kpebeyaka ikinyi ogwu ngan 
ulibi. 
6Mije, ogwu mbubut ìkitumu ikọ mbubut, ijo inu ìkakinan me emen ejit kan̄; ọmọ 
ìkirọ inu ebi ekariọọn̄ge Awaji ekirọ, mè ikitumu Okumugwem ilọ; ìkitele ebi 
uraafiọọn̄ me ukpọk owot, mè ojit ebi ebek orakbe mudim. 



1284 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

7Nroon̄ ikwaan̄ ogwu ngan ìre ijo inu; ọmọ ìkitọt inu ikpak, inyi ọmọ isa ikọ ataak 
ifiat ebi ugbọọn̄, mè ifiat si ebi ijo irek, ikerere mgbọ unen kiban̄ osibibe utoon̄. 
8Ire, ogwu òkirọ inu òtatat, ìkitọt otitọt òtatat, ìkikeke si inye me lek inu òtatat. 

Itataba ubọk me utọn̄ ebibaan̄ Jeruselem 

9Enyi ebibaan̄ ebi ìkiluk kubọk enyi kpekaan̄ saasaak, ìnan̄a ikeke, mè ìnọ ida ikọ 
n̄a; enyi nsabọn ibaan̄ ebi ìkup kubọk mîkaan̄ utelelek, ìgban̄ utọn̄ me lek ikọ n̄a! 
10Acha ge mè usen inen, enyi ebibaan̄ ìkup kubọk enyi kpekaan̄ ufialek geege, 
mêbene ikiran; mije, enyi kpebeyaka ikigbeme gerep ofifi, irọrọkọ mfut me uko 
si ìkpoyaka ikup. 
11Ìkiran, enyi ebibaan̄ ebi ìkiluk kubọk enyi kpekaan̄ saasaak, ìfieek owot, enyi 
nsabọn ibaan̄ ìkup kubọk mîkaan̄ utelelek! Ìtọn̄ọ ekwut kinyi ìgwook, mè ìtobo 
ekwut ufieejit ìnye me ebon. 
12Ìsulu ubọk me ejit, ìfieek ejit, mije atalek uko cha, ìfieek ejit mije ata gerep cha 
òkitoto mfut ijot lek, 
13mè ìfieek ejit, mije ijọn̄ ebi n̄a, eyi ukpak mè abọm egbe otibibe ichit; iin̄, ìfieek 
ejit, mije otutuuk uwu ubelejit cha, mè ama unwọọn̄ ya. 
14Mije, mêyat itele ama mgban akọn̄, mè iyat ita me emen ama mgbọ òkikpukput 
ya; uwu mgban akọn̄ òkup me inyọn̄ ogoon̄, mè uwu-oket akọn̄, môkpukpuku 
igwook, mè ikana ere eyatbe itele mege ire mgbọ geelek; ere ebi kè inyinya 
akpan oron ebekinibọm urie, mè ere ebi kè arọọn̄ ebekinitaka mbubet, 
15mege mêriabe Ekwukwu Awaji inan̄a me emen inyọn̄ igwook me lek kiji. Mgbọ 
ya, emen èwê mônenikana ata ijọn̄ uko, ata ijọn̄ uko môneniyaka inikup kubọk 
aka oron. 
16Mgbọ ya, unen oyerebet môkup me emen èwê, ata irọrọ môkup me ata ijọn̄ 
uko ya. 
17Ata irọrọ môsa esuuk inu, ikwaan̄ ata irọrọ mônenisa utelelek mè ikpọchieen̄ 
inu, mege ire mgbọ geelek. 
18Ebi n̄a mêluk me ere esuuk, mè uwu òkup me utelelek, me ere isiki-efuuk eyi 
kpebemun̄ saasaak. 
19Ubọk geelek ibot mgbọlọ môgbugbọbe oron igwook, ubọk geelek mêgwakbe 
ama ikpukpuku igwook, 
20môre ikpele ubelejit inyi enyi, mgbọ enyi isikiwop mfut uko me otutuuk agba 
mun̄ geelek, eriembuuk kinyi melek inyinya akpan kinyi mêkekije ikana ere 
ikibọm urie. 

Asaya 33 

Uriaak ntap-ubọk 

1Môfieek inyi enyi ebi ìkijijaka ebi ofifi ife, ire, ebi ofifi ife kpejijijaka enyi! 
Môfieek inyi enyi ebi ìkirọ inu ofiaan̄ ofiaan̄ me lek ebi ofifi ene, ire, ebi ofifi ene 
kpekirọrọ enyi inu ofiaan̄ ofiaan̄ me lek! Mgbọ enyi isijijaka ifieek, mêjijijaka 
enyi; mgbọ enyi isifiaan̄ ene ikem, mêfafiaan̄ enyi. 
2Jei Okumugwem, kaan̄ nsan me lek kiji, owu ke eji ekup ikikpọ. Re ogwu unye 
kiji ewelegwe geelek, mè ogwu unyan̄a kiji me mgbọ ufialek. 
3Ida kwun̄ isiseme, ebi ife geelek mîra ililiin̄ ita; owu osibene lek igwuun̄, ebi ido 
geelek mîra iyiyala ita. 
4Mêkpulu inu kwun̄ ema efumbe inọọn̄ kubọk ituuk onin̄ uko, ebi ene mêkpulu 
inu kwun̄ inọọn̄, kubọk ego akaka ituuk ogwook ichit lek mfut me uko. 
5Okumugwem îbene, mije, ọmọ ìluk me emen inyọn̄ ere òbebene; ọmọ môtap 
unen oyerebet mè ata irọrọ ijot me Sayọn. 
6Ọmọ obotet enyi ikaan̄ inye me ukot mgbọ kinyi, mè ire si ere unyan̄a mè iriọọn̄-
inu mè ifuk-ibot òjojot obokinan̄a isibi. Ikakaan̄ ukpook Okumugwem, ọmọ ore 
inu ubọọn̄ kinyi. 
7Ìkpọ, ebi unye kiban̄ mêkitaan̄ ukpo ito ito me lek oniin̄, ebi otuchieen̄ ìbeben 
etip eyi esuuk mêkito ujat ito. 
8Uga oniin̄ geelek înọọn̄, ebi ije kpeyaka ikije me lek. Mgbaan̄-nchieek îgwak, 
mîkpọ chieen̄ ilọ me lek ama ile cha, kpeyaka ikinyi ebilene ulibi. 
9Ijọn̄ ìkup me ufieejit mè ikitak ita; esip îtet uti oron Lebanọn, ema mîriọkọ 
isan̄a; òla ijọn̄ Sarọn îkana èwê, uti òtibi me Basan mè inyọn̄ ogoon̄ Kamen îgen 
inwan̄ isan̄a me lek. 
10Okumugwem onenibe, “Mgbọ keyi, emi mânan̄a ikeke, mgbọ keyi, mâjibi lek 
n̄a ibene, mgbọ keyi, mêrọ emi imin. 
11Otitọt kinyi ìbore ìkike kubọk ogwu ònin̄ owot ikpọk akpa, mè iman nchat 
mbubet; efuuk enyi ekifuuk obore ukan̄ òbotaka enyi iriọk. 
12Mêwọp ebi ife geelek ikup kubọk akanwen̄, ema mêsak ukan̄ kubọk nchat 
ukpak efieekbe igwook.” 
13Enyi ebi ìkup me ujọn̄ọ ere, ìnọ inu nrọbe; enyi ebi ìkup me mgbet mgbet ere, 
ìriọọn̄ unye n̄a. 
14Ebi ìkirọ ijo inu me Sayọn mêkifieek owot, ebi kperiọọn̄ Awaji mêkiran. Ema 
ekibe, “Ekene me lek kiji obokọt iluk melek ukan̄ òkitataka inu iriọk? Ekene me 
lek kiji obokọt iluk melek ukan̄ òkisasak ire mgbọ geelek?” 
15Îre ogwu òkiluk ugwem ata irọrọ, mè ikitumu inu òtatat; ogwu òjijit oruru òje 
me oniin̄ ngan, ogwu òkisa ubọk kan̄ irieen̄ ikpoko udun̄ isan̄a, ogwu ìkakichieek 
isasa utọn̄ inọ ekitọt ifafiat eje ene, mè òchit chieen̄ kan̄, inyi ọmọ ikasa ìmun̄ ijọ 
inu. 

16Ọmọ ore ogwu òboluk me ere òbebene, ere itap ibot kan̄ ìbore uwu mgban 
akọn̄ òkeke me inyọn̄ ewuuk. Mêkinyi ọmọ inorie kan̄, mudim ìkponan ọmọ. 
17Chieen̄ kinyi mômun̄ ogwu ubọọn̄ okikpulu me uja kan̄, mè imun̄ ijọn̄ kan̄ 
òwewele isaak ijọn̄ọ ere. 
18Enyi mêkekikeek inu ukpook òrọrọ mgbọ ya me ejit kinyi: enyi mêkibe, “Mọmọ 
ogwu òkifuk inu efumbe ya? Mọmọ ogwu òkitọ ikpoko otitip ido etipbe? Mọmọ 
ogwu òkifuk otu ifuk uwu-oket cha?” 
19Enyi kpebeyaka imun̄ ebi ikpak cha ofifi, ebi ìkitumu nke nke usem kpekinọ 
ibot, ebi ochichi cha ìkifufuku usem kpekikọt igobo itet. 
20Ìkpọ Sayọn, ama ere eji ekirie ijọk; chieen̄ kinyi mômun̄ Jeruselem, ere nluk 
òkup me esuuk, uwu ọfọ eyi kpebekọt ijibi inan̄a me akpat; kpebejibi okpo ̀ kọ 
kan̄, mege ire mgbọ ikakaan̄ge itata, otutuuk olik kan̄, kpunu geege òbofieek. 
21Okumugwem ore Ogwu Unye kiji me ere ya. Ìbokup kubọk ere uwele okwaan̄, 
mè uwele okolo òbabaak ichit agan̄ iba kan̄. Uji awala mè uran̄ geege ìkpoje me 
lek okwaan̄ cha, nga uji ile geege ìkpokọp me lek. 
22Mije Okumugwem ore ogwu oyerebet kiji, Okumugwem ore ogwu òkinyi eji 
ikan, Okumugwem ore ogwu ubọọn̄ kiji, îre ọmọ obonyan̄a eji. 
23Olik awala kinyi îwuwọk: Uga uti awala ìkayaka ìnye, awala ìkachili ìgwook. 
Mgbọ ya, mêche ogbogbo inu efumbe me akọn̄, ebi akọọk otutuuk mêgọọk ikpulu 
inu efumbe me akọn̄ isa ifon. 
24Kpunu ogwu òluk me Sayọn ogwu òbobe, “Lek n̄a ìkanye.” Mgbọ ya, ebetetele 
otutuuk nrọ-nlọ ebi ìluk me ere ya, inyi ema. 

Asaya 34 

Oyerebet òkup inyi ebi ido geelek 

1Ido geelek, ìje igbet, ìninọ; ebi ife geelek, ìnigban̄ utọn̄! Linyọn̄ mè otutuuk inu 
òkup me lek kan̄, ìnọ, linyọn̄ mè otutuuk inu geelek òsibi me lek kan̄, ìgọọk ìnọ! 
2Okumugwem înaan̄ ejit inyi otutuuk ido, unaan̄-ejit kan̄ îyok me lek otutuuk 
urum akọn̄ kiban̄. Ọmọ môjijaka ema isan̄a kpai kubọk inu oniin̄ akọn̄, môyaka 
ema inyi ekpan̄ esan̄a. 
3Mêtọọn̄ ebi kiban̄ ekpan̄be cha ifiin̄, olu nkwukwu ene kiban̄ môkekijọ ikana 
ere; eje kiban̄ ìbokigbọgbọọk ikana me inyọn̄ ogoon̄. 
4Otutuuk ntoronyan̄ me akpabin inyọn̄ mêyiyeek ita kpai, mêkakat akpabin 
inyọn̄ isan̄a, kubọk ikpa ekakat; otutuuk inu òkup me isinyọn̄ mêrurọn̄ọ kubọk 
inwan̄ gerep òrọriọkọ, mè igen̄ igwook me ijọn̄ kubọk nchiaak mfut uti figi 
okigen̄ igwook me ijọn̄. 

5Oge akọn̄ n̄a înwọ eje ijot me akpabin inyọn̄. Ìkpọ, mônirọn̄ itoon̄ me lek ebi 
Edọm, ebi ife cha emi nsibibe oyerebet me ibot, mè ibajijaka isan̄a kubọk inu 
oniin̄ akọn̄. 
6Oge akọn̄ Okumugwem ìkeken eje ijot, okpọn̄ ìkakam me lek gbak, eje bọn 
arọọn̄ mè ebot, mè okpọn̄ ònan̄a me lek ichip orie arọọn̄. Mije, Okumugwem 
îkaan̄ ngwugwa me Bojira, mêgwu ogbogbo anam inyi ọmọ me Edọm. 
7Eriembuuk echi oron mêkwaan̄ inin̄ emen, orie bọn eriembuuk melek ikpele 
eriembuuk echi orie. Eje mômeen̄ lek ijọn̄ kiban̄, mfuun̄ ijọn̄ kiban̄ mônwọ 
okpọn̄, mè ikana ikup ibat ibat. 
8Mije, usen Okumugwem oborọ useen̄ inu îre, acha Okumugwem obosulu ene 
osusut me lek inu erọbe ebi Sayọn îso. 
9Mun̄ emen okolo ebi Edọm geelek môkana agba ofifit òkitet ukan̄, achiaan̄ ijọn̄ 
kiban̄ môkana biridọni òkisak ukan̄, ijọn̄ kiban̄ môkana agba ofifit eyi ukan̄ 
okibumu me lek! 
10Ikarek mè eririeen̄, kpebeniin̄ ukan̄ ya; oduku kan̄ môkibumu ifo inyọn̄ ire 
mgbọ geelek. Nan̄a me ukot re me ukot, ìbolaak ikeya ukpọk ukpọk; ene geege 
ìkpojeje iraka me ere ya, ire mgbọ geelek, mgbọ geelek. 
11Ebi kè ùgọọk melek ukọ ebekaan̄ ere ya; ebi kè ikwurikwu oron melek 
ikwurikwu emen èwê ebenibọkọ ere ya iluk. Awaji môsa olik mfufiat initaba 
isaba Edọm, mè isa ewuuk itọ-inu eyi jakajaka inijijaka ema igwook. 
12Ebi ibot kiban̄ kpebeyaka ikaan̄ ere mkpulu ema ebekigwen ido ofifi, ebi ilile 
kiban̄ kpebeyaka ikup me lek inu geege. 
13Ukpak môtibi ichit uwu akọn̄ kiban̄, òriaak me akpa mè alaga oron môkakana 
ichit ama mgban akọn̄ kiban̄. Ama ya ìbokana ere ebi kè ibo oron ekiluk, mè 
ikana ere ifit ifit inyi ebi kè wukuwuku. 
14Anam emen èwê mè ebi kè ibo oron ngwugwat lek ebekichichini me ere ya, ebi 
kè ebot oron mêkitaan̄ ukpo inyi lek kiban̄ ge ge; ere ya si ke ebi kè anam òkibọm 
urie me eririeen̄ ebekitọbọ efuuk, mè ikisa irọ ere iwọ-ifi. 
15Ebi kè ikwurikwu mêkinama uwu me ere ya mè ikito nkwa, mè ikikpọk bọn, 
mè ikikwuun̄ ema me irak uwop kiban̄; ebi kè mkpukpo mêkititiin̄ si me ere ya, 
kpa ogwu mè ogwu olom. 
16Ìweek me emen ikpa Okumugwem ìfuk: Inu chi geege ìkpochep me emen, 
kpunu nwa geege òbonan ogwu olom; mije, Okumugwem osa otu kan̄ inyi ida ya, 
Ekwukwu kan̄ si môgbaan̄ ema ititiin̄. 
17Ọmọ môsa ubọk kan̄ idọmọ okike ijọn̄ inyi ema, môsa olik itọ-inu me ubọk kan̄ 
itọ okike ijọn̄ iche inyi ema. Mônenikana eyi kiban̄ ire mgbọ geelek, ema mêluluk 
me ere ya, nan̄a me ukot re me ukot. 

Asaya 35 

Ubelejit òkup inyi ebi enyan̄abe isibi 

1Emen èwê mè lek ijọn̄ òchachat môbele ejit, ijọn̄ ìkakitibi inu mônwọọn̄ 
unwọọn̄, mè igwook ajakajak. 
2Môgwook ajakajak kubọk ukan̄-oron; môbele ejit enenen, mè itaan̄ ukpo 
inwọọn̄ unwọọn̄, mênyi ọmọ uja eyi oron inyọn̄ ogoon̄ Lebanọn okaan̄be, mè 
umin eyi ogoon̄ Kamen mè òla ijọn̄ Sarọn; ema mêmun̄ ujamgbugbo 
Okumugwem, mè imun̄ òrirọ eyi Awaji kiji. 
3Ìrọ inyi ubọk òwọwọ inye, mè akpatukot òkiraran ikeke. 

4Ìtumu ìnyi ebi owot okifieek ibe, “Ìtet lek ìnye, ikayaka ìfieek owot; Ìkpọ, Awaji 
kinyi òkinu, ìbonirọ useen̄ inu erọbe enyi, mkpukpe ijo inu ònan̄a me ubọk Awaji 
òkinu; Awaji mônu ininyan̄a enyi.” 
5Mgbọ ya, chieen̄ ebi ǹnàan̄ môbolo, utọn̄ ebi ìnan môchili. 

6Mgbọ ya, ebi akọọk mêraan̄ iwulu kubọk ogaan̄ sanasana iko, ebi mbuuk mêsa 
alọm kiban̄ ikikọt okwa inwọọn̄ unwọọn̄. Mije, mun̄ môsook isibi me emen èwê, 
okwaan̄ môkekigbuk me ijọn̄ òchachat. 
7Ijọn̄ òchachat môkana òkpuku mun̄, ijọn̄ òchachiaak môkana ògbugbuk mun̄. 
Ere mgbọ ebi kè ibo oron afa ekililam ikana, mbubet mè anyiaan̄ mè osùkut 
obotibi ichit. 
8Uga oniin̄ môkup me lek ijọn̄ ya; mêgwen oniin̄ ya Oniin̄ Mbuban. Ebi ìkaan̄ 
mbuban me lek kpebeje me lek, ire, ìkup inyi ema; ebi geelek ìkije me lek oniin̄ 
ya, ikerere ebi mbubut, kpebelọ oniin̄. 
9Egbe àtat ìkpokup me lek oniin̄ ya, kpunu anam afa geege òbonene lek oniin̄ ya 
ije, kpebemumun̄ ema me ere ya. Ire, ebi Awaji ofakabe isibi gaalek ebeje me lek 
oniin̄ ya. 
10Sa me ikeyi, ebi Okumugwem okpebe mkpukpe ibot kiban̄ mêkika. Ema 
mêkikọt okwa inu me Sayọn; unwọọn̄ eyi kpotabe obochit ema me ibot kubọk 
okpibot ubọọn̄. Ubelejit mè unwọọn̄ mômin igak ema ejit; ufieejit mè 
igwugwuku mfi ìkpoyaka ikup. 

Asaya 36 

Senakerip îniriki Jeruselem 

(II Ubọọn̄ 18:13-27; II Mfuf 32:11-19) 

1Me òso akọp mè acha ini ogwu ubọọn̄ Ejikaya orebe ubọọn̄, Senakerip ogwu 
ubọọn̄ ido Asiria ojijibi akọn̄ inu otutuuk ama mgban akọn̄ ebi Juda, mè ibọkọ 
ama cha isan̄a. 
2Mgbọ ya, ogwu ubọọn̄ Asiria oneniria ogwu ibot isi akọn̄ kan̄ melek ikpele urum 
akọn̄ me Lakis isi lek ogwu ubọọn̄ Ejikaya me Jeruselem. Mgbọ ogwu ibot isi 

akọn̄ ya onire lek okolo agbugbuk ebumbe me lek òkpuku mun̄ agan̄ inyọn̄, eyi 
òkup me lek oniin̄ ekije isi ere ekigwọk ofọnti, ikekeke. 
3Eliakim gwun̄ kè Ilikiya, òrere ogwu ibot ikwaan̄ me uwu ogwu ubọọn̄ Ejikaya, 
mè Sebina ogwu uti ikpa, melek Jowa gwun̄ kè Asafu ogwu òkige mfufuk, esisibi 
isi ichichini ọmọ. 
4Ogwu ibot isi akọn̄ ya onenibe ema, “Ìsi ìtumu ìnyi Ejikaya ibe, ‘Ogwu ubọọn̄ 
ilile ya, ogwu ubọọn̄ Asiria, ìkido owu ibe ikeyi: Keke ke owu osa itoon̄ ejit, mè 
ikinye ejit ikeyi? 
5Ìre òkikeek ibe ke ifuk-ibot akọn̄ mè unye isasa itim akọn̄ ìre ukpọk ukpọk ikọ 
otu ikike? Ìre ekene ke obieen̄ ejit me lek, eyi owu okikpaka ibot inyi emi? 
6Kpọ, òkibieen̄ ejit me lek ebi Ijipiti, mkpat òyiyip òbubum ya, eyi ogwu ibieen̄ 
ubọk me lek, òchim ene ya akajit ubọk otap unan. Ikeya ke Fero ogwu ubọọn̄ 
Ijipiti okup me lek ebi geelek ìbebieen̄ ọmọ lek me lek. 
7Ire otumu inyi emi ibe, “Eji etoon̄ ejit me lek Okumugwem Awaji kiji,” ìre ìkare 
isi-ijọn̄ kan̄ mè ntook kan̄ ke owu Ejikaya ogbugbọ igwook, mè itumu inyi ebi 
Juda mè ebi Jeruselem ibe, “Îre isi ntook keyi ke enyi ebekitọbọ ebum”? 
8“ ‘Mgbọ yi, na gọọk nte uwu n̄a, ogwu ubọọn̄ Asiria, fieek ubọk-nu, mè ǹnyi owu 
obop inyinya iba, mè ekpọ-nu mè ìre owu môkọt ikaan̄ ene iso, ebi ìbekọp 
inyinya cha. 
9Ire owu òkakọt ìrọ sọntiik inu òkup ikeya, owu òbojeje ikọt irieen̄ ogwu ibot 
akọn̄ ge me etete ebi ìsisip ichit me lek ebi ibot akọn̄ ogwu nte uwu n̄a ikpebe, 
ubọk geelek ibe ke owu òtoon̄ ejit ibe ke ogwu ubọọn̄ Ijipiti mônyi owu owuwa 
uji akọn̄ mè ebi ìkikọkọp? 
10Isan̄a me ikeya, ìre owu òkikeek ibe ke ǹnu inenijijaka ido yi, me Okumugwem 
ikariọọn̄ge? Îre Okumugwem me lek kan̄ obe emi ǹjibi akọn̄ ǹnu me lek ido yi, 
mè ǹjijaka ǹgwook.’ ” 
11Eliakim mè Sebina melek kè Jowa enenitumu inyi ogwu ibot isi akọn̄ ya ibe, 
“Soso, sa usem Aram tumu ikọ nyi eji ebi ikwaan̄ kwun̄, mije, eji mîkinọ usem 
keya. Kayaka ìsa usem Iburu ìtumu ikọ melek kiji, mije, ebi ìkup me inyọn̄ mgban 
yi mêkinọ inu okitumu.” 
12Ire, ogwu ibot isi akọn̄ ya ofọfọọk ibe, “Ìre nte uwu kinyi melek kinyi gaalek ke 
nte uwu n̄a oria emi ibe ǹnentumu ikọ chi ǹnyi? Ìre ìkare si ebi ìkup me inyọn̄ 
mgban yi, ebi ìberie si ifin kiban̄ mè inwọ anaan̄ kiban̄ kubọk enyi eberie mè 
inwọ echi kinyi, ke îbe emi ǹtumu si ǹnyi m̀gbaalek?” 
13Ogwu ibot isi akọn̄ ya onanan̄a ikeke, mè isa usem Iburu itaan̄ ukpo itumu ibe, 
“Ìgban̄ ikọ ogwu ubọọn̄ ilile ya, òrere ogwu ubọọn̄ Asiria, otumube! 
14Ogwu ubọọn̄ ya ìtumu ibe ikeyi: Ikachieek ibe Ejikaya ifiaan̄ enyi ifiin̄. Ejikaya 
ìkpokọt inyan̄a enyi isibi! 

15Ikachieek ibe Ejikaya irọ ibe enyi etoon̄ ejit me lek Okumugwem, mè itumu inyi 
enyi ibe, ‘Okumugwem ìkpolọlọ inyanyan̄a eji. Ama keyi ìkponin̄ me ubọk ogwu 
ubọọn̄ Asiria.’ 
16“Ikagban̄ utọn̄ me lek kè Ejikaya. Ogwu ubọọn̄ Asiria ìtumu ibe ikeyi: Ìrọ 
mgbaan̄-nchieek melek n̄a, mè ìsibi ìna me lek n̄a, ke enyi ene geelek môrie mfut 
uti gerep kan̄ mè mfut uti figi kan̄, mè inwọ mun̄ ònan̄a me emen udọn̄ mun̄ kan̄, 
17mege ire mgbọ mânube inisak enyi ifo lek ijọn̄ òbet lek ijọn̄ kinyi, ijọn̄ akpa mè 
aya miin̄, ijọn̄ inorie mè uko gerep. 
18“Ikachieek ibe Ejikaya itumu ikọ inwene enyi ejit ibe, ‘Okumugwem môtaba eji 
isibi.’ Ǹdo enyi nu, ìre îkaan̄ awaji ebi ido ge òrarak inyan̄a ebi ido kan̄ isibi me 
ubọk ogwu ubọọn̄ Asiria? 
19Mọmọ awaji ebi Amat mè echi ebi Aripadi cha? Mọmọ awaji ebi Sefarifayim? 
Ìre awaji kecha îkọt inyan̄a ebi Sameria isibi me ubọk n̄a? 
20Ìre awaji eyi owa me lek otutuuk awaji ebi ido chi okọt inyan̄a ido kan̄ isibi emi 
me ubọk? Enyi ejeje ikikeek ibe ke Okumugwem môkọt inyan̄a Jeruselem isibi 
emi me ubọk?” 
21Ire, ema, ebi îkitumu ikọ cha inyi, ekpọkpọ iriaan̄ otu, kpefọọk ọmọ ikọ geege, 
mije, ogwu ubọọn̄ Ejikaya înyi ema ida ibe ekabọkọ ọmọ otu geege. 
22Mgbọ ya, Eliakim gwun̄ kè Ilikiya òrere ogwu ibot ikwaan̄ me uwu ogwu 
ubọọn̄, mè Sebina ogwu uti ikpa melek kè Jowa gwun̄ kè Asafu ogwu òkige 
mfufuk, egwagwak ofọnti me lek kiban̄, mè isi ikpa inu ogwu ibot isi akọn̄ ya 
otumube inyi Ejikaya. 

Asaya 37 

Okumugwem îtumu ibe ke mênyan̄a Jeruselem isibi 

(II Ubọọn̄ 19:1-13) 

1Mgbọ ogwu ubọọn̄ Ejikaya onọbe ikọ yi, itataba ofọnti òkup ọmọ me lek igwak, 
mè isa ekwut ufieejit ichit lek, mè ije isi Uwu Mbuban Okumugwem. 
2Iraria Eliakim ogwu ibot ikwaan̄ uwu kan̄, mè Sebina ogwu uti ikpa mè ebi 
ugane me lek ebi ngwugwa isi lek ogwu nriran Asaya gwun̄ kè Amọs. Otutuuk 
kiban̄ cha etap ofọnti ufieejit. 
3Ife cha esisi itumu inyi Asaya ibe, “Ejikaya ìbe ke cherekeyi ìre usen ufialek mè 
usen itọ ubọk me isi mè usen esip. Eji ekup kubọk nwa-owot uman okitet 
òboman gwun̄, gwun̄ osasan̄a lek kan̄ isibi, ire, ogwu uga ìkayaka ìkaan̄ efuuk 
isasa ibieen̄ gwun̄ isibi. 
4Usini mgbọ, Okumugwem Awaji kwun̄ mônọ ikọ ogwu ibot isi akọn̄, ogwu ogwu 
ute-uwu, ogwu ubọọn̄ Asiria, oriabe ibe inirọ Awaji òkup me ugwem ochak. Usini 

mgbọ, Okumugwem Awaji kwun̄ môkan̄ inu inyi ene ya mije ikọ cha ọmọ 
Okumugwem onọbe. Eya orọ, riaak uriaak me ibot ebi kiji ìsisik.” 
5Mgbọ ebi ikwaan̄ ogwu ubọọn̄ Ejikaya enube me lek kè Asaya, 

6Asaya onenibe ema esi etumu enyi nte uwu kiban̄ ibe, “Okumugwem ìtumu ibe 
ikeyi: Katet ukpook me lek ikọ ya onọbe, ikọ unyechieen̄ ebi ikwaan̄ ogwu ubọọn̄ 
Asiria etumube inyi emi. 
7Kpọ, mâtap ọmọ erumun̄ ge me emen, inyi ọmọ inọ ijo etip ofolek ido kan̄, mè 
igwu ikom ifo. Emi mânenirọ ibe esa oge akọn̄ echo ọmọ efiin̄ me ido kan̄.” 
8Mgbọ ogwu ibot isi akọn̄ ya onọbe ibe ke ogwu ubọọn̄ Asiria înan̄a me Lakis, 
igwugwu ikom, mè isi imun̄ ogwu ubọọn̄ ya okitim akọn̄ me Libina. 
9Mgbọ ya, Senakerip onenibọkọ etip ibe ke Tiraka ogwu ubọọn̄ Etiopia òkinu 
ọmọ akọn̄ me lek. Mgbọ înọbe ikọ ya, iraria osat ijet Ejikaya ibe, 
10“Ìtumu ìnyi Ejikaya ogwu ubọọn̄ Juda ìbe: Kachieek ibe awaji kwun̄ ya ogwu 
owu otoon̄be ejit me lek ifiaan̄ owu ibe ke Jeruselem ìkponin̄ me ubọk ogwu 
ubọọn̄ Asiria! 
11Me atikọ, owu ora inọ inu ebi ubọọn̄ Asiria erọbe otutuuk ido geelek, owu ora 
inọ ibe ke ejijijaka otutuuk ido cha geelek igwook. Ìre owu ke ebeninyan̄a isibi 
ni? 
12Ìre awaji ebi ido Gojan, mè Aran, mè Rejefu mè eyi ebi Iden ebi ìkup me Teli 
Asa, òrere ido echi ebi nte nte n̄a ejijakabe isan̄a, mîkọt inyan̄a ebi kiban̄ isibi? 
13Ogwu ubọọn̄ ebi Amat ìkup me owa? Sà ogwu ubọọn̄ ebi Aripadi ye? Mọmọ ebi 
ubọọn̄ ama Sefarifayim mè ama Ena mè ama Ifa?” 

Uriaak Ejikaya oriaakbe 
(II Ubọọn̄ 19:14-19) 

14Ejikaya obọbọkọ ikpa ya me ubọk ebi osat cha, mè ifuk, mè isa ije isi Uwu 
Mbuban Okumugwem, mè iben iwele me isi Okumugwem, 
15mè iriaak uriaak inyi Okumugwem ibe, 

16“Jei Okumugwem Ogwukaan̄ Inyọn̄ mè Ijọn̄, Awaji ebi Ijeren, ogwu òkup me 
inyọn̄ ogboon̄ ubọọn̄ me etete ebi mbem emen inyọn̄, owu gaalek ore Awaji òkup 
me ibot mkpulu otutuuk ido geelek me linyọn̄. Owu orom inyọn̄ mè ijọn̄. 
17Jei Okumugwem, gban̄ utọn̄, mè nọ! Jei Okumugwem, chili chieen̄ kwun̄, mè 
mun̄! Gban̄ otutuuk ikọ Senakerip oriabe inu isa irọ Awaji òkup me ugwem 
ochak. 
18“Jei Okumugwem, me atikọ, ebi ubọọn̄ ebi Asiria mîjijaka owuwa ido isan̄a, mè 
ijijaka si ijọn̄ ebi ido cha geelek igbaalek. 
19Ema mîtọọn̄ awaji ebi ife cha itaak me ukan̄, mè ijijaka awaji cha isan̄a, mije, 
inu cha kpere awaji. Ema ìre gaalek uti mè ewuuk, inu ebilene esabe ubọk kiban̄ 
irom. 

20Mgbọ yi, jei Okumugwem Awaji kiji, nyan̄a eji sibi me ubọk kan̄, inyi otutuuk 
ido ebi linyọn̄ eriọọn̄ ibe ke îre owu Okumugwem gaalek ore Awaji.” 

Awaji môsulu Senakerip osusut 
(II Ubọọn̄ 19:20-37) 

21Asaya gwun̄ kè Amọs oneniria etip ijet Ejikaya ibe, “Okumugwem, Awaji ebi 
Ijeren ìtumu ibe ikeyi: Mije owu oriaakbe uriaak ofolek kè Senakerip ogwu 
ubọọn̄ Asiria, 
22ikọ Okumugwem otumube ònin̄ me lek kan̄ ìre ikeyi: “Ujuja ama Sayọn môkpọ 
owu chieen̄ isiki, mè ichak owu me imọm; ama Jeruselem môkitọp ibot kan̄ mgbọ 
owu môkilibi inan̄a. 
23Ìre ekene ke osọ otu inyi, mè itumu ifiat? Sà ìre ekene ke otumu ikọ ibene ida 
inyi, mè ibene chieen̄ kwun̄ ikpọ me ugumulek? Îre Ogwu Mbuban ebi Ijeren ke 
orọ inu cha inyi! 
24Sa me otu ebi ikwaan̄ kwun̄, owu osọ otu inyi Ogwukaan̄-ene; mè itumu ibe, 
‘Sa me owuwa uji akọn̄ n̄a, emi nnene ire òta ibot ogoon̄ òbebene, òta ibot ogoon̄ 
Lebanọn. Nchon uti olik kan̄ echi òbebene ichit, mè uti siperes kan̄ echi òjajaan̄ 
lek ichit. Nre ere òbebene ichit me okputut ijọn̄ kan̄, mè lek oron kan̄ agan̄ 
òjajaan̄ ichit. 
25Nrọkọ udọn̄ mun̄ me ido ebi ofifi ife, mè inwọ mun̄ ebi agan̄ ya. Nsa akajit ukot 
n̄a ijak mun̄ me otutuuk okwaan̄ ebi Ijipiti ichiaak isan̄a kpai.’ 
26“Ìre owu òkanọnọ? Ǹdọdọmọ isan̄a karake akat. Ǹtọtọt itele me ujọn̄ọ ujọn̄ọ 
mgbọ; mgbọ keyi ke nrọ ibe irọ iso. Ǹtọt ibe ke owu môrọ ibe owuwa ama mgban 
akọn̄ ikana èdọ ewuuk. 
27Ebi ama cha kpeyaka ikaan̄ unye geege, owot îfieek ema, esip si ogagak ema 
isi. Ema ekup kubọk asabọn uti òkup me oron, mè ikup si kubọk nsek otu inwan̄; 
kubọk mbubet òkitibi me inyọn̄ otoon̄-uwu, echi uyok efet ochiaakbe ikpan̄ 
sabum îbotibi isibi. 
28“Ire, emi nriọọn̄ ere owu okikup, mè iriọọn̄ mgbọ okinan̄a isibi, mè mgbọ okika 
inu, mè iriọọn̄ si ubọk owu okirọ inu afa afa ikeme emi. 
29Mije owu okirọ inu afa afa me lek n̄a, melek ugumulek kwun̄ òrere emi utọn̄, 
emi mâsa ukọọk n̄a igọbọ owu me otu inwọm, mè isa mgbidim okwukwut n̄a 
ikwuk irieen̄ owu me otu, mè irọ inyi owu ògwu òkom òfo me lek oniin̄ yaage 
ojebe inu. 

Inu ijejeen̄ enyibe Ejikaya 
(II Ubọọn̄ 19:29-31) 

30“Eyiyi môre inu ijejeen̄ inyi owu, Ejikaya: “Acha keyi, enyi mêrie inu echi òkup 
me lek kiban̄ itibi; òso acha iba, inu echi ònan̄a me lek eyi adasi acha ke enyi 
eberie. Me òso acha ita, ìwop mfut, mè irọkọ, ìwop uko gerep, mè ìrie mfut ònan̄a 
me lek. 

31Ebi uwu kè Juda ebi ìsisik mêkpọk itibi ugwun̄-ijọn̄ me inyọn̄ ijọn̄ kiban̄, mè ito 
mfut, mè imumana. 
32Mije, ebi ìsisik mênan̄a me Jeruselem isibi inu, ebi ìnwọnwọnọ akọn̄ mênan̄a 
me ogoon̄ Sayọn isibi inu. Îre sa me ikpele ulọk Okumugwem Ogwukaan̄ Inyọn̄ 
mè Ijọn̄ ke inu yi oborọ. 

Senakerip ìkponin̄ Jeruselem 
(II Ubọọn̄ 19:32-34) 

33“Eya orọ, inu Okumugwem otumube ofolek ogwu ubọọn̄ Asiria ìre ikeyi: “Ọmọ 
ìkponin̄ ama keyi; ìkpososook si otu oraan̄ ge ikeyi me ama yi. Ìkpoben agbọ kan̄ 
isa ije ikweek ama yi; ìkponama si obubot mbin akọn̄ ichak me lek mgban ama 
yi. 
34Oniin̄ îjebe inu ke ìboje si ifo; ire ama keyi, ìkponin̄. Emi Okumugwem ntumu. 

35Mije n̄a mè mije kè Debit ogwu ikwaan̄ n̄a, emi mâkwek ama yi lek, mè inyan̄a 
ama yi isibi!” 

Awaji îsulu Senakerip osusut 
(II Ubọọn̄ 19:35-37) 

36Ogwu osat Okumugwem osisibi isi orieen̄ akọn̄ ebi Asiria, mè ikpan̄ efit mè 
akọp obop ene jeeta mè obop go. Mgbọ ebi ene ebolobe chieen̄ me ewelegwe, 
eyaka inimun̄ nkwukwu ene nkwukwu ene olilambe ijot ijọn̄. 
37Eya orọ, Senakerip ogwu ubọọn̄ Asiria ojijibi orieen̄ akọn̄ kan̄, mè igwu ikom 
ije ifo Ninife ama kan̄, mè ibia me ere ya. 
38Usen ge, mgbọ îkitọbọ ebum me emen uwu awaji kan̄ ekigwen Nisirọk, bọn 
ebirieen̄ kan̄, Adaramelek melek Sareja esasa oge akọn̄ ikep ọmọ ikpan̄, mè ilibi 
ifon ido ebi Ararat. Esaradọn ogwu gwun̄ onenikana ubọọn̄ me irek kan̄. 

Asaya 38 

Orukan̄ kè Ejikaya 

(II Ubọọn̄ 20:1-11; II Mfuf 32:24-26) 

1Me ike mgbọ ya, Ejikaya onenirọn̄ orukan̄, mè ibokwu. Ogwu nriran Asaya gwun̄ 
kè Amọs onenisi lek kan̄, mè itumu inyi ọmọ ibe, “Okumugwem ìbe owu: Nen̄e 
uwu kwun̄ sun̄, mije, owu mônikwu. Lek kwun̄ ìkponye.” 
2Ejikaya oyayaka isi ida agba uwu, mè iriaak Okumugwem ibe, 

3“Jei Okumugwem, soso, keek ubọk nsabe iluk ugwem melek kwun̄ me otutuuk 
ejit n̄a mè otutuuk atikọ, mè ikirọ inu ònwọnwọn me chieen̄ kwun̄.” Ejikaya 
obubumu ito, mè ito ito enenen. 
4Okumugwem otutumu inyi Asaya ibe: 

5“Si tumu nyi Ejikaya ibe, ‘Okumugwem, Awaji nte nte kwun̄ Debit, ìtumu ibe 
ikeyi: Nra inọ uriaak kwun̄, mè imun̄ mun̄ ito kwun̄. Mâtap akọp mè acha go 
isọkọ me lek acha ugwem kwun̄. 
6Mânyan̄a owu melek ama yi isibi me ubọk ogwu ubọọn̄ Asiria. Emi mâkwek ama 
yi lek. 
7“ ‘Inu ijejeen̄ eyi emi Okumugwem mbanyi owu, inyi owu òsa òriọọn̄ ibe ke emi 
mârọ use yi nchieekbe owu iso ìre ikeyi: 
8Mârọ inyi ogugo ura ògwogwook me lek obeek kè Ayaji iso akọp otitop iyaka 
ikpebe inyi udun̄ akọp otitop cha.’ ” Ikeya si, ogugo ura ya okpekpebe inyi udun̄ 
akọp otitop. 

Ejikaya îtọn̄ Awaji 

9Mgbọ Ejikaya ogwu ubọọn̄ Juda ofiakbe orukan̄, lek oyakabe inye, igege okwa 
ibe: 
10Emi m̀be, “Ìre me etete usen ugwem n̄a ke emi mbafat ininan̄a ije ukot ukot ifo 
otunchit ama ekwukwu; menibọkọ emi acha ugwem n̄a echi òsisik? 
11Emi m̀be ke m̀kpayaka ikpọk imun̄ Okumugwem; iin̄, Okumugwem, me linyọn̄ 
ebi ìkup me ugwem; ke m̀kpayaka irieen̄ chieen̄ me lek ebilene, 

m̀kpayaka ikup me etete ebi ìgat ugwem. 
12Mîjibi ugwem n̄a imaan̄, mè ibọkọ ugwem n̄a isan̄a emi me ubọk, kubọk uwu 
ọfọ ogwu òkpukpo arọọn̄; Awaji îkat ugwem n̄a igba, kubọk ogwu òchak ekwut 
okat ekwut igba, mè ifieek emi isan̄a me lek agbasi ichak ekwut; me mgbidim 
mgbọ, kubọk ewelegwe re ikakwun̄, owu osasa ugwem n̄a ire okputut. 
13Ǹtetet lek n̄a ikaan̄ mege iwele egwe; ọmọ ofafaan̄ emi otutuuk ukwuuk isan̄a 
me lek, kubọk egbe àtat ofaan̄ ukwuuk me lek anam; me mgbidim mgbọ, kubọk 
ewelegwe re ikakwun̄, owu osasa ugwem n̄a ire okputut. 
14Nsan̄a amọn agagawaji mè ìre amọn aba mbese, ntaan̄ ito ekerekwukwu. 
Chieen̄ îwọ emi inyi ibebene ifo inyọn̄. Ǹkup me emen ujaralek; jei Ogwukaan̄-
ene nin̄ emi lek! 
15“Keke ke mbayaka itumu ni? Ọmọ otumu ikọ inyi emi, ọmọ me lek kan̄ orọ inu 
yi. Mâsiki lek ikiluk ugwem otutuuk acha ugwem n̄a, mije uga ujaralek òkup emi 
me ejit. 
16Ogwukaan̄-ene, inu kechi ke ebilene ekisa iluk, sa me lek inu chi si ke ekwukwu 
n̄a okaan̄ ugwem. Owu otap emi ayaya unye me emen, mè itele ibe emi ǹgat 
ugwem. 
17Me atikọ, uga ujaralek ya ìnu inyi emi, inyi ǹsa me ikeya ǹkaan̄ esuuk. Sa me 
imumechieen̄ kwun̄ ke owu onyan̄a emi isibi me udọn̄ mkpa; owu obieen̄ 
otutuuk ijo inu n̄a ikana ito me udun̄ kwun̄. 

18Ama ekwukwu ìkpokọt ibe owu onirọ, mkpa me lek kan̄ ìkpokọt itọn̄ owu, Ebi 
ìninin̄ udọn̄ mkpa kpebekọt ikpọ chieen̄ ibe owu ogbe utoon̄-ejit. 
19Ebi ìkup me ugwem, ebi ìkup me ugwem ere ebi ìkitọn̄ owu, kubọk nkirọ me 
cherekeyiyi. Ebi ute ekikpa inyi nsabọn kiban̄ ibe ke owu ogbe utoon̄-ejit. 
20“Okumugwem înyan̄a emi, eya orọ eji mêkwak uneen̄ isa ikọt okwa otutuuk 
usen geelek me ugwem kiji me emen Uwu Mbuban Okumugwem.” 
21Me mgbọ Asaya olookbe Ejikaya etip Okumugwem ya, ìtumu ibe, “Ìkọk mfut 
figi, mè ìsa ìtoon̄ me chieen̄ okporotu ya ìbọp, ke lek kan̄ mônye.” 
22Mgbọ ya, Ejikaya îdo ibe, “Ìre keke obore inu ijejeen̄ ibe ke emi mânan̄a ikeke 
ije isi Uwu Mbuban Okumugwem?” 

Asaya 39 

Ogwu ubọọn̄ Babilọn îria ene inu lek kè Ejikaya 

(II Ubọọn̄ 20:12-19) 

1Me ike mgbọ ya, ogwu ubọọn̄ Babilọn, Merodak Baladan gwun̄ kè Baladan, 
oneniria ikpa etip mè iche uche igbaalek ijet Ejikaya, mije, înọ ibe ke Ejikaya îfiak 
orukan̄, lek kan̄ oyayaka inye. 
2Ejikaya obebele ejit, mè ibọkọ ebi osat cha itap, mè isa ema isi ijeen̄ uwu isun̄-
inu kan̄, mè ijeen̄ ema inu ubọọn̄ òkup me uwu isun̄-inu ya. Îjeen̄ ema alata 
okuket mè alata araran̄, mè inu ekisa ibala inorie, mè atalek aran̄ unye otu ewe, 
mè otutuuk uwu nroon̄ akọn̄ kan̄, mè otutuuk inu ubọọn̄ kan̄ geelek. Kpunu inu 
geege òkup me uwu kan̄ mè ìre me otutuuk ido kan̄ eyi Ejikaya ìkajeen̄ ema. 
3Asaya ogwu nriran onenisi lek ogwu ubọọn̄ Ejikaya, mè ido ibe, “Ìre keke ke ife 
cha etumu inyi owu? Ìre ema enan̄a me ere owa inu?” Ejikaya ofọfọọk ibe, “Ema 
enan̄a me ujọn̄ọ ere inu. Enan̄a me Babilọn inu me lek n̄a.” 
4Asaya ogwu nriran onenido ibe, “Keke ke ema emun̄ me uwu kwun̄?” Ejikaya 
obebe, “Ema mîmun̄ otutuuk inu òkup me uwu n̄a. Kpunu inu geege me lek inu 
ubọọn̄ n̄a eyi nkajeen̄ge ema.” 
5Asaya onenitumu inyi Ejikaya ibe, “Gban̄ ikọ Okumugwem Ogwukaan̄ Inyọn̄ mè 
Ijọn̄ otumube: 
6Mgbọ òkinu mgbọ mêkpulube otutuuk inu òkup me uwu kwun̄, mè otutuuk echi 
ebi nte nte kwun̄ ekukọbe ititiin̄ isun̄ mege inire cherekeyi, isa ifo Babilọn. Inu 
geege ìkposik. Emi Okumugwem ntumu. 
7Usini me lek bọn kwun̄, ebi owu môbonbe, ebi ebemaan̄ inyi owu, mêkpulu si 
ema isa ifon. Ema mênenisi ikana ebi ikwaan̄ ebi esan̄abe òsok me uwu ogwu 
ubọọn̄ Babilọn.” 
8Ejikaya ofọfọọk Asaya ibe, “Ikọ Okumugwem eyi owu otumube înwọn.” Ọmọ 
ìtumu ikeya, mije, nkeek kan̄ ìre ke esuuk mè utelelek môkup me ukot eyi kan̄. 

Asaya 40 

Ukarajit òkup inyi ebi eyi Awaji 

1Awaji kinyi ìtumu ibe, “Ìkat ebi n̄a ejit! Ìkat ema ejit! 

2Ìtumu ikọ ìtap ebi Jeruselem me ejit, ìlook ema ibe ke akọn̄ òkitim ema me lek 
îta, ke mîra ikpe mkpukpe ibot ijo inu kiban̄ isan̄a, ke ema mîbọkọ osusut me 
ubọk Okumugwem itoon̄ urot, mije ijo inu kiban̄.” 
3Ida ge òkitaan̄ ukpo ibe, “Ìnen̄e oniin̄ ìsun̄ me emen èwê ìnyi Okumugwem, ìrọ 
oniin̄ òtatat me emen èwê ìnyi Awaji kiji. 
4Mêtọm otutuuk iteke geelek ibene, mè igbugbọ otutuuk ogoon̄ geelek mè 
orioon̄ geelek isiki, mêkwaak ijọn̄ geelek òkup kpunukpunukpunu, inyi irọt, mè 
ibak ere geelek òkup okpurukpu okpurukpu, inyi inyana. 
5Mgbọ ya, mêchili ujamgbugbo Okumugwem ibook, inyi otutuuk ebilene 
mêgbaan̄ imun̄ lek; mije, Okumugwem osa otu kan̄ itumu.” 
6Ida ge ìbe, “Taan̄ ukpo!” Emi mbebe, “Ǹtaan̄ ukpo m̀bebe?” “Taan̄ ukpo be, 
‘Otutuuk ebilene ekup kubọk mbubet, uja kiban̄ ìbet lek uja ajakajak otu oron. 
7Mbubet môchiaak, ajakajak môgegen̄ igwook, mije, Okumugwem okifuuk efuuk 
igwook ema me lek. Me atikọ, ebilene ìre mbubet. 
8Mbubet môchiaak, ajakajak môgegen̄, ire, ikọ Awaji kiji ìbokukup ire mgbọ 
geelek.’ ” 

Ata etip eyi unyan̄a 

9Owu ogwu òsa ata etip inu me Sayọn, nene inyọn̄ ogoon̄ si look. Owu ogwu òsa 
ata etip ijet Jeruselem, bene ida kwun̄ taan̄ ukpo look; bene ida, katet ukpook; 
tumu nyi ebi ama cha òkup me Juda ibe, “Ìkpọ, Awaji kinyi ire ogwu.” 
10Ìkpọ, Ogwukaan̄-ene Okumugwem òkinu melek unye, ìkisa unye eyi ubọk kan̄ 
ikpulu. Ìkpọ, îsa mkpukpe kan̄ igbaalek inu, mkpukpe ubọk ikwaan̄ kan̄ ìkukup 
me isi kan̄. 
11Ọmọ môkpukpo arọọn̄ kan̄ kubọk ogwu òkpukpo arọọn̄; môsa ubọk kan̄ ikpulu 
bọn arọọn̄ kan̄ ititiin̄ isun̄, mè ibeen̄ ema ikọọk me isi ejit; môsa echi òkaan̄ bọn 
ikije ususuk. 

Kpunu ogwu òbet lek Okumugwem 

12Ìre ekene orak isa akajit ubọk kan̄ itọ mun̄ òkup me okwaan̄, mè ìre isa agbagba 
otubọk kan̄ itọ akpa isinyọn̄? Ekene orak isa okwun iroon̄-inu iroon̄ achiaan̄ 
òkup me linyọn̄, mè ìre isa okwukwut itọ-inu itọ ulobo ebi kè ogoon̄ melek 
orioon̄? 
13Ìre ekene ojeen̄ Ekwukwu Okumugwem inu ìborọ, sà ìre ekene ore ogwu 
nteme kan̄, ogwu òkinyi ọmọ nteme? 

14Ekene ke Okumugwem ogọọk inin̄ oru, mè ibọkọ nteme me otu? Ekene ojeen̄ 
ọmọ ubọk ekirọ inu ònenen? Ekene ojeen̄ ọmọ ifuk-ibot, mè ijeen̄ ọmọ ubọk 
ekisa ikaan̄ ngobo-ntet? 
15Me atikọ, me lek Okumugwem, otutuuk ido linyọn̄ egbaan̄ ikup kubọk otu mun̄ 
ge erọn̄ọbe kpọm itap me ugọn̄ mun̄; mè ikup kubọk mfuun̄ ikike me inyọn̄ alala 
itọ-inu; me ubọk kan̄, otutuuk achọ linyọn̄ egbaan̄ ikup kubọk mfuun̄ ikike. 
16Otutuuk iye oron Lebanọn ìkaso isasa isọk ukan̄ me inyọn̄ ntook, otutuuk anam 
òkup me oron ya si ìkasoso inu ebesa igwa ngwugwa ewọwọp iriọk. 
17Me isi kan̄, otutuuk ido linyọn̄ ìkakup me lek inu geege, ìmọnọ ema kubọk 
ukpọk ukpọk inu ikike, eyi ikakukupge me lek inu geege. 
18Ekene ke owu obosa Awaji itọ me lek? Ìre mbet keke ke owu môsa ọmọ itọ me 
lek? 
19Ire me lek mkpọmfaka, ogwu usọ ikwaan̄ ubọk otọkọ, mè isa alata araran̄ 
igwook ichit lek, mè irom mkpọn alata okuket ijeen̄ me lek. 
20Ogwu ògbọgbọọn̄ enenen ikọkọt inyi uche òkup ikeya, ìkigobo uti eyi kpojọbe, 
mè isi iweek ogwu usọ ikwaan̄ ubọk, ogwu òrọriọọn̄ ikwaan̄, ibe isa uti ya ikọ 
mkpọmfaka eyi kponan̄abe irọn̄. 
21Ìre enyi kperiọọn̄? Sà ìre enyi kpenọnọ ni? Ìre kpewuwuuk lek ikpa inyi enyi 
me ibebene? Sà ìre enyi kpegobo itet karake linyọn̄ osibibe? 
22Îre Awaji okweek me ogboon̄ ubọọn̄ me inyọn̄ okwuun̄ òkana linyọn̄ okokop, 
ebi ìkup me linyọn̄ ekup kubọk akaka. Îre ọmọ ochili akpa isinyọn̄ iwele kubọk 
ekwut ugbaka, mè iyat isinyọn̄ iwele kubọk uwu ọfọ ekinin̄ emen iluk. 
23Îre ọmọ okirọ inyi ebi ibot ekayaka ìkup me lek inu geege, mè irọ ebi mkpulu 
linyọn̄ keyi ekana ukpọk ukpọk ife ikike. 
24Kpewowop ema isan̄a me ubọk, kpedada-nu ntitaak ichit ema me ijọn̄ isan̄a, 
ema kpetitibi-nu ugwun̄-ijọn̄ itet ijọn̄, Awaji owuwut efet igwook ema me lek, 
ema echachiaak ita, egwijo okwọkwọọk ema ije kubọk nchat mbubet. 
25Ogwu Mbuban ìbe, “Ìre ekene ke enyi ebesa emi itọ me lek? Sà ìre ekene melek 
n̄a ere ìkike?” 
26Ìbene chieen̄ kinyi ìfo inyọn̄, mè ìkpọ-nu akpabin inyọn̄. Ìre ekene orom inu 
kechicha? Ogwu òsasan̄a urum ebi kè ntoronyan̄ isibi me ge me ge, mè inyi ema 
erieen̄ me ge me ge. Sa me ubọk unye kan̄ ominbe ire, mè sa me ikpele unye 
oguga îkaan̄be, kpunu geege me lek kiban̄ ònanan̄a ichep. 
27Owu Jekọp, òrere si Ijeren, keke orọ mè òtumu òbe, “Irek n̄a îlet me lek 
Okumugwem, Awaji ìkakpọ chieen̄ me lek unen n̄a”? 
28Ìre owu òkariọọn̄? Sà ìre owu òkanọnọ ni? Okumugwem ìre Awaji ogwu òkup 
mgbọ geelek; ọmọ orom okputut ere geelek me linyọn̄; efuuk ìkakita ọmọ me 
owot, lek kan̄ ìkakiwọ, ngobo-ntet kan̄, ene geege ìkpokọt iweek iriọọn̄. 

29Ebi lek owọbe, ọmọ okinyi ema efuuk; ebi kpekaan̄ unye, ọmọ okinyi ema unye. 

30Efuuk ìkekita me owot nsabọn irieen̄, mè lek kiban̄ òwọ, ogbaragbat ebirieen̄ 
ekekigbugbe, mè erurọn̄ọ. 
31Ire, ebi ìtoon̄ Okumugwem ejit me lek, efuuk kiban̄ ìbokire ayaya ayaya. Ema 
mêwulu me uwop ifo inyọn̄ kubọk igo, ema mêlibi ekot, efuuk ìkpotet ema; ema 
mêje ije, lek ìkpowọ ema. 

Asaya 41 

Ogwu ntap-ubọk ebi Ijeren 

1“Enyi ebi ido lek achọ geelek, ìriaan̄ ere me isi n̄a! Kè ebi ife geelek etap aya 
efuuk! Kè ema esibi enu, mè etumu ikọ, kè eji egbaan̄ echichini me ere oyerebet. 
2Ekene otimi ene ge me agan̄ mbum-ura, ogwu ntim-mkpan̄ okigọọk me akpat 
ukot? Ekene orọ ebi ofifi ido erọn̄ enin̄ ubọk kan̄, mè irọ ibe ọmọ itim ikpan̄ ebi 
ubọọn̄? Oge akọn̄ kan̄ ìsọsọp ema igwook ijot ijọn̄ kubọk mfuun̄; oraan̄ kan̄ 
okpọkpọk ema iyat kubọk efet owut nchat mbubet isan̄a. 
3Ọmọ ìrerieen̄ ema isan̄a, ire, mè ikije eyi kan̄, ìkasak unan geege, me lek oniin̄ 
ọmọ ìkararak ìje. 
4Ìre ekene osi ikwaan̄ ya, mè irọ inu ya? Sà ìre ekene okigween̄ ebi ene isibi me 
ukot me ukot bene me ibebene? Îre emi, Okumugwem, emi nre Adasi mè Òta, 
emi nre ene ya.” 
5Ebi ido lek achọ mîmun̄, mè ifieek owot, ebi okputut linyọn̄ mêkiran inyi 
ukpook. Ema mîgele igbet, mè inan̄a isibi inu, 
6ogwu ikup, otap ubọk onyi ogwu melek kan̄, mè otumu onyi ogwu ngwan̄ òbe, 
“Tet lek nye!” 
7Ogwu usọ ikwaan̄ uwot môkekirọ ogwu usọ alata araran̄ inye, ogwu òkisa 
abaracha ibọn̄ inu irọt môkekitap ogwu òkibọn̄ okwukwut efuuk me emen, mè 
òkotumu òbe ke ubọk esusọkọbe mkpọmfaka ya îjaan̄, mè ònosa omimin ogon 
mkpọmfaka ya òkaan̄, inyi ikarọn̄. 
8“Ire, owu, Ijeren ìre gwun̄ ikwaan̄ n̄a, Jekọp ogwu emi ngobobe, owu ogwu owot 
iman kè Ebereyam ogwu unene n̄a, 
9emi m̀mọnọ owu me okputut linyọn̄, mè igwen owu inan̄a me ntutun̄ ntutun̄ 
linyọn̄, mè itumu inyi owu ibe, ‘Owu ìre gwun̄ ikwaan̄ n̄a,’ emi ǹgogobo owu, 
ǹkajijit owu ìtele. 
10Katet ukpook, ke emi òwa me lek kwun̄; kasisaak lek kwun̄, mije, emi nre Awaji 
kwun̄. Emi mâtap owu efuuk me emen, mè itap ubọk inyi owu; mâsa ubọk ulom 
ata irọrọ n̄a igọbọ owu ikaan̄. 
11“Ebi geelek ìkinaan̄ ejit iwuku inin̄ owu lek, esip môtet ema ire lek kpebekọt 
ibene isi; ebi ìkitim enyi akọn̄ me lek, mêkwaan̄ ita, mè ikana inu ikike. 

12Owu môweek ebi ìkije ikeme owu cha, òkpomun̄ lek; ebi ìkitim owu akọn̄ me 
lek cha, ema mêkana inu ikike, kpebeyaka ikukup. 
13Mije, emi Okumugwem, Awaji kwun̄, ǹtetet owu me ubọk agan̄ ulom kwun̄, mè 
ikibe owu, ‘Katet ukpook, ke emi mâtap ubọk inyi owu. 
14Owu Jekọp, katet ukpook! Enyi ebirieen̄ ebi Ijeren, ikatet ukpook! Emi me lek 
n̄a mâtap ubọk inyi enyi. Emi Okumugwem, Ogwu Mbuban ebi Ijeren, Ogwu 
Òfaka enyi Isibi, emi ntumu. 
15Kpọ, mâsa owu irọ ugen̄ sanasana otu ekisa igen̄ akpa, eyi ayaya òrereke, mè 
ikaan̄ owuwa ejeek me lek. Owu môbọn̄ ogoon̄, mè ikpukpuku ema igwook, mè 
ibọn̄ orioon̄ ikana mfufe akpa. 
16Owu môgen̄ ema, efet môsasa ema ije, egwijo môyiyiyala ema ichieen̄ isan̄a. 
Ire, owu môkekinwọọn̄ unwọọn̄ me emen Okumugwem, mè isa Ogwu Mbuban 
ebi Ijeren ikigugo lek. 
17“ ‘Ebi ugbọọn̄ mè ebi una mêkiweek mudim, ire, kpunu; alọm îchiaak ema me 
ebek inyi urak-ebek mudim. Ire, emi Okumugwem mâfọọk ema otu; emi Awaji 
ebi Ijeren, m̀kpajit ema itele. 
18Mâbum okwaan̄ me inyọn̄ ogoon̄ òchachat, mè ichili ogbuuruk me etete iteke 
ijọn̄. Mârọ emen èwê ikana oyô, mè ijọn̄ òchachat ikana ibot mun̄. 
19Me emen èwê, mâwop uti olik mè uti akasia mè uti mitulu mè uti olifu; me lek 
ijọn̄ òchachat, ke mbatap uti alaga inwan̄ mè uti junipa mè uti siperes, 
20inyi ebi ene emun̄, mè eriọọn̄, mè ekeek, mè egobo etet, ibe ke îre Okumugwem 
osa ubọk kan̄ irọ eyiyi, ke îre Ogwu Mbuban ebi Ijeren orom inu chi.’ ” 

Okumugwem îtọ ubọk me isi awaji ataak 

21Okumugwem onenibe, “Ìkpa ibot ikọ kinyi.” Ogwu Ubọọn̄ kè Jekọp ìbe, “Ìna 
ìniwut ifan̄a me ibot ikọ kinyi nu. 
22Ìsan̄a mkpọmfaka kinyi ìsibi, inyi ema ekpa-nu inu òborọ mgbọ òkup me isi 
enyi eji. Ema etumu-nu inu echi òrọrọ iraka enyi eji, inyi eji ekaan̄ nkeek ebak 
ema, mè eriọọn̄ inu mgburudun̄ kiban̄ obore. Mè ìyaka ire, ema ekpa-nu inu 
òkinu me isi enyi eji. 
23Ema etumu inu òborọ mgbọ òkinunu enyi eji, inyi eji eriọọn̄ ibe ema ìre awaji. 
Ema erọ-nu ata inu ge, mè ìre ijo inu ge, inyi eji emun̄, mè etet ukpook. 
24Me atikọ, enyi awaji cha, enyi ìre inu ikike, ubọk ikwaan̄ kinyi ìre si inu ikike, 
ogwu ògobo enyi inyi lek kan̄, ene ya îlọ ijọn̄. 
25“Emi nra ijibi ene ge ibene me agan̄ inyọn̄, òkinu, ogwu ònan̄a me agan̄ mbum-
ura òkigwen erieen̄ n̄a. Ọmọ ìkijak ebi mkpulu kubọk ibat, kubọk ogwu òbot 
ugọn̄ okijak arika. 

26Ìre ekene otumu inu yi bene me ibebene, inyi eji mêkọtbe iriọọn̄, mè ìre itumu 
me mgbọ òraraka, inyi eji mêkọtbe itumu ibe ke înen? Ene geege ìkatumu, ene 
geege ìkakpa ìsibi, ene geege ìkanọ enyi etumube ikọ geege. 
27Emi nre adasi ogwu obe ebi Sayọn, ‘Ìkpọ, ema ire ebi!’ Emi nria ogwu ata etip 
inu Jeruselem. 
28Emi mkpọ, ǹkamun̄ ene geege, ogwu nteme geege kpunu me etete ife chi, 
kpunu ogwu òfọfọọk emi otu mgbọ ndobe ema ikọ. 
29Kpọ, ema otutuuk ìre ofiaan̄! Ubọk ikwaan̄ kiban̄ ìre ikike, mkpọmfaka kiban̄ 
ìre gaalek efet, mè ire ukpọk ukpọk. 

Asaya 42 

Ogwu ikwaan̄ Okumugwem 

1“Kpọ gwun̄ ikwaan̄ n̄a ire ogwugwu, ọmọ ke mbieen̄ inye, ogwu emi ngobobe, 
ogwu ejit n̄a otopbe me lek. Emi nra itap Ekwukwu n̄a me emen kan̄, ọmọ môjeen̄ 
ebi ido geelek unen oyerebet. 
2Ọmọ ìkpotaan̄ ukpo, ìkpobene ida ifo inyọn̄, ìkpobene ida itumu ikọ me lek 
oniin̄. 
3Anyiaan̄ òkakaan̄ unan me lek, ọmọ ìkpofan̄a, otitọn̄ eyi ìkalomo ìjaan̄, ọmọ 
ìkponiin̄. Ìbokekeke inye isan̄a unen oyerebet isibi. 
4Ọmọ ìkpowọ lek, efuuk ìkpota ọmọ me owot, mege môrọbe unen oyerebet ikeke 
me linyọn̄. Ijeen̄-inu kan̄ ke ebi ìluk me lek achọ ekikpọ chieen̄.” 
5Îre Awaji, Okumugwem, orom akpabin inyọn̄, mè iwele inyana, ọmọ oyat linyọn̄ 
mè inu geelek òkitibi isibi me lek iwele isan, ọmọ onyi ebi linyọn̄ efuuk ema 
ekifuuk, mè inyi ebi ìkije me linyọn̄ ugwem ema ekigat. Awaji, Okumugwem, 
ogwu òrọrọ inu chi, ìtumu ibe ikeyi: 
6“Emi, Okumugwem ngwen owu me ata irọrọ; emi mâtet owu me ubọk. Emi 
mâsun̄ owu, mè irọ owu òre inyan̄a-ibot ònyi ebi ido geelek, mè òre utoon̄ ònyi 
ebi ido geelek, 
7inyi owu ònochili chieen̄ ebi ǹnàan̄, mè òtọn̄ọ ebi mkpọn òto, mè òsan̄a ebi 
mkpọn emen ijọn̄ òsibi me emen udun ema ekupbe. 
8“Emi nre Okumugwem, erieen̄ n̄a ire eya! 

M̀kpayaka umin n̄a inyi ofifi ene, 

m̀kpabayaka itọn̄ ekinyi emi inyi mkpọmfaka. 
9Ìkpọ, inu cha mbe môrọ, îra irọ iraka, aya inu echi òborọrọ ke nkitumu isibi 
mgbọ keyi; sabum inu cha môbonikirọrọ, nra ilolook enyi.” 

Okwa itọn̄ ekọtbe inyi Okumugwem 

10Ìkọt aya okwa ìnyi Okumugwem! Ebi ìkup me okputut linyọn̄, ìtọn̄ ọmọ, enyi 
ebi ìkikọp okwaan̄, mè enyi inu geelek òkup me okwaan̄, enyi achọ geelek, mè 
ebi ìluk me lek kiban̄. 
11Kè èwê mè ama ile òkup me emen kan̄ ebene ida kiban̄ etaan̄ ukpo unwọọn̄; kè 
asabọn ama geelek ebi Keda elukbe enwọọn̄ unwọọn̄. Kè ebi Sela ekọt okwa 
enwọọn̄ lek, kè ema ekup me inyọn̄ ibot ogoon̄ etaan̄ ukpo unwọọn̄. 
12Kè ema enyi Okumugwem umin, mè enyi ọmọ itọn̄ me lek achọ geelek. 

13Okumugwem mônan̄a isibi kubọk ogwu unye, unaan̄-ejit ìkibumu ọmọ me ejit 
kubọk ogwu usọ akọn̄; ọmọ môtaan̄ ukpo ntim-mkpan̄, mè itiki si akọn̄, mè itim 
ikpan̄ ebi ochicha kan̄. 
14“Nriaan̄ ere ijọn̄ọ mgbọ, ǹkasan̄a amọn geege, ǹtetet lek ikaan̄. Ire, mgbọ keyi, 
mâtaan̄ ukpo kubọk nwa-owot uman okitet, efuuk îlet emi, mâcho efuuk. 
15Mânijijaka ogoon̄ mè orioon̄ ìgwook, mârọ uti geelek òtitibi me lek kiban̄ 
ichiaak ita. Mârọ okwaan̄ geelek ikana achọ, mè irọ òkpuku mun̄ geelek ichiaak 
ita. 
16Mâsa ebi ǹnàan̄ ije me oniin̄ ema kperarak iriọọn̄, mâsa ema ije me oniin̄ ema 
kpewuwuuk lek ije. Marọ udun ikana utoon̄ inyi ema, mè irọ ere òkpukpukpunu 
irọt. Otutuuk inu chi ke mbarọ, 

m̀kpanan̄a itele ema. 
17Ebi ìsa mkpọmfaka ekọkọ itoon̄ ejit, ebi ìkitumu inyi mkpọmfaka ebobot ibe, 
‘Enyi ere awaji kiji,’ ebererieen̄ ema ikpebe, esip môtetet ema enenen. 

Ebi Ijeren mînin̄ ǹnàan̄ mè ìnan 

18“Enyi ebi ìnan, ìnọ ikọ! Enyi ebi ǹnàan̄, ìkpọ, mè imọọn̄! 

19Ekene ore ǹnàan̄, ilọ me lek gwun̄ usun̄ n̄a? Ekene ore ìnan kubọk ogwu 
ikwaan̄ emi nriabe isibi? Ekene ore ǹnàan̄ ibet lek ogwu ngobobe inyi lek n̄a, mè 
ire ǹnàan̄ kubọk gwun̄ ikwaan̄ Okumugwem? 
20Owu omun̄ owuwa inu nrọbe, ire, òkasa ìgwen inu, utọn̄ kwun̄ îchili, ire, 
òkakisa ìnọ ikọ geege.” 
21Îtop Okumugwem me lek irọrọ inyi ikan kan̄ imin, mè ikaan̄ mgbugbo, inyi ọmọ 
isa me ikeya ijeen̄ ata irọrọ kan̄. 
22Ire, ife chi ìre ife efumbe, mè itet inu kiban̄ ibọkọ; etaak ema otutuuk me udọn̄, 
mè ilileek ema me uwu mkpọn. Ema mîkana inu efufum, kpunu ogwu òbọbọkọ 
ema isibi; mîtet inu kiban̄ ibọkọ, kpunu ogwu òbebe, “Ìyaka ìnyi!” 
23Ekene me etete kinyi obogban̄ utọn̄ me lek keyi? Sà ìre ekene obogbala utọn̄, 
mè inọ inu yi me mgbọ òkup me isi? 
24Ekene oyaka Jekọp inyi ibe etet inu kan̄ ebọkọ, mè iyaka Ijeren itap me ubọk 
ebi ìkifum inu? Ìre ìkare Okumugwem, ogwu eji erọbe ijo inu ikeme? Eji 
kpechieek ijeje me oniin̄ kan̄, eji kpesusun̄ si ikan kan̄. 

25Eya orọ îgbukube uyok uyok unaan̄-ejit kan̄ igwook ema lek, mè inyi si ema 
ujaralek eyi inu afa òkije me lek akọn̄. Ikekisak kubọk alọm ukan̄ ikana ema me 
ijọn̄ okokop, ire, ema kpekọt igobo itet; îtaka ema iriọk, ire, ema kpekaan̄ nkeek 
inyi. 

Asaya 43 

Ogwu unyan̄a ebi Ijeren 

1Ire, mgbọ keyi, Okumugwem ogwu òrorom owu Jekọp, ogwu òbobot owu 
Ijeren, ìtumu ibe ikeyi, “Katet ukpook, mije, nra ifaka owu isibi; ǹgwegwen owu 
me erieen̄ kwun̄; owu ìre eyi n̄a. 
2Mgbọ owu osikije itibi emen mun̄, emi mâkup melek kwun̄; mgbọ owu osikije 
itibi okwaan̄, okwaan̄ ìkpomeen̄ owu. Mgbọ owu osikije itibi ukan̄, ukan̄ 
ìkpowọp owu, alọm kan̄ si ìkpotataka owu. 
3Mije, emi nre Okumugwem, Awaji kwun̄, Ogwu Mbuban ebi Ijeren, Ogwu 
Unyan̄a kwun̄. Nsa ebi Ijipiti inwene ibot kwun̄, mè isa ebi Etiopia mè ebi Seba 
ito me useen̄ kwun̄. 
4Mije owu onyebe otu ewe, mè ikaan̄ umin me chieen̄ n̄a, emi me lek n̄a mma 
owu, emi mâsa ebilene inyi me ibot kwun̄, mè inyi esese ife me ibot ugwem 
kwun̄. 
5Katet ukpook, mije, emi òwa melek kwun̄. Mâsa bọn kwun̄ me agan̄ mbum-ura 
ika inu, mè ikpulu enyi me agan̄ ichep-ura inititiin̄. 
6Mâtumu inyi ebi agan̄ inyọn̄ ibe, ‘Ìyaka ema ìnyi!’ mè itumu inyi ebi agan̄ osiki 
ibe, ‘Ikayaka ìtet ema ìkaan̄!’ Ìsa bọn n̄a ebirieen̄ me ujọn̄ọ ere ìka ìnu, mè ìsa bọn 
n̄a ebibaan̄ me okputut linyọn̄ ìka ìnu. 
7Ìsa otutuuk ebi geelek ìkichieek erieen̄ n̄a ìnu, ebi emi nrombe bak me lek umin 
n̄a, ebi emi mbotbe, mè irọ isibi.” 

Okumugwem gaalek ore Awaji 

8Ìsa ebi ìkaan̄ chieen̄, ire, kpekimọọn̄ inu, ìsibi ìnu, mè ebi ìkaan̄ utọn̄, ire, 
kpekinọ ikọ. 
9Ebi otutuuk ido geelek mîgbaan̄ ititiin̄, ebi ife geelek mîgbaan̄ ikup. Ekene kiban̄ 
owuuk lek itumu inu chi òkirọ, mè ikpa inu echi òrọrọ iraka inyi eji? Ema esa ebi 
ata-ikọ kiban̄ enu, inyi enebieen̄ ema enye, mè ebi ofifi ene enọ, mè etumu ebe 
ke îre atikọ. 
10Okumugwem onenitumu ibe, “Enyi ere ebi ata-ikọ n̄a, mè ebi ikwaan̄ n̄a ebi 
emi ngobobe, inyi enyi mêriọọn̄, mè ichieek me lek n̄a, mè igobo itet ibe ke emi 
nre ene ya. Sabum emi, kpunu awaji geege òkukup, me udun̄ n̄a, kpunu si geege 
òbokukup. 
11Emi, iin̄ emi, nre Okumugwem, ilọ me lek n̄a, kpunu ogwu unyan̄a. 

12Emi nchili ibook, mè inyan̄a, mè ikpa isibi, ìkare ofifi awaji cha òkup me etete 
kinyi. Enyi ìre ebi ata-ikọ n̄a ibe ke emi nre Awaji. Emi Okumugwem ntumu. 
13Bene me karake akat, emi nre Awaji. Kpunu ogwu òbokọt inyan̄a ene isibi me 
ubọk n̄a. Nsirọ inu, kpunu ogwu òbokọt inwene.” 

Okumugwem îkaan̄ ejit nsan, ire, ebi Ijeren kpegbe utoon̄-ejit 

14Emi Okumugwem, Ogwu Òfafaka enyi Isibi, mè Ogwu Mbuban ebi Ijeren 
ǹkitumu inyi enyi ibe: “Mije kinyi, emi mâria urum akọn̄ ibe esi etim akọn̄ me 
Babilọn, mè ikpulu otutuuk kiban̄ ika kubọk ebi mkpat akọn̄; uji ile ema ekisa 
itaan̄ ukpo igugo lek cha ke ebesa ikpulu ema. 
15Emi nre Okumugwem, Ogwu Mbuban kinyi, emi nrom Ijeren, emi nre Ogwu 
Ubọọn̄ kinyi. 
16“Emi nre Okumugwem, ogwu òrọrọ oniin̄ itibi emen okwaan̄, ogwu òrọrọ oniin̄ 
itibi emen uga mun̄ okwaan̄ ile. 
17Emi nre ogwu òtataba ebi uji akọn̄ mè ebi akọn̄ inyọn̄ inyinya isibi, mè itaba si 
urum akọn̄ mè ebi usọ akọn̄ kiban̄ inigwook, ema otutuuk egbagbaan̄ ililam ibia 
me ijọn̄, kpebeyaka ikọt inan̄a ikeke; ewuwut ema iniin̄ dìp dìp kubọk mkpukan̄. 
18Emi Okumugwem ogwu òrọrọ inu chi ǹkitumu inyi enyi ibe, ‘Ìwuuk inu echi 
òraraka, ìsan̄a ejit me lek inu echi ukot oka mgbọ cha. 
19Ìkpọ, emi gwa ǹkirọ ayaya inu! Îbebene ikisibi utoon̄ mgbọ keyi; ìre enyi 
kpemun̄ ni? Emi gwa ǹkirọ oniin̄ me emen èwê, mè ikibum okwaan̄ me lek ijọn̄ 
òchachat. 
20Ebi kè anam oron mêkinyi emi ulibi, ebi kè ibo oron afa melek ebi kè 
wukuwuku; mije, ntap mun̄ me emen èwê, mè ibum okwaan̄ me ijọn̄ òchachat, 
isasa inyi ebi n̄a, ebi ngobobe, mudim mè enwọ. 
21Emi nsan̄a ema isibi inyi lek n̄a, ibe ema eketumu itọn̄ n̄a esibi.’ 

22“Ire, owu Jekọp, òrere si Ijeren, òkakitọbọ ebum ìnyi emi, kpan̄asi ikeya, efuuk 
îta owu me owot me lek n̄a. 
23Owu òkasa arọọn̄ ìnigwa ngwugwa ewọwọp iriọk ìnyi emi, òkagwagwa 
ngwugwa geege ìsa ìnyi emi umin. Ǹkanyi owu saasaak ibe owu ònogwa 
ngwugwa akpa ònyi emi, ǹkadodo si ibe owu òwọp nsensi ònyi emi, inyi efuuk 
ikata owu me owot. 
24Owu òkasa ikpoko ìlep nsensi utop olu ìjet emi, òkagwagwa si ngwugwa okpọn̄ 
òjojot emi owot. Ire, owu onenikisa ijo inu kwun̄ ikisisaak emi, mè ikisa nrọ-nlọ 
kwun̄ irọ ibe efuuk ita emi me owot. 
25“Emi, iin̄ emi, me lek n̄a nre ogwu òkitetele nrọ-nlọ kwun̄ sa mije n̄a gaalek, 
emi m̀kpayaka ikeek ijo inu kwun̄ ofifi. 
26Keek emi nu, inyi eji egbaan̄ etap chieen̄ ekpọ; kpa otu ikọ kwun̄ nu sa jeen̄ ibe 
ubọk kwun̄ îtana. 

27Bene me ibebene, ebi nte nte kwun̄ mîrọ ijo inu; ebi ibot ìkitumu ikọ ibot kwun̄ 
mîkpaka ibot inyi emi. 
28Eya orọ, mâtap ebi ibot Uwu Mbuban esip me isi, mè iyaka Jekọp inyi ibe ejijaka 
esan̄a kpai, mè Ijeren inin̄ me ochak. 

Asaya 44 

Ebi Ijeren ìre ebi egogobo 

1“Ire, mgbọ keyi, Jekọp gwun̄ ikwaan̄ n̄a, gban̄ utọn̄, owu Ijeren, ogwu emi 
ngobobe. 
2Emi nre Okumugwem ogwu òrorom owu isibi, ogwu òbobot owu me emen 
owot, mè ogwu òbotap ubọk inyi owu. Emi Okumugwem ogwu òrọrọ inu chi 
nkitumu ibe ikeyi: ‘Owu Jekọp, gwun̄ ikwaan̄ n̄a, katet ukpook, Jesurun, ogwu 
emi ngobobe. 
3Mije, mâgwook mun̄ me inyọn̄ nchat ijọn̄, mè ibum ibot mun̄ me lek ijọn̄ 
òchachat. Mâgwook Ekwukwu n̄a me lek bọn kwun̄, mè igwook ugbana n̄a me 
lek ebi owot iman kwun̄. 
4Bọn kwun̄ mêtitibi isibi kubọk mbubet ere mun̄ owabe, mè ikup kubọk uti wilo 
òkup me agba ibot mun̄ òkigbugbuk. 
5Ene ge môbe, “Okumugwem okaan̄ emi;” ofifi ene môsa erieen̄ kè Jekọp igwen 
lek kan̄; ene ge si môge me lek ubọk kan̄ ibe, “Eyi kè Okumugwem,” mè ikichieek 
erieen̄ kè Ijeren.’ 

Okumugwem gaalek ore Awaji 

6“Okumugwem, Ogwu Ubọọn̄ ebi Ijeren, mè Ogwu Òfafaka ema Isibi, 
Okumugwem Ogwukaan̄ Inyọn̄ mè Ijọn̄ ìtumu ibe ikeyi: Emi nre adasi, emi nre 
òta; ilọ me lek n̄a, kpunu Awaji. 
7Ìre ekene obet lek n̄a? Ene ya itumu ma. Ọmọ inikpa ma me isi n̄a, mè ikigo-nu 
inu òbọbọkọ irek karake nsun̄be ebilene me ukot ikaan̄; mè itumu si inu echi 
òbonunu, iin̄, ọmọ itumu-nu inu echi òbonu me isi. 
8Ikafieek owot, ikatet ukpook. Ìre emi ǹkatumu inu yi ìnyi enyi, mè ìkpọk mbum 
ìnyi enyi karake akat? Enyi ìre ebi ata-ikọ n̄a. Ìre îkaan̄ Awaji òkukup isan̄a me 
lek n̄a? In̄-in̄, kpunu ofifi Ewuuk geege òkukup; ǹkariọọn̄ kubọk ge. 
9Ebi ìkirọ mkpọmfaka kpekup me lek inu geege, mkpọmfaka cha òmimin ema 
me lek enenen ìre inu ikike; ema ìre ebi ata-ikọ ibe ke îre ikeya. Ema cha 
kpekimọọn̄ inu geege, kpenọ lek, eya orọ, esip ìbotetet ema. 
10Ìre ekene okọ awaji, mè itọkọ mkpọmfaka, eyi kponin̄be ọmọ oruru geege? 

11Esip ìbotetet ebi ìkitọbọ ebum inyi mkpọmfaka; ebi usọ ikwaan̄ cha ìre ebilene 
ikike. Otutuuk kiban̄ esibi-nu enetitiin̄, mè ekeke ekpọ; ukpook mè esip 
ìbogbagbaan̄ ema otutuuk itet iso. 

12“Ogwu usọ okwukwut osa nroon̄ ikwaan̄ kan̄ irọ mkpọmfaka; ìtatap me ukan̄ 
ikala, mè isa abaracha ibọn̄ ike îweekbe ibe ikup. Unye oguga kan̄ ke îsa isi 
ikwaan̄ me lek. Uraafiọọn̄ otetet, efuuk otata ọmọ me owot, ìkanwọ mudim 
geege, lek owọwọ. 
13Ogwu usọ uti ìsasa olik itọ-inu itọ uti, mè isa ndun̄ igwat ike mkpọmfaka ya 
obokup; mè inisa otut itibi, mè isa otitọ ekisa itọ inu okokop itọ, mè inibala 
mkpọmfaka ya ibet lek ebilene, me otutuuk uja ebilene, inyi inikup me isi yọk. 
14Ọmọ ìchochon uti olik igwook inyi lek kan̄, mè ìre igobo uti siperes mè ìyaka 
ire uti ilip isun̄, mè itele inyi igọọk uti oron kechilọ ikitibi imiin̄. Ọmọ môkọt iwop 
si uti olik, mè ibot orọ inyi itibi. 
15Usini me lek uti cha onenire iye ebilene mêsabe isọk ukan̄; ọmọ mônenisa usini 
me lek isọk ukan̄ igwele, mè isa isọk ukan̄ iwọp fituru. Ire, îsa usini si ikọ awaji, 
mè ikitọbọ ebum inyi; îsa irọ mkpọmfaka, mè ikilaak inyana me ijọn̄ inyi. 
16Îsa okpọkọ me lek uti ya isọk ukan̄, mè item inorie kan̄ me lek, mè iwọp anam 
kan̄ itaka ijot owot, mè igwele si ukan̄ ya iyok lek, mè ibe, ‘Jei, lek îyok emi! Mmun̄ 
lek ukan̄!’ 
17Inenisa uti òsisik ikọ awaji, òrere mkpọmfaka kan̄; mè igele ibot ikwuun̄ me 
isi, mè itọbọ ebum inyi, mè ikiriaak uriaak inyi ibe, ‘Nyan̄a emi! Owu ore awaji 
n̄a!’ 
18Ema kperiọọn̄ inu geege, kpekọt igobo inu geege itet; mîchọkọ ema chieen̄ 
ichit, ufuna ema ekamọọn̄ inu, mè igon ema ejit igọm, inyi ema ekakọt ìgobo inu 
ìtet. 
19Ene geege ìkakeek inu geege me ejit kan̄, kpunu ogwu òkakaan̄ ifuk-ibot mè ìre 
ngobo-ntet itutumu ibe, ‘Okpọkọ me lek uti yi ke nsa isọk ukan̄, mè iwọp fituru 
me lek mbubuuk ukan̄ kan̄, mè iwọp anam me lek, mè itaka. Ìre emi m̀bayaka 
inisa uti eyi òsisik irọ òchichaka inu ni? Sà ìre mgbidim uti ke emi mbagele ibot 
ikwuun̄ inyi?’ 
20Ene ogwu òkirie ntọn̄, ogwu ejit kan̄ ofiaan̄be ifiin̄, ìkpokọt inyan̄a lek kan̄, 
ìkpokọt itutumu ibe, ‘Inu yi ntetbe ikaan̄ me ubọk agan̄ ulom n̄a, ìre ikare ofiaan̄?’ 

Awaji îtele inyi ebi Ijeren 

21“Owu Jekọp, keek inu chi, mije, owu Ijeren, owu ìre gwun̄ ikwaan̄ n̄a. Emi nrom 
owu, owu ìre gwun̄ ikwaan̄ n̄a. Owu Ijeren, emi m̀kpawuuk owu. 
22Nra itutuku nrọ-nlọ kwun̄ isan̄a kubọk oduku inyọn̄, mè ichan ijo inu kwun̄ 
ininiin̄ ichieen̄ ita kubọk àbaan̄. Gwu kom na me lek n̄a, mije, emi nra ifaka owu 
isibi. 
23“Owu akpabin inyọn̄, kọt okwa nwọọn̄ unwọọn̄, mije, Okumugwem îrọ isan̄a! 
Owu, ere òdọdọk ichit me linyọn̄, bene ida taan̄ ukpo! Ebi kè ogoon̄, ìdimi okwa, 
enyi ebi kè oron mè otutuuk uti geelek òkup me emen kinyi! Mije, Okumugwem 
îfaka Jekọp isibi, mè ijeen̄ umin kan̄ sa me lek kè Ijeren.” 



1306 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

24Okumugwem, Ogwu Òfafaka enyi Isibi, ogwu òbobot owu me emen owot, 
ìtumu ibe ikeyi: “Îre emi Okumugwem nrom otutuuk inu, emi gaalek ndut 
akpabin inyọn̄ inyana ichak, emi me lek n̄a nyat linyọn̄ iwele isaak. 
25Îre emi nkitọp otu ikọ ebi nriran ataak ikana ikaak, mè irọ ebi ìdo inu ekana 
mbubut; emi nkirọ ebi ìriọọn̄ inu ekana ndide, mè ikirọ ifuk-ibot kiban̄ ikana 
mbubut. 
26Ire, emi nkirọ otu ikọ ebi ikwaan̄ n̄a inye, mè ikirọ inu geelek ebi nriabe etip 
etumube irọ iso. “Emi ntumu ikọ ofolek Jeruselem ibe, ‘Mêluk me emen kan̄,’ mè 
itumu ofolek ama ebi otoko kè Juda ibe, ‘Mêkpọk ema inama, emi mâkpọk inama 
ǹrioon̄ ama cha ibene, ubọk îkupbe me adasi mgbọ.’ 
27Emi nkitumu inyi ugwuuk okwaan̄ ile ibe, ‘Chiaak! Emi mârọ otutuuk okwaan̄ 
kinyi ichiaak isan̄a.’ 
28Emi ntumu ikọ ofolek kè Sarọs ibe, ‘Ọmọ ìre ogwu òkpukpo arọọn̄ n̄a, otutuuk 
inu geelek òkup emi me ejit, ọmọ ìborọrọ iso.’ Ọmọ môtumu ikọ ofolek Jeruselem 
ibe, ‘Ekpọk enama!’ Òfo me lek Uwu Mbuban, môbe, ‘Etọbọ ọdọ kan̄!’ ” 

Asaya 45 

Okumugwem îgobo Sarọs 

1“Emi Okumugwem ntumu ikọ inyi Sarọs ogwu ntọkọbe aran̄ me ibot, ogwu 
ntetbe ubọk agan̄ ulom kan̄ inye isasa itim ikpan̄ ebi ido geelek me isi kan̄, mè 
ibọkọ ebi ubọọn̄ nroon̄ akọn̄ kiban̄, mè igwuku isotu geelek ibook me isi kan̄, inyi 
otunchit geege ikayaka ìgon ìchit. Emi ǹtumu ìnyi ọmọ ibe ikeyi: 
2Emi me lek n̄a mbaje me isi kwun̄, okpurukpu ijọn̄ geelek, m̀bababak isan̄a, inyi 
ilaak; otunchit ekwe geelek, m̀bagbugbugbọ igwook, olọkọrọ okwukwut geelek, 
m̀basọsọp ifaan̄ igwook. 
3Mânyi owu inu ubọọn̄ cha esun̄be me ere ndudun, mè inyi owu inu unye otu 
ewe elileekbe me ere nlelet, inyi owu môriọọn̄ ibe ke emi, Okumugwem, ogwu 
ògwegwen owu me erieen̄ kwun̄, ke emi nre Awaji ebi Ijeren. 
4Mije kè Jekọp gwun̄ ikwaan̄ n̄a, mije kè Ijeren ogwu emi ngobobe, emi 
ǹgwegwen owu me erieen̄ kwun̄, mè inyi owu erieen̄ umin, ubọk geelek owu 
òkariọọn̄ emi. 
5Emi me lek n̄a nre Okumugwem, kpunu ofifi; isan̄a me lek n̄a, kpunu Awaji. Emi 
mâtobo owu ekwut inye me ebon, ubọk geelek owu òkariọọn̄ emi, 
6inyi bene me agan̄ mbum-ura si re agan̄ ichep-ura, ebilene mêriọọn̄ ibe ke 
kpunu Awaji, ilọ me lek n̄a. Emi me lek n̄a nre Okumugwem, kpunu ofifi. 
7Emi nnyi utoon̄, mè irom udun, emi nkirọ inu ije ijaan̄, mè ikirom ùrioon̄; îre 
emi Okumugwem nkirọ otutuuk inu chi geelek. 

8“Owu akpabin inyọn̄, rep ata irọrọ gwook kubọk ibot; owu oduku inyọn̄, rurọn̄ọ 
ata irọrọ gwook! Owu linyọn̄, chili book, inyi unyan̄a itibi iwọọk isibi; inyi ata 
irọrọ melek unyan̄a egbaan̄ etibi esibi! Emi Okumugwem nrom ema. 
9“Môfieek inyi ogwu òtoto ibaak me lek Ogwu Òrom ọmọ; ọmọ ìre sọntiik 
okpọkọ ugọn̄ ge me etete ogbogbo okpọkọ ugọn̄ òjojot otutuuk lek ijọn̄. Ìre arika 
môsan̄a amọn ido ogwu òbot ugọn̄ ibe, ‘Òkibobot keke?’ Sà ìre ikwaan̄ ubọk 
kwun̄ môkọt itumu inyi owu ibe, ‘Òkakaan̄ ubọk me lek’? 
10Môfieek inyi ogwu òtutumu inyi ogwu ute ibe, ‘Keke ke owu obon ikeyi?’ mè 
ìre ogwu òbe ogwu uga, ‘Keke ke owu oman ikeyi?’ 
11“Okumugwem Ogwu Mbuban ebi Ijeren, mè Ogwu Òrorom ema ìbe ikeyi: Ìre 
kpasi unen ke enyi ekaan̄ idodo emi ikọ òfo me lek inu òkup me isi? Sà ìre enyi 
ebekitọ ikọ inyi emi me lek nsabọn n̄a melek ubọk ikwaan̄ n̄a ni? 
12Îre emi me lek n̄a nrom linyọn̄, mè irom ebilene ito me lek. Emi nsa ubọk n̄a 
idut akpabin inyọn̄ inyana ichak, mè ikitọ ikọ inyi otutuuk urum inu geelek òkup 
me lek kan̄. 
13Emi me lek n̄a mbasa me ata irọrọ n̄a ijibi Sarọs ibene; mârọ otutuuk oniin̄ kan̄ 
itat. Ọmọ môkpọk ama n̄a inama, mè iria ebi n̄a, ebi ìlibi mkpat akọn̄, ibe efon me 
ikike, ìkpodo mkpukpe, ìkpodo ikpoko udun̄ geege. Emi Okumugwem Ogwukaan̄ 
Inyọn̄ mè Ijọn̄ ntumu.” 
14Okumugwem îtumu si ibe, “Ebi uko Ijipiti mè ebi mbit Kus, mè ebi Saba, ife 
ujọn̄ọ ile cha, mênu me lek kinyi, mè ikana ebi kinyi; ema mêkije igọọk enyi me 
udun̄ mè mkpọn me ukot egugọbọbe. Ema mêkigele ibot ikwuun̄ inyi enyi, mè 
ikiriaak enyi ibe, ‘Me atikọ, Awaji òwa melek kinyi, kpunu ofifi; kpunu ofifi awaji 
geege.’ ” 
15Me atikọ, owu ìre Awaji ogwu òsun̄ lek kan̄ me nlelet, owu Awaji ebi Ijeren, 
owu ìre Ogwu Unyan̄a! 
16Esip môtet otutuuk ebi ìkirom mkpọmfaka, iin̄, ochak môchak ema; ema 
otutuuk mêgbaan̄ irie esip iso. 
17Ire, Okumugwem mônyan̄a ebi Ijeren, unyan̄a ìbonyan̄a ema ìre unyan̄a eyi 
kpotabe; esip ìkakaan̄ mgbọ itetet ema, kpeberọ ema inu esip mege ire mgbọ 
geelek, mgbọ geelek. 
18Mije, Okumugwem orom akpabin inyọn̄; ọmọ ore Awaji, ogwu òrorom linyọn̄, 
mè irọ ibe ikup, ogwu òrọrọ ibe ikeke inye; ìkarom ibe ire ukpọk ukpọk, ire, ìrom 
ibe eluluk me lek. Okumugwem ìtumu ibe: “Emi nre Okumugwem, kpunu ofifi. 
19Emi ǹkatumu ikọ me nlelet, me ere ge me lek ijọn̄ òkup me emen udun. Ìkare 
me ikike ke ntumu inyi ebi owot iman kè Jekọp ibe, ‘Ìweek emi.’ Emi, 
Okumugwem ǹkitumu ikọ ata irọrọ; ǹkikpa inu òtatat. 

20“Ìgbaan̄ ìtitiin̄, mè ìna; enyi ebi ido geelek ìlilibi inwọnọ, ìtitiin̄. Ebi ìkibeme 
mkpọmfaka esabe uti ikọ ikana ere, ebi ìkiriaak awaji echi ìkpokọt inyan̄a ene, 
ife cha kperiọọn̄ inu geege. 
21Ìkpa-nu inu òbobọkọ irek; ìsan̄a ibot ikọ kinyi ìsibi; ìgbaan̄ ibot ìsọk. Ìre ekene 
owuuk lek itumu inu chi me ujọn̄ọ mgbọ òraraka? Ekene okpa isibi karake akat? 
Ìre ìkafat ìre emi Okumugwem? Kpunu Awaji geege, ita me lek n̄a; emi ìre Awaji 
òkirọ inu ònenen, mè ire Ogwu Unyan̄a; kpunu ofifi, ilọ me me lek n̄a. 
22“Enyi otutuuk ebi ìkup me okputut linyọn̄, ìgwu ikom ìna me lek n̄a, ufuna 
ǹnyan̄a enyi; mije, emi nre Awaji, kpunu ofifi òkukup. 
23Emi nsa lek n̄a inyan̄a ibot; ata ikọ onan̄a emi me otu isibi, ikọ eyi kpebekọt 
ifaan̄: Akpatukot geelek môgwook ekpe inyi emi, otu alọm geelek ìbosa emi 
inyan̄a ibot. 
24Ema mêtumu ibe, ‘Me emen Okumugwem gaalek ke ata irọrọ mè unye okup’ ” 
Otutuuk ebi ìnanaan̄ ejit ikeme ọmọ, mênu me lek kan̄, esip môgagak ema isi. 
25Me emen Okumugwem, otutuuk owot iman ebi Ijeren mêkana ebi ata irọrọ, mè 
ikigugo lek. 

Asaya 46 

Awaji ebi Babilọn ìre mkpọmfaka ikike 

1Belu îkana ikwuun̄, Nebo înwun ituun̄, mkpọmfaka awaji chi, ekitoon̄ me inyọn̄ 
anam òbeme akpan; inu chi enyi ebi Babilọn ekibeme ikana ere ìre ulobo akpan 
inyi anam chi efuuk otabe isan̄a me owot. 
2Ebi kè awaji chi mîgbaan̄ inwun ituun̄, mè ikana ikwuun̄ ikeya, kpekọt ibọkọ 
ukwook ebi ìkibeme ema ibeme; ema me lek kiban̄ si, mîkpulu ema me usun̄ 
akọn̄. 
3“Ìgban̄ utọn̄, enyi ebi uwu kè Jekọp, otutuuk kinyi ebi ìsisik me uwu kè Ijeren, 
emi mbeme enyi karake emen owot, mè ibeme enyi karake emanbe enyi. 
4Mege enyi èkan, emi nre ene ya; mege isọọn̄ ogbaka enyi me ibot, emi mbakiben 
enyi ije. Emi nrom enyi, emi si mbakibeme enyi ije; emi mâben enyi ikaan̄, mè 
inyan̄a enyi isibi. 
5“Ekene ke enyi ebesa emi itọ me lek, mè ifuk emi ìkike melek kan̄? Ekene ke 
enyi mêbe emi mbet lek, mè igbaan̄ emi mè ọmọ itọ ìkike? 
6Usini ene ekana alata araran̄ me emen akpa kiban̄ igwook, mè isa okwukwut 
itọ-inu itọ alata okuket igwook, mè ibọkọ ogwu usọ alata araran̄ me ọkọ, ibe isa 
itọkọ awaji inyi ema, mè ikigele igwook ikitọbọ ebum inyi awaji cha. 
7Ema mîra ibene awaji cha itoon̄ me oguga, mè iben, mè isa isi iyik me irek kan̄, 
îra ikeke ibia. Ìkpokọt ije inan̄a me akpat ere îkekebe. Ene môtaan̄ ukpo inyi igak, 
ìkpofọọk otu; ìkpokọkọt si inyan̄a ene ya isibi me emen ufialek kan̄. 

8“Ìkeek inu chi, ìtet ìkaan̄ me ibot, ìtap me ekiket, enyi ebi ìkikpaka ibot. 

9Ìkeek inu òrọrọ iraka mgbọ òjọjọn̄ọ. Emi nre Awaji, kpunu ofifi; emi nre Awaji, 
kpunu inu òbet lek n̄a. 
10Me ibebene ke ntumu inu òborọ me òta; karake ukot ikaan̄ ke mkpa inu òkinu 
me isi. Emi m̀be: Inu ndọmọbe ìborọrọ; otutuuk inu geelek òneneme emi, 
m̀barọrọ. 
11Nra igwen unọn òtaka unọn me agan̄ mbum-ura; me ido òjọjọn̄ọ ere ke ngwen 
ogwu òbonirọ inu ndọmọbe iso. Nra itumu isibi, mârọ si iso ubọk ntumube; nra 
idọmọ isan̄a, mârọ si iso ike ndọmọbe. 
12Ìgban̄ utọn̄, enyi ebi unye-ibot, enyi ebi ìjọjọn̄ọ ere me lek ata irọrọ. 

13Nra itaba ata irọrọ n̄a igbet, ìkpoyaka ijọn̄ọ ere; unyan̄a n̄a ìkpofiat mgbọ 
inunu. Mânyi ebi Sayọn unyan̄a, mè inyi ebi Ijeren umin n̄a. 

Asaya 47 

Babilọn mônan̄a irọn̄ 

1“Sibi ijọn̄, kweek me achiaan̄, owu ama Babilọn; siki kweek me ukpọk ijọn̄, 

10 ke owu onan̄a me ogboon̄ ubọọn̄, owu ama ebi Kalidia. Kpebeyaka ikpọk 
ikigwen owu ogwu nsek, mè ogwu òkup ufe ufe ofifi. 
2Ben ewuuk ikọk-akpa, mè kọk akpa, kala ekwut ichit-lek san̄a me lek, chiaan̄ 
ekwut kwun̄ san̄a me lek ukot kwun̄, mè wook saba okolo cha. 
3Mêmun̄ njak kwun̄, esip kwun̄ mônenikpọk mbum. Mârọ owu useen̄ ijo inu 
orọbe, kpunu ogwu mbakpọ isi.” 
4Ogwu Òfaka eji Isibi, erieen̄ kan̄ ìre Okumugwem Ogwukaan̄ Inyọn̄ mè Ijọn̄, ọmọ 
ore Ogwu Mbuban ebi Ijeren. 
5“Nin̄ emen udun riaan̄ otu siki kweek irek, owu ama ebi Kalidia; kpebeyaka 
ikpọk ikigwen owu nga uwu ebi owuwa ido ofifi. 
6Emi nnaan̄ ejit ikeme ebi n̄a, mè ichaka mbuban me lek ebi nkaan̄be me ìrot; 
emi nkana ema itap owu me ubọk, ire, owu òkakaan̄ ema ejit nsan me lek. Ikerere 
ebi ìkakan me etete kiban̄, owu òsasa ulobo ikwaan̄ ikeme enenen. 
7Owu òbe, ‘Emi mâre nga uwu ire mgbọ geelek.’ Owu òkawọlọ inu chi ìkpọ me 
ejit kwun̄, òkakekeek si ekiket ìbak inu inu chi obosa inu me mgburudun̄ mgbọ. 
8“Eya orọ mgbọ yi, gban̄ utọn̄, owu ogwu barabat, ogwu òkup me utelelek, mè 
ikitumu inyi lek kwun̄ ibe, ‘Emi òwa, kpunu ofifi ene ilọ me lek n̄a. Emi m̀kpare 
nwakpa mgbọ geege, ǹkabarere si ogwu ǹkwaan̄ bọn!’ 
9Ire, inu iba chi mônitoon̄ owu mgbọ yaage, mè egwe usen ge gaalek. Owu 
môkaan̄ ǹkwaan̄ bọn, mè ikana si nwakpa òjot òjot, ubọk geelek owu okaan̄be 
yọk ofia ijot ere, mè ikaan̄ ikpele unye okisa itap ene èweke. 

10Owu òsa inu ikpak kwun̄ itoon̄ ejit, mè ikitumu ibe, ‘Kpunu ogwu òmumun̄ 
emi.’ Iriọọn̄-inu kwun̄ mè ifuk-ibot kwun̄ îsa owu ije ilọ oniin̄, owu okekitumu 
inyi lek kwun̄ ibe, ‘Emi òwa, kpunu ofifi ene, ilọ me lek n̄a.’ 
11Ùrioon̄ môtoon̄ owu, owu òkporiọọn̄ lek ibọk obosa iwut isan̄a. Ufialek môrọn̄ 
ikeme owu, owu òkpokọt isa inu inwene ibot ibe ifo. Mfufiat eyi owu òkporiọọn̄ 
môrọn̄ ikeme owu me uwuuk-lek. 
12“Tet lek nye me lek itatap ene èweke melek owuwa yọk ofia kwun̄, eyi okimun̄ 
ukwook ikitọbọ ebum inyi karake orebe ijija. Usini mgbọ, owu môkaan̄ oruru me 
lek, usini mgbọ, owu môkọt isa itap ene ikpele urimi me lek. 
13Owuwa nteme enyibe owu ìnitata owu efuuk me owot. Ebi ìkikpọ ntoronyan̄ 
mè ikibum ibot, ema enan̄a esibi enu ma; ebi ìkisa ntoronyan̄ ikpọk mbum inu 
òborọ me onyan̄ me onyan̄ cha; ngwa, ema enu-nu enenyan̄a owu esibi me ubọk 
inu òbonu inyi owu. 
14Kpọ, ema ekup kubọk mfufe; ukan̄ ìbotataka ema iriọk. Ema kpebekọt inyan̄a 
lek kiban̄ isibi me unye otu alọm ukan̄ ya. Ukan̄ keyi ìkare mbubuk ukan̄ 
ebegwele iyok lek, ìkare si ukan̄ ebesiki ikweek irek igba. 
15Ebi owu ogọọkbe ikinyam ewe karake ijija kwun̄ cha, otutuuk inu ema ebere 
inyi owu ire ya. Otutuuk kiban̄, ogwu ikup, oje ònin̄ agan̄ eyi kan̄, kpunu ene 
geege me etete kiban̄ òbokọt inyan̄a owu.” 

Asaya 48 

Ebi Ijeren ìre ebi unye-ibot 

1“Ìgban̄ ikọ yi, enyi ebi uwu kè Jekọp, enyi ebi ìkichieek erieen̄ kè Ijeren, mè 
inan̄a me ọgbọn̄ kè Juda isibi, enyi ebi ìkisa erieen̄ Okumugwem inyan̄a ibot, mè 
ikigwen Awaji kè Ijeren, ire, ìkare me atikọ mè ata irọrọ. 
2Mije, ekigwen enyi bọn owot ama mbuban, enyi si ekibieen̄ lek me lek Awaji kè 
Ijeren, ogwu erieen̄ kan̄ orebe Okumugwem Ogwukaan̄ Inyọn̄ mè Ijọn̄. 
3Inu cha òrọrọ iraka, emi mwuuk lek itumu isibi karake akat, sabum ema enirọ 
iso, emi nsa otu n̄a ilook, mè irọ inyi eriọọn̄; Me uwuuk-lek, nrọrọ inu mbarọ, inu 
cha ntumube isibi orọrọ iso. 
4Mije, emi nriọọn̄ ibe enyi ìre ebi unye-ibot; nlik ebek kinyi ìnye kubọk 
okwukwut, sà okwut isi kinyi obet lek ekwe. 
5Eya orọ ntumube inu chi inyi enyi karake ujọn̄ọ mgbọ òraraka; sabum ema 
enirọrọ, mwuuk lek ilolook enyi isan̄a, ufuna enyi ekatumu ibe, ‘Mkpọmfaka kiji 
orọ; awaji kiji cha echi ekọkọ mè echi ebobot, ema etọ ibe irọ.’ 
6Enyi mîra inọ inu kechi; ìkpọ otutuuk ìsi ìchak. Ìre enyi kpebechieek? “Bene me 
mgbọ keyi nyi isi, mâkpa aya inu inyi enyi, nlelet inu echi enyi kperiọọn̄-nu. 

7Mgbọ keyi ke erom, ìkare mgbọ òjọjọn̄ọ; enyi kperarak inọ inu ofolek sabum 
cherekeyi. Eya orọ, enyi kpekọt itumu ibe, ‘Iin̄, mwuuk lek iriọọn̄ inu kechi.’ 
8Enyi kperarak si inọ, enyi kperarak iriọọn̄; karake akat, utọn̄ kinyi si ìkachili, 
mije, nriọọn̄ ibe ke enyi ìre atalek ebi ofiaan̄; bene me karake emen owot ke 
egwen enyi ebi òkpaka ibot. 
9Bak me lek erieen̄ n̄a, nkeme unaan̄-ejit n̄a isiki; mije umin n̄a, ntet lek n̄a ikaan̄ 
me lek kinyi, inyi nkakpan̄ enyi ìsan̄a. 
10Ìkpọ, ǹkakala enyi, ìkare kubọk alata okuket; nroon̄ enyi ikpọ me emen ukan̄ 
eyi ukwook. 
11Îre mije n̄a, iin̄, îre mije n̄a ke nrọ inu yi; emi m̀kpakọt itele ibe echaka emi 
mbuban me lek. 

M̀kpayaka umin n̄a inyi ofifi ene. 
12“Owu Jekọp, gban̄ utọn̄, owu Ijeren ogwu emi ngwenbe inyi lek n̄a. Emi nre ene 
ya; emi nre adasi, emi si nre òta. 
13Ubọk n̄a ke nsa itọbọ ọdọ linyọn̄; ubọk ulom n̄a oyat akpabin inyọn̄ iwele. 
Nsigwen ema, ema ekigbagbaan̄ inan̄a ikeke. 
14“Otutuuk kinyi, ìgbaan̄ ìtitiin̄, mè igban̄ utọn̄: Ìre mkpọmfaka eyi owa otumu 
isibi ibe ke inu kechi môrọ? Sarọs, ogwu Okumugwem omọnọbe ima, ọmọ oborọ 
ebi Babilọn inu Okumugwem obenbe me ejit; ìbobebene ubọk kan̄ isulu ebi ido 
Kalidia osusut. 
15Îre emi, iin̄, emi me lek n̄a ntumu; emi ngwen ọmọ. Emi mbasa ọmọ inu, ọmọ 
si ìborọrọ ikwaan̄ kan̄ itet. 
16“Ìje igbet emi lek ìnigban̄ eyiyi: “Bene me ibebene, emi ǹkanwenween̄ lek 
ìtumu ikọ; mgbọ inu ya orọbe, emi me ere ya.” Me mgbọ keyi, Ogwukaan̄-ene 
Okumugwem oria emi, mè itap emi Ekwukwu kan̄ me emen. 
17Okumugwem Ogwu Òfaka enyi Isibi, ogwu Mbuban ebi Ijeren ìtumu ibe ikeyi: 
“Emi ìre Okumugwem Awaji kinyi, ogwu òkijeen̄ enyi inu òbonin̄ enyi oruru, 
ogwu òkisa enyi ijeen̄ oniin̄ enyi ebeje. 
18Mebe enyi mîgban̄ utọn̄ me lek inu ntọbe inyi enyi, esuuk kinyi kè mokibaak 
kubọk mun̄ obaak me okwaan̄, ata irọrọ kinyi kè mokibaan̄ kubọk ekoon̄ obaan̄ 
me okwaan̄ ile. 
19Owot iman kinyi kè mowa kubọk achiaan̄ agba awaji, bọn kinyi kè memumana 
iwa kubọk nkwukwuuk achiaan̄; erieen̄ kiban̄ si, kpemefefieek isan̄a, 
kpemekpan̄ ema isan̄a me isi n̄a. 
20“Ìsibi ìtele Babilọn, ìlibi ìnan̄a me lek ebi Kalidia! Ìtaan̄ ukpo unwọọn̄ ìlook etip 
yi, ìkpa inu yi ìkana! Ìria ìsibi ìso ntutun̄ ere geelek me linyọn̄! Ìlook ibe ke 
Okumugwem îra ifaka Jekọp ogwu ikwaan̄ kan̄ isibi. 

21Ebek ìkarak ema mgbọ îsabe ema ije itibi emen èwê; îrọ mun̄ igbuk me lek 
ewuuk isibi inyi ema; ọmọ ìbubum ewuuk, mun̄ ògbugbuk isibi.” 
22Okumugwem ìbe, “Esuuk geege kpunu inyi ebi ikpak.” 

Asaya 49 

Ogwu ikwaan̄ Okumugwem 

1Ìgban̄ utọn̄, enyi ebi lek achọ geelek; ìnọ ikọ keyi, enyi ebi ido ujọn̄ọ ere: 
Okumugwem ìgwegwen emi sabum enimaman emi; îriọọn̄ emi erieen̄ bene me 
mgbọ nkupbe me emen owot nga n̄a. 
2Îrọ otu n̄a ireke kubọk oge akọn̄ òrereke, mè ilet emi me irak ubọk kan̄; îsa emi 
irọ oraan̄ ewatbe otu isọọk, mè ilet emi me emen akpa oraan̄ kan̄. 
3Îtumu inyi emi ibe, “Ijeren, owu ìre gwun̄ ikwaan̄ n̄a, 

m̀basa me lek kwun̄ ikaan̄ umin.” 
4Ire, emi nnenibe, “Kwulukwulu n̄a nkwukwulube ìchechep; otutuuk efuuk n̄a, 
mfiat isan̄a me lek inu ikike, mè lek inu ikakaan̄ge oruru. Ubọk geelek si, unen 
n̄a ìkup me ubọk Okumugwem, mkpukpe n̄a ìkup melek Awaji n̄a.” 
5Me mgbọ keyi, Okumugwem ore ogwu òbobot emi me emen owot nga n̄a, ibe 
emi ǹnenre ogwu ikwaan̄ kan̄, mè ǹnensa bọn kè Jekọp ǹgwu ǹkom ǹka ǹjet 
ọmọ, mè ǹtitiin̄ ebi Ijeren ǹsa ǹnu me lek kan̄. Emi nkaan̄ umin me chieen̄ 
Okumugwem; Awaji n̄a, ọmọ ore unye n̄a. 
6Okumugwem ogwu òrọrọ inu chi ìtumu ibe ikeyi: “Owu irere gwun̄ ikwaan̄ n̄a, 
mè ikpọk inama ebi otoko kè Jekọp, mè ititiin̄ ebi Ijeren ebi nsan̄abe isun̄ isa inu, 
otutuuk kecha ìre sọntitiik inu gaalek. Emi mârọ owu òre utoon̄ inyi ebi ido 
geelek, inyi owu môsa unyan̄a n̄a ijet ntutun̄ ere geelek me linyọn̄.” 
7Okumugwem, Ogwu Òfaka ebi Ijeren Isibi, òrere Ogwu Mbuban ebi Ijeren, 
ìtumu inyi ogwu ebilene ekpọbe isiki chieen̄, ogwu ebi ido geelek ejọbe ejit me 
lek, ogwu òrere ogwu usun̄ inyi ebi mkpulu, ibe ikeyi: “Ebi ubọọn̄ mêmun̄ owu, 
mè inan̄a ikeke inyi owu umin, ebi ilile mêmun̄ owu, mè igele ibot isiki inyi owu 
ulibi, mije Okumugwem, ogwu ògbegbe utoon̄-ejit, mije Ogwu Mbuban ebi 
Ijeren, ogwu ògogobo owu.” 

Okumugwem môkpọk ijibi ebi Ijeren ibene 

8Okumugwem ìtumu ibe ikeyi: “Me mgbọ òneneme emi, mâfọọk owu otu; me 
usen unyan̄a, mâtap ubọk inyi owu. Emi mâsun̄ owu, mè irọ owu òre inyan̄a-ibot 
ònyi ebi ido geelek, mè owu òyaka ijọn̄ ebi Ijeren ònyi ebikaan̄, mè òyaka ìrot 
kiban̄ cha ejijakabe isan̄a ònyi ema. 
9Owu môtumu inyi ebi ìkup me mkpọn ibe, ‘Ìnan̄a ìsibi,’ mè itumu inyi ebi ìkup 
me emen udun ibe, ‘Ìsibi ìna me emen utoon̄!’ “Ema mêrie inorie me lek oniin̄, 
mè imun̄ urie me inyọn̄ ogoon̄ geelek òlalaak ukpọk. 

10Uraafiọọn̄ ìkpotaka ema, ebek ìkporak ema, uyok emen èwê mè unye ura 
ìkpotet ema, mije, ogwu òkaan̄ njijin me lek kiban̄ obosa ema ije; ìbosa ema ije 
me agba lek ibot mun̄. 
11Mârọ otutuuk ogoon̄ ikana oniin̄, mè uga oniin̄ n̄a ibene ikeke. 

12Ìkpọ, ife chi ebenan̄a me ujọn̄ọ ujọn̄ọ ere inu, usini kiban̄ ebenan̄a me agan̄ 
inyọn̄, usini me agan̄ ichep-ura, sà usini ebenan̄a me agan̄ Asuwan me osiki ido 
Ijipiti.” 
13Akpabin inyọn̄, taan̄ ukpo nwọọn̄ unwọọn̄; linyọn̄, bele ejit; ebi kè ogoon̄, ìtaan̄ 
ukpo ìkọt okwa unwọọn̄! Mije, Okumugwem îkat ebi kan̄ ejit, môkaan̄ njijin me 
lek ebi kan̄ ebi ekitutuku. 
14Sayọn ìbe, “Okumugwem îjit emi itele, Ogwukaan̄-ene îwuuk emi.” 

15“Ìre uga môkọt iwuuk gwun̄ kan̄ òkinwọ ọmọ ebe me ejit, mè itele ikakaan̄ 
njijin me lek gwun̄ òsibi ọmọ me owot? Iin̄, môkọt iwuuk, ire, emi me lek n̄a 
m̀kpawuuk owu! 
16Kpọ, ǹgege erieen̄ kwun̄ ikam me akajit ubọk n̄a; mgban kwun̄ ìkikukup me isi 
n̄a mgbọ geelek. 
17Bọn kwun̄ mêkika inu ugwat ugwat, ebi ìjijijaka owu igwook mêsibi itele owu. 

18Bene chieen̄ kwun̄, mè kpọ kana; bọn kwun̄ mîtitiin̄, mêkinu me lek kwun̄. Emi 
Okumugwem ntumu ibe ikeyi: Kè lek ugwem n̄a, owu môkpulu ema otutuuk 
inwunwan̄ ichit lek kubọk ujuja asi, mè igugọbọ ema ikam me lek kubọk aya nwa 
ogugọbọ asi ebek me ebek. 
19“Ubọk geelek ibe mîkpukpuku ama kwun̄, mè ijijaka otutuuk igwook, mè irọ 
ijọn̄ kwun̄ ilaak ukpọk, me mgbọ keyi, ijọn̄ kwun̄ ìkpoyaka imin ita ebi kwun̄ lek; 
ebi ìgwagwak owu iche cha ebekup me ujọn̄ọ ujọn̄ọ ere. 
20Bọn cha emaan̄be mgbọ okupbe me ufieejit ǹkwaan̄ bọn me usun̄ akọn̄ 
mêtumu ire owu utọn̄ ibe, ‘Ere keyi mîsip, ìkayaka ìta eji lek, nyi eji ere sọkọ, inyi 
eji ekọt eluk!’ 
21Mgbọ ya, owu môtutumu me ejit kwun̄ ibe, ‘Ìre ekene omaan̄ ebibi inyi emi? 
Mfieek ejit ǹkwaan̄ bọn mè ora, elalap emi ito, mè ifiin̄ emi itele. Ekene okpukpo 
ebi isibi? Ìkpọ, emi gaalek nsik, ire, nsabọn chi, ìre owa ke ema enan̄a inu?’ ” 
22Ogwukaan̄-ene Okumugwem ìtumu ibe ikeyi: “Ìkpọ, mâbene ubọk igween̄ ebi 
ido geelek, mè ibene egop n̄a ijeen̄ ebi ife geelek; ema mêbeen̄ bọn ebirieen̄ kwun̄ 
ikọọk me otu ejit isa inu, mè ibeen̄ bọn ebibaan̄ kwun̄ itoon̄ me oguga isa ika. 
23Ebi ubọọn̄ ebere ute ìbekpukpo owu isibi kubọk bọn kiban̄, ebi nwa kiban̄ 
ebere uga ìbekibọọk owu. Ema mêgele igwook me ijọn̄ me isi kwun̄ inyi owu 
umin, mè ilaka achiaan̄ isan̄a owu me ukot. Mgbọ ya, owu môneniriọọn̄ ibe ke 
emi nre Okumugwem; ebi geelek ìtotoon̄ emi ejit me lek, esip ìkpotet.” 

24Ìre mêkọt itet ebi usọ akọn̄ ibọkọ inu ema efumbe, sà ìre mêkọt isan̄a ebi 
ekpulube me akọn̄ isibi me ubọk ebi ìtetet ema me akọn̄? 
25Ire, Okumugwem ìbe, “Iin̄, mêkọt ibọkọ ebi ekpulube me akọn̄ isan̄a me ubọk 
ebi usọ akọn̄, mè ibọkọ inu efumbe me akọn̄ isan̄a me ubọk ebi akọn̄ afa. Ire, ebi 
ìkitim owu etim me lek cha, îre emi me lek n̄a mbatim ema etim me lek, bọn 
kwun̄ si, emi me lek n̄a mbanyan̄a ema isibi. 
26Mârọ ebi ìkitutuku owu etaka anam akpalek kiban̄; ema mênwọ eje kiban̄ isa, 
kubọk enwọ aya miin̄. Mgbọ ya, otutuuk ebilene mêneniriọọn̄ ibe ke emi, 
Okumugwem, nre Ogwu Unyan̄a kwun̄, mè Ogwu Òfaka owu Isibi, mè Ogwu 
Unye kè Jekọp.” 

Asaya 50 

Ebi Ijeren mîrọ ijo inu 

1Okumugwem ìtumu ibe ikeyi: “Mọmọ ikpa iyaak-olom nnyibe nga kinyi eyi 
nsabe ilap ọmọ isibi? Sà ìre ekene ke nkaan̄ urieek, mè inyam enyi inyi? Îre bak 
me lek ijo inu kinyi ke enyam enyi; bak me lek nrọ-nlọ kinyi ke nlap nga kinyi 
isibi. 
2Mgbọ nnube, ìre keke orọ kpunube ene geege? Mgbọ ngwenbe enyi, ìre keke 
orọ kpunube ene geege òfọfọọk emi otu? Ìre ubọk n̄a ìgbigbidim enenen ikọkọt 
ifaka enyi isibi? Sà ìre emi ǹkakaan̄ unye isasa inyan̄a enyi isibi? Ìkpọ, ǹgagana 
ere gaalek, okwaan̄ ochachiaak; nrọrọ mè okwaan̄ ikana èwê. Irin̄ òkup me 
okwaan̄ ojọjọ bak me lek una mun̄, urak-ebek okpakpan̄ ema isan̄a. 
3Emi nsa udun ikwun akpabin inyọn̄ kubọk ekwut, mè isa ekwut ufieejit ikat 
ọmọ lek.” 

Gwun̄ Ikwaan̄ Okumugwem îgban̄ utọn̄ 

4Ogwukaan̄-ene Okumugwem înyi emi alọm ogwu òkween̄ inu, inyi ǹriọọn̄ ikọ 
òbotap efuuk me owot ogwu lek owọbe. Ewelegwe usen geelek, ìkitimi emi, mè 
ikitimi utọn̄ n̄a, inyi ikinọ ikọ kubọk ogwu ekijeen̄ inu. 
5Ogwukaan̄-ene Okumugwem îchili emi utọn̄, eya orọ, ǹkayaka ìkikpaka ibot; 
ǹkakpebe ìnyi udun̄. 
6Ǹyayaka udun̄ n̄a inyi ebi ìkisulu emi, mè itele agba otu n̄a inyi ebi ìkijim emi 
ifet me otu; ǹkalet isi n̄a me lek unyechieen̄ melek ataak ekigọkọ itọbọ emi me 
isi. 
7Mije Ogwukaan̄-ene Okumugwem okitap ubọk inyi emi, emi m̀kparie esip. Eya 
orọ, ǹtetet isi n̄a inye kubọk isi ewuuk unye isi, mije, nriọọn̄ ibe ke esip ìkpotet 
emi. 
8Ogwu òkirọ ibe ikọ inwọn emi ìkajọn̄ọ ere me lek n̄a. Ìre ekene obonigwen ikọ 
itoon̄ emi me ibot? Ngwa, ene ya inu, inyi eji enekeke isi mè isi! Sà ìre ekene 
okitoon̄ emi ikọ? Ngwa, ene ya ije igbet emi lek nu! 

9Îre Ogwukaan̄-ene Okumugwem okitap ubọk inyi emi. Ìre ekene ore ene ya 
ogwu òbotip emi oyerebet? Ema otutuuk mêjeen̄ ita kubọk ekwut; nkarankat 
môtaka ema isan̄a kpai. 
10Ekene me lek kinyi okitet ukpook Okumugwem, mè ikigban̄ ikọ me otu ogwu 
ikwaan̄ kan̄? Ogwu geelek òkije me emen udun, mè ìkakaan̄ utoon̄, ene ya itoon̄ 
ejit me lek erieen̄ Okumugwem, mè ibieen̄ lek me lek Awaji kan̄. 
11Ire, otutuuk kinyi ebi ìmimin ukan̄, mè ikaan̄ ukan̄ nlak ikana lek kinyi, ìsa 
utoon̄ ukan̄ kinyi ìmọọn̄ inu ìje, mè ìje me lek utoon̄ ukan̄ nlak cha enyi eminbe! 
Ire, inu enyi ebebọkọ emi me ubọk ìre ikeyi: Enyi mêlaak me ijọn̄ ikibọkọ 
ujaralek. 

Asaya 51 

Unyan̄a ebi Sayọn ìbokup ire mgbọ geelek 

1Ìgban̄ utọn̄, enyi ebi ìkilibi igọọk ata irọrọ, enyi ebi ìkiweek Okumugwem. Ìbene 
chieen̄ ìkpọ ewuuk ya eyi efieekbe enyi inan̄a me lek, ìkpọ udọn̄ lek ewuuk ya 
ere ekpọkọbe enyi inan̄a me lek. 
2Ìkpọ-nu Ebereyam, nte kinyi, mè Sera ogwu òmaman enyi. Mgbọ ngwenbe ọmọ, 
ọmọ ìre ene ge gaalek, nnenigbana ọmọ, mè irọ ibe ọmọ ikana owuwa ene. 
3Okumugwem môkat Sayọn ejit, mè ikaan̄ njijin me lek otutuuk ama kan̄ 
ejijakabe igwook. Môrọ emen èwê kan̄ ikana ikup kubọk uko Iden, mè irọ ijọn̄ 
kan̄ echi ìkakitibi inu inibet lek uko Okumugwem. Unwọọn̄ mè ubelejit ke 
ebemun̄ me emen kan̄, mè itọtọn̄ melek ida okwa utop ejit. 
4“Enyi ebi n̄a, ìgban̄ utọn̄; enyi ebi ido n̄a, ìkana utọn̄ ìnọ: Ikan ìbonan̄a emi me 
ubọk isibi; mânyi unen oyerebet n̄a, inyi ire utoon̄ inyi ebi ido geelek. 
5Ata irọrọ n̄a òkinu ugwat ugwat, unyan̄a n̄a òkinunu me oniin̄. Mâsa me unye 
ubọk isibi oyerebet me ibot ebi ido geelek, ebi lek achọ geelek ebekpọ emi chieen̄ 
me lek, mè ikat ejit ikweek ikikpọ chieen̄ mgbọ unye n̄a mônube. 
6Ìbene chieen̄ kinyi ìkpọ isinyọn̄, mè ìsiki chieen̄ ìkpọ si linyọn̄ me agan̄ irak. 
Isinyọn̄ ìbonininiin̄ ichep kubọk oduku; linyọn̄ ojejeen̄ ita kubọk ekwut; ebi 
ìkiluk me linyọn̄ mêkwakwaan̄ ita kubọk atantan. Ire, unyan̄a n̄a ìbokukup ire 
mgbọ geelek, ata irọrọ n̄a ìkpokaan̄ itata. 
7“Ìgban̄ utọn̄, enyi ebi ìriọọn̄ inu òtatat, enyi ebi ìkaan̄ Ikan n̄a me emen ejit kinyi. 
Ikafieek owot me lek ochak ebilene, ikatet ukpook me lek ikọ unyechieen̄ kiban̄. 
8Mije, nkarankat môtaka ema isan̄a kubọk ekwut, mkput orerie ema kubọk îkirie 
eri inwọọn̄ anam. Ire, ata irọrọ n̄a ìbokukup ire mgbọ geelek, unyan̄a n̄a môkup 
ire ukot geelek.” 
9Tọbọ jibi! Nan̄a keke! Bene unye kwun̄ tap kubọk ofọnti, owu ubọk 
Okumugwem! Tọbọ jibi, kubọk orọbe mgbọ òraraka cha, kubọk mgbọ ukot 

ikaan̄! Ìre ìkare owu osọp ebi Ijipiti okpọkọ okpọkọ, mgbọ ochimbe mgbugbo 
anam ejit okwaan̄ ya igwọt itibi? 
10Ìre ìkare owu orọ okwaan̄ ochiaakbe, èdọ mun̄ eyi ikpele irem okwaan̄ ya, mè 
isan̄a oniin̄ me ejit okwaan̄, inyi ebi kwun̄ ofakabe isibi eje esaba etoon̄? 
11Ebi Okumugwem okpebe mkpukpe ibot kiban̄ mêkika. Ema mêkikọt okwa inu 
me Sayọn; unwọọn̄ eyi kpotabe obochit ema me ibot kubọk okpibot ubọọn̄. 
Ubelejit mè unwọọn̄ mômin igak ema ejit; ufieejit mè igwugwuku mfi ìkpoyaka 
ikup. 
12“Emi, iin̄, îre emi me lek n̄a nre ogwu òkikat enyi ejit. Owu ìre ekene, eyi owu 
okitet ukpook ebilene ikike, ebi ìbekwakwaan̄, mè ikifieek owot me lek bọn 
ebilene, ebi ìkichachiaak kubọk mbubet? 
13Owu owuuk Okumugwem ogwu òrorom owu, ogwu òyayat akpa isinyọn̄ iwele, 
mè itọbọ ọdọ eyi linyọn̄; owu òkiluk me ikpele ukpook usen geelek bak me lek 
uyok uyok unaan̄-ejit ogwu òkitutuku owu, mije îbembe lek ijijijaka owu. Uyok 
uyok unaan̄-ejit ogwu òkitutuku owu ya ìkup me owa mgbọ keyi? 
14Ìkpojọn̄ọ mgbọ, mêsan̄a ebi ìkup me mkpọn isibi, ema kpebekup me mkpọn 
emen ijọn̄ ikwaan̄, inorie otu ìkabonan ema. 
15Emi me lek n̄a nre Okumugwem Awaji kinyi, ogwu òkifuku okwaan̄, inyi ekoon̄ 
igbugbut; Okumugwem Ogwukaan̄ Inyọn̄ mè Ijọn̄ ore erieen̄ n̄a. 
16Emi ntap ikọ n̄a me otu kwun̄, mè isa ubọk n̄a ikana owu ichit. Emi ya ogwu 
òsusun̄ akpabin inyọn̄ me irek kan̄, mè itọbọ ọdọ eyi linyọn̄, emi ntumu inyi ebi 
Sayọn ibe, ‘Enyi ìre ebi n̄a.’ ” 

Ukwook ebi Ijeren môta 

17Tọbọ jibi, tọbọ jibi ma! Owu Jeruselem, nan̄a keke! Owu ogwu ònwọnwọ 
ufialek inan̄a me ubọk Okumugwem, me emen ekpen̄ eyi uyok uyok unaan̄-ejit 
kan̄, owu ogwu ònwọnwọ ufialek ire lek afuk ebon, me emen ekpen̄ unaan̄-ejit 
ya òkirọ ebilene egbugbe. 
18Me lek otutuuk bọn îmaan̄be, kpunu geege òkisa ọmọ ije; me lek otutuuk bọn 
îkpukpobe isibi, kpunu geege òkitet ọmọ ubọk ijeen̄ oniin̄. 
19Ùrioon̄ iba orọn̄ ikeme owu, ìre ekene obokọt ikat owu ejit? Mfufiat mè 
jakajaka, akọn̄ mè akan̄, ìre ekene obokọt isuuk owu ejit? 
20Bọn kwun̄ ebirieen̄ mîgak iweek isan̄a, mè ililam ibia me ibot oniin̄ geelek, 
kubọk ogaan̄ ufe otetbe. Uyok uyok unaan̄-ejit Okumugwem îre ema lek òjot òjot, 
Awaji kwun̄ okakan̄ inu si inyi ema. 
21Eya orọ, gban̄ utọn̄ me lek ikọ keyi, owu ogwu ukwook otetbe, ogwu òkigbugbe 
gbegbegbe, ire, ìkare miin̄ osa. 
22Ogwukaan̄-ene Okumugwem, Awaji kwun̄, ogwu òkitumu ikọ ibot ebi kan̄, 
ìtumu ibe ikeyi: “Kpọ, nra ibọkọ ekpen̄ unaan̄-ejit ya òkirọ owu ògbugbe isan̄a 

owu me ubọk. Ekpen̄ uyok uyok unaan̄-ejit n̄a ya, owu òkpoyaka ikpọk inwọ inu 
ònan̄a me emen kan̄ ofifi. 
23Emi mâyaka ekpen̄ ya itap me ubọk ebi ìkitutuku owu cha, ebi mgbọ ìkibe owu, 
‘Siki laak kana kwuun̄, inyi eji eje me inyọn̄ kwun̄.’ Owu ora isa udun̄ kwun̄ irọ 
ijọn̄, mè isa irọ oniin̄, inyi ema ekeje esaba.” 

Asaya 52 

1Owu Sayọn, tọbọ jibi! Nan̄a keke! Bene unye tap so lek kwun̄ kubọk ofọnti. Owu 
Jeruselem, ama mbuban, kpulu ujuja ofọnti cha òkup òrirọ òrirọ kwaan̄ me lek. 
Mije, ebi kpefieek afi mè ebi ìkaan̄ mbuban me lek kpebeyaka inin̄ emen kwun̄ 
ofifi. 
2Owu Jeruselem, gen̄ achiaan̄ san̄a me lek kwun̄, nan̄a keke si siki kweek irek me 
inyọn̄ ogboon̄ ubọọn̄ kwun̄. Owu ama Sayọn etetbe me usun̄ akọn̄, tọn̄ọ mkpọn 
òkup me ebek kwun̄ san̄a. 
3Mije, Okumugwem ìbe ikeyi: “Enyam enyi me ikike, kpebesa ikpoko ifaka enyi 
isibi.” 
4Mije, Ogwukaan̄-ene Okumugwem ìtumu ibe, “Me adasi mgbọ, ebi n̄a efon Ijipiti 
isi iluk; me mgburudun̄, ebi Asiria enenitutuku ema.” 
5Okumugwem ìkitumu ibe, “Mgbọ keyi, ìre keke ire eyi? “Mîtet ebi n̄a ije me 
ikike, ebi ìkikpulu ema ekekirọ ema ochak. Usen geelek òwele me inyọn̄, 
ekpọkpọ ikifiat emi erieen̄. 
6Eya orọ, ebi n̄a mêriọọn̄ erieen̄ n̄a; mije keya si, me usen ya, ema mêriọọn̄ ibe 
ke emi nre ogwu keya òkitumu ibe, ‘Kpọ emi gwu!’ ” 
7Mijaan̄ enenen imumun̄ ogwu osat okije me inyọn̄ ogoon̄ isaba inu, mè ikisa ata 
etip inu, mè ikilook etip eyi esuuk, mè ikisa etip unwọọn̄ inu, mè ikilook etip 
unyan̄a, mè ikitumu inyi Sayọn ibe, “Awaji kwun̄ ore ubọọn̄!” 
8Ìgban̄! Ebi mbem kinyi mêkitaan̄ ukpo, ema otutuuk mêkigbaan̄ itaan̄ ukpo 
unwọọn̄. Mije, isi mè isi, ema mîsa chieen̄ kiban̄ imun̄ mgbọ Okumugwem okika 
inu me Sayọn. 
9Enyi, ǹrioon̄ ama Jeruselem, ìgbaan̄ ìtaan̄ ukpo ìkọt okwa unwọọn̄, mije, 
Okumugwem îkat ebi kan̄ ejit, ọmọ îfaka Jeruselem isibi. 
10Okumugwem môsan̄a unye eyi ubọk mbuban kan̄ isibi me chieen̄ ebi ido 
geelek; ebi ìluk me otutuuk ntutun̄ ere geelek me linyọn̄ mêmun̄ unyan̄a Awaji 
kiji. 
11Ìnan̄a! M̀be enyi, ìnan̄a! Ìje ìsibi me ere ya! Ikachak ubọk me lek inu òkaan̄ 
mbuban me lek! Ìnan̄a me emen kan̄ ìsibi, mè ìgwọk lek kinyi, enyi ebi ìkiben 
nroon̄ ikwaan̄ Okumugwem. 
12Ire, enyi kpebenan̄a ugwat ugwat, kpebelilibi si ekot ekot; mije, Okumugwem 
môje me isi kinyi, Awaji ebi Ijeren môkije me udun̄ kinyi ikikput enyi udun̄. 

Gwun̄ ikwaan̄ ukwook 

13Kpọ, inu môje ijaan̄ me lek gwun̄ ikwaan̄ n̄a; mêbene ọmọ ifo inyọn̄, mè ijibi 
ọmọ ibene, mè imin ọmọ enenen. 
14Ike owuwa ene erikibe mgbọ emun̄be ọmọ, mije akpalek kan̄ omumian̄abe, 
ìkayaka ìbet lek akpalek ene, mè ubọk înwenebe isan̄a me ikeke, ìkayaka ìkup 
kubọk ebilene, 
15ikeya si, ọmọ môrọ owuwa ido eriki enyinya; ebi ubọọn̄ mênin̄ mbuuk me isi 
kan̄. Mije, ema mêmun̄ inu eyi kpekpakpa inyi ema, mè igobo inu ema kpenọnọ 
me utọn̄ itet. 

Asaya 53 

1Ìre ekene ochieek etip eji elookbe? Sà ìre ekene ke ekpọk mbum unye ubọk eyi 
Okumugwem ijeen̄? 
2Ọmọ ìtibi isibi me isi Okumugwem kubọk nsek otu uti, mè ikup kubọk ugwun̄-
ijọn̄ uti òbubum isibi me ijọn̄ òchachat. Ìkakakaan̄ uja geege, ìkakaan̄ si umin 
ubọọn̄, eyi motababe eji itap me lek kan̄, kpunu inu ge ikeyi me ubọk ọmọ 
okupbe, eyi morọ ibe ọmọ ilọk eji. 
3Ebilene ekpọkpọ ọmọ chieen̄ isiki, mè ijit ọmọ; ọmọ ìre ogwu ufieejit, mè ogwu 
òrọriọọn̄ ufialek. Ọmọ ìkup kubọk ogwu ebi ene ekida isi kiban̄ isan̄a mgbọ 
geelek emun̄be ọmọ, eji ekpọkpọ ọmọ chieen̄ isiki, kpesa ọmọ igwen inu geege. 
4Me atikọ, unan kiji ke ọmọ obọkọ ibeme, mè ibọkọ ufialek kiji iben. Ire, eji emun̄ 
ọmọ kubọk ogwu Awaji osulube osusut, ogwu îsulube, mè itun̄ imem. 
5Ire, echim ọmọ akpa itibi mije nrọ-nlọ kiji, mè ikpukpuku ọmọ igwook mije ijo 
irọrọ kiji. Osusut òsa esuuk ijet eji ìkup me lek kan̄, unan kan̄ ke esa igwa eji. 
6Eji otutuuk ene ejeje ilọ oniin̄ kubọk arọọn̄, ogwu ikup, otap isi me oniin̄ eyi lek 
kan̄. Ire, Okumugwem obeben ijo irọrọ kiji otutuuk ene itoon̄ ọmọ me ibot. 
7Mîtutuku ọmọ, mè isulu ọmọ imem, ire, ìkachili otu ìsan̄a amọn kubọk ge; esa 
ọmọ ije kubọk gwun̄ arọọn̄ ebesi ikpakpan̄; ike arọọn̄ okinin̄ mbuuk me isi ebi 
ìkisọp ọmọ inwọọn̄ me lek, ikeya si, ọmọ ìkakama otu ìsan̄a amọn. 
8Esa me tukutuku mè itip oyerebet itet ọmọ isa ije. Ekene obokọt itumu inu 
ofolek ebi owot iman kan̄? Mije, mîfieek ọmọ isan̄a me linyọn̄ ebi ìkup me ògat 
ugwem; bak me lek nrọ-nlọ ebi n̄a ke esut ọmọ osusut. 
9Enyi ọmọ udọn̄-ufuun̄ melek ebi ikpak, ọmọ ìkwu mkpa melek ebi ubọọn̄, ubọk 
geelek ibe ke ìkarọ inu afa geege, kpukpunu si ofiaan̄ geege me otu kan̄. 
10Ire, îneme Okumugwem ikpukpukpuku ọmọ, mè irọ ọmọ ibọkọ ukwook. Ire, 
mgbọ Okumugwem isisa ugwem kan̄ irọ ngwugwa awọ, ọmọ mômun̄ owuwa 
bọn, mè iluk ujọn̄ọ ugwem; nkeek Okumugwem mônenije ijaan̄ me ubọk kan̄. 

11Mgbọ ujaralek kan̄ isiraka, ọmọ mômumun̄ inu ọmọ orọbe, môjojot ọmọ owot. 
Gwun̄ ikwaan̄ n̄a ogwu ata irọrọ môsa me ifuk-ibot kan̄, isan̄a itip-oyerebet me 
ibot owuwa ene, mè ibọkọ ijo irọrọ kiban̄ ibeme. 
12Eya orọ, emi mânyi ọmọ uche me etete ebi ilile, ọmọ môgọọk ebi unye iche inu 
efumbe me akọn̄, mije, îyaka ugwem kan̄ inyi mkpa, efufuk ọmọ me otu ifuk ebi 
ìrọrọ ilọ. Ọmọ îbeme ijo inu owuwa ene, mè ikiriaak uriaak me ibot ebi ìjeje ilọ. 

Asaya 54 

Umin òkup me isi inyi Sayọn 

1Okumugwem ìtumu ibe ikeyi: “Owu enenwaan̄ ora, kọt okwa, owu ogwu 
òkararak ìman gwun̄; dimi okwa, mè taan̄ ukpo nwọọn̄ unwọọn̄, owu ogwu 
uman ìkararak ìtet; mije, ogwu enenwaan̄ ejitbe itele môkaan̄ bọn iwa igak ogwu 
òkup melek olom.” 
2Da ere uwu ọfọ kwun̄ wele, mè taba ekwut inyọn̄ kan̄ wele san, katet ubọk 
ìkaan̄; tap olik jọn̄ọ me lek, mè gwuun̄ otutuuk okpo ̀ kọ kan̄ nye. 
3Mije, owu môkpọk iwele isan inyi agan̄ ulom mè agan̄ ujit, ebi owot iman kwun̄ 
mêbọkọ ama me ubọk ebi ofifi ife, mè iluk me ama ebi ife ema ejijakabe igwook. 
4“Kafieek owot; esip ìkpotet owu. Katet ukpook esip; esip ìkpomun̄ owu isi. Owu 
môwuuk esip òtetet owu mgbọ ijija kwun̄, owu òkpoyaka ikeek esip okaan̄be 
mgbọ orebe nwakpa. 
5Mije, Ogwu Òrorom owu ore nlom kwun̄, Okumugwem Ogwukaan̄ Inyọn̄ mè 
Ijọn̄ ore erieen̄ kan̄, Ogwu Mbuban ebi Ijeren ore Ogwu Òfaka owu Isibi; ekigwen 
ọmọ Awaji otutuuk linyọn̄.” 
6Awaji kwun̄ ìtumu ibe, “Okumugwem môgwen owu itap kubọk nwa ejitbe, 
ogwu ejit ikarege ijọn̄; nwa òbat olom me nsabọn ibaan̄, enenilap isibi. 
7Sọntitiik mgbọ ke njit owu itele, ire, sa me ikpele njijin, mâsa owu igwu ikom 
ika.” 
8Okumugwem Ogwu Òfaka owu Isibi ìtumu ibe, “Mgbọ ejit onaan̄be emi iraka 
iman̄ ke nda isi isan̄a me lek kwun̄ sọnja mgbọ. Ire, sa me imumechieen̄ eyi 
òkikup ire mgbọ geelek, mâto owu nsan.” 
9“Me lek n̄a, inu yi ìbet lek inu òrọ me ukot kè Nuwa, mgbọ nnyan̄abe ibot ibe ke 
mun̄ òmemeen̄ linyọn̄ me ukot kè Nuwa ìkpoyaka ikpọk imeen̄ linyọn̄ ofifi. Ikeya 
si, emi nnyan̄a ibot mgbọ keyi ibe ke m̀kpayaka inaan̄ ejit inyi owu, 

m̀kpayaka ikan̄ inu inyi owu ofifi.” 
10Okumugwem, ogwu òkaan̄ owu njijin me lek ìtumu ibe, “Ogoon̄ ikesisisik, mè 
orioon̄ ikejijibi inan̄a me akpat, imumechieen̄ mgbọ geelek nkaan̄be me lek 
kwun̄ ìkposisik, inyan̄a-ibot eyi esuuk n̄a, ìkpojibi.” 

11Owu ama ekpukpukube igwook, eyi egwijo obenbe, kpunu ogwu òkakat owu 
ejit, kpọ, mâsa unye otu ewe ewuuk tọkwọyis inama owu, mè isa ewuuk safaya 
itọbọ ọdọ kwun̄. 
12Mâsa ewuuk rubi inama uwu-oket kwun̄, mè isa ewuuk unye otu ewe inama 
otunchit kwun̄, mè isa atalek ewuuk unye otu ewe inama mgban kwun̄. 
13Okumugwem môjeen̄ otutuuk bọn ebirieen̄ kwun̄ inu, esuuk nsabọn kwun̄ 
mêkaan̄be mômin enenen. 
14Mêsa ata irọrọ igwuun̄ owu ikeke inye; tukutuku môjọn̄ọ owu ere me lek. 
Kpunu inu geege òbokifieek owu owot, mêsan̄a uga ukpook ito me ujọn̄ọ ere, 
ìkpoje igbet owu lek. 
15Ogwu inu owu akọn̄ me lek, ìkare emi nrọ; ogwu geelek òjibi akọn̄ igọọk owu, 
ìbochechep ita owu me ubọk. 
16“Kpọ, îre emi me lek n̄a nrom ogwu usọ okwukwut, ogwu òkifuuk mbubuk 
ukan̄ ilomo, mè osa orom inu ìbosa isi ikwaan̄, Îre emi me lek n̄a nrom ogwu 
òjijaka inu ibe ikijijaka inu. 
17Eya orọ, nroon̄ akọn̄ geelek erombe ibesa itim owu akọn̄ me lek ìkporeke; otu 
alọm geelek òtutumu ikọ ikeme owu me oyerebet, owu òbotitip ọmọ oyerebet. 
Eyiyi ore ìrot òkup inyi ebi ikwaan̄ Okumugwem; emi nre ogwu òkisan̄a ema 
itip-oyerebet me ibot. Emi Okumugwem ntumu.” 

Asaya 55 

Ogwen egwenbe ebi ebek orakbe 

1“Enyi otutuuk ebi geelek ebek orakbe, ìna, ìna me otu mun̄. Enyi ebi kpekaan̄ 
ikpoko, ìna, ìna ìnilep akpa, mè ìrie! Ìnilep akpa me ikike, mè ìlep miin̄ melek 
mun̄ ebe me ekakpege ewe. 
2Keke orọ enyi ekifiat ikpoko me lek inu ikarege inorie, mè ikikwukwulu me lek 
inu eyi ìkpojot ene owot? Ìgbala utọn̄ ìgban̄ inu mbatumu, mè ìrie inu 
ònwọnwọn, inyi ibot ejit kinyi mônọ utop ata inorie. 
3Ìgban̄ utọn̄, mè ìna me lek n̄a; ìriọọn̄ ubọk igban̄, inyi ibot ejit kinyi igat ugwem. 
Mânyan̄a ibot melek kinyi, eyi môkupbe ire mgbọ geelek, mè inyi enyi 
imumechieen̄ mgbọ geelek ògbegbe utoon̄-ejit, eyi nkaan̄be me lek kè Debit. 
4Kpọ, ǹsa ọmọ irọ inu ata-ikọ inyi ebi esese ife geelek, mè irọ ọmọ ogwu ibot mè 
ogwu òkitọ ikọ inyi ebi esese ife geelek. 
5Owu òkpolọlọ igwegween̄ ebi ido owu okarakge ìriọọn̄, ido ebi kperarak iriọọn̄ 
owu ebelibi ekot ekot inu owu lek, mije Okumugwem Awaji kwun̄, Ogwu 
Mbuban ebi Ijeren, îrọ mè owu òkaan̄ umin.” 
6Ìweek Okumugwem mgbọ mêweekbe ọmọ imun̄, ìgwen ọmọ mgbọ îkupbe igbet 
ere. 

7Ogwu ikpak itele inu ikpak kan̄, ogwu ijo ene itele ijo ekiket kan̄, mè igwu ikom 
igọọk Okumugwem, ke môkaan̄ ọmọ nsan me lek; mè igọọk Awaji kiji, ke môtele 
ogbogbo ijo inu kan̄. 
8“Mije ekiket n̄a ìkare ekiket kinyi, oniin̄ kinyi si ìkare oniin̄ n̄a. Emi Okumugwem 
ntumu. 
9Ike akpabin inyọn̄ obenebe igak linyọn̄, ikeya ke oniin̄ n̄a obene igak oniin̄ kinyi, 
ikeya si ke ekiket n̄a obene igak ekiket kinyi. 
10Mije, ike ibot melek ibot awo ekinan̄a me akpabin inyọn̄ irep igwook me ijọn̄, 
ire, kpeyaka ikigwu ikom ifo isinyọn̄, îtata erereke ijọn̄, mè irọ ibe uti itibi isibi, 
mè ito mfut, ufuna ogwu òwop uko ikaan̄ ukwuuk uti ìbosa iwop, mè ogwu òrie 
inorie ikaan̄ inorie irie, 
11ikeya si ke ikọ òsibi emi me otu okup, ìkpogwu ikom ukpọk ukpọk inu emi lek, 
îtata ìrọrọ inu òkup emi me ejit iso, mè irọ inu mbakbe me lek iria ọmọ isibi 
isan̄a. 
12Enyi mêsa me unwọọn̄ inan̄a isibi, mêsa enyi ije esuuk esuuk. Ogoon̄ melek 
orioon̄ mêkidimi okwa unwọọn̄ me isi kinyi, otutuuk uti òkup me oron 
môkikwak ubọk inyi enyi. 
13Mgbọ ya, uti siperes môtibi me useen̄ ukpak, uti mitulu môtibi me useen̄ abọm 
egbe. Eyiyi mônenirọ Okumugwem itaan̄ etip, mè ire si inu ata-ikọ ire mgbọ 
geelek, eyi kpebekọt ijijaka.” 

Asaya 56 

Unyan̄a môre lek ebi ofifi ife 

1Okumugwem ìtumu ibe ikeyi: “Ìkisibi unen oyerebet, mè ìkirọ inu òtatat, mije, 
unyan̄a n̄a òkinu me mgbet mgbet mgbọ, ata irọrọ n̄a si môgwat lek isibi utoon̄. 
2Uga ubelejit òwa inyi ogwu geelek môrọbe inu yi, mè ogwu geelek môtetbe inu 
yi ikaan̄ inye. Uga ubelejit òwa inyi ogwu òkisun̄ Usen Mbuban, ìkachichaka, mè 
ogwu òsasan̄a ubọk kan̄ me irọrọ ijo inu.” 
3Ogwu ichen òsa lek kan̄ ichim iriaak me lek Okumugwem, ikatumu ìbe, 
“Okumugwem ìkpolọlọ isasan̄a emi isan̄a me etete ebi kan̄.” Ogwu esan̄abe òsok 
ikanina lek ìbe, “Emi ìre nchiaak uti.” 
4Mije, Okumugwem ìtumu ibe, “Ebi esan̄abe òsok ìkisun̄ Usen Mbuban n̄a, ebi 
ìkigobo inu òneneme emi irọ, mè itet inyan̄a-ibot n̄a inye, 
5me emen uwu n̄a mè emen mgban n̄a, emi mânyi ema erieen̄ mè inu mêkisa 
ikeek ema, eyi mônwọnbe igak bọn ebirieen̄ mè bọn ebibaan̄; mânyi ema erieen̄ 
òbokup ire mgbọ geelek, eyi kpebegwak isan̄a. 

6Ebi ichen ebi ìsa lek kiban̄ ichim iriaak me lek Okumugwem, mè ikisi ikwaan̄ 
inyi, mè ikima erieen̄ Okumugwem, mè ikitọbọ ebum inyi, otutuuk kiban̄ ebi 
ìkisun̄ Usen Mbuban, kpechichaka, mè ikitet inyan̄a-ibot n̄a inye, 
7emi mâsa ema inu me lek ogoon̄ mbuban n̄a, mè inyi ema unwọọn̄ me emen 
uwu n̄a òrere ere uriaak. Ngwugwa ewọwọp iriọk kiban̄ mè ofifi ngwugwa kiban̄ 
mêkibọkọ me inyọn̄ ntook ngwugwa n̄a; mije, mêkigwen uwu n̄a uwu uriaak inyi 
ebi otutuuk ido.” 
8Ogwukaan̄-ene Okumugwem, ogwu òkpukpulu ebi Ijeren elapbe ichieen̄, ìbe 
ikeyi: “Emi mâkpulu si ebi ofifi ife ititiin̄ igbaalek kiban̄, isa inisọkọ me lek ebi 
mwuukbe lek ikpulu ititiin̄.” 

Ijo ebi mkpulu 

9Otutuuk kinyi ebi kè anam oron, ìna, otutuuk kinyi ebi kè anam-unye òkup me 
oron, ìna ìnigwak ìche! 
10Ebi mbem me Ijeren ìre ǹnàan̄, otutuuk kiban̄ mînan ifuk-ibot; otutuuk kiban̄ 
ìre ibo mbuuk, ema kpekikọt igbin; ema ekililam ikana ikimumun̄ ilaak, ema 
ekima uga ilaak, 
11Ema ìre ibo ebek ile, owot kiban̄ ìkakijot. Ema ìre ebi òkpukpo arọọn̄ ìnanan 
ngobo-ntet; otutuuk kiban̄ mîkana inin̄ oniin̄ eyi akpalek kiban̄, ogwu ikup, 
ìkiweek oruru eyi lek kan̄. 
12Ogwu ikup, ìkitumu inyi ebi melek kan̄ ibe, “Ìna, ìtele ǹsa miin̄ ǹnu, ìna mè eji 
enwọ miin̄ ukan̄ ebaan̄ ada me chieen̄. Iyakwut môkup kubọk cherekeyi, mè 
ònwọn si ogak cherekeyi.” 

Asaya 57 

1Ebi ata irọrọ mekikwaan̄ ifon, ejit ene geege ìkafo lek; mekiteen̄ ebi ìkekeke inye 
isan̄a, ene geege ìkakaan̄ ngobo-ntet, ibe ke ekiteen̄ ebi ata irọrọ isan̄a, inyi ijo 
inu òbonu ikare ema lek. 
2Ebi ìkije itat mênin̄ me esuuk; isiki-efuuk okup inyi ema me mkpa. 

3Enyi bọn ebirieen̄ ebi nga kiban̄ erebe ebi ìdo inu, ìna me ere keyi, enyi bọn ebi 
ugan-nwa, mè bọn ebi òje oyet! 
4Ekene ke enyi ekichak? Sà ìre ekene ke enyi ekichili otu ibook itumu ikọ inyi, 
mè ikiwọọk alọm me otu inyi? Ìre ìkafat ìre enyi kechi ere bọn ebi òkpaka ibot, 
mè bọn ebi ataak. 
5Ulọk itọtọbọ ebum inyi mkpọmfaka me irak uti ilip geelek, mè irak uti geelek 
òsasan agọọk, îbaan̄ enyi ada me chieen̄. Enyi ekisa bọn kinyi igwa ngwugwa me 
ibot mun̄ òchachiaak, mè irak ewuuk òkup ngigo ngigo. 
6Ewuuk urọt lek òkup me ibot mun̄ òchachiaak cha ore awaji kinyi, ewuuk cha 
ore awaji enyi ekitọbọ ebum inyi. Echa ke enyi ekigwook miin̄ inyi, mè ikigwa 
ngwugwa akpa inyi. Eyi enyi ekirọ ojelek inu òkup ikeyi, ìre ejit ìbojeje isiki emi? 

7Inyọn̄ ibot ubene ubene ogoon̄ ke enyi ekito mkpilaak kinyi, ere keya si ke enyi 
ekinene isi igwa ngwugwa. 
8Me udun̄ afọn̄ kinyi melek ubọk afọn̄ kinyi, ke enyi esun̄ òchichaka mkpọmfaka 
kinyi cha. Enyi mîjit emi itele, mè ikibubat ikana, kubọk ogwu òje oyet, ikigọọk 
ofifi awaji, mè ichili mkpilaak kinyi ibook, mè inene inyọn̄, mè ichak iwele. Enyi 
mîgọọk ebi kè awaji cha, ebi enyi emabe inyọn̄ mkpilaak kiban̄, ikaan̄ mgbaan̄-
nchieek, mè imun̄ njak kiban̄. 
9Enyi mîsa aran̄ ngwugwa ikaan̄ me ubọk iben ije ije isi lek Molek, mè isa si 
ogbogbo aran̄ utop olu kinyi igbaalek. Enyi mîria si ebi otuchieen̄ kinyi mege isi 
igwook me ujọn̄ọ ere; mè igele lek kinyi isiki mege isi ire ama ekwukwu me lek 
kan̄. 
10Ogbogbo jen̄ejen̄e kinyi cha îta enyi efuuk me owot, ire, enyi kpebetumu ibe ke 
kpunu oruru. Enyi mîmun̄ aya efuuk me emen kinyi, eya orọ, lek ìkakiwọ enyi. 
11“Ekene ke enyi ekilibi, mè ikitet ukpook me lek, eyi enyi ekirọ emi me lek 
ofiaan̄ ofiaan̄, mè iwuuk emi itele, kpeyaka ikikekeek inu geege ofolek n̄a? Ìre 
ìkare mije nriaan̄be ere karake akat orọ enyi kpekifieek owot me lek n̄a? 
12Emi mâkpọk mbum ata irọrọ kinyi mè ubọk ikwaan̄ kinyi cha, ìkposibi enyi 
oruru geege. 
13Mgbọ enyi ekitaan̄ ukpo iweek ntap-ubọk cha, mkpọmfaka cha enyi etitiin̄be 
isun̄ enenyan̄a enyi ma! Efet môbeen̄ ema otutuuk ije, efuuk ikike môwut ema 
isan̄a. Ire, ogwu òtap ibot me ubọk n̄a ilet lek, ọmọ obokaan̄ ijọn̄ me ìrot, mè 
ikaan̄ si ogoon̄ mbuban n̄a.” 

Ukarajit môkup inyi ebi ijo inu kiban̄ osisaakbe me ejit 

14Mgbọ ya, mêkitumu ibe, “Ìgbọ oniin̄, ìgbọ oniin̄! Ìnen̄e oniin̄ ìsun̄! Ìsan̄a ekpuk 
uti cha òchichit oniin̄ ebi n̄a ìsan̄a.” 
15Mije, Ogwu Òbebene mè Ogwu Ebenebe Ifo Inyọn̄, ogwu òkiluk ire mgbọ 
geelek, ogwu erieen̄ kan̄ orebe Mbuban, ìtumu ibe ikeyi: “Emi ǹluk me ere 
òbebene mè ikup me mbuban, mè iluk si melek ogwu ijo inu kan̄ osisaakbe me 
ejit, ogwu ògegele lek isiki me ekwukwu kan̄, inyi ǹtap ogwu ògegele lek isiki me 
ekwukwu ugwem me emen, mè ǹtap si ugwem me emen ogwu ijo inu kan̄ 
osisaakbe me ejit. 
16Emi ǹkabakpọkpọ ikibaak ibaak melek kinyi isi ire mgbọ geelek, ǹkabakpọkpọ 
ikinaan̄ ejit si ire mgbọ ikakaan̄ge itata. Mije, ire nrọ ikeya, efuuk ebi ene môwọ 
me isi n̄a, ogwu ebilene ogwu emi nrombe môdek isan̄a. 
17Îre mije ten̄ten̄ oruru ebi n̄a chi ke nnaan̄ ejit, mè isulu ema osusut, mè isa me 
unaan̄-ejit ilet isi n̄a me lek kiban̄; ire, ema echechieek mkpa ikije ifo isi me emen 
mkpaka-ibot òkup ema me ejit. 
18Mmun̄ oniin̄ ema ekije, ire, mâgwa ema; mâsa ema ijeen̄ oniin̄, mè ikat ema ejit, 
mè ikat si ejit ebi kiban̄ ebi ìkifieek ejit. 

19Mâtap ema itọn̄ me otu. Esuuk, iin̄ esuuk ikup inyi ebi ìkup me ujọn̄ọ ere mè 
ebi ìkup me mgbet ere. Emi mâgwa ema. Emi Okumugwem ntumu. 
20Ire, ebi ikpak ekup kubọk okwaan̄ ogbururu onin̄be, eyi ìkakikọt ìlọkọ, eyi 
ekoon̄ kan̄ okitọp ogbọ mè ibat igwook me inyọn̄. 
21Esuuk geege kpunu inyi ebi ikpak.” Awaji n̄a otumu. 

Asaya 58 

Ata ijin-otu 

1“Bene ida taan̄ ukpo nye, kamen efuuk. Bene ida taan̄ ukpo kubọk otita. Tumu 
nlilọ inu ebi n̄a erọbe nyi ema, mè tumu ijo inu ebi uwu kè Jekọp erọbe nyi ema. 
2Egwe geelek òwele me inyọn̄, ema ekiweweek emi; mè ikirọ kubọk ema mîkaan̄ 
ulọk irọriọọn̄ oniin̄ n̄a, kubọk ema ìre ido òkirọ inu òtatat, eyi ikadage ikọ Awaji 
kiban̄ otọbe ìto. Ema ekibeek ibe emi ǹsibi unen oyerebet ǹnyi ema, mè ikirọ 
kubọk ema mîma ibe Awaji ije igbet ema lek.” 
3Ema ekibe, “Keke orọ eji ejinbe otu, ire, owu òkamun̄? Keke orọ eji ekinyi lek 
kiji osusut, ire, owu òkakọọn̄ chieen̄ ìkpọ?” Okumugwem ofọfọọk ibe, “Ìkpọ, me 
usen ijin-otu kinyi, enyi ekirọrọ mbubeek kinyi, mè ikisa unye ikwaan̄ ikpan̄ ebi 
enyi egwenbe me ọkọ. 
4Ijin-otu kinyi ìkire melek ibaak mè etim, mè igogoon̄ ene akpọ me ikpak. Mije 
mbet lek ijin-otu enyi ekijin chereyi, ida uriaak kinyi ìkpokọt ire emen inyọn̄! 
5Ìre ijin-otu òkup ikeyi ke mbe ekerọ? Gaalek usen ge ene okinyi lek kan̄ osusut? 
Ìre gaalek inenikana ibot ikwuun̄ kubọk anyiaan̄, mè ilalaak me inyọn̄ ekwut 
ufieejit mè emen ntọn̄? Ìre eya ke enyi ekigwen ijin-otu? Ìre eyi ke enyi ekigwen 
usen Okumugwem obọkọbe itap? 
6“Ijin-otu eyi emi mweekbe ìre ikeyi: isasan̄a ebi enyi esabe me oyerebet ikpak 
itap mkpọn isibi, mè itọtọn̄ọ mkpọn eyi tukutuku isan̄a me lek ene, mè itetele 
ebi ekitutuku efon me utelelek, mè isọsọp olik akpan geelek esabe ikeme ene 
isan̄a; 
7icheche inorie kinyi inyi ebi ìkup me uraafiọọn̄, mè isasa ebi ugbọọn̄ kpekaan̄ 
ere iluluk initap me uwu kinyi. Enyi isimun̄ ebi ìkup njak, ìnyi ema ekwut, mè 
ikada isi ìsan̄a me lek bọn ulọk kinyi. 
8Mgbọ ya, utoon̄ kinyi mônenibum isibi kubọk utoon̄ egwe, igwagwa kinyi 
môkakana isibi ugwat ugwat, mgbọ ya si, ata irọrọ kinyi môkije enyi me isi, 
ujamgbugbo Okumugwem môkekigọọk enyi me udun̄. 
9Mgbọ ya, enyi mêgwen Okumugwem, ọmọ môbọbọkọ enyi otu; enyi mêtaan̄ 
ukpo ibe inyan̄a enyi, ọmọ môfọfọọk enyi ibe, ‘Kpọ emi ire ogwu.’ “Ire enyi itele 
ikekisa akpan eyi tukutuku ikeme ene, mè itele inyanyana ene ubọk me isi, mè 
itele si usem ikpak, 

10ire enyi iyaka inorie kinyi inyi ebi uraafiọọn̄, mè inyi ebi ekitutuku inu òkilọk 
ema, mgbọ ya, utoon̄ kinyi mônenibum isibi me emen udun, eririeen̄ kinyi 
mônenikana ejit ikarek. 
11Okumugwem môkekisa enyi ije mgbọ geelek, mè ikinyi enyi inu geelek òkup 
me uyọt me lek ijọn̄ ya uyok ura owọpbe ikpan̄, mè irọ mè otu ukwuuk kinyi 
inye. Enyi mênenikup kubọk uko ere mun̄ omembe ijọn̄ ijaan̄, mè ikup kubọk 
ogbuuruk mun̄ eyi ìkakichiaak. 
12Ebi kinyi mênenikpọk inama ama cha egbugbọbe igwook me ukot ikaan̄, mè 
inama ọdọ etọbọbe karake akat cha ibene. Mênenikigwen owu ogwu òkiraan̄ 
mgban ògbugbugbọ, mè ogwu òkinama oniin̄ ere ebi ene ekiluk. 
13“Ire enyi itet ukot kinyi ikaan̄, kpeyaka ikichichaka Usen Mbuban, mè ijit 
ikekirọ ubọk înemebe enyi me Usen Mbuban n̄a, ire Usen Mbuban ikitop enyi me 
lek, mè usen ya òkup mbuban inyi Okumugwem imin enyi me lek, mè ire enyi 
imin usen ya, mè itele ikpọkpọ ikirọ inu geelek enyi emabe, mè ire enyi kpeyaka 
irọ inu òneme enyi, mè itele ikekitumu ikọ ikakaan̄ge oruru, 
14mgbọ ya, enyi mêkaan̄ unwọọn̄ me emen Okumugwem. Emi mânenirọ inyi 
enyi ekekpulu me ere òbebene me lek ijọn̄ yi, mè isa ìrot kè Jekọp nte kinyi inyi 
enyi erie. Emi Okumugwem nsa otu n̄a itumu.” 

Asaya 59 

Itaba ubọk me utọn̄ ofolek ijo inu 

1Me atikọ, ubọk Okumugwem ìkagbidim ìraka isasa inyan̄a ene, utọn̄ kan̄ si 
ìkalobo ìraka isasa inọ ikọ. 
2Ire, ijo irọrọ kinyi îfieek enyi isan̄a me lek Awaji kinyi; ijo inu kinyi îlet isi kan̄ 
isan̄a me lek kinyi, inyi ikanọ enyi ida. 
3Mije, ubọk kinyi îken eje, ijo inu îbaan̄ enyi me otubọk, otu kinyi îkan̄ ataak, otu 
alọm kinyi îtumu usem ikpak. 
4Kpunu ogwu òkigwen ene oyerebet ònenen, kpunu ogwu òkisa me atikọ itumu 
ikọ ibot kan̄ me irek oyerebet, Ema ekisa inu ikakaan̄ge ibot ibieen̄ lek, mè ikikan̄ 
ataak; ekifiat mgbọ itọt ijo otitọt, mè ikirọ inu ikpak cha ema etọtbe. 
5Ijo otitọt kiban̄ ìkup kubọk ekibak nkwa ijo ulu, mè ikup si kubọk ekilọk njin 
olọnjin. Ogwu geelek òtaka nkwa kiban̄, ìbokwukwu; ge ibum, ijo ulu osibi me 
emen. 
6Njin olọnjin kiban̄ cha, kpebekọt isa ilọk ofọnti; ubọk ikwaan̄ kiban̄ ìkpokọt ichit 
ema lek. Irọrọ kiban̄ ìre irọrọ eyi ijo inu, inu afa inu afa ojot ema ubọk. 
7Ukot kiban̄ ìkisa ema ilibi isi itap me ijo inu; ema kpekifiat mgbọ ifafiat eje ebi 
kpelọ inu geege. Ekiket kiban̄ ìkire ekiket ijo inu; mfufiat mè jakajaka ìkijojot me 
ere geelek ema ejebe inin̄. 

8Ema kperiọọn̄ oniin̄ eyi esuuk, kpunu unen oyerebet me ere ema ekije. Ema 
mîrọ oniin̄ kiban̄ ikukọnọ; kpunu ogwu òboje me oniin̄ cha mè imun̄ esuuk. 
9Eya orọ, unen oyerebet îjọn̄ọ eji ere me lek, ata irọrọ si ìkakire eji lek. Eji ekiruk 
chieen̄ ikiweek utoon̄, ire, udun gaalek ke eji ekimun̄, eji ekiweek ere òtotoon̄, 
ire, emen ekpuk udun ke eji eyaka inikije. 
10Eji ekichiaan̄ ubọk me agba lek uwu kubọk ebi ǹnàan̄, mè ikichichiaan̄ ubọk 
iweek oniin̄ kubọk ebi kpekaan̄ chieen̄. Eji ekigbugbe irọn̄ me ejit ikarek kubọk 
ìre me lek ufit-egwe; mè etete ebi unye, eji enikup kubọk ebi ìkwakwaan̄. 
11Eji ekigọt kubọk ibo nriọk, mè ikifim ufieejit ufieejit kubọk ekerekwukwu. Eji 
ekiruk chieen̄ iweek unen oyerebet, ire, kpemun̄, mè ikiweek unyan̄a, ire, îjọn̄ọ 
eji ere me lek. 
12Nrọ-nlọ kiji îtiik ibene me isi kwun̄, ijo inu kiji okekikeke ata-ikọ ikeme eji. Ijo 
irọrọ kiji ìbabia eji me lek, nrọ-nlọ kiji geelek, eji mîriọọn̄: 
13Eji mîkpaka ibot inyi Okumugwem, mè irọ ọmọ inu ofiaan̄, mè igba udun̄ ifit 
Awaji kiji, mè itọt itututuku ene, mè ifefieek lek isan̄a me lek Awaji, mè itutumu 
ofiaan̄ ofiaan̄ ikọ òkup eji me emen ejit. 
14Eya orọ, mîrieen̄ unen oyerebet ikpebe inyi udun̄, ata irọrọ okekeke me ujọn̄ọ 
ere, atikọ okwakwala irọn̄ me lek oniin̄, unen irọrọ ìkakọt ìraka ìnin̄. 
15Atikọ ìkayaka ìkup, ogwu isan̄a lek me lek ijo inu, mîra itet ogwa isut, mè ifum 
inu kan̄. Okumugwem îmun̄, mè inaan̄ ejit, mije, unen oyerebet ìkakup. 
16Îmun̄ ibe ke kpunu ene geege, îfieek ọmọ me lek imumun̄ ibe kpunu ene geege 
òneniteek. Eya orọ, ubọk kan̄ osisi ikwaan̄ unyan̄a inyi ọmọ, ata irọrọ kan̄ 
obebieen̄ ọmọ inye. 
17Ọmọ îben ata irọrọ ikwaan̄ kubọk ukwek-ejit, mè ikwuun̄ unyan̄a me ibot 
kubọk okpibot akọn̄; îtap irọrọ useen̄ inu kubọk ofọnti, mè isa ikpele ulọk ikat 
ikana lek kan̄ kubọk ekwut. 
18Ìbokpe ene geelek mkpukpe ikpọ me lek inu ene erọbe; ebi ochicha kan̄ 
mêmun̄ uyok uyok unaan̄-ejit kan̄, ebi oriara kan̄ mêbọkọ uga osusut me useen̄ 
inu ema erọbe; ebi ìkup me lek achọ geelek mêbọkọ useen̄ mkpukpe ògbegbe 
ema. 
19Bene me agan̄ ichep-ura, ebi ene mêtet ukpook me lek erieen̄ Okumugwem, 
bene me agan̄ mbum-ura, ebi ene mêmin ujamgbugbo kan̄. Mije, Okumugwem 
ìbonu kubọk unye agbugbuk òkilibi itibi ere ògbagba inwan, eyi efet 
Okumugwem okiben iwut ije. 
20“Ogwu Òfaka ene Isibi mônu me Sayọn, me lek ebi ìgwugwu ikom me ijo kiban̄ 
me otoko kè Jekọp. Emi Okumugwem ntumu.” 
21Okumugwem ìtumu ibe, “Ire emi, eyiyi ore inyan̄a-ibot n̄a melek kiban̄. 
Ekwukwu n̄a eyi òkup me lek kwun̄, mè ikọ n̄a eyi ntapbe me otu kwun̄, 

ìkponan̄a me otu kwun̄, mè ìre me otu bọn kwun̄, mè ìre otu bọn bọn kwun̄ bene 
me mgbọ yi si re mgbọ geelek. Emi Okumugwem ntumu.” 

Asaya 60 

Umin mè uja eyi Sayọn 

1“Tọbọ jibi, mè toon̄, mije, utoon̄ kwun̄ îra inu, ujamgbugbo Okumugwem îbum 
itoon̄ owu me lek. 
2Kpọ, udun îkana linyọn̄ ichit bùk, uga udun îkana ebi ife geelek ichit. Ire, 
Okumugwem îbum itoon̄ owu me lek kubọk ura, ujamgbugbo kan̄ îsibi igwook 
owu lek. 
3Ebi ido geelek mênu me lek utoon̄ kwun̄, ebi ubọọn̄ mênu me lek utoon̄ agan̄ 
egwe kwun̄. 
4“Bene chieen̄ kwun̄ kpọ kana okokop; otutuuk ene mêkititiin̄ ikinu me lek 
kwun̄; bọn kwun̄ ebirieen̄ mêkinan̄a me ujọn̄ọ ere ika, mêkibeen̄ bọn kwun̄ 
ebibaan̄ me ubọk isa ika. 
5Mgbọ ya, owu mômun̄, mè ibele ejit, ejit kwun̄ môkisulu tip tip tip, mè ijot me 
unwọọn̄; mije, mêyaka inu ubọọn̄ ebi okwaan̄ okwaan̄ isa ijet owu, inu ubọọn̄ ebi 
ido geelek môkekinu inyi owu. 
6Urum aligọ môjot lek ijọn̄ kwun̄, bọn aligọ ònan̄a me Midian mè Efa, mè otutuuk 
echi ònan̄a me Sieba mênu, mêbeme alata araran̄ mè nsensi inu, ebi ene 
mêkekitumu itọn̄ eyi Okumugwem ikana. 
7Mêtitiin̄ otutuuk urum arọọn̄ ebi Keda isa ijet owu, orie arọọn̄ ebi Nebayot 
mêkirọ ikwaan̄ inyi owu; mêbọkọ ema isa igwa ngwugwa me inyọn̄ ntook n̄a, 
emi mâbabala Uwu Mbuban eyi umin n̄a. 
8“Ebi owa ire ebibi ìkiwulu ikiraka kubọk oduku inyọn̄, mè ikiraka kubọk 
ekerekwukwu okiwulu iraka ifo lek uwu kiban̄? 
9Me atikọ, ebi lek achọ geelek ekikweek ikpọ emi; uji ile ebi Tasis okije me isi, 
ikisa bọn kwun̄ me ujọn̄ọ ere ika, melek alata okuket mè alata araran̄ kiban̄, bak 
me lek erieen̄ Okumugwem Awaji kwun̄, Ogwu Mbuban ebi Ijeren, mije, ọmọ îrọ 
enyi ekaan̄ umin. 
10“Ebi ìnan̄a me ofifi ido ebeninama mgban kwun̄ cha, ebi ubọọn̄ kiban̄ mêkisi 
ikwaan̄ inyi owu. Ubọk geelek nsabe me unaan̄-ejit isulu owu osusut, mâsa me 
ulọk nkaan̄be me lek kwun̄ ikaan̄ owu ata ejit me lek. 
11Otunchit kwun̄ ebekigwugwuku ibook mgbọ geelek, ikarek mè ìre eririeen̄, 
kpebekigwuk ema, inyi ebi ene ekesa inu ubọọn̄ ebi ido geelek ejet owu; ebi 
ubọọn̄ kiban̄ ebekije me isi. 
12Mije, ido geelek mè ìre mkpulu geelek ebi kpesi ikwaan̄ inyi owu, ebechechep; 
ebejijijaka ema igwook. 

13“Mêsa atalek uti cha òkinyi ebi Lebanọn umin ijet owu, uti alaga inwan̄ mè uti 
junipa mè uti siperes, inyi mêsabe ibala Uwu Mbuban n̄a, mè isa irọ ere nkitoon̄ 
ukot n̄a ikaan̄ umin. 
14Bọn ebirieen̄ ebi ìkitutuku owu mênu inigele ibot isiki inyi owu umin, ebi 
geelek ìkpọkpọ owu chieen̄ isiki mênu inigele ibot isiki me ukot kwun̄, mè igwen 
owu Ama eyi Okumugwem, Sayọn Ogwu Mbuban ebi Ijeren okaan̄be. 
15“Ubọk geelek ejitbe owu itele, mè icha owu, ire lek kpekije iraka me emen 
kwun̄, mârọ owu òre inu gogolek ire mgbọ geelek, mè òre unwọọn̄ ònyi ebi ukot 
geelek. 
16Owu mônwọ mun̄ ebe ebi ido geelek, mêsa ebe ebi ubọọn̄ ikpukpo owu. Mgbọ 
ya, owu môneniriọọn̄ ibe ke emi, Okumugwem, nre Ogwu Unyan̄a kwun̄, Ogwu 
Òfaka owu Isibi, Ogwu Unye kè Jekọp. 
17Kpan̄asi ekwe, mâsa alata araran̄ ijet owu, mè inyi owu alata okuket me irek 
okwukwut. Kpan̄asi uti, mâsa ekwe ijet owu, mè inyi owu okwukwut me irek 
ewuuk. Mâsa esuuk irọ ogwu ibot inyi owu, mè isa ata irọrọ irọ ogwu òkikpulu 
owu. 
18Kpebeyaka inọ ibe mêkirọ inu afa me inyọn̄ ijọn̄ kwun̄, mfufiat mè jakajaka 
ìkpokup me okike ijọn̄ kwun̄. Ire, owu môgwen mgban kwun̄ Unyan̄a mè igwen 
otunchit kwun̄ Itọn̄. 
19Ura ìkpoyaka ire utoon̄ inyi owu me ikarek, utoon̄ onyan̄ ìkpoyaka itoon̄ si ire 
owu lek. Mije, Okumugwem obore utoon̄ kwun̄ ire mgbọ geelek, Awaji kwun̄ 
obore umin kwun̄. 
20Ura kwun̄ ìkpoyaka ikpọk inim ofifi, onyan̄ kwun̄ si ìkpoyaka ichep. Mije, 
Okumugwem obore utoon̄ inyi owu ire mgbọ geelek, usen ufieejit kwun̄ 
mônenita ire okputut kan̄. 
21Mgbọ ya, otutuuk ebi kwun̄ mênenire ebi ata irọrọ, ema mênenikaan̄ ijọn̄ ya 
me ìrot ire mgbọ geelek. Ema ìre nsek otu uti n̄a mwopbe, ikwaan̄ ubọk n̄a orọbe, 
isasa ijeen̄ umin n̄a. 
22Ogwu sọntiik kiban̄ môkana otoko obop ene, ogwu òsisip ichit môkana ikpele 
ido. Emi nre Okumugwem; mgbọ ya isi ire, mârọ inyi inu yi irọ iso ugwat ugwat.” 

Asaya 61 

Acha nnwọn eyi Okumugwem 

1Ekwukwu Ogwukaan̄-ene Okumugwem òwa me lek n̄a, mije, Okumugwem 
îtọkọ emi aran̄ me ibot, ibe emi ǹsi ǹlook ebi ugbọọn̄ ata etip, mè ǹsi ǹsiki ejit 
ebi ufieejit, mè ǹsi ǹtumu ǹnyi ebi ekpulube me akọn̄ ibe ke ema mîkaan̄ 
utelelek, mè ǹtumu ǹnyi ebi mkpọn ibe ke mîsan̄a ema isibi me udun uwu 
mkpọn. 

2Ìbe emi ǹlook ibe ke acha Okumugwem oborọ nnwọn îre, ke usen Awaji kiji 
obokpe useen̄ inu erọbe îkem; mè ǹsa me ikeya ǹkat ejit otutuuk ebi ìkifieek ejit. 
3Ìbe emi m̀kpọ chieen̄ me lek ebi ìkifieek ejit me Sayọn; mè ǹnyi ema uja ekwut 
ichit-ibot, kpan̄asi ntọn̄, mè aran̄ utop olu òkinyi ubelejit, kpan̄asi ufieejit, mè 
ofọnti itọn̄, kpan̄asi ekwukwu eyi ugwuuk. Mêkigwen ema uti ilip echi ata irọrọ, 
echi Okumugwem owopbe isasa inyi lek kan̄ umin. 
4Ema mêkpọk inama ama cha egbugbọbe igwook me ukot ikaan̄, mè ineen̄ ere 
ekpukpukube igwook karake akat cha isun̄; ema mêkpọk inama ama efiatbe 
igwook cha, inyi ikana ayaya, ere cha ekpukpukube igwook karake ukot ukot 
môkana ayaya. 
5Ebi ichen ebekikpukpo urum arọọn̄ kinyi inyi enyi, ebi ofifi ido ebekirọ ikwaan̄ 
uko inyi enyi, mè ikiwop si uko gerep kinyi. 
6Ire enyi, ebekigwen enyi ebi ngwugwa Okumugwem, mè ikigwen si enyi ebi 
ikwaan̄ Awaji kiji. Inu ubọọn̄ ebi ido geelek ke enyi ebekirie, inu ubọọn̄ kiban̄ ke 
enyi ebekisa igugo lek. 
7Me useen̄ esip ebi n̄a ebọkọbe, ebekaan̄ umin mgbọ iba itoon̄ urọt, me useen̄ 
ochak, ema ebenwọọn̄ unwọọn̄ me lek ìrot kiban̄; ema mêrie ìrot mgbọ iba itoon̄ 
urot me lek ijọn̄ kiban̄, unwọọn̄ kpotabe obokup inyi ema. 
8“Mije, emi, Okumugwem, mma unen oyerebet, mè icha inọ agam mè ijo irọrọ. 
Mâkpe ema mkpukpe me atikọ, mè inyan̄a ibot môkupbe ire mgbọ geelek melek 
kiban̄. 
9Owot iman kiban̄ mêtaan̄ etip me etete ebi ido geelek, bọn bọn kiban̄ mêtaan̄ 
etip si me etete ebi ife geelek. Ebi geelek mêmun̄be ema mêriọọn̄ ibe ke ema ìre 
ife Okumugwem ogbanabe.” 
10Ejit îkitop emi enenen me lek Okumugwem; ibot ejit n̄a ìkinwọọn̄ unwọọn̄ me 
lek Awaji n̄a. Mije, îsa unyan̄a kan̄ ichit emi lek kubọk ofọnti, mè isa ata irọrọ 
igwook ichit emi lek kubọk ofọnti inyọn̄, kubọk ogwu òdo nwa okikwuun̄ inu 
òbet lek okpibot ogwu ngwugwa me ibot kan̄, mè kubọk nwa òbat olom okisa 
ewuuk unye otu ewe ibala lek. 
11Ike ijọn̄ okirọ inu ewopbe itibi isibi, mè ike ijọn̄ uko okirọ ukwuuk uti ibum otu 
isibi; ikeya ke Ogwukaan̄-ene Okumugwem oborọ ata irọrọ kan̄ mè itọn̄ kan̄ itibi 
isibi me isi otutuuk ebi ido geelek. 

Asaya 62 

Aya erieen̄ Sayọn obokaan̄ 

1Bak me lek Sayọn, emi m̀kpariaan̄ ere, mije Jeruselem, emi m̀kpachit otu, mege 
ata irọrọ kan̄ môkibum itoon̄ inu kubọk utoon̄ egwe, mege unyan̄a kan̄ môkisak 
kubọk ukan̄ nlak. 

2Owu Jeruselem, ebi ido geelek mêmun̄ ata irọrọ kwun̄, otutuuk ebi ubọọn̄ 
geelek mêmun̄ umin kwun̄. Mêkigwen owu aya erieen̄, eyi Okumugwem obosan̄a 
owu. 
3Owu môbet lek okpibot ubọọn̄ òkup òrirọ òrirọ me ubọk Okumugwem, mè ibet 
lek ọgbọn ubọọn̄ me akajit ubọk Awaji kwun̄. 
4Kpebeyaka ikpọk igwen owu Ama Ejijit, kpebeyaka ikpọk igwen si ijọn̄ kwun̄ 
Ijọn̄ Eyayat Itele. Ire, ebekigwen owu Ama Òbebele Awaji Ejit, mè igwen ijọn̄ 
kwun̄ Ogwu Òkaan̄ Olom, mije, Okumugwem îbele ejit me lek kwun̄, ijọn̄ kwun̄ 
si môkukup kubọk nwa òkaan̄ olom me lek. 
5Ike gwun̄ enerieen̄ okido obaak enenwaan̄, mè ikana ogwukaan̄, ikeya ke bọn 
kwun̄ ebere ebikaan̄ kwun̄; Ike aya olom okibele ejit me lek aya nwa kan̄, ikeya 
si ke Okumugwem obobele ejit me lek kwun̄. 
6Owu Jeruselem, nra iria ebi mbem igwook me inyọn̄ mgban kwun̄; ikarek mè 
eririeen̄, otu kiban̄ ìkpochit. Enyi ebi ìkiriaak uriaak igwen Okumugwem, ikasiki 
efuuk. 
7Ikachechieek ibe ọmọ isiki si efuuk mege ọmọ orọ Jeruselem ikeke inye, mè 
ikana ere ebi linyọn̄ ebekitọtọn̄. 
8Okumugwem îsa ubọk ulom kan̄ inyan̄a ibot, mè isa si unye eyi ubọk kan̄ 
înyanabe inyan̄a si ibot ibe: “Emi m̀kpayaka isa akpa kinyi inyi ebi ochicha kinyi 
esa erọ inorie; 

m̀kpayaka isa si aya miin̄ enyi ekwukwulube me lek ikana inyi ebi ofifi ido ibe 
enwọ. 
9Ire, enyi ebi ìwowop, mè irọkọ, eberie, mè itọn̄ Okumugwem, enyi ebi ìtititiin̄ 
gerep cha ebenwọ miin̄ ònan̄a me lek me emen oyet egep n̄a.” 
10Ìje ìtibi, ìje ìtibi me otunchit! Ìnen̄e oniin̄ ìsun̄ ìnyi ebi ene. Ìbum, ìbum uga 
oniin̄! Ìteen̄ okpọkọ ewuuk ìsan̄a. Ìtaba egop ìbene ìnyi ebi ido geelek. 
11Okumugwem înyi ulook ikana ire ntutun̄ ere geelek me linyọn̄ ibe, “Ìtumu ìnyi 
ebi ama Sayọn ibe, ‘Kpọ, ogwu Unyan̄a kinyi òkinu! Kpọ, mkpukpe kan̄ me ubọk 
kan̄, îsa inu ìbosa iniwaak enyi ubọk igbaalek ikinu.’ ” 
12Mêkigwen ema Ebi Mbuban, ebi Okumugwem Ofakabe Isibi; mè ikigwen owu 
Ama Ekiweweek, mè Ama Kpejijit Itele. 

Asaya 63 

Awaji môsan̄a useen̄ mè ifaka ebi kan̄ isibi 

1Ekene ire ogwu òkinan̄a me Edọm inu, òtap ofọnti eje eje, mè ikinan̄a me Bojira 
inu? Ekene ire ogwu, òbabala lek ikup ikeyi òrirọ òrirọ, mè ikisaba ukot ikije me 
umin kan̄ melek unye kan̄? “Îre emi, ogwu òkitumu ikọ ata irọrọ, mè ikaan̄ unye 
isasa inyan̄a ene.” 

2Keke orọ ofọnti kwun̄ orebe araran̄, kubọk eyi ebi ìkijak gerep me ere ichimi 
miin̄? 
3“Emi gaalek njak gerep me ere ichimi miin̄; ene geege me lek ebi ofifi ido ìkakup 
melek n̄a. Ǹsa me unaan̄-ejit n̄a ijak ema, mè isa me uyok uyok unaan̄-ejit n̄a ijak 
ema otutuuk ikpukpuku iriọk; eje kiban̄ onyanyan igwook me lek ofọnti n̄a, mè 
iken emi lek ekwut. 
4Mije, usen irọrọ useen̄ ìkukup emi me ejit, acha mbafaka ene isibi îra ire. 

5Mkpọ, ǹkamun̄ ogwu ntap-ubọk geege, îyọt emi me lek ibe ke ene geege ìkatap 
ubọk; îre ubọk n̄a gaalek orọ ikwaan̄ unyan̄a inyi emi, uyok unaan̄-ejit n̄a otap 
emi efuuk me owot. 
6Nsa me unaan̄-ejit ijak ebi ido geelek igwook; mè isa me uyok unaan̄-ejit n̄a irọ 
ema enwọ esa, mè igwook eje kiban̄ me ijọn̄.” 

Itọn̄ mè uriaak 

7Mâkpa nnwọn inu cha Okumugwem orọbe, ikwaan̄ cha echi mêbakbe me lek 
itọn̄ ọmọ, ikpọ me lek otutuuk inu echi Okumugwem orọbe inyi eji. Mâkpa 
owuwa ata inu îrọbe inyi ebi uwu kè Ijeren, ikpọ me lek nsan kan̄ mè owuwa 
ikwaan̄ ata ejit kan̄. 
8Ọmọ onenibe, “Me atikọ, ema ìre ebi n̄a, bọn ebirieen̄ ebi kpere ebi ofiaan̄.” Sa 
me ikeya ke îkana Ogwu Unyan̄a kiban̄. 
9Me emen ukwook kiban̄ geelek, ọmọ îkwook ukwook, ogwu osat òkup me isi 
kan̄ onyan̄a ema. Ọmọ îsa me imumechieen̄ kan̄ mè nsan kan̄ ifaka ema isibi; 
karake ukot ukot ke îbene ema ifo inyọn̄, mè ikibeen̄ ema ikaan̄. 
10Ire, ema ekpakpaka ibot, mè itap Ekwukwu Mbuban kan̄ ufieejit. Eya orọ, 
igwugwu ikom, mè inikana ogwu ochicha inyi ema; ọmọ me lek kan̄ otitim ema 
akọn̄ me lek. 
11Mgbọ ya, ebi kan̄ enenikeek mgbọ ukot ikaan̄ ya, mgbọ Mosis osabe ebi kiban̄ 
isibi me Ijipiti, mè ikitaan̄ ukpo ibe, “Mọmọ ogwu òsasa ema isaba okwaan̄, 
melek ogwu òkikpukpo urum arọọn̄ kan̄? Mọmọ ogwu òtoto Ekwukwu Mbuban 
kan̄ itele me etete ebi kan̄? 
12Mọmọ ogwu òraria ubọk mgbugbo kan̄ òkakaan̄ unye me lek ibe ikup me agan̄ 
ubọk ulom kè Mosis? Mọmọ ogwu òcheche mun̄ irek iba me isi kiban̄, isa irọ etip 
kan̄ itaan̄ ire mgbọ ikakaan̄ge itata? 
13Mọmọ ogwu òsasa ema ije itibi irem okwaan̄, ema ejeje ukaan̄-lek ukaan̄-lek 
kubọk inyinya oje me emen èwê, kpetọbọ ukot me lek inu geege?” 
14Ema eje kubọk eriembuuk ikikwala isiki me lek iteke ijọn̄, Ekwukwu 
Okumugwem okekirọ ibe ema esiki efuuk. Ikeya ke owu osa ebi kwun̄ ije, mè isa 
me ikeya ikaan̄ erieen̄ òkup mgbugbo inyi lek kwun̄. 

15Kup me emen inyọn̄ siki chieen̄ kpọ, mè kup me ere mbuban mè ere mgbugbo 
olukbe ya mun̄ lek. Mọmọ ulọk kwun̄ mè unye kwun̄ ya? Owu otet nnwọn udọk 
udọk ejit kwun̄ mè nsan kwun̄ ikaan̄ me lek kiji. 
16Ire, owu ore Nte kiji. Ebereyam ìkariọọn̄ eji isi, Ijeren ìkariọọn̄ ogwu eji erebe; 
ire, owu Okumugwem ore Nte kiji, erieen̄ kwun̄ karake akat ìre Ogwu Òfaka eji 
Isibi. 
17Okumugwem, keke orọ otelebe ibe eji eje elọ oniin̄ kwun̄, mè irọ ejit kiji inye, 
ufuna eji ekayaka ìkitet ukpook me lek kwun̄? Gwu kom na, sa mije ebi ikwaan̄ 
kwun̄, ebi otoko cha echi owu okaan̄be me ìrot. 
18Sọnja mgbidim mgbọ gaalek ke ebi kwun̄ ekaan̄ ere mbuban kwun̄, ire, me 
mgbọ keyi, ebi ochicha kiji ejajak ere mbuban kwun̄ ikpukpuku igwook. 
19Eji mîkana ikup kubọk ebi owu òkararak ìkpulu karake ukot ikaan̄. Eji eyaka 
inikup kubọk ebi ebi ene kperarak ikigwen ibak erieen̄ kwun̄. 

Asaya 64 

1Jei, mebe owu môbum akpa isinyọn̄, mè igbugbọ isibi inu, inyi ebi kè ogoon̄ 
mêsisik me isi kwun̄! 
2Ike ukan̄ okinin̄ me lek nkirika, mè ikirọ mun̄ iriak, ikeya si, owu sibi na, na rọ 
ebi ochicha kwun̄ eriọọn̄ erieen̄ kwun̄, mè ebi ido geelek eriran me isi kwun̄. 
3Mgbọ owu orọbe inu ukechieen̄ echi eji kpekpọ chieen̄ ibe môrọ cha, owu onan̄a 
isibi inu, ebi kè ogoon̄ esisisik me isi kwun̄. 
4Karake ukot ikaan̄, ene geege ìkararak ìnọ, ìkaninin̄ si utọn̄ ene geege, chieen̄ 
ene geege ìkararak ìmun̄ Awaji geege, ilọ me lek kwun̄, ogwu òkirọ ikwaan̄ me 
ibot ebi ìkukup ikikpọ ọmọ. 
5Owu okitap ubọk inyi ebi ìkisa me ubelejit irọ inu òtatat, ebi ìkikeek oniin̄ kwun̄ 
geelek. Ire, mgbọ eji etetbe lek inye ikirọ ijo inu ikeme owu, owu onanaan̄ ejit. 
Ìre kpa ubọk ke eji ebeyaka ikaan̄ unyan̄a? 
6Otutuuk kiji enikup okpa okpa, kubọk ogwu mbuban okupbe me lek, otutuuk 
ata irọrọ kiji îkana oka ekwut ibaan̄; eji mîchiaak isan̄a kubọk nchat inwan̄, ijo 
inu kiji îben eji iwut ije kubọk efet. 
7Kpunu ene geege òyayaka ikigwen erieen̄ kwun̄, kpunu si ene geege òyayaka 
ikisa lek itetet owu ikaan̄; mije, owu olet isi kwun̄ me lek kiji, mè irọ inyi eji ejijit 
eta mije ijo inu kiji. 
8Ire, mgbọ keyi, Okumugwem, owu ore Nte kiji. Eji ìre arika, sà owu ore ogwu 
òbot ugọn̄; eji otutuuk ene ìre ubọk ikwaan̄ kwun̄. 
9Jei Okumugwem, soso kanaan̄ ejit ìraka ubọk; kakpọkpọ ìkikeek ijo kiji ìre mgbọ 
geelek. Soso, raan̄ chieen̄ kpọ eji, eji mîriaak owu, mije, eji otutuuk ene ìre ebi 
kwun̄. 

10Ama mbuban kwun̄ cha geelek îkana èwê; Sayọn me lek kan̄ ìyaka inire ǹrioon̄, 
Jeruselem ìyayat ita kpai. 
11Uwu Mbuban kiji ya òjajaan̄ uja, ere ebi nte nte kiji ekitọn̄ owu ya, mîtap ukan̄ 
iwọp itaka iriọk; otutuuk inu eji ekisa ibaan̄ alọm cha îfiat igwook isan̄a. 
12Jei Okumugwem, eyi otutuuk inu chi okupbe ikeyi, ìre owu môtet lek kwun̄ 
ikaan̄ me lek kiji ni? Ìre owu môriaan̄ ere, mè isulu eji osusut iraka iman̄ ni? 

Asaya 65 

Oyerebet mè unyan̄a 

1“Ebi kpedodo emi ke emi mkpọk mbum lek n̄a inyi, ebi kpeweweek emi, ema 
eweek emi imun̄. Ido ìkakigwegwen erieen̄ n̄a ke emi ntumu inyi ibe, ‘Kpọ emi 
ire eyi, kpọ emi ire eyi.’ 
2Bene me ewelegwe fit egwe, emi ǹkiwewele ubọk n̄a inyi ebi ife unye-ibot, ebi 
ìkije me oniin̄ echi ikatatge, mè ikilibi igọọk inu òkup ema me ekiket. 
3Ema ekirọ emi inu unaan̄-ejit mgbọ geelek, isi mè isi, mè ikigwa ngwugwa me 
emen uko, mè ikiwọp nsensi me inyọn̄ ntook okpungwu. 
4Ema ekisiki ikweek irek me etete udọn̄-ufuun̄ me oron ekwukwu, mè ikitop 
chieen̄ otutuuk eririeen̄ me ere nlelet; ema ekitaka okodi, emen otin̄ kiban̄, mun̄ 
usun̄ anam òkaan̄ mbuban me lek ojot. 
5Ema ekibe, ‘Kpebe si kup me lek kwun̄; kaje ìgbet emi lek, inyi nkachaka owu 
mbuban me lek!’ Ife ìkup ikecha ìre oduku òkikaba emi emen inwọm, mè ikinaan̄ 
emi ejit kubọk ukan̄ òkisak, ibene me ewelegwe ifit egwe. 
6Ìkpọ, egege isun̄ me isi n̄a; emi m̀kpariaan̄ ere, ire, m̀bakpekpe ema òjot òjot; 

m̀bafufuk mkpukpe ijo inu kiban̄ igwook ema me inyọn̄ ukot. 
7Mâfuk mkpukpe ijo inu kinyi mè echi ebi nte nte kinyi inyi enyi. Emi 
Okumugwem ntumu. Ebi nte nte kinyi mîwọp nsensi me inyọn̄ ogoon̄, mè ikpaka 
ibot inyi emi me inyọn̄ orioon̄. 

M̀batọtọ mkpukpe ijo inu cha ema erọbe iraka òjot òjot, mè iben igwook ema me 
inyọn̄ ukot.” 
8Okumugwem ìtumu ibe ikeyi: “Ìkire, isimun̄ ibe ke mun̄ îsik me emen njọ gerep, 
ebi ene mîra ibe, ‘Kajijaka, ke îkaan̄ inu mêmọnọbe me lek,’ ikeya si ke mbarọ me 
lek ebi ikwaan̄ n̄a; emi m̀kpajijaka otutuuk kiban̄ isan̄a kpai. 
9Mâsan̄a bọn owot iman isibi me owot iman kè Jekọp, mè isan̄a ebi ìbenikaan̄ 
ogoon̄ n̄a me ìrot isibi me owot iman kè Juda; ebi ngobobe inyi lek n̄a ebekaan̄ 
ogoon̄ n̄a cha me ìrot, ere ya si ke ebi ikwaan̄ n̄a ebeluk. 
10Me lek ebi n̄a ebi ìkiweek emi, Sarọn môre ere urum ebot mè arọọn̄ kiban̄ 
obokitaka mbubet, iteke Akọ môrere ere urum eriembuuk kiban̄ obokililam. 

11“Ire, enyi ebi ìjijit emi Okumugwem, mè iwuuk ogoon̄ mbuban n̄a, mè isi ito 
ikasi inyi Gadi, òrere awaji òkinyi ene atisi, mè ikigwa miin̄ ijot ekpen̄ isa inyi 
Meni, òrere awaji òkikpọ chieen̄ me ònu-me-isi. 
12Emi ndọmọ oge akọn̄ isun̄ iban enyi me mgbọ ònu me isi kinyi, otutuuk kinyi 
mêgele ikwuun̄, inyi ekpan̄ enyi etutọmọ; mije, ngwen enyi, enyi kpebọkọ otu, 
ntumu ikọ inyi enyi, enyi kpegban̄ utọn̄. Enyi ekirọ ijo inu me isi n̄a, inu emi 
nkamage, eya ke enyi ekima ikekirọ.” 
13Eya orọ, Ogwukaan̄-ene Okumugwem ìtumu ibe ikeyi: “Ìkpọ, ebi ikwaan̄ n̄a 
mêkirie, ire, enyi mêkiran̄ ọfiọọn̄; ebi ikwaan̄ n̄a mêkinwọ, ire, enyi mêkirak 
ebek; ebi ikwaan̄ n̄a mêkinwọọn̄ unwọọn̄, ire, esip obokitet enyi. 
14Ìkpọ, ebi ikwaan̄ n̄a mêkikọt okwa, bak me lek unwọọn̄ òkup ema me ejit; ire, 
enyi ebekitaan̄ ukpo, inan̄a me lek uga ufieejit òkup enyi me ejit, mè ikito ito, bak 
me lek ejit kinyi okpukpukube igwook. 
15Enyi isikwaan̄ iraka, erieen̄ kinyi môkana inu ebi emi ngobobe inyi lek n̄a 
ebekisa ifieek otu inyi ene; Ogwukaan̄-ene Okumugwem môrọ enyi ekwaan̄ 
esan̄a, ire, mônyi ebi ikwaan̄ kan̄ esese erieen̄. 
16Ogwu geelek òbotan̄a ugbana inyi lek kan̄ me inyọn̄ ijọn̄ yi, ìbokisa Awaji atikọ 
itan̄a ugbana; ogwu òbonyan̄a ibot me inyọn̄ ijọn̄ yi, ìbokisa Awaji atikọ inyan̄a 
ibot. Mije, mêwuuk ufialek mgbọ òraraka cha, ufialek cha si ìbolelet me chieen̄ 
n̄a. 

Aya isinyọn̄ mè aya linyọn̄ 

17“Ìkpọ, emi gwa ǹkirom ayaya isinyọn̄ mè ayaya linyọn̄. Kpebeyaka ikeek inu 
echi òraraka cha, inu cha si, ìkaboninin̄ si ene geege me ekiket. 
18Ire, ìbele ejit, mè ìnwọọn̄ unwọọn̄ ìre mgbọ geelek me lek inu mbarom, mije, 
mârom Jeruselem, inyi ire inu ubelejit, mè irom ebi kan̄, inyi ere inu unwọọn̄. 
19Mânwọọn̄ unwọọn̄ me ibot Jeruselem, mè ibele ejit me lek ebi n̄a; okput ito mè 
ida ukpo, kpebeyaka inọ me emen kan̄ ofifi. 
20“Nsek gwun̄ òboluk egwe inen mè inen gaalek, mè ìre ogwu ugane ogwu 
kpolukbe acha ugwem kan̄ iso, ìkpoyaka ikup me emen kan̄. Ogwu môlukbe efit 
acha, mè ikwu, ebemọnọ ibe ogwugwa ìkwu nsek nsek; ogwu ìkaluk ìso efit acha 
ge, ebefuk ogwugwa kubọk ogwu efieekbe otu inyi. 
21Ema mênama uwu, mè iluk me emen; ema mêwop uko gerep, mè irie mfut kan̄. 

22Ema kpebeyaka ikinama uwu, mè ebi ofifi ife èneluk me emen, kpebeyaka 
ikiwop uko, inyi ebi ofifi ife enerie. Mije, ike uti okifuk ugwem, ikeya si ke ebi n̄a 
ebekifuk ugwem; ebi emi ngobobe inyi lek n̄a mêluk ujọn̄ọ ugwem, mè ikirie 
utop ubọk ikwaan̄ kiban̄. 
23Ema kpebekwook ukwook ichep, kpebekimaan̄ bọn ijo isi; ema mêre ebi 
Okumugwem ogbanabe, ema mè ebi owot iman kiban̄. 

24Sabum ema mênigwegwen emi, mfọọk otu; ema mêkitutumu ikọ me otu, nnọ 
isan̄a. 
25Ibo oron mè gwun̄ arọọn̄ mêkigbaan̄ ikup ikirie inorie, egbe àtat môkitaka 
mbubet kubọk eriembuuk, achiaan̄ ijọn̄ môre inorie inyi ijijinu. Ema kpebeyaka 
ikisak ene geege unan, kpebekpakpan̄ si ene geege me otutuuk lek ogoon̄ 
mbuban n̄a.” 

Asaya 66 

Oyerebet mè ikpọchieen̄ 

1Okumugwem ìtumu ibe ikeyi: “Emen inyọn̄ ìre ogboon̄ ubọọn̄ n̄a, sà linyọn̄ ore 
inu ibene ukot n̄a. Mọmọ uwu obonama inyi emi? Ere owa obore ere itap efuuk 
n̄a? 
2Îre ubọk n̄a orom otutuuk inu chi, sa me ikeya ke ema eninan̄a ikup. Emi 
Okumugwem ntumu! “Ogwu emi mbakpọ chieen̄ me isi ìre: ogwu òsisiki lek, mè 
ikifieek ejit me emen ekwukwu kan̄, ogwu isinọ ikọ n̄a, îra ikiran. 
3Ire, ogwu òkpan̄ eriembuuk isa igwa ngwugwa inyi emi, ìbobet lek ìkpan̄ ene; 
ogwu òsa gwun̄ arọọn̄ igwa ngwugwa, ìbobet lek ìyaka ebek ibo; ogwu ògwa 
ngwugwa akpa, ìbobet lek ìsa eje okodi igwa ngwugwa; ogwu òwop nsensi isasa 
irọ inu ǹkeek, ìbobet lek ìkitọbọ ibot inyi mkpọmfaka. Ema mîgobo oniin̄ eyi 
ubọk kiban̄, òchichaka inu kiban̄ cha okitop ema me lek. 
4Eya orọ, emi mbagobo ufialek ufialek inyi ema; inu ema ekifieek owot me lek, 
echicha ke mbasa ijet ema. Mije, mgbọ ngwenbe ema, kpunu ogwu òbọbọkọ emi 
otu; mgbọ ntumube ikọ, kpunu ogwu ògbagban̄. Ema mîrọ ijo inu me chieen̄ n̄a, 
inu echi emi ǹkakima, echicha ke ema ekima ikekirọ.” 
5Enyi ebi ìkinọ ikọ Okumugwem mè ikiran, ìgban̄ ikọ Okumugwem: “Ebi ngwan̄ 
kinyi cha ebi ìchacha enyi, mè irieen̄ enyi isibi mije erieen̄ n̄a, ekitumu ibe, ‘Kè 
Okumugwem ibọkọ itọn̄, inyi eji emun̄ unwọọn̄ kinyi nu!’ Ire, esip môtet ema. 
6Ìgban̄ ubọk ama okiriak, ìgban̄ okput me Uwu Mbuban! Îre Okumugwem okitap 
okput ya; ìkikpe ebi oriara kan̄ mkpukpe ògbegbe ema. 
7“Sabum uman kan̄ onibebene, îmaman gwun̄ isan̄a; sabum ufiak uman onitetet, 
îman gwun̄ enerieen̄. 
8Ekene orak inọ inu òkup ikeya? Ekene orak imun̄ mbet lek inu kecha? Ìre mêkọt 
iman ido egwe ge gaalek, sà ìre mêkọt isan̄a ido isibi mgbọ yaage? Ire, mgbọ 
yaage uman otetbe Sayọn, imamaan̄ bọn kan̄ igwook.” 
9Awaji kinyi ìbe, “Ìre mâkpọ ebi n̄a ire mgbọ uman, mè ijit ibe ekaman? Sà ìre 
mâchit akpa gwun̄ me mgbọ nsabe ebi n̄a ije mege inire imaman? 



1336 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

10Otutuuk kinyi ebi ìmama Jeruselem, ìgọọk ọmọ ìnwọọn̄ unwọọn̄, mè ìbele ejit 
mije kan̄; otutuuk kinyi ebi ìfefieek ejit me ibot kan̄, ìnwọọn̄ unwọọn̄ enenen 
melek kan̄. 
11Mije, owot kinyi môjot me emen kan̄, kubọk mun̄ ebe uga okijot gwun̄ owot; 
enyi mêkaan̄ si ukarajit me emen kan̄, kubọk ebe ejit uga okikat gwun̄ ejit. Ike 
otu ebe uga okinyi gwun̄ inu geelek îweekbe òjot òjot, ikeya si ke enyi ebekaan̄ 
inu geelek enyi eweekbe òjot òjot me emen kan̄.” 
12Mije, Okumugwem ìtumu ibe ikeyi: “Emi gwa ǹkiria esuuk òkigbuk kubọk 
okwaan̄ ijet Jeruselem, inu ubọọn̄ ebi ido geelek òkigbugbọ inu kubọk agbugbuk 
ibot mun̄; mênyi enyi ebe, mè ibeen̄ enyi me agba nkan̄, mè itoon̄ enyi me inyọn̄ 
ukot, mè ikigọọk enyi ifit ifit. 
13Ike uga okikat gwun̄ ejit, ikeya si ke emi me lek n̄a mbakat enyi ejit me 
Jeruselem.” 
14Mgbọ enyi isimun̄ inu yi, ejit kinyi môbele, otu ukwuuk kinyi môkekisek kubọk 
mbubet; unye Okumugwem mônenisibi utoon̄ inyi ebi ikwaan̄ kan̄, ire, ebi 
ochicha kan̄ mênenimun̄ uga unaan̄-ejit kan̄. 
15Ìkpọ, Okumugwem òkinu melek ukan̄, uji akọn̄ kan̄ ìbet lek efet egwijo. Môsa 
uyok-ejit igbugbọ unaan̄-ejit kan̄ igwook, mè isa alọm ukan̄ ikan̄-inu inyi ebi ene. 
16Okumugwem môsa ukan̄ mè isa oge akọn̄ isibi oyerebet me ibot otutuuk 
ebilene; ebi Okumugwem obokpan̄ mêwa enenen. 
17Okumugwem ìtumu ibe, “Ebi ìgwọgwọk lek, mè isun̄ lek kiban̄ me mbuban, mè 
isi inin̄ emen uko igọọk mkpọmfaka òkup me eden̄ uko ya, mè isi ikitaka anam 
okodi, mè ikpi, mè ofifi òchichaka inu geelek, ema mêgbaan̄ ikwaan̄ ita. 
18“Bak me lek ubọk ikwaan̄ kiban̄ mè ekiket kiban̄, kpọ emi gwa ǹkinu inenititiin̄ 
otutuuk ebi ido geelek mè ebi otu usem geelek, inyi ema enu, mè enemun̄ 
ujamgbugbo n̄a. 
19“Mâsun̄ inu ijejeen̄ me etete kiban̄, mè iria usini ebi mênwọnọbe isi igwook me 
ido geelek, me Tasis, mè Libia, mè Lidia (ebi ìkigbala ubọk isook oraan̄), mè 
Tubali, mè Giris, mè lek achọ cha òkup me ujọn̄ọ ere, ebi kpenọnọ etip n̄a, 
kpemumun̄ si ujamgbugbo n̄a. Ire, ema ebekikpakpa ujamgbugbo n̄a inyi ebi ido 
geelek. 
20Ema mêsa otutuuk ebi ngwan̄ kinyi inan̄a me otutuuk ido geelek ika inu me 
ogoon̄ mbuban n̄a me Jeruselem, kubọk inu ngwugwa isa inyi Okumugwem. 
Okumugwem ìbe ke ebesa ema me inyọn̄ inyinya, mè emen uji akọn̄, mè uji 
ekpirikpo, mè inyọn̄ inyinya mgbidim ukot, mè aligọ, ika inu. Ebesa ema inu 
kubọk ebi Ijeren ekiben inu ngwugwa me emen akpan ikakaan̄ge mbuban me 
lek isa ikinu me Uwu Mbuban Okumugwem. 
21Okumugwem ìbe, ‘Emi mâgobo usini kiban̄ si ibe ere ebi ngwugwa mè ebi 
otoko kè Libai.’ 

22“Ike ayaya isinyọn̄ mè ayaya linyọn̄ eyi emi mbarọ ebekeke inye me isi n̄a, 
ikeya si ke erieen̄ kinyi mè owot iman kinyi obokeke inye. Emi Okumugwem 
nkitumu. 
23Bene me ijọk Aya Onyan̄ ge si re ofifi, mè bene me Usen Mbuban ge si re ofifi, 
otutuuk ebilene mêkinu initọbọ ebum me isi n̄a. Emi Okumugwem ntumu. 
24“Ema mêkinan̄a isibi, mè isi ikikpọ nkwukwu ebi ìkpakpaka ibot inyi emi. Mije, 
ebi kè mkput ìkirie ema kpebekwaan̄; ukan̄ òkitaka ema ìkaboniin̄. Otutuuk 
ebilene isiraka, mè ibene chieen̄ itoon̄ me lek nkwukwu ife cha, ìbogwogwook 
ema ijo mbiribọ me lek.” 

Jeri 

Jeri 1 

1Echichi ìre ikọ echi Jerimaya gwun̄ kè Ilikiya, ene ge me lek ebi ngwugwa ìkup 
me Anatọt me ijọn̄ ebi otoko kè Benjamin, otumube. 
2Okumugwem ìtumu ikọ inyi ọmọ me òso akọp mè acha ita me lek mkpulu kè 
Josaya gwun̄ kè Amọn ogwu ubọọn̄ Juda. 
3Okumugwem îtumu si ikọ inyi ọmọ otutuuk mgbọ Jioyakim gwun̄ kè Josaya 
orebe ubọọn̄ me Juda, inire òta onyan̄ go me òso akọp mè acha ge me lek mkpulu 
kè Jedikaya gwun̄ kè Josaya ogwu ubọọn̄ Juda, mgbọ ekpulube ebi Jeruselem me 
usun̄ akọn̄. 

Awaji îgwen Jerimaya 

4Mgbọ ya, Okumugwem onenitumu inyi emi ibe: 

5“Sabum nnibobot owu me emen akpa gwun̄ nga kwun̄, nriọọn̄ owu isan̄a; 
sabum enimaman owu, nra isusun̄ owu me mbuban isan̄a; ǹsasa owu irọ ogwu 
nriran inyi ido geelek.” 
6Nnenifọọk ibe: “Jei Ogwukaan̄-ene Okumugwem, emi ǹkariọọn̄ ìtumu ikọ, emi 
ìre sọntitiik gwun̄.” 
7Ire, Okumugwem obebe emi, “Katumu ibe ke owu ìre sọntitiik gwun̄. Mije, ebi 
geelek mâriabe owu isi lek, lek kè ebiba ke owu obosi. Ikọ geelek mâtọbe ibe 
owu òtumu, eya ke owu obotumu. 
8Katet ukpook me isi kiban̄. Emi òwa melek kwun̄, mânyan̄a owu isibi. Emi 
Okumugwem ntumu.” 
9Okumugwem oneninyana ubọk kan̄ ichak emi me otu, mè ibe emi, “Kpọ, nra itap 
ikọ n̄a me otu kwun̄. 
10Cherekeyi, ngobo owu ito me otuchieen̄ ido geelek mè ama ubọọn̄ geelek, ibe 
owu òjibi òto, mè ògbugbọ ògwook; ibe owu ògwak, mè òjijaka òsan̄a, mè ònama, 
mè òwop.” 
11Okumugwem onenido emi ibe: “Jerimaya, keke ke omun̄?” Mfọfọọk ibe, “Mmun̄ 
otu agọọk uti alimọn ge.” 
12Okumugwem otutumu inyi emi ibe, “Owu omun̄ itat, mije, emi ǹgwọgwọk 
chieen̄ ikikpọ ikọ n̄a ibe irọ iso.” 
13Okumugwem okpọkpọk ido emi òso mgbọ iba ibe: “Keke ke omun̄?” Mfọfọọk 
ibe, “Mmun̄ otin̄ ge òkirariak, òkọkọọn̄ isi inan̄a me agan̄ inyọn̄.” 
14Okumugwem obebe emi: “Ùrioon̄ mônan̄a me agan̄ inyọn̄ igbuku igwook me 
lek otutuuk ebi ìluk me lek ijọn̄ yi. 
15Kpọ, emi mânigween̄ otutuuk ebi ama ubọọn̄ agan̄ inyọn̄ cha ibe enu. Emi 
Okumugwem ntumu. “Ebi ubọọn̄ kiban̄ cha mênu iniyiyik ogboon̄ ubọọn̄ kiban̄ 

me otu isotu otunchit geelek me Jeruselem; ema mêgban ikana mgban ama ya 
okokop, mè igban si ikana otutuuk ama geelek me ido Juda. 
16Mâfieek oyerebet n̄a inyi ebi n̄a ofolek otutuuk inu ikpak geelek ema erọbe, 
mije ema ejitbe emi, mè isi ikiwọp nsensi inyi ebi kè ofifi awaji, mè ikitọbọ ebum 
inyi inu ubọk kiban̄ orombe. 
17“Tobo ekwut nye me ebon, mè nan̄a keke! Inu geelek ntọbe inyi owu, tumu nyi 
ema. Kafieek owot me isi kiban̄, inyi nkarọ owot ifieek owu me isi kiban̄. 
18Cherekeyi, nrọ owu òkana òre ama mgban ònyenye, mè atà okwukwut, mè 
mgban ekwe, inyi owu òkeke òda otutuuk lek ijọn̄ yi, mè ebi ubọọn̄ Juda, mè ebi 
ibot, mè ebi ngwugwa, mè otutuuk ebi lek ijọn̄ yi. 
19Ema mêtim owu akọn̄ me lek, ire, kpebenye lek igak owu, mije, emi òwa melek 
kwun̄, mânyan̄a owu isibi. Emi Okumugwem ntumu.” 

Jeri 2 

Ebi Ijeren mîjit Awaji 

1Okumugwem onenitumu inyi emi ibe: 

2“Je si taan̄ ukpo look Jeruselem ibe, “ ‘Nkeek ata eru kwun̄ mgbọ orebe nsabọn 
ibaan̄, ubọk owu omabe emi mgbọ orebe aya nwa, mè igọọk emi ije itibi emen 
èwê, ije itibi ijọn̄ ya eyi kpewop inu geege. 
3Ebi Ijeren ekup me mbuban inyi Okumugwem, ema ere adasi mfut uko kan̄; 
oyerebet îtip otutuuk ebi ìkiloon̄ ema igwak, ùrioon̄ îtoon̄ me ibot kiban̄. Emi 
Okumugwem ntumu.’ ” 
4Enyi ebi uwu kè Jekọp, otutuuk otoko uwu kè Ijeren, ìgban̄ ikọ Okumugwem. 

5Okumugwem ìtumu ibe ikeyi: “Kpasi nrọ-nlọ ke ebi nte nte kinyi emun̄ me 
emen n̄a, eyi ema ebakbe me lek ije ijọn̄ọ emi ere me lek? Ema enan̄a igọọk 
mkpọmfaka ikike, mè ikana ebi ikike me lek kiban̄. 
6Ema kpedodo ibe, ‘Mọmọ Okumugwem ya, ogwu òsasan̄a eji isibi me Ijipiti, 
ogwu òsasa eji ije itibi emen èwê, itibi lek ijọn̄ òchachat mè ikup udọn̄ udọn̄, ijọn̄ 
una mun̄ melek udun mkpa, ijọn̄ eyi ene geege ìkajeje ìtibi, ere ene geege ìkaluk?’ 
7Nsa enyi inigwook me lek ata ijọn̄ uko, ibe enyi erie mfut kan̄ mè ata inu kan̄ 
geelek. Ire, enyi enunu inififila ijọn̄ n̄a, mè ichaka mbuban me lek ìrot n̄a. 
8Ebi ngwugwa kpedodo ibe, ‘Mọmọ Okumugwem?’ Ebi ibot ikan kperiọọn̄ emi; 
ebi ibot kiban̄ ekijeje ikeme emi. Ebi nriran ekekisa Baali iben nriran, mè ikana 
ikigọọk inu ikakaan̄ge oruru. 
9“Eya orọ, mâtoon̄ enyi uraamọn, mè itoon̄ si ire lek bọn bọn kinyi igbaalek. Emi 
Okumugwem ntumu. 

10Ìsaba ìtoon̄ me agba ijọn̄ achọ Kitim ìsi ìkpọ-nu, mè ìria ene ìsi Keda, inyi esi 
eruk chieen̄ ekpọ, mè emun̄-nu mè ìre ojelek inu òkup ikeyi îrarak irọ: 
11Ìre îkaan̄ ido òrarak inwene awaji kiban̄, ubọk geelek ibe ke awaji cha kperere 
awaji geege? Ire, ebi n̄a mîsa Awaji kiban̄ òkakaan̄ ujamgbugbo inwene inu 
ikakaan̄ge oruru. 
12Jei akpabin inyọn̄, kè inu keyi iriki owu lek, mè itet owu ikpele ukpook, mè 
igwook owu mbiribọ me lek. Emi Okumugwem ntumu. 
13Ebi n̄a mîrọ ijo inu iba: Ema mîtọp emi ito, emi ogwu òrere ibot mun̄ ugwem; 
ema mîsi irọkọ udọn̄ mun̄ echi ubọk kiban̄, udọn̄ mun̄ òbabak, echi ìkpokọt itet 
mun̄ geege ikaan̄. 

Inu ijo inu osabe ijet ebi Ijeren 

14“Ìre Ijeren ìre usun̄? Ìre eman ọmọ me uwu usun̄? Keke orọ îkanabe ogwu 
ekifufum inu kan̄? 
15Bọn egbe àtat mêkigbin igọọk ọmọ, mêkigọt me lek kan̄. Ebi ochicha chi 
mîjijaka ijọn̄ kan̄ ikana èwê; mîwọp ama kan̄ geelek iriọk, ama cha oyayat ita 
kpai. 
16Ofifi kan̄, ebi Memfis mè ebi Tapenes mîkwọkọ owu eden̄ ibot irọt. 

17Îre owu gaalek orọ lek kwun̄; mije ojitbe Okumugwem Awaji kwun̄ mgbọ îkisa 
owu ije me oniin̄. 
18Mgbọ keyi òsi keke me Ijipiti? Ìre òbosi inwọ mun̄ ònan̄a me okolo Siyọ? Òsi 
keke me Asiria? Ìre òbosi inwọ mun̄ ònan̄a me okwaan̄ Yuferetis? 
19Inu ikpak orọbe obosut owu osusut; ijijit emi itele môkan̄ inu inyi owu. Eya 
orọ, riọọn̄ ubọk keek, mè tet ibot: ibe ke owu itọtọp Okumugwem Awaji kwun̄ 
ito, mè okakaan̄ge ukpook kan̄ me emen kwun̄, ìre atalek ijo inu, mè ire si inu 
òjajat. Emi Okumugwem Ogwukaan̄ Inyọn̄ mè Ijọn̄ ntumu. 
20Akarake ujọn̄ọ mgbọ òraraka, owu ofan̄a ọgbọn kwun̄, mè ifieek mkpọn nsabe 
igọbọ owu iriaak me lek n̄a. Owu otumu inyi emi be, ‘Emi m̀kpasi ikwaan̄ inyi 
owu!’ Ire, me inyọn̄ ogoon̄ geelek òbebene, mè irak uti geelek òsasan agọọk, owu 
gwa òkilaak ikana kubọk ogwu òje oyet. 
21M̀wowop owu kubọk atalek olik gerep, ònan̄a me lek ukwuuk gerep òrere atata 
ichit. Keke orọ okupbe nkwaan̄ nkwaan̄ me isi n̄a kubọk gerep oron? 
22Ikerere òsasa akanwen̄ ikwuk lek, mè isa owuwa ìsabi igwọk lek, akpat ijo inu 
kwun̄ ọmọ òwa si me isi n̄a. Emi Ogwukaan̄-ene Okumugwem ntumu. 
23Òjeje ikitumu ibe, ‘Emi ǹkafifila lek n̄a; ǹkasisi lek ebi kè Baali cha’? Kpọ ijo 
ugwem olukbe me emen iteke, mè sa eya keek inu orọbe. Owu òbet lek uman 
aligọ òfefet ukot, eyi òkilibi ikana ere; 
24mè ibet lek uman inyinya akpan oron òluluk me emen èwê ibọkọ lek, eyi 
òkigween̄ efet igban̄ olu orie, mgbọ ulọk isibene me lek. Mgbọ ulọk iweweek orie 

isinin̄ me chieen̄, kpunu ogwu òbokọt ikeke ikwek. Mgbọ òkup ikeya, orie geelek 
òweweek ọmọ, ikasisaak lek; mgbọ itotoon̄ lek kiban̄ isire, mômun̄ lek kan̄. 
25M̀be owu, ‘Kalibi ekot ìgwak ikpukot ìsan̄a me ukot ìgọọk mkpọmfaka, kararak 
si ebek ìkup ìkigọọk mkpọmfaka.’ Ire, owu obebe, ‘Kpunu ibot! Mma ofifi awaji 
cha, echicha ke mbagọọk.’ 
26“Ike esip okitet ogwu inọ mgbọ etetbe, ikeya ke esip otet ebi uwu kè Ijeren; 
ema mè ebi ubọọn̄ kiban̄ mè ebi ibot kiban̄, mè ebi ngwugwa kiban̄ mè ebi nriran 
kiban̄. 
27Ema ekitumu inyi uti ibe, ‘Owu ore nte n̄a,’ mè ikitumu inyi ewuuk ibe, ‘Owu 
oman emi.’ Ema ejijit emi itele, kpeyaka isi ida emi; ire, ufialek isitet ema, ema 
mîra ibe emi, ‘Na na nyan̄a eji!’ 
28Awaji cha enyi erombe inyi lek kinyi ìsi owa? Ema enan̄a ekeke ma enenyan̄a 
enyi, ire ema ikọt! Enyi ebi Juda, otu ifuk awaji enyi ekaan̄be ìre ìkike melek otu 
ifuk ama kinyi. 
29“Keke orọ enyi ekitoon̄ emi ikọ? Otutuuk kinyi mîfieek inan̄a emi me lek. Emi 
Okumugwem ntumu. 
30Osusut nsutbe bọn kinyi ìchechep, ema kpechieek ibe enen̄e ema esun̄ etat. 
Oge akọn̄ kinyi îrie ebi nriran kinyi isan̄a, kubọk egbe àtat ogwak anam iche. 
31“Enyi ebi ukot keyi, ìgban̄ ikọ Okumugwem ma! “Ìre èwê ke emi nkana me isi 
kinyi ebi Ijeren ni? Sà ìre ijọn̄ ikpele udun onin̄be ke emi nkana? Keke orọ ebi n̄a 
ekibe, ‘Eji mêkọt inin̄ ere òneme eji; eji kpebeyaka inu me lek kwun̄ ofifi?’ 
32Ìre gwun̄ nsabọn ibaan̄ môkọt iwuuk inu mbala-lek kan̄? Sà ìre aya nwa môkọt 
iwuuk ofọnti ido-nwa kan̄? Ire, ebi n̄a mîwuuk emi, mè iwuuk emi ijọn̄ọ mgbọ 
enenen. 
33Enyi mîriọọn̄ chieen̄ iweweek ugan; ikerere ebibaan̄ ìfefieek ichit, mêkọt 
ikween̄ inu me ubọk kinyi. 
34Eje ebi ugbọọn̄ ebi ekalọge inu geege ìjojot me lek ofọnti kinyi, ubọk geelek ibe 
ke enyi kpetetet ema mgbọ ekibum inin̄ uwu ichiin̄ inu. Ire, me lek inu chi geelek, 
35enyi ekitumu ibe, ‘Kpunu eyi eji erọbe ilọ, Awaji ìkayaka ìnaan̄ ejit ìnyi eji.’ Kpọ, 
mânigwen enyi oyerebet, mije enyi ekitumu ibe, ‘Eji kperọ ijo inu geege.’ 
36Keke ke enyi ekinya ikana ikeyi ikiweek ntap-ubọk, mè ikisiki irek kinyi? Ebi 
Ijipiti mêtọbọ enyi ilọ, ike ebi Asiria etọbọbe enyi ilọ. 
37Enyi mêyaka si ubọk iba itoon̄ me ibot, mè isa isi esip igwu ikom isibi me ere 
ya, mije, emi Okumugwem njit ebi enyi esabe itoon̄ ejit cha; kpunu ata inu geege 
enyi ebekaan̄ me ubọk kiban̄.” 

Jeri 3 

1Okumugwem ìtumu ibe ikeyi, “Ire enerieen̄ ijit ogwu nwa, ogwu enenwaan̄ ya 
onanan̄a isi ibat ofifi enerieen̄, ìre ogwu enerieen̄ ya môkpọk igwu ikom ifo lek 

ogwu enenwaan̄ ya si? Ìre eya kporọ ibe otutuuk lek ijọn̄ ififila ni? Ire, owu oluk 
ugwem òje oyet melek owuwa ugan. Ìre owu môyaka igwu ikom inu me lek n̄a 
mgbọ keyi ni? 
2Bene chieen̄ kpọ-nu inyọn̄ ogoon̄ ǹlak ibot cha, ìre îkaan̄ ere ge òsisik eyi 
kpelaak owu me ere ya? Owu òkikup me agba oniin̄ iban ebi ugan kwun̄, kubọk 
ogwu Arabu okikup me emen èwê ifum uji ekpirikpo. Owu osa ukot òje oyet 
kwun̄ mè inu ikpak okirọ ififila lek ijọn̄ yi isan̄a. 
3Eya orọ etetbe ibot ikaan̄, ibot aya otu ura si, ìkarep. Ire, isi kwun̄ ìkup kpọi 
kubọk isi ogwu òje oyet, kpunu kubọk esip ge ikeyi. 
4Mgbọ yi, owu gwa òkigwen emi ibe, ‘Nte n̄a, ogwu une n̄a karake ijija n̄a, 

5ìre owu mônaan̄ ejit ire mgbọ geelek ni? Ìre owu môtet unaan̄-ejit ikaan̄ isi ire 
mgbọ ikakaan̄ge itata ni?’ Ubọk otu kwun̄ okigwat ire eya, ire, owu okekirọ 
otutuuk ijo inu geelek okọtbe.” 

Ebi Juda mîgọọk ebi Ijeren irọ ijo inu 

6Me ukot mkpulu ogwu ubọọn̄ Josaya, Okumugwem îtumu inyi emi ibe, “Ìre 
omun̄ inu Ijeren ogwu òjijit emi itele orọbe? Ijeren ìnenene inyọn̄ orioon̄ geelek 
òbebene, mè inin̄ irak uti geelek òsasan agọọk, ikisi ije ugan. 
7Emi ǹkikeek ibe ke ọmọ isirọ otutuuk inu îrọbe cha isan̄a, ke môgwu ikom ika 
igọọk emi. Ire, ìkanu. Juda, ngwan̄ kan̄ enenwaan̄, ogwu ikagbege utoon̄-ejit si, 
omumun̄. 
8Juda îmun̄ si ibe ke njit Ijeren ogwu òjijit emi itele, mè itap Ijeren ikpa iyaak 
olom me ubọk, mè irieen̄ ọmọ isibi mije ugan-nwa kan̄. Ire, mmun̄ ibe ke Juda 
ngwan̄ kan̄ enenwaan̄ ya, ogwu ikagbege utoon̄-ejit, ìkatet ukpook. Isisibi si isi 
ikije ugan eyi kan̄. 
9Ijeren ìkasa barabat kan̄ ìgwen inu geege, eya orọ îbubatbe isi ikitọbọ ebum inyi 
ewuuk melek uti, mè isa me ikeya ififila lek ijọn̄ yi. 
10Me lek otutuuk inu kechi, Juda ngwan̄ kan̄ enenwaan̄ ogwu ikagbege utoon̄-ejit 
okekirọ inu ofiaan̄ ofiaan̄ me lek n̄a, ìkasa me otutuuk ejit kan̄ ìgwu ìkom ìgọọk 
emi. Emi Okumugwem ntumu.” 
11Okumugwem otutumu inyi emi ibe, “Ijeren ogwu òjijit emi itele îkaan̄ ata irọrọ 
igak Juda ogwu ikagbege utoon̄-ejit. 
12Je, si look etip keyi me agan̄ inyọn̄ ibe ke Okumugwem ìbe, “Owu Ijeren, ogwu 
òjijit emi itele, gwu kom na, ke emi m̀kpayaka ikpọk inaan̄ ejit inyi owu; emi ìre 
ogwu ata ejit, emi m̀kpanaan̄ ejit ire mgbọ ikakaan̄ge itata. 
13Gaalek, riọọn̄ ibe ke owu orọ ijo inu, riọọn̄ ibe ke owu orọ Okumugwem Awaji 
kwun̄ ilọ; ke owu òkisi ima awaji ebi ofifi ife me irak uti geelek òsasan agọọk; 
riọọn̄ ibe ke owu òkagban̄ ida n̄a. Emi Okumugwem ntumu. 

14“Enyi ebi ìjijit emi itele, emi Okumugwem ǹkitumu inyi enyi ibe, ‘Ìgwu ìkom, 
mije, emi nre nlom kinyi. Mâgobo enyi ene ge me ama ge, mè ene iba me otoko 
ge, mè isa enyi ika inu Sayọn. 
15Mânyi enyi ebi mkpulu ebi ejit n̄a okupbe me lek. Ema mêsa ifuk-ibot mè 
ngobo-ntet ikikpulu enyi. 
16Usen cha isire, mgbọ enyi isimumana, mè iwa enenen me inyọn̄ ijọn̄ yi, ebi ene 
kpebeyaka ikitumu ikọ ibak okop inyan̄a-ibot Okumugwem mgbọ ukot ikaan̄ ya. 
Ìkponinin̄ ema me ejit, ema kpebekekeek si inu ofolek, kpebeweweek si, 
kpeberorom si ofifi. Emi Okumugwem ntumu. 
17Mgbọ ya, mêkigwen Jeruselem, Ogboon̄ Ubọọn̄ Okumugwem. Otutuuk ebi ido 
geelek mênu inititiin̄ me Jeruselem ikimin erieen̄ Okumugwem. Ema kpebeyaka 
igọọk unye-ibot ya eyi ejit ijo inu kiban̄ okitọ inyi ema. 
18Me mgbọ cha, ebi uwu kè Juda me ebi uwu kè Ijeren mêgbaan̄ inan̄a me lek ijọn̄ 
agan̄ inyọn̄ ika inu me lek ijọn̄ nnyibe ebi nte nte kinyi me ìrot.’ 
19“Emi me lek n̄a ntumu ibe, “ ‘Me atikọ, mâmọnọ enyi kubọk bọn ebirieen̄ n̄a, 
mè inyi enyi ijọn̄ òkilọk ene ya, òrere ìrot òjajaan̄ ichit me lek ìrot ebi ido geelek 
ekaan̄be.’ Emi ǹkikeek ibe ke enyi mêgwen emi nte kinyi, ke enyi kpebeyaka 
igwu ikom inan̄a itele emi. 
20Ire, enyi ebi uwu kè Ijeren, enyi mîjit emi itele, kubọk enenwaan̄ barabat 
ikagwuun̄ge isi me lek ogwu olom. Emi Okumugwem ntumu. 
21Ida ito ebi Ijeren òkitaan̄ me inyọn̄ ogoon̄ ǹlak ibot cha, ema mêkito ito, mè 
ikiriaak emi, mije, ema mîje ilọ oniin̄, mè iwuuk Okumugwem Awaji kiban̄. 
22“Ìgwu ìkom, enyi ebi ìjijit emi itele; mâgwa enyi, inyi enyi ekayaka ìjit emi 
ìtele.” Ema efọfọọk ibe, “Iin̄, eji ba mêkinu me lek kwun̄, mije, owu ore 
Okumugwem Awaji kiji. 
23Me atikọ, ebum eji ekitọbọ me inyọn̄ orioon̄ cha ìre ikike, okput eji ekikput me 
inyọn̄ ogoon̄ cha ìre ofiaan̄ ofiaan̄. Me atikọ, unyan̄a ebi Ijeren ìkup me ubọk 
Okumugwem Awaji kiji. 
24Bene me ijija kiji, inu esip ya îrie otutuuk ubọk ikwaan̄ ebi nte nte kiji isan̄a 
kpai, îrie urum eriembuuk mè urum arọọn̄ kiban̄, mè irie si bọn kiban̄ ebirieen̄ 
mè ebibaan̄. 
25Kè eji esiki elaak me emen esip kiji, mè esa esip cha ekana echit lek. Eji mîrọ 
Okumugwem Awaji kiji ijo inu, eji melek ebi nte nte kiji. Bene me ijija kiji mege 
inire chereyi, eji kpegban̄ utọn̄ inyi Okumugwem Awaji kiji.” 

Jeri 4 

1Okumugwem onenibe, “Enyi ebi Ijeren, ire enyi ibegwu ikom inu, ìgwu ìkom ìna 
me lek n̄a. Ire enyi isan̄a mkpọmfaka òchichaka inu kinyi cha isan̄a me chieen̄ n̄a, 
mè kpeyaka ije ilọ emi ukot, 

2ire enyi isa me atikọ mè unen mè ata irọrọ inyan̄a ibot ibe, ‘Kè lek ugwem 
Okumugwem,’ ebi ofifi ido mêkaan̄ ugbana inan̄a me lek n̄a, mè isa emi ibaan̄ 
alọm.” 
3Okumugwem ìtumu inyi ebi Juda mè ebi Jeruselem ibe ikeyi: “Ìgbọ ijọn̄ uko 
kinyi echi kpegbọ-nu cha, mè ikayaka ìwop inu me emen ukpak. 
4Enyi ebi Juda mè ebi Jeruselem, ìsun̄ inyan̄a-ibot kinyi melek n̄a, Okumugwem 
Awaji kinyi, mè ìsan̄a unye-ejit òkup enyi me ejit ìsan̄a, inyi uyok uyok unaan̄-
ejit n̄a ikada ìgwook enyi me lek, mè ìsak kubọk ukan̄, eyi kpunube ogwu òbokọt 
iniin̄, mije ijo inu enyi erọbe. 

Ùrioon̄ òkinan̄a me agan̄ inyọn̄ inu 

5“Ìtumu ìsibi me Juda, mè ìlook me Jeruselem ibe: ‘Ìwut otita ìkana ìso otutuuk 
inyọn̄ ijọn̄!’ Ìtaan̄ ukpo ìtumu ibe: ‘Ìgbaan̄ lek kinyi ìtitiin̄! Ìna mè eji elibi efon 
ama echi òkakaan̄ mgban akọn̄!’ 
6Ìbene egop ulook ìnyi otutuuk ene ibe eje efon Sayọn! Ìlibi ìsi ìlet lek, ikafiat 
mgbọ! Mije, emi gwa ǹkisa ùrioon̄ me agan̄ inyọn̄ inu, òrere mfufiat òmimin 
enenen.” 
7Egbe àtat îsibi me okpot kan̄ inu; ogwu òkichep ido îjibi ije. Înan̄a me ama kan̄ 
ikinu, ìbonijijaka ijọn̄ kinyi igwook. Môjijaka ama kinyi ikana ǹrioon̄, ene geege 
ìkpoyaka iluk me emen. 
8Eya orọ, ìtap ofọnti ufieejit, ìfieek ejit, mè ito ito, mije, uyok uyok unaan̄-ejit 
Okumugwem, ìkanan̄a-nu ìtele eji. 
9Okumugwem ìbe, “Me usen ya, ejit ogwu ubọọn̄ mè ejit ebi ibot ìkpoyaka inye; 
ukpook môtap ebi ngwugwa utọọk igak emen, mbiribọ môgwogwook ebi nriran 
me lek.” 
10Emi nnenitumu ibe: “A-a! Ogwukaan̄-ene Okumugwem, kpọ ubọk owu 
ofiaan̄be ife chi, mè ifiaan̄ si Jeruselem isan̄a kpai. Owu òtumu inyi ema ibe, ‘Enyi 
mêkaan̄ esuuk.’ Ire, oge akọn̄ oyaka ininin̄ imeen̄ ema ire ebek.” 
11Me ike mgbọ ya, mênenitumu inyi ife chi, mè itumu si inyi ebi Jeruselem ibe: 
“Uyok efet mônan̄a me inyọn̄ ǹlak ibot ogoon̄ me emen èwê iwut igwook me lek 
ebi n̄a. Ìkabore ata efet òkiniwut mfufe isan̄a me lek akpa, mè ikirọ inyi lek akpa 
itana. 
12Efet keyi ònan̄a me ubọk n̄a înye enenen igak eya. Mgbọ yi, nra ifieek oyerebet 
itip ema.” 
13Ìkpọ, ogwu ochicha òkijibi inu kubọk oduku inyọn̄; ogbogbo uji akọn̄ kan̄ 
mêkinu kubọk ogbolodom; inyinya kan̄ cha îgwat igak igo. Jei, môfieek inyi eji! 
Eyi kiji îta! 
14Jei Jeruselem, gwọk inu ikpak san̄a me ejit kwun̄, inyi enyan̄a owu. Mgbọ owa 
ke owu oboben ijo ekiket me ejit ire ni? 
15Ida ge òkitaan̄ me Dan, ìkup me inyọn̄ ogoon̄ Iferem ikilook etip ufialek. 

16“Ìkpa ìnyi ebi ido geelek, mè ìlook me Jeruselem ìbe ikeyi: ‘Ebi akọn̄ ìkikpa 
mbin akọn̄ mêkinan̄a me ujọn̄ọ ere inu, mêkitaan̄ ukpo itiki akọn̄ ikeme ama ebi 
Juda geelek. 
17Ema mîkeke ikana Jeruselem okokop kubọk ebi ìkibem uko, mije, ebi n̄a mînye 
ibot inyi emi. Emi Okumugwem ntumu.’ 
18Oniin̄ ugwem kwun̄, mè ubọk irọ-inu kwun̄ osa inu keyi ijet owu. Osusut kwun̄ 
ire eyiyi. Îjat enenen! Îchim owu itibi ire lek ekpọọk ejit!” 
19Jei, unan! Unan! Owot òkiyọọk emi! Ufiak îmin emi me emen ejit enenen. 

M̀kpakọt iriaan̄ ere, mije, nnọ ida otita akọn̄, mè ida okput akọn̄ okitaan̄. 
20Mfufiat ge ìkigọọk ge; mîjijaka otutuuk lek ijọn̄ isan̄a kpai. Chieen̄ chieen̄, 
mîgwak uwu ọfọ n̄a igwook, mè ifiat atanga n̄a mgbọ yaage. 
21Kpa mgbọ ke mbamun̄ egop akọn̄ ire, sà ìre kpa mgbọ ke mbanọ ida otita akọn̄ 
iyaka? 
22“Ebi n̄a ìre mbubut; ema kperiọọn̄ emi. Ema ìre nsabọn tuntun; kpekaan̄ 
ngobo-ntet. Iriọọn̄-inu kiban̄ ìre gaalek eyi ekisa irọ ijo inu, ema kperiọọn̄ ubọk 
ekirọ ata inu.” 
23Nkana chieen̄ ikpọ linyọn̄, ìkup ukpọk ukpọk, ìkabet lek inu geege; mbene 
chieen̄ ikpọ isinyọn̄, utoon̄ òkikup me akpa isinyọn̄, kpunu. 
24Nraan̄ chieen̄ ikpọ ebi kè ogoon̄, otutuuk kiban̄ mêkisisik; otutuuk orioon̄ 
geelek mêkinyinyọn̄ọ. 
25Mkpọ ikana, ǹkamun̄ ebilene geege; otutuuk unọn òwulu me inyọn̄ îwulu 
inan̄a isan̄a kpai. 
26Nsiki chieen̄ ikpọ lek ijọn̄, ata ijọn̄ uko ya îkana èwê, otutuuk ama òkup me ere 
cha îjijaka igwook, mije Okumugwem oyakabe isi ida ema, mije unaan̄-ejit kan̄ 
okiyok me lek kiban̄. 
27Mije, Okumugwem ìtumu ibe ikeyi: “Mâjijaka otutuuk lek ijọn̄ igwook, ire, 
m̀kpajijaka isan̄a isi ge. 
28Eyi môtap ufieejit me lek ijọn̄, mè irọ ibe akpa isinyọn̄ idun, mije, nra itumu 
isan̄a, m̀kpanwene ejit; nra itumu ifieek, m̀kpagwu ikom.” 
29Isinọnọ okput ebi akọn̄ inyọn̄ inyinya mè ebi ìsook oraan̄, ebi ama geelek 
mêlililim ita kpai. Usini ene mêlim ichieen̄ me ekpuk oron; usini ene mênene ifo 
inyọn̄ ewuuk. Otutuuk ama môyat ita kpai, kpunu ene geege òboluk me emen 
kiban̄. 
30Owu Jeruselem ogwu ejijakabe, òkirọ keke? Keke orọ osabe ekwut irio irio 
ibala lek, mè isa asi alata araran̄ iken lek? Keke orọ otapbe tori ikpan̄ chieen̄? 
Mbala-lek kwun̄ ìchechep ikike. Ebi òma kwun̄ ekikpọkpọ owu chieen̄ isiki; ema 
ekiweweek ebek ugwem kwun̄. 



1346 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

31Nnọ ida ukpo okitaan̄, kubọk ida enenwaan̄ uman okitet, mè mfi òbet lek mfi 
ogwu enenwaan̄ òkiman adasi gwun̄ kan̄. Îre ida ama Jeruselem òkisa me lek 
ifufuuk efuuk, mè ikinyinyan ubọk iba kan̄, ikibe, “Efuuk îlet emi, mânigak iweek, 
ebi ìkpan̄ ene mîkana emi okokop.” 

Jeri 5 

Ijo inu ebi Juda erọbe 

1“Ìjijen̄e ìkana lek oniin̄ geelek me Jeruselem, ìkpọ ìkana lek oniin̄ cha, mè ìkeek-
nu; ìweek ìkana me oyet ile kan̄ geelek. Ire enyi ikọt imun̄ ene ge kpọi ogwu òkirọ 
inu ònenen, mè ikiweek atikọ, mâtele ijo inu ama yi orọbe inyi ama yi. 
2Ubọk geelek ema ekibe, ‘Kè lek ugwem Okumugwem,’ inyan̄a-ibot kiban̄ ìkire 
ofiaan̄.” 
3Jei Okumugwem, ìre ìkare atikọ ke chieen̄ kwun̄ okiweek ni? Owu osulu ema, 
ire, ema kpenọ unan; owu okpukpuku ema igwook, ire, ema kpechieek ibe enen̄e 
ema esun̄. Ema mîtet ejit kiban̄ inye igak ewuuk, mè ijit igwugwu ikom. 
4Emi nnenibe, “Ife chi ìre gaalek ebi ugbọọn̄; ema ìre ebi mbubut, mije, ema 
kperiọọn̄ oniin̄ Okumugwem, kperiọọn̄ inu Awaji kiban̄ okiweek. 
5Eya orọ, mâsi lek ebi ilile kiban̄, mè ikpa melek kiban̄; mije, ema mîriọọn̄ oniin̄ 
Okumugwem, mè iriọọn̄ inu Awaji kiban̄ okiweek.” Ire, ebibi si mîgbaan̄ ubọk ijit 
Awaji kiban̄, mè ijit si igbagban̄ utọn̄ inyi ọmọ. 
6Eya orọ, egbe àtat mônan̄a me oron inichiin̄ ema ikpan̄; ibo oron mônan̄a me 
emen èwê inigwak ema iche; egbe ntọọk ntọọk môtutuun̄ ikup me otunchit ama 
kiban̄ geelek; ogwu inan̄a isibi oyet, îra ichim itaka. Mije, inu ikpak kiban̄ îwa 
enenen, ikeya ke ema ejit emi itele owuwa mgbọ. 
7“M̀bajeje itele inu yi inyi enyi? Bọn kinyi mîjit emi itele, mè ikisa awaji echi 
kperere awaji inyan̄a ibot. Nnyi ema inorie, ema ererie ijot owot, mè ikigbọọk 
ikana ere ikisi ugan me uwu ebi òje oyet. 
8Ema ekup kubọk orie inyinya òrerie inorie ijot owot, ogwu ikup, îra ikigọt 
kubọk inyinya isi lek nwa ofifi ene.” 
9Okumugwem ìkido ibe, “Mbet ido òkup ikeyi, ìre kpamasulu ema osusut ni? Ìre 
kpamarọ ema useen̄ inu ema erọbe ni? 
10“Ìje ìkana emen uko gerep kiban̄, mè ìjijaka uko cha, ire, ikajijaka ìsan̄a isi ge. 
Ìsọp otu agọọk kan̄ geelek ìsan̄a me lek olik gerep cha, mije, ìkare Okumugwem 
okaan̄ otu agọọk kecha. 
11Me atikọ, ebi uwu kè Ijeren mè ebi uwu kè Juda mîfiaan̄ emi ofiaan̄ enenen. 
Emi Okumugwem ntumu.” 
12Ema mîkan̄ ataak ibak Okumugwem ikibe, “Ìkporọ inu geege! Unan geege 
ìkpore eji lek; eji kpebemun̄ oge akọn̄, mè ìre akan̄ inorie. 

13Ebi nriran kiban̄ ìre efet ikike, ikọ Awaji kpunu me otu kiban̄. Inu ema ekibe 
môrọ ya, ìborọ ikeme ema gaalek.” 
14Eya orọ, Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Mije ife chi 
etumube ikọ chi, emi mârọ inyi ikọ n̄a ire ukan̄ me otu kwun̄; ife chi mênenire 
iye, ukan̄ ya môtataka ema iriọk.” 
15Okumugwem ìbe, “Enyi ebi uwu kè Ijeren, ìkpọ, mânisa ido ònan̄a me ujọn̄ọ 
ere inu enyi akọn̄ me lek. Îre ido ònyenye lek, mè ire ido òkukup akarake akat; 
enyi kperiọọn̄ usem ebi ido ya, enyi kpebekọkọt si inọ ikọ ema ekitumu. 
16Otu akpa oraan̄ kiban̄ ìlaak òbook, kubọk otu udọn̄-ufuun̄, ema otutuuk ìre ebi 
usọ akọn̄. 
17Ema mêkpulu inu òsibi me uko kinyi imeen̄, mè irie inorie kinyi isan̄a kpai, mè 
ikpaan̄ bọn kinyi ebirieen̄ mè ebibaan̄ isan̄a; ema mêkpan̄ urum eriembuuk mè 
urum arọọn̄ kinyi isan̄a, mè ijijaka olik gerep kinyi isan̄a. Ema mêsa oge akọn̄ 
igwak ama mgban cha enyi esabe itoon̄ ejit isan̄a kpai. 
18“Okumugwem ìbe: ‘Ikerere me mgbọ ya si, emi m̀kpajijaka enyi isan̄a isi ge.’ 

19Ire ebi ene ido ibe, ‘Ìre bak me lek keke ke Okumugwem Awaji kiji orọ eji inu 
keyi?’ Owu môtumu inyi ema ibe ke emi m̀be, ‘Ike enyi ejitbe emi Okumugwem 
itele, mè ikiriaak ofifi awaji me inyọn̄ ijọn̄ kinyi, ikeya si, enyi mêsi ikisi ikwaan̄ 
inyi ebi ofifi ife me inyọn̄ ijọn̄ ikarege eyi kinyi.’ 
20“Ìtumu inu yi ìnyi ebi uwu kè Jekọp, mè ìlook si me ido Juda ìbe: 

21Ìgban̄ ikọ keyiyi, enyi ebi mbubut mè ebi tuntun, enyi ebi ìkaan̄ chieen̄, ire, 
kpekimọọn̄ inu, ebi ìkaan̄ utọn̄, ire, kpekinọ ikọ.” 
22Okumugwem ìbe, “Ìre ìkagbe ibe ukpook n̄a itet enyi? Ìre ìkagbe ibe enyi 
ekeran me isi n̄a? Îre emi nsa okpoon̄ itap okike inyi okwaan̄, mè inyi ikan ibe 
ikaraka okike ya, mege ire mgbọ geelek. Ekoon̄ geelek môtọbọ inibieen̄, ire, 
ìkpokọt isaba iraka; môgbugbut, ire, ìkposaba okike ya. 
23Ire, ife chi ekaan̄ ejit mkpaka-ibot mè unye-ibot; ema mîgwu ikom, mè ije 
inan̄a. 
24Ema kpekitumu me ejit kiban̄ ibe, ‘Eji etet ukpook me lek Okumugwem Awaji 
kiji, ogwu òkinyi eji ibot òta ura mè ibot aya otu ura me ibot mgbọ kiban̄, mè 
ikirọ inyi nde irọrọkọ uko ikakikwala ìraka eji.’ 
25Nrọ-nlọ kinyi olap inu chi isan̄a enyi me lek, ijo inu kinyi orọ ibe ata inu ilọ 
enyi. 
26“Ebi ikpak òwa me etete ebi n̄a; ema ekilileek kubọk ebi ìkitip ufe ofut, ema 
ekikọọk ufe iban ene. 
27Ike ofut ojotbe emen uwu itap ofut, ikeya ke ofiaan̄ ojot uwu kiban̄; ema esasa 
me ikeya inin̄ ubọọn̄, mè ikaan̄ unye, 

28mè imiin̄ ufuk, mè ijot. Ijo irọrọ kiban̄ ìkakaan̄ okputut; ema kpekikeke ebi kpà-
nte me udun̄, inyi ikọ inwọn ebiba, kpekigbini si unen ebi ugbọọn̄.” 
29Okumugwem ìkido ibe, “Mbet ido òkup ikeyi, ìre kpamasulu ema osusut ni? Ìre 
kpamarọ ema useen̄ inu ema erọbe emi ni? 
30“Inu òrọrọ me lek ijọn̄ yi îkaan̄ nriki, mè ikaan̄ urimi me lek: 

31Ebi nriran ekiben nriran ataak, ebi ngwugwa ekikpulu ebi ene me unye eyi 
kiban̄; ikeyi ke ebi n̄a ekima. Me òta kan̄, keke ke enyi eberọ? 

Jeri 6 

Mîkpa mbin akọn̄ ikana Jeruselem 

1“Enyi ebi otoko kè Benjamin, ìlibi ekot ugwem! Ìlibi ìsibi me Jeruselem! Ìwut 
otita me Tekowa ìlook ebi ene! Ìtaba egop ulook me Bet Akerem! Mije, ùrioon̄ 
mè ikpele mfufiat òkinan̄a me agan̄ inyọn̄ inu. 
2Mâjijaka ama Jeruselem isan̄a, ama ya òjajaan̄, mè ilọkọ lek. 

3Ebi òkpukpo arọọn̄ mè urum arọọn̄ kiban̄ mêjibi inin̄ ọmọ lek; mêgwugwuun̄ 
uwu ọfọ kiban̄ ikana ọmọ, ogwu ikup, mômọnọ irek eyi kan̄. 
4Ema mêkibe, ‘Ìbem lek ititim akọn̄ me lek kan̄! Ìnan̄a ìkeke, mè eji ejibi enin̄ me 
ikarek!’ Ema mêyayaka ibe, ‘Ayi-ee, egwe îjọkọ, utun òkikwala ichep. 
5Ìnan̄a ìkeke, mè eji enin̄ me eririeen̄, mè ejijaka uwu mgban akọn̄ kan̄ cha 
egwook!’ ” 
6Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Ìkeen̄ uti ìgwook, mè 
ìsa ìnama obubot mbin akọn̄ ìchak me lek ama Jeruselem. Ebesusulu ama yi 
osusut, mije itututuku ene ìjojot me otutuuk emen kan̄. 
7Ike mun̄ okigbuk isibi me emen udọn̄ mun̄, ikeya si ke ijo inu ama Jeruselem 
okigbuk. Ǹkinọ okput afa mè mfufiat okitaan̄ me emen kan̄, mè ikimun̄ orukan̄ 
mè unan kan̄ mgbọ geelek. 
8Enyi ebi Jeruselem, ìbọkọ ufialek chi kubọk itaba ubọk me utọn̄, inyi nkasan̄a 
enyi ejit me lek, mè ìrọ ama kinyi ikana ama òyayat ita, eyi ene geege ìkpokọt 
iluk me emen.” 
9Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Ebejijijaka ebi Ijeren 
ebi ìsisik isan̄a, kubọk ekirọọn̄ lek olik gerep. Chiaan̄ ubọk week ebi geelek ìsisik, 
kubọk ogwu òkigbeme gerep okichiaan̄ ubọk iweek lek agọọk gerep.” 
10Nnenibe, “Ekene ke mbatumu ikọ inyi, mè itaba ubọk me utọn̄, mè inọ? Utọn̄ 
kiban̄ ìgogon ichit, eya orọ, ema kpebekọkọt igban̄. Me lek kiban̄, ikọ 
Okumugwem îkana inu ekisa ichak imọm, ìkakitotop ema me lek. 
11Unaan̄-ejit Okumugwem ìjojot emi me emen, lek îwọ emi itetet ikaan̄.” 
Okumugwem onenibe emi, “Da unaan̄-ejit cha gwook me lek asa nsabọn me oyet, 

mè gwook me lek nsabọn irieen̄ me ere ema etitiin̄be; da gwook me lek olom mè 
nwa, mè ebi ugane, ebi ìkakan ikpukpọkọ. 
12Nsinyana ubọk n̄a ida ebi ìluk me lek ijọn̄ yi, mêyaka uwu kiban̄, melek ijọn̄ 
uko, mè ebi nwa kiban̄, inyi ebi ofifi ene ekaan̄. Emi Okumugwem ntumu. 
13Ema otutuuk ene ekimin ejit me lek ikakaan̄ ikpoko me ngan, ibene me lek 
ogwu òsisip ichit isi ire lek ogwu òmimin ichit; ebi nriran mè ebi ngwugwa ìre 
inu yaage, ema otutuuk ìre ebi ìfeen̄ ene. 
14Ema ekigwa unan ebi n̄a inyọn̄ inyọn̄, kubọk ke unan ya ìkamin, mè ikibe, 
‘Esuuk, esuuk,’ me mgbọ esuuk geege ìkakup. 
15Ìre esip òkitet ema ni, mije mbuban inu chi ema ekirọ? In̄-in̄, esip geege ìkatet 
ema; ema kperọriọọn̄ esip. Eya orọ, ema mêkwaan̄ ililam me etete ebi 
ìkwakwaan̄; nsisulu ema osusut, ema mêrururọn̄ọ igwook me ijọn̄. Emi 
Okumugwem ntumu.” 
16Okumugwem ìtumu si ibe ikeyi: “Ìkeke me usọk oniin̄, mè ìkpọ, mè ìdo ibe 
ejeen̄ enyi asabọn oniin̄ ukot ikaan̄ cha; ìdo agan̄ ata oniin̄ okupbe, mè ìje me lek 
oniin̄ keya, ke ibot ejit kinyi môkaan̄ isiki-efuuk. Ire, enyi ebebe, ‘Eji kpebeje me 
lek oniin̄ keya.’ 
17Nto ebi mbem inyi enyi, mè ibe enyi, ‘Ìgban̄ ida otita akọn̄!’ Ire, enyi ebebe, ‘Eji 
kpebegban̄.’ 
18Eya orọ, ebi ido geelek, ìnọ, enyi ebi ata-ikọ, ìkpọ inu òborọ ema. 

19Linyọn̄, nọ: Mânisa ùrioon̄ itoon̄ ife chi, kubọk mfut ijo otitọt kiban̄; mije, ema 
kpegban̄ utọn̄ me lek ikọ n̄a, ema mîjit si ikan n̄a. 
20Ìre m̀basa nsensi ònan̄a me Sieba irọ keke? Sà anyanya utop olu cha ònan̄a me 
ido ujọn̄ọ ere ìkup me lek keke? Ngwugwa ewọwọp iriọk kinyi cha, ǹkabọkọ ìtap; 
ngwugwa kinyi kechilọ cha ìkatop emi me lek.” 
21Eya orọ, Okumugwem ìtumu ibe ikeyi: “Mâto inu ichit oniin̄ ife chi. Ute mè bọn 
mêtọbọ ukot me lek, mè inan̄a irọn̄, mbuuruk mè unene mêkwaan̄ me lek.” 
22Okumugwem ìtumu ibe ikeyi: “Ìkpọ, ebi ife ge mêkinan̄a me ido agan̄ inyọn̄ 
inu; ikpele ido ge òkup me okputut linyọn̄ òkibem lek akọn̄. 
23Ema eteteen̄ ogbaan̄ mè otunwa iso ubọk; ema ìre ebi unye-ejit, kpekito ene 
nsan. Ida kiban̄ ìkikput kubọk okwaan̄, ike ema ekikọp me inyọn̄ inyinya akọn̄ 
kiban̄; ema ekinu kubọk ife ìdọdọmọ lek akọn̄ isan̄a; jei Jeruselem, îre lek kwun̄ 
ke ema ekinu.” 
24Ebi Jeruselem ekekitumu ibe: “Eji mînọ etip ebi ife cha, ubọk kiji owọwọ, mè 
iriọkọ igwook. Ufialek okekeme eji uyọt uyọt, ufiak kiji onyenye kubọk uman 
otet enenwaan̄. 
25Ebe ekasibi ìsi oron uko, ekajeje me lek oniin̄, ke ogwu ochicha îkaan̄ oge akọn̄ 
me ubọk; ukpook ìkakana ene me ijọn̄ okokop. 

26Jei ebi n̄a, ìtap ofọnti ufieejit, mè ìkpukpọt me ntọn̄; ìfieek ejit, mè ìto ujat ito, 
kubọk ekito inyi gwun̄ ibot ge òkwukwu; mije, ebi akọn̄ ìkichep ama ebenu eji 
lek me uwuuk-lek. 
27“Jerimaya, nto owu me etete ebi n̄a, kubọk ogwu òkitọ alata ikpọ, ufuna owu 
môkpọ ema, mè iwọlọ oniin̄ kiban̄ ikpọ. 
28Ema ìre ebi unye-ibot ejit onyebe gboi; ekije ikana ikitumu ene ifiat. Ema enye 
ejit kubọk ekwe mè okwukwut; otutuuk kiban̄ ìre ebi bukubuku ugwem. 
29Mêkifuuk ukan̄ unye unye isasa ikala oporolo, inyi okpa ita me lek; ire, oporolo 
keyi, ekikakala ikeya ichep, mije, ebi ikpak kpechieek inanan̄a isan̄a me etete ebi 
n̄a. 
30Ekigwen ema alata okuket ejitbe, mije, Okumugwem îjit ema.” 

Jeri 7 

Jerimaya îtumu ikọ me otunchit Uwu Mbuban 

1Okumugwem onenilook Jerimaya ofifi etip ibe: 

2“Keke me otunchit Uwu Mbuban Okumugwem look etip keyi me ere ya ibe: “ 
‘Otutuuk kinyi ebi Juda ebi ìkije me otunchit chi iraka inin̄ ere yi isi itọbọ ebum 
inyi Okumugwem, ìgban̄ ikọ Okumugwem. 
3Okumugwem Ogwukaan̄ Inyọn̄ mè Ijọn̄, òrere Awaji ebi Ijeren, ìtumu ibe ikeyi: 
Ìnen̄e oniin̄ kinyi mè irọrọ kinyi ìsun̄, ke mâtele ibe enyi eluk me inyọn̄ ijọn̄ yi. 
4Ikasa ikọ ofiaan̄ ìtoon̄ ejit ìkitumu ibe, “Eyi ìre Uwu Mbuban Okumugwem, Uwu 
Mbuban Okumugwem, Uwu Mbuban Okumugwem!” 
5Ire, ire enyi inwene oniin̄ kinyi mè irọrọ kinyi me atikọ, mè ire enyi ikirọ unen 
inu me etete kinyi, 
6mè ire enyi kpekitutuku ebi ichen, mè ebi kpà-nte, mè ebi nwakpa, mè kpekifiat 
si eje ogwu ikalọge inu geege me ere yi, mè ire enyi kpekigọọk ofifi awaji cha isa 
itap lek kinyi unan; 
7emi mânenitele ibe enyi eluk me ere yi, me lek ijọn̄ ya nnyibe ebi nte nte kinyi, 
ire mgbọ geelek, mgbọ geelek. 
8Ire, enyi ekitoon̄ ejit me lek ikọ ofiaan̄ kpunube oruru geege me lek. 

9“ ‘Ìre enyi mêchiin̄ inọ, mè ikpan̄ ene, mè irọ ugan-nwa, mè inyan̄a ibot ofiaan̄, 
mè iwọp nsensi inyi Baali, mè igọọk ofifi awaji cha echi enyi kperiọọn̄, 
10mè itolek ininu me uwu keyi òkichieek erieen̄ n̄a inikeke me isi n̄a ikibe, “Eji 
mînwọnọ!” Ìre enyi enwọnọ, inyi enyi ekerọ otutuuk òchichaka inu chi geelek 
ni? 

11Ǹdo enyi nu, me chieen̄ kinyi, ìre uwu yi òkichieek erieen̄ n̄a îkana ere ebi inọ 
ekinilet lek ni? Ìkpọ, emi gwa ǹkimun̄ inu cha geelek enyi ekirọ! Emi 
Okumugwem ntumu. 
12“ ‘Ìje-nu ìsi Silo, adasi ere ngobobe ibe erieen̄ n̄a môkikup, mè ìsi ìkpọ inu nrọbe 
ere ya, mije inu ikpak ebi n̄a ebi Ijeren erọbe. 
13Emi Okumugwem ntumu si ibe ke mgbọ enyi ekirọ otutuuk inu chi, ke 
m̀kpọkpọ ikitumu ikọ inyi enyi, ire, enyi kpegban̄; ngwen enyi, enyi kpechieek 
emi. 
14Eya orọ, inu nrọbe Silo ke mbarọ si mgbọ keyi me lek uwu ya òkichieek erieen̄ 
n̄a, Uwu Mbuban ya eyi enyi esabe itoon̄ ejit, òrere ere ya nsabe inyi enyi mè ebi 
nte nte kinyi. 
15Mârieen̄ enyi isibi me isi n̄a kubọk nrọbe otutuuk bọn ulọk kinyi ebi owot iman 
kè Iferem.’ 
16“Jerimaya, kariaak uriaak me ibot ife chi, kataan̄ ukpo mè ìre ìbeek mbeek ìnyi 
ema, karariaak emi si, mije, m̀kpagban̄. 
17Ìre owu òkamun̄ inu ema ekirọ me emen ama ebi Juda cha, mè echi ekirọ me 
lek oniin̄ geelek me Jeruselem ni? 
18Nsabọn ekisi iye, ebi nte kiban̄ ekekisọk ukan̄, ebibaan̄ ekekimian̄a akpa 
ekọkọk isa ikirọ unin̄i fituru isa ikigwa ngwugwa inyi Ubọọn̄ Enenwaan̄ Akpabin 
Inyọn̄. Ema ekigwa ngwugwa miin̄ egwogwook inyi ofifi esese awaji, isa ikirọ ibe 
ejit ikinaan̄ emi. 
19Ìre emi ke ema ekitap unaan̄-ejit ni? Ìre ìkare unan ke ema ekitap me lek kiban̄, 
mè ikisa esip itet lek kiban̄ gaalek ni? 
20“ ‘Eya orọ, Ogwukaan̄-ene Okumugwem ìtumu ibe ikeyi: Mâda uyok uyok 
unaan̄-ejit n̄a igwook me ere yi, me lek ebilene, mè anam, mè uti òkup me oron, 
mè mfut òkup me ijọn̄. Unaan̄-ejit ya ìbosak kubọk ukan̄, kpebekọt iniin̄. 
21“ ‘Okumugwem Ogwukaan̄ Inyọn̄ mè Ijọn̄, òrere Awaji ebi Ijeren, ìtumu ibe 
ikeyi: Ìgbaan̄ anam ngwugwa ewọwọp iriọk mè echi ngwugwa kechilọ cha 
geelek ìtaka me lek kinyi! 
22Mije, usen nsan̄abe ebi nte nte kinyi isibi me Ijipiti, ǹkatumu ikọ geege ìnyi ema 
ofolek ngwugwa ewọwọp iriọk mè ofifi ngwugwa kechilọ cha, ǹkanyinyi si ema 
ida ofolek. 
23Ire, inu ntọbe ibe ema erọ ìre ikeyi: “Ìgban̄ utọn̄ me ida n̄a, ke mâre Awaji kinyi, 
enyi mêrere si ebi n̄a. Ìje me otutuuk oniin̄ ntọbe inyi enyi, inyi inu môje ijaan̄ 
enyi me lek.” 
24Ire, ema kpenọ, kperaran̄ utọn̄ igban̄. Kpan̄asi ikeya, ema ekirọ inu igọọk me 
nteme unye-ibot eyi ejit kiban̄ okitọ inyi ema. Sa me ikeya, ema ekikpekpebe inyi 
udun̄, kpeje inyi isi. 

25Akarake usen ebi nte nte kinyi esibibe me Ijipiti, mege inire cherekeyi, 
m̀kpọkpọ ikiria otutuuk ebi ikwaan̄ n̄a, ebi nriran, inu me lek kinyi usen geelek 
òwele me inyọn̄. 
26Ire, enyi kpenọ, kperaraan̄ utọn̄ igban̄ emi. Enyi ekpọkpọ ikinye ibot, mè ikirọ 
ijo inu igak ebi nte nte kiban̄.’ 
27“Owu môtumu otutuuk ikọ chi inyi ema, ire, ema kpebegban̄. Owu môtaan̄ 
ukpo igak, ire, ema kpebebọkọ owu otu. 
28Eya orọ, tumu nyi ema ibe, ‘Eyiyi ìre ido eyi ìkakinọ ida Okumugwem Awaji 
kan̄, ìkakibọkọ nteme. Atikọ îchep, geege kpunu me otu alọm kiban̄. 
29Ìsọp ijeek kinyi ìtọọn̄ ìfiin̄, ìnin̄ uwu ito me inyọn̄ ǹlak ibot ogoon̄, mije, 
Okumugwem îjit ebi ukot keyi, ebi uyok uyok unaan̄-ejit kan̄ okemebe, mè ikpọ 
ema chieen̄ ilọ me lek. 

Iteke igwu-ene 

30“ ‘Ebi owot iman kè Juda mîrọ ijo inu me chieen̄ n̄a. Emi Okumugwem ntumu. 
Ema mîsa mkpọmfaka òchichaka inu kiban̄ cha initap me emen uwu ya òkichieek 
erieen̄ n̄a, mè ichaka mbuban me lek uwu ya. 
31Ema mînama isi-ijọn̄ ekigwen Tofet me emen iteke Ben Inọm ikisa iwọp bọn 
ebirieen̄ kiban̄ mè bọn ebibaan̄ kiban̄ me ukan̄ isa igwa ngwugwa. Eyi ìre inu eyi 
nkanyige ema ida ibe erọ, ìkakukup si emi me ejit. 
32Eya orọ, usen òkinu, mgbọ ebi ene kpebeyaka ikigwen ere ya Tofet, mè ìre iteke 
Ben Inọm. Ire, ebekigwen iteke Igwu-ene, mije, mêfuun̄ ene me Tofet mege ire 
lek irek ìkpoyaka ikup. Emi Okumugwem ntumu. 
33Ibat ebi ife chi mônenikana inorie inyi unọn òwulu me inyọn̄ mè anam òje me 
ijọn̄, kpunu ogwu òbokilap ema isan̄a. 
34Mârọ inyi okput unwọọn̄ mè ubelejit, mè okput aya olom mè aya nwa ichep me 
emen ama ebi Juda geelek, mè lek oniin̄ geelek me Jeruselem, mije, lek ijọn̄ ya 
ìboyayat ita kpai. 

Jeri 8 

1“ ‘Me ike mgbọ ya, mêrọkọ ukwuuk ebi ubọọn̄ Juda mè ukwuuk ebi ibot mkpulu 
kiban̄, mè ukwuuk ebi ngwugwa, mè ukwuuk ebi nriran, mè ukwuuk ebi ìluk me 
Jeruselem, isibi me udọn̄-ufuun̄ kiban̄. Emi Okumugwem ntumu. 
2Mêyiyala ukwuuk kiban̄ cha iwele ikana me inyọn̄ ijọn̄ me irak ura mè onyan̄ 
mè ebi kè ntoronyan̄ ìkup me akpa isinyọn̄, echi ema ekima, mè ikisi ikwaan̄ inyi, 
mè ikigọọk, mè ikiweek, mè ikitọbọ ebum inyi. 
3Me ere geelek mâlilababe ebi ido ikpak yi isi igwook, ebi geelek mêsikbe me lek 
kiban̄ mêma mkpa igak ugwem. Emi Okumugwem Ogwukaan̄ Inyọn̄ mè Ijọn̄ 
ntumu.’ 

Ijo inu mè osusut ijo inu 

4“Tumu nyi ema ibe, ‘Okumugwem ìtumu ibe ikeyi: “ ‘Ogwu ònanan̄a irọn̄, ìre 
ìkakinan̄a ìkeke? Ogwu òlọlọ oniin̄, ìre ìkakiyaka ìgwu ìkom ni? 
5Keke orọ mè ebi ife chi egwu ekom etele emi? Keke orọ ebi Jeruselem ekpọkpọ 
itet lek inye ikijit emi itele? Ema etetet ofiaan̄ inye me ubọk, mè ijit igwugwu 
ikom. 
6Ngwuun̄ utọn̄ igban̄, mè inọ inu geelek; ema kpekitumu inu ònenen. Ene geege 
me etete kiban̄ ìkagwu ìkom me lek inu ikpak kan̄, mè ìtumu ibe, “Keke ke nrọ 
ilọ ikeyi mọnọ?” Ogwu ikup, ìkigọọk oniin̄ eyi kan̄, kubọk inyinya okilibi bûu inin̄ 
emen akọn̄. 
7Aba mbese òkiwulu me inyọn̄, îriọọn̄ ibot mgbọ kan̄; ebi kè ekerekwukwu mè 
ùyọrọ mè òkpirinwan̄-ekeren̄ mîriọọn̄ ibot mgbọ ema ekika inu. Ire, ebi n̄a 
kperiọọn̄ Ikan Okumugwem. 
8“ ‘Enyi ejeje ikitumu ibe, “Eji ìre ebi ìriọọn̄ inu, Ikan Okumugwem ìkup eji me 
ubọk?” Ìkpọ, ebi ìge ikpa mîsa uti ikpa ataak ige ataak itap me lek Ikan cha. 
9Mêtap ebi ìriọọn̄ inu esip me isi; mêkpọk ema mbum, mè itet ema kubọk ufe 
otet anam. Eyi ema ejitbe ikọ Okumugwem, ìre kpasi iriọọn̄-inu ke ema ekaan̄? 
10Eya orọ, mâyaka ebi nwa kiban̄ inyi ofifi ebirieen̄, mè isa uko kiban̄ geelek inyi 
ebi esese ife ekaan̄. Ema otutuuk ene ekimin ejit me lek ikakaan̄ ikpoko me ngan, 
ibene me lek ogwu òsisip ichit isi ire lek ogwu òmimin ichit; ebi nriran mè ebi 
ngwugwa ìre inu yaage, ema otutuuk ìre ebi ìfeen̄ ene. 
11Ema ekigwa unan ebi n̄a inyọn̄ inyọn̄, kubọk ke unan ya ìkamin, mè ikibe, 
“Esuuk, esuuk,” me mgbọ esuuk geege ìkakup. 
12Ìre esip òkitet ema mije mbuban inu chi ema ekirọ ni? In̄-in̄, esip geege ìkatet 
ema; ema kperiọọn̄ esip. Eya orọ, ema mêkwaan̄ ililam me etete ebi ìkwakwaan̄; 
nsisulu ema osusut, ema mêrururọn̄ọ igwook me ijọn̄. Emi Okumugwem ntumu. 
13“ ‘Mâbọkọ inu uko kiban̄ isan̄a ema me ubọk, mfut gerep geege ìkpokup me lek 
olik gerep; mfut figi geege ìkpokup si me lek uti figi, inwan̄ mfut uti chi môchiaak 
ita kpai. Inu geelek nnyibe ema, mônan̄a isibi ema me ubọk. Emi Okumugwem 
ntumu.’ ” 
14Ebi ene ekekibe: “Keke orọ eji ekpọkpọ ikat ubọk ikweek ibia me ere keyi? 
Ngwa, eji enetitiin̄, eji enelim efon ama mgban akọn̄ esi ekup, mè ekup me ere 
kecha ekwaan̄; mije, Okumugwem Awaji kiji îtumu ifieek ibe ke eji mêkwaan̄, mè 
inyi eji ujat mudim ibe eji enwọ, bak me lek eji erọbe ọmọ ijo inu. 
15Eji ekikpọ chieen̄ ikakaan̄ esuuk, ire, ata inu geege kpunu; eji ekikpọ chieen̄ ibe 
mgbọ igwagwa mônu, ire, ìyaka inire uga ufieek-owot! 
16Karake lek ijọn̄ ebi otoko kè Dan ke eji enọ inyinya ebi ochicha okigọt inu; ida 
orie inyinya kiban̄ òkisisik otutuuk lek ijọn̄. Ema ekinu inenijijaka lek ijọn̄ yi, 
melek inu geelek òkup me lek; mè inenijijaka ama yi, melek otutuuk ebi ìluk me 
emen.” 

17“Ìkpọ, mâria ijijinu ijet enyi, ijo ulu cha echi ugwun̄ ìkpokọt itet, ema mêniloon̄ 
enyi. Emi Okumugwem ntumu.” 

Jerimaya îfieek ejit me lek ebi Juda 

18“Jei, ǹkiweek ubelejit! Ufieejit îre emi lek, ejit n̄a îrọn̄ utọọk. 

19Gban̄, ebi kiji mêkito ito me ido òjọjọn̄ọ ere; ema ekibe: ‘Ìre Okumugwem 
ìkakup me Sayọn ni? Sà ìre Ogwu Ubọọn̄ Sayọn kpunu me emen ama kan̄ mọnọ?’ 
” Okumugwem otutumu ibe: “Keke orọ ema esabe mkpọmfaka kiban̄ initap emi 
unaan̄-ejit, inu ikike ekọkọ cha, ònan̄a me ofifi ido?” 
20“Mîrọkọ uko isan̄a, mgbọ ura îraka, ire, kpenyan̄a eji.” 

21Mije unan òre ebi kiji lek, unan îre emi lek si; ǹkup me ufieejit, jakajaka îjijit 
emi igwook. 
22Ìre aran̄ igwa unan kpunu me Giliadi ni? Sà ìre ogwu ofia kpunu me ama ya? 
Keke orọ kpegwa unan ebi kiji, inyi ita ni? 

Jeri 9 

1Jei, mebe emen ibot n̄a ìre udọn̄ mun̄, mebe chieen̄ n̄a ìre ogbuuruk mun̄ ito, kè 
ǹto ito eririeen̄ mè ikarek, me ibot ebi kiji ebi ekpan̄be. 
2Jei, mebe nkaan̄ ere ge me emen èwê, ere ebi ije ekikup itap efuuk me emen 
èwê, kè ǹtele ebi kiji, mè nje ǹjọn̄ọ ere nnan̄a me lek kiban̄; mije, ema ìre ebi 
ugan-nwa, mè ire si urum ebi ofiaan̄. 
3“Ema ekineen̄ alọm kiban̄ isun̄ kubọk enwun ogbaan̄, isa ikisook ikọ ataak 
kubọk ekisook oraan̄. Ema kpekeke inye me lek itutumu atikọ me linyọn̄; 
ekinan̄a me ijo inu ge inin̄ ofifi ijo inu. Ema kperiọọn̄ emi. Emi Okumugwem 
ntumu. 
4“Gbala chieen̄ me lek ogwu melek kwun̄; katoon̄ ngwan̄ kwun̄ ejit me lek. Mije, 
ngwan̄ geelek ìre ogwu ofiaan̄, ogwu unene geelek ìre ogwu òkpa ene. 
5Unene ìkekifiaan̄ unene, kpunu ogwu geege òkitumu atikọ. Ema mîjeen̄ alọm 
kiban̄ ubọk ekikan̄ ataak; ema ekikpan̄ lek igọọk irọrọ ijo inu. 
6Owu, Jerimaya, òluk me etete ofiaan̄. Mije ofiaan̄, ebi n̄a mîjit irọriọọn̄ emi. Emi 
Okumugwem ntumu.” 
7Eya orọ, Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Ìkpọ, 
mânikala ebi n̄a kubọk alata, mè iroon̄ ema ikpọ; mije, ìkayaka ìkaan̄ ofifi inu 
mbayaka irọ ebi n̄a, bak me lek ijo inu ema erọbe. 
8Otu alọm kiban̄ ìre oraan̄ òkpan̄ ene, ikọ alọm kiban̄ okitumu ìre ofiaan̄ ofiaan̄. 
Ogwu ikup, ìkisa otu kan̄ itumu ikọ esuuk esuuk melek ogwu melek kan̄, ire, me 
emen ejit kan̄, îkọọk ufe ikikpọ ogwu melek kan̄ ya.” 
9Okumugwem ìkido ibe, “Mbet ido òkup ikeyi, ìre kpamasulu ema osusut ni? Ìre 
kpamarọ ema useen̄ inu ema erọbe emi ni?” 

Jerimaya îto ito me ibot ebi Ijeren 

10Jerimaya onenibe: “Jei, mâto ito, mè inin̄ uwu ito me ibot ebi kè ogoon̄, mè ikọt 
okwa ito me ibot mbubet emen èwê; mije, ema mîchiaak isan̄a, kpunu ogwu 
òyaka ìkije iraka me ere cha, kpeyaka ikinọ ida ukpo eriembuuk me ere cha; ebi 
kè unọn òwulu me inyọn̄ mè anam oron, mîyat ita, mè ifon isan̄a kpai.” 
11Okumugwem obebe, “Mârọ Jeruselem ikana èdọ mkpukput, ere ibo oron afa 
obokiluk; mâjijaka ama ido Juda cha igwook, inyi ene geege ikayaka ìkọt ìluk me 
emen.” 
12Jerimaya okekido ibe, “Ekene ore ogwu òriọọn̄ inu, ogwu môkọtbe igobo inu 
keyi itet? Ekene ke Okumugwem osa otu kan̄ itumu ikọ inyi, ogwu môkọtbe ikpa 
iwele? Keke orọ ejijakabe ijọn̄ yi isan̄a ikeyi ikana èwê, eyi ene geege ìkakọt ìje 
ìraka me lek?” 
13Okumugwem obebe, “Îre mije ema ekpọbe ikan n̄a eyi nnyibe ema ilọ chieen̄; 
ema kpegban̄ ida n̄a, kpejeje si ikpọ me lek ikan n̄a. 
14Kpan̄asi ikeya, ema ekirọ unye-ibot eyi ejit kiban̄ okitọ inyi ema, mè ikisi itọbọ 
ebum inyi Baali, kubọk ebi nte nte kiban̄ ejeen̄be ema.” 
15Eya orọ, Okumugwem Ogwukaan̄ Inyọn̄ mè Ijọn̄, òrere Awaji ebi Ijeren, ìtumu 
ibe ikeyi: “Ìkpọ, mâninyi ife chi ujat inorie ibe erie, mè inyi ema ujat mudim ibe 
enwọ. 
16Mâyiyala ema isi igwook me ido echi ema kperiọọn̄, ebi nte nte kiban̄ si 
kperọriọọn̄, mè isa oge akọn̄ ililaba ema, mege ema mêtabe isan̄a kpai.” 
17Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Ìkaan̄ me ekiket! 
Ìgween̄ ebibaan̄ ebi ito ibe enu; ìgween̄ ebi usọ okwa ito ibe enu. 
18Ema esibi enu ugwat ugwat, eneto ito enyi eji, inyi mun̄ ito igwook isibi eji me 
chieen̄, mè mun̄ ito ireke eji inyọn̄ chieen̄. 
19Ìgban̄, okput ito òkidimi me Sayọn ibe: ‘Mîjijaka eji isan̄a! Esip kiji îmin enenen 
enenen! Eji mêtele ijọn̄ kiji, mije, mîgbugbọ uwu kiji igwook.’ ” 
20Jei, ebibaan̄, ìgban̄ ikọ Okumugwem; ìchili utọn̄ kinyi ìnọ ikọ otu kan̄. Ìjeen̄ bọn 
ebibaan̄ kinyi ubọk ekito ito, mè ìjeen̄ lek kinyi okwa ito, me ene me ene. 
21Mkpa înene itibi otu nruruk kiji, mè iraka inin̄ emen uwu mgban kiji; îkpan̄ asa 
nsabọn, lek oniin̄ înọọn̄; îkpan̄ nsabọn irieen̄, oyet ama îyat. 
22Tumu be, “Okumugwem ìtumu ibe ikeyi: “ ‘Nkwukwu ene môlilam ichit ere 
kubọk ifin anam ochit oron uko, mè itutọmọ kubọk okpot akpa otutọmọ me udun̄ 
ebi ìkisọp akpa, kpunu ene geege òbokup ikikwọọk ema ititiin̄.’ ” 
23Okumugwem ìtumu ibe ikeyi: “Ogwu òriọọn̄ inu, ikasa iriọọn̄-inu kan̄ ìgugo 
lek; ogwu òkaan̄ unye, ikasa unye kan̄ ìgugo lek; ogwu òbọbọọn̄ ubọọn̄, ikasa 
ubọọn̄ kan̄ ìgugo lek. 

24Ire, ogwu ibogugo lek, igugo lek ibe, ke ọmọ îriọọn̄ emi, mè igobo itet ogwu 
nrebe, ke emi ìre Okumugwem ogwu ata ejit, mè ogwu unen oyerebet, mè ogwu 
òkirọ ata irọrọ me linyọn̄. Irọriọọn̄ inu chi ore inu òkibele emi ejit. Emi 
Okumugwem ntumu. 
25“Ìkpọ, usen òkinu, mgbọ mâsulube otutuuk ebi ìfieek afi me anam akpalek 
osusut. Emi Okumugwem ntumu. 
26Ife chi ìre ebi Ijipiti, mè ebi Juda, mè ebi Edọm, mè ebi Amọn, mè ebi Mowabu, 
mè otutuuk ebi ìluk me emen èwê, ebi ìkisọp ijeek isan̄a me agba isi kiban̄. Mije, 
otutuuk ife chi ìre ebi kpefieek afi; ikeya si, otutuuk ebi uwu kè Ijeren ìre ebi 
kpekisun̄ inyan̄a-ibot n̄a.” 

Jeri 10 

Irariaak mkpọmfaka mè irariaak ata Awaji 

1Enyi ebi uwu kè Ijeren, ìgban̄ ikọ Okumugwem otumube inyi enyi. 

2Okumugwem ìtumu ibe ikeyi: “Ikakween̄ inu ebi ofifi ido ekirọ; ikafieek owot 
me lek nke nke inu òkirọ me akpabin inyọn̄, mije, îre inu chi okifieek owot ebi 
ofifi ido. 
3Orọmijọn̄ ife cha ìre inu ikike; uti echobe me oron ito, ke ogwu òkọ inu osa otut 
ikọ ikana mkpọmfaka. 
4Enenisa alata okuket mè alata araran̄ ibala lek, mè isa abaracha mè omimin igon 
itet ikaan̄, inyi ikawuwọk. 
5Mkpọmfaka kiban̄ cha kpekitumu ikọ, ekup kubọk ògbalatasuk me emen uko 
osisem; ekibebeen̄ ema isa ikije, mije, ema kpekije ije. Ikafieek owot me lek 
mkpọmfaka chi; kpebekọt isak ene unan, kpebekọkọt si irọ ata inu geege.” 
6Jei Okumugwem, kpunu ogwu òbet lek kwun̄; owu omin enenen, erieen̄ kwun̄ 
si îmin enenen, mè ikaan̄ unye. 
7Jei Ogwu Ubọọn̄ ebi ido geelek, ìre ekene kpotet ukpook me lek kwun̄ ni? Eyi 
ìre inu ògbegbe owu. Me etete otutuuk ebi ìriọọn̄ inu me ido geelek, mè ama 
ubọọn̄ kiban̄ geelek, kpunu ogwu òbet lek kwun̄. 
8Ema otutuuk ene etututun, mè ibubut; îre mkpọmfaka ikike ekọkọ ojeen̄ ema 
inu. 
9Alata okuket ebọn̄be ikup akpakpa, echi esabe me Tasis inu, mè alata araran̄ 
esabe me Ufaji inu, echi ogwu usọ ikwaan̄ mè ogwu usọ alata erombe, mè inichim 
ekwut oluku oluku mè ekwut irio irio itap; otutuuk cha ìre ubọk ikwaan̄ ebi usọ 
ikwaan̄. 
10Ire, Okumugwem ore Awaji me atikọ; ọmọ ore Awaji òkup me ugwem mè 
Ogwu Ubọọn̄ mgbọ ikakaan̄ge itata. Ọmọ isinaan̄ ejit, linyọn̄ ìkisisisik; kpunu ido 
geege òkikọt ikeke ida uyok uyok unaan̄-ejit kan̄. 

11“Tumu nyi ema ibe ikeyi: ‘Awaji cha, echi ikarege ema erom inyọn̄ mè ijọn̄, 
ebejijijaka ema isan̄a kpai. Ema ebetata isan̄a me linyọn̄ mè irak isinyọn̄.’ ” 
12Ire, îre Awaji osa unye kan̄ irom lek ijọn̄, mè isa iriọọn̄-inu kan̄ itet linyọn̄ ikeke 
inye, mè isa ngobo-ntet kan̄ itaba akpabin inyọn̄ inyana. 
13Ọmọ isisook ida, mun̄ îra idimi me akpabin inyọn̄; ọmọ okirọ oduku inyọn̄ 
inan̄a me okputut linyọn̄ ibene. Ọmọ okiria omumen-inyọn̄ melek ibot inu, mè 
ikisan̄a efet me uwu isun̄-inu kan̄ isibi. 
14Me chieen̄ kan̄, otutuuk ebilene ìre tuntun, kpekaan̄ ifuk-ibot; ogwu usọ alata 
geelek îkirie esip mije mkpọmfaka îrombe, mije, inu ebobot kan̄ ya ìre ofiaan̄, 
kpunu efuuk ugwem geege me emen kiban̄. 
15Ema ìre inu ikike, ekup inyi ochak; mgbọ osusut kiban̄ isire, ema mêchieen̄ ita. 

16Awaji ogwu òre Uche kè Jekọp ìkabet lek echichi; mije, ọmọ orom otutuuk inu 
geelek; Ijeren ìre otoko îsabe irọ ìrot kan̄. Okumugwem Ogwukaan̄ Inyọn̄ mè Ijọn̄ 
ore erieen̄ kan̄. 

Mfufiat òkinu 

17Enyi ebi ìluk me Jeruselem, ama ekpabe mbin akọn̄ ikana, ìtitiin̄ nroon̄ uwu 
kinyi ìbem lek ìnanan̄a isibi me inyọn̄ ijọn̄ kinyi. 
18Mije, Okumugwem ìtumu ibe ikeyi: “Ìkpọ, me mgbọ keyi, mânitọọn̄ ebi ìluk me 
lek ijọn̄ yi ifiin̄; mâsa ukwook inikeme ema, inyi eweek ema emun̄ etet.” 
19Ebi ama Jeruselem etataan̄ ukpo ibe, “Môfieek inyi eji bak me lek unan kiji! 
Chieen̄ unan kiji kpekọt igwa ita! Ire, eji etumu inyi lek kiji ibe, ‘Eyi ìre orukan̄ 
kiji, eya orọ, eji mêkat ejit ibeme.’ 
20Mîjijaka uwu ọfọ kiji isan̄a; mîsọp otutuuk olik kan̄ igwook. Bọn kiji ebirieen̄ 
mîyat itele eji, kpeyaka ikup; ene geege ìkasik ogwu môbenebe uwu ọfọ kiji 
igwuun̄, mè ìre ikpulu ekwut ukwek uwu ọfọ cha ijeen̄.” 
21Ebi òkpukpo arọọn̄ mîtutun, ema kpeweek Okumugwem; eya orọ, inu ìkaje 
ìjaan̄ me lek kiban̄, otutuuk urum arọọn̄ kiban̄ îyiyala ichieen̄. 
22Ìgban̄ utọn̄! Etip òkinu! Ikpele okput òkinan̄a me lek ijọn̄ agan̄ inyọn̄ inu! 
Ìbonijijaka ama ebi Juda geelek igwook, inyi ikana ere ebi kè ibo oron afa 
ebekibọm urie. 

Jerimaya îriaak uriaak 

23Jei Okumugwem, nriọọn̄ ibe ke ugwem ene ìkakup ogwukaan̄ lek me ubọk, ene 
ìkpokọt ijeen̄ ukot kan̄ oniin̄ ìboje. 
24Jei Okumugwem, nen̄e emi sun̄, ire, sa me unen oyerebet nen̄e emi sun̄, kasa 
me unaan̄-ejit kwun̄, inyi okarọ emi ǹkana inu ikike. 
25Gbuku uyok uyok unaan̄-ejit kwun̄ gwook me lek ido cha ebi kperiọọn̄ owu, 
gbuku gwook me lek ife cha ebi kpekigwen erieen̄ kwun̄. Mije, ema mîjijaka 
Jekọp igwook, ema ejijijaka ọmọ isan̄a kpai, mè ifiat ere ọmọ okiluk isan̄a isi ge. 



1358 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Jeri 11 

Ebi Juda mîchaka inyan̄a-ibot 

1Okumugwem onenitumu inyi Jerimaya ibe: 

2“Gban̄ ibot ikọ òkup me emen inyan̄a-ibot yi, mè sa si kpa nyi ebi Juda melek 
otutuuk ebi ìluk me Jeruselem. 
3Tumu nyi ema be: ‘Okumugwem, Awaji ebi Ijeren, ìtumu ibe ikeyi: “Ufieek-otu 
môkup inyi ogwu geelek ikagban̄ge utọn̄ me lek ibot ikọ òkup me emen inyan̄a-
ibot yi, 
4eyi nnyibe ebi nte nte kinyi ida ibe esun̄, mgbọ nsan̄abe ema isibi me Ijipiti, me 
emen ukan̄ ikala okwukwut.” Mgbọ ya, ntumu inyi ema ibe, “Ìgban̄ utọn̄ me ida 
n̄a, mè ìrọ inu geelek ntọbe inyi enyi, ke enyi mêre ebi n̄a, emi nrere Awaji kinyi. 
5Sa me ikeyi, mârọ inyan̄a-ibot nnyan̄abe melek ebi nte nte kinyi iso. Ǹnyan̄a 
ibot ibe ke mânyi ema ata ijọn̄ òkisibi anam mè mfut uti.” Inyọn̄ ijọn̄ ya ke enyi 
ekiluk chereyi.’ ” Emi mfọfọọk ibe, “Ikup ikeya si, Okumugwem.” 
6Okumugwem onenitumu inyi emi ibe, “Look ikọ chi kana emen ama ebi Juda 
geelek, mè look si me lek oniin̄ geelek me Jeruselem ibe: ‘Ìgban̄ utọn̄ me lek ibot 
ikọ òkup me emen inyan̄a-ibot yi, mè ìkirọ. 
7Bene me akarake nsan̄abe ebi nte nte kinyi me Ijipiti isibi, m̀kpọkpọ ikitaba ema 
ubọk me utọn̄ mege inire chereyi ibe, “Ìgban̄ utọn̄ ìnyi emi.” 
8Ire, ema kpenọ, kperaraan̄ si utọn̄ igban̄. Kpan̄asi ikeya, ogwu ikup, ìkilibi igọọk 
unye-ibot ya eyi ejit ijo inu kan̄ okitọ inyi ọmọ. Eya orọ nsabe otutuuk ufieek-otu 
òje me lek inyan̄a-ibot ya inikeme ema, inyan̄a-ibot ya eyi ntọbe ibe ema erọ, ire, 
ema kperọ ya.’ ” 
9Okumugwem onenibe emi: “Ebi Juda mè ebi ìluk me Jeruselem mekitaka otọt. 

10Ema mîgwu ikom ifo lek ijo inu ebi nte nte kiban̄ erọbe, ebi ìjijit inọnọ ikọ n̄a. 
Ema mîkana igọọk ofifi awaji ikisi iriaak. Ebi uwu kè Ijeren mè ebi uwu kè Juda 
mîkpaka inyan̄a-ibot nnyan̄abe melek ebi nte nte kiban̄. 
11Eya orọ, Okumugwem ìtumu ibe ikeyi: ‘Mânisa ùrioon̄ itoon̄ ema, eyi ema 
kpebekọt ilibi inwọnọ. Ema mêtaan̄ ukpo igwen emi igak, m̀kpagban̄ utọn̄. 
12Ebi ama Juda geelek mè ebi ìluk me Jeruselem mêsi lek awaji cha, echi ema 
ekiwọp nsensi inyi cha, isi ito ito inyi. Ire, mgbọ ùrioon̄ isinu inyi ema, awaji cha 
ìkponyan̄a ema kubọk ge. 
13Enyi ebi Juda, otu ifuk awaji enyi ekaan̄be ìre ìkike melek otu ifuk ama kinyi. 
Ikeya si, otu ifuk ntook enyi egwuun̄be ikisa iwọp nsensi inyi Baali, awaji esip 
ya, ìre ìkike melek otu ifuk oniin̄ òkup me emen ama Jeruselem.’ 

14“Kariaak uriaak me ibot ife chi, kabebeek mbeek geege me ibot kiban̄, kariaak 
me ibot kiban̄, mije, mgbọ geelek ema isigwen emi me emen uyọrọlek kiban̄, emi 
m̀kpagban̄ utọn̄. 
15“Ìre ebi n̄a ebi mmabe ekirọ keke me emen uwu n̄a, ere ema erọbe owuwa ijo 
filafila inu kiban̄? Ìre ema ekikeek ibe ke anam ngwugwa kiban̄ cha môkọt ifeme 
osusut ijo inu isan̄a ema me ibot ni, inyi ema ekpọkpọ ekerọ inu ikpak enyi isi, 
mè ekenwọọn̄ unwọọn̄?” 
16Okumugwem ìgwen enyi uti olifu ugwem okupbe me lek, òtoto ujuja mfut ijot 
lek. Ire, môsa unye otu egwijo ge gaalek isook ukan̄ itap me lek uti olifu ya, agọọk 
kan̄ môfafaan̄ igwook. 
17Emi Okumugwem Ogwukaan̄ Inyọn̄ mè Ijọn̄, ogwu òwowop enyi, nra itumu 
ifieek ibe ke ùrioon̄ môtoon̄ enyi, mije, eyi enyi ebi uwu kè Ijeren mè ebi uwu kè 
Juda ewọpbe nsensi inyi Baali, enyi mîrọ ijo inu, mè isa me ikeya irọ ejit inaan̄ 
emi. 

Mîtaka otọt ibak Jerimaya 

18Okumugwem onenikpọk mbum ijo otitọt ebi ochicha n̄a ekitọt ibak emi ijeen̄ 
emi. Nrọriọọn̄. Me mgbọ ya, îjeen̄ emi inu ema ekirọ. 
19Ǹkup kubọk gwun̄ arọọn̄ ebesa isi ikpan̄, eyi ikariọọn̄ge inu òbosibi inyi ọmọ. 
Ǹkariọọn̄ ibe ke ema mîtaka otọt ibak emi ibe, “Eji enefieek uti yi melek mfut kan̄ 
efiin̄; eji enekpan̄ ọmọ esan̄a me etete ebi ìkup me ugwem, inyi ekayaka ìkeek 
erieen̄ kan̄ mgbọ geege.” 
20Ire, owu Okumugwem Ogwukaan̄ Inyọn̄ mè Ijọn̄, owu ogwu òkisibi unen 
oyerebet, mè ikiwọlọ ejit ene mè ekiket ene ikpọ, ǹkiweek imumun̄ owu okirọ 
ema useen̄, mije, owu ke nsa ikọ n̄a inu me isi. 
21Ebi Anatọt ekiweek ebek ugwem n̄a, mè ikibe, “Ire owut ifan̄a iben nriran me 
erieen̄ Okumugwem, owu môkwu me ubọk kiji.” 
22Eya orọ, Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Mânisulu 
ema osusut. Nsabọn irieen̄ kiban̄ mêkwaan̄ me otu oge akọn̄, bọn ebirieen̄ kiban̄ 
mè bọn ebibaan̄ kiban̄ mêkwaan̄ me akan̄ inorie. 
23Mgbọ acha osusut ebi Anatọt isikem, mâsa ùrioon̄ initoon̄ ema, ene ge ikeyi me 
etete kiban̄ ìkposik.” 

Jeri 12 

Jerimaya îkpa ufialek kan̄ ijeen̄ Awaji 

1Okumugwem, mgbọ geelek nkisa ikọ inu me isi kwun̄, owu òkire ogwu ata irọrọ. 
Ire, tele mè ǹdo owu nu ikọ ofolek unen oyerebet: Keke orọ inu okije ijaan̄ me 
lek ebi ikpak? Sà ìre keke orọ ebi ofiaan̄ ekiluk me esuuk? 

2Owu owop ema, ema etitibi itet ijọn̄; ema mîtibi imiin̄, mè ito mfut. Me otu 
kiban̄, ema ekitumu ikọ ibak owu mgbọ geelek, ire, me emen ejit kiban̄, owu 
ojọn̄ọ ere. 
3Ire, Okumugwem, owu oriọọn̄ emi; owu omun̄ emi, mè iwọlọ ejit n̄a ikpọ òfo me 
lek kwun̄. Taba ife chi je kubọk arọọn̄ ebekpakpan̄! Sun̄ ema esese ban usen 
ebebak ema! 
4Ìre ijọn̄ yi ìbochat ikeyi isi ire mgbọ owa, sà ìre mbubet me uko geelek ìbochiaak 
isi ire mgbọ owa? Ebi kè anam mè ebi kè unọn mîta isan̄a kpai, bak me lek inu 
ikpak ebi ìluk me lek ijọn̄ yi ekirọ. Ema ekitumu ibe, “Ìkabomun̄ ubọk 
mgburudun̄ mgbọ kiji obokup.” 

Awaji îbọkọ Jerimaya otu 

5Okumugwem onenibe: “Ire efuuk itet owu ililibi ekot melek ebi ukot ukot, 
òbojeje isi ifan̄a ekot me lek ebi kè inyinya? Ire owu otọbọ ukot inan̄a irọn̄ me 
inyọn̄ ijọn̄ kpunube ufialek, òborọrọ me emen m̀bubaka oron agba okwaan̄ 
Jodan? 
6Ikerere ebi ngwan̄ kwun̄, ebi uwu nte kwun̄, ema si mîleke owu itap me ufialek; 
ema ekidimi ukpo me ibot kwun̄ kubọk ogbogbo ene. Ema iketutumu ata ikọ ibak 
owu, katoon̄ ema ejit me lek. 
7“Emi Okumugwem nra ijit ebi n̄a itele, mè itọp ebi ìrere ìrot n̄a ifiin̄; nkana ebi 
mmabe ire ibot ejit itap me ubọk ebi ochicha kiban̄. 
8Ebi n̄a, ìrere ìrot n̄a, mîkana egbe àtat òkup me oron, mè inikigbigbin emi; eya 
orọ nchabe ema. 
9Ebi n̄a, ìrere ìrot n̄a, mîkana ikup me lek n̄a kubọk ntọọk ntọọk unọn òtaka 
unọn, eyi otutuuk unọn òtaka unọn ogwookbe ichit lek ikitọk itaka. Ìsi ìgween̄ 
otutuuk anam oron geelek, inyi enegọọk etaka ebi n̄a egwak. 
10Owuwa ebi òkpukpo arọọn̄ mîjijaka uko gerep n̄a isan̄a, mè ijak ijọn̄ uko n̄a 
ikpukpuku; ema mîrọ ujuja ijọn̄ uko n̄a ya ikana nchat emen èwê ere inu geege 
ìkakitibi. 
11Mîrọ ijọn̄ ya ikana ere òyayat, nchat ijọn̄ ya ìkup me ufieejit me isi n̄a; otutuuk 
ijọn̄ ya îyat ita kpai, mije, ene geege ìkakaan̄ ekiket ofolek. 
12Ebi ìbenijijaka lek ijọn̄ ya mîra irere inyọn̄ otutuuk ǹlak ibot ogoon̄ geelek òkup 
me emen èwê, mije, oge akọn̄ Okumugwem môrie ene ibene me okputut ijọn̄ 
agan̄ ge isi ire agan̄ keyilọ; kpunu ogwu ebilene geege òbokup me esuuk. 
13Akpa wit ke ema ewop, ire, ukpak ke ema erọkọ; ema mîkwukwulu isi ikwaan̄, 
ire, kpemun̄ oruru geege. Inu ema erọkọbe me uko îtet ema esip, mije, 
Okumugwem înaan̄ ejit uyok uyok me lek kiban̄.” 

Etip òkup inyi ebi ochicha ebi Ijeren 

14Okumugwem ìtumu ibe ikeyi: “Ire me lek ikpak ikpak lek ebi mbuuruk n̄a cha, 
ebi ìbọbọkọ ìrot nnyibe ebi n̄a, ebi Ijeren, emi mâjibi ema isibi me ido kiban̄, mè 
ijibi ebi uwu kè Juda isan̄a me etete kiban̄. 
15Ire, nsijibi ema isibi isan̄a, mâkpọk ikaan̄ ema njijin me lek, mè iyaka ikpọk isa 
ema ge ge ika inigwook, kpa ogwu melek ìrot kan̄, kpa ogwu melek ijọn̄ kan̄. 
16Ire ema iriọọn̄ ubọk ikween̄ irọrọ ebi n̄a, mè ikisa erieen̄ n̄a inyan̄a ibot ibe, ‘Kè 
lek ugwem Okumugwem’, kubọk ema ejeen̄be ebi n̄a ibe ekesa Baali enyan̄a ibot, 
mêsun̄ ema me irek melek ebi n̄a. 
17Ire, ido geelek ikagban̄ge utọn̄, emi m̀bajijibi ido keya isan̄a isi ge, mè ijijaka 
ema ichep. Emi Okumugwem ntumu.” 

Jeri 13 

Ekwut lilin̄ kè Jerimaya 

1Okumugwem onenitumu inyi emi ibe: “Si lep ekwut lilin̄ tobo me ebon kwun̄, 
mè, kachieek ibe mun̄ ire lek.” 
2Ikeya ke nlep ekwut ebon kubọk Okumugwem otumube, mè itobo me ebon. 

3Okumugwem onenitumu ikọ inyi emi òso mgbọ iba ibe: 

4“Sa ekwut ya olepbe itobo me ebon je si agba okwaan̄ Yuferetis,  mè sa si let me 
agbagba chieen̄ ewuuk.” 
5Nnenisa ekwut ya isi ilet me agba okwaan̄ Yuferetis ike Okumugwem obe emi 
ǹrọ. 
6Mgbọ owuwa usen orakabe me lek, Okumugwem onenibe emi, “Nan̄a keke si 
agba okwaan̄ Yuferetis si mọnọ ekwut ya mbe owu òsa òsi òlet me ere ya.” 
7Nnenisi agba okwaan̄ Yuferetis ya, mè irọkọ ere nletbe ekwut ya, mè isan̄a 
ekwut ya isibi. Ire, ekwut ya îfiat, ìkayaka ìnwọn isasa irọ inu geege. 
8Okumugwem onenitumu inyi emi ibe: 

9“Okumugwem ìtumu ibe ikeyi: ‘Ikeya si ke mbafiat ugumulek ebi Juda mè ikpele 
ugumulek ebi ama Jeruselem. 
10Ijo ife chi ìkirọ inu ikpak ikpak, mè ijit igbagban̄ utọn̄ me lek ikọ n̄a, ife ìkirọ 
unye-ibot eyi ejit kiban̄ okitọ inyi ema, mè ikisi lek ofifi awaji, ikisi isi ikwaan̄ 
inyi, mè ikitọbọ ebum inyi, ema mêkup kubọk ekwut yi okupbe. Ema kpebeyaka 
inwọn isasa irọ inu geege. 
11Mije, ike ekitobo ekwut ikam me ebon ene, ikeya ke ntobo otutuuk ebi uwu kè 
Ijeren mè ebi uwu kè Juda ikam me lek n̄a. Ǹrọ ikeya, inyi ema ere ebi n̄a, mè 
erieen̄ n̄a itaan̄ etip, mè ǹkaan̄ itọn̄ mè umin. Ire, ema kpegban̄. Emi 
Okumugwem ntumu.’ ” 

Ogbokot ikpa anam 

12“Eya orọ, tumu nyi ema ibe: ‘Okumugwem, Awaji ebi Ijeren ìtumu ibe ikeyi: 
Etap miin̄ ejot ogbokot ikpa anam geelek.’ Ire ema itumu inyi owu ibe, ‘Ìre eji 
kperiọọn̄ ibe ke mêtap miin̄ ijot otutuuk ogbokot ikpa anam geelek ni?’ 
13Owu môtumu inyi ema ibe: ‘Okumugwem ìtumu ibe ikeyi: Emi mâtap usa-miin̄ 
ijot emen otutuuk ebi ìluk me inyọn̄ ijọn̄ yi. Môre lek ebi ubọọn̄ ebi ìkup me inyọn̄ 
ogboon̄ ubọọn̄ kè Debit, mè ire lek ebi ngwugwa mè ebi nriran mè otutuuk ebi 
ìluk me Jeruselem. 
14Mâsa ema ge igba ikwak me lek ge, ikerere ute mè gwun̄. Emi Okumugwem 
ntumu. M̀bajijijaka ema isan̄a kpai, m̀kpakaan̄ ata ejit mè ejit nsan mè ejit njijin 
geege me lek kiban̄.’ ” 

Jerimaya îtaba ebi Ijeren ubọk me utọn̄ mije ugumulek 

15Ebi Ijeren, ìgban̄ utọn̄, mè ìnọ; ikayaka ìbene lek, Okumugwem îtumu isan̄a. 

16Ìnyi Okumugwem Awaji kinyi umin, sabum ọmọ osa udun ònu, mè sabum ukot 
kinyi okwala me inyọn̄ ogoon̄ cha òdudun. Enyi ekikpọ chieen̄ ikakaan̄ utoon̄, 
ire, ọmọ môrọ utoon̄ ya ikana ekpuk udun, mè inwene si itap me lek ufieejit 
òmimin enenen. 
17Ire enyi ijit inọnọ, bak me lek ugumulek kinyi, emi mâto ito me nlelet; ujat ujat 
ito mônin̄ emi chieen̄, mun̄ ito môkekigbọọk, mije, mîkpulu urum arọọn̄ 
Okumugwem me usun̄ akọn̄ isa ifo ofifi ido. 
18Tumu nyi ogwu ubọọn̄ mè ogwu uga ibe: “Ìnan̄a ìkeke me inyọn̄ ogboon̄ ubọọn̄ 
ìsi ìkup me ere òsisiki, mije, okpibot ubọọn̄ cha òkinyi enyi umin, înan̄a enyi me 
ibot irọn̄.” 
19Mêgoon̄ otunchit ama emen èwê agan̄ osiki cha ichit, kpunu ene geege òbokup 
ichili ema. Mêkpulu otutuuk ebi Juda me usun̄ akọn̄ isa ifo ofifi ido, ebekpukpulu 
ema otutuuk ene inọọn̄, kpunu ogwu òbosik. 
20Ìbene chieen̄ ìkpọ ebi ìkinan̄a me agan̄ inyọn̄ inu. Mọmọ urum arọọn̄ ya etapbe 
owu me ubọk, arọọn̄ echi owu okisa igugo lek cha. 
21Ire Okumugwem inisa ebi unene kinyi cha, ebi enyi ejeen̄be inu cha, irọ ebi 
ìkikpulu enyi, keke ke enyi ebetumu? Ìre eya ìkpofiak enyi kubọk uman ofiak 
nwa-owot? 
22Owu môkọt ido lek kwun̄ ibe, “Keke orọ otutuuk inu chi okirọ emi?” Inu chi 
ìkirọ owu mije owuwa ijo inu kwun̄. Eya orọ egwakbe ekwut isan̄a owu me ebon, 
mè ijijaka owu igwook. 
23Ìre ogwu Etiopia môkọt inwene akpa ofifit kan̄? Sà ìre egbe ntọọk ntọọk môkọt 
inwene ufit òtọtọọk me lek kan̄? Ikeya si, owu òkpokọt irọ ata inu, bak me lek 
owu orọ ijo inu iraka lek. 
24“Mâyiyala enyi kubọk mfufe akpa, eyi efet emen èwê okiwut ichon ikana. 

25Eyiyi ore uche kwun̄, uche eyi ndọmọbe isun̄ inyi owu, mije, owu owuuk emi, 
mè isi itoon̄ ejit me lek awaji ataak. Emi Okumugwem ntumu. 
26Mâchiaan̄ ekwut ebon kwun̄ ikana ichit owu isi, inyi ebi ene emun̄ njak kwun̄, 
mè esip itet owu. 
27Ugan-nwa kinyi cha, mè barabat uman inyinya enyi ekibubat cha, mè ijo 
ugwem òje oyet cha enyi ekirọ; mbuban inu cha enyi ekirọ me inyọn̄ oriọọn̄ mè 
emen oron, emi m̀mumun̄ isan̄a kpai. Jei Jeruselem, môfieek inyi owu! Mgbọ owa 
ke owu obokup me emen okpa ire?” 

Jeri 14 

Ijo una ibot mè akan̄ îkeme ebi Juda 

1Okumugwem onenitumu ikọ inyi Jerimaya ofolek una ibot ibe ikeyi: 

2“Juda ìkup me ufieejit, ebi ama kiban̄ geelek mêkiyiyeek ita; ema ekifieek ejit 
mije ijọn̄ kiban̄, ida ukpo òkitaan̄ me Jeruselem. 
3Ebi ilile kiban̄ mîria nsabọn mun̄; nsabọn mîsi otu udọn̄ mun̄, ire, kpunu mun̄ 
geege. Ema ebebeen̄ ugọn̄ kiban̄ ukpọk emen ika; ochak mè esip îtet ema lek, 
ema esasa ubọk ichit isi. 
4Ijọn̄ îchiaak, mè ikiraan̄ ibak, mije, ibot geege ìkarọn̄ọ ìgwook; îfieek ebi uko me 
lek, ema esasa ubọk ichit isi. 
5Ogaan̄ îman gwun̄ me oron, mè ijit aya gwun̄ kan̄ itele, mije, kpunu mbubet. 

6Inyinya akpan echi oron ekeke me inyọn̄ ogoon̄ òlalak ibot, ikigween̄ efet igban̄ 
olu, kubọk ibo oron afa, chieen̄ kiban̄ ìkayaka ìmọọn̄ inu, mije, kpunu mbubet.” 
7Ebi ene ekekibe, “Jei Okumugwem, ubọk geelek ijo kiji okekebe ikeme eji, soso, 
mije erieen̄ kwun̄, rọ inu ge ma. Eji mîjit owu itele enenen, eji mîrọ owu ijo inu. 
8Jei, owu Ikpọchieen̄ ebi Ijeren, ogwu òkinyan̄a ebi Ijeren me mgbọ ufialek, keke 
orọ owu okupbe kubọk ogwu ichen ònu ama ene, kubọk ogwu ije ògbagba igwele 
ukan̄ eririeen̄ ge gaalek? 
9Keke orọ owu okupbe kubọk ogwu inu orọbe me nriki, kubọk ogwu unye ogwu 
ìkakọt ìnyan̄a ene? Jei Okumugwem, owu òwa me etete kiji, erieen̄ kwun̄ ke eji 
ekichieek; kajit eji ìtele ma!” 
10Okumugwem ìtumu ikọ ofolek ife chi ibe ikeyi: “Ema mîma ugwem nyanya 
enenen, kpekitet ukot ikaan̄ me ere ge. Eya orọ, Okumugwem ìkayaka ìbọkọ ema 
ìtap ofifi; mgbọ keyi, môkeek inu ikpak cha ema erọbe, mè isulu ema osusut bak 
me lek ijo inu kiban̄.” 

Okumugwem ìkachieek ibe Jerimaya iriaak ọmọ me ibot ebi Ijeren 

11Okumugwem otutumu inyi emi ibe: “Kariaak uriaak mè ìbeek nnwọn me ibot 
ife chi. 

12Ema ikejijin otu, emi m̀kpanọ mbeek kiban̄. Ema ikegwagwa ngwugwa 
ewọwọp iriọk mè ngwugwa akpa, emi m̀kpabọkọ. Kpan̄asi ikeya, m̀basasa oge 
akọn̄ mè akan̄ mè ijo orukan̄ ikpan̄ ema isan̄a.” 
13Emi nnenibe, “Jei Ogwukaan̄-ene Okumugwem, kpọ ma! Ebi nriran ekitumu 
inyi ema ibe ke owu òbe, ‘Enyi kpebemun̄ akọn̄, akan̄ ìkponinin̄ si. Mije, emi 
mânyi enyi esuuk môkupbe ijọn̄ọ mgbọ me ere keyi.’ ” 
14Okumugwem otutumu inyi emi ibe, “Ebi nriran cha ekiben nriran ataak me 
erieen̄ n̄a. Ǹkaria ema, ǹkanyi ema ida, ǹkatutumu inu geege ìnyi ema. Ilaak 
ọkpọchieen̄ mè itutumu inu òborọ me mgbọ ònu me isi cha ema ekitumu inyi 
enyi ìre ataak ataak. Ofiaan̄ ofiaan̄ inu òkup me emen ejit kiban̄ ke ema ekisan̄a 
itumu inyi enyi. 
15Eya orọ, Okumugwem ìtumu ibe ikeyi: ‘Ebi nriran cha ìkisa erieen̄ n̄a iben 
nriran, me emi ǹkararia ema, mè ikitumu ibe, “Kpunu akọn̄ mè ìre akan̄ òbochak 
ubọk me lek ijọn̄ keyi,” ebi nriran chi ebekwaan̄ me otu oge akọn̄ melek akan̄. 
16Mêtọọn̄ ebi ema ekiben nriran inyi cha igwook me lek oniin̄ Jeruselem mije 
akan̄ melek akọn̄. Kpunu ene geege ogwu òbofuun̄ ema, mè ebi nwa kiban̄, mè 
bọn ebirieen̄ kiban̄, mè bọn ebibaan̄ kiban̄. Mâyaka inu ikpak ema erọbe igwook 
ema me lek.’ 
17“Tumu ikọ keyi nyi ema: “ ‘Mun̄ ito ìkigbọgbọọk emi me chieen̄, eririeen̄ mè 
ikarek, kpunu ifefieek, mije, obaak gwun̄ enenwaan̄ n̄a îben ikpele unan, uga 
ufialek îtoon̄ ọmọ, mè itap ọmọ orukan̄ igak lek. 
18Ire nje inin̄ emen oron, ǹkimun̄ ebi oge akọn̄ okpaan̄be elilambe ijot; ire nyaka 
ije inin̄ emen ama, ǹkimun̄ ebi akan̄ okpan̄be elilambe ijot ere. Ebi nriran mè ebi 
ngwugwa, mîfon ido ema ekariọọn̄ge.’ ” 

Uriaak isasa ibeek igwagwa 

19Ìre òjijit Juda itele isi ge ni? Sà ìre Sayọn ìjọjọ owu ejit ni? Keke orọ mè òtap eji 
unan, eyi kpebekọt igwa ita? Eji ekpọ chieen̄ ikakaan̄ esuuk, ire, ata inu geege 
kpunu; eji ekikpọ chieen̄ ibe ke mgbọ igwagwa mônu, ire, ìyaka ire uga ufieek-
owot! 
20Jei Okumugwem, eji mîriọọn̄ inu ikpak eji erọbe, mè ijo inu ebi nte nte kiji 
erọbe; me atikọ, eji mîrọ owu ijo inu. 
21Mije erieen̄ kwun̄, kajit eji ìtele; kasa esip ìtet ogboon̄ ubọọn̄ umin kwun̄. Keek 
inyan̄a-ibot onyan̄abe melek kiji, mè kachaka. 
22Ìre îkaan̄ awaji geege me etete awaji ikike ebi ofifi ido cha echi òkikọt iria ibot 
inu? Ìre akpabin inyọn̄ me lek kan̄ ìkekiseen̄ ibot igwook ni? Ìre ìkare owu 
Okumugwem Awaji kiji okiria ibot inu? Eya orọ, owu ke eji ekikpọ chieen̄, mije, 
îre owu okirọ otutuuk inu chi. 

Jeri 15 

Ukwook môkeme ebi Juda 

1Okumugwem onenitumu inyi emi ibe: “Ikerere ibe Mosis mè Samien ekekeke 
me isi n̄a ikiriaak emi, ejit n̄a ìkpototop me lek ife chi. Rieen̄ ema san̄a emi me 
isi! Ema eje enan̄a! 
2Ire ema ido owu ibe, ‘Eji ebesibi isi ere owa ni?’ Tumu nyi ema ibe, 
‘Okumugwem ìtumu ibe ikeyi: “ ‘Ebi mkpa okupbe inyi, mêgọọk mkpa; ebi oge 
akọn̄ okupbe inyi, mêgọọk oge akọn̄; ebi akan̄ okupbe inyi, mêgọọk akan̄; ebi 
usun̄ akọn̄ okupbe inyi, mêgọọk usun̄ akọn̄.’ 
3“Okumugwem obebe: ‘Mâria ukpa inu ini ibe inifiat ema. Mâria oge akọn̄ inyi 
inikpan̄ ema, mè iria ibo inyi inidut ema ije, mè iria unọn òwulu me inyọn̄ melek 
anam oron geelek òkup me inyọn̄ ijọn̄ yi, inyi enegwak ema, mè ejijaka ema 
esan̄a. 
4Mije inu Manasi ogwu ubọọn̄ Juda, gwun̄ kè Ejikaya, orọbe me Jeruselem, mârọ 
ema ekana inu otutuuk linyọn̄ mêtetbe ukpook me lek enenen.’ 
5“Jei Jeruselem, ekene oboto owu nsan? Ekene obofieek ejit inyi owu? Ekene 
oboje igba ido owu ubọk lek kwun̄ okupbe?” 
6Okumugwem ìbe, “Owu ojit emi. Owu òkpọkpọ ikikpebe lek inyi udun̄. Eya orọ, 
mânyana ubọk n̄a itoon̄ owu me lek, mè ijijaka owu; 

m̀kpayaka ito owu njijin. 
7Mâsa ugen̄ sanasana otu ichibi enyi ifiaak me otunchit ama geelek òkup me 
inyọn̄ ijọn̄ yi. Mârọ ebi n̄a enan bọn, mè ijijaka ema, mije, ema kpetele ijo oniin̄ 
cha ema ekigọọk. 
8Mârọ ebi nwakpa kiban̄ ewa enenen egak achiaan̄ agba awaji; me ejit ikarek, 
mâria ogwu mfiat inu me lek ebi nga nsabọn irieen̄ kiban̄; uga ufiak mè ikpele 
ukpook môrọrọn̄ ikeme ema me uwuuk-lek. 
9Uga òman bọn jaaba môgak iweek, efuuk môtata me owot. Ura kan̄ môchep me 
eden̄ ikarek; esip môtet ọmọ, ochak môchak ọmọ. Mâda ebi kiban̄ ìsisik itaak me 
otu oge akọn̄, me isi ebi ochicha kiban̄. Emi Okumugwem ntumu.” 

Jerimaya înina lek inyi Awaji 

10Jei nga n̄a, imaman omanbe emi, ìre kpasi ugwem ke onyi emi ikeyi, eyi 
nkanabe ogwu ibaak mè ogwu ifan̄a inyi otutuuk linyọn̄! Ǹkafọfọọk inu me ubọk 
ene, ǹkafọfọọk si inu ìnyi ene geege, ire, otutuuk ene ekifefieek otu inyi emi. 
11Okumugwem onenibe: “Me atikọ, mâtọn̄ọ owu ito, inyi ata inu ire owu lek; me 
atikọ, mârọ ebi ochicha kwun̄ enu mbeek me lek kwun̄, me mgbọ ùrioon̄ mè 
mgbọ ufialek. 
12“Ìre ene môkọt ifan̄a okwukwut melek ekwe ònan̄a me agan̄ inyọn̄? 

13Mâsa inu ubọọn̄ kinyi mè inu unye otu ewe kinyi inyi ibe efum, mè ekakpe ewe, 
mije otutuuk ijo inu enyi erọbe, me otutuuk agan̄ geelek me ido kinyi. 

14Mâsa enyi irọ usun̄ inyi ebi ochicha kinyi me ido enyi ekariọọn̄ge, mije, uyok 
uyok unaan̄-ejit n̄a ìbosak kubọk ukan̄, mè itaka enyi iriọk.” 
15Emi nnenibe, “Jei Okumugwem, owu oriọọn̄ ma; keek emi, mè kpọ emi chieen̄ 
me lek; kpe ebi ìkisisaak emi useen̄ inu ema erọbe emi. Owu mikime inu ijọn̄ọ 
mgbọ, kachieek ibe emi ǹchep; kawuuk unyechieen̄ mbọkọbe mije kwun̄. 
16Mgbọ otumube ikọ kwun̄ inyi emi, 

m̀beben imen itap me owot; ikọ cha onenire unwọọn̄ mè ubelejit eyi ejit n̄a, mije, 
emi ǹkichieek erieen̄ kwun̄, jei Okumugwem Awaji Ogwukaan̄ Inyọn̄ mè Ijọn̄. 
17Ǹkagọọk urum ebi ochak ìgbaan̄ ìkweek irek, ǹkagọgọọk si ema ìnwọọn̄ 
unwọọn̄. Ǹsisiki ikweek irek emi gaalek ọkpọkpọ, mije, ubọk kwun̄ òwa me lek 
n̄a, melek si, owu otap unaan̄-ejit kwun̄ ijot emi emen. 
18Keke orọ ufiak n̄a ìkakaan̄ itata? Sà ìre keke orọ unan n̄a ore eyi kpekigwa, 
ìkpọkpọ ijit itata? Me atikọ, ìre owu môfiaan̄ emi ito ni, kubọk okolo mun̄ okichat 
ita me emen, òrere okolo kpekisa itoon̄ ejit?” 
19Eya orọ, Okumugwem ìtumu ibe ikeyi: “Ire owu ogwu ikom inu, mâkpọk ito 
owu me irek kwun̄, inyi owu òkosi ikwaan̄ ònyi emi; ire otumu ikọ ògbegbe, ìkare 
echi njijọ cha, owu môre ogwu môkitumu ikọ n̄a. Ife chi ebegwu ikom inu me lek 
kwun̄, owu òkpogwu ikom isi lek kiban̄. 
20Mâsa owu irọ mgban ònyenye me lek ife chi, mgban esabe ekwe inama, mè 
itọkọ ikam me lek, inyi inye; ema mêtim owu akọn̄ me lek, ire, kpebetim ikpan̄ 
owu. Mije, emi òwa melek kwun̄; mânyan̄a owu, mè itaba owu isibi. Emi 
Okumugwem ntumu. 
21Mânyan̄a owu me ubọk ebi ikpak, mè ifaka owu isibi me ubọk ebi afa ebi 
kpekikaan̄ ejit nsan.” 

Jeri 16 

Ufialek môkeme ebi Juda 

1Okumugwem onenitumu inyi emi ibe: 

2“Kado nwa, kaboboon̄ si bọn ebirieen̄ mè ìre bọn ebibaan̄ me ere yi.” 

3Mije, òfo me lek bọn ebirieen̄ mè bọn ebibaan̄ ebi emaan̄be me inyọn̄ ijọn̄ yi, mè 
ebi nga kiban̄ ìmamaan̄ ema, mè ebi nte kiban̄ ìboboon̄ ema, Okumugwem ìtumu 
ibe ikeyi: 
4Ema mêkwaan̄ mkpa me ubọk orukan̄. Kpebefieek ejit inyi ema, kpebefufuun̄ si 
ema. Ema ebebia me ijọn̄ kubọk ifin anam. Ebekwaan̄ me otu oge akọn̄ mè ubọk 
akan̄; nkwukwu kiban̄ mônenikana inorie inyi unọn òwulu me inyọn̄ mè anam 
òkup me oron. 

5Mije, Okumugwem ìtumu ibe ikeyi: “Kanin̄ uwu geege ekirọ mkpa ene, kagọọk 
ìsi ìto ito. Kasi ìtoto si ema njijin, mije, nra itaba esuuk n̄a mè imumechieen̄ n̄a 
mè nsan n̄a isan̄a me lek ife chi. Emi Okumugwem ntumu. 
6Ebi ilile mè ebi ijija mêkwaan̄ me lek ijọn̄ yi. Kpebefuun̄ ema, kpebefefieek si 
ejit inyi ema. Kpebeseke lek inyi ema, kpebekwọkọ si ijeek inyi ema. 
7Ene geege ikanyi ebi ìkifieek ejit ogwu òkwukwu inorie, inyi erie esa ekat ejit. 
Ekanyi si ekpen̄ miin̄ geege ibe enwọ esiki ejit, mè ìre nte ene okwu mè ìyaka ire 
nga ene okwu. 
8“Ofifi kan̄, kasi uwu ekirọ ijọk, mè ìnin̄ ìgọọk ìkweek irek ìrie inorie, mè ìnwọ 
miin̄. 
9Mije, Okumugwem, Awaji Ogwukaan̄ Inyọn̄ mè Ijọn̄, Awaji ebi Ijeren, ìtumu ibe 
ikeyi: Kpọ, me chieen̄ kinyi mè ukot eyi kinyi, mârọ inyi okput ijọk mè ubelejit, 
mè ida ogwu òdo nwa mè eyi ogwu òbat olom, ichep me ere keyi. 
10“Osikpa otutuuk inu chi inyi ife chi, mè ema ido owu ibe, ‘Keke orọ 
Okumugwem otumube ibe ke ikpele ùrioon̄ cha môkeme eji? Keke ke eji erọ ilọ? 
Kpasi ijo inu ke eji erọ Okumugwem Awaji kiji?’ 
11Owu mônenifọọk ema ibe: ‘Îre bak me lek ebi nte nte kinyi etelebe emi, mè 
ikana igọọk ofifi awaji isi ikisi ikwaan̄ inyi, mè ikitọbọ ebum inyi, mè ijit emi, mè 
ijit isusun̄ ikan n̄a. Emi Okumugwem ntumu. 
12Ire, enyi mîrọ inu ikpak igak ebi nte nte kinyi. Ìkpọ-nu inu enyi ekirọ, ogwu 
ikup olibi ogọọk unye-ibot eyi ejit ijo inu kan̄ okitọ inyi ọmọ, mè òtele igbagban̄ 
utọn̄ inyi emi. 
13Eya orọ, mâtọọn̄ enyi isibi me lek ijọn̄ yi, isi igwook me lek ijọn̄ eyi enyi mè ebi 
nte nte kinyi ekariọọn̄ge. Me ere keya, enyi mêsi ikiriaak ofifi awaji cha ikarek 
mè eririeen̄, mije, m̀kpakaan̄ nsan me lek kinyi kubọk ge.’ 

Ikpọchieen̄ me emen ufialek 

14“Ubọk geelek si, usen òkinu me isi, mgbọ ebi ene kpebeyaka ikpọk ikitumu ibe, 
‘Kè lek ugwem Okumugwem ogwu òsa ebi Ijeren me Ijipiti isibi ika.’ Emi 
Okumugwem ntumu. 
15Ire, ema mêkibe, ‘Kè lek ugwem Okumugwem, ogwu òsa ebi Ijeren isibi ika 
inan̄a me ijọn̄ ebi agan̄ inyọn̄ mè otutuuk ido geelek ere îlilababe ema igwook.’ 
Mije, mâsa ema igwu ikom ika inu me lek ijọn̄ ya nnyibe ebi nte nte kiban̄. 
16“Mgbọ keyi, mâria ikwaan̄ igwen owuwa ebi ìtet irin̄, ibe ekọp ekana eweek 
ema etet.” Emi Okumugwem ntumu. “Eya isiraka, mâneniria ikwaan̄ igwen 
owuwa ebi ota, ibe ejijen̄e ekana otutuuk inyọn̄ ogoon̄ geelek mè inyọn̄ orioon̄ 
geelek, mè emen ǹkororok geelek, esi eweek ema etet. 
17Mije, agan̄ geelek ema enin̄be, chieen̄ n̄a ìgwọgwọk ikikpọ ema. Ema kpelet me 
chieen̄ n̄a. Ijo inu kiban̄ si ìkalet emi me chieen̄. 

18Mâkpe ema useen̄ mgbọ iba me lek inu ikpak kiban̄ mè ijo inu kiban̄, mije, ema 
mîsa mbuban mkpọmfaka ebobot kiban̄ cha, òkup kubọk nkwukwu ene 
kpunube ugwem me emen, ififila inyọn̄ ijọn̄ n̄a, mè isa mkpọmfaka kiban̄ cha, 
òrere mbuban inu, itaak ijot inyọn̄ ijọn̄ ìrot n̄a.” 

Jerimaya îriaak uriaak utoon̄-ejit 

19Jei Okumugwem, owu ore unye n̄a mè uwu mgban akọn̄ n̄a, ere nkitap ibot me 
mgbọ uyọrọlek, ebi ofifi ido mênan̄a me okputut linyọn̄ inu me lek kwun̄ 
inikitumu ibe, “Ebi nte kiji kpekaan̄ ìrot geege igak awaji ataak cha, mkpọmfaka 
ikike echi ìkanin̄ ema oruru geege. 
20Ìre ene môkọt irọ awaji inyi lek kan̄ ni? Iin̄, ire, echicha ìkare awaji kubọk ge!” 

21“Eya orọ, mânirọ ema eriọọn̄, mâsa mgbọ keyi irọ ema eriọọn̄ unye n̄a mè inu 
ubọk n̄a môkọtbe irọ. Mgbọ ya, ema mêneniriọọn̄ ibe ke erieen̄ n̄a ìre 
Okumugwem. 

Jeri 17 

Ijo inu ebi Juda, melek mkpukpe kiban̄ 

1“Esa otut okwukwut eyi ewuuk unye isi okupbe me otu ige ijo inu ebi Juda erọbe 
isun̄, etitibi ijo inu cha ikam me emen ejit kiban̄, mè irọkọ si ikam me lek iko 
òkup me lek ntook kiban̄ geelek. 
2Ikeya si, nsabọn kiban̄ ekikekeek ntook kiban̄ cha, melek uti yọk Asera cha, 
egwugwuun̄be me agba lek uti geelek òsasan agọọk, mè inyọn̄ orioon̄ geelek 
òbebene. 
3Ogoon̄ n̄a cha òkup me emen oron uko, mè inu ubọọn̄ kinyi mè otutuuk inu unye 
otu ewe kinyi, melek isi-ijọn̄ kinyi cha, 

m̀basasa inyi ibe efum esa eje, mije ijo inu enyi erọbe ikana iso otutuuk ido kinyi. 
4Ìrot ya nnyibe enyi, mônan̄a isibi enyi me ubọk, mije ijo inu kinyi. Mâsa enyi irọ 
usun̄ inyi ebi ochicha kinyi, me ido enyi ekariọọn̄ge, mije, enyi mîchim ukan̄ itap 
me lek unaan̄-ejit n̄a; ukan̄ ya ìbosasak ire mgbọ geelek.” 
5Okumugwem ìtumu ibe ikeyi: “Ufieek-otu okup inyi ogwu geelek òsa ebilene 
itoon̄ ejit, ogwu òsa unye eyi anam akpalek ibieen̄ ejit, ogwu òsasan̄a ejit me lek 
Okumugwem. 
6Ene ya ìbobet lek gwun̄ uti ebon yaage òtibi me emen èwê; ata inu isinu, 
ìkpomun̄ lek. Ìbokup me ere òchachat me emen èwê, me lek ijọn̄ uchi uchi ere 
ene geege ikalukge. 
7“Ire, ugbana môkup inyi ogwu òtoon̄ ejit me lek Okumugwem, ogwu ikpọchieen̄ 
kan̄ okupbe me lek Okumugwem. 

8Ene ya môkup kubọk uti ewopbe me agba mun̄, eyi òtitibi ugwun̄-ijọn̄ kan̄ 
igwook me lek okolo. Uyok isinu, ìkakifieek owot; inwan̄ kan̄ ìkire njijoon̄ njijoon̄ 
mgbọ geelek. Me acha una ibot, ìkakisisaak lek kan̄, ìkpọkpọ ikito mfut.” 
9Ejit ene îmin ofiaan̄ me lek igak otutuuk inu geelek, kpekikọt igwa itet. Ekene 
obokọt iriọọn̄ ejit ene? 
10“Emi Okumugwem nkiwọlọ ejit ene, mè ikiroon̄ ekiket ene ikpọ, inyi m̀kpe ene 
geelek mkpukpe m̀kpọ me lek ugwem kan̄, igọọk me lek inu îrọbe.” 
11Ogwu òsasa me oniin̄ ikatatge ibọọn̄ ubọọn̄, ìkup kubọk ekun̄kun̄ òkwuun̄ 
nkwa ikarege ọmọ oto. Ugwem kan̄ isije ire ìkike iba, inu cha ìbotata itele ọmọ; 
me òta kan̄, môsisibi utoon̄ ibe ke ene ya ìre mbubut. 
12Ere mbuban kiji ìre ogboon̄ ubọọn̄ òkup mgbugbo, ìbebene ifo inyọn̄ bene me 
ibebene. 
13Jei Okumugwem, ikpọchieen̄ ebi Ijeren, esip môtet ebi geelek ìtetele owu. Mêge 
erieen̄ ebi ìjijit owu itele me emen ntọn̄, mije, ema mîjit Okumugwem, ogwu 
òrere ogbuuruk mun̄ ugwem. 
14Jei Okumugwem, gwa emi, ke mâkaan̄ igwagwa, nyan̄a emi, ke mâkaan̄ unyan̄a, 
mije, owu ore ogwu nkitọn̄. 
15Ebi ene ekpọkpọ ikibe emi, “Sà ikọ Okumugwem ya ye? Inirọ iso mgbọ keyi 
ma!” 
16Ǹkalibi ìtele irere ogwu òkpukpo arọọn̄ inyi owu; owu oriọọn̄ ibe ke ǹkaweek 
usen ufialek ya. Inu òkisibi emi me otu ìkare nlelet me isi kwun̄. 
17Katap emi ukpook me lek, owu ore ere itap ibot n̄a me usen ufialek. 

18Sa esip tet ebi ìkisisaak emi, ire, kachieek ibe esip itet emi. Tap ema ukpook 
me lek, ire, da ukpook san̄a emi me lek. Ria usen mfufiat jet ema, mè jijaka ema 
mgbọ iba. 

Isusun̄ Usen Mbuban 

19Okumugwem ìtumu inyi emi ibe ikeyi: “Je si keke me otunchit Ebi Ene, ere ebi 
ubọọn̄ ebi Juda ekije iraka inin̄ mè ikiraka isibi; mè si keke si me otutuuk 
otunchit ama Jeruselem. 
20Tumu nyi ema ibe: ‘Enyi ebi ubọọn̄ Juda, mè otutuuk kinyi ebi Juda, mè otutuuk 
ebi ìluk me Jeruselem, ebi ìkije iraka me otunchit chi, ìgban̄ ikọ Okumugwem. 
21“ ‘Okumugwem ìtumu ibe ikeyi: Ìgbagbala chieen̄ kinyi, ikabeme akpan geege 
me Usen Mbuban ìsa ìje ìtibi otunchit Jeruselem geege. 
22Ikabeme akpan ìsibi me uwu kinyi me Usen Mbuban, ikasisi si ikwaan̄ me usen 
ya. Ire, ìsun̄ Usen Mbuban me mbuban, kubọk nnyibe ebi nte nte kinyi ida ibe 
erọ. 
23Ire, ema kpenọ, kperaraan̄ si utọn̄ igban̄. Ema enyenye ibot, mè ijit inọnọ, mè 
ijit si ibọbọkọ ikan̄-inu itap. 

24Eya orọ, emi Okumugwem nkitumu inyi enyi ibe, ire enyi igban̄ utọn̄ inyi emi 
me atikọ, mè enyi kpekibeme akpan geege isa ije itibi otunchit ama yi me Usen 
Mbuban, mè ire enyi ikisun̄ Usen Mbuban me mbuban, kpekirọ ikwaan̄ geege me 
usen ya, 
25mgbọ ya, ebi ubọọn̄ ìkikup me inyọn̄ ogboon̄ ubọọn̄ kè Debit melek ebi ibot 
kiban̄ mêkitibi iraka me otunchit chi. Ema melek ebi ibot kiban̄ mêkikọp me uji 
akọn̄, mè ikilibi me inyọn̄ inyinya inu. Ebi Juda mè ebi ìluk me Jeruselem 
mêkekigọọk ema me udun̄ inu. Ebi ene mêkekiluk me ama yi ire mgbọ geelek. 
26Ebi ene mêkekinan̄a me ama ebi Juda geelek inu, mè asabọn ama òkakana 
Jeruselem okokop, mè lek ijọn̄ ebi otoko kè Benjamin, mè inyọn̄ orioon̄ isi ogoon̄ 
agan̄ ichep-ura, mè agan̄ inyọn̄ ogoon̄, mè emen èwê agan̄ osiki, mè ikisa 
ngwugwa ewọwọp iriọk mè ofifi chieen̄ ngwugwa, mè ngwugwa akpa, mè 
nsensi, mè ngwugwa onirọ, inu me Uwu Mbuban Okumugwem. 
27Ire, ire enyi kpegban̄ utọn̄ inyi emi, mè kpekisun̄ Usen Mbuban me mbuban, 
mè ire enyi ikibeme akpan me Usen Mbuban isa ikije itibi me otunchit Jeruselem 
cha, emi mâsọk ukan̄ me otunchit ama Jeruselem cha. Ukan̄ ya kpebekọt iniin̄. 
Môtaka uwu mgban akọn̄ cha òkup me Jersuselem iriọk.’ ” 

Jeri 18 

Jerimaya îsi uwu ogwu òbot ugọn̄ 

1Okumugwem onenitumu inyi Jerimaya ibe: 

2“Nan̄a keke je si uwu ogwu òbot ugọn̄, ere keya ke mâtumu ikọ mbatumu inyi 
owu.” 
3Ikeya ke nje isi uwu ogwu òbot ugọn̄, mè imun̄ ọmọ me lek ekpirikpo okirọ 
ikwaan̄ kan̄. 
4Inu îsabe arika òkup ọmọ me ubọk ikibot ofafiat, iyayaka isa arika ya ibot ofifi 
inu îmun̄be ibe ke înwọn me lek kan̄ ibobot. 
5Mgbọ ya, Okumugwem onenitumu ikọ inyi emi ibe: 

6“Enyi ebi uwu kè Ijeren, ìre emi m̀kpakọt irọ inu me lek kinyi kubọk ogwu òbot 
ugọn̄ okirọ me lek arika ni? Enyi ebi uwu kè Ijeren, ike arika okupbe me ubọk 
ogwu òbot ugọn̄, ikeya si ke enyi ekup me ubọk n̄a. Emi Okumugwem ntumu. 
7Ire ntumu inyi ido ge mè ìre ama ubọọn̄ ge ibe mârọkọ ido ya isan̄a, mè igwak 
igwook, mè ijijaka, 
8mè ire ido ntumube ikọ ya inyi igwu ikom me emen ijo inu kan̄, emi mâtele 
ùrioon̄ ya ntọtbe isasa initoon̄ ema, m̀kpayaka isa itoon̄ ema. 
9Ire nyaka initumu ibe ke mânama ofifi ido mè ìre ama ubọọn̄ ikeke, mè iwop 
ọmọ ikam, 

10mè ire ido ya inirọ ijo inu me isi n̄a, ìkayaka ìgban̄ utọn̄ me ida n̄a, mâtele ata 
inu ya mbe ke mârọ inyi, m̀kpayaka irọ. 
11“Eya orọ, mgbọ keyi, tumu nyi ebi ido Juda mè ebi ìluk me Jeruselem ibe: 
‘Okumugwem ìtumu ibe ikeyi: Ìkpọ! Emi gwa ǹkineen̄ ùrioon̄ isun̄ iban enyi, mè 
ikitọt otitọt ikeme enyi. Eya orọ, enyi, me ene me ene, ogwu ikup igwu ikom me 
ijo oniin̄ kan̄. Ìnen̄e oniin̄ kinyi mè irọrọ kinyi ìsun̄.’ 
12Ire, ema mêfọfọọk ibe, ‘Ìkpokaan̄ ibot. Inu eji etọtbe, echicha ke eji eberọ. Eji 
otutuuk, ogwu ikup ìbokirọ unye-ibot eyi ejit kan̄ okitọ inyi ọmọ.’ ” 
13Eya orọ, Okumugwem ìtumu ibe ikeyi: “Ìsi ìdo-nu ebi ofifi ido ibe: Ìre ekene 
orak inọ ojelek inu kechi? Ijeren, òbet lek obaak enenwaan̄ ikariọọn̄ge enerieen̄, 
îrọ inu òfefieek lek enenen. 
14Ibot awo cha òkirep igwook me inyọn̄ ogoon̄ Lebanọn, ìre îkaan̄ mgbọ îkinan 
me agba isi ewuuk òbebene cha? Sà ofiik mun̄ òkigbuk inan̄a me lek ogoon̄ ya isi 
igwook me ujọn̄ọ ere, ìre îkaan̄ mgbọ ìkakigbuk? 
15Ire, ebi n̄a mîwuuk emi; ema ekiwọp nsensi inyi mkpọmfaka ikike, echi ònirọ 
ema egbugbe enan̄a etele oniin̄ echi ukot ikaan̄ cha, mè eyaka ekesi eje me oniin̄ 
echi agba agba, echi ikarege uga oniin̄ enamabe. 
16Ijọn̄ kiban̄ ìboyayat ita, mè ikana inu ochak ire mgbọ geelek. Mbiribọ kan̄ 
môkigwook ebi geelek mêjebe iraka me lek, ema mêkekisisik ibot. 
17Emi mâyiyala ema me isi ebi ochicha kiban̄, kubọk efet agan̄ mbum-ura okiwut 
inu iyat. Mâda isi n̄a isan̄a, mè igba udun̄ ifit ema me usen ùrioon̄ ya.” 
18Ema ebebe: “Ìna mè eji etaka otọt ekeme Jerimaya, mije, ire ọmọ ìkakup, 
ijejeen̄ ikan ebi ngwugwa ekijeen̄ ya, ìkpochep, nteme ebi ìriọọn̄ inu ìkpochep, 
ikọ ebi nriran si ìkpochep. Ìna mè eji esa alọm kiji efiat ọmọ esan̄a, mè ekayaka 
ìgbaan̄ utọn̄ me lek ikọ kan̄ geege.” 
19Jei Okumugwem, gban̄ emi utọn̄ me lek, mè nọ inu ebi oriara n̄a ekitumu! 

20Ìre mêsa ijo inu ikpe me useen̄ ata inu ni? Ire, ema mîrọkọ udọn̄ iban emi. 
Kawuuk ibe ke emi ǹkeke me isi kwun̄, itumu ata ikọ ibot kiban̄, inyi ǹda uyok 
uyok unaan̄-ejit kwun̄ ǹsan̄a ema me lek. 
21Eya orọ, sa asa nsabọn kiban̄ nyi akan̄ ikpan̄; da ema tap me otu oge akọn̄, inyi 
efiin̄ eje kiban̄. Rọ ebi nwa kiban̄ enan bọn, mè ekana nwakpa; rọ ibe ekpan̄ 
ebirieen̄ kiban̄ esan̄a, mè nsabọn irieen̄ kiban̄ ekwaan̄ me otu oge akọn̄. 
22Rọ ibe enọ ida ukpo okitaan̄ me uwu kiban̄ mgbọ owu osisa urum akọn̄ inu 
inifum ema me uwuuk-lek, mije, ema mîrọkọ udọn̄ ebesa itet emi, mè ilileek ufe 
iban ukot n̄a. 
23Ire, owu Okumugwem oriọọn̄ otutuuk otitọt ema ekitọt ikpakpan̄ emi. Katele 
nrọ-nlọ kiban̄ ìnyi ema, katutuku ijo inu kiban̄ ìsan̄a me isi kwun̄. Rọ ibe etim 
akọn̄ ekpan̄ ema me isi kwun̄, mè sulu ema osusut me mgbọ unaan̄-ejit kwun̄. 

Jeri 19 

Jerimaya îtọbọ ojọngwu ikpọk isan 

1Okumugwem onenitumu ibe: “Je si lep ojọngwu arika me ubọk ogwu òbot ugọn̄. 
Sa usini ebi ugane me lek ebi n̄a, mè usini ebi ugane me lek ebi nriran, 
2mè sa ema je si iteke Ben Inọm òkup me otu isotu otunchit Okpọkọ Ugọn̄. Kup 
me ere ya tumu ikọ mâtumube inyi owu. 
3Tumu be, ‘Enyi ebi ubọọn̄ Juda mè ebi ìluk me Jeruselem, ìgban̄ ikọ 
Okumugwem. Okumugwem Ogwukaan̄ Inyọn̄ mè Ijọn̄, Awaji ebi Ijeren ìtumu ibe 
ikeyi: Ìkpọ, emi gwa ǹkisa ùrioon̄ inu me ere keyi, eyi môrọbe utọn̄ geelek ònọnọ 
ison. 
4Mije, ema mîjit emi itele, mè isa ere yi irọ ere awaji ebi ofifi agan̄ ekiluk. Ema 
mîwọp nsensi inyi ofifi awaji cha echi ema mè ebi nte nte kiban̄ mè ebi ubọọn̄ 
Juda kperarak iriọọn̄ mgbọ geege. Ema mîfiin̄ eje ebi kpelọ ikan geege ijot ere yi. 
5Ema mînama isi-ijọn̄ inyi Baali, ere ema ekiwọp bọn ebirieen̄ kiban̄ me ukan̄ isa 
ikigwa ngwugwa ewọwọp inyi Baali, òrere inu emi ǹkatọ ibe ema erọ, 
ǹkatutumu ikọ ìbak, ìkaninin̄ si emi me ejit. 
6Eya orọ, usen òkinu, mgbọ ebi ene kpebeyaka ikigwen ere ya Tofet mè ìre iteke 
Ben Inọm, ire, ebekigwen iteke Igwu-ene. Emi Okumugwem ntumu. 
7“ ‘Mâjijaka otitọt ebi ido Juda mè ebi Jeruselem me ere keyi. Mâda ema itap me 
otu oge akọn̄ ebi ochicha kiban̄. Ema mêrọn̄ inin̄ me ubọk ebi ìkiweek ebek 
ugwem kiban̄, mânenisa nkwukwu kiban̄ irọ inorie inyi ebi kè unọn òwulu me 
inyọn̄ mè ebi kè anam oron. 
8Mâgwak ama yi igwook, mè irọ ibe ikana inu ochak, ene geelek môjebe iraka me 
lek ama ya môriki, mè ifiọọk bak me lek unan òsasak me lek ama yi. 
9Ebi ochicha kiban̄, ebi ìkiweek ebek ugwem kiban̄ mênu inikpa mbin akọn̄ ikana 
ama kiban̄. Mgbọ ya, mârọ inyi ema etaka bọn kiban̄ ebirieen̄ mè bọn kiban̄ 
ebibaan̄, unene môtaka ogwu unene kan̄.’ 
10“Ositumu ikọ cha isan̄a, ben ojọngwu ya tọbọ kpukpuku me isi ebi melek kwun̄ 
cha, inyi ema emun̄, 
11mè tumu inyi ema ibe, ‘Okumugwem Ogwukaan̄ Inyọn̄ mè Ijọn̄ ìtumu ibe ikeyi: 
Ike ojọngwu yi ogwu òbot ugọn̄ obotbe okpọkbe isan, ire lek kpebeyaka ikọt 
inen̄e isun̄, ikeya si ke emi mbatọbọ ido yi melek ama yi ikpọk isan ire lek 
kpebekọt iyaka inen̄e ema isun̄. Mêfuun̄ ene me Tofet mege ere kpoyaka ikup. 
12Inu mbarọ ama yi mè irọ ebi ìluk me emen ire eya. Mârọ ama yi ikup kubọk 
Tofet. Emi Okumugwem ntumu. 
13Mêfifila otutuuk uwu òkup me Jeruselem mè uwu ebi ubọọn̄ ebi ido Juda cha, 
ere ema ekupbe me inyọn̄ uwu ikiwọp nsensi inyi urum ntoronyan̄ òkup me 

akpabin inyọn̄, mè ikigwook miin̄ ngwugwa inyi ofifi awaji, kubọk efifilabe ere 
keyi òrere isi-ijọn̄ Tofet.’ ” 
14Jerimaya oneninan̄a me Tofet, ere Okumugwem oriabe ọmọ isi ibe isi iben 
nriran, mè isi ikeke me oyet egep Uwu Mbuban Okumugwem ikitumu inyi ebi 
ene ibe, 
15“Okumugwem Ogwukaan̄ Inyọn̄ mè Ijọn̄, Awaji ebi Ijeren, ìtumu ibe ikeyi: 
‘Ìgban̄! Otutuuk ùrioon̄ cha geelek ntumube ifieek ofolek ama yi mè asabọn ama 
òkakana ọmọ, mânisa ùrioon̄ cha initoon̄ ema, mije, ema mînye ibot, kpema 
igbagban̄ ikọ n̄a.’ ” 

Jeri 20 

Pasuru ogwu ngwugwa îtap Jerimaya ufialek me lek 

1Mgbọ Pasuru ogwu ngwugwa gwun̄ kè Imeri, òrere ogwu ibot ikwaan̄ me Uwu 
Mbuban Okumugwem, onọbe Jerimaya okiben nriran ikitumu inu chi, 
2inyinyi ida, esusulu Jerimaya ogwu nriran me njijan̄, mè itet isa isi igon ikam 
me emen mgba-mfiik me otunchit Benjamin agan̄ inyọn̄ me lek Uwu Mbuban 
Okumugwem. 
3Ofit iwele kan̄, Pasuru osasan̄a Jerimaya isibi me emen mgba-mfiik. Ikeya ke 
Jerimaya onibe ọmọ, “Okumugwem ìkayaka ìgwen owu Pasuru, ìyaka inigwen 
owu Magori-Misabibu. 
4Mije, Okumugwem ìtumu ibe ikeyi: ‘Kpọ, mârọ ukpook itet owu me lek kwun̄, 
mè itet otutuuk ebi une kwun̄. Owu môsa chieen̄ kwun̄ imun̄ ema ekikwaan̄ me 
otu oge akọn̄ ebi ochicha kiban̄. Mâyaka otutuuk ebi Juda itap me ubọk ogwu 
ubọọn̄ Babilọn, ogwu ubọọn̄ ya môkpukpulu ema me usun̄ akọn̄ isa ifo Babilọn, 
mè isa oge akọn̄ ikpaan̄ ema isan̄a. 
5Mâyaka otutuuk inu ubọọn̄ òkup me ama yi, mè otutuuk inu geelek ebi ama yi 
ekaan̄be, mè otutuuk inu unye otu ewe kan̄, mè otutuuk inu ubọọn̄ echi ebi 
ubọọn̄ Juda esun̄be, itap me ubọk ebi ochicha kiban̄. Ebi ochicha cha mêfufum 
inu kiban̄ cha, mè ikpulu isa ifon Babilọn. 
6Owu Pasuru mè otutuuk ebi ìluk me uwu kwun̄, mêkpulu enyi me usun̄ akọn̄ 
isa ifo Babilọn. Ere keya ke owu obokup ikwu, ere keya si ke ebefuun̄ owu, mè 
ifuun̄ si otutuuk ebi une kwun̄ cha ebi owu obenbe nriran ataak inyi.’ ” 

Jerimaya îkpa ufialek kan̄ ijeen̄ Awaji 

7Jei Okumugwem, owu ofiaan̄ emi, nkakana ogwu efiaan̄be; owu onye lek igak 
emi, mè itim ikpan̄ emi. Ebi ene ekichachak emi me imọm usen geelek, otutuuk 
ene ekisa emi irọ inu ochak. 
8Mgbọ geelek ntumube ikọ, ǹkitataan̄ ukpo, ǹkilook etip afa mè mfufiat. Eya orọ, 
ikọ Okumugwem okekisa unyechieen̄ mè ochak ijet emi usen geelek. 



1374 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

9Ire mbe, “M̀kpachak ọmọ otu me lek, 

m̀kpatutumu ikọ me erieen̄ kan̄ ofifi,” ikọ kan̄ îra ikibumu me emen ejit n̄a kubọk 
ukan̄; ìkibet lek egogon ukan̄ ya ikam me emen ukwuuk n̄a. Efuuk îta emi me 
owot itetet ikọ kan̄ ikaan̄; ǹkakọkọt ìtet si ìkaan̄. 
10Nnọ nweenween̄ ikọ owuwa ene ekitumu ibe, “Uga ukpook òwa me agan̄ 
geelek! Esa ọmọ esi ekpa! Eji enesa ọmọ esi ekpa!” Otutuuk ebi une n̄a ekikpọ 
ibe emi ǹnan̄a ǹrọn̄, mè ikibe, “Usini mgbọ mêkọt ifiaan̄ ọmọ; mgbọ ya, eji 
mêgagak ọmọ, mè irọ ọmọ useen̄ inu îrọbe eji.” 
11Ire, Okumugwem òwa melek n̄a kubọk ikpele ogwu unye òkaan̄ mbiribọ me 
lek; eya orọ, ebi ìkisisaak emi mêrururọn̄ọ, kpebetim ikpan̄ emi. Ema kpebekọt 
emi ikaan̄, eya orọ, esip môtet ema enenen; esip kiban̄ ìbokup ire mgbọ 
ikakaan̄ge itata, mege ire mgbọ geelek, ebi ene kpebewuuk esip kiban̄. 
12Jei Okumugwem Ogwukaan̄ Inyọn̄ mè Ijọn̄, owu okiroon̄ ebi ata irọrọ ikpọ, mè 
ikimun̄ emen ejit ene, mè emen ekiket ene. Tele mè m̀mun̄ useen̄ owu môkpebe 
ema, mije, îre owu ke nyaka ikọ n̄a itap me ubọk. 
13Ìkọt okwa ìnyi Okumugwem! Ìnyi Okumugwem itọn̄! Înyan̄a ebek ugwem ebi 
una isibi me ubọk ebi ikpak. 
14Kè ufieek-otu ikup inyi usen emanbe emi! Kè usen nga n̄a omanbe emi ikakaan̄ 
ugbana geege! 
15Kè ufieek-otu ikup inyi ene ya òsasa etip isi ilook nte n̄a ibe, “Mîman gwun̄ 
enerieen̄ inyi owu!” mè isa me ikeya irọ ibe ejit ibele nte n̄a. 
16Kè ene ya ikup kubọk ama cha, echi Okumugwem ogbugbọbe igwook, ìkato 
nsan. Kè ọmọ inọ okput ufialek me ewelegwe, mè inọ ukpo akọn̄ me ejit ikarek. 
17Mije, ọmọ ìkakpan̄ emi me emen owot, inyi nga n̄a ikana ire udọn̄-ufuun̄ n̄a, mè 
owot kan̄ ibaak ijot ire mgbọ geelek. 
18Keke orọ mè ǹnan̄a me owot nga n̄a ǹsibi mọnọ, mè ǹnennin̄ me emen ufialek 
mè ufieejit, inyi mânikwu mkpa esip mgbọ usen ugwem n̄a môtabe? 

Jeri 21 

Awaji îjit mbeek kè Jedikaya 

1Okumugwem onenitumu ikọ inyi Jerimaya, mgbọ ogwu ubọọn̄ Jedikaya oriabe 
Pasuru gwun̄ kè Malikija mè ogwu ngwugwa Jefanaya gwun̄ kè Maseya isi lek 
kan̄, ibe: 
2“Nebukadineja ogwu ubọọn̄ Babilọn òkijibi akọn̄ inu eji lek. Soso, do-nu ida 
Okumugwem nyi eji. Usini mgbọ, Okumugwem môrọ uyeke inu inyi eji kubọk 
îrọbe mgbọ òraraka cha, inyi ogwu ubọọn̄ yi igwu ikom ifo inan̄a eji me lek.” 
3Ire, Jerimaya òfọfọọk ema ibe, “Ìtumu ìnyi Jedikaya ibe, 

4‘Okumugwem, Awaji ebi Ijeren, ìtumu ibe ikeyi: Ìkikpọ, nroon̄ akọn̄ cha òkup 
enyi me ubọk, echi enyi ebesa itim akọn̄ me lek ogwu ubọọn̄ Babilọn melek ebi 
akọn̄ Babilọn cha ìkpakpa mbin akọn̄ ikana enyi me agan̄ udun̄ mgban, mânigwu 
nroon̄ akọn̄ cha ikana iyaka ida enyi. Ebi akọn̄ Babilọn cha ìkup me udun̄ ama, 
mâsa ema inititiin̄ me emen ama keyi. 
5Emi me lek n̄a mbatim akọn̄ me lek kinyi. M̀basa me unaan̄-ejit, mè uyok uyok 
unaan̄-ejit, mè ukan̄ ukan̄ unaan̄-ejit òmimin, inyana ubọk n̄a, mè isa me ikpele 
unye ubọk, itim enyi akọn̄ ya me lek. 
6Mâsulu otutuuk ebi ìluk me emen ama yi ikpan̄, ebilene mè ebi kè anam. Ikpele 
ijo orukan̄ ke mbasa ikpan̄ ema isan̄a. 
7Eya isiraka, mâneniyaka Jedikaya ogwu ubọọn̄ Juda melek ebi ibot ikwaan̄ kan̄, 
mè ebi ama yi ebi ìnwọnwọnọ me ubọk ijo orukan̄ ya, mè inwọnọ me otu oge 
akọn̄ mè akan̄, itap me ubọk kè Nebukadineja ogwu ubọọn̄ Babilọn, mè ubọk ebi 
ochicha kiban̄, mè ubọk ebi ìkiweek ebek ugwem kiban̄. Nebukadineja mônenisa 
oge akọn̄ ikpan̄ ema isan̄a, ìkpokaan̄ ata ejit me lek kiban̄, ìkpoto ema njijin, 
ìkporọ ema nsan. Emi Okumugwem ntumu.’ 
8“Ofifi kan̄, tumu nyi ebi ife chi ibe, ‘Okumugwem ìtumu ibe ikeyi: Ìkpọ, nsun̄ 
oniin̄ ugwem mè oniin̄ mkpa me isi kinyi. 
9Ogwu geelek òbabia me emen ama yi môkwu me otu oge akọn̄, mè ubọk akan̄, 
mè ubọk orukan̄. Ire, ogwu geelek ònanan̄a isibi isi iyaka lek kan̄ inyi ebi Babilọn 
ebi ìkpakpa mbin akọn̄ ikana enyi, ogwugwa môgat ugwem, ugwem kan̄ 
mônenire oruru eyi kan̄. 
10Mije, ǹtutumu ifieek ibe ke m̀barọ ama yi ijo inu, ìkare ata inu. Mêyaka ama yi 
itap me ubọk ogwu ubọọn̄ Babilọn, inyi isa ukan̄ iwọp itaka iriọk. Emi 
Okumugwem ntumu.’ 
11“Ògak ge, tumu nyi ebi uwu ogwu ubọọn̄ Juda ibe, ‘Ìnọ ikọ Okumugwem; 

12Enyi ebi uwu kè Debit, Okumugwem ìtumu ibe ikeyi: “ ‘Ìkisibi unen oyerebet 
ewelegwe geelek; ìnyan̄a ogwu echiin̄be inu kan̄ me ubọk ebi ìkitutuku ọmọ, inyi 
unaan̄-ejit n̄a ikaseme kubọk ukan̄ òkilolomo, eyi kpunu ogwu òbokọt iniin̄, mije 
ijo inu enyi erọbe. 
13Jeruselem, emi melek kwun̄ kpetat, owu ogwu òluk me emen iteke, me ibot 
ewuuk inyọn̄ òla ijọn̄, owu ogwu òkisọ otu ibe, “Ìre ekene obokọt ikeke ida emi? 
Ìre ekene obokọt inin̄ inu me ere eji ekilet lek?” Emi Okumugwem ntumu. 
14Mâsulu owu osusut ògbegbe ijo inu owu orọbe. Emi Okumugwem ntumu. 
Mâchim ukan̄ itap me lek oron kwun̄, inyi itaka otutuuk inu geelek òkakana owu 
me ijọn̄ iriọk. Emi Okumugwem ntumu.’ ” 

Jeri 22 

Etip Jerimaya olookbe ebi ubọọn̄ Juda 

1Okumugwem ìtumu ibe ikeyi: “Je si uwu ebi ubọọn̄ Juda, mè tumu ikọ keyi me 
ere ya ibe: 
2‘Owu ogwu ubọọn̄ Juda, ogwu òkup me inyọn̄ ogboon̄ ubọọn̄ kè Debit, owu mè 
ebi ikwaan̄ kwun̄ melek ebi kwun̄, otutuuk kinyi ebi ìkije iraka me otunchit 
kechi, ìgban̄ ikọ Okumugwem. 
3Okumugwem ìtumu ibe ikeyi: Ìkisibi unen oyerebet, mè ikirọ ata irọrọ, ìnyan̄a 
ogwu echiin̄be inu kan̄ ìsibi me ubọk ebi ìkitutuku ọmọ. Ikarọ ijo inu mè inu 
ikpak me lek ogwu ichen, mè gwun̄ kpà-nte, mè nwakpa, ikafiin̄ eje ogwu ikalọge 
inu geege me ere yi. 
4Mije, ire enyi igban̄ utọn̄ me lek inu ntọbe inyi enyi, mè ikirọ inu cha, ebi ubọọn̄ 
ìbekweek irek me inyọn̄ ogboon̄ ubọọn̄ kè Debit mêkilibi me uji akọn̄, mè ikikọp 
me inyọn̄ inyinya itibi iraka me otunchit echi uwu ogwu ubọọn̄ yi inin̄ inu, ema 
mè ebi ikwaan̄ kiban̄ mè ebi ene ebi ìbekigọọk ema me udun̄. 
5Ire, ire enyi kpegban̄ utọn̄ me lek inu chi ntọbe, nsa lek n̄a inyan̄a ibot ibe ke 
uwu keyi môkana ǹrioon̄. Emi Okumugwem ntumu.’ ” 
6Mije, Okumugwem ìtumu ikọ ibak uwu ogwu ubọọn̄ Juda ibe ikeyi: “Ijọn̄ Giliadi 
ke owu ore isa inyi emi, owu òkup kubọk ibot ogoon̄ Lebanọn. Ire, m̀kpalọlọ 
irọrọ inyi owu òkana èwê, kubọk ama òyayat ita, eyi kpunube ogwu òluluk me 
emen. 
7Mâria ebi ìbejijaka owu inu me lek kwun̄, kpa ogwu mè nroon̄ akọn̄ kan̄. Ema 
mêsọp ujuja ogbugboon̄ uti olik kwun̄ cha, mè itọọn̄ igwook me emen ukan̄. 
8“Ebi ene ìnan̄a me owuwa ido inije iraka me ama yi mêkekidido lek kiban̄ ge mè 
ge ibe, ‘Keke orọ mè Okumugwem irọ ikpele ama keyi inu òkup ikeyi?’ 
9Mêkekifọọk si ibe, ‘Îre mije ema ejitbe inyan̄a-ibot Okumugwem Awaji kiban̄ 
itele, mè isi ikitọbọ ebum inyi ofifi awaji, mè ikisi ikwaan̄ inyi awaji kecha.’ ” 
10Ikato ito ìnyi ogwu ubọọn̄ òkwu mkpa, ikafefieek ejit ìnyi; kpan̄asi ikeya, ìto 
ujat ito ìnyi ogwu etetbe me usun̄ akọn̄, mije, ìkpoyaka ika, ìkpoyaka imumun̄ si 
ido emanbe ọmọ ofifi. 
11Mije, ofolek kè Salum ogwu ubọọn̄ Juda, gwun̄ kè Josaya, ogwu òkeke ubọọn̄ 
me irek kè Josaya ogwu ute, ire, înan̄a me ere keyi, Okumugwem ìtumu ibe ikeyi: 
“Ìkpoyaka ika. 
12Ere etetbe ọmọ me usun̄ akọn̄ isi ito, ere keya ke ìbokup ikwu; ìkpoyaka ikpọk 
imun̄ lek ijọn̄ keyi ofifi.” 
13“Môfieek inyi ogwu òsa ijo irọrọ inama uwu ubọọn̄ kan̄, mè isa me nlilọ 
oyerebet inama agwut uwu inyọn̄ kan̄, ogwu òsa ene isi ikwaan̄ me ikike, ìkakpe 
ene ya mkpukpe ubọk ikwaan̄ îsibe. 
14Ọmọ ìbe: ‘Mânama ikpele uwu ubọọn̄ inyi lek n̄a, mè itap owuwa agwut uwele 
uwele me inyọn̄.’ Ikeya ke îtap nruruk òmimiin̄ me lek, mè isa uti olik igon lek 
ichit, mè isa agba araran̄ igwook inu me lek. 

15“Ìre ikakaan̄ uwu uti olik ijot ere, orọ ibe owu òre ogwu ubọọn̄? Ìre nte kwun̄ 
ìkarie inorie mè ìnwọ miin̄ ni? Nte kwun̄ îrọ inu òtatat mè inu ònenen, eya orọ, 
inu ojeje ijaan̄ ọmọ me lek. 
16Nte kwun̄ îkibọkọ ikọ ebi ugbọọn̄ mè ebi una itoon̄ me lek kan̄, otutuuk inu 
ojeje ijaan̄ ọmọ me lek. Ìre ìkare irọriọọn̄ emi ire eya ni? Emi Okumugwem 
ntumu. 
17Ire, chieen̄ kwun̄ mè ejit kwun̄ ìkup me lek oruru ikpoko ngan okiweek inyi lek 
kwun̄, mè ifafiat eje ogwu ikalọge inu geege, mè itututuku ene, mè ibọbọkọ ene 
inu me unye.” 
18Eya orọ, ofolek kè Jioyakim gwun̄ kè Josaya, ogwu ubọọn̄ Juda, Okumugwem 
ìtumu ibe ikeyi: “Kpebeto ito mkpa kan̄ ikibe, ‘Jei, ngwan̄ n̄a enerieen̄! Jei, ngwan̄ 
n̄a enenwaan̄!’ Kpebeto ito mkpa kan̄ ikibe, ‘Jei, nte uwu n̄a! Jei, sà òrirọ ubọọn̄ 
kan̄ ya ye!’ 
19Mêfuun̄ ọmọ ike ekifuun̄ inyinya akpan, ebedudut ọmọ isibi isi itọp ifiin̄ me 
udun̄ otunchit ama Jeruselem.” 
20Owu ama Jeruselem, si nene inyọn̄ ogoon̄ Lebanọn taan̄ ukpo, taan̄ ukpo, inyi 
enọ ida kwun̄ me Basan, kup me Abarim taan̄ si ukpo, mije, mîjijaka ebi òma 
kwun̄ cha isan̄a. 
21Ntumu ikọ inyi owu mgbọ okupbe me utelelek, ire, owu obebe, “M̀kpagban̄!” 
Eyiyi ìre eru kwun̄ akarake orebe nsabọn ibaan̄; owu òkakigban̄ ikọ otu n̄a. 
22Otutuuk ebi ìkikpukpo owu kubọk arọọn̄ cha, efet môben ema otutuuk iwut 
ije, ebi òma kwun̄ mênin̄ usun̄ akọn̄; mgbọ ya, esip mè ochak môre owu lek, bak 
me lek otutuuk inu ikpak kwun̄. 
23Owu ogwu òluk me uwu uti olik Lebanọn, ogwu òkiluk me uwu cha esabe 
owuwa uti olik inama, owu môto mfi mgbọ ufialek isikeme owu, ufialek ìbokeme 
owu kubọk ufiak uman okifiak enenwaan̄. 
24“Kè lek ugwem n̄a, ikerere ibe ke owu, Konaya, gwun̄ kè Jioyakim ogwu ubọọn̄ 
Juda, ìre mkpọtubọk iman̄ òriọọn̄ me ubọk n̄a agan̄ ulom, kè mwọọk owu ǹsan̄a. 
Emi Okumugwem ntumu. 
25Kè ǹyaka owu ntap me ubọk ebi ìkiweek ebek ugwem kwun̄, mè ubọk ebi 
ukpook kiban̄ okitet owu, mè ubọk kè Nebukadineja ogwu ubọọn̄ Babilọn, mè 
ubọk ebi akọn̄ Babilọn. 
26Mâgbaan̄ owu melek uga òman owu itọp isi ito me ofifi ido, eyi ikarege ido ere 
emanbe enyi. Enyi mêkup me ido ya ikwaan̄ ita. 
27Enyi kpebeyaka ika inu ido ya, òkilọk enyi ikaka inu.” 

28Ìre ene yi, Konaya, ìre otin̄ ibat òbubum eyi ejitbe itele ni? Sà ìre ọmọ ìre nroon̄ 
uwu eyi ene geege ikaweekge mọnọ? Keke orọ etọpbe ọmọ mè owot iman kan̄ 
ifiin̄, isi igwook me lek ijọn̄ ema ekariọọn̄ge? 

29Owu ijọn̄, ijọn̄, ijọn̄, gban̄ ikọ Okumugwem! 

30Okumugwem ìtumu ibe ikeyi: “Ìge ìtap me ikpa ibe ke ene yi ìre ogwu ònan 
gwun̄, ogwu inu ìkpojaan̄ me lek otutuuk ugwem kan̄, mije, inu ìkpoje ijaan̄ me 
lek ene geege me etete bọn kan̄; kpunu ene geege me lek kiban̄ môkupbe me 
ogboon̄ ubọọn̄ kè Debit, mè ikpọk ikikpulu Juda ofifi. 

Jeri 23 

Agọọk eyi ata irọrọ 

1“Môfieek inyi ebi òkpukpo arọọn̄ ebi ìkijijaka mè ikiyiyala arọọn̄ n̄a nkikpukpo!” 
Emi Okumugwem ntumu. 
2Eya orọ, ikọ emi Okumugwem, Awaji ebi Ijeren, ntumube ikeme ebi òkpukpo 
arọọn̄ ìkikpukpo ebi n̄a ìre ikeyi: “Enyi mîyiyala arọọn̄ n̄a, mè irieen̄ ema ichieen̄, 
enyi kpekpọ chieen̄ me lek kiban̄. Ìkikpọ, mâninyi enyi osusut me useen̄ ijo inu 
enyi erọbe. Emi Okumugwem ntumu. 
3Emi me lek n̄a mâsi otutuuk ido geelek nlilababe urum arọọn̄ n̄a igwook, isi 
ititiin̄ echi òsisik, mè isa ema ika inu ijọn̄ urie kiban̄. Ema mênenimumana, mè 
iwa me otu ifuk. 
4Mâto ebi òkpukpo arọọn̄ ebi mêkpọbe ema chieen̄ me lek, ema kpebeyaka 
ikifieek owot, kpebeyaka ikitet ukpook, kpunu geege me etete kiban̄ òboyaka 
ichep. Emi Okumugwem ntumu. 
5“Ìkpọ, usen òkinu, mgbọ mâjibibe Agọọk ata irọrọ ibene inyi Debit, ogwu 
òbonikeke ubọọn̄ me iriọọn̄-inu, mè irọ inu ònenen mè inu òtatat me linyọn̄. Emi 
Okumugwem ntumu. 
6Me ukot kan̄, mênyan̄a Juda, Ijeren môluluk me utelelek. Erieen̄ ebekigwen ọmọ 
ìre: Okumugwem Ogwu Ata Irọrọ kiji. 
7“Eya orọ, usen òkinu, mgbọ ebi ene kpebeyaka ikibe, ‘Kè lek ugwem 
Okumugwem, ogwu òsa ebi Ijeren isibi me Ijipiti.’ Emi Okumugwem ntumu. 
8Inu ebeyaka inikitumu ìre, ‘Kè lek ugwem Okumugwem, ogwu òsa owot iman 
kè Ijeren isibi ika inan̄a me ijọn̄ agan̄ inyọn̄ mè otutuuk ido ere îrieen̄be ema isi 
igwook.’ Mgbọ ya, ema mêneniluk me lek ijọn̄ kiban̄.” 

Ebi nriran ataak 

9Òfo me lek ebi nriran: Ejit îfieek emi me emen; otutuuk otu ukwuuk n̄a ìkiraran. 
Ǹkup kubọk ogwu miin̄ osabe, kubọk ene miin̄ ogakbe lek, mije Okumugwem, 
mè mije ikọ kan̄ òkup mbuban. 
10Ebi ugan-nwa mîwa ijot lek ijọn̄; lek ijọn̄ îchat isan̄a mije ufieek-otu, mbubet 
emen èwê îchiaak ita kpai. Ebi nriran ekiluk ijo ugwem, mè ikisa unye kiban̄ ikirọ 
nlilọ inu. 

11Okumugwem ìtumu ibe, “Ebi nriran mè ebi ngwugwa mîfifila isan̄a; ikerere me 
emen uwu n̄a, mmun̄ inu ikpak kiban̄. Emi Okumugwem ntumu. 
12Eya orọ, oniin̄ kiban̄ ìbokup kubọk ene okwaak irọn̄ me emen udun; mêlilaba 
ema, ema mênanan̄a irọn̄ me oniin̄ ya. Mâsa ùrioon̄ initoon̄ ema me acha osusut 
kiban̄. Emi Okumugwem ntumu. 
13Mmun̄ filafila inu me etete ebi nriran Sameria. Ema ekisa Baali iben nriran, mè 
ikisa ebi n̄a ebi Ijeren ije ilọ oniin̄. 
14Mmun̄ filafila inu me etete ebi nriran Jeruselem: ema ekirọ ugan-nwa, mè 
ikikan̄ ataak ikana; ema ekitap ebi ìkirọ ijo inu unye me emen, eya orọrọ inyi ene 
geege ikatele inu ikpak kan̄. Ema otutuuk ene ekup me lek n̄a kubọk ebi Sodọm; 
ebi Jeruselem ekup me lek n̄a kubọk ebi Gomora.” 
15Eya orọ, ofolek ebi nriran chi, Okumugwem Ogwukaan̄ Inyọn̄ mè Ijọn̄ ìtumu 
ibe ikeyi: “Ìkpọ, mâninyi ema ujat inorie ibe erie, mè inyi ema ujat mudim ibe 
enwọ; mije, ebi nriran Jeruselem ke filafila onan̄a me lek iso lek ijọn̄ yi.” 
16Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Ikagban̄ nriran ebi 
nriran cha ekiben inyi enyi; ema ekirọ ibe enyi ekaan̄ ikpọchieen̄ eyi ofiaan̄. Ilaak 
ọkpọchieen̄ ema ekikpa inyi enyi ìnan̄a me ekiket kiban̄, ìkanan̄a me otu 
Okumugwem. 
17Ema ekpọkpọ ikitumu inyi ebi ìkikpọ emi isiki ibe, ‘Okumugwem ìbe: Enyi 
mêkaan̄ esuuk,’ mè ikitumu inyi otutuuk ebi ìkirọ unye-ibot eyi ejit kiban̄ okitọ 
inyi ema ibe, ‘Unan geege ìkpore enyi lek.’ 
18Ìre ekene me lek kiban̄ ogọọk Okumugwem ikup me oru, mè imọọn̄ ikọ kan̄, 
mè inọ? Sà ìre ekene ogban̄ ikọ kan̄, mè inọ? 
19Ìkpọ, uyok uyok unaan̄-ejit Okumugwem ìbojibi kubọk egwijo; ìbojibi kubọk 
ogbolodom okijibi inu, môgba iyak itoon̄ me inyọn̄ ibot ebi ikpak. 
20Unaan̄-ejit Okumugwem ìkpogwu ikom, îtata ìrọrọ otutuuk inu òkup me ejit 
kan̄ iso. Mgbọ òta usen cha isire, enyi mênenigobo itet ijaan̄ lek. 
21Emi ǹkararia ebi nriran cha ikwaan̄ geege, ire, ema elilim ikisi ilook; 
ǹkatutumu ikọ geege ìnyi ema, ire, ema ekekiben nriran. 
22Mebe ema mîkup me oru n̄a, kè ema etumu ikọ n̄a enyi ebi n̄a, mè ègwu ebi n̄a 
ekom me ijo oniin̄ kiban̄, mè èsan̄a ema esibi me ijo irọrọ kiban̄.” 
23Okumugwem ìbe, “Ìre emi ìre Awaji òkup me mgbet ere, ìre ǹkare Awaji òkup 
me ujọn̄ọ ere ni? 
24Ìre ene môkọt ilet me nlelet ere, inyi emi nkamun̄ ọmọ ni? Ìre ǹkakup me 
akpabin inyọn̄ mè linyọn̄ òjot òjot ni? Emi Okumugwem nkido. 
25“Nnọ inu ebi nriran ebi ìkiben nriran ataak me erieen̄ n̄a etumube. Ema ebe, 
‘Mmun̄ ilaak! Mmun̄ ilaak!’ 

26Ìre mgbọ owa ke ebi nriran ataak chi eben me ejit ibeben nriran kiban̄ chi ire? 
Ema ekiben nriran ofiaan̄ ofiaan̄ inu ònan̄a ema me ejit. 
27Ema ekikeek ibe ke ilaak ema ekikpa inyi lek kiban̄ cha môrọ ibe ebi n̄a ewuuk 
erieen̄ n̄a, kubọk ebi nte nte kiban̄ etọbọbe ebum inyi Baali, mè iwuuk erieen̄ n̄a. 
28Ogwu nriran òmun̄ ilaak, ikpa ilaak kan̄. Ire, ogwu ikọ n̄a onin̄be ubọk, itumu 
ikọ ya ubọk enyibe ọmọ. Ìre ufuk lek akpa ìkafat ìkaan̄ oruru ìgak ikpọk akpa? 
Emi Okumugwem nkido. 
29Ìre ikọ n̄a ìkafat ìbet lek ukan̄ òkitaka inu iriọk ni? Sà ìre ìkabet lek abaracha 
òkibak ewuuk okpọkọ okpọkọ mọnọ? Emi Okumugwem nkido. 
30“Eya orọ, emi nje ikeme ebi nriran cha ìkichichim ikọ n̄a ge me ubọk ge. Emi 
Okumugwem ntumu. 
31Iin̄, emi nje ikeme ebi nriran kecha ìkimumen alọm me otu, mè ikibe, ‘Ikeyi ke 
Okumugwem otumu.’ Emi Okumugwem ntumu. 
32Me atikọ, emi nje ikeme ebi nriran ìkikpa ataak ataak ilaak. Ema ekikpa ataak 
ataak ilaak kiban̄ cha, kpekikeek inu geege, mè ikisa me ikeya irọ ibe ebi n̄a eje 
elọ, me ere emi ǹkararia ema, ǹkanyinyi ema otu. Eya orọ, ilaak kiban̄ ìkanin̄ 
oruru geege ìnyi ebi ife chi. Emi Okumugwem ntumu.” 

Nriran ataak mè ebi nriran ataak 

33“Mgbọ ebi ife chi, mè ìre ogwu nriran mè ìre ogwu ngwugwa, isido owu ibe, 
‘Keke ore nriran Okumugwem?’ Tumu nyi ema ibe, ‘Kpasi nriran? Mâjit enyi 
itele. Emi Okumugwem ntumu.’ 
34Ire ogwu nriran mè ìre ogwu ngwugwa mè ìre ebi ene itumu ibe, ‘Eyi ìre nriran 
Okumugwem!’ Emi mâsulu ene ya mè ebi ototun̄ ukan̄ kan̄ osusut. 
35Otutuuk ene me lek kinyi ekpọkpọ ikitumu inyi ebi melek kiban̄ mè ìre ebi 
ngwan̄ kiban̄ ibe, ‘Okumugwem ìfọọk keke?’ Mè ìyaka ire, ‘Keke ke Okumugwem 
otumu?’ 
36Ire, ikayaka ìkpọk ìchak otu me lek nriran Okumugwem ofifi, mije, ikọ ene 
geelek îkana nriran inyi ene ya. Enyi ekekisa me ikeya iwuwọlọ ikọ Awaji ogwu 
òkup me ugwem, òrere Okumugwem Ogwukaan̄ Inyọn̄ mè Ijọn̄, Awaji kiji. 
37Inu owu obokitumu inyi ogwu nriran ìre: ‘Keke ke Okumugwem ofọọk owu?’ 
mè ìre, ‘Keke ke Okumugwem otumu?’ 
38Ubọk geelek enyi ekibe, ‘Eyi ìre nriran Okumugwem,’ Okumugwem ìtumu ibe 
ikeyi: ‘Mije enyi ekitumu ibe, “Eyi ìre nriran Okumugwem,” me ere nriabe etip 
ibe etumu enyi enyi ibe enyi ekayaka ìkitumu ibe, “Eyi ìre nriran Okumugwem,” 
39eya orọ, emi me lek n̄a mâwuuk enyi isan̄a isi ge, mè ijit enyi itele, enyi melek 
ama nsabe inyi enyi mè ebi nte nte kinyi, mè itọp enyi ifiin̄ isan̄a me isi n̄a. 
40Mâtap enyi esip me isi ire mgbọ geelek, mè irọ enyi inu esip eyi enyi 
kpebewuuk mege ire mgbọ geelek.’ ” 

Jeri 24 

Okwun figi iba 

1Mgbọ Nebukadineja ogwu ubọọn̄ Babilọn otetbe Jekonaya ogwu ubọọn̄ Juda, 
gwun̄ kè Jioyakim me Jeruselem, mè ikpulu si ebi ibot mkpulu Juda, melek ebi 
usọ ikwaan̄ okwukwut mè ebi usọ ikwaan̄ alata, isa ifo Babilọn me usun̄ akọn̄, 
Okumugwem onenijeen̄ emi okwun figi iba eyikbe me isi Uwu Mbuban 
Okumugwem. 
2Okwun ge ke atata figi echi ònwọnwọn lek enenen okup me emen, kubọk echi 
òdadasi iren̄e; sà okwun keyilọ ke njijọ figi echi òfafiat enenen, okup me emen, 
kpekọt irie. 
3Okumugwem onenido emi ibe, “Jerimaya, keke ke omun̄?” Mfọfọọk ibe, “M̀mun̄ 
figi, echi atata ònwọnwọn lek enenen, mè echi ijijo òfafiat enenen, kpebekọt irie.” 
4Okumugwem onenitumu inyi emi ibe: 

5“Okumugwem, Awaji ebi Ijeren, ìtumu ibe ikeyi: ‘Ebi Juda ebi etetbe me usun̄ 
akọn̄ cha, ebi emi nriabe isan̄a me ere keyi isi ido Babilọn, ema enwọn kubọk 
atata mfut figi chi. 
6Mânama ema ibene igwuun̄, m̀kpagbugbọ ema igwook; mâwop ema ikeke, 
m̀kpajibi ema ito. 
7Mânyi ema ejit ema mêsabe iriọọn̄ emi, ibe ke emi nre Okumugwem. Ema mêre 
ebi n̄a, emi mârere Awaji kiban̄, mije, ema mêka inu me lek n̄a me otutuuk ejit 
kiban̄. 
8“ ‘Ire, kubọk njijọ figi echi òfafiat enenen cha echi kpebekọt irie cha okupbe, 
ikeya si ke emi mbarọ Jedikaya ogwu ubọọn̄ Juda inu, ọmọ mè ebi ibot mkpulu 
kan̄ cha mè ebi Jeruselem ebi ìsisik me lek ijọn̄ keyi, mè ebi ìluk me ijọn̄ Ijipiti. 
Emi Okumugwem ntumu. 
9Mârọ inyi ema ekana njijọ inu mè inu echacha me lek otutuuk ido geelek me 
linyọn̄, mè ere si inu esip mè inu ekisa ito urọk, mè inu ochak mè inu mêkifefieek 
otu inyi me ere geelek mârieen̄be ema isi igwook. 
10Mâria oge akọn̄ mè akan̄ melek ijo orukan̄ igwook ema me lek mege mêjijakabe 
ema isan̄a me inyọn̄ ijọn̄ ya eyi nnyibe ema mè ebi nte nte kiban̄.’ ” 

Jeri 25 

Usun̄ akọn̄ akọp acha jaaba 

1Me òso acha ini me lek mkpulu kè Jioyakim gwun̄ kè Josaya ogwu ubọọn̄ Juda, 
òrere si adasi acha me lek mkpulu kè Nebukadineja ogwu ubọọn̄ Babilọn, 
Okumugwem onenitumu ikọ inyi Jerimaya ofolek otutuuk ebi ido Juda. 

2Jerimaya ogwu nriran oneniben ikọ ya itumu inyi otutuuk ebi Juda mè otutuuk 
ebi ìluk me Jeruselem ibe: 
3Bene me òso akọp mè acha ita me lek mkpulu kè Josaya gwun̄ kè Amọn ogwu 
ubọọn̄ Juda mege inire cherekeyi, akọp acha iba mè ita ire eyi, ikọ Okumugwem 
okinu inyi emi, mkpọkpọ ikitumu inyi enyi, ire, enyi kpekigban̄. 
4Okumugwem okpọkpọ ikiria otutuuk ebi ikwaan̄ kan̄ ebi nriran inu me lek 
kinyi, ire, enyi kpenọ, kperaraan̄ si utọn̄ igban̄. 
5Ebi nriran cha ekitumu inyi enyi ibe, “Ene geelek igwu ikom me ijo oniin̄ kan̄ 
mè ijo eru kan̄, inyi enyi eluk me lek ijọn̄ eyi Okumugwem onyibe enyi mè ebi 
nte nte kinyi ire mgbọ geelek, mgbọ geelek. 
6Ikagọọk ofifi awaji cha, ikasi ìrọ ikwaan̄ ìnyi ema mè ìtọbọ ebum ìnyi ema, inyi 
enyi ekasa inu enyi esabe ubọk kinyi irom cha ìtap emi unaan̄-ejit, mè emi si 
nkarọ enyi ijo inu.” 
7“Ire, enyi kpegban̄ ikọ n̄a, enyi esasa inu ubọk kinyi orombe cha itap emi unaan̄-
ejit, mè isa ijo inu ijet lek kinyi. Emi Okumugwem ntumu.” 
8Eya orọ, Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Mije enyi 
kpegban̄ ikọ n̄a, 
9mâniria ikwaan̄ igwen otutuuk otoko ebi agan̄ inyọn̄, mè ogwu ikwaan̄ n̄a, 
Nebukadineja, ogwu ubọọn̄ Babilọn inu. Mâsa ema inijijaka lek ijọn̄ yi, mè isa 
ema itim akọn̄ me lek ebi ìluk me lek ijọn̄ yi, mè isa ema si itim akọn̄ me lek ido 
chi òluluk ikana ere yi okokop. M̀bajijijaka ema isan̄a kpai, mè irọ ibe ema ekana 
inu urimi mè inu ochak, ijọn̄ kiban̄ môkakana ǹrioon̄ ire mgbọ geelek. Emi 
Okumugwem ntumu. 
10Mâchit okput unwọọn̄ mè ubelejit, mè okput aya olom mè aya nwa, mè okput 
ewuuk ikọk-akpa, mè ichit si utoon̄ mkpukan̄, inyi ikayaka ìkup me inyọn̄ ijọn̄ 
kinyi. 
11Otutuuk lek ijọn̄ yi ìboyayat ita, mè ikup ukpọk ukpọk, otutuuk ebi ido chi 
geelek mêkakana usun̄ inyi ogwu ubọọn̄ Babilọn akọp acha jaaba. 
12“Ire, akọp acha jaaba ya isiso, emi mânenisulu ogwu ubọọn̄ Babilọn mè ido kan̄ 
mè otutuuk lek ijọn̄ ebi Babilọn osusut, mije ijo inu kiban̄, mè ijijaka ijọn̄ ido 
Babilọn isan̄a ire mgbọ geelek. Emi Okumugwem ntumu. 
13Otutuuk inu ntumube ikeme ido ya, otutuuk inu egebe me ikpa keyi echi 
Jerimaya obenbe me nriran ikeme otutuuk ido cha geelek, m̀barọrọ iso kwok 
kwok me lek ido ya. 
14Mije, ema si mênin̄ usun̄ inyi owuwa ido mè ikpele ebi ubọọn̄; mârọ ema useen̄ 
ikpọ me lek irọrọ kiban̄ mè ubọk ikwaan̄ kiban̄.” 

Ekpen̄ unaan̄-ejit Awaji 

15Okumugwem, Awaji ebi Ijeren ìtumu inyi emi ibe ikeyi: “Bọkọ ekpen̄ yi me 
ubọk n̄a, eyi miin̄ uyok uyok unaan̄-ejit n̄a ojotbe emen, sa si nyi ebi otutuuk ido 
nriabe owu isi lek, inyi ema otutuuk enwọ eso. 
16Ema isinwọ, mêkigbugbe, mè ikirama iraak, mije oge akọn̄ echi mâriabe itap 
me etete kiban̄.” 
17Ikeya ke nnibọkọ ekpen̄ ya me ubọk Okumugwem, mè isa inyi otutuuk ido 
Okumugwem oriabe emi isi lek, ema enwọnwọ iso. 
18Nnyi Jeruselem mè ama ebi ido Juda cha geelek, mè ebi ubọọn̄ kiban̄ mè ebi 
ibot mkpulu kiban̄, ema enwọnwọ, mè ikana ǹrioon̄, mè inu urimi, mè inu ochak, 
mè inu ekifieek otu inyi, kubọk ema erebe chereyi. 
19Nnyi ogwu Fero ogwu ubọọn̄ Ijipiti, mè ebi ikwaan̄ kan̄ melek ebi ibot mkpulu 
kan̄ mè otutuuk ebi kan̄, 
20mè inyi si otutuuk ebi ichen ìkup me ido ya; otutuuk ebi ubọọn̄ ido Usu; mè 
otutuuk ebi ubọọn̄ ido Filisia mè ama Asikelọn mè Gaja, mè Ekurọn, mè ebi ìsisik 
me Asidọdu. 
21Nnyi si ebi Edọm, mè ebi Mowabu mè ebi Amọn; 

22mè otutuuk ebi ubọọn̄ ama Taya mè ebi ubọọn̄ ama Sidọn; mè ebi ubọọn̄ ido 
agba okwaan̄ me usaba okwaan̄. 
23Nnyi si ebi lek ijọn̄ Dedan mè Teyima mè Buju mè otutuuk ebi ìkup me ujọn̄ọ 
ujọn̄ọ ere; 
24mè otutuuk ebi ubọọn̄ Arebia mè otutuuk ebi ubọọn̄ ebi ichen ìluk me emen 
èwê. 
25Nnyi si otutuuk ebi ubọọn̄ Jimiri, mè otutuuk ebi ubọọn̄ Elam, mè otutuuk ebi 
ubọọn̄ Midia; 
26mè inyi si otutuuk ebi ubọọn̄ agan̄ inyọn̄, ebi ìkukup igbet mè ebi ìkukup ijọn̄ọ 
ere, ge inwọ isan̄a, ogwulọ ònwọ. Otutuuk ido geelek me linyọn̄ mînwọ iso. Ogwu 
ubọọn̄ ido Sisak onwọ me òta, mgbọ otutuuk ene enwọbe isan̄a. 
27“Tumu nyi ema ibe: ‘Okumugwem Ogwukaan̄ Inyọn̄ mè Ijọn̄, Awaji ebi Ijeren, 
ìtumu ibe ikeyi: Ìnwọ miin̄ ekpen̄ unaan̄-ejit n̄a, mè ìnwọ ìsa, mè ìgbọ, mè ìnan̄a 
ìrọn̄, ikayaka ìnan̄a ìkeke, bak me lek oge akọn̄ mâriabe itap me etete kinyi.’ 
28Ire, ire ema ijit ibọbọkọ ekpen̄ ya me ubọk kwun̄ inwọ, tumu nyi ema ibe, 
‘Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Enyi ekaan̄ inwọnwọ 
miin̄ ekpen̄ unaan̄-ejit yi! 
29Ìkpọ, ùrioon̄ n̄a îra ibebene me lek ama òkichieek erieen̄ n̄a. Eya orọ, enyi 
ikakeek ibe ke osusut ìkpore enyi lek. Me atikọ, osusut môre enyi lek, mije, nra 
igwegwen oge akọn̄ itap me lek otutuuk ebi ìluk me linyọn̄. Emi Okumugwem 
Ogwukaan̄ Inyọn̄ mè Ijọn̄ ntumu.” ’ 

30“Owu môben nriran itumu otutuuk ikọ kechi ikeme ema, mè itumu inyi ema 
ibe: “ ‘Okumugwem môkup me inyọn̄ ikigbin; môkup me ere mbuban îkiluk 
isook ida, mè ikigbin ebi linyọn̄ unye unye. Ọmọ môtaan̄ ukpo itumu ikọ ikeme 
otutuuk ebi ìluk me linyọn̄, kubọk ukpo ebi ìkijak gerep. 
31Okput ukpo kan̄ môtaan̄ ire ntutun̄ ere geelek me linyọn̄, mije, Okumugwem 
îkaan̄ ikọ melek ebi ido geelek; môsibi oyerebet inyi otutuuk ebilene, mè isa oge 
akọn̄ ikpan̄ ebi ikpak. Emi Okumugwem ntumu.’ ” 
32Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Ìkpọ! Ùrioon̄ òkibumu 
inin̄ otutuuk ere, me ido me ido; ikpele egwijo òkijibi inu, inan̄a me ntutun̄ ere 
geelek me linyọn̄.” 
33Me mgbọ keya, ebi Okumugwem môkpan̄be ebebabaan̄ ichit ere geelek, ibene 
me okputut linyọn̄ agan̄ ge isi ire okputut agan̄ keyilọ. Kpebeto ito kiban̄, 
kpebekpulu ema ititiin̄, kpebefufuun̄ si ema, ire, ema ebebat ibia ikeya me ijọn̄ 
kubọk ifin anam. 
34Enyi ebi òkpukpo arọọn̄, ìtaan̄ ukpo ìto ito, enyi ebi ibot urum arọọn̄, ìfufuku 
me ntọn̄; mije, usen ebekpan̄ enyi mè iyiyala enyi îra ire, enyi mêrurọn̄ọ ikpọk 
isan kubọk unye otu ewe ugọn̄ arika. 
35Ebi òkpukpo arọọn̄ kpebemun̄ ere ebelibi inin̄, ebi ibot urum arọọn̄ kpebekaan̄ 
ere ebetap ibot inwọnọ. 
36Ìgban̄ ida ukpo ebi òkpukpo arọọn̄ ekitaan̄, mè ito ebi ibot urum arọọn̄ ekidimi, 
mije, Okumugwem îjijaka ijọn̄ urie anam kiban̄ igwook. 
37Mîjijaka ijọn̄ urie kiban̄ cha òkup me esuuk isan̄a kpai, bak me lek uyok uyok 
unaan̄-ejit Okumugwem. 
38Egbe àtat îsibi me emen okpot kan̄, ijọn̄ kiban̄ olalaak ukpọk ukpọk, mije oge 
akọn̄ ogwu òtutuku ene, mè uyok uyok unaan̄-ejit Okumugwem. 

Jeri 26 

Mîtip Jerimaya oyerebet mkpa 

1Me ibebene mkpulu kè Jioyakim, gwun̄ kè Josaya, ogwu ubọọn̄ Juda, 
Okumugwem onenitumu inyi emi ibe: 
2“Okumugwem ìtumu ibe ikeyi: Keke me oyet egep Uwu Mbuban Okumugwem 
tumu ikọ nyi otutuuk ebi ama ebi Juda geelek ìkinu initọbọ ebum inyi 
Okumugwem. Tumu otutuuk inu ntumube inyi owu nyi ema; katet ikọ geege 
ìkaan̄. 
3Usini mgbọ, ema mênọ, mè igwu ikom me ijo oniin̄ kiban̄, emi mâneninwene 
ejit, mè itele ùrioon̄ ya ntọtbe isasa initoon̄ ema mije ijo inu ema erọbe. 
4Tumu nyi ema ibe, ‘Okumugwem ìtumu ibe ikeyi: Ire enyi kpegban̄ utọn̄ inyi 
emi, mè igọọk ikan n̄a, eyi ntobe enyi me isi, 

5mè ire enyi kpegban̄ utọn̄ me lek ikọ echi ebi ikwaan̄ n̄a ebi nriran, ebi emi 
mkpọkpọ ikiria ijet enyi, ire enyi kpekigban̄, 
6emi mârọ Uwu Mbuban yi kubọk nrọbe Silo, mè irọ ama yi ikana inu efieekbe 
otu inyi me etete otutuuk ido me linyọn̄.’ ” 
7Ebi ngwugwa mè ebi nriran mè otutuuk ebi ene mînọ Jerimaya okitumu ikọ chi 
me emen Uwu Mbuban Okumugwem. 
8Ire, mgbọ Jerimaya otumube inu cha geelek Okumugwem otọbe inyi ọmọ ibe 
itumu inyi otutuuk ebi ene isan̄a, ebi ngwugwa mè ebi nriran mè otutuuk ebi ene 
etetet ọmọ, mè ibe, “Owu òbokwukwu! 
9Keke orọ osabe erieen̄ Okumugwem iben nriran ibe ke Uwu Mbuban yi môkup 
kubọk Silo, ke ama yi ìboyayat ita, ke ene geege ìkpoluk me emen?” Otutuuk ene 
ekakana ichit Jerimaya me Uwu Mbuban Okumugwem. 
10Mgbọ ebi ibot mkpulu me Juda enọbe inu chi, ema enanan̄a me uwu ogwu 
ubọọn̄ isibi inu me Uwu Mbuban Okumugwem, mè inimọnọ irek kiban̄ me isotu 
Aya Otunchit Uwu Mbuban Okumugwem. 
11Ebi ngwugwa mè ebi nriran enenitumu inyi ebi ibot cha mè otutuuk ebi ene 
ibe, “Oyerebet mkpa îtip ene yi, mije îbenbe nriran ikeme ama yi kubọk enyi 
enọbe me utọn̄ kinyi gaalek!” 
12Ikeya ke Jerimaya onitumu inyi otutuuk ebi ibot cha mè otutuuk ebi ene ibe: 
“Okumugwem oria emi ibe emi m̀ben nriran ǹkeme uwu yi melek ama yi. Ọmọ 
ore otutuuk inu enyi enọbe cha. 
13Eya orọ, mgbọ keyi, ìnen̄e oniin̄ kinyi mè irọrọ kinyi ìsun̄, mè ìgban̄ ida 
Okumugwem, Awaji kinyi. Ire enyi irọ ikeya, Okumugwem mônwene ejit me lek 
mfufiat îtumube ito ibak enyi. 
14Ire me lek n̄a, kpọ emi ire eyi me ubọk kinyi; ìrọ emi inu geelek ònenen mè igbe 
me lek kinyi. 
15Ire, ìriọọn̄ ubọk ìriọọn̄, ire enyi ikpan̄ emi, enyi mêsa eje ogwu ikalọge inu 
geege itoon̄ me ibot kinyi, mè itoon̄ me ibot ama yi, mè ibot ebi ìluk me emen. 
Me atikọ, Okumugwem oria emi inu me lek kinyi ibe emi ǹnentumu otutuuk ikọ 
chi ǹtap enyi me utọn̄.” 
16Ebi ibot cha mè otutuuk ebi ene etutumu inyi ebi ngwugwa mè ebi nriran cha 
ibe, “Oyerebet mkpa geege ìkatet ene yi. Îre me erieen̄ Okumugwem Awaji kiji 
ke îtumu ikọ inyi eji.” 
17Usini ebi ugane ama esisibi ikeke, mè itumu inyi otutuuk urum ebi ìtititiin̄ cha 
ibe, 
18“Maika ogwu Moreset îben nriran me ukot kè Ejikaya ogwu ubọọn̄ Juda. Îtumu 
inyi otutuuk ebi Juda ibe ke Okumugwem Ogwukaan̄ Inyọn̄ mè Ijọn̄ ìtumu ibe 
ikeyi: “ ‘Mêbak Sayọn igwook kubọk ijọn̄ uko esabe okwukwut ibak, Jeruselem 
môkana okpurukpu ǹrioon̄, orioon̄ Uwu Mbuban môkana ekpuk oron.’ 

19Ìre ogwu ubọọn̄ Ejikaya mè otutuuk ebi Juda mîtet ọmọ ikpan̄? Ìre Ejikaya 
ìkafat ìtet ukpook Okumugwem, mè ìweek nnwọn me ubọk Okumugwem ni? Ìre 
Okumugwem ìkanwene ejit, mè ìtele ùrioon̄ îtumube ito ibak ema? Eji me lek kiji 
mênisa nga ùrioon̄ ile initoon̄ me ibot kiji!” 
20(Uraya gwun̄ kè Semaya ogwu Kiriat Jiarim si îben nriran me erieen̄ 
Okumugwem ikeme ama yi melek ijọn̄ yi. Ikọ yaage Jerimaya otumube ke îtumu 
si. 
21Mgbọ ogwu ubọọn̄ Jioyakim, mè otutuuk ebi unye kan̄, mè otutuuk ebi ibot 
mkpulu kan̄ enọbe ikọ kan̄, ogwu ubọọn̄ îweek ikpakpan̄ ọmọ. Ire, Uraya onọnọ 
otitọt ya, mè ilibi ifo Ijipiti bak me lek ukpook. 
22Ogwu ubọọn̄ Jioyakim oraria Elinatan gwun̄ kè Akibọru melek usini ebi ene isi 
Ijipiti. 
23Ema esasa Uraya me Ijipiti ika ijet ogwu ubọọn̄ Jioyakim, ogwu ubọọn̄ osasa 
oge akọn̄ ikpan̄ ọmọ, mè iben nkwukwu kan̄ itọp itap me ere ekifuun̄ ebi ikike.) 
24Ire, Ayikam gwun̄ kè Safan otatap ubọk inyi Jerimaya. Eya orọ, kpeyaka ọmọ 
itap me ubọk ebi ene, inyi ekpan̄. 

Jeri 27 

Ebi ido Juda mênin̄ usun̄ inyi Nebukadineja 

1Me ibebene mkpulu kè Jioyakim, gwun̄ kè Josaya ogwu ubọọn̄ Juda, 
Okumugwem onenilook emi Jerimaya etip. 
2Okumugwem ìtumu inyi emi ibe ikeyi: “Rom mkpọn mè ọgbọn, mè sa ikpa anam 
tobo jeen̄ me ebek kwun̄, 
3mè si ria etip jet ogwu ubọọn̄ ido Edọm, mè ogwu ubọọn̄ ido Mowabu, mè ogwu 
ubọọn̄ ido Amọn, mè ogwu ubọọn̄ ama Taya mè ogwu ubọọn̄ ama Sidọn. Etip ya 
ìboje me ubọk ebi otuchieen̄ kiban̄ ebi ìnunu Jeruselem me lek kè Jedikaya ogwu 
ubọọn̄ Juda. 
4Tumu nyi ema ibe etumu enyi ebi nte uwu kiban̄ ibe ke Okumugwem Ogwukaan̄ 
Inyọn̄ mè Ijọn̄, Awaji ebi Ijeren, ìtumu ibe ikeyi: ‘Ìtumu ìnyi ebi nte uwu kinyi ibe 
ikeyi: 
5“Emi me lek n̄a nsa me unye ubọk n̄a melek ikpele unye n̄a irom linyọn̄ mè 
ebilene mè anam òkup me linyọn̄, mè isa ikana inyi ogwu geelek òneme emi. 
6Mgbọ keyi, emi me lek n̄a nyaka otutuuk ido chi itap me ubọk ogwu ikwaan̄ n̄a, 
Nebukadineja, ogwu ubọọn̄ Babilọn; nyaka si ebi kè anam oron itap me irak ubọk 
kan̄. 
7Otutuuk ido geelek mêkisi ikwaan̄ inyi ọmọ mè gwun̄ kan̄ mè gwun̄ gwun̄ kan̄ 
mege ire mgbọ ido kan̄ mônan̄abe irọn̄; mgbọ ya ọmọ mônenikisi ikwaan̄ inyi 
owuwa ido mè ikpele ebi ubọọn̄. 

8“ ‘ “Ire ikaan̄ ido mè ìre ijọn̄ ubọọn̄ òjijit isisi ikwaan̄ inyi Nebukadineja ogwu 
ubọọn̄ Babilọn, mè ìre ìjijit ininin̄ usun̄ inyi ọmọ, mâsa oge akọn̄ mè akan̄ mè ijo 
orukan̄ isulu ido ya osusut mege mâjijakabe ido ya isan̄a kpai. Emi Okumugwem 
ntumu. 
9Eya orọ, ikagban̄ utọn̄ me lek ebi nriran kinyi melek ebi ìdo-inu kinyi, mè ebi 
ìmumun̄ ilaak kinyi melek ebi nriran ekwukwu jom-jòm kinyi, mè ebi ìkitet ǹcha 
kinyi cha, ebi ìkitumu inyi enyi ibe, ‘Enyi kpebenin̄ usun̄ inyi ogwu ubọọn̄ 
Babilọn.’ 
10Ema ekiben nriran ataak inyi enyi isasa irọ ibe esan̄a enyi ejọn̄ọ ere me lek ijọn̄ 
kinyi. Mârieen̄ enyi isan̄a, enyi mêchechieen̄ ita kpai. 
11Ire, ido geelek òchechieek ininin̄ usun̄ inyi ogwu ubọọn̄ Babilọn, mè ikisi 
ikwaan̄ inyi, emi mâtele ido keya ikup me lek ijọn̄ kan̄, ikigbọ uko, mè ikiluk me 
lek ijọn̄ kan̄. Emi Okumugwem ntumu.” ’ ” 
12Etip yaage ke nlook Jedikaya, ogwu ubọọn̄ Juda, ibe, “Chieek ininin̄ usun̄ inyi 
ogwu ubọọn̄ Babilọn, mè kisi ikwaan̄ nyi ọmọ melek ebi kan̄, ke owu môgat 
ugwem. 
13Keke môrọ ibe owu melek ebi kwun̄ eweek ikwakwaan̄ me otu oge akọn̄, mè 
irak akan̄, mè irak ijo orukan̄, kubọk Okumugwem otumube ibak ido geelek ebi 
mêjitbe isisi ikwaan̄ inyi ogwu ubọọn̄ Babilọn? 
14Kagbagban̄ ikọ ebi nriran cha ebi ìkitumu inyi enyi ibe, ‘Enyi kpebesi ikwaan̄ 
inyi ogwu ubọọn̄ Babilọn.’ Ema ekiben nriran ataak inyi enyi. 
15‘Emi ǹkaria ema. Ema ekisa erieen̄ n̄a ikan̄ ataak nriran. Eya orọ, emi mârieen̄ 
enyi isibi, enyi mêchechep, enyi melek ebi nriran cha ìkiben nriran inyi enyi. Emi 
Okumugwem ntumu.’ ” 
16Nnenitumu inyi ebi nriran mè otutuuk ebi ife chi ibe, “Okumugwem ìtumu ibe 
ikeyi: Ikagban̄ ebi nriran ebi ìkibe, ‘Ìkpofifiin̄ mgbọ, mêsa nroon̄ ikwaan̄ Uwu 
Mbuban Okumugwem inan̄a me Babilọn ika.’ Ema ekiben nriran ataak inyi enyi. 
17Ikagban̄ utọn̄ me lek ikọ kiban̄. Ìsi ikwaan̄ ìnyi ogwu ubọọn̄ Babilọn, ke enyi 
mêgat ugwem. Keke môrọ ibe ama yi ikana ǹrioon̄ ni? 
18Ire ema ire ebi nriran, mè ire ikọ Okumugwem ikup ema me emen, ema ebeek-
nu Okumugwem Ogwukaan̄ Inyọn̄ mè Ijọn̄ ibe mè ekakpulu nroon̄ ikwaan̄ òsisik 
me emen Uwu Mbuban Okumugwem, mè emen uwu ogwu ubọọn̄ Juda, mè emen 
ama Jeruselem ìsa ìfo Babilọn. 
19Mije, îre ikọ yi ke Okumugwem Ogwukaan̄ Inyọn̄ mè Ijọn̄ otumu òfo me lek ebi 
kè atà Uwu Mbuban cha, mè Okwaan̄ ya melek ngugọọn̄ ekpirikpo ukot cha, mè 
itumu si òfo me lek nroon̄ ikwaan̄ òsisik me ama keyi, 
20echi Nebukadineja ogwu ubọọn̄ Babilọn ikakpuluge me mgbọ îtetbe 
Jekonaya gwun̄ kè Jioyakim ogwu ubọọn̄ Juda, melek otutuuk ebi isi ene me Juda 
mè Jeruselem me usun̄ akọn̄ isa inan̄a me Jeruselem ifo Babilọn. 

21Iin̄, ikọ Okumugwem Ogwukaan̄ Inyọn̄ mè Ijọn̄, Awaji ebi Ijeren, otumube òfo 
me lek inu echi òsisik me emen Uwu Mbuban Okumugwem, mè emen uwu ogwu 
ubọọn̄ Juda, mè emen ama Jeruselem ìre ikeyi: 
22‘Mêkpulu ema ifo Babilọn. Ere keya ke ema ebekup mege ire usen mâsibe isi 
iweek ema, mè isa ema igwu ikom ika inisun̄ me ere keyi. Emi Okumugwem 
ntumu.’ ” 

Jeri 28 

Ananiya ogwu nriran ataak 

1Me emen acha yaage, òrere òso acha ini me ibebene mkpulu kè Jedikaya ogwu 
ubọọn̄ Juda, me emen onyan̄ go me acha ya, ogwu nriran Ananiya gwun̄ kè Ajuru, 
ogwu ama Gibiọn, onenitumu inyi emi, me emen Uwu Mbuban Okumugwem me 
isi ebi ngwugwa mè otutuuk ebi ene, ibe: 
2“Okumugwem Ogwukaan̄ Inyọn̄ mè Ijọn̄, Awaji ebi Ijeren, ìtumu ibe ikeyi: ‘Emi 
mâfan̄a ọgbọn usun̄ ogwu ubọọn̄ Babilọn. 
3Acha iba chereyi, nroon̄ ikwaan̄ emen Uwu Mbuban Okumugwem cha echi 
Nebukadineja, ogwu ubọọn̄ Babilọn, okpulube me ere keyi isa ifo Babilọn, mâsa 
otutuuk igwu ikom ika inu ere keyi. 
4Mâsa si Jekonaya ogwu ubọọn̄ ebi Juda, gwun̄ kè Jioyakim melek otutuuk ebi 
usun̄ akọn̄ kechilọ cha, ebi ekpulube inan̄a me Juda ifo Babilọn, ika inu me ere 
keyi. Mije, mâfan̄a ọgbọn usun̄ ogwu ubọọn̄ Babilọn. Emi Okumugwem ntumu.’ 
” 
5Ogwu nriran Jerimaya onenitumu inyi ogwu nriran Ananiya, me isi ebi 
ngwugwa melek otutuuk ebi ìkekeke me emen Uwu Mbuban Okumugwem ya, 
6ibe: “Ikup keya! Kè Okumugwem irọ si ikeya! Kè Okumugwem irọ ikọ owu 
obenbe me nriran iso, mè isa nroon̄ ikwaan̄ Uwu Mbuban Okumugwem, mè 
otutuuk ebi etetbe me usun̄ akọn̄ inan̄a me Babilọn ika inu me ere keyi. 
7Ubọk geelek si, gban̄ ikọ keyi mbatumu me utọn̄ kwun̄, mè utọn̄ otutuuk ebi ene. 

8Akarake ukot ikaan̄, ebi nriran ìdadasi ikup sabum owu melek n̄a, mîben nriran 
ofolek akọn̄ mè ùrioon̄ mè ijo orukan̄, inyi owuwa ido mè ikpele ijọn̄ ubọọn̄. 
9Ire, ogwu nriran geelek isiben nriran ibak esuuk, mè nriran îbenbe ya isinirọ 
iso, mgbọ ya ke ekiriọọn̄ ibe ke ogwu nriran ya ìre ogwu Okumugwem oriabe inu 
me atikọ.” 
10Ogwu nriran Ananiya owọwọọk ọgbọn ya isan̄a me ebek ogwu nriran Jerimaya 
mè ifan̄a, 
11mè itumu me isi otutuuk ene ibe, “Okumugwem ìtumu ibe ikeyi: ‘Ikeyi ke 
mâfaan̄ ọgbọn usun̄ kè Nebukadineja ogwu ubọọn̄ Babilọn isan̄a me ebek ebi ido 
geelek me emen acha iba chereyi.’ ” Jerimaya ogwu nriran onanan̄a ije ifo. 

12Sọnja mgbọ iraraka me lek Ananiya ogwu nriran ofan̄abe ọgbọn isan̄a me ebek 
ke Jerimaya, Okumugwem onenitumu inyi Jerimaya ibe: 
13“Je si tumu nyi Ananiya ibe: ‘Okumugwem ìtumu ibe ikeyi: Eyi owu ofan̄abe ìre 
ọgbọn echi uti, ire, mêsa ọgbọn echi okwukwut inwene. 
14Okumugwem Ogwukaan̄ Inyọn̄ mè Ijọn̄, Awaji ebi Ijeren, ìtumu ibe ikeyi: 
Mâtap ọgbọn okwukwut me ebek ido chi geelek, inyi ema ekesi ikwaan̄ enyi 
Nebukadineja ogwu ubọọn̄ Babilọn, ema mênin̄ usun̄ inyi ọmọ. Nnyi si ọmọ unye 
me lek ebi kè anam oron igbaalek.’ ” 
15Ogwu nriran Jerimaya onenitumu inyi ogwu nriran Ananiya ibe, “Ananiya, 
gban̄! Okumugwem ìkaria owu ikwaan̄, ire, owu ora irọ ibe ife chi esa ikọ ofiaan̄ 
etoon̄ ejit. 
16Eya orọ, Okumugwem ìtumu ibe ikeyi: ‘Kpọ, mâsan̄a ugwem kwun̄ isan̄a me 
lek ijọn̄ yi. Acha keyiyi, owu môkwu, mije, owu ojeen̄ ebi ene ibe ekpaka ibot enyi 
Okumugwem.’ ” 
17Me òso onyan̄ jaaba me acha ya, Ananiya ogwu nriran okwukwu. 

Jeri 29 

Jerimaya îge ikpa ijet ebi ìkup me usun̄ akọn̄ 

1Eyiyi ìre ikọ Jerimaya ogwu nriran ogebe me ikpa me Jeruselem iria ijet ebi 
ugane ebi ìsisik me usun̄ akọn̄, melek ebi ngwugwa, mè ebi nriran, melek 
otutuuk ebi usun̄ akọn̄ kechilọ, ebi Nebukadineja okpulube me Jeruselem isa ifo 
Babilọn. 
2Ìge ikpa yi me mgbọ ekpulube ogwu ubọọn̄ Jekonaya melek ubọọn̄ enenwaan̄ 
òrere nga kan̄, mè ebi ikwaan̄ uwu ogwu ubọọn̄ melek ebi ibot mkpulu me ido 
Juda mè Jeruselem, mè ebi usọ okwukwut mè ebi usọ alata, isa ifo Babilọn me 
usun̄ akọn̄ iraka. 
3Ikpa ya ìje me ubọk kè Eliasa gwun̄ kè Safan, mè ubọk kè Gemariya gwun̄ kè 
Ilikiya, ebi Jedikaya ogwu ubọọn̄ Juda oriabe isi Babilọn isi lek kè Nebukadineja 
ogwu ubọọn̄ Babilọn. Ikpa ya ìbe ikeyi: 
4Okumugwem Ogwukaan̄ Inyọn̄ mè Ijọn̄, Awaji ebi Ijeren, ìkitumu inyi otutuuk 
ebi ọmọ orọbe ibe ekpulu me usun̄ akọn̄ me Jeruselem esa efo Babilọn ibe ikeyi: 
5“Ìnama uwu ìluk, mè ìwop uko ìrie mfut. 

6Ìdo nwa ìboon̄ bọn ebirieen̄ mè bọn ebibaan̄; ìdo nwa ìnyi bọn kinyi ebirieen̄, 
mè ìsa bọn ebibaan̄ kinyi ìche olom, inyi ema si mêkaan̄ bọn ebirieen̄ mè bọn 
ebibaan̄. Ìwa me otu ifuk me ere ya, ikasese. 
7Ìweek esuuk ìnyi ama ya mkpulube enyi me usun̄ akọn̄ isi igwook. Ìbeek 
Okumugwem mbeek me ibot ama ya, mije, ire ema ikaan̄ esuuk, enyi si mêkaan̄ 
esuuk. 

8Iin̄, Okumugwem, Awaji ebi Ijeren, ìtumu ibe ikeyi: Ikachieek ibe ebi nriran mè 
ebi ìkido ido-inu me etete kinyi efiaan̄ enyi. Ikagban̄ ilaak cha, echi enyi ekirọ ibe 
ema emumun̄. 
9Ema ekiben nriran ataak me erieen̄ n̄a inyi enyi. Emi ǹkaria ema. Emi 
Okumugwem ntumu.” 
10Okumugwem ìtumu ibe ikeyi: “Mgbọ akọp acha jaaba òkup inyi Babilọn isiso, 
mânu me lek kinyi, mè inirọ ata use n̄a ya iso, mè isa enyi ika inu me ere keyi. 
11Mije, emi me lek n̄a nriọọn̄ ekiket nkikeek ibak enyi. Îre ekiket eyi esuuk, ìkare 
eyi ijo inu, ekiket inyinyi enyi ikpọchieen̄ melek ònu-me-isi. Emi Okumugwem 
ntumu. 
12Mgbọ ya, enyi mêgwen emi, mè ije inu iniriaak uriaak inyi emi, emi mâgbagban̄ 
utọn̄ me lek ikọ kinyi. 
13Enyi mêweek emi, mè imun̄ emi mgbọ enyi isiweek emi me otutuuk ejit kinyi. 

14Enyi mêweek emi imun̄, emi mâsasa enyi me usun̄ akọn̄ ika. Mâkpulu enyi me 
otutuuk ido geelek mè ere geelek nrieen̄be enyi isi igwook, mè isa enyi igwu 
ikom ika inu me ere mgbọ mkpulube enyi isibi itap me usun̄ akọn̄. Emi 
Okumugwem ntumu.” 
15Enyi ekibe, “Okumugwem înyi eji ebi nriran me Babilọn.” 

16Ire, ìgban̄ inu Okumugwem otumube òfo me lek ogwu ubọọn̄ òkup me inyọn̄ 
ogboon̄ ubọọn̄ kè Debit mè otutuuk ebi ngwan̄ kinyi ebi ìsisik me ama yi, ebi 
kpegọọk enyi inin̄ usun̄ akọn̄. 
17Okumugwem Ogwukaan̄ Inyọn̄ mè Ijọn̄ ìtumu ibe ikeyi, “Mâniria oge akọn̄, mè 
akan̄ melek ijo orukan̄ itap me etete kiban̄, mè irọ ema ekup kubọk ijo mfut figi 
òjọjọ enenen, eyi kpekọt irie. 
18Mâsa oge akọn̄, mè akan̄ melek orukan̄ ililaba ema, mè irọ ema ekana inu 
otutuuk ijọn̄ ubọọn̄ geelek me linyọn̄ mêtetbe ukpook me lek enenen, mè ekana 
inu efieekbe otu inyi, mè inu urimi, mè inu ochak mè esip, me etete ebi ido geelek 
mârieen̄be ema isi igwook. 
19Mije, ema kpegban̄ utọn̄ me lek ikọ n̄a, ikọ mkpọkpọ ikiria ebi ikwaan̄ n̄a ebi 
nriran ibe esi elook ema. Enyi ebi ìkup me usun̄ akọn̄ si kpechieek igbagban̄. Emi 
Okumugwem ntumu.” 
20Eya orọ, enyi otutuuk ebi usun̄ akọn̄ ebi nsan̄abe isibi me Jeruselem ifo 
Babilọn, ìgban̄ ikọ Okumugwem. 
21Inu Okumugwem Ogwukaan̄ Inyọn̄ mè Ijọn̄, Awaji ebi Ijeren, otumube ibak 
Eyabu gwun̄ kè Kolaya mè Jedikaya gwun̄ kè Maseya, ebi ìkiben nriran ataak inyi 
enyi me erieen̄ n̄a ìre ikeyi: “Ìkikpọ, me chieen̄ kinyi, mâniyaka ema itap me ubọk 
kè Nebukadineja ogwu ubọọn̄ Babilọn, inyi ikpan̄ ema isan̄a. 

22Otutuuk ebi Juda ìkup me usun̄ akọn̄ me Babilọn mêkisa ema ifieek otu inyi 
ene ibe: ‘Kè Okumugwem irọ owu kubọk îrọbe Jedikaya melek Eyabu, ebi ogwu 
ubọọn̄ Babilọn owọpbe me ukan̄.’ 
23Mije, ema mîrọ mbuban inu me Ijeren; ema mîgan nwa ebi melek kiban̄, mè isa 
erieen̄ n̄a ikan̄ ataak me inu ǹkatutumu ìnyi ema. Emi nre ogwu òrọriọọn̄ inu 
cha, mè ire si ogwu ata-ikọ. Emi Okumugwem ntumu.” 

Etip Awaji olookbe Semaya 

24Tumu nyi Semaya ogwu Neyelam ibe, 

25“Okumugwem Ogwukaan̄ Inyọn̄ mè Ijọn̄, Awaji ebi Ijeren, ìtumu ibe ikeyi: Owu 
osa erieen̄ kwun̄ iria ikpa ijet otutuuk ebi ìkup me Jeruselem, mè iria ijet 
Jefanaya ogwu ngwugwa, gwun̄ kè Maseya, mè iria si ijet otutuuk ebi ngwugwa 
kechilọ. Owu otumu inyi Jefanaya ibe: 
26“ ‘Okumugwem îrọ owu ogwu ngwugwa me irek kè Jeyoyada, inyi owu òkana 
ogwu ibot ònyi ebi ìkikpọ chieen̄ me lek Uwu Mbuban Okumugwem. Ogwu iraak 
geelek òbe ke ọmọ ìre ogwu nriran, owu môtap ene ya me emen mgba-mfiik, mè 
itap ọmọ si mkpọn me ebek. 
27Keke orọ owu òkakọt ìgana ere ìnyi Jerimaya ogwu Anatọt, ogwu òkirọ kubọk 
ọmọ ìre ogwu nriran inyi enyi? 
28Mije, îria etip keyi ijet eji me Babilọn ibe: Usun̄ akọn̄ kinyi môjọn̄ọ mgbọ. Eya 
orọ, ìnama uwu ìluk, mè ìwop uko ìrie mfut.’ ” 
29Jefanaya ogwu ngwugwa ofufuk ikpa ya inyi Jerimaya ogwu nriran inọ. 

30Okumugwem onenitumu inyi Jerimaya ibe: 

31“Ria etip keyi jet otutuuk ebi ìkup me usun̄ akọn̄: ‘Inu Okumugwem otumube 
ofolek kè Semaya ogwu Neyelam ìre ikeyi: Mije Semaya obenbe nriran inyi enyi, 
me emi nkariage ọmọ, mè irọ enyi etoon̄ ejit me lek ataak, 
32Okumugwem ìtumu ibe ikeyi: Emi m̀kpalọlọ inyinyi Semaya mè ebi owot iman 
kan̄ osusut; kpunu ogwu kan̄ geege òbosik me etete ebi ife chi; ọmọ ìkpomun̄ si 
ata inu echi mbarọ inyi ebi n̄a, mije, îjeen̄ ebi ene ibe enye ibot enyi emi. Emi 
Okumugwem ntumu.’ ” 

Jeri 30 

Awaji môsan̄a ebi Ijeren isibi me usun̄ 

1Okumugwem onenitumu si inyi Jerimaya ibe: 

2“Okumugwem, Awaji ebi Ijeren, ìtumu ibe ikeyi: ‘Ge otutuuk inu ntumube inyi 
owu tap me ikpa. 
3Usen òkinu, mgbọ mâsabe ebi n̄a ebi Ijeren melek ebi Juda inan̄a me usun̄ akọn̄ 
ika, mè isa ema ika inu me lek ijọn̄ ya nnyibe ebi nte nte kiban̄, ema mêbọkọ 
ikaan̄.’ Emi Okumugwem ntumu.” 

4Ikọ Okumugwem otumube ofolek Ijeren mè Juda ìre ikeyi: 

5“Okumugwem ìtumu ibe ikeyi: “ ‘Ukpo ufieek-owot ke eji enọ, mè eyi ukpook, 
ìkare ukpo esuuk. 
6Do-nu, mè kpọ-nu: Ìre enerieen̄ môkọt iman bọn ni? Keke orọ nkimun̄ ebirieen̄ 
geelek ebieen̄be ubọk me ebon kubọk enenwaan̄ uman okifiak, isi otutuuk kiban̄ 
okpọkpọ ikup joon̄? 
7Usen ya mômin enenen! Kpunu ofifi usen òbokup kubọk kan̄. Mgbọ ya ìbore 
mgbọ ufialek inyi Jekọp, ire, mênyan̄a ọmọ isibi me emen ufialek. 
8“ ‘Me usen ya, mâfaan̄ ọgbọn usun̄ isan̄a ema me ebek, mè isan̄a ema isibi me 
mkpọn; ema kpebeyaka ikpọk inin̄ usun̄ inyi ebi ichen ofifi. 
9Ire, ema mênenikisi ikwaan̄ inyi Okumugwem Awaji kiban̄, mè isi si inyi ogwu 
ubọọn̄ kiban̄, ogwu owot iman kè Debit, ogwu emi mâsan̄abe isibi inyi ema. 
10“ ‘Eya orọ, enyi bọn kè Jekọp ebi ikwaan̄ n̄a, ikafieek owot, enyi ebi Ijeren, 
ikatet ukpook. Emi m̀kpalọlọ inyanyan̄a enyi isibi me ujọn̄ọ ere, mè inyan̄a bọn 
owot iman kinyi isibi me ama usun̄ akọn̄ kiban̄. Mgbọ ya, bọn kè Jekọp mêkpọk 
ikaan̄ esuuk mè utelelek, kpunu ogwu òborọ ema efieek owot. Emi Okumugwem 
ntumu. 
11Mije, emi òwa melek kinyi, mânyan̄a enyi. Otutuuk ido cha nyiyalabe enyi itọọn̄ 
itap, mâjijaka ema otutuuk isan̄a kpai. Ire, m̀kpajijaka enyi isan̄a; mâsulu enyi 
osusut ubọk ònenen; 

m̀kpatele enyi efon me ikike. Emi Okumugwem ntumu.’ 
12“Okumugwem ìtumu ibe ikeyi: “ ‘Inya kwun̄, kpebekọt igwa ichep, unan kwun̄ 
îraka eyi òbotata. 
13Kpunu ogwu òbotumu ikọ ibot kwun̄; kpunu ugwun̄ òbokọt igwa inya kwun̄, 
eya orọ, kpunu igwagwa inyi owu. 
14Otutuuk ebi melek kwun̄ erebe otu unọn mè ijọn̄ mîwuuk owu; ema kpeyaka 
ikeek inu òfo me lek kwun̄. Ntap owu unan me lek, kubọk ogwu ochicha okitap 
ene unan, mè inyi owu osusut ogwu ikpak okinyi ene, mije, nrọ-nlọ kwun̄ îmin 
enenen, ijo inu kwun̄ si îwa enenen. 
15Keke orọ owu okito unan kwun̄, mè ufiak kwun̄ ya eyi kpebekọt igwa? Îre bak 
me lek ikpele nrọ-nlọ kwun̄ mè owuwa ijo inu kwun̄, ke emi nrọ owu inu chi. 
16“ ‘Ire, ebi geelek ìjijijaka owu, mêjijaka ema si; otutuuk ebi ochicha kwun̄ 
mênin̄ me usun̄ akọn̄. Ebi ìfufum inu kwun̄, mêfum si inu kiban̄; ebi ìchichiin̄ inu 
kwun̄, mêchiin̄ si inu kiban̄. 
17Ire, mârọ inyi lek kwun̄ inye, mè igwa inya kwun̄, bak me lek ekigwen owu 
ogwu elalap isan̄a, mè ikibe, “Sayọn eyi ikakaan̄ge ogwu òkikpọ ọmọ chieen̄ me 
lek.” 

18“ ‘Okumugwem ìtumu ibe ikeyi: “ ‘ “Kpọ, mâsa ebi kè Jekọp me usun̄ akọn̄ ika, 
mè ikaan̄ nsan me lek ebi ototun̄ ukan̄ kan̄; mêkpọk inama Jeruselem me inyọn̄ 
ǹrioon̄ kan̄, uwu ogwu ubọọn̄ kan̄ si môkeke me akpat ere kan̄. 
19Okwa itọn̄ môkekitaan̄ inan̄a me otu kiban̄, ida unwọọn̄ môkekinan̄a me etete 
kiban̄ ikitaan̄ isibi. Mârọ ema ekewawa me otu ifuk, ema kpebekisese. Mârọ ema 
ekaan̄ umin, ene geege ìkabokpọ ema chieen̄ isiki. 
20Bọn kiban̄ mêyaka ikpọk ikup kubọk ekupbe me ukot ikaan̄, ido kiban̄ môkeke 
inye me isi n̄a; mâsulu ebi ìkitutuku ema osusut. 
21Ogwu òbokpulu ema ìbore ene ge me lek kiban̄, ogwu ibot mkpulu kiban̄ 
ìbonan̄a me etete kiban̄. Emi mâtaba ọmọ igbet lek n̄a, mè ọmọ ije iriaak emi lek, 
mije, ekene ire ene ya òtutumu ifieek me ejit kan̄, ibe ke ọmọ môje iriaak emi me 
lek? Emi Okumugwem ntumu.” 
22“ ‘Enyi mênenire ebi n̄a, emi mârere Awaji kinyi.’ ” 

23Ìkpọ, uyok uyok unaan̄-ejit Okumugwem ìbojibi kubọk egwijo; ìbojibi kubọk 
ogbolodom okijibi inu, môgba iyak itoon̄ me inyọn̄ ibot ebi ikpak. 
24Uyok uyok unaan̄-ejit Okumugwem ìkpogwu ikom, îtata ìrọrọ inu òkup me ejit 
kan̄ iso. Me òta usen cha, enyi mêgobo inu chi itet ijaan̄ lek. 

Jeri 31 

Ebi Ijeren mêka inu ido kiban̄ 

1Okumugwem onenibe, “Mgbọ ya isire, mâre Awaji otutuuk ototun̄ ukan̄ ebi 
Ijeren, ema mêrere ebi n̄a.” 
2Okumugwem ìtumu ibe ikeyi: “Ebi ìnwọnwọnọ me otu oge akọn̄, mêmun̄ 
nnwọn me emen èwê; emi mânu ininyi ebi Ijeren isiki-efuuk.” 
3Okumugwem îkana isibi me lek kiji me mgbọ òraraka, mè ikibe: “Imumechieen̄ 
nkaan̄be me lek kinyi ìre eyi ikakaan̄ge itata; ǹsa ejit imumechieen̄ mgbọ geelek 
itaba enyi iriaak me lek n̄a. 
4Owu Ijeren, ogwu òbet lek obaak enenwaan̄ ikariọọn̄ge enerieen̄, mâkpọk owu 
inama, owu mônenire ogwu ekpọkbe inama. Owu môkpọk ikpulu ekpete kwun̄ 
isibi, isa igọọk ebi ìkinwọọn̄ unwọọn̄ isi ikijop okwa. 
5Owu môkpọk iwop uko gerep me inyọn̄ ogoon̄ Sameria; ebi ìwop uko ebewop 
uko gerep cha, mè irie mfut kiban̄ ibubeek. 
6Mije, usen ge òkinu, mgbọ ebi ìkibem ere mêtaan̄be ukpo me inyọn̄ ogoon̄ 
Iferem, ibe: ‘Ìna mè eji enene esi Sayọn, esi lek Okumugwem Awaji kiji.’ ” 
7Okumugwem ìtumu ibe ikeyi: “Ìkọt okwa me ubelejit ìnyi Jekọp; ìtaan̄ ukpo 
unwọọn̄ ìnyi ido òmimin ichit. Ìtaan̄ ukpo unwọọn̄ mè itọn̄ ìbe, ‘Jei Okumugwem, 
nyan̄a ebi kwun̄, nyan̄a ebi kwun̄ ebi Ijeren ebi ìsisik.’ 



1394 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

8Ìkpọ, mânisa ema inan̄a me ijọn̄ agan̄ inyọn̄ ika, mè ikpulu ema me ntutun̄ ere 
geelek me linyọn̄ inigwook. Ebi ǹnàan̄ mè ebi akọọk mêkup me lek, mè ebi nwa-
owot mè ebibaan̄ ebi uman okifiak; ikpele urum ene mêka. 
9Ema mêsa ito me chieen̄ ikika; ema mêkiriaak uriaak mgbọ mâkisa ema ije. 
Mâsa ema ije me lek ibot mun̄, mè lek oniin̄ òrọrọt, inyi ema ekatọbọ ukot, mije, 
emi nre nte kè Ijeren, Iferem orere adasi gwun̄ enerieen̄ n̄a. 
10“Enyi ebi ido geelek, ìgban̄ ikọ Okumugwem; ìlook me lek achọ geelek òjọjọn̄ọ 
ere, ìtumu ìbe: ‘Ogwu òyiyiyala ebi Ijeren môgbaan̄ ema ititiin̄, mè ikpukpo ema 
kubọk ogwu òkpukpo arọọn̄ okikpukpo urum arọọn̄ kan̄.’ 
11Mije, Okumugwem îkpe ewe ibot kè Jekọp, mè ifaka ọmọ isibi me ubọk ogwu 
ònyenye lek igak ọmọ. 
12Ema mênu me inyọn̄ ogoon̄ Sayọn inikọt okwa; ema mêbele ejit me lek 
ogbogbo ata inu Okumugwem mônyibe ema, ebi kè akpa, mè aya miin̄, mè aya 
aran̄, melek bọn arọọn̄ mè bọn eriembuuk. Ema mêkup kubọk uko egwookbe 
mun̄ iso me lek, kpebeyaka ikup me ufieejit ofifi. 
13Obaak ebibaan̄ mêjop okwa ubelejit, nsabọn irieen̄ mè ebi ugane mêgọọk 
inwọọn̄ unwọọn̄. Mânwene ufieejit kiban̄ ikana ubelejit; mâsiki ema ejit, mè inyi 
ema unwọọn̄ me useen̄ ufieejit. 
14Mânyi ebi ngwugwa inu iwa, inyi erie ejot, ata inu n̄a môjojot ebi n̄a owot. Emi 
Okumugwem ntumu.” 
15Okumugwem ìtumu ibe ikeyi: “Mînọ ida ge okitaan̄ ukpo me Rama, mè ikifieek 
ejit, mè ikito ito enenen. Rechen òkito ito mije bọn kan̄ ìkwakwaan̄ ita. Ìkachieek 
ibe ekat ọmọ ejit, mije, nsabọn kan̄ kpeyaka ikup me ugwem.” 
16Okumugwem onenitumu ibe ikeyi: “Gele ida, kayaka ìto ito, tuku mun̄ ito san̄a 
me chieen̄, mije, mêkpe owu mkpukpe ikwaan̄ kwun̄. Bọn kwun̄ mênan̄a me ido 
ogwu ochicha kiban̄ ika. Emi Okumugwem ntumu. 
17Ikpọchieen̄ ọmọ òwa inyi owu mgbọ òkup me isi. Bọn kwun̄ mêka inu me lek 
ijọn̄ kiban̄. Emi Okumugwem ntumu. 
18Me atikọ, nnọ Iferem okinina lek ibe: ‘Owu onyi emi osusut, osusut otetet emi 
lek, kubọk gwun̄ eriembuuk eyi ìkasi-nu ikwaan̄ ìraka lek. Kpọk bọkọ emi tap, 
ke mâgwu ikom ika igọọk owu, mije, owu ore Okumugwem Awaji n̄a. 
19Me atikọ, njit owu itele, mè iyaka igwu ikom inu; mgbọ nnigobo itet, nyayaka 
ubọk ikat me lek. Esip otetet emi, ochak ochachak emi, mije, esip karake mgbọ 
nsabọn irieen̄ n̄a ke nkibeme.’ 
20Ìre Iferem ìkafat ìre gwun̄ n̄a enerieen̄ ni? Ìre ìkare ọmọ ore gwun̄ n̄a enerieen̄ 
ya ogwu mmabe ni? Ubọk geelek nkitumu ikọ ikeme ọmọ owuwa mgbọ, ejit n̄a 
ìkanan̄a me lek kan̄. Eya orọ, òkilọk emi imumun̄ ọmọ; mâkaan̄ ọmọ nsan me lek. 
Emi Okumugwem ntumu. 

21Ìbeen̄ uwot ekisa iriọọn̄ oniin̄ ìgwuun̄, ìgwugwuun̄ egbe me oniin̄ ìsa iriọọn̄ 
agan̄, ìtet chieen̄ me lek uga oniin̄, oniin̄ ya enyi ejebe me lek. Owu Ijeren òbet 
lek obaak enenwaan̄ ikariọọn̄ge enerieen̄, gwu kom ka, gwu kom ka na ama 
kwun̄. 
22Ìre owu òbonyinya ikana isi ire mgbọ owa, owu gwun̄ enenwaan̄ ogwu isi 
ìkakikeke me ere ge? Mije, Okumugwem îra irom ayaya inu me linyọn̄, enenwaan̄ 
môkana okwukwek inyi enerieen̄.” 

Awaji môsa ebi kan̄ inan̄a me usun̄ akọn̄ ika 

23Okumugwem Ogwukaan̄ Inyọn̄ mè Ijọn̄, Awaji ebi Ijeren ìtumu ibe ikeyi: 
“Mgbọ nsisa ebi ìkup me usun̄ akọn̄ igwu ikom ika, ebi lek ijọn̄ Juda mè ebi ama 
ebi Juda geelek mêyaka ikpọk ikitumu ibe: ‘Kè Okumugwem igbana owu, owu 
ere nluk eyi ata irọrọ, mè ogoon̄ mbuban.’ 
24Ebi ene mêgbaan̄ iluk me Juda mè otutuuk ama kiban̄ geelek, ebi uko mè ebi 
ìkisa urum arọọn̄ kiban̄ ije ikana ere. 
25Mâtap ebi lek owọbe ayaya efuuk me emen, mè irọ owot ijot ebi ìgagak iweek.” 

26Mgbọ yaage, mbobolo chieen̄, mè ikpọ ikana ere, ilaak n̄a ototop emi me lek. 

27Okumugwem onenibe, “Usen òkinu, mgbọ mârọbe inyi ebilene melek anam 
etibi esibi ewa enenen me uwu kè Ijeren mè uwu kè Juda kubọk ewowop. 
28Ike mkpọbe ema chieen̄ me lek, inyi ejibi ema esan̄a, mè egwak egwook, mè 
egbugbọ, mè ejijaka, mè esa ùrioon̄ etoon̄ ema, ikeya si ke mbakpọ ema chieen̄ 
me lek, inyi enama ema, mè ewop ema. Emi Okumugwem ntumu.” 
29Me usen cha, ebi ene kpebeyaka ikitumu ibe, “Ebi nte nte kiban̄ elaka agburu 
ulaja, ke ajiji otet ebi bọn me ebon ejeek.” 
30Kpan̄asi ikeya, ene geelek ìbokwu mkpa ijo inu kan̄. Ogwu òlaka agburu ulaja, 
ogwugwa ke ajiji obotet me ebon ejeek. 

Okumugwem môrọ ayaya inyan̄a-ibot melek ebi Ijeren mè ebi Juda 

31Okumugwem onenitumu ibe, “Mgbọ òkinu, mgbọ mânyan̄abe ibot eyi ayaya 
melek ebi uwu kè Ijeren mè ebi uwu kè Juda. 
32Inyan̄a-ibot keyi ìkpokup kubọk inyan̄a-ibot eyi nnyan̄abe melek ebi nte nte 
kiban̄, me mgbọ ntetbe ebi nte nte kiban̄ me ubọk, mè isa ema ije isibi me Ijipiti; 
ema efafiat inyan̄a-ibot n̄a keya, ubọk geelek emi nkupbe kubọk olom inyi ema. 
Emi Okumugwem ntumu. 
33“Inyan̄a-ibot mânyan̄abe melek ebi uwu kè Ijeren mgbọ usen cha isiraka ìre 
ikeyi: “Mâtap ikan n̄a me ekiket kiban̄ mè ige itap me ejit kiban̄. Emi mâre Awaji 
kiban̄, ema mêrere ebi n̄a. Emi Okumugwem ntumu. 
34Ene geege ìkpoyaka ijeen̄ ogwu melek kan̄ ibe iriọọn̄ emi, kpunu si ogwu 
òboyaka ijeen̄ ogwu ngwan̄ ibe, ‘Riọọn̄ Okumugwem,’ mije, ema otutuuk ene 
mêriọọn̄ emi, bene me lek ogwu òsisip ichit, si re lek ogwu òmimin ichit. Mije, 
mâtele nrọ-nlọ kiban̄ inyi ema, 

m̀kpayaka ikeek si ijo inu kiban̄ ofifi.” 

Ogwukaan̄-ene ìkpotele ebi Ijeren 

35Okumugwem ogwu òtoto ura ibe ikitoon̄ me ikarek, mè itọ onyan̄ mè 
ntoronyan̄ ibe eketoon̄ me eririeen̄, ogwu òkifuku mun̄ okwaan̄ ibene, inyi 
ekoon̄ kan̄ ikigbugbut, Okumugwem Ogwukaan̄ Inyọn̄ mè Ijọn̄ ore erieen̄ kan̄; 
Okumugwem ìtumu ibe ikeyi: 
36“Îtata inu kechi ntọbe ìkayaka ìkup me isi n̄a ubọk ntobe, mgbọ ya ke ebi owot 
iman kè Ijeren kpebeyaka ire ido me isi n̄a. Emi Okumugwem ntumu.” 
37Okumugwem ìtumu ibe ikeyi: “Îtata isikọt itọ akpabin inyọn̄, mè ikọt iweek 
ọdọ irak linyọn̄ iriọọn̄, ke emi mbajit otutuuk ebi owot iman kè Ijeren mije 
otutuuk inu ema erọbe. Emi Okumugwem ntumu. 
38“Usen òkinu, mgbọ mêkpọkbe ama yi inama inyi emi, ibene me Uwu-oket 
Ananeli isi ire Otunchit Ibot Usọk. 
39Mêbene me ere keya itaba olik itọ-inu-itat isi itoon̄ me lek orioon̄ Garebu, mè 
iben ikana ifo Gowa. 
40Otutuuk iteke ijọn̄ ere ekifiin̄ nkwukwu ene mè ntọn̄ ngwugwa, mè otutuuk 
ijọn̄ uko ikwala ikwala òkukup mege isi ire iteke Kidọrọn me agan̄ mbum-ura, 
isi ire otu usọk Otunchit Inyinya, otutuuk ere cha ìbokup me mbuban inyi 
Okumugwem. Kpebeyaka ikpọk ijibi ama ya isan̄a me akpat, kpebeyaka ikpọk 
igbugbọ si ama ya igwook ofifi, mege ire mgbọ geelek.” 

Jeri 32 

Jerimaya îlep ijọn̄ uko 

1Okumugwem onenitumu ikọ inyi Jerimaya me òso akọp acha me lek mkpulu kè 
Jedikaya ogwu ubọọn̄ Juda, eyi òrere òso akọp mè acha jeeta me lek mkpulu kè 
Nebukadineja ogwu ubọọn̄ Babilọn. 
2Me ike mgbọ ya, ebi akọn̄ ogwu ubọọn̄ Babilọn mêkikpa mbin akọn̄ ikana ama 
Jeruselem. Jerimaya ogwu nriran ọmọ òwa egonbe ikam me uwu mkpọn òkup 
me oyet egep ebi mbem me lek uwu ogwu ubọọn̄ Juda. 
3Îre Jedikaya ogwu ubọọn̄ Juda otap ọmọ me mkpọn ya, mije îkiben nriran ibe, 
“Okumugwem ìtumu ibe ikeyi: ‘Mâyaka ama yi itap me ubọk ogwu ubọọn̄ 
Babilọn. Ogwu ubọọn̄ ya môtitim akọn̄ ibọkọ ama yi. 
4Jedikaya ogwu ubọọn̄ Juda ìkponwọnọ me ubọk ebi Babilọn. Ìkpolọlọ mêyakabe 
ọmọ itap me ubọk ogwu ubọọn̄ Babilọn, ọmọ môkpakpa ikọ melek kè ogwa isi 
mè isi, mè isa chieen̄ kan̄ imun̄ si ogwa. 
5Ogwa môsasa Jedikaya ifo Babilọn, ere ọmọ môkupbe mege ire mgbọ emi 
mârọbe ọmọ inu. Ire otim etim me lek ebi Babilọn, òkpokọt irọ ema inu geege. 
Emi Okumugwem ntumu.’ ” 

6Jerimaya obebe, “Okumugwem ìtumu inyi emi ibe: 

7Kpọ Anameli, gwun̄ kè Salum ngwan̄ nte kwun̄, mônu me lek kwun̄ inibe, ‘Na 
lep ijọn̄ uko n̄a òkup me Anatọt, mije, îre owu okaan̄ unen ilelep ijọn̄ uko ya, mè 
ifaka ijọn̄ ya isibi.’ 
8“Kubọk Okumugwem otumube si, Anameli, gwun̄ ngwan̄ nte n̄a ya, onunu me 
lek n̄a me oyet egep ebi mbem ya, mè inibe emi, ‘Na lep ijọn̄ uko n̄a òkup me 
Anatọt me agan̄ ijọn̄ ebi otoko kè Benjamin, mije, unen ikakaan̄ ijọn̄ uko ya me 
ìrot, mè unen ifafaka isibi ìtat owu me isi. Bọkọ lep nyi lek kwun̄.’ “Nriọọn̄ ibe ke 
îre ikọ Okumugwem ya ire eya; 
9eya orọ, mbọbọkọ ijọn̄ uko ya òkup me Anatọt ilep me ubọk kè Anameli, gwun̄ 
ngwan̄ nte n̄a, mè ifuk akọp mè ikpoko alata okuket jaaba isa ikpe ewe. 
10Nnenige inu ya itap me ikpa ulep, mè itap ubọk me ikpa, mè ikat, mè igon iman̄ 
òriọọn̄ me lek, mè ikaan̄ ebi ata-ikọ, mè inisa otitọ itọ ikpoko ya inyi. 
11Nnenimọnọ ikpa ulep ijọn̄ ya, eyi ekatbe, mè igon iman̄ òriọọn̄ me lek ya, eyi 
egebe otutuuk ikan mè orọmijọn̄ ilelep ijọn̄ ya me emen, melek eyi kpekat, 
12mè inisa iba cha inyi Baruk gwun̄ kè Neriya gwun̄ kè Mayaseya me isi kè 
Anameli gwun̄ ngwan̄ nte n̄a, mè isi ebi ata-ikọ ìtatap ubọk me ikpa ulep ya, mè 
isi otutuuk ebi Ju ìkwekweek irek me oyet egep ebi mbem ya. 
13“Nneninyi Baruk nteme, me isi otutuuk kiban̄ cha, ibe: 

14‘Okumugwem Ogwukaan̄ Inyọn̄ mè Ijọn̄, Awaji ebi Ijeren, ìtumu ibe ikeyi: Bọkọ 
ikpa ulep chi, eyi ekatbe mè igon iman̄ òriọọn̄ me lek, mè eyi kpekat; tap ema me 
emen otin̄ ibat, inyi mêkup ijọn̄ọ mgbọ. 
15Mije, Okumugwem Ogwukaan̄ Inyọn̄ mè Ijọn̄, Awaji ebi Ijeren, ìtumu ibe ikeyi: 
Mêyaka ikpọk ikileen̄ uwu mè ijọn̄ uko mè uko gerep me lek ijọn̄ keyi.’ ” 

Jerimaya îriaak uriaak 

16“Mgbọ nsabe ikpa ulep ya inyi Baruk gwun̄ kè Neriya isan̄a, nneniriaak uriaak 
igwen Okumugwem itumu ibe: 
17“Jei Ogwukaan̄-ene Okumugwem, owu osa me unye ubọk kwun̄ melek ikpele 
unye kwun̄ irom inyọn̄ mè ijọn̄. Kpunu inu geege òkiyọt igak owu irọrọ. 
18Owu okikaan̄ imumechieen̄ me lek obop obop ebi ene, mè ikisa mkpukpe ijo 
inu ebi nte nte ikikpe inyi bọn bọn kiban̄ ebi ìgọgọọk ema me udun̄. Jei Awaji 
ogwu òmimin mè ikaan̄ unye, Okumugwem Ogwukaan̄ Inyọn̄ mè Ijọn̄ ore erieen̄ 
kwun̄! 
19Otitọt kwun̄ mimin, ikwaan̄ kwun̄ îkaan̄ mgbugbo. Chieen̄ kwun̄ ìbobook 
ikimọọn̄ otutuuk inu bọn ebilene ekirọ; owu òkikpe ene geelek mkpukpe ikpọ 
me lek eru kan̄ mè ubọk ikwaan̄ kan̄. 

20Owu orọ owuwa inu ukechieen̄ mè uyeke uyeke inu me Ijipiti, mè ikirọ si ire 
chereyi me Ijeren, mè etete ebilene geelek; mè isa me ikeya ikaan̄ erieen̄ òkitaan̄ 
etip ire chereyi. 
21Owu osa me owuwa inu ukechieen̄ mè uyeke uyeke inu isan̄a ebi kwun̄, ebi 
Ijeren, isibi me Ijipiti sa me unye ubọk kwun̄ melek ikpele unye kwun̄ mè ikpele 
ukpook. 
22Owu osa ijọn̄ keyi inyi ema, ata ijọn̄ òkisibi anam mè mfut uti, eyi owu 
onyan̄abe ibot inyi ebi nte nte kiban̄ ibe ke owu mônyi ema. 
23Ema enunu inibọkọ ijọn̄ ya isak. Ire, ema kpegban̄ ida kwun̄; kpesun̄ ikan 
kwun̄. Otutuuk inu otọbe inyi ema ibe erọ, ema kperọ inu geege me lek. Eya orọ, 
owu osasa ùrioon̄ kechi geelek inikeme ema. 
24“Kpọ ma, mêkinama obubot mbin akọn̄ isasa inibọkọ ama yi. Sa me oge akọn̄ 
mè akan̄ mè ijo orukan̄, mêyaka ama yi itap me ubọk ebi Babilọn ebi ìkitim akọn̄ 
me lek ama yi. Inu owu otumube ya îrọ iso, owu okekimun̄. 
25Îre owu Ogwukaan̄-ene Okumugwem otumu inyi emi ibe, ‘Sa ikpoko alata 
okuket lep ijọn̄ uko ya, mè kaan̄ ebi ata-ikọ.’ Ire, mîkana ama yi itap me ubọk ebi 
Babilọn.” 

Okumugwem îfọọk Jerimaya otu 

26Mgbọ ya, Okumugwem onenitumu inyi Jerimaya ibe: 

27“Kpọ, emi nre Okumugwem, Awaji otutuuk ebilene. Ìre îkaan̄ inu geege eyi emi 
m̀kpakọt irọ ni? 
28Eya orọ, Okumugwem ìtumu ibe ikeyi: ‘Kpọ, mâniyaka ama yi itap me ubọk ebi 
Babilọn, mè ubọk kè Nebukadineja ogwu ubọọn̄ Babilọn, ọmọ môtitim akọn̄ 
ibọkọ ama yi. 
29Ebi Babilọn ebi ìkitim akọn̄ me lek ama yi, mênin̄ ama yi, mè ichim ukan̄ itap 
me lek ama yi, mè iwọp iriọk; mêwọp si uwu cha echi ekikup me inyọn̄ otoon̄-
uwu cha iwọp nsensi inyi Baali, mè ikigwa ngwugwa miin̄ egwogwook inyi ofifi 
awaji cha, isa ikirọ inyi ejit inaan̄ emi. 
30“ ‘Akarake ema erebe nsabọn irieen̄, ijo inu ijo inu ke ebi Ijeren mè ebi Juda 
ekirọ me isi n̄a, kperọ inu geege igak echicha. Me atikọ, kpunu inu ebi Ijeren 
ekirọ igak isasa ijo ubọk irọ-inu kiban̄ itap emi unaan̄-ejit. Emi Okumugwem 
ntumu. 
31Mije, bene me usen enamabe ama yi na re mgbọ keyi, ama yi ìkitap emi unaan̄-
ejit, mè ikirọ mè ǹnaan̄ ejit uyok uyok; eya orọ, m̀basasan̄a ọmọ isan̄a me chieen̄ 
n̄a. 
32Ebi Ijeren mè ebi Juda mîrọ ejit inaan̄ emi bak me lek otutuuk ijo inu ema ekirọ, 
ema melek ebi ubọọn̄ kiban̄ mè ebi ibot mkpulu kiban̄, mè ebi ngwugwa kiban̄ 
mè ebi nriran kiban̄, mè ebi Juda melek ebi ìluk me Jeruselem. 

33Ema ejijit emi itele, kpeyaka isi ikweek emi. Ubọk geelek mkpọkpọ ikijeen̄ ema 
inu, ema kpekigban̄, kpekibọkọ si nteme. 
34Ema esa òchichaka inu kiban̄ iniyik me emen uwu òkichieek erieen̄ n̄a, mè 
ififila uwu ya. 
35Ema mînama isi-ijọn̄ inyi Baali me lek iteke Ben Inọm, isa ikiwọp bọn ebirieen̄ 
kiban̄ mè bọn ebibaan̄ kiban̄ me ukan̄ inyi Molek, inu eyi ǹkanyinyi ema ida ibe 
erọ, ìkaninin̄ si emi me ejit ibe ema erọ mbuban inu òkup ikeya esa eda Juda etap 
me ijo inu. 
36“ ‘Enyi ekitumu ibe, “Sa me oge akọn̄ mè akan̄ mè ijo orukan̄, mêyaka ama yi 
itap me ubọk ogwu ubọọn̄ Babilọn.” Ire, ofolek ama yi, mgbọ yi, Okumugwem, 
Awaji ebi Ijeren, ìtumu ibe ikeyi: 
37Emi m̀kpalọlọ isasa ema ika inan̄a me otutuuk ido cha geelek ere nrieen̄be ema 
isi igwook, sa me unaan̄-ejit n̄a, mè ejit n̄a òyoyok, mè uyok uyok unaan̄-ejit na. 
Mâsa ema ika inu me ere keyi, mè irọ ema eluk me utelelek. 
38Ema mêre ebi n̄a, emi mârere Awaji kiban̄. 

39Mânyi ema ejit ge mè irọrọ ge, inyi ema mêkitet emi ukpook me lek mgbọ 
geelek, inyi inu môkije ijaan̄ ema me lek, mè ije si ijaan̄ me lek nsabọn kiban̄ ebi 
mênube me udun̄ kiban̄. 
40Mânyan̄a ibot melek kiban̄, eyi môkupbe ire mgbọ geelek. Emi m̀kpatele 
ikekirọ nnwọn inyi ema; mârọ ibe ema eketet emi ukpook me lek, inyi ema 
ekayaka ìjuuk emi ìtele mgbọ geege. 
41Mâbele ejit ikirọ nnwọn inyi ema, m̀kpalọlọ isasa otutuuk ejit n̄a mè otutuuk 
ibot ejit n̄a ikpulu ema inigwook me lek ijọn̄ yi. 
42“ ‘Okumugwem ìtumu ibe ikeyi: Ike nsabe otutuuk ikpele ùrioon̄ kechi initoon̄ 
ife chi, ikeya si ke mbasa otutuuk ata inu cha nchieekbe ema use ijet ema. 
43Ebi ene mêyaka ikpọk ikileen̄ ijọn̄ uko me lek ijọn̄ keyi eyi enyi ekitumu ibe: 
“Îre ere òyayat, kpunu ebilene, kpunu anam, mije, mîyaka itap me ubọk ebi 
Babilọn.” 
44Mêyaka ikpọk isa alata okuket ikileen̄ ijọn̄ uko, mè itap ubọk me ikpa ulep, mè 
ikat, mè igon iman̄ òriọọn̄ me lek, mè ikaan̄ ebi ata-ikọ igbaalek. Îre me lek ijọn̄ 
ebi otoko kè Benjamin, mè bọn ama òkup ikana Jeruselem, mè ama ebi otoko kè 
Juda, mè ama inyọn̄ ogoon̄, mè ama inyọn̄ orioon̄ isi ogoon̄ agan̄ ichep-ura, mè 
ama emen èwê agan̄ osiki ke ebekileen̄ ijọn̄ uko chi, mije, mâsa ebi kiban̄ ìkup 
me usun̄ akọn̄ igwu ikom ika. Emi Okumugwem ntumu.’ ” 

Jeri 33 

Awaji môkpọk isun̄ ebi Ijeren me irek kiban̄ 

1Jerimaya ìkup si me emen oyet egep ebi mbem ere egonbe ọmọ ikam, mgbọ 
Okumugwem otumube ikọ inyi òso mgbọ iba, ibe: 
2“Okumugwem ogwu òsasan̄a ama Jeruselem isibi, mè irọ ibe ikup, mè irọ si ibe 
ikeke inye; Okumugwem ore erieen̄ kan̄. Okumugwem ìtumu ibe ikeyi: 
3‘Gwen emi, ke mâfọọk owu otu, mè ijeen̄ owu ikpele inu mè inu òdọdọk echi 
owu okariọọn̄ge.’ 
4Mije, inu Okumugwem, Awaji ebi Ijeren otumube ofolek uwu òkup me emen 
ama yi, mè uwu ebi ubọọn̄ ebi Juda cha echi egbugbọbe igwook isa ikwek obubot 
mbin akọn̄ mè oge akọn̄, ìre ikeyi: 
5‘Ebi ene mênu initim akọn̄ me lek ebi Babilọn, mè itap nkwukwu ene ijot emen 
uwu cha, nkwukwu ebi emi mâsabe me unaan̄-ejit n̄a mè uyok uyok unaan̄-ejit 
n̄a ikpan̄. Emi m̀kpayaka inyi ebi ama yi isi, mije otutuuk inu ikpak ema ekirọ. 
6“ ‘Ubọk geelek si, mâgwa ebi ama yi, mè irọ lek kiban̄ inye; mâgwa ebi n̄a, mè 
irọ ema enọ utop òjot òjot esuuk mè utelelek. 
7Mâsa ebi Juda mè ebi Ijeren igwu ikom me usun̄ akọn̄ ika, mè ikpọk inama ema 
ikup kubọk adasi mgbọ kiban̄. 
8Mâgwọk ema itana me lek otutuuk ijo irọrọ ema erọbe ikeme emi, mè itele 
otutuuk ijo inu cha ema erọbe emi, mè isa me ikeya ije emi ilọ. 
9Mgbọ ya, mânenisa me lek ama yi itaan̄ etip, mè ikaan̄ unwọọn̄ mè itọn̄ melek 
umin me isi otutuuk ido geelek me linyọn̄, ebi mênọbe otutuuk ata inu nrọbe inyi 
ama yi. Ebi linyọn̄ mênenitet ukpook, mè ikiran, bak me lek otutuuk ata inu mè 
otutuuk esuuk mânyibe ama yi.’ 
10“Okumugwem ìtumu ibe ikeyi: ‘Enyi ekitumu ibe ke ere keyi ìre ere òyayat, 
kpunu ebilene, kpunu anam. Ire, me emen ama ebi Juda mè lek oniin̄ Jeruselem 
echi eyatbe itele cha, ere kpunube ebilene ìluluk, kpunu si anam, me ere yi, 
mêyaka ikpọk inọ 
11okput unwọọn̄ mè okput ubelejit, melek okput aya olom mè okput aya nwa, 
mè okput ebi ìkisa ngwugwa onirọ inu me Uwu Mbuban Okumugwem, mè ikibe, 
“ ‘Ìtọn̄ Okumugwem Ogwukaan̄ Inyọn̄ mè Ijọn̄, mije Okumugwem minwọn; mije, 
imumechieen̄ kan̄ ìkukup ire mgbọ geelek.’ Mije, mârọ inyi ebi ekpulube me 
usun̄ akọn̄ me lek ijọn̄ yi egwu ekom eka, mè enekup kubọk adasi mgbọ ya. Emi 
Okumugwem ntumu.” 
12“Okumugwem Ogwukaan̄ Inyọn̄ mè Ijọn̄ ìtumu ibe ikeyi, ‘Ere keyi òyayat, eyi 
kpunube ene, kpunu anam, ere yi mè otutuuk asabọn ama kan̄ geelek, môkpọk 
ikana ere ebi òkpukpo arọọn̄ ebekisa arọọn̄ kiban̄ inu, inyi inililam ikana. 
13Me ama echi òkup me inyọn̄ ogoon̄, mè echi òkup me inyọn̄ orioon̄ isi ogoon̄ 
agan̄ ichep-ura, mè echi emen èwê agan̄ osiki, mè echi lek ijọn̄ ebi otoko kè 
Benjamin, mè asabọn ama òkukup ikana Jeruselem, mè ama ebi Juda geelek, 



1401 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

urum arọọn̄ mêkije itibi irak ubọk ogwu òkifuk otu ifuk kiban̄. Emi Okumugwem 
ntumu.’ ” 

Agọọk Ata Irọrọ 

14“Usen òkinu, mgbọ mârọbe ata inu cha nchieekbe use inyi ebi uwu kè Ijeren 
mè ebi uwu kè Juda. Emi Okumugwem ntumu. 
15“Usen cha isire, mè mgbọ ya isikem, mârọ Agọọk Ata Irọrọ itibi isibi me owot 
iman kè Debit; ọmọ môkirọ inu ònenen mè inu òtatat me lek ijọn̄ yi. 
16Me usen kecha, mênyan̄a ebi Juda, ebi Jeruselem mêluluk me utelelek. Erieen̄ 
ebekigwen ama ya ìre: ‘Okumugwem Ore Ata Irọrọ Kiji.’ 
17Mije, Okumugwem ìtumu ibe ikeyi: ‘Debit ìkpolọlọ ikakaan̄ ene ogwu 
òbokweek me inyọn̄ ogboon̄ ubọọn̄ ebi Ijeren. 
18Ikeya si, ebi ngwugwa, ìrere ebi otoko kè Libai si, kpebelọlọ ikekikaan̄ ogwu 
òbokikeke mgbọ geelek me isi n̄a ikigwa ngwugwa ewọwọp iriọk, mè ngwugwa 
akpa, mè ngwugwa kechilọ cha usen geelek.’ ” 
19Okumugwem onenitumu inyi Jerimaya ibe: 

20“Okumugwem ìtumu ibe ikeyi: ‘Enyi isikọt ichaka inyan̄a-ibot n̄a melek ikarek 
mè inyan̄a-ibot n̄a melek eririeen̄, inyi ikarek mè eririeen̄ ikayaka ìkup me mgbọ 
kiban̄, 
21mgbọ ya ke mêkọt ichaka inyan̄a-ibot n̄a melek kè Debit gwun̄ ikwaan̄ n̄a, inyi 
ikakaan̄ gwun̄ enerieen̄ òbokeke ubọọn̄ me inyọn̄ ogboon̄ ubọọn̄ kan̄, mè ichaka 
si inyan̄a-ibot n̄a melek ebi otoko kè Libai, ìrere ebi ngwugwa ebi ìkirọ ikwaan̄ 
inyi emi. 
22Ike kpebekọt ifuk otu ifuk ntoronyan̄ òkup me akpabin inyọn̄, mè ike kpebekọt 
itọ achiaan̄ òkup me agba awaji, ikeya ke owot iman kè Debit gwun̄ ikwaan̄ n̄a 
mè owot iman ebi otoko kè Libai ebi ìkirọ ikwaan̄ inyi emi ebewa ire.’ ” 
23Okumugwem onenitumu inyi Jerimaya ibe: 

24“Ìre owu òkanọ inu ife chi ekitumu ni? Ema ekibe, ‘Okumugwem îgobo otoko 
iba, mè ijit ema itele.’ Ikeya ke ema esa ikpọ ebi n̄a chieen̄ isiki, kpeyaka imọnọ 
ema kubọk ema ìre ido. 
25Okumugwem ìtumu ibe ikeyi: ‘Ire ǹkanyan̄a ibot melek ikarek mè eririeen̄, mè 
ìsun̄ ikan ìnyi inu òkikpulu akpabin inyọn̄ mè linyọn̄, 
26ikeya si, mâjit ebi owot iman kè Jekọp mè Debit gwun̄ ikwaan̄ n̄a, mè itele 
igogobo ene ge me lek bọn ebirieen̄ kan̄ ibe inikpulu ebi owot iman kè Ebereyam 
mè Ajiki mè Jekọp. Mije, mâsa ebi kiban̄ cha etetbe me usun̄ akọn̄ ika, mè ikaan̄ 
ema nsan me lek.’ ” 

Jeri 34 

Etip elookbe Jedikaya 

1Me mgbọ Nebukadineja ogwu ubọọn̄ Babilọn mè otutuuk urum akọn̄ kan̄ melek 
otutuuk ido mè ebi ife geelek me linyọn̄ ìkup me irak mkpulu kan̄ ekitim akọn̄ 
me lek Jeruselem mè otutuuk ama òkukup ikana Jeruselem, Okumugwem 
onenitumu inyi Jerimaya ibe: 
2“Okumugwem, Awaji ebi Ijeren ìtumu ibe ikeyi: Je si lek kè Jedikaya ogwu 
ubọọn̄ Juda, mè tumu nyi be, ‘Okumugwem ìtumu ibe ikeyi: Mâniyaka ama yi itap 
me ubọk ogwu ubọọn̄ Babilọn, ọmọ môwọwọp ama yi itaka ikọọk. 
3Owu òkponwọnọ me ubọk kan̄. Ebetetet owu, mè iyaka owu itap me ubọk kan̄. 
Owu môsasa chieen̄ kwun̄ irieen̄ me lek chieen̄ ogwu ubọọn̄ Babilọn, ọmọ melek 
kwun̄ mêkpakpa ikọ isi mè isi, ọmọ môsasa owu ifo Babilọn. 
4“ ‘Ire, Jedikaya ogwu ubọọn̄ Juda, gban̄ ikọ Okumugwem. Ikọ Okumugwem 
otumube òfo me lek kwun̄ ìre ikeyi: Owu òkpoje me otu oge akọn̄ ikwu; 
5owu òbokwu me esuuk. Ike ebi ene esọkbe ukan̄ iwọp nsensi isa inyi ebi nte nte 
kwun̄ ebi ìdadasi ire ubọọn̄ me isi kwun̄ umin me mgbọ mkpa kiban̄, ikeya si ke 
ebesọk ukan̄ iwọp nsensi isa inyi owu umin mgbọ owu môkwube, mè ikito owu 
ibe, “Jei, ogwukaan̄ kiji!” Emi me lek n̄a nchieek use keyi. Emi Okumugwem 
ntumu.’ ” 
6Jerimaya ogwu nriran otutumu otutuuk ikọ chi me Jeruselem inyi Jedikaya 
ogwu ubọọn̄ Juda. 
7Ike mgbọ yi, ebi akọn̄ ogwu ubọọn̄ Babilọn mêkitim akọn̄ me lek Jeruselem 
melek ama ebi Juda kechilọ echi òsisik. Ama cha ìre Lakis melek Ajeka, ema 
gaalek ere ama mgban akọn̄ òsisik me lek ama ebi Juda. 

Ebi Ijeren mîfiaan̄ ebi usun̄ 

8Okumugwem onenitumu ikọ inyi Jerimaya me mgbọ ogwu ubọọn̄ Jedikaya 
onyan̄abe ibot melek otutuuk ebi ìkup me Jeruselem ibe elook ema etip ibe etele 
mè ebi usun̄ efon me utelelek. 
9Elook ibe ene geelek itele ogwu usun̄ kan̄ geelek òrere ogwu Iburu, mè ìre 
enerieen̄ mè ìre enenwaan̄, inyi ifo me utelelek; ene geege ikatet ogwu Ju ngwan̄ 
kan̄ ìkaan̄ me usun̄. 
10Otutuuk ebi ibot mkpulu mè otutuuk ebi ene ebi ìnyanyan̄a ibot ya echechieek 
itetele ibe ebi usun̄ kiban̄ ebirieen̄ mè ebibaan̄ efon me utelelek, kpeyaka itet 
ema ikaan̄ me usun̄ igak ikeya. Ema mîbọkọ itap, mè isan̄a ebi usun̄ cha isibi, inyi 
efon. 
11Me mgburudun̄, ema enwenwene ejit, mè ikpọk itet ebi usun̄ ebirieen̄ mè 
ebibaan̄, ebi ema etelebe ibe efon cha, iyaka initap me usun̄. 
12Mgbọ ya, Okumugwem otutumu inyi Jerimaya ibe: 

13“Okumugwem, Awaji ebi Ijeren ìtumu ibe ikeyi: Emi nnyan̄a ibot melek ebi nte 
nte kinyi mgbọ nsan̄abe ema me Ijipiti, me uwu usun̄ isibi, mè itumu inyi ema 
ibe, 

14‘Me òta òso acha jaaba geelek, owu môtele ngwan̄ kwun̄ ogwu Iburu ònyanyam 
lek kan̄ inyi owu, inyi ifo me utelelek. Ọmọ isisi ikwaan̄ inyi owu acha 
gweregwen, owu môtele ibe ifo me ọsọ.’ Ire, ebi nte nte kinyi kpenọ, kperaraan̄ 
si utọn̄ igban̄. 
15Me egwe cherekeyi, enyi mînwene ejit, mè irọ inu òtatat me chieen̄ n̄a. Enyi ge 
ge mîtele ogwu melek kinyi ibe isibi me usun̄ ifo. Enyi mînyan̄a si ibot me isi n̄a 
me emen uwu ya òkichieek erieen̄ n̄a. 
16Ire, mgbọ keyi, enyi egwugwu ikom, mè ififila erieen̄ n̄a; enyi ge ge eyayaka 
ikpọk itet ebi usun̄ ebirieen̄ mè ebibaan̄ cha enyi etelebe ibe esibi me usun̄ efon, 
ike îlọkbe ema, mè iyaka isa ema initap me usun̄, inyi ema ekpọk ekana usun̄ 
enyi enyi. 
17“Eya orọ, Okumugwem ìtumu ibe ikeyi: Eyi enyi kpesiki ibot inyi emi, kpenyi 
ebi ngwan̄ kinyi mè ebi melek kinyi utelelek, emi mâninyi enyi utelelek, inyi enyi 
esi ekwaan̄ me otu oge akọn̄ mè irak ijo orukan̄ mè akan̄. Emi Okumugwem 
ntumu. Mârọ inu eyi òbotap ikpele ukpook me lek otutuuk ijọn̄ ubọọn̄ geelek me 
linyọn̄. 
18Ebi ìchichichaka inyan̄a-ibot n̄a, ebi kpesun̄ inyan̄a-ibot ya ema enyan̄abe me 
isi n̄a, emi mârọ ema kubọk ema ekirọ gwun̄ eriembuuk ngwugwa kiban̄ cha echi 
ema ekitọbọ ibum iba, mè ikije itibi agbagba okpọkọ iba cha. 
19Ebi ibot mkpulu me Juda mè Jeruselem, mè ebi ikwaan̄ uwu ebi ubọọn̄, mè ebi 
ngwugwa, mè otutuuk ebi lek ijọn̄ yi ebi ìjeje itibi agbagba okpọkọ gwun̄ 
eriembuuk cha, 
20mâyaka ema itap me ubọk ebi ochicha kiban̄, mè ebi ìkiweek ebek ugwem 
kiban̄. Nkwukwu kiban̄ ìbokana inorie inyi unọn òwulu me inyọn̄ mè anam òkup 
me oron. 
21“Mâyaka Jedikaya ogwu ubọọn̄ Juda mè ebi ibot mkpulu kan̄ itap me ubọk ebi 
ochicha kiban̄ mè ubọk ebi ìkiweek ebek ugwem kiban̄, mè ubọk ebi akọn̄ ogwu 
ubọọn̄ Babilọn, ebi ìchachak lek ikpebe inan̄a me lek kinyi. 
22Mâninyi ema ida, mè irọ ibe ema egwu ekom enu me ama yi. Ema mêtim akọn̄ 
me lek ama yi, mè ibọkọ, mè iwọp itaka ikọọk. Mârọ inyi ama ebi Juda geelek iyat 
ita kpai, inyi ene geege ikaluk. Emi Okumugwem ntumu.” 

Jeri 35 

Ebi owot iman kè Rekabu mè ata orọmijọn̄ kiban̄ 

1Mgbọ Jioyakim gwun̄ kè Josaya orebe ubọọn̄ me Juda, Okumugwem onenitumu 
inyi Jerimaya ibe: 
2“Je si lek ebi uwu kè Rekabu si tumu ikọ melek kiban̄, mè sa ema na me agwut 
ge me lek Uwu Mbuban Okumugwem, mè nyi ema miin̄ ibe enwọ.” 

3Ikeya ke nnisi isa Jayajania gwun̄ kè Jerimaya, gwun̄ kè Abajiniya, mè ebi ngwan̄ 
mè otutuuk ebi bọn, mè otutuuk ebi owot iman kè Rekabu inu, 
4mè isa ema initap me emen agwut bọn kè Yanan gwun̄ kè Yigidaliya, ogwu 
ikwaan̄ Awaji, eyi òkup me lek Uwu Mbuban Okumugwem. Agwut ya ìkup iriaak 
agwut ebi ibot ikwaan̄, eyi òkup me inyọn̄ agwut kè Maseya gwun̄ kè Salum ogwu 
òkibem isotu. 
5Nnenibeen̄ ogbokot miin̄ ojotbe otu iniyiyik inyi ebi owot iman kè Rekabu, mè 
igwook si ekpen̄ igbaalek, mè ibe ema, “Ìnwọ sọntiik miin̄ ma.” 
6Ire, ema efọfọọk ibe, “Eji kpekinwọ miin̄, mije, Jonadabu gwun̄ kè Rekabu, òrere 
nte nte kiji, ìtatap ikan inyi eji, ibe: ‘Enyi melek bọn kinyi, ikakinwọ miin̄, mege 
isi ire mgbọ geelek. 
7Ikanama si uwu, ikawop mfut uko geege, ikawowop si uko gerep; ikakaan̄ si inu 
chi geege. Ire, ìkiluk me uwu ọfọ otutuuk ugwem kinyi. Sa me ikeyi ke enyi mêluk 
ijọn̄ọ mgbọ me lek ijọn̄ yi ere enyi elukbe kubọk ebi ichen.’ 
8Eji mîgban̄ utọn̄ me lek otutuuk inu chi Jonadabu gwun̄ kè Rekabu, nte nte kiji, 
onyibe eji ikan me lek. Me otutuuk ugwem kiji, eji melek ebi nwa kiji, mè nsabọn 
kiji ebirieen̄ mè ebibaan̄, kpekinwọ miin̄, 
9kpekinanama si uwu iluk me emen. Eji kpekaan̄ uko gerep, kpekaan̄ ijọn̄ uko, 
kpekakaan̄ si ukwuuk uti geege. 
10Eji ekiluk me uwu ọfọ, mè ikigban̄ utọn̄ me lek otutuuk inu geelek Jonadabu, 
nte nte kiji, onyibe eji ikan me lek, mè ikirọ. 
11Ire, mgbọ Nebukadineja ogwu ubọọn̄ Babilọn ojibibe akọn̄ inu me lek ijọn̄ yi, 
eji enenibe, ‘Ngwa, eji enefo Jeruselem, bak me lek ukpook ebi akọn̄ Babilọn mè 
ukpook ebi akọn̄ Aram.’ Ikeya ke eji eniluk me Jeruselem.” 
12Mgbọ ya, Okumugwem onenitumu inyi Jerimaya ibe: 

13“Okumugwem Ogwukaan̄ Inyọn̄ mè Ijọn̄, Awaji ebi Ijeren, ìtumu ibe ikeyi: Je si 
tumu nyi ebi Juda mè ebi ìluk me Jeruselem ibe ke emi Okumugwem ntumu ibe, 
‘Ìre enyi kpebebọkọ si nteme, mè igban̄ utọn̄ me lek ikọ n̄a ni? 
14Jonadabu gwun̄ kè Rekabu ìnyi ebi bọn ikan ibe ekakinwọ miin̄, ema egbagban̄. 
Mege inire cherekeyi, ema kpekinwọ miin̄, mije, ema mîtet ikan nte nte kiban̄ 
inye. Ire, emi me lek n̄a nra ikitumu ikọ inyi enyi, mè ikpọkpọ ikitumu, enyi 
kpechieek igbagban̄. 
15M̀kpọkpọ ikiria otutuuk ebi ikwaan̄ n̄a, ebi nriran, ijet enyi, ema ekekilook enyi 
ibe, “Ogwu ikup, igwu ikom me ijo oniin̄ kan̄, mè inen̄e eru kan̄ isun̄; ikayaka 
ìkigọọk ofifi awaji cha, mè ìsi ìkirọ ikwaan̄ ìnyi ema; ke enyi mêluk me lek ijọn̄ 
ya eyi nnyibe enyi mè ebi nte nte kinyi.” Ire, enyi kpenọ, kperaraan̄ utọn̄ igban̄. 
16Ebi owot iman kè Jonadabu gwun̄ kè Rekabu mîtet ikan nte nte kiban̄ onyibe 
ema inye. Ire, enyi ebi ife kechi kpechieek igbagban̄ utọn̄ inyi emi.’ 

17“Eya orọ, Okumugwem, Awaji Ogwukaan̄ Inyọn̄ mè Ijọn̄, Awaji ebi Ijeren, 
ìtumu ibe ikeyi: ‘Ìkpọ, mânisa otutuuk ùrioon̄ cha ntumube ibak ebi Juda mè ebi 
ìluk me Jeruselem initoon̄ ema. Ntumu inyi ema, kpegban̄; ngwen ema, 
kpechieek emi.’ ” 
18Jerimaya onenitumu inyi ebi owot iman kè Rekabu cha ibe: “Okumugwem 
Ogwukaan̄ Inyọn̄ mè Ijọn̄, Awaji ebi Ijeren, ìtumu ibe ikeyi: ‘Mije enyi etetbe ikan 
nte nte kinyi, Jonadabu, onyibe enyi ikaan̄ inye, mè igban̄ utọn̄ me lek otutuuk 
nteme kan̄, mè irọ inu geelek îtọbe, 
19eya orọ, Okumugwem, Ogwukaan̄ Inyọn̄ mè Ijọn̄, Awaji ebi Ijeren, ìtumu ibe 
ikeyi: Jonadabu gwun̄ kè Rekabu ìkpolọlọ ikekikaan̄ ene ogwu òbokirọ ikwaan̄ 
inyi emi mgbọ geelek.’ ” 

Jeri 36 

Baruk îfuk ikpa ekakat me Uwu Mbuban 

1Me òso acha ini me lek mkpulu kè Jioyakim, gwun̄ kè Josaya, ogwu ubọọn̄ Juda, 
Okumugwem onenitumu ikọ keyi inyi Jerimaya ibe: 
2“Mọnọ ikpa ekakat, mè ge otutuuk ikọ ntumube inyi owu òfo me lek ebi Ijeren, 
mè ebi Juda, melek otutuuk ebi ofifi ido cha, bene me mgbọ mbenebe ikitumu 
ikọ inyi owu me mgbọ Josaya orebe ubọọn̄ na re mgbọ keyi, ge otutuuk tap me 
ikpa ekakat ya. 
3Usini mgbọ, ebi Juda isinọ otutuuk ùrioon̄ ntọtbe isasa initoon̄ ema, mênwene 
ijo oniin̄ kiban̄. Emi mânenitele nrọ-nlọ kiban̄ mè ijo inu kiban̄ inyi ema.” 
4Jerimaya onenigwen Baruk gwun̄ kè Neriya, mè inikigwen otutuuk ikọ cha echi 
Okumugwem otumube inyi ọmọ inyi Baruk, Baruk ogege ikọ cha me lek ikpa 
ekakat ya. 
5Jerimaya onenitumu inyi Baruk ibe: “Mîkwek emi ibia, m̀kpakọt isi Uwu 
Mbuban Okumugwem. 
6Eya orọ, owu si Uwu Mbuban Okumugwem me usen ijin-otu, mè fuk ikọ 
Okumugwem cha ngwenbe inyi owu, echi ogebe me lek ikpa ekakat yi, nyi ebi 
ene enọ. Owu môfuk si inyi otutuuk ebi Juda ebi ìnan̄a me ama kiban̄ cha inu, 
inyi ema enọ. 
7Usini mgbọ ema mêsa mbeek kiban̄ inu me isi Okumugwem, mè ogwu ikup, 
òtele ijo oniin̄ kan̄, mije, Okumugwem înaan̄ ejit mè iyok ejit enenen, mè ibem 
lek irọrọ ife chi inu îtumube ikeme ema.” 
8Baruk gwun̄ kè Neriya orọrọ otutuuk inu Jerimaya ogwu nriran obe ọmọ irọ, 
mè ifuk ikọ Okumugwem me lek ikpa ekakat ya me emen Uwu Mbuban 
Okumugwem. 

9Me òso onyan̄ onaan̄ge me òso acha go me lek mkpulu kè Jioyakim, gwun̄ kè 
Josaya, ogwu ubọọn̄ Juda, eneninyi otu ibe otutuuk ebi ìkup me Jeruselem mè 
ebi ìnan̄a me ama ebi Juda geelek inu Jeruselem enin̄ ijin-otu me isi 
Okumugwem. 
10Baruk okukup me agwut kè Gemariya, gwun̄ kè Safan ogwu uti ikpa, ifuk ikọ 
kè Jerimaya me lek ikpa ekakat ya inyi otutuuk ebi ene me Uwu Mbuban 
Okumugwem enọ. Agwut ya ìkup me oyet egep agan̄ inyọn̄ me otu oniin̄ Aya 
Otunchit Uwu Mbuban. 

Mîfuk ikpa ekakat inyi ebi ibot mkpulu 

11Mgbọ Mikaya gwun̄ kè Gemariya, gwun̄ kè Safan, onọbe otutuuk ikọ 
Okumugwem efukbe me lek ikpa ekakat ya, 
12isisibi ijọn̄ isi agwut ogwu uti ikpa me uwu ogwu ubọọn̄, ere otutuuk ebi ibot 
mkpulu ekweekbe irek. Ebi ibot cha ìre: Elisama ogwu uti ikpa, mè Delaya gwun̄ 
kè Semaya, mè Elinatan gwun̄ kè Akibọru, mè Gemariya gwun̄ kè Safan, mè 
Jedikaya gwun̄ kè Ananiya, melek otutuuk ofifi ebi ibot mkpulu. 
13Mgbọ Mikaya okpabe otutuuk inu înọbe Baruk ofukbe me emen ikpa ekakat ya 
inyi ebi ene, 
14otutuuk ebi ibot cha eraria Jewudi gwun̄ kè Netaniya, gwun̄ kè Selemeya gwun̄ 
kè Kus, ibe isi itumu inyi Baruk ibe: “Mọnọ ikpa ekakat ya ofukbe inyi ebi ene sa 
kaan̄ me ubọk na.” Baruk gwun̄ kè Neriya omọmọnọ ikpa ekakat ya ikaan̄ me 
ubọk isa inu me isi kiban̄. 
15Ema enenibe ọmọ, “Siki kweek irek, mè fuk-nu inyi eji enọ.” Baruk onenifuk 
ikpa ya inyi ema. 
16Mgbọ ema enọbe otutuuk ikọ cha, ema eririki, ge okpọ ge isi, mè itumu inyi 
Baruk ibe: “Eji kpebelọlọ ikpakpa otutuuk ikọ chi inyi ogwu ubọọn̄.” 
17Ema edodo Baruk ibe, “Mọmọ ubọk okọtbe ige otutuuk inu chi? Ìre Jerimaya 
ogwen inyi owu òge? Tumu nyi eji nu.” 
18Baruk ofọfọọk ibe, “Iin̄, îre ọmọ osa otu kan̄ igwen otutuuk ikọ chi inyi emi, 
nsasa mun̄ ikpa ige me lek ikpa ekakat yi.” 
19Ebi ibot mkpulu cha enenibe Baruk, “Owu mè Jerimaya, ìje ìsi ìlet. Ikachieek 
ibe ene geege iriọọn̄ ere enyi ekupbe.” 

Jioyakim îwọp ikpa ekakat ya 

20Ema esasa ikpa ya isi isun̄ me agwut kè Elisama ogwu uti ikpa, mè initolek ije 
isi oyet egep ogwu ubọọn̄, mè iben otutuuk inu cha ikpa inyi. 
21Ogwu ubọọn̄ oraria Jewudi ibe isi isa ikpa ekakat ya inu. Jewudi osisi imọnọ 
ikpa ya me agwut kè Elisama ogwu uti ikpa isa inu, mè inifuk inyi ogwu ubọọn̄ 
mè otutuuk ebi ibot mkpulu cha ìkekeke me agba lek kan̄. 

22Mgbọ ya ìre emen onyan̄ onaan̄ge, me mgbọ utọọk. Ogwu ubọọn̄ ìsiki ikweek 
irek me uwu îkikup me mgbọ utọọk, ukan̄ okekilomo me emen uchieen̄ me isi 
kan̄. 
23Mgbọ geelek Jewudi ofukbe ufieek ita mè ìre ini me lek ikpa ekakat ya isan̄a, 
ogwu ubọọn̄ îra isa ubuja ebi ìge-ikpa ikọọk ere efukbe isan̄a ya itọp itap me 
ukan̄ me emen uchieen̄ ya. Ikeya ke îrọ mege, mè ikọọk otutuuk ikpa ekakat ya 
iwọp itaka iriọk me ukan̄ isan̄a kpai. 
24Ogwu ubọọn̄ mè otutuuk ebi ikwaan̄ kan̄ ebi ìnọnọ otutuuk ikọ chi, kpetet 
ukpook kubọk ge, kpegwagwak si ofọnti me lek kiban̄. 
25Ubọk geelek, Elinatan mè Delaya mè Gemariya mîbeek ogwu ubọọn̄ ibe ikawọp 
ikpa ekakat ya, ire, ìkagban̄. 
26Kpan̄asi ikeya, ogwu ubọọn̄ onyinyi Jerameli gwun̄ kan̄ mè Seraya gwun̄ kè 
Ajirien mè Selemeya gwun̄ kè Abiden ida ibe esi etet Baruk ogwu uti ikpa mè 
Jerimaya ogwu nriran esa enu. Ire, Okumugwem olelet ema, kpekọt iweek ema 
imun̄. 

Jerimaya îkpọk ige ofifi ikpa ekakat 

27Mgbọ ogwu ubọọn̄ owọpbe ikpa ekakat ya, eyi Baruk ogebe ikọ echi Jerimaya 
ogwenbe inyi ọmọ cha me lek, isan̄a, Okumugwem otutumu inyi Jerimaya ibe: 
28“Kpọk mọnọ ofifi ikpa ekakat, mè ge otutuuk ikọ òkup me lek eyi adasi ya, eyi 
Jioyakim ogwu ubọọn̄ Juda owọpbe itaka ikọọk ya. 
29Tumu nyi Jioyakim ogwu ubọọn̄ Juda ibe, ‘Okumugwem ìtumu ibe ikeyi: Owu 
owọp ikpa ekakat ya, mè ibe, “Keke orọ ogebe ibe ke ogwu ubọọn̄ Babilọn 
ìkpolọlọ inunu, mè inikpukpuku lek ijọn̄ yi igwook, mè irọ ebilene mè anam eta 
enọọn̄ me lek ijọn̄ yi?” 
30Eya orọ, ikọ Okumugwem otumube ofolek Jioyakim ogwu ubọọn̄ Juda ìre ikeyi: 
Jioyakim ìkpokaan̄ ene geege ogwu môkupbe me inyọn̄ ogboon̄ ubọọn̄ kè Debit; 
ebetọtọp nkwukwu kan̄ ito me lek uyok ikarek mè ofiik eririeen̄. 
31Mânyi ọmọ mè ebi ototun̄ ukan̄ kan̄ melek ebi ikwaan̄ kan̄ osusut mije inu 
ikpak kiban̄; otutuuk ùrioon̄ cha ntumube ibak ema mè otutuuk ebi ìluk me 
Jeruselem melek ebi Juda, echi ema kpegban̄ utọn̄ me lek cha, m̀basasa otutuuk 
initoon̄ ema.’ ” 
32Jerimaya onenimọnọ ofifi ikpa ekakat isa inyi Baruk ogwu uti ikpa òrere gwun̄ 
kè Neriya. Jerimaya ogwegwen otutuuk ikọ cha, òkup me ikpa ekakat ya eyi 
Jioyakim ogwu ubọọn̄ Juda owọpbe me ukan̄, inyi Baruk, Baruk ogege. Mîge si 
owuwa ofifi mbet lek ikọ kecha isọkọ me lek. 

Jeri 37 

Jedikaya îbeek mbeek me ubọk kè Jerimaya 

1Nebukadineja ogwu ubọọn̄ Babilọn onenirọ Jedikaya gwun̄ kè Josaya ubọọn̄ me 
Juda me irek kè Konaya gwun̄ kè Jioyakim. 
2Ire, Jedikaya mè ebi ikwaan̄ kan̄ mè ebi ido kan̄ kpegban̄ utọn̄ me lek ikọ 
Okumugwem otumube itibi Jerimaya ogwu nriran. 
3Usen ge, ogwu ubọọn̄ Jedikaya oneniria Jewukan gwun̄ kè Selemeya melek 
Jefanaya ogwu ngwugwa, gwun̄ kè Maseya, isi lek kè Jerimaya ogwu nriran ibe: 
“Soso, riaak uriaak nyi Okumugwem Awaji kiji me ibot kiji ma.” 
4Me ike mgbọ yi, Jerimaya îkọt ikije ikana me etete ebi ene, mije, kpetap-nu ọmọ 
me mkpọn. 
5Ebi akọn̄ ogwu Fero enenijibi akọn̄ inan̄a me Ijipiti isibi; mgbọ ebi Babilọn, ebi 
ìkpakpa mbin akọn̄ ikana Jeruselem enọbe etip ofolek ebi Ijipiti, ema enanan̄a 
itele Jeruselem. 
6Okumugwem onenitumu inyi Jerimaya ibe: 

7“Okumugwem, Awaji ebi Ijeren, ìtumu ibe ikeyi: Ìtumu ìnyi ogwu ubọọn̄ Juda, 
ogwu òria enyi inu me lek n̄a ibe eneweek eriọọn̄ ubọk inu okupbe, ibe, ‘Kpọ, ebi 
akọn̄ ogwu Fero cha ebi ìjijibi akọn̄ isibi inu ibenitap ubọk inyi enyi, mêgwu ikom 
ifo Ijipiti, ido kiban̄. 
8Mgbọ ya, ebi Babilọn mênenigwu ikom inu initim akọn̄ me lek ama yi, mè ibọkọ, 
mè itap ukan̄ iwọp.’ 
9“Okumugwem ìtumu ibe ikeyi: Ikafiaan̄ lek kinyi, ìkibe, ‘Ebi Babilọn kpebelọlọ 
ijujuuk eji itele.’ Me atikọ, kpebejuuk enyi itele! 
10Ìrere enyi etitim ikpan̄ otutuuk urum akọn̄ ebi Babilọn, ebi ìkitim enyi akọn̄ 
me lek, ebi ìsasak unan gaalek esisik me uwu ọfọ kiban̄, ebiba mêsibi inu initap 
ukan̄ iwọp ama yi.” 

Mîtet Jerimaya itap me mkpọn 

11Mgbọ ebi akọn̄ ebi Babilọn ekpebebe lek inan̄a me Jeruselem mije enọbe ibe 
ke ebi akọn̄ ogwu Fero mêkinu, 
12Jerimaya onanan̄a me Jeruselem ije ibosi agan̄ ebi Benjamin isi ibọkọ uche ijọn̄ 
kan̄ me etete ebi ene me agan̄ ya. 
13Ire, mgbọ Jerimaya orebe otunchit Benjamin, ogwu ibot ebi mbem, ogwu 
ekigwen Yiriya, gwun̄ kè Selemeya, gwun̄ kè Ananiya, otetet Jerimaya mè ibe, 
“Îre ebi Babilọn ke owu obofiọọk isibi igọọk!” 
14Jerimaya obebe, “Ataak! Ìkare ǹkifiọọk ikisibi igọọk ebi Babilọn.” Ire, Yiriya 
ìkagban̄. Itetet Jerimaya, mè isa inu me isi ebi ibot mkpulu. 
15Ebi ibot cha enanaan̄ ejit me lek kè Jerimaya, mè inyi ida, esusulu ọmọ me 
njijan̄, mè isa ọmọ isi itap me mkpọn me uwu kè Jonatan ogwu uti ikpa, eyi ema 
esabe irọ uwu mkpọn. 

16Etap Jerimaya me uwu mkpọn, me emen udọn̄ me ejit ijọn̄, ikukup me ere ya 
ifiin̄ mgbọ enenen. 
17Ogwu ubọọn̄ Jedikaya oraria ibe esan̄a Jerimaya esibi esa enu me uwu kan̄. 
Mgbọ esabe inu, ogwu ubọọn̄ onwenween̄ lek ido ọmọ me nlelet ibe, “Ìre îkaan̄ 
ikọ Okumugwem otumube?” Jerimaya ofọfọọk ibe, “Iin̄. Mêyaka owu itap me 
ubọk ogwu ubọọn̄ Babilọn.” 
18Jerimaya onenido ogwu ubọọn̄ Jedikaya ibe, “Mọmọ ijo inu nrọbe owu mè ebi 
ibot ikwaan̄ kwun̄ melek ebi ene chi, eyi enyi etetbe emi itap me mkpọn? 
19Mọmọ ebi nriran kinyi cha ebi ìbeben nriran inyi enyi ibe, ‘Ogwu ubọọn̄ 
Babilọn ìkponu enyi akọn̄ me lek, ìkponunu si akọn̄ me inyọn̄ ijọn̄ yi?’ 
20Mgbọ keyi, jei ogwu ubọọn̄ ogwukaan̄ n̄a, nye lek tele inyi m̀beek mbeek me isi 
kwun̄. Soso, karia emi ìkpọk ìfo uwu kè Jonatan ogwu uti ikpa, inyi nkakwu me 
ere ya.” 
21Ogwu ubọọn̄ Jedikaya onyinyi ida ibe esun̄ Jerimaya me oyet egep ebi mbem 
ya, mè ekenyi fituru ònan̄a me lek oniin̄ ebi ìwọp fituru, owut ge ge me usen, 
mege otutuuk fituru òkup me emen ama òta òsan̄a kpai. Sa me ikeya ke Jerimaya 
onikup me oyet egep ebi mbem. 

Jeri 38 

Mîtọp Jerimaya itap me udọn̄ 

1Sefatiya gwun̄ kè Matan, mè Gedaliya gwun̄ kè Pasuru, mè Jewukan gwun̄ kè 
Selemeya, mè Pasuru gwun̄ kè Malikija eneninọ inu Jerimaya okitumu inyi 
otutuuk ebi ene ibe: 
2“Okumugwem ìtumu ibe ikeyi: ‘Ogwu geelek òbabia me emen ama yi môkwu 
me otu oge akọn̄ mè ubọk akan̄ mè ijo orukan̄. Ire, ogwu geelek òsasaba ikana 
igọọk ebi Babilọn môgat ugwem. Ogwa môsa ugwem kan̄ ilibi inwọnọ, mè ikup 
me ugwem.’ 
3Okumugwem ìtumu ibe ikeyi: ‘Me atikọ, mêyaka ama yi itap me ubọk ebi akọn̄ 
Babilọn, ema kpebelọlọ ibọbọkọ ama yi.’ ” 
4Ebi ibot mkpulu cha enenibe ogwu ubọọn̄, “Soso, tele inyi ekpan̄ ene yi. Òkitap 
ebi akọn̄ ìsisik me ama yi uwọ-lek, mè ikitap ebi ene si uwọ-lek, bak me lek inu 
îkitumu inyi ema. Mije, ene yi ìkakeek ife chi ata, ìkikeek ema ijo.” 
5Ogwu ubọọn̄ Jedikaya obebe ema, “Kpọ ene ya ire eya me ubọk kinyi. Ogwu 
ubọọn̄ ìkpokọt irọ inu geege ikeme enyi.” 
6Ife cha etetet Jerimaya isa isi itọp itap me emen udọn̄ kè Malikija, gwun̄ ogwu 
ubọọn̄ òkup me oyet egep ebi mbem. Esa olik igele Jerimaya isiki itap me emen 
udọn̄ ya. Mun̄ kpunu me udọn̄ ya, îre utek okup. Jerimaya orọrọn̄ inwaan̄ me 
emen utek ya. 

7Ire, Ebedi-Melek ogwu Kus, òrere ene ge me lek ebi ibot ikwaan̄ uwu ogwu 
ubọọn̄, oneninọ ibe ke mîtap Jerimaya me emen udọn̄. Me ike mgbọ ya, ogwu 
ubọọn̄ ìkweek irek me otunchit Benjamin. 
8Ebedi-Melek onanan̄a me uwu ogwu ubọọn̄ isibi isi lek ogwu ubọọn̄, mè isi 
itumu inyi ibe, 
9“Ogwukaan̄ n̄a ogwu ubọọn̄, ife chi mîrọ inu ikpak me lek inu geelek ema erọbe 
Jerimaya ogwu nriran. Ema mîtọp Jerimaya itap me emen udọn̄, ere môkupbe 
iran̄ ọfiọọn̄ ikwu, mije, mgbọ keyi kpunu fituru geege me ama yi.” 
10Ogwu ubọọn̄ onyinyi Ebedi-Melek ogwu Kus ida ibe, “Sa akọp ene ita me ere 
keyi gbaalek kwun̄ si san̄a Jerimaya ogwu nriran sibi me emen udọn̄ ya sabum 
òkwu.” 
11Ebedi-Melek osasa ebi ene cha igbaalek kan̄ isi agwut ge me irak ere ekisun̄ 
inu me uwu ogwu ubọọn̄, mè ikpulu oka ekwut mè ofọnti ògwagwak me ere ya, 
mè inisa olik itobo ekwut cha, mè iben igele isiki inyi Jerimaya me emen udọn̄. 
12Ebedi-Melek ogwu Kus onenibe Jerimaya, “Tap oka ekwut chi mè ofọnti chi me 
irak ayiyok kwun̄ sa rak olik ebesa itaba owu isibi.” Jerimaya orọrọ ikeya. 
13Enenisa olik cha itaba Jerimaya, mè ibene ọmọ isibi me emen udọn̄ ya. 
Inenikup me emen oyet egep ebi mbem ya. 

Jedikaya îdo Jerimaya ikọ 

14Ogwu Ubọọn̄ Jedikaya oneniria ibe esa Jerimaya ogwu nriran enu, esasa inu 
me òso isotu ita me lek Uwu Mbuban Okumugwem. Ogwu ubọọn̄ onenibe 
Jerimaya, “Emi mânido owu ikọ ge nu. Kalet emi inu geege,” 
15Jerimaya obebe Jedikaya, “Ire mfọọk owu, ìre owu òkpokpan̄ emi ni? 
Nkenyinyi owu nteme, owu òkpogban̄.” 
16Ire, ogwu ubọọn̄ Jedikaya onwenween̄ lek inyan̄a ibot me nlelet inyi Jerimaya, 
ibe: “Kè lek ugwem Okumugwem, ogwu ònyinyi eji efuuk, emi ǹkabakpan̄ owu, 
ǹkabayayaka si owu itap me ubọk ebi ìkiweek ebek ugwem kwun̄.” 
17Jerimaya onenitumu inyi Jedikaya ibe, “Okumugwem, Awaji Ogwukaan̄ Inyọn̄ 
mè Ijọn̄, Awaji ebi Ijeren, ìtumu ibe ikeyi: ‘Ire owu onan̄a isibi igọọk ebi ibot akọn̄ 
ogwu ubọọn̄ Babilọn, mè iyaka lek kwun̄ inyi ema, ugwem kwun̄ môsibi, ama yi 
si, kpebewọp; owu melek ebi uwu kwun̄ mêgat ugwem. 
18Ire, ire owu òkasibi igọọk ebi ibot ogwu ubọọn̄ Babilọn ìsi ìyaka lek kwun̄ ìnyi 
ema, mêyaka ama yi itap me ubọk ebi Babilọn, ema mêtatap ukan̄ iwọp; owu me 
lek kwun̄ si, òkponwọnọ me ubọk kiban̄.’ ” 
19Ogwu ubọọn̄ Jedikaya obebe Jerimaya, “Ufieek-owot n̄a ìkup me lek ebi Ju ebi 
ìkakana igọọk ebi Babilọn, mije, ebi Babilọn mêkọt iyaka emi itap me ubọk kiban̄, 
mè ema erọ emi nnaan̄.” 

20Jerimaya otutumu inyi ọmọ ibe, “Kpebeyaka owu inyi. Soso, gban̄ utọn̄ me lek 
ikọ Okumugwem, mè rọ inu emi ntumube inyi owu. Ire orọ, môje ijaan̄ owu me 
lek, ugwem kwun̄ si môsibi. 
21Ire, ire ojit iyayaka lek kwun̄ inyi, inu Okumugwem ochilibe ijeen̄ emi ìre ikeyi: 

22Mêsan̄a otutuuk ebibaan̄ ìsisik me uwu ogwu ubọọn̄ Juda isa ijet ebi ibot akọn̄ 
ogwu ubọọn̄ Babilọn. Ebibaan̄ cha mêkekitumu inyi owu ibe: “ ‘Ata ebi une kwun̄ 
cha otoon̄be ejit, mîfiaan̄ owu ito, mè inye lek igak owu; ukot kwun̄ înwaan̄ ikam 
me utek, ema mîjit owu itele.’ 
23“Mêsan̄a otutuuk ebi nwa kwun̄ mè nsabọn kwun̄ igwook inyi ebi Babilọn. Owu 
me lek kwun̄ òkponwọnọ me ubọk kiban̄, ire, ogwu ubọọn̄ Babilọn môtet owu; 
ama yi si, ebetatap ukan̄ iwọp itaka iriọk.” 
24Jedikaya onenitumu inyi Jerimaya ibe, “Kachieek ibe ene geege inọ ikọ chi, inyi 
owu okakwu. 
25Ire ebi ibot inọ ibe ke emi melek kwun̄ mîkpa ukpatu, mè ire ema inu me lek 
kwun̄ inibe, ‘Kpa nyi eji nu, inu otumube inyi ogwu ubọọn̄, mè inu ogwu ubọọn̄ 
otumube inyi owu; kalet eji inu geege; ire olet, eji mêkpan̄ owu,’ 
26tumu nyi ema ibe, ‘Mbeek ke nkibeek ogwu ubọọn̄ ibe ikayaka ìria emi ìsi uwu 
kè Jonatan ibe emi ǹsi ǹkwu me ere ya.’ ” 
27Otutuuk ebi ibot enunu me lek kè Jerimaya inido ọmọ ikọ, itutumu otutuuk inu 
cha ogwu ubọọn̄ onyibe ọmọ ida ibe itumu. Eya orọ, ema kpeyaka itumu ikọ 
melek kan̄ igak ikeya, mije, ene geege ìkanọ ibot ukpatu ogwu ubọọn̄ melek kan̄. 
28Jerimaya okukup me oyet egep ebi mbem mege ire usen ebọkọbe Jeruselem. 
Ọmọ òwa me ere ya mgbọ ebọkọbe Jeruselem. 

Jeri 39 

Ebi Babilọn mîbọkọ Jeruselem 

1Me òso acha onaan̄ge me lek mkpulu kè Jedikaya ogwu ubọọn̄ Juda, me òso akọp 
onyan̄ me acha ya, Nebukadineja ogwu ubọọn̄ Babilọn melek otutuuk urum akọn̄ 
kan̄, ejijibi akọn̄ inu me Jeruselem, mè inikpa mbin akọn̄ ikana ama ya. 
2Me òso usen onaan̄ge me òso onyan̄ ini me òso akọp mè acha ge me lek mkpulu 
kè Jedikaya, ebi Babilọn ebubum mgban ama Jeruselem itibi. 
3Otutuuk ebi ibot akọn̄ ogwu ubọọn̄ Babilọn eninin̄ inikweek irek me Otunchit 
Etete. Ema ìre: Nerigan Sareseri, mè Samigari Nebu, mè Sarisekim ogwu ibot ebi 
esan̄abe òsok, melek Nerigan Sareseri ilile ogwu ibot, mè otutuuk ebi ibot akọn̄ 
ogwu ubọọn̄ Babilọn kechilọ. 
4Mgbọ Jedikaya ogwu ubọọn̄ Juda mè otutuuk ebi akọn̄ melek kan̄ emun̄be ife 
cha, ema eliliin̄. Ema enan̄a isibi me ama ya me eririeen̄, mè ije me oniin̄ uko 

ogwu ubọọn̄, isi itibi otunchit òkup me usọk mgban iba, mè itap ibot me agan̄ 
Araba. 
5Ire, ebi akọn̄ Babilọn egọgọọk ema, mè isoon̄ Jedikaya me lek òla ijọn̄ Jeriko, mè 
itet ọmọ, mè isa ọmọ ijet Nebukadineja ogwu ubọọn̄ Babilọn me Ribila me agan̄ 
Amat. Nebukadineja ofefieek oyerebet inyi ọmọ. 
6Me Ribila ya si ke ogwu ubọọn̄ Babilọn okpan̄ bọn ebirieen̄ kè Jedikaya me 
chieen̄ kan̄ gaalek, mè ikpan̄ si ebi ibot mkpulu ebi Juda, 
7mè inirọkọ Jedikaya chieen̄ iba kan̄ isan̄a, mè inisa mkpọn ekwe igọbọ ọmọ 
ikam, inyi mêsabe ọmọ ifo Babilọn. 
8Ebi Babilọn etatap ukan̄ iwọp uwu ogwu ubọọn̄ mè uwu ebi ene, mè igbugbọ 
mgban ama Jeruselem igwook. 
9Nebujaradan ogwu ibot ebi akọn̄ ìkibem ogwu ubọọn̄, onenikpulu ebi ene ìsisik 
me emen ama ya, mè ebi ìkakana igọọk ọmọ, mè otutuuk ebi ene ebi ìsisik, isa 
ifo Babilọn me usun̄ akọn̄. 
10Ire, Nebujaradan ogwu ibot ebi akọn̄ ìkibem ogwu ubọọn̄ otetele ebi ugbọọn̄, 
ebi kpekaan̄ inu geege, ibe ekup me ijọn̄ Juda, mè inyi ema uko gerep mè ijọn̄ uko 
me usen ya si. 

Mîsan̄a Jerimaya isibi. 

11Nebukadineja ogwu ubọọn̄ Babilọn oneninyi Nebujaradan, ogwu ibot ebi akọn̄ 
ìkibem ogwu ubọọn̄, ida ofolek lek kè Jerimaya, ibe: 
12“Mọnọ ọmọ, mè kpọ ọmọ chieen̄ me lek. Kasak ọmọ unan geege me lek. Ire, inu 
geelek îbe owu òrọ, rọ ikeya si nyi ọmọ.” 
13Nebujaradan, ogwu ibot ebi akọn̄ ìkibem ogwu ubọọn̄, mè Nebusajiban ogwu 
ibot ebi esan̄abe òsok, mè Nerigan Sareseri ilile ogwu ibot, mè otutuuk ebi ibot 
akọn̄ ogwu ubọọn̄ Babilọn kechilọ, 
14eraria ene isi isan̄a Jerimaya isibi me oyet egep ebi mbem. Ema eyayaka ọmọ 
itap me ubọk kè Gedaliya gwun̄ kè Ayikam, gwun̄ kè Safan, ibe isa ifo uwu kan̄. 
Ikeya ke Jerimaya ogọọk iluk me etete ebi kiban̄. 

Jerimaya îlook Ebedi-Melek etip 

15Mgbọ egonbe Jerimaya ikwek ibia me oyet egep ebi mbem ya, Okumugwem 
îtumu inyi ọmọ ibe: 
16“Je si tumu nyi Ebedi-Melek ogwu Kus ibe, ‘Okumugwem Ogwukaan̄ Inyọn̄ mè 
Ijọn̄, Awaji ebi Ijeren, ìtumu ibe ikeyi: Kpọ, mânirọ ikọ n̄a ntumube ibak ama yi 
iso, ìbore me ùrioon̄, ìkpore me nnwọn. Me usen ya, ikọ ya môrọ iso me chieen̄ 
kwun̄. 
17Ire, mânyan̄a owu me usen ya, kpebeyaka owu itap me ubọk ebi ife cha ebi 
owu okifieek owot me lek. Emi Okumugwem ntumu. 

18Me atikọ, mânyan̄a owu; owu òkpokwu me otu oge akọn̄, ire, owu môsa ugwem 
kwun̄ ilibi inwọnọ, mije, owu otoon̄ emi ejit me lek. Emi Okumugwem ntumu.’ ” 

Jeri 40 

Jerimaya îkaan̄ lek kan̄ 

1Mgbọ ekpulube ebi usun̄ akọn̄ me Jeruselem mè Juda ibesa ifon Babilọn, mîtet 
si Jerimaya igbaalek, melek mkpọn me ubọk egonbe. Mgbọ erebe Rama, 
Nebujaradan, ogwu ibot ebi akọn̄ ìkibem ogwu ubọọn̄ Babilọn, otọtọn̄ọ Jerimaya 
itele. Mgbọ îtọn̄ọbe itele isan̄a, Okumugwem otutumu ikọ melek kè Jerimaya. 
2Ogwu ibot ebi ìkibem ogwu ubọọn̄ ya ìgwegwen Jerimaya isibi, mè itumu inyi 
ibe, “Okumugwem Awaji kwun̄ îtumu ibe ke ùrioon̄ yi môrọn̄ ikeme ama yi. 
3Mgbọ keyi, Okumugwem îrọ si inyi inu ya irọ iso ubọk îtumube. Otutuuk inu chi 
ìsibi inyi enyi, mije, enyi mîrọ ijo inu ikeme Okumugwem, mè ijit igbagban̄ ikọ 
kan̄. 
4Ire, kpọ, mgbọ keyi, mkpọk mkpọn isan̄a owu me ebek ubọk, mè itọn̄ọ owu itele. 
Ire ineme owu igọgọọk emi ifo Babilọn, na mè efo, ke mâkpọ owu chieen̄ me lek. 
Ire, ire ìkatat owu me lek igọgọọk emi ifo Babilọn, kanu. Kpọ otutuuk lek ijọn̄ ire 
eya me isi kwun̄, ere geelek òneneme owu, mè itat owu me lek isisi, je si ere 
keya.” 
5Sabum Jerimaya onigwu ikom ifọọk ọmọ otu, Nebujaradan obebe: “Ire ineme 
owu, gwu kom si lek kè Gedaliya gwun̄ kè Ayikam, gwun̄ kè Safan, ogwu ogwu 
ubọọn̄ Babilọn osabe ito ogwu ibot mkpulu me otutuuk ama ebi Juda, mè gọọk 
ọmọ luk me etete ebi ene. Ire òkaweek ikeya, je nin̄ agan̄ geelek òtat owu me lek 
isisi.” Ogwu ibot ya oneniche inorie mè inyinyi inyi Jerimaya, mè itele ibe ifo. 
6Jerimaya onenisi lek kè Gedaliya gwun̄ kè Ayikam me Mijipa, mè igọọk ikup me 
etete ebi ene ebi ìsisik me ijọn̄ ya. 

Mîkpan̄ Gedaliya 
(II Ubọọn̄ 25:22-26) 

7Otutuuk ebi ibot akọn̄ Juda ebi ìkup me oron melek ebi kiban̄ eneninọ ibe ke 
ogwu ubọọn̄ Babilọn îsa Gedaliya gwun̄ kè Ayikam ito ogwu ibot mkpulu me ido 
ya, mè ibe ikikpọ chieen̄ me lek ebirieen̄ mè ebibaan̄ mè nsabọn, òrere ebi 
ìgbọgbọọn̄ ichit me ido ya, ebi kpekpulu me usun̄ akọn̄ isa ifon Babilọn. 
8Ema ebi ibot akọn̄ cha: Isimen gwun̄ kè Netaniya, mè Joyanan melek Jonatan 
bọn kè Kareya, mè Seraya gwun̄ kè Tanayumet, mè bọn kè Efayi ogwu Netofa, 
mè Jejaniya gwun̄ ogwu Maaka, ema mè ebi melek kiban̄ enunu me lek kè 
Gedaliya me Mijipa. 
9Gedaliya gwun̄ kè Ayikam, gwun̄ kè Safan, oneninyan̄a ibot inyi ema mè ebi 
melek kiban̄ ibe, “Ikatet ukpook isisi ikwaan̄ inyi ebi Babilọn. Ìluk me lek ijọn̄ yi, 
mè ìsi ikwaan̄ ìnyi ogwu ubọọn̄ Babilọn, ke mônwọn me lek kinyi. 

10Emi me lek n̄a mâluk me Mijipa, mè ikup me otuchieen̄ kinyi mgbọ ebi Babilọn 
isi inu me lek kiji. Enyi ìtitiin̄ miin̄ mè mfut mgbọ ura mè aran̄ ìtaak me ugọn̄ 
ìsun̄, mè ìluk me ama cha enyi ebọkọbe.” 
11Mgbọ otutuuk ebi Ju ìkup me Mowabu, mè ebi ìkup me etete ebi Amọn, mè ebi 
ìkup me Edọm, mè ebi ìkup me otutuuk ido geelek, enọbe ibe ke ogwu ubọọn̄ 
Babilọn îsik usini ebi Juda me lek ijọn̄ ya, mè isa Gedaliya gwun̄ kè Ayikam, gwun̄ 
kè Safan ito ogwu ibot mkpulu inyi ema, 
12ema otutuuk ene enanan̄a me otutuuk ido cha eyiyalabe ema isi igwook ika inu 
ido Juda, mè inu me lek kè Gedaliya me Mijipa, mè inititiin̄ miin̄ mè mfut mgbọ 
ura owuwa owuwa. 
13Joyanan gwun̄ kè Kareya mè otutuuk ebi ibot akọn̄ ìkup me oron eneninu me 
lek kè Gedaliya me Mijipa, 
14mè initumu inyi ibe, “Ìre oriọọn̄ ijaan̄ lek ibe ke Bayalis ogwu ubọọn̄ ebi Amọn 
îria Isimen gwun̄ kè Netaniya ibe inikpan̄ owu?” Ire, Gedaliya gwun̄ kè Ayikam 
ìkachieek ikọ kiban̄. 
15Joyanan gwun̄ kè Kareya oneninween̄ lek itumu inyi Gedaliya me nlelet me 
Mijipa ibe, “Soso, tele mè ǹsi m̀kpan̄ Isimen gwun̄ kè Netaniya. Ene geege 
ìkporiọọn̄. Ìbojeje inikpan̄ owu, inyi otutuuk ebi Juda ebi ìtititiin̄ ikana owu cha 
eyiyala, mè ebi Juda ebi ìsisik ejijit eta?” 
16Ire, Gedaliya gwun̄ kè Ayikam otutumu inyi Joyanan gwun̄ kè Kareya ibe, “Karọ 
inu òkup keya! Inu ya okitumu ibak Isimen ìre ataak.” 

Jeri 41 

1Me òso onyan̄ jaaba, Isimen gwun̄ kè Netaniya, gwun̄ kè Elisama, osasa akọp 
ene melek kan̄ inu me lek kè Gedaliya gwun̄ kè Ayikam me Mijipa. Isimen ìnan̄a 
me owot iman ebi ubọọn̄, mè ire ene ge me lek ebi ibot inyi ogwu ubọọn̄. Mgbọ 
ema egbaan̄be ikup ikirie inorie me ere ya, 
2Isimen gwun̄ kè Netaniya melek akọp ene cha ebi melek kan̄ enanan̄a ikeke, mè 
isa oge akọn̄ ikeen̄ Gedaliya gwun̄ kè Ayikam, gwun̄ kè Safan, ikpan̄. Sa me ikeyi 
ke ema ekpan̄ ogwu ogwu ubọọn̄ Babilọn osabe ito ogwu ibot mkpulu me lek 
ijọn̄ ya. 
3Isimen îkpan̄ si otutuuk ebi Ju ebi ìgọọk Gedaliya ikup me Mijipa, mè ikpan̄ 
otutuuk ebi akọn̄ ebi Babilọn ìkup si me ere ya. 
4Me ofit iwele usen ekpan̄be Gedaliya, mgbọ ene geege ìkarọriọọn̄-nu, 

5akọp ebirieen̄ jeeta ìkwọkwọkọ ifet irọt me otu, mè igwak ofọnti me lek kiban̄, 
mè isek lek kiban̄ ibak, enenan̄a me Sekem mè Silo mè Sameria ikibeme inyinyi 
mè nsensi me ubọk isa ikinu me Uwu Mbuban Okumugwem. 

6Isimen gwun̄ kè Netaniya onanan̄a me Mijipa isibi, mè ikito ito, mè ikije ikweek 
ema. Mgbọ îchichinibe melek kiban̄, itutumu inyi ema ibe, “Ìna esi lek kè 
Gedaliya gwun̄ kè Ayikam.” 
7Mgbọ ema ejebe inire ejit ama, Isimen gwun̄ kè Netaniya mè ebirieen̄ ebi melek 
kan̄ ekpakpan̄ ife cha, mè itọọn̄ nkwukwu kiban̄ itaak me emen udọn̄. 
8Ire, akọp ene me lek ife cha enenibe Isimen, “Kakpan̄ eji! Eji mîkaan̄ ogbogbo 
akpa wit mè akpa balì melek aran̄ mè aran̄ akwọọk, echi eji eletbe me oron.” Eya 
orọ, itetele ema, ìkakpan̄ ema ìgbaalek ebi melek kiban̄ cha îkpan̄be. 
9Udọn̄ ya eyi Isimen otọọn̄be nkwukwu ife cha îkpan̄be igbaalek kè Gedaliya 
itaak me emen ìre udọn̄ eyi ogwu ubọọn̄ Asa orọkọbe isa ifieek mgban ikwek 
Basa ogwu ubọọn̄ Ijeren. Udọn̄ ya ke Isimen gwun̄ kè Netaniya otap nkwukwu 
ene ijot. 
10Isimen onenikpulu otutuuk ebi ene ìsisik me Mijipa me usun̄ akọn̄. Îkpulu bọn 
ebibaan̄ ogwu ubọọn̄ mè otutuuk ebi geelek ìsisik me ama ya, ebi Nebujaradan, 
ogwu ibot ebi ìkibem ogwu ubọọn̄, osabe Gedaliya gwun̄ kè Ayikam ito ibe ire 
ogwu ibot kiban̄. Isimen gwun̄ kè Netaniya ìkpukpulu ife cha me usun̄ akọn̄ isa 
igbaalek ije isaba ifo igọọk ebi Amọn. 
11Mgbọ Joyanan gwun̄ kè Kareya mè otutuuk ebi ibot akọn̄ melek kan̄ enọbe 
otutuuk ijo inu Isimen gwun̄ kè Netaniya orọbe, 
12ema esasa otutuuk urum akọn̄ kiban̄ igbaalek ijibi akọn̄ igọọk Isimen gwun̄ kè 
Netaniya, mè inisoon̄ ọmọ me lek òkpuku mun̄ ile òkup me Gibiọn. 
13Mgbọ otutuuk ebi Isimen okpulube cha emun̄be Joyanan gwun̄ kè Kareya mè 
ebi ibot akọn̄ ebi melek kan̄, ema ebebele ejit. 
14Otutuuk ebi Isimen okpulube me usun̄ akọn̄ me Mijipa egwugwu ikom, mè 
ikana igọọk Joyanan gwun̄ kè Kareya. 
15Ire, Isimen gwun̄ kè Netaniya mè ene jeeta me lek ebi kan̄, enwọnwọnọ me 
ubọk kè Joyanan, mè ilibi ifo igọọk ebi Amọn. 

Ebi ìsisik mîlibi ifon Ijipiti 

16Joyanan gwun̄ kè Kareya mè otutuuk ebi ibot akọn̄ melek kan̄, enenikpulu 
otutuuk ife cha ebi Isimen gwun̄ kè Netaniya okpulube me Mijipa mgbọ îkpan̄be 
Gedaliya gwun̄ kè Ayikam. Ife cha ìre ebi akọn̄, mè ebibaan̄, mè nsabọn, mè ebi 
ibot ikwaan̄ uwu ogwu ubọọn̄, ebi Joyanan osabe inan̄a me Gibiọn. 
17Ema ejeje isi igba Gerut Kimiyam me agba lek ama Beteleyem me oniin̄ ije 
kiban̄ ifofo Ijipiti, 
18inyi ema elibi enwọnọ ebi Babilọn. Ema ekifieek owot me lek ebi Babilọn bak 
me lek Isimen gwun̄ kè Netaniya okpan̄be Gedaliya gwun̄ kè Ayikam, ogwu ogwu 
ubọọn̄ Babilọn osabe irọ ogwu ibot mkpulu me inyọn̄ ijọn̄ ya. 

Jeri 42 

Jerimaya îtaba ebi ene ubọk me utọn̄ ibe ekup me Juda 

1Otutuuk ebi ibot akọn̄ cha, igbaalek kè Joyanan gwun̄ kè Kareya mè Jejaniya 
gwun̄ kè Osaya, mè otutuuk ebi ene, ibene me lek ogwu òsisip ichit ire lek ogwu 
òmimin ichit, 
2eneninu me lek kè Jerimaya ogwu nriran, mè itumu inyi ibe, “Soso, gban̄ mbeek 
kiji, mè riaak uriaak nyi Okumugwem Awaji kwun̄ me ibot kiji otutuuk ebi ìsisik 
chi. Mije, eji sọn̄ ibot ene inen mè inen gaalek eyaka inisik me lek owuwa otu ifuk 
eyi eji erebe me adasi mgbọ, kubọk owu osabe chieen̄ kwun̄ imun̄ eji mgbọ keyi. 
3Eya orọ, riaak Okumugwem Awaji kwun̄ be itumu inyi eji agan̄ eji ebenin̄, mè 
inu eji eberọ.” 
4Jerimaya onenifọọk ema ibe, “Nnọ. Me atikọ, mâriaak Okumugwem Awaji kinyi 
kubọk enyi ebeekbe. Inu geelek Okumugwem otumube, mâtumu inyi enyi, 
m̀kpalet enyi inu geege.” 
5Ema enenibe Jerimaya, “Kè Okumugwem ire ogwu ata-ikọ ikeme eji, ogwu ata-
ikọ eyi atikọ, ogwu etoon̄be ejit me lek, ire eji kperọ otutuuk inu geelek 
Okumugwem Awaji kwun̄ oriabe owu ibe owu òtumu ònyi eji. 
6Ìnwọnwọn, ìfefieek, eji ebegban̄ utọn̄ me ida Okumugwem Awaji kiji, ogwu eji 
eriabe owu isi lek, inyi inu môjaan̄ eji me lek mgbọ eji isigban̄ utọn̄ me ida 
Okumugwem Awaji kiji.” 
7Akọp usen iraraka, Okumugwem otutumu ikọ melek kè Jerimaya. 

8Igwegwen Joyanan gwun̄ kè Kareya mè otutuuk ebi ibot akọn̄ ebi melek kan̄, 
mè otutuuk ebi ene, ibene me lek ogwu òsisip ichit ire lek ogwu òbebene ichit. 
9Inenitumu inyi ema ibe, “Okumugwem, Awaji ebi Ijeren, ogwu enyi eriabe emi 
ibe ǹsa mbeek kinyi ǹsi lek, ìtumu ibe ikeyi: 
10‘Me atikọ, ire enyi ikup me lek ijọn̄ yi, mânama enyi ibene ikeke, m̀kpagbugbọ 
enyi igwook; mâwop enyi igwuun̄, m̀kpajibi enyi ito, mije, ùrioon̄ keyi nsabe 
initoon̄ enyi îyọt emi me lek. 
11Ikatet ukpook me lek ogwu ubọọn̄ Babilọn ogwu enyi ekitet ukpook me lek. 
Ikatet ukpook me lek kan̄. Emi òwa melek kinyi, mânyan̄a enyi, mè itaba enyi 
isibi me ubọk kan̄. Emi Okumugwem ntumu. 
12Mâkaan̄ enyi nsan me lek, inyi ọmọ si môto enyi nsan, mè irọ inyi enyi eka enu 
me lek ijọn̄ kinyi.’ 
13“Ire, ire enyi itumu ibe, ‘Eji kpebekup me lek ijọn̄ keyi,’ mè isa me ikeya ikpaka 
ida Okumugwem Awaji kinyi, 
14mè enyi iyaka ibe si, ‘In̄-in̄, eji mêfon Ijipiti isi iluk me ere eji kpebemun̄ akọn̄, 
kpebenọ ida otita, kpebekup me uraafiọọn̄ inorie,’ 

15jei ebi Juda ebi ìsisik, ire enyi itumu ikeya, ìgban̄ ikọ Okumugwem. 
Okumugwem, Awaji Ogwukaan̄ Inyọn̄ mè Ijọn̄, Awaji ebi Ijeren, ìtumu ibe ikeyi: 
‘Ire enyi itet isi kinyi itat isisi Ijipiti, mè ire enyi ije isi iluk me ere keya, 
16oge akọn̄ ya eyi enyi ekitet ukpook me lek, môsoon̄ enyi me ijọn̄ Ijipiti; akan̄ ya 
enyi ekifieek owot me lek, môgọọk enyi me udun̄ isi ire Ijipiti; ere keya ke enyi 
ebekwaan̄. 
17Me atikọ, otutuuk ebi geelek ìtetet isi kiban̄ itat ifofo Ijipiti isi iluk mêkwaan̄ 
me otu oge akọn̄, mè irak akan̄ mè ijo orukan̄. Ene ge ikeyi me lek kiban̄ ìkposik, 
ene geege ìkpolibi inwọnọ ùrioon̄ mbato ikeme ema.’ 
18Okumugwem, Awaji Ogwukaan̄ Inyọn̄ mè Ijọn̄, Awaji ebi Ijeren, ìtumu ibe 
ikeyi: ‘Ike mgbukube unaan̄-ejit n̄a mè uyok uyok unaan̄-ejit n̄a igwook me lek 
ebi ìluk me Jeruselem, ikeya si ke mbagbuku uyok uyok unaan̄-ejit n̄a igwook 
enyi me lek, mgbọ enyi isifon Ijipiti. Enyi mêkana inu ebekisa ifieek otu, mè inu 
urimi, mè inu esip mè inu ochak; enyi kpebeyaka ikpọk imun̄ ere keyi ofifi.’ 
19“Enyi ebi Juda ebi ìsisik, Okumugwem îra itumu ikọ ofolek kinyi ibe, ‘Ikasi 
Ijipiti.’ Ìriọọn̄! Nra itaba enyi ubọk me utọn̄ cherekeyi! 
20Lek kinyi gaalek ke enyi efiaan̄ mgbọ enyi eriabe emi isi lek Okumugwem 
Awaji kinyi ibe, ‘Riaak Okumugwem Awaji kiji me ibot kiji; inu geelek 
Okumugwem Awaji kiji obe eji erọ, kpa nyi eji, ke eji mêrọ.’ 
21Cherekeyi, mkpa inyi enyi, ire, enyi kpegban̄ si ida Okumugwem Awaji kinyi 
me lek inu geelek îriabe emi ibe ǹtumu ǹnyi enyi. 
22Eya orọ, mgbọ keyi, ìriọọn̄ ubọk ìriọọn̄ ibe ke enyi ebekwaan̄ me otu oge akọn̄, 
mè irak akan̄ mè ijo orukan̄ me ere ya eyi enyi ekiweek ifofo isi iluk.” 

Jeri 43 

Mîsa Jerimaya ifo Ijipiti 

1Mgbọ Jerimaya otumube otutuuk ikọ Okumugwem Awaji kiban̄ obe itumu inyi 
otuuk ebi ife cha isan̄a, ikọ cha echi îriabe ọmọ isi lek kiban̄ ibe isi itumu inyi, 
2Ajariya gwun̄ kè Osaya mè Joyanan gwun̄ kè Kareya mè otutuuk ebi ugumu cha 
enenibe Jerimaya, “Owu ìre ene ataak! Okumugwem Awaji kiji ìkaria owu ibe 
owu ònotumu ibe eji ekasi Ijipiti ìsi ìluk me ere keya. 
3Îre Baruk gwun̄ kè Neriya oria owu ito me isi, inyi owu òyaka eji òtap me ubọk 
ebi Babilọn, mè ekpan̄ eji, mè ìyaka ire, mè ekpulu eji me usun̄ akọn̄ esa efon 
Babilọn.” 
4Eya orọ, Joyanan gwun̄ kè Kareya mè otutuuk ebi ibot akọn̄, mè otutuuk ebi ene 
ejijit ikọ Okumugwem, eyi îbe ema ekup me lek ijọn̄ Juda. 

5Kpan̄asi ikeya, Joyanan gwun̄ kè Kareya mè otutuuk ebi ibot akọn̄, ekpukpulu 
otutuuk ebi Juda ìsisik cha, ebi ìnanan̄a me otutuuk ido geelek eyiyalabe ema isi 
igwook ika inu me ido Juda, isa ije. 
6Ema esasa otutuuk ebirieen̄, mè ebibaan̄ melek nsabọn, mè bọn ebibaan̄ ogwu 
ubọọn̄, ebi Nebujaradan, ogwu ibot ebi akọn̄ ìkibem ogwu ubọọn̄ Babilọn, 
otelebe inyi Gedaliya gwun̄ kè Ayikam, gwun̄ kè Safan, igbaalek ije. Ema esasa si 
Jerimaya ogwu nriran melek Baruk gwun̄ kè Neriya igbaalek ije. 
7Ema ekpakpaka ida ikọ Okumugwem, mè ije ifon Ijipiti isi ire ama Tapenes. 

8Me Tapenes, Okumugwem onenitumu inyi Jerimaya ibe: 

9“Me chieen̄ ebi Ju, teen̄ okpukpuk ewuuk òmimiin̄, mè kpulu fuun̄ me emen ibat 
ere ekiwọp okpungwu, òkup iriaak me otu isotu uwu ogwu ubọọn̄ Fero me 
Tapenes. 
10Osirọ isan̄a, tumu nyi ema ibe, ‘Okumugwem, Awaji Ogwukaan̄ Inyọn̄ mè Ijọn̄, 
Awaji ebi Ijeren, ìtumu ibe ikeyi: Mâniria ikwaan̄ igwen ogwu ikwaan̄ n̄a, 
Nebukadineja, ogwu ubọọn̄ Babilọn; mâyik ogboon̄ ubọọn̄ kan̄ me inyọn̄ ewuuk 
chi mfuun̄be me ere yi; ọmọ môwewele ujuja okwukwek ubọọn̄ kan̄ ichit ere 
ewuuk cha okupbe. 
11Ọmọ isinu, môtim akọn̄ me lek ijọn̄ Ijipiti, mè ikpan̄ ebi mkpa okupbe inyi, mè 
ikpulu ebi usun̄ akọn̄ okupbe inyi isa ifo me usun̄ akọn̄, mè itap ebi otu oge akọn̄ 
okupbe inyi me otu oge akọn̄. 
12Ọmọ môchim ukan̄ itap me lek uwu awaji ebi Ijipiti cha, mè iwọp uwu awaji 
cha ikọọk, mè iteen̄ awaji kiban̄ cha me usun̄ akọn̄ isa ifo. Ike ogwu òkpukpo 
arọọn̄ okijim iduk isan̄a me lek ofọnti kan̄, ikeya ke ọmọ môjibi ebi Ijipiti inọọn̄. 
Isirọ isan̄a, môneninan̄a ije si ifo me esuuk. 
13Môgwak atà mbuban cha òkup me uwu awaji ura me ido Ijipiti, mè itap ukan̄ 
iwọp uwu awaji ebi Ijipiti kechilọ cha isan̄a.’ ” 

Jeri 44 

Itọtọbọ ebum inyi mkpọmfaka îsa osusut inu 

1Okumugwem onenitumu ikọ inyi Jerimaya ofolek otutuuk ebi Ju ìkiluk me ido 
Ijipiti, me ama Migidọn, mè Tapenes, mè Memfis, mè agan̄ ijọn̄ Paturus, ibe ikeyi: 
2“Okumugwem Ogwukaan̄ Inyọn̄ mè Ijọn̄, Awaji ebi Ijeren, ìtumu ibe ikeyi: Enyi 
mîmun̄ ikpele ùrioon̄ nsabe initoon̄ Jeruselem mè otutuuk ama ebi Juda. Ama 
cha îkana ǹrioon̄ chereyi, mè ilaak ukpọk ukpọk, ene kpunu me emen, 
3mije ijo inu ema erọbe, mè isa me ikeya itap emi unaan̄-ejit. Ema esi ikiwọp 
nsensi mè ikitọbọ ebum inyi ofifi awaji echi ema me lek kiban̄ kperiọọn̄, enyi 
kperiọọn̄, ebi nte nte kinyi si kperiọọn̄. 

4Mkpọkpọ ikiria ebi ikwaan̄ n̄a ebi nriran inu kpa mgbọ kpa mgbọ, ekekitumu 
inyi ema ibe: ‘Ikayaka ìrọ mbuban inu yi, eyi emi nchabe!’ 
5Ire ema kpenọ, kperaraan̄ si utọn̄ igban̄, kpegwugwu ikom itele inu ikpak kiban̄, 
kpesasan̄a ubọk me lek iwọwọp nsensi inyi ofifi awaji cha. 
6Eya orọ, unaan̄-ejit n̄a mè uyok uyok unaan̄-ejit n̄a ogbugbuku igwook me ama 
ebi Juda, mè igwook si me lek oniin̄ Jeruselem, ema ekakana ǹrioon̄ mè ere 
òyayat, eyi ema erebe chereyi. 
7“Mgbọ keyi, Okumugwem, Awaji Ogwukaan̄ Inyọn̄ mè Ijọn̄, Awaji ebi Ijeren, 
ìtumu ibe ikeyi: ‘Keke orọ enyi etapbe ikpele unan òkup ikeyi me lek kinyi 
gaalek? Keke orọ enyi ekitap jakajaka me lek ebirieen̄ mè ebibaan̄, mè nsabọn 
mè nsek nsabọn me Juda, inyi enyi ekayaka ìkaan̄ ebi mêsikbe inyi enyi? 
8Keke orọ enyi esabe inu ubọk kinyi orombe itap emi unaan̄-ejit? Enyi ekisi iwọp 
nsensi inyi ofifi awaji me ido Ijipiti, ere enyi enube iniluk. Ìkpọ, enyi mîjijaka lek 
kinyi isan̄a, mè ikana inu ebekisa ifieek otu, mè inu ochak me etete otutuuk ido 
geelek me linyọn̄. 
9Ìre enyi mîwuuk inu ikpak cha ebi nte nte kinyi erọbe, mè echi ebi ubọọn̄ Juda 
mè ebi nwa kiban̄ erọbe, mè echi enyi mè ebi nwa kinyi erọbe me ijọn̄ Juda, mè 
irọ si me lek oniin̄ Jeruselem? 
10Mege inire chereyi, lek kiban̄ ìkasiki, kpekakaan̄ si ulibi, kpekisun̄ ikan n̄a, 
kpekirọ orọmijọn̄ n̄a cha ntobe me isi kinyi mè isi ebi nte nte kinyi. 
11“ ‘Eya orọ, Okumugwem, Ogwukaan̄ Inyọn̄ mè Ijọn̄, Awaji ebi Ijeren, ìtumu ibe 
ikeyi: Mâniyaka isi n̄a ida enyi, mè isa ùrioon̄ inichep otutuuk ido Juda isan̄a kpai. 
12Mâkpulu otutuuk ebi Juda ebi ìsisik isan̄a, ebi ìtetet isi kiban̄ itat ifofo ijọn̄ 
Ijipiti isi iluk me ere keya. Ema mêkwaan̄ irurọn̄ọ me ijọn̄ Ijipiti. Ema mêkwaan̄ 
me otu oge akọn̄ mè irak akan̄. Ibene me lek ogwu òsisip ichit ire lek ogwu 
òmimin ichit, ema otutuuk mêkwaan̄ isan̄a. Ema mêkana inu mêkisa ifieek otu, 
mè inu urimi, mè inu esip, mè inu ochak. 
13Mâsa oge akọn̄ mè akan̄ mè ijo orukan̄ isulu ebi ìluk me Ijipiti osusut kubọk 
nsulube ebi Jeruselem. 
14Me lek ebi Juda ebi ìsisik mè inan̄a ifo Ijipiti isi iluk, ene geege ìkpogat ugwem, 
ìkponwọnwọnọ si, ene geege ìkpogwu ikom ika inu ijọn̄ Juda ya, eyi òkilọk ema 
igwugwu ikom ika iniluk. Ene geege ìkpoka, îtata ene inen mè inen gaalek ebi 
mênwọnọbe.’ ” 
15Otutuuk ebirieen̄ ìrọriọọn̄ ibe ke ebi nwa kiban̄ mîkiwọp nsensi inyi ofifi awaji, 
mè otutuuk ebibaan̄ ìkukup me ere ya, mè otutuuk ebi ìkiluk me Ijipiti me agan̄ 
Paturus, ikpele urum ebi ene, etutumu inyi Jerimaya ibe, 
16“Eji kpebegban̄ ikọ cha otumube me erieen̄ Okumugwem inyi eji! 

17Eji ebekirọrọ si inu geelek eji etumube ifieek me otu kiji irọrọ. Eji mêkiwọp 
nsensi inyi Ubọọn̄ Enenwaan̄ Akpabin Inyọn̄, mè ikigwook miin̄ ngwugwa inyi 

ọmọ, kubọk eji mè ebi nte nte kiji mè ebi ubọọn̄ kiji melek ebi ibot mkpulu kiji 
erọbe me ama ebi Juda cha, mè irọ me lek oniin̄ Jeruselem cha. Mgbọ ya, eji 
mîkaan̄ owuwa inorie ikirie ijot, inu okekije ijaan̄ eji me lek, eji kpemun̄ ufialek 
geege. 
18Ire, karake eji kpeyaka ikiwọp nsensi inyi Ubọọn̄ Enenwaan̄ Akpabin Inyọn̄, 
kpeyaka ikigwook miin̄ ngwugwa inyi, karakeya ke otutuuk inu onan eji, oge 
akọn̄ mè akan̄ otata eji isan̄a.” 
19Ebibaan̄ cha etutumu si ibe, “Mgbọ eji ekiwọp nsensi inyi Ubọọn̄ Enenwaan̄ 
Akpabin Inyọn̄ mè ikigwook miin̄ ngwugwa inyi, ìre ebi nlom kiji kperiọọn̄ ibe 
eji mêkirọ unin̄i fituru me mbet kan̄, mè ikigwook miin̄ ngwugwa inyi ni?” 
20Jerimaya onenitumu inyi otutuuk ebi ene cha, ebirieen̄ mè ebibaan̄, ebi ìkifọọk 
ọmọ otu cha ibe, 
21“Ìre ìkafat ìre nsensi cha enyi mè ebi nte nte kinyi, mè ebi ubọọn̄ kinyi, mè ebi 
ibot mkpulu kinyi melek ebi ene, ewọpbe me ama Juda cha mè iwọp me lek oniin̄ 
Jeruselem cha ke Okumugwem okeek, mè imọnọ itap me ejit ni? 
22Îre mije Okumugwem ìkayaka ìkọt ìme inu ikpak kinyi cha mè filafila inu cha 
enyi erọbe, ke ido kinyi okana inu ekisa ifieek otu, mè ere ejijakabe igwook, mè 
ere òyayat ita, kubọk îkupbe me cherekeyi. 
23Îre mije enyi ekiwọp nsensi, mè ikirọ Okumugwem ijo inu, enyi kpegban̄ ikọ 
kan̄, kpesun̄ ikan kan̄ mè orọmijọn̄ kan̄ mè nteme kan̄, ke ùrioon̄ keyi otoon̄ enyi, 
kubọk enyi ekimun̄ cherekeyi.” 
24Jerimaya onenitumu inyi otutuuk ebi ife cha melek ebibaan̄ cha ibe, “Otutuuk 
kinyi ebi Juda ìkup me Ijipiti, ìgban̄ ikọ Okumugwem: 
25Okumugwem, Awaji Ogwukaan̄ Inyọn̄ mè Ijọn̄, Awaji ebi Ijeren, ìtumu ibe 
ikeyi: Enyi mè ebi nwa kinyi mîtumu me otu kinyi, mè irọrọ si me ubọk kinyi, 
ibe: ‘Eji ebekiwọwọp nsensi mè ikigwook miin̄ ngwugwa inyi Ubọọn̄ Enenwaan̄ 
Akpabin Inyọn̄.’ “Ìtet lek ìnye ìkirọ use enyi echieekbe! Ìkisun̄ inyan̄a-ibot enyi 
enyan̄abe! 
26Ire, otutuuk kinyi ebi Juda ìluk me ijọn̄ Ijipiti, ìgban̄ ikọ Okumugwem: ‘Ìkpọ, 
nsa ikpele erieen̄ n̄a inyan̄a ibot ibe ke kpunu ogwu Juda geege, òluk me ere 
geelek me Ijipiti, òboyaka ikpọk ichili otu igwen erieen̄ n̄a ofifi ikisa inyan̄a ibot 
ibe, “Kè lek ugwem Ogwukaan̄-ene Okumugwem.” Emi Okumugwem ntumu.’ 
27Ìkpọ, emi ǹgwọgwọk chieen̄ ikikpọ ema, irọrọ ema ijo inu, ìkare ata inu. 
Otutuuk ebi Juda ìkup me Ijipiti mêkwaan̄ isan̄a me otu oge akọn̄ mè irak akan̄, 
mege otutuuk kiban̄ mêtabe isan̄a kpai. 
28Ebi mênwọnọbe me otu oge akọn̄, mè inan̄a me Ijipiti ika inu me ijọn̄ Juda 
ebere ene inen mè inen gaalek. Mgbọ ya, otutuuk ebi Juda ìsisik, ebi ìniluk me 
Ijipiti mêtolek iniriọọn̄ ogwu ikọ kan̄ obokeke, mè ìre eyi n̄a, mè ìre eyi kiban̄. 

29“ ‘Eyiyi môre òriọọn̄ inyi enyi ibe ke mâsulu enyi osusut me ere keyi, inyi enyi 
eriọọn̄ ibe ke ikọ ijo inu ya nkitumu ibe ke mârọ enyi ìbokekeke. Emi 
Okumugwem ntumu.’ 
30Okumugwem onenitumu ibe ikeyi: ‘Mâniyaka Ofira, ogwu Fero, ogwu ubọọn̄ 
ebi Ijipiti, itap me ubọk ebi ochicha kan̄ ebi ìkiweek ebek ugwem kan̄, kubọk 
nyakabe Jedikaya, ogwu ubọọn̄ ebi Juda, itap me ubọk kè Nebukadineja, ogwu 
ubọọn̄ ebi Babilọn, ogwu ochicha kan̄ òkiweek ebek ugwem kan̄.’ ” 

Jeri 45 

Etip Awaji olookbe Baruk 

1Me òso acha ini me lek mkpulu kè Jioyakim gwun̄ kè Josaya ogwu ubọọn̄ Juda, 
Jerimaya ogwu nriran îgwen ikọ inyi Baruk gwun̄ kè Neriya, Baruk okekige ikọ 
cha Jerimaya okigwen inyi ọmọ itap me ikpa ekakat ibe: 
2“Baruk, Okumugwem, Awaji ebi Ijeren, ìtumu inyi owu ibe ikeyi: 

3Owu òtumu ibe, ‘Jei, eyi n̄a îta! Okumugwem îtap ufieejit isọkọ me lek ufiak n̄a. 
Lek îwọ emi ikpukpuku igwook inyi itoto mfi, ǹkakaan̄ isiki-efuuk.’ ” 
4Okumugwem onenitumu inyi emi ibe, “Tumu nyi Baruk ibe, ‘Okumugwem 
ìtumu ibe ikeyi: Emi mânigbugbọ inu mbọpbe, mè ijibi inu mwopbe. Ikeyi ke 
mbarọ me otutuuk lek ijọn̄ yi. 
5Ìre òkiweek ikpele inu inyi lek kwun̄ ni? Kayaka ìweek. Mije, mânisa ùrioon̄ 
itoon̄ otutuuk ene. Ire, ere geelek owu môsibe, owu mônwọnọ, mè isa ebek 
ugwem kwun̄ ika. Emi Okumugwem ntumu.’ ” 

Jeri 46 

Etip òkup inyi ebi Ijipiti 

1Eyi ìre etip Okumugwem ònunu inyi Jerimaya ogwu nriran ofolek ebi ido 
geelek. 
2Etip ofolek Ijipiti: Ikọ Okumugwem otumube ofolek ebi akọn̄ kè Neko ogwu 
Fero, ogwu ubọọn̄ Ijipiti, ebi Nebukadineja ogwu ubọọn̄ Babilọn otimbe akọn̄ 
ikpan̄ me Karekemis me agba okwaan̄ Yuferetis me òso acha ini me lek mkpulu 
kè Jioyakim, gwun̄ kè Josaya ogwu ubọọn̄ Juda, ìre ikeyi: 
3“Ìnen̄e agbọ ile kinyi mè agbọ ija kinyi ìsun̄, mè ìjibi akọn̄ ìsibi ìna! 

4Ìtobo olik me lek inyinya kinyi, ebi akọn̄ inyọn̄ inyinya enene! Ìmọnọ irek kinyi, 
mè okpibot akọn̄ me ibot! Ìwat otunwa kinyi ìreke, mè ìkpulu nroon̄ akọn̄ kinyi 
ìkwaan̄ me lek! 

5Keke ke nkimun̄? Ukpook îtet ema, ema mêkikpebe inyi udun̄, mîtim ikpan̄ ebi 
unye kiban̄. Ekot înin̄ ema ukot iraak iraak, kpeyaka chieen̄ me udun̄, ukpook 
îkana ichit ema lek, me agan̄ geelek! Emi Okumugwem ntumu. 
6“Ebi mfufet ukot kpeyaka ikọt ilibi ekot, ebi unye kpeyaka ikọt inwọnọ. Me agan̄ 
inyọn̄, me agba okwaan̄ Yuferetis ke ema ekigbugbe, mè ikirurọn̄ọ. 
7“Ekene ire eyi òkibaak iwuku kubọk mun̄ okwaan̄ Nali, kubọk owuwa okwaan̄ 
unye ukot mun̄ okigbuk me emen? 
8Ijipiti òkibaak iwuku kubọk mun̄ okwaan̄ Nali, kubọk owuwa okwaan̄ unye ukot 
mun̄ okigbuk me emen. Ìkitumu ibe: ‘Mâbaak iwuku imeen̄ linyọn̄; mâjijaka ama 
mè ebi ìluk me emen kiban̄.’ 
9Ebi kè inyinya, ìlibi ìnin̄; ebi uji akọn̄, ìkọp iraak iraak ìtap ibot! Enyi ebi usọ 
akọn̄, ìjibi ìnin̄; enyi ebi Kus mè ebi Put ebi ìkibeen̄ agbọ, mè ebi Lidia ebi ìkisook 
ogbaan̄. 
10Ire, usen ya ìkup inyi Ogwukaan̄-ene, Okumugwem Ogwukaan̄ Inyọn̄ mè Ijọn̄. 
Îre usen useen̄, usen ìborọ ebi ochicha kan̄ useen̄. Oge akọn̄ môrie, mè irie mege 
owot òjot, mônwọ eje kiban̄, mè inwọ mege ebek osuuk. Mije, Ogwukaan̄-ene, 
Okumugwem Ogwukaan̄ Inyọn̄ mè Ijọn̄, môgwa ngwugwa me lek ijọn̄ agan̄ 
inyọn̄, me agba okwaan̄ Yuferetis. 
11“Je si Giliadi si bọkọ ugwun̄, jei Ijipiti, òkup kubọk obaak enenwaan̄. Owuwa 
ugwun̄ owu okititen̄e cha ìre inu ikike, igwagwa ìkakup ìnyi owu. 
12Ebi ofifi ido mênọ esip òtetet owu, etip ito kwun̄ môtaan̄ iso otutuuk linyọn̄. 
Ogwu usọ akọn̄ ge môlibi itoon̄ ofifi ogwu usọ akọn̄, ema ene iba mêgbagbaan̄ 
inan̄a irọn̄.” 
13Ikọ Okumugwem otumube inyi Jerimaya ogwu nriran ofolek inunu akọn̄ eyi 
Nebukadineja ogwu ubọọn̄ ebi Babilọn mônube initim akọn̄ me Ijipiti ìre ikeyi: 
14“Ìtumu ìnyi me Ijipiti, mè ìlook me Migidọn; ìlook si me Memfis mè Tapenes 
ibe: ‘Ìmọnọ irek kinyi, mè ìbem lek, mije, oge akọn̄ òkirie ebi ìkakana enyi 
okokop. 
15Keke orọ mêdabe ebi unye kinyi imaan̄? Ema kpebekọt ikeke, mije, 
Okumugwem môda ema itọbọ ito. 
16Ema ebekpọkpọ ikitọbọ ukot inan̄a irọn̄; me ikirurọn̄ọ, ge me inyọn̄ ge.’ Ema 
mêkitumu ibe, ‘Nan̄a keke, mè eji egwu ekom efon lek ebi kiji, mè ijọn̄ iman kiji, 
inyi eji enan̄a me otu oge akọn̄ ogwu òtutuku ene.’ 
17Ere keya ke ema etaan̄ ukpo: ‘Fero ogwu ubọọn̄ ebi Ijipiti ìkinyi okput ikike; 
mgbọ esun̄be inyi ọmọ îkwala ọmọ me ubọk.’ 
18Kè lek ugwem n̄a, ene ge òkinu, ogwu òbene kubọk ogoon̄ Tabọ me etete ebi 
kè ogoon̄, mè ibene kubọk ogoon̄ Kamen me agba okwaan̄. Emi ogwu ubọọn̄ 
ntumu, emi ogwu erieen̄ kan̄ orebe Okumugwem Ogwukaan̄ Inyọn̄ mè Ijọn̄. 

19Enyi ebi ìluk me Ijipiti, ìtitiin̄ nroon̄ uwu kinyi, ke enyi mêninin̄ usun̄ akọn̄, 
mije, mêjijaka Memfis ikana ǹrioon̄, mè ere ukpọk ukpọk, ere ebi ene kpêlukbe. 
20“Ijipiti ìre ujuja uman gwun̄ eriembuuk, ire, nson òkitaka anam òkinan̄a me 
agan̄ inyọn̄ inu me lek kan̄. 
21Ebi akọn̄ ebi ọkọ cha ìkup me etete kiban̄, ebet lek eriembuuk egwookbe imiin̄ 
ufuk. Ema si mêgwu ikom igbaan̄ ililiin̄; kpebekọt ikeke ida, mije, usen ùrioon̄ 
òkinu inyi ema, mgbọ ema mêbọkọbe osusut. 
22Ebi Ijipiti mêsan̄a amọn mbuuk mbuuk kubọk ijijinu òkililibi, me mgbọ ogwu 
ochicha okinu me unye; ema mêbeen̄ otuban isa inu ọmọ me lek, kubọk ebi 
ìkichon uti. 
23Ema mêchon oron Ijipiti igbugbọ igwook, ubọk geelek oron ya ominbe aka ire, 
mije, ebi ìkinu cha mîwa igak akaka ituuk, kpebekọt ifuk otu ifuk kiban̄. Emi 
Okumugwem ntumu. 
24Esip môtet ebi Ijipiti, mîyaka ọmọ itap me ubọk ebi agan̄ inyọn̄.” 

25Okumugwem Ogwukaan̄ Inyọn̄ mè Ijọn̄, Awaji ebi Ijeren, ìbe: “Mânisulu Amọn, 
awaji ebi Tebes osusut, mè isulu ogwu Fero, mè ebi Ijipiti melek awaji kiban̄ cha, 
mè ebi ubọọn̄ kiban̄, mè otutuuk ebi geelek ìsa ogwu Fero itoon̄ ejit. 
26Mâyaka ema itap me ubọk ebi ìkiweek ebek ugwem kiban̄, mè ubọk kè 
Nebukadineja ogwu ubọọn̄ Babilọn, mè ubọk ebi ibot akọn̄ kan̄. Ire, me 
mgburudun̄, ebi ene mêluk me Ijipiti kubọk elukbe mgbọ òraraka. Emi 
Okumugwem ntumu. 
27“Eya orọ, Jekọp gwun̄ ikwaan̄ n̄a, kafieek owot, owu Ijeren, katet ukpook. Emi 
m̀kpalọlọ inyanyan̄a owu isibi me ujọn̄ọ ere, mè inyan̄a ebi owot iman kwun̄ me 
ido ere ema ekupbe me usun̄ akọn̄. Jekọp môneniyaka ikpọk ikaan̄ esuuk mè 
utelelek, kpunu ogwu òborọ ọmọ ifieek owot. 
28Owu, Jekọp gwun̄ ikwaan̄ n̄a, kafieek owot, mije, emi òwa melek kwun̄. 
Mâjijaka otutuuk ido cha ere nyiyalabe enyi itọọn̄ itap, isan̄a kpai. Ire, m̀kpajijaka 
enyi isan̄a kpai. Kpan̄asi ikeya, mâsulu enyi osusut ubọk ònenen; 

m̀kpatele enyi eje uluk uluk ikeya. Emi Okumugwem ntumu.” 

Jeri 47 

Etip ofolek ebi Filisia 

1Sabum ogwu Fero onitim akọn̄ me lek Gaja, Okumugwem îtumu ikọ inyi 
Jerimaya ogwu nriran ofolek ebi Filisia ibe, 
2Okumugwem ìtumu ibe ikeyi: “Ìkpọ, mun̄ òkibaak iwuku inan̄a me agan̄ inyọn̄ 
inu; môkana unye ukot mun̄ môbaakbe imeen̄ ere. Mômeen̄ lek ijọn̄, mè imeen̄ 
inu geelek òkup me inyọn̄ ijọn̄; mômeen̄ ama, mè imeen̄ ebi ìluk me emen ama 
cha. Ebi ene mêkitaan̄ ukpo; otutuuk ebi ìluk me lek ijọn̄ ya mêto ito 

3mgbọ ema mênọbe ida ukot inyinya akọn̄ okisisik ijọn̄ ikinu, mè ida okput 
owuwa uji akọn̄ okigba ikwak ikinu, mè ida okput ekpirikpo uji akọn̄ okigbugbut 
inu. Ebi nte nsabọn kpebeyaka chieen̄ inyi udun̄ itap ubọk inyi bọn kiban̄; bak 
me lek, ubọk kiban̄ ìbowọwọ idek. 
4Mije, usen ya îre, usen ebejijaka otutuuk ebi Filisia, mè ijijaka otutuuk ebi ìsisik 
ebi mekọtbe itap ubọk inyi Taya mè Sidọn. Okumugwem mônijijaka ebi Filisia 
ebi ìsisik me agba okwaan̄ me achọ Kafitọ. 
5Ebi ama Gaja mêkup me ufieejit; otu ebi ama Asikelọn ìbochichit, kpebekọt 
isan̄a amọn. Enyi ebi ìsisik me lek òla ijọn̄, ìre mgbọ owa ke enyi ebekikeen̄ lek 
kinyi ire?” 
6Enyi mêkito ito ibe, “ ‘Jei, oge akọn̄ Okumugwem, ìre mgbọ owa ke owu obowọ 
efuuk ni? Gwu kom nin̄ emen ogan kwun̄; tap efuuk nu, mè kup dii.’ 
7Ire, ìbojeje itap efuuk, me mgbọ Okumugwem onyibe ọmọ ida? Okumugwem 
ìnyi ọmọ ida ibe isi akọn̄ me lek ebi Asikelọn melek ebi agba okwaan̄.” 

Jeri 48 

Etip ofolek Mowabu 

1Ofolek Mowabu, Okumugwem, Awaji Ogwukaan̄ Inyọn̄ mè Ijọn̄, Awaji ebi 
Ijeren, ìtumu ibe ikeyi: “Môfieek inyi ama Nebo, mije, mêjijika ọmọ igwook, mêrọ 
ama Kiriatayim inu esip, mè ibọkọ; mêrọ uwu mgban akọn̄ ya inu esip, mè 
igbugbọ igwook. 
2Kpebeyaka ikpọk itọn̄ Mowabu ofifi; ebi ene ebekup me Esibon ikito okpin inyi 
ọmọ ibe: ‘Ìna, eji enechep ido ya dìp dìp.’ Owu si, ama Madimen, otu kwun̄ 
môchit; oge akọn̄ môlilaba owu. 
3Ìgban̄ ida ukpo òkitaan̄ me Oronayim: ukpo ito ikpele mfufiat, mè jakajaka! 

4Mêkpukpuku Mowabu igwook; asasa nsabọn kiban̄ mêkekitaan̄ ukpo. 

5Me oniin̄ ema ekije inene isi Luyit, ema ebekitoto ito ikije; Me oniin̄ ema 
ekikwala isibi ifo Oronayim, mêkinọ ema ekitaan̄ ukpo ujaralek me lek mfufiat 
kiban̄. 
6Ìlibi! Ìweek agan̄ ebek ugwem kinyi; ìkup kubọk uti kpunube inwan̄ me lek me 
emen èwê. 
7Mije owu otoon̄be ejit me lek unye mgban kwun̄ mè inu ubọọn̄ kwun̄, mêtet 
owu si ubọk ubọk itap me usun̄ akọn̄. Kemos, awaji kinyi, môgọọk isi inin̄ me 
usun̄ akọn̄; ebi ngwugwa kan̄ mè ebi ibot ikwaan̄ kan̄ mêgọọk igbaan̄ ije. 
8Ogwu òjijaka ama mônu me ama geelek iso, ama geege ìkponwọnọ. Mêjijaka 
iteke igwook, mè ijijaka òla ijọn̄ si, ike Okumugwem otumube. 
9Ìnyi Mowabu uwop, mije, ọmọ ìkaan̄ iwuwulu inan̄a; ama kan̄ cha ìboyayat ita 
kpai, kpunu ene geege òboluk me emen kiban̄. 

10“Môfieek inyi ogwu òkirọ ikwaan̄ Okumugwem ifiọk ifiọk! Môfieek inyi ogwu 
òtetet oge akọn̄ kan̄ ikaan̄, ibe ikanwọ eje. 
11“Mowabu ìkup me utelelek akarake ibebene kan̄, kubọk miin̄ eyikbe itele, afuk 
ògegen ibia, kpegwook-nu inan̄a me ugọn̄ ge ìtap me ofifi ugọn̄; ọmọ ìkaninin̄-nu 
me usun̄ akọn̄. Eya orọ, utop kan̄ ìkup kubọk îkupbe, olu kan̄ si ìkanwene. 
12Ire, usen òkinu, mgbọ mâriabe ebi ìkigwook miin̄ inu me lek kan̄, 
mênenigwook ọmọ isan̄a, mè isun̄ ugọn̄ kan̄ ukpọk emen, mè itọọn̄ iko kan̄ cha 
ikpọk isan. Emi Okumugwem ntumu. 
13Mgbọ ya, Kemos mônenisa esip itet ebi Mowabu, kubọk esip otetbe ebi uwu kè 
Ijeren, mgbọ ema esabe Beten itoon̄ ejit. 
14“Enyi ejeje ikitumu ibe, ‘Eji ìre ebi unye, ebi ekinọ etip kiban̄ me akọn̄’? 

15Ogwu òbojijaka Mowabu mè ama kan̄ cha îra inire, nsabọn irieen̄ kan̄ ebi ìsisibi 
isi cha, mêkpulu isa isi ikpan̄. Emi ntumu, emi ogwu Ubọọn̄, ogwu erieen̄ kan̄ 
orebe Okumugwem Ogwukaan̄ Inyọn̄ mè Ijọn̄. 
16Ùrioon̄ òbotoon̄ Mowabu ìkup mgbet mgbet, ukwook òbotet ọmọ òkinu ugwat 
ugwat. 
17“Ìfieek ejit ìnyi ọmọ, enyi ebi ìluluk ikana ọmọ, enyi otutuuk ebi ìnọnọ etip kan̄; 
ìtumu ìbe, ‘Okuba ubọọn̄ òkaan̄ unye ya, ìjeje ifan̄a, mkpat ubọọn̄ ya òkaan̄ umin, 
ìjeje ifan̄a mọnọ!’ 
18“Enyi ebi ìluk me ama Dibọn, ìnan̄a me irek umin kinyi ìkwala ìsibi, mè ìnisiki 
ìkweek irek me ukpọk ijọn̄, mije, ogwu òbojijaka Mowabu mônu enyi akọn̄ me 
lek, mè ijijaka ama mgban akọn̄ kinyi cha igwook. 
19Jei, owu ogwu òluk me Aroweri, keke me agba lek oniin̄, mè kibem. Do ogwu 
enerieen̄ òkililibi mè ogwu enenwaan̄ òkinwọnwọnọ, ibe ìre keke orọ ye. 
20Mîgwak Mowabu igwook, esip îtet. Ìto ito, mè ìtaan̄ ukpo! Ìlook me agba 
okwaan̄ Anọn ibe ke mîjijaka Mowabu igwook. 
21Oyerebet îre lek òla inyọn̄ ogoon̄, îre lek ama Olon mè Jasa mè Mefayat, 

22mè ire lek ama Dibọn, mè Nebo mè Bet Dibalatayim, 

23mè ire lek ama Kiriatayim, mè Bet Gamulu, mè Bet Meyọn, 

24mè ire lek ama Keriyot melek Bojira, mè ire lek otutuuk ama Mowabu, echi 
ujọn̄ọ ere mè echi mgbet ere. 
25Mîjibi Mowabu iko unye kan̄ isan̄a ọmọ me ibot; mîfan̄a si ubọk kan̄. Emi 
Okumugwem ntumu. 
26“Ìnyi Mowabu miin̄ inwọ isa, mije, ìkitọ lek me lek Okumugwem. Mowabu 
môfufuku me emen igbọ kan̄, ọmọ si môkana inu ochak. 
27Ìre Ijeren ìkare inu ochak ìnyi owu ni? Ìre etetet ọmọ melek ebi inọ ni, eyi owu 
okitumu ikọ ibak ọmọ, owu ora ikisisik ibot ichak ọmọ ochak? 

28Enyi ebi ìluk me Mowabu, ìtele emen ama kinyi ìsi ìluk me emen ewuuk. Ìkup 
kubọk ekerekwukwu ònama uwu kan̄ me otu ǹkororok. 
29“Eji mînọ inu ofolek ugumulek ebi Mowabu, ugumulek òraraka iman̄, mè 
imimin lek, mè alọm, mè inyan-lek, mè ubenelek òkup ọmọ me ejit. 
30Nriọọn̄ unyechieen̄ kan̄, ire, ìkakaan̄ oruru, gogolek kan̄ ìkakaan̄ ibot me lek. 
Emi Okumugwem ntumu. 
31Eya orọ, mâto ito me ibot ebi Mowabu, me ibot otutuuk ebi Mowabu ke 
mbabọn̄ ukpo; mâfieek ejit me ibot ebi Kiri Areset. 
32Jei, owu Sibima, ama olik gerep, nto owu igak ito etobe me ibot ama Jajeri. 
Agọọk olik gerep kwun̄ îsan isi igwook me lek okwaan̄; îsan isi igwook me lek 
okwaan̄ Jajeri. Ogwu òjijaka inu îjijaka mfut mgbọ ura kwun̄, mè ijijaka gerep 
kwun̄ si igbaalek. 
33Unwọọn̄ mè ubelejit îsibi inọọn̄ me ijọn̄ uko mè inyọn̄ ijọn̄ ido Mowabu. Nchit 
miin̄ ibe ikayaka ìsibi me ere ichimi miin̄; kpunu ogwu òboyaka ikitaan̄ ukpo 
unwọọn̄ ikichimi miin̄. Ukpo môkitaan̄, ire, ìkpoyaka ire ukpo unwọọn̄. 
34“Ida ukpo kiban̄ môbene me Esibon isi ire Eliale mè Jayas, mè ibene me Sowari 
isi igwook me akarake Oronayim mè Egulat Selisiya. Mije, ikerere mun̄ okolo 
Nimirim, ìchachiaak ita kpai. 
35Mâtap okputut me Mowabu inyi ebi geelek ìkigwa ngwugwa me isi-ijọn̄ kiban̄, 
mè ikiwọp nsensi inyi awaji kiban̄ cha. Emi Okumugwem ntumu. 
36Eya orọ, ǹkifieek ejit me emen n̄a inyi Mowabu kubọk ida òja òkitaan̄ ufieejit 
ufieejit, mè ikifieek si inyi ebi ama Kiri Areset kubọk ida òja ufieejit, mije, inu 
ubọọn̄ kiban̄ cha ema ekukọbe isun̄, îchieen̄ ita kpai. 
37Mije, otutuuk ene geelek mîkwọkọ ibot irọt; otutuuk ene mîkwọkọ ifet isan̄a 
me otu; otutuuk ene mîkeen̄ ubọk kiban̄ ibak; otutuuk ene mîkwun ekwut 
ufieejit me ebon. 
38Me inyọn̄ otoon̄-uwu geelek me Mowabu, mè isi oyet geelek, ufieejit ufieejit 
okup; mije, m̀babak Mowabu igwook, kubọk ojọngwu kpeyaka iweek. Emi 
Okumugwem ntumu. 
39Jei, Mowabu îkpọk isan! Ìto ito! Jei, Mowabu îsa esip me isi igwu ikom! Mowabu 
îkana inu ochak, mè inu urimi inyi otutuuk ebi ìluluk ikana ọmọ okokop.” 
40Okumugwem ìtumu ibe ikeyi: “Ìkpọ! Ene ge òkiwulu inu kubọk igo, môwele 
uwop kan̄ ichit Mowabu. 
41Mêbọkọ ama Keriyot, mè ibọkọ si ama mgban akọn̄ cha. Me usen ya, ebi usọ 
akọn̄ ido Mowabu cha mêfieek owot kubọk enenwaan̄ uman okitet. 
42Mêjijaka Mowabu, ìkpoyaka ire ido, mije, ìkitọ lek me lek Okumugwem. 

43Enyi ebi Mowabu, inu òkukup inyi enyi ìre uga ukpook, mè udọn̄, mè ufe. Emi 
Okumugwem ntumu. 

44Ogwu inwọnọ me ubọk uga ukpook, môrọn̄ inin̄ me emen udọn̄, ogwu inene 
isibi me emen udọn̄, ufe môtetet ogwa; mije, mâsa acha osusut ebi Mowabu 
inikeme ebi Mowabu. Emi Okumugwem ntumu. 
45“Ebi ìlibi ekot mkpat akọn̄ ekeke uwọ-lek uwọ-lek me Esibon, ere ema elibibe 
isi ibesi ilet lek; mije, ukan̄ îbumu isibi me Esibon, alọm ukan̄ òkisak me ama 
ogwu ubọọn̄ Siyon okpulube me ukot ikaan̄; îtaka ire inyọn̄ ogoon̄ ere ebi 
Mowabu elukbe, mè itaka ebi usọ akọn̄ ebi gogolek cha. 
46Enyi ebi Mowabu, môfieek inyi enyi! Ebi ìkitọbọ ebum inyi Kemos mêchieen̄ 
ita; mîkpulu bọn ebirieen̄ kinyi me akọn̄ isa ifon, mè ikpulu bọn ebibaan̄ kinyi 
itap me usun̄ akọn̄. 
47“Ire, mâsa ebi Mowabu ekpulube me usun̄ akọn̄ ika, mè ikpọk inyi ema irek 
kiban̄ me mgbọ òkup me isi. Emi Okumugwem ntumu.” Ere keyi ke oyerebet ebi 
Mowabu oyaka. 

Jeri 49 

Etip ofolek ebi Amọn 

1Ofolek ebi Amọn, Okumugwem ìtumu ibe ikeyi: “Ìre Ijeren ìkakaan̄ bọn 
ebirieen̄? Ìre ìkakaan̄ ebi ìberie ìrot kan̄ ni? Keke orọ eyi Molek onibọkọ Gadi 
ikaan̄? Keke orọ ebi ìkifaka Molek eniluk me ama ebi otoko kè Gadi? 
2Ire, usen òkinu, mgbọ mâtikibe akọn̄ me Raba, ama ebi Amọn; ama ya 
môkakana okpurukpu ǹrioon̄, ukan̄ môkekisak me asabọn ama cha òkukup 
ikana ọmọ. Mgbọ ya, ebi mgbọ ìrerieen̄ Ijeren isibi cha, Ijeren mônenirieen̄ ema 
si isibi. Emi Okumugwem ntumu. 
3Enyi ebi ama Esibon, ìto ito, mije, mîjijaka Ai isan̄a! Jei, bọn ebibaan̄ Raba, ìtaan̄ 
ukpo ma! Ìkwun ekwut ufieejit, mè ifieek ejit; ìliliin̄ ìnyi isi mè udun̄ me emen 
mgban ama, mije, Molek mônin̄ me usun̄ akọn̄, igbaalek ebi ngwugwa kan̄ mè ebi 
ibot ikwaan̄ kan̄. 
4Keke orọ okisa iteke kwun̄ cha igugo lek, mè ikigugo lek ibe ke iteke cha mikisibi 
mfut? Owu ogwu òkup kubọk gwun̄ enenwaan̄ isi ìkakikeke, owu òkisa inu 
ubọọn̄ kwun̄ itoon̄ ejit, mè ikibe, ‘Ìre ekene obonu initim emi akọn̄ me lek?’ 
5Mânitap owu uga ukpook me lek, eyi mônan̄abe me lek otutuuk ebi ìluluk ikana 
owu. Mêrieen̄ enyi otutuuk ene isibi, kpunu ene geege òbokup ikitet ebi teeteek 
cha ititiin̄. Emi Okumugwem Ogwukaan̄ Inyọn̄ mè Ijọn̄ ntumu. 
6“Ire, me mgburudun̄, mâsa ebi Amọn ebi ekpulube me usun̄ akọn̄ ika, mè ikpọk 
inyi ema irek kiban̄ me mgbọ òkup me isi. Emi Okumugwem ntumu.” 

Etip ofolek ebi Edọm 

7Ofolek ebi Edọm, Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Ìre 
iriọọn̄-inu ìkayaka ìkup me Teman ni? Sà ìre nteme îta me otu ebi ìkigobo inu 
itet? Sà ìre iriọọn̄-inu kiban̄ îyiyala ichep mọnọ? 

8Enyi ebi ìluk me Dedan, ìgwu ìkom, mè ìlibi ìsi ìlet me emen ǹkororok òdọdọk, 
mije, mâsa ùrioon̄ initoon̄ bọn kè Isọ mgbọ mbanyi ema osusut. 
9Ebi ìkigbeme gerep isikigbeme gerep, ekekitele usini gerep me lek olik gerep. 
Ebi inọ isinu uwu ene me eririeen̄, ekichiin̄ inu ema ekọtbe ichiin̄ gaalek. 
10Ire, emi m̀bakwọkwọọk Isọ irak; ere geelek îkilet, mbaweweek imun̄, inyi 
ikakọt ìlet lek kan̄. Nsabọn kan̄, mè ebi ulọk kan̄, mè ebi melek kan̄ mêkwaan̄ ita, 
ọmọ ìkaboyaka ikup. 
11Ìtele bọn kpà-nte kinyi, emi mâsun̄ ema me ugwem; ebi nwakpa kinyi ebesa 
emi itoon̄ ejit.” 
12Mije Okumugwem ìtumu ibe ikeyi: “Ìkpọ, ire ebi kpetip oyerebet inwọ inu 
ònan̄a me emen ekpen̄ osusut ya, ìre enyi mêje ikike ifo, kpebọkọ osusut ni? Enyi 
kpebeje ikike ifo, enyi ekaan̄ inwọnwọ inu ònan̄a me emen ekpen̄ osusut ya. 
13Nsa lek n̄a inyan̄a ibot, ibe ke ama Bojira môkana ǹrioon̄, mè inu urimi, mè inu 
esip, mè inu ifieek-otu. Asabọn ama kiban̄ geelek môkana ǹrioon̄ ire mgbọ 
geelek. Emi Okumugwem ntumu. 
14“Nnọ etip Okumugwem oriabe inu: Mîria ogwu otuchieen̄ ido isi lek ebi ido 
geelek, ibe isi ilook ibe, ‘Ìtitiin̄ lek kinyi, inyi ejibi akọn̄ esi ama ya! Ìnan̄a ìkeke 
ìsi ìtim akọn̄!’ 
15“Mânigele owu isiki me etete ebi ido geelek; ebi ene mênenikikpọ owu chieen̄ 
isiki. 
16Ukpook kwun̄ ya òkitet ebi ene, mè ugumu òkup owu me ejit, îtap owu ebot, 
owu ogwu òluk me emen agbagba ewuuk, mè ikup me ubene ubene inyọn̄ ibot 
orioon̄. Ikerere ònama uwu kwun̄ me inyọn̄ ubene ogoon̄ kubọk igo, emi 
m̀basasan̄a owu me ere ya ito me ijọn̄. Emi Okumugwem ntumu. 
17Edọm môkana inu urimi; otutuuk ebi mêjebe iraka, mêriki, mè ifiọọk, bak me 
lek otutuuk unan òsasak me lek kan̄. 
18Ike egbugbọbe ama Sodọm mè ama Gomora melek ama òkukup ikana ema cha, 
ikeya si, ene geege ìkpoluk me Edọm, gwun̄ ebilene ge ikeyi ìkpoyaka ikup me 
emen. Emi Okumugwem ntumu. 
19Ike egbe àtat okinan̄a isibi me ekpuk oron me agba okwaan̄ Jodan, igọọk anam 
me lek ijọn̄ ere mbubet ikpukpo anam ìkakinan, ikeya si, emi mârieen̄ Edọm 
isan̄a me lek ijọn̄ kan̄ mgbọ yaage. Ekene ke egobo, ogwu mâyakabe ikwaan̄ yi 
itap me ubọk? Ekene obet lek n̄a? Sà ìre ekene obokọt itọ emi ubọk me isi? Ìre 
kpasi ogwu òkpukpo arọọn̄ obokọt ikeke ida emi? 
20Eya orọ, ìgban̄ inu Okumugwem otọtbe ibak Edọm, ìgban̄ inu îdọmọbe ofolek 
ebi ìluk me Teman: Me atikọ, mêdut arọọn̄ echi asasa me lek urum arọọn̄ isa ije; 
me atikọ, mêjijaka ijọn̄ urie anam kiban̄ isan̄a mije kiban̄. 
21Ida okput irọn̄ kiban̄ môsisik linyọn̄, ida ukpo kiban̄ môtaan̄ isi igwook me 
okwaan̄ Anyiaan̄. 

22Ìkpọ! Ogwu ochicha môwulu isiki inu kubọk igo, mè ijibi akọn̄ inin̄ Bojira, 
kubọk igo osa uwop ikana ichit. Me usen ya, ebi usọ akọn̄ ido Edọm cha mêfieek 
owot kubọk enenwaan̄ uman okitet.” 

Etip ofolek ebi Damasikọs 

23Ofolek Damasikọs, Okumugwem ìtumu ibe ikeyi: “Esip îtet ebi ama Amat mè 
ebi ama Aripadi, mije, ema mîbọkọ ijo etip. Ejit kiban̄ îrọ ema fiiọọ; kubọk efet 
ogbururu onin̄ okwaan̄, ema kpebekọt ikaan̄ utelelek. 
24Lek îwọ ama Damasikọs, îgwu ikom ilibi inan̄a, nyanya înin̄ ọmọ lek enenen; 
ufieek-owot mè ufiak îkeme ọmọ, kubọk ufiak uman otet enenwaan̄. 
25Keke orọ mè ama òtaan̄ etip ikayat ìta, ama òkinyi emi unwọọn̄? 

26Eya orọ, nsabọn irieen̄ kan̄ mêrurọn̄ọ me lek oniin̄; otu môchit otutuuk ebi 
akọn̄ kan̄ me usen ya. Emi Okumugwem Ogwukaan̄ Inyọn̄ mè Ijọn̄ ntumu. 
27Mâchim ukan̄ itap me lek mgban ama Damasikọs; ukan̄ môtataka uwu ogwu 
ubọọn̄ Ben-Adadi ikọọk.” 

Etip ofolek Keda mè Asọru 

28Ofolek Keda mè ijọn̄ ubọọn̄ ebi Asọru, eyi Nebukadineja ogwu ubọọn̄ ebi 
Babilọn otimbe ikpan̄, Okumugwem ìtumu ibe ikeyi: “Ìnan̄a ìkeke ìsi akọn̄ me 
Keda, mè ìjijaka ebi agan̄ mbum-ura ìsan̄a. 
29Mêkpulu uwu ọfọ kiban̄ mè arọọn̄ kiban̄; mè ikpulu ekwut mgban kiban̄ 
igbaalek ije, mè otutuuk nroon̄ uwu kiban̄ mè aligọ kiban̄. Ebi ene mêkitaan̄ ukpo 
ibe ema, ‘Uga ukpook îkana enyi me agan̄ geelek!’ 
30“Enyi ebi ìluk me Asọru, ìgwat lek ìlibi ìjọn̄ọ ere! Ìsi ìlileek me emen ǹkororok 
òdọdọk. Nebukadineja ogwu ubọọn̄ ebi Babilọn îtọt otitọt ikeme enyi, îkaan̄ ijo 
nkeek ikeme enyi. Emi Okumugwem ntumu. 
31“Ìnan̄a ìkeke ìsi akọn̄ me lek ido ya òkup me utelelek, mè ikiluk me ukarajit, 
ido ya eyi ìkakaan̄ otunchit, ìkakakaan̄ si olọkọrọ ekisa igon, ido ya eyi òkiluk 
ọmọ gaalek. Emi Okumugwem ntumu. 
32Aligọ kiban̄ môre inu efufum me akọn̄, owuwa urum eriembuuk kiban̄ cha 
môkana inu ekpukpulu me akọn̄. Mâyiyala ebi ìkikwọkọ ijeek isan̄a me agba isi, 
mâyiyala ema ifon agan̄ geelek me linyọn̄, mè isa ùrioon̄ initoon̄ ema me agan̄ 
geelek. Emi Okumugwem ntumu. 
33Asọru mônenikana ere ibo oron afa okiluk, mè ere òyayat ita ire mgbọ geelek. 
Ene geege ìkpoluk me ere ya, gwun̄ ebilene ge ikeyi ìkpokup me emen kan̄.” 

Etip ofolek ebi Elam 

34Me ibebene mkpulu kè Jedikaya ogwu ubọọn̄ Juda, Okumugwem îtumu ikọ inyi 
Jerimaya ogwu nriran ofolek Elam ibe: 
35Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Ìkpọ, mânifan̄a 
ogbaan̄ ebi ido Elam, òrere ibot ibot inu ema esabe ikinye lek. 

36Mâria ebi ochicha inan̄a me agan̄ ini eyi linyọn̄ inu, inyi enetim akọn̄ me lek ido 
Elam; mâyiyala ema itap me agan̄ ini eyi linyọn̄; ido ge ikeyi ìkposik, eyi ebi Elam 
kpênin̄be me usun̄ akọn̄. 
37Mâkpukpuku ebi Elam igwook me isi ebi ochicha kiban̄, mè isi ebi ìkiweek ebek 
ugwem kiban̄; mâsa ùrioon̄ initoon̄ ema, òrere uyok uyok unaan̄-ejit n̄a. Mâsa 
oge akọn̄ ililaba ema, mege mâkpan̄be ema isan̄a kpai. Emi Okumugwem ntumu. 
38Mâyik ogboon̄ ubọọn̄ n̄a me Elam, mè ijijaka ogwu ubọọn̄ Elam mè ebi ibot 
mkpulu kan̄. Emi Okumugwem ntumu. 
39Ire, me mgburudun̄ mgbọ, mâsa ebi Elam ekpulube me usun̄ akọn̄ ika, mè 
ikpọk inyi ema irek kiban̄ me mgbọ òkup me isi. Emi Okumugwem ntumu.” 

Jeri 50 

Etip ofolek Babilọn 

1Ikọ Okumugwem otumube ofolek Babilọn mè ijọn̄ ebi Babilọn, inan̄a me otu kè 
Jerimaya ogwu nriran ìre ikeyi: 
2“Ìtumu ìnyi ebi ido geelek, ìlook ìkana otutuuk ere, ìbene egop ìsa ìkitumu ìkana 
ere geelek; ìtumu otutuuk ikọ ìsibi, ikatet geege ìkaan̄, ìkilook ibe, ‘Mêbọkọ 
Babilọn; esip môtet Belu, awaji kiban̄. Uga ukpook môtet awaji kiban̄, Merodak, 
esip môtet mkpọmfaka kan̄, uga ukpook môtet inu ekọkọ kan̄ cha.’ 
3Ido ge ònan̄a me agan̄ inyọn̄ mônu initim ọmọ akọn̄ me lek, mè ijijaka ijọn̄ kan̄ 
igwook. Kpunu ogwu òboyaka iluk me lek ijọn̄ ya; ebilene mè anam mêlilim ita 
kpai me lek ijọn̄ ya. 
4“Me usen cha, mè ibot mgbọ ya si, ebi Ijeren mè ebi Juda mêgbaan̄ itọbọ, mè 
ikito ito ikije isi ikiweek Okumugwem Awaji kiban̄. Emi Okumugwem ntumu. 
5Ema mêdido inu ofolek ama Sayọn, mè iyaka isi kiban̄ ikikpọ oniin̄ òkisi ama ya. 
Ema mênu inisa lek kiban̄ ichim iriaak me lek Okumugwem sa me inyan̄a-ibot 
eyi òbokup ire mgbọ geelek, eyi kpebewuuk. 
6“Ebi n̄a ìre urum arọọn̄ òchechep; ebi ìkikpukpo ema mîsa ema ije ilọ oniin̄, mè 
irieen̄ ema igwu ikom me inyọn̄ ogoon̄. Ema ekekititeek ikana inan̄a me inyọn̄ 
ogoon̄ isi inyọn̄ orioon̄; mè iwuuk ere ema ekitọbọ efuuk. 
7Otutuuk ebi ìjeje itoon̄ ema me lek ekitataka ema; ebi ochicha kiban̄ ekekibe, 
‘Ikọ geege ìkafieek eji, îre bak me lek ijo inu ema erọbe Okumugwem, ogwu òrere 
ere nluk eyi ata irọrọ, Okumugwem, ogwu òrere utoon̄-ejit ebi nte nte kiban̄.’ 
8“Ìlim ìsibi me Babilọn, ìsibi ìnan̄a me lek ijọn̄ ebi Babilọn. Ìkije me isi kubọk ebi 
kè orie ebot ekije me isi urum ebot mè arọọn̄. 
9Ìkpọ, emi mânitimi ogbogbo ikpele ido me agan̄ inyọn̄, inyi enan̄a ekeke, mè 
egbaan̄ etọbọ, mè enu akọn̄ me Babilọn. Ema mêdọmọ lek kiban̄ ikana ọmọ, mè 

itet ọmọ me ere ya. Oraan̄ kiban̄ ìbobet lek oraan̄ ogwu usọ akọn̄, ìkaboje, mè ika 
ukpọk ukpọk. 
10Ikeya ke ebefum Babilọn inọọn̄ me akọn̄; otutuuk ebi ìbefum ọmọ mêkpulu inu 
ubọk ema eweekbe. Emi Okumugwem ntumu. 
11“Enyi ebi ìjijijaka ìrot n̄a, enyi ba mêkinwọọn̄ unwọọn̄, enyi ba mêkibele ejit; 
enyi ba mêkiriraan̄ ikana kubọk uman eriembuuk òkigen̄ akpa, mè ikibeke ida 
kubọk orie inyinya. 
12Mije keya, ikpele esip môtet nga kinyi, ochak môchak ogwu òmaman enyi. Ọmọ 
môkana ido òsisip ichit, mè ikana èwê, mè nchat ijọn̄, mè ijọn̄ ìkakitibi inu. 
13Bak me lek unaan̄-ejit Okumugwem, otutuuk ama ya ìboyayat isan̄a kpai, 
kpunu ogwu òboluk me emen. Otutuuk ebi mêjebe iriaak ama Babilọn mêriki, 
mè ifiọọk, bak me lek otutuuk unan òsasak me lek ama ya. 
14“Otutuuk kinyi ebi ìkisook ogbaan̄, ìmọnọ irek kinyi ìkana Babilọn me ijọn̄. 
Ìsook ọmọ! Oraan̄ geege ikasik, mije, îre Okumugwem ke ọmọ orọ ijo inu ikeme. 
15Ìtiki akọn̄ ìkana ọmọ me ijọn̄! Îgwook ubọk me ijọn̄, uwu-oket kan̄ îrurọn̄ọ, 
mgban kan̄ îgwak igwook. Mije, eyi ìre useen̄ inu eyi Okumugwem oborọ ọmọ; 
ìrọ ọmọ useen̄; ìrọ ọmọ inu kubọk îrọbe ebi ofifi ife. 
16Ìsan̄a ebi ìkiwop uko ìsan̄a me Babilọn, ìsan̄a si ebi ìkisọp akpa mgbọ irọrọkọ 
uko ìsan̄a. Bak me lek oge akọn̄ ogwu ochicha, ebi ichen geelek ìluk me Babilọn 
elibi efon egọọk ebi kiban̄, ene geelek ilibi ifo ijọn̄ ama kiban̄. 
17“Ebi Ijeren ìre urum arọọn̄ òyiyiyila, ebi kè egbe àtat erieen̄ ema ikpọk isan. 
Adasi ogwu òtaka ema ìre ogwu ubọọn̄ ebi Asiria; ogwu mgburudun̄ 
ònikpukpuku ema ukwuuk ìre Nebukadineja ogwu ubọọn̄ Babilọn.” 
18Eya orọ, Okumugwem Ogwukaan̄ Inyọn̄ mè Ijọn̄, Awaji ebi Ijeren, ìtumu ibe 
ikeyi: “Ìkpọ, mânisulu ogwu ubọọn̄ Babilọn melek ijọn̄ kan̄ osusut, kubọk 
nsulube ogwu ubọọn̄ Asiria. 
19Ire, mâsa Ijeren igwu ikom inu me lek ijọn̄ urie kan̄, mônenikitaka mbubet me 
lek ogoon̄ Kamen mè ijọn̄ agan̄ Basan; môtaka mbubet, mè itaka ijot me inyọn̄ 
ogoon̄ ebi otoko kè Iferem mè ijọn̄ agan̄ Giliadi. 
20Me usen cha, mè ike mgbọ ya, mêweek inu ebi Ijeren erọbe ilọ, ire, kpebemun̄ 
geege; mêweek si ijo inu ebi Juda erọbe, ire, kpebeweek imun̄, mije, ebi geelek 
mâtelebe ibe ekwaan̄ esik, mâtele ijo kiban̄ inyi ema. Emi Okumugwem ntumu. 
21“Ìben akọn̄ ìsi lek ijọn̄ Meratayim, ìjibi akọn̄ ìsi lek ebi ìluk me Pekodu. Ìkpan̄ 
ema, mè ìjijaka ema ìsan̄a kubọk inu oniin̄ akọn̄. Ìrọ otutuuk inu cha geelek 
nnyibe ida ibe enyi erọ. Emi Okumugwem ntumu. 
22Okput akọn̄ òkitaan̄ me lek ijọn̄, mfufiat îmin enenen! 

23Jei, abaracha otutuuk linyọn̄ îfan̄a! Jei, îkpukpuku ita kpai! Jei, Babilọn îjijaka 
ita kpai, me etete ido geelek! 

24Jei Babilọn, ǹkọkọọk ufe ikikpọ owu, owu orọrọn̄ inin̄ emen sabum owu 
oniriọọn̄; mîweek owu imun̄, mè itet owu, mije, îre Okumugwem ke owu okitim 
etim me lek. 
25Okumugwem îgwuku uwu nroon̄ akọn̄ kan̄ ibook, mè isan̄a nroon̄ akọn̄ echi 
uyok uyok unaan̄-ejit kan̄ isibi, mije, Ogwukaan̄-ene Okumugwem Ogwukaan̄ 
Inyọn̄ mè Ijọn̄ îkaan̄ ikwaan̄ ìbosi me ijọn̄ ebi Babilọn. 
26Ìjibi akọn̄ ìnan̄a me ujọn̄ọ ere ìnu ọmọ lek, ìchili uwu isun̄-akpa kan̄ cha; ìkpulu 
inu enyi efumbe ìtoon̄ ìbene kubọk èdọ akpa. Ìjijaka ama ya ìsan̄a kpai, ikasik 
ene geege me ama ya. 
27Ìkpan̄ otutuuk eriembuuk kiban̄; ìsa ema ìje ìsi ere ikpan̄-anam! Môfieek inyi 
ebi Babilọn! Mije, usen kiban̄ îre, mgbọ isusulu ema osusut îre. 
28Ìgban̄, ebi mkpat akọn̄ mè ebi ìnwọnwọnọ mêkinan̄a me Babilọn ika, me ama 
Sayọn ke ema ekitumu ubọk Okumugwem Awaji kiji osan̄abe useen̄ inu erọbe 
me lek Uwu Mbuban kan̄. 
29“Ìtitiin̄ ebi ìkisook oraan̄ ìsa ìsi akọn̄ me Babilọn; ìgween̄ otutuuk ebi ìkisook 
ogbaan̄. Ìkpa mbin akọn̄ ìkana Babilọn me ijọn̄, ikachieek ene geege inwọnọ. Ìkpe 
ema mkpukpe ìgọọk irọrọ kiban̄; ìrọ ema inu kubọk ema erọbe ebi ofifi ife. Mije, 
îre Okumugwem Ogwu Mbuban ebi Ijeren ke ema etọ ubọk me isi. 
30Eya orọ, nsabọn irieen̄ kan̄ mêrurọn̄ọ me lek oniin̄; otu môchit otutuuk ebi 
akọn̄ kan̄ me usen ya. Emi Okumugwem Ogwukaan̄ Inyọn̄ mè Ijọn̄ ntumu. 
31Owu ogwu ugumu, kpọ, emi melek kwun̄ kpetat, mije, usen kwun̄ îra ire, mgbọ 
mbasulu owu osusut îre. Emi Ogwukaan̄-ene, Okumugwem Ogwukaan̄ Inyọn̄ mè 
Ijọn̄ ntumu. 
32Ogwu ugumu môtọbọ ukot inan̄a irọn̄, kpunu ogwu òbobene ọmọ igwuun̄; Emi 
mâtap ukan̄ me lek ama kan̄ cha, ukan̄ môtataka otutuuk asabọn ama òkakana 
ọmọ me ijọn̄ iriọk.” 
33Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Mêkitutuku ebi 
Ijeren, mè ikitutuku si ebi Juda igbaalek. Otutuuk ebi ìkpukpulu ema me usun̄ 
akọn̄, etetet ema ikam, mè ijit itetele ema ibe efon. 
34Ogwu Òfafaka ema Isibi înye oguga; Okumugwem Ogwukaan̄ Inyọn̄ mè Ijọn̄ 
ore erieen̄ kan̄. Ìbokekeke inye itumu ikọ ibot kiban̄, inyi mônyi ema isiki-efuuk 
me ijọn̄ kiban̄, mè isan̄a isiki-efuuk isan̄a me lek ebi ìluk me Babilọn. 
35“Oge akọn̄ ge òkinyana ikpọ ebi Babilọn, mè ikikpọ ebi ìluk me Babilọn, mè 
ikikpọ si ebi ibot mkpulu kiban̄ mè ebi ìriọọn̄ inu kiban̄! Emi Okumugwem 
ntumu. 
36Oge akọn̄ ge òkinyana ikpọ ebi nriran ataak kiban̄! Ema mêkana burubut. Oge 
akọn̄ ge òkikpọ ebi akọn̄ kiban̄! Ukpook mônin̄ idek ema lek. 

37Oge akọn̄ ge òkinyana ikpọ inyinya kiban̄ mè uji akọn̄ kiban̄, mè otutuuk ebi 
ichen ìkup etete kiban̄. Ema mêwọ kubọk ebibaan̄. Oge akọn̄ ge òkinyana ikpọ 
ere ema ekisun̄ inu ubọọn̄ kiban̄! Mêfum ere cha irak. 
38Oge akọn̄ ge òkinyana ikpọ otutuuk mun̄ kiban̄! Mun̄ cha mêchiaak ita kpai. 
Mije, ama ya ìre ijọn̄ ogbogbo mkpọmfaka, ema mè mkpọmfaka kiban̄ mêrama 
iraak mije ukpook. 
39“Eya orọ, anam emen èwê mè ibo oron ngwugwat lek mêluk me ere ya, 
wukuwuku si môluk me emen kan̄. Mege ire mgbọ geelek, ebilene kpebeyaka 
ikpọk iluk me emen ama ya, nan̄a me ukot re me ukot, kpebeyaka iluk me emen 
kan̄. 
40Ike Awaji ogwakbe ama Sodọm mè ama Gomora, mè igwak si asabọn ama 
kiban̄ cha isan̄a, ikeya si ke ìborọ, ene geege ìkpoluk me ere ya, kpunu gwun̄ 
ogwu ebilene òboluk me emen. 
41“Ìkpọ! Ebi ife ge mêkinan̄a me agan̄ inyọn̄ inu; ebi ikpele ido mè owuwa ebi 
ubọọn̄ mêkibem lek ijijibi akọn̄ inan̄a me ntutun̄ ere geelek me linyọn̄ inu. 
42Ema ekaan̄ ogbaan̄ mè otunwa me ubọk; ema ìre ebi ikpak, kpekito ene nsan. 
Ema ekikput kubọk okwaan̄, ekilibi me inyọn̄ inyinya, mè ikije me onineen̄ me 
onineen̄ kubọk ebi isi akọn̄; ema ekinu inenitim owu akọn̄ me lek, jei ama 
Babilọn. 
43Ogwu ubọọn̄ ebi Babilọn înọ etip kiban̄, ubọk kan̄ owọwọ, mè iriọkọ igwook. 
Ufialek okekeme ọmọ uyọt uyọt, ufiak kan̄ onyenye kubọk uman otet enenwaan̄. 
44Ike egbe àtat okinan̄a isibi me ekpuk oron me agba okwaan̄ Jodan, igọọk anam 
me lek ijọn̄ urie anam ere mbubet ìkakinan, ikeya si, emi mârieen̄ Babilọn isan̄a 
me lek ijọn̄ kan̄ mgbọ yaage. Ekene ke egobo, ogwu mâyakabe ikwaan̄ yi itap me 
ubọk? Ekene obet lek n̄a? Sà ìre ekene obokọt itọ emi ubọk me isi? Ìre kpasi ogwu 
òkpukpo arọọn̄ obokọt ikeke ida emi? 
45Eya orọ, ìgban̄ inu Okumugwem otọtbe ibak Babilọn, ìgban̄ inu îdọmọbe ofolek 
ebi ìluk me lek ijọn̄ ebi Babilọn: Me atikọ, mêdut arọọn̄ echi asasa me lek urum 
arọọn̄ isa ije; me atikọ, mêjijaka ijọn̄ urie anam kiban̄ isan̄a mije kiban̄. 
46Ida okput akọn̄ mgbọ mêtetbe Babilọn môsisik linyọn̄; ida ukpo kiban̄ môtaan̄ 
isi igwook me etete ebi ofifi ido.” 

Jeri 51 

1Okumugwem ìtumu ibe ikeyi: “Ìkpọ, mânirọ inyi efet òkifiat inu inifiat Babilọn, 
mè ifiat ebi ìluk me Lep Kamai. 
2Mâria ebi ichen isi Babilọn, ibe esi egen̄ ema kubọk ekigen̄ akpa, mè ejijaka ijọn̄ 
kiban̄; mêtim ebi Babilọn akọn̄ me lek me agan̄ geelek me usen ùrioon̄ kiban̄ ya. 

3Ikanyinyi ogwu ogbaan̄ irek ibe inwaan̄ oraan̄ kan̄, ikachechieek ibe itap nroon̄ 
akọn̄ kan̄. Ikatele nsabọn irieen̄ kiban̄ enwọnọ, ìjijijaka otutuuk urum akọn̄ kiban̄ 
ìsan̄a kubọk inu oniin̄ akọn̄. 
4Ebi ekpan̄be mêrurọn̄ọ me ijọn̄ Babilọn, ebi echimbe itibi mêrurọn̄ọ me lek 
oniin̄ ama kiban̄. 
5Awaji ebi Ijeren, Okumugwem Ogwukaan̄ Inyọn̄ mè Ijọn̄, ìkajit Ijeren mè Juda 
ìtele, ubọk geelek ijo inu ojotbe lek ijọn̄ kiban̄ me isi kan̄, ọmọ Ogwu Mbuban ebi 
Ijeren. 
6“Ìlibi ìsibi me emen ama Babilọn! Ogwu ikup, ilibi ekot iweek ebek ugwem kan̄! 
Ikatele ibe ekpan̄ enyi mije ijo inu kiban̄. Mije, mgbọ Okumugwem oborọ ema 
useen̄ inu îre, môkpe ema inu ògbegbe ema. 
7Babilọn ìre ekpen̄ alata araran̄ me ubọk Okumugwem, eyi ònenirọ otutuuk 
linyọn̄ enwọ miin̄ esa. Ebi ido geelek mînwọ miin̄ kan̄; eya orọ ema enin̄be iraak. 
8Me ekakpọge chieen̄, Babilọn môrọn̄, mè ikpukpuku. Ìto ito ibot kan̄! Ìsa aran̄ 
igwa unan ìna, inyi esa egwa unan kan̄; usini mgbọ, mêkọt igwa ọmọ itet. 
9“Ebi ichen ìluk me ama ya ekibe, ‘Eji kè ègwa Babilọn, ire, kpebekọt igwa ọmọ; 
kè eji ejit ọmọ etele, mè ogwu ikup, ifo ido kiban̄, mije, oyerebet kan̄ îre akpabin 
inyọn̄, mè ibene ire lek oduku inyọn̄.’ 
10“ ‘Okumugwem îjeen̄ ibe eji kpelọ inu geege; ìna, inyi eji esi Sayọn, esi ekpa inu 
Okumugwem Awaji kiji orọbe.’ 
11“Ìwat oraan̄ kinyi ìreke; ìbeen̄ agbọ kinyi ìkaan̄! Okumugwem îra isisik ejit ebi 
ubọọn̄ Midia, mije, nkeek kan̄ ìre ijijijaka Babilọn. Okumugwem môsan̄a useen̄, 
useen̄ inu erọbe me lek Uwu Mbuban kan̄. 
12Ìbene egop akọn̄ ìda mgban ama Babilọn! Ìtap ene ìsọkọ me lek ebi ìkibem ere, 
ìto ebi mbem me irek me irek, ìnen̄e ebi akọn̄ enun̄unun̄ ìsun̄! Okumugwem 
îdọmọ inu îbe ọmọ môrọ Babilọn isan̄a, mè irọ si. 
13Owu ogwu òluk me agba owuwa mun̄, mè ikaan̄ owuwa inu ubọọn̄ isun̄, 
okputut kwun̄ îra ire, sọntiik mgbidim mgbọ, mêfieek owu ifiin̄. 
14Okumugwem Ogwukaan̄ Inyọn̄ mè Ijọn̄ îsa lek kan̄ inyan̄a ibot ibe: ‘M̀batatap 
ene ijot emen kwun̄, mè ewa kubọk akaka ituuk, ema mêtim ikpan̄ owu, mè itaan̄ 
ukpo ntim-mkpan̄.’ ” 

Okwa isasa itọn̄ Okumugwem 

15“Awaji osa unye kan̄ irom lek ijọn̄, mè isa iriọọn̄-inu kan̄ itet linyọn̄ ikeke inye, 
mè isa ngobo-ntet kan̄ itaba akpabin inyọn̄ inyana. 
16Ọmọ isisook ida, mun̄ îra idimi me akpabin inyọn̄, ọmọ okirọ oduku inyọn̄ 
inan̄a me okputut linyọn̄ ibene. Ọmọ okiria omumen-inyọn̄ melek ibot inu, mè 
ikisan̄a efet me uwu isun̄-inu kan̄ isibi. 

17“Me chieen̄ kan̄, otutuuk ebilene ìre tuntun, kpekaan̄ ifuk-ibot; ogwu usọ alata 
geelek îkirie esip mije mkpọmfaka îrombe, mije, inu ebobot kan̄ ya ìre ofiaan̄, 
kpunu efuuk ugwem geege me emen kiban̄. 
18Ema ìre inu ikike, mè ire si inu ochak; mgbọ osusut kiban̄ isire, ema 
ebechechieen̄ ita. 
19Awaji ogwu òre Ìrot kè Jekọp ìkabet lek inu chi; mije, ọmọ ore Ogwu Òrorom 
otutuuk inu geelek, igbaalek Ijeren, òrere otoko eyi îsabe irọ ìrot kan̄. 
Okumugwem Ogwukaan̄ Inyọn̄ mè Ijọn̄ ore erieen̄ kan̄. 

M̀gbele akọn̄ Okumugwem 

20“Ido Babilọn, owu ìre m̀gbele akọn̄ inyi emi, owu ore nroon̄ akọn̄ nkisa isi akọn̄. 
Ǹkisa owu ikpukpuku ido geelek, mè ikisa owu ijijaka ijọn̄ ubọọn̄ geelek; 
21ǹkisa owu ikpukpuku inyinya mè ogwu òkikọkọp, ǹkisa owu ikpukpuku uji 
akọn̄ mè ogwu òkikọkọp, 
22ǹkisa owu ikpukpuku enerieen̄ mè enenwaan̄, ǹkisa owu ikpukpuku ugane mè 
ogbaragbat ene, ǹkisa owu ikpukpuku ogwu nsabọn irieen̄ mè ogwu nsabọn 
ibaan̄, 
23ǹkisa owu ikpukpuku ogwu òkpukpo arọọn̄ mè arọọn̄ kan̄, ǹkisa owu 
ikpukpuku ogwu uko mè eriembuuk îkisa ibak ijọn̄, ǹkisa owu ikpukpuku ebi 
mkpulu mè ebi ibot. 
24“Me chieen̄ kinyi, mâkpe ama Babilọn mè otutuuk ebi ìluk me inyọn̄ ijọn̄ ebi 
Babilọn mkpukpe otutuuk ijo inu cha ema erọbe me ama Sayọn. Emi 
Okumugwem ntumu. 
25“Kpọ, emi melek kwun̄ kpetat, owu ogoon̄ òjijaka inu, owu ogwu òjijijaka 
otutuuk linyọn̄. Mânyana ubọk n̄a ikeme owu, mè ikpukpọt owu me inyọn̄ 
ewuuk cha ito me ijọn̄, mè irọ owu òkana ogoon̄ ewọpbe iriọk. Emi Okumugwem 
ntumu. 
26Kpebemọnọ ewuuk geege me emen kwun̄ isa irọ atà ibot uwu, kpebesasa si 
ewuuk geege me emen kwun̄ itọbọ ọdọ, mije, owu môre ere òyayat ita ire mgbọ 
geelek. Emi Okumugwem ntumu. 
27“Ìbene egop akọn̄ me lek ijọn̄ yi! Ìwut otita akọn̄ me etete ido geelek! Ìneen̄ ebi 
ido geelek ìsun̄, inyi enesi ọmọ akọn̄ me lek; ìgween̄ ijọn̄ ubọọn̄ Ararat mè Mini 
melek Asikenaji, ìgween̄ ema ìgbaan̄ ìtọbọ, inyi enesi akọn̄ me lek kan̄. Ìsan̄a 
ogwu isi akọn̄ ìto ìsa ìgọọk ọmọ; ìria inyinya akọn̄ òwawa kubọk urum akaka 
ituuk ìsi lek kiban̄. 
28Ìneen̄ ebi owuwa ido ìsun̄, inyi esi ọmọ akọn̄ me lek, ebi ubọọn̄ ebi Midia, mè 
ebi ibot mkpulu kiban̄ mè otutuuk ebi ilile kiban̄, mè ebi otutuuk ido geelek ema 
ekikpulu. 

29Ijọn̄ môsisik, mè ininin̄i lek, mije, inu geelek Okumugwem odọmọbe ibak 
Babilọn ìkekeke, eyi òrere irọrọ ibe ijọn̄ Babilọn ikana ukpọk ukpọk, mè ene 
geege ikaluk me emen kan̄. 
30Ebi usọ akọn̄ Babilọn mîtele ititim akọn̄, ema mînin̄ emen uwu mgban akọn̄ 
kiban̄. Unye kiban̄ îyiyeek ita; ema eyaka iniwọ ikup kubọk ebibaan̄. Mîtap ukan̄ 
iwọp ere nluk Babilọn cha; mîfaan̄ olọkọrọ ekisa igon otunchit kan̄ cha. 
31Ogwu ekot ge môlibi isi isoon̄ ofifi ogwu ekot, ogwu etip ge môsi isoon̄ ofifi 
ogwu etip, me oniin̄ ema ekisi ilook ogwu ubọọn̄ Babilọn ibe ke mîbọkọ ama kan̄ 
otutuuk isan̄a; 
32ke mîbọkọ ere ekije isaba mgbọ mun̄ okirak cha isan̄a, mè itap ukan̄ iwọp 
anyiaan̄ emen nria cha isan̄a, ke ikpele ukpook înin̄ igak emen ebi akọn̄.” 
33Okumugwem Ogwukaan̄ Inyọn̄ mè Ijọn̄, Awaji ebi Ijeren, ìtumu ibe ikeyi: 
“Babilọn ìbet lek akpa òkup me ere ekigen̄ akpa, me mgbọ ekijak akpa igen̄; 
sọntiik osik, môrere mgbọ eberọkọ Babilọn, kubọk ekirọkọ inu me uko.” 
34“Nebukadineja ogwu ubọọn̄ Babilọn îgwak eji itaka, mè ikpukpuku eji igwook; 
îrọ eji ekana ojọngwu ukpọk emen. Îkpulu eji otutuuk imeen̄ isan̄a kubọk ijijinu, 
mè ikpulu ata inorie kiji irie ijot owot, mè ikwut eji ifiin̄.” 
35Ebi ìluk me Sayọn mêbe: “Kè afa cha erọbe eji, mè irọ anam akpalek kiji itoon̄ 
Babilọn me ibot.” Jeruselem môbebe: “Kè eje n̄a itoon̄ ebi ìluk me ijọn̄ Babilọn 
me ibot.” 
36Eya orọ, Okumugwem ìtumu ibe ikeyi: “Kpọ, mânitumu ikọ ibot kwun̄, mè irọ 
useen̄ inu erọbe owu; mârọ inyi okwaan̄ Babilọn ichiaak ita, mè ogbuuruk mun̄ 
kan̄ irak. 
37Babilọn môkana èdọ mkpukput, ere ibo oron afa obokiluk, môkana inu urimi 
mè inu ochak, ere ene geege ikalukge. 
38Ema mêkigbin kubọk egbe àtat, mè ikigọt kubọk bọn egbe àtat. 

39Ulọk ebek kiban̄ isinye igana, mâto ijọk inyi ema, mè irọ ema enwọ esa, inyi 
ema ebele ejit, mè erọn̄ ilaak ere mgbọ geelek, mè ekayaka ìkọt ìnan̄a ìkeke. Emi 
Okumugwem ntumu. 
40Mâkeme ema isiki, kubọk ebi kè arọọn̄ ebesa isi ikpan̄, kubọk orie arọọn̄ mè 
orie ebot. 
41“Jei, mîbọkọ Sisak! Jei, mîbọkọ ogwu otutuuk linyọn̄ ekitọn̄! Jei, Babilọn îkana 
urimi me etete otutuuk ido geelek! 
42Okwaan̄ môbaak imeen̄ Babilọn, ekoon̄ kan̄ òkigbugbugbut môkana ọmọ ichit 
bùk. 
43Ama kan̄ cha môkana ukpọk ukpọk, mè ikana ere òchachat mè ijọn̄ èwê; 
môkana ijọn̄ ere ene geege ìkpoluk, gwun̄ ebilene ge ikeyi ìkpoje me lek iraka. 

44Mâsut Belu osusut me Babilọn, mè irọ ibe igọkọ inu îmeen̄be cha isibi. Ebi ofifi 
ido kpebeyaka ikigbuku inu me lek kan̄. Mgban ama Babilọn si môgbugbọ 
igwook me ijọn̄. 
45Ebi n̄a, ìnan̄a me emen kan̄ ìsibi! Ogwu ikup, ilibi iweek ebek ugwem kan̄! Ìlibi 
ìnwọnọ uyok uyok unaan̄-ejit Okumugwem. 
46Ikafieek owot, ikatet si ukpook, me lek ukpatu òkitaan̄ ikana me lek ijọn̄ yi; 
ukpatu ge inu acha keyi, ofifi ònu ofifi acha, ukpatu inu afa òkirọ me lek ijọn̄, mè 
echi ogwu mkpulu ge òkitim akọn̄ me lek ofifi ogwu mkpulu. 
47Eya orọ, ìkpọ, usen òkinu, mgbọ mâsulube mkpọmfaka ebi Babilọn osusut; 
otutuuk lek ijọn̄ yi môrie esip, ebi kan̄ ekpan̄be mêrurọn̄ọ ililam me emen kan̄. 
48Mgbọ ya, inyọn̄ mè ijọn̄, mè otutuuk inu òkup me emen kiban̄, mêkọt okwa 
inwọọn̄ unwọọn̄, mije, ebi mfufiat mênan̄a me agan̄ inyọn̄ inu, initim ọmọ akọn̄ 
me lek. Emi Okumugwem ntumu. 
49Babilọn ìkaan̄ irọrọn̄, mije ebi Ijeren ema ekpan̄be, kubọk ebi ekpan̄be me 
otutuuk linyọn̄, ekwaan̄be irurọn̄ọ mije Babilọn. 
50Enyi ebi ìnwọnwọnọ me otu oge akọn̄, ìnan̄a, ikakiket ukot! Me ujọn̄ọ ere enyi 
ekupbe, ìkeek Okumugwem, mè ìkeek si Jeruselem.” 
51“Enyi ekitumu ibe, ‘Ochak îchak eji, mije unyechieen̄ eji ebọkọbe; esip îchit eji 
isi, mije, ebi ichen mînin̄ ere mbuban cha me Uwu Mbuban Okumugwem.’ 
52“Eya orọ, ìkpọ, usen òkinu, mgbọ mâsulube mkpọmfaka kan̄ cha osusut, ebi 
unan osakbe mêkekito mfi me otutuuk lek ijọn̄ kan̄. Emi Okumugwem ntumu. 
53Babilọn ikebebene ire akpabin inyọn̄, mè inama ubene ubene uwu mgban̄ akọn̄ 
kan̄ ya inye, emi m̀bararia ebi mfufiat isi lek kan̄. Emi Okumugwem ntumu. 
54“Ida ukpo òkitaan̄ me Babilọn, okput ikpele mfufiat òkitaan̄ me lek ijọn̄ ebi 
Babilọn. 
55Okumugwem môjijaka Babilọn, mè irọ uga okput ya ita. Okput ekoon̄ kiban̄ 
ìkiriak kubọk echi ikpele mun̄, ida okput kiban̄ môkinunuun̄, 
56mije, ogwu mfufiat òkinu me lek Babilọn; mêteen̄ ebi akọn̄ kan̄ ubọk ubọk, mè 
ifaan̄ ogbaan̄ kiban̄. Mije, Okumugwem ìre Awaji òkisan̄a useen̄, ìkpolọ ikpekpe 
ema useen̄ òjot òjot. 
57Mârọ ebi ibot kiban̄ mè ebi ìriọọn̄ ìnu kiban̄ enwọ esa, melek ebi mkpulu kiban̄, 
mè ebi isi ile kiban̄, mè ebi usọ akọn̄ kiban̄. Ema mêrọn̄ ilaak ire mgbọ geelek, 
kpebekọt inan̄a ikeke. Emi ntumu, emi Ogwu Ubọọn̄, ogwu erieen̄ kan̄ orebe 
Okumugwem Ogwukaan̄ Inyọn̄ mè Ijọn̄.” 
58Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Mgban ulobo akpọk 
ama Babilọn ya môkpukpuku igwook, mêchim ukan̄ itap me lek ubene ubene 
otunchit kan̄ cha; ikwaan̄ cha ebi ene emun̄be ukwook me lek môchep me ikike, 

kwulukwulu ebi ido geelek ekwukwulube ita efuuk me emen, ukan̄ môtaka isan̄a 
kpai.” 

Jerimaya îria etip isi Babilọn 

59Me òso acha ini me lek mkpulu kè Jedikaya ogwu ubọọn̄ Juda, Seraya gwun̄ kè 
Neriya, gwun̄ kè Mayaseya, òrere ogwu ibot akọn̄ òkikpọ chieen̄ me uwu ogwu 
ubọọn̄, onenigọọk ogwu ubọọn̄ Jedikaya isi Babilọn. Jerimaya ogwu nriran 
oneninyi Seraya etip keyi: 
60Jerimaya ìgege otutuuk ùrioon̄ òbonu inyi Babilọn me lek ikpa ekakat, otutuuk 
ikọ chi ìre inu egebe ofolek Babilọn. 
61Ìtumu inyi Seraya ibe, “Osire Babilọn, mun̄ ibe ke owu ofuk otutuuk ikọ chi 
isibi inyi enọ. 
62Osifuk isan̄a, tumu ibe, ‘Jei Okumugwem, owu otumu ibe ke owu môjijaka ere 
yi, inyi inu geege ikaluk, mè ìre ebilene mè ìre anam, ke ere yi môkana ukpọk 
ukpọk ire mgbọ geelek.’ 
63Osifuk ikpa yi isan̄a, kat, mè sa ewuuk tobo me lek, mè ben tọp tap me emen 
okwaan̄ Yuferetis, 
64mè tumu ibe, ‘Ikeyi ke Babilọn obogen ibia, ìkpoyaka iwolo ofifi, bak me lek 
ùrioon̄ mbasa initoon̄ ọmọ. Efuuk môtetet ema.’ ” Ere keyi ke ikọ kè Jerimaya 
oyaka. 

Jeri 52 

Mîgbugbọ Jeruselem 

(II Ubọọn̄ 24:18–25:30) 

1Jedikaya ìre akọp acha iba mè ge mgbọ îkanabe ogwu ubọọn̄, mè ikup me 
Jeruselem ikpulu akọp mè acha ge. Erieen̄ ogwu uga ìre Amutali, gwun̄ kè 
Jerimaya ogwu Libina. 
2Jedikaya orọrọ ijo inu me chieen̄ Okumugwem, kubọk Jioyakim orọbe si. 

3Îre mije unaan̄-ejit Okumugwem ke otutuuk inu chi osibi inyi Jeruselem melek 
Juda. Òta kan̄, Okumugwem orerieen̄ ema isan̄a me isi kan̄. Jedikaya onenikpaka 
ibot inyi ogwu ubọọn̄ Babilọn. 
4Eya orọ, me òso akọp usen me òso akọp onyan̄ me òso acha onaan̄ge me lek 
mkpulu kè Jedikaya, Nebukadineja ogwu ubọọn̄ Babilọn osasa otutuuk urum 
akọn̄ kan̄ ijibi akọn̄ inu me Jeruselem. Ema eneninama obubot mbin akọn̄ ichak 
me lek mgban ama ya ikat ikana okokop. 
5Ema mîkpa mbin akọn̄ ikana ama ya mege ire òso akọp mè acha ge me lek 
mkpulu ogwu ubọọn̄ Jedikaya. 
6Me òso usen onaan̄ge me òso onyan̄ ini kan̄, akan̄ onyenye me emen ama ya 
enenen ire lek kpunu inorie ebi ene eberie. 

7Ebi akọn̄ Babilọn enenibum ere ge me lek mgban ama ya itibi. Ire, mije ebi akọn̄ 
Babilọn egbanbe ikana ama ya okokop, otutuuk ebi akọn̄ ìkup me emen ama ya 
ekukup ire eririeen̄, mè inilim me eririeen̄ ya itibi me otunchit òkup me ibot usọk 
mgban iba, me agba lek uko ajakajak ogwu ubọọn̄, mè ilibi ifo agan̄ iteke Jodan. 
8Ire, ebi akọn̄ Babilọn egọgọọk ogwu ubọọn̄ kiban̄, Jedikaya, mè isoon̄ ọmọ me 
òla ijọn̄ Jeriko. Otutuuk ebi akọn̄ kan̄ elilim iyat itele ọmọ. 
9Ebi akọn̄ Babilọn etetet ọmọ, mè isa ijet ogwu ubọọn̄ Babilọn me Ribila me agan̄ 
Amat, ifefieek oyerebet itip ọmọ. 
10Me Ribila ya si ke ogwu ubọọn̄ Babilọn okpan̄ bọn ebirieen̄ kè Jedikaya me 
chieen̄ kan̄ gaalek, mè ikpan̄ si ebi ibot mkpulu ebi Juda, 
11mè inirọkọ Jedikaya chieen̄ iba kan̄, mè inisa mkpọn ekwe igon ọmọ ikam, mè 
isa ọmọ ifo Babilọn isi itap me mkpọn mege ire usen îkwube. 
12Me òso akọp usen me onyan̄ go, me òso akọp mè acha onaan̄ge me lek mkpulu 
kè Nebukadineja ogwu ubọọn̄ Babilọn, Nebujaradan, ogwu ibot ebi akọn̄ ìkibem 
ogwu ubọọn̄, òkisi ikwaan̄ inyi ogwu ubọọn̄ ebi Babilọn, onunu me Jeruselem, 
13mè initap ukan̄ iwọp Uwu Mbuban Okumugwem, mè uwu ogwu ubọọn̄, mè 
otutuuk uwu geelek me Jeruselem. Uwu geelek òsisibi isi, ìwọwọp iriọk. 
14Otutuuk urum akọn̄ ebi Babilọn, ebi ìgọgọọk ogwu ibot ebi ìkibem ogwu ubọọn̄ 
ya ije, egbugbugbọ otutuuk mgban òkana ama Jeruselem okokop igwook isan̄a 
kpai. 
15Nebujaradan, ogwu ibot ebi akọn̄ ìkibem ogwu ubọọn̄, okpukpulu usini ebi 
Ijeren ebi ìgbọgbọọn̄ ichit, mè ebi ìsisik me ama, igbaalek ebi ìkakana igọọk 
ogwu ubọọn̄ Babilọn, mè ebi usọ ikwaan̄ ìsisik, me usun̄ akọn̄ isa ifo Babilọn. 
16Ire, Nebujaradan, ogwu ibot ebi akọn̄ ìkibem ogwu ubọọn̄, otetele usini ebi 
ìgbọgbọọn̄ ichit me lek ijọn̄ ya ibe ekesi ikwaan̄ me uko gerep melek uko kechilọ. 
17Ebi Babilọn mîfaan̄ atà ekwe cha, mè ngugọọn̄ ekpirikpo mè Okwaan̄ ekwe 
òkup me Uwu Mbuban Okumugwem, mè ibeme otutuuk okpọkọ ekwe cha isa 
ifon Babilọn. 
18Ema mîkpulu si okwa, mè orọk, mè sisini ekisa ikpaan̄ ekwut mkpukan̄, mè 
ewop inyan eje, mè uchieen̄ mè otutuuk nroon̄ ikwaan̄ geelek esabe ekwe irom, 
isa ije. 
19Ogwu ibot ebi akọn̄ ìkibem ogwu ubọọn̄ ya, okpukpulu okwa cha, mè ngigọ 
nsensi cha, mè ewọp inyan eje cha, mè otin̄ cha, mè ngugọọn̄ mkpukan̄ cha, mè 
nkọm cha, mè ekpen̄ ngwugwa miin̄ egwogwook cha, mè otutuuk inu geelek 
esabe alata araran̄ irọ mè otutuuk inu geelek esabe alata okuket irọ, isa ije. 
20Ekwe ònan̄a me lek atà iba cha, mè Okwaan̄ mè akọp mè eriembuuk iba cha 
òkup me irak kan̄ cha, mè echi ònan̄a me lek ngugọọn̄ ekpirikpo cha, echi ogwu 
ubọọn̄ Solomọn orọbe inyi Uwu Mbuban Okumugwem, îraka inu mêkọtbe itọ 
ulobo kiban̄. 

21Ujọn̄ọ atà cha ge ge ìre ejit ini mè okpọkọ, ekirikit ore ejit ita; akpọk kan̄ ge ìre 
otubọk ini, emen kan̄ ofok. 
22Ubene ejiik ekwe òkup me inyọn̄ ibot atà cha ge ge ìre ejit ge mè agbagba 
otubọk iba. Inu elọlọk mè pomegaranet eyi ekwe ke esa ibala lek ejiik cha ge ge 
ikana. Atà keyilọ mè pomegaranet kan̄ ìre inu yaage. 
23Akọp pomegaranet onaan̄ge mè gweregwen okup me agba; otutuuk otu ifuk 
pomegaranet òkakana inu elọlọk ya, ìre efit ge. 
24Ogwu ibot ebi akọn̄ ìkibem ogwu ubọọn̄ îtet si Seraya ogwu ibot ngwugwa, mè 
Jefanaya ogwu ngwugwa ògọgọọk, mè ene ita ebi ìkibem isotu, me usun̄ akọn̄ isa 
igbaalek ije. 
25Îtet ogwu ibot òkikpọ chieen̄ me lek ebi akọn̄, mè ene jaaba ebi nteme ogwu 
ubọọn̄ ebi emun̄be me emen ama, mè itet si ogwu òge ikpa òrere ogwu ibot ebi 
akọn̄, ogwu òkup me otuchieen̄ me lek iraria ebi ido isi akọn̄, mè akọp ene 
gweregwen ebi melek kan̄, ebi emun̄be me emen ama. 
26Nebujaradan ogwu ibot ebi ìkibem ogwu ubọọn̄ okpukpulu otutuuk ife chi, mè 
isa ema inu me lek ogwu ubọọn̄ ebi Babilọn me Ribila. 
27Ogwu ubọọn̄ Babilọn okpakpan̄ ema isan̄a me Ribila, me agan̄ ijọn̄ Amat. Ikeya 
ke ekwọọk ebi Juda me usun̄ akọn̄ isibi isan̄a me inyọn̄ ijọn̄ kiban̄. 
28Otu ifuk ebi Nebukadineja okpulube ifo me usun̄ akọn̄ ìre ikeyi: Me òso acha 
jaaba, obop ebi Ju ita mè akọp iba mè ita; 
29me òso akọp mè acha jeeta me lek mkpulu kè Nebukadineja, ìkpulu efit ene 
jeeta mè akọp ita mè iba me Jeruselem; 
30me òso akọp acha iba mè ita me lek mkpulu kè Nebukadineja, Nebujaradan 
ogwu ibot ebi ìkibem ogwu ubọọn̄ okpukpulu efit ebi Ju jaaba mè akọp ini mè 
go. Otutuuk ebi ekpulube me usun̄ akọn̄ onenire obop ene ini mè efit gweregwen. 

Mîsan̄a Jioyakin me mkpọn 
(II Ubọọn̄ 25:27-30) 

31Me òso akọp acha ita mè jaaba eyi Jioyakin ogwu ubọọn̄ Juda okupbe me usun̄ 
akọn̄, me ukot mgbọ Efili Merodak okanabe ogwu ubọọn̄ me ido Babilọn, Efili 
Merodak onenisan̄a Jioyakin isibi me mkpọn. Inu ya ìrọ me òso akọp usen iba 
mè jaaba me òso akọp mè onyan̄ iba me acha ya. 
32Efili Merodak onenikitumu ikọ esuuk esuuk melek Jioyakin, mè ininyi ọmọ irek 
ulibi òbebene igak echi ofifi ebi ubọọn̄ kechilọ melek kan̄ ekupbe me Babilọn. 
33Jioyakin oneniwọọk ofọnti mkpọn isan̄a me lek, mè inibene ikigọọk isiki 
ikweek me lek ikasi inorie ogwu ubọọn̄ ikirie inorie otutuuk usen ugwem kan̄. 
34Ogwu ubọọn̄ Babilọn okekikpe sọn̄ mkpukpe me usen me usen inyi Jioyakin 
me otutuuk usen ugwem kan̄, mege ire usen îkwube. 

Ito 

Ito 1 

Ufieejit înin̄ Jeruselem 

1Jei, ama Jeruselem înọọn̄ ilaak ukpọk, ama ere ebi ene ekijot inwaan̄! Jei, îkana 
nwakpa, ama mgbọ òre ilile me etete ido geelek! Ama òkup kubọk nwa ogwu 
ubọọn̄ me etete ido geelek, îkana ogwu usun̄ òkisi ikwaan̄ me òbọp mgbọ keyi. 
2Ìkitoto ito ijat chieen̄ me eririeen̄, mun̄ ito îra ikigbọọk igwook me agba otu kan̄. 
Otutuuk ebi ima kan̄, kpunu ogwu òkakat ọmọ ejit. Otutuuk ebi une kan̄ mîfiaan̄ 
ọmọ ifiin̄, ema mîkana ebi ochicha inyi ọmọ. 
3Ebi Juda mîlibi ekot akọn̄, mije kwulukwulu mè uga ikwaan̄. Ema mîluk me etete 
ebi ido geelek, kpekaan̄ isiki-efuuk. Otutuuk ebi ìkililaba ema mîsoon̄ ema, me 
ere ema kpekọt inwọnọ. 
4Otutuuk oniin̄ Sayọn ìkup me ufieejit, mije, kpunu ogwu òkije me lek oniin̄ cha 
inu ijọk. Otutuuk otunchit kan̄ îgbugbọ igwook, ebi ngwugwa kan̄ mêkito mfi; 
ebi nsabọn ibaan̄ kan̄ mêkiyiyọọk, ọmọ me lek kan̄ ìkup me uga ujaralek. 
5Ebi oriara kan̄ mîkana ebi ibot inyi ọmọ, inu îje ijaan̄ me lek ebi ochicha kan̄, 
mije, Okumugwem îtap ọmọ uyọrọlek me lek bak me lek ogbogbo ijo inu îrọbe. 
Mîkpulu nsabọn kan̄ agam agam, ema ekekije me isi ebi oriara kiban̄ isi inin̄ me 
usun̄ akọn̄. 
6Otutuuk òrirọ ama Jeruselem îjijaka ita isan̄a kpai. Ebi ibot mkpulu kan̄ ekup 
me uraafiọọn̄, kubọk ebi kè ogaan̄ sanasana iko ekamun̄ge mbubet ìtaka, ebi 
kpekaan̄ efuuk ekot ilibi inwọnọ ogwu òkigọọk ema. 
7Mgbọ Jeruselem okupbe me emen ukwook mè nyanya, îkeek otutuuk inu ubọọn̄ 
cha îkaan̄be me ukot ikaan̄; mgbọ ebi kan̄ erọn̄be inin̄ ubọk ebi oriara, kpunu 
ogwu ntap-ubọk. Mgbọ ya, ebi ochicha kan̄ mîmun̄ ọmọ orọn̄be, mè ikichak ọmọ 
me imọm. 
8Jeruselem îrọ ijo inu enenen, mè ikana ikup kubọk ifin. Otutuuk ebi ìkimin ọmọ 
mîkpọ ọmọ chieen̄ isiki, mije, ema mîmun ọmọ njak isan̄a. Ọmọ ìnikitoto mfi, mè 
ichiik lek itap. 
9Orieen̄ kan̄ îken ọmọ ire lek ekwut inyọn̄ ebon, ìkakekeek inu òborọ me mgbọ 
òkinu me isi kan̄. Irọn̄ kan̄ îriki ọmọ lek, ìkakaan̄ ogwu òkakat ọmọ ejit. Eya ke 
îtaan̄ ukpo ibe, “Jei Okumugwem, kpọ, ukwook òkitet emi, ogwu ochicha îtim 
ikpan̄ emi.” 
10Ogwu ochicha îkwọọk otutuuk inu ubọọn̄ kan̄ ifo. Ọmọ îmun̄ ebi esese ido 
ekinin̄ ere mbuban kan̄, ido cha ebi owu otapbe ikan ikwek, ibe ekanin̄ me ntitiin̄ 
kwun̄. 

11Otutuuk ebi kan̄ mêkito mfi ikiweek inorie; ema ekisa inu ubọọn̄ kiban̄ inwene 
inorie, inyi ema egagat ugwem. Ọmọ ìkibe, “Jei Okumugwem, kpọ ma, mè kaan̄ 
nket ofolek, mije, mêkigwen emi urieek.” 
12“Otutuuk kinyi ebi ìkije iraka, ìre ìkayọt enyi me lek ni? Ìyaka chieen̄ ìkpọ-nu, 
mè ìmun̄. Ìre ekene orak imun̄ ojelek ukwook keyi ònitoon̄ emi, eyi Okumugwem 
osabe initoon̄ emi me lek me usen uyok uyok unaan̄-ejit kan̄? 
13Îria ukan̄ me akpabin inyọn̄ igwook me emen ukwuuk n̄a, itataka otu ukwuuk 
n̄a iriọk. Îkọọk ufe njin iban ukot n̄a, mè isa irieen̄ emi igwu ikom. Îrọ emi ǹkana 
ogwu ejitbe itele, mè ogwu orukan̄, usen geelek. 
14Mîbọp nrọ-nlọ n̄a kubọk ekibọp ọgbọn, ọmọ osa ubọk kan̄ gaalek ikpa olik me 
lek, mè iben itọp ikwaan̄ emi me ebek; Ogwukaan̄-ene îrọ ibe otutuuk unye n̄a 
iwọ idek; îyaka emi itap me ubọk ebi m̀kpabakọt ikeke ida. 
15“Otutuuk ebi usọ akọn̄ ìkup me emen n̄a, Ogwukaan̄-ene ìkpọkpọ ema isiki 
chieen̄; îsi idimi urum akọn̄ inu me lek n̄a, ibe initun̄ nsabọn irieen̄ n̄a ikpukpuku. 
Ogwukaan̄-ene îjak Jeruselem ama ibot ido Juda ikpukpuku, kubọk ekijak gerep 
ichimi mun̄ isibi me lek. 
16Mije inu kechi, ito ito ke nkito; mun̄ mun̄ okigbọọk emi me chieen̄, mije, ogwu 
mokat emi ejit îjọn̄ọ ere, kpunu ogwu môtapbe emi ugwem me emen. Nsabọn n̄a 
ekibubeek chieen̄ chieen̄, mije, ubọk ogwu ochicha înye igak ema.” 
17Sayọn înyana ubọk iweek ntap-ubọk, ire, kpunu ogwu òbokat ọmọ ejit. 
Okumugwem ìnyinyi ida ikeme Jekọp, ibe ke ebi ìluk ikana ọmọ mêre ebi ochicha 
kan̄; Jeruselem îkana ten̄ten̄ inu me etete kiban̄. 
18“Okumugwem ìre ogwu ata irọrọ, mije, îre emi nje ikeme ikọ otu kan̄. Enyi 
otutuuk ebi ife geelek ìgban̄, mè ìkpọ ufieejit òkup inyi emi. Obaak nsabọn ibaan̄ 
n̄a mè nsabọn irieen̄ n̄a mîsi inin̄ me usun̄ akọn̄. 
19“Ngween̄ ebi òma n̄a, ire, ema efafiaan̄ emi. Ebi ngwugwa n̄a mè ebi ugane n̄a, 
mîkwaan̄ isan̄a me emen ama, me mgbọ ema ekiweek inorie mêriebe igat 
ugwem. 
20“Jei Okumugwem, raan̄ chieen̄ kpọ emi, ǹkup me emen ufialek; owot òkiyọọk 
emi, ejit òkiyok emi, mije, mkpaka ibot enenen inyi owu. Eya orọ, isibi oyet, oge 
ònin̄ ene ebek, ikup me uwu, eya ore mkpa. 
21“Mfi nkito înin̄ ebi ene utọn̄, ire, kpunu ogwu òkat emi ejit. Otutuuk ebi ochicha 
n̄a mînọ ukpatu ijo irek n̄a, ejit okekibele ema mije inu owu orọbe emi; rọ ibe 
usen osusut odọmọbe isun̄ ya ire, inyi ema mênikup kubọk emi nkupbe. 
22Kè otutuuk ijo inu kiban̄ inigwuun̄ me isi kwun̄; ubọk orọbe emi mije otutuuk 
ijo n̄a, rọ ema si ikeya. Nto mfi iwa enenen, ejit n̄a ìkup me orukan̄.” 

Ito 2 

Okumugwem îsulu Jeruselem osusut 

1Jei, Ogwukaan̄-ene îsa oduku unaan̄-ejit kan̄ ikana ichit ama Sayọn bùk! Me 
usen ejit kan̄ onaan̄be, îben òrirọ eyi Ijeren me akpabin inyọn̄ itọbọ ito me ijọn̄, 
ìkakekeek ere ibene ukot kan̄, òrere Uwu Mbuban kan̄. 
2Ogwukaan̄-ene îjijaka otutuuk ere ebi kè Jekọp elukbe, ìkakaan̄ ema nsan geege 
me lek. Îsa me unaan̄-ejit igbugbọ mgban akọn̄ ebi ido Juda igwook me ijọn̄; îda 
mkpulu kiban̄ mè ebi ibot mkpulu kiban̄ igwook, mè ichaka ema mbuban me lek. 
3Îsa me uga unaan̄-ejit kan̄ ijijaka otutuuk unye ebi Ijeren ekaan̄be isan̄a. Îsan̄a 
ubọk ulom kan̄ ya îkisa inyan̄a ema isan̄a me mgbọ ogwu ochicha kiban̄ onube. 
Ìkisak igbaan̄ ere me etete ebi kè Jekọp kubọk alọm ukan̄ okitaka inu geelek 
òkakana ọmọ iriọk. 
4Înwun ogbaan̄ kan̄ kubọk ogwu ochicha; ubọk ulom kan̄ ìbebem lek isan̄a ikup 
kubọk ogwu oriara. Ebi geelek ìjajaan̄ me chieen̄ ene, îkpan̄ otutuuk isan̄a; îda 
uyok uyok unaan̄-ejit kan̄ igwook kubọk ukan̄ me ere ebi ama Sayọn ekiluk. 
5Ogwukaan̄-ene ìnikup kubọk ogwu ochicha; îjijaka Ijeren isan̄a kpai, îjijaka uwu 
ebi ubọọn̄ kan̄ igwook; îgbugbọ mgban akọn̄ kan̄ ito, mè itap ito mè ufieejit ijot 
etete ebi Juda. 
6Îgwak Uwu Mbuban kan̄ igwook kubọk ìre uko, mè ijijaka ere ebi ene ekinititiin̄ 
itọbọ ebum inyi ọmọ. Okumugwem îrọ ebi Sayọn ewuuk ijọk ibot acha înyibe, 
mè ewuuk si Usen Mbuban; îsa me uga unaan̄-ejit ijit ogwu ubọọn̄, melek ogwu 
ngwugwa. 
7Ogwukaan̄-ene îjit ntook ngwugwa kan̄, mè ijit Uwu Mbuban kan̄ itele. Îkana 
mgban òkana uwu ebi ubọọn̄ ama Jeruselem itap me ubọk ogwu ochicha. Mîdimi 
ukpo me Uwu Mbuban Okumugwem kubọk ekirọ me usen ijọk ibot acha. 
8Okumugwem îben me ejit igbugbugbọ mgban ama Sayọn igwook. Îsa olik itọ 
isan̄a iriọọn̄ ike ìborọ, ìkayat ubọk me lek. Îrọ mgban ile mè mgban ija ibọkọ 
uyọt, mîgbaan̄ isi mè udun̄ ikpukpuku igwook. 
9Otunchit Jeruselem îgwọt inin̄ ijọn̄, ọmọ îfaan̄ olọkọrọ otunchit cha ijijaka. 
Ogwu ubọọn̄ mè ebi ibot me usun̄ akọn̄ me ofifi owuwa ido, ikan ìkayaka ìkup 
ofifi. Ebi nriran kan̄ kpeyaka imun̄ ilaak ọkpọchieen̄ geege ònan̄a me ubọk 
Okumugwem. 
10Ebi ugane ama Sayọn esiki ikweek me ukpọk ijọn̄, kpesan̄a amọn; ema mîgwọ 
ntọn̄ igwook me ibot kiban̄, mè itaak ofọnti ufieejit. Obaak ebibaan̄ ebi Jeruselem 
mîkana isi ichit me ijọn̄, mije esip. 
11Nto ito ichat mun̄ me chieen̄, ǹkat îyọọk emi me owot, olulut n̄a îbum igwook 
ire ijọn̄, mije, mîjijaka ebi n̄a igwook. Asa nsabọn mè nsek bọn mêkigak ene 
iweek me lek oniin̄ me emen ama. 

12Mgbọ ema ekirurọn̄ọ me oyet ile ama kubọk ebi akọn̄ unan onin̄be lek igbet 
mkpa, mè ikikwaan̄ ibia me ubọk nga kiban̄, ema ekidido ebi nga kiban̄ ibe, 
“Mọmọ inorie? Mọmọ miin̄?” 
13Jei, gwun̄ enenwaan̄ Jeruselem, keke ke mâsa irọ ata-ikọ inyi owu, keke ke 
mâsa owu itọ me lek ni? Jei, ujuja ama Sayọn, keke ke mbamọnọ ìkike me lek 
kwun̄, inyi ǹkọt ǹkat owu ejit? Unan kwun̄ îdọk kubọk okwaan̄; ekene obokọt 
igwa owu itet? 
14Nriran ebi nriran kwun̄ ekiben inyi owu cha, ìre ofiaan̄ ofiaan̄, mè ataak ataak; 
ema kpesan̄a ijo inu kwun̄ isibi ijeen̄ owu, eyi mesabe ida usun̄ akọn̄ onin̄be 
isan̄a. Ilaak ọkpọchieen̄ cha ema ekimun̄ inyi owu, ìre ofiaan̄ ofiaan̄, mè nlilọ 
nlilọ. 
15Ebi ìkije iraka me oniin̄ imun̄ owu, ekisulu ubọk inyi owu; ema ekichak owu 
me imọm, mè ikisisik ibot inyi owu ama Jeruselem, mè ikido ibe, “Ìre ama ekibe 
ìre ama òjaan̄ uja ichit ya ire eyi? Ìre ama ekibe ìre unwọọn̄ otutuuk ebi linyọn̄ 
ya ire eyi?” 
16Otutuuk ebi ochicha kwun̄ echichili otu ibook owu me lek; ema ekiriak lek, mè 
ikiban̄a otu. Ema ekibe, “Eji mîjijaka ọmọ isan̄a. Usen ya eji ekikup ikpọ ire eyi; 
usen ya îra ire, eji mîsa chieen̄ kiji imun̄.” 
17Okumugwem îrọ inu ya îdọmọbe isun̄; îrọ ikọ kan̄ iso, ikọ ya eyi înyibe otu 
karake akat. Îjijaka owu isan̄a, ìkato nsan. Îrọ ogwu ochicha inwọọn̄ unwọọn̄ me 
ibot kwun̄, mè itap ogwu oriara kwun̄ unye me lek. 
18Ebi ene mîsa otutuuk ejit kiban̄ itaan̄ ukpo igwen Ogwukaan̄-ene. Jei, mgban 
ama Sayọn, tele mun̄ ito kwun̄ ikigbọọk kire okwaan̄, egwe geelek mè eririeen̄ 
geelek; kasiki efuuk, kanyinyi si chieen̄ kwun̄ irek. 
19Nan̄a keke, taan̄ ukpo me eririeen̄, me mgbọ geelek ebi mbem ekinwene ene. 
Gbuku inu òkup owu me ejit gwook kubọk mun̄ me isi Ogwukaan̄-ene; bene ubọk 
kwun̄ beek ọmọ mbeek me ibot ugwem bọn kwun̄, ebi ìkigak iweek inyi 
uraafiọọn̄ me otutuuk ibot oniin̄ geelek. 
20“Jei Okumugwem, kpọ, mè kaan̄ ekiket ofolek! Ìre ekene ene ke owu orak irọ 
ikeyi? Ìre ebibaan̄ mêtaka bọn kiban̄ ni, nsabọn ema ekpukpobe isibi? Ìre 
mêkpan̄ ogwu ngwugwa mè ogwu nriran me ere mbuban Ogwukaan̄-ene ni? 
21Nsabọn mè ugane mîgbaan̄ ililam ibia me ijọn̄ me lek oniin̄; nsabọn irieen̄ n̄a 
mè nsabọn ibaan̄ n̄a, oge akọn̄ înin̄ ema ebek; owu osọp ema igwook me usen 
unaan̄-ejit kwun̄; owu okpan̄ ema, òkato njijin. 
22Owu ogwen ebi ìluk ikana emi ititiin̄ kubọk ògwen ene usen ijọk ibe enetap 
emi ukpook me lek. Me usen unaan̄-ejit Okumugwem, kpunu ogwu ònwọnwọnọ, 
kpunu ogwu òsisik; ebi mmanbe, mè ikpukpo isibi, ogwu ochicha n̄a îkpaan̄ 
isan̄a kpai.” 

Ito 3 

Osusut mè ngwu-nkom mè ikpọchieen̄ 

1Emi nre ene ya òmumun̄ ujaralek me ubọk m̀gbele eyi uga unaan̄-ejit kan̄. 

2Ìlalap emi isibi ito, mè irọ ǹkenje me emen udun, kpan̄asi utoon̄. 

3Me atikọ, îyaka ubọk kan̄ ida emi, mè ikisut emi owuwa owuwa mgbọ, kpa usen 
kpa usen. 
4Îrọ mè akpalek n̄a mè ufuk n̄a ikan isan̄a, mè ifaan̄ ukwuuk n̄a. 

5Îsa ujaralek mè ukwook ikpa mbin ikana emi okokop. 

6Îrọ emi ǹluk me emen udun kubọk ebi ìkwakwaan̄ karake akat. 

7Îgwuk edek ikana emi, m̀kpakọt isibi; îsa mkpọn òlolobo igon emi ikam. 

8Ikerere ǹtataan̄ ukpo, mè ito ito iweek ntap-ubọk; ìkararaan̄ utọn̄ ìgban̄. 

9Îsa ewuuk ebabak iwak oniin̄ n̄a ichit, mè irọ oniin̄ n̄a ikukọnọ. 

10Ọmọ îkana ibo nriọk ituun̄ ikup ikikpọ emi itetet, mè ikana egbe àtat ilet 
ibochim emi. 
11Îtaba emi isan̄a me lek oniin̄, mè igwak emi iche, mè isun̄ emi ukpọk ukpọk. 

12Înwun ogbaan̄ kan̄, mè itet otu oraan̄ kan̄ itat emi me lek. 

13Oraan̄ òsibi me akpa oraan̄ kan̄, înin̄ inwaan̄ emi me lek ekpin. 

14Nkana inu ochak inyi otutuuk ebi n̄a, ema ekikọt emi me okwa ochak usen 
geelek. 
15Înyi emi inu òjajat ǹnwọ ǹjot, mè inyi emi olulut ǹnwọ ǹdek. 

16Îsa gwun̄ ewuuk ifaan̄ emi ejeek, mè irọ inyi ǹken ntọn̄. 

17Îrọ inyi nkakaan̄ esuuk, mè irọ inyi m̀wuuk inu ata irek orebe. 

18Eya ke nnibe, “Òrirọ n̄a îta inọọn̄, inu mkpọbe chieen̄ me ubọk Okumugwem 
îlọ emi.” 
19Ikekeek ujaralek n̄a mè nyanya nkinyinya, ìre ujat mè olulut inyi emi. 

20Me atikọ, nsikikeek inu chi, îra ikisisaak emi ibot ejit. 

21Ire, inu nkikeek, mè ikisa me ikeya ikaan̄ ikpọchieen̄ ìre ikeyi: 

22Imumechieen̄ Okumugwem ìkakita, mije, ejit nsan kan̄ ìkakaan̄ itata. 

23Ewelegwe geelek, ìkire ayaya; owu ogbe utoon̄-ejit enenen. 

24Ikeya ke ntumu ibe, “Okumugwem ore ìrot n̄a, eya orọ, nkaan̄ ikpọchieen̄ me 
lek kan̄.” 
25Okumugwem înwọn melek ebi ìtoon̄ ọmọ ejit me lek, mè inwọn si melek ebi 
ìkiweek ọmọ. 

26Înwọn ibe ene isusuuk lek ikup ikikpọ unyan̄a eyi Okumugwem. 

27Înwọn ibe ene ikween̄ ubọk ekibeme akpan kan̄ bene me mgbọ ọmọ orebe 
sọntiik gwun̄. 
28Ene ya iriaan̄ otu isiki ikweek ọmọ gaalek, mije, îre Awaji obene akpan ya itoon̄ 
ọmọ. 
29Ene ya isiki lek kan̄ ire ijọn̄, usini mgbọ, ikpọchieen̄ môkọt ikup inyi ọmọ. 

30Ene ya iyaka agba otu kan̄ inyi ogwu òsulu ọmọ, mè ibọkọ esip ijot owot. 

31Mije, Ogwukaan̄-ene ìkakijit ogwu ebilene ìtele ìre mgbọ geelek. 

32Ikerere ìtatap ene ufieejit me lek, ìkikakaan̄ njijin; imumechieen̄ kan̄ òkibia ene 
me lek îmin enenen. 
33Ìkakigegen ibak ìsa ujaralek ìjet ene, ìkakigegen si ibak ìtap ebilene ufieejit me 
emen. 
34Ijajak otutuuk ebi mkpọn me lek ijọn̄ me irak ukot, 

35mè ijijit ene unen kan̄ me isi Ogwu Òbebene Ichit, 

36mè itetele isisibi unen oyerebet inyi ene, otutuuk chi ìre inu Ogwukaan̄-ene 
ìkaweweek imumun̄. 
37Ekene obokọt itumu ikọ, mè ikọ ya orọ, ire Ogwukaan̄-ene ìkanyi ida? 

38Ìre ìkare me otu Ogwu Òbebene Ichit ke ata mè ijo okinan̄a isibi? 

39Ìre ogwu ebilene òkup me ugwem môkisọkọ otu, mgbọ ekisut ọmọ osusut mije 
ijo inu kan̄? 
40Eji etap chieen̄ ekpọ oniin̄ kiji, mè ewọlọ ekpọ, mè egwu ekom enu me lek 
Okumugwem. 
41Eji ebene ejit kiji mè ubọk kiji eriaak uriaak enyi Awaji me akpabin inyọn̄ ebe, 

42“Eji mîrọ ijo inu mè ikpaka ibot, owu òkatele ìnyi eji. 

43Owu otap unaan̄-ejit ikana ichit lek, mè irieen̄ eji isan̄a; owu okpan̄ eji, òkato 
nsan. 
44Owu osa oduku inyọn̄ igwuk ikwek lek kwun̄, inyi uriaak geege ikatibi ìre owu 
lek. 
45Owu orọ eji ekana otiton mè nsak me etete ebi ife geelek. 

46Otutuuk ebi ochicha kiji mîchili otu kiban̄ ibook eji me lek. 

47Ukpook îtet eji lek, eji mînin̄ me ufe; eji ekup me emen ubọk jakajaka mè 
mfufiat.” 
48Mun̄ ito ìkigbuk emi me chieen̄ kubọk okwaan̄, mije, mîjijaka ebi n̄a isan̄a kpai. 

49Ito ìkpota emi me chieen̄, ìbokpọkpọ ikigbuk, 

50mege Okumugwem môkupbe me akpabin inyọn̄ isiki chieen̄ ikpọ, mè imun̄. 

51Inu nsabe chieen̄ n̄a imun̄ ofolek ebibaan̄ ama n̄a, îtap emi ufieejit igak ejit. 

52Ebi ochicha n̄a ekigọọk emi kubọk ogwu ota ogọọk unọn, me kpunube inu 
geege nrọbe ema. 
53Ema mîtọp emi itap me emen udọn̄, mè iteen̄ ewuuk isa ikitọbọ emi. 

54Mun̄ îmeen̄ emi ire ibot, mbebe ke nra ichep. 

55Nkukup me emen udọn̄ irak ijọn̄ ya igwen erieen̄ kwun̄, jei Okumugwem. 

56Owu onọnọ ida n̄a mgbọ nkibe owu, “Kachit utọn̄ kwun̄, nọ ida ukpo nkitaan̄ 
iweek unyan̄a.” 
57Owu ojeje igbet me usen ngwenbe owu, mè itumu inyi emi ibe, “Katet ukpook.” 

58Ogwukaan̄-ene, owu otumu ikọ ibot n̄a; owu onyan̄a ebek ugwem n̄a isibi. 

59Okumugwem, owu omun̄ mfeen̄ efeen̄be emi. Bọkọ oyerebet n̄a sibi! 

60Owu omun̄ otutuuk ijo ejit ema ekaan̄be, mè otutuuk ijo otitọt ema ekitọt ibak 
emi. 
61Jei Okumugwem, owu onọ ikọ unyechieen̄ kiban̄, mè otutuuk ijo otitọt ema 
ekitọt ibak emi. 
62Owu onọ inu ebi ìkirọ ikeme emi ekinunuun̄ me otu ibak emi ibene me 
ewelegwe ifit egwe. 
63Kpọ, mè ìre ekwekweek irek, mè ìre ekekeke me ukot, emi ke ema ekikọt me 
okwa ochak. 
64Jei Okumugwem, kpe ema mkpukpe ògbe ema me lek inu ubọk kiban̄ orọbe. 

65Tap ema ètele; kè ogbo kwun̄ ibia ema me lek! 

66Sa unaan̄-ejit gọọk ema, mè jijaka ema san̄a me irak akpa isinyọn̄ Okumugwem. 

Ito 4 

Unaan̄-ejit Awaji îsi ikwaan̄ kan̄ 

1Jei, alata araran̄ ìkayaka ìkebe, atalek alata araran̄ ìkayaka ìtoon̄! Mîtọọn̄ ewuuk 
unye otu ewe òkup mbuban cha iyiyala ikana me ibot oniin̄ geelek. 
2Jei, bọn ebirieen̄ Sayọn, ìkup me unye otu ewe kubọk alata araran̄, mgbọ keyi 
efuk ema kubọk otin̄ ibat, kubọk ema ìre ubọk ikwaan̄ ogwu òbot otin̄. 
3Ebi kè ibo oron afa mîsan̄a ebe kiban̄ isibi inyi ebi bọn enwọ, ire, ebibaan̄ ebi n̄a 
efieek kubọk wukuwuku emen èwê. 
4Alọm îgba igọm me otu gwun̄ òkup me otu ebe, mije urak-ebek; asa nsabọn 
mîbeek inorie igak, kpunu ogwu ònyinyi ema erie. 
5Ebi ìkirie utop otu mgbọ orebe, eyaka inikinyinya ikana me lek oniin̄ ikibeek 
inu mgbọ keyi. Ebi mgbọ ìkisa ekwut irio irio ibala lek, eyaka inikirọọn̄ inu me 
inyọn̄ otiton mgbọ keyi. 

6Osusut ijo inu ebi kiji, îmin igak eyi ebi Sodọm, ebi ama kiban̄ otakabe iriọk 
mgbọ yaage fiâm, ubọk ogwu ebilene ìkanin̄ me lek. 
7Me adasi mgbọ, ebi ibot mkpulu Jeruselem mîtoon̄ me ugwem igak abalara, mè 
itana okuket igak mun̄ ebe, nriro lek kiban̄ ìkup irio irio kubọk ewuuk rubi, 
akpalek kiban̄ ìrọt ikup kubọk lek ewuuk safaya. 
8Ire, me mgbọ keyi, akpalek kiban̄ îfit igak mfifit ukan̄, kpeyaka iriọọn̄ ema isi 
me lek oniin̄; akpa kiban̄ îgba ikam me lek ukwuuk; ema eyaka inikup nchat 
nchat kubọk uti. 
9Ebi ìkwaan̄ me otu oge akọn̄ enwọn igak ebi ìkwaan̄ me ubọk akan̄, ebibi 
ekwaan̄ mkpa ofaak me ubọk uraafiọọn̄, mije una inorie ònan̄a me uko. 
10Ebibaan̄ ìkaan̄ ata ejit mîsa ubọk kiban̄ item bọn kiban̄, mè isa irọ inorie irie 
me mgbọ ejijakabe ebi kiji igwook. 
11Okumugwem îgwuku unaan̄-ejit kan̄ ibook ire okputut, îgbuku uyok uyok 
unaan̄-ejit kan̄ igwook. Îtap ukan̄ me Sayọn, itataka ama ya iriọk ire lek ọdọ kan̄. 
12Ebi ubọọn̄ linyọn̄ kpechieek, otutuuk ebi linyọn̄ kpechechieek si ibe ke ebi 
oriara mè ebi ochicha mêkọt ije itibi iraka otunchit inin̄ Jeruselem. 
13Inu yi ìrọ mije ijo inu ebi nriran kan̄ erọbe, mè nrọ-nlọ ebi ngwugwa kan̄ erọbe. 
Ema ekup me emen ama ya ifiat eje ebi ata irọrọ. 
14Mgbọ keyi, ema ekitutun ikana lek oniin̄ ikiweek agan̄, kubọk ebi ǹnàan̄. Eje 
ene îchaka ema mbuban me lek, ire lek, ebi ene kpekọt ichak ubọk me lek ofọnti 
kiban̄. 
15Ebi ene ekibe ema, “Ìje ìnan̄a! Mbuban me lek kinyi! Ìje ìnan̄a! Ìje ìnan̄a! 
Ikachak eji ubọk me lek!” Mgbọ ema eliliin̄be, mè isi ikinyinya ikana me etete ebi 
ofifi ido, ife cha mîra ikitumu ibe, “Ema kpebeyaka ikpọk iluk me ere keyi igak 
ikeya.” 
16Okumugwem me lek kan̄ oyiyala ema isan̄a, ìkayaka ìkpọ ema chieen̄ me lek. 
Ìkayaka ìnyi ebi ngwugwa ulibi, ìkayaka ìkaan̄ ata ejit me lek ebi ugane. 
17Chieen̄ îwọ eji ikpọkpọ ntap-ubọk ikakaan̄ge ibot; eji ekup me uwu-oket kiji 
ikikpọ ido eyi ìkpokọt inyan̄a eji. 
18Ebi ochicha ekikpọ eji akpat ukot, eji kpeyaka ikọt ikije me lek oniin̄ kiji. Òta 
mgbọ kiji îgbet, usen kiji îso, mije, mgbọ kiji îre. 
19Ebi ìkililaba eji mîfet ukot igak igo òkiwulu me akpabin inyọn̄; ema ekigọọk eji 
ikana me inyọn̄ ogoon̄, mè ikilileek me emen èwê ikpọ eji. 
20Ogwu ubọọn̄ kiji, ogwu Okumugwem otọkọbe aran̄ me ibot, ogwu òre efuuk 
ugwem kiji, ogwu eji ekibe ke eji mêluk me irak okwukwek kan̄ me etete ebi ofifi 
ido, ema mîtet me otu ufe kiban̄. 

21Enyi ebi Edọm, ebi ìluk me lek ijọn̄ Usu, ìnwọọn̄ unwọọn̄, mè ìbele ejit. Ire, 
ekpen̄ ya môkana si inin̄ enyi ubọk; enyi mênwọ isa, mè iben njak kinyi iwele me 
oyet. 
22Jei Sayọn, osusut ijo inu kwun̄ îta, ìkpoyaka itap owu me usun̄ akọn̄ ofifi. Ire, 
enyi ebi Edọm, Okumugwem môsut enyi osusut mije nrọ-nlọ kinyi, mè irọ ibe ijo 
inu kinyi ikpọk mbum. 

Ito 5 

Uriaak isasa ibeek nsan 

1Jei Okumugwem, keek inu òrọrọn̄ ikeme eji, kpọ, mè mun̄ esip òkup eji me isi. 

2Ìrot kiji îkana inin̄ ubọk ebi ichen, uwu kiji înin̄ ubọk ebi ofifi ido. 

3Eji mîkana ebi kpà-nte, mè ebi ìnan ute; ebi nga kiji mîkana ebi nwakpa. 

4Mudim eji ekinwọ, eji ekilelep, sabum ènwọ, iye eji ekisọk, eji ekikpekpe ewe, 
sabum esọk. 
5Ebi ìkililaba eji ekitọbọ eji ubọk me udun̄ ebek; eji mîgak iweek, ire, kpenyi eji 
isiki-efuuk. 
6Eji mînyana ubọk ibeek ebi Ijipiti mè ebi Asiria ibe enyi eji inorie erie ejot owot. 

7Ebi nte kiji erọ ijo inu, ema kpeyaka ikup; eji eyaka inikibọkọ mkpukpe ijo inu 
kiban̄. 
8Ebi usun̄ ekikpulu eji mgbọ keyi, kpunu ogwu òtataba eji isibi me ubọk kiban̄. 

9Inorie otu kiji, eji ekisa mkpa mè ugwem iweek, bak me lek ebi ìkiben oge akọn̄ 
ikana emen èwê. 
10Uraafiọọn̄ îbak eji ukan̄ me lek, akpa kiji ìkiyok kubọk ototun̄. 

11Mîtet ebibaan̄ me Sayọn me unye ilaak, mè obaak ebibaan̄ me ama ebi Juda 
geelek. 
12Ebọp ebi ibot mkpulu me ubọk iben ijeen̄ ikpan̄ kpekpọkpọ ebi ugane isi, mè 
ìnyi ema ulibi. 
13Nsabọn irieen̄ ekibọkọ ukwook me lek ewuuk ikikọk akpa, asasa nsabọn 
ebirieen̄ ekekinyen̄e me irak efit iye. 
14Ebi ugane mînọọn̄ me otunchit ama, nsabọn irieen̄ kpeyaka ikọt okwa. 

15Unwọọn̄ îsibi ita eji me ejit; ifit òjijop kiji îkana ufieejit. 

16Okpibot ubọọn̄ înan̄a eji me ibot irọn̄. Îta eji me ubọk, mije, eji mîrọ ijo inu! 

17Mije keyi, ejit kiji îrọn̄ utọọk; mije inu chi geelek, chieen̄ îdun eji, 

18bak me lek ogoon̄ Sayọn òlaak ukpọk ukpọk, ebi kè ibo oron afa ekekinililiin̄ 
ikana me inyọn̄. 

19Jei Okumugwem, owu ìre ubọọn̄ ire mgbọ geelek; ogboon̄ ubọọn̄ kwun̄ 
ìbokukup nan̄a me ukot re me ukot. 
20Keke orọ okiwuuk eji mgbọ geelek? Keke orọ ojitbe eji itele ijọn̄ọ mgbọ ikeyi? 

21Jei Okumugwem, kpọk gwen eji tap me lek kwun̄, inyi eji egwu ekom egọọk 
owu; kpọk rọ ukot eyi kiji ikup ayaya ayaya kubọk mgbọ ebi ukot ikaan̄. 
22Sà ìre owu òjijit eji isan̄a isi mege, mè inaan̄ ejit me lek kiji iraka iman̄ ni? 

Ijik 

Ijik 1 

Inu òkup me ugwem mè ujamgbugbo Awaji 

1Me òso usen go me emen onyan̄ ini, me òso akọp acha ita, mgbọ ya, emi ìre ene 
ge me lek ebi usun̄ akọn̄ Juda ìkup me agba okwaan̄ Keba, emen inyọn̄ ochichili 
ibook, mmumun̄ ilaak ọkpọchieen̄ ofolek Awaji. 
2Me egwe go ya me onyan̄ ya me acha ya, òrere òso acha go etetbe ogwu ubọọn̄ 
Jioyakin me usun̄ akọn̄, 
3Okumugwem otutumu ikọ inyi emi, Ijikien, ogwu ngwugwa, gwun̄ kè Buji, me 
agba okwaan̄ Keba me ido Babilọn. Unye Okumugwem okukup me lek n̄a me ere 
ya. 
4Nnenikpọ, mè imun̄ egwijo ofitbe me isinyọn̄ ikinan̄a me agan̄ inyọn̄ inu. Mmun̄ 
ikpele oduku inyọn̄ melek omumen inyọn̄ okimumen me emen kubọk ukan̄, 
utoon̄ okekitoon̄ ikat ikana. Me eden̄ oduku inyọn̄ ya, îkaan̄ utoon̄ ge òkpọkpọ 
iren̄e kubọk alata òkikala me emen ukan̄. 
5Me eden̄ oduku inyọn̄ ya si, îkaan̄ inu ini erombe òkup me ugwem òkukup. Me 
ubọk ema ekupbe, ebet lek ebilene. 
6Ire, ema ge ge ekaan̄ isi ini mè uwop ini. 

7Ukot kiban̄ ìtatat. Ijọn̄ ukot kiban̄ ìbet lek ijọn̄ ukot eriembuuk, mè ikimumen 
kubọk ekwe ekwukbe lek itana, inyi itoon̄. 
8Ema mîkaan̄ ubọk ebilene me irak uwop kiban̄, ubọk ge me irak uwop ge, me 
agan̄ ini kiban̄. Otutuuk inu ini cha mîkaan̄ isi me lek, mè ikaan̄ si uwop. 
9Inu cha geelek ìwewele uwop iba kan̄, utọn̄ uwop ge îra ichak me lek utọn̄ uwop 
kè ogwulọ. Ema ekeke me agan̄ ini. Ema isibeje, ekigbagbaan̄ ije, ogwu ikup òtet 
isi kan̄ eyi òkup me agan̄ ekije ifo òtat me agan̄ keya, kpekiyaka lek ikana. 
10Isi kiban̄ ìkup ikeyi: Geelek îkaan̄ isi ebilene me agan̄ isi kan̄, mè isi egbe àtat 
me agan̄ ulom, mè isi orie eriembuuk me agan̄ ujit, mè isi igo me agan̄ udun̄. 
11Ikecha ke isi kiban̄ okup. Uwop kiban̄ ìsasan ifo inyọn̄. Ge ìsa uwop iba ichak 
me lek uwop echi ebi ìkup me ulom mè ujit kan̄, mè isa uwop iba ichit lek kan̄. 
12Ogwu ikup, ìtetet isi itat ikije. Ere geelek erumun̄ okisi, ere keya ke ema ekisi, 
kpekiyaka lek ikana. 
13Me mbet kiban̄, inu òkup me ugwem cha, ebet lek mbubuuk ukan̄ òreren̄e, mè 
ikigeen̄, mè ìre alọm ukan̄ òkisasak. Ukan̄ ya okekibeen̄ ikana me etete inu òkup 
me ugwem cha, mè ikitoon̄. Omumen-inyọn̄ okekimumen me emen ukan̄ ya. 
14Inu òkup me ugwem cha ekililibi ikana, ilibi inyi isi, elibi enyi udun̄, kubọk 
omumen inyọn̄ okimumen. 

15Ike nkikpọ inu òkup me ugwem cha, mmumun̄ ekpirikpo kiban̄ ge ge me ijọn̄ 
me agba lek kiban̄, ogwu ikup mè ekpirikpo eyi kan̄ melek isi ini kan̄. 
16Ike ekpirikpo cha okupbe mè ubọk erombe ìre ikeyi: Ema ekikebe kubọk 
ewuuk ekigwen berin. Ekpirikpo ini cha, ge ìbọkọ lek ge, mè ikup kubọk esasa 
ofifi ekpirikpo ge itap ikwuk irieen̄ me lek ge. 
17Ekpirikpo cha isikije, agan̄ geelek me lek agan̄ ini cha isi kiban̄ oyakabe ida, 
agan̄ keya ke ema ekije inin̄, kpekigwu ikana. 
18Ekpirikpo cha ìbebene, mè ikup nriki nriki. Otutuuk ekpirikpo ini cha îkaan̄ 
chieen̄ chieen̄ ijot lek ikat ikana. 
19Mgbọ inu òkup me ugwem cha isikije, ekpirikpo cha òkup me agba lek kiban̄ 
îra ikije. Ema isinan̄a me ijọn̄ ibene, ekpirikpo cha îra inan̄a ibene si. 
20Ere geelek erumun̄ okisi, ke inu ini òkup me ugwem cha ekisi, ekpirikpo cha si 
îra ikinan̄a ibene igọọk ema, mije, erumun̄ inu òkup me ugwem cha ìkup me 
emen ekpirikpo cha. 
21Inu òkup me ugwem cha isije, ekpirikpo cha îra ije. Inu òkup me ugwem cha 
isichak ikeke, ekpirikpo cha îra ichak ikeke. Inu òkup me ugwem cha isibene 
inan̄a me ijọn̄, ekpirikpo cha si îra igọọk ibene inan̄a me ijọn̄, mije, erumun̄ inu 
òkup me ugwem cha ìkup me emen ekpirikpo cha. 
22Inu ge òbet lek akpabin owewele inyana ichit inyọn̄ ibot inu òkup me ugwem 
cha. Inu ya ìkup umọọn̄ umọọn̄, mè ikikebe kubọk ewuuk unye otu ewe ògegen, 
mè ikitet ene ukpook. 
23Me irak akpabin ya ke inu ini cha òkup me ugwem esan uwop kiban̄ iwele, ge 
oda ge. Ema geelek esasa uwop iba iba ichit lek kiban̄. 
24Mgbọ inu òkup me ugwem cha ejibibe ije, nnọnọ ida uwop kiban̄ cha okikput 
kubọk agbugbuk, mè ikitaan̄ kubọk ida Ogwu Òkaan̄ Unye Geelek, mè ikikput 
kubọk okput urum ebi akọn̄. Mgbọ ema echakbe ikeke, ema egegele uwop kiban̄ 
isiki. 
25Nneninọ ida ge okitaan̄ me inyọn̄ akpabin ya òkup me inyọn̄ ibot kiban̄ ike ema 
ekekebe, mè igele uwop kiban̄ isiki. 
26Mmumun̄ si inu ge me inyọn̄ akpabin ya òkup me inyọn̄ ibot kiban̄, òbet lek 
ogboon̄ ubọọn̄ esabe ewuuk oluku oluku ekigwen safaya irom. Me inyọn̄ inu òbet 
lek ogboon̄ ubọọn̄ ya, îkaan̄ inu ge òbet lek ebilene òbebene inan̄a me inyọn̄ 
ogboon̄ ya. 
27Mmumun̄ bene me ere òbet lek ebon kan̄ fo inyọn̄ okigeen̄ kubọk alata òreren̄e, 
eyi ukan̄ okilomo ikana ichit bùk. Bene me ere òbet lek ebon kan̄ siki fo ijọn̄, ìbet 
lek ukan̄, utoon̄ ototoon̄ ikana ọmọ okokop. 
28Utoon̄ òtotoon̄ ikana ọmọ ya ìkup kubọk egop ubọọn̄ òkup me emen oduku 
inyọn̄ me usen ibot. Eyiyi ìre mbet ujamgbugbo Okumugwem. Mgbọ mmun̄be 
inu yi, nrọrọn̄ ikana isi ichit me ijọn̄, mè inọ ida ge okitumu ikọ. 

Ijik 2 

Awaji îgwen Ijikien 

1Okumugwem onenitumu inyi emi ibe, “Gwun̄ ebilene nan̄a keke keke me ukot 
kwun̄, inyi ǹtumu ikọ ǹnyi owu.” 
2Mgbọ îkitumu ikọ ya, Ekwukwu Awaji oninin̄ emi me emen, mè ijibi emi ibene, 
nkekeke me ukot. Nnọnọ ida ya si okitumu ikọ inyi emi ibe: 
3“Gwun̄ ebilene, ǹkiria owu isi lek ebi Ijeren, ido ebi òkpaka ibot cha ìkpakpaka 
ibot inyi emi. Ema mè ebi nte nte kiban̄ ekup me lek inyenye ibot inyi emi mege 
inire cherekeyi. 
4Ebi nkiria owu isi lek ìre ebi unyechieen̄ mè ebi unye-ejit. Tumu nyi ema ibe, 
‘Ogwukaan̄-ene Okumugwem ìtumu ibe ikeyi.’ 
5Ema ìre uwu ebi òkpaka ibot. Eya orọ, ema egbagban̄, kpegban̄, ema mêriọọn̄ 
ibe ke ogwu nriran òwa me etete kiban̄. 
6Ire owu, gwun̄ ebilene, katet ukpook me lek kiban̄, kafefieek si owot me lek ikọ 
kiban̄. Ubọk geelek ema erebe abọm egbe mè ukpak ikana owu, mè ikaan̄ iwot 
me lek kubọk eferen̄, owu okekiluk me etete kiban̄, katet ukpook. Ubọk geelek 
ema erebe ebi uwu mkpaka-ibot, kafieek owot me lek ikọ kiban̄, katetet si 
ukpook me lek kiban̄. 
7Tumu ikọ n̄a nyi ema, egbagban̄, kpegban̄, mije, ema ìre ebi ìkpaka ibot. 

8Ire, owu, gwun̄ ebilene, gban̄ utọn̄ me lek inu ntumube inyi owu. Kakpaka ibot 
kubọk ebi uwu mkpaka-ibot. Chili otu kwun̄ bọkọ inu nnyibe owu taka.” 
9Nnenikpọ, mè imun̄ ubọk ge onyanabe inu emi lek. Ikpa ekakat okup me ubọk 
ya. 
10Ubọk ya onenikala ikpa ya me isi n̄a. Mîge okwa ito, mè ufieejit, mè ubọnọlek 
ijot lek ikpa ya, me agan̄ isi mè agan̄ udun̄. 

Ijik 3 

1Ida ya otutumu inyi emi ibe, “Gwun̄ ebilene, taka inu òkup me isi kwun̄. Taka 
ikpa ekakat yi, mè je si tumu ikọ nyi ebi uwu kè Ijeren.” 
2Nnenichili otu n̄a, inyinyi emi ikpa ekakat ya ibe emi ǹtaka. 

3Iyayaka ibe emi, “Gwun̄ ebilene, taka ikpa ekakat yi nkinyi owu, inyi ijot owu 
owot.” Ntataka, ininin̄i kubọk aran̄ akwọọk me otu n̄a. 
4Inenitumu inyi emi ibe, “Gwun̄ ebilene, ngwa, je si lek ebi uwu kè Ijeren, mè 
tumu ikọ n̄a nyi ema. 
5Ìkare ebi ìkitumu usem ebi ene kpekinọ mè ebi ìkitumu usem òyọyọt ke nria 
owu isi lek. Îre ebi uwu kè Ijeren ke nria owu isi lek. 

6Ìkare ebi ofifi ido geege kpekinọ usem kiban̄ mè ebi ido usem kiban̄ oyọtbe, ebi 
owu kpokọt igobo ikọ kiban̄ itet ke nria owu isi lek. Me atikọ, mebe ke ìre ebiba 
ke nria owu isi lek, ebiba kè egban̄ utọn̄ me lek ikọ owu obotumu. 
7Ire, ebi uwu kè Ijeren kpebeweek igbagban̄ utọn̄ me lek ikọ kwun̄, mije, ema 
kpeweek igbagban̄ emi utọn̄ me lek. Ema ìre ebi unye-ejit mè ebi unye-ibot. 
8Ire, mârọ inyi owu ònye ejit, mè ònye ibot ògak ema. 

9Mârọ inyi okwut isi kwun̄ inye kubọk ewuuk ònyenye ichit, eyi ònyenye igak 
ewuuk unye isi. Ubọk geelek ema erebe ebi uwu mkpaka-ibot, katet ukpook me 
lek kiban̄, kafefieek si owot me lek kiban̄.” 
10Inenitumu si inyi emi ibe, “Gwun̄ ebilene, riọọn̄ ubọk gban̄ otutuuk ikọ chi 
nkitumu inyi owu, mè mọnọ tap me ejit. 
11Je si lek bọn ebi ido kinyi ìkup me usun̄ akọn̄, mè tumu ikọ nyi ema. Ema 
egbagban̄, kpegban̄, tumu nyi ema ibe ke ikọ Ogwukaan̄-ene Okumugwem 
otumube ire eya.” 
12Ekwukwu Awaji onenijibi emi ibene, nnọnọ ikpele ida ge me udun̄ n̄a okitaan̄ 
kubọk isinyọn̄ ibe, “Itọn̄ ikup inyi ujamgbugbo Okumugwem me ere nluk kan̄.” 
13Nnọ si okput uwop inu òkup me ugwem cha ike uwop kiban̄ cha ge 
okichichiọọk me lek ge, melek okput ekpirikpo cha òkup me agba lek kiban̄. Ida 
cha okekikput kubọk isi inyọn̄. 
14Ekwukwu Awaji ya ojijibi emi ibene, mè isa emi inan̄a. Njeje me ujat ejit mè 
unaan̄-ejit me emen ekwukwu n̄a. Ire, unye Okumugwem ojojot me lek n̄a. 
15Nnenisi lek ebi usun̄ akọn̄ ìkup me Teli Abibu me agba lek okwaan̄ Keba. 
Nkukup me ere ya ife cha ekiluk usen jaaba, mbiribọ ogwogwook emi me lek. 

Awaji îrọ Ijikien ogwu mbem inyi ebi Ijeren 
(Ijik 33:1-9) 

16Me òta usen jaaba ya, Okumugwem onenitumu inyi emi ibe: 

17“Gwun̄ ebilene, nsa owu irọ ogwu mbem inyi ebi uwu kè Ijeren. Eya orọ, nọ ikọ 
otu n̄a, mè taba ema ubọk me utọn̄ nyi emi. 
18Ire mbe ogwu ijo ene, ‘Owu òkpolọlọ ikwukwu mkpa,’ mè ire owu òkataba ọmọ 
ubọk me utọn̄, mè ìre òkatumu ikọ ìsa ìteme ọmọ nteme, inyi itele ijo oniin̄ kan̄, 
mè igat ugwem, ogwu ijo ene ya môkwu mkpa mije ijo inu kan̄. Ire, eje kan̄ 
ìbotoon̄ owu me ibot. 
19Ire, ire otaba ogwu ijo ene ubọk me utọn̄, ijijit igwugwu ikom inan̄a me lek ijo 
inu, ìkatele ijo oniin̄ kan̄, ọmọ môkwu mkpa mije ijo inu kan̄. Ire, owu ora inyan̄a 
lek kwun̄. 
20“Ofifi kan̄, ire ogwu ata irọrọ igwu ikom me ata irọrọ kan̄ isi inin̄ me ijo inu, mè 
nsirieen̄ mgban òtọbọ ene ukot ikwek ọmọ isi, ọmọ môkwu mkpa, ire owu 
òkataba ọmọ ubọk me utọn̄. Ata inu geelek îrọbe, kpebekeek. Ọmọ môkwu mkpa 
mije ijo inu kan̄. Ire, eje kan̄ ìbotoon̄ owu me ibot. 

21Ire, ire owu otaba ogwu ata irọrọ ubọk me utọn̄ ibe ikarọ ijo inu, igbagban̄, 
ìkarọ ijo inu, ọmọ môgat ugwem mije îbọkọbe nteme. Sa me ikeya, owu onyan̄a 
lek kwun̄.” 
22Unye Okumugwem ìjojot me lek n̄a me ere ya. Inenibe emi, “Nan̄a keke je sibi 
lek òla ijọn̄, inyi ǹtumu ikọ melek kwun̄ me ere ya.” 
23Nnanan̄a ikeke, mè isibi isi lek òla ijọn̄ ya, mè isi itoon̄ me lek ujamgbugbo 
Okumugwem okekebe me ere ya, kubọk ujamgbugbo mmun̄be me agba okwaan̄ 
Keba. Nrọrọn̄ ikana isi ichit me ijọn̄. 
24Ekwukwu Awaji oninin̄ emen n̄a, mè ibene emi igwuun̄, nkekeke me ukot. 
Itutumu inyi emi ibe, “Je fo uwu kwun̄, mè gwuk isotu kwek lek kwun̄. 
25Ire owu, gwun̄ ebilene, mêsa olik ibọp owu. Mêbọp owu, inyi owu okakijijen̄e 
ìkana me etete ebi ene. 
26Mârọ alọm kwun̄ igba igọm me eseen̄ kwun̄, inyi owu okakọt ìsan̄a amọn ìkan̄ 
inu ìnyi ema, mije, ema ìre uwu mkpaka-ibot. 
27Ire, nsitumu ikọ inyi owu, mânenichili owu otu, inyi owu òtumu ikọ ònyi ema. 
Tumu be, ‘Ogwukaan̄-ene Okumugwem ìtumu ibe ikeyi.’ Ogwu geelek òbogban̄, 
igban̄; ogwu geelek òbojit, ijit, mije, ema ìre uwu mkpaka-ibot. 

Ijik 4 

Ijejeen̄ ofolek mbin akọn̄ ebekpa ikana Jeruselem 

1“Owu ogwu ebilene, mọnọ owut okpungwu ge to me isi kwun̄, mè gwook ama 
Jeruselem me lek. 
2Gwook si mbin akọn̄ kana ama ya. Gwook urak ukot akọn̄ melek okpurukpu 
etọmbe ibene igọọk, melek ebi akọn̄ me urum me urum ekpabe ikana, mè gwook 
si nroon̄ ekisa igbugbọ mgban eyiyikbe ikana ama ya okokop. 
3Mọnọ okwukwut ebọn̄be ikup akpakpa sa gwuun̄ me etete kwun̄ melek ama ya 
kubọk ke ìre mgban okwukwut, mè yaka isi kwun̄ kikpọ ama ya. Mônenikup 
kubọk ekpakpa mbin ikana ama ya, ke ìre owu okikpa mbin ya ikana. Eyiyi môre 
inu ijejeen̄ isa inyi ebi uwu kè Ijeren. 
4“Eya isiraka, siki laak me agba nkan̄ kwun̄ agan̄ ujit, mè ben ijo inu ebi uwu 
Ijeren toon̄ me lek kwun̄. Owu môben ijo kiban̄ otutuuk otu ifuk usen olaakbe 
me agba nkan̄ keya. 
5Nnyi owu otu ifuk usen yaage melek otu ifuk acha ijo inu kiban̄. Eya orọ, efit 
usen ita mè akọp onaan̄ge ke owu obobeme ijo inu ebi uwu kè Ijeren. 
6“Osilaak iso otu ifuk usen, gwu kom sa agba nkan̄ kwun̄ agan̄ ulom laak si. Eya 
ke owu môsa iben ijo inu ebi uwu Juda. Ǹnyi owu akọp usen ini, usen ge okup 
inyi acha ge. 

7Kup ikeya yaka isi kwun̄ da mbin akọn̄ ekpabe ikana Jeruselem ya. San̄a ofọnti 
san̄a me ubọk kwun̄, mè sa ukpọk ubọk ben nriran keme ama ya. 
8Mâsa olik ibọp owu, inyi okakọt ìgwu lek ìkom ìnan̄a me agan̄ ge ìlaak me agan̄ 
keyilọ, mege usen mbin akọn̄ ya môsobe. 
9“Mọnọ akpa balì mè akpa wit, mè ngọdi melek mfut lentin, mè akpa milet melek 
sìpelit gbaan̄ tap me emen inu ge, mè sa rọ fituru nyi lek kwun̄. Eya ke owu 
obokirie otutuuk efit usen ita mè akọp onaan̄ge ya obosa agba nkan̄ ge kwun̄ 
ilaak. 
10Kitọtọ inorie kwun̄, kọpu ge me usen, kirie, mè kirie kpọ me lek mgbọ 
edọmọbe. 
11Kitọtọ si mudim kwun̄, kọpu iba me usen, nwọ, mè kinwọ kpọ me lek mgbọ 
edọmọbe. 
12Kirọ inorie kwun̄ kubọk nchicha akpa balì. Kisa ifin ebilene sọk ukan̄ rọ 
nchicha ya taka. Kikup me isi ebi ene rọ inorie ya.” 
13Okumugwem onenibe, “Ikeyi ke ebi Ijeren ebekirie òchichaka inorie me ido 
cha mâlilababe ema isi igwook.” 
14Emi nnenibe, “Jei Ogwukaan̄-ene Okumugwem! Emi ǹkararak ìchaka mbuban 
me lek n̄a. Akarake ijija n̄a, mege inire mgbọ keyi, ǹkararak ìtaka anam ògagak 
ikwu, mè ìre eyi anam afa ochimbe ikpan̄. Anam geege mbuban ochakabe me lek 
ìkararak ìnin̄ emi otu.” 
15Okumugwem obebe, “Kpan̄asi ifin ebilene, nnyi owu ifin eriembuuk òsa òtem 
inorie kwun̄.” 
16Inenitumu si inyi emi ibe, “Gwun̄ ebilene, mâgon oniin̄ inorie okije inin̄ 
Jeruselem ichit. Ebi ene ebekitọtọ inorie me otitọ irie, mè ikijijiin̄ lek; mè ikitọtọ 
mudim inwọ, mè ikifieek ejit, 
17mije, inorie mè mudim ìbonanan. Ebi ene isibene chieen̄ itoon̄ me lek ebi melek 
kiban̄, ebekiririki. Ema ebetọtọk ita mije ijo inu kiban̄. 

Ijik 5 

Ufialek òkup inyi ama Jeruselem 

1“Gwun̄ ebilene, mọnọ oge akọn̄ òrereke sa rọ akwaan̄ ogwu òsọp ijeek, mè sa 
kwọkọ ijeek ibot kwun̄ mè ifet otu kwun̄ san̄a, mè mọnọ otitọ sa tọ ijeek cha che 
irek ita. 
2Osikpa mbin ikana ama ya iso otu ifuk usen, sa ukan̄ wọp ijeek cha, irek ge me 
lek irek ita, me eden̄ ama ile ya ogwookbe me lek okpungwu ya. Mọnọ oge akọn̄ 
sa kikeen̄ irek ge kana ama ya. Ben irek ge òsisik ya fiaak fiin̄ me emen efet. Mije 
emi mâwọọk oge akọn̄ isa igọọk ema. 



1457 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

3Ire, mọnọ ukut ijeek inen mè inen me lek echi ofiaakbe ifiin̄ me lek efet ya kat 
tap me ufan̄a ofọnti kwun̄. 
4Ofifi si, mọnọ ukut inen mè inen me lek tọp tap me ukan̄, mè wọp taka riọk. 
Ukan̄ mônan̄a me lek kiban̄ ibumu inin̄ lek otutuuk uwu kè Ijeren. 
5“Ogwukaan̄-ene Okumugwem ìtumu ibe ikeyi: Kpọ, îre emi nsun̄ Jeruselem yi 
me etete ebi ife geelek, owuwa ido egbagban ikana ọmọ. 
6Ire, ọmọ înye ibot ikeme ikan n̄a mè orọmijọn̄ n̄a, mè irọ inu ikpak igak ebi ife 
geelek mè ebi ido geelek ìkakana ọmọ okokop. Îjit ikan n̄a, mè ijit si igọgọọk 
orọmijọn̄ n̄a. 
7“Eya orọ, Ogwukaan̄-ene Okumugwem ìtumu ibe ikeyi: Owu Jeruselem ofieek 
igak ebi ido ìkakana owu cha. Owu òkakigọọk orọmijọn̄ n̄a, òkakisun̄ ikan n̄a. 
Òkakirọrọ si orọmijọn̄ ebi ido cha òkakana enyi. 
8“Mije keya, Ogwukaan̄-ene Okumugwem ìtumu ibe ikeyi: Emi me lek n̄a si 
m̀bajeje ikeme owu, Jeruselem. M̀basusulu owu osusut, inyi otutuuk ido cha 
emun̄. 
9Mije òchichaka inu cha orọbe, mârọ owu inu eyi ǹkararak ìrọ, eyi m̀kpayayaka 
ikpọk irọ si ofifi. 
10Eya orọ, ute môtaka ogwu gwun̄ me emen kwun̄, gwun̄ si môtaka ogwu ute. 
Mânyi owu osusut, mè iyiyala ebi kwun̄ ebi mêsikbe ichieen̄ ita me ntutun̄ ere 
geelek me linyọn̄. 
11Eya orọ, kè lek ugwem n̄a, mije owu osabe mbuban mkpọmfaka kwun̄ mè 
òchichaka inu kwun̄ cha inififila Uwu Mbuban n̄a, emi m̀bafifiik chieen̄ irọ owu 
inaan̄ me lek. M̀kpato owu nsan, m̀kpatele inyinyi owu osusut. Emi Ogwukaan̄-
ene Okumugwem ntumu. 
12Irek ge me irek ita me lek ebi kwun̄ mêkwaan̄ me ijo orukan̄ mè akan̄ me emen 
kwun̄. Irek ge me irek ita ebekwaan̄ me otu oge akọn̄ me udun̄ mgban kwun̄. Irek 
ge me irek ita òsisik, m̀bayiyiyala ichieen̄ me ntutun̄ ere geelek me linyọn̄, mè 
iwọọk oge akọn̄ isa igọọk ema. 
13“Unaan̄-ejit n̄a mônenita, uyok uyok unaan̄-ejit n̄a me lek kiban̄ mônenitọọk, 
bak me lek nra isan̄a useen̄. Mgbọ nsibum unaan̄-ejit n̄a igwook ema me lek 
isan̄a, ema mênenitolek iriọọn̄ ibe ke emi Okumugwem ǹsa me mba-ejit itumu 
ikọ inyi ema. 
14“Ofifi kan̄, mârọ owu Jeruselem òkana ǹrioon̄ mè inu ochak me etete ebi ido 
òkukup ikana owu, mè òkup si ikeya me chieen̄ ebi geelek ìkije iraka. 
15Mgbọ nsisulu owu osusut me unaan̄-ejit mè uyok uyok unaan̄-ejit, mè ikan̄ inu 
inyi owu unye unye, owu môre inu esip, mè inu ichak imọm, mè ire si inu isasa 
itaba ubọk me utọn̄, mè inu urimi, isa inyi ido cha òkukup ikana owu. Emi 
Okumugwem ntumu. 

16Mgbọ nsisook ijo oraan̄ n̄a ya òkikpan̄ ene, òrere akan̄, itap owu me lek, m̀baria 
ibe inijijaka owu. M̀bakirọrọ ibe akan̄ ya ikpọkpọ ikinye, mè igon oniin̄ okisa 
ikaan̄ inorie kwun̄ ichit. 
17Mâria akan̄ mè anam oron echi afa ijet owu. Ema mêkpaan̄ bọn kwun̄ isan̄a 
itele owu. Ijo orukan̄ mônin̄ me etete ebi kwun̄, eje ene môkekigbuk me emen 
kwun̄, mâsa si oge akọn̄ inijijaka owu. Emi Okumugwem ntumu.” 

Ijik 6 

Mêjijaka isi-ijọn̄ me inyọn̄ ogoon̄ ido Ijeren 

1Okumugwem onenitumu inyi emi ibe ikeyi: 

2“Gwun̄ ebilene, kana isi kwun̄ da ogoon̄ ido Ijeren, mè ben nriran keme ema ibe, 

3‘Jei, enyi ogoon̄ ido Ijeren, ìgban̄ ikọ Ogwukaan̄-ene Okumugwem otumube. 
Ogwukaan̄-ene Okumugwem ìkitumu inyi enyi ogoon̄ melek orioon̄ ido Ijeren, 
mè okolo melek iteke ijọn̄ ibe ikeyi: Emi gwa ǹkisa oge akọn̄ inu me lek kinyi, 
m̀bagwagwak isi-ijọn̄ kinyi cha igwook. 
4Mêgbugbọ ntook ngwugwa kinyi, mè ikpukpuku ntook nsensi kinyi cha. Emi 
mâkpan̄ ebi kinyi igwook me ijọn̄ me isi mkpọmfaka kinyi cha. 
5Mâkpulu nkwukwu kinyi ebi Ijeren imumaan̄ me isi mkpọmfaka kinyi, mè itọọn̄ 
ukwuuk kinyi iyiyala ikana lek ntook kinyi. 
6Ere geelek enyi elukbe, ama kinyi ìbokana ukpọk ukpọk. Mêgbugbọ isi-ijọn̄ 
kinyi cha igwook, inyi ntook kinyi cha ijijaka, mè ikana ǹrioon̄. Mêkpukpuku 
mkpọmfaka kinyi cha, inyi ìkayaka ìkup. Mêgwak ntook nsensi kinyi cha isan̄a, 
mè irọ inu cha enyi erọbe ichep dìp dìp. 
7Mêkpan̄ ebi kinyi igwook me eden̄ kinyi, enyi mêtotolek iniriọọn̄ ibe ke emi nre 
Okumugwem. 
8“ ‘Ire, mâsik usini kinyi. Mâtele ibe usini kinyi enwọnọ otu oge akọn̄ me ubọk 
ebi ife cha mgbọ mâyiyalabe enyi itap me ido geelek. 
9Ebi ìnwọnwọnọ mkpa cha mênenikeek emi mgbọ ema mêkupbe me ido cha ere 
etetbe ema me usun̄ akọn̄ isa isi igwook. Ema mêkeek ubọk ejit n̄a ofieekbe mije 
ejit barabat ema ekaan̄be, eyi òrọrọ ibe ema esan̄a emi ejit me lek, melek chieen̄ 
kiban̄ echi òkakana igọọk mkpọmfaka kiban̄ cha. Ema mêjọ ejit me lek kiban̄ 
gaalek mije ijo inu cha ema erọbe, melek otutuuk mbuban orọmijọn̄ kiban̄ cha 
geelek. 
10Ema mêneniriọọn̄ ibe ke emi nre Okumugwem, mè iriọọn̄ si ibe ke ìkare me 
ikike ke ntumu ibe ke mâsa ùrioon̄ initoon̄ ema. 
11“ ‘Ogwukaan̄-ene Okumugwem ìtumu ibe ikeyi: Ìkwak ubọk kinyi, mè ìgon 
ukot kinyi me ijọn̄, mè ìtaan̄ ukpo ibe, “Jei!” mije otutuuk inu ikpak mè filafila inu 

ebi uwu kè Ijeren erọbe, bak me lek, ema mêkwaan̄ isan̄a me otu oge akọn̄, mè 
irak akan̄, mè ubọk ijo orukan̄. 
12Ogwu òkup me ujọn̄ọ ere môkwu me ubọk ijo orukan̄, ogwu òkup me mgbet 
ere môkwu me otu oge akọn̄, ogwu geelek ònwọnwọnọ, mè ìre ogwu geelek 
etelebe, môkwu me irak akan̄. Sa me ikeya, unaan̄-ejit n̄a môsoso ema lek. 
13Ema mêtolek iniriọọn̄ ibe ke emi nre Okumugwem, mgbọ ebi kiban̄ isikwaan̄ 
ilaak me etete mkpọmfaka kiban̄, mè ililam ikana me agba lek ntook kiban̄, mè 
inyọn̄ ubene ubene orioon̄ geelek, mè inyọn̄ ibot otutuuk ogoon̄ geelek, mè irak 
njijoon̄ uti geelek òsasan agọọk, mè irak ilip geelek inwan̄ ojotbe me inyọn̄, ere 
ema ekiwọp nsensi utop olu inyi mkpọmfaka kiban̄ cha. 
14Emi mânyana si ubọk n̄a itoon̄ ema me lek, mè ijijaka ijọn̄ kiban̄ isan̄a kpai, 
ibene me lek èwê isi ire ama Dibila, mè otutuuk ere geelek ema elukbe. Mgbọ ya, 
ema mêtolek iniriọọn̄ ibe ke emi nre Okumugwem.’ ” 

Ijik 7 

Okputut mgbọ me lek ido Ijeren îre 

1Okumugwem onenitumu inyi emi ibe: 

2“Owu gwun̄ ebilene, Ogwukaan̄-ene Okumugwem ìtumu inyi ijọn̄ ido Ijeren ibe 
ikeyi: ‘Okputut! Okputut mgbọ îre inyi agan̄ ini eyi ijọn̄ kinyi. 
3Okputut mgbọ îre enyi lek isan̄a, nchili unaan̄-ejit n̄a ibook me lek kinyi. Mâfieek 
oyerebet inyi enyi igọọk me lek eru kinyi, mè ikpe enyi mkpukpe ikpọ me lek 
filafila inu enyi erọbe. 
4M̀kpato enyi nsan, m̀kpatele inyinyi enyi osusut. M̀bakpekpe enyi mkpukpe ikpọ 
me lek eru kinyi melek filafila inu òkup me etete kinyi. Enyi mêneniriọọn̄ ibe ke 
emi nre Okumugwem.’ 
5“Ogwukaan̄-ene Okumugwem ìtumu ibe ikeyi: Ùrioon̄ òkinu! Ùrioon̄ òkinu ge 
me udun̄ ge. 
6Okputut mgbọ îre! Okputut mgbọ ya îra ire! Îra ikana ichit enyi. Ìkpọ, îta me 
ubọk! 
7Ùrioon̄ îtet enyi ebi ìluk me lek ijọn̄ ya. Mgbọ ya îre, usen ya îriaak. Wọlọwọlọ 
înin̄ me inyọn̄ ogoon̄, ìkayaka ìre ukpo unwọọn̄ okitaan̄. 
8Mgbọ keyi, sọntiik mgbọ gaalek osik, mânigbugbọ unaan̄-ejit n̄a ikeme enyi, 
mânibum otutuuk ikpele unaan̄-ejit n̄a ichit enyi me lek. M̀bafieek oyerebet inyi 
enyi igọọk me lek eru kinyi, mè iyaka otutuuk filafila inu kinyi cha igwook enyi 
me ibot. 
9M̀kpato enyi nsan, m̀kpatele inyinyi enyi osusut. M̀bakpekpe enyi mkpukpe ikpọ 
me lek eru kinyi melek filafila inu òkup me etete kinyi. Enyi mêneniriọọn̄ ibe ke 
emi nre Okumugwem ogwu ògogon enyi akpọ ya. 

10“Ìkpọ, usen ya ire eyi! Ìkpọ, îra ire! Ùrioon̄ îra irama ibum kpus. Mkpat eyi 
mfeen̄ îra igwook nsek inwan̄ ijot lek, ugumulek îra igwook ajakajak! 
11Afa îmin ikana mkpat ekisa irọ inu ikpak. Kpunu ene geege me lek kiban̄ 
òbosisik, kpunu ene geege me ubọk ema ewabe ire, kpunu inu ubọọn̄ mè ìre inu 
unye otu ewe geege òbosisik. 
12Mgbọ ya îre, usen ya îta me ubọk. Ogwu òlelep inu ikabele ejit, ogwu onyanyam 
inu si ikafieek ejit, mije, uyok uyok unaan̄-ejit n̄a ìbogwook me lek otutuuk urum 
ebi ene. 
13Ogwu ònyam inu ìkpoyaka igwu ikom inu me lek inu înyambe, otutuuk mgbọ 
ọmọ melek ogwu înyambe inyi ekupbe me ugwem. Mije, ikọ nriran yi ìkup inyi 
otutuuk urum ene, kpebekọt ifaan̄. Bak me lek ijo inu kiban̄, kpunu ogwu òbokọt 
isun̄ ebek ugwem kan̄. 
14Ikerere ema ewuwut otita akọn̄, mè ineen̄ otutuuk nroon̄ akọn̄ geelek isun̄, ene 
geege ìkposibi isi akọn̄, mije, uyok uyok unaan̄-ejit n̄a ìbogwook me lek otutuuk 
urum ebi ene. 
15“Oge akọn̄ òwa me oyet okupbe ikikpọ ema, ijo orukan̄ mè akọn̄ òwa me emen 
ama. Ebi inan̄a me emen ama isibi, mênin̄ me otu oge akọn̄, ebi ikup me emen 
ama, ijo orukan̄ mè akan̄ môkpan̄ ema isan̄a. 
16Ebi ikọt inwọnọ, mêliliin̄ ifon inyọn̄ ogoon̄, ogwu ikup, môkito ito kubọk 
ekerekwukwu emen iteke, mije ijo inu ọmọ orọbe. 
17Ubọk ene geelek môriọkọ igwook, ukot ene geelek môwọ kubọk mun̄. 

18Ema mêtap ofọnti ufieejit, ukpook môninin̄ ijot ema emen, esip môdedeke ema 
isi, mêkwọkwọkọ ema ibot irọt. 
19Ema mêtọọn̄ alata okuket kiban̄ ifiin̄ me lek oniin̄, alata araran̄ kiban̄ môkana 
inu òchachaka mbuban. Alata okuket mè alata araran̄ kiban̄ cha ìkpokọt inyan̄a 
ema me usen uyok uyok unaan̄-ejit Okumugwem. Inu kecha ìkposiki ema 
uraafiọọn̄ me lek, ìkpojojot si ema owot, mije, îre inu cha orọ mè ema etọbọ ukot 
enan̄a erọn̄ enin̄ me ijo inu. 
20Ujuja inu mbala-lek kiban̄ cha ema ekisa igugo lek ke ema esa irom òchichaka 
inu cha mè mbuban mkpọmfaka cha. Eya orọ, mârọ inyi inu chi ikana mbuban 
inu inyi ema. 
21Mâkana inu cha itap me ubọk ebi ichen, inyi efum, mè isa inyi ebi ikpak me 
linyọn̄ ekpulu me akọn̄ esa efon. Ebiba mênenififila inu cha isan̄a. 
22Emi mâda isi n̄a isan̄a me lek kiban̄, ema mêfififila ere nlelet emen uwu n̄a, ebi 
inọ afa mêninin̄ emen uwu n̄a, mè ififila si. 
23“Ìnen̄e mkpọn ìsun̄, mije, eje ebi ekpan̄be ìjojot lek ijọn̄, inu afa si ìgagak emen 
ama. 

24Mâsa ido ìwawa ikpak me lek ichit inu, inyi enebọkọ uwu kiban̄ esak. Mârọ inyi 
ogwu unye ikayaka ìbaan̄ alọm îkibaan̄ ya, mè irọ ibe efifila ere mbuban kiban̄ 
cha. 
25Ofaak òkinu. Ema mêweek esuuk igak, ire, kpebemun̄. 

26Ùrioon̄ ge môtoon̄ me inyọn̄ ge, ijo etip ge môgọọk ge. Ema mêweek ibe ogwu 
nriran ikpa inu îmun̄be. Ebi ngwugwa kpebeyaka ikaan̄ inu geege ema ebejeen̄. 
Ebi ugane kpebeyaka ikaan̄ nteme geege ebenyi ebi ene. 
27Ogwu ubọọn̄ ìbokup me ufieejit, ebi ilile ebekup me ugwuuk, ubọk ebi ikike me 
emen ama ìbokiraran. Mâsulu ema osusut ikpọ me lek eru kiban̄. Mâfieek si 
oyerebet inyi ema igọọk me ubọk ema ekifieek oyerebet inyi ene. Ema mêtotolek 
iniriọọn̄ ibe ke emi nre Okumugwem.” 

Ijik 8 

Mkpọmfaka me emen Uwu Mbuban 

1Me òso usen go me emen onyan̄ gweregwen me òso acha gweregwen, emi me 
uwu n̄a nkupbe, ebi ugane Juda òwa si ekupbe me isi n̄a. Me ekakpọge chieen̄, 
unye Ogwukaan̄-ene Okumugwem okakana ichit emi me ere ya. 
2Nnenikpọ, mè imun̄ inu ge òbet lek ebilene. Bene me ere òbet lek ebon kan̄ siki 
fo ijọn̄, ìbet lek ukan̄. Bene me ebon ya fo inyọn̄, ìkitoon̄ kubọk alata òreren̄e 
igeen̄. 
3Ineninyana inu òbet lek ubọk, mè itet emi me lek ijeek ibot n̄a. Ekwukwu Awaji 
ojijibi emi ibene me lek efet me etete ijọn̄ melek inyọn̄, mè isa emi me ilaak 
ọkpọchieen̄ eyi Awaji isi ito me Jeruselem, me isotu otunchit agan̄ inyọn̄ eyi oyet 
egep agan̄ emen emen. Ere keya ke mkpọmfaka òkirọ Awaji ikaan̄ mba-ejit 
okeke. 
4Me ere ya, nnenimun̄ ujamgbugbo Awaji ebi Ijeren, kubọk mmun̄be me adasi 
mgbọ me lek òla ijọn̄ ya. 
5Inenibe emi, “Gwun̄ ebilene, bene-nu chieen̄ kpọ agan̄ inyọn̄.” Mbebene chieen̄ 
ikpọ agan̄ inyọn̄, mè imun̄ mkpọmfaka òkirọ Awaji ikaan̄ mba-ejit okupbe me 
isotu otunchit ntook ngwugwa me agan̄ inyọn̄ ya. 
6Iyayaka ibe emi, “Gwun̄ ebilene, ìre omun̄ inu ema ekirọ? Omun̄ uga òchichaka 
inu ebi uwu kè Ijeren ekirọ me ere eyi, isasa ilap emi ijọn̄ọ ere me Uwu Mbuban 
n̄a gaalek? Ìkatata, owu mômun̄ owuwa uga òchichaka inu ògagak eya.” 
7Inenisa emi inu me isotu oyet egep. Nnenikpọ, mè imun̄ udọn̄ ge me agba uwu. 

8Ibebe emi, “Gwun̄ ebilene, bum-nu agba uwu ya.” Mgbọ mbumbe agba uwu ya, 
mmumun̄ isotu ge me ere ya. 
9Ibebe emi, “Tibi raka nin̄, si kpọ ikpak ikpak òchichaka inu ema ekirọ me ere 
ya.” 

10Ntitibi iraka inin̄ ere ya, mè imun̄ owuwa filafila inu egwookbe ichit lek agba 
uwu cha gbak. Mîgwook kpa lek kpa lek inu òkinyinyọnọ me ijọn̄, mè òchichaka 
anam, mè otutuuk mkpọmfaka ebi uwu kè Ijeren. 
11Mmumun̄ akọp ebi ugane jaaba ebi uwu kè Ijeren ekekebe me isi inu cha, 
melek Jayajania gwun̄ kè Safan me etete kiban̄. Ogwu ikup, ìkakaan̄ ngigọ nsensi 
me ubọk, nsensi cha okekibumu efit oduku utop olu ikifo inyọn̄. 
12Inenibe emi, “Gwun̄ ebilene, ìre owu omun̄ inu ebi ugane uwu kè Ijeren ekupbe 
me emen udun ikirọ, ogwu ikup, me agwut yọk kan̄? Mije, ema ekibe, 
‘Okumugwem ìkamun̄ eji. Okumugwem îjit ido kiji itele.’ ” 
13Ikpọkpọk itumu inyi emi ibe, “Owu mômun̄ ema ekirọ filafila inu ògagak 
echichi.” 
14Inenisa emi isi isotu otunchit Uwu Mbuban Okumugwem eyi agan̄ inyọn̄, nsisi 
imun̄ ebibaan̄ ekweekbe irek ikito ito inyi Tamuji. 
15Inenitumu inyi emi ibe, “Gwun̄ ebilene, ke ora imun̄ eyiyi? Owu mômun̄ filafila 
inu ògagak echichi.” 
16Inenisa emi inu me oyet egep agan̄ emen emen eyi Uwu Mbuban Okumugwem. 
Me ere ya, me otu isotu Uwu Mbuban Okumugwem, me etete ọfọ melek ntook, 
mmumun̄ ebi ene òsoso akọp ene iba mè go ekupbe. Ema eyaka udun̄ ida Uwu 
Mbuban Okumugwem, mè iyaka isi ida agan̄ mbum-ura, mè ikitọbọ ebum inyi 
ura me agan̄ mbum-ura. 
17Inenibe emi, “Gwun̄ ebilene, ìre owu omun̄ eyiyi? Ìre ebi uwu kè Juda emọnọ 
ibe ke filafila inu kechi ema ekirọ me ere yi ìre sọntiik inu mọnọ? Ema mîrọ inu 
afa ijot otutuuk ere geelek me ido, mè ikpọkpọ ikirọ inyi ejit inaan̄ emi. Otu agọọk 
uti ire echa ema ekiteen̄ inwunwan̄ me inwọm kiban̄! 
18Eya orọ, emi m̀basa me unaan̄-ejit isulu ema osusut. M̀kpato ema nsan, 
m̀kpatele inyinyi ema osusut. Ema mêtaan̄ ukpo me utọn̄ n̄a igak, m̀kpagban̄ ida 
kiban̄.” 

Ijik 9 

Mîkpan̄ ebi ìkiriaak mkpọmfaka 

1Nneninọ Awaji okitaan̄ ukpo inyi ida ikibe, “Ìsa ebi ìkibem ama ìsibi inu me ere 
keyi, ogwu ikup, ikaan̄ nroon̄ akọn̄ me ubọk.” 
2Mmumun̄ ene gweregwen enan̄abe me agan̄ otunchit eyi inyọn̄ inyọn̄, eyi 
òkikpọ agan̄ inyọn̄, ikana isibi, kpa ogwu mè nroon̄ kan̄ me ubọk. Ene ge me lek 
kiban̄ ìsa ekwut lilin̄ ibala lek, mè itobo akpa ikwaan̄ ogwu òge ikpa ijeen̄ me 
ebon kan̄. Ema eninin̄ Uwu Mbuban, mè inikeke me agba lek ntook ngwugwa eyi 
ekwe ya. 

3Ujamgbugbo Awaji ebi Ijeren onenijibi ibene inan̄a me inyọn̄ ebi mbem emen 
inyọn̄, ere îkekebe, mè ijujuk ifo otu isotu Uwu Mbuban. Okumugwem 
onenigwen ogwu òsa ekwut lilin̄ ibala lek ya, mè itobo akpa ikwaan̄ ogwu òge 
ikpa me ebon kan̄ ya, 
4mè itumu inyi ene ya ibe, “Je kana otutuuk emen ama Jeruselem, mè tap iman̄ 
òriọọn̄ me okwut isi ebi ìfefieek ejit mè ito ito bak me lek otutuuk òchichaka inu 
erọbe me emen ama yi.” 
5Nneninọ îtumube inyi ebibilọ cha ibe, “Ìgọọk ọmọ me udun̄ ìkana emen ama, 
mè ìkpan̄ ene, ikarọ ene geege nsan, ikatoto njijin. 
6Ìkpan̄ ebirieen̄ mè ebibaan̄ ebi ugane, mè nsabọn irieen̄, mè nsabọn ibaan̄, mè 
asa nsabọn. Ire, ikachak ubọk me lek ene geelek òkakaan̄ iman̄ òriọọn̄. Ìbene me 
Uwu Mbuban n̄a.” Mgbọ yaage, ema ebebene me lek ebi ugane cha ìkup me isi 
Uwu Mbuban. 
7Inenibe ema, “Ìfifila Uwu Mbuban, mè ìkpulu nkwukwu ebi ekpan̄be ìtaak ìjot 
oyet egep kan̄ geelek. Ìje!” Ema ejeje isibi, mè ibene ikikpan̄ ene me otutuuk 
emen ama ya. 
8Mgbọ ema ekikpan̄ ene, emi gaalek nsik me ere ya. Nrọrọn̄ ikana isi ichit me 
ijọn̄, mè itaan̄ ukpo unye unye ibe, “Iyak, Ogwukaan̄-ene Okumugwem! Ìre 
òbotata otutuuk ebi uwu kè Ijeren ìsisik isan̄a ni me uyok uyok unaan̄-ejit keyi 
ogbukube igwook me Jeruselem?” 
9Ifọfọọk emi ibe, “Ijo inu uwu kè Ijeren mè Juda îmin enenen iraka iman̄. Eje ene 
eje ene ojot otutuuk ere me ido, wọlọwọlọ si ìjojot emen ama yi. Ema ekibe, 
‘Okumugwem îjit ido kiji itele, Okumugwem ìkamun̄ eji.’ 
10Eya orọ, emi m̀kpato ema nsan, m̀kpatele inyinyi ema osusut. M̀bayayaka inu 
ema erọbe ichit ema me ibot.” 
11Ogwu òsa ekwut lilin̄ ibala lek mè itobo akpa ikwaan̄ ogwu òge ikpa me ebon 
ya, osasa etip inilook ibe, “Nrọ otutuuk inu onyibe ida ibe emi ǹrọ.” 

Ijik 10 

Ujamgbugbo Awaji înan̄a isibi me Uwu Mbuban 

1Nnenikpọ, mè imun̄ inu òbet lek ogboon̄ ubọọn̄ esabe ewuuk oluku oluku 
ekigwen safaya irom okekebe ibene isaba inyọn̄ akpabin ya òkup me inyọn̄ ibot 
ebi mbem emen inyọn̄ cha. 
2Okumugwem onenitumu inyi ogwu òsa ekwut lilin̄ ibala lek ya ibe, “Je nin̄ 
agbagba ekpirikpo òkup me irak ebi mbem emen inyọn̄ cha. Lọbọ mbubuuk 
ukan̄ òreren̄e me etete ebi mbem emen inyọn̄ cha jot ubọk kwun̄, mè sa si tọp 
gwook kana me emen ama ya.” Mmumun̄ ogwu ene ya orakabe inin̄ ere ya. 

3Ebi mbem emen inyọn̄ cha ekeke me agba lek Uwu Mbuban ya me agan̄ osiki 
mgbọ ene ya orakabe inin̄, oduku inyọn̄ ochichit oyet egep eyi emen emen ya 
bùk. 
4Ujamgbugbo Okumugwem ojijibi ibene inan̄a me inyọn̄ ebi mbem emen inyọn̄ 
cha, mè ijuuk ifo otu isotu Uwu Mbuban. Oduku inyọn̄ ya ojojot Uwu Mbuban, 
utoon̄ eyi ujamgbugbo Okumugwem ojojot oyet egep ya. 
5Ida uwop ebi mbem emen inyọn̄ cha okekitaan̄ isi igwook me oyet egep agan̄ 
oyet, kubọk ida Awaji Ogwu Òkaan̄ Unye Geelek mgbọ îkitumu ikọ. 
6Mgbọ Okumugwem onyibe ogwu òsa ekwut lilin̄ ibala lek ya ida ibe ilọbọ ukan̄ 
me etete ekpirikpo cha, me etete ebi mbem emen inyọn̄ cha, ene ya osisi ikeke 
me agba lek ekpirikpo ge. 
7Ge me lek ebi mbem emen inyọn̄ cha onyanyana ubọk kan̄ ire lek ukan̄ òkup me 
etete kiban̄ cha, mè igwọ mbubuuk ukan̄, mè itap me ubọk ogwu òtap lilin̄ ya. 
Ogwa obọbọkọ, mè isa isibi. 
8Ebi mbem emen inyọn̄ cha geelek mîkaan̄ inu òbet lek ubọk ebilene me irak 
uwop kiban̄. 
9Nnenikpọ, mè imun̄ ekpirikpo ini me agba lek ebi mbem emen inyọn̄ cha, 
ekpirikpo ge me agba lek ogwu mbem emen inyọn̄ ge. Ekpirikpo cha ìkikekebe 
kubọk ewuuk ekigwen berin. 
10Ikpọ me ubọk ekpirikpo cha okupbe, ge ìbọkọ lek ge, mè ikup kubọk esasa ofifi 
ekpirikpo ge itap ikwuk irieen̄ me lek ge. 
11Ekpirikpo cha isikije, agan̄ geelek me lek agan̄ ini cha isi kiban̄ oyakabe ida, 
agan̄ keya ke ema ekije inin̄, kpekigwu ikana. Ebi mbem emen inyọn̄ cha ekije ifo 
agan̄ geelek ge me lek ibot ini kiban̄ cha oyakabe ida, kpekigwu lek ikana mgbọ 
ema ekije. 
12Otutuuk lek ebi mbem emen inyọn̄ cha, mè udun̄ kiban̄, mè ubọk kiban̄, mè 
uwop kiban̄, mè otutuuk lek ekpirikpo ini kiban̄ cha, chieen̄ chieen̄ ojot lek. 
13Ekpirikpo cha ke nnọ ekigwen “Ekpirikpo mgba-ǹyak.” 

14Ebi mbem emen inyọn̄ cha geelek ìkaan̄ isi ini: Isi ge ìre isi ogwu mbem emen 
inyọn̄, eyi òso iba ore isi ebilene, eyi òso ita ore isi egbe àtat, sà eyi òso ini ore isi 
igo. 
15Ebi mbem emen inyọn̄ cha enanan̄a ibene ifo inyọn̄. Ema ere inu òkup me 
ugwem cha mmun̄be me agba okwaan̄ Keba. 
16Ebi mbem emen inyọn̄ cha isijibi ije, ekpirikpo cha òkup me agba lek kiban̄ îra 
ijibi si ije. Mgbọ ebi mbem emen inyọn̄ cha isiyat uwop kiban̄ iwele iwulu inan̄a 
me ijọn̄, ekpirikpo cha si ìkakinan̄a me agba lek kiban̄. 

17Mgbọ ebi mbem emen inyọn̄ cha isiyaka ikeke, ekpirikpo cha si îra iyaka ikeke. 
Ebi mbem emen inyọn̄ cha isijibi ibene, ekpirikpo cha si mîra ijibi ibene, mije, 
erumun̄ inu òkup me ugwem cha ìkup me emen ekpirikpo cha. 
18Ujamgbugbo Okumugwem oneninan̄a me otu isotu Uwu Mbuban ya inikeke 
me lek efet me inyọn̄ ibot ebi mbem emen inyọn̄ cha. 
19Me chieen̄ n̄a, ebi mbem emen inyọn̄ cha eyayat uwop kiban̄ iwele, mè ijibi 
ibene inan̄a me ijọn̄. Ike ema ekinan̄a ibene, ekpirikpo cha okekigọọk ema ibene. 
Ema eneniyaka ikeke me isotu otunchit agan̄ mbum-ura Uwu Mbuban. 
Ujamgbugbo Awaji ebi Ijeren obebene ikeke me inyọn̄ ibot kiban̄. 
20Inu òkup me ugwem kechi ere si inu òkup me ugwem cha echi mmun̄be Awaji 
ebi Ijeren okweekbe me inyọn̄ me agba okwaan̄ Keba. Ntotolek iniriọọn̄ ibe ke 
ema ìre ebi mbem emen inyọn̄. 
21Geelek ìkaan̄ isi ini mè uwop ini, mè ikaan̄ inu òbet lek ubọk ebilene me irak 
uwop kiban̄ cha. 
22Isi kiban̄ ìre isi yaage kubọk isi echi mmun̄be me agba okwaan̄ Keba. Geelek 
ìkitetet isi kan̄ itat ikije. 

Ijik 11 

Mîtip ebi ibot mkpulu Ijeren oyerebet 

1Ekwukwu Awaji onenijibi emi ibene, mè isa emi isi otunchit Uwu Mbuban 
Okumugwem eyi agan̄ mbum-ura, otunchit ya ìkikpọ si agan̄ mbum-ura. 
Mmumun̄ akọp ene iba mè go ekekebe me otu isotu otunchit ya, mè imun̄ si 
Jayajania gwun̄ kè Ajuru melek Pelatiya gwun̄ kè Benaya, ebi ibot ebi Ijeren, me 
etete ife cha. 
2Okumugwem onenitumu inyi emi ibe: “Gwun̄ ebilene, kpọ, ife chi ere ebi ìkitọt 
ijo inu, mè ikinyi ikpak ikpak nteme me emen ama yi. 
3Ema ekibe, ‘Eji ekanama uwu nu, mgbọ ìkakem. Ama yi ìkup kubọk otin̄ ekisa 
item anam, eji ekup kubọk anam me emen otin̄ ya.’ 
4Eya orọ, ben nriran keme ema. Gwun̄ ebilene, ben nriran!” 

5Ekwukwu Okumugwem onenikana ichit emi, mè ibe emi, “Tumu be, 
Okumugwem ìbe ikeyi: Jei ebi uwu kè Ijeren, inu enyi ekitumu ire eya. Ire, emi 
nriọọn̄ inu òkup enyi me ejit. 
6Enyi mîkpan̄ ene iwa me ama yi, mè igwook nkwukwu ene ichit lek otutuuk 
oniin̄ geelek. 
7“Eya orọ, Ogwukaan̄-ene Okumugwem ìtumu ibe ikeyi: Nkwukwu ene cha 
etọọn̄be igwook me emen ama yi ore anam, sà ama yi ore otin̄. Ire, mârieen̄ enyi 
isibi me emen ama yi. 

8Oge akọn̄ ìkitetet enyi ukpook, ire, oge akọn̄ ke mbasa inikweek enyi. Emi 
Ogwukaan̄-ene Okumugwem ntumu. 
9Mârieen̄ enyi isibi me ama yi, mè ikana enyi itaak me ubọk ebi ofifi ido, mè isulu 
enyi osusut. 
10Enyi mêkwaan̄ me otu oge akọn̄, emi mâsulu enyi osusut me otubọk okike ijọn̄ 
ebi Ijeren. Enyi mêtotolek iniriọọn̄ ibe ke emi nre Okumugwem. 
11Ama keyi ìkpore otin̄ inyi enyi, enyi si kpeberere anam me emen kan̄. Me 
otubọk okike ijọn̄ ebi Ijeren ke mbafieek oyerebet inyi enyi. 
12Enyi mêneniriọọn̄ ibe ke emi nre Okumugwem, ogwu enyi ejitbe irọrọ 
orọmijọn̄ kan̄, mè ijit si isusun̄ ikan kan̄. Kpan̄asi keya, enyi etetet lek inye ikirọ 
orọmijọn̄ ebi ido cha ìluluk ikana enyi.” 
13Ike nkiben nriran ya, Pelatiya gwun̄ kè Benaya okwukwu. Nrọrọn̄ ikana isi ichit 
me ijọn̄, mè itaan̄ ukpo ibe: “Iyak, Ogwukaan̄-ene Okumugwem! Ìre òbokpakpan̄ 
otutuuk ebi Ijeren ìsisik isan̄a kpai ni?” 
14Okumugwem otutumu inyi emi ibe: 

15“Gwun̄ ebilene, ebi ngwan̄ kwun̄, bọn ulọk kwun̄, mè otutuuk ebi uwu kè Ijeren, 
ema ke ebi Jeruselem ekitumu ibe, ‘Ebiba mîjọn̄ọ ere me lek Okumugwem. Esasa 
ijọn̄ keyi inyi eji ibe eji esa erọ eyi kiji.’ 

Awaji îchieek use ibe ke ebi Ijeren mêka 

16“Eya orọ, tumu nyi ema ibe: ‘Ogwukaan̄-ene Okumugwem ìtumu ibe ikeyi: 
Ubọk geelek nchonbe ema ijọn̄ọ ere itap me etete ebi ife geelek, mè iyiyala ema 
ikana me ido geelek, ire, me ido cha geelek ema ekupbe, emi nre ere mbuban inyi 
ema me sọntitiik mgbọ.’ 
17“Eya orọ, tumu be: ‘Ogwukaan̄-ene Okumugwem ìtumu ibe ikeyi: Mâkpulu 
enyi me etete ife geelek cha, mè isa enyi inan̄a me etete ido cha nyiyalabe enyi 
igwook igwu ikom ika. Mâkpọk inyi enyi ijọn̄ Ijeren.’ 
18“Ema mêgwu ikom inu me lek ijọn̄ ya, mè inisan̄a otutuuk mbuban mkpọmfaka 
mè filafila inu cha geelek isan̄a. 
19Mânyi ema ejit ge, mè itap aya ekwukwu me emen kiban̄. Mâsan̄a ejit òkinye 
kubọk ewuuk isan̄a ema me emen, mè inyi ema mmemem ejit òkup ufuk ufuk. 
20Mgbọ ya, ema mênenikirọ orọmijọn̄ n̄a, mè ikigwuun̄ chieen̄ isun̄ ikan n̄a. Ema 
mênenire ebi n̄a, emi mârere Awaji kiban̄. 
21Ire, ebi geelek ulọk kiban̄ okupbe me lek mbuban mkpọmfaka mè filafila inu 
kiban̄ cha, m̀bayayaka inu ema erọbe ichit ema me ibot. Emi Ogwukaan̄-ene 
Okumugwem ntumu.” 
22Ebi mbem emen inyọn̄ cha eyayat uwop kiban̄ iwele isan, melek ekpirikpo 
kiban̄ me agba lek kiban̄, ujamgbugbo Awaji ebi Ijeren obebene ikeke me inyọn̄ 
ibot kiban̄. 

23Ujamgbugbo Okumugwem ojijibi ibene inan̄a isibi me emen ama ya, mè isi 
ikeke me inyọn̄ ogoon̄ òkup me agan̄ mbum-ura me lek ama ya. 
24Ekwukwu Awaji ya onenijibi emi ibene, mè inisa emi ika inu me etete ebi ìkup 
me usun̄ akọn̄ me ido Babilọn. Ilaak ọkpọchieen̄ n̄a otata. 
25Nnenikpa otutuuk inu cha Okumugwem ojeen̄be emi inyi ebi ìkup me usun̄ 
akọn̄ cha. 

Ijik 12 

1Okumugwem onenitumu inyi emi ibe: 
2“Gwun̄ ebilene, owu òkiluk me etete ebi uwu unye-ibot. Ema mîkaan̄ chieen̄ 
isasa imọọn̄ inu, ire, kpekimọọn̄ inu. Mîkaan̄ utọn̄ isasa inọ ikọ, ire, kpekinọ ikọ. 
Mije, ema ìre uwu unye-ibot. 
3“Eya orọ, gwun̄ ebilene, kpulu nroon̄ uwu kwun̄ eyi owu môsabe isi inin̄ me 
usun̄ akọn̄, mè je me chieen̄ ikarek, inyi otutuuk ene emun̄ owu, si nin̄ me usun̄ 
akọn̄. Me chieen̄ kiban̄, owu mônan̄a me ere okupbe ije isi ofifi ere isi inin̄ me 
usun̄ akọn̄. Usini mgbọ, ubọk geelek ema erebe ebi uwu unye-ibot, ema mêgobo 
inu orọbe ya itet. 
4Me ikarek, owu môkpulu nroon̄ uwu kwun̄ isibi igwook, kubọk ogwu òbosi inin̄ 
me usun̄ akọn̄, inyi ema emun̄. Isire ikakwun̄, owu mônan̄a ije, me isi kiban̄, 
kubọk ebi ìbesi inin̄ me usun̄ akọn̄. 
5Me chieen̄ kiban̄, bum agba uwu tibi, mè kpulu nroon̄ uwu kwun̄ cha sa gwọt 
tibi me ere obumbe ya. 
6Kpulu nroon̄ kwun̄ cha toon̄ me oguga, inyi ema ekemun̄ owu, mè sa je sibi me 
ikakwun̄. Chit isi kwun̄, inyi okamun̄ ijọn̄ okije me lek, mije, ǹsa owu irọ inu 
ijejeen̄ inyi ebi uwu kè Ijeren.” 
7Nrọrọ si ike Okumugwem onyibe ida ibe emi ǹrọ. Me ikarek, mkpukpulu nroon̄ 
uwu n̄a isibi igwook kubọk m̀basi inin̄ me usun̄ akọn̄. Me ikakwun̄, nsasa ubọk 
n̄a ibum agba uwu itibi, mè isan̄a nroon̄ uwu n̄a isibi me ikakwun̄ ya igwook, mè 
ikpulu itoon̄ me oguga, ema ekekikpọ emi. 
8Me ewelegwe ofit iwele kan̄, Okumugwem otutumu inyi emi ibe: 

9“Gwun̄ ebilene, ìre ebi uwu kè Ijeren, uwu unye-ibot ya, kpedo owu ibe, ‘Keke 
ke okirọ?’ 
10“Tumu nyi ema ibe: ‘Ogwukaan̄-ene Okumugwem ìtumu ibe ikeyi: Etip nriran 
keyi ìgbaan̄ me lek ogwu ibot mkpulu òkup me Jeruselem mè otutuuk ebi uwu 
kè Ijeren ìkup me ere ya.’ 
11Tumu nyi ema ibe, ‘Emi ìre inu ijejeen̄ inyi enyi.’ “Ike nrọbe, ikeya ke eberọ 
ema. Ema otutuuk mêyiyala inin̄ me usun̄ akọn̄. 

12Ogwu ibot mkpulu me etete kiban̄ môben inu kan̄ me oguga, mè inan̄a isibi me 
ikakwun̄. Mêbum ere me agba uwu itibi inyi ọmọ iraka isibi. Môchit isi kan̄, inyi 
ọmọ ikakọt ìmun̄ ijọn̄ ere ọmọ okije. 
13Emi mâtọp njin n̄a ichit ọmọ, mônwanwaan̄ me lek ufe n̄a. Mânenisa ọmọ inu 
me Babilọn, ido ebi Kalidia. Ire, ìkpomun̄ ido ya, ìbokwu si me ere ya. 
14Mâyiyala otutuuk ebi ìkukup ikana ọmọ, òrere ebi ìkitap ubọk inyi ọmọ mè 
otutuuk ebi urum akọn̄ kan̄, itap me agan̄ geelek me linyọn̄. Mâsa si oge akọn̄ 
ililaba ema. 
15“Mgbọ nsichon ema itap me etete ebi ife geelek, mè iyiyala ema igwook me ido 
geelek, ema mêneniriọọn̄ ibe ke emi nre Okumugwem. 
16Ire, mâtele ibe ema ene inen mè inen enwọnọ me otu oge akọn̄ mè akan̄ mè ijo 
orukan̄, inyi ema ekup me ido cha ema esibe ekpa otutuuk òchichaka inu cha 
ema erọbe esibi. Ema mêtotolek iniriọọn̄ ibe ke emi nre Okumugwem.” 
17Okumugwem onenitumu inyi emi ibe: 

18“Gwun̄ ebilene, owu môkirie inorie kwun̄ me uran-lek, mè ikinwọ mudim 
kwun̄ me ukpook. 
19Tumu nyi ebi ìkup me lek ijọn̄ yi ibe: ‘Ogwukaan̄-ene Okumugwem ìtumu inyi 
ebi ìkiluk me Jeruselem mè lek ijọn̄ Ijeren ibe ikeyi: Ema ebekirie inorie kiban̄ 
me ukpook, mè ikinwọ mudim kiban̄ me nriki. Mije, ebechachiaan̄ otutuuk inu 
geelek òkup me lek ijọn̄ kiban̄ isan̄a, bak me lek inu afa otutuuk ebi ìluk me lek 
ijọn̄ ya ekirọ. 
20Ama ebi ene elukbe cha, mêjijaka igwook, lek ijọn̄ ya mônenilaak ukpọk. Enyi 
mêtotolek iniriọọn̄ ibe ke emi nre Okumugwem.’ ” 
21Okumugwem otutumu si inyi emi ibe: 

22“Gwun̄ ebilene, urọk keyi enyi ekito me ijọn̄ Ijeren ikibe: ‘Usen îje ijọn̄ọ me lek, 
ilaak ọkpọchieen̄ geelek îkana inu ikike?’ ìsibi keke? 
23Eya orọ, tumu nyi ema ibe, ‘Ogwukaan̄-ene Okumugwem ìtumu ibe ikeyi: Emi 
mânirọ ibe urọk yi ichep, kpebeyaka ikpọk ikito me Ijeren ofifi.’ Kpan̄asi keya, 
tumu nyi ema ibe, ‘Usen cha, mgbọ eberọ ilaak ọkpọchieen̄ geelek iso, îra igbet. 
24Mije, ataak ataak ilaak ọkpọchieen̄ mè ofiaan̄ ofiaan̄ nriran ìkpoyaka ikup me 
etete ebi Ijeren. 
25Mije, emi Okumugwem m̀batumu inu mweekbe itutumu. Inu geelek ntumube 
ìborọrọ iso me ikafiatge mgbọ. Enyi ebi uwu unye-ibot, ìkpọ, me ukot kinyi, 
m̀batutumu ikọ, mè irọ iso. Emi Ogwukaan̄-ene Okumugwem ntumu.’ ” 
26Okumugwem otutumu si inyi emi ibe: 

27“Gwun̄ ebilene, ebi uwu kè Ijeren ekibe, ‘Ilaak ọkpọchieen̄ cha ọmọ okimun̄ 
ìborọ iso me owuwa usen me isi. Ọmọ ìkiben nriran inu òborọ me ujọn̄ọ ujọn̄ọ 
mgbọ me isi.’ 

28“Eya orọ, tumu nyi ema ibe: ‘Ogwukaan̄-ene Okumugwem ìtumu ibe ikeyi: 
Kpunu ikọ n̄a geege òbofiat mgbọ irọrọ iso, inu geelek ntumube ìborọrọ iso. Emi 
Okumugwem ntumu.’ ” 

Ijik 13 

Mîtip ebi nriran ataak oyerebet 

1Okumugwem onenitumu inyi emi ibe: 

2“Gwun̄ ebilene, ben nriran keme ebi nriran Ijeren ebi ìkiben nriran mgbọ keyi. 
Tumu nyi ebi ìkitumu ikọ òkup ema me ejit kubọk ikọ nriran cha be, ‘Ìnọ ikọ 
Okumugwem! 
3Ogwukaan̄-ene Okumugwem ìtumu ibe ikeyi: Môfieek inyi ebi nriran ebi 
mbubut, ebi kpemun̄ inu geege, ire, ekwukwu kiban̄ gaalek okitumu ikọ inyi 
ema! 
4Ebi Ijeren, ìkpọ, ebi nriran kinyi ekup kubọk ibo oron afa òkisaan̄ ikana emen 
ǹrioon̄. 
5Enyi kpenene isi inama ere òtitibi me lek mgban ya ichit inyi ebi uwu kè Ijeren, 
inyi mgban ya ikeke inye mgbọ akọn̄ isinu me usen oyerebet Okumugwem. 
6Ilaak ọkpọchieen̄ kiban̄ ìre ofiaan̄ ofiaan̄, inu ema ekitumu ibe ìborọ me mgbọ 
ònu me isi ìre ataak ataak. Ema ekibe, “Îre Okumugwem otumu,” me mgbọ 
Okumugwem ìkaria ema inu geege, mè ema èkekpọ chieen̄ ibe ke ikọ kiban̄ môrọ 
iso. 
7Ìre ìkare ofiaan̄ ofiaan̄ ilaak ọkpọchieen̄ ke enyi ekimun̄, sà ìre ìkare ataak ataak 
inu ke enyi ekitumu ibe ìborọ me mgbọ ònu me isi, mgbọ enyi ekibe, “Îre 
Okumugwem otumu,” me mgbọ emi ǹkatumu ikọ geege? 
8“ ‘Eya orọ, Ogwukaan̄-ene Okumugwem ìtumu ibe ikeyi: Bak me lek ofiaan̄ 
ofiaan̄ ikọ kinyi mè ataak ataak ilaak ọkpọchieen̄ kinyi, emi melek kinyi kpetat. 
Emi Ogwukaan̄-ene Okumugwem ntumu. 
9Ubọk n̄a môre lek ebi nriran ìkimun̄ ofiaan̄ ofiaan̄ ilaak ọkpọchieen̄, mè ikitumu 
ataak ataak inu òborọ me mgbọ ònu me isi. Ema kpebere ebi ogbo ntitiin̄ ebi n̄a, 
erieen̄ kiban̄ ìkponin̄ me ikpa erieen̄ ebi uwu kè Ijeren, ukot kiban̄ ìkpochak me 
ijọn̄ Ijeren. Enyi mêtotolek iniriọọn̄ ibe ke emi nre Ogwukaan̄-ene Okumugwem. 
10“ ‘Ema esa ebi n̄a ije ilọ oniin̄, mè ikibe, “Esuuk òwa,” me mgbọ kpunube esuuk. 
Ìkup kubọk ema ekisa agba okuket ichọkọ ichit lek gwakagwaka mgban ebi n̄a 
enamabe, inyi ikup kubọk mgban ònyenye. 
11Eya orọ, tumu nyi ebi ìsasa agba okuket ichọkọ ichit lek mgban̄ ya ibe ke mgban 
ya ìbogbugbugbọ irọn̄. Mâria ibot otu ile ibe irep, ibot mgbọlọ môrọrọn̄ọ, unye 
efet egwijo môwuwut inigbugbọ mgban ya ito me ijọn̄. 

12Mgbọ mgban ya isigbugbọ igwook, ìre ebi ene kpebedo enyi ibe, “Ìre agba 
okuket ya enyi esabe ichọkọ lek mgban ya ichit îkaan̄ oruru ni?” 
13“ ‘Eya orọ, Ogwukaan̄-ene Okumugwem ìtumu ibe ikeyi: Mâsa me uga uyok 
uyok unaan̄-ejit n̄a iria efet egwijo, mè ibot otu ile, mè ibot mgbọlọ inu, inyi 
inijijaka mgban ya isan̄a kpai. 
14Mâgbugbọ mgban enyi esabe agba okuket ichọkọ lek ya igwook, mè ida ito 
akpakpa me ijọn̄, inyi ebi ene ekemọọn̄ ọdọ kan̄. Ama ya isigbugbọ, enyi 
mêkwaan̄ ita si me emen kan̄. Enyi mênenitolek iriọọn̄ ibe ke emi nre 
Okumugwem. 
15Sa me ikeya, mânenirọ unaan̄-ejit n̄a iso me lek mgban ya, mè irọ si iso me lek 
ebi ìsasa agba okuket ichọkọ lek. Mânenitumu inyi enyi ibe, “Mgban ìkayaka 
ìkup, ebi ìchọchọkọ lek kpeyaka ikup, 
16òrere ebi nriran Ijeren cha ìkiben nriran inyi Jeruselem, mè ikimun̄ ilaak 
ọkpọchieen̄ inyi ibe ke esuuk òwa me mgbọ esuuk ikakupge. Emi Okumugwem 
ntumu” ’ 
17“Owu gwun̄ ebilene, mgbọ keyi, kana isi kwun̄ da bọn ebibaan̄ ebi kinyi ebi 
ìkitumu ikọ òkup ema me ejit kubọk ikọ nriran. Ben nriran keme ema, 
18mè tumu nyi ema ibe: ‘Ogwukaan̄-ene Okumugwem ìtumu ibe ikeyi: Môfieek 
inyi enyi ebibaan̄, ebi ìkichim igba itaak me ebek ubọk ebi ene, mè ikirom ujọn̄ọ 
akisi ugwun̄ inyi ebi ene ekesa echit ibot, mè isa me ikeya ikitip ufe itet ebi ene. 
Ìre enyi ebekitip ufe itet ebek ugwem ebi n̄a, mè ikisun̄ ebek ugwem kinyi ni? 
19Enyi mîfifila emi me etete ebi n̄a bak me lek akpa balì egwọbe ubọk inen mè 
inen inyi enyi, mè bak me lek mkpukpuku fituru inen mè inen ekpọkọbe inyi 
enyi. Enyi mîkpan̄ ebi kpemekpan̄, mè itele ebi mekpan̄be ibe egat ugwem, sa me 
lek ataak enyi ekikan̄ inyi ebi n̄a ebi ìkigban̄ ikọ ataak. 
20“ ‘Eya orọ, Ogwukaan̄-ene Okumugwem ìtumu ibe ikeyi: Nje ikeme ugwun̄ 
kinyi cha enyi ekisa itip ufe itet ene kubọk ekitet ofut. Emi mâjene inu cha isan̄a 
enyi me ubọk, mè irọ ebi enyi etipbe ufe itet kubọk ofut cha enwọnọ. 
21Mâgwak ujọn̄ọ akisi kinyi cha isan̄a, mè inyan̄a ebi n̄a isibi me ubọk kinyi. Ema 
kpebeyaka ikpọk ikirọn̄ inin̄ me emen ubọk kinyi ofifi. Sa me ikeya, enyi mêtolek 
iniriọọn̄ ibe ke emi nre Okumugwem. 
22Mije, enyi mîsa ataak kinyi itap ebi ata irọrọ ufieejit me lek, me mgbọ emi 
ǹkatap ema ufieejit me lek, mè irọ ebi ikpak inye, inyi ekagwu ìkom me emen 
ikpak ema ekirọ, mè ìweek ebek ugwem kiban̄. 
23Eya orọ, enyi kpebeyaka ikpọk ikimun̄ ataak ataak ilaak ọkpọchieen̄ cha, 
kpebeyaka ikpọk ikitumu si ataak ataak inu òborọ me mgbọ ònu me isi. Mânyan̄a 
ebi n̄a isibi me emen ubọk kinyi. Enyi mêsasa me ikeya iniriọọn̄ ibe ke emi nre 
Okumugwem.’ ” 

Ijik 14 

Awaji îtip ebi ìkimin mkpọmfaka oyerebet 

1Usini ebi ugane me Ijeren eneninu me lek n̄a, mè inikweek irek me isi n̄a. 

2Mgbọ ya, Okumugwem otutumu inyi emi ibe: 

3“Gwun̄ ebilene, ebi ife chi mîsa ejit kiban̄ inyi mkpọmfaka kiban̄, mè isa me 
ikeya isa ijo inu kiban̄ irieen̄ mgban òtọbọ ene ukot ikwek isi kiban̄. Ìre emi 
mâtele ibe ema enedo emi ikọ me otu ni? 
4Eya orọ, tumu ikọ melek kiban̄, mè kpa nyi ema ibe, ‘Ogwukaan̄-ene 
Okumugwem ìtumu ibe ikeyi: Ogwu uwu kè Ijeren geelek òsasa ejit kan̄ inyi 
mkpọmfaka, mè isa me ikeya irieen̄ mgban òtọbọ ene ukot ikwek isi kan̄, mè 
ininu me lek ogwu nriran, emi me lek n̄a, Okumugwem, mbafọọk ene ya otu ikpọ 
me lek owuwa mkpọmfaka kan̄, 
5inyi mâsa me ikeya ikpọk ikaan̄ ejit ebi uwu kè Ijeren. Mije, ema mîgọọk 
mkpọmfaka cha, mè iyat itele emi.’ 
6“Eya orọ, tumu nyi ebi uwu kè Ijeren be: ‘Ogwukaan̄-ene Okumugwem ìtumu 
ibe ikeyi: Ìgwu ìkom! Ìtele mkpọmfaka kinyi, mè ìsan̄a lek me lek otutuuk filafila 
inu cha enyi ekirọ. 
7“ ‘Mije, ene geelek me lek ebi uwu kè Ijeren, mè ìre ogwu ichen òluk me Ijeren, 
ogwu òkpekpebe lek kan̄ isan̄a me lek n̄a, mè isa ejit kan̄ inyi mkpọmfaka, mè isa 
ijo inu kan̄ irieen̄ mgban òtọbọ ene ukot ikwek isi kan̄, mè inu me lek ogwu 
nriran inido otu n̄a, emi Okumugwem me lek n̄a gaalek mbafọọk ene ya otu. 
8Mâyaka isi n̄a ida ene ya, mè isa ọmọ irọ inu ijejeen̄ mè ogwu ebekisa irọk urọk. 
Mâfieek ọmọ si isan̄a me etete ebi n̄a. Enyi mêtotolek iniriọọn̄ ibe ke emi nre 
Okumugwem. 
9“ ‘Ire ene ileke ogwu nriran ya ibe iben nriran, îre emi Okumugwem nleke ogwu 
nriran ya. Ogwu nriran ya ìkponwọnọ emi me ubọk, m̀bajijijaka ọmọ isan̄a me 
etete ebi Ijeren ebi n̄a. 
10Ema mêbọkọ osusut ògbe ema. Osusut ogwu nriran mè eyi ogwu ònido ikọ me 
otu ogwu nriran ìbore ìkike. 
11Eya mônenirọ mè ebi uwu kè Ijeren ekayaka ìje ìlọ emi ukot, mè ekayaka ìkpọk 
ìsa ijo inu ìfifila lek kiban̄. Ema mênenire ebi n̄a, emi mârere Awaji kiban̄. Emi 
Ogwukaan̄-ene Okumugwem ntumu.’ ” 

Ogwu irọ ijo inu, ìbosa ibot kan̄ iben 

12Okumugwem onenitumu si inyi emi ibe: 

13“Gwun̄ ebilene, ido geelek òjijit emi itele, mè isa me ikeya irọ emi ijo inu, 
ìkponwọnọ emi me ubọk. Mâgon otu oniin̄ inorie kan̄ ichit, mè iria akan̄ ijet ọmọ, 
mè ikpan̄ ebilene mè anam isan̄a me emen kan̄. 

14Ikerere ibe ene ita cha, Nuwa mè Danien mè Jobu, òwa me emen ido ya, îre 
ebek ugwem kiban̄ gaalek ke ata irọrọ kiban̄ obokọt inyan̄a isibi, ìkpokọt inyan̄a 
ofifi ene. Emi Ogwukaan̄-ene Okumugwem ntumu. 
15“Ire nria ijo anam oron itap me ido ya ibe ijijen̄e ikana, mè ikpan̄ ene isan̄a, mè 
ire ido ya ilaak ukpọk, ebi ene kpeyaka ikije itibi ido ya bak me lek anam cha, 
16ikerere ebi ene ita cha ekukup me ido ya, kè lek ugwem n̄a, ema kpebekọt 
inyan̄a ukpọk ukpọk lek bọn kiban̄ ebirieen̄ mè ebibaan̄ isibi. Ema cha gaalek ke 
ebenyan̄a. Ire, ido ya ìbochechep. Emi Ogwukaan̄-ene Okumugwem ntumu. 
17“Ire nria oge akọn̄ itap me ido ya, mè ibe oge akọn̄ ya ijijen̄e ikana otutuuk ido 
ya, mè ikpan̄ ebilene mè anam kiban̄ isan̄a, 
18ikerere ebi ene ita chi si ekukup me ido ya, kè lek ugwem n̄a, ema kpebekọt 
inyan̄a ukpọk ukpọk lek bọn kiban̄ ebirieen̄ mè ebibaan̄ isibi. Ema cha gaalek ke 
ebenyan̄a. Emi Ogwukaan̄-ene Okumugwem ntumu. 
19“Ire nria ijo orukan̄ itap me ido ya, mè igbuku uyok uyok unaan̄-ejit n̄a isa ifiat 
eje ebilene mè anam me ido ya, 
20ikerere Nuwa mè Danien mè Jobu ekukup me ido ya, kè lek ugwem n̄a, ema 
kpebekọt inyan̄a ukpọk ukpọk lek gwun̄ kiban̄ enerieen̄ mè ìre enenwaan̄ isibi. 
Ata irọrọ kiban̄ ìbonyan̄a ema cha gaalek. Emi Ogwukaan̄-ene Okumugwem 
ntumu. 
21“Mije, Ogwukaan̄-ene Okumugwem ìtumu ibe ikeyi: Ire ikeya, môfieek enenen 
inyi Jeruselem mgbọ nsiria ijo osusut ini n̄a cha, òrere oge akọn̄, mè akan̄, mè ijo 
anam oron, melek ijo orukan̄, ibe ikpan̄ ebilene me anam isan̄a me Jeruselem! 
22Ire, môkaan̄ usini bọn ebirieen̄ mè ebibaan̄ ebi mêsikbe. Ebibi ke ebesan̄a isibi 
me emen ama ya. Ema mênunu me lek kinyi. Mgbọ enyi isimun̄ eru kiban̄ mè 
ubọk irọ-inu kiban̄, enyi mêkat ejit òfo me lek ùrioon̄ nsabe initoon̄ Jeruselem, 
melek otutuuk inu geelek nrọbe me ama ya. 
23Enyi isimun̄ eru kiban̄ mè ubọk irọ-inu kiban̄, môkat enyi ejit. Enyi 
mêneniriọọn̄ ibe ke ǹkagegen ibak ìrọ inu nrọbe me emen ama ya me ikpak. Emi 
Ogwukaan̄-ene Okumugwem ntumu.” 

Ijik 15 

Urọk olik gerep 

1Okumugwem onenitumu inyi emi ibe: 

2“Gwun̄ ebilene, ìre olik gerep ìsa keke inwọn igak otutuuk agọọk uti geelek òkup 
me oron? 
3Ìre mîkisa uti gerep irom inu? Sà ìre mêkọt isa irọ okpo ̀ kọ isa ikijeen̄ inu me lek 
ni? 

4Ekitap me ukan̄ isa irọ iye. Ukan̄ isitaka ibot agan̄ iba kan̄, mè inyiaan̄ lek etete 
kan̄, ìre îkaan̄ inu ebeyaka isa irọ? 
5Ire kpekọt isa irọ inu geege mgbọ inu geege ikarọge me lek, ebejeje ikọt isa irọ 
inu mgbọ ukan̄ otakabe, mè inyiaan̄ lek? 
6“Eya orọ, Ogwukaan̄-ene Okumugwem ìtumu ibe ikeyi: Ike nsabe olik gerep, me 
etete uti geelek òkup me oron, inyi ibe ekesa esọk ukan̄, ikeya si ke mbarọ me 
lek ebi ìluk me Jeruselem. 
7Emi mâkana isi n̄a ikweek ema. Ubọk geelek ibe ke ema enan̄a me emen ukan̄ 
isibi, ukan̄ si môtaka ema. Nsikana isi n̄a ikweek ema, mgbọ ya, enyi mêtolek 
iniriọọn̄ ibe ke emi nre Okumugwem. 
8Mârọ inyi lek ijọn̄ kiban̄ ikana ǹrioon̄, mije ema ejitbe emi itele. Emi Ogwukaan̄-
ene Okumugwem ntumu.” 

Ijik 16 

Jeruselem ìkup kubọk nwa barabat 

1Okumugwem onenitumu inyi emi ibe: 

2“Gwun̄ ebilene, rọ inyi ebi Jeruselem eriọọn̄ filafila inu cha geelek ema ekirọ. 

3Tumu nyi ibe, ‘Ogwukaan̄-ene Okumugwem ìtumu inyi Jeruselem ibe ikeyi: 
Owot iman kinyi mè ere emanbe enyi ìre ido Kenan. Nte kinyi ìre ogwu Amọ, sà 
nga kinyi ore ogwu Et. 
4Mgbọ emanbe owu, me usen ya emanbe owu, kpefieek owu ekop; kpeken owu 
mun̄, inyi lek kwun̄ itana; kpechiọọk owu uchi me lek, kpesasa si ekwut ikat owu. 
5Kpunu ene geege òkakaan̄ owu nsan me lek, mè irọ inu geege me etete inu chi 
inyi owu, kpukpunu si ogwu òtoto owu njijin. Kpan̄asi ikeya, echacha owu me 
usen emanbe owu, mè iben owu isi itọp ifiin̄ me emen oron. 
6“ ‘Emi nnenije ikiraka, mè imun̄ owu okinyinya ikana me emen eje kwun̄. Owu 
me emen eje kwun̄, emi mbebe owu, “Luk ugwem!” Iin̄, ǹtumu inyi owu me emen 
eje kwun̄ ibe, “Luk ugwem!” 
7Nrọrọ inyi owu òtibi òmin kubọk uti oron. Owu omimin, mè inin̄ ene, mè ijaan̄ 
uja enenen. Ebe kwun̄ okekeke owu me ejit, ijeek ibot kwun̄ otitibi igwook. Ire, 
owu òkup njak, mè ikup si ukpọk lek. 
8“ ‘Mgbọ mkpọkbe inije iraka, mè imun̄ owu, mmumun̄ ibe ke ora imin iso ibabat 
olom. Eya ke nsa otu utọn̄ ekwut n̄a iwele ichit owu, mè ichit njak kwun̄. 
Nnenichieek owu use, mè inyan̄a ibot melek kwun̄, owu onenikana eyi n̄a. Emi 
Ogwukaan̄-ene Okumugwem ntumu. 
9“ ‘Emi nneniken owu mun̄, mè igwọk owu eje isan̄a me lek, mè iken owu aran̄. 

10Nnenitap owu ofọnti elọlọk, mè itap owu ikpukot ikpa anam, mè isa ekwut lilin̄ 
òjajaan̄ ibala owu lek, mè isa ekwut unye otu ewe ichit owu lek. 
11Nsa inu mbala-lek ibala owu lek, mè itap owu asi ebek ubọk me ebek ubọk, mè 
akalari me ebek. 
12Nnenitap owu mkputọn̄ me utọn̄, mè itap asi inwọm me otu inwọm kwun̄, mè 
ikwuun̄ owu okpibot ubọọn̄ òjajaan̄ me ibot kwun̄. 
13Ikeya ke nsa alata araran̄ mè alata okuket ibala owu lek, mè itap owu ofọnti 
lilin̄ òjajaan̄ mè ekwut unye otu ewe melek ekwut elọlọk. Owu okekirie atata 
akpa ekọkọk mè aran̄ akwọọk melek aran̄ olifu. Owu onenijaan̄ uja enenen 
enenen, mè inimin ikana ogwu ubọọn̄ enenwaan̄. 
14Etip kwun̄ onenikitaan̄ ikana me etete ebi ido geelek bak me lek uja kwun̄, mije, 
uja kwun̄ ìsoso ifuk inan̄a me lek nsun̄be owu òrirọ òrirọ. Emi Ogwukaan̄-ene 
Okumugwem ntumu. 
15“ ‘Ire, owu osasa uja kwun̄ itoon̄ ejit, mè isa me lek etip kwun̄ òtataan̄ ikana ere 
ikana ogwu barabat, mè isa barabat ya ichim ebi geelek ìbeje iraka; uja kwun̄ ya 
okakana ire eyi kiban̄. 
16Owu osa usini ekwut kwun̄ cha irọ owuwa isi-ijọn̄ ikisa irọ barabat kwun̄ 
ikana. Inu kecha ìkagbe ibe imọnọ irek, ìkagbe si ibe ikukup mgbọ geege. 
17Owu osa si inu mbala-lek n̄a nnyibe owu cha, echi alata araran̄ mè echi alata 
okuket, irom mkpọmfaka echi orie inyi lek kwun̄, mè ìkirọ barabat melek kiban̄. 
18Owu osa ekwut kwun̄, echi elọkbe cha, itap ema me lek, mè isa aran̄ n̄a mè 
nsensi n̄a inu inigwa ngwugwa inyi ema. 
19Ikeya si, atata akpa ekọkọk mè aran̄ olifu melek aran̄ akwọọk cha, echi òrere 
inorie n̄a nnyibe owu ibe owu òrie, owu osasa isi igwa ngwugwa nsensi utop olu 
inyi ema. Inu owu orọbe ire ya. Emi Ogwukaan̄-ene Okumugwem ntumu. 
20“ ‘Ofifi kan̄, owu osa bọn ebirieen̄ kwun̄ mè bọn ebibaan̄ kwun̄ cha, omaan̄be 
inyi emi, igwa ngwugwa inyi mkpọmfaka cha ibe etaka. Ìre barabat kwun̄ ya 
ìkakekem si? 
21Owu okpan̄ nsabọn n̄a, mè isa ema igwa ngwugwa ewọwọp inyi mkpọmfaka 
cha. 
22Me emen otutuuk filafila inu cha geelek orọbe mè barabat obubatbe, òkayaka 
ìkeek mgbọ orebe sọn̄ gwun̄, mè ikup njak mè ukpọk lek, mè ikinyinya ikana me 
emen eje kwun̄. 
23“ ‘Môfieek! Môfieek inyi owu! Emi Ogwukaan̄-ene Okumugwem ntumu. Isọkọ 
me lek otutuuk inu ikpak kechilọ cha orọbe, 
24owu onama si obubot inyi lek kwun̄, mè irọ isi-ijọn̄ òbebene me oyet ile geelek. 

25Me ibot oniin̄ geelek, owu onama isi-ijọn̄ òbebene, mè ikikup me ere ya ikiwele 
ukot inyi ogwu geelek òboje iraka ibe inigọọk owu irọ barabat. Owu osa me ikeya 
ifiat uja kwun̄, mè ikirọ si ugwem barabat kwun̄ inyi isi. 
26Owu ogọọk ebi Ijipiti, ebi barabat cha, ìluluk iriaak owu, ikirọ barabat; mè 
ikpọkpọ ikirọ ugwem barabat ya ifo isi, isa ikirọ inyi ejit inaan̄ emi. 
27Eya orọ, nra ibene ubọk ibasulu owu osusut, mâsọp okike ijọn̄ kwun̄ igele, mè 
iyaka owu inyi ebi ochicha kwun̄, òrere nsabọn ibaan̄ Filisia, ebi esip inu owu 
orọbe otetbe lek. 
28Owu obubat mege isi ire lek ebi Asiria, mije, ugwem barabat ìkakijot owu. 
Ubọk geelek owu obubatbe melek ebiba, ìkajot si owu owot. 
29Owu oben barabat kwun̄ isa isi ire lek ijọn̄ ebi ewe, òrere Babilọn, ire, eya si, 
ìkajot owu owot. 
30“ ‘Otutuuk inu chi owu okirọ, kubọk enenwaan̄ òje oyet, ogwu kpunube esip 
geege me isi, ìkijeen̄ ibe ke owu ìre atalek ogwu wewe. Emi Ogwukaan̄-ene 
Okumugwem ntumu. 
31Eyi owu onamabe obubot me ibot oniin̄ geelek, mè irọ ubene ubene isi-ijọn̄ me 
oyet ile geelek, owu ofieek igak ebi òje oyet, mije, owu òkakisa barabat eyi kwun̄ 
ìbọkọ mkpukpe. 
32“ ‘Owu, nwa òsi ugan keyi, owu oma ebi ichen igak nlom kwun̄! 

33Ekikpekpe ogwu òje oyet geelek ikpoko. Ire, owu ònikicheche inu inyi ebi ugan 
kwun̄, isa ikirie ema udun̄ me ubọk, ibe enan̄a me agan̄ geelek ekenegọọk owu 
elaak. 
34Barabat eyi kwun̄ ìkup ntikwo ntikwo me lek eyi ofifi ebibaan̄. Mije, owu 
òkiweweek ebi ene ibe enu ugan me lek kwun̄, ìkare ebi ene ekiweek owu. Owu 
òkikpekpe ikpoko inyi ebi ene ibe enu, ìkare ebi ene ekikpe ikpoko inyi owu. 
Ikeya ke barabat eyi kwun̄ osa ikup ntikwo ntikwo. 
35“ ‘Eya orọ, owu ogwu barabat, gban̄ ikọ Okumugwem! 

36Ogwukaan̄-ene Okumugwem ìtumu ibe ikeyi: Bak me lek ulọk ijeje oyet òninin̄ 
igak owu emen, mè bak me lek owu obenbe njak kwun̄ iwele inyi ebi ugan kwun̄ 
me lek ugwem barabat, mè bak me lek otutuuk òchichaka mkpọmfaka kwun̄ cha, 
mè bak me lek eje bọn kwun̄ cha osabe igwa ngwugwa inyi ema, 
37eya orọ, kpọ, mâtitiin̄ otutuuk ebi ugan kwun̄, ebi ìkitop owu me lek cha, ebi 
omabe mè ebi okamage. Mâtitiin̄ ema inan̄a me agan̄ geelek òkana owu okokop, 
inyi enerọ ekeme owu. Mârọ owu òje njak me isi kiban̄; ema mêmumun̄ otutuuk 
njak kwun̄. 
38Mâtip owu oyerebet ekitip ebibaan̄ ebi ìsi ugan, mè ebi ìfiat eje ene; mè isa me 
unaan̄-ejit mè mba-ejit isulu owu osusut eyi mkpa. 
39Mâneniyaka owu itap me ubọk ebi ugan kwun̄ cha. Ema mêgwagwak obubot 
kwun̄ cha mè isi-ijọn̄ kwun̄ cha igwook. Mêtọn̄ọ owu ekwut isan̄a me ebon, mè 



1476 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

iwọọk owu ofọnti isan̄a me lek, mè ibọkọ ujuja inu mbala-lek kwun̄ cha, mè itele 
owu njak mè ukpọk lek. 
40Ema mêsa urum ebi ejit onaan̄be inu me lek kwun̄, ebi mêsabe ewuuk itọọn̄ 
owu, mè isa oge akọn̄ isek owu okpọkọ okpọkọ. 
41Ema mêsa ukan̄ iwọp uwu kwun̄ iriọk, mè isulu owu osusut me isi owuwa 
ebibaan̄. Mânenirọ inyi owu òtele ijeje oyet, mè okayaka ìkpe ebi ugan kwun̄ cha 
mkpukpe. 
42Mâneniyaka uyok uyok unaan̄-ejit n̄a me lek kwun̄ ito, mè iben mba-ejit n̄a 
isan̄a owu me lek; lek n̄a mônenisuuk, m̀kpayaka inaan̄ ejit ofifi. 
43“ ‘Bak me lek ke owu òkakeek inu nrọbe inyi owu me mgbọ ijija kwun̄, ire, owu 
orọrọ otutuuk inu kechi isa irọ ibe emi ǹnaan̄ ejit, emi m̀kpalọlọ isasa mkpukpe 
inu chi orọbe itoon̄ owu me ibot. Emi Ogwukaan̄-ene Okumugwem ntumu. Ìre 
keke orọ owu osabe ugwem barabat inisọkọ me lek filafila inu kechilọ cha 
orọbe? 
44“ ‘Kpọ, otutuuk ene mêkisa owu ito urọk ibe: “Uga mè gwun̄ kan̄ enenwaan̄ ìre 
mbet mè mbet.” 
45Me atikọ, owu ìre gwun̄ enenwaan̄ nga kwun̄, ogwu òcha ogwu olom mè icha 
ebi bọn. Owu si ìre ngwan̄ enenwaan̄ ebi ngwan̄ kwun̄ ebibaan̄, ebi ìcha nlom 
kiban̄ mè bọn kiban̄. Nga kwun̄ ìre ogwu Et, sà nte kwun̄ ore ogwu Amọ. 
46Ngwan̄ kwun̄ enenwaan̄ ogwu ugane ìre Sameria, ogwu melek asabọn ama kan̄ 
ekupbe igba owu me agan̄ inyọn̄; sà ngwan̄ kwun̄ ogwu ijija, ore Sodọm, ogwu 
melek asabọn ama kan̄ ekupbe igba owu me agan̄ osiki. 
47Ìkare ijeje me oniin̄ kiban̄ gaalek ke oje, ìkarere si irọrọ chieen̄ filafila inu cha 
ema ekirọ gaalek ke owu orọ, ire, me otutuuk eru kwun̄, owu orọ eyi kwun̄ ifieek 
isaba eyi kiban̄. 
48Kè lek ugwem n̄a, ngwan̄ kwun̄ enenwaan̄ òre Sodọm mè asabọn ama kan̄ 
kperọ inu owu mè asabọn ama kwun̄ erọbe. Emi Ogwukaan̄-ene Okumugwem 
ntumu. 
49“ ‘Kpọ, ijo inu Sodọm ngwan̄ kwun̄ enenwaan̄ orọbe ìre ikeyi: Ọmọ mè asabọn 
ama kan̄ mîgumu lek, mè ikaan̄ ijo ebek inorie, mè ire ugbek, mè ikijit itatap ubọk 
inyi ebi ugbọọn̄ mè ebi una. 
50Ema mîbene oguga, mè irọ filafila inu me isi n̄a. Eya ke emi nkwọọk ema ifiin̄, 
kubọk owu oriọọn̄be. 
51Ijo inu Sameria orọbe ìkaso ìkike iba me lek ijo inu owu orọbe. Owu orọ filafila 
inu òfefieek lek igak echi kiban̄. Bak me lek ogbogbo filafila inu kwun̄ cha, ìyaka 
inikup kubọk ebi ngwan̄ kwun̄ ebibaan̄ cha ìre ebi ata irọrọ igak owu. 
52Owu si, kè esip lek kwun̄ itet owu, mije, bak me lek ijo inu kwun̄ ofieekbe igak 
echi ebi ngwan̄ kwun̄ ebibaan̄, owu orọ inyi ema eyaka enekup kubọk ebi kperọ 

inu geege ilọ. Eya orọ, ben esip kwun̄, mè bọkọ ochak, mije, owu orọ ebi ngwan̄ 
kwun̄ ebibaan̄ ekup kubọk ebi ata irọrọ. 
53“ ‘Ubọk geelek si, mâyaka inu ubọọn̄ ebi Sodọm mè echi asabọn ama kan̄ inyi 
ema, mè iyaka si inu ubọọn̄ ebi Sameria mè echi asabọn ama kan̄ inyi si ema, mè 
iyaka si inu ubọọn̄ echi kwun̄ inyi owu si igbaalek, 
54inyi owu òben esip kwun̄, mè òbọkọ ochak mije inu cha geelek orọbe isa ikat 
ema ejit. 
55Ebi ngwan̄ kwun̄ ebibaan̄, òrere Sodọm mè asabọn ama kan̄ melek Sameria mè 
asabọn ama kan̄, mêkana ikup me ata irek ema ewuukbe lek ikup. Owu mè 
asabọn ama kwun̄ si mêkana si ikup me ata irek enyi ewuukbe lek ikikup. 
56Mgbọ ugumulek onin̄be owu ibot, owu òkpọkpọ Sodọm ngwan̄ kwun̄ 
enenwaan̄ chieen̄ isiki, òkakichak otu me lek, 
57sabum enikpọk mbum ijo inu kwun̄. Ikeya si ke asabọn ama ebi Edọm mè 
otutuuk ebi ìluluk ikana ema, melek asabọn ama ebi Filisia, mè otutuuk ebi ìluluk 
ikana owu ekichak owu ochak. 
58Îre mkpukpe barabat kwun̄ mè filafila inu orọbe cha ke okibọkọ. Emi 
Okumugwem ntumu. 
59“ ‘Ogwukaan̄-ene Okumugwem ìtumu ibe ikeyi: Ubọk owu orọbe, ikeya si ke 
emi mbarọ owu, mije, owu okpọ use ochieekbe emi isiki chieen̄, sa me lek owu 
ofiatbe inyan̄a-ibot n̄a. 
60Ire, emi mâkeek inyan̄a-ibot nnyan̄abe melek kwun̄ mgbọ orebe ijija, mè irọ si 
inyan̄a-ibot òbokeke ire mgbọ geelek melek kwun̄. 
61Mânyi owu ebi ngwan̄ kwun̄ ebibaan̄ cha, ebi ugane kwun̄ mè ebi ijija me lek 
kwun̄. Mgbọ ya, owu mônenikeek inu cha orọbe, esip môtetet owu. Emi m̀bayaka 
ema inyi owu, inyi ema enere bọn kwun̄ ebibaan̄. Ire, ìkare mije inyan̄a-ibot n̄a 
melek kwun̄ ke mbayaka ema inyi owu. 
62Mgbọ ya, emi mânenirọ inyan̄a-ibot n̄a melek kwun̄ ikeke inye, owu 
môneniriọọn̄ ibe ke emi nre Okumugwem. 
63Sa me ikeyi, mgbọ nsinirọ esuuk me ibot kwun̄ mije otutuuk inu geelek owu 
orọbe, esip mônenitet owu, owu òkpoyaka ikọt ikama otu ofifi, mije ochak 
òbochak owu. Emi Ogwukaan̄-ene Okumugwem ntumu.’ ” 

Ijik 17 

Urọk igo iba melek uti figi 

1Okumugwem onenitumu inyi emi ibe: 

2“Gwun̄ ebilene, to urọk, mè tumu udọk udọk ikọ nyi ebi uwu kè Ijeren. 

3Tumu nyi ema ibe, ‘Ogwukaan̄-ene Okumugwem ìtumu ibe ikeyi: Ikpele igo ge 
òkaan̄ uwop ònyenye, mè ikaan̄ ujọn̄ọ akukọ òkup nyen̄e nyen̄e ijot lek, oninu 
me Lebanọn, mè inisọọk me inyọn̄ ibot uti olik, 
4mè ifan̄a okpin uti ya, mè iben iwulu ifo ido ebi mbit isa isi iwop me ama ebi 
ewe. 
5“ ‘Inenimọnọ usini me lek ukwuuk uti lek ijọn̄ ya isa isi iwop me lek ata ijọn̄ uko. 
Ìwop me ere mun̄ owabe, mbet lek ere uti wilo okitibi. 
6Uti ya onenibum otu isibi, mè ikana olik gerep òkup mkpumkpu, mè isan iwele. 
Agọọk kan̄ ìyaka ijeen̄ igo ya, ire, ugwun̄-ijọn̄ kan̄ okup me irak kan̄. Inenikana 
olik gerep eyi agọọk mè inwan̄ ochitbe lek gbak. 
7“ ‘Ire, ofifi ikpele igo ge òwa si, eyi òkaan̄ uwop ònyenye, mè ikaan̄ akukọ òkup 
nyen̄e nyen̄e ijot lek. Olik gerep ya onenikup me akpat ere ewopbe itibi ugwun̄-
ijọn̄ kan̄ ikana ijeen̄ igo keyi, mè isan agọọk kan̄ ifo lek, inyi môkinyi ọmọ mun̄. 
8Ewop olik gerep ya me ata ijọn̄ ere mun̄ owabe, inyi itibi agọọk, mè ito mfut, mè 
ikana atalek olik gerep òjajaan̄.’ 
9“Tumu nyi ema ibe, ‘Ogwukaan̄-ene Okumugwem ìtumu ibe ikeyi: Ìre olik gerep 
ya môfuk ugwem ni? Ìre adasi igo ya ìkpojibi ọmọ melek ugwun̄-ijọn̄, mè igen̄ 
mfut kan̄ igwook, inyi ọmọ ichiaak, mè inwan̄ kan̄ òkisesek ayaya cha ichiaak si? 
Ijijibi ọmọ me lek ugwun̄-ijọn̄ kan̄ isan̄a ìkabodo uga unye, mè ìre ubọk owuwa 
ene. 
10Kpọ-nu, ire irọkọ isi iwop me ofifi ere, ìre môfuk ugwem ni? Ìre ìkare 
ìbochachiaak ita kpai mgbọ efet agan̄ mbum-ura isiniwut itoon̄ me lek ni? Akpat 
ere yaage îtibibe isibi ke ìbokup ichiaak ita.’ ” 

Ibot urọk igo iba 

11Okumugwem onenitumu si inyi emi ibe: 

12“Tumu nyi ebi uwu unye-ibot yi ibe, ‘Ìre enyi kperiọọn̄ ibot urọk yi ni?’ Tumu 
nyi ema ibe, ‘Ogwu ubọọn̄ Babilọn îsi Jeruselem, mè itet ogwu ubọọn̄ kiban̄ mè 
ebi ibot mkpulu kiban̄ isa igwu ikom ifo Babilọn. 
13Inenimọnọ ene ge me lek ebi owot uwu ubọọn̄, mè igọọk ogwugwa igbaan̄ 
inyan̄a ibot, mè itet ogwugwa ibe ichieek use ibe ke môkisiki ibot inyi ọmọ. 
Îkpulu si ebi isi me ido ya isa ifo, 
14inyi ido ya irọn̄, mè ikayaka ìkọt ìbene isi ofifi, mè ebi ido ya ekeluk ugwem sa 
me isusun̄ inyan̄a-ibot kan̄. 
15Ire, ogwugwa onyenye ibot, mè isan̄a ebi otuchieen̄ iria isi Ijipiti ibe esi ebọkọ 
owuwa inyinya mè ikpele urum akọn̄ esa enu. Ìre môfet inyi ọmọ ni? Ìre ogwu 
òrọ mbet lek inu kecha mônwọnọ ni? Ìre môchichaka inyan̄a-ibot ya isan̄a, mè 
inwọnọ ni? 

16“ ‘Kè lek ugwem n̄a, ọmọ môkup me Babilọn ikwu, me ido ogwu òto ọmọ me 
ogboon̄, ogwu ọmọ ojitbe irọrọ use ọmọ ochieekbe, mè ichichaka inyan̄a-ibot 
ema enyan̄abe. Emi Ogwukaan̄-ene Okumugwem ntumu. 
17Ogwu Fero, melek ikpele urum akọn̄ kan̄ mè uwa ene kan̄, ìkpokọt itap ubọk 
inyi ọmọ me lek akọn̄ ya, mgbọ ebi Babilọn isinama urak ukot, mè ikpa mbin 
akọn̄ ikana ama kiban̄, isasa ikpan̄ owuwa ene. 
18Ọmọ îjit irọrọ use ya îchieekbe bak me lek îchakabe inyan̄a-ibot ema enyan̄abe 
ya, mè itap ubọk me ikpa; mè irọ otutuuk inu chi îrọbe. Eya orọ, ìkponwọnọ. 
19“ ‘Mije keya, Ogwukaan̄-ene Okumugwem ìtumu ibe ikeyi: Kè lek ugwem n̄a, 
mâsa inyan̄a-ibot n̄a îchakabe mè use n̄a îjitbe irọrọ iso inichit ọmọ me ibot. 
20Mâtọp njin n̄a ichit ọmọ, ọmọ môrọrọn̄ ufe n̄a. Mâsa ọmọ inu me Babilọn, mè 
ifieek oyerebet itip ọmọ me ere ya, mije ọmọ ojitbe emi itele. 
21Otutuuk ebi kan̄ ebi ìlilibi ekot akọn̄ mêkwaan̄ ita me otu oge akọn̄. Mêchon 
ebi geelek ìsisik itaak inyi agan̄ geelek me linyọn̄. Owu môneniriọọn̄ ibe ke îre 
emi Okumugwem ntumu. 
22“ ‘Ogwukaan̄-ene Okumugwem ìtumu ibe ikeyi: Emi me lek n̄a mâmọnọ agọọk 
ge òbebene ichit me inyọn̄ ibot uti olik, mè iwop. Mâfan̄a nsek otu agọọk me lek 
agọọk echi inyọn̄ inyọn̄ ibot kan̄, mè iwop me inyọn̄ ikpele ubene ubene ogoon̄. 
23Mâwop ọmọ me inyọn̄ ogoon̄ Ijeren echi òbebene. Mônenitibi agọọk, mè ito 
mfut, mè ikana uti olik ile òjajaan̄. Kpachieen̄ unọn geelek mônenikiniluk me irak 
kan̄. Kpa chieen̄ inu geelek òkaan̄ uwop mônenikinilet lek me irak ogugo otu 
agọọk kan̄. 
24Otutuuk uti geelek me oron môneniriọọn̄ ibe ke îre emi, Okumugwem, nkirọ 
uti òjọjọn̄ọ ikana mkpukpuk, mè ikirọ uti mkpukpuk ikana eyi òjọjọn̄ọ. Emi si 
nkirọ njijoon̄ uti ichiaak, mè ikirọ nchiaak uti isek. “ ‘Emi Okumugwem ntumu, 
m̀barọrọ si ikeya.’ ” 

Ijik 18 

Ogwu òrọ ijo inu, ọmọ obokwu 

1Okumugwem onenitumu inyi emi ibe: 

2“Keke ore ibot urọk keyi enyi ekito mgbọ geelek ofolek ido Ijeren ibe: “ ‘Ebi nte 
nte erie agburu gerep, ke ajiji otet ejeek nsabọn’? 
3“Kè lek ugwem n̄a, enyi kpebeyaka ikpọk ito urọk keyi me Ijeren. Emi 
Ogwukaan̄-ene Okumugwem ntumu. 
4Mije, ebek ugwem ene geelek, îre emi nkaan̄. Ebek ugwem eyi ute mè ebek 
ugwem eyi gwun̄, îre emi nkaan̄. Ogwu òrọ ijo inu, ọmọ obokwu. 
5“Ire ikaan̄ ogwu ata irọrọ ge òkukup, mè irọ inu ònenen mè itat ibe erọ; 

6ire ìkarie inorie me isi-ijọn̄ me inyọn̄ ogoon̄, ìkabene chieen̄ ìkpọ mkpọmfaka 
ebi uwu kè Ijeren, ìkagan nwa ogwu melek kan̄, ìkagọọk enenwaan̄ òkup me irek 
ebibaan̄ ìlaak; 
7ìkatutuku ene geege, ire, îyaka inu nsọọn̄ esabe ifọọk ọmọ ikpoko me ubọk inyi 
ogwukaan̄; ìkachiin̄ inọ afa, ire, îsa inorie kan̄ inyi ebi ìkup me uraafiọọn̄, mè inyi 
ebi ìkup njak ekwut esa echit njak; 
8ìkakitoon̄ urot me inyọn̄ ibot ikpoko îkifọọk inyi ene, ìkakimọnọ uga oruru me 
lek; ire, ìkisasan̄a ubọk kan̄ isan̄a me ijo inu, mè ikisibi unen oyerebet inyi ene; 
9ire ikirọ inu ntọbe, mè ikeke inye me isusun̄ ikan n̄a, ọmọ ìre ogwu ata irọrọ; 
ìkpolọlọ iluluk ugwem. Emi Ogwukaan̄-ene Okumugwem ntumu. 
10“Ire ene ya inikaan̄ gwun̄ òrere ogwu afa òkifiat eje ene, mè ìre irọ geelek me 
lek inu kechichi: 
11(ubọk geelek nte kan̄ ìkarọ geege me lek): “Ire gwun̄ ya ikirie inu me isi-ijọn̄ 
me inyọn̄ ogoon̄ mè ikififila nwa ogwu melek kan̄; 
12ire ikitutuku ebi ugbọọn̄ mè ebi una, mè ikichiin̄ inu me afa, ìkakiyaka inu 
nsọọn̄ esabe ifọọk ikpoko ìnyi ogwukaan̄; ire isa mkpọmfaka itoon̄ ejit, mè ikirọ 
òchichaka inu; 
13ire ikitoon̄ urot me inyọn̄ ibot ikpoko îkifọọk inyi ene, mè ikimọnọ uga oruru 
me lek, ìre ene ogwu òkup ikeya môluk ugwem ni? In̄-in̄, ìkpoluk! Ogwu òrọrọ 
otutuuk òchichaka inu kechichi ìkpolọlọ ikwukwu; eje kan̄ si ìbotoon̄ me ibot 
kan̄. 
14“Ire, ire gwun̄ yi ikaan̄ gwun̄ eyi kan̄, ogwa omumun̄ otutuuk inu nte kan̄ orọbe, 
mè igbala chieen̄, ìkarọ inu cha geege: 
15“Ìkakirie inorie me isi-ijọn̄ me inyọn̄ ogoon̄, ìkakisa mkpọmfaka ebi uwu kè 
Ijeren ìtoon̄ ejit, ìkakififila nwa ogwu melek kan̄; 
16ìkakitutuku ene geege, ìkakitet inu nsọọn̄ ìkaan̄, ìkakichiin̄ inọ afa, ire, ìkisa 
inorie kan̄ inyi ebi ìkup me uraafiọọn̄, mè ikinyi ebi ìkup njak ekwut esa echit 
njak; 
17ire isan̄a ubọk isan̄a me itututuku ebi ugbọọn̄, ìkakitoon̄ urot me inyọn̄ ibot 
ikpoko îkifọọk inyi ene, ìkakimọnọ uga oruru me lek; ire, ìkekirọ inu ntọbe, mè 
ikisun̄ ikan n̄a; ene ya ìkpokwu mkpa ibot ijo inu ogwu ute; ìboluluk ugwem. 
18Ire me lek ogwu ute, ìbokwukwu mkpa mije ijo inu kan̄, mije, îtutuku ene, mè 
ichiin̄ inu ogwu ngwan̄ me afa, mè irọ inu ikajaan̄ge me etete ebi kiban̄. 
19“Ire, enyi edo ibe, ‘Keke orọ gwun̄ ìkabọkọ osusut ijo inu ogwu ute?’ Mije ogwu 
gwun̄ orọbe inu ònenen mè inu òtatat, mè igbala chieen̄ ikirọ otutuuk inu ntọbe, 
gwun̄ ya ìkaan̄ iluluk ugwem. 

20Ogwu òrọ ijo inu, ọmọ obokwu. Gwun̄ ìkpobọkọ osusut ijo inu ogwu ute, ute si 
ìkpobọkọ osusut ijo inu ogwu gwun̄. Ata irọrọ ogwu ata irọrọ ìbia inyi ogwukaan̄ 
lek; ijo irọrọ ogwu ijo irọrọ ìbia si inyi ogwukaan̄ lek. 
21“Ire, ire ogwu ikpak igwu ikom itele otutuuk ijo inu îkirọ, mè iyaka inikirọ 
otutuuk inu ntọbe, mè ikirọ inu ònenen mè inu òtatat; ìboluluk ugwem me atikọ; 
ìkpokwu mkpa. 
22Kpebeyaka ikeek inu ikpak kan̄ cha geege isa itip ọmọ oyerebet. Ire, ọmọ 
môluk ugwem, sa me lek ata irọrọ îyakabe inikirọ. 
23Ìre ìneneme emi ibe ogwu ijo ene ikwu ni? In̄-in̄, emi ǹkiweek ibe ogwu ijo ene 
igwu ikom me oniin̄ kan̄, mè iluk ugwem. Emi Ogwukaan̄-ene Okumugwem 
ntumu. 
24“Ire, ire ogwu ata irọrọ itele ata irọrọ kan̄, mè isi irọ ijo inu, mè ikirọ filafila inu 
cha ebi ijo ife ekirọ, ìre môluk ugwem ni? Otutuuk ata irọrọ kan̄ cha geelek îrọbe, 
kpebeyaka ikeek. Mije ọmọ ikayakage ìgbe utoon̄-ejit, mè mije ijo inu îyakabe 
ikinirọ, ọmọ môkwu mkpa. 
25“Ire, enyi ekibe, ‘Oniin̄ Ogwukaan̄-ene okirọ inu kan̄ ìkatat.’ Jei, ebi uwu kè 
Ijeren, ìgban̄-nu: Ìre oniin̄ emi nkirọ inu ikatatge? Ìre ìkare oniin̄ enyi ekirọ inu 
ore eyi ikatatge? 
26Ire ogwu ata irọrọ itele ata irọrọ kan̄, mè isi itap ubọk me ijo irọrọ, ìbokwukwu. 
Mije ijo inu îrọbe, môkwu mkpa. 
27Ire, ire ogwu ijo irọrọ isan̄a ubọk me ijo irọrọ kan̄, mè isi ikirọ inu ònenen mè 
inu òtatat, môsun̄ lek kan̄ me ugwem. 
28Eyi îmun̄be otutuuk ijo inu cha ọmọ orọbe, mè igwu ikom, ìboluluk ugwem, 
ìkabokwu mkpa. 
29Ire, ebi uwu kè Ijeren ekibe, ‘Oniin̄ Ogwukaan̄-ene okirọ inu kan̄ ìkatat.’ Jei, ebi 
uwu kè Ijeren, ìre oniin̄ emi nkirọ inu ikatatge? Ìre, ìkare oniin̄ enyi ekirọ inu ore 
eyi ikatatge? 
30“Eya orọ, enyi ebi uwu kè Ijeren, mâsibi enyi oyerebet me ibot, me ene me ene, 
igọọk me oniin̄ enyi ekirọ inu. Emi Ogwukaan̄-ene Okumugwem ntumu. Ìgwu 
ìkom! Ìgwu ìkom ìtele otutuuk nrọ-nlọ kinyi, inyi ijo inu ikarọ enyi echieen̄ eta. 
31Enyi ebi uwu kè Ijeren, ìsan̄a lek me lek otutuuk ijo inu enyi ekirọ, mè ìkaan̄ 
ayaya ejit mè ayaya ekwukwu me emen kinyi. Keke orọ enyi ekiweek 
ikwakwaan̄? 
32Ìkabele emi ejit ibe ene geege ikwu. Emi Ogwukaan̄-ene Okumugwem ntumu. 
Ìgwu ìkom, mè ìgat ugwem!” 

Ijik 19 

Ijikien îkọt okwa ito me ibot ebi isi ene me Ijeren 

1“Owu, kọt okwa ito me ibot ebi isi ene me Ijeren 

2ibe: “ ‘Nga kwun̄ ìre keke? Îre uman egbe àtat òkup me etete ebi kè egbe àtat. 
Ìlaak me etete ebi kè orie egbe àtat, mè ikpukpo bọn kan̄ isibi. 
3Îkaan̄ gwun̄ kan̄ ge îkpukpobe isibi, inenimin ikana ogbaragbat orie egbe àtat 
ònyenye lek, mè ikween̄ ubọk ekichim anam, mè ikitaka ene. 
4Ebi ofifi ido eneninọ inu ofolek kan̄, mè itap ufe udọn̄ inyi, irọrọn̄ inin̄ emen 
udọn̄ kiban̄. Ema esasa ukọọk igọbọ ọmọ, mè itaba isa ifo ido Ijipiti. 
5“ ‘Ogwu uga îkpọ igak, ikpọchieen̄ kan̄ otata, imọmọnọ ofifi gwun̄ ge me etete 
ebi bọn, mè irọ inyi ikana ogbaragbat orie egbe àtat ònyenye lek. 
6Inenikigọọk ebi kè orie egbe àtat ikibọm urie, mije, îkana ogbaragbat orie egbe 
àtat. Îkween̄ ubọk ekichim anam, mè ikitaka ene. 
7Inenigbugbọ mgban akọn̄ ebi ofifi ido igwook, mè ijijaka ama ile kiban̄ geelek 
isan̄a kpai. Lek ijọn̄ ya mè ebi ìluk me emen ekekikup me ukpook mgbọ ọmọ 
isikigbin. 
8Ebi ido ìluluk ikana ọmọ okokop ejijibi inin̄ ọmọ lek, mè itap ufe inyi, irọrọn̄ inin̄ 
emen udọn̄ kiban̄. 
9Ema esasa ukọọk itaba ọmọ itap me okpokop anam, mè isa ọmọ ijet ogwu 
ubọọn̄ Babilọn. Ebiba etatap ọmọ me uwu mkpọn ònyenye, inyi ekayaka ìkinọ 
ọmọ okigbin ofifi me inyọn̄ ogoon̄ geelek me Ijeren. 
10“ ‘Nga kwun̄ ìbet lek olik gerep ewopbe me agba mun̄, eyi òtoto mfut, mè itibi 
agọọk ijot lek, mije mun̄ owabe me ere îkupbe. 
11Agọọk kan̄ ìnyenye gboi, mè iso isasa irọ okuba ubọọn̄. Olik gerep ya otitibi 
ibene iraka ibot otutuuk uti geelek ògwogwook inwan̄ ijot lek; ekekikup me 
ujọn̄ọ ere imun̄, mije îjọn̄ọbe ichep me inyọn̄, melek ubọk agọọk kan̄ owabe ijot 
lek. 
12Ire, esasa me unaan̄-ejit ijibi ọmọ, mè iben itọbọ imaan̄ me ijọn̄. Efet agan̄ 
mbum-ura oneniwut ọmọ ichiaak, mfut kan̄ ogegen̄ igwook; agọọk kan̄ cha 
ònyenye okwakwaan̄ ita, ukan̄ otataka ema iriọk. 
13Mgbọ keyi, ewop ọmọ me emen èwê, me nchiaak ijọn̄ ere kpunube mun̄ geege. 

14Ukan̄ oneninan̄a me lek agọọk ge me etete ikpele agọọk kan̄, mè itaka mfut kan̄ 
iriọk. Agọọk ònyenye geege ìkayaka ìsik me lek, eyi òsoso isasa irọ okuba ubọọn̄.’ 
Eyiyi ìre okwa ito, ebekikọt si kubọk okwa ito.” 

Ijik 20 

Ebi Ijeren ìre ebi òkpaka ibot 

1Me òso akọp usen, me emen onyan̄ go, me òso acha jaaba, usini ebi ugane me 
Ijeren enunu inisiki ikweek irek me isi n̄a, ibeninọ ikọ me otu Okumugwem. 

2Okumugwem onenitumu inyi emi ibe: 

3“Gwun̄ ebilene, tumu ikọ nyi ebi ugane Ijeren cha, mè be ema ikeyi, ‘Ogwukaan̄-
ene Okumugwem ìtumu ibe ikeyi: Ìre enyi enu ibeninọ emi ikọ me otu? Kè lek 
ugwem n̄a, emi m̀kpachieek ibe enyi enọ ikọ me otu n̄a. Emi Ogwukaan̄-ene 
Okumugwem ntumu.’ 
4“Ìre owu môsibi oyerebet inyi ema? Gwun̄ ebilene, ìre owu môsibi oyerebet inyi 
ema ni? Ngwa ma, sa filafila inu ebi nte kiban̄ erọbe kweek ema me isi. 
5Tumu nyi ema ibe: ‘Ogwukaan̄-ene Okumugwem ìtumu ibe ikeyi: Me usen ya 
ngobobe Ijeren, m̀bebene ubọk n̄a inyan̄a ibot inyi ebi owot iman uwu kè Jekọp, 
mè ikpọk mbum ogwu emi nrebe inyi ema me Ijipiti. M̀bebene ubọk inyan̄a ibot, 
mè itumu inyi ema ibe, “Emi nre Okumugwem Awaji kinyi.” 
6Usen ya, m̀bebene ubọk n̄a inyan̄a ibot inyi ema, ibe ke mâsan̄a ema isibi me 
ijọn̄ Ijipiti isi itap me ijọn̄ mweekbe isibi inyi ema, atalek ijọn̄ òkisibi anam mè 
mfut uti, ijọn̄ òjajaan̄ ichit me etete otutuuk ijọn̄ geelek. 
7Ntumu inyi ema ibe, “Ogwu ikup, ifiin̄ òchichaka inu ya îkikpọ chieen̄ me isi, mè 
enyi ekayaka ìsa mkpọmfaka ebi Ijipiti ìfifila ugwem kinyi. Emi nre Okumugwem 
Awaji kinyi.” 
8“ ‘Ire, ema ekpakpaka ibot inyi emi, mè ijit igbagban̄ utọn̄ inyi emi. Ema kpefiin̄ 
òchichaka inu cha ema ekikpọ chieen̄ me isi, kpetetele si mkpọmfaka ebi Ijipiti 
cha. Nnenibe ke mâgbuku uyok uyok unaan̄-ejit n̄a igwook ema me lek, inyi 
ǹsan̄a otutuuk unaan̄-ejit n̄a ǹtoon̄ me lek kiban̄ me Ijipiti. 
9Ire, mije erieen̄ n̄a, ntetet ubọk ikaan̄, inyi erieen̄ n̄a ikafiat me isi ebi ofifi ido 
cha ema ekigọọk iluk, ebi emi nkupbe me isi kiban̄ ikpọk mbum lek n̄a inyi ebi 
Ijeren sa me lek nsan̄abe ema isibi me Ijipiti. 
10Eya orọ nsan̄abe ema isibi me Ijipiti, mè isa ema inu me emen èwê. 

11Nneninyi ema orọmijọn̄ n̄a, mè irọ ema eriọọn̄ ikan n̄a, inyi, ene geelek òsusun̄ 
ikan cha môsa me ikeya iluk ugwem. 
12Ofifi si, nnyi ema Usen Mbuban n̄a, inyi ire òriọọn̄ òkup inyi emi melek kiban̄, 
mè ema eriọọn̄ ibe ke îre emi, Okumugwem, nsun̄ ema me mbuban. 
13“ ‘Ire, ebi uwu kè Ijeren ekpakpaka ibot inyi emi me emen èwê. Ema mîtele 
igọgọọk orọmijọn̄ n̄a, mè ijit ikan n̄a, echi ogwu geelek òsusun̄ môsabe me lek 
iluk ugwem. Ikeya ke ema echichaka si Usen Mbuban n̄a enenen. Eya orọ, mbe 
ke mâgbuku uyok uyok unaan̄-ejit n̄a igwook ema me lek, mè ijijaka ema isan̄a 
me emen èwê. 
14Ire, mije erieen̄ n̄a, ntetet ubọk ikaan̄, inyi erieen̄ n̄a ikafiat me isi ebi ofifi ido 
cha, ebi nkupbe me isi kiban̄ isan̄a ebi Ijeren isibi me Ijipiti. 
15Ikeya si, mbebene ubọk n̄a inyan̄a ibot inyi ema me emen èwê ya, ibe kè 
m̀kpasa ema initap me ijọn̄ ya nnyibe ema, òrere atalek ijọn̄ òkisibi anam mè 
mfut uti, ijọn̄ òjajaan̄ ichit me otutuuk ijọn̄ geelek, 



1484 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

16mije, ema mîjit ikan n̄a, mè itele igọgọọk orọmijọn̄ n̄a, mè ikichaka Usen 
Mbuban n̄a geelek. Mije, ejit kiban̄ ìbia me lek mkpọmfaka kiban̄. 
17Ire, nnenisa chieen̄ nsan ikpọ ema, ǹkayaka ìjijaka ema ìsan̄a me emen èwê. 

18Nnenitumu inyi bọn kiban̄ me emen èwê ya ibe, “Ikagọọk orọmijọn̄ ebi nte 
kinyi, ikasun̄ ikan kiban̄ cha, ikasa mkpọmfaka kiban̄ ìfifila lek kinyi. 
19Emi nre Okumugwem Awaji kinyi. Ìgọọk orọmijọn̄ n̄a, mè ìgbala chieen̄ ìsun̄ 
ikan n̄a. 
20Ìsun̄ Usen Mbuban n̄a geelek me mbuban, inyi môre òriọọn̄ inyi emi melek 
kinyi, mè enyi esa eriọọn̄ ibe ke emi nre Okumugwem Awaji kinyi.” 
21“ ‘Ire, nsabọn kiban̄ ekpakpaka si ibot inyi emi. Ema kpegọọk orọmijọn̄ n̄a, 
kpegbala chieen̄ isun̄ ikan n̄a, echi ogwu geelek òsusun̄ môsabe me lek iluk 
ugwem. Ema mîchichaka si Usen Mbuban n̄a geelek. Nnenibe ke mâgbuku uyok 
uyok unaan̄-ejit n̄a igwook ema lek, mè igwook si otutuuk unaan̄-ejit n̄a itoon̄ 
me lek kiban̄ me emen èwê. 
22Ire, mije erieen̄ n̄a, ntetet ubọk ikaan̄, inyi erieen̄ n̄a ikafiat me isi ebi ofifi ido 
cha ebi nkupbe me isi kiban̄ isan̄a ebi Ijeren isibi me Ijipiti. 
23Ikeya si, mbene ubọk n̄a inyan̄a ibot inyi ema me emen èwê ya ibe ke mâyiyala 
ema itap me etete ofifi ido, mè ichon ema ikana ama geelek, 
24mije, ema etelebe isusun̄ ikan n̄a, mè ijit orọmijọn̄ n̄a, mè ikichaka Usen 
Mbuban n̄a geelek; chieen̄ kiban̄ si, ìgwuun̄ me lek mkpọmfaka ebi nte kiban̄. 
25Emi si nneninyi ema orọmijọn̄ echi ikanwọnge, mè ikan echi ema kpebekọt isa 
iluk ugwem, 
26mè itele ibe ema efifila lek kiban̄ bak me lek ngwugwa ema ekigwa, eyi ema 
ekisa otutuuk adasi bọn ebirieen̄ kiban̄ inyi ibe ewọp me ukan̄ enyi mkpọmfaka. 
Ǹrọ ikeya, inyi ema ejijit, mè esa me ikeya eriọọn̄ ibe ke emi nre Okumugwem.’ 
27“Eya orọ, gwun̄ ebilene, tumu ikọ nyi ebi uwu kè Ijeren, mè be ema, 
‘Ogwukaan̄-ene Okumugwem ìtumu ibe ikeyi: Ikeyi si ke ebi nte kinyi etumu emi 
ifiat sa me lek ema ejitbe emi itele. 
28Mgbọ nsabe ema initap me lek ijọn̄ ya eyi mbenebe ubọk inyan̄a ibot ibe ke 
mâsa inyi ema, ema enenimun̄ otutuuk ubene ubene oriọọn̄ cha mè otutuuk uti 
inwan̄ ojotbe lek cha, mè ikisi igwa ngwugwa kiban̄ me ere cha, mè ikinyi inyinyi 
kiban̄ òkiribi emi unaan̄-ejit, mè ikiwọp nsensi utop olu, mè ikigwook miin̄ 
ngwugwa kiban̄ me ere cha. 
29Nnenibe ema: Isi-ijọn̄ cha enyi ekisi, ìsibi keke ni?’ ” Ekigwen ere ya Isi-ijọn̄ 
mege inire chereyi. 

Awaji îfieek Oyerebet inyi ebi Ijeren 

30Eya orọ, tumu nyi ebi uwu kè Ijeren ibe, “Ogwukaan̄-ene Okumugwem ìtumu 
ibe ikeyi: Ìre enyi mêfifila lek kinyi kubọk ebi nte kinyi erọbe, mè ibubat si igọọk 
òchichaka inu kiban̄ cha ni? 
31Mije, enyi isikinyi inyinyi kinyi cha, mè ikisa bọn ebirieen̄ kinyi inyi ibe ewọp 
me ukan̄, enyi ekisa mkpọmfaka kinyi ififila lek kinyi mege inire chereyi. Ebi uwu 
kè Ijeren, ìre îgbe ibe enyi enenọ emi ikọ me otu ni? Kè lek ugwem n̄a, emi 
m̀kpachieek enyi enọ emi ikọ me otu. Emi Ogwukaan̄-ene Okumugwem ntumu. 
32“ ‘Enyi ekibe, “Eji ekiweek irariaak uti melek ewuuk kubọk ebi ofifi ido ekirọ, 
kubọk ebi ototun̄ ukan̄ ebi ofifi agan̄ me linyọn̄ ekiriaak.” Inu enyi ebenbe me ejit 
ya ìkpore enyi ubọk. 
33Kè lek ugwem n̄a, m̀basa me unye ubọk melek ikpele unye mè uyok uyok 
unaan̄-ejit ògbugbuku igwook ikikpulu enyi. Emi Ogwukaan̄-ene Okumugwem 
ntumu. 
34Mâsa me unye ubọk melek ikpele unye mè uyok uyok unaan̄-ejit ògbugbuku 
igwook isa enyi me ofifi ido cha ika, mè ititen̄e enyi me agan̄ geelek eyiyalabe 
enyi itap, isa ika. 
35Mâsa enyi initap me emen èwê ere ebi ido geelek elukbe. Ere keya ke mbasibi 
enyi oyerebet me ibot isi mè isi. 
36Ubọk nsibibe oyerebet me ibot ebi nte kinyi me emen èwê Ijipiti, ikeya ke 
mbasibi inyi enyi si. Emi Ogwukaan̄-ene Okumugwem ntumu. 
37Mâsa mkpat ifuk enyi kubọk ekifuk arọọn̄, mè irọ inyi inyan̄a-ibot n̄a igugọbọ 
enyi. 
38Mâkwọọk ebi ìkikpaka ibot inyi emi melek ebi ìkije emi ilọ cha isan̄a me etete 
kinyi. Mâsan̄a ema isibi me ido ema egọọkbe iluk, ire, ukot kiban̄ ìkpojak me 
inyọn̄ ijọn̄ Ijeren. Enyi mêneniriọọn̄ ibe ke emi nre Okumugwem. 
39“ ‘Ire enyi, ebi uwu kè Ijeren, Ogwukaan̄-ene Okumugwem ìkitumu inyi enyi 
ibe ikeyi: Ire enyi kpebegban̄ ikọ n̄a, ogwu ikup, ije isi iriaak mkpọmfaka kan̄! 
Ire, me òta kan̄, enyi kpebeyaka isa inyinyi kinyi mè mkpọmfaka kinyi cha ikpọk 
ifiat erieen̄ mbuban n̄a ofifi. 
40Mije, îre me inyọn̄ ogoon̄ mbuban n̄a ya, ubene ogoon̄ Ijeren ya, ke otutuuk ebi 
uwu kè Ijeren ebekiriaak emi me ere ya me lek ijọn̄ ya. Emi Ogwukaan̄-ene 
Okumugwem ntumu. Me ere ya ke mbabọkọ ema itap, ere ya si ke mbado ema 
inyinyi kiban̄, mè ido ngwugwa adasi mfut uko kiban̄ melek ngwugwa mbuban 
kiban̄ geelek. 
41Mgbọ nsisa enyi me ofifi ido cha ika, mè ititen̄e enyi me agan̄ geelek eyiyalabe 
enyi itap cha, isa ika, mânenibọkọ enyi itap kubọk nsensi òkidun̄u utop olu, mè 
inikup me mbuban me eden̄ kinyi me chieen̄ ebi ofifi ido. 

42Mgbọ nsisa enyi ika inu me lek ijọn̄ Ijeren, me ido ya eyi mbenebe ubọk inyan̄a 
ibot ibe ke mâsa inyi ebi nte nte kinyi, enyi mêneniriọọn̄ ibe ke emi nre 
Okumugwem. 
43Me ere ya, enyi mênenikeek eru enyi ekaan̄be mè otutuuk inu enyi erọbe isa 
ififila lek kinyi. Ejit kinyi gaalek môfefieek enyi ikọ, mije otutuuk ijo inu cha enyi 
erọbe. 
44Enyi ebi uwu kè Ijeren, mgbọ nsirọ inu me lek kinyi ikpọ me lek erieen̄ n̄a, ìkare 
me lek ijo irọrọ kinyi, ìkarere si me lek bukubuku inu enyi erọbe, mgbọ ya enyi 
mêriọọn̄ ibe ke emi nre Okumugwem. Emi Ogwukaan̄-ene Okumugwem ntumu’ 
” 

Nriran ebenbe ikeme agan̄ osiki 

45Okumugwem onenitumu inyi emi ibe: 

46“Gwun̄ ebilene, kana isi kwun̄ da agan̄ osiki; tumu ikọ keme agan̄ osiki, mè ben 
nriran keme oron agan̄ osiki. 
47Tumu nyi oron agan̄ osiki ya ibe: ‘Nọ ikọ Okumugwem. Ogwukaan̄-ene 
Okumugwem ìtumu ibe ikeyi: Kpọ, mânichim ukan̄ itap me lek kwun̄. Ukan̄ ya 
môtaka otutuuk uti kwun̄, echi njijoon̄ mè echi òchachiaak, iriọk. Kpebeniin̄ 
alọm ukan̄ ya òkisasak, ìbotataka ere geelek iriọk, ibene me agan̄ osiki isi ire 
agan̄ inyọn̄. 
48Otutuuk ebilene mêmun̄ ibe ke îre emi Okumugwem nsọk ukan̄ ya, ke 
kpebekọt iniin̄.’ ” 
49Emi nnenibe, “Jei, Ogwukaan̄-ene Okumugwem! Ekitumu ikọ òfo me lek n̄a ibe: 
‘Ìre ìkare urọk urọk ke îkito inyi eji ni?’ ” 

Ijik 21 

Oge akọn̄ Okumugwem 

1Okumugwem onenitumu inyi emi ibe: 

2“Gwun̄ ebilene, kana isi kwun̄ da Jeruselem, mè tumu ikọ keme ere mbuban 
kiban̄ cha, mè ben nriran keme ijọn̄ ido Ijeren. 
3Tumu nyi ijọn̄ ido Ijeren ibe: ‘Okumugwem ìtumu ibe ikeyi: Emi melek kwun̄ 
kpetat, mâniwọọk oge akọn̄ n̄a isibi me emen ogan isa isọp ebi kwun̄ igwook, ebi 
ata irọrọ mè ebi ikpak. 
4Mije m̀basọp ebi kwun̄, ebi ata irọrọ mè ebi ikpak igwook, oge akọn̄ n̄a môsibi 
me ogan iyaka ida otutuuk ebilene, ibene me agan̄ osiki isi ire agan̄ inyọn̄. 
5Otutuuk ebilene mêneniriọọn̄ ibe ke emi, Okumugwem, nra iwọọk oge akọn̄ n̄a 
isibi me ogan, ke ìkpoyaka igwu ikom inin̄ emen ogan ofifi.’ 
6“Eya orọ, owu gwun̄ ebilene, to mfi. Fieek ejit to mfi ujat ujat me isi kiban̄. 

7Mgbọ ema isido owu ibe: ‘Keke orọ okito mfi ni?’ Owu môfọọk ema ibe, ‘Îre mije 
etip òkinu. Owot ene geelek môfieek; ubọk ene geelek môriọkọ igwook; ibot ejit 
ene geelek môwulu; ebek ukot ene geelek môwọ kubọk mun̄.’ Ìkpọ, òkinu! 
Ìkpolọlọ irọrọ iso. Emi Ogwukaan̄-ene Okumugwem ntumu.” 
8Okumugwem onenitumu inyi emi ibe: 

9“Gwun̄ ebilene, ben nriran, mè tumu be, ‘Okumugwem ìtumu ibe ikeyi: “ ‘Ìkpọ, 
oge akọn̄, oge akọn̄, ewawat ireke, mè ikwuk itana! 
10Ewat ireke, ibe esa ekpan̄ ene, ekwuk itana, inyi ikimumen kubọk omumen 
inyọn̄! “ ‘Enyi ebi otoko gwun̄ n̄a, ìre eji mêbele ejit ni? Kpọ, oge akọn̄ ya 
ìkikpọkpọ otutuuk uti geelek isiki chieen̄. 
11“ ‘Esa oge akọn̄ ya inyi ekwuk, ufuna mêtetbe ikaan̄ me ubọk; ewawat oge akọn̄ 
ya ireke, mè ikwuk itana, inyi mêyakabe itap me ubọk ogwu òkpan̄ ene. 
12Gwun̄ ebilene, taan̄ ukpo, mè to ito, mije, oge akọn̄ ya ìkinu lek ebi n̄a; ìkinu me 
lek otutuuk ebi ibot ebi Ijeren. Mîtọp ema melek otutuuk ebi n̄a itap me otu oge 
akọn̄. Eya orọ, bene ubọk iba toon̄ me ibot fieek ejit. 
13“ ‘Itọtọ ikpọ ke îre. Keke ke ebeyaka irọ, ire okuba ubọọn̄ ya eyi oge akọn̄ ya 
okikpọ isiki chieen̄ ìkayaka ìkup? Emi Ogwukaan̄-ene Okumugwem ntumu.’ 
14“Eya orọ, gwun̄ ebilene, ben nriran, mè gbaan̄ ubọk kwun̄ kwak. Tele oge akọn̄ 
ya irọn̄ mgbọ iba, ikerere mgbọ ita. Îre oge akọn̄ ebesa ikpan̄ ene, oge akọn̄ ebesa 
ikpan̄ owuwa ene, ìkakana ema okokop. 
15Nra igwuun̄ oge akọn̄ ikpan̄ ene itele me otunchit kiban̄ geelek, ufuna owot 
ifieek ene, inyi ebi mêkwaan̄be ewa. Jei! Ìkimumumen kubọk omumen inyọn̄, 
etetet ikaan̄ inye isasa ikpan̄ ene igwook. 
16Owu oge akọn̄, gbaan̄ nyi agan̄ ulom, mè gbaan̄ nyi agan̄ ujit, agan̄ geelek 
eyakabe owu ida. 
17Emi si mâgbaan̄ ubọk n̄a ikwak, uyok uyok unaan̄-ejit n̄a môsisiki. Emi 
Okumugwem ntumu.” 
18Okumugwem onenitumu inyi emi ibe: 

19“Gwun̄ ebilene, san̄a oniin̄ iba sun̄, inyi oge akọn̄ ogwu ubọọn̄ Babilọn ije me 
lek inu. Oniin̄ iba cha mônan̄a me ido yaage isibi. Ge uwot ijeen̄ oniin̄ sa si gwuun̄ 
me ugwaka oniin̄ òkinu emen ama. 
20San̄a oniin̄ eyi oge akọn̄ môjebe isi ire ama Raba me ido Amọn, mè ofifi oniin̄ 
eyi ìboje me lek isi ire Juda, mè inin̄ Jeruselem, ama enamabe mgban ikana. 
21Mije, ogwu ubọọn̄ Babilọn ìkekeke me lek ugwaka oniin̄ ya, me ere oniin̄ 
ochebe iba ya, ikitet ǹcha. Môsisik oraan̄ kan̄ kubọk ekpọọk, mè ido mkpọmfaka 
kan̄ ikọ, mè ikpọ ejit anam îkisa itet ǹcha. 
22Ǹcha eyi agan̄ ubọk ulom kan̄ ìtet Jeruselem, ere ìbogwook nroon̄ akọn̄ ekisa 
igbugbọ mgban, mè inyi ida ibe ekpan̄ ene egwook, mè ibene ida itaan̄ ukpo itiki 

akọn̄, mè igwook nroon̄ ekisa igbugbọ mgban iyaka ibieen̄ me lek otunchit 
geelek, mè inibot urak ukot, mè ikpa mbin akọn̄ ikana. 
23Ǹcha ya môkup kubọk mkpọn̄kpọn̄ inu me chieen̄ ebi ìnyan̄a ibot melek kan̄. 
Ire, môkeek ema nlilọ inu ema erọbe, mè ikpulu ema me akọn̄. 
24“Eya orọ, Ogwukaan̄-ene Okumugwem ìtumu ibe ikeyi: ‘Mije, enyi erọbe ibe 
eyaka ekeek ijo inu kinyi, inyi nrọ-nlọ kinyi ikpọk mbum, mè irọ inyi emun̄ ijo 
irọrọ kinyi me inu geelek enyi ekirọ, ebi ochicha kinyi mêteen̄ enyi agam agam 
ifon. 
25“ ‘Ire owu, ogwu ibot ebi Ijeren, ogwu ikpak òlọlọ ijọn̄, ogwu usen mkpukpe ijo 
inu kan̄ orebe, ogwu inu ikpak kan̄ ojotbe ichak, 
26Ogwukaan̄-ene Okumugwem ìtumu ibe ikeyi: Tọn̄ọ akisi òkup me ibot kwun̄ 
to, mè san̄a okpibot ubọọn̄ san̄a. Inu ìkpoyaka ikup kubọk îkikup. Mêjibi ebi 
ìsisiki ibene, mè ikeme ebi ìbebene isiki. 
27Jakajaka! Jakajaka! Emi mârọ ibe ido yi ijijaka! Ido yi ìkpoyaka ikup, mege ire 
mgbọ ogwu îrebe unen kan̄ ikpukpulu mônube, ogwugwa ke mbasa inyi.’ 
28“Ire owu, gwun̄ ebilene, ben nriran, mè tumu be, ‘Inu Ogwukaan̄-ene 
Okumugwem otumube ofolek ebi Amọn mè unyechieen̄ kiban̄ ìre ikeyi: “ ‘Oge 
akọn̄, oge akọn̄, ewọwọọk isibi, inyi esa ekpan̄ ene; ekwukwuk itana, inyi esa 
esọp ene egwook, mè ikimumen kubọk omumen inyọn̄! 
29Mije ofiaan̄ ofiaan̄ ilaak ọkpọchieen̄ ekimun̄ ofolek kwun̄, melek ataak ataak 
ido-inu ekido ibak owu; mêsa owu itoon̄ me inyọn̄ ebek ebi ikpak, ebi 
ebekpakpan̄, ebi usen mkpukpe ijo inu kiban̄ orebe, ebi inu ikpak kiban̄ ojotbe 
ichak. 
30Yaka oge akọn̄ ya nwaan̄ me ogan kan̄. Me irek ere emanbe owu, me inyọn̄ ijọn̄ 
ebi nte nte kwun̄, ere ya ke mbasibi owu oyerebet me ibot. 
31Mâgbuku uyok uyok unaan̄-ejit n̄a igwook owu me lek, mè ifuuk ukan̄ unaan̄-
ejit n̄a itaka owu. Mâyaka owu itap me ubọk ebi ìkirọ nnaan̄, ebi ìrọriọọn̄ ubọk 
ekijijaka inu. 
32Mêsa owu irọ iye isọk ukan̄, eje kwun̄ môgwook me lek ijọn̄ kinyi, kpebeyaka 
ikeek owu ofifi, mije, îre emi Okumugwem ntumu.’ ” 

Ijik 22 

Ijo inu ebi Jeruselem erọbe 

1Okumugwem onenitumu inyi emi ibe: 

2“Gwun̄ ebilene, ìre owu môsibi oyerebet me ibot ama yi? Ìre owu môsibi 
oyerebet me ibot ama keyi òkifiat eje ene? Ire ikeya, sa otutuuk filafila inu kan̄ 
îrọbe kweek ọmọ me isi, 

3mè tumu be: ‘Ogwukaan̄-ene Okumugwem ìtumu ibe ikeyi: Jei ama òkifiin̄ eje 
ene igwook me emen kan̄, mè isa me ikeya itaba mgbọ osusut kan̄ igbet; ama 
òkirom mkpọmfaka me emen kan̄, mè isa me ikeya ififila lek kan̄; 
4oyerebet eje ene ofiin̄be îtet owu. Mkpọmfaka cha orọbe îfifila owu. Owu otaba 
usen oyerebet kwun̄ igbet, acha ufialek kwun̄ îre. Eya orọ, mârọ owu inu esip me 
isi ebi ido geelek, mè irọ owu òkana inu ochak me isi ebi ife geelek. 
5Owu ama òkitaan̄ ijo etip, mè ama wọlọwọlọ ojotbe emen, ido ebi ìkukup igbet 
owu lek mè ebi ìjọjọn̄ọ owu ere me lek ebekichachak owu me imọm. 
6“ ‘Kpọ-nu, ebi ibot ebi Ijeren ìkup me emen kwun̄, ogwu ikup, ìkisa unye kan̄ 
ifiat eje ene. 
7Me emen kwun̄, kpesa ute mè uga igwen inu geege. Me emen kwun̄ ekitutuku 
ebi ichen, mè ikirọ nnaan̄ me lek ebi kpà-nte mè ebi nwakpa. 
8Enyi mîkpọ inu n̄a òkup me mbuban isiki chieen̄, mè ichichaka Usen Mbuban n̄a 
geelek. 
9Ebi ìkitumu ene ifiat, inyi ekpan̄, ejojot me emen kwun̄; ebi ìkirie inorie me isi-
ijọn̄ me inyọn̄ ogoon̄ òwa si emen kwun̄; ekikup me emen kwun̄ ikirọ barabat 
ikana. 
10Ebi ene ekilaak nwa nte kiban̄ me emen kwun̄; me emen kwun̄ si, ebi ene 
ekilaak ebibaan̄ ìkup me irek ebibaan̄, mgbọ mbuban okupbe ebibaan̄ cha me 
lek. 
11Ebirieen̄ ekirọ òchichaka inu melek nwa ebi melek kiban̄ me emen kwun̄, usini 
ene ekita esip me isi ikilaak nwa ebi bọn, sa usini ene si ekilaak ebi ngwan̄ 
ebibaan̄, ìrere bọn nte kiban̄ gaalek. 
12Ebi ene mîkibọkọ ikpoko udun̄ me emen kwun̄, inyi ekpan̄ ene. Enyi ekinyam 
ikpoko ibọkọ uga urot, mè ikirie ebi melek kinyi ngan, mè iwuuk emi. Emi 
Ogwukaan̄-ene Okumugwem ntumu. 
13“ ‘Eya orọ, kpọ, mâgbaan̄ ubọk n̄a ikwak me lek oruru enyi ekaan̄be me ngan 
cha, mè eje ene cha enyi efiin̄be me etete kinyi. 
14Ìre ejit kwun̄ môkọt ikeke ida, sà ìre ubọk kwun̄ mônye ni, me usen mârọbe 
owu inu? Emi Okumugwem ntumu, m̀barọrọ si ikeya. 
15Mâtọọn̄ owu igwook me etete ebi ofifi ido, mè iyiyala owu itap me etete ife 
geelek. Mâgwọk owu orieen̄ isan̄a me lek. 
16Owu osififila lek kwun̄ me chieen̄ ebi ofifi ido, owu môneniriọọn̄ ibe ke emi nre 
Okumugwem.’ ” 
17Okumugwem onenitumu inyi emi ibe: 

18“Gwun̄ ebilene, ebi uwu kè Ijeren mîkana ifin okwukwut me lek n̄a; otutuuk 
kiban̄ mîkana ekwe mè alala mè okwukwut mè oporolo etelebe me emen unye 
ukan̄. Ema mîkana ifin alata okuket. 



1490 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

19Eya orọ, Ogwukaan̄-ene Okumugwem ìtumu ibe ikeyi: ‘Mije enyi otutuuk ene 
ekanabe ifin, ìkikpọ, mânikwọọk enyi isa inigwook me eden̄ Jeruselem. 
20Ike ekikpulu alata okuket mè ekwe mè okwukwut mè oporolo mè alala itap me 
emen unye ukan̄, mè ikifuuk ukan̄ iren̄e me lek, inyi ikala, ikeya ke mbasa me 
unaan̄-ejit n̄a mè uyok uyok unaan̄-ejit n̄a ikwọọk enyi itap me emen ama 
Jeruselem, mè ikala enyi. 
21Mâkwọọk enyi ititiin̄ me emen ama ya, mè ifuuk uyok uyok unaan̄-ejit n̄a 
igwook enyi me lek, enyi mêkukup me ere ya ikala. 
22Ike ekikala alata okuket me emen unye ukan̄, ikeya ke ebekala enyi me emen 
ama ya. Enyi mêneniriọọn̄ ibe ke emi Okumugwem mgbuku unaan̄-ejit n̄a 
igwook enyi me lek.’ ” 
23Okumugwem onenitumu si inyi emi ibe: 

24“Gwun̄ ebilene, tumu nyi ido Ijeren ibe, ‘Me usen uyok uyok unaan̄-ejit n̄a, owu 
òbokup kubọk ijọn̄ ekagwọkge ìtana, eyi ibot ikarepge ìgwook.’ 
25Ebi nriran ìkup me emen kan̄ mîtaka otọt itele. Ema ebet lek egbe àtat okigbin 
mgbọ îkigwak anam îtetbe itaka. Ema mîkpan̄ ene, mè ibọkọ inu ubọọn̄ mè inu 
unye otu ewe, mè irọ owuwa ebibaan̄ me emen kan̄ ekana nwakpa. 
26Ebi ngwugwa kan̄ mîrọ inu ikpak me lek ikan n̄a, mè ichichaka inu n̄a geelek 
òkup me mbuban. Me lek kiban̄, kpunu esese geege me etete inu òkup mbuban 
mè inu ikakupge mbuban, mè etete inu òtatana mè inu ikatanage. Ema mîdaan̄ 
chieen̄ isan̄a me lek Usen Mbuban n̄a geelek, mè isa me ikeya ichaka emi mbuban 
me lek me etete kiban̄. 
27Ebi ibot me etete kiban̄ ebet lek ibo oron òkichim anam igwak. Ema ekifiin̄ eje 
ene, mè ikikpan̄ ene isa ibọọn̄ ubọọn̄. 
28Ebi nriran kan̄ ekisa ofiaan̄ ofiaan̄ ilaak ọkpọchieen̄ mè ataak ataak ido-inu 
ikichit ijo inu chi, mè ikibe, ‘Ogwukaan̄-ene Okumugwem ìtumu ibe ikeyi,’ me 
mgbọ Okumugwem ìkatumu ikọ geege. 
29Ebi ìluk me lek ijọn̄ yi ekibọkọ ene inu me ugana-chieen̄, mè ikichiin̄ inọ afa. 
Ema ekitutuku ebi ugbọọn̄ mè ebi una, mè ikifeen̄ ebi ichen, kpekisibi unen 
oyerebet inyi. 
30“Mweek ene ge me etete kiban̄, ogwu mônamabe mgban ama ya, mè ibak me 
lek ijọn̄ ya inikeke me isi n̄a, me ere òlaak obook me lek mgban ya, inyi nkajijaka 
lek ijọn̄ ya. Ire, ǹkamun̄ kubọk ene ge. 
31Ikeya ke mgbuku uyok uyok unaan̄-ejit n̄a igwook ema me lek, mè isa uyok 
uyok unaan̄-ejit n̄a ijijaka ema ya isan̄a, mè isa me ikeya ikana otutuuk ijo inu 
ema erọbe ichit ema me ibot. Emi Ogwukaan̄-ene Okumugwem ntumu.” 

Ijik 23 

Ngwan̄ iba ìkije oyet 

1Okumugwem onenitumu inyi emi ibe: 

2“Gwun̄ ebilene, îkaan̄ ebibaan̄ iba, bọn uga yaage, 

3ìkirọ òje oyet me Ijipiti, bene me mgbọ ema erebe ijija. Me ido ya, mînwan ebe 
kiban̄, mè iyak otu ebe kiban̄ me mgbọ ema ekariọọn̄ge ebirieen̄. 
4Erieen̄ ogwu ugane ìre Owola, sà erieen̄ ogwu ngwan̄ enenwaan̄ ore Owoliba. 
Ema enenire eyi n̄a, mè inimaan̄ bọn ebirieen̄ mè bọn ebibaan̄. Owola ìre 
Sameria, sà Owoliba ore Jeruselem. 
5“Owola me ubọk n̄a, òkije oyet kan̄ si. Ijo ebek kan̄ osasa ọmọ isi lek ebi ugan 
kan̄ òrere ebi Asiria, ebi ido òkukup iriaak ema. 
6Ife cha ìre ebi akọn̄ ìkitaak ofọnti oluku oluku, mè ebi ibot mkpulu, mè ebi ibot 
akọn̄. Otutuuk kiban̄ ìre ujuja nsabọn irieen̄ ìkilọk ene ebek, ebi ìkikọp me inyọn̄ 
inyinya. 
7Ikekije oyet melek ife chi, otutuuk kiban̄ ebi ìsisibi isi me Asiria, mè ififila lek 
kan̄ me lek otutuuk mkpọmfaka ebi geelek òje oyet kan̄ osabe ọmọ isi lek. 
8Òje oyet ya îbenebe me Ijipiti, ìkatele. Mije, bene me mgbọ îrebe ijija ke ebirieen̄ 
ekilaak ọmọ, mè ikiyak otu ebe kan̄ me mgbọ ọmọ ikariọọn̄ge ebirieen̄, mè isa 
ulọk òje oyet kiban̄ ikana ichit ọmọ. 
9“Eya orọ, nkakana ọmọ itap me ubọk ebi ugan kan̄, ebi Asiria cha, ebi ìkilọk ọmọ 
cha. 
10Ebiba ebeben njak kan̄ iwele, mè ibọkọ bọn ebirieen̄ kan̄ mè bọn ebibaan̄ kan̄ 
isan̄a ọmọ ubọk, mè isa oge akọn̄ ikpan̄ ọmọ. Ọmọ onenikana ogwu ebibaan̄ ekisa 
irọk urọk, mije osusut enyibe ọmọ. 
11“Owoliba, ogwu ngwan̄ kan̄ enenwaan̄, îmun̄ eyiyi isan̄a, ire, mè ikaan̄ ulọk 
ebirieen̄ igak ogwu ngwan̄, mè ije oyet si isaba iraka eyi ogwu ngwan̄. 
12Ibeben si ulọk ebirieen̄ kan̄ ifo lek ebi Asiria, ido òkukup iriaak ema. Ife cha ìre 
ebi ibot akọn̄ mè ebi ibot mkpulu, ebi ìkiken nken òjajaan̄, mè ikikọp me inyọn̄ 
inyinya. Otutuuk kiban̄ ìre ujuja nsabọn irieen̄ ìkilọk ene ebek. 
13Nnenimun̄ ibe ke ọmọ si îfifila lek kan̄, ke ema ene iba eje me oniin̄ yaage. 

14“Owoliba okpọkpọ ifo isi ikije oyet. Inenimun̄ ogugo ebirieen̄ egwookbe me lek 
mgban, ogugo ebi Kalidia esabe agba araran̄ igwook, 
15melek fanti me ebon kiban̄ okanabe, mè akisi me ibot kiban̄ odekebe igwook. 
Otutuuk kiban̄ ebet lek ebi ibot akọn̄, mè ikup kubọk bọn owot Babilọn ìkup me 
ido Kalidia. 
16Mgbọ yaage îmun̄be ife chi egwookbe, ibebene ikaan̄ ulọk me lek kiban̄, mè iria 
osat isi lek kiban̄ me Kalidia. 

17Ebi Babilọn cha enunu lek kan̄, me inyọn̄ mkpilaak òje oyet kan̄, mè isa me ulọk 
barabat kiban̄ ififila ọmọ. Mgbọ ife cha efifilabe ọmọ isan̄a, ife cha eyayaka inijọ 
ọmọ ejit, idada lek isan̄a me lek kiban̄. 
18Mgbọ îjebe oyet ikpọk mbum, mè iben njak kan̄ iwele ikana, ndada lek n̄a isan̄a 
me lek kan̄, kubọk ndabe isan̄a me lek ogwu ngwan̄. 
19Ire, ọmọ okpọkpọ ikije oyet isaba iraka iman̄, mè ikikeek mgbọ ijija kan̄, mgbọ 
ọmọ okije oyet me Ijipiti, 
20mè iben ijo ulọk kan̄ ifo lek ebi ugan kan̄ me ere keya, ebi lek okibene kubọk 
lek inyinya akpan, ebi uyọ kiban̄ okiwa kubọk uyọ orie inyinya. 
21Owu gwa òkikeek si barabat orọbe me ijija kwun̄ me Ijipiti, mgbọ ekiyak owu 
otu ebe, mè ikinwan owu ebe nsabọn ibaan̄ kwun̄ me ejit. 
22“Eya orọ, Owoliba, Ogwukaan̄-ene Okumugwem ìtumu ibe ikeyi: Kpọ, ebi ugan 
kwun̄ cha, ebi ìjọjọ owu ejit, ebi odabe isi isan̄a me lek cha, mânisi itimi ibe enan̄a 
me agan̄ geelek enerọ ekeme owu. 
23Ema ìre ebi Babilọn, mè otutuuk ebi Kalidia, mè ebi ìnan̄a me Pekodu, mè 
Sowa, mè Kowa, mè otutuuk ebi Asiria melek kiban̄; otutuuk kiban̄ ìre uja 
ebirieen̄ ìkilọk ene ebek, ebi mkpulu, mè ebi ibot, mè ebi ibot uji akọn̄, mè 
ebirieen̄ ìsisibi isi; otutuuk kiban̄ ekilibi me inyọn̄ inyinya. 
24Ema mêsa nroon̄ akọn̄ inu akọn̄ me lek kwun̄. Mêsa uji akọn̄ mè uji ekpirikpo 
melek urum ebi ene inu owu lek. Mêkaan̄ agbọ ile mè agbọ ija melek okpibot 
akọn̄, mè inan̄a inu inirieen̄ akọn̄ ikana owu okokop. Mâneniyaka owu inyi ema 
ibe esibi owu oyerebet me ibot, ema mênenisibi oyerebet ya igọọk me lek 
orọmijọn̄ kiban̄. 
25Mâsa me mba-ejit n̄a irọ ikeme owu, ema mêsasa me uga unaan̄-ejit irọ owu 
inu. Ema mêfieek owu inwọm, mè ikọọk owu utọn̄. Ebi kwun̄ geelek ìsisik mênin̄ 
me otu oge akọn̄. Ema mêkpulu bọn ebirieen̄ kwun̄ mè bọn ebibaan̄ kwun̄ isa ije, 
ebi kwun̄ geelek ìsisik mêtataka ita me ukan̄. 
26Ema mêwọọk owu ofọnti isan̄a me lek, mè ikpulu uja inu nken kwun̄. 

27Sa me ikeyi, mâtatap okputut inyi barabat kwun̄ mè òje oyet kwun cha 
obenebe me Ijipiti, inyi okayaka ìbene chieen̄ kwun̄ ìkikpọ inu cha. Owu 
òkpoyaka ikpọk ikikeek Ijipiti ofifi. 
28“Mije, Ogwukaan̄-ene Okumugwem ìtumu ibe ikeyi: Emi mâniyaka owu itap 
me ubọk ebi ochabe cha, ebi owu ojọbe ejit me lek. 
29Ema mêsasa ejit ochicha irọ owu inu, mè ibọkọ otutuuk inu okwukwulube 
ikaan̄. Mêsun̄ owu njak, mè itele owu ukpọk ubọk, esip òje oyet kwun̄ ya 
mônenikpọk mbum. Barabat kwun̄ mè òje oyet kwun̄ 
30osa echichi ijet owu, mije owu obubatbe ifo lek ebi ofifi ido, mè isa mkpọmfaka 
kiban̄ ififila lek kwun̄. 

31Ukot ije ngwan̄ kwun̄ ke owu oje. Eya orọ, mâtap ekpen̄ nnyibe ọmọ si me ubọk 
kwun̄. 
32“Ogwukaan̄-ene Okumugwem ìtumu ibe ikeyi: “Owu mônwọ inu ònan̄a me 
emen ekpen̄ ufialek yaage ngwan̄ kwun̄ onwọbe, ekpen̄ òwewele mè idọk; môsa 
esip mè ochak ijet owu, mije, inu îwa me emen. 
33Usa-miin̄ mè ufieejit môjot owu emen, ekpen̄ eyi mfufiat mè jakajaka, ekpen̄ 
ogwu ngwan̄ kwun̄, Sameria. 
34Owu mônwọ, mè ibene ikook, mè iben itọbọ ikpọk isan, mè isa okpọkọ kan̄ 
ifieek ebe kwun̄ me ufieejit. Ntumu isan̄a. Emi Okumugwem ntumu. 
35“Eya orọ, Ogwukaan̄-ene Okumugwem ìtumu ibe ikeyi: Eyi owu owuukbe emi, 
mè ibieen̄ emi ito me udun̄ kwun̄, owu môbọkọ osusut barabat kwun̄ mè òje oyet 
kwun̄.” 
36Okumugwem onenitumu inyi emi ibe: “Gwun̄ ebilene, sibi oyerebet me ibot kè 
Owola melek Owoliba. Sa òchichaka inu cha ema erọbe kweek ema me isi. 
37Mije, ema mîje ugan, eje ene si òwa me ubọk kiban̄. Ema mîbubat ikana igọọk 
mkpọmfaka, mè isa bọn ema emaan̄be inyi emi inyi ewọp ekọọk me ukan̄ enyi 
mkpọmfaka. 
38Ògak ge, ema mîrọ emi ijo inu kechi: Me emen mgbọ yaage ke ema efifila Uwu 
Mbuban n̄a, mè ichichaka si Usen Mbuban n̄a geelek. 
39Me usen yaage ema ekpan̄be bọn kiban̄ inyi mkpọmfaka kiban̄ ke ema enin̄ 
Uwu Mbuban n̄a isi ichichaka. Inu ema erọbe me uwu n̄a ire eya. 
40“Enyi ngwan̄ ebibaan̄ iba ekiria osat ibe egween̄ ebirieen̄ me ujọn̄ọ ujọn̄ọ ere 
ejet enyi. Ife cha isinu, enyi mîra ibak me lek kiban̄ iken mun̄, mè itap tori me 
chieen̄, mè isa inu mbala-lek ibala lek. 
41Enyi mîra isiki ikweek me inyọn̄ ujọn̄ọ ikasi òjajaan̄, mè iyik ikasi itoon̄-inu 
ebalabe, eyi otoon̄be nsensi n̄a mè aran̄ n̄a me inyọn̄, me isi ikasi ikweek irek ya. 
42“Okput ebi una ekiket okekitataan̄ ikana ọmọ. Ebi usa-miin̄ esabe me emen 
èwê inu, melek ebi ene ikike; ema etatap ebibaan̄ cha asi ebek ubọk me ubọk, mè 
ikwuun̄ ema ujuja okpibot ubọọn̄ me ibot. 
43Emi nnenitumu ikọ ibak ogwu òjeje oyet ita efuuk me owot ya ibe, ‘Mgbọ yi, 
ebi ife cha egọọk ọmọ elaak ma kubọk ogwu òje oyet, mije, ogwu òje oyet ke ọmọ 
ore.’ 
44Ebi ife cha egọgọọk ema ilaak, kubọk ebirieen̄ ekigọọk ogwu òje oyet ilaak. 
Ikeya ke ema egọọk Owola mè Owoliba, ebibaan̄ barabat cha ilaak. 
45Ire, ebi ata irọrọ mêtip ema oyerebet ekitip ebibaan̄ ìsi ugan mè ebibaan̄ ìfafiat 
eje ene, mije, ema mîsi ugan; eje ene si me ubọk kiban̄ okupbe. 
46“Ogwukaan̄-ene Okumugwem ìtumu ibe ikeyi: Ìsa urum ebi ene ìna, inyi enerọ 
ekeme ema, mè etap ema ukpook me lek, mè efum inu kiban̄. 

47Urum ebi ene cha mêsa ewuuk itọọn̄ ema, mè isa oge akọn̄ kiban̄ ikpan̄ ema, 
mè ikpan̄ si bọn kiban̄ ebirieen̄ mè ebibaan̄, mè iwọp uwu kiban̄ itaka iriọk. 
48“Sa me ikeya, mârọ ibe barabat ita me ido, mè itaba otutuuk ebibaan̄ ubọk me 
utọn̄ ibe ekarọ barabat enyi erọbe. 
49Enyi mêbọkọ mkpukpe barabat kinyi, mè ibọkọ si mkpukpe ijo inu enyi erọbe 
me lek enyi ekisi iriaak mkpọmfaka. Enyi mêneniriọọn̄ ibe ke emi nre 
Ogwukaan̄-ene Okumugwem.” 

Ijik 24 

Otin̄ òkirariak 

1Me òso akọp usen, me òso akọp onyan̄, me òso acha onaan̄ge me lek etetbe 
ogwu ubọọn̄ Jioyakin me usun̄ akọn̄, Okumugwem onenitumu inyi emi ibe: 
2“Gwun̄ ebilene, ge usen cherekeyiyi tap me ikpa, mije, îre usen keyi, usen 
cherekeyi, ke ogwu ubọọn̄ Babilọn obene irieen̄ mgban kan̄ ikana ama 
Jeruselem. 
3To urọk nyi ebi uwu unye-ibot ya ibe ke Ogwukaan̄-ene Okumugwem ìtumu ibe 
ikeyi: “ ‘Yik otin̄ me ukan̄, yik, mè tap mun̄ me emen. 
4Kpulu okpọkọ anam gwook me emen, tap otutuuk okpọkọ anam ònwọnwọn lek, 
owut-ukot melek oguga. Tap atalek ere ukwuuk ukwuuk jot otin̄ ya. 
5Atalek arọọn̄ ge ke obotet me etete urum arọọn̄; tap iye lobo me irak otin̄ ya, 
bak me lek ukwuuk cha; rọ inyi iriaak ijaan̄ lek, mege ukwuuk cha òbet. 
6Mije, Ogwukaan̄-ene Okumugwem ìtumu ibe ikeyi: “ ‘Môfieek inyi ama òfiat eje 
ene, òkup kubọk otin̄ òtataka achiaan̄, eyi kpebekọt ikwuk itana! Kumu anam 
cha sibi me okpọkọ me okpọkọ, ekaroroon̄ nriroon̄ ìsa ìgobo. 
7“ ‘Mije, eje îfiatbe ya ọmọ òwa me eden̄ kan̄ okupbe; gwook eje ya me inyọn̄ 
ewuuk; kagwook me ijọn̄, inyi achiaan̄ ikachit. 
8Ǹtele ibe eje ya igwook me inyọn̄ ewuuk, inyi ekakọt ìchit, ufuna unaan̄-ejit 
ibene, mè esan̄a useen̄. 
9Eya orọ, Ogwukaan̄-ene Okumugwem ìtumu ibe ikeyi: “ ‘Môfieek inyi ama òfiat 
eje ene! Emi si mâgwook èdọ iye ya ibene. 
10Gwook iye bene mè sọk ukan̄. Tem anam ya bet, tap inu ekisa irọ inorie itop 
me lek, mè tele ukwuuk cha iriak itaka igọm. 
11Yik otin̄ ya ukpọk emen me inyọn̄ mbubuuk ukan̄, inyi iyok, mè ekwe esabe 
irom ikala, ufuna mkpakaan̄ òkup me lek itọk, mè achiaan̄ òtaka me lek ikama 
inan̄a. 
12Efuuk geelek etapbe me lek ìchechep, ulobo achiaan̄ òtataka otin̄ ya ìgọgọm 
ibia, ukan̄ ìkakọt ìtaka ìkpọk. 

13“ ‘Barabat kwun̄ oken owu okpa. Nsa igwọgwọk owu itana, ire, owu òkachieek 
okpa ita owu me lek. Owu òkpoyaka itana mege ire mgbọ unaan̄-ejit n̄a me lek 
kwun̄ môsikibe. 
14“ ‘Emi Okumugwem ntumu. Ikọ n̄a ìborọrọ iso. Mârọ ubọk ntumube; m̀kpatet 
ubọk ikaan̄, m̀kpato njijin, m̀kpato nsan. Mêsibi owu oyerebet me ibot ikpọ me 
lek eru kwun̄ melek inu owu orọbe. Emi Ogwukaan̄-ene Okumugwem ntumu.’ ” 

Nwa kè Ijikien îkwu 

15Okumugwem onenitumu inyi emi ibe: 

16“Gwun̄ ebilene, kpọ, mâsa me otu njijan̄ ge ibọkọ ogwu chieen̄ kwun̄ okima 
ikpọkpọ isan̄a owu me ubọk. Ire, kafieek ejit, kato ito, karọn̄ọ mun̄ ito geege me 
chieen̄. 
17To mfi emen emen, kafieek ejit ekifieek inyi ebi ìkwakwaan̄. Bọp akisi ibot 
kwun̄ kam me ibot, mè tap ikpukot kwun̄ me ukot, kachit ifet otu kwun̄, mè karie 
inorie ebi ito ekirie.” 
18Nnenitumu ikọ inyi ebi ene me otu ewelegwe. Me otu ikakwun̄ usen ya, nwa 
n̄a okwukwu. Ofit iwele kan̄, nrọrọ ike Awaji otọbe ibe emi ǹrọ. 
19Ebi ene ekekido emi ibe, “Ìre keke orọ okirọ eru ikeyi? Ire òkpokpa inu inu chi 
osibibe inyi eji ni?” 
20Nnenitumu inyi ema ibe, “Okumugwem ìtumu inyi emi ibe: 

21Tumu nyi ebi uwu kè Ijeren ibe, ‘Ogwukaan̄-ene Okumugwem ìtumu ibe ikeyi: 
Mânichaka mbuban me lek Uwu Mbuban n̄a, inu ya òkinye enyi lek, eyi enyi ekisa 
igugo lek, inu ya eyi òkilọk enyi isasa chieen̄ ikimun̄, eyi enyi emabe ichit me 
otutuuk ejit kinyi. Bọn kinyi ebirieen̄ mè ebibaan̄ ebi mêsikbe me udun̄ kinyi 
mêkwaan̄ me otu oge akọn̄. 
22Enyi mêrọrọ si kubọk emi nrọbe. Enyi kpebechit ifet otu kinyi, kpeberie si 
inorie ebi ito ekirie. 
23Akisi kinyi môkup enyi me ibot, ikpukot kinyi môkup enyi me ukot; enyi 
kpebefieek ejit, kpebeto ito. Ire, enyi mêwọlọ lek ita kpai mije ijo inu kinyi, mè 
ikito mfi me etete kinyi, ogwu ikup, òto mfi onyi ogwu ngwan̄. 
24Ijikien môre inu ijejeen̄ inyi enyi. Inu geelek îrọbe, enyi eberọ si ikeya. Inu yi 
isirọ iso, enyi mêneniriọọn̄ ibe ke emi nre Ogwukaan̄-ene Okumugwem.’ 
25“Ire owu, gwun̄ ebilene, usen nsibọkọ ere unye kiban̄ isan̄a, ere òkinyi ema 
unwọọn̄ mè umin, eyi òkilọk ema isasa chieen̄ ikimun̄, eyi ema emabe ichit me 
otutuuk ejit kiban̄, mè ibọkọ si ema bọn kiban̄ ebirieen̄ mè ebibaan̄, 
26me usen ya, ogwu òkọkọt ilibi inwọnọ môsa etip inu inilook owu, inyi owu òsa 
utọn̄ kwun̄ ònọ. 

27Me usen ya, owu môkama otu itumu ikọ melek ogwu mkpat akọn̄ ya. Owu 
môtumu ikọ, òkpoyaka iriaan̄ ere. Sa me ikeya, owu môre inu ijejeen̄ inyi ema, 
mè ema eriọọn̄ ibe ke emi nre Okumugwem.” 

Ijik 25 

Nriran ebenbe ikeme Amọn 

1Okumugwem onenitumu inyi emi ibe: 

2“Gwun̄ ebilene, kana isi kwun̄ da ebi Amọn, mè ben nriran keme ema. 

3Tumu nyi ema ibe, ‘Ìgban̄ ikọ Ogwukaan̄-ene Okumugwem. Ogwukaan̄-ene 
Okumugwem ìtumu ibe ikeyi: Mije enyi ebelebe ejit mgbọ echakabe mbuban me 
lek Uwu Mbuban n̄a, mè mgbọ ejijakabe ijọn̄ Ijeren igwook, mè mgbọ ekpulube 
ebi Juda isi itap me usun̄ akọn̄, 
4eya orọ, emi mâniyaka enyi itap me ubọk ebi agan̄ mbum-ura, inyi ema ekana 
ebikaan̄ kinyi. Ema mêrọ ere nluk kiban̄ me etete kinyi, mè igwuun̄ uwu ọfọ 
kiban̄ me etete kinyi. Ema mêkirie mfut uti kinyi, mè ikinwọ mun̄ ebe kinyi. 
5Mârọ mè ama Raba ikana ere aligọ obokitaka mbubet, mè ijọn̄ ido Amọn ikana 
ere arọọn̄ obokililam iwọ efuuk. Enyi mêneniriọọn̄ ibe ke emi nre Okumugwem. 
6Mije, Ogwukaan̄-ene Okumugwem ìtumu ibe ikeyi: Mije enyi ekwakbe ubọk, mè 
igon ukot me ijọn̄, mè isa me otutuuk njijọ ejit enyi ekaan̄be ibele ejit me lek 
ufialek òrọrọn̄ ikeme ijọn̄ Ijeren, 
7eya orọ, mâninyana ubọk n̄a ikeme enyi, mè isa enyi inyi ebi ofifi ido efum. 
Mâfieek enyi isan̄a me etete ebi ido geelek, mè ichep enyi isan̄a dìp dìp me etete 
ebi ife geelek. Mâjijaka enyi, inyi enyi eriọọn̄ ibe ke emi nre Okumugwem.’ ” 

Nriran ebenbe ikeme Mowabu 

8“Ogwukaan̄-ene Okumugwem ìtumu ibe ikeyi: ‘Mije Mowabu melek Seya ekibe, 
“Ìkpọ, uwu kè Juda îkana ikup kubọk otutuuk ebi ofifi ido ekupbe.” 
9Eya orọ, mâria akọn̄ initim ikpan̄ ama ebi Mowabu, ibene me lek ama echi òkup 
me otubọk okike ijọn̄ kiban̄, ama echi ema ekisa itọn̄ lek cha, òrere Bet Jesimot 
mè Baali-Meyon melek Kiriatayim. 
10Mâyaka Mowabu melek ebi Amọn itap me ubọk ebi ìnan̄a me agan̄ mbum-ura, 
inyi ebiba ekana ebikaan̄, inyi ene geege ikayaka ìkeek ebi Amọn ofifi me etete 
ebi ido geelek. 
11Emi mâsulu Mowabu osusut; ema mêneniriọọn̄ ibe ke emi nre Okumugwem.’ 
” 

Nriran ebenbe ikeme Edọm 

12“Ogwukaan̄-ene Okumugwem ìtumu ibe ikeyi: ‘Mije ebi Edọm esan̄abe useen̄ 
me lek ebi Juda, mè isa me ikeya irọ ikpele ijo inu, 

13eya orọ, Ogwukaan̄-ene Okumugwem ìtumu ibe ikeyi: Mânyana ubọk n̄a isulu 
Edọm osusut, mè ikpan̄ ebilene mè anam kan̄ isan̄a, mè ikpan̄ ema isan̄a me otu 
oge akọn̄, ibene me Teman isi ire Dedan, mè ijijaka ema isan̄a. 
14Mâsa ebi n̄a ebi Ijeren irọ Edọm useen̄ inu. Ema mêrọ Edọm inu ikpọ me lek 
unaan̄-ejit n̄a, melek uyok uyok unaan̄-ejit n̄a. Edọm môneniriọọn̄ ubọk irọrọ 
useen̄ inu eyi n̄a okikup. Emi Ogwukaan̄-ene Okumugwem ntumu.’ ” 

Nriran ebenbe ikeme Filisia 

15“Ogwukaan̄-ene Okumugwem ìtumu ibe ikeyi: ‘Mije ebi Filisia erọbe useen̄ inu, 
mè isa me njijọ ejit isan̄a useen̄ me lek ebi Juda, mè iweek ijijijaka Juda, igọọk me 
ejit oka ochicha chieen̄ ema ekaan̄be akarake ukot ikaan̄, 
16eya orọ, Ogwukaan̄-ene Okumugwem ìtumu ibe ikeyi: Emi mâninyana ubọk n̄a 
isulu ebi Filisia osusut. Mâkpan̄ ebi Keret ifiin̄, mè ijijaka ebi ìsisik me agba 
okwaan̄ ichep ita. 
17Mârọ ema ikpele useen̄ inu, mè isa me uyok uyok unaan̄-ejit isulu ema uga 
osusut. Nsisan̄a useen̄ inu ya isan̄a, ema mêneniriọọn̄ ibe ke emi nre 
Okumugwem.’ ” 

Ijik 26 

Nriran ebenbe ikeme Taya 

1Me adasi usen me onyan̄, me òso akọp mè acha ge me lek usun̄ akọn̄ ebi Ijeren, 
Okumugwem onenitumu inyi emi ibe: 
2“Gwun̄ ebilene, ebi ama Taya ekibele ejit ibe Jeruselem înan̄a irọn̄, mè ikitumu 
ibe, ‘Chei, Jeruselem, òrere otunchit ebi mbit ido geelek, îgbugbọ igwook, isotu 
mbit kan̄ îra ichili ibook inyi eji. Ama kiji oboyaka inikinin̄ ijot. Jeruselem îgwak 
ita.’ 
3Eya orọ, Ogwukaan̄-ene Okumugwem ìtumu ibe ikeyi: Jei Taya, emi melek kwun̄ 
kpetat. Mâsa owuwa ido inu, inyi enefan̄a echit owu kubọk ekoon̄ okinan̄a me 
okwaan̄ inifaan̄ igwook me ijọn̄. 
4Ema mêjijaka mgban Taya, mè igbugbọ uwu-oket kan̄. Emi mâchan achiaan̄ 
isan̄a me lek kan̄, inyi ikana ewuuk ukpọk lek. 
5Ama Taya môkana ere iwele njin me eden̄ okwaan̄, mije, nra itumu isan̄a. Emi 
Ogwukaan̄-ene Okumugwem ntumu. Ọmọ môkana ere ebi ido geelek ebekinu 
mfum. 
6Oge akọn̄ môjijaka asabọn ama kan̄ geelek òkup me inyọn̄ ijọn̄. Ema 
mêneniriọọn̄ ibe ke emi nre Okumugwem. 
7“Mije, Ogwukaan̄-ene Okumugwem ìtumu ibe ikeyi: Mânisa Nebukadineja, 
ogwu ubọọn̄ Babilọn, ubọọn̄ ògak ubọọn̄, inan̄a me agan̄ inyọn̄ inu me lek ama 

Taya. Ìboje melek inyinya mè uji akọn̄, mè ebi akọn̄ inyọn̄ inyinya melek urum 
ebi akọn̄ òwawa inu. 
8Môsa oge akọn̄ ijijaka ama kinyi cha geelek òkup me lek ijọn̄. Môkpa mbin akọn̄ 
ikwek owu, mè inama obubot itoon̄ me lek mgban kwun̄, mè ibene agbọ kan̄ 
ikaan̄ ikinu owu lek. 
9Môben nroon̄ akọn̄ ekisa igwak mgban itoon̄ me lek mgban kwun̄, mè isa 
otuban akọn̄ kan̄ igbugbọ uwu-oket kwun̄ cha igwook. 
10Inyinya kan̄ môwa enenen, ire lek mfuun̄ òkibumu igọọk ema môchitbe owu 
bùk. Mgbọ ọmọ mônin̄be otunchit kwun̄ kubọk ebi ene ekigbuku inin̄ ama 
ebumbe mgban itibi, okput inyinya kan̄, mè okput uji ekpirikpo kan̄ mè uji akọn̄ 
kan̄ môsisik mgban kwun̄. 
11Môsa ukot inyinya kan̄ cha ikijak ikana lek oniin̄ kwun̄, mè isa oge akọn̄ ikpan̄ 
ebi kwun̄, mè ida atà kwun̄ cha ònyenye iyaka imaan̄ me ijọn̄. 
12Ema mêfum inu ubọọn̄ kwun̄, mè ichichim inu mbit kwun̄. Ema mêkpukpuku 
mgban kwun̄ igwook, mè igbugbọ ujuja uwu kwun̄ cha, mè itọọn̄ ewuuk lek uwu 
cha mè uti melek achiaan̄ ifiin̄ igwook me okwaan̄. 
13Mârọ ibe okput okwa cha òkitaan̄ me emen kwun̄ ita, kpebeyaka ikinọ si ida 
uneen̄ me emen kwun̄. 
14Mârọ inyi owu òkana ewuuk ukpọk lek; owu môkana ere iwele njin. 
Kpebeyaka ikpọk inama owu ofifi, mije, emi Okumugwem nra itumu isan̄a. Emi 
Ogwukaan̄-ene Okumugwem ntumu. 
15“Ogwukaan̄-ene Okumugwem ìtumu inyi Taya ibe ikeyi: Mgbọ ebi agba awaji 
mênọbe okput irọn̄ kwun̄, mè mfi ebi unan osabe me lek ekito, mè inọ etip 
ogbogbo ene ekpan̄be me emen kwun̄, ema mêririin̄. 
16Otutuuk ebi ubọọn̄ me agba awaji mênan̄a me ogboon̄ ubọọn̄ kiban̄ isibi ijọn̄, 
mè iyaka ofọnti inyọn̄ kiban̄ igwook, mè iwọọk ofọnti ekpakpa kiban̄ isan̄a. 
Ukpook ke ema ebetap ichit lek kubọk ofọnti, mè inisiki ikweek me ijọn̄, mè 
ikiran mgbọ geelek, mè igwook mbiribọ me lek, mije inu òrọrọ owu. 
17Ema mênenisan̄a okwa ito ikikọt ibak owu ibe: “ ‘Jei, kpọ ubọk ojijakabe isan̄a 
kpai, owu ogwu ebi agba okwaan̄ elukbe me emen! Jei ama òtaan̄ etip, ogwu 
òrere ogwu unye me okwaan̄, owu mè ebi ìluk me emen kwun̄; ogwu ukpook 
kan̄ okitet otutuuk ebi ìluk me emen! 
18Mgbọ yi, otutuuk ebi agba awaji ekiraran, me usen owu onan̄abe irọn̄, ukpook 
ìtetet achọ geelek òkup me okwaan̄, mije irọn̄ kwun̄.’ 
19“Ogwukaan̄-ene Okumugwem ìtumu ibe ikeyi: Mgbọ nsirọ owu òkana ama 
òyayat, kubọk ama kecha echi ekalukge me emen; mgbọ nsisa ugwuuk okwaan̄ 
inimeen̄ owu, mè mun̄ ile isibaak ichit owu, 
20mânenigele owu isiki itap me ama ekwukwu, me etete ebi ìgegele inin̄ udọn̄-
ufuun̄, ebi ukot oka mgbọ cha. Mânenirọ inyi owu òluk me irak linyọn̄, me ere 

òkup kubọk ǹrioon̄ karake akat, owu melek ebi ìwuwuuk lek ikwaan̄ inin̄ udọn̄, 
inyi ekayaka ìkpọk ìluk me emen kwun̄ ofifi. Mânenirọ inyi linyọn̄ ebi ìkup me 
ugwem ikaan̄ umin. 
21Mâsa owu irọ inu ukpook, owu òkpoyaka ikup. Mêkiweek owu, ire, kpebeyaka 
imun̄ owu ofifi. Emi Ogwukaan̄-ene Okumugwem ntumu.” 

Ijik 27 

Okwa ito ekọtbe inyi Taya 

1Okumugwem onenitumu inyi emi ibe: 

2“Gwun̄ ebilene, kọt okwa ito ofolek Taya. 

3Tumu nyi Taya, ama òkup me agba awaji ya, òrere ogwu mbit inyi ebi ife geelek 
ìluk me owuwa ebon okwaan̄, ibe, ‘Ogwukaan̄-ene Okumugwem ìtumu ibe ikeyi: 
“ ‘Owu ama Taya, owu òkitumu ibe, “Emi njaan̄ uja isan̄a.” 
4Okike ijọn̄ kwun̄ ìkup me ejit okwaan̄, ebi ìnanama owu enanama owu ijaan̄ 
isan̄a. 
5Ema esa uti alaga inwan̄ ònan̄a me Seniri ibak otutuuk uwot kwun̄; mè imọnọ 
uti olik ge ònan̄a me Lebanọn isa irọ uga uti awala inyi owu. 
6Esa ilip ònan̄a me Basan ikọ uran̄ kwun̄, mè isa uti alaga inwan̄ ònan̄a me agba 
asuk achọ Saipọrọs irọ ejit uji kwun̄, mè isa oduuk eniin̄ ibala emen kwun̄. 
7Ujuja ekwut lilin̄ Ijipiti eyi elọkbe ke esa irọ awala kwun̄, mè isa si irọ egop 
kwun̄; ekwut esabe ikwek inyọn̄ nruruk kwun̄ ìre ekwut oluku oluku mè ekwut 
irio irio ònan̄a me agba awaji me Elisa. 
8Ebi Sidọn mè ebi Arifadi ere ebi uran̄ kwun̄, Taya, ebi kwun̄ ebi ìrọriọọn̄ inu, 
ema ere ebi ìkisa owu ikọp me okwaan̄. 
9Ebi ìkup me emen kwun̄ ikitun̄ agbagba chieen̄ uji kwun̄ òkilulut ìre ebi ugane 
ama Gebali melek ebi ìriọọn̄ inu kiban̄. Otutuuk uji ile geelek me okwaan̄ mè ebi 
ìkikọkọp, ekikọp itap me lek kwun̄ inikisa inu kiban̄ ikinwene inu mbit kwun̄. 
10“ ‘Ebi Pesia mè ebi Lidia mè ebi Put òwa me urum akọn̄ kwun̄ ekupbe ikitim 
akọn̄ inyi owu. Ema ejijijen agbọ kiban̄ melek okpibot akọn̄ kiban̄ me lek mgban 
kwun̄, îre ema ere uja kwun̄. 
11Ebi Arifadi melek urum ebi akọn̄ kwun̄ ekibem mgban kwun̄ ikat ikana 
okokop. Ebi Gamadi ekikup me uwu-oket kwun̄ geelek, ema ejijen agbọ kiban̄ 
ikana lek mgban kwun̄, ema ekirọ inyi uja kwun̄ iso ifuk. 
12“ ‘Mije owuwa inu mbit okaan̄be, ebi Tasis mînyam ewe melek kwun̄; ema 
ekisa alata okuket mè okwukwut mè alala melek oporolo ininwene inu mbit 
kwun̄. 

13“ ‘Ebi Jafan, mè ebi Tubali, mè ebi Mesek ekinyam ewe melek kwun̄; ema ekisa 
ene mè inu esabe ekwe irom ininwene inu mbit me ubọk kwun̄. 
14“ ‘Ebi Bet Togama ekisa inyinya ikwaan̄, mè inyinya akọn̄, mè inyinya mgbidim 
ukot, ininwene inu mbit me ubọk kwun̄. 
15“ ‘Ebi Dedan mînyam ewe melek kwun̄; ebi ìluk me lek owuwa achọ si ìre ebi 
ewe kwun̄. Ema ekisa oduuk eniin̄ melek òkwa ofifit inikpe ewe inu ema elepbe 
me ubọk kwun̄. 
16“ ‘Ebi Aram ekinyam si ewe melek kwun̄ bak me lek owuwa inu mbit owu 
okirom. Ema ekisa ewuuk tọkwọyis, mè ekwut oluku oluku, mè ekwut ekpakpa, 
mè ujuja ekwut lilin̄, mè akalari melek ewuuk rubi ininwene inu mbit kwun̄. 
17“ ‘Ebi Juda mè ebi Ijeren mîgọọk owu inyam ewe. Ema ekisa akpa ònan̄a me 
Minit, mè unin̄i fituru mè aran̄ akwọọk mè aran̄ mè ugwun̄ ekikeken ininwene 
inu mbit kwun̄. 
18“ ‘Ebi Damasikọs si ekigọọk owu inyam ewe, bak me lek owuwa inu owu 
okirom, mè ubọk inu mbit kwun̄ osabe iwa. Ema ekisa miin̄ ònan̄a me Elibọn mè 
okuket inwọọn̄ anam ònan̄a me Jayari igọọk owu inyam ewe. 
19“ ‘Ebi Dan mè ebi Jafan ìnan̄a me Ujan mîkilep si inu mbit kwun̄. Ema ekisa 
okwukwut urọt lek, mè aran̄ uti kasia mè ikpọk uti kalamus ininwene inu mbit 
kwun̄. 
20“ ‘Ebi Dedan ekisa ekwut inyọn̄ udun̄ inyinya ininyam ewe melek kwun̄. 

21“ ‘Ebi Arebia mè otutuuk ebi ibot me Keda ìre ebi ewe kwun̄; ema ekisa bọn 
arọọn̄ mè orie arọọn̄ mè ebot inigọọk owu inyam ewe. 
22“ ‘Ebi mbit Sieba mè Rayama ekinyam ewe melek kwun̄. Ema ekisa atalek inu 
ekisa irọ inorie itop, mè kpa chieen̄ ewuuk unye otu ewe mè alata araran̄ 
ininwene inu mbit kwun̄. 
23“ ‘Ebi Aran mè ebi Kane melek ebi Iden, mè ebi mbit Sieba, mè ebi Asuru melek 
ebi Kilimadi ekinyam ewe melek kwun̄. 
24Me oyet ewe kwun̄, ema ekinu ininyam ujuja ofọnti, mè ekwut oluku oluku, mè 
ekwut echi ekpakpa, mè kpa chieen̄ ekwut ulobo akpọk ekisa ibala ijọn̄ uwu, mè 
olik igbọ eyakabe igọm mè itobo ekpuk ikam. 
25“ ‘Uji ile Tasis okibeme inu mbit kwun̄ cha. Sa me ikeya, etatap inu ijot owu me 
emen gbak, owu okukup kubọk uji ile òkije me ejit okwaan̄. 
26Ebi uran̄ kwun̄ cha ekikọp owu isibi ejit okwaan̄. Ire, efet mbum ura môtọbọ 
owu isek me ejit okwaan̄. 
27Inu ubọọn̄, mè inu mbit kwun̄, mè inu kwun̄ geelek òkup me emen uji cha, mè 
ebi uji kwun̄, mè ebi edim uji, mè ebi ìkitun̄ uji, mè ebi ewe kwun̄ mè otutuuk ebi 
akọn̄ kwun̄, mè ofifi ebi geelek ìkup me emen uji cha, mêgen ibia me ejit okwaan̄ 
me usen owu mônin̄be me ichep. 

28Agba okwaan̄ geelek môsisik mgbọ ebi uji kwun̄ mêkitaan̄ ukpo. 

29Otutuuk ebi uran̄, mè ebi uji, mè otutuuk ebi edim uji, mêsibi itele uji kiban̄, 
mè inikikeke me otu ijọn̄. 
30Ema mêtaan̄ uga ukpo, mè ito ujat ito me ibot kwun̄; ema mêgwọ achiaan̄ 
igwook me ibot, mè ifufuku lek me ntọn̄. 
31Ema mêkwọkọ ijeek me ibot bak me lek kwun̄, mè ikwun ekwut ufieejit. Ema 
mêfieek ejit enenen, mè inin̄ uwu ito me ibot kwun̄, mè ito ito ujat ujat. 
32Me emen ito ibot kwun̄ ya, ema mêkọt okwa ito ibak owu ibe: “Ekene ke inu 
okan̄ kubọk îkan̄be Taya, òrerek ichep ibia me ejit okwaan̄?” 
33Mgbọ inu mbit kwun̄ isisibi okwaan̄, owu ora itap owuwa ido owot ijot; owu 
osa ikpele inu ubọọn̄ kwun̄ mè inu mbit kwun̄ itap ebi ubọọn̄ linyọn̄ ubọọn̄. 
34Mgbọ yi, okwaan̄ îtọọn̄ owu ibak me ejit ejit mun̄; inu mbit kwun̄ mè otutuuk 
ọgbọn̄ ebi melek kwun̄ mîgen ibia melek kwun̄. 
35Otutuuk ebi ìluk me agba awaji ekigwook mbiribọ me lek mije kwun; ikpele 
ukpook îtet ebi ubọọn̄ kiban̄, mè inwene ema isi. 
36Ebi mbit me ofifi ido ekifọfiọọk mije kwun̄; mîjijaka owu itap urimi, owu 
òkpoyaka ikpọk ikup mege ire mgbọ geelek.’ ” 

Ijik 28 

Nriran ebenbe ikeme ogwu ubọọn̄ Taya 

1Okumugwem onenitumu inyi emi ibe: 

2“Gwun̄ ebilene, tumu nyi ogwu òkikpulu ama Taya ibe ke Ogwukaan̄-ene 
Okumugwem ìtumu ibe ikeyi: “ ‘Owu osa me ugumulek òkup owu me ejit 
ikitumu ibe, “Emi ìre awaji; emi ǹkweek irek me inyọn̄ ogboon̄ ubọọn̄ ebi kè 
awaji me ejit okwaan̄.” Ire, owu ìre ebilene, òkare awaji, ubọk geelek okikeek ibe 
ke owu oriọọn̄ inu kubọk awaji. 
3Kpọ, owu òkimọnọ ibe ke owu oriọọn̄ inu igak Danien; ke kpunu nlelet inu 
geege òlelet me lek kwun̄. 
4Sa me iriọọn̄-inu kwun̄ mè ngobo-ntet kwun̄, owu okana ogwu òbọbọọn̄ ubọọn̄, 
mè ititiin̄ alata araran̄ mè alata okuket isun̄ me uwu isun̄-inu ubọọn̄ kwun̄. 
5Sa me ikpele iriọọn̄-inu kwun̄ me inyanyam ewe, owu orọ inu ubọọn̄ kwun̄ 
imumana; ugumulek înin̄ igak owu emen, bak me lek inu ubọọn̄ kwun̄. 
6“ ‘Eya orọ, Ogwukaan̄-ene Okumugwem ìtumu ibe ikeyi: “ ‘ “Bak me lek osun̄be 
ejit kwun̄ kubọk ejit awaji, 
7kpọ, mânisa ebi ichen inu akọn̄ me lek kwun̄, ido ebi ìmimin ikpak me lek igak 
otutuuk ido geelek; ema mêwọọk oge akọn̄ kiban̄ isa ijijaka ujuja iriọọn̄-inu 
kwun̄ ya, mè ichichaka òrirọ kwun̄. 

8Ema mêtọp owu itap me emen udọn̄, owu môkwukwu mkpa unye me ejit 
okwaan̄. 
9Mgbọ ya, me isi ebi ìkpan̄ owu ya, ìre owu môkọt itumu ibe: ‘Emi ìre awaji’? Ire, 
me ubọk ebi ìbekpan̄ owu ya, owu môre ogwu ebilene, òkpore awaji. 
10Owu môkwu mkpa ebi kpefieek afi me ubọk ebi ichen. Nra itumu isan̄a. Emi 
Ogwukaan̄-ene Okumugwem ntumu.” ’ ” 
11Okumugwem onenitumu inyi emi ibe: 

12“Gwun̄ ebilene, kọt okwa ito nyi ogwu ubọọn̄ Taya, mè tumu nyi ọmọ ibe ke 
Ogwukaan̄-ene Okumugwem ìtumu ibe ikeyi: “ ‘Owu ke ekisa iriọọn̄ ubọk ene 
okiso ifuk isan̄a, iriọọn̄-inu kwun̄ ìjojot, uja kwun̄ si îso ifuk. 
13Owu òkup me Iden, òrere uko eyi Awaji; esa otutuuk ewuuk unye otu ewe 
geelek ibala owu lek: ewuuk rubi, mè topaji, me emeran, mè karasolet, mè 
onikisi, melek jasipa, mè safaya, mè tọkwọyis, mè berin, melek alata araran̄. 
Udọn̄ ere ekinwaan̄ ewuuk unye otu ewe cha melek inu esabe itet ema ikaan̄ me 
lek kwun̄, erom me usen emanbe owu. 
14Owu ìre ogwu mbem emen inyọn̄ òwewele uwop kan̄ ikana ichit ene; ǹsun̄ owu 
me inyọn̄ ogoon̄ mbuban eyi Awaji, owu okekijijen̄e ikana me etete ewuuk 
òreren̄e kubọk ukan̄. 
15Owu òsoso ifuk bene me usen erombe owu mege ire mgbọ eniweek ijo inu 
imun̄ me emen kwun̄. 
16Sa me lek ewe kwun̄ owelebe owot, afa oninin̄ ijot owu me emen, owu 
onenikirọ ijo inu. Eya ke nlap owu isan̄a me inyọn̄ ogoon̄ Awaji, jei ogwu mbem 
emen inyọn̄ òkikwek ene lek, mè ichaka owu mbuban me lek, mè irieen̄ owu isibi 
me etete ewuuk cha òreren̄e kubọk ukan̄. 
17Ugumulek îjot owu ejit mije uja kwun̄; owu ofififila iriọọn̄-inu kwun̄ mije òrirọ 
kwun̄. Eya ke nsan̄a owu itọp ito me ijọn̄ me isi ebi ubọọn̄, inyi ema ekekpọ owu 
kubọk ekikpọ ifit. 
18Owu osa owuwa nrọ-nlọ kwun̄ melek ngan ngan ewe kwun̄, ichichaka ere 
mbuban kwun̄ geelek. Eya ke nrọ inyi ukan̄ ibumu isibi me emen kwun̄, mè itaka 
owu iriọk, mè owu òkana ntọn̄ me inyọn̄ ijọn̄, me chieen̄ otutuuk ebi geelek 
ìkimun̄ owu. 
19Otutuuk ebi ìrọriọọn̄ owu isi me ido geelek ekigwogwook mbiribọ me lek mije 
kwun̄; owu okana ikpele inu ukpook, owu òkpoyaka ikup mege ire mgbọ geelek’ 
” 

Nriran ebenbe ikeme Sidọn 

20Okumugwem onenitumu inyi emi ibe: 

21“Gwun̄ ebilene, kana isi kwun̄ da Sidọn, mè ben nriran keme ọmọ, 

22mè tumu nyi ibe, ‘Okumugwem ìtumu ibe ikeyi: “ ‘Jei Sidọn, emi melek kwun̄ 
kpetat, ire, mâkup me emen kwun̄ ibọkọ itọn̄; mgbọ nsisulu owu osusut, mè isa 
me lek kwun̄ ijeen̄ ibe ke emi ìre ogwu òkup me mbuban, ebi ene mêneniriọọn̄ 
ibe ke emi nre Okumugwem. 
23Mâria ijo orukan̄ ijet owu, mè irọ eje ikigbuk me lek oniin̄ kwun̄; ebi ekpan̄be 
mêrurọn̄ọ igwook me emen kwun̄, oge akọn̄ môkekikeen̄ ebi kwun̄ me agan̄ 
geelek. Owu mêneniriọọn̄ ibe ke emi nre Okumugwem. 
24“ ‘Ebi ìluluk ikana ebi uwu kè Ijeren mè ikikpọ ema chieen̄ isiki, kpebeyaka 
ikpọk ikire abọm egbe mè ukpak ikigwak ema mè ikichiin̄ ema lek ofifi. Ema 
mêneniriọọn̄ ibe ke emi nre Ogwukaan̄-ene Okumugwem. 
25“ ‘Ogwukaan̄-ene Okumugwem ìtumu ibe ikeyi: Mgbọ nsigbaan̄ ebi Ijeren me 
ido geelek eyiyalabe ema isi igwook inititiin̄, me isi ebi ofifi ido, emi mânenisa 
me lek kiban̄ ijeen̄ ibe ke emi ǹkup me mbuban. Ebi Ijeren mêneniluk me lek ijọn̄ 
kiban̄, eyi nnyibe Jekọp ogwu ikwaan̄ n̄a. 
26Ema mêluk me lek ijọn̄ ya me utelelek, mè ikinama uwu, mè ikiwop uko gerep. 
Mgbọ nsisulu ebi ìluluk ikana ema cha mè ikikpọ ema chieen̄ isiki osusut, ema 
mêneniluk me utelelek. Ema mêneniriọọn̄ ibe ke emi nre Okumugwem Awaji 
kiban̄.’ ” 

Ijik 29 

Nriran ebenbe ikeme Ijipiti 

1Me òso akọp mè usen iba, me òso akọp onyan̄, me òso akọp acha me lek etetbe 
Jioyakin me usun̄ akọn̄, Okumugwem onenitumu inyi emi ibe: 
2“Gwun̄ ebilene, kana isi kwun̄ da ogwu Fero, ogwu ubọọn̄ Ijipiti, mè ben nriran 
keme ọmọ, mè ben si keme otutuuk Ijipiti. 
3Tumu nyi ọmọ ibe, ‘Ogwukaan̄-ene Okumugwem ìtumu ibe ikeyi: “ ‘Owu ogwu 
Fero, ogwu ubọọn̄ Ijipiti, emi melek kwun̄ kpetat, owu ikpele asakwun òlalaak 
inyana me emen bọn okolo okwaan̄ Nali kwun̄ cha. Owu òkibe, “Okwaan̄ Nali ìre 
eyi n̄a; emi nrọ ọmọ inyi lek n̄a.” 
4Mâgọbọ owu owuwa ukọọk me uga, mè irọ ibe irin̄ emen okolo kwun̄ cha egba 
ekam me lek ikpọk kwun̄, mè itaba owu isibi me emen okolo kwun̄ cha, melek 
otutuuk irin̄ cha me lek ikpọk kwun̄ egbabe ikam. 
5Mâto owu itele me emen èwê, owu mè otutuuk irin̄ emen okolo okwaan̄ Nali 
kwun̄ cha. Owu môrọn̄ me eden̄ oron ikwu, kpunu ogwu òbokwọọk nkwukwu 
kwun̄, mè ìre iben owu ifuun̄. Mâsa owu irọ inorie inyi ebi kè anam oron mè ebi 
kè unọn òwulu me inyọn̄. 
6Otutuuk ebi ìluk me Ijipiti mêneniriọọn̄ ibe ke emi nre Okumugwem. “ ‘Mgbọ 
ebi uwu kè Ijeren eweekbe ibebieen̄ lek me lek kwun̄, owu òkup kubọk mkpat 
anyiaan̄ kpunube unye me lek. 

7Mgbọ ema esabe ubọk kiban̄ itet owu, owu òkpukpukpuku, mè ichiin̄ ema oguga 
igwak; mgbọ ema ebieen̄be lek me lek kwun̄, owu òfafan̄a, mè irọ ebon kiban̄ 
ikwala. 
8“ ‘Eya orọ, Ogwukaan̄-ene Okumugwem ìtumu ibe ikeyi: Kpọ, mânisa oge akọn̄ 
igọọk owu, mè ikpan̄ ebilene melek anam isan̄a me emen kwun̄. 
9Ijọn̄ Ijipiti môkakana ere òyayat ikup ukpọk ukpọk. Ema mêneniriọọn̄ ibe ke 
emi nre Okumugwem. “ ‘Mije, owu òkibe, “Okwaan̄ Nali ìre eyi n̄a, emi nrom,” 
10eya orọ, kpọ, emi melek kwun̄ kpetat, emi ncha si okwaan̄ Nali kwun̄. Mârọ ijọn̄ 
Ijipiti ikana ukpọk ukpọk, mè iyat ita ibene me ama Migidọn isi ire ama Asuwan, 
mè isi igwook me otubọk okike ijọn̄ Etiopia. 
11Ukot ogwu ebilene mè ìre ukot anam ìkpoje iraka me lek ijọn̄ ya; kpukpunu si 
ene geege òboluk me lek mege akọp acha ini. 
12Mârọ ijọn̄ Ijipiti ikana ere òyayat ita me etete otutuuk ere geelek òyayat, mè 
ama kan̄ geelek ilaak ukpọk ukpọk mege akọp acha ini, me etete otutuuk ama 
geelek òlalaak ukpọk ukpọk. Mâyiyala ebi Ijipiti ikana me etete ofifi ido geelek, 
mè itọọn̄ ema itaak me etete ebi ofifi ife geelek. 
13“ ‘Ire, Ogwukaan̄-ene Okumugwem ìtumu ibe ikeyi: Akọp acha ini isiraka, 
mâkpulu ebi Ijipiti inan̄a me ido geelek ntọọn̄be ema igwook isa ika. 
14Mâsa ebi Ijipiti inan̄a me usun̄ akọn̄ igwu ikom ika, mè isa ema ika inu me 
Paturus, òrere ijọn̄ iman kiban̄. Ema mênenikana ama ubọọn̄ ikanyege lek. 
15Ọmọ obowọ ichit me etete ama ubọọn̄ geelek; ìkpoyaka ikpọk ibene lek kan̄ 
igak ofifi ido geege. Mârọ ọmọ iwọ enenen, ire lek, ìkpoyaka ikpọk ikọt ikikpulu 
ofifi ido geege ofifi. 
16Ijipiti ìkpoyaka ikpọk ire utoon̄-ejit inyi ebi uwu kè Ijeren. Kpan̄asi ikeya, 
ìbokirọ ebi Ijeren ekekeek ijo inu ema erọbe me isisi itap ibot me ubọk kan̄. Ema 
mêneniriọọn̄ ibe ke emi nre Ogwukaan̄-ene Okumugwem.’ ” 
17Me okpa usen me adasi onyan̄, me òso akọp acha iba mè jaaba, Okumugwem 
onenitumu inyi emi ibe: 
18“Gwun̄ ebilene, Nebukadineja ogwu ubọọn̄ Babilọn îsa urum akọn̄ kan̄ isak 
ofaak isi akọn̄ me Taya. Ibot ebi akọn̄ kan̄ geelek înyiaan̄, oguga kiban̄ geelek 
îfiọọk. Ire, ọmọ mè urum akọn̄ kan̄ kpekaan̄ mkpukpe geege me lek akọn̄ ema 
esakbe ofaak isi me Taya. 
19Eya orọ, Ogwukaan̄-ene Okumugwem ìtumu ibe ikeyi: Emi mâniyaka Ijipiti 
itap me ubọk kè Nebukadineja ogwu ubọọn̄ Babilọn. Ọmọ môchiaan̄ inu ubọọn̄ 
Ijipiti, mè ifum inu Ijipiti isa ifo, mè ikwọọk Ijipiti irak. Eya mônenire mkpukpe 
inyi ebi akọn̄ kan̄. 
20Ǹnyinyi ọmọ ijọn̄ Ijipiti me mkpukpe ubọk ikwaan̄ kan̄ mije ofaak eyi ọmọ 
melek ebi akọn̄ kan̄ esakbe me lek ikwaan̄ ya ema erọbe inyi emi. Emi 
Ogwukaan̄-ene Okumugwem ntumu. 

21“Me usen ya, mâtap ebi Ijeren unye me emen, mè irọ inyi owu Ijikien òchili otu 
òtumu ikọ me eden̄ kiban̄. Ema mêneniriọọn̄ ibe ke emi nre Okumugwem.” 

Ijik 30 

Okumugwem môsulu Ijipiti osusut 

1Okumugwem onenitumu inyi emi ibe: 

2“Gwun̄ ebilene, ben nriran, mè tumu ibe ‘Ogwukaan̄-ene Okumugwem ìtumu 
ibe ikeyi: “ ‘Ìtaan̄ ukpo ìto ito ìtumu ìbe, “Jei, usen ùrioon̄ îta me ubọk!” 
3Mije, usen ya îgbet, usen osusut Okumugwem îgbet, ìbore usen oduku inyọn̄ 
môkanabe ere ichit, mè ire si ibot mgbọ ùrioon̄ inyi ebi ofifi ido. 
4Oge akọn̄ mônin̄ Ijipiti, ikpele ofaak môkup me Kus mgbọ ebi ekpan̄be 
mêkirurọn̄ọ me Ijipiti, ekekifum inu ubọọn̄ Ijipiti isa ifon, mè ikpukpuku ọdọ 
Ijipiti igwook. 
5Ebi akọn̄ Kus mè Put mè Lidia, mè otutuuk Arebia, mè ebi Libia, mè ebi ìgọgọọk 
ema igbaan̄ inyan̄a ibot, mêgọọk Ijipiti ikwaan̄ irurọn̄ọ me otu oge akọn̄.’ ” 
6Okumugwem ìtumu ibe ikeyi: “Ebi ìgọọk Ijipiti irọ ebon ge mêrurọn̄ọ, unye kan̄ 
ya îkisa igumu lek môrọrọn̄. Bene me Migidọn si re Asuwan, ebi ìkup me emen 
Ijipiti mêrurọn̄ọ me otu oge akọn̄. Emi Ogwukaan̄-ene Okumugwem ntumu. 
7Ema mêkana ere òyayat me etete otutuuk ere geelek òyayat. Ama kiban̄ cha si 
mêlaak ukpọk ukpọk me etete otutuuk ama geelek òlalaak ukpọk ukpọk. 
8Mgbọ nsichim ukan̄ itap me Ijipiti, mè otutuuk ebi ntap-ubọk kan̄ isitaka ikọọk, 
mgbọ ya, ema mêneniriọọn̄ ibe ke emi nre Okumugwem. 
9“Me usen ya, mâria ebi etip isi Kus. Ema mêjeje me uji ile isi iriki Kus ya òkup 
me utelelek. Urimi môninin̄ me emen kan̄ me usen ya mgbọ ùrioon̄ môtoon̄be 
Ijipiti. Usen ya ìkpolọlọ inunu. 
10“Ogwukaan̄-ene Okumugwem ìtumu ibe ikeyi: “ ‘Mâchep urum ebi Ijipiti sa me 
ubọk kè Nebukadineja, ogwu ubọọn̄ Babilọn. 
11Ọmọ mè ebi urum akọn̄ kan̄ melek kan̄, ebi ìmimiin̄ ikpak me lek ichit me 
otutuuk ido geelek, ema ke ebesa inu inijijaka ido Ijipiti. Ema ebewọwọọk oge 
akọn̄ kiban̄ isa inin̄ Ijipiti, mè ikpan̄ ene itutọmọ me ijọn̄. 
12Mârọ ibot mun̄ okolo Nali cha geelek ichiaak ita, mè inyam ijọn̄ ido Ijipiti inyi 
ebi ikpak; mârọ inyi ebi ichen ejijaka ijọn̄ ya melek inu geelek òkup me lek ijọn̄ 
ya. Emi Okumugwem ntumu.’ ” 
13Ogwukaan̄-ene Okumugwem ìtumu ibe ikeyi: “Mâjijaka mkpọmfaka geelek 
isan̄a, mè irọ inu ekọkọ geelek ichieen̄ ita me Memfis. Ogwu ibot geege ìkpoyaka 
ikup me Ijipiti; mâtap ukpook ichit otutuuk lek ijọn̄ Ijipiti. 
14Mâjijaka Paturus igwook, mè itap ukan̄ iwọp Sowan, mè inyi Tebes osusut. 

15Mâgbuku uyok uyok unaan̄-ejit n̄a igwook me Sin, ere unye Ijipiti okupbe, mè 
ifieek ogbogbo urum akọn̄ ebi Tebes cha ifiin̄. 
16Mâtap ukan̄ iwọp Ijipiti; ama Pelusiọm môkijijiin̄ me irak uga ufiak. Ama Tebes 
ìbogwagwak isan̄a; ama Memfis môkimun̄ ukwook usen geelek. 
17Nsabọn irieen̄ ama Eliopolis, mè ama Bubasitis mêkwaan̄ irurọn̄ọ me otu oge 
akọn̄; mêkpulu ebi ama chi me usun̄ akọn̄ isa ifon. 
18Me Tapenes, ikarek usen ya môkana udun mgbọ nsifan̄a ọgbọn Ijipiti; unye kan̄ 
ya ọmọ okisa igugo lek môtata. Oduku inyọn̄ môduku ichit ọmọ, mêkpukpulu ebi 
asabọn ama kan̄ me usun̄ akọn̄. 
19Ikeya ke mbasulu Ijipiti osusut, ema mêneniriọọn̄ ibe ke emi nre 
Okumugwem.” 

Mêkpukpuku unye ogwu Fero 

20Me òso usen jaaba, me adasi onyan̄, me òso akọp mè acha ge, Okumugwem 
onenitumu inyi emi ibe: 
21“Gwun̄ ebilene, nra ifan̄a ubọk ogwu Fero, ogwu ubọọn̄ Ijipiti. Kpebọp-nu, inyi 
ubọk ya môtabe; kpesasa-nu ekwut ikat unan kan̄, inyi ubọk kan̄ mônyebe ikem 
isasa itet oge akọn̄. 
22Eya orọ, Ogwukaan̄-ene Okumugwem ìtumu ibe ikeyi: Emi melek ogwu Fero, 
ogwu ubọọn̄ Ijipiti, kpetat. Mâfaan̄ ubọk iba kan̄, eyi atata mè eyi òfafan̄a, mè irọ 
oge akọn̄ iwaka ọmọ me ubọk irọn̄. 
23Mâyiyala ebi Ijipiti ikana me ofifi ido, mè iche ema itaak inyi ebi agan̄ geelek. 

24Mârọ inyi ubọk ogwu ubọọn̄ Babilọn inye, mè itap oge akọn̄ n̄a me ubọk kan̄. 
Ire, mâfaan̄ ubọk ogwu Fero; ọmọ môkukup me isi ogwu ubọọn̄ Babilọn ikigọt 
kubọk ogwu unan osakbe me lek okigọt mgbọ ìbokwu. 
25Mârọ inyi ubọk ogwu ubọọn̄ Babilọn inye, ire, ubọk ogwu Fero ìbokidididen̄. 
Mgbọ nsitap oge akọn̄ n̄a me ubọk ogwu ubọọn̄ Babilọn, mè ọmọ isiben oge ya 
ikiwuwum inin̄ ido Ijipiti, mgbọ ya, ebi Ijipiti mêneniriọọn̄ ibe ke emi nre 
Okumugwem. 
26Mâyiyala ebi Ijipiti ikana me ofifi ido, mè itọọn̄ ema itaak me agan̄ geelek. Ema 
mêneniriọọn̄ ibe ke emi nre Okumugwem.” 

Ijik 31 

Uti olik òbebene ichit 

1Me adasi usen, me òso onyan̄ ita, me òso akọp mè acha ge me lek usun̄ akọn̄, 
Okumugwem onenitumu inyi emi ibe: 
2“Gwun̄ ebilene, tumu nyi ogwu Fero, ogwu ubọọn̄ Ijipiti mè ebi urum akọn̄ kan̄ 
ibe: “ ‘Ìre ekene ke ebesa umin kwun̄ itọ me lek? 

3Keek-nu Asiria, òbet lek uti olik Lebanọn, òkaan̄ ujuja agọọk òsasan ichit oron, 
mè ijọn̄ọ ichep me inyọn̄; ibot kan̄ obebene iraka otutuuk uti geelek ògwogwook 
inwan̄ ijot lek. 
4Mun̄ orọ inyi itibi ijaan̄, ogbuuruk orọrọ ibe itibi ijọn̄ọ; ibot mun̄ ònan̄a me 
ogbuuruk cha okekigbuk ikana ere ewopbe ọmọ, mè ibak okolo kan̄ ire lek 
otutuuk uti me oron. 
5Eya orọ îtibibe ijọn̄ọ igak otutuuk uti me oron; otu agọọk ile kan̄ si owawa, asasa 
otu agọọk kan̄ cha otitibi ijijọn̄, mè ikpọk isan bak me lek owuwa mun̄ ya. 
6Otutuuk unọn òwulu me inyọn̄ enenikinama uwu me lek otu agọọk ile kan̄ cha; 
otutuuk anam oron enenikimaan̄ bọn me irak asasa otu agọọk kan̄; otutuuk 
ikpele ido geelek ekekinu iniluk me irak ogugo kan̄. 
7Ọmọ onenijaan̄ uja me umin kan̄, mè ike agọọk kan̄ cha ojijọn̄be, mije, ugwun̄-
ijọn̄ kan̄ onin̄be idọk ire lek owuwa mun̄. 
8Uti olik echi emen uko Awaji ìkagbegbet me lek kan̄; agọọk uti alaga inwan̄ ìkare 
ìkike me lek agọọk ile kan̄; kpebesasa si agọọk uti pelen itọ me lek asasa otu 
agọọk kan̄; kpunu uti emen uko Awaji geege òjaan̄ uja kubọk kan̄. 
9Emi nrọ uti ya ijaan̄, mè inyi ọmọ owuwa agọọk kan̄ cha; otutuuk uti òkup me 
Iden me emen uko Awaji ekekikaan̄ ejit mba me lek kan̄. 
10“ ‘Eya orọ, Ogwukaan̄-ene Okumugwem ìtumu ibe ikeyi: Mije îjọn̄ọbe ichep me 
inyọn̄, ibot kan̄ obebene iraka otutuuk uti geelek ògwogwook inwan̄ ijot lek, ọmọ 
obebene ikigumu lek bak me lek ujọn̄ọ kan̄ ya, 
11eya orọ, nkakana ọmọ itap me ubọk ogwu unye ebi ofifi ido, inyi irọ ọmọ inu 
ikpọ me lek inu ikpak ọmọ orọbe. Nrieen̄ ọmọ isibi. 
12Ebi ichen, ido ebi ìmimin ikpak me lek igak otutuuk ido geelek, mêcho ọmọ ito, 
mè ijuuk ọmọ itele. Ilile agọọk kan̄ cha môrurọn̄ọ me inyọn̄ ogoon̄ mè emen 
iteke; asasa agọọk kan̄ môfafaan̄ igwook me òkpuku mun̄ geelek me lek ijọn̄ ya. 
Otutuuk ido geelek me linyọn̄ mêsisibi inan̄a me ogugo kan̄, mè iyat itele ọmọ. 
13Otutuuk unọn òwulu me inyọn̄ mênu inisisọn me lek uti ya òrọrọn̄; otutuuk 
anam oron mênenikiluk me irak agọọk kan̄ cha. 
14Eya orọ, kpunu ofifi uti geege me agba mun̄ òboyaka ikitibi ijọn̄ọ ikeya isa 
ikigugo lek. Kpunu si geege ibot kan̄ oboyaka ikitibi ibene iraka otutuuk uti 
geelek ògwogwook inwan̄ ijot lek. Kpunu si ofifi uti geege òkakaan̄ mun̄ me ebon 
òboyaka ikitibi ijọn̄ọ ikeya, mije, mkpa okup inyi otutuuk kiban̄. Ema otutuuk 
mêkwaan̄ ifo ejit ijọn̄, ema melek ebilene ebi ìkwakwaan̄ inin̄ udọn̄. 
15“ ‘Ogwukaan̄-ene Okumugwem ìtumu ibe ikeyi: Usen uti ya môkwube ifo ama 
ekwukwu, mârọ ibe ugwuuk okwaan̄ isa me ufieejit ikana ọmọ ichit. Mâtet mun̄ 
okolo kan̄ cha ikaan̄, mè irọ ibe owuwa mun̄ kan̄ cha ikeke, mè ikayaka ìgbuk. 
Mije kan̄, mâtap ugwuuk me otutuuk ogoon̄ Lebanọn, mè irọ ibe otutuuk uti oron 
ichiaak ita kpai. 

16Mgbọ nsisiki ọmọ itap me ama ekwukwu, me etete ebi ìfofon inin̄ udọn̄, mgbọ 
ya, ida irọn̄ kan̄ môriki ofifi ido geelek. Otutuuk uti me Iden, mè echi egogobo, 
òrere echi òjajaan̄ ichit me oron Lebanọn, mè otutuuk echi òkakaan̄ mun̄, ejit 
kiban̄ mônenisiki me emen ijọn̄. 
17Ema cha ebi ìluluk me irak ogugo kan̄ cha, ebi ìgọgọọk ọmọ ikeke me etete ebi 
ofifi ido geelek, mêgọgọọk ọmọ ifo ama ekwukwu isi igbaalek ebi ìkwaan̄ me otu 
oge akọn̄ cha. 
18“ ‘Ìre uti eyi owa me uko Iden ke ebesa uja kwun̄ mè umin kwun̄ itọ me lek? 
Ire, mêsiki owu si melek uti Iden itap me ejit ijọn̄. Owu môgọgọọk ebi ekafieekge 
afi mè ebi ìkwakwaan̄ me otu oge akọn̄ igbaan̄ ilaak ibia. “ ‘Uti ekitumu ikọ chi 
geelek ibak ìre ogwu Fero, mè otutuuk urum ebi akọn̄ kan̄. Emi Ogwukaan̄-ene 
Okumugwem ntumu.’ ” 

Ijik 32 

Ito ufieejit òkup inyi ogwu Fero 

1Me adasi usen, me òso akọp mè onyan̄ iba, me òso akọp mè acha iba me lek usun̄ 
akọn̄, Okumugwem onenitumu inyi emi ibe: 
2“Gwun̄ ebilene, kọt okwa ito ofolek ogwu Fero, ogwu ubọọn̄ Ijipiti ibe: “ ‘Owu 
òbet lek gwun̄ egbe àtat me etete ebi ido geelek; owu òbet lek asakwun òkup me 
okwaan̄ ikibọn̄ mun̄ ikana me emen okolo; owu òkisa ukot kwun̄ ikifuku mun̄ 
itap afuk me okolo. 
3“ ‘Ogwukaan̄-ene Okumugwem ìtumu ibe ikeyi: “ ‘Mâsa ikpele urum ene initọp 
njin n̄a ichit owu, ema mêsasa njin n̄a itaba owu iwolo. 
4Mâtọp owu ito me ijọn̄, mè idut owu itap me oron; mârọ otutuuk unọn òwulu 
me inyọn̄ esusọn me lek kwun̄, mè irọ otutuuk anam oron geelek etaka owu ejot 
owot. 
5Mâchon ufuk kwun̄ ikana inyọn̄ ogoon̄, mè itap nkwukwu kwun̄ ijot emen iteke 
itiik ibene. 
6Mâsa eje kwun̄ ya òkigbọgbọọk igwook ichit ijọn̄, mege isi ire inyọn̄ ogoon̄ 
geelek; ufuk kwun̄ môjojot emen òkpuku mun̄ geelek. 
7Mgbọ nsiwut owu iniin̄, mâchit isi akpabin inyọn̄, mè irọ ntoronyan̄ òkup me 
akpabin inyọn̄ idun; mâsa oduku inyọn̄ ikwek ura, onyan̄ ìkpoyaka inyi utoon̄ 
kan̄. 
8Mârọ otutuuk utoon̄ me akpabin inyọn̄ ikana udun ichit enyi; Mâtap udun ichit 
lek ijọn̄ kinyi. Emi Okumugwem ntumu. 
9Mâtap owuwa ebi ene saasaak me ejit mgbọ nsisa etip mfufiat mfiatbe owu isi 
itọbọ ebi ofifi ido, mege ire lek ido ebi owu okariọọn̄ge. 

10Mârọ mbiribọ igwook owuwa ebi ene me lek mije kwun̄, mè irọ ebi ubọọn̄ 
kiban̄ efieek owot mije kwun̄ mgbọ nsiwuwum oge akọn̄ n̄a me isi kiban̄. Me 
usen irọn̄ kwun̄ ya, ene geelek me etete kiban̄ ìbokiraran mgbọ geelek, bak me 
lek ebek ugwem kan̄. 
11“ ‘Mije, Ogwukaan̄-ene Okumugwem ìtumu ibe ikeyi: “ ‘Oge akọn̄ ogwu ubọọn̄ 
Babilọn môre owu lek. 
12Mârọ ibe urum ebi kinyi erurọn̄ọ me otu oge akọn̄ ebi unye, ebi ido ìmimiin̄ 
ikpak me lek ichit me etete ebi ido geelek. Ema mêjijaka inu cha Ijipiti okisa 
igumu lek, mè ikpan̄ otutuuk urum ebi kan̄. 
13Mâjijaka otutuuk anam kiban̄ isan̄a me agba lek owuwa okolo; ukot ebilene 
ìkpoyaka ikifuku mun̄ okolo cha ibat, ukot anam si ìkpoyaka ikibuku mun̄ okolo 
cha itap afuk. 
14Mânenirọ mun̄ okwaan̄ kan̄ cha igen, mè irọ okolo kan̄ cha ikigbọọk kubọk 
aran̄. Emi Ogwukaan̄-ene Okumugwem ntumu. 
15Mgbọ nsirọ Ijipiti ikana ukpọk ukpọk, mè ichan otutuuk inu òjojot ido ya isan̄a, 
mgbọ nsikpan̄ otutuuk ebi ìluk me emen kan̄ isan̄a, ema mêneniriọọn̄ ibe ke emi 
nre Okumugwem. 
16“ ‘Eyiyi ore okwa ito ya ema mêkọtbe isa ito ọmọ. Ebibaan̄ ebi ofifi ido ebekọt. 
Ema ebekọt inyi Ijipiti melek otutuuk urum ebi kan̄. Emi Ogwukaan̄-ene 
Okumugwem ntumu.’ ” 

Ijipiti îrọn̄ inin̄ ama ekwukwu 

17Me òso akọp mè usen go me onyan̄, me òso akọp mè acha iba, Okumugwem 
onenitumu inyi emi ibe: 
18“Gwun̄ ebilene, to ito nyi urum ebi Ijipiti. Gele Ijipiti mè ebibaan̄ ido ebi unye 
cha siki tap me irak ijọn̄, inyi esi ekup melek ebi ìkwakwaan̄ ifo emen udọn̄. 
19Tumu nyi ema ibe: ‘Ekene ke enyi ejaan̄ uja igak? Ìgele ìsiki, ìsi ìgọọk ebi 
ekafieekge afi ìlaak ìbia.’ 
20Ema mêrọn̄ inin̄ me etete ebi ìkwaan̄ me otu oge akọn̄. Mîwọwọọk oge akọn̄ 
isibi isan̄a ikikpọ ọmọ. Etaba ọmọ esa eje, ọmọ melek otutuuk urum ene kan̄. 
21Ebi ibot me lek ebi unye mêkup me ama ekwukwu ikitumu ikọ ibak Ijipiti 
melek ebi ìgọgọọk ọmọ ikeke ikibe, ‘Ema mîsibi inu inilaak igba ebi ekafieekge 
afi melek ebi ìkwakwaan̄ me otu oge akọn̄.’ 
22“Asiria mè otutuuk urum akọn̄ kan̄ òwa me ere ya. Udọn̄-ufuun̄ otutuuk ebi 
kan̄ ekpan̄be, ebi ìkwakwaan̄ me otu oge akọn̄, ìgbagban ikana ọmọ. 
23Udọn̄-ufuun̄ kiban̄ ìkup me ejit ejit udọn̄. Ebi akọn̄ kan̄ elililam ikana udọn̄-
ufuun̄ kan̄. Otutuuk kiban̄ ìtatap ukpook igak linyọn̄ ebi ògat ugwem mîkwaan̄ 
isan̄a, ema eje me otu oge akọn̄ ikwaan̄ irurọn̄ọ. 

24“Elam òwa me ere ya, melek otutuuk urum akọn̄ kan̄ egbanbe ikana udọn̄-
ufuun̄ kan̄. Otutuuk kiban̄ ekpakpan̄, eje me otu oge akọn̄ ikwaan̄ irurọn̄ọ. 
Otutuuk ebi ìtatap ukpook me linyọn̄ ebi ògat ugwem, ebi ekafieekge afi, 
mîkwaan̄ ifo irak ijọn̄. Ema mîrie esip, ema melek ebi ìkwakwaan̄ ifo emen udọn̄. 
25Mîto mkpilaak me etete ebi ekpan̄be inyi ọmọ, udọn̄-ufuun̄ otutuuk urum ebi 
kan̄ ogbagban ikana ọmọ. Otutuuk kiban̄ ìre ebi ekafieekge afi, ebi ìkwakwaan̄ 
me otu oge akọn̄. Ukpook ema etapbe me linyọn̄ ebi ògat ugwem orọ ema 
ekibọkọ esip, ema melek ebi ìkwakwaan̄ ifo emen udọn̄. Emaan̄ ema igba ebi 
ekpan̄be. 
26“Mesek mè Tubali òwa si me ere ya, melek otutuuk urum ebi akọn̄ kiban̄ 
ìgbagban ikana udọn̄-ufuun̄ kiban̄. Otutuuk kiban̄ ìre ebi ekafieekge afi; ema 
ekwaan̄ me otu oge akọn̄, mije ema etapbe ukpook ikana linyọn̄ ebi ògat ugwem. 
27Kpemaan̄ nkwukwu kiban̄ me irek umin me etete ebi unye cha ebi ekafieekge 
afi ìkwakwaan̄ irurọn̄ọ, ebi ìsa nroon̄ akọn̄ kiban̄ igbaalek isi ama ekwukwu. Ebi 
unye chi, esa oge akọn̄ kiban̄ irak ema ibot, mè itoon̄ mkpukpe ijo inu kiban̄ me 
inyọn̄ ukwuuk kiban̄, bak me lek ukpook ebi unye cha etapbe me linyọn̄ ebi ògat 
ugwem. 
28“Owu ogwu Fero, mêgbaan̄ owu melek ebi ekafieekge afi ikpukpuku, owu 
môlalaak me etete ebi ìkwakwaan̄ me otu oge akọn̄. 
29“Edọm òwa me ere ya, ọmọ melek ebi ubọọn̄ kan̄ mè otutuuk ebi ibot kan̄. Ema 
mîkaan̄ unye, ire, emaan̄ ema me etete ebi ìkwaan̄ me otu oge akọn̄. Ema elilam 
melek ebi ekafieekge afi, ebi ìkwakwaan̄ ifo emen udọn̄. 
30“Otutuuk ebi ibot ìnan̄a me agan̄ inyọn̄ mè otutuuk ebi Sidọn òwa si me ere ya; 
ema ekwaan̄ mkpa esip, mè igọọk ebi ekpan̄be inin̄ udọn̄, ubọk geelek ema esabe 
unye kiban̄ itap ukpook me lek owuwa ebi ene. Ema, ebi ekafieekge afi, egọọk 
ebi ìkwakwaan̄ me otu oge akọn̄ igbaan̄ ililam, mè iben esip me isi isa ifo emen 
udọn̄, igọọk ofifi ebi ìkwakwaan̄. 
31“Ogwu Fero mômun̄ ema, mè isa ikat ejit ofolek otutuuk urum ebi akọn̄ kan̄, 
òrere otutuuk urum akọn̄ ogwu Fero, ebi ìkwakwaan̄ me otu oge akọn̄. Emi 
Ogwukaan̄-ene Okumugwem ntumu. 
32Ubọk geelek nsabe ogwu Fero itap ukpook me otutuuk linyọn̄ ebi ìkup me 
ugwem, ọmọ melek otutuuk urum ebi akọn̄ kan̄ mêkwaan̄ irurọn̄ọ me etete ebi 
ekafieekge afi, ebi ìkwakwaan̄ me otu oge akọn̄. Emi Okumugwem ntumu.” 

Ijik 33 

Awaji îsa Ijikien irọ ogwu mbem 

(Ijik 3:16-21) 

1Okumugwem onenitumu inyi emi ibe: 

2“Gwun̄ ebilene, tumu ikọ nyi bọn ebi kinyi ibe: ‘Nsiria oge akọn̄ itap me ido ge, 
mè ire ebi ido ya igobo ene ge me etete kiban̄ ibe inire ogwu mbem inyi ema, 
3mè ire ogwu mbem ya inimun̄ oge akọn̄ okinu me ido kiban̄, mè iwut otita isa 
ilook ebi ene, 
4ire ikaan̄ ogwu inọ ida otita ya, mè ìkagban̄ utọn̄ me lek ulook ya, oge akọn̄ ya 
onenisan̄a ugwem kan̄, eje kan̄ ìbotoon̄ ọmọ me ibot. 
5Eyi înọnọ ida otita ya, ìkagban̄ utọn̄ me lek ulook ya, eje kan̄ ìtoon̄ ọmọ me ibot. 
Mebe ke îgban̄ utọn̄ me lek ulook ya, kè ònyan̄a ebek ugwem kan̄. 
6Ire, ire ogwu mbem ya imun̄ oge akọn̄ okinu, ìkawut otita ìsa ìlook ebi ene, oge 
akọn̄ ya onenimọnọ ene ge kiban̄, ene ya ìkwu mije ijo inu kan̄, ire, ogwu mbem 
ya ke mbado eje ene ya me ubọk.’ 
7“Gwun̄ ebilene, nrọ owu ogwu mbem uwu kè Ijeren; eya orọ, gban̄ ikọ otu n̄a, 
mè taba ema ubọk me utọn̄ nyi emi. 
8Mgbọ nsibe ogwu ikpak, ‘Ene ikpak, owu òbokwukwu!’ mè òkatumu ìnyi ìsa 
ìtaba ọmọ ubọk me utọn̄ ibe itele ijo oniin̄ îkije ya, ogwu ikpak ya môkwu mije 
ijo inu kan̄, ire, owu ke mbado eje kan̄ me ubọk. 
9Ire, ire owu otaba ogwu ikpak ubọk me utọn̄ ibe itele ijo oniin̄ îkije, ire, ìkatele 
oniin̄ ya, ọmọ môkwu bak me lek ijo inu kan̄, ire, owu ora inyan̄a lek kwun̄. 
10“Gwun̄ ebilene, tumu nyi ebi uwu kè Ijeren ibe: ‘Enyi ekitumu ibe: “Eyi inu 
ikpak kiji mè ijo inu kiji okikeme eji ikeyi, mè ikitak eji lek ita, mọmọ ubọk eji 
ebesa igat ugwem?” ’ 
11Tumu nyi ema ibe, ‘Emi Ogwukaan̄-ene Okumugwem m̀be ikeyi: Kè lek ugwem 
n̄a, mkpa ogwu ikpak ìkakitotop emi me lek, ire, m̀be igwu ikom itele oniin̄ kan̄, 
mè igat ugwem. Jei ebi uwu kè Ijeren! Keke orọ enyi ekiweek ikwakwaan̄? Ìgwu 
ìkom! Ìgwu ìkom ìtele ijo oniin̄ kinyi!’ 
12“Eya orọ, gwun̄ ebilene, tumu nyi bọn ebi kinyi ibe, ‘Ata irọrọ ogwu ata irọrọ 
ìkponyan̄a ọmọ me usen îrọbe ijo inu. Ikeya si, inu ikpak ogwu ikpak ìkpoda ọmọ 
ito me usen îgwube ikom itele inu ikpak kan̄. Ogwu ata irọrọ ìkpogagat si ugwem 
bak me lek ata irọrọ kan̄ me usen îtapbe ubọk me ijo inu.’ 
13Ire mbe ogwu ata irọrọ, ‘Owu òboluluk ugwem,’ inenisa ata irọrọ kan̄ itoon̄ ejit, 
mè isi irọ ijo inu, kpebekeek ata irọrọ kan̄ kubọk ge; ọmọ môkwu mkpa bak me 
lek ijo inu îrọbe. 
14Ofifi kan̄, ire mbe ogwu ikpak, ‘Owu òbokwukwu,’ inenigwu ikom me ijo inu 
kan̄, mè inirọ inu ònenen mè inu òtatat, 
15mè iyaka inu îbọkọbe me nsọọn̄ me ibot urieek inyi ogwukaan̄, mè isa inu 
îchiin̄be ijet ogwukaan̄, mè ikirọ orọmijọn̄ òkirọ ene igat ugwem, ìkayaka ìrọ ijo 
inu, ìboluluk ugwem; ìkpokwu. 

16Ijo inu geelek îrọbe, kpebeyaka ikeek ibak ọmọ. Îrọ inu ònenen mè inu òtatat; 
eya orọ, ìbogagat ugwem. 
17“Ire, ebi kinyi ekibe, ‘Oniin̄ Okumugwem ìkare oniin̄ unen.’ Ire, îre oniin̄ kiban̄ 
ikarege oniin̄ unen. 
18Ire ogwu ata irọrọ itele ata irọrọ kan̄, mè isi irọ ijo inu, môkwu mkpa mije ijo 
inu îrọbe. 
19Ire ogwu ikpak igwu ikom me inu ikpak kan̄, mè irọ inu ònenen mè inu òtatat, 
môgat ugwem mije îrọbe ikeya. 
20Ire, enyi ebi uwu kè Ijeren ekibe, ‘Oniin̄ Okumugwem ìkare oniin̄ unen.’ Ire, 
mâsibi enyi oyerebet me ibot me ene me ene ikpọ me lek oniin̄ ene ya.” 

Etip akọn̄ òrerie Jeruselem 

21Me òso usen go, me òso akọp onyan̄, me òso akọp mè acha iba eji ekupbe me 
usun̄ akọn̄, ene ge òlilibi inwọnọ akọn̄ me Jeruselem onunu me lek n̄a, mè inibe, 
“Akọn̄ îrie ama Jeruselem!” 
22Me ikakwun̄ òwele usen ogwu ekot ugwem ya onire, unye Okumugwem 
okukup me lek n̄a, ichichili emi otu ibook sabum ewelegwe kan̄ ene ya onube me 
lek n̄a. Ikeya ke nkitumu ikọ, ǹkayaka ìre mbuuk. 
23Okumugwem onenitumu inyi emi ibe: 

24“Gwun̄ ebilene, ebi ìkiluk me ere chi egbugbọbe igwook me Ijeren ekibe: 
‘Ebereyam ìre ibot ene ge gaalek, Awaji onyinyi ijọn̄ ibe ibọkọ isak. Ire, eji mîwa. 
Eya orọ, eji ke enyi ijọn̄ ya ibe eji ebọkọ esak.’ 
25Eya orọ, tumu nyi ema ibe: ‘Ogwukaan̄-ene Okumugwem ìtumu ibe ikeyi: “Eyi 
enyi ekitaka anam melek eje me emen, mè ikikpọ mkpọmfaka kinyi chieen̄ me 
isi, mè ikifiat eje ene, ìre îgbe ibe enyi ebọkọ ijọn̄ ya esak ni?” 
26Eyi enyi ekisa oge akọn̄ kinyi itoon̄ ejit, mè ikirọ òchichaka inu, enyi geelek 
mîfifila nwa ebi melek kinyi, ìre îgbe ibe enyi ebọkọ ijọn̄ ya esak ni?’ 
27“Tumu nyi ema ibe, ‘Ogwukaan̄-ene Okumugwem ìtumu ibe ikeyi: Kè lek 
ugwem n̄a, ebi ìsisik me ere cha egbugbọbe ebekwakwaan̄ irurọn̄ọ me otu oge 
akọn̄; ebi ìkup me oron, mâyaka inyi ebi kè anam oron egwak etaka; sà ebi ìkup 
me uwu mgban akọn̄ mè emen nkororok ebekwaan̄ me ubọk ijo orukan̄. 
28Mârọ ibe ido ya ikana ere òyayat inọọn̄, unye kan̄ îkisa igumu lek ya môtata. 
Ogoon̄ Ijeren cha môyat inọọn̄, ire lek, ene geege ìkpoyaka ikije isaba iraka me 
lek. 
29Mgbọ nsirọ ido ya iyat inọọn̄ mije filafila inu ema erọbe, ema mêneniriọọn̄ ibe 
ke emi nre Okumugwem.’ 
30“Ire owu, gwun̄ ebilene, ebi kinyi ekikup me agba lek mgban ama mè otu isotu 
uwu kiban̄ ikitumu ikọ ofolek kwun̄. Ge itumu inyi ge, ge otumu onyi ge; ogwu 
ikup, ìkibe ogwu ngwan̄, ‘Na-nu, na gban̄ ikọ Okumugwem otumube.’ 

31Ema ekinu me lek kwun̄ kubọk ebi ene ekirọ, mè ikweek irek me isi kwun̄ 
kubọk ebi n̄a, mè ikinọ ikọ kwun̄, ire, ema kpekitap me irọrọ. Ekitumu ima kiban̄ 
imin me otu otu, ire, ejit kiban̄ ìmin me lek oruru ema ebekaan̄ me ngan. 
32Me atikọ, me lek kiban̄, owu òkup kubọk okwa ima ogwu utop ida òrọriọọn̄ 
ikwak nkwukwak okikọt. Mije, ema mîkinọ ikọ kwun̄, ire, kpekitap me irọrọ. 
33“Inu yi ìborọrọ si iso kwok kwok! Mgbọ inu yi isinirọ iso, ema mêneniriọọn̄ ibe 
ke îkaan̄ ogwu nriran òkukup me etete kiban̄.” 

Ijik 34 

Ebi òkpukpo arọọn̄ melek arọọn̄ kiban̄ 

1Okumugwem onenitumu inyi emi ibe: 

2“Gwun̄ ebilene, ben nriran keme ebi ìkikpulu Ijeren. Ben nriran, mè tumu nyi 
ema ibe ke Ogwukaan̄-ene Okumugwem ìtumu ibe ikeyi: ‘Môfieek inyi ebi 
mkpulu Ijeren, ebi ìkikpukpo lek kiban̄. Ìre ìkare arọọn̄ ke ebi òkpukpo arọọn̄ 
ekikpukpo ni? 
3Enyi ekinwọ mun̄ ebe, mè ikisa inwọọn̄ anam ichim ofọnti itap, mè ikikpan̄ 
arọọn̄ egwookbe imiin̄ ufuk itaka, ire, arọọn̄ cha, enyi kpekikpukpo. 
4Arọọn̄ echi ikanyege lek, enyi kpekitap unye me lek; echi orukan̄ okupbe me 
lek, enyi kpekigwa; echi ukot ofaan̄be, enyi kpekibọp unan kiban̄; echi òjeje ilọ 
oniin̄, enyi kpekisa ika; echi òchechieen̄, enyi kpekisi iweek. Ire, enyi ekisa me 
unye-ubọk mè nnaan̄ ikikpulu ema. 
5Eya orọ ema eyiyalabe, mije, ema kpekaan̄ ogwu òkpukpo arọọn̄. Bak me lek 
eyiyalabe, ema ekakana inorie inyi otutuuk anam afa geelek me oron. 
6Arọọn̄ n̄a înyinya ikana otutuuk inyọn̄ ogoon̄ mè inyọn̄ ubene orioon̄ geelek. 
Ema eyiyiyala ikana otutuuk lek ijọn̄ ya, kpunu ogwu òsisi iweek, kpunu ogwu 
òdodo inu ofolek kiban̄. 
7“ ‘Eya orọ, enyi ebi òkpukpo arọọn̄, ìgban̄ ikọ Okumugwem: 

8Kè lek ugwem n̄a! Emi Ogwukaan̄-ene Okumugwem ǹkitumu ibe ikeyi: Urum 
arọọn̄ n̄a îkana anam ebi kè anam afa ekigwak itaka, mè ikana inorie inyi otutuuk 
anam oron geelek, mije una òkpukpo arọọn̄. Ebi òkpukpo arọọn̄ n̄a kpekisi iweek 
arọọn̄ n̄a, ire, ema ekikpukpo lek kiban̄ gaalek, ìkare arọọn̄ n̄a ke ema ekikpukpo. 
9Mije keya, enyi ebi òkpukpo arọọn̄, ìnọ ikọ Okumugwem: 

10Ogwukaan̄-ene Okumugwem ìtumu ibe ikeyi: Emi melek ebi òkpukpo arọọn̄ 
kpetat; ema ke mbatet mije urum arọọn̄ n̄a. Mâsan̄a ema isan̄a me ikpukpukpo 
urum arọọn̄ n̄a. Ema kpebeyaka ikikpukpo lek kiban̄ ofifi. Mâsik urum arọọn̄ n̄a 
isan̄a ema me otu, ìkpoyaka ikpọk ire inorie inyi ema ofifi. 
11“ ‘Ogwukaan̄-ene Okumugwem ìtumu ibe ikeyi: Ìkpọ, îre emi me lek n̄a 
mbaweek arọọn̄ n̄a, mè ikpọ ema chieen̄ me lek. 

12Ike ogwu òkpukpo arọọn̄ okikpọ chieen̄ me lek urum arọọn̄ kan̄ me mgbọ 
îkupbe melek kiban̄, ike ya ke mbakpọ chieen̄ me lek urum arọọn̄ n̄a. Mânyan̄a 
ema isibi me otutuuk ere geelek eyiyalabe ema igwook me usen oduku inyọn̄ mè 
udun ya. 
13Mâsan̄a ema me etete ebi ife geelek isibi, mè ititen̄e ema me ido geelek, mè isa 
ema inigwook me lek ijọn̄ kiban̄. Mâkpukpo ema me inyọn̄ ogoon̄ Ijeren cha, mè 
emen òkpuku mun̄ cha, mè otutuuk ere nluk geelek me lek ijọn̄ ya. 
14Mâsa ema isi ikpukpo me ata ijọn̄ urie anam, ema mêkibọm urie me inyọn̄ 
ubene ogoon̄ Ijeren. Ere keya ke ema ebekililam me lek ata ijọn̄ urie, mè ikirie 
urie me ere mbubet ojaan̄be lek me inyọn̄ ogoon̄ Ijeren. 
15Emi mbakpukpo urum arọọn̄ n̄a, mè irọ ema elilam etap efuuk. Emi Ogwukaan̄-
ene Okumugwem ntumu. 
16Mâsi iweek echi òchechieen̄, mè isa echi òlọlọ oniin̄ ika. Mâbọp unan echi 
òfafan̄a ukot, mè irọ echi ikanyege lek inye lek. Ire, mâjijaka echi òmimiin̄ ufuk 
mè echi ònyenye lek. Mâsa unen oyerebet ikpukpo ema. 
17“ ‘Ogwukaan̄-ene Okumugwem ìtumu ibe ikeyi: Me etete kinyi, enyi urum 
arọọn̄ n̄a, mâsibi oyerebet inyi arọọn̄ mè arọọn̄, mè isibi inyi ebi kè orie arọọn̄ 
mè ebi kè orie ebot. 
18Ìre enyi kpesa ata mbubet enyi etakabe igwen inu ni? Ìre keke orọ enyi ekisa 
ukot ijak echi enyi etakabe isik? Ìre mun̄ òtatana enyi enwọbe ìkakup me lek inu 
geege me lek kinyi ni? Ìre keke orọ enyi ekisa ukot ijak eyi òsisik ibubuku? 
19Ìre urum arọọn̄ n̄a kechilọ mênitaka mbubet enyi ejakbe cha mè inwọ mun̄ 
enyi ejakbe ibubuku ni? 
20“ ‘Eya orọ, Ogwukaan̄-ene Okumugwem ìtumu inyi ema ibe ikeyi: Emi gaalek 
me lek n̄a mbasibi oyerebet inyi arọọn̄ echi ufuk ufuk mè echi asasa lek. 
21Mije, enyi ekisa nkan̄ kinyi mè oguga kinyi ikibieen̄ arọọn̄ echi ikanyege lek, 
mè ikisa iko kinyi ikigoon̄ ema, mege enyi mêrieen̄be ema isibi iyiyala ichieen̄. 
22Eya orọ, mânyan̄a arọọn̄ n̄a isibi, inyi ekayaka ìtutuku ema. Mâsibi oyerebet 
inyi arọọn̄ mè arọọn̄. 
23Mâto ogwu òkpukpo arọọn̄ ge, òrere Debit ogwu ikwaan̄ n̄a, ogwu môkikpọ 
ema chieen̄ me lek. Ọmọ môkikpọ ema chieen̄ me lek, mè ire ogwu òkpukpo 
arọọn̄ inyi ema. 
24Emi Okumugwem mâre Awaji kiban̄, Debit ogwu ikwaan̄ n̄a môrere ogwu ibot 
me etete kiban̄. Emi Okumugwem ntumu. 
25“ ‘Mârọ inyan̄a-ibot eyi esuuk melek kiban̄, mè ilap ijo anam-unye geelek isan̄a 
me lek ijọn̄ kiban̄, ema mêkekiluk me emen èwê, mè ikilaak me oron me utelelek. 
26Mâgbana ema, mè igbana si ere òkukup ikana ogoon̄ n̄a. Mârọ ibot ikirep me 
ibot mgbọ kan̄, ibot cha môre ibot òkinyi ugbana. 

27Uti òkup me oron môkekito mfut kiban̄, ijọn̄ môkekitibi inu isibi ogbogbo. Ema 
mêkekikaan̄ utelelek me lek ijọn̄ kiban̄. Nsisọp mkpọn ọgbọn kiban̄ igwook, mè 
inyan̄a ema isibi me ubọk ebi ìsa ema irọ usun̄, ema mêneniriọọn̄ ibe ke emi nre 
Okumugwem. 
28Ido geege ìkpoyaka inu ema mfum me lek, ijo anam oron geege ìkpoyaka ichim 
ema igwak itaka. Ema mêluk me utelelek, ene geege ìkpoyaka itap ema ukpook 
me lek. 
29Mânyi ema ijọn̄ òkitaan̄ etip me isisibi mfut, uraafiọọn̄ ìkpoyaka itet ema me 
ido kiban̄, ebi ofifi ido kpebeyaka ikisa ema irọ inu ochak. 
30Ema mêneniriọọn̄ ibe ke emi Okumugwem, Awaji kiban̄, òwa melek kiban̄, ke 
ema ebi uwu kè Ijeren ìre ebi n̄a. Emi Ogwukaan̄-ene Okumugwem ntumu. 
31Enyi ìre urum arọọn̄ n̄a, urum arọọn̄ emi nkikpukpo. Enyi ìre ebilene, emi nre 
Awaji kinyi. Emi Ogwukaan̄-ene Okumugwem ntumu.’ ” 

Ijik 35 

Nriran ebenbe ikeme Edọm 

1Okumugwem onenitumu inyi emi ibe: 

2“Gwun̄ ebilene, kana isi kwun̄ da ogoon̄ Seya; ben nriran keme ọmọ, 

3mè tumu nyi ibe: ‘Ogwukaan̄-ene Okumugwem ìtumu ibe ikeyi: Ogoon̄ Seya, 
emi melek kwun̄ kpetat. Mâbene ubọk n̄a ida owu, mè irọ owu òyat òta, mè 
òkana ukpọk ukpọk. 
4Mârọ ama kwun̄ geelek ikana ǹrioon̄, mè irọ owu òkana ukpọk ukpọk. Owu 
môneniriọọn̄ ibe ke emi nre Okumugwem. 
5“ ‘Owu okaan̄ ochicha me lek ebi Ijeren akarake ukot ikaan̄, mè isa me ikeya ida 
bọn ebi Ijeren itap me otu oge akọn̄ mgbọ ùrioon̄ otoon̄be ema, mgbọ osusut ijo 
inu kiban̄ orebe okputut. 
6Eya orọ, kè lek ugwem n̄a, emi Ogwukaan̄-ene Okumugwem ntumu, mâyaka 
owu inyi ibe efiat eje kwun̄, ifiat eje môlilaba owu. Eyi owu òkacha ifiat eje, ifiat 
eje obolilaba owu. 
7Mârọ ogoon̄ Seya iyat ikana ukpọk ukpọk. Mârọ inyi ene geege ikaje ìraka me 
ere ya, mè irọ si ibe ene geege ikayaka ìka ìnu me ere ya. 
8Ebi ìkwakwaan̄ mêtutọmọ ijot inyọn̄ ogoon̄ kwun̄, ebi ìkwaan̄ me otu oge akọn̄ 
mêrurọn̄ọ ijot inyọn̄ orioon̄ kwun̄ mè emen iteke ijọn̄ kwun̄ mè otutuuk òkpuku 
mun̄ kwun̄ geelek. 
9Mârọ inyi owu òyat òre mgbọ geelek; ama kwun̄, ene kpebeluk. Owu 
môneniriọọn̄ ibe ke emi nre Okumugwem. 

10“ ‘Owu òtumu ibe, “Ido iba kechi mè lek ijọn̄ iba kechi môkana echi n̄a, eji mêtet 
ibọkọ isak,” ubọk geelek ibe ke emi Okumugwem òwa me ere ya nkupbe. 
11Eya orọ, kè lek ugwem n̄a, emi Ogwukaan̄-ene Okumugwem ntumu, mâsulu 
owu osusut ikpọ me lek unaan̄-ejit mè mba-ejit osabe icha ebi n̄a. Mgbọ nsisulu 
owu osusut, mâsa me ikeya irọ inyi ebi ene eriọọn̄ emi me etete kiban̄. 
12Mgbọ ya, owu môneniriọọn̄ ibe ke emi Okumugwem nnọ otutuuk ikọ unye 
chieen̄ cha otumube ibak ogoon̄ Ijeren. Owu òtumu ibe: “Mîjijaka ema isan̄a, mè 
ikana inyi eji ibe eji echep esan̄a.” 
13Ikeya ke enyi esa otu kinyi ikigugo lek inyi emi, mè ikitumu ogbogbo ikọ ikeme 
emi. Emi nnọnọ. 
14Ogwukaan̄-ene Okumugwem ìtumu ibe ikeyi: Nsijijaka owu igwook, otutuuk 
ebi linyọn̄ mênwọọn̄ unwọọn̄. 
15Ike owu onwọọn̄be unwọọn̄ mgbọ ìrot uwu kè Ijeren ojijakabe, ikeya si ke 
mbarọ owu. Jei ogoon̄ Seya, ebejijijaka owu mè otutuuk Edọm isan̄a kpai. 
Otutuuk ene mêneniriọọn̄ ibe ke emi nre Okumugwem.’ ” 

Ijik 36 

Nriran ebenbe ibak ogoon̄ Ijeren 

1“Owu, gwun̄ ebilene, ben nriran bak ebi kè ogoon̄ Ijeren, mè tumu ibe, ‘Jei, enyi 
ogoon̄ Ijeren, ìnọ ikọ Okumugwem. 
2Ogwukaan̄-ene Okumugwem ìtumu ibe ke ogwu ochicha ìkitumu ikọ ibak enyi 
ibe: “Ìin̄-iin̄-ìin̄! Ogoon̄ ubene ile ukot ikaan̄ cha îkana inin̄ eji ubọk.” ’ 
3Eya orọ, ben nriran, mè tumu ibe ke Ogwukaan̄-ene Okumugwem ìbe ikeyi: 
‘Mije ebi ochicha kinyi egwakbe enyi igwook, mè ililaba enyi me agan̄ geelek, inyi 
enyi ekana inu ebi ofifi ido ekaan̄be, mè irọ enyi ekana ebi ebi ene ekitumu usem 
ikpak inyi, mè ikirọ ochak, 
4eya orọ, enyi ebi kè ogoon̄ Ijeren, ìnọ ikọ Ogwukaan̄-ene Okumugwem: Ikeyi ke 
Ogwukaan̄-ene Okumugwem otumu inyi ogoon̄ mè orioon̄, melek òkpuku mun̄ 
mè iteke, mè ere ejijakabe ikana ǹrioon̄ mè ama òyayat cha echi ido ebi ìluluk 
ikana enyi efumbe mè ikisa irọ ochak: 
5Ogwukaan̄-ene Okumugwem ìtumu ibe ikeyi: Mije ebi ofifi ido cha ìsisik mè 
otutuuk ebi Edọm esabe ijo ubelejit mè ejit ikpak ibọkọ ijọn̄ n̄a isak, inyi ema 
efum ijọn̄ ya, emi nsa me uyok uyok mba-ejit n̄a itumu iko ikeme ema.’ 
6Eya orọ, ben nriran ofolek ijọn̄ Ijeren, mè tumu nyi ebi kè ogoon̄ mè orioon̄, mè 
òkpuku mun̄ melek iteke geelek ibe: ‘Ogwukaan̄-ene Okumugwem ìtumu ibe 
ikeyi: Ìkpọ, ǹsa ejit mba mè unaan̄-ejit n̄a itumu ikọ, bak me lek enyi ebọkọbe 
esip me ubọk ebi ofifi ido. 

7Eya orọ, Ogwukaan̄-ene Okumugwem ìtumu ibe ikeyi: Mbene ubọk n̄a inyan̄a 
ibot ibe ke ido cha òkukup ikana enyi mêbọkọ esip eyi kiban̄ si. 
8“ ‘Ire, enyi ebi kè ogoon̄ Ijeren, enyi mêtibi owuwa otu agọọk, mè ito owuwa 
mfut inyi ebi n̄a ebi Ijeren, mije, ema mêkikika inu. 
9Ìkikpọ, mbele ejit me lek kinyi, mâkaan̄ ata ejit me lek kinyi; mêrọkọ ijọn̄ me 
inyọn̄ kinyi, mè iwop inu me lek kinyi. 
10Mârọ otu ifuk ene me inyọn̄ kinyi imumana, otutuuk ebi uwu kè Ijeren 
mêmumana. Ama cha òyayat, mêluk me emen, mè ikpọk inama ǹrioon̄ cha. 
11Mârọ ibe otu ifuk ene mè anam me inyọn̄ kinyi iwa; ema mêmumana, mè iwa 
enenen. Mârọ ebi ene eluk me inyọn̄ kinyi kubọk mgbọ òraraka, mè irọ enyi 
ebọọn̄ ubọọn̄ egak adasi mgbọ. Enyi mêneniriọọn̄ ibe ke emi nre Okumugwem. 
12Mârọ ebi ene, òrere ebi Ijeren ebi n̄a, ekeje ekana me inyọn̄ kinyi. Ema mêkaan̄ 
enyi, enyi mêrere ìrot kiban̄; enyi kpebeyaka ikpọk itele ibe ema ekana ebi una 
bọn. 
13“ ‘Ogwukaan̄-ene Okumugwem ìtumu ibe ikeyi: Mije ebi ene ekitumu inyi enyi 
ibe; ‘Enyi ìre ijọn̄ òkitaka ene, mè ikirọ ido kinyi inan bọn,’ 
14eya orọ, enyi kpebeyaka ire ijọn̄ òkitaka ene, kpebeyaka ikirọ ido kinyi inan 
bọn. Emi Ogwukaan̄-ene Okumugwem ntumu. 
15Enyi kpebeyaka ikpọk ikinọ ochak ebi ofifi ido ekichak enyi, kpebeyaka ikpọk 
ikibọkọ itiik ebi ene, enyi kpebeyaka irọ ibe ido kinyi inan̄a irọn̄. Emi Ogwukaan̄-
ene Okumugwem ntumu.’ ” 
16Okumugwem onenitumu si inyi emi ibe: 

17“Gwun̄ ebilene, mgbọ ebi Ijeren ekiluk me lek ijọn̄ kiban̄, ema mîsa ijo ugwem 
kiban̄ mè ijo inu ema ekirọ ififila ijọn̄ ya. Eru kiban̄ ìkup nsebe nsebe me chieen̄ 
n̄a kubọk enenwaan̄ òkup me irek ebibaan̄. 
18Eya orọ mgbukube uyok uyok unaan̄-ejit n̄a igwook ema me lek, mije, ema 
mîfiat eje ene me ijọn̄ ya, mè isa mkpọmfaka kiban̄ ififila si ijọn̄ ya. 
19Ntọọn̄ ema ikana ido geelek, mè iyiyala ema itap me etete ebi ife geelek. M̀fieek 
oyerebet inyi ema ikpọ me lek ijo ugwem kiban̄ mè ijo inu ema ekirọ. 
20Ere geelek ema enin̄be me etete ebi ofifi ido cha, ema ekifafiat erieen̄ n̄a, mije, 
ekitumu ikọ ibak ema ibe, ‘Ebibi ìre ebi eyi Okumugwem, ire, mîlilaba ema isibi 
me lek ijọn̄ Okumugwem.’ 
21Îyọt emi me lek ibe ke ebi uwu kè Ijeren mîfifila erieen̄ mbuban n̄a me etete 
ebi ofifi ido cha eyiyalabe ema isi igwook. 
22“Eya orọ, tumu nyi ebi uwu kè Ijeren ibe ke Ogwukaan̄-ene Okumugwem ìtumu 
ibe ikeyi: ‘Enyi ebi uwu kè Ijeren, ìkare bak me lek kinyi ke nkirọ inu chi. Îre bak 
me lek erieen̄ mbuban n̄a ya enyi efifilabe isan̄a me etete ebi ofifi ido me ere 
geelek enyi enin̄be. 

23Mâjeen̄ ibe ke ikpele erieen̄ n̄a îkup me mbuban, erieen̄ ya eyi efifilabe me etete 
ebi ofifi ido, òrere erieen̄ ya eyi enyi efifilabe me etete ebi ife cha. Mâsa me lek 
kinyi ijeen̄ ebi ofifi ido cha, me isi kiban̄, ibe ke emi nkup me mbuban. Mgbọ ya, 
ema mêneniriọọn̄ ibe ke emi nre Okumugwem. Emi Ogwukaan̄-ene 
Okumugwem ntumu. 
24“ ‘Mije mâsan̄a enyi me ofifi ido cha isibi, mè ititen̄e enyi me etete otutuuk ebi 
ife geelek isa igwu ikom ika inu inyọn̄ ijọn̄ kinyi. 
25Mânyan mun̄ òtatana igwook enyi me lek, enyi mêtatana. Mâgwọk otutuuk 
orieen̄ cha isan̄a enyi me lek, inyi enyi etana, mè isan̄a otutuuk mkpọmfaka kinyi 
cha isan̄a enyi me lek. 
26Mânyi enyi ayaya ejit, mè itap enyi ayaya ekwukwu me emen. Mâmọnọ ejit eyi 
ewuuk ya isan̄a enyi me lek, mè inyi enyi ejit ufuk ufuk. 
27Mâtap Ekwukwu n̄a me emen kinyi, mè irọ ibe enyi ekerọ orọmijọn̄ n̄a, mè 
ekegbala chieen̄ ekesun̄ ikan n̄a. 
28Enyi mêluk me inyọn̄ ijọn̄ nnyibe ebi nte kinyi; enyi mêre ebi n̄a, emi mârere 
Awaji kinyi. 
29Mânyan̄a enyi isibi me emen otutuuk orieen̄ kinyi geelek. Mârọ akpa itibi me 
inyọn̄ ijọn̄ kinyi, mè iwa; m̀kpayaka isa akan̄ ijet enyi. 
30Mârọ uti kinyi ito mfut iwa, mè irọ ijọn̄ kinyi itibi inu ogbogbo, inyi akan̄ 
ikayaka ìsa esip ìtet enyi me isi ebi ofifi ido. 
31Enyi mênenikeek ijo ugwem enyi elukbe melek ijo irọrọ kinyi cha enyi erọbe. 
Nlilọ inu kinyi cha mè filafila ugwem kinyi cha mônenirọ ibe eru kinyi gaalek ijọ 
enyi ejit. 
32Enyi ebi uwu kè Ijeren, ìriọọn̄ ibe ke ìkare bak me lek kinyi ke nrọ inu yi. Kè 
esip itet enyi, kè ochak ichak enyi! Emi Ogwukaan̄-ene Okumugwem ntumu. 
33“ ‘Ogwukaan̄-ene Okumugwem ìtumu ibe ikeyi: Usen nsigwọk enyi itana me 
otutuuk ijo inu kinyi, mârọ enyi eluk me ama kinyi cha, mè ekpọk enama ǹrioon̄ 
cha. 
34Ijọn̄ eyatbe itele cha, mêwop inu ichit. Ebi geelek ìkije iraka kpebeyaka ikimun̄ 
ijọn̄ ya kubọk ijọn̄ òyayat. 
35Ema ebekitumu ibe, “Ijọn̄ keyi eyi eyatbe itele ìyaka inikana uko Iden. Ama cha 
òkakana ǹrioon̄, echi eyatbe itele, mè ijijaka igwook, îkana ama òkakaan̄ mgban 
ikana mgbọ keyi, ebi ene ekekiluk me emen kiban̄.” 
36Ebi ido cha ìsisik, ebi ìluluk ikana enyi, mêneniriọọn̄ ibe ke emi Okumugwem 
mkpọk inama inu ejijakabe igwook, mè ikpọk iwop mfut me ijọn̄ òyayat cha. Îre 
emi Okumugwem ntumu, m̀barọrọ si iso.’ 

37“Ogwukaan̄-ene Okumugwem ìtumu ibe ikeyi: Mâtele ibe ebi uwu kè Ijeren 
ebeek mbeek keyi, mârọ si inu keyi inyi ema: Mârọ ebi kiban̄ ewa kubọk urum 
arọọn̄. 
38Ike urum arọọn̄ okiwa me Jeruselem me ibot mgbọ ekigwa ngwugwa ijọk, 
ikeya si ke urum ebi ene ebewa me emen ama echi mgbọ òyayat ita cha. Ema 
mêneniriọọn̄ ibe ke emi nre Okumugwem.” 

Ijik 37 

Nchat ukwuuk ene îjot me emen iteke 

1Unye Okumugwem onenijot emi me emen. Ekwukwu Okumugwem onenisan̄a 
emi isibi isi ito me eden̄ iteke ge ukwuuk ukwuuk ojotbe emen gbak. 
2Inenisa emi ikije ikana ema okokop, mmumun̄ ibe ke ukwuuk cha îwa enenen 
enenen me eden̄ iteke ijọn̄ ya. Mmun̄ si ibe ke ukwuuk cha îchiaak enenen. 
3Inenido emi ibe, “Gwun̄ ebilene, ìre ukwuuk chi môkọt iluk ugwem ni?” Mbebe, 
“Ogwukaan̄-ene Okumugwem, owu gaalek oriọọn̄.” 
4Inenibe emi, “Ben nriran nyi ukwuuk chi, mè tumu nyi ema ibe, ‘Enyi nchiaak 
ukwuuk, ìnọ ikọ Okumugwem! 
5Ogwukaan̄-ene Okumugwem ìtumu inyi ukwuuk chi ibe ikeyi: Emi mânirọ ibe 
efuuk inin̄ enyi me emen, enyi mêluluk ugwem. 
6Mâtap enyi nlik me lek, mè irọ ibe ufuk itibi enyi me lek, mè irọ ibe akpa ichit 
enyi. Mâtap enyi efuuk me emen, enyi mêluluk ugwem. Enyi mêneniriọọn̄ ibe ke 
emi nre Okumugwem.’ ” 
7Nneniben nriran ike Okumugwem onyibe emi ida. Ike nkiben nriran ya, nnọnọ 
ida amọn, mè inọ okput inu òkisisisik, ukwuuk cha okekilibi igba igọm, ukwuuk 
melek ukwuuk. 
8Mkpọkpọ, mè imun̄ nlik mè ufuk esibibe me lek kiban̄, akpa okakana ema ichit. 
Ire, kpunu efuuk me emen kiban̄. 
9Okumugwem onenibe emi, “Ben nriran nyi efet. Gwun̄ ebilene, ben nriran nyi 
efet, mè tumu nyi ibe, ‘Ogwukaan̄-ene Okumugwem ìtumu ibe ikeyi: Efuuk, je me 
emen efet me agan̄ ini eyi linyọn̄ na, mè wut nin̄ emen ebi ekpan̄be chi, inyi ema 
eluk ugwem.’ ” 
10Mbeben nriran ike Okumugwem onyibe emi ida, efuuk oninin̄ emen kiban̄; 
ema eluluk ugwem, mè inan̄a ikeke ikeke me ukot kiban̄, ikpele urum ebi akọn̄ 
ìwawa enenen enenen. 
11Inenibe emi: “Gwun̄ ebilene, ukwuuk chi ìre otutuuk ebi uwu kè Ijeren. Ema 
ebe, ‘Ukwuuk kiji îchiaak ita, ikpọchieen̄ kiji ichep, mîfieek eji ifiin̄.’ 



1520 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

12Eya orọ, ben nriran, mè tumu nyi ema ibe ke Ogwukaan̄-ene Okumugwem 
ìtumu ibe ikeyi: ‘Jei ebi n̄a, mâchili udọn̄-ufuun̄ kinyi isan̄a enyi isibi, mâsa enyi 
igwu ikom ika inu me inyọn̄ ijọn̄ Ijeren. 
13Mgbọ nsichili udọn̄-ufuun̄ kinyi isan̄a enyi isibi, enyi ebi n̄a mêneniriọọn̄ ibe 
ke emi nre Okumugwem. 
14Mâtap Ekwukwu n̄a me emen kinyi, enyi mêluluk ugwem, mânenito enyi me 
lek ijọn̄ kinyi. Enyi mêneniriọọn̄ ibe ke îre emi Okumugwem ntumu isan̄a, mè 
irọ. Emi Okumugwem ntumu.’ ” 

Ido ge me irak ubọọn̄ ge 

15Okumugwem onenitumu inyi emi ibe: 

16“Owu gwun̄ ebilene, mọnọ uti ge, mè ge inu me lek ibe, ‘Eyi kè Juda mè ebi 
Ijeren ebi melek kan̄.’ Mọnọ si ofifi uti, mè ge inu me lek keya ibe, ‘Eyi kè Iferem 
òkup inyi Josefu mè otutuuk uwu kè Ijeren ebi melek kan̄.’ 
17Gbaan̄ ema tet kaan̄, ge me ibot ge, inyi ikup me ubọk kwun̄ kubọk uti ge, ema 
mênenigbaan̄ ire ge me ubọk kwun̄. 
18“Mgbọ ebi kinyi isido owu ibe, ‘Ìre òkpotumu inu inu chi osibibe inyi eji ni?’ 

19Tumu nyi ema ibe, ‘Ogwukaan̄-ene Okumugwem ìtumu ibe ikeyi: Emi 
mânimọnọ uti kè Josefu òkup me ubọk kè Iferem mè eyi ebi otoko Ijeren ebi 
melek kan̄, isa isi igbaan̄ isọk me lek uti kè Juda, mè irọ ema ekana uti ge, ema 
mênenikana ge me ubọk n̄a.’ 
20Tet uti ogebe inu me lek cha kaan̄ me ubọk kwun̄, inyi ema ekemun̄, 

21mè tumu nyi ema ibe, ‘Ogwukaan̄-ene Okumugwem ìtumu ibe ikeyi: Emi 
mânikpulu ebi Ijeren isibi me etete ebi ofifi ido cha ema esibe isi inin̄, mè ititen̄e 
ema me agan̄ geelek isa ika inu me inyọn̄ ijọn̄ kiban̄. 
22Mârọ ema ere ido ge me lek ijọn̄ kiban̄ me inyọn̄ ogoon̄ ebi Ijeren geelek. Ogwu 
ubọọn̄ ge obokikpulu ema otutuuk. Ema kpebeyaka ikpọk ire ido iba, kpebeyaka 
ikpọk iche ema isibi ijọn̄ ubọọn̄ iba ofifi. 
23Ema kpebeyaka ikpọk isa mkpọmfaka kiban̄, mè ìre òchichaka inu kiban̄ cha, 
mè ìre inu ikpak geelek ififila lek kiban̄ ofifi. Ire, mâtaba ema isibi me otutuuk 
ere nluk kiban̄ cha ere ema ekupbe ikirọ ijo inu, mè igwọk ema lek. Ema 
mênenikana ebi n̄a, emi mârere Awaji kiban̄. 
24“ ‘Debit gwun̄ ikwaan̄ n̄a mônenire ogwu ubọọn̄ kiban̄; ema mênenikaan̄ ogwu 
òkpukpo arọọn̄ ge. Ema mênenikisun̄ ikan n̄a, mè ikigbala chieen̄ ikirọ orọmijọn̄ 
n̄a. 
25Ema mêneniluk me inyọn̄ ijọn̄ ya nnyibe Jekọp ogwu ikwaan̄ n̄a, ijọn̄ ere ebi 
nte kinyi elukbe. Ema mè bọn kiban̄ mè bọn bọn kiban̄ mêkekiluk me ere ya ire 
mgbọ geelek, Debit ogwu ikwaan̄ n̄a môrere ogwu ibot mkpulu kiban̄ ire mgbọ 
geelek. 

26Emi melek kiban̄ mênenigbaan̄ irọ inyan̄a-ibot eyi esuuk, eyi môrebe inyan̄a-
ibot òkup ire mgbọ geelek. Mânenisun̄ ema inye me irek, mè irọ ema emumana 
ewa. Mânenigwuun̄ Uwu Mbuban n̄a me etete kiban̄ ire mgbọ geelek. 
27Ere nluk n̄a mônenikup melek kiban̄; emi mârere Awaji kiban̄, ema mêrere ebi 
n̄a. 
28Mgbọ Uwu Mbuban n̄a isi inikeke me etete kiban̄ ire mgbọ geelek, ebi ofifi ido 
mêneniriọọn̄ ibe ke emi Okumugwem nsun̄ Ijeren me mbuban.’ ” 

Ijik 38 

Nriran ebenbe ikeme Gọgu 

1Okumugwem onenitumu inyi emi ibe: 

2“Gwun̄ ebilene, kana isi kwun̄ da ama Gọgu, òkup me ido Magọgu, òrere ama 
ibot òkikpulu ido Mesek mè ido Tubali, mè ben nriran keme ọmọ 
3ibe: ‘Ogwukaan̄-ene Okumugwem ìtumu ibe ikeyi: Owu Gọgu, ama ibot 
òkikpulu ido Mesek mè ido Tubali, emi melek kwun̄ kpetat. 
4Mârọ ibe owu ògwu isi òkom, mè isa ukọọk igọbọ owu me uga, mè itaba owu 
isibi, owu melek otutuuk urum akọn̄ kwun̄, mè inyinya kwun̄, mè ebi ìkikọkọp, 
otutuuk kiban̄ ìtataak nroon̄ akọn̄ iso isi me lek, mè ikpele urum ebi akọn̄ 
ìbebeen̄ agbọ ile mè agbọ ija, ema otutuuk ebi ìrọriọọn̄ itet oge akọn̄ kiban̄. 
5Ebi ido Pesia mè Etiopia mè Libia mêkup melek kiban̄, otutuuk kiban̄ melek 
agbọ mè okpibot akọn̄ kiban̄. 
6Ido Goma mè otutuuk urum akọn̄ kan̄, mè Bet Togama, òkup me okputut agan̄ 
inyọn̄ inyọn̄, mè otutuuk urum akọn̄ kan̄, mè owuwa ido ìgọgọọk owu ikeke. 
7“ ‘Bem lek, mè nen̄e lek sun̄, owu mè otutuuk urum ebi ìtititiin̄ ikana owu, mè 
owu re ogwu òkikpọ ema chieen̄ me lek. 
8Owuwa usen isiraka, mêgwen owu ibe owu ònoje akọn̄. Acha acha me isi owu 
môjibi akọn̄ isi ido ònwọnwọnọ me ubọk akọn̄. Ekpukpulu ebi ido ya inan̄a me 
owuwa ofifi ido inu me ogoon̄ Ijeren, echi òyayat ita me ujọn̄ọ ujọn̄ọ mgbọ. 
Ekpukpulu ema me ofifi ido isibi, ema ekekiluk me utelelek mgbọ keyi. 
9Owu mè otutuuk urum akọn̄ kwun̄ melek owuwa ofifi ido ebi mêgọọkbe owu 
ijibi ije, enyi ebeje kubọk egwijo, mè iduku kubọk oduku inyọn̄ ichit lek ijọn̄ ya. 
10“ ‘Ogwukaan̄-ene Okumugwem ìtumu ibe ke ekiket mônin̄ owu me ejit me usen 
ya, owu môtọtọt ijo otitọt. 
11Owu môtumu ibe: “Mâjibi akọn̄ isi lek ido ebi kpenama mgban ikwek ama 
kiban̄; mâsi itim akọn̄ me lek ebi ìkup me esuuk, mè ikiluk me utelelek. Ema 
otutuuk ekiluk kpenama mgban ikana ama kiban̄, kpekaan̄ otunchit mè olọkọrọ. 
12Mâkpulu inu inọọn̄ me akọn̄, mè ifum mfum. Mâchak ubọk n̄a me lek ere òyayat 
cha, echi ekpọkbe inama iluk, mè ichak si ubọk me lek ebi ekpulube me ofifi ido 



1522 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

inu, ebi ìnenikaan̄ ogbogbo anam mè inu ubọọn̄, mè ikiluk me ere òkup eden̄ 
eden̄ me linyọn̄.” 
13Sieba mè Dedan mè ebi ewe ìnan̄a me Tasis mè otutuuk asabọn ama kan̄ 
mêtumu inyi owu ibe, “Ìre ònu inenikpulu inu? Ìre òtitiin̄ urum ene kwun̄ isa inu 
inenifum mfum, mè inenikpulu alata okuket mè alata araran̄, mè anam melek 
inu ubọọn̄ isa ifo ni, inyi owu òkpulu otutuuk inu geelek ònọọn̄?” ’ 
14“Eya orọ, gwun̄ ebilene, ben nriran, mè tumu nyi Gọgu ibe: ‘Ogwukaan̄-ene 
Okumugwem ìtumu ibe ikeyi: Me usen ya, mgbọ ebi n̄a ebi Ijeren ebekiluk me 
utelelek, ìre owu òkpofat iriọọn̄ ni? 
15Owu mônan̄a me ere kwun̄ me okputut agan̄ inyọn̄ inyọn̄ inu, owu mè owuwa 
ido ebi melek kwun̄, otutuuk kiban̄ ebi ìkikọp me inyọn̄ inyinya, ikpele urum ebi 
ene, owuwa urum ebi akọn̄. 
16Owu môjibi akọn̄ ije isi lek ebi n̄a Ijeren kubọk oduku inyọn̄ oduku ichit ijọn̄. 
Owu Gọgu, me usen òkup me isi, mâsa owu initim akọn̄ ikeme ijọn̄ n̄a, inyi, nsisa 
me lek kwun̄ ijeen̄ ibe ke emi ǹkup me mbuban, ebi ofifi ido mênenisa me ikeya 
iriọọn̄ emi. 
17“ ‘Ogwukaan̄-ene Okumugwem ìtumu ibe ikeyi: Ìre ìkare owu ore ogwu keya 
ntumube ikọ ofolek sa me otu ebi ikwaan̄ n̄a, ebi nriran Ijeren, ebi ìbeben nriran 
owuwa acha me mgbọ ukot ikaan̄ ya, ibe ke mâria owu inyi ònotim akọn̄ me lek 
ebi Ijeren? 
18Me usen ya, Gọgu isijibi akọn̄ inu me ijọn̄ Ijeren, môribi emi uyok uyok unaan̄-
ejit n̄a. Emi Okumugwem Awaji ntumu. 
19Me mba-ejit n̄a mè unaan̄-ejit òyoyok kubọk ukan̄, ǹkitumu ibe ke uga sikisik-
ijọn̄ môkup me ido Ijeren me usen keya. 
20Irin̄ òkup me okwaan̄, mè unọn òwulu me inyọn̄, mè anam òkup me oron, mè 
inu geelek òkinyinyọnọ me ijọn̄, mè otutuuk ebilene me linyọn̄ mêkiran me isi 
n̄a. Ebi kè ogoon̄ mêgbugbọ igwook, ebi kè ngigo mêfan̄a igwook, mgban geelek 
mônan̄a irọn̄ me ijọn̄. 
21Mâria oge akọn̄ isa ililaba Gọgu me inyọn̄ otutuuk ogoon̄ n̄a. Ene geelek me 
etete ebi kan̄ môyayaka oge akọn̄ ida ogwu ngwan̄. Emi Ogwukaan̄-ene 
Okumugwem ntumu. 
22Mâsa ijo orukan̄ mè ifafiat eje isulu ọmọ osusut. Mâda unye otu ibot ile mè ibot 
mgbọlọ, mè ukan̄ biridọni igwook ọmọ mè urum akọn̄ kan̄ me lek, mè ida si 
igwook me lek owuwa ebi ofifi ido ebi melek kan̄ cha. 
23Sa me ikeya ke mâjeen̄ umin n̄a mè ikukup me mbuban nkupbe, mè irọ inyi 
eriọọn̄ emi me isi ebi owuwa ido. Ema mêrọriọọn̄ ibe ke emi nre Okumugwem.’ 

Ijik 39 

Mîtim akọn̄ ikpan̄ Gọgu 

1“Gwun̄ ebilene, ben nriran keme Gọgu, mè tumu nyi ibe: ‘Ogwukaan̄-ene 
Okumugwem ìtumu ibe ikeyi: Owu Gọgu, ama ibot òkikpulu ido Mesek mè ido 
Tubali, emi melek kwun̄ kpetat. 
2Mârọ owu ògwu isi òkom, mè itaba owu ije. Mâsa owu inan̄a me okputut agan̄ 
inyọn̄ inyọn̄ inu, mè iria owu akọn̄ me ogoon̄ Ijeren. 
3Mâsulu ogbaan̄ kwun̄ me ubọk agan̄ ujit kwun̄ ito, mè irọ oraan̄ inan̄a me ubọk 
agan̄ ulom kwun̄ irurọn̄ọ. 
4Owu môrọn̄ me inyọn̄ ogoon̄ Ijeren, owu mè otutuuk urum akọn̄ kwun̄ melek 
ebi ofifi ido ìgọgọọk owu ikeke. Mâsa owu irọ inorie inyi ebi kè unọn òtaka anam 
mè ebi kè anam oron geelek. 
5Nra itumu isan̄a. Emen oron ke owu oborọn̄. Emi Ogwukaan̄-ene Okumugwem 
ntumu. 
6Mâria ukan̄ itaka Magọgu mè ebi ìluk me utelelek me agba emen awaji. Ema 
mêneniriọọn̄ ibe ke emi nre Okumugwem. 
7“ ‘Mânenirọ inyi eriọọn̄ erieen̄ mbuban n̄a me etete ebi Ijeren. M̀kpayaka itele 
ibe efifila erieen̄ mbuban n̄a ofifi, ebi ofifi ido mêneniriọọn̄ ibe ke emi 
Okumugwem ǹkup me mbuban me Ijeren. 
8Inu chi òkinu, ìkpolọlọ irọrọ iso. Emi Ogwukaan̄-ene Okumugwem ntumu. Eyiyi 
ore usen ya ntumube ikọ ibak. 
9“ ‘Ebi ìluk me ama geelek me Ijeren mênanan̄a isibi isi ikpulu nroon̄ akọn̄ kinyi 
cha isa irọ iye isọk ukan̄, ebi kè agbọ ile mè agbọ ija, ogbaan̄ mè oraan̄, melek 
m̀gbele mè otunwa. Ema mêsa nroon̄ akọn̄ cha isọk ukan̄ acha jaaba. 
10Ema kpebeyaka ikititen̄e iye me otu oron, kpebeyaka ikichon uti me ejit oron. 
Mije, ema mêkisa nroon̄ akọn̄ cha irọ iye. Ema mêfum ebi ìfufum ema, mè ikpulu 
inu ebi ìkpukpulu inu kiban̄. Emi Ogwukaan̄-ene Okumugwem ntumu. 
11“ ‘Me usen ya, mânyi Gọgu ere ifuun̄ ene me Ijeren, me emen iteke ebi ije ekije 
isi agba awaji me agan̄ mbum-ura. Ere ifuun̄ ene ya môchit oniin̄ ebi ije ekije 
iraka, mije, mêfuun̄ Gọgu mè otutuuk urum ebi melek kan̄ me ere ya. Eya orọ, 
ebekigwen iteke ya iteke Urum Akọn̄ Ebi Gọgu. 
12“ ‘Ebi uwu kè Ijeren mêsa otuuk kè onyan̄ jaaba ikifuun̄ ema, inyi esa me ikeya 
egwọk ijọn̄ ya. 
13Otutuuk ebi lek ijọn̄ ya mêsibi isi igọọk ifuun̄ ema. Usen mkpa kiban̄ ya 
mônenire usen ebi ene mênyibe emi umin, mè ire si usen òtaan̄ etip. Emi 
Ogwukaan̄-ene Okumugwem ntumu. 
14“ ‘Onyan̄ jaaba isiraka, mênenikigobo ene me ukpa me ukpa ibe ekeje ekana 
lek ijọn̄ ya ekeweek nkwukwu ene echi òsisik ibia me inyọn̄ ijọn̄, mè ekefuun̄, 
inyi esa me ikeya egwọk ijọn̄ ya. 

15Ike ema mêkije ikana lek ijọn̄ ya, ogwu imun̄ ukwuuk ene, îra itap iman̄ me 
agba lek ukwuuk ya, ebi òfuun̄ mîra inifuun̄ ukwuuk ene ya me emen iteke Urum 
Akọn̄ Ebi Gọgu. 
16Erieen̄ ama ya ìbore Amona. Ema mêsasa me ikeya igwọk lek ijọn̄ ya.’ 

17“Gwun̄ ebilene, Ogwukaan̄-ene Okumugwem ìtumu ibe ikeyi: Tumu nyi 
otutuuk chieen̄ unọn òwulu me inyọn̄ geelek mè otutuuk anam oron geelek ibe: 
‘Ìtitiin̄, mè ìna, ìnan̄a me agan̄ geelek ìgbaan̄ ìna ìnirie ikpele ngwugwa nkigwa 
inyi enyi me inyọn̄ ebi kè ogoon̄ Ijeren, mè ìtaka anam mè ìnwọ eje. 
18Enyi mêtaka ufuk ebi ilile, mè inwọ eje ebi ibot me linyọn̄ kubọk ema ìre orie 
arọọn̄ mè bọn arọọn̄, mè orie ebot mè eriembuuk, otutuuk kiban̄ emiin̄ ufuk 
kubọk anam ònan̄a me inyọn̄ ijọn̄ agan̄ Basan. 
19Enyi mêtaka anam mege môgbugbuuk enyi, mè inwọ eje mege môsasa enyi me 
ere ngwugwa nkigwa inyi enyi. 
20Me lek ikasi inorie n̄a, enyi mêtaka inyinya mè ebi ìkikọp, mè ebi unye me akọn̄ 
mè kpa isi kpa isi ebi akọn̄.’ Emi Ogwukaan̄-ene Okumugwem ntumu. 
21“Mâsan̄a umin n̄a isibi ijeen̄ ebi ofifi ido, otutuuk ebi ofifi ido mêmumun̄ osusut 
nkinyi ema, mè imun̄ si ubọk n̄a òrere ema lek. 
22Bene me usen keya fo isi, ebi uwu kè Ijeren mêneniriọọn̄ ibe ke emi nre 
Okumugwem Awaji kiban̄. 
23Ebi ofifi ido mêriọọn̄ ibe ke ebi Ijeren enin̄ me usun̄ akọn̄ bak me lek ijo inu 
kiban̄, mije, ema kpekeke isi me lek n̄a. Eya ke nda chieen̄ n̄a isan̄a me lek kiban̄, 
mè iyaka ema itap me ubọk ebi ochicha kiban̄, ema ekwakwaan̄ me otu oge akọn̄. 
24Ǹrọ ema inu ikpọ me lek filafila kiban̄ mè nrọ-nlọ kiban̄, mè ida chieen̄ isan̄a 
ema me lek. 
25“Eya orọ, Ogwukaan̄-ene Okumugwem ìtumu ibe ikeyi: Mâsa ebi uwu kè Jekọp 
ekpulube me usun̄ akọn̄ igwu ikom ika, mè ikaan̄ nsan me lek otutuuk ebi Ijeren, 
mè ijeen̄ ulọk nkaan̄be me lek erieen̄ mbuban n̄a. 
26Ema isiniluk me lek ijọn̄ kiban̄ me utelelek, mè ene geege ìkayaka ìtap ema 
ukpook me lek, ema mêneniwuuk esip kiban̄ mè otutuuk una ichechieek kiban̄ 
me lek n̄a. 
27Mgbọ nsisa ema inan̄a me ofifi ido cha ika, mè ikpulu ema isibi me ido ebi 
ochicha kiban̄, mâsasa me lek kiban̄ ijeen̄, me isi owuwa ebi ofifi ido, ibe ke emi 
ǹkup me mbuban. 
28Ema mêneniriọọn̄ ibe ke emi nre Okumugwem Awaji kiban̄, mije, ubọk geelek 
ntapbe ema me usun̄ akọn̄ me etete ofifi ido, mâkpulu ema isa ika inu me lek ijọn̄ 
kiban̄, m̀kpatele ene geege me lek kiban̄ isik me udun̄. 
29M̀kpayaka ida isi n̄a isan̄a ema me lek, mije, mâgwook Ekwukwu n̄a me lek ebi 
uwu kè Ijeren. Emi Ogwukaan̄-ene Okumugwem ntumu.” 

Ijik 40 

Ayaya Uwu Mbuban 

1Me òso akọp usen me onyan̄, me ibebene acha, me òso akọp acha iba mè go eji 
ekupbe me usun̄ akọn̄, òrere òso akọp mè acha ini ebọkọbe ama Jeruselem, me 
usen keya, unye Okumugwem onenijot emi me emen, inenisa emi isi ama 
Jeruselem. 
2Me emen ilaak ọkpọchieen̄, Awaji onenisa emi inu me inyọn̄ ijọn̄ Ijeren, mè ito 
emi me inyọn̄ ogoon̄ ge òbebene enenen. Me inyọn̄ ogoon̄ ya, me agan̄ osiki, 
îkaan̄ inu ge òkup kubọk ìre ama. 
3Inenisa emi isi ama ya. Nnenimun̄ ene ge òkitoon̄ kubọk ekwe okekebe me isotu 
otunchit, mè ikaan̄ olik lilin̄ melek ujọn̄ọ uti itọ-inu me ubọk. 
4Ogwu ene ya onenibe emi, “Gwun̄ ebilene, ruk chieen̄ kwun̄ kpọ, mè siki utọn̄ 
kwun̄ gban̄, mè sa ejit kwun̄ gwuun̄ me lek otutuuk inu mbajeen̄ owu. Îre mije 
keyi ke esa owu inu me ere yi. Kpa otutuuk inu geelek omun̄be nyi ebi uwu kè 
Ijeren.” 

Otunchit agan̄ mbum-ura 

5Nnenikpọ, mè imun̄ mgban ge okanabe Uwu Mbuban okokop me agan̄ oyet. 
Ogwu ene ya îkaan̄ uti itọ-inu me ubọk, eyi ujọn̄ọ kan̄ orebe ejit ge mè agbagba 
otubọk gweregwen me ujọn̄ọ otitọ. Inenitọ mgban ya, akpọk kan̄ orere uti itọ-
inu ya ge, ubene kan̄ si orere uti itọ-inu ge. 
6Ene ya onenisi otunchit agan̄ mbum-ura, mè inene otitop kan̄ isi itọ inyọn̄ isotu 
otunchit ya. Akpọk kan̄ orere uti itọ-inu ge. 
7Ere ebi mbem ekikeke me otunchit ya, ujọn̄ọ ge kan̄ ìre uti itọ-inu ge, sà uwele 
kan̄ ore si uti itọ-inu ge. Nan̄a me ere ogwu mbem ge si re ofifi ìre ejit ge mè 
agbagba otubọk ita. Akpọk isotu òkup me lek otunchit òkup me lek ọfọ òkiyaka 
isi ida Uwu Mbuban ya ìre si uti itọ-inu ge. 
8Îtọ si ọfọ òkup me lek otunchit agan̄ emen, akpọk kan̄ si orere uti itọ-inu ge. 

9Inenitọ ọfọ òkup me otunchit, eya orere ejit iba, akpọk ubọk afọn̄ kan̄ orere 
agbagba otubọk gweregwen. Ọfọ òkup me otunchit ya ìkiyaka isi ida Uwu 
Mbuban. 
10Me agan̄ emen me lek otunchit agan̄ mbum-ura, ere ebi mbem ita okup me 
agan̄ ge, ita si okukup me agan̄ keyilọ. Ita cha ìre ìkike me itọtọ. Ikeya si, akpọk 
agba uwu òkup me etete kiban̄ me agba agan̄ iba cha ìre si ìkike. 
11Ene ya onenitọ uwele isotu otunchit ya, isisibi ejit iba mè agbagba otubọk 
gweregwen, ujọn̄ọ kan̄ onenire ejit ita mè agbagba otubọk ita. 

12Me isi ere ogwu mbem geelek, agba uwu òwa eyi ubene kan̄ orebe agbagba 
otubọk ita. Ere ogwu mbem geelek ìre ejit ge mè agbagba otubọk gweregwen me 
ujọn̄ọ, mè ejit ge mè agbagba otubọk gweregwen si me uwele. 
13Inenitọ si otunchit, ibene me inyọn̄ ere ogwu mbem ge isi ire lek inyọn̄ ofifi, 
uwele keya orere ejit gweregwen mè agbagba otubọk ita nan̄a me isotu ge saba 
toon̄ me eyi òkikpọ eyi keya. 
14Îtọ agba uwu òkakana otunchit cha me agan̄ emen, isisibi akọp mè ejit go. Ere 
îtọbe ya îre lek ọfọ òyaka isi ida oyet egep ya. 
15Bene me isotu otunchit ya na re ọfọ otunchit ya eyi agan̄ emen ìre akọp mè ejit 
iba mè agbagba otubọk gweregwen. 
16Ere ebi mbem cha mè agba uwu òkup me etete kiban̄ òkup me emen otunchit 
agan̄ emen mîkaan̄ owuwa nruruk ikat ikana. Ikeya si, ọfọ ya si îkaan̄ nruruk echi 
kan̄. Otutuuk nruruk ìkup me agan̄ emen oyet egep. Me lek agba uwu cha òkup 
me etete ere ebi mbem cha, mîgwook uti asaak uti asaak ijot lek isa ibala. 

Oyet egep agan̄ oyet 

17Ene ya onenisa emi inu me oyet egep agan̄ oyet. Mmumun̄ enamabe agwut mè 
agba oyet ikana oyet egep ya okokop; akọp agwut ita okup me agba oyet ya. 
18Agba oyet ya îchak me lek otunchit cha, mè ijọn̄ọ ìkike melek otunchit cha. 
Eyiyi ore agba oyet eyi òsisiki. 
19Inenibene me isi otunchit òsisiki itọ uwele kan̄ inire isi oyet egep eyi agan̄ 
emen, isisibi akọp ejit iba mè go, me agan̄ mbum-ura mè agan̄ inyọn̄. 

Otunchit agan̄ inyọn̄ 

20Îtọ si ujọn̄ọ mè uwele otunchit òkikpọ agan̄ inyọn̄ me lek oyet egep agan̄ oyet. 

21Ere ebi mbem ita okup me agan̄ ge, ita si okukup me agan̄ keyilọ. Ere ebi mbem 
chi melek agba uwu òkup me etete kiban̄ mè ọfọ kan̄ cha ìre ujọn̄ọ mè uwele 
yaage melek otunchit eyi adasi, ujọn̄ọ ìre akọp mè ejit iba mè agbagba otubọk 
gweregwen, sà uwele ore ejit gweregwen mè agbagba otubọk ita. 
22Nruruk kan̄ geelek, mè ọfọ kan̄ mè uti asaak egwookbe isa ibala, ìwele ìkike 
melek otunchit òkikpọ agan̄ mbum-ura. Otitop jaaba ke ekisa inene isi lek 
otunchit yi; ọfọ kan̄ ìkup me ibot agan̄ òkikpọ oyet egep ya. 
23Otunchit eyi oyet egep agan̄ emen ìkikpọ otunchit agan̄ inyọn̄, ikeya si ke 
otunchit agan̄ mbum-ura okikpọ otunchit agan̄ inyọn̄. Ibebene me otunchit eyi 
oyet egep itọ ire lek otunchit agan̄ mbum-ura, isisibi akọp ejit iba mè go. 

Otunchit agan̄ osiki 

24Ene ya osasa emi inu me agan̄ osiki, mmumun̄ otunchit oniin̄ agan̄ osiki. 
Inenitọ ubọk afọn̄ otunchit keya, mè itọ ọfọ kan̄, ujọn̄ọ kiban̄ mè uwele kiban̄ 
orere ikike me lek echi kechilọ cha. 

25Otunchit ya melek ọfọ kan̄ mîkaan̄ si nruruk ikat ikana kubọk echi kechilọ 
okaan̄be; ujọn̄ọ ìre akọp mè ejit iba mè agbagba otubọk gweregwen, sà uwele 
ore ejit gweregwen mè agbagba otubọk ita. 
26Otitop jaaba ke ekisa inene ire lek otunchit ya, ọfọ kan̄ ìkup me ibot agan̄ 
òkikpọ oyet egep ya. Îkaan̄ si uti asaak egwookbe isa ibala lek, ge me agan̄ ge, ge 
me agan̄ keyilọ. 
27Oyet egep agan̄ emen îkaan̄ otunchit òkikpọ agan̄ osiki. Ene ya otọtọ ibene me 
lek otunchit ya isi ire lek otunchit òkup agan̄ oyet me agan̄ osiki, isisibi akọp ejit 
iba mè go. 

Otunchit oyet egep agan̄ emen 

28Inenisa emi itibi otunchit agan̄ osiki inin̄ me oyet egep agan̄ emen, mè itọ 
otunchit osiki ya, ujọn̄ọ kan̄ mè uwele kan̄ orere si ìkike melek echi kechilọ. 
29Ere ebi mbem kan̄ cha, mè agba uwu òkup me etete kiban̄, mè ọfọ kan̄ ìre ìkike 
me ujọn̄ọ mè uwele melek echi kechilọ. Otunchit ya melek ọfọ kan̄ mîkaan̄ 
nruruk me lek ikat ikana. Ujọn̄ọ otunchit ya ìre akọp mè ejit iba mè agbagba 
otubọk gweregwen, uwele kan̄ orere ejit gweregwen mè agbagba otubọk ita. 
30Ọfọ cha òkup me lek otunchit cha òkukup ikana oyet egep agan̄ emen ìre ejit 
gweregwen mè agbagba otubọk ita me ujọn̄ọ, mè ejit ge mè agbagba otubọk ita 
me uwele. 
31Ọfọ kan̄ ìkikpọ oyet egep agan̄ oyet; mîgwook uti asaak isa ibala ubọk afọn̄ 
otunchit kan̄; otitop jeeta ke ekisa inene isi ire lek. 
32Isasa emi inu oyet egep agan̄ emen eyi agan̄ mbum-ura, mè itọ si otunchit keya, 
irere ìkike me ujọn̄ọ mè uwele melek echi kechilọ. 
33Ere ebi mbem kan̄, mè ubọk afọn̄ otunchit kan̄, mè ọfọ kan̄ ìre si ìkike me ujọn̄ọ 
mè uwele. Otunchit ya melek ọfọ kan̄ mîkaan̄ si nruruk me lek ikat ikana. Ujọn̄ọ 
kan̄ ìre akọp mè ejit iba mè agbagba otubọk gweregwen, uwele kan̄ orere ejit 
gweregwen mè agbagba otubọk ita. 
34Ọfọ kan̄ ìkikpọ otunchit agan̄ oyet. Mîgwook uti asaak isa ibala ubọk afọn̄ 
otunchit kan̄ agan̄ iba; otitop jeeta ke ekisa inene isi ire lek. 
35Inenisa emi inu me otunchit agan̄ inyọn̄ initọ eya, irere ìkike me ujọn̄ọ mè 
uwele melek echi kechilọ. 
36Ere ebi mbem kan̄ mè ubọk afọn̄ kan̄ mè ọfọ kan̄ orere si ìkike melek echi 
kechilọ. Îkaan̄ si nruruk me lek ikat ikana; ujọn̄ọ kan̄ orere akọp mè ejit iba mè 
agbagba otubọk gweregwen; sà uwele kan̄ ore ejit gweregwen mè agbagba 
otubọk ita. 
37Ere ebi mbem kan̄ ìkikpọ oyet egep agan̄ oyet; mîgwook uti asaak isa ibala 
ubọk afọn̄ otunchit kan̄ agan̄ iba; otitop jeeta ke ekisa inene. 

Agwut ere ekibala inu ngwugwa 

38Agwut ge melek isotu òwa me lek ọfọ geelek òkup me agba otunchit geelek me 
agan̄ emen. Emen agwut cha ke ekigwọk inu ngwugwa ewọwọp geelek. 
39Me emen ọfọ òkup me lek otunchit ya, ikasi itoon̄-inu iba iba òwa me agba agan̄ 
iba kan̄. Me inyọn̄ ikasi cha ke ekigwu anam ngwugwa ewọwọp iriọk, mè anam 
ngwugwa ijo inu, mè echi ngwugwa awọ. 
40Me ntut agan̄ oyet, agan̄ ekije isi lek isotu otunchit agan̄ inyọn̄, me agba lek ọfọ 
otunchit ya, ikasi iba okup me agan̄ ge, ikasi iba si okukup me agan̄ keyilọ. 
41Ikasi ini okup me agba otunchit agan̄ ge, sà ikasi ini si okup me agba agan̄ 
keyilọ; isisibi ikasi jeeta me agba ọfọ ya. Inyọn̄ ikasi cha ke ekitoon̄ anam 
ngwugwa igwu. 
42Îkaan̄ si ofifi ikasi ini òkukup, echi esabe ewuuk erọrọkọ irọ. Inyọn̄ ikasi kechi 
ke ekisun̄ nroon̄ ikwaan̄ ekisa igwu anam ngwugwa ewọwọp iriọk mè echi ofifi 
chieen̄ ngwugwa. Ujọn̄ọ kiban̄ ge ge ìre agbagba otubọk ini mè okpọkọ, uwele 
kiban̄ orere si agbagba otubọk ini mè okpọkọ, sà ubene kiban̄ ore agbagba 
otubọk ita. 
43Mîjijen ukọọk otu iba ikana me lek ikasi cha ikat ikana ere ekijeen̄ anam cha 
egwube. Ujọn̄ọ ukọọk cha ge ge ìre agbagba otubọk ge. Inyọn̄ ikasi cha ke ekitoon̄ 
ufuk anam ngwugwa cha ibak. 

Agwut ebi ngwugwa 

44Mîtap agwut iba inyi ebi okwa me emen oyet egep agan̄ emen eyi òkup me isi 
isi, agwut ge okup me agba lek otunchit agan̄ inyọn̄ ikiyaka isi ida agan̄ osiki, sà 
ge okup me agba lek otunchit agan̄ mbum-ura ikiyaka isi ida agan̄ inyọn̄. 
45Ene ya onenitumu inyi emi ibe, “Agwut keyi òkiyaka isi ida agan̄ osiki ìkup inyi 
ebi ngwugwa ebi ìkikpọ chieen̄ me lek ikwaan̄ Uwu Mbuban. 
46Agwut eyi òkiyaka isi ida agan̄ inyọn̄ okup inyi ebi ngwugwa ebi ìkikpọ chieen̄ 
me lek ikwaan̄ lek ntook. Ebibi ìre bọn kè Jadọk, ìrere ebi otoko kè Libai, ebi ìkije 
igbet lek Okumugwem inikisi ikwaan̄ inyi.” 
47Inenitọ oyet egep ya, agba ini cha orere ikike, akọp ejit iba mè go me ujọn̄ọ, 
akọp ejit iba mè go si me uwele. Me isi Uwu Mbuban ya ke ntook ya okup. 

Uwu Mbuban 

48Inenisa emi inu me ọfọ lek Uwu Mbuban, mè initọ ubọk afọn̄ ọfọ ya, uwele kan̄ 
orere ejit ge mè agbagba otubọk ita me agan̄ ge, mè ejit ge mè agbagba otubọk 
ita si me agan̄ keyilọ. Uwele isotu ya ìre ejit ita mè agbagba otubọk gweregwen, 
sà agba uwu òkup me etete kiban̄ ge ge ore agbagba otubọk onaan̄ge me agan̄ ge 
ge. 
49Ujọn̄ọ ọfọ ya ìre ejit go, sà uwele kan̄ ore ejit ita. Ekije me lek otitop inene isi 
ire lek. Mîtap atà me lek ubọk afọn̄ cha agan̄ iba. 

Ijik 41 

Agan̄ isi oyet Uwu Mbuban 

1Ene ya onenisa emi inu me 18 Ere Mbuban, mè initọ ubọk afọn̄; uwele kan̄ orere 
ejit ge mè agbagba otubọk gweregwen me agan̄ ge, mè ejit ge mè agbagba otubọk 
gweregwen si me agan̄ keyilọ; òrere uwele Akpatan̄ Mbuban. 
2Isotu kan̄ ìre ejit iba mè agbagba otubọk gweregwen me uwele, akpọk agba uwu 
òkup me agan̄ iba kan̄ orere ejit ge mè agbagba otubọk ita me agan̄ ge, mè ejit ge 
mè agbagba otubọk ita me agan̄ keyilọ. Îtọ si Ere Mbuban ya, ujọn̄ọ kan̄ orere 
akọp ejit, sà uwele kan̄ ore ejit go. 

Ere Òkup Mbuban Ichit 

3Ineniraka inin̄ ere mbuban òkup me emen emen, mè itọ ubọk afọn̄, agbagba 
otubọk gweregwen. Îtọ si isotu, ubene kan̄ orere ejit ge mè agbagba otubọk 
onaan̄ge; agba uwu òkup me agan̄ iba isotu ya ore ejit ge mè agbagba otubọk 
gweregwen me uwele. 
4Îtọ si ere ya me lek kan̄, ujọn̄ọ kan̄ orere ejit go, uwele kan̄ orere si ejit go me 
agan̄ isi Ere Mbuban. Inenitumu inyi emi ibe, “Ere keyiyi ore Ere Òkup Mbuban 
Ichit.” 

Agwut agba oyet 

5Inenitọ agba uwu Uwu Mbuban ya, akpọk kan̄ orere ejit ge mè agbagba otubọk 
gweregwen; uwele eyi agwut agba oyet ge ge òkakat ikana Uwu Mbuban ya, 
orere ejit ge ge. 
6Agwut agba oyet cha ìre inyọn̄ ita ita, ge me inyọn̄ ge. Akọp agwut ita akọp 
agwut ita okup me ukpa inyọn̄ ge. Mîtap agọm ikat ikana agba uwu Uwu Mbuban 
ya, isa irirak agwut cha ikaan̄, inyi urak kiban̄ ikakup me emen agba uwu Uwu 
Mbuban ya. 
7Ike ekinene agwut agba oyet cha inan̄a me inyọn̄ ire inyọn̄, ikeya ke agwut cha 
okiwele. Agọm cha enamabe ikat ikana Uwu Mbuban ya ìkup nkikeek nkikeek, 
ikeya si ke uwele agwut cha okitap inu me lek ike ekinene ifo inyọn̄. Otitop ekisa 
inene ifo inyọn̄ ìnan̄a me ijọn̄ ije itibi etete isi ire agan̄ inyọn̄. 
8Mmun̄ ibe ke Uwu Mbuban ya îkaan̄ okpurukpu òbebene inan̄a me ijọn̄ ikat 
ikana; eya ore ọdọ inyi agwut agba oyet cha. Ubene kan̄ ìre ujọn̄ọ uti itọ-inu ya 
ge, òrere ejit ge mè agbagba otubọk gweregwen. 
9Akpọk agba uwu agwut agba oyet cha ìre ejit ge mè agbagba otubọk ita. 
Agbagba òkup me etete agwut agba oyet cha me lek Uwu Mbuban 
10melek agwut ebi ngwugwa ìre ejit go me uwele ikat ikana Uwu Mbuban ya. 

11Isotu iba okup ekisa ije inan̄a me agbagba ya inin̄ agwut agba oyet cha, isotu 
ge okup me agan̄ inyọn̄, sà ge okup me agan̄ osiki. Uwele agbagba òkup me ere 
ya ìre ejit ge mè agbagba otubọk ita ikat ikana. 
12Uwu òkikpọ oyet egep Uwu Mbuban me ibot agan̄ ichep-ura ìre akọp mè ejit 
jaaba mè agbagba otubọk gweregwen me uwele. Akpọk agba uwu ya ìre ejit ge 

mè agbagba otubọk ita ikat ikana, ujọn̄ọ kan̄ orere akọp ejit iba mè iba mè 
agbagba otubọk gweregwen. 
13Inenitọ Uwu Mbuban ya, ujọn̄ọ kan̄ orere akọp ejit iba mè go; oyet egep Uwu 
Mbuban, melek uwu òkup me agan̄ osiki, mè mgban kan̄, orere si akọp ejit iba 
mè go me ujọn̄ọ. 
14Uwele agan̄ isi Uwu Mbuban ya melek oyet egep kan̄ eyi agan̄ mbum-ura orere 
akọp ejit iba mè go. 
15Inenitọ ujọn̄ọ uwu òkikpọ oyet egep Uwu Mbuban ya me agan̄ udun̄, igbaalek 
agba oyet cha òkup me agan̄ iba kan̄, isisibi akọp ejit iba mè go. Ere Mbuban mè 
Ere Òkup Mbuban Ichit melek ọfọ òkikpọ oyet egep, 
16igbaalek inyọn̄ isotu otunchit, mè nruruk cha, mè agba oyet cha òkakat ikana 
agwut agba oyet ita cha, esa uwot igbaka ichit ibene me ijọn̄ ire lek nruruk, mè 
isa si ichit lek nruruk cha. 
17Me agan̄ oyet me inyọn̄ ibot isotu ekije inin̄ Ere Òkup Mbuban Ichit, melek 
otutuuk agba uwu ikat ikana Ere Mbuban mè Ere Òkup Mbuban Ichit, 
18mîkọ ebi mbem emen inyọn̄ mè uti asaak ijot, uti asaak ge me etete ebi mbem 
emen inyọn̄ iba. Ebi mbem emen inyọn̄ cha geelek ìkaan̄ isi iba. 
19Isi òbet lek isi ene okikpọ uti asaak me agan̄ ge, sà isi òbet lek isi egbe àtat 
okikpọ uti asaak me agan̄ keyilọ. Ikeya ke ekọ ema ikat ikana otutuuk emen Uwu 
Mbuban ya. 
20Ibene me ijọn̄ isi ire inyọn̄ ebek isotu, ekọkọ ebi mbem emen inyọn̄ melek uti 
asaak ijot lek agba uwu Ere Mbuban ya. 

Ntook esabe uwot irom 

21Ubọk afọn̄ isotu Ere Mbuban ya ìkaan̄ isi ini, ikeya si ke ubọk afọn̄ isotu Ere 
Òkup Mbuban Ichit okup. 
22Esa uwot irọ ntook; ubene kan̄ ìre agbagba otubọk onaan̄ge, sà ujọn̄ọ kan̄ ore 
agbagba otubọk gweregwen, uwele kan̄ si orere agbagba otubọk gweregwen. 
Otu utọn̄ kan̄, mè ebon kan̄, mè agba kan̄ ìre uwot. Ene ya onenitumu inyi emi 
ibe, “Eyiyi ìre ikasi òkup me isi Okumugwem.” 
23Ere Mbuban mè Ere Òkup Mbuban Ichit ekaan̄ isotu iba iba. 

24Afọn̄ okpọkọ iba iba okup me lek isotu cha, afọn̄ òkigwuku inyi isi mè udun̄. 

25Mîkọ ebi mbem emen inyọn̄ melek uti asaak me lek isotu Ere Mbuban ya kubọk 
ekọbe me lek agba uwu ya. Okwukwek esabe uwot igon ke esa ichit isi ọfọ me 
agan̄ oyet Uwu Mbuban ya. 
26Mîtap nruruk ekọbe uti asaak me isi iba kiban̄ ikat ikana lek agba uwu ọfọ ya. 
Mîtap si okwukwek uwot cha iso lek agwut agba oyet Uwu Mbuban. 

Ijik 42 

Agwut ebi ngwugwa 

1Ene ya onenisa emi ije ifo agan̄ inyọn̄ isi inin̄ oyet egep eyi agan̄ oyet, mè isa emi 
initap me agwut òkikpọ oyet egep Uwu Mbuban ya, eyi òkikpọ uwu òkup me 
agan̄ inyọn̄. 
2Uwu eyi òkikpọ isotu agan̄ inyọn̄ ìre akọp ejit iba mè go me ujọn̄ọ, mè akọp mè 
ejit iba mè agbagba otubọk gweregwen me uwele. 
3Me ere òjọn̄ọ ere iso ejit go inan̄a me lek oyet egep agan̄ emen, melek agan̄ 
òkikpọ agba oyet eyi oyet egep agan̄ oyet, agba oyet ge ìkikpọ ge me lek inyọn̄ 
ita cha òkup me lek uwu ya. 
4Me isi agwut cha, oniin̄ emen uwu ge òwa eyi uwele kan̄ orebe ejit iba mè 
agbagba otubọk gweregwen, sà ujọn̄ọ kan̄ ore akọp ejit iba mè go. Isotu kiban̄ 
ìkup me agan̄ inyọn̄. 
5Agwut echi inyọn̄ ìsisiik, mije, agba oyet cha îbọkọ ere iwele igak echi agwut 
echi ijọn̄ mè echi etete me lek uwu ya. 
6Agwut echi òkup me òso inyọn̄ ita cha ìkakaan̄ atà kubọk oyet egep cha 
okaan̄be. Eya orọ, echa ìsisiik igak ukpa agwut echi osiki ijọn̄ me echi etete. 
7Îkaan̄ agba uwu me ntut agan̄ oyet òje ugban ugban melek agwut cha mè oyet 
egep agan̄ oyet; ujọn̄ọ kan̄ ìre akọp mè ejit iba mè agbagba otubọk gweregwen. 
8Ujọn̄ọ agwut echi òkikpọ oyet egep agan̄ oyet ìre akọp mè ejit iba mè agbagba 
otubọk gweregwen, sà echi òkikpọ Uwu Mbuban ore akọp ejit iba mè go. 
9Agwut osiki ijọn̄ cha îkaan̄ isotu me agan̄ mbum-ura ire ene ije me agan̄ oyet 
egep agan̄ emen inin̄. 
10Me lek ujọn̄ọ agba uwu eyi oyet egep Uwu Mbuban ya eyi ntut agan̄ oyet, eyi 
òkikpọ oyet egep agan̄ emen, mè ikikpọ agba uwu ntut agan̄ oyet, îkaan̄ agwut 
echi òkukup inyi agan̄ mbum-ura. 
11Agwut cha îkaan̄ agba oyet òje me isi kiban̄. Agwut cha ìkup kubọk agwut echi 
òkup me agan̄ inyọn̄; ujọn̄ọ mè uwele kiban̄ ìre ìkike melek echi kecha, isotu 
kiban̄ echi ekije inin̄ mè echi ekije isibi ìre ubọk edọmọbe echi kechilọ. 
12Ike isotu agwut echi agan̄ inyọn̄ okupbe, ikeya si ke echi agan̄ osiki okup. Isotu 
ge òwa me ibot agba oyet ya eyi òje ugban ugban melek agba uwu ònyanyana 
inyi agan̄ mbum-ura. Ekije me isotu ya inin̄ agwut cha. 
13Ene ya onenitumu inyi emi ibe, “Agwut agan̄ inyọn̄ mè echi agan̄ osiki òkikpọ 
oyet egep Uwu Mbuban ya, ìre agwut mbuban. Ere keya ke ebi ngwugwa ebi ìkije 
igbet lek Okumugwem ebekirie inu ngwugwa òkup me mbuban ichit. Ere keya 
ke ema ebekisun̄ inu ngwugwa òkup me mbuban ichit, òrere inu ngwugwa akpa, 
mè inu ngwugwa ijo inu, mè inu ngwugwa awọ, mije, ere ya ìre ere òkup 
mbuban. 

14Ebi ngwugwa isinin̄ ere òkup mbuban ya, ema kpebesibi inin̄ oyet egep agan̄ 
oyet, îtata ema ewọwọọk ofọnti mfaka kiban̄ cha igwook, mije, ofọnti cha îre 
ofọnti òkup mbuban. Ema ebetap ofifi ofọnti sabum ema èneje egbet agan̄ ere 
òkup inyi ebilene ikike.” 
15Mgbọ îtọbe agan̄ emen Uwu Mbuban isan̄a, inenisa emi ije itibi otunchit agan̄ 
mbum-ura, mè isi itọ otutuuk agan̄ keya ikat ikana. 
16Inenisa uti itọ-inu ya itọ agan̄ mbum-ura ikat ikana, isisibi efit mè akọp ejit iba 
mè ejit go. 
17Îtọ si agan̄ inyọn̄ ikat ikana, isisibi efit mè akọp ejit iba mè ejit go. 

18Inenitọ agan̄ osiki, isisibi efit mè akọp ejit iba mè ejit go si. 

19Inenikana ifo agan̄ ichep-ura, mè itọ si, isisibi efit mè akọp ejit iba mè ejit go si. 

20Îtọ otutuuk agan̄ ini cha. Îkaan̄ agba uwu òkakat ikana agan̄ ya, eyi òcheche ere 
mbuban ya isan̄a me lek ere ikike ya. Ujọn̄ọ kan̄ ìre efit mè akọp ejit iba mè ejit 
go, uwele kan̄ si orere efit mè akọp ejit iba mè go. 

Ijik 43 

Ujamgbugbo Okumugwem îgwu ikom inu Uwu Mbuban 

1Ene ya onenisa emi ije inu me otunchit agan̄ mbum-ura. 

2Mmumun̄ ujamgbugbo eyi Awaji ebi Ijeren okinan̄a me agan̄ mbum-ura ikinu. 
Ida kan̄ okekikput kubọk ida agbugbuk mun̄. Otutuuk lek ijọn̄ ya okekitoon̄ miai, 
mije ujamgbugbo Awaji ya. 
3Ilaak ọkpọchieen̄ ya mmun̄be ìbet lek ilaak ọkpọchieen̄ mmun̄be mgbọ nnube 
ibanijijaka ama Jeruselem, mè echi mmun̄be me agba okwaan̄ Keba. Mgbọ yaage, 
nrọrọn̄ ikana isi ichit me ijọn̄. 
4Ujamgbugbo Okumugwem ìje itibi otunchit agan̄ mbum-ura inin̄ Uwu Mbuban 
ya. 
5Ekwukwu Awaji ojijibi emi ibene, mè isa emi inu me oyet egep agan̄ emen. 
Mmumun̄ ujamgbugbo Okumugwem onin̄be ijot Uwu Mbuban ya. 
6Nneninọ ọmọ okitumu ikọ inyi emi inan̄a me emen Uwu Mbuban, mè ene ge me 
agba lek n̄a okekebe. 
7Okumugwem onenitumu inyi emi ibe, “Gwun̄ ebilene, ere keyi ìre ere ogboon̄ 
ubọọn̄ n̄a, mè ere akajit ukot n̄a, ere mâkupbe me etete ebi Ijeren ire mgbọ 
geelek. Ebi uwu kè Ijeren melek ebi ubọọn̄ kiban̄ kpebeyaka ififila erieen̄ 
mbuban n̄a ofifi sa me itọtọbọ ebum inyi ofifi awaji, mè sa me lek inu ema ekirọ 
me lek nkwukwu ebi ubọọn̄ kiban̄ me isi-ijọn̄ kiban̄ cha. 
8Mgbọ ema esabe inyọn̄ isotu kiban̄ inito igba inyọn̄ isotu n̄a, mè isa ubọk afọn̄ 
kiban̄ inito iriaak ubọk afọn̄ n̄a, melek ukpọk ukpọk lek agba uwu ge me etete 

kiban̄ melek n̄a, ema esasa filafila inu kiban̄ inichichaka erieen̄ mbuban n̄a. Eya 
orọ nsabe me unaan̄-ejit ijijaka ema isan̄a. 
9Mgbọ keyi, ema eda itọtọbọ ebum inyi ofifi awaji cha esan̄a emi me lek, mè eda 
si nkwukwu ebi ubọọn̄ kiban̄ cha esan̄a emi me lek, inyi emi ǹnenluk me etete 
kiban̄ ǹre mgbọ geelek. 
10“Gwun̄ ebilene, kpa ubọk Uwu Mbuban ya okupbe nyi ebi Ijeren, mè ema etọ 
ubọk edọmọbe uwu ya, inyi esip ijo inu kiban̄ itet ema. 
11Ire esip itet ema mije otutuuk ijo inu ema erọbe, rọ ema eriọọn̄ ubọk edọmọbe 
Uwu Mbuban ya, mè ubọk eneen̄be isun̄, jeen̄ ema ere ekije inin̄ cha mè ere ekije 
isibi cha, mè otutuuk ubọk edọmọbe, mè otutuuk ikan kan̄ geelek. Ge inu chi tap 
me ikpa me isi kiban̄, inyi ema esun̄ otutuuk inu geelek edọmọbe ofolek kan̄, mè 
eketet otutuuk kan̄ enye, mè ekerọ. 
12“Ikan Uwu Mbuban ìre ikeyi: ‘Otutuuk ere òkakana ibot ogoon̄ ya ere Uwu 
Mbuban okekebe okokop, ìre ere òkup me mbuban ichit.’ Eyi ore ikan Uwu 
Mbuban.” 

Ntook ngwugwa 

13Mîsa ujọn̄ọ otitọ itọ ntook ngwugwa. Udọn̄ agbugbuk kan̄ ìre agbagba otubọk 
ita me ugwuuk, mè agbagba otubọk ita si me uwele. Akpọk ukpọk otu etapbe ikat 
ikana otu utọn̄ kan̄ ìre agbagba otubọk ge. Ubene ntook ya ìre ikeyi: 
14Bene me udọn̄ agbugbuk kan̄ me ijọn̄ si re lek agọm eyi agan̄ ijọn̄ ìre agbagba 
otubọk gweregwen, sà uwele agọm ya ore agbagba otubọk ita. Bene me lek agọm 
ijija òkup me agan̄ ijọn̄ si re lek agọm ilile òkup me agan̄ inyọn̄ ìre ejit ge, sà uwele 
agọm ya ore agbagba otubọk ita. 
15Ubene ere isọk ukan̄ ìre ejit ge, iko ini osọsọọk isibi me ere isọk ukan̄ ya. 

16Ere isọk ukan̄ ya ìre ìkike me isi ini kan̄, ejit ita me ujọn̄ọ, ejit ita si me uwele. 

17Agọm kan̄ ìre si ìkike me isi ini kan̄, ejit ita mè agbagba otubọk gweregwen me 
ujọn̄ọ, ejit ita mè agbagba otubọk gweregwen si me uwele. Ukpọk otu kan̄ ìre 
agbagba otubọk ge mè mgbidim me uwele ikat ikana, udọn̄ agbugbuk kan̄ ore 
agbagba otubọk ita ikat ikana. Otitop kan̄ ìyaka isi ida agan̄ mbum-ura. 
18Inenibe emi, “Gwun̄ ebilene, Ogwukaan̄-ene Okumugwem ìtumu ibe ikeyi: Ikan 
igwagwa ngwugwa ewọwọp iriọk mè inyanyan eje igwook me lek ntook mgbọ 
isinama isan̄a ìbore ikeyi: 
19Owu mônyi ebi ngwugwa, ebi otoko kè Libai, ìrere ebi owot iman kè Jadọk, ebi 
ìkije igbet emi lek inisi ikwaan̄ inyi emi, gwun̄ orie eriembuuk ge, inyi esa egwa 
ngwugwa ijo inu. Emi Ogwukaan̄-ene Okumugwem ntumu. 
20Owu môsa usini eje anam ya igwook me lek iko ini òkup me lek ntook ya, mè 
igwook si me lek usọk ini eyi agọm agan̄ inyọn̄, mè igwook si me lek otu utọn̄ ya 
ikat ikana. Ikeya ke owu obosa igbama lek ntook ya, mè irọ esuuk me lek. 

21Owu môneniben orie eriembuuk ngwugwa ijo inu ya isa isibi me ere Uwu 
Mbuban isi iwọp me ere esan̄abe isun̄ inyi. 
22“Me òso usen iba, owu mônyi orie ebot eyi kpunube ìroon̄ me lek, inyi esa egwa 
ngwugwa ijo inu, mè egbama lek ntook ya kubọk esabe eriembuuk igbama. 
23Osigbama lek ntook ya isan̄a, owu môneninyi ogbaragbat orie eriembuuk ge 
kpunube ìroon̄ me lek, mè orie arọọn̄ ge kpunube ìroon̄ me lek, eyi ònan̄a me 
urum arọọn̄. 
24Osisa anam cha inu me isi Okumugwem, ebi ngwugwa mênenigwook uchi me 
lek, mè isa igwa ngwugwa ewọwọp iriọk inyi Okumugwem. 
25“Usen jaaba ke owu obokinyi orie ebot ngwugwa ijo inu me usen geelek, mè 
ikinyi si ogbaragbat orie eriembuuk mè orie arọọn̄ ònan̄a me urum arọọn̄, anam 
iba cha kpebekaan̄ ìroon̄ geege me lek. 
26Usen jaaba ke ebesa irọ esuuk me lek ntook ya, mè igbama lek, mè isa me ikeya 
igbana ntook ya. 
27Usen chi isiso, ibene me òso usen jeeta kan̄ inyi isi, ebi ngwugwa mênenikisa 
inu ngwugwa ewọwọp iriọk mè inu ngwugwa esuuk kinyi cha inikigwa me inyọn̄ 
ntook ya. Emi mânenibele ejit me lek kinyi. Emi Okumugwem ntumu.” 

Ijik 44 

Otunchit agan̄ mbum-ura 

1Ene ya onenisa emi igwu ikom inu me otunchit Uwu Mbuban eyi òkup me oyet, 
eyi òkikpọ agan̄ mbum-ura. Egogon otunchit ya ikam. 
2Okumugwem onenitumu inyi emi ibe, “Ebegogon otunchit keyi ikam, 
kpebegwuku, ene geege ìkpoje itibi iraka inin̄. Mije, Okumugwem, Awaji ebi 
Ijeren, ìje me ere ya itibi iraka inin̄. Eya orọ, ebegogon ikam. 
3Ire, ogwu ibot mkpulu môkọt ikup me emen otunchit ya irie inorie me isi 
Okumugwem, bak me lek îrebe ogwu ibot mkpulu. Ọmọ ìboje me agan̄ ọfọ iraka 
inin̄, mè ije si me agan̄ keya isibi.” 

Ikan ofolek ininin̄ Uwu Mbuban 

4Ene ya òsasa emi ije itibi otunchit agan̄ inyọn̄ inire isi Uwu Mbuban ya. 
Nnenikpọ, mè imun̄ ujamgbugbo Okumugwem onin̄be ijot Uwu Mbuban 
Okumugwem. Nrọrọn̄ ikana isi ichit me ijọn̄. 
5Okumugwem otutumu inyi emi ibe, “Gwun̄ ebilene, tap iman̄ me lek, mè sa 
chieen̄ kwun̄ mun̄, mè sa utọn̄ kwun̄ nọ otutuuk inu ntumube inyi owu ofolek 
otutuuk orọmijọn̄ eyi Uwu Mbuban Okumugwem mè ikan kan̄ geelek. Gwuun̄ 
chieen̄ me lek ubọk ebekisa inin̄ Uwu Mbuban mè ubọk ebekisa isibi. 
6Tumu nyi ebi Ijeren, ebi unye-ibot cha ibe ke Ogwukaan̄-ene Okumugwem 
ìtumu ibe ikeyi: ‘Enyi ebi uwu kè Ijeren, filafila inu kinyi cha, emi ǹkayaka ìdo! 

7Enyi mîsa ebi ofifi ido, ife kpefieek afi, kpekisun̄ si inyan̄a-ibot n̄a, inin̄ ere 
mbuban n̄a, mè isa me ikeya ififila Uwu Mbuban n̄a. Enyi, ebi ìrọrọ inu òkup 
ikeya ekekinyi si emi inorie, òrere okpọn̄ melek eje anam ngwugwa. Igbaalek 
otutuuk òchichaka inu cha enyi ekirọ, enyi ebi n̄a mîchichaka inyan̄a-ibot n̄a. 
8Enyi kpeyaka ikikpọ chieen̄ me lek ikwaan̄ n̄a òkup me mbuban, kpan̄asi ikeya, 
enyi mîsa ebi ofifi ido ito ibe ekekpọ chieen̄ me lek ikwaan̄ mbuban n̄a enyi enyi. 
9Emi Ogwukaan̄-ene Okumugwem ǹkitumu ibe ke ogwu ofifi ido geege 
ikafieekge afi, ìkakisusun̄ si inyan̄a-ibot n̄a, ìkponin̄ Uwu Mbuban n̄a, ikerere 
ogwu ofifi ido òkiluk me etete ebi Ijeren.’ 

Ebi otoko kè Libai esan̄abe me lek ikwaan̄ ebi ngwugwa 

10“Ebi otoko kè Libai cha ebi ìjeje ijọn̄ọ emi ere me lek, mè ije ilọ oniin̄ mgbọ ebi 
Ijeren ejebe ilọ oniin̄ igọọk mkpọmfaka kiban̄, ema mêsa ibot kiban̄ ibeme ijo inu 
kiban̄. 
11Ema mêkọt ikisi ikwaan̄ me Uwu Mbuban n̄a, mè ikikpọ chieen̄ me lek otunchit 
Uwu Mbuban, mè ikirọ ikwaan̄ me ere keya. Ema mêkigwu anam ngwugwa 
ewọwọp iriọk mè anam ngwugwa kechilọ inyi ebi ene, mè ikikeke me isi ebi ene 
ikirọ ikwaan̄ inyi ema. 
12Ire, mije ema erọbe ikwaan̄ inyi ebi ene me isi mkpọmfaka kiban̄, mè irọ ebi 
Ijeren erọn̄ enin̄ emen ijo inu, eya orọ, emi mbene ubọk n̄a inyan̄a ibot ibe ke 
ema mêsa ibot kiban̄ ibeme ijo inu kiban̄. Emi Ogwukaan̄-ene Okumugwem 
ntumu. 
13Ema kpebejeje igbet emi lek inisi ikwaan̄ inyi emi kubọk ebi ngwugwa, 
kpebejeje iriaak me lek inu mbuban n̄a geege, mè ìyaka ire lek inu n̄a òkup 
mbuban ichit. Ema mêrie esip òchichaka inu cha ema erọbe. 
14Ire, mâto ema ibe ekekpọ chieen̄ me lek ikwaan̄ Uwu Mbuban, mè otutuuk inu 
geelek eberọ me emen kan̄.” 

Ebi ngwugwa 

15Ire, ebi ngwugwa ìrere ebi otoko kè Libai, ebi owot iman kè Jadọk, ebi ìkekeke 
inye ikirọ ikwaan̄ me Uwu Mbuban n̄a me mgbọ ebi Ijeren ejebe ilọ oniin̄, mè ijit 
emi itele, ema mêje igbet emi lek inirọ ikwaan̄ me isi n̄a. Ema mêkeke me isi n̄a 
ikisa okpọn̄ mè eje igwa ngwugwa inyi emi. Emi Ogwukaan̄-ene Okumugwem 
ntumu. 
16Ema gaalek ebenin̄ Uwu Mbuban n̄a; ema gaalek ebeje igbet lek ikasi n̄a inirọ 
ikwaan̄ me isi n̄a, mè ikikpọ chieen̄ me lek ikwaan̄ n̄a. 
17“ ‘Ema isinin̄ me otunchit oyet egep agan̄ emen, ema ebetap ofọnti lilin̄; 
kpebetap ofọnti inwọọn̄ anam isa isi ikwaan̄ me otunchit oyet egep agan̄ emen, 
mè ìre me emen Uwu Mbuban. 
18Ema ebesa akisi lilin̄ ibọp ibot kiban̄, mè ikwun si ekwut lilin̄ me irak ebon. 
Ema kpebetap inu geege môsibibe ema egwurugwu me lek. 

19Mgbọ ema isibenan̄a isibi isi oyet egep agan̄ oyet, ere ebi ene ekikup, ema 
mêwọọk ofọnti ema ekisa isi ikwaan̄ cha isun̄ me emen agwut mbuban cha, mè 
itap ofifi ofọnti, inyi ema ekasa ofọnti ikwaan̄ cha ìsi ìrọ ebi ene ekup me 
mbuban. 
20“ ‘Ema kpebekwọkọ ijeek irọt me ibot, kpebetetele si ibe ijeek kiban̄ itibi ijọn̄ọ, 
ire, ebekisọsọp ijeek ibot kiban̄ igele. 
21Ogwu ngwugwa geege ìkponwọ miin̄ mgbọ înin̄be oyet egep agan̄ emen. 

22Ogwu ngwugwa geege ìkpodo nwakpa, mè ìre enenwaan̄ ogwu olom ojitbe, me 
lek nwa. Ire, ìbodo obaak enenwaan̄ ikariọọn̄ge enerieen̄, òrere gwun̄ owot 
Ijeren, mè ìyaka ire nwakpa ogwu ngwugwa, ogwu ogwu olom okwube itele. 
23Ebi ngwugwa ebejeen̄ ebi n̄a esese òkup me lek inu òkup mbuban mè inu 
ikakupge mbuban, mè irọ ebi n̄a ekọt ekeriọọn̄ inu orieen̄ okupbe me lek mè inu 
orieen̄ ikakupge me lek. 
24“ ‘Ire gọlọgọlọ isibi, îre ema ebekitet ineen̄ kubọk ebi oyerebet, mè ifieek 
oyerebet igọọk ubọk oyerebet n̄a. Ema mêkisun̄ otutuuk ikan n̄a mè orọmijọn̄ n̄a 
ofolek ijọk geelek ekirie, mè ikisun̄ Usen Mbuban n̄a geelek me mbuban. 
25“ ‘Ogwu ngwugwa geege ìkpoje iriaak me lek nkwukwu ene, inyi mbuban 
ikachaka ema me lek. Ire, ire ogwu òkwukwu ya ìre nte kan̄ mè ìre nga kan̄, mè 
iyaka ire gwun̄ kan̄ enerieen̄ mè ìre gwun̄ kan̄ enenwaan̄, mè ìre ngwan̄ kan̄ 
enerieen̄ mè ìyaka ire ngwan̄ kan̄ enenwaan̄ ogwu ikakaan̄ge olom nu, ogwu 
ngwugwa môkọt ichaka mbuban me lek kan̄ bak me lek ebibi. 
26Isigwọk ọmọ lek isan̄a, môkup usen jaaba iraka sabum òbene ikwaan̄. 

27Usen cha isiso, usen ọmọ obosi oyet egep agan̄ emen eyi Uwu Mbuban isi irọ 
ikwaan̄ me ere mbuban, môgwa ngwugwa ijo inu me ibot kan̄. Emi Ogwukaan̄-
ene Okumugwem ntumu. 
28“ ‘Ire me lek ìrot ebi ngwugwa, emi nre ìrot kiban̄. Enyi kpebenyi ema inu-
nkaan̄ geege me Ijeren, emi nre inu-nkaan̄ kiban̄. 
29Ema ebekirie uche ngwugwa akpa, mè ngwugwa ijo inu, mè ngwugwa awọ. 
Ofifi si, inu geelek òrere inu oniin̄ akọn̄ me Ijeren, ema ebekikaan̄. 
30Otutuuk adasi mfut geelek ònwọnwọn ichit, mè otutuuk inyinyi kinyi geelek 
òsibi esese, ìbore eyi ebi ngwugwa. Enyi mêkinyi ema si adasi fituru enyi 
efukube, inyi ugbana ikigwook me uwu kinyi. 
31Ebi ngwugwa kpebetaka inu geege òkup me lek kan̄ ikwu, mè ìre unọn, mè ìre 
anam, mè ìre echi anam afa ochimbe ikpan̄.’ ” 

Ijik 45 

Icheche ijọn̄ 

1“Mgbọ enyi isiroon̄ nriroon̄ isa iche ijọn̄ inyi ebi ene me ìrot, enyi mêsan̄a agan̄ 
ge isun̄ esese inyi Okumugwem kubọk ijọn̄ òkup me mbuban. Ujọn̄ọ kan̄ môre 
obop ejit gweregwen mè efit ejit iba mè akọp ejit go, sà uwele kan̄ obore obop 
ejit go. Otutuuk okike lek ijọn̄ keya ìbore ijọn̄ òkup mbuban. 
2Me lek okike ijọn̄ keyi, mêfieek okpọkọ isan̄a isun̄ inyi Uwu Mbuban; okpọkọ ya 
ìbore ikike me agan̄ ini kan̄, efit ejit mè akọp ejit iba mè ejit go. Môkaan̄ eden̄ 
oyet òwewele iso akọp mè ejit iba mè okpọkọ ikat ikana. 
3Me lek ijọn̄ òkup mbuban ya, mêtọ obop ejit gweregwen mè efit ejit iba mè akọp 
ejit go me ujọn̄ọ, mè obop ejit iba mè efit ejit go me uwele isan̄a isun̄ esese. Ere 
keyi ke Uwu Mbuban, òrere ere òkup mbuban ichit, obokup. 
4Ere keya ìbore okpọkọ ijọn̄ òkup me mbuban eyi òkup inyi ebi ngwugwa, ebi 
ìkirọ ikwaan̄ me ere mbuban, mè ebi ìkije iriaak me lek Okumugwem inikirọ 
ikwaan̄ me isi kan̄. Ere keya ke uwu kiban̄ obokup, mè ire si ere mbuban inyi ere 
Uwu Mbuban obokup. 
5Mêtọ si ofifi ijọn̄ inyi ebi otoko kè Libai, ebi ìkirọ ikwaan̄ me Uwu Mbuban; eya 
môre eyi kiban̄ ema mêsabe ikinama ama iluk. Ujọn̄ọ ijọn̄ keya môre obop ejit 
gweregwen mè efit ejit iba mè akọp ejit go, uwele kan̄ môre obop ejit iba mè efit 
ejit go. 
6“Enyi mêfieek ijọn̄, obop ejit mè efit ejit iba mè akọp ejit go me uwele, mè akọp 
obop ejit iba mè obop ejit mè efit ejit iba mè akọp ejit go me ujọn̄ọ, me agba lek 
okpọkọ ijọn̄ ere mbuban ya, isa inyi ama. Ijọn̄ keyi ìbokup inyi otutuuk uwu kè 
Ijeren. 
7“Ogwu ibot mkpulu môkaan̄ ijọn̄ òje me otubọk ijọn̄ ere mbuban me agan̄ ge, 
melek otubọk ijọn̄ ebi ama me agan̄ keyilọ. Bene me agba agan̄ ichep ura, ijọn̄ ya 
mônyana inyi agan̄ ichep ura, mè ibene si me agba agan̄ mbum-ura inyana inyi 
agan̄ mbuban ura. Môbene me agan̄ ichep-ura ilibi ujọn̄ọ ujọn̄ọ ifo otubọk okike 
agan̄ mbum-ura isi ije ugban ugban melek ijọn̄ ge me etete ijọn̄ echi ebi otoko 
otoko cha. 
8Ijọn̄ keyi môre uche ijọn̄ eyi ogwu ibot mkpulu me Ijeren. Ebi ibot mkpulu n̄a 
kpebeyaka ikpọk ikitutuku ebi n̄a, ire, ema mêtele ebi uwu kè Ijeren ekaan̄ uche 
ijọn̄ egọọk me otoko kiban̄. 
9“Ogwukaan̄-ene Okumugwem ìtumu ibe ikeyi: Enyi ebi ibot ebi Ijeren, enyi mîra 
irọ ikem! Ìtele ubọk me lek irọrọ inu afa mè itututuku ene, mè ìkirọ inu ònenenen 
mè inu òtatat. Ikayaka ìtet ebi n̄a inu kiban̄ ìbọkọ. Emi Ogwukaan̄-ene 
Okumugwem ntumu. 
10Ìsa okwukwut itọ inu òtatat, mè alala òmimin iso, mè ewop òsoso ikeke ìkitọ 
inu. 
11Alala cha mè ewop cha mêre ìkike mè ìkeke. Ewop ge môre irek ge me akọp 
irek oma, alala ge môre irek ge me lek akọp irek oma. Oma môre otitọ eyi ebekisa 
alala melek ewop itọ me lek, inyi mêkiriọọn̄ mè ìre îtat mè ìre ìkatat. 

12Sekeli ge môre akọp gera iba. Akọp sekeli iba, melek akọp sekeli iba mè go, 
melek akọp mè sekeli go, môre ìkike melek mina ge. 

Inyinyi òsibi esese melek usen ijọk 

13“Eyiyi ìre ọkpọkpọ inyinyi enyi ebekinyi: Irek ge me irek gweregwen alala itọ 
inu ge ònan̄a me lek oma akpa wit ge, mè irek ge me irek gweregwen ònan̄a me 
lek oma akpa balì ge. 
14Ìkeke aran̄ ebekinyi, eyi ebekisa ewop itọ, ìbore irek ge me akọp irek ewop ge 
ònan̄a me lek koru ge, òrere akọp ewop mè ìre oma ge, mije, akọp ewop ìre ìkike 
melek oma ge. 
15Mênyi si arọọn̄ ge me lek urum efit arọọn̄ iba geelek ònan̄a me ata ijọn̄ mbubet 
mun̄ okireke ijaan̄ me ido Ijeren. Echichi ke ebesa ikigwa ngwugwa akpa, mè 
ngwugwa ewọwọp iriọk, mè ngwugwa esuuk, inyi ekesa erọ esuuk me ibot ebi 
Ijeren. Emi Ogwukaan̄-ene Okumugwem ntumu. 
16Otutuuk ene me ido, mege ire lek ogwu ibot mkpulu me Ijeren, ebekinyinyi 
ọkpọkpọ inyinyi keyi iso. 
17Îre ikwaan̄ ogwu ibot ikekinyi ngwugwa ewọwọp iriọk, mè ngwugwa akpa, mè 
ngwugwa miin̄ egwogwook me ijọk geelek, mè aya onyan̄ geelek, mè Usen 
Mbuban geelek, mè otutuuk ijọk ibot acha ebi uwu kè Ijeren geelek. Ọmọ 
obokinyi ngwugwa ijo inu, mè ngwugwa akpa, mè ngwugwa ewọwọp iriọk, mè 
ngwugwa esuuk, inyi mêsabe ikirọ esuuk me ibot ebi uwu kè Ijeren. 
18“Ogwukaan̄-ene Okumugwem ìtumu ibe ikeyi: Me adasi usen me okpa onyan̄, 
enyi mêkisa gwun̄ orie eriembuuk eyi kpunube ìroon̄ me lek isa inigbama lek 
Uwu Mbuban. 
19Ogwu ngwugwa môsa usini me lek eje anam ngwugwa ijo inu ya igbama me 
lek ubọk afọn̄ isotu Uwu Mbuban, mè agba ini eyi agọm agan̄ inyọn̄ me lek ntook, 
mè ubọk afọn̄ isotu otunchit oyet egep agan̄ emen. 
20Enyi mêkirọ si ikeyi me òso usen jaaba me onyan̄ ya inyi ogwu geelek òrọrọ ijọ 
inu me mfat mè ìre me ikariọọn̄ge, mè isa me ikeya irọ esuuk me lek Uwu 
Mbuban. 

Ijọk Iraraka 

21“Me òso akọp mè usen ini me okpa onyan̄, enyi mêkisun̄ orirọ Iraraka, ijọk usen 
jaaba. Me otutuuk mgbọ ya, enyi ebekitaka fituru ekatapge olat me lek. 
22Me usen ya, ogwu ibot mkpulu mônyi orie eriembuuk ge eyi mêsabe igwa 
ngwugwa ijo inu me ibot kan̄ mè ibot otutuuk ebi ido. 
23Usen geelek me emen usen jaaba eyi ijọk ya, ogwu ibot mkpulu môkinyi orie 
eriembuuk jaaba mè orie arọọn̄ jaaba kpunube ìroon̄ me lek, inyi ekesa egwa 
ngwugwa ewọwọp iriọk enyi Okumugwem, mè ikinyi si orie ebot ge me usen, 
inyi ekesa egwa ngwugwa ijọ inu. 

24Môkinyi si inyinyi ngwugwa akpa, ogbokot akpa ge me ibot orie eriembuuk ge 
ge, mè ogbokot akpa ge me ibot orie arọọn̄ ge ge, igbaalek iko aran̄ ini ini òbokije 
me lek ogbokot akpa ge ge cha. 
25“ ‘Me ijọk Uwu Nlak, ijọk eyi òkibene me akọp mè usen go me òso onyan̄ jaaba, 
ogwu ibot mkpulu môkirọ si ikeya usen jaaba ikpọ me lek ngwugwa ijo inu, mè 
ngwugwa ewọwọp iriọk, mè ngwugwa akpa melek aran̄ òje me lek. 

Ijik 46 

1“ ‘Ogwukaan̄-ene Okumugwem ìtumu ibe ikeyi: Otunchit oyet egep agan̄ emen 
òkikpọ agan̄ mbum-ura, ebekigogon otuuk usen gweregwen, òrere usen ebi ene 
ekirọ ikwaan̄ kiban̄. Ire, Usen Mbuban mè usen ijọk Aya Onyan̄ ke ebekigwuku. 
2Ogwu ibot mkpulu mônan̄a me agan̄ oyet ije itibi ọfọ òkup me agba otunchit, 
mè ikeke me agba ubọk afọn̄ isotu otunchit ya. Ebi ngwugwa mênenigwa 
ngwugwa ewọwọp iriọk mè ngwugwa esuuk me ibot kan̄. Ọmọ mônenitọbọ 
ebum me otu isotu otunchit ya, mè ije isibi. Ire, kpebegon otunchit ya mege ire 
ikakwun̄. 
3Me Usen Mbuban geelek mè usen ijọk Aya Onyan̄ geelek, ebi ido Ijeren ebekikup 
me isi Okumugwem me otu isotu otunchit keya itọbọ ebum. 
4Ngwugwa ewọwọp iriọk eyi ogwu ibot mkpulu obokinyi Okumugwem me Usen 
Mbuban ìre bọn arọọn̄ gweregwen mè orie arọọn̄ ge, otutuuk kiban̄ kpunu ìroon̄ 
me lek. 
5Ngwugwa akpa òje me lek orie arọọn̄ ya môre ewop ge, sà eyi òboje me lek bọn 
arọọn̄ cha obore ike înemebe ọmọ inyinyi. Mônyi si iko aran̄ ini ini me lek 
ogbokot akpa ge ge. 
6Me usen ijọk Aya Onyan̄, ọmọ mônyi gwun̄ orie eriembuuk ge, mè bọn arọọn̄ 
gweregwen, mè orie arọọn̄ ge, otutuuk kiban̄ kpunu ìroon̄ geege me lek. 
7Mônyi si ngwugwa akpa, ewop ge òje me lek eriembuuk ya, ewop ge me lek 
arọọn̄ ya, mè inyi ike înemebe ọmọ me lek bọn arọọn̄ cha, mè iko aran̄ ini ini 
ògọgọọk ogbokot akpa ge ge. 
8Ogwu ibot mkpulu ìbokije itibi ọfọ ya òkup me agba isotu otunchit ya iraka inin̄, 
mè ikije si me oniin̄ yaage isibi. 
9“ ‘Mgbọ ebi Ijeren isinu me isi Okumugwem me mgbọ ijọk ibot acha geelek, 
ogwu geelek òjeje me otunchit agan̄ inyọn̄ inin̄ isi itọbọ ebum, ìboje me otunchit 
agan̄ osiki isibi. Ogwu geelek òjeje me otunchit agan̄ osiki inin̄, ìboje me otunchit 
agan̄ inyọn̄ isibi. Ene geege ìkpogwu ikom isi ije isibi me otunchit îjebe inin̄, ire, 
ìboje isibi me otunchit òkup me isi kan̄. 
10Ogwu ibot mkpulu môkup me etete kiban̄, igọọk ema inin̄ mgbọ ema ekinin̄, 
mè igọọk ema isibi mgbọ ema ekisibi. 

11“ ‘Mgbọ ijọk geelek mè mgbọ ijọk ibot acha geelek, ngwugwa akpa ìbokire 
ogbokot akpa ge me lek orie eriembuuk ge, ogbokot akpa ge me lek orie arọọn̄ 
ge. Akpa òje me lek bọn arọọn̄ môkire ubọk înemebe ene, mè iko aran̄ ini ini 
ògọgọọk ogbokot akpa ge ge. 
12Ogwu ibot mkpulu isisa ngwugwa eyi ata ejit ininyi Okumugwem, mè ìre 
ngwugwa ewọwọp iriọk, mè ìre ngwugwa esuuk, mêgwuku otunchit òkikpọ 
agan̄ mbum-ura ya inyi. Ọmọ môsisi igwa ngwugwa ewọwọp iriọk, mè ìre 
ngwugwa esuuk, kubọk îkirọ me Usen Mbuban. Isigwa isan̄a, ọmọ môsisibi. 
Isisibi, mêgogon otunchit ya. 

Ngwugwa usen geelek 

13“ ‘Ewelegwe usen geelek, owu môkisa gwun̄ arọọn̄ ge òsoso acha ge, eyi 
kpunube ìroon̄ geege me lek, igwa ngwugwa ewọwọp iriọk inyi Okumugwem. 
14Owu môkigwa si ngwugwa akpa igbaalek ewelegwe geelek, irek ge me lek irek 
gweregwen ogbokot akpa ge, mè inyi iko aran̄ ge mè okpọkọ eyi mêsabe ifuku 
akpa ekọkọk ya imem. Inyinyi ngwugwa akpa keyi ìre orọmijọn̄ ebekirọrọ ire 
mgbọ geelek inyi Okumugwem. 
15Ikeyi ke ebekinyi arọọn̄ mè ngwugwa akpa melek aran̄ ewelegwe usen geelek, 
inyi mêkisa igwa ngwugwa ewọwọp iriọk mgbọ geelek. 

Ubọk ogwu ibot mkpulu obokiche ìrot ijọn̄ 

16“ ‘Ogwukaan̄-ene Okumugwem ìtumu ibe ikeyi: Ire ogwu ibot mkpulu iche 
uche ijọn̄ ònan̄a me lek ìrot kan̄ inyi ene ge me lek ebi bọn, uche keya ìbokup inyi 
bọn kè ogwugwa me ìrot. 
17Ire, ire ogwu ibot mkpulu iche uche me lek ìrot kan̄ isa inyi ene ge me lek ebi 
usun̄ kan̄, ogwu usun̄ ya ìbotet uche ya ikaan̄ mege inire acha ijọk utelelek 
gaalek, ìrot ya môneniyaka ikana igọọk ogwu ibot mkpulu. Mije, ìrot ogwu ibot 
mkpulu ìkup inyi bọn kan̄ gaalek, îre eyi kiban̄. 
18Ogwu ibot mkpulu ìkpobọkọ ebi ene ìrot eyi kiban̄, mè ìsa me ikeya ìtutuku 
ema, mè ìlap ema ìsan̄a me lek ijọn̄ ìrot kiban̄. Ijọn̄ eyi kan̄ ke ìbosa inyi bọn kan̄ 
me ìrot, inyi ebi n̄a ekayiyala ìnan̄a ìtele ijọn̄ kiban̄.’ ” 

Uwu item inu me Uwu Mbuban 

19Ogwu ene ya onenisa emi itibi me oniin̄ òkup me agba otunchit initap me 
agwut mbuban cha òkup inyi ebi ngwugwa, echi òkikpọ agan̄ inyọn̄. Me ere ya, 
mmumun̄ ere ge okupbe me okputut kan̄ me agan̄ ichep-ura. 
20Inenitumu inyi emi ibe, “Ere keyi ke ebi ngwugwa ebekitem inorie ngwugwa 
awọ mè echi ngwugwa ijo inu mè iwọp ngwugwa akpa, inyi ema ekaben ìsa ìnin̄ 
oyet egep agan̄ oyet, mè ìsa me ikeya ìrọ inyi ebi ene ekup me mbuban.” 
21Iyayaka isa emi isibi inu me oyet egep agan̄ oyet, mè isa emi ije ikana otu utọn̄ 
ini oyet egep ya. Mmumun̄ ofifi oyet egep me agba otu utọn̄ ini cha ge ge. 

22Me otu utọn̄ ini echi oyet egep agan̄ oyet ya ge ge, ofifi oyet egep enamabe uwu 
ikana okokop òwa; ujọn̄ọ kan̄ ge ge ìre akọp ejit, sà uwele kan̄ ore ejit jaaba mè 
agbagba otubọk gweregwen. Otutuuk oyet egep òkup me otu utọn̄ cha ìre ìkike 
ìkike. 
23Agọm esabe ewuuk inama ìkakat ikana emen oyet egep ini cha, mè ikaan̄ ere 
isọk ukan̄ enamabe ikat ikana me irak agọm cha. 
24Inenitumu inyi emi ibe, “Echichi ìre uwu item inu ere ebi ikwaan̄ Uwu Mbuban 
ebekitem inu ngwugwa ebi ene esabe inu.” 

Ijik 47 

Ògbugbuk mun̄ ònan̄a me Uwu Mbuban 

1Ogwu ene ya onenisa emi igwu ikom inu me isotu Uwu Mbuban. Mmumun̄ mun̄ 
okigbuk inan̄a me irak isotu Uwu Mbuban ikisibi ifo agan̄ mbum-ura, mije, isi 
Uwu Mbuban ya ìkikpọ agan̄ mbum-ura. Mun̄ ya ìkigbuk inan̄a isibi me irak agba 
agan̄ ulom Uwu Mbuban ya, òrere agan̄ osiki me lek ntook. 
2Ene ya osasa emi ije itibi otunchit agan̄ inyọn̄ isibi, mè isa emi ikana me oyet 
inire lek otunchit agan̄ oyet òkikpọ agan̄ mbum-ura. Mmumun̄ mun̄ ya okigbuk 
isibi me agan̄ ulom, òrere agan̄ osiki. 
3Ene ya onenije inin̄ agan̄ mbum-ura, mè ikaan̄ olik itọ-inu me ubọk, mè initọ efit 
ejit iba mè akọp ejit go, mè inisa emi iwook mun̄ ya, mun̄ ya orere emi ebek ukot. 
4Itọtọ si ofifi efit ejit iba mè akọp ejit go, mè isa emi iwook mun̄ ya, irere emi 
akpatukot. Ikpọkpọk itọ ofifi efit ejit iba mè akọp ejit go, mè isa emi iwook, irere 
emi ebon. 
5Inenitọ si ofifi efit ejit iba mè akọp ejit go, ikakana okwaan̄ nkakọtge ìsaba, mije, 
mun̄ ya îgwuuk enenen ire lek ebegwọgwọk ugwọk me emen. Îkana mun̄ eyi 
kpêkọtbe isaba. 
6Inenido emi ibe, “Gwun̄ ebilene, ìre omun̄ eyi keyi ni?” Ineniyaka isa emi igwu 
ikom iwook ifo otu ijọn̄ agba okwaan̄ ya. 
7Mgbọ nrebe agba okwaan̄ ya, mmumun̄ owuwa owuwa uti me agba okwaan̄ ya 
agan̄ iba. 
8Inenibe emi, “Mun̄ yi ìkigbuk ifo lek ijọn̄ agan̄ mbum-ura, mè isibi igwook me 
emen iteke Araba, ere îkilibi isi igwook me okwaan̄ Uchi. Isigwook me okwaan̄ 
Uchi, mun̄ okwaan̄ ya îra ikana mudim. 
9Ere geelek mun̄ okwaan̄ ya ojebe ire, inu geelek òkakaan̄ ugwem mè ikije me 
emen mun̄ ya, môluk ugwem. Owuwa owuwa irin̄ môkup me emen, mije, mun̄ yi 
òkigbuk igwook me ere ya môkpan̄ mun̄ uchi okwaan̄ ya, inyi ikana mudim. Ere 
geelek mun̄ yi ogbukbe ire, inu geelek môgat ugwem. 

10Ebi mbọm irin̄ mêkikeke me agba lek okwaan̄ Uchi ya. Ere iwele njin môkup 
ibene me Engedi isi ire En Egalayim. Irin̄, kpa chieen̄ kpa chieen̄, môwa enenen 
enenen me emen okwaan̄ Uchi, kubọk îwabe me emen okwaan̄ ile Mediterenia. 
11Ire, mun̄ òkup me emen nria mè nsisaan̄ okwaan̄ ya ìkpokana mudim. Ere 
kecha ìbokup ikeya, inyi uchi ikaan̄ ere ìbokikup. 
12Kpa chieen̄ kpa chieen̄ mfut uti geelek môtibi me agba okwaan̄ ya agan̄ iba. 
Inwan̄ kiban̄ ìkpobokichiaak, mfut kiban̄ ìkpobokita me inyọn̄. Ema ebekitoto 
mfut onyan̄ geelek, mije, îre mun̄ ònan̄a me Uwu Mbuban okigbuk ire ema lek. 
Mfut kiban̄ môre inorie, inwan̄ kiban̄ môre ugwun̄.” 

Okike ijọn̄ 

13Ogwukaan̄-ene Okumugwem ìtumu ibe ikeyi: “Echichi ìre okike ijọn̄ oboche 
inyi akọp mè otoko iba ebi Ijeren me ìrot. Josefu môkaan̄ irek iba. 
14Owu môche ìkike inyi ema. Emi m̀bebene ubọk n̄a inyan̄a ibot ibe ke mâsa ijọn̄ 
yi inyi ebi nte nte kinyi. Eya orọ, ijọn̄ yi ìbokana ìrot kinyi. 
15“Okike ijọn̄ ya ìbore ikeyi: Okike ijọn̄ me agan̄ inyọn̄ môbene me lek okwaan̄ 
ile Mediterenia me oniin̄ ekije isi Etilon, mè iraka Lebo Amat isi ire Sedadi, 
16mè Amat, mè Berota mè Siberayim eyi òkup me etete okike ijọn̄ Damasikọs mè 
Amat, mè isa isi igwook me Aseri Atikon, eyi òkup me okike ijọn̄ Awuran. 
17Okike ijọn̄ ya môbene me lek okwaan̄ ile Mediterenia inyana ire Asari Enon, 
òrere okike ijọn̄ Damasikọs eyi agan̄ inyọn̄, isi ire okike ijọn̄ Amat me agan̄ inyọn̄. 
Eyi môre okike ijọn̄ keya me agan̄ inyọn̄. 
18Me agba agan̄ mbum-ura, okike ijọn̄ ya môje me etete Awuran mè Damasikọs 
ifeen̄ me lek okwaan̄ Jodan me etete Giliadi mè ijọn̄ Ijeren ire lek okwaan̄ Uchi isa 
isi igwook me Tema. Eyi môre okike ijọn̄ me agan̄ mbum-ura. 
19Me agba agan̄ osiki, okike ijọn̄ ya môbene me Tema ije inyi osiki isi igwook me 
lek mun̄ Meriba Kades, mè ifeen̄ ije me lek okolo isi ire lek okwaan̄ ile 
Mediterenia. Eyi môre okike ijọn̄ me agan̄ osiki. 
20Me agba agan̄ ichep-ura, okwaan̄ ile Mediterenia me otubọk agan̄ osiki obore 
okike inire ikeke ere òkitat isi ikpọ Lebo Amat. Eyi môre okike ijọn̄ me agan̄ osiki. 
21“Ikeya ke enyi ebeche ijọn̄ yi inyi lek kinyi ikpọ me lek otoko ebi Ijeren. 

22Enyi mêroon̄ nriroon̄ isa idọmọ ijọn̄ kubọk ìrot inyi lek kinyi, mè idọmọ si inyi 
ebi ichen ìluk me etete kinyi mè ikaan̄ bọn. Enyi mêfuk ema itap me lek bọn owot 
Ijeren; ema mêgọọk enyi igbaan̄ ikaan̄ ìrot me etete otoko ebi Ijeren. 
23Otoko geelek ogwu ichen geelek olukbe, ere keya ke ebenyi ọmọ ìrot eyi kan̄. 
Emi Ogwukaan̄-ene Okumugwem ntumu.” 

Ijik 48 

Icheche ijọn̄ 

1“Echichi ore erieen̄ otoko cha: Me okike ijọn̄ agan̄ inyọn̄, Dan môkaan̄ okpọkọ 
ge. Ijọn̄ kan̄ ìbobene me lek oniin̄ ekije isi Etilon, mè iraka Lebo Amat isi igwook 
me Asari Enan, òrere okike ijọn̄ Damasikọs melek Amat me agan̄ inyọn̄, bene me 
agan̄ mbum-ura si re agan̄ ichep-ura. 
2“Ase môkaan̄ okpọkọ ge. Ijọn̄ kan̄ ìbobene me otubọk ijọn̄ kè Dan, bene me agan̄ 
mbum-ura si re agan̄ ichep-ura. 
3“Nafitali môkaan̄ okpọkọ ge. Ijọn̄ kan̄ ìbobene me otubọk ijọn̄ kè Ase, bene me 
agan̄ mbum-ura si re agan̄ ichep-ura. 
4“Manasi môkaan̄ okpọkọ ge. Ijọn̄ kan̄ ìbobene me otubọk ijọn̄ kè Nafitali, bene 
me agan̄ mbum-ura si re agan̄ ichep-ura. 
5“Iferem môkaan̄ okpọkọ ge. Ijọn̄ kan̄ ìbobene me otubọk ijọn̄ kè Manasi, ibene 
me mbum-ura isi ire ichep-ura. 
6“Ruben môkaan̄ okpọkọ ge. Ijọn̄ kan̄ ìbobene me otubọk ijọn̄ kè Iferem, bene 
me agan̄ mbum-ura si re agan̄ ichep-ura. 
7“Juda môkaan̄ okpọkọ ge. Ijọn̄ kan̄ ìbobene me otubọk ijọn̄ kè Ruben, bene me 
agan̄ mbum-ura si re agan̄ ichep-ura. 

Ijọn̄ òbokup ọkpọkpọ 

8“Me otubọk ijọn̄ kè Juda, bene me agba agan̄ mbum-ura si re agba agan̄ ichep-
ura, môre okpọkọ ijọn̄ mêsan̄abe isun̄ ọkpọkpọ. Uwele kan̄ môre obop ejit 
gweregwen mè efit ejit iba mè akọp ejit go; ujọn̄ọ kan̄, bene me agan̄ mbum-ura 
si re ichep-ura, môre ìkike me lek okpọkọ enyibe otoko ge ge. Uwu Mbuban 
ìbokup me eden̄ kan̄. 
9“Okpọkọ ya mêsan̄abe isun̄ ọkpọkpọ inyi Okumugwem ìbore obop ejit 
gweregwen mè efit ejit iba mè akọp ejit go me ujọn̄ọ, mè obop ejit iba mè efit ejit 
go me uwele. 
10Eyiyi môre okpọkọ òkup me mbuban òbokup inyi ebi ngwugwa. Ujọn̄ọ kan̄ me 
agan̄ inyọn̄ môre obop ejit gweregwen mè efit ejit iba mè akọp ejit go, uwele kan̄ 
me agan̄ mbum-ura môre obop ejit iba mè efit ejit go, uwele kan̄ me agan̄ ichep-
ura môre obop ejit iba mè efit ejit go, ujọn̄ọ kan̄ me agan̄ osiki mônenire obop 
ejit gweregwen mè efit ejit iba mè akọp ejit go. Uwu Mbuban Okumugwem 
ìbokup me eden̄ kan̄. 
11Eyi ìbokup inyi ebi ngwugwa ebi efakabe ikwaan̄ itap me ubọk, ebi owot iman 
kè Jadọk, ebi ìkekeke inye me lek ikwaan̄ n̄a, kpeje ilọ oniin̄ kubọk ebi otoko kè 
Libai kechilọ erọbe mgbọ ebi Ijeren ejebe ilọ oniin̄. 
12Okike ijọn̄ keyi ìbore ijọn̄ esan̄abe isun̄ ọkpọkpọ inyi ema me lek ijọn̄ òkup 
mbuban ichit, me otubọk ijọn̄ ebi otoko kè Libai. 
13“Ebi otoko kè Libai ebekaan̄ okpọkọ ijọn̄ eyi kiban̄ me agba lek ijọn̄ ebi 
ngwugwa. Ijọn̄ ebi otoko kè Libai môre obop ejit gweregwen mè efit ejit iba mè 
akọp ejit go me ujọn̄ọ, mè obop ejit iba mè efit ejit go me uwele. Otutuuk ujọn̄ọ 

kan̄ môre obop ejit gweregwen mè efit ejit iba mè akọp ejit go, sà uwele kan̄ 
obore obop ejit iba mè efit ejit go. 
14Ema ekanyam okpọkọ geege me lek, ekanwenwene si. Okpọkọ ijọn̄ keyi ojaan̄ 
ichit. Ikaninin̄ si ubọk ebi ofifi ife geege, mije, ìkup me mbuban inyi 
Okumugwem. 
15“Ojijeek ijọn̄ òsisik, òrere efit ejit iba mè akọp ejit go me uwele, mè obop ejit 
gweregwen mè efit ejit iba mè akọp ejit go me ujọn̄ọ, ìkare ere òkup mbuban, 
ìbokup inyi ama isasa inama uwu mè isasa ikikpukpo anam. Ama ìbokup me 
eden̄ kan̄. 
16Ujọn̄ọ mè uwele ama ya ìre ikeyi: Obop ejit mè efit ejit mè akọp ejit iba mè ejit 
go me agan̄ inyọn̄, obop ejit mè efit ejit mè akọp ejit iba mè ejit go me agan̄ osiki, 
obop ejit mè efit ejit mè akọp ejit iba mè ejit go me agan̄ mbum-ura, mè obop ejit 
mè efit ejit mè akọp ejit iba mè ejit go me agan̄ ichep-ura. 
17Ijọn̄ urie anam me ama ya môre akọp ejit gweregwen mè ejit iba mè okpọkọ 
me agan̄ inyọn̄, mè akọp ejit gweregwen mè ejit iba mè okpọkọ me agan̄ osiki, 
mè akọp ejit gweregwen mè ejit iba mè okpọkọ me agan̄ mbum-ura, mè akọp ejit 
gweregwen mè ejit iba mè okpọkọ me agan̄ ichep-ura. 
18Ujọn̄ọ ere òsisik, eyi ògbaan̄ me lek okike ijọn̄ mbuban ìre obop ejit iba mè efit 
ejit go me agan̄ mbum-ura, mè obop ejit iba mè efit ejit go me agan̄ ichep-ura. 
Ere keyi obokisibi inorie inyi otutuuk ebi ìkirọ ikwaan̄ me emen ama. 
19Ebi ìkirọ ikwaan̄ me emen ama, ebi ìbekiwop inu me lek ijọn̄ ya, ebere ebi ìnan̄a 
me otutuuk otoko ebi Ijeren. 
20Otutuuk ere enyi mêsan̄abe isun̄ esese inyi ere òkup mbuban melek ijọn̄ ebi 
ama ìbore ìkike me agan̄ ini, obop ejit gweregwen mè efit ejit iba mè akọp ejit go 
me agan̄ ge, mè obop ejit gweregwen mè efit ejit iba mè akọp ejit go me agan̄ 
keyilọ. 
21“Ijọn̄ eyi òsisik me agba agan̄ iba cha, òrere agan̄ ere òkup mbuban melek agan̄ 
ijọn̄ ebi ama, ìbokup inyi ogwu ibot mkpulu. Ijọn̄ keya môbene me otubọk obop 
ejit gweregwen mè efit ejit iba mè akọp ejit go eyi agan̄ mbum-ura, me lek okike 
ijọn̄ òkup mbuban, isi ita me okike ijọn̄ agan̄ mbum-ura, mè ibene me otubọk 
obop ejit gweregwen mè efit ejit iba mè akọp ejit go eyi agan̄ ichep-ura, isi ita 
me okike ijọn̄ agan̄ ichep-ura, me agba lek okpọkọ enyibe me otoko me otoko; 
eyi môkup inyi ogwu ibot mkpulu. Ijọn̄ òkup mbuban melek ere mbuban Uwu 
Mbuban môkup me eden̄ ere ya. 
22Ijọn̄ ebi otoko kè Libai melek ijọn̄ ama mêkup me eden̄ okike ijọn̄ ogwu ibot 
mkpulu. Okike ijọn̄ ogwu ibot mkpulu môkup me etete okike ijọn̄ ebi otoko kè 
Juda mè okike eyi ebi otoko kè Benjamin. 
23“Me lek otoko echi òsisik: Ebi otoko kè Benjamin mêkaan̄ okpọkọ ijọn̄ ge. Ijọn̄ 
kiban̄ ìbobene me agan̄ mbum-ura isi ire agan̄ ichep-ura. 

24“Ebi otoko kè Simiọn mêkaan̄ okpọkọ ge. Ijọn̄ kiban̄ ìbobene me otubọk ijọn̄ 
ebi otoko kè Benjamin, bene me agan̄ mbum-ura si re agan̄ ichep-ura. 
25“Ebi otoko kè Isaka mêkaan̄ okpọkọ ge. Ijọn̄ kiban̄ ìbobene me otubọk ijọn̄ ebi 
otoko kè Simiọn, bene me agan̄ mbum-ura si re agan̄ ichep-ura. 
26“Ebi otoko kè Jebulọn mêkaan̄ okpọkọ ge. Ijọn̄ kiban̄ ìbobene me otubọk ijọn̄ 
ebi otoko kè Isaka, bene me agan̄ mbum-ura si re agan̄ ichep-ura. 
27“Ebi otoko kè Gadi mêkaan̄ okpọkọ ge. Ijọn̄ kiban̄ ìbobene me otubọk ijọn̄ ebi 
otoko kè Jebulọn, bene me agan̄ mbum-ura si re agan̄ ichep-ura. 
28“Okike ijọn̄ kè Gadi me agan̄ osiki môje inyi osiki, ibene me Tema isi igwook 
me lek mun̄ Meriba Kades, mè ifeen̄ me lek okolo Ijipiti isi ire lek okwaan̄ ile 
Mediterenia. 
29“Eyiyi ore ijọn̄ ya enyi mêroon̄be nriroon̄ isa idọmọ inyi otutuuk otoko ebi 
Ijeren me ìrot. Ijọn̄ cha, igọọk me ike enyi mêtọbe, obore ìrot kiban̄ me otoko me 
otoko. Emi Ogwukaan̄-ene Okumugwem ntumu.” 

Otunchit ama ya 

30“Oniin̄ ebekisa ije isibi me emen ama ìbore ikechi: Ibene me agan̄ inyọn̄, eyi 
òrere obop ejit mè efit ejit mè akọp ejit iba mè ejit go me ujọn̄ọ, 
31mêsa erieen̄ otoko ebi Ijeren igwen otunchit cha. Otunchit ita agan̄ inyọn̄: ge 
ìbore otunchit kè Ruben; ge, otunchit kè Juda; ge, otunchit kè Libai. 
32“Me agba agan̄ mbum-ura, òrere obop ejit mè efit ejit mè akọp ejit iba mè ejit 
go me ujọn̄ọ, otunchit ita obokup: ge, otunchit kè Josefu; ge, otunchit kè 
Benjamin; ge, otunchit kè Dan. 
33“Me agan̄ osiki, òrere obop ejit mè efit ejit mè akọp ejit iba mè ejit go me ujọn̄ọ, 
otunchit ita obokup: ge, otunchit kè Simiọn; ge, otunchit kè Isaka; ge, otunchit 
kè Jebulọn. 
34“Me agan̄ ichep-ura, òrere obop ejit mè efit ejit mè akọp ejit iba mè ejit go me 
ujọn̄ọ, otunchit ita obokup: ge, otunchit kè Gadi; ge, otunchit kè Ase; ge, otunchit 
kè Nafitali. 
35“Otutuuk ujọn̄ọ ikat ikana agba ini eyi ama ya ìsibi obop ejit ini mè efit ejit go. 
“Erieen̄ ama ya, bene me mgbọ ya fo isi, ìre: OKUMUGWEM ME ERE YA.” 

Dan 

Dan 1 

Danien îkween̄ inu me Babilọn 

1Me òso acha ita me lek mkpulu kè Jioyakim, ogwu ubọọn̄ Juda, Nebukadineja 
ogwu ubọọn̄ Babilọn ojijibi akọn̄ inu Jeruselem, mè inikpa mbin akọn̄ ikana ama 
ya. 
2Ogwukaan̄-ene onenikana Jioyakim ogwu ubọọn̄ Juda itap me ubọk kan̄. Ifufum 
si usini nroon̄ ikwaan̄ me Uwu Mbuban Awaji isa ifo ido Babilọn, mè isa isi 
igwook me emen uwu isun̄-inu òkup me lek uwu awaji kan̄. 
3Usen ge, ogwu ubọọn̄ Babilọn oneninyi Asipenaji, òrere ogwu ibot ebi ibot 
ikwaan̄ kan̄, ida ibe isi ikpọ me etete ebi Ijeren cha ekpulube me akọn̄, mè igobo 
usini ebirieen̄ ìnan̄a me owot iman uwu ubọọn̄, mè owot iman ebi ibot mkpulu 
isa inu. 
4Ìbe igobo nsabọn irieen̄ ebi kpunube ìroon̄ geege me lek, ebi ìjajaan̄ uja, mè 
ikaan̄ iriọọn̄-inu me emen inu geelek, ebi ìkaan̄ ifuk-ibot, mè ikigwat lek igobo 
inu itet, mè ikaan̄ efuuk isasa isi ikwaan̄ me uwu ogwu ubọọn̄. Îtumu si inyi 
Asipenaji ibe ijeen̄ ife cha usem Babilọn, mè ubọk ekifuk, mè ubọk ekige. 
5Usen geelek, ebekinyi ife chi inorie melek miin̄ inan̄a me inyọn̄ ikasi inorie 
ogwu ubọọn̄. Ebejeen̄ ema inu otuuk kè acha ita, sabum ema mênibene ikisi 
ikwaan̄ inyi ogwu ubọọn̄. 
6Usini me etete nsabọn irieen̄ cha ìnan̄a me Juda ìre Danien, mè Ananiya, mè 
Misayen, mè Ajariya. 
7Ogwu ibot ikwaan̄ ya onyinyi ema aya erieen̄. Danien ke îgwen Belitisaja, 
Ananiya ke îgwen Sedarak, Misayen ke îgwen Mesak, sà Ajariya ke îgwen 
Abedinego. 
8Ire, Danien otutumu ifieek me ejit kan̄ ibe ke ọmọ ìkporie inorie ogwu ubọọn̄ 
ya, ọmọ ìkponwọ si miin̄ ogwu ubọọn̄, inyi ọmọ ikasa me ikeya ìchaka mbuban 
me lek kan̄. Inenisi ibeek ogwu ibot ikwaan̄ ogwu ubọọn̄ ya ibe ikanyi ọmọ inorie 
ya melek miin̄ ya, inyi ọmọ ikasa me ikeya ìfifila lek kan̄. 
9Awaji orọrọ inyi ogwu ibot ikwaan̄ ya ikaan̄ ata ejit mè ejit nsan me lek kè 
Danien. 
10Ire, ogwu ibot ikwaan̄ ya otutumu inyi Danien ibe, “Emi ǹkifieek owot me lek 
nte uwu n̄a, ogwu ubọọn̄, ogwu òdọdọmọ inorie mè miin̄ kinyi. Ire enyi kperie 
inorie ya mè inwọ miin̄ ya, ìre enyi kperiọọn̄ ibe ke ogwu ubọọn̄ mômun̄ ibe ke 
lek kinyi îwọlọ igak echi ofifi nsabọn̄ irieen̄ ogbo kinyi? Ogwu ubọọn̄ 
mônenifieek emi ebek mije kinyi.” 



1547 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

11Danien onenitumu inyi ogwu ogwu ibot ikwaan̄ ya otobe ibe ikikpọ ọmọ 
Danien, mè Ananiya, mè Misayen mè Ajariya chieen̄ me lek ibe, 
12“Soso, kinyi eji ebi usun̄ kwun̄ inwan̄ mè mudim gaalek akọp usen sa tọ eji kpọ-
nu. 
13Usen cha isiraka, sa eji tọ me lek ebi nsabọn irieen̄ kechilọ cha ebi ìrerie inorie 
ogwu ubọọn̄, mè inwọ miin̄ ogwu ubọọn̄. Ikaan̄ inu omun̄be, sa me lek keya tumu 
fieek inu owu oborọ eji ebi usun̄ kwun̄.” 
14Ogwu òkikpọ ema chieen̄ me lek ochechieek, mè initọ ema ikpọ akọp usen. 

15Mgbọ akọp usen ya osobe, nsabọn irieen̄ ini chi enwọnwọn lek, mè ijaan̄ lek 
igak ene geelek me etete nsabọn irieen̄ kechilọ cha ebi ìrerie inorie ogwu ubọọn̄. 
16Mije keyi, ogwu òkikpọ ema chieen̄ me lek osasan̄a uche inorie ogwu ubọọn̄ 
odọmọbe inyi ema isan̄a, mè iyaka ikinyi ema inwan̄ mè mudim gaalek. 
17Awaji oneninyi nsabọn irieen̄ ini chi ifuk-ibot mè ngobo-ntet òfo me lek inu 
geelek ògbaan̄ me lek usem, melek iriọọn̄-inu geelek. Awaji onyinyi Danien 
ngobo-ntet, inyi ikikọt ibum ibot otutuuk ilaak ọkpọchieen̄ geelek, mè otutuuk 
mun̄umun̄ ilaak geelek. 
18Mgbọ acha ita cha ogwu ubọọn̄ onyibe ibe ejeen̄ ife cha inu osobe, ogwu ibot 
ikwaan̄ ya onenisan̄a ema inu me isi ogwu ubọọn̄ Nebukadineja. 
19Ogwu ubọọn̄ onenibubọkọ otu melek kiban̄ me ge me ge, mè imun̄ ibe ke 
kpunu ene geege me etete otutuuk kiban̄ òbet lek Danien, mè Ananiya, mè 
Misayen, mè Ajariya. Eya orọ, igogobo ema ibe ekesi ikwaan̄ enyi ọmọ. 
20Ogwu ubọọn̄ oneniweek imun̄ ibe, me inu geelek ofolek iriọọn̄-inu mè ngobo-
ntet, ke nsabọn irieen̄ ini chi mînwọn akọp mgbọ igak ebi nriroon̄ mè ebi ǹcha 
geelek ìkup me otutuuk ama ubọọn̄ kan̄. 
21Danien obabia me uwu ogwu ubọọn̄ ikisi ikwaan̄ mege ire adasi acha ogwu 
ubọọn̄ Sarọs obenebe ikikpulu. 

Dan 2 

Nebukadineja îmumun̄ ilaak 

1Nebukadineja onenimumun̄ ilaak ge, me òso acha iba me lek mkpulu kan̄. Ilaak 
ya îsisaak ọmọ ejit enenen, ire lek, ìkayaka ìkọt ìlaak. 
2Ogwu ubọọn̄ Nebukadineja ogwegween̄ otutuuk ebi ìkiroon̄ nriroon̄, mè ebi 
ìkitet ǹcha, mè ebi ìkido ido-inu, mè ebi ìkisa ntoronyan̄ ido ido-inu ititiin̄, mè 
ibe ekpa ibot ilaak ya ọmọ omumun̄be enyi ọmọ. Ema enunu inikeke me isi ogwu 
ubọọn̄. 
3Ogwu ubọọn̄ onenitumu inyi ema ibe, “Îkaan̄ ilaak mmumun̄be, eyi òsisisaak 
emi ejit enenen, ǹkiweek irọriọọn̄ ibot ilaak ya.” 

4Ebi ìkisa ntoronyan̄ ido ido-inu cha enenifọọk me usem Aram ibe, “Ogwu ubọọn̄, 
luk ujọn̄ọ ugwem! Kpa ilaak omun̄be nyi eji ebi usun̄ kwun̄, ke eji mêbum ibot 
inyi owu.” 
5Ogwu ubọọn̄ ofọfọọk ebi ìkisa ntoronyan̄ ido ido-inu cha ibe, “In̄-in̄, nra itumu 
ifieek me ejit n̄a. Ire enyi kpekpa ilaak ya mmun̄be, mè ìbum ibot ìnyi emi, 
m̀banyinyi ida ibe etet enyi me ògat ugwem egwak okpọkọ okpọkọ, mè egbugbọ 
uwu kinyi egwook, inyi ikana ǹrioon̄. 
6Ire, ire enyi ikpa ilaak ya inyi emi, mè ibum ibot inu îsibibe, mânyi enyi owuwa 
inyinyi, mè inyi enyi ikpele umin. Eya orọ, ìkpa ilaak ya mmun̄be ìnyi emi, mè 
ìbum ibot kan̄ si ìnyi emi.” 
7Ema ekpọkpọk ifọọk si ibe, “Ogwu ubọọn̄, nye lek kpa ilaak ya omun̄be nyi eji 
ebi usun̄ kwun̄, ke eji mêbum ibot.” 
8Ogwu ubọọn̄ onenibe ema, “Mgbọ keyi, îbook emi chieen̄ ibe ke enyi ekiweek 
inyi mgbọ ikije, mije, enyi mîriọọn̄ ibe ke m̀barọrọ ekiket n̄a. 
9Ire enyi kpekpa ilaak ya inyi emi, itip-oyerebet gaalek okup inyi enyi. Enyi mîtọt 
isan̄a itutumu ataak ataak ikọ mè wọlọwọlọ ikọ inyi emi, mè ikikeek ibe, sọnja 
mgbọ, ke inu mônwene. Eya orọ, ìkpa ilaak mmun̄be ìnyi emi, inyi mâsa me ikeya 
iriọọn̄ ibe ke enyi mêkọt ibum ibot ilaak ya inyi emi.” 
10Ebi ìkisa ntoronyan̄ ido ido-inu cha enenifọọk ogwu ubọọn̄ ibe, “Kpunu ogwu 
ebilene geege me otutuuk linyọn̄ òbokọt irọ inu yi ogwu ubọọn̄ okido ibe eji erọ! 
Ikeya si, kpunu ogwu ubọọn̄ geege òrarak ido ebi ìkiroon̄ nriroon̄, mè ebi ìkitet 
ǹcha, mè ebi ìkisa ntoronyan̄ ido ido-inu ibe erọ ojelek inu òkup ikeyi, ike geelek 
ogwu ubọọn̄ keya osabe imin me irek mè ikaan̄ unye iyaka. 
11Inu yi ogwu ubọọn̄ okido îyọt enenen. Kpunu ogwu ebilene geege òbokọt ikpọk 
mbum inu yi inyi ogwu ubọọn̄, îtata ebi kè awaji gaalek. Ebi kè awaji cha si 
kpekiluk me etete ebilene.” 
12Mije ufọọk-otu kiban̄, ogwu ubọọn̄ onanaan̄ ejit enenen, mè inyi ida, ibe ekpan̄ 
otutuuk ebi ìriọọn̄ inu ìkup me ido Babilọn. 
13Egege ida ikan ya itap me ikpa, mè ichon ikana ere, ibe ekpan̄ ebi ìriọọn̄ inu, 
mè iniria ebi ene isibi si ibe esi eweek Danien mè ebi unene kan̄, mè ekpan̄ si 
ema. 
14Mgbọ Ariọk ogwu ibot ebi ìkibem ogwu ubọọn̄ onan̄abe ije ibosi ikpan̄ ebi 
ìriọọn̄ inu me Babilọn, Danien onenitumu ikọ melek kan̄ me iriọọn̄-inu mè 
iriọọn̄-lek. 
15Danien ododo Ariọk ogwu ibot ikwaan̄ ogwu ubọọn̄ ibe, “Ìre keke orọ mè ogwu 
ubọọn̄ igwat lek itap ojelek ikan òkup gban̄n̄ ikeyi?” Ariọk onenikpa inu ya òrọrọ 
inyi Danien. 
16Danien inọnọ ibot ikọ ya, ininin̄ isi lek ogwu ubọọn̄, mè isi ibeek ibe inye lek 
inyi ọmọ mgbọ, ke ọmọ môbum ibot ilaak ya inyi ogwugwu. 

17Danien ogwugwu ikom ifo uwu kan̄, mè iben inu ya ikpa inyi ebi unene kan̄ 
Ananiya, mè Misayen, mè Ajariya, 
18mè ibe ema etet lek enye ebeek nsan me ubọk Awaji òkup me inyọn̄, inyi ichili 
nlelet inu yi ijeen̄ ema, inyi ekakpan̄ ọmọ melek ebi unene kan̄ ìgbaalek ebi 
ìriọọn̄ inu Babilọn kechilọ. 
19Me ejit eririeen̄, enenichili nlelet inu ya ijeen̄ Danien me emen ilaak 
ọkpọchieen̄. Danien otọtọn̄ Awaji òkup me inyọn̄, 
20ibe, “Itọn̄ ikup inyi Awaji ire mgbọ geelek mgbọ geelek; ọmọ gaalek okaan̄ 
iriọọn̄-inu mè unye. 
21Ọmọ okitọ inu òborọ me mgbọ, mè ibot mgbọ; ọmọ okito ubọọn̄, ọmọ si 
okisan̄a ubọọn̄ isan̄a. Ọmọ okisọkọ iriọọn̄-inu inyi ogwu òriọọn̄ inu, ọmọ si 
okinyi ogwu òkaan̄ ngobo-ntet ifuk-ibot. 
22Ọmọ okichili udọk udọk inu mè inu òlelet ibook; inu geelek òkup me emen 
udun, ọmọ îriọọn̄ isan̄a, mije, utoon̄ ìkup me ubọk kan̄. 
23Owu onirọ-u, itọn̄ ikup inyi owu, jei Awaji ebi nte nte n̄a: îre owu onyi emi 
iriọọn̄-inu melek unye; owu okpọk mbum nlelet inu eji ebeekbe owu ijeen̄ emi, 
owu orọ mè eji eriọọn̄ ilaak ogwu ubọọn̄ omun̄be.” 

Danien îbum ibot ilaak ogwu ubọọn̄ 

24Danien onenisi imun̄ Ariọk, ogwu ogwu ubọọn̄ otobe ibe ikpan̄ ebi ìriọọn̄ inu 
Babilọn, mè initumu inyi ibe, “Kakpan̄ ene geege me lek ebi ìriọọn̄ inu Babilọn. 
Sa emi si me isi ogwu ubọọn̄, ke mâbum ibot ilaak kan̄ inyi.” 
25Mgbọ yaage, Ariọk osasa Danien isi me isi ogwu ubọọn̄, mè itumu inyi ibe, “Nra 
iweek ogwu enerieen̄ ge imun̄ me etete ebi usun̄ akọn̄ Juda, ogwu òbokọt ibum 
ibot ilaak ogwu ubọọn̄.” 
26Ogwu ubọọn̄ ododo Danien (ogwu ekebe erieen̄ ikigwen Belitisaja) ibe, “Ìre 
owu môkọt ikpa inu mmun̄be me emen ilaak n̄a, mè ibum ibot igbaalek inyi 
emi?” 
27Danien ofọfọọk ibe, “Kpunu ogwu òriọọn̄ inu, mè ìre ogwu òkitet ǹcha, mè ìre 
ogwu òkiroon̄ nriroon̄, mè ìre ogwu òkido ido-inu geege òbokọt ikpa nlelet udọk 
udọk inu chi owu ogwu ubọọn̄ okido. 
28Ire, îkaan̄ Awaji ge òkup me emen inyọn̄, ogwu òkichili udọk udọk inu geelek 
ijeen̄ ene. Awaji yi îra ijeen̄ ogwu ubọọn̄ Nebukadineja inu òborọrọ me mgbọ 
òkup me isi. Ilaak cha omumun̄be mè ilaak ọkpọchieen̄ kwun̄ cha omun̄be mgbọ 
olaakbe me inyọn̄ mkpilaak kwun̄ ìre ikeyi: 
29“Ogwu ubọọn̄, mgbọ owu olaakbe me inyọn̄ mkpilaak kwun̄, ejit kwun̄ 
onenikikeek inu òborọ mgbọ òkup me isi. Mgbọ ya, ogwu òkikpọk mbum udọk 
udọk nlelet inu onenichili inu òbomọnọ irek me mgbọ òkup me isi ijeen̄ owu. 
30Ire me lek n̄a, ìkare mije ke emi nriọọn̄ inu igak ofifi ene geelek òkup me 
ugwem, ke Awaji obak me lek ichili inu yi ijeen̄ emi. Ire, Awaji ìchili inu yi ijeen̄ 

emi, inyi owu, ogwu ubọọn̄, òsa me ikeyi òriọọn̄ ibot ilaak kwun̄, mè owu òkọt 
òtet ibot me lek ekiket cha òjojot owu ejit. 
31“Ogwu ubọọn̄, ike owu okikpọ, owu omun̄ inu ge ebotbe kubọk ebilene 
okekebe me isi kwun̄, inu ya ìkpọkpọ imin mè ikeke godòi, mè ikimumen inin̄ 
ene chieen̄, mè ikaan̄ ukpook. 
32Esa atalek alata araran̄ irom ibot kan̄, isi ejit kan̄ mè ubọk iba kan̄ ke esa alata 
okuket irom, owot kan̄ melek owut-ukot kan̄ ke esa ekwe irom, 
33ukot iba kan̄ ke esa okwukwut irom, sà ijọn̄ ukot kan̄ ke esa okwukwut melek 
abọt ewọpbe me ukan̄ igbaan̄ irom. 
34Ike owu ogwuun̄be chieen̄ ikikpọ, enenikpọkọ ewuuk ge, ire, ìkare ubọk 
ebilene okpọkọ. Ewuuk ya onanan̄a initọbọ inu ebotbe ya me ijọn̄ ukot kan̄ cha 
echi esabe okwukwut melek abọt ewọpbe igbaan̄ irom, mè ikpukpuku ijọn̄ ukot 
kan̄ igwook. 
35Otutuuk okwukwut cha, mè abọt, mè ekwe, mè alata okuket, mè alata araran̄ 
esabe irom inu ebotbe ya ogbugbugbọ igwook, mè ikpọk isan mgbọ yaage, mè 
ikana ikup kubọk mfufe òkup me ere igen̄ akpa me mgbọ ura. Efet obeben 
otutuuk iwut ichieen̄ isan̄a, inu geege ìkayaka ìsik. Ire, ewuuk ya òtọtọbọ inu 
ebobot ya ikpọk isan onenimin ikana ikpele ogoon̄ òwewele ichit otutuuk linyọn̄. 
36“Ilaak owu omun̄be ire eya. Mgbọ keyi, mânibum ibot ilaak ya inyi owu ogwu 
ubọọn̄. 
37Ogwu ubọọn̄, owu ore ogwu ubọọn̄ otutuuk ebi ubọọn̄. Awaji òkup me inyọn̄ 
înyi owu mkpulu, mè unye eyi isasa ikpulu, mè efuuk, mè umin mè uja. 
38Awaji ya îtap otutuuk ebilene ìkup me linyọn̄, mè ebi kè anam òkup me oron, 
mè ebi kè ofut òwulu me inyọn̄, me ubọk kwun̄. Ere geelek ema elukbe, Awaji îrọ 
owu ogwu ibot inyi ema otutuuk. Owu ore ibot ya esabe alata araran̄ irom. 
39“Ukot mkpulu kwun̄ isiraka, ofifi ukot mkpulu mônu, ire, ìkpomin, ìkpokaan̄ si 
unye kubọk eyi kwun̄. Ukot mkpulu keya isiraka, mkpulu eyi òso ita, òrere eyi 
ekwe, mônikpulu otutuuk linyọn̄. 
40Òta kan̄, ukot mkpulu eyi òso ini môgọgọọk eyi keya. Mkpulu keyi ìbonye 
kubọk okwukwut, mije, okwukwut ìkijijijaka inu, mè okpukpuku inu geelek 
ogwook. Ike okwukwut okikpukpuku inu igwook, ikeya ke mkpulu keyi 
obonikpukpuku, mè ijijaka echi òdadasi ikup cha. 
41Me emen ilaak kwun̄, owu omun̄ ibe ke ijọn̄ ukot mè otukot cha, ke esa abọt 
irom usini agan̄, mè isa okwukwut irom usini agan̄. Ikeya si, mkpulu keyi ìbokup 
okpọkọ okpọkọ. Ire, môkaan̄ sọnja unye kubọk okwukwut okikaan̄, mije, 
egbagbaan̄ okwukwut melek abọt ifuku. 
42Ike egbaan̄be okwukwut mè abọt ifuku isa irom otukot, ìsibi ibe ke usini agan̄ 
mkpulu keyi mônye, sà usini agan̄ obokup kpukukpukukpuku. 

43Ike owu omun̄be ibe ke esa okwukwut mè abọt ewọpbe irom otukot cha, ikeya 
si, ebi ama ubọọn̄ ya ebere ife ìnan̄a me esese ere esese ere. Ema kpebekọt 
igbaan̄ ire ge, mije, okwukwut melek abọt kpekigbaan̄ igọm. 
44“Me ukot mkpulu ebi ubọọn̄ cha, Awaji òkup me inyọn̄ môsan̄a ama ubọọn̄ ge 
isibi eyi kpebekọt ijijaka, kpebekọkọt si itim ikpan̄. Aya ama ubọọn̄ yi môjijaka 
otutuuk ama ubọọn̄ kechilọ cha geelek igwook, kpebeyaka ikup. Ire, aya ama 
ubọọn̄ yi me lek kan̄ môkeke inye ire mgbọ geelek. 
45Eyi ore ibot ilaak ọkpọchieen̄ ya eyi owu omun̄be, eyi ewuuk okpọkọbe inan̄a 
me lek orioon̄, me ikarege ubọk ebilene okpọkọ, mè inan̄a irọn̄, mè ikpukpuku 
okwukwut, mè ekwe, mè abọt, mè alata okuket, mè alata araran̄ igwook. “Ogwu 
ubọọn̄, Awaji ogwu òmimin ichit îra ijeen̄ owu inu òbomọnọ irek me mgbọ òkup 
me isi. Ilaak owu omun̄be ìre atikọ, ibot ilaak yi si ìkpolọlọ irọrọ iso.” 
46Ogwu ubọọn̄ Nebukadineja orọrọn̄ inyana me ijọn̄ me isi kè Danien, mè inyi 
ọmọ umin, mè inyi ida ibe enegwa ngwugwa, mè ewọp si nsensi enyi Danien. 
47Ogwu ubọọn̄ onenitumu inyi Danien ibe, “Me atikọ, Awaji kwun̄ ore Awaji 
otutuuk ebi kè awaji geelek, mè Ogwukaan̄ otutuuk ebi ubọọn̄ geelek, mè ogwu 
òkikpọk mbum nlelet udọk udọk inu geelek, mije owu okọtbe ibum ibot nlelet 
udọk udọk inu yi.” 
48Ogwu ubọọn̄ onenibene Danien ifo inyọn̄ me irek, mè inyi ọmọ owuwa inyinyi, 
mè isa Danien irọ ogwu ibot me otutuuk agan̄ Babilọn, mè isa si irọ ogwu ibot 
me lek otutuuk ebi ìriọọn̄ inu me Babilọn. 
49Ògak ge, Danien obebeek ogwu ubọọn̄ mbeek me ibot kè Sedarak mè Mesak 
mè Abedinego. Ogwu ubọọn̄ osasa Sedarak mè Mesak mè Abedinego irọ ebi ibot 
mkpulu otutuuk agan̄ Babilọn. Danien me lek kan̄ okekisi ikwaan̄ me uwu ogwu 
ubọọn̄. 

Dan 3 

Nebukadineja îrọ mkpọmfaka alata araran̄ 

1Nebukadineja ogwu ubọọn̄ onenisa alata araran̄ ibot ikpele mkpọmfaka ge. 
Ubene kan̄ ìre akọp mè ejit go, sà uwele kan̄ ore ejit ge mè ìkike iba. Ineniben 
mkpọmfaka ya isi iyik me òla ijọn̄ Dura me agan̄ Babilọn. 
2Ineniria etip igwen otutuuk ebi ibot mkpulu ido, mè ebi ibot mkpulu agan̄, mè 
ebi ibot otu agọọk, mè ebi nteme, mè ebi ibot uwu ikpoko, mè ebi ibot oyerebet, 
mè ebi oyerebet, igbaalek ebi ibot ikwaan̄ geelek ìkup me ìrak mkpulu kan̄, ibe 
enu orirọ eyi ebechili mkpọmfaka ya îbotbe, inyi mêbenebe ikitọbọ ebum inyi. 
3Ebi ibot mkpulu ido, mè ebi ibot mkpulu agan̄, mè ebi ibot otu agọọk, mè ebi 
nteme, mè ebi ibot uwu ikpoko, mè ebi ibot oyerebet, mè ebi oyerebet, igbaalek 
ebi ibot ikwaan̄ geelek ìkup me ìrak mkpulu ogwu ubọọn̄ enenititiin̄ ibenichili 

mkpọmfaka ya eyi ogwu ubọọn̄ Nebukadineja orombe, mè inu inikeke me isi 
mkpọmfaka ya. 
4Ogwu òkilook etip onenisa unye ida ikilook otutuuk ene ibe, “Enyi otutuuk ebi 
ife geelek, mè ebi otutuuk ido geelek, mè ebi otutuuk otu usem geelek, ìgban̄ 
utọn̄, mè ìtet ibot me lek ikan ogwu ubọọn̄! 
5Mgbọ geelek enyi isinọ ida otita, mè odu, mè uneen̄ isi ita, mè uneen̄ ile, mè 
uneen̄ ija, mè oduk, mè esese ida nkwukwak ekigbaan̄ itaan̄, enyi otutuuk ene 
mêgele igwook me ijọn̄, mè itọbọ ebum inyi mkpọmfaka alata araran̄ yi ogwu 
ubọọn̄ Nebukadineja orombe. 
6Ene geelek ogwu ìkagele ìgwook me ijọn̄, mè ìtọbọ ebum ìnyi mkpọmfaka yi, 
ebetọtọp ene ya mgbọ yaage itap me emen orioon̄ ukan̄, eyi unye ukan̄ okisak 
me emen.” 
7Eya orọ, mgbọ yaage otutuuk ene enọbe ida otita, mè odu, mè uneen̄ isi ita, mè 
uneen̄ ile, mè uneen̄ ija, mè esese ida nkwukwak ekigbaan̄ itaan̄, otutuuk ebi ife 
geelek, mè ido geelek, mè ebi otu usem geelek, egegele igwook me ijọn̄, mè itọbọ 
ebum inyi mkpọmfaka alata araran̄ ya ogwu ubọọn̄ Nebukadineja orombe. 
8Me ike mgbọ ya, usini ebi ìkisa ntoronyan̄ ido ido-inu enunu ibenitumu ikọ 
ikeme ebi Ju. 
9Ema enenitumu inyi ogwu ubọọn̄ Nebukadineja ibe, “Ogwu ubọọn̄ luk ujọn̄ọ 
ugwem! 
10Ogwu ubọọn̄, îre owu otap ikan ibe, ogwu geelek ònọnọ ida otita, mè odu, mè 
uneen̄ isi ita, mè uneen̄ ile, mè uneen̄ ija, mè oduk, mè esese ida nkwukwak 
ekigbaan̄ itaan̄, ene ya igele igwook me ijọn̄, mè itọbọ ebum inyi mkpọmfaka 
alata araran̄ ya, 
11ogwu geelek ikagelege ìgwook me ijọn̄, mè ìtọbọ ebum ìnyi, ke ebetọtọp ene 
ya mgbọ yaage itap me emen orioon̄ ukan̄, eyi unye ukan̄ okisak me emen. 
12Ire, îkaan̄ usini ebi Ju ebi owu otobe me ibot ikwaan̄ me agan̄ Babilọn, ebi 
ìkikpọ owu, ogwu ubọọn̄, isiki chieen̄. Ema kpekisi ikwaan̄ inyi ebi kè awaji kwun̄ 
geege, kpekitọtọbọ si ebum inyi mkpọmfaka ya owu orombe. Ema ìre Sedarak 
mè Mesak mè Abedinego.” 
13Ogwu ubọọn̄ Nebukadineja onanaan̄ ejit enenen, mè iria etip igwen Sedarak 
mè Mesak mè Abedinego. Esasa ebirieen̄ ita chi inu me isi ogwu ubọọn̄. 
14Nebukadineja onenido ema ibe, “Sedarak mè Mesak mè Abedinego, ìre atikọ 
ibe ke enyi kpekisi ikwaan̄ inyi ebi kè awaji n̄a, ke enyi kpekitọbọ si ebum inyi 
mkpọmfaka alata araran̄ ya nrombe? 
15Mgbọ keyi, enyi isinọ ida otita, mè odu, mè uneen̄ isi ita, mè uneen̄ ile, mè 
uneen̄ ija, mè oduk, mè esese ida nkwukwak ekigbaan̄ itaan̄, ire enyi ichieek 
igegele igwook me ijọn̄ itọbọ ebum inyi mkpọmfaka ya nrọbe, mônwọn. Ire, ire 
enyi kpetọbọ ebum inyi mkpọmfaka ya, ebetọtọọn̄ enyi mgbọ yaage igwook me 

emen orioon̄ ukan̄, eyi unye ukan̄ okisak me emen. Mgbọ ya, mâkpọ-nu, mè ìre 
kpasi awaji obokọt inyan̄a enyi isibi me ubọk n̄a.” 
16Sedarak mè Mesak mè Abedinego efọfọọk ogwu ubọọn̄ ibe, “Ogwu ubọọn̄ 
Nebukadineja, ire me lek ikọ keyi, ìkakup me uyọt ibe eji etumu ikọ geege esa 
enyan̄a lek kiji me isi kwun̄. 
17Ire owu otọọn̄ eji igwook me emen orioon̄ ukan̄, eyi unye ukan̄ okisak me 
emen, Awaji ogwu eji ekisi ikwaan̄ inyi môkọt inyan̄a eji isibi me emen, mè 
inyan̄a si eji isibi me ubọk kwun̄. 
18Ire, ikerere ibe ke Awaji kiji ìkanyan̄a eji ìsibi, eji ekiweek ibe owu ogwu ubọọn̄ 
òriọọn̄ ibe ke eji kpebesi ikwaan̄ inyi ebi kè awaji kwun̄ cha, eji kpebetọtọbọ si 
ebum inyi mkpọmfaka alata araran̄ ya owu orombe.” 
19Nebukadineja onanaan̄ ejit enenen inyi Sedarak mè Mesak mè Abedinego, mè 
inwene ejit me lek kiban̄, mè ininyi ida ibe erọ inyi ukan̄ emen orioon̄ ya iyok 
mgbọ jaaba igak ike îwuukbe lek ikup. 
20Ineninyi ida ibe usini me lek ebi akọn̄ kan̄ ebi ìnyenye lek etet Sedarak mè 
Mesak mè Abedinego ebọp, mè eben ema etọọn̄ egwook me emen orioon̄ ukan̄ 
ya, eyi unye ukan̄ okisak me emen. 
21Mgbọ yaage, etetet ebirieen̄ ita cha ibọp, melek ofọnti me lek, mè ekwut edim 
ujọn̄ọ ukot, mè ekwut ifiaka ibot, mè ofifi inu nken ema esabe ibala lek, mè iben 
ema itọọn̄ igwook me emen orioon̄ ukan̄ ya, eyi unye ukan̄ okisak me emen. 
22Mije ikan ogwu ubọọn̄ ya okupbe ugwat ugwat, melek ukan̄ ya omabe lek iyok 
enenen, alọm ukan̄ ònan̄a me emen orioon̄ ukan̄ ya okpakpam itaka ebi akọn̄ cha 
ebi ìbeben Sedarak mè Mesak mè Abedinego ikpan̄ isan̄a. 
23Ikeya ke etọọn̄ Sedarak mè Mesak mè Abedinego igwook me emen orioon̄ 
ukan̄ ya, eyi unye ukan̄ okisak me emen. Ike ebọpbe ema ikam, ikeya ke ema 
erurọn̄ọ me emen ukan̄ ya. 
24Ire, me ekakpọge chieen̄, ogwu ubọọn̄ Nebukadineja oririki, mè inan̄a ikeke jîp, 
mè ikido ebi nteme kan̄ ibe, “Ìre ìkare ebirieen̄ ita ke ebọp ikam, mè iben itọọn̄ 
igwook me emen ukan̄?” Ema efọfọọk ibe, “Ogwu ubọọn̄, me atikọ, îre ene ita.” 
25Nebukadineja obebe ema, “Ìkpọ! Ǹkimun̄ ebirieen̄ ini ekije ikana me emen 
ukan̄ ya, kpebọbọp, unan geege si ìkasak ema me lek. Ògak ge, ogwu òso ene ini 
ya ìyaka inibet lek gwun̄ ebi kè awaji.” 
26Nebukadineja ojeje isi otu isotu orioon̄ ukan̄ ya, eyi unye ukan̄ okisak me 
emen, mè itaan̄ ukpo igwen, “Sedarak mè Mesak mè Abedinego, ebi ikwaan̄ 
Awaji Ogwu Òbebene Ichit, ìnan̄a ìsibi! Ìje ìsibi ìna!” Sedarak mè Mesak mè 
Abedinego enanan̄a me emen ukan̄ ya ije isibi inu. 
27Mgbọ yaage, ebi ibot mkpulu ido, mè ebi ibot mkpulu agan̄, mè ebi ibot otu 
agọọk, mè ebi nteme ogwu ubọọn̄ enunu inigban ikana ema. Emumun̄ ibe ke 
ukan̄ ya ìkatap ema unan geege me akpalek. Ijeek ibot kiban̄, ukut ge ikeyi, ukan̄ 

ìkare lek. Ofọnti òkup ema me lek, ukan̄ ìkare lek kubọk ge. Olu oduku geege 
ìkadun̄u me lek kiban̄. 
28Nebukadineja onenitumu ibe ikeyi, “Itọn̄ ikup inyi Awaji kè Sedarak mè Mesak 
mè Abedinego, ogwu òraria ogwu osat kan̄ ibe ininyan̄a ebi ikwaan̄ kan̄ isibi! 
Ema mîtoon̄ ejit me lek kan̄, mè ikpaka ibot me lek ikan ogwu ubọọn̄. Ema 
mîchieek ikwakwaan̄ mkpa, kpan̄asi ema ebesi ikwaan̄ mè itọbọ ebum inyi ofifi 
awaji geelek, ilọ me lek Awaji kiban̄ gaalek. 
29Eya orọ, emi ogwu ubọọn̄ nkinyi ikan ibe, ebi ido geelek, mè ìre ebi otu usem 
geelek ìtutumu ijo ikọ ge ikeyi ibak Awaji kè Sedarak mè Mesak mè Abedinego, 
ebabak ife cha okpọkọ okpọkọ, mè egbugbọ uwu kiban̄ egwook me ijọn̄, inyi 
ikana ǹrioon̄, mije, kpunu ofifi awaji geege òbokọt inyan̄a ene ikeyi.” 
30Ogwu ubọọn̄ onenibene Sedarak mè Mesak mè Abedinego ito me ubene ubene 
irek me agan̄ Babilọn. 

Dan 4 

Nebukadineja îmumun̄ ilaak ofolek uti ile 

1Îre emi ogwu ubọọn̄ Nebukadineja nkige ikpa keyi ijet otutuuk ebi ife geelek, 
mè ebi ido geelek, mè ebi otu usem geelek, ebi ìluk me ere geelek me linyọn̄: 
Esuuk mè ibọbọọn̄ ubọọn̄ ikup inyi enyi otutuuk! 
2Ejit îbele emi enenen irọrọ inyi enyi eriọọn̄ ikwaan̄ ukechieen̄ mè uyeke uyeke 
inu echi Awaji Ogwu Òbebene Ichit orọbe inyi emi. 
3Ikwaan̄ ukechieen̄ kan̄ cha îmiin̄ enenen, uyeke uyeke ikwaan̄ kan̄ cha îkaan̄ 
unye enenen! Ama ubọọn̄ kan̄ ìkikup ire mgbọ ikakaan̄ge itata; mkpulu kan̄ 
ìkekeke inye, nan̄a me ukot re me ukot. 
4Emi, Nebukadineja, ǹkup me uwu n̄a me utelelek mè ubelejit, inu okekije ijaan̄ 
emi me lek me emen uwu ubọọn̄ n̄a. 
5Usen ge, nnenimun̄ ilaak ge òtetet emi ukpook. Ike nlaakbe me inyọn̄ mkpilaak 
n̄a me eririeen̄ usen ge, mmun̄ ilaak ọkpọchieen̄, mè ikeek ekiket òtatap emi 
ukpook me emen enenen. 
6Eya orọ, nraria ibe esa otutuuk ebi ìriọọn̄ inu Babilọn enu me isi n̄a, mè enebum 
ibot ilaak ya enyi emi. 
7Mgbọ ebi ìkiroon̄ nriroon̄, mè ebi ìkitet ǹcha, mè ebi ìkisa ntoronyan̄ ido ido-
inu, mè ebi ìkido ido-inu cha enube me isi n̄a, nneniben ilaak ya ikpa ijeen̄ ema. 
Ire, ema kpekọt ibum ibot ilaak ya inyi emi. 
8Me òta kan̄, Danien onunu me isi n̄a, nneniben ilaak ya ikpa ijeen̄. (Ekigwen ọmọ 
Belitisaja, mije, esa ọmọ isan̄a awaji n̄a. Ekwukwu ebi kè awaji ìkup mbuban ọmọ 
òwa me emen kan̄.) 

9Nnenibe ọmọ, “Belitisaja, owu ogwu ibot ebi ìkiroon̄ nriroon̄ geelek, nriọọn̄ ibe 
ke owu okaan̄ ekwukwu ebi kè awaji ìkup mbuban me emen kwun̄, ke kpunu 
udọk udọk inu geege òkiyọyọt owu me lek ibubum ibot. Mâkpa ilaak ya mmun̄be 
inyi owu, mè owu òbum ibot ònyi emi. Ilaak ya ìre ikeyi: 
10Mgbọ nlaakbe me inyọn̄ mkpilaak, mmumun̄ ilaak ọkpọchieen̄. Me emen ilaak 
ya, mbene chieen̄ ikpọ, mè imun̄ uti ile ge okekebe me isi n̄a me eden̄ eden̄ linyọn̄, 
mè ijọn̄ọ ichep me inyọn̄. 
11Uti ile ya onenitibi imin, mè inye lek, mè ijọn̄ọ ichak me akpa isinyọn̄. Ebilene 
ekekikup me otutuuk ere geelek me linyọn̄ imun̄ uti ya. 
12Inwan̄ uti ya îjaan̄ uja, mfut ojojot otutuuk inyọn̄ kan̄, mfut kan̄ orere inorie 
òsoso otutuuk ebi linyọn̄ irerie ijot owot. Ebi kè anam oron ekekilet lek me irak 
kan̄, ebi kè ofut òwulu me inyọn̄ ekekinama uwu me lek otu agọọk kan̄. Otutuuk 
inu geelek òkifuuk efuuk ugwem ekikaan̄ inorie kiban̄ inan̄a me lek uti ile ya. 
13“Ike nlaakbe me inyọn̄ mkpilaak n̄a ikimumun̄ ilaak ya, mmumun̄ ogwu etip ge 
òkup mbuban okinan̄a me emen inyọn̄ ikwala isibi inu. 
14Ogwu etip ya onenitaan̄ ukpo ikitumu ibe, ‘Fieek uti ya to, mè sọp otu agọọk 
kan̄ cha san̄a, mè gen̄ inwan̄ kan̄ san̄a me lek, mè yiyala mfut kan̄ cha. Lilaba 
anam oron cha san̄a me irak kan̄, mè lilaba si ofut cha san̄a me lek otu agọọk kan̄. 
15Ire, sa okwukwut melek ekwe bọp ebon kan̄ mè ugwun̄-ijọn̄ kan̄ kam, mè tele 
inyi ibia me ijọn̄ me etete mbubet otu oron. “ ‘Kè mbat ònan̄a me isinyọn̄ ireke 
ọmọ lek, mè ọmọ ikiluk melek ebi kè anam oron me emen oron. 
16Enwene ejit kan̄. Esan̄a ejit ebilene esan̄a me emen kan̄, mè esa ejit anam oron 
etap ọmọ me emen, inyi ikaan̄ ejit anam isa iluk acha jaaba. 
17“ ‘Ifieek oyerebet yi ìje me otu ebi etip inu, ema ebi ìkup me mbuban esa otu 
oyerebet yi inilook, inyi ebi ìkup me ugwem esa me ikeyi eriọọn̄ ibe ke îre Awaji 
Ogwu Òbebene Ichit okitọ ikọ me ama ubọọn̄ ebilene geelek. Ogwu òneme ọmọ 
ke îbene ito me ibot mkpulu ama ubọọn̄ geelek, ikerere ogwu ògegele isiki ichit 
me etete ebilene.’ 
18“Eyi ore ilaak emi, ogwu ubọọn̄ Nebukadineja, mmun̄be. Mgbọ yi, owu 
Belitisaja, bum ibot nyi emi, mije, kpunu ene geege me etete ebi ìriọọn̄ inu me 
ido n̄a òbokọt ibum ibot ilaak yi inyi emi. Ire, owu môkọt, mije, ekwukwu ebi kè 
awaji ìkup mbuban òwa me emen kwun̄.” 

Danien îbum ibot ilaak kè Nebukadineja 

19Mgbọ Danien (ogwu erieen̄ kan̄ orebe Belitisaja) onọbe ilaak yi, îsisik ọmọ lek 
enenen sọn̄ mgbidim mgbọ, ekiket kan̄ otatap ọmọ ukpook igak emen. Mije keya, 
ogwu ubọọn̄ onenibe ọmọ, “Belitisaja, kachieek ibe ilaak yi isisaak owu, 
kachechieek si ibe ibot ilaak yi itap owu ukpook me emen.” Belitisaja ofọfọọk 
ibe, “Ogwu nte n̄a, mebe ke ilaak yi mè ibot kan̄ ìrọn̄ inyi ebi ochicha kwun̄, kè 
ònwọn! 

20Uti ile ya owu omun̄be, eyi òtitibi imin, mè inye lek, mè ijọn̄ọ ichak me akpa 
isinyọn̄, eyi ekikup me otutuuk ere geelek me linyọn̄ ikimun̄ ya, 
21eyi òkakaan̄ ujuja inwan̄ mè mfut ijot lek gboi, eyi mfut kan̄ orebe inorie inyi 
otutuuk linyọn̄, eyi òrere ere ebi kè anam oron ekiniluk, mè ere ebi kè ofut òwulu 
me inyọn̄ ekininama uwu me lek otu agọọk kan̄ iluk ya, 
22ogwu ubọọn̄, owu ore uti ile ya! Owu otibi imin mè inye lek; umin kwun̄ îtibi 
mege ichak me akpa isinyọn̄, mkpulu kwun̄ îsan iwele ire ntutun̄ ere geelek me 
linyọn̄. 
23“Ogwu ubọọn̄, owu omun̄ ogwu etip ge òkup me mbuban okinan̄a me emen 
inyọn̄ isibi inu, mè ikitumu ibe, ‘Cho uti ya to, mè jijaka gwook, ire, juuk ebon uti 
ya melek ugwun̄-ijọn̄ kan̄ tele me ijọn̄, mè sa okwukwut melek ekwe bọp kam, 
mè mbubet itibi ikana. Kè mbat ònan̄a me inyọn̄ ireke ọmọ lek, mè ikiluk kubọk 
ebi kè anam oron mege acha jaaba.’ 
24“Ogwu ubọọn̄, ibot ilaak ya melek ikan eyi Awaji Ogwu Òbebene Ichit otapbe 
ikeme owu, nte uwu n̄a ìre ikeyi: 
25Mêrieen̄ owu isibi inan̄a me etete ebilene, owu môsi iluk me emen oron me 
etete ebi kè anam oron. Owu môkitaka mbubet kubọk ebi kè eriembuuk, mbat 
ònan̄a me inyọn̄ môkireke owu lek. Acha jaaba môraka, mege ire mgbọ owu 
mônọbe lek, mè iniriọọn̄ ibe ke Awaji Ogwu Òbebene Ichit okitọ ikọ me otutuuk 
ama ubọọn̄ ebilene geelek, mè ikisa ama ubọọn̄ cha inyi ene geelek òneme ọmọ 
ibe ikpulu. 
26Ida ya eyi òbe mè ejuuk ebon uti ya melek ugwun̄-ijọn̄ kan̄ etele, ìsibi ibe ke 
mêyaka ama ubọọn̄ kwun̄ inyi owu, mgbọ owu osiniriọọn̄ ibe ke îre Awaji òkup 
me Emen Inyọn̄ okikpulu. 
27Eya orọ, ogwu ubọọn̄, nye lek bọkọ nteme n̄a: Tele otutuuk ijo inu cha okirọ, 
mè kirọ inu òtatat. Tele ugwem afa kwun̄ cha, mè kikaan̄ ata ejit me lek ebi ekirọ 
ikeme. Usini mgbọ, inu òkije ijaan̄ owu me lek mgbọ keyi môkpọkpọ ikijaan̄ inyi 
isi.” 

Ilaak ya îrọ iso 

28Otutuuk inu chi îrọ iso me ugwem ogwu ubọọn̄ Nebukadineja. 

29Akọp mè onyan̄ iba îraka me lek. Usen ge, ogwu ubọọn̄ onenikije me inyọn̄ 
otoon̄ uwu ogwu ubọọn̄ me Babilọn, 
30mè ikitumu ibe, “Ìre ìkafat ìre ikpele ama Babilọn ya eyi emi nnamabe isa irọ 
ere nluk ogwu ubọọn̄ ire eyi? Emi me lek n̄a nsa ikpele unye n̄a inama, inyi ebi 
ene esa me ikeya emun̄ umin n̄a melek umin eyi mkpulu n̄a. Ìre ìkafat ìre ama ya 
ire eyi?” 
31Ogwu ubọọn̄ òkitumu ikọ ya me otu, ida ge onanan̄a me emen inyọn̄ ikitaan̄ 
ibe, “Ogwu ubọọn̄ Nebukadineja, ikọ etumube ifieek òfo me lek kwun̄ ìre ikeyi: 
Mîbọkọ unye mkpulu kwun̄ isan̄a owu me ubọk. 

32Mêrieen̄ owu isibi inan̄a me etete ebilene, owu môsi iluk me emen oron me 
etete ebi kè anam oron. Owu môkitaka mbubet kubọk ebi kè eriembuuk. Acha 
jaaba môraka, mege ire mgbọ owu mônọbe lek, mè iniriọọn̄ ibe ke Awaji Ogwu 
Òbebene Ichit okitọ ikọ me otutuuk ama ubọọn̄ ebilene geelek, mè ikisa ama 
ubọọn̄ cha inyi ene geelek òneme ọmọ ibe ikpulu.” 
33Mgbọ yaage, inu ya etumube ibak Nebukadineja orọrọ iso. Ererieen̄ ọmọ isibi 
inan̄a me etete ebilene, ikekitaka mbubet me oron kubọk eriembuuk. Mbat 
ònan̄a me inyọn̄ okekireke ọmọ lek, mege inwọọn̄ lek kan̄ otitibi ijọn̄ọ kubọk 
akukọ igo, sà abọm kan̄ otibi ijọn̄ọ kubọk abọm unọn. 

Nebukadineja îtọn̄ Awaji 

34“Mgbọ mgbọ ya osobe, emi Nebukadineja, nnenibene chieen̄ ikpọ inyọn̄. Mgbọ 
yaage, nnọnọ lek. Nneninyi Awaji Ogwu Òbebene Ichit itọn̄, mè inyi ọmọ umin, 
mè itọn̄ ujamgbugbo kan̄, ọmọ ogwu òkup me ugwem ire mgbọ geelek. “Mkpulu 
kan̄ ìre mkpulu eyi ìkakaan̄ itata; ama ubọọn̄ kan̄ ìkikup nan̄a me ukot re me 
ukot. 
35Otutuuk ebi linyọn̄ keyi kpekup me lek inu geege me isi kan̄. Otutuuk unye 
geelek òkup me emen inyọn̄, mè otutuuk ebilene ìkup me linyọn̄, ìkisa ema irọ 
inu geelek òneme ọmọ. Kpunu ogwu òbokọt igban ọmọ, kpunu ogwu òbokọt ido 
ọmọ ibe, ‘Ìre kpasi inu ke orọ ikeyi?’ 
36“Mgbọ yaage nnọbe lek, nyayaka ikpọk ikaan̄ umin n̄a mè òrirọ n̄a, melek ama 
ubọọn̄ n̄a mè otutuuk umin kan̄ mè uja kan̄. Ebi nteme n̄a mè ebi ibot ikwaan̄ n̄a 
eneniweek emi imun̄, mè ikpọk ibene emi itoon̄ me inyọn̄ ogboon̄ ubọọn̄ n̄a. 
Nneniyaka imin igak adasi mgbọ. 
37Mgbọ keyi, emi Nebukadineja, ǹkinyi Ogwu Ubọọn̄ emen inyọn̄ itọn̄, mè ikinyi 
ọmọ umin, mè ikitọn̄ ujamgbugbo kan̄, mije, inu geelek îkirọ ìkitatat, otutuuk 
oniin̄ kan̄ ìre unen. Otutuuk ebi ugumu geelek, ọmọ môkọt ikeme isiki.” 

Dan 5 

Ubọk ene îge inu me agba uwu me ijọk kè Belisaja 

1Ikakwun̄ usen ge, mgbọ owuwa acha orakabe, ogwu ubọọn̄ Belisaja onenito 
ikpele ijọk ge inyi obop ebi ibot ikwaan̄ kan̄, ọmọ melek kiban̄ ekekinwọ miin̄. 
2Mgbọ miin̄ okanabe Belisaja me chieen̄, inyinyi ida ibe esi ekpulu ekpen̄ alata 
araran̄ mè alata okuket cha, echi Nebukadineja nte kan̄ ukot ikaan̄ okpulube me 
emen Uwu Mbuban Awaji me Jeruselem esa enu, inyi ọmọ, ogwu ubọọn̄, melek 
ebi nwa kan̄ mè ebi ugan kan̄, mè ebi ibot ikwaan̄ kan̄, esa enwọ miin̄. 
3Enenisi ikpulu ekpen̄ alata araran̄ cha, echi ekpulube me emen Uwu Mbuban 
Awaji me Jeruselem, isa inu. Ogwu ubọọn̄ mè ebi ibot ikwaan̄ kan̄, mè ebi nwa 
kan̄, mè ebi ugan kan̄, ekekisa ekpen̄ cha inwọ miin̄. 

4Mgbọ ema ekisa ekpen̄ cha inwọ miin̄, ema ekekitọn̄ awaji kiban̄ cha, echi esabe 
alata araran̄, mè alata okuket, mè ekwe, mè okwukwut, mè uti, mè ewuuk ikike 
irom. 
5Me ekakpọge chieen̄, ema eyaka inimun̄ ubọk ebilene ge okige inu me agba uwu 
echọkọbe irọt, me agba lek ngugọọn̄ mkpukan̄ me emen uwu ogwu ubọọn̄ ya. 
Ogwu ubọọn̄ Belisaja okekikpọ ike ubọk ya okige inu me agba uwu ya. 
6Ukpook otetet ogwu ubọọn̄ igọm, isi kan̄ owọwọlọ, akpatukot iba kan̄ okekigba 
ikwak, ebek ukot iba kan̄ owọwọ me ijọn̄. 
7Ogwu ubọọn̄ otataan̄ ukpo ibe egwen ebi ìkitet ǹcha, mè ebi ìkisa ntoronyan̄ ido 
ido-inu, mè ebi ìkido ido-inu, enyi ọmọ. Mgbọ ife cha enube, itutumu inyi ebi 
ìriọọn̄ inu Babilọn chi ibe, “Ene geelek òkọkọt ifuk inu yi egebe me agba uwu, mè 
ibum ibot inyi emi, mêtap ene ya ofọnti irio irio ebi ubọọn̄ ekitap, mè ikwaan̄ 
akalari alata araran̄ me ebek, ọmọ mônenikana òso ene ita me irek mkpulu me 
otutuuk ama ubọọn̄ yi.” 
8Otutuuk ebi ìriọọn̄ inu ogwu ubọọn̄ enunu, ire, ema kpekọt ifuk inu ya egebe 
me agba uwu, kpekọt ibum si ibot. 
9Mije keya, ukpook otetet ogwu ubọọn̄ igak adasi mgbọ, isi kan̄ si owọwọlọ igak 
adasi mgbọ. Otutuuk ebi ibot ikwaan̄ kan̄ eninin̄ èweke, kpeyaka iriọọn̄ inu 
eberọ. 
10Mgbọ nga ogwu ubọọn̄ onọbe ida ogwu ubọọn̄ mè ebi ibot ikwaan̄ kan̄ ekitaan̄ 
ukpo, inanan̄a ije inu emen uwu ere ekirie ijọk ya, mè initumu ibe, “Ogwu ubọọn̄, 
luk ujọn̄ọ ugwem! Kayaka ìfieek owot, kayaka ìchieek ibe isi kwun̄ iwọlọ! 
11Me ama ubọọn̄ kwun̄, îkaan̄ ogwu enerieen̄ ge òkaan̄ ekwukwu ebi kè awaji 
ìkup mbuban me emen. Me ukot mgbọ nte kwun̄ okikpulu, mîweek imun̄ ibe ke 
ogwu enerieen̄ ya îkaan̄ ngobo-ntet, mè ifuk-ibot, mè iriọọn̄-inu, kubọk ebi kè 
awaji ekikaan̄. Nte kwun̄, Nebukadineja ogwu ubọọn̄, osasa ọmọ irọ ogwu ibot 
inyi otutuuk ebi ìkiroon̄ nriroon̄, mè ebi ìkitet ǹcha, mè ebi ìkisa ntoronyan̄ ido 
ido-inu, mè ebi ìkido ido-inu. Îre nte kwun̄, ogwu ubọọn̄ oto ọmọ me irek ya. 
12Ogwu enerieen̄ ya ìre Danien, ogwu nte kwun̄ onyibe erieen̄ Belitisaja. Mîweek 
imun̄ ibe ke ogwu enerieen̄ ya îfet ibot, mè ikaan̄ ifuk-ibot mè ngobo-ntet, mè 
ikikọt ibum ibot ilaak, mè nke nke urọk, mè ikikọt irọ si owuwa uyọt uyọt ufialek. 
Ria ikwaan̄ gwen Danien, ke môbum ibot inu yi egebe inyi owu.” 
13Mgbọ esabe Danien inu me isi ogwu ubọọn̄, ogwu ubọọn̄ obebe ọmọ, “Ìre owu 
ore Danien, ene ge me lek ebi usun̄ akọn̄ nte n̄a ogwu ubọọn̄ osabe inan̄a me Juda 
inu? 
14Nnọ ibe ke ekwukwu ebi kè awaji òwa me emen kwun̄, ke owu okaan̄ ngobo-
ntet, mè ifuk-ibot, mè ikaan̄ si iriọọn̄-inu eyi kpunu ojelek kan̄. 
15Mîsa ebi ìriọọn̄ inu mè ebi ìkitet ǹcha inu me isi n̄a ibe enefuk inu yi egebe me 
agba uwu, mè ebum ibot enyi emi. Ire, ema kpekọt. 

16Nnọ ibe ke owu òkekikọt ibum ibot owuwa nlelet inu, mè ikikọt ikirọ si owuwa 
uyọt uyọt ufialek. Mgbọ keyi, ire okọt ifuk inu yi egebe, mè ibum ibot kan̄ inyi 
emi, mêtap owu ofọnti irio irio ebi ubọọn̄ ekitap, mè ikwaan̄ owu akalari alata 
araran̄ me ebek, owu mônenikana òso ene ita me irek mkpulu me otutuuk ama 
ubọọn̄ yi.” 
17Danien ofọfọọk ogwu ubọọn̄ ibe, “Tet inyinyi kwun̄ kaan̄, mè sa mkpukpe cha 
kpe nyi ofifi ene. Ire, mâfuk inu yi egebe inyi owu, ogwu ubọọn̄, mè ibum si ibot 
kan̄ inyi owu. 
18“Ogwu ubọọn̄, Awaji Ogwu Òbebene Ichit înyi nte kwun̄ Nebukadineja irek 
mkpulu, mè irek òbebene, mè umin ubọọn̄, mè òrirọ. 
19Mije irek òbebene eyi Awaji onyibe nte kwun̄, otutuuk ebi ife geelek, mè ido 
geelek, mè ebi otu usem geelek ekitetet ọmọ ukpook me lek, mè ikifieek owot 
me lek kan̄. Ebi geelek ogwu ubọọn̄ oweekbe ikpakpan̄, ìkikpakpan̄; ebi îweekbe 
itetele ibe enwọnọ, ìkitetele ibe enwọnọ; ebi îweekbe ibebene me irek, ìkibebene 
me irek; ebi îweekbe ikekeme isiki, ìkikekeme isiki. 
20Ire, mgbọ îbenebe ikigumu lek, mè ikinye ejit, Awaji odada ọmọ isan̄a me inyọn̄ 
ogboon̄ ubọọn̄ kan̄, mè ibọkọ umin ubọọn̄ kan̄ isan̄a ọmọ me ubọk. 
21Îrieen̄ ọmọ isan̄a me etete ebilene, mè inyi ọmọ ejit eyi anam oron, ọmọ oluluk 
me etete ebi kè inyinya akpan oron, mè ikitaka mbubet kubọk eriembuuk, mbat 
ònan̄a me inyọn̄ okekireke ọmọ lek, mege ire mgbọ îniriọọn̄ ibe ke Awaji Ogwu 
Òbebene Ichit ore ogwu òkitọ ikọ me ama ubọọn̄ ebilene geelek, mè ikito ene 
geelek òneme ọmọ ibe ikikpulu. 
22“Ire, owu ogwu gwun̄, Belisaja, owu òkasiki lek kwun̄, ubọk geelek owu 
oriọọn̄be otutuuk inu chi ijaan̄. 
23Kpan̄asi ikeya, owu obebene lek ikirọ ikeme Ogwukaan̄-ene òkup me emen 
inyọn̄. Owu onyi ida, ekpukpulu ekpen̄ ònan̄a me Uwu Mbuban kan̄ ijet owu. 
Owu melek ebi ibot ikwaan̄ kwun̄, mè ebi nwa kwun̄, mè ebi ugan kwun̄ esasa 
ekpen̄ cha ikinwọ miin̄, mè ikitọn̄ ebi kè awaji alata okuket, mè alata araran̄, mè 
ekwe, mè okwukwut, mè uti, mè ewuuk cha, echi kpekimọọn̄ inu, kpekinọ ikọ, 
kpekigobo inu geege itet. Ire, Awaji ya, ogwu ugwem kwun̄ okupbe me ubọk, 
ogwu òtetet ibot olik me lek otutuuk inu geelek ògbaan̄ me lek kwun̄, owu òkanyi 
umin. 
24Îre mije keyi ke Awaji ya oria ubọk ya ibe inige inu yi. 

25“Inu egebe ya ìre ikeyi: MENE, MENE, TEKEN, PASIN. 

26“Ibot ikọ cha ìre ikeyi: MENE ìsibi ibe ke Awaji îfuk otu ifuk usen owu obokpulu 
isan̄a, mè isa ire òta. 
27TEKEN ìsibi ibe ke mîtọ ulobo kwun̄ ikpọ me inyọn̄ otitọ, mè imun̄ ibe ke owu 
òkaso ifuk. 

28PASIN ìsibi ibe ke mîtọbọ ama ubọọn̄ kwun̄ ibum, mè isa ikana itap me ubọk 
ebi Midia mè ebi Pesia.” 
29Belisaja onyinyi ida, etatap Danien ofọnti irio irio ebi ubọọn̄ ekitap, mè ikwaan̄ 
ọmọ akalari alata araran̄ me ebek, mè ibene ọmọ me irek isa irọ òso ene ita me 
mkpulu me ama ubọọn̄ ya. 
30Me eririeen̄ usen yaage, ekpakpan̄ Belisaja ogwu ubọọn̄ Babilọn. 

31Dariọs ogwu Midia onenibọkọ ama ubọọn̄ ya ikikpulu. Dariọs ìre akọp acha 
gweregwen mè iba mgbọ îbenebe ikikpulu. 

Dan 6 

Danien me emen udọn̄ egbe àtat 

1Dariọs onenigobo ebi ibot mkpulu, efit mè akọp ene iba, ito, ibe ekekpulu efit 
mè akọp agan̄ iba òkup me ama ubọọn̄ kan̄, 
2mè inigobo si ofifi ilile ebi ibot mkpulu ìbebene igak ebiba, ene ita, ito, ibe 
ekekpọ chieen̄ me lek kè ebiba. Ene ge me lek ene ita chi ìre Danien. Îre ema 
ekikpọ chieen̄ me lek inu geelek ebi ibot mkpulu agan̄ cha ekirọ, inyi ebi ibot 
mkpulu cha ekarọ inu ogwu ubọọn̄ ikamage. 
3Danien onenikirọ ijaan̄ enenen igak otutuuk ilile ebi ibot mkpulu iba kechilọ, 
mè otutuuk ebi ibot mkpulu agan̄ cha geelek, bak me lek esese ekwukwu eyi 
îkaan̄be. Mije keya, ogwu ubọọn̄ onenitọt ibebene Danien ifo inyọn̄, inyi inire 
ogwu ibot mkpulu me otutuuk ama ubọọn̄ ya. 
4Mije keya, ilile ebi ibot mkpulu iba kechilọ, mè ebi ibot mkpulu agan̄ cha, 
ekekiweek inu ebesa itoon̄ Danien ikọ sa me ubọk mkpulu kan̄. Ire, kpekọt iweek 
inu geege imun̄. Ema kpemun̄ ngan geege me ugwem kè Danien, mije, ọmọ ìre 
ogwu ògbegbe utoon̄-ejit. Kpunu ngan mè mfeen̄ geege me ugwem kan̄. 
5Ife cha enenibe, “Eji kpebekaan̄ inu geege ebesa itoon̄ Danien yi ikọ, îtata inu 
ògbaan̄ me lek Awaji kan̄.” 
6Ilile ebi ibot mkpulu cha, mè ebi ibot mkpulu agan̄ cha enenigbaan̄ itọt, mè isi 
lek ogwu ubọọn̄ isi itumu inyi ibe, “Ogwu ubọọn̄ Dariọs, luk ujọn̄ọ ugwem! 
7Otutuuk kiji, ilile ebi ibot mkpulu, mè ebi mkpulu agan̄, mè ebi mkpulu ido, mè 
ebi nteme, mè ebi ibot otu agọọk, eji otutuuk mîgbaan̄ ichieek ibe mè owu ogwu 
ubọọn̄ òtap ikan, mè ònyi ida ibe, bene me cherekeyi mege isi ire akọp usen ita 
òkup me isi, ene geelek òrariaak uriaak inyi ofifi awaji, mè ìyaka ire ebilene, ilọ 
me lek kwun̄ ogwu ubọọn̄, eben ene ya etọp etap me emen udọn̄ egbe àtat. 
8Mgbọ keyi, ogwu ubọọn̄, tap ikan yi, mè ge tap me ikpa, inyi ene geege ikakọt 
ìnwene, ike orọmijọn̄ ikan ebi Midia mè ikan ebi Pesia okupbe, mè ekakọt si 
ìgwak.” 
9Ogwu ubọọn̄ Dariọs otatap ikan ya, mè ige itap me ikpa. 



1561 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

10Mgbọ Danien onọbe ibe ke mîtap ikan ya, mè ige itap me ikpa, inenene isi agan̄ 
inyọn̄ me lek uwu ere îlukbe, mè inin̄ agwut eyi nruruk kan̄ ochilibe ikikpọ 
Jeruselem. Ikukup me ere ya ikitọbọ ekpe iriaak uriaak mgbọ ita ita me usen, mè 
ikinyi Awaji itọn̄, ike îkiwuuk lek irọ. 
11Ife chi enenigbaan̄ ije, mè isi imun̄ Danien okiriaak uriaak, mè ikibeek mbeek 
me ubọk Awaji kan̄. 
12Ema egwugwu ikom isi lek ogwu ubọọn̄, mè itumu inyi ibe, “Ogwu ubọọn̄, ìre 
owu òkafat ìtap ikan ibe, mege akọp usen ita òkup me isi, ene geelek òrariaak 
uriaak inyi ofifi awaji, mè ìre ebilene, ilọ me lek kwun̄ ogwu ubọọn̄, eben ene ya 
etọp etap me emen udọn̄ egbe àtat?” Ogwu ubọọn̄ ofọfọọk ibe, “Iin̄! Ikan ya 
ìkekeke inye, igọọk me orọmijọn̄ ikan ebi Midia mè ikan ebi Pesia, kpebekọt 
inwene.” 
13Ema enenibe ogwu ubọọn̄, “Danien ogwu usun̄ akọn̄ ònan̄a me Juda, ìkakigban̄ 
utọn̄ ìnyi owu, ogwu ubọọn̄, ìkasisiki si ibot ìnyi ikan owu otapbe, mè ige isibi. 
Ìkpọkpọ ikiriaak uriaak kan̄ mgbọ ita ita usen geelek.” 
14Ejit osisisaak ogwu ubọọn̄ enenen mgbọ înọbe ikọ yi. Ibebene ikiweek ike 
ìbosa inyan̄a Danien isibi. Îsa ikana igak, mege ura ochepbe, ìkamun̄ irek. 
15Ebi ife cha enenigbaan̄ ije isi lek ogwu ubọọn̄, mè inibe ọmọ, “Ogwu ubọọn̄, 
kawuuk ibe, igọọk me lek orọmijọn̄ ikan ebi Midia mè ikan ebi Pesia, ikan geelek 
ogwu ubọọn̄ otapbe, mè ige isibi, ke kpekikọt inwene.” 
16Eya orọ, ogwu ubọọn̄ onyinyi ida, esisi itet Danien, mè isa isi itọp itap me emen 
udọn̄ egbe àtat. Ogwu ubọọn̄ otutumu inyi Danien ibe, “Kè Awaji kwun̄ ya, ogwu 
owu okitọbọ ebum inyi mgbọ geelek, inyan̄a owu!” 
17Enenikpukpọt ewuuk ge ichit otu udọn̄ egbe àtat ya, ogwu ubọọn̄ osasa 
mkpọtubọk iman̄ òriọọn̄ kan̄ ikeme me lek ewuuk ya, otutuuk ebi ibot ikwaan̄ 
kan̄ esasa si mkpọtubọk iman̄ òriọọn̄ kiban̄ ikeme si me lek, inyi ene geege ikakọt 
ìnwene irek kè Danien. 
18Ogwu ubọọn̄ ogwugwu ikom ifo uwu ubọọn̄ kan̄. Ìkachieek ibe enekwak 
nkwukwak esa ebele ọmọ ejit, ike ekiwuuk lek irọ, ìkachachak si inu geege me 
otu. Ilaak geege ìkanin̄ si ọmọ chieen̄ otutuuk eririeen̄ usen ya. 
19Me ofit iwele kan̄, me agan̄ egwe, ogwu ubọọn̄ onanan̄a ikeke, mè ije ugwat-lek 
ugwat-lek isi otu udọn̄ egbe àtat ya. 
20Mgbọ îjebe igbet otu udọn̄ egbe àtat ya, itataan̄ ukpo me ida ufieejit ikibọn̄ọ 
Danien ibe, “Danien, ogwu ikwaan̄ Awaji ogwu òkup me ugwem, ìre Awaji kwun̄, 
ogwu owu okitọbọ ebum inyi mgbọ geelek, îkọt inyan̄a owu isibi me otu ebi kè 
egbe àtat?” 
21Danien okukup me emen udọn̄ ya ikifọọk ọmọ otu ibe, “Jei, ogwu ubọọn̄, luk 
ujọn̄ọ ugwem! 

22Awaji n̄a îria ogwu osat kan̄ inu, inenichit otu ebi kè egbe àtat. Ema kpesak emi 
unan geege me lek, mije, emi ǹkalọ ikan geege me isi Awaji. Ikerere me isi kwun̄ 
si, ogwu ubọọn̄, ǹkarọ ijọ inu geege.” 
23Ogwu ubọọn̄ obebele ejit enenen, mè inyi ida ibe etaba Danien esibi me emen 
udọn̄ egbe àtat ya. Mgbọ etababe Danien isibi me emen udọn̄ ya, kpemun̄ unan 
geege me lek, mije, îtoon̄ ejit me lek Awaji kan̄. 
24Ogwu ubọọn̄ onyinyi ida, esasa ife cha ebi ìtotoon̄ Danien ikọ inu, ema melek 
otutuuk ebi nwa, mè otutuuk ebi bọn, mè itọọn̄ ema igwook me emen udọn̄ egbe 
àtat ya. Sabum ema enirere ijọn̄ me emen udọn̄ ya, ebi kè egbe àtat cha ewuwulu 
ikweek ema, mè iloon̄ ema igwak itaka, mè ikpukpuku ukwuuk kiban̄ isan̄a. 
25Ogwu ubọọn̄ Dariọs onenige ikpa ijet otutuuk ebi ife geelek, mè ebi ido geelek, 
mè ebi otu usem geelek òkup me linyọn̄ ibe: Esuuk mè ibọbọọn̄ ubọọn̄ ikup inyi 
enyi otutuuk! 
26“Ǹkinyi ikan keyi, mè ige itap me ikpa ibe, me otutuuk ere geelek me ama 
ubọọn̄ n̄a, ebi ene etet ukpook me lek Awaji kè Danien, mè ekenyi ọmọ ulibi. 
“Mije ọmọ ore Awaji òkup me ugwem, ìkukup ire mgbọ geelek; ama ubọọn̄ kan̄, 
kpebekọt ijijaka, mkpulu kan̄ ìbokup ire mgbọ ikakaan̄ge itata. 
27Ọmọ okitaba ene isibi, ọmọ si okinyan̄a ene; ọmọ okirọ uyeke uyeke inu, mè 
inu ukechieen̄ me emen inyọn̄, mè linyọn̄. Ọmọ otaba Danien isibi, inan̄a me otu 
ejeek ebi kè egbe àtat.” 
28Inu onenije ijaan̄ me lek kè Danien me ukot mkpulu kè Dariọs, mè ukot mkpulu 
kè Sarọs ogwu ubọọn̄ Pesia. 

Dan 7 

Danien îmun̄ ilaak ofolek anam ukpook ini 

1Me adasi acha me lek mkpulu kè Belisaja, ogwu ubọọn̄ ido Babilọn, Danien 
îmumun̄ ilaak ge, mè imun̄ owuwa ilaak ọkpọchieen̄ mgbọ îlaakbe me inyọn̄ 
mkpilaak kan̄. Îge inu cha îmun̄be itap me ikpa. 
2Danien ìkpa ibe ikeyi, “Me emen ilaak n̄a me eririeen̄, mbene chieen̄, mè imun̄ 
unye efet ònan̄a me agan̄ ini eyi isinyọn̄ ikiwut igwook me isi mun̄, mè itap 
ogbururu ijot nga okwaan̄ ile. 
3Ikpele anam ukpook ini òkup esese esese eneninan̄a me emen okwaan̄ ya isibi. 

4“Eyi adasi ìbet lek egbe àtat, mè ikaan̄ uwop kubọk uwop igo. Me chieen̄ n̄a, 
enenigwak uwop kan̄ isan̄a, mè ibene ọmọ igwuun̄, ikekeke me ukot iba kan̄ 
kubọk ebilene. Eneninyi ọmọ ejit ebilene. 
5“Nnenimun̄ òso anam ukpook iba me isi n̄a. Anam keyi ìbet lek ibo nriọk. 
Ìbebene lek kan̄ agan̄ ge ifo inyọn̄, kubọk unye anam òtutuun̄ ikiket anam 

ìbochim. Me otu kan̄, îkaan̄ mgbaramgbasi ita me agbagba ejeek kan̄. Ida ge 
onenitumu inyi ọmọ ibe, ‘Jibi bene, mè taka ufuk jot owot!’ 
6“Mgbọ eya orakabe, mkpọkpọ, mè imun̄ ofifi anam ukpook òbet lek egbe ntọọk 
ntọọk. Anam yi îkaan̄ uwop ini me udun̄, uwop cha ìbet lek echi unọn. Anam yi 
ìkaan̄ ibot ini. Mînyi anam yi unye eyi mkpulu. 
7“Mgbọ eya orakabe, nnenimumun̄ ilaak me eririeen̄. Me emen ilaak ya, 
nnenimun̄ òso anam ukpook ini me isi n̄a. Anam keyi îkaan̄ ukpook, mè ikigwook 
ene mbiribọ me lek, mè ikaan̄ si unye enenen. Îkaan̄ ikpele ejeek okwukwut me 
otu, eyi îkisa iloon̄ anam geelek ìbotaka ikpukpuku ukwuuk me lek. Inu geelek 
òsisik me lek anam cha, îra isa ukot ijak ikpukpuku. Anam keyi îsibi esese me lek 
otutuuk anam ukpook kechilọ. Anam yi ìkaan̄ akọp iko me ibot. 
8“Mgbọ nkikeek inu ofolek iko cha, me chieen̄ n̄a, ofifi iko otitibi isibi me etete 
iko kechilọ cha, ire, iko keyi ìre sọntiik iko. Iko ita me lek akọp iko cha ìjijibi 
inan̄a, inyi sọntiik iko ya ikaan̄ irek itibi isibi. Sọntiik iko ya îkaan̄ chieen̄ kubọk 
chieen̄ ebilene, mè ikaan̄ si otu òkitumu ikọ ugumulek ugumulek. 
9“Me chieen̄ n̄a, enenidọmọ ogboon̄ ubọọn̄ iyiyik me irek me irek, Ogwu Akarake 
Akat ya onenisiki ikweek me irek kan̄. Ofọnti kan̄ ìkitana miai kubọk abalara; 
ijeek ibot kan̄ okekitana kubọk okuket inwọọn̄ anam. Ogboon̄ ubọọn̄ kan̄ 
okekisak kubọk alọm ukan̄, otutuuk ukot ogboon̄ ubọọn̄ ya okekilomo kubọk 
ukan̄. 
10Ukan̄ okekinan̄a me isi kan̄ ikigbuk isibi kubọk ìre mun̄ okwaan̄. Obop obop 
ebi ene ekekisi ikwaan̄ inyi ọmọ, efie efie ebi ene kpêkọtbe ifuk otu ifuk ekekeke 
me isi kan̄. Oyerebet oninin̄, enenichili otutuuk ikpa iwele. 
11“Mkpọkpọ igwuun̄ si chieen̄ ikikpọ, mije ikọ ugumulek cha echi sọntiik iko ya 
okitumu. Nkekikpọ mege ire mgbọ etetbe anam ukpook ya ikpan̄, mè ijijaka 
akpalek kan̄, mè iben itọp itap me emen ukan̄ ya òkisasak. 
12Mîbọkọ unye mkpulu isan̄a me ubọk anam ita kechilọ, mè itele ibe ema egat 
ugwem sọntiik mgbidim mgbọ. 
13“Me emen ilaak ya si, mkpọkpọ, mè imun̄ me isi n̄a, ene ge òkup kubọk Gwun̄ 
Ebilene okinu me emen oduku inyọn̄. Inenije igbet lek Ogwu Akarake Akat ya, 
enenisa ọmọ ije isi isi kan̄. 
14Eneninyi ọmọ unye eyi mkpulu, mè ujamgbugbo, mè irek ubọọn̄. Otutuuk ebi 
ife geelek, mè ebi ido geelek, mè ebi otu usem geelek ekekitọbọ ebum inyi ọmọ. 
Mkpulu kan̄ ìre mkpulu mgbọ geelek, eyi ìkakaan̄ itata, ama ubọọn̄ kan̄ si ìre eyi 
kpebekọt ijijaka. 

Mîbum ibot ilaak ya 

15“Emi Danien, ekwukwu n̄a îsisik, mije, inu mmun̄be me emen ilaak ya îsisaak 
emi enenen. 

16Nnenisi lek ene ge me lek ebi ìkeke me ere ya, mè ido ọmọ ibe ìre inu chi ìsibi 
keke ye. “Ene ya onenikpa inu geelek ofolek inu chi inyi emi, mè inibum ibot 
otutuuk inu chi inyi emi. 
17‘Ikpele anam ukpook ini cha ìkeke inyi ama ubọọn̄ ini òbosibi ikeke me linyọn̄ 
keyi. 
18Ire, me òta kan̄, mêkana mkpulu ama ubọọn̄ cha inyi ebi eyi Awaji Ogwu 
Òbebene Ichit mege ire mgbọ ikakaan̄ge itata. Mkpulu ya môre eyi kiban̄ ire 
mgbọ geelek mgbọ geelek.’ 
19“Nneniweek irọriọọn̄ atikọ ofolek anam ukpook eyi òso ini ya, eyi ònwenwene 
me lek otutuuk anam ukpook kechilọ cha, mè ikaan̄ ukpook igak otutuuk, mè 
ikaan̄ ejeek okwukwut, mè ujọn̄ọ abọm ekwe. Anam yi ìkikpukpuku anam geelek 
îtetbe, mè òtaka omeen̄. Geelek òsisik, îra isa ukot ijak ikpukpuku. 
20Mweek si irọriọọn̄ inu ofolek akọp iko cha òkup me ibot anam ya, melek sọntiik 
iko ge ya ònenitibi isibi me ibot kan̄, eyi iko ita ojibibe inan̄a, inyi ikaan̄ irek itibi 
isibi. Mweek si irọriọọn̄ inu ofolek sọntiik iko ya eyi òkakaan̄ ukpook igak 
otutuuk iko kechilọ cha, mè ikaan̄ chieen̄, mè ikaan̄ si otu îkisa itumu ikọ 
ugumulek ugumulek. 
21Me chieen̄ n̄a gaalek, mmumun̄ iko ya okitim akọn̄ me lek ebi eyi Awaji, mè 
ikitim igak ema, 
22mege ire mgbọ Ogwu Akarake Akat ya okanabe isibi, mè inifieek oyerebet 
inwọn ebi eyi Awaji Ogwu Òbebene Ichit. Mgbọ onenikem, ikakana mkpulu ya 
itap ema me ubọk ibe ebọkọ esak. 
23“Inenitumu inyi emi ibe, ‘Anam ukpook eyi òso ini ya ore ama ubọọn̄ eyi òso 
ini eyi òbosibi inu me linyọn̄. Ama ubọọn̄ keyi ìbore esese me lek otutuuk ama 
ubọọn̄ geelek, ìbogwagwak otutuuk linyọn̄ igwook, mè ijak me ukot, mè 
ikpukpuku isan̄a. 
24Akọp iko cha ìkeke inyi akọp ebi ubọọn̄ ebi ìbenikikpulu ama ubọọn̄ keyi. Ukot 
kiban̄ isiraka, ofifi ogwu ubọọn̄ mônanan̄a isibi. Ogwu ubọọn̄ keyi ìbore esese 
me lek ebi ubọọn̄ ìkpukpulu sabum ọmọ. Ogwu ubọọn̄ yi môtim akọn̄ ikpan̄ ebi 
ubọọn̄ ita. 
25Môtumu ikọ ikeme Awaji Ogwu Òbebene Ichit, mè itutuku ebi eyi Awaji Ogwu 
Òbebene Ichit enenen, mè iweek inwenwene ijọk mfaka melek ikan geelek 
òkukup. Mêkana ebi eyi Awaji itap ọmọ me ubọk acha ita mè okpọkọ. 
26“ ‘Ire, mênin̄ oyerebet, mè ibọkọ otutuuk unye isan̄a ọmọ me ubọk, mè ijijaka 
ọmọ isan̄a kpai mege ire mgbọ ikakaan̄ge itata. 
27Mgbọ ya, mênenikana irek mkpulu, mè unye geelek, mè umin eyi ama ubọọn̄ 
geelek òkup me irak ura keyi itaak me ubọk ebi eyi Awaji, ebi eyi Awaji Ogwu 
Òbebene Ichit. Mkpulu kan̄ ìbore mkpulu òbokup ire mgbọ geelek. Otutuuk ebi 
mkpulu geelek ebekitọbọ ebum inyi ọmọ.’ 

28“Okputut ilaak ya ire eya. Ekiket ònin̄ emi Danien ejit mije ilaak ya îsisaak emi 
enenen, mè irọ inyi isi n̄a iwọlọ mgbọ yaage. Ire, ǹchichit ilaak ya ikaan̄ me lek 
n̄a, ǹkakpa ìnyi ene geege.” 

Dan 8 

Danien îmun̄ ilaak ofolek orie arọọn̄ melek ebot 

1Me òso acha ita me lek mkpulu ogwu ubọọn̄ Belisaja, emi Danien, nnenimun̄ 
ofifi ilaak ọkpọchieen̄, mgbọ inu geelek ofolek adasi ilaak ọkpọchieen̄ mmun̄be 
ya orakabe. 
2Me emen ilaak ya, m̀mun̄ lek n̄a ike nkekebe me agba lek okolo Ulai, me Susa, 
òrere ama ibot me agan̄ Elam. 
3Mbebene chieen̄ ikpọ, mè imun̄ orie arọọn̄ ge òkaan̄ ujọn̄ọ iko iba me ibot 
okekebe me isi n̄a me agba lek okolo ya. Ge me lek iko iba cha îjọn̄ọ igak ge. Iko 
eyi òjọjọn̄ọ igak ya ìtibi isibi mgburudun̄. 
4Nkekikpọ ike orie arọọn̄ ya okinya ikana ikisa iko kan̄ cha ikichichiin̄ ebi kè 
anam. Îlilaba anam inin̄ agan̄ ichep-ura, mè agan̄ inyọn̄, mè agan̄ osiki. Kpunu 
anam geege òkọkọt ikeke ida ọmọ, kpunu si ene geege òkọkọt inyan̄a inu geelek 
îgọbọbe isibi me ubọk kan̄. Inu geelek òneme ọmọ, eya ke îkirọ. Sa me ikeya, 
ikakaan̄ unye enenen. 
5Ike nkikeek ekiket ofolek inu yi, ǹyaka inimun̄ orie ebot ge okanabe isibi mgbọ 
yaage, mè ikaan̄ ilile iko ge òtibi isibi me okwut isi, me agbagba chieen̄ iba kan̄. 
Orie ebot yi ìnan̄a me agan̄ ichep-ura isibi, mè ikilibi ekot ekot isaba linyọn̄, ukot 
kan̄ ìkare ijọn̄. 
6Orie ebot yi onenire lek orie arọọn̄ ya òkaan̄ iko iba, eyi òkeke me agba lek okolo 
Ulai, mè isa me uga unaan̄-ejit ijibi inin̄ lek, 
7mè inin̄ ọmọ gìrìrìm, mè igoon̄ ọmọ kpekpekpe, mè igoon̄ iko iba orie arọọn̄ ya 
ifaan̄ isan̄a kpai. Efuuk otata me emen orie arọọn̄ ya, ìkayaka ìkọt ìkeke ìda orie 
ebot ya. Orie ebot ya ogogon orie arọọn̄ ya ito me ijọn̄, mè isa ukot ijak ọmọ imem 
me ijọn̄. Ìkakaan̄ ogwu òkọkọt inyan̄a orie arọọn̄ ya isibi me unye ubọk orie ebot 
ya. 
8Orie ebot ya onenikaan̄ ikpele unye. Ire, me mgbọ unye kan̄ ominbe ichit, ikpele 
iko kan̄ ya ofafan̄a. Me irek kan̄, ayaya ilile iko ini otitibi isibi, mè isan ikida agan̄ 
ini eyi linyọn̄ keyi. 
9Ofifi sọntitiik iko ge onenitibi isibi me lek iko ge me etete iko ini cha, mè ikimin, 
mè ikaan̄ unye enenen, mè ikitibi inyana ikpọ agan̄ osiki, mè agan̄ mbum-ura, 
mè ikitibi si inyana ikpọ agan̄ Uja Ido ya, òrere Ijeren, okupbe. 
10Iko ya otitibi imin mege isi ichak me lek ebi kè ntoronyan̄ me akpa isinyọn̄, mè 
ida usini ntoronyan̄ igwook me ijọn̄, mè isa ukot ijak ema imem. 

11Îsa unye kan̄ isi itọ me lek Ogwu Ibot urum akọn̄ emen inyọn̄, mè ibọkọ 
ngwugwa ekigwa inyi ọmọ usen geelek isan̄a me ubọk kan̄, mè ijijaka Uwu 
Mbuban kan̄ igwook. 
12Me nrọ-nlọ, mîto ebi akọn̄ ibe ekekpọ chieen̄ me lek ngwugwa ekigwa usen 
geelek, mè iben atikọ itọp ito me ijọn̄. Inu geelek iko ya orọbe, ìkpọkpọ ikije ijaan̄ 
inyi. 
13Nneninọ ogwu mbuban ge okitumu ikọ, ofifi ogwu mbuban okekido ọmọ ibe, 
“Ìre ilaak ọkpọchieen̄ chi ìbokup ire mgbọ owa sabum ìborọ iso? Ilaak 
ọkpọchieen̄ eyi ngwugwa usen geelek, mè eyi mkpaka-ibot eyi òkitap mfufiat, 
mè eyi ijijijaka Uwu Mbuban, mè eyi ijajak ebi akọn̄ me ukot ya, ìre mgbọ owa ke 
otutuuk chi oborọ iso?” 
14Ofifi ogwu mbuban ya onenitumu inyi emi ibe, “Inu chi môbọkọ obop ikakwun̄ 
mè ewelegwe iba mè efit ita, sabum mênigwọk lek Uwu Mbuban Awaji.” 

Mîbum ibot ilaak ya 

15Mgbọ emi, Danien, nkikpọ ilaak ọkpọchieen̄ ya, mè ikikeek ike mbasa igobo 
itet, nnenimun̄ inu ge òbet lek enerieen̄ okekebe me isi n̄a. 
16Nnọnọ ida ene ge okitaan̄ ukpo inan̄a me okolo Ulai ya ikitumu ibe, “Geberen, 
bum ibot ilaak ọkpọchieen̄ ya nyi ogwu enerieen̄ yi.” 
17Ike ogwu ene ya okije igbet ere nkekebe, ukpook otetet emi enenen, nrọrọn̄ 
me ijọn̄, mè igban inyana. Ene ya onenitumu inyi emi ibe, “Gwun̄ ebilene, ilaak 
ọkpọchieen̄ owu omun̄be ìgbaan̄ me lek mgburudun̄ mgbọ. Tet ibot!” 
18Òkitumu ikọ ya me otu, nkakana isi ichit me ijọn̄, mè ilaak inwọnọ. Ene ya 
onenichak emi ubọk me lek, mè ibene emi igwuun̄, nkekeke. 
19Inenitumu inyi emi ibe, “Mânikpa inu òbomọnọ irek me mgburudun̄ mgbọ, 
mgbọ Awaji môjeen̄be unaan̄-ejit kan̄ inyi owu, mije, ilaak yi ìgbaan̄ me lek 
mgburudun̄ mgbọ eyi edọmọbe isun̄. 
20Orie arọọn̄ òkaan̄ iko iba me ibot ya owu omun̄be ìkeke inyi ebi ubọọn̄ Midia 
mè Pesia. 
21Orie ebot ìnwọọn̄ lek ya ìre ogwu ubọọn̄ Giris. Ilile iko eyi òtitibi isibi me okwut 
isi kan̄, me agbagba chieen̄ iba kan̄ ya, ìre adasi ogwu ubọọn̄. 
22Ayaya iko ini cha echi òtitibi isibi me irek iko ge òfafan̄a ya ìre ama ubọọn̄ ini 
echi òbotibi isibi inan̄a me Giris, ire, ema kpebekaan̄ ojelek unye Giris okaan̄be. 
23“Me òfo òta ukot mkpulu kiban̄, mgbọ inu ikpak môsobe ifuk, ogwu ubọọn̄ ge 
òrere ogwu ikpak, mè ikaan̄ lọkọlọkọ ugwem, mônu inikikpulu. 
24Ogwu ubọọn̄ ya mônye lek enenen enenen, ire, unye-lek ya ìkabore sa me unye 
kan̄. Môtap ikpele jakajaka ijot ere, inu geelek îkirọ, ìbokpọkpọ ikije ijaan̄ inyi. 
Môjijaka owuwa ebi mkpulu ìnyenye lek, mè ijijaka si owuwa ebi eyi Awaji. 

25Mije lọkọlọkọ ugwem kan̄, môsa me ofiaan̄ ofiaan̄ irọ owuwa inu geelek 
îweekbe irọrọ, mè imọnọ lek kan̄ kubọk ogwu òmimin ichit. Mgbọ ebi ene 
isikikeek ibe ke ema ekiluk me utelelek, mônenijijaka ugwem owuwa ene, mè 
inisa me ugumulek itọ ubọk me isi Ogwu Ibot Ebi Ibot Mkpulu. Mêjijaka ọmọ me 
mgburudun̄ mgbọ, ire, ìkabore me unye ebilene. 
26“Ilaak ọkpọchieen̄ ya ofolek ikakwun̄ mè ewelegwe ìre atikọ. Ire, chit ilaak ya, 
mije, ilaak ya ìgbaan̄ me lek ujọn̄ọ ujọn̄ọ mgbọ ònu me isi.” 
27Emi Danien, mfefieek ejit enenen, mè ifiak orukan̄, mè iwọ ilaak owuwa usen. 
Ire, ntetet lek inye, mè inan̄a ikeke, mè ibene ikirọ ikwaan̄ ogwu ubọọn̄. Ire, ejit 
îsisaak emi enenen me lek ilaak ọkpọchieen̄ cha, mije, kpunu ogwu òkọkọt igobo 
itet. 

Dan 9 

Uriaak Danien oriaakbe 

1Adasi acha me lek mkpulu kè Dariọs, gwun̄ kè Jakisis (òrere si Ayaserọs), ogwu 
Midia, ogwu ònikikpulu ido Babilọn, 
2me emen adasi acha mkpulu kan̄ ya, emi Danien, nnenifuk inu egebe me Ikpa 
Mbuban, mè inigobo itet ibe ke jakajaka ebejijaka Jeruselem môbọkọ akọp acha 
jaaba, igọọk me ikọ Okumugwem otumube inyi Jerimaya ogwu nriran. 
3Eya orọ, nnenikana isi lek Ogwukaan̄-ene Awaji, mè ito ito inyi, mè iriaak 
uriaak, mè ibeek mbeek, mè ijin otu, mè itap ofọnti ufieejit, mè ifuun̄ lek me ntọn̄. 
4Nrariaak uriaak inyi Okumugwem Awaji n̄a, mè ifuk ijo ebi kiji ibe ikeyi: “Jei 
Ogwukaan̄-ene, Awaji ogwu òmimin mè ikaan̄ ukpook, owu ogwu òkirọ inyan̄a-
ibot kwun̄, mè ikikaan̄ imumechieen̄ mgbọ geelek me lek ebi geelek ìmumun̄ 
owu me chieen̄, mè ikirọ ikọ owu otọbe, 
5eji mîrọ ijo inu, mè irọ owu ilọ, mè irọ inu ikpak. Eji mîkpaka ibot inyi owu, mè 
ijit irọrọ ikọ otọbe, mè ijit si ikan kwun̄. 
6Eji kpegban̄ utọn̄ inyi ebi nriran kwun̄ ebi ìtutumu ikọ me erieen̄ kwun̄ inyi ebi 
ubọọn̄ kiji, mè ebi ibot kiji, mè ebi nte nte kiji, mè otutuuk kiji ebi ìluk me ido kiji. 
7“Ogwukaan̄-ene, owu ìre ogwu ata irọrọ. Ire, me cherekeyi, esip ìjojot eji isi, eji 
otutuuk ebi Juda mè ebi Jeruselem, mè otutuuk ebi Ijeren, ebi ìkup me mgbet 
mgbet ere, mè ebi ìkup me ujọn̄ọ ere, me ido geelek ere owu oyiyalabe eji isi 
igwook, mije mkpaka-ibot eyi eji ekpakabe inyi owu. 
8Okumugwem, îre eji ke esip ojot isi, eji melek ebi ubọọn̄ kiji, mè ebi ibot kiji, mè 
ebi nte nte kiji, mije eji mîrọ owu ijo inu. 
9Ogwukaan̄-ene Awaji kiji ìre ogwu ejit nsan, mè ogwu òkitele ijo inyi ene, ubọk 
geelek eji ekpakabe ibot inyi ọmọ. 

10Eji kpekigban̄ utọn̄ me ida Okumugwem Awaji kiji, kpekisun̄ si ikan kan̄ echi 
înyibe eji inan̄a me otu ebi ikwaan̄ kan̄ ebi nriran. 
11Otutuuk ebi Ijeren mîkpaka ibot inyi ikan kwun̄, mè igba udun̄ ifit owu, 
kpekigban̄ utọn̄ me ida kwun̄. “Eya orọ, ifieek-otu melek itip-oyerebet eyi 
onyan̄abe ibot itoon̄ me lek ya, eyi egebe me emen Ikan kè Mosis ogwu ikwaan̄ 
Awaji ya îtoon̄ eji me lek, mije, eji mîrọ owu ijo inu. 
12Owu orọ otutuuk ikọ cha otumube ikeme eji, mè ebi mkpulu kiji iso, ike 
otumube ibe ke owu môsa ikpele ùrioon̄ inikeme eji. Me otutuuk irak ura yi, 
ojelek osusut keyi ònunu inyi ebi Jeruselem ìkararak ìkup. 
13Kubọk egebe me Ikan kè Mosis, otutuuk osusut chi înu inikeme eji, ire, eji 
kpegwu ikom itele nrọ-nlọ kiji, mè igban̄ utọn̄ me lek atikọ kwun̄, mè iweek ntap-
ubọk kwun̄, owu Okumugwem Awaji kiji. 
14Okumugwem îsulu eji osusut ya înen̄ebe isun̄, mije, Okumugwem Awaji kiji ìre 
ogwu ata irọrọ me inu geelek îkirọ. Ire, eji kpegban̄ utọn̄ me ida kan̄. 
15“Mgbọ keyi, jei Okumugwem Awaji kiji, ogwu òsasa me unye ubọk isan̄a ebi 
kwun̄ isibi me ido Ijipiti, mè isa me ikeya ikaan̄ ikpele erieen̄ mege inire 
cherekeyi, eji mîrọ owu ijo inu, mè irọ owu inu ikpak. 
16Jei Ogwukaan̄-ene, mije owu orebe ogwu ata irọrọ, nye lek ben unaan̄-ejit 
kwun̄, uyok uyok unaan̄-ejit kwun̄ ya, san̄a me lek Jeruselem, ama inyọn̄ ogoon̄ 
mbuban kwun̄. Mije, Jeruselem melek otutuuk ebi kwun̄ mîkana inu otutuuk ebi 
ìluk ikana eji ekisa irọ ochak mgbọ geelek, mije ijo inu kiji melek nrọ-nlọ ebi nte 
nte kiji erọbe. 
17“Mgbọ keyi, owu Awaji kiji, nye lek nọ otutuuk uriaak mè mbeek geelek emi 
ogwu usun̄ kwun̄ nkibeek me ubọk kwun̄. Mije erieen̄ kwun̄, jei Ogwukaan̄-ene, 
nye lek kaan̄ ata ejit me lek Uwu Mbuban kwun̄ eyi ejijakabe isan̄a. 
18Jei Awaji, soso rieen̄ utọn̄ gban̄, mè nọ mbeek nkibeek owu. Raan̄ chieen̄ kpọ, 
mè mun̄ jakajaka ejijakabe eji isan̄a, mè ijijaka si ama ya eyi òkichieek Erieen̄ 
kwun̄. Mbeek kiji ìkare mije ata irọrọ kiji, kpan̄asi ikeya, eji ekibeek ikpọ me lek 
ikpele nsan kwun̄. 
19Jei Ogwukaan̄-ene, nye lek gban̄! Jei Ogwukaan̄-ene, soso tele nyi eji! Jei 
Ogwukaan̄-ene, soso nọ, mè jibi nan̄a keke! Jei Awaji n̄a, mije erieen̄ kwun̄, kafiat 
mgbọ, mije, îre erieen̄ kwun̄ ke ama kwun̄ mè ebi kwun̄ ekichieek.” 

Akọp jaaba mgbọ jaaba 

20Nkekiriaak uriaak ya, mè ikifuk ijo n̄a mè ijo ebi ido kiji, Ijeren, mè ikibeek si 
Okumugwem Awaji n̄a mbeek me ibot orioon̄ mbuban kan̄. 
21Uriaak ya me otu n̄a nkiriaak, ogwu osat, Geberen, ogwu mmun̄be me emen 
ilaak ọkpọchieen̄ ya mgbọ òraraka, owuwulu mgbọ yaage inu me lek n̄a me 
mgbọ uriaak otu ikakwun̄. 

22Geberen ogwu osat onenibe emi, “Danien, ǹnu mgbọ keyi ineninyi owu ifuk-
ibot mè ngobo-ntet. 
23Mgbọ yaage owu obenebe ikiriaak uriaak ya, Awaji îfọọk owu otu. Ufọọk-otu 
ya ke nsa inu inenilook owu, mije, owu ìre ogwu Awaji omabe enenen. Eya orọ, 
gban̄ etip yi jaan̄, mè tet ibot me lek ilaak ọkpọchieen̄ ya. 
24“Danien, akọp nde jaaba ke Awaji otumu ifieek inyi ebi kinyi melek ama 
mbuban kinyi ibe ìre mgbọ enyi ebesa irọ inu ikpak ire ibot, mè irọ ijo inu ire 
òta, mè irọ esuuk mije nrọ-nlọ kinyi, mè isa ata irọrọ eyi mgbọ geelek inu, mè 
ichit ilaak ọkpọchieen̄ melek nriran, mè itọkọ aran̄ me lek Ere Òkup Mbuban 
Ichit isa igwọk lek ere ya. 
25“Riọọn̄, mè gobo tet ibe: Bene me mgbọ enyibe ida ibe ekpọk enama Jeruselem 
mege isi ire mgbọ Ogwu Etọkọbe Aran̄ Me Ibot ya mônube, môbọkọ nde jaaba, 
mè akọp nde gweregwen mè nde iba. Mgbọ isikpọk inama Jeruselem, mêbum 
owuwa oniin̄ me emen, mè irọkọ udọn̄ okwukwek akọn̄ ikat ikana. Ire, inu chi 
ìbore me mgbọ ogbogbo ufialek. 
26Akọp nde gweregwen mè nde iba isiniraka, mêkpakpan̄ Ogwu Etọkọbe Aran̄ 
Me Ibot ya, kpunu ene geege òbomọnọ irek kan̄. Ogwu ibot mkpulu ge mônanan̄a 
isibi, ebi akọn̄ kan̄ mênenijijaka ama ya melek Uwu Mbuban ya. Akọn̄ akọn̄ 
obokup mege ire òta mgbọ, Awaji îwuuk lek itumu ifieek ibe ke owuwa jakajaka 
môkup. 
27Ogwu ibot mkpulu ya mônenirọ inyan̄a-ibot melek owuwa ene otuuk kè nde 
ge. Me ìkike iba nde ya, môchit ibe ekayaka ìgwa ngwugwa melek ngwugwa akpa 
geelek me Uwu Mbuban, mè ekayaka ìsa inyinyi kiban̄ ìnu si me Uwu Mbuban. 
Mgbọ mbuban inu kan̄ môwabe ichit, môneniyik òchichaka inu eyi òkitap 
mfufiat mege ire òta mgbọ, mgbọ Awaji môchobe ogwu ibot mkpulu ya ifiin̄, ike 
îtumube ifieek.” 

Dan 10 

Danien îmun̄ enerieen̄ ge me emen ilaak 

1Me òso acha ita me lek mkpulu kè Sarọs ogwu ubọọn̄ Pesia, Awaji onenichili inu 
ijeen̄ Danien, ogwu ekigwen si Belitisaja. Etip ilaak ya ìre atikọ, ilaak ya ìkijeen̄ 
ikpele akọn̄ òbonunu. Danien orọriọọn̄ inu ilaak ya osibibe. Ìgobo ibot ilaak ya 
itet me emen ilaak ọkpọchieen̄. 
2Me ike mgbọ ya, emi Danien, ǹkup me ufieejit nde ita. 

3Ǹkarie ata inorie geege, ǹkachak anam mè ìre miin̄ geege me otu, ǹkakeken si 
aran̄ geege me akpalek n̄a mege nde ita cha osobe. 
4Me òso akọp usen iba mè ini me adasi onyan̄ me acha ya, nnenikeke me otu mun̄ 
okwaan̄ ile, òrere okwaan̄ Tigiris. 

5Nnenibene chieen̄ imun̄ enerieen̄ ge òtap ofọnti lilin̄ okekebe me isi n̄a, mè 
itobo fanti me ebon. Fanti ya, esa atalek alata araran̄ ònan̄a me Ufaji irọ. 
6Akpalek ene ya ìkup unwan unwan kubọk ewuuk ekigwen karasolet, isi kan̄ 
okekikebe mèrèmèrèp kubọk omumen inyọn̄, chieen̄ iba kan̄ okekisak kubọk 
ukan̄ nlak, ubọk iba kan̄ mè ukot iba kan̄ ekimumen kubọk ekwe esabe ukan̄ 
ikala, ida kan̄ okekitaan̄ kubọk ida okput owuwa ene. 
7Emi Danien gaalek mmun̄ ilaak ọkpọchieen̄ ya. Ebi melek n̄a ekupbe me ere ya 
kpemun̄. Ire, uga ukpook otetet ema, ema elilim isi iweek ere ilet-lek. 
8Iyayaka inisik emi gaalek, nkekikpọ ilile inu ya òkirọ me ilaak ọkpọchieen̄ ya, 
efuuk otata isan̄a emi me emen, isi n̄a owọwọlọ kubọk ogwu òbokwukwu, unye 
geege ìkayaka ìsik emi me emen. 
9Nnọnọ ida ene ya okitumu ikọ. Mgbọ nkigban̄ inu îkitumu, ilaak obenbe emi, 
nlalaak idọk, ike nkanabe isi ichit me ijọn̄. 
10Ìkafiin̄, ubọk ene ge onenitet emi ibene igwuun̄, nkakana ikwuun̄ melek ubọk 
n̄a mè akpatukot n̄a me ijọn̄, mè ikiran. 
11Ene ya onenitumu inyi emi ibe, “Danien, owu ogwu Awaji omabe enenen, rieen̄ 
utọn̄ gban̄ ikọ mbatumu inyi owu. Nan̄a keke keke me ukot kwun̄, ke Awaji ìria 
emi inu me lek kwun̄.” Mgbọ îtumube ikọ ya inyi emi, nnanan̄a ikeke me ukot, 
mè ikiran. 
12Inenitumu inyi emi ibe, “Danien, katet ukpook! Karake adasi usen ya owu 
ogelebe lek isiki me isi Awaji kwun̄ ikibeek mbeek ibe mè Awaji irọ inyi owu 
ògobo inu chi òtet, Awaji înọ mbeek kwun̄. Îre mije mbeek kwun̄ cha ke emi nnu. 
13Ire, mgbọ nkinu, ogwu ibot ebi ijo erumun̄ ìkikpulu ido Pesia okekeke ikput 
emi otuuk kè akọp usen iba mè ge, ìkachieek ibe emi ǹraka. Ire, Maiken, ge me 
lek ebi ibot ebi osat Awaji, onunu initap ubọk inyi emi, mije, etetet emi ikaan̄ me 
ere ya, me ere ebi ubọọn̄ Pesia. 
14Mgbọ keyi, ǹnu inenikpa inu òbosibi inyi ebi kinyi me mgburudun̄ mgbọ iwele 
ijeen̄ owu, mije, ilaak ọkpọchieen̄ ya ìkup inyi mgbọ òkup me isi.” 
15Mgbọ îkitumu ikọ chi inyi emi, ǹkakana isi ichit me ijọn̄, mè ikup kubọk ogwu 
mbuuk, ǹkasan̄a amọn geege. 
16Ogwu ge òkup kubọk ebilene oneninyana ubọk ichak emi me ukpọk otu, 
nchichili otu, mè ibene ikitumu ikọ inyi ogwu òkeke me isi n̄a ibe, “Ogwu nte, 
ilaak ọkpọchieen̄ ya mmun̄be îtap emi ukpook ijot emen, mè iwọ emi lek enenen. 
17Ogwu nte, emi ogwu usun̄ kwun̄ m̀bajeje ikọt itumu ikọ melek kwun̄ ni? Unye 
geege ìkayaka ìkup emi me emen, ǹkayaka ìkọt ìfuuk efuuk.” 
18Ogwu òbet lek ebilene ya okpọkpọk ichak emi ubọk me lek, mè itap emi unye 
me emen. 

19Ene ya obebe emi, “Ogwu Awaji omabe enenen, katet ukpook. Kaan̄ esuuk, nye 
lek, mè kat ejit!” Mgbọ îkitumu ikọ ya melek n̄a, efuuk oninin̄ emi emen. Nnenibe 
ọmọ, “Ogwu nte, tumu ikọ nyi emi ǹnọ, mije, owu otap emi unye me emen.” 
20Ogwu ene ya onenido emi ibe, “Ìre oriọọn̄ inu òrọrọ nnube me lek kwun̄? Sọnja 
mgbọ, mâgwu ikom isi itim akọn̄ me lek ogwu ibot ebi ijo erumun̄ ìkikpulu ido 
Pesia. Nsitim eya isan̄a, ogwu ibot ebi ijo erumun̄ ìkikpulu Giris mônunu akọn̄ 
eyi kan̄. 
21Kpunu ene geege òbobieen̄ emi udun̄ me lek akọn̄ chi, ilọ me lek kè Maiken, 
ogwu ibot ebi osat ìkikpulu ebi Ijeren. Ire, gban̄! Mâkpa inu egebe me emen Ikpa 
Atikọ inyi owu. 

Dan 11 

1Me adasi acha me lek mkpulu kè Dariọs ogwu ubọọn̄ Midia, emi me lek n̄a, 
ǹkekeke melek kè Maiken, mè itap ubọk inyi, mè ichit si ọmọ. 

Ebi ubọọn̄ agan̄ osiki mè ebi ubọọn̄ agan̄ inyọn̄ 

2“Mgbọ keyi, mâtumu atikọ inyi owu: Ebi ubọọn̄ ita mêsibi inu inikpulu ido Pesia, 
ge me udun̄ ge. Ukot kè ebiba isiraka, ogwu òso ini môkakana isibi. Ogwu ubọọn̄ 
keyi môbọọn̄ ubọọn̄ enenen igak ebilọ. Mije ubọọn̄ kan̄ ya, ọmọ môkana ogwu 
òkaan̄ unye, mè inisa me ikeya irọ inyi otutuuk ene enegbaan̄ etim akọn̄ ekeme 
ido Giris. 
3Ikpele ogwu ubọọn̄ ge òkakaan̄ unye enenen môkakana isibi, mè ikikpulu ikpele 
ama ubọọn̄, mè ikirọ inu geelek òneme ọmọ. 
4Ire, me mgbọ unye kan̄ môminbe ichit, mêjijaka ama ubọọn̄ kan̄, mè itọọn̄ ibak 
okpọkọ ini inyi agan̄ ini eyi linyọn̄. Ebi ubọọn̄ ebi kpere bọn kan̄ ebekikpulu, ire, 
ema kpebekaan̄ unye isasa ikpulu kubọk ọmọ okaan̄be, mije, ebegbugbugbọ 
mkpulu kan̄ igwook, mè isa ikana inyi ebi ofifi ife. 
5“Ogwu ubọọn̄ òkikpulu ama ubọọn̄ eyi agan̄ osiki mônenikaan̄ unye. Ire, ene ge 
me lek ebi ibot akọn̄ kan̄ mônye lek igak ọmọ, mè inikikpulu ama ubọọn̄ eyi kan̄, 
eyi òmimin enenen. 
6Acha inen mè inen isiraka, ema mêgbaan̄ lek ibọp, mè inire otu ge. Ogwu ubọọn̄ 
agan̄ osiki môsa ogwu gwun̄ enenwaan̄ inyi ogwu ubọọn̄ agan̄ inyọn̄ me lek nwa, 
inyi mgbaan̄-nchieek kiban̄ inye, mè ifuk. Ire, ogwu enenwaan̄ ya ìkpoyaka ikọt 
ikaan̄ unye me lek ogwu olom, ubọk ogwu ute si ìkpoyaka inye. Mgbọ ya, 
mênenitet ogwu enenwaan̄ ya, mè ogwu ute, mè ogwu òkibieen̄ ọmọ inye isa inyi 
ibe ekpan̄. 
7“Ene ge ogwu owot iman nte ogwu enenwaan̄ ya mônenikana ogwu ubọọn̄ agan̄ 
osiki, me irek ogwu adasi, mè inijibi akọn̄ isi itim me lek ogwu ubọọn̄ agan̄ inyọn̄, 
mè ibum itibi ama mgban akọn̄ kan̄, mè itim ikpan̄ ọmọ. 
8Môkpulu si otutuuk awaji kiban̄, mè mkpọmfaka kiban̄, mè inu ubọọn̄ kiban̄ 
echi alata okuket mè echi alata araran̄, isa ifo Ijipiti. Akọn̄ keyi isiraka, ogwu 

ubọọn̄ agan̄ osiki mônenitele ogwu ubọọn̄ agan̄ inyọn̄, inyi isiki efuuk owuwa 
acha. 
9Ogwu ubọọn̄ agan̄ inyọn̄ mônenijibi akọn̄ isi itim me lek ogwu ubọọn̄ agan̄ osiki, 
ire, ìkpokọt itap isi. Mônenigwu ikom ifo ido kan̄. 
10Ire, bọn ogwu ubọọn̄ agan̄ inyọn̄ mênenibem lek akọn̄, mè inititiin̄ ebi akọn̄ 
iwa ijot ere, mè ikigbuku isibi kubọk ogbururu eyi kpebekọt ikeke ida, mè isa 
akọn̄ ya isi ire ama mgban akọn̄ ogwu ubọọn̄ agan̄ osiki. 
11“Ogwu ubọọn̄ agan̄ osiki mônanaan̄ ejit, mè inijibi akọn̄ isibi isi itim me lek 
ogwu ubọọn̄ agan̄ inyọn̄. Ogwu ubọọn̄ agan̄ inyọn̄ môsasa urum akọn̄ òwawa 
enenen ikeke ida ọmọ, ire ọmọ môtitim ikpan̄ ogwu ubọọn̄ agan̄ inyọn̄ ya. 
12Mgbọ ogwu ubọọn̄ agan̄ osiki môtimbe ikpan̄ ogwu ubọọn̄ agan̄ inyọn̄, mè 
ikpulu owuwa urum akọn̄ kan̄ me usun̄, ogwu ubọọn̄ agan̄ osiki mônenikigumu 
lek, mè ikpan̄ obop obop ene. Ire, ntim-mkpan̄ kan̄ ìkabofuk, 
13mije, ogwu ubọọn̄ agan̄ inyọn̄ môkpọk ititiin̄ ebi akọn̄ ìwawa igak ebi adasi 
mgbọ. Owuwa acha isiraka, ọmọ melek owuwa urum akọn̄ kan̄ cha ìkakaan̄ 
ogbogbo nroon̄ akọn̄, mênenijibi akọn̄ isi agan̄ osiki. 
14“Me ukot mgbọ cha, owuwa ebi ene mêkpaka ibot, mè ikije ikeme ogwu ubọọn̄ 
agan̄ osiki ya. Ebi afa me etete ebi kinyi mêgọọk si ikpaka ibot, isasa irọ inyi ilaak 
ọkpọchieen̄ ya irọ iso. Ire ema kpebekọt irọ. 
15Ogwu ubọọn̄ agan̄ inyọn̄ mônenijibi akọn̄ inu agan̄ osiki, mè ininama obubot 
mbin akọn̄ ichak me lek mgban ama mgban akọn̄ ge, mè itim akọn̄ ibọkọ ama ya. 
Lek môwọwọ ebi akọn̄ agan̄ osiki, kpebeyaka ikọt ikeke ida. Otutuuk ebi akọn̄ 
kiban̄, ikerere ebi ìnyenye lek ichit, kpebeyaka ikaan̄ unye geege isasa ibeme 
akọn̄ keya. 
16Ogwu ubọọn̄ agan̄ inyọn̄ ya òjijibi akọn̄ isi agan̄ osiki ya mônenikirọ inu ike 
geelek òneme ọmọ, kpunu ogwu òbokọt ikeke ida ọmọ. Mônenibọkọ Uja Ido ya 
ikaan̄, mè ikaan̄ si unye isasa ijijaka ama ya igwook. 
17Môtumu ifieek me ejit kan̄, mè isa otutuuk unye eyi ama ubọọn̄ kan̄ inu agan̄ 
osiki, iniweek irọrọ mgbaan̄-nchieek melek ogwu ubọọn̄ agan̄ osiki. Môsa gwun̄ 
enenwaan̄ ge ininyi ogwu ubọọn̄ agan̄ osiki me lek nwa, inyi ọmọ isa me ikeya 
igbuku mkpulu agan̄ osiki icho. Ire, otitọt kan̄ ìkpokaan̄ ibot. 
18Mgbọ inu îbenbe me ejit ìkare ubọk, mônenikana isi ida ido echi òkup me agba 
okwaan̄, mè itim akọn̄ ibọkọ owuwa kiban̄. Ire, ogwu ibot akọn̄ ge, ogwu ofifi ido, 
mônenitim ikpan̄ ọmọ, mè iyaka unyechieen̄ kan̄ ya ichiọọk ọmọ me lek. 
19Ọmọ mônenigwu ikom ikije ifo agan̄ ama mgban akọn̄ eyi ido kan̄. Ire, akọn̄ 
môrerie ọmọ, ọmọ môkwukwu, kpebeyaka imun̄ ọmọ igak ikeya. 
20“Ofifi ogwu ubọọn̄ mônenimọnọ irek kan̄, mè iniria ogwu òkibọkọ otitip ido, 
inyi isi ikitet ebi ene me unye ubọk ibọkọ otitip ido, inyi mêsabe inibeme ama 

ubọọn̄ kan̄ melek òrirọ kan̄. Ire, ogwu ubọọn̄ keyi ìbokup sọn̄ acha inen mè inen 
gaalek, mêkpakpan̄. Mkpa kan̄ ìkabore mije gọlọgọlọ, ìkporere si me akọn̄. 
21“Ofifi ogwu òbonibọkọ irek ubọọn̄ ìbore ogwu lọkọlọkọ ugwem, ogwu ebi ene 
kpebekinyi umin kubọk ogwu ubọọn̄. Ogwu ubọọn̄ keyi ìbojibi akọn̄ initim me 
lek ama ubọọn̄ ya me mgbọ ene geege kpokpọbe chieen̄ ibe akọn̄ mônu, mè isa 
me ikeya itet ama ubọọn̄ ya ibọkọ. 
22Ọmọ môtim ikpan̄ ogbogbo urum akọn̄ geelek ọmọ môchichinibe, mè ikpan̄ si 
ogwu ibot òkikpọ chieen̄ me lek inyan̄a-ibot Awaji. 
23Ogwu ubọọn̄ yi môrọ ataak ataak mgbaan̄-nchieek melek owuwa ido, mè ifiaan̄ 
ema igwook, mè inikana ogwu òkaan̄ ikpele unye, ubọk geelek ibe ke ebi ìkigọọk 
ọmọ ikeke ìre ene inen mè inen gaalek. 
24Ogwu ubọọn̄ yi môkijibi akọn̄ isi itim ikpan̄ ido echi òbọbọọn̄ ubọọn̄ me mgbọ 
ife cha kpekpọ chieen̄ ibe akọn̄ mônu, mè isa me ikeya irọ inu ebi nte kan̄ mè ebi 
nte nte kan̄ kpekọt irọ. Môchon inu îfumbe, mè echi îchichimbe, mè owuwa inu 
ubọọn̄, inyi ebi melek kan̄. Môtọt igbugbugbọ owuwa ama mgban akọn̄, ire, otitọt 
kan̄ ìbore sọntiik mgbidim mgbọ gaalek. 
25“Ogwu ubọọn̄ agan̄ inyọn̄ yi môtitiin̄ ikpele urum akọn̄, mè itet lek inye, mè 
ikat ejit ijibi akọn̄ isa isi itim me lek ogwu ubọọn̄ agan̄ osiki. Ogwu ubọọn̄ agan̄ 
osiki mônenisa ikpele urum akọn̄ ìwawa enenen, mè inye lek enenen, ijibi akọn̄ 
isibi isi ikweek ogwu ubọọn̄ agan̄ inyọn̄. Ire, ìkpokọt ikeke ida ogwu ubọọn̄ agan̄ 
inyọn̄, mije owuwa otitọt etakabe ikeme ọmọ. 
26Ebi melek ogwu ubọọn̄ yi ekigbaan̄ ikweek irie inorie kan̄ mêneniweek 
ikpakpan̄ ogwu ubọọn̄ yi, mêyiyala urum ebi akọn̄ kan̄, mè ikpan̄ owuwa me lek 
kiban̄. 
27Ebi ubọọn̄ iba chi, ìtetet ejit inye me irọrọ ijo inu, mêgbaan̄ isiki ikweek irek 
me lek ikasi ge ikirie inorie, mè ikikan̄ ataak inyi lek kiban̄. Ire, eya ìkabotap ubọk 
inyi agan̄ geege, mije, mgbọ esun̄be isikem, mgburudun̄ kiban̄ ìbonunu. 
28Ogwu ubọọn̄ agan̄ inyọn̄ mônenikpulu owuwa inu ubọọn̄ îfumbe me akọn̄ isa 
ikaan̄ me ubọk igwu ikom ifo ido kan̄. Ire, môben me ejit itatap ufialek me lek ebi 
ìkisun̄ inyan̄a-ibot Awaji. Môrọ si ubọk òneme ọmọ, mè inigwu ikom ifo ido kan̄. 
29“Mgbọ mgbọ esun̄be isikem, ogwu ubọọn̄ agan̄ inyọn̄ môkpọk ijibi akọn̄ isi itim 
me lek ebi agan̄ osiki. Ire, eyi mgbọ keyi ìkpokup kubọk eyi adasi mgbọ. 
30Owuwa uji akọn̄ ònan̄a me ido agba okwaan̄ agan̄ ichep-ura mênu initim ọmọ 
akọn̄ me lek, mè itap ukpook igak ọmọ emen. Ọmọ môgwugwu ikom, mè inisa 
me unaan̄-ejit isi itap ufialek me lek ebi ìkisun̄ inyan̄a-ibot òkup mbuban, mè 
ikaan̄ ata ejit me lek ebi geelek ìjijit isusun̄ inyan̄a-ibot òkup mbuban ya. 
31“Ebi akọn̄ mênanan̄a ikeke ichaka mbuban me lek ere mgban akọn̄ Uwu 
Mbuban, mè igban ibe ekayaka ìgwa ngwugwa echi ekigwa usen geelek me Uwu 
Mbuban, mè iniyik òchichaka inu eyi òkitap mfufiat me ere ya. 

32Ogwu ubọọn̄ yi mônenikisa ofiaan̄ ofiaan̄ ikọ otu ileke ebi ìkpakpaka ibot inyi 
inyan̄a-ibot ya, ema mêkakana igọọk ọmọ. Ire, ebi geelek ebi ìriọọn̄ Awaji kiban̄, 
mêtetet lek inye, mè ijit ọmọ. 
33“Ebi ìkaan̄ iriọọn̄-inu mênenikijeen̄ owuwa ebi ene inu. Ire, sọnja mgbọ, 
mêkpan̄ usini ebi ìriọọn̄ inu cha me akọn̄, mè itap ukan̄ iwọp usini kiban̄, mè 
ikpulu usini kiban̄ me usun̄ akọn̄, mè ibọkọ ema otutuuk inu ema ekaan̄be. 
34Me emen saasaak kiban̄, ema mêbọkọ sọnja ntap-ubọk. Owuwa ene ebi kpere 
ebi atikọ mênigọọk ema ikeke. 
35Usini ebi ìriọọn̄ inu cha mênan̄a irọn̄, inyi esa me ikeya egwọk ema, mè ema 
etana, mè ekakaan̄ nrọ-nlọ geege me ugwem kiban̄ mege isi ire òta mgbọ ya, 
mije, òta mgbọ ya mônu me mgbọ Awaji otumube ifieek ibe ke mônu. 

Ogwu ubọọn̄ òbene lek 

36“Ogwu ubọọn̄ ya môkirọ inu geelek òneme ọmọ, mè ikibene lek, mè ikimọnọ 
ibe ke ọmọ îmin igak ebi kè awaji geelek, mè ikitumu ijo mbat ikọ ikeme Awaji 
otutuuk awaji geelek. Inu geelek môkije ijaan̄ ọmọ me lek mege ire mgbọ unaan̄-
ejit Awaji môtabe, mije, inu ya eyi etumube ifieek ìborọrọ iso. 
37Ogwu ubọọn̄ yi ìbokpọkpọ awaji ebi nte nte kan̄ isiki chieen̄, mè ikpọ si awaji 
eyi ebibaan̄ ekinwọọn̄ itọtọbọ ebum inyi isiki chieen̄. Ìkposasa awaji geege 
igwen inu geege, ìbobebene lek kan̄ imin isaba iraka otutuuk awaji geelek. 
38Kpan̄asi awaji kecha, ogwu ubọọn̄ ya ìbokimin awaji uwu mgban akọn̄. Îre 
awaji ya, eyi ebi nte nte kan̄ kperiọọn̄, ke ìbokisa alata okuket mè alata araran̄ 
mè esese chieen̄ ewuuk unye otu ewe melek inyinyi unye ewe ikifaka mfaka inyi. 
39Ogwu ubọọn̄ yi môsa me unye eyi awaji ofifi ido yi itim akọn̄ me lek ama mgban 
akọn̄ echi ònyenye ichit. Môsa ikpele umin inyi ebi geelek ìsisiki ibot inyi ọmọ, 
mè isa ema ito ibe ekekpulu owuwa ebi ene, mè iche ijọn̄ inyi ema kubọk 
mkpukpe ubọk ikwaan̄ kiban̄. 
40“Me òta mgbọ, ogwu ubọọn̄ agan̄ osiki mônenijibi akọn̄ isi itim me lek ama 
ubọọn̄ agan̄ inyọn̄. Ogwu ubọọn̄ agan̄ inyọn̄ môjijibi akọn̄ eyi kan̄ isibi isi ikweek 
ọmọ, mè isa owuwa uji akọn̄, mè ebi akọn̄ inyọn̄ inyinya, mè owuwa uji akọn̄ 
okwaan̄ isi itim akọn̄ me lek kan̄. Môsa si ejit yaage ijibi akọn̄ ya inin̄ owuwa ido, 
mè igbuku imeen̄ ido chi kubọk ogbururu mun̄ ile onin̄ ama. 
41Ogwu ubọọn̄ agan̄ inyọn̄ ya môjibi akọn̄ inin̄ Uja Ido ya, mè itim ikpan̄ owuwa 
ido. Ire, ebi Edọm, mè ebi Mowabu, mè owuwa ilile ama ido Amọn mênwọnọ me 
ubọk kan̄. 
42Ogwu ubọọn̄ yi môtim ikpan̄ owuwa ido, Ijipiti si ìkponwọnọ. 

43Môbọkọ otutuuk inu ubọọn̄ echi alata araran̄, mè echi alata okuket, mè otutuuk 
inu ubọọn̄ geelek òkup me Ijipiti. Môtim ikpan̄ ido Libiya, mè ido Etiopia si 
igbaalek. 

44Ire, etip ònan̄a me agan̄ mbum-ura mè echi ònan̄a me agan̄ inyọn̄ inire ọmọ lek 
môtap ọmọ uga ukpook me lek, mè irọ inyi isa me unaan̄-ejit itim akọn̄ ijijaka 
owuwa ido, mè ichep owuwa me lek ido cha. 
45Môgwuun̄ uwu ọfọ ubọọn̄ kan̄ me etete okwaan̄ ile melek uja ogoon̄ mbuban 
ya. Ire, mêkpan̄ ọmọ me ere ya, kpunu ogwu òbotap ubọk inyi ọmọ. 

Dan 12 

Òta mgbọ 

1“Me ike mgbọ ya, Maiken ogwu ibot ebi osat ogwu òkikput lek ebi kinyi 
mônenikana isibi. Mgbọ ya ìbore mgbọ ufieejit òfefieek ichit, eyi kperarak imun̄ 
mbet kan̄ karake ido geelek obenebe ikup na re mgbọ ya. Ire, me mgbọ ya, 
mêneninyan̄a otutuuk ebi kinyi, ebi mêmun̄be erieen̄ kiban̄ egebe me emen ikpa 
ya, isibi. 
2Ogbogbo ebi ìkwakwaan̄, efuun̄be me emen ijọn̄, mênan̄a ikeke. Usini kiban̄ 
mênan̄a ikeke inin̄ me ugwem ikakaan̄ge itata, sà usini ebenan̄a ikeke inin̄ me 
esip mè ochak eyi ikakaan̄ge itata. 
3Ebi ìriọọn̄ inu mêtoon̄ kubọk utoon̄ akpa isinyọn̄. Ebi ìrọrọ inyi owuwa ene 
ekana ebi ata irọrọ mêkitoon̄ kubọk ntoronyan̄ ire mgbọ geelek mgbọ geelek. 
4Ire, owu Danien, chit ikọ yi, mè gọm otu ikpa yi chit mege isi ire mgbọ òta mgbọ 
ya môrebe. Owuwa ebilene mêkinya ikana ere geelek, ifuk-ibot inu ekween̄be 
môkekitibi imin.” 
5Emi Danien nnenibene chieen̄, mè imun̄ ofifi ene iba ekekebe me agba okwaan̄ 
ya, ene ge me agan̄ ge, ene ge me agan̄ keyilọ. 
6Ene ge me lek kiban̄ onenido ogwu òtap ofọnti lilin̄ mè ikeke me inyọn̄ mun̄ 
okwaan̄ ya, ibe, “Ìre uyeke uyeke inu chi ìbokup isi ire mgbọ owa sabum mônirọ 
iso?” 
7Ogwu osat òkeke me inyọn̄ mun̄ okwaan̄ ya obebene ubọk kan̄ agan̄ ulom mè 
ubọk kan̄ agan̄ ujit ifo inyọn̄, mè inyan̄a ibot me erieen̄ Awaji ogwu òkup me 
ugwem ire mgbọ geelek, ibe, “Inu chi môbọkọ acha ita mè okpọkọ. Mêdadasi 
isisaak ebi mbuban Awaji ita efuuk me emen isan̄a, sabum òta mgbọ ya ònonu.” 
8Nnọ inu geelek ogwu osat ya otumube, ire, ǹkakọt ìgobo ikọ kan̄ ìtet. Nnenido 
ọmọ ibe, “Ogwu nte uwu, ìre mgburudun̄ inu chi ìbokukup?” 
9Inenifọọk emi ibe, “Danien, je si mbubeek kwun̄, mije, echichit ikọ chi geelek, 
mè igọm ikam, inyi ikup ikeya mege ire mgburudun̄ mgbọ. 
10Mêgwọk owuwa ene, mè irọ inyi etana, mè ekakaan̄ okpa geege me ugwem. 
Ire, ebi ikpak ebekpọkpọ ikiwa ikpak me lek inyi isi, kpebekọt igobo inu geege 
itet. Ebi ìriọọn̄ inu gaalek ebekọt iriọọn̄ ibot inu chi geelek. 

11“Bene me mgbọ mêgbanbe ibe ekayaka ìgwa ngwugwa ekigwa usen geelek na 
re mgbọ mêyikbe òchichaka inu eyi òkitap mfufiat, ìbosibi obop mè efit usen iba 
mè akọp usen onaan̄ge. 
12Uga ubelejit môkup inyi ogwu geelek òkakat ejit ikup ikikpọ, mege obop mè 
efit usen ita mè akọp ita mè go môsobe. 
13“Mgbọ keyi, owu Danien, fo, mè keke nye mege re òta! Owu môlaak itap efuuk. 
Mgbọ usen ya isinire, me òta mgbọ, owu môjomo me mkpa, mè inibọkọ ìrot eyi 
esun̄be iban owu.” 

Osia 

Osia 1 

1Eyi ìre etip Okumugwem ònunu inyi Osia gwun̄ kè Beri me ukot mgbọ Ujaya mè 
Jotam mè Ayaji mè Ejikaya erebe ubọọn̄ me Juda, mgbọ Jerobuwam gwun̄ kè 
Jowas orebe ubọọn̄ me Ijeren. 

Ototun̄ ukan̄ kè Osia 

2Mgbọ Okumugwem obenebe itumu ikọ itibi Osia, ìdasi itumu inyi ibe, “Je, si do 
ogwu enenwaan̄ òje oyet ge me lek nwa, mè bon bọn ugan, mije, me atikọ, ebi 
ido yi mêkije oyet enenen bak me lek ema etelebe Okumugwem, mè ikibubat ifo 
lek ebi kè ofifi awaji.” 
3Ikeya ke Osia onisi ido Goma gwun̄ kè Dibalayim. Ininin̄ owot, mè iman gwun̄ 
enerieen̄ inyi. 
4Okumugwem onenitumu inyi Osia ibe, “Gwen gwun̄ ya Jesereli, mije, ìkpofiin̄ 
mgbọ, mârọ ibe ebi uwu kè Jewu ekpe ewe eje ebi Jesereli ema ekpan̄be, mâchep 
si ama ubọọn̄ ebi Ijeren. 
5Me usen ya, mâfaan̄ ogbaan̄ ebi Ijeren, mè ikpukpuku unye kiban̄ isan̄a kpai me 
iteke Jesereli.” 
6Goma okpọkpọk inin̄ owot, mè iman gwun̄ enenwaan̄. Okumugwem otutumu 
inyi Osia ibe, “Gwen erieen̄ gwun̄ ya Lo-Ruwama, mije, emi m̀kpayaka ikpọk 
ikaan̄ nsan me lek ebi Ijeren ofifi, m̀kpatetele si ijo kiban̄ kubọk ge. 
7Ire, mâkaan̄ nsan me lek ebi ido Juda, mè inyan̄a ema sa me unye n̄a, emi 
Okumugwem Awaji kiban̄. Ìkare ogbaan̄, mè ìre oge akọn̄, mè ìre akọn̄, mè ìre 
inyinya, mè ìre ebi akọn̄ inyọn̄ inyinya, ke mbasa inyan̄a ema.” 
8Mgbọ Goma obanbe Lo-Ruwama ebe, imaman ofifi gwun̄ enerieen̄ igọọk. 

9Okumugwem otutumu inyi Osia ibe, “Gwen gwun̄ ya Lo-Ami, mije, enyi kpere 
ebi n̄a, emi si ǹkare Awaji kinyi. 
10“Ire, mgbọ me isi, ebi Ijeren mêwa ikup kubọk achiaan̄ agba awaji, eyi kpekikọt 
itọ, kpekikọt ifuk. Me ere etumube inyi ema ibe, ‘Enyi kpere ebi n̄a,’ ere ya ke 
mêgwen ema ‘Bọn Awaji òkup me ugwem.’ 
11Ebi Juda mè ebi Ijeren mêkpọk igbaan̄ ire ge, mè igobo ogwu ibot mkpulu ge 
inyi lek kiban̄, mè inan̄a isibi me emen ufialek kiban̄, mije, usen Okumugwem 
môgbanabe Jesereli ìbore ikpele usen enenen. 

Osia 2 

1“Ìgwen ebi ngwan̄ kinyi ebirieen̄, ‘Ebi n̄a,’ mè ìgwen ebi ngwan̄ kinyi ebibaan̄, 
‘Mîto nsan.’ 

Awaji îsulu ebi Ijeren osusut, mè iyaka igwen ema itap. 

2“Ìgana ikọ ìnyi nga kinyi, ìgana ikọ ìnyi ọmọ, mije, ọmọ ìkare nwa n̄a, emi si 
ǹkare nlom kan̄. Ìtumu ìnyi ibe isan̄a isi òje oyet kan̄ ito, mè isan̄a ejit me lek ebi 
melek kan̄ ekirọ barabat cha. 
3Ire ìkare ikeya, emi mârọ ọmọ ije njak, mè isun̄ ọmọ ukpọk lek kubọk usen 
emanbe ọmọ; mârọ ọmọ ikup ukpọk ukpọk kubọk emen èwê, mè irọ ọmọ ikana 
nchat ijọn̄, mè isa urak-ebek mudim ikpan̄ ọmọ. 
4M̀kpakaan̄ nsan me lek bọn kan̄, mije, ema ìre bọn ugan. 

5Nga kiban̄ îje oyet, mè inin̄ owot kiban̄ me esip. Ìtumu ibe, ‘Emi mâgọọk ebi ugan 
n̄a, ebi ìkinyi emi inorie melek mudim, mè ikinyi emi ekwut inwọọn̄ anam melek 
ekwut lilin̄, mè aran̄ melek miin̄.’ 
6Eya orọ, mâto ukpak ichit oniin̄ kan̄; mâwak ogọ ikwek ọmọ ibia, inyi ikayaka 
ìmun̄ agan̄ ìbonin̄. 
7Ọmọ môlibi igọọk ebi ugan kan̄, ire, ìkpolibi itut ema; ọmọ môweek ema, ire, 
ìkpomun̄ lek kiban̄. Mgbọ ya mônenibe, ‘Mâgwu ikom isi lek adasi nlom n̄a, mije, 
mgbọ nkupbe melek kan̄, inu înwọn emi me lek igak mgbọ keyi.’ 
8Ọmọ ìkariọọn̄ ibe ke îre emi nnyi ọmọ inu cha; îre emi nnyi ọmọ akpa, mè aya 
miin̄, mè aran̄, mè ifele alata okuket mè alata araran̄ inyi ọmọ, echi ọmọ okisa 
ifaka mfaka inyi Baali. 
9Eya orọ, mâbọkọ akpa n̄a isan̄a mgbọ akpa isikem, mè ibọkọ si aya miin̄ n̄a isan̄a 
me ibot mgbọ kan̄; mâbọkọ ekwut inwọọn̄ anam n̄a melek ekwut lilin̄ n̄a, echi 
nnyibe ibe isa ikichit njak kan̄. 
10Mgbọ keyi, mâben njak kan̄ iwele me isi ebi ugan kan̄ cha; kpunu ogwu 
môkọtbe inyan̄a ọmọ isibi me ubọk n̄a. 
11Emi mâchit otutuuk orirọ kan̄: otutuuk ijọk ibot acha kan̄ cha, mè ijọk Aya 
Onyan̄ kan̄, mè ijọk Usen Mbuban kan̄, òrere otutuuk ijọk cha geelek îkirie me 
ibot mgbọ me ibot mgbọ. 
12Emi mâjijaka uko gerep kan̄ mè uko figi kan̄, echi îkisa iriak lek ibe ke îre ebi 
ugan kan̄ enyi ọmọ me mkpukpe; emi mârọ ebi kè anam oron etaka uko cha 
egwak eta, mè ikana aka oron. 
13Emi mâsut ọmọ osusut ikpọ me lek otu ifuk mgbọ eyi ọmọ okisi iwọp nsensi 
inyi Baali, mè ikitap mkputọn̄ mè inu mbala-lek echi ewuuk unye otu ewe, mè 
ikikana igọọk ebi ugan kan̄, mè iwuuk emi itele. Emi Okumugwem ntumu. 
14“Eya orọ, kpọ, emi mânileke ọmọ, mè isa ọmọ ije isi emen èwê, mè isa utop otu 
itumu ikọ itap ọmọ me ejit. 
15Me ere ya, mâyaka uko gerep kan̄ cha inyi ọmọ, mè irọ inyi iteke Akọ ikana otu 
isotu eyi ikpọchieen̄. Me ere ya, ọmọ môfọọk emi otu kubọk mgbọ îrebe nsabọn 
ibaan̄, kubọk usen ya ọmọ okinan̄a me Ijipiti isibi.” 

16Okumugwem onenibe, “Me usen ya, owu môgwen emi ‘Nlom n̄a’; owu 
òkpoyaka igwen emi ‘Nte uwu n̄a.’ 
17Emi mânenisan̄a erieen̄ Baali cha isan̄a me otu kan̄; kpebeyaka ikitan̄a erieen̄ 
kiban̄ cha ofifi. 
18Me usen ya, me ibot kiban̄, emi mânyan̄a ibot melek ebi kè anam oron, melek 
ebi kè ofut òwulu me inyọn̄, mè inu òkinyinyọnọ me ijọn̄, inyi ekayaka ìkisak 
ema unan me lek. Akọn̄ mè ogbaan̄ melek oge akọn̄, mâsan̄a isan̄a me lek ijọn̄, 
inyi ema ekelaak ilaak me utelelek. 
19Emi mâkaan̄ owu me lek nwa ire mgbọ ikafieekge; emi mâkaan̄ owu me lek 
nwa, sa me ata irọrọ, mè unen oyerebet, mè imumechieen̄ mgbọ geelek, mè nsan. 
20Emi mâkeke inye ikaan̄ owu me lek nwa, owu môneniriọọn̄ Okumugwem.” 

21Okumugwem onenibe, “Me usen ya, emi mâfọọk otu. Iin̄, emi mânyi akpabin 
inyọn̄ ufọọk-otu, ibe oduku inyọn̄ iduku, akpabin inyọn̄ mônenifọọk ijọn̄ otu ibe 
ibot irep igwook me ijọn̄. 
22Ijọn̄ mônenifọọk otu ibe akpa itibi, mè aya miin̄ melek aran̄ egbuk esibi, akpa 
mè aya miin̄ mè aran̄ mênenifọọk Jesereli otu. 
23Mgbọ ya, emi mâneniwop ebi Ijeren me lek ijọn̄ yi inyi lek n̄a; ogwu ngwenbe 
‘Kpunu nsan,’ mâkaan̄ ogwugwa nsan me lek; ebi ngwenbe ‘Kpere ebi n̄a,’ 
mâtumu inyi ema ibe, ‘Enyi ìre ebi n̄a;’ ema mêbebe, ‘Owu ìre Awaji kiji.’ ” 

Osia 3 

Imumechieen̄ Awaji ìkinyi ene ikpọchieen̄ 

1Okumugwem onenitumu inyi emi ibe, “Je, kpọk si ma enenwaan̄ ya òkisi ugan, 
ogwu ònire ugan inyi ofifi ene. Ma ogwu enenwaan̄ ya kubọk Okumugwem 
omabe ebi Ijeren ìgwugwu ikom igọọk ofifi awaji, mè ikima nchicha gerep ekisa 
irie ijọk yọk.” 
2Ike ya ke nnisa akọp mè ikpoko alata okuket go, mè efit kilo akpa balì ge mè 
akọp kilo go ilep ọmọ. 
3Nnenitumu inyi ọmọ ibe, “Owu môgọọk emi ikup owuwa usen. Owu òkpoyaka 
ije oyet, òkposi ugan me lek ofifi ene. Emi mbaluk melek kwun̄.” 
4Mije, ebi Ijeren mêluk ijọn̄ọ mgbọ, kpebekaan̄ ogwu ubọọn̄ mè ìre ogwu ibot 
mkpulu. Ngwugwa mè ewuuk mfaka, mè mgbidim ofọnti ikwaan̄ mè mkpọmfaka 
ìkpokup. 
5Ire, me òta kan̄, ebi Ijeren mêkika inu iniweek Okumugwem Awaji kiban̄, mè 
iweek si Debit ogwu ubọọn̄ kiban̄. Ema mêkiran inu me lek Okumugwem, mè 
ikibọkọ ata inu me ubọk kan̄ me mgburudun̄ usen cha. 

Osia 4 

Awaji îkaan̄ ikọ melek ebi Ijeren 

1Enyi ebi Ijeren, ìgban̄ ikọ Okumugwem, mije, Okumugwem îkaan̄ ikọ òkekeme 
enyi ebi ìluk me inyọn̄ ijọn̄ yi: “Kpunu atikọ, kpunu imumechieen̄, kpunu 
irọriọọn̄ Awaji me inyọn̄ ijọn̄ kinyi. 
2Inu òkukup ìre igbogbo ene, mè ikakan̄ ataak, mè ikpakpan̄ ene, mè ichichiin̄ 
inọ, mè igagan nwa ene; ema kpekaan̄ okike inyi ijo inu, ekifiat eje ene ge me 
udun̄ ge. 
3Eya orọ, inyọn̄ ijọn̄ kiban̄ îchiaak isan̄a kpai; otutuuk ebi ìluk me inyọn̄ mîjet ita; 
ebi kè anam oron mè ebi kè unọn òwulu me inyọn̄; ebi kè irin̄ òkup me okwaan̄ 
si mêkikwaan̄. 
4“Ene geege ikatoon̄ ene ikọ, ene geege ikatumu ìkeme ofifi ene; mije, ebi kinyi 
ekup kubọk ebi ìkitoon̄ ebi ngwugwa ikọ. 
5Enyi ekitọbọ ukot irurọn̄ọ ikarek mè eririeen̄, enyi melek ebi nriran. Mâjijaka 
nga kinyi ya, òrere ido kinyi Ijeren. 
6Ebi n̄a mîchieen̄ ita, mije, ema kperiọọn̄ emi. “Bak me lek enyi ebi ngwugwa 
ejitbe irọriọọn̄ emi, emi si njit ibe enyi ekare ebi ngwugwa n̄a; bak me lek enyi 
ewuukbe ijejeen̄ n̄a, emi Awaji kinyi, emi si, mâwuuk nsabọn kinyi. 
7Ike ebi ngwugwa ekiwa, ikeya ke ijo inu ema ekirọ ikeme emi okiwa; emi mâsa 
esip inwene umin kiban̄. 
8Ngwugwa ijo inu ebi n̄a ekinigwa ke ema ekisa ikaan̄ inorie irie, sa me ikeya, 
ema ekinwọnwọọn̄ inu ikpak ebi n̄a ekirọ. 
9Mônenire: Ike ebi ene ekupbe, ikeya si ke ebi ngwugwa ekup; mânyi ema osusut 
me lek ijo oniin̄ kiban̄, mè ikpe ema mkpukpe ijo inu ema erọbe. 
10Ema mêrie inorie, ire, ìkpojot ema; ema mêje oyet, ire, kpebemumana, bak me 
lek ema etelebe Okumugwem, mè ikisi igọọk ofifi awaji cha. 
11Òje oyet mè oka miin̄ mè aya miin̄ îrọ ebi n̄a enan ngobo-ntet. 

12Ema ekisi lek mkpọmfaka uti isi ikido ido-inu, uti ikike kiban̄ îra ikinyi ema 
ufọọk-otu, mije, ekwukwu ijeje oyet îsa ema ilọ oniin̄, ema kpeyaka ikeke inye 
me lek Awaji kiban̄. 
13Ema ekigwa ngwugwa me inyọn̄ ibot ogoon̄, mè ikiwọp nsensi me inyọn̄ 
orioon̄, me irak ilip, mè irak uti pọpula, mè irak ako, ere òkikwek ene lek ijaan̄. 
Eya otap bọn kinyi ebibaan̄ òje oyet, mè irọ ibe nwa bọn kinyi ekesi ugan. 
14“M̀kpasulu bọn ebibaan̄ kinyi osusut mgbọ ema ekije oyet, 

m̀kpasusulu si nwa bọn kinyi osusut mgbọ ema ekisi ugan, mije, ebirieen̄ kinyi 
si ekisi igọọk ebi òje oyet, mè ikigọọk ebi òje oyet isi yọk ikigwa ngwugwa; ife 
ekakaan̄ge ngobo-ntet ebenin̄ me ichep. 

15Ebi Ijeren, enyi mîje oyet, ire, ikachieek ibe ijo inu kinyi yi ichiọọk ebi Juda. 
Ikalululuk ìje ìsi Giligan, ikanene si ìsi Bet Afen. Ikanyanyan̄a ibot ìbe, ‘Kè lek 
ugwem Okumugwem!’ 
16Ebi Ijeren mînye ibot kubọk gwun̄ eriembuuk ònye ibot. Ìre kpa ubọk ke 
Okumugwem obosa ikpukpo ema kubọk arọọn̄ òkup me ijọn̄ mbubet òwewele? 
17Ebi Iferem mîsa lek kiban̄ ichim iriaak me lek mkpọmfaka. Ìtele ema ekup 
ikeya! 
18Ema isinwọ miin̄ kiban̄ isan̄a, mîra ikije inyi isi me lek òje oyet. Ebi ibot kiban̄ 
ekima irọrọ inu esip igak irọrọ inu òkinyi ene umin. 
19Efet egwijo obowut ema ije; ngwugwa kiban̄ cha ìbokana inu esip inyi ema. 

Osia 5 

Ebi ibot ido Ijeren mîrọ ilọ 

1“Enyi ebi ngwugwa, ìgban̄ ikọ keyi! Enyi ebi Ijeren, ìgbala utọn̄ ìgban̄! Enyi ebi 
uwu ubọọn̄, ìriọọn̄ ubọk ìnọ! Oyerebet keyi ìfieek enyi, mije, enyi mîkana ufe me 
Mijipa, mè ikana njin etobe ikana ijọn̄ me Tabọ. 
2Ebi ijo ibot mêkikpan̄ ene nsak nsak; emi mâsulu otutuuk kiban̄ osusut. 

3Enyi ebi Iferem, nriọọn̄ enyi isan̄a kpai, ebi Ijeren, enyi kpelet me chieen̄ n̄a; 
mgbọ keyi, enyi ebi Iferem mîkana ifo lek ijeje oyet; ebi Ijeren mîbubuku. 
4“Inu ema ekirọ ìkachieek ibe ema egwu ekom enu me lek Awaji kiban̄. 
Ekwukwu ijeje oyet înin̄ ema emen, ema kpeyaka iriọọn̄ Okumugwem. 
5Inu òbosibi ata-ikọ ikeme ebi Ijeren ìre ugumulek kiban̄; ijo inu ebi Ijeren mè 
ebi Iferem îda ema ito; ebi Juda si mîgọọk ema inan̄a irọn̄. 
6Ema mêkpulu urum arọọn̄ mè eriembuuk kiban̄ isa isi igwa ngwugwa iweek 
Okumugwem, ire, ema kpebemun̄ ọmọ; Awaji îkpebe lek kan̄ isan̄a ema me lek. 
7Ema kpekeke isi me lek Okumugwem; ema ekiboon̄ bọn ugan. Ijọk Aya Onyan̄ 
kiban̄ cha ema ekirie môjijaka ema, mè ijijaka ijọn̄ kiban̄ cha ema ekaan̄be me 
ìrot. 
8“Ìwut otita akọn̄ me Gibiya, mè ìwut odu me Rama. Ìtaan̄ ukpo akọn̄ me Bet 
Afen; enyi ebi Benjamin, ìje me isi akọn̄. 
9Mêkpukpuku Iferem igwook, mgbọ usen mkpukpe isire. Inu echi ìkpolọlọ irọrọ 
iso ke nkilook me etete otoko ebi Ijeren geelek. 
10Ebi ibot ido Juda ekup kubọk ebi ìjujujuk ewuuk okike ijọn̄. Emi mâgbuku uga 
unaan̄-ejit n̄a igwook ema me lek, kubọk ògbugbuk mun̄ obaak imeen̄ ere. 
11Oyerebet n̄a môkeme ebi Iferem, mè ijak ema ikpukpuku, mije, ejit kiban̄ 
ìnyenye me lek irariaak mkpọmfaka. 

12Emi mâtaka Iferem igwak kubọk nkarankat otaka ekwut, mè ikpukpuku Juda 
igwook kubọk uti òjọjọ idek. 
13Mgbọ Iferem omun̄be orukan̄ òtet ọmọ, Juda si omumun̄ inya òtaka ọmọ, 
Iferem olilibi isi Asiria, mè iria osat ibeek ikpele ogwu ubọọn̄ ido ya ntap-ubọk. 
Ire, ogwu ubọọn̄ ya ìkakọt ìgwa orukan̄ kiban̄ cha, ìkakọkọt si ìrọ inya kiban̄ cha 
ita ichep. 
14Mije, emi mâkana egbe àtat ichim Iferem, mè ikana gwun̄ egbe àtat itet ebi uwu 
kè Juda. Emi, iin̄, emi me lek n̄a mbagwak ema igwook okpọkọ okpọkọ, mè ije 
inan̄a isi inu mbasi; emi mâben ema ije, kpunu ogwu òbonitaba ema isibi. 
15Nsirọ isan̄a, mânenigwu ikom ifo ere n̄a isi ikup mege ire mgbọ ema 
mêchieekbe ibe ema mîrọ emi ilọ, mè iniweek emi; ema mêweek emi enenen me 
emen ukwook kiban̄.” 

Osia 6 

Ebi Ijeren kpegwu ikom me otutuuk ejit 

1Ebi Ijeren etumu ibe, “Ìna, eji egwu ekom esi lek Okumugwem; îgwak eji igwook 
okpọkọ okpọkọ, ire, môgwa eji; îtap eji unan me lek, ire, môbọp unan kiji ichit. 
2Egwe iba isiraka, môrọ eji egat ugwem; òso egwe ita, môbene eji igwuun̄, eji 
mêkekiluk me isi kan̄. 
3Kè eji eriọọn̄ Okumugwem; kè eji egwuun̄ ukot enye eriọọn̄ ọmọ. Ike egwe 
ìkakilọ iwewele, ikeya si, ọmọ ìkpolọlọ ikakana isibi; ìbonu inyi eji kubọk okpatu 
ibot, kubọk ibot otu ura òkinu inireke ijọn̄.” 
4Ire, Okumugwem obebe, “Ebi Iferem, ìre m̀barọrọ enyi mọnọ? Ebi Juda, keke ke 
mbarọ enyi ni? Imumechieen̄ kinyi ìbet lek àbaan̄ otu ewelegwe, mè ibet lek 
mbat okpa otu ewelegwe, òkigwat lek isibi, mè ininimi ita mgbọ yaage. 
5Eya orọ nsabe ebi nriran n̄a isọp enyi igwook, mè isa ikọ otu n̄a ikpan̄ enyi; 
oyerebet kinyi ìbonu kubọk utoon̄ egwe, ìkpolọlọ. 
6Mije, emi ǹkiweek nsan, ìkare ngwugwa, mè iweek ibe eriọọn̄ Awaji, igak 
igwagwa ngwugwa ewọwọp. 
7“Ema mîchaka inyan̄a-ibot kubọk Adam orọbe, ema mîjit emi itele me ere ya. 

8Giliadi ìre ama ebi ikpak, ama esabe eje ene ijak isise. 

9Ogbo ebi ngwugwa ekilileek me lek oniin̄, kubọk urum ebi inọ ekilileek itet ene; 
ema mîlileek ikpan̄ ene me oniin̄ Sekem, mè irọ atalek ijo inu ikpak. 
10Mmun̄ inu mgbugbo me uwu kè Ijeren. Ere ya ke ebi Iferem ekije oyet, ere ya 
ke ebi Ijeren ekifiat lek kiban̄. 
11“Juda, owu si, nsun̄ irọrọkọ uko eyi osusut iban owu, mgbọ mâkpulube ebi n̄a, 
ebi ekpulube me akọn̄, iyaka isa ika. 

Osia 7 

Ebi Ijeren mîma inu ikpak 

1“Mgbọ nsigwa ebi Ijeren, ijo inu kè Iferem îra ikpọk mbum, inu ikpak ebi 
Sameria îra ifuku isibi. Ema ekikan̄ ataak; ebi inọ mêkibum uwu iraka inin̄, ogbo 
ebi inọ afa mêkitet ene me oniin̄. 
2Ema kperiọọn̄ ibe ke ǹkawuuk otutuuk inu ikpak kiban̄. Ijo inu kiban̄ ìkakana 
ema okokop, mè ikeke me isi n̄a mgbọ geelek. 
3Ema ekisa inu ikpak kiban̄ irọ ogwu ubọọn̄ ibele ejit, mè ikisa ataak kiban̄ irọ 
ebi ibot mkpulu etop ejit. 
4Ema otutuuk ìre ebi ugan-nwa; eya ìkiyok ema me ejit kubọk ukan̄ orioon̄ fituru, 
eyi ogwu òwọp fituru okitap iye, inyi ikiyok, bene me mgbọ îkimian̄a akpa 
ekọkọk, isi ire mgbọ îwukube. 
5Me usen ijọk ogwu ubọọn̄ kiji, ebi ibot mkpulu mînwọ miin̄ idide, ogwu ubọọn̄ 
ogọgọọk ebi ochak igbaan̄ ubọk irọ inu. 
6Ijo otitọt ìyok ema me ejit kubọk ukan̄ emen orioon̄ fituru; otutuuk eririeen̄ 
ìkibububuuk; isire ewelegwe, îra iseme kubọk ukan̄ òkisasak. 
7Ema otutuuk ene eyok kubọk orioon̄ fituru; mîkpaan̄ otutuuk ebi ibot mkpulu 
kiban̄ isan̄a. Mîkpaan̄ otutuuk ebi ubọọn̄ kiban̄ igwook, kpunu ene geege me 
etete kiban̄ òtataan̄ ukpo igwen emi. 
8“Ebi Iferem mîgọọk ebi ofifi ido geelek igbaan̄ ifufuku; ebi Iferem ebet lek unin̄i 
fituru eyi kpewọp ibet. 
9Ebi ofifi ife mîkpukpuku unye kiban̄ isan̄a, ire, ema kperiọọn̄. Isọọn̄ îgigen̄e ema 
me ibot, ire, ema kperiọọn̄. 
10Ugumulek ebi Ijeren okitumu ikọ ikeme ema, ire, me emen inu chi geelek, ebi 
Ijeren kpegwu ikom isi lek Okumugwem Awaji kiban̄, kpeweweek si ọmọ. 
11“Ebi Iferem ebet lek ekerekwukwu, ema ekup ebot ebot, mè ikup ètele ètele, 
mêkigwen ebi Ijipiti ibe enin̄ ema lek, mêkikana igọọk ebi Asiria isi iweek ntap-
ubọk. 
12Ema isije, mâtọp njin n̄a ichit ema, mè itaba ema igwook me ijọn̄ kubọk unọn 
òwulu me inyọn̄. Mâsulu ema osusut, kubọk mwuukbe lek ilook me emen ntitiin̄ 
kiban̄. 
13Môfieek inyi ema, mije ema mîje ikwala me lek n̄a! Mêjijaka ema igwook, mije, 
ema mîfieek inan̄a me lek n̄a! Mweek ifafaka ema isibi, ire, ema ekakan̄ ataak 
itoon̄ emi. 
14Ema kpekitaan̄ ukpo igwen emi me otutuuk ejit kiban̄, ire, ekup me inyọn̄ 
mkpilaak kiban̄ ikito ito. Ema ekibak me lek akpa mè aya miin̄ ikigbaan̄ ititiin̄, 
mè ijit emi itele. 

15Îre emi me lek n̄a njeen̄ ema inu, mè irọ ubọk kiban̄ inye, ire, emi ke ema eyaka 
itọt ijo inu ikeme. 
16Ema mîgwu ikom, ire, ìkare Okumugwem ke egwu ikom inu me lek; ema ekup 
kubọk ogbaan̄ òdedek ejit. Ebi ibot mkpulu kiban̄ mêkwaan̄ me otu oge akọn̄, 
mije ijo otu ikọ kiban̄. Eyi ke ebesa ichak ema ochak me ijọn̄ ido Ijipiti.” 

Osia 8 

Irariaak yọk îsa itip-oyerebet ijet ebi Ijeren 

1Okumugwem onenitumu ibe, “Ìgwuun̄ otita me otu ìwut ìriki ere! Ebi ochicha 
mêkinu kubọk igo me inyọn̄ Uwu Mbuban Okumugwem, mije, ema mîfiat 
inyan̄a-ibot n̄a, mè ikpaka ibot me lek ikan n̄a. 
2Ebi Ijeren mêtaan̄ ukpo igwen emi ibe, ‘Jei Awaji kiji, eji mîriọọn̄ owu ma!’ 

3Ire, ebi Ijeren mîjit inu ònwọnwọn; ogwu ochicha môlilaba ema. 

4Ema mîto ebi ubọọn̄, ire, ìkare emi nnyi ema unye; mîgobo ebi ibot mkpulu, ire, 
kperọ emi ǹriọọn̄. Ema esa alata okuket kiban̄ mè alata araran̄ kiban̄ irom 
mkpọmfaka inyi lek kiban̄, inyi ema mêsa me ikeya ikwaan̄ ita. 
5Jei ebi Sameria, njit mkpọmfaka gwun̄ eriembuuk kinyi! Unaan̄-ejit n̄a îyok me 
lek kinyi. Mgbọ owa ke enyi ebekup me emen ugwem ikatanage ire? 
6Eyiyi ìnan̄a me Ijeren! Gwun̄ eriembuuk yi ìkare Awaji; ogwu usọ orom. Gwun̄ 
eriembuuk Sameria ya, mêbọn̄ ikpukpuku okpọkọ okpọkọ. 
7Ema mêwop efet, mè irọkọ egwijo. Ire akpa ìkatibi oduuk, ìkposibi inorie, Ire 
itoto, ebi ofifi ife eberọkọ irie isan̄a. 
8Mîben ebi Ijeren imen; mgbọ keyi, ema ekup me etete ebi ofifi ido, kubọk oka 
otin̄ ibat ikakupge me lek inu geege. 
9Ema mîje isi lek ebi Asiria, kubọk inyinya akpan oron òkinyinya ikana, ọmọ 
gaalek. Iferem înyam lek kan̄ inyi ebi ugan kan̄. 
10Ubọk geelek ema enyambe lek kiban̄ inyi ebi ofifi ido, emi mânigbaan̄ ema 
ititiin̄. Ema mênibene ikijijit me irak tukutuku me ubọk ikpele ogwu ubọọn̄ 
Asiria ya. 
11“Ubọk geelek ebi Iferem enamabe owuwa ntook ngwugwa ebesa ikigwa 
ngwugwa ijo inu, ntook cha ìyaka inikana ere ekisa irọ ijo inu. 
12Emi nge owuwa inu me emen ikan n̄a inyi ema, ire, ema emọnọ ikan ya kubọk 
inu ebi ofifi ife, ìkare eyi kiban̄. 
13Ema isikigwa ngwugwa inyi emi, ema ekigwa, mè ètaka anam, ire, emi 
Okumugwem ǹkabele ejit me lek kiban̄. Eya orọ, emi mâkeek inu ikpak kiban̄, 
mè isulu ema osusut mije ijo inu kiban̄. Ema mêgwu ikom ifon Ijipiti. 

14Ebi Ijeren mîwuuk ogwu òrorom ema, mè isi inama uwu inyi ebi ubọọn̄. Ebi 
Juda mînama mgban akọn̄ ikana owuwa ama, ire, emi mâria ukan̄ itap me ama 
kiban̄ cha, inyi itaka uwu mgban akọn̄ kiban̄ cha iriọk.” 

Osia 9 

Osusut òkup inyi ebi Ijeren 

1Enyi ebi Ijeren, ikanwọọn̄ unwọọn̄, ikabele ejit kubọk ebi ofifi ido; mije, enyi 
mîbubat, mè ijit Awaji kinyi itele, mè ikisi inyam lek kinyi ibọkọ mkpukpe ebi òje 
oyet; enyi ekisi igwa ngwugwa inyi ebi kè ofifi awaji me ere igen̄ akpa geelek. 
2Ere igen̄ akpa mè ere ichimi miin̄ ìkposibi inorie inyi enyi; aya miin̄ ìkposo enyi 
ebek. 
3Enyi kpebekup me lek ijọn̄ Okumugwem; ebi Iferem mêgwu ikom ifon Ijipiti, 
mè isi ikirie inorie òkaan̄ mbuban me lek me Asiria. 
4Ema kpebeyaka ikigwa ngwugwa miin̄ egwogwook inyi Okumugwem; 
ngwugwa kiban̄ ìkpoyaka itop ọmọ me lek. Ngwugwa kecha ìbokup me lek kiban̄ 
kubọk inorie mkpa ene; ebi geelek mêriebe mêchaka mbuban me lek kiban̄; mije, 
inorie kiban̄ ìbokup inyi isasa ibọọk ugwem kiban̄; inorie kecha ìkponin̄ Uwu 
Mbuban Okumugwem. 
5Keke ke enyi eberọ me usen ijọk ibot mgbọ cha, mè usen ijọk Okumugwem cha? 

6Ire enyi inwọnọ mfufiat, ebi Ijipiti mêkwọọk enyi ititiin̄, ebi Memfis mêfuun̄ 
enyi. Inu unye otu ewe kinyi echi alata okuket cha, abọm egbe môtibi ichit; uwu 
ọfọ kinyi, ukpak môtibi ichit. 
7Enyi ebi Ijeren ìriọọn̄ ubọk ìriọọn̄: usen osusut îre, usen mkpukpe îta me ubọk. 
Bak me lek, ijo inu kinyi îwa enenen, ochicha ejit kinyi si îmin isaba, eya orọ, enyi 
ekibe ke ogwu nriran ìre mbubut, ke ogwu Ekwukwu Awaji okupbe me emen ìre 
iraak. 
8Ogwu nriran ore ogwu mbem, ọmọ melek Awaji n̄a, ọmọ okibem ebi Iferem; ire, 
mîtip ufe iban ọmọ me otutuuk oniin̄ îkije; ebi uwu Awaji kan̄ si mîkaan̄ ọmọ 
ochicha ejit me lek. 
9Ema mîbubuku idọk enenen, kubọk ukot mgbọ ebi Gibiya ebubukube. Awaji 
môkeek ijo irọrọ kiban̄, mè isulu ema osusut ijo inu kiban̄. 
10“Mgbọ mweekbe ebi Ijeren imun̄, ìbet lek m̀mun̄ gerep me emen èwê; mgbọ 
mmun̄be ebi nte nte kinyi, ìbet lek m̀mun̄ ayaya mfut uti figi òreren̄e me ibot 
mgbọ. Ire, mgbọ ema enire lek Baali ebi Peyọ, ema ewuwulu igọọk mkpọmfaka 
esip ya. Sa me ikeya, ejit n̄a ojọjọ me lek kiban̄, kubọk òchichaka inu ya ema 
emabe. 
11Umin ebi Iferem mônan̄a itele ema kubọk ofut owulu ifo; imaman gwun̄, mè 
ikukup me owot, mè ininin̄ owot, ìkpokup. 

12Ikerere ema ekpukpukpo bọn isibi, mâkpan̄ otutuuk isan̄a, ge ìkposik inyi ema. 
Môfieek inyi ema mgbọ nsigwu ikom inan̄a itele ema! 
13Mmun̄ Iferem, ìbet lek ama Taya, eyi òjaan̄ kubọk uti ewopbe me ata ijọn̄. Ire, 
Iferem môsan̄a bọn kan̄ isibi igwook, inyi ogwu òkpan̄ ene ikpan̄ isan̄a.” 
14Jei Okumugwem, nyi ema ma; keke ke owu mônyi ema ni? Nyi ema akpa gwun̄ 
òkiyaka owot isibi, mè nyi ema nchiaak ebe. 

Osusut Awaji osutbe ebi Ijeren 

15Okumugwem ìbe, “Bak me lek inu ikpak cha ema erọbe me Giligan, emi 
ǹchacha ema. Bak me lek ijo irọrọ kiban̄ cha, emi mâlilaba ema isibi me uwu n̄a. 
Emi m̀kpayaka imun̄ ema me chieen̄; otutuuk ebi ibot kiban̄ ekijeje ikeme emi. 
16Mîjijaka ebi Iferem isan̄a, ugwun̄-ijọn̄ kiban̄ îchiaak ita, ema kpeyaka ito mfut. 
Ìrere ema emamaan̄ bọn, emi mâkpaan̄ bọn cha ìsibi ema me owot, ebi ema 
emabe cha.” 
17Awaji n̄a môjit ema, mije ema ejitbe igbagban̄ utọn̄ inyi ọmọ. Ema mêkititeek 
ikana me etete ebi ofifi ido. 

Osia 10 

1Ijeren îtibi igugọbọ ikana kubọk olik gerep ònwọnwọn lek, mè ito mfut kan̄ 
ideke me lek. Ike mfut kan̄ owabe ire, ikeya si ke înama ntook mkpọmfaka kan̄ 
iwa ire; ike ijọn̄ kan̄ osibibe inu ire, ikeya si ke îbala ewuuk mfaka kan̄ ijaan̄ ire. 
2Ejit kiban̄ îfiaan̄ ema, ema mêkwọọk ifin ema enebe. Okumugwem môgbugbọ 
ntook kiban̄ cha, mè ijijaka ewuuk mfaka kiban̄ cha. 
3Mgbọ ya, ema mêbe, “Eji kpekaan̄ ogwu ubọọn̄, mije, eji kpetet ukpook me lek 
Okumugwem. Ire, ikerere eji ekakaan̄ ogwu ubọọn̄ ya, keke ke ìbokọt irọ inyi eji 
ni?” 
4Ikọ ikike ke ema ekitumu, mè ikinyan̄a ibot ofiaan̄, mè ikigọọk ebi ene ikaan̄ 
mgbaan̄-nchieek ataak; eya orọ, oyerebet îwọọk isibi me agan̄ geelek, kubọk ijo 
mbubet òtibi me uko ebakbe ijọn̄ ijaan̄. 
5Ebi ìluk me Sameria mêfieek owot bak me lek mkpọmfaka gwun̄ eriembuuk eyi 
Bet Afen. Ebi ìkiriaak mkpọmfaka ya mêfieek ejit inyi mkpọmfaka ya, ebi 
ngwugwa kan̄ mêkekiran mije kan̄, mije, uja kan̄ ya òkitaan̄ etip ìkpoyaka ikup. 
6Mêben mkpọmfaka ya isa ifo Asiria, isa isi inyi ikpele ogwu ubọọn̄ ido ya kubọk 
otitip mkpulu. Ochak môchak Iferem, esip môtet Ijeren bak me lek mkpọmfaka 
uti kan̄ cha. 
7Sameria melek ogwu ubọọn̄ kan̄ mête isibi, kubọk uwu nkirika ote me isi mun̄. 

8Isi-ijọn̄ ekisa irọ inu ikpak cha, òrere ijo inu ebi Ijeren erọbe, mêgbugbọ igwook. 
Ukpak mè abọm egbe môtibi isibi, mè ikana ntook cha ichit bùk. Mgbọ ya, ema 

mêtumu inyi ebi kè ogoon̄ ibe, “Ìkana ìchit eji ma!” mè ibe ebi kè orioon̄, “Ìrọn̄ 
ìkeme eji ma!” 
9Enyi ebi Ijeren, karake inu enyi erọbe me Gibiya, enyi ekup me lek irọrọ ijo inu; 
emen ijo yaage si ke enyi ekup. Ìre akọn̄ ìkarie ebi ìrọrọ ijo inu ya me Gibiya? 
10Mgbọ isikem emi me lek, mâsulu enyi osusut; mâgbaan̄ ebi ofifi ido ititiin̄ isa 
initim enyi akọn̄ me lek, mè isa inibọp enyi, mije ogbogbo ijo inu enyi erọbe. 
11Iferem ìre gwun̄ uman eriembuuk ekpukpobe, òmama ijajak akpa igen̄; eya 
orọ, mâkwaan̄ ọmọ ọgbọn me ujuja ebek kan̄ ya. Mâkọp ebi Iferem ije kubọk 
inyinya, ebi Juda mêdut okwukwut ibak ijọn̄ uko, ebi kè Jekọp mêkekibak ijọn̄. 
12Ìwop ata irọrọ kubọk mfut ìnyi lek kinyi, inyi enyi erọkọ imumechieen̄. Ìbak 
unye ijọn̄ eyi ejit kinyi cha ònyenye; mije, mgbọ iweweek Okumugwem îre, inyi 
mônu, mè inigwook ata irọrọ kan̄ kubọk ibot inyi enyi. 
13Kpan̄asi ikeya, inu ikpak ke enyi ewop, mè irọkọ ijo inu, enyi mîrie mfut ònan̄a 
me lek ofiaan̄. Mije, enyi esa unye kinyi, mè owuwa ebi akọn̄ kinyi itoon̄ ejit. 
14Okput akọn̄ môkput inu me lek ebi kinyi, mêgwagwak otutuuk uwu mgban 
akọn̄ kinyi igwook, kubọk Saliman ogwakbe ama Bet Areben igwook me usen 
akọn̄, mgbọ etọọn̄be uga ikpukpuku ikeme nsabọn kiban̄. 
15Enyi ebi Beten, ubọk ìborọn̄ inyi enyi ire eya, mije, inu ikpak kinyi îmin igana. 
Egwe usen ya isiwele, me atikọ, ebekpakpan̄ ogwu ubọọn̄ ebi Ijeren. 

Osia 11 

Awaji îma ebi Ijeren 

1Okumugwem ìtumu ibe, “Mgbọ Ijeren orebe sọntiik gwun̄, emi mma ọmọ, me 
Ijipiti ke ngwen gwun̄ n̄a enerieen̄ yi isibi. 
2Ire, ike nkigwen ema, ikeya ke ema ekikpebe lek ijọn̄ọ ere me lek n̄a. Ema mîsi 
ikigwa ngwugwa inyi Baali, mè ikiwọp nsensi inyi mkpọmfaka. 
3Îre emi ntet ebi Iferem me ubọk isa ema ijeen̄ ubọk ekije ije. Emi ngwa ema, ire, 
ema kperiọọn̄. 
4Ata ejit mè imumechieen̄ ore olik nsabe itobo ikana ema ikidut ije. Emi njene 
ọgbọn usun̄ isan̄a me ebek kiban̄, mè igele lek isiki inyi ema inorie. 
5“Ire, ema mîjit igwugwu ikom inu me lek n̄a. Eya orọ, ema mêgwu ikom ifo 
Ijipiti, ebi Asiria ebere ubọọn̄ inyi ema. 
6Oge akọn̄ mômumen ikana ama kiban̄ geelek, mêfaan̄ olọkọrọ okwukwut 
otunchit kiban̄ igbugbọ igwook, mè irọ ibe ijo otitọt kiban̄ cha itip. 
7Ebi n̄a mîrọ inye ibe ema mênan̄a itele emi. Ikerere ema egwegwen Ogwu 
Òbebene Ichit, ìkpojibi ema ibene. 

8“Ebi Iferem, m̀bajeje ikọt ijuuk enyi itele ni? Ebi Ijeren, m̀bajeje ikọt iyaka enyi 
inyi ni? 

M̀bajeje irọ enyi me lek kubọk ebi Adima? 

M̀bajeje irọ enyi ekup kubọk ebi Seboyim? Ejit n̄a îgwu ikom me emen n̄a, ejit 
nsan n̄a îbene emi me lek. 
9M̀kparọ ubọk uyok unaan̄-ejit n̄a odobe, 

m̀kpayaka ijijaka si Iferem. Mije, emi Ogwu Mbuban òkup me etete kinyi, emi ìre 
Awaji, ǹkare ebilene; emi m̀kpasa me uyok unaan̄-ejit inin̄ ama inijijaka. 
10“Ema mêje igọọk Okumugwem; Okumugwem môgbin kubọk egbe àtat. Mgbọ 
isigbin, bọn kan̄ mênan̄a me agan̄ ichep-ura ikiran ikinu. 
11Ema mênan̄a me Ijipiti ikiran ikinu kubọk ebi kè ofut, mè inan̄a me ido Asiria 
ikinu kubọk ekerekwukwu. Emi mânenisun̄ ema me uwu kiban̄. Emi 
Okumugwem ntumu.” 

Ijo inu ebi Ijeren erọbe 

12Ebi Iferem mîkan̄ ataak ikana emi okokop, ebi uwu kè Ijeren mîsa ofiaan̄ ikana 
emi. Ebi Juda ekije melek Awaji, mè ikeke inye melek Ogwu Òkup Mbuban. 

Osia 12 

1Ebi Iferem ekirie efet; usen geelek ekilibi igọọk efet agan̄ mbum-ura, mè ikirọ 
ibe ataak mè inu afa ikimumana. Ema mîgọọk ebi Asiria ikaan̄ mgbaan̄-nchieek, 
mè ikiria aran̄ olifu ijet me Ijipiti. 
2Okumugwem îkaan̄ ikọ ikeme ebi Juda; mônyi ebi kè Jekọp osusut ikpọ me lek 
oniin̄ ema ekije, mè ikpe ema mkpukpe ikpọ me inu ema erọbe. 
3Jekọp ìtetet ogwu ngwan̄ ibot ukot me emen owot; mgbọ îminbe inin̄ ene, 
igọgọọk Awaji itọ lek. 
4Îtọ lek me lek ogwu osat Awaji, mè inye lek igak; îto ito, mè iriaak ibe ogwu osat 
ya igbana ọmọ. Me Beten, îchichini melek Awaji, mè ikpa ikọ melek kan̄. 
5Ire, Okumugwem, Awaji Ogwukaan̄ Inyọn̄ mè Ijọn̄; Okumugwem ore erieen̄ kan̄ 
ya òkitaan̄ etip! 
6Ire enyi, ìgwu ìkom ìna me lek Awaji kinyi; ìtet imumechieen̄ mè unen oyerebet 
ìnye, mè ìkup ìkikpọ Awaji kinyi mgbọ geelek. 
7Ema ìre ikpele ebi ewe, ebi otitọ ngan okupbe me ubọk, ebi ifefeen̄ ene okitop 
me lek. 
8Iferem ìkigugo lek ibe, “Emi mbọọn̄ ubọọn̄, emi nkaan̄ ikpoko. Me otutuuk 
kwulukwulu geelek nkwukwulube isa ibọọn̄ ubọọn̄, kpunu ogwu òbomun̄ emi 
nlilọ inu mè ìyaka ire ijo inu geege me emen.” 

9“Ire, emi nre Okumugwem Awaji kinyi, karake mgbọ enyi ekupbe me ijọn̄ Ijipiti. 
Emi mârọ enyi ekpọk eluk me uwu ọfọ, kubọk enyi ekiluk me usen ijọk ibot mgbọ 
cha. 
10Ntumu ikọ inyi ebi nriran; emi me lek n̄a nnyi ema owuwa ilaak ọkpọchieen̄, 
mè itumu ikọ me urọk itibi ema ijet enyi.” 
11Ire, ijo irọrọ ìjojot Giliadi; ebi ama ya kpekukup me lek inu geege. Me Giligan, 
ekisa owuwa orie eriembuuk igwa ngwugwa; ntook ngwugwa kiban̄ ìgbagban 
kubọk èdọ ewuuk òkup me uko ebakbe ijọn̄. 
12Jekọp ìlilibi ifo agan̄ ijọn̄ Aram; me ere ya, ọmọ, Ijeren, îsi ikwaan̄ bak me lek 
nwa, îkpukpo arọọn̄ kubọk mkpukpe ibot nwa. 
13Okumugwem ìsa ogwu nriran isan̄a Ijeren isibi me Ijipiti, mè isa si ogwu nriran 
ikpọ Ijeren chieen̄ me lek. 
14Ire, Iferem îrọ inyi ejit inaan̄ ọmọ ujat ujat; eya orọ, Ogwukaan̄ kan̄ môyaka eje 
ene ọmọ ofiatbe itoon̄ ọmọ me ibot, mè ikpe ọmọ useen̄ unyechieen̄ kan̄ înyebe. 

Osia 13 

Okumugwem înaan̄ ejit ikeme Ijeren 

1Iferem isitumu ikọ, ebi ene ekiraran; ebi Ijeren mîkimin ọmọ. Ire, ikan itọtọbọ 
ebum inyi Baali îtet ọmọ, ikwukwu. 
2Mgbọ yi, ema ekpọkpọ si ikirọ ijo inu; ema mîsa alata okuket kiban̄ itọkọ 
mkpọmfaka inyi lek kiban̄, ema etọkọ mkpọmfaka cha igọọk me lek ngobo-ntet 
kiban̄; otutuuk cha ìre ubọk ikwaan̄ ebi usọ. Ekitumu ikọ ofolek ife chi ibe, “Ema 
ekigwa ngwugwa ebilene ekigwa, mè ikituun̄ otu me lek mkpọmfaka bọn 
eriembuuk!” 
3Eya orọ, ema mêniniin̄ ichep kubọk àbaan̄ otu ewelegwe, kubọk mbat okpa otu 
ewelegwe òkigwat lek isibi, mè ininimi ita mgbọ yaage, mè iyiyeek ita kubọk 
mfufe akpa me ere igen̄ akpa, eyi efet okiben iwut ije, mè itọk ita, kubọk oduku 
òkitibi me otu nruruk isibi. 
4“Ire, emi nre Okumugwem Awaji kinyi, karake mgbọ enyi ekupbe me ijọn̄ Ijipiti. 
Enyi kpeberiọọn̄ ofifi Awaji geege ilọ me lek n̄a, kpunu si Ogwu Unyan̄a geege 
igak emi. 
5Emi me lek n̄a mkpukpo enyi me emen èwê, me inyọn̄ ijọn̄ ya òchachat, mè iyok. 

6Nnyi enyi inorie, owot kinyi ojojot; mgbọ owot ojotbe enyi, enyi egugumu lek, 
mè iwuuk emi. 
7Eya orọ, mâchim enyi kubọk egbe àtat, mè ilet me lek oniin̄ kubọk egbe ntọọk 
ntọọk ikikpọ enyi. 

8Mâwulu ijeen̄ enyi kubọk ibo nriọk eteen̄be bọn isan̄a me lek, mè igwak ejit 
kinyi ibook. Mâtaka enyi imeen̄ kubọk egbe àtat; ijo anam oron môtaba enyi 
igwaka. 
9“Enyi ebi Ijeren, mîjijaka enyi isan̄a kpai, mije, enyi ejebe ikeme emi, ogwu ntap-
ubọk kinyi. 
10Mọmọ achubọk ogwu ubọọn̄ kinyi ya? Inu-nu ininyan̄a enyi me emen otutuuk 
ama kinyi cha? Mọmọ ebi ibot mkpulu kinyi cha, ebi enyi etumube inyi emi ibe, 
‘Nyi eji ogwu ubọọn̄ mè ebi ibot mkpulu?’ 
11Eya orọ, nsasa me unaan̄-ejit inyi enyi ogwu ubọọn̄, mè isa me uga unaan̄-ejit 
imọnọ ọmọ isan̄a. 
12Ijo irọrọ kè Iferem, ebọbọp ititiin̄, ijo inu kan̄, esusun̄ itele. 

13Ufiak òbet lek ufiak uman înu inyi ọmọ, ire, ọmọ ìre gwun̄ ikakaan̄ge iriọọn̄-
inu; mije, mgbọ mgbọ orebe ebeman ọmọ, ìkachieek inanan̄a isibi. 
14“Mânyi inu inwene-ibot isa ibọkọ ọmọ isibi me ubọk ama ekwukwu; mâfaka 
ọmọ isibi me ubọk mkpa. Jei mkpa, mọmọ ijo orukan̄ kwun̄ cha? Jei ama 
ekwukwu, mọmọ jakajaka kwun̄ ya? “Chieen̄ n̄a ìkpoyaka imọọn̄ njijin kan̄; 
15ubọk geelek ọmọ okimumana kubọk mbubet me etete ebi ngwan̄ kan̄, efet agan̄ 
mbum-ura mônu, efet Okumugwem òkinan̄a me emen èwê inu. Udọn̄ mun̄ kan̄ 
môchiaak ita kpai, ogbuuruk kan̄ môrak isan̄a. Mêbum inin̄ uwu isun̄-inu kiban̄, 
mè ifum otutuuk inu ubọọn̄ kiban̄ isan̄a kpai. 
16Ebi Sameria mîje ikeme Awaji kiban̄, mije keya, ema mêbọkọ osusut oyerebet 
òtitip ema. Ema mêkwaan̄ me otu oge akọn̄; mêtọọn̄ asa nsabọn kiban̄ isek 
okpọkọ okpọkọ, mè ichiin̄ owot ebi nwa-owot kiban̄ ibak.” 

Osia 14 

Igwugwu ikom môsa ugbana inu 

1Jei ebi Ijeren, ijo inu kinyi îda enyi ito, eya orọ, ìgwu ìkom ìna me lek 
Okumugwem. 
2Ìkaan̄ ikọ enyi mêtumube, mè ìgwu ìkom ìna me lek Okumugwem. Ìtumu ìnyi 
ọmọ ibe: “Tele otutuuk ijo inu kiji, mè bọkọ eji tap me ata ejit, inyi eji esa otu kiji 
etọn̄ owu. 
3Asiria ìkpokọt inyan̄a eji; eji kpebekọp me inyọn̄ inyinya. Inu eji esabe ubọk 
irom, eji kpebeyaka ikpọk igwen ‘awaji kiji,’ ofifi; mije, îre owu Okumugwem 
okito ebi kpà-nte njijin.” 
4Okumugwem onenibe, “Mâgwa ema me itetele ema etelebe emi, mè ikaan̄ 
imumechieen̄ eyi kpunube okputut me lek kiban̄, mije, unaan̄-ejit n̄a me lek 
kiban̄ îta. 

5Emi mâkana mbat ewelegwe ireke ijọn̄ inyi ebi Ijeren; ema mêtitibi kubọk 
ajakajak lili. Ugwun̄-ijọn̄ kiban̄ mônin̄ ijọn̄ ijọn̄ọ ere, kubọk ugwun̄-ijọn̄ uti olik 
Lebanọn; 
6ayaya otu agọọk kiban̄ môwele isan. Uja kiban̄ môbet lek uja eyi uti olifu; môtop 
olu kubọk olu uti olik Lebanọn. 
7Ebi ene mênu iniluk me irak okwukwek kan̄; ema mêjaan̄ lek kubọk akpa, mè 
itibi ijaan̄ kubọk olik gerep, mè itaan̄ etip kubọk miin̄ ònan̄a me Lebanọn. 
8Jei ebi Iferem, keke ke emi nyaka ikpọk ikaan̄ melek mkpọmfaka? Emi mânọ 
uriaak kinyi, mè igbala chieen̄ ikpọ enyi; ǹkikup njijoon̄ njijoon̄ kubọk uti 
siperes; emi nkirọ enyi ebi Iferem egwook mfut.” 
9Ogwu òriọọn̄ inu, igobo inu chi itet; ogwu òriọọn̄ lek, iriọọn̄ inu chi. Oniin̄ 
Okumugwem ìre oniin̄ echi òtatat; ebi ata irọrọ ekije me lek oniin̄ cha. Ire, ebi ijo 
irọrọ ekitọtọbọ ukot irurọn̄ọ me lek oniin̄ cha. 

Juwen 

Juwen 1 

1Eyi ìre etip Okumugwem ònunu inyi Juwen gwun̄ kè Petuwen. 

Ufieejit akaka ituuk osabe inu 

2Enyi ebi ugane ama, ìnọ ikọ keyi, enyi otutuuk ebi ìluk me lek ijọn̄, ìgban̄. Ìre inu 
òkup ikeyi îrak irọ me ukot kinyi, mè ìyaka ire ukot ebi nte nte kinyi? 
3Ìkpa inu ofolek ìnyi bọn kinyi, mè bọn kinyi ekpa si enyi bọn kiban̄, inyi bọn 
kiban̄ mêkpa inyi ebi ukot ògọgọọk. 
4Inu akaka ituuk òsọp inu otakabe isik, akaka ituuk òkije me urum înitaka; inu 
akaka ituuk òkije me urum otakabe isik, bọn akaka ituuk înitaka; inu bọn akaka 
ituuk otakabe isik, akaka ituuk òkitaka inu ikọọk înitaka isan̄a. 
5Enyi ebi usa-miin̄, ìnan̄a ìkeke me ilaak ìto ito; otutuuk kinyi ebi ìkinwọ miin̄, 
ìfieek ejit; mije, utop utop aya miin̄ ìkpoyaka ire enyi ebek, mîsik ibọkọ isan̄a 
enyi me otu. 
6Ido ge ònyenye lek mè ikaan̄ ene iwa ire lek kperiọọn̄ otu ifuk, îra ijibi inin̄ me 
lek ijọn̄ n̄a ibonitim akọn̄; ejeek îkaan̄be ìreke kubọk ejeek egbe àtat, ujọn̄ọ otu 
ejeek kan̄ ìbet lek ejeek uman egbe àtat. 
7Îkpukpuku olik gerep n̄a igwook, mè ijijaka uti figi n̄a isan̄a kpai. Îkwat ikpọk 
udun̄ kiban̄ isan̄a itọọn̄ ifiin̄, otutuuk agọọk kiban̄ ìyaka inire okuket lek okuket 
lek. 
8Ìfieek ejit kubọk obaak enenwaan̄ òtobo ekwut ufieejit, mè ikito ito mkpa gwun̄ 
enerieen̄ òtetet ọmọ itele ibodo me mgbọ nsabọn ibaan̄ kan̄. 
9Ngwugwa akpa mè ngwugwa miin̄ îfieek ibaak, ìkayaka ìre isotu Uwu Mbuban 
Okumugwem; ebi ngwugwa, ebi ìkisi ikwaan̄ inyi Okumugwem, ekup me ufieejit. 
10Uko îfiat isan̄a kpai, ijọn̄ me lek kan̄ ìkup me ufieejit; akpa îjijaka ita kpai, aya 
miin̄ îchat isan̄a, ìkayaka ìkup, aran̄ si îta, ìkayaka ìsibi. 
11Enyi ebi uko, ìfieek ejit; enyi ebi ìkiwop gerep, ìto ito, ìfieek ejit me lek akpa 
wit mè akpa balì, mije, otutuuk inu eberọkọ me uko îjijaka isan̄a. 
12Olik gerep îchiaak ita kpai, uti figi îkwu; ebi kè pomegaranet, mè asaak mè 
apulu, mè otutuuk uti geelek me uko îchiaak ita. Me atikọ, inu òkinyi ebilene 
unwọọn̄ îkwaan̄ ita kpai. 

Juwen îgwen ebi Ijeren ibe egwu ekom 

13Enyi ebi ngwugwa, ìtobo ekwut ufieejit, mè ifieek ejit; enyi ebi ìkisi ikwaan̄ me 
isi ntook, ìto ito. Enyi ebi ikwaan̄ Awaji n̄a, ìsa ofọnti ufieejit me lek ìna, ìnikup 
ìfieek ejit otutuuk eririeen̄; mije, mîtet ngwugwa akpa mè ngwugwa miin̄ ikaan̄, 
ìkayaka ìre isotu uwu Awaji kinyi. 

14Ìnyi otu ibe enin̄ ijin-otu òkup mbuban, ìgwen ntitiin̄ òkup mbuban, ìgween̄ ebi 
ugane ama, mè otutuuk ebi ìluk me lek ijọn̄, ìbe ema enu me Uwu Mbuban 
Okumugwem Awaji kinyi, mè ìtaan̄ ukpo ìnyi Okumugwem. 
15Mije, usen oyerebet Okumugwem îta me ubọk; ìbonu kubọk usen mfufiat 
ònan̄a me ubọk Ogwu Òkaan̄ Unye Geelek. Urimi usen ya, kpunu ojelek kan̄! 
16Me chieen̄ kiji gaalek, mîfieek inorie isan̄a, mè itap eji me uraafiọọn̄; unwọọn̄ 
me ubelejit îsibi ita me emen uwu Awaji kiji. 
17Ukwuuk uti îchiaak isan̄a me emen nchat okpukpuk achiaan̄ ere ewopbe; uwu 
isun̄-mfut îgwak igwook, uwu isun̄-akpa îgbugbọ irọn̄, mije, akpa îkwaan̄ ita 
kpai. 
18Ebi kè anam uwu mêkitaan̄ ukpo uyọt uyọt! Urum eriembuuk mêkinyinya 
ikana, mije, kpunu mbubet ema ekitaka; urum arọọn̄ si mêkibọkọ ukwook. 
19Jei Okumugwem, îre owu ke nkigwen, mije, ukan̄ îtaka mbubet emen èwê 
isan̄a, alọm ukan̄ îrie otutuuk uti geelek òkup me oron isan̄a kpai. 
20Ebi kè anam oron si, mêkitaan̄ ukpo igween̄ owu, mije, mun̄ okolo geelek 
ìchachiaak ita, ukan̄ îtaka mbubet emen èwê isan̄a kpai. 

Juwen 2 

Akaka ituuk înin̄ uko kubọk ebi akọn̄ 

1Ìwut otita me Sayọn; ìtaan̄ ukpo ìriki ere me ogoon̄ mbuban n̄a. Tele ebi ìluk me 
otutuuk lek ijọn̄ ekeran; mije, usen oyerebet Okumugwem òkinu, îtata me ubọk. 
2Usen ya ìbore usen udun mè usen ugwuuk, usen oduku inyọn̄ obobaan̄ ichit 
isinyọn̄, ere môkpọkpọ ichọkọ idun. Ikpele urum akọn̄ ònyenye lek mônu, kubọk 
utoon̄ egwe okitoon̄ inyana isaba ogoon̄ igwook. Mbet keya ìkararak ìkup me 
ukot ikaan̄, ìkaboyaka ikukup si me ukot echi òbonunu. 
3Ukan̄ òkitataka inu iriọọk okije ema me isi, sà alọm ukan̄ òkisasak okigọọk ema 
me udun̄. Sabum ema eninu, lek ijọn̄ ìjaan̄ kubọk uko Iden; me udun̄ kiban̄, lek 
ijọn̄ îkana èwê ejijakabe igwook, inu geege ìkanwọnọ ema me ubọk. 
4Ema ekup kubọk inyinya, mè ifet ukot ekot kubọk ebi akọn̄ inyọn̄ inyinya. 

5Ema ekitatama isaba inyọn̄ ibot ogoon̄, mè ikikput kubọk ekpirikpo uji akọn̄, 
mè ikikpam kubọk ukan̄ ònin̄ lek nchat oron, mè ibet lek urum akọn̄ ònyenye 
òkeke me onineen̄ akọn̄. 
6Ebilene itoon̄ chieen̄ me lek kiban̄, èbene èkeran, isi ene onwene òkup nreren̄ 
nreren̄. 
7Ema ekinin̄ inu kubọk ebi akọn̄ ekinin̄ akọn̄, mè ikiwulu isaba mgban ama 
kubọk ebi akọn̄. Ema otutuuk ekijeje itat me onineen̄, ge ìkaje ìkọọn̄ me lek akpat 
ukot ije kiban̄. 

8Ge ìkaje ìtọbọ ge, ogwu ikup, ìtetet isi kan̄ itat me lek oniin̄ ije kan̄. Ikerere ema 
enanan̄a irọn̄ me otu nroon̄ akọn̄, ema kpekiyaka ikeke. 
9Ema ekibum inin̄ ama me unye, mè ikilibi me inyọn̄ mgban ama, mè ikinene itibi 
otu nruruk kubọk ebi inọ ininin̄ ijot emen uwu. 
10Ema isikinu, inyọn̄ ijọn̄ ìkisisisik, isinyọn̄ îra ikinyen̄e, ura mè onyan̄ îra idun, 
ebi kè ntoronyan̄ kpeyaka ikitoon̄ ere. 
11Okumugwem îsook ida me isi urum akọn̄ kan̄; mije, urum akọn̄ kan̄ kpekọt ifuk 
otu ifuk; ebi ìkirọ inu îtọbe ibe erọ ìre ebi unye. Usen oyerebet Okumugwem îmin 
enenen, mè ikup si nriki nriki. Ìre ekene obokọt ikeke ida? 

Awaji ìbe egwu ekom enu me lek kan̄ 

12Okumugwem ìkitumu ibe, “Ikerere mgbọ keyi, ìgwu ìkom ìna me lek n̄a me 
otutuuk ejit kinyi; ìjin otu, mè ìto ito, mè ìfieek ejit.” 
13Ikagwak ofọnti kinyi me ufieejit, kpan̄asi ikeya, ìgwak ejit kinyi, mè ìgwu ìkom 
ìna me lek Okumugwem Awaji kinyi; mije, ọmọ ìre ogwu ata ejit mè ogwu ejit 
nsan, ìkakigwat lek ìnaan̄ ejit, ire, ìjojot me imumechieen̄, mè ikitele ùrioon̄ ìbosa 
ikeme ene. 
14Ekene oriọọn̄, usini mgbọ, ọmọ mônwene ejit, mè ikaan̄ enyi njijin me lek, mè 
inyi enyi ugbana kan̄, inyi enyi ekọt egwa ngwugwa akpa mè ngwugwa miin̄ enyi 
ọmọ Okumugwem Awaji kinyi. 
15Ìwut otita me Sayọn, ìnyi otu ibe enin̄ ijin-otu òkup mbuban, ìgwen ntitiin̄ òkup 
mbuban. 
16Ìtitiin̄ ebi ene, ìgbama lek ebi ogbo ntitiin̄ ya; ìgbaan̄ ebi ugane ìtitiin̄, mè ìtitiin̄ 
si nsabọn, mè ìtitiin̄ ebi ìkinwọ ebe ìgbaalek. Olom òdo nwa ayaya isibi me agwut 
kan̄ inu, nwa òbat olom ayaya isibi si me agwut kan̄ inu. 
17Kè ebi ngwugwa, ebi ìkisi ikwaan̄ me isi Okumugwem, ekup eto ito me etete 
ọfọ Uwu Mbuban melek ntook. Ema etumu ebe, “Jei Okumugwem, kaan̄ nsan me 
lek ebi kwun̄. Kachieek ibe esip itet ebi ìrere ìrot kwun̄, mè ema ekana inu ochak 
enyi ebi ofifi ido. Kachieek ibe ebi ofifi ife ekedo eji otu ibe, ‘Mọmọ Awaji kiban̄ 
ya?’ ” 

Okumugwem îfọọk otu 

18Mgbọ ya, Okumugwem mônenikaan̄ mba-ejit me lek ijọn̄ kan̄, mè ikaan̄ njijin 
me lek ebi kan̄. 
19Okumugwem môfọfọọk ebi kan̄ otu ibe, “Emi gwa ǹkiria akpa mè aya miin̄ mè 
aya aran̄ ijet enyi, eyi môsobe enyi òjot òjot. 

M̀kpayaka ikpọk irọ enyi ekana inu ochak, me etete ebi ofifi ido mgbọ geege. 
20Emi mâlilaba urum akọn̄ agan̄ inyọn̄ ijọn̄ọ ere me lek kinyi; mârieen̄ ema isi 
igwook me lek nchat ijọn̄ eyi inu ìkakitibi. Ebi ìje me agan̄ isi kiban̄ ke mbarieen̄ 
ifo okwaan̄ Uchi me agan̄ mbum-ura, sà ebi ìje me agan̄ udun̄ kiban̄ ke mbarieen̄ 

ifo okwaan̄ Mediterenia me agan̄ ichep-ura. Ijo olu nkwukwu kiban̄ môkekidun̄u 
ifo inyọn̄, njijọ olu kiban̄ môjibi ibene, mije, Okumugwem îrọ owuwa ikpele inu.” 
21Owu, ijọn̄, kafieek owot; bele ejit, mè nwọọn̄ unwọọn̄, mije, Okumugwem îrọ 
owuwa ikpele inu. 
22Enyi, ebi kè anam oron, ikayaka ìfieek owot, mije, inwan̄ oron emen èwê 
òkisek. Ebi kè uti mêkito mfut kiban̄, uti figi mè olik gerep mêkito mfut ideke me 
lek. 
23Enyi ebi Sayọn, ìbele ejit, ìnwọọn̄ unwọọn̄ me emen Okumugwem Awaji kinyi, 
mije, sa me ata irọrọ kan̄, înyi enyi ibot aya otu ibot. Îria ibot owuwa owuwa ijet 
enyi; înyi enyi ibot aya otu ibot mè ibot aya otu ura, kubọk îwuukbe lek ikirọ. 
24Akpa môjot ere igen̄ akpa gboi, aya miin̄ mè aya aran̄ ìbojojot ogbokot ififini. 

25“Otutuuk inu akaka ituuk otakabe isan̄a me uko kinyi otutuuk acha cha, emi 
mâkpe enyi useen̄. Otutuuk akaka ituuk cha: echi òkije me urum, mè bọn akaka 
ituuk, mè akaka ituuk òkitaka inu ikọọk, mè akaka ituuk òsọp inu, ema ere ikpele 
urum akọn̄ n̄a nriabe itap enyi me lek. 
26Enyi mêkaan̄ owuwa inorie ikirie ijot owot, mè ikitọn̄ erieen̄ Okumugwem 
Awaji kinyi, ogwu òrọrọ uyeke inu inyi enyi. Esip ìkpoyaka ikpọk itet enyi ebi n̄a 
ofifi, mege ire mgbọ geelek. 
27Enyi mêneniriọọn̄ ibe ke emi òwa me etete ebi Ijeren, ke emi nre Okumugwem 
Awaji kinyi, kpunu ofifi. Esip ìkpoyaka ikpọk itet enyi ebi n̄a ofifi, mege ire mgbọ 
geelek. 

Okumugwem îchieek use iraria Ekwukwu kan̄ inu 

28“Mgbọ eya isiraka, emi mâria Ekwukwu n̄a igwook me lek otutuuk ebilene. 
Mgbọ ya, bọn ebirieen̄ kinyi mè bọn ebibaan̄ kinyi mêkiben nriran, ebi ugane 
ebirieen̄ kinyi mêkimumun̄ ilaak, nsabọn irieen̄ kinyi mêkekimun̄ ilaak 
ọkpọchieen̄. 
29Ikerere ebi usun̄ ebirieen̄ mè ebibaan̄, emi mâgwook si Ekwukwu n̄a me lek 
kiban̄ me mgbọ ya. 
30Mârọ inu mgbugbo me isinyọn̄, mè irọ si me inyọn̄ ijọn̄; eje môgbọọk, ukan̄ 
môtaka ere ikọọk, oduku môkekibumu ifo inyọn̄. 
31Ura môgwu ikom ikana udun, onyan̄ môgwu ikom ikup eje eje. Otutuuk inu chi 
môrọ sabum usen oyerebet Okumugwem ya ònonu, òrere ikpele usen, mè usen 
urimi. 
32Ogwu geelek ògwegwen erieen̄ Okumugwem iweek unyan̄a, ogwa obonwọnọ, 
mije, me inyọn̄ ogoon̄ Sayọn mè Jeruselem ke unyan̄a obokup, kubọk 
Okumugwem otumube. Unyan̄a ya ìbokup inyi ebi ìbesisik, ebi Okumugwem 
ogwenbe.” 

Juwen 3 

Awaji môsibi oyerebet me ibot ebi ido geelek 

1“Me usen cha, me ibot mgbọ ya, mgbọ mâyakabe inu ubọọn̄ ebi Juda mè ebi 
Jeruselem inyi ebikaan̄, 
2emi mâtitiin̄ ebi ido geelek, mè isa ema isibi inu me lek iteke ijọn̄ Jiosefat. Ere 
ya ke mbasibi ema oyerebet me ibot ofolek inu ema erọbe ebi Ijeren, ìrere ebi n̄a 
mè ìrot n̄a. Ema mîchon ebi n̄a itọọn̄ ikana me ofifi ofifi ido, mè ibak ijọn̄ n̄a iche 
inyi lek kiban̄. 
3Ema eroon̄ nriroon̄ isa iche ebi n̄a inyi lek kiban̄, mè isa bọn ebirieen̄ inwene 
ebi òje oyet, mè isa bọn ebibaan̄ inwene miin̄, inyi ema mênwọbe isa. 
4“Enyi ebi Taya mè ebi Sidọn, mè otutuuk kinyi ebi lek ijọn̄ Filisia, keke ke enyi 
ekaan̄ melek n̄a? Ìre îkaan̄ inu nrọbe enyi, eyi enyi eberọ emi useen̄ ni? Ire useen̄ 
ke enyi eberọ emi, emi m̀babeben si useen̄ inu enyi erọbe emi igwook enyi me 
ibot ugwat ugwat. 
5Mije, enyi mîkpulu alata okuket n̄a mè alata araran̄ n̄a ifon, mè ikwọọk inu unye 
otu ewe n̄a echi ònwọnwọn ichit isa isi igwook me uwu yọk kinyi. 
6Enyi mînyam ebi Juda mè ebi Jeruselem inyi ebi Giris, ufuna enyi eto ema ejọn̄ọ 
ere me lek ido kiban̄. 
7“Ìkpọ, mâsan̄a ema isibi me ere enyi enyambe ema itap, mè ikana inu enyi erọbe 
ema ikwaan̄ enyi me ibot. 
8Mânyam bọn ebirieen̄ kinyi mè bọn ebibaan̄ kinyi inyi ebi Juda, ebi Juda 
mênyanyam ema inyi ebi Saba, ebi ido ìjọjọn̄ọ ere. Emi Okumugwem ntumu.” 
9Ìlook etip keyi ìkana me ido geelek ibe, “Ìbem lek akọn̄! Ìriki ebi usọ akọn̄! Ema 
otutuuk ebi akọn̄ egele egbet, mè ejibi enin̄. 
10Ìbọn̄ orọk kinyi ìkana oge akọn̄, mè ibọn̄ si oge enyi ekisa ikpaan̄ lek uti ikana 
otunwa. Kè ogwu ukpook owot itumu ibe, ‘Emi nnye lek!’ 
11Enyi ebi ido geelek òkukup ikana agan̄ geelek, ìgwat lek ìna, mè ìnititiin̄ me 
emen iteke ya.” Jei Okumugwem, ria ebi usọ akọn̄ kwun̄ gwook! 
12“Kè ebi akọn̄ ido geelek ebene lek, mè esibi enu me iteke ijọn̄ Jiosefat, mije, ere 
ya ke emi mbakup isibi oyerebet me ibot ebi ido geelek me agan̄ geelek. 
13Ìsa oge isọp akpa ìnisọp akpa, mije, inu uko îren̄e isan̄a kpai. Ìna, ìnijak gerep 
ìkpukpuku, mije, ere ichimi miin̄ îjot; ogbokot miin̄ îjot ifin; mije, inu ikpak ife 
cha erọbe îmin enenen!” 
14Utut ene utut ene òwa ejotbe me emen iteke Ifieek-oyerebet! Mije, usen 
oyerebet Okumugwem me emen iteke Ifieek-oyerebet îgbet! 
15Ura melek onyan̄ mêgwu ikom idun, ebi kè ntoronyan̄ kpebeyaka itoon̄. 

16Okumugwem môkup me Sayọn ikigbin, mè ikup me Jeruselem ikigbugbut; 
inyọn̄ me ijọn̄ môkekisisik. Ire, Okumugwem môre ere ilet-lek inyi ebi kan̄, môre 
okwukwek akọn̄ inyi ebi Ijeren. 

Ugbana òbokup inyi ebi eyi Awaji 

17“Mgbọ ya, enyi ebi Ijeren mêneniriọọn̄ ibe ke emi, Okumugwem Awaji kinyi, 
ǹluk me Sayọn, ogoon̄ mbuban n̄a. Jeruselem môkup me mbuban; ebi ichen 
kpebeyaka ikpọk inu akọn̄ me lek kan̄ ofifi. 
18Me usen ya, aya miin̄ môkigbọọk me lek ogoon̄ igwook, mun̄ ebe môkekigbuk 
me lek orioon̄ isibi; mun̄ môkekigbuk me okolo geelek me Juda. Ogbuuruk 
môkekigbuk mun̄ isibi me Uwu Mbuban Okumugwem, mun̄ ya môgbugbuk isi 
ireke iteke ijọn̄ Uti Akasia. 
19“Ire, Ijipiti môkana ere eyatbe itele, Edọm môkakana èwê òkup ukpọk ukpọk, 
mije inu afa ema erọbe ebi Juda, bak me lek ema egwookbe eje ebi Juda, ebi kpelọ 
inu geege, me ijọn̄ kiban̄ gaalek. 
20Ebi ene mêluk me Juda ire mgbọ geelek, mè iluk me Jeruselem ire ukot geelek. 

21Mâtele nrọ-nlọ ebi n̄a erọbe; ire, eje kiban̄ efiatbe, emi m̀kpatele. Emi 
Okumugwem ǹkiluk me Sayọn.” 

Emọs 

Emọs 1 

1Echi ìre ikọ Emọs, ene ge me lek ebi òkpukpo arọọn̄ me ama Tekowa, otumube 
me ilaak ọkpọchieen̄ ofolek ebi Ijeren. Emọs ìmun̄ ilaak ọkpọchieen̄ yi me ukot 
mgbọ Ujaya orebe ubọọn̄ me Juda, sà Jerobuwam gwun̄ kè Jowas ore ubọọn̄ me 
Ijeren. Îmun̄ ilaak ọkpọchieen̄ yi acha iba iraka sabum sikisik-ijọn̄ onimọnọ irek. 
2Emọs ìtumu ibe ikeyi: “Okumugwem òkigbin me Sayọn, òkisook ida me 
Jeruselem; ere ebi òkpukpo arọọn̄ ekisa anam isi urie ìbochachat, mbubet inyọn̄ 
ibot ogoon̄ Kamen ìbochachiaak isan̄a.” 

Osusut ebi mbuuruk ido Ijeren: 
1. Osusut ebi Aram 

3Okumugwem ìtumu ibe ikeyi: “Mije owuwa ijo inu ebi Damasikọs erọbe mè 
ikpọk irọ, 

m̀kpatele inanaan̄ ejit me lek kiban̄. Bak me lek ema esabe okwukwut ekisa igen̄ 
akpa ibọn̄ ebi Giliadi ikpukpuku, 
4mâria ukan̄ itap me lek uwu ogwu ubọọn̄ Ajayen, eyi môtakabe uwu mgban 
akọn̄ kè Ben-Adadi, ogwu ubọọn̄ Aram, iriọk. 
5Mâgbugbọ otunchit ama Damasikọs igwook, mâsan̄a ogwu etobe ubọọn̄ me 
iteke Afen isan̄a, mè isan̄a si ogwu òkaan̄ okuba ubọọn̄ me Bet Iden isan̄a me 
inyọn̄ ogboon̄ kan̄. Mêkpulu ebi Aram me akọn̄ isa ifo Kiri. Emi Okumugwem 
ntumu.” 

2. Osusut ebi Filisia 

6Okumugwem ìtumu ibe ikeyi: “Mije owuwa ijo inu ebi Gaja erọbe mè ikpọk irọ, 

m̀kpatele inanaan̄ ejit me lek kiban̄. Bak me lek ema ekpulube otutuuk ido ebi 
n̄a me akọn̄, mè isa ema isi inyam inyi ebi Edọm me usun̄, 
7mâria ukan̄ itap me lek mgban ama Gaja, eyi môtakabe uwu mgban akọn̄ kiban̄ 
iriọk. 
8Mâsan̄a ogwu etobe ubọọn̄ me ama Asidọdu isan̄a, mè isan̄a si ogwu òkaan̄ 
okuba ubọọn̄ me Asikelọn isan̄a me inyọn̄ ogboon̄ ubọọn̄ kan̄. Mâyaka ubọk n̄a 
ida ebi Ekurọn, mege ebi Filisia mêkwaan̄be ita ire lek òta ene. Emi Ogwukaan̄-
ene Okumugwem ntumu.” 

3. Osusut ebi Fonisia 

9Okumugwem ìtumu ibe ikeyi: “Mije owuwa ijo inu ebi Taya erọbe mè ikpọk irọ, 

m̀kpatele inanaan̄ ejit me lek kiban̄. Bak me lek ema ekpulube otutuuk ido ebi 
n̄a me akọn̄, mè isa ema isi inyam inyi ebi Edọm me usun̄, kpeyaka ikeek inyan̄a-
ibot ngwan̄ mè ngwan̄ ema enyan̄abe melek ebi n̄a, 
10mâria ukan̄ itap me lek mgban ama Taya, eyi môtakabe uwu mgban akọn̄ kiban̄ 
iriọk.” 

4. Osusut ebi Edọm 

11Okumugwem ìtumu ibe ikeyi: “Mije owuwa ijo inu ebi Edọm erọbe mè ikpọk 
irọ, 

m̀kpatele inanaan̄ ejit me lek kiban̄. Bak me lek ema esabe oge akọn̄ ililaba ebi 
ngwan̄ kiban̄ ebi Ijeren, mè ijit itoto ebi Ijeren nsan; bak me lek ema kpema 
itetele unaan̄-ejit mgbọ geege, ekpọkpọ itet uyok uyok unaan̄-ejit kiban̄ inye ire 
mgbọ geelek; 
12mâria ukan̄ itap me ama Teman, eyi môtakabe uwu mgban akọn̄ òkup me ama 
Bojira iriọk.” 

5. Osusut ebi Amọn 

13Okumugwem ìtumu ibe ikeyi: “Mije owuwa ijo inu ebi Amọn erọbe mè ikpọk 
irọ, 

m̀kpatele inanaan̄ ejit me lek kiban̄. Bak me lek, mgbọ ema ekitim akọn̄ ibọkọ 
ijọn̄ isọkọ me lek ijọn̄ kiban̄, ema mîchiin̄ owot ebi nwa-owot ibak me agan̄ 
Giliadi. 
14Eya orọ, mâria ukan̄ itap me lek mgban ama Raba, eyi môtakabe uwu mgban 
akọn̄ kiban̄ iriọk. Inu yi ìborọ me mgbọ mêkibọn̄ ukpo akọn̄ me usen akọn̄, mgbọ 
efet ogbolodom môjibibe ibene me usen egwijo. 
15Mêtetet ogwu ubọọn̄ kiban̄ me akọn̄ ifo, ọmọ melek ebi ibot mkpulu kan̄ 
ebegbaan̄ ije. Emi Okumugwem ntumu.” 

Emọs 2 

6. Osusut ebi Mowabu 

1Okumugwem ìtumu ibe ikeyi: “Mije owuwa ijo inu ebi Mowabu erọbe mè ikpọk 
irọ, emi m̀kpatele inanaan̄ ejit me lek kiban̄. Bak me lek ema ewọpbe ukwuuk 
ogwu ubọọn̄ Edọm iriọk ikana ntọn̄, 
2mâria ukan̄ itap me Mowabu, eyi môtakabe uwu mgban akọn̄ kiban̄ cha òkup 
me ama Keriyot iriọk. Ebi Mowabu ebekwaan̄ me emen okput akọn̄ ya, mgbọ 
ukpo môkibọn̄, otita môkekitaan̄. 
3Mâkpan̄ ogwu ubọọn̄ kiban̄, mè ikpan̄ si otutuuk ebi ibot mkpulu kiban̄ 
igbaalek. Emi Okumugwem ntumu.” 

7. Osusut ebi Juda 

4Okumugwem ìtumu ibe ikeyi: “Mije owuwa ijo inu ebi Juda erọbe mè ikpọk irọ, 
emi m̀kpatele inanaan̄ ejit me lek kiban̄. Bak me lek ema ejitbe Ikan 
Okumugwem, mè ijit si irọrọ orọmijọn̄ kan̄, mije awaji ataak ataak cha ebi nte 
nte kiban̄ eriaakbe esabe ema ije ilọ oniin̄, 
5mâria ukan̄ itap me ido Juda, eyi môtakabe uwu mgban akọn̄ ama Jeruselem 
iriọk.” 

Osusut Awaji obosulu ebi Ijeren 

6Okumugwem ìtumu ibe ikeyi: “Mije owuwa ijo inu ebi Ijeren erọbe mè ikpọk 
irọ, emi m̀kpatele inanaan̄ ejit me lek kiban̄. Bak me lek ema enyambe ebi ata 
irọrọ ibọkọ ikpoko alata okuket, mè inyam ebi ugbọọn̄ ibọkọ ikpukot. 
7Ema ekijak ibot ebi ugbọọn̄ itap me achiaan̄ ijọn̄, mè ijit isisibi unen oyerebet 
inyi ebi ekifeen̄. Ute mè gwun̄ ekigbaan̄ igan gwun̄ nsabọn ibaan̄ yaage, mè isa 
me ikeya ichaka mbuban me lek erieen̄ mbuban n̄a. 
8Ekwut ebi ugbọọn̄ esabe ifọọk ema ikpoko me ubọk ke ema esa ikito ilaak me 
isi ntook ngwugwa yọk kiban̄ geelek. Miin̄ ema efieekbe inyi ene me oyerebet ke 
ema ekinwọ me emen uwu awaji kiban̄. 
9“Emi me lek n̄a mkpan̄ ebi Amọ isan̄a mgbọ ema ekinu, ife ìjijijọn̄ kubọk uti olik, 
mè inye lek kubọk uti ilip. Ǹjijijaka mfut me inyọn̄ ibot kiban̄, mè ijijaka ugwun̄-
ijọn̄ me irak kiban̄. 
10“Emi me lek n̄a nsan̄a enyi isibi me ido Ijipiti, mè isa enyi ije me emen èwê akọp 
acha ini, inyi enyi enebọkọ ijọn̄ ebi Amọ esak. 
11Emi ngobo usini me lek bọn ebirieen̄ kinyi isa irọ ebi nriran, mè isa usini me 
lek nsabọn irieen̄ kinyi irọ ebi ìfaka lek isun̄ esese inyi Awaji. Jei ebi Ijeren, ìre 
ìkare ikeya ni? Emi Okumugwem ntumu. 
12Ire, enyi mîbieen̄ ebi ìfaka lek isun̄ esese cha itap me lek miin̄, mè itọ inyi ebi 
nriran cha ibe ekaben nriran. 
13“Ìkpọ, mâkikene enyi ukot ije, kubọk akpa esọpbe itap ijot uji ekpirikpo okisa 
ulobo kan̄ ikeme uji ekpirikpo, inyi ikakọt ìje ìgwat ukot. 
14Mgbọ ya, ebi mfufet ukot kpebekọt ilibi inwọnọ, ebi unye kpebekaan̄ unye isa 
ikeke ida, ogwu usọ akọn̄ ìkpokọt inyan̄a ebek ugwem kan̄. 
15Ogwu òsook oraan̄ ìkpokọt ikeke isook oraan̄, ogwu akọn̄ òfet ukot ekot 
ìkpokọt ilibi inwọnọ, ogwu òkọp me inyọn̄ inyinya ìkpokọt ilibi inan̄a inyan̄a 
ebek ugwem kan̄. 
16Ikerere ogwu ònyenye lek ichit me etete ebi usọ akọn̄, ìbolibi njak njak me 
usen ya. Emi Okumugwem ntumu.” 

Emọs 3 

Awaji îgwen ebi ata-ikọ ikeme ebi Ijeren 

1Jei ebi Ijeren, ìgban̄ ikọ keyi emi Okumugwem ntumube ikeme enyi, otutuuk ebi 
ototun̄ ukan̄ emi nsan̄abe isibi me ido Ijipiti: 
2“Îre enyi gaalek ke nriọọn̄ me lek otutuuk ototun̄ ukan̄ ebi linyọn̄; eya orọ, 
mâsulu enyi osusut mije ijo inu kinyi.” 
3Ìre ene iba mêkọt ikigbaan̄ ije, mè ire ema kpere otu ge? 

4Ìre egbe àtat môgbin me oron ire ìkamun̄ anam ìbochim? Sà ìre gwun̄ egbe àtat 
môgọt me emen okpot kan̄ ire ìkakaan̄ anam îchimbe? 
5Ìre unọn môrọn̄ ufe me ijọn̄ me ere kpetip ufe geege? Sà ìre ufe môseme me ijọn̄ 
ire kpunu inu geege ìbotet? 
6Otita akọn̄ isitaan̄ me emen ama ìre ebi ene kpekiran? Ùrioon̄ isitoon̄ ama, ìre 
ìkare Okumugwem okisa inu? 
7Me atikọ, Ogwukaan̄-ene Okumugwem ìkakirọ inu geege eyi ìkpodasi ichili 
nkeek kan̄ inyi ebi ikwaan̄ kan̄ ebi nriran. 
8Egbe àtat îra igọt, ìre ekene kpotet ukpook? Ogwukaan̄-ene Okumugwem îra 
isan̄a amọn, ìre ekene kpoben nriran? 

Sameria môchep 

9Ìlook me uwu mgban akọn̄ cha òkup me Asidọdu, mè echi òkup me ido Ijipiti 
ibe: “Ìtitiin̄ lek kinyi me inyọn̄ ogoon̄ Sameria; ìkpọ ogbogbo wọlọwọlọ òkup me 
emen ama ya, mè mfeen̄ ekifeen̄ ene me emen kan̄.” 
10Okumugwem ìbe ikeyi: “Ema kperiọọn̄ ubọk ekirọ inu ònenen, inu ema efumbe 
mè inu ema ebọkọbe ene me unye ojot emen uwu mgban akọn̄ kiban̄ cha.” 
11Eya orọ, Ogwukaan̄-ene Okumugwem ìtumu ibe ikeyi: “Ogwu ochicha môkpa 
mbin akọn̄ ikana ido kinyi, mè igbugbọ mgban akọn̄ kinyi igwook, mè ifum inu 
kinyi cha enyi elileekbe me uwu mgban akọn̄ kinyi cha.” 
12Okumugwem ìtumu ibe ikeyi: “Ike ogwu òkpukpo arọọn̄ okikọt inyinyan̄a 
ukwuuk ukot anam iba mè ìre okpọkọ utọn̄ anam gaalek, ibọkọ me otu egbe àtat, 
ojelek unyan̄a òkup ikeya obore lek ebi Ijeren ìkup me Sameria. Ema ebesa ukot 
mkpilaak mè utọn̄ inu ibene ibot gaalek ilibi inwọnọ.” 
13Ogwukaan̄-ene Okumugwem Awaji Ogwukaan̄ Inyọn̄ mè Ijọn̄ ìtumu ibe ikeyi: 
“Ìnọ ikọ keyi, mè ìsa ìkeke ata-ikọ ìkeme ebi uwu kè Jekọp. 
14Usen mbasulu ebi Ijeren osusut ijo inu kiban̄, 

m̀bagwagwak ntook ngwugwa yọk òkup me Beten igwook; 

m̀bafafaan̄ iko lek ntook kiban̄ cha, mè ikpulu itọọn̄ igwook me ijọn̄. 
15Mâgwak uwu mgbọ utọọk kiban̄ melek uwu mgbọ uyok kiban̄ isan̄a; uwu kiban̄ 
cha esabe oduuk eniin̄ ibala, 

m̀bagbugbọ otutuuk igwook, mè ijijaka owuwa owuwa uwu isan̄a. Emi 
Okumugwem ntumu.” 

Emọs 4 

Ebibaan̄ Sameria me osusut 

1Ìnọ ikọ keyiyi, enyi ebibaan̄ ìluk me inyọn̄ ogoon̄ Sameria, ebi ìmiin̄ ufuk kubọk 
eriembuuk Basan, enyi ebi ìkifeen̄ ebi ugbọọn̄, mè ikitutuku ebi una; enyi ebi 
ìkibe ebi nlom kinyi, “Ìsa miin̄ ìna, inyi eji enwọ!” 
2Ogwukaan̄-ene Okumugwem îsa ubọk ọmọ okupbe me mbuban inyan̄a ibot ibe: 
“Ìkpọ, mgbọ òkinu inyi enyi, mgbọ mêdutbe enyi me otu ukọọk ije; ebesa ukọọk 
itaba enyi kubọk irin̄ isa ifon, mege ire òta ene me etete kinyi. 
3Ebesa enyi igwọt me chieen̄ mgban òbubum itibi isibi me emen ama; ogwu ikup, 
ìboje itibi chieen̄ mgban òkup me isi kan̄, mêtọtọọn̄ enyi ifon agan̄ Arimọn. Emi 
Okumugwem ntumu.” 

Ebi Ijeren kpema igwugwu ikom 

4Ogwukaan̄-ene Okumugwem îtumu si ibe ikeyi: “Ìje ìsi Beten ìsi ìrọ ijo inu; ìsi si 
Giligan ìsi ìrọ ijo inu ìtoon̄ urot. Ìsa ngwugwa kinyi ìnu ewelegwe geelek, ìnyi 
irek ge me akọp irek kinyi egwe ita ita geelek. 
5Ìwọp fituru etapbe olat ìsa ìgwa ngwugwa onirọ, mè ìsa inyinyi ata ejit kinyi cha 
ìgugo lek, ìsa ìtaan̄ ukpo, mije, eya ore inu enyi ebi Ijeren ekima.” 
6Okumugwem îtumu si ibe ikeyi: “Emi nto enyi ukpọk owot si me otutuuk ama 
ile kinyi geelek, mè isun̄ enyi uraafiọọn̄ me otutuuk gwun̄ ama kinyi geelek, ire, 
enyi kpegwu ikom inu emi lek.” 
7Okumugwem îtumu si ibe ikeyi: “Mgbọ onyan̄ ita gaalek osikbe enyi mêrọkọbe 
uko, emi ntet si ibot ikaan̄ me lek kinyi. Nsirọ ibot irep igwook me ama ge, nra 
itet ikaan̄ me ofifi ama. Isirep igwook me uko ge, eyi keyilọ ikarege lek ya, îra 
ichiaak ita. 
8Eya orọ, ebi ama iba mè ìre ama ita ekije gbegbegbe isi ama ge ibesi inwọ 
mudim, ire, kpemun̄ inwọ ijot owot. Ire, enyi kpegwu ikom si inu me lek n̄a.” 
9Okumugwem îtumu si ibe ikeyi: “Nria orukan̄ uti mè mbubeek itap me emen 
uko kinyi melek uko gerep kinyi. Akaka ituuk îtaka uti figi kinyi mè uti olifu kinyi 
isan̄a, ire, enyi kpegwu ikom inu me lek n̄a.” 
10Okumugwem îtumu si ibe ikeyi: “Emi nria ijo orukan̄ itap enyi me lek kubọk 
ntapbe me lek ebi Ijipiti, mè isa oge akọn̄ ikpan̄ nsabọn irieen̄ kinyi, mè irọ ibe 
efum inyinya kinyi me akọn̄. Nrọ ibe olu nkwukwu ene ijọ inin̄ enyi inwọm me 
orieen̄ akọn̄ kinyi, ire, enyi kpegwu ikom inu me lek n̄a.” 
11Okumugwem îtumu si ibe ikeyi: “Njijaka usini kinyi, kubọk emi Awaji njijakabe 
Sodọm mè Gomora; enyi ekukup kubọk uti ukan̄ okilomo me lek, eyi ejọkbe isibi 
me emen ukan̄. Ire, enyi kpegwu ikom inu me lek n̄a. 
12“Eya orọ, enyi ebi Ijeren, enyi mêmun̄ inu mbarọ enyi! Mije inu yi mbarọ enyi, 
enyi ebi Ijeren, ìbem lek enyi mêchichinibe melek Awaji kinyi!” 
13Ìkpọ, ogwu òrorom ebi kè ogoon̄, mè irom efet, mè ikichili inu îkaan̄be me ejit 
kan̄ ijeen̄ ebilene, ogwu òkirọ utoon̄ egwe ikana udun, mè ikijak ukot me inyọn̄ 

ere ubene ubene me linyọn̄, Okumugwem Awaji Ogwukaan̄ Inyọn̄ mè Ijọn̄ ore 
erieen̄ kan̄. 

Emọs 5 

Awaji ìbe ebi Ijeren egwu ekom 

1Enyi ebi Uwu kè Ijeren, ìgban̄ ikọ keyi, eyi nkikọt me okwa ito ibak enyi. 

2“Ijeren òbet lek obaak enenwaan̄ înan̄a irọn̄, ìkpoyaka inan̄a ikeke ofifi. Mîjit 
ọmọ itele me inyọn̄ ijọn̄ kan̄ gaalek; kpunu ogwu òbobene ọmọ igwuun̄.” 
3Mije, Ogwukaan̄-ene Okumugwem ìtumu ibe ikeyi: “Ama òsan̄a obop ene iria 
akọn̄ me ibot ebi Ijeren, efit ene gaalek ebesik; ama òsan̄a efit ene iria, akọp ene 
gaalek ebesik.” 
4Okumugwem ìtumu inyi ebi Ijeren ibe ikeyi: “Ìweek emi, mè ìgat ugwem. 

5Ikaweek Beten, ama isi yọk cha okupbe, ikasisi si ama Giligan ìsi ìfaka mfaka, 
ikaben ije ìje ìsi ama Bieseba. Mije mêkpulu ebi Giligan me akọn̄; Beten môchep 
dìp dìp.” 
6Ìweek Okumugwem, mè ìgat ugwem! Ire ìkare ikeya, ọmọ môseme kubọk ukan̄ 
itaka uwu kè Josefu iriọk; mè itaka si Beten iriọk, kpunu ogwu òbokọt iniin̄ ukan̄ 
ya. 
7Enyi ebi ìgwugwu unen oyerebet ikom ikana ujat, mè itọp ata irọrọ ito me ijọn̄, 

8ìriọọn̄ ibe ke îre Okumugwem orom ebi kè Nga Ntoronyan̄ mè Ntoronyan̄ 
Ubọọn̄; îre ọmọ orọ ekpuk udun ikana utoon̄ ewelegwe, mè irọ egwe idun ikana 
eririeen̄; ọmọ okitaba mun̄ òkup me okwaan̄, mè òben ògbuku ogwook me inyọn̄ 
ijọn̄ kubọk ibot; Okumugwem ore erieen̄ kan̄. 
9Ọmọ okijijaka ebi unye isan̄a mgbọ yaage kubọk ukan̄, mè ikpukpuku ama 
mgban akọn̄ igwook ikana ǹrioon̄. 
10Ema ekicha ogwu òkikan̄ inu me uwu oyerebet, mè ikikpọ ogwu òkitumu atikọ 
isiki chieen̄. 
11Enyi ekitutuku ebi ugbọọn̄, mè ikibọkọ otitip me ibot akpa kiban̄. Eya orọ, uwu 
ewuuk cha enyi enamabe, enyi kpebeluk me emen; ujuja uko gerep cha enyi 
ewopbe, enye kpebenwọ miin̄ òsibi me lek. 
12Mije, emi nriọọn̄ ibe ke nrọ-nlọ kinyi îwa, ke ijo inu kinyi si îmin enenen. Enyi 
ekitutuku ebi ata irọrọ ibọkọ ikpoko udun̄, mè ikijit ebi ugbọọn̄ unen oyerebet 
kiban̄ me uwu oyerebet. 
13Eya orọ, me mgbọ òkup ikeya, ogwu òriọọn̄ lek ìkakisan̄a amọn, mije, mgbọ ya 
ìre ijo mgbọ. 

14Ìweek ata inu, ikaweek ijo inu, inyi enyi egat ugwem. Mgbọ ya, Okumugwem 
Awaji Ogwukaan̄ Inyọn̄ mè Ijọn̄ môkup melek kinyi, ike enyi etumube ibe ke ọmọ 
òwa. 
15Ìcha ijo inu, mè ìma ata inu; ìtet unen oyerebet ìnye me uwu oyerebet. Usini 
mgbọ, Okumugwem Awaji Ogwukaan̄ Inyọn̄ mè Ijọn̄ môkaan̄ nsan me lek ebi 
ìsisik me owot iman kè Josefu. 
16Eya orọ, Ogwukaan̄-ene, Okumugwem Awaji Ogwukaan̄ Inyọn̄ mè Ijọn̄ ìtumu 
ibe ikeyi: “Mêto ito ufieejit me otutuuk oyet ama geelek, me otutuuk lek oniin̄ 
geelek, ebi ene mêkitaan̄ ukpo, ‘Jei! Jei!’ Mêgween̄ ebi ikwaan̄ uko ititiin̄ ibe eneto 
ito ufieejit, mè igween̄ ebi usọ okwa igwook ibe enenin̄ uwu ito. 
17Ito ufieejit môkitaan̄ me emen otutuuk uko gerep geelek, mije, emi mâje itibi 
etete kinyi. Emi Okumugwem ntumu.” 

Usen oyerebet Okumugwem 

18Môfieek inyi enyi ebi ìkiweek ibe usen oyerebet Okumugwem inu! Keke orọ 
enyi ekiweek ibe usen oyerebet Okumugwem inu? Usen ya ìbore usen udun inyi 
enyi, ìkpore usen utoon̄. 
19Ìbokup kubọk ene olibi inwọnọ egbe àtat, mè iyaka inichichini me lek ibo 
nriọk; ìbokup si kubọk ene ogwu òninin̄ uwu kan̄, mè iyaka ubọk ibieen̄ me agba 
uwu, ijijinu okukup me agba uwu ya ilom ubọk kan̄. 
20Me atikọ, usen oyerebet Okumugwem ìbore usen udun, ìkpore usen utoon̄; 
ìbore usen atalek ekpuk udun, eyi nyininyini utoon̄ ìkpokukup me emen. 

Okumugwem ìkama ibe eriaak ọmọ inyọn̄ inyọn̄ 

21Okumugwem, ogwu erieen̄ kan̄ orebe Awaji Ogwukaan̄ Inyọn̄ mè Ijọn̄ ìtumu 
ibe ikeyi: “Ijọk acha kinyi cha enyi ekirie, emi ǹchacha igo, ìkijọjọ emi ejit; ntitiin̄ 
mbuban kinyi cha, emi ǹkayaka ìdo. 
22Ikerere ngwugwa ewọwọp mè ngwugwa akpa ke enyi egwa inyi emi, 

m̀kpabọbọkọ. Ikerere eriembuuk òmimiin̄ ufuk ke enyi esa igwa ngwugwa 
esuuk inyi emi, 

m̀kpayayaka chieen̄ ikpọ. 
23Ìben okput okwa kinyi cha ìsan̄a emi me utọn̄; ida okwa uneen̄ kinyi cha, 
m̀kpayaka igban̄. 
24Kpan̄asi echicha, ìtele me unen oyerebet igbọọk kubọk mun̄, mè ata irọrọ igbuk 
kubọk ogbuuruk eyi ìkakirak! 
25“Enyi ebi uwu kè Ijeren, ǹdo enyi nu, otutuuk akọp acha ini enyi ekupbe me 
emen èwê, ìre enyi mîgwa ngwugwa ewọwọp mè echi kpewọp inyi emi? 
26Ìre ìkare Sikut ogwu ubọọn̄ kinyi ke enyi ekibeme, mè ikibeme si Kiyun, 
mkpọmfaka kinyi, mè ebi kè awaji ntoronyan̄ kinyi cha, echi enyi me lek kinyi 
erọbe inyi lek kinyi? 

27Eya orọ, mârọ ibe ekpulu enyi me akọn̄ echon ejọn̄ọ ere eraka Damasikọs.” 

Emọs 6 

Môfieek inyi ebi ìkikpọ inu chieen̄ chieen̄ 

1Môfieek inyi ebi ìkikpọ inu chieen̄ chieen̄ me Sayọn, mè ebi ìkup me ogoon̄ 
Sameria ikitoon̄ ejit ibe mfat ìkpofat ema, enyi ebi ìsisibi isi me ido òkup me isi 
isi me etete ido geelek, enyi ebi ebi Ijeren ekinu lek inikiweek ntap-ubọk! 
2Ìje ìsi Kaline, mè ìsi ìkpọ ubọk îkupbe, ìnan̄a me ere keya ìsi ama ile ya òre Amat, 
mè ìraka ìsibi ìsi Gat òkup me Filisia. Ìre ebiba mînwọn igak ido iba kinyi chi? Ìre 
ijọn̄ kiban̄ îmin igak eyi kinyi? 
3Enyi ekibe ke usen mfufiat ìkponu, ire, mè ikirọ inu òkitaba mkpulu afa igbet. 

4Enyi ekilaak me inyọn̄ mkpilaak oduuk eniin̄, mè ikiyat lek iwele ichit inyọn̄ 
mkpilaak kinyi; enyi ekitaka bọn arọọn̄ òjajaan̄ lek ichit me etete urum arọọn̄, 
mè eriembuuk egwookbe imiin̄ ufuk me uwu isun̄ anam. 
5Enyi ekilọbọ uneen̄ itaan̄ ukpo ikọt okwa geelek ònin̄ enyi otu, mè ikisan̄a 
nkwukwak isibi kubọk Debit. 
6Enyi ekitap miin̄ ijot ewop inwọ, mè ikiken aran̄ echi òre atata ichit, ire, enyi 
kpefieek ejit me lek uwu kè Josefu, eyi ejijakabe ikana ǹrioon̄. 
7Eya orọ, enyi mêre adasi ebi ebekpulu me akọn̄ ifo, utop otu melek irerie 
ugwem kinyi cha môtata. 

Awaji ìkama ugumulek 

8Okumugwem Awaji Ogwukaan̄ Inyọn̄ mè Ijọn̄ ìtumu ibe ikeyi: “Ogwukaan̄-ene 
Okumugwem îsa lek kan̄ inyan̄a ibot ibe, “ ‘Emi njọ ejit me lek ugumulek ebi uwu 
kè Jekọp, mè icha si uwu mgban akọn̄ kiban̄. Emi mâyaka ama yi mè otutuuk inu 
òkup me emen inyi ebi ochicha kiban̄.’ 
9“Ire akọp ene isik me uwu ge, ema si mêkwaan̄. 

10Ire ngwan̄ kiban̄ ge ogwu òboniwọp nkwukwu ene inu inenibeen̄ ema isibi me 
uwu, mè inido ene ge me agan̄ emen emen uwu ya ibe, ‘Ìre îkaan̄ ofifi ene melek 
kwun̄ ekupbe?’ Ene ya môbebe, ‘In̄-in̄.’ Ogwu òdo ikọ ya mônenibe, ‘Chit otu, inyi 
ekabak erieen̄ Okumugwem!’ ” 
11Mije, kpọ, Okumugwem môninyi ida, uwu geelek òmimin, ebetọtọbọ ibak 
okpọkọ okpọkọ, uwu geelek òsisip, ebesesek asabọn asabọn. 
12Ìre inyinya ìkekilibi ekot me inyọn̄ ewuuk? Sà ìre ekekisa eriembuuk ibak ijọn̄ 
uko me inyọn̄ ewuuk? Ire, enyi mînwene unen oyerebet ikana ibọk, mè inwene 
mfut eyi ata irọrọ ikana ujat inu. 
13Enyi ekibele ejit me lek ama Lo-Deba enyi etimbe ikpan̄, mè ikibe, “Ìre ìkare sa 
me unye kiji ke eji etim akọn̄ ibọkọ ama Karanayim?” 

14Okumugwem Awaji Ogwukaan̄ Inyọn̄ mè Ijọn̄ ìtumu ibe, “Jei ebi uwu kè Ijeren, 
ìkpọ, emi mâjibi ido ge ibene, eyi òbonitim akọn̄ me lek kinyi, ema mêtutuku 
enyi, ibene me Lebo Amat me agan̄ inyọn̄ isi igwook me iteke Araba me agan̄ 
osiki.” 

Emọs 7 

Ilaak ọkpọchieen̄ eyi akaka ituuk 

1Ogwukaan̄-ene Okumugwem îjeen̄ emi inu me ilaak ọkpọchieen̄. Me ilaak ya, 
mmun̄ Okumugwem okineen̄ lek iraria urum akaka ituuk igwook ichit lek ijọn̄. 
Îre me mgbọ erọkọbe inu echi ogwu ubọọn̄ isan̄a. Mgbọ ya, inu echi ewopbe 
mgburudun̄ îbene ikititibi. 
2Akaka ituuk cha îtaka njijoon̄ inwaan̄ geelek me lek ijọn̄ ya isan̄a. Mgbọ ya ke 
emi ntaan̄ ukpo ibe, “Ogwukaan̄-ene Okumugwem, soso, tele nyi ebi kwun̄ ma! 
Jekọp misip ma! Ìborọrọ ikọt ikeke ni?” 
3Okumugwem onenitele irọrọ inu ya, mè initumu ibe ke inu ya ìkpobọkọ irek. 

Ilaak ọkpọchieen̄ eyi ukan̄ 

4Okumugwem onenijeen̄ emi ofifi ilaak ọkpọchieen̄. Mmumun̄ Ogwukaan̄-ene 
Okumugwem okibem lek isasa ukan̄ isibi oyerebet. Ukan̄ otataka mun̄ ichiaak 
me ugwuuk okwaan̄, mè itaka si inyọn̄ ijọn̄. 
5Mgbọ ya, emi ntataan̄ ukpo ibe, “Ogwukaan̄-ene Okumugwem, soso, tet kaan̄! 
Jekọp misip ma! Ìborọrọ ikọt ikeke ni?” 
6Okumugwem onenitele irọrọ inu ya, mè initumu ibe ke inu keya si ìkpobọkọ 
irek. 

Ilaak ọkpọchieen̄ eyi otitọ itọ-inu-itat 

7Okumugwem onenijeen̄ emi ofifi ilaak ọkpọchieen̄. Mmumun̄ Ogwukaan̄-ene 
okekebe me agba lek mgban esabe otitọ itọ-inu-itat itọ itat, mè inama. Îkaan̄ si 
otitọ itọ-inu-itat me ubọk kan̄. 
8Okumugwem onenido emi ibe, “Emọs, ìre keke ke omun̄?” Mfọfọọk ibe, “Îre 
otitọ itọ-inu-itat.” Ogwukaan̄-ene obebe, “Kpọ, mâsa otitọ yi itọ ebi n̄a, ebi Ijeren, 
ikpọ mè ìre ema mîtat. M̀kpayaka ikpọk itele nrọ-nlọ kiban̄ cha ofifi. 
9“Mêjijaka isi-ijọn̄ cha bọn kè Ajiki enamabe isan̄a, mè ikpukpuku ere mbuban 
ebi Ijeren cha igwook. Mâsa oge akọn̄ ikpan̄ ebi uwu kè Jerobuwam isan̄a.” 

Amajiya ìkachieek Emọs iben nriran 

10Mgbọ ya, Amajiya ogwu ngwugwa me Beten oneniria etip ijet Jerobuwam 
ogwu ubọọn̄ Ijeren ibe: “Emọs ìkup me etete ebi Ijeren ikitọt otitọt mkpa ikeme 
owu. Ebi ido kiji kpeyaka ikọt ime otutuuk ikọ kan̄. 
11Mije, Emọs ìtumu ibe kè Jerobuwam môkwu me otu oge akọn̄, ke ìkpolọlọ 
mêkpulube ebi Ijeren me akọn̄ isan̄a me inyọn̄ ijọn̄ kiban̄.” 

12Amajiya onenitumu inyi Emọs ibe, “Ogwu òmun̄ ilaak ọkpọchieen̄, je nan̄a me 
ere keyi! Gwat lek libi fo ido Juda si week owot kwun̄ me ere keya, mè kup me 
ere keya ben nriran. 
13Kayaka ìben nriran me Beten, mije îre ere mbuban ogwu ubọọn̄, mè ire si uwu 
mbuban ebi ido.” 
14Emọs ofọfọọk Amajiya ibe, “Emi ǹkare ogwu nriran, ǹkarere si gwun̄ ogwu 
nriran. Emi ìre ogwu òkpukpo arọọn̄, mè ogwu òkibala lek uti sikamọ. 
15Ire, Okumugwem onenimọnọ emi isan̄a me ikpukpukpo arọọn̄, mè itumu inyi 
emi ibe, ‘Je, si ben nriran nyi ebi n̄a, ebi Ijeren.’ 
16Eya orọ, mgbọ keyi, gban̄ ikọ Okumugwem. Owu obe emi, “ ‘Kayaka ìben nriran 
ìkeme ebi Ijeren, kayaka ìtumu ikọ ìkeme ebi uwu kè Ajiki.’ 
17“Eya orọ, Okumugwem ìtumu ibe ikeyi: “ ‘Nwa kwun̄ môkije oyet ikana ama, 
bọn kwun̄ ebirieen̄ mè ebibaan̄ mêkwaan̄ ita me otu oge akọn̄. Ofifi ife ebesa olik 
itọ ijọn̄ kwun̄ iche inyi lek kiban̄; owu me lek kwun̄ môkup me ido ebi kperiọọn̄ 
Awaji ikwu. Kpebelọlọ ikpukpulu ebi Ijeren me akọn̄ ijọn̄ọ ere me lek ijọn̄ ama 
kiban̄.’ ” 

Emọs 8 

Ilaak ọkpọchieen̄ eyi okwun mfut òreren̄e 

1Ogwukaan̄-ene Okumugwem onenijeen̄ emi ofifi ilaak ọkpọchieen̄. Me emen 
ilaak ya, mmun̄ okwun ge mfut uti òreren̄e ojotbe emen. 
2Inenido emi ibe, “Emọs, òmun̄ keke?” Mfọfọọk ibe, “M̀mun̄ okwun mfut uti 
òreren̄e.” Okumugwem oneniyaka ibe emi: “Ijo inu ebi n̄a, ebi Ijeren, îra iren̄e ire 
lek mâsulube ema osusut, m̀kpayaka itele inyi ema ofifi. 
3“Me usen ya, okwa ito okwa ito ke ebibaan̄ ebi ìkikọt okwa me uwu ogwu ubọọn̄ 
ebekikọt. Nkwukwu ene nkwukwu ene oboyiyala ikana ijot otutuuk ere. 
Otutuuk ere ìbokup yiràk, kpunu ogwu òbosan̄a amọn. Emi Ogwukaan̄-ene 
Okumugwem ntumu.” 
4Ìgban̄ ikọ keyi, enyi ebi ìkijak ebi una me ukot, mè ikijijaka ebi ijo irek ìkup me 
lek ijọn̄ isan̄a. 
5Enyi ebi ìkibe, “Ijọk Aya Onyan̄ irọ mè ita ma, inyi eji enyam akpa; Usen Mbuban 
irọ mè iraka ma, inyi eji esa akpa wit esibi ewe, inyi eji egele inu me lek otitọ, mè 
ekesa otitọ ngan efeen̄ ene, mè esa me ikeya ekaan̄ ikpoko ewa, 
6inyi eji esa ikpoko elep ebi ugbọọn̄, mè esa ukot ikpukot iba elep ebi una, mè 
enyam mfurufu akpa kubọk akpa wit.” 
7Okumugwem, òrere Ugumulek kè Jekọp, îsa lek kan̄ inyan̄a ibot ibe: “Mege ire 
mgbọ geelek, emi m̀kpawuuk inu ema erọbe. 

8“Me atikọ, ijọn̄ ìkpolọlọ isisisik bak me lek inu yi ema erọbe, otutuuk ebi ìluk me 
lek ijọn̄ yi kpebelọlọ ifefieek ejit. Otutuuk lek ijọn̄ môwuku kubọk okwaan̄ Nali 
obaak imeen̄ ere; mè ifuku ikana, mè igele isiki, kubọk okwaan̄ ebi Ijipiti.” 
9Ogwukaan̄-ene Okumugwem ìtumu ibe ikeyi: “Me usen ya, emi mârọ inyi ura 
inim me ejit ikarek, mè irọ ibe linyọn̄ idun me egwe usen ura. 
10Mârọ mgbọ ijọk kinyi ikana mgbọ ufieejit, mè okwa unwọọn̄ kinyi ikana okwa 
ito. Mârọ otutuuk kinyi ekwun ekwut ufieejit, mè ikwọkọ ijeek irak enyi me ibot. 
Mârọ ufieejit ya ibet lek ufieejit gwun̄ ibot ge òkwukwu. Òta usen ufieejit ya ìbore 
usen ujat.” 
11Ogwukaan̄-ene Okumugwem îtumu si ibe ikeyi: “Usen òkinu, mgbọ mâriabe 
akan̄ itap me lek ijọn̄ yi, ìkare akan̄ inorie, ìkarere si urak-ebek mudim. Ire, ìbore 
akan̄ eyi una inọnọ ikọ Okumugwem. 
12Ebi ene mêkikọp ikana inyọn̄ isi mun̄ inan̄a me okwaan̄ ile ge isi ire ofifi, mè 
ikinyinya inan̄a me agan̄ inyọn̄ isi igwook me agan̄ mbum-ura, ikiweek ikọ 
Okumugwem, ire, ema kpebemun̄ lek. 
13“Me usen ya, ujuja obaak nsabọn ibaan̄ mè nsabọn irieen̄ ìnyenye lek mêgak 
iweek mije urak-ebek ikọ Awaji. 
14Ebi ìkisa awaji ebi Sameria ya, eyi òsa awọ itet ebi Ijeren, inyan̄a ibot, mè ikibe, 
‘Kè lek ugwem awaji kinyi, enyi ebi Dan,’ mè ìre, ‘Kè lek oniin̄ mbuban ekije isi 
ama Bieseba.’ Ema mêrurọn̄ọ, kpebeyaka inan̄a ikeke ofifi.” 

Emọs 9 

Oyerebet Okumugwem îkeme Ijeren 

1Nnenimun̄ Ogwukaan̄-ene okekebe me agba lek ntook, mè itumu ibe: “Sulu 
inyọn̄ ibot atà Uwu Mbuban cha nye, inyi ọdọ uwu ya isisik. Gọ atà kan̄ cha 
gwook, inyi igbugbọ ikpukpuku ibot ebi geelek ìkup me irak kiban̄. Ebi geelek 
ìsisik, mâsa oge akọn̄ ikpan̄. Ogwu iweek ililibi inan̄a, ìkpokọt ilibi; ogwu iweek 
inwọnwọnọ, ìkpokọt inwọnọ. 
2Ìrere ema erọrọkọ ijọn̄ isi ire ama ekwukwu, ubọk n̄a ìborere ema lek me ere 
ya; ikerere ema ewuwulu ifo akpabin inyọn̄, emi mâtaba ema inito me ijọn̄. 
3Ire ema inene ifo inyọn̄ ibot ogoon̄ Kamen isi ilet, emi mâweek ema imun̄, mè 
itet ema; ire ema ilet me ijọn̄ ejit okwaan̄, inyi chieen̄ n̄a ikamun̄ ema, emi mânyi 
ijijinu òluk me ere ya ida ibe iloon̄ ema. 
4Ikerere ebi ochicha kiban̄ ekpulu ema me akọn̄ isa ifo, emi mânyi oge akọn̄ ida 
me ere ya ibe ikpan̄ ema. Mâgwuun̄ chieen̄ n̄a me lek kiban̄, inyi ǹrọ ema ijo inu, 
ìkare ata inu.” 
5Ogwukaan̄-ene Okumugwem Ogwukaan̄ Inyọn̄ mè Ijọn̄, ọmọ ore ogwu 
òchachak ubọk me linyọn̄, linyọn̄ otọtọk ita, otutuuk ebi ìluk me linyọn̄ efefieek 

ejit; otutuuk lek ijọn̄ owuwuku imeen̄ ere kubọk okwaan̄ Nali, mè igele isiki 
kubọk okwaan̄ ebi Ijipiti. 
6Îre ọmọ onama ubene ubene uwu ubọọn̄ kan̄ me akpabin inyọn̄, mè itọbọ ọdọ 
uwu ya me linyọn̄; ọmọ okitaba mun̄ òkup me okwaan̄, mè òben ògbuku ogwook 
me linyọn̄. Okumugwem ore erieen̄ kan̄. 
7Okumugwem ìtumu ibe, “Enyi ebi Ijeren, me atikọ, inu yaage ebi Etiopia erebe 
me lek n̄a ke enyi ere. Îre emi nsan̄a enyi ebi Ijeren isibi me Ijipiti, mè isan̄a si 
ebi Filisia isibi me Kafitọ, mè isan̄a si ebi Aram isibi me Kiri.” 
8Okumugwem îtumu si ibe ikeyi: “Ìkpọ, emi Ogwukaan̄-ene Okumugwem, chieen̄ 
n̄a ìgwọgwọk ikikpọ ebi ido Ijeren cha ìkirọ ijo inu. Emi mâjijaka ema isan̄a me 
linyọn̄, ire, m̀kpachep uwu kè Jekọp isan̄a isi ge. 
9Mije, mâninyi ida, mâsisik ebi Ijeren, me etete ebi ofifi ido geelek; mâsisik ema 
kubọk ekisisik akpa me emen ugen̄, nkwukwuuk geege ìkporọn̄ me ijọn̄. 
10Ebi ijo ife me etete ebi n̄a, ebi ìkitumu ibe, ‘Ùrioon̄ geege ìkpotoon̄ eji, ìkporere 
eji lek;’ ema otutuuk mêkwaan̄ isan̄a me otu oge akọn̄. 

Awaji môbene Ijeren igwuun̄ 

11“Me usen ya, mâjibi mkpulu kè Debit òrọrọn̄ ibene igwuun̄. Mânama ere 
òbabak me lek ichit, mè ibene ere òkpukpukpuku inen̄e isun̄; mânama, inyi ikup 
kubọk îkupbe me mgbọ òraraka, 
12inyi ema mêkaan̄ ebi ìsisik me Edọm, mè ikaan̄ si ebi ofifi ido ìkichieek erieen̄ 
n̄a. Emi Okumugwem, ogwu òborọ inu chi, ntumu.” 
13Okumugwem îtumu si ibe: “Usen òkinu, mgbọ mêkupbe me lek irọrọkọ uko 
mege ire mgbọ mêgbọbe ayaya uko, mè ikup me lek ichichimi gerep mege ire 
mgbọ mêwopbe ayaya mfut gerep. Mgbọ ya, aya miin̄ môkigbuk me lek ogoon̄ 
isibi, mè ikigbọọk me lek orioon̄ isibi. 
14Mâsa ebi n̄a, ebi Ijeren, ebi ekpulube me akọn̄ igwu ikom ika; ema mêneninama 
ama kiban̄ ejijakabe cha, mè iluk me emen. Ema mêwop ebi kè uko gerep, mè 
inwọ miin̄ òsibi me lek, mè iwop ebi kè uko mfut uti, mè irie mfut ònan̄a me lek. 
15Emi mâwop ebi Ijeren ikam me inyọn̄ ijọn̄ kiban̄; kpebekọt iyaka ikpọk isan̄a 
ema isan̄a me inyọn̄ ijọn̄ kiban̄, eyi emi nnyibe ema. Emi Okumugwem Awaji 
kinyi ntumu.” 

Obid 

Obid 1 

1Eyi ìre ilaak ọkpọchieen̄ eyi Obidaya omun̄be. Inu Ogwukaan̄-ene Okumugwem 
otumube ibak ebi ido Edọm ìre ikeyi: “Eji mîbọkọ etip ònan̄a me ubọk 
Okumugwem inu; mîria ogwu ikwaan̄ ibe isi ilook otutuuk ebi ido geelek ibe, 
‘Ìnan̄a ìkeke, mè eji ejibi akọn̄ esi lek ebi Edọm!’ ” 
2Okumugwem onenitumu inyi ebi Edọm ibe, “Ìkpọ, mârọ inyi enyi esiki enenen 
me chieen̄ ebi ido geelek; mêkpọ enyi chieen̄ isiki enenen. 
3Ugumulek òkup enyi me ejit îfiaan̄ enyi, enyi ekiluk me emen udọn̄ me lek 
ewuuk, mè isa inyọn̄ ubene ogoon̄ irọ ere nluk kinyi, mè ikisa me ikeya ikitumu 
me ejit kinyi ibe, ‘Ìre ekene obokọt isan̄a eji inito me ijọn̄?’ 
4Ikerere òwuwulu ichep me akpabin inyọn̄ kubọk igo, ikerere ònanama uwu 
kwun̄ me etete ebi kè ntoronyan̄, emi mâtọp owu me ere ya itọbọ ikaak me ijọn̄. 
Emi Okumugwem ntumu. 
5Ire ebi inọ inu enyi me lek, mè ìre ebi inọ afa enu me eririeen̄, ema ebechiin̄ oke 
inu echi ejit kiban̄ otọbe. Ire ebi ìkigbeme gerep inu enyi me lek, ema kpebelọlọ 
igbegbeme isik echi ekirọrọọn̄. Ire, ebi ochicha kwun̄ ebechachan owu irak. 
6Jei, Isọ, ebekwọkwọọk owu irak; otutuuk inu ubọọn̄ kwun̄ cha oletbe, 
ebewọwọlọ iweek imun̄, mè ikpulu isa ifon. 
7Otutuuk ebi melek kinyi erebe ebon ge mêrieen̄ enyi isibi isi igwook me oke ijọn̄ 
kinyi; ebi melek kinyi elukbe me esuuk mêfiaan̄ enyi ifiin̄, mè itim ikpan̄ enyi; 
ebi ìkirie inorie kinyi mêtip ufe ikana enyi, ire, enyi kpeberiọọn̄. 
8“Emi Okumugwem ntumu ibe, me usen ya, emi m̀bajijijaka ebi ìriọọn̄ inu isan̄a 
me Edọm, mè ijijaka si ebi ìkaan̄ ngobo-ntet isan̄a me inyọn̄ ogoon̄ kè Isọ. 
9Jei, ama Teman, ukpook mônin̄ igon me lek ebi akọn̄ kwun̄, ebi geelek ìluk me 
lek ogoon̄ kè Isọ, ebesọsọp ema ikpan̄ isan̄a.” 

Inu òrọrọ ebesulu ebi Edọm osusut 

10“Mije inu afa owu orọbe me lek ngwan̄ kwun̄ Jekọp, esip môchit owu isi; 
mêjijaka owu isan̄a ire mgbọ geelek. 
11Usen ya, owu òkeke nsọn nsọn me usaba agan̄, mgbọ ebi ichen ekikwọọk inu 
ubọọn̄ kè Jekọp isibi ifon, mgbọ ebi ofifi ido etibibe iraka inin̄ otunchit kan̄, mè 
iroon̄ nriroon̄ isa iche Jeruselem inyi lek kiban̄, owu òkup kubọk ene ge me lek 
ife cha. 
12Owu kpomokeke nsọn nsọn ikikpọ ngwan̄ kwun̄ me ubelejit, me usen ijo isi 
otoon̄be ọmọ; owu kpomonwọọn̄ unwọọn̄ me ibot ebi Juda me usen mfufiat 
onin̄be inyi ema; owu kpomotumu otu ile ikeya inyi ọmọ, me usen ufialek otetbe 
ọmọ. 



1611 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

13Owu kpomoje itibi inin̄ otunchit ebi n̄a, me usen ùrioon̄ otoon̄be ema; owu 
kpomokeke nsọn nsọn ikikpọ ema me ubelejit me emen ujaralek kiban̄, me usen 
ufialek okemebe ema; owu kpomofum inu ubọọn̄ kiban̄ me usen jakajaka 
otoon̄be ema. 
14Owu kpomokeke me ugwaka oniin̄ ikikpan̄ ebi kiban̄ ìlilibi inwọnọ; owu 
kpomotet ebi kiban̄ ìsisik isa iyaka itap me ubọk ebi ochicha, me usen ufialek 
otetbe ema. 

Usen Oyerebet Okumugwem 

15“Usen oyerebet Okumugwem îkup mgbet inyi otutuuk ebi ido geelek. Ubọk 
owu orọbe inyi ofifi ene, ikeya ke mêrọ inyi owu; inu owu orọbe môgwu ikom 
initoon̄ owu me ibot. 
16Ike enyi emeen̄be ebi n̄a me inyọn̄ ogoon̄ mbuban n̄a, ikeya si ke otutuuk ebi 
ido geelek ebekinwọ miin̄ unaan̄-ejit n̄a; ema mênwọ mè ikimeen̄, mè ikwaan̄ 
ichep dìp dìp kubọk ema kperarak ikup. 

Ebi Ijeren mêtim ikpan̄ 

17“Ire, me ogoon̄ Sayọn, unyan̄a môkup inyi ebi ìnwọnwọnọ; ogoon̄ ya môkup 
me mbuban; ebi owot iman kè Jekọp mêbọkọ ìrot kiban̄ ikaan̄. 
18Ebi uwu kè Jekọp mêkup kubọk ukan̄, ebi uwu kè Josefu mêrere alọm ukan̄; 
ebi uwu kè Isọ mêre mfurufu, mêchim ukan̄ itap me lek kiban̄, mè iwọp ema itaka 
iriọk. Kpunu ene geege òbonwọnọ me uwu kè Isọ. Emi Okumugwem ntumu.” 
19“Ebi emen èwê agan̄ osiki mênenibọkọ ogoon̄ kè Isọ me ìrot; ebi inyọn̄ orioon̄ 
isi ogoon̄ me agan̄ ichep-ura mênenibọkọ ijọn̄ ebi Filisia. Ema mêluk me lek oron 
ebi Iferem, mè iluk si me lek oron ebi Sameria, sà ebi uwu kè Benjamin ebebọkọ 
Giliadi me ìrot. 
20Urum ebi Ijeren keyi ekpulube me akọn̄ isa ifo Kenan, ebekaan̄ otutuuk ijọn̄ 
ido ebi Fonisia isi igwook me Jerefat; sà ebi ekpulube me akọn̄ me Jeruselem isa 
ifo Sefaradi, ebebọkọ ama echi òkup me emen èwê agan̄ osiki cha me ìrot. 
21Ebi ìnyan̄a ene mêneninene isi ikup me ogoon̄ Sayọn ikikpulu lek ogoon̄ kè Isọ. 
Mgbọ ya, irek mkpulu mônenikana ire eyi Okumugwem.” 

Jona 

Jona 1 

Jona îlibi inan̄a me isi Okumugwem 

1Usen ge, Okumugwem onenitumu inyi Jona gwun̄ kè Amitai ibe, 

2“Si Ninife, ama ile ya, mè tumu ikọ keme ama ya, mije, ijo inu kiban̄ îra ire isi 
n̄a.” 
3Ire, Jona olilibi inan̄a ibosi Tasis, inan̄a me isi Okumugwem. Inenije isi Jọpa, mè 
imun̄ uji òbosi Tasis, mè ikpe ikpoko uji, mè iraka inin̄ uji ya, ibogọọk isi Tasis, 
inyi ọmọ ilibi inan̄a me isi Okumugwem. 
4Okumugwem oraria unye efet itoon̄ me isi mun̄ me okwaan̄, uga egwijo 
obebene me okwaan̄ ya. Ekoon̄ okekitọbọ uji ya kubọk ìbotọtọbọ ibum. 
5Ukpook oninin̄ ijot emen ebi ikwaan̄ uji ya, ema ebebene ikitaan̄ ukpo, ogwu 
ikup ògwen awaji ama kiban̄, mè ikikpulu inu etapbe me uji ya itọọn̄ igwook me 
okwaan̄, inyi uji ya ifet. Ire, Jona ojeje ikwala isiki ifo agan̄ irak irak uji ile ya isi 
isiki ilaak, mè ilaak idọk. 
6Ogwu ibot ebi ikwaan̄ uji ya onenije inu me lek kè Jona, mè inibe ọmọ, “Une, 
òjeje ikilaak idọk ikeyi! Nan̄a keke, mè gwen awaji kwun̄! Usini mgbọ, awaji 
kwun̄ môkọt imun̄ eji me emen ufialek yi, mè ito eji nsan, inyi eji ekachieen̄ ìta.” 
7Ebi ikwaan̄ uji ya enenitumu me lek kiban̄ ibe, “Ngwa, eji eneroon̄ nriroon̄ esa 
eweek eriọọn̄ ogwu ufialek yi ojebe me ibot inire eji lek.” Nriroon̄ ya otetet Jona. 
8Ema enenido Jona ibe, “Tumu-nu nyi eji, ìre ufialek yi ìnan̄a me lek ekene inirọn̄ 
ikeme eji? Keke ore ukot mbọm kwun̄? Owu ònan̄a me owa? Owu ìre ogwu kpasi 
ido? Owu ìre ogwu otu usem eyi owa?” 
9Jona ofọfọọk ibe, “Emi ìre ogwu Iburu, ǹkitọbọ ebum inyi Okumugwem, Awaji 
òkup me inyọn̄, ogwu òrorom okwaan̄ mè nchat ijọn̄.” 
10Uga ukpook otetet ebi ife cha, ema ekekido ọmọ ibe, “Ìre kpasi inu ke owu orọ 
ikeyi?” Ema mîriọọn̄ ibe ke Jona ìkilibi inan̄a me isi Okumugwem, mije, îwuuk 
lek itumu inyi ema. 
11Ema enenido ọmọ ibe, “Ìre keke ke eji eberọ owu, inyi ogbururu yi iwọ?” Ema 
edo ikọ ya, mije, ogbururu ya ìkpọkpọ ikinye si ifo isi. 
12Jona ofọfọọk ema ibe, “Ìben emi ìtọp ìto me emen okwaan̄, ke okwaan̄ môlọkọ 
inyi enyi. Mije, nriọọn̄ ibe ke îre bak me lek n̄a ke uga egwijo yi onirọn̄ ikeme 
enyi.” 
13Kpan̄asi ikeya, ife cha ekekisa lek ikọkọp uji ya isi itoon̄ me ijọn̄. Ire, ema 
kpekọt, mije, ogbururu ya ìkpọkpọ ikinye ikeme ema igak adasi mgbọ. 

14Ema enenitaan̄ ukpo igwen Okumugwem ibe, “Jei, Okumugwem, soso, katele 
ibe eji ekwaan̄ esan̄a mije ugwem ogwu enerieen̄ yi. Kakpe eji mkpukpe eje ene 
ogwu ikarọge inu geege ìlọ. Mije, îre inu òneme owu ke owu orọ.” 
15Ema erarak Jona ibene, mè iben itọp ito me okwaan̄, ogbururu ya, òbabaan̄ ijot 
okwaan̄, owọwọ mgbọ yaage. 
16Uga ukpook otetet ema enenen me lek Okumugwem, ema egwagwa ngwugwa 
inyi Okumugwem, mè inyan̄a ibot isa ichieek ọmọ use. 
17Okumugwem oraria ikpele anam-irin̄ ge, inyi inimen Jona. Jona okukup me 
emen owot anam-irin̄ ya egwe ita mè eririeen̄ ita. 

Jona 2 

Jona îriaak uriaak 

1Jona onenikup me emen owot anam-irin̄ ya iriaak uriaak igwen Okumugwem 
Awaji kan̄, 
2ibe ikeyi: “Ǹkup me emen ujaralek igwen Okumugwem, ifọfọọk emi otu. Ǹkup 
me okputut udọn̄ ama ekwukwu itaan̄ ukpo iweek ntap-ubọk, owu onọnọ emi 
ida. 
3Owu otọp emi ito me emen irem okwaan̄, me emen ejit ejit owuwa okwaan̄, 
idunu oyayak emi igen; otutuuk asabọn ekoon̄ kwun̄ mè uga ekoon̄ kwun̄ 
ekikekeme emi ikaan̄ igbugbọ iraka. 
4Mbebe, jei, mîrieen̄ emi isan̄a, mîrieen̄ emi isan̄a isi ge me isi kwun̄; ire, mâyaka 
ikpọk ibene chieen̄ ikpọ Uwu Mbuban kwun̄ ya òkup mbuban. 
5Ejit mun̄ îlet emi efuuk, ire lek îbomọnọ ugwem n̄a; irem okwaan̄ îkana emi me 
agan̄ geelek, àbakwut okakat ikana emi me ibot. 
6Ǹgegen mege isi ire irak irak ijọn̄, ere ebi kè ogoon̄ ebenebe itibi isibi, linyọn̄ 
ogogon otunchit kan̄ ikwek emi ire mgbọ geelek. Ire, owu Okumugwem Awaji 
n̄a, otataba ugwem n̄a isibi me emen udọn̄ mkpa. 
7Mgbọ mkpa orebe emi chieen̄, nnenikeek owu, Okumugwem, mè initaan̄ ukpo 
igwen owu, owu okukup me Uwu Mbuban kwun̄ òkup mbuban inọ. 
8Ebi ìkimin mkpọmfaka ikike, nnwọn Awaji eyi ema mebọkọbe, îlọ ema ubọk. 

9Ire emi, m̀basa ida okwa itọn̄ igwa ngwugwa inyi owu. Inyan̄a-ibot geelek 
nnyan̄abe, mârọ iso. Unyan̄a ìkinan̄a me ubọk Okumugwem gaalek.” 
10Okumugwem oneninyi anam-irin̄ ya ida, igọgọkọ Jona ito me otu ijọn̄. 

Jona 3 

Jona îsi Ninife 

1Okumugwem okpọkpọk itumu ikọ inyi Jona òso mgbọ iba ibe ikeyi: 

2“Nan̄a keke je si Ninife, ama ile ya, si look etip ya eyi nnyibe owu.” 

3Jona onanan̄a ikeke, mè ije isi Ninife igọọk me ida Okumugwem. Ninife ìre ama 
ile òsisibi isi, ekisa egwe ita ije itibi. 
4Jona onenibene ije ije inin̄ emen ama Ninife, mè ije ije egwe ge, mè ikitaan̄ ukpo 
itumu ibe, “Ninife ìbochechep! Akọp usen ini gaalek osik!” 
5Ebi Ninife echechieek me lek etip Awaji ya, mè inin̄ ijin-otu, mè itaak ofọnti 
ufieejit, bene me lek ebi ilile re lek ebi asasa. 
6Etip ya onenire utọn̄ ogwu ubọọn̄ Ninife, inanan̄a ikeke me inyọn̄ ogboon̄ ubọọn̄ 
kan̄, mè iwọọk ofọnti ubọọn̄ isan̄a me lek, mè imọnọ ofọnti ufieejit itap ichit lek, 
mè isiki ikweek irek me emen ntọn̄. 
7Ogwu ubọọn̄ ya onenitap ikan ibe, “Me ama Ninife, me ida ogwu ubọọn̄ melek 
ebi ibot ikwaan̄ kan̄: Bene me lek ebilene re lek ebi kè anam, eriembuuk mè 
arọọn̄ mè ebot, ene geege ikachak inu geege me otu, ikarie inorie, ikanwọnwọ si 
mudim. 
8Otutuuk ebilene mè otutuuk anam geelek etap ofọnti ufieejit, mè egbaan̄ etaan̄ 
ukpo egwen Awaji. Ene geelek itele ijo ugwem kan̄, mè itele si inu afa îkirọ. 
9Ekene oriọọn̄! Awaji môkọt itele uga unaan̄-ejit kan̄, mè ikaan̄ nsan me lek kiji, 
inyi eji ekakwaan̄ ìta.” 
10Mgbọ Awaji omun̄be inu ebi ama ya erọbe, mè imun̄ ibe ke ema mîgwu ikom 
itele ijo ugwem kiban̄, inwenwene ejit, mè inito ema nsan. Ìkayaka ìjijaka ama 
ya ike îtumube ibe ke ọmọ môrọ. 

Jona 4 

Jona înaan̄ ejit mije ejit nsan Okumugwem 

1Jona ìkakọt ìbọkọ inu ya Awaji orọbe ìtap, inanaan̄ ejit enenen. 

2Irariaak uriaak itumu inyi Okumugwem ibe, “Jei, Okumugwem, ìre ìkafat ìre inu 
ntumube karake mgbọ nkupbe me ama kiji ya ire eyi owu orọbe? Ọmọ orọ 
ngwatbe lek ilibi ibasi Tasis. Mije, emi nriọọn̄ ibe ke owu ìre Awaji ogwu ejit 
njijin, mè ogwu ejit nsan, owu òkakigwat lek ìnaan̄ ejit, òkijeen̄ ogbogbo 
imumechieen̄ mgbọ geelek, owu okima inwenwene ejit, mè itele isusulu ebi 
ìrọrọ owu ilọ osusut. 
3Mgbọ keyi, jei Okumugwem, mọnọ ugwem n̄a san̄a. Mije, mônwọn ibe emi 
ǹkwu, igak emi iluluk ugwem.” 
4Okumugwem onenibe ọmọ, “Ìre îtat ni ibe owu ònaan̄ ejit?” 

5Jona osisibi itele ama ya ifo agan̄ mbum-ura ama ya, mè isi igwuun̄ atanga ge 
inyi lek kan̄, mè inin̄ emen isiki ikweek inan̄a me lek ura, inyi ọmọ ikikpọ-nu inu 
òborọ ikeme ama ya. 
6Okumugwem Awaji onenirọ inyi olik ge itibi isibi me ere ya, mè ikana ichit Jona, 
mè ikwek ọmọ ura me ibot, mè igele usini ufialek kan̄. Jona obebele ejit enenen 
mije olik ya. 
7Ire, me otu ewelegwe ofit iwele kan̄, Awaji oraria ituuk ge, inyi initaka olik ya 
igwak. Olik ya ochachiaak isan̄a. 
8Mgbọ ura otu ewelegwe obumbe, Awaji oneniria nchat efet agan̄ mbum-ura ibe 
iwut, unye ura otu ewelegwe onenibum itoon̄ Jona me eden̄ ibot, ikekigak iweek, 
mè iweek mkpa, mè itumu ibe, “Ire nkwu inan̄a, înwọn igak mbet lek ugwem 
keyi.” 
9Awaji onenibe Jona, “Ìre îtat ni ibe owu ònaan̄ ejit me lek olik ya?” Jona ofọfọọk 
ibe, “Iin̄, unaan̄-ejit n̄a îtat. Îgbe ibe emi ǹnaan̄ ejit ǹkwu.” 
10Okumugwem onenibe ọmọ, “Owu òkisisaak lek mije olik yi. Ìkarere owu owop, 
owu òkakpọkpọ si chieen̄ me lek, inyi itibi. Ìtibi isibi me eririeen̄ ge, mè ichiaak 
ita si me eririeen̄ ògọgọọk. 
11Ire ikup ikeya me lek kwun̄, owu fat kpọ-nu otu ifuk ebi ìluk me ama Ninife 
òmimin ikeyi! Ema mîwa iso efit mè akọp obop iba, belebele ife ebi kperiọọn̄ 
ulom kiban̄, kperọriọọn̄ si ujit kiban̄, igbaalek ogbogbo anam kperiọọn̄ otu ifuk. 
Ìre ìkafat ìtat ibe emi ǹkaan̄ nsan me lek ikpele ama yi ni?” 

Maika 

Maika 1 

1Eyi ìre etip Okumugwem ònunu inyi Maika ogwu Moreset, òfo me lek Sameria 
mè Jeruselem, me ukot mgbọ Jotam mè Ayaji mè Ejikaya erebe ubọọn̄ me Juda. 
Okumugwem ìjeen̄ Maika inu chi me ilaak ọkpọchieen̄. 

Ufieejit òfo me lek Sameria mè Jeruselem 

2Otutuuk kinyi, ebi ife geelek, ìnọ, linyọn̄ mè inu geelek òkup me emen, ìgban̄, 
Ogwukaan̄-ene Okumugwem môkeke ata-ikọ ikeme enyi, ìbokup me Uwu 
Mbuban kan̄ itumu ikọ ikeme enyi. 
3Ìkpọ! Okumugwem òkinan̄a me ere îlukbe inu; isinan̄a isibi inu, mônije me ere 
òbebene me linyọn̄. 
4Ebi kè ogoon̄ mêtọk ita me irak ukot kan̄ kubọk mgbe otọk ita me lek ukan̄; ebi 
kè iteke ijọn̄ mêtọọn̄ ibak kubọk mun̄ okinan̄a me ere òbebene ikigbuk igwook 
me ere òsisiki. 
5Otutuuk inu chi ìborọ mije nrọ-nlọ bọn kè Jekọp, mè mije ijo inu ebi uwu kè 
Ijeren. Ìre ekene otap nrọ-nlọ me lek ebi kè Jekọp? Ìre ìkare ebi Sameria? Ìre ere 
owa ore isi-ijọn̄ ebi Juda? Ìre ìkare Jeruselem? 
6“Emi mârọ Sameria ikana okpurukpu ǹrioon̄ me emen oron, ere ebekiwop uko 
gerep. Mâkpukpọt ewuuk uwu kiban̄ igwook me emen iteke, mè isan̄a ewuuk 
ọdọ irak ijọn̄ uwu kiban̄ isibi. 
7Otutuuk mkpọmfaka kiban̄ cha, mêsulu ikpukpuku; otutuuk mkpukpe cha ema 
ebọkọbe me lek barabat kiban̄ cha, mêwọp itaka iriọk me ukan̄. Otutuuk 
mkpọmfaka kiban̄ cha, mâjijaka isan̄a, mije, îre mkpukpe òje oyet ke esa ikaan̄ 
ema, eya orọ, mkpukpe òje oyet si ke ema ebeyaka ikana.” 

Ito mè ufieejit môkup 

8Mije keyi, mâto ito mè ifieek ejit; mâsa ukpọk ukot mè njak ije ikana ere. Mâtaan̄ 
ukpo ito ito kubọk ibo oron afa, mè ifieek ejit kubọk wukuwuku. 
9Mije, kpebekọt igwa unan ebi Sameria ita; unan ya îre si lek ebi Juda. Înire si 
otunchit ebi n̄a, me Jeruselem me lek kan̄. 
10Ikakpa inu yi me Gat, ikatoto si ito. Enyi ebi Bet Leyafera, ìfufuku lek me ntọn̄. 

11Enyi ebi ìluk me Safiri, ìsa esip me isi ìje njak njak ìraka. Ebi ìluk me Sayanan, 
kpebenan̄a isibi itap isi. Ebi Bet Eseli ekup me ito, ema kpebeyaka ikọt itap ubọk 
inyi enyi. 
12Ebi ìluk me Marot ekikpọ chieen̄ ibe ema mêkaan̄ ata inu, ire, mfufiat oyaka 
ininan̄a me ubọk Okumugwem inire otunchit Jeruselem. 
13Enyi ebi ìluk me Lakis, ìbọp ebi kè inyinya ìtele me lek uji akọn̄. Îre enyi edasi 
irọ ijo inu me ama Sayọn, mije, îre enyi ekigọọk ebi Ijeren irọ nrọ-nlọ ema erọbe. 

14Eya orọ, enyi mêbe ebi Moreset Gat eriọọn̄ ubọk eje, mè ititiin̄ akpan uwu olom 
inyi ema. Ebi ama Akijip mêkana ebi ofiaan̄ inyi ebi ubọọn̄ ebi Ijeren. 
15Enyi ebi ìluk me Maresa, mâria ogwu òbotim akọn̄ ikpan̄ enyi inu. Ogwu òrere 
umin ebi Ijeren mônu me Adulam. 
16Ìkwọkọ ijeek me ibot ìfieek ejit, mije bọn kinyi ebi mgbọ ìkibele enyi ejit cha; 
ìkwọkọ ibot kinyi ìrọt kubọk ibot edene, mije, mêkpulu ema me akọn̄ isan̄a me 
lek kinyi. 

Maika 2 

Oyerebet òkup inyi ebi ìkifeen̄ ebi ugbọọn̄ 

1Môfieek inyi ebi ìkitọt ijo inu, ebi ìkikup me inyọn̄ mkpilaak kiban̄ ikitọt ijo inu! 
Agan̄ egwe, ema mîra irọ inu ya ema etọtbe, mije, ema mîkaan̄ unye isasa irọ. 
2Ema ekikaan̄ chieen̄ ile me lek ijọn̄ ene, mè ètet ebọkọ me unye, mè èkaan̄ si 
chieen̄ ile me lek uwu ene, mè ètet ebọkọ me agam. Ema ekifeen̄ ogwu òkaan̄ 
uwu ibọkọ uwu kan̄; mè èfeen̄ ene ebọkọ ìrot kan̄. 
3Eya orọ Okumugwem ìtumu ibe ikeyi: “Emi gwa ǹkitọt ijo inu ibak ebi ototun̄ 
ukan̄ yi, eyi enyi kpebekọt isan̄a ibot kinyi isan̄a me emen. Enyi kpebeyaka ikọt 
ikije ugumulek ugumulek, mije, mgbọ ya ìbore mgbọ ùrioon̄. 
4Me usen ya, ebilene mêrọk enyi me urọk, mè ikọt okwa ito isa ikichak enyi 
ochak ibe: ‘Jei, eyi kiji îta, mîjijaka eji isan̄a kpai! Mînwunween̄ ìrot ebi kiji, ìrot 
kiji înan̄a eji me ubọk! Okumugwem îbọkọ eji ijọn̄ kiji, mè isa iche inyi ebi ìkpulu 
eji me akọn̄.’ ” 
5Eya orọ, enyi kpebeyaka ikaan̄ ene me etete ebi eyi Okumugwem, ogwu 
òboroon̄ nriroon̄ isa iche ijọn̄ inyi enyi. 
6Ebi ene ekitumu ibe, “Ikayaka ìtumu ikọ kecha. Ikayaka ìtumu ikọ òfo me lek 
inu kecha; inu esip cha geege ìkporọ eji.” 
7Ebi uwu kè Jekọp, ǹdo enyi nu: “Ìre enyi mêkọt itumu ojelek ikọ òkup ikeya? Ìre 
ukarajit Okumugwem ìgbigbidim ni? Ìre ọmọ ìkekirọ ojelek inu kecha ni? Ìre ikọ 
n̄a ìkarọ nnwọn ìnyi ebi ìkiluk ugwem òtatat ni? 
8Egwe inen keyi, enyi ebi n̄a mînan̄a ikeke ikana ebi ochicha. Ebi ikike ìkije iraka, 
kpekeek ibe ke inu geege môrọ, enyi mîra itet unye otu ewe ofọnti kiban̄ iwọọk 
isan̄a ema me lek, mè itele ema ukpọk lek, kubọk ebi ìnan̄a me akọn̄ ika. 
9Enyi mîlilaba ibaan̄ ebi n̄a isan̄a me uwu kiban̄ cha ema ekiluk inọ utop. Enyi 
mîbọkọ ugbana n̄a isan̄a me ubọk bọn kiban̄ ire mgbọ geelek. 
10Ìnan̄a ìkeke, ìje ìfon! Ìkare ere isiki-efuuk kinyi ire eyi, mije, mbuban îchaka me 
lek ere yi, îfiat ita, îjijaka isan̄a kpai. 
11Ire ogwu nriran ataak inu inifiaan̄ itumu ibe, ‘Mâben nriran miin̄ mè miin̄ ukan̄ 
inyi enyi,’ ogwugwa obore ogwu nriran òtatat ife chi me lek. 

12“Enyi bọn kè Jekọp, mâgbaan̄ otutuuk kinyi ititiin̄; mâkpulu ebi ìsisik me lek 
ebi Ijeren igbaan̄ ititiin̄. Mâgbaan̄ ema isun̄ me ere ge kubọk ekisun̄ arọọn̄ me 
uwu arọọn̄, mâsun̄ ema kubọk arọọn̄ òkup me ijọn̄ urie; ebilene mêyaka ikpọk 
iwa ijot lek ijọn̄ kinyi. 
13Ogwu òbonichili oniin̄ môje me isi kiban̄, ema mêbum otunchit inan̄a isibi. 
Ogwu ubọọn̄ kiban̄ obokije me isi kiban̄; sà Okumugwem obokisa ema ijeen̄ 
oniin̄.” 

Maika 3 

Itip-oyerebet òkup inyi ebi ibot mè ebi nriran Ijeren 

1Emi nnenitumu ibe, “Ìgban̄ utọn̄, enyi ebi ibot me owot iman kè Jekọp, enyi ebi 
mkpulu uwu kè Ijeren. Ìre ìkare enyi ere ebi ìgbegbe ibe eriọọn̄ unen oyerebet 
ni? 
2Enyi kechi ebi ìchacha ata inu, mè ima ijo inu; enyi kechi ebi ìkinyiaan̄ ebi n̄a 
akpa isan̄a me lek, mè ikijene ufuk isan̄a me lek ukwuuk kiban̄. 
3Enyi ekitaka ufuk ebi n̄a, mè ikitaba akpa kiban̄ inyiaan̄, mè ikifaan̄ ukwuuk 
kiban̄ ikpukpuku; enyi ekisọp ema kubọk anam ebetap me otin̄, kubọk ufuk 
anam ebekala me otin̄ ikala-inu.” 
4Mgbọ ya, ema mêtaan̄ ukpo igwen Okumugwem, ire, ìkpofọọk ema otu. Mgbọ 
ya, ọmọ môlet isi kan̄ isan̄a me lek kiban̄, mije ijo inu ema erọbe. 
5Okumugwem ìtumu ibe ikeyi: “Ire me lek ebi nriran cha ìsasa ebi n̄a ije ilọ oniin̄, 
ebi ene isinyi ema inorie erie, mîra itaan̄ ukpo ibe, ‘Esuuk.’ Ire kpetap ema inu 
me otu, mîra ito akọn̄ me lek ene. 
6Eya orọ, eririeen̄ mônu inyi enyi, ilaak ọkpọchieen̄, enyi kpebeyaka imun̄; udun 
mônin̄ inyi enyi, enyi kpebekọt itumu inu òborọ mgbọ ònu me isi. Ura mônim me 
lek ebi nriran, egwe môdun me lek kiban̄. 
7Esip môtet ebi ìkimun̄ ilaak ọkpọchieen̄, ochak môchak ebi ìkitumu inu òborọ 
mgbọ ònu me isi. Ema mêyaka ubọk ichit isi, mije, Awaji ìkafọọk ema otu.” 
8Ire emi, nkaan̄ unye òjot òjot, mè ikaan̄ si Ekwukwu Okumugwem, mè unen 
oyerebet, melek unye-lek, itutumu nrọ-nlọ ebi owot iman kè Jekọp inyi ebi owot 
iman kè Jekọp, mè itutumu ijo inu ebi uwu kè Ijeren inyi ebi uwu kè Ijeren. 
9Enyi ebi ibot me uwu kè Jekọp, ìgban̄ ikọ keyi, enyi ebi mkpulu me uwu kè 
Ijeren, ebi ìkpọkpọ unen oyerebet isiki chieen̄, mè ikinwunwunu inu geelek 
òtatat; 
10ebi ìbesa eje ene inama ama Sayọn, mè isa inu ikpak inama ama Jeruselem. 

11Ebi ibot kiban̄ ekibọbọkọ ikpoko udun̄, sabum esibi oyerebet; ebi ngwugwa 
ekitutumu ewe, sabum ekijeen̄ inu; ebi nriran ekitumu inu òborọ me mgbọ òkup 

me isi isa ikibọkọ ikpoko. Ire, ema ebieen̄ lek me lek Okumugwem, mè ikibe, “Me 
atikọ, Okumugwem òwa me etete kiji, mfufiat geege ìkpore eji lek.” 
12Eya orọ, bak me lek kinyi, mêbak Sayọn kubọk ekibak ijọn̄ uko; Jeruselem 
môkana èdọ mkpukpuku ewuuk, ogoon̄ Uwu Mbuban môkana okpurukpu oron 
otibibe ichit. 

Maika 4 

Mkpulu Okumugwem eyi òkup me isi 

(Asaya 2:2-4) 

1Me mgburudun̄ usen cha, ogoon̄ Uwu Mbuban Okumugwem môkeke inye, mè 
ikana ere ibot me lek otutuuk ogoon̄ geelek; mêbene ọmọ ifo inyọn̄ igak otutuuk 
orioon̄ geelek; me mgbọ ya, ebi ife geelek mêkigbuku inu me lek kan̄. 
2Owuwa ido mênu lek kan̄, mè ikibe, “Ìna, mè eji enene esi lek ogoon̄ 
Okumugwem, esi Uwu Awaji kè Jekọp. Ọmọ môjeen̄ eji oniin̄ kan̄, inyi eji ekeje 
me oniin̄ kan̄.” Mije, Ikan Okumugwem ìbonan̄a me Sayọn isibi, ikọ Okumugwem 
ìbonan̄a me Jeruselem. 
3Ọmọ môsibi oyerebet inyi owuwa ido, mè iteek gọlọgọlọ me etete ebi ido ebi 
ìnyenye lek ìkup me mgbet ere mè ujọn̄ọ ere. Ema mêbọn̄ oge akọn̄ kiban̄ ikana 
orọk, mè ibọn̄ otunwa kiban̄ ikana oge ekisa ikpaan̄ lek uti. Ido ìkpoyaka iben 
oge akọn̄ isi lek ofifi ido, ema kpebeyaka ikween̄ akọn̄ ofifi. 
4Ene geelek môkup me irak olik gerep kan̄, mè ikup me irak uti figi kan̄; kpunu 
ogwu òboyaka irọ ema efieek owot, mije, îre Okumugwem Ogwukaan̄ Inyọn̄ mè 
Ijọn̄ me lek kan̄ otumu. 
5Ebi ife geelek, ogwu ikup, ìkitọbọ ebum me erieen̄ awaji kiban̄; ire, eji ebetọbọ 
ebum me erieen̄ Okumugwem Awaji kiji mege ire mgbọ geelek, mgbọ geelek. 
6Okumugwem ìbe, “Me usen ya, emi mâkpulu ebi akọọk ititiin̄, mè igbaan̄ ebi 
elilababe isibi me ama kiban̄ ititiin̄, mâtitiin̄ si ebi emi ntapbe ufialek me lek. 
7Mâsa ebi akọọk irọ ebi ìsisik, mè irọ ebi elilababe isibi ekana ido ònyenye lek. 
Emi Okumugwem mânenikup me ogoon̄ Sayọn ikikpulu ema, bene me usen ya 
mege si ire mgbọ geelek. 
8Ire owu, Jeruselem, ogwu òkup kubọk uwu-oket ekikup ikpọ urum arọọn̄, owu, 
òrere ogoon̄ ama Sayọn, owu môyaka ikpọk ikana ama ibot kubọk mgbọ òraraka; 
irek ibot mkpulu kwun̄ ya môyaka ikpọk inin̄ owu ubọk.” 
9Mgbọ keyi, keke orọ okitaan̄ ukpo unye unye? Ìre òkakaan̄ ogwu ubọọn̄ ni? Ìre 
ogwu nteme kwun̄ ìkwukwu ni, eyi owu okifiak ikeyi kubọk uman ofiak nwa-
owot? 
10Jei Sayọn, yiyọọk, mè taan̄ ukpo, kubọk nwa-owot uman okifiak; mije, mgbọ yi, 
owu môtele ama isi iluk me emen oron. Owu môfo Babilọn, ire, mênyan̄a owu 

isibi me ere ya. Okumugwem môfaka owu isibi me ere ya, isan̄a me ubọk ebi 
ochicha kwun̄. 
11Mgbọ keyi ebi owuwa ido mîgbaan̄ ititiin̄, mè igbaan̄ itọt inenirọ ikeme owu. 
Ema ebe, “Eji esi echaka mbuban me lek ama Sayọn, inyi eji emun̄ irọn̄ kan̄, mè 
echak ọmọ!” 
12Ire, ema kperiọọn̄ ejit Okumugwem, otitọt kan̄, ema kpekọt igobo itet; ema 
kperiọọn̄ ibe ke ìtitiin̄ ema kubọk akpa, ebesa isi igwook me ere igen̄ akpa. 
13Jei Sayọn, nan̄a keke jak akpa kpukpuku; mije, mârọ owu ònye lek kubọk 
eriembuuk òkaan̄ iko eyi okwukwut, mè ikpa ukot anam eyi ekwe; inyi owu òjak 
owuwa ido òkana okpọkọ okpọkọ. Enyi mêyaka inu ema efumbe me ngan inyi 
Okumugwem, mè isa inu ubọọn̄ kiban̄ inyi Ogwukaan̄ otutuuk linyọn̄. 

Maika 5 

Ogwu mkpulu ìbonan̄a me Beteleyem 

1Jei enyi ebi ama urum akọn̄, ìtitiin̄ ebi urum akọn̄ kinyi, mije, mîkpa mbin akọn̄ 
ikana eji. Mêsa mkpat isulu ogwu ibot mkpulu ebi Ijeren me agba otu. 
2“Ire, owu, Beteleyem Efarata, ubọk geelek owu orebe sọntiik ama me etete 
otoko ebi Juda, ogwu òbokikpulu ebi Ijeren ìbonan̄a me emen kwun̄ isibi inyi 
emi; ogwu mkpulu ya, owot iman kiban̄ ìbene me ukot ikaan̄, ìbene me karake 
akat.” 
3Eya orọ, mêkpọ ebi Ijeren ilọ chieen̄, mege ire mgbọ ogwu enenwaan̄ uman 
okifiak mômanbe gwun̄; mgbọ ya, ebi ngwan̄ kan̄ kechilọ cha ìsisik, mêkika inu 
inigọọk ebi Ijeren igbaan̄ ikup. 
4Ọmọ mônenikeke ikikpukpo urum arọọn̄ kan̄ sa me unye eyi Okumugwem, mè 
sa me mgbugbo eyi erieen̄ Okumugwem Awaji kan̄. Ema mêneniluk me utelelek, 
mije, bene me mgbọ yi, umin kan̄ mônenire okputut linyọn̄ geelek. 
5Ọmọ mônenirọ esuuk ikup. 

Mênyan̄a ebi Ijeren mè Ijijaka ebi Asiria 

Ire ebi Asiria ijibi akọn̄ inu me lek ijọn̄ kiji, mè ijak ukot me inyọn̄ mgban kiji ije 
itibi, eji mêsan̄a ebi òkpukpo arọọn̄ jaaba, mè ebi ibot mkpulu jeeta isa isibi 
ikweek ema. 
6Ema mêsa oge akọn̄ ikikpulu ido Asiria, mè iraka inin̄ otunchit ijọn̄ ido kè 
Nimirọdu. Ọmọ mônyan̄a eji me ubọk ebi Asiria, mgbọ ebi Asiria isisa akọn̄ inu 
me ijọn̄ kiji, mè ije isaba iraka inin̄ me okike lek ijọn̄ kiji. 
7Ebi uwu kè Jekọp ebi mêsikbe mêkup me etete ebi owuwa ife, kubọk mbat 
Okumugwem oriabe inu, kubọk senesene ibot me inyọn̄ mbubet, eyi ìkakikup 
ìkpọ ene geege, ìkakikeke ìban ogwu ebilene. 

8Ebi uwu kè Jekọp ebi mêsikbe, ebi mêkupbe me etete ebi ofifi ido, me etete ebi 
owuwa ife, mênye lek kubọk egbe àtat òkup me etete anam oron, kubọk gwun̄ 
egbe àtat òkup me etete urum arọọn̄, eyi òkichim anam mgbọ îkije iraka, mè 
ikọọk ikam, kpunu ogwu òkikọt ibọkọ isan̄a me ubọk. 
9Ubọk kinyi môbene igak eyi ebi ochicha kinyi, enyi mêjijaka otutuuk ebi oriara 
kinyi isan̄a. 

Okumugwem môjijaka mkpọmfaka geelek me Ijeren 

10Okumugwem ìtumu ibe, “Me usen ya, emi mâkpan̄ inyinya kinyi isan̄a me etete 
kinyi, mè igwak uji akọn̄ kinyi isan̄a. 
11Mâgwak ama isan̄a me lek ijọn̄ kinyi, mè igbugbọ otutuuk uwu mgban akọn̄ 
kinyi isan̄a. 
12Mâjijaka ifit ibọk isan̄a me etete kinyi, inyi enyi ekayaka ìkaan̄ ebi ìdo inu. 

13Mâjijaka mkpọmfaka kinyi cha, melek ewuuk mfaka kinyi cha isan̄a me etete 
kinyi; enyi kpebeyaka ikpọk ikitọbọ ebum inyi inu ubọk kinyi orọbe. 
14Mâjijim uti yọk Asera kinyi cha, mè igbugbọ ama kinyi cha igwook. 

15Ebi ido cha ebi kpegban̄ utọn̄ inyi emi, 

m̀basa me uyok uyok unaan̄-ejit n̄a irọ ema useen̄ me lek.” 

Maika 6 

Ikọ Okumugwem okaan̄be me lek ebi Ijeren 

1Ìgban̄-nu inu Okumugwem okitumu: “Ìnan̄a ìkeke, ìkup me isi ogoon̄ ìkpa otu 
ikọ eyi kinyi, mè orioon̄ igọọk inọ inu enyi ebetumu. 
2Enyi ebi kè ogoon̄, ìgban̄ otu ikọ Okumugwem; enyi ọdọ linyọn̄ òbokup ire mgbọ 
geelek, ìnọ. Mije, Okumugwem îkaan̄ oyerebet melek ebi kan̄, môkpa ibot ikọ 
îsabe itet ebi Ijeren. 
3“Enyi ebi n̄a, ìre keke ke nrọ enyi? Ìre kpa ubọk ke nsa itap enyi uwọ-lek ni? 
Ìtumu-nu. 
4Emi nsan̄a enyi me Ijipiti isibi, mè isan̄a enyi me uwu usun̄ isibi; mè iria Mosis 
mè Erọn mè Miriam, ibe esa enyi eje. 
5Enyi ebi n̄a, ìkeek-nu inu Balak ogwu ubọọn̄ Mowabu otọtbe, mè inu Balam 
gwun̄ kè Beyọ ofọọkbe ọmọ. Ìkeek ije kinyi bene me Sitim na re Giligan, inyi enyi 
mêriọọn̄ ata irọrọ eyi Okumugwem.” 

Inu Awaji okiweek ibe ebi kan̄ erọ 

6Ìre keke ke mbasa inu me isi Okumugwem mọnọ, mè initọbọ ibot me isi Awaji 
òbebene? Ìre m̀basa ngwugwa ewọwọp inu me isi kan̄ mọnọ? Sà ìre bọn 
eriembuuk òsoso acha ge ke mbasa inigwa ngwugwa ya mọnọ? 

7Ìre Okumugwem môma ire nsa obop obop orie arọọn̄, melek akọp akọp obop 
ogbokot aran̄ inu ni? Ìre m̀basasa adasi gwun̄ enerieen̄ 

n̄a inyi ọmọ me ibot nrọ-nlọ n̄a mọnọ? Ìre mfut òsibi me lek n̄a yi ke mânyi mije 
ijo inu eyi ibot n̄a ni? 
8Jei ogwu ebilene, Okumugwem îjeen̄ owu inu ònwọnwọn. Keke ke Okumugwem 
oweek owu me ubọk? Îre irọrọ inu ònenen, mè imama ejit nsan, mè isisiki lek 
igọọk Awaji kwun̄ igbaan̄ ikije. 
9Okumugwem òkitaan̄ ukpo igween̄ ebi ama. Ogwu ikaan̄ ata iriọọn̄-inu, itet 
ukpook me lek erieen̄ Okumugwem. Okumugwem ìkitumu ibe, “Ìgban̄ utọn̄ me 
lek njijan̄ esabe isulu enyi, mè ìgban̄ utọn̄ si ìnyi ogwu òsasa njijan̄ ya inu. 
10Ìre inu ubọọn̄ cha ekpulube me ngan, mè asasa okwun itọ-inu cha echi òrere 
mbuban inu, ọmọ òwa si me uwu ogwu ikpak okupbe? 
11Ogwu òkitọ inu ngan ngan, mè ikinyam inu ikaloboge ìkem inyi ene, ìre m̀mọnọ 
ene ya kubọk ogwu ata ene ni? 
12Ebi ìbọbọọn̄ ubọọn̄ me ama kinyi ìre ebi afa, ebi ìluk me emen ama kinyi ekikan̄ 
ataak ataak, otutuuk otu alọm kiban̄ ìre ofiaan̄ ofiaan̄. 
13Eya orọ, nsulu enyi osusut ijo ijo, mè ijijaka enyi isan̄a mije ijo inu kinyi. 

14Enyi mêrie inorie, ire, owot ìkpojot enyi, uraafiọọn̄ mè ukpook owot obokup 
inyi enyi. Enyi mêkpulu inu isi isun̄, ire, ìkpokup; geelek òkukup, mâsa akọn̄ 
inijijaka isan̄a. 
15Enyi mêwop mfut, ire, enyi kpeberọkọ; enyi mêchimi aran̄ olifu, ire, enyi 
kpebeken aran̄ ya; enyi mêchimi miin̄ me lek gerep, ire, ìkpore enyi otu. 
16Enyi ekisun̄ orọmijọn̄ kè Omiri, mè ikirọ otutuuk inu cha ebi uwu kè Eyabu 
erọbe, mè ikirọ ijejeen̄ kiban̄. Eya orọ, mâjijaka enyi igwook, mè isa ebi kinyi inyi 
ochak; ebi ene mêkekitumu usem ikpak inyi enyi.” 

Maika 7 

Ufialek ebi Ijeren îkana ikpọchieen̄ 

1Chei, eyi n̄a îta! Emi ǹkup kubọk ogwu ògbeme mfut me mgbọ ura, mgbọ 
ekirọọn̄ inu òsisik me uko gerep; kubọk njọ gerep ge ikeyi irerie, ìkakup, aya otu 
figi cha òkilọk emi, kpunu. 
2Ebi ìgbegbe utoon̄-ejit mîta me ido, ene ge ikeyi òkirọ inu òtatat, ìkasik. Otutuuk 
ene ekilileek ikpọ eje ene ifafiat, ogwu ikup, ìkitip ufe ikpọ ogwu ngwan̄. 
3Ubọk iba kiban̄ îriọọn̄ chieen̄ ijo inu, ogwu ibot mkpulu ìkido ibe eche uche enyi 
ọmọ; ogwu ibot oyerebet ìkibọbọkọ ikpoko udun̄, ebi ilile ekitọ ikọ òneneme 
ema, ikeya ke ema ekigbaan̄ itaka otọt. 
4Ogwu òrere ata ene ichit me etete kiban̄ ìbet lek abọm egbe, ogwu òtatat ichit 
ìkup nwununwununwunu kubọk ogọ esabe ukpak iwak. Usen ebi mbem kinyi 

etumube ya, òrere usen Awaji obosulu enyi osusut ya, îre. Mgbọ keyi ore mgbọ 
wọlọwọlọ kiban̄. 
5Katoon̄ ejit me lek ogwu melek kwun̄, kabieen̄ ejit me lek unene; ìrere nwa 
kwun̄ ogwu melek kwun̄ ekatbe ilaak, kachiin̄ otu ìnyi. 
6Mije, gwun̄ enerieen̄ ìkpolibi ogwu ute, gwun̄ enenwaan̄ môje ikeme ogwu uga, 
nwa gwun̄ môrọ ikeme ogwu uga-olom, ebi ochicha ene mêre ebi uwu ene ya. 
7Eyi n̄a, ǹtoon̄ ejit ikup ikikpọ Okumugwem, ǹkup ikikpọ Awaji ogwu unyan̄a n̄a; 
Awaji n̄a mônọ emi ida. 
8Ogwu ochicha n̄a, kabele-nu ejit! Ubọk geelek nnan̄abe irọn̄, mânan̄a ikeke; 
ubọk geelek nkupbe me emen udun, Okumugwem ore utoon̄ n̄a. 
9Mije nrọbe Okumugwem ijo inu, mâsa lek n̄a ibeme unaan̄-ejit kan̄, mege ire 
mgbọ ọmọ môtumube ikọ ibot n̄a, mè inyi emi unen n̄a. Okumugwem môsan̄a 
emi me udun itap me utoon̄, mânenimun̄ ata irọrọ kan̄. 
10Mgbọ ya, ogwu ochicha n̄a môsa chieen̄ imun̄, esip môtetet ọmọ. Ogwu òkido 
emi otu ibe, “Mọmọ Okumugwem Awaji kwun̄ ya?” Emi mâsa chieen̄ n̄a imun̄ 
ọmọ onan̄abe irọn̄; ikerere mgbọ keyi, mêkijak ọmọ me ukot, kubọk ìre ogbọ me 
eden̄ oniin̄. 
11Usen òkinu mgbọ mêkpọkbe inama mgban ama kinyi, usen mêchakbe okike 
ijọn̄ kinyi iwele. 
12Usen ya, ebi kinyi mêka inu me lek kinyi; ema ebenan̄a me Asiria mè ama ido 
ebi Ijipiti ika inu, bene me Ijipiti si re okwaan̄ Yuferetis, mè bene me okwaan̄ ile 
re lek okwaan̄ ile, mè bene me ogoon̄ re lek ogoon̄. 
13Linyọn̄ môkana ukpọk ukpọk, mije inu ikpak ebi ìluk me lek kan̄ erọbe. 

14Sa mkpat kwun̄ kpulu ebi kwun̄, urum arọọn̄ ya òre ìrot kwun̄, eyi òluk me ejit 
oron ọmọ gaalek, me lek ata ijọn̄ mbubet me Kamen. Tele mè ema ebọm urie me 
Basan mè Giliadi, kubọk mgbọ ukot ikaan̄. 
15“Emi mâjeen̄ ema uyeke uyeke inu n̄a cha, kubọk njeen̄be me mgbọ ya enyi 
enan̄abe me Ijipiti isibi.” 
16Ebi ofifi ido mêmun̄ lek, esip môtetet ema, mije, unye kiban̄ îta. Ema mêsasa 
ubọk ichit otu kiban̄, utọn̄ kiban̄ môgogon igọm. 
17Ema mêrie achiaan̄ kubọk ijijinu, kubọk inu òkinyinyọnọ me ijọn̄. Ema 
ebekiraran inan̄a me udọn̄ kiban̄ ikisibi; mêsa me ufieek-owot inu me lek 
Okumugwem Awaji kiji, mè itet ukpook me lek kwun̄. 
18Kpunu ofifi Awaji òbet lek kwun̄, ogwu òkifuk ijo ichep, mè ikitele nrọ-nlọ inyi 
ebi ìrot kan̄ ìsisik. Owu òkakinaan̄ ejit ìre mgbọ geelek, ire, ikakaan̄ nsan, eya 
okitop owu me lek. 
19Owu môyaka ikpọk ito eji njijin, mè ijak ijo kiji itap me ibat, mè itọọn̄ nlilọ inu 
kiji ifiin̄ me ugwuuk okwaan̄. 

20Owu môrọ atikọ kwun̄ iso me lek kè Jekọp, mè ijeen̄ Ebereyam ata ejit kwun̄, 
kubọk onyan̄abe ibot inyi ebi nte nte kiji karake ukot ikaan̄. 

Nawum 

Nawum 1 

1Eyi ìre nriran ofolek Ninife, ikpa ilaak ọkpọchieen̄ eyi Nawum ogwu Elikos 
omun̄be. 

Awaji înaan̄ ejit me lek ebi Ninife 

2Okumugwem ìre Awaji mba-ejit mè Awaji òkirọ useen̄; Okumugwem ìre ogwu 
òkirọ ene useen̄ inu, mè ogwu òkinaan̄ ejit uyok uyok. Okumugwem ìkirọrọ ebi 
ochicha kan̄ useen̄; uyok uyok unaan̄-ejit kan̄ me lek ebi oriara kan̄ ìkakita. 
3Okumugwem ìkakigwat lek ìnaan̄ ejit, ire, îkaan̄ ikpele unye; Okumugwem 
ìkpotele isusulu ebi oyerebet otipbe osusut. Ọmọ ìkije me emen ogbolodom mè 
emen egwijo; oduku inyọn̄ ore ntọn̄ òkigen̄ me ukot kan̄. 
4Ọmọ okigana ikọ inyi okwaan̄ ile, mè irọ ibe ichat; ọmọ okirọ okwaan̄ geelek 
ikana nchat ijọn̄. Ọmọ okirọ uja mbubet ijọn̄ Basan mè echi inyọn̄ ogoon̄ Kamen 
ikwaan̄ isan̄a, mè ikirọ ajakajak oron Lebanọn igen̄ ita. 
5Ebi kè ogoon̄ imun̄ ọmọ, esisik; ebi kè orioon̄ imun̄ ọmọ, ètọk èta. Me isi kan̄, 
linyọn̄ ìkiraran, lek ijọn̄ mè inu geelek òkup me emen kan̄, ubọk yaage si. 
6Ekene obokọt ikeke ida uga unaan̄-ejit kan̄? Sà ìre ekene obokọt ibeme uyok 
uyok unaan̄-ejit kan̄? Unaan̄-ejit kan̄ ìre ukan̄ òkiseseme, kpekiteek; ewuuk 
ìkiraraan̄ ibak me isi kan̄. 
7Okumugwem minwọn, ọmọ ìre ere ilet-lek me mgbọ ufialek. Ebi ìtap ibot me 
lek kan̄, ìkakisan̄a chieen̄ me lek. 
8Ire, ìbosa unye ukot mun̄ ile òkigbugbuku ijijaka ebi oriara kan̄ isan̄a ire òta. Ire 
me lek ebi ochicha kan̄, ìbolililaba ema isi itap me emen udun. 
9Keke ke enyi etọt ikeme Okumugwem? Ìbojijijaka otutuuk isan̄a; uyọrọlek 
ìkakinu ìnyi ọmọ ìso mgbọ iba. 
10Ebi ochicha kan̄ ebenwaan̄ ikam, kubọk ekup me emen ukpak òtotobo igon, mè 
ikigbugbe kubọk ebi miin̄ osabe idek; ema ebetataka iriọk kubọk nchat mfurufu. 
11Ninife, emen kwun̄ ke ene ge otibi isibi, inikitọt ijo ntọt ikeme Okumugwem, 
mè ikinyi ikpak ikpak nteme. 
12Okumugwem ìtumu ibe ikeyi: “Ubọk geelek ebi Asiria esobe ifuk, mè iwa, emi 
mâchon ema igwook, inyi ema ejijaka eta kpai. Enyi ebi n̄a, ubọk geelek ibe ke 
nnyi enyi osusut, 

m̀kpayaka ikpọk inyi enyi osusut ofifi. 
13Mgbọ yi, mâfaan̄ ọgbọn kiban̄ isan̄a me ebek kinyi, mè isọp mkpọn kinyi isan̄a.” 

14Okumugwem înyi ida ofolek ebi Asiria ibe, “Gwun̄ geege ìkpokup ichieek 
erieen̄ kinyi. Mâjijaka mkpọmfaka cha, echi ekọkọ mè echi etọtọkọ, òkup me 

emen uwu yọk kinyi cha isan̄a. Mârọkọ udọn̄-ufuun̄ kinyi isun̄ iban enyi, mije, 
enyi mîfieek enenen.” 
15Ìkpọ me inyọn̄ ogoon̄, ene ge òkisa ata etip ilibi inu, ìkilook etip eyi esuuk! Enyi 
ebi Juda, ìrie ijọk kinyi cha, mè irọ use enyi echieekbe ìso. Mije, ebi ikpak cha 
kpebeyaka ikpọk inu enyi akọn̄ me lek ofifi, mîra ijijaka ema isan̄a kpai. 

Nawum 2 

Mêgwak Ninife 

1Ogwu mfufiat òkinu enyi akọn̄ me lek. Ìbem mgban kinyi; ìkpọ chieen̄ me lek 
oniin̄ kinyi; ìtobo agama ìnye me ebon, mè ìbem lek akọn̄ enenen! 
2Mije, Okumugwem môyaka ikpọk inyi Jekọp òrirọ kan̄, kubọk òrirọ Ijeren 
okaan̄be; ubọk geelek ebi mfufiat ekpukpukube ema igwook, mè ijijaka olik 
gerep kiban̄ isan̄a. 
3Agbọ ebi akọn̄ kiban̄ ìre araran̄; ofọnti ebi akọn̄ kiban̄ ìre eje eje. Okwukwut lek 
uji akọn̄ kiban̄ ìkimumumen me usen esan̄abe ema igwook isasa isi akọn̄; ukot 
otunwa kiban̄ esabe uti siperes irọ ìkiwuwuwum mgbọ ema ekije. 
4Uji akọn̄ kiban̄ ìkije me lek oniin̄ furum furum furum, ije inyi isi, oje onyi udun̄, 
me lek uwele oniin̄ cha. Ema ebet lek alọm ukan̄ ekiwuwuwum, mè ikikebe ikana 
kubọk omumen inyọn̄. 
5Mînyi ebi usọ akọn̄ kiban̄ ida, ema ekekikwaak irurọn̄ọ me oniin̄. Ema elibi ekot 
ekot isi lek mgban ama ya; okwukwut ekisa igbugbọ mgban îwuuk lek ikukup 
me irek kan̄. 
6Otunchit echi agan̄ isi okwaan̄, mîgwak ibook, uwu ogwu ubọọn̄ îgbugbọ 
igwook. 
7Mîtet nwa ogwu ubọọn̄ me akọn̄ isa ije; ebi usun̄ kan̄ ebibaan̄ ekekitaan̄ ito 
kubọk ekerekwukwu, mè ikisulu ubọk me otu ejit kiban̄. 
8Ninife ìbet lek òkpuku mun̄ òkup karake ukot ukot; ire, ebi kan̄ ekup kubọk mun̄ 
okilibi ichiaak me emen kan̄. Ekekitaan̄ ukpo ibe, “Ìkeke ma! Ìyaka ìkeke!” Ire, 
ene ge ikeyi ìkagwu ìkom. 
9Ìfum alata okuket! Ìfum alata araran̄! Inu ubọọn̄ ama Ninife ìkakaan̄ okputut; 
inu unye otu ewe kan̄ ìwawa gboi. 
10Mîkwọkọ Ninife irak; mîfum ọmọ inọọn̄, mè igwak ọmọ ibook! Ejit kiban̄ îrọn̄ 
utọọk, akpatukot kiban̄ îgbaan̄ ikwak; lek kiban̄ ìkiraran, isi kiban̄ îjoon̄. 
11Mọmọ okpot egbe àtat cha mgbọ keyi, ere egbe àtat okinyi bọn kiban̄ urie, ere 
orie melek uman egbe àtat ekije inin̄, ere kpunube inu òkifieek bọn egbe àtat 
owot? 

12Egbe àtat îchim anam òboso bọn kan̄, mè igwak anam iche inyi ogwu uman 
kan̄. Îtaak anam îchimbe ijot udọn̄ kan̄, mè itaak ufuk anam îgwakbe ijot okpot 
kan̄. 
13Okumugwem Ogwukaan̄ Inyọn̄ mè Ijọn̄ onenitumu ibe, “Kpọ, emi ìre ochicha 
kwun̄. Emi mâwọp uji akọn̄ kwun̄ cha ibumu oduku; oge akọn̄ mônin̄ ebek asasa 
egbe àtat kwun̄ chi. Kpunu anam geege me linyọn̄ owu oboyaka ichim ikpan̄ ofifi; 
kpebeyaka ikpọk inọ ida ebi ikwaan̄ kwun̄ ofifi.” 

Nawum 3 

Môfieek inyi Ninife 

1Môfieek inyi ama eje ene onin̄be chieen̄, ama ataak ojotbe, ama inu efumbe me 
akọn̄ ogakbe emen, ere mkpan̄-ene ìkakinan! 
2Ida njijan̄ òkitaan̄, okput ekpirikpo uji akọn̄ òkikput, ida ukot inyinya òkisisik 
ijọn̄, ebi kè uji akọn̄ mêkigbugbọ iraka! 
3Ebi akọn̄ inyọn̄ inyinya mêkijibi akọn̄ inin̄, oge akọn̄ òkimumen, otunwa 
òkikebe! Ebi ekpaan̄be mîtutumọ ijot, nkwukwu ene îtiik ibene; kpekọt ifuk otu 
ifuk nkwukwu ene; ebi ene ekije itọbọ ukot me lek nkwukwu ene ilọ irọn̄. 
4Otutuuk inu chi ìnan̄a me ibot Ninife, enenwaan̄ òje oyet ya, ogwu ijeje oyet 
ìkakijot, ogwu òkisa uja kan̄ ileke ene; ogwu ibot yọk ofia, òkisa ijeje oyet kan̄ 
ilep ido geelek, mè ikisa ifit ibọk kan̄ ilep ebi ife geelek. 
5Okumugwem Ogwukaan̄ Inyọn̄ mè Ijọn̄ onenitumu ibe, “Kpọ, emi ìre ochicha 
kwun̄; mâchiaan̄ ekwut ebon kwun̄ ibene ikana ichit owu me isi; mâsa njak kwun̄ 
ijeen̄ ebi ido geelek, mè isa esip itet owu me isi ebi ife geelek. 
6Mâtọọn̄ njijọ inu iken iso owu lek; mâkpọ owu chieen̄ isiki, mè isa owu irọ inu 
ochak me isi ebi ene. 
7Ebi imun̄ owu, ebelilim inan̄a, mè ikibe, ‘Ninife îkana ǹrioon̄! Jei, ekene obofieek 
ejit inyi ọmọ?’ Owa ke mbasi iweek ebi ukarajit inyi owu?” 
8Ìre owu onye lek igak ama Tebes, òkup me lek okwaan̄ Nali, eyi mun̄ okanabe 
okokop? Okwaan̄ ke îsa ikwek lek, mè isa mun̄ irọ mgban ikana lek kan̄. 
9Etiopia mè Ijipiti ere unye kan̄ eyi kpunube ojelek; Put mè Libiya me lek ebi 
ìkibieen̄ ọmọ udun̄. 
10Ire, mîkpulu ebi Tebes agam agam ije, mè isa ema isi igwook me ofifi ido. 
Mîtọọn̄ asasa nsabọn kiban̄ ikpọk isan me lek ugwaka oniin̄ geelek; mîroon̄ 
nriroon̄ me ibot ebi isi ene kiban̄, mè itaak ebi ilile kiban̄ mkpọn. 
11Ninife, owu si, ìbosasa owu kubọk miin̄; owu môkekiweek ere obolet lek, mè 
ere obotap ibot, inyi ogwu ochicha ikamun̄ owu. 
12Otutuuk mgban akọn̄ kwun̄ ìkup kubọk uti figi òkaan̄ adasi mfut òreren̄e; 
isisisik uti cha, mfut cha îra ikirurọn̄ọ inin̄ emen otu ogwu òkirerie. 

13Kpọ, ebi akọn̄ kinyi ìkup me etete kinyi, ewọ idek kubọk ebibaan̄. Otutuuk 
otunchit ido kinyi, ìlaak òbook inyi ebi ochicha kinyi; okwukwut esabe igban 
isaba otunchit cha, inyi inye, ukan̄ îtaka iriọk isan̄a kpai. 
14Ìchibi mun̄ ìsun̄ ìban mbin akọn̄ òkinu, ìnama mgban akọn̄ kinyi ìnye! Ìrọkọ 
arika, mè ifuku ikana abọt, mè ìnen̄e inu ekisa ibot okpungwu ìsun̄! 
15Ere ya ke ukan̄ obotaka enyi ikọọk, oge akọn̄ môsọsọp enyi igwook; ebi ochicha 
mêtaka enyi igwak kubọk akaka otaka mfut uko igwak. Ìmumana ìwa kubọk 
akaka, mè ìwa kubọk urum akaka ituuk! 
16Enyi mîrọ ebi mbit kinyi ewa enenen, ema mîwa igak ntoronyan̄ me akpa 
isinyọn̄. Ema mîtaka inu isan̄a me inyọn̄ ijọn̄ kinyi kubọk akaka ituuk, mè iwulu 
ifon. 
17Ebi ìkikpulu enyi ekup kubọk akaka ituuk; ebi ibot kinyi ebet lek urum akaka 
ituuk ònisusọn me agba uwu me usen ere otọọkbe, ire, ura isisisibi, ema mîra 
iwulu inan̄a, ene geege ìkakiriọọn̄ agan̄ enin̄be. 
18Jei, ogwu ubọọn̄ Asiria, ebi ibot mkpulu kwun̄ mîlilam ita; ebi ilile kwun̄ 
mîkwaan̄ ibia me achiaan̄. Ebi kwun̄ mîyiyala ichit inyọn̄ ogoon̄; kpunu ogwu 
òbotitiin̄ ema. 
19Kpunu inu ebesa igwa unan òsasak owu me lek; unan kwun̄ ìre eyi mkpa. Ene 
geelek ònọnọ inu ofolek kwun̄, ìkikwakwak ubọk ibe owu onan̄a irọn̄. Mije, ìre 
ekene ke inu ikpak okirọ mgbọ geelek ìkare lek? 

Abak 

Abak 1 

1Eyi ìre nriran eyi Abakuk ogwu nriran omun̄be me ilaak ọkpọchieen̄. 

Abakuk înina lek inyi Awaji 

2Jei Okumugwem, mgbọ owa ke mâtaan̄ ukpo ntap-ubọk ire, ire, owu òkagban̄ 
utọn̄ me lek? Ntaan̄ ukpo ibe ke inu afa òkirọ, ire, òkaninyan̄a eji ìsibi. 
3Keke orọ orọbe ibe emi ǹsa chieen̄ m̀mun̄ inu ikpak? Keke orọ okikpọ nlilọ inu 
chieen̄ chieen̄? Tukutuku mè afa ore inu nkimun̄; etim mè ibaak ìjojot ere gbak. 
4Ikan ìkayaka ìkaan̄ unye, unen oyerebet ìkayaka ìkup mgbọ geege. Ogwu ikpak 
okikat ogwu ata irọrọ itap me akpa. Eya orọ, nlilọ oyerebet nlilọ oyerebet oyaka 
inikup. 

Okumugwem îfọọk Abakuk otu 

5Okumugwem onenifọọk ibe, “Ìbene chieen̄ ìkpọ ebi ido geelek, mè ìmun̄, môke 
enyi chieen̄, mè ikwu enyi lek. Mije, inu mbarọ me ukot kinyi, ire ikpa inyi enyi, 
enyi kpebechieek. 
6Kpọ, emi gwa ǹkijibi ebi Babilọn ibene; ema ìre ebi ikpak, mè ebi ìkirọ nnaan̄, 
ebi ìkisa akọn̄ ikana otutuuk linyọn̄, mè ikitet uwu ikarege echi kiban̄ ibọkọ me 
ubọk ebikaan̄. 
7Ema ìre ebi ekitetet ukpook mè ikifieek owot me lek; ema gaalek ekitọ ikọ inyi 
lek kiban̄; inu òneme ema ke ema ekirọ. 
8Inyinya kiban̄ mîgwat ukot ekot igak egbe ntọọk ntọọk lek, mè imiin̄ ukpook me 
lek igak ibo oron òkisibi me udun ikakwun̄. Ukot inyinya akọn̄ kiban̄ 
ìkigwugwugwuk me ijọn̄; ebi akọn̄ inyọn̄ inyinya kiban̄ ekinan̄a me ujọn̄ọ ere 
inu. Ema ekiwulu inu kubọk mkpukpo òmumun̄ anam ìbotaka, mè iwulu isiki 
mgbọ yaage iniben ifo. 
9Inu afa ke ema otutuuk eben me ejit ikinu inenirọ; ema etetet isi kiban̄ itat ikinu 
kubọk efet emen èwê okikwọọk achiaan̄ iwut ije, ema enu inenichiaan̄ utut ene 
me akọn̄ kubọk achiaan̄ agba awaji isa isi irọ usun̄. 
10Ema ekirọ ebi ubọọn̄ ochak, mè ikichak ebi ibot mkpulu me imọm. Ama 
enamabe mgban akọn̄ ikana, ema ekichachak ichep; ema ekitọm ntitaak ibene 
isa inene mgban cha inin̄ ibọkọ ama cha. 
11Òta me ubọk, ema mîjibi inan̄a kubọk efet, inin̄ ofifi agan̄. Oyerebet îtip ema, 
ebi ìsa unye ema ekaan̄be irọ awaji kiban̄.” 

Abakuk înina lek òso mgbọ iba 

12Jei Okumugwem, Awaji n̄a mè Ogwu Mbuban n̄a, ìre ìkare bene me karake akat 
ke owu okup ni? Eji kpebekwaan̄. Jei Okumugwem, owu òto ebi Babilọn ibe 
enesibi eji oyerebet me ibot; jei Ewuuk Ile, owu òsun̄ ema ibe enenyi eji osusut. 

13Chieen̄ kwun̄ mikup mbuban, ìkpokọt ikikpọ ijo inu; owu òkpokọt itele ibe 
mfeen̄ ikpọkpọ ikije inyi isi. Keke orọ okikpọ ebi ofiaan̄ chieen̄ chieen̄? Keke orọ 
okpọkpọ iriaan̄ ere mgbọ ebi ikpak ekiteen̄ ebi ìrere ebi ata irọrọ igak ema 
imeen̄? 
14Owu òrom ebilene kubọk irin̄ òkup me okwaan̄; kubọk inu òkinyinyọnọ ikana, 
eyi ìkakaan̄ ogwu ibot me lek. 
15Ebi ochicha ekisa ukọọk itaba ema, mè ikitet ema me lek njin, mè ikisa njin 
àkarà ikwọọk ema igba; mè ikinwọọn̄ unwọọn̄, mè ikibele ejit. 
16Eya orọ, ema ekigwa ngwugwa inyi njin kiban̄, mè ikiwọp nsensi inyi njin 
àkarà kiban̄, mije, njin kiban̄ ke ema esa ikirie utop otu, mè ikirie atalek inorie 
ònwọnwọn ichit. 
17Ìre ema ebekpọkpọ ikisa njin ikigbala ugbala, mè ikikpaan̄ ebi ido geelek 
igwook, kpeto nsan ni? 

Abak 2 

1Emi mâkeke-nu me ere ebi mbem ekikup iban egwe ikikpọ, mè imọnọ irek me 
inyọn̄ mgban; mâkup ikikpọ inu ìbobe emi ǹtumu, mè ufọọk-otu emi mâfọọkbe 
òfo me lek nana-lek n̄a. 

Okumugwem îkpọk ifọọk Abakuk otu 

2Okumugwem onenifọọk emi otu ibe, “Ge ilaak ọkpọchieen̄ ya omun̄be sun̄, ge 
sibi me inyọn̄ akpakpa ewuuk, inyi, ogwu ifuk, isa ilibi isi ikpa. 
3Mije, ilaak ọkpọchieen̄ ya ìkup ikikpọ mgbọ kan̄; ìbogwagwat lek irọ iso ire 
okputut, ìkare ikọ ofiaan̄. Ire ìkagwat lek ìrọ ìso, ìkup ìkpọ, mije, ìkpolọlọ irọrọ 
iso, ìkpofiat mgbọ. 
4“Ìkpọ ogwu ugumulek yi; ugwem kan̄ ìkatatat. Ire, ogwu ata irọrọ môluk ugwem 
sa me ichechieek kan̄. 
5Me atikọ, miin̄ ìkileke ogwu ugumulek ifiin̄; ugumulek kan̄ ìkakichieek ọmọ 
ikup me ere ge isiki efuuk. Ọmọ ìmin ejit kubọk udọn̄-ufuun̄, mè ibet lek mkpa, 
owot ìkakijot. Mije keya ke îkitim akọn̄ me lek otutuuk ido geelek, mè ikikpulu 
otutuuk ebi ife geelek isa irọ usun̄ inyi lek kan̄. 
6“Ife chi kpebelọlọ igwogwook ọmọ otu me lek, mè isa ọmọ irọk urọk, mè ikichak 
ọmọ me imọm ibe, “ ‘Môfieek inyi ogwu òchichichim inu itiik ibene inyi lek kan̄, 
ogwu òtititiin̄ inu ebi urieek enyibe ọmọ itet ikaan̄ me nsọọn̄, isa ibọọn̄ ubọọn̄! 
Ìre inu yi ìborọ ikeya isi ire mgbọ owa ni?’ 
7Ebi urieek kwun̄ kpebelọlọ inanan̄a ikeke inin̄ owu lek me uwuuk-lek; ema 
mênan̄a ikeke, mè irọ owu òkoran. Mgbọ ya, ema mêyaka inifum owu inọọn̄. 
8Mije, owu ofum owuwa ido, ebi ìsisik me lek ebi ido cha mêfum si owu. Owu 
ofiat eje ene, mè irọ inu ikpak me inyọn̄ ijọn̄; owu ogwak ama igwook, mè ikpan̄ 
otutuuk ebi ìluk me emen isan̄a kpai. 

9“Môfieek inyi ogwu òsa ngan itap uwu kan̄ ijot, mè isun̄ inu kan̄ me ere òbebene, 
inyi mfufiat geege ikare lek. 
10Owu otap esip ichit isi ebi uwu kwun̄, bak me lek okpan̄be owuwa ife; mè isa 
me ikeya ifiat ugwem kwun̄. 
11Ewuuk esabe inama agba uwu môtaan̄ ukpo ifieek owu ikọ; mgbugban òkup 
me inyọn̄ uwu môbọkọ otu ibe owu orọ ilọ. 
12“Môfieek inyi ogwu òsa eje ene inama ama, mè ogwu òsa ijo ubọk irọrọ ichili 
ama! 
13Me atikọ, Okumugwem Ogwukaan̄ Inyọn̄ mè Ijọn̄ îtumu ifieek, ibe ke ikwaan̄ 
ife geelek ìbotataka ikọọk me ukan̄, ke kwulukwulu ebi ido geelek ìbochechep 
me ikike. 
14Mije, ebi ìrọriọọn̄ ujamgbugbo eyi Okumugwem mêjot otutuuk linyọn̄, kubọk 
mun̄ ojot okwaan̄. 
15“Môfieek inyi owu ogwu òsa me unaan̄-ejit inyi ogwu melek kwun̄ miin̄, mè 
ikpọkpọ ikitọkọ miin̄ inyi, inyi inwọ isa, mè owu òmun̄ njak kan̄. 
16Kpan̄asi umin, esip esip obojot owu owot; mgbọ eyi kwun̄ îre! Nwọ, mè gbugbe 
kubọk ogwu kpefieek afi! Ekpen̄ oyerebet ònan̄a me ubọk ulom Okumugwem 
îkana ire owu lek, esip îkana umin kwun̄ ichit. 
17Inu afa orọbe me lek oron Lebanọn môyaka ichit owu me ibot; ikpakpan̄ 
okpan̄be anam cha môtap owu ukpook me lek. Owu ofiat eje ene; owu ojijaka 
ido, mè igwak ama igwook, mè ikpan̄ otutuuk ebi ìluk me emen. 
18“Kpasi oruru okup me lek mkpọmfaka? Ogwu ebilene otọ, mè ikọ; îre gaalek 
inu etọtọkọ mè inu òkijeen̄ ataak ataak ijejeen̄. Ogwu òrorom ema ìyaka inikisa 
inu ọmọ osabe ubọk kan̄ gaalek irom ikitoon̄ ejit; ọmọ ìrom mkpọmfaka eyi 
ìkakikọt ìsan̄a amọn. 
19Môfieek inyi ogwu òkitumu inyi uti ibe, ‘Nan̄a keke!’ mè ìre ogwu òkitumu inyi 
ewuuk kpunube ugwem me emen ibe, ‘Jibi lek bene!’ Ìre mkpọmfaka cha môkọt 
inyi ene nteme? Kpọ, esa alata araran̄ mè alata okuket ichọkọ ichit lek, efuuk 
ugwem geege kpunu me emen kiban̄. 
20Ire, Okumugwem òwa me Uwu Mbuban kan̄ okupbe; otutuuk ebi linyọn̄ eriaan̄ 
ere me isi kan̄.” 

Abak 3 

Uriaak Abakuk oriaakbe 

1Eyi ìre uriaak Abakuk ogwu nriran oriaakbe, igọọk me ida okwa ito. 

2Okumugwem, nnọ etip ofolek kwun̄; jei Okumugwem, ikwaan̄ kwun̄ îtet emi 
ukpook. Ikwaan̄ cha orọbe me ukot ikaan̄, yaka kpọk rọ si me ukot kiji; inyi eji 
ebi mgbọ keyi eriọọn̄ ikwaan̄ cha. Ejit isinaan̄ owu, soso, keek nsan kwun̄. 

3Awaji mônan̄a me Teman inu; Ogwu Mbuban ìbonan̄a me Paran inu. Òrirọ kan̄ 
îwele ichit akpabin inyọn̄; mêkitọn̄ ọmọ me otutuuk ere me linyọn̄. 
4Òrirọ kan̄ ìbet lek ura okibum; utoon̄ okimumen me ubọk kan̄; emen utoon̄ ya 
ke unye kan̄ olet ikup. 
5Ijo orukan̄ okije me isi kan̄, sà orukan̄ mkpa okigọọk ọmọ me udun̄. 

6Ọmọ isinan̄a ikeke, linyọn̄ îra isisik; isiriraan̄ chieen̄, ebi ido geelek mîra ikiran. 
Ogoon̄ karake akat îkpukpuku igwook, orioon̄ ukot ikaan̄ îgbugbọ ilaak. Oniin̄ 
kan̄ ìre oniin̄ òkukup mgbọ geelek. 
7Ufieejit înin̄ me ere ebi Kusan ekiluk; ebi Midian mêkiran me ere ema elukbe. 

8Jei Okumugwem, ìre ònanaan̄ ejit inyi okwaan̄ ni? Sà ìre okolo ke ejit kwun̄ oyok 
me lek? Ìre okwaan̄ ile ke uga unaan̄-ejit kwun̄ okeme, me mgbọ okikọp me 
inyọn̄ inyinya kwun̄ cha, me emen uji akọn̄ kwun̄ cha òkisa ntim-mkpan̄ inu? 
9Owu ochili ogbaan̄ kwun̄ ibook, mè inwunwan̄ oraan̄ kwun̄ me lek olik kiban̄. 
Owu osa okwaan̄ itọọn̄ linyọn̄ ibak. 
10Ebi kè ogoon̄ mîmun̄ owu, mè ijijiin̄ lek; ògbugbuk mun̄ okekijibi iraka; ejit 
okwaan̄ okekigbugbut, mè ikicho ekoon̄ ifo inyọn̄. 
11Ura mè onyan̄ mîyaka ikeke me isinyọn̄ mgbọ oraan̄ kwun̄ okikebe iraka, mgbọ 
otunwa kwun̄ okimumen iraka. 
12Owu osa me uga unaan̄-ejit itọp ukot ije ikana linyọn̄, mè isa me uyok uyok 
unaan̄-ejit ijak ido geelek ikpukpuku. 
13Owu osibi inu ininyan̄a ebi kwun̄, ininyan̄a ogwu owu otọkọbe aran̄ me ibot. 
Owu osulu ogwu ibot ama ebi ikpak ya ikpukpuku, mè inyiaan̄ ọmọ akpa, ibene 
me ibot isi ire otukot. 
14Otunwa kan̄ gaalek ke owu osa ichim ọmọ ibot itibi, mgbọ ebi akọn̄ kan̄ enube 
kubọk egwijo ibeniyiyala eji, mè ikinwọọn̄ unwọọn̄ kubọk ema ebenimeen̄ ebi 
ijo irek me ere ebiba ekilet. 
15Owu osa inyinya kwun̄ ijak okwaan̄ ije iraka, mè irọ inyi ikpele mun̄ ikifuku 
ikana ibaan̄ awo. 
16Nnọ inu chi geelek, lek okekiran emi, ukpọk-otu n̄a okekigbaan̄ ikwak mgbọ 
nnọbe ida okput ya; ukwuuk n̄a owọwọ isan̄a kpai, ukot n̄a okekiran. Ire, mâkat 
ejit ikup ikikpọ usen ya, mgbọ ùrioon̄ obonitoon̄ ebi ido ìkinu eji akọn̄ me lek. 
17Ikerere ibe ke uti figi ìkagwook aya inwan̄ me lek, ke kpunu mfut geege me lek 
olik gerep; ikerere ibe ke uti olifu ìkatoto mfut geege, ke inorie geege ìkasibi me 
uko; ikerere ibe ke uwu arọọn̄ înọọn̄, ke kpunu eriembuuk geege me ogọ kiban̄, 
18emi m̀banwọnwọọn̄ unwọọn̄ mije Okumugwem, mè ibele ejit mije Awaji Ogwu 
Unyan̄a n̄a. 

19Ogwukaan̄-ene Okumugwem ore unye n̄a; ọmọ onyi emi mfufet ukot kubọk 
ukot ogaan̄ sanasana iko; ọmọ okirọ emi ǹkọt ǹkenje me inyọn̄ ubene ubene 
ogoon̄. Nteme òkup inyi ogwu òjeen̄ okwa: Mêsa nkwukwak n̄a echi olik ikwak. 

Jefan 

Jefan 1 

1Eyi ìre etip Okumugwem ònunu inyi Jefanaya gwun̄ kè Kusi, gwun̄ kè Gedaliya, 
gwun̄ kè Amariya, gwun̄ kè Ejikaya, me ike mgbọ Josaya gwun̄ kè Amọn orebe 
ogwu ubọọn̄ Juda. 

Awaji môjijaka nrom 

2“Mâkpaan̄ otutuuk inu isan̄a kpai me lek ijọn̄. Emi Okumugwem ntumu. 

3Mâkpaan̄ ebilene melek anam isan̄a; mè ikpaan̄ ebi kè unọn òwulu me inyọn̄, 
mè irin̄ òkup me okwaan̄ isan̄a. Mâgbaan̄ ebi ìkito ukot inyi ene melek ebi ikpak 
ichan isan̄a, mè ikpaan̄ ebilene isan̄a me lek ijọn̄. Emi Okumugwem ntumu. 

Oyerebet ebi Juda 

4“Mânyana ubọk n̄a itoon̄ me lek ebi Juda, mè itoon̄ si me lek otutuuk ebi ìluk me 
Jeruselem. Mâchon Baali mè otutuuk inu kan̄ geelek ifiin̄ isan̄a me ere keyi, mè 
ifieek si erieen̄ ebi ibot ikwaan̄ kan̄ mè ebi ngwugwa kan̄ cha isan̄a, 
5ema ebi ìkikup me inyọn̄ otoon̄-uwu igele igwook itọbọ ebum inyi ura mè onyan̄ 
mè ntoronyan̄ me akpa isinyọn̄, ebi ìkigele igwook isa Okumugwem inyan̄a ibot, 
mè esa si Malikom ènyan̄a ibot, 
6ebi ìgwugwu ikom, kpeyaka igọọk Okumugwem, ebi kpeyaka iweweek 
Okumugwem, kpekidodo si otu kan̄ me lek inu geege. 
7Ìriaan̄ ere me isi Ogwukaan̄-ene Okumugwem, mije, usen oyerebet 
Okumugwem îta me ubọk. Okumugwem înen̄e ebi kan̄ isun̄ isan̄a kubọk inu 
ngwugwa, mè irọ ebi îgwenbe ibe enekpan̄ ema egwọk lek kiban̄, mè ebem lek. 
8Me usen ngwugwa Okumugwem ya, emi, Okumugwem, mâsulu ebi ibot osusut, 
mè isulu si bọn ogwu ubọọn̄, mè ebi geelek ìkisa orọmijọn̄ ebi yọk irọ eyi kiban̄. 
9Me usen ya, ebi ìkiwulu isaba inyọn̄ isotu uwu yọk, ebi ìtatap inu afa mè ofiaan̄ 
ijot uwu yọk kiban̄, emi mâsulu ema otutuuk osusut iso.” 
10Okumugwem ìbe, “Me usen ya, ukpo môbọn̄ me otunchit Irin̄; ito môdimi me 
agan̄ Aya Ama, okput môkekitaan̄ unye unye me Inyọn̄ Orioon̄. 
11Enyi ebi ìluk me Emen Iteke, ìdimi ito; mêkpan̄ otutuuk ebi mbit kinyi isan̄a, 
mè ijijaka ebi ìkisa alata okuket inyam ewe. 
12Me mgbọ ya, emi mâsa mkpukan̄ iwọlọ emen ama Jeruselem, ikiweek ebi ife 
cha ìkiluk kubọk ema kpekaan̄ saasaak, ebi ìkup kubọk afuk miin̄ ògegen ibia me 
edim ogbokot, ebi ìkitumu me ejit kiban̄ ibe, ‘Okumugwem ìkporọ inu geege, mè 
ìre atata mè ìre ijijo.’ Emi mâweek ema imun̄, mè isulu ema osusut. 
13Inu ubọọn̄ kiban̄ cha, mêfum isan̄a, uwu kiban̄, mêgbugbọ igwook. Ema 
mênama uwu, ire, kpebeluk emen; ema mêwop uko gerep, ire, kpebenwọ miin̄ 
gerep cha. 

Ikpele usen oyerebet Okumugwem 

14“Ikpele usen oyerebet Okumugwem îta me ubọk, îgbet enenen, mè ikinu ugwat 
ugwat. Jei, ida ukpo môtaan̄ me usen oyerebet Okumugwem ya; ebi ibot akọn̄ 
mêtaan̄ ukpo ito ito ujat ujat mgbọ ya. 
15Usen ya ìbore usen uyok uyok unaan̄-ejit Awaji, usen ukwook mè ujaralek, 
usen mfufiat mè jakajaka, usen udun mè ugwuuk, usen ofifit oduku inyọn̄ mè 
ekpuk udun. 
16Ìbore si usen otita mè ukpo akọn̄ môtaan̄be me ibot ama mgban okanabe, 
melek ubene ubene uwu-oket cha òkup me agba mfufọ mgban ya. 
17Mâsa ukwook itet ebilene, ema mêkitutun iweek agan̄ kubọk ebi ǹnàan̄, mije, 
îre Okumugwem ke ema erọ ilọ. Mêfiin̄ eje kiban̄ kubọk ìre achiaan̄, mè igbuku 
nkat kiban̄ ifiin̄ kubọk ìre ifin. 
18Me usen uyok uyok unaan̄-ejit Okumugwem ya, alata okuket kiban̄ mè alata 
araran̄ kiban̄ cha ìkpokọt inyan̄a ema isibi. Ukan̄ eyi mba-ejit Okumugwem 
môtaka otutuuk linyọn̄ ikọọk, mije, ọmọ môjijaka otutuuk ebi ìluk me linyọn̄ 
mgbọ yaage isan̄a kpai, me oniin̄ òkaan̄ ukpook.” 

Jefan 2 

1Ìgbaan̄ lek kinyi ìtitiin̄, iin̄, ìgbaan̄ ìtitiin̄, enyi ebi ido ikariọọn̄ge esip. 
2Ìgbaan̄ ìtitiin̄ sabum oyerebet ya ònobene, sabum usen ya môniraka kubọk efet 
owut mfufe akpa ije; ìtitiin̄ sabum uga unaan̄-ejit Okumugwem ònorọn̄ okeme 
enyi, sabum usen uyok uyok unaan̄-ejit Okumugwem ònu onyi enyi. 
3Ìweek Okumugwem, enyi ebi ìsisiki lek me linyọn̄, ebi ìkirọ inu ọmọ otọbe. Ìkirọ 
ata irọrọ, mè ìkisiki lek; usini mgbọ, Okumugwem môchit enyi me usen unaan̄-
ejit kan̄ ya. 

Oyerebet ebi Filisia 

4Ebi Gaja mêyat ita kpai; mêjijaka Asikelọn igwook. Me ofọọk-chieen̄ ikarek, 
Asidọdu môkana ukpọk ukpọk; ebechachan Ekurọn ifiin̄. 
5Môfieek inyi enyi ebi Keret, ebi ìluk me agba awaji; enyi ebi ìluk me Kenan, me 
lek ijọn̄ ebi Filisia, oyerebet Okumugwem îre enyi lek ibe, “Emi mâjijaka enyi 
isan̄a kpai, ene ge ikeyi ìkposik.” 
6Ijọn̄ agba awaji môkana ere anam obokibọm urie, mè ere ebi òkpukpo arọọn̄ 
ebekigwugwuun̄ uwu ọfọ ikiluk, mè ere mêwakbe ogọ itap arọọn̄ mè ebot. 
7Ijọn̄ ya môkup inyi ebi Juda ebi ìsisik; ere ya ke anam kiban̄ obokibọm urie. Me 
ikakwun̄, ema mêkililam me emen uwu ebi Asikelọn. Mije, Okumugwem Awaji 
kiban̄ môkpọ ema chieen̄ me lek, mè iyaka ebi kiban̄ ekpulube me akọn̄ ika. 

Oyerebet ebi Mowabu mè ebi Amọn 

8“Emi nnọ unyechieen̄ ebi Mowabu mè usem ikpak ebi Amọn, ebi ìkinye chieen̄ 
inyi ebi n̄a, mè ikigugo lek me inyọn̄ ijọn̄ ebi n̄a eyi ema ebọkọbe. 

9Eya orọ, kè lek ugwem n̄a, Mowabu ìbokup kubọk Sodọm; ebi Amọn mêbet lek 
ebi Gomora, òrere ama ere abọm egbe mè udọn̄ uchi ojotbe, mè ijọn̄ ejijijaka, ire 
mgbọ geelek. Ebi ìsisik me lek ebi n̄a mêfum inu kiban̄, ebi ìnwọnwọnọ me lek 
ebi ido n̄a mêkaan̄ ijọn̄ kiban̄ me ìrot. Îre emi Okumugwem Ogwukaan̄ Inyọn̄ mè 
Ijọn̄, òrere Awaji ebi Ijeren, ntumu.” 
10Eyi môre mkpukpe ugumulek kiban̄, mije ochak ema echakbe ebi eyi 
Okumugwem Ogwukaan̄ Inyọn̄ mè Ijọn̄, mè unyechieen̄ kiban̄ ema enyebe inyi 
ife cha. 
11Okumugwem môtap ema urimi me lek mgbọ môjijakabe otutuuk awaji geelek 
isan̄a me linyọn̄. Mgbọ ya, ebi ido geelek me lek achọ usaba okwaan̄ geelek 
mêkup me lek ijọn̄ kiban̄ itọbọ ebum inyi ọmọ. 

Oyerebet ebi Etiopia 

12“Ebi Etiopia, enyi si, oge akọn̄ n̄a ìbosọsọp enyi igwook.” 

Oyerebet ebi Asiria 

13Okumugwem mônyana ubọk kan̄ ida agan̄ inyọn̄, mè ikpukpuku ido Asiria 
iriọọk; môjijaka Ninife, inyi ikana ukpọk ukpọk, mè ichiaak kubọk emen èwê. 
14Urum eriembuuk mè arọọn̄ mè ebot, mè ntiten̄e isi anam agan̄ geelek, 
mêkililam me ere ya itap efuuk. Ebi kè ikwurikwu emen èwê mè ikwurikwu ida 
ile mênikililam me inyọn̄ ibot atà uwu kiban̄. Ida unọn chi môkekitaan̄ itibi 
nruruk uwu cha. 

M̀kpukpuku uwu cha môtọm isotu uwu cha ichit, uti olik esabe igbaka ebek uwu 
cha ìkpoyaka ikaan̄ okwukwek. 
15Ama ya ekinwọọn̄ unwọọn̄ me emen ire eyi, ama òkekeke inye ya, eyi òkitik 
lek kan̄ ibe, “Emi òwa me ere nkupbe, kpunu ofifi ama, ilọ me lek n̄a.” Ìjeje 
ikpukpuku igwook ni, mè inikana ere ebi kè anam oron ekinililam? Ebi geelek 
ìkije iraka me agba lek kan̄, mîra ikigigam, mè ikinyan ubọk kiban̄. 

Jefan 3 

Ònu-me-isi ama Jeruselem 

1Môfieek inyi Jeruselem, ama unye-ibot; ama òchaka mbuban, mè ama òtutuku 
ene! 
2Ìkakigban̄ utọn̄ me ida ene geege, ìkakibọkọ ikan̄-inu geege ìtap. Ìkatotoon̄ 
Okumugwem ejit me lek, ìkakijeje ìgbet lek Awaji kan̄. 
3Ebi ibot kan̄ ekigbin me emen kan̄ kubọk egbe àtat; ebi oyerebet kan̄ ebet lek 
ibo oron òkisibi iweek urie me otu ikakwun̄, eyi ìkakitaka ukwuuk ìsik ìban 
ewelegwe. 
4Ebi nriran kan̄ ekimọnọ lek, ema ìre ebi ìkileke ene ifiin̄. Ebi ngwugwa kan̄ 
mîchichaka mbuban me lek inu òkup mbuban, mè ijijaka Ikan Awaji. 

5Okumugwem, ogwu òkirọ ata irọrọ, òwa me emen kan̄, ìkakirọ inu òlọlọ. 
Ewelegwe geelek unen oyerebet kan̄ ìkisisibi utoon̄, usen geelek, ìkakilọ, ire, ebi 
ijo irọrọ kpekaan̄ esip me isi. 
6“Emi njijaka owuwa ido isan̄a, mè igbugbọ okwukwek akọn̄ kiban̄ igwook. Nrọ 
ibe lek oniin̄ kiban̄ inọọn̄, kpunu ogwu òkije iraka me lek. Mîgwak ama kiban̄ 
ilaak ukpọk, ene geege ìkasik, kpunu kubọk ene ge ikeyi òboluk me emen. 
7Emi ǹtutumu inyi ama ya ibe, ‘Me atikọ, owu môtet emi ukpook me lek, mè 
ibọkọ ikan̄-inu n̄a itap!’ Sa me ikeya, kpebegwak ere nluk ama ya, otutuuk osusut 
n̄a, kpunu geege òbore ọmọ lek. Ire, ulọk kiban̄ ìkpọkpọ ikimin ikekirọ inu ofiaan̄ 
ofiaan̄, me emen inu geelek ema ekirọ. 
8Eya orọ, ìkup ìkikpọ emi! Emi Okumugwem ntumu. Ìkup ìkikpọ usen mbanan̄a 
ikeke inu initoon̄ enyi ikọ. Ntumu ifieek ibe ke mâtitiin̄ ebi ido geelek, mè igbaan̄ 
ebi ama ubọọn̄ geelek isun̄, mè ida uga unaan̄-ejit n̄a igbuku ichit ema me lek, 
uyok uyok unaan̄-ejit n̄a ya. Mgbọ ya, ukan̄ eyi mba-ejit n̄a môtaka otutuuk 
linyọn̄ iriọk. 
9“Emi mânenikpọk irọ ibe otu ebi ene ikup me mbuban, inyi otutuuk kiban̄ 
mêkibọn̄ọ erieen̄ Okumugwem, mè ikigbaan̄ isi ikwaan̄ inyi ọmọ me ejit ge. 
10Ebi ìkitọbọ ebum inyi emi, ebi n̄a cha ìyiyiyala ikana, mênan̄a me usaba agan̄ 
okwaan̄ Etiopia isa ngwugwa inigwa inyi emi. 
11Usen ya, esip ìkpoyaka itet enyi me lek otutuuk inu cha enyi erọbe emi ilọ. Mije, 
mâsan̄a ebi ugumu cha ìkibene lek isan̄a me etete kinyi. Enyi kpebeyaka ire ebi 
ìkibene oguga ofifi me inyọn̄ ogoon̄ mbuban n̄a. 
12Ire, mâtele ebi ìsisiki lek mè ebi irek kiban̄ osikibe me etete kinyi; ema 
mêkitoon̄ ejit me lek erieen̄ Okumugwem. 
13Ebi ìsisik me lek ebi Ijeren kpeberọ nlilọ inu; kpebekikan̄ ataak, kpebekaan̄ 
ofiaan̄ me otu kiban̄. Îre ebi ìkup ikeyi ebekirie, mè ikililam me ere ya, kpunu ene 
geege òbonitap ema ukpook me lek.” 
14Enyi ebi ama Sayọn, ìtaan̄ ukpo unwọọn̄; enyi ebi Ijeren, ìtaan̄ ukpo ìkọt okwa! 
Enyi ebi Jeruselem, ìbele ejit, mè ìnwọọn̄ unwọọn̄ me otutuuk ejit kinyi! 
15Okumugwem îben osusut kinyi isan̄a; îrieen̄ ebi ochicha kinyi igwu ikom. 
Okumugwem, ogwu ubọọn̄ ebi Ijeren ọmọ òwa melek kinyi, enyi kpebeyaka 
ifieek owot ofifi ibe unan môsak enyi me lek. 
16Usen ya, ebi ene mêkitumu inyi Jeruselem ibe, “Owu Sayọn, kafieek owot, 
kachieek ibe ubọk kwun̄ igbeen̄. 
17Okumugwem Awaji kwun̄ ọmọ òwa melek kwun̄, ọmọ ìre ogwu unye òkinyan̄a 
ene. Môbele ejit inwọọn̄ unwọọn̄ me ibot kwun̄; môsa imumechieen̄ kan̄ irọ owu 
òkup dii, môtaan̄ ukpo ikọt okwa inwọọn̄ unwọọn̄ me ibot kwun̄.” 
18“Mâtitiin̄ ebi ìkifieek ejit me etete kinyi mije mgbọ ijọk ikayakage ìkup, mije, 
esip kinyi îkana ukwook inyi enyi. 

19Mgbọ ya, ebi ìkitutuku enyi cha, emi m̀basusulu ema osusut; mânyan̄a ebi 
akọọk, mè ititen̄e ebi elilababe isan̄a cha inigwook; mârọ ebi ene eketọn̄ ema, mè 
ekenyi ema umin me ere cha geelek erọbe ema inu esip. 
20Me mgbọ ya, mâkpulu enyi inigwook; emi mâsa enyi ika inire uwu. Mgbọ nsisa 
ebi kinyi ekpulube me akọn̄ igwu ikom ika, me chieen̄ kinyi gaalek, mânyi enyi 
erieen̄; mârọ inyi otutuuk ebi ido geelek me linyọn̄ eketọn̄ enyi. Emi 
Okumugwem ntumu.” 

Agai 

Agai 1 

Okumugwem înyi ida ibe ekpọk enama Uwu Mbuban 

1Me adasi usen me òso onyan̄ gweregwen, me òso acha iba me lek mkpulu kè 
Dariọs, Okumugwem onenitumu ikọ itibi me otu ogwu nriran, Agai, inyi 
Jerubaben gwun̄ kè Sialitien ogwu ibot mkpulu Juda, mè Josuwa gwun̄ kè 
Jeyosadak ogwu òban Awaji ibe, 
2“Okumugwem Ogwukaan̄ Inyọn̄ mè Ijọn̄ ìtumu ibe ikeyi: ‘Ife chi ekibe ke mgbọ 
ebekpọk inama Uwu Mbuban Okumugwem ìkakem-nu.’ ” 
3Okumugwem îtumu si ikọ itibi me otu ogwu nriran Agai ibe: 

4“Ìre îkem mgbọ enyi ebekiluk me emen ujuja uwu eyi kinyi, mè itele ibe uwu n̄a 
ijijaka isan̄a?” 
5Mgbọ yi, Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Ìgbala chieen̄ 
ìkpọ ugwem kinyi. 
6Enyi isiwop owuwa inu me uko kinyi, sọntiik gaalek ke enyi ekirọkọ. Enyi irie 
inorie, ìkakijot enyi owot. Enyi inwọ miin̄, ìkikup kubọk enyi kpenwọnwọ. Enyi 
itap ofọnti, ìkakikwek enyi utọọk me lek. Enyi ibọm ikpoko, ìkinin̄ me akpa ǹtibi 
edim.” 
7Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Ìgbala chieen̄ ìkpọ 
ugwem kinyi.” 
8Okumugwem ìtumu ibe, “Ìnene inyọn̄ orioon̄ ìsi ìkeen̄ uti ìsa ìninama uwu n̄a, 
inyi ǹkup me emen ǹkembele ejit, mè ǹkenkaan̄ umin. 
9Enyi ekikpọ chieen̄ ikakaan̄ owuwa inu, ire, sọntiik gaalek ke enyi ekikaan̄. Enyi 
isibọm, mè iben inu me uwu, emi nra iwut iyiyala isan̄a kpai. Keke orọ mè ikup 
ikeya? Îre mije enyi etelebe ibe uwu n̄a ilaak ikeya jakajakajaka, mè ikigwuun̄ isi 
ikinama uwu echi kinyi. Emi Okumugwem Ogwukaan̄ Inyọn̄ mè Ijọn̄ ntumu. 
10Eya orọ, mije kinyi, akpabin inyọn̄ îtet ibot ikaan̄, ijọn̄ otetet si mfut kan̄ ikaan̄. 

11Emi ntap una ibot me inyọn̄ ijọn̄, mè inyọn̄ ogoon̄ geelek, mè lek akpa, mè aya 
miin̄, mè aran̄, mè lek mfut geelek òkitibi me ijọn̄, mè lek ebilene mè anam, mè 
lek otutuuk ikwaan̄ geelek ebilene esabe ubọk kiban̄ irọ.” 
12Jerubaben gwun̄ kè Sialitien, mè Josuwa gwun̄ kè Jeyosadak ogwu òban Awaji 
mè otutuuk ebi ene enenigban̄ utọn̄ me lek ida Okumugwem Awaji kiban̄, mè 
igban̄ si utọn̄ me lek ikọ kè Agai ogwu nriran, kubọk Okumugwem Awaji kiban̄ 
oriabe ibe inilook ema, mè inikitet ukpook me lek Okumugwem. 
13Agai ogwu etip Okumugwem onenisa etip Okumugwem inilook ebi ene ibe 
ikeyi: “Emi òwa melek kinyi, îre emi Okumugwem ntumu.” 

14Okumugwem onenitap ikpele ulọk me emen kè Jerubaben gwun̄ kè Sialitien 
ogwu ibot mkpulu Juda, mè Josuwa gwun̄ kè Jeyosadak ogwu òban Awaji, mè 
otutuuk ebi ene. Ema enunu inisi ikwaan̄ me lek Uwu Mbuban Okumugwem 
Ogwukaan̄ Inyọn̄ mè Ijọn̄, òrere Awaji kiban̄, 
15me òso akọp usen iba mè ini, me òso onyan̄ gweregwen, me òso acha iba me 
lek mkpulu ogwu ubọọn̄ Dariọs. 

Agai 2 

Uja eyi ayaya Uwu Mbuban 

1Me òso akọp usen iba mè ge me òso onyan̄ jaaba me acha yaage, Okumugwem 
onenitumu ikọ itibi me otu ogwu nriran Agai ibe, 
2“Tumu nyi Jerubaben gwun̄ kè Sialitien ogwu ibot mkpulu Juda, mè Josuwa 
gwun̄ kè Jeyosadak ogwu òban Awaji, mè otutuuk ebi ene ibe, 
3‘Me etete kinyi, ìre ekene osik me lek ebi ìsasa chieen̄ kiban̄ imun̄ uja uwu yi me 
adasi mgbọ? Ìre enyi emumun̄ mgbọ keyi? Ìre enyi kpemun̄ ibe ke uwu keyi ìkaje 
ere geege me lek eyi adasi nje? 
4Ire, me mgbọ keyi, emi Okumugwem, ǹkitumu inyi owu Jerubaben ibe, tet lek 
nye! Owu Josuwa gwun̄ kè Jeyosadak ogwu òban Awaji, tet lek nye! Enyi otutuuk 
ebi ene, ǹkibe enyi ìtet lek ìnye, mè ìsi ikwaan̄, mije, emi òwa melek kinyi. Emi 
Okumugwem Ogwukaan̄ Inyọn̄ mè Ijọn̄ ntumu. 
5Îre me lek inu yi ke nnyan̄a ibot melek kinyi mgbọ enyi enan̄abe me ido Ijipiti 
isibi. Mgbọ keyi, Ekwukwu n̄a ọmọ òwa si me etete kinyi. Ikafieek owot!’ 
6“Mije Okumugwem Ogwukaan̄ Inyọn̄ mè Ijọn̄ ìbe ikeyi: ‘Me sọnja mgbọ, mâkpọk 
isisik inyọn̄ mè ijọn̄, mè isisik si okwaan̄ melek nchat ijọn̄. 
7Mâsisik otutuuk ido geelek, mênenikpulu otutuuk inu ubọọn̄ echi otutuuk ido 
geelek isa inu, emi mânenirọ inyi uwu yi ikaan̄ umin òjot òjot. Emi Okumugwem 
Ogwukaan̄ Inyọn̄ mè Ijọn̄ ntumu. 
8Alata okuket, emi nkaan̄. Alata araran̄ si, emi nkaan̄. Emi Okumugwem 
Ogwukaan̄ Inyọn̄ mè Ijọn̄ ntumu. 
9Umin eyi uwu keyi mômin igak umin eyi uwu eyi oka ya okaan̄be, emi 
Okumugwem Ogwukaan̄ Inyọn̄ mè Ijọn̄ ntumu. Ofifi kan̄, îre me ere keyi ke 
mbarọ ibe esuuk ikup. Emi Okumugwem Ogwukaan̄ Inyọn̄ mè Ijọn̄ ntumu.’ ” 

Ugbana òwa inyi ebi ìgbagban̄ utọn̄ 

10Me òso akọp usen iba mè ini me òso onyan̄ onaan̄ge me òso acha iba me lek 
mkpulu kè Dariọs, etip Okumugwem onunu inyi Agai ogwu nriran ibe: 
11“Okumugwem Ogwukaan̄ Inyọn̄ mè Ijọn̄ ìtumu ibe ikeyi: ‘Do ebi ngwugwa inu 
Ikan otumube ofolek ikọ keyi: 

12Ire ene imọnọ anam ngwugwa òkup mbuban ifan̄a otu utọn̄ ofọnti kan̄ itap, otu 
utọn̄ ofọnti kan̄ ya onenichak me lek fituru, mè ìre usun̄, mè ìre miin̄, mè ìre aran̄, 
mè ìre me lek ofifi chieen̄ inorie, ìre môrọ inyi inorie ya ikup mbuban?’ ” Ebi 
ngwugwa cha efọfọọk ibe ke ìkpokọt irọ. 
13Agai oneniyaka ibe ema, “Ire ogwu òchaka mbuban sa me ichachak ubọk me 
lek nkwukwu ene inichak ubọk me lek inorie chi geelek, ìre inorie cha môkaan̄ 
mbuban me lek?” Ebi ngwugwa efọfọọk ibe ke môkaan̄ mbuban me lek. 
14Agai onenibe ema, “Okumugwem ìtumu ibe, ‘Ikeya ke ife chi ekup, ikeya si ke 
ido yi okup me chieen̄ n̄a. Ikeya ke ubọk irọ-inu kiban̄ geelek okup. Inu geelek 
ema esabe inu me ere ngwugwa ibesa inigwa ngwugwa inyi emi, otutuuk cha 
îkaan̄ mbuban me lek. 
15“ ‘Eya orọ, mgbọ keyi, bene me chereyi fo isi, ìkeek-nu ubọk inu okupbe sabum 
enyi enibebene inama Uwu Mbuban Okumugwem. 
16Me mgbọ ya, ere ekpọbe chieen̄ ibe ke mêkaan̄ akọp otitọ akpa iba, eyaka 
inikaan̄ akọp gaalek. Ere ekpọbe chieen̄ ibe ke mêchibi akọp otitọ miin̄ go me 
emen ugọn̄ miin̄, ìbore akọp otitọ iba gaalek ke ebekọt ichibi. 
17Nsulu enyi osusut, mè isa orukan̄ mfut uko echi òkijọ ugwun̄-ijọn̄, mè echi 
òkitaka inwan̄, mè ibot mgbọlọ inifiat otutuuk ikwaan̄ enyi esibe me uko kinyi 
isan̄a kpai, ire enyi kpegwu ikom igọọk emi. Emi Okumugwem ntumu. 
18“ ‘Bene me chereyi, òrere òso akọp usen iba mè ini, me òso onyan̄ onaan̄ge me 
acha keyi, usen enyi etọbọbe ọdọ Uwu Mbuban Okumugwem, nyi isi, ìgwuun̄ 
chieen̄ ìkikpọ inu òborọ. 
19Ìre îkaan̄ mfut geege òyayaka isik me uwu isun̄-mfut uko? Mege ire mgbọ keyi, 
olik gerep mè uti figi mè uti pomegaranet mè uti olifu ìkabene ìto-nu mfut geege. 
Ire, bene me cherekeyi nyi isi, mâgbana enyi.’ ” 

Okumugwem îchieek Jerubaben use 

20Me òso akọp usen iba mè ini me onyan̄ yaage, etip Okumugwem okpọkpọk inu 
inyi Agai ogwu nriran òso mgbọ iba ibe ikeyi: 
21“Tumu nyi Jerubaben ogwu ibot mkpulu Juda ibe ke emi mânisisik akpabin 
inyọn̄ mè isisik si linyọn̄. 
22Mâgbugbọ ogboon̄ ubọọn̄ igwook, mè ikpukpuku unye mkpulu ebi ido geelek. 
Mâda uji akọn̄ mè ebi ìkikọkọp igwook me ijọn̄. Ebi ìkikọp me inyọn̄ inyinya 
mêsa oge kiban̄ itim akọn̄ ikpan̄ ebi ogbo kiban̄, ema agan̄ iba melek inyinya 
kiban̄ mêrururọn̄ọ, mè ikwaan̄ ibia me ijọn̄. 
23“Me usen ya, mâmọnọ owu Jerubaben gwun̄ kè Sialitien, owu ogwu ikwaan̄ n̄a, 
mè isa owu irọ mkpọtubọk iman̄ òriọọn̄ n̄a. Mije, îre owu ke ngobo inyi lek n̄a. 
Emi Okumugwem Ogwukaan̄ Inyọn̄ mè Ijọn̄ ntumu.” 

Jek 

Jek 1 

Okumugwem îgwen ebi kan̄ ibe egwu ekom egọọk ọmọ 

1Me òso onyan̄ jeeta me òso acha iba me lek mkpulu kè Dariọs ogwu ubọọn̄ Pesia, 
etip Okumugwem oneninu inyi ogwu nriran Jekaraya gwun̄ kè Berekaya, gwun̄ 
kè Ido ibe ikeyi: 
2“Okumugwem înaan̄ ejit enenen inyi ebi nte nte kinyi. 

3Eya orọ, tumu nyi ebi ene ibe: Okumugwem Ogwukaan̄ Inyọn̄ mè Ijọn̄ ìtumu ibe 
ikeyi: ‘Ìgwu ìkom ìna me lek n̄a, inyi emi mâgwu ikom inu me lek kinyi. Emi 
Okumugwem Ogwukaan̄ Inyọn̄ mè Ijọn̄ ntumu.’ 
4Ikarọ ike ebi nte nte kinyi erọbe, ebi ebi nriran oka mgbọ elookbe ibe ke 
Okumugwem Ogwukaan̄ Inyọn̄ mè Ijọn̄ ìtumu ibe ikeyi: ‘Ìgwu ìkom me ijo oniin̄ 
enyi ekije, mè ìtele ijo irọrọ enyi ekirọ cha.’ Ire, ema kpegban̄, kpenyinyi emi 
utọn̄. Emi Okumugwem ntumu. 
5Mgbọ keyi, ebi nte nte kinyi cha ekup me owa? Sà ebi nriran cha, ìre mêluk isi 
ire mgbọ geelek ni? 
6Ikọ n̄a mè ikan n̄a cha, echi emi ntọbe inyi ebi ikwaan̄ n̄a ebi nriran, ìre ìkameen̄ 
ebi nte nte kinyi cha? Mgbọ ya ke ema etolek inigwu ikom, mè ibe, ‘Okumugwem 
Ogwukaan̄ Inyọn̄ mè Ijọn̄ îrọ eji ubọk ògbegbe, ike îbenbe me ejit kan̄, ikpọ me 
lek ijo oniin̄ eji ejebe, mè ijo irọrọ eji erọbe.’ ” 

Adasi ilaak ọkpọchieen̄: Ogwu òkeke me agba uti mitulu 

7Me òso akọp usen iba mè ini, me òso akọp mè onyan̄ ge, òrere onyan̄ Sebat, me 
òso acha iba me lek mkpulu kè Dariọs ogwu ubọọn̄, etip Okumugwem onunu inyi 
ogwu nriran Jekaraya gwun̄ kè Berekaya, gwun̄ kè Ido. Jekaraya onenitumu ibe: 
8Mmun̄ ilaak ọkpọchieen̄ me eririeen̄. Me emen ilaak ya, mmun̄ enerieen̄ ge 
òkilibi me inyọn̄ inyinya araran̄, mè inikeke me agbagba uti mitulu me lek iteke 
ijọn̄ me ere ya. Ofifi inyinya echi araran̄ mè echi abak abak mè echi okuket 
ekekilibi me udun̄ kan̄, melek ebi ìkikọp. 
9Emi nnenido ibe, “Ogwukaan̄ n̄a, echichi ìre keke?” Ogwu osat ogwu òkitumu 
ikọ melek n̄a ofọfọọk ibe, “Mâjeen̄ owu inu inu chi orebe.” 
10Ogwu ene ya òkekeke me agbagba uti mitulu cha onenikikpa ibe, “Ema ìre ebi 
Okumugwem oriabe ibe ekeje ekana ekekpọ otutuuk linyọn̄.” 
11Ema cha enenikitumu inyi ogwu osat Okumugwem ya, ogwu òkekeke me 
agbagba uti mitulu cha ibe, “Eji mîje ikana ikpọ otutuuk linyọn̄, mè imun̄ ibe ke 
otutuuk linyọn̄ îkup me utelelek mè esuuk.” 

12Ogwu osat Okumugwem ya onenibe, “Okumugwem Ogwukaan̄ Inyọn̄ mè Ijọn̄, 
akọp acha jaaba ire echa owu onaan̄be ejit inyi Jeruselem melek ama ebi Juda. 
Mgbọ owa ke owu obotet irọrọ ema nsan ikaan̄ ire ni?” 
13Okumugwem onenitumu ikọ òtotop mè ikọ ukarajit inyi ogwu osat ya òkitumu 
ikọ melek n̄a. 
14Ogwu osat ya òkitumu ikọ melek n̄a onenibe emi, “Look kana be ikeyi: 
Okumugwem Ogwukaan̄ Inyọn̄ mè Ijọn̄ ìbe ikeyi: ‘Emi mmin ejit enenen me lek 
Jeruselem melek ogoon̄ Sayọn. 
15Ire, nnaan̄ ejit enenen me lek ebi ido cha ìkikeek ibe ke ema ekup me utelelek. 
Mije, mgbọ nnaan̄be ejit sọnja gaalek me lek ebi n̄a, ema ebi ido cha enenitap 
ubọk ijijaka inu igwook.’ 
16“Eya orọ, Okumugwem ìbe ikeyi: ‘Mâsa me nsan igwu ikom inu Jeruselem, 
mêkpọk inama Uwu Mbuban n̄a òkup me ere ya. Mêtaba si olik itọ-inu isa initọ 
Jeruselem. Emi Okumugwem Ogwukaan̄ Inyọn̄ mè Ijọn̄ ntumu.’ 
17“Look gbaalek si ibe: Okumugwem Ogwukaan̄ Inyọn̄ mè Ijọn̄ ìtumu ibe ikeyi: 
‘Ama n̄a geelek môyaka ikpọk ibọọn̄ ubọọn̄. Okumugwem môkpọk ikaan̄ ejit 
nsan me lek Sayọn, mè iyaka ikpọk igobo si Jeruselem inyi lek kan̄.’ ” 

Ilaak ọkpọchieen̄ òso iba: Iko anam ini mè ebi usọ ini 

18Nnenibene chieen̄ ikpọ, mè imun̄ iko anam ini. 

19Ndodo ogwu osat ya òkitumu ikọ melek n̄a ibe, “Echichi ìre keke?” Ọmọ 
ofọfọọk ibe, “Echichi ìre iko anam cha echi òyiyiyala Juda mè Ijeren mè 
Jeruselem.” 
20Okumugwem onenijeen̄ emi ebi usọ ini. 

21Nnenido ibe, “Ìre ebibi ebenu inirọ keke?” Ifọfọọk ibe, “Echichi ìre iko cha echi 
òyiyiyala Juda, ire lek, kpunu ene geege òkọkọt ibene isi. Ire, ebi usọ chi enu 
inenitap ema ukpook me lek, mè ifaan̄ ikọ ebi ofifi ido cha ebi ìbebene iko kiban̄ 
isa ikiyiyala ido Juda melek ebi ìluk me emen kan̄.” 

Jek 2 

Ilaak ọkpọchieen̄ òso ita: Mîtọ Jeruselem 

1Nnenibene chieen̄ ikpọ, mè imun̄ ene ge melek olik itọ-inu me ubọk. 

2Ndodo ibe, “Ìre ere owa ke obosi?” Ifọfọọk emi ibe, “M̀basi itọ Jeruselem iriọọn̄ 
uwele kan̄ mè ujọn̄ọ kan̄.” 
3Ogwu osat òkitumu ikọ melek n̄a ya onanan̄a isibi, ofifi ogwu osat osisibi 
ikweek ọmọ. 
4Ogwu osat keya onenibe ọmọ: “Libi, si tumu nyi ogwu nsabọn irieen̄ yilọ ibe, 
‘Ebilene melek ebi kè anam mêluk iwa enenen me Jeruselem, mè igbuku isibi. 
Jeruselem mônenikana ama ikakaan̄ge mgban. 

5Emi me lek n̄a mâkana mgban eyi ukan̄ ikisak ikana ọmọ okokop, mè ikana 
umin inyi ọmọ me emen kan̄. Emi Okumugwem ntumu.’ 

Awaji îgwen ebi kan̄ ebi ekpulube me akọn̄ ibe eka 

6“Ìgwat lek! Ìgwagwat lek! Ìlibi ìnan̄a me lek ijọn̄ agan̄ inyọn̄ ìka! Mije, emi 
ǹchochon enyi ikana otutuuk agan̄ ini echi efet okinan̄a iwut me akpabin inyọn̄. 
Emi Okumugwem ntumu.” 
7“Enyi ebi Sayọn, ìgwat lek ìka! Enyi ebi ìluk me ama Babilọn ìlibi ìnwọnọ!” 

8Mije, Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Mije umin ke îria 
emi isi lek ido cha ebi ìfufum inu kinyi, mije, ene geelek òchachak enyi ubọk me 
lek, ìchak ubọk me lek ukwuuk chieen̄ kan̄. 
9Emi m̀kpalọlọ ibebene ubọk n̄a itoon̄ ema, inyi ebi usun̄ kiban̄ efum si inu kiban̄. 
Mgbọ ya, enyi mêtolek iniriọọn̄ ibe ke îre Okumugwem Ogwukaan̄ Inyọn̄ mè Ijọn̄ 
oria emi inu.” 
10Okumugwem ìtumu ibe, “Enyi ebi ama Sayọn, ìtaan̄ ukpo, mè ìbele ejit! Ìkpọ, 
emi gwa ǹkinu, mâniluk me etete kinyi. 
11Me usen ya, owuwa ido mêgbaan̄ lek kiban̄ ititiin̄ melek Okumugwem, mè 
inikana ebi eyi kan̄. Ọmọ môneniluk me etete kinyi, enyi mêneniriọọn̄ ibe ke îre 
Okumugwem Ogwukaan̄ Inyọn̄ mè Ijọn̄ oria emi inu me lek kinyi. 
12Okumugwem mônenikaan̄ ijọn̄ Juda kubọk ìrot kan̄ me lek ijọn̄ mbuban ya, mè 
ikpọk igobo Jeruselem inyi lek kan̄. 
13Enyi otutuuk ebilene geelek, ìkup dii me isi Okumugwem. Mije, ọmọ îtọbọ ijibi 
me ere nluk kan̄ òkup mbuban.” 

Jek 3 

Ilaak ọkpọchieen̄ òso ini: Òban Awaji îbọkọ aya ofọnti 

1Ogwu osat ya onenijeen̄ emi Josuwa, ogwu òban Awaji, okekebe me isi ogwu 
osat Okumugwem, mè Setan me agan̄ ubọk ulom kan̄ okekebe ikitoon̄ ọmọ 
uraamọn. 
2Okumugwem otutumu inyi Setan ibe, “Setan, Okumugwem îgana ere inyi owu! 
Okumugwem ogwu ògogobo Jeruselem, îgana ere inyi owu! Me atikọ, ene yi ìkup 
kubọk ibot uti ukan̄ okilomo me lek eyi ejọkbe isibi me emen ukan̄.” 
3Ofọnti Josuwa otapbe me lek ikeke me isi ogwu osat ya me mgbọ ya ìkup okpa 
okpa. 
4Ogwu osat ya obebe ebi ìkekeke me isi kan̄ cha, “Ìwọọk ofọnti okpa okpa kan̄ 
cha ìsan̄a.” Inenitumu inyi Josuwa ibe, “Kpọ, mben ijo kwun̄ isan̄a, mâtap owu 
atalek ujuja ofọnti.” 

5Emi nnenibe, “Ìkwuun̄ ọmọ okpibot ogwu ngwugwa òtatana me ibot.” 
Ekwukwuun̄ ọmọ okpibot ogwu ngwugwa eyi òtatana me ibot, mè itap ọmọ 
ofọnti. Ogwu osat Okumugwem ya ọmọ òwa me ere ya okekebe. 
6Ogwu osat Okumugwem oneniteme Josuwa nteme ibe: 

7“Okumugwem Ogwukaan̄ Inyọn̄ mè Ijọn̄ ìtumu ibe ikeyi: ‘Ire owu môje me oniin̄ 
n̄a, mè ikirọ inu cha ntọbe, îre owu obokikpulu uwu n̄a, mè ikikpọ chieen̄ me lek 
oyet egep n̄a. Emi mâneninyi owu irek, inyi owu òkoje òkana melek ebi ìkekeke 
me ere yi. 
8“ ‘Josuwa, ogwu òban Awaji, gban̄ utọn̄, owu melek ebi melek kwun̄, ebi 
ìkwekweek irek me isi kwun̄, ìrere ebi ìkup kubọk inu ijejeen̄ eyi òbonu mgbọ 
òkup me isi: Ìkpọ, emi mânisa ogwu ikwaan̄ n̄a inu, ọmọ ore Agọọk ya. 
9Kpọ, omun̄ ewuuk ntobe me isi kè Josuwa! Chieen̄ jaaba okup me lek ewuuk ge 
ya. Mârọkọ ngwugwat me lek. Mâsa egwe ge gaalek iben ijo inu ebi lek ijọn̄ yi 
isan̄a. Emi Okumugwem ntumu. 
10“ ‘Me usen ya, ogwu ikup, môgwen ogwu melek kan̄ ibe inigọọk ọmọ ikweek 
irek me irak olik gerep kan̄ mè irak uti figi kan̄, mije, esuuk mè utelelek môkup. 
Emi Okumugwem ntumu.’ ” 

Jek 4 

Ilaak ọkpọchieen̄ òso go: Ngugọọn̄ mkpukan̄ melek uti olifu iba 

1Ogwu osat ogwu òkitumu ikọ melek n̄a ya onenigwu ikom inu, mè initimi emi 
kubọk etimi ene me ilaak, 
2mè inido emi ibe, “Keke ke omun̄?” Emi mfọfọọk ibe, “Mmun̄ ngugọọn̄ mkpukan̄ 
esabe alata araran̄ irom otutuuk lek, melek ngigọ itap aran̄ me ibot ngugọọn̄ ya. 
Mkpukan̄ jaaba otoon̄ me inyọn̄ ngigọ ya, mkpukan̄ cha geelek îkaan̄ ujọn̄ọ ebek 
ere ekitap ekwut mkpukan̄ me inyọn̄ kan̄. 
3Îkaan̄ si uti olifu iba òkup me agba lek ngugọọn̄ mkpukan̄ ya, ge me agan̄ ulom, 
ge me agan̄ ujit.” 
4Nnenido ogwu osat ya òkitumu ikọ melek n̄a ibe, “Ogwukaan̄ n̄a, inu chi ìsibi 
keke?” 
5Ifọfọọk emi ibe, “Ìre òkariọọn̄ inu inu chi osibibe ni?” Mfọfọọk ọmọ ibe “In̄-in̄, 
Ogwukaan̄ n̄a, ǹkariọọn̄.” 
6Inenifọọk emi ibe, “Eyiyi ìre ikọ Okumugwem otumube inyi Jerubaben ibe ke 
ọmọ Okumugwem Ogwukaan̄ Inyọn̄ mè Ijọn̄ ìbe, ‘Ìkabore me unye eyi urum ene, 
ìkaborere si me unye oguga ebilene, ire, ìbore sa me Ekwukwu n̄a.’ 
7“Kpasi ikpele ogoon̄ ke owu ore me isi kè Jerubaben? Owu môkana òla ijọn̄ ilaak 
akpakpa! Mgbọ ya, Jerubaben mônenitoon̄ òta ewuuk ebek uwu me lek Uwu 
Mbuban, ebi ene mêkekitaan̄ ukpo itumu ibe, ‘Jei, îjaan̄-o! Îjaan̄-o!’ ” 

8Ofifi etip Okumugwem onunu si inyi emi ibe: 

9“Îre Jerubaben osa ubọk kan̄ itọbọ ọdọ Uwu Mbuban yi, ubọk kan̄ si obonama 
isan̄a. Mgbọ ya, enyi mêneniriọọn̄ ibe ke îre Okumugwem Ogwukaan̄ Inyọn̄ mè 
Ijọn̄ oria emi inu me lek kinyi. 
10“Ibebene inu ikekukup kwọkọkwọkọkwọkọ, kakpọ ìlọ chieen̄. Ebi ene 
mênwọọn̄ unwọọn̄ mgbọ ema isimun̄ otitọ itọ-inu-itat me ubọk kè Jerubaben. 
“Mkpukan̄ jaaba kechi ìre chieen̄ Okumugwem echi òkisak ikana ikikpọ otutuuk 
linyọn̄.” 
11Emi nnenido ogwu osat ya ibe, “Uti olifu iba òkup me agan̄ ulom mè agan̄ ujit 
me agba lek ngugọọn̄ ya ìsibi keke?” 
12Mkpọkpọk ido si ibe, “Agọọk uti olifu iba chi òkigwook aran̄ òbet lek alata 
araran̄ itap me ebek mkpukan̄ alata araran̄ iba chi ìsibi keke?” 
13Ifọfọọk ibe, “Ìre òkariọọn̄ inu inu chi osibibe ni?” Mfọfọọk ibe, “In̄-in̄, 
Ogwukaan̄ n̄a, ǹkariọọn̄.” 
14Ikeya ke înibe, “Ebibi ìre ene iba etọkọbe aran̄ me ibot, ebi ìkisi ikwaan̄ inyi 
Ogwukaan̄ otutuuk linyọn̄.” 

Jek 5 

Ilaak ọkpọchieen̄ òso gweregwen: Ikpa ekakat òkiwuwulu 

1Nnenikpọk ibene chieen̄, mè imun̄ ikpa ge ekakat okiwulu me lek efet. 

2Inenibe emi, “Keke ke omun̄?” Mfọfọọk ibe, “Mmun̄ ikpa ekakat òkiwuwulu. 
Ujọn̄ọ kan̄ ìre ejit go, sà uwele kan̄ ore ejit iba mè ìkike iba.” 
3Ọmọ onenibe emi, “Eyi ìre ufieek-otu ya eyi òkikana otutuuk lek ijọn̄ yi. Isi ikpa 
ya agan̄ ge ìbe mè elap ogwu inọ geelek esan̄a, sà isi agan̄ keyilọ obe mè elap 
ogwu òsa erieen̄ Awaji inyan̄a ibot ofiaan̄ esan̄a. 
4Okumugwem Ogwukaan̄ Inyọn̄ mè Ijọn̄ ìbe, ‘Emi mâria ufieek-otu ya isibi, 
môninin̄ uwu ogwu inọ, mè inin̄ uwu ogwu òsa erieen̄ n̄a inyan̄a ibot ofiaan̄. 
Ufieek-otu ya ìbobabia me emen uwu ene ya, mè ijijaka uwu ya ire lek uti mè 
ewuuk esabe inama.’ ” 

Ilaak ọkpọchieen̄ òso jaaba: Enenwaan̄ me emen okwun 

5Ogwu osat òkitumu ikọ melek n̄a ya osisibi ikeke, mè ibe emi, “Bene chieen̄ 
kwun̄ kpọ-nu inu keyi òkisibi inu.” 
6Ndodo ibe, “Keke ke îre ni?” Ifọfọọk ibe, “Îre okwun itọ-inu,” mè initumu si ibe, 
“Eyi ìre nrọ-nlọ ebi ene me otutuuk lek ijọn̄ yi.” 
7Enenijibi ochichit oporolo òkup me otu okwun ya ibene. Mgbọ ejibibe ibene, 
kpọ ogwu enenwaan̄ ge yi me emen okwun ya osikibe ikweek irek. 

8Ogwu osat ya otutumu ibe, “Eyiyi ìre Inu Ikpak,” mè ikeme ọmọ itap me emen 
okwun ya, mè ida ochichit oporolo ya ikana ichit otu okwun ya. 
9Nnenibene chieen̄, mè imun̄ ebibaan̄ iba me isi n̄a ekiwulu me emen efet inu. 
Uwop kiban̄ ìbet lek uwop aba mbese. Ema ebeben okwun ya iwulu ifo akpabin 
inyọn̄. 
10Nnenido ogwu osat òkitumu ikọ melek n̄a ibe, “Ìre ere owa ke ema ebesa 
okwun ya isi?” 
11Ifọfọọk ibe, “Ebesa ifo Babilonia isi inama uwu itap. Isinama isan̄a, mêbeben 
okwun ya iyik me inyọn̄ ejiik kan̄ me ere ya.” 

Jek 6 

Ilaak ọkpọchieen̄ òso jeeta: Uji akọn̄ ini 

1Nnenikpọk ibene chieen̄ ikpọ, mè imun̄ uji akọn̄ ini okinan̄a me agbagba ogoon̄ 
iba ikinu, ogoon̄ cha ìre ogoon̄ ekwe. 
2Inyinya araran̄ okitaba uji akọn̄ eyi adasi, inyinya ofifit okitaba uji òso iba, 

3inyinya okuket okitaba uji òso ita, sà inyinya ngwugwat lek okitaba uji òso ini. 
Otutuuk kiban̄ enyenye lek iso. 
4Nnenido ogwu osat òkitumu ikọ melek n̄a ibe, “Ogwukaan̄ n̄a, echichi ìre keke 
ni?” 
5Ogwu osat ya ofọfọọk emi ibe, “Ebibi ìre ekwukwu ini echi emen inyọn̄. Ema 
enan̄a me ere ema ekikeke me isi Ogwukaan̄ otutuuk linyọn̄ isibi inu. 
6Uji akọn̄ eyi inyinya ofifit cha okitaba ije ìkisi ido agan̄ inyọn̄, eyi inyinya okuket 
okitaba ije okisi agan̄ ichep-ura, eyi inyinya ngwugwat lek okitaba ije okinin̄ 
agan̄ osiki.” 
7Inyinya cha ònyenye lek enan̄a isibi melek ikpele ulọk ijijijen̄e ikana otutuuk 
linyọn̄ iso. Okumugwem obebe ema, “Ìsibi, ìsi ìje ìkana otutuuk linyọn̄!” Ikeya ke 
ema esi ije ikana otutuuk linyọn̄. 
8Mgbọ ya, Okumugwem onenigwen emi, mè ibe, “Kpọ, ebi ìsisi ido agan̄ inyọn̄ ya 
mîrọ inyi Ekwukwu n̄a isiki efuuk me ido agan̄ inyọn̄ ya.” 

Josuwa îbọkọ okpibot ubọọn̄ 

9Ofifi etip Okumugwem onunu si inyi emi ibe: 

10“Bọkọ uche alata okuket mè alata araran̄ me ubọk ebi usun̄ akọn̄ cha, ìrere 
Elidai mè Tobija mè Jedaya, ebi ìnan̄a me Babilọn ika. Me usen yaage, owu môsa 
uche cha isi uwu kè Josaya gwun̄ kè Jefanaya. 
11Sa alata okuket mè alata araran̄ cha rom okpibot ubọọn̄, mè sa kwuun̄ me ibot 
kè Josuwa ogwu òban Awaji, gwun̄ kè Jeyosadak. 

12Tumu nyi ọmọ ibe ke Okumugwem Ogwukaan̄ Inyọn̄ mè Ijọn̄ ìtumu ibe ikeyi: 
‘Kpọ enerieen̄ ge ire eyi, erieen̄ kan̄ ìre Agọọk. Ọmọ môtibi isibi me ere ọmọ 
okupbe, mè ininama Uwu Mbuban Okumugwem. 
13Îre ọmọ obonama Uwu Mbuban Okumugwem. Ọmọ môkaan̄ umin ogwu 
ubọọn̄, mè ikup me inyọn̄ ogboon̄ ubọọn̄ ikikpulu. Ọmọ môre ogwu ngwugwa 
me inyọn̄ ogboon̄ ubọọn̄ kan̄. Irek iba cha môgbaan̄ ikup ijaan̄ me esuuk.’ 
14Mêsun̄ okpibot ubọọn̄ ya me Uwu Mbuban Okumugwem inyi mêkisa ikeek 
Elem, mè Tobija, mè Jedaya, melek Yen gwun̄ kè Jefanaya. 
15Ebi ìkup me ujọn̄ọ ere mênu, mè inigọọk inama Uwu Mbuban Okumugwem. 
Mgbọ ya, enyi mêneniriọọn̄ ibe ke îre Okumugwem Ogwukaan̄ Inyọn̄ mè Ijọn̄ 
oria emi inu me lek kinyi. Inu kechi môrọ iso ire enyi isiki chieen̄ irọ inu 
Okumugwem Awaji kinyi obe enyi erọ.” 

Jek 7 

Ogwukaan̄-ene ìkiweek unen oyerebet mè nsan, ìkare ijin-otu 

1Etip Okumugwem oneninu inyi Jekaraya me òso acha ini me lek mkpulu kè 
Dariọs ogwu ubọọn̄, me òso egwe ini me òso onyan̄ onaan̄ge, òrere onyan̄ 
Kisilep. 
2Ebi Beten mîria Sareja mè Regem-Melek, mè ebi melek kiban̄, ibe esi Uwu 
Mbuban esi ebeek ntap-ubọk me ubọk Okumugwem. 
3Ebe ema edo-nu ebi ngwugwa mè ebi nriran ìkup me Uwu Mbuban 
Okumugwem Ogwukaan̄ Inyọn̄ mè Ijọn̄ ibe, “Ìre eji efieek ejit mè ejin otu me 
onyan̄ go, ubọk eji ewuukbe lek ikirọ owuwa acha isa ikikeek mgbọ egwakbe 
Uwu Mbuban?” 
4Etip Okumugwem Ogwukaan̄ Inyọn̄ mè Ijọn̄ oneninu inyi emi ibe: 

5“Do-nu otutuuk ebi ama mè ebi ngwugwa ibe, ‘Otutuuk akọp acha jaaba cha 
òraraka echi enyi ejinbe otu mè ifieek ejit me òso onyan̄ go mè òso onyan̄ jaaba 
cha, ìtumu-nu, ìre emi keyi ke enyi ekijin otu inyi me atikọ? 
6Mgbọ enyi ekirie mè ikinwọ cha, ìre ìkare lek kinyi ke enyi ekirie mè ikinwọ 
inyi? 
7Ìre ìkare etip kechi ke Okumugwem olook inan̄a me otu ebi nriran mgbọ kechilọ 
cha ni, mgbọ Jeruselem mè ama cha geelek òkakana ọmọ okokop ojotbe, mè 
ibọọn̄ ubọọn̄, mgbọ ebi ene elukbe si me emen èwê agan̄ osiki mè orioon̄ isi 
ogoon̄ agan̄ ichep-ura cha?’ ” 
8Etip Okumugwem oneninu inyi Jekaraya ibe: 

9“Okumugwem Ogwukaan̄ Inyọn̄ mè Ijọn̄ ìtumu ibe ikeyi: ‘Ìsibi unen oyerebet, 
mè ìkaan̄ ejit nsan mè njijin me lek ebi melek kinyi. 

10Ikafeen̄ ebi nwakpa mè ebi kpà-nte, melek ebi ichen mè ebi ugbọọn̄. Ene geege 
ikakeek ijo inu me ejit kan̄ ìbak ogwu melek kan̄.’ 
11“Ire, ema ejijit igbagban̄ utọn̄, mè ikana ebi unye-ibot, mè isa ubọk inwaan̄ utọn̄ 
kiban̄ ichit, mè ijit inọnọ. 
12Ema etetet ejit kiban̄ inye kubọk ewuuk unye isi, mè ijit igbagban̄ ikan mè ikọ 
echi Okumugwem Ogwukaan̄ Inyọn̄ mè Ijọn̄ oriabe sa me Ekwukwu kan̄ inan̄a 
me otu ebi nriran mgbọ kechilọ cha. Eya orọ, Okumugwem Ogwukaan̄ Inyọn̄ mè 
Ijọn̄ onanaan̄ ejit enenen. 
13“Okumugwem Ogwukaan̄ Inyọn̄ mè Ijọn̄ onenibe, ‘Mgbọ emi ngwenbe ema, 
ema kpegban̄ utọn̄. Ikeya si, ema isigwen emi, emi si m̀kpagban̄ utọn̄. 
14Emi ǹsasa egwijo iniyiyala ema itọọn̄ ikana itap me etete ido cha ebi kperiọọn̄ 
ema. Me udun̄ kiban̄, ijọn̄ kiban̄ okakana ukpọk ukpọk, kpunu ogwu òkọkọt ije 
itibi lek ijọn̄ ya, kpunu ogwu òkọkọt igwu ikom inu si lek. Ijọn̄ mgbọ òjajaan̄ ya, 
ìyaka inikana ukpọk ukpọk.’ ” 

Jek 8 

Okumugwem îchieek use igbagbana Jeruselem 

1Etip Okumugwem Ogwukaan̄ Inyọn̄ mè Ijọn̄ oneninu inyi emi ibe: 

2“Okumugwem Ogwukaan̄ Inyọn̄ mè Ijọn̄ ìtumu ibe ikeyi: ‘Emi mma Sayọn iraka 
iman̄, mè imin ejit enenen me lek kan̄.’ ” 
3Okumugwem îtumu si ibe ikeyi: “Mâgwu ikom ika igọọk Sayọn, mè iniluk me 
emen ama Jeruselem. Mgbọ ya, mêkigwen Jeruselem, Ama Atikọ. Mêgwen si ama 
ya, òrere ogoon̄ Okumugwem Ogwukaan̄ Inyọn̄ mè Ijọn̄, Ogoon̄ Mbuban.” 
4Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Ebi oka enerieen̄ mè 
ebi oka enenwaan̄ ìkakan ikpukpọkọ mêyaka ikpọk ikisiki ikweek irek me lek 
oniin̄ ama Jeruselem, ogwu ikup môkaan̄ mkpat kan̄ me ubọk isa ikichiaak ijọn̄ 
mije ukan. 
5Nsabọn irieen̄ mè nsabọn ibaan̄ mêjot me lek oniin̄ geelek me ama ya ikifit ifit.” 

6Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Ubọk geelek, eyiyi 
môrebe inu ukechieen̄ inyi ebi Ijeren chi ebi mêsikbe me ugwem me mgbọ ya. 
Ire, ìkpore inu ukechieen̄ inyi emi. Emi Okumugwem Ogwukaan̄ Inyọn̄ mè Ijọn̄ 
ntumu.” 
7Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Kpọ, emi mânyan̄a ebi 
n̄a isibi me ido agan̄ mbum-ura mè ido agan̄ ichep-ura. 
8Mâsa ema ika inu, ema mêneniluk me emen ama Jeruselem. Ema mênenikana 
ebi n̄a, emi mânenire Awaji kiban̄, mè ikikpulu ema me atikọ mè ata irọrọ.” 
9Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Enyi ebi ìkinọ ikọ chi 
me usen kechi, òrere ikọ ebi nriran etumube mgbọ etọbọbe ọdọ ibekpọk inama 

Uwu Mbuban ya, òrere Uwu Mbuban Okumugwem Ogwukaan̄ Inyọn̄ mè Ijọn̄, ìtet 
lek ìnye, inyi enama Uwu Mbuban ya. 
10Sabum mgbọ ikwaan̄ Uwu Mbuban obenebe, ebilene kpekisi mbọm geege mè 
imun̄ ikpoko, ebi kè anam si kpekisi ọkọ isa mkpukpe geege inu. Bak me lek ebi 
ochicha, ene geege ìkakọt ìjijijen̄e ìkana ìkirọ mbubek kan̄ me utelelek, mije, emi 
ǹtatap ochicha chieen̄ me etete otutuuk ene, ogwu ikup, orọ okeme ogwu melek 
kan̄. 
11Ire, ubọk nrọbe me lek ebi adasi me mgbọ òraraka ya, m̀kpayaka irọ ikeya me 
lek ebi ìsisik me lek ife chi. Emi Okumugwem ntumu. 
12“Mfut môtibi me esuuk, gerep môto mfut kan̄, ijọn̄ môsibi mfut ogbogbo, 
isinyọn̄ mônyi mbat kan̄. Mârọ inyi ebi ìsisik me lek ife chi ekaan̄ inu chi geelek 
me ìrot. 
13Enyi ebi uwu kè Juda mè ebi uwu kè Ijeren, ike enyi erebe inu egbobe me etete 
ebi ofifi ido, ikeya ke mânyan̄a enyi isibi, inyi enyi ere ugbana. Ikatet ukpook, ire, 
ìtet lek ìnye.” 
14Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Mgbọ ebi nte nte kinyi 
erọbe ejit inaan̄ emi, ǹtutumu ifieek ibe ke mâsut enyi osusut, ǹkanwene ejit. 
Emi Okumugwem ntumu. 
15Ikeya si, me mgbọ keyi, ntumu ifieek ibe ke mârọ ata inu inyi Jeruselem mè 
Juda. Eya orọ, ikatet ukpook. 
16Echichi ore inu enyi mêrọbe: Ìkitumu atikọ ìnyi ebi melek kinyi, mè ìkisibi 
unen oyerebet eyi esuuk me uwu oyerebet kinyi; 
17ikatọt ijo inu me ejit kinyi ìbak ebi melek kinyi, ikama inyanyan̄a ibot ofiaan̄. 
Otutuuk kechi ìre inu emi nchabe. Emi Okumugwem ntumu.” 
18Ikọ Okumugwem Ogwukaan̄ Inyọn̄ mè Ijọn̄ okpọkpọk inu inyi emi ibe: 

19“Okumugwem Ogwukaan̄ Inyọn̄ mè Ijọn̄ ìtumu ibe ikeyi: Ijin-otu eyi òso onyan̄ 
ini, mè eyi òso onyan̄ go, mè eyi òso onyan̄ jaaba, mè òso akọp onyan̄ môkana 
inu unwọọn̄ mè ubelejit mè ijọk òtotop inyi ebi uwu kè Juda. Eya orọ, ìma atikọ 
mè esuuk.” 
20Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Owuwa ebi ife geelek 
mè ebi ìluk me ogbogbo ama mêkika. 
21Ebi ìluk me ama ge mêsi lek ebi ìluk me ofifi ama, mè ibe, ‘Ìna eji egwat lek eje 
esi mbeek me isi Okumugwem, mè eweek Okumugwem Ogwukaan̄ Inyọn̄ mè 
Ijọn̄, emi me lek n̄a si mânije.’ 
22Owuwa ebi ife geelek mè ogbogbo ido ònyenye mênu me Jeruselem iniweek 
Okumugwem, mè inibeek ọmọ mbeek.” 
23Okumugwem Ogwukaan̄ Inyọn̄ mè Ijọn̄ ìtumu ibe ikeyi: “Usen cha isire, akọp 
ebirieen̄ ìnan̄a me otu usem geelek me ido geelek mêgọbọ ogwu Ju ge me otu 

utọn̄ ofọnti àwurukù kan̄ ikam, mè ibe, ‘Tele mè eji egọọk enyi eje, mije, eji mînọ 
ibe ke Awaji òwa melek kinyi.’ ” 

Jek 9 

Itip-oyerebet òkup inyi ebi ochicha ebi Ijeren 

1Eyi ìre ikọ nriran Okumugwem onyibe ofolek lek ijọn̄ Adarak eyi òborọn̄ ikeme 
Damasikọs, mije, chieen̄ otutuuk ebilene, mè chieen̄ otutuuk otoko ebi Ijeren 
ìkikpọ Okumugwem. 
2Ukwook yi môre si Amat, eyi òkaan̄ okike ijọn̄ melek Adarak; mè ire si Taya mè 
Sidọn, ubọk geelek ema erebe ebi ìriọọn̄ inu. 
3Taya înama uwu mgban akọn̄ inyi lek kan̄; îkwọọk alata okuket isun̄ me èdọ 
kubọk achiaan̄, mè ikukọ alata araran̄ ijot ere kubọk ogbọ ejit oniin̄. 
4Ire, Okumugwem môbọkọ inu ọmọ okaan̄be cha isan̄a kpai; môtọọn̄ inu cha 
îkisa inye lek ifiin̄ me okwaan̄, mè isa ukan̄ itaka ama ya iriọk. 
5Asikelọn mômun̄, mè itet ukpook; ukpook môgwook Gaja me lek; ukpook 
môgwook si Ekurọn me lek, mije, ikpọchieen̄ kan̄ îjijaka. Ogwu ubọọn̄ Gaja 
môchep, Asikelọn môyat ita kpai. 
6Ebi ichen ebeluk me Asidọdu; mâjijaka ugumulek ebi Filisia igwook. 

7Mâbọkọ eje anam isan̄a ema me otu, mè isan̄a òchichaka inu ya me agbagba 
ejeek kiban̄. Ebi geelek ìsisik mêkup si inyi Awaji kiji, mè inikana ebi isi me Juda; 
Ekurọn mônenikup ubọk ebi Jebus ekupbe. 
8Emi mâbem ebi uwu n̄a, mè ikput ema lek me lek ebi urum akọn̄ ìkinya ikana 
ere. Ogwu òkitutuku ema ìkpoyaka ijak ukot me ijọn̄ kiban̄ ofifi, mije, chieen̄ n̄a 
òwa me lek kiban̄. 

Ogwu ubọọn̄ òbonunu 

9Ebi Sayọn, ìnwọọn̄ unwọọn̄ enenen! Ebi Jeruselem, ìtaan̄ ukpo ubelejit! Ìkpọ, 
ogwu ubọọn̄ kinyi òkinu inyi enyi. Ọmọ ìre ogwu ata irọrọ, mè ogwu òtitim 
ikpan̄, ogwu òsisiki lek, mè ikikọp me inyọn̄ inyinya akpan, mè inyọn̄ gwun̄ 
inyinya, òrere gwun̄ inyinya akpan. 
10Emi mâkpulu uji akọn̄ isan̄a me Iferem, mè ikpulu inyinya akọn̄ isan̄a me 
Jeruselem; mêfaan̄ ogbaan̄ cha ekisa isi akọn̄ ifiin̄. Ogwu ubọọn̄ ya môtumu ikọ 
esuuk melek ebi ofifi ido. Mkpulu kan̄ môwele owot inan̄a me okwaan̄ ire 
okwaan̄, mè inan̄a me okwaan̄ Yuferetis isi ire ntutun̄ ere geelek me linyọn̄. 

Awaji môkpọk ibene ebi kan̄ igwuun̄ 

11Ire me lek kwun̄ Ijeren, bak me lek inyan̄a-ibot n̄a melek kwun̄, eyi esabe eje 
irọ ijot, emi mâsan̄a ebi kwun̄ ìkup me mkpọn me udọn̄ kpunube mun̄ isibi. 

12Enyi ebi mkpọn ebi ikpọchieen̄ okupbe inyi, ìka ìnu me lek mgban kinyi; 
ǹkilook me cherekeyi ibe ke mâyaka ugbana irek iba ikpe enyi me lek otutuuk 
ufialek enyi ebọkọbe. 
13Emi mânwun Juda isa irọ ogbaan̄ n̄a, mè isa Iferem irọ oraan̄ inwaan̄ ichit 
ogbaan̄ ya. Owu Sayọn, mâjibi bọn kwun̄ ibene, isa isi itim akọn̄ me lek bọn ebi 
Giris. Owu môre oge akọn̄ eyi ogwu akọn̄ ònyenye lek. 
14Okumugwem môsibi ikeke me inyọn̄ ibot kiban̄, oraan̄ kan̄ môkekimumen 
kubọk omumen inyọn̄; Ogwukaan̄-ene Okumugwem môwut otita, mè ijibi ije me 
emen egwijo echi agan̄ osiki. 
15Okumugwem Ogwukaan̄ Inyọn̄ mè Ijọn̄ môkput ema lek; ema mêsa ewuuk olik 
mgbọlọ ijijaka ema, mè itim ikpan̄ ema. Ema mêkput okput kubọk ebi miin̄ 
osabe; ema mêfiin̄ eje ebi ochicha kiban̄ igwook ijot ere, kubọk ekitap eje irireek 
otu okwa ngwugwa, eje môjojot ema lek kubọk otu utọn̄ ntook ngwugwa. 
16Usen ya isire, Okumugwem Awaji kiban̄ mônyan̄a ema kubọk urum arọọn̄ ebi 
kan̄. Ema mêkikebe me lek ijọn̄ Okumugwem kubọk ewuuk unye otu ewe òkup 
me lek okpibot ubọọn̄. 
17Ijọn̄ ya mônwọn, mè ijaan̄ enenen! Akpa môrọ inyi nsabọn irieen̄ enye lek; aya 
miin̄ môrọ inyi nsabọn ibaan̄ ejaan̄ lek. 

Jek 10 

Okumugwem môkpọ chieen̄ me lek ebi Juda 

1Ìbeek Okumugwem ibe inyi enyi ibot aya otu ura; îre Okumugwem okirọ ibe 
egwijo iduku, mè uga ibot irep igwook inyi ebilene, mè uti itibi me uko ene 
geelek. 
2Mkpọmfaka ebi ene ekisi lek cha, ìkifafiaan̄ ema; ebi ìkido ido-inu ekimun̄ ataak 
ataak ilaak ọkpọchieen̄; ema ekibak ataak ataak ibot ilaak; ukarajit ema ekinyi 
ene ìre ikike. Eya orọ ebi ene ekinyinya ikana isi inin̄ me ufialek, mije, ema 
kpekaan̄ ogwu òkikpukpo ema kubọk ekikpukpo arọọn̄. 
3“Ejit minaan̄ emi me lek ebi òkpukpo arọọn̄; emi mâsulu ebi kè orie ebot cha, 
òrere ebi mkpulu, osusut. Mije, Okumugwem Ogwukaan̄ Inyọn̄ mè Ijọn̄ môkpọ 
uwu kè Juda, òrere urum arọọn̄ kan̄, chieen̄ me lek, mè irọ ema ekup egbe egbe 
kubọk inyinya akọn̄. 
4Ewuuk atà ibot uwu môje me lek kè Juda isibi, okpo ̀ kọ ekisa igọbọ uwu ọfọ môje 
me lek kan̄ isibi, ogbaan̄ akọn̄ môje me lek kan̄ isibi, ogwu mkpulu geelek môje 
me lek kan̄ isibi. 
5Ema mêgbaan̄ ikup kubọk ebi unye me akọn̄, ebi ìkijak ebi ochicha kiban̄ itaak 
me emen ogbọ me eden̄ oniin̄ me akọn̄. Ema mêtim ikpan̄ ebi akọn̄ inyọn̄ inyinya, 
mije, Okumugwem ọmọ òwa melek kiban̄. 

6“Emi mâtap ebi uwu kè Juda unye me lek, mè inyan̄a ebi uwu kè Josefu. Mâsa 
ema ika, mije, nto ema nsan. Ema mênenikup kubọk emi ǹkajijit ema. Emi nre 
Okumugwem Awaji kiban̄, eya orọ, mâfọọk otu uriaak kiban̄. 
7Ebi Iferem mêkup kubọk ebi unye me akọn̄; ema mêbele ejit kubọk enwọ miin̄. 
Bọn kiban̄ mêmun̄, mè ibele ejit, mè inwọọn̄ unwọọn̄, mije inu Okumugwem 
orọbe. 
8Emi mâwut ofi isa igwen ema, mè igbaan̄ ema ititiin̄, mije, nra ifafaka ema isibi 
isan̄a. Ema mêwa kubọk ema ewuukbe lek iwa. 
9Ubọk geelek ntọọn̄be ema ikana kubọk mfut me etete ebi ife geelek, ema mêkup 
me ujọn̄ọ ere cha ikeek emi. Ema mè bọn kiban̄ mêgat ugwem, mè ikika inu. 
10Emi mâsa ema inan̄a me Ijipiti ika, mè ititiin̄ ema me Asiria isa inu. Mâsa ema 
inigwook me ijọn̄ agan̄ Giliadi mè Lebanọn, ere ya ìkpotata ema lek. 
11Ema mêje itibi okwaan̄ ufialek, Okumugwem môkeme unye ekoon̄ isiki me 
okwaan̄, irem geelek me okwaan̄ Nali môchachiaak ita kpai. Mêkeme ugumulek 
ebi Asiria isiki ire ijọn̄, mè ibọkọ okuba mkpulu isan̄a me ubọk ebi Ijipiti. 
12Mâtap ebi n̄a unye Okumugwem me lek, ema mêkekisa me erieen̄ 
Okumugwem ikije isi ere geelek. Emi Okumugwem ntumu.” 

Jek 11 

Ebi ìkitutuku ebi Ijeren mêrurọn̄ọ 

1Lebanọn, gwuku isotu kwun̄ cha book, inyi ukan̄ itaka uti olik kwun̄ cha iriọk! 

2Owu uti siperes, to ito, mije, uti olik înan̄a irọn̄; mîjijaka uti ile òjajaan̄ lek cha! 
Enyi uti ilip oron Basan, ìto ito, mije, mîchon oron ile ya òtitibi igon igwook isan̄a! 
3Ìgban̄, ebi òkpukpo arọọn̄ mêkito ito, mije, mîjijaka ata mbubet ema ekisa ibọọk 
anam kiban̄! Ìgban̄, ebi kè egbe àtat mêkigbin, mije, mîgbugbọ oron ile agba 
okwaan̄ Jodan igwook! 

Ene iba ìkikpukpo arọọn̄ 

4Okumugwem Awaji n̄a ìtumu ibe ikeyi: “Kpukpo urum arọọn̄ esun̄be 
ibekpakpan̄. 
5Ebi ìleleen̄ ema ekisasa isi ikpan̄, ikan ìkatet ema. Ebi ìnyanyam ekibe, ‘Ìtọn̄ 
Okumugwem, ke eji mîbọọn̄ ubọọn̄!’ Ebi ìkikpukpukpo si kpetoto arọọn̄ cha 
njijin.” 
6Mije, Okumugwem ìbe, “Emi m̀kpayaka ito ebi linyọn̄ njijin. Mâyaka ene geelek 
itap me ubọk ogwu melek kan̄, mè ubọk ogwu ubọọn̄ kan̄. Ema mêjijaka lek ijọn̄ 
yi, emi m̀kpataba lek ijọn̄ isibi me ubọk kiban̄.” 
7Nnenikpukpo arọọn̄ cha echi ebekpakpan̄, ògak ge echi ekitutuku cha, mè 
inimọnọ mkpat iba ikaan̄, mè igwen ge Nnwọn, mè igwen eyilọ Mgba-mbọp. 
Nkekikpukpo arọọn̄ cha si. 

8Nsan̄a ebi òkpukpo arọọn̄ ita isan̄a me onyan̄ ge. Nnenijọ ejit me lek arọọn̄ cha, 
ejit kiban̄ si ìkayaka ìtop me lek n̄a. 
9Ikeya ke nnibe, “M̀kpayaka ikpukpo enyi. Ogwu ibokwu, ikwu. Ogwu ebekpan̄, 
ekpan̄. Ire ikaan̄ echi òsisik, ge itaka ge.” 
10Nnenimọnọ mkpat eyi ngwenbe Nnwọn, mè ifan̄a iba isa igwak inyan̄a-ibot n̄a 
eyi nnyan̄abe melek otutuuk ebi ido geelek. 
11Usen ya ke inyan̄a-ibot ya ogwak. Ikeya ke arọọn̄ echi ekitutuku me urum 
arọọn̄ ya, echi òkukup ikikpọ emi, eniriọọn̄ ibe ke îre ikọ Okumugwem ire eya 
òkirọ iso. 
12Emi nnenitumu inyi ema ibe, “Ire ineme enyi, ìkpe emi mkpukpe n̄a. Ire, ire 
ìkaneme enyi, ìtele.” Ikeya ke ema enitọ akọp ikpoko alata okuket ita isa ikpe 
emi mkpukpe n̄a. 
13Okumugwem onenitumu inyi emi ibe, “Tọọn̄ ikpoko cha gwook nyi ogwu òbot 
ugọn̄.” Ikpoko ema ekpebe emi ya ìre otu ifuk ikpoko ema emun̄be ibe ke îgbe 
emi me ubọk ikwaan̄ n̄a. Ikeya ke mkpulu akọp ikpoko alata okuket ita cha isi 
itọọn̄ igwook me Uwu Mbuban Okumugwem inyi ogwu òbot ugọn̄. 
14Nnenifan̄a mkpat n̄a òso iba, eyi ngwenbe Mgba-mbọp, isa igwak ngwan̄ eyi 
Juda mè Ijeren erebe. 
15Okumugwem otutumu inyi emi ibe, “Kpọk mọnọ nroon̄ ikwaan̄ mbubut ogwu 
òkpukpo arọọn̄ nyi lek kwun̄. 
16Mije, me atikọ, emi mânijibi ogwu òkpukpo arọọn̄ ge ibene me inyọn̄ ijọn̄ yi, 
ogwu ìkpokpọ chieen̄ me lek arọọn̄ òchechieen̄, ìkpoweek echi òyiyiyala ikana, 
ìkpogwa echi unan osakbe me lek, ìkpokpukpo si echi lek onyebe. Kpan̄asi ikeya, 
ìbotataka arọọn̄ echi òjajaan̄ lek, mè igwak ikpa ukot kiban̄ isan̄a me ukot kiban̄. 
17“Môfieek inyi ogwu òkpukpo arọọn̄ ogwu ikike ya, ogwu òjijit arọọn̄ îkikpukpo 
itele! Oge akọn̄ môkep ọmọ ubọk, mè ichim chieen̄ kan̄ agan̄ ulom; ubọk kan̄ 
môriọkọ igwook, chieen̄ kan̄ agan̄ ulom ìkpoyaka imọọn̄ inu!” 

Jek 12 

Mênyan̄a Jeruselem isibi 

1Eyi ìre ikọ nriran Okumugwem onyibe ofolek ido Ijeren. Okumugwem, ogwu 
òtataba akpa isinyọn̄ inyana ichak, ogwu òtọtọbọ ọdọ linyọn̄, ogwu òrorom 
ekwukwu ene itap me emen ene, ìtumu ibe ikeyi: 
2“Ìkpọ, emi mârọ inyi Jeruselem ikup kubọk miin̄ òkisa ene. Ebi ìluluk ikana ọmọ 
okokop mênwọ ọmọ isa, mè ikigbugbe. Mêkpa mbin akọn̄ ikana ido Juda, mè ikpa 
si ikana ama Jeruselem. 

3Me usen ya, mgbọ otutuuk ido geelek me linyọn̄ mêgbaan̄be itọbọ inu akọn̄ me 
lek Jeruselem, mârọ inyi Jeruselem ikana ewuuk òlolobo me lek ebi ido cha 
geelek. Ebi geelek ìbenijibi ọmọ inan̄a me akpat mêben unan. 
4Me usen ya, emi mâtap inyinya geelek èweke, mè itap si ebi ìkikọkọp iraak. 
Mâgwọk chieen̄ ikpọ uwu kè Juda, ire, otutuuk inyinya ebi ido cha geelek, chieen̄ 
kiban̄ ìbochichit. Emi Okumugwem ntumu. 
5Mgbọ ya, ebi ibot mkpulu ebi Juda mênenitumu me ejit kiban̄ ibe, ‘Ebi Jeruselem 
ere unye inyi eji, inan̄a me lek Okumugwem Ogwukaan̄ Inyọn̄ mè Ijọn̄, Awaji 
kiban̄.’ 
6“Me usen ya, mârọ ebi ibot mkpulu Juda ekup kubọk ukan̄ etapbe me lek 
nkirika, mè ekup si kubọk alọm ukan̄ ònin̄ me lek akpa efieekbe me uko ititiin̄ 
me èdọ me èdọ. Ema mêtaka otutuuk ebi ife geelek ìkana ema okokop iriọk, me 
agan̄ ulom mè agan̄ ujit. Ire, Jeruselem ìbokeke ikam me irek kan̄. 
7“Okumugwem môdasi inyan̄a uwu ọfọ ebi Juda, inyi umin ebi uwu kè Debit mè 
eyi ebi ìluk me Jeruselem ikagak eyi Juda. 
8Me usen ya, Okumugwem môkwek ebi ìluk me Jeruselem lek; ogwu ikakaan̄ge 
ebek ukot me etete kiban̄, mônye lek kubọk ogwu ubọọn̄ Debit. Ebi uwu kè Debit 
mêkekije me isi kiban̄ kubọk ìre Awaji, mè ikije si kubọk ìre ogwu osat 
Okumugwem. 
9Usen ya isire, mâweek ijijijaka otutuuk ido geelek ònunu akọn̄ me lek 
Jeruselem. 

Mêfieek ejit inyi ogwu echimbe 

10“Emi mâda ekwukwu eyi nsan mè uriaak igwook me lek ebi uwu kè Debit mè 
ebi ìluk me Jeruselem. Ema mêbene chieen̄ ikpọ emi ogwu ema echimbe, mè 
ifieek ejit inyi emi kubọk ekifieek inyi gwun̄ ibot ge òkwukwu, mè ito ujat ito inyi 
emi kubọk ekito inyi adasi gwun̄ òkwukwu. 
11Me usen ya, ito mômin enenen me Jeruselem, kubọk ito etobe me Adadi Rimọn 
me lek òla ijọn̄ Megido. 
12Otutuuk ebi lek ijọn̄ yi mêfieek ejit me ototun̄ ukan̄ me ototun̄ ukan̄, ebi ototun̄ 
ukan̄ geelek mêkup me lek kiban̄ esese. Ototun̄ ukan̄ kè Debit môkup esese, 
ebibaan̄ kiban̄ si mêkup esese. Ototun̄ ukan̄ kè Netan môkup esese, ebibaan̄ 
kiban̄ si mêkup esese. 
13Ototun̄ ukan̄ kè Libai môkup esese, ebibaan̄ kiban̄ si mêkup esese. Ototun̄ ukan̄ 
kè Simei môkup esese, ebibaan̄ kiban̄ si mêkup esese. 
14Otutuuk ototun̄ ukan̄ kechilọ òsisik, ototun̄ ukan̄ geelek ìbokup me lek kan̄ 
gaalek, ebibaan̄ kiban̄ si ebekup esese. 

Jek 13 

Ogbuuruk igwọk-lek 

1“Me usen ya, mêchili ogbuuruk ibook inyi ebi uwu kè Debit mè ebi ìluk me 
Jeruselem, mè ema esa ekegwọk ijo inu mè orieen̄ esan̄a me lek kiban̄.” 
2Okumugwem Ogwukaan̄ Inyọn̄ mè Ijọn̄ ìtumu ibe, “Me usen ya, mârọ erieen̄ 
mkpọmfaka geelek me lek ijọn̄ yi ichep, kpebeyaka ikeek erieen̄ kiban̄ ofifi. 
Mâsan̄a ebi nriran ten̄ten̄ mè ekwukwu ten̄ten̄ isan̄a me lek ijọn̄ yi. 
3Ire ene ge ikpọk ikiben nriran, ogwu ute mè ogwu uga, ebi ìsasa ọmọ inu inyọn̄, 
mêtumu inyi ọmọ ibe, ‘Mkpa ke owu obokwu, mije, owu osa erieen̄ Okumugwem 
ikan̄ ataak.’ Isiben nriran, ogwu ute mè ogwu uga mêchichim ọmọ ikpan̄. 
4“Me usen ya, esip ibeben nriran môtet ogwu nriran geelek, ìkpoyaka itap ofọnti 
ebi nriran, òrere awudu inwọọn̄ anam, isa ikifiaan̄ ene. 
5Môtumu ibe, ‘Emi ǹkare ogwu nriran, emi ìre ogwu ikwaan̄ uko, mije, ene olep 
emi karake ijija n̄a.’ 
6Ire ene ge ido ọmọ ibe, ‘Sà unan kechi òkup me agbagba ubọk kwun̄ ye?’ Ọmọ 
môfọfọọk ibe, ‘Îre unan esakbe emi me lek me uwu ebi une n̄a.’ ” 

Mêkep òkpukpo arọọn̄, arọọn̄ môyiyiyala 

7Okumugwem Ogwukaan̄ Inyọn̄ mè Ijọn̄ onenibe, “Owu oge akọn̄, nan̄a keke kep 
ogwu òkpukpo arọọn̄ n̄a, kep ogwu melek n̄a ekigbaan̄ ije ya! Kep ogwu òkpukpo 
arọọn̄ kpan̄, ke arọọn̄ môyiyala, mâneniyaka ubọk n̄a igwook me lek ebi asasa 
cha. 
8Me otutuuk lek ijọn̄ yi, me lek irek ene ita, mêkeen̄ irek iba ikpan̄ igwook; ire, 
irek ge me lek irek ita mêsik. Emi Okumugwem ntumu. 
9Òso irek ita ya òsisik, mâtap me ukan̄; mâkala ema kubọk ekikala alata okuket, 
mè iroon̄ ema ikpọ kubọk ekiroon̄ alata araran̄ ikpọ. Ema mêgwen erieen̄ n̄a, emi 
mâbọbọkọ ema otu; mâtumu ibe, ‘Ema ìre ebi n̄a.’ Ema mêfọfọọk ibe, 
‘Okumugwem ìre Awaji kiji.’ ” 

Jek 14 

Okumugwem môkpulu linyọn̄ 

1Ìkpọ, usen oyerebet Okumugwem òkinu, mgbọ mêfumbe inu kinyi mè ikup me 
isi kinyi ikiche inu cha. 
2Mâtitiin̄ otutuuk ido geelek, inyi ejibi akọn̄ enu me Jeruselem. Ema mêbọkọ ama 
ya, mè iwọlọ uwu ifum inu, mè itet ebibaan̄ igọọk ilaak me unye. Mêkpulu ìkike 
iba ama ya me akọn̄ isa ifon. Ire, ebi ene ebi mêsikbe, kpebekpulu isibi me ama 
ya. 
3Mgbọ ya, Okumugwem môjibi akọn̄ isibi isi itim me lek ebi ido cha, mè itim akọn̄ 
kubọk îkitim me usen akọn̄. 



1657 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

4Me usen ya, ọmọ môgwuun̄ ukot me inyọn̄ ogoon̄ Olifu, eyi òkup me agan̄ 
mbum-ura inyi Jeruselem. Ogoon̄ Olifu ya môtọtọbọ ibum ìkike iba ibene me 
agan̄ mbum-ura isi ire agan̄ ichep-ura, agan̄ ge môjujuk ifo agan̄ inyọn̄, agan̄ ge 
keyilọ môjujujuk ifo agan̄ osiki, ikpele iteke mônenisibi ikeke me etete. 
5Enyi mêliliin̄ itibi emen iteke n̄a ya òkup me etete ogoon̄, mije, iteke ya môjọn̄ọ 
ire Asen. Enyi mêliin̄ kubọk enyi eliliin̄be me ukot kè Ujaya ogwu ubọọn̄ Juda me 
mgbọ sikisik-ijọn̄ ya. Okumugwem Awaji n̄a môneninu, otutuuk ebi mbuban 
mêgọọk ọmọ inu. 
6Me usen ya, utoon̄ ìkpokup, utọọk mè senesene mun̄ ewuuk ìkpokup si. 

7Usen ya ìbore usen òsibi esese, egwe ìkpokup, eririeen̄ ìkpokup. Okumugwem 
oriọọn̄ usen ya. Isire ikakwun̄, utoon̄ ìbokukup. 
8Me usen ya, mun̄ òkinyi ene ugwem môkigbuk isibi me Jeruselem, mgbọ ura mè 
mgbọ ibot, mè itọbọ ibum iba. Ugwaka ge obolibi ifo okwaan̄ Uchi me agan̄ 
mbum-ura, sà ugwaka ge keyilọ obolibi ifo okwaan̄ Mediterenia me agan̄ ichep-
ura. 
9Okumugwem mônenire ubọọn̄ me otutuuk linyọn̄. Me usen ya, Okumugwem ge 
kpọi obokup, erieen̄ kan̄ si obore erieen̄ ge gaalek òkukup. 
10Otutuuk lek ijọn̄ yi, bene me Geba me agan̄ inyọn̄ me lek Jeruselem si re Rimọn 
me agan̄ osiki kan̄, mônwene ikana òla ijọn̄. Ire, Jeruselem môbene ifo inyọn̄, mè 
ikeke me irek ere îkupbe, ibene me otunchit Benjamin isi ire lek Adasi Otunchit, 
mè isi ire otunchit Mfufọ, mè ibene me Uwu-oket Ananeli isi ire ere ekichimi 
miin̄ ogwu ubọọn̄. 
11Ebi ene mêluk me Jeruselem me utelelek, jakajaka ìkpoyaka ikup. 

12Ijo orukan̄ Okumugwem obosa isulu otutuuk ebi ido cha ìtitim akọn̄ me lek 
Jeruselem osusut ìre ikeyi: Ufuk kiban̄ môjọ ita ema me ìkeke, chieen̄ kiban̄ môjọ 
ita me emen udọn̄ chieen̄ kiban̄, alọm kiban̄ môjọ isan̄a me otu kiban̄. 
13Me usen ya, Okumugwem môtap ikpele wọlọwọlọ me etete kiban̄. Ene ge 
môtet ogwu melek kan̄ ubọk, mè ibene ubọk isulu ogwu melek kan̄. 
14Ebi Juda si mêtim akọn̄ me Jeruselem. Mêkwọọk inu ubọọn̄ ebi ido ìkana ema 
okokop ititiin̄, alata araran̄ mè alata okuket mè ekwut mè ofọnti òwawa enenen. 
15Ubọk yaage si, ijo orukan̄ anam môtet inyinya melek inyinya mgbidim ukot, 
mè aligọ melek inyinya akpan, mè otutuuk anam òkup me m̀gba-ǹgwele ukan̄ 
kiban̄. 
16Mgbọ ya, ebi ìsisik me lek otutuuk ido cha ìtitim akọn̄ me Jeruselem, mêkinene 
isi Jeruselem me acha me acha isi ikitọbọ ebum inyi Ogwu Ubọọn̄, òrere 
Okumugwem Ogwukaan̄ Inyọn̄ mè Ijọn̄, mè ikisi irie ijọk Uwu Nlak. 
17Ire ikaan̄ otoko ge me otutuuk linyọn̄ eyi ìkanene ìsi Jeruselem ìsi ìtọbọ ebum 
ìnyi Ogwu Ubọọn̄, òrere Okumugwem Ogwukaan̄ Inyọn̄ mè Ijọn̄, ibot ìkporep 
igwook me inyọn̄ ijọn̄ kiban̄. 

18Ire ebi Ijipiti ijit isisi ijọk me Jeruselem, ibot ìkporep igwook me inyọn̄ ijọn̄ 
kiban̄. Okumugwem môria ijo orukan̄ eyi îkinyi ido ebi kpegọọk isi irie ijọk Uwu 
Nlak ya igwook ema me lek. 
19Eyi mônenire osusut ebi Ijipiti, mè ire si osusut ebi ido geelek ebi kpesi orirọ 
ijọk Uwu Nlak ya. 
20Me usen ya, mêge me lek egiriga ekitobo me lek inyinya ibe: “ÌKUP MBUBAN 
INYI OKUMUGWEM.” Ikeya si, otin̄ geelek me Uwu Mbuban Okumugwem môkup 
me mbuban kubọk okwa mbuban cha òkikup me isi ntook. 
21Otutuuk otin̄ geelek me Jeruselem mè Juda môkup me mbuban inyi 
Okumugwem Ogwukaan̄ Inyọn̄ mè Ijọn̄. Ebi geelek ìnu ngwugwa mêbeen̄ usini 
me lek otin̄ cha isa item inu. Me usen ya, kpunu ogwu mbit geege òbokup me 
Uwu Mbuban Okumugwem Ogwukaan̄ Inyọn̄ mè Ijọn̄. 

  



1659 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Mal 

Mal 1 

1Eyi ìre etip Okumugwem olookbe Malakai ibe isa isi ilook ebi Ijeren. 

Okumugwem îma Ijeren 

2Okumugwem onenitumu ibe, “Mma enyi.” Ire, enyi edodo ọmọ ibe, “Ìre ike owa 
ke osa ima eji?” Okumugwem onenibe, “Ìre Isọ melek kè Jekọp kpefat ire ngwan̄? 
Ire, Jekọp ke emi mma, 
3mè icha Isọ, mè irọ inyi ido ogoon̄ ogoon̄ kan̄ ikana nchat ijọn̄ èwê, mè irọ inyi 
ijọn̄ ìrot kan̄ ikana ere ebi kè ibo oron afa ekiluk.” 
4Ebi Edọm, òrere ebi owot iman kè Isọ, mêkọt itumu ibe, “Ubọk geelek ejijakabe 
eji igwook, eji mêkpọk inama ido kiji.” Ire, Okumugwem Ogwukaan̄ Inyọn̄ mè 
Ijọn̄ ìbe, “Ema mêkọt ikpọk inama ido kiban̄, ire, m̀bagbugbugbọ otutuuk 
igwook. Mêkigwen ema Ido Afa, ife unaan̄-ejit Okumugwem obiabe me lek ire 
mgbọ geelek. 
5Enyi mêsa chieen̄ kinyi imun̄, mè itumu si ibe, ‘Me atikọ, Okumugwem îmin 
enenen, umin kan̄ îsaba iraka oke ijọn̄ ido Ijeren.’ ” 

Okumugwem îkan̄ inu inyi ebi ngwugwa 

6Okumugwem Ogwukaan̄ Inyọn̄ mè Ijọn̄ onenitumu inyi ebi ngwugwa ibe, 
“Gwun̄ ìkinyi ogwu ute umin, ogwu usun̄ ìkinyi ogwu nte uwu kan̄ ulibi. Ire emi 
ìre nte kinyi, mọmọ umin ya eyi ògbegbe emi? Ire emi ìre nte uwu, mọmọ ulibi 
ya eyi ògbegbe emi? Enyi ebi ngwugwa, enyi ekikpọ erieen̄ n̄a isiki chieen̄, mè 
ifiaan̄ ikido ibe, ‘Ìre kpasi oniin̄ ke eji esa ikikpọ erieen̄ kwun̄ isiki chieen̄?’ 
7“Enyi ekisa inorie òkaan̄ mbuban me lek inigwa ngwugwa me inyọn̄ ntook n̄a, 
mè ifiaan̄ ikido ibe, ‘Ìre kpasi oniin̄ ke eji esa ichaka owu mbuban me lek?’ Îre me 
lek enyi ekitumu ibe ke mêkọt ikpọ ntook ngwugwa Okumugwem isiki chieen̄. 
8Eyi enyi ekisa anam ǹnàan̄ inigwa ngwugwa, ìre eya ìkalọ ni? Eyi enyi ekisa 
anam m̀fan̄a ukot, mè ìre anam òkaan̄ orukan̄ me emen inigwa ngwugwa, ìre eya 
ìkalọ ni? Ìsa mbet lek anam kecha ìnyi ogwu ibot mkpulu kinyi ìkpọ-nu! Ìre 
môbọkọ, mè ibele ejit me lek kinyi? Emi Okumugwem Ogwukaan̄ Inyọn̄ mè Ijọn̄ 
nkido enyi. 
9“Mgbọ keyi, eyi enyi ekigwa ojelek wọlọwọlọ ngwugwa kechi, ìbeek-nu Awaji 
ibe ikaan̄ nsan me lek kinyi, mè ìkpọ-nu, mè ìre môfat inyi enyi isi. Emi 
Okumugwem Ogwukaan̄ Inyọn̄ mè Ijọn̄ ntumu. 
10“Kè ònwọn, ire ene ge me etete kinyi mogon otutuuk isotu Uwu Mbuban, inyi 
ene geege ikayaka ìnisọk ataak ataak ukan̄ me inyọn̄ ntook n̄a! Ǹkayaka ìbele ejit 
me lek kinyi. Ǹkayaka ìdo ngwugwa geege ònan̄a enyi me ubọk. Emi 
Okumugwem Ogwukaan̄ Inyọn̄ mè Ijọn̄ ntumu. 

11Bene me agan̄ mbum-ura si re agan̄ ichep-ura, erieen̄ n̄a îkaan̄ umin me etete 
ebi ido geelek. Me ere geelek, ebi ene ekiwọwọp nsensi, mè ikigwa ngwugwa 
òtatana inyi erieen̄ n̄a, mije, erieen̄ n̄a îkaan̄ umin me etete ebi ido geelek. Emi 
Okumugwem Ogwukaan̄ Inyọn̄ mè Ijọn̄ ntumu. 
12“Ire, enyi ekififila erieen̄ n̄a, sa me lek enyi ekitumu ibe ke ntook ngwugwa 
Ogwukaan̄-ene îfifila, ke mêkọt ikpọ inorie inyọn̄ ntook ya isiki chieen̄. 
13Enyi ekitumu ibe, ‘Iyak! Ìre kpasi ulobo akpan ire echi eji ekibeme?’ Enyi 
isikitumu ikeya, enyi mîra ikigwuku mfi igwook kubọk emi ǹkayaka ìkukup me 
lek inu geege. Emi Okumugwem Ogwukaan̄ Inyọn̄ mè Ijọn̄ ntumu. 
14Môfieek inyi ogwu mfeen̄ ya, ogwu òkaan̄ atalek orie anam me etete anam kan̄, 
mè isa anam òkaan̄ mbuban me lek inigwa ngwugwa inyi Ogwukaan̄-ene. Mije, 
emi ìre ogwu ubọọn̄ òmimin. Erieen̄ n̄a si îkaan̄ ukpook me etete ebi ido geelek. 
Emi Okumugwem Ogwukaan̄ Inyọn̄ mè Ijọn̄ ntumu.” 

Mal 2 

Nteme òkup inyi ebi ngwugwa 

1“Enyi ebi ngwugwa, nteme keyi ìkup inyi enyi. 

2Emi, Okumugwem Ogwukaan̄ Inyọn̄ mè Ijọn̄ nkitumu ibe, ire enyi kpegban̄ utọn̄ 
inyi emi, kpetumu si ifieek me ejit kinyi ibe ke enyi mênyi erieen̄ n̄a umin, emi 
mâfieek otu inyi enyi, ugbana geelek mwuukbe lek igbana enyi môkana ogbo. 
Me atikọ, mwuuk lek ifieek otu inyi enyi, mije, enyi kpekaan̄ me ejit imimin 
erieen̄ n̄a. 
3“Kpọ, mânisulu ebi owot iman kinyi osusut mije kinyi. Mâkpulu ifin anam 
ngwugwa ijọk kinyi cha ichiọọk ikana enyi me isi, mênenikpulu enyi melek ifin 
cha me lek isa isi ifiin̄. 
4Mgbọ ya, enyi mêneniriọọn̄ ibe ke îre emi nnyi enyi ntaba-ubọk-me-utọn̄ keyi, 
inyi inyan̄a-ibot eyi nnyan̄abe melek kè Libai ikije inyi isi. Emi Okumugwem 
Ogwukaan̄ Inyọn̄ mè Ijọn̄ ntumu. 
5Inyan̄a-ibot n̄a ya, ǹnyan̄a melek kè Libai. Îre inyan̄a-ibot eyi ugwem mè esuuk. 
Nnyi si ọmọ ugwem mè esuuk. Îre si inyan̄a-ibot eyi ulibi. Ọmọ înyi si emi ulibi, 
mè itet ukpook me lek erieen̄ n̄a. 
6Ata ijejeen̄ ke îkijeen̄, ìkakijeen̄ ijo ijejeen̄ geege. Ọmọ îluk ugwem melek n̄a me 
esuuk mè unen, mè isa si me ikeya irọ inyi owuwa ebi ene etele ijo ugwem kiban̄. 
7“Mije, ikọ òbokinan̄a me otu ogwu ngwugwa isibi ìre ikọ òbokijeen̄ ene ubọk 
ebesa iriọọn̄ Awaji, ebi ene si ebekinu me lek kan̄ inibọkọ nteme. Bak me lek, 
ogwu ngwugwa ìre ogwu etip eyi Okumugwem Ogwukaan̄ Inyọn̄ mè Ijọn̄. 

8Eyi kinyi, enyi mîra ijit oniin̄ n̄a, mè isa me ijejeen̄ kinyi irọ inyi owuwa ene 
enan̄a erọn̄. Enyi mîra ifiat inyan̄a-ibot nnyan̄abe melek kè Libai. Emi 
Okumugwem Ogwukaan̄ Inyọn̄ mè Ijọn̄ ntumu. 
9Mije keya, emi si, nra irọ inyi ebi ene ekekpọ enyi esiki chieen̄, mè esip itet enyi 
me isi ebi ene, bak me lek, enyi kpeyaka ikije me oniin̄ n̄a, enyi si mîkigobo ene 
isi me lek isusun̄ ikan.” 
10Ìre eji otutuuk kpere bọn ute ge? Ìre ìkafat ìre Awaji yaage orom eji otutuuk 
ene? Keke orọ eji kpekirọ atikọ me lek ebi melek kiji? Sa me ikeya, eji mîfiat 
inyan̄a-ibot ebi nte nte kiji. 
11Ebi Juda kpeyaka igbe utoon̄-ejit me isi Awaji. Ema mîrọ mbuban inu me ido 
Ijeren mè ama Jeruselem. Ebi Juda mîchaka mbuban me lek Uwu Mbuban 
Okumugwem ya, eyi Okumugwem omabe. Ema mîsi ido ebibaan̄ ebi ìkitọbọ 
ebum inyi ofifi awaji me lek nwa. 
12Ogwu geelek òrọrọn̄ ikan keyi, mè ikigwa ngwugwa inyi Okumugwem 
Ogwukaan̄ Inyọn̄ mè Ijọn̄, ene geelek îrebe, kè Okumugwem ifieek ọmọ isan̄a me 
otu ifuk ebi Ijeren. 
13Ofifi inu enyi ekirọ ìre ikeyi: Enyi ekito ito, mè ikigwook mun̄ ito idek ntook 
Okumugwem. Enyi ekito ito, mè ikifieek ejit, mije, Okumugwem ìkayaka ìkaan̄ 
ulọk me lek ngwugwa kinyi, ìkayaka ìkibele ejit ìbọkọ inyinyi kinyi. 
14Enyi mêkọt ido ibe, “Ìre keke ore ibot ikọ?” Ibot ikọ ìre ke Okumugwem îriọọn̄ 
ibe ke kpunu ogwu enerieen̄ geege me etete kinyi òkirọ atikọ melek nwa mgbọ 
ijija kan̄. Ogwu enenwaan̄ ya îkana ogwu ugbalek inyi owu, ire, owu òkayaka ìsun̄ 
inyan̄a-ibot kwun̄ melek kan̄. 
15Ìre Okumugwem ìkafat ìrọ owu melek kan̄ ekana ge? Me akpalek melek 
ekwukwu, enyi ìre eyi kan̄. Keke orọ mè Awaji irọ enyi ekana ge? Îre mije 
ìkiweek ibe enyi enekaan̄ bọn ebi ìbere bọn Awaji. Eya orọ, ìgbala chieen̄ ìkpọ 
ugwem kinyi. Owu ogwu enerieen̄, kirọ atikọ melek nwa kwun̄, ogwu owu odobe 
mgbọ nsabọn irieen̄ kwun̄. 
16Okumugwem, Awaji ebi Ijeren ibe, “Iyayaak olom mè nwa, emi ǹchacha igo! 
Ǹkamama si ogwu enerieen̄ ogwu inu afa okanabe ofọnti îkitap ichit lek. Emi 
Okumugwem Ogwukaan̄ Inyọn̄ mè Ijọn̄ ntumu. Eya orọ, ìgwuun̄ chieen̄ ìkpọ 
ugwem kinyi, mè ìkirọ atikọ me etete kinyi, olom mè nwa.” 

Usen oyerebet òkinu 

17Enyi mîsa ikọ otu kinyi irọ inyi lek iwọ Okumugwem, mè ikido ibe, “Mọmọ 
ubọk eji esabe irọ inyi lek iwọ Okumugwem?” Îre me lek enyi ekitumu ibe, 
“Okumugwem ìkimọnọ otutuuk ebi ìkirọ ijo inu kubọk ebi ata ife, ema ke îkima.” 
Melek si, enyi ekitumu si ibe, “Mọmọ Awaji unen oyerebet ya?” 

Mal 3 

1Okumugwem Ogwukaan̄ Inyọn̄ mè Ijọn̄ ìbe: “Ìkpọ, mâniria ogwu etip n̄a inu, 
ogwu òboninen̄e oniin̄ isun̄ iban emi. Mgbọ ya, me ekakpọge chieen̄, Okaan̄-ene 
ogwu enyi ekiweek ya mônunu me Uwu Mbuban kan̄. Ogwu òbonilook etip eyi 
inyan̄a-ibot ya, ogwu enyi ekiweek ya, ìkpọ, òkinu.” 
2Ire, ìre ekene obokọt ibeme usen inunu kan̄? Ìre ekene obokọt ikeke ida ọmọ 
mgbọ isikana isibi? Mije, ọmọ ìbokup kubọk unye ukan̄ ogwu ikwaan̄ okwukwut 
okisa ikala alata, mè ibet lek ìsabi ogwu ògwọk ekwut okisa igwọk ekwut itana. 
3Ọmọ môsiki ikweek irek kubọk ogwu òkikala alata okuket, mè ikikwuk inyi 
itana. Ọmọ môkwuk ebi otoko kè Libai itana, mè ikala ema, inyi etoon̄ kubọk 
alata araran̄ mè alata okuket. Sa me ikeya, Okumugwem mônenikaan̄ ebi 
ìbekigwa ngwugwa inyi ọmọ ubọk îgbebe. 
4Mgbọ ya, Okumugwem mônenikibọkọ ngwugwa ebi Juda mè ebi Jeruselem itap 
kubọk îkibọkọ me mgbọ ukot ikaan̄, mè acha òraraka cha. 
5“Mgbọ ya, emi mânenikup iriaak enyi ikisibi enyi oyerebet me ibot. Mâgwat lek 
ikeke ata-ikọ ikeme ebi ìtet ǹcha, mè ebi ugan-nwa, mè ebi ìkinyan̄a ibot ataak, 
mè ebi ìkifeen̄ ebi ikwaan̄ me lek mkpukpe, mè ebi ìkitutuku ebi nwakpa mè ebi 
kpà-nte, mè ebi ìkifeen̄ ebi ichen, mè ebi kpekitet ukpook me lek n̄a. Emi 
Okumugwem Ogwukaan̄ Inyọn̄ mè ijọn̄ ntumu.” 

Ichichiin̄ inu eyi Awaji 

6“Emi Okumugwem, ǹkakinwene. Eya orọ enyi bọn kè Jekọp kpekwaan̄ ita. 

7Akarake ukot ebi nte nte kinyi, enyi mîjit orọmijọn̄ n̄a, enyi kpekirọ. Ìgwu ìkom 
ìna me lek n̄a, ke mâgwu ikom inu me lek kinyi. Emi Okumugwem Ogwukaan̄ 
Inyọn̄ mè Ijọn̄ ntumu.” Ire, enyi ekekido ibe, “Eji eberọrọ igwu ikom?” 
8“Ìre ogwu ebilene môkọt ichiin̄ inu Awaji okaan̄be ni? Ire, enyi ba mêkichiin̄ 
emi, mè ikido ibe: “ ‘Ìre eji ejeje ichiin̄ owu ni?’ “Îre me lek irek ge me akọp irek, 
melek inyinyi. 
9Ufieek-otu îtet enyi, enyi otutuuk ido, mije enyi ekichiin̄ emi. 

10Ìsa òjot òjot irek ge me akọp irek ìnigwook me uwu isun̄-inu n̄a, inyi inorie 
ikanan me uwu n̄a. Ìroon̄ emi ìkpọ-nu me lek inu keyi! Emi, Okumugwem 
Ogwukaan̄ Inyọn̄ mè Ijọn̄ ntumu. Ìkpọ-nu, mè ìre m̀kpafat igwuku otu nruruk 
echi emen inyọn̄ ibook, mè ida ugbana owuwa owuwa igwook inyi enyi, mege 
enyi kpebekaan̄ ere itap otutuuk. 
11Mâkput òtaka inu me uko kinyi, inyi ikajijaka mfut uko kinyi. Me inyọn̄ ijọn̄ 
kinyi, mfut gerep ìkabogen̄ sabum mgbọ ìboren̄e. Emi Okumugwem Ogwukaan̄ 
Inyọn̄ mè Ijọn̄ ntumu. 
12Mgbọ ya, otutuuk ebi ido geelek mênenikigwen enyi ebi egbanabe, mije, ijọn̄ 
kinyi ìbokitotop iluluk. Emi Okumugwem Ogwukaan̄ Inyọn̄ mè Ijọn̄ ntumu.” 
13Okumugwem ìbe, “Enyi mîtumu ikọ ikpak ikpak ikeme emi. “Ire, enyi enenido 
ibe, ‘Keke ke eji etumu ikeme owu?’ 



1663 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

14“Enyi etumu ibe, ‘Irọrọ ikwaan̄ inyi Okumugwem ìre inu ikike. Irọrọ orọmijọn̄ 
Okumugwem Ogwukaan̄ Inyọn̄ mè Ijọn̄ mè ifefieek ejit me ibot ijo inu kiji me isi 
kan̄, kubọk ebi uwu ito ekirọ, ìre kpasi oruru ke îsibi inyi eji ni? 
15Mgbọ yi, ebi ugumulek ke eji ekigwen ebi egbanabe. Iin̄, ebi ikpak ke inu okije 
ijaan̄ me lek. Ema ekitọ Awaji ikpọ, mè eje efon me ikike.’ ” 
16Mgbọ ya, ebi ìkitet ukpook me lek Okumugwem ekekikpa ukpatu me lek kiban̄ 
ge mè ge, Okumugwem ogbagban̄, mè inọ. Enenige inu ofolek ebi ìkitet ukpook 
Okumugwem mè ikimin erieen̄ kan̄ itap me ikpa me isi Okumugwem, isasa 
ikikeek ema. 
17Okumugwem Ogwukaan̄ Inyọn̄ mè Ijọn̄ onenibe, “Ema mêre ebi n̄a, me usen 
ya mgbọ mâsabe ema irọ inu ubọọn̄ òkup esese inyi lek n̄a. Mâkaan̄ ema nsan 
me lek kubọk ute okikaan̄ nsan me lek gwun̄ kan̄ enerieen̄ ogwu òkisi ikwaan̄ 
inyi ọmọ.” 
18Mgbọ ya, enyi mêkpọk imun̄ esese òkup me etete ebi ata irọrọ mè ebi ikpak, 
mè etete ebi ìkisi ikwaan̄ inyi Awaji mè ebi kpekisi ikwaan̄ inyi Awaji. 

Mal 4 

Usen oyerebet Okumugwem 

1Okumugwem Ogwukaan̄ Inyọn̄ mè Ijọn̄ ìbe ikeyi, “Me atikọ, usen oyerebet 
òkinu. Osusut usen ya obosa inu ìbotaka ene kubọk ukan̄ òkikala okwukwut. 
Otutuuk ebi ugumulek mè otutuuk ebi ikpak ebetataka iriọk kubọk mfufe akpa 
me usen ya. Otutuuk agọọk kiban̄ mè ugwun̄-ijọn̄ kiban̄, kpunu geege òbosik inyi 
ema. 
2Ire enyi ebi ìkimin erieen̄ n̄a, ata irọrọ môtoon̄ kubọk ura inyi enyi, mè isa 
igwagwa igbaalek ijet enyi. Mgbọ ya, enyi mênanan̄a isibi, mè ikiraan̄ iwulu 
ikana kubọk bọn eriembuuk esan̄abe isibi me uwu anam. 
3Me usen ya eyi nkinen̄e isun̄, enyi ebejajak ebi ikpak iraka. Ema ebekup kubọk 
ntọn̄ ikike me akajit ukot kinyi. Emi Okumugwem Ogwukaan̄ Inyọn̄ mè Ijọn̄ 
ntumu.” 
4“Ikawuuk Ikan kè Mosis ogwu ikwaan̄ n̄a, eyi nnyibe ọmọ me inyọn̄ ogoon̄ 
Orebu ibe isa ininyi otutuuk ebi Ijeren, ìkeek otutuuk orọmijọn̄ mè ikan cha. 
5“Ìkpọ, emi mâria Ilaija ogwu nriran inu me lek kinyi, sabum usen oyerebet 
Okumugwem ya, òrere uga usen òkaan̄ ukpook ya, ònore. 
6Isinu, mônirọ inyi ebi ute egwu ejit ekom ema bọn kiban̄, mè irọ inyi bọn egwu 
ejit ekom ema ebi nte kiban̄. Ilọ me ikeya, m̀banunu inijijaka ido kinyi isan̄a 
kpai.” 

Obolo - All Bible 
 

 
Mat 

Mat 1 

Mfufuk owot nte kè Jisọs 

(Luk 3:23-38) 

1Mfufuk owot nte kè Jisọs Karais gwun̄ kè Debit ònan̄a me owot iman 
kè Ebereyam ìje ikeyi: 
2Ebereyam obon Ajiki, Ajiki onenibon Jekọp, Jekọp onenibon Juda melek ebi 
ngwan̄ ebirieen̄. 
3Juda onenibon Pereji melek Jera me owot kè Tema. Pereji onenibon Ejirọn, 
Ejirọn onenibon Ram. 
4Ram onenibon Aminadap, Aminadap onenibon Nasiọn, Nasiọn onenibon 
Salimọn. 
5Salimọn onenibon Bowaji me owot kè Reyabu. Bowaji onenibon Obedi me 
owot kè Rufu. Obedi onenibon Jesi. 
6Jesi onenibon ogwu ubọọn̄ Debit. Debit onenibon Solomọn me owot nwa kè 
Uraya. 
7Solomọn onenibon Reyobuwam, Reyobuwam onenibon Abija, Abija onenibon 
Asa. 
8Asa onenibon Jiosefat, Jiosefat onenibon Joram, Joram onenibon Ujaya. 

9Ujaya onenibon Jotam, Jotam onenibon Ayaji, Ayaji onenibon Ejikaya. 

10Ejikaya onenibon Manasi, Manasi onenibon Amọn, Amọn onenibon Josaya. 

11Josaya onenibon Jekonaya melek ebi ngwan̄ ebirieen̄ sabum enikpulu ebi 
Ijeren me usun̄ akọn̄ isa ifo ido Babilọn. 
12Mgbọ ekpulube ema me usun̄ akọn̄ isi igwook me ido Babilọn isan̄a ke 
Jekonaya obon Sialitien. Sialitien onenibon Jerubaben. 
13Jerubaben onenibon Abiudu, Abiudu onenibon Eliakim, Eliakim onenibon 
Ajọ. 
14Ajọ onenibon Jadọk, Jadọk onenibon Akim, Akim onenibon Eliudu. 

15Eliudu onenibon Elieja, Elieja onenibon Matan, Matan onenibon Jekọp. 

16Jekọp onenibon Josefu òrere nlom kè Meri ogwu òmaman Jisọs ogwu òrere 
Karais 

(eyi òsisibi ogwu Awaji otọkọbe aran̄ me ibot). 

17Bene me ukot kè Ebereyam na re ukot kè Debit ìsibi akọp mè owot iman ini. 
Bene me ukot kè Debit na re mgbọ ekpulube ebi Ijeren me akọn̄ isa ifo ido 
Babilọn ìre akọp mè owot iman ini. Bene me mgbọ ebi Ijeren enan̄abe me 
Babilọn ika na re mgbọ emanbe Karais ìre si akọp mè owot iman ini. 

Imaman kè Jisọs Karais 
(Luk 2:1-7) 

18Imaman kè Jisọs Karais ìkup ikeyi: Josefu înu initet Meri ogwu ònenire nga kè 
Jisọs itele ibodo me lek nwa. Ire, sabum ema enikana olom mè nwa, enenimun̄ 
ibe ke Meri înin̄ owot inan̄a me unye Ekwukwu Mbuban. 
19Ire, mije Josefu ogwu olom orebe ogwu ata irọrọ, ìkaweek irọrọ Meri inu esip 
me isi ebi ene. Eya orọ, ibeben me ejit ibe ke ọmọ mônween̄ lek ijit Meri me 
nlelet, inyi utọn̄ ebi ene ikanọ. 
20Ire, ike Josefu okikeek inu yi, ogwu osat Okumugwem osisibi ichichini ọmọ 
me emen ilaak, mè ibe ọmọ, “Josefu gwun̄ kè Debit, mọnọ Meri nwa kwun̄. Katet 
ukpook, mije, Meri ìnin̄ owot yi inan̄a me unye Ekwukwu Mbuban. 
21Meri nwa kwun̄ môman gwun̄ enerieen̄. Owu mônyi gwun̄ ya 
erieen̄, Jisọs, mije, îre gwun̄ ya obonyan̄a ebi kiban̄ isibi me emen ijo inu kiban̄.” 
22Otutuuk inu òmọmọnọ irek îrọ inyi ikọ Okumugwem otumube inan̄a me otu 
ogwu nriran kan̄ irọ iso. 
23Okumugwem ìbe ke obaak enenwaan̄ ge ikariọọn̄ge enerieen̄ mônin̄ owot, mè 
iman gwun̄ enerieen̄; ke mêgwen gwun̄ ya Imanuwen, eyi òsisibi “Awaji òwa 
melek kiji.” 
24Mgbọ Josefu onan̄abe ikeke me ilaak, imọmọnọ Meri ogwu nwa isa ifo uwu 
kan̄ ike ogwu osat Okumugwem obe ọmọ irọ. 
25Ire, ìkagọọk Meri ìlaak mege ire mgbọ Meri omanbe gwun̄ enerieen̄ ya. Josefu 
onyinyi gwun̄ ya erieen̄, Jisọs. 

Mat 2 

Ebi ìriọọn̄ inu mînikpọ Jisọs 

1Eman Jisọs me ama Beteleyem eyi òkup me Judia, me mgbọ Erọdu orebe 
ubọọn̄ me agan̄ ya. Mgbọ emanbe ọmọ, ebi ìriọọn̄ inu ìnan̄a me agan̄ mbum-ura 
enunu Jeruselem, 
2mè inikidido ibe, “Gwun̄ ya emanbe, òbonire ogwu ubọọn̄ ebi Ju ya ìkup me 
owa? Eji emun̄ ntoronyan̄ kan̄ osibibe me agan̄ mbum-ura, mè inu ibenitọbọ 
ebum inyi ọmọ.” 
3Mgbọ ogwu ubọọn̄ Erọdu onọbe ikọ yi, ejit kan̄ ìkabele. Ikeya si, otutuuk ebi 
ama Jeruselem kpebele ejit. 

4Eya orọ, ogwu ubọọn̄ Erọdu ogwegwen otutuuk ebi ibot ngwugwa, mè 
otutuuk ebi ìjeen̄ Ikan ititiin̄, mè ido ema ibe, “Ìre enyi efuk me Ikpa Mbuban 
ibe ìre ere owa ke ebeman ogwu Awaji otọkọbe aran̄ me ibot ya?” 
5Ema efọfọọk ibe ke îre me ama Beteleyem eyi òkup me Judia, mije ke ogwu 
nriran îge inu ofolek ibe ke Awaji ìbe, 
6“Owu Beteleyem, ubọk geelek orebe sọntiik ama me etete otutuuk ama ile 
òkup me ido Juda, ogwu ibot mkpulu ìbonan̄a me emen kwun̄ isibi inikikpukpo 
ebi n̄a, Ijeren.” 
7Erọdu oneninween̄ lek igwen ebi ichen cha ìnan̄a me agan̄ mbum-ura, mè 
iweek iriọọn̄ me otu kiban̄ ike mgbọ ntoronyan̄ ya obenebe isibi. 
8Mgbọ îbọkọbe ema ikọ me otu isan̄a, ineniria ema isi ama Beteleyem ibe, “Ìsi 
ìgbala chieen̄ ìweek gwun̄ ya. Ire enyi iweek imun̄, ìna ìnilook emi, inyi emi si 
ǹgọọk ǹsi ǹtọbọ ebum ǹnyi gwun̄ ya.” 
9Mgbọ ogwu ubọọn̄ ya otumube ikọ melek kiban̄ isan̄a, ema enanan̄a isibi, mè 
ikpọk imun̄ ntoronyan̄ ya ema emun̄be me agan̄ mbum-ura okije me isi kiban̄, 
mè inikeke itat me inyọn̄ uwu ere gwun̄ ya okupbe. 
10Ejit îbele ema enenen mgbọ ema emun̄be ntoronyan̄ ya. 

11 Ema ejeje inin̄ uwu ya, mè isi imun̄ gwun̄ ya me ubọk kè Meri ogwu uga, mè 
igele igwook me ijọn̄, mè itọbọ ebum inyi ọmọ, mè inichili okop inu ubọọn̄ 
kiban̄, mè isan̄a alata araran̄, mè okpukpuk mgbe òkidun̄u olu utop utop ònan̄a 
me lek uti ekigwen Farankinsens, mè eyi ònan̄a me lek uti ekigwen Mâa isibi isa 
iche inyi gwun̄ ya. 
12Mgbọ ema enyibe inu inyinyi kiban̄ isan̄a, ema ejeje me ofifi oniin̄ ifo ido 
kiban̄. Ema erọ ikeya, mije, Awaji îtaba ema ubọk me utọn̄ me emen ilaak ibe 
ema ekagwu ìkom ìsi lek ogwu ubọọn̄ Erọdu. 

Josefu îsa Meri melek Jisọs ilibi ifo Ijipiti 

13Mgbọ ebi ìriọọn̄ inu cha efonbe isan̄a, ogwu osat Okumugwem osisibi 
ichichini Josefu me emen ilaak, mè itumu inyi ibe, “Nan̄a keke, mè ben gwun̄ ya 
mè ogwu uga sa libi fo ido Ijipiti si kup. Luk me ere ya re mgbọ emi mâyakabe 
initeme owu inu owu môrọbe, mije Erọdu môbene ikiweek gwun̄ ya ikpakpan̄.” 
14Josefu onanan̄a ikeke me ilaak me eririeen̄ ya, mè iben gwun̄ ya mè ogwu uga, 
isa ilibi ifo ido Ijipiti, 
15mè isi iluk me ere ya mege ire mgbọ Erọdu okwube, sabum înigwu ikom ika. 
Ikeyi ke ikọ Okumugwem otumube inan̄a me otu ogwu nriran osa irọ iso. 
Okumugwem ìtumu ibe, “Ǹgwen gwun̄ n̄a enerieen̄ inan̄a me Ijipiti isibi.” 
16Ogwu ubọọn̄ Erọdu înaan̄ ejit enenen mgbọ îweekbe isibi ibe ke ebi ìriọọn̄ inu 
cha mîfiaan̄ ọmọ, kpeyaka igwu ikom inikpa inu ema emun̄be inyi ọmọ. Eya orọ, 
inyinyi ida ibe ekpan̄ otutuuk asa nsabọn ebirieen̄ me Beteleyem, mè otutuuk 
asabọn ama òkukup iriaak, bene me lek ebi emanbe ayaya si re lek ebi ìmimiin̄ 

iso acha iba, igọọk me ike mgbọ ntoronyan̄ ya obenebe isibi, kubọk ebi ìriọọn̄ 
inu cha etumube inyi ọmọ. 
17Ikeyi ke ikọ Okumugwem otumube inan̄a me otu ogwu nriran Jerimaya osa 
irọ iso. 
18Jerimaya ìtumu ibe, “Mînọ ida ge okitaan̄ ukpo me Rama, mè ikito ito, mè 
ikifieek ejit enenen. Rechen òkito ito mije bọn kan̄ ìkwakwaan̄ ita. Ìkachieek ibe 
ekat ọmọ ejit, mije, nsabọn kan̄ kpeyaka ikup me ugwem.” 

Josefu îsa Meri melek Jisọs ika inu Najeret 

19Mgbọ Erọdu okwube iraka, ogwu osat Okumugwem onenikpọk isibi ichichini 
Josefu me emen ilaak me Ijipiti, 
20mè itumu inyi ibe, “Nan̄a keke, mè ben gwun̄ ya mè ogwu uga sa fo ido Ijeren, 
mije, ebi ìweweek ikpakpan̄ gwun̄ ya mîkwaan̄ isan̄a.” 
21Josefu onanan̄a ikeke, mè iben gwun̄ ya mè ogwu uga isa ifo Ijeren. 

22Ire, mgbọ Josefu onọbe ibe ke Akelọs ore ogwu ubọọn̄ me Judia me irek kè 
Erọdu ogwu ute, ukpook otetet ọmọ ifofo Judia. Eya orọ, kpan̄asi Judia, ikakana 
ifo agan̄ Galili ike ogwu osat Okumugwem otemebe ọmọ me emen ilaak. 
23Mgbọ îrebe Galili, inenisi iluk me ama ekigwen Najeret. Ikeyi ke ikọ 
Okumugwem otumube inan̄a me otu ebi nriran osa irọ iso ibe ke mêkigwen 
gwun̄ ya ogwu Najeret. 

Mat 3 

Jọn ògwook mun̄ înu ininen̄e oniin̄ isun̄ 

(Mak 1:1-8; Luk 3:1-18; Jọn 1:19-28) 

1Me emen mgbọ ya, Jọn ògwook mun̄ onunu, mè ikijijen̄e ikana me emen èwê 
òkup me Judia ikilook ebi ene ata etip ibe, 
2“Ìgwu ìkom me ijo kinyi, mije, mkpulu eyi Awaji îkup mgbet.” 

3Jọn ògwook mun̄ yi ke Asaya oben nriran ofolek mgbọ îtumube ibe, “Ida ene 
ge òkitaan̄ ukpo me emen èwê ibe, ‘Ìnen̄e oniin̄ ìsun̄ ìban Okumugwem, mè ìrọ 
oniin̄ òtatat ìnyi ọmọ.’ ” 
4Ofọnti Jọn okitap, esa inwọọn̄ aligọ irom. Fanti îkitobo me ebon ìre fanti ikpa 
anam. Inorie kan̄ ìre akaka ituuk mè njijoon̄ aran̄ akwọọk. 
5Ebi ene ekekigbọọk inan̄a me Jeruselem, mè otutuuk ido Judia, mè otutuuk 
ama òkup me agba okwaan̄ Jodan inu me lek kè Jọn, 
6mè ikifuk ijo kiban̄ isibi. Jọn okekigwook ema mun̄ me okwaan̄ Jodan. 

7Ire, mgbọ Jọn omun̄be owuwa ebi Farisi mè ebi Sadusi ekinu me lek kan̄ 
ibenigọọk igwook mun̄, itutumu inyi ema ibe, “Enyi ijo ulu kechi! Ìre ekene 
oteme enyi ibe enyi elibi enwọnọ uyọt uyọt unaan̄-ejit Awaji eyi òbonunu? 

8Ìkirọ ata irọrọ eyi òbokijeen̄ ibe ke enyi mîgwu ikom me atikọ. 

9Ikakpọkpọ ìkup ìkitumu ìbe ke enyi ìre bọn kè Ebereyam, mè ìkikeek ibe ke 
enyi mêsa me ikeyi inwọnọ osusut Awaji. Ǹkitumu inyi enyi ibe ke Awaji môkọt 
irọ inyi ewuuk chi òkup me ere yi ikana bọn inyi Ebereyam. 
10Mgbọ yi, mîto otuban itele me ebon uti geelek. Ire ikaan̄ uti ikatoge ata mfut, 
mêcho ito, mè iben itọp itap me emen ukan̄. 
11“Emi ǹkisa mun̄ ikike igwook enyi mun̄, isasa ijeen̄ ibe ke enyi mîgwu ikom. 
Ire, îkaan̄ ene ge òbonu me udun̄ n̄a. Ene ya îmin igak emi enenen ire lek emi 
ǹkagbe ogwu òbokiben ikpukot ene ya. Ene ya ìbosa Ekwukwu Mbuban mè 
ukan̄ igwook enyi mun̄. 
12Ofifi si, ene ya îkaan̄ ugen̄ sanasana otu eyi ìbosa igen̄ mfufe isan̄a me lek akpa, 
mè ikpulu akpa cha isi itap me emen uwu isun̄-akpa kan̄, mè ikpulu mfufe cha 
isi iwọp me emen ukan̄ eyi ìkakiniin̄.” 

Igwook-mun̄ kè Jisọs 
(Mak 1:9-11; Luk 3:21-22) 

13Jisọs oneninan̄a me agan̄ Galili isi agba okwaan̄ Jodan, inyi Jọn igwook ọmọ 
mun̄. 
14Ire, Jọn oweweek ikpukput ọmọ, mè itumu inyi ọmọ ibe, “Owu ore ogwu 
mogwook emi mun̄. Owu òyaka ìjeje ininu me lek n̄a ibe emi ǹnengwook owu 
mun̄?” 
15Jisọs ofọfọọk Jọn ibe, “Tele inyi ikup ikeya mgbọ keyi, mije, îgbe ibe owu 
ògwook emi mun̄, inyi eji esa me oniin̄ keyi erọ otutuuk inu eyi Awaji okiweek 
eso.” Jọn onenichieek, mè igwook ọmọ mun̄. 
16Mgbọ yaage Jọn ogwookbe Jisọs mun̄ isan̄a, Jisọs onan̄abe me emen mun̄ 
okwaan̄ Jodan ya iwook inene ijọn̄, isinyọn̄ ochichili, imumun̄ Ekwukwu Awaji 
okinan̄a me isinyọn̄ iwulu kubọk ekerekwukwu isiki inu, mè inisọọk me lek kan̄. 
17Ida ge onanan̄a me emen inyọn̄ ikitumu ibe, “Ogwugwu ore gwun̄ n̄a 
enerieen̄, ogwu mmabe. Emi mbele ejit enenen me lek kan̄.” 

Mat 4 

Ntọ-mkpọ kè Jisọs 

(Mak 1:12-13; Luk 4:1-13) 

1Ekwukwu Awaji onenisa Jisọs ije isi emen èwê, inyi Yọk itọ ọmọ ikpọ. 

2Mgbọ Jisọs okupbe me ere ya ijin otu akọp usen ini, uraafiọọn̄ onenitaka ọmọ. 

3Yọk onunu initọ ọmọ ikpọ, mè ibe ọmọ, “Ire owu ore Gwun̄ Awaji me atikọ, 
tumu ikọ nyi ewuuk chi, mè ikana inorie inyi owu.” 

4Jisọs ofọfọọk ọmọ ibe, “Ege me Ikpa Mbuban ibe, “ ‘Ìkare inorie gaalek ke ene 
okisa iluk ugwem. Ire, ene ìkisa ikọ geelek ònan̄a me otu Awaji isibi iluk 
ugwem.’” 
5Yọk onenisa Jisọs isi itoon̄ me ere òbebene ichit me inyọn̄ Uwu Mbuban me 
Jeruselem, 
6mè itumu inyi ọmọ ibe, “Ire owu ore Gwun̄ Awaji me atikọ, nan̄a me ere yi wulu 
keke me ijọn̄, mije, ege me Ikpa Mbuban ibe, “ ‘Awaji mônyi ebi osat kan̄ ikan 
ofolek kwun̄. Ema mêben owu ikaan̄ me ubọk kiban̄, inyi owu okatọbọ ukot me 
lek ewuuk.’ ” 
7Jisọs ofọfọọk ọmọ ibe, “Ege si me Ikpa Mbuban ibe, “ ‘Katọ Okumugwem Awaji 
kwun̄ ìkpọ.’ ” 
8Yọk okpọkpọk isa Jisọs isi inyọn̄ ogoon̄ òbebene ichit, mè isa ọmọ ijeen̄ otutuuk 
ama ubọọn̄ geelek eyi linyọn̄ keyi, mè otutuuk uja mè òrirọ ama ubọọn̄ cha, 
9mè itumu inyi ọmọ ibe, “Emi mânyi owu otutuuk inu chi geelek, ire owu 
ogwook akpatukot me ijọn̄, mè itọbọ ebum inyi emi.” 
10Jisọs ogagana inyi Yọk ibe, “Je nan̄a emi me isi, Setan, mije, ege me Ikpa 
Mbuban ibe, “ ‘Tọbọ ebum nyi Okumugwem Awaji kwun̄ gaalek, mè kisi ikwaan̄ 
si nyi ọmọ gaalek.’ ” 
11Yọk otetele ọmọ. Ebi osat Awaji enunu inisi ikwaan̄ inyi ọmọ. 

Jisọs îbene ikitumu ikọ Awaji 
(Mak 1:14-15; Luk 4:14-15) 

12Jisọs oneninọ ibe ke mîtet Jọn ògwook mun̄ itap me mkpọn, mè igwu ikom ika 
inu ama Najeret me Galili. 
13Sọnja mgbọ iraraka, inanan̄a me Najeret isi iluk me ama Kapanọm me agba 
okwaan̄ oyô Galili, me agan̄ ijọn̄ ebi otoko kè Jebulọn mè Nafitali elukbe. 
14Eyi onenirọ iso ikọ Awaji otumube inan̄a me otu ogwu nriran Asaya ibe, 

15“Ebi ìluk me inyọn̄ ijọn̄ otoko kè Jebulọn, mè otoko kè Nafitali, mè inyọn̄ ijọn̄ 
òkup ifo agan̄ okwaan̄ ile, mè ebi ìluk me usaba agan̄ okwaan̄ Jodan, mè ido 
Galili agan̄ ebi ofifi ido elukbe; 
16ife chi, ìrere ebi ìluk me emen udun, mîmun̄ ikpele utoon̄. Utoon̄ îtoon̄ ire lek 
ebi ìluk me inyọn̄ ijọn̄ ere udun eyi mkpa okupbe.” 
17Bene me mgbọ ya, Jisọs obebene ikitumu ikọ Awaji inyi ebi ene ibe, “Ìgwu 
ìkom, mije, mkpulu eyi Awaji îkup mgbet.” 

Jisọs îgwen adasi ebi udun̄ kan̄ 
(Mak 1:16-20; Luk 5:1-11) 

18Usen ge, mgbọ Jisọs okije me agba okwaan̄ oyô Galili, inenimun̄ ngwan̄ 
ebirieen̄ iba, Saimọn ogwu ekigwen si Pita melek Anduru ogwu ngwan̄. Ema 
ekitọp njin me okwaan̄ oyô ya mgbọ Jisọs omun̄be ema, mije, ema ìre ebi mbọm 
irin̄. 

19Jisọs onenigwen ema ibe, “Ìna ìnigọọk emi, ke mârọ inyi enyi ekana ebi ìkibọm 
mbọm itet-ene.” 
20Mgbọ yaage, ema etetele njin kiban̄, mè igọọk ọmọ ije. 

21Mgbọ înan̄abe me ere ya ije ifo isi sọnja, ikpọkpọk imun̄ ofifi ngwan̄ ebirieen̄ 
iba, Jemis mè Jọn, bọn kè Jebidi, melek nte kiban̄ ekupbe me emen uji ikinama 
njin kiban̄. Igwegwen ema si. 
22Mgbọ yaage, ema etetele nte kiban̄ melek uji kiban̄, mè inan̄a igọọk ọmọ. 

Jisọs îgwa ebi orukan̄ 
(Luk 6:17-19) 

23Jisọs onenikijijen̄e ikana me Galili, mè ikijeen̄ inu me uwu ntitiin̄ ebi Ju, mè 
ikilook ata etip eyi mkpulu Awaji, mè ikigwa esese chieen̄ orukan̄ mè ufiak me 
lek ebi ene. 
24Etip kan̄ okekitaan̄ ikana otutuuk ido Siria. Ebi ene ekekikpulu otutuuk ebi 
chieen̄ orukan̄ geelek okifiak, mè ebi lek okinaan̄, mè ebi ijo erumun̄ okisisaak, 
mè ebi mkpikpi, mè ebi ngọm, isa ijet Jisọs ibe igwa. Igwagwa otutuuk kiban̄. 
25Mije keya, ogbogbo ebi ene ìnan̄a me Galili, mè ebi ìnan̄a me Akọp Ama, mè 
Jeruselem, mè agan̄ Judia, mè ebi ìnan̄a me usaba agan̄ okwaan̄ Jodan 
ekekigbuku igọọk ọmọ. 

Mat 5 

Jisọs îjeen̄ inu me inyọn̄ ogoon̄ 

5:1–7:29 

1Mgbọ Jisọs omun̄be ogbogbo ebi ene cha, ijeje isi inene inyọn̄ ogoon̄ ge, mè 
isiki ikweek irek. Ebi udun̄ kan̄ enenene igọọk ọmọ. 
2Ibebene ikijeen̄ ema mè ebi ife cha inu ibe: 

Etip uga ubelejit 
(Luk 6:20-23) 

3“Uga ubelejit okup inyi ebi geelek ìrọriọọn̄ ibe, isan̄a me lek Awaji, ke ema 
kpekup me lek inu geege, mije, ebibi ke mkpulu eyi Awaji okup inyi. 
4Uga ubelejit okup inyi ebi ìkifieek ejit, mije, mêkat ema ejit. 

5Uga ubelejit okup inyi ebi ìsisiki lek, mije, îre ema ebekaan̄ linyọn̄. 

6Uga ubelejit okup inyi ebi geelek ìkakaan̄ ikpele ulọk irọrọ inu Awaji okiweek, 
mije, Awaji mônyi ema inu ya òkilọk ema òjot òjot. 
7Uga ubelejit okup inyi ebi ejit nsan, mije, Awaji môkaan̄ ejit nsan me lek kiban̄. 

8Uga ubelejit okup inyi ebi geelek kpunube ofiaan̄ me emen, mije, îre ema 
ebemun̄ Awaji. 
9Uga ubelejit okup inyi ebi ìkitap esuuk, mije, mêkigwen ema bọn eyi Awaji. 

10Uga ubelejit okup inyi ebi ekisisaak bak me lek ema ekirọ inu Awaji okiweek, 
mije, ema ke mkpulu eyi Awaji okup inyi. 
11“Uga ubelejit okup inyi enyi mgbọ ebi ene ekinyi enyi unyechieen̄, mè 
ikisisaak enyi, mè ikikan̄ ataak itumu ijo ikọ geelek itoon̄ enyi mije n̄a. 
12Enyi ìkinwọọn̄ unwọọn̄, mè ìkibele ejit, mije, mkpukpe kinyi me emen inyọn̄ 
îmin enenen. Ikeyi si ke esisaak ebi nriran ìkukup sabum ukot kinyi. 

Uchi linyọn̄ mè utoon̄ linyọn̄ 
(Mak 9:50; Luk 14:34-35) 

13“Enyi ìre uchi me linyọn̄. Ire, ire uchi ifiin̄ utop kan̄, kpunu ubọk geege eberọ 
inyi iyaka ikaan̄ utop kan̄. Eya orọ, ebebeben itọp ifiin̄ me oyet, mè ebi ene 
ekejak me ukot eraka, mije, ìkayaka ìkup me lek inu geege. 
14“Enyi ìre utoon̄ eyi linyọn̄. Ama geelek enamabe me inyọn̄ ogoon̄ ìkpokọt ilet. 

15Ikeya si, ebi ene kpekimin mkpukan̄, mè isa okwa ikana ichit. Ekiben 
mkpukan̄ itoon̄ me inyọn̄ ngugọọn̄, inyi ikinyi utoon̄, mè otutuuk ebi ìkup me 
emen uwu ya ekesa emọọn̄ inu. 
16Ikeya si, enyi ìrọ inyi utoon̄ kinyi ikitoon̄ me etete ebi ene, inyi ema ekemun̄ 
ata ubọk ikwaan̄ kinyi, mè eketọn̄ Nte kinyi ogwu òkup me emen inyọn̄.” 

Ijejeen̄ ofolek Ikan kè Mosis 

17“Ikakeek ibe ke emi ǹnu inenifiat Ikan kè Mosis mè ijejeen̄ echi egebe me 
emen ikpa ebi nriran. Ǹkanu inenigwak Ikan chi. Ire, ǹnu inenirọ Ikan chi iso. 
18Me atikọ, ǹkitumu inyi enyi ibe, mege inyọn̄ mè ijọn̄ môrakabe isan̄a, kpunu 
inu geege enyibe me emen Ikan òboraraka, îtata ìrọrọ iso ubọk enyibe, bene me 
eyi òmimin ichit re lek eyi òsisip ichit. 
19Ikaan̄ ene geelek ikasage Ikan chi geege ìgwen inu, ìrere eyi òsisip ichit, mè 
ikijeen̄ si ebi ofifi ene ibe ekegọọk ọmọ erọ si ikeya, ene ya môre ogwu òsisip 
ichit me emen mkpulu eyi Awaji. Ire, ene geelek òkisun̄ inu geelek enyibe me 
Ikan, mè ikijeen̄ ebi ene ibe ekerọ si ikeya, ene ya môre ogwu òmimin ichit 
me mkpulu emen inyọn̄. 
20Emi ǹkitumu si inyi enyi ibe, îtata enyi etetet ata irọrọ inye igak ubọk ebi 
Farisi mè ebi ìjeen̄ Ikan ekitet, enyi kpebekọt inin̄ emen mkpulu eyi Awaji. 

Ijejeen̄ ofolek unaan̄-ejit 

21“Enyi mînọ ibe ke etumu me ukot ikaan̄ ibe, ‘Kakpan̄ ene, ikaan̄ ogwu ikpan̄ 
ene, ke mêfieek oyerebet itip ene ya.’ 
22Ire, emi ǹkitumu inyi enyi ibe, ikaan̄ ogwu inaan̄ ejit inyi ogwu ngwan̄, 
mêfieek oyerebet itip ene ya. Ofifi si, ikaan̄ ogwu ibe ogwu ngwan̄, ‘Owu ene 
ikike keyi,’ mêsa ene ya isi oyerebet me isi ebi Oru ebi Ju. Ikaan̄ si ogwu ibe 
ogwu ngwan̄, ‘Owu burubut keyi,’ ene ya îgbe ogwu òbonin̄ emen ukan̄ ama yọk. 

23“Mije keyi, ire owu osa inu obosa igwa ngwugwa inyi Awaji inigwook me agba 
lek ntook, mè inikup me ere ya ikeek ibe ke ngwan̄ kwun̄ îkaan̄ takataka isi 
melek kwun̄, 
24juuk inu obosa igwa ngwugwa ya tele me ere ya, mè dasi si rọ esuuk melek 
ngwan̄ kwun̄ sabum ònogwu okom ònu ònogwa ngwugwa kwun̄. 
25“Gwat lek rọ esuuk melek ogwu òkiweek isasa owu isi uwu oyerebet, me 
mgbọ ikọ ya ikarege uwu oyerebet. Mije, ire ikọ ya isi ire isi ogwu ibot oyerebet, 
ogwu ibot oyerebet môkọt iyaka owu itap me ubọk ogwu ikan ido ibe isa owu 
isi itap me mkpọn. 
26Me atikọ, ǹkitumu inyi owu ibe, osinin̄ uwu mkpọn ya, owu òkpokọt isibi, îtata 
òkpekpe otutuuk ikpoko mkpukpe ikan orọn̄be isan̄a kpai. 

Ijejeen̄ ofolek ugan-nwa 

27“Enyi mînọ ibe ke ejeen̄ ibe, ‘Kagan nwa ene.’ 

28Ire, emi ǹkitumu inyi enyi ibe, enerieen̄ geelek òsasa chieen̄ ikpọ enenwaan̄, 
mè ikaan̄ ulọk ilaak me lek ogwu enenwaan̄ ya, enerieen̄ ya îra igagan ogwu 
enenwaan̄ ya isan̄a me emen ejit kan̄. 
29Ire chieen̄ kwun̄ agan̄ ulom ikirọ inyi owu òrọ ijo inu, rọkọ chieen̄ ya san̄a, mè 
tọp fiin̄, mije, înwọn ibe nriro ge inan̄a me lek kwun̄, igak owu ikakaan̄ otutuuk 
nriro lek kwun̄ iso, ebeben owu itọp itap me emen ukan̄ ama yọk. 
30Ire ubọk kwun̄ agan̄ ulom ikirọ inyi owu òrọ ijo inu, fieek ubọk ya san̄a, mè 
tọp fiin̄, mije, înwọn ibe nriro ge inan̄a me lek kwun̄, igak owu ikakaan̄ otutuuk 
nriro lek kwun̄ iso, ebeben owu itọp itap me emen ukan̄ ama yọk. 

Ijejeen̄ ofolek iyayaak olom mè nwa 
(Mat 19:9; Mak 10:11-12; Luk 16:18) 

31“Etumu ibe, ‘Ogwu iboyaak ogwu nwa, ige ikpa iyaak-nwa inyi ogwu 
enenwaan̄ ya.’ 
32Ire, emi ǹkitumu inyi enyi ibe, enerieen̄ geelek òyayaak ogwu nwa me ogwu 
nwa ikasige ugan, enerieen̄ ya îrọn̄ ikan, mije, îsa ogwu enenwaan̄ ya itap òje 
oyet. Ene geelek òdodo si ogwu enenwaan̄ ogwu ogwu olom oyaakbe me oniin̄ 
òkup ikeyi îrọn̄ si ikan ugan-nwa.” 

Ijejeen̄ ofolek inyan̄a-ibot 

33“Enyi mînọ si ibe ke ejeen̄ me ukot ikaan̄ ibe, ‘Kachaka inyan̄a-ibot onyan̄abe. 
Ire onyan̄a ibot inyi Okumugwem, kalọlọ irọrọ inyan̄a-ibot kwun̄ iso.’ 
34Ire, emi ǹkitaba enyi ubọk me utọn̄ ibe, ikayaka ìnyan̄a ibot kubọk ge. Ikasa 
emen inyọn̄ ìnyan̄a ibot, mije, emen inyọn̄ ìre ogboon̄ ubọọn̄ Awaji. 
35Ikasa si linyọn̄ ìnyan̄a ibot, mije, linyọn̄ ìre inu Awaji okisa ibene ukot. Ikasasa 
si erieen̄ ama ile Jeruselem ìnyan̄a ibot, mije, ama ya ìre ama Ogwu Ubọọn̄ ilile 
ya. 

36Ikasa si ibot kinyi inyan̄a ibot, mije, enyi kpebekọt irọ inyi ukut ijeek geege 
òkup me ibot kinyi ikana okuket, mè ìre ofifit. 
37Ikanyan̄a ibot geege mgbọ enyi ekichieek ene use. Ire, iin̄ kinyi ire iin̄ me 
atikọ, in̄-in̄ kinyi ire si in̄-in̄ me atikọ. Isisaba iraka iin̄ mè in̄-in̄, ikọ geelek 
oyakabe itap isọkọ me lek use kwun̄ ìnan̄a me ubọk Yọk.” 

Ijejeen̄ ofolek irọrọ useen̄ inu 
(Luk 6:29-30) 

38“Enyi mînọ ibe ke ejeen̄ ibe, ‘Ogwu irọkọ owu chieen̄ ge, rọkọ si ene ya chieen̄ 
ge me useen̄. Ogwu ifan̄a owu ejeek ge, fan̄a si ene ya ejeek ge me useen̄.’ 
39Ire, emi ǹkitumu inyi enyi ibe, ikaan̄ ogwu irọ enyi ijo inu, ikarọ ene ya useen̄. 
Ire ene isulu enyi ada me agba isi agan̄ ulom, ìkana agan̄ ujit ìnyi mè isulu si. 
40Ire ene ibosi igwen owu oyerebet, inyi ọmọ ikọt ibọkọ owu àwurukù irak 
kwun̄, wọọk àwurukù inyọn̄ kwun̄ si gbaalek sa nyi ene ya. 
41Ire ogwu akọn̄ ge itet owu me unye ibe owu ònoben inu ògọọk ọmọ òje ewuuk 
ije ge, gọọk ene ya je so ewuuk ije iba. 
42Ogwu ibeek owu inu, che nyi. Ogwu inu ufọọk me lek kwun̄, kajit ifọfọọk ene 
ya inu îweekbe ifọfọọk. 

Ijejeen̄ ofolek imama ebi ochicha 
(Luk 6:27-28) 

43“Enyi mînọ ibe ke ejeen̄ ibe, ‘Ma ogwu melek kwun̄, mè cha ogwu ochicha 
kwun̄.’ 
44Ire, emi ǹkitumu inyi enyi ibe, ìma ebi ochicha kinyi, mè ìkiriaak uriaak me 
ibot ebi ìkisisaak enyi, 
45inyi enyi ere bọn Nte kinyi ogwu òkup me emen inyọn̄. Mije, Nte kinyi ogwu 
òkup me emen inyọn̄ ìkirọ inyi ura kan̄ ikira ìkike itoon̄ me lek ebi ata ene mè 
ebi ijo ene, mè ikirọ si inyi ibot kan̄ ikirep ìkike igwook me lek ebi ata irọrọ mè 
ebi ijo irọrọ. 
46Ire enyi ikima ebi ìmama enyi gaalek, ìre kpasi mkpukpe ke enyi eyaka ikikpọ 
chieen̄ ibọbọkọ me ubọk Awaji? Ìre ìkare si inu yaage ke ebi ìkibọkọ otitip 
ido ekirọ? 
47Ire enyi ikitọp ebi ngwan̄ kinyi gaalek amọn, ìre kpasi inu ke enyi esa isibi 
esese me lek ebi ofifi ene? Ìre ìkare si inu yaage ke ebi ekariọọn̄ge Awaji ekirọ? 
48Eya orọ, ìnwọn ìsan̄a kubọk Nte kinyi ogwu òkup me emen inyọn̄ onwọnbe 
isan̄a. 

Mat 6 

Ijejeen̄ ofolek inyinyi 



1674 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

1“Ìmun̄ ibe ke enyi kpekinyi inyinyi kinyi me chieen̄ ebilene, inyi ebilene 
ekemun̄. Mije, ire enyi ikinyi inyinyi kinyi me chieen̄ ebilene, enyi kpebekaan̄ 
mkpukpe geege inan̄a me ubọk Nte kinyi ogwu òkup me emen inyọn̄. 
2“Eya orọ, mgbọ enyi isikiche inu inyi ebi ugbọọn̄, ikasa ìtaan̄ okput ìkana ere 
ike ebi isi iba ekirọ me emen uwu ntitiin̄ melek ejit oniin̄, inyi ebi ene ekemun̄ 
inu ema ekirọ, mè etọn̄ ema. Me atikọ, ǹkitumu inyi enyi ibe ke ife cha mîbọkọ 
mkpukpe kiban̄ òjot òjot isan̄a kpai. 
3Ire, mgbọ geelek owu okiche inu inyi ogwu ugbọọn̄, kakichieek ibe ubọk kwun̄ 
agan̄ ujit iriọọn̄ inu ubọk kwun̄ agan̄ ulom okirọ. 
4Sa me ikeyi, inyinyi kwun̄ môkup me nlelet. Ikeya si, Nte kwun̄ ogwu òkimun̄ 
inu ekirọ me nlelet môkpe owu mkpukpe. 

Ijejeen̄ ofolek uriaak 
(Luk 11:2-4) 

5“Enyi isiberiaak uriaak, ikakiriaak kubọk ebi isi iba ekiriaak. Ebi isi iba ekima 
ikekeke me eden̄ uwu ntitiin̄, mè agba oniin̄ ikiriaak uriaak, inyi ebi ene ekemun̄ 
ema. Me atikọ, ife chi mîbọkọ mkpukpe kiban̄ òjot òjot isan̄a kpai. 
6Ire owu, mgbọ geelek oboriaak uriaak, je nin̄ emen agwut kwun̄, mè gwuk 
isotu, mè kup me ere ya riaak uriaak nyi Nte kwun̄ ogwu kpekimun̄ chieen̄, ke 
Nte kwun̄ ogwu òkimọọn̄ inu erọbe me nlelet môkpe owu mkpukpe kwun̄. 
7Me mgbọ okiriaak uriaak, kakpọkpọ ìkitumu ikọ ikakaan̄ge ibot kubọk ebi 
ekariọọn̄ge Awaji ekirọ, mije, ema ekimọnọ ibe ke Awaji ìbonọ ema ida inan̄a 
me lek owuwa ikọ kiban̄. 
8Ire, ikarọ ubọk ife chi ekirọ, mije, Nte kinyi îriọọn̄ inu geelek òkup enyi me uyọt 
sabum enyi ebenichichili otu ido. 
9“Enyi isiberiaak uriaak, ikeyi ke enyi ebekiriaak: “Nte kiji ogwu òkup me emen 
inyọn̄, erieen̄ kwun̄ ikup me mbuban, 
10mkpulu eyi kwun̄ inu, mè nkeek kwun̄ irọ me linyọn̄, ike îkupbe me emen 
inyọn̄. 
11Nyi eji inorie chereyi, kubọk okinyi eji me usen me usen. 

12Tele ijo kiji nyi eji, ike eji ekitele inyi ebi ìrọrọ eji ijo inu. 

13Kachieek eji enin̄ me ntọ-mkpọ, ire, taba eji sibi me ubọk Yọk.” 

14“Ire enyi itele ijo inyi ebilene ebi ìrọrọ enyi ijo inu, Nte kinyi ogwu òkup me 
emen inyọn̄ môtele si ijo kinyi inyi enyi. 
15Ire, ire enyi kpetele ijo inyi ebi ìrọrọ enyi ijo inu, Nte kinyi si ìkpotele ijo kinyi 
inyi enyi.” 

Ijejeen̄ ofolek ijin-otu 

16“Mgbọ geelek enyi ekijin otu, ikakisun̄ lek kinyi njijin njijin kubọk ebi isi iba 
ekirọ, mije, ema ekinwenwene isi kiban̄, inyi ebi ene esa eriọọn̄ ibe ke ema 

ekijin otu. Me atikọ, ǹkitumu inyi enyi ibe ke ife chi mîbọkọ otutuuk mkpukpe 
kiban̄ òjot òjot isan̄a kpai. 
17Ire, mgbọ geelek owu obojin otu, gwọk isi kwun̄, mè chiọọk aran̄ me lek ijeek 
ibot kwun̄, 
18inyi ene geege ikariọọn̄ ibe ke owu òkijin otu, ilọ me lek Nte kwun̄ ogwu 
kpekimun̄ chieen̄. Nte kwun̄ ogwu òkimọọn̄ inu geelek ekirọ me nlelet môkpe 
owu mkpukpe kwun̄. 

Ijejeen̄ ofolek inu ubọọn̄ eyi kpofiatbe 
(Luk 12:33-34; 11:34-36) 

19“Ikatitiin̄ inu ubọọn̄ kinyi ìsun̄ me linyọn̄ keyi ere nkarankat mè achiaan̄ 
môtakabe isan̄a, melek ere ebi inọ mêkọtbe ibum inin̄ uwu inichiin̄. 
20Ire, ìtitiin̄ inu ubọọn̄ kinyi ìsun̄ me emen inyọn̄, ere nkarankat mè achiaan̄ 
kpokọtbe isi ifiat, melek ere ebi inọ kpebekọt ibum inin̄ isi ichiin̄. 
21Mije, ere geelek inu ubọọn̄ kwun̄ okupbe, ere ya si ke ejit kwun̄ okup. 

22“Chieen̄ ene ìkup kubọk mkpukan̄ isa inyi akpalek ene. Eya orọ, ire chieen̄ 
kinyi inwọn, utoon̄ ìbojojot enyi me emen. 
23Ire, ire chieen̄ kinyi ifieek, udun ìbojojot enyi me emen. Ire utoon̄ òkup me 
emen kinyi iyaka inikana udun, udun keya mômin enenen. 

Isisi ikwaan̄ inyi Awaji mè inu nkaan̄ 
(Luk 16:13) 

24“Kpunu gwun̄ uwu geege òbokọt ikisi ikwaan̄ inyi nte uwu iba mgbọ ge. Ire 
ìkama nte uwu ge, mè ìcha ogwulọ, môyaka lek kan̄ inyi nte uwu ge, mè ikpọ 
ogwulọ chieen̄ ilọ me lek. Ikeya si, enyi kpebekọt ikisi ikwaan̄ inyi Awaji melek 
inu ubọọn̄ linyọn̄ me mgbọ yaage. 

Ijejeen̄ ofolek isisisaak lek 
(Luk 12:22-31) 

25“Eya orọ, ǹkitumu inyi enyi ibe, ikakisisaak lek mije inu enyi ebekirie, melek 
inu enyi ebekinwọ, mè ìre ekwut mè ofọnti enyi ebekisa ikwek lek. Ǹdo enyi nu, 
ìre ugwem ìkafat ìkup me uyọt ìgak inorie? Sà ìre akpalek ìkafat ìkup me uyọt 
ìgak ekwut mè ofọnti? 
26Ìkpọ-nu unọn òwulu me inyọn̄, ìkakiwop inu geege, ìkakirọrọkọ si inu geege 
ìtap me uwu isun̄-inorie. Ire, Nte kinyi ogwu òkup me emen inyọn̄ okekikpukpo 
ema mgbọ geelek. Ìre enyi kpefat inye otu ewe enenen igak unọn chi? 
27Ìre ekene me etete kinyi obokọt itap mbubak mgbọ ge isọkọ me otu ifuk usen 
ugwem kan̄ inan̄a me imama lek ikisisaak lek kan̄? 
28“Ìre keke orọ enyi ekisisaak lek kinyi mije ekwut mè ofọnti? Ìkpọ-nu ubọk 
ajakajak otu oron okitibi, mè ikijaan̄ lek. Ema kpekisi ikwaan̄, kpekilọk ekwut. 

29Ire, ǹkitumu inyi enyi ibe ke ogwu ubọọn̄ Solomọn me lek kan̄, me otutuuk 
òrirọ kan̄, ìkakọt ìbala lek ìsoon̄ ge me lek ajakajak otu oron chi, ubọk geelek 
îminbe mè ibọọn̄ ubọọn̄ enenen. 
30Ire mbubet otu oron eyi òkitibi chereyi, mè ikwu iyakwut, esasa isọk ukan̄, ke 
Awaji okibala ijaan̄ ikeyi, ìre Awaji ìkpofat inyi enyi inu enyi ebetap ichit akpa 
lek igak ikeya? Enyi ebi sọntiik ichechieek kechi! 
31Eya orọ ikayaka ìkisisaak lek kinyi ìkibe, ‘Ìre keke ke eji eberie? Ìre keke ke 
eji ebenwọ? Sà ìre keke ke eji ebetap isa ikwek lek?’ 
32Mije, îre inu chi ke ebi ekariọọn̄ge Awaji ekinwe chieen̄ ilibi igọọk. Ire, eyi 
kinyi, Nte kinyi ogwu òkup me emen inyọn̄ îriọọn̄ ibe ke inu chi geelek îkup enyi 
me uyọt. 
33Eya orọ, ìdasi ìweek mkpulu eyi Awaji, mè irọrọ inu Awaji okiweek, ke Awaji 
mônyi enyi otutuuk inu chi geelek si igbaalek. 
34Ikakisisaak lek mije iyakwut òbowele. Ìtele inyi ufialek eyi iyakwut òbowele 
ikup inyi iyakwut. Usen geelek îkaan̄ ufialek eyi kan̄. Ikasa ufialek eyi iyakwut 
òbowele ìnitap ìsọkọ me lek ufialek eyi egwe cherekeyi. 

Mat 7 

Ijejeen̄ ofolek ifefieek ene ikọ 

(Luk 6:37-38,41-42; 11:9-13) 

1“Ikafieek ene ikọ, inyi Awaji ikafieek enyi si ikọ. 

2Mije, ike enyi efieekbe ene ikọ, ikeya si ke Awaji obofieek enyi ikọ. Inu yaage 
enyi esabe ifieek ene ikọ ke Awaji obosa ifieek enyi ikọ si. 
3“Ìre keke orọ owu okisa chieen̄ ikpọ sọntiik nsiseen̄ uti òkup ngwan̄ kwun̄ me 
chieen̄, ire, òkamun̄ ikpele nkikek uti òkup me chieen̄ kwun̄? 
4Sà ìre owu òbojeje ibe ngwan̄ kwun̄, ‘Kana ǹsan̄a owu nsiseen̄ uti me chieen̄,’ 
me ere owu me lek kwun̄ okiben nga nkikek uti ile me chieen̄ ikana ere? 
5Owu ogwu isi iba keyi! Dasi san̄a ikpele nkikek uti òkup me chieen̄ kwun̄, inyi 
owu òkọt òmọọn̄ inu òsan̄a nsiseen̄ uti òkup ngwan̄ kwun̄ me chieen̄. 
6“Ikasa inu òkup mbuban ìnyi ibo. Ire enyi ìsa inyi, ibo cha môgwu ikana inu 
iniloon̄ enyi lek igwak. Ikeya si, ikakpulu akalari unye otu ewe ìtọọn̄ ìgwook ìnyi 
okodi. Ire enyi irọ, okodi cha môsa ukot ijak akalari cha me ijọn̄. 
7“Ìbeek, ke mênyi enyi. Ìweek, ke enyi mêweek imun̄. Ìtọbọ ubọk me isotu, ke 
mêgwuku inyi enyi. 
8Mije ogwu ibeek, môbọkọ; ogwu iweek, môweek imun̄; ogwu itọbọ ubọk me 
isotu, mêgwuku inyi. 
9“Ìre ekene me lek kinyi ke ogwu gwun̄ môbeek fituru, mè ene ya inyi ewuuk? 

10Sà ìre ekene ke ogwu gwun̄ môbeek irin̄, mè ene ya inyi ijijinu? 

11Ire enyi ebi ijo iriọọn̄ ubọk ekinyi bọn kinyi ata inu, ìre enyi kperiọọn̄ ibe ke 
Nte kinyi ogwu òkup me emen inyọn̄ mônyi ene geelek òbebeek ọmọ inu isaba 
iraka ike enyi ekinyi bọn kinyi? 
12Eya orọ, ire ikaan̄ inu omun̄be ibe ke înwọn ibe ene irọ inyi owu, owu rọ si inu 
ya nyi ofifi ene, mije, eyiyi ore inu eyi otutuuk Ikan kè Mosis, mè inu geelek 
egebe me emen ikpa ebi nriran osibibe. 

Ijejeen̄ ofolek otunchit òsisip mè otunchit òwewele 
(Luk 13:24) 

13“Ìje ìtibi ìnin̄ me otunchit eyi òsisip. Mije, otunchit eyi òkisa ene isi itap me 
ichep mè mfiat ìwewele, oniin̄ kan̄ si ìkpọkpọ iwele. Ebi ene ebi ìkije inin̄ me 
otunchit yi ìre ogbogbo. 
14Ire, otunchit eyi òkisa ene isi itap me ugwem ìre sọntiik. Oniin̄ kan̄ si ìkpọkpọ 
isip, mè ikup uyọt uyọt. Ibot ene inen mè inen gaalek ekikọt iweek otunchit yi 
mè oniin̄ yi imun̄. 

Ekisa mfut uti iriọọn̄ uti 
(Luk 6:43-44; 13:25-27) 

15“Ìriọọn̄ lek kinyi me lek ebi nriran ataak ebi ìkije ikana kubọk arọọn̄ eyi 
ìkakifiat inu geege, ire, me emen kiban̄, ema ìre ibo oron òkigwak arọọn̄ itaka. 
16Enyi mêsa orọmijọn̄ kiban̄ iriọọn̄ ema. Ìre ukpak môto mfut gerep? Sà ìre 
abọm egbe môto mfut figi? 
17Ubọk yaage si, ata uti geelek ìkito ata mfut, ijo uti geelek si ìkito ijo mfut. 

18Ikeya si, ata uti ìkakito ijo mfut. Ijo uti si ìkakito ata mfut. 

19Uti geelek ikatoge ata mfut, mêcho ito, mè iben itọp itap me ukan̄. 

20Eya orọ, enyi mêsa mfut kiban̄ iriọọn̄ ema. 

21“Ìkare ene geelek òkigwen emi Okaan̄-ene, Okaan̄-ene, obonin̄ mkpulu emen 
inyọn̄. Îre ogwu keya òkirọ nkeek eyi Nte n̄a ogwu òkup me emen inyọn̄ gaalek 
obonin̄. 
22Mgbọ Usen Oyerebet Awaji môrebe, owuwa ene mêbe emi, ‘Okaan̄-ene, ìre 
ìkare erieen̄ kwun̄ ke eji esa iben nriran, mè isa ilap ijo erumun̄ isibi me emen 
ene, mè isa irọ si owuwa inu ukechieen̄?’ 
23Mgbọ ya, mâbook otu itumu inyi ema ibe, ‘Enyi ebi ijo irọrọ kechi! Ǹkariọọn̄ 
enyi isi kubọk ge. Ìje ìnan̄a emi me isi.’ ” 

Ijejeen̄ ofolek ogwu òriọọn̄ inu mè ogwu burubut 
(Luk 6:47-49) 

24“Eya orọ, ene geelek ònọnọ ikọ n̄a chi, mè ikirọ ike emi nkijeen̄, ene ya ìkup 
kubọk ogwu òriọọn̄ inu ogwu ònanama uwu kan̄ me inyọn̄ ewuuk. 
25Ibot onenirep ibọn̄ uwu ya, mun̄ ile obabaak imeen̄, efet egwijo owuwut si 
ibieen̄. Ire, uwu ya ìkagbugbọ, mije, etọbọ ọdọ kan̄ me inyọn̄ ewuuk. 

26Ire, ene geelek ònọnọ ikọ n̄a, mè ìkasa ikọ ya ìgwen inu, ene ya ìkup kubọk 
ogwu burubut òsi inama uwu kan̄ me inyọn̄ okpoon̄. 
27Ibot onenirep ibọn̄ uwu ya, mun̄ ile obabaak imeen̄, efet egwijo owuwut si 
ibieen̄. Uwu ya ogbugbugbọ igwook, mè irọn̄ atalek irọn̄.” 
28Mgbọ Jisọs ojeen̄be inu chi isan̄a, ijejeen̄ kan̄ otetet ebi ife cha ukpook, mè ike 
ema chieen̄ enenen. 
29Mije, ìkajeen̄ inu cha kubọk ebi ìjeen̄ Ikan ekijeen̄. Ire, ìjeen̄ kubọk ogwu 
òkakaan̄ unye me lek inu cha. 

Mat 8 

Jisọs îgwa ogwu orukan̄ inyakpa 

(Mak 1:40-45; Luk 5:12-16) 

1Mgbọ Jisọs onan̄abe me inyọn̄ ogoon̄ ya isibi, owuwa ebi ene egbugbuku 
ikigọọk ọmọ me udun̄. 
2Ogwu orukan̄ inyakpa ge ojeje inu, mè initọbọ ekpe me isi kan̄, mè ibe ọmọ, 
“Okaan̄-ene, ire ineme owu, owu môkọt igwa emi, inyi emi ǹtana.” 
3Jisọs onyanyana ubọk kan̄ ichak ogwu orukan̄ ya me lek, mè itumu inyi ibe, 
“Îneme emi, lek kwun̄ inye!” Mgbọ yaage, orukan̄ inyakpa ya otata isan̄a kpai, 
ọmọ otatana. 
4Jisọs otutumu inyi ọmọ ibe, “Kakpa inu yi òrọrọ ìnyi ene geege. Ire, sa lek kwun̄ 
si jeen̄ ogwu ngwugwa, mè gwa ngwugwa ike Mosis onyibe me Ikan ibe ene 
geelek egwabe inyakpa isan̄a me lek igwa, inyi ebi ene esa eriọọn̄ ibe ke owu 
otana.” 

Ichechieek ogwu ibot akọn̄ okaan̄be 
(Luk 7:1-10) 

5Jisọs oneninan̄a ije isi ama Kapanọm. Mgbọ înin̄be emen ama ya, ogwu ibot 
akọn̄ ge onunu me lek kan̄ iniweek ntap-ubọk, 
6mè ibe ọmọ, “Soso Okaan̄-ene, îkaan̄ gwun̄ uwu n̄a ge òkifiak orukan̄ ngọm. 
Ọmọ me uwu olaakbe, ìkakọt ibene lek, mije, orukan̄ ya îfiak ọmọ enenen.” 
7Jisọs onenichieek ogwu ene ya use ibe ke ọmọ mônu inigwa ogwu gwun̄ uwu 
ya. 
8Ogwu ibot akọn̄ ya otutumu inyi Jisọs ibe, “Okaan̄-ene, emi ǹkagbe ogwu owu 
obonin̄ uwu kan̄. Keke me ere keyi tumu ikọ, ke lek gwun̄ uwu n̄a ya mônye. 
9Mije, emi ìre ogwu akọn̄ òkup me irak ofifi ebi akọn̄ ebi ìbebene igak emi. Îkaan̄ 
si ebi ìkukup emi me irak. Ire nnyi ida ibe ene ge me lek ebi ìkup me irak n̄a, ‘Je,’ 
ene ya ìkaan̄ ijeje. Nsiyaka inyi ida ibe ofifi ene, ‘Na,’ ogwa ìkaan̄ inunu. Nsibe 
gwun̄ uwu n̄a, ‘Rọ ikeyi,’ ìborọrọ.” 

10Ikọ ogwu ibot akọn̄ ya otumube okeke Jisọs chieen̄ enenen. Jisọs otutumu inyi 
ebi ìkigbuku igọọk ọmọ me udun̄ cha ibe, “Me atikọ, ǹkitumu inyi enyi ibe ke 
ǹkararak ìmun̄ ene geege òkakaan̄ ojelek ikpele ichechieek òkup ikeyi me 
Ijeren. 
11Eya orọ, ǹkitumu inyi enyi ibe ke owuwa ebi ekarege ebi Ijeren mênan̄a me 
agan̄ mbum-ura, mè agan̄ ichep-ura inu inigọọk Ebereyam mè Ajiki mè Jekọp 
isiki ikweek ikirie ijọk me mkpulu emen inyọn̄. 
12Ire, ebi ekikpọ chieen̄ ibe ke ema ebekup me mkpulu emen inyọn̄, ebiba ke 
ebelap isibi igwook me emen udun. Me ere ya ke ema ebekup ikitaan̄ ukpo ito 
ito, mè ikitaka ejeek.” 
13Jisọs onenitumu inyi ogwu ibot akọn̄ ya ibe, “Je fo, ke mêrọ inyi owu ike owu 
ochieekbe.” Me ike mgbọ yaage si, lek gwun̄ uwu ogwu ibot akọn̄ ya onyenye. 

Jisọs îgwa owuwa ebi orukan̄ 
(Mak 1:29-34; Luk 4:38-41) 

14Jisọs oneninan̄a me ere ya ije isi uwu kè Pita, mè imun̄ nga nwa kè Pita olaakbe 
me inyọn̄ mkpilaak. Ukan̄ îbak me lek. 
15Jisọs ochachak ọmọ ubọk me lek, ukan̄ ya otetele ọmọ. Inanan̄a ikeke, mè isi 
irọ inorie inyi ema. 
16Me otu ikakwun̄ usen ya, ebi ene ekpukpulu owuwa ebi ijo erumun̄ okupbe 
me emen ijet Jisọs. Jisọs otutumu otu ikọ ge, otutuuk ijo erumun̄ cha esisibi 
isan̄a me emen ebi ife cha. Igwagwa si otutuuk ebi orukan̄ geelek ìnunu me lek 
kan̄. 
17Inu chi Jisọs orọbe îrọ iso ikọ Awaji otumube inan̄a me otu kè Asaya ogwu 
nriran ibe, “Ọmọ gaalek obeme ufiak kiji, mè ibeme otutuuk orukan̄ kiji inyi eji.” 

Inu igọgọọk Jisọs okibọkọ 
(Luk 9:57-62) 

18Mgbọ Jisọs omun̄be ogbogbo ebi ene cha ìkekeke ikana ọmọ, itutumu inyi ebi 
udun̄ kan̄ ibe, “Eji enesaba okwaan̄ yi esi agan̄ keyilọ.” 
19Ogwu òjeen̄ Ikan ge ojeje inu me lek kan̄, mè ibe ọmọ, “Ogwu Ijejeen̄, emi 
mâgọọk owu ijijen̄e isi ere geelek obosi.” 
20Jisọs ofọfọọk ọmọ ibe, “Ekpuuruk îkaan̄ udọn̄ ere îkiluk, unọn òwulu me inyọn̄ 
îkaan̄ si uwu ere îkiluk. Ire, emi Gwun̄ Ebilene ǹkakaan̄ ere nkiyaka ibot imaan̄.” 
21Ene ge me lek ebi ìkigbọọk igọọk ọmọ me udun̄ onenibe ọmọ, “Okaan̄-ene, emi 
mâgọọk owu ije. Ire, tele mè ǹdasi ǹsi m̀fuun̄ nte n̄a sabum, ǹnengọọk owu.” 
22Jisọs obebe ọmọ, “Na, na gọọk emi, mè tele mè ebi kpekaan̄ ugwem ikakaan̄ge 
itata efuun̄ ebi kiban̄ ìkwukwu.” 

Jisọs îrọ inyi egwijo iwọ 
(Mak 4:35-41; Luk 8:22-25) 

23Jisọs oneninin̄ emen uji, ọmọ mè ebi udun̄ kan̄, ema ebebene ikikọp isaba 
okwaan̄ oyô ya. 
24Ema mêkikọp me inyọn̄ isi mun̄ ya, egwijo okpọkpọ ibene me ekakpọge 
chieen̄. Egwijo ya îwut inye enenen me isi mun̄ ya, ekoon̄ obebene ikitap mun̄ 
me uji kiban̄ ya. Ire, ike mgbọ ya, Jisọs ìkilalaak. 
25Ebi udun̄ kan̄ esisi itimi ọmọ, mè ibe ọmọ, “Okaan̄-ene, nyan̄a eji! Eji 
mênichieen̄ ita me okwaan̄.” 
26Jisọs obebe ema, “Ìre keke orọ ukpook okitet enyi ikeyi? Enyi ebi sọntiik 
ichechieek kechi!” Ineninan̄a ikeke, mè igana ere inyi unye efet egwijo ya melek 
ekoon̄ cha, ema ewọwọ, isi mun̄ olọlọkọ. 
27Inu ya okeke ebi udun̄ kan̄ chieen̄ enenen. Ema ebebene ikidido lek kiban̄ ibe, 
“Ìre kpasi ene ire ogwu, ogwu efet mè okwaan̄ okigban̄ utọn̄ inyi?” 

Jisọs îlap ijo erumun̄ isibi me emen ene iba 
(Mak 5:1-20; Luk 8:26-39) 

28Jisọs mè ebi udun̄ kan̄ enenisaba okwaan̄ ya itoon̄ me agan̄ ebi Gadara elukbe. 
Mgbọ ema erebe ere ya, ene iba ijo erumun̄ okisisaak enanan̄a me oron 
ekwukwu isibi inichichini ọmọ. Mije ebi ife chi ekirọ inu afa afa, ebi ene kpeyaka 
ikọt ikije iraka me ere ya. 
29Ema imumun̄ Jisọs, ema ebebene ikitaan̄ ukpo ibe, “Owu Gwun̄ Awaji, ìre keke 
ke okiweek me lek kiji? Ìre òbonu inisisaak eji mgbọ keyi me mgbọ mgbọ 
ikakemge-nu?” 
30Îkaan̄ ikpele urum okodi òkukup igbet ere ya ikirie urie. 

31Ijo erumun̄ cha eneniriaak Jisọs ibe, “Ire obolap eji isibi me emen ife chi, lap 
eji tap me emen urum okodi chilọ.” 
32Jisọs ogagana inyi ema ibe, “Ìnan̄a ìsibi!” Ema enanan̄a me emen ife cha isibi, 
mè ikana isi inin̄ emen okodi cha. Otutuuk urum okodi ya olilibi ikwala isibi 
agba ogoon̄ ya, mè igbuku igwook me okwaan̄, mè ikwaan̄ ita. 
33Ebi ìkikpukpo okodi cha elilibi inin̄ emen ama, mè isi ilook ebi ene inu òrọrọ 
me lek okodi kiban̄, mè inu òrọrọ me lek ebirieen̄ iba cha ijo erumun̄ okupbe 
me emen. 
34Ebi ama ya egbugbuku isibi inu inichichini Jisọs me ere ya. Mgbọ ema emun̄be 
ọmọ, ema ebebene ikiriaak Jisọs ibe inan̄a isibi me inyọn̄ ijọn̄ kiban̄. 

Mat 9 

Jisọs îgwa ogwu ngọm 

(Mak 2:1-12; Luk 5:17-26) 

1Jisọs onenisaba inin̄ emen uji. Ọmọ melek ebi udun̄ kan̄ esasaba okwaan̄ ya ifo 
ama ere îkiluk. 

2Mgbọ ema erebe ama ya, ebi ene ebeben enerieen̄ ge òkifiak orukan̄ ngọm me 
inyọn̄ ufo isa ijet ọmọ ibe igwa. Mgbọ Jisọs omun̄be ichechieek ife cha ekaan̄be, 
itutumu inyi ogwu ngọm ya ibe, “Gwun̄ enerieen̄, kat ejit, ke mîtele ijo kwun̄ 
inyi owu.” 
3Mgbọ usini ebi ìjeen̄ Ikan ìkup me ere ya enọbe ikọ ya Jisọs otumube, ema 
ebebene ikinunuun̄ me etete kiban̄ ibe, “Ene yi ìkitumu ikọ unyechieen̄ ikeme 
Awaji.” 
4Jisọs orọriọọn̄ inu ema ekikeek, mè inido ema ibe, “Ìre keke orọ enyi ekikeek 
ijo ekiket òkup ikeya me ejit kinyi? 
5Ìre eyi owa ofet itutumu? Ìre ibebe: Mîtele ijo kwun̄ inyi owu? Sà ìre ibebe: 
Nan̄a keke, mè kat ufo kwun̄, mè je fo? 
6Mgbọ keyi, emi mârọ inyi enyi eriọọn̄ ibe ke emi Gwun̄ Ebilene nkaan̄ unye me 
linyọn̄ yi itetele ijo inyi ene.” Itutumu inyi ogwu ngọm ya ibe, “Nan̄a keke, mè 
kat ufo kwun̄, mè je fo.” 
7Me isi otutuuk kiban̄, ogwu ngọm ya onanan̄a ikeke mgbọ yaage, mè ije ifo. 

8Mgbọ ebi ìkup me ere ya emun̄be inu ya òrọrọ, ukpook otetet ema enenen. Ema 
ebebene ikitọn̄ Awaji ogwu ònyinyi ebilene ojelek unye òkup ikeyi. 

Jisọs îgwen Matiyu 
(Mak 2:13-17; Luk 5:27-32) 

9Mgbọ Jisọs onan̄abe me ere ya ije inyi isi, inenimun̄ ogwu enerieen̄ ge ekigwen 
Matiyu, ogwu òkitip otitip ido okupbe me uwu ikwaan̄ kan̄, mè igwen ọmọ ibe, 
“Na, na gọọk emi.” Matiyu onanan̄a ikeke, mè igọọk Jisọs. 
10Jisọs mè ebi udun̄ kan̄ enenisi uwu kè Matiyu. Matiyu otetet ema ichen. 
Owuwa ebi ìkibọkọ otitip ido, mè owuwa ebi kpekisun̄ Ikan kè Mosis enunu 
inigọọk Jisọs mè ebi udun̄ kan̄ ikirie inorie me uwu ya. 
11Ebi Farisi imumun̄ ikeya, ema edodo ebi udun̄ kè Jisọs ibe, “Ìre keke orọ mè 
ogwu ijejeen̄ kinyi ikigọọk ebi otitip ido mè ebi ijo igbaan̄ irie inorie?” 
12Jisọs onọnọ ikọ ya ema edobe, mè itumu inyi ema ibe, “Ogwu lek onyebe 
ìkakiweek ogwu ofia. Îre ogwu lek ikanyege okiweek ogwu ofia. 
13Enyi mîfuk me emen Ikpa Mbuban ibe ke Awaji ìbe, ‘Ǹkiweek ejit nsan, 
ǹkaweek ngwugwa.’ Ìfon, mè ìsi ìweek inu ikọ ya osibibe. Emi ǹkanu inenigwen 
ebi ata irọrọ. Ǹnu inenigwen ebi ijo irọrọ ibe egwu ekom.” 

Idodo ofolek ijin-otu 
(Mak 2:18-22; Luk 5:33-39) 

14Usen ge, ebi udun̄ kè Jọn ògwook mun̄ enunu me lek kè Jisọs, mè inido ọmọ 
ibe, “Ìre keke orọ eji mè ebi Farisi ekijin otu, ire, ebi udun̄ kwun̄ kpekijin otu?” 
15Jisọs oyayaka ido ema ibe, “Ìre ebi egwenbe me ijọk ido-nwa ebejeje ikup me 
ufieejit, me ere ogwu òdo nwa okupbe me etete kiban̄? Ire, usen ge òkinu, mgbọ 

mêmọnọbe ogwu òdo nwa ya isan̄a me etete kiban̄. Mgbọ keya ke ema ebejin 
otu. 
16“Kpekisa okpọkọ aya ekwut ichim ichit ere ògwagwak me lek oka ekwut, mije, 
okpọkọ aya ekwut ya môlibi iriaak, mè itaba chieen̄ ere ògwagwak ya ibook 
igak adasi mgbọ. 
17Ikeya si, kpunu ogwu òkitap aya miin̄ me emen oka ogbokot ikpa anam, mije, 
oka ogbokot ikpa anam ya môrama ibum, mè ijijaka, mè ifin si miin̄ ya ichep. 
Ekitap aya miin̄ me emen aya ogbokot ikpa anam, miin̄ melek ogbokot îra 
ikikup me utelelek.” 

Jisọs îjomo gwun̄ enenwaan̄ òkwukwu, mè igwa ogwu enenwaan̄ eje okisibi 
me lek 

(Mak 5:21-43; Luk 8:40-56) 

18Ikọ ya ìkatata Jisọs me otu, enerieen̄ ge me lek ebi ibot uwu ntitiin̄ ebi Ju 
onunu, mè initọbọ ekpe me isi kan̄, mè itumu inyi ọmọ ibe, “Gwun̄ n̄a enenwaan̄ 
îkwu mgbọ keyi mgbọ keyi. Ire, soso, na si chak ubọk me lek, ke môgat ugwem.” 
19Jisọs onanan̄a ikeke, mè igọọk ogwu enerieen̄ ya ije. Ebi udun̄ kan̄ si egọgọọk 
ọmọ ije. 
20Îkaan̄ ogwu enenwaan̄ ge eje okisibi me lek akọp mè acha iba. Mgbọ Jisọs mè 
ebi udun̄ kan̄ ekije ibesi uwu ogwu ibot uwu ntitiin̄ ya, ogwu enenwaan̄ yi 
onanan̄a me agan̄ udun̄ ije itibi etete ebi ene, mè inichak ubọk me otu utọn̄ 
ofọnti kè Jisọs. 
21Ogwu enenwaan̄ ya îwuuk lek itumu ifieek me ejit kan̄ ibe, ìrere otu utọn̄ 
ofọnti kè Jisọs gaalek ke ọmọ okọt ichak ubọk me lek, ke lek kan̄ mônye. 
22Mgbọ îchakbe ubọk me otu utọn̄ ofọnti ya, Jisọs okakana chieen̄, mè imun̄ 
ọmọ, mè ibe ọmọ, “Gwun̄ enenwaan̄, kat ejit, ke ichechieek kwun̄ îgwa owu.” 
Mgbọ yaage, lek ogwu enenwaan̄ ya onyenye. 
23Mgbọ Jisọs mè ebi udun̄ kan̄ cha ejebe ire uwu ogwu ibot uwu ntitiin̄ ya, ema 
emumun̄ ebi ìkiwut otita ifit mkpa-ene, mè imun̄ si ubọk ebi ito enin̄be inwaan̄ 
uwu ya, mè ikikput okput. 
24Jisọs onyinyi ida ibe, “Enyi otutuuk ene ìsibi. Gwun̄ enenwaan̄ ya ìkakwukwu, 
ìkilalaak.” Ire, ebi ife cha ekekichak ọmọ. 
25Mgbọ îlapbe ema otutuuk ene igwook me oyet isan̄a, ininin̄ emen agwut ere 
emaan̄be gwun̄ enenwaan̄ ya, mè itet ọmọ me ubọk ibene. Gwun̄ enenwaan̄ ya 
onanan̄a ikeke. 
26Etip inu yi otataan̄ ikana otutuuk agan̄ ya. 

Jisọs îgwa ebi ǹnàan̄ iba 

27Jisọs inanan̄a me ere ya ikije, ebi ǹnàan̄ iba ekekije igọọk ọmọ, mè ikitaan̄ 
ukpo ibe, “Gwun̄ kè Debit, kaan̄ ejit nsan me lek kiji.” 



1683 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

28Mgbọ Jisọs ojebe isi inin̄ uwu ere îkikup, ebi ǹnàan̄ iba cha enenije inu me lek 
kan̄. Ọmọ onenido ema ibe, “Ìre enyi mîchieek ibe ke emi mâkọt igwa enyi?” Ebi 
ǹnàan̄ cha efọfọọk ibe, “Iin̄, Okaan̄-ene, eji mîchieek.” 
29Jisọs onenitoon̄ ubọk me chieen̄ kiban̄, mè itumu inyi ema ibe, “Ikup inyi enyi 
ike ichechieek kinyi okupbe.” 
30Ema ebebene ikimọọn̄ inu. Ire, Jisọs otataba ema ubọk me utọn̄ ibe mè ema 
ekakpa inu ya òrọrọ ìnyi ene geege. 
31Ire, ema enanan̄a me uwu ya isibi, mè isi ikikpa etip ofolek kè Jisọs ikana 
otutuuk agan̄ ya. 

Jisọs îgwa ogwu mbuuk 

32Mgbọ ebi ǹnàan̄ cha ekinan̄a me uwu ya isibi, ebi ene esasa ogwu enerieen̄ ge 
ijo erumun̄ okupbe me emen inin̄ uwu ya ijet Jisọs ibe igwa. Ijo erumun̄ ya îrọ 
inyi ene ya ikayaka ìkọt ìtumu ikọ. 
33Jisọs onenilap ijo erumun̄ ya isibi me emen ene ya. Mgbọ yaage ogwu mbuuk 
ya obebene ikitumu ikọ. Inu ya okwukwu otutuuk ebi ìkup me ere ya lek 
enenen. Ema ebebene ikitumu ibe ke ema kperarak imun̄ ojelek inu òkup ikeyi 
me ido Ijeren. 
34Ire, ebi Farisi ìkup me ere ya ekekitumu ibe ke Jisọs ìkisa unye ogwu ibot ebi 
ijo erumun̄ ilap ijo erumun̄ isibi me emen ebi ene. 

Ebi ikwaan̄ kpewa 

35Jisọs okekije ikana otutuuk ama ile mè asabọn ama geelek, mè ikijeen̄ inu me 
emen uwu ntitiin̄ kiban̄, mè ikilook ata etip eyi mkpulu eyi Awaji, mè ikigwa 
orukan̄ mè ufiak geelek òkup esese esese. 
36Mgbọ îmun̄be ogbogbo ebi ene cha ekigbuku igọọk ọmọ, itoto ema nsan, mije, 
ema mîkaan̄ owuwa ufialek. Melek si, kpunu ogwu òkitap ubọk inyi ema. Ema 
ekititeek kubọk arọọn̄ ikakaan̄ge ogwu okekikpukpo. 
37Inenitumu inyi ebi udun̄ kan̄ ibe, “Ìkpọ, inu eberọkọ me uko îwa me atikọ, ire, 
ebi ikwaan̄ ìre ene inen mè inen gaalek. 
38Eya orọ, ìbeek Okumugwem, ogwukaan̄ ikwaan̄ irọrọkọ inu me uko, ibe iria 
owuwa ebi ikwaan̄ itap me uko kan̄, mè enerọkọ inu me uko.” 

Mat 10 

Jisọs îria ebi udun̄ kan̄ isibi 

(Mak 3:13-19; 6:7-13; 13:9-13; Luk 6:12-16; 9:1-6; 12:2-7; 21:12-17) 

1Jisọs onenigwen akọp mè ebi udun̄ iba kan̄ cha iriaak me lek kan̄, mè inyi ema 
unye, inyi ema ekelap ijo erumun̄ esibi me emen ene, mè ekegwa esese chieen̄ 
orukan̄ mè ufiak geelek. 

2Erieen̄ akọp mè ebi udun̄ iba kan̄ cha ìre, adasi, Saimọn ogwu ekigwen si Pita, 
mè Anduru ogwu ngwan̄, mè Jemis gwun̄ kè Jebidi mè Jọn ogwu ngwan̄, 
3mè Filip mè Batolomi mè Tọmọs mè Matiyu ogwu òkibọkọ otitip ido, mè Jemis 
gwun̄ kè Alifiọs, mè Tadiọs, 
4mè Saimọn ogwu ulọk ama ominbe me ejit, mè Judas Isikariọt ogwu òleke Jisọs 
inyi ekpan̄. 
5Akọp mè ene iba kechi ke Jisọs oria isibi. Sabum îniria ema isibi, înyi ema 
nteme ibe, “Ikaje ìsi lek ebi ekarege ebi Ju. Ikanin̄ ama ebi Sameria geege. 
6Ire, ìje isi yaage ìsi lek ebi Ijeren ebi ìkup kubọk arọọn̄ òchechep. 

7Ike enyi ekije, ìkilook ebi ene ibe ke mkpulu emen inyọn̄ îkup mgbet. 

8Ìgwa ebi orukan̄, mè ìjomo ebi ìkwakwaan̄, mè ìgwa ebi inyakpa, mè ìlap ijo 
erumun̄ ìsibi me emen ebi ene. Enyi ebọkọ unye yi me ọsọ. Ikeya si, ìsa unye yi 
ìsi ikwaan̄ ìnyi ebi ene me ọsọ. 
9Ikamọnọ ikpoko alata okuket, mè ìre eyi alata araran̄, mè ìre eyi ekwe geege 
ìtap me akpa. 
10Ikaben akpa ije, ikamọnọ àwurukù irak ìso iba, ikamọnọ ikpukot ìso iba, 
ikamọnọ mkpat geege ìkaan̄ me ubọk me oniin̄ ije kinyi. Mije, ogwu òsi ikwaan̄ 
môrie inu ubọk ikwaan̄ kan̄. 
11“Ama geelek enyi enin̄be, mè ìre ama ile, mè ìre gwun̄ ama, ìweek ene ge 
òkakaan̄ ukpook Awaji me emen, mè ìkup me uwu ene ya mege ire mgbọ enyi 
mêtelebe ama ya. 
12Enyi isinin̄ uwu geelek, ìtọp ebi ìkup me uwu ya amọn ibe, ‘Esuuk ikup melek 
kinyi.’ 
13Ire ebi ìkup me uwu ya ibọkọ enyi itap, esuuk kinyi môkup melek kiban̄. Ire, 
ire kpebọkọ enyi itap, esuuk kinyi môgwu ikom igọọk enyi. 
14Ire ikaan̄ uwu geelek, mè ìre ama geelek kpebọkọ enyi itap, mè igban̄ ikọ kinyi, 
enyi isibenan̄a me uwu ya, mè ìre ama ya isibi, ìgen̄ achiaan̄ ukot kinyi ìgwook 
me ere ya. 
15Me atikọ, ǹkitumu inyi enyi ibe, me Usen Oyerebet Awaji, ke môfieek inyi ama 
ya enenen igak ama Sodọm mè Gomora. 
16“Mgbọ yi, ǹkiria enyi isibi kubọk arọọn̄ isi itap me etete ibo oron. Eya orọ, 
ìgbala chieen̄ kubọk ijijinu, ire, ìkirọ inu esuuk esuuk kubọk ekerekwukwu. 
17Ire, ìgbala chieen̄ me lek ebi ene, mije, ebilene mêtet enyi me unye, mè isa enyi 
isi isi ebi ibot ama, mè isa olik isulu enyi me uwu ntitiin̄ kiban̄ me ama geelek. 
18Mije n̄a, mêsa enyi isi oyerebet me isi ebi ibot mkpulu, mè ebi ubọọn̄, inyi enyi 
ekesa irek òkup ikeya elook ebi ibot chi melek ebi ekarege ebi Ju ata etip. 

19Ire, isisa enyi isi oyerebet, ikasisaak lek kinyi me lek inu enyi ebetumu, mè ìre 
ike enyi ebesa itumu, mije, mênyi enyi inu enyi ebetumu me ike mgbọ ya. 
20Mije, ìkare enyi ebekitumu ikọ mgbọ ya, îre Ekwukwu eyi Nte kinyi obokup 
me emen kinyi ikitumu ikọ me mgbọ ya. 
21“Mgbọ ya, ngwan̄ môsa ngwan̄ inyi ekpan̄, ute môsa ogwu gwun̄ inyi ekpan̄, 
nsabọn mênye ibot inyi ebi ute mè ebi uga, mè irọ inyi ekpan̄ ema. 
22Otutuuk ene mêcha enyi mije n̄a. Ire, ene geelek me lek kinyi òkekeke inye isi 
ire okputut, ogwa ke mênyan̄a. 
23Ire ebi ene isisaak enyi me ama ge, ìlibi ìfo ofifi ama. Me atikọ, enyi kpebejijen̄e 
ikana otutuuk ama òkup me ido Ijeren iso sabum Gwun̄ Ebilene mônube. 
24“Ogwu òkikween̄ inu ìkakimin ìgak ogwu òkijeen̄ ọmọ inu. Ikeya si, gwun̄ uwu 
ìkakimin ìgak ogwu ute-uwu. 
25Ogwu òkikween̄ inu môkọt imin ikup kubọk ogwu òkijeen̄ ọmọ inu, gwun̄ uwu 
si môkọt imin ikup kubọk ogwu ute-uwu. Ire, ire ebi ene igwen ogwu nte 
uwu, Bejibun, ìriọọn̄ ibe ke kpebelọlọ igwegwen ebi uwu ene ya erieen̄ òfefieek 
igak ikeya. 
26“Eya orọ, enyi ikatet ukpook me lek kiban̄, mije kpunu inu geege echitbe eyi 
kpebechili ibook, kpunu si inu geege eletbe eyi kpokpọkbe mbum, inyi ebi ene 
eriọọn̄. 
27Inu geelek ntumube inyi enyi me emen udun, ìtumu ìsibi me utoon̄ egwe. Ikọ 
geelek etumube ususuk itap enyi me utọn̄, ìkeke me inyọn̄ uwu ìtumu, inyi 
otutuuk ene enọ. 
28Ikatet ukpook me lek ebi ìbekọt ikpan̄ akpalek gaalek, ire, kpebekọt ikpan̄ ibot 
ejit. Ire, ìtet ukpook me lek Awaji ogwu òbokọt igbaan̄ ibot ejit mè akpalek 
ijijaka isan̄a me emen ukan̄ ama yọk. 
29Ìre ìkare agagawaji iba ke ekinyam ikpoko ge? Ire, kpunu agagawaji geege 
òkinan̄a irọn̄ me ijọn̄ me ikarege nkeek eyi Nte kinyi. 
30Ike yaage si, Awaji îriọọn̄ otu ifuk otutuuk ukut ijeek òkup enyi me ibot isan̄a. 

31Eya orọ, ikafieek owot, mije, enyi mînye otu ewe igak ogbogbo agagawaji. 

Usini ene mêbọkọ Jisọs itap, usini ene mêjit ọmọ 
(Luk 12:8-9,51-53; 14:26-27) 

32“Ire ikaan̄ ogwu ichieek me lek n̄a, mè itumu emi isibi me isi ebilene, emi 
mâtumu ene ya si isibi me isi kè Nte n̄a ogwu òkup me emen inyọn̄. 
33Ire, ire ikaan̄ ogwu ijit emi me isi ebilene, emi mâjit si ene ya me isi kè Nte n̄a 
ogwu òkup me emen inyọn̄. 
34“Enyi ikakeek ibe ke emi m̀banitap esuuk me linyọn̄. Ǹkanu inenitap esuuk. 
Îre oge akọn̄ ke nsa inu. 

35Mije, ǹnu inenitap ochicha me etete gwun̄ enerieen̄ mè ogwu ute, mè etete 
gwun̄ enenwaan̄ mè ogwu uga, mè etete nwa gwun̄ mè uga-olom. 
36Ebi ochicha ene ebere ebi ototun̄ ukan̄ ene ya. 

37“Ene geelek òmama ogwu ute mè ogwu uga igak emi ìkagbe irere ogwu eyi 
n̄a. Ene geelek si òmama gwun̄ kan̄ enerieen̄ mè gwun̄ kan̄ enenwaan̄ igak emi, 
ìkagbe si irere ogwu eyi n̄a. 
38Ene geelek ogwu ìkakiben uti nkwurieen̄ kan̄ ìgọọk emi, ene ya ìkagbe si irere 
ogwu eyi n̄a. 
39Ene geelek òbọbọọk ugwem kan̄ isun̄, môfiin̄ ugwem kan̄. Ire, ene geelek 
òfifiin̄ ugwem kan̄ mije n̄a môkaan̄ ugwem kan̄. 
40“Ene geelek òbọbọkọ enyi itap, ìbọkọ emi itap. Ene geelek òbọbọkọ emi itap, 
ìbọkọ Awaji ogwu òraria emi inu itap. 
41Ene geelek òbọbọkọ ogwu nriran itap mije îrebe ogwu nriran, ene ya môbọkọ 
si mkpukpe ogwu nriran ya môbọkọbe. Ikeya si, ene geelek òbọbọkọ ogwu ata 
irọrọ itap mije îrebe ogwu ata irọrọ, ene ya môbọkọ si mkpukpe eyi ogwu ata 
irọrọ môbọkọbe. 
42Me atikọ, ǹkitumu inyi enyi ibe, ire ikaan̄ ene geelek òtọtọkọ ekpen̄ mudim ge 
inyi ogwu òsisip ichit me lek ebi udun̄ n̄a chi mije îrebe ogwu udun̄ n̄a, ene ya 
ìkpolọlọ ibọbọkọ si mkpukpe kan̄.” 

Mat 11 

Jisọs îtumu ogwu Jọn ògwook mun̄ orebe isibi 

(Luk 7:18-35) 

1Mgbọ Jisọs otemebe akọp mè ebi udun̄ iba kan̄ nteme isan̄a, ineninan̄a me ere 
ya ikijijen̄e ikana owuwa ama me Galili, mè ikijeen̄ inu, mè ikilook ata etip ikana 
me ama cha. 
2Jọn ògwook mun̄ okukup me uwu mkpọn inọ inu Jisọs okirọ, mè iria ebi udun̄ 
kan̄ ibe esi edo Jisọs ibe, 
3mè ìre ogwugwu ore ogwu òbonunu ya? Sà ìre ema ekup ekpọ ofifi ene? 

4Mgbọ ife cha esibe isi ido Jisọs ikọ ya, Jisọs ofọfọọk ema ibe, “Ìgwu ìkom ìfon, 
mè ìsi ìkpa inu enyi emun̄be, mè inu enyi enọbe ìnyi Jọn. 
5Ebi ǹnàan̄ mêkimọọn̄ inu, ebi akọọk mêkije ije, mêkigwa ebi orukan̄ inyakpa, 
ebi ìnan mêkinọ ikọ, mêkijomo ebi ìkwakwaan̄, mêkilook si ebi ugbọọn̄ ata etip. 
6Uga ubelejit okup inyi ene geelek ogwu ikanan̄age ìrọn̄ mije n̄a.” 

7Mgbọ ebi udun̄ kè Jọn cha enan̄abe me ere ya ikije ifo, Jisọs obebene ikitumu 
ikọ ofolek kè Jọn inyi ogbogbo ene cha, mè ikido ema ibe, “Mgbọ enyi esibibe isi 

emen èwê ya, ìre keke ke enyi esi ikpọ? Ìre mbubet eyi efet okiwumu imaan̄ ke 
enyi esi ikpọ mọnọ? 
8Ire ìkare eya, ìre keke ke enyi esibi isi ikpọ? Ìre enerieen̄ òsa ujuja ekwut mè 
ofọnti ibala lek ke enyi esi ikpọ? In̄-in̄, ìkpokọt ire ikeya, mije, ebi ìkibala lek 
ikeya ekiluk me uwu ebi ubọọn̄. 
9Ìre keke ni ke enyi esibi isi ikpọ? Ìre ogwu nriran ke enyi esibi isi ikpọ? Iin̄, me 
atikọ, ogwu enyi esi ikpọ ya îmin igak ogwu nriran. 
10Ọmọ ore gwun̄ ikwaan̄ ya ogwu egebe inu ofolek me emen Ikpa Mbuban ibe 
ke Awaji ibe, “ ‘Emi mâria gwun̄ ikwaan̄ n̄a ibe idasi ije me isi kwun̄, mè isi inen̄e 
oniin̄ isun̄ iban owu.’ 
11Me atikọ, ǹkitumu inyi enyi ibe, me etete bọn ebirieen̄ ebi ebibaan̄ emaan̄be 
bene me karake ukot ukot, kpunu ene geege òmimin igak Jọn ògwook mun̄. Ire, 
ogwu òsisip ichit me mkpulu emen inyọn̄ îmin igak Jọn. 
12Bene me mgbọ Jọn ògwook mun̄ obenebe ikilook ata etip na re mgbọ keyi, 
mkpulu eyi Awaji ìkitibi imin me unye. Ebi ìnyenye ejit gaalek ekikọt itibi inin̄. 
13Mege Jọn oninu, Ikan kè Mosis îtumu inu ofolek mkpulu yi. Ebi nriran si mîben 
nriran ofolek. 
14Jọn yi ore Ilaija ya ogwu ebi nriran etumube ibe ke mônu. Ire ineme enyi, 
ìbọkọ ìchieek. 
15Ogwu ikaan̄ utọn̄, inọ. 

16“Ìre keke ke mbasa ebi ukot mgbọ keyi itọ me lek? Ife chi ekup kubọk nsabọn 
ìkup me oyet ama ikifit ifit. Ebi agan̄ ge ekekitaan̄ ukpo itumu inyi ebi agan̄ 
keyilọ ibe, 
17“ ‘Eji mîwut òja isa ikọt okwa unwọọn̄ inyi enyi, enyi kpechieek ijojop. Eji 
mîkọt okwa ito inyi enyi, enyi kpechieek itoto ito ufieejit.’ 
18Mgbọ Jọn onube, îkijin otu owuwa mgbọ, ìkakinwọ miin̄ geege. Ire, ebi ene 
ekekitumu ibe ke îkaan̄ ijo erumun̄ me emen. 
19Emi Gwun̄ Ebilene nneninu, mè ikirie, mè ikinwọ. Ebi ene ekekibe ke emi ìre 
ogwu ebek inorie mè ogwu usa-miin̄, ogwu òkigọọk ebi otitip ido mè ebi 
kpekisun̄ Ikan kè Mosis igbaan̄ ije. Ire, îre ikwaan̄ Awaji okisa iriọọn̄-inu kan̄ isi 
me emen ene, ke ekisa iriọọn̄ ibe ke iriọọn̄-inu ya ìre eyi atata.” 

Jisọs îfieek otu inyi ama ikabọkọge ikọ kan̄ ìtap 
(Luk 10:13-15) 

20Jisọs obebene ikifieek otu inyi ama cha ere îrọbe owuwa inu ukechieen̄, mije, 
ebi ama cha kpegwu ikom. Ikekitumu inyi ema ibe, 
21“Môfieek inyi enyi ebi ama Korajin. Môfieek si inyi enyi ebi ama Betisaida. Ire 
ibe ìre Taya mè Sidọn ke merọ otutuuk inu ukechieen̄ echi erọbe me emen ama 
kinyi, kè ebi ama cha etap ofọnti ufieejit, mè èkekpukpọt me ntọn̄, mè ègwu 
ekom karake ukot ukot. 

22Ire, ǹkitumu inyi enyi ibe ke môfieek enenen inyi enyi me Usen Oyerebet 
Awaji igak ebi Taya mè Sidọn. 
23Enyi ebi ama Kapanọm, ìre enyi ekikeek ibe ke mêbene enyi ifo emen inyọn̄? 
In̄-in̄, îre ama yọk ke ebesiki enyi isi itap. Ire ibe ìre Sodọm ke merọ inu 
ukechieen̄ echi erọbe me emen ama kinyi, kè Sodọm òkup mege òre cherekeyi. 
24Eya orọ, emi ǹkitumu inyi enyi ibe ke môfieek inyi Kapanọm igak Sodọm me 
Usen Oyerebet.” 

Ebi efuuk otabe mêsiki efuuk 
(Luk 10:21-22) 

25Mgbọ Jisọs otumube ikọ chi isan̄a, ineniriaak uriaak ibe, “Ute, Ogwukaan̄ 
Inyọn̄ mè Ijọn̄, ntọn̄ owu, mije, owu òlelet inu chi geelek me lek ebi ìriọọn̄ inu 
mè ebi ìkaan̄ ifuk-ibot, mè iniben ikpọk mbum ijeen̄ asa nsabọn ebi ekariọọn̄ge 
inu geege. 
26Iin̄, Ute, îre ikeyi ke îneme owu irọrọ.” 

27Inenitumu si ibe, “Nte n̄a îkana otutuuk inu itap emi me ubọk. Kpunu ogwu 
òrọriọọn̄ ogwu Gwun̄ orebe, ilọ me lek ogwu Ute. Kpunu si ogwu òrọriọọn̄ ogwu 
Ute orebe, ilọ me lek Gwun̄ ya, mè ebi geelek înemebe Gwun̄ ya isasa Nte kan̄ 
ijeen̄. 
28“Enyi ebi efuuk otabe me owot, ebi akpan olobobe igak, ìna me lek n̄a, ke 
mânyi enyi isiki-efuuk. 
29Ìben ibot ogbugboon̄ n̄a agan̄ ge ìtoon̄ me oguga kinyi, mè ìkween̄ inu me ubọk 
n̄a, mije, emi ìre ogwu esuuk, mè ire si ogwu òsisiki lek me ugwem. Ire enyi inu, 
enyi mêkaan̄ utelelek me ibot ejit kinyi. 
30Mije, ogbugboon̄ n̄a ìkayọt ibebeme, akpan n̄a si îfet.” 

Mat 12 

Jisọs ore Ogwukaan̄ Usen Mbuban 

(Mak 2:23-28; Luk 6:1-5) 

1Îkaan̄ mgbọ ge Jisọs mè ebi udun̄ kan̄ ekije itibi emen uko akpa ge me Usen 
Mbuban. Mgbọ ema ekije, ebi udun̄ kan̄ ekekifaan̄ akpa me uko ya itaka, mije 
uraafiọọn̄. 
2Mgbọ ebi Farisi emun̄be ikeya, egwegwen Jisọs, mè ibe ọmọ, “Kpọ, ebi udun̄ 
kwun̄ mêkirọ inu ikatatge irọrọ me Usen Mbuban.” 
3Jisọs onenido ema ibe, “Ìre enyi kpefuk inu Debit orọbe mgbọ uraafiọọn̄ 
otakabe ọmọ mè ebi melek kan̄? 
4Debit ìjeje inin̄ Uwu Awaji, mè isi imọnọ fituru esabe igwa ngwugwa inyi Awaji 
itaka, mè iche si inyi ebi melek kan̄. Inu ya ema erọbe îlọ me Ikan, mije, fituru 
cha ìkup inyi ebi ngwugwa gaalek. 

5Sà ìre enyi kpefuk me emen Ikan kè Mosis ibe ke ebi ngwugwa ìkisi ikwaan̄ me 
Uwu Mbuban mîkichaka mbuban me Usen Mbuban, ire, ikan geege ìkatet ema? 
6Ire, emi ǹkitumu inyi enyi ibe ke ogwu òmimin igak Uwu Mbuban òwa me ere 
keyi, me etete kinyi. 
7Ege me Ikpa Mbuban ibe ke Awaji ìbe, ‘Ǹkiweek ejit nsan, ǹkaweek 
ngwugwa.’ Ire ibe enyi mîtet ibot me lek ikọ yi, enyi kpemekigwen ikan ikeme 
ebi ekarọge ijo inu. 
8Mije, Gwun̄ Ebilene ore Ogwukaan̄ Usen Mbuban.” 

Jisọs îgwa ogwu ngọm me Usen Mbuban 
(Mak 3:1-6; Luk 6:6-11) 

9Jisọs onenije inan̄a me ere ya, mè isi inin̄ uwu ntitiin̄ ebi Ju òkup me ama ya. 

10Ogwu enerieen̄ ge ubọk agan̄ ge ogọmbe òwa me emen uwu ya okupbe. Usini 
ebi ìkup me emen uwu ya eneniweek itetet Jisọs me ikan, mè inido ọmọ ibe, “Ìre 
Ikan kè Mosis îgban igwagwa ene me Usen Mbuban?” 
11Jisọs oneniyaka ido ema ibe, “Ire ene ge me lek kinyi ikaan̄ arọọn̄ ge òrọrọn̄ 
inin̄ emen udọn̄ me Usen Mbuban, ìre ene ya ìkpotaba arọọn̄ ya isibi me usen 
ya? 
12Ìre enyi kperiọọn̄ ibe ke ene înye otu ewe enenen igak arọọn̄? Eya orọ, Ikan 
ìkagban ene irọrọ ata inu inyi ebilene me Usen Mbuban.” 
13Inenitumu inyi ogwu enerieen̄ ya ibe, “Nyana ubọk kwun̄!” Ogwu enerieen̄ ya 
onyanyana ubọk. Ubọk kan̄ onyanyana, mè inye kubọk agan̄ keyilọ. 
14Mgbọ ebi Farisi emun̄be inu ya, ema enanan̄a isibi isi itọt ubọk ema ebesa itet 
Jisọs ikpan̄. 

Jisọs ore gwun̄ ikwaan̄ ogwu Awaji ogobobe 

15Jisọs orọriọọn̄ ijo otitọt kiban̄ ya, mè inan̄a me agan̄ ya isibi. Owuwa ene 
egọgọọk ọmọ ije, igwagwa otutuuk ebi lek ikanyege me etete kiban̄, 
16mè ibe ema ekatumu ogwu ọmọ orebe ìnyi ene geege. 

17Inu yi îrọ iso ikọ Awaji otumube inan̄a me otu ogwu nriran Asaya ibe, 

18“Ogwugwu ìre gwun̄ ikwaan̄ n̄a ogwu ngobobe inyi lek n̄a. Ọmọ ìre ogwu 
mmabe, ogwu inu kan̄ okineme emi. Mânyi ọmọ Ekwukwu n̄a, ọmọ môlook ebi 
ido geelek etip ofolek unen oyerebet n̄a. 
19Ọmọ ìkpobaak ibaak, ìkponyi okput, ìkpotaan̄ ukpo itumu ikọ me lek oniin̄. 

20Ike ikanwọnge ibe efan̄a uti akpa òkakaan̄ unan me lek efiin̄, ikeya si, ọmọ 
ìkporọ inu unye unye me lek ebi ekakaan̄ge unye. Ike ikagbege ibe eniin̄ ibot 
ukan̄ òkekibubuuk, ikeya si, ọmọ ìkponye ejit me lek ebi ekakaan̄ge ikpọchieen̄ 
geege. Ọmọ môkeke inye me irọrọ ata inu, mege ire mgbọ unen oyerebet 
môsobe otutuuk ere geelek. 
21Otutuuk ebi ekarege ebi Ju mêkaan̄ ikpọchieen̄ inan̄a me lek erieen̄ kan̄.” 

Ijo otu ikọ ebi Farisi 
(Mak 3:20-30; Luk 11:14-23; 12:10) 

22Ebi ene enenisa enerieen̄ ge ijo erumun̄ okupbe me emen ijet Jisọs. Ijo erumun̄ 
ya îtap ene ya ǹnàan̄, mè itap si mbuuk. Jisọs ogwagwa ogwu enerieen̄ ya, mè 
irọ inyi ikimọọn̄ inu, mè ikitumu ikọ. 
23Inu ya okeke otutuuk ebi ìkup me ere ya chieen̄. Ema ekekitumu ibe, “Ìre òbe 
ìkpore Gwun̄ kè Debit ya ore ogwugwu mọnọ?” 
24Ire, mgbọ ebi Farisi enọbe ikọ ebi ife cha ekitumu, ema ebebene ikitumu ibe 
ke Jisọs ìkisa unye kè Bejibun, ogwu ibot ijo erumun̄, ilap ijo erumun̄ isibi me 
emen ene. 
25Jisọs orọriọọn̄ ekiket kiban̄, mè itumu inyi ema ibe, “Ido geelek ebi ìkup me 
emen ekitim akọn̄ ikeme lek kiban̄, ido ya ìbochechep. Ikeya si, ama geelek, mè 
ìre uwu geelek ebi ìkup me emen ekirọ ikeme lek kiban̄, ama ya mè ìre uwu ya 
ìkpokọt ikeke. 
26Ikeya si, ire Setan ikilap Setan isibi, Setan îche lek kan̄. Ire ikeya, ìre mkpulu 
kè Setan ìbojeje ikọt ikeke inye? 
27Ire emi nkisa unye kè Bejibun ilap ijo erumun̄ isibi me emen ene, ìre kpasi 
unye ke ebi kinyi ekisa ilap ijo erumun̄ isibi me emen ene? Ire ikeya, îre bọn 
kinyi gaalek ebesibi oyerebet ikeme enyi. 
28Ire, ire unye Ekwukwu Awaji ke ǹkisa ilap ijo erumun̄ isibi, eya ìkijeen̄ ibe ke 
mkpulu eyi Awaji înu me etete kinyi. 
29“Ofifi si, enyi ìtumu-nu, ìre ene ìbojeje ikọt ibum inin̄ uwu ogwu ònyenye lek 
isi ikpulu inu, ire ìkadasi ìtet ogwu unye ya ìbọp sabum? Isidasi itet ene ya ibọp 
ikam, mgbọ ya ke ìbonikọt inin̄ uwu ene ya ikpulu inu. 
30“Eya orọ, ogwu ikakekege ìnyi emi, ìkijeje ikeme emi. Ikeya si, ogwu 
ikagọọkge emi ìkititiin̄, ene ya ìkiyiyiyala. 
31Me atikọ, ǹkitumu inyi enyi ibe ke mêtele ijo irọrọ mè ijo otu ikọ geelek inyi 
ene, ire, kpebetele inyi ogwu geelek òtutumu Ekwukwu Mbuban ilọ. 
32Ogwu itumu Gwun̄ Ebilene ilọ, mêkọt itele inyi. Ire, kpebetele inyi ene geelek 
òtutumu Ekwukwu Mbuban ilọ, mè ìre mgbọ keyi, mè ìyaka ire me mgbọ òkinu 
me isi.” 

Ata uti ìkito ata mfut, ijo uti ìkito ijo mfut 

33“Uti ekpọbe chieen̄ me lek ijaan̄ ìboto ata mfut. Eyi ekakpọge ìjaan̄ ìboto ijo 
mfut. Mije, ekisa mfut uti iriọọn̄ uti. 
34Enyi bọn ijo ulu kechi! Ata ikọ ìbojeje inan̄a enyi me otu isibi me ere enyi 
erebe ebi ijo ife? Ìre enyi kperiọọn̄ ibe ke ikọ òkup ene me ejit ke ene okisan̄a 
itumu isibi? 

35Ogwu ata ene ìkisan̄a ata inu isibi inan̄a me etete ata inu òkup me emen kan̄. 
Ikeya si, ogwu ijo ene ìkisan̄a ijo inu isibi inan̄a me etete ijo inu òkup me emen 
kan̄. 
36Ire, me atikọ, emi ǹkitumu inyi enyi ibe, me Usen Oyerebet Awaji, ene geelek 
môfọọk ikọ ibot kan̄, mije ijo otu usem geelek îtumube. 
37Mije, mêsa ikọ otu kinyi ifieek oyerebet inwọn enyi, mè esa si ikọ otu kinyi 
efieek oyerebet etip enyi.” 

Inu ijejeen̄ ònan̄a me lek kè Jona 

38Usini ebi ìjeen̄ Ikan, mè ebi Farisi enenibe Jisọs, “Ogwu Ijejeen̄, eji ekiweek ibe 
owu òrọ inu ukechieen̄ ge òjeen̄ eji nu.” 
39Jisọs ofọfọọk ema ibe, “Ìre enyi ikpak ikpak lek ebi mgbọ kechi ekariọọn̄ge 
Awaji enikiweek inu ijejeen̄? Kpunu ofifi inu ijejeen̄ geege ebejeen̄ enyi, ilọ me 
lek inu ijejeen̄ ònan̄a me lek kè Jona ogwu nriran. 
40Ike Jona okupbe egwe ita mè eririeen̄ ita me emen owot utemun̄, ikeya si ke 
emi Gwun̄ Ebilene mbakup egwe ita mè eririeen̄ ita me ejit ijọn̄. 
41Me Usen Oyerebet, ebi ama Ninife mêkeke ata-ikọ ikeme enyi, mè irọ inyi 
oyerebet itip enyi ebi mgbọ kechi, mije, ema mîgwu ikom inan̄a me emen ijo 
kiban̄ mgbọ Jona otumube ikọ Awaji inyi ema. Ire, me mgbọ yi, ogwu òmimin 
igak Jona òwa me ere keyi, me etete kinyi. 
42Ofifi si, ogwu ubọọn̄ enenwaan̄ ogwu Sieba mônan̄a ikeke itumu ikọ ikeme 
enyi me Usen Oyerebet ya, mije, ogwu ubọọn̄ enenwaan̄ ya ìnan̄a me ido kan̄ 
òkup me okputut linyọn̄ itutobo inigban̄ ikọ iriọọn̄-inu me otu ogwu ubọọn̄ 
Solomọn. Ire, me mgbọ yi, ogwu òmimin igak ogwu ubọọn̄ Solomọn òwa me ere 
keyi, me etete kinyi. 
43“Ijo erumun̄ isinan̄a me emen ene isibi, îra ikijijen̄e ikana me emen èwê 
ikiweek ere ìbokup isiki efuuk. Ire ìkakọt ìweek ìmun̄, 
44îra itumu ifieek me ejit kan̄ ibe ke ọmọ môgwu ikom ifo uwu ere ọmọ osibibe 
itele. Isinire uwu ya, mè inimun̄ ibe ke kpunu ene geege òluluk me emen, ire, 
mîchan uwu ya, mè inen̄e isun̄ ijaan̄, 
45îra igwu ikom, mè isi isa ofifi ijo erumun̄ jaaba, ìwawa ikpak me lek igak ọmọ, 
igbaalek ika inu uwu ya iniluk ibia. Mije keya, bene me mgbọ ya fo isi, ugwem 
ene ya îra ifieek enenen igak ubọk îkupbe me adasi mgbọ. Ikeyi ke ìbokup inyi 
ebi mgbọ kechi ìrere ebi ikpak.” 

Nga kè Jisọs mè ebi ngwan̄ kè Jisọs 
(Mak 3:31-35; Luk 8:19-21) 

46Jisọs òkitumu ikọ ya me otu inyi ebi ife cha, ebi ngwan̄ kan̄ mè ogwu uga 
enenikeke me isi oyet ya, mè ikiweek itutumu ikọ melek kan̄. 
47Ene ge me lek ebi ife cha onenitumu inyi Jisọs ibe, “Nga kwun̄, mè ebi ngwan̄ 
kwun̄ me isi oyet ekekebe ikiweek itutumu ikọ melek kwun̄.” 

48Jisọs onenido ema ibe, “Ìre ebi owa ere nga n̄a, mè ebi ngwan̄ n̄a?” 

49Ineninyana ubọk ifo lek ebi udun̄ kan̄, mè itumu inyi ebi ife cha ibe, “Ebibi ere 
nga n̄a mè ebi ngwan̄ n̄a. 
50Ene geelek òkirọ inu Nte n̄a ogwu òkup me emen inyọn̄ okiweek, ene ya ore 
ngwan̄ n̄a enerieen̄, mè ngwan̄ n̄a enenwaan̄, mè nga n̄a.” 

Mat 13 

Urọk ogwu òwop mfut 

(Mak 4:1-9; Luk 8:4-8) 

1Me usen yaage, Jisọs oneninan̄a me uwu ya isibi, mè isi isiki ikweek irek me 
agba okwaan̄ oyô. 
2Mije urum ebi ene ìkekeke ikana ọmọ emalek iwa, isasaba inin̄ emen uji ge me 
atasuk ya isiki ikweek. Ife cha ekekeke me otu inyọn̄ ikigban̄ ọmọ. 
3Jisọs okekisa me urọk ijeen̄ ema owuwa inu, mè ikpa inyi ema ibe, “Ogwu uko 
ge onisibi isi iwop mfut me uko. 
4Mgbọ îkigwọ mfut cha ifiaak ikana, usini orọrọn̄ me eden̄ oniin̄. Ebi kè ofut 
enunu initọk imeen̄ isan̄a. 
5Usini orọrọn̄ me ijọn̄ ewuuk ere achiaan̄ ikadọkge. Sọnja mgbọ, ititibi isibi, 
mije, achiaan̄ òkup me ere ya ìkadọk. 
6Ire, mgbọ ura obumbe, unye ura otetet ema ichiaak, ikwakwaan̄ isan̄a, mije 
ugwun̄-ijọn̄ kiban̄ ikatibige ìnin̄ ijọn̄ ìdọk. 
7Usini mfut cha orọrọn̄ me etete ukpak, mè itibi isibi. Ire, ukpak cha otitibi ichit 
nsek uti cha, mè irọ inyi ikatibi ìjaan̄. 
8Usini mfut orọrọn̄ me ata ijọn̄, mè itibi isibi, mè ito mfut. Usini oto mfut iwa 
efit mgbọ, igak otu ifuk esabe iwop, usini akọp mgbọ gweregwen, usini akọp 
mgbọ ita.” 
9Mgbọ îtobe urọk ya isan̄a, itutumu inyi ema ibe, “Ogwu ikaan̄ utọn̄, inọ!” 

Inu òrọrọ Jisọs okitumu ikọ me urọk 
(Mak 4:10-12; Luk 8:9-10) 

10Mgbọ eya orakabe, ebi udun̄ kan̄ enunu, mè inibe ọmọ, “Ìre keke orọ okisa 
urọk itumu ikọ inyi ene?” 
11Jisọs ofọfọọk ema ibe, “Mînyi enyi ifuk-ibot isasa iriọọn̄ nlelet inu ofolek 
mkpulu eyi Awaji. Ire, kpenyi ebi ofifi ife ifuk-ibot keya. 
12Ogwu òkakaan̄ inu ke mênyi ofifi inu isọkọ me lek eyi îkaan̄be, inyi ikaan̄ iwa 
igak. Ire, ogwu ikakaan̄ge, mêtet sọntiik eyi îkaan̄be ibọkọ isan̄a me ubọk. 
13Ǹkisa me urọk itumu ikọ inyi ema inyi ema mêkpọ, mè ikpọ igak, kpebekọt 
imun̄. Ema mêgban̄, mè igban̄ igak, kpebekọt igobo itet. 

14Sa me ikeyi, ke ikọ Awaji otumube inan̄a me otu kè Asaya ogwu nriran orọ 
iso. Asaya ìtumu ibe, “ ‘Enyi mênọ, ire, enyi kpebekọt igobo itet. Enyi mêmun̄, 
ire, enyi kpebekọt imun̄ itet. 
15Mije, ejit ebi ife chi ìkayaka ìkọt ìkigobo inu ìtet. Ema mînwaan̄ utọn̄ kiban̄ 
ichit, mè ichọkọ chieen̄ kiban̄ igọm. Mebe ìkare ikeya, kè ema ekọt esa chieen̄ 
kiban̄ emọọn̄ inu, mè esa utọn̄ kiban̄ ènọ ikọ, mè esa ejit kiban̄ egobo inu ètet, 
mè ema ègwu ekom, mè Awaji ònyan̄a ema.’ 
16Ire, mîgbana enyi enenen, mije, enyi mîkisa chieen̄ kinyi imọọn̄ inu, mè ikisa 
utọn̄ kinyi inọ ikọ. 
17Me atikọ, emi ǹkitumu inyi enyi ibe ke owuwa ebi nriran mè ebi ata irọrọ me 
ukot ikaan̄ mîweek imumun̄ inu enyi ekimun̄, ire, kpekọt imun̄. Mîweek si inọnọ 
ikọ enyi ekinọ, ire, kpekọt inọ. 

Ibot urọk ogwu òwop mfut 
(Mak 4:13-20; Luk 8:11-15) 

18“Eya orọ, ìgban̄ utọn̄ me lek inu urọk ogwu òwop mfut ya osibibe. 

19Mfut echi òrọn̄ me eden̄ oniin̄ ìkeke inyi ebi ìnọnọ ikọ ofolek mkpulu eyi 
Awaji, ire, kpekọt igobo ikọ cha ema enọbe itet. Yọk îra inu inijọk ikọ cha isan̄a 
me ejit kiban̄. 
20Mfut echi òrọn̄ me ijọn̄ ewuuk ìkeke inyi ebi ìnọnọ ikọ ya, mè isa me ubelejit 
ibọkọ itap mgbọ yaage. 
21Ire, mije ikọ ya ikakaan̄ge ata ugwun̄-ijọn̄ me emen kiban̄, ìkafuk ugwem. Eya 
orọ, mgbọ uyọrọlek mè osusut isinu inyi ema mije ikọ ya, ema mîra inan̄a irọn̄ 
mgbọ yaage. 
22Mfut echi òrọn̄ me etete ukpak ìkeke inyi ebi ìnọnọ ikọ ya, ire, saasaak eyi 
ugwem mè uleke eyi inu ubọọn̄ linyọn̄ îra ininwunwana ikọ ya, mè irọ inyi 
ikakọt ìto mfut geege. 
23Ire, mfut echi òrọrọn̄ me ata ijọn̄ ìkeke inyi ebi ìnọnọ ikọ ya, mè igobo itet. 
Ebibi ere ebi ìtoto mfut. Usini me lek kiban̄ eto mfut iwa efit mgbọ, usini akọp 
mgbọ gweregwen, usini akọp mgbọ ita igak otu ifuk esabe iwop.” 

Ijejeen̄ ofolek mkpulu eyi Awaji: 
1. Urọk mbubet 

24Jisọs onenito ofifi urọk ibe, “Mkpulu eyi Awaji ìkup kubọk ogwu enerieen̄ ge 
òwop ata mfut me emen uko kan̄. 
25Ire, mgbọ otutuuk ene ekilaak, ogwu ochicha kan̄ osasa mbubet isi iwop me 
etete akpa ogwu enerieen̄ ya owopbe me emen uko ya, mè inan̄a ije ifo. 
26Mgbọ akpa cha otibibe isibi, mè ibene ikito ajakajak, mbubet cha ogọgọọk itibi 
isibi si. 

27“Mgbọ ebi ikwaan̄ ogwu enerieen̄ ya emun̄be mbubet cha me etete akpa me 
uko ya, ema enunu lek nte uwu kiban̄, mè inibe ọmọ, ‘Nte uwu, ìre ìkare ata mfut 
gaalek ke owop me uko kwun̄? Ìre mbubet òtitibi me emen uko ya ìnijeje?’ 
28“Nte uwu kiban̄ ofọfọọk ibe ke ìkpolọlọ ogwu ochicha orọ inu ya. Ebi ikwaan̄ 
cha edodo nte uwu kiban̄ ibe, ‘Ìre eji esi ejim otutuuk mbubet cha esan̄a?’ 
29“Nte uwu kiban̄ obebe, ‘In̄-in̄, ikasi, mije, mgbọ enyi mêkijim mbubet cha, enyi 
mêlọ ubọk ijim akpa igbaalek. 
30Eya orọ, ìtele inyi akpa cha mè mbubet cha egbaan̄ etibi. Isire mgbọ irọrọkọ 
inu me uko, mâtumu inyi ebi ìkirọkọ inu me uko ibe edasi ejim mbubet cha, mè 
egbaan̄ ebọp me efit me efit, inyi ekpulu esi ewọp me ukan̄, sabum ènefaan̄ akpa 
etitiin̄, mè ekpulu èsi etap me emen uwu isun̄-akpa n̄a.’ ” 

2. Urọk mfut uti mọsitadi 
(Mak 4:30-32; Luk 13:18-19) 

31Jisọs onenito si ofifi urọk ibe, “Mkpulu eyi Awaji ìkup kubọk ukwuuk uti 
ekigwen mọsitadi eyi ene omọnọbe isi iwop me uko kan̄. 
32Ukwuuk uti yi osip ichit me lek otutuuk ukwuuk uti geelek. Ire, isitibi isibi, 
ọmọ okimin igak uti geelek ekiwop me uko, mè okana ikpele uti ere ebi kè unọn 
inyọn̄ enikisọọk, mè ikinama uwu me inyọn̄.” 

3. Urọk olat 
(Luk 13:20-21) 

33Jisọs okpọkpọk ito ofifi urọk ibe, “Mkpulu eyi Awaji ìkup kubọk olat, eyi ogwu 
enenwaan̄ ochibibe sọntiik igwook me lek owuwa akpa ekọkọk ìbosa irọ fituru, 
mè itap mun̄ me lek, mè igbaan̄ ema ifuku mege sọntiik olat ya îra irọ inyi 
otutuuk akpa ekọkọk ya iwuku.” 
34Jisọs ìtumu otutuuk ikọ chi inyi ife cha me urọk. Kpunu inu geege îtumube 
inyi ema, eyi ikasage me urọk ìtumu. 
35Ikeyi ke ikọ Awaji otumube inan̄a me otu ogwu nriran orọ iso ibe, “Emi 
mâkitumu ikọ me urọk, mâtumu owuwa ikọ òkup nlelet bene me karake 
erombe linyọn̄.” 

Jisọs îbum ibot urọk mbubet 

36Mgbọ Jisọs otelebe urum ebi ene cha, mè ije inin̄ uwu, ebi udun̄ kan̄ enunu me 
lek kan̄, mè inibeek ibe ibum ibot urọk mbubet òtibi me emen uko ya inyi ema. 
37Jisọs onenitumu inyi ema ibe, “Ogwu òwop mfut ya ìre Gwun̄ Ebilene. 

38Uko ya ìre linyọn̄ keyi. Ata mfut cha ìre ebi ìkup me emen mkpulu eyi Awaji. 
Sà mbubet cha okeke inyi bọn eyi Yọk. 
39Ogwu ochicha ogwu òwop mbubet cha ìre Yọk. Mgbọ irọrọkọ inu me uko ya 
ìre òta mgbọ eyi linyọn̄. Ebi ìrọkọ inu me uko cha ìre ebi osat Awaji. 
40“Ike ejimbe mbubet cha, mè itap ukan̄ iwọp itaka iriọk, ikeya si ke ìbokup me 
òta mgbọ eyi linyọn̄ keyi. 

41Mgbọ ya isikem, Gwun̄ Ebilene môria ebi osat kan̄ itap me etete ebi ọmọ 
okikpulu, ibe esi esan̄a inu geelek òkirọ inyi ene irọ ijo inu, mè esan̄a si otutuuk 
ebi geelek ìkirọ ijo inu esibi, 
42mè ekpulu ema etọọn̄ etap me emen unye ukan̄. Ebi ìkup me emen ukan̄ ya 
mêkito uga ito, mè ikitaka ejeek. 
43Mgbọ keya, ebi ata irọrọ mêkitoon̄ kubọk ura me etete ebi Nte kiban̄ okikpulu. 
Ogwu ikaan̄ utọn̄, inọ.” 

4. Urọk inu ubọọn̄ òlelet 

44Jisọs onenito urọk ibe, “Mkpulu eyi Awaji ìkup kubọk inu ubọọn̄ òlelet me 
emen ijọn̄ ere ge. Enerieen̄ ge onenikirọkọ ijọn̄ me ere ya, mè isi itoon̄ me lek 
inu ubọọn̄ cha, mè ida achiaan̄ ichit, mè ìsa me ubelejit ifo isi ikpulu otutuuk inu 
îkaan̄be inyam, mè isa ikpoko ya isi ibọkọ ijọn̄ ya ilep. 

5. Urọk ewuuk unye otu ewe 

45“Ofifi si, mkpulu eyi Awaji ìkup kubọk ogwu ewe òkiweek ewuuk unye otu 
ewe ìbolep. 
46Mgbọ îweekbe ge eyi atata imun̄, igwugwu ikom ifo, mè isi inyam otutuuk inu 
îkaan̄be, mè isa ikpoko ya inilep ewuuk unye otu ewe ya. 

6. Urọk àkarà 

47“Ofifi si, mkpulu eyi Awaji ìkup kubọk àkarà eyi egwookbe ikana owuwa 
chieen̄ irin̄ me okwaan̄, 
48mè itaba itoon̄ me inyọn̄, mè inikup igobo irin̄ echi atata itap ijot owuwa 
okwun, mè inikpulu echi mkpukpuku òsisik itọọn̄ ifiin̄. 
49Ikeyi ke ìbokup me òta mgbọ. Mije, ebi osat mênu iniche ebi ijo irọrọ isan̄a me 
lek ebi ata irọrọ, 
50mè ikpulu ebi ijo irọrọ itọọn̄ itap me emen ukan̄. Ebi ìkup me emen ukan̄ ya 
mêkito uga ito, mè ikitaka ejeek.” 
51Jisọs onenido ema ibe, “Ìre enyi mîtet otutuuk inu chi?” Ema echechieek ibe 
iin̄, ke ema mîtet. 
52Inenitumu inyi ema si ibe, “Ogwu òjeen̄ Ikan geelek ejeen̄be inu igọọk me 
oniin̄ mkpulu eyi Awaji ìkup kubọk ogwu òkaan̄ uwu, mè ikitibi inin̄ emen 
agwut ere îkisun̄ inu, mè ikisan̄a inu ubọọn̄ echi ukot ikaan̄ mè echi ayaya isibi.” 

Mîjit Jisọs me Najeret 
(Mak 6:1-6; Luk 4:16-30) 

53Mgbọ Jisọs otumube ikọ me urọk isan̄a, ijeje inan̄a me ere ya ifo. 

54Mgbọ îrebe ama ere ekpukpobe ọmọ isibi, ibebene ikijeen̄ inu me uwu ntitiin̄ 
kiban̄. Inu cha îkijeen̄ okpọkpọ ike ebi ene chieen̄. Ema ebebene ikidido ibe, 
“Iriọọn̄-inu keyi mè unye isasa irọ inu ukechieen̄ chi ìnan̄a ene yi me owa mọnọ? 

55Ìre ìkare gwun̄ ogwu usọ ya ire ogwu? Sà ìre ìkare ogwu enenwaan̄ ekigwen 
Meri ore ogwu uga? Sà ìre ìkare Jemis, mè Josefu, mè Saimọn, mè Judas ere ebi 
ngwan̄ ebirieen̄? 
56Ìre ìkare ebi ngwan̄ kan̄ ebibaan̄ melek kiji egbaan̄ iluk me ama yi? Ire ikeya, 
ìre otutuuk inu chi ene yi okirọ ìnan̄a ọmọ me owa mọnọ?” 
57Ema ebebene ikaan̄ njijọ ejit me lek kan̄. Eya orọ, Jisọs otutumu inyi ema ibe, 
“Ogwu nriran îkikaan̄ umin me ere geelek, îtata me ama kiban̄, mè uwu kan̄ 
gaalek, ke ìkakikaan̄ umin.” 
58Jisọs ìkakọt ìrọ owuwa inu ukechieen̄ me ama kiban̄, mije una ichechieek 
kiban̄. 

Mat 14 

Mkpa kè Jọn ògwook mun̄ 

(Mak 6:14-29; Luk 9:7-9) 

1Mgbọ etip kè Jisọs otaan̄be inire utọn̄ kè Erọdu ogwu ibot mkpulu me agan̄ 
Galili, 
2Erọdu okekitumu inyi ebi ikwaan̄ kan̄ ibe ke ìkpolọlọ Jọn ògwook mun̄ ojomo 
me mkpa inikirọ inu chi; ke eya orọ îkaan̄be unye ikisa irọ inu ukechieen̄ cha. 
3Sabum mgbọ ya, Erọdu înyi ida ibe etet Jọn ebọp, mè esa esi etap me uwu 
mkpọn mije kè Erọdias nwa kè Filip. Filip yi ìre ngwan̄ kè Erọdu. 
4Unaan̄-ejit kè Erọdu me lek kè Jọn ògwook mun̄ ìre ke Jọn îtumu ibe ke ìkatat 
ibe ọmọ Erọdu ibọkọ Erọdias nwa kè Filip ogwu ngwan̄. 
5Erọdu îweek ikpakpan̄ Jọn ògwook mun̄, ire, ìkifieek owot ibe ke ebi ene mêto 
akọn̄. Mije, otutuuk ebi ene mîchieek ibe ke Jọn ìre ene ge me lek ebi nriran. 
6Usen ge, mgbọ Erọdu otobe ijọk usen iman kan̄, gwun̄ enenwaan̄ kè Erọdias 
onenijop okwa me isi kè Erọdu melek ebi ichen îgwenbe me lek ijọk ya. Okwa 
gwun̄ enenwaan̄ ya ojopbe onenibele Erọdu ejit enenen. 
7Erọdu onyanyan̄a ibot inyi gwun̄ ya ibe ido ọmọ inu geelek îweekbe, ke ọmọ 
mônyi ogwugwu. 
8Nga gwun̄ ya onenitọt inyi gwun̄ ya ibe ido ibot kè Jọn ògwook mun̄. Gwun̄ 
enenwaan̄ ya onenisi ido Erọdu ibe, “Nyi emi ibot kè Jọn ògwook mun̄ me emen 
okwa mgbọ keyi.” 
9Inu yi gwun̄ ya odobe onenifieek ogwu ubọọn̄ yi me lek enenen. Ire, mije 
îwuukbe lek inyan̄a ibot me isi ebi ichen kan̄ cha, inyinyi ida ibe enyi gwun̄ ya 
inu îweekbe. 
10Ikeya ke esi me uwu mkpọn isi ifieek ibot kè Jọn ògwook mun̄, 

11mè iben itap me emen okwa isa ijet gwun̄ enenwaan̄ ya. Ibọbọkọ, mè isa ijet 
ogwu uga. 
12Ebi udun̄ kè Jọn enunu iniben nkwukwu kan̄ isi ifuun̄, mè iben inu ya orọrọ 
isi ikpa inyi Jisọs. 

Jisọs înyi obop ene go inorie 
(Mak 6:30-44; Luk 9:10-17; Jọn 6:1-14) 

13Mgbọ Jisọs onọbe ukpatu ofolek kè Jọn, ọmọ mè ebi udun̄ kan̄ enwenween̄ lek 
inin̄ uji, mè ikọp isi ere ònọnọọn̄. Ebi ene inọnọ ikeya, egbugbuku inan̄a me ama 
geelek òkup me agan̄ ya ije ukot ukot igọọk ọmọ. 
14Mgbọ ema ekọpbe uji kiban̄ initoon̄ me ijọn̄, Jisọs obebene chieen̄ imun̄ 
ogbogbo ife cha ejotbe ere ya. Njijin kiban̄ otetet ọmọ, igwagwa otutuuk ebi 
orukan̄ ìkup me etete kiban̄. 
15Me otu ikakwun̄ usen ya, ebi udun̄ kan̄ enenitumu inyi ọmọ ibe, “Egwe îjọkọ 
enenen, melek si, ere yi îjọn̄ọ ere enenen me lek ama. Tele inyi ife chi eje esi 
asabọn ama òkukup igbet ere yi esi elep inorie.” 
16Jisọs ofọfọọk ema ibe, “Ìkanwọn ibe ife chi efon ukpọk owot. Enyi ìweek inorie 
ìnyi ema erie.” 
17Ebi udun̄ kan̄ ebebe ke îre owut fituru go mè ufuk irin̄ iba gaalek ke ema 
ekaan̄. 
18Jisọs obebe ema, “Ìsa fituru cha mè irin̄ cha ìjet emi.” 

19Ineninyi ida ibe mè ebi ife cha esiki ekweek me inyọn̄ mbubet, mè inibọkọ 
owut fituru go mè ufuk irin̄ iba cha, mè ibene chieen̄ ikpọ inyọn̄, mè inyi Awaji 
itọn̄. Inyinyi Awaji itọn̄ isan̄a, igwagwaka fituru cha okpọkọ okpọkọ, mè isa inyi 
ebi udun̄ kan̄. Ema ebọbọkọ, mè isa isi iche inyi ebi ife cha. 
20Otutuuk kiban̄ ererie, mè irie ijot. Ebi udun̄ kan̄ eteteen̄ okpọkọ echi ife cha 
etakabe isik, ijojot akọp mè okwun iba. 
21Otu ifuk ebi ìrerie inorie ya ìre obop ebirieen̄ go, kpefuk ebibaan̄ mè nsabọn 
itap me lek. 

Jisọs îje ije me inyọn̄ isi mun̄ 
(Mak 6:45-52; Jọn 6:15-21) 

22Mgbọ yaage ife cha eriebe inorie isan̄a, Jisọs onenibe ebi udun̄ kan̄ esi enin̄ 
uji, mè edasi kan̄ ekọp esaba agan̄ keyilọ. Ọmọ me lek kan̄ obabia me udun̄ 
ikitap ife cha me oniin̄, inyi efon. 
23Itatap ema me oniin̄ isan̄a, ijeje inene inyọn̄ ogoon̄, ọmọ gaalek, isi ikup iriaak 
uriaak ire agan̄ ikakwun̄. 
24Ike mgbọ ya, uji ya îjọn̄ọ ere me okwaan̄, efet okekiwut ibieen̄ ema ikpebe, 
ekoon̄ si okekisisaak ema. 
25Me ofit iwele kan̄, me agan̄ egwe, Jisọs onanan̄a ikije ukot ukot me inyọn̄ isi 
mun̄ me okwaan̄ oyô ya igọọk ema. 

26Mgbọ ebi udun̄ kan̄ emun̄be ọmọ okije me inyọn̄ isi mun̄, ukpook otetet ema 
enenen. Ema ebebe ke îre ekwukwu, mè isan̄a ukpo ibọn̄. 
27Ire, mgbọ yaage Jisọs obọbọkọ ema otu, mè ibe ema, “Ìkat ejit, ikatet ukpook, 
ke emi ke îre.” 
28Pita obebe ọmọ, “Okaan̄-ene, ire owu me atikọ, gwen emi ibe emi ǹje me inyọn̄ 
isi mun̄ ǹnu me lek kwun̄.” 
29Jisọs obebe ọmọ, “Na.” Pita onanan̄a me emen uji ya isaba isibi, mè ikije me 
inyọn̄ isi mun̄ ya igọọk Jisọs. 
30Ire, mgbọ Pita oraan̄be chieen̄ ikpọ efet ya me isi mun̄, ifefieek owot, mè ibene 
ikigen. Mgbọ îbenebe ikigen, ibọbọn̄ ukpo ibe, “Okaan̄-ene nyan̄a emi, soso!” 
31Mgbọ yaage, Jisọs onyanyana ubọk itet ọmọ, mè ibe ọmọ, “Owu ogwu una 
ichechieek keyi! Keke orọ òbene òkaan̄ ejit iba?” 
32Mgbọ ema ene iba esababe inin̄ uji, efet ya owọwọ. 

33Ebi ìkup me emen uji ya etọtọbọ ebum inyi Jisọs, mè ibe ọmọ, “Owu ìre Gwun̄ 
Awaji me atikọ!” 
34Ema enenikọp isaba itoon̄ me agan̄ ijọn̄ ekigwen Geneseret. 

35Ebi ìluk me inyọn̄ ijọn̄ ya erọriọọn̄ Jisọs isi, mè ilook etip ikana ere geelek ibe 
ke Jisọs înu. Ebi ene ekpukpulu otutuuk ebi orukan̄ kiban̄ ijet ọmọ, 
36mè iriaak ọmọ ibe itele inyi ebi orukan̄ cha echak ubọk me utọn̄ ofọnti kan̄. 
Otutuuk ebi ìchachak ubọk me lek ofọnti kan̄, lek kiban̄ onyenye isan̄a. 

Mat 15 

Orọmijọn̄ ebi Ju 

(Mak 7:1-13) 

1Usini ebi Farisi, mè ebi ìjeen̄ Ikan eneninan̄a me Jeruselem inu me lek kè Jisọs, 
mè inido ọmọ ibe, 
2“Ìre keke orọ ebi udun̄ kwun̄ ekijit irọrọ orọmijọn̄ ebi ugane esun̄be? Ebi udun̄ 
kwun̄ kpekigwọk ubọk sabum ènerie inorie.” 
3Jisọs onenido ema ibe, “Ìre keke orọ enyi ekifiat Ikan Awaji mije orọmijọn̄ 
kinyi? 
4Mije, Awaji ìbe, ‘Min nte kwun̄ mè nga kwun̄. Ogwu itumu ijo otu ikọ inyi ogwu 
ute, mè ìre ogwu uga, ekpakpan̄.’ 
5Ire, enyi eyaka ikijeen̄ ibe, ire ogwu ikaan̄ inu ìbosa itap ubọk inyi ogwu ute mè 
ìre ogwu uga, mè itumu inyi ogwu ute mè ìre ogwu uga ibe ke inu ya ìkup inyi 
Awaji, 
6ke ene ya môkọt isa me ikeya itele inyinyi ogwu ute mè ìre ogwu uga umin. Sa 
me ikeyi, enyi mîra ikisa orọmijọn̄ kinyi irọ inyi Ikan Awaji ikana inu ikike. 

7Enyi ebi isi iba kechi! Nriran Asaya obenbe ofolek kinyi ìre atikọ. Asaya ìben 
nriran ibe ke Awaji ìbe, 
8“ ‘Ife chi ekimin emi me ukpọk-otu ikike, ire, ejit kiban̄ îjọn̄ọ ere me lek n̄a. 

9Ema ekitọbọ ebum inyi emi ikike, mè ikijeen̄ ikan ema gaalek etapbe kubọk ìre 
Ikan Awaji.’ ” 

Inu òkichaka ene mbuban me lek 
(Mak 7:14-23) 

10Jisọs onenigwen ebi ife cha iriaak me lek kan̄, mè itumu inyi ema ibe, “Ìgban̄ 
utọn̄, mè ìtet ibot me lek ikọ yi. 
11Ìkare inu òkinin̄ ene otu okichaka ene mbuban me lek. Îre inu òkinan̄a ene me 
otu isibi gaalek okichaka ene mbuban me lek.” 
12Ebi udun̄ kan̄ enenije iriaak ọmọ me lek, mè ibe ọmọ, “Ìre oriọọn̄ ibe ke ebi 
Farisi mînaan̄ ejit me lek ikọ ya owu otumube?” 
13Jisọs ofọfọọk ema ibe, “Uti geelek eyi Nte n̄a ogwu òkup me emen inyọn̄ 
ikasage ubọk kan̄ ìwop, mêgbaan̄ uti cha mè ugwun̄-ijọn̄ ijim isan̄a. 
14Ìjuuk ema ìtele, mije, ema ìre ebi ǹnàan̄ ìkisa ebi ǹnàan̄ ijeen̄ oniin̄. Ire ogwu 
ǹnàan̄ ikisa ogwu ǹnàan̄ ijeen̄ oniin̄, ema ene iba mêgbaan̄ irọn̄ inin̄ emen 
udọn̄.” 
15Pita onenibeek Jisọs ibe ibum ibot urọk ya inyi ema. 

16Jisọs onenido ema ibe, “Ìre enyi kpekikọt igobo inu itet si ire chereyi? 

17Ìre enyi kperiọọn̄ ibe ke inu geelek ònin̄ ene otu ìkiraka ifo owot, mîra ikine 
ifiin̄? 
18Ire, inu geelek ònan̄a ene me otu isibi ìkinan̄a me ejit ene. Îre echichi okichaka 
ene mbuban me lek. 
19Mije, ijo ekiket geelek, mè ikpakpan̄ ene me unye, mè ugan-nwa mè ijeje oyet, 
mè ichichiin̄ inọ, mè ikekeke ata-ikọ ataak, mè ifafiat ene, ìkinan̄a me ejit ene 
isibi. 
20Îre inu chi okichaka ene mbuban me lek. Ekagwọkge ubọk sabum ènerie 
inorie ìkakichaka ene mbuban me lek.” 

Ichechieek ogwu enenwaan̄ ikarege ogwu Ju okaan̄be 
(Mak 7:24-30) 

21Jisọs oneninan̄a me ere ya ije isi agan̄ Taya mè Sidọn. 

22Ogwu enenwaan̄ Kenan ge òluk me agan̄ ya onunu me lek kan̄, mè ibe ọmọ, 
“Okaan̄-ene, Gwun̄ kè Debit, soso to emi nsan. Ijo erumun̄ òkisisaak gwun̄ n̄a 
enenwaan̄ enenen.” 
23Ire, Jisọs okpọkpọ iriaan̄ otu, ìkasan̄a amọn geege. Ebi udun̄ kan̄ etutumu inyi 
ibe, “Tumu nyi ogwu enenwaan̄ ya ibe ifo, inyi ikayaka ibọn̄ ukpo ìgọọk eji me 
udun̄.” 

24Jisọs onenifọọk ogwu enenwaan̄ ya ibe, “Eria emi inu me lek arọọn̄ òchechep 
me otoko kè Ijeren gaalek.” 
25Ogwu enenwaan̄ ya onunu initọbọ ekpe me isi kan̄, mè ibe ọmọ, “Okaan̄-ene, 
soso, nye lek tap ubọk nyi emi.” 
26Jisọs ofọfọọk ọmọ ibe, “Ìkanwọn ibe eben inorie nsabọn eberie etọp eto me 
ijọn̄ enyi ibo.” 
27Ogwu enenwaan̄ ya obebe ọmọ, “Iin̄ Okaan̄-ene, ikeya ke îre. Ire, ibo ìkekikup 
si me irak ikasi ogwu ute-uwu ikirie ngigen̄e inorie òkinan̄a me inyọn̄ ikasi ya 
igwook me ijọn̄.” 
28Jisọs ofọfọọk ọmọ ibe, “Ogwu enenwaan̄, ichechieek kwun̄ îmin. Mîrọ inu 
oweekbe inyi owu.” Me ike mgbọ yaage, lek gwun̄ ogwu enenwaan̄ ya onyenye. 

Jisọs înyi obop ene ini inorie 
(Mak 8:1-10) 

29Jisọs oneninan̄a me ere ya ije isi agba okwaan̄ oyô Galili, mè isi inene inyọn̄ 
ogoon̄ ge isiki ikweek. 
30Ogbogbo ebi ene ekpukpulu ebi ngọm, mè ebi ǹnàan̄, mè ebi akọọk, mè ebi 
mbuuk, mè ofifi ebi ìkifiak esese chieen̄ orukan̄ isa inigwook me ukot kan̄. 
Igwagwa otutuuk kiban̄. 
31Mgbọ ebi ife cha emun̄be ibe ke ebi mbuuk mîbene ikitumu ikọ, lek ebi ngọm 
înye, ebi akọọk mîbene ikije ije, ebi ǹnàan̄ mîbene ikimọọn̄ inu, ikeke ema 
chieen̄ enenen. Ema ekekitọn̄ Awaji ebi Ijeren. 
32Jisọs onenigwen ebi udun̄ kan̄ iriaak me lek kan̄, mè itumu inyi ibe, “Njijin ife 
chi îtet emi enenen. Usen ita ire echa ife chi ekupbe melek n̄a. Mgbọ keyi, inorie 
kiban̄ îta, kpunu inu geege ema eberie. Eya orọ, m̀kpatele inyi ema esa 
uraafiọọn̄ me owot eje efon, inyi ema ekagak ìweek me oniin̄.” 
33Ebi udun̄ kan̄ efọfọọk ọmọ ibe, “Ìre eji ebejeje ikaan̄ inorie òboso urum ene 
òmin ikup ikeyi me emen èwê yi?” 
34Jisọs onenido ema ibe, “Ìre owut fituru inen ke enyi ekaan̄?” Ema efọfọọk ibe 
ke ema ekaan̄ owut fituru jaaba gaalek mè ufuk asabọn irin̄ inen mè inen. 
35Inenitumu inyi ogbogbo ene cha ibe esiki ekweek me ijọn̄, 

36mè inibọkọ owut fituru jaaba, mè ufuk irin̄ inen mè inen cha, mè inyi Awaji 
itọn̄. Mgbọ înyibe Awaji itọn̄ isan̄a, ikpọkpọkọ fituru cha mè irin̄ cha itap ebi 
udun̄ kan̄ me ubọk ibe esa esi eche enyi ebi ife cha. 
37Otutuuk kiban̄ ererie inorie ya ijot. Mgbọ ema eriebe isan̄a, ebi udun̄ kan̄ 
eneniteen̄ echi eriebe isik itap me okwun, ijojot okwun jaaba. 
38Otu ifuk ebi ìrerie inorie ya ìre obop ebirieen̄ ini, kpefuk ebibaan̄ mè nsabọn 
itap me lek. 

39Jisọs onenitap ife cha me oniin̄ ifofo kiban̄ isan̄a, mè inin̄ uji, ọmọ mè ebi udun̄ 
kan̄ ekọkọp isaba isi agan̄ Magidala. 

Mat 16 

Ebi Farisi mè ebi Sadusi mîweek inu ijejeen̄ 

(Mak 8:11-13; Luk 12:54-56) 

1Usen ge, ebi Farisi, mè ebi Sadusi enunu ibeniweek Jisọs ikọ me otu, mè ikido 
ọmọ ibe ijeen̄ ema nu inu ijejeen̄ ge ònan̄a me emen inyọn̄. 
2Jisọs onenifọọk ema ibe, “Isire agan̄ ikakwun̄, mè isinyọn̄ isikup eje eje, enyi 
mîra ibe ke ere môjaan̄ me ewelegwe ofit iwele kan̄. 
3Isire ewelegwe, mè isinyọn̄ isikup eje eje, mè ikana ichit, enyi mîra ibe ke 
egwijo ìkpolọlọ ijijibi chereyi. Enyi mîkikọt isa ubọk isinyọn̄ okupbe itumu ike 
egwe usen obokup. Ire, enyi kpekọt iriọọn̄ inu eyi inu ijejeen̄ echi mgbọ kechi 
okekebe inyi. 
4Ebi mgbọ kechi ìrere ebi ikpak mè ebi ekariọọn̄ge Awaji ekiweek inu ijejeen̄. 
Ire, kpunu inu ijejeen̄ geege ebejeen̄ ema ilọ me lek inu ijejeen̄ ònan̄a me lek kè 
Jona.” Mgbọ Jisọs otumube ikọ chi isan̄a, ijeje inan̄a itele ife cha. 

Olat ebi Farisi mè ebi Sadusi 
(Mak 8:14-21) 

5Ebi udun̄ kè Jisọs mîwuuk itatap fituru me uji sabum ema enikọp isaba okwaan̄ 
oyô ya. 
6Jisọs onenikiteme ema nteme ibe, “Ìgbala chieen̄ me lek olat ebi Farisi mè eyi 
ebi Sadusi.” 
7Mgbọ îkiteme ema nteme ya, ema ekekitumu me lek kiban̄ ibe ke ìkpolọlọ mije 
ema ekatapge fituru geege me uji orọ îkitumu ikọ ya. 
8Jisọs orọriọọn̄ inu ema ekitumu me lek kiban̄, mè ibe ema, “Enyi ebi sọntiik 
ichechieek kechi! Ìre keke orọ enyi ekibọnọ lek ibe ke enyi kpemọnọ fituru itap 
me uji? 
9Ìre enyi kpekikọt igobo si inu geege itet ire mgbọ keyi? Ìre enyi mîwuuk mgbọ 
nsabe owut fituru go gaalek inyi obop ene go erie ejot? Sà ìre enyi mîwuuk otu 
ifuk okwun enyi eteen̄be fituru echi etakabe isik ijot? 
10Ìre enyi mîwuuk mgbọ nsabe owut fituru jaaba inyi obop ene ini erie ejot? Sà 
ìre enyi mîwuuk si otu ifuk okwun eteen̄be fituru echi etakabe isik ijot? 
11Ìre keke orọ enyi kpekọt igobo itet ibe ke ìkare fituru ke nkitumu ikọ ofolek 
inyi enyi? M̀be enyi, ìgbala chieen̄ me lek olat ebi Farisi mè eyi ebi Sadusi.” 
12Mgbọ ya ke ebi udun̄ kan̄ enitet ibot ibe ke ìkare olat ekisa irọ fituru ke Jisọs 
otumu ibe ema egbala chieen̄ me lek. Ire, ke ìkitaba ema ubọk me utọn̄ ofolek 
ijo ijejeen̄ ebi Farisi mè ebi Sadusi ekijeen̄. 

Pita îtumu ogwu Jisọs orebe isibi 
(Mak 8:27-30; Luk 9:18-21) 

13Jisọs mè ebi udun̄ kan̄ enenije inu ama ekigwen Sisaria Filipai. Me ama ya, 
Jisọs onenido ebi udun̄ kan̄ ibe, “Ìre ebi ene ekitumu ibe ke emi Gwun̄ Ebilene 
ìre ekene?” 
14Ema efọfọọk ibe, “Usini ene ekibe ke owu ìre Jọn ògwook mun̄, usini ene ebe 
ke owu ìre Ilaija. Sà usini ene ebe ke owu ìre Jerimaya, mè ìyaka ire ene ge me 
lek ebi nriran.” 
15Jisọs onenido ema ibe, “Ìre enyi me lek kinyi ebe ke emi ìre ekene?” 

16Saimọn Pita ofọfọọk ibe, “Owu ore ogwu Awaji otọkọbe aran̄ me ibot ya, ogwu 
òrere Gwun̄ Awaji òkup me ugwem!” 
17Jisọs obebe ọmọ, “Saimọn, gwun̄ kè Jona, owu ìre ogwu egbanabe, mije, ìkare 
ogwu ebilene ochili inu yi inyi owu. Îre Nte n̄a ogwu òkup me emen inyọn̄ ochili 
inu yi ijeen̄ owu. 
18Ǹkitumu inyi owu ibe ke owu ìre Pita (eyi òsisibi ewuuk). Îre me inyọn̄ ewuuk 
keyi ke mbanama ntitiin̄ n̄a. Mkpa me lek kan̄ ìkpokọt itim ikpan̄ ntitiin̄ ya. 
19Emi mânyi owu otutuuk atafi mkpulu eyi Awaji. Inu geelek owu obọpbe me 
linyọn̄ keyi, mêbọp si ikeya me emen inyọn̄. Inu geelek otọn̄ọbe me linyọn̄ keyi, 
mêtọn̄ọ si me emen inyọn̄.” 
20Inenitaba ebi udun̄ kan̄ ubọk me utọn̄ ibe ekatumu ìnyi ene geege ibe ke ọmọ 
ore ogwu Awaji otọkọbe aran̄ me ibot ya. 

Jisọs îtumu ikọ ofolek mkpa kan̄ 
(Mak 8:31–9:1; Luk 9:22-27) 

21Bene me mgbọ ya fo isi, Jisọs obebene ikikpa iwele inyi ebi udun̄ kan̄ ibe, “Emi 
mâsi Jeruselem. Me ere ya, mâmun̄ owuwa ufialek me ubọk ebi ugane ama, mè 
ebi ibot ngwugwa, mè ebi ìjeen̄ Ikan. Mêkpan̄ emi. Ire, egwe ita isiraka, mâjomo 
me mkpa.” 
22Pita inọnọ ikọ ya, igwegwen Jisọs ida ibọkọ, mè ikikan̄ inu inyi ibe, “Okaan̄-
ene, Awaji ikachieek! Inu yi ìkporọ owu!” 
23Jisọs okọkọọn̄ chieen̄ ikpọ Pita, mè itumu inyi ibe, “Je nan̄a emi me isi, owu 
Yọk keyi! Owu ìre òkeke me otu oniin̄ inyi emi. Ìkare inu òneme Awaji ke 
okikeek. Îre inu òneme ebilene ke owu okikeek.” 
24Jisọs onenitumu inyi ebi udun̄ kan̄ ibe, “Ire ikaan̄ ogwu iweek igọgọọk emi, 
ene ya ijit lek kan̄, mè iben uti nkwurieen̄ kan̄ isa igọọk emi. 
25Mije, ogwu iweek ibọbọọk ugwem kan̄, ene ya môfiin̄ ugwem kan̄. Ire, ene 
geelek òfifiin̄ ugwem kan̄ mije n̄a, ene ya môweek ugwem kan̄ imun̄. 
26Ìre kpasi oruru ke ene obokaan̄, ire ene ya ikaan̄ otutuuk linyọn̄, mè ifiin̄ 
ugwem kan̄? Sà ìre keke ke ene obokọt isa inyi me useen̄ ibot ejit kan̄? 

27Gwun̄ Ebilene mônu me ujamgbugbo eyi ogwu Ute, ọmọ melek ebi osat kan̄. 
Isinu, mgbọ keya ke ìbonikpe ene geelek mkpukpe igọọk me ubọk ikwaan̄ ene 
ya orọbe. 
28Me atikọ, ǹkitumu inyi enyi ibe ke usini me lek ebi ìkekeke me ere yi mgbọ yi 
kpebekwaan̄ mege ire mgbọ ema mêmun̄be Gwun̄ Ebilene okinu melek mkpulu 
kan̄.” 

Mat 17 

Akpalek kè Jisọs înwene 

(Mak 9:2-13; Luk 9:28-36) 

1Mgbọ egwe gweregwen orakabe, Jisọs onenisa Pita mè Jemis mè Jọn ngwan̄ kè 
Jemis igbaalek kan̄ ije isi inene ubene ogoon̄ ge, ema gaalek. 
2Me ere ya, me isi ebi udun̄ kan̄ cha, akpalek kè Jisọs onwenwene. Isi kan̄ 
okekitoon̄ kubọk ura, ofọnti kan̄ okekitana kubọk utoon̄ egwe. 
3Mgbọ yaage, ema emumun̄ Mosis mè Ilaija ekanabe isibi, mè ikigọọk Jisọs ikpa 
ukpatu. 
4Mije Pita ikariọọn̄ge inu ìbotumu, ikpọkpọ itumu inyi Jisọs ibe, “Okaan̄-ene, 
înwọn ubọk eji ekupbe me ere yi. Ire ineme owu, emi mânama uwu ọfọ ita, ge 
eyi kwun̄, ge eyi kè Mosis, ge eyi kè Ilaija.” 
5Pita òkitumu ikọ ya me otu, oduku inyọn̄ òtotoon̄ òkakana ema ichit bùk. Ida 
ge okekitumu ikọ me emen oduku inyọn̄ ya ibe, “Ogwugwu ìre Gwun̄ n̄a ogwu 
mmun̄be me chieen̄, inu kan̄ îneme emi enenen. Ìgban̄ ikọ kan̄!” 
6Mgbọ ebi udun̄ kè Jisọs enọbe ida ya, ukpook otetet ema, ema erọrọn̄ me ijọn̄, 
mè ikana isi ichit. 
7Jisọs onenichak ema ubọk me lek, mè ibe ema, “Ìnan̄a ìkeke, ikayaka ìfieek 
owot.” 
8Mgbọ ema ebenebe isi me ijọn̄, kpeyaka imun̄ ofifi ene geege, ilọ Jisọs gaalek. 

9Mgbọ ema ekinan̄a me inyọn̄ ogoon̄ ya isibi, Jisọs otutumu inyi ema ibe ekakpa 
inu ema emun̄be ìnyi ene geege, mege ire mgbọ ọmọ Gwun̄ Ebilene môjomobe 
me mkpa. 
10Ebi udun̄ kan̄ enenido ọmọ ibe, “Tumu-nu, ìre ebi ìjeen̄ Ikan ejeje ikitumu ibe 
ke Ilaija môdasi inu sabum Karais ònu?” 
11Jisọs ofọfọọk ema ibe, “Me atikọ, Ilaija obodasi inu ininen̄e otutuuk inu isun̄ 
me irek. 
12Ire, ǹkitumu inyi enyi ibe ke Ilaija îra inunu iraka, ire, ebi ene kperiọọn̄ ibe ke 
îre ọmọ ore ogwa. Ire, ema mîrọ ọmọ ijo inu geelek òneneme ema. Ikeya ke 
Gwun̄ Ebilene obomun̄ ufialek me ubọk kiban̄.” 

13Mgbọ ya ke ebi udun̄ kan̄ cha eniriọọn̄ ibe ke ìkitumu ikọ ya ibak Jọn ògwook 
mun̄. 

Jisọs îgwa ogwu mkpikpi 
(Mak 9:14-29; Luk 9:37-43) 

14Mgbọ ema ejebe inire lek ogbogbo ene cha, ogwu enerieen̄ ge onunu, mè 
initọbọ ekpe me isi kè Jisọs, 
15mè ikiriaak ọmọ ibe, “Okaan̄-ene, soso, kaan̄ ejit nsan me lek gwun̄ n̄a 
enerieen̄. Gwun̄ ya ìkifiak mkpikpi, orukan̄ ya òkitutuku gwun̄ ya enenen. 
Owuwa mgbọ, isibene me lek, ìkekirọ inyi irọn̄ inin̄ emen ukan̄, mè ìre emen 
mun̄. 
16Mije keya, ke nsa gwun̄ ya ijet ebi udun̄ kwun̄ ibe egwa, ire, ema kpekọt igwa.” 

17Jisọs onenibe, “Jei, ebi mgbọ kechi, enyi mîfieek, mè inan ichechieek enenen! 
Ìre kpa mgbọ ke mbagọọk enyi ikup ire sabum enyi ènekaan̄ ichechieek? Sà ìre 
kpa mgbọ ke mbame una ichechieek kinyi isi ire? Ìsa gwun̄ ya ìjet emi.” 
18Inenigana inyi ijo erumun̄ ya, ijo erumun̄ ya onanan̄a me emen gwun̄ enerieen̄ 
ya isibi. Mgbọ yaage, lek gwun̄ ya onyenye. 
19Mgbọ inu ya orọbe iraka, ebi udun̄ kan̄ enwenween̄ lek inu inido ọmọ ibe mè 
ire keke orọ ema kpekọt ilap ijo erumun̄ ya isibi me emen gwun̄ enerieen̄ ya? 
20Jisọs ofọfọọk ema ibe, “Îre mije ichechieek kinyi misip. Me atikọ, ǹkitumu ibe, 
ire ibe enyi mîkaan̄ ichechieek, ìrere eyi òsisip ikup kubọk ukwuuk uti mọsitadi, 
kpunu inu geege òboyọt igak enyi. Enyi mêkọt itumu inyi ikpele ogoon̄ yi ibe, 
‘Jibi nan̄a me ere keyi si keke me ere keyilọ!’ mè ogoon̄ yi orọ si ubọk enyi 
etumube. 

[21Ire, kpekikọt ilap ojelek ijo erumun̄ keyi isibi me emen ene, îtata me uriaak 
mè ijin-otu gaalek.”] 

Jisọs îkpọk itumu ikọ ibak mkpa kan̄ 
(Mak 9:30-32; Luk 9:43-45) 

22Usen ge, mgbọ ema ekigbaan̄ ije ikana me Galili, Jisọs onenitumu inyi ebi udun̄ 
kan̄ ibe, “Mêleke emi Gwun̄ Ebilene itap me ubọk ebi ene, 
23inyi ekpan̄. Ire, òso egwe ita, mâjomo me mkpa.” Mgbọ ebi udun̄ kan̄ enọbe 
ikọ yi, ejit obebene ikifieek ema enenen. 

Ititip otitip Uwu Mbuban 

24Mgbọ Jisọs mè ebi udun̄ kan̄ ejebe inire Kapanọm, ebi ìkibọkọ otitip uwu 
Mbuban enenigwen Pita ida ibọkọ, mè ido ibe, “Ìre ogwu ijejeen̄ kinyi îkigọọk 
itip otitip Uwu Mbuban?” Otitip yi ìkire ikpoko ekigwen darakima iba. 
25Pita obebe iin̄, ke îkigọọk itip. Mgbọ Pita ogwube ikom inin̄ uwu, sabum 
ìbosan̄a amọn, Jisọs odadasi ibe ọmọ, “Saimọn, keke ore ekiket kwun̄? Ìre ebi 
owa ekikpe mkpukpe, mè ìre otitip inyi ebi ubọọn̄ ìkikpulu ema me linyọn̄ keyi? 
Ìre bọn owot, sà ìre ebi ichen ekikpe?” 



1705 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

26Pita ofọfọọk ibe ke îre ebi ichen. Jisọs obebe ọmọ, “Ire ikeya, bọn owot 
kpekaan̄ ititip otitip keya! 
27Ire, mọnọ ukọọk si tọp to me okwaan̄ oyô, adasi irin̄ owu môtababe, chili otu 
irin̄ ya, ke owu mômun̄ ikpoko alata ge eyi òrere darakima ini. Mọnọ sa nyi ife 
cha me lek otitip kwun̄ mè eyi n̄a, inyi ife cha ekanaan̄ ejit ìnyi eji.” 

Mat 18 

Ogwu òmimin ichit me mkpulu emen inyọn̄ 

(Mak 9:33-37; Luk 9:46-48) 

1Me mgbọ ya ebi udun̄ kè Jisọs enunu me lek kan̄, mè inido ọmọ ibe, “Ìre ekene 
omin ichit me mkpulu emen inyọn̄?” 
2Jisọs ogwegwen sọntiik gwun̄ ge, ibe inikeke me etete kiban̄, 

3mè initumu inyi ema ibe, “Me atikọ, ǹkitumu inyi enyi ibe, îtata enyi egwugwu 
ikom, mè ikana ikup kubọk asa nsabọn, enyi kpebenin̄ mkpulu emen inyọn̄. 
4Eya orọ, ene geelek ògegele lek kan̄ isiki kubọk sọntiik gwun̄ yi, ene ya ore 
ogwu òmimin ichit me mkpulu emen inyọn̄. 
5Ikeya si, ogwu geelek òbọbọkọ sọntiik gwun̄ òkup ikeyi itap me erieen̄ n̄a, îre 
emi ke ene ya obọkọ itap. 
6“Ire, kpan̄asi ene orọbe inyi ge me lek nsabọn chi ebi ìchechieek me lek n̄a irọ 
ijo inu, mônwọn me lek ene ya ire itobo ewuuk ekisa ikọk akpa me ebek kan̄, 
mè iben ọmọ isi itọp ito me ejit okwaan̄, inyi igen. 
7Môfieek inyi linyọn̄ keyi mije owuwa inu òkirọ inyi ebi ene ekerọ ijo inu. Me 
atikọ, ojelek inu kechi kpolọlọ inunu. Ire, môfieek enenen inyi ene geelek òsasa 
ojelek inu chi inu. 
8Ire ubọk kwun̄, mè ìre ukot kwun̄ ikirọ inyi owu òrọ ijo inu, fieek tọp fiin̄, mije, 
mônwọn owu isasa ukot ge mè ìre ubọk ge inin̄ emen ugwem, igak owu ikakaan̄ 
ukot iba mè ubọk iba, ire, ebeben owu itọp itap me emen ukan̄ òkpọkpọ ikilomo 
ire mgbọ geelek. 
9Ikeya si, ire chieen̄ kwun̄ ikirọ inyi owu òkorọ ijo inu, rọkọ chieen̄ ya tọp fiin̄, 
mije, mônwọn ibe owu òsa agan̄ chieen̄ ge ònin̄ emen ugwem, igak owu ikakaan̄ 
chieen̄ iba me lek ibot, ire, ebeben owu itọp itap me emen ukan̄ ama yọk. 

Urọk arọọn̄ òchechep 
(Luk 15:3-7) 

10“Ikakpọ ene geege me etete asa nsabọn chi chieen̄ ìsiki, mije, ǹkitumu inyi 
enyi ibe, me emen inyọn̄, ebi osat Awaji ìkikpọ chieen̄ me lek nsabọn chi ekikup 
me isi kè Nte n̄a ogwu òkup me emen inyọn̄ mgbọ geelek. 

[11“Emi Gwun̄ Ebilene ǹnu ineninyan̄a ebi ìchechep.] 

12Ire ene ikaan̄ efit arọọn̄, ge oneninan̄a me lek ije ilọ oniin̄, ìre enyi kpekeek ibe 
ke ene ya môtele akọp arọọn̄ onaan̄ge mè onaan̄ge kechilọ me inyọn̄ ogoon̄, mè 
ikijijen̄e ikana iweek ge ya òjeje ilọ ọmọ chieen̄? 
13Me atikọ, ǹkitumu inyi enyi ibe, ire ene ya iweek arọọn̄ ge ya imun̄, môbele 
ejit me lek arọọn̄ ge ya igak me lek akọp arọọn̄ onaan̄ge mè onaan̄ge kechilọ 
echi ikajege ìlọ ogwukaan̄ chieen̄. 
14Ikeya si, Nte kinyi ogwu òkup me emen inyọn̄ ìkaweek ibe ge me lek asa 
nsabọn chi inan̄a ichep. 

Ogwu òrọrọ ogwu ngwan̄ ilọ 

15“Ire ngwan̄ kwun̄ irọ owu ilọ, je si lek kan̄, owu melek kan̄ gaalek, mè jeen̄ 
ọmọ inu eyi îrọbe owu ilọ. Ire igban̄ utọn̄, mè ichieek ibe ke ọmọ îrọ owu ilọ, 
owu okpọk ikaan̄ ọmọ me lek ngwan̄. 
16Ire, ire ìkachieek, gwen ene ge, mè ìre ene iba, sa gbaalek kwun̄ si lek kan̄, inyi 
utọn̄ ebi ata-ikọ iba, mè ìre ita, inọ, mè irọ ikọ geelek etumube inye. 
17Ire ijit igbagban̄ ida ebi ata-ikọ cha, si kpa inu ya nyi ebi ntitiin̄ Awaji. Ire ijit 
si igbagban̄ ida ebi ntitiin̄ Awaji, mọnọ ọmọ kubọk ogwu ikariọọn̄ge Awaji, mè 
ìyaka ire ogwu otitip ido. 
18“Me atikọ, ǹkitumu inyi enyi ibe, inu geelek enyi ebọpbe me linyọn̄, mêbọp si 
me emen inyọn̄. Inu geelek enyi etọn̄ọbe me linyọn̄, mêtọn̄ọ si me emen inyọn̄. 
19“Ofifi kan̄, ǹkitumu si inyi enyi ibe, ire ene iba me etete kinyi ikup me linyọn̄ 
keyi igbaan̄ ichieek me lek inu geelek enyi ekiriaak uriaak ofolek, Nte n̄a ogwu 
òkup me emen inyọn̄ môrọ ikeya si inyi enyi. 
20Mije, ere ene iba mè ìre ene ita egbaan̄be ititiin̄ me erieen̄ n̄a, emi òwa me ere 
ya melek kiban̄.” 

Urọk ogwu ikwaan̄ ikakaan̄ge ejit nsan 

21Pita oneninu me lek kè Jisọs, mè inido ọmọ ibe, “Okaan̄-ene, ìre ngwan̄ n̄a 
ìborọ emi ilọ mgbọ inen, mè emi ǹtele ǹnyi? Ìre môso mgbọ jaaba?” 
22Jisọs ofọfọọk ọmọ ibe, “Ìkare mgbọ jaaba gaalek, îre akọp mgbọ jaaba irek 
jaaba. 
23“Eya orọ, mkpulu eyi Awaji ìkup kubọk ogwu ubọọn̄ ge òweweek irọrọ ifuk 
melek ebi ikwaan̄ kan̄. 
24Mgbọ îbenebe ifuk ya, esasa ene ge ogwu òkakaan̄ ọmọ urieek owuwa obop 
akpa ikpoko ijet ọmọ. 
25Mije ogwu enerieen̄ ya ikakọtge ìkpe urieek ya, ogwu nte uwu kiban̄ onyinyi 
ida ibe ekpulu ogwu enerieen̄ ya, mè ogwu nwa, mè nsabọn kan̄, mè otutuuk 
inu îkaan̄be esi enyam, mè esa ikpoko ya enekpe ọmọ urieek kan̄ ya. 

26“Ogwu ikwaan̄ ya ogwogwook ekpe me ijọn̄, mè iriaak ogwu ute-uwu ya ibe, 
‘Soso, kaan̄ ukarajit sọnja mgbọ me lek n̄a, ke mâkpe owu otutuuk urieek 
nkaan̄be owu.’ 
27Ogwu ute-uwu ya okakaan̄ ejit nsan me lek kan̄, mè ifuk otutuuk urieek cha 
ichep inyi, mè itele ibe ifo. 
28“Mgbọ yaage ogwu ikwaan̄ ya onan̄abe isibi, ichichichini ofifi ogwu ikwaan̄ 
ogbo kan̄ ge ogwu òkakaan̄ ọmọ urieek sọntiik ikpoko mêkọtbe isa ikpe ogwu 
ikwaan̄ ge onyan̄ ita gaalek, mè ikana ene ya itet me ebek, mè ikinwan, mè 
itumu inyi ibe, ‘Kpe emi otutuuk urieek okaan̄be emi.’ 
29“Ene ya ogwogwook ekpe me ijọn̄, mè ikiriaak ibe, ‘Soso, kaan̄ ukarajit me lek 
n̄a sọnja mgbọ, ke mâkpe owu otutuuk urieek nkaan̄be owu.’ 
30“Ire, ogwu enerieen̄ yi ìkachieek. Kpan̄asi ikeya, itetet ogwu ikwaan̄ ogbo kan̄ 
ya ijet ibe etap me mkpọn, inyi ikup me ere ya mege ire mgbọ geelek môkọtbe 
ikpe ọmọ otutuuk urieek kan̄ isan̄a. 
31Mgbọ ebi ikwaan̄ ogbo kiban̄ emun̄be inu ya òrọrọ, ejit îfieek ema enenen. 
Ema ebeben inu ya isi ikpa inyi nte uwu kiban̄. 
32“Nte uwu kiban̄ oraria ikwaan̄ igwen ogwu enerieen̄ ya, mè itumu inyi ibe, 
‘Iyak, owu òjeje ifieek ikeyi? Emi mfuk ikpele urieek owu okaan̄be emi ichep, 
mije owu oriaakbe emi. 
33Ìre keke orọ owu òkakọt ìkaan̄ ejit nsan me lek ogwu ikwaan̄ ogbo kwun̄ ike 
emi nkaan̄be me lek kwun̄?’ 
34Ogwu ute-uwu ya osasa me unaan̄-ejit ikana ọmọ inyi ibe etap me mkpọn, mè 
ikup me ere ya mege ire mgbọ môkọtbe ikpe ọmọ otutuuk urieek îkaan̄be ọmọ 
isan̄a kpai.” 
35Jisọs onenitumu inyi ema ibe, “Ikeyi si ke Nte n̄a ogwu òkup me emen inyọn̄ 
oborọ enyi, îtata enyi esasa me otutuuk ejit kinyi itele ijo geelek ebi ngwan̄ kinyi 
erọbe enyi.” 

Mat 19 

Iyayaak olom mè nwa 

(Mak 10:1-12; Luk 16:18) 

1Mgbọ Jisọs otumube ikọ cha isan̄a, inenije inan̄a me Galili isi agan̄ ijọn̄ Judia eyi 
òkup me usaba okwaan̄ Jodan. 
2Ogbogbo ebi ene efafan̄a igọọk ọmọ me agan̄ ya, igwagwa owuwa ebi lek 
ikanyege me ere ya. 
3Usini ebi Farisi enunu ibenileke ọmọ ikọ me otu, mè inido ọmọ ibe, “Ìre îtat me 
Ikan ibe ene iyaak ogwu nwa mije inu geelek?” 

4Jisọs ofọfọọk ema ibe, “Ìre enyi kpefuk inu egebe me Ikpa Mbuban ibe, me 
ibebene, ke Awaji ìrom ema enerieen̄ mè enenwaan̄, 
5mè itumu si ibe, mije keyi, ogwu enerieen̄ môtele ogwu ute mè ogwu uga, mè 
isa lek kan̄ ichim iriaak me lek ogwu nwa, ema ene iba mênenikana ire akpalek 
ge? 
6Sa me ikeya, ema kpeyaka ire ene iba ofifi, ema eyaka inire ene ge kpọi. Eya 
orọ, inu Awaji ogbaan̄be ibuk, ene geege ikayiyala.” 
7Ema enenido ọmọ ibe, “Ìre keke orọ Mosis onyibe Ikan ibe ire ogwu iweek 
iyayaak ogwu nwa, ige ikpa iyaak-olom inyi, mè ilap isibi?” 
8Jisọs ofọfọọk ema ibe, “Îre mije unye-ejit kinyi ke Mosis otele ibe enyi ekejit 
nwa kinyi. Ire, ìkakup ikeya bene me ibebene. 
9Emi ǹkitumu inyi enyi ibe, ene geelek òyayaak ogwu nwa, mè isi ido ofifi 
enenwaan̄, ene ya îrọn̄ ikan ugan-nwa ikeme ogwu nwa, îtata mè ogwu nwa ya 
ìnanan̄a me lek kan̄ isi isi ene.” 
10Ebi udun̄ kan̄ etutumu inyi ọmọ ibe, “Ire ikeya ke îkup me etete olom mè nwa, 
înwọn ibe ekado nwa, mè ekabat olom.” 
11Jisọs ofọfọọk ema ibe, “Ìkare otutuuk ene ebekọt ibọkọ ijejeen̄ keyi itap, îre 
ebi Awaji osun̄be inyi gaalek ebekọt ibọkọ itap. 
12Mije, inu òkirọ inyi ene ikakaan̄ nwa, mè ìyaka ire ikakaan̄ olom, miwa. Usini 
ene ke eman ikeya, usini ene ke ebilene esan̄a òsok, sà usini ene ebak me lek 
mkpulu emen inyọn̄ ijit ikakaan̄ nwa, mè ìre ikakaan̄ olom. Ene geelek òbokọt 
ibọkọ ijejeen̄ keyi itap, ibọkọ itap.” 

Jisọs îgbana nsabọn 
(Mak 10:13-16; Luk 18:15-17) 

13Ebi ene enenisa asa nsabọn kiban̄ ijet Jisọs ibe itoon̄ ubọk me lek, mè iriaak 
uriaak inyi. Ire, ebi udun̄ kan̄ ekekigana ikọ inyi ebi ìkisa nsabọn cha inu. 
14Jisọs otutumu inyi ema ibe, “Ìtele inyi asa nsabọn cha enu me lek n̄a, ikakput 
ema. Mije, îre ebi ìkup kubọk nsabọn ke mkpulu eyi Awaji okup inyi.” 
15Itotoon̄ nsabọn cha ubọk me lek isan̄a, mè ije inan̄a me ere ya. 

Gwun̄ enerieen̄ òbọbọọn̄ ubọọn̄ 
(Mak 10:17-31; Luk 18:18-30) 

16Mgbọ Jisọs onan̄abe me ere ya ikije inyi isi, ogwu enerieen̄ ge onenije inu me 
lek kan̄, mè ibe ọmọ, “Ogwu Ijejeen̄, ìre kpasi ata inu ke mbarọ, mè ikaan̄ ugwem 
ikakaan̄ge itata?” 
17Jisọs ododo ọmọ ibe, “Keke orọ okido emi idodo ofolek ata inu? Îre Awaji 
gaalek ore ogwu ònwọnwọn. Ire oweek ininin̄ emen ugwem ya, sun̄ Ikan Awaji 
onyibe.” 

18Ogwu enerieen̄ ya ododo ọmọ ibe mè ìre Ikan echi owa? Jisọs onenikigo Ikan 
cha inyi ọmọ ibe, “Kakpan̄ ene, kagan nwa ene, kachiin̄ inọ, kakeke ata-ikọ eyi 
ataak, 
19libi nte kwun̄ mè nga kwun̄, mè ma ogwu melek kwun̄ kubọk omabe akpalek 
kwun̄.” 
20Ogwu enerieen̄ ya otutumu inyi Jisọs ibe ke ọmọ îkisun̄ otutuuk ikan kecha 
iso, mè ìre îkaan̄ ofifi òsisik ọmọ ikasun̄ge? 
21Jisọs onenifọọk ọmọ ibe, “Ire oweek inwọnwọn isan̄a, fo mè si kpulu otutuuk 
inu okaan̄be nyam, mè sa ikpoko cha che nyi ebi ugbọọn̄, ke owu môkaan̄ inu 
ubọọn̄ isun̄ iban lek kwun̄ me emen inyọn̄. Osirọ isan̄a gwu kom na, na gọọk 
emi.” 
22Ire, mgbọ gwun̄ enerieen̄ ya onọbe ikọ ya, ejit ofefieek ọmọ enenen, inanan̄a 
ije ifo, mije, îbọọn̄ ubọọn̄ enenen. 
23Jisọs onenitumu inyi ebi udun̄ kan̄ ibe, “Me atikọ, ǹkitumu inyi enyi ibe ke îyọt 
enenen ogwu òbọbọọn̄ ubọọn̄ ininin̄ mkpulu emen inyọn̄. 
24Ǹkitumu si inyi enyi ibe ke aligọ ijeje itibi chieen̄ alaga îfet igak ogwu òbọbọọn̄ 
ubọọn̄ ininin̄ mkpulu eyi Awaji.” 
25Mgbọ ebi udun̄ kan̄ enọbe ikọ ya, ukpook otetet ema enenen, ema enenido 
ibe, “Ire ikeya, ìre ekene ke mênyan̄a?” 
26Jisọs okpọkpọ ema siì, mè inibe ema, “Ire me lek ebilene, inu keyi ìkafet. Ire, 
me lek Awaji, inu geelek îkup mfufet.” 
27Pita onenido ọmọ ibe, “Mgbọ keyi, eji mîtele otutuuk inu geelek, mè igọọk 
owu, ìre keke ke eji ebekaan̄ me useen̄?” 
28Jisọs ofọfọọk ema ibe, “Ǹkitumu atikọ inyi enyi ibe, mgbọ inu geelek 
môkanabe ayaya, mgbọ Gwun̄ Ebilene môkweekbe irek me inyọn̄ ogboon̄ 
ubọọn̄ kan̄ me ujamgbugbo eyi emen inyọn̄, enyi akọp mè ene iba ebi ìkigọọk 
emi me udun̄, mêkweek si irek me inyọn̄ akọp mè ogboon̄ ubọọn̄ iba ikisibi 
oyerebet me ibot akọp mè otoko iba ebi Ijeren. 
29Mgbọ ya, ene geelek ogwu òtetele ogwu ute, mè ìre ogwu uga, mè ìre ebi 
ngwan̄ kan̄ ebirieen̄, mè ìre ebi ngwan̄ kan̄ ebibaan̄, mè ìre uwu, mè ìre bọn, mè 
ìre ijọn̄ uko, mije n̄a, ene ya môbọkọ inu cha geelek iwa efit mgbọ igak echi 
îtelebe, mè ikaan̄ si ugwem ikakaan̄ge itata igbaalek. 
30Ire, owuwa ebi ìrere ebi adasi me mgbọ keyi mêkana ire ebi òta, ebi ìrere ebi 
òta me mgbọ keyi mêkana ire ebi adasi.” 

Mat 20 

Urọk ebi ikwaan̄ uko gerep 

1Jisọs onenitumu ibe, “Mkpulu eyi Awaji ìkup kubọk ogwu enerieen̄ ge òkiwop 
uko, mè inan̄a isibi me agan̄ egwe isi igwen ebi ikwaan̄ ibe enesi ikwaan̄ me uko 
gerep kan̄. 
2Mgbọ îgwenbe ife cha, igọgọọk ema itumu ifieek ibe ema esi esi ikwaan̄ me uko 
gerep kan̄, ke ọmọ môkpe ebibi geelek dinari ge ge, òrere ikpoko ekikpe ogwu 
ikwaan̄ ge me egwe usen ge. 
3“Mgbọ òfuk-mgbọ osulube onaan̄ge eyi ewelegwe, ogwu enerieen̄ ya ojeje isi 
oyet ewe, mè isi imun̄ ebi ikwaan̄ ekekebe ikana ere ya ukpọk ubọk. 
4Igwegwen ema ibe enesi egọọk esi ikwaan̄ me uko gerep kan̄ si, ke ọmọ môkpe 
ebibi mkpukpe ògbegbe. 
5Ife cha echechieek, mè isi igọọk isi ikwaan̄ me uko ya. Ogwukaan̄ uko ya 
okpọkpọk inan̄a isibi si mgbọ òfuk-mgbọ osulube akọp mè iba eyi ejit ikarek, 
mè isibi si mgbọ îsulube ita eyi ikarek, mè igween̄ si ebi ikwaan̄ itap me uko 
kan̄, mè ichieek si ikpekpe ema mkpukpe ògbegbe. 
6Mgbọ òfuk-mgbọ osulube go eyi ikakwun̄, ogwukaan̄ uko ya okpọkpọk inan̄a 
isibi, mè isi imun̄ si ofifi ebi ikwaan̄ ekekebe ikana ere ya, mè inido ema ibe, ‘Ìre 
keke orọ enyi ekikeke ikana ukpọk ubọk karake ewelegwe?’ 
7“Ife cha efọfọọk ọmọ ibe, ‘Kpunu ene geege ògwegwen eji me ikwaan̄ ma!’ 
“Ibebe ema si enegọọk esi esi ikwaan̄ me uko gerep kan̄. 
8“Me agan̄ ikakwun̄, ogwukaan̄ uko gerep ya otutumu inyi ogwu ibot ikwaan̄ 
kan̄ ibe, ‘Gwen ebi ikwaan̄ cha titiin̄, mè kpe ema mkpukpe kiban̄, bene me lek 
ebi ìnunu mgburudun̄ si re lek ebi egwenbe me adasi.’ 
9“Ebi ikwaan̄ egwenbe me mgbọ òfuk-mgbọ osulube go eyi ikakwun̄ enunu, 
ogwu ibot ikwaan̄ ya okpekpe ema dinari ge ge me ene. 
10Eya orọ, mgbọ ebi egwenbe me adasi cha enube, ema ekekikeek ibe ke 
mkpukpe kiban̄ mômin igak eyi ebibilọ ebọkọbe. Ire, ogwu ibot ikwaan̄ ya 
okpekpe si ema ene ge dinari ge, ubọk îkpebe ebibilọ. 
11Mgbọ ema ebọkọbe ikpoko cha ire ubọk, ema ebebene ikikaan̄ uduk me lek 
ogwukaan̄ uko ya, 
12mè itumu inyi ọmọ ibe, ‘Ife chi ebi egwenbe mgburudun̄ esi ikwaan̄ mbubak 
mgbọ ge gaalek. Ìre keke orọ owu ogbaan̄be ema melek kiji ikpe ikpoko ìkike, 
me ere eji esibe ikwaan̄ bene me karake ewelegwe, ura otataka eji otutuuk 
mgbọ cha, eji emumun̄ otutuuk ufialek ikwaan̄ ya ibene me ewelegwe ire agan̄ 
ikakwun̄?’ 
13“Ire, ogwukaan̄ uko ya ofọfọọk ene ge me lek kiban̄ ibe, ‘Une, ǹkafeen̄ owu 
kubọk ge. Mgbọ ngwenbe owu me ikwaan̄, ìre ìkare dinari ge ke owu ochieek 
ibe emi m̀kpe owu me ikwaan̄ usen ge? 
14Bọkọ ikpoko ikwaan̄ kwun̄, mè je fo, ke m̀bakpe ogwu ngwenbe me ikwaan̄ 
mgburudun̄ mkpukpe ìkike melek kwun̄. 

15Ìre ǹkakaan̄ unye isasa ikpoko n̄a irọ inu geelek òneneme emi? Sà ìre owu 
òkikaan̄ ejit mba me lek n̄a mije nchilibe ubọk irọ inu?’ ” 
16Mgbọ Jisọs otobe urọk ya isan̄a, inenitumu inyi ebi udun̄ kan̄ ibe, “Ikeyi ke 
ìbokup si, ebi mgburudun̄ mêkana ire ebi adasi, ebi adasi mêkana ire ebi 
mgburudun̄.” 

Jisọs îtumu ikọ ibak mkpa kan̄ òso mgbọ ita 
(Mak 10:32-34; Luk 18:31-34) 

17Me oniin̄, mgbọ ema ekije isi Jeruselem, Jisọs ogwegwen ebi udun̄ kan̄ ida 
ibọkọ, mè itumu inyi ema ibe, 
18“Ìgban̄ utọn̄, eji ebesi Jeruselem. Me ama ya, mêleke emi Gwun̄ Ebilene ikana 
itap me ubọk ebi ibot ngwugwa mè ebi ìjeen̄ Ikan. Ife chi mêtitip emi oyerebet 
mkpa, 
19mè iyaka emi itap me ubọk ebi ekarege ebi Ju, ebi mêsabe emi irọ inu ochak, 
mè isulu emi me njijan̄, mè igon emi ikpan̄ me inyọn̄ uti nkwurieen̄. Ire, òso 
egwe ita, mâjomo me mkpa.” 

Mbeek nga kè Jemis mè Jọn obeekbe 
(Mak 10:35-45) 

20Nwa kè Jebidi onenisa bọn kan̄ iba, Jemis mè Jọn, inu me lek kè Jisọs, mè 
initọbọ ekpe me ijọn̄, mè ikibeek mbeek me ubọk kè Jisọs. 
21Jisọs ododo ọmọ ibe, “Ìre keke ke oweek ibe emi ǹrọ ǹnyi owu?” Ogwu 
enenwaan̄ ya ofọfọọk ọmọ ibe, “Soso, chieek ibe bọn ebirieen̄ iba n̄a chi egọọk 
owu ekweek irek me mkpulu kwun̄, ene ge me agan̄ ulom kwun̄, ene ge me agan̄ 
ujit kwun̄.” 
22Jisọs onenibe ema, “Enyi kperiọọn̄ inu enyi ekibeek. Ìre enyi mêkọt inwọ inu 
ònan̄a me emen ekpen̄ ufieejit eyi emi mbanwọ?” Ema efọfọọk ibe ke ema 
mêkọt inwọ. 
23Jisọs onenitumu inyi ema ibe, “Me atikọ, enyi mênwọ inu ònan̄a me emen 
ekpen̄ ufieejit eyi mbanwọ. Ire, emi ǹkakaan̄ unye igogobo ebi ìbekweek irek 
me agan̄ ubọk ulom n̄a, mè agan̄ ubọk ujit n̄a, mije, irek cha ìkup inyi ebi Nte n̄a 
onen̄ebe isun̄ iban.” 
24Mgbọ akọp ebi udun̄ kan̄ kechilọ enọbe inu ya òrọrọ, ema enanaan̄ ejit enenen 
inyi ngwan̄ iba cha. 
25Jisọs ogwegwen ema ititiin̄, mè ibe ema, “Enyi mîriọọn̄ ibe ke ebi ìkikpulu ido 
ebi ekarege ebi Ju ekisa me unye ubọk ikikpulu ebi ìkup me irak kiban̄. Ebi ilile 
me ido cha si ekitọ eyi òneme ema inyi ebi ema ekikpulu. 
26Ire, ìkabore ikeya me etete kinyi. Ire ikaan̄ ogwu iweek irere ogwu ibot me 
etete kinyi, ene ya môkana ire ogwu òkisi ikwaan̄ inyi enyi. 
27Ogwu geelek òweweek irere adasi me etete kinyi, ene ya môkana ogwu usun̄ 
inyi enyi, 

28kubọk Gwun̄ Ebilene onube, ìkanu ibe ebi ene enesi ikwaan̄ enyi ọmọ. Ire, ìnu 
inenisi ikwaan̄ inyi ebi ene, mè isa ugwem kan̄ igwa ngwugwa me ibot owuwa 
ene.” 

Jisọs îgwa ebi ǹnàan̄ iba 
(Mak 10:46-52; Luk 18:35-43) 

29Mgbọ Jisọs mè ebi udun̄ kan̄ ekinan̄a me Jeriko ije isibi, ogbogbo ebi ene 
egbugbuku ikigọọk ọmọ me udun̄. 
30Îkaan̄ ebi ǹnàan̄ iba ìkukup me agba oniin̄ ya. Mgbọ ife chi enọbe ibe ke Jisọs 
mônije iraka me oniin̄ ya, ema ebebene ikitaan̄ ukpo igwen ọmọ ibe, “Okaan̄-
ene, Gwun̄ kè Debit, soso rọ eji nsan.” 
31Ogbogbo ebi ene cha ekekirama ema ibe, “Ìchit otu kinyi me ere ya.” Ire, ema 
erọriọọn̄ ikibọn̄ ukpo ibene ida ikibe ọmọ, “Okaan̄-ene, Gwun̄ kè Debit, soso rọ 
eji nsan ma.” 
32Jisọs oyayaka ikeke, mè igwen ema ibe enu, mè inido ema ibe, “Ìre keke ke 
enyi ekiweek ibe emi ǹrọ ǹnyi enyi?” 
33Ema ebebe ọmọ, “Okaan̄-ene, eji ekiweek ibe owu òrọ inyi eji emọọn̄ inu.” 

34Jisọs ototo ema nsan, mè itoon̄ ubọk me chieen̄ kiban̄. Mgbọ yaage, ema 
emọmọọn̄ inu, mè ibene ikije igọọk Jisọs. 

Mat 21 

Jisọs înin̄ Jeruselem kubọk ogwu ubọọn̄ 

(Mak 11:1-11; Luk 19:28-40; Jọn 12:12-19) 

1Mgbọ ema enan̄abe me Jeriko ikije isi Jeruselem, ema enenije ire gwun̄ ama ge 
ekigwen Betifegi, òkup me inyọn̄ ogoon̄ Olifu, Jisọs oraria ene iba me lek ebi 
udun̄ kan̄ ibe, 
2“Ìje ìsi gwun̄ ama yilọ òkup me isi kinyi, ke enyi mêmun̄ inyinya akpan ge 
etobobe me lek uti, mè ogwu gwun̄ me agba lek. Ìtọn̄ọ ema ìsa ìjet emi. 
3Ire ikaan̄ ogwu isan̄a amọn me lek anam cha, ìtumu ìnyi ibe ke Okaan̄-ene 
oweek, ke ene ya môtele inyi enyi esa eje mgbọ yaage.” 
4Inu yi îrọ iso ikọ Awaji otumube inan̄a me otu ogwu nriran ge ibe, 

5“Tumu nyi ujuja ama Sayọn ibe, ‘Ìkpọ, ogwu ubọọn̄ kinyi òkinu me lek kinyi. 
Îsiki lek kan̄, mè ikilibi me inyọn̄ inyinya akpan inu, me inyọn̄ gwun̄ inyinya 
akpan ke îkilibi inu!’ ” 
6Ebi udun̄ kan̄ cha esisi, mè irọ ubọk îtemebe ema, 

7mè isa inyinya akpan ya melek ogwu gwun̄ inu, mè isan̄a ofọnti kiban̄ iwele me 
inyọn̄ anam cha, Jisọs onenene inyọn̄ kiban̄ ikweek. 
8Owuwa ene esasan̄a si ofọnti kiban̄ iwele me ijọn̄ me oniin̄, usini ene ekekep 
nlak mè inwan̄ me lek ito me oniin̄. 

9Urum ene ebi ìkije me isi mè ebi ìkije me udun̄ ekekibọn̄ okoko ibe, “Osana! 
Itọn̄ ikup inyi Gwun̄ kè Debit! Ugbana ikup inyi ogwu ònunu me erieen̄ 
Okumugwem! Itọn̄ ikup inyi Awaji me emen inyọn̄, ere òbebene ichit!” 
10Jisọs ininin̄ Jeruselem, ama ofafan̄a kep. Ebi ene ebebene ikidido ibe, “Ìre 
ekene ore ogwa òkinu?” 
11Ebi urum ene cha ekekifọọk ibe ke îre Jisọs, ogwu nriran ònan̄a me Najeret 
me agan̄ Galili. 

Jisọs înin̄ Uwu Mbuban 
(Mak 11:15-19; Luk 19:45-48; Jọn 2:13-22) 

12Jisọs ojeje inin̄ emen Uwu Mbuban, mè ilap otutuuk ebi ìkinyam ewe mè ebi 
ìkilep inu me emen uwu ya isibi, mè ida ikasi ebi ìkinwene ikpoko mè ogboon̄ 
ebi ìkinyam ekerekwukwu me emen uwu ya ikana ichit, 
13mè ikitumu inyi ema ibe, “Ege me Ikpa Mbuban ibe ke Awaji ibe, ‘Mêkigwen 
uwu n̄a uwu uriaak.’ Ire, enyi eyaka ikisa uwu ya irọ ere ebi inọ ekinu inilet lek.” 
14Ebi ǹnàan̄ mè ebi akọọk enunu si me lek kan̄ me Uwu Mbuban ya, igwagwa 
ema. 
15Ire, mgbọ ebi ibot ngwugwa mè ebi ìjeen̄ Ikan emun̄be inu ukechieen̄ cha Jisọs 
orọbe, mè inọ si ike nsabọn ekibọn̄ okoko me Uwu Mbuban ya isa ikitọn̄ ọmọ 
ibe, “Itọn̄ ikup inyi Gwun̄ kè Debit!” ema enanaan̄ ejit enenen, 
16mè inu inido ọmọ ibe, “Ìre onọ inu nsabọn chi ekitumu?” Jisọs ofọfọọk ema 
ibe, “Iin̄, nnọ. Ìre enyi kperarak ifuk inu egebe ibak Awaji me Ikpa Mbuban, ibe, 
“ ‘Òjot òjot itọn̄ înan̄a me otu nsabọn, mè otu asa nsabọn ebi ìkinwọ ebe igọọk 
owu’?” 
17Jisọs onanan̄a isibi itele ema, mè ije isi Betani, ere îlaakbe iwele egwe. 

Jisọs îfieek otu inyi uti figi 
(Mak 11:12-14) 

18Me ewelegwe, mgbọ Jisọs mè ebi udun̄ kan̄ enan̄abe me Betani igwu ikom ikije 
isi Jeruselem, uraafiọọn̄ onenitaka ọmọ. 
19Ibebene chieen̄ imun̄ uti figi ge inwan̄ ojotbe lek me agba oniin̄ ya, mè ije isi 
lek. Ire, ìkamun̄ mfut geege me inyọn̄. Ifefieek otu inyi uti figi ya ibe, “Bene me 
chereyi, kayaka ìkpọk ìto mfut ofifi.” Mgbọ yaage, uti figi ya ochachiaak isan̄a. 
20Inu ya okeke ebi udun̄ kan̄ chieen̄ enenen. Ema ekekido ibe, “Ìre uti figi ya ìjeje 
igwat lek ichiaak isan̄a ikeya?” 
21Jisọs ofọfọọk ema ibe, “Ǹkitumu atikọ inyi enyi ibe, ire enyi ikaan̄ ichechieek, 
mè kpekaan̄ ejit iba, ìkare inu enyi emun̄be òrọrọ me lek uti figi yi gaalek ke 
enyi ebekọt irọ. Enyi mêkọt itumu si inyi ogoon̄ yi ibe, ‘Jibi nan̄a me ere yi, mè 
si rọn̄ me okwaan̄,’ mè òkup si ikeya. 
22Ire enyi ikaan̄ ichechieek, enyi mêbọkọ inu geelek enyi ebeekbe me uriaak.” 

Idodo ofolek unye kè Jisọs 

(Mak 11:27-33; Luk 20:1-8) 

23Mgbọ Jisọs ojebe isi inin̄ Uwu Mbuban, mè ikijeen̄ inu, ebi ibot ngwugwa, mè 
ebi ugane ama enunu me lek kan̄, mè inido ọmọ ibe, “Tumu-nu, ìre kpasi unye 
ke okisa irọ otutuuk inu chi? Ìre ekene onyi owu unye yi?” 
24Jisọs ofọfọọk ema ibe, “Emi nkaan̄ si idodo ge mbado enyi. Ire enyi ifọọk idodo 
n̄a, mâtumu unye nkisa irọ otutuuk inu chi ijeen̄ enyi. 
25Ìre unye eyi Jọn okisa igwook ene mun̄ ìnan̄a me owa? Ìre ìnan̄a me ubọk 
Awaji? Sà ìre ìnan̄a me ubọk ebilene?” Ema eninin̄ oru me lek kiban̄, mè ibe, “Ire 
eji ifọọk ibe ke ìnan̄a me ubọk Awaji, môdo eji ibe ìre keke orọ eji kpechieek ikọ 
kè Jọn. 
26Ire eji ifọọk ibe ke ìnan̄a me ubọk ebilene, eya ìkpotat, bak me lek ufieek-owot 
eji ekaan̄be me lek ebilene. Mije, otutuuk ene mîchieek ibe ke Jọn ìre ogwu 
nriran.” 
27Eya orọ, ema efọfọọk Jisọs ibe ke ema kperiọọn̄. Jisọs ofọfọọk ema ibe, “Emi si 
m̀kpatumu ere unye nkisa irọ otutuuk inu chi onan̄abe inyi enyi.” 

Urọk bọn ebirieen̄ iba 

28Jisọs onenido ema ibe, “Ìre keke ke enyi ekeek ofolek inu keyi?” mè inito urọk 
ge inyi ema ibe, “Ogwu enerieen̄ ge okaan̄ ibot bọn ebirieen̄ iba, mè initumu inyi 
ogwu adasi ibe, ‘Si rọ ikwaan̄ me uko gerep chereyi nyi emi!’ 
29“Gwun̄ ya ofọfọọk ogwu ute ibe ke ọmọ ìkposi. Ire, me mgburudun̄ mgbọ, 
inwenwene ejit, mè isi irọ ikwaan̄ ya. 
30“Ogwu ute ya onenisi lek gwun̄ kan̄ ogwu òso iba, mè itumu si ikọ yaage inyi. 
“Gwun̄ ya ochechieek ibe iin̄ ke ọmọ môsi. Ire, ìkasi.” 
31Jisọs onenido ebi ife cha ibe, “Me etete bọn ebirieen̄ iba cha, ìre ogwu owa orọ 
inu nte kiban̄ oweekbe?” Ema efọfọọk ibe ke îre ogwu adasi. Jisọs onenibe ema, 
“Me atikọ, ǹkitumu inyi enyi ibe ke ebi ìkibọkọ otitip ido mè ebi òje oyet 
mêkidasi inin̄ mkpulu eyi Awaji me isi kinyi. 
32Mije, Jọn ògwook mun̄ înu ibonijeen̄ enyi oniin̄ ike enyi ebesa ikana ebi ata 
irọrọ me isi Awaji, enyi kpechieek ikọ kan̄. Ire, ebi ìkibọkọ otitip ido mè ebi òje 
oyet mîchieek ikọ kan̄. Enyi esasa chieen̄ kinyi ikimun̄ ubọk ebi ijo chi ekigwu 
ikom, mè ikpọkpọ itet si ejit kinyi inye, mè ijit inwenwene ejit, mè ichieek ikọ 
kè Jọn.” 

Urọk ijo ebi ikwaan̄ uko 
(Mak 12:1-12; Luk 20:9-19) 

33Jisọs onenibe ema “Ìgban̄ ofifi urọk. Îkaan̄ ogwu enerieen̄ ge òkakaan̄ ijọn̄ uko, 
mè iwop gerep, mè inama ogọ ikana uko ya, mè irọkọ udọn̄ ere ebekichimi mun̄ 
isibi me lek mfut gerep cha, mè inama uwu-oket ere ebekikup ibem uko ya, mè 
inisa uko ya inyi ebi ikwaan̄ uko ibe ekekpọ chieen̄ me lek, mè inan̄a isi ije me 
ofifi ido. 

34Me mgbọ irọrọkọ inu me uko okembe, ogwukaan̄ uko ya oneniria ebi usun̄ 
kan̄ isi lek ebi ikwaan̄ uko cha ibe esi ebọkọ uche mfut eyi kan̄ ejet ọmọ. 
35“Ebi ikwaan̄ uko cha etetet ebi usun̄ cha, mè isut ene ge me lek kiban̄, mè 
ikpan̄ ogwu òso iba, mè isa ewuuk itọbọ ogwu òso ita. 
36Ogwukaan̄ uko ya okpọkpọk iria ebi usun̄ ìwawa igak ebi îriabe me adasi 
mgbọ ibe esi ebọkọ uche mfut eyi kan̄ ejet ọmọ. Ife cha erọrọ si ebi usun̄ kechi 
ike erọbe ebi adasi. 
37Me mgburudun̄ kan̄, ogwukaan̄ uko ya oraria gwun̄ kan̄ ibe isi lek ife cha, mè 
ikeek ibe ke ife cha mêlibi gwun̄ kan̄. 
38“Ire, mgbọ ebi ikwaan̄ uko cha emun̄be gwun̄ ogwukaan̄ uko ya okinu, ema 
etọtọt ibe, ‘Kpọ gwun̄ ogwukaan̄ uko ire eyi, eji enetet ekpan̄, inyi ìrot ìbokaan̄ 
ikana ire eyi kiji.’ 
39Mgbọ gwun̄ ya onube, ema etetet, mè itaba isibi me emen uko gerep ya, mè 
ikpan̄.” 
40Jisọs onenido ebi ìkigban̄ urọk ya ibe, “Mgbọ ogwukaan̄ uko gerep ya isinu, 
ìre keke ke ìborọ ebi ikwaan̄ uko cha?” 
41Ife cha efọfọọk ibe ke ìbokpakpan̄ otutuuk ijo ebi ikwaan̄ uko cha isan̄a, mè 
isa uko kan̄ inyi ofifi ebi ikwaan̄ uko, ebi ìbekinyi ọmọ uche mfut eyi kan̄ mgbọ 
geelek erọkọbe mfut me uko. 
42Jisọs onenido ema ibe, “Ìre enyi kpefuk inu egebe me Ikpa Mbuban ibe, “ 
‘Ewuuk ebi ìnama uwu ejitbe, ọmọ oyaka inikana atà ibot uwu; eyi ìre inu 
Okumugwem orọbe, inu yi îjaan̄ enenen me chieen̄ kiji?’ 
43“Eya orọ, ǹkitumu inyi enyi ibe ke mêbọkọ mkpulu eyi Awaji isan̄a me ubọk 
kinyi, mè isa inyi ebi ìbesa mfut ògbegbe inu.  

[44Ene geelek ònanan̄a irọn̄ me inyọn̄ ewuuk yi môkpọk isan, ire, ene geelek 
ewuuk yi môrọn̄be ikeme ìbokpukpukpuku si.”] 
45Mgbọ ebi ibot ngwugwa mè ebi Farisi cha enọbe urọk cha Jisọs otobe, ema 
erọriọọn̄ ibe ke îre ema ke îkitumu ikọ ya ibak. 
46Eya orọ, ema enenikiweek ubọk ebesa itet ọmọ. Ire, ukpook ebi ene ìkachieek, 
mije, otutuuk ene emọnọ Jisọs kubọk ogwu nriran. 

Mat 22 

Urọk ijọk ido-nwa 

(Luk 14:15-24) 

1Jisọs onenitumu si ikọ inyi ebi ene me urọk, 

2mè ibe, “Mkpulu eyi Awaji ìkup kubọk ogwu ubọọn̄ òtoto ijọk ido-nwa inyi 
gwun̄ kan̄ enerieen̄. 

3Mgbọ ijọk ya obobene, ogwu ubọọn̄ ya oneniria ebi usun̄ kan̄ ibe esi elook 
otutuuk ebi egwenbe cha ibe enu, ke ijọk mônibene. Ire, ife cha ejijit inunu. 
4“Ogwu ubọọn̄ ya okpọkpọk iria owuwa ebi usun̄ kan̄ ibe esi elook otutuuk ebi 
egwenbe cha ibe mè enu ke ọmọ îtem inorie ijọk isan̄a; ke ọmọ îkpan̄ owuwa 
uman eriembuuk egwookbe imiin̄ ufuk, mè ikpan̄ si owuwa orie eriembuuk 
igbaalek; ke mîneen̄ inu geelek isun̄ isan̄a iban ebibi, mè ebibi enu enegọọk ọmọ 
erie ijọk ido-nwa gwun̄ kan̄. 
5“Ire, ife cha kpesa igwen ogwu ubọọn̄ ya isun̄ inu geege. Ogwu ikup, oje òsi 
uyọrọlek kan̄. Ene ge osi uko kan̄, ofifi ene ojeje isi inu òbek ọmọ. 
6Ebibilọ esasa me ejit ikpak itet ebi usun̄ ogwu ubọọn̄ ya isut ikpan̄. 

7Mgbọ ogwu ubọọn̄ ya onọbe inu ife cha erọbe, inanaan̄ ejit enenen, mè iria ebi 
akọn̄ kan̄ ibe esi ekpan̄ otutuuk ebi ìkpakpan̄ ebi usun̄ kan̄ cha, mè etap ukan̄ 
ewọp ama kiban̄. 
8“Ogwu ubọọn̄ ya onenikpọk igwen ebi usun̄ kan̄ itumu inyi ibe, ‘Mînen̄e 
otutuuk inorie ijọk ido-nwa ya isun̄ isan̄a, ire, ebi egwenbe cha kpegbe ibọbọkọ 
umin enyibe ema. 
9Eya orọ, ìje ìsibi otutuuk lek oniin̄ geelek, mè ìgwen ebi geelek enyi emun̄be 
ibe enerie inorie ijọk ido-nwa ya.’ 
10Ikeya si, ebi usun̄ cha enanan̄a isibi, mè ije inin̄ otutuuk lek oniin̄, mè igween̄ 
ene geelek ema emun̄be, ebi ata mè ebi ijo. Uwu ijọk ya ojojot dum dum. 
11“Ire, mgbọ ogwu ubọọn̄ ya onin̄be uwu ya ibonikpọ ebi ichen cha, imumun̄ 
ogwu enerieen̄ ge ikatapge ofọnti ido-nwa ogọọkbe ikweek irek me emen uwu 
ya, 
12mè ibe ọmọ, ‘Une, òjeje inin̄ uwu yi me okatapge ofọnti ido-nwa?’ Ogwu 
enerieen̄ ya ìkakọt ìsan̄a amọn. 
13“Ogwu ubọọn̄ ya onyinyi ida ibe ebi usun̄ kan̄ etet ogwu enerieen̄ ya ebọp ukot 
mè ubọk, mè etọp eto me oyet me emen udun, mè ikup me ere ya ikito ito, mè 
ikitaka ejeek. 
14“Mije ebi egwenbe mîwa, ire, ene inen mè inen gaalek ke egobo.” 

Idodo ofolek otitip ido 
(Mak 12:13-17; Luk 20:20-26) 

15Ebi Farisi enenititiin̄, mè itọt ubọk ebesa ileke Jisọs ikọ me otu, mè esa me 
ikeya etet ọmọ. 
16Ema eneniria ebi udun̄ kiban̄ melek ebi ìkigọọk Erọdu isi lek kan̄. Ebi melek 
kiban̄ chi esisi, mè ido Jisọs ibe, “Ogwu Ijejeen̄, eji mîriọọn̄ ibe ke owu ìre ogwu 
òkitumu atikọ, mè ikijeen̄ si oniin̄ eyi Awaji ike îgbebe. Òkakilibi ene chieen̄, 
mije, òkakikpọ ene geege chieen̄ me isi. 
17Tumu-nu nkeek kwun̄ ofolek ikọ keyi nyi eji. Ìre îgbe ibe eketip otitip ido enyi 
ogwu Sisa, sà ìre ìkagbe?” 

18Jisọs orọriọọn̄ ijo otitọt kiban̄, mè ibe ema, “Enyi ebi isi iba kechi! Ìre keke orọ 
enyi ekiweek ileleke emi ikọ me otu ikeyi? 
19Ìjeen̄ emi nu ikpoko enyi ekisa itip otitip ido ya.” Ema esasa dinari ge ijet ọmọ. 

20Idodo ema ibe, “Ìre ogugo kè ekene mè erieen̄ kè ekene ire echi me lek ikpoko 
yi?” 
21Ema efọfọọk ibe ke îre eyi ogwu Sisa. Jisọs ofọfọọk ema ibe, “Ìsa inu ogwu Sisa 
ìnyi ogwu Sisa, mè ìsa eyi Awaji ìnyi Awaji.” 
22Ufọọk-otu ya okeke ema chieen̄. Ema etetele ọmọ, mè ije inan̄a. 

Idodo ofolek ijojomo me mkpa 
(Mak 12:18-27; Luk 20:27-40) 

23Me usen yaage, ebi Sadusi ebi ìkijeen̄ ibe ke kpunu ijojomo me mkpa, enenisa 
idodo ge inu me lek kè Jisọs, 
24mè inibe ọmọ, “Ogwu Ijejeen̄, Mosis ìtumu inyi eji ibe ire ene ikwu itele ogwu 
nwa, ìkabon gwun̄, mè ogwu ngwan̄ imọnọ nwakpa ngwan̄ kan̄ okwube itele ya 
ido, mè ibon bọn me owot inyi ngwan̄ kan̄ ogwu òkwukwu. 
25Me ere ngwan̄ ebirieen̄ jaaba ekupbe, ogwu adasi me etete kiban̄ ododo nwa, 
ìkabon gwun̄. Ikwukwu itele nwa kan̄ ya inyi ogwu ngwan̄. 
26Ogwu òso iba omọmọnọ ogwu enenwaan̄ ya ido, mè ikwu itele si, ìkabon 
gwun̄. Ikeya ke ema otutuuk ene ere nlom ogwu enenwaan̄ ya iso ire lek ogwu 
òso jaaba, mè ikwaan̄ itele, kpebon bọn. 
27Me mgburudun̄ kan̄, ogwu enenwaan̄ ya okwukwu. 

28Tumu-nu, me mgbọ ebi ìkwakwaan̄ mêjomobe me mkpa, ìre ogwu enenwaan̄ 
ya ìbore nwa inyi ekene me etete ebi ngwan̄ jaaba cha, mije, ema otutuuk ene 
mîkaan̄ ọmọ me lek nwa iso?” 
29Jisọs ofọfọọk ema ibe, “Enyi mîje ilọ, mije, enyi kperiọọn̄ inu egebe me Ikpa 
Mbuban, enyi kperiọọn̄ si unye Awaji. 
30Me mgbọ ijojomo me mkpa, ebi ene kpebedo nwa, kpebesa ene iche olom si, 
ebekup kubọk ebi osat ìkup me emen inyọn̄. 
31Ire me lek ikọ ijojomo me mkpa, ìre enyi kpefufuk inu Awaji otumube me 
emen Ikpa Mbuban inyi enyi ibe, 
32‘Emi ìre Awaji kè Ebereyam, mè Awaji kè Ajiki, mè Awaji kè Jekọp’? Awaji 
ìkare Awaji ebi ìkwakwaan̄. Îre Awaji ebi ìkup me ugwem.” 
33Mgbọ ebi urum ene cha enọbe ikọ ya, ijejeen̄ kè Jisọs okeke ema chieen̄ 
enenen. 

Ikan òmimin ichit 
(Mak 12:28-34; Luk 10:25-28) 

34Mgbọ ebi Farisi enọbe ibe ke Jisọs îtumu ikọ ichit ebi Sadusi otu, ema 
enenititiin̄. 

35Ogwu òjeen̄ Ikan ge me etete kiban̄ onenido Jisọs ikọ ge isasa itọ ọmọ ikpọ, 

36mè ibe ọmọ, “Ogwu Ijejeen̄, ìre ikan eyi owa omin ichit me etete otutuuk Ikan 
kè Mosis?” 
37Jisọs ofọfọọk ọmọ ibe, “Îre Ikan eyi òbe, ‘Ma Okumugwem Awaji kwun̄ me 
otutuuk ejit kwun̄ mè otutuuk ibot ejit kwun̄, mè otutuuk ekiket kwun̄.’ 
38Eyiyi ore adasi Ikan, mè ire si eyi òmimin ichit. 

39Ikan eyi òmimin igọọk eya, mè ikup si kubọk keya ìre eyi òbe, ‘Ma ogwu melek 
kwun̄ kubọk omabe akpalek kwun̄.’ 
40Îre me lek Ikan iba kechi ke otutuuk Ikan kè Mosis, mè otutuuk ijejeen̄ ebi 
nriran ejeen̄be obieen̄.” 

Idodo ofolek ogwu Awaji otọkọbe aran̄ me ibot 
(Mak 12:35-37; Luk 20:41-44) 

41Ike ebi Farisi etitiin̄be me ere ya, Jisọs osasa me irek keya ido ema ibe, 

42“Ìre enyi ekikeek keke ofolek ogwu Awaji otọkọbe aran̄ me ibot? Ìre gwun̄ kè 
ekene ke îre?” Ema efọfọọk ibe ke îre gwun̄ kè Debit. 
43Ikpọkpọk ido ema ibe, “Ire ikeya, ìre Debit ìjeje igwen ene ya Okaan̄-ene mgbọ 
îbenbe nriran inan̄a me unye Ekwukwu Mbuban? Debit ìben nriran ibe, 
44“ ‘Okumugwem ìtumu inyi Okaan̄ n̄a ibe, “Siki kweek irek me agan̄ ubọk ulom 
n̄a, mege ire mgbọ mâsabe ebi ochicha kwun̄ irọ inu ibene ukot inyi owu.” ’ 
45Ire Debit igwen ene ya Okaan̄-ene, ìre ene ya ìbojeje iyaka inire gwun̄ ikike 
inyi Debit?” 
46Kpunu ene geege me lek kiban̄ òkọkọt ifọọk ọmọ otu. Bene me usen ya nyi isi, 
kpunu ene geege òyayaka ikọt isan̄a mgbugba me lek ido ọmọ ikọ ofifi. 

Mat 23 

Ijejeen̄ ofolek ebi Farisi mè ebi ìjeen̄ Ikan 

(Mak 12:38-39; Luk 11:43,46; 20:45-46) 

1Jisọs onenitumu inyi ebi urum ene cha mè ebi udun̄ kan̄ ibe, 

2“Ebi Farisi mè ebi ìjeen̄ Ikan ere ebi ìkakaan̄ unye ikpakpa Ikan kè Mosis iwele 
ijeen̄ ebi ene. 
3Eya orọ, enyi ìkigban̄ utọn̄ ìnyi ema, mè ìkirọ otutuuk inu geelek ema ekitumu 
inyi enyi. Ire, ikalululuk ìrọ inu ema ekirọ, mije, ema kpekirọ inu ema ekijeen̄. 
4Ema ekitap ulobo akpan iben ikeme ene me ibot. Ire, ema me lek kiban̄ 
kpekiweweek ichachak ubọk me lek akpan ya igọọk ibeme. 
5“Inu geelek ema ekirọ, ekirọ inyi ebilene emun̄ ema. Ọkpọk egebe ikọ Awaji 
itap me emen, mè ikisa fanti itobo ikam me inyọn̄ isi melek ubọk me mgbọ 

ekiriaak uriaak, eyi otutuuk ene ìkire sọntiik. Ire, eyi kiban̄, ikpele ile. Mgbidim 
afilafa òkididen̄ me utọn̄ ekwut ekisa ichit lek iriaak uriaak, eyi kiban̄ ujọn̄ọ ile. 
6Ema ekima ikwekweek me irek umin me ere geelek ekirie ijọk, mè ikwekweek 
me inyọn̄ ikasi esun̄be inyi ebi ibot me uwu ntitiin̄. 
7Ema ekinwọọn̄ si ibe ebi ene eketọp ema ata amọn me emen ewe ere ebi ene 
ewabe, mè ikima ibe ekegwen ema ‘Ebi Ijejeen̄.’ 
8“Ire, ikachieek ibe ekegwen enyi ‘Ebi Ijejeen̄,’ mije, Ogwu Ijejeen̄ ge gaalek ke 
enyi ekaan̄, melek si, enyi otutuuk ene ìre ngwan̄ ngwan̄. 
9Ikagwen ene geege me linyọn̄ keyi ‘Ute,’ mije, Ute ge gaalek ke enyi ekaan̄, 
òrere ogwu òkup me emen inyọn̄. 
10Ikachieek si ibe egwen enyi ‘Ogwu Ibot,’ mije, Ogwu Ibot ge gaalek ke enyi 
ekaan̄, òrere ogwu Awaji otọkọbe aran̄ me ibot. 
11Ogwu òmimin ichit me etete kinyi môre ogwu òkisi ikwaan̄ inyi enyi. 

12Mije, ogwu ikibene lek, mêsiki. Ogwu isiki lek kan̄ me ijọn̄, mêbene ifo inyọn̄.” 

Jisọs îgana ere inyi ebi ìjeen̄ Ikan mè ebi Farisi 
(Mak 12:40; Luk 11:39-42,44,52; 20:47) 

13Jisọs onenibene ikigana ere inyi ema ibe, “Môfieek inyi enyi ebi ìjeen̄ Ikan, mè 
ebi Farisi, enyi ebi isi iba kechi! Enyi ekigwuk isotu mkpulu eyi Awaji ikwek ebi 
ìbeninin̄. Enyi me lek kinyi, ninin̄, enyi kpeweek ininin̄. Yaka tetele inyi ebi 
ìweweek ininin̄ enin̄, enyi kpechieek.  

[14Môfieek inyi enyi, ebi ìjeen̄ Ikan mè ebi Farisi, enyi ebi isi iba kechi! Enyi 
ekifeen̄ ebi nwakpa ibọkọ uwu kiban̄, mè ikinwọọn̄ irariaak ujọn̄ọ uriaak isa 
ikibene lek kinyi me isi ebilene. Eya orọ, osusut kinyi mônye enenen.] 
15“Môfieek inyi enyi ebi ìjeen̄ Ikan, mè ebi Farisi, enyi ebi isi iba kechi! Enyi ekije 
inan̄a me ama ge isi ire ofifi ama, mè ikisaba owuwa okwaan̄, mè ikikwukwulu 
ikiweek ibot ejit ge òbogwu ikom igọọk enyi. Enyi isikọt ikaan̄ ene ge, enyi mîra 
irọ inyi ene ya iyaka ifieek igak enyi mgbọ iba, mè ikana ire ogwu ama yọk igak 
ike enyi erebe. 
16“Môfieek inyi enyi ebi ǹnàan̄ ìkisa ene ijeen̄ oniin̄. Enyi ekitumu ibe, ire ene 
isa Uwu Mbuban inyan̄a ibot, ke inyan̄a-ibot keya ìkakup melek inu geege. Ire, 
ire ene isa alata araran̄ òkup me Uwu Mbuban inyan̄a ibot, ke inyan̄a-ibot keya 
ore eyi ònyenye. 
17Enyi burubut ebi ǹnàan̄ kechi! Alata araran̄ melek Uwu Mbuban eyi òrọrọ inyi 
alata araran̄ ya ikup mbuban, ìre eyi owa omin igak? 
18Enyi ekijeen̄ si ibe ire ene isa ntook ngwugwa Awaji inyan̄a ibot, ke inyan̄a-
ibot keya ìkakup me lek inu geege. Ire, ire ene isa inu òkup me inyọn̄ ntook ya 
eyi ebesa igwa ngwugwa inyan̄a ibot, ke inyan̄a-ibot keya onye. 
19Enyi ebi ǹnàan̄ kechi! Ǹdo-nu enyi, inu ebesa igwa ngwugwa melek ntook eyi 
òrọrọ inyi inu ngwugwa ya ikup mbuban, ìre eyi owa omin igak? 

20Ene geelek òsasa ntook ngwugwa inyan̄a ibot, ìsa ntook ya melek otutuuk inu 
ngwugwa òkup me inyọn̄ ntook ya inyan̄a ibot. 
21Ikeya si, ene geelek òsasa Uwu Mbuban inyan̄a ibot ìsa Uwu Mbuban ya melek 
Awaji ogwu òluk me emen Uwu Mbuban ya inyan̄a ibot. 
22Ene geelek òsasa emen inyọn̄ inyan̄a ibot ìsa ogboon̄ ubọọn̄ Awaji melek 
Awaji ogwu òkweek me inyọn̄ ogboon̄ ubọọn̄ ya inyan̄a ibot. 
23“Môfieek inyi enyi ebi ìjeen̄ Ikan mè ebi Farisi, enyi ebi isi iba kechi! Enyi 
ekichieek mkpa ikinyi irek ge me etete akọp irek me ibot asabọn inwan̄ uti ekisa 
irọ inorie itop, kubọk echi ekigwen mînt mè dîn mè kumìn, ire, mè ikikpọ chieen̄ 
ilọ me lek ikpele inu òkukup me uyọt me emen Ikan kinyi, kubọk irọrọ atikọ, 
mè ikakaan̄ ejit nsan, mè igbegbe utoon̄-ejit. Kpan̄asi ikeya, echi ilile cha òkukup 
me uyọt ke enyi mekikpọ chieen̄ me lek, mè ikikeek si echilọ cha echi ìkamalek 
ìkup me uyọt. 
24Enyi ebi ǹnàan̄ ìkisa ene ijeen̄ oniin̄! Enyi ekiruk atat isan̄a me emen miin̄, mè 
ikimeen̄ eriembuuk me emen miin̄ ya. 
25“Môfieek inyi enyi ebi ìjeen̄ Ikan mè ebi Farisi, enyi ebi isi iba! Enyi ekigwọk 
udun̄ ekpen̄ kinyi mè alala kinyi. Ire, emen cha, inu enyi ekaan̄be me chieen̄ ile 
mè ubumu-ejit ìjojot. 
26Owu ogwu Farisi, ogwu ǹnàan̄, dasi gwọk emen ekpen̄ kwun̄ mè alala kwun̄, 
ke udun̄ cha môtana si. 
27“Môfieek inyi enyi ebi ìjeen̄ Ikan mè ebi Farisi, ebi isi iba! Enyi ekup kubọk 
udọn̄-ufuun̄ ekenbe agba okuket me ntut oyet, inyi ijaan̄. Ire, ukwuuk nkwukwu 
ene mè njijọ inu ojot emen. 
28Ikeya si, me akpalek kinyi, enyi ekup me chieen̄ ene kubọk ebi ata irọrọ. Ire, 
me emen kinyi, ugwem isi iba mè inu ikpak geelek ìjojot. 
29“Môfieek inyi enyi ebi ìjeen̄ Ikan mè ebi Farisi, ebi isi iba kechi! Enyi ekiwat 
ujuja ewuuk me inyọn̄ udọn̄-ufuun̄ ebi nriran, mè ikibala udọn̄-ufuun̄ ebi ata 
irọrọ, 
30mè ikitumu ibe ke more enyi ekup me ukot ebi nte nte kinyi cha, ke enyi 
kpemegọọk ema ifiin̄ eje ebi nriran. 
31Sa me ikeya, enyi mîkeke ata-ikọ ikeme lek kinyi ibe ke enyi ìre bọn bọn ebi 
ìkpan̄ ebi nriran me afa. 
32Ire ikeya, ebi nriran ebi nte nte kinyi ekpan̄be isik cha, enyi me lek kinyi ìkpan̄ 
ìsan̄a ma! 
33“Enyi ulu kechi! Enyi bọn ijo ulu kechi! Ìre enyi ebejeje inwọnọ itip-oyerebet 
eyi môsabe enyi itap me ama yọk? 
34Eya orọ, emi mâria ebi nriran, mè ebi ìriọọn̄ inu, mè ebi ijejeen̄ ijet enyi. Ire, 
enyi mêkpan̄ usini kiban̄, mè igon usini me inyọn̄ uti nkwurieen̄, mè itet usini 

isut me emen uwu ntitiin̄ kinyi, mè ikilibi ikana me ama me ama ikiweek itetet 
ema. 
35Sa me ikeya, eje otutuuk ebi ata irọrọ ekpan̄be me linyọn̄ môtoon̄ enyi me 
ibot, bene me lek eje kè Eben ogwu ikarọge ijo inu geege si re lek eje kè Jekaraya 
gwun̄ kè Berekaya ogwu enyi etetbe ikpan̄ me etete ere mbuban melek ntook 
ngwugwa me emen Uwu Mbuban. 
36Me atikọ, ǹkitumu inyi enyi ibe ke osusut otutuuk ijo irọrọ chi ìbotoon̄ enyi 
ebi mgbọ kechi me ibot.” 

Jisọs îto njijin Jeruselem 
(Luk 13:34-35) 

37Jisọs onenibọn̄ ukpo ibe, “Jei, ebi Jeruselem, Jeruselem, enyi ebi ìkikpan̄ ebi 
nriran, mè ikisa ewuuk itọọn̄ ebi osat geelek Awaji oriabe ijet enyi! Owuwa 
mgbọ, emi nkisa iweek ichachiaan̄ ebi kinyi igba lek n̄a, inyi ǹchit enyi kubọk 
uman unọn okichit ebi bọn me irak uwop kan̄, ire, enyi kpechieek. 
38Enyi ebi Jeruselem, ìkpọ, mêtele Uwu Mbuban kinyi inyi enyi ukpọk emen. 

39Ǹkitumu inyi enyi ibe ke enyi kpebeyaka imun̄ emi ofifi mege ire mgbọ enyi 
mêtumube ibe, ‘Ugbana ikup inyi ogwu ònunu me erieen̄ Okumugwem.’ ” 

Mat 24 

Inu ijejeen̄ ofolek òta mgbọ: 

1. Mêgbugbọ Uwu Mbuban 
(Mak 13:1-2; Luk 21:5-6) 

1Mgbọ Jisọs okije inan̄a me Uwu Mbuban ya isibi, ebi udun̄ kan̄ enunu me lek 
kan̄, mè ikitọn̄ ubọk uwu cha ojaan̄be. 
2Jisọs onenibe ema, “Enyi mîmun̄ uwu chi? Me atikọ, ǹkitumu inyi enyi ibe ke 
mêgbugbọ otutuuk ewuuk chi geelek igwook me ijọn̄, kpunu ewuuk geege 
òboyaka itoon̄ me inyọn̄ ge.” 

2. Ufialek mè tukutuku 
(Mak 13:3-13; Luk 21:7-19) 

3Mgbọ Jisọs orebe inyọn̄ ogoon̄ Olifu, mè isiki ikweek, ebi udun̄ kan̄ enwenween̄ 
lek ije inu me lek kan̄, mè inido ọmọ ibe, “Ìre mgbọ owa ke otutuuk inu chi oborọ 
iso? Sà ìre kpasi inu ijejeen̄ ke ebesa iriọọn̄ mgbọ owu oboyaka inu, mè mgbọ 
linyọn̄ keyi oboraka?” 
4Jisọs ofọfọọk ema ibe, “Ìgbala chieen̄. Ikachieek ibe ene geege ifiaan̄ enyi. 

5Mije, owuwa ene mênu me erieen̄ n̄a, mè ikigwen lek kiban̄ Karais, mè ifiaan̄ 
owuwa ene ifiin̄. 
6Enyi mênọ okput akọn̄ me agba lek kinyi, mè inọ si etip akọn̄ òkitim me ujọn̄ọ 
ere. Ikachieek ibe ejit kinyi isisik, mije, inu chi geelek môrọ, ire, òta mgbọ 
ìkpore-nu. 

7Ido môtim akọn̄ ikeme ido, ama ubọọn̄ môtim akọn̄ ikeme ama ubọọn̄. Owuwa 
akan̄ môkup, sikisik-ijọn̄ môkup me owuwa ere. 
8Otutuuk inu chi geelek ìbore gaalek ibebene ujaralek cha, ìbokup kubọk uman 
obene ikifiak nwa-owot. 
9“Mgbọ ya, ebi ene mêtet enyi isa inyi etutuku, mè ekpan̄. Ebi ido geelek mêcha 
enyi mije enyi echieekbe me lek n̄a. 
10Mgbọ ya si, owuwa ene mêyaak itele ichechieek kiban̄. Ema mêcha lek kiban̄, 
mè ikileke ebi melek kiban̄ itap me ufialek. 

3. Ebi nriran ataak mênu 
(Mak 13:14-23; Luk 21:20-24) 

11“Mgbọ ya, owuwa ebi nriran ataak mêkana isibi, mè ifiaan̄ owuwa ene. 

12Mgbọ ya si, mije inu ikpak obokimumana, imumechieen̄ òkup me etete 
owuwa ebi ene môtọọk. 
13Ire, ene geelek òchechieek me lek n̄a, mè ikeke inye isi ire òta mgbọ, ogwugwa 
obokaan̄ unyan̄a. 
14Ire, mêdasi ilook ata etip eyi mkpulu Awaji yi ikana otutuuk linyọn̄, inyi 
otutuuk ido geelek enọ, sabum òta mgbọ ònore. 
15“Enyi isimun̄ òchichaka inu eyi òkitap mfufiat, eyi ogwu nriran Danien 
otumube ikọ ibak, okekebe me ere mbuban (ogwu òkifuk, itet ibot), 
16mgbọ ya, ebi ìkup me Judia, elibi efon inyọn̄ ogoon̄. 

17Ikaan̄ ogwu ikup me inyọn̄ otoon̄-uwu kan̄, ikanan̄a ìsibi ijọn̄ ìsi ìnin̄ uwu kan̄ 
ìmọnọ inu geege ìsibi. 
18Ikaan̄ ogwu ikup me emen uko, ikaweek ifofo uwu isi imọnọ ofọnti kan̄. 

19Môfieek enenen me lek ebibaan̄ ebi ìkup me owot mè ebi ìkaan̄ nsek bọn 
ìkinwọ ebe me ubọk mgbọ usen cha môrebe. 
20Ire, ìriaak Awaji ibe ekot ya ikare me mgbọ utọọk, mè ikare si me Usen 
Mbuban. 
21Mije, ikpele ujaralek òbokup mgbọ cha, ojelek kan̄ ìkararak ìkup karake 
linyọn̄ yi obenebe mege inire chereyi. Mbet kan̄ si ìkpoyaka ikup. 
22Awaji îra iwuuk lek ifieek usen cha igbidim. Ire ìkare ikeya, kpunu ogwu 
mosik me ugwem. Awaji môrọ inyi usen cha igbidim, mije ebi îgobobe inyi lek 
kan̄. 
23Me mgbọ ya, ire ikaan̄ ogwu itumu inyi enyi ibe, ‘Ìkpọ, ke Karais ire ogwu,’ mè 
ìre, ‘Ke Karais ire ogwulọ,’ ikachieek. 
24Mije, owuwa ebi Karais ataak mè owuwa ebi nriran ataak mêkana isibi, mè 
inijeen̄ owuwa ikpele inu ijejeen̄, mè ikirọ owuwa inu ukechieen̄ isa ikifiaan̄ ebi 
ene. Ire ikup mfufet, ema mêfiaan̄ si ire lek ebi Awaji ogobobe inyi lek kan̄. 

25Ìkpọ! Nra idasi ilook enyi sabum inu chi oborọ. 

26“Eya orọ, ire ene initumu inyi enyi ibe ìkpọ, ke Karais òwa me emen èwê, 
ikasibi ìsi ìweek. Ire iyaka itutumu inyi enyi ibe ke Karais òwa me emen agwut, 
ikachieek si. 
27Mije, inunu Gwun̄ Ebilene ìbokup kubọk isinyọn̄ òkikekebe, eyi ebi ene 
ekimun̄, bene me agan̄ mbum-ura re agan̄ ichep-ura. 
28Ere geelek nkwukwu inu okupbe, ere keya ke edene okititiin̄.” 

4. Inunu Gwun̄ Ebilene 
(Mak 13:24-27; Luk 21:25-33) 

29Jisọs onenitumu ibe, “Mgbọ yaage otutuuk ujaralek usen cha môrakabe isan̄a, 
“ ‘Ura môdun, onyan̄ ìkpoyaka itoon̄, ebi kè ntoronyan̄ mênan̄a me isinyọn̄ 
irurọn̄ọ. Ikpele inu geelek òkinyi utoon̄ me isinyọn̄ môsisik, mè ijibi inan̄a me 
akpat.’ 
30“Mgbọ ya, iman̄ Gwun̄ Ebilene môsibi ikeke me isinyọn̄. Otutuuk ebi ido 
geelek me linyọn̄ mêkup me ufieejit. Ema mêmun̄ Gwun̄ Ebilene okinu me emen 
oduku inyọn̄ me isinyọn̄, me unye mè ikpele ujamgbugbo. 
31Ida ikpele otita môtaan̄, ọmọ môraria ebi osat kan̄ itap me otutuuk linyọn̄, me 
agan̄ inyọn̄, mè agan̄ osiki, mè agan̄ mbum-ura, mè agan̄ ichep-ura, ibe esi 
ekpulu ebi ọmọ ogobobe inyi lek kan̄ etitiin̄. 
32“Ìsa uti figi ìkween̄ inu. Uti figi isigen̄ oka inwan̄ isan̄a, mè inibene igwook 
ayaya inwan̄ me lek, enyi mîra iriọọn̄ ibe ke mgbọ ura îgbet. 
33Ikeya si, enyi isimun̄ otutuuk inu chi okirọ, ìriọọn̄ ibe ke inunu Gwun̄ Ebilene 
îgbet; ke îra irere me otu isotu kinyi. 
34Me atikọ, ǹkitumu inyi enyi ibe ke ebi ukot keyi kpebekwaan̄ isan̄a mege 
otutuuk inu chi môrọbe iso. 
35Inyọn̄ mè ijọn̄ môraka, ire, ikọ n̄a ìkakaan̄ mgbọ iraraka kubọk ge. 

36“Ire, kpunu ene geege òrọriọọn̄ usen ya, mè mbubak mgbọ ya. Ebi osat Awaji 
ìkup me emen inyọn̄ me lek kiban̄ kperiọọn̄, emi Gwun̄ Ebilene ǹkariọọn̄, îtata 
Nte n̄a gaalek oriọọn̄. 
37Ike îkupbe me ukot kè Nuwa, ikeya si ke ìbokup mgbọ Gwun̄ Ebilene mônube. 

38Sabum mun̄ ile ya oninu, ebi ene ekirerie, mè ikinwọ, mè ikido nwa, mè ikisa 
bọn kiban̄ iche olom mege ire usen Nuwa onin̄be emen uji. 
39Ema kperiọọn̄ si ibe ke ufialek òkinu, mege ire mgbọ mun̄ ile ya onube, mè 
inimeen̄ ema otutuuk isan̄a. Ikeya si ke ìbokup mgbọ Gwun̄ Ebilene mônube. 
40Ene iba mêkisi ikwaan̄ me uko, mêmọmọnọ ene ge isan̄a, mè ijuuk ene ge itele. 

41Ebibaan̄ iba mêkikọk akpa me inyọn̄ ewuuk, mêmọmọnọ ene ge isan̄a, mè 
ijuuk ene ge itele. 

42“Eya orọ, ìkup me mbem, mije, enyi kperiọọn̄ usen Okaan̄ kinyi môgwube 
ikom inu. 
43Ire, ìtet ibot me lek ikọ keyi. Ire ogwukaan̄ uwu moriọọn̄ ikeke mbubak mgbọ 
eyi ogwu inọ obosa inu uwu kan̄ me eririeen̄, kè òkup me mbem lek, kpomotele 
uwu kan̄ inyi ogwu inọ inibum inin̄ isi ichiin̄ inu. 
44Eya orọ, enyi si, ìkup me mbem, mije, Gwun̄ Ebilene ìbonu me mgbọ enyi 
kpebekpọ chieen̄.” 

Ogwu usun̄ ògbegbe utoon̄-ejit mè ogwu ikagbege 
(Luk 12:41-48) 

45Jisọs onenibe ema, “Ìre ekene ore ogwu usun̄ ya ogwu òrọriọọn̄ inu, mè igbe 
utoon̄-ejit, ogwu ogwu ute-uwu osabe ito me ibot otutuuk ebi uwu kan̄, mè ibe 
ikinyi ema inorie me mgbọ me mgbọ? 
46Mônwọn inyi ogwu usun̄ ya, ire ogwu ute-uwu ika inimun̄ ubọk îkisi ikwaan̄ 
enyibe ọmọ ijaan̄ ifo isi. 
47Me atikọ, ǹkitumu inyi enyi ibe ke ogwukaan̄ uwu ya môsa ogwu usun̄ ya irọ 
ogwu ibot me lek otutuuk inu geelek îkaan̄be. 
48Ire, ìkeek-nu, ire ogwu usun̄ ya ire ogwu ikpak, mè itumu ifieek me ejit kan̄ 
ibe ke nte uwu kan̄ ìkpogwat lek ika, 
49mè ibene ikisut ebi usun̄ ogbo kan̄, mè ikigọọk ebi usa-miin̄ ikirie mè ikinwọ 
isa, 
50mè ire nte uwu kan̄ inika me usen mè mbubak mgbọ eyi ọmọ ikakpọge chieen̄ 
ibe ke môka, 
51nte uwu ya môsulu ọmọ me njijan̄, mè irọ ọmọ inu ekirọ ebi isi iba, mè ilap 
ọmọ ito me ere ge melek ebi isi iba, ema mêkukup me ere ya ikito uga ito, mè 
ikitaka ejeek.” 

Mat 25 

Urọk akọp obaak nsabọn ibaan̄ 

1Jisọs onenito urọk inyi ema ibe, “Me mgbọ ya, mkpulu eyi Awaji ìbokup kubọk 
akọp obaak nsabọn ibaan̄ ebi ìbeben mkpukan̄ kiban̄ ikaan̄ me ubọk inan̄a isibi 
isi ere ijọk ido-nwa, ibesi ichichini ogwu enerieen̄ òbodo nwa. 
2Me etete akọp nsabọn ibaan̄ cha, ene go ìre ebi welewele, sà ene go kechilọ ere 
ebi ìriọọn̄ inu. 
3Ene go ebi welewele cha ekpọkpọ iben mkpukan̄ kiban̄ ikeya, kpeben ofifi aran̄ 
ukan̄, ita me lek eyi òkup me emen mkpukan̄ cha gaalek. 
4Ire, ene go kechilọ ebi ìriọọn̄ inu cha mîben ofifi aran̄ ukan̄ me emen iko 
igbaalek eyi òkup me emen mkpukan̄ kiban̄. 

5Ogwu enerieen̄ òbodo nwa ya ìkagwat lek inu, ilaak onyenyieen̄ nsabọn ibaan̄ 
cha. Ema elalaak inwọnọ. 
6“Me ejit eririeen̄, ukpo otataan̄ ibe, ‘Ogwu òbodo nwa înu! Ìnan̄a ìsibi 
ìnichichini ọmọ!’ 
7“Otutuuk akọp nsabọn ibaan̄ cha eririki, mè ibolo chieen̄ me ilaak, mè iyaka 
mkpukan̄ kiban̄ ibene. 
8Ebi welewele cha enenikibeek ebi ìriọọn̄ inu cha ibe, ‘Ìche sọntiik me lek aran̄ 
ukan̄ kinyi ìnyi eji, ke mkpukan̄ kiji òkiniin̄.’ 
9“Nsabọn ibaan̄ ìriọọn̄ inu cha efọfọọk ema ibe, ‘In̄-in̄, eji kpebenyi enyi, mije, 
aran̄ ukan̄ kiji ìkposo eji melek kinyi. Ìsi lek ebi ìkinyam aran̄ ukan̄ ìsi ìlep eyi 
kinyi.’ 
10“Mgbọ ema ejebe ibesi ilep aran̄ ukan̄ ya, me udun̄ kiban̄, ogwu enerieen̄ 
òbodo nwa ya onunu. Nsabọn ibaan̄ ebi ìbebem lek cha egọgọọk ogwu ya iraka 
inin̄ uwu ijọk ido-nwa ya. Egogon isotu. 
11“Sọntiik mgbọ iraraka, nsabọn ibaan̄ ebi ìsi ilep aran̄ ukan̄ cha ekaka inu, mè 
inikisulu ubọk me isotu ibe, ‘Ogwu nte, ogwu nte, soso, gwuku isotu nyi eji ma!’ 
12“Ire, ogwu enerieen̄ ya ofọfọọk ema ibe, ‘Me atikọ, ǹkariọọn̄ enyi isi.’ ” 

13Jisọs onenitumu inyi ema ibe, “Enyi, ìkup me mbem lek, mije, enyi kperiọọn̄ 
usen ya, mè ìre mbubak mgbọ eyi Gwun̄ Ebilene mônube.” 

Urọk ebi usun̄ ita 
(Luk 19:11-27) 

14Jisọs onenito si ofifi urọk inyi ema ibe, “Mkpulu eyi Awaji ìkup kubọk ogwu 
enerieen̄ ge òbosi ujọn̄ọ ije, mè inigwen ebi usun̄ kan̄ ititiin̄, mè ibene otutuuk 
inu îkaan̄be itap ema me ubọk. 
15Ene ge ke înyi akpa ikpoko go, ofifi ene ke înyi akpa iba, ofifi ene ke înyi akpa 
ge. Ìnyi ema ikpoko cha ikpọ me lek efuuk kiban̄, me ge me ge. Inyinyi isan̄a, 
inanan̄a ije kan̄. 
16Ogwu òbọbọkọ akpa ikpoko go ya osasa eyi kan̄ isi inyam ewe mgbọ yaage, 
mè irie oruru akpa ikpoko go itoon̄ me inyọn̄. 
17Ikeya si, ogwu òbọbọkọ akpa ikpoko iba orerie oruru akpa ikpoko iba itoon̄ 
me inyọn̄ eyi kan̄. 
18Ire, ogwu òbọbọkọ akpa ikpoko ge ya okpọkpọ iben ikpoko ogwu ute-uwu ya 
isi irọkọ ijọn̄ itap, mè ida achiaan̄ ichit. 
19Nte uwu kiban̄ îkup ifiin̄ enenen sabum înika, mè inigwen ebi usun̄ kan̄ cha 
ibe enerọ ifuk. 
20Ogwu òbọbọkọ akpa ikpoko go ya osasa ikpoko kan̄ inifuk ifuk inyi nte uwu 
kan̄, mè itumu inyi ibe, ‘Nte uwu, akpa ikpoko go ke owu onyi emi. Ire, nyaka 
irie oruru akpa ikpoko go si itoon̄ me inyọn̄ ikpoko mbọkọbe.’ 

21“Nte uwu kan̄ obebe ọmọ, ‘Owu orọ ijaan̄ enenen, ata ogwu usun̄ ògbegbe 
utoon̄-ejit! Owu ogbe utoon̄-ejit me lek sọntiik inu inen mè inen. Eya orọ, mâsa 
owu irọ ogwu ibot me lek owuwa inu ilile. Nin̄ na gọọk nte uwu kwun̄ bele ejit.’ 
22“Ogwu usun̄ òbọbọkọ akpa ikpoko iba osasa si ikpoko kan̄ inu inirọ ifuk inyi 
ogwu ute-uwu, mè ibe ọmọ, ‘Nte uwu, akpa ikpoko iba ke owu onyi emi. Ire, 
nyaka irie oruru akpa ikpoko iba itoon̄ me inyọn̄ ikpoko mbọkọbe.’ 
23“Nte uwu kan̄ ofọfọọk ọmọ ibe, ‘Owu orọ ijaan̄ enenen, ata ogwu usun̄ 
ògbegbe utoon̄-ejit! Owu ogbe utoon̄-ejit me lek sọntiik inu inen mè inen. Eya 
orọ, mâsa owu irọ ogwu ibot me lek owuwa inu ilile. Nin̄ na gọọk nte uwu kwun̄ 
bele ejit.’ 
24“Me òta kan̄, ogwu usun̄ òbọbọkọ akpa ikpoko ge ya osasa ikpoko kan̄ inu, mè 
initumu inyi nte uwu kan̄ ibe, ‘Nte uwu, emi nriọọn̄ ibe ke owu miyọt ugwem. 
Owu òkirọkọ mfut me ere okawopge, mè ikititen̄e inu me ere okatọọn̄ge inu 
geege ìgwook. 
25Eya orọ mfieekbe owot, mè iben ikpoko ya onyibe emi isi irọkọ ijọn̄ itap, mè 
ichit. Mgbọ yi, kpọ ikpoko kwun̄ ire eyi, bọkọ.’ 
26“Nte uwu kan̄ ofọfọọk ọmọ ibe, ‘Owu ijo una ifi ogwu usun̄ keyi! Ire owu 
oriọọn̄ ibe ke emi ǹkirọkọ inu me ere nkawopge, mè ikititen̄e inu me ere 
nkatọọn̄ge inu geege igwook, 
27ìre keke orọ owu òkaben ikpoko n̄a ìsi ìtap me uwu isun̄-ikpoko, inyi emi 
ǹnembọkọ ibot ikpoko n̄a melek oruru mgbọ nkabe?’ 
28“Ogwu ute-uwu ya, onyinyi ebi usun̄ kan̄ ida ibe, ‘Ìbọkọ akpa ikpoko ge ya 
ìsan̄a ene yi me ubọk, mè ìsa ìnyi ogwu òkakaan̄ akọp akpa ikpoko. 
29Mije, ogwu òkakaan̄ inu ke ebenyi inu isọkọ me lek, inyi ikaan̄ iwa igak. Ire, 
ogwu ikakaan̄ge inu, ìrere sọntiik eyi îkaan̄be, mêtet ibọkọ isan̄a me ubọk, inyi 
ikayaka ìkakaan̄ geege. 
30Enyi isibọkọ ikpoko ya isan̄a, ìben ijo ogwu usun̄ ya ikakupge me lek inu geege 
ìtọp ìto me oyet me emen udun, inyi ikup me ere ya ikito ito, mè ikitaka ejeek.’ 
” 

Òta oyerebet Awaji 

31Jisọs onenitumu inyi ema si ibe, “Mgbọ Gwun̄ Ebilene mônube me 
ujamgbugbo kan̄, ọmọ melek otutuuk ebi osat kan̄, môsiki ikweek me inyọn̄ 
ogboon̄ ubọọn̄ kan̄ eyi ujamgbugbo eyi emen inyọn̄. 
32Mgbọ ya, mêtitiin̄ otutuuk ebi ido geelek eyi linyọn̄ keyi me isi kan̄. Ọmọ 
mônikiche ema isun̄ irek iba, kubọk ogwu òkpukpo anam okiche arọọn̄ isan̄a 
me lek ebot, 
33mè isun̄ arọọn̄ me agan̄ ulom kan̄, mè isun̄ ebot me agan̄ ujit kan̄. 

34“Mgbọ ya, Ogwu Ubọọn̄ ya mônitumu inyi ebi ìkup me agan̄ ulom kan̄ ibe, ‘Ìna, 
enyi ebi Nte n̄a ogbanabe, ìniraka ìnin̄ ama ubọọn̄ eyi Awaji onen̄ebe isun̄ iban 
enyi karake îrombe linyọn̄. 
35Mije, mgbọ nkupbe me uraafiọọn̄, enyi mînyi emi inorie. Mgbọ ebek orakbe 
emi, enyi mînyi emi mudim. Mgbọ nrebe ogwu ichen, enyi mîgwen emi itap me 
uwu kinyi. 
36Mgbọ nkupbe njak, enyi mînyi emi ekwut ǹkwun. Mgbọ lek n̄a ikanyege, enyi 
mîkpọ emi chieen̄ me lek. Mgbọ nkupbe me mkpọn, enyi mîkije inikpọ emi.’ 
37“Ebi ata irọrọ cha mênikido ọmọ ibe, ‘Okaan̄-ene, ìre mgbọ owa ke eji emun̄ 
owu okupbe me uraafiọọn̄, mè inyi owu inorie? Sà ìre mgbọ owa ke eji emun̄ 
ebek orakbe owu, mè inyi owu mudim ònwọ? 
38Ìre mgbọ owa ke eji emun̄ owu kubọk ogwu ichen, mè igwen owu itap me uwu 
kiji? Sà ìre mgbọ owa ke eji emun̄ owu okupbe njak, mè inyi owu ekwut òkwun? 
39Ìre mgbọ owa ke eji emun̄ owu okifiak, mè ikpọ owu chieen̄ me lek? Sà ìre 
mgbọ owa ke eji emun̄ owu okupbe me mkpọn, mè ije inikpọ owu?’ 
40“Ogwu Ubọọn̄ ya mônifọọk ema ibe, ‘Me atikọ, ǹkitumu inyi enyi ibe, inu 
geelek enyi erọbe inyi ene ge me lek ebi ngwan̄ n̄a chi, òrere ogwu irek kan̄ 
osikibe ichit, îre emi ke enyi erọ inyi.’ 
41“Ogwu Ubọọn̄ ya mônenitumu inyi ebi ìkup me agan̄ ujit kan̄ cha ibe, ‘Ìje ìnan̄a 
emi me isi, enyi ebi Awaji ochobe ataak inyi! Ìje ìsi ìnin̄ emen ukan̄ eyi òkisak 
ire mgbọ geelek, eyi esọkbe iban Yọk mè ebi osat kan̄. 
42Mije, uraafiọọn̄ îtaka emi, enyi kpenyi emi inorie ǹrie. Ebek îrak emi, enyi 
kpenyi emi mudim ǹnwọ ǹsiki ebek. 
43Emi nnu ichen, enyi kpegwen emi itap me uwu kinyi. Emi nkup njak, enyi 
kpenyi emi ekwut ǹkwun. Emi mfiak orukan̄, enyi kpekpọ emi chieen̄ me lek. 
Emi nkup me mkpọn, enyi kpeje inikpọ emi.’ 
44“Ebibi mênenido ọmọ ibe, ‘Okaan̄-ene ìre mgbọ owa ke eji emun̄ uraafiọọn̄ 
okitaka owu, mè imun̄ ebek orakbe owu, mè imun̄ owu kubọk ogwu ichen, mè 
imun̄ owu okupbe njak, mè imun̄ ibe lek kwun̄ ìkanye, mè imun̄ owu me mkpọn, 
mè ijit itatap ubọk inyi owu?’ 
45“Ogwu Ubọọn̄ ya mônenifọọk ema ibe, ‘Me atikọ, eyi enyi ejitbe irọrọ inu chi 
inyi ene ge me lek ebi ngwan̄ n̄a chi, òrere ogwu irek kan̄ osikibe ichit, îre emi 
ke enyi ejit irọrọ inyi.’ 
46“Ebi ife cha mênenije inan̄a isi inin̄ me osusut eyi mgbọ ikakaan̄ge itata. Ire, 
ebi ata irọrọ cha mênenisi inin̄ me ugwem ikakaan̄ge itata.” 

Mat 26 

Otitọt ikpakpan̄ Jisọs 

(Mak 14:1-2; Luk 22:1-2; Jọn 11:45-53) 

1Mgbọ Jisọs ojeen̄be otutuuk inu cha isan̄a, inenitumu inyi ebi udun̄ kan̄ ibe, 

2“Enyi mîriọọn̄ ibe ke egwe iba gaalek osik ijọk Iraraka môrebe. Mgbọ ya, 
mêleke emi Gwun̄ Ebilene inyi egon ekpan̄ me inyọn̄ uti nkwurieen̄.” 
3Ebi ibot ngwugwa mè ebi ugane ama enenititiin̄ me uwu ogwu ibot ngwugwa 
ekigwen Keyefas, 
4mè ikitọt ike ema ebesa inween̄ lek ileke Jisọs itet ikpan̄. 

5Ire, ema etutumu ifieek ibe ke ìkpore me emen ijọk ya, inyi ebi ene ekato akọn̄. 

Mîtọkọ Jisọs aran̄ me ibot me Betani 
(Mak 14:3-9; Jọn 12:1-8) 

6Mgbọ Jisọs okupbe me Betani, me uwu kè Saimọn ogwu òfafiak orukan̄ 
inyakpa, 
7ogwu enenwaan̄ ge osasa iko alabasita aran̄ utop olu ònyenye ewe enenen 
ojotbe emen inu me lek kè Jisọs me lek ikasi ere îkweekbe irek, mè ikana aran̄ 
ya igwook Jisọs me ibot. 
8Mgbọ ebi udun̄ kan̄ emun̄be inu ogwu enenwaan̄ ya orọbe, ema enanaan̄ ejit, 
mè ikinunuun̄ me lek kiban̄ ibe, “Iyak! Sà ichep keyi ye? 
9Mêkọt inyam aran̄ yi me unye otu ewe, mè esa ikpoko ònan̄a me lek eche enyi 
ebi ugbọọn̄.” 
10Jisọs orọriọọn̄ inu ema ekitumu, mè inido ema ibe, “Ìre keke orọ enyi 
ekisisaak ogwu enenwaan̄ yi? Ogwu enenwaan̄ yi îrọ inu ògbegbe, mè ijaan̄, inyi 
emi. 
11Mije, ebi ugbọọn̄ melek kinyi ekikup mgbọ geelek. Ire, emi m̀kpagọọk enyi 
ikup mgbọ geelek. 
12Aran̄ yi ogwu enenwaan̄ yi ogwookbe emi me lek, ìsa ibala akpalek n̄a isun̄ 
iban ifufuun̄ n̄a. 
13Me atikọ, ǹkitumu inyi enyi ibe, ere geelek mêlookbe ata etip yi me otutuuk 
linyọn̄, mêtumu inu ogwu enenwaan̄ yi orọbe igbaalek, inyi ekesa ekeek ogwu 
enenwaan̄ yi.” 

Judas îchieek ileleke Jisọs 
(Mak 14:10-11; Luk 22:3-6) 

14Mgbọ ya Judas Isikariọt, ene ge me lek akọp mè ene iba ebi udun̄ kè Jisọs 
onenisi lek ebi ibot ngwugwa, 
15mè isi ido ema ibe, “Ìre keke ke enyi ebechieek inyinyi emi, ire nleke Jisọs itap 
enyi me ubọk?” Ife cha efufuk akọp ikpoko alata okuket ita isibi isa inyi ọmọ. 
16Bene me mgbọ ya, Judas obebene ikiweek mgbọ irek môsibibe inyi ọmọ ileke 
Jisọs inyi ebi ife cha. 

Jisọs melek ebi udun̄ kan̄ mîrie inorie ijọk Iraraka 
(Mak 14:12-21; Luk 22:7-23; Jọn 13:21-30) 

17Me adasi usen eyi ijọk Fituru Kpunube Olat me lek, ebi udun̄ kè Jisọs enenido 
Jisọs ibe, “Ìre ere owa ke oweek ibe eji erọ inorie ijọk Iraraka enyi owu?” 
18Jisọs obebe ema, “Ìje ìnin̄ emen ama Jeruselem, ke enyi mêmun̄ ogwu 
enerieen̄ ge. Ìtumu inyi ibe ke Ogwu Ijejeen̄ ìbe ke mgbọ kan̄ îkem; ke ọmọ 
ìkiweek irerie ijọk Iraraka melek ebi udun̄ kan̄ me uwu kwun̄.” 
19Ebi udun̄ kan̄ cha erọrọ ike Jisọs otemebe ema, mè irọ inorie ijọk Iraraka ya 
si. 
20Me otu ikakwun̄ usen ya, Jisọs mè akọp mè ebi otuchieen̄ iba kan̄ cha 
ekwekweek irek me lek ikasi ikirie inorie ya. 
21Mgbọ ema ekirie inorie ya, Jisọs onenitumu inyi ema ibe, “Me atikọ, ǹkitumu 
inyi enyi ibe ke ene ge me lek kinyi môleke emi inyi ekpan̄.” 
22Ejit îfieek ema enenen mgbọ ema enọbe ikọ ya. Ema ebebene, me ge me ge, 
ikido Jisọs ibe, “Okaan̄-ene, ke ìkare emi ke okitumu wa?” 
23Jisọs ofọfọọk ibe, “Ogwu ògọgọọk emi igbaan̄ ijiin̄ fituru me emen alala usun̄ 
ge môleke emi inyi ekpan̄. 
24Gwun̄ Ebilene môkwu mkpa kubọk egebe ibak ọmọ me emen Ikpa Mbuban. 
Ire, môfieek inyi ene ya ogwu môlekebe Gwun̄ Ebilene inyi ekpan̄. Kè ònwọn ire 
kpememaman ene ya.” 
25Judas ogwu òboleke ọmọ ya onenido ọmọ ibe, “Ogwu Ijejeen̄, ke ìkare emi 
wa?” Jisọs ofọfọọk ọmọ ibe, “Iin̄, owu gaalek osa otu kwun̄ itumu ma!” 
26Me irek inorie ya si, Jisọs onenimọnọ fituru, mè igbana, mè ikpọkọ, mè isa inyi 
ebi udun̄ kan̄, mè itumu inyi ema ibe, “Ìbọkọ, mè ìtaka, eyi ìre akpalek n̄a.” 
27Ikeya si, ineniben ekpen̄ miin̄, mè igbana, mè ibene itap ema me ubọk, mè 
itumu inyi ema ibe, “Ìbọkọ ìnwọ, enyi otutuuk ene. 
28Eyi ìre eje n̄a eyi esabe irọ inyan̄a-ibot Awaji onyan̄abe inyi ebilene inye. Îre 
eje n̄a eyi egwookbe mije ibot owuwa ene, inyi Awaji isa me ikeya itele ijo 
ebilene. 
29Me atikọ, emi m̀kpayaka inwọ miin̄ ònan̄a me lek mfut gerep yi ofifi, mege ire 
mgbọ emi melek kinyi mêkpọkbe inwọ eyi ayaya me emen mkpulu eyi Nte n̄a.” 
30Mgbọ ema eriebe inorie ya isan̄a, ema ekọkọt okwa itọn̄ Awaji, mè inan̄a isibi 
ije ifo inyọn̄ ogoon̄ Olifu. 

Jisọs îtumu ibe ke Pita môjit ọmọ 
(Mak 14:27-31; Luk 22:31-34; Jọn 13:36-38) 

31Me ere ya, Jisọs onenitumu inyi ema ibe, “Me eririeen̄ keyi, enyi otutuuk ene 
mêyat itele emi, kubọk egebe me Ikpa Mbuban ibe ke Awaji ìbe, “ ‘Mâkpan̄ ogwu 
òkpukpo arọọn̄, urum arọọn̄ môyiyala.’ 
32Ire, nsijomo me mkpa, mâsi ikup me Galili iban enyi.” 

33Pita obebe, “Ìrere otutuuk ene etetele owu, emi m̀kpatele owu.” 

34Jisọs ofọfọọk ọmọ ibe, “Me atikọ, me eririeen̄ keyi, sabum unọn obosan̄a 
amọn, owu môjit emi mgbọ ita.” 
35Ire Pita okpọkpọk itumu inye si ibe, “Emi m̀kpajit owu kubọk ge, ìrere 
ebegbagbaan̄ emi melek kwun̄ ikpan̄.” Inu yaage si ke otutuuk ebi udun̄ kan̄ 
kechilọ etumu. 

Jisọs îriaak uriaak me Gesemeni 
(Mak 14:32-42; Luk 22:39-46) 

36Me inyọn̄ ogoon̄ Olifu ya, Jisọs onenisa ebi udun̄ kan̄ isi ere ekigwen Gesemeni, 
mè ibe ema, “Ìkup me ere keyi, inyi ǹje ǹsi ere keyilọ ǹsi ǹriaak uriaak.” 
37Isasa Pita mè bọn ebirieen̄ iba kè Jebidi igbaalek kan̄ ije ifo isi sọnja. Lek kan̄ 
osisisik enenen, ibebene ikikup me uga ufieejit. 
38Itutumu inyi ema ibe, “Ufieejit òkup emi me ejit îmin enenen ire lek môkọtbe 
ikpan̄ emi. Ìkup me ere keyi, mè ìgọọk emi ìkibem.” 
39Jisọs otetele ema, mè ije ifo isi sọnja, mè irọn̄ inyana me ijọn̄, mè ikana isi ichit, 
mè ikiriaak uriaak ibe, “Jei, Nte n̄a! Ire ikup mfufet, soso ben ekpen̄ ufialek yi 
san̄a emi me lek. Ire, nkeek kwun̄ irọ, ikare me nkeek eyi n̄a.” 
40Inenigwu ikom inu me lek ebi udun̄ kan̄ ita cha, mè inimun̄ ema ekilaak, mè 
ido Pita ibe, “Ìre keke orọ enyi kpekọt igọọk emi itop chieen̄ ukpọk ukpọk lek 
mbubak mgbọ ge gaalek? 
41“Ìkup me mbem, mè ìkiriaak uriaak, inyi enyi ekarọn̄ ìnin̄ me emen ntọ-mkpọ. 
Mmun̄ ibe ke ekwukwu kinyi îbem lek me atikọ, ire, akpalek kinyi îwọ.” 
42Jisọs itutumu ikeya isan̄a, itetele ema, mè ije isi iriaak uriaak òso mgbọ iba, 
ibe, “Nte n̄a, ire ìkakup mfufet ibe owu òben ekpen̄ ufialek yi òsan̄a emi me lek 
îtata ǹnwọnwọ, nkeek kwun̄ irọ!” 
43Igwugwu ikom si inu me lek kiban̄, mè inimun̄ ema ekilaak, mije, ilaak îtet 
ema enenen. 
44Itetele ema, mè ikpọk ije isi iriaak uriaak òso mgbọ ita, mè iriaak si otu uriaak 
yaage. 
45Mgbọ îgwube ikom inu me lek ebi udun̄ kan̄ ita cha, inenimun̄ ike ema ekilaak, 
mè ibe ema, “Ìre enyi ekilalaak, mè ikisiki efuuk ire mgbọ keyi? Ìkpọ, mgbọ 
ebeleke Gwun̄ Ebilene ikana itap me ubọk ebi ijo îkem. 
46Ìnan̄a ìkeke, inyi eji eneje, ke ogwu òboleke emi inyi ekpan̄ ore ogwulọ òkinu.” 

Mîtet Jisọs 
(Mak 14:43-50; Luk 22:47-53; Jọn 18:3-12) 

47Jisọs òkitutumu ikọ ya me otu, Judas ene ge me lek ebi akọp mè ebi udun̄ kan̄ 
iba cha, okakana isibi, ọmọ melek ogbogbo ebi ene ìkaan̄ m̀gbele mè oge akọn̄ 
me ubọk. Ebi ibot ngwugwa mè ebi ugane ama eria ife cha ibe enetet Jisọs. 
48Sabum ema enire ere ya, Judas îwuuk lek itumu inyi ema ibe, ene geelek ọmọ 
môkanabe ikat, ke ene ya ore ogwa, mè ebibi etet. 

49Ema irere ere ya, Judas okpọkpọ iraka isi ge igọọk Jisọs, mè itọp ọmọ amọn 
ibe, “Ogwu Ijejeen̄,” mè ikana ọmọ ikat. 
50Jisọs obebe ọmọ, “Une, inu ya obenbe me ejit inu, rọ ma!” Ebi ife cha 
egbugbuku inin̄ lek kè Jisọs, mè ikana ọmọ itet, mè itet inye. 
51Mije keya, ene ge me lek ebi ìkigọọk Jisọs me udun̄ otatap ubọk iwọọk oge 
akọn̄ kan̄ isibi, mè ikep ogwu usun̄ ogwu òban Awaji, mè ifieek utọn̄ agan̄ ge 
isan̄a me agba ibot ogwu usun̄ ya. 
52Jisọs otutumu inyi ogwu udun̄ kan̄ ya ibe, “Yaka oge akọn̄ kwun̄ tap me emen 
ogan, mije, ogwu òkep oge ìbokwu me otu oge. 
53Ìre owu òkariọọn̄ ibe ke mâkọt igwen Nte n̄a mgbọ keyi, mè Nte n̄a onyi emi 
ebi osat ìwawa iraka akọp mè urum iba, inyi enetim akọn̄ me ibot n̄a? 
54Ire, ire nnirọ ikeya, ìre inu egebe me Ikpa Mbuban ìbojeje inirọ iso ike egebe 
ibe ke môrọ?” 
55Jisọs onenido ogbogbo ebi ife cha ibe, “Ìre emi ìre ogwu òkichiin̄ inọ me afa, 
eyi enyi esabe oge akọn̄ mè m̀gbele isibi inu ibenitet emi? Usen geelek, ke 
ǹkigọgọọk enyi ikup me Uwu Mbuban ikijeen̄ inu, enyi kpetet emi. 
56Ire, otutuuk inu chi ìkimọnọ irek isasa irọ inu ebi nriran egebe me Ikpa 
Mbuban iso.” Mgbọ ya, otutuuk ebi udun̄ kan̄ eyayat itele ọmọ, mè ilibi inan̄a. 

Mîsa Jisọs isi isi Oru ebi Ju 
(Mak 14:53-65; Luk 22:54-55,63-71; Jọn 18:13-14,19-24) 

57Ebi ìtetet Jisọs esasa ọmọ ije isi uwu kè Keyefas ogwu òban Awaji, ere ebi ìjeen̄ 
Ikan mè ebi ugane ama etitiin̄be. 
58Pita okekije me ujọn̄ọ ere igọọk Jisọs me udun̄, mè igọọk ije iraka inin̄ emen 
oyet egep ogwu òban Awaji, mè isi igọọk ebi ìkibem ere isiki ikweek, inyi ọmọ 
imun̄ inu cha geelek ire òta kan̄. 
59Ebi ibot ngwugwa mè otutuuk ebi Oru ebi Ju ekekiweek ataak ataak inu ata-
ikọ ebesa itoon̄ Jisọs uraamọn, inyi ekọt ekpan̄ ọmọ. 
60Ire, kpekọt ikaan̄ geege, ubọk geelek owuwa ebi ata-ikọ ataak enan̄abe isibi. 
Me òta kan̄, ene iba enenisibi inu, 
61mè initumu ibe ke ema mînọ Jisọs otumube ibe ke ọmọ môkọt igbugbọ Uwu 
Mbuban igwook, mè isa egwe ita gaalek ikpọk inama isan̄a. 
62Mgbọ yaage, ogwu òban Awaji onanan̄a ikeke, mè ibe Jisọs, “Ìre owu òkakaan̄ 
inu geege obofọọk? Ìre keke ke ife chi ekitumu ikeme owu ikeyi?” 
63Ire, Jisọs okpọkpọ iriaan̄ otu. Ogwu òban Awaji obebe Jisọs, “Me erieen̄ Awaji 
òkup me ugwem, ire owu ore Karais ya, òrere Gwun̄ Awaji, tumu nyi eji mgbọ 
keyi.” 

64Jisọs ofọfọọk ọmọ ibe, “Iin̄, îre ikeya ubọk owu otumube. Ire, sọntiik mgbọ me 
isi, enyi mêmun̄ Gwun̄ Ebilene osikibe ikweek irek me agan̄ ubọk ulom Awaji 
Ogwu Òkaan̄ Unye Geelek, mè inan̄a me isinyọn̄ ikinu me emen oduku inyọn̄.” 
65Mgbọ ogwu òban Awaji onọbe ikọ ya Jisọs otumube, isasa me unaan̄-ejit itaba 
ofọnti kan̄ igwak, mè ibe, “Ene yi îtumu Awaji ifiat! Ìre kpasi ata-ikọ ke enyi 
eyaka ikiweek? Ìre enyi otutuuk ene kpesa utọn̄ kinyi inọ ijo ikọ ya îtumube? 
66Nkeek kinyi ye?” Otutuuk ene echechieek igwook ibe ke îgbe mkpa. 

67Ema ebebene ikicho ataak igwook ọmọ me isi, mè ikisa akpọ igon ọmọ. Usini 
ene ekekitap ọmọ ada me isi, 
68mè ikitumu inyi ọmọ ibe, “Karais, ben nriran nyi eji nu. Ìre ekene osulu owu?” 

Pita îjit Jisọs 
(Mak 14:66-72; Luk 22:56-62; Jọn 18:15-18,25-27) 

69Mgbọ Pita okupbe me emen oyet egep ya, gwun̄ enenwaan̄ ge me lek ebi usun̄ 
ogwu òban Awaji onenije inu me lek kan̄, mè ibe ọmọ, “Ke owu melek Jisọs 
ogwu Galili ya ekije.” 
70Ire, Pita okakan̄, mè itumu me isi otutuuk kiban̄ inyi gwun̄ enenwaan̄ ya ibe, 
“Emi ǹkariọọn̄ inu owu okitumu ikọ ibak,” 
71mè inan̄a me ere ya ije isi ikeke me otunchit. Me ere ya, ofifi gwun̄ enenwaan̄ 
ge omumun̄ ọmọ si, mè itumu inyi ebi ìkup me ere ya ibe, “Ene yi ìre ene ge me 
lek ebi ìkigọọk Jisọs ogwu Najeret me udun̄.” 
72Pita okpọkpọk ikan̄, mè inyan̄a ibot ibe, “Ǹkariọọn̄ ogwu enerieen̄ ya enyi 
ekitumu ikọ ibak.” 
73Sọnja mgbọ iraraka, ebi ìkekeke me ere ya ejeje isi lek kè Pita, mè itumu inyi 
ọmọ ibe, “Me atikọ, owu ìre ene ge me lek ebi ife cha, mije, ida usem kwun̄ îkpọk 
owu mbum.” 
74Pita obebene ikitap awọ inyi lek kan̄, mè ikinyan̄a ibot inyi ife cha ibe, 
“Ǹkariọọn̄ ogwu enerieen̄ ya.” Mgbọ yaage, unọn osasan̄a amọn. 
75Pita onenisi ikeek ikọ ya Jisọs otumube inyi ọmọ ibe, “Sabum unọn ònosan̄a 
amọn, owu môjit emi mgbọ ita.” Inanan̄a ije isibi oyet, me isi ikup ikito ujat ito. 

Mat 27 

Mîsa Jisọs inu me isi kè Pailet 

(Mak 15:1; Luk 23:1-2; Jọn 18:28-32) 

1Me ofit iwele kan̄, me agan̄ egwe, ebi ibot ngwugwa, mè ebi ugane ama 
enenititiin̄, mè itumu ifieek ibe ke mêkpan̄ Jisọs. 
2Ema enenitap ọmọ mkpọn me ubọk mè ukot, mè isa ọmọ isi isi kè Pailet, ogwu 
ibot mkpulu. 

Mkpa kè Judas 

(Ikwaan̄ 1:18-19) 

3Mgbọ Judas ogwu òleleke Jisọs omun̄be ibe ke mîtip Jisọs oyerebet mkpa, 
ibọbọnọ lek enenen, mè iyaka akọp ikpoko alata okuket ita îbọkọbe ya ijet ebi 
ibot ngwugwa mè ebi ugane ama, ebi ìnyinyi ọmọ ikpoko ya, 
4mè itumu ibe ke ọmọ îrọ ijo inu, mije ke ọmọ îleke ogwu ikarọge ijo inu geege 
inyi ekpan̄. Ema ebebe ọmọ, “Eya ìre mbubek kwun̄, ìkagbaan̄ eji me lek.” 
5Judas okpukpulu ikpoko cha itọọn̄ igwook me emen Uwu Mbuban, mè ije inan̄a 
isi itap olik me ebek, mè itaba lek kan̄ ikpan̄. 
6Ire, ebi ibot ngwugwa eteteen̄ ikpoko cha, mè ibe ke ìkatat me Ikan ibeben 
ikpoko ya itap me ere ekisun̄ ikpoko me Uwu Mbuban, mije ke îre ikpoko eje 
ene. 
7Eya orọ, ema esasa ikpoko ya isi ilep ijọn̄ me ubọk ene ge òkibot ugọn̄, inyi 
ekesa efuun̄ ebi ichen. 
8Mije keya ke ekigwen ere ya Ijọn̄ Eje inire chereyi. 

9Ikeyi ke esa irọ inu ogwu nriran Jerimaya otumube iso ibe, “Ema mîbọkọ akọp 
ikpoko alata okuket ita, òrere otu ewe ebi Ijeren echieekbe ikpekpe me ibot kan̄, 
10mè isa ilep ijọn̄ me ubọk ene ge òkibot ugọn̄, ike Okumugwem otọbe inyi emi.” 

Jisọs me isi kè Pailet 
(Mak 15:2-5; Luk 23:3-5; Jọn 18:33-38) 

11Me mgbọ ya, Jisọs òwa okekebe me isi kè Pailet ogwu ibot mkpulu 
ebi Rom etobe ibe ikikpulu agan̄ Judia. Pailet ododo ọmọ ibe, “Ìre owu ore ogwu 
ubọọn̄ ebi Ju ya?” Jisọs ofọfọọk ọmọ ibe, “Owu otumu ma!” 
12Mgbọ ebi ibot ngwugwa mè ebi ugane ama etoon̄be Jisọs uraamọn ikọ, Jisọs 
ìkpọkpọ iriaan̄ otu, ìkafọọk ema ikọ geege. 
13Pailet onenido Jisọs ibe, “Ìre òkanọ otutuuk ikọ chi ekitumu ikeme owu?” 

14Ire, Jisọs ìkafọọk ema otu me lek ikọ cha geege. Inu ya okeke ogwu ibot 
mkpulu ya chieen̄ enenen. 
15Me ijọk Iraraka geelek, îre orọmijọn̄ ogwu ibot mkpulu yi isasan̄a ogwu 
mkpọn ge, ogwu ebi ama edobe, isibi me mkpọn inyi ifo. 
16Ike mgbọ ya, ogwu enerieen̄ ge ekigwen Barabas ogwu otutuuk ene eriọọn̄be 
ibe ke îre ogwu afa, ọmọ òwa me uwu mkpọn okupbe. 
17Eya orọ, mgbọ ebi ene etitiin̄be me ere uwu kè Pailet me usen ya, Pailet 
onenido ema ibe, “Ìre ogwu owa ke enyi eweek ibe emi ǹsan̄a ǹsibi ǹnyi enyi? 
Ìre Barabas, sà ìre Jisọs ogwu ekigwen Karais?” 
18Pailet ìdo ikọ yi, mije, îriọọn̄ ibe ke esa me ejit mba itet Jisọs inu me isi kan̄ ibe 
ọmọ ikpan̄. 
19Mgbọ Pailet okweekbe irek me inyọn̄ ogboon̄ ubọọn̄ oyerebet kan̄, ogwu nwa 
oraria etip ijet ibe isan̄a lek kan̄ isan̄a me lek inu geelek ògbaan̄ me lek ogwu 

enerieen̄ ata irọrọ ya, mije ke ọmọ îmun̄ ijo ilaak ofolek ogwu enerieen̄ ya me 
eririeen̄; ke ilaak ya îsisaak ọmọ enenen karake ewelegwe. 
20Ebi ibot ngwugwa mè ebi ugane ama etọtọ ejit ebi ene ifiat ibe mè edo ibe 
isan̄a Barabas inyi ema, mè ikpan̄ Jisọs. 
21Pailet, ogwu ibot mkpulu, okpọkpọk ido ife cha ibe, “Ìre ekene ke enyi eweek 
ibe emi ǹtele inyi ifo?” Ema otutuuk ene edidimi igwook ibe ke ema eweek 
Barabas. 
22Pailet onenido ema ibe, “Ìre keke ke enyi eweek ibe emi ǹrọ Jisọs ogwu 
ekigwen Karais yi?” Ema egwagwat lek ifọọk ibe, “Gon kpan̄!” 
23Pailet ododo ema ibe, “Mije keke? Ìre kpasi ijo inu ke îrọ?” Ire, ema erọriọọn̄ 
ikitaan̄ ukpo unye unye ibe, “Gon ọmọ kpan̄ me inyọn̄ uti nkwurieen̄!” 
24Pailet omumun̄ ibe ke kpunu ike ọmọ obokọt inyan̄a Jisọs, kpan̄asi ikeya, ire 
ọmọ ije inyi isi, ke etim mè uyọrọlek môsibi. Eya orọ, me isi ogbogbo ebi ife cha, 
ibọbọkọ mun̄ isa igwọk ubọk kan̄, mè itumu inyi ema ibe, “Ubọk n̄a geege kpunu 
me lek eje ogwu enerieen̄ yi. Eje ogwu enerieen̄ yi ìtoon̄ enyi me ibot.” 
25Otutuuk kiban̄ echechieek igwook ibe, “Iin̄, eje kan̄ itoon̄ eji me ibot, mè itoon̄ 
si me ibot bọn kiji!” 
26Pailet onenisan̄a Barabas isibi me mkpọn inyi ema, ike ema edobe, mè isa 
Jisọs inyi ebi akọn̄ esulu me njijan̄, mè esa esi egon ekpan̄ me inyọn̄ uti 
nkwurieen̄. 

Ebi akọn̄ mîrọ Jisọs inu ochak 
(Mak 15:16-20; Jọn 19:2-3) 

27Ebi akọn̄ ìkibem ogwu ibot mkpulu enenisa Jisọs isibi isi emen oyet egep uwu 
ogwu ibot mkpulu. Otutuuk urum ebi akọn̄ ìkup me ere ya ekekeke ikana ọmọ 
okokop, 
28mè iwọọk ofọnti kan̄ isan̄a ọmọ me lek, mè iyaka initap ọmọ uga ofọnti irio 
irio eyi ebi ubọọn̄ ekitap, 
29mè isa ukpak ilọk okpibot ubọọn̄ ikwuun̄ ọmọ me ibot, mè imọnọ okuba itap 
ọmọ me ubọk agan̄ ulom, mè ikitọbọ ekpe me isi kan̄, isasa irọ ọmọ inu ochak, 
mè ikibe ọmọ, “Ogwu ubọọn̄ ebi Ju, eji mîtọp owu amọn!” 
30Ema ekekicho ataak igwook ọmọ me lek, mè ibọkọ okuba òkup me ubọk kan̄ 
ya isa isulu ọmọ me ibot owuwa mgbọ. 
31Mgbọ ema erọbe ọmọ inu ochak chi isan̄a, ema ewọwọọk ofọnti irio irio ya 
isan̄a ọmọ me lek, mè ikpọk ikpulu ofọnti kan̄ cha itap ọmọ me lek, mè isa ọmọ 
ije inan̄a ibesi igon ikpan̄ me inyọn̄ uti nkwurieen̄. 

Mîgon Jisọs me uti nkwurieen̄ 
(Mak 15:21-32; Luk 23:26-43; Jọn 19:17-27) 

32Mgbọ ema ekije inan̄a me ama ya isibi, ema enenichichini ogwu enerieen̄ ge 
ekigwen Saimọn ònan̄a me ama Sairini, mè itet me ubọk unye ibe iben uti 
nkwurieen̄ kè Jisọs. 
33Ema enenije isi ire ere ekigwen Gọligọta (eyi òsisibi Ere Ngigọ Ibot Ene). 

34Me ere ya ke ene ge otọkọ miin̄ ewọlọbe ugwun̄ òkirọ mè ene ikanọ unan me 
lek inyi Jisọs. Ire, mgbọ îchakbe miin̄ ya me otu ikpọ, ijijit inwọnwọ. 
35Ema egogon ọmọ me inyọn̄ uti nkwurieen̄. Mgbọ egonbe ọmọ isan̄a, ema 
eneniroon̄ nriroon̄ isasa iriọọn̄ ubọk ebesa iche ofọnti kan̄ cha inyi lek kiban̄, 
mè isa me ikeya iche ofọnti kan̄ isan̄a, 
36mè inisiki ikweek irek me ere ya ikibem ọmọ. 

37Mîge ikan esabe itip ọmọ oyerebet igon me agan̄ ibot uti nkwurieen̄ ya ibe 
OGWUGWU ÌRE JISỌS, OGWU UBỌỌN̄ EBI JU. 
38Mîgon si ene iba ebi ìkichiin̄ inọ me afa me uti nkwurieen̄ me agba lek kan̄ me 
ere ya, ene ge me agan̄ ulom kan̄, ene ge me agan̄ ujit kan̄. 
39Ebi ìkije iraka me ere ya ekekitọp ibot, mè ikichak ọmọ, 

40mè ikitumu ibe, “Owu ogwu òbe ke ọmọ môgbugbọ Uwu Mbuban ito, mè isa 
egwe ita gaalek ikpọk inama isan̄a, nyan̄a lek kwun̄ ma! Nan̄a me inyọn̄ uti 
nkwurieen̄ ya sibi ijọn̄ nu, ire me atikọ ke owu ìre Gwun̄ Awaji.” 
41Ikeya si ke otutuuk ebi ibot ngwugwa, mè ebi ìjeen̄ Ikan, mè ebi ugane ama 
erọ ọmọ inu esip, 
42mè ikitumu ibe, “Înyan̄a ebi ofifi ife, ire, ìkakọt inyan̄a lek kan̄. Ọmọ ogwu 
òrere ogwu ubọọn̄ ebi Ijeren, inan̄a me inyọn̄ uti nkwurieen̄ isibi ijọn̄ nu, inyi 
eji echieek me lek kan̄. 
43Ọmọ ìtoon̄ ejit me lek Awaji. Awaji ya îtoon̄be ejit me lek ininyan̄a ọmọ ma, 
ire Awaji iweek ọmọ. Ke ọmọ ìkigugo lek ibe, ‘Emi ìre Gwun̄ Awaji.’ ” 
44Ikeya si ke ebi inọ iba cha egonbe me agba lek kan̄ ekinye chieen̄ inyi ọmọ. 

Mkpa kè Jisọs 
(Mak 15:33-41; Luk 23:44-49; Jọn 19:28-30) 

45Udun okakana ichit otutuuk ere ke bùk, ibene me mgbọ òfuk-mgbọ osulube 
akọp mè iba eyi ejit ikarek mege ire mgbọ òfuk-mgbọ osulube ita eyi ikarek. 
46Mgbọ òfuk-mgbọ osulube ita, Jisọs otataan̄ ukpo ibe, “Elọi, Elọi, lama 
sabatani,” eyi òsisibi “Awaji n̄a, Awaji n̄a, ìre keke orọ mè owu òjit emi òtele?” 
47Mgbọ ebi ìkeke me ere ya enọbe ida kan̄, usini kiban̄ ekekitumu ibe ke ìkibọn̄ọ 
Ilaija. 
48Ene ge me lek kiban̄ ogwagwat lek ilibi isi imọnọ ise ijiin̄ me emen miin̄ 
agburu, mè iben inwaan̄ me otu uti, mè ibene ifo otu kè Jisọs ibe inwọ. 

49Ire, usini kiban̄ ebebe ene ya, “Nan̄a me lek, inyi eji ekpọ-nu mè ìre Ilaija mônu 
ininyan̄a ọmọ.” 
50Jisọs okpọkpọk itaan̄ ukpo si, mè itọbọ. 

51Me ike mgbọ yaage, ekwut esaba ifieek ikwek Ere Mbuban me emen Uwu 
Mbuban otọtọbọ ibum iba, bene me inyọn̄ inire ijọn̄. Ijọn̄ osisisik. Ewuuk 
oraraan̄ ibak. 
52Owuwa udọn̄-ufuun̄ obubum, mè ichili otu, owuwa ebi ìchechieek me lek 
Awaji, mè ikwu iraka, ejojomo me mkpa. 
53Me mgbọ Jisọs ojomobe me mkpa eyi kan̄ isan̄a, ema mînan̄a me udọn̄-ufuun̄ 
cha isibi, mè ije inin̄ emen ama Jeruselem. Owuwa ene emumun̄ ema. 
54Mgbọ ogwu ibot akọn̄ mè ebi melek kan̄ ìgọgọọk ikup ikibem Jisọs emun̄be 
sikisik-ijọn̄ ya mè otutuuk inu cha òrọrọ, ukpook otetet ema enenen. Ema 
etutumu ibe, “Me atikọ, ene yi ìre Gwun̄ Awaji.” 
55Owuwa ebibaan̄ ebi ìkitap ubọk inyi Jisọs, mè igọọk ọmọ ije bene me karake 
Galili mîgọọk inu, mè ikeke me ujọn̄ọ ere ikikpọ. 
56Meri ogwu Magidala, mè Meri nga kè Jemis melek Josefu, mè nwa kè Jebidi 
nga kè Jemis mè Jọn òwa me lek ebibaan̄ cha. 

Ifufuun̄ kè Jisọs 
(Mak 15:42-47; Luk 23:50-56; Jọn 19:38-42) 

57Me agan̄ ikakwun̄ usen ya, ogwu enerieen̄ ge òbọbọọn̄ ubọọn̄ enenen, mè ire 
si ogwu udun̄ kè Jisọs, ekigwen Josefu, ogwu ama Arimatia, 
58oneninan̄a ije isi lek kè Pailet, mè isi ibeek ibe inyi ọmọ nkwukwu kè Jisọs, 
inyi ọmọ iben isi ifuun̄. Pailet onyinyi ida ibe etele inyi Josefu iben nkwukwu kè 
Jisọs isi ifuun̄. 
59Josefu onenisi isan̄a nkwukwu kè Jisọs me inyọn̄ uti nkwurieen̄ ya, mè isa aya 
ekwut ikat, 
60mè iben isi ifuun̄ me emen aya udọn̄-ufuun̄ îrọkọbe me lek ewuuk inyi lek kan̄, 
mè ikpukpọt ikpele ewuuk ge ichit otu udọn̄ ya, mè ije ifo. 
61Meri ogwu Magidala, mè Meri nga kè Jemis mè Josefu me ere ya esikibe 
ikweek ikibene isi ikpọ udọn̄-ufuun̄ ya. 
62Me ofit iwele kan̄, mgbọ usen ebi Ju ekinen̄e lek kiban̄ isun̄ iban Usen Mbuban 
orakabe, ebi ibot ngwugwa mè ebi Farisi enenije isi lek kè Pailet, 
63mè ibe ọmọ, “Ogwu nte, eji mîkeek mgbọ ogwu ofiaan̄ ya okupbe me ugwem, 
mè ikijeen̄ inu. Îtumu ibe ire ọmọ ikwu, mè egwe ita isiraka, ke ọmọ môjomo 
me mkpa. 
64Eya orọ nyi ida ibe ebi akọn̄ eriọọn̄ ubọk ekebem udọn̄ ya usen geelek ubọk 
ògbegbe mege eso usen ita. Ire kperọ ikeya, ebi udun̄ kan̄ mêkọt isi iben 

nkwukwu kan̄ isan̄a, mè inifiaan̄ itumu inyi ebi ene ibe ke îjomo me mkpa. Ire 
ojelek inu òkup ikeya irọ, ofiaan̄ eyi mgburudun̄ mômin igak eyi adasi.” 
65Pailet ofọfọọk ema ibe, “Ire ikeya, ìkpulu ebi akọn̄ ìsa ìsi, mè esi ebem ere ya 
ubọk enyi eweekbe.” 
66Ikeya ke ema esi ichọkọ otu udọn̄-ufuun̄ ya ichit, mè itap iman̄ me inyọn̄ 
ewuuk ya, inyi ene geege ikakọt ìchili, mè ito ebi akọn̄ cha, inyi ekebem otu udọn̄ 
ya. 

Mat 28 

Jisọs îjomo me mkpa 

(Mak 16:1-10; Luk 24:1-12; Jọn 20:1-10) 

1Mgbọ Usen Mbuban orakabe isan̄a, me usen ògọọk Usen Mbuban, me agan̄ 
egwe, Meri ogwu Magidala, melek Meri nga kè Jemis mè Josefu, enenije ibesi 
ikpọ udọn̄-ufuun̄ kè Jisọs. 
2Me ekakpọge chieen̄, ijọn̄ osisisik atalek unye unye, mije ogwu osat 
Okumugwem înan̄a me emen inyọn̄ inu me udọn̄-ufuun̄ ya, mè inikpukpọt 
ewuuk ya isan̄a, mè isiki ikweek me inyọn̄. 
3Isi ogwu osat ya ìkimumen kubọk omumen-inyọn̄. Ikeya si ke ofọnti òkup me 
lek kan̄ okitana kubọk abalara. 
4Ukpook ogwu osat ya otetet ebi akọn̄ ìkibem ere ya enenen. Ema ekekiran, mè 
ichiaak inye kubọk ebi ìkwakwaan̄. 
5Ogwu osat ya otutumu inyi ebibaan̄ cha ibe, “Ikafieek owot, mije, nriọọn̄ ibe kè 
enyi ekiweek Jisọs ogwu egonbe ikpan̄ me inyọn̄ uti nkwurieen̄. 
6Ìkakup me ere keyi. Îjomo me mkpa ike îtumube. Ìna ìnikpọ ere emaan̄be 
nkwukwu kan̄, 
7mè ìgwat lek ìje ìsi ìlook ebi udun̄ kan̄ ibe ke îjomo me mkpa; ke òkije me isi 
kiban̄ ifo Galili; ke ere ya ke ema ebesi imun̄ ọmọ. Mgbọ yi, emi nra itumu inyi 
enyi, inyi enyi eriọọn̄.” 
8Ukpook otetet ebibaan̄ cha. Ire, unwọọn̄ ojojot ema ejit. Ema esasa ekot ekot 
inan̄a me udọn̄-ufuun̄ ya ilibi ibesa etip ya isi ilook ebi udun̄ kè Jisọs. 
9Mgbọ yaage, Jisọs okakana isibi me isi kiban̄, mè itọp ema amọn ibe, “Esuuk 
ikup inyi enyi!” Ema ejeje inin̄ ọmọ lek, mè igele igwook me ijọn̄, mè itet ọmọ 
ebek ukot, mè itọbọ ebum inyi ọmọ. 
10Jisọs otutumu inyi ema ibe, “Ikatet ukpook! Ìsi ìlook ebi ngwan̄ n̄a ibe eje esi 
Galili, ke ebibi mêmun̄ emi me ere ya.” 
11Mgbọ ebibaan̄ cha ekilibi me oniin̄, ebi akọn̄ ìbebem udọn̄ ya eninin̄ emen ama 
Jeruselem, mè isi ikpa otutuuk inu cha òrọrọ me ere ya inyi ebi ibot ngwugwa. 

12Ebi ibot ngwugwa cha melek ebi ugane ama etititiin̄, mè itọt inu ema eberọ, 
mè inyi ebi akọn̄ cha owuwa ikpoko, 
13mè itumu inyi ebi akọn̄ cha ibe, “Ìtumu ìnyi ebi ene ibe ke ebi udun̄ kan̄ enu 
me eririeen̄ mgbọ ilaak onwọnọbe enyi inichiin̄ nkwukwu kè Jisọs isan̄a me 
emen udọn̄ ya. 
14Ire ukpatu yi ire utọn̄ ogwu ibot mkpulu, eji mêchit enyi, mè itumu ikọ òbosiki 
ọmọ ejit, inyi ufialek geege ikakeme enyi.” 
15Ebi akọn̄ cha ebọbọkọ ikpoko ya, mè irọ ike ife cha etemebe ema. Mfufuk keyi 
ònan̄a me otu kiban̄ cha ore eyi òkije ikana me etete ebi Ju mege inire cherekeyi. 

Jisọs îsibi ichichini ebi udun̄ kan̄ 
(Mak 16:14-18; Luk 24:36-49; Jọn 20:19-23; Ikwaan̄ 1:6-8) 

16Akọp mè ebi udun̄ ge kè Jisọs cha enenije isi inyọn̄ ogoon̄ ge òkup me Galili, 
ere Jisọs otumube ibe ema esi. 
17Mgbọ ema emun̄be Jisọs, ema etọtọbọ ebum inyi ọmọ me ere ya. Ire, usini 
kiban̄ kpechieek ibe ke îre ọmọ. 
18Jisọs onenije inu me lek kiban̄, mè itumu inyi ema ibe, “Awaji înyi emi unye 
me lek otutuuk inu geelek òkup me emen inyọn̄, mè echi òkup me linyọn̄ keyi. 
19Eya orọ, ìje ìsi ìrọ inyi otutuuk ebi ido geelek me linyọn̄ ekana ebi ìkigọọk emi 
me udun̄, mè ìgwook ema mun̄ me erieen̄ eyi Ute, mè erieen̄ eyi Gwun̄, mè 
erieen̄ eyi Ekwukwu Mbuban, 
20mè ìjeen̄ ema inu, inyi ema ekerọ otutuuk inu geelek ntumube ibe enyi ekerọ. 
Me atikọ, emi mâkup melek kinyi mgbọ geelek, ire mgbọ linyọn̄ keyi môtabe.” 

Mak 

Mak 1 

Jọn ògwook mun̄ înu ininen̄e oniin̄ isun̄ 

(Mat 3:1-12; Luk 3:1-18; Jọn 1:19-28) 

1Eyi ìre ata etip ofolek kè Jisọs Karais, òrere Gwun̄ Awaji. 

2Ata etip yi ìbene kubọk Asaya ogwu nriran ogebe ibe ke Awaji ìbe, “Emi mâria 
gwun̄ ikwaan̄ n̄a ibe idasi ije me isi kwun̄, mè isi inen̄e oniin̄ isun̄ iban owu.” 
3Gwun̄ ikwaan̄ yi ke ege inu ofolek ibe, “Ida ge òkitaan̄ ukpo me emen èwê 
ikilook ebi ene ibe, ‘Ìnen̄e oniin̄ ìsun̄ ìban Okaan̄-ene, mè ìrọ oniin̄ òtatat ìnyi 
ọmọ.’ ” 
4Ikeyi ke Jọn onikijijen̄e ikana me emen èwê, ikigwook ene mun̄, mè ikitumu 
inyi ebi ene ibe, “Ìgwu ìkom me ijo kinyi, inyi egwook enyi mun̄, mè Awaji itele 
ijo kinyi inyi enyi.” 
5Ogbogbo ebi ene enanan̄a me agan̄ Judia mè ama Jeruselem isibi isi igban̄ ikọ 
kè Jọn, mè ikitumu ijo kiban̄ isibi. Jọn okekigwook ema mun̄ me okwaan̄ Jodan. 
6Jọn ìkitap ofọnti esabe inwọọn̄ aligọ irom, mè ikitobo fanti ikpa anam me ebon. 
Inorie îkirie ìre akaka ituuk melek njijoon̄ aran̄ akwọọk. 
7Inenikitumu inyi ebi ene ibe, “Îkaan̄ ogwu mônube me udun̄ n̄a. Ene ya îmin 
igak emi enenen. Emi ǹkasoon̄ ogwu òbosiki isọọk itọn̄ọ olik ikpukot ene ya. 
8Emi ǹkisa mun̄ ikike igwook enyi mun̄, ire, ene ya ìbosa Ekwukwu Mbuban 
igwook enyi mun̄.” 

Igwook-mun̄ mè ntọ-mkpọ kè Jisọs 
(Mat 3:13–4:11; Luk 3:21-22; 4:1-13) 

9Sọnja mgbọ iraraka, Jisọs onanan̄a me Najeret me agan̄ Galili inu. Jọn 
onenigwook ọmọ mun̄ me okwaan̄ Jodan. 
10Mgbọ yaage Jisọs onan̄abe me emen mun̄ iwook inene ijọn̄, imumun̄ isinyọn̄ 
okigwuku ibook, mè imun̄ Ekwukwu Mbuban okinu kubọk ekerekwukwu, mè 
inisọọk ọmọ me lek. 
11Ida ge onanan̄a me inyọn̄ ikitumu ibe, “Owu ore Gwun̄ n̄a ogwu mmabe. Ejit 
n̄a îbele me lek kwun̄ enenen.” 
12Mgbọ yaage, Ekwukwu Mbuban osasa Jisọs ifo emen èwê, 

13ere îkupbe akọp usen ini, Yọk okekitọ ọmọ ikpọ. Ebi kè anam oron si me ere 
ya ekupbe. Ebi osat Awaji enunu inisi ikwaan̄ inyi ọmọ. 

Jisọs îgwen adasi ebi udun̄ kan̄ 
(Mat 4:12-22; Luk 4:14-15; 5:1-11) 

14Mgbọ etetbe Jọn itap me mkpọn, Jisọs osisi Galili, mè ikilook ata etip eyi Awaji, 

15mè ikibe, “Mgbọ îso! Mkpulu eyi Awaji îkup mgbet! Ìgwu ìkom me ijo kinyi, 
mè ìchieek me lek ata etip yi.” 
16Usen ge, mgbọ Jisọs okije me agba okwaan̄ oyô Galili, inenimun̄ ebi mbọm irin̄, 
ene iba, Saimọn mè ogwu ngwan̄ Anduru, ekitọp njin, 
17mè igwen ema ibe, “Ìna, ìnigọọk emi, ke mârọ inyi enyi ekana ebi ìkibọm 
mbọm itet-ene.” 
18Mgbọ yaage, ema etetele njin kiban̄ mè igọọk ọmọ ije. 

19Mgbọ înan̄abe me ere ya ije ifo isi sọnja, ikpọkpọk imun̄ si ofifi ngwan̄ iba, 
Jemis melek Jọn, bọn kè Jebidi, melek nte kiban̄ ekupbe me emen uji ikinama 
njin kiban̄. 
20Mgbọ yaage îmun̄be ema, igwegwen ema si. Ema etetele nte kiban̄ Jebidi 
melek ebi uji me emen uji, mè isibi igọọk Jisọs. 

Jisọs îrieen̄ ijo erumun̄ isibi me emen ene 
(Luk 4:31-37) 

21Ema enenije isi ire ama ekigwen Kapanọm. Mgbọ Usen Mbuban orebe, Jisọs 
ojeje isi uwu ntitiin̄, mè ibene ikijeen̄ ebi ene ikọ Awaji. 
22Inu îjeen̄be okeke ebi ene chieen̄ enenen, mije, ìkajeen̄ inu ya kubọk ebi ìjeen̄ 
Ikan ekijeen̄. Ire, ọmọ înye otu ikijeen̄ ikọ Awaji ya kubọk ogwukaan̄ ikọ ya me 
lek kan̄. 
23Me mgbọ ya, ogwu enerieen̄ ge ijo erumun̄ okupbe me emen òwa me emen 
uwu ntitiin̄ ya. Ogwu enerieen̄ yi otataan̄ ukpo itumu inyi Jisọs ibe, 
24“Ìre keke ke òkiweek eji me lek, owu Jisọs ogwu Najeret? Ìre ònu inenijijaka 
eji? Nriọọn̄ owu ijaan̄ lek. Owu ìre Ogwu Òkup Mbuban, ogwu Awaji oriabe inu.” 
25Jisọs ogagana inyi ijo erumun̄ ya ibe, “Chit otu! Nan̄a sibi me emen gwun̄ 
enerieen̄ yi!” 
26Ijo erumun̄ ya obeben gwun̄ enerieen̄ ya itọbọ me ijọn̄. Ogwu enerieen̄ ya 
okekijen. Itataan̄ ukpo, mè inan̄a me emen kan̄ isibi. 
27Inu yi okwukwu ebi ene lek enenen. Ema ekekitumu ibe, “Iyak, ìre keke ire 
eyi? Aya ijejeen̄ keyi, mè unye keyi ye? Ene yi ìkitọ ikọ inyi ijo erumun̄, mè ijo 
erumun̄ ogban̄, mè osiki ibot onyi.” 
28Mgbọ yaage, etip kè Jisọs otataan̄ ikana otutuuk ama òkup me Galili. 

Jisọs îgwa owuwa ebi orukan̄ 
(Mat 8:14-17; Luk 4:38-41) 

29Jisọs onenisa Jemis mè Jọn mè otutuuk ebi udun̄ kan̄ inan̄a me uwu ntitiin̄ ya 
isibi, mè iraka isi ge isi uwu ebi Saimọn melek Anduru. 
30Mgbọ ema erebe uwu ya, nga nwa kè Saimọn ìlalaak me inyọn̄ mkpilaak, mije, 
lek kan̄ ìkanye, ukan̄ obak ọmọ me lek. Mgbọ yaage Jisọs onin̄be uwu ya, ebi ene 
etutumu inyi ibe ke lek ogwu enenwaan̄ ya ìkanye. 

31Jisọs ojeje inin̄, mè itet ọmọ ubọk, mè itap ubọk ibene ọmọ igwuun̄. Ukan̄ ya 
otetele ọmọ, lek kan̄ onyenye. Inenitem inorie inyi ema. 
32Me otu ikakwun̄, mgbọ ura onimbe, ebi ene esasa ebi orukan̄ mè ebi ijo 
erumun̄ okupbe me emen ijet Jisọs. 
33Ogbogbo ebi ama Kapanọm ya esisibi inijot isi oyet uwu ya. 

34Jisọs ogwagwa otutuuk esese chieen̄ orukan̄ kiban̄ isan̄a, mè irieen̄ owuwa ijo 
erumun̄ isibi me emen kiban̄. Ìkachieek ijo erumun̄ cha esan̄a amọn, mije, ema 
mîriọọn̄ ogwu ọmọ orebe. 

Jisọs îtumu ikọ Awaji ikana Galili 
(Luk 4:42-44) 

35Me ofit iwele kan̄, me agan̄ egwe, Jisọs onanan̄a ikeke me ilaak, mè ije isibi me 
emen ama Kapanọm ifo ere ònọnọọn̄, isi ikup ikiriaak uriaak. 
36Saimọn mè ebi melek kan̄ enanan̄a isibi isi ikiweek ọmọ. 

37Mgbọ emun̄be ọmọ, enenitumu inyi ọmọ ibe, “Otutuuk ene mêkiweek owu.” 

38Ire, Jisọs ofọfọọk ema ibe, “Eji eneje esi ofifi ama òkukup ikana ere yi, inyi ǹsi 
ǹtumu ikọ Awaji si me ama cha. Îre mije keyi ke nnu linyọn̄.” 
39Sa me ikeyi ke îje ikana otutuuk ama me Galili ikitumu ikọ Awaji me emen 
uwu ntitiin̄ kiban̄, mè ikirieen̄ ijo erumun̄ isibi me emen ebi ene. 

Jisọs îgwa ogwu inyakpa 
(Mat 8:1-4; Luk 5:12-16) 

40Ene ge òkifiak orukan̄ inyakpa onunu, mè initọbọ ekpe me isi kè Jisọs, mè 
ibeek ọmọ ibe, “Ire ineme owu, owu môkọt igwa emi, inyi emi ǹtana.” 
41Njijin kan̄ otetet Jisọs, inyanyana ubọk itet ọmọ me lek, mè ibe, “Îneme emi. 
Lek kwun̄ inye!” 
42Mgbọ yaage orukan̄ kan̄ otata, lek kan̄ onyenye, ọmọ otatana. 

43Jisọs oraria ọmọ ibe ifo, mè iriọọn̄ ubọk itaba ọmọ ubọk me utọn̄ ibe, 

44“Kakpa inu yi geege ìnyi ene geege. Je si sa lek kwun̄ jeen̄ ogwu ngwugwa ikpọ, 
mè gwa ngwugwa eyi Mosis onyibe me Ikan ibe ene geelek egwabe inyakpa 
isan̄a me lek igwa, inyi ebi ene esa eriọọn̄ ibe ke mîgwa owu; ke owu otana.” 
45Ire, ogwu enerieen̄ ya osasa ukpatu igwagwa kan̄ ya isi ikikpa ikana otutuuk 
ere. Mije keyi, Jisọs ìkayaka ìkọt ìkije me isi ene ìnin̄ ama, ìyaka ikije ikana me 
ere ene ekalukge. Ebi ene mîra ikinan̄a me ere geelek ikisibi si igọọk ọmọ. 

Mak 2 

Jisọs îgwa ogwu ngọm 

(Mat 9:1-8; Luk 5:17-26) 

1Mgbọ usen inen mè inen orakabe, Jisọs ogwugwu ikom ifo Kapanọm. Etip 
onenitaan̄ ikana ibe ke ọmọ me uwu ge me ama ya. 

2Ebi ene efafan̄a inu, mè inin̄ ijot emen uwu ya, mè igwook me oyet, isi oyet uwu 
ya si ìkata ene. Jisọs okekitumu ikọ Awaji inyi ema. 
3Mgbọ îkitumu ikọ ya, ebirieen̄ ini ebeben ogwu enerieen̄ ge òkifiak orukan̄ 
ngọm ibesa ijet ọmọ igwa. 
4Ire, ubọk ebi ene enin̄be inwaan̄ uwu ya, ema kpekọt isa ene ya ije ire lek kè 
Jisọs. Eya orọ, ema esisi inene inyọn̄ otoon̄-uwu ya, mè ichili nruruk me otoon̄-
uwu ya itat me ere Jisọs okweekbe, mè iben ogwu ngọm ya me inyọn̄ ufo itap 
itibi me chieen̄ nruruk ya, mè igele ọmọ isiki iniyik me ijọn̄ me isi kè Jisọs. 
5Mgbọ Jisọs omun̄be ichechieek ife chi ekaan̄be, itutumu inyi ogwu ngọm ya ibe, 
“Gwun̄ enerieen̄, mîtele ijo kwun̄ inyi owu.” 
6Usini ebi ìjeen̄ Ikan ìkup me ere ya ekekinunuun̄ me emen ejit kiban̄ ibe, 

7“Ìre ene yi ìjeje ikitumu ikọ ikeyi? Ene yi ìkitumu mbuban ikọ ikeme Awaji. Ìre 
ekene obokọt itele ijo inyi ene, ilọ Awaji gaalek?” 
8Mgbọ yaage, Jisọs orọriọọn̄ me emen ekwukwu kan̄ ibe ke ema mêkikeek inu 
yi me emen ejit kiban̄, mè inido ema ibe, “Ìre keke orọ enyi ekikeek ojelek inu 
òkup ikeyi? 
9Ìre eyi owa ofet itutumu inyi ene yi òkifiak orukan̄ ngọm? Ìre ibebe: Mîtele ijo 
kwun̄ inyi owu? Sà ìre ibebe: Ben ufo kwun̄, mè je fo? 
10Ire, mâjeen̄ enyi ibe ke emi Gwun̄ Ebilene nkaan̄ unye me linyọn̄ keyi itetele 
ijo inyi ene.” Inenitumu inyi ogwu orukan̄ ngọm ya ibe, 
11“M̀be owu, nan̄a keke, ben ufo kwun̄ je fo!” 

12Me chieen̄ otutuuk kiban̄, ogwu orukan̄ ngọm ya onanan̄a ikeke mgbọ yaage, 
mè iben ufo kan̄ ije isibi ifo. Ukpook otetet ema otutuuk ene. Ema ebebene 
ikitọn̄ Awaji, mè ikibe ke ema kperarak imun̄ ojelek inu òkup ikeyi. 

Jisọs îgwen Libai 
(Mat 9:9-13; Luk 5:27-33) 

13Jisọs oneninan̄a me Kapanọm isibi, mè ikpọk isi agba okwaan̄ oyô Galili. 
Ogbogbo ene esisibi igọọk ọmọ, ibebene ikijeen̄ ema inu. 
14Me mgbọ îkije ifo isi, inenimun̄ Libai gwun̄ kè Alifiọs ogwu òkibọkọ otitip ido 
okupbe me uwu ikwaan̄ kan̄, mè igwen ọmọ ibe, “Na, na gọọk emi!” Libai 
onanan̄a ikeke, mè igọọk Jisọs. 
15Sọnja mgbọ iraraka, Jisọs onenisi uwu kè Libai, mè ikirie ichen. Owuwa ebi 
ìkitip otitip ido, mè ebi kpekisun̄ Ikan kè Mosis mîgọọk Jisọs mè ebi udun̄ kan̄ 
inire uwu ya, mè igọọk isiki ikweek me lek ikasi ikirie inorie. Owuwa ene 
mîgọọk inire uwu ya. 
16Usini ebi ìjeen̄ Ikan ìrere ebi Farisi, enenimun̄ Jisọs melek ebi kpekisun̄ Ikan 
kè Mosis, mè ebi ìkibọkọ otitip ido egbaan̄be ikweek irek me ere ge ikirie inorie, 
mè ikido ebi udun̄ kan̄ ibe, “Ìre keke orọ mè ene yi ikigọọk ebi ìkitip otitip ido, 
mè ebi ijo ife chi igbaan̄ ikweek ikirie inorie?” 

17Jisọs onọnọ ikọ ya ema ekido, mè ifọọk ema ibe, “Ebi lek onyebe kpekiweek 
ogwu ofia, îre ebi lek ikanyege ekiweek ogwu ofia. Emi ǹkanu me linyọn̄ 
inenigwen ebi ata irọrọ, îre ebi ijo irọrọ ke nnu inenigwen ibe egwu ekom.” 

Idodo ofolek ijin-otu 
(Mat 9:14-17; Luk 5:33-39) 

18Me mgbọ ge ebi udun̄ kè Jọn mè ebi Farisi ekijin otu, îkaan̄ ebi ìnunu me lek 
kè Jisọs, mè inido ọmọ ibe, “Ìre keke orọ ebi udun̄ kè Jọn ògwook mun̄ mè ebi 
udun̄ ebi Farisi ekijin otu, ire, ebi udun̄ kwun̄ kpekijin otu?” 
19Jisọs ofọfọọk ema ibe, “Ìre ebi ìsi ijọk ido-nwa mêjin otu me mgbọ ogwu òdo 
nwa okupbe melek kiban̄? Eyi ogwu òdo nwa okupbe melek kiban̄, eya ìkpokọt 
irọ. 
20Ire, usen òkinu, mgbọ mêsan̄abe ogwu òdo nwa isan̄a me etete kiban̄. Îre 
mgbọ keya ke ema ebejin otu. 
21Kpunu ogwu òkisa okpọkọ aya ekwut ichim ichit ere ògwagwak me lek oka 
ekwut, mije, okpọkọ aya ekwut ya môlibi iriaak mgbọ mêgwọkbe ekwut ya, mè 
itaba chieen̄ ere ya igwak ibook igak ubọk îkupbe me adasi mgbọ. 
22Ikeya si, kpekitap aya miin̄ me emen oka ogbokot ikpa anam, mije, unye aya 
miin̄ ya môrama ogbokot ya ibum. Mônenire, miin̄ me ichep, ogbokot me ichep. 
Eya orọ, ekitap aya miin̄ me emen ayaya ogbokot ikpa anam.” 

Jisọs ore Ogwukaan̄ Usen Mbuban 
(Mat 12:1-8; Luk 6:1-5) 

23Me Usen Mbuban ge, Jisọs mè ebi udun̄ kan̄ ekekije iraka me emen uko akpa. 
Mgbọ ema ekije, ebi udun̄ kan̄ ekekifan̄a akpa me uko ya itaka. 
24Ebi Farisi ìkukup imun̄ ema ekifaan̄ akpa cha enenido Jisọs ibe, “Ìre keke orọ 
ebi udun̄ kwun̄ ekirọ inu Ikan obe ekarọ me Usen Mbuban?” 
25Jisọs ododo ema ibe, “Ìre enyi kpefuk inu Debit orọbe mgbọ uraafiọọn̄ 
otakabe ọmọ mè ebi melek kan̄, ema kpekaan̄ inu eberie? 
26Debit ìjeje inin̄ emen Uwu Awaji, mè isi imọnọ fituru esabe igwa ngwugwa 
inyi Awaji itaka. Inu yi ìrọ me mgbọ Abiata orebe ogwu òban Awaji. Me ubọk 
ikan kiban̄ okupbe, fituru ya ìkup inyi ebi ngwugwa gaalek. Ire, Debit îtaka, mè 
iche si inyi ebi melek kan̄ etaka.” 
27Me ikakana ikọ kan̄ igwook, Jisọs otutumu inyi ema ibe, “Awaji ìbak me lek 
ebilene isan̄a Usen Mbuban isibi, ìkabak me lek Usen Mbuban ìrom ebilene. 
28Eya orọ, emi Gwun̄ Ebilene ìre si Ogwukaan̄ Usen Mbuban.” 

Mak 3 

Jisọs îgwa ogwu ngọm me Usen Mbuban 

(Mat 12:9-14; Luk 6:6-11) 

1Jisọs onenikpọk isi uwu ntitiin̄. Me emen uwu ya enerieen̄ ge òwa ogwu ubọk 
ge ogọmbe. 
2Usini ene me emen uwu ya ekekikpọ mè ìre Jisọs môgwa ene ya me Usen 
Mbuban, inyi ema etet ọmọ me ikan. 
3Jisọs onenibe gwun̄ enerieen̄ ya, “Sibi na me isi.” 

4Mgbọ gwun̄ enerieen̄ ya osibibe inikeke, Jisọs onenido ebi ìkup me uwu ya ibe, 
“Ìre keke ke Ikan kè Mosis onyi irek ibe erọ me Usen Mbuban? Ìre ìbe erọ ata 
inu esa etap ubọk enyi ene, sà ìre ibe erọ ene nnaan̄? Ìre ibe enyan̄a ugwem ene, 
sà ìre ibe efiat ugwem ene?” Kpunu ene geege òbọbọkọ ọmọ otu. 
5Jisọs onanaan̄ ejit, mè ikpọ ema siì. Njijin kiban̄ otetet ọmọ, mije unye-ibot mè 
nlilọ ifuk-ibot kiban̄. Inenikana isi ikpọ ene ya, mè itumu inyi ibe, “Nyana ubọk 
kwun̄!” Ogwu enerieen̄ ya onyanyana ubọk, orukan̄ ya otata, ubọk kan̄ okukup 
kubọk îkupbe me adasi mgbọ. 
6Mgbọ yaage ebi Farisi enanan̄a me uwu ntitiin̄ ya isibi, mè isi igọọk ebi 
ìkigọọk Erọdu ije inin̄ oru ubọk ema mêsabe ikpan̄ Jisọs. 

Jisọs mè ebi ene me agba okwaan̄ oyô Galili 

7Jisọs melek ebi udun̄ kan̄ eneninan̄a me ere ya ije ifo agba okwaan̄ oyô Galili. 
Ogbogbo ene egbọgbọọk igọọk ọmọ. Ife chi enan̄a me agan̄ Galili, mè agan̄ Judia, 
8mè ama Jeruselem, mè ido Idumia, mè ido òkup me usaba agan̄ okwaan̄ Jodan, 
mè agan̄ ama Taya mè Sidọn. Otutuuk ife chi enu me lek kè Jisọs, mije, ema 
enọbe inu Jisọs okirọ. 
9Ebi ene mîkọt iwa enenen ire lek Jisọs otumube inyi ebi udun̄ kan̄ ibe etet uji 
ge etap me ijọn̄ enyi ọmọ inin̄ emen, inyi ebi ene ekanwan ọmọ. 
10Me lek Jisọs ogwabe owuwa ene, ebi orukan̄ geelek ìkup me ere ya 
ekekichichiki lek, mè ikibieen̄ ene, ikiweek oniin̄ ema mêsabe ikọt initet ubọk 
me lek kan̄. 
11Ene geelek ijo erumun̄ okupbe me emen isimun̄ Jisọs, îra irọn̄ me ijọn̄ me isi 
kan̄, ijo erumun̄ òkup me emen kan̄ îra itaan̄ ukpo ibe Jisọs, “Owu ore Gwun̄ 
Awaji.” 
12Ire, Jisọs îra igana inyi ijo erumun̄ cha ibe ekatumu ogwu ọmọ orebe. 

Jisọs îgobo ebi otuchieen̄ kan̄ 
(Mat 10:1-4; Luk 6:12-16) 

13Jisọs onenije inene inyọn̄ orioon̄ ge, mè igwen ebi ejit kan̄ onemebe me etete 
ogbogbo ene cha. Ema enenene igọọk ọmọ. 
14Inenigobo akọp mè ene iba ebi îweekbe me etete ebi îgwenbe cha, mè igwen 
ema ebi otuchieen̄ kan̄. Ìgobo ema ibe enegọọk ọmọ ekup mgbọ geelek, inyi 
ọmọ iria ema isibi, mè ekesi etumu ikọ Awaji ekana ere, 
15mè ekaan̄ unye isasa ikirieen̄ ijo erumun̄ isibi me emen ene. 

16Akọp mè ene iba cha ebi îgobobe ìre: Saimọn ogwu înyibe erieen̄, Pita, 

17mè Jemis, mè ogwu ngwan̄ Jọn, bọn kè Jebidi (ngwan̄ iba chi ke Jisọs ogwen 
Bowaneges, eyi òsisibi “Bọn nsook-isinyọn̄”), 
18mè Anduru, mè Filip, mè Batolomi, mè Matiyu, mè Tọmọs, mè Jemis gwun̄ kè 
Alifiọs, mè Tadiọs, mè Saimọn ogwu ulọk ama ominbe me ejit, 
19mè Judas Isikariọt ogwu ònenileke Jisọs inyi ekpan̄. 

Ijo otu ikọ ebi Farisi 
(Mat 12:22-32; Luk 11:14-23; 12:10) 

20Me mgbọ Jisọs oyakabe ika inu me uwu îkikup me Kapanọm, ebi ene 
egbugbuku inichit ere ya. Mije keyi, ọmọ mè ebi udun̄ kan̄ kpekọkọt ikaan̄ irek 
irie inorie. 
21Mgbọ ebi uwu kiban̄ enọbe inu ofolek kan̄, ema enanan̄a inu ibenisak ọmọ ifo, 
mije, ebi ene ekitumu ibe ke ibot kan̄ îwuwọlọ. 
22Usini ebi ìjeen̄ Ikan ìnan̄a me Jeruselem inu ekekitumu ibe, “Îre Bejibun ogwu 
ibot ijo erumun̄ okup ene yi me ibot. Unye kè Bejibun ke îkisa irieen̄ ijo erumun̄ 
isibi me emen ene.” 
23Jisọs inọnọ ikọ ya, igwegwen ife cha iriaak me lek kan̄, mè ikitumu ikọ inyi 
ema me urọk ibe, “Ìre Setan môjeje irieen̄ Setan isibi me emen ene? 
24Ido geelek ebi ìkup me emen ekitim akọn̄ me lek kiban̄, ido ya ìbochechep. 

25Uwu geelek ebi ìluk me emen ekikpan̄ lek kiban̄, uwu ya ìkabokeke. 

26Ikeya si, ire ebi ìkigọọk Setan ikitim akọn̄ ikeme lek kiban̄, mkpulu kè Setan 
ìkpokeke, ìborọrọn̄ ichep. 
27Me atikọ, kpunu ogwu òbokọt inin̄ uwu ogwu ònyenye lek isi ifum inu, îtata 
ìdadasi itet ogwu unye ya ibọp sabum ònokọt òfum inu me uwu kan̄. 
28Mgbọ yi, ǹkitumu atikọ inyi enyi, mêkọt itele ijo inu geelek mè ijo otu usem 
geelek inyi ebilene. 
29Ire, ene geelek òtutumu ijo usem ikeme Ekwukwu Mbuban, kpebetele inyi, 
mije, îrọ ijo inu eyi òbobia me ibot kan̄ ire mgbọ ikakaan̄ge itata.” 
30Jisọs ìtumu ikọ yi, mije, ema cha ekitumu ibe ke ijo erumun̄ okup ọmọ me ibot. 

Nga kè Jisọs melek ebi ngwan̄ kè Jisọs 
(Mat 12:46-50; Luk 8:19-21) 

31Mgbọ ya, ebi ngwan̄ kè Jisọs melek ogwu uga enunu inire uwu ere Jisọs 
okupbe, mè ikeke me oyet iria ikwaan̄ ibe egwen Jisọs enyi ema. 
32Owuwa ene me emen uwu ya ekweekbe ikana Jisọs mgbọ etip ya onube inyi 
ọmọ. Ema elolook ọmọ ibe, “Kpọ, nga kwun̄ mè ebi ngwan̄ kwun̄ me oyet 
ekekebe ikiweek imumun̄ owu.” 
33Jisọs ododo ema ibe, “Ìre ebi owa ere nga n̄a mè ebi ngwan̄ n̄a?” 

34Idodo ikọ ya isan̄a, iraraan̄ chieen̄ ikana ikikpọ ebi ìkwekweek ikana ọmọ me 
ijọn̄, mè ibe, “Ìkpọ, ebibi ere nga n̄a mè ebi ngwan̄ n̄a. 
35Ene geelek òkirọ inu Awaji okiweek, ogwa ore nga n̄a mè ngwan̄ n̄a enerieen̄ 
mè ngwan̄ n̄a enenwaan̄.” 

Mak 4 

Urọk ogwu òwop mfut 

(Mat 13:1-23; Luk 8:4-15) 

1Ofifi mgbọ Jisọs osibe agba okwaan̄ oyô Galili, mè ibene ikijeen̄ ikọ Awaji, ebi 
ene esisibi inu iwa enenen. Mije keya, Jisọs oninin̄ emen uji ikweek ikijeen̄ inu. 
Enenibieen̄ uji ya ito me lek mun̄, mè ida ibọkọ sọnja. Otutuuk ene cha ekekeke 
me otu inyọn̄ me ere ya. 
2Jisọs onenikisa me urọk ikijeen̄ ema owuwa inu, mè inikpa ibe, 

3“Ene ge oninan̄a isi iwop mfut me uko. 

4Mgbọ îkigwọ mfut cha ifiaak ikana, usini orọrọn̄ me eden̄ oniin̄. Ebi kè ofut 
enunu, mè initọk imeen̄ isan̄a. 
5Usini orọrọn̄ me ijọn̄ ewuuk ere achiaan̄ ikadọkge. Sọnja mgbọ, ititibi isibi, 
mije, achiaan̄ òkup me ere ya ìkadọk. 
6Ire, mgbọ ura obumbe, unye ura ya onenitet ema ichiaak, ikwakwaan̄ isan̄a, 
mije, ugwun̄-ijọn̄ kiban̄ ìkatibi ìnin̄ ijọn̄ ìdọk. 
7Usini orọrọn̄ me etete ukpak. Ukpak cha otitibi ichit nsek uti cha, mè irọ inyi 
ikato mfut. 
8Ire, usini mfut orọrọn̄ me ata ijọn̄, mè itibi imiin̄, mè ito mfut. Usini oto mfut 
iwa akọp mgbọ ita, igak otu ifuk esabe iwop, usini akọp mgbọ gweregwen, usini 
efit mgbọ.” 
9Me ichichit ikọ kan̄, Jisọs onenibe ema, “Ogwu ikaan̄ utọn̄ ìbosa inọ ikọ, inọ!” 

10Mgbọ owuwa ene eyatbe isan̄a, ibot ene inen mè inen ìsisik, igbaalek akọp mè 
ene iba ebi udun̄ kan̄, enenikido ọmọ ibot urọk cha îtobe. 
11Jisọs onenifọọk ema ibe, “Awaji îkpọk mbum nlelet inu ofolek mkpulu kan̄ inyi 
enyi. Ire, ebi ofifi ife ke ekijeen̄ inu geelek me urọk, inyi, 
12“ ‘Ema mêmun̄, ire, kpebekọt imun̄ itet. Ema mênọ, ire, kpebekọt igobo itet. 
Mije, ire ema imun̄, mè inọ, ema mêgwu ikom igọọk Awaji, mè Awaji òtele ijo 
kiban̄ onyi ema.’ ” 
13Jisọs onenido ema ibe, “Ire enyi kpekọt igobo sọntiik urọk keyi itet, ìre 
môyaka ikaan̄ urọk eyi enyi mêkọtbe igobo itet? 
14Mfut eyi ogwu òwop mfut owopbe ìre ikọ Awaji. 

15Usini ene ekup kubọk mfut echi òrọrọn̄ me eden̄ oniin̄. Mgbọ yaage ema enọbe 
ikọ Awaji, Yọk îra inu inisan̄a ikọ ya ewopbe me ejit kiban̄ isan̄a. 
16Usini ene si ekup kubọk mfut echi òrọrọn̄ me ijọn̄ ewuuk. Mgbọ yaage ema 
enọbe ikọ Awaji, ema mîra ibọkọ itap me ubelejit. 
17Ire, ikọ ya ìkafuk, mije, ìkatibi ugwun̄-ijọn̄ me emen kiban̄. Eya orọ ufialek mè 
tukutuku isinu inyi ema mije ikọ ya, mgbọ yaage ema mîra inan̄a irọn̄. 
18Usini ene ekup kubọk mfut echi òrọrọn̄ me etete ukpak. Ebibi ere ebi ìnọnọ 
ikọ ya, 
19ire, ekiket inu linyọn̄, mè ulọk inu ubọọn̄ linyọn̄, melek owuwa ulọk òkup 
esese esese îra inichit ikọ ya, mè orọ inyi ikọ ya ikato mfut. 
20Ire, usini ene ekup kubọk mfut echi ewopbe me ata ijọn̄. Ebiba ere ebi ìnọnọ 
ikọ ya, mè ibọkọ itap. Ema ekup kubọk uti cha echi òtoto mfut iwa, echi usini 
otobe akọp mgbọ ita, usini akọp mgbọ gweregwen, usini efit mgbọ, igak otu ifuk 
esabe iwop.” 

Urọk mkpukan̄ 
(Luk 8:16-18) 

21Jisọs onenitumu inyi ema ibe, “Ìre ene mômin mkpukan̄, mè isa okwa ikana 
ichit? Sà ìre môben itap me irak mkpilaak? Ìre ìkare inyọn̄ ngugọọn̄ ke ìboben 
itoon̄? 
22Inu geelek eletbe môkpọk mbum. Inu geelek echitbe si, mêsan̄a isibi me 
chieen̄ otutuuk ene. 
23Ogwu ikaan̄ utọn̄ ìbosa inọ ikọ, inọ! 

24“Ìtet ibot me lek inu eyi enyi ekinọ, mije, ubọk enyi etọbe inyi ene, ubọk keya 
si ke Awaji obotọ inyi enyi, mè itọ iraka. 
25Ogwu òkakaan̄ inu ke mênyi inu isọkọ me lek eyi îkaan̄be. Ire, ogwu 
ikakaan̄ge, mêtet sọntiik eyi îkaan̄be ibọkọ isan̄a me ubọk.” 

Ijejeen̄ ofolek mkpulu eyi Awaji: 
1. Urọk mfut òkititibi 

26Jisọs îtumu si ibe, “Mkpulu eyi Awaji ìkup kubọk ene owop mfut me uko, 

27mè ikinin̄ uwu ilaak me eririeen̄. Isire ikarek, îra inan̄a isi uyọrọlek kan̄. 
Otutuuk mgbọ cha mfut cha okekitibi, mè ikimiin̄. Ire, ọmọ ìkariọọn̄ ubọk îrọbe. 
28Ijọn̄ me lek kan̄ okirọ inyi mfut uti cha itibi, mè ito mfut. Inwan̄ okidasi itibi 
isibi, sabum ajakajak, sabum mfut onikitibi isibi me emen ajakajak cha. 
29Mgbọ mfut cha isiniren̄e, ene ya îra isi igbeme, mije, mgbọ irọrọkọ inu me uko 
îra ikem.” 

2. Urọk mfut uti Mọsitadi 
(Mat 13:31-32,34; Luk 13:18-19) 

30Jisọs onenitumu ibe, “Ìre keke ke mêsa mkpulu eyi Awaji itọ me lek? Sà ìre 
kpasi urọk obotat me lek mọnọ? 

31Mkpulu eyi Awaji ìkup kubọk ukwuuk mfut uti ekigwen mọsitadi. Ukwuuk 
mfut uti yi osip ichit me lek otutuuk ukwuuk mfut uti ekiwop me ijọn̄. 
32Ire, isiwop, îra itibi isibi, mè okana uti òmimin igak otutuuk inu geelek ekiwop 
me uko, mè òkaan̄ owuwa ikpele agọọk echi unọn òwulu me inyọn̄ okininama 
uwu me irak iluk.” 
33Ikeyi ke Jisọs osa owuwa asabọn urọk ijeen̄ ema ikọ Awaji, ikpọ me ubọk ema 
ekọtbe igobo itet. 
34Ìkakaan̄ ikọ geege îtumube inyi ema eyi ikarege me urọk. Ire, mgbọ geelek 
ọmọ mè ebi udun̄ kan̄ gaalek isikup, îra ikibum ibot urọk cha inyi ema. 

Jisọs îrọ egwijo iwọ 
(Mat 8:23-27; Luk 8:22-25) 

35Me ikakwun̄ usen yaage, Jisọs obebe ebi udun̄ kan̄, “Eji enesaba okwaan̄ oyô 
yi etoon̄ me usaba agan̄.” 
36Ema enanan̄a itele urum ene cha, mè isi inin̄ uji ya eyi Jisọs okweekbe me 
emen, mè isa Jisọs igbaalek ikọp inan̄a. Owuwa uji me ere ya si mîgọọk ema 
inan̄a. 
37Ema me okwaan̄, uga egwijo ojijibi isoon̄ ema, ekoon̄ obebene, mè ibotap mun̄ 
ijot emen uji. 
38Ire, ike mgbọ ya, Jisọs îsa inu ibene ibot, mè ikilaak me agan̄ edim uji ya. Ebi 
udun̄ kan̄ esisi itimi ọmọ, mè ibe ọmọ, “Nte uwu, ìre môtop owu me lek ire eji 
ikwaan̄ ita?” 
39Jisọs obobolo chieen̄, mè inan̄a ikeke, mè igana inyi efet egwijo ya, mè itumu 
inyi ekoon̄ ibe, “Kayaka ìwut! Ikup ikeya!” Efet ya owọwọ, isi mun̄ olọlọkọ. 
40Jisọs onenido ebi udun̄ kan̄ ibe, “Ìre keke orọ mè ukpook itet enyi? Ìre enyi 
kpekaan̄ si ichechieek me lek n̄a?” 
41Inu yi Jisọs orọbe ogwogwook ema mbiribọ me lek enenen. Ema ekekidido 
lek kiban̄ ibe, “Ìre kpasi ene ire eyi, ogwu efet mè ekoon̄ si okirọ ida kan̄?” 

Mak 5 

Jisọs îgwa ogwu iraak 

(Mat 8:28-34; Luk 8:26-39) 

1Jisọs mè ebi udun̄ kan̄ enenisaba okwaan̄ oyô Galili ya itoon̄ me agba agan̄ ijọn̄ 
ebi Gerasa. 
2Mgbọ yaage Jisọs osibibe me uji ikeke me ijọn̄, enerieen̄ ge ogwu ijo erumun̄ 
okupbe me emen onanan̄a me oron-ekwukwu isibi inu inichichini ọmọ. 
3Ene yi ìkiluk me oron-ekwukwu. Kpunu ene geege òkọkọt ibọp ọmọ ikam. 
Ìrere mkpọn, kpekikọt isa ibọp ọmọ. 

4Owuwa mgbọ, mîkisa mkpọn ibọp ọmọ ubọk mè ukot, îra ikifaan̄ mkpọn echi 
òkup ọmọ me ubọk, mè osọp echi òkup ọmọ me ukot ofiin̄. Înye lek enenen. 
Kpunu ene geege òkikọt ikeme ọmọ isiki. 
5Eririeen̄ mè ikarek, ìkije ikana me oron-ekwukwu mè inyọn̄ ogoon̄, mè 
òkotaan̄ ukpo, mè òkosa okpọkọ ewuuk òkoseke lek kan̄ obak. 
6Ene yi îkup me ujọn̄ọ ere imun̄ Jisọs, mè ilibi isibi inu initọbọ ekpe me isi kè 
Jisọs, 
7mè itaan̄ nga ukpo ile ibe, “Owu Jisọs, Gwun̄ Awaji Ogwu Òbebene Ichit, 
òkiweek emi keke me lek? Soso, nriaak owu, me erieen̄ Awaji, kasulu emi 
osusut.” 
8Ene yi ìtumu ikọ yi, mije, Jisọs îbene ikigana inyi ijo erumun̄ ya ibe isibi me 
emen ene ya. 
9Jisọs onenido ọmọ ibe, “Keke ire erieen̄ kwun̄?” Ifọfọọk ibe, “Erieen̄ n̄a ìre 
‘Urum,’ mije, eji mîwa.” 
10Irariaak Jisọs owuwa mgbọ ibe ikalap ema ìsibi me inyọn̄ ijọn̄ agan̄ ya. 

11Me ike mgbọ ya, îkaan̄ owuwa okodi òkukup igbet me ere ya ikirie urie me 
inyọn̄ ogoon̄ ya. 
12Ijo erumun̄ cha enenibeek Jisọs ibe, “Soso, ria eji tap me emen okodi chilọ.” 

13Jisọs ochechieek. Ijo erumun̄ cha enanan̄a me emen ene ya isibi, mè isi inin̄ 
emen okodi cha. Otutuuk urum okodi cha, òsoso obop okodi iba, olilibi inan̄a 
me inyọn̄ ogoon̄ ya ikwala isibi igwook me okwaan̄, mè inwọ mun̄, mè ikwaan̄ 
isan̄a. 
14Ebi ìkikpọ chieen̄ me lek okodi cha elilibi ifon emen ama kiban̄ melek asabọn 
ama òkukup ikana me ere ya, mè isi ikikpa inu yi òrọrọ ikana ere. Ebi ene 
egbugbuku isibi inu ibenikpọ. 
15Mgbọ ema enire lek kè Jisọs, ema eyaka inimun̄ ene ya ogwu mgbọ òkakaan̄ 
urum ijo erumun̄ me emen okweekbe irek, mè ofọnti me lek, mè iriọọn̄ lek kan̄. 
Ukpook otetet otutuuk ife cha. 
16Ebi ìkukup imun̄ mgbọ inu chi orọbe enenikikpa inyi ebi ife cha inu òrọrọ ene 
ya melek okodi cha. 
17Mgbọ ife chi egban̄be ubọk inu cha osabe irọ isan̄a, ema ebebene ikiriaak Jisọs 
ibe isibi me inyọn̄ ijọn̄ kiban̄. 
18Mgbọ Jisọs obosaba inin̄ uji, ogwu îrieen̄be ijo erumun̄ isibi me emen ya 
okekiriaak Jisọs ibe itele mè ọmọ igọọk ogwugwu ije. 
19Ire, Jisọs ojijit, mè itumu inyi ọmọ ibe, “Gwu kom fo gọọk ebi uwu kinyi, mè si 
kpa ikpele inu Okaan̄-ene orọbe inyi owu, mè ike îkaan̄be owu nsan me lek nyi 
ema.” 

20Ogwu enerieen̄ yi ogwugwu ikom, mè isi ikikpa inu Jisọs orọbe inyi ọmọ ikana 
otutuuk agan̄ ya eyi ekigwen “Akọp Ama.” Inu îkpabe otetet ebi ìnọnọ ukpook 
enenen. 

Jisọs îgwa ogwu enenwaan̄ eje okisibi me lek mè ijomo gwun̄ kè Jairọs 
(Mat 9:18-26; Luk 8:40-56) 

21 9 Jisọs onenigwu ikom isaba okwaan̄ oyô ya itoon̄ me agan̄ mgbọ ema 
enan̄abe ya. Owuwa ebi ene enunu, mè igban ikana ọmọ me agba okwaan̄ ya. 
22Ene ge ekigwen Jairọs, ogwu ibot me uwu ntitiin̄ ebi Ju, onunu, mè inirọn̄ lek 
me ijọn̄ me ukot kè Jisọs, 
23mè ikiriaak ibe, “Sọntiik gwun̄ n̄a enenwaan̄ mônikwu. Soso, na si toon̄ ubọk 
me lek, inyi lek kan̄ inye, mè igat ugwem.” 
24Jisọs onenigọọk ọmọ ije. Owuwa ene egbugbuku igọọk ije, mè ifan̄a ichit Jisọs. 

25Me etete owuwa ene cha, ogwu enenwaan̄ ge òwa ogwu eje okisibi me lek 
otutuuk akọp mè acha iba, ìkafieek. 
26Ogwu enenwaan̄ yi îbọkọ uyọt me ubọk owuwa ebi ofia, ire, kpekọt igwa ọmọ 
itet. Îfiat otutuuk inu îkaan̄be isa igwa lek, kpan̄asi îbotata, ìyaka ikitatap inu 
me lek. 
27Ogwu enenwaan̄ yi oneninọ ukpatu ònin̄ me lek kè Jisọs, mè ininan̄a me agan̄ 
udun̄ ikije me etete owuwa ene cha inu agan̄ isi, mè inire lek kè Jisọs, mè itet 
ubọk me lek ofọnti kan̄. 
28Sabum mgbọ ya, ogwu enenwaan̄ yi îtumu ifieek me ejit kan̄ ibe ìrere ofọnti 
kè Jisọs ke ọmọ okọt ichak ubọk me lek, ke lek kan̄ mônye. 
29Mgbọ îjebe iriaak, mè itet ubọk me lek ofọnti kè Jisọs, eje ya ofefieek mgbọ 
yaage. Ọmọ orọriọọn̄ me emen kan̄ ibe ke lek kan̄ înye; ke orukan̄ kan̄ îta. 
30Mgbọ yaage, Jisọs orọriọọn̄ ibe ke unye înan̄a ọmọ me emen isibi, mè ikana 
chieen̄ me udun̄, mè ikido ibe, “Ìre ekene ochak ubọk me lek ofọnti n̄a?” 
31Ebi udun̄ kan̄ efọfọọk ọmọ ibe, “Ìre eyi ebi ene ekanabe ichit owu ikeyi ke owu 
oyaka ikido ogwu òchachak owu ubọk me lek?” 
32Ire, Jisọs okpọkpọ ikiriraan̄ chieen̄ si ikana ikiweek imumun̄ ogwu òrọrọ inu 
yi. 
33Ogwu enenwaan̄ ya îriọọn̄ inu òrọrọ ọmọ. Ibebene ikifieek owot, mè ikiran, 
mè inisan̄a lek kan̄ isibi, mè itọbọ ekpe me ijọn̄ me ukot kè Jisọs, mè inikpa 
otutuuk ubọk inu ya osabe irọ inyi Jisọs. 
34Jisọs onenibe ọmọ, “Gwun̄ n̄a enenwaan̄, ichechieek kwun̄ îrọ mè lek kwun̄ 
inye. Fo me esuuk. Orukan̄ kwun̄ ita.” 
35Jisọs òkitumu ikọ yi me otu, bọn ikwaan̄ enanan̄a me uwu kè Jairọs ogwu ibot 
uwu ntitiin̄ ebi Ju ya inilook Jairọs ibe, “Gwun̄ kwun̄ enenwaan̄ ya îkwu. Kayaka 
ìmama lek ìsisaak ogwu ijejeen̄.” 

36Jisọs ìkagban̄ utọn̄ me lek etip ema ekilook, ire, itutumu inyi Jairọs ibe, “Katet 
ukpook, gaalek kaan̄ ichechieek!” 
37Inenisa Pita mè Jemis mè Jọn ngwan̄ kè Jemis igbaalek kan̄ isi uwu ya, 
ìkachieek ibe ofifi ene igọọk ema ije. 
38Mgbọ ema erebe uwu ogwu ibot uwu ntitiin̄ ya, Jisọs omumun̄ ubọk ere 
okijijiin̄, mè imun̄ ebi ene ekito ito, mè ikikpukpọt ikana me ijọn̄. 
39Ijeje inin̄ uwu ya, mè ikido ebi ife cha ibe, “Ìre keke orọ enyi ekifan̄a ere, mè 
ikito ito ikeyi? Gwun̄ enenwaan̄ yi ìkakwukwu, ìkilalaak.” 
40Ife cha ebebene ikichak ọmọ. Mije keya, Jisọs orerieen̄ otutuuk kiban̄ isibi, mè 
isa nte gwun̄ ya mè nga gwun̄ ya melek ebi udun̄ kan̄ ene ita cha igbaalek inin̄ 
emen agwut ere emaan̄be gwun̄ ya. 
41Mgbọ ema enin̄be agwut ya, Jisọs otetet gwun̄ ya me ubọk, mè ibe ọmọ, 
“Talita, kum!” eyi òsisibi, “Gwun̄ enenwaan̄, m̀be owu, nan̄a keke!” 
42Mgbọ yaage, gwun̄ ya onanan̄a ikeke, mè ibene ikije ikana me emen agwut ya. 
(Ọmọ ìre gwun̄ akọp mè acha iba). Mgbọ ebi melek kè Jisọs emun̄be uyeke 
uyeke inu ya, mbiribọ ogwogwook ema me lek enenen. 
43Jisọs orọriọọn̄ ubọk itaba ema ubọk me utọn̄ ibe ekakpa inu yi òrọrọ ìnyi ene 
geege, mè ibe eweek inorie enyi gwun̄ ya irie. 

Mak 6 

Mîjit Jisọs me Najeret 

(Mat 13:53-58; Luk 4:16-30) 

1Jisọs oneninan̄a me ere ya ika inu me ama ere ekpukpobe ọmọ isibi. Ebi udun̄ 
kan̄ egọgọọk ọmọ inu. 
2Me Usen Mbuban, ọmọ onenisi uwu ntitiin̄ me ama ya, mè ibene ikijeen̄ ikọ 
Awaji. Ebi ene mîwa me uwu ntitiin̄ ya. Inu îjeen̄be oririki ebi ife cha lek. Ema 
ekekibe, “Iyak, ìre owa ke ene yi okween̄ inu kechi? Ìre iriọọn̄-inu kechi îkaan̄be 
ìjeje? Sà ikwaan̄ ukechieen̄ chi ikisi ye? 
3Ìre ìkare ogwu usọ ya, gwun̄ kè Meri ire eyi? Ìre ìkare ọmọ ore ngwan̄ kè Jemis 
mè Josefu mè Judas melek Saimọn? Ìre ìkare ama keyi ke ebi ngwan̄ kan̄ 
ebibaan̄ egọọk iluk?” Ema ebebene ikaan̄ njijọ ejit me lek kan̄. 
4Jisọs onenifọọk ema ibe, “Ogwu nriran îkikaan̄ umin me ere geelek, îtata me 
ama ere înan̄abe, mè otoko kan̄, mè uwu ere emanbe ọmọ gaalek ke kpekinyi 
ọmọ umin.” 
5Mije una ichechieek kiban̄, Jisọs ìkakọt ìrọ inu ukechieen̄ geege me ama ya, ita 
me lek ene inen mè inen îtọkọbe aran̄ me ibot, mè irọ inyi lek inye. 
6Îke Jisọs chieen̄ enenen imumun̄ ibe ke ife cha kpekaan̄ ichechieek. 
Inenikijijen̄e ikana me asabọn ama òkukup igbet ama kiban̄ ikijeen̄ inu. 

Jisọs îria ebi udun̄ kan̄ isibi 
(Mat 10:5-15; Luk 9:1-6) 

7Jisọs onigwen akọp mè ebi udun̄ kan̄ iba ititiin̄, mè iniria ema isibi, ene iba iba, 
ibe esi etumu ikọ Awaji, mè inyi ema unye isasa irieen̄ ijo erumun̄ isibi me emen 
ene. 
8Sabum ema enije, inyinyi ema nteme ibe, “Ikasa inu geege ìkaan̄ me ubọk ìje 
ije ya, îtata mkpat. Ikakaan̄ inorie, ikaben akpa ubọk, ikatap ikpoko me akpa. 
9Ìtap ikpukot me ukot, ire, ikamọnọ ofọnti ìso iba. 

10Ama geelek enyi enin̄be, ire ikaan̄ uwu òbọbọkọ enyi itap, ìkup me uwu ya ìre 
mgbọ enyi mênan̄abe me ama ya isibi. 
11Ikaan̄ ama geelek enyi erebe, mè kpebọkọ enyi itap, kpeweek si inọnọ ikọ enyi 
ebetumu, ìnan̄a me ama ya ìsibi. Enyi isisibi, ìgen̄ achiaan̄ ukot kinyi ìgwook me 
ama ya, inyi ire inu ata-ikọ ikeme ebi ama ya.” 
12Ema enanan̄a isibi, mè ikije ikana ikitumu inyi ebi ene ibe egwu ekom, mè 
etele ijo kiban̄. 
13Ema mîrieen̄ si owuwa ijo erumun̄ isibi me emen ene, mè iken owuwa ebi 
orukan̄ aran̄, mè irọ inyi lek kiban̄ inye. 

Mkpa kè Jọn ògwook mun̄ 
(Mat 14:1-12; Luk 9:7-9) 

14Erieen̄ kè Jisọs mè etip otutuuk inu îkirọ otataan̄ ikana ere geelek, mè inire 
utọn̄ kè Erọdu. Usini ene ekekitumu ibe ke Jisọs ìre Jọn ògwook mun̄ ogwu 
òkwukwu; ke îra ijomo me mkpa; ke îre eya orọ îkaan̄be unye ikisa irọ uyeke 
uyeke inu chi geelek. 
15Usini ene ekibe ke îre Ilaija. Usini ene si ebebe ke îre ogwu nriran ge onu 
kubọk ebi nriran ekinu me ukot ikaan̄. 
16Mgbọ Erọdu onọbe ikọ chi, itutumu ibe, “Jọn ògwook mun̄ ogwu nnyibe ida 
ibe efieek ibot, îjomo me mkpa.” 
17Erọdu yi ore ogwu ònyinyi unye ibe etet Jọn ebọp, mè egon me uwu mkpọn, 
inyi ejit ibele Erọdias ogwu nwa. Erọdias ìre nwa Erọdu obọkọbe me ubọk kè 
Filip, ogwu ngwan̄ kan̄ gaalek. 
18Eya orọ, Jọn okekitumu inyi Erọdu ibe, “Owu orọn̄ ikan, mije obọkọbe nwa 
ngwan̄ kwun̄.” 
19Mije ikọ yi, Erọdias obeben Jọn me ejit, mè ikiweek ikpakpan̄. Ire, irek ìkasibi 
ìnyi ọmọ, mije, Erọdu ìkachieek inyi ọmọ. 
20Erọdu îkinyi Jọn ulibi, mije, îriọọn̄ ibe ke Jọn ìkirọ inu òtatat, mè ire si ene 
ogwu Awaji ogobobe isun̄ inyi lek kan̄. Mije keyi ke îkikpọ Jọn chieen̄ me lek, 
inyi unan geege ikasak me lek. Erọdu îkima ikekigban̄ ikọ Jọn okitumu, ubọk 
geelek owuwa ikọ cha okisisaak ọmọ enenen. 

21Usen ge, inu yi Erọdias okiweek onenire ubọk. Usen ya ìre usen Erọdu otobe 
ijọk isasa ikeek usen iman kan̄, mè item inorie, mè iria ikwaan̄ igwen ebi ibot 
mkpulu, mè ebi ibot akọn̄, mè ebi ilile me Galili. 
22Gwun̄ kè Erọdias enenwaan̄ osisibi inu inijop okwa me isi kè Erọdu melek ebi 
ichen cha. Okwa ya îjopbe onenibele otutuuk ebi ìkup me ere ya ejit enenen. 
Eya orọ, Erọdu ogwegwen gwun̄ enenwaan̄ ya, mè itumu inyi ibe, “Do emi inu 
geelek oweekbe, ke mânyi owu.” 
23Înyan̄a ibot igbaalek inyi gwun̄ ya ibe, “Mânyi owu inu geelek odobe emi, ìrere 
icheche ama ubọọn̄ n̄a irek iba, mè isa agan̄ ge inyi owu.” 
24Gwun̄ enenwaan̄ ya onanan̄a isibi, mè isi lek ogwu uga isi ikpa inyi, mè ido 
ibe, “Ìre keke ke mbado?” Ogwu uga obebe, “Do ibe inyi owu ibot kè Jọn ògwook 
mun̄.” 
25Gwun̄ yi ogwugwu ikom ugwat ugwat inu me isi ogwu ubọọn̄ Erọdu, mè 
initumu inyi ibe, “Ǹkiweek ibe owu ònyi emi ibot kè Jọn ògwook mun̄ me emen 
okwa mgbọ keyi.” 
26Inu yi gwun̄ enenwaan̄ ya odobe onenifieek Erọdu me lek enenen. Ire, ìkakọt 
ìjit, mije ebi ichen kan̄ cha, mè ubọk îwuukbe lek inyan̄a ibot me isi ebi ife cha 
ibe ke ọmọ mônyi gwun̄ ya inu geelek îdobe ọmọ. 
27Eya orọ, iraria ogwu akọn̄ ge ibe isi me uwu mkpọn isi ifieek ibot kè Jọn isa 
inu. Ogwu akọn̄ ya osisi ifieek Jọn ibot, 
28mè iben itap me emen okwa isa ijet gwun̄ enenwaan̄ ya. Ibọbọkọ, mè isa ijet 
ogwu uga. 
29Mgbọ ebi udun̄ kè Jọn enọbe ibe ke mîkpan̄ Jọn, ema esisi iben nkwukwu kan̄ 
isa ifo isi ifuun̄. 

Jisọs înyi obop ene go inorie 
(Mat 14:13-21; Luk 9:10-17; Jọn 6:1-14) 

30Ebi otuchieen̄ kè Jisọs cha ìsisi itumu ikọ Awaji enenika, mè inikpa inu geelek 
ema erọbe, mè inu ema ejeen̄be ebi ene inyi Jisọs. 
31Ike mgbọ ya, owuwa ene ebi ìkinunu me lek kè Jisọs mêkinu, ebi ìyayaka 
ikifofon mêkifon. Mije keyi, ebi otuchieen̄ kan̄ kpekọt ikaan̄ irek irie ukpọk 
ukpọk lek inorie. Eya orọ, Jisọs onenitumu inyi ebi udun̄ kan̄ ibe, “Ìna, inyi eji 
esi eweek ere ge ekup eji gaalek esiki efuuk sọnja.” 
32Jisọs mè ebi udun̄ kan̄ gaalek eneninin̄ uji, mè ikọp isi ere ema ebesi isiki 
efuuk. 
33Owuwa ene emumun̄ ema ekikọp, mè iriọọn̄ ibe ke îre ema, mè igbuku isibi 
inan̄a me ama geelek òkup me agan̄ ya, mè ilibi ikana inyọn̄ inyọn̄ idasi isi ire 
ere ya me isi kiban̄. 
34Ema enenikọp itoon̄ me ijọn̄. Mgbọ Jisọs osibibe me uji, mè ibene chieen̄ imun̄ 
ogbogbo ebi ene cha, njijin kiban̄ otetet ọmọ enenen, mije, ema ekup kubọk 



1754 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

arọọn̄ ikakaan̄ge ogwu òkekikpukpo. Ibebene ikijeen̄ ema owuwa inu me ere 
ya. 
35Mgbọ egwe ojọkọbe inire otu ikakwun̄, ebi udun̄ kan̄ enenitumu inyi ọmọ ibe, 
“Egwe mônifit, ere yi si ìre emen èwê, kpunu ama. 
36Tumu nyi ebi ife chi ibe eje esi emen ama òkukup igbet ere yi esi elep inu ema 
mêriebe.” 
37Jisọs ofọfọọk ema ibe, “Enyi me lek kinyi ìweek inorie ìnyi ife chi erie ma.” Ebi 
udun̄ kan̄ ebebe ọmọ, “Iyak! Ìre owu òkariọọn̄ ibe ke inorie òboso ife chi môben 
iso efit dinari iba (òrere ikpoko ogwu ikwaan̄ uko ge oborie otutuuk onyan̄ 
jeeta)?” 
38Jisọs oyayaka inido ema ibe, “Ìre owut fituru inen ke enyi ekaan̄? Ìsi ìkpọ-nu.” 
Mgbọ ema esibe isi iweek iriọọn̄, ema enunu initumu inyi ọmọ ibe ke îre owut 
fituru go mè ufuk irin̄ iba gaalek ke ema ekaan̄. 
39Jisọs obebe ema etumu enyi ebi ife cha ibe esiki ekweek me inyọn̄ mbubet me 
irek me irek. 
40Ikeya ke ife cha enisiki ikweek me irek me irek, usini irek efit ene, usini akọp 
ene go. 
41Jisọs onenibọkọ owut fituru go mè ufuk irin̄ iba cha ikaan̄ me ubọk, mè ibene 
chieen̄ ikpọ inyọn̄, mè inyi Awaji itọn̄, mè inikpọkọ fituru cha, mè isa inyi ebi 
udun̄ kan̄ ibe esa esi eche enyi ebi ife cha. Ubọk yaage si ke îfan̄a ufuk irin̄ iba 
cha inyi ibe esa eche eso otutuuk ene. 
42Otutuuk kiban̄ ererie inorie ya, mè irie ijot owot. 

43Mgbọ eriebe isan̄a, ebi udun̄ kè Jisọs eneniteen̄ okpọkọ fituru mè okpọkọ irin̄ 
echi etakabe isik, ijojot akọp mè okwun iba. 
44Otu ifuk ebirieen̄ ebi ìrerie inorie ya ìre obop ebirieen̄ go. 

Jisọs îje ije me inyọn̄ isi mun̄ 
(Mat 14:22-33; Jọn 6:16-21) 

45Mgbọ yaage eriebe inorie ya isan̄a, Jisọs obebe ebi udun̄ kan̄ enin̄ uji ekọp 
esaba okwaan̄ oyô ya esi Betisaida ke ọmọ gwa òkinu. Inenikup itap ebi ife cha 
me oniin̄, ema efofon isan̄a. 
46Mgbọ Jisọs otapbe ema me oniin̄ isan̄a, inenene inyọn̄ ogoon̄ ge isi ikup 
ikiriaak uriaak. 
47Ike mgbọ egwe ofitbe, ebi udun̄ kan̄ me emen uji me eden̄ okwaan̄, Jisọs 
gaalek osik me ijọn̄. 
48Îkup me inyọn̄ ogoon̄ ya ibene chieen̄ imun̄ ema me eden̄ okwaan̄ ekibọkọ 
ufialek me lek uran̄, mije efet okiwut ikibieen̄ ema ikpebe ifo udun̄. Me eririeen̄, 
me òfo agan̄ egwe, Jisọs onanan̄a ikije ukot ukot me inyọn̄ isi mun̄ igọọk ema, 
mè ibonije iraka ema. 

49Ema emumun̄ ọmọ okije me inyọn̄ isi mun̄, mè ikikeek ibe ke îre ekwukwu, 
mè isan̄a ukpo ibọn̄. 
50Otutuuk kiban̄ mîmun̄ ọmọ iso, ukpook otetet ema enenen. Mgbọ yaage, Jisọs 
otutumu inyi ema ibe, “Ìkat ejit, ikatet ukpook, ke emi ke îre.” 
51Inenisaba inin̄ emen uji ya, mè igọọk ema ikweek. Efet ya owọwọ. Inu yi ebi 
udun̄ kan̄ emun̄be okeke ema chieen̄ enenen. 
52Mije, bak me lek ema kpekikọt igwat lek igobo inu itet, ema kpekọt isa inorie 
Jisọs onyibe obop ene go cha iriọọn̄ ogwu Jisọs orebe. 

Jisọs îgwa ebi orukan̄ me Geneseret 
(Mat 14:34-36) 

53Ema enenikọp isaba okwaan̄ ya itoon̄ me agan̄ ijọn̄ ekigwen Geneseret, mè 
igwuun̄ uji. 
54Ema inanan̄a me uji isibi, ebi ene erọriọọn̄ Jisọs isi mgbọ yaage, 

55mè ilibi ekot ekot ikana otutuuk agan̄ ya ikisi ibeen̄ ebi orukan̄ me inyọn̄ ufo 
isa ijet Jisọs. Ere geelek enọbe ibe ke ọmọ òwa, mîra isa ebi orukan̄ ijet ọmọ. 
56Ere geelek Jisọs osibe, mè ìre ama ilile, mè ìre sọntiik ama, mè ìre ama ibot 
uwu ge ge, ebi ene ekikpukpulu ebi orukan̄ isa isibi inu me oyet ewe, mè 
inikibeek ọmọ ibe itele inyi ebi orukan̄ cha etet ubọk me utọn̄ ofọnti inyọn̄ kan̄. 
Otutuuk ebi geelek ìtetet ubọk me lek ofọnti kan̄, lek kiban̄ onyenye isan̄a kpai. 

Mak 7 

Orọmijọn̄ ebi Ju 

(Mat 15:1-9) 

1Usen ge, usini ebi Farisi mè ebi ìjeen̄ Ikan ìnan̄a me Jeruselem enunu me lek kè 
Jisọs. 
2Me ere ya, ema enenimun̄ ibe ke usini ebi udun̄ kè Jisọs kpegwọk lek sabum 
enirie inorie. Eyi ìsibi ibe ke ema kpegwọk ubọk igọọk me lek mfaka ebi Ju. 
3Otutuuk ebi Ju, ògak ge ebi Farisi, ekigọọk orọmijọn̄ ebi nte nte kiban̄, kpekirie 
inorie me ekagwọkge ubọk. 
4Ema isinan̄a me ewe ika, kpekirie inu geege îtata egwọgwọk lek. Îkaan̄ si 
owuwa orọmijọn̄ ema ekirọ, kubọk igwọgwọk otin̄, mè ugọn̄, mè ekpen̄, mè 
alala. 
5Eya orọ, ebi Farisi mè ebi ìjeen̄ Ikan enenido Jisọs ibe, “Ìre keke orọ ebi udun̄ 
kwun̄ ekijit irọrọ orọmijọn̄ ebi ugane? Kpekigwọk lek sabum ènerie inorie.” 
6Jisọs onenifọọk ema ibe, “Enyi ebi isi iba kechi! Ikọ Asaya otumube me ukot 
ikaan̄ ibak enyi ìkpọkpọ itat. Asaya ìtumu ibe ke Awaji ibe, “ ‘Ife chi ekimin emi 
me ukpọk-otu ikike, ire, ejit kiban̄ îjọn̄ọ ere me lek n̄a. 

7Ema ekitọbọ ebum inyi emi ikike, mè ikijeen̄ ikan ema gaalek etapbe kubọk ìre 
Ikan Awaji.’ 
8Enyi mîjuuk Ikan Awaji itele, mè iyaka initet orọmijọn̄ ebilene inye.” 

9Îtumu si inyi ema ibe, “Enyi mîkaan̄ ujọn̄ọ ifuk-ibot enyi ekisa ijit isusun̄ Ikan 
Awaji, mè ikitet ijejeen̄ eyi kinyi inye. 
10Mosis ìnyi Ikan ibe mè ene geelek ikinyi ogwu ute mè ogwu uga ulibi; ikaan̄ 
ene geelek òtutumu ogwu ute mè ìre ogwu uga ilọ, ekpakpan̄. 
11Ire, enyi ekijeen̄ ibe, ire ogwu ikaan̄ inu mosabe itap ubọk inyi ogwu ute mè 
ogwu uga, mè itumu inyi ogwu ute mè ìre ogwu uga ibe ke inu ya ìkup inyi 
Awaji, 
12ke ìkayaka ìkup me uyọt ibe ene ya irọ inu ògbegbe ibe ọmọ irọ inyi ogwu ute 
mè ìre ogwu uga. 
13Mije enyi ekijeen̄ bọn kinyi orọmijọn̄ kinyi, enyi mîsa ikọ Awaji isun̄ inu ikike. 
Melek si, ìkare orọmijọn̄ keyi gaalek ke enyi ekirọ, enyi mîkirọ si owuwa 
orọmijọn̄ òkup esese.” 

Inu òkichaka ene mbuban me lek 
(Mat 15:10-20) 

14Jisọs onenigwen ogbogbo ene cha ititiin̄ me agba lek kan̄, mè ibe ema, “Enyi 
otutuuk ene, ìgban̄ utọn̄, mè ìtet ibot me lek inu mbatumu inyi enyi. 
15Ìkare inu geege ene oriebe itap me owot okichaka ene mbuban me lek. Îre inu 
òkinan̄a me emen ejit ene isibi okichaka ene mbuban me lek.  

[16Ogwu ikaan̄ utọn̄ isasa inọ ikọ, inọ!”] 

17Mgbọ Jisọs onan̄abe itele urum ene cha, mè ifo uwu, ebi udun̄ kan̄ enunu 
inibeek ọmọ ibe ibak ibot urọk ya inyi ema. 
18Jisọs onenido ema ibe, “Ìre enyi kpekaan̄ nden̄? Ìre ìkabook enyi chieen̄ ibe ke 
kpunu inu geege eyi ene oriebe eyi òkichaka ene mbuban me lek? 
19Inu ene oriebe ìkakifo emen ejit ene, ìkifo emen owot ene, mè ene ya òne 
ofiin̄.” (Ikọ keyi Jisọs otumube îjeen̄ ibe ke otutuuk inorie geelek îtana me isi 
Awaji.) 
20Jisọs onenitumu si ibe, “Îre inu ònan̄a me ejit ene isibi okirọ inyi ene ikatana. 

21Mije, îre nan̄a me emen ejit ene ke ijo ekiket geelek okinan̄a isibi, mè ijeje oyet, 
mè ichichiin̄ inọ, mè ikpakpan̄ ene, 
22mè ugan-nwa, mè ikakaan̄ ejit ile, mè irọrọ nnaan̄, mè ikakan̄ ataak, mè 
barabat, mè ikakaan̄ chieen̄ ile, mè itutumu ene ifiat, mè igugumu lek, mè irọrọ 
inu kubọk ebi una ifuk-ibot. 
23Otutuuk ijo inu chi ìkinan̄a me emen ejit ene isibi. Îre echichi okichaka ene 
mbuban me lek.” 

Ichechieek ogwu enenwaan̄ ikarege ogwu Ju okaan̄be 

(Mat 15:21-28) 

24Jisọs oneninan̄a me ere ya isi agan̄ ama Taya. Me agan̄ ya, îkaan̄ uwu ge îgbabe 
ikup. Ìkaweek ibe ebi ene eriọọn̄ ibe ke ọmọ òwa me uwu ya, ire, ìkakọt ìlet. 
25Îkaan̄ enenwaan̄ ge, ogwu ijo erumun̄ okisisaak ogwu gwun̄ enenwaan̄. Mgbọ 
ogwu enenwaan̄ yi onọbe inu ofolek kè Jisọs, inunu me uwu ya, mè inirọn̄ me 
ijọn̄ me ukot kè Jisọs. 
26Ogwu enenwaan̄ yi ìre ogwu ido Giris. Eman ọmọ me agan̄ Fonisia eyi òkup 
me ido Siria. Ọmọ okekibeek Jisọs ibe irieen̄ ijo erumun̄ ya isibi me emen gwun̄ 
kan̄ enenwaan̄. 
27Jisọs onenifọọk ọmọ ibe, “Tele mè nsabọn edasi erie inorie ejot owot. Mije, 
ìkatat ibe eben inorie nsabọn etọp eto me ijọn̄ enyi ibo.” 
28Ire, ogwu enenwaan̄ ya ofọfọọk ọmọ ibe, “Iin̄, Ogwu Nte, ikeya ke îre ubọk 
owu otumube. Ire, ibo ìkekikup si me irak ikasi ikirie ngigen̄e inorie òkinan̄a 
me ubọk nsabọn igwook me ijọn̄.” 
29Jisọs obebe ọmọ, “Owu ofọọk itop. Eya orọ gwu kom fo, ke ijo erumun̄ ya îra 
isibi itele gwun̄ kwun̄.” 
30Ogwu enenwaan̄ ya ogwugwu ikom ifo isi ire uwu kan̄, mè imun̄ gwun̄ kan̄ ya 
olaakbe me inyọn̄ mkpilaak, mè imun̄ si ibe ke ijo erumun̄ ya îtele gwun̄ ya. 

Jisọs îgwa ogwu ìnan mè mbuuk 

31Jisọs oneninan̄a me Taya ije iraka Sidọn isi ire okwaan̄ oyô Galili, mè iraka isi 
agan̄ ekigwen Akọp Ama. 
32Me ere ya, enenisa ogwu ìnan ge ikakọtge ìtumu si ikọ ìjaan̄ ijet Jisọs, mè ibeek 
ibe itoon̄ ubọk me lek, mè igwa. 
33Jisọs osasa ene ya ije inan̄a me etete ebi ene isi ere ònọnọọn̄, mè itap otubọk 
kan̄ me utọn̄ ene ya agan̄ iba, mè icho ataak, mè ichak ubọk me lek alọm ene ya, 
34mè ibene chieen̄ ikpọ inyọn̄, mè inunuun̄ me emen kan̄, mè ibe, “Efata!” eyi 
òsisibi, “Chili!” 
35Mgbọ yaage, utọn̄ ene ya ochichili, ibebene ikinọ ikọ. Alọm kan̄ si otọtọn̄ọ, 
ibebene ikitumu ikọ ijaan̄. 
36Jisọs otutumu ibe ekakpa inu ọmọ orọbe ya ìnyi ene geege. Ire, ike îkigban 
ema, ikeya ke ema eriọọn̄ ikikpa inu ya ikana ere. 
37Inu yi Jisọs orọbe okeke otutuuk ebi ìnọnọ chieen̄ iraka onineen̄. Ema 
ekekitumu ibe, “Inu geelek îkirọ ìkpọkpọ ikijaan̄. Îrọ si inyi ogwu ìnan inọ ikọ, 
mè irọ inyi ogwu mbuuk itumu ikọ!” 

Mak 8 

Jisọs înyi obop ene ini inorie 

(Mat 15:32-39) 

1Sọnja mgbọ iraraka, owuwa ene enunu me lek kè Jisọs. Mije ema ekakaan̄ge 
inorie geege irerie, Jisọs onenigwen ebi udun̄ kan̄ ititiin̄, mè itumu inyi ibe, 
2“Njijin ife chi îtet emi enenen. Usen ita ire echa ife chi ekupbe melek n̄a. Mgbọ 
keyi, inorie kiban̄ îta, kpunu inu ema eberie. 
3Ire mbe ife chi eje ukpọk owot efon, mêgak iweek me oniin̄, mije, usini kiban̄ 
enan̄a me ujọn̄ọ ere inu.” 
4Ebi udun̄ kan̄ enenido ọmọ ibe, “Ìre owa me emen èwê keyi ke eji ebekọt ikaan̄ 
inorie òboso owuwa ene kechi?” 
5Jisọs onenido ema ibe, “Ìre owut fituru inen ke enyi ekaan̄?” Ema efọfọọk, ibe 
ke owut fituru jaaba ke ema ekaan̄. 
6Jisọs oneninyi ida ibe ife cha esiki ekweek me ijọn̄, mè inibọkọ owut fituru 
jaaba cha, mè inyi Awaji itọn̄, mè ikpọkọ, mè isa inyi ebi udun̄ kan̄ ibe esa eche 
enyi ebi ife cha. Ebi udun̄ kan̄ esasa fituru cha isi iche. 
7Ema mîkaan̄ si ufuk asabọn irin̄ inen mè inen. Jisọs onenibọkọ irin̄ cha si, mè 
inyi Awaji itọn̄ me lek, mè ibe ebi udun̄ kan̄ esa egbaalek eche enyi ife cha. 
8Ebi ife cha ererie inorie ya, mè irie ijot. Mgbọ eriebe isan̄a, ebi udun̄ kè Jisọs 
eteteen̄ okpọkọ echi òsisik ekakọtge ìtaka ìsan̄a, ijojot okwun jaaba. 
9Ebi ìrerie inorie ya mîso obop ebirieen̄ ini. Jisọs onenitap ema me oniin̄ ifofo 
kiban̄. 
10Mgbọ yaage ife cha efonbe isan̄a, ọmọ mè ebi udun̄ kan̄ enanan̄a inin̄ uji, mè 
ikọp isi agan̄ Dalamanuta. 

Ebi Farisi mîdo inu ijejeen̄ ònan̄a me emen inyọn̄ 
(Mat 16:1-4) 

11Usini ebi Farisi enunu me lek kè Jisọs mè ikigọọk ọmọ iwut ifan̄a. Ema 
ekiweweek itọtọ ọmọ ikpọ. Eya orọ, ema enenitumu inyi Jisọs ibe irọ-nu inu 
ukechieen̄ ge ònan̄a me emen inyọn̄. 
12Jisọs ofọfiọọk, mè ibe, “Ìre keke orọ ebi linyọn̄ mgbọ keyi ekiweek inu ijejeen̄? 
Me atikọ, ìkakaan̄ inu ijejeen̄ geege eberọ ijeen̄ ema.” 
13Itutumu ikeyi isan̄a, inanan̄a itele ema, mè inin̄ uji, ọmọ mè ebi udun̄ kan̄, ema 
ekọkọp isaba okwaan̄ ya ifo ofifi agan̄. 

Ijo olat ebi Farisi mè ebi ìkigọọk Erọdu 
(Mat 16:5-12) 

14Ebi udun̄ kè Jisọs mîwuuk itatap fituru me uji, isan̄a me lek owut ge gaalek 
òsisik me ubọk kiban̄ me emen uji ya. 
15Jisọs okekitaba ema ubọk me utọn̄ ibe, “Ìgbala chieen̄ me lek olat ebi Farisi 
melek olat kè Erọdu.” 
16Ebi udun̄ kan̄ ekekitumu me lek kiban̄ ibe ke ìkalọlọ fituru ema ewuukbe ya 
orọ îkitumu ikọ ya. 

17Jisọs orọriọọn̄ inu ema ekitumu, mè inido ema ibe, “Ìre keke orọ enyi ekinina 
lek ibe ke enyi kpekaan̄ fituru? Ìre enyi kperiọọn̄ inu geege ni? Sà ìre enyi 
kpekikọt igobo inu geege itet? Sà ìre ejit kinyi ìkachichili si? 
18Ìre enyi ekaan̄ chieen̄ ikike, kpekisa imọọn̄ inu? Sà ìre enyi ekaan̄ utọn̄ ikike, 
kpekisa inọ ikọ? Ìre enyi kpekikeek inu? 
19Mgbọ nsabe owut fituru go inyi obop ebirieen̄ go, eyi ema eriebe ijot, ìre 
okwun inen ke enyi eteen̄ okpọkọ echi òsisik ijot?” Ema efọfọọk ibe, ke îre akọp 
mè okwun iba. 
20Jisọs ododo ema si ibe, “Ìre mgbọ mkpọkọbe owut fituru jaaba isa inyi obop 
ebirieen̄ ini, ema eriebe ijot, ìre okwun inen ke enyi eteen̄ okpọkọ echi òsisik 
ijot?” Ema efọfọọk ibe, ke îre okwun jaaba. 
21Ikeya ke Jisọs onibe ema, “Ìre enyi kpetet si ibot usem n̄a?” 

Jisọs îgwa ogwu ǹnàan̄ me Betisaida 

22Ema enenire ama Betisaida. Ebi ene enenisa ogwu ǹnàan̄ ge ijet Jisọs ibe itoon̄ 
ubọk me lek, inyi imọọn̄ inu. 
23Jisọs otetet ogwu ene ya me ubọk, mè isa ọmọ ije inan̄a me emen ama ya isibi, 
mè ikwut ataak igwook ọmọ me chieen̄, mè isa ubọk itoon̄ ọmọ me lek, mè ido 
ọmọ ibe, “Ìre omọọn̄ inu?” 
24Ogwu ene ya obebene chieen̄ ikpọ ere, mè ifọọk ibe, “Mmun̄ ebilene ekije, ire, 
ema ebet lek uti.” 
25Jisọs okpọkpọk itoon̄ ọmọ ubọk me chieen̄. Chieen̄ kan̄ obobolo, ibebene 
ikimọọn̄ inu ijaan̄. 
26Jisọs onenitumu inyi ọmọ ibe, “Raka isi ge fo uwu kwun̄, kayaka ìgwu ìkom ìje 
ìnin̄ emen ama.” 

Pita îtumu isibi ogwu Jisọs orebe 
(Mat 16:13-20; Luk 9:18-21) 

27Jisọs mè ebi udun̄ kan̄ eneninan̄a ikije ikana asabọn ama òkukup ikana ama 
Sisaria Filipai. Me oniin̄ ije kiban̄, Jisọs okekido ebi udun̄ kan̄ ibe, “Ìre ebi ene 
ekitumu ibe ke emi ìre ekene?” 
28Ema efọfọọk ibe, “Usini ene ekibe ke owu ìre Jọn ògwook mun̄, usini ekibe ke 
owu ìre Ilaija ogwu nriran. Usini si ekibe ke owu ìre ene ge me lek ebi nriran.” 
29Jisọs onenido ema ibe, “Enyi me lek kinyi, ìre enyi ebe ke emi ìre ekene?” Pita 
ofọfọọk ọmọ ibe, “Owu ore ogwu Awaji otọkọbe aran̄ me ibot ya.” 
30Jisọs obebe ema ekakpa inu ofolek kan̄ ìnyi ene geege. 

Jisọs îtumu ikọ ofolek mkpa kan̄ 
(Mat 16:21-28; Luk 9:22-27) 

31Jisọs onenibene ikitumu inyi ebi udun̄ kan̄ ibe, “Emi Gwun̄ Ebilene mâbọkọ 
owuwa ufialek. Ebi ugane ama, mè ebi ibot ngwugwa, mè ebi ìjeen̄ Ikan mêjit 
emi, mè ikpan̄ emi. Ire, egwe ita isiraka, mâjomo me mkpa.” 

32Jisọs ìkalet otu, ìkpọkpọ itumu ikọ ya ikpọk mbum. Eya orọ Pita ogwegwen 
ọmọ ida ibọkọ, mè itumu inyi ọmọ ibe, “Ìre kpasi ikọ ke okitumu ikeya?” 
33Jisọs okakana chieen̄ ikpọ ebi udun̄ kan̄, mè igana inyi Pita ibe, “Je nan̄a emi 
me isi, owu Yọk keyi! Ìkare Awaji ke ogọọk ikeke, îre ebilene ke ogọọk ikeke.” 
34Jisọs onenigwen otutuuk ebi ìkup me ere ya igbaalek ebi udun̄ kan̄ ititiin̄, mè 
itumu inyi ema ibe, “Ire ikaan̄ ogwu iweek igọgọọk emi, ene ya ijit lek kan̄, mè 
iben uti nkwurieen̄ kan̄ isa igọọk emi. 
35Mije, ogwu iweek ibọbọọk ugwem kan̄, ene ya môfiin̄ ugwem kan̄. Ire, ene 
geelek òfifiin̄ ugwem kan̄ mije n̄a, mè ìre mije ata etip yi nkilook, ene ya môkaan̄ 
ugwem ya. 
36Ìre kpasi oruru ke ene obokaan̄, ire ene ya ikaan̄ otutuuk linyọn̄, mè ifiin̄ 
ugwem kan̄? 
37Sà ìre keke ke ene obokọt isa inyi me useen̄ ibot ejit kan̄? 

38Ire ikaan̄ ogwu itet esip mije n̄a, mè ìre mije ikọ n̄a me etete ebi mgbọ keyi ebi 
ìrere ebi ijo mè ebi ekariọọn̄ge Awaji, emi Gwun̄ Ebilene, mâtet esip mije ene ya 
mgbọ mânube melek ebi osat mbuban me ujamgbugbo eyi Nte n̄a.” 

Mak 9 

1Jisọs onenitumu si inyi ema ibe, “Me atikọ, usini ebi ìkekeke me ere yi mgbọ yi 
kpebekwaan̄ mege ire mgbọ ema mêsabe chieen̄ kiban̄ imun̄ mkpulu eyi Awaji 
onube melek ikpele unye.” 

Akpalek kè Jisọs înwene 
(Mat 17:1-13; Luk 9:28-36) 

2Mgbọ egwe gweregwen orakabe, Jisọs onenisa Pita mè Jemis mè Jọn inene ifo 
inyọn̄ ubene ogoon̄ ge, ema gaalek. Me ere ya, me isi ebi udun̄ kan̄ cha, akpalek 
kè Jisọs onwenwene. 
3Ofọnti îtapbe me lek okpọkpọ itoon̄, mè itana okuket igak abalara geelek òkup 
me otutuuk linyọn̄. 
4Ebi udun̄ kan̄ ene ita cha enenimun̄ ebi nriran, Ilaija melek Mosis, ekanabe 
isibi, mè ikigọọk Jisọs ikpa ukpatu. 
5Pita onenitumu inyi Jisọs ibe, “Ogwu Ijejeen̄, înwọn ubọk eji ekupbe me ere yi. 
Eji enenama uwu ọfọ ita, ge eyi kwun̄, ge eyi kè Mosis, ge eyi kè Ilaija.” 
6Pita ìtumu ikọ yi, mije, ìkariọọn̄ inu ìbotumu, bak me lek inu ema emun̄be me 
ere ya îgwook ema mbiribọ me lek enenen. 
7Oduku inyọn̄ onenikana ichit ema. Ebi udun̄ kan̄ enọnọ ida ge okitumu ikọ me 
emen oduku inyọn̄ ya ibe, “Ogwu ìre gwun̄ n̄a ogwu mmabe. Ìgban̄ utọn̄ me lek 
ikọ kan̄!” 
8Mgbọ ebi udun̄ kan̄ eraan̄be chieen̄, kpeyaka imun̄ ene geege, îtata Jisọs gaalek. 

9Mgbọ ema ekinan̄a me inyọn̄ ogoon̄ ya isibi, Jisọs otutumu inyi ema ibe ekakpa 
inu ema emun̄be ìnyi ene geege mege ire mgbọ ọmọ, Gwun̄ Ebilene, môjomobe 
me mkpa. 
10Ema ebeben inu ya ichit me lek kiban̄, kpetumu inyi ene geege. Ire, ema 
ebebene ikidido lek kiban̄ inu ijojomo me mkpa ya osibibe. 
11Ema enenido Jisọs ibe, “Ìre keke orọ ebi ìjeen̄ Ikan ekitumu ibe ke Ilaija 
obodasi inu sabum ogwu Awaji otọkọbe aran̄ me ibot ònonu?” 
12Jisọs ofọfọọk ema ibe, “Me atikọ, Ilaija obodasi inu inineen̄ inu geelek isun̄. Ire, 
ìre keke orọ egebe me Ikpa Mbuban ibe ke Gwun̄ Ebilene mômun̄ owuwa 
ufialek; ke mêcha ọmọ, mè ijit ọmọ? 
13Mgbọ yi, ǹkitumu inyi enyi ibe ke Ilaija ya îra inunu. Ire, ebi ene mîrọ ọmọ inu 
geelek ejit kiban̄ otọbe, kubọk egebe me Ikpa Mbuban ibak ọmọ.” 

Jisọs îrieen̄ ijo erumun̄ isibi me emen ene 
(Mat 17:14-21; Luk 9:37-43) 

14Mgbọ ema enube inichichini melek ebi udun̄ kè Jisọs ebi ekagọọkge ema ìnene 
inyọn̄ ogoon̄ ya, ema enenimun̄ ebi ene ejotbe ere ya, mè imun̄ si ebi ìjeen̄ Ikan 
ekigọọk ebi udun̄ kan̄ cha igbini ikọ. 
15Mgbọ otutuuk ebi ife cha emun̄be Jisọs okinu, ema eririki, mè igbọọk igọọk isi 
itọp ọmọ amọn. 
16Jisọs onenido ebi udun̄ kan̄ cha ibe, “Ìre keke ke enyi melek ife cha ekigbini?” 

17Ene ge me lek ebi ife cha otutumu inyi ọmọ ibe, “Ogwu Ijejeen̄, ǹsa gwun̄ n̄a 
enerieen̄ ogwu ijo erumun̄ okisisaak ijet owu ògwa. Ijo erumun̄ ya îtap gwun̄ ya 
mbuuk. 
18Ìkire, mgbọ geelek îbenebe, îra ida gwun̄ ya itọbọ me ijọn̄, awo îra ikisibi ibaan̄ 
me otu, îra ikitaka ejeek, mè ònye òkup tin̄n̄ kubọk ene òkwukwu. Mbeek ebi 
udun̄ kwun̄ ibe erieen̄ ijo erumun̄ ya esibi me emen gwun̄ ya, ire, mîsa igak, 
kpekọt.” 
19Jisọs onenitumu inyi ebi udun̄ kan̄ cha ibe, “Jei, ebi mgbọ keyi, enyi mînan 
ichechieek enenen! Ìre kpa mgbọ ke mbagọọk enyi ikup ire sabum enyi ènekaan̄ 
ichechieek? Ìre kpa mgbọ ke mbame una ichechieek kinyi isi ire? Ìsa gwun̄ ya 
ìjet emi!” 
20Ema esasa gwun̄ ya inu. Mgbọ yaage ijo erumun̄ òkup me emen gwun̄ ya 
omun̄be Jisọs, ibebene gwun̄ ya me lek kubọk mkpikpi, mè ijibi ọmọ itọbọ me 
ijọn̄, ikekisa ikana me ijọn̄, mè ikigbuk awo me otu. 
21Jisọs onenido nte gwun̄ ya ibe, “Ìre kpa mgbọ ke inu yi obene ikirọ gwun̄ yi?” 
Nte gwun̄ ya ofọfọọk ibe, “Îre bene me karake ijija kan̄. 
22Ijo erumun̄ yi îkiben gwun̄ yi itọp itap me emen ukan̄ mè emen mun̄ owuwa 
mgbọ, ikiweek ikpakpan̄. Soso, ire owu môkọt igwa gwun̄ yi, nye lek rọ eji nsan, 
mè tap ubọk nyi eji.” 

23Jisọs obebe nte gwun̄ ya, “Ìkare mè ìre emi mâkọt irieen̄ ijo erumun̄ ya isibi, 
îre, mè ìre owu okaan̄ ichechieek. Mije, inu geelek îkup mfufet inyi ene geelek 
òchechieek.” 
24Ìkatata Jisọs me otu, nte gwun̄ ya otataan̄ ukpo ibe, “Nchieek, soso tap ubọk 
nyi emi, inyi ǹsibi me emen una ichechieek.” 
25Mgbọ Jisọs omun̄be owuwa ebi ene ekigbọọk ikilibi inu me ere ya, igagana 
inyi ijo erumun̄ ya ibe, “Owu ijo erumun̄ òtatap gwun̄ yi mbuuk mè ìnan, m̀be 
owu, nan̄a me emen gwun̄ yi sibi! Kayaka ìkpọk ìnin̄ emen kan̄ ofifi!” 
26Ijo erumun̄ ya otataan̄ ukpo, mè ijibi gwun̄ enerieen̄ ya itọbọ me ijọn̄, mè isik 
ọmọ unye unye, mè inan̄a isibi me emen kan̄. Gwun̄ ya okpọkpọ iwọ ilaak me 
ijọn̄ kubọk nkwukwu ene, ebi ene ebebene ikitumu ibe ke îkwu. 
27Ire, Jisọs otetet ọmọ ubọk, mè itap ubọk ibene ọmọ igwuun̄, ikekeke. 

28Mgbọ Jisọs onin̄be emen uwu, ebi udun̄ kan̄ enwenween̄ lek ikido ọmọ ibe, 
“Ìre keke orọ eji kpekọt irieen̄ ijo erumun̄ ya isibi me emen gwun̄ ya?” 
29Jisọs otutumu inyi ema ibe ke kpunu ofifi oniin̄ geege ebesa ikọt irieen̄ ojelek 
ijo erumun̄ keyi isibi me emen ene, îtata me uriaak. 

Jisọs îtumu ikọ ibak mkpa kan̄ 
(Mat 17:22-23; Luk 9:43-45) 

30Jisọs mè ebi udun̄ kan̄ eneninan̄a me ere ya ije itibi agan̄ Galili ikifo isi. 
Ìkaweek ibe ene geege iriọọn̄ inu ofolek ije kiban̄, 
31mije, mgbọ ya ke îsa ikijeen̄ ebi udun̄ kan̄ inu. Inu îkijeen̄ ema ìre ke mêtet 
ọmọ, Gwun̄ Ebilene, ikana itap me ubọk ebilene; ke ife chi mêkpan̄ ọmọ. Ire, 
egwe ita isiraka, ke ọmọ môjomo me mkpa. 
32Ebi udun̄ kan̄ kpekọt igobo ikọ yi itet. Kpeyaka ikọkọt si ido ọmọ ibot ikọ ya, 
mije ukpook. 

Ogwu òmimin ichit 
(Mat 18:1-5; Luk 9:46-48) 

33Mgbọ ema enire uwu me Kapanọm, Jisọs onenido ebi udun̄ kan̄ ibe, “Ìre keke 
ke enyi ekikpa mgbọ eji ekije me oniin̄ ya?” 
34Kpunu ene geege me lek kiban̄ òsasan̄a amọn, mije, mgbọ ema ekije me oniin̄ 
ya, ema mînyinyan̄a irek ogwu òmimin ichit me etete kiban̄. 
35Jisọs onenikweek irek, mè inigwen akọp mè ebi udun̄ kan̄ iba cha iriaak me 
lek kan̄, mè itumu inyi ema ibe, “Ire ikaan̄ ogwu iweek irere ogwu isi, ene ya 
môkana ogwu òje udun̄, mè ikana si ogwu òbokisi ikwaan̄ inyi otutuuk ene.” 
36Inenisa sọntiik gwun̄ ge inu me etete kiban̄, mè iben gwun̄ ya ikaan̄ me ubọk 
kan̄, mè itumu inyi ebi udun̄ kan̄ ibe, 
37“Ene geelek òbọbọkọ ene ge me lek nsabọn chi itap, ìbọkọ emi itap. Ene geelek 
òbọbọkọ emi itap, ìkabọkọ emi gaalek ìtap, ìbọkọ emi melek Awaji ogwu òraria 
emi inu itap.” 

Ogwu ikarọge ìkeme eji ìkeke inyi eji 
(Luk 9:49-50) 

38Jọn onenikpa inyi Jisọs ibe, “Ogwu Ijejeen̄, eji mîmun̄ ene ge ogwu ikarege 
ogwu kiji okisa erieen̄ kwun̄ irieen̄ ijo erumun̄ isibi me emen ene, mè igban ene 
ya ibe ikayaka ìrọ, mije, ọmọ ìkakigọọk eji ìje.” 
39Jisọs onenibe ema, “Ikayaka ìgban ene ya, mije, ogwu òsasa erieen̄ n̄a irọ inu 
ukechieen̄ ìkpokọt igwu ikom mgbọ yaage initumu ijo ikọ ibak emi. 
40Ene geelek ogwu ikarọge ìkeme eji, ìkeke melek kiji. 

41Me atikọ, ǹkitumu inyi enyi ibe, ene geelek òcheche ekpen̄ mudim ge inyi enyi 
mije enyi erebe ebi n̄a, ene ya ìkpolọlọ ibọbọkọ mkpukpe kan̄. 

Uleke 
(Mat 18:6-9; Luk 17:1-2) 

42“Ire ikaan̄ ogwu irọ inyi ene ge me lek asa nsabọn chi ifiin̄ ichechieek îkaan̄be 
me lek n̄a, mônwọn ire itobo ikpele ewuuk ikọk-akpa me ebek ene ya, mè iben 
ọmọ itọp ito me ejit okwaan̄, inyi igen. 
43-44Ikeya si, ire ubọk kwun̄ ikisa owu itap me ijo inu, fieek fiin̄, mije, mônwọn 
ibe owu òsa agan̄ ubọk ge ònin̄ me ugwem ikakaan̄ge itata, igak owu ikakaan̄ 
ubọk iba me lek, mè isi inin̄ emen ukan̄ ama yọk eyi òkilomo ire mgbọ ikakaan̄ge 
itata. 
45-46Ire ukot kwun̄ ikisa owu itap me ijo inu, fieek fiin̄, mije, mônwọn owu isasa 
agan̄ ukot ge me lek inin̄ ugwem eyi ikakaan̄ge itata igak eyi mêbenbe owu, mè 
ukot iba me lek itọp itap me emen ukan̄ ama yọk. 
47Ire chieen̄ kwun̄ ikirọ inyi owu ònin̄ me ijo inu, rọkọ san̄a, mije, mônwọn owu 
isasa agan̄ chieen̄ ge me lek inin̄ me mkpulu eyi Awaji igak owu ikakaan̄ chieen̄ 
iba me lek, mè etọp owu etap me emen ukan̄ ama yọk, 
48ere “ ‘Mkput òkitaka ene ìkakikwu, ukan̄ òkitaka ene si ìkakiniin̄.’ 

49Mije, mêsa ukan̄ ikala ene geelek inyi ikitoon̄, kubọk ekitap uchi me lek inu 
ngwugwa inyi iso ifuk. 
50“Uchi ìre ata inu. Ire, ire uchi ifiin̄ utop kan̄, ìre eberọrọ inyi iyaka ikaan̄ utop 
kan̄? Eya orọ, enyi ikafiin̄ utop kinyi, ìluk me esuuk melek ebi melek kinyi.” 

Mak 10 

Ijejeen̄ ofolek iyayaak olom mè nwa 

(Mat 19:1-12; Luk 16:18) 

1Jisọs oneninan̄a me Kapanọm ije isi agan̄ Judia, mè isaba okwaan̄ Jodan. 
Ogbogbo ebi ene enunu si inikana ichit ọmọ. Ikekijeen̄ ema inu kubọk îkirọ me 
ere geelek îkisi. 

2Usini ebi Farisi enunu me lek kè Jisọs me ere ya inikiweek ileleke ọmọ ikọ me 
otu, mè inido ọmọ ibe, “Ìre Ikan kè Mosis înyi irek ibe ene ijit ogwu nwa?” 
3Jisọs oneniyaka ido ema ibe, “Ìre kpasi Ikan ke Mosis onyi enyi òfo me lek 
iyaak-nwa?” 
4Ema efọfọọk ibe ke Mosis ìnyi Ikan ibe, “Ogwu ibojit ogwu nwa, ige ikpa iyaak-
olom inyi, mè ilap isibi.” 
5Jisọs onenitumu inyi ema ibe, “Mosis ìnyi enyi Ikan ya, mije, ejit kinyi minye. 

6Ire, me ibebene, mgbọ Awaji orombe otutuuk inu, Awaji ìrom enerieen̄ mè 
enenwaan̄. 
7‘Mije keyi, ogwu enerieen̄ môtele ogwu ute mè ogwu uga, mè isa lek kan̄ ichim 
iriaak me lek ogwu nwa, 
8ema ene iba mênenikana ire akpalek ge. Sa me ikeya, ema kpeyaka ire ene iba 
ofifi, ema eyaka inire ge kpọi.’ 
9Eya orọ, inu Awaji ogbaan̄be ibuk, ene geege ikayiyala.” 

10Mgbọ ema egwube ikom ifo uwu, ebi udun̄ kan̄ enenido ọmọ ikọ ofolek 
iyayaak olom mè nwa ya. 
11Jisọs otutumu inyi ema ibe, “Ene geelek òjijit ogwu nwa, mè isi ido ofifi nwa, 
ene ya îrọn̄ ikan ugan-nwa ikeme ogwu nwa. 
12Ikeya si, ogwu enenwaan̄ geelek òyayaak ogwu olom, mè isi ibat ofifi enerieen̄ 
îrọn̄ ikan ugan-nwa ikeme ogwu olom.” 

Jisọs îgbana nsabọn 
(Mat 19:13-15; Luk 18:15-17) 

13Îkaan̄ ebi ene ìsasa nsabọn inu me lek kè Jisọs ibe itoon̄ ubọk me lek, mè 
igbana. Ire, ebi udun̄ kan̄ ekakan̄ inu inyi ebi ife cha. 
14Mgbọ Jisọs omun̄be inu ebi udun̄ kan̄ ekirọ, inanaan̄ ejit, mè itumu inyi ema 
ibe, “Ìtele mè nsabọn cha enu me lek n̄a, ikakput ema, mije, îre ebi ìkup kubọk 
nsabọn ke mkpulu eyi Awaji okup inyi. 
15Me atikọ, ǹkitumu inyi enyi ibe, ogwu geelek ikabọkọge mkpulu eyi Awaji ìtap 
kubọk nsabọn ekibọkọ inu itap, ene ya ìkponin̄ mkpulu ya kubọk ge.” 
16Jisọs onenikibeen̄ nsabọn cha ge ge ikaan̄, mè ikitoon̄ ema ubọk me lek, mè 
ikigbana ema. 

Gwun̄ enerieen̄ òbọbọọn̄ ubọọn̄ 
(Mat 19:16-30; Luk 18:18-30) 

17Mgbọ Jisọs onan̄abe me ere ya isibi, mè ibene ikije ije kan̄ ifo isi, gwun̄ 
enerieen̄ ge olilibi inu, mè initọbọ ekpe me ijọn̄ me isi kan̄, mè ibe ọmọ, “Atata 
Ogwu Ijejeen̄, ìre keke ke mbarọ mè ikaan̄ ugwem ikakaan̄ge itata?” 
18Jisọs onenido ene ya ibe, “Ìre keke orọ mè owu ògwen emi ata ene? Kpunu 
ene geege òrere ata ene, ilọ me lek Awaji gaalek. 

19Owu oriọọn̄ ibe ke Ikan ìtumu ibe, ‘Kakpan̄ ene, kagan nwa ene, kachiin̄ inọ, 
kakeke ata-ikọ ataak, kafeen̄ ene, nyi nte kwun̄ mè nga kwun̄ ulibi.’ ” 
20Ogwu enerieen̄ ya ofọfọọk ọmọ ibe, “Ogwu Ijejeen̄, ǹkisusun̄ otutuuk Ikan 
kecha bene me karake ijija n̄a.” 
21Jisọs okpọkpọ ọmọ siì, mè ima ọmọ, mè inibe ọmọ, “Îkaan̄ inu ge òsisik owu 
irọrọ me ugwem kwun̄. Je fo, mè si nyam inu geelek okaan̄be, mè sa ikpoko ya 
nyi ebi ugbọọn̄, ke owu môkaan̄ inu ubọọn̄ me emen inyọn̄, mè gwu kom na 
gọọk emi.” 
22Mgbọ ene yi onọbe ikọ yi, isi kan̄ ogbugbugbolo. Ifefieek ejit, mè ije ifo, mije, 
ọmọ ìre ogwu òbọbọọn̄ ubọọn̄ enenen. 
23Jisọs oyayaka chieen̄ ikana ikpọ ebi udun̄ kan̄, mè itumu inyi ema ibe, “Môyọt 
enenen ebi ìbọbọọn̄ ubọọn̄ ininin̄ me mkpulu eyi Awaji.” 
24Ikọ ya otetet ebi udun̄ kan̄ ukpook enenen. Ire, Jisọs okpọkpọk itumu inyi ema 
ibe, “Ebi n̄a, ininin̄ mkpulu eyi Awaji ìre inu òyọyọt. 
25Aligọ ijeje itibi chieen̄ alaga îfet igak ogwu òbọbọọn̄ ubọọn̄ ininin̄ mkpulu eyi 
Awaji.” 
26Ikọ yi otetet ebi udun̄ kan̄ ukpook iraka iman̄. Ema ebebene ikidido lek kiban̄ 
ibe, “Ire ikeya, ìre ekene ke mênyan̄a?” 
27Jisọs okpọkpọ ema siì, mè itumu inyi ema ibe, “Me lek ebilene, inu keyi 
ìkpokọt imọnọ irek. Ire, ìkare ikeya me lek Awaji, mije, inu geelek îkup mfufet 
me lek Awaji.” 
28Pita onenibe Jisọs, “Kpọ, eji mîjuuk inu geelek eji ekaan̄be itele, mè igọọk 
owu.” 
29Jisọs obebe ema, “Me atikọ, ene geelek òtetele uwu kan̄, mè ìre ebi ngwan̄ 
ebirieen̄, mè ìre ebi ngwan̄ ebibaan̄, mè ìre nga kan̄, mè ìre nte kan̄, mè ìre 
nsabọn kan̄, mè ìre ijọn̄ uko kan̄ îkaan̄be, mije n̄a, mè mije ata etip yi, 
30ene ya môkaan̄ inu iwa enenen igak echi îtelebe. Ene ya ìbokaan̄ efit efit uwu, 
mè ngwan̄ ebirieen̄, mè ngwan̄ ebibaan̄, mè uga, mè nsabọn, mè ijọn̄ uko, mè 
ibọkọ si tukutuku, me linyọn̄ keyi, mè iyaka inikaan̄ ugwem ikakaan̄ge itata me 
ofifi inyọn̄. 
31Ire, owuwa ebi ìrere ebi adasi me mgbọ keyi mêkana ebi òta, owuwa ebi ìrere 
ebi òta me mgbọ keyi mêkana ebi adasi.” 

Òso mgbọ ita Jisọs otumube ikọ ibak mkpa kan̄ 
(Mat 20:17-19; Luk 18:31-34) 

32Jisọs mè ebi udun̄ kan̄ enenikije me oniin̄ isi Jeruselem. Jisọs okije me isi, ebi 
udun̄ kan̄ ekekije igọọk ọmọ me udun̄. Ukot ije kan̄ otetet ebi udun̄ kan̄ ukpook. 
Ebi ene ebi ìkigọọk ema me udun̄ me oniin̄ ya si efefieek owot. Jisọs okpọkpọk 
igwen ebi udun̄ kan̄ ida ibọkọ, mè itumu inu òborọ ọmọ inyi ema. 

33Ìtumu inyi ema ibe, “Ìgban̄ utọn̄, eji ebesi Jeruselem. Me ama ya, mêleke emi 
Gwun̄ Ebilene ikana itap me ubọk ebi ibot ngwugwa mè ebi ìjeen̄ Ikan. Ife chi 
mêtip emi oyerebet mkpa, mè iyaka emi itap me ubọk ebi ekarege ebi Ju, 
34ebi mêrọbe emi inu ochak, mè icho ataak igwook emi me lek, mè isulu emi me 
njijan̄, mè ikpan̄ emi. Ire, egwe ita isiraka, mâjomo me mkpa.” 

Mbeek Jemis melek Jọn ebeekbe 
(Mat 20:20-28) 

35Jemis melek Jọn bọn kè Jebidi eneninu me lek kè Jisọs, mè inibe ọmọ, “Ogwu 
Ijejeen̄, îkaan̄ inu ge eji ekiweek ibe owu òrọ ònyi eji.” 
36Jisọs onenido ema ibe, “Keke ke îre?” 

37Ema enenifọọk ibe, “Eji ekiweek ibe, mgbọ owu osikweek me inyọn̄ ogboon̄ 
ubọọn̄ me emen mkpulu kwun̄, mè owu òtele inyi eji ekweek irek me agba lek 
kwun̄, ene ge me agan̄ ulom, ene ge me agan̄ ujit.” 
38Jisọs onenibe ema, “Enyi kperiọọn̄ inu ya enyi ekido. Ìre enyi mêkọt inwọ ujat 
inu ònan̄a me emen ekpen̄ ufieejit eyi mbanwọ? Sà ìre enyi mêkọt ibọkọ 
igwook-mun̄ eyi ikpele ufialek eyi mbabọkọ?” 
39Ema efọfọọk ibe ke ema mêkọt. Jisọs onenitumu inyi ema ibe, “Enyi mêkọt 
inwọ ujat inu eyi mbanwọ, mè ibọkọ si igwook-mun̄ eyi mbabọkọ. 
40Ire, emi ǹkakaan̄ unye igogobo ebi ìbekweek me agan̄ ulom n̄a mè agan̄ ujit 
n̄a. Irek kecha ìkup inyi ebi Awaji oneen̄be isun̄ iban.” 
41Mgbọ akọp ebi udun̄ kan̄ kechilọ enọbe ikọ ya, ema enanaan̄ ejit enenen inyi 
Jemis mè Jọn. 
42Eya orọ Jisọs ogwegwen otutuuk kiban̄ ititiin̄, mè itumu inyi ema ibe, “Enyi 
mîriọọn̄ ibe ke ebi ìkikpulu ido ebi ekarege ebi Ju ekisa me unye ubọk ikpulu 
ebi ìkup me irak kiban̄. Ikeya si, ebi ilile me ido chi ekitọ ikọ òneme ema inyi ebi 
ema ekikpulu. 
43Ire, ìkabore ikeya me etete kinyi. Ogwu iweek irere ogwu ibot me etete kinyi, 
ene ya môdasi ire ogwu òkisi ikwaan̄ inyi otutuuk kinyi. 
44Ogwu iweek irere ogwu isi, ene ya môkana ogwu usun̄ inyi otutuuk ene. 

45Mije, Gwun̄ Ebilene me lek kan̄ ìkanu ibe ebilene enesi ikwaan̄ enyi ọmọ, ìnu 
inenisi ikwaan̄ inyi ebilene, mè inenisa ugwem kan̄ ikpe mkpukpe ijo inu me 
ibot owuwa ene.” 

Jisọs îgwa Batimiọs 
(Mat 20:29-32; Luk 18:35-43) 

46Ema enenire Jeriko. Mgbọ Jisọs mè ebi udun̄ kan̄ mè ogbogbo ebi ene ekinan̄a 
me Jeriko ikije isibi, îkaan̄ enerieen̄ ge ogwu ǹnàan̄, ekigwen Batimiọs, gwun̄ kè 
Timiọs, òkup me agba oniin̄ ya ikibeek inu. 
47Mgbọ înọbe ibe ke îre Jisọs ogwu Najeret ire ogwa òkiraka me oniin̄ ya, 
ibebene ikitaan̄ ukpo ikibe, “Jisọs, Gwun̄ kè Debit, to emi nsan!” 

48Ebi ene ekekikpin ọmọ ibe iriaan̄ ere. Ire, Batimiọs okpọkpọ ichieek mkpa 
ikitaan̄ ukpo ya inye ikibe, “Gwun̄ kè Debit, to emi nsan!” 
49Jisọs oyayaka ikeke, mè ibe ebi udun̄ kan̄ egwen ene ya enyi ọmọ. Ema enenisi 
igwen ogwu ǹnàan̄ ya, mè itumu inyi ọmọ ibe, “Kayaka ìfieek owot, nan̄a keke 
na, ke ìbe owu ònu.” 
50Batimiọs inọnọ ikeya, iwọwọọk ofọnti inyọn̄ kan̄ itọp ito, mè ito ubọk inan̄a 
ikeke, mè ije inu me lek kè Jisọs. 
51Jisọs onenido ọmọ ibe, “Ìre keke ke oweek ibe emi ǹrọ ǹnyi owu?” Batimiọs 
ofọfọọk ibe, “Ogwukaan̄ n̄a, ǹkiweek imọmọọn̄ inu.” 
52Jisọs onenibe ọmọ, “Je fo, ke ichechieek kwun̄ îrọ inyi lek kwun̄ inye.” Mgbọ 
yaage Batimiọs obebene ikimọọn̄ inu, mè igọọk Jisọs ije. 

Mak 11 

Jisọs înin̄ Jeruselem kubọk ogwu ubọọn̄ 

(Mat 21:1-11; Luk 19:28-40; Jọn 12:12-19) 

1Mgbọ ema ekije igbet Jeruselem, ema enenire ama Betifegi melek ama Betani 
me inyọn̄ ogoon̄ Olifu. Jisọs oneniria ene iba me lek ebi udun̄ kan̄ ibe, 
2“Ìje ìsi ama yilọ òkup me isi kinyi. Mgbọ yaage enyi enin̄be ama ya, enyi mêmun̄ 
gwun̄ inyinya akpan ge etobobe itele, eyi ene geege ikanenege inyọn̄. Ìtọn̄ọ ìsa 
ìjet emi. 
3Ire ikaan̄ ogwu ido ibe mè ìre enyi ejeje ikitọn̄ọ anam ya, ìtumu ìnyi ene ya ibe 
ke Okaan̄-ene okiweek, ke môyaka igwat lek iria isa inu.” 
4Ema ejeje, mè isi imun̄ gwun̄ anam ya etobobe me agba isotu uwu ge òkup me 
agba oniin̄, mè itọn̄ọ. 
5Ebi ìkup me ere ya edodo ema ibe, “Keke orọ enyi ekitọn̄ọ anam ya?” 

6Ema efọfọọk ebi ife cha ike Jisọs obe ema efọọk. Ife cha etetele mè ema esa 
anam ya eje. 
7Ema enenisa inyinya akpan ya ijet Jisọs, mè iwele ekwut kiban̄ me inyọn̄, Jisọs 
onenene ikweek. 
8Owuwa ene ewewele ekwut kiban̄ me oniin̄, usini ene esọsọp otu uti mè inwan̄ 
me lek igwook si me oniin̄, inyi Jisọs ije me inyọn̄. 
9Owuwa ebi ìkije me isi kan̄ mè ebi ìkije me udun̄ kan̄ ebebene ikibọn̄ okoko, 
mè ikitaan̄ ukpo itumu ibe, “Osana! Awaji igbana ogwu ònunu me erieen̄ 
Okumugwem! 
10Awaji igbana mkpulu kè Debit nte kiji eyi òkinu! Itọn̄ ikup inyi Awaji me emen 
inyọn̄ ere òbebene ichit!” 

11Jisọs onenire Jeruselem, mè ije isi inin̄ Uwu Mbuban, mè ikiriraan̄ chieen̄ 
ikana ikikpọ inu geelek òkup me ere ya. Ire, mije egwe ojọkọbe, ọmọ mè akọp 
mè ene iba ebi udun̄ kan̄ egwugwu ikom isibi ifo Betani. 

Jisọs îfieek otu inyi uti figi 
(Mat 21:18-19) 

12Me ofit iwele kan̄, mgbọ Jisọs mè ebi udun̄ kan̄ ekinan̄a me Betani inu 
Jeruselem, uraafiọọn̄ otataka Jisọs. 
13Inenikeke me ujọn̄ọ ere imun̄ uti figi ge, inwan̄ ojotbe lek, mè ije isi ikpọ mè 
ọmọ mômun̄ mfut me inyọn̄. Ire, mgbọ îrebe lek uti ya, ìkamun̄ mfut geege, 
ìyaka ire inwan̄ inwan̄ ojot lek, mije, mgbọ ya ìkare ibot mgbọ figi okito. 
14Jisọs otutumu inyi uti figi ya ibe, “Ene geege ikayaka ìrie mfut ònan̄a me lek 
kwun̄ ofifi.” Ebi udun̄ kan̄ enọnọ ikọ ya îtumube. 

Jisọs înin̄ Uwu Mbuban 
(Mat 21:12-17; Luk 19:45-48; Jọn 2:13-22) 

15Mgbọ ema erebe Jeruselem, Jisọs onenije isi inin̄ emen Uwu Mbuban, mè 
ibene ikilap ebi ìkinyam ewe, mè ebi ìkilep inu me emen uwu ya isibi, mè ida 
ikasi ebi ìkinwene ikpoko, mè ogboon̄ ebi ìkinyam elesia, ikana ikwuun̄. 
16Ìkachieek si ibe ebi ene eben inu ewe geege esa eje etibi uwu ya. 

17Ikekitumu inyi ebi ife cha ibe, “Ege me Ikpa Mbuban ibe, “ ‘Mêkigwen uwu n̄a 
uwu uriaak eyi ebi ido geelek.’ Ire, enyi eyaka ikisa uwu ya irọ ere ebi inọ ekinu 
inilet lek.” 
18Ebi ibot ngwugwa mè ebi ìjeen̄ Ikan enọnọ inu yi òrọrọ, mè ibene ikiweek 
oniin̄ ikpakpan̄ Jisọs. Ire, ema mîkaan̄ ufieek-owot me lek kè Jisọs, mije, 
ogbogbo ebi ene mîkaan̄ ulọk me lek kan̄, inan̄a me lek uyeke uyeke inu cha 
îkijeen̄. 
19Mgbọ îrebe ikakwun̄ me usen ya, Jisọs mè ebi udun̄ kan̄ enanan̄a me 
Jeruselem isibi. 

Ijejeen̄ ònan̄a me lek uti figi òchachiaak 
(Mat 21:20-22) 

20Me ofit iwele kan̄, me otu ewelegwe, mgbọ ema ebenije iraka, ema emumun̄ 
uti figi ya ochiaakbe ire lek ugwun̄-ijọn̄. 
21Pita onenikeek inu òrọrọ me iyakwut òraraka, mè inigwen Jisọs ibe, “Ogwu 
Ijejeen̄, kpọ, uti figi ofieekbe otu inyi ya îkwu!” 
22Jisọs otutumu inyi ema ibe, “Ìkaan̄ ichechieek me lek Awaji. 

23Me atikọ, ǹkitumu inyi enyi ibe, ire ene itumu inyi ogoon̄ yi ibe, ‘Jibi nan̄a me 
akpat, mè si rọn̄ me okwaan̄,’ mè ire ene ya ichieek ibe ke inu ọmọ otumube 
môrọ, mêrọ si ikeya inyi ene ya, mè ire ìkakaan̄ ejit iba. 
24Eya orọ mgbọ geelek enyi ekibeek Awaji inu, ìchieek ibe ke enyi mîbọkọ inu 
ya, ke Awaji mônyi enyi si inu ya enyi ebeekbe. 



1769 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

25Mgbọ enyi isikiriaak uriaak, ìtele inu geelek ene orọbe enyi ilọ ìnyi ene ya, inyi 
Nte kinyi ogwu òkup me emen inyọn̄ itele si nrọ-nlọ kinyi inyi enyi.  

[26Ire owu òkatele nrọ-nlọ ene orọbe owu ìnyi ene ya, Nte kwun̄ ogwu òkup me 
emen inyọn̄ ìkpotele si nrọ-nlọ eyi owu orọbe inyi owu.]” 

Idodo ofolek unye kè Jisọs 
(Mat 21:23-27; Luk 20:1-8) 

27Jisọs mè ebi udun̄ kan̄ enenigwu ikom inu Jeruselem. Mgbọ Jisọs okije me 
emen Uwu Mbuban, ebi ibot ngwugwa, mè ebi ìjeen̄ Ikan, mè ebi ugane ama, 
enunu me lek kan̄, 
28mè inido ọmọ ibe, “Ìre kpasi unye ke osa ikirọ otutuuk inu chi? Ìre ekene onyi 
owu unye yi?” 
29Jisọs onenitumu inyi ema ibe, “Emi mâdo enyi ikọ ge. Ire enyi ifọọk ikọ ya, 
mâtumu unye nsabe ikirọ inu chi inyi enyi. 
30Ìre unye eyi Jọn okisa igwook ene mun̄ ìnan̄a me owa? Ìre ìnan̄a me ubọk 
Awaji, sà ìre ìnan̄a me ubọk ebilene? Ìtumu ìnyi emi nu.” 
31Ema eninin̄ oru me lek kiban̄, mè ibe, “Ire eji ifọọk ibe ke ìnan̄a me ubọk Awaji, 
môdo eji ibe mè ìre keke orọ eji kpechieek ikọ kè Jọn. 
32Sà ìre eji mêfọọk ibe ke ìnan̄a me ubọk ebilene mọnọ?” Ema mîkaan̄ ufieek-
owot me lek ebi ene, mije, otutuuk ene mîchieek ibe ke Jọn ìre ogwu nriran. 
33Eya orọ, ema efọfọọk Jisọs ibe ke ema kperiọọn̄. Jisọs obebe ema, “Emi si 
m̀kpatumu ere unye eyi nkisa irọ inu chi geelek onan̄abe inyi enyi.” 

Mak 12 

Urọk ijo ebi ikwaan̄ uko 

(Mat 21:33-46; Luk 20:9-19) 

1Jisọs onenito urọk ge inyi ema ibe, “Îkaan̄ ene ge òwowop uko gerep, mè inama 
ogọ ikana, mè irọkọ udọn̄ ere ebekichimi mun̄ isibi me lek mfut gerep cha, mè 
inama uwu-oket ere ebekinene isi ikup ikibem uko ya, mè inisa uko ya inyi ebi 
ikwaan̄ uko ibe ekekpọ chieen̄ me lek, mè inan̄a isi ije me ofifi ido. 
2Mgbọ gerep cha oren̄ebe, ogwukaan̄ uko ya oneniria ogwu usun̄ kan̄ ge ibe isi 
lek ebi ikwaan̄ uko cha isi ibọkọ uche mfut eyi òrere ọmọ lek isa ijet ọmọ. 
3Ebi ikwaan̄ uko cha etetet ogwu usun̄ ya isut, mè irieen̄ itap me oniin̄, ukpọk 
ubọk. 
4Ogwukaan̄ uko ya oyayaka iria ofifi ogwu usun̄. Ebi ikwaan̄ uko cha etetet isulu 
ibot ibum, mè irọ ọmọ inu esip. 
5Ogwukaan̄ uko ya oneniria si ofifi ogwu usun̄. Ebi ikwaan̄ uko cha etetet 
ogwugwa ikpan̄. Ikeyi ke ogwukaan̄ uko ya okpọkpọ ikiria ebi usun̄ kan̄. Ife cha 
esusut usini, mè ikpan̄ usini. 

6“Ene ge òsisik iraria ìre gwun̄ ogwukaan̄ uko ya okaan̄be. Gwun̄ ya ìre gwun̄ 
îmabe enenen. Ọmọ ore ogwu mgburudun̄ îriabe isi lek ebi ikwaan̄ uko cha. 
Ekiket kan̄ ìre ke ife cha mênyi gwun̄ kan̄ ulibi. 
7“Ire, mgbọ ebi ikwaan̄ uko cha emun̄be gwun̄ ya okinu, ema eninin̄ oru me lek 
kiban̄ ibe, ‘Kpọ gwun̄ ogwukaan̄ uko ya okinu yilọ! Isinu, eji etet ekpan̄, inyi ìrot 
ìbokaan̄ ikana ire eyi kiji.’ 
8Ikeyi ke ema etet gwun̄ ogwukaan̄ uko ya ikpan̄, mè itaba nkwukwu kan̄ isibi 
me uko ya.” 
9Jisọs onenido ebi ibot ebi Ju cha ibe, “Ìre enyi ekeek ibe ke ogwukaan̄ uko ya 
ìborọrọ? Ìbonunu inikpan̄ ebi ikwaan̄ uko cha isan̄a, mè isa uko gerep kan̄ ya 
inyi ofifi ebi ikwaan̄ uko. 
10Ìre enyi kpefuk me Ikpa Mbuban ibe, “ ‘Ewuuk ebi ìnama uwu ejitbe, ọmọ 
oyaka inikana ata ibot uwu. 
11Eyi ìre inu Okumugwem orọbe, inu yi îjaan̄ enenen me chieen̄ kiji’?” 

12Ebi ibot ebi Ju cha erọriọọn̄ ibe ke îre ema ke Jisọs okitumu ikọ chi ibak. Eya 
orọ ema ekekiweek oniin̄ ebesa itet ọmọ me ere ya. Ire, ukpook ebi ene 
ìkachieek. Ema ejujuuk ọmọ itele, mè isibi ifon. 

Idodo ofolek otitip ido 
(Mat 22:15-22; Luk 20:20-26) 

13Ebi ibot ebi Ju cha eneniria usini ebi Farisi mè usini ebi ìkigọọk Erọdu ibe esi 
eleke Jisọs ikọ me otu. 
14Ife chi enunu me lek kè Jisọs, mè inibe ọmọ, “Ogwu Ijejeen̄, eji mîriọọn̄ ibe ke 
owu ìre ogwu òkitumu atikọ, òkakilibi ene chieen̄, òkakikpọ ene geege chieen̄ 
me isi. Kpan̄asi ikeya, owu òkijeen̄ ebi ene oniin̄ Awaji me atikọ. Tumu nyi eji 
nu, ìre îgbe ibe eketip otitip ido enyi ogwu Sisa, sà ìre ìkagbe? 
15Ìre eji eketip, sà ìre eji ekakitip?” Jisọs orọriọọn̄ ejit uleke kiban̄, mè ido ema 
ibe, “Ìre keke orọ enyi ekitip ufe inyi emi? Ìsa dinari ge ìjet emi m̀kpọ-nu.” 
16Ema esasa inu. Jisọs onenido ema ibe, “Ìre ogugo kè ekene mè erieen̄ kè ekene 
ire echi me lek ikpoko yi?” Ema efọfọọk ọmọ ibe ke îre eyi ogwu Sisa. 
17Jisọs obebe ema, “Ìsa inu ogwu Sisa ìnyi ogwu Sisa, mè ìsa eyi Awaji ìnyi 
Awaji.” Mije ufọọk-otu keyi, ukpook kè Jisọs otetet ema enenen. 

Idodo ofolek ijojomo me mkpa 
(Mat 22:23-33; Luk 20:27-40) 

18Ebi Sadusi, ebi ìkibe ke ene kpekijomo me mkpa, eneninu me lek kè Jisọs, mè 
inibe ọmọ, 
19“Ogwu Ijejeen̄, Mosis ìnyi eji Ikan ibe, ire ene ikwu itele ogwu nwa, ìkabon 
gwun̄, mè ngwan̄ ene ya imọnọ nwakpa ngwan̄ kan̄ okwube itele ya me lek nwa, 
mè ibon bọn me owot inyi ngwan̄ kan̄ ogwu òkwukwu. 

20Me ere ngwan̄ ebirieen̄ jaaba ekupbe, ogwu adasi me etete kiban̄ onenido 
nwa, mè ikwu itele, ìkabon gwun̄. 
21Ogwu òso iba onenimọnọ nwakpa ya me lek nwa, mè ikwu si itele, ìkabon 
gwun̄. Ikeya ke ogwu òso ita orọ si. 
22Ikeya si ke otutuuk ebi ngwan̄ kechilọ cha erọ. Ema ene jaaba cha erere olom 
inyi ogwu enenwaan̄ ya iso, mè ikwaan̄ ita, kpebon gwun̄ me owot ogwu 
enenwaan̄ ya. Me mgburudun̄ kan̄, ogwu enenwaan̄ ya si okwukwu. 
23Me mgbọ ebi ìkwakwaan̄ mêjomobe me mkpa, ìre ogwu enenwaan̄ yi ìbore 
nwa inyi ekene me etete ebi ngwan̄ jaaba cha, mije, otutuuk kiban̄ mîkaan̄ ọmọ 
me lek nwa iso?” 
24Jisọs ofọfọọk ema ibe, “Berebet ke enyi kperiọọn̄ inu egebe me Ikpa Mbuban, 
enyi kperiọọn̄ si unye Awaji okaan̄be. Mkpọ si enyi ekije ilọ! 
25Me mgbọ ijojomo me mkpa, ebilene ebeluk kubọk ebi osat Awaji ìkup me 
emen inyọn̄ ekiluk. Kpebekaan̄ olom, kpebekaan̄ si nwa. 
26Ire me lek ikọ ebi ìkwakwaan̄ ijojomo me mkpa, ìre enyi kpefuk me ikpa kè 
Mosis, ere òtutumu ikọ ofolek ukan̄ òlolomo me lek uti, ike Awaji otumube inyi 
Mosis ibe, ‘Emi ìre Awaji kè Ebereyam, mè Awaji kè Ajiki, mè Awaji kè Jekọp’? 
27Awaji ìre Awaji ebi ìkup me ugwem, ìkare Awaji ebi ìkwakwaan̄. Enyi mîje ilọ 
enenen!” 

Ikan òmimin ichit 
(Mat 22:34-40; Luk 10:25-28) 

28Ike mgbọ ya, ene ge me lek ebi ìjeen̄ Ikan înọ ema ekiwut ifan̄a ya, mè imun̄ 
ibe ke Jisọs îfọọk ebi Sadusi cha itat, mè inido Jisọs ibe, “Me etete otutuuk Ikan, 
ìre Ikan eyi owa okup me uyọt ichit?” 
29Jisọs ofọfọọk ọmọ ibe, “Ikan eyi òkukup me uyọt igak otutuuk Ikan ìre eyi òbe, 
“ ‘Ebi Ijeren, ìgban̄! Okumugwem Awaji kiji, ìre Awaji ge gaalek. 
30Ma Okumugwem Awaji kwun̄ me otutuuk ejit kwun̄, mè otutuuk ibot ejit 
kwun̄, mè otutuuk ekiket kwun̄, mè otutuuk unye kwun̄.’ 
31Ikan eyi òkup me uyọt igọọk eya ìre eyi òbe, “ ‘Ma ogwu ebilene ogbo kwun̄ 
kubọk omabe akpalek kwun̄.’ Kpunu ofifi Ikan òmimin igak Ikan iba kechi.” 
32Ogwu òjeen̄ Ikan ya obebe Jisọs, “Ogwu Ijejeen̄, owu ofọọk itat. Owu otumu 
atikọ ibe ke Okumugwem gaalek ore Awaji; ke kpunu ofifi Awaji òkukup isan̄a 
me lek Okumugwem; 
33ke ene môma Awaji me otutuuk ejit kan̄, mè otutuuk ekiket kan̄, mè otutuuk 
unye kan̄, mè ima si ogwu melek kan̄ kubọk îmabe lek kan̄; ke isusun̄ Ikan iba 
chi îkup me uyọt igak isasa anam mè ngwugwa òkup esese esese inigwa inyi 
Awaji.” 

34Jisọs omumun̄ ibe ke ene ya îgobo ikọ ya itet, mè ifọọk inen, mè initumu inyi 
ọmọ ibe, “Owu òkajọn̄ọ ere me ininin̄ mkpulu eyi Awaji.” Eya iraraka, kpunu 
ene geege òyayaka ikọt isan̄a mgbugba me lek ido Jisọs ikọ ofifi. 

Idodo ofolek ogwu Awaji otọkọbe aran̄ me ibot 
(Mat 22:41-46; Luk 20:41-44) 

35Mgbọ Jisọs okijeen̄ inu me Uwu Mbuban ya, inenikido ibe, “Ìre ebi ìjeen̄ Ikan 
ejeje ikitumu ibe ke ogwu Mesaya (òrere ogwu Awaji otọkọbe aran̄ me ibot) 
ìbonan̄a me owot iman kè Debit isibi? 
36Debit me lek kan̄ îben nriran me unye Ekwukwu Mbuban, mè itumu ibe, “ 
‘Okumugwem ìtumu inyi Okaan̄ n̄a ibe, “Siki kweek irek me agan̄ ubọk ulom n̄a, 
mege ire mgbọ mâsabe ebi ochicha kwun̄ irọ inu ibene ukot inyi owu.” ’ 
37Ìre ogwu Debit me lek kan̄ ogwenbe Okaan̄-ene ìbojeje iyaka inire gwun̄ 
ònan̄a me owot iman kè Debit isibi?” Ogbogbo ebi ene ìkukup me ere ya 
ekekigban̄ ikọ kè Jisọs, mè ikibele ejit me lek. 

Nteme ofolek ebi ìjeen̄ Ikan 
(Mat 23:1-36; Luk 20:45-47) 

38Ike Jisọs okijeen̄ inu me ere ya, ikekitaba ebi ene ubọk me utọn̄ ibe, “Ìgbala 
chieen̄ me lek ebi ìjeen̄ Ikan, ebi ìkinwọọn̄ itatap ujọn̄ọ ofọnti mgbọ geelek, mè 
ikima ibe eketọp ema ata amọn eyi umin me ere ene ewabe. 
39Ema ekima ikwekweek me inyọn̄ ikasi esun̄be inyi ebi ibot me uwu ntitiin̄, mè 
ikwekweek me irek umin me ere geelek ekirie ijọk, 
40mè ikima si ifefeen̄ ebi nwakpa ibọkọ uwu kiban̄ isak, mè ikinwọọn̄ irariaak 
ujọn̄ọ uriaak isa ikifiaan̄ ebi ene ibe ke ema mîriọọn̄ Awaji igana. Osusut kiban̄ 
obomin igak.” 

Inyinyi ogwu nwakpa ge onyibe 
(Luk 21:1-4) 

41Jisọs onenisiki ikweek iriaak me ere ekitap ikpoko me emen Uwu Mbuban ya, 
mè ikikpọ ubọk ebi ene ekinu initap ikpoko. Owuwa ebi ìkakaan̄ ikpoko ekekinu 
initap owuwa ikpoko. 
42Nwakpa ge, ogwu ugbọọn̄, ojeje inu, mè initap asabọn ikpoko ekwe iba (echi 
otu ewe kiban̄ osipbe enenen igak ata ikpoko ge). 
43Jisọs onenigwen ebi udun̄ kan̄ ititiin̄, mè itumu inyi ema ibe, “Me atikọ, ogwu 
ugbọọn̄ nwakpa yi otap ikpoko iwa igak otutuuk ene. 
44Mije, ebibilọ etap inu òsisik me lek inu ubọọn̄ kiban̄. Ire, ogwu nwakpa yi 
ìchachan otutuuk uwu kan̄ isa inu initap, igọọk me lek irek ugbọọri kan̄.” 

Mak 13 

Inu ijejeen̄ ofolek òta mgbọ: 

1. Mêgbugbọ Uwu Mbuban 
(Mat 24:1-2; Luk 21:5-6) 

1Mgbọ Jisọs okinan̄a me Uwu Mbuban isibi, ene ge me lek ebi udun̄ kan̄ onenibe 
ọmọ, “Ogwu Ijejeen̄, kpọ ubọk ewuuk òkup me lek uwu chi omiin̄be ikeke! Kpọ 
ubọk uwu chi osabe ijaan̄, mè ikeke ikeya me ijọn̄ jìk!” 
2Jisọs onenitumu inyi ọmọ ibe, “Ikpele unye uwu chi enyi emun̄be, mêgbugbọ 
otutuuk igwook me ijọn̄, kpunu ewuuk geege òboyaka itoon̄ me inyọn̄ ge.” 

2. Ufialek mè tukutuku 
(Mat 24:3-14; Luk 21:7-19) 

3Jisọs onenije inene inyọn̄ ogoon̄ Olifu, mè isiki ikweek me ere ya iyaka isi kan̄ 
ikikpọ Uwu Mbuban. Pita mè Jemis mè Jọn mè Anduru enwenween̄ lek ije inu 
me lek kan̄, mè inido ọmọ ibe, 
4“Tumu nyi eji nu, ìre mgbọ owa ke inu chi oborọ? Ìre kpasi inu ijejeen̄ ke eji 
ebesa iriọọn̄ mgbọ inu chi oborọ iso?” 
5Jisọs ofọfọọk ema ibe, “Ìkup me mbem, ikachieek ibe ene geege ifiaan̄ enyi. 

6Owuwa ene mênu me erieen̄ n̄a, ogwu ikup môkitumu ibe ke ọmọ ore Karais 
ya. Sa me ikeyi, ife chi mêfiaan̄ owuwa ene ifiin̄. 
7Enyi isikinọ okput akọn̄ me agba lek kinyi, mè ikinọ si etip akọn̄ òkitim me 
ujọn̄ọ ere, ikatet ukpook, mije, ojelek inu òkup ikeya môrọ, ire, òta mgbọ ìkpore-
nu. 
8Ido môtim akọn̄ me lek ido, ama môtim akọn̄ me lek ama. Sikisik-ijọn̄ môkup 
me owuwa ere, owuwa akan̄ môkup si. Inu chi geelek ìbore gaalek ibebene 
ujaralek cha, ìbokup kubọk uman obene ikifiak nwa-owot. 
9“Ire, ìkup me mbem-lek, mije, mêtet enyi, mè isa enyi isi uwu oyerebet, mè 
isulu enyi me emen uwu ntitiin̄. Enyi mêkeke me isi ebi ubọọn̄ mè ebi ibot 
mkpulu mije n̄a, mè ikilook ema ata etip. 
10Ire, mêdasi ilook ata etip ikana otutuuk ido geelek. 

11Mgbọ geelek mêtetbe enyi isa isi uwu oyerebet, ikasisaak lek kinyi me lek inu 
enyi ebetumu. Ire, mgbọ ya isi ire, ìkpọkpọ ìtumu inu geelek Awaji môtapbe 
enyi me otu ibe enyi etumu, mije, ikọ enyi mêtumube ìkabore ikọ otu kinyi, 
ìbore ikọ eyi Ekwukwu Mbuban obokitumu. 
12“Ngwan̄ môsa ogwu ngwan̄ inyi ekpan̄. Ute môsa ogwu gwun̄ inyi ekpan̄. 
Nsabọn mênye ibot inyi ebi ute mè ebi uga, mè irọ inyi ekpan̄ ema. 
13Otutuuk ene mêcha enyi mije enyi echieekbe me lek n̄a. Ire, ogwu geelek 
òkekeke inye ire mgburudun̄, ogwa ke Awaji obonyan̄a. 

3. Òchichaka inu, mè ebi nriran ataak 
(Mat 24:15-28; Luk 21:20-24) 

14“Enyi isimun̄ òchichaka inu eyi òkitap mfufiat okekebe me ere ikagbege ibe 
ikeke (ogwu òkifuk, itet inu îfukbe), mgbọ ya, ebi ìkup me Judia elibi efon inyọn̄ 
ogoon̄. 

15Ikaan̄ ogwu ikup me inyọn̄ otoon̄-uwu kan̄, ikasibi ijọn̄ ìnin̄ uwu ìsi ìmọnọ inu 
kan̄ geege. 
16Ikaan̄ ogwu ikup me uko, ikagwu ìkom ìnu uwu ìnimọnọ ofọnti kan̄. 

17Môfieek enenen me lek ebibaan̄ ebi ìkup me owot, mè ebi ìkaan̄ nsek nsabọn 
ìkinwọ ebe me ubọk mgbọ usen cha môrebe. 
18Ìriaak Awaji, inyi inu yi ikarọ me mgbọ utọọk, 

19mije, ujaralek òbokup me usen cha mômin enenen. Ojelek kan̄ ìkararak ìkup 
bene me karake Awaji orombe linyọn̄ na re mgbọ keyi. Ojelek kan̄ ìkpokukup si 
mege linyọn̄ òta. 
20Ire, Awaji îsan̄a usini me lek usen cha igele, mije ebi îgobobe inyi lek kan̄. Ire 
ìkare ikeya, kpunu ene geege ogwu mokup me ugwem itibi ufialek cha. 
21Mgbọ ya, ire ikaan̄ ogwu itumu inyi enyi ibe, ‘Ìkpọ ke Karais ire ogwu,’ mè ìre 
‘Ke Karais ire ogwulọ,’ ikachieek. 
22Mije, owuwa Karais ataak mè owuwa ebi nriran ataak mêkana isibi, mè 
inikijeen̄ owuwa inu ijejeen̄, mè ikirọ owuwa inu ukechieen̄ isa ikifiaan̄ ebi ene. 
Ire ikup mfufet, ema mêfiaan̄ si ebi Awaji ogobobe inyi lek kan̄. 
23Eya orọ, ìgbala chieen̄! Nra isa ata mgbọ itumu inu chi geelek inyi enyi. 

4. Inunu eyi Gwun̄ Ebilene 
(Mat 24:29-31; Luk 21:25-28) 

24“Mgbọ usen ujaralek cha isiraka isan̄a, “ ‘Ura môdun, onyan̄ ìkpoyaka itoon̄, 

25ebi kè ntoronyan̄ mênan̄a me isinyọn̄ irurọn̄ọ. Ikpele inu geelek òkinyi utoon̄ 
me isinyọn̄ môsisik, mè ijibi inan̄a me akpat.’ 
26“Me mgbọ ya, ebilene mêmun̄ Gwun̄ Ebilene okinu me emen oduku inyọn̄, me 
ikpele unye mè ujamgbugbo. 
27Me mgbọ ya, môria ebi osat kan̄ ibe ekana me agan̄ geelek me otutuuk linyọn̄, 
me agan̄ inyọn̄, mè agan̄ osiki, mè agan̄ mbum-ura, mè agan̄ ichep-ura, esi 
ekpulu ebi ọmọ ogobobe inyi lek kan̄ etitiin̄. 

Ikween̄-inu ònan̄a me lek uti figi 
(Mat 24:32-35; Luk 21:29-33) 

28“Ìsa uti figi ìkween̄ inu. Uti figi isigen̄ oka inwan̄ isan̄a, mè inibene igwook 
ayaya inwan̄ me lek, enyi mîra iriọọn̄ ibe ke mgbọ ura îgbet. 
29Ikeya si, enyi isimun̄ otutuuk inu chi ntumube okirọ, ìriọọn̄ ibe ke inunu Gwun̄ 
Ebilene îgbet; ke îra irere me otu isotu kinyi. 
30Me atikọ, ǹkitumu inyi enyi ibe ke ebi ukot keyi kpebekwaan̄ isan̄a otutuuk 
inu chi môrọbe iso. 
31Inyọn̄ mè ijọn̄ môraka, ire, ikọ n̄a ìkakaan̄ mgbọ iraraka kubọk ge. 

Kpunu ogwu òrọriọọn̄ usen ya mè mgbọ ya 
(Mat 24:36-44) 

32“Ire, kpunu ene geege òrọriọọn̄ usen ya, mè mbubak mgbọ ya mgbọ Gwun̄ 
Ebilene môgwube ikom inu. Ebi osat Awaji ìkup me emen inyọn̄ me lek kiban̄ 
kperiọọn̄. Emi Gwun̄ Awaji ǹkariọọn̄, îtata Nte n̄a gaalek oriọọn̄. 
33Eya orọ, ìgwọk chieen̄, mè ìkibem, mije, enyi kperiọọn̄ mgbọ mgbọ ya môrebe. 

34Usen ya ìbokup kubọk ene obosi ije, mè ikana uwu kan̄ itap me ubọk ebi usun̄ 
kan̄, mè inyi ema ikwaan̄ ema eberọ me ene me ene, mè itumu inyi ogwu 
òkibem isotu ibe igbala chieen̄ ibem ere. 
35“Eya orọ, ìkup me mbem, mije, enyi kperiọọn̄ mgbọ ogwukaan̄ uwu oboka, mè 
ìre ìboka me ikakwun̄, mè ìre ejit eririeen̄, mè ìre mgbọ unọn môkpọkbe, mè ìre 
me agan̄ egwe. 
36Ire ogwukaan̄ uwu ikana isibi me uwuuk-lek, ikachieek ibe inimun̄ enyi me 
ilaak. 
37Inu chi geelek nkitumu inyi enyi, ǹkitumu inyi otutuuk ene. Ìkup me mbem.” 

Mak 14 

Oru ikpakpan̄ Jisọs 

(Mat 26:1-5; Luk 22:1-2; Jọn 11:45-53) 

1Usen iba osik sabum ijọk Iraraka mè ijọk Fituru Kpunu Olat. Ebi ibot ngwugwa 
mè ebi ìjeen̄ Ikan enenikiweek ubọk ema mêlekebe Jisọs, mè itet ikpan̄. 
2Ire, ema etutumu me lek kiban̄ ibe ke ìkagbe ibe ire me mgbọ ijọk ya, inyi ebi 
ene ekato etim. 

Mîtọkọ Jisọs aran̄ me ibot me Betani 
(Mat 26:6-13; Jọn 12:1-8) 

3Jisọs onenije isi Betani, mè ikup me uwu kè Saimọn, ogwu òfafiak orukan̄ 
inyakpa. Mgbọ ema ekirie inorie, ogwu enenwaan̄ ge osasa iko ewuuk alabasita 
ge aran̄ utop olu ònyenye ewe enenen ojotbe emen ikaan̄ me ubọk inin̄ uwu ya. 
Aran̄ ya, esan̄a me lek uti nâdì, kpewọlọ. Ogwu enenwaan̄ ya onenifan̄a ebek iko 
ya, mè iben aran̄ ya ikana igwook Jisọs me ibot. 
4Usini ebi ene ìkup me ere ya enanaan̄ ejit, mè ikinunuun̄ me etete kiban̄ ibe, 
“Ìre keke orọ ogwu enenwaan̄ yi ijijit aran̄ yi ikeyi? 
5Mêkọt inyam aran̄ yi iraka efit dinari ita (eyi òrere otu ifuk ikpoko mêkọtbe isa 
ikpe ogwu ikwaan̄ ge acha ge), mè esa ikpoko ya eche enyi ebi ugbọọn̄.” Ema 
ebebene ikikan̄ inu inyi ogwu enenwaan̄ ya ijo ijo. 
6Jisọs otutumu inyi ema ibe, “Ìtele ogwu enenwaan̄ yi, ikayaka ìsisaak, mije, îrọ 
inu òjajaan̄, mè igbe inyi emi. 
7Enyi mêkọt ikitap ubọk inyi ebi ugbọọn̄ mgbọ geelek, mije, ebi ugbọọn̄ melek 
kinyi ebekikup mgbọ geelek. Ire, emi ǹkabagọọk enyi ikup mgbọ geelek. 

8Ogwu enenwaan̄ yi îrọ inu îkọtbe, mije, ìgwook emi aran̄ ya me lek isasa ibala 
akpalek n̄a iban mgbọ mêfuun̄be emi. 
9Me atikọ, ǹkitumu inyi enyi ibe, ere geelek mêlookbe ata etip ikana ire me 
otutuuk linyọn̄, mêtumu inu ogwu enenwaan̄ yi orọbe igbaalek, inyi ekesa 
ekeek ogwu enenwaan̄ yi.” 

Judas îchieek ileleke Jisọs 
(Mat 26:14-16; Luk 22:3-6) 

10Mgbọ ya, Judas Isikariọt, ene ge me lek ebi akọp mè ene iba ebi udun̄ kè Jisọs, 
onenisi lek ebi ibot ngwugwa isi igọọk inin̄ oru ubọk ọmọ obosa ileke Jisọs inyi 
ema. 
11Inu îtumube ya obebele ife cha ejit. Ema echechieek use ibe ke ema mênyi 
ọmọ ikpoko. Eya orọ, Judas obebene ikiweek mgbọ irek môsibibe inyi ọmọ isa 
Jisọs initap ema me ubọk. 

Jisọs melek ebi udun̄ kan̄ mîrie inorie ijọk Iraraka 
(Mat 26:17-25; Luk 22:7-14; Jọn 13:21-30) 

12Me adasi usen ijọk Fituru Kpunu Olat, òrere usen ekikpan̄ arọọn̄ ekisa irie ijọk 
Iraraka, ebi udun̄ kè Jisọs enenido Jisọs ibe, “Ìre ere owa ke eji ebesi irọ inorie 
ijọk Iraraka inyi owu?” 
13Jisọs onenisan̄a ene iba me lek kiban̄ iria ibe, “Ìsi emen ama yi, ke enyi 
mêchichini enerieen̄ ge obenbe ugọn̄ mudim. 
14Ìgọọk ene ya ìsi ìre uwu, mè ìtumu ìnyi ogwukaan̄ uwu ya ibe ke Ogwu Ijejeen̄ 
ibe mè ìre mọmọ agwut ere ọmọ mè ebi udun̄ kan̄ ebekup irie inorie ijọk 
Iraraka? 
15Ene ya môjeen̄ enyi agwut ilile ge ebalabe, mè inen̄e isun̄ isan̄a me uwu inyọn̄. 
Ìrọ inorie ya ìsun̄ ìban emi me ere ya.” 
16Ebi udun̄ kan̄ ene iba cha ejeje inin̄ emen ama ya, mè imun̄ inu geelek ike Jisọs 
otumube, mè irọ inorie ijọk Iraraka ya isun̄ me inyọn̄ ikasi. 
17Me ikakwun̄ usen ya, Jisọs mè akọp mè ene iba ebi udun̄ kan̄ enenikweek irek 
me uwu ya. 
18Mgbọ ema ekweekbe me lek ikasi, mè ikirie inorie, Jisọs onenitumu inyi ebi 
udun̄ kan̄ ibe, “Me atikọ, ene ge me lek kinyi, ogwu òkigọọk emi igbaan̄ irie 
inorie mgbọ yi, môleke emi inyi ekpan̄.” 
19Ejit ofefieek ebi udun̄ kan̄ cha enenen, ogwu ikup odo òbe, “Ke ìkare emi wa?” 

20Jisọs ofọfọọk ema ibe, “Îre ene ge me lek kinyi akọp mè ene iba, ogwu òkigọọk 
emi igbaan̄ ijiin̄ fituru me emen alala usun̄ ge me inyọn̄ ikasi mgbọ yi oboleke 
emi inyam. 
21Gwun̄ Ebilene môkwu mkpa kubọk egebe ibak ọmọ me Ikpa Mbuban. Ire, 
môfieek inyi ene ya ogwu môlekebe emi Gwun̄ Ebilene inyi mè ekpan̄. Kè 
ònwọn ire kpememaman ene ya.” 

Inorie mbuban 
(Mat 26:26-30; Luk 22:14-20; I Kọr 11:23-25) 

22Mgbọ ema ekirie inorie ya, Jisọs omọmọnọ fituru, mè inyi Awaji itọn̄, mè 
ikpọkọ, mè isa inyi ebi udun̄ kan̄, mè itumu inyi ema ibe, “Ìbọkọ! Eyi ìre akpalek 
n̄a.” 
23Ikeya si ke îben ekpen̄ mè miin̄ me emen, mè inyi Awaji itọn̄, mè iyaka itap me 
ubọk ebi udun̄ kan̄. Ema otutuuk ene egbagbaan̄ inwọ miin̄ me emen ekpen̄ ya. 
24Jisọs onenitumu inyi ema ibe, “Eyi ìre eje n̄a eyi egwookbe mije ibot owuwa 
ene, eje n̄a eyi esabe irọ inyan̄a-ibot eyi Awaji onyan̄abe inyi ebilene, inye. 
25Me atikọ, emi m̀kpayaka inwọ miin̄ keyi ofifi, mege ire usen mâkpọkbe inwọ 
eyi ayaya me mkpulu eyi Awaji.” 
26Mgbọ ema eriebe inorie ya isan̄a, ema enenikọt okwa itọn̄ Awaji, mè inan̄a 
isibi ije ifo inyọn̄ ogoon̄ Olifu. 

Jisọs îtumu ibe ke Pita môjit ọmọ 
(Mat 26:31-35; Luk 22:31-34; Jọn 13:36-38) 

27Jisọs onenitumu inyi ebi udun̄ kan̄ ibe, “Otutuuk kinyi mêyat itele emi, kubọk 
egebe me Ikpa Mbuban ibe ke Awaji ìbe, “ ‘Mâkpan̄ ogwu òkpukpo arọọn̄, urum 
arọọn̄ môyiyala.’ 
28Ire, nsijomo me mkpa, mâsi ikup me Galili iban enyi.” 

29Pita otutumu inyi Jisọs ibe, “Ikerere otutuuk ene eyayat itele owu, emi 
m̀kpatele owu.” 
30Jisọs otutumu inyi Pita ibe, “Kpọ, me eririeen̄ cherekeyi, sabum unọn obosan̄a 
amọn iso mgbọ iba, owu me lek kwun̄ môjit emi mgbọ ita.” 
31Ire, Pita okekitumu inye ibe, “Emi m̀kpajit owu kubọk ge, ikerere 
ebegbagbaan̄ emi melek kwun̄ ikpan̄ mgbọ ge.” Ikeya si ke otutuuk ebi udun̄ 
kan̄ kechilọ etumu. 

Jisọs îriaak uriaak me Gesemeni 
(Mat 26:36-46; Luk 22:39-46) 

32Jisọs mè ebi udun̄ kan̄ eneninan̄a ije isi ere ekigwen Gesemeni. Inenitumu inyi 
ema ibe, “Ìkup ìban emi, mè ǹsi ǹriaak uriaak,” 
33mè isa Pita mè Jemis mè Jọn igbaalek ije inan̄a. Ufieejit mè ufieek-owot 
obebene ikikeme ọmọ. 
34Itutumu inyi ema ene ita cha ibe, “Ufieejit òkup emi me ejit îmin enenen ire 
lek môkọtbe ikpan̄ emi. Ìkup me ere keyi, mè ìkup me mbem.” 
35Inenije ifo isi sọnja, mè irọn̄ inyana me ijọn̄, mè iriaak uriaak ibe, ire ikup 
mfufet, mè Awaji iben ufialek eyi mgbọ ya iraka ọmọ me ibot, 
36mè ikitumu ibe, “Jei, Nte n̄a! Kpunu inu geege òkigak owu irọrọ. Ben ekpen̄ 
ufialek yi san̄a emi me lek. Ire, ikare me nkeek eyi n̄a. Nkeek eyi kwun̄ irọ!” 

37Irariaak uriaak yi isan̄a, inenigwu ikom ije inu, mè inimun̄ ebi udun̄ kan̄ ene 
ita cha ekilaak, mè itumu inyi Pita ibe, “Saimọn, ìre òkilalaak? Ìre owu òkpokọt 
itop chieen̄ ukpọk ukpọk lek mbubak mgbọ ge gaalek? 
38Ìkup me mbem, mè ìkiriaak uriaak, inyi enyi ekarọn̄ ìnin̄ me ntọ-mkpọ. Mmun̄ 
ibe ke ekwukwu kinyi îbem lek me atikọ, ire, akpalek kinyi îwọ.” 
39Inenitele ema, mè ije isi iriaak uriaak yaage îriaakbe me adasi mgbọ, 

40mè iyaka inu òso mgbọ iba, mè inimun̄ si ema ekilaak, mije, ilaak îtet ema 
enenen. Ema si kperọriọọn̄ inu ebeyaka itumu inyi ọmọ. 
41Jisọs ojeje, mè ikpọk inu òso mgbọ ita, mè ibe ema, “Ìre enyi ekilalaak isiki 
efuuk si ire mgbọ keyi? Îkem! Ìbolo chieen̄ ke mgbọ ya îre! Ìkpọ, mêniyaka emi 
Gwun̄ Ebilene itap me ubọk ebi ijo. 
42Ìnan̄a ìkeke ìnije ke ogwu òboleke emi ire ogwulọ òkinu.” 

Mîtet Jisọs isa ije 
(Mat 26:47-56; Luk 22:47-53; Jọn 18:3-12) 

43Jisọs òkitutumu ikọ ya me otu, Judas, ene ge me lek akọp mè ene iba ebi udun̄ 
kan̄, okakana isibi, ọmọ melek urum ebi ene ebi ebi ibot ngwugwa, mè ebi ìjeen̄ 
Ikan, mè ebi ugane ama eriabe ibe enetet Jisọs. Ife chi eje melek oge akọn̄ mè 
m̀gbele me ubọk inu ere ya. 
44Sabum ema enube, Judas îwuuk lek itumu inyi ebi melek kan̄ cha ibe ke ene 
geelek ọmọ môkanabe ikat ore ene ya, mè ebibi etet esa eje, mè egwuun̄ chieen̄ 
me lek. 
45Mgbọ yaage Judas orebe ere ya, iraraka isi ge isi lek kè Jisọs, mè itọp ọmọ 
amọn ibe, “Ogwu Ijejeen̄,” mè ikana ọmọ ikat. 
46Ebi ife cha eninin̄ mgbọ yaage gìrìrìm, mè itet Jisọs. 

47Ene ge me lek ebi udun̄ kè Jisọs, ebi ìkekeke me ere ya, owọwọọk oge akọn̄ 
kan̄, mè ikep ogwu usun̄ ogwu òban Awaji, utọn̄ ofefieek inan̄a. 
48Jisọs okekido ebi ife cha ibe, “Ìre emi ìre ogwu òkichiin̄ inọ me afa, eyi enyi 
esabe oge akọn̄, mè m̀gbele isibi inu ibenitet emi? 
49Ke ǹkigọgọọk enyi ikup me Uwu Mbuban usen geelek ikijeen̄ inu, enyi kpetet 
emi. Inu egebe me Ikpa Mbuban ìkaan̄ irọrọ iso ike egebe.” 
50Otutuuk ebi udun̄ kan̄ eyayaak itele ọmọ, mè ilibi ichieen̄ ita kpai. 

51Gwun̄ enerieen̄ ge òwa me ere ya òsasa ekwut gaalek ikana ichit lek, mè ikije 
igọọk Jisọs me udun̄. Ebi ife cha egọgọọk gwun̄ enerieen̄ ya ibetet. 
52Ifafiala me ubọk kiban̄, mè ifiin̄ ekwut kan̄ itele, mè ilibi njak njak ifo. 

Mîsa Jisọs isi isi Oru ebi Ju 
(Mat 26:57-68; Luk 22:54-55,63-71; Jọn 18:13-14) 

53Ebi ife cha esasa Jisọs isi uwu ogwu òban Awaji. Otutuuk ebi ibot ngwugwa 
mè ebi ugane ama mè ebi ìjeen̄ Ikan mîtitiin̄ me uwu ya. 

54Pita okekije me ujọn̄ọ ere igọọk ema me udun̄, mè igọọk iraka inin̄ emen oyet 
egep ogwu òban Awaji, mè isi igọọk ebi ìkibem ere ikup ikigwele ukan̄. 
55Ebi ibot ngwugwa mè otutuuk ebi Oru ebi Ju ekekiweek inu ata-ikọ ebesa 
itoon̄ Jisọs uraamọn, inyi ekọt ekpan̄ ọmọ. Ire, ema kpekọt ikaan̄. 
56Owuwa ebi ata-ikọ mînu inikeke ataak ataak ata-ikọ ikeme Jisọs, ire, ikọ kiban̄ 
ìkaje ìkike. 
57Usini ebi ìkup me ere ya enanan̄a ikeke, mè ikan̄ ataak ikeme Jisọs ibe, 

58“Eji mînọ ene yi okitumu ibe ke ọmọ môgbugbọ Uwu Mbuban yi eyi ebilene 
enamabe, mè isa egwe ita inama ofifi eyi ikarege eyi ubọk ebilene onamabe.” 
59Ikọ ebi ata-ikọ kechi si ìkaje lek ge. 

60Ogwu òban Awaji oneninan̄a ikeke me isi otutuuk ene, mè ido Jisọs ibe, “Ìre 
òkakaan̄ inu geege obofọọk? Ìre keke ke ife chi ekitumu ikeme owu ikeyi?” 
61Ire, Jisọs okpọkpọ iriaan̄ otu, ìkasan̄a amọn. Ogwu òban Awaji okpọkpọk ido 
ọmọ ibe, “Ìre owu ore Karais ya, òrere Gwun̄ Awaji ogwu ògbe itọn̄?” 
62Jisọs ofọfọọk ibe, “Emi nre ene ya! Enyi mêmun̄ Gwun̄ Ebilene okweekbe irek 
me agan̄ ubọk ulom Awaji Ogwu Òkaan̄ Unye Geelek, mè inan̄a ikinu me emen 
oduku inyọn̄.” 
63Ogwu òban Awaji osasa me unaan̄-ejit itaba ofọnti îtapbe me lek igwak, mè 
itumu ibe, “Ìre kpasi ata-ikọ ke eji eyaka ikiweek? 
64Enyi otutuuk ene mîsa utọn̄ kinyi inọ mbuban ikọ eyi ene yi otumube ikeme 
Awaji. Nkeek kinyi ye?” Otutuuk kiban̄ etitip Jisọs oyerebet, mè ichieek igwook 
ibe ke îgbe mkpa. 
65Usini kiban̄ ebebene ikigọkọ ataak itọbọ ọmọ me lek, mè isa ekwut ibọp ọmọ 
chieen̄ ichit, mè ikigoon̄ ọmọ akpọ, mè ikibe ọmọ, “Bak-nu, ìre ekene osulu 
owu?” Ebi akọn̄ ìkibem ere enenitaba ọmọ ije, mè ikisut ọmọ. 

Pita îjit Jisọs 
(Mat 26:69-75; Luk 22:56-62; Jọn 18:15-18,25-27) 

66Mgbọ Pita okupbe me oyet egep ya, gwun̄ enenwaan̄ ge me lek ebi usun̄ ogwu 
òban Awaji osisibi inu. 
67Mgbọ îmun̄be Pita okigwele ukan̄, igwugwuun̄ chieen̄ ikpọ Pita, mè itumu inyi 
ibe, “Ke owu si me lek ebi ìkigọọk Jisọs ogwu Najeret ya ije.” 
68Pita okakan̄, mè itumu inyi ogwu enenwaan̄ ya ibe, “Ǹkariọọn̄ inu okitumu, 
ǹkagobo ìtet,” mè inan̄a ije ifo otunchit isi igọọk ikeke. [Mgbọ yaage unọn 
osasan̄a amọn.] 
69Mgbọ gwun̄ enenwaan̄ ya omun̄be Pita me ere ya, isasa ebi ìkekeke me ere ya 
ikijeen̄ ibe, “Ìkpọ, ene yi ìre ene ge me lek ebi ife cha.” 

70Pita okpọkpọk ikan̄. Sọnja mgbọ iraraka, ebi ìkeke me ere ya etutumu inyi Pita 
ibe, “Owu òkpokọt ikan̄ ibe ke owu òkare ene ge me lek ife chi, mije, owu ìre 
ogwu Galili.” 
71Pita otatap awọ ikeme lek kan̄, mè ikinyan̄a ibot ibe, “Ǹkitumu atikọ. 
Ǹkariọọn̄ ene yi enyi ekitumu ikọ ibak.” 
72Mgbọ yaage, unọn osasan̄a amọn òso mgbọ iba. Pita onenisi ikeek ikọ ya Jisọs 
otumube inyi ọmọ ibe, “Sabum unọn obosan̄a amọn iso mgbọ iba, owu môjit 
emi mgbọ ita.” Mgbọ yaage Pita obebene ito ikito. 

Mak 15 

Mîsa Jisọs inu me isi kè Pailet 

(Mat 27:1-2,11-14; Luk 23:1-5; Jọn 18:28-38) 

1Me ewelegwe ewelegwe, ebi ibot ngwugwa, mè ebi ugane ama, mè ebi ìjeen̄ 
Ikan melek otutuuk Oru ebi Ju etutumu ifieek inu ema eberọ, mè initap Jisọs 
mkpọn me ubọk, mè isa ọmọ isi ikana itap me ubọk kè Pailet (ogwu ibot mkpulu 
ebi Rom etobe me agan̄ Judia me mgbọ ya). 
2Pailet onenido Jisọs ibe, “Ìre owu ore ogwu ubọọn̄ ebi Ju ya?” Jisọs ofọfọọk ọmọ 
ibe, “Owu otumu ma!” 
3Ebi ibot ngwugwa ekekitumu owuwa ikọ itoon̄ Jisọs. 

4Eya orọ Pailet okpọkpọk ido ọmọ ibe, “Ìre owu òkakaan̄ inu geege òbofọọk? Ìre 
òkanọ otutuuk inu chi ekitumu itoon̄ owu?” 
5Ire, Jisọs ìkasan̄a amọn geege. Inu ya okeke Pailet chieen̄. 

Mîfieek oyerebet mkpa inyi Jisọs 
(Mat 27:15-26; Luk 23:13-25; Jọn 18:39–19:16) 

6Mgbọ geelek ijọk Iraraka okire, Pailet îkisan̄a ogwu mkpọn ge me uwu mkpọn 
isibi ibe ifo. Ene ya ìkire ogwu ebi Ju edobe. 
7Ike mgbọ ya, îkaan̄ ogwu mkpọn ge ekigwen Barabas. Barabas yi me lek ebi 
etapbe me mkpọn mije uyọrọlek ema etapbe, mè ikpan̄ ene. 
8Urum ebi ene ìtititiin̄ me ere uwu kè Pailet enenikibe Pailet irọ inu îkirọ acha 
geelek, me ibot mgbọ ya, inyi ema. 
9Pailet onenido ema ibe, “Ìre enyi mîweek ibe emi ǹsan̄a ogwu ubọọn̄ ebi Ju 
ǹsibi ǹnyi enyi?” 
10Pailet îriọọn̄ ibe ke îre sa me ejit mba ke ebi ibot ngwugwa esa Jisọs ijet ọmọ. 

11Ire, ebi ibot ngwugwa ekekitumu inyi ebi ene cha ibe ekachieek, kpan̄asi 
ebedo Jisọs, edo ibe isan̄a Barabas isibi inyi ema. 
12Pailet okpọkpọk ido ema ibe, “Ìre keke ke enyi eweek ibe emi ǹrọ ogwu enyi 
ekigwen ogwu ubọọn̄ ebi Ju?” 

13Ema ekekitaan̄ ukpo ibe, “Gon ọmọ kpan̄ me uti nkwurieen̄!” 

14Pailet ododo ema ibe, “Mije keke? Ìre kpasi ijo inu ke îrọ?” Ire, ema erọriọọn̄ 
ikitaan̄ ukpo unye unye ikibe, “Gon ọmọ kpan̄ me uti nkwurieen̄!” 
15Mije Pailet okiweek irọrọ inyi ejit ibele ebi ife cha, inenisan̄a Barabas isibi me 
mkpọn inyi ema, mè isa Jisọs inyi ebi akọn̄ ibe esulu me njijan̄, mè esa esi egon 
ekpan̄ me inyọn̄ uti nkwurieen̄. 

Ebi akọn̄ mîsa Jisọs irọ inu ochak 
(Mat 27:27-31; Jọn 19:2-3) 

16 Ebi akọn̄ cha esasa Jisọs isibi isi emen oyet egep uwu ogwu ibot mkpulu, me 
igwen otutuuk ebi urum akọn̄ kiban̄ ititiin̄. 
17Ema enenitap Jisọs ikpele ofọnti irio irio eyi ebi ubọọn̄ ekitap, mè isa ukpak 
ilọk okpibot ubọọn̄ ikwuun̄ ọmọ me ibot, 
18mè ikitumu inyi ọmọ ibe, “Ogwu Ubọọn̄ ebi Ju, eji mînyi owu amọn!” 

19Ema esasa uti ikisulu ọmọ me ibot, mè ikigọkọ ataak itọbọ ọmọ me lek, mè 
ikigwook ekpe me isi kan̄, mè ikitọbọ ibot inyi ọmọ. 
20Mgbọ ema erọbe ọmọ inu ochak chi isan̄a, ema eneniwọọk ọmọ ofọnti irio irio 
ya isan̄a me lek, mè ikpulu ofọnti kan̄ cha itap ọmọ me lek, mè isa ọmọ isibi 
ibesa isi igon ikpan̄ me inyọn̄ uti nkwurieen̄. 

Mîgon Jisọs ikpan̄ me inyọn̄ uti nkwurieen̄ 
(Mat 27:32-44; Luk 23:26-43; Jọn 19:17-27) 

21Mgbọ ekisa Jisọs ije me oniin̄ ibesi igon ikpan̄, ema enenichichini melek ogwu 
enerieen̄ ge ekigwen Saimọn, nte kè Alikisenda melek Rufọs, ònan̄a me ama 
ekigwen Sairini, okije inu. Ema etetet ogwu enerieen̄ yi me ubọk unye ibe iben 
uti nkwurieen̄ kè Jisọs. 
22Ema enenisa Jisọs isi ire ere ekigwen Gọligọta, (eyi òsisibi Ere Ngigọ Ibot Ene). 

23Eneninyi Jisọs miin̄ etapbe ugwun̄ ònan̄a me lek uti mâa me emen. Ugwun̄ yi 
ìkirọ inyi ene ikanọ unan me lek. Ire, Jisọs ojijit inwọnwọ. 
24Ema enenigon Jisọs me inyọn̄ uti nkwurieen̄, mè ikpulu ofọnti kan̄. Sabum 
ema eniche ofọnti cha, edadasi iroon̄ nriroon̄ isasa iriọọn̄ ubọk ema ebeche 
ofọnti cha me lek kiban̄. 
25Òfuk-mgbọ îsulu onaan̄ge eyi ewelegwe mgbọ ema egonbe Jisọs me inyọn̄ uti 
nkwurieen̄. 
26Ulook egebe igon kubọk ikan esabe itip ọmọ oyerebet ìre: OGWU UBỌỌN̄ EBI 
JU. 
27Mîgon si ebi inọ afa iba me uti nkwurieen̄ me agba lek kan̄ me ere ya, ene ge 
me agan̄ ulom kan̄, ene ge me agan̄ ujit kan̄.  

[28Sa me ikeyi ke inu egebe me Ikpa Mbuban ibak ọmọ orọ iso. Ege me Ikpa 
Mbuban ibe, “Mîfuk ọmọ itap me otu ifuk ebi ìkifiat ikan.”] 

29Ebi ìkije iraka me ere ya ekekitọp ibot, mè ikichak ọmọ ibe, “Ìin̄-iin̄-ìin̄! Owu 
ogwu òbe ke ọmọ môgbugbọ Uwu Mbuban ito, mè isa egwe ita gaalek ikpọk 
inama isan̄a, 
30nyan̄a lek kwun̄ ma! Nan̄a me inyọn̄ uti nkwurieen̄ ya sibi ijọn̄ nu.” 

31Ikeya si, ebi ibot ngwugwa, mè ebi ìjeen̄ Ikan ekekitumu me lek kiban̄ ikisa 
ichak Jisọs ibe, “Înyan̄a ebi ofifi ife, ire, ìkakọt ìnyan̄a lek kan̄. 
32Ọmọ ogwu òrere Karais ya, ogwu ubọọn̄ ebi Ijeren, inan̄a me inyọn̄ uti 
nkwurieen̄ isibi ijọn̄ nu, inyi eji emun̄, mè echieek me lek kan̄.” Ubọk yaage ke 
ene iba cha egonbe igba ọmọ ekitumu si ijo otu ikọ isa ikinyi ọmọ unyechieen̄. 

Mkpa kè Jisọs 
(Mat 27:45-56; Luk 23:44-49; Jọn 19:28-30) 

33Me mgbọ òfuk-mgbọ osulube akọp mè iba eyi ejit ikarek, ere ogwugwu ikom 
idun kubọk eririeen̄, mè ikup ikeya mege ire mgbọ òfuk-mgbọ osulube ita eyi 
ikarek. 
34Mgbọ òfuk-mgbọ osulube ita ya, Jisọs otataan̄ ukpo ibe, “Elọi Elọi, lama 
sabatani?” eyi osisibi, “Awaji n̄a, Awaji n̄a, ìre keke orọ ojitbe emi itele?” 
35Mgbọ usini ebi ìkup me ere ya enọbe ikọ îtumube, ema ekekitumu ibe, “Ìgban̄, 
òkibọn̄ọ Ilaija.” 
36Ene ge me lek kiban̄ olilibi isi imọnọ ise ijiin̄ me emen miin̄ agburu, mè isa 
inwaan̄ me otu uti, mè ibene ifo otu kè Jisọs ibe inwọ, mè ikitumu ibe, “Ìjuuk 
ọmọ ìtele, mè ekpọ-nu mè ìre Ilaija mônu iniwaka ọmọ isan̄a me inyọn̄ uti 
nkwurieen̄ isibi ijọn̄.” 
37Jisọs otataan̄ ukpo, mè ikwu. 

38Ekwut esabe igbaka ikwek Ere Òkup Mbuban Ichit me Uwu Mbuban otọtọbọ 
ibum okpọkọ iba ibene me inyọn̄ ire ijọn̄. 
39Ogwu ibot akọn̄ ge òkekeke me ere ya mè imun̄ ubọk Jisọs osabe ikwu, 
otutumu ibe, “Me atikọ, ene yi ìre Gwun̄ Awaji!” 
40Îkaan̄ usini ebibaan̄ ìkukup me ujọn̄ọ ere ikikpọ inu ya òkirọ. Ebibaan̄ cha ìre 
Meri ogwu ama Magidala, mè Salomi, mè Meri nga kè Jemis ogwu ijija melek 
Josefu. 
41Mgbọ Jisọs okupbe me Galili, îre ebibaan̄ chi ekigọọk ọmọ me udun̄, mè ikikpọ 
ọmọ chieen̄ me lek. Owuwa ebibaan̄ ebi ìgọgọọk Jisọs me udun̄ inu Jeruselem 
me ere ya si ekupbe. 

Ifufuun̄ kè Jisọs 
(Mat 27:57-61; Luk 23:50-56; Jọn 19:38-42) 

42Usen ya ìre usen ebi Ju ekinen̄e lek kiban̄ isun̄ (mije ofit iwele kan̄ obore Usen 
Mbuban kiban̄). Eya orọ, me agan̄ ikakwun̄ usen ya, 

43Josefu ogwu ama Arimatia, ene ge eriọọn̄be erieen̄ me emen Oru ebi Ju, ogwu 
òkikpọ chieen̄ me inunu mkpulu eyi Awaji, osasa me unye-ejit ije isi ido Pailet 
ibe inyi ọmọ unye, mè ọmọ isi iben nkwukwu kè Jisọs. 
44Îke Pailet chieen̄ inọnọ ibe ke Jisọs îgwat lek ikwu ikeya. Ineniria etip igwen 
ogwu ibot akọn̄ ya ibe inu, mè ido ọmọ ibe mè ìre Jisọs îkwu ifiin̄ mgbọ ye? 
45Mgbọ Pailet onọbe me otu ogwu ibot akọn̄ ya ibe ke Jisọs îkwu, ineninyi Josefu 
unye ibe isi iben nkwukwu kè Jisọs. 
46Josefu onenisi ilep ekwut ekisa ikat nkwukwu ene isi ifuun̄, mè isi isan̄a 
nkwukwu kè Jisọs, mè isa ekwut ya ikat, mè iben isi itap me emen udọn̄-ufuun̄ 
erọkọbe me lek ewuuk, mè ikpukpọt ikpele ewuuk ge ichit otu udọn̄ ya. 
47Meri ogwu ama Magidala, mè Meri nga kè Josefu mîgọọk si inu ere ya, mè 
imun̄ ere efuun̄be nkwukwu kè Jisọs. 

Mak 16 

Jisọs îjomo me mkpa 

(Mat 28:1-8; Luk 24:1-12; Jọn 20:1-10) 

1Mgbọ Usen Mbuban orakabe, Meri ogwu ama Magidala, mè Meri nga kè Jemis, 
mè Salomi, enenisi ilep aran̄ utop olu ema mêsabe isi iken nkwukwu kè Jisọs. 
2Me otu ewelegwe, me usen ògọgọọk Usen Mbuban, mgbọ ura obumbe, ebibaan̄ 
cha esisi udọn̄-ufuun̄ ya. 
3Mgbọ ema ekije me oniin̄, ema ekekinina lek ibe, “Ìre ekene obonikpukpọt 
ewuuk esabe ichit otu udọn̄ ya isan̄a inyi eji mọnọ?” 
4Ewuuk ya îmin enenen. Ire, mgbọ ema erebe ere ya, ema emumun̄ ibe ke 
mîkpukpọt ewuuk ya isan̄a me otu udọn̄ ya. 
5Ema eninin̄ emen udọn̄ ya, mè imun̄ gwun̄ enerieen̄ ge osikibe ikweek me agan̄ 
ubọk ulom, mè ofọnti okuket me lek. Ema eririki. 
6Gwun̄ enerieen̄ ya obebe ema, “Ikariki! Nriọọn̄ ibe ke enyi ekiweek Jisọs ogwu 
Najeret, ogwu egonbe ikpan̄ me inyọn̄ uti nkwurieen̄. Îjomo me mkpa, ìkakup 
me ere keyi. Ìna ìnikpọ ere emaan̄be nkwukwu kan̄. 
7Ìfo, mè ìsi ìtumu ìnyi Pita, mè ebi udun̄ kan̄ kechilọ ibe ke Jisọs òkije isi Galili 
isisi ikup iban ebibi; ke ebibi mêchichini ọmọ me ere ya, ike îtumube inyi ebibi.” 
8Mbiribọ ogwogwook ebibaan̄ cha me lek, ema esasa me uran-lek inan̄a me 
udọn̄ ya ilibi ekot ekot ifo. Kpesan̄a amọn inyi ene geege me oniin̄, mije ukpook. 

Jisọs îsibi me isi kè Meri ogwu Magidala 
(Mat 28:9-10; Jọn 20:11-18) 

[9Mgbọ Jisọs ojomobe me mkpa me ewelegwe usen ògọgọọk Usen Mbuban, 
ìdasi isibi me isi kè Meri ogwu Magidala ogwu îrieen̄be ijo erumun̄ jaaba isibi 
me emen. 

10Meri ogwu Magidala yi osisi ikpa inyi ebi melek Jisọs ekije. Mgbọ ya ema ekup 
me ufieejit, mè ikito ito. 
11Mgbọ ema enọbe ibe ke Jisọs me ugwem; ke Meri ogwu Magidala îmun̄ lek 
kan̄, ema kpechieek. 

Jisọs îsibi me isi ebi udun̄ kan̄ ene iba 
(Luk 24:13-35) 

12Sọntiik mgbọ iraraka, Jisọs osisibi kubọk ofifi ene me isi ebi udun̄ kan̄ ene iba, 
mgbọ ema ekije me oniin̄ ibesi gwun̄ ama ge. 
13Ema egwugwu ikom ika inu Jeruselem, mè inikpa inu ya inyi ebi udun̄ kan̄ 
kechilọ. Ire, ebi udun̄ kan̄ cha kpechieek si. 

Jisọs îsibi me isi akọp mè ebi udun̄ kan̄ ge 
(Mat 28:16-20; Luk 24:36-49; Jọn 20:19-23; Ikwaan̄ 1:6-8) 

14Me mgburudun̄, Jisọs onenisibi me isi akọp mè ebi udun̄ kan̄ ge cha mgbọ ema 
ekirie inorie, mè ikan̄-inu inyi ema, mije una ichechieek kiban̄, melek ike ema 
ekatbe ejit ijit ikọ ebi ìmumun̄ ọmọ mgbọ ọmọ ojomobe me mkpa iraka ekpabe 
inyi ema. 
15Inenibe ema, “Ìje ìkana otutuuk linyọn̄, mè ìlook otutuuk ebilene ata etip eyi 
Awaji. 
16Ene geelek òchechieek mè igwook mun̄, mênyan̄a ene ya. Ire, ogwu geelek 
ikachieekge, mêtip ogwugwa oyerebet mkpa. 
17Ebi ìchechieek mêkaan̄ inu ijejeen̄ kechi: Ema mêsa erieen̄ n̄a irieen̄ ijo 
erumun̄ isibi me emen ene, ema mêtumu nke nke usem. 
18Ire ema itet ubọk me lek ijijinu, mè ìyaka ire ibọk ke ema enwọ, unan geege 
ìkposak ema me lek. Ema mêtoon̄ ebi orukan̄ ubọk me ibot, mè lek ebi orukan̄ 
ònye.” 

Jisọs îfo emen inyọn̄ 
(Luk 24:50-53; Ikwaan̄ 1:9-11) 

19Mgbọ Okaan̄-ene Jisọs otumube ikọ isan̄a melek kiban̄, ebeben ọmọ ifo emen 
inyọn̄. Ọmọ okwekweek me agan̄ ubọk ulom Awaji. 
20Ebi udun̄ kan̄ ekekijijen̄e ikana ikilook ata etip eyi Awaji me ere geelek. 
Okaan̄-ene okekigọọk ema igbaan̄ isi ikwaan̄, mè ikisa me owuwa inu ukechieen̄ 
ikirọ ikọ kan̄ echi ema ekitumu inye.] 

Luk 

Luk 1 

1Atata Tiofilọs ogwu ògbegbe umin, ike owu oriọọn̄be, owuwa ene mîwuuk lek 
ige mfufuk ofolek otutuuk inu òmọmọnọ irek me etete kiji. 
2Ebi ìgege mfufuk chi, ege inu eji enọbe me otu ebi ìsasa chieen̄ kiban̄ imun̄ inu 
cha okirọ bene me ibebene, mè ikitumu si inu chi isibi inyi ebi ene. 
3Eya orọ, mgbọ emi me lek n̄a mwuwuuk lek ifiat mgbọ iwọlọ iweek ubọk 
otutuuk inu chi osabe irọ bene me ibebene, mmun̄ si ibe ke îgbe ibe emi ǹge 
ubọk inu chi orọbe, me onineen̄ me onineen̄, ǹjet owu, 
4inyi owu òriọọn̄ atikọ òkup me emen otutuuk inu etumube ijeen̄ owu. 

Ogwu osat Awaji îlook ibe ke mêman Jọn ògwook mun̄ 

5Me mgbọ ogwu ubọọn̄ Erọdu okikpulu agan̄ Judia, îkaan̄ ogwu ngwugwa ge 
òkukup, ekigwen Jekaraya. Ọmọ ìnan̄a me owot iman ebi ngwugwa eyi agan̄ kè 
Abija ogwu owot iman kè Erọn. Nwa ogwu ngwugwa yi ìre Elisabet, ogwu 
ònan̄a si me owot iman kè Erọn. 
6Jekaraya mè Elisabet mîluk ugwem òtatat me isi Awaji, mè ikirọ otutuuk nteme 
mè ikan geelek Awaji onyibe, kpunu geege ema erọbe ilọ. 
7Ire, ema kpekaan̄ gwun̄ geege, mije, Elisabet ìre òra. Ema ene iba cha si mîkan 
enenen. 
8Me mgbọ ge, irek isisi ikwaan̄ me Uwu Mbuban onenikana ire lek ebi owot 
iman ebi ngwugwa eyi agan̄ kè Abija. 
9Ike orọmijọn̄ ebi ngwugwa okupbe, eneniroon̄ nriroon̄ iweek ogwu òbosi iwọp 
nsensi me Ere Mbuban me Uwu Mbuban, mè inisa me ikeya igobo Jekaraya ibe 
isi. 
10Mgbọ îrebe mgbọ ekiwọp nsensi, otutuuk ebi ìtititiin̄ ibenitọbọ ebum inyi 
Awaji ekup me oyet ikiriaak uriaak, mè itele Jekaraya gaalek me agba lek ntook 
ere îkupbe ikiwọp nsensi me emen Uwu Mbuban. 
11Ogwu osat Okumugwem ge okakana isibi me isi kan̄, mè ikeke me agan̄ ulom 
ntook nsensi ya. 
12Mgbọ Jekaraya omun̄be ogwu osat ya, iririki, ukpook otetet. 

13Ire, ogwu osat ya otutumu inyi ọmọ ibe, “Jekaraya katet ukpook, mije, Awaji 
înọ ida uriaak kwun̄. Elisabet nwa kwun̄ mônin̄ owot, mè iman gwun̄ enerieen̄ 
ge inyi owu. Owu mônyi gwun̄ ya erieen̄, Jọn. 
14Gwun̄ ya môre inu unwọọn̄ mè ubelejit inyi owu. Imaman kan̄ môrọ si inyi 
owuwa ene enwọọn̄ unwọọn̄, 

15mije, gwun̄ ya môre ikpele ene me isi Okumugwem. Ire, gwun̄ ya ìkpochak 
miin̄ gerep geege me otu, ìkponwọnwọ si unye miin̄ geege me ugwem kan̄. 
Ekwukwu Mbuban môjot gwun̄ ya me emen, bene me emen owot ogwu uga. 
16Gwun̄ ya môrọ inyi owuwa ebi Ijeren egwu ekom egọọk Okumugwem Awaji 
kiban̄. 
17Îre ọmọ obodasi inu sabum Okaan̄-ene ònonu. Isinu, môsa ojelek Ekwukwu 
mè ikpele unye eyi kè Ilaija ogwu nriran inu inisi ikwaan̄. Môgwu ejit ute ikom 
ifo lek ebi bọn, mè igwu ejit ebi unye-ibot ikom ifo lek iriọọn̄-inu eyi ata irọrọ, 
mè irọ inyi ebi enen̄ebe isun̄ inyi Okaan̄-ene ekup me mbem-lek ekekpọ inunu 
Okaan̄-ene.” 
18Jekaraya onenido ogwu osat ya ibe, “Ìre emi m̀bajeje iriọọn̄ ibe ke inu yi môrọ 
kubọk owu otumube? Mije, mgbọ keyi, emi ìre oka enerieen̄, nwa n̄a si îkan 
enenen.” 
19Ogwu osat ya ofọfọọk ọmọ ibe, “Emi ìre Geberen, ǹkikup me isi Awaji. Îre 
Awaji oria emi ibe emi ǹnenlook owu ata etip yi. 
20Mgbọ keyi, ike owu okachieekge ikọ n̄a, eyi kpolọbe irọrọ iso me mgbọ mgbọ 
kan̄ môkembe, owu mônin̄ mbuuk, òkpoyaka ikọt itumu ikọ bene me mgbọ keyi 
si re usen inu yi môrọbe iso.” 
21Otutuuk mgbọ ya, ebi ene mêkikup ikpọ Jekaraya, mè ikikeek inu òrọrọ inyi 
ọmọ ikup ifiin̄ me emen Ere Mbuban ikeya. 
22Mgbọ Jekaraya onan̄abe isibi inu, ìkakọt ìsan̄a amọn ìnyi ema. Ìyaka ikisa 
ubọk ubọk ikitọ ijeen̄ ema. Ema erọriọọn̄ ibe ke îra imun̄ ilaak ọkpọchieen̄ me 
emen Ere Mbuban. Jekaraya okpọkpọ ikup ikeya mbuuk. 
23Mgbọ Jekaraya osibe ikwaan̄ kan̄ isan̄a me Uwu Mbuban, isisibi ifo. 

24Ìkajọn̄ọ mgbọ, Elisabet ogwu nwa omọmọnọ onyan̄, mè ichit me uwu onyan̄ 
go, 
25mè itumu ibe, “Okumugwem îrọ ikpele inu inyi emi. Cherekeyi, Okumugwem 
îjeen̄ emi imumechieen̄ kan̄, mè isan̄a emi esip me isi me etete ebilene.” 

Mîlook ibe ke mêman Jisọs 

26Me òso onyan̄ gweregwen Elisabet okupbe me owot, Awaji oraria ogwu osat, 
Geberen, isi Najeret me Galili, 
27me lek obaak enenwaan̄ ge ikariọọn̄ge enerieen̄, ekigwen Meri, ogwu gwun̄ 
enerieen̄ ge ekigwen Josefu, otetbe itele ibodo me lek nwa. Josefu yi ìnan̄a me 
owot iman ogwu ubọọn̄ Debit. 
28Ogwu osat ya osisi lek gwun̄ enenwaan̄ ya, mè itọp ọmọ amọn, ibe, “Nnyi owu 
amọn, owu ogwu Awaji omabe enenen! Okumugwem òwa melek kwun̄.” 
29Ikọ ya otetet Meri ukpook enenen. Ibebene ikikeek inu amọn ya osibibe. 

30Ogwu osat ya onenitumu inyi ọmọ ibe, “Meri, katet ukpook. Awaji îkeke inyi 
owu. 
31Owu mônin̄ owot, mè iman gwun̄ enerieen̄. Owu mônyi gwun̄ ya erieen̄, Jisọs. 

32Gwun̄ ya môre ikpele ene, mêgwen ọmọ Gwun̄ Awaji Ogwu Òbebene 
Ichit. Okumugwem Awaji môrọ gwun̄ ya ubọọn̄ inyi inibọkọ irek ubọọn̄ kè Debit 
ogwu ute. 
33Gwun̄ ya môkikpulu otutuuk ebi owot iman kè Jekọp ire mgbọ ikakaan̄ge 
itata. Mkpulu kan̄ ìkpokaan̄ okputut.” 
34Meri onenido ogwu osat ya ibe, “Ìre inu yi ìbojeje irọ? Mije, emi ǹkariọọn̄ 
enerieen̄.” 
35Ogwu osat ya obebe ọmọ, “Ekwukwu Mbuban mônu me lek kwun̄, unye Awaji 
Ogwu Òbebene Ichit môkana ichit owu. Mije keya, gwun̄ ya owu oboman môre 
gwun̄ òkup mbuban, mêkigwen ọmọ Gwun̄ Awaji. 
36Ofifi si, Elisabet, ogwu uwu kinyi, înin̄ owot me ukan. Me mgbọ keyi, owot 
onyan̄ gweregwen okup me lek ogwu enenwaan̄ ya, ogwu otutuuk ene ekigwen 
ogwu òra, 
37mije, kpunu inu geege òyọyọt igak Awaji irọrọ.” 

38Meri onenitumu inyi ogwu osat ya ibe, “Emi ìre gwun̄ usun̄ Okumugwem. Ike 
owu otumube, nchieek, ikup si ikeya melek n̄a.” Mgbọ Meri otumube ikọ yi 
isan̄a, ogwu osat ya otetele ọmọ. 

Meri îsi isi ikpọ Elisabet 

39Meri ogwagwat lek ineen̄ lek, mè inan̄a ije isi gwun̄ ama ere Jekaraya mè 
Elisabet elukbe, me inyọn̄ ogoon̄ me agan̄ Judia. 
40Mgbọ îrebe ama ya, ijeje isi inin̄ uwu kè Jekaraya, mè imun̄ Elisabet, mè itọp 
amọn. 
41Elisabet inọnọ amọn kè Meri, gwun̄ òkup me owot kan̄ okpọkpọ itọp lek ikana. 
Ekwukwu Mbuban oninin̄ ijot emen kè Elisabet. 
42Itataan̄ ukpo itumu inyi Meri ibe, “Owu ke Awaji ogbana ichit me etete 
otutuuk ebibaan̄. Gwun̄ yi owu oboman si ìre gwun̄ egbanabe. 
43Jei, ìre umin òkup ikeyi ìjeje inire emi lek, ibe ke owu nga Okaan̄ n̄a oyaka 
ikinu inikpọ emi? 
44Mgbọ yaage nnọbe ida amọn kwun̄, gwun̄ òkup emi me owot okpọkpọ inwọọn̄ 
unwọọn̄, mè itọp lek ikana. 
45Awaji îgbana owu, mije, owu ochieek ibe ke ida ikọ Okumugwem môrọ iso.” 

Okwa itọn̄ kè Meri 

46Meri onenitumu ibe, “Ibot ejit n̄a îtọn̄ Okumugwem. 

47Emi nnwọọn̄ unwọọn̄, mije inu Awaji ogwu Unyan̄a n̄a orọbe inyi emi. 

48Mije, Okumugwem ìkawuuk emi, usun̄ kan̄ enenwaan̄ ogwu irek kan̄ osikibe. 
Bene me mgbọ keyi fo isi, otutuuk ebilene me ukot geelek mêkigwen emi ogwu 
egbanabe, 
49mije, Awaji ilile îrọ ikpele inu inyi emi. Erieen̄ Awaji îkup mbuban. 

50Me ukot me ukot, Awaji îkikaan̄ ejit nsan me lek ebi geelek ìkinyi ọmọ ulibi. 

51Awaji îsa unye kan̄ isi ikpele ikwaan̄. Îyiyala ebi ìkigumu lek, mè ijijaka nkeek 
kiban̄ geelek. 
52Îsan̄a ebi ibot mkpulu me inyọn̄ ogboon̄ mkpulu kiban̄, mè ibene ebi irek 
kiban̄ osikibe ifo inyọn̄. 
53Îsa owuwa ata inu inyi ebi uraafiọọn̄ okitaka, mè ilap ebi ìbọbọọn̄ ubọọn̄ isan̄a 
ukpọk ubọk. 
54Îtap ubọk inyi ebi kan̄, ebi Ijeren. 

55Ìkawuuk ikakaan̄ ejit nsan me lek kè Ebereyam mè bọn owot iman kan̄ ire 
mgbọ geelek, kubọk îchieekbe use inyi ebi nte nte kiji me ukot ikaan̄.” 
56Meri îgọọk Elisabet ikup iso onyan̄ ita sabum înigwu ikom ifo Najeret. 

Imaman kè Jọn ògwook mun̄ 

57Onyan̄ isoso me lek kè Elisabet, imaman gwun̄ enerieen̄. 

58Ebi uwu kiban̄ mè ebi melek kiban̄ elukbe me ere ge enọnọ ikpele ata inu yi 
Okumugwem orọbe inyi Elisabet, mè inu inigọọk ọmọ inwọọn̄ unwọọn̄. 
59Òso egwe jeeta, ema enunu si ibenigọọk ifieek gwun̄ ya afi, mè iben me ejit 
isasa gwun̄ ya isan̄a Jekaraya, ogwu ute. 
60Ire, nga gwun̄ ya otutumu inyi ema ibe ke kpebesa gwun̄ ya isan̄a ogwu ute; 
ke ebegwen gwun̄ ya Jọn. 
61Ema edodo ọmọ ibe, “Ìre ekene okichieek erieen̄ keya me uwu kinyi?” 

62Ema enenisa ubọk ubọk itọ inyi ogwu ute ibe mè ìre ebegwegwen gwun̄ ya 
ye? 
63Jekaraya osasa ubọk ubọk itọ ibe enyi ọmọ uwot ige-inu. Mgbọ esabe uwot ya 
ijet, igege ibe, “Erieen̄ kan̄ ìre Jọn.” Inu ya okeke otutuuk ene chieen̄. 
64Mgbọ yaage alọm kan̄ otọtọn̄ọ, ibebene ikitumu ikọ, mè ikitọn̄ Awaji. 

65Ukpook otetet ebi ife cha ìnunu enenen. Etip inu chi òrọrọ otataan̄ ikana 
otutuuk agan̄ Judia ya òkup me inyọn̄ ogoon̄. 
66Ebi ìnọnọ ekekibe, “Ìre kpasi gwun̄ ire eyi? Sà ìre gwun̄ yi ìbokana keke 
mọnọ?” Mije, otutuuk ene mîmun̄ ibe ke ubọk Okumugwem me lek gwun̄ ya 
okupbe. 

Jekaraya îtọn̄ Awaji, mè iben nriran 

67Ekwukwu Mbuban onenijot emen kè Jekaraya, ibebene ikiben nriran ibe, 

68“Itọn̄ ikup inyi Okumugwem, Awaji ebi Ijeren, mije, înu ininyan̄a ebi kan̄, mè 
ifaka ema isibi. 
69Înyi eji ikpele Ogwu Unyan̄a inan̄a me ototun̄ ukan̄ kè Debit ogwu usun̄ kan̄, 

70kubọk îtumube inan̄a me otu ebi nriran kan̄, karake ukot ikaan̄, 

71ibe ke ọmọ mônyan̄a eji isibi me ubọk ebi ochicha kiji mè ebi geelek ekamage 
eji; 
72ke ọmọ môkaan̄ ejit nsan me lek ebi nte nte kiji, mè ikeek inyan̄a-ibot kan̄ eyi 
òkup mbuban. 
73Îchieek si use inyi Ebereyam nte kiji ibe 

74ke ọmọ môsan̄a eji isibi me ubọk ebi ochicha kiji, mè irọ inyi eji ekayaka ìtọbọ 
ebum ìnyi ọmọ me ukpook, 
75mè isun̄ eji esese inyi lek kan̄, inyi eji etana me isi kan̄ usen geelek me ugwem 
kiji. 
76“Owu gwun̄ n̄a, mêgwen owu ogwu nriran Awaji Ogwu Òbebene Ichit, mije, 
owu obodasi ije me isi Okaan̄-ene, mè isi inen̄e oniin̄ isun̄ iban ọmọ, 
77mè isi ilook ebi kan̄ ibe ke Awaji môtele ijo kiban̄ inyi ema, mè isa me ikeya 
inyan̄a ema isibi. 
78Awaji kiji môsa me ejit nsan kan̄ inyi eji ogwu unyan̄a ogwu mônube me lek 
kiji kubọk ìre egwe owele itoon̄ eji me lek, 
79mè isa utoon̄ ònan̄a me emen inyọn̄ initoon̄ me lek otutuuk ebi ìluk me emen 
ikpele udun, ebi ìkup me emen ubọk mkpa mgbọ geelek. Awaji môsa me ikeyi 
ijeen̄ eji oniin̄ eyi esuuk.” 
80Gwun̄ ya okekimin me akpalek mè emen iriọọn̄-inu eyi Awaji, mè iluk me 
emen èwê mege ire mgbọ îsan̄abe lek kan̄ isibi ijeen̄ ebi Ijeren. 

Luk 2 

Imaman kè Jisọs 

(Mat 1:18-25) 

1Me ike mgbọ ya, Ọgọsitọs, ogwu Sisa òkikpulu ido Rom, oneninyi ikan ibe efuk 
otu ifuk ene me otutuuk ido geelek ebi Rom ekikpulu. 
2(Eyi ore adasi mgbọ efukbe ene. Ifuk-ene yi ìmọnọ irek me mgbọ Kwiriniọs 
orebe ogwu ibot mkpulu me ido Siria.) 
3Otutuuk ene efofon ama kiban̄ igọọk isi itap erieen̄ me ikpa. 

4Ikeya si ke Josefu onan̄a me Najeret òkup me Galili ifo Beteleyem, ama iman kè 
Debit òkup me ido Judia, mije, ọmọ ìre gwun̄ owot iman kè Debit. 
5Josefu osasa Meri, ogwu ìbodo, igbaalek ije. Mgbọ ya owot îmin me lek kè Meri. 

6Mgbọ ema ekupbe me Beteleyem ya, mgbọ uman kan̄ okekem. 

7Imaman adasi gwun̄ kan̄, gwun̄ enerieen̄, mè isa ekwut ikat-gwun̄ ikat gwun̄ 
ya, mè iben imaan̄ me uwu anam, me emen okwa ekisa itap inorie inyi anam, 
mije, ema kpekaan̄ irek me uwu ebi ichen igọọk ikup. 

Ebi osat mîlook ebi òkpukpo arọọn̄ etip imaman kè Jisọs 

8Îkaan̄ ebi òkpukpo arọọn̄ ìkup me ere ema ekikpukpo anam, me agba lek ama 
ya, ikibem arọọn̄ kiban̄ me eririeen̄. 
9Ogwu osat Okumugwem okakana isibi me etete kiban̄, utoon̄ eyi umin 
Okumugwem ototoon̄ ikana ere ya, ukpook otetet ema. 
10Ire, ogwu osat ya obebe ema, “Ikatet ukpook, mije, îre ata etip eyi òborọ inyi 
otutuuk ene enwọọn̄ unwọọn̄ enenen ke nsa ijet enyi. 
11Cherekeyi, me emen ama kè Debit, mîman Ogwu Unyan̄a inyi enyi. Ogwu 
Unyan̄a yi ìre Karais Okaan̄-ene. 
12Inu enyi ebesa iriọọn̄ ìre ke enyi mêmun̄ gwun̄ esabe ekwut ikaan̄-gwun̄ ikat, 
mè iben imaan̄ me emen okwa ekisa inyi anam inorie.” 
13Mgbọ yaage, ogbogbo ebi osat enanan̄a me emen inyọn̄ isibi inu inigọọk adasi 
ogwu osat ya ikeke, mè ikikọt okwa itọn̄ Awaji ibe, 
14“Itọn̄ mè umin ikup inyi Awaji me emen inyọn̄ ere òbebene ichit. Esuuk ikup 
me linyọn̄ inyi ebilene ebi Awaji okaan̄be ata ejit me lek.” 
15Mgbọ ebi osat cha enan̄abe itele ema, mè ifo emen inyọn̄, ema etọtọt ibe mè 
ema enesi Beteleyem esi ekpọ inu ya òrọrọ, eyi Okumugwem otumube inyi ema. 
16Ema enenilibi ekot ekot isi, mè isi imun̄ Meri mè Josefu, mè imun̄ si gwun̄ ya 
olaakbe me emen okwa. 
17Mgbọ ema emun̄be gwun̄ ya, ema ekpakpa otutuuk inu ogwu osat ya otumube 
inyi ema ofolek gwun̄ ya inyi ebi ene me ere ya. 
18Ukpatu ya okeke otutuuk ebi ìnọnọ chieen̄ enenen. 

19Ire, Meri otetet otutuuk inu cha ikaan̄ me ejit, mè ikikeek inu ikọ chi osibibe. 

20Ebi òkpukpo arọọn̄ cha egwugwu ikom ifo ere ema enan̄abe, mè ikitọn̄ Awaji, 
mè ikinyi ọmọ umin, mije otutuuk inu ema enọbe, mè isa chieen̄ kiban̄ isi imun̄, 
kubọk ogwu osat ya otumube inyi ema. 

Mîsa Jisọs isi Uwu Mbuban 

21Òso egwe jeeta, mgbọ ebefieek gwun̄ ya afi, enenisan̄a ọmọ erieen̄, Jisọs, òrere 
erieen̄ eyi ogwu osat Awaji onyibe ọmọ sabum enin̄be owot kan̄. 
22Mgbọ Meri okupbe iso otu ifuk usen mfaka igwọk-lek, igọọk me lek Ikan kè 
Mosis, ema eneniben gwun̄ ya isa isi Jeruselem isi iyaka itap me ubọk 
Okumugwem, 

23kubọk egebe me Ikan Okumugwem ibe esa gwun̄ uchili-owot geelek òrere 
enerieen̄ eyaka enyi Okumugwem kubọk ngwugwa. 
24Ema enenisi Jeruselem ya isisi igwa ngwugwa igwọk-lek kubọk egebe me Ikan 
Okumugwem. Ngwugwa ya, ekisa ekerekwukwu iba, mè ìre bọn elesia iba igwa. 
25Me ike mgbọ ya, îkaan̄ ogwu enerieen̄ ge òkup me Jeruselem, ekigwen Simiọn. 
Ogwu enerieen̄ yi ìre ogwu ata irọrọ òkekeke inye melek Awaji enenen, mè 
ikikpọ chieen̄ mgbọ Awaji mônyan̄abe ebi Ijeren isibi. Ekwukwu Mbuban òwa 
si melek kan̄. 
26Ekwukwu Mbuban îwuuk lek itumu inyi ọmọ ibe ke ogwugwu ìkpokwu, îtata 
ìsasa chieen̄ kè ogwugwu imun̄ ogwu Awaji otọkọbe aran̄ me ibot ya, ogwu 
Okumugwem oboria inu. 
27Ekwukwu Mbuban onenisa ogwu enerieen̄ yi isi oyet egep Uwu Mbuban. 
Josefu mè Meri enenisa Jisọs inu me Uwu Mbuban inenirọ orọmijọn̄ eyi Ikan 
kiban̄. 
28Simiọn obọbọkọ gwun̄ ya ikaan̄ me ubọk kan̄, mè inyi Awaji itọn̄ ibe, 

29“Okumugwem, owu ora irọ use kwun̄ iso. Eya orọ, mgbọ yi, tele mè emi ogwu 
usun̄ kwun̄ m̀fo me esuuk. 
30Mije, nra isa chieen̄ n̄a imun̄ unyan̄a kwun̄, 

31eyi owu oneen̄be isun̄ me isi ebi otutuuk ido geelek, 

32inyi inire utoon̄ eyi òbonichili oniin̄ unyan̄a kwun̄ inyi ebi ekarege ebi Ju, mè 
irọ inyi ebi kwun̄ Ijeren ekaan̄ umin.” 
33Inu chi Simiọn otumube ibak Jisọs okeke nte kan̄ mè nga kan̄ chieen̄ enenen. 

34Simiọn onenigbana ema, mè itumu inyi Meri ogwu uga ibe, “Kpọ, Awaji ìria 
gwun̄ yi inu ibe inirọ inyi owuwa ene me etete ebi Ijeren enan̄a erọn̄, mè irọ si 
inyi owuwa ene enan̄a ekeke, me Ijeren. Gwun̄ yi môre inu ijejeen̄ ònan̄a me 
ubọk Awaji, eyi ebi ene ebekitumu ikọ ikeme. 
35Sa me ikeyi, owuwa nlelet nkeek òkup ebi ene me emen ejit môkpọk mbum. 
Owu me lek kwun̄ si, ikpele ufieejit ibot gwun̄ yi môchim owu ejit igwak kubọk 
oge akọn̄.” 
36Me usen ya, ogwu nriran enenwaan̄ ge ekigwen Ana, òwa si me Uwu Mbuban 
ya. Ọmọ ìre gwun̄ kè Fanuwen ogwu ònan̄a me owot iman kè Ase. Ogwu 
enenwaan̄ ya îkan enenen. Îbat olom, mè igọọk ogwu olom iluk acha jaaba 
gaalek, ogwu olom okwukwu. 
37Ogwu enenwaan̄ ya oluluk kubọk nwakpa ire mgbọ yi îsobe akọp acha jeeta 
mè ini. Otutuuk mgbọ ya, ìkanan̄a ìsibi ìtele Uwu Mbuban. Ìkup me ere ya ikisi 
ikwaan̄, mè ikitọbọ ebum inyi Awaji, eririeen̄ mè ikarek, me uriaak mè ijin-otu. 

38Ogwu enenwaan̄ ya onenichichini Simiọn mè gwun̄ ya mè Meri mè Josefu 
mgbọ ya, mè itọn̄ Awaji mije gwun̄ ya, mè itumu si ikọ ofolek gwun̄ ya inyi 
otutuuk ebi ìkikpọ chieen̄ mgbọ Awaji obonyan̄a ebi Jeruselem isibi. 
39Mgbọ Josefu mè Meri erọbe otutuuk inu iso igọọk me lek Ikan Okumugwem 
onyibe, ema egwugwu ikom inan̄a me Jeruselem ika Najeret ama kiban̄, me 
Galili. 
40Gwun̄ ya okekimin, mè inye lek, mè ikaan̄ iriọọn̄-inu enenen. Awaji ogbagbana 
ọmọ si me agan̄ geelek. 

Jisọs îtumu ikọ melek ebi ìjeen̄ Ikan 

41Acha geelek, mgbọ ijọk Iraraka isikem, nte kè Jisọs mè nga kè Jisọs mîkigọọk 
isi Jeruselem. 
42Mgbọ Jisọs osobe akọp mè acha iba, ema egọgọọk isi irie ijọk Iraraka ya si, 
igọọk me lek orọmijọn̄ kiban̄. 
43Mgbọ ijọk ya otabe, ogwu ute mè ogwu uga enenigwu ikom ikije ifo ama kiban̄. 
Jisọs obabia me Jeruselem. Ire, ema kperiọọn̄. 
44Ubọk ema ekikeek ibe ke Jisọs melek kiban̄ ekije, ema mîje ije otutuuk egwe 
ge sabum enibene ikiweek ọmọ me etete ebi otoko kiban̄ mè ebi unene kiban̄. 
45Mîweek ọmọ igak, kpemun̄. Ema egwugwu ikom isi Jeruselem isi iweek. 

46Òso egwe ita, ema eneniweek ọmọ imun̄ me Uwu Mbuban ike îkweekbe irek 
me etete ebi ìjeen̄ Ikan, mè ikigban̄ inu ife cha ekitumu, mè ikido si ema ikọ. 
47Ufọọk-otu kè Jisọs, mè ubọk îsabe ikigobo inu itet îke otutuuk ebi ìnọnọ 
chieen̄ enenen. 
48Mgbọ ogwu ute mè ogwu uga enube inimun̄ ọmọ me etete ife cha, îkwu ema 
lek. Ogwu uga onenibe ọmọ, “Gwun̄, ìre keke ire eyi owu orọbe eji ikeyi? Nte 
kwun̄ melek n̄a mîfieek owot, mè inyinya ikana ere iweek owu igak, eji kpemun̄ 
owu.” 
49Jisọs onenido ema ibe, “Ìre keke orọ enyi ekiweek emi? Ìre enyi kperiọọn̄ ibe 
ke mâkup me uwu Nte n̄a?” 
50Ire, nte kan̄ mè nga kan̄ kpekọt itet ibot me lek ikọ ya îtumube. 

51Jisọs idodo ema ikọ ya isan̄a, inanan̄a ikeke, mè igọọk ema ije ifo Najeret, mè 
ikisiki ibot inyi ema. Ire, ogwu uga otetet otutuuk inu cha ikaan̄ me ejit. 
52Jisọs okekimin isibi, mè iriọọn̄ inu, mè inwọn isi me isi Awaji melek ebilene. 

Luk 3 

Jọn ògwook mun̄ înu ininen̄e oniin̄ isun̄ 

(Mat 3:1-12; Mak 1:1-8; Jọn 1:19-28) 

1Me òso akọp mè acha go eyi ogwu Sisa ekigwen Tiberiọs orebe ogwu ibot 
mkpulu me Rom, mgbọ ya ke Pọntiọs Pailet okikpulu agan̄ Judia, Erọdu 
okekikpulu agan̄ Galili. Filip ngwan̄ kè Erọdu okikpulu agan̄ Ituria mè agan̄ 
Tarakonaitis. Lisanias okekikpulu agan̄ Abilin. 
2Mgbọ ya si ke Anas mè Keyefas ere ebi ibot ngwugwa me Jeruselem. Me emen 
mgbọ ya, Awaji onenigwen Jọn gwun̄ kè Jekaraya me emen èwê iria ikwaan̄. 
3Jọn obebene ikijijen̄e ikana otutuuk ama òkup me agba okwaan̄ Jodan ikilook 
ebi ene etip ibe, “Ìgwu ìkom me emen ijo kinyi, mè ìnigwook mun̄, inyi Awaji 
itele ijo kinyi inyi enyi.” 
4Inu yi îje itat me lek inu egebe me emen ikpa ogwu nriran Asaya ibe, “Ida ge 
òkitaan̄ ukpo me emen èwê ibe, ‘Ìnen̄e oniin̄ ìsun̄ ìban Okaan̄-ene, ìrọ oniin̄ 
òtatat ìnyi ọmọ. 
5Mêtọm otutuuk iteke geelek, inyi ibene ikeke, mè ibak otutuuk orioon̄ mè 
ogoon̄ geelek igwook, inyi ijọn̄ ilibi ìkike. Mêrọ inyi otutuuk oniin̄ òkukukọnọ 
ilibi itat, mè irọ si inyi oniin̄ geelek òkup kpunukpunukpunu irọt. 
6Otutuuk ebi ido geelek mêmun̄ Ogwu Unyan̄a Awaji oriabe inu.’ ” 

7Ogbogbo ene egbugbuku isibi inu, ibe Jọn inigwook ema mun̄. Mgbọ Jọn 
omun̄be ife chi, itutumu inyi ema ibe, “Enyi bọn ijo ulu kechi! Ìre ekene oteme 
enyi ibe enyi elibi enwọnọ unaan̄-ejit Awaji eyi òbonunu? 
8Ìkirọ ata irọrọ eyi òbokijeen̄ ibe ke enyi mîgwu ikom me atikọ. Ikakpọkpọ ìkup 
ìkitumu ìbe ke enyi ìre bọn kè Ebereyam, mè ìkikeek ibe ke enyi mêsa me ikeya 
inwọnọ osusut Awaji. Ǹkitumu inyi enyi ibe ke Awaji môkọt irọ inyi ewuuk chi 
òkup me ere yi ikana bọn inyi Ebereyam. 
9Mgbọ yi, mîto otuban itele me ebon uti geelek. Ire ikaan̄ uti ikatoge ata mfut, 
mêcho ito, mè iben itọp itap me ukan̄.” 
10Ebi ife cha enenikido ọmọ ibe, “Mgbọ keyi, ìre keke ke eji eberọ?” 

11Jọn ofọfọọk ema ibe, “Ogwu òkaan̄ ofọnti iba, iche ge inyi ogwu ikakaan̄ge 
geege. Ogwu òkaan̄ inorie, iche si inyi ogwu ikakaan̄ge.” 
12Ebi ìkibọkọ otitip ido otutuuk mîgọọk inu ibe Jọn inigwook ema mun̄, mè 
inido Jọn ibe, “Ogwu ijejeen̄, eyi kiji, ìre keke ke eji eberọ?” 
13Jọn ofọfọọk ema ibe, “Ikabọkọ otitip ìwa ìraka ike ebe enyi ebọkọ.” 

14Usini ebi akọn̄ mîgọọk inu si me ere ya, mè inido ọmọ ibe, “Sà eji ye? Ìre keke 
ke eji eberọ?” Jọn ofọfọọk ema ibe, “Ikakisa me unye ubọk ìtet ebi ene ìbọkọ 
ikpoko. Ikakitoon̄ ene geege uraamọn ataak. Ìtele inyi mkpukpe geelek ekikpe 
inyi enyi ijot enyi chieen̄.” 
15Ebi Ju mîkaan̄ ikpọchieen̄ òmimin enenen me lek inunu ogwu Awaji otọkọbe 
aran̄ me ibot ya. Eya orọ, mgbọ Jọn okijeen̄ inu me ere ya, ema ekekikeek me 
emen ejit kiban̄ ibe ke Jọn môkọt ire ogwu ene ya. 

16Jọn otutumu inyi ema otutuuk ene ibe, “Emi ǹkisa mun̄ ikike igwook enyi 
mun̄. Ire, ene ge òmimin igak emi mônu. Emi me lek n̄a ǹkagbe ogwu òbotọn̄ọ 
olik ikpukot ene ya. Ene ya isinu, ìbosa Ekwukwu Mbuban mè ukan̄ igwook enyi 
mun̄. 
17Ene ya îkaan̄ ugen̄ sanasana otu kan̄ me ubọk, eyi ìbosa igen̄ mfufe isan̄a me 
lek akpa, mè ikpulu akpa cha isi itap me emen uwu isun̄-inu kan̄, mè ikpulu 
mfufe cha isi itap me emen ukan̄ eyi ìkakiniin̄.” 
18Jọn îtumu si owuwa ikọ isa igbaalek iteme ife cha nteme mgbọ îkilook ema 
ata etip ya. 
19Jọn îtumu ikọ ikeme Erọdu ogwu ibot mkpulu mije îtetbe Erọdias, nwa ogwu 
ngwan̄ Filip, ibọkọ isa irọ nwa kan̄, igbaalek owuwa ijo inu òkup esese esese 
echi Erọdu orọbe me ugwem kan̄. 
20Erọdu otetet Jọn itap me mkpọn, mè isa ijo inu keya itap isọkọ me lek otutuuk 
ijo inu îwuukbe lek irọrọ iraka. 

Igwook-mun̄ kè Jisọs 
(Mat 3:13-17; Mak 1:9-11) 

21Mgbọ Jọn okigwook otutuuk ene cha mun̄, îgwook si Jisọs mun̄. Mgbọ Jisọs 
okiriaak uriaak, emen inyọn̄ ochichili ibook. 
22Ekwukwu Mbuban onanan̄a me emen inyọn̄ iwulu isiki inu kubọk 
ekerekwukwu, mè inisọọk ọmọ me lek. Ida ge onanan̄a me emen inyọn̄ ikitumu 
ibe, “Owu ìre gwun̄ n̄a ogwu mmabe, ejit n̄a îbele me lek kwun̄ enenen.” 

Mfufuk iman kè Jisọs 
(Mat 1:1-17) 

23Jisọs ìre akọp acha ita mgbọ îbenebe isi ikwaan̄ kan̄. Ebi ene ekigwen ọmọ 
gwun̄ kè Josefu. Josefu ìre gwun̄ kè Eli. 
24Eli orere gwun̄ kè Matat, Matat orere gwun̄ kè Libai, Libai orere gwun̄ kè 
Meliki, Meliki orere gwun̄ kè Jana, Jana orere gwun̄ kè Josefu. 
25Josefu orere gwun̄ kè Matatiyas, Matatiyas orere gwun̄ kè Emọs, Emọs orere 
gwun̄ kè Nawum, Nawum orere gwun̄ kè Esili, Esili orere gwun̄ kè Nagai. 
26Nagai orere gwun̄ kè Maati, Maati orere gwun̄ kè Matatiyas, Matatiyas orere 
gwun̄ kè Semeyin, Semeyin orere gwun̄ kè Josek, Josek orere gwun̄ kè Joda. 
27Joda orere gwun̄ kè Jowanan, Jowanan orere gwun̄ kè Resa, Resa orere gwun̄ 
kè Jerubaben, Jerubaben orere gwun̄ kè Sialitien, Sialitien orere gwun̄ kè Neri, 
Neri orere gwun̄ kè Meliki. 
28Meliki orere gwun̄ kè Adi, Adi orere gwun̄ kè Kosam, Kosam orere gwun̄ kè 
Elimadam, Elimadam orere gwun̄ kè Eri, Eri orere gwun̄ kè Josuwa. 
29Josuwa orere gwun̄ kè Elieja, Elieja orere gwun̄ kè Jorim, Jorim orere gwun̄ 
kè Matat, Matat orere gwun̄ kè Libai. 

30Libai orere gwun̄ kè Simiọn, Simiọn orere gwun̄ kè Juda, Juda orere gwun̄ kè 
Josefu, Josefu orere gwun̄ kè Jonam, Jonam orere gwun̄ kè Eliakim. 
31Eliakim orere gwun̄ kè Meleya, Meleya orere gwun̄ kè Mena, Mena orere 
gwun̄ kè Matata, Matata orere gwun̄ kè Netan, Netan orere gwun̄ kè Debit. 
32Debit orere gwun̄ kè Jesi, Jesi orere gwun̄ kè Obedi, Obedi orere gwun̄ kè 
Bowaji, Bowaji orere gwun̄ kè Salimọn, Salimọn orere gwun̄ kè Nasiọn. 
33Nasiọn orere gwun̄ kè Aminadap, Aminadap orere gwun̄ kè Adimin, Adimin 
orere gwun̄ kè Ani, Ani orere gwun̄ kè Ejirọn, Ejirọn orere gwun̄ kè Pereji, Pereji 
orere gwun̄ kè Juda. 
34Juda orere gwun̄ kè Jekọp, Jekọp orere gwun̄ kè Ajiki, Ajiki orere gwun̄ kè 
Ebereyam, Ebereyam orere gwun̄ kè Tera, Tera orere gwun̄ kè Nayọ. 
35Nayọ orere gwun̄ kè Serugu, Serugu orere gwun̄ kè Rewu, Rewu orere gwun̄ 
kè Pelegi, Pelegi orere gwun̄ kè Eberi, Eberi orere gwun̄ kè Sela. 
36Sela orere gwun̄ kè Keyinan, Keyinan orere gwun̄ kè Afakisadi, Afakisadi 
orere gwun̄ kè Sem, Sem orere gwun̄ kè Nuwa, Nuwa orere gwun̄ kè Lemek. 
37Lemek orere gwun̄ kè Metusela, Metusela orere gwun̄ kè Enọk, Enọk orere 
gwun̄ kè Jaredi, Jaredi orere gwun̄ kè Mayalalen, Mayalalen orere gwun̄ kè 
Keyinan. 
38Keyinan orere gwun̄ kè Enọs, Enọs orere gwun̄ kè Set, Set orere gwun̄ kè 
Adam, Adam onenire gwun̄ Awaji. 

Luk 4 

Ntọ-mkpọ kè Jisọs 

(Mat 4:1-11; Mak 1:12-13) 

1Jisọs onenije inan̄a me agba okwaan̄ Jodan ya, mè Ekwukwu Mbuban me emen 
kan̄. Ekwukwu Mbuban onenisa ọmọ ifo emen èwê. 
2Ere ya ke Yọk otọ ọmọ ikpọ akọp usen ini. Me otutuuk usen cha îkupbe me ere 
ya, ìkarie inorie geege. Uraafiọọn̄ otataka ọmọ enenen mgbọ usen cha otabe. 
3Yọk onunu me lek kan̄, mè itumu inyi ọmọ ibe, “Ire owu ore Gwun̄ Awaji, tumu-
nu nyi ewuuk chi ibe ikana inorie.” 
4Jisọs ofọfọọk ọmọ ibe, “Ege me Ikpa Mbuban ibe, ‘Ìkare inorie gaalek ke ene 
obokisa iluk ugwem.’ ” 
5Yọk onenisa Jisọs ije isi inene ere ge òbebene, mè isa sọntiik mgbidim mgbọ 
ikeke me ere yaage ijeen̄ ọmọ otutuuk ama ubọọn̄ geelek eyi linyọn̄ keyi ere 
ebilene elukbe, 



1796 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

6mè initumu inyi ọmọ ibe, “Kpọ, emi mâyaka otutuuk inu ubọọn̄ eyi ama ubọọn̄ 
chi, mè unye isasa ikikpulu ema otutuuk inyi owu, mije, mîyaka otutuuk kiban̄ 
itap emi me ubọk. Emi mâkọt iyaka ema inyi ene geelek òneneme emi. 
7Eya orọ, ire owu otọbọ ebum inyi emi, otutuuk ama ubọọn̄ chi môkana ire echi 
kwun̄.” 
8Jisọs ofọfọọk ọmọ ibe, “Ege me Ikpa Mbuban ibe, ‘Tọbọ ebum nyi Okumugwem 
Awaji kwun̄, mè kisi ikwaan̄ nyi ọmọ gaalek.’ ” 
9Yọk osasa Jisọs isi me ere òbebene ichit me inyọn̄ Uwu Mbuban me Jeruselem, 
mè itumu inyi ọmọ ibe, “Ire owu ore Gwun̄ Awaji, nan̄a me ere yi wulu keke me 
ijọn̄ nu. 
10Mije, ege me Ikpa Mbuban ibe, “ ‘Awaji mônyi ebi osat kan̄ ida ibe eriọọn̄ ubọk 
ekpọ owu chieen̄ me lek. 
11Ebi osat cha mêben owu ikaan̄ me ubọk kiban̄, inyi owu okatọbọ ukot me lek 
ewuuk.’ ” 
12Jisọs ofọfọọk ọmọ ibe, “Ege me Ikpa Mbuban ibe, ‘Katọ Okumugwem Awaji 
kwun̄ ìkpọ.’ ” 
13Yọk itọtọ Jisọs ikpọ me agan̄ geelek isan̄a, itetele ọmọ, mè ikikup ikpọ mgbọ 
ọmọ môyakabe ikaan̄ ofifi irek ikpọk initọ Jisọs ikpọ. 

Mîjit Jisọs me Najeret 
(Mat 13:53-58; Mak 6:1-6) 

14Jisọs onenigwu ikom ika inu Galili, melek unye Ekwukwu Mbuban me emen 
kan̄. Etip kan̄ otataan̄ ikana otutuuk agan̄ ya. 
15Inenikijeen̄ inu me uwu ntitiin̄ òkup me ama cha. Otutuuk ene ekekitọn̄ ọmọ. 

16Jisọs oneninan̄a me agan̄ ya ije isi Najeret ere ekpukpobe ọmọ isibi, mè ije isi 
uwu ntitiin̄ kiban̄ me Usen Mbuban, ike îkirọ me Usen Mbuban geelek. 
Ineninan̄a ikeke ibofuk Ikpa Mbuban. 
17Enenisa ikpa ogwu nriran Asaya ijet ọmọ ibe ifuk. Ibọbọkọ, mè ichili. Chieen̄ 
kan̄ olilibi itoon̄ me ere ge, ifufuk. Ere chieen̄ kan̄ olibibe itoon̄ ya ìre ere egebe 
ibe, 
18“Ekwukwu Okumugwem òwa me lek n̄a, mije, Okumugwem îgobo emi ibe emi 
ǹsi ǹlook ebi ugbọọn̄ ata etip. Îria emi ibe ǹsi ǹlook ebi ìkup me mkpọn ibe ke 
mîsan̄a ebibi isibi me mkpọn, mè ǹsi ǹlook ebi ǹnàan̄ ibe ke ebibi mêkọt imọọn̄ 
inu, mè ǹsan̄a ebi ekirọ ikeme ǹsibi me irak ubọk ufialek, inyi ekaan̄ utelelek. 
19Îria emi si ibe emi ǹnu ǹnenlook ibe ke mgbọ Okumugwem obonyan̄a ebi kan̄ 
isibi îre.” 
20Jisọs ifufuk isan̄a, ichichit ikpa ya, mè iyaka itap me ubọk ogwu ikwaan̄ me 
uwu ntitiin̄ ya, mè isiki ikweek irek. Otutuuk ebi ìkup me uwu ntitiin̄ ya 
ekpọkpọ igwuun̄ ọmọ chieen̄ me lek. 

21Inenitumu inyi ema ibe, “Cherekeyi, inu yi egebe me Ikpa Mbuban, eyi enyi 
esabe utọn̄ kinyi inọ, îrọ iso me chieen̄ kinyi.” 
22Ata ikọ òkinan̄a ọmọ me otu isibi okpọkpọ ikitop otutuuk ebi ìkup me uwu 
ntitiin̄ ya me lek, mè ike ema chieen̄ enenen. Ema ekekitumu ibe, “Ìre ìkafat ìre 
gwun̄ kè Josefu ore ogwu?” 
23Jisọs onenitumu inyi ema ibe, “Emi nriọọn̄ ibe ke enyi mêto urọk inyi emi ibe, 
‘Ogwu ofia, gwa lek kwun̄ nu! Inu cha geelek eji enọbe ibe ke owu orọ me 
Kapanọm, rọ-nu inu cha me ere keyi, òrere ama kwun̄, inyi eji egọọk emun̄.’ ” 
24“Me atikọ, ǹkitumu inyi enyi ibe ke ogwu nriran ìkakikaan̄ umin me ama kan̄. 

25Me atikọ, owuwa ebi nwakpa òwa me Ijeren me ukot kè Ilaija ogwu nriran, 
me mgbọ ibot ikayakage ìrep otutuuk acha ita mè onyan̄ gweregwen, eyi ikpele 
akan̄ onin̄be ikana otutuuk ido geelek. 
26Ire, Awaji ìkaria Ilaija ìsi me lek nwakpa Ijeren geege. Kpan̄asi ikeya, Awaji 
ìria Ilaija isi me lek nwakpa ge me ama Jerefat me agan̄ Sidọn. 
27Ikeya si, owuwa ebi orukan̄ inyakpa òwa me Ijeren me ukot kè Ilaisia ogwu 
nriran. Ire, kpunu ene geege me etete kiban̄ ogwu Ilaisia ogwabe. Kpan̄asi ikeya, 
îre Nieman ogwu ònan̄a me ido Siria gaalek ke Ilaisia ogwa.” 
28Otutuuk ebi ìkup me uwu ntitiin̄ ya, mè inọ ikọ cha Jisọs otumube enanaan̄ 
ejit enenen, 
29mè inan̄a ikeke jîp, mè inin̄ Jisọs gìrìrìm, mè ibieen̄ ọmọ isibi me emen ama 
ya, mè isa ọmọ ije ifo ere òkup ngigo ngigo me inyọn̄ ogoon̄ ere ama Najeret 
okekebe, ibesi ibieen̄ ọmọ itọp, mè inan̄a me ere ya irọn̄ me ijọn̄ me ebon ogoon̄ 
ya, mè ikwu. 
30Ire, Jisọs okpọkpọ ije itibi me etete urum kiban̄, mè ije isibi isi ere ìbosi. 

Jisọs îrieen̄ ijo erumun̄ isibi me emen ene 
(Mak 1:21-28) 

31Jisọs onanan̄a me Najeret ije isi Kapanọm, ama òkup me Galili, mè ibene 
ikijeen̄ ebi ene inu me Usen Mbuban. 
32Inu ya îkijeen̄ okpọkpọ ike ebi ene chieen̄, mije ìkijeen̄ ikọ Awaji ya kubọk 
ogwukaan̄ ikọ ya me lek kan̄. 
33Me emen uwu ntitiin̄ ya, ogwu enerieen̄ ge òwa, ogwu ijo erumun̄ okupbe me 
emen. Ogwu enerieen̄ yi otataan̄ ukpo itumu inyi ọmọ ibe, 
34“Ìre keke ke okiweek eji me lek, owu Jisọs ogwu Najeret? Ìre ònu ibonijijaka 
eji? Nriọọn̄ owu ijaan̄ lek. Owu ìre Ogwu Òkup Mbuban, ogwu Awaji oriabe inu.” 
35Jisọs orarama ọmọ mgbọ yaage ibe, “Chit otu! Nan̄a sibi me emen ogwu 
enerieen̄ ya.” Ijo erumun̄ ya obeben ogwu enerieen̄ ya itọbọ me ijọn̄ me isi 
otutuuk ife cha, mè inan̄a me emen kan̄ isibi. Ire, ìkasak unan geege me lek ogwu 
enerieen̄ ya. 

36Inu ya òrọrọ okwukwu ebi ene lek enenen. Ema ekekitumu me lek kiban̄ ibe, 
“Iyak! Ijejeen̄ keyi ye? Sà unye keyi ye? Ikọ otu ikike ke ene yi otumu inyi ijo 
erumun̄, ijo erumun̄ ogbagban̄, mè inan̄a me emen ene isibi.” 
37Etip kè Jisọs otataan̄ ikana otutuuk ama òkup me agan̄ ya. 

Jisọs îgwa owuwa ebi orukan̄ 
(Mat 8:14-17; Mak 1:29-34) 

38Jisọs oneninan̄a me uwu ntitiin̄ ya isibi, mè ije isi uwu kè Saimọn. Mgbọ ya, 
ukan̄ îbak nga nwa kè Saimọn me lek enenen. Ebi ene etutumu inyi Jisọs ibe 
initap ubọk irọ inyi lek ogwu enenwaan̄ ya inye. 
39Jisọs okwukwuun̄ isi ikpọ ogwu enenwaan̄ ya me inyọn̄ mkpilaak, mè igana 
ere inyi orukan̄ ya, orukan̄ ya otetele ogwu enenwaan̄ ya, lek kan̄ onyenye. 
Inanan̄a ikeke mgbọ yaage, mè isi ikirọ inorie inyi ema. 
40Me agan̄ ikakwun̄ usen ya, ebi ene ekpukpulu otutuuk ebi kiban̄ ebi chieen̄ 
orukan̄ geelek okifiak isa ijet Jisọs ibe igwa. Jisọs ototoon̄ ubọk me lek kiban̄ me 
ge me ge, mè igwa otutuuk kiban̄ isan̄a. 
41Ògak ge, Jisọs îrieen̄ si ijo erumun̄ isibi me emen owuwa ene. Ijo erumun̄ cha 
ekekitaan̄ ukpo itumu inyi Jisọs ibe, “Owu ore Gwun̄ Awaji!” Ire, Jisọs okekigana 
inyi ema ibe echit otu. Ìkachieek ibe ema esan̄a amọn, mije, ema mîriọọn̄ ibe ke 
Jisọs ore Karais ya. 
42Me ofit iwele kan̄, me agan̄ egwe, Jisọs ojeje isibi me ama ya isi ere ònọnọọn̄. 
Ebi ene ekekijijen̄e ikana ikiweek ọmọ. Mgbọ ema eweekbe ọmọ imun̄, ema 
eweweek irọrọ inyi ọmọ igọọk ema iluk, mè ikatele ema. 
43Ire, Jisọs ofọfọọk ema ibe, “Mâsi ilook si ata etip ofolek mkpulu eyi Awaji me 
ama kechilọ si. Îre mije keya ke Awaji oria emi inu.” 
44Ikeya ke Jisọs ojijen̄e ikana otutuuk uwu ntitiin̄ òkup me agan̄ Judia ikitumu 
ikọ Awaji. 

Luk 5 

Jisọs îgwen adasi ebi udun̄ kan̄ 

(Mat 4:18-22; Mak 1:16-20) 

1Usen ge, mgbọ Jisọs okitumu ikọ Awaji me agba okwaan̄ oyô Geneseret, ebi ene 
ekekeke ikana ọmọ ikigban̄ ikọ Awaji. 
2Jisọs onenimun̄ uji iba me atasuk ya ebi mbọm irin̄ esabe ikọp inu, mè isibi 
itele isi ikigwọk njin kiban̄ me ere ya. 
3Mije ebi ene ekinwan ọmọ, isasaba inin̄ emen uji ge me lek uji iba cha, eyi òrere 
eyi kè Saimọn, mè itumu inyi Saimọn ibe ibieen̄ uji ya ida ibọkọ ifo okwaan̄ 
sọnja inyi ọmọ, mè isiki ikweek irek me emen uji ya ikitumu ikọ Awaji inyi ebi 
ife cha ìkekeke me otu inyọn̄. 

4Mgbọ Jisọs otumube ikọ Awaji inyi ife cha isan̄a, itutumu inyi Saimọn mè ebi 
uji kan̄ ibe, “Ìkọp ìfo okwaan̄, mè ìto njin, ke enyi mêtet irin̄.” 
5Saimọn ofọfọọk ọmọ ibe, “Ogwu Nte, eji mîkwukwulu ibọm mbọm otutuuk 
eririeen̄ mege iniwele egwe cherekeyi, eji kpetet kubọk ufuk irin̄ ge. Ire, mije 
owu oyakabe initumu ikeyi, mâsi igwook njin ma.” 
6Ema enenikọp ida ibọkọ, mè igwook njin. Irin̄ oninin̄ igak lek njin ya. Mgbọ 
ema ekitaba njin ya, ulobo irin̄ cha obebene ikigwak njin ya. 
7Ema ebebene ubọk igwen ebi ìkup me uji eyi òkup me agan̄ ijọn̄ ya ibe enetap 
ubọk enyi ema. Ife cha ekọkọp inu, mè initaba usini njin ya itap me uji kiban̄. 
Irin̄ cha ojojot uji iba cha, mè isiki uji kubọk ìborerek. 
8Mgbọ Saimọn Pita omun̄be inu ya òrọrọ, isisiki isọọk, mè itet Jisọs me 
akpatukot, mè itumu inyi ibe, “Okaan̄-ene, je nan̄a emi me lek, ke emi ìre ogwu 
ijo.” 
9Saimọn ìtumu ikọ ya, mije, ubọk irin̄ ge ya ema etetbe îke ọmọ mè ebi uji kan̄ 
chieen̄, 
10mè ike si Jemis mè Jọn bọn kè Jebidi ebi ìnitap ubọk inyi ema chieen̄. Jisọs 
otutumu inyi Saimọn ibe, “Katet ukpook, mije, bene me mgbọ keyi fo isi, owu 
môkitet ene.” 
11Ema ekọkọp uji kiban̄ itoon̄ me ijọn̄, mè ijuuk irin̄ cha, mè njin, mè uji itele, 
mè igọọk Jisọs. 

Jisọs îgwa ogwu inyakpa 
(Mat 8:1-4; Mak 1:40-45) 

12Jisọs onenije isi ama ge me ere ya. Me ama ya, ogwu enerieen̄ ge òkifiak 
orukan̄ inyakpa òwa. Mgbọ ogwu enerieen̄ ya omun̄be Jisọs, itọtọbọ ekpe, mè 
iyaka isi ichit me ijọn̄ me isi kè Jisọs, mè ibeek ọmọ ibe, “Okaan̄-ene, ire ineme 
owu, owu môkọt igwa emi, inyi emi ǹtana.” 
13Jisọs onyanyana ubọk ichak ogwu inyakpa ya me lek, mè itumu ibe, “Îneme 
emi. Lek kwun̄ inye!” Mgbọ yaage, inyakpa ya otata isan̄a kpai. 
14Jisọs otataba ogwu enerieen̄ ya ubọk me utọn̄ ibe, “Kakpa inu yi òrọrọ ìnyi ene 
geege. Ire, je fo, mè sa lek kwun̄ si jeen̄ ogwu ibot ngwugwa, mè gwa ngwugwa 
eyi Mosis onyibe me Ikan ibe ene geelek egwabe inyakpa isan̄a me lek igwa, inyi 
ebi ene esa eriọọn̄ ibe ke owu otana.” 
15Ire, etip kè Jisọs otataan̄ ikana ere igak adasi mgbọ. Ogbogbo ene esisibi inu 
inigban̄ ikọ kan̄, mè isa si orukan̄ kiban̄ inu ibe igwa ema. 
16Ire, Jisọs okekisibi isi ere ònọnọọn̄ isi ikup ikiriaak uriaak. 

Jisọs îgwa ogwu ngọm 
(Mat 9:1-8; Mak 2:1-12) 

17Usen ge, mgbọ Jisọs okijeen̄ ebi ene inu, ebi Farisi, mè ebi ìjeen̄ Ikan ìnan̄a me 
ama geelek me agan̄ Galili, mè agan̄ Judia mè ama Jeruselem egọgọọk inu inisiki 

ikweek irek ikigban̄ ikọ kan̄. Okumugwem onyinyi si Jisọs unye isasa igwa 
orukan̄. 
18Usini ebirieen̄ eneniben ogwu enerieen̄ ge òkifiak orukan̄ ngọm me inyọn̄ 
mkpilaak isa inu, mè iweek isasa ọmọ iraka inin̄ uwu ya isi imaan̄ me isi kè Jisọs. 
19Ire, ema kpekọt iraka inin̄ uwu ya mije ebi ene enin̄be inwaan̄ uwu ya. Ema 
esasa ene ya inene ifo inyọn̄ uwu ya, mè ichili nruruk ge me otoon̄-uwu ya, mè 
itobo olik me lek mkpilaak ogwu ngọm ya, mè iben ọmọ me inyọn̄ mkpilaak itap 
itibi me otu nruruk ya iniyik me etete ebi ene, me isi kè Jisọs, me emen uwu ya. 
20Mgbọ Jisọs omun̄be ichechieek kiban̄, itutumu inyi ene ya ibe, “Une, mîtele ijo 
kwun̄ inyi owu.” 
21Ebi Farisi mè ebi ìjeen̄ Ikan ìkup me ere ya ebebene ikinunuun̄ ibe, “Ìre ekene 
ire ogwu, òkimọnọ lek kan̄ kubọk Awaji ikeyi? Ìre ekene obokọt itele ijo inyi ene 
ilọ Awaji gaalek?” 
22Jisọs orọriọọn̄ ekiket kiban̄, mè inido ema ibe, “Ìre keke orọ enyi ekikeek 
ojelek ekiket òkup ikeyi me ejit kinyi? 
23Ìre eyi owa ofet? Ìre ibebe: Mîtele ijo kwun̄ inyi owu? Sà ìre ibebe: Nan̄a keke, 
mè je ije? 
24Mgbọ keyi, emi mârọ inyi enyi eriọọn̄ ibe ke emi Gwun̄ Ebilene nkaan̄ unye 
me linyọn̄ keyi itetele ijo inyi ene.” Itutumu inyi ogwu ngọm ya ibe, “M̀be owu, 
nan̄a keke, kat mkpilaak kwun̄, mè je fo.” 
25Mgbọ yaage, ogwu ngọm ya onanan̄a ikeke me isi otutuuk kiban̄, mè ikat 
mkpilaak ya esabe iben ọmọ inu ikaan̄ me ubọk, mè ije isibi ifo, mè ikitọn̄ Awaji. 
26Inu ya okeke otutuuk ebi ìkup me ere ya chieen̄ enenen. Ema ebebene ikitọn̄ 
Awaji, mè ikitumu ibe, “Iyak, chieen̄ kiji îmun̄ uyeke uyeke inu cherekeyi.” 

Jisọs îgwen Libai 
(Mat 9:9-13; Mak 2:13-17) 

27Mgbọ eya orakabe, Jisọs osisibi me uwu ya, mè ije ifo isi, mè imun̄ ogwu 
enerieen̄ ge ekigwen Libai, ogwu òkibọkọ otitip ido, osikibe ikweek irek me 
uwu ikwaan̄ kan̄. Jisọs ogwegwen ọmọ ibe, “Na, na gọọk emi.” 
28Mgbọ yaage Libai onanan̄a ikeke, mè ijuuk otutuuk inu òkup me uwu ya itele, 
mè igọọk Jisọs. 
29Libai osasa Jisọs isi uwu kan̄, mè ito ikpele ijọk inyi Jisọs. Owuwa ebi ìkibọkọ 
otitip ido mè ebi ofifi ene egọgọọk ema ikweek irek ikirie inorie ya si. 
30Ire, mgbọ ebi Farisi mè ebi ìjeen̄ Ikan ebi ìrere si ebi Farisi emun̄be ike ebi ife 
cha ekigọọk Jisọs igbaan̄ irie inorie, ema edodo ebi udun̄ kè Jisọs ibe, “Ìre keke 
orọ enyi ekigọọk ebi otitip ido mè ebi ijo igbaan̄ irie inorie?” 
31Jisọs ofọfọọk ema ibe, “Ebi lek onyebe kpekiweek ogwu ofia. Îre ebi lek 
ikanyege ekiweek ogwu ofia. 

32Eya orọ, emi ǹkanu inenigwen ebi ata irọrọ. Ire, ǹnu inenigwen ebi ijo irọrọ 
ibe egwu ekom me emen ijo kiban̄.” 

Idodo ofolek ijin-otu 
(Mat 9:14-17; Mak 2:18-22) 

33Usini ebi Farisi mè ebi ìjeen̄ Ikan cha enenitumu inyi Jisọs ibe, “Ebi udun̄ kè 
Jọn ògwook mun̄, mè ebi udun̄ ebi Farisi mîkijin otu, mè ikiriaak uriaak mgbọ 
geelek. Ire, ebi udun̄ kwun̄ ekpọkpọ ikisa lek kiban̄ inyi irerie mè inwọnwọ.” 
34Jisọs onenitumu inyi ema ibe, “Me ere ijọk ido-nwa, ìre ebi unene ogwu òdo 
nwa mêkọt ijin otu me ere ogwu òdo nwa okupbe melek kiban̄? In̄-in̄, eya 
ìkpokọt irọ! 
35Ire, mgbọ òkinu, mgbọ mêsan̄abe ogwu òdo nwa isan̄a me etete kiban̄. Îre 
mgbọ keya ke ema ebejin otu.” 
36Jisọs ototo urọk ge inyi ema ibe, “Kpekikọọk okpọkọ aya ofọnti isa ichim ichit 
ere ògwagwak me lek oka ofọnti. Mije, ire irọ ikeya, aya ofọnti ya môje me ere 
ekọọkbe ya igwak. Okpọkọ aya ofọnti ya si ìkpoje ge melek oka ofọnti ya. 
37Ikeya si, kpekitap aya miin̄ me emen oka ogbokot ikpa anam, mije, unye aya 
miin̄ ya môrama oka ogbokot ya ibum. Inenire, miin̄ me ichep, ogbokot me 
ichep. 
38Eya orọ, ekitap aya miin̄ me emen ayaya ogbokot ikpa anam. 

39Ofifi si, ene geelek ònwọnwọ oka miin̄ isan̄a, ìkakiyaka ìweek inwọnwọ aya 
miin̄, mije, ìbobe ke oka miin̄ ya înwọn igak aya miin̄.” 

Luk 6 

Jisọs ore Ogwukaan̄ Usen Mbuban 

(Mat 12:1-8; Mak 2:23-28) 

1Me Usen Mbuban ge, mgbọ Jisọs mè ebi udun̄ kan̄ ekije itibi uko akpa ge, ebi 
udun̄ kan̄ ekekifan̄a sọnja akpa me uko ya inwaan̄ itap me akajit ubọk, mè 
ikichọk mfufe isan̄a me lek, mè ikitaka. 
2Usini ebi Farisi ekukup imun̄ ema, mè inido ema ibe, “Ìre keke orọ enyi ekirọ 
inu Ikan kè Mosis obe ekarọ me Usen Mbuban?” 
3Jisọs obebe ema, “Ìre enyi kperarak ifuk-nu inu Debit orọbe mgbọ uraafiọọn̄ 
otakabe ọmọ mè ebi melek kan̄? 
4Debit ìjeje inin̄ uwu Awaji, mè imọnọ fituru esabe igwa ngwugwa inyi Awaji 
itaka, mè iche si inyi ebi melek kan̄. Me ubọk Ikan kiji okupbe, îre ebi ngwugwa 
gaalek ekitaka fituru ya òkup me mbuban.” 
5Jisọs onenitumu inyi ema ibe, “Gwun̄ Ebilene ore Ogwukaan̄ Usen Mbuban.” 

6Me ofifi Usen Mbuban, Jisọs ojeje inin̄ uwu ntitiin̄, mè ikijeen̄ inu. Ogwu 
enerieen̄ ge ubọk agan̄ ulom okwube òwa si me emen uwu ya. 

7Usini ebi ìjeen̄ Ikan mè ebi Farisi ekekiweek ikan ema ebesa itet Jisọs. Eya orọ, 
ema ekekigwuun̄ chieen̄ ikpọ mè ìre Jisọs môgwa ene me Usen Mbuban ya. 
8Jisọs orọriọọn̄ inu ema ekikeek, mè itumu inyi ogwu enerieen̄ ubọk ge okwube 
ya ibe, “Nan̄a keke, mè sibi na keke me isi otutuuk ene.” Ogwu enerieen̄ ya 
onanan̄a ikeke, mè ije inikeke me isi otutuuk ene. 
9Jisọs onenitumu inyi ebi ife cha ibe, “Ǹdo enyi nu, ìre keke ke Ikan kè Mosis 
onyi irek ibe erọ me Usen Mbuban? Ìre ìnyi irek ibe erọ ata inu, sà ìre ijo inu? 
Ìre ìnyi irek ibe enyan̄a ugwem ene? Sà ìre ìnyi irek ibe efiat ugwem ene?” 
10Mgbọ îdobe ikọ ya isan̄a, iraraan̄ chieen̄ ikana ikikpọ emen isi ife cha me ge 
me ge, mè itumu inyi ogwu enerieen̄ ya ibe, “Nyana ubọk kwun̄.” Ogwu enerieen̄ 
ya onyanyana ubọk, orukan̄ ya otata isan̄a kpai. 
11Ejit onanaan̄ ebi ife cha enenen, mije inu ya òrọrọ. Ema ebebene ikitọt me 
etete kiban̄ inu ema eberọ Jisọs. 

Jisọs îgobo akọp mè ebi otuchieen̄ iba kan̄ 
(Mat 10:1-4; Mak 3:13-19) 

12Usen ge me emen mgbọ ya, Jisọs onenije inene inyọn̄ ogoon̄ ge isi ikup ikiriaak 
Awaji, mè ikup me uriaak otutuuk eririeen̄ ya. 
13Egwe iwewele, igwegwen otutuuk ebi ìkigọọk ọmọ me udun̄ iriaak me lek 
kan̄, mè inigobo akọp mè ene iba isibi me etete kiban̄, mè igwen ema ebi 
otuchieen̄ kan̄. 
14Erieen̄ ebi otuchieen̄ cha ìre Saimọn ogwu îgwenbe si Pita, mè Anduru ogwu 
ngwan̄, mè Jemis, mè Jọn, mè Filip, mè Batolomi, 
15mè Matiyu, mè Tọmọs, mè Jemis gwun̄ kè Alifiọs, mè Saimọn ogwu ulọk ama 
ominbe me ejit, 
16mè Judas gwun̄ kè Jemis, mè Judas Isikariọt ogwu ònenileke Jisọs inyi ekpan̄. 

Jisọs îjeen̄ inu mè igwa ene 
(Mat 4:23-25) 

17Jisọs oneninan̄a me inyọn̄ ogoon̄ ya isibi, mè inikeke me ere ijọn̄ olaakbe, ọmọ 
mè akọp mè ebi otuchieen̄ iba kan̄ cha. Owuwa ebi ìkigọọk ọmọ me udun̄, mè 
ogbogbo ebi ìnan̄a me agan̄ Judia, mè ama Jeruselem, mè ebi ìnan̄a me ama Taya 
mè Sidọn me agba awaji, enunu inijot me ere ya, 
18ikiweek inọnọ ikọ kè Jisọs, mè ikiweek si ibe Jisọs igwa orukan̄ kiban̄. Ebi 
geelek ìkakaan̄ ijo erumun̄ me emen, Jisọs orerieen̄ ijo erumun̄ cha isibi me 
emen kiban̄. 
19Mije unye okinan̄a me lek kan̄ isibi, mè ikigwa ene, owuwa ebi ene ekekiweek 
ichachak ọmọ ubọk me lek, inyi lek kiban̄ inye. 

Ugbana mè ufieek-otu 
(Mat 5:1-12) 



1803 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

20Jisọs onenibene chieen̄ ikpọ ebi udun̄ kan̄, mè itumu ibe, “Uga ubelejit okup 
inyi enyi ebi ugbọọn̄, mije, mkpulu eyi Awaji ìkup inyi enyi. 
21Uga ubelejit okup inyi enyi ebi ìkiran̄ ọfiọọn̄ mgbọ keyi, mije, owot kinyi 
môjot. Uga ubelejit okup inyi enyi ebi ìkito ito mgbọ keyi, mije, enyi mêchak 
imọm. 
22Uga ubelejit okup inyi enyi mgbọ ebi ene mêchabe enyi mije erieen̄ Gwun̄ 
Ebilene, mè isa si mije erieen̄ ya irieen̄ enyi isibi me etete kiban̄, mè irọ enyi inu 
unyechieen̄, mè ijit erieen̄ kinyi kubọk enyi ìre ebi ijo ife. 
23“Ebi ene isikirọ enyi inu chi, ìkibele ejit, mè ìjop okwa unwọọn̄, mije, Awaji 
îsun̄ mkpukpe òmimin enenen inyi enyi me emen inyọn̄. Ikafieek owot, mije, 
ikeya si ke ebi nte nte kiban̄ esisaak ebi nriran me ukot ikaan̄. 
24“Ire, môfieek inyi enyi ebi ìbọbọọn̄ ubọọn̄ mgbọ keyi, mije, enyi mîra ibọkọ 
otutuuk mkpukpe kinyi isan̄a me ugwem keyi. 
25Môfieek inyi enyi ebi owot ojotbe mgbọ keyi, mije, enyi mêran̄ ọfiọọn̄. Môfieek 
si inyi enyi ebi ìkichak imọm mgbọ keyi, mije, enyi mêfieek ejit, mè ito ito. 
26Môfieek inyi enyi mgbọ ebi ene isikitumu ata ikọ ibak enyi mgbọ geelek, mije, 
ikeya ke ebi nte nte kiban̄ erọ me lek ebi nriran ataak me ukot kiban̄.” 

Ijejeen̄ ofolek imama ebi ochicha 
(Mat 5:38-48; 7:12) 

27Jisọs onenitumu si ibe, “Enyi ebi ìkigban̄ ikọ n̄a mgbọ keyi, m̀be enyi, ìma ebi 
ochicha kinyi, mè ìkirọ ata inu ìnyi ebi geelek ìchacha enyi. 
28Ìgbana ebi geelek ìgbogbo enyi, mè ìriaak uriaak me ibot ebi geelek ìrọrọ 
ikeme enyi. 
29Ire ikaan̄ ogwu isulu owu ada me agba isi ge, kana agan̄ keyilọ nyi ene ya isulu 
si. Ire ene ibọkọ owu àwurukù inyọn̄ kwun̄, kakput ene ya, tele mè ibọkọ 
àwurukù irak kwun̄ si igbaalek. 
30Ikaan̄ ogwu ibeek owu inu, nyi. Ikaan̄ ogwu imọnọ inu kwun̄, kasi ìdo ibe iyaka 
inyi owu. 
31Ikaan̄ inu oweekbe ibe ene irọ inyi owu, rọ si ikeya nyi ene. 

32“Ire enyi ima ebi ìmama enyi gaalek, ìre kpasi oruru ke enyi ekaan̄? Ebi ìkirọ 
ijo inu si ekima ebi ìmama ema. 
33Ire enyi irọ ata inu inyi ebi ìkirọ ata inu inyi enyi gaalek, ìre kpasi oruru ke 
enyi ekaan̄? Ìre ìkare inu yaage si ke ebi ìkirọ ijo inu ekirọ? 
34Ire enyi ikifọọk inu inyi ebi enyi eriọọn̄be ibe ke mêkọt iyaka inu ya ikpe enyi 
gaalek, ìre kpasi oruru ke enyi ebekaan̄ mije keya? Ebi ìkirọ ijo inu me lek kiban̄ 
ekifọọk si inu inyi ebi ijo inu ogbo kiban̄ ebi ema eriọọn̄be ibe ke mêkọt iyaka 
otutuuk inu cha ikpe ema. 

35Ire, emi m̀be enyi, ìma ebi ochicha kinyi, mè ìkirọ ata inu ìnyi ema. Ìkifọọk inu 
ìnyi ene, mè ikakpọ chieen̄ iyayaka ibọkọ useen̄. Mgbọ enyi isikirọ ikeya, 
mkpukpe kinyi mômin enenen. Enyi mêre bọn Awaji Ogwu Òbebene Ichit. Mije, 
Awaji îkirọ ata inu inyi ebi ikpak, mè ebi ata inu geelek erọbe inyi ìkakinin̄ 
chieen̄. 
36Eya orọ, ìkirọ ene nsan ike Nte kinyi okirọ ene nsan. 

Ijejeen̄ ofolek ifefieek ene ikọ 
(Mat 7:1-5) 

37“Ikakifieek ene ikọ, inyi Awaji ikafieek enyi ikọ si. Ikakitip ene oyerebet, inyi 
Awaji ikatip enyi oyerebet si. Ikaan̄ ebi irọ enyi ijo inu, ìtele ìnyi ife cha, ke Awaji 
si môtele ijo kinyi inyi enyi. 
38Ìkiche inu ìnyi ene, ke Awaji môkiche inu inyi enyi si. Awaji isiboche inu inyi 
enyi, ìbotọtọ ijot, mè ikeme itap, mè isisik, inyi inin̄ inwaan̄, mè ikpọk itap si, 
inyi ijot ibene, mè ifiin̄, sabum ìboniben igwook itap enyi me ubọk. Mije, inu 
enyi esabe itọ inyi ene ke Awaji obosa itọ si inyi enyi.” 
39Jisọs onenito urọk inyi ema ibe, “Ìre ogwu ǹnàan̄ môkọt isa ogwu ǹnàan̄ ijeen̄ 
oniin̄? Ìre ema ene iba kpebegbaan̄ irọn̄ inin̄ emen udọn̄? 
40Ofifi si, ogwu òkikween̄ inu ìkakimin ìgak ogwu òkijeen̄ ọmọ inu. Ire, mgbọ 
ogwu ekijeen̄ inu ya isikween̄ isan̄a, ìbokup kubọk ogwu òjejeen̄ ọmọ inu. 
41“Ìre keke orọ owu okiruk chieen̄ ikpọ sọntiik nsiseen̄ uti òkup me chieen̄ 
ngwan̄ kwun̄, mè isan̄a chieen̄ me lek ikpele uwot òkup me chieen̄ kwun̄? 
42Ìre owu òbojeje itumu inyi ngwan̄ kwun̄ ibe inu inyi owu òsan̄a nsiseen̄ uti 
me chieen̄ kan̄, me ere owu me lek kwun̄ okakọtge ìmun̄ ikpele uwot eyi òkup 
me chieen̄ kwun̄? Owu ogwu isi iba keyi! Dasi jene ikpele uwot òkup me chieen̄ 
kwun̄ san̄a, inyi owu òkọt òmọọn̄ inu òsan̄a sọntiik nsiseen̄ uti eyi òkup ngwan̄ 
kwun̄ me chieen̄. 

Ijejeen̄ ofolek uti mè mfut kan̄ 
(Mat 7:16-20; 12:33-35) 

43“Ata uti ìkakito ijo mfut. Ikeya si, ijo uti ìkakito ata mfut. 

44Ekisa mfut uti iriọọn̄ lek uti. Kpekigbeme mfut figi me lek ukpak. Kpekigbeme 
si mfut gerep me lek uti abọm egbe. 
45Ikeya si, ata ene ìkirọ ata inu inan̄a me lek ata ekiket eyi òkup me emen ejit 
kan̄. Ogwu ijo ene ìkirọ ijo inu inan̄a me lek ijo ekiket eyi òkup me emen ejit 
kan̄. Eya orọ, ene ìkitumu ikọ igọọk me lek inu òjojot ọmọ me ejit.” 

Ijejeen̄ ofolek ogwu òriọọn̄ inu mè ogwu burubut 
(Mat 7:24-27) 

46Jisọs onenido ema ibe, “Ìre keke orọ enyi ekpọkpọ ikigwen emi Okaan̄-ene, 
Okaan̄-ene, ire, enyi kpekirọ inu nkitumu? 
47Mâjeen̄ enyi inu ge nu. Ene geelek ònunu me lek n̄a, mè inọ ikọ n̄a, mè irọ inu 
nkitumu, 

48ene ya ìkup kubọk ogwu òbonama uwu, mè irọkọ ijọn̄ idọk, mè igwook ewuuk 
irak ijọn̄ uwu ya itoon̄ me inyọn̄ ewuuk me emen ijọn̄. Mgbọ mun̄ ile obaakbe 
inu, mè isa unye agbugbuk inibieen̄ uwu ya, uwu ya ìkasisik, mije, mînama inye. 
49Ire, ene geelek ònọnọ ikọ n̄a, mè ijit irọrọ inu nkitumu, ene ya ìkup kubọk 
ogwu ònanama uwu kan̄ me inyọn̄ achiaan̄, ìkatap ewuuk irak ijọn̄. Mgbọ yaage 
mun̄ ile obaakbe inu, mè isa unye agbugbuk inibieen̄ uwu ya, uwu ya 
ogbugbugbọ igwook, mè igwak isan̄a kpai.” 

Luk 7 

Ichechieek ogwu ibot akọn̄ ge okaan̄be 

(Mat 8:5-13) 

1Mgbọ Jisọs otumube ikọ chi inyi ebi ife cha isan̄a, inanan̄a me ere ya ije ifo ama 
Kapanọm. 
2Me ama ya, îkaan̄ ogwu ibot akọn̄ ge òkakaan̄ gwun̄ uwu ge îmabe enenen, mè 
itoon̄ ejit me lek. Me ike mgbọ ya, gwun̄ uwu ogwu enerieen̄ yi îfiak enenen, mè 
igbet mkpa. 
3Mgbọ ogwu ibot akọn̄ yi onọbe inu ofolek kè Jisọs, iraria usini ebi ugane ebi Ju 
ibe esi etumu enyi ibe soso, mè ogwugwu inye lek inu inigwa gwun̄ uwu kan̄ 
inyi ọmọ. 
4Ife cha enunu me lek kè Jisọs, mè iniriaak ibe, “Soso, na si gwa gwun̄ uwu ene 
yi, ke ene yi îgbe ogwu owu môtapbe ubọk inyi me oniin̄ òkup ikeyi. 
5Mije, ogwu enerieen̄ yi îma eji ebi Ju enenen, mè inama uwu ntitiin̄ inyi eji.” 

6Jisọs onanan̄a igọọk ema ije. Mgbọ ema ejebe igbet ere uwu ogwu ibot akọn̄ ya, 
ogwu ibot akọn̄ ya oraria ebi unene kan̄ ibe enetumu enyi Jisọs ibe ikayaka 
ìsisaak lek ìje ìnu uwu kan̄, mije ke ọmọ ìkagbe ogwu ogwugwu obonin̄ uwu 
kan̄; 
7ke îre mije keyi ke ọmọ omọnọ ibe ke ọmọ ìkagbe ogwu òbokọt ije inu inigwen 
ogwugwu isi mè isi. Soso, mè ogwugwu itumu ikọ otu gaalek, ke lek gwun̄ uwu 
kan̄ mônye. 
8Mije ke ọmọ ìre ogwu òkup me irak ebi ibot akọn̄ ìbebene igak ọmọ. Ọmọ me 
lek kan̄ îyaka ikaan̄ si ebi akọn̄ me irak kan̄. Ọmọ isinyi ene ge ida ibe, je, ke 
ìbojeje. Ọmọ iyaka ibe ofifi ene, na, ke ìbonunu. Ọmọ ibe gwun̄ uwu kan̄, rọ ikeyi, 
ke ìborọrọ. 
9Ikọ ene ya otumube okeke Jisọs chieen̄. Igwugwu isi ikom, mè itumu inyi ebi 
ogbogbo ene cha ìkigọọk ọmọ me udun̄ ibe, “Ǹkitumu inyi enyi ibe ke ǹkararak 
ìchichini ojelek ikpele ichechieek òkup ikeyi, ìrere me otutuuk ido ebi Ijeren.” 
10Ebi ikwaan̄ cha egwugwu ikom ifo uwu ogwu ibot akọn̄ ya, mè isi imun̄ ibe ke 
lek gwun̄ uwu kan̄ ya înye isan̄a. 

Jisọs îjomo gwun̄ ogwu nwakpa ge me mkpa 

11Mgbọ eya orakabe, Jisọs oneninan̄a me Kapanọm ije isi ama ekigwen Nên. Ebi 
udun̄ kan̄ mè ogbogbo ene mîgọọk ọmọ isi ama ya si. 
12Mgbọ ema ekije igbet otunchit ama ya, ema emumun̄ ebenbe nkwukwu ene 
me inyọn̄ m̀kpata ibesa isibi isi ifuun̄. Gwun̄ enerieen̄ ya òkwukwu ìre gwun̄ 
ibot ge ogwu uga okaan̄be. Ogwu uga si ìre nwakpa. Owuwa ene enanan̄a me 
ama ya igbuku isibi ikigọọk nwakpa ya ije. 
13Mgbọ Okaan̄-ene omun̄be nwakpa ya, njijin ogwu enenwaan̄ ya otetet ọmọ 
enenen. Itutumu inyi ibe, “Kayaka ìto ito.” 
14Mgbọ îtumube ikeya isan̄a, ijeje isi lek ebi ìbeben nkwukwu ene ya, mè itet 
ubọk me lek m̀kpata ya, ife cha eyayaka ikeke. Itutumu inyi nkwukwu ene ya 
ibe, “Gwun̄ enerieen̄, m̀be owu, nan̄a keke!” 
15Ogwu òkwukwu ya obebene lek ikweek irek, mè ibene ikitumu ikọ. Jisọs osasa 
ọmọ ikana itap me ubọk ogwu uga. 
16Ukpook otetet otutuuk ebi ìkup me ere ya. Ema ebebene ikitọn̄ Awaji, mè 
ikitumu ibe, “Ikpele ogwu nriran îra inu me etete kiji! Awaji îra inu ineninyan̄a 
ebi kan̄.” 
17Etip inu yi Jisọs orọbe otataan̄ ikana otutuuk agan̄ Judia, mè otutuuk asabọn 
ama geelek òkana Judia okokop. 

Jọn ògwook mun̄ îweek irọriọọn̄ ogwu Jisọs orebe 
(Mat 11:2-19) 

18Ebi udun̄ kè Jọn enenikpa otutuuk inu chi Jisọs orọbe inyi Jọn. Jọn onenigwen 
ene iba me lek kiban̄, 
19mè iria ibe, “Ìsi ìdo-nu Okaan̄-ene ibe, ìre ogwugwu ore ogwu òbonunu ya? Sà 
ìre eji ekup ekpọ ofifi ene?” 
20Mgbọ ebi osat kè Jọn cha enube me lek kè Jisọs, ema enenitumu inyi ọmọ ibe, 
“Jọn ògwook mun̄ oria eji inu me lek kwun̄ ibe eji enedo eriọọn̄ me otu kwun̄, 
mè ìre owu ore ogwu òbonunu ya? Sà ìre eji ekup ekpọ ofifi ene?” 
21Me ike mgbọ yaage, Jisọs ogwagwa owuwa ebi orukan̄, mè ilap ijo erumun̄ 
isibi me emen owuwa ene, mè irọ inyi ebi ǹnàan̄ emọọn̄ inu. 
22Eya orọ, Jisọs ofọfọọk ebi osat kè Jọn cha ibe, “Ìfon, mè ìsi ìkpa otutuuk inu 
enyi esabe chieen̄ kinyi imun̄, mè isa utọn̄ kinyi inọ, ìnyi Jọn. Ìkpa ìnyi ibe ke ebi 
ǹnàan̄ mêkimọọn̄ inu, ebi akọọk mêkije ije, ebi ìnan mêkinọ ikọ, mîgwa ebi 
inyakpa, mè ijomo ebi ìkwakwaan̄. Ìkpa si ìnyi ibe ke mîlook ebi ugbọọn̄ ata 
etip. 
23Uga ubelejit okup inyi ene geelek ogwu ikanan̄age ìrọn̄ mije n̄a.” 

24Mgbọ ebi ikwaan̄ kè Jọn cha egwube ikom ifo, Jisọs obebene ikitumu ikọ 
ofolek kè Jọn inyi urum ebi ene ìkup me ere ya, mè ikido ema ibe, “Mgbọ enyi 

esibibe isi lek kè Jọn me emen èwê, ìre keke ke enyi esi ikpọ? Ìre enyi esi ikpọ 
mbubet efet okiwumu iyaka imaan̄? 
25Ire ìkare eya, ìre keke ke enyi esibi isi ikpọ ni? Ìre enyi esi ikpọ enerieen̄ òsasa 
ujuja unye otu ewe ofọnti ibala lek? Ire ebi ìkiluk ubene ugwem, mè ikitap ofọnti 
unye otu ewe, ojelek kè ebiba ekiluk me uwu ebi ubọọn̄, kpekikup me emen 
èwê. 
26Ire, ǹdo-nu enyi. Ìre keke ke enyi esibi isi ikpọ? Ìre ogwu nriran ke enyi esi 
ikpọ? Iin̄, ǹkitumu inyi enyi ibe ke Jọn îmin igak ogwu nriran. 
27Mije, îre ọmọ ke ege inu ofolek me Ikpa Mbuban ibe ke Awaji ìbe, “ ‘Emi mâria 
gwun̄ ikwaan̄ n̄a ibe idasi ije me isi kwun̄, mè isi inen̄e oniin̄ isun̄ iban owu.’ 
28“Me atikọ, ǹkitumu inyi enyi ibe, me etete ebilene, kpunu ene geege emanbe, 
ogwu òmimin igak Jọn. Ire, ogwu òsisip ichit me emen mkpulu eyi Awaji îmin 
igak Jọn.” 
29(Mgbọ otutuuk ebi ìkup me ere ya, ògak ge, ebi ìkibọkọ otitip ido, enọbe ikọ 
cha Jisọs otumube ibak Jọn, ema echechieek ibe ke inu ya ìrọ igọọk me nkeek 
Awaji me atikọ. Mije, ema cha ìre ebi Jọn ogwookbe mun̄. 
30Ire, ebi Farisi mè ebi ìjeen̄ Ikan mîjit nkeek Awaji okaan̄be me lek kiban̄, mije 
ema ekachieekge ibe Jọn igwook ema mun̄.) 
31Jisọs obebene ikitumu ibe, “Ìre m̀basa ebi mgbọ kechi itọ me lek keke mọnọ? 
Ìre ife chi ebet lek keke mọnọ? 
32Ebi ukot kechi ekup kubọk nsabọn ìsisiki ikweek me oyet ifit. Ebi agan̄ ge 
ekekitaan̄ ukpo itumu inyi ebi agan̄ keyilọ ibe, “ ‘Eji mîkwak okwa ijọk inyi enyi, 
enyi kpechieek ijojop. Eji mîyaka ikwak okwa ito inyi enyi, mun̄ ito ìkasibi enyi 
me chieen̄.’ 
33Mije, mgbọ Jọn ògwook mun̄ onube, ìkakirie inorie, ìkakinwọ si miin̄. Enyi 
ebebe ke ijo erumun̄ me emen kan̄. 
34Ire, mgbọ Gwun̄ Ebilene onube, mè ikirie inorie, mè ikinwọ miin̄, enyi 
ebebene ikitumu ibe ke ogwugwa ìre ogwu ebek ile, mè ogwu usa-miin̄, ogwu 
òkigọọk ebi ìkibọkọ otitip ido, mè ofifi ebi ijo ife ìkup esese esese ikitet unene. 
35Ire, inan̄a me lek ebi ìbọbọkọ iriọọn̄-inu eyi Awaji itap, ebi ene mêmun̄ ibe ke 
iriọọn̄-inu eyi Awaji ore eyi òtatat.” 

Enenwaan̄ òrọ ijo îken Jisọs aran̄ 

36Usen ge, ogwu Farisi ge onenigwen Jisọs isa isi iriak ichen me uwu kan̄. Jisọs 
osisi, mè igọọk isiki ikweek irek me lek ikasi me uwu ya ikirie inorie. 
37Mgbọ ogwu enenwaan̄ òje oyet ge me ama ya onọbe ibe ke Jisọs òwa me uwu 
ogwu Farisi ya okupbe ikirie ichen, imọmọnọ iko ge esabe ewuuk ekigwen 
alabasita irom, eyi aran̄ utop olu ojotbe emen, ikaan̄ me ubọk isa ije inu uwu ya. 
38Mgbọ îrebe uwu ya, iraraka inin̄, mè isi ikeke me ukot kè Jisọs, me agan̄ udun̄, 
mè ibene ikito ito. Mun̄ ito ònan̄a me chieen̄ kan̄ okekirọn̄ọ igwook me ukot kè 

Jisọs. Ogwu enenwaan̄ ya okekisa ijeek ibot kan̄ ituku mun̄ ito ya, mè ikisa otu 
ifip ukot iba kè Jisọs, mè inichili iko ya, mè ikana aran̄ ya òkup me emen igwook 
me ukot iba kè Jisọs. 
39Mgbọ ogwu Farisi ya omun̄be inu ya òrọrọ, ibebene ikitumu inyi lek kan̄ ibe, 
“Mebe ene yi ìre ogwu nriran, kè oriọọn̄ ojelek ene ogwu enenwaan̄ yi òkitet 
ọmọ ubọk me lek orebe. Ogwu enenwaan̄ yi ìre ogwu ijo.” 
40Jisọs onenibe ọmọ, “Saimọn, nkaan̄ ikọ ge mbatumu inyi owu.” Ogwu Farisi ya 
ofọfọọk ọmọ ibe, “Ogwu Ijejeen̄, tumu nyi emi ma!” 
41Jisọs onenito urọk ge ibe, “Îkaan̄ ebirieen̄ iba ìfọfọọk ikpoko me ubọk ogwu 
enerieen̄ ge òkinyam ikpoko. Ene ge ofọọk efit dinari go, sà ogwulọ ofọọk akọp 
dinari go. 
42Me lek kiban̄ ene iba cha, kpunu ogwu òkakaan̄ ikpoko isa isi ikpe urieek kan̄ 
inyi ogwukaan̄ ikpoko ya. Mije keya, ogwukaan̄ ikpoko ya ofufuk urieek ene iba 
cha ichep inyi lek kan̄, mè ibe ife cha ekayaka ìkpe ọmọ urieek cha, ke ọmọ îtele 
inyi ebibi.” Jisọs itoto urọk ya isan̄a, inenido ibe, “Me etete ebi urieek iba cha, 
ìre ogwu owa oboma ogwu òtetele urieek inyi ema ya ichit?” 
43Saimọn ofọfọọk ibe, “Me nkeek n̄a, îre ogwu urieek kan̄ ominbe igak oboma 
ogwu òtetele urieek inyi ema ya ichit.” Jisọs obebe ọmọ, “Owu ofọọk itat.” 
44Itutumu ikeya isan̄a, ineniyaka isi ikweek ogwu enenwaan̄ ya, mè itumu inyi 
Saimọn ibe, “Ke omun̄ ogwu enenwaan̄ yi? Emi nnu me uwu kwun̄, owu òkanyi 
emi mun̄ ǹsa ǹgwọk ukot kubọk orọmijọn̄ kiji oweekbe. Ire, mun̄ ito ònan̄a me 
chieen̄ ogwu enenwaan̄ yi ke ogwu enenwaan̄ yi osa igwọk emi ukot, mè isa 
ijeek ibot kan̄ ituku emi ukot ichat. 
45Owu òkakat emi mgbọ nnin̄be uwu kwun̄ kubọk orọmijọn̄ oweekbe. Ire, bene 
me karake nnin̄be uwu kwun̄, ogwu enenwaan̄ yi ìkpọkpọ ikifip ukot n̄a. 
46Mgbọ nnube me uwu kwun̄, owu òkatọkọ emi aran̄ me ibot kubọk orọmijọn̄ 
okupbe. Ire, ogwu enenwaan̄ yi îsa aran̄ utop olu iniken emi me ukot agan̄ iba. 
47Eya orọ, ǹkitumu inyi owu ibe ke ikpele imumechieen̄ ogwu enenwaan̄ yi 
okaan̄be ìkijeen̄ ibe ke mîtele ogbogbo ijo inu kan̄ inyi ọmọ. Ikeya si, ikaan̄ ogwu 
ikaan̄ sọntiik imumechieen̄ gaalek, ìsibi ibe ke îre sọntiik ijo inu gaalek ke etele 
inyi ene ya.” 
48Jisọs onenitumu inyi ogwu enenwaan̄ ya ibe, “Ogwu enenwaan̄, mîtele 
otutuuk ijo kwun̄ inyi owu.” 
49Ebi melek kiban̄ ìkukup me lek ikasi ya ebebene ikinunuun̄ me etete kiban̄ 
ibe, “Ìre kpasi ene ire ogwu òyaka inikitele ijo inyi ene?” 
50Jisọs otutumu inyi ogwu enenwaan̄ ya ibe, “Ichechieek kwun̄ înyan̄a owu! Fo 
me esuuk.” 

Luk 8 



1809 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Ebibaan̄ ebi ìkitap ubọk inyi Jisọs 

1Sọnja mgbọ iraraka, Jisọs onenikijijen̄e ikana otutuuk ama ile mè asabọn ama 
ikilook ata etip eyi mkpulu eyi Awaji. Akọp mè ebi otuchieen̄ iba kan̄ ekekigọọk 
ọmọ ikijijen̄e ikana, 
2ema mè usini ebibaan̄ ebi Jisọs olapbe ijo erumun̄ isibi me emen, mè igwa 
esese chieen̄ orukan̄ me lek. Erieen̄ ebibaan̄ cha ìre Meri ogwu Magidala ogwu 
Jisọs olapbe ijo erumun̄ jaaba isibi me emen, 
3mè Juwana nwa kè Chusa ogwu ibot ikwaan̄ me uwu kè Erọdu, mè Susana, mè 
owuwa ofifi ebibaan̄. Ebibaan̄ chi ekisa ikpoko ubọk kiban̄, mè inu ema ekaan̄be 
itap ubọk inyi Jisọs mè ebi otuchieen̄ kan̄. 

Urọk ogwu òwop mfut 
(Mat 13:1-9; Mak 4:1-9) 

4Ebi ene enenikigbuku inan̄a me ama ile geelek isibi inu me lek kè Jisọs. Jisọs 
onenito urọk inyi ema ibe, 
5“Ene ge oninan̄a isi iwop mfut me uko kan̄. Mgbọ îkigwọ mfut cha ifiaak, usini 
orọrọn̄ me eden̄ oniin̄. Ebi ene ejajak me ukot iraka, ebi kè ofut enenitọk 
otutuuk imeen̄ isan̄a. 
6Usini mfut cha orọrọn̄ me ijọn̄ ewuuk. Mgbọ îtibibe isibi, ikwakwaan̄ isan̄a mije 
kpunu mun̄ me irak ijọn̄ ya. 
7Usini mfut orọrọn̄ me ijọn̄ ere ukpak okupbe. Ukpak melek mfut cha 
egbagbaan̄ itibi isibi. Ukpak cha otitibi ikana ichit nsek otu mfut cha. Ìkachieek 
ibe itibi ijaan̄, mè ito ata mfut. 
8Ire, usini mfut cha orọrọn̄ me ata ijọn̄, mè itibi isibi, mè ito ogbogbo mfut 
òwawa igak echi esabe iwop, efit mgbọ.” Mgbọ Jisọs otobe urọk ya isan̄a, 
itutumu inyi ema ibe, “Ogwu ikaan̄ utọn̄ isasa inọ ikọ, inọ.” 
9Ebi udun̄ kan̄ enenido ọmọ inu urọk ya osibibe. 

10Jisọs otutumu inyi ema ibe, “Mîchili otutuuk nlelet inu eyi mkpulu Awaji ijeen̄ 
enyi, inyi enyi eriọọn̄. Ire, ǹkitumu ikọ me urọk inyi ebi ofifi ene, inyi, “ ‘Ema 
mêmun̄, ire, kpebekọt imun̄ itat; ema mênọ, ire, kpebekọt igobo itet.’ ” 
11Itutumu ikeyi isan̄a, inenibe ema, “Ibot urọk ya ìre ikeyi: Mfut ya ìre ikọ Awaji. 

12Echi òrọrọn̄ me eden̄ oniin̄ ìre ebi ìnọnọ ikọ ya, ire, Yọk onunu initeen̄ ikọ ya 
isan̄a me ejit kiban̄, inyi ema ekakọt ìchieek, mè ìbọkọ unyan̄a. 
13Mfut echi òrọrọn̄ me ijọn̄ ewuuk ìre ebi ìbọbọkọ ikọ ya itap me unwọọn̄ mgbọ 
ema enọbe. Ire, ikọ ya ìkatibi ugwun̄-ijọn̄ me emen kiban̄. Ema echieek me lek 
ikọ ya sọntiik mgbọ. Ire, mgbọ ntọ-mkpọ onube, ema ewawaka irọn̄. 
14Mfut echi òrọrọn̄ me ijọn̄ ukpak ìkeke inyi ebi ìnọnọ ikọ ya, mè ibọkọ itap. Ire, 
ike mgbọ okije, uyọrọlek linyọn̄, mè ulọk inu ubọọn̄, mè ubelejit eyi linyọn̄ 
onenikana ichit ikọ ya, mè irọ inyi mfut kan̄ ikakikup ìkan, mè ìren̄e kubọk ge. 

15Ire, mfut echi òrọrọn̄ me ata ijọn̄ ìkeke inyi ebi ìnọnọ ikọ ya, mè ibọkọ itap me 
ata ejit, mè itet ikaan̄, mè igban̄ utọn̄ me lek, mè ikat ejit ikeke inye mege ire 
mgbọ îtobe mfut. 

Urọk mkpukan̄ 
(Mak 4:21-25) 

16“Kpunu ogwu òkimin mkpukan̄ isan̄a, mè iben isi iyik me irak mkpilaak. 
Kpan̄asi ikeya, ìboben itoon̄ me inyọn̄ ngugọọn̄, inyi ene geelek òninin̄ uwu ya 
isa utoon̄ mkpukan̄ ya imọọn̄ inu. 
17Inu geelek eletbe, mêsan̄a isibi me chieen̄ otutuuk ene. Inu geelek echitbe, 
mêchili ibook me emen utoon̄ inyi ebi ene eriọọn̄. 
18Eya orọ, enyi ìriọọn̄ ubọk ìgban̄ utọn̄ me lek ikọ n̄a. Mije, ogwu ikaan̄ inu, 
mêkpọk inyi ene ya inu igbaalek eyi îwuukbe lek ikaan̄. Ire, ogwu ikakaan̄ge inu, 
ìrere sọntiik inu eyi îkeekbe ibe ọmọ îtet ikaan̄ inye, mêtet ibọkọ isan̄a me 
ubọk.” 

Nga kè Jisọs mè ebi ngwan̄ kè Jisọs 
(Mat 12:46-50; Mak 3:31-35) 

19Mgbọ Jisọs okitumu ikọ ya, nga kan̄ mè ebi ngwan̄ kan̄ enunu ibenimun̄ ọmọ. 
Ire, kpekọt ije igbet ere ọmọ okupbe, mije ebi ene ewabe enenen. 
20Ene ge me etete ebi ife cha ojeje isi itumu inyi ọmọ ibe, “Kpọ nga kwun̄ mè ebi 
ngwan̄ kwun̄ me oyet ekekebe ikiweek imumun̄ owu.” 
21Jisọs otutumu inyi otutuuk ebi ìkup me ere ya ibe, “Nga n̄a mè ebi ngwan̄ n̄a 
ìre ebi geelek ìnọnọ ikọ Awaji, mè ikirọ.” 

Jisọs îrọ egwijo iwọ 
(Mat 8:23-27; Mak 4:35-41) 

22Usen ge, Jisọs onenitumu inyi ebi udun̄ kan̄ ibe, “Eji enesaba okwaan̄ oyô yi 
etoon̄ me usaba agan̄.” Ema eninin̄ uji ge, mè itap awala, mè ibene ikisaba 
okwaan̄ oyô ya. 
23Jisọs osisiki ilaak me emen uji ya. Me ekakpọge chieen̄, unye efet okpọkpọ 
ibene ikiwut itoon̄ me inyọn̄ isi mun̄ me okwaan̄ oyô ya, mè ikitap mun̄ me uji 
me agba agan̄ iba. Ebi udun̄ kè Jisọs cha ebebene ikifieek owot ibe ke uji kiban̄ 
mônirek. 
24Ema esisi itimi Jisọs, mè ibe ọmọ, “Ogwu Nte, ogwu Nte, eji mênichieen̄ me 
mun̄!” Jisọs onanan̄a ikeke, mè igana inyi egwijo ya mè ekoon̄ ya. Egwijo ya 
owọwọ, isi mun̄ olilibi inyana. 
25Jisọs onenido ebi udun̄ kan̄ ibe, “Ìre keke orọ enyi kpekaan̄ ichechieek?” Inu 
ya Jisọs orọbe okeke ema chieen̄, mè itet ema ukpook enenen. Ema ebebene 
ikitumu me lek kiban̄ ibe, “Ìre kpasi ene ire ogwu, ogwu òkinyi ida, efet mè mun̄ 
okekigban̄ utọn̄ inyi ida kan̄?” 

Jisọs îgwa ogwu ijo erumun̄ otapbe iraak 
(Mat 8:28-34; Mak 5:1-20) 

26Jisọs mè ebi udun̄ kan̄ enenisaba okwaan̄ ya, mè initoon̄ me agan̄ ijọn̄ ama 
ekigwen Gerasa eyi òkibene isi ikpọ agan̄ Galili me usaba agan̄ okwaan̄ oyô ya. 
27Mgbọ Jisọs onan̄abe me uji ya isibi, mè ije inene ijọn̄, ogwu enerieen̄ ge ijo 
erumun̄ okupbe me emen onanan̄a me ama ya isibi inichichini ọmọ. Îfiin̄ mgbọ 
ogwu enerieen̄ ya obenebe ikije njak ikana ere, mè ikiluk me emen oron 
ekwukwu. Ìkayaka ìkiluk me uwu. 
28Mgbọ ogwu enerieen̄ ya omun̄be Jisọs, itataan̄ ukpo, mè ilibi inu initọbọ ekpe 
me ukot kè Jisọs, mè ikitaan̄ ukpo itumu ibe, “Owu Jisọs Gwun̄ Awaji Ogwu 
Òbebene Ichit, òkiweek emi keke me lek? Soso, nriaak owu, kasulu emi osusut.” 
29Ijo erumun̄ ya ìtumu ikọ ya, mije, Jisọs îwuuk lek igana inyi ibe inan̄a me emen 
ogwu enerieen̄ ya isibi. Owuwa mgbọ, ijo erumun̄ ya isibene me lek ogwu 
enerieen̄ ya, kpekikọt ikeme isiki. Isitap mkpọn me ubọk mè ukot isasa itet ọmọ 
ikaan̄ me ere ge, îra isọp mkpọn cha igwook. Ijo erumun̄ ya îra isa ọmọ ilibi inin̄ 
oron. 
30Jisọs ododo ọmọ ibe, “Ìre keke ire erieen̄ kwun̄?” Ibabak ibe ke erieen̄ kan̄ ìre 
“Urum,” mije, ijo erumun̄ òninin̄ me emen kan̄ îwa enenen. 
31Ijo erumun̄ cha ekekiriaak Jisọs ibe ikaria ema ìsi ìtap me emen udọn̄ 
ikakaan̄ge okputut. 
32Me ike mgbọ ya, owuwa okodi òjeje me urum òwa me agba agan̄ ge me inyọn̄ 
ogoon̄ ya okupbe ikirie urie. Ijo erumun̄ cha ebebeek Jisọs ibe itele inyi ema esi 
enin̄ emen okodi cha. Jisọs ochechieek. 
33Ema enanan̄a me emen ogwu enerieen̄ ya isibi, mè isi inin̄ emen okodi cha. 
Otutuuk okodi cha olilibi inan̄a me inyọn̄ ogoon̄ ya ikwala isibi igwook me 
okwaan̄ mè inwọ mun̄, mè ikwaan̄ ita kpai. 
34Mgbọ ebi ìkikpukpo okodi cha emun̄be inu ya òrọrọ, ema elilibi inin̄ emen 
ama òkup me otutuuk agba ijọn̄ ya, mè isi ikilook inu ema emun̄be ikana. 
35Ebi ene egbugbuku isibi ibenisa chieen̄ kiban̄ imun̄ inu ya òrọrọ. Ema enenire 
lek kè Jisọs, mè imun̄ ogwu ijo erumun̄ onan̄abe me emen isibi ya okweekbe 
irek me ijọn̄ me ukot kè Jisọs, mè ofọnti me lek, mè iriọọn̄ lek kan̄. Ukpook otetet 
otutuuk kiban̄. 
36Ebi ìkukup me ere ya imun̄ mgbọ inu ya orọbe, ebeben otutuuk ike Jisọs osabe 
igwa ogwu iraak ya ikpa inyi ebi ìnunu cha. 
37Otutuuk ebi Gerasa, mè ebi ìnan̄a me bọn ama òkup me agan̄ ya ebebene 
ikiriaak Jisọs ibe isibi me inyọn̄ ijọn̄ kiban̄. Ema etumu ikọ ya, mije, inu ya Jisọs 
orọbe îtet ema ukpook enenen. Mije keya, Jisọs ogwugwu ikom isi inin̄ uji, mè 
ikọp isaba okwaan̄ oyô ya ifo agan̄ ema enan̄abe inu, ọmọ me ebi udun̄ kan̄. 
38Sabum ema enisan̄a uji me ijọn̄, ogwu enerieen̄ ya Jisọs ogwabe iraak me lek 
orariaak Jisọs ibe itele inyi ọmọ igọọk ogwugwu ifo. Ire, Jisọs ojijit, mè itumu 
inyi ọmọ ibe, 

39“Gwu kom fo, mè si kpa ata inu Awaji orọbe inyi owu nyi ebi ene.” Ogwu 
enerieen̄ ya ogwugwu ikom ifo, mè ikije ikana otutuuk ama ya ikikpa ikpele inu 
Jisọs orọbe inyi ọmọ inyi ebi ene. 

Jisọs îgwa ogwu enenwaan̄ eje okisibi me lek, mè ijomo gwun̄ kè Jairọs 
(Mat 9:18-26; Mak 5:21-43) 

40Mgbọ Jisọs osababe okwaan̄ itoon̄ me agan̄ mgbọ înan̄abe ya, ebi urum ene 
ìkukup me atasuk ya ebọbọkọ ọmọ itap, mije, ema ekukup me ere ya ikibem 
mgbọ ìboka. 
41Mgbọ ife cha ekibọkọ Jisọs itap, ogwu ibot uwu ntitiin̄ ge ekigwen Jairọs, 
onunu, mè inirọn̄ me ijọn̄ me ukot kè Jisọs, mè ikiriaak ibe inigọọk ọmọ isi uwu 
kan̄, 
42mije ke ibot gwun̄ enenwaan̄ ge gaalek ọmọ okaan̄be, òsoso akọp mè acha iba, 
mônigak ọmọ ikwu. Mgbọ Jisọs okigọọk ọmọ ije, ogbogbo ene efafan̄a ichit Jisọs 
me oniin̄ ya. 
43Ogwu enenwaan̄ ge, eje okisibi me lek otutuuk akọp mè acha iba, òwa me 
etete ife cha. Ogwu enenwaan̄ ya îfiat otutuuk ikpoko îkaan̄be inyi ebi ofia, ire, 
kpunu ogwu òkọkọt igwa ọmọ. 
44Ike owuwa ebi ene ekanabe ichit Jisọs, ogwu enenwaan̄ ya onanan̄a me agan̄ 
udun̄ ikichichiki me etete ebi ene cha, mè ije inire lek kè Jisọs, mè ichak ubọk 
me otu utọn̄ ofọnti kè Jisọs. Mgbọ yaage, eje ya ofefieek. 
45Jisọs oraraan̄ chieen̄, mè ikido ibe, “Ìre ekene ochak emi ubọk me lek?” Mgbọ 
otutuuk ene ebe ke ìkare ema, Pita onenitumu inyi Jisọs ibe, “Ogwu Nte, ebi ene 
ekpọkpọ ikana ichit owu, mè ikinwan owu.” 
46Ire, Jisọs okpọkpọk itumu ibe, “Ene ge îchak emi ubọk me lek, mije, nriọọn̄ ibe 
ke unye înan̄a emi me emen isibi.” 
47Mgbọ ogwu enenwaan̄ ya omun̄be ibe ke ọmọ ìkakọt ìlet, isasan̄a lek kan̄ isibi, 
mè ikiran, mè inirọn̄ me ijọn̄ me ukot kè Jisọs. Me isi otutuuk ene me ere ya, 
ibeben inu òrọrọ ọmọ ochakbe ubọk me lek kè Jisọs ikpa, mè ikpa si ibe ke mgbọ 
yaage ọmọ ochakbe ubọk me lek kè Jisọs, lek kan̄ onyenye. 
48Jisọs onenitumu inyi ọmọ ibe, “Gwun̄ enenwaan̄, ichechieek kwun̄ îrọ inyi lek 
kwun̄ inye. Fo me esuuk.” 
49Jisọs òkitumu ikọ ya me otu, ene ge onanan̄a me uwu kè Jairọs ogwu ibot uwu 
ntitiin̄ ya inu, mè inibe Jairọs, “Kayaka ìmama lek ìsisaak ogwu ijejeen̄, ke gwun̄ 
kwun̄ enenwaan̄ ya îkwu.” 
50Mgbọ Jisọs onọbe etip ya, itutumu inyi Jairọs ibe, “Kafieek owot! Kaan̄ 
ichechieek, ke lek gwun̄ ya mônye.” 
51Mgbọ Jisọs orebe uwu kè Jairọs, ìkachieek ibe ene geege igọọk ọmọ inin̄ emen 
agwut ere emaan̄be gwun̄ enenwaan̄ ya, ita me lek Pita, mè Jọn, mè Jemis, mè 
nte gwun̄ ya, mè nga gwun̄ ya gaalek. 

52Me ike mgbọ ya, otutuuk ebi ama ya ìninin̄ ijot uwu ya mêkito ito, mè ikifieek 
ejit inyi gwun̄ ya. Jisọs onyinyi ema ida ibe, “Ikayaka ìto ito! Gwun̄ enenwaan̄ ya 
ìkakwukwu, ìkilalaak.” 
53Ife cha echachak ọmọ ichep, mije, ema mîriọọn̄ ibe ke gwun̄ enenwaan̄ ya 
îkwu. 
54Ire, Jisọs otetet gwun̄ enenwaan̄ ya me ubọk, mè itumu inyi ibe, “Gwun̄ n̄a, 
nan̄a keke!” 
55Ekwukwu gwun̄ ya oyayaka igwu ikom ininin̄ emen gwun̄ ya. Ijojomo, mè 
inan̄a ikeke mgbọ yaage. Jisọs obebe ogwu uga mè ogwu ute enyi gwun̄ ya inorie 
mè irie. 
56Inu ya ogwogwook ogwu ute mè ogwu uga mbiribọ me lek. Ire, Jisọs otataba 
ema ubọk me utọn̄ ibe ekakpa inu ya ìnyi ene geege. 

Luk 9 

Jisọs îria ebi udun̄ kan̄ isibi 

(Mat 10:5-15; Mak 6:7-13) 

1Jisọs onenigwen akọp mè ebi otuchieen̄ iba kan̄ ititiin̄, mè inyi ema unye isasa 
ilap otutuuk ijo erumun̄ isibi me emen ene, mè igwa esese chieen̄ orukan̄, 
2mè iniria ema isibi ibe esi elook ata etip eyi mkpulu eyi Awaji, mè egwa ebi lek 
ikanyege. 
3Îtumu si inyi ema ibe, “Ikamọnọ inu geege ìkaan̄ me ubọk ìsa ìje ije ya. Ikamọnọ 
mkpat, ikamọnọ akpa ubọk, ikamọnọ fituru, ikamọnọ ikpoko, ikamọnọ ofọnti 
ìso iba. 
4Uwu geelek òbọbọkọ enyi itap, ìkup me uwu ya mege ire mgbọ enyi mênan̄abe 
me ama keya isibi. 
5Ire ikaan̄ ama ekabọkọge enyi ìtap, ìnan̄a me ama ya ìsibi. Enyi isibesibi, ìgen̄ 
achiaan̄ ukot kinyi ìgwook ìnyi ebi ama ya kubọk inu ijejeen̄ isasa itaba ema 
ubọk me utọn̄ ibe ke unaan̄-ejit Awaji môkeme ama ya.” 
6Mgbọ ebi otuchieen̄ kan̄ cha ebọkọbe nteme cha isan̄a, ema enanan̄a ije isi 
ilook ata etip ya ikana asabọn ama geelek, mè ikigwa owuwa ebi orukan̄ me ere 
geelek ema esibe. 
7Mgbọ Erọdu ogwu òkikpulu Galili, onọbe ukpatu ofolek otutuuk inu cha 
òkimọnọ irek, ifuk-ibot kan̄ îwuwọlọ. Ìkariọọn̄ ogwu òkirọ inu cha, mije, usini 
ene ekitumu ibe ke îre Jọn ògwook mun̄ onan̄a ikeke me mkpa inikirọ inu cha. 
8Usini ene ebe ke îre Ilaija okana isibi inikirọ inu cha. Ebi ofifi ene si ekekibe ke 
îre ene ge me lek ebi nriran ukot ikaan̄ ogwu ikom inu inikirọ inu cha. 

9Erọdu obebe ke îre ọmọ me lek kan̄ onyi ida, efefieek Jọn ebek, ikwukwu. Ìre 
ekene ire ogwu, ọmọ okinọ nke nke inu chi ofolek mọnọ? Inenikiweek imumun̄ 
Jisọs ogwu òkirọ otutuuk inu cha. 

Jisọs înyi obop ene go inorie 
(Mat 14:13-21; Mak 6:30-44; Jọn 6:1-14) 

10Mgbọ ebi otuchieen̄ kè Jisọs cha ekabe, mè inikpa otutuuk inu ema erọbe inyi 
Jisọs isan̄a, Jisọs osasa ema igbaalek ije ifo ama Betisaida ema gaalek. 
11Ire, owuwa ene enọnọ ibe ke Jisọs òkije isi Betisaida, mè igbuku inin̄ oniin̄ ya 
igọọk ọmọ. Jisọs obọbọkọ ema itap, mè ibene ikitumu ikọ ofolek mkpulu Awaji 
inyi ema, mè igwa si otutuuk ebi lek ikanyege. 
12Me agan̄ ikakwun̄ usen ya, mgbọ egwe okideke, ebi otuchieen̄ kan̄ enenitumu 
inyi ọmọ ibe, “Ria ife chi sibi, mè eje esi asabọn ama òkukup igbet ere yi esi 
eweek inorie elep erie, mè eweek si ere ilaak, mije, ere yi eji ekupbe îjọn̄ọ ere 
me lek ama enenen.” 
13Jisọs ofọfọọk ema ibe, “Enyi me lek kinyi, ìweek inorie ìnyi ife chi erie ma.” 
Ema efọfọọk ọmọ ibe, “Owut fituru go mè ufuk irin̄ iba gaalek ke eji ekaan̄. Ìre 
òkiweek ibe eji esi elep inorie òboso otutuuk ife chi ni?” 
14(Ebi ìkup me ere ya mêso obop ebirieen̄ go.) Jisọs onenibe ebi otuchieen̄ kan̄, 
“Ìtumu ìnyi ife cha ibe esiki ekweek me irek me irek, akọp ene go go me irek 
ge.” 
15Ema esisi itumu inyi. Otutuuk ife cha esisiki ikweek me ijọn̄. 

16Jisọs onenibọkọ owut fituru go mè ufuk irin̄ iba cha, mè ibene isi ikpọ inyọn̄, 
mè inyi Awaji itọn̄, mè ikpọkọ fituru cha mè irin̄ cha inyi ebi otuchieen̄ kan̄ ibe 
esa esi eche enyi ife cha. Ema ebọbọkọ isa isi iche inyi ife cha. 
17Otutuuk ife cha ererie inorie ya ijot, mè isik si. Ebi otuchieen̄ kè Jisọs eteteen̄ 
okpọkọ echi òsisik ijot akọp mè okwun iba. 

Pita îtumu isibi ogwu Jisọs orebe 
(Mat 16:13-19; Mak 8:27-29) 

18Usen ge, Jisọs onenisi iriaak uriaak me ere ònọnọọn̄, ọmọ mè ebi udun̄ kan̄ 
gaalek. Jisọs onenido ema ibe, “Ìre ebi ene ekitumu ibe ke emi ìre ekene?” 
19Ema efọfọọk ibe, “Usini ene ebe ke owu ìre Jọn ògwook mun̄, usini ene ebe 
owu ìre Ilaija. Sà usini ene si ekitumu ibe ke ene ge me lek ebi nriran ukot ikaan̄ 
ogwu ikom inu.” 
20Jisọs onenido ema ibe, “Sà enyi ye? Ìre enyi ekikeek ibe ke emi ìre ekene?” Pita 
ofọfọọk ọmọ ibe, “Îre owu ore ogwu Awaji otọkọbe aran̄ me ibot ya!” 
21Jisọs orọriọọn̄ ubọk itaba ema ubọk me utọn̄ ibe ekakpa inu ya ìnyi ene geege. 

Jisọs îtumu ikọ ofolek mkpa kan̄ 
(Mat 16:20-28; Mak 8:30–9:1) 

22Jisọs onenitumu inyi ebi udun̄ kan̄ ibe, “Gwun̄ Ebilene mômun̄ owuwa ufialek. 
Ebi ugane ama, mè ebi ibot ngwugwa, mè ebi ìjeen̄ Ikan mêjit ọmọ, mè ikpan̄ 
ọmọ. Ire, me òso egwe ita, Awaji môjomo ọmọ me mkpa.” 
23Jisọs onenitumu inyi ebi udun̄ kan̄ mè otutuuk ebi ìkup me ere ya ibe, “Ire 
ikaan̄ ogwu òbogọọk emi, ene ya ijit lek kan̄, mè iben uti nkwurieen̄ kan̄ egwe 
geelek isa ikigọọk emi. 
24Mije, ene geelek òweweek ibọbọọk ugwem kan̄, ene ya môfiin̄ ugwem ya. Ire, 
ogwu geelek òfifiin̄ ugwem kan̄ mije n̄a, ene ya môkaan̄ ugwem kan̄. 
25Ìre kpasi oruru ke ene obokaan̄, ire ene ikaan̄ otutuuk linyọn̄, mè ifiin̄ lek kan̄, 
mè ìyaka ire, mè ichep lek kan̄ ire mgbọ ikakaan̄ge itata? 
26Ire ikaan̄ ogwu itet esip mije n̄a, mè ìre mije ikọ n̄a, emi Gwun̄ Ebilene mâtet 
esip si mije ene ya mgbọ mânube me ujamgbugbo eyi n̄a, mè ujamgbugbo eyi 
Nte n̄a, mè eyi ebi osat Awaji ìkup mbuban. 
27Me atikọ, ǹkitumu inyi enyi ibe ke usini me lek ebi ìkekeke me ere yi mgbọ yi 
kpebekwu mege ire mgbọ ema mêsabe chieen̄ kiban̄ imun̄ mkpulu eyi Awaji.” 

Akpalek kè Jisọs înwene 
(Mat 17:1-8; Mak 9:2-8) 

28Mgbọ inu òso egwe jeeta orakabe, Jisọs osasa Pita, mè Jọn, mè Jemis igbaalek 
inene ifo inyọn̄ ogoon̄ ge isi ikup ikiriaak uriaak. 
29Mgbọ îkiriaak uriaak, isi kan̄ onwenwene, ofọnti îtapbe me lek okpọkpọ itana 
kubọk abalara, mè ikinin̄ ene chieen̄ kubọk ura. 
30Mgbọ yaage, ene iba ekakana isibi inikigọọk Jisọs ikpa ukpatu. Ene iba cha ìre 
Mosis mè Ilaija. 
31Ema ekana isibi me ujamgbugbo eyi emen inyọn̄, mè ikigọọk Jisọs ikpa ukpatu 
ofolek mkpa Jisọs obokwu me Jeruselem. 
32Otutuuk mgbọ cha, Pita mè ebi melek kan̄ mêkilaak. Ire, mgbọ ema ebolobe 
chieen̄, ema emumun̄ ujamgbugbo kè Jisọs, mè imun̄ si Mosis mè Ilaija ekekebe 
melek Jisọs. 
33Mgbọ ebirieen̄ iba cha ekitele Jisọs, Pita otutumu inyi Jisọs ibe, “Ogwu Nte, 
înwọn ubọk eji ekupbe me ere yi. Eji enenama uwu ọfọ ita, ge eyi kwun̄, ge eyi 
kè Mosis, ge eyi kè Ilaija.” (Pita ìkpọkpọ itumu ikọ ya ikeya, mije, ìkariọọn̄ inu 
ìkitumu.) 
34Pita òkitumu ikọ ya me otu, oduku inyọn̄ okakana ichit ema. Ukpook otetet 
ema mgbọ oduku inyọn̄ ya okikana ichit ema. 
35Ida ge okekitumu ikọ me emen oduku inyọn̄ ya ibe, “Ogwugwu ìre Gwun̄ n̄a 
ogwu emi ngobobe inyi lek n̄a. Ìgban̄ utọn̄ ìnyi ọmọ!” 

36Ida ya itutumu ikọ isan̄a, ebi udun̄ kè Jisọs enenibene chieen̄, mè imun̄ Jisọs 
gaalek okekebe. Ema etetet inu ema emun̄be ya ikaan̄ me ejit kiban̄. Kpekpa inyi 
ene geege me mgbọ ya. 

Jisọs îrieen̄ ijo erumun̄ isibi me emen ene 
(Mat 17:14-18; Mak 9:14-27) 

37Me ofit iwele kan̄, Jisọs mè ebi udun̄ kan̄ ita cha eneninan̄a me inyọn̄ ogoon̄ ya 
isibi, mè inichichini melek ogbogbo ebi ene. 
38Ene ge me etete ebi ife cha otataan̄ ukpo itumu inyi Jisọs ibe, “Ogwu Ijejeen̄, 
soso, nye lek na kpọ gwun̄ n̄a, ibot gwun̄ enerieen̄ ge gaalek nkaan̄be. 
39Ijo erumun̄ okisisaak. Isibene me lek, gwun̄ ya îra ikitaan̄ ukpo. Îra ijibi gwun̄ 
ya itọbọ me ijọn̄ mè ikisik, awo îra ikibaan̄ me otu. Ìkakinyinyi gwun̄ ya irek inyi 
isiki efuuk. Sa me ikeyi, ijo erumun̄ ya òkisak gwun̄ ya unan me lek iwa enenen. 
40Mgbọ keyi, nsa gwun̄ ya inu, mè iriaak ebi udun̄ kwun̄ ibe erieen̄ ijo erumun̄ 
ya esibi. Ire, ema mîsa igak, kpekọt irieen̄ isibi.” 
41Jisọs onenigana inyi ebi udun̄ kan̄ ibe, “Jei, ebi mgbọ kechi, enyi mîfieek, mè 
inan ichechieek enenen! Ìre kpa mgbọ ke mbagọọk enyi ikup ire sabum enyi 
ènekaan̄ ichechieek? Sà ìre m̀bame una ichechieek kinyi ire mgbọ owa?” 
Inenitumu inyi nte gwun̄ ya ibe, “Sa gwun̄ kwun̄ na me ere keyi.” 
42Mgbọ gwun̄ ya okije inu, ijo erumun̄ ya obebene gwun̄ ya me lek kubọk 
mkpikpi, mè ijibi itọbọ me ijọn̄. Jisọs ogagana inyi ijo erumun̄ ya, ijo erumun̄ ya 
osisibi me emen gwun̄ ya, lek gwun̄ ya onyenye. Jisọs osasa gwun̄ ya inyi ogwu 
ute. 
43Mbiribọ ogwogwook otutuuk ebi ìkup me ere ya me lek, mije ikpele unye 
Awaji eyi òsisibi utoon̄ me isi kiban̄. Mgbọ ebi ene ekibubeek chieen̄ ikana me 
lek inu ya Jisọs orọbe, Jisọs onenitumu inyi ebi udun̄ kan̄ ibe, 
44“Ìriọọn̄ ubọk ìgban̄ utọn̄ me lek ikọ yi mbatumu inyi enyi. Me atikọ, mêleke 
emi, Gwun̄ Ebilene, ikana itap me ubọk ebilene.” 
45Ire, ebi udun̄ kan̄ kpekọt iriọọn̄ inu ikọ ya osibibe. Kpekọt igobo ibot ikọ ya 
itet, mije, kpekpọk mbum inu ya inyi ema eriọọn̄. Ukpook si ìkachieek inyi ema 
ekọt edo Jisọs ibot ikọ ya. 

Ogwu òsisip ichit me linyọn̄ ore ogwu òmimin ichit me mkpulu Awaji 
(Mat 18:1-5; Mak 9:33-37) 

46Ebi udun̄ kè Jisọs enenibene ikiwut ifan̄a ikiweek irọriọọn̄ ogwu òbore ogwu 
òmimin ichit me etete kiban̄. 
47Jisọs orọriọọn̄ ekiket kiban̄, mè igwen sọntiik gwun̄ ge inito me agba lek kan̄, 

48mè initumu inyi ema ibe, “Ene geelek òbọbọkọ sọntiik gwun̄ yi itap me erieen̄ 
n̄a ìbọkọ emi itap. Ene geelek òbọbọkọ emi itap ìbọkọ ogwu òraria emi inu itap. 
Eya orọ, ene geelek òsisip ichit me etete kinyi, ogwa ore ogwu òmimin ichit.” 

49Jọn onenitumu inyi Jisọs ibe, “Ogwu Nte, eji mîmun̄ enerieen̄ ge okisa erieen̄ 
kwun̄ irieen̄ ijo erumun̄ isibi me emen ene, mè iweek igbagban ene ya, mije 
ikarege ogwu melek kiji.” 
50Jisọs onenibe ema, “Ikagban ene ya, mije, ene geelek ikarọge ìkeme enyi, ìgọọk 
enyi ikeke.” 

Ebi gwun̄ ama Sameria ge mîjit Jisọs 

51Ike îkigbet mgbọ Awaji obomọnọ Jisọs ifo emen inyọn̄, Jisọs otutumu ifieek 
me ejit kan̄ ibe ke ọmọ môsi Jeruselem, mè ibene ije ikije isi Jeruselem. 
52Isasan̄a ebi ene iria ibe edasi ekeje me isi kan̄ ekesi enen̄e ere esun̄ eban ọmọ. 
Ife cha esisi inin̄ gwun̄ ama ebi Sameria ge. 
53Ire, ebi ama ya kpechieek ibọbọkọ ọmọ itap, mije, ema mîriọọn̄ ibe ke îre 
Jeruselem ke îben me ejit iboniraka isi. 
54Mgbọ Jemis mè Jọn ebi udun̄ kan̄ enọbe etip ya, ema edodo Jisọs ibe, “Okaan̄-
ene, ìre oweek ibe eji enyi ida mè ukan̄ inan̄a me emen inyọn̄ initaka ebi ama yi 
iriọk?” 
55Jisọs oyayaka chieen̄ ikpọ ema, mè igana ikọ inyi ema. 

56Itutumu ikọ ya isan̄a, ema enanan̄a isi ofifi ama. 

Inu igọgọọk Jisọs okibọkọ 
(Mat 8:19-22) 

57Mgbọ Jisọs mè ebi udun̄ kan̄ ekije me oniin̄ ya, enerieen̄ ge onenitumu inyi 
Jisọs ibe, “Mâgọọk owu isi ere geelek obosi.” 
58Jisọs ofọfọọk ọmọ ibe, “Ekpuuruk îkaan̄ udọn̄ ere îkiluk, unọn òwulu me inyọn̄ 
îkaan̄ si uwu ere îkiluk. Ire, emi Gwun̄ Ebilene, ǹkakaan̄ ere nkinin̄ isiki ilaak 
itap efuuk.” 
59Jisọs omumun̄ ofifi ene, mè igwen ibe, “Na, na gọọk emi.” Ire, ogwu enerieen̄ 
ya ofọfọọk ọmọ ibe, “Okaan̄-ene, tele mè ǹdasi ǹsi m̀fuun̄ nte n̄a sabum 
ǹnengọọk owu.” 
60Jisọs obebe ọmọ, “Tele mè ebi kpekaan̄ ugwem ikakaan̄ge itata efuun̄ ebi 
kiban̄ ìkwukwu. Ire, owu nan̄a si look ata etip eyi mkpulu eyi Awaji kana ere.” 
61Ofifi ene si onunu, mè initumu inyi Jisọs ibe, “Okaan̄-ene, ǹkiweek igọgọọk 
owu ije. Ire, tele mè ǹdasi ǹgwu ǹkom m̀fo ǹsi ǹtumu ǹnyi ebi uwu n̄a ibe eriọọn̄ 
ubọk ekup, sabum mânigọọk owu.” 
62Jisọs ofọfọọk ogwu enerieen̄ ya ibe, “Ene geelek òkisa eriembuuk ibak ijọn̄ ere 
ìbowop mfut me emen uko, mè ikiraan̄ chieen̄ ikpọ udun̄, ene ya ìkagbe ogwu 
òbosi ikwaan̄ me emen mkpulu eyi Awaji.” 

Luk 10 

Jisọs îria akọp ene jaaba mè iba isibi 

1Mgbọ eya orakabe, Okaan̄-ene onenigobo ofifi akọp ene jaaba mè iba me etete 
ebi ìkigọọk ọmọ me udun̄, mè iria ema isibi ene iba iba, ibe edasi eje esi ama 
geelek, mè ere geelek ọmọ obosi. 
2Sabum ema enije, îtumu inyi ema ibe, “Mfut eberọkọ me uko îwa enenen. Ire, 
ebi ìberọkọ mfut cha ìre ene inen mè inen gaalek. Eya orọ, ìbeek Okumugwem, 
ogwukaan̄ ikwaan̄ uko, ibe iria ebi ikwaan̄ itap me uko, inyi enerọkọ mfut me 
uko kan̄. 
3Mgbọ yi, ìje. Ǹkiria enyi kubọk arọọn̄ isi itap me etete ibo oron. 

4Ikamọnọ akpa ikpoko. Ikamọnọ akpa ubọk. Ikamọnọ si ikpukot. Ikatọp ene 
geege amọn me oniin̄. 
5“Enyi isibenin̄ uwu geelek, ìdasi ìtọp ebi ìkup me uwu ya amọn ibe, ‘Esuuk ikup 
inyi enyi!’ 
6Ire ogwu esuuk ikup me uwu ya, esuuk kinyi môbia me lek ene ya. Ire kpunu 
ogwu esuuk me uwu ya, esuuk kinyi môyaka ika igọọk enyi. 
7Enyi isinin̄ uwu ya, ìbia me ere keya, mè ìkirie mè ìkinwọ inu geelek ebi uwu 
ya mêkinyi enyi. Mije, îgbe ibe ogwu òsi ikwaan̄ ibọkọ mkpukpe ubọk ikwaan̄ 
kan̄. Ikakiluk ìkana ere, mè ìkinan̄a me uwu ge ìsi ofifi uwu. Ìluk me uwu yaage 
gaalek. 
8“Ama geelek enyi enin̄be, ire ebi ama ya ibọkọ enyi itap, ìrie inu geelek ema 
esan̄abe isibi isa itet enyi ichen. 
9Ìgwa ebi orukan̄ ìkup me ama ya, mè ìtumu ìnyi ebi ama ya ibe ke mkpulu eyi 
Awaji îkup mgbet me lek kiban̄. 
10Ire, ama geelek enyi enin̄be, mè ire ebi ama ya kpebọkọ enyi itap, ìje ìkana 
otutuuk lek oniin̄ ama ya, mè ìkitumu ìnyi ema ibe 
11ke enyi mîgen̄ achiaan̄ ijọn̄ ama kiban̄ eyi òkup enyi me akajit ukot igwook 
inyi ema, isasa irọ inyi ema eriọọn̄ ibe ke unaan̄-ejit Awaji môkeme ema. Ìtumu 
si ìnyi ema ibe ke mkpulu eyi Awaji îkup mgbet. 
12Me atikọ, ǹkitumu inyi enyi ibe, me Usen Oyerebet, môfieek enenen inyi ebi 
ama ya igak ebi ama Sodọm.” 

Jisọs îfieek otu inyi ebi ama ekachieekge me lek kan̄ 
(Mat 11:20-24) 

13Jisọs onenitumu ibe, “Môfieek inyi enyi ebi ama Korajin, môfieek si inyi enyi 
ebi ama Betisaida. Mije, mebe ke îre me Taya mè Sidọn ke merọ otutuuk inu 
ukechieen̄ echi erọbe me emen ama kinyi, kè ebi ama iba chi etap ofọnti ufieejit, 
mè efufuku lek me ntọn̄ mije ubọnọlek, mè ègwu ekom me ijo kiban̄ karake ukot 
ukot. 
14Eya orọ, me Usen Oyerebet, môfieek enenen inyi enyi igak ebi ama Taya mè 
Sidọn. 

15Enyi ebi ama Kapanọm, ìre enyi ekikeek ibe ke mêbene enyi ifo inyọn̄, inyi 
enyi ekana ebi ama òmimin ichit? In̄-in̄, ebesisiki enyi itap me ama ekwukwu.” 
16Jisọs onenitumu inyi ebi udun̄ kan̄ cha ibe, “Ene geelek ògbagban̄ utọn̄ inyi 
enyi, ìgban̄ utọn̄ inyi emi. Ene geelek òjijit enyi, ìjit emi. Ikeya si, ene geelek òjijit 
emi, ìjit Nte n̄a ogwu òraria emi inu.” 

Akọp ene jaaba mè iba cha mîka 

17Akọp ene jaaba mè iba cha, ebi Jisọs oriabe isibi, egwugwu ikom ika me 
unwọọn̄, mè inikpa inyi Jisọs ibe, “Okaan̄-ene, ijo erumun̄ si îsiki ibot inyi eji me 
erieen̄ kwun̄.” 
18Jisọs otutumu inyi ema ibe, “Mmun̄ Setan okinan̄a me isinyọn̄ kubọk 
omumen-inyọn̄ irọn̄ me ijọn̄. 
19Ìkpọ, nnyi enyi unye ibe enyi ejak ukot me inyọn̄ ijijinu mè inyọn̄ eferen̄, mè 
etim ekpan̄ otutuuk unye geelek ogwu ochicha okaan̄be. Kpunu inu geege 
òbokọt isak enyi unan me lek. 
20Ire, ikanwọọn̄ unwọọn̄ mije ijo erumun̄ osikibe ibot inyi enyi. Kpan̄asi ikeya, 
ìnwọọn̄ unwọọn̄, mije, mîge erieen̄ kinyi me emen inyọn̄!” 

Jisọs înwọọn̄ unwọọn̄ 
(Mat 11:25-27; 13:16-17) 

21Me ike mgbọ ya, unwọọn̄ ojojot Jisọs ejit sa me unye Ekwukwu Mbuban. 
Itutumu ibe, “Ute, Ogwukaan̄ emen inyọn̄ mè linyọn̄, ntọn̄ owu, mije owu oletbe 
otutuuk inu chi me chieen̄ ebi ìriọọn̄ inu, mè ebi ìkakaan̄ ikpele ifuk-ibot, mè 
inichili ibook inyi ebi ìkup kubọk asa nsabọn ekariọọn̄ge inu geege. Iin̄, Ute, 
ntọn̄ owu, mije, îre ikeyi ke îneme owu irọrọ. 
22“Nte n̄a îkana otutuuk inu itap emi me ubọk. Kpunu ogwu òrọriọọn̄ ogwu emi, 
Gwun̄ Awaji, nrebe ilọ me lek Nte n̄a gaalek. Kpunu si ogwu òrọriọọn̄ ogwu Nte 
n̄a orebe, ilọ emi ogwu Gwun̄ melek ebi geelek înemebe emi ichichili Nte n̄a 
ijeen̄.” 
23Jisọs onenikana isi ikpọ ebi udun̄ kan̄, mè inween̄ lek itumu inyi ema ibe, “Enyi 
ebi ìsasa chieen̄ kinyi imun̄ inu chi enyi ekimun̄, Awaji îgbana enyi enenen. 
24Mije, ǹkitumu inyi enyi ibe ke owuwa ebi nriran ukot ikaan̄ mè ebi ubọọn̄ 
mîweek imumun̄ inu chi enyi ekimun̄, ire, kpemun̄. Mîweek si inọnọ inu chi enyi 
ekinọ, ire, kpenọ.” 

Urọk atata ogwu Sameria 

25Usen ge, ogwu enerieen̄ ge òkijeen̄ Ikan oneniweek itọtọ Jisọs ikpọ, mè inido 
ọmọ ibe, “Ogwu Ijejeen̄, ìre keke ke mbarọ mè ikaan̄ ugwem ikakaan̄ge itata?” 
26Jisọs ododo ọmọ ibe, “Ìre keke ke ege me Ikpa Mbuban? Ìre inu egebe me ere 
ya ìsibi keke?” 
27Ogwu enerieen̄ ya ofọfọọk ibe ke ege me Ikpa Mbuban ibe, “Ma Okumugwem 
Awaji kwun̄ me otutuuk ejit kwun̄, mè otutuuk ibot ejit kwun̄, mè otutuuk unye 

kwun̄, mè otutuuk ekiket kwun̄, mè ma ogwu melek kwun̄ kubọk omabe 
akpalek kwun̄.” 
28Jisọs onenitumu inyi ọmọ ibe, “Owu ofọọk itat. Rọ si ikeya, ke owu môkaan̄ 
ugwem ikakaan̄ge itata.” 
29Mije ogwu enerieen̄ ya oweekbe ijejeen̄ ebi ene ibe ke inu ọmọ okirọ îtat, 
inenido Jisọs ibe, “Ìre ekene ore ogwu melek n̄a?” 
30Jisọs onenito urọk ge ibe, “Ogwu enerieen̄ ge oninan̄a me Jeruselem ikije isi 
Jeriko, mè inije inin̄ emen ubọk ebi inọ afa. Ebi inọ cha etetet ene ya, mè isut 
ọmọ igbet mkpa, mè ibọkọ otutuuk inu îkaan̄be, mè ijuuk ọmọ itele ikeya me 
ijọn̄, mè ilibi inan̄a. 
31Ogwu ngwugwa ge onenikije me oniin̄ yaage iboniraka. Mgbọ îmun̄be ogwu 
enerieen̄ ya olaakbe me agba oniin̄ ya, isasaba ifo agba oniin̄ agan̄ keyilọ isi ije 
iraka isi uyọrọlek kan̄. 
32Ikeya si, ogwu otoko kè Libai ge, òkigọọk itap ubọk isi ikwaan̄ me Uwu 
Mbuban, onunu ibonije iraka. Mgbọ îbenebe chieen̄ imun̄ ene ya olaakbe me 
agba oniin̄, isasaba si ifo agba oniin̄ agan̄ keyilọ isi ije iraka isi uyọrọlek kan̄. 
33Ire, ogwu Sameria ge onenije si iboniraka me oniin̄ ya, mè inire ere inu ya 
orọbe. Mgbọ îmun̄be ene ya olaakbe me agba oniin̄, ikakaan̄ njijin me lek ene 
ya, 
34mè ije inin̄ lek, mè isa aran̄ mè miin̄ itoon̄ me chieen̄ unan cha, mè isa ekwut 
ibọp ichit chieen̄ unan cha, mè ibene ene ya itoon̄ me inyọn̄ inyinya akpan kan̄, 
mè isa ije isi uwu isiki-efuuk ge me oniin̄ ya, mè ikpọ chieen̄ me lek iwele egwe. 
35Mgbọ egwe owelebe, inenikana ene ya itap me ubọk ogwu ibot uwu isiki-
efuuk ya, mè itap ubọk me akpa imọnọ dinari iba inyi, mè ibe ikpọ chieen̄ me 
lek ogwu enerieen̄ ya inyi ọmọ. Ire ikaan̄ ofifi ikpoko geelek îfiatbe me lek ogwu 
enerieen̄ ya, ọmọ isiboraka ika, ke ọmọ môyaka ikpe ogwugwu.” 
36Mgbọ Jisọs otobe urọk ya isan̄a, inenido ogwu òjeen̄ Ikan ya ibe, “Me nkeek 
kwun̄, ìre ekene me etete ene ita cha, ore ogwu melek ogwu enerieen̄ ya ogwu 
ebi inọ afa cha esulube?” 
37Ogwu òjeen̄ Ikan ya ofọfọọk ibe ke îre ogwu òkakaan̄ njijin me lek ene ya. Jisọs 
obebe ọmọ, “Fo, mè si rọ si ikeya.” 

Jisọs îsi uwu ebi Meri mè Mata 

38Mgbọ Jisọs mè ebi udun̄ kan̄ eyakabe ibene ije kiban̄ ikije ibesi Jeruselem, ema 
enenire gwun̄ ama ge. Me ere ya, ogwu enenwaan̄ ge ekigwen Mata onenibọkọ 
ema itap. 
39Mata îkaan̄ ngwan̄ enenwaan̄ ge ekigwen Meri. Meri osisiki ikweek irek me 
agba ukot Okaan̄-ene ikigban̄ inu îkijeen̄. 
40Ire, Mata okekikwukwulu me lek inorie ebesa itet Jisọs mè ebi udun̄ kan̄ ichen. 
Mgbọ Mata omun̄be ibe ke Meri ìkanu ìnitap ubọk ìnyi ọmọ me lek ikwaan̄, ijeje 

isi lek kè Jisọs, mè ibe ọmọ, “Okaan̄-ene, ìre înwọn ike ngwan̄ n̄a ojuukbe emi 
gaalek itele me lek ikwaan̄? Tumu nyi ibe inu initap ubọk inyi emi ma!” 
41Jisọs obebe ọmọ, “Mata! Mata! Owu òkisisaak lek kwun̄, mè ikifieek owot me 
lek owuwa inu. 
42Ire, inu ge gaalek okup me uyọt ichit. Inu ya ke Meri ogobo inyi lek kan̄. Me 
atikọ, kpunu ogwu òbobọkọ inu ya isan̄a me ubọk kan̄.” 

Luk 11 

Jisọs îjeen̄ ebi udun̄ kan̄ ubọk ekiriaak uriaak 

(Mat 6:9-13; 7:7-11) 

1Usen ge Jisọs onenije isi ere ge isi iriaak uriaak. Mgbọ îriaakbe uriaak ya isan̄a, 
ene ge me lek ebi udun̄ kan̄ obebe ọmọ, “Okaan̄-ene jeen̄ eji ubọk ekiriaak 
uriaak, ike Jọn ojeen̄be ebi udun̄ kan̄.” 
2Jisọs onenitumu inyi ema ibe, “Enyi isiberiaak uriaak, ikeyi ke enyi mêkiriaak: 
“Nte kiji, erieen̄ kwun̄ ikup mbuban. Mkpulu kwun̄ inu. 
3Nyi eji inorie usen geelek, kubọk okinyi eji me usen me usen. 

4Tele ijo kiji nyi eji, kubọk eji ekitele inyi ebi ìrọrọ eji ilọ. Kachieek ibe eji enin̄ 
me ntọ-mkpọ.” 
5Jisọs onenito urọk ge inyi ema ibe, “Ire ene ge me etete kinyi isi uwu ogwu 
unene me ejit eririeen̄, mè isi itimi ogwu une kan̄ me ilaak, mè ibeek ibe, ‘Une 
kwun̄, nye lek fọọk emi owut fituru ita, mè ǹsa ǹsi ǹtet ichen, 
6ke ogwu unene n̄a ge òkup me oniin̄ ije înigba uwu n̄a. Ǹkakaan̄ inu geege 
mbasa itet ichen ya.’ 
7“Ire, ogwu une kan̄ ya ofọfọọk ọmọ ibe, ‘Kayaka ìsisaak emi ke nra iwuuk lek 
igọbọ afọn̄, mè inin̄ uwu ilaak, emi melek nsabọn n̄a. M̀kpayaka ikọt inan̄a ikeke 
ininyi owu inu geege.’ 
8Me atikọ, ǹkitumu inyi enyi ibe, ire ogwu unene ya ìkanan̄a ìkeke ìninyi ene ya 
inu geege mije îrebe unene kan̄, ìkpolọlọ inanan̄a ikeke ininyi ene ya otutuuk 
inu geelek îweekbe, mije îkpọkpọ itet lek inye ikibeek, ìkalibi esip. 
9“Ikeya si, ǹkibe enyi: Ìbeek, ke mênyi enyi. Ìweek, ke enyi mêweek imun̄. Ìtọbọ 
ubọk me isotu, ke mêgwuku inyi enyi. 
10Mije, ogwu ibeek, môbọkọ inu îbeekbe. Ogwu iweek, môweek imun̄. Ogwu 
itọbọ ubọk me isotu, mêgwuku inyi. 
11“Enyi ebi ìrere ute, ìre ekene me lek kinyi ke ogwu gwun̄ môdo irin̄, mè ene 
ya isi imọnọ ijijinu isa inyi? 
12Sà ìre ekene ke ogwu gwun̄ môdo nkwa unọn, mè ene ya isi itet eferen̄ inyi 
ogwu gwun̄? 

13Ire enyi ebi ijo irọrọ iriọọn̄ ubọk ekinyi bọn kinyi ata inu, ìre enyi kpefat ikeek 
ibe ke Nte kinyi ogwu òkup me emen inyọn̄ môria Ekwukwu Mbuban inyi ene 
geelek òbebeek ọmọ?” 

Ebi ene ebe ke Jisọs ìkisa unye kè Bejibun isi ikwaan̄ 
(Mat 12:22-30; Mak 3:20-27) 

14Îkaan̄ mgbọ ge Jisọs orieen̄be ijo erumun̄ mbuuk isibi me emen gwun̄ 
enerieen̄ ge. Mgbọ ijo erumun̄ ya onan̄abe isibi, ogwu mbuuk ya obebene 
ikitumu ikọ. Inu ya okeke otutuuk ebi ìkup me ere ya chieen̄ enenen. 
15Ire, usini ebi ìkup me ere ya, mè imun̄ inu ya òrọrọ ekekitumu ibe ke Jisọs 
ìkisa unye kè Bejibun, ogwu ibot ijo erumun̄, irieen̄ ijo erumun̄ isibi me emen 
ene. 
16Ire, usini ene eweweek itọtọ Jisọs ikpọ, mè ibe irọ-nu inu ijejeen̄ ge, inyi ema 
esa eriọọn̄ ibe ke unye ke ogwugwu ìnan̄a me ubọk Awaji. 
17Ire, Jisọs orọriọọn̄ ekiket kiban̄, mè itumu inyi ema ibe, “Ido geelek ebi ìkup 
me emen ekitim akọn̄ ikeme lek kiban̄, ido ya ìbochechep. Ikeya si, uwu geelek 
ebi ìkup me emen echebe lek, mè ikirọ ikeme lek kiban̄, uwu ya ìkpokeke. 
18Enyi ekibe ke emi ǹkisa unye kè Bejibun irieen̄ ijo erumun̄ isibi me emen ene. 
Ǹdo-nu enyi, ire ebi ìkigọọk Setan ikitim akọn̄ ikeme lek kiban̄, ìre mkpulu kè 
Setan ìbojeje ikeke? 
19Ire emi nkisa unye kè Bejibun ilap ijo erumun̄ isibi me emen ene, ìre kpasi 
unye ke ebi kinyi ekisa ilap ijo erumun̄ isibi? Eya orọ, îre ebi udun̄ kinyi cha 
gaalek ebesibi oyerebet me ibot kinyi. 
20Ire, ire emi ǹkisa unye Awaji irieen̄ ijo erumun̄ isibi me emen ene, eya ìsibi 
ibe ke mkpulu eyi Awaji îra ire etete kinyi. 
21“Ire ene ogwu ònyenye lek ikpulu nroon̄ akọn̄ kan̄ itap me lek, mè ikeke 
ikibem uwu kan̄, kpunu ogwu òbokọt ichak ubọk me lek inu geelek ene ya 
okaan̄be. 
22Ire, ire ogwu ònyenye lek igak ene ya initim akọn̄ me lek ene ya, mè itim ikpan̄ 
ene ya, môkpulu otutuuk nroon̄ akọn̄ cha ene ya osabe itoon̄ ejit, mè ikpulu 
otutuuk inu geelek ene ya okaan̄be iche inyi lek kan̄ mè ebi melek kan̄. 
23“Ogwu ikakekege ìnyi emi ìkijeje ikeme emi. Ikeya si, ogwu ikagọọkge emi 
ìkititiin̄, ene ya ìkiyiyiyala. 
24“Ijo erumun̄ isinan̄a me emen ene isibi, ìkijijen̄e ikana inyọn̄ ijọn̄ òchachat 
ikiweek ere ìboluk. Ire ìkakọt ìweek ìmun̄, îra itumu me lek kan̄ ibe ke ọmọ 
môgwu ikom iyaka ifo uwu kan̄ ya ere ọmọ onan̄abe isibi. 
25Isinire uwu kan̄ ya, mè imun̄ ibe ke mîchan uwu ya itana, mè inen̄e inu geelek 
isun̄ me irek, 

26îra igwu ikom, mè isi isa ofifi ijo erumun̄ jaaba ìkirọ inu afa afa igak ọmọ 
igbaalek inu. Ema mîra ininin̄ emen uwu ya iluk. Sa me ikeyi, irek ene ya îra 
ifieek me mgburudun̄ mgbọ ya igak ubọk îkupbe me adasi.” 
27Jisọs òkitumu ikọ ya me otu, enenwaan̄ ge me etete ife cha otataan̄ ukpo itumu 
inyi ọmọ ibe, “Ugbana ikup inyi ogwu enenwaan̄ òmaman owu, mè inyi owu 
ebe, mè ikpukpo owu isibi.” 
28Jisọs ofọfọọk ogwu enenwaan̄ ya ibe, “Iin̄, ire, ugbana òmimin igak eya môkup 
inyi ebi geelek ìnọnọ ikọ Awaji, mè ikirọ.” 

Jisọs îjit irọrọ inu ijejeen̄ 
(Mat 12:38-42) 

29Mgbọ ogbogbo ene egbukube inu inisọkọ me lek ife cha, Jisọs otutumu inyi ife 
cha ibe, “Enyi ijo ebi mgbọ kechi ekiweek inu ijejeen̄. Ire, kpebejeen̄ enyi inu 
ijejeen̄ geege ilọ me lek ikween̄ inu ònan̄a me lek kè Jona. 
30Ike Jona ogwu nriran orebe inu ijejeen̄ inyi ebi ama Ninife, ikeya si ke Gwun̄ 
Ebilene obore inu ijejeen̄ inyi enyi ebi mgbọ kechi. 
31Me Usen Oyerebet Awaji, ogwu Ubọọn̄ Enenwaan̄ ònan̄a me Agan̄ 
Osiki mônan̄a ikeke isibi ata-ikọ ikeme enyi ebi mgbọ kechi, mè itumu itip enyi. 
Mije, ogwu ubọọn̄ enenwaan̄ yi ìnan̄a me ama kan̄ me ujọn̄ọ ere ije inigwook 
me ere keyi inenigban̄ ikọ iriọọn̄-inu eyi ogwu ubọọn̄ Solomọn okitumu. Mgbọ 
yi, ogwu òmimin igak Solomọn òwa me ere keyi. 
32Me Usen Oyerebet Awaji si, ebi Ninife mênan̄a ikeke isibi ata-ikọ ikeme enyi 
ebi mgbọ kechi, mè itumu itip enyi. Mije, ema mîgwu ikom mgbọ Jona otumube 
ikọ Awaji inyi ema. Mgbọ yi, ogwu òmimin igak Jona òwa me ere keyi. 

Chieen̄ ene okinyi akpalek ene utoon̄ 
(Mat 5:15; 6:22-23) 

33“Kpunu ogwu òkimin mkpukan̄, mè iben isi iyik me ere òlelet, mè ìre isa okwa 
ikana ichit. Kpan̄asi ikeya, ìboben itoon̄ me otu ngugọọn̄, inyi ebi geelek ìninin̄ 
uwu ya ekesa utoon̄ kan̄ emọọn̄ inu. 
34Chieen̄ kwun̄, ọmọ ore mkpukan̄ inyi akpalek kwun̄. Ire kpunu inu geege 
òkwekwek owu chieen̄, otutuuk lek kwun̄ ìbokup me utoon̄, kpunu inu geege 
owu òkpokọt imọọn̄. Ire, ire ikaan̄ inu òkwekwek owu chieen̄, otutuuk lek kwun̄ 
ìbokup me emen ikpele udun. 
35Eya orọ, kachieek ibe utoon̄ eyi òkup me emen kwun̄ ikana ire udun. 

36Ire otutuuk lek kwun̄ ikup me utoon̄, kpunu agan̄ geege òkukup me udun, 
otutuuk lek kwun̄ ìbore utoon̄ utoon̄, kubọk utoon̄ mkpukan̄ okitoon̄ ikana owu 
me lek.” 

Jisọs îgana ere inyi ebi Farisi mè ebi ìjeen̄ Ikan 
(Mat 23:1-36; Mak 12:38-40) 

37Mgbọ Jisọs otumube ikọ cha isan̄a, ogwu Farisi ge onenigwen ọmọ ibe inu 
ichen me uwu kan̄. Jisọs ogọgọọk ije isi uwu ya, mè igọọk isiki ikweek me lek 
ikasi ikirie inorie. 
38Mgbọ ogwu Farisi ya omun̄be ibe ke Jisọs ìkadasi ìgwọk ubọk sabum înirie 
inorie, kubọk orọmijọn̄ kiban̄ okupbe, ikeke ọmọ chieen̄. 
39Jisọs orọriọọn̄ ejit kan̄, mè itumu inyi ọmọ ibe, “Enyi ebi Farisi ekigwọk udun̄ 
ekpen̄ mè udun̄ alala itana, ire, me emen ejit kinyi, chieen̄ ile mè inu ikpak ojot. 
40Enyi ebi burubut kechi! Ìre ìkare Awaji ogwu òrorom udun̄ orom si agan̄ 
emen? 
41Ìsa inu òkup me emen ekpen̄ mè alala kinyi cha ìche ìnyi ebi ugbọọn̄, ke inu 
geelek enyi ekaan̄be môtana me isi Awaji. 
42“Môfieek inyi enyi ebi Farisi! Enyi ekichieek mkpa ikinyi Awaji irek ge me 
etete akọp irek me ibot asabọn inwan̄ uti ekisa irọ inorie itop, kubọk mînt, mè 
rû, mè ofifi esese asabọn inwan̄ òkup me uko, ire, mè ikikpọ chieen̄ ilọ me lek 
isisibi unen oyerebet, mè imumun̄ Awaji me chieen̄. Kpan̄asi ikeya, isisibi unen 
oyerebet, mè imumun̄ Awaji me chieen̄ ke enyi mekikpọ chieen̄ me lek, mè 
ikikeek si inyinyi Awaji irek ge me akọp irek. 
43“Môfieek inyi enyi ebi Farisi! Enyi ebi ìkima ikwekweek me inyọn̄ ikasi 
esun̄be inyi ebi ibot me uwu ntitiin̄, mè ikima si ibe ebi ene eketọp enyi ata 
amọn eyi umin me emen ewe ere ene ewabe. 
44“Môfieek inyi enyi ebi Farisi, mije enyi ekup kubọk udọn̄-ufuun̄ òlelet. Ogwu 
ikariọọn̄ge, mè isi ije isaba me inyọn̄, îra ikana ogwu ikatanage me isi Awaji.” 
45Ene ge me lek ebi ìjeen̄ Ikan cha otutumu inyi Jisọs ibe, “Ogwu Ijejeen̄, me 
emen ikọ chi okitumu, riọọn̄ si ibe ke owu gwa òkitumu ikọ inaan̄ eji me lek.” 
46Jisọs ofọfọọk ibe, “Môfieek inyi enyi ebi ìjeen̄ Ikan, mije, uyọt uyọt ikan enyi 
ekigo inyi ene ìkup kubọk enyi ekiben ulobo akpan ikeme ene. Ire, enyi me lek 
kinyi kpechieek ichachak ubọk me lek akpan ya igọọk ibeme. Ìrere otubọk kinyi, 
enyi kpechieek ibe ichak me lek. 
47“Môfieek inyi enyi, mije, enyi ekiwat ujuja ewuuk me inyọn̄ udọn̄-ufuun̄ ebi 
nriran ebi nte nte kinyi ekpan̄be. 
48Ike ebi nte nte kinyi ekpan̄be ebi nriran cha isan̄a, enyi enenikibala udọn̄ 
kiban̄, eya ìkijeen̄ ibe ke inu ebi nte nte kinyi cha erọbe îtop enyi me lek. 
49Îre mije inu yi ke Awaji osa me emen iriọọn̄-inu kan̄ itumu ibe ke ọmọ môria 
ebi nriran mè ebi otuchieen̄ kan̄ ijet enyi; ke enyi mêkpan̄ usini kiban̄, mè 
itutuku usini. 
50Eya orọ, eje otutuuk ebi nriran ekpan̄be, bene me karake linyọn̄ obenebe na 
re cherekeyi, ìtoon̄ enyi ebi ukot keyi me ibot. 

51Me atikọ, ǹkitumu inyi enyi ibe ke Awaji ìkpolọlọ isusulu enyi ebi ukot keyi 
osusut, mije eje otutuuk ife cha, bene me lek eje kè Eben na re lek eje kè 
Jekaraya ogwu ekpan̄be me emen Uwu Mbuban, me agbagba ntook ngwugwa 
melek Ere Mbuban. 
52“Môfieek inyi enyi ebi ìjeen̄ Ikan, mije, enyi mîchit isotu eyi ifuk-ibot mkpulu 
eyi Awaji, mè imọnọ atafi isan̄a, inyi ebi ene ekakọt ìgobo Ikọ Awaji ìtet. Enyi 
me lek kinyi, ninin̄ mkpulu ya, enyi kpenin̄, ire, enyi enenikana ukput inyi ebi 
geelek ìweweek iraraka inin̄.” 
53Mgbọ Jisọs otumube ikọ chi isan̄a, mè inan̄a me ere ya, ebi Farisi mè ebi ìjeen̄ 
Ikan ebebene me mgbọ ya ikitumu ikọ ikeme ọmọ ijo ijo, mè ikido ọmọ owuwa 
idodo, 
54isasa ileke ọmọ ikọ me otu, inyi esa me ikeya etet ọmọ. 

Luk 12 

Nteme ofolek ikakaan̄ isi iba 

(Mat 10:26-27) 

1Me ike mgbọ ya, ebi ene esisibi inu me obop obop, mè inin̄ inwaan̄ me ere Jisọs 
okupbe ya, kpeyaka imun̄ ere itap ukot. Ukot usini ene okekitoon̄ me inyọn̄ echi 
ebi ofifi ene. Jisọs onenibene me lek ebi udun̄ kan̄ ikiteme nteme ibe, “Ìgbala 
chieen̄ me lek olat ebi Farisi, eyi òrere isi iba. 
2Kpunu inu geege echitbe eyi kpebechili ibook, kpunu si inu geege eletbe eyi 
kpokpọkbe mbum, inyi ebi ene eriọọn̄. 
3Ikeya si, ikọ geelek enyi etumube me emen udun, mênọ me emen utoon̄ egwe. 
Ikọ geelek enyi echitbe isotu, mè ikup me emen agwut inween̄ otu itumu, 
mêtaan̄ ukpo itumu isibi me oyet ama, mè otutuuk ene enọ.” 

Ogwu ògbegbe ibe etet ukpook me lek 
(Mat 10:28-31) 

4Jisọs onenitumu si ibe, “Ebi une n̄a, ǹkitumu inyi enyi ibe: Ikatet ukpook me 
lek ebi ìkikọt ikpan̄ anam akpalek gaalek, ire, kpekikọt iyaka irọ ofifi inu igak 
ikeya. 
5Ire, mâjeen̄ enyi ogwu ògbegbe ibe enyi etet ukpook me lek. Ìtet ukpook me 
lek ogwu keya òbokọt ikpan̄ anam akpalek isan̄a, mè ikaan̄ unye itọtọp owu itap 
me emen ukan̄ ama yọk. Iin̄, m̀be enyi: Ìtet ukpook me lek kè ogwa. 
6Ìkpọ-nu agagawaji! Ìre ìkare go ke ekinyam me ikpoko iba? Ire, ubọk geelek 
ema esiikbe ikeya, kpunu geege me lek kiban̄ òkilọ Awaji chieen̄. 
7Ìrere ijeek òkup enyi me ibot, Awaji îriọọn̄ otu ifuk kiban̄ otutuuk isan̄a, me 
ukut me ukut. Eya orọ, ikatet ukpook, mije, ene geelek me etete kinyi îmin me 
isi Awaji igak ogbogbo agagawaji.” 

Itutumu Jisọs isibi, mè ijijit Jisọs 

(Mat 10:32-33; 12:32; 10:19-20) 

8Jisọs onenitumu inyi ema ibe, “Ikaan̄ ogwu itumu emi isibi me isi ebilene, emi 
Gwun̄ Ebilene, mâtumu si ene ya isibi me isi ebi osat Awaji. 
9Ire, ogwu ijit emi me isi ebilene, emi si mâjit ene ya me isi ebi osat Awaji. 

10Ogwu itumu emi Gwun̄ Ebilene ilọ, mêtele inyi ene ya. Ire, ogwu geelek 
òtutumu Ekwukwu Mbuban ilọ, kpebetele inyi ene ya. 
11“Ire ebi ene itet enyi isa isi oyerebet me isi ebi uwu ntitiin̄, mè isi ebi ibot 
mkpulu, mè isi ebi ibot geelek, ikasisaak lek me lek ubọk enyi ebesa inyan̄a lek 
kinyi. Ikasisaak lek si me lek ikọ enyi ebetumu. 
12Mije, mgbọ isikem, Ekwukwu Mbuban môjeen̄ enyi inu enyi ebetumu.” 

Urọk ogwu burubut òbọbọọn̄ ubọọn̄ 

13Ene ge me etete ogbogbo ife cha obebe Jisọs, “Ogwu Ijejeen̄, tumu nyi ngwan̄ 
n̄a ibe iche uche inu nte kiji okwube itele, eyi òrere emi lek, inyi emi ma.” 
14Jisọs ofọfọọk ene ya ibe, “Gwun̄ enerieen̄, ìre ekene osa emi irọ ogwu ibot 
oyerebet me etete kwun̄ melek ngwan̄ kwun̄?” 
15Idodo ene ya ikeya isan̄a, inenitumu inyi otutuuk ebi ife cha ibe, “Ìgwuun̄ 
chieen̄! Ikakaan̄ ijo ulọk me lek inu geege. Mije, ìkare ene ikakaan̄ ogbogbo inu 
ire ene iluluk ugwem.” 
16Jisọs onenito urọk ge inyi ema ibe, “Enerieen̄ ge oniwop mfut me ijọn̄ kan̄, ijọn̄ 
ya onenitibi inu ijaan̄ enenen. 
17Ogwu enerieen̄ ya onenibene ikikeek ekiket ibe mè ìre ọmọ ìborọrọ mfut kan̄ 
cha mọnọ, ìkare ata ere isun̄ mfut uko ke ọmọ okaan̄. 
18“Inenitumu ifieek me lek kan̄ ibe ke ọmọ môgbugbọ oka ere ọmọ okisun̄ mfut 
uko kan̄ igwook, mè ikpọk inama echi òmimiin̄ igak echa, mè ikpulu otutuuk 
mfut ònan̄a me uko kan̄, mè otutuuk inu ọmọ okaan̄be isi isun̄ me ere ya, inyi 
ikajijaka. 
19Ọmọ isirọ ikeya isan̄a, ọmọ mônitumu inyi lek kan̄, ibe, ‘Kayaka ìsisaak lek 
kwun̄! Siki kweek rie, mè nwọ, mè kinwọọn̄ unwọọn̄, ke inorie òwa ogbogbo 
etitiin̄be isun̄, eyi môbenbe owu owuwa acha.’ 
20“Ire, Awaji onenigwen ogwu enerieen̄ yi, mè itumu inyi ọmọ ibe, ‘Owu ogwu 
burubut keyi! Eririeen̄ chereyi, ugwem kwun̄ môraka! Osikwu, ìre ekene 
obonikaan̄ otutuuk inu cha otitiin̄be isun̄ inyi lek kwun̄?’ 
21“Ikeyi ke ìbokup inyi ene geelek òkigbala inu isun̄ inyi lek kan̄ isa ibọọn̄ ubọọn̄ 
me akpalek, ire, me lek inu eyi Awaji, ìkakaan̄ inu geege.” 

Ijejeen̄ ofolek isisisaak lek 
(Mat 6:25-34) 

22Jisọs onenitumu inyi ebi udun̄ kan̄ ibe, “Eya orọ, ǹkitumu inyi enyi ibe: 
Ikasisaak lek kinyi me lek inorie enyi eberie isa igat ugwem, mè ekwut mè 
ofọnti enyi ebekisa ichit lek kinyi. 

23Mije, ugwem îkup me uyọt igak inorie, anam akpalek si îkup me uyọt igak 
ekwut mè ofọnti. 
24Ìkpọ-nu unọn inyọn̄, ema kpekiwop inu, kpekirọrọkọ, kpekaan̄ uwu isun̄-
inorie, kpekakaan̄ si ere ekisun̄ mfut erọkọbe me uko. Ire, Awaji gaalek me lek 
kan̄ okibọọk ema. Ìre enyi kperiọọn̄ ibe ke enyi mînye otu ewe igak unọn inyọn̄? 
25Ìre ekene me etete kinyi obokọt isa me isisisaak lek itap mbubak mgbọ ge 
gaalek isọkọ me otu ifuk usen ugwem kan̄? 
26Ire enyi kpebekọt irọ sọntiik inu òkup ikeya, ìre keke orọ enyi ekisisaak lek 
kinyi me lek ofifi inu? 
27“Ìkpọ-nu ajakajak òkup me oron! Ìkpọ ubọk ema ekitibi! Kpekisi ikwaan̄ 
geege, kpekilọk ekwut inyi lek kiban̄. Ire, ǹkitumu inyi enyi ibe, ìrere ogwu 
ubọọn̄ Solomọn me lek kan̄, me otutuuk òrirọ ubọọn̄ kan̄, ìkakọt ìbala lek ìjaan̄ 
ìsoon̄ ge me etete uti ajakajak chi. 
28Ire Awaji ikibala mbubet otu oron ikeya, echi òkitibi isibi chereyi, iyakwut 
mîra isọp isa isọk ukan̄, ìre enyi kperiọọn̄ ibe ke Awaji môbala enyi ijaan̄ enenen 
igak ikeya? Enyi ebi sọntiik ichechieek kechi! 
29Ikeya si, ikakpọkpọ ìkikeek mgbọ geelek ibe: Keke ke eji eberie? Keke ke eji 
ebenwọ? Ikasisaak lek kinyi mije inu chi. 
30Mije, echichi ore inu ebi ekachieekge me lek Awaji ekilibi igọọk. Ire, eyi kinyi, 
Nte kinyi, Awaji, îriọọn̄ ibe ke inu chi îkup enyi me uyọt. 
31Kpan̄asi ikeya, ìweek mkpulu eyi Awaji, ke mênyi enyi otutuuk inu chi si 
igbaalek. 
32“Enyi sọntiik urum arọọn̄, ikatet ukpook. Mije, Nte kinyi îtumu ifieek ibe ke 
ọmọ mônyi enyi irek me mkpulu kan̄. 
33Eya orọ, ìnyam otutuuk inu enyi ekaan̄be, mè ìsa ikpoko cha ìche ìnyi ebi 
ugbọọn̄. Sa me ikeya, enyi mêkaan̄ akpa ikpoko eyi kponin̄be oka, mè ikaan̄ si 
inu ubọọn̄ me emen inyọn̄ eyi kpotabe, mije, inọ ìkpokọt ichiin̄, nkarankat si 
ìkpokọt itaka. 
34Mije, ere inu ubọọn̄ kinyi okupbe, ere keya si ke ejit kinyi obokup.” 

Urọk bọn uwu ìkukup me mbem 

35Jisọs onenitumu inyi ebi udun̄ kan̄ ibe, “Ìnwene lek kubọk ebi ìbesi ikwaan̄, 
ikachieek ibe mkpukan̄ kinyi iniin̄. 
36Ìkup me mbem-lek kubọk bọn uwu ebi ìkikup ikpọ mgbọ nte uwu kiban̄ 
mônan̄abe me ijọk ido-nwa ika, inyi ema ekọt egwat lek egwuku isotu mgbọ 
geelek nte uwu kiban̄ môkabe, mè initọbọ ubọk me isotu. 
37Mônwọn enenen inyi ebi ikwaan̄ cha geelek ebi nte uwu kiban̄ môkabe 
inimun̄ me mbem. Me atikọ, ǹkitumu inyi enyi ibe ke nte uwu kiban̄ ya 
mônwene lek kubọk gwun̄ uwu, mè iyaka inisi ikwaan̄ inyi bọn uwu kan̄ cha. 

Môbe bọn uwu kan̄ cha esi esiki ekweek me lek ikasi, mè isi irọ inorie iben ijet 
ema erie. 
38Mônwọn enenen inyi ebi ikwaan̄ cha geelek ebi mêkupbe me mbem-lek mege 
ire mgbọ nte uwu kiban̄ môkabe, ìrere ejit eririeen̄, mè ìre me agan̄ egwe ke îka 
inu. 
39“Ofifi si, ìriọọn̄ ibe, ire ogwukaan̄ uwu iriọọn̄ mgbọ ogwu inọ obonu uwu kan̄, 
ìkpotele uwu kan̄ inyi ogwu inọ ya inibum inin̄ ichiin̄ inu. 
40Ikeya si, m̀be enyi, ìkup me mbem-lek, mije, Gwun̄ Ebilene ìbonu me ike mgbọ 
enyi ekakpọkpọge chieen̄.” 
41Pita onenido Jisọs ibe, “Okaan̄-ene, ìre òkito urọk yi inyi eji ebi udun̄ kwun̄? 
Sà ìre òkito inyi otutuuk ene?” 
42Okaan̄-ene ofọfọọk ọmọ ibe, “Ire owu onido ikeya, ìre ekene ore ogwu ibot 
ikwaan̄ ogwu òriọọn̄ inu, mè igbe utoon̄-ejit, ogwu ogwu ute-uwu obobene uwu 
kan̄ itap me ubọk, mè ibe iriọọn̄ ubọk ikpọ chieen̄ me lek ebi ikwaan̄ ìkup ọmọ 
me ubọk, mè ikinyi ema uche inorie kiban̄ me ata mgbọ? 
43Mônwọn inyi ogwu ibot ikwaan̄ ya enenen, ire ogwu ute-uwu inan̄a me ije kan̄ 
ika, mè inimun̄ ibe ke òkirọ inu igọọk ubọk nte uwu kan̄ otemebe ọmọ. 
44Me atikọ, ǹkitumu inyi enyi ibe ke ogwu ute-uwu ya ìkpolọlọ ibebene ogwu 
ibot ikwaan̄ ya ifo inyọn̄, mè isa ọmọ ito me ibot otutuuk inu geelek îkaan̄be. 
45Ire, ire ogwu ibot ikwaan̄ ya motumu ibe, ‘Nte uwu n̄a mikup ifiin̄ ikaka,’ mè 
ibene ikisut bọn uwu ìkup ọmọ me ubọk, ebirieen̄ mè ebibaan̄, mè ikpulu 
otutuuk inorie irie, mè ikpulu miin̄ inwọ isa, 
46ogwu ute-uwu oneninan̄a ika me usen ọmọ ikakpọkpọge chieen̄, mè ikana 
isibi ọmọ me nriki, ogwu ute-uwu ya ìbosusulu ogwu ibot ikwaan̄ ya osusut 
òfefieek ichit, mè ilap isibi ito me ere ekito ebi unye-ibot. 
47“Eya orọ, gwun̄ uwu geelek òrọriọọn̄ inu nte uwu kan̄ okiweek, mè ijuuk itele, 
ìkarọ, ìkakukup si me mbem-lek, ogwu ute-uwu môsulu ọmọ ikpele osusut. 
48Ire, gwun̄ uwu geelek ikariọọn̄ge inu nte uwu kan̄ okiweek, mè isi irọ inu òlọlọ 
eyi ògbegbe osusut, osusut ebesulu gwun̄ uwu keya ìbore sọntiik. Ene geelek 
Awaji onyibe owuwa inu, Awaji môweek si owuwa inu me ubọk ene ya. Ogwu 
geelek înyibe ogbogbo inu, ogbogbo inu si ke ìboweek ene ya me ubọk.” 

Jisọs ìkanu inenitap esuuk, ìnu ineniche ebilene 
(Mat 10:34-36) 

49Jisọs onenitumu si ibe, “Emi ǹnu inenitap ukan̄ itaka linyọn̄. Mebe ke ukan̄ ya 
îbene ikilolomo sabum mgbọ keyi, kè òtop emi me lek. 
50Ire, îkaan̄ igwook-mun̄ ge, eyi ukwook, eyi mâjebe itibi. M̀kpasiki efuuk mege 
ire mgbọ ukwook ya môrakabe.” 
51Jisọs onenido ema ibe, “Ìre enyi ekikeek ibe ke ǹnu me linyọn̄ inenitap esuuk? 
In̄-in̄, ǹkitumu inyi enyi ibe ke ǹnu ineniche ebilene. 

52Bene me mgbọ keyi fo isi, ire ene go ikup me ototun̄ ukan̄ ge, ene ita mêche 
lek kiban̄ isan̄a, mè ikirọ ikeme ene iba kechilọ. Ebi ene iba cha si mêkirọ ikeme 
ebi ene ita cha. 
53“Ikeya si, icheche lek môkup. Ute môrọ ikeme gwun̄ kan̄ enerieen̄, gwun̄ 
enerieen̄ môrọ ikeme ogwu ute. Uga môrọ ikeme gwun̄ kan̄ enenwaan̄, gwun̄ 
enenwaan̄ môrọ ikeme ogwu uga. Uga-olom môrọ ikeme nwa gwun̄, nwa gwun̄ 
môrọ si ikeme ogwu uga-olom.” 

Ikween̄-inu ònan̄a me mgbọ mè ibot mgbọ 
(Mat 16:2-3) 

54Jisọs onenitumu inyi urum ene cha ibe, “Enyi isimun̄ oduku inyọn̄ ofitbe me 
agan̄ ichep-ura, enyi mîra ikitumu ibe ke ibot mônirep. Ikeya si, ibot îra irep. 
55Efet isibene ikiwut inan̄a me osiki, enyi mîra ikitumu ibe ke ere môniyok. 
Ikeya si, ere îra ibene iyok. 
56Enyi ebi isi iba kechi! Enyi mîkisa ubọk ijọn̄ mè isinyọn̄ okupbe iriọọn̄ inu 
òbomọnọ irek. Ìre keke orọ enyi kperiọọn̄ inu otutuuk inu òkirọ me egwe 
cherekeyi osibibe? 
57“Ìre keke orọ enyi kpekikọt iwọlọ inu ikpọ, mè iriọọn̄ eyi òtatat irọrọ? 

58Ire ogwu ikọ kwun̄ isa owu ikije ibosi uwu oyerebet, riaak ene ya, ubọk geelek 
oriọọn̄be, mè gọọk ọmọ tumu fieek me oniin̄ ya. Ire òkarọ ikeya, ene ya môtaba 
owu isi isi ogwu ibot oyerebet. Ogwu ibot oyerebet ya môneniyaka owu itap me 
ubọk ogwu ikan, ogwu ikan môsasa owu isi itap me mkpọn. 
59Me atikọ, owu môbia me mkpọn ya mege ire mgbọ owu môkpebe otutuuk 
ikpoko ikọ ya isan̄a kpai.” 

Luk 13 

Ire ene ìkagwu ìkom me emen ijo kan̄, môkwu 

1Me ike mgbọ ya, usini ebi ìkup me ere ya, enenikpa inyi Jisọs ibe ke Pailet îkpan̄ 
ebi Ju ìnan̄a me Galili mgbọ ife cha ekigwa ngwugwa me ubọk me emen Uwu 
Mbuban. 
2Jisọs ododo ebi ìtutumu ikọ ya ibe, “Ìre enyi ekikeek ibe ke ebi Galili ebi 
ekpan̄be cha erọrọ ijo inu igak otutuuk ebi Galili, ke Awaji obak me lek isulu 
ema osusut ikeya? 
3Ire ikeya ke enyi ekikeek, îlọ. Mije, ìrere enyi me lek kinyi, ire enyi kpegwu 
ikom inan̄a me emen ijo kinyi, otutuuk kinyi mêkwaan̄ si ike ife cha ekwaan̄be. 
4Ìrere akọp mè ene jeeta cha ebi ìkwakwaan̄ mgbọ uwu-oket ogbugbọbe ikeme 
ema me Silowam, ìre enyi ekikeek ibe ke ife chi mîrọ ijo inu igak otutuuk ebi 
ìluk me Jeruselem? 

5In̄-in̄, ìkare ikeya. Ìrere enyi me lek kinyi, îtata enyi egwugwu ikom inan̄a me 
emen ijo kinyi, enyi otutuuk ene mêkwaan̄ si isan̄a ike ife cha ekwaan̄be.” 
6Jisọs onenito urọk ge inyi ema ibe, “Îkaan̄ enerieen̄ ge òkakaan̄ uti figi me emen 
uko gerep kan̄, mè ikijijen̄e ikisi ikpọ mè ìre ọmọ mômun̄ mfut me inyọn̄ uti ya. 
Ire, ìkamun̄ mfut geege me inyọn̄. 
7Inenitumu inyi ogwu òkisi ikwaan̄ me uko ya ibe, ‘Acha ita ire eya nkijijen̄e 
ebon uti figi yi inikiweek mfut me inyọn̄. Ire, ǹkamumun̄ kubọk mfut geege. Ìre 
uti yi ìbokpọkpọ ikeke ikeyi ikike ichit ijọn̄ ni? Fieek fiin̄!’ 
8Ire, ogwu òkisi ikwaan̄ me uko ya ofọfọọk ọmọ ibe, ‘Ogwu nte, tele mè ikup-nu 
acha ge yi isọkọ me lek, mè ǹchiin̄ ijọn̄ ǹkana, mè ǹgwook inorie uti me ebon, 
mè eyaka ekpọ-nu. 
9Ire ito mfut acha òbonu, mônwọn. Ire ìkato mfut mgbọ ya, efieek efiin̄.’ ” 

Jisọs îgwa ogwu akọọk me Usen Mbuban 

10Îkaan̄ Usen Mbuban ge, Jisọs okijeen̄ inu me uwu ntitiin̄ ge. 

11Enenwaan̄ ge ijo erumun̄ onwunbe ikana ekpuk otutuuk akọp mè acha jeeta 
òwa si me uwu ntitiin̄ ya okupbe. Ijo erumun̄ ya ìtetet ogwu enenwaan̄ ya inwun 
igọbọ. Ogwu enenwaan̄ ya ìkakikọt ìbene lek ìkeke ìtat. 
12Mgbọ Jisọs omun̄be ogwu enenwaan̄ ya, igwegwen ọmọ ibe, “Ogwu 
enenwaan̄, mîrọ inyi owu ònwọnọ me ubọk orukan̄ òkisisaak owu!” 
13Itotoon̄ ubọk me lek ogwu enenwaan̄ ya. Mgbọ yaage, ogwu enenwaan̄ ya 
obebene lek ikeke itat, mè ikitọn̄ Awaji. 
14Ogwu ibot uwu ntitiin̄ ya onanaan̄ ejit mije Jisọs ogwabe ene me Usen 
Mbuban, mè igana inyi ebi ìkup me uwu ya ibe, “Usen gweregwen okup isasa isi 
ikwaan̄. Ogwu iweek ibe egwa ọmọ, inu me emen usen gweregwen cha, ikanu 
me Usen Mbuban.” 
15Jisọs ofọfọọk ọmọ ibe, “Enyi ebi isi iba kechi! Ìre enyi kpekitọn̄ọ eriembuuk 
kinyi, mè ìre inyinya akpan kinyi me uwu anam isa ije isibi isi inyi mudim me 
Usen Mbuban? 
16Ire enyi ikirọ ikeya me lek anam ikike, sà ogwu enenwaan̄ yi, gwun̄ kè 
Ebereyam, ogwu Yọk otapbe mkpọn ototuuk akọp mè acha jeeta ye? Ìre ìkagbe 
ibe etọn̄ọ ogwu enenwaan̄ yi esibi me emen mkpọn me Usen Mbuban ni?” 
17Ikọ ya Jisọs odobe ema okpọkpọ itet otutuuk ebi ochicha kan̄ cha esip. Ire, 
otutuuk ene ekekibele ejit me lek otutuuk inu ukechieen̄ Jisọs okirọ me etete 
kiban̄. 

Urọk ukwuuk uti mọsitadi 
(Mat 13:31-32; Mak 4:30-32) 

18Jisọs onenikitumu ibe, “Ìre mkpulu eyi Awaji ìbet lek keke mọnọ? Sà ìre keke 
ke mbasa itọ me lek? 

19Mkpulu eyi Awaji ìkup kubọk ukwuuk uti Mọsitadi eyi gwun̄ enerieen̄ ge 
omọnọbe isi iwop me uko kan̄. Ukwuuk uti ya otitibi, mè ikana ikpele uti. Unọn 
òwulu me inyọn̄ okekinu inisọọk me inyọn̄ otu agọọk uti ya.” 

Urọk olat 
(Mat 13:33) 

20Jisọs okpọkpọk ikitumu ibe, “Ìre keke ke mbasa mkpulu eyi Awaji itọ me lek 
mọnọ? 
21Mkpulu eyi Awaji ìkup kubọk sọntiik olat eyi enenwaan̄ otọbe itap me lek 
owuwa akpa ekọkọk eyi ìbosa irọ fituru, mè ifuku ikana mege, olat ya okakana 
iso lek otutuuk akpa ekọkọk ya, mè irọ inyi akpa ya iwuku.” 

Otunchit eyi mkpulu Awaji ìre otunchit ògbagba inwan 
(Mat 7:13-14,21-23) 

22Mgbọ Jisọs okije ibosi Jeruselem, ikpọkpọ ikije igwaka inin̄ owuwa ama ile mè 
asabọn ama òkup me oniin̄ ya, mè ikijeen̄ ebi ama cha inu. 
23Ene ge ododo ọmọ ibe, “Okaan̄-ene, ìre ibot ene inen mè inen gaalek ke 
ebenyan̄a isibi ni?” Jisọs otutumu inyi ema ibe, 
24“Ìsa ubọk geelek enyi ekọtbe, mè ìraka ìnin̄ me otunchit eyi ògbagba inwan. 
Mije, ǹkitumu inyi enyi ibe ke ogbogbo ene mêsa lek igak, ire, kpebekọt iraka 
inin̄ otunchit ya. 
25Ogwukaan̄ uwu isinan̄a ikeke, mè inichit isotu ya, enyi mêkeke me oyet, mè 
itọbọ ubọk me otu isotu, mè iriaak igak ibe, ‘Soso Ogwu nte, gwuku isotu nyi 
eji.’ Ire, ogwukaan̄ uwu ya môfọọk enyi ibe, ‘Ǹkariọọn̄ enyi isi. Ǹkarọriọọn̄ si 
ere enyi enan̄abe.’ 
26“Mgbọ ya, enyi mênibene ikitumu ibe, ‘Iyak, eji mîgọọk owu igbaan̄ ikweek 
irie mè inwọ, owu si ojejeen̄ eji inu me lek oniin̄ eji elukbe me ama kiji.’ 
27“Ire, ogwukaan̄ uwu ya môkpọk ifọọk enyi ibe, ‘Ǹkariọọn̄ enyi isi. Ǹkarọriọọn̄ 
si ere enyi enan̄abe. Ìje ìnan̄a emi me isi, enyi ebi ijo kechi!’ 
28“Mgbọ ya, enyi mêto ujat ito, mè itaka ejeek enenen. Mije, enyi mêbene chieen̄ 
imun̄ Ebereyam mè Ajiki mè Jekọp mè otutuuk ebi nriran ukot ikaan̄ ekupbe 
me isi Awaji, ire, elalap enyi isibi igwook me oyet. 
29Ebi ene mênan̄a me ido geelek me linyọn̄, me agan̄ mbum-ura mè agan̄ ichep-
ura, me agan̄ inyọn̄ mè agan̄ osiki inu inigọọk isiki ikweek irie ijọk me ama 
ubọọn̄ Awaji. 
30Me atikọ, owuwa ebi ìrere ebi isi chereyi mêkana ebi òta me mgbọ ya. Owuwa 
ebi òta chereyi mêkana ebi isi me mgbọ ya.” 

Jisọs îfieek ejit inyi Jeruselem 
(Mat 23:37-39) 

31Mgbọ Jisọs okitumu ikọ ya, usini ebi Farisi enunu initumu inyi ọmọ ibe, “Nan̄a 
me ere keyi fo ofifi ere si kup, ke Erọdu òkiweek ikpakpan̄ owu.” 

32Jisọs ofọfọọk ema ibe, “Ìsi ìlook ekpuuruk ya ibe ke emi mâgwa ene, mè irieen̄ 
ijo erumun̄ isibi me emen ene cherekeyi mè iyakwut. Òso egwe ita, mârọ 
ikwaan̄ n̄a isan̄a. 
33Ubọk geelek, emi mâje ije n̄a inyi isi chereyi mè iyakwut mè uban̄akwut, mije, 
ogwu nriran geege ìkpokwu me ofifi ere, ilọ me Jeruselem gaalek.” 
34Jisọs onenitumu ibe, “Jei Jeruselem! Jeruselem! Owu ama òkikpan̄ ebi nriran, 
mè ikisa ewuuk itọbọ ebi ikwaan̄ geelek Awaji oriabe ijet owu. Owuwa mgbọ, 
emi me lek n̄a nkiweek ikpukpulu enyi ebi Jeruselem itap me lek n̄a kubọk 
uman unọn okikpulu ebi bọn ichit me irak uwop. Ire, enyi kpechieek. 
35Ìkpọ, mîyaak Uwu Mbuban kinyi itele inyi enyi ikeya ukpọk ukpọk emen. Me 
atikọ, ǹkitumu inyi enyi ibe ke enyi kpebeyaka imun̄ emi igak ikeya mege ire 
mgbọ enyi mêkitumu ibe, ‘Ugbana ikup inyi ogwu ònunu me erieen̄ 
Okumugwem!’ ” 

Luk 14 

Jisọs îgwa ene me uwu ogwu Farisi me Usen Mbuban 

1Usen Mbuban ge, ogwu ibot ebi Farisi ge onenisa Jisọs ifo uwu kan̄ isi itet ichen. 
Mgbọ Jisọs okupbe me uwu ya ikirie inorie, ebi ìkup me uwu ya ekekiruk chieen̄ 
ikpọ inu ìborọ. 
2Me emen uwu ya, enerieen̄ ge òkifiak orukan̄ mfuuk òwa okupbe me isi kè 
Jisọs. 
3Jisọs onenido ebi Farisi mè ebi ìjeen̄ Ikan ìkup me uwu ya ibe, “Ìre Ikan kè 
Mosis înyi irek ibe egwa ene me Usen Mbuban, sà ìre ìkanyi?” 
4Ire, ife cha ekpọkpọ iriaan̄ otu, kpesan̄a amọn. Jisọs ototoon̄ ene ya ubọk me 
lek, mè igwa ene ya, mè ibe ije ifo. 
5Mgbọ îriabe ene ya ifo isan̄a, inenido ife cha ibe, “Ire ene ge me etete kinyi 
ikaan̄ gwun̄ enerieen̄, mè ìre eriembuuk ònanan̄a irọn̄ inin̄ emen udọn̄ mun̄ me 
Usen Mbuban, ìre ene ya ìkpotaba gwun̄ ya mè ìre anam ya isibi mgbọ yaage?” 
6Ire, ife cha kpeyaka imun̄ inu geege ebefọọk. 

7Jisọs onenimun̄ ubọk otutuuk ebi egwenbe me irek inorie ya ekisi igobo irek 
umin inyi lek kiban̄ me lek ikasi inorie ya, mè inito urọk ge inyi ema ibe, 
8“Ire ene ito ijọk ido-nwa, mè igwen owu, owu osisi ere ya, kasi ìsi ìkweek me 
irek umin. Mije, ogwu ibot ijọk ya môkọt igwen si ofifi ene ogwu òmimin igak 
owu. 
9Ire igwen ogwu òmimin igak owu, mè ene ya isinu, ogwu ògwegwen enyi ene 
iba cha mônu inibe owu, ‘Kana irek kwun̄ sa nyi ene yi!’ Mgbọ keya, owu môsa 
isi esip inan̄a ikeke isi ikweek me ere òsisiki ichit. 



1833 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

10Kpan̄asi ikeya, ire ene igwen owu me irek ijọk, mè ire osi, mọnọ irek òsisiki 
ichit. Ogwu ibot ijọk ya isinu, mônibe owu, ‘Une, nan̄a keke je fo isi si mọnọ ata 
irek umin.’ Sa me ikeya, owu môkana ire ogwu enyibe umin me isi otutuuk ebi 
egwenbe melek kwun̄. 
11Mije, ene geelek òbebene lek kan̄, mêgele ene ya isiki. Ene geelek òsisiki lek 
kan̄ me ijọn̄, mêbene ene ya ifo inyọn̄.” 
12Jisọs itutumu ikeya inyi ife cha isan̄a, inenitumu inyi ogwu ògwegwen ema 
me ijọk ya ibe, “Mgbọ geelek obokigwen ene inorie, mè ìre òboto ijọk, kakigwen 
ebi unene kwun̄, mè ìre ebi ngwan̄ kwun̄, mè ìre ebi egep kwun̄, mè ìre ebi 
melek kwun̄ ebi ìbọbọọn̄ ubọọn̄. Mije, ire ogwen ema, ema mêkọt iyaka igwen 
owu inorie si. Sa me ikeya, owu môbọkọ useen̄ inorie ema eriebe me uwu kwun̄. 
13Kpan̄asi ikeya, ire oto ijọk, gwen ebi ugbọọn̄, mè ebi ngọm, mè ebi akọọk, mè 
ebi ǹnàan̄. 
14Osirọ ikeya, Awaji môgbana owu. Mije, ubọk geelek ife cha kpebekọt ikpe owu 
useen̄ inorie ema eriebe me uwu kwun̄, Awaji mônyi owu useen̄ mkpukpe kwun̄ 
me mgbọ ebi ata irọrọ mêjomobe me mkpa.” 

Urọk ijọk ido-nwa 
(Mat 22:1-10) 

15Mgbọ enerieen̄ ge me lek ebi ìkigọọk irie inu me uwu ogwu Farisi ya onọbe 
ikọ ya Jisọs otumube, inenitumu inyi Jisọs ibe, “Jei, mônwọn inyi ene geelek 
òbogọọk irie inorie ijọk me mkpulu eyi Awaji enenen!” 
16Jisọs onenito urọk ge isa ifọọk ene ya otu ibe, “Enerieen̄ ge onibene ikineen̄ 
lek itoto ikpele ijọk, mè iniria ikwaan̄ igwen owuwa ebi ene ibe enu ijọk kan̄. 
17Mgbọ mgbọ orebe, ogwukaan̄ ijọk ya oneniria gwun̄ uwu kan̄ isibi ibe isi ilook 
ebi egwenbe cha ibe enu, ke mîra ineen̄ otutuuk inu geelek isun̄ isan̄a. 
18“Ire, otutuuk ebi egwenbe cha, me ge me ge, ejijit ogwen ya. Ogwu ikup oweek 
ikọ ọmọ obotumu isa isan̄a lek kan̄. Ogwu adasi otutumu ibe ke mgbọ keyi mgbọ 
keyi ke ọmọ olep ijọn̄ uko; ke ọmọ ìkiweek isisi ikpọ ijọn̄ ya. Eya orọ, ke ọmọ 
ìkpokọt inu ijọk ya. Soso, mè ogwugwu ikanaan̄ ejit. 
19“Ogwu òso ene iba ololook ibe ke mgbọ keyi mgbọ keyi ke ọmọ olep akọp 
eriembuuk ekisa isi ikwaan̄ me uko. Mgbọ yi, ke ọmọ ìbosi isi itọ ema ikpọ mè 
ìre ema mînye lek ikwaan̄. Eya orọ, ke ọmọ ìkpokọt inu ijọk ya. Soso, mè 
ogwugwu ikanaan̄ ejit. 
20“Ikeya si, ofifi ene ofọfọọk ibe ke mgbọ keyi mgbọ keyi ke ọmọ odo aya nwa. 
Eya orọ, ke ọmọ ìkpokọt inu ijọk ya. 
21“Gwun̄ uwu ogwukaan̄ ijọk ya ogwugwu ikom ika, mè inikpa otutuuk inu ebi 
egwenbe cha etumube inyi nte uwu kan̄. Ogwu ute-uwu ya onanaan̄ ejit enenen, 
mè itumu inyi ogwu gwun̄ uwu ya ibe, ‘Gwat lek je sibi si otutuuk lek uga oniin̄ 

mè asabọn oniin̄ òkup me emen ama yi, mè kpulu otutuuk ebi ugbọọn̄, mè ebi 
ngọm, mè ebi ǹnàan̄, mè ebi akọọk geelek omun̄be sa na.’ 
22“Ìkafiin̄ mgbọ, gwun̄ uwu ya osisi, mè ika, mè initumu inyi ogwu ute-uwu ibe 
ke ọmọ îkpulu otutuuk ife cha ebi ọmọ omun̄be isa inu. Ire, ke uwu ìkajot. 
23“Ogwukaan̄ uwu ya otutumu inyi gwun̄ uwu kan̄ ya ibe, ‘Je nin̄ otutuuk oniin̄ 
geelek ònanan̄a me ama yi isibi, mè nin̄ emen asabọn oniin̄ geelek òkup me 
udun̄ ama yi si kpulu ebi geelek omun̄be me ere cha sa na, inyi uwu n̄a inin̄ ijot. 
24Mije, ǹkitumu inyi enyi ibe, me atikọ, kpunu ene geege me etete ebi egwenbe 
cha òborie inu geege me ijọk n̄a.’ ” 

Inu igọgọọk Jisọs obenbe 
(Mat 10:37-38) 

25Usen ge, ogbogbo ene egbugbuku ikigọọk Jisọs ije me ejit oniin̄. Jisọs okakana 
isi ikpọ ema, mè itumu inyi ema ibe, 
26“Ire ikaan̄ ogwu inu me lek n̄a, ene ya ìkpokọt ire ogwu udun̄ n̄a îtata ìmama 
emi enenen igak ubọk îmabe nte kan̄ mè nga kan̄, mè nwa kan̄ mè bọn kan̄, mè 
ngwan̄ kan̄ enerieen̄ mè ngwan̄ kan̄ enenwaan̄. Eyi ògagak otutuuk, ire ene ya 
ìkama emi ìgak ugwem kan̄, ene ya ìkagbe irere ogwu udun̄ n̄a. 
27Ofifi si, ikaan̄ ogwu ikabenge uti nkwurieen̄ kan̄ ìsa ìgọọk emi, ene ya ìkpokọt 
ire ogwu udun̄ n̄a. 
28“Ire ene geelek me etete kinyi ibonama ubene ubene uwu inyọn̄, sabum ene 
ya obobene inama uwu ya, ìbodadasi isiki ikweek ifuk otu ifuk ikpoko uwu ya 
oboben, mè ikpọ-nu mè ìre ọmọ îkaan̄ ikpoko iso isasa inama uwu ya isan̄a, mè 
ìre ọmọ ìkakaan̄. 
29Mije, ire ene ya ìkadasi ìfuk ifuk-ibot ikeya, mè ire ikpọkpọ isi itap uwu ya me 
ijọn̄, mè ibene ikinama, mè ìkakọt ìnama uwu ya ìsan̄a, ebi geelek ìmumun̄ 
mgbidim ebek uwu ya mêkichak ene ya itap ebot. 
30Mêkitumu ibe, ‘Omun̄, ene yilọ îtap uwu me ijọn̄, ìkakọt ìnama ìsan̄a.’ 

31“Ofifi si, ire ogwu ubọọn̄ òkakaan̄ akọp obop ebi akọn̄ gaalek ibosi itim akọn̄ 
me lek ofifi ogwu ubọọn̄ òkakaan̄ akọp obop ebi akọn̄ iba, ìbodadasi ifuk ifuk-
ibot ikpọ mè ìre ọmọ môkọt isa akọp obop ebi akọn̄ kan̄ isi itim akọn̄ me lek 
ogwu ubọọn̄ ogwu òkakaan̄ akọp obop ebi akọn̄ iba. 
32Ire ogwu ubọọn̄ ya ifuk ifuk-ibot, mè imun̄ ibe ke ọmọ ìkpokọt isa ebi akọn̄ 
kan̄ cha ebi ekawage isi itim akọn̄ me lek ogwu ubọọn̄ keyilọ òkakaan̄ owuwa 
ebi akọn̄, mgbọ ogwu ubọọn̄ keyilọ ya ìkajeje ìgbet ere nu, môsa ata mgbọ isan̄a 
ebi ene iria ibe esibi egọọk me oniin̄ esi eriaak, mè eweek esuuk. 
33Ikeya si, ene geelek me etete kinyi ogwu ìkatele otutuuk inu geelek îkaan̄be, 
ene ya ìkpokọt ire ogwu udun̄ n̄a.” 

Urọk uchi òfifiin̄ utop kan̄ 
(Mat 5:13; Mak 9:50) 

34Jisọs onenitumu ibe, “Me atikọ, uchi înwọn. Ire, ire uchi ifiin̄ utop kan̄, kpunu 
ubọk ebeyaka ikọt irọ mè ikaan̄ utop kan̄. 
35Eya orọ, uchi ya ìkayaka ìnwọn isasa irọ inu geege. Ire iben igwook me ijọn̄, 
ìkpokọt itap ubọk irọ mè ijọn̄ itibi inu ijaan̄. Inu òkukup irọrọ me lek uchi ya ìre 
ibeben ifiin̄. Ogwu ikaan̄ utọn̄ isasa inọ ikọ, inọ!” 

Luk 15 

Urọk arọọn̄ òchechep 

(Mat 18:12-14) 

1Usen ge, owuwa ebi ìkibọkọ otitip ido mè owuwa ebi kpekisun̄ Ikan ebi Ju 
enunu inigọọk igban̄ ijejeen̄ kè Jisọs. 
2Ire, ebi Farisi mè ebi ìjeen̄ Ikan ìkup me ere ya ebebene ikinunuun̄ me etete 
kiban̄ ibe ke Jisọs ìkibọkọ ebi ijo itap, mè ikigọọk ema igbaan̄ irie inorie. 
3Jisọs onọnọ ikọ ya ema ekinunuun̄, mè inito urọk ge inyi ema ibe, 

4“Ire ene ge me etete kinyi ikaan̄ efit arọọn̄, mè ikpulu ema isa isibi isi mè esi 
etaka mbubet, arọọn̄ ge oneninan̄a me lek ichep, ene ya môtele akọp arọọn̄ 
onaan̄ge mè onaan̄ge kechilọ, mè ikijijen̄e ikana isi iweek arọọn̄ ge ya òchechep 
mege ire mgbọ môweekbe imun̄. 
5Ene ya isiweek arọọn̄ ya imun̄, môsa me ubelejit iben arọọn̄ ya itoon̄ me oguga, 
mè isa ije ifo. 
6Isika inire uwu, mônigwen ebi unene kan̄, mè ebi melek kan̄ elukbe me ere ge 
ibe enegọọk ọmọ enwọọn̄ unwọọn̄, mije ke ọmọ îweek arọọn̄ kan̄ òchechep 
imun̄. 
7Me atikọ, ǹkitumu inyi enyi ibe, ubọk yaage si, unwọọn̄ òmimin igak eya 
môkup me emen inyọn̄ me ibot ogwu ijo ge gaalek ògwugwu ikom isibi me ijo 
irọrọ, igak me ibot akọp ene onaan̄ge mè onaan̄ge ebi ìkigwen lek kiban̄ ebi ata 
irọrọ, ebi igwugwu ikom ikakupge me uyọt. 

Urọk ikpoko òchechep 

8“Ofifi si, ire enenwaan̄ ge ikaan̄ akọp darakima, ge oneninan̄a me lek ichep, 
ogwu enenwaan̄ ya ìbomimin ukan̄ isa imọọn̄ inu ibene irak inu geelek me uwu 
kan̄ ichan, mè igwuun̄ chieen̄ iweek ikpoko ya mege ire mgbọ môweekbe imun̄. 
9Isiniweek ikpoko ya imun̄, môgwen ebi unene kan̄ mè ebi melek kan̄ elukbe 
me ere ge ibe enegọọk ọmọ enwọọn̄ unwọọn̄, mije, ke ọmọ îweek ikpoko kan̄ 
òchechep imun̄. 
10Ikeya si, ǹkitumu atikọ inyi enyi ibe ke ikpele unwọọn̄ ọmọ òwa me etete ebi 
osat Awaji me ibot ogwu ijo ge gaalek ògwugwu ikom isibi me emen ijo kan̄.” 

Urọk gwun̄ jom-jòm ògwugwu ikom 

11Jisọs okpọkpọk ito ofifi urọk inyi ema ibe, “Îkaan̄ ogwu enerieen̄ ge òkakaan̄ 
ibot bọn ebirieen̄ iba. 
12Ogwu ijija me lek kiban̄ onenigwen ogwu ute, mè itumu inyi ibe, ‘Nte n̄a, che 
otutuuk inu okaan̄be nyi eji ngwan̄ iba, mè nyi emi uche eyi òrere emi lek mgbọ 
keyi.’ Ogwu ute okpukpulu otutuuk inu îkaan̄be iche irek iba inyi bọn kan̄ iba 
cha, mè isa uche eyi ogwu ijija ya inyi ogwukaan̄. Ibọbọkọ. 
13“Sọntiik mgbọ iraraka, gwun̄ enerieen̄ ogwu ijija ya okpukpulu otutuuk inu 
kan̄ cha inyam, mè ibọkọ ikpoko itap me akpa, mè ibene ije ije inan̄a me uwu ifo 
atalek ujọn̄ọ ere isi iluk, mè ifiat ikpoko cha otutuuk isan̄a isa iluk ubene ugwem 
melek ebi òje oyet. 
14Mgbọ îfiatbe otutuuk ikpoko cha isan̄a kpai, uga akan̄ oneninin̄ ikana otutuuk 
ido ere îlukbe ya. Uraafiọọn̄ otetet ọmọ ire lek, ìkayaka ìkaan̄ inu geege ìborie. 
15Inenisi iweek ikwaan̄ me ubọk gwun̄ enerieen̄ ge me ido ya. Ogwu enerieen̄ 
ya oneniria ọmọ ibe ikisi ikpukpo okodi inyi ọmọ. 
16Me ere ìkikpukpo okodi cha, kpunu ogwu òkinyi ọmọ inorie geege. Eya orọ, 
ikekikeek ibe ke ọmọ môkọt igọọk ikirie inorie okodi cha okirie. 
17“Mije otutuuk ufialek cha, gwun̄ ya oneninọ lek, mè ibe, ‘Jei! Ìre kpasi ukwook 
ke nkibọkọ ikeyi? Otutuuk ebi usun̄ ìkisi ikwaan̄ inyi nte n̄a mîkaan̄ inorie ikirie 
ijot otu, mè ikirie isik. Emi nnenikikwu me lek uraafiọọn̄ me ere keyi! 
18Mâgwu ikom ije ifo igọọk nte n̄a. Nsire uwu, mâriaak nte n̄a, mè itumu inyi 
ibe: Jei, nte n̄a, nrọ ijo inu me isi Awaji, mè irọ owu si ilọ. 
19Emi ǹkayaka ìgbe ogwu ebegwen gwun̄ kwun̄. Eya orọ, mọnọ emi kubọk ene 
ge me lek ebi usun̄ kwun̄.’ 
20Itutumu ikeya ifieek me ejit kan̄ isan̄a, inanan̄a ikeke, mè ije ika igọọk ogwu 
ute. Ire, mgbọ gwun̄ ya ìkajeje ìgbet, ogwu ute okukup me ujọn̄ọ ere ibene 
chieen̄ imun̄ ọmọ, mè ikaan̄ njijin me lek kan̄, mè isa ekot ekot ilibi isi ikweek 
ogwu gwun̄, mè iwele ubọk iba ikana ọmọ ikat. 
21“Mgbọ yaage, gwun̄ enerieen̄ ya obebene ikitumu inyi ogwu ute ibe, ‘Jei Nte 
n̄a, nrọ ijo inu me isi Awaji, mè irọ owu si ilọ enenen. Emi ǹkayaka ìgbe ogwu 
ebegwen gwun̄ kwun̄.’ 
22“Ìkatutumu ikọ ya ìsan̄a me otu, ogwu ute otataan̄ ukpo itumu inyi ebi usun̄ 
kan̄ ibe, ‘Ìgwat lek ìsa ofọnti eyi òjajaan̄ ichit ìna ìnitap gwun̄ n̄a, mè ìmọnọ 
mkpọtubọk ìsa ìnitap ọmọ me otubọk, mè ìteen̄ ikpukot ìsa ìjet, inyi itap ikwek 
ukot, 
23mè ìsi ìtet eriembuuk ya eyi egwookbe inyi imin ufuk mè ijaan̄ lek ìkpan̄, mè 
ìbala ìsa ìtem inorie, mè eji enerie ijọk. 

24Mije, gwun̄ n̄a yi îkwu, mè iyaka ijomo me mkpa. Ọmọ îchep, ekpọkpọk iweek 
ọmọ imun̄.’ Sa me ikeyi, nte gwun̄ ya ototo ijọk, ebi ene ebebene ikirie, mè 
ikinwọ. 
25“Otutuuk mgbọ cha, ngwan̄ gwun̄ ya ogwu ugane ọmọ òwa me ere îkikpukpo 
anam ogwu ute. Mgbọ îkika, mè inije igbet uwu, inọnọ ida nkwukwak mè okput 
òjijop okitaan̄ me uwu kiban̄. 
26Eya orọ, igwegwen ogwu usun̄ kiban̄ ge ikido ibe mè ìre keke ke ekirọ me uwu 
kiban̄ ye? 
27Ogwu usun̄ ya ofọfọọk ọmọ ibe, ‘Îre ngwan̄ kwun̄ ogwu ijija oka. Eya orọ nte 
kwun̄ otobe ijọk, mè ibe ekpan̄ eriembuuk eyi egwookbe ya, mè esa etem inorie, 
mije ke ngwan̄ kwun̄ ya îka me utelelek mè unye-lek. Îre eya orọ uwu okikput.’ 
28“Ogwu ngwan̄ ogwu ugane inọnọ ikọ ya, inanaan̄ ejit enenen, mè ijit ininin̄ 
uwu. Mgbọ ogwu ute onọbe ibe ke gwun̄ kan̄ ogwu ugane îka, mè inaan̄ ejit, mè 
ijit ininin̄ uwu, isisibi igọọk, mè isi iriaak. 
29Ire, gwun̄ ya ofọfọọk ogwu ute ibe, ‘Owu kpọ-nu, karake acha acha mbenebe 
ikisi ikwaan̄ inyi owu kubọk usun̄, ǹkakpaka ida ikọ kwun̄ kubọk ge. Ire, owu 
òkakup-nu usen ge, mè ìmọnọ kubọk sọntiik gwun̄ ebot ge ìnyi emi ibe emi, 
“Bọkọ kpan̄ sa rie ijọk melek ebi unene kwun̄.” 
30Ire, mgbọ keyi gwun̄ kwun̄ yilọ, ogwu òkpukpulu inu kwun̄ isa isi ifiat isan̄a 
melek ebi òje oyet, ogwube ikom ije ukpọk ubọk ika inu me uwu, owu oneninyi 
ida ibe ekpan̄ eriembuuk ya efiatbe mgbọ igwook inyi imin ufuk etem enyi, mè 
itaka.’ 
31“Ogwu ute obebe gwun̄ ya, ‘In̄-in̄ gwun̄ n̄a! Kpọ, owu melek n̄a ekikup mgbọ 
geelek. Otutuuk inu geelek nkaan̄be ìre eyi kwun̄. 
32Eya orọ, îgbe ibe eji erie ijọk, mije, ngwan̄ kwun̄ yi ìkup mgbọ yi kubọk ogwu 
òkwukwu itele eji, mè iyaka ikpọk ijomo me mkpa, mè ikup si kubọk ogwu 
òchechep, eweweek imun̄.’ ” 

Luk 16 

Urọk ijo ogwu ibot ikwaan̄ òkakaan̄ ujọn̄ọ ifuk-ibot 

1Jisọs onenito urọk ge inyi ebi udun̄ kan̄ ibe, “Îkaan̄ ogwu ubọọn̄ ge òkakaan̄ inu 
enenen, mè ikaan̄ ogwu ibot ikwaan̄ òkikpọ chieen̄ me lek otutuuk inu îkaan̄be. 
Usen ge ogwu ubọọn̄ yi oneninọ ibe ke ogwu ibot ikwaan̄ kan̄ ya ìkpọkpọ 
ikijijaka inu ọmọ otapbe ogwugwu me ubọk. 
2Eya orọ, ogwu ubọọn̄ yi ogwegwen ogwu ibot ikwaan̄ kan̄ ya, mè ido ibe, ‘Ìre 
keke ke nkinọ ikeyi ofolek kwun̄? Mgbọ keyi, na rọ ifuk nyi emi ubọk osabe ikpọ 
chieen̄ me lek otutuuk inu geelek ntapbe owu me ubọk, mije, owu òkpoyaka ire 
ogwu ibot ikwaan̄ inyi emi igak ikeya.’ 

3“Ogwu ibot ikwaan̄ ya onenikup me lek kan̄, mè ibe, ‘Jei, ìre m̀barọrọ mgbọ 
keyi? Nte uwu n̄a mônibọkọ ikwaan̄ yi isan̄a emi me ubọk. Emi ǹkakaan̄ efuuk 
isasa ikisi ikwaan̄ uko. Ofifi kan̄, esip ìkpochieek ibe emi ǹkengọọk ǹkana ere 
m̀beek inu. 
4Nriọọn̄ inu mbarọ inyi ebi ene ebọkọ emi etap me uwu kiban̄ mgbọ nte uwu n̄a 
isilap emi isan̄a me lek ikwaan̄ me ere keyi.’ 
5“Ineniria ikwaan̄, me nlelet, igwen ebi geelek ìkakaan̄ nte uwu kan̄ urieek, me 
ge me ge, mè ido ogwu adasi ibe, ‘Ìre kpasi urieek ke okaan̄ nte uwu n̄a?’ 
6“Ogwu urieek keya ofọfọọk ibe ke ọmọ ìkaan̄ urieek efit ogbokot aran̄ olifu 
jeeta. “Itutumu inyi ogwu urieek ya ibe, ‘Kayaka ìfiat mgbọ, bọkọ ikpa urieek 
kwun̄, siki kweek, mè ge ibe ke îre efit ogbokot ini.’ 
7“Igwegwen ogwu òso iba, mè ido ibe, ‘Ìre kpasi urieek ke okaan̄ nte uwu n̄a?’ 
“Ogwu urieek keya ofọfọọk ibe ke ọmọ ìkaan̄ urieek obop akpa akpa wit ge. 
“Ibebe ogwugwa, ‘Bọkọ ikpa urieek kwun̄, mè ge tap ibe ke îre efit akpa jeeta.’ 
8“Mgbọ ogwu ubọọn̄ ya onọbe inu ya ogwu ikwaan̄ kan̄ ya orọbe, itọtọn̄ ijo ogwu 
ibot ikwaan̄ ya enenen mije ujọn̄ọ ifuk-ibot îkaan̄be inyi lek kan̄.” Jisọs 
onenitumu ibe, “Me atikọ, ebi ìkigọọk inu linyọn̄ keyi mîkisa ifuk-ibot igọọk ebi 
melek kiban̄ irọ inu igak ike ebi ìkup me emen utoon̄ eyi Awaji ekirọ. 
9Ikeya si, m̀be enyi: Ìsa inu ubọọn̄ kinyi me linyọn̄ keyi ìtet unene ìnyi lek kinyi. 
Kperiọọn̄, ikaan̄ mgbọ inu ubọọn̄ cha isiraka, enyi mêre ebi ebebọkọ itap me 
uwu eyi òbokup ire mgbọ ikakaan̄ge itata. 
10“Mije, ene geelek ekọtbe itoon̄ ejit me lek me lek sọntiik inu, mêkọt itoon̄ ejit 
me lek si me lek ilile inu. Ubọk yaage si, ene geelek ekakọtge ìtoon̄ ejit me lek 
me lek sọntiik inu, kpebekọt itoon̄ ene ya ejit me lek si me lek ilile inu. 
11Eya orọ, ire kpekọt itoon̄ enyi ejit me lek me ubọk enyi ekisa ikpọ chieen̄ me 
lek inu ubọọn̄ eyi linyọn̄ keyi, ìre ekene obokana atata inu ubọọn̄ eyi emen 
inyọn̄ itap enyi me ubọk? 
12Ofifi si, ire enyi kpekọt ikpọ chieen̄ me lek inu ofifi ene òkup enyi me ubọk, 
ìsibi ibe, ire inyi enyi eyi kinyi gaalek, ke enyi kpebekọt ikpọ chieen̄ me lek si. 
Eya orọ, kpebenyi enyi inu eyi kinyi. 
13“Kpunu gwun̄ uwu geege òbokọt ikisi ikwaan̄ inyi nte uwu iba me mgbọ 
yaage. Ire ìkama ene ge, mè ìcha ogwulọ, môsa otutuuk ejit kan̄ isi ikwaan̄ inyi 
ene ge, mè ikpọ ogwulọ chieen̄ isiki. Ikeya si, enyi kpebekọt igọọk Awaji, mè 
ikigọọk si ikpoko.” 
14Mgbọ ebi Farisi enọbe ikọ cha, ema ebebene ikichak Jisọs, mije, ema mîma 
ikpoko enenen. 
15Jisọs obebene ikitumu inyi ema ibe, “Enyi kechi! Me isi ebi ene, enyi ekirọ 
kubọk enyi ìre ebi ata ife. Ire, Awaji îriọọn̄ inu òkup me emen ejit kinyi isan̄a 

kpai. Ìriọọn̄ ibe ke inu òmimin enenen me isi ebilene, ìre mbuban inu me isi 
Awaji. 

Ijejeen̄ ofolek Ikan kè Mosis, mè iyayaak olom mè nwa 

16“Ikan kè Mosis melek inu ebi nriran ukot ikaan̄ egebe ìkup me uyọt bene me 
ukot ikaan̄ na re ukot kè Jọn ògwook mun̄. Ire, bene me ukot kè Jọn fo isi, ijejeen̄ 
eyi ata etip eyi Awaji îyaka inibọkọ irek. Mgbọ keyi, owuwa ene mêkibọkọ ata 
etip yi itap, mè ikije itibi uga ufialek, mè ikiraka inin̄ emen mkpulu ya. 
17Ire, ike geelek, Ikan kè Mosis ìbokpọkpọ ikeke inye. Inyọn̄ mè ijọn̄ ichechep 
îfet igak inu òsisip ichit me emen Ikan cha ififiin̄ unye kan̄. 
18“Ene geelek òjijit ogwu nwa, mè isi ido ofifi enenwaan̄ îrọn̄ ikan ugan-nwa. 
Enerieen̄ geelek òdodo ogwu enenwaan̄ ogwu ogwu olom ojitbe îrọn̄ si ikan 
ugan-nwa.” 

Urọk kè Lajọrọs mè ogwu ubọọn̄ 

19Jisọs onenito urọk ge inyi ema ibe, “Îkaan̄ ogwu enerieen̄ ge òbọbọọn̄ ubọọn̄ 
enenen, mè ikitap ujuja unye otu ewe ofọnti ebi ubọọn̄, echi irio irio mè echi 
okuket, mè ikirie utop otu, mè ikiluk ubene ugwem usen geelek. 
20Îkaan̄ si ogwu mbeek ge ekiben iniyik me otunchit uwu ogwu ubọọn̄ yi egwe 
geelek, inyi ikikweek ibeek inu. Erieen̄ ogwu mbeek yi ìre Lajọrọs. Otutuuk lek 
kan̄ ìre inya inya. 
21Lajọrọs yi ìkikup me ere ya ikibeek ngigen̄e inorie òkinan̄a me inyọn̄ ikasi 
ogwu ubọọn̄ ya irọn̄ọ igwook me ijọn̄. Ògak ge, usini mgbọ, ibo îra ikifan̄a inu 
inilaka chieen̄ inya kan̄ cha. 
22“Ogwu mbeek ya îbeek inu me ere ya ikeya ire usen mkpa kan̄. Usen îkwube, 
ebi osat Awaji ebeben ọmọ isi iyik me agba lek kè Ebereyam me irek ijọk me 
emen inyọn̄. Ogwu ubọọn̄ ya si okwukwu, ebeben ọmọ ifuun̄, ifofo ama 
ekwukwu. 
23Me ama ekwukwu ya, îmun̄ ogbogbo ufialek me emen ukan̄. Inenikup me ere 
ya ibene chieen̄ imun̄ Ebereyam me ujọn̄ọ ere, mè imun̄ si Lajọrọs okupbe me 
agba lek kan̄. 
24Itataan̄ ukpo igwen Ebereyam, mè iriaak ibe, ‘Ogwu nte Ebereyam, soso kaan̄ 
ejit nsan me lek n̄a. Ria Lajọrọs ibe ijiin̄ ibot otubọk kan̄ ge me emen mun̄, mè 
isa inirọn̄ọ itoon̄ emi me otu alọm inyi ǹsa ǹsuuk ebek, mije, emi gwa ǹkimun̄ 
ujaralek enenen me emen ukan̄ yi nkupbe.’ 
25“Ire, Ebereyam ofọfọọk ọmọ ibe, ‘Gwun̄ n̄a, kawuuk ibe ke mgbọ owu okupbe 
me ògat ugwem, ke owu obọkọ otutuuk ata inu òkukup inyi owu, me mgbọ 
Lajọrọs okibọkọ ijo inu. Ire, me mgbọ keyi, Lajọrọs ìkup me emen unwọọn̄ me 
ere keyi, sà owu oyaka inikup me emen ujaralek. 
26Ògak ge, ikpele udọn̄ ge ọmọ òwa okupbe me etete kiji ebi ìkup me agan̄ keyi, 
melek kinyi ebi ìkup me agan̄ keya. Mije keya, ogwu iweek inanan̄a me agan̄ 

keyi isaba inu agan̄ kinyi, ìkpokọt. Ogwu ikup me agan̄ keya si, mè iweek isasaba 
inu agan̄ keyi, ìkpokọt isaba.’ 
27“Ogwu ubọọn̄ ya onenitumu inyi Ebereyam ibe, ‘Ire ikeya, soso ogwu nte, ria 
Lajọrọs si uwu nte n̄a me linyọn̄, 
28mije, nkaan̄ ibot ngwan̄ ebirieen̄ go. Soso be Lajọrọs isi itaba ebi ngwan̄ n̄a 
cha ubọk me utọn̄, inyi ema ekanu ìninin̄ si me emen ujaralek yi nkupbe.’ 
29“Ebereyam ofọfọọk ọmọ ibe, ‘Ebi ngwan̄ kwun̄ mîkaan̄ Ikan kè Mosis, mè 
ikaan̄ si ijejeen̄ ebi Nriran ukot ikaan̄ egebe. Tele mè ema egban̄ utọn̄ me lek 
ijejeen̄ iba chi.’ 
30“Ogwu ubọọn̄ ya obebe, ‘In̄-in̄, Ebereyam nte n̄a, ire ogwu òkwukwu inan̄a me 
ekwukwu isi itumu ikọ inyi ema, ema mênọ, mè igwu ikom.’ 
31“Ebereyam ofọfọọk ọmọ ibe, ‘Ire ebi ngwan̄ kwun̄ kpegban̄ utọn̄ inyi Ikan kè 
Mosis mè ijejeen̄ ebi Nriran ukot ikaan̄, ìrere ogwu òkwukwu ojomo me mkpa, 
mè isi itumu ikọ inyi ema, ema kpebechieek si ikọ ene ya.’ ” 

Luk 17 

Ijejeen̄ ofolek irọrọ ijo inu 

(Mat 18:6-7,21-22; Mak 9:42) 

1Jisọs onenitumu inyi ebi udun̄ kan̄ ibe, “Me atikọ, inu òkirọ inyi ene irọ ijo inu 
mônu owuwa owuwa. Ire, môfieek enenen inyi ene geelek inu cha oboje me 
ubọk inu. 
2Me atikọ, ire itobo ikpele ewuuk ikọk-akpa me ebek ene ya, mè iben ọmọ itọp 
ito me okwaan̄, eya mônwọn me lek ene ya igak ene ya irọrọ inyi ene ge me lek 
ebi asasa chi ije ilọ. 
3Eya orọ, ìgbala chieen̄ ìkpọ lek kinyi! Ire ngwan̄ kwun̄ irọ ijo inu, tumu ikọ nyi. 
Ire igwu ikom, tele ijo kan̄ nyi. 
4Ire ngwan̄ kwun̄ irọ owu ilọ mgbọ jaaba me egwe ge, mè igwu ikom inu me lek 
kwun̄ mgbọ jaaba cha inibe owu kpukpa ke ọmọ ìkpoyaka irọ ofifi, tele ijo kan̄ 
nyi.” 
5Ebi otuchieen̄ kan̄ enenibe ọmọ, “Okaan̄-ene, ire ikeya, soso rọ mè ichechieek 
kiji imin igak ikeyi.” 
6Jisọs ofọfọọk ema ibe, “Ire enyi ikaan̄ ichechieek òsisip ikup kubọk ukwuuk uti 
mọsitadi, enyi mêkọt itumu inyi ikpele uti ile yi ibe, ‘Jibi nan̄a me ere yi, mè si 
keke me ejit okwaan̄,’ mè uti ya ogban̄ utọn̄, mè orọ ike enyi etumube.” 
7Inenido ema ibe, “Ire ene ge me lek kinyi iria ogwu usun̄ kan̄ ibe isi isi ikwaan̄ 
me uko kan̄, mè ìyaka ire isi ikpukpo arọọn̄ kan̄, ogwu usun̄ ya osisi. Mgbọ ogwu 
usun̄ ya isinan̄a me ere ikwaan̄ ya ika, ìre nte uwu kan̄ môtumu inyi ọmọ mgbọ 
yaage ibe, ‘Oka! Kpọ inorie yi, na siki kweek rie?’ 

8In̄-in̄! Kpan̄asi ikeya, ìbotumu inyi ogwu usun̄ ya ibe, ‘Si rọ inorie nyi emi, mè 
nwene lek, mè na keke kpọ emi chieen̄ me lek mgbọ mâkirie inorie, mè ikinwọ 
miin̄. Nsirie eyi n̄a isan̄a, mgbọ ya, owu môkọt isi irie eyi kwun̄, mè inwọ miin̄.’ 
9Ìtumu-nu, ìre ene ya môbe ogwu usun̄ kan̄ ya, ‘Owu onirọ,’ mije îrọbe inu ọmọ 
obe irọ? In̄-in̄, ìkpotumu ikeya kubọk ge. 
10Ikeya si, enyi isirọ inu geelek ebe enyi erọ isan̄a, ikakiweek itọn̄. Kpan̄asi 
ikeya, ìkitumu ibe, ‘Eji ìre ebi ikwaan̄, eji kpegbe ebi ebetọtọn̄, mije, îre ikwaan̄ 
òkukup inyi eji ke eji erọ.’ ” 

Jisọs îgwa akọp ebi inyakpa 

11Jisọs onenikije me oniin̄ òkup me etete Sameria mè Galili, ibosi Jeruselem. 

12Mgbọ ìkije ibonin̄ gwun̄ ama ge òkup me ere ya, akọp ebirieen̄ ebi inyakpa 
okifiak ejeje inikweek ọmọ me oniin̄, ire, kpeje iriaak ọmọ me lek. 
13Ema ekekeke me ujọn̄ọ ere ikitaan̄ ukpo igwen ọmọ ibe, “Ogwu Nte Jisọs, soso 
to eji nsan!” 
14Jisọs obebene chieen̄ imun̄ ema, mè itumu inyi ema ibe, “Ìfon, mè ìsa lek kinyi 
ìsi ìjeen̄ ebi ngwugwa.” Mgbọ ema ekije ibesa lek kiban̄ isi ijeen̄ ebi ngwugwa 
cha, orukan̄ kiban̄ otata, ema etatana. 
15Mgbọ ene ge me lek ife cha omun̄be ibe ke lek kan̄ înye, igwugwu ikom inu, 
mè ikitaan̄ ukpo itọn̄ Awaji, 
16mè initọbọ ekpe me ukot kè Jisọs, mè ikitọn̄ ọmọ. Ogwu enerieen̄ ya ògwugwu 
ikom inu ìre ogwu Sameria. 
17Jisọs onenido ọmọ ibe, “Ìre ìkare otutuuk akọp ene cha ke emi ngwa? Ìre ene 
onaan̄ge kechilọ cha ekup me owa? 
18Ìre kpunu ene geege me etete ife cha òkọkọt igwu ikom initọn̄ Awaji ilọ me 
lek ogwu ichen yi gaalek?” 
19Inenitumu inyi ogwu enerieen̄ ya ibe, “Nan̄a keke, mè je fo, ke ichechieek 
kwun̄ îrọ mè lek kwun̄ inye.” 

Inunu mkpulu eyi Awaji 
(Mat 24:23-28,37-41) 

20Me mgbọ ge, ebi Farisi enenido Jisọs ibe mè ìre mkpulu eyi Awaji ìbonu mgbọ 
owa ye? Jisọs ofọfọọk ema ibe, “Inunu eyi mkpulu eyi Awaji ìkare inu ebilene 
mêkọtbe isa me lek inu ijejeen̄ ifuk iriọọn̄. 
21Eya orọ, kpunu ene geege òbokọt itumu ibe, ‘Kpọ mkpulu eyi Awaji ire eyi,’ 
mè ìyaka ire, ‘Kpọ mkpulu eyi Awaji ire eyilọ,’ mije, mkpulu eyi Awaji ìkup me 
emen ejit kinyi.” 
22Inenitumu inyi ebi udun̄ kan̄ ibe, “Mgbọ òkinu, mgbọ enyi mêweekbe ubọk 
emi Gwun̄ Ebilene mânikup me etete kinyi, ìrere egwe ge gaalek, ire, enyi 
kpebemun̄ emi. 

23Mgbọ ya si, ebi ene mêbe enyi, ‘Ìkpọ, ke ọmọ ire ogwu,’ mè ìyaka ire, ‘Ìkpọ, ke 
ọmọ ire ogwulọ.’ Ire, ikalibi ìgọọk ojelek ebi ìkup ikeya. 
24Mije, ike omumen-inyọn̄ okikebe me isinyọn̄, mè itoon̄ inan̄a me agan̄ ge isaba 
isi ire ofifi agan̄, ikeya si ke Gwun̄ Ebilene obokup me usen môkpọkbe inu. 
25Ire, sabum mgbọ keya, Gwun̄ Ebilene môdasi imun̄ owuwa ufialek, ebi ene me 
ukot keyi mêjit si ọmọ itele. 
26“Ike îkupbe me ukot kè Nuwa, ikeya si ke ìbokup mgbọ Gwun̄ Ebilene 
môgwube ikom inu. 
27Me ukot kè Nuwa, ebi ene kpekeek inu geege, ekpọkpọ ikiluk ugwem kiban̄ 
ifo isi, mè ikirie, mè ikinwọ, mè ikido nwa, mè ikisa bọn kiban̄ iche olom mege 
inire usen Nuwa onin̄be uji ọfọ ya. Mun̄ ile onunu, mè ikpan̄ otutuuk ife cha 
isan̄a kpai. 
28“Ubọk yaage si ke îkup me ukot kè Lọt. Me mgbọ ya si, ebi ene me ama Sodọm 
ekpọkpọ ikiluk ugwem kiban̄ ifo isi, mè ikirie, mè ikinwọ, mè ikilep inu, mè 
ikinyam ewe, mè ikiwop mfut me uko, mè ikinama uwu. 
29Ire, usen yaage Lọt onan̄abe isibi itele ama ya, ukan̄ biridọni onanan̄a me 
isinyọn̄ irep igwook me ama ya, mè ikpan̄ otutuuk ebi ama ya isan̄a kpai. 
30“Ikeyi si ke ìbokup me usen Gwun̄ Ebilene môyakabe ikpọk inu. 

31Me usen ya, ogwu ikup me inyọn̄ otoon̄-uwu, ikasibi ijọn̄ ìsi ìnin̄ uwu ìkpulu 
inu îkaan̄be. Ikeya si, ogwu ikup me uko ikisi ikwaan̄, ikagwu ìkom ìfo uwu ìsi 
ìkpulu inu îkaan̄be. 
32Ìkeek inu òrọrọ nwa kè Lọt, mije îyakabe chieen̄ ikpọ udun̄ mgbọ ya. 

33Ene geelek òweweek inyanyan̄a ugwem kan̄ me linyọn̄ keyi môfiin̄ ugwem ya. 
Ene geelek òchechieek ififiin̄ ugwem kan̄ me linyọn̄ keyi, ene ya môkaan̄ ugwem 
kan̄. 
34Me atikọ, ǹkitumu inyi enyi ibe, me eririeen̄ usen Gwun̄ Ebilene mônube, ene 
iba mêgbaan̄ ilaak me inyọn̄ mkpilaak ge, mêmọmọnọ ene ge, mè itele ogwu 
melek kan̄. 
35Me usen ya, ebibaan̄ iba mêkigbaan̄ ikọk akpa, mêmọmọnọ ene ge, mè itele 
ogwu melek kan̄.  

[36Ebirieen̄ iba mêkigbaan̄ isi ikwaan̄ me uko, mêmọmọnọ ene ge, mè itele 
ogwu melek kan̄.]” 
37Ebi udun̄ kan̄ enenido ọmọ ibe ìre ere owa ke inu yi oborọ? Jisọs ofọfọọk ema 
ibe, “Ere geelek nkwukwu inu okupbe, ere keya ke edene obotitiin̄.” 

Luk 18 

Urọk nwakpa mè ogwu ibot oyerebet 

1Jisọs onenito urọk ge inyi ebi udun̄ kan̄, isasa ijeen̄ ema ibe ke îgbe ibe ema 
ekeriaak uriaak mgbọ geelek, mè ekawọ lek ibe ke Awaji ìkanyi ema ufọọk-otu. 
2Ìto urọk ya ibe, “Îkaan̄ ogwu ibot oyerebet ge òluk me ama ge. Ogwu ibot 
oyerebet ya ìkakilibi Awaji, ìkakinyi si ene geege isi. 
3Îkaan̄ si nwakpa ge òluk me ama ya, mè ikpọkpọ ikinu iniriaak ogwu ibot 
oyerebet ya ibe isibi oyerebet inyi ọmọ mè ogwu ochicha kan̄, inyi ọmọ ikaan̄ 
unen kan̄, mè inwọnọ me ubọk ene ya. 
4“Ogwu enenwaan̄ ya îsi me lek ogwu enerieen̄ yi owuwa mgbọ, mè isa igak, 
ogwu enerieen̄ yi ojijit. Ire, me mgburudun̄ mgbọ, ogwu ibot oyerebet yi 
onenibe, ‘Ubọk geelek ǹkakitet ukpook me lek Awaji, ǹkakinyi si ene geege isi, 
5ire, mije nwakpa yi okpọkpọ ikinu inikisisaak emi mgbọ geelek, mâsibi 
oyerebet ya inyi ogwu nwakpa yi, mè irọ inyi ikaan̄ unen kan̄, inyi ikayaka ìnu 
ìnisisaak emi ofifi.’ ” 
6Okaan̄-ene onenido ebi udun̄ kan̄ ibe, “Ìre enyi mînọ ikọ ijo ogwu ibot oyerebet 
ya otumube? 
7Ire ijo ogwu ibot oyerebet isibi unen oyerebet, mè inyi nwakpa ya unen kan̄, 
ìre enyi kpekeek ibe ke Awaji môsibi unen oyerebet inyi ebi îgobobe isibi inyi 
lek kan̄, ebi ìkitaan̄ ukpo ibeek ọmọ mbeek eririeen̄ mè ikarek? Ìre enyi ekikeek 
ibe ke Awaji môfiat mgbọ irọrọ mbeek ebi kan̄ ebeekbe ọmọ? 
8Me atikọ, Awaji ìkpofiat mgbọ kubọk ge. Môsibi unen oyerebet inyi ife cha, mè 
imun̄ ibe ke ema mîkaan̄ unen kiban̄ ugwat ugwat. Ire, ubọk geelek, mgbọ Gwun̄ 
Ebilene môkpọkbe inu, ìre mônimun̄ ebi ìkakaan̄ ichechieek me linyọn̄ yi?” 

Urọk ogwu Farisi mè ogwu òkibọkọ otitip ido 

9Me ere ya ema ekupbe, îkaan̄ usini ene ebi ìtotoon̄ ejit ibe ke Awaji îbọkọ ema 
itap, mije ata irọrọ kiban̄, mè ikikpọ ebi ofifi ene chieen̄ isiki. 
10Jisọs onenito ofifi urọk inyi ife chi ibe, “Ebirieen̄ iba eninan̄a ije isi Uwu 
Mbuban ibesi iriaak uriaak. Ene ge ìre ogwu Farisi, ogwulọ ore ogwu òkibọkọ 
otitip ido. 
11Ogwu Farisi ya odada lek ibọkọ ikeke esese, mè ikiriaak uriaak ibe, ‘Awaji owu 
onirọ, mije, emi ǹkakup kubọk otutuuk ebilene, ebi ìkibọkọ ene inu me unye, 
mè ikifeen̄ ene, mè ikigan nwa ene. Ògak ge, owu onirọ, mije, emi ǹkakup kubọk 
ogwu otitip ido yilọ. 
12Eyi n̄a, ǹkijin otu mgbọ iba me nde geelek, mè ikikpe irek ge me etete akọp 
irek me otutuuk inu geelek nkibọm.’ 
13“Ire, ogwu òkibọkọ otitip ido ya okekeke me ujọn̄ọ ere. Ìkakọt ìbene chieen̄ 
ìkpọ inyọn̄. Kpan̄asi ikeya, ìsisiki lek kan̄ me ijọn̄, mè ikisulu ubọk me ejit, mè 
ikitumu ibe, ‘Jei Awaji, emi ìre ogwu ijo. Soso, kaan̄ ejit nsan me lek n̄a.’ ” 
14Jisọs onenitumu inyi ema ibe, “Me atikọ, ǹkitumu inyi enyi ibe, me etete ife 
cha ene iba, ogwu òkibọkọ otitip ido ya ore ogwu òrọrọ inu òtatat me isi Awaji. 

Ogwu Farisi ya ìkarọ inu òtatat me isi Awaji. Mije, ogwu òbebene lek kan̄, ene 
ya ke mêsiki. Ire, ogwu geelek òsisiki lek kan̄ me ijọn̄, ogwugwa ke mêbene ifo 
inyọn̄.” 

Jisọs îgbana asa nsabọn 
(Mat 19:13-15; Mak 10:13-16) 

15Me ike mgbọ ya, ebi ene ekekisa asa nsabọn kiban̄ ijet Jisọs ibe ichak ubọk me 
lek, mè igbana. Mgbọ ebi udun̄ kan̄ emun̄be ebi ife cha, ema ebebene ikigana ikọ 
inyi. 
16Ire Jisọs ogwegwen asa nsabọn cha iriaak me lek kan̄, mè itumu inyi ebi udun̄ 
kan̄ cha ibe, “Ìtele inyi asa nsabọn enu me lek n̄a, ikakput ema, mije, îre ebi ìkup 
kubọk asa nsabọn chi ke mkpulu eyi Awaji okup inyi. 
17Me atikọ, ǹkitumu inyi enyi ibe, ene geelek ikabọkọge mkpulu eyi Awaji ìtap 
kubọk sọntiik gwun̄, ìkpokọt inin̄ mkpulu ya.” 

Mfufuk ogwu ibot òbọbọọn̄ ubọọn̄ 
(Mat 19:16-30; Mak 10:17-31) 

18Usen ge, ogwu ibot ebi Ju ge onenido Jisọs ibe, “Ata Ogwu Ijejeen̄, ìre keke ke 
mârọ, mè ikaan̄ ugwem ikakaan̄ge itata?” 
19Jisọs obebe ọmọ, “Ìre keke orọ ogwenbe emi ata ene? Kpunu ene geege òrere 
ata ene, ilọ me lek Awaji gaalek. 
20Owu oriọọn̄ ibe ke Ikan ìtumu ibe, ‘Kagan nwa ene, kakpan̄ ene, kachiin̄ inọ, 
kakeke ata-ikọ ataak ìkeme ene geege, nyi nte kwun̄ mè nga kwun̄ umin.’ ” 
21Ene ya ofọfọọk ibe, “Emi ǹkisusun̄ Ikan kecha karake nkupbe sọntiik.” 

22Jisọs inọnọ ikọ ya, itutumu inyi ene ya ibe, “Kpọ, inu ge gaalek osik owu 
môrọbe. Si nyam otutuuk inu okaan̄be, mè sa ikpoko cha che nyi ebi ugbọọn̄, ke 
owu môkaan̄ inu ubọọn̄ me emen inyọn̄. Osinyam inu cha, mè isa ikpoko cha 
inyi ebi ugbọọn̄ isan̄a, gwu kom na gọọk emi.” 
23Mgbọ ene ya onọbe ikọ yi, ifefieek ejit enenen, mije, ọmọ ìre ene ogwu 
òbọbọọn̄ ubọọn̄ enenen. 
24Jisọs okpọkpọ ọmọ siì, mè ibe, “Môyọt enenen ebi ìbọbọọn̄ ubọọn̄ ininin̄ 
mkpulu eyi Awaji. 
25Môfet aligọ ijeje itibi chieen̄ alaga igak ogwu òbọbọọn̄ ubọọn̄ ininin̄ mkpulu 
eyi Awaji.” 
26Ikọ ya otetet lek otutuuk ebi ìnọnọ. Ema ekekibe, “Iyak, ire ikup ikeya, ìre 
ekene ke mênyan̄a?” 
27Jisọs ofọfọọk ema ibe, “Inu ebilene kpebekọt irọ, ìkire mfufet inu me lek 
Awaji.” 
28Pita onenitumu inyi Jisọs ibe, “Eyi kiji, eji mîtele otutuuk inu eji ekaan̄be, mè 
igọọk owu!” 

29Jisọs ofọfọọk ibe, “Iin̄, ǹkitumu atikọ inyi enyi ibe, ene geelek òtetele uwu mè 
ìre ogwu nwa, mè ìre ebi ngwan̄, mè ìre ute mè uga, mè ìre bọn, mije mkpulu 
eyi Awaji, 
30ene ya ìkpolọlọ ibọbọkọ inu òwawa igak echa me ukot keyi, mè iyaka ikaan̄ si 
ugwem ikakaan̄ge itata me mgbọ òkup me isi.” 

Òso mgbọ ita Jisọs otumube ikọ ibak mkpa kan̄ 
(Mat 20:17-19; Mak 10:32-34) 

31Jisọs onenigwen akọp mè ebi udun̄ iba kan̄ ida ibọkọ, mè itumu inyi ema ibe, 
“Ìkpọ, Jeruselem ke eji ebesi. Eji isire ama ya, inu geelek ebi nriran egebe ofolek 
Gwun̄ Ebilene, môrọ iso. 
32Mêyaka ọmọ ìtap me ubọk ebi ekarege ebi Ju. Ife chi mêrọ ọmọ inu ochak, mè 
inu esip, mè icho ataak igwook ọmọ me lek, mè isulu ọmọ, mè ikpan̄ ọmọ. 
33Ire, òso egwe ita, ọmọ môjomo me mkpa.” 

34Ire, ebi udun̄ kan̄ kpekọt igobo ikọ cha geege itet, mije, Awaji îrọ mè ema 
ekakọt ìgobo inu cha ìtet. Sa me ikeya, ema kpekọt iriọọn̄ inu Jisọs okitumu ikọ 
ibak. 

Jisọs îgwa ogwu ǹnàan̄ ge 
(Mat 20:29-34; Mak 10:46-52) 

35Mgbọ Jisọs mè ebi udun̄ kan̄ ekije igbet Jeriko, ogwu ǹnàan̄ ge ọmọ òwa me 
agba oniin̄ ya okupbe ikibeek inu. 
36Mgbọ înọbe okput ene ekiraka, idodo ebi ene ibe mè ìre keke okirọ ye? 

37Ebi îdobe cha efọfọọk ọmọ ibe ke îre Jisọs ogwu Najeret okije iraka me lek 
oniin̄ ya. 
38Ogwu ǹnàan̄ ya obebene ikitaan̄ ukpo ibe, “Jisọs Gwun̄ kè Debit, soso to emi 
nsan!” 
39Ebi ìkije me ntut agan̄ isi egagana inyi ibe ichit otu. Ire, ogwu ǹnàan̄ ya 
okpọkpọ itet lek inye ikitaan̄ ukpo ibe, “Gwun̄ kè Debit, to emi nsan.” 
40Jisọs onọnọ ida ene ya, mè iyaka ikeke, mè inyi ida ibe esa ene ya ejet ọmọ. 
Mgbọ esabe inu, Jisọs, ododo ọmọ ibe, 
41“Ìre keke ke oweek ibe emi ǹrọ ǹnyi owu?” Ene ya ofọfọọk ibe, “Okaan̄-ene, 
ǹkiweek isasa chieen̄ n̄a imọọn̄ inu!” 
42Jisọs onenitumu inyi ene ya ibe, “Mọọn̄ inu! Ichechieek kwun̄ îrọ mè lek kwun̄ 
inye!” 
43Mgbọ yaage, ene ya obebene ikimọọn̄ inu, mè ikije igọọk Jisọs, mè ikitọn̄ 
Awaji. Otutuuk ebi ìkukup me ere ya imun̄ inu ya òrọrọ egọgọọk si ikitọn̄ Awaji. 

Luk 19 

Mfufuk kè Jakiọs ogwu otitip ido 

1Jisọs onenikije itibi emen ama Jeriko. 

2Îkaan̄ enerieen̄ ge òkup me ama ya ekigwen Jakiọs. Jakiọs yi ìre ogwu ibot ebi 
ìkibọkọ otitip ido, mè ire si ogwu òbọbọọn̄ ubọọn̄ enenen. 
3Jakiọs oneniweek imumun̄ Jisọs isi mè isi. Ire, bak me lek ọmọ orebe ogwu 
mgbidim, ìkakọt ìmun̄ Jisọs, mije ogbogbo ene efan̄abe ichit Jisọs. 
4Eya orọ, ililibi iraka otutuuk ogbogbo ene cha ifo isi, mè isi inene inyọn̄ uti 
sikamọ ge me oniin̄ ere Jisọs obonije iraka, inyi ọmọ ikọt imun̄ Jisọs. 
5Mgbọ Jisọs ojebe ire ebon uti ya, ibebene chieen̄ ikpọ ebek uti ya, mè igwen 
ọmọ, “Jakiọs, gwat lek sibi ijọn̄ na, ke m̀bakup me uwu kwun̄ cherekeyi.” 
6Mgbọ yaage, Jakiọs onanan̄a isibi ijọn̄, mè inibọkọ Jisọs itap me uwu kan̄ me 
ubelejit. 
7Otutuuk ebi ìkup me ere ya imun̄ Jakiọs obọkọbe Jisọs itap ebebene ikinunuun̄ 
ibe, “Ìkpọ-nu ubọk ene yi osibe ichen me uwu ogwu ijo keyilọ.” 
8Me emen uwu ya, Jakiọs onanan̄a ikeke, mè itumu inyi Okaan̄-ene ibe, “Okaan̄-
ene, kpọ, mâche otutuuk inu nkaan̄be ìkike iba, mè isa agan̄ ge iche inyi ebi 
ugbọọn̄. Ire ikaan̄ ogwu mfeen̄be me inu geelek, mâyaka inu ya ikpe inyi ene ya 
mgbọ ini.” 
9Jisọs otutumu inyi ọmọ ibe, “Unyan̄a eyi Awaji înu me uwu keyi chereyi, mije, 
ene yi si ìre gwun̄ kè Ebereyam. 
10Emi Gwun̄ Ebilene ǹnu ineniweek, mè inyan̄a ebi ìchechep.” 

Urọk ikpoko alata araran̄ 
(Mat 25:14-30) 

11Ere ya ema erebe îgbet ere me Jeruselem. Ebi ìkukup ikigban̄ ikọ ya ekekikeek 
ibe ke Jisọs isirere Jeruselem, ke mkpulu eyi Awaji môbene mgbọ yaage. Eya 
orọ, ike ema ekigban̄ ikọ ya, Jisọs okpọkpọk ito ofifi urọk inyi ema ibe, 
12“Ogwu enerieen̄ ge òsibi me uwu ubọọn̄ oninan̄a ije ujọn̄ọ ije isi ofifi ido, ibosi 
inyi erọ ọmọ ubọọn̄ me ere ya, mè ọmọ igwu ikom ika inu inikpulu ebi kan̄. 
13Sabum îninan̄a ije ya, igwegwen akọp ebi ikwaan̄ kan̄ ititiin̄, mè inyi ema 
ikpoko alata araran̄ ge ge me ene, mè ibe ema esa ikpoko cha enyam ewe mege 
ire mgbọ ọmọ môkabe. 
14“Ire, ebi kan̄ cha ebi ìboka inikpulu kpema ọmọ. Eya orọ, mgbọ ogwu enerieen̄ 
yi onan̄abe isan̄a, me udun̄ kan̄, ife chi esasan̄a ikwaan̄ iria isi lek ebi ìberọ ogwu 
enerieen̄ yi ubọọn̄ ibe ke ema kpeweek ibe ene yi inire ogwu ubọọn̄ kiban̄. 
15“Ire, mîrọ si ogwu enerieen̄ ya ubọọn̄, igwugwu ikom ika, ubọk geelek ebi kan̄ 
echabe ọmọ. Mgbọ îkabe, iraria ikwaan̄ igwen ebi ikwaan̄ kan̄ cha ebi înyibe 
ikpoko, ibe enerọ ifuk enyi ọmọ, inyi ọmọ iriọọn̄ oruru ekaan̄be me ibot ikpoko 
cha. 

16“Ogwu adasi onunu, mè inibe, ‘Ogwu nte, eyi n̄a, nrie ofifi akọp ikpoko alata 
araran̄ me oruru itoon̄ me inyọn̄ ibot ikpoko eyi owu onyibe emi.’ 
17“Ogwu nte uwu kan̄ ofọfọọk ọmọ ibe, ‘Owu orọ ijaan̄ enenen, ata ogwu 
ikwaan̄! Owu ogbe utoon̄-ejit me lek sọntiik inu. Eya orọ, bọkọ akọp ama ile 
kikpulu.’ 
18“Ogwu òso iba onunu, mè ibe, ‘Ogwu nte, eyi n̄a nrie ikpoko alata araran̄ go 
itoon̄ me inyọn̄ ibot ikpoko eyi owu onyibe emi.’ 
19“Ogwu nte uwu kan̄ otutumu inyi ọmọ ibe, ‘Owu bọkọ ama ile go kikpulu.’ 

20“Ofifi ogwu ikwaan̄ onunu, mè ibe, ‘Ogwu nte, kpọ ikpoko kwun̄ yi. Ǹsasa 
okpọkọ ekwut ikat ikpoko ya, mè iben isi ilet, inyi ikachep. 
21Ukpook kwun̄ îtet emi, mije, owu ìre uyọt uyọt ene. Owu òkimọnọ inu me ere 
okasun̄ge, mè ikirọkọ inu me ere owu okawopge.’ 
22“Ogwu nte uwu kan̄ ofọfọọk ọmọ ibe, ‘Owu ijo ogwu ikwaan̄ keyi! Ikọ otu 
kwun̄ gaalek ke mbasa ifieek oyerebet inyi owu. Owu oriọọn̄ ibe ke emi ìre uyọt 
uyọt ene; ke ǹkimọnọ inu ikarege eyi n̄a, mè ikirọkọ inu eyi nkawopge! 
23Ìre keke orọ owu òkasa ikpoko ya ìsi ìnyi ebi ìkinyam ikpoko, inyi iman oruru 
inyi emi, mè ǹnengbaan̄ isi ikpoko melek oruru m̀bọkọ mgbọ keyi nkabe?’ 
24“Itutumu ikeya inyi ogwu ikwaan̄ yi isan̄a, inenitumu inyi ebi melek kiban̄ 
ekupbe me ere ya ibe, ‘Ìbọkọ ene yi ikpoko ya ìsan̄a me ubọk, mè ìsa ìnyi ogwu 
òrerie akọp ikpoko alata araran̄ me oruru.’ 
25“Ife cha efọfọọk ogwu ubọọn̄ ya ibe, ‘Ogwu nte, ogwu owu obe eji ebọkọ 
ikpoko ya esa enyi îwuuk lek ikakaan̄ akọp ikpoko!’ 
26“Ogwu ubọọn̄ ya ofọfọọk ibe, ‘Me atikọ, ogwu òkakaan̄ inu ke ebenyi isọkọ me 
lek, inyi ikaan̄ inu iwa igak. Ire, ogwu ikakaan̄ge inu, ìrere sọntiik eyi îkaan̄be, 
mêtet ibọkọ isan̄a me ubọk, inyi ikayaka ìkakaan̄ geege.’ 
27Ogwu ubọọn̄ ya oneninyi ida ibe esi etet otutuuk ebi ochicha kan̄ cha, ebi 
ekaweekge ibe ọmọ ikpulu ema, esa enu enekpan̄ me isi kan̄.” 

Jisọs înin̄ Jeruselem kubọk ogwu ubọọn̄ 
(Mat 21:1-11; Mak 11:1-11; Jọn 12:12-19) 

28Jisọs itoto urọk ya isan̄a, inanan̄a ikeke, mè ibene ije kan̄ ikije isi Jeruselem. 
Ọmọ okije me isi, sà ebi udun̄ kan̄ ekije igọọk ọmọ me udun̄. 
29Mgbọ îjebe igbet Betifegi mè Betani, ama iba òkup me inyọn̄ ogoon̄ Olifu ya, 
inenidasi iria ene iba ebi udun̄ kan̄ ibe, 
30“Ìje ìsi ama yilọ òkup me isi kinyi. Mgbọ yaage enyi enin̄be, enyi mêmun̄ gwun̄ 
inyinya akpan ge, etobobe itele, eyi ene geege ikanenege inyọn̄. Ìtọn̄ọ ìsa ìjet 
emi. 
31Ire ikaan̄ ogwu ido enyi ibe mè ìre keke orọ enyi ekitọn̄ọ anam ya, ìfọọk ibe 
ke îre Okaan̄-ene okiweek.” 

32Ebi îriabe ikwaan̄ ya ejeje, mè isi imun̄ otutuuk inu cha ubọk yaage Okaan̄-ene 
otumube inyi ema. 
33Mgbọ ema ekitọn̄ọ gwun̄ inyinya akpan ya, ebikaan̄ enenido ema ibe, “Ìre 
keke orọ enyi ekitọn̄ọ anam ya?” 
34Ema efọfọọk ibe ke îre Okaan̄-ene okiweek. Ebikaan̄ anam ya etetele ibe ema 
esa anam ya eje. 
35Ema enenisa anam ya ijet Jisọs, mè iwọọk ofọnti inyọn̄ kiban̄ itoon̄ me inyọn̄ 
anam ya, mè itap ubọk ibene Jisọs, inyi ikọt inene ikweek me inyọn̄ anam ya. 
36Mgbọ anam ya okisa Jisọs ije, ebi ene ekekiwọọk ofọnti inyọn̄ kiban̄ iwele me 
ejit oniin̄. 
37Mgbọ Jisọs orebe ere oniin̄ okwalabe isiki inan̄a me inyọn̄ ogoon̄ Olifu ya, 
ogbogbo ebi ìkigọọk ọmọ me udun̄ ebebene ikitaan̄ ukpo unwọọn̄, mè ikitọn̄ 
Awaji, mije otutuuk inu ukechieen̄ geelek ema emun̄be Jisọs orọbe, 
38mè ikitumu ibe, “Ugbana ikup inyi ogwu ubọọn̄ ogwu ònunu me erieen̄ 
Okumugwem. Esuuk ikup me emen inyọn̄, mè itọn̄ ikup inyi Awaji me emen 
inyọn̄ ere òbebene ichit!” 
39Usini ebi Farisi ìkup me etete ogbogbo ene cha etutumu inyi Jisọs ibe, “Ogwu 
Ijejeen̄, tumu nyi ebi udun̄ kwun̄ ibe ekayaka ìkput ere!” 
40Jisọs ofọfọọk ema ibe, “Me atikọ, ǹkitumu inyi enyi ibe, ire ebi ife chi iriaan̄ 
otu, ewuuk chi òkup me ere yi môsan̄a amọn itaan̄ ukpo itọn̄ yi si.” 
41Mgbọ Jisọs ojebe igbet, mè ibene chieen̄ itoon̄ me lek ama Jeruselem, mun̄ ito 
osisibi ọmọ me chieen̄. 
42Itoto ito me ibot ama ya, mè ibe, “Jei ebi Jeruselem, ire gaalek mofet ibe enyi 
eriọọn̄, mè chereyi, inu òbosa esuuk ijet enyi, kè ònwọn! Ire, îlet enyi me chieen̄ 
mgbọ keyi. 
43Ìkpọ, mgbọ òkinu mgbọ ebi ochicha kinyi mêsabe akọn̄ inikana enyi me ijọn̄ 
okokop, mè ifieek mgban ikwek enyi me agan̄ geelek, inyi ene geege ikakọt 
ìnan̄a me emen ama kinyi ìsibi, mè ikitim akọn̄ me lek kinyi. 
44Ebi ochicha kinyi mêgbugbọ otutuuk mgban ama kinyi igwook me ijọn̄, mè 
ikpan̄ otutuuk ebi ama kinyi isan̄a kpai! Ife cha kpebetele inyi ewuuk mgban 
ama kinyi ge ikeke me inyọn̄ ge, mije, enyi kpeweek irọriọọn̄ mgbọ Awaji onube 
iboninyan̄a enyi.” 
45Jisọs oneninin̄ ama Jeruselem, mè ije inin̄ emen Uwu Mbuban, mè ibene ikilap 
ebi ìkinyam ewe isibi me ere ya, 
46mè ikitumu inyi ema ibe, “Awaji ìtumu me Ikpa Mbuban ibe, ‘Uwu n̄a môre 
uwu uriaak.’ Ire, enyi eyaka inikisa uwu ya irọ ere ebi inọ ekinu inilet lek.” 
47Bene me usen ya, Jisọs okekijeen̄ inu me Uwu Mbuban ya usen geelek. Ebi ibot 
ngwugwa, mè ebi ìjeen̄ Ikan, mè ebi ibot ebi Ju ekekiweek ikpakpan̄ ọmọ. 

48Ire, ema kpekọt ikaan̄ irek itet ọmọ, mije, ebi ene ekpọkpọ ikinin̄ ijot ere ya 
inikigban̄ ikọ kan̄. 

Luk 20 

Idodo ofolek unye kè Jisọs 

(Mat 21:23-27; Mak 11:27-33) 

1Usen ge mgbọ Jisọs okijeen̄ ebi ene inu, mè ikilook ata etip me emen oyet egep 
Uwu Mbuban, ebi ibot ngwugwa mè ebi ìjeen̄ Ikan, melek ebi ugane ama enunu 
me lek kan̄, 
2mè inido ọmọ ibe, “Tumu nyi eji nu, ìre kpasi unye ke okisa ìrọ ikwaan̄ chi? Ìre 
ekene onyi owu unye yi?” 
3Jisọs onenibe ema, “Mgbọ keyi, emi mâdo enyi ikọ ge. 

4Ìre unye eyi Jọn okisa igwook ene mun̄ ìnan̄a me ubọk Awaji? Sà ìre ìnan̄a me 
ubọk ebilene?” 
5Ema eninin̄ oru me lek kiban̄, mè ibe, “Ire eji ifọọk ibe ke unye ya ìnan̄a me 
ubọk Awaji, môdo eji ibe mè ìre keke orọ eji kpechieek ikọ kè Jọn? 
6Ire eji ifọọk ibe ke ìnan̄a me ubọk ebilene, otutuuk ebi ene ìkup me ere yi 
mêteen̄ ewuuk itọbọ eji, mije, otutuuk ene mîchieek ibe ke Jọn ìre ogwu nriran.” 
7Eya orọ, ema efọfọọk Jisọs ibe, “Eji kperiọọn̄ ere unye kè Jọn ya onan̄abe.” 

8Jisọs otutumu inyi ema ibe, “Emi si, m̀kpatumu ere unye eyi nkisa irọ inu chi 
geelek onan̄abe inyi enyi.” 

Urọk ebi ikwaan̄ uko 
(Mat 21:33-46; Mak 12:1-12) 

9Jisọs onenito urọk ge inyi ema ibe, “Ogwu enerieen̄ ge oniwop uko gerep ge, 
mè isa uko ya itap me ubọk ebi ikwaan̄ uko ibe ekekpọ chieen̄ me lek, mè inan̄a 
isi ije me ofifi ido, mè ikup ifiin̄ me oniin̄ ije ya. 
10Mgbọ mgbọ irọrọkọ inu me uko okembe, ogwukaan̄ uko ya oraria ogwu 
ikwaan̄ kan̄ ge isi lek ebi ikwaan̄ uko cha ibe isi ibọkọ uche mfut eyi kan̄ isa ijet 
ọmọ. Ire, ebi ikwaan̄ uko cha etetet ogwu ikwaan̄ ya isut, mè iria ọmọ ifo ukpọk 
ubọk. 
11Ogwukaan̄ uko ya oneniria ofifi ogwu ikwaan̄ isi lek ebi ikwaan̄ uko cha. Ire, 
ife cha etetet ogwu ikwaan̄ keya si isut, mè irọ ọmọ inu esip, mè iria ọmọ si ifo 
ukpọk ubọk. 
12Ogwukaan̄ uko ya oraria òso ogwu ikwaan̄ ita isi lek ife cha. Ema etetet ogwu 
ikwaan̄ keya isulu itap unan me lek, mè ilap isibi ukpọk ubọk. 
13“Ogwukaan̄ uko ya onenibe, ‘Jei, ìre keke ke mbayaka irọ? Usini mgbọ, ire nria 
ibot gwun̄ ge n̄a, ogwu mmabe, isi lek ife cha, ife cha mênyi gwun̄ ya ulibi.’ 

14“Ire, mgbọ ebi ikwaan̄ uko cha emun̄be gwun̄ ya, ema etọtọt me etete kiban̄ 
ibe, ‘Ogwu òbonirie uko yi me ìrot ire ogwulọ òkinu. Eji enetet ekpan̄, inyi ìrot 
kan̄ yi ikana ire eyi kiji.’ 
15Ema etetet gwun̄ ya, mè itaba isibi me emen uko ya, mè ikpan̄.” Mgbọ Jisọs 
otobe urọk ya isan̄a, inenibe ebi ife cha, “Ìre keke ke enyi ekeek ibe ogwukaan̄ 
uko ya oborọ ebi ikwaan̄ cha? 
16Ìbokpakpan̄ otutuuk ife cha isan̄a, mè ibọkọ uko ya isa inyi ebi ofifi ene.” Mgbọ 
ebi ìkup me ere ya enọbe urọk ya Jisọs otobe, ema ebebe, “Awaji ikachieek!” 
17Jisọs okpọkpọ ema siì, mè inibe ema, “Ire ikeya, ìbum-nu ibot ikọ egebe me 
Ikpa Mbuban ibe, “ ‘Ewuuk eyi ebi ìnama uwu ejitbe, ọmọ oyaka inikana ata ibot 
uwu.’ 
18Ene geelek ònanan̄a irọn̄ me inyọn̄ ewuuk ya môkpọk isan. Ene geelek ewuuk 
yi orọn̄be ikeme, ìbokpukpukpuku si.” 
19Ebi ìjeen̄ Ikan mè ebi ibot ngwugwa eweweek oniin̄ ema ebesa itet Jisọs mgbọ 
yaage, mije, ema mîriọọn̄ ibe ke îre ema ke îto urọk ya ikeme. Ire, ema kpekọt 
itet Jisọs, mije ukpook ebi ene. 

Idodo ofolek otitip ido 
(Mat 22:15-22; Mak 12:13-17) 

20Ebi ìjeen̄ Ikan mè ebi ibot ngwugwa cha ekekikpọ mgbọ Jisọs môrọbe inu ilọ, 
inyi ema etet. Ema eraria ebi ene ibe erọ lek kiban̄ kubọk ema ìre ata ebi ìriọọn̄ 
Ikan, mè ekegban̄ Jisọs ikọ me otu, inyi ema ekọt ekaan̄ inu ema mêsabe itet 
Jisọs ikana itap me ubọk ogwu ibot mkpulu ebi Rom ogwu òkup me agan̄ ya, 
inyi itip ọmọ oyerebet. 
21Ebi eriabe cha enenido Jisọs ibe, “Ogwu Ijejeen̄, eji mîriọọn̄ ibe ke ikọ kwun̄ 
mè ijejeen̄ kwun̄ ìkpọkpọ ikitat; ke owu òkakikpọ si ene geege chieen̄ me isi. Me 
atikọ, owu òkijeen̄ ebi ene oniin̄ eyi Awaji ubọk îgbebe. 
22Tumu-nu, ìre îtat ibe eji eketip otitip ido enyi ogwu Sisa, ogwu ibot mkpulu 
ebi Rom, sà ìre ìkatat?” 
23Jisọs omọmọọn̄ isi iba kiban̄, mè ibe ema, 

24“Ìjeen̄ emi dinari ge nu.” Ife cha emọmọnọ dinari ge isibi ijeen̄. Idodo ema ibe, 
“Ìre ogugo kè ekene, mè erieen̄ kè ekene okup me lek ikpoko yi?” 
25Ema efọfọọk ibe ke îre eyi ogwu Sisa. Jisọs otutumu inyi ema ibe, “Ire ikeya, 
ìsa inu ogwu Sisa ìnyi ogwu Sisa, mè ìsa eyi Awaji ìnyi Awaji.” 
26Ufọọk-otu kè Jisọs yi ogwogwook ema mbiribọ me lek, otu ochichit ema. Ema 
kpekọt isa ikọ geege Jisọs otumube me isi ebi ene itet ọmọ me ikan. 

Idodo ofolek ijojomo me mkpa 
(Mat 22:23-33; Mak 12:18-27) 

27Usini ebi Sadusi, ebi ekachieekge ibe ke ebi ìkwakwaan̄ mêjomo me mkpa, 
enunu me lek kè Jisọs, mè inido ọmọ ibe, 

28“Ogwu Ijejeen̄, Mosis îge me emen Ikan inyi eji ibe, ire ene ido nwa, mè ikwu 
itele, ìkabon gwun̄ geege me owot ogwu enenwaan̄ ya, mè ngwan̄ ogwu 
òkwukwu ya imọnọ nwakpa ya me lek nwa, mè ibon bọn inyi ogwu ngwan̄ ya 
òkwukwu. 
29Me ere ngwan̄ ebirieen̄ jaaba ekupbe, ogwu ugane me lek kiban̄ onenido nwa, 
mè ikwu itele, ìkabon gwun̄ geege. 
30Ogwu òso iba omọmọnọ ogwu enenwaan̄ ya ikaan̄ me lek nwa, mè ikwu itele 
si, ìkabon gwun̄ geege. 
31Ogwu òso ita si omọmọnọ ogwu enenwaan̄ ya ikaan̄, mè ikwu itele, ìkabon 
gwun̄ geege. Sa me ikeya, otutuuk ebirieen̄ jaaba cha ekakaan̄ ogwu enenwaan̄ 
ya me lek nwa iso, mè ikwaan̄ itele, kpebon gwun̄ geege. 
32Me òta kan̄ si, ogwu enenwaan̄ ya okwukwu. 

33Me mgbọ ebi ìkwakwaan̄ mêjomobe me mkpa, ìre ogwu enenwaan̄ ya ìbore 
nwa inyi ekene me etete ngwan̄ ebirieen̄ jaaba cha, mije, otutuuk kiban̄ mîkaan̄ 
ọmọ me lek nwa iso?” 
34Jisọs ofọfọọk ema ibe, “Ebi ukot keyi mîkido nwa, mè ikibat olom. 

35Ire, ebi geelek Awaji omun̄be ibe ke mîgbe igọgọọk iluk ugwem me mgbọ ya 
mgbọ ebi ìkwakwaan̄ mêjomobe me mkpa, ife cha kpebedo nwa, kpebebat si 
olom. 
36Ema si kpebeyaka ikwu ofifi, mije, ema ebekup kubọk ebi osat Awaji. Ema 
mêkana ire bọn Awaji, nan̄a me lek ema mêjomobe me mkpa. 
37Ire me lek ikọ ijojomo me mkpa, Mosis me lek kan̄ îjeen̄ ibe ke ebi ìkwakwaan̄ 
mêjomo me mkpa. Mije, mgbọ Mosis ogebe inu ofolek uti ukan̄ okilomo me lek 
ya, erieen̄ îgwenbe Okumugwem ìre ‘Awaji kè Ebereyam, mè Awaji kè Ajiki, mè 
Awaji kè Jekọp.’ Ife chi mîwuuk lek ikwaan̄ iraka isan̄a sabum mgbọ ya. 
38Eya orọ, Awaji ìkare Awaji ebi ìkwakwaan̄. Ire, Awaji ìre Awaji ebi ìkup me 
ugwem, mije, me lek Awaji, otutuuk ebilene ekup me ògat ugwem, ebi 
ìkwakwaan̄ mè ebi ìkup me ugwem.” 
39Usini ebi ìjeen̄ Ikan ìkup me ere ya ebebe ọmọ, “Ogwu Ijejeen̄, owu ofọọk itat!” 

40Eya iraraka, kpunu ene geege òyayaka ichat lek ido ọmọ ofifi ikọ. 

Idodo ofolek ogwu Awaji otọkọbe aran̄ me ibot 
(Mat 22:41-46; Mak 12:35-37) 

41Jisọs onenido ema ibe, “Ìre keke orọ ebi ene ekitumu ibe ke ogwu Awaji 
otọkọbe aran̄ me ibot ìnan̄a me owot iman kè Debit? 
42Mije, Debit me lek kan̄ ìge me emen ikpa Okwa ibe, “ ‘Okumugwem ìtumu inyi 
Okaan̄ n̄a ibe, “Siki kweek me agan̄ ubọk ulom n̄a, 
43mege ire mgbọ mâsabe ebi ochicha kwun̄ irọ inu ibene ukot inyi owu.” ’ 

44Ìtumu-nu, ogwu Debit me lek kan̄ ogwenbe Okaan̄-ene, ìbojeje iyaka inire 
gwun̄ inyi Debit?” 

Nteme ofolek ebi ìjeen̄ Ikan 
(Mat 23:1-36; Mak 12:38-40) 

45Me isi otutuuk ene ìkukup me ere ya ikigban̄ ikọ, Jisọs otutumu inyi ebi udun̄ 
kan̄ ibe, 
46“Ìgbala chieen̄ me lek ebi ìjeen̄ Ikan! Ife chi ekima isasa ujọn̄ọ ofọnti kiban̄ 
ikije ikana ere, mè ikima ibe ebi ene eketọp ema ata amọn eyi umin me emen 
ewe, ere ebi ene ewabe, mè ikima si ikwekweek me inyọn̄ ikasi esun̄be inyi ebi 
ibot me emen uwu ntitiin̄, mè ikwekweek me irek umin me ere geelek ekirie 
ijọk. 
47Ife chi ekifeen̄ ebi nwakpa, mè ikibọkọ uwu kiban̄ isak, mè ikinwọọn̄ irariaak 
ujọn̄ọ uriaak isasa ijeen̄ ebi ene ibe ke ema mîriọọn̄ Awaji igana. Osusut kiban̄ 
obomin ichit.” 

Luk 21 

Inyinyi ogwu nwakpa ge onyibe 

(Mak 12:41-44) 

1Jisọs onenibene chieen̄ imun̄ ubọk owuwa ebi ìbọbọọn̄ ubọọn̄ ekinu initap 
ikpoko kiban̄ me emen okop ekitap ikpoko me Uwu Mbuban ya. 
2Mgbọ îkikpọ si, imumun̄ nwakpa ge, ogwu ugbọọn̄, onube, mè initap asabọn 
ikpoko ekwe iba me emen okop ya. 
3Jisọs onenitumu inyi ebi udun̄ kan̄ ibe, “Me atikọ, ǹkitumu inyi enyi ibe, me 
etete otutuuk ebi ìtatap ikpoko me emen okop ya, îre ugbọọn̄ nwakpa ya otap 
ikpoko iwa ichit. 
4Mije, ebibilọ cha otutuuk emọnọ sọntiik me lek ogbogbo inu ubọọn̄ ema 
ekaan̄be isa ininyi. Ire, ogwu nwakpa ya ìsa me irek ugbọọri kan̄ inyi otutuuk 
inu îkaan̄be ibosa iluk ugwem, ìkasun̄ geege ìnyi lek kan̄.” 

Inu ijejeen̄ ofolek òta mgbọ: 
1. Mêgbugbọ Uwu Mbuban 

(Mat 24:1-2; Mak 13:1-2) 

5Usini ebi udun̄ kè Jisọs ekukup me lek kiban̄, mè ikitọn̄ uja ewuuk esabe inama 
Uwu Mbuban, mè otutuuk inu geelek ebi ene echebe inyi Awaji, echi esabe 
igbaalek ibala uwu ya. Jisọs onọnọ, mè itumu inyi ema ibe, 
6“Me lek otutuuk inu chi enyi ekimun̄ me ere yi, mgbọ òkinu me isi, mgbọ enyi 
kpebeyaka imun̄ ewuuk geege otoon̄be me inyọn̄ ge. Mêgbugbọ otutuuk ewuuk 
chi igwook me ijọn̄.” 

2. Ufialek mè tukutuku 
(Mat 24:3-14; Mak 13:3-13) 

7Ema enenido Jisọs ibe, “Ogwu Ijejeen̄, ìre mgbọ owa ke inu chi obomọnọ irek? 
Ìre kpasi inu ijejeen̄ ke ebi ene ebesa iriọọn̄ mgbọ inu chi obomọnọ irek?” 
8Jisọs otutumu inyi ema ibe, “Ìgwọk chieen̄, ikachieek ibe ene geege ifiaan̄ enyi. 
Mije, owuwa ene mênu me erieen̄ n̄a. Ogwu inu, mônikitumu ibe, ‘Òta mgbọ îre 
isan̄a! Emi nre ogwu unyan̄a ya ogwu Awaji otọkọbe aran̄ me ibot.’ Ife chi isinu, 
ikagọọk! 
9Enyi isikinọ ukpatu akọn̄ melek ùrioon̄ òkup esese esese, ikafieek owot, mije, 
me atikọ, inu chi môdasi imọnọ irek. Ire, òta mgbọ ìkponu mgbọ yaage.” 
10Inenitumu si inyi ema ibe, “Ido môtim akọn̄ ikeme ido, ama ubọọn̄ môtim 
akọn̄ ikeme ama ubọọn̄. 
11Ijọn̄ môsisik unye unye me owuwa ere. Akan̄ mè owuwa chieen̄ orukan̄ òkup 
esese esese mônin̄ me owuwa ere me linyọn̄. Inu ukpook mè owuwa uyeke 
uyeke inu môkimọnọ irek me isinyọn̄. 
12“Ire, sabum otutuuk inu chi ònorọ, ebi ene mêtet enyi, mè itutuku enyi, mè isa 
enyi isi emen uwu ntitiin̄ kiban̄ isi isibi oyerebet me ibot, mè itap enyi me uwu 
mkpọn. Mêtaba si enyi isi isi ebi ubọọn̄ mè ebi ibot mkpulu ibe esibi enyi 
oyerebet me ibot. Otutuuk inu chi eberọ enyi, ìbore mije enyi echieekbe me lek 
n̄a. 
13Mgbọ ema mêkitutuku enyi, enyi mêkisa irek keya ikilook ema ata etip. 

14Ire, ikasisaak ejit kinyi ìkikeek inu enyi ebetumu isa inyan̄a lek kinyi me isi ife 
cha. 
15Mije, mgbọ ya isikem, emi mâjeen̄ enyi ikọ enyi ebetumu, mè inyi enyi si ifuk-
ibot ike enyi ebesa itumu ikọ, inyi ebi ochicha kinyi ekakọt ìgbini, mè ìgwak. 
16Ebi nte kinyi mè nga kinyi, mè ebi ngwan̄ kinyi, mè ebi uwu kinyi, mè ebi 
unene kinyi mêleke enyi itap me emen ufialek, mè irọ inyi ekpan̄ usini kinyi. 
17Otutuuk ebi ene mêcha enyi mije n̄a. 

18Ire, emi mâbem enyi. Kpunu ukut ijeek ibot kinyi geege òbonan̄a ichep. 

19Ire enyi ikeke inye, enyi mênwọnọ, mè ikaan̄ unyan̄a. 

3. Mêgbugbọ Jeruselem igwook 
(Mat 24:15-21; Mak 13:14-19) 

20“Ofifi si, enyi isimun̄ urum ebi akọn̄ ekanabe Jeruselem okokop, ìriọọn̄ ibe ke 
mgbọ ebegbugbọ ama ya îkem. 
21Me mgbọ ya, ebi geelek ìkup me Judia elibi enene inyọn̄ ogoon̄ echi òkup me 
agan̄ ya. Ebi ìkup me emen ama Jeruselem enan̄a esibi etele ama ya. Ebi ìkup 
me asabọn ama òkukup iriaak Jeruselem ekayaka ìnin̄ Jeruselem. 
22Mije, îre mgbọ ya ke Awaji obosulu ebi Jeruselem osusut, isasa irọ otutuuk inu 
egebe me Ikpa Mbuban ibak Jeruselem iso. 

23Ufialek môkup enenen inyi ebibaan̄ ìkup me owot, mè ebi ìkakaan̄ nsabọn ebi 
ekabange ebe me ubọk. Ufialek òmimin enenen môkup me inyọn̄ ijọn̄ yi. Unaan̄-
ejit Awaji si môkeme ife chi me mgbọ ya. 
24Mêkpan̄ usini kiban̄ me akọn̄, mè ikpulu usini kiban̄ me akọn̄ isa ifo owuwa 
ofifi ido. Ebi ekarege ebi Ju mênu initim akọn̄ ikpan̄ ebi Jeruselem, mè ijak 
Jeruselem me ukot, mè ikikpulu ebi Jeruselem mege ire mgbọ mgbọ Awaji 
osun̄be ibe ebi ekarege ebi Ju ekpulu ebi Ju môsobe. 

4. Inunu eyi Gwun̄ Ebilene 
(Mat 24:29-31; Mak 13:24-27) 

25“Me ike mgbọ cha, uyeke uyeke inu ijejeen̄ môrọ me lek ura, mè onyan̄, mè 
ntoronyan̄. Otutuuk mgbọ ya, ido geelek me linyọn̄ keyi môkup me uga ukpook, 
mije ikpele ekoon̄ mè ogbururu òbonin̄ okwaan̄. 
26Mgbọ ebi ene mêkikpọ chieen̄ me lek inu òkinu me linyọn̄, ukpook môtet ema 
ire lek ema mêkigak iweek, mije, inu geelek òkinyi utoon̄ me isinyọn̄ môsisik, 
mè ijibi inan̄a me akpat. 
27Mgbọ inu chi môkimọnọ irek, ebi ene mêmun̄ Gwun̄ Ebilene okinu me emen 
oduku inyọn̄, me unye mè ikpele ujamgbugbo. 
28Eya orọ, mgbọ inu chi isibene ikirọ, enyi ìnan̄a ìkeke, mè ìbene ibot kinyi ìfo 
inyọn̄, mije, mgbọ ebefaka enyi isibi îgbet.” 

Ikween̄ inu ònan̄a me lek uti figi 
(Mat 24:32-35; Mak 13:28-31) 

29Jisọs onenito urọk ge inyi ebi udun̄ kan̄ ibe, “Ìkpọ-nu uti figi melek otutuuk uti 
geelek. 
30Mgbọ geelek enyi isimun̄ uti chi ogen̄be inwan̄ isan̄a, ayaya inwan̄ oyayaka 
ibene ikisek me lek, enyi mîra imun̄, mè iriọọn̄ ibe ke mgbọ ura îra igbet. 
31Ikeya si, enyi isimun̄ inu chi geelek okirọ, ìriọọn̄ ibe ke mkpulu eyi Awaji îra 
igbet. 
32“Me atikọ, ǹkitumu inyi enyi ibe ke ebi ukot keyi kpebekwaan̄ otutuuk isan̄a 
mege ire mgbọ otutuuk inu chi geelek môrọbe iso. 
33Inyọn̄ mè ijọn̄ môraka isan̄a, ire, ikọ n̄a ìbokekeke inye ire mgbọ geelek. 

34“Eya orọ, ìgbala chieen̄. Ikawuuk lek, mè ìfiat otutuuk mgbọ kinyi me lek uga 
irerie mè inwọnwọ miin̄, mè ikekeek ekiket mbọm mè ubọk iluk ugwem. Mije, 
ire otutuuk ejit kinyi ikup me lek inu chi gaalek mgbọ geelek, usen inunu Gwun̄ 
Ebilene mônu enyi me uwuuk-lek, mè itet enyi kubọk ufe otet anam. 
35Uyọrọlek yi isinu, môre lek otutuuk ebi ìkup me linyọn̄. 

36Eya orọ, enyi ìkup me mbem mgbọ geelek, mè ìkiriaak uriaak, inyi enyi ekọt 
enwọnọ otutuuk inu chi òbomọnọ irek, mè ekọt ekeke me isi Gwun̄ Ebilene.” 
37Me otutuuk ike mgbọ ya, Jisọs ìkisi ijeen̄ inu me Uwu Mbuban usen geelek, mè 
ikisi ikup me inyọn̄ ogoon̄ Olifu ikakwun̄ geelek. 

38Ata ewelegwe ewelegwe usen geelek, ebi ene mîra ikigbuku inu me Uwu 
Mbuban inikigban̄ inu ìkijeen̄. 

Luk 22 

Judas îchieek ileleke Jisọs inyi ekpan̄ 

(Mat 26:1-5; Mak 14:1-2; Jọn 11:45-53) 

1Mgbọ ijọk Fituru Kpunu Olat, eyi ekigwen si ijọk Iraraka, okigbet, 

2ebi ibot ngwugwa, mè ebi ìjeen̄ Ikan enenikitọt ike ema ebesa ikọt itet Jisọs 
ikpan̄, mè ebi ene ekatap okput, mije, ema ekifieek owot me lek ebi ene. 
3Yọk oneninin̄ emen kè Judas ogwu ekigwen Isikariọt, ene ge me lek akọp mè 
ebi otuchieen̄ iba kè Jisọs. 
4Judas onenije isi lek ebi ibot ngwugwa cha, mè ebi ibot ebi ìkibem Uwu 
Mbuban, mè isi itọt melek kiban̄ ibe ke ọmọ môkọt ileke Jisọs inyi ebibi. 
5Ife cha ebebele ejit, mè ichieek ibe, ire ikọt ileke Jisọs inyi ema, ke ema mêkpe 
ogwugwu ikpoko. 
6Judas ochechieek, mè ibene ikiweek mgbọ ere mônọọn̄be, inyi ọmọ ileke Jisọs 
inyi ife cha, mè ebi ene ekariọọn̄. 

Jisọs mè ebi udun̄ kan̄ mîrie inorie ijọk Iraraka 
(Mat 26:17-30; Mak 14:22-26) 

7Inenire usen ekirie ijọk Fituru Kpunu Olat me lek, òrere usen ekikpan̄ arọọn̄ 
ebesa irie ijọk Iraraka. 
8Jisọs oraria Pita mè Jọn ibe esi enen̄e ere esun̄, mè ema enerie ijọk Iraraka eyi 
kiban̄. 
9Ema enenido Jisọs ibe mè ìre ere owa ke îweek ibe ema esi erọ inorie ya? 

10Jisọs onenitumu inyi ema ibe, “Enyi isikije inin̄ emen ama, ogwu enerieen̄ ge 
òben ugọn̄ mudim môchichini enyi me oniin̄. Ìgọọk ogwu enerieen̄ ya ìsi uwu 
geelek ìbonin̄, 
11mè ìtumu ìnyi ogwukaan̄ uwu ya ibe ke ogwu Ijejeen̄ ìbe mè ìre mọmọ uwu 
ebi ichen, ere ọmọ mè ebi udun̄ kan̄ ebenikup irie inorie ijọk Iraraka? 
12Mgbọ yaage, ogwukaan̄ uwu ya môsa enyi inene ifo agan̄ inyọn̄ isi ijeen̄ agwut 
ge ebalabe ijaan̄ me lek uwu ya. Ìrọ inorie ya me ere ya.” 
13Ema enanan̄a ije, mè isi imun̄ otutuuk inu cha geelek kubọk Jisọs otumube 
inyi ema. Me ere ya ke ema erọ inorie ijọk Iraraka ya isun̄. 
14Jisọs mè ebi otuchieen̄ kan̄ enenire uwu ya, mè ikweek ikana me lek ikasi 
inorie ya mgbọ mgbọ ya okembe. 
15Jisọs otutumu inyi ebi udun̄ kan̄ ibe, “Îlọk emi enenen irerie inorie ijọk Iraraka 
keyi melek kinyi sabum mbanin̄ emen ufialek. 

16Mije, me atikọ, emi m̀kpayaka irie inorie yi mege ire mgbọ mêrọbe ijọk yi ijot 
me mkpulu eyi Awaji.” 
17Jisọs onenibene ekpen̄ miin̄ ijọk ya, mè inyi Awaji itọn̄, mè ibe ema, “Ìbọkọ 
miin̄ yi ìche ìnyi lek kinyi. 
18Me atikọ, emi m̀kpayaka inwọ miin̄ ònan̄a me lek gerep ofifi mege ire mgbọ 
mkpulu eyi Awaji mônube.” 
19Inenimọnọ si fituru, mè inyi Awaji itọn̄, mè igwaka, mè isa inyi ema, mè itumu 
inyi ema ibe, “Eyi ìre akpalek n̄a eyi esabe igwa ngwugwa mije kinyi. Ìkirọ ikeyi 
ìsa ìkikeek emi.” 
20Mgbọ ema eriebe inorie ya isan̄a, Jisọs okpọkpọk iben ekpen̄ miin̄ ya inyi ema, 
mè ibe, “Miin̄ keyi ìre ayaya inyan̄a-ibot eyi esabe eje n̄a, eyi ebegwook me ijọn̄ 
mije kinyi, isa irọ. 
21Ire, ìkpọ, ogwu òboleke emi inyi ekpan̄ òwa me lek ikasi yi ogọọkbe emi 
igbaan̄ ikweek ikirie inorie. 
22Me atikọ, Gwun̄ Ebilene môkwu mkpa kubọk Awaji odọmọbe isun̄. Ire, 
môfieek inyi ogwu keya òboleke ọmọ inyi ekpan̄.” 
23Ema ebebene ikidido lek kiban̄ ibe mè ìre ekene me etete kiban̄ obokat ejit 
ikitọt ojelek inu òkup ikeyi? 

Ifan̄a ofolek ogwu òmimin ichit 

24Ebi udun̄ kè Jisọs ebebene ikiwut ifan̄a me lek kiban̄ iweek irọriọọn̄ ogwu ebi 
ene ekimọnọ kubọk ogwu òmimin ichit me etete kiban̄. 
25Jisọs onenitumu inyi ema ibe, “Ebi ubọọn̄ ìkikpulu ido ebi ekarege ebi Ju ekisa 
unye ubọk ikpulu ebi ìkup me irak kiban̄. Ebi ema ekikpulu cha mîra ikisiki ibot 
inyi ema, mè ike ema erieen̄ ikigwen ema ‘Ebi ìrọ nnwọn.’ 
26Ire, ìkpokup ikeyi me etete kinyi. Kpan̄asi ikeya, ogwu òmimin ichit me etete 
kinyi ìbokup kubọk ogwu òsisip ichit. Ogwu geelek òrere ogwu ibot si môkup 
kubọk gwun̄ uwu. 
27Ǹdo enyi nu, ogwu òkwekweek me lek ikasi mè ekebeben inorie eneyik enyi 
irie, mè ogwu òkibeben inorie ijet ene ya me lek ikasi, ìre ekene omin igak 
ekene? Me atikọ, îre ogwu òkwekweek me lek ikasi mè ekebeben inorie eneyik 
enyi omin igak ogwu òkibeben inorie iniyik me inyọn̄ ikasi. Ire, emi ǹkup me 
etete kinyi kubọk ogwu òkibeben inorie iniyik me inyọn̄ ikasi. 
28Mgbọ nkupbe me emen ufialek, enyi ere ebi ìkekeke melek n̄a. 

29Mgbọ keyi, nkana ibot mkpulu itap enyi me ubọk kubọk Nte n̄a okanabe ibot 
mkpulu itap emi me ubọk si. 
30Sa me ikeyi, enyi mêkọt igọọk emi isiki ikweek me lek ikasi ijọk ikirie mè 
ikinwọ me emen mkpulu n̄a, mè isiki ikweek irek si me inyọn̄ ogboon̄ ubọọn̄ 
ikikpulu akọp mè otoko iba ebi Ijeren.” 

31Ikọ ya itata Jisọs me otu, itutumu inyi Saimọn Pita ibe, “Saimọn! Saimọn! Kpọ, 
Yọk îbọkọ unye inenigen̄ enyi kubọk ekigen̄ mfufe isan̄a me lek akpa. 
32Ire, nriaak uriaak me ibot kwun̄, inyi ichechieek kwun̄ ikatele owu. Ikaan̄ 
mgbọ osiyaka igwu ikom ika igọọk emi, tap efuuk me owot bọn Nte kwun̄, inyi 
ema ekeke enye me ichechieek kiban̄.” 
33Pita ofọfọọk Jisọs ibe, “Okaan̄-ene, ubọk geelek ìbore, emi mbem lek igọgọọk 
owu ije isi ire okputut. Ìsibi mkpọn, mâgọọk owu isi. Ìrere mkpa, mâgọọk owu 
ikwu.” 
34Jisọs ofọfọọk ọmọ ibe, “Pita, ǹkitumu inyi owu ibe, sabum unọn obokpọk me 
eririeen̄ chereyi, owu môjit emi mgbọ ita, mè ibe ke owu òkariọọn̄ ogwu emi 
nrebe.” 
35Jisọs onenido ebi udun̄ kan̄ ibe, “Mgbọ nriabe enyi isibi ibe enyi esi elook ata 
etip, mè ibe enyi ekamọnọ akpa ikpoko, ekamọnọ akpa ubọk, ekamọnọ si 
ikpukot geege ìkaan̄ me ubọk, ìre îkaan̄ inu ònanan enyi me oniin̄ ije ya?” Ema 
efọfọọk ibe in̄-in̄, ke kpunu inu geege ònanan ema mgbọ ya. 
36Jisọs otutumu inyi ema ibe, “Mgbọ keyi, ogwu ikaan̄ akpa ikpoko, imọnọ ikaan̄ 
me ubọk, mè imọnọ si akpa ubọk. Ikaan̄ ogwu ikakaan̄ge oge akọn̄, inyam ofọnti 
inyọn̄ kan̄, mè isa ikpoko ya isi ilep oge akọn̄. 
37Mije, ege me Ikpa Mbuban ibe, ‘Mîfuk ọmọ itap me otu ifuk ebi ijo.’ Me atikọ, 
inu yi ìborọrọ iso me ugwem n̄a. Iin̄, otutuuk inu geelek egebe ibak emi me Ikpa 
Mbuban môrọ iso ubọk egebe.” 
38Ebi udun̄ kan̄ enenitumu inyi ọmọ ibe, “Okaan̄-ene, kpọ, oge akọn̄ iba ire echi.” 
Jisọs ofọfọọk ibe, “Ikup ikeya!” 

Jisọs îriaak uriaak me inyọn̄ ogoon̄ Olifu 
(Mat 26:36-46; Mak 14:32-42) 

39Jisọs oneninan̄a isibi me Jeruselem, mè ije ifo inyọn̄ ogoon̄ Olifu, ubọk îkiwuuk 
lek irọ, ọmọ mè ebi udun̄ kan̄. 
40Mgbọ îrebe ere ya, itutumu inyi ebi udun̄ kan̄ ibe, “Ìriaak uriaak, inyi enyi 
ekarọn̄ ìnin̄ emen ntọ-mkpọ.” 
41Mgbọ îtumube ikọ ya isan̄a, ijeje ida ibọkọ me lek kiban̄, mè itọbọ ekpe me 
ijọn̄, mè ikiriaak uriaak ibe, 
42“Nte n̄a, ire ineme owu, ben ekpen̄ ufialek yi san̄a emi me lek. Ire, ìkare me 
nkeek eyi n̄a. Nkeek eyi kwun̄ irọ iso.” 
43Ogwu osat Awaji ge onanan̄a me emen inyọn̄ inu initap ọmọ efuuk me owot 
me ere ya. 
44Mije ikpele ufieek-owot eyi ufialek cha okemebe ọmọ, ikekiriaak uriaak unye 
unye. Uyok òkisibi ọmọ me lek okekirọn̄ọ igwook me ijọn̄ kubọk eje. 
45Mgbọ Jisọs onan̄abe ikeke me uriaak ya, mè ije isi lek ebi udun̄ kan̄, isisi imun̄ 
ema ewọbe, mè ilaak inwọnọ, mije ufieejit. 

46Idodo ema ibe, “Ìre keke orọ enyi ekilaak ikeyi? Ìnan̄a ìkeke, mè ìriaak uriaak, 
inyi enyi ekarọn̄ ìnin̄ emen ntọ-mkpọ.” 

Mîtet Jisọs 
(Mat 26:47-56; Mak 14:43-50; Jọn 18:3-11) 

47Jisọs òkitutumu ikọ ya me otu, urum ebi ene enunu me ere ya. Ene ge me etete 
ebi udun̄ kan̄ ogwu ekigwen Judas oje me isi ife cha, mè ikisa ema inu. Judas 
onenije inin̄ lek kè Jisọs ibosi ikat ọmọ. 
48Jisọs ododo ọmọ ibe, “Judas, ìre òbonisa ikakat ene ileke Gwun̄ Ebilene inyi 
ekpan̄?” 
49Mgbọ ebi udun̄ kè Jisọs emun̄be inu òborọ ogwu nte uwu kiban̄ me ere ya, 
ema edodo Jisọs ibe, “Okaan̄-ene, ìre eji ewọọk oge akọn̄ kiji esa ekep ife chi?” 
50Mgbọ yaage, ene ge me lek kiban̄ otataba oge akọn̄ kan̄ isibi, mè isa ikep ogwu 
usun̄ ogwu òban Awaji, mè ifieek utọn̄ kan̄ agan̄ ulom isan̄a. 
51Ire, Jisọs ogagana inyi ema ibe, “Ikup ikeya!” Itutumu ikeya, itotoon̄ ubọk me 
agba isi ene ya, utọn̄ kan̄ oyayaka ikup ubọk îkupbe me adasi mgbọ. 
52Jisọs onenido ebi ibot ngwugwa, mè ebi ibot ebi ìkibem Uwu Mbuban mè ebi 
ugane ama cha ebi ìnunu ibenitet ọmọ ibe, “Ìre emi ǹkitap wọlọwọlọ me ama, 
eyi enyi ekaan̄be oge akọn̄ mè m̀gbele me ubọk isa inu ikeyi ibenitet emi? 
53Ke emi melek kinyi ekititiin̄ me Uwu Mbuban usen geelek, enyi kpetet emi. 
Ire, mgbọ kinyi ire eyi, mgbọ Yọk ogwu ibot udun okikpulu.” 

Pita îjit Jisọs 
(Mat 26:57-58,69-75; Mak 14:53-54,66-72; Jọn 18:12-18,25-27) 

54Ife cha etetet Jisọs, mè isa ije isi uwu ogwu òban Awaji. Pita okekije me ujọn̄ọ 
ere ikigọọk ema me udun̄. 
55Mîsọk ukan̄ me eden̄ oyet egep ya. Mgbọ Pita orebe oyet egep ya, igọgọọk isi 
ikup me ere ya ikigwele ukan̄ ya. 
56Ogwu usun̄ enenwaan̄ ge omumun̄ Pita okupbe me ere ya ikigọọk igwele 
ukan̄, mè igwuun̄ chieen̄ ikpọ Pita, mè iriọọn̄ ọmọ isi, mè itumu me ere ya ibe, 
“Ogwu enerieen̄ yi òwa me lek ebi ìkigọọk Jisọs ije.” 
57Ire, Pita okakan̄, mè itumu inyi gwun̄ enenwaan̄ ya ibe, “Ogwu enenwaan̄, 
ǹkariọọn̄ ogwu enerieen̄ ya!” 
58Sọnja mgbọ iraraka, ofifi ene omumun̄ Pita, mè itumu inyi ibe, “Owu si ìre ene 
ge me lek ebi ife cha!” Pita obebe ene ya, “Ogwu enerieen̄, ìkare emi!” 
59Inu òbet lek mbubak mgbọ ge iraraka, ofifi ene omumun̄ Pita, mè itumu ibe, 
“Me atikọ, ene yi ìkpolọlọ irere ene ge me lek ebi ìkigọọk Jisọs, mije, ene yi ìre 
ogwu Galili.” 
60Pita ofọfọọk ibe, “Ogwu enerieen̄, ǹkariọọn̄ inu owu okitumu ikọ ibak.” Ikọ ya 
ìkatata Pita me otu, unọn okpọkpọk. 

61Mgbọ yaage, Okaan̄-ene okakana chieen̄, mè ikpọ Pita siì. Pita onenisi ikeek 
ikọ Okaan̄-ene otumube inyi ọmọ ibe, sabum unọn obosan̄a amọn me eririeen̄ 
cherekeyi, ke owu môjit ọmọ mgbọ ita. 
62Mgbọ yaage, Pita onanan̄a me oyet egep ya ije isibi, mè ibene ito ujat ito. 

Ebi akọn̄ mîrọ Jisọs inu esip 
(Mat 26:67-68; Mak 14:65) 

63Ebirieen̄ ebi ìkibem Jisọs ebebene ikirọ ọmọ inu ochak, mè ikisut ọmọ, 

64mè ibọp ọmọ chieen̄ ichit, mè ikibe ọmọ, “Ben nriran, mè bak-nu mè ìre ekene 
osulu owu!” 
65Ife cha mîtumu si owuwa ikọ unyechieen̄ inyi Jisọs. 

Mîsa Jisọs isi isi ebi Oru 
(Mat 26:59-66; Mak 14:55-64; Jọn 18:19-24) 

66Me ewelegwe kan̄, Oru ebi Ju oninin̄. Otutuuk ebi ibot ngwugwa, mè ebi ìjeen̄ 
Ikan, mè ebi ugane ama enenititiin̄. Enenisa Jisọs inu me isi kiban̄. 
67Ebi Oru cha enenitumu inyi Jisọs ibe, “Ire owu ore ogwu Awaji otọkọbe aran̄ 
me ibot ya, tumu nyi eji!” Jisọs ofọfọọk ema ibe, “Ire ntumu inyi enyi, enyi 
kpebechieek. 
68Ire nyaka idodo enyi ikọ, enyi kpebechieek ifọfọọk. 

69Ire, bene me mgbọ keyi, Gwun̄ Ebilene môkweek irek me agan̄ ubọk ulom 
Awaji Ogwu Òkaan̄ Unye Geelek.” 
70Otutuuk ebi ife cha edodo ọmọ ibe, “Ire ikeya, ìre owu ore Gwun̄ Awaji ya?” 
Jisọs ofọfọọk ema ibe, “Iin̄, enyi mîtumu itat ibe ke emi nre Gwun̄ Awaji ya.” 
71Ife cha ebebe, “Ire ikeya, ìre kpasi ofifi ata-ikọ ke eji eyaka ikiweek? Eji mîsa 
utọn̄ kiji inọ ikọ ònan̄a me otu kan̄ gaalek!” 

Luk 23 

Mîsa Jisọs isi isi kè Pailet 

(Mat 27:1-2,11-14; Mak 15:1-5; Jọn 18:28-38) 

1Otutuuk ebi Oru ebi Ju enanan̄a ikeke, mè isa Jisọs ije isi isi kè Pailet. 

2Ema ebebene ikitumu ikọ ikeme Jisọs me ere ya ibe, “Eji mîweek iriọọn̄ ibe ke 
ene yi ìkifiat owuwa ebi ene ibot me ido kiji, mè ikijeen̄ ibe ekayaka ìtip otitip 
ido ìnyi ogwu Sisa. Ofifi si, ene yi ìkitumu ibe ke ọmọ ore ogwu Awaji otọkọbe 
aran̄ me ibot ya, òrere ogwu ubọọn̄.” 
3Pailet onenido Jisọs ibe, “Tumu-nu, ìre owu ore ogwu ubọọn̄ ebi Ju ya?” Jisọs 
ofọfọọk ibe, “Owu otumu ma!” 
4Pailet onenitumu inyi ebi ibot ngwugwa mè ebi urum ene ya ibe ke ọmọ 
ìkamun̄ ijo inu geege eyi ogwu enerieen̄ yi orọbe, eyi ebesa ifieek oyerebet itip 
ene yi. 

5Ire, ema etetet lek inye, mè ikitumu ibe, “Inu ene yi okijeen̄ òkitap ijo wọlọwọlọ 
me otutuuk agan̄ Judia. Ìbene me agan̄ Galili, mè isa ikeya inu inigwook me ere 
keyi.” 
6Mgbọ Pailet onọbe ikeya, inenido ibe mè Jisọs ìre ogwu Galili ye? Ema 
echechieek ibe iin̄, ke îre ogwu Galili. 
7Mgbọ Pailet oriọọn̄be ibe ke Jisọs ìnan̄a me Galili, òrere agan̄ Erọdu okikpulu, 
iraria Jisọs ijet Erọdu. Me ike mgbọ ya, Erọdu òwa me Jeruselem. 
8Mgbọ Erọdu omun̄be Jisọs, ejit îbele enenen, mije, îwuuk lek ikinọ inu ofolek 
kan̄ karake ujọn̄ọ mgbọ, mè ikiweek imumun̄ ọmọ isi mè isi. Mije inu chi îkinọ, 
ikekiweek isasa chieen̄ kan̄ imun̄ mgbọ Jisọs okirọ inu ukechieen̄. 
9Eya orọ, ikpukpulu ikọ idodo ichit Jisọs me lek. Ire, Jisọs ìkafọọk ọmọ otu 
kubọk ge. 
10Ebi ibot ngwugwa mè ebi ìjeen̄ Ikan ekekeke si me ere ya, mè ikitoon̄ Jisọs ikọ 
me unye me unye. 
11Erọdu mè ebi akọn̄ kan̄ enenikisa Jisọs irọ inu ochak, mè itap ọmọ ofọnti ilile 
ebi ubọọn̄ ekitap, mè iyaka iria ọmọ ijet Pailet. 
12Usen ya ke Erọdu mè Pailet ekana unene. Sabum usen ya, ema ekup me 
ochicha. 
13Pailet onenigwen ebi ibot ngwugwa, mè ebi ibot ama, mè otutuuk ebi ama 
ititiin̄, 
14mè itumu inyi ema ibe, “Enyi esa ogwu enerieen̄ yi inu me isi n̄a kubọk ogwu 
òkifiat ebi ene ibot, inyi ekayaka ìsun̄ ikan me ido kinyi. Me isi kinyi me ere yi, 
emi nnin̄ emen ikọ enyi etumube itoon̄ ogwu enerieen̄ yi, mè iwọlọ ikpọ, 
ǹkamun̄ ikan geege òtetet ene yi. 
15Ikeya si, Erọdu ìkamun̄ ikan geege eyi ene yi orọn̄be. Îre eya orọ îyakabe iria 
ene yi ijet eji. Enyi me lek kinyi ìkpọ ma! Ene yi ìkagbe mkpa, mije, ìkarọn̄ ikan 
geege eyi mêkọtbe isa itet ọmọ ikpan̄. 
16Eya orọ, mâsulu ọmọ osusut òkekem, mè itele inyi ifo.”  

[17Me ijọk Iraraka geelek, Pailet îkisan̄a ene ge isibi me mkpọn inyi ebi Ju ibe ifo 
me ikike.] 
18Ebi ife cha etataan̄ ukpo me ida ge ibe, “Kpan̄ ogwu ene yi, mè san̄a Barabas 
sibi nyi eji!” 
19Etap Barabas mkpọn, mije wọlọwọlọ îtapbe me Jeruselem, mè ikpan̄ ene. 

20Pailet okpọkpọk igwen ebi ife cha itumu ikọ inyi ike îtumube me adasi mgbọ, 
mije, ìkiweek isasan̄a Jisọs isibi, inyi ifo. 
21Ire, ema ekpọkpọ ikitaan̄ ukpo unye unye ibe, “Gon kpan̄! Gon ọmọ kpan̄ me 
inyọn̄ uti nkwurieen̄!” 

22Pailet okpọkpọk itumu ikọ melek ife cha òso mgbọ ita, mè ido ema ibe, “Ìre 
mije keke? Ìre kpasi ikan ke ogwu enerieen̄ yi orọn̄? Emi ǹkamun̄ ikan mkpa 
geege òtetet ene yi. Eya orọ, mâsulu ene yi osusut, mè itele inyi ifo.” 
23Ire, ema etetet lek inye ikitaan̄ ukpo ikitumu inyi Pailet ibe igon Jisọs ikpan̄. 
Sa me ikeya, Pailet ogbagban̄ utọn̄ inyi ema, 
24mè irọ inu ema ekiweek inyi ema. 

25Isasan̄a ogwu etapbe me mkpọn mije wọlọwọlọ mè mkpan̄-ene isibi inyi ema 
kubọk ema edobe, mè isa Jisọs inyi ema esa esi erọ ike înemebe ema. 

Mîgon Jisọs me uti nkwurieen̄ 
(Mat 27:32-44; Mak 15:21-32; Jọn 19:17-27) 

26Ebi akọn̄ ebi Rom etetet Jisọs isa inan̄a me ere ya ije inin̄ oniin̄ ibesa isi igon 
ikpan̄. Me oniin̄ ya, ema echichichini ogwu enerieen̄ ge ekigwen Saimọn, ogwu 
ama Sairini, okinan̄a me sọntiik ama ge ika inu Jeruselem, mè itet ogwu 
enerieen̄ ya me unye ubọk, mè ibene uti nkwurieen̄ ebesa igon Jisọs itoon̄ ọmọ 
ibe iben isa igọọk Jisọs me udun̄. 
27Owuwa ebibaan̄ òwa me etete ebi ìkigbuku igọọk Jisọs me udun̄. Ebibaan̄ cha 
ekekito ito, mè ikifieek ejit, mije kè Jisọs. 
28Jisọs okakana chieen̄ ikpọ ema, mè itumu inyi ema ibe, “Enyi ebibaan̄ 
Jeruselem, ikayaka ìto ito me ibot n̄a, ìto ito ìnyi lek kinyi mè nsabọn kinyi. 
29Mije, mgbọ òkinu eyi enyi mêkitumu ibe, ‘Uga ubelejit okup inyi ebibaan̄ ebi 
òra, mè ebi kpenin̄ owot iman bọn, mè ebi nsabọn geege kpenwọ ebe me ejit!’ 
30Mgbọ ya si, ebi ene mêkitumu inyi ikpele ogoon̄ ibe, “ ‘Gbugbọ keme eji!’ mè 
ikitumu inyi orioon̄ ibe, “ ‘Let eji!’ 
31Mije, ire ebi ene irọ ojelek inu òkup ikeyi me lek njijoon̄ uti, kpelọlọ irọrọ eyi 
òfefieek igak ikeyi me lek uti òkwukwu ichiaak.” 
32Ebi akọn̄ cha mîsa si ebirieen̄ iba ìrọrọn̄ ikan igbaalek ije ibesa isi igon ikpan̄ 
melek kè Jisọs. 
33Mgbọ ema erebe ere ekigwen “Ngigọ Ibot Ene,” ema egogon Jisọs me uti 
nkwurieen̄, mè igon si ebirieen̄ iba cha igbaalek kan̄, ene ge me agan̄ ubọk ulom 
kan̄, ene ge me agan̄ ubọk ujit. 
34Jisọs onenikup me inyọn̄ uti nkwurieen̄ ya iriaak uriaak ibe, “Ute, tele nyi ema, 
mije, ema kperiọọn̄ inu ema ekirọ.” Ebi akọn̄ cha enenikup me ere ya iroon̄ 
nriroon̄ isa iche ofọnti kè Jisọs inyi lek kiban̄. 
35Urum ebi ene ìgọgọọk inu me ere ya ekekeke ikikpọ inu òkirọ. Ebi ibot ebi Ju 
ekekirọ Jisọs inu ochak, mè ikitumu ibe, “Înyan̄a ebi ofifi ene. Inyan̄a-nu lek kan̄ 
ire me atikọ ke ọmọ ore ogwu Awaji otọkọbe aran̄ me ibot ya, òrere ogwu Awaji 
ogobobe isibi inyi lek kan̄.” 
36Ebi akọn̄ cha ekekirọ si Jisọs inu ochak, mè inyi ọmọ miin̄ agburu, 

37mè ikitumu inyi ọmọ ibe, “Ire owu ore ogwu ubọọn̄ ebi Ju, nyan̄a lek kwun̄!” 

38Îkaan̄ inu egebe igon me lek uti nkwurieen̄ ya me agan̄ ibot kè Jisọs. Inu ya 
egebe ìre, OGWU ÌRE OGWU UBỌỌN̄ EBI JU. 
39Ene ge me lek ebi ene iba cha egonbe me agba lek kè Jisọs, otutumu inyi Jisọs 
ibe, “Ke owu ore ogwu Awaji otọkọbe aran̄ me ibot ya? Nyan̄a lek kwun̄, mè 
nyan̄a eji gbaalek ma!” 
40Ire, ogwu òso iba me lek ebi ene iba cha egonbe igbaalek kè Jisọs ogagana inyi 
ogwu melek kan̄ ya ibe, “Ya! Ìre ukpook Awaji ìkakitet owu? Ìre ìkare oyerebet 
yaage efieekbe inyi ene yi ke efieek si inyi eji? 
41Eyi kiji, osusut kiji îtat, mije, eji ekibọkọ osusut igọọk me lek ijo inu eji erọbe. 
Ire, ogwu enerieen̄ yi ìkarọ ijo inu geege.” 
42Ogwu enerieen̄ ya onenitumu inyi Jisọs ibe, “Jisọs, keek emi mgbọ owu 
mômọnọbe irek ubọọn̄ kwun̄.” 
43Jisọs ofọfọọk ọmọ ibe, “Me atikọ, cherekeyi, owu melek n̄a mêkup 
me Paradais!” 

Mkpa kè Jisọs 
(Mat 27:45-56; Mak 15:33-41; Jọn 19:28-30) 

44Me ike mgbọ yi, òfuk-mgbọ îsulu akọp mè iba eyi ejit ikarek. Utoon̄ ura 
ochechep, uga udun okakana otutuuk ido ya ichit bùk, mè ikup ikeya mege ire 
mgbọ òfuk-mgbọ osulube ita eyi ikarek. 
45Ekwut esabe ifieek ikwek Ere Mbuban me Uwu Mbuban otọtọbọ ibum iba, 
ibene me inyọn̄ inire ijọn̄. 
46Jisọs otataan̄ ukpo itumu ibe, “Ute, nkana ekwukwu n̄a itap owu me ubọk.” 
Ikọ yi itata ọmọ me otu, ifufuuk òta efuuk, mè itọbọ. 
47Mgbọ ogwu ibot akọn̄ òkup me ere ya omun̄be inu ya òrọrọ, itọtọn̄ Awaji, mè 
itumu ibe, “Me atikọ, ogwu enerieen̄ yi ìre ogwu ata irọrọ!” 
48Mgbọ otutuuk ebi ìnunu ere ya ibenikpọ chieen̄ emun̄be otutuuk inu cha 
òrọrọ, ema efefieek owot, mè ikisulu ubọk me ejit kiban̄, mè ikpọk iyat. 
49Ire, otutuuk ebi ìrọriọọn̄ Jisọs, mè ebibaan̄ ebi ìgọgọọk ọmọ ije inan̄a me Galili 
inire Jeruselem, ekekeke me ujọn̄ọ ere ikikpọ inu cha òkirọ. 

Ifufuun̄ kè Jisọs 
(Mat 27:57-61; Mak 15:42-47; Jọn 10:38-42) 

50Îkaan̄ ogwu enerieen̄ ge ekigwen Josefu, òrere ene ge me etete ebi Oru ebi Ju, 
mè ire si ata ene ogwu ògbegbe utoon̄-ejit. 
51Josefu yi ìnan̄a me ama ekigwen Arimatia me ido Judia. Ọmọ ìkagọọk ìchieek 
me lek inu ebi ibot ebi Ju etọtbe, mè irọ me lek kè Jisọs, mije, ọmọ ìre ogwu 
òkikpọ chieen̄ me inunu eyi mkpulu Awaji. 

52Josefu yi ojeje isi lek kè Pailet isi ibeek ibe inyi ọmọ nkwukwu kè Jisọs. Pailet 
ochechieek. 
53Inenisi ijene nkwukwu kè Jisọs isibi me inyọn̄ uti nkwurieen̄, mè isa ekwut-
ufuun̄ ikat, mè iben isi imaan̄ me emen udọn̄ erọkọbe me lek ewuuk, eyi 
kperarak ifuun̄-nu ene geege me emen. 
54Usen ya ìre usen ebi Ju ekinen̄e lek isun̄. Usen Mbuban ìbobene me otu 
ikakwun̄ usen ya, me ikajọn̄ọge mgbọ. 
55Ebibaan̄ cha ebi melek Jisọs enan̄abe me Galili inu egọgọọk Josefu ije, mè isi 
imun̄ udọn̄-ufuun̄ ya, mè imun̄ si ubọk emaan̄be nkwukwu kè Jisọs me emen 
udọn̄ ya. 
56Ema enenigwu ikom ifo, mè isi irọ ugwun̄ mè aran̄ utop olu ebesa iniken 
nkwukwu kè Jisọs, inyi ikajọ. Ire, ema esisiki efuuk me Usen Mbuban igọọk 
ubọk Ikan kè Mosis otumube. 

Luk 24 

Jisọs îjomo me mkpa 

(Mat 28:1-10; Mak 16:1-8; Jọn 20:1-10) 

1Usen Mbuban ya onunu, mè iraka. Me ata ewelegwe ewelegwe ofit iwele kan̄, 
eyi òrere usen ògọọk Usen Mbuban, ebibaan̄ cha enenisa ugwun̄ mè aran̄ cha 
ema erọbe ikaan̄ me ubọk inan̄a ije isi udọn̄ ere efuun̄be Jisọs. 
2Mgbọ ema erebe ere ya, ema emumun̄ ibe ke mîkpukpọt ikpele ewuuk esabe 
ichit otu udọn̄ ya isan̄a. 
3Ema eninin̄ emen udọn̄ ya, mè ikpọ, kpemun̄ nkwukwu kè Okaan̄-ene Jisọs. 

4Ukpook otetet ema. Ema ekpọkpọ ikeke me ere ya, kpeyaka iriọọn̄ inu eberọ. 
Mgbọ ema ekekebe me ere ya, ebi osat Awaji iba, ìtatap ofọnti òtatana kubọk 
ura, ekpọkpọ ikana isibi, mè ikeke me agba lek kiban̄. 
5Ebibaan̄ cha egegele ibot isiki, mè ikana isi ichit me ijọn̄, mije, ukpook îtet ema 
enenen. Ire, ebi osat Awaji iba cha enenido ema ibe, “Ìre keke orọ enyi ekiweek 
ogwu òkup me ugwem me etete ebi ìkwakwaan̄? 
6Jisọs ìkakup me ere keyi! Îjomo me mkpa! Ìkeek ikọ îtumube inyi enyi me Galili 
mgbọ îkupbe me ugwem melek kinyi ibe, 
7ke mêtet ọmọ Gwun̄ Ebilene ikana itap me ubọk ebi ekariọọn̄ge Awaji, inyi 
egon ekpan̄. Òso egwe ita, ke ọmọ môyaka ijomo me mkpa.” 
8Ema enenisi ikeek ikọ cha Jisọs otumube inyi ema. 

9Ema enanan̄a me udọn̄-ufuun̄ ya igwu ikom ika, mè inikpa otutuuk inu chi inyi 
akọp mè ene ge ebi otuchieen̄ kan̄, melek otutuuk ebi melek kiban̄. 

10Ebibaan̄ ebi ìsisi imun̄ inu yi, mè isa inikpa inyi ebi otuchieen̄ kè Jisọs cha ìre 
Meri ogwu Magidala, mè Juwana, mè Meri nga kè Jemis mè ofifi ebibaan̄ ebi 
melek kiban̄. 
11Ire, ubọk ukpatu ya okupbe uyeke uyeke kubọk ukpatu ama urọk, ebi 
otuchieen̄ cha kpechieek ikọ ebibaan̄ cha ekpabe inyi ema. 
12Ire, Pita onanan̄a ikeke jîp, mè isa ekot ekot ilibi isi otu udọn̄-ufuun̄ ya. Mgbọ 
îrebe, ikwukwuun̄ isi ikpọ emen udọn̄ ya, mè imun̄ ekwut-ufuun̄ cha gaalek 
olaakbe ikeya me ere ya. Inu ya òrọrọ okwukwu Pita lek enenen. Igwugwu ikom 
ifo, mè ikikeek ubọk inu ya osabe ikup ikeya. 

Jisọs îsibi me isi ebi udun̄ kan̄ ene iba me oniin̄ Emayọs 
(Mak 16:12-13) 

13Ebi udun̄ kè Jisọs ene iba eneninan̄a me Jeruselem ikije isi gwun̄ ama ge 
ekigwen Emayọs. Nan̄a me Jeruselem si re Emayọs îjọn̄ọ ere iso ewuuk ije jaaba. 
14Me oniin̄ ije kiban̄, ema ekekikpa ukpatu ofolek inu cha òrọrọ me Jeruselem. 

15Mgbọ ema ekije, mè ikikpa ukpatu ya, Jisọs me lek kan̄ onanan̄a me agan̄ udun̄ 
kiban̄ ije inu, mè inigọọk ema ikigbaan̄ ije. 
16Ema mîmun̄ ọmọ, ire, kpekọt iriọọn̄ ogwu ọmọ orebe. 

17Jisọs onenido ema ibe, “Ìre kpasi ukpatu ke enyi ekikpa ije me oniin̄ ikeyi?” 
Ema eyayaka ikeke. Ufieejit òkup ema me ejit îsibi me isi kiban̄. 
18Ene ge me etete kiban̄ ogwu ekigwen Kilopas onenido Jisọs ibe, “Ìre owu 
gaalek ore ogwu ichen òkup me Jeruselem eyi owu okariọọn̄ge inu òrọrọ me 
usen inen mè inen kechi?” 
19Jisọs ododo ema ibe mè ìre keke orọ ye? Ema efọfọọk ibe, “Îre ukpatu ofolek 
kè Jisọs ogwu Najeret ke eji ekikpa. Jisọs ya ìre ikpele ogwu nriran Awaji, ogwu 
ikọ kan̄ mè inu îkirọ okaan̄be unye me isi Awaji mè isi ebilene. 
20Ebi ibot ngwugwa mè ebi ibot ebi Ju etetet ọmọ isa inyi Pailet ogwu ibot 
mkpulu ebi Rom, inyi itip ọmọ oyerebet mkpa. Etetet ọmọ igon ikpan̄ me inyọn̄ 
uti nkwurieen̄. 
21Ire, eji mîkpọ chieen̄ ibe ke îre ọmọ obonisan̄a ebi Ijeren isibi me irak ubọk 
usun̄. Ògak ge, chereyi ore òso egwe ita karake egonbe ọmọ ikpan̄. 
22Usini ebibaan̄ kiji mîrọ eji inu ukpook. Mgbọ ebibaan̄ chi esibe udọn̄ ere 
efuun̄be ọmọ me ata otu ewelegwe chereyi, kpemun̄ nkwukwu kan̄. 
23Kpan̄asi ikeya, eyaka igwu ikom ika initumu ibe ke ema mîmun̄ ebi osat ebi 
ìtutumu inyi ema ibe ke Jisọs òwa me ugwem. 
24Isasa irọ ikọ ya inye, usini ebi melek kiji mîsi udọn̄ ere efuun̄be ọmọ, mè isi 
imun̄ inu geelek kubọk ebibaan̄ cha etumube. Ire, kpemun̄ nkwukwu kan̄ me 
ere ya.” 

25Jisọs onenitumu inyi ife cha ibe, “Enyi mîbubut enenen! Enyi kpekigwat lek 
igobo inu itet! Ìkpọ-nu ubọk îyọtbe enyi me lek igwagwat lek ichieek otutuuk 
ikọ ebi nriran etumube. 
26Ìre ìkafat ìre unen ibe ke Karais ya mômun̄ ufialek sabum ònonin̄ emen itọn̄ 
eyi mkpulu kan̄?” 
27Jisọs onenibene me lek inu Mosis ogebe me Ikan, mè echi ebi Nriran egebe, 
ikijeen̄ ema otutuuk inu egebe me emen Ikpa Mbuban ofolek kan̄. 
28Mgbọ ema ejebe igbet ugwaka oniin̄ Emayọs ere ema ebesi, Jisọs orọrọ kubọk 
ìbojeje iraka ama ya. 
29Ema erariaak ọmọ ibe, “Soso na gọọk eji gba uwu laak wele egwe, ke egwe 
mônifit, egwe cherekeyi môniraka.” Jisọs ochechieek, mè igọọk ema ije igwaka 
ama ya. 
30Mgbọ ema ekupbe me lek ikasi ikirie inorie, Jisọs omọmọnọ fituru, mè iriaak 
uriaak me lek, mè igwaka iche inyi ema. 
31Mgbọ yaage, chieen̄ kiban̄ obobolo kubọk ebi ìnanan̄a ikeke me ilaak. Ema 
eneniriọọn̄ ibe ke ogwu enerieen̄ ya ìre Jisọs me lek kan̄. Mgbọ yaage Jisọs 
onininiin̄ ichep me chieen̄ kiban̄. 
32Ema ekekibubeek, mè ikitumu ibe, “Chei, eji mîkpọ si ubọk ikọ îkitumu me 
oniin̄ ya okpọkpọ ikiyok eji ukan̄ me ejit otutuuk mgbọ îkikpa inu egebe me Ikpa 
Mbuban iwele inyi eji.” 
33Mgbọ yaage, ema enanan̄a ikeke, mè igwu ikom ije ifo Jeruselem. Mgbọ ema 
erebe uwu ema ekititiin̄, ema esisi imun̄ akọp mè ebi otuchieen̄ ge kè Jisọs, mè 
ebi ofifi ife etitiin̄be. 
34Ebi otuchieen̄ cha enenitumu inyi ema ene iba cha ibe, me atikọ, ke Okaan̄-
ene îjomo me mkpa, mè isibi ichichini melek Saimọn. 
35Ebirieen̄ iba cha enenikpa inu òrọrọ me oniin̄ ije kiban̄, mè ubọk ema esabe 
ikọt iniriọọn̄ Okaan̄-ene Jisọs mgbọ îgwakabe fituru itap ema me ubọk. 

Jisọs îsibi me isi ebi udun̄ kan̄ 
(Mat 28:16-20; Mak 16:14-18; Jọn 20:19-23; Ikwaan̄ 1:6-8) 

36Mgbọ ene iba cha ekikpa ukpatu ya me otu, Jisọs me lek kan̄ okakana isibi 
mgbọ yaage, mè ikeke me etete otutuuk kiban̄, mè ibe ema, “Esuuk ikup inyi 
enyi!” 
37Ema eririki. Ukpook otetet si ema, mije, ema ekikeek ibe ke îre ekwukwu. 

38Jisọs onenido ema ibe, “Keke orọ ukpook itet enyi? Ìre keke orọ ejit kinyi ikup 
iba iba ikeyi? 
39Ìkpọ ubọk iba n̄a, mè ìkpọ ukot iba n̄a, mè ìriọọn̄ ibe ke îre emi me atikọ! Ìna 
ìnichak emi ubọk me lek, mè ìriọọn̄ ibe ke emi ǹkare ekwukwu, mije, emi nkaan̄ 
akpalek. Ire, ekwukwu ìkakikaan̄ akpalek mè ukwuuk kubọk enyi emun̄be emi 
nkaan̄be.” 

40Mgbọ ìkitumu ikọ ya inyi ema, ikakana akajit ubọk iba kan̄ ijeen̄ ema, mè ijeen̄ 
si ema ukot iba kan̄. 
41Ire, ema kpekọt ichieek si ibe ke îre ọmọ, mije, imumun̄ ọmọ ema emun̄be îke 
ema chieen̄ enenen, mè irọ si mè unwọọn̄ ijot ema ejit. Ubọk ema ekakọtge 
ìchieek, Jisọs ododo ema ibe, “Ìre enyi mîkaan̄ inorie me ere yi?” 
42Ema efọfọọk ibe, “Iin̄,” mè isi isa okpọkọ irin̄ ewọwọp ijet ọmọ. 

43Ibọbọkọ irin̄ ya, mè itaka me isi otutuuk kiban̄. 

44Mgbọ îtakabe isan̄a, inenitumu inyi ema ibe, “Ìkpọ, inu cha ntumube inyi enyi 
mgbọ nkupbe melek kinyi ire echi òkinirọ iso. Me mgbọ ya, ntumu inyi enyi ibe 
ke otutuuk inu egebe ofolek n̄a me emen Ikpa Ikan kè Mosis, mè emen ikpa ebi 
nriran, mè emen ikpa Okwa Itọn̄ ìkpolọlọ irọrọ iso.” 
45Jisọs onenichili ema ejit, inyi ema ekọt etet ibot me lek inu egebe me emen 
Ikpa Mbuban. 
46Inenitumu inyi ema ibe, “Ege me Ikpa Mbuban ibe ke Karais ya, (òrere ogwu 
Awaji otọkọbe aran̄ me ibot ya) mômun̄ owuwa ufialek, mè ikwu, mè ijomo me 
mkpa me òso egwe ita. 
47Mîge si me Ikpa Mbuban ibe ke mêkisa me erieen̄ kan̄ ilook ata etip, ibene me 
Jeruselem isi ire otutuuk ido geelek me linyọn̄, ibe mè ebi ene egwu ekom, inyi 
Awaji itele ijo kiban̄ inyi ema. 
48Mije enyi emun̄be otutuuk inu chi orọbe iso, enyi ìre ebi ata-ikọ. 

49Mgbọ yi, emi me lek n̄a mâria uche eyi Nte n̄a ochieekbe me use ijet enyi. Eya 
orọ, ìkup me Jeruselem mege ire mgbọ Awaji môriabe unye ya inan̄a me emen 
inyọn̄ ijet enyi.” 

Jisọs înene ifo emen inyọn̄ 
(Mak 16:19-20; Ikwaan̄ 1:9-11) 

50Jisọs onenisa ebi udun̄ kan̄ cha ije isibi me Jeruselem ifo agan̄ ama Betani, mè 
ibene ubọk iba kan̄ ifo inyọn̄, mè ikigbana ema. 
51Òkigbana ema me ubọk, inanan̄a itele ema, mè inene ifo emen inyọn̄. 

52Ema etọtọbọ ebum inyi ọmọ me ere ya, mè isa me ikpele unwọọn̄ igwu ikom 
ika inu Jeruselem. 
53Bene me mgbọ ya fo isi, ema ekpọkpọ ikisi ikup me Uwu Mbuban ikitọn̄ Awaji. 

Jọn 

Jọn 1 

Ijejeen̄ ofolek kè Jisọs Karais ogwu òrere Ikọ Awaji 

1Me ibebene, sabum enirom linyọn̄, Ikọ ya òwa. Ikọ ya melek Awaji ekup. Ikọ ya 
me lek kan̄ ìre Awaji. 
2Ikọ ya melek Awaji ekup bene me ibebene. 

3Sa me ubọk kan̄ ke Awaji orom otutuuk inu geelek eyi îrombe. Kpunu inu geege 
erombe eyi ikanan̄age me ubọk kan̄. 
4Îre me emen Ikọ ya ke ugwem okup. Ugwem keya ore inu òkinyi ebilene utoon̄. 

5Utoon̄ ya onenitoon̄ me emen udun, ire, udun ìkakọt ìniin̄ utoon̄ ya. 

6Awaji îria ogwu ikwaan̄ ge, ekigwen Jọn, inu, 

7ibe inikeke ata-ikọ inyi utoon̄ ya, inyi otutuuk ene esa me lek kan̄ echieek me 
lek utoon̄ ya. 
8Ìkare Jọn me lek kan̄ ore utoon̄ ya. Ire, ọmọ ìnu inenisa ebi ene ijeen̄ utoon̄ ya 
sa me lek ikọ kan̄. 
9Atata utoon̄ eyi òkinyi ene geelek utoon̄, ore ogwu òkinu me linyọn̄. 

10Ikọ ya înu me linyọn̄. Ire, ebi linyọn̄ kpekọt iriọọn̄ ogwu ọmọ orebe, ubọk 
geelek îrebe ibe ke nan̄a me ubọk kan̄ ke erom linyọn̄. 
11Ọmọ ìnu me lek ebi kan̄, ire, ebi kan̄ kpebọkọ ọmọ itap. 

12Ire, ebi geelek ìbọbọkọ ọmọ itap, mè ichieek me lek kan̄, ebiba ke înyi unye, 
inyi ekana bọn Awaji. 
13Ema kpere bọn Awaji inan̄a me mman eyi ebilene. Kpere si bọn igọọk me 
nkeek mè ulọk eyi olom mè nwa. Ire, Awaji me lek kan̄ ore Nte kiban̄. 
14Ikọ ya onenikana ebilene, mè ijot me atata nnwọn mè atikọ, mè iniluk me 
etete kiji sọnja mgbọ. Eji emumun̄ ujamgbugbo kan̄ eyi ọmọ okaan̄be inan̄a me 
ubọk Nte kan̄, kubọk ọkpọkpọ Gwun̄ ge ogwu Ute okaan̄be. 
15Jọn onenikitumu inu ofolek Ikọ ya ikana, mè ikilook ebi ene ibe, “Ogwugwu 
ore ene ya ogwu nkitumu ikọ ibak ibe ke ogwu òbonu me udun̄ n̄a îmin igak emi 
enenen, mije, ọmọ ìdadasi ikup sabum eniman emi.” 
16Inan̄a me lek òjot òjot atata nnwọn eyi Ikọ ya okaan̄be, eji otutuuk mîbọkọ 
ugbana owuwa mgbọ. 
17Awaji ìnyi ebilene Ikan inan̄a me ubọk kè Mosis, ire, atata nnwọn mè atikọ ìje 
me ubọk kè Jisọs Karais. 

18Kpunu ene geege òrarak imun̄ Awaji. Ire, ọkpọkpọ Gwun̄ ge yi ogwu òrere 
Awaji, ogwu òkup me agba lek ogwu Ute, ọmọ onirọ inyi ebilene eriọọn̄ ogwu 
Awaji orebe. 

Jọn ìbe ke ìkare ọmọ ore Karais ya 
(Mat 3:1-12; Mak 1:1-8; Luk 3:1-18) 

19Me ike mgbọ ya, ebi ibot ebi Ju ìkup me Jeruselem eneniria usini ebi ngwugwa 
mè ebi otoko kè Libai ibe esi edo Jọn ibe mè ogwugwu ìre ekene ye? 
20Mgbọ ife cha enube, Jọn ìkanwunween̄ otu. Ìkpọkpọ itumu inyi ema ibe ke 
ìkare ọmọ ore Karais ya, (òrere ogwu Awaji otọkọbe aran̄ me ibot ya.) 
21Ife cha enenido ọmọ ibe, “Owu ìre ekene ni? Ìre owu ìre Ilaija?” Jọn ofọfọọk 
ibe, “In̄-in̄, emi ǹkare Ilaija.” Ema eyayaka ido ọmọ ibe, “Ìre owu ore 
ogwu Nriran ya ogwu ekikpọ chieen̄ inunu kan̄?” Jọn ofọfọọk ema ibe, “In̄-in̄, 
emi ǹkare ogwu Nriran ya.” 
22Ife cha enenido Jọn ibe, “Ìre owu ìre ekene ni? Tumu nyi eji, inyi eji ekaan̄ 
ufọọk-otu eji mêsabe ijet ebi ìraria eji inu me lek kwun̄. Keke ke okaan̄ itutumu 
òfo me lek ogwu owu orebe?” 
23Jọn onenisa ikọ Asaya ogwu nriran otumube me ukot ikaan̄ ufọọk-otu ema 
ibe, “Emi nre ida ene ge ya òkitaan̄ ukpo me emen èwê ibe, ‘Ìrọ inyi oniin̄ 
Okumugwem ikeke itat.’ ” 
24Usini me lek ebi eriabe inu cha, ìrere ebi Farisi enenido Jọn ibe, 

25“Ìre owu òjeje ikigwook ene mun̄, ire owu òkare ogwu Awaji otọkọbe aran̄ me 
ibot ya, òkare Ilaija, òkarere si ogwu Nriran ya?” 
26Jọn ofọfọọk ema ibe, “Emi me lek n̄a ǹkisa mun̄ ikike igwook ene mun̄. Ire, 
îkaan̄ enerieen̄ ge òkup me etete kinyi, ogwu enyi ekariọọn̄ge. 
27Ene ya ore ogwu òbonu me udun̄ n̄a. Emi me lek n̄a ǹkagbe ogwu òbotọn̄ọ olik 
ikpukot ene ya.” 
28Jọn ìkup me Betani, me usaba agan̄ Jodan ikigwook ebi ene mun̄ mgbọ ife cha 
enube inikido ọmọ ikọ cha. 

Jisọs ìre Gwun̄ Arọọn̄ Awaji 

29Me ofit iwele kan̄, Jọn omumun̄ Jisọs okije inu, mè ibe, “Ìkpọ Gwun̄ Arọọn̄ 
Awaji ogwu òkiben nrọ-nlọ ebi linyọn̄ isan̄a! 
30Ogwugwu ore ogwu nkitumu ikọ ibak ibe ke ogwu òbonu me udun̄ n̄a îmin 
igak emi enenen, mije, ene ya ìdadasi ikup sabum eniman emi. 
31Sabum mgbọ keyi, emi me lek n̄a ǹkariọọn̄ ọmọ. Ire, emi ǹnu inikisa mun̄ ikike 
igwook ene mun̄, inyi ebi Ijeren esa me ikeya eriọọn̄ ogwu ene yi orebe.” 
32Jọn onenikikpa ibe, “Emi mmun̄ ike Ekwukwu Awaji onan̄abe me inyọn̄ iwulu 
kubọk ekerekwukwu inisọọk me lek ogwu enerieen̄ ya. 

33Emi kpamariọọn̄ ogwu ene ya orebe, ire ìkare ogwu òraria emi inu, ibe emi 
ǹnensa mun̄ ikike ǹgwook ene mun̄, otumube inyi emi ibe, ene geelek mmun̄be 
Ekwukwu Awaji onan̄abe me inyọn̄ iwulu inisọọk me lek, ke ene ya ore ogwu 
òbonisa Ekwukwu Mbuban igwook ene mun̄. 
34Mgbọ keyi, emi nra isa chieen̄ n̄a imun̄, mè ikeke ata-ikọ ibe ke ogwugwu ore 
Gwun̄ Awaji.” 

Adasi ebi udun̄ kè Jisọs 

35Me ofit iwele kan̄, Jọn okpọkpọk isi ere ya, ọmọ mè ebi udun̄ kan̄ ene iba. 

36Mgbọ îmun̄be Jisọs okije iraka, itutumu ibe, “Ìkpọ, Gwun̄ Arọọn̄ Awaji ire 
ogwu!” 
37Mgbọ ebi udun̄ kan̄ iba cha enọbe ikọ ya Jọn otumube, ema enanan̄a ije igọọk 
Jisọs. 
38Jisọs oneniraan̄ chieen̄ ikpọ udun̄, mè imun̄ ebirieen̄ iba cha ekigọọk ọmọ, mè 
ido ema ibe, “Ìre keke ke enyi ekiweek?” Ema eneniyaka ido ọmọ ibe, “Rabai 
(eyi òsisibi Ogwu Ijejeen̄), ìre owu òkiluk me ere owa?” 
39Jisọs ofọfọọk ema ibe, “Ìna ke enyi mêmun̄.” Mgbọ ya, ofuk mgbọ îraka ini eyi 
agan̄ ikakwun̄. Ema enenigọọk ọmọ ije, mè isi imun̄ ere îlukbe, mè igọọk ọmọ 
ikup ifit egwe usen ya. 
40Ene ge me lek ebi ene iba cha ìnọnọ ikọ Jọn otumube, mè inan̄a igọọk Jisọs ìre 
Anduru, ngwan̄ kè Saimọn Pita. 
41Anduru onenidasi isi iweek Saimọn ogwu ngwan̄, mè itumu inyi ibe, “Eji mîra 
imun̄ ogwu Mesaya (eyi òsisibi ogwu Awaji otọkọbe aran̄ me ibot) ya.” 
42Inenisa Saimọn ogwu ngwan̄ ijet Jisọs. Jisọs okpọkpọ Saimọn siì, mè itumu 
inyi ọmọ ibe, “Owu ìre Saimọn, gwun̄ kè Jọn. Ire, bene me mgbọ keyi, mêkigwen 
owu Kefas (eyi òsisibi Pita).” 

Jisọs îgwen Filip mè Natanien 

43Me ofit iwele kan̄, Jisọs onenisi agan̄ Galili, mè imun̄ Filip, mè igwen ibe, “Na, 
na gọọk emi.” 
44Filip ìre ogwu Betisaida, ama ebi Anduru mè Pita. 

45Filip omumun̄ Natanien, mè ikpa inyi ibe, “Eji mîra imun̄ ene ya ogwu Mosis 
ogebe inu ofolek me emen Ikpa Ikan, ogwu otutuuk ebi nriran egebe si inu 
ofolek. Ene ya ìre Jisọs ogwu Najeret, gwun̄ kè Josefu.” 
46Natanien ododo Filip ibe, “Òbe ìre Najeret? Ìre ata inu ge môkọt inan̄a me 
Najeret isibi?” Filip ofọfọọk ibe, “Na, na kpọ!” 
47Mgbọ Jisọs omun̄be Natanien okije inu, itutumu ibe, “Ene yi ìre atalek ogwu 
Ijeren, ogwu kpunube ofiaan̄ geege me emen.” 
48Natanien onọnọ, mè ido Jisọs ibe, “Òjeje iriọọn̄ emi?” Jisọs ofọfọọk ibe, “Mmun̄ 
owu mgbọ okupbe me irak uti figi ya, sabum Filip onigwen owu.” 

49Natanien obebe ọmọ, “Ogwu Ijejeen̄, owu ore Gwun̄ Awaji ya me atikọ! Owu 
ore Ogwu Ubọọn̄ ebi Ijeren!” 
50Jisọs onenibe ọmọ, “Ìre mije ntumube ibe ke mmun̄ owu me irak uti figi ya ke 
ochieek? Owu mômun̄ inu òmimin igak ikeya. 
51Me atikọ, ǹkitumu inyi enyi ibe ke enyi mêmun̄ emen inyọn̄ ochilibe ibook, 
mè imun̄ ebi osat Awaji ekinene, mè ikikwala isibi me inyọn̄ Gwun̄ Ebilene.” 

Jọn 2 

Jisọs îrọ inyi mudim ikana miin̄ 

1Mgbọ egwe iba orakabe, enenito ijọk ido-nwa me ama Kena eyi òkup me agan̄ 
Galili. Nga kè Jisọs îgọọk isi ere ya. 
2Mîgwen si Jisọs mè ebi udun̄ kan̄ ibe egọọk enu ijọk ya. 

3Mgbọ miin̄ ogakbe ene ita me ere ijọk ya, nga kè Jisọs onenitumu inyi Jisọs ibe 
ke ebi ichen cha kpeyaka ikaan̄ miin̄ ebenwọ. 
4Jisọs obebe ogwu uga, “Ogwu enenwaan̄, ìre eyi owa ogbaan̄ owu melek n̄a me 
lek? Juuk emi tele ke mgbọ n̄a ìkakem-nu.” 
5Ogwu uga otutumu inyi ebi ìkisi ikwaan̄ me ere ya ibe, “Inu geelek îtumube ibe 
enyi erọ, ìrọ.” 
6Îkaan̄ ugọn̄ ewuuk gweregwen òkup me ere ya, echi ekisa itap mun̄ igwọk lek 
igọọk me lek orọmijọn̄ ebi Ju. Usini me etete ugọn̄ cha îkinin̄ akọp iko mun̄ jeeta, 
usini okinin̄ efit iko mun̄ mè akọp iba. 
7Jisọs onenitumu inyi ebi ikwaan̄ cha ibe, “Ìtap mudim ìjot ugọn̄ chi.” Ema 
etatap mudim ijot otu otutuuk ugọn̄ cha. 
8Jisọs onenibe ema, “Ìchibi usini me lek ìsa ìjet ogwu ibot ijọk ya.” Ema echichibi 
isa ijet ene ya. 
9Ogwu ibot ijọk ya obọbọkọ mudim ya erọbe mè ikana miin̄ ituun̄ ikpọ. Ìkariọọn̄ 
ere miin̄ ya onan̄abe inu. Ire, ebi ikwaan̄ cha ebi ìchichibi mudim ya mîriọọn̄ ere 
înan̄abe. Ogwu ibot ijọk ya onenigwen ogwu òdo nwa ya ida ibọkọ, 
10mè itumu inyi ibe, “Otutuuk ene ekidasi isan̄a ata miin̄ isibi inyi ebi ene enwọ. 
Isinwọ miin̄ iwa enenen, mîra inisan̄a echi ikanwọnge isibi. Ire, eyi kwun̄, òyaka 
ìnitet ata miin̄ ikaan̄ mege inire mgbọ keyi.” 
11Inu ukechieen̄ keyi, eyi Jisọs orọbe me Kena eyi òkup me Galili, ore adasi inu 
ukechieen̄ îrọbe. Ebi ene esasa me lek inu yi iriọọn̄ ujamgbugbo kan̄. Ebi udun̄ 
kan̄ echechieek me lek kan̄. 
12Mgbọ ijọk ya otabe, Jisọs mè ogwu uga mè ebi ngwan̄ kan̄ ebirieen̄ mè ebi 
udun̄ kan̄ enanan̄a ifo Kapanọm isi ikup sọntiik usen inen mè inen. 

Jisọs îlap ebi ewe isibi me emen Uwu Mbuban 
(Mat 21:12-13; Mak 11:15-17; Luk 19:45-46) 

13Mgbọ ijọk Iraraka ogbetbe, Jisọs onanan̄a isi Jeruselem. 

14Mgbọ îjebe isi Uwu Mbuban me Jeruselem, imumun̄ ebi ene ekinyam 
eriembuuk, mè arọọn̄, mè ekerekwukwu, mè imun̄ si usini ene ekweekbe me 
lek owuwa ikasi ikinwene ikpoko. 
15Imọmọnọ olik isa irọ njijan̄, mè isa ilap ema otutuuk melek arọọn̄ kiban̄, mè 
eriembuuk kiban̄ isibi, mè iyiyala ikpoko ebi ìkinwene ikpoko, mè ibene 
otutuuk ikasi kiban̄ itọp ikana ichit, 
16mè itumu inyi ebi ìkinyam ekerekwukwu ibe, “Ìgwat lek ìkpulu otutuuk unọn 
kinyi chi ìsibi me ere yi! Ikayaka ìsa uwu Nte n̄a ìrọ oyet ewe!” 
17Mgbọ ebi udun̄ kan̄ emun̄be inu yi, ema enenikeek ibe ke mîge me Ikpa 
Mbuban ibe, “Ulọk nkaan̄be me lek Uwu kwun̄ ìkiyok emi me ejit kubọk ukan̄.” 
18Ebi ibot ebi Ju enenido Jisọs ibe, “Ìre kpasi inu ukechieen̄ ke owu môkọt irọ 
isa ijeen̄ eji ibe ke owu okaan̄ unye isasa ikirọ otutuuk inu chi?” 
19Jisọs ofọfọọk ema ibe, “Ìgbugbọ Uwu Mbuban yi ìto me ijọn̄. Emi mâsa egwe 
ita gaalek iyaka inama ibene ikeke.” 
20Ebi Ju cha efọfọọk ọmọ ibe, “Ìre uwu yi esabe akọp acha ini mè gweregwen 
inama ke obe ke owu môsa usen ita gaalek inama isan̄a?” 
21Ire, Uwu Mbuban eyi Jisọs okitumu ikọ ya ibak ìre akpalek kan̄. 

22Mgbọ Jisọs okwube, mè ijomo me mkpa ke ebi udun̄ kan̄ enikeek ikọ ya 
îtumube. Mgbọ ya si ke ema enichieek inu egebe me emen Ikpa Mbuban, mè 
ichieek si otutuuk ikọ Jisọs otumube inyi ema. 
23Me ike mgbọ ijọk ya Jisọs okupbe me Jeruselem, owuwa ene emumun̄ owuwa 
uyeke uyeke inu îkirọ, mè itoon̄ ejit me lek kan̄. 
24Ire, Jisọs me lek kan̄ ìkatoon̄ ejit me lek kiban̄, mije, îriọọn̄ inu òkup ebilene 
me ejit. 
25Ìkakup me uyọt ibe ene geege inikpa inu ebilene erebe inyi ọmọ, mije, ọmọ 
me lek kan̄ îriọọn̄ inu geelek òkup ebilene me ejit isan̄a kpai. 

Jọn 3 

Jisọs îjeen̄ Nikodimọs inu 

1Îkaan̄ ogwu enerieen̄ ge, ogwu Farisi, ekigwen Nikodimọs. Ọmọ ìre ogwu Oru 
ebi Ju. 
2Usen ge, ogwu enerieen̄ yi osisi lek kè Jisọs me eririeen̄, mè itumu inyi ibe, 
“Ogwu Ijejeen̄, eji mîriọọn̄ ibe ke owu ìre ogwu ijejeen̄ ogwu Awaji oriabe inu, 
mije, kpunu ene geege òbokọt ikirọ inu ukechieen̄ chi owu okirọ, ire Awaji 
ìkakeke ìnyi ene ya.” 

3Jisọs onenifọọk ọmọ ibe, “Ǹkitumu atikọ inyi owu, kpunu ene geege òbokọt 
imun̄ mkpulu eyi Awaji îtata mè ekpọkpọk ene ya iman.” 
4Nikodimọs onenido Jisọs ibe, “Ìre ebejeje ikpọk ene iman me mgbọ ene okanbe 
isan̄a? Me atikọ, ene ìkpokọt ikpọk inin̄ owot ogwu uga, mè ogwu uga ikpọk 
ọmọ iman òso mgbọ iba.” 
5Jisọs oyayaka ifọọk ọmọ ibe, “Ǹkitumu atikọ inyi owu ibe, ire kpekpọk ene 
iman inan̄a me mun̄ mè Ekwukwu Mbuban, ene ya ìkpokọt inin̄ mkpulu eyi 
Awaji. 
6Kpọ, ogwu emanbe me anam akpalek ìkaan̄ anam akpalek. Ogwu emanbe me 
Ekwukwu Mbuban îkaan̄ Ekwukwu Mbuban me emen kan̄. 
7Eya orọ, kachieek ibe ike owu chieen̄ ibe ke ǹtumu inyi owu ibe ke mêkpọkpọk 
enyi iman. 
8Efet isikiwut, ìkiwut ifo agan̄ geelek òneneme ọmọ. Owu môkọt inọ ida kan̄, ire, 
owu òkporiọọn̄ ere înan̄abe inu, mè ere îkiwut ifo. Ikeya si ke îkup me lek ebi 
emanbe me Ekwukwu Mbuban.” 
9Nikodimọs oyayaka ido ọmọ ibe, “Ìre inu yi ìbojeje irọ?” 

10Jisọs onenibe ọmọ, “Ke owu ìre ogwu ijejeen̄ me etete ebi Ijeren? Ìre keke orọ 
òkakọt ìgobo inu chi ìtet? 
11Me atikọ, ǹkitumu inyi owu ibe ke eji ekitumu ikọ ofolek inu eji eriọọn̄be inyi 
enyi, mè ikikpa si inu eji esabe chieen̄ kiji imun̄ ijeen̄ enyi. Ire, enyi kpechieek 
ikọ kiji geege. 
12Mgbọ ntumube ikọ ofolek inu òkirọ me linyọn̄ keyi inyi enyi, enyi kpekọt 
ichieek. Ire nnitumu ikọ ofolek emen inyọn̄ inyi enyi, ìre enyi ebejeje ikọt 
ichieek? 
13Kpunu ene geege òrarak inene ifo emen inyọn̄, ilọ me lek Gwun̄ Ebilene, ogwu 
ònanan̄a me emen inyọn̄ inu. 
14Ike Mosis obenebe ijijinu, esabe ekwe irom, me otu ọfọkọ ifo inyọn̄ me emen 
èwê, ikeya si ke mêbene emi Gwun̄ Ebilene, ifo inyọn̄, 
15inyi ene geelek òchechieek me lek n̄a ikaan̄ ugwem ikakaan̄ge itata. 

16“Mije Awaji îmun̄ ebi linyọn̄ me chieen̄ enenen, mè inyi ọkpọkpọ Gwun̄ ge kan̄, 
inyi ene geelek òchechieek me lek Gwun̄ ya ikachep, ire, ikaan̄ ugwem 
ikakaan̄ge itata. 
17Awaji ìkaria Gwun̄ kan̄ ìnu me linyọn̄ ibe initip ebi linyọn̄ oyerebet. Ire, ìria 
inu, inyi ọmọ inan̄a me lek Gwun̄ ya inyan̄a ebi linyọn̄. 
18Ene geelek òchechieek me lek Gwun̄ ya, kpetip ene ya oyerebet. Ire, ene 
geelek ikachieekge me lek Gwun̄ ya, mîwuuk lek itip ene ya oyerebet isan̄a, mije 
îjitbe ichechieek me lek ọkpọkpọ Gwun̄ ge Awaji oriabe inu. 

19Inu esabe ifieek oyerebet ya ìre, ke Utoon̄ înu me linyọn̄, ire, ebilene ema udun 
igak utoon̄, mije, otutuuk irọrọ kiban̄ ìre ijo ijo. 
20Ene geelek òkirọ ijo inu ìkichacha utoon̄ ya. Ìkakichieek inunu me lek utoon̄ 
ya, mije, ìkitet ukpook ibe ke utoon̄ ya mônikpọk mbum ijo irọrọ kan̄. 
21Ire, ogwu geelek òkirọ atikọ îkibele ejit inunu me lek utoon̄ ya, inyi ebi ene 
esa me lek utoon̄ ya ekemọọn̄ ibe ke inu geelek ọmọ orọbe ìre inu Awaji 
okiweek.” 

Ikọ Jọn ògwook mun̄ otumube ofolek kè Jisọs 

22Mgbọ Jisọs otumube ikọ isan̄a melek kè Nikodimọs, ọmọ mè ebi udun̄ kan̄ 
eneninan̄a me Jeruselem ije isi agan̄ Judia, mè ikup me ere ya sọnja mgbọ 
ikigwook ene mun̄. 
23Me ike mgbọ ya, Jọn ìkup me ama Ayenọn me agba lek ama Salim ikigwook 
ene mun̄, mije, mun̄ îwa me ere ya. Ebi ene si ekpọkpọ ikisibi inu iniweek 
igwogwook mun̄. 
24(Inu yi îrọ iraka sabum enitet Jọn itap me mkpọn.) 

25Usini ebi udun̄ kè Jọn ògwook mun̄ enenibene ikigọọk ogwu Ju ge iwut ifan̄a 
me lek orọmijọn̄ igwọgwọk lek eyi ebi Ju ekirọ. 
26Ebi udun̄ kè Jọn cha enenisa ikọ ya inu me lek kè Jọn, mè initumu inyi ibe, 
“Ogwu Ijejeen̄, ene ya ogwu ochichinibe me usaba okwaan̄ Jodan, mè ikpa inu 
ofolek kan̄ inyi ebi ene me ere ya, ene ya òkigwook si ebi ene mun̄. Otutuuk ene 
mêkigbuku igọọk.” 
27Jọn ofọfọọk ema ibe, “Kpunu inu geege ene geege obokọt ikaan̄, îtata mè ìre 
Awaji onyi ene ya. 
28Enyi me lek kinyi mînọ mgbọ nkitumu ibe ke emi ǹkare Karais ya, ire, ke emi 
ìre ogwu Awaji oriabe inu ibe idasi inu ininen̄e oniin̄ isun̄ iban Karais ya. 
29Ìkpọ si, ogwu òdo nwa ore ogwukaan̄ nwa. Unene òkitap ubọk inyi ogwu òdo 
nwa me mgbọ ijọk ido-nwa ìkigban̄ utọn̄ me lek ida ogwu unene kan̄, òrere 
ogwu òdo nwa ya. Isinọ ida ogwu unene, unwọọn̄ îra ijot ejit kan̄. Mgbọ keyi, îre 
ojelek unwọọn̄ ya ke emi nkaan̄. Mgbọ keyi ke unwọọn̄ n̄a ya ojot ikem. 
30Eya orọ, ogwu enerieen̄ ya môkpọkpọ ikimin, mè ikitaan̄ etip, ire, emi 
m̀bakigegele isiki. 
31“Ogwu ònan̄a me emen inyọn̄ inu obene igak otutuuk ene. Ogwu ònan̄a me 
linyọn̄ ìre ogwu linyọn̄, mè ikitumu si ikọ kubọk ogwu linyọn̄. Eya orọ, ogwu 
ònan̄a me emen inyọn̄ inu omin igak otutuuk ene. 
32Ogwu ònan̄a me emen inyọn̄ îkpa inu geelek ọmọ osabe chieen̄ kan̄ imun̄, mè 
isa utọn̄ kan̄ inọ, inyi ebilene. Ire, kpunu ogwu òchechieek ikọ kan̄. 
33Ire, ene geelek òchechieek ikọ kan̄ îsa me lek ikọ ya irọ inye ibe ke Awaji ìre 
ogwu atikọ. 

34Mije, ogwu Awaji oriabe inu ìkitumu ikọ Awaji. Ogwugwa si ke Awaji onyi 
Ekwukwu kan̄ òjot òjot. 
35Awaji Ute îmun̄ ogwu Gwun̄ me chieen̄ enenen, mè ikana otutuuk inu geelek 
itap ogwu Gwun̄ ya me ubọk isan̄a. 
36Ene geelek òchechieek me lek Gwun̄ ya îkaan̄ ugwem ikakaan̄ge itata, ire, ene 
geelek òjijit Gwun̄ ya ìkpokaan̄ ugwem ya, mije, unaan̄-ejit Awaji òwa me ibot 
ene ya.” 

Jọn 4 

Jisọs îtumu ikọ melek ogwu enenwaan̄ Sameria 

1Ebi Farisi eneninọ ibe ke ebi ìkigọọk Jisọs me udun̄ mè ebi ìkisi lek kan̄ ibe 
igwook ema mun̄ mîwa enenen igak ebi ìkisi lek kè Jọn. 
2Me atikọ, ìkare Jisọs me lek kan̄ okigwook ebi ife cha mun̄, îre ebi udun̄ kan̄ 
ekigwook ife cha mun̄. 
3Mgbọ Okaan̄-ene Jisọs onọbe ikọ ya ebi ene ekitumu ibak ọmọ, inanan̄a me 
agan̄ Judia igwu ikom ifo agan̄ Galili. 
4Oniin̄ ema ejebe ìre oniin̄ ekije itibi agan̄ Sameria. 

5Ema enenije ire ama ge me Sameria ekigwen Saika, me agba lek ijọn̄ Jekọp 
ochebe inyi Josefu ogwu gwun̄. 
6Udọn̄ mun̄ kè Jekọp me ere ya okupbe. Jisọs onenisi isiki ikweek me otu udọn̄ 
mudim ya, mije, lek kan̄ îwọ enenen ubọk îjebe ujọn̄ọ ije ya. Îre ejit ikarek ke 
ema eje inire otu udọn̄ mun̄ ya. 
7Ogwu enenwaan̄ Sameria ge ojeje inu me otu mudim ya ibonichibi mun̄. Jisọs 
obebeek ogwu enenwaan̄ ya ibe, “Soso, che sọnja mudim nyi emi ǹnwọ.” 
8(Me ike mgbọ ya, ebi udun̄ kan̄ mînin̄ emen ama isi ilep inorie.) 

9Ogwu enenwaan̄ ya ofọfọọk ọmọ ibe, “Owu ìre ogwu Ju, emi ìre enenwaan̄ 
Sameria. Owu òjeje inibeek emi mudim?” (Ìtumu ikọ ya mije ebi Ju mè ebi 
Sameria kpekigbaan̄ inu irọ.) 
10Jisọs ofọfọọk ogwu enenwaan̄ ya ibe, “Ire owu moriọọn̄ uche Awaji ochebe 
inyi ebilene, mè iriọọn̄ si ogwu òkibeek owu mudim yi, kè owu òbeek emi 
mudim eyi òkinyi ene ugwem, mè emi nnyi owu si.” 
11Ogwu enenwaan̄ ya onenibe ọmọ, “Ogwu Nte, owu òkakaan̄ inu geege obosa 
ichibi mun̄. Udọn̄ mun̄ yi si îdọk enenen. Ìre mun̄ òkinyi ene ugwem yi ìbonan̄a 
owu me owa? 
12Ìre owu omin igak Jekọp nte kiji ogwu òrọrọkọ udọn̄ mun̄ yi inyi eji, mè ichibi 
si mudim me emen inwọ, ọmọ mè bọn kan̄, mè arọọn̄ kan̄, mè eriembuuk kan̄ 
otutuuk?” 

13Jisọs ofọfọọk ọmọ ibe, “Ebek môkpọk irak ogwu geelek ònwọnwọ mun̄ ònan̄a 
me emen udọn̄ yi. 
14Ire, mege ire mgbọ ikakaan̄ge itata, ebek ìkpoyaka irak ene geelek ònwọnwọ 
mun̄ eyi emi nkinyi. Me atikọ, mun̄ mânyibe ene ya môkana ogbuuruk me emen 
ene ya, eyi mun̄ ugwem okigbuk isibi me emen, mè inyi ene ya ugwem eyi 
ikakaan̄ge itata.” 
15Ogwu enenwaan̄ ya onenibe ọmọ, “Ogwu Nte, nyi emi mun̄ ya ǹnwọ, inyi ebek 
ikayaka ìrak emi, mè nkayaka ìkinu ere yi ìnichibi mun̄.” 
16Jisọs obebe ogwu enenwaan̄ ya, “Fo, mè si gwen nlom kwun̄ sa gwu kom na.” 

17Ogwu enenwaan̄ ya otutumu inyi Jisọs ibe ke ọmọ ìkakaan̄ olom. Jisọs obebe 
ọmọ, “Owu otumu atikọ ibe ke òkakaan̄ olom. 
18Mije, olom go ire echa okaan̄be. Ogwu okibat mgbọ keyi si ìkare nlom kwun̄. 
Eya orọ, ikọ otumube mgbọ yi ìre atalek atikọ.” 
19Ogwu enenwaan̄ ya otutumu inyi Jisọs ibe, “Ogwu Nte, mgbọ keyi, emi mmun̄ 
ibe ke owu ìre ogwu nriran. 
20Ebi nte nte kiji ekitọbọ ebum inyi Awaji me inyọn̄ ogoon̄ keyi, ire, enyi ebi Ju 
eyaka inibe ke îre Jeruselem ore ere otutuuk ene ebekitọbọ ebum inyi Awaji.” 
21Jisọs onenitumu inyi ogwu enenwaan̄ ya ibe, “Ogwu enenwaan̄, ǹkitumu atikọ 
inyi owu, mgbọ òkinu mgbọ ebi ene kpebeyaka ikitọbọ ebum inyi Ogwu Nte me 
inyọn̄ ogoon̄ keyi, mè ìyaka ire me Jeruselem. 
22Enyi ebi Sameria kperiọọn̄ inu enyi ekitọbọ ebum inyi. Ire, eji ebi Ju mîriọọn̄ 
ogwu eji ekitọbọ ebum inyi, mije, unyan̄a ìbonan̄a me etete kiji ebi Ju ire 
otutuuk ene lek. 
23Ire, mgbọ òkinu, mgbọ ya si îrere isan̄a, mgbọ ata ebi ìkitọbọ ebum inyi Ogwu 
Nte, ebekitọbọ ebum inyi ọmọ me ekwukwu mè atikọ. Mije, îre ebi ìkup ikeya 
ke Ogwu Nte okiweek. 
24Awaji ìre ekwukwu. Eya orọ, ebi ìkitọbọ ebum inyi ọmọ ebekitọbọ ebum inyi 
ọmọ me ekwukwu mè atikọ.” 
25Ogwu enenwaan̄ ya otutumu inyi Jisọs ibe, “Nriọọn̄ ibe ke 
ogwu Mesaya (òrere Karais) mônu. Isinu, mônikpa inu geelek iwele inyi eji.” 
26Jisọs otutumu inyi ogwu enenwaan̄ ya ibe, “Emi ogwu òkitumu ikọ melek 
kwun̄ mgbọ yi, emi nre ene ya.” 
27Mgbọ yaage, ebi udun̄ kan̄ enanan̄a me emen ama ere ema esibe isi ilep inorie 
ika inu. Îke ema chieen̄ inenimun̄ Jisọs okikpa ikọ melek ogwu enenwaan̄ ya. 
Ire, kpunu ene geege me etete kiban̄ òkọkọt ido ogwu enenwaan̄ ya ibe, 
“Òkiweek keke?” Kpunu si ogwu òkọkọt ido Jisọs ibe, “Òjeje ikigọọk ogwu 
enenwaan̄ ya ikpa ikọ?” 

28Ogwu enenwaan̄ ya otetele ugọn̄ mudim kan̄, mè igwu ikom ilibi inin̄ emen 
ama, mè isi ikitumu inyi ebi ene ibe, 
29“Ìna, ìnikpọ ogwu òkpakpa otutuuk inu geelek nrọbe me ugwem n̄a inyi emi. 
Ene yi ìkpolọlọ irere Karais ya!” 
30Ebi ene egbugbuku inan̄a me emen ama ya isibi inikpọ ogwu ene ya. 

31Mgbọ ogwu enenwaan̄ ya onan̄abe inin̄ emen ama ya, ebi udun̄ kè Jisọs 
ekekiriaak Jisọs ibe, “Ogwu Ijejeen̄, soso, na rie inorie ma!” 
32Jisọs ofọfọọk ema ibe, “Nkaan̄ inorie mbarie eyi enyi kperiọọn̄ inu geege 
ofolek.” 
33Ebi udun̄ kan̄ ekekidido lek kiban̄ ibe mè ìre îkaan̄ ogwu òsasa inorie ijet 
ogwugwu me udun̄ kiban̄ mọnọ? 
34Jisọs onenitumu inyi ema ibe, “Inorie n̄a ìre irọrọ nkeek Awaji ogwu òraria 
emi inu, mè irọrọ ikwaan̄ înyibe emi isan̄a. 
35Enyi ekito urọk ibe, ire mfut ìkaso onyan̄ ini, kpekirọkọ. Ire, ǹkitumu inyi enyi 
ibe, ìbene chieen̄ ìkpọ emen uko. Inu geelek îren̄e isan̄a, mè ikikup ikpọ irọrọkọ. 
36Mgbọ yi, ogwu òkirọkọ inu me uko òkibọkọ mkpukpe kan̄, mè ikirọkọ mfut 
eyi ugwem ikakaan̄ge itata. Sa me ikeyi, ogwu òwowop mè ogwu òrọrọkọ 
mêgbaan̄ ibele ejit. 
37Ikeyi ke urọk eyi ekito ibe ke ene ge owop, sà ofifi ene orọkọ, osa ìrọ iso. 

38Mije, ǹria enyi ibe enyi esi erọkọ mfut me uko eyi enyi kpesi ikwaan̄ geege me 
emen. Îre ebi ofifi ife esi otutuuk unye ikwaan̄ cha, enyi enenisi irọkọ mfut eyi 
unye ikwaan̄ ife cha esibe.” 

Owuwa ebi Sameria mîchieek me lek kè Jisọs 

39Owuwa ebi Sameria ìnan̄a me ama ya echechieek me lek kè Jisọs, mije ata-ikọ 
ogwu enenwaan̄ ya otumube ibe ke Jisọs îkpa otutuuk inu geelek ọmọ orọbe me 
ugwem kan̄ inyi ọmọ. 
40Mgbọ ebi Sameria cha enube inimun̄ Jisọs, ema ebebeek ọmọ ibe igọọk ema 
ikup. Jisọs ogọgọọk ema ikup egwe iba. 
41Mgbọ ebi ama ya enọbe ikọ Jisọs okitumu, owuwa kiban̄ echechieek si me lek 
kan̄ igbaalek ebi ìchechieek me adasi mgbọ ya. 
42Ema ekekitumu inyi ogwu enenwaan̄ ya ibe, “Ìkayaka ìre mije ikọ owu 
otumube inyi eji gaalek ke eji echieek me lek kè Jisọs. Mgbọ yi, eji mîsa utọn̄ kiji 
gaalek inọ ikọ îtumube, mè iriọọn̄ ibe, me atikọ, ke ene yi ore Ogwu Unyan̄a ya 
òboninyan̄a otutuuk ebi linyọn̄.” 

Jisọs îgwa gwun̄ ogwu ibot ikwaan̄ 

43Mgbọ egwe iba cha orakabe, Jisọs onanan̄a me Saika ya ije isi agan̄ Galili. 

44(Jisọs me lek kan̄ îra iwuuk lek itumu ibe ke ogwu nriran ìkakikaan̄ umin me 
ama kan̄.) 

45Mgbọ Jisọs orebe Galili, ebi agan̄ ya ebọbọkọ ọmọ itap, mije, mgbọ ema esibe 
ijọk Iraraka me Jeruselem, ema mîgọọk imun̄ si otutuuk inu îrọbe me ere ya. 
46Jisọs oyayaka ikpọk ije isi Kena, me Galili, ama ere îrọbe inyi mudim ikana 
miin̄. Ogwu ibot ikwaan̄ ge òwa si me ama ya ogwu lek ogwu gwun̄ ikanyege. 
Gwun̄ ya ìkup me Kapanọm. 
47Mgbọ ogwu ibot ikwaan̄ ya onọbe ibe ke Jisọs înan̄a me Judia inu me Galili, 
ineninan̄a ije isi lek kan̄, mè ibeek ibe inu inigwa gwun̄ kan̄ ya òfafiak ire lek 
îbokwukwu. 
48Jisọs otutumu inyi ọmọ ibe, “Enyi kpekichieek me lek n̄a, îtata enyi emumun̄ 
uyeke uyeke inu ijejeen̄, mè inu ukechieen̄.” 
49Ogwu ibot ikwaan̄ ya obebe ọmọ, “Ogwu Nte, nye lek na mgbọ keyi gwun̄ ya 
ikatọbọge nu.” 
50Jisọs otutumu inyi ogwu ibot ikwaan̄ ya ibe, “Je fo, ke gwun̄ kwun̄ môgat 
ugwem.” Ogwu enerieen̄ ya ochechieek ikọ ya Jisọs otumube, mè igwu ikom ifo. 
51Mgbọ îkije me oniin̄, ebi usun̄ kan̄ elilibi inikweek ọmọ, mè ikpa inyi ibe ke lek 
gwun̄ kan̄ înye; ke ọmọ me ugwem. 
52Ogwu enerieen̄ ya ododo ibe mè ìre ike mgbọ owa ke lek gwun̄ ya obene inye? 
Ema efọfọọk ibe ke îre mgbọ òfuk-mgbọ osulube ge eyi ejit ikarek iyakwut 
òraraka ke ukan̄ òbabak gwun̄ ya me lek otele. 
53Nte gwun̄ ya onenisi ikeek ibe ke îre ike mgbọ ya ke Jisọs otumu inyi ọmọ ibe 
ke gwun̄ kan̄ môgat ugwem. Mije keya, ọmọ mè otutuuk ebi uwu kan̄ echechieek 
me lek kè Jisọs. 
54Eyi ore òso uyeke inu iba eyi Jisọs orọbe. Ìrọ inu yi mgbọ înan̄abe me Judia ika 
inu me Galili. 

Jọn 5 

Jisọs îgwa ogwu orukan̄ me agba mun̄ Betisaida 

1Sọnja mgbọ iraraka, Jisọs oneninan̄a me Galili ije isi Jeruselem igọọk isi ijọk 
mfaka ebi Ju. 
2Me Jeruselem, îkaan̄ udọn̄ mun̄ ge òkukup me agba lek otunchit eyi ekigwen 
Otunchit Arọọn̄. Ekigwen udọn̄ mun̄ ya Betisaida me usem ebi Iburu. Mîsa 
ewuuk inama ogwe go ikana udọn̄ mun̄ ya. 
3Owuwa ebi ìkifiak esese chieen̄ orukan̄ mîkinu otu udọn̄ mun̄ ya inililam ikana 
me emen ogwe cha, bene me ebi ǹnàan̄, mè ebi akọọk, re lek ebi ngọm otutuuk, 
[ikikup ikpọ mgbọ mun̄ ya môbubukube. 
4Me mgbọ me mgbọ, ogwu osat Okumugwem îkinu inibubuku mun̄ ya. Mgbọ 
ogwu osat isinibubuku mun̄ ya, ogwu geelek òdadasi inin̄ emen mun̄ ya, Awaji 
îra igwa orukan̄ geelek òkifiak ene ya isan̄a.] 

5Ene ge me lek ebi ìkup me otu mun̄ ya îkup me ijọn̄ orukan̄ akọp acha ita mè 
jeeta. 
6Mgbọ Jisọs omun̄be ogwu enerieen̄ ya olaakbe me ere ya, mè inọ ibe ke orukan̄ 
ya îfiak ọmọ ijọn̄ọ mgbọ, inenido ene ya ibe, “Ìre oweek ibe lek kwun̄ inye?” 
7Ogwu enerieen̄ ya ofọfọọk Jisọs ibe, “Ogwu Nte, ǹkakaan̄ ene geege òtatap 
ubọk inyi emi, mè ǹkọt ǹnin̄ emen mun̄ yi mgbọ geelek ogwu osat Okumugwem 
obubukube mun̄. Ìkire sabum mbare emen mun̄ ya, ofifi ene îra idasi inin̄ me isi 
n̄a.” 
8Jisọs onenibe ọmọ, “Nan̄a keke, kat ufo kwun̄, mè je fo.” 

9Mgbọ yaage, lek ogwu orukan̄ ya onyenye, inanan̄a ikeke, mè ikat ufo kan̄, mè 
ije ifo. Inu ya ìrọ me Usen Mbuban. 
10Eya orọ, ebi ibot ebi Ju etutumu inyi ogwu enerieen̄ ya ibe, “Chereyi ìre Usen 
Mbuban, Ikan îgban owu ibeben ufo kwun̄ me Usen Mbuban.” 
11Ogwu enerieen̄ ya ofọfọọk ema ibe ke ogwu ògwagwa ọmọ obe mè ọmọ ikat 
ufo kan̄, mè ije ifo. 
12Ife cha enenido ọmọ ibe, “Ìre ekene ire ene ya òtutumu ibe owu òkat ufo kwun̄, 
mè òben òsa òje òfo?” 
13Ogwu egwabe ya ìkakọt ìriọọn̄ ogwu ògwagwa ọmọ, mije, Jisọs îkwala inin̄ 
etete ogbogbo ebi ene me ere ya, mè ilọ ọmọ chieen̄. 
14Ire, sọnja mgbọ iraraka, Jisọs onenisi imun̄ ogwu enerieen̄ ya me oyet egep 
Uwu Mbuban, mè itumu inyi ọmọ ibe, “Kpọ, lek kwun̄ înye mgbọ keyi. Kayaka 
ìrọ ijo inu ofifi, inyi inu òfefieek igak ikeya ikarọ owu.” 
15Ogwu enerieen̄ ya onanan̄a me ere Uwu Mbuban ya isibi, mè isi itumu inyi ebi 
ibot ebi Ju cha, ibe ke îre Jisọs ogwa ọmọ. 

Gwun̄ Awaji okinyi ene ugwem 

16Mije Jisọs orọbe owuwa inu chi me Usen Mbuban, ebi ibot ebi Ju ebebene 
ikisisaak ọmọ. 
17Jisọs onenitumu inyi ema ibe, “Mege inire cherekeyi, Nte n̄a ìkisisi ikwaan̄ kan̄ 
mgbọ geelek. Ikeya si, emi m̀bakisisi ikwaan̄ eyi n̄a mgbọ geelek.” 
18Mije ikọ yi Jisọs otumube, ebi Ju erọriọọn̄ itap efuuk igak adasi mgbọ ikiweek 
ike ebesa itet ọmọ ikpan̄, mije, îchaka ikan Usen Mbuban. Ògagak otutuuk, 
ìkigwen Awaji Nte kan̄, mè isa me ikeya ibene lek kan̄ isun̄ ìkike melek Awaji. 
19Jisọs ofọfọọk ema ibe, “Ǹkitumu atikọ inyi enyi ibe ke Gwun̄ ìkpokọt irọ inu 
geege me ibot kan̄. Inu îmun̄be ogwu Ute okirọ, eya gaalek ke ìborọ, mije, inu 
geelek Ute okirọ, eya si ke ogwu Gwun̄ okirọ. 
20Mije, Ute îmun̄ ogwu Gwun̄ me chieen̄, mè ijeen̄ ogwu Gwun̄ otutuuk inu îkirọ. 
Me atikọ, môke enyi chieen̄ imumun̄ ibe ke Ute môjeen̄ ogwu Gwun̄ inu ògagak 
echichi enyi ekimun̄. 

21Mije, kubọk Ute okijomo ebi ìkwakwaan̄, mè ikinyi ema ugwem, ikeya si ke 
ogwu Gwun̄ okinyi ene geelek òneneme ọmọ ugwem. 
22Ògak ge, Ute ìkakisibi oyerebet me ibot ene geege. Ire, îkana otutuuk oyerebet 
geelek itap me ubọk ogwu Gwun̄, 
23inyi otutuuk ene ekenyi ogwu Gwun̄ umin kubọk ekinyi ogwu Ute umin. Ene 
geelek ikaminge ogwu Gwun̄, ìkamin si ogwu Ute ogwu òraria ogwu Gwun̄ ya 
inu. 
24“Me atikọ, ǹkitumu inyi enyi ibe, ene geelek ònọnọ ikọ n̄a, mè ichieek me lek 
ogwu òraria emi inu, ene ya îkaan̄ ugwem ikakaan̄ge itata. Kpebetip si ọmọ 
oyerebet geege. Ire, ọmọ îsaba inan̄a me mkpa inin̄ me ugwem. 
25Me atikọ, ǹkitumu si inyi enyi ibe ke mgbọ òkinu me isi, mgbọ ya îrere isan̄a, 
mgbọ ebi ìkwakwaan̄ mênọbe ida Gwun̄ Awaji. Ebi geelek ìnọnọ mêgat ugwem. 
26Mije, ike Awaji Ute me lek kan̄ orebe ogbuuruk ere ugwem okinan̄a isibi, ikeya 
si ke îrọ inyi ogwu Gwun̄ ire si ogbuuruk ere ugwem okinan̄a isibi. 
27Awaji Ute înyi si ogwu Gwun̄ unye ibe ikisibi ene oyerebet me ibot, mije, ogwu 
Gwun̄ ya ìre Gwun̄ Ebilene. 
28“Ikachieek ibe ikọ chi ike enyi chieen̄, mije, mgbọ òkinu me isi, mgbọ otutuuk 
ebi ìkwakwaan̄ mênọbe ida n̄a, 
29mè inan̄a me udọn̄-ufuun̄ kiban̄ ijomo. Ebi ata irọrọ mêjomo me mkpa inin̄ me 
ugwem ikakaan̄ge itata. Ire, ebi ijo irọrọ mêjomo me mkpa, mè inibọkọ itip-
oyerebet. 
30Me lek n̄a gaalek, emi m̀kpakọt irọ inu geege. Ire, ǹkifieek oyerebet inyi ebi 
ene ubọk Nte n̄a otumube ibe emi m̀fieek. Ifieek-oyerebet n̄a si ìre unen, mije, 
ìkare inu òneme emi ke nkirọ. Îre inu ogwu òraria emi inu oweekbe ke nkirọ.” 

Ata-ikọ òkijeen̄ ibe ke Jisọs ìre Gwun̄ Awaji 

31“Ire emi nkeke ata-ikọ inyi lek n̄a, ikọ n̄a ìkpokeke. 

32Ire, îkaan̄ ofifi ene òkekeke ata-ikọ inyi emi. Nriọọn̄ ibe ke ikọ ogwu ene ya 
otumube me ibot n̄a ìre atikọ. 
33Ene ya ìre Jọn, ogwu enyi eriabe bọn ikwaan̄ kinyi isi lek. Jọn îtumu si ikọ 
ofolek atikọ ya inyi enyi. 
34Ìkare kubọk ǹkichachiaan̄ ubọk iweek ata-ikọ ebilene. Ire, ǹkitumu ikọ ibak 
ata-ikọ kè Jọn, inyi enyi esa me lek keya echieek, mè enwọnọ itip-oyerebet 
Awaji. 
35Mgbọ Jọn okupbe melek kinyi, ìkup kubọk mkpukan̄ òkilomo, mè ikinyi utoon̄. 
Sọntiik mgbidim mgbọ ya, enyi mîchieek me lek ikọ kan̄, mè ibele ejit me lek 
utoon̄ înyibe enyi. 

36“Ofifi si, nkaan̄ ata-ikọ ge eyi òlolobo igak ata-ikọ kè Jọn. Ata-ikọ ya ìre ikwaan̄ 
ukechieen̄ echi Nte n̄a onyibe emi unye ibe emi ǹrọ, echi nkirọ si ifo isi mgbọ yi. 
Îre ikwaan̄ chi okijeen̄ ibe, me atikọ, ke îre Nte n̄a oria emi inu. 
37Nte n̄a ogwu òraria emi inu si îkeke ata-ikọ ofolek n̄a inyi enyi. Ire, enyi 
kperarak inọ ida Nte n̄a, enyi kpemumun̄ si ọmọ isi mè isi. 
38Kpunu si Ikọ kè Nte n̄a me emen kinyi, mije, enyi kpechieek me lek ogwu 
Gwun̄ ogwu îriabe inu. 
39Enyi ekigwuun̄ chieen̄ ikween̄ inu egebe me Ikpa Mbuban, mije, enyi ekikeek 
ibe ke enyi mêkaan̄ ugwem ikakaan̄ge itata inan̄a me emen ikọ cha egebe. Me 
atikọ, ǹkitumu inyi enyi ibe ke otutuuk inu egebe me Ikpa Mbuban ìkitumu ikọ 
ofolek n̄a. 
40Ire, enyi mîkikween̄ Ikpa Mbuban isan̄a, mè ijit si inunu me lek n̄a inikaan̄ 
ugwem ikakaan̄ge itata. 
41“Emi ǹkakiweek itọn̄ ebilene. 

42Ire, nriọọn̄ ojelek ife enyi erebe. Nriọọn̄ si ibe ke enyi kpema Awaji me ejit 
kinyi. 
43Ìkpọ, emi ǹnu me erieen̄ kè Nte n̄a. Ire, enyi ejijit emi. Ire, ire ofifi ene inu me 
erieen̄ eyi lek kan̄ gaalek, enyi mêbọkọ ene ya itap. 
44Enyi ebejeje ichieek me lek n̄a, ire enyi ikima ibe ebilene eketọn̄ enyi mgbọ 
geelek, me ere enyi kpekirọ inu geege òborọ inyi Awaji, ogwu ọmọ gaalek orebe 
Awaji, ikitọn̄ enyi? 
45“Ikakeek ibe ke îre emi mbafieek enyi ikọ me isi kè Nte n̄a. Îre Ikan kè 
Mosis ogwu enyi etoon̄be ejit me lek ya obofieek enyi ikọ me isi kè Nte n̄a. 
46Ire ibe enyi mîchieek me lek inu Mosis ogebe, kè enyi echieek si me lek n̄a, 
mije, îre inu òfo me lek n̄a ke Mosis oge. 
47Ire, ike enyi kpechechieek me lek inu Mosis ogebe, ìre enyi ebejeje inichieek 
me lek ikọ nkitumu inyi enyi?” 

Jọn 6 

Jisọs înyi obop ene go inorie 

(Mat 14:13-21; Mak 6:30-44; Luk 9:10-17) 

1Mgbọ eya orakabe, Jisọs onenisaba okwaan̄ oyô Galili (eyi ekigwen si okwaan̄ 
oyô Taiberias). 
2Ogbogbo ebi ene egọgọọk si ọmọ isaba okwaan̄ ya, mije owuwa uyeke inu ema 
emun̄be Jisọs orọbe mgbọ îgwabe ebi orukan̄. 
3Jisọs onenije inene agba ogoon̄ ge isi isiki ikweek, ọmọ mè ebi udun̄ kan̄. 

4Mgbọ ya îgbet mgbọ ebi Ju ekirọ mfaka ijọk Iraraka. 

5Mgbọ Jisọs onibene chieen̄ imun̄ ogbogbo ebi ene cha ekigbuku inu me lek kan̄, 
inenigwen Filip ido ibe, “Ìre owa ke eji ebekọt ilep inorie òboso ife chi?” 
6Jisọs ìdo ikọ ya isasa itọ Filip ikpọ, mije, ọmọ me lek kan̄ îwuuk lek irọriọọn̄ inu 
îborọ. 
7Filip onenifọọk ibe, “Ìrere esa efit dinari iba (òrere ikpoko onyan̄ ogwu ikwaan̄ 
ge oborie onyan̄ jeeta) ilep fituru, ìkposo eyi ife chi geelek ebesasa ilaka ubọk 
me otu.” 
8Ofifi ene me lek ebi udun̄ kan̄, òrere Anduru, ngwan̄ kè Saimọn Pita, onenitumu 
inyi Jisọs ibe, 
9“Îkaan̄ gwun̄ enerieen̄ ge me ere yi òkakaan̄ asabọn owut fituru go esabe akpa 
balì irọ, mè asabọn ufuk irin̄ iba. Eya ìboje ire owa me lek ife chi ìwawa ikeyi?” 
10Jisọs onenibe ema esi etumu enyi ife cha ibe esiki ekweek. Ife cha esisiki 
ikweek me inyọn̄ mbubet òjojot me ere ya. Me etete ife cha, ebirieen̄ gaalek ìre 
obop ene go. 
11Jisọs onenibọkọ fituru cha, mè inyi Awaji itọn̄, mè isa inyi ibe esa esi eche enyi 
ife cha ìsisiki ikweek me ere ya, mè enyi ene geelek ike îweekbe. Ubọk yaage si 
ke îbọkọ ufuk irin̄ iba cha, mè inyi Awaji itọn̄, mè isa inyi ibe esi eche enyi ife 
cha. 
12Mgbọ otutuuk kiban̄ eriebe inorie ya ijot, Jisọs onenibe ebi udun̄ kan̄ eje ekana 
eteen̄ okpọkọ fituru echi etakabe isik, mè ekachieek ibe okpọkọ geege ichep. 
13Ebi udun̄ kan̄ eteteen̄ okpọkọ fituru balì cha ife cha etakabe isik, ijojot akọp 
mè okwun iba. 
14Mgbọ ife cha emun̄be inu ukechieen̄ ya Jisọs orọbe, ema ebebene ikitumu ibe, 
“Me atikọ, ene yi ore ogwu Nriran ya ogwu òbonu me linyọn̄.” 
15Jisọs orọriọọn̄ ibe ke ife cha mênitet ọmọ me unye isa irọ ubọọn̄, mè ichak lek 
ida ibọkọ ifo inyọn̄ ogoon̄ isi ikup, ọmọ gaalek. 

Jisọs îje ije me inyọn̄ isi mun̄ 
(Mat 14:22-33; Mak 6:45-52) 

16Me agan̄ ikakwun̄ usen ya, ebi udun̄ kè Jisọs enenije isibi atasuk, 

17mè isi inin̄ uji ge ikọp isaba okwaan̄ oyô ya ibesi Kapanọm, ema gaalek. Jisọs 
kpunu melek kiban̄. Egwe onenifit ema me okwaan̄ ya. 
18Efet okekiwut unye unye, mè itap ogbururu me okwaan̄ oyô ya. 

19Mgbọ ema ekọpbe inu òbet lek ewuuk ije go mè ìre gweregwen inin̄ emen 
okwaan̄ oyô ya, ema ebebene chieen̄ imun̄ Jisọs okije ukot ukot me isi mun̄ itap 
me lek uji kiban̄. Ukpook otetet ema enenen. 
20Ire, Jisọs obebe ema, “Ikatet ukpook, ke emi ke îre.” 

21Ema etetele mè ọmọ isaba inin̄ uji. Ikafiin̄ mgbọ, ema ekọkọp itoon̄ me atasuk 
ere ema ebesi. 



1882 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

22Me ofit iwele kan̄, ogbogbo ebi ene ìkup me atasuk agan̄ Jisọs mè ebi udun̄ kan̄ 
enan̄abe ya eweweek iriọọn̄ ibe ke îre uji ge gaalek okup me atasuk ya mgbọ 
ebi udun̄ kè Jisọs ekọpbe inan̄a; ke Jisọs ìkagọọk ema ìnin̄ uji ya. 
23Ìkafiin̄ mgbọ, usini uji ònan̄a me ama Taiberias onenikọp itoon̄ me agba lek 
ere ife cha ekupbe irie inorie ya mgbọ Okaan̄-ene ogbanabe isan̄a. 
24Mgbọ ogbogbo ebi ene cha eniweek iriọọn̄ ibe ke Jisọs ìkayaka ìkup me ere 
ya; ke ebi udun̄ kan̄ si kpunu, ema eneninin̄ emen uji cha, mè ikọp isaba isi 
Kapanọm isi iweek Jisọs. 

Jisọs ore inorie òkinyi ene ugwem 

25Mgbọ ife cha eweekbe Jisọs imun̄ me usaba agan̄ okwaan̄ oyô ya, ema edodo 
ọmọ ibe, “Ogwu Ijejeen̄, ìre kpa mgbọ ke osaba inire agan̄ keyi?” 
26Jisọs ofọfọọk ema ibe, “Me atikọ, ìkare mije inu ukechieen̄ nrọbe cha ke enyi 
ekiweek emi, îre mije inorie ya enyi eriebe, mè irie ijot, ke enyi enikiweek emi. 
27Ikakpan̄ lek kinyi ìnyi ikwaan̄, mije inorie echi òkifafiat. Ìkisi ikwaan̄ ìweek 
inorie eyi môfukbe, mè inyi ene ugwem ikakaan̄ge itata, eyi emi Gwun̄ Ebilene 
mânyibe enyi. Mije, Awaji Ute ìnyi emi unye nkisa irọ ikwaan̄ ukechieen̄ chi, inyi 
ebi ene esa me ikeya eriọọn̄ ibe ke ọmọ îbọkọ emi itap.” 
28Ema enenido Jisọs ibe, “Ìre keke ke eji eberọ, inyi eji ekọt erọ inu Awaji 
okiweek?” 
29Jisọs ofọfọọk ema ibe, “Inu Awaji okiweek ìre ene ichechieek me lek ogwu 
Awaji oriabe inu.” 
30Ife cha enenido ọmọ ibe, “Ire ikeya, ìre kpasi inu ukechieen̄ ke oborọ ijeen̄ eji, 
inyi eji emun̄, mè echieek me lek kwun̄? Rọ-nu, inyi eji emun̄. 
31Mije, ebi nte nte kiji mîrie inorie ònan̄a me emen inyọn̄, eyi ekigwen mana, 
me emen èwê, kubọk egebe me Ikpa Mbuban ibe ke Awaji ìsa inorie ònan̄a me 
emen inyọn̄ ikpukpo ebi ene.” 
32Jisọs onenifọọk ema ibe, “Me atikọ, ìkare Mosis onyi ebi nte nte kinyi inorie 
ònan̄a me emen inyọn̄ ya. Îre Nte n̄a okinyi enyi atata inorie eyi ònan̄a me emen 
inyọn̄. 
33Mije, inorie eyi Awaji onyibe ebilene ìre ogwu ònanan̄a me emen inyọn̄ inu, 
mè inikinyi ebi linyọn̄ ugwem eyi ikakaan̄ge itata.” 
34Ema enenibe ọmọ, “Ogwu Nte, bene me mgbọ keyi fo isi, kinyi eji inorie yi 
usen geelek.” 
35Jisọs onenitumu inyi ema ibe, “Emi nre inorie eyi òkinyi ene ugwem. Ene 
geelek ònunu me lek n̄a ìkpoyaka iran̄ ọfiọọn̄. Ene geelek òchechieek me lek n̄a, 
ebek ìkpoyaka irak. 
36Ire, kubọk mwuukbe lek itumu inyi enyi, enyi mîsa chieen̄ kinyi imun̄ emi, ire, 
enyi kpechieek me lek n̄a. 

37Otutuuk ebi geelek Nte n̄a onyibe emi mênu me lek n̄a. Ene geelek ònunu me 
lek n̄a, emi m̀kpalap isan̄a. 
38Mije, ǹkanan̄a me emen inyọn̄ ìnu inenirọ nkeek n̄a, ǹnu inenirọ nkeek ogwu 
òraria emi inu. 
39Nkeek Awaji ogwu òraria emi inu ìre, mè emi nkafiin̄ ene geege me lek 
otutuuk ebi ọmọ onyibe emi. Ire, mè emi ǹjomo ema me mkpa me mgburudun̄ 
Usen ya. 
40Ofifi si, nkeek kè Nte n̄a ìre ke ene geelek òtotoon̄ emi ogwu Gwun̄ ejit me lek, 
mè ichieek me lek n̄a môkaan̄ ugwem ikakaan̄ge itata. Emi mâjomo si ene ya me 
mkpa me mgburudun̄ Usen ya.” 
41Mije Jisọs otumube ibe ke ọmọ ore inorie eyi ònan̄a me emen inyọn̄, ebi Ju 
ebebene ikinunuun̄, 
42mè ikibe, “Ìre ìkare Jisọs gwun̄ kè Josefu ire ogwu? Eji mîriọọn̄ ogwu ute mè 
ogwu uga ijaan̄. Ìjeje iyaka initumu ibe ke ọmọ ìnan̄a me emen inyọn̄ inu?” 
43Jisọs onenibe ema, “Ikayaka ìnunuun̄ me etete kinyi. 

44Kpunu ene geege òbokọkọt inu me lek n̄a, îtata mè Nte n̄a ogwu òraria emi 
inu ìtataba ene ya inu me lek n̄a. Ene geelek ònunu me lek n̄a, mâjomo ene ya 
me mkpa me mgburudun̄ Usen ya. 
45Mîge si me emen ikpa ebi nriran ibe ke Awaji me lek kan̄ obokijeen̄ ema 
inu. Eya orọ, ogwu òkigban̄ ikọ me otu kè Nte n̄a, mè ikikween̄ inu inan̄a me 
ubọk kè Nte n̄a, ogwugwa okinu me lek n̄a. 
46“Me atikọ, kpunu ene geege òrarak imun̄ Nte n̄a. Îre ogwu ònan̄a me lek Ogwu 
Nte gaalek omun̄ Ogwu Nte. 
47Ǹkitumu atikọ inyi enyi ibe ke ene geelek ogwu òchechieek me lek n̄a îkaan̄ 
ugwem ikakaan̄ge itata. 
48“Emi nre inorie òkinyi ene ugwem. 

49Ebi nte nte kinyi mîrie mana me emen èwê. Ire, ema mîkwaan̄ si. 

50Mgbọ yi, ìkpọ, inorie eyi ònan̄a me emen inyọn̄ ire eyi. Ikaan̄ ogwu irie inorie 
keyi, ene ya ìkpoyaka ikwu. 
51Emi nre inorie ya òkinyi ene ugwem, eyi ònan̄a me emen inyọn̄. Ire ene irie 
inorie yi, ene ya môluk ugwem ire mgbọ ikakaan̄ge itata. Inorie yi ìre akpalek 
n̄a eyi mâsabe inyi me ibot ugwem ebi linyọn̄.” 
52Ebi Ju enanaan̄ ejit enenen, mè ibene ikiwut ifan̄a me lek kiban̄ ibe, “Ìre ene yi 
ìbojeje isa akpalek kan̄ inyi eji etaka?” 
53Jisọs otutumu inyi ema ibe, “Ǹkitumu atikọ inyi enyi ibe, ire enyi kpetaka 
akpalek Gwun̄ Ebilene, mè inwọ eje kan̄, enyi kpebekaan̄ ugwem me emen kinyi 
kubọk ge. 

54Ene geelek òtataka akpalek n̄a, mè inwọ eje n̄a, ene ya okaan̄ ugwem 
ikakaan̄ge itata. Emi mâjomo si ene ya me mkpa me mgburudun̄ Usen ya. 
55Mije, akpalek n̄a ìre ata inorie, eje n̄a si ìre ata inu inwọnwọ. 

56Ene geelek òtataka akpalek n̄a, mè inwọ eje n̄a, ene ya môkup me emen n̄a, 
emi si nkukup me emen ene ya. 
57“Ubọk Nte n̄a ogwu òkup me ugwem oriabe emi inu, emi si nluluk ugwem mije 
kè Nte n̄a, ikeya si, ene geelek òtataka akpalek n̄a môluk ugwem mije n̄a. 
58Akpalek n̄a yi ore inorie ya eyi ònan̄a me emen inyọn̄. Ebi nte nte kinyi mîrie 
mana, mè ikwaan̄ isan̄a. Ire, ene geelek òrerie inorie keyi môluk ugwem ire 
mgbọ ikakaan̄ge itata.” 
59Jisọs ìtumu ikọ yi mgbọ îkijeen̄ inu me uwu ntitiin̄ ebi Ju òkup me Kapanọm. 

Owuwa ebi udun̄ kè Jisọs mîyat itele Jisọs 

60Mgbọ owuwa me lek ebi ìkigọọk Jisọs me udun̄ enọbe ikọ ya, ema etutumu 
ibe, “Eyi ìre uyọt uyọt ijejeen̄. Ìre ekene obokọt ibọkọ itap?” 
61Jisọs orọriọọn̄ ibe ke ebi udun̄ kan̄ mêkinunuun̄ mije ijejeen̄ ya, mè ido ema 
ibe, “Ìre ijejeen̄ yi înaan̄ enyi ejit? 
62Ire ikeya, mgbọ enyi mêmun̄be emi Gwun̄ Ebilene nkinan̄a me ijọn̄ inene ifo 
emen inyọn̄ ere nkupbe me adasi mgbọ, enyi eberọrọ? 
63Îre Ekwukwu Awaji okinyi ene ugwem. Akpalek ikike ìkakup me lek inu 
geege. Ikọ chi ntumube inyi enyi okinyi ene Ekwukwu melek ugwem. 
64Ire, owuwa ene me etete kinyi kpechieek me lek n̄a.” Bene me ibebene, Jisọs 
îriọọn̄ ebi ekachieekge me lek kan̄, mè iriọọn̄ si ogwu òboleke ọmọ inyi ekpan̄, 
me etete ebi udun̄ kan̄. 
65Inenitumu inyi ema ibe, “Îre mije keyi ke ntumu inyi enyi ibe ke kpunu ene 
geege òbokọt inu me lek n̄a, îtata mè Nte n̄a ìtataba ene ya inu me lek n̄a.” 
66Bene me mgbọ yi, owuwa ebi udun̄ kan̄ egwugwu ikom ifon. Kpeyaka igọọk 
ọmọ ije ofifi. 
67Jisọs onenido akọp mè ene iba ebi Otuchieen̄ kan̄ ibe, “Ìre enyi mêgọọk ilibi 
itele emi si?” 
68Saimọn Pita ofọfọọk ọmọ ibe, “Okaan̄-ene, ìre ekene ke eji ebegọọk? Îre owu 
okaan̄ ikọ òkinyi ene ugwem ikakaan̄ge itata. 
69Eji mîchieek me lek kwun̄, mè iriọọn̄ ibe ke owu ore Ogwu Mbuban ya ònan̄a 
me lek Awaji inu.” 
70Jisọs ofọfọọk ema ibe, “Emi me lek n̄a ngobo enyi akọp mè ene iba. Ire, ene ge 
me lek kinyi ìre Yọk!” 

71Jisọs ìtumu ikọ ya ikpọ isi kè Judas gwun̄ kè Saimọn Isikariọt, òrere ene ge me 
lek akọp mè ene iba ebi Otuchieen̄ kan̄. Ọmọ yi ore ogwu òleleke Jisọs inyi ekpan̄ 
me mgburudun̄ mgbọ. 

Jọn 7 

Jisọs mè ebi ngwan̄ 

1Mgbọ eyi orakabe, Jisọs onenikijijen̄e ikana me agan̄ Galili. Ìkaweek isisi agan̄ 
Judia mije ebi ibot ebi Ju ìkup me agan̄ ya ekiweek isasan̄a ugwem kan̄. 
2Me mgbọ ijọk Uwu Nlak ogbetbe, 

3ebi ngwan̄ kè Jisọs enenitumu inyi Jisọs ibe, “Yaka nan̄a me ere keyi gọọk je-
nu si Judia, inyi ebi udun̄ kwun̄ ìkup me agan̄ keya eyaka egọọk emun̄ inu 
ukechieen̄ chi okirọ. 
4Mije, ene geelek òkiweek ibe ebi ene eriọọn̄ ogwu ọmọ orebe ìkakirọ inu me 
nlelet. Eya orọ, mgbọ owu owuwuuk lek ikirọ inu ukechieen̄ chi, san̄a lek kwun̄ 
sibi jeen̄ otutuuk ebi linyọn̄.” 
5Ebi ngwan̄ kè Jisọs etumu ikọ yi, mije, ema me lek kiban̄ kpechieek me lek kè 
Jisọs. 
6Eya orọ, Jisọs otutumu inyi ema ibe, “Mgbọ Awaji osun̄be inyi emi ìkakem-nu. 
Eyi kinyi, mgbọ geelek ìre ata mgbọ. 
7Ebi linyọn̄ kpebekọt icha enyi. Ire, ema mîcha emi, mije nkitumu inyi ema ibe 
ke irọrọ kiban̄ îfieek. 
8Enyi ìgọọk ìje ìsi ijọk ya, ke emi m̀kpasi, mije, mgbọ n̄a ìkakem-nu.” 

9Itutumu ikọ yi isan̄a, ibabia me Galili, ìkagọọk isi Judia. 

10Ire, mgbọ ebi ngwan̄ kan̄ enan̄abe isi ijọk ya, Jisọs me lek kan̄ onwenween̄ lek 
inan̄a igọọk isi ijọk ya me Jeruselem me nlelet, ìkasan̄a lek kan̄ ìsibi me isi ene. 
11Sabum înirere Jeruselem, ebi ibot ebi Ju mîbebene ikiweek ọmọ, mè ikidido 
ibe, “Ìre ene yi ìkup me ere owa mọnọ?” 
12Ukpatu ofolek kan̄ okekikana me etete urum ebi ene ìnunu ijọk ya. Usini ene 
ebe ke îre ata ene, sà usini ebe in̄-in̄, ke îre ogwu ofiaan̄. 
13Ire, kpunu ene geege òkọkọt itumu ikọ ibak ọmọ me isi ene, mije, ema ekifieek 
owot me lek ebi ibot ebi Ju. 

Jisọs îjeen̄ inu me mgbọ ijọk Uwu Nlak 

14Mgbọ otu ifuk usen ijọk ya ojebe inire ìkike iba, Jisọs onunu me oyet egep Uwu 
Mbuban me Jeruselem, mè ibene ikijeen̄ inu. 
15Ijejeen̄ kan̄ okeke ebi ibot ebi Ju chieen̄ enenen. Ema ekekido ibe, “Ìre ene yi 
ìjeje iriọọn̄ inu ikeyi me ere ìkasisi ìkween̄ inu geege?” 

16Jisọs ofọfọọk ema ibe, “Ijejeen̄ eyi nkijeen̄ ìkanan̄a me unye n̄a, ìnan̄a me ubọk 
Awaji ogwu òraria emi inu. 
17Ire, ogwu iweek irọrọ nkeek eyi Awaji, ene ya môriọọn̄ mè ìre inu nkijeen̄ 
ìnan̄a me ubọk Awaji, mè ìre me unye n̄a gaalek. 
18Mije, ogwu geelek òkitumu ikọ me unye eyi kan̄ ìkiweek umin inyi lek kan̄. 
Ire, ogwu geelek òkiweek ibe ebi ene esa umin enyi ogwu òraria ọmọ inu, ene 
ya ore ogwu òkitumu atikọ, kpunu ofiaan̄ geege me emen ene ya. 
19Ìre Mosis ìkafat ìnyi enyi Ikan? Ire, kpunu ene geege me lek kinyi òkisun̄ Ikan 
cha. Ìre keke orọ enyi ekiweek ikpakpan̄ emi?” 
20Ife cha efọfọọk ọmọ ibe, “Ijo erumun̄ òwa me ibot kwun̄! Ìre ekene okiweek 
ikpakpan̄ owu?” 
21Jisọs otutumu inyi ema ibe, “Ikwaan̄ ukechieen̄ ge gaalek nrọbe me etete kinyi 
me Usen Mbuban oke otutuuk kinyi chieen̄. 
22Enyi mîkifieek bọn kinyi afi me Usen Mbuban igọọk me lek Ikan Mosis onyibe 
enyi. (Ire, me atikọ, orọmijọn̄ yi ìnan̄a me ubọk ebi nte nte kinyi me ukot ikaan̄, 
ìkanan̄a me ubọk kè Mosis me lek kan̄.) 
23Ire enyi ikifieek bọn kinyi afi me Usen Mbuban, inyi enyi ekafiat Ikan Mosis 
onyibe enyi ofolek ifefieek afi, ìre keke orọ enyi ekinaan̄ ejit me lek n̄a mije 
nrọbe inyi otutuuk lek ene inye me Usen Mbuban? 
24Ikayaka ìkisa inu chieen̄ kinyi okimun̄ gaalek ìfieek oyerebet ìnyi ene. Ìkisibi 
unen oyerebet ìgọọk me lek atikọ.” 

Jisọs ore Karais ya 

25Me ike mgbọ ya, usini ebi Jeruselem ebebene ikidido lek kiban̄ ibe, “Ìre ìkafat 
ìre ene yi ke ebi ibot ebi Ju ekiweek ikpakpan̄? 
26Ìkpọ ma, ke ọmọ ire ogwu òkitumu ikọ inyi ebi ene me eden̄ ama, kpunu ogwu 
òkọkọt isan̄a amọn inyi. Ìre ebi ibot ebi Ju mîra iweek iriọọn̄ ibe ke ene yi ore 
Karais ya me atikọ mọnọ? 
27Mgbọ Karais ya mônube, kpunu ogwu òboriọọn̄ ere înan̄abe. Ire ogwugwu, eji 
mîriọọn̄ ere înan̄abe.” 
28Jisọs okukup me emen Uwu Mbuban ya ere îkijeen̄ ebi ene inu, mè itaan̄ ukpo 
itumu ibe, “Iin̄, enyi mîriọọn̄ emi, mè iriọọn̄ si ere nnan̄abe. Ire, ǹkanu me ere yi 
me unye eyi lek n̄a, eraria emi inu. Ogwu òraria emi inu ore ogwu atikọ. Ire, enyi 
kperiọọn̄ ọmọ. 
29Emi nriọọn̄ ogwu òraria emi inu, mije, ǹnan̄a me lek kan̄ inu. Îre ọmọ oria emi 
inu.” 
30Mgbọ ebi ibot ebi Ju cha enọbe ikọ Jisọs otumube, ema eweweek itetet ọmọ 
me ubọk unye isi ikpan̄. Ire, kpunu ogwu òkọkọt ije isi itet ọmọ, mije, mgbọ 
mkpa kan̄ ìkakem. 

31Ire, owuwa ene me etete urum ene cha echechieek me lek kan̄, mè ikibe, “Ire 
ogwu Mesaya ya inu, ìre môrọ uyeke uyeke inu ijejeen̄ igak echi ene yi orọbe?” 
32Mgbọ ebi Farisi enọbe ubọk owuwa ene ekitumu ata ikọ ikeyi ibak Jisọs, ema 
melek ebi ibot ngwugwa eraria ebi ìkibem Uwu Mbuban ibe esi etet Jisọs me 
ubọk unye esa enu inyi ekpan̄. 
33Mgbọ ebi ife cha enube, Jisọs otutumu ibe, “Emi m̀bagọọk enyi ikup sọnja 
mgbọ, mè iyaka ifo igọọk ogwu òraria emi inu. 
34Mgbọ keya, enyi mêweek emi, ire, enyi kpebekọt iweek emi imun̄. Ere 
mbakup, enyi kpebekọt inu.” 
35Ebi ibot ebi Ju ekekitumu me lek kiban̄ ibe, “Ìre ere owa ke ogwu enerieen̄ yi 
obosi eyi eji kpebekọt iweek ọmọ imun̄? Ìre ìbosi igọọk ebi kiji ebi ìluk me ido 
ebi Giris ikup, mè ikijeen̄ ebi Giris cha inu mọnọ? 
36Eyi îtumube ibe ke eji mêweek ọmọ, ire, ke eji kpebekọt iweek ọmọ imun̄, mè 
ibe si ke ere ọmọ obokup, ke eji kpebekọt inu, ìre ikọ kechi ìsibi keke ni?” 
37Me òta usen ijọk ya, eyi òrere usen òmimin ichit me lek ijọk Uwu Nlak ya, Jisọs 
onanan̄a ikeke, mè ikitaan̄ ukpo itumu inyi ebi ene ibe, “Ene geelek ebek orakbe, 
inu me lek n̄a ininwọ mudim. 
38Ene geelek òchechieek me lek n̄a, ogbuuruk eyi mun̄ òkinyi ene ugwem 
môkinan̄a me ibot ejit ene ya ikigbuk isibi, kubọk egebe me emen Ikpa 
Mbuban.” 
39Jisọs ìtumu ikọ ya ibak Ekwukwu Awaji ogwu ebi geelek ìchechieek me lek 
kan̄ mêbọkọbe. Mege inire ike mgbọ Jisọs okitumu ikọ ya, Awaji ìkanyi-nu ebi 
ìchechieek me lek kan̄ Ekwukwu Mbuban, mije, Awaji ìkabene-nu Jisọs ìfo 
inyọn̄ ìsi ìtap me irek ujamgbugbo. 
40Mgbọ ebi ife cha enọbe ikọ ya Jisọs otumube, usini me lek ebi urum ene cha 
ekekitumu ibe, “Me atikọ, ogwu enerieen̄ yi ore ogwu Nriran ya ogwu 
òbonunu.” 
41Usini me lek kiban̄ ebebe, “Îre ọmọ ore Karais ya!” Ire, usini kiban̄ ekekido ibe 
mè ìre Karais ìbojeje inan̄a me Galili; 
42ke Ikpa Mbuban ìtumu ibe ke Karais ya ìbonan̄a isibi me owot iman kè Debit 
me Beteleyem, ama ere emanbe Debit. 
43Sa me ikeya, ifan̄a oninin̄ me etete ife cha, mije kè Jisọs. 

44Usini ene eweweek itetet ọmọ me ubọk unye isi ikpan̄. Ire, kpunu ogwu òjeje 
inin̄ ọmọ lek isi itet. 

Ebi ibot ebi Ju kpechieek me lek kè Jisọs 

45Mgbọ ebi ìkibem Uwu Mbuban cha egwube ikom ika, ebi ibot ngwugwa mè 
ebi Farisi enenido ema ibe, “Ìre keke orọ enyi kpetet ogwu enerieen̄ ya isa inu?” 

46Ema efọfọọk ibe, “Eji kperarak imun̄ ene geege òtutumu ikọ kubọk ogwu 
enerieen̄ ya okitumu.” 
47Ebi Farisi cha edodo ebi mbem cha ibe, “Ìre ene ya îfiaan̄ enyi si itap ebot? 

48Ìre îkaan̄ ene ge me etete ebi ibot ebi Ju, mè ìyaka ire eji ebi Farisi ogwu enyi 
eweekbe imun̄ ibe ke îchieek me lek ogwu enerieen̄ yi? 
49Me atikọ, kpunu ebi ibot ebi Ju geege ìchechieek me lek ene yi. In̄-in̄, îre urum 
ebi ikike chi ekariọọn̄ge inu geege me emen Ikan kè Mosis gaalek echieek me 
lek ene yi. Unaan̄-ejit Awaji me ibot ife chi okupbe.” 
50Ogwu Farisi ge ekigwen Nikodimọs, ogwu òsisi lek kè Jisọs me eririeen̄ ya, 
onenido ebi ibot cha melek kan̄ ekupbe me ere ya ibe, 
51“Ìre înen me Ikan kiji ibe eji etip ene oyerebet me mgbọ eji kpenọnọ ikọ otu 
ene ya, mè iweek iriọọn̄ inu ene ya okirọ?” 
52Ema efọfọọk Nikodimọs ibe, “Ìre owu si ònan̄a me agan̄ Galili? Ire òkariọọn̄, 
kpọk si kween̄ inu egebe me Ikpa Mbuban jaan̄ lek, ke owu môweek imun̄ ibe 
ke kpunu ere geege egebe ibe ke îkaan̄ ogwu Nriran òbonan̄a me Galili isibi.” 

[53Eya iraraka, otutuuk ene ekpọkpọk iyat me ere ya, ogwu ikup, ofo uwu kan̄. 

Jọn 8 

Mîtet ogwu enenwaan̄ òsi ugan isa inu me lek kè Jisọs 

1Jisọs onenije isi inyọn̄ ogoon̄ Olifu. 

2Me ofit iwele kan̄, inanan̄a me ere ya ikpọk ije isi oyet egep Uwu Mbuban, 
ogbogbo ebi ene enenikeke ikana ọmọ okokop. Isisiki ikweek, mè ibene ikijeen̄ 
ema inu me ere ya. 
3Usini ebi ìjeen̄ Ikan mè ebi Farisi enenisa ogwu enenwaan̄ ge etetbe mgbọ îsibe 
ugan inu me isi ebi ìtititiin̄ me ere ya, 
4mè initumu inyi Jisọs ibe, “Ogwu Ijejeen̄, kpọ, etetet ogwu enenwaan̄ yi melek 
ofifi enerieen̄ ikarege ogwu olom me inyọn̄ mkpilaak. 
5Me emen Ikan kè Mosis, ege ibe mè esa ewuuk etọbọ ogwu enenwaan̄ geelek 
etetbe ikeya ekpan̄. Mgbọ keyi, mọmọ nkeek kwun̄?” 
6Ema edo ikọ ya isasa ileke Jisọs ikọ me otu, inyi ema ekaan̄ inu mêsabe ifieek 
ọmọ ikọ. Ire, Jisọs okakana isi ikwuun̄, mè ikisa otubọk ikige inu me ijọn̄. 
7Ubọk ema ekpọkpọ ikido ọmọ ikọ ya me efuuk me efuuk, Jisọs onenibene isi 
me ijọn̄, mè itumu inyi ema ibe, “Ikaan̄ ogwu, me lek kinyi, ikarọge ijo inu me 
ugwem kan̄, ene ya idasi imọnọ ewuuk itọbọ-nu ogwu enenwaan̄ yi.” 
8Itutumu ikọ ya isan̄a, ikpọkpọk igele ikwuun̄, mè ikige inu me ijọn̄. 

9Mgbọ ema enọbe ikọ ya, lek kiban̄ owọwọ. Ema ebebene ikikpọk iyat me ge me 
ge, bene me lek ebi ugane si re lek ebi nsabọn. Ikeya ke ema otutuuk eyat itele 
Jisọs. Ogwu enenwaan̄ ya okpọkpọ ikeke si me ere ya. 
10Jisọs onenibene isi me ijọn̄, mè ido ogwu enenwaan̄ ya ibe, “Ogwu enenwaan̄, 
sà ebi ife cha ye? Ìre ìkakaan̄ ogwu òtitip owu oyerebet mkpa?” 
11Ogwu enenwaan̄ ya ofọfọọk ibe, “In̄-in̄, Ogwu Nte, kpunu ene geege òtitip emi 
oyerebet.” Jisọs otutumu inyi ọmọ ibe, “Înwọn, emi si ǹkatip owu oyerebet. Je 
fo. Bene me mgbọ keyi fo isi, kayaka ìluk ijo ugwem.”] 

Jisọs ore utoon̄ eyi linyọn̄ 

12Jisọs onenikpọk itumu ikọ inyi ebi ene, mè ibe ema, “Emi nre utoon̄ eyi linyọn̄. 
Ene geelek ògọgọọk emi me udun̄ ìkpokitutun ikana me emen udun, môkaan̄ 
utoon̄ eyi òkinyi ene ugwem.” 
13Ebi Farisi ìkup me ere ya enenibe ọmọ, “Kpọ ma, owu oyaka ikikeke ata-ikọ 
inyi lek kwun̄ gaalek. Eya orọ, ata-ikọ kwun̄ ìkasibi inu geege.” 
14Jisọs otutumu inyi ema ibe, “Ìrere emi me lek n̄a nkikeke ata-ikọ inyi lek n̄a, 
ata-ikọ n̄a ìre atikọ, mije, emi nriọọn̄ ere nnan̄abe inu, mè iriọọn̄ si ere mbasi. 
Ire, enyi kperiọọn̄ ere nnan̄abe, kperọriọọn̄ si ere mbasi. 
15Eyi kinyi, enyi ekisa ifuk-ibot ebilene ifieek oyerebet inyi ene. Ire, emi 
ǹkafieek oyerebet ìnyi ene geege. 
16Ire, ire mfieek oyerebet inyi ene, ifieek-oyerebet n̄a ìre unen, mije, ìkare emi 
gaalek nkeke. Nte n̄a ogwu òraria emi inu melek n̄a ekeke. 
17Me emen Ikan kinyi, ege ibe, ire ene iba ikeke ata-ikọ me ibot inu ge, ke inu ya 
ìre atikọ. 
18Ubọk geelek nkikeke ata-ikọ inyi lek n̄a, nkaan̄ ofifi ogwu ata-ikọ. Ogwu ata-
ikọ ya ìre Nte n̄a ogwu òraria emi inu.” 
19Ema enenido Jisọs ibe, “Nte kwun̄ ya ìkup me owa?” Jisọs ofọfọọk ema ibe, 
“Enyi kperiọọn̄ ogwu nrebe, enyi kperiọọn̄ si Nte n̄a. Ire enyi meriọọn̄ emi, kè 
enyi eriọọn̄ si Nte n̄a.” 
20Jisọs ìtumu otutuuk ikọ chi inyi ife cha mgbọ îkijeen̄ ema inu me emen oyet 
egep Uwu Mbuban, me agan̄ ere ebi ene ekisi ito inyinyi kiban̄. Ire, kpunu ogwu 
òkọkọt itet ọmọ me unye ubọk isi ikpan̄, mije, mgbọ mkpa kan̄ ìkakem. 
21Jisọs okpọkpọk itumu inyi ife cha ibe, “Mâninan̄a me etete kinyi. Nsinan̄a, enyi 
mêweek emi igak, mè ikwaan̄ ita me emen ijo kinyi. Ere mbasi, enyi kpebekọt 
inu.” 
22Ebi ibot ebi Ju ekekibe, “Ìre ìbokpakpan̄ lek kan̄ mọnọ? Ìre eya orọ îkitumu 
ibe, ere ọmọ obosi, ke eji kpebekọt inu?” 
23Jisọs ofọfọọk ema ibe, “Enyi enan̄a me linyọn̄ keyi. Ire, emi ǹnan̄a me emen 
inyọn̄ inu. Enyi ìre ebi linyọn̄ keyi. Ire, emi ǹkare ogwu linyọn̄ keyi. 

24Iin̄, ntumu inyi enyi ibe ke enyi mêkwaan̄ me emen ijo kinyi. Ire enyi 
kpechieek ibe ke Emi Ìre Ogwu Nrebe, enyi mêkwaan̄ me emen ijo kinyi me 
atikọ.” 
25Ema enenido Jisọs ibe, “Owu òtele ìre ekene ni?” Jisọs ofọfọọk ibe, “Mwuuk 
lek ikitumu ogwu nrebe inyi enyi bene me ibebene. 
26Mgbọ yi, îkaan̄ owuwa inu mâkọtbe itumu ofolek kinyi, mè isa itip enyi 
oyerebet. Ire, ikọ nnọbe me otu ogwu òraria emi inu gaalek ke nkitumu inyi ebi 
linyọn̄, mije, ogwu òraria emi inu ìre ogwu atikọ.” 
27Ife cha kpekọt itet ibot ibe ke Jisọs ìkitumu ikọ ya ibak ogwu Ute ogwu òkup 
me emen inyọn̄. 
28Jisọs onenitumu inyi ema ibe, “Mgbọ enyi isibene emi Gwun̄ Ebilene ifo inyọn̄, 
mgbọ ya, enyi mêriọọn̄ ibe ke Emi Ìre Ogwu Nrebe, mè iriọọn̄ si ibe ke ǹkasa 
me unye eyi n̄a ìrọ inu geege. Ire, ke îre inu Nte n̄a ojeen̄be emi gaalek ke 
ǹkitumu. 
29Ogwu òraria emi inu melek n̄a ekup, ìkakitele emi mgbọ geege, mije, inu 
òkibele ọmọ ejit ke nkirọ mgbọ geelek.” 
30Mgbọ Jisọs okitumu ikọ ya, owuwa ebi ìkukup ikigban̄, echechieek me lek kan̄. 

Ogwu òkirọ ijo inu ìre usun̄ inyi ijo inu 

31Jisọs onenitumu inyi ebi Ju cha ìchechieek ikọ kan̄ ibe, “Ire enyi ikirọ inu 
nkijeen̄ enyi, enyi mêre ebi ìkigọọk emi me udun̄ me atikọ. 
32Mgbọ ya, enyi mêriọọn̄ atikọ ya, atikọ ya si môsan̄a enyi isibi me usun̄.” 

33Ema enenifọọk Jisọs ibe, “Eji ìre bọn owot iman kè Ebereyam, eji kperarak ire 
usun̄ inyi ene geege. Owu òjeje itumu ibe ke eji mêsibi me usun̄?” 
34Jisọs ofọfọọk ema ibe, “Ǹkitumu atikọ inyi enyi ibe, ene geelek òkirọ ijo inu 
ìre usun̄ inyi ijo inu. 
35Ogwu usun̄ ìkakiluk ìbia me uwu ogwu ute-uwu. Îre gwun̄ ogwukaan̄ uwu 
okiluk ibia me uwu ogwu ute ire mgbọ geelek. 
36Eya orọ, ire Gwun̄ Awaji isan̄a enyi isibi me usun̄, enyi mîsibi me usun̄ me 
atikọ. 
37Emi nriọọn̄ ibe ke enyi ìre bọn owot iman kè Ebereyam. Ire, enyi ekiweek 
ikpakpan̄ emi, mije, enyi kpebọkọ ikọ n̄a itap me emen kinyi. 
38Emi ǹkitumu inu mmun̄be me ere Nte n̄a okupbe inyi enyi. Eyi kinyi, inu 
geelek nte kinyi otumube inyi enyi, eya ke enyi ekirọ.” 
39Ema efọfọọk Jisọs ibe, “Ebereyam ore nte kiji!” Jisọs otutumu inyi ema ibe, 
“Ire enyi mere bọn kè Ebereyam, me atikọ, kè enyi èkerọ ikwaan̄ Ebereyam 
orọbe. 
40Ire, enyi ekiweek ikpakpan̄ emi ogwu ǹtutumu atikọ nnọbe me otu Awaji inyi 
enyi. Ebereyam ìkarọ ojelek inu òkup ikeyi. 

41Inu geelek nte kinyi okirọ, eya ke enyi ekirọ.” Ife cha etutumu inyi Jisọs ibe, 
“Eji kpere bọn ugan, Awaji gaalek me lek kan̄ ore Nte kiji.” 

Ebi geelek ìjijit ikọ kè Jisọs ìre bọn Yọk 

42Jisọs otutumu inyi ema ibe, “Ire Awaji more Nte kinyi me atikọ, kè enyi èmun̄ 
emi me chieen̄, mije, emi ǹnan̄a me lek Awaji inu me ere keyi. Ǹkanu me unye 
eyi n̄a gaalek, îre Awaji oria emi inu. 
43Ìre keke orọ enyi kpekikọt igobo ikọ n̄a itet? Îre nan̄a me lek enyi kpekọt inọ 
ikọ nkitumu, mije, enyi kpeweweek si inọnọ. 
44Enyi ìre bọn kè nte kinyi ogwu òrere Yọk. Nkeek Yọk, ogwu òrere nte kinyi ya 
si ke enyi ekiweek irọrọ. Yọk ìre ogwu òkpan̄ ene, mè ogwu afa, bene me 
ibebene. Ìkakikeke ìnyi atikọ, mije, kpunu atikọ geege me emen kan̄. Mgbọ 
geelek îkikan̄ ataak, mgbọ ya ke îkirọ inu òtatat me ugwem kan̄, mije, ọmọ ìre 
ogwu ataak. Otutuuk ataak mè ofiaan̄ geelek, îre Yọk osan̄a isibi. 
45Ire, mije nkitumu atikọ inyi enyi, enyi kpechieek me lek n̄a. 

46Ǹdo enyi nu, ìre ekene me lek kinyi obokọt ijeen̄ ibe ke îkaan̄ ijo inu nrọbe? 
Ire nkitumu atikọ inyi enyi, ìre keke orọ enyi kpechieek me lek n̄a? 
47Ogwu òrere gwun̄ Awaji okinọ ikọ Awaji okitumu. Inu òrọrọ enyi kpekikọt inọ 
ikọ Awaji ìre ke enyi kpere bọn Awaji.” 

Jisọs ọmọ òwa sabum eniman Ebereyam 

48Ebi ibot ebi Ju enenifọọk Jisọs ibe, “Me atikọ, îriọọn̄ ubọk itat ubọk eji etumube 
ibe ke owu ìre ogwu Sameria; ke ijo erumun̄ òwa me ibot kwun̄.” 
49Jisọs ofọfọọk ema ibe, “Kpunu ijo erumun̄ geege me ibot n̄a. Nte n̄a ke nkinyi 
umin. Ire, enyi ekekikpọ emi chieen̄ isiki. 
50Ìkare emi nkiweek umin inyi lek n̄a. Ire, îkaan̄ ogwu òkiweek ibe ebi ene 
ekemin emi. Îre ene ya obofieek oyerebet. 
51Me atikọ, ǹkitumu inyi enyi ibe ke ogwu geelek òkirọ ikọ n̄a ìkpoyaka ikwu 
mege ire mgbọ ikakaan̄ge itata.” 
52Ebi ibot ebi Ju cha inọnọ ikọ yi Jisọs otumube, ema ebebe ọmọ, “Mgbọ keyi ke 
eji eriọọn̄ ibe ke ijo erumun̄ me ibot kwun̄ me atikọ. Mije, Ebereyam mè 
ogbogbo ebi nriran mîkwaan̄ ita. Owu onenikitumu ibe ke ene geelek òkirọ ikọ 
kwun̄ ìkpoyaka ikwu. 
53Ìre owu omin igak nte kiji Ebereyam ogwu òkwukwu? Sà ìre owu omin igak 
otutuuk ebi nriran ebi ìkwakwaan̄ ita? Na-nu, ìre òkikeek ibe ke owu ìre ekene 
mọnọ?” 
54Jisọs ofọfọọk ema ibe, “Ire emi gaalek nkimin lek n̄a, umin keya ìkasibi inu 
geege. Ire, Nte n̄a ogwu enyi ekitumu ibe ìre Awaji kinyi ya, ọmọ okimin emi. 

55Ubọk geelek enyi kperiọọn̄ Awaji kinyi ya, emi nriọọn̄ ọmọ. Ire ntumu ibe ke 
ǹkariọọn̄ ọmọ, nkana ogwu ataak kubọk enyi erebe. Me atikọ, emi nriọọn̄ ọmọ, 
mè ikirọ si ikọ kan̄. 
56Nte kinyi Ebereyam îbele ejit mgbọ Awaji otumube inyi ibe ke ogwugwu 
mômun̄ usen inunu n̄a. Ọmọ îkup imun̄ si usen ya, mè ibele ejit.” 
57Ebi ibot ebi Ju cha ebebe ọmọ, “Owu òkasoso-nu akọp acha go, ke owu 
okitumu ibe ke owu osa chieen̄ kwun̄ imun̄ Ebereyam?” 
58Jisọs otutumu inyi ema ibe, “Me atikọ, sabum enimaman nte kinyi Ebereyam, 
Emi òwa!” 
59Mije ikọ ya Jisọs otumube, ema eteteen̄ okpọkọ ewuuk ibesa itọbọ Jisọs ikpan̄. 
Ire, Jisọs olelet, mè inween̄ lek inan̄a me oyet egep Uwu Mbuban ya ije isibi. 

Jọn 9 

Jisọs îgwa ogwu ǹnàan̄ me Usen Mbuban 

1Mgbọ Jisọs okije me oniin̄, imumun̄ ogwu enerieen̄ ge òrere ǹnàan̄ bene me 
imaman kan̄. 
2Ebi udun̄ kan̄ enenido ọmọ ibe, “Ogwu Ijejeen̄, ìre ijo inu kè ekene orọ emanbe 
ogwu enerieen̄ yi ǹnàan̄? Ìre ijo inu eyi kan̄ gaalek orọ? Sà ìre ijo inu eyi ogwu 
ute mè ogwu uga?” 
3Jisọs ofọfọọk ema ibe, “Ìkare mije ijo inu ogwu enerieen̄ yi orọbe, ìkarere si 
mije ijo inu ogwu ute mè ogwu uga erọbe, orọ mè eman ogwu enerieen̄ ya 
ǹnàan̄. Ire, eman ogwu enerieen̄ yi ǹnàan̄, inyi ebi ene emun̄ ikwaan̄ ukechieen̄ 
eyi Awaji oborọ me emen ogwu enerieen̄ yi. 
4Eya orọ, mgbọ keyi îrebe ikarek, îkup me uyọt ibe emi melek kinyi esi ikwaan̄ 
enyi ogwu òraria emi inu. Mije, eririeen̄ òkinu mgbọ ene geege ìkpoyaka ikọt isi 
ikwaan̄. 
5Mgbọ keyi nkupbe me linyọn̄, emi nre utoon̄ linyọn̄.” 

6Jisọs itutumu ikọ ya isan̄a, ichocho ataak igwook me ijọn̄, mè ifuku ataak ya 
melek ntitaak, inyi ikup ibat ibat, mè ikọbọ isa ichiọọk ogwu enerieen̄ ya me 
chieen̄, 
7mè itumu inyi ibe, “Je si gwọk isi kwun̄ me emen udọn̄ mun̄ ekigwen Silowam” 
(eyi òsisibi “Eraria”). Ogwu enerieen̄ ya ojeje isi igwọk isi me emen udọn̄ mun̄ 
ya. Chieen̄ kan̄ obobolo. Ibebene ikimọọn̄ inu, mè igwu ikom ifo. 
8Ebi melek kan̄ elukbe me ere ge, mè ebi ìrarak imun̄ ọmọ okikweek me agba 
oniin̄ ibeek inu ebebe, “Ìre ìkafat ìre ogwu enerieen̄ òkikup me agba oniin̄ 
ikibeek inu ya ore ogwu?” 
9Usini ene ebebe ke îre ọmọ. Usini ene ebebe ke ìkare ọmọ; ke ogwugwu ìbebet 
lek kan̄. Ire, ogwu enerieen̄ ya okekitumu ibe ke ọmọ ore ene ya. 

10Ebi ife cha enenido ọmọ ibe, “Ìre chieen̄ kwun̄ ìjeje ichili, mè owu òkomọọn̄ 
inu?” 
11Ogwu enerieen̄ ya ofọfọọk ibe, “Enerieen̄ ge ekigwen Jisọs ocho ataak igwook 
me ijọn̄, mè ifuku ntitaak melek ataak ya, mè ikọbọ ichiọọk emi me chieen̄, mè 
ibe emi ǹje ǹsi ǹgwọk isi me udọn̄ mun̄ Silowam. Nsisi igwọk isi, mè ibene 
ikimọọn̄ inu mgbọ yaage.” 
12Ife cha enenido ọmọ ibe, “Enerieen̄ ya ìkup me owa?” Ifọfọọk ibe ke ọmọ 
ìkariọọn̄ ere îkupbe. 
13Ebi ene enenisa ogwu ǹnàan̄ Jisọs ogwabe ya inu me isi ebi Farisi. 

14Usen Jisọs ofukube ntitaak isa igwa chieen̄ ogwu ǹnàan̄ ya ìre Usen Mbuban. 

15Ebi Farisi cha enenikido ogwu enerieen̄ ya ibe ikpa-nu ubọk îsabe ibene 
ikimọọn̄ inu. Ogwu enerieen̄ ya onenikpa inyi ema ibe ke ogwu enerieen̄ ya 
ìkọkọbọ ntitaak ichiọọk ọmọ me chieen̄, ọmọ osisi igwọk isi, mè ibene ikimọọn̄ 
inu. 
16Usini ebi Farisi cha ebebe, “Ire ikeya, ogwu òrọrọ inu ya ìkanan̄a me lek Awaji, 
mije, ìkasun̄ ikan Usen Mbuban.” Ire, usini kiban̄ ekekido ibe, “Ìre ogwu ijo 
ìbojeje ikọt irọ ikpele inu ukechieen̄ òkup ikeyi?” Sa me ikeyi, wọlọwọlọ oninin̄ 
me etete kiban̄. Ema echeche lek irek iba. 
17Ebi Farisi cha enenido ogwu enerieen̄ ya ibe, “Ke chieen̄ kwun̄ ke ene ya ochili. 
Ìre keke ke owu okeek ofolek ene ya?” Ogwu enerieen̄ ya ofọfọọk ibe, “Ene ya 
ìre ogwu nriran.” 
18Ebi ibot ebi Ju chi kpekọt ichieek si ibe ke îkaan̄ mgbọ ogwu enerieen̄ ya orebe 
ǹnàan̄, mè iyaka inibene ikimọọn̄ inu. Eya orọ, ema eraria ikwaan̄ igwen ogwu 
ute mè ogwu uga. 
19Mgbọ ogwu ute mè ogwu uga enube, ebi ibot ebi Ju cha enenido ema ibe, “Ìre 
gwun̄ kinyi ire eyi? Ìre ogwugwu ke enyi ebe ke eman ǹnàan̄? Ìre ìjeje iyaka 
inikimọọn̄ inu mgbọ keyi?” 
20Ife cha efọfọọk ema ibe, “Eji mîriọọn̄ ibe ke gwun̄ enerieen̄ yi ìre gwun̄ kiji, mè 
iriọọn̄ si ibe ke eman ọmọ ǹnàan̄. 
21Ire, eji kperiọọn̄ ike îsabe ibene ikimọọn̄ inu. Eji kperiọọn̄ si ogwu òrọrọ inyi 
chieen̄ kan̄ ichili. Enyi me lek kinyi, ìdo ọmọ ma, mije, îmin iso ogwu òbokọt 
itumu ikọ ibot kan̄.” 
22Ogwu ute mè ogwu uga ya etumu ikọ ya, mije, ema ekifieek owot me lek ebi 
ibot ebi Ju. Mije ebi ibot ebi Ju mîwuuk lek itumu ifieek ibe, ene geelek òtutumu 
isibi ibe ke Jisọs ore Karais ya, ke ebelalap ene ya isibi me uwu ntitiin̄ kiban̄. 
23Ukpook ya orọ mè nte ogwu enerieen̄ ya mè nga ogwu enerieen̄ ya etumu ibe 
ke gwun̄ kiban̄ îmin inin̄ ene, mè ebi ibot ebi Ju cha edo ọmọ ikọ me otu kan̄ 
gaalek. 

24Ebi Ju enenikpọk igwen ogwu enerieen̄ ya òso mgbọ iba, mè itumu inyi ibe, 
“Tumu atikọ, mè nyi Awaji umin. Mije, eji mîriọọn̄ ibe ke enerieen̄ yi, ogwu 
otumube ibe ke îre ọmọ ogwa owu, ìre ogwu ijo.” 
25Ogwu enerieen̄ ya ofọfọọk ibe, “Emi ǹkariọọn̄ mè ene ya ìre ijo ene, mè ìkare. 
Ire, inu ge gaalek nriọọn̄be ìre: Me adasi mgbọ, emi ìre ogwu ǹnàan̄. Ire, me 
mgbọ keyi, emi gwa ǹkimọọn̄ inu!” 
26Ema enenido ọmọ ibe, “Ìre keke ke îrọ owu me lek? Ìre ìjeje ichili owu 
chieen̄?” 
27Ogwu enerieen̄ ya ofọfọọk ibe, “Mwuuk lek ikpa inyi enyi, enyi kpeweek 
igbagban̄. Keke orọ enyi eweekbe ikpọkpọk inọ òso mgbọ iba? Ìre enyi si 
ekiweek igọgọọk ikana ebi udun̄ ene ya?” 
28Ebi ibot ebi Ju cha ebebene ikitumu ikọ unyechieen̄ inyi ogwu enerieen̄ ya, mè 
ibe ọmọ, “Owu ore ogwu udun̄ kan̄. Eyi kiji, eji ìre ebi udun̄ kè Mosis. 
29Eji mîriọọn̄ ibe ke Awaji îtumu ikọ inyi Mosis. Ire ogwu enerieen̄ yi, eji 
kperiọọn̄ ere înan̄abe inu.” 
30Ogwu enerieen̄ ya ofọfọọk ibe, “Lei, ikayaka ìtumu ma. Ìre ene ogwu òchichili 
emi chieen̄ ke enyi ekibe ke enyi kperiọọn̄ ere înan̄abe inu? 
31Eji otutuuk mîriọọn̄ ibe ke Awaji ìkakigban̄ utọn̄ me lek uriaak ebi ijo ife; ke 
ìkigban̄ utọn̄ me lek uriaak ebi ìkimin ọmọ, mè ikirọ inu ọmọ okiweek. 
32Karake inyọn̄ obenebe, ìre ekene orak inọ ibe ke îkaan̄ ogwu òrarak irọ inyi 
chieen̄ ogwu emanbe ǹnàan̄ ichili? 
33Ire ogwu enerieen̄ yi kpomonan̄a me lek Awaji inu, kpomokọt irọ inu geege.” 

34Ebi ibot ebi Ju cha egagana inyi ogwu enerieen̄ ya ibe, “Ìre owu, ene ogwu 
òlọlọ ijọn̄ bene me karake emanbe owu oyaka ibonikijeen̄ eji inu?” Ema elalap 
ogwu enerieen̄ ya isibi me emen uwu ntitiin̄ kiban̄. 

Ininin̄ ǹnàan̄ me emen inu eyi Awaji 

35Jisọs oneninọ ibe ke ebi ibot ebi Ju mîlap ogwu enerieen̄ ya isibi me uwu 
ntitiin̄ kiban̄. Mgbọ îmun̄be ogwu enerieen̄ ya, inenido ọmọ ibe, “Ìre ochieek me 
lek Gwun̄ Ebilene?” 
36Ogwu enerieen̄ ya otutumu inyi Jisọs ibe, “Ogwu Nte, ìre ekene ore ene ya? 
Tumu nyi emi, inyi ǹchieek me lek.” 
37Jisọs ofọfọọk ogwu enerieen̄ ya ibe, “Owu omun̄ ene ya mgbọ keyi. Me atikọ, 
îre ene ya okitumu ikọ melek kwun̄ mgbọ yi.” 
38Ene ya otutumu inyi Jisọs ibe, “Ogwukaan̄ n̄a, nchieek me lek kwun̄.” Ikọ ya 
òkitata ene ya me otu, itọtọbọ ibot inyi Jisọs. 
39Jisọs onenitumu ibe, “Emi ǹnu me linyọn̄ keyi inenikpọk mbum inu ebilene 
ekirọ, inyi, ebi ǹnàan̄ esa me ikeya emọọn̄ inu, mè ebi ìkimọọn̄ inu eyaka ekana 
enin̄ ǹnàan̄.” 

40Usini ebi Farisi ebi ìkukup me ere ya, mè inọ ikọ ya Jisọs otumube, enenido 
ọmọ ibe, “Ìre òbebe? Ìre eji mîgọọk inin̄ ǹnàan̄ si?” 
41Jisọs ofọfọọk ema ibe, “Mebe enyi ìre ebi ǹnàan̄, ene geege kpomotip enyi 
oyerebet ijo inu. Ire, mije enyi ekitumu ibe ke enyi mîkaan̄ chieen̄ isasa imọọn̄ 
inu, itip-oyerebet ijo inu îbia me ibot kinyi.” 

Jọn 10 

Jisọs ìre ata ogwu òkpukpo arọọn̄ 

1Jisọs onenitumu inyi ema ibe, “Me atikọ, ogwu ibonin̄ ere ekisun̄ arọọn̄, mè 
itele otunchit, mè isi isaba ikana me ere ikarege oniin̄ inin̄, ene ya ìre ogwu inọ, 
mè ire si ogwu òkibọkọ ene inu me unye. 
2Ire, ogwu òjeje me otunchit inin̄ emen ere îkisun̄ arọọn̄ kan̄, ene ya ore ogwu 
òkikpukpo arọọn̄ cha me atikọ. 
3Ene ya si ke ogwu òkibem ere ya okichili otunchit ya inyi, arọọn̄ cha mîra 
ikigban̄ utọn̄ me ida kan̄. Ọmọ îra ikigwen arọọn̄ kan̄ cha me erieen̄ me erieen̄, 
mè ikisa ema ije isibi. 
4Ọmọ isisan̄a otutuuk arọọn̄ kan̄ cha isibi, îra ikije me isi kiban̄, ema mîra ikije 
igọọk ọmọ me udun̄, mije, ema mîriọọn̄ ida kan̄. 
5Ema kpebegọọk ofifi ene. Kpan̄asi ikeya, ema ebelilibi inan̄a, mije, ema 
kperiọọn̄ ida ofifi ene ya.” 
6Jisọs ìtumu ikọ yi me urọk. Ire, ife cha kpekọt igobo ikọ îkitumu inyi ema itet. 

7Eya orọ, Jisọs okpọkpọk itumu inyi ema ibe, “Me atikọ, emi nre otunchit ere 
ekisun̄ arọọn̄ ya. 
8Ebi geelek ìdadasi inu me isi n̄a ìre ebi inọ mè ebi ìkibọkọ ene inu me unye. Eya 
orọ si arọọn̄ cha kpegban̄ utọn̄ me ida kiban̄. 
9Emi nre otunchit ya. Ogwu geelek òjeje me lek n̄a inin̄, mênyan̄a ene ya isibi. 
Ene ya môkije inin̄ ere ya, mè ikije isibi, mè ikaan̄ inu geelek òkukup ọmọ me 
uyọt. 
10Ogwu inọ isinu, ìkibum inin̄ uwu, mè ochiin̄ inu, mè òkpan̄ ene, mè ojijaka inu 
ogwook. Ire, emi ǹnu, inyi ebi ene enan̄a me lek n̄a ekaan̄ ugwem, mè ekaan̄ ejot 
egak. 
11“Emi nre ata ogwu òkpukpo arọọn̄. Ata ogwu òkpukpo arọọn̄ îbem lek 
ikwukwu mkpa mije arọọn̄ kan̄. 
12Ire, ogwu egwegwen me ọkọ ibe inikpukpo arọọn̄, ìkire isimun̄ ibo oron okinu 
ibonikpan̄ arọọn̄ cha, îra ilibi itele arọọn̄ cha, mije, ìkare ọmọ okaan̄ arọọn̄ cha. 
Ibo oron ya îra inu inikpan̄ usini arọọn̄ cha, mè iyiyala echi òsisik. 

13Ene ya ìlibi inan̄a, mije, egwegwen ọmọ me ọkọ. Eya orọ si, arọọn̄ cha ìkakup 
ọmọ me uyọt. 
14“Emi nre ata ogwu òkpukpo arọọn̄. Emi nriọọn̄ arọọn̄ n̄a, arọọn̄ n̄a si orọriọọn̄ 
emi. 
15Ike Nte n̄a oriọọn̄be emi, emi nrọriọọn̄ si Nte n̄a, ikeya si ke nriọọn̄ arọọn̄ n̄a, 
mè ibem lek ikwukwu mkpa mije arọọn̄ n̄a. 
16Nkaan̄ si ofifi owuwa arọọn̄ echi ikakupge me etete urum arọọn̄ kechi, 
mâtitiin̄ echa si igbaalek. Ema si mêgban̄ utọn̄ me ida n̄a. Mgbọ ya, inu òboyaka 
inikup ìbore urum arọọn̄ ge mè ogwu òkpukpo arọọn̄ ge. 
17Inu òrọrọ Nte n̄a ima emi ìre ke emi mbem lek iyayaka ugwem n̄a ito, mè 
ikpọk imọnọ si me mgburudun̄ mgbọ. 
18Kpebesasan̄a ugwem n̄a me unye, îre emi gaalek mbasa me nkeek n̄a iyaka 
ugwem n̄a ito. Mije, nkaan̄ unye ikakana ugwem n̄a ito, mè ikaan̄ si unye 
ikpọkpọk imọnọ ugwem ya. Îre Nte n̄a onyi emi unye ibe emi ǹrọ ikeya.” 
19Ikọ ya Jisọs otumube okpọkpọk itap wọlọwọlọ me etete ebi ibot ebi Ju. Ema 
echeche lek kiban̄ irek iba. 
20Owuwa kiban̄ ekekitumu ibe, “Ijo erumun̄ me ibot ene yi. Eya okirama ọmọ 
iraak. Ikayaka ìgban̄ ikọ îkitumu.” 
21Ire, usini me lek kiban̄ ekekitumu ibe, “Ikọ îkitumu ìkare ikọ ogwu ijo erumun̄ 
okupbe me ibot okitumu. Ìre ijo erumun̄ môkọt irọ inyi ogwu ǹnàan̄ imọọn̄ 
inu?” 

Ebi ibot ebi Ju mîjit Jisọs 

22Inenire mgbọ ebi Ju ekirie ijọk Igwọgwọk Uwu Mbuban, me Jeruselem. Mgbọ 
ya ìre mgbọ utọọk. 
23Usen ge me emen ijọk ya, Jisọs onenije isi emen ọfọ ge me Uwu Mbuban 
ekigwen ọfọ kè Solomọn. 
24Ebi ibot ebi Ju egbagban ikana ọmọ okokop, me ikido ọmọ ibe, “Ìre owu òbolet 
eji inu me lek isi ire mgbọ owa? Ire owu ore Karais ya, tumu isi ge nyi eji, inyi 
ibook eji chieen̄.” 
25Jisọs ofọfọọk ema ibe, “Mwuuk lek itumu inyi enyi. Ire, enyi kpechieek. Inu 
ukechieen̄ echi nkisa me erieen̄ kè Nte n̄a irọ okitumu ogwu nrebe isibi. 
26Ire, enyi kpechieek, mije, enyi kpekup me otu ifuk urum arọọn̄ n̄a. 

27Arọọn̄ n̄a îkigban̄ utọn̄ me ida n̄a. Emi nriọọn̄ arọọn̄ n̄a, arọọn̄ n̄a okekigọọk 
emi me udun̄, 
28emi nkekinyi ema ugwem ikakaan̄ge itata. Ema si kpebechep, mije, kpunu 
ogwu òbokọt ibọkọ ema isan̄a emi me ubọk. 
29Nte n̄a ogwu òsasa ema inyi emi omin ichit. Eya orọ, kpunu ogwu òbokọt 
ibọkọ ema isan̄a me ubọk kè Nte n̄a ogwu òkibem ema. 

30Mije, emi mè Nte n̄a ìre ge.” 

31Mgbọ ebi ibot ebi Ju cha enọbe ikọ ya, ema ekpọkpọk iteen̄ ewuuk ibesa itọbọ 
ọmọ ikpan̄. 
32Ire, Jisọs otutumu inyi ema ibe, “Nsa unye kè Nte n̄a irọ owuwa ikpele ikwaan̄ 
ukechieen̄ me etete kinyi. Ìre mije eyi owa me lek otutuuk inu cha nrọbe ke enyi 
ekiweek isasa ewuuk itọbọ emi ikpan̄?” 
33Ife cha efọfọọk ọmọ ibe, “Ìkare mije inu cha geege. Owu otumu mbuban ikọ. 
Mije, owu, ebilene ikike, okitumu ibe ke owu ìre Awaji.” 
34Jisọs ofọfọọk ema ibe, “Ìre kpege me emen Ikpa Ikan kinyi ibe ke Awaji me lek 
kan̄ îtumu inyi ebilene ibe ke ọmọ ìbe ke enyi ekup kubọk Awaji? 
35Otutuuk ene mîriọọn̄ ibe ke inu egebe me Ikpa Mbuban ìre atikọ ire mgbọ 
geelek. Eya orọ, ire Awaji itumu ibe ke ebilene ikike ebi ọmọ oriabe etip kan̄ ijet 
ekup kubọk Awaji, 
36sà emi ogwu Ogwu Nte ogobobe isibi isun̄ inyi lek kan̄, mè isan̄a iria inu me 
linyọn̄ ya ye? Ìre enyi ejeje ibe ke emi ntumu mbuban ikọ, mije ntumube ibe ke 
emi ìre Gwun̄ Awaji? 
37Ire ìkare inu Nte n̄a okirọ ke nkirọ, ikachieek me lek n̄a. 

38Ire, ire enyi imun̄ ibe ke îre inu Nte n̄a okirọ ke emi nkirọ, ubọk geelek enyi 
kpechieek me lek n̄a, ìchieek me lek ata-ikọ eyi inu ukechieen̄ cha, inyi enyi ekọt 
ekween̄, mè egobo etet ibe ke Nte n̄a òwa me emen n̄a okupbe, emi si nkukup 
me emen kè Nte n̄a.” 
39Mije ikọ keyi Jisọs otumube, ife cha ekpọkpọk iweek itetet ọmọ ikpan̄. Ire, 
ifọfiọọk isibi me ubọk kiban̄, mè inwọnọ. 
40Jisọs oneninan̄a me ere ya igwu ikom isaba okwaan̄ Jodan isi ikup me ere Jọn 
ògwook mun̄ okupbe ikigwook ene mun̄ mgbọ îbenebe ikwaan̄ kan̄. 
41Mgbọ Jisọs okupbe me ere ya, owuwa ene enunu me lek kan̄, mè ikitumu ibe, 
“Me atikọ, ubọk geelek Jọn ìkarọ inu ukechieen̄ geege, otutuuk inu îtumube ibak 
ogwu enerieen̄ yi ìre atikọ.” 
42Owuwa ebi ìnunu me ere ya echechieek me lek kan̄. 

Jọn 11 

Mkpa kè Lajọrọs 

1Me ike mgbọ ya, ogwu enerieen̄ ge, ogwu Betani, ekigwen Lajọrọs, onenifiak 
orukan̄ enenen. Ogwu enerieen̄ yi îkaan̄ ngwan̄ ebibaan̄ iba ekigwen Meri mè 
Mata. 
2Meri ngwan̄ kè Lajọrọs ogwu lek ikanyege yi ore ogwu òsasa aran̄ utop olu 
iken Okaan̄-ene Jisọs me ukot, mè isa ijeek ibot kan̄ ituku. 

3Ebi ngwan̄ enenwaan̄ iba chi, eneniria etip ijet Jisọs ibe, “Okaan̄-ene, lek ogwu 
unene kwun̄ ya omabe ìkanye.” 
4Mgbọ Jisọs obọkọbe etip ya, itutumu ibe, “Orukan̄ yi ìkare eyi mkpa, ìborọ inyi 
ebi ene emun̄ unye Awaji, mè enyi emi Gwun̄ Awaji itọn̄.” 
5Jisọs îma ngwan̄ ita chi, ìrere Mata mè Meri mè Lajọrọs, enenen. 

6Ire, mgbọ îbọkọbe etip orukan̄ kè Lajọrọs, ìkaran lek, mè ìlibi ìsi Betani. 
Kpan̄asi ikeya, ìbabia me ere îkupbe ya egwe iba itoon̄ me inyọn̄. 
7Mgbọ egwe iba cha orakabe, inenitumu inyi ebi udun̄ kan̄ ibe, “Eji enegwu 
ekom esi Judia.” 
8Ire, ebi udun̄ kan̄ ebebe, “Ogwu Ijejeen̄, ke usen inen keyi ke ebi ibot ebi Ju 
eweek itetet owu ikpan̄ me Judia. Owu òjeje iboyaka igwu ikom isi ere ya mgbọ 
keyi?” 
9Jisọs ofọfọọk ema ibe, “Utoon̄ egwe ìkikup akọp mè mbubak mgbọ iba me usen. 
Ogwu geelek òkije ije me ejit ikarek ìkakitọbọ ukot me lek inu geege, mije, ìkisa 
utoon̄ egwe eyi linyọn̄ keyi imọọn̄ inu. 
10Îre ogwu òkije ije me eririeen̄ okitọbọ ukot me lek inu, mije, kpunu utoon̄ îkisa 
imọọn̄ inu.” 
11Mgbọ îtumube ikọ ya isan̄a, inenitumu inyi ebi udun̄ kan̄ ibe, “Lajọrọs ogwu 
unene kiji îlaak. Ire, mânisi ere ya isi itimi ọmọ me ilaak.” 
12Ebi udun̄ kan̄ ebebe ọmọ, “Okaan̄-ene, ire Lajọrọs ìkilalaak, lek kan̄ mônye.” 

13Ikọ ya Jisọs otumube ìsibi ibe ke Lajọrọs îkwu. Ire, ebi udun̄ kan̄ ekeek ibe ke 
Jisọs ìbe ke Lajọrọs ìkilaak ata ilaak ikike. 
14Eya orọ, Jisọs onenitumu ibook ema chieen̄ ibe, “Lajọrọs îkwu. 

15Ire, mije kinyi, emi mbele ejit ibe ke ǹkakup me ere ya mgbọ îkwube. Eyi môrọ 
inyi enyi echieek me lek n̄a. Mgbọ yi, eji eneje esi ere îkupbe.” 
16Mgbọ ya, Tọmọs ogwu ekigwen Didimọs (eyi òsisibi bọn m̀gban iba) 
onenitumu inyi ebi melek kan̄ ibe, “Ìna mè eji egọọk Okaan̄-ene eje. Ire iyaka 
isibi mkpa, eji egọọk ọmọ èkwu.” 

Ugwem mè ijojomo me mkpa ìnan̄a me lek kè Jisọs 

17Mgbọ ema ejebe isi ire Betani, Jisọs oneniweek iriọọn̄ ibe ke mîra ifufuun̄ 
Lajọrọs karake egwe ini òraraka. 
18Nan̄a me Betani si re Jeruselem ìkajọn̄ọ ere ìso ewuuk ije iba. 

19Eya orọ, owuwa ebi Ju mînan̄a me Jeruselem inu Betani inigọọk ikat Mata mè 
Meri ejit, mije ngwan̄ kiban̄ enerieen̄ òkwukwu. 
20Mgbọ Mata onọbe ibe ke Jisọs òkinu, inanan̄a ije isibi isi ikweek ọmọ me oniin̄. 
Ire, Meri obabia me uwu. 

21Mgbọ Mata ochichinibe Jisọs, ibebe ọmọ, “Okaan̄-ene, mebe owu mokup, 
ngwan̄ n̄a kpomokwu. 
22Ire, nriọọn̄ ibe, ìrere mgbọ keyi ngwan̄ n̄a okwube iraka, inu geelek owu 
obeekbe me ubọk Awaji, ke Awaji ìborọrọ inyi owu.” 
23Jisọs obebe ọmọ, “Ngwan̄ kwun̄ môjomo me mkpa.” 

24Mata ofọfọọk ibe, “Iin̄, nriọọn̄ ibe ke ngwan̄ n̄a môjomo me mkpa me 
mgburudun̄ Usen ya.” 
25Jisọs otutumu inyi ọmọ ibe, “Emi nre ijojomo me mkpa, mè ire si ugwem. Ene 
geelek òchechieek me lek n̄a, ìrere ene ya ìkwukwu, môgat ugwem. 
26Ofifi si, ene geelek òkup me ugwem mè ichieek me lek n̄a, ene ya ìkpoyaka 
ikwu.” Itutumu ikeya isan̄a, idodo Mata ibe, “Ìre owu ochieek me lek ikọ yi?” 
27Mata ofọfọọk ọmọ ibe, “Iin̄, Okaan̄-ene, nchieek ibe ke owu ore Karais ya, 
òrere Gwun̄ Awaji, ogwu ekikpọ chieen̄ ibe ìbonu me linyọn̄.” 
28Ikọ yi itata Mata me otu, igwugwu ikom ifo uwu, mè isi igwen Meri ogwu 
ngwan̄ ida ibọkọ, mè itumu inyi ibe, “Ogwu Ijejeen̄ înu, mè ido emi ibe sà owu 
ye?” 
29Mgbọ Meri onọbe ikọ ya, igwagwat lek inan̄a ikeke jîp, mè ilibi isibi igọọk Jisọs 
me oniin̄. 
30Me ike mgbọ ya, Jisọs ìkaninin̄ emen ama ya nu, ìkup si me ere ya Mata 
ochichinibe ọmọ. 
31Mgbọ ebi ìkup me uwu ito ya ikikat Meri ejit emun̄be ike Meri onan̄abe ikeke 
jîp, mè isibi oyet, ema ekikeek ibe ke ìbosi ito ito me ere efuun̄be Lajọrọs. Eya 
orọ, ema enanan̄a isibi igọọk ọmọ me udun̄. 
32Mgbọ Meri orebe ere Jisọs okupbe, mè imun̄ ọmọ, ibeben lek kan̄ isulu me ijọn̄ 
me ukot kan̄, mè ibe ọmọ, “Okaan̄-ene, mebe owu mokup, ngwan̄ n̄a enerieen̄ 
kpomokwu.” 
33Mgbọ Jisọs omun̄be ubọk Meri okito ito, mè imun̄ si ubọk ebi Ju ebi melek 
Meri enube cha ekigọọk ito ito, îsisik ọmọ lek enenen. 
34Inenido ema ibe, “Ìre ere owa ke enyi efuun̄ ogwu enerieen̄ ya?” Ema efọfọọk 
ọmọ ibe, “Okaan̄-ene, na si kpọ.” 
35Jisọs ototo ito. 

36Ebi Ju ìkekeke me ere ya ebebe, “Jei, ene yi îmun̄ Lajọrọs me chieen̄ me atikọ.” 

37Usini ife cha ekekitumu ibe, “Kè ene yi ogwu òrọrọ mè ogwu ǹnàan̄ imọọn̄ inu 
okọt orọ si inyi Lajọrọs ikakwu.” 

Jisọs îjomo Lajọrọs me mkpa 

38Mkpa kè Lajọrọs okpọkpọk isisik Jisọs lek enenen, ijeje isi ere efuun̄be 
Lajọrọs. Îre emen ǹkororok ge ke efuun̄ Lajọrọs, mè isa ikpele ewuuk ichit otu. 

39Jisọs oneninyi ida ibe ekpukpọt ewuuk ya esan̄a me otu udọn̄ ya. Ire, Mata 
ngwan̄ kè Lajọrọs ogwu òkwukwu ya obebe, “Okaan̄-ene, olu nkwukwu ene ya 
môdun̄u enenen, mije, usen ini ire eya îkupbe me emen udọn̄-ufuun̄.” 
40Jisọs otutumu inyi Mata ibe, “Ìre ǹkatumu ìnyi owu ibe ire ochieek me lek n̄a, 
ke owu mômun̄ ujamgbugbo eyi Awaji?” 
41Ikeya ke ema enikpukpọt ewuuk ya isan̄a me otu udọn̄-ufuun̄ ya. Jisọs 
obebene chieen̄ ikpọ inyọn̄, mè ibe, “Nte n̄a, ntọn̄ owu, mije, owu onọ emi ida. 
42Nriọọn̄ ibe ke owu òkekinọ emi ida mgbọ geelek. Ire, ǹkitumu ikọ kechi mije 
ife chi ìkekeke me ere yi, inyi ema echieek ibe ke îre owu oria emi inu.” 
43Jisọs itutumu ikọ ya isan̄a, itataan̄ ukpo itumu ibe, “Lajọrọs, sibi na!” 

44Mgbọ yaage, Lajọrọs ogwu òkwukwu ya onanan̄a me udọn̄-ufuun̄ ya isibi inu 
inikeke, melek ekwut okuket esabe ikat ọmọ me lek, bene me ibot re ubọk mè 
ukot, mè eyi esabe ichit ọmọ isi. Jisọs onyinyi ife cha ida ibe, “Ìtọn̄ọ ekwut-ufuun̄ 
cha ìsan̄a me lek, inyi ije ifo.” 

Ebi ibot ebi Ju mîtọt ikpakpan̄ Jisọs 

45Owuwa me lek ebi Ju ebi ìgọgọọk Meri inu me ere ya, mè imun̄ inu ya Jisọs 
orọbe, echechieek me lek kan̄. 
46Ire, usini kiban̄ egwugwu ikom ifo, mè iben inu ya Jisọs orọbe isi ikpa inyi ebi 
Farisi. 
47Mgbọ ebi Farisi mè ebi ibot ngwugwa enọbe inu ya òrọrọ, ema egwegwen 
ntitiin̄ ebi Oru ebi Ju. Mgbọ ema etitiin̄be, ema ekekido lek kiban̄ ibe, “Mgbọ 
keyi, ìre keke ke eji ekirọ? Ene yi ìkpọkpọ ikirọ owuwa owuwa inu ukechieen̄ 
ifo isi. 
48Ire eji ikpọkpọ iriaan̄ ere ikeyi, mè itele ibe ikirọ inu chi ifo isi, otutuuk ebi kiji 
mêkana igọọk ọmọ. Sa me ikeyi, ebi Rom mênenigbugbọ Uwu Mbuban kiji, mè 
ijijaka ido kiji.” 
49Ene ge me etete kiban̄ ekigwen Keyefas, ogwu òrere ogwu òban Awaji me 
acha ya onanan̄a ikeke, mè itumu inyi ema ibe, “Enyi kperiọọn̄ inu geege. 
50Ìre enyi kperiọọn̄ ibe ke mônwọn me lek kinyi ire ene ge ikwu me ibot otutuuk 
ene, igak otutuuk ido ichechep?” 
51Keyefas ìkakpọkpọ ìkeek ikọ ya ìtumu. Ubọk ọmọ orebe ogwu òban Awaji me 
acha ya, îre nriran ke îben ibe ke Jisọs môkwu mkpa me ibot otutuuk ido ebi Ju. 
52Ìkare me ibot ebi Ju gaalek ke Jisọs obokwu. Ìbokwu si me ibot otutuuk bọn 
Awaji geelek ìluk me ere geelek me linyọn̄, inyi egbaan̄ ema etitiin̄, mè ema 
enekana ere otoko ge. 
53Mije ikọ ya Keyefas ogwu òban Awaji otumube, ebi ibot ebi Ju ebebene me 
usen ya ikitọt ubọk ema ebesa itet Jisọs ikpan̄. 

54Eya orọ, Jisọs ìkayaka ìkọt ìkijijen̄e me etete ebi Ju. Kpan̄asi ikeya, ikpekpebe 
lek ifo agan̄ emen èwê isi ikup me ama ekigwen Iferem, ọmọ me ebi udun̄ kan̄. 
55Mgbọ mfaka ebi Ju, òrere ijọk Iraraka ogbetbe, owuwa ebi ene enanan̄a me 
agan̄ geelek, me ata mgbọ, inu me Jeruselem, inyi ema enekaan̄ irek egwọk lek 
sabum ijọk ya ònobene. 
56Ema enenikisa chieen̄ ikpọ ikana ikiweek Jisọs. Mgbọ ema erebe oyet egep 
Uwu Mbuban, ema ekekidido lek kiban̄ ibe, “Ìre ene yi môkat ejit inu ijọk yi 
mọnọ? Ìre enyi ekekeek?” 
57Ire, sabum mgbọ ya, ebi ibot ngwugwa mè ebi Farisi mînyi ida ibe ene geelek 
òmumun̄ Jisọs me ere geelek, inu inilook ema, inyi ema esi etet ogwugwu. 

Jọn 12 

Meri îken Jisọs aran̄ me Betani 

(Mat 26:6-13; Mak 14:3-9) 

1Mgbọ îsikbe usen gweregwen gaalek me lek ijọk Iraraka ya, Jisọs onenire 
Betani, ama ere Lajọrọs ogwu Jisọs ojomobe me mkpa, olukbe. 
2Ema enenitem inorie ijọk inyi Jisọs me usen ya. Mata ore ogwu òkibeben inorie 
ijet ebi ichen me lek ikasi. Lajọrọs ogọgọọk ebi ichen cha ikweek irek me lek 
ikasi ya ikirie inorie. 
3Meri oneniben òjot òjot iko aran̄ unye otu ewe ge òkidun̄u olu utop utop, isa 
inibum igwook Jisọs mè ukot, mè isa ijeek ibot kan̄ ituku aran̄ ya me ukot kè 
Jisọs. Esa inwan̄ ònan̄a me lek uti ekigwen nâdì irọ aran̄ ya, kpewọlọ ofifi inu 
geege me lek. Olu aran̄ ya okpọkpọk ichit emen uwu ya. 
4Ire, Judas Isikariọt, ene ge me lek ebi udun̄ kè Jisọs, ogwu ònenileke Jisọs inyi 
ekpan̄ me mgburudun̄ onenibe, 
5“Sà ichep keyi ye? Ìre kpemekọt inyam aran̄ yi, mè isa ikpoko ònan̄a me lek 
iche inyi ebi ugbọọn̄? Otu ifuk ikpoko esabe ilep aran̄ ya ìre efit dinari ita.” 
6Judas ìkatumu ikọ ya mije ebi ugbọọn̄, ìtumu ikọ ya, mije, ọmọ ìre ogwu inọ. 
Ubọk ọmọ orebe ogwu òkisun̄ akpa ikpoko ebi udun̄ kè Jisọs, îkinween̄ lek itap 
ubọk me emen akpa ya imọnọ ikpoko isa irọ inu eyi akpalek kan̄. 
7Jisọs onenitumu inyi ọmọ ibe, “Juuk ogwu enenwaan̄ ya tele, ke îtat ubọk 
îsun̄be aran̄ yi iban mgbọ mkpa n̄a. 
8Ebi ugbọọn̄ melek kinyi ekikup mgbọ geelek. Ire, emi m̀kpakup melek kinyi 
mgbọ geelek.” 
9Mgbọ ema ekupbe me uwu ya, ogbogbo ebi Ju eweweek iriọọn̄ ibe ke Jisọs òwa 
me ere ya, mè igbuku inu me ere ya ibenikpọ Jisọs melek Lajọrọs ogwu Jisọs 
ojomobe me mkpa. 
10Mije keya, ebi ibot ngwugwa etọtọt ibe ke mêkpan̄ si Lajọrọs igbaalek. 

11Mije, îre sa me lek kan̄ ke owuwa ebi Ju etele ebi ibot kiban̄, mè ikana igọọk 
isi ichieek me lek kè Jisọs. 

Jisọs înin̄ Jeruselem kubọk ogwu ubọọn̄ 
(Mat 21:1-11; Mak 11:1-11; Luk 19:28-40) 

12Me ofit iwele kan̄ mgbọ ogbogbo ebi Ju ebi ìnanan̄a inu mije ijọk Iraraka ya 
enọbe ibe ke Jisọs òkinu me Jeruselem, 
13ema eteteen̄ nlak ikaan̄ me ubọk, mè igbuku inin̄ oniin̄ isi ichichini ọmọ, mè 
ibene ikitaan̄ ukpo unwọọn̄ ibe, “Osana! Awaji igbana ogwu ònunu me erieen̄ 
Okumugwem, Awaji igbana ogwu Ubọọn̄ ebi Ijeren!” 
14Jisọs onenimun̄ gwun̄ inyinya akpan ge, mè inene inyọn̄ isiki ikweek, kubọk 
egebe me Ikpa Mbuban ibe, 
15“Enyi ebi ama Sayọn, ikatet ukpook. Ìkpọ, ogwu ubọọn̄ kinyi òkinu, ìkilibi me 
inyọn̄ gwun̄ inyinya akpan inu.” 
16Me mgbọ inu chi okimọnọ irek, ebi udun̄ kè Jisọs kpekọt iriọọn̄ inu îsibibe. Ire, 
mgbọ Jisọs okwube iraka, mè ijomo me mkpa, mè inene ifo emen inyọn̄, mgbọ 
ya ke ema enigobo itet ibe ke mîwuuk lek ige otutuuk inu cha ibak Jisọs me 
emen Ikpa Mbuban, mè igobo itet si ibe ke ebilene mîrọ ọmọ otutuuk inu cha 
iso, kubọk egebe me emen Ikpa Mbuban. 
17Ebi melek kan̄ ekupbe me Betani ya ekekikpa ikana ere geelek ibe ke Jisọs 
îgwen Lajọrọs isibi me udọn̄-ufuun̄, mè ijomo ọmọ me mkpa. 
18Mije ukpatu ya ema enọbe, owuwa ene enanan̄a isibi igọọk isi ichichini Jisọs. 

19Mgbọ ebi Farisi emun̄be ubọk ebi ene ekigbuku igọọk Jisọs, usini me lek kiban̄ 
ekekibe ema, “Ìre enyi erariaan̄ ere? Ìkpọ ubọk otutuuk ebi linyọn̄ ekanabe 
igọọk ene yi!” 

Jisọs îtumu ikọ ofolek mkpa kan̄ 

20Îkaan̄ usini ebi Giris ìgọgọọk inu Jeruselem inenitọbọ ebum inyi Awaji me 
emen ijọk ya. 
21Ife chi enunu me lek kè Filip ogwu ònan̄a me Betisaida, me agan̄ Galili, mè ibe 
ọmọ, “Dee, eji ekiweek imumun̄ Jisọs.” 
22Filip osisi itumu inyi Anduru. Anduru melek kan̄ enenigbaan̄ ije isi itumu inyi 
Jisọs ibe, “Îkaan̄ ebi Giris ìkiweek imumun̄ owu.” 
23Jisọs ofọfọọk ema ibe, “Îkem mgbọ ebi ene ebenyi Gwun̄ Ebilene umin. 

24Me atikọ, ǹkitumu inyi enyi ibe, ire kpetap nkwukwuuk akpa me ijọn̄, mè 
ikwu, ìkibia si me lek nkwukwuuk ge ya gaalek. Ire, isitap nkwukwuuk akpa me 
ijọn̄, mè ikwu, îra itibi isibi, mè òto owuwa akpa. 
25Ikeya si, ene geelek òkibọọk ugwem kan̄ me linyọn̄ keyi ìkpofuk ugwem. Ire, 
ene geelek ikasage ugwem kan̄ ìgwen inu geege me linyọn̄ keyi, ene ya môkaan̄ 
ugwem kan̄ ire mgbọ ikakaan̄ge itata. 

26Ogwu iweek isisi ikwaan̄ inyi emi, ene ya inu inigọọk emi. Ere geelek mbakup 
ke ene ya si obokup. Ikeya si, ene geelek òsisi ikwaan̄ inyi emi môkaan̄ umin 
inan̄a me ubọk kè Nte n̄a. 
27“Mgbọ yi, ejit îsisik emi, ǹkariọọn̄ inu mbatumu. Ìre mâbe Nte n̄a inyan̄a emi 
isibi me emen ufialek òbonu inyi emi mgbọ keyi mọnọ? In̄-in̄, m̀kpatumu, mije, 
îre bak me lek ufialek òbonu mgbọ keyi ke emi nnu linyọn̄. 
28Ute, jeen̄ ebilene umin kwun̄.” Ikọ ya itata ọmọ me otu, ida ge onanan̄a me 
isinyọn̄ ikitumu ibe, “Nra ijeen̄ ebilene umin n̄a. Mâyaka ikpọk ijeen̄ si 
igbaalek!” 
29Usini ebi ìkeke me ere ya, mè inọ ida ya ebebe ke isinyọn̄ osan̄a amọn. Usini 
kiban̄ ebebe ke îre ogwu osat ge otumu ikọ inyi Jisọs. 
30Ire, Jisọs onenitumu inyi ema ibe, “Ida ya ìtumu ikọ mije kinyi, ìkare mije n̄a. 

31Mgbọ keyi ore mgbọ ebesibi oyerebet me ibot ebi linyọn̄ keyi. Mgbọ keyi, 
Awaji môlap ogwu òkikpulu linyọn̄ keyi isan̄a me irek kan̄. 
32Ire emi, mgbọ ebi ene isibene emi ifo inyọn̄ isan̄a me ijọn̄, mâtaba otutuuk 
ebilene inu me lek n̄a.” 
33Jisọs ìtumu ikọ yi isasa ijeen̄ ojelek mkpa ọmọ obokwu. 

34Ebi urum ene cha etutumu inyi ọmọ ibe, “Eji mînọ inan̄a me Ikpa Mbuban ibe 
ke Karais ìkpokwu. Owu òjeje ibe ke mêbene Gwun̄ Ebilene ifo inyọn̄? Ire ikeya, 
ìre ekene ore Gwun̄ Ebilene yi?” 
35Jisọs onenitumu inyi ema ibe, “Utoon̄ ya môgọọk enyi ikup sọnja inyi isi. Eya 
orọ, ìkije ije mgbọ enyi ekaan̄be utoon̄ ya, sabum udun ònokana òchit enyi. Mije, 
ogwu òkije me emen udun ìkakiriọọn̄ agan̄ îkije isi. 
36Mgbọ utoon̄ yi okupbe me etete kinyi, ìchieek me lek utoon̄ ya, inyi enyi ekana 
bọn eyi utoon̄.” Jisọs itutumu ikọ ya isan̄a, ijeje inan̄a me etete ife cha, mè isi ilet 
inan̄a me chieen̄ kiban̄. 

Ebi ibot ebi Ju kpechieek si me lek kè Jisọs 

37Ebi ibot ebi Ju kpechieek si me lek kè Jisọs, ubọk geelek Jisọs orọbe owuwa 
inu ukechieen̄ chi me isi kiban̄. 
38Eyi îrọ iso ikọ Asaya ogwu nriran otumube ibe, “Okumugwem, ekene ochieek 
me lek etip eji elookbe? Sà ìre ekene ke Okumugwem ochili unye kan̄ ijeen̄?” 
39Ema kpekọt ichieek si me lek kè Jisọs, kubọk Asaya otumube me ofifi ere ibe, 

40“Awaji îchit ema chieen̄, mè irọ inyi ejit kiban̄ inye, inyi ema ekakọt ìsa chieen̄ 
kiban̄ ìmọọn̄ inu, mè ekakọt si ìsa ejit kiban̄ ìgobo inu ìtet, mè ìtet ibot, mè ìgwu 
ìkom ìnu, inyi ọmọ igwa ema.” 
41Asaya ìtumu ikọ ya, mije, îmun̄ ujamgbugbo kè Jisọs, mè isa me ikeya itumu 
ikọ ya ibak ọmọ. 

42Ubọk geelek si, owuwa ebi ibot ebi Ju mîchieek me lek kan̄ me mgbọ ya. Ire, 
kpekọt itumu isibi me isi ebi ene ibe ke ema mîchieek me lek kè Jisọs, mije 
ukpook ibe ke ebi Farisi mêlap ema isibi me uwu ntitiin̄ kiban̄, 
43mije, ema mîma ibe ebi ene etọn̄ ema igak eyi Awaji obotọn̄ ema. 

44Jisọs onenitaan̄ ukpo itumu ibe, “Ogwu geelek òchechieek me lek n̄a, 
ìkachieek me lek n̄a gaalek. Ire, ene ya ìchieek si me lek ogwu òraria emi inu. 
45Ogwu imun̄ emi, îmun̄ si ogwu òraria emi inu. 

46Eyi emi nnube linyọn̄, ǹnu kubọk utoon̄, inyi ene geelek òchechieek me lek n̄a 
ikayaka ìkup me emen udun. 
47“Ire, ene geelek ònọnọ ikọ n̄a, mè ijit irọrọ, emi m̀kpasibi ene ya oyerebet me 
ibot. Mije, emi ǹkanu inenisibi oyerebet me ibot ebi linyọn̄. Kpan̄asi ikeya, ǹnu 
ineninyan̄a ebi linyọn̄ isibi me emen ijo inu. 
48“Ire, îkaan̄ ogwu òbosibi oyerebet me ibot ene geelek òjijit emi, mè ijit si ikọ 
n̄a. Îre ikọ n̄a ya eyi nkitumu obotip ene ya oyerebet me mgburudun̄ Usen ya. 
49Me atikọ, ǹkakpọkpọ ìkeek ikọ me ejit n̄a ìkitumu. Îre Nte n̄a ogwu òraria emi 
inu okijeen̄ emi ikọ mbatumu, mè ike mbasa itumu. 
50Nriọọn̄ ibe ke ikọ chi Nte n̄a okijeen̄ emi okisa ene isi itap me ugwem 
ikakaan̄ge itata. Eya orọ, kpunu ikọ geege emi nkitumu inyi enyi, eyi ikarege ikọ 
Nte n̄a obe emi ǹtumu.” 

Jọn 13 

Jisọs îgwọk ebi udun̄ kan̄ ukot 

1Sabum înire usen ijọk Iraraka, Jisọs îriọọn̄ ibe ke îkem mgbọ ọmọ obotele 
linyọn̄ keyi, mè ifo igọọk ogwu Ute. Bene me ibebene, ọmọ îma ebi ìchechieek 
me lek kan̄ me linyọn̄ enenen. Eya orọ, me mgbọ keyi, inenichili otutuuk 
imumechieen̄ kan̄ ijeen̄ ema. 
2Me otu ikakwun̄ usen ya, ema enenigbaan̄ ikweek ikirie inorie. Sabum mgbọ 
ya, Yọk îwuuk lek itap me ejit kè Judas Isikariọt, gwun̄ kè Saimọn, ibe ileke Jisọs 
inyi ekpan̄. 
3Jisọs îriọọn̄ ibe ke Nte kan̄ îkana otutuuk inu itap ọmọ me ubọk, mè iriọọn̄ si 
ibe ke ọmọ ìnan̄a me lek Awaji inu; ke ọmọ ìboyayaka ifo si igọọk Awaji. 
4Eya orọ, inanan̄a ikeke me lek ikasi inorie ya, mè iwọọk ofọnti inyọn̄ kan̄ isan̄a, 
mè imọnọ ekwut ikpo itobo me ebon. 
5Itotobo ekwut ya me ebon isan̄a, ibeben mun̄ itọkọ igwook me emen okwa, mè 
ibene ikigwọk ebi udun̄ kan̄ ukot, mè ikitet utọn̄ ekwut ikpo ya isa ikituku mun̄ 
isan̄a me ukot kiban̄. 



1905 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

6Mgbọ îrebe lek kè Saimọn Pita, Saimọn Pita ododo ọmọ ibe, “Okaan̄-ene, ìre 
owu obonigwọk emi ukot?” 
7Jisọs ofọfọọk ọmọ ibe, “Owu òkariọọn̄-nu inu nkirọ me mgbọ keyi. Ire, mgbọ 
isikem, owu môriọọn̄.” 
8Pita obebe ọmọ, “In̄-in̄, owu òkpogwọk emi ukot.” Jisọs obebe ọmọ, “Îtata 
ǹgwọgwọk owu ukot, owu melek n̄a kpebeyaka igbaan̄ inu irọ.” 
9Saimọn Pita obebe ọmọ, “Okaan̄-ene, ire ikeya, ìkare ukot n̄a gaalek ke 
obogwọk, gwọk ubọk n̄a mè ibot n̄a gbaalek si.” 
10Jisọs ofọfọọk ọmọ ibe, “Ogwu isiken mun̄ isan̄a, îre ukot gaalek ogbe ibe 
egwọk, mije, otutuuk lek ene ya ìtatana ikup. Ire enyi, enyi etatana ikup. Ubọk 
geelek, ìkare otutuuk kinyi etana.” 
11Jisọs îriọọn̄ ogwu òboleke ọmọ inyi ekpan̄. Eya orọ îtumube ibe ke ìkare 
otutuuk kiban̄ etana. 
12Mgbọ îgwọkbe ukot ebi udun̄ kan̄ cha isan̄a, inenimọnọ ofọnti inyọn̄ kan̄ ya 
itap, mè isi isiki ikweek me irek kan̄, mè inido ema ibe, “Ìre enyi mîtet ibot me 
lek inu ya nrọbe inyi enyi? 
13Ike enyi ekigwen emi Ogwu Ijejeen̄ melek Okaan̄-ene, enyi mîgwen itat, mije, 
ogwu nrebe ire eya. 
14Ire emi Ogwu Ijejeen̄ kinyi mè Okaan̄ kinyi nnigwọk enyi ukot, îgbe ibe ge 
ikigwọk ge ukot me etete kinyi. 
15Sa me ikeyi, emi nra ijeen̄ enyi inu ikween̄-inu, inyi enyi ekerọ ike emi nrọbe 
inyi enyi. 
16Me atikọ, ogwu usun̄ ìkakimin ìgak ogwu ute-uwu. Ikeya si, gwun̄ ikwaan̄ 
ìkakimin ìgak ogwu òraria ọmọ ikwaan̄. 
17Mgbọ keyi enyi eriọọn̄be inu chi, Awaji môgbana enyi, ire enyi ikirọ inu chi. 

Jisọs îtumu ibe ke mêleke ọmọ inyi ekpan̄ 
(Mat 26:20-25; Mak 14:17-21; Luk 22:21-23) 

18“Ìkare otutuuk kinyi ke ikọ n̄a cha okup inyi. Nriọọn̄ ebi ngobobe. Ire, inu 
egebe me emen Ikpa Mbuban môrọ iso ike egebe ibe, ‘Ogwu òkigọọk emi igbaan̄ 
irie inorie îkana ogwu ochicha inyi emi.’ 
19Ǹkikpa inu yi inyi enyi me mgbọ keyi inu yi ikarọge-nu, inyi, ikaan̄ mgbọ inu 
yi isimọnọ irek, enyi mêsa me ikeya ichieek ibe ke Emi Ìre Ogwu Nrebe. 
20Me atikọ, ene geelek òbọbọkọ ogwu nriabe inu itap, ìbọkọ emi itap. Ene geelek 
òbọbọkọ emi itap, ìbọkọ ogwu òraria emi inu itap.” 
21Mgbọ Jisọs otumube ikọ ya isan̄a, ekwukwu kan̄ osisisik enenen. Itutumu inyi 
ema ibe, “Me atikọ, ene ge me lek kinyi môleke emi inyi ekpan̄.” 
22Ebi udun̄ kan̄ ebebene ikiriraan̄ chieen̄ ikana, ge ikpọ ge, ge okpọ ge, mije, ema 
kperiọọn̄ ogwu Jisọs okitumu ikọ ya ibak. 

23Ene ge me lek ebi udun̄ kan̄ cha, ogwu Jisọs omun̄be me chieen̄, ìkweek irek 
me agba lek kè Jisọs me lek ikasi ya. 
24Saimọn Pita onenisa ubọk itọ inyi ogwu enerieen̄ ya ibe ido-nu Jisọs ogwu 
îkitumu ikọ ya ibak. 
25Ogwu enerieen̄ ya oyayaka lek ibieen̄ me lek kè Jisọs, me ido ọmọ ibe, “Okaan̄-
ene, ìre ekene ke îre?” 
26Jisọs ofọfọọk ibe, “Nsijiin̄ okpọkọ fituru me emen efeek usun̄, ogwu mâsabe 
inyi ore ene ya.” Inenijiin̄ okpọkọ fituru ya me emen efeek usun̄, mè isa inyi 
Judas Isikariọt gwun̄ kè Saimọn. 
27Mgbọ yaage Judas obọkọbe fituru ya, Setan oninin̄ emen kan̄. Jisọs otutumu 
inyi ọmọ ibe, “Inu ya oborọ, gwat lek rọ.” 
28Ire, kpunu ene geege me lek ebi ìkwekweek me lek ikasi ya òkọkọt iriọọn̄ inu 
òrọrọ Jisọs otumube ikọ ya inyi Judas. 
29Ubọk Judas orebe ogwu òkisun̄ ikpoko kiban̄, usini kiban̄ ekikeek ibe ke Jisọs 
ìtumu inyi Judas ibe isi ilep inu ema mêsabe igbaalek irie ijọk ya. Usini ene 
ekikeek ibe ke ìbe isi iche ikpoko inyi ebi ugbọọn̄. 
30Mgbọ yaage Judas obọkọbe fituru ya, inanan̄a me uwu ya isibi. Mgbọ ya, egwe 
îfit. 

Jisọs îtumu ibe ke Pita môjit ọmọ 
(Mat 26:31-35; Mak 14:27-31; Luk 22:31-34) 

31Mgbọ Judas onan̄abe isibi, Jisọs otutumu inyi ebi udun̄ kan̄ ibe, “Mgbọ yi, 
ebilene mêmun̄ umin Gwun̄ Ebilene, mè inan̄a me lek kan̄ imun̄ si umin eyi 
Awaji. 
32Ebi ene isimun̄ umin eyi Awaji inan̄a me lek Gwun̄ Ebilene, Awaji me lek kan̄ 
môchili umin eyi Gwun̄ Ebilene ijeen̄ ebilene me ikafiatge mgbọ. 
33“Bọn n̄a, m̀bagọọk enyi ikup sọnja mgbọ gaalek. Ike ntumube inyi ebi ibot ebi 
Ju, ikeya si ke nkitumu inyi enyi mgbọ keyi. Enyi mêweek emi, ire, ere mbasi 
ikup, enyi kpebekọt inu. 
34“Mgbọ keyi, ǹkinyi enyi aya ikan. Ìmun̄ lek kinyi me chieen̄. Ike mmun̄be enyi 
me chieen̄, enyi si, ìmun̄ lek kinyi me chieen̄. 
35Ire enyi imun̄ lek kinyi me chieen̄, otutuuk ene mêsa me ikeyi iriọọn̄ ibe ke 
enyi ìre ebi udun̄ n̄a me atikọ.” 
36Saimọn Pita onenido Jisọs ibe, “Okaan̄-ene, ìre ere owa ke obosi?” Jisọs 
ofọfọọk ibe, “Ere mbasi, enyi kpebekọt igọọk emi isi mgbọ keyi. Ire, mgbọ 
isikem, enyi mênu.” 
37Pita okpọkpọk ido Jisọs ibe, “Okaan̄-ene, ìre keke orọ emi m̀kpakọtbe igọọk 
owu ije mgbọ keyi? Mbem lek ikwukwu mkpa mije kwun̄.” 

38Jisọs obebe Pita, “Ìre obem lek me atikọ ikwukwu mkpa mije n̄a? Me atikọ, 
ǹkitumu inyi owu ibe, sabum unọn obosan̄a amọn me eririeen̄ yi, owu môjit emi 
mgbọ ita.” 

Jọn 14 

Jisọs ore oniin̄ òkisa ene isi lek Awaji 

1Jisọs onenitumu inyi ebi udun̄ kan̄ ibe, “Ikachieek ibe ejit isisaak enyi. Ìtoon̄ 
ejit me lek Awaji, mè ìtoon̄ ejit me lek n̄a si. 
2Owuwa agwut òwa me uwu nte n̄a. Ire kpomore ikeya, kè emi ntumu nnyi enyi. 
Mgbọ yi, mânisi ere ya isi inen̄e irek isun̄ iban enyi. 
3Ire nsi inen̄e irek isun̄ inyi enyi isan̄a, mâgwu ikom inu inikpulu enyi, inyi enyi 
enegọọk emi ekup me ere mbakup. 
4Enyi mîriọọn̄ oniin̄ ekisa isi ere ya mbasi.” 

5Tọmọs onenibe ọmọ, “Okaan̄-ene, eji kperiọọn̄ ere owu obosi. Ìre eji ebejeje 
iriọọn̄ oniin̄ ya?” 
6Jisọs ofọfọọk ema ibe, “Emi nre oniin̄, mè atikọ, mè ugwem. Kpunu ene geege 
òbokọt inu me lek Nte n̄a, îtata ìjeje itibi me lek n̄a. 
7Ire enyi meriọọn̄ emi me atikọ, kè enyi eriọọn̄ Nte n̄a si. Bene me mgbọ keyi, 
enyi mîriọọn̄ Nte n̄a, mè imun̄ si Nte n̄a.” 
8Filip onenibe ọmọ, “Okaan̄-ene, jeen̄ eji Ogwu Nte, inyi eji emun̄, mè ijot eji 
owot.” 
9Jisọs ofọfọọk ibe, “Filip, ìre owu òkariọọn̄ emi si karake emi melek kinyi 
ekupbe mege inire chereyi? Ene geelek òmumun̄ emi îmun̄ si Nte n̄a. Ìre keke 
orọ enyi enibe emi ǹjeen̄ enyi Nte n̄a? 
10Ìre owu òkachieek ibe ke emi ǹkup me emen kè Nte n̄a; ke Nte n̄a ìkup si me 
emen n̄a? Ikọ chi nkitumu, ìkanan̄a me unye eyi n̄a gaalek. Îre Nte n̄a ogwu òkup 
me emen n̄a okirọ ikwaan̄ kan̄ sa me lek n̄a. 
11Eya orọ, ìchieek ikọ nkitumu ibe ke ǹkup me emen kè Nte n̄a; ke Nte n̄a ìkup 
si me emen n̄a. Ire enyi kpechieek mije ikọ otu n̄a gaalek, ìchieek mije ikwaan̄ 
ukechieen̄ chi enyi ekimun̄. 
12Me atikọ, ǹkitumu inyi enyi ibe ke ene geelek òchechieek me lek n̄a, môrọ inu 
chi nkirọ, mè irọ igak echi nkirọ, mije, emi mânifo igọọk Nte n̄a. 
13Inu geelek enyi mêbeekbe me erieen̄ n̄a, mârọ inyi enyi, inyi ebi ene ekenyi 
Nte n̄a umin sa me lek inu emi ogwu Gwun̄ nrọbe. 
14Ire enyi ibeek inu geelek me erieen̄ n̄a, emi mârọ inyi enyi. 

15Ire enyi ima emi, enyi mêkisun̄ ikan nnyibe enyi. 

Jisọs îchieek use iraria Ekwukwu Mbuban inu 

16“Mâbeek Nte n̄a ibe iria ofifi ogwu ukarajit ijet enyi inyi inigọọk enyi ikup ire 
mgbọ ikakaan̄ge itata. 
17Ogwu Nteme yi ìre Ekwukwu Awaji, ogwu òkijeen̄ ene atikọ. Ebi linyọn̄ 
kpebekọt ibọkọ Ogwu Nteme yi itap, mije, ema kpebemun̄ ọmọ, kpeberọriọọn̄ 
si ọmọ. Ire, enyi mêriọọn̄ ọmọ, mije, ọmọ ìbokup melek kinyi, mè iluk si me 
emen kinyi. 
18Emi m̀kpatele enyi kubọk bọn kpà-nte, mâgwu ikom inu me lek kinyi. 

19Sọnja mgbọ isiraka, ebi linyọn̄ kpebeyaka imun̄ emi ofifi. Ire, enyi mêmun̄ emi. 
Mije emi nkupbe me ugwem, enyi si mêkup me ugwem. 
20Me usen ya, mgbọ Ekwukwu Awaji mônube, enyi mêriọọn̄ ibe ke emi ǹkup 
me emen kè Nte n̄a, enyi ekukup me emen n̄a, emi nkukup si me emen kinyi. 
21Ogwu geelek òbọbọkọ ikọ n̄a itap, mè ikirọ ikọ cha, ogwugwa ore ogwu 
òmumun̄ emi me chieen̄. Ogwu geelek òmumun̄ emi me chieen̄, Nte n̄a mômun̄ 
ene ya me chieen̄. Emi si mâmun̄ ene ya me chieen̄, mè isa lek n̄a ijeen̄ ene ya.” 
22Judas (ìkare Judas Isikariọt) onenido Jisọs ibe, “Okaan̄-ene, ìre keke orọ obosa 
lek kwun̄ ijeen̄ eji gaalek, mè itele ebi linyọn̄?” 
23Jisọs ofọfọọk ibe, “Ogwu ima emi, ene ya môkirọ ikọ n̄a. Nte n̄a môma ene ya. 
Emi melek Nte n̄a si mênu inigọọk ene ya iluk ibia. 
24Ogwu ikamage emi, ene ya ìkporọ ikọ n̄a. Ikọ chi enyi ekinọ emi nkitumu, 
ìkare emi me lek n̄a nkitumu, îre ikọ Nte n̄a ogwu òraria emi inu obe emi ǹtumu 
ke nkitumu. 
25Ntumu ikọ chi otutuuk inyi enyi me mgbọ keyi emi melek kinyi ekupbe. 

26“Ire, Ogwu Nteme, òrere Ekwukwu Mbuban ogwu Nte n̄a môriabe inu me 
erieen̄ n̄a, môjeen̄ enyi otutuuk inu, mè ikeek si enyi otutuuk inu ntumube inyi 
enyi. 
27Esuuk ke ntele ibe ikup melek kinyi. Esuuk n̄a ke nnyi enyi, ìkare ojelek esuuk 
eyi ebi linyọn̄ ekinyi ke emi nnyi enyi. Ikasisaak ejit kinyi, ikatet si ukpook. 
28“Enyi mîra inọ emi ntumube inyi enyi ibe ke mâninan̄a itele enyi. Ire, mâyaka 
igwu ikom inu me lek kinyi. Ire enyi imun̄ emi me chieen̄, enyi mêbele ejit ibe 
ke emi mânifo igọọk Nte n̄a, mije, Nte n̄a îmin igak emi. 
29Nra itumu inu chi inyi enyi me mgbọ keyi ema kperọrọ-nu, inyi mgbọ ema 
isinirọ iso, enyi mênenichieek ikọ n̄a. 
30Mgbọ keyi, m̀kpayaka itumu owuwa ikọ melek kinyi, mije, ogwu òkikpulu 
linyọn̄ keyi òkinu. Ogwu òkikpulu linyọn̄ yi ìkakaan̄ unye me lek n̄a kubọk ge. 
31Ire, ǹkiweek ibe ebi linyọn̄ eriọọn̄ ibe ke emi mma Nte n̄a, mè ikirọ otutuuk 
inu geelek ike Nte n̄a obe emi ǹrọ. Mgbọ yi, ìnan̄a ìkeke mè eji eneje enan̄a me 
ere keyi.” 

Jọn 15 

Jisọs ìre atata olik gerep 

1Jisọs onenitumu inyi ebi udun̄ kan̄ ibe, “Emi nre atata olik gerep, Nte n̄a ore 
ogwu òkikpọ chieen̄ me lek uko gerep ya. 
2Agọọk geelek òkup me lek n̄a, mè ìkato mfut, Nte n̄a îra ikisọp ifiin̄. Ire, agọọk 
geelek òtoto mfut, Nte n̄a îra ikikpaan̄ lek ijaan̄, inyi ikito owuwa mfut. 
3Ire enyi, enyi mîtana isan̄a sa me lek ikọ ntumube inyi enyi. 

4Ìkup me emen n̄a, ke emi mâkup si me emen kinyi. Ike agọọk geege ìkpokọt ito 
mfut me lek kan̄ gaalek îtata ìkukup me lek olik gerep ya, ikeya si, enyi kpebekọt 
ito mfut geege me lek kinyi, îtata enyi ekukup me emen n̄a. 
5Emi nre olik gerep ya, sà enyi ere otu agọọk. Ire ene ikup me emen n̄a, emi 
nkukup me emen ene ya, ene ya môto owuwa mfut. Isan̄a me lek n̄a, enyi 
kpebekọt irọ inu geege. 
6Ene geelek ikakupge me emen n̄a, ene ya ìkup kubọk otu agọọk efieekbe itọp 
ifiin̄, ikukup ichiaak. Ojelek otu agọọk òchachiaak ikeya, ekikpukpulu itap me 
ukan̄, mè iwọp itaka iriọk. 
7Ire enyi ikup me emen n̄a, mè ikọ n̄a ikup me emen kinyi, ìbeek inu geelek òkup 
enyi me uyọt, ke mêrọ inyi enyi. 
8Ire enyi ito owuwa mfut, ebi ene mêmun̄ ibe ke enyi ìre ebi udun̄ n̄a, mè isa me 
ikeya inyi Nte n̄a umin. 
9“Ike Nte n̄a omun̄be emi me chieen̄, ikeya si ke emi mmun̄ enyi me chieen̄. Eya 
orọ, ìkup me emen imumechieen̄ n̄a. 
10Ire enyi ikirọ ikọ n̄a, enyi mêkup me emen imumechieen̄ n̄a, kubọk emi nrọbe 
ikọ kè Nte n̄a, mè ikup me emen imumechieen̄ kè Nte n̄a. 
11Ǹkitumu ikọ yi inyi enyi, inyi unwọọn̄ nkaan̄be ikup me emen kinyi, kubọk 
îkupbe me emen n̄a, mè unwọọn̄ kinyi ijot. 
12Ikan nnyibe enyi ìre ikeyi: Ìmun̄ lek kinyi me chieen̄, kubọk emi mmun̄be enyi 
me chieen̄. 
13Imumechieen̄ òmimin ichit, eyi ene môkọtbe ikaan̄ me lek ebi unene kan̄ ìre 
ene ya isasa lek kan̄ inyi ibe ekpan̄ mije ebi unene kan̄. Kpunu ofifi imumechieen̄ 
òmimin igak ikeya. 
14Ire enyi ikirọ ikọ n̄a, enyi ìre ebi unene n̄a. 

15Mgbọ keyi, ǹkayaka ìgwen enyi ebi usun̄, mije, ogwu usun̄ ìkakiriọọn̄ inu 
ogwu nte uwu kan̄ okirọ. Kpan̄asi ikeya, ǹkigwen enyi ebi unene n̄a, mije, mkpa 
inu geelek nkween̄be me ubọk kè Nte n̄a inyi enyi. 



1910 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

16“Ìkare enyi egobo emi. Îre emi ngobo enyi, ibe enyi esi erọ ata ikwaan̄ eyi 
òbofufuk. Enyi isirọ ikeya, Nte n̄a mônyi enyi inu geelek enyi mêbeekbe me 
erieen̄ n̄a. 
17Eya orọ, ikan nnyibe enyi ìre ikeyi: Ìmun̄ lek kinyi me chieen̄. 

Ebi linyọn̄ mîcha ebi udun̄ kè Jisọs 

18“Ire ebi linyọn̄ icha enyi, ikawuuk ibe ke ebi linyọn̄ mîdasi icha emi. 

19Mebe enyi ìre ebi linyọn̄, kè ebi linyọn̄ èma enyi kubọk ebi kiban̄. Ire, enyi 
kpere ebi linyọn̄, mije, ǹgogobo enyi isibi me linyọn̄. Îre eya orọ mè ebi linyọn̄ 
echa enyi. 
20Ikawuuk ikọ ntumube inyi enyi ibe ke ogwu usun̄ ìkakimin ìgak ogwu ute-
uwu. Ire ebi linyọn̄ itutuku emi, mêtutuku enyi si. Ire ema ibọkọ inu njeen̄be 
ema itap, mêbọkọ si eyi enyi mêjeen̄be ema itap. 
21Ebi linyọn̄ eberọ enyi otutuuk inu chi bak me lek enyi erebe ebi n̄a, mije, ema 
cha kperiọọn̄ Awaji ogwu òraria emi inu. 
22Mebe emi ǹkanu ìnitumu ikọ ìnyi ema, kpemetip ema oyerebet mije ijo inu. 
Ire, mgbọ keyi nnube initumu ikọ inyi ema, kpunu inu ema ebesa ikwek lek 
kiban̄, ire ema ikirọ ijo inu ifo isi. 
23“Ogwu icha emi, îcha si Nte n̄a. 

24Mebe ǹkarọ ikwaan̄ ukechieen̄ echi ene geege ikarakge ìrọ me etete kiban̄, 
kpemetip ema oyerebet mije ijo inu. Ire, mgbọ keyi, ubọk geelek otutuuk kiban̄ 
esabe chieen̄ imun̄ ikwaan̄ ukechieen̄ nrọbe, ema mîcha emi, mè icha si Nte n̄a 
igbaalek. 
25Ire, otutuuk inu chi ìkirọ iso inu egebe me Ikpa Ikan kiban̄ ibe, “ ‘Ema mîcha 
emi me nkarọge ijo inu geege.’ 
26“Ire, Ogwu Nteme ya òrere Ekwukwu òkijeen̄ ene atikọ, ogwu mâriabe inan̄a 
me agba lek kè Nte n̄a ijet enyi mônu. Isinu, môrọ inyi enyi eriọọn̄ ogwu emi 
nrebe. 
27Ire, enyi me lek kinyi si, mêtumu ogwu emi nrebe isibi inyi ebi ene, mije, enyi 
mîgọọk emi ikup bene me ibebene.” 

Jọn 16 

1“Ǹkitumu otutuuk ikọ chi inyi enyi, inyi enyi ekanan̄a ìrọn̄. 
2Mije, ebi ibot ebi Ju mêlap enyi isibi me uwu ntitiin̄ kiban̄. Me atikọ, mgbọ òkinu 
mgbọ ebi ene mêkpan̄be enyi, mè ikeek ibe ke ata ikwaan̄ ire eya ema ekirọ inyi 
Awaji. 
3Ema eberọ enyi inu chi, mije, ema kperiọọn̄ Nte n̄a, kperiọọn̄ emi si. 



1911 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

4Nra itumu inu chi inyi enyi, inyi, mgbọ inu chi isinirọ iso, enyi mêkeek ibe ke 
emi mwuuk lek itaba enyi ubọk me utọn̄. Ǹkatumu ikọ chi ìnyi enyi bene me 
ibebene, mije, emi melek kinyi ekup. 

Ikwaan̄ Ekwukwu Mbuban obonirọ 

5“Mgbọ keyi, mânigwu ikom ifo igọọk ogwu òraria emi inu. Ire, kpunu ene geege 
me lek kinyi òdodo emi ibe ìre emi m̀basi owa? 
6Kpan̄asi ikeya, enyi ekifieek ejit mije ikọ chi ntumube inyi enyi. 

7“Ire, ǹkitumu atikọ inyi enyi, ifofo n̄a ìbosa nnwọn ijet enyi. Mije, ire ǹkanan̄a 
ìfo, Ogwu Nteme ya ìkponu inigọọk enyi ikup. Ire, ire nnan̄a ifo, mâria ọmọ ijet 
enyi. 
8Isinu, mônirọ inyi ebi linyọn̄ eriọọn̄ inu ofolek ijo inu, mè ata irọrọ, mè 
oyerebet eyi Awaji obosibi me ibot ebilene. 
9Òfo me lek ijo inu, môrọ inyi ebi linyọn̄ eriọọn̄ ibe ke ema mîrọ ijo inu, mije 
ema ekachieekge me lek n̄a. 
10Òfo me lek ata irọrọ, môrọ inyi ebi linyọn̄ eriọọn̄ ibe ke emi ìre ogwu ata irọrọ 
sa me lek ifofo eyi mbafo igọọk Nte n̄a me ere enyi kpebeyaka imun̄ emi ofifi. 
11Òfo me lek oyerebet, môrọ inyi ebi linyọn̄ eriọọn̄ ibe ke Awaji môsibi oyerebet 
me ibot kiban̄, mije, Awaji îwuuk lek itip ogwu òkikpulu linyọn̄ keyi oyerebet. 
12“Îkaan̄ owuwa inu matumube inyi enyi. Ire, enyi kpebekọt igobo otutuuk itet 
me mgbọ keyi. 
13Mgbọ Ekwukwu òkijeen̄ ene atikọ ya isinu, môjeen̄ enyi otutuuk atikọ. 
Ìkpotumu ikọ eyi ibot kan̄. Îre ikọ înọbe ke ìbotumu. Môtumu si inu òborọ me 
mgbọ òkup me isi inyi enyi. 
14Môrọ si inyi ebi ene enyi emi Gwun̄ Awaji umin, mije, inu geelek ìbonichili 
ijeen̄ enyi ìbonan̄a me ubọk n̄a. 
15Otutuuk inu geelek Nte n̄a okaan̄be ìre echi n̄a. Eya orọ ntumube ibe ke inu 
geelek Ekwukwu òkijeen̄ ene atikọ ya obochili ijeen̄ enyi ìre inu ònan̄a me ubọk 
n̄a. 
16“Sọnja mgbọ isiraka, enyi kpebeyaka imun̄ emi. Ire, sọnja mgbọ isiyaka 
iniraka, enyi mêyaka imun̄ emi.” 

Ufieejit ebi udun̄ kè Jisọs môkana unwọọn̄ 

17Usini ebi udun̄ kan̄ ekekidido lek kiban̄ ibe, “Ìre kpasi ikọ ke îkitumu ikeyi ibe, 
‘Sọnja mgbọ enyi kpebeyaka imun̄ emi ofifi. Sọnja mgbọ isiyaka iniraka, enyi 
mêyaka imun̄ emi, mije, m̀basi lek Nte n̄a’?” 
18Ema ekpọkpọ ikidido lek kiban̄ ibe, “Ìre sọnja mgbọ ya îtumube ìsibi keke? 
Ikọ cha îkitumu, eji kpekọt igobo itet.” 
19Jisọs orọriọọn̄ ibe ke ema ekiweek idodo ọmọ ikọ òfo me lek ikọ ya, mè inido 
ema ibe, “Ìre enyi ekido lek kinyi ikọ ofolek ikọ ya ntumube ibe, ‘Sọnja mgbọ, 

enyi kpebeyaka imun̄ emi, sọnja mgbọ si isiyaka iniraka, enyi mêyaka imun̄ 
emi’? 
20Me atikọ, ǹkitumu inyi enyi ibe, mgbọ enyi ebekito ito, mè ikifieek ejit, îre 
mgbọ keya ke ebi linyọn̄ ebekinwọọn̄ unwọọn̄. Enyi mêkup me ufieejit, ire, 
ufieejit kinyi môkana unwọọn̄. 
21Ìkup kubọk enenwaan̄ òboman gwun̄. Ogwu enenwaan̄ ya ìkifieek owot ufiak 
uman, mije, mgbọ kan̄ îkem. Ire, isiman gwun̄ ya ito, îra iwuuk otutuuk ujat cha, 
mije unwọọn̄ ibe ke ọmọ îman aya gwun̄ isibi me linyọn̄. 
22Ikeya si ke îkup me lek kinyi. Mgbọ keyi ìre mgbọ ufieejit inyi enyi. Ire, 
mâyaka ikpọk imun̄ enyi. Mgbọ ya, enyi mênwọọn̄ unwọọn̄, kpunu ene geege 
òbobọkọ enyi unwọọn̄ kinyi. 
23Me usen ya si, enyi kpebeyaka ido emi inu geege. Me atikọ, ǹkitumu inyi enyi 
ibe, inu geelek enyi mêbeekbe me erieen̄ n̄a, Nte n̄a môrọ inyi enyi. 
24Mege inire mgbọ keyi, enyi kpebeek emi inu geege me erieen̄ n̄a. Ìbeek, ke 
mênyi enyi, inyi unwọọn̄ kinyi ijot. 

Jisọs îtim ikpan̄ linyọn̄ 

25“Mgbọ keyi, ǹkitumu ikọ me urọk inyi enyi. Ire, mgbọ òkinu mgbọ m̀kpayaka 
ikitumu ikọ me urọk inyi enyi. Mgbọ ya, m̀bakitutumu ikọ ofolek kè Nte n̄a ichili 
ibook isi ge inyi enyi. 
26Me Usen ya, îre enyi me lek kinyi ebebeek Nte n̄a inu me erieen̄ n̄a, ìkare emi 
mbabeek inu me ibot kinyi. 
27Iin̄, Nte n̄a îmun̄ enyi me chieen̄ enenen, mije enyi emun̄be emi Gwun̄ Awaji 
me chieen̄, mè ichieek si ibe ke emi ǹnan̄a me agba lek Awaji inu. 
28Emi ǹnan̄a me agba lek Nte n̄a inu me linyọn̄. Mgbọ keyi, mâniyaka igwu ikom 
inan̄a me linyọn̄ ifo igọọk Nte n̄a.” 
29Ebi udun̄ kan̄ enenitumu inyi ọmọ ibe, “Mgbọ keyi, înwọn eji me lek, mije, 
obene ikitumu ikọ ichili, òkayaka ìtumu ikọ geege me urọk. 
30Mgbọ keyi, eji mîmun̄ ibe ke owu oriọọn̄ inu geelek, mè iriọọn̄ si otutuuk 
idodo geelek ebi ene ekaan̄be me emen ejit kiban̄. Eya orọ, eji mîchieek ibe ke 
owu ònan̄a me agba lek Awaji inu me atikọ.” 
31Jisọs obebe ema, “Ìre enyi mîtolek inichieek mgbọ keyi? 

32Ire, mgbọ òkinu, mgbọ ya îra irere isan̄a, mgbọ mêyiyalabe enyi, ogwu ikup 
ofo uwu kan̄. Mgbọ ya, enyi mêyat itele emi. Ire, emi m̀kpakup emi gaalek, mije, 
Nte n̄a môkup melek n̄a. 
33“Eya orọ, ǹkitumu ikọ chi inyi enyi, inyi enyi ekup melek n̄a, mè ekaan̄ esuuk, 
mije, enyi mêmun̄ ufialek me linyọn̄ keyi. Ire, ìkat ejit, mije, emi nra itim ikpan̄ 
linyọn̄.” 

Jọn 17 

Jisọs îriaak uriaak inyi lek kan̄ 

1Mgbọ Jisọs otumube ikọ cha isan̄a, ibebene chieen̄ ikpọ inyọn̄, mè iriaak uriaak 
ibe: “Nte n̄a, mgbọ ya îkem. Nyi emi, Gwun̄ kwun̄, umin, inyi emi, Gwun̄ kwun̄, 
ǹnyi owu umin si. 
2Mije, owu onyi emi unye me lek otutuuk ebilene, inyi ǹkennyi otutuuk ebi 
geelek owu onyibe emi ugwem ikakaan̄ge itata. 
3Mgbọ yi, otutuuk oniin̄ òkukup isasa ikaan̄ ugwem ikakaan̄ge itata ìre irọriọọn̄ 
owu ogwu ọmọ gaalek orebe Awaji me atikọ, mè irọriọọn̄ si emi Jisọs Karais 
ogwu owu oriabe inu me linyọn̄. 
4Nrọ otutuuk ikwaan̄ onyibe emi iso, mè isa me ikeya inyi owu umin me linyọn̄. 

5Eya orọ, mgbọ yi, Ute, nyi emi irek umin me agba lek kwun̄, inyi m̀kpọk ǹkaan̄ 
umin ya, eyi nkaan̄be melek kwun̄ sabum enirom linyọn̄. 

Jisọs îriaak uriaak me ibot ebi udun̄ kan̄ 

6“Nra irọ inyi ebi owu ogobobe isibi me linyọn̄ isa inyi emi eriọọn̄ ogwu owu 
orebe. Me okpatu, îre owu okaan̄ ema, mè inisa ema ikana itap emi me ubọk. 
Ema mîsiki ibot inyi ikọ kwun̄. 
7Mgbọ yi, ema mîriọọn̄ ibe ke otutuuk inu owu okanabe itap emi me ubọk ìnan̄a 
me ubọk kwun̄. 
8Mije, nlook ema etip owu olookbe emi, ema ebọbọkọ itap. Ema mîriọọn̄ ibe, me 
atikọ, ke emi ǹnan̄a me lek kwun̄ inu, mè ichieek si ibe ke îre owu oria emi inu 
me linyọn̄. 
9Eya orọ, ǹkiriaak uriaak me ibot ebi n̄a ebi owu okanabe itap emi me ubọk, 
mije, îre owu okaan̄ ema. Ǹkariaak uriaak me ibot ebi linyọn̄. 
10Otutuuk inu geelek nkaan̄be ìre echi kwun̄. Otutuuk inu geelek owu okaan̄be 
ìre echi n̄a si. Umin n̄a mè uja n̄a îsibi utoon̄ sa me lek kiban̄. 
11“Emi m̀kpayaka ikup me linyọn̄ ifiin̄ igak ikeya, mânika igọọk owu. Ire, ebi 
owu onyibe emi chi mêkup me linyọn̄. Eya orọ, Ute Mbuban, bem ema me unye 
eyi erieen̄ kwun̄, òrere erieen̄ eyi owu onyibe emi, inyi ema ere ge, kubọk emi 
melek kwun̄ erebe ge. 
12Mgbọ nkupbe melek kiban̄, nsa unye eyi erieen̄ ya owu onyibe emi ibem ema, 
mè isun̄ ema me utelelek. Eya orọ, kpunu ene geege ònanan̄a me lek kiban̄ 
ichep, îtata ogwu edọmọbe isan̄a ibe ke ìbochechep, kubọk egebe me emen Ikpa 
Mbuban. 
13“Mgbọ keyi, emi mânika igọọk owu. Ire, ǹkitumu ikọ chi mgbọ keyi nkupbe 
me linyọn̄, inyi ebi n̄a chi ekaan̄ unwọọn̄ n̄a òjot òjot me emen kiban̄. 

14Nnyi ema ikọ kwun̄. Eya orọ, ebi linyọn̄ mîcha ema, mije, ema kpere ebi linyọn̄, 
kubọk emi si nkarege ogwu linyọn̄. 
15“Ǹkabeek ibe owu òkpulu ema òsan̄a me linyọn̄. Ire, ǹkibeek ibe owu òchit 
ema, inyi ogwu ijo ikachak ema ubọk me lek. 
16Ike nkarege ogwu linyọn̄, ema si kpere ebi linyọn̄. 

17Eya orọ, sa atikọ kwun̄ sun̄ ema esese nyi lek kwun̄, mije, ikọ kwun̄ ìre atikọ. 

18Ike owu oriabe emi inu me linyọn̄, ikeya si ke emi nria ema itap me linyọn̄. 

19Mije kiban̄, emi nsun̄ lek n̄a esese, inyi ema esun̄ si lek kiban̄ esese enyi owu 
me atikọ. 

Jisọs îriaak uriaak me ibot ebi ìchechieek me lek kan̄ 

20“Ire, ǹkariaak uriaak mije ebi udun̄ n̄a chi gaalek. Ǹkiriaak si mije otutuuk ebi 
mêchieekbe me lek n̄a inan̄a me lek ata etip eyi ebi udun̄ n̄a chi mêlookbe. 
21Nte n̄a, ǹkibeek ibe owu òrọ inyi otutuuk ebi ìchechieek me lek n̄a me linyọn̄ 
ere ge, kubọk owu okupbe me emen n̄a, emi si nkukup me emen kwun̄. Rọ si 
inyi ema ekup me emen kiji, inyi ebi linyọn̄ esa me ikeya echieek ibe ke îre owu 
oria emi inu me linyọn̄. 
22“Umin ya eyi owu onyibe emi, nsa inyi ema si, inyi ema ere ge, kubọk owu 
melek n̄a erebe ge. 
23Ike owu okupbe me emen n̄a, emi si mâkup me emen kiban̄. Rọ inyi ema 
otutuuk ekana ere ge kpọi, inyi ebi linyọn̄ eriọọn̄ ibe ke owu oria emi inu; ke 
owu omun̄ ema me chieen̄, kubọk owu omun̄be emi me chieen̄. 
24“Ute, ǹkiweek ibe otutuuk ebi owu onyibe emi egọọk emi ekup me ere 
mbakup, mè ekemun̄ umin n̄a eyi owu onyibe emi, mije owu omun̄be emi me 
chieen̄ sabum enirom linyọn̄. 
25“Ute ogwu ata irọrọ, ubọk geelek ebi linyọn̄ ekariọọn̄ge owu, emi nriọọn̄ owu. 
Ebi linyọn̄ mîriọọn̄ si ibe ke îre owu oria emi inu me linyọn̄. 
26Nra irọ inyi ebi linyọn̄ eriọọn̄ ogwu owu orebe, mâkirọ si ikeya ifo isi, inyi 
imumechieen̄ owu okaan̄be me lek n̄a ikup me emen kiban̄, inyi emi ǹsa me 
ikeya ǹkup si me emen kiban̄.” 

Jọn 18 

Ebi ibot ebi Ju mîtet Jisọs 

(Mat 26:47-56; Mak 14:43-50; Luk 22:47-53) 

1Mgbọ Jisọs oriaakbe uriaak ya isan̄a, ọmọ mè ebi udun̄ kan̄ enanan̄a me ere ya 
ije isaba iteke Kidọrọn, isi inin̄ emen uko ge ewopbe uti olifu me emen me usaba 
agan̄ ya. 

2Judas ogwu òleleke Jisọs inyi ekpan̄ îriọọn̄ si ere ya, mije, Jisọs mè ebi udun̄ 
kan̄ mîwuuk lek ikisi ere ya isi isiki efuuk. 
3Mgbọ Jisọs mè ebi udun̄ kan̄ ekupbe me ere ya, Judas osasa urum ebi akọn̄ mè 
usini ebi ìkibem Uwu Mbuban, ebi ebi ibot ngwugwa mè ebi Farisi eriabe ibe 
enetet Jisọs, igbaalek ije inu me ere ya. Otutuuk ife cha mîkaan̄ ukan̄ nlak, mè 
mkpukan̄, mè nroon̄ akọn̄ me ubọk isa inu. 
4Jisọs orọriọọn̄ otutuuk inu òbosibi inyi ọmọ mgbọ ya, mè inan̄a me etete ebi 
melek kan̄ isibi ije isi ikweek ife cha, mè ido ema ibe, “Ìre ekene ke enyi 
ekiweek?” 
5Ema efọfọọk ibe ke ema ekiweek Jisọs ogwu Najeret. Jisọs obebe ema, “Emi ire 
ene ya.” Judas ogwu òboleke Jisọs inyi ekpan̄ òwa si melek ife cha okekebe. 
6Mgbọ Jisọs otumube inyi ema ibe, “Emi ire ene ya,” ema eririki, mè itọp lek inyi 
udun̄, mè irurọn̄ọ me ijọn̄. 
7Jisọs okpọkpọk ido ema ibe, “Ìre ekene ke enyi ekiweek?” Ema efọfọọk ibe ke 
ema ekiweek Jisọs ogwu Najeret. 
8Jisọs ofọfọọk ema ibe, “Ntumu inyi enyi ibe ke emi nre ene ya. Ire emi ke enyi 
ekiweek, ìtet emi, mè ìtele ebi melek n̄a chi, mè efon.” 
9Ikọ yi onenirọ iso ikọ Jisọs otumube inyi ogwu Ute ibe, “Otutuuk ebi owu 
onyibe emi, kpunu ene geege ògagak emi ichep.” 
10Mgbọ ya, Saimọn Pita owọwọọk oge akọn̄ kan̄ isibi, mè ikep gwun̄ uwu ogwu 
òban Awaji utọn̄ agan̄ ulom ifieek. Erieen̄ ogwu enerieen̄ ya ìre Malikọs. 
11Jisọs ogagana inyi Pita ibe, “Ben oge akọn̄ kwun̄ tap me emen ogan. Ìre 
òkaweek ibe emi ǹnwọ inu ònan̄a me emen ekpen̄ ufialek eyi Nte n̄a obe emi 
ǹnwọ?” 

Mîsa Jisọs isi isi kè Anas 

12Ebi akọn̄ cha melek ogwu ibot kiban̄, mè ebi ìkibem Uwu Mbuban etetet Jisọs 
ibọp, 
13mè isa ọmọ idasi inu me isi kè Anas ogwu nte nwa kè Keyefas ogwu òban 
Awaji me acha ya. 
14Keyefas yi ore ogwu òtutumu inyi ebi Ju ibe ke mônwọn ibe ene ge ikwu mkpa 
me ibot otutuuk ene. 

Pita îjit Jisọs adasi mgbọ 
(Mat 26:69-70; Mak 14:66-68; Luk 22:55-57) 

15Saimọn Pita mè ofifi ogwu udun̄ kè Jisọs ekekije igọọk Jisọs me udun̄. Mije 
ogwu òban Awaji oriọọn̄be ogwu udun̄ kè Jisọs keyilọ ya isi, etetele inyi 
ogwugwa ije iraka inin̄ emen oyet egep ya igọọk Jisọs. 



1916 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

16Ire, Pita okekeke me otunchit me oyet. Ogwu udun̄ kè Jisọs ogwu ogwu òban 
Awaji oriọọn̄be isi ya onenisi itumu ikọ melek gwun̄ enenwaan̄ òkibem otunchit 
ya, mè isa Pita iraka inin̄ emen oyet egep ya. 
17Gwun̄ enenwaan̄ òkibem otunchit ya onenitumu inyi Pita ibe, “Me atikọ, owu 
ìre ene ge me lek ebi udun̄ ene yi.” Pita ofọfọọk ibe, “Emi ǹkare!” 
18Ebi ìkisi ikwaan̄ me oyet egep ya, mè ebi ìkibem ere mîsọk ukan̄ me oyet egep 
ya, mije utọọk, mè ikeke ikana ukan̄ ya ikigwele. Pita ogọgọọk ema ikeke me ere 
ya ikigwele ukan̄ ya. 

Ogwu òban Awaji îdo Jisọs ikọ 
(Mat 26:59-66; Mak 14:55-64; Luk 22:66-71) 

19Otutuuk mgbọ ya, ogwu òban Awaji okekido Jisọs ikọ ofolek ebi udun̄ kan̄ mè 
ijejeen̄ kan̄. 
20Jisọs ofọfọọk ibe, “Emi ǹkatumu ikọ geege me nlelet. Ikọ geelek ntumube, îre 
me isi ogbogbo ene ke ntumu. Njeen̄ inu me uwu ntitiin̄ me uwu ntitiin̄, mè ijeen̄ 
si inu me Uwu Mbuban ere otutuuk ebi Ju enikititiin̄. 
21Ìre keke orọ okido emi ikọ? Gwen ebi ìnọnọ ikọ ntumube do. Mije, ìkakaan̄ 
ogwu melek kiban̄ ikariọọn̄ge inu ntumube.” 
22Jisọs itutumu ikeya, ene ge me lek ebi ìkibem Uwu Mbuban, ogwu òkeke iriaak 
me ere ya otatap ọmọ ada me isi, mè igana inyi ọmọ ibe, “Ìre ikeya ke okitumu 
ikọ inyi ogwu òban Awaji?” 
23Jisọs otutumu inyi ogwu ene ya ibe, “Ire ntumu ikọ ilọ, îgbe ibe owu òsan̄a 
amọn me lek. Ire, ire ntumu atikọ, ìre keke orọ mè owu òsulu emi?” 
24Anas oneniria Jisọs ikeya, melek olik cha esabe ibọp ọmọ, ijet Keyefas ogwu 
òban Awaji. 

Pita îjit Jisọs òso mgbọ iba mè òso mgbọ ita 
(Mat 26:71-75; Mak 14:69-72; Luk 22:58-62) 

25Mgbọ Saimọn Pita okekebe me ere ya ikigọọk igwele ukan̄, usini ebi ìkup me 
ere ya enenido ọmọ ibe, “Ìre owu òkafat ìre ene ge me etete ebi udun̄ kè Jisọs?” 
Pita okakan̄ ibe, “Ìkare emi!” 
26Ene ge me lek bọn uwu ogwu òban Awaji ya òrere ulọk melek ogwu Pita 
ofieekbe utọn̄ ya onenido Pita ibe, “Ìre ìkafat ìre owu melek kè Jisọs ke mmun̄ 
me emen uko olifu ya?” 
27Pita okpọkpọk ikan̄, mè ibe, “In̄-in̄, ìkare emi!” Mgbọ yaage ikọ ya otabe Pita 
me otu, unọn obebene isan̄a amọn. 

Mîsa Jisọs inu me isi kè Pailet 
(Mat 27:1-2,11-14; Mak 15:1-5; Luk 23:1-5) 

28Me agan̄ egwe, ebi ife cha enenisa Jisọs inan̄a me uwu kè Keyefas isi uwu kè 
Pailet, ogwu ibot mkpulu ebi Rom etobe ibe ikikpulu agan̄ ya. Mije ogwu ibot ya 
ikarege ogwu Ju, otutuuk ebi Ju ìgọgọọk isi ere ya kpenin̄ uwu ya. Mije, ininin̄ 

uwu ya môchaka ema mbuban me lek, mè irọ inyi ema ekakọt ìgọọk ìrie ijọk 
Iraraka ya. 
29Eya orọ Pailet me lek kan̄ onanan̄a me uwu isibi inu inikweek ema me oyet, 
mè ido ema ibe, “Ìre kpasi ikan ke ene yi orọn̄?” 
30Ema efọfọọk ibe, “Ire ene yi ìkare ijo ene, eji kpemesa inu me isi kwun̄.” 

31Pailet otutumu inyi ema ibe, “Enyi me lek kinyi ìsa ọmọ ìfo ìsi ìsibi oyerebet 
me ibot ìgọọk me lek ikan kinyi.” Ema efọfọọk ibe ke ema kpekaan̄ unye ifefieek 
oyerebet mkpa inyi ene. 
32Inu yi ìrọ ikeya, inyi ikọ Jisọs otumube ibak ojelek mkpa ọmọ obokwu irọ iso. 

33Pailet ogwugwu ikom inin̄ uwu, mè inigwen Jisọs ido ibe, “Ìre owu ore ogwu 
ubọọn̄ ebi Ju ya?” 
34Jisọs ododo Pailet ibe, “Ìre idodo ya ìnan̄a me ekiket kwun̄, sà ìre òkitumu inu 
onọbe me otu ebi ofifi ife?” 
35Pailet otutumu inyi Jisọs ibe, “Ìre emi ìre ogwu Ju? Îre ebi kinyi mè ebi ibot 
ngwugwa kinyi esa owu inu me isi n̄a. Ìre keke ke orọ ilọ?” 
36Jisọs ofọfọọk Pailet ibe, “Me atikọ, ogboon̄ ubọọn̄ n̄a ìkare eyi linyọn̄ keyi. Ire 
mkpulu n̄a more eyi linyọn̄ keyi, kè ebi ikwaan̄ n̄a etim akọn̄, inyi ebi Ju ekakọt 
ìtet emi. Ire, mkpulu n̄a ìkare eyi linyọn̄ keyi.” 
37Pailet obebe Jisọs, “Ire ikeya, owu ìre ubọọn̄ ma!” Jisọs ofọfọọk ibe, “Owu 
otumu itat ibebe ke emi ìre ubọọn̄. Inu òrọrọ emanbe emi inu me linyọn̄ keyi 
ìre inenitumu atikọ ichili ibook inyi ebilene. Eya orọ, ene geelek òrere ogwu 
atikọ okigban̄ utọn̄ me lek ikọ n̄a.” 
38Pailet ododo Jisọs ibe, “Ìre keke ire atikọ?” Idodo ikọ ya isan̄a, inanan̄a isibi isi 
itumu inyi ebi Ju cha ibe, “Ǹkamun̄ inu geege eyi ene yi orọbe ilọ. 
39Ire, îre orọmijọn̄ kinyi ibe emi ǹkensan̄a ogwu mkpọn ge ǹsibi me uwu mkpọn 
ǹnyi enyi me mgbọ ijọk Iraraka geelek. Mgbọ keyi, ìre môneme enyi ibe emi 
ǹsan̄a ‘ogwu ubọọn̄ ebi Ju’ ǹnyi enyi?” 
40Ema etataan̄ ukpo itumu ibe, “Kasan̄a ogwa! San̄a Barabas sibi nyi eji!” 
Barabas yi ìre ogwu ògọgọọk itap wọlọwọlọ me ama. 

Jọn 19 

Pailet îtip Jisọs oyerebet mkpa eyi uti nkwurieen̄ 

1Pailet onenisa Jisọs inyi ebi akọn̄ ibe esulu me njijan̄. 

2Ebi akọn̄ cha enenisa ukpak ilọk okpibot ubọọn̄, mè isa ikwuun̄ ọmọ me ibot, 
mè itap ọmọ ujọn̄ọ ofọnti irio irio eyi ebi ubọọn̄ ekitap. 

3Mgbọ ema ebalabe ọmọ ikeya isan̄a, ema ekekije isi ikitọp ọmọ amọn ibe, 
“Ogwu ubọọn̄ ebi Ju, eji mînyi owu amọn!” Isitumu ikeya, mîra ikitap ọmọ ada 
me isi. 
4Pailet okpọkpọk isibi inu initumu inyi ebi Ju ibe, “Ìkpọ, mâsan̄a ene yi isibi inyi 
enyi, inyi enyi eriọọn̄ ibe ke ǹkamun̄ ikan geege îrọn̄be eyi masabe itip ọmọ 
oyerebet.” 
5Jisọs oneninan̄a isibi, melek okpibot ubọọn̄ ya esabe ukpak ilọk me ibot, mè 
ofọnti ebi ubọọn̄ ya me lek. Mgbọ ya, Pailet otutumu inyi ebi Ju ibe, “Kpọ ene ya 
ire ogwu!” 
6Mgbọ yaage ebi ibot ngwugwa mè ebi ìkibem Uwu Mbuban emun̄be Jisọs, ema 
ekekitaan̄ ukpo ibe, “Gon ọmọ kpan̄! Gon kpan̄ me uti nkwurieen̄!” Ire, Pailet 
ofọfọọk ema ibe, “Enyi me lek kinyi ìsa ọmọ ìsi ìgon ìkpan̄. Emi ǹkamun̄ ikan 
geege îrọn̄be.” 
7Ebi Ju ekekitumu inyi Pailet ibe, “Eji mîkaan̄ ikan. Igọọk me lek ikan kiji, ene yi 
ìre ogwu ebekpakpan̄, mije, ìkigwen lek kan̄ Gwun̄ Awaji.” 
8Mgbọ Pailet onọbe ikọ ya, ukpook orọriọọn̄ itet ọmọ. 

9Isasa Jisọs igwu ikom inin̄ uwu, mè isi ido ibe, “Ìre ònan̄a me owa?” Ire, Jisọs 
ìkafọọk ọmọ inu geege. 
10Pailet ododo ọmọ ibe, “Ìre owu òkpotumu inu geege inyi emi? Ìre òkariọọn̄ 
ibe ke nkaan̄ unye itetele owu, inyi owu òfo, mè ikaan̄ si unye igogon owu me 
uti nkwurieen̄?” 
11Jisọs ofọfọọk ọmọ ibe, “Owu kpomokọt ikaan̄ unye geege me lek n̄a ire ìkare 
Awaji onyi owu unye. Eya orọ, nrọ-nlọ eyi ebi ìsasa emi ijet owu omin igak eyi 
kwun̄.” 
12Mgbọ Pailet onọbe ikọ ya Jisọs otumube, ibebene ikiweek ike ìbosa irọ mè 
etele Jisọs inyi ifo. Ire, ebi Ju ekekitaan̄ ukpo itumu inyi Pailet ibe, “Ire otele mè 
ene yi ifo, owu òkare unene ogwu Sisa. Mije, ene geelek òbebe ke ọmọ ìre ubọọn̄, 
ìre ogwu ochicha inyi ogwu Sisa.” 
13Mgbọ Pailet onọbe ikọ ya ebi Ju etumube, isasan̄a Jisọs isibi, mè inisiki ikweek 
me inyọn̄ ogboon̄ oyerebet kan̄, me ere ekigwen Gabata me usem Iburu (eyi 
òsisibi Ogboon̄ Ewuuk). 
14Inu ya ìrọ me òfo ejit ikarek me usen Ibem-lek, òboniwele Usen Mbuban me 
emen nde ijọk Iraraka. Pailet okukup me ere ya itumu inyi ebi Ju ibe, “Kpọ ogwu 
ubọọn̄ kinyi ire ogwu!” 
15Ire, ebi Ju cha ekekitaan̄ ukpo ibe, “Ìtet ìsa ìje! Ìtet ìje! Ìgon ìkpan̄ me uti 
nkwurieen̄!” Pailet onenido ema ibe, “Ìre ǹgon ogwu ubọọn̄ kinyi m̀kpan̄ me uti 
nkwurieen̄?” Ebi ibot ngwugwa efọfọọk ibe, “Eji kpekaan̄ ofifi ubọọn̄ geege ilọ 
me lek ogwu Sisa.” 
16Itata kan̄, Pailet okakana Jisọs itap ema me ubọk inyi esa esi egon ekpan̄. 



1919 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Mîgon Jisọs me uti nkwurieen̄ 
(Mat 27:32-44; Mak 15:21-32; Luk 23:26-43) 

Ebi akọn̄ etetet Jisọs isa ije, 
17mè ibene uti nkwurieen̄ ebesa igon ọmọ itoon̄ ọmọ ibe ibeme, mè isa ọmọ ije 
inan̄a isi ere ekigwen Gọligọta me usem Iburu (eyi òsisibi Ere Ngigọ Ibot Ene). 
18Me ere ya ke ema enigon Jisọs me inyọn̄ uti nkwurieen̄ ya. Îkaan̄ si ene iba 
egonbe me ere ya melek kan̄, ene ge me agan̄ ulom kan̄, ene ge me agan̄ ujit kan̄, 
mè igon ọmọ me etete. 
19Pailet onenige ulook inyi egon me inyọn̄ uti nkwurieen̄ ya. Inu îgebe ya ìre, 
JISỌS OGWU NAJERET, OGWU UBỌỌN̄ EBI JU. 
20Ere egonbe Jisọs îgbet ere me lek ama. Ulook ya si, ege me usem Iburu, mè 
usem ebi Rom òrere Latin, mè ige si me usem ebi Giris. Eya orọ, owuwa ebi Ju 
mîmun̄ ulook ya, mè ifuk. 
21Ebi ibot ngwugwa ebi Ju enenisi lek kè Pailet, mè isi itumu inyi ibe, “Ìkanwọn 
ubọk ogebe, ‘Ogwu ubọọn̄ ebi Ju.’ Kpan̄asi ikeya, ge ibe ke ene yi ìbe ke ọmọ ìre 
ogwu ubọọn̄ ebi Ju.” 
22Pailet ofọfọọk ema ibe, “Inu ngebe, nge isan̄a.” 

23Mgbọ ebi akọn̄ cha egonbe Jisọs isan̄a, ema eneniteen̄ ofọnti kan̄ iche irek ini 
inyi lek kiban̄, ene ge irek ge. Inenisik ofọnti irak kan̄. Ofọnti irak ya, elọlọk bene 
me inyọn̄ re ijọn̄, kpunu ere geege egbabe ichim me lek. 
24Ema enenitọt ibe mè ema ekagwak ofọnti ya, mè ema eneroon̄ nriroon̄ esa 
eriọọn̄ ogwu ebesa inyi. Inu ya ìrọ ikeya isasa irọ iso inu egebe me Ikpa Mbuban 
ibe, “Mîkpulu ofọnti n̄a iche inyi lek kiban̄, mè iroon̄ nriroon̄ mije ofọnti irak 
n̄a.” Inu ya egebe me Ikpa Mbuban ke ebi akọn̄ cha erọ si iso. 
25Meri nga kè Jisọs, mè ogwu ngwan̄ enenwaan̄, mè Meri nwa kè Kilopas, mè 
Meri ogwu Magidala òwa me agba lek uti nkwurieen̄ ya egonbe Jisọs me inyọn̄. 
26Mgbọ Jisọs oraan̄be chieen̄ imun̄ ogwu uga, mè imun̄ si ogwu udun̄ kan̄ ogwu 
îmun̄be me chieen̄ ekekebe me ere ya, itutumu inyi ogwu uga ibe, “Uga, kpọ 
gwun̄ kwun̄ enerieen̄ ire ogwa,” 
27mè itumu inyi ogwu udun̄ kan̄ ya ibe, “Kpọ nga kwun̄ ire ogwa.” Bene me 
mgbọ ya, ogwu udun̄ kè Jisọs ya osasa nga kè Jisọs ifo uwu kan̄, inyi inigọọk ọmọ 
ikup. 

Mkpa kè Jisọs 
(Mat 27:45-56; Mak 15:33-41; Luk 23:44-49) 

28Sọnja mgbọ iraraka, Jisọs imumun̄ ibe ke ọmọ îra irọ otutuuk ikwaan̄ kan̄ 
isan̄a, inenitumu ibe, “Ebek îrak emi.” Ikọ ya onenirọ iso inu egebe me Ikpa 
Mbuban. 

29Ema enenimọnọ ise ijiin̄ me emen miin̄ agburu eyi etapbe me emen ugọn̄ ge 
iyik me ere ya, mè iniben ise ya mè miin̄ me lek inwaan̄ me otu mbubet isop, mè 
ibene ifo inyọn̄ isa itap ọmọ me otu. 
30Mgbọ Jisọs ofipbe miin̄ ya isan̄a, itutumu ibe, “Îta.” Ikọ ya itata me otu, ikakana 
ibot isiki, mè itọbọ. 
31Inu ya ìrọ me usen Ibem-lek, eyi ofit iwele kan̄ obonire Usen Mbuban òsisibi 
esese mije mfaka ijọk Iraraka ya. Me orọmijọn̄ ebi Ju, nkwukwu ene ìkakijeen̄ 
me inyọn̄ uti nkwurieen̄ me Usen Mbuban. Eya orọ, ebi ibot ebi Ju enenisi ibeek 
Pailet ibe inyi ida mè efaan̄ ukot ebi ene ita egonbe me uti nkwurieen̄ cha, inyi 
egwat lek ekwaan̄, inyi esan̄a ema esa esi efuun̄. 
32Pailet onyinyi ida, ebi akọn̄ enunu me lek ebi egonbe igbaalek kè Jisọs cha, mè 
ifaan̄ ukot ogwu adasi, mè ifaan̄ si echi ogwu òso iba. 
33Mgbọ ema enube me lek kè Jisọs, mè imun̄ ibe ke îkwu isan̄a, ema kpefaan̄ 
ukot kan̄. 
34Ogwu akọn̄ ge me etete kiban̄ osasa otunwa ichim Jisọs me agba nkan̄. Mgbọ 
yaage, eje mè mun̄ ogbọgbọọk isibi. 
35Ogwu òkukup isa chieen̄ kan̄ imun̄ otutuuk inu cha òrọrọ ore ogwu ògege inu 
cha ọmọ omun̄be inyi enyi, inyi enyi esa me lek ikọ kan̄ echieek. Ikọ ene ya 
okitumu ìre atikọ. Ọmọ îriọọn̄ si ibe ke ọmọ ìkitumu atikọ. 
36Inu chi òmọmọnọ irek îrọ iso inu egebe me Ikpa Mbuban ibe, “Kpunu ukwuuk 
geege efan̄abe me lek kan̄.” 
37Mîge si me ofifi ere me Ikpa Mbuban ibe, “Ebi ene mêbene chieen̄ ikpọ ogwu 
ema esabe otunwa ichim.” 

Ifufuun̄ kè Jisọs 
(Mat 27:57-61; Mak 15:42-47; Luk 23:50-56) 

38Sọnja mgbọ iraraka, ogwu enerieen̄ ge ekigwen Josefu, ogwu ònan̄a me ama 
ekigwen Arimatia, onenisi ibeek Pailet ibe itele inyi ọmọ iben nkwukwu kè Jisọs 
isi ifuun̄. Josefu yi ìre ene ge me lek ebi udun̄ kè Jisọs. Ire, ìkasan̄a lek kan̄ ìsibi 
kubọk ogwu òchechieek me lek kè Jisọs, mije ukpook ebi Ju. Mgbọ Josefu 
obọkọbe unye me ubọk kè Pailet, inenisi ijene nkwukwu kè Jisọs isibi me inyọn̄ 
uti nkwurieen̄. 
39Nikodimọs, ogwu òsisi lek kè Jisọs me eririeen̄ ya, îgọọk Josefu ije ije ya. 
Nikodimọs onenisa ugwun̄ esabe ikpọk uti mâa mè alò igbaan̄ igwa, eyi ekisa 
irọ inyi nkwukwu ene ikajọ, ikaan̄ me ubọk inu. Ugwun̄ ya îsabe inu îlobo ikup 
kubọk akpa uchi ilile iba. 
40Mgbọ ebirieen̄ iba chi esan̄abe nkwukwu kè Jisọs isibi ijọn̄, ema enenisa 
ekwut okuket ikat ikana otutuuk lek, mè ikigwook ugwun̄ cha igbaalek igọọk 
me ubọk ebi Ju ekisa ifuun̄ ene. 

41Uko ge òwa me agba lek ere egonbe Jisọs ikpan̄. Me emen uko ya, ayaya udọn̄-
ufuun̄ ge erọkọbe me lek ewuuk òwa si, eyi kperarak ifuun̄ ene geege me emen. 
42Eya orọ, ubọk usen ya orebe usen ekibem lek iban Usen Mbuban, ema ebeben 
nkwukwu kè Jisọs isi ifuun̄ me emen udọn̄ ya, mije, îgbetbe me ere ya. 

Jọn 20 

Jisọs îjomo me mkpa 

(Mat 28:1-8; Mak 16:1-8; Luk 24:1-12) 

1Me agan̄ egwe, me usen ògọọk Usen Mbuban, sabum egwe onitoon̄, Meri ogwu 
Magidala onenije isi udọn̄ ere efuun̄be Jisọs. Mgbọ îrebe ere ya, imumun̄ ibe ke 
mîkpukpọt ewuuk esabe ichit otu udọn̄-ufuun̄ ya isan̄a. 
2Igwugwu ikom mgbọ yaage, mè ilibi ekot ekot isi ilook Saimọn Pita melek 
ogwu udun̄ kè Jisọs ya, ogwu Jisọs omun̄be me chieen̄, ibe, “Ìkpọ, ebi ene 
mîniben nkwukwu Okaan̄-ene isan̄a me emen udọn̄-ufuun̄. Eji kperiọọn̄ ere 
ebenbe isi isun̄.” 
3Pita mè ogwu udun̄ keyilọ ya enanan̄a ilibi isi udọn̄-ufuun̄ ya isi ikpọ. 

4Mgbọ ema ekilibi, ogwu udun̄ keyilọ ya olilibi iraka Pita, mè idasi isi ire udọn̄-
ufuun̄ ya, 
5mè igele ikwuun̄ ikitaak chieen̄ ikpọ emen udọn̄ ya, mè imun̄ ekwut okuket cha 
esabe ikat Jisọs ifuun̄ olaakbe ikeya me emen udọn̄ ya. Ire, ọmọ me lek kan̄ 
ìkanin̄ emen udọn̄ ya. 
6Saimọn Pita onenire mgburudun̄, mè iraka inin̄ emen udọn̄ ya, mè imun̄ si 
ekwut okuket cha olaakbe, 
7mè imun̄ si eyi esabe ikat ọmọ me ibot okatbe ikup esese me agan̄ ge, ọmọ 
gaalek. 
8Ogwu udun̄ keyilọ ya, ogwu òdadasi inire otu udọn̄-ufuun̄ ya, onenigọọk inin̄ 
emen udọn̄ ya, mè imun̄ otutuuk inu cha, mè ichieek ibe ke Jisọs îjomo me mkpa. 
9Mege inire mgbọ ya, ebi udun̄ kè Jisọs kpekọt igobo itet inu egebe me Ikpa 
Mbuban ibe ke Jisọs môjomo me mkpa. 

Jisọs îsibi me isi kè Meri ogwu Magidala 
(Mat 28:9-10; Mak 16:9-11) 

10Ebi udun̄ kè Jisọs iba cha enenigwu ikom ifo uwu kiban̄. 

11Ire, Meri ogwu Magidala okpọkpọk isi ere ya, mè ikeke me otu udọn̄ ya ikito 
ito. Mgbọ îkito ito ya, inenikwuun̄ isi, mè itaak chieen̄ ikpọ emen udọn̄ ya, 
12mè imun̄ ebi osat Awaji iba, etapbe ofọnti okuket, mè isiki ikweek me ere 
mgbọ emaan̄be nkwukwu kè Jisọs, ogwu ge okweek me agan̄ ibot, ogwugwulọ 
okweek me agan̄ ukot. 

13Ebi osat cha enenido Meri ibe, “Ogwu enenwaan̄, ìre keke orọ okito ito ikeyi?” 
Meri ofọfọọk ema ibe ke ebi ife ge mîniben nkwukwu Okaan̄ kan̄ isan̄a me udọn̄-
ufuun̄ yi; ke ọmọ ìkariọọn̄ ere ebenbe isi isun̄. 
14Ikọ ya me otu kan̄, iraraan̄ chieen̄ me udun̄, mè imun̄ Jisọs okekebe me ere ya. 
Ire, ìkariọọn̄ ibe ke îre Jisọs. 
15Jisọs ododo ọmọ ibe, “Ogwu enenwaan̄, ìre keke orọ okito ito? Ìre ekene ke 
okiweek?” Ubọk ere ya orebe emen uko, Meri ìkikeek ibe ke Jisọs ìre ogwu òkisi 
ikwaan̄ me uko ya. Eya orọ, idodo ọmọ ibe, “Ogwu nte, ire owu oben nkwukwu 
kan̄ isan̄a, soso, sa emi si jeen̄ ere osun̄be, inyi ǹsi m̀ben.” 
16Jisọs onenigwen ọmọ “Meri!” Meri oririki, mè igwu ikom, mè ilibi igọọk Jisọs, 
mè itaan̄ ukpo igwen ọmọ me usem Iburu, “Raboni!” (eyi òsisibi Ogwu Ijejeen̄). 
17Jisọs obebe Meri, “Kakpọkpọ ìgọbọ emi ìkaan̄, mije, ǹkasi-nu lek Nte n̄a. 
Kpan̄asi ikeya, fo si look ebi ngwan̄ n̄a ibe ke emi gwa ǹkisi lek Nte n̄a, mè Nte 
kinyi, òrere Awaji n̄a, mè Awaji kinyi.” 
18Meri ogwu Magidala ya onenisa etip isi ilook ebi udun̄ kè Jisọs kechilọ ibe ke 
ọmọ îmun̄ Okaan̄-ene, mè ikpa si inu îtumube melek kan̄ inyi ema. 

Jisọs îsibi me isi ebi udun̄ kan̄ 
(Mat 28:16-20; Mak 16:14-18; Luk 24:36-49) 

19Me ikakwun̄ usen ya, òrere usen ògọọk Usen Mbuban, otutuuk ebi udun̄ kan̄ 
etititiin̄ me uwu, mè igon otutuuk isotu, mije ukpook ebi ibot ebi Ju. Jisọs 
okpọkpọ ikana isibi, mè ikeke me etete kiban̄, mè ibe ema, “Esuuk ikup inyi 
enyi!” 
20Mgbọ îtumube ikọ ya isan̄a inyi ema, inenijeen̄ ema ubọk kan̄ ere egonbe itibi, 
mè agba nkan̄ kan̄ ere echimbe itibi. Mgbọ ebi udun̄ kan̄ emun̄be Okaan̄-ene, 
ejit obebele ema enenen. 
21Jisọs okpọkpọk itumu inyi ema ibe, “Esuuk ikup inyi enyi! Ike Nte n̄a oriabe 
emi inu, ikeya si ke emi nkiria enyi isibi mgbọ keyi.” 
22Ikọ keya itata ọmọ me otu, ichocho efuuk igwook ema me lek, mè ibe ema, 
“Ìbọkọ Ekwukwu Mbuban. 
23Ene geelek enyi etelebe ijo kan̄ inyi, Awaji môtele si ijo ene ya inyi ene ya. Ene 
geelek enyi kpetele ijo kan̄ inyi, Awaji ìkpotele si ijo ene ya inyi ene ya.” 

Jisọs îsibi me isi kè Tọmọs 

24Tọmọs ogwu ekigwen Didimọs, ene ge me lek ebi akọp mè ebi otuchieen̄ iba 
kè Jisọs, kpunu me ere ya mgbọ Jisọs osibibe me isi ebi otuchieen̄ kan̄. 
25Mgbọ ebi udun̄ kan̄ ekpabe inyi Tọmọs ibe ke ema mîmun̄ Okaan̄-ene, Tọmọs 
obebe, “Îtata m̀mumun̄ akpat omimin cha me ubọk kan̄, mè itap otubọk n̄a me 
ere ya, mè itap ubọk n̄a me akpat unan eyi òkup ọmọ me agba nkan̄ ya, 
m̀kpachieek ibe ke enyi ekitumu atikọ.” 

26Mgbọ nde ge orakabe, ebi udun̄ kan̄ ekpọkpọk ititiin̄ iso isi me uwu ya, Tọmọs 
melek kiban̄. Egogon si otutuuk isotu. Jisọs okakana isibi me etete kiban̄, mè ibe 
ema, “Esuuk ikup inyi enyi!” 
27Inenitumu inyi Tọmọs ibe, “Kpọ ubọk n̄a ire eyi. Sa otubọk kwun̄ na tap me 
ere keyi, mè nyana ubọk kwun̄ tap si me agba nkan̄ n̄a, mè kayaka ìkaan̄ ejit iba. 
Chieek!” 
28Tọmọs otutumu inyi Jisọs ibe, “Ogwukaan̄ n̄a mè Awaji n̄a!” 

29Jisọs onenibe ọmọ, “Ke otolek inichieek mgbọ keyi osabe chieen̄ kwun̄ imun̄ 
emi? Ire, uga ubelejit okup inyi ebi ìchechieek me ekasasage chieen̄ ìmun̄.” 

Inu òrọrọ egebe ikpa keyi 

30Jisọs îrọ si ofifi owuwa uyeke inu ijejeen̄ echi ekagege me emen ikpa yi. 

31Ire, echi egebe me emen ikpa yi, ege, inyi enyi esa me lek kechi echieek ibe ke 
Jisọs ore Karais ya, òrere Gwun̄ Awaji, mè esa me lek ichechieek ya ekaan̄ 
ugwem ikakaan̄ge itata inan̄a me lek erieen̄ kan̄. 

Jọn 21 

Jisọs îsibi me isi usini ebi udun̄ kan̄ me agba okwaan̄ oyô Taiberias 

1Mgbọ usen inen mè inen orakabe, Jisọs okpọkpọk isibi me isi ebi udun̄ kan̄ me 
agba okwaan̄ oyô Taiberias. Ikeyi ke inu ya orọ: 
2Me ike mgbọ ya, Saimọn Pita, mè Tọmọs ogwu ekigwen Didimọs, mè Natanien 
ogwu Kena eyi òkup me Galili, mè bọn ebirieen̄ iba kè Jebidi, mè ofifi ene iba ebi 
udun̄ kè Jisọs egbaan̄ ikup me ere ge. 
3Pita onenitumu inyi ema ibe ke ọmọ mônisi njin. Ema ebebe, “Ire ikeya, eji 
mêgọọk owu isi.” Ema eninin̄ uji ikọp isibi okwaan̄ isi mbọm. Ire, eririeen̄ usen 
ya, ema kpetet kubọk ufuk irin̄ ge. 
4Me otu ewelegwe, Jisọs onenikeke me agba okwaan̄ oyô ya. Ire, ebi udun̄ kan̄ 
cha kperiọọn̄ ibe ke îre ọmọ okeke me ere ya. 
5Jisọs onenibọn̄ọ ema ido ibe, “Ebi une n̄a, ìre enyi mîtet irin̄?” Ema efọfọọk ibe, 
“In̄-in̄, eji kpetet kubọk ge.” 
6Jisọs onenibe ema, “Ìtọp njin me agan̄ ubọk ulom kinyi, ke enyi mêtet irin̄.” Ema 
ebeben njin itọp me agan̄ ulom ya. Mgbọ ema ebenebe njin ya ikitaba, irin̄ îwa 
me emen njin ya enenen, mè isa ulobo kan̄ ikeme njin ya. Ema kpekọt itaba njin 
ya itap me uji. 
7Ogwu udun̄ kè Jisọs ge ya, ogwu Jisọs omun̄be me chieen̄, otutumu inyi Pita 
ibe, “Kpọ, Okaan̄-ene ke îre!” Mgbọ yaage Pita onọbe ogwu melek kan̄ otumube 
ibe ke ene ya ìre Okaan̄-ene, igwagwat lek imọnọ ofọnti inyọn̄ îwọọkbe isun̄ 
itobo me ebon, mè iwulu irọn̄ me mun̄, mè igwọk igọọk Jisọs. 

8Ebi udun̄ kan̄ kechilọ ekọkọp me uji, mè ikitaba njin ya emen mun̄ emen mun̄ 
inire otu ijọn̄, mije, ere ema ekupbe itọp njin ya ìkajọn̄ọ ere me otu ijọn̄, ìkup 
kubọk akọp ejit go mè okpọkọ gaalek. 
9Mgbọ ema enube inire ijọn̄, ema enenimun̄ mbubuuk ukan̄ okigeen̄ me ere ya, 
mè imun̄ irin̄ ekiwọwọp me emen ukan̄ ya, mè imun̄ si fituru inen mè inen me 
ere ya. 
10Jisọs onenibe ema, “Ìsa usini irin̄ enyi etetbe ìna.” 

11Saimọn Pita owuwulu inin̄ emen uji, mè isi itaba njin ya, melek irin̄ me lek, 
itoon̄ me ijọn̄. Irin̄ îwa ijot lek njin ya gboi. Otutuuk efit irin̄ ile mè akọp go mè 
ita okup me emen njin ya. Ire, kubọk chieen̄ njin ge ìkagbeme me lek. 
12Jisọs ogwegwen ema ibe, “Ìna ìnirie inorie ewelegwe!” Kpunu ene geege 
òkọkọt ido ọmọ ibe, “Ìre owu ìre ekene?” Mije, ema mîriọọn̄ ibe ke îre Okaan̄-
ene. 
13Jisọs onunu, mè inimọnọ fituru cha iche inyi ema, mè inyi ema irin̄ cha si 
igbaalek. Ema etataka. 
14Eyi ore òso mgbọ ita Jisọs osibibe me isi ebi udun̄ kan̄ karake îjomobe me 
mkpa. 

Jisọs îgwen Pita itap 

15Mgbọ ema eriebe inorie ya isan̄a, Jisọs onenigwen Saimọn Pita ido ibe, 
“Saimọn, gwun̄ kè Jọn, ìre omun̄ emi me chieen̄, me atikọ, igak otutuuk inu chi 
geelek?” Pita ofọfọọk ọmọ ibe, “Iin̄, Okaan̄-ene, owu oriọọn̄ ibe ke mmun̄ owu 
me chieen̄.” Jisọs otutumu inyi ibe, “Ire ikeya, kpọ chieen̄ me lek bọn arọọn̄ n̄a.” 
16Jisọs okpọkpọk ido Pita ibe, “Saimọn, gwun̄ kè Jọn, ìre omun̄ emi me chieen̄ 
me atikọ?” Pita okpọkpọk ifọọk si ibe, “Iin̄, Okaan̄-ene, owu oriọọn̄ ibe ke mmun̄ 
owu me chieen̄.” Jisọs otutumu inyi Pita ibe, “Kpukpo arọọn̄ n̄a.” 
17Jisọs okpọkpọk ido si Pita òso mgbọ ita ibe, “Saimọn, gwun̄ kè Jọn, ìre omun̄ 
emi me chieen̄?” Idodo ya Jisọs odobe Pita òso mgbọ ita ibe, “Ìre omun̄ emi me 
chieen̄,” ofefieek Pita me lek enenen. Ifọfọọk Jisọs ibe, “Okaan̄-ene, owu oriọọn̄ 
inu geelek. Owu orioon̄ si ibe ke mmun̄ owu me chieen̄.” Jisọs otutumu si inyi 
Pita ibe, “Nyi arọọn̄ n̄a inorie. 
18Me atikọ, mgbọ owu okupbe ijija, owu gaalek okitobo fanti kwun̄, mè ikinen̄e 
lek kwun̄ isun̄, mè ikije isi ere geelek òneneme owu. Ire, osikan, owu môbene 
ubọk kwun̄, inyi ofifi ene itobo owu olik me ebon, mè isa owu ije isi ere owu 
okaweekge isisi.” 
19Jisọs ìtumu ikọ ya isasa ijeen̄ ojelek mkpa Pita obokwu, eyi òbonyi Awaji 
umin. Itutumu ikọ chi isan̄a, inenitumu inyi Pita ibe, “Gọọk emi!” 
20Pita oraraan̄ chieen̄ me udun̄, mè imun̄ ogwu udun̄ kè Jisọs ya ogwu Jisọs 
omun̄be me chieen̄ okije igọọk ema. (Ogwugwu ore ogwu òyayaka lek ibieen̄ 

me lek kè Jisọs me lek ikasi mgbọ ema ekupbe ikirie inorie, mè ido Jisọs ibe, 
“Okaan̄-ene, ìre ekene ire ogwu òboleke owu inyi ekpan̄?”) 
21Mgbọ Pita omun̄be ogwu enerieen̄ yi okigọọk ema, Pita ododo Jisọs ibe, 
“Okaan̄-ene, sà ogwugwu ye?” 
22Jisọs ofọfọọk ibe, “Ire mweek ibe mè ene ya ikup me ugwem mege ire mgbọ 
mâgwube ikom inu, ìre eyi owa ogbaan̄ owu me lek? M̀be owu, gọọk emi!” 
23Mije keyi, ukpatu obebene ikitaan̄ ikana me etete ebi ìchechieek me lek kè 
Jisọs ibe ke ogwu udun̄ kè Jisọs yi ìkpokwu. Ire, Jisọs me lek kan̄ ìkatumu ibe ke 
ene ya ìkpokwu. Ire, ikọ îtumube ìre, “Ire mweek ibe ene ya ikup me ugwem 
mege ire mgbọ mâgwube ikom inu, ìre eyi owa ogbaan̄ owu me lek?” 
24Ogwu udun̄ kè Jisọs yi ogwu ekitumu ikọ yi ibak ore ogwu òkpakpa otutuuk 
inu chi, mè ige si itap me ikpa. Otutuuk kiji mîriọọn̄ ibe ke inu chi îkpabe ìre 
atikọ. 
25Jisọs îrọ si owuwa inu echi ekagege me emen ikpa yi. Ire ibe ege otutuuk cha 
etap me ikpa, emi ǹkakeek ibe ke otutuuk linyọn̄ môkọt ita otutuuk ikpa echi 
mêgebe inu cha itap. 

Ikwaan̄ 

Ikwaan̄ 1 

Jisọs îfo emen inyọn̄ 

1Ogwu nte Tiofilọs, me emen adasi ikpa ngebe ijet owu, mkpa inyi owu otutuuk 
inu Jisọs orọbe, mè echi îjeen̄be bene me ibebene ikwaan̄ kan̄, 
2mege inire usen Awaji omọnọbe ọmọ ifo emen inyọn̄. Sabum Jisọs oninan̄a ifo 
emen inyọn̄, îteme ebi otuchieen̄ ebi îgobobe inyi lek kan̄ owuwa nteme sa me 
unye eyi Ekwukwu Mbuban. 
3Mgbọ îbọkọbe ufialek eyi mkpa isan̄a, mè ijomo me mkpa, îsa lek kan̄ ijeen̄ ebi 
otuchieen̄ kan̄ me owuwa oniin̄ eyi ebi ene kpebekọt igbini, ibe ke ọmọ îjomo 
me mkpa me atikọ, mè ikup me ògat ugwem. Bene me mgbọ îjomobe me mkpa, 
îsa lek kan̄ ikijeen̄ ebi otuchieen̄ kan̄ iraka akọp usen ini, mè ikijeen̄ ema inu 
ofolek mkpulu eyi Awaji. 
4Me mgbọ ge îsibibe ichichini ema, igọgọọk ema ikirie inorie, mè itumu inyi ema 
ibe, “Ikanan̄a me Jeruselem ìsibi. Ìkup ìkpọ mgbọ Nte n̄a môriabe uche ya eyi 
îchieekbe enyi me use ijet enyi kubọk ntumube ikọ ofolek inyi enyi. 
5Jọn ìsa mun̄ ikike igwook ene mun̄. Ire, me usen inen me inen òkinu me isi, emi 
mâsa Ekwukwu Mbuban igwook enyi mun̄.” 
6Me ofifi mgbọ ema etitiin̄be melek kè Jisọs, ema enenido ọmọ ibe, “Okaan̄-ene, 
ìre mgbọ keyi ke owu oborọ inyi ebi Ijeren ekpọk ekekpulu lek kiban̄?” 
7Jisọs otutumu inyi ema ibe, “Mgbọ mè ibot mgbọ echi Nte n̄a osun̄be me unye 
kan̄ inyi inu geelek ìkakup ìnyi enyi irọriọọn̄. 
8Ire, enyi mêbọkọ unye mgbọ Ekwukwu Mbuban mônube me emen kinyi. Bene 
me mgbọ ya, enyi mêkeke ata-ikọ inyi emi me Jeruselem, mè otutuuk agan̄ 
Judia, mè agan̄ Sameria, mè ikeke ata-ikọ mege isi ire ntutun̄ ere geelek me 
linyọn̄ keyi.” 
9Ikọ ya itata Jisọs me otu, Awaji obebene ọmọ isan̄a me ijọn̄ me isi kiban̄ ifo 
emen inyọn̄. Oduku inyọn̄ okakana ichit ọmọ. Ema kpeyaka imun̄ ọmọ ofifi. 
10Ike ema ekpọkpọ ibene chieen̄ igwuun̄ me isinyọn̄ ikikpọ ubọk oduku inyọn̄ 
okisa ọmọ ifo, ebirieen̄ iba ìtatap ofọnti okuket ekakana isibi, mè ikeke me agba 
lek kiban̄, mè ibe ema, 
11“Enyi ebirieen̄ ebi Galili, ìre keke orọ enyi ekekebe me ere keyi ikibene chieen̄ 
ikpọ inyọn̄ ikeyi? Jisọs keyiyi ogwu enyi emun̄be Awaji omọnọbe isan̄a me etete 
kinyi ifo emen inyọn̄, môyaka igwu ikom inu ike yaage enyi emun̄be ọmọ 
okinene ifo emen inyọn̄.” 

Mîgobo Matiyas itap me irek kè Judas 

12Mgbọ Jisọs onenebe ifo emen inyọn̄ isan̄a, ebi otuchieen̄ kan̄ enenigwu ikom 
inan̄a me inyọn̄ ogoon̄ ya ekigwen ogoon̄ Olifu ika inu me Jeruselem. Nan̄a me 
ere inu ya orọbe na re Jeruselem môjọn̄ọ ere iso ewuuk ije ge, òrere ikeke ujọn̄ọ 
ije ene môkọtbe ije me Usen Mbuban. 
13Mgbọ ema erebe Jeruselem, ema ejeje isi inin̄ emen agwut ere ema ekikup me 
uwu inyọn̄ ge me emen ama ya. Ema ebi ìsisi ere ya ìre: Pita, mè Jọn, mè Jemis, 
mè Anduru, mè Filip, mè Tọmọs, mè Batolomi, mè Matiyu, mè Jemis gwun̄ kè 
Alifiọs, mè Saimọn ogwu otu ogbo ebi ulọk ama ominbe me ejit, mè Judas gwun̄ 
kè Jemis. 
14Ema mè owuwa ebibaan̄, mè Meri nga kè Jisọs, mè ebi ngwan̄ kè Jisọs, 
ekekikup me ere ya ikiriaak uriaak mgbọ geelek. 
15Ebi ìchieek me lek kè Jisọs ìkititiin̄ me ere ya ikiriaak uriaak mîso efit ene me 
akọp iba. Usen ge, Pita onanan̄a ikeke me etete kiban̄, mè itumu inyi ema ibe, 
16“Bọn Nte n̄a, inu Ekwukwu Mbuban otumube me ukot ikaan̄ inan̄a me otu kè 
Debit ofolek kè Judas ogwu òsasa ebi ene ijeen̄ oniin̄ inyi enetet Jisọs kpomolọlọ 
irọrọ iso ike egebe me Ikpa Mbuban. 
17Judas ìre ene ge me etete kiji, mè ire si ogwu egogobo isibi ibe inigọọk eji isi 
ikwaan̄.” 
18Judas îsa ikpoko ekpebe ọmọ me lek ijo ikwaan̄ kan̄ ya isi ilep ijọn̄ ge. Ere ya 
ke înan̄a irọn̄, owot kan̄ orarama ibum, otutuuk nkat òkup ọmọ me owot 
ogbọgbọọk isibi, ikwukwu. 
19Otutuuk ebi ìkup me Jeruselem enọnọ inu ya òrọrọ, mè inyi ijọn̄ ya erieen̄ me 
usem Iburu, Akelidama (eyi òsisibi Ijọn̄ Eje). 
20Pita îtumu si ibe, “Inu ya ìrọ ikeya, mije, Debit ìge me Ikpa Okwa ibe: “ ‘Eyat 
etele uwu kan̄, ene geege ikaluk me emen uwu kan̄,’ mè ige si ibe, “Ofifi ene 
ibọkọ irek ikwaan̄ kan̄ isi.” 
21“Eya orọ, eji enegobo enerieen̄ ge me etete kiji, inyi inimọnọ irek kè Judas. Ene 
ya môre ogwu ògọgọọk eji ikup otutuuk mgbọ Okaan̄-ene Jisọs okupbe ikijijen̄e 
ikana melek kiji, 
22bene me mgbọ Jọn ogwookbe ọmọ mun̄ na re mgbọ Awaji omọnọbe ọmọ isan̄a 
me etete kiji ifo emen inyọn̄. Mije, ene yi mônigọọk eji ikeke ata-ikọ ibe ke 
Okaan̄-ene îjomo me mkpa me atikọ.” 
23Ema enenitọ ubọk me lek ebirieen̄ iba. Ene ge ore Josefu ogwu ekigwen 
Basabas, (mè ègwen si Jọsitọs). Ofifi ene ore Matiyas. 
24Mgbọ ema etọbe ubọk me lek ebirieen̄ iba chi, ema eneniriaak uriaak ibe, 
“Okaan̄-ene, owu oriọọn̄ ejit ene geelek. Me etete ene iba chi, jeen̄ eji ogwu owu 
ogobobe, 

25inyi inigọọk eji irọ ikwaan̄ ebi otuchieen̄ yi me irek eyi Judas otelebe, mè inan̄a 
ifo ere ògbegbe ọmọ.” 
26Mgbọ ema eriaakbe uriaak ya isan̄a, ema eneniroon̄ nriroon̄. Nriroon̄ ya 
onenirọn̄ inyi Matiyas. Enenisa ọmọ itap isọkọ me lek akọp mè ebi otuchieen̄ ge 
cha, inyi otu ifuk kiban̄ iso akọp mè iba. 

Ikwaan̄ 2 

Inunu eyi Ekwukwu Mbuban 

1Mgbọ usen mfaka Pentikọs orebe, otutuuk ebi otuchieen̄ kè Jisọs etititiin̄ me 
ere ge. 
2Me ekakpọge chieen̄, ema enọnọ ida inu ge okitaan̄ kubọk ida unye efet ikinan̄a 
me isinyọn̄ inu, mè inijot emen uwu ere ema ekupbe ya. 
3Ema emumun̄ inu òkup kubọk owuwa alọm ukan̄ me emen uwu ya. Alọm ukan̄ 
cha onenikpọk iche, mè inisọọk ema otutuuk me ibot, me ene me ene. 
4Ekwukwu Mbuban oninin̄ ijot emen otutuuk kiban̄, ema ebebene ikitumu 
usem òkup esese esese ubọk Ekwukwu Mbuban orọbe inyi ema ekọt etumu. 
5Me ike mgbọ ya, owuwa ebi Ju, ebi ìkakaan̄ ukpook Awaji me emen mînan̄a me 
ido geelek òkup me linyọn̄ inu me Jeruselem ibenigọọk irie ijọk ya. 
6Mgbọ ema enọbe ida okput ya, ogbogbo ebi ene enanan̄a isibi inu inititiin̄ me 
ere ya ikigban̄ ikọ ife cha ekitumu. Ogwu ikup ònọ ubọk ekitumu ikọ me usem 
ama kan̄. Inu ema emun̄be me ere ya okeke ema chieen̄ enenen. 
7Ubọk inu ya okebe ema chieen̄ enenen, ema ekekibe, “Iyak! Ìre otutuuk ife chi 
ìkitumu ikọ kpefat ire ebi Galili? 
8Ire ikeya, ìre ife chi ejeje ikitumu ikọ eyi eji geelek ekinọ me otu usem ama kiji, 
me ge me ge? 
9Mije, otutuuk kiji ebi ìkup me ere yi kpenan̄a me ama ge inu. Usini kiji enan̄a 
me ido Patia, mè Midia, mè Elam. Usini enan̄a me ido Mesopotemia, mè agan̄ 
Judia, mè Kapadosia. Usini enan̄a me ido Pọntọs, mè Esia, 
10mè Firijia mè Pamfilia, mè Ijipiti. Usini ene enan̄a me ido Libia me agan̄ òkup 
igbet ama Sairini, sà usini enan̄a me ama Rom. 
11Usini me lek ebi ìnan̄a me Rom ya ìre ebi Ju, sà usini ere ebi ofifi ido 
ìnenichieek me lek ubọk iriaak Awaji ebi Ju. Usini me lek kiji ìre ebi Keret, sà 
usini ere ebi Arebia. Eji geelek mînọ ema ekisa usem ama kiji me ge me ge 
ikitumu ikpele inu ukechieen̄ geelek Awaji orọbe.” 
12Inu yi okwukwu ema lek, mè iwuwọlọ ema ibot ire lek ema ekitumu ibe, “Iyak, 
ìre eyi keyi ìsibi keke mọnọ?” 



1929 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

13Ire, usini kiban̄ ekekisa ebi ife cha irọ inu ochak, ibe, “Ìkpọ, ife chi mînwọ aya 
miin̄, mè inwọ isa!” 

Pita îtumu ikọ Awaji 

14Pita onenisibi ikeke, ọmọ melek akọp mè ebi otuchieen̄ ge kechilọ, mè itaan̄ 
ukpo ikitumu ikọ inyi ebi urum ene cha ibe, “Enyi ebi Ju, mè otutuuk kinyi ebi 
ìluk me Jeruselem, ìgban̄ utọn̄, inyi m̀kpa inu chi òkirọ me ere yi ǹnyi enyi. 
Ìgbala utọn̄ me lek ikọ geelek mbatumu. 
15Kpunu miin̄ geege òsasa ebirieen̄ chi kubọk enyi ekikeek, mije, mgbọ keyi 
mgbọ keyi ke òfuk-mgbọ osulu onaan̄ge eyi ewelegwe. 
16Ire, inu yi ìkirọ ikọ Juwen ogwu nriran otumube iso. 

17“Juwen ìbe ke Awaji ìbe, “ ‘Me òta mgbọ, emi mâria Ekwukwu n̄a igwook me 
emen otutuuk ebilene. Bọn ebirieen̄ kinyi mè bọn ebibaan̄ kinyi mêben nriran. 
Nsabọn irieen̄ kinyi mêmun̄ ilaak ọkpọchieen̄. Ebi ugane ebirieen̄ kinyi 
mêmumun̄ ilaak. 
18Me mgbọ ya, emi mâria Ekwukwu n̄a itap me emen bọn ikwaan̄ n̄a ebirieen̄ 
mè ebibaan̄, inyi ema ekeben si nriran. 
19Emi mârọ owuwa inu ukechieen̄ me isinyọn̄, mè irọ owuwa uyeke inu ijejeen̄ 
me linyọn̄. Eje môgwook me linyọn̄, ukan̄ môkekilomo, oduku môkekibumu 
isibi. 
20Me isinyọn̄, ura môgwu ikom idun, onyan̄ môninin̄ ikup eje eje. Otutuuk inu 
chi mômọnọ irek sabum ìbore ikpele usen ya eyi Okaan̄-ene mônube me 
ujamgbugbo kan̄. 
21Me usen ya, Awaji mônyan̄a otutuuk ebi geelek ìkigwen erieen̄ Okaan̄-ene.’ 

22“Ebi Ijeren ìgban̄ utọn̄! Jisọs ogwu Najeret ìre ogwu Awaji oraria inu, mè ibene 
ọmọ ijeen̄ enyi sa me owuwa ikpele ikwaan̄ ukpook, mè inu ukechieen̄, mè 
owuwa uyeke uyeke inu ijejeen̄. Me isi kinyi otutuuk ke Awaji orọ otutuuk inu 
chi, inan̄a me ubọk kè Jisọs, kubọk enyi me lek kinyi eriọọn̄be. 
23Me nkeek Awaji, ebi ene enenitet Jisọs yi ikana itap enyi me ubọk kubọk Awaji 
owuukbe lek iriọọn̄ isan̄a ibe ke môrọ. Enyi etetet ikana itap me ubọk ebi 
ekariọọn̄ge Awaji, inyi egon ọmọ ekpan̄ me inyọn̄ uti nkwurieen̄. 
24Ire, Awaji ojojomo ọmọ me mkpa, mè isan̄a ọmọ isibi me emen ufialek eyi 
mkpa, mije, mkpa ìkpokọt itet ọmọ ikaan̄. 
25Îre ọmọ ke Debit otumu ikọ ofolek ibe: “ ‘Mmun̄ Okumugwem me isi n̄a mgbọ 
geelek. Mije ọmọ okupbe me agan̄ ubọk ulom n̄a, kpunu inu geege òbokọt isisik 
emi. 
26Eya orọ ejit n̄a îbele. Ikọ unwọọn̄ mè okwa unwọọn̄ okinan̄a emi me otu isibi. 
Ubọk geelek akpalek n̄a môkwube, nkaan̄ ikpọchieen̄ ibe ke mâluk ugwem, 

27mije, owu òkpotele ibe ibot ejit n̄a ibia me udọn̄-ufuun̄. Owu òkpotele si ibe 
ogwu kwun̄ Ogwu Òkup me Mbuban ijọ ilaak me emen udọn̄. 
28Owu ojeen̄ emi oniin̄ eyi ugwem. Unwọọn̄ môjot emi ejit mgbọ mâmun̄be owu 
isi me isi.’ 
29“Ebi kiji, emi mâsa irek keyi itumu ikọ ofolek kè Debit ogwu nte nte kiji inyi 
enyi. Debit îkwu, ebeben ifuun̄. Udọn̄-ufuun̄ kan̄ ọmọ òwa melek kiji mege inire 
chereyi. 
30Ire, Debit ìre ogwu nriran. Îriọọn̄ ibe ke Awaji îchieek use, mè inyan̄a ibot 
igbaalek ibe ke ọmọ môsa gwun̄ owot iman kan̄ ge irọ ubọọn̄ me inyọn̄ ogboon̄ 
ubọọn̄ kan̄. 
31Debit îmun̄ inu òborọ me mgbọ òkup me isi. Eya orọ, ibeben nriran ofolek 
ijojomo me mkpa eyi Karais obojomo, mè itumu ibe ke Awaji ìkatele inyi 
nkwukwu kè Karais ibia me emen udọn̄-ufuun̄, ìkatele si inyi ijọ. 
32Me atikọ, Awaji îjomo Jisọs yi me mkpa inin̄ me ugwem, eji otutuuk ene ìre 
ebi ata-ikọ ibe ke inu chi îmọnọ irek me atikọ. 
33Awaji onenibene ọmọ ifo inyọn̄, inyi inikweek irek me agan̄ ubọk ulom kan̄. 
Me ere ya ke îbọkọ Ekwukwu Mbuban me ubọk ogwu Ute, kubọk ogwu Ute 
ochieekbe use, mè iria itap me emen kiji kubọk enyi ekimun̄, mè ikinọ mgbọ yi. 
34Ofifi si, Debit ìkanene ìfo emen inyọn̄. Ire, ọmọ me lek kan̄ otumu ibe: “ 
‘Okumugwem îtumu inyi Okaan̄ n̄a ibe, “Siki kweek me ubọk agan̄ ulom n̄a, 
35mege ire mgbọ mâsabe ebi ochicha kwun̄ irọ inu ibene ukot inyi owu.” ’ 

36“Eya orọ, otutuuk kinyi ebi Ijeren, ìriọọn̄ ibe ke Awaji îsa Jisọs yi, ogwu enyi 
egonbe ikpan̄, irọ Okaan̄-ene mè Karais.” 
37Ikọ ya Pita otumube osisisik ebi ife cha ejit enenen. Ema edodo Pita mè ebi 
melek kan̄ ibe, “Ebi ngwan̄ kiji, ìre keke ke eji eberọ mgbọ keyi?” 
38Pita ofọfọọk ema ibe, “Enyi otutuuk ene, ìgwu ìkom, mè egwook enyi mun̄ me 
erieen̄ kè Jisọs Karais, inyi Awaji itele otutuuk ijo kinyi inyi enyi, ke enyi 
mêbọkọ Ekwukwu Mbuban, eyi òrere uche Awaji. 
39Use yi Jisọs ochieekbe icheche Ekwukwu Mbuban inyi ene, ìkup inyi enyi mè 
bọn kinyi, mè ikup inyi otutuuk ebi geelek ìkup me ujọn̄ọ ere. Use yi ìkup inyi 
otutuuk ebi geelek Okaan̄-ene Awaji kiji môgwenbe.” 
40Pita îtumu si owuwa ikọ ikisa iriaak ebi ife cha, mè ikibe ema, “Ìgwu ìkom, mè 
Awaji inyan̄a enyi isibi me emen osusut òkukup inyi ijo ebi ukot keyi, ebi ìjijit 
atikọ.” 
41Owuwa ene ebọbọkọ ata etip ya Pita olookbe itap, ebi udun̄ kè Jisọs cha 
egwogwook ema mun̄. Ebi ìgwugwu ikom me usen ya, mè inigọọk inin̄ isọkọ me 
otu ifuk ebi udun̄ kè Jisọs mîso obop ene ita. 

Ubọk ebi ìchechieek me lek kè Jisọs Karais elukbe 



1931 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

42Otutuuk ebi ìchechieek me lek kè Jisọs Karais etetet lek inye ikikween̄ inu me 
ubọk ebi otuchieen̄ kè Jisọs, mè ikigbaan̄ iluk ugwem me ejit ge, mè ikigbaan̄ 
irie inorie ikike melek inorie mbuban, mè ikitet lek inye me irariaak uriaak 
mgbọ geelek. 
43Ebi otuchieen̄ kè Jisọs cha ekekirọ owuwa inu ukechieen̄ mè owuwa uyeke 
ikwaan̄ òkup esese esese. Ukpook otetet ebi ene enenen, mije otutuuk inu chi 
ema ekirọ. 
44Otutuuk ebi ìchechieek cha ekekigbaan̄ ititiin̄ me ere ge mgbọ geelek, mè 
ikigbaan̄ iche inu kiban̄. Inu geelek ene geelek okaan̄be ìre eyi otutuuk ene. 
45Ema ekekikpulu inu geelek ema ekaan̄be inyam, mè isa ikpoko cha ikidọmọ 
inyi ebi melek kiban̄, igọọk me lek inu geelek ònanan ene geelek. 
46Usen geelek, ema ekekinititiin̄ me oyet egep Uwu Mbuban. Ema ekekigbaan̄ 
irie inorie me uwu kiban̄, me uwu me uwu, me ubelejit mè ejit òtatana, 
47mè ikitọn̄ Awaji. Otutuuk ebi ene ekekikaan̄ ata ejit me lek kiban̄. Okaan̄-ene 
okekinyan̄a ebi ene, mè ikisa inisọkọ me otu ifuk kiban̄ usen geelek. 

Ikwaan̄ 3 

Pita îgwa ogwu akọọk 

1Usen ge, mgbọ òfuk-mgbọ osulube ita eyi ejit ikarek, òrere mgbọ uriaak, Pita 
mè Jọn eneninan̄a ije ibesi iriaak uriaak me Uwu Mbuban. 
2Mgbọ ema erebe otunchit eyi ekigwen Uja Otunchit, ema emumun̄ ogwu akọọk 
ge, emanbe ikeya, okweekbe me ere ya ikibeek inu. Usen geelek, ebi uwu kiban̄ 
ekibeben ọmọ iniyik me agba otunchit ya, inyi ikup me ere ya ikibeek inu me 
ubọk ebi geelek ìbenije iraka inin̄ oyet egep Uwu Mbuban ya. 
3Mgbọ ogwu akọọk ya omun̄be Pita mè Jọn ebenije iraka inin̄ otunchit ya, 
ibebeek ibe eche inu enyi ọmọ. 
4Pita mè Jọn egwugwuun̄ chieen̄ ikikpọ ọmọ. Pita otutumu inyi ọmọ ibe, “Bene 
chieen̄ kpọ eji!” 
5Ogwu akọọk ya obebene chieen̄ ikpọ ema, mè ikikeek ibe ke mêche inu inyi 
ọmọ. 
6Ire, Pita obebe ọmọ, “Ǹkakaan̄ ikpoko alata araran̄ mè alata okuket. Ire, inu 
nkaan̄be ke mbanyi owu. Me erieen̄ kè Jisọs Karais ogwu Najeret, nan̄a keke je 
ije!” 
7Pita itutumu ikọ ya isan̄a, inyanyana ubọk itet ogwu akọọk ya me ubọk agan̄ 
ulom, mè itap ubọk inyi ọmọ, inyi inan̄a ikeke. Mgbọ yaage, ijọn̄ ukot kan̄ iba 
mè ukwuuk ebek ukot kan̄ onyenye. 

8Iwuwulu inan̄a ikeke me ukot kan̄, mè ibene ikije ije, mè igọọk Pita mè Jọn ije 
inin̄ emen oyet egep Uwu Mbuban. Òkije, òkiwulu, mè ikitọn̄ Awaji, mije 
ubelejit. 
9Mgbọ otutuuk ebi ene emun̄be ogwu akọọk ya okije ije, mè ikitọn̄ Awaji, 

10ema etetet ọmọ chieen̄ me lek, mè iriọọn̄ ibe ke îre ogwu akọọk ya, ogwu 
òkikweek me agba Uja Otunchit Uwu Mbuban ya ikibeek inu. Inu ya okeke ema 
chieen̄, mè ikwu ema lek enenen. 

Pita îlook ata etip me Uwu Mbuban 

11Îke otutuuk ebi ene chieen̄ enenen imumun̄ ogwu akọọk ya ogọbọbe Pita mè 
Jọn ikaan̄, mè ikigọọk ema ije me emen Uwu Mbuban me agan̄ ekigwen, ọfọ kè 
Solomọn. Eya orọ, otutuuk ene efafan̄a, mè isa ekot ekot ilibi igọọk ema me ere 
ya. 
12Mgbọ Pita omun̄be urum ebi ene cha efan̄abe inijot ere ya, ibebe ema, “Enyi 
ebi Ijeren, ìre inu yi ìjeje ike enyi chieen̄ ikeyi? Ìre keke orọ enyi ekikpọ eji ikeyi 
kpoo kubọk ke îre me unye kiji melek ubọk eji esabe ikup me mbuban ke eji esa 
irọ inyi ene yi ije ije? 
13Awaji kè Ebereyam, mè Awaji kè Ajiki, mè Awaji kè Jekọp, mè Awaji ebi nte 
nte kiji înyi Jisọs ogwu ikwaan̄ kan̄ umin. Jisọs yi ke enyi etet inyi ibe ekpan̄, mè 
ijit ọmọ me isi kè Pailet, mgbọ Pailet oweekbe itetele ọmọ inyi ifo. 
14Enyi mîjit Ogwu Òkup me Mbuban mè ogwu Ata Irọrọ, mè ibeek ibe esan̄a 
ogwu òkpan̄ ene esibi enyi enyi. 
15Enyi mîtet ogwu òkinyi ene ugwem ikpan̄. Ire, Awaji ojojomo ọmọ me mkpa, 
kubọk eji esabe chieen̄ kiji imun̄, mè ikeke ata-ikọ inyi. 
16Îre nan̄a me ichechieek me lek erieen̄ kè Jisọs ke eji esa irọ inyi lek inye ogwu 
enerieen̄ yi ogwu enyi ekimun̄, mè iriọọn̄ isi. Unye eyi òkup me emen erieen̄ kè 
Jisọs, mè ichechieek eji ekaan̄be me lek kan̄ orọ inyi lek ene yi inye isan̄a kpai, 
kubọk otutuuk kinyi emun̄be si. 
17“Mgbọ yi, ebi ngwan̄ n̄a, nriọọn̄ ibe ke enyi mè ebi ibot kinyi erọ Jisọs inu ya 
me ekariọọn̄ge. 
18Ire, Awaji îwuuk lek itumu me otu ebi nriran me ukot ikaan̄ ibe ke ogwu ọmọ 
otọkọbe aran̄ me ibot mômun̄ owuwa ufialek. Inu yi enyi erọbe Jisọs ke Awaji 
osa irọ ikọ kan̄ ya iso. 
19Eya orọ, ìgwu ìkom, mè ìgọọk Awaji, inyi itele otutuuk ijo kinyi inyi enyi, 

20mè Okumugwem irọ inyi mgbọ isiki-efuuk ya inu, mè ikpọk iria Jisọs inu. Jisọs 
yi ore ogwu Mesaya ya, ogwu Okumugwem ogobobe isibi inyi enyi. 
21Jisọs yi môbia me emen inyọn̄ mege ire mgbọ Awaji mônen̄ebe otutuuk inu 
geelek isun̄, kubọk îchieekbe use inan̄a me otu ebi nriran kan̄ ìkup me mbuban 
karake ukot ikaan̄. 

22Mije, Mosis îtumu ibe ke Okumugwem Awaji kinyi môsan̄a ogwu nriran ge 
òkup kubọk kan̄ isibi me etete bọn kinyi inyi enyi, mè enyi ekalọlọ igbagban̄ 
utọn̄ me lek inu geelek ogwu nriran ya môtumube inyi enyi. 
23Ene geelek ikagban̄ge utọn̄ ìnyi ogwu nriran ya, ke ebekpakpan̄, inyi esa me 
ikeya esan̄a ene ya esan̄a me etete ebi eyi Awaji. 
24Me atikọ, otutuuk ebi nriran geelek, bene me lek kè Samien re lek otutuuk ebi 
ìnunu me udun̄ kan̄, mîtumu ikọ ofolek inu chi òkirọ mgbọ kechi. 
25Otutuuk use geelek Awaji ochieekbe inan̄a me otu ebi nriran ukot ikaan̄, mè 
inyan̄a-ibot Awaji onyan̄abe melek ebi nte nte kinyi, ìre echi kinyi me ìrot. Awaji 
ìtumu inyi Ebereyam ibe ke nan̄a me lek bọn owot iman kè ogwugwu ke ọmọ 
obogbana otutuuk ido geelek me linyọn̄. 
26Mije keya, mgbọ Awaji ogobobe ogwu ikwaan̄ kan̄ isibi, ìdasi iria ọmọ ijet enyi 
ebi Ijeren, inyi inirọ mè enyi geelek egwu ekom etele ijo kinyi, mè isa me ikeya 
igbana enyi.” 

Ikwaan̄ 4 

Mîtaba Pita mè Jọn isi isi Oru ebi Ju 

1Mgbọ Pita mè Jọn ekitumu ikọ inyi ife cha me Uwu Mbuban, ebi ngwugwa, mè 
ogwu ibot ebi ìkibem Uwu Mbuban, mè usini ebi Sadusi enenije inu me lek 
kiban̄. 
2Mgbọ ema enube, mè ininọ Pita mè Jọn ekitumu inyi ife cha ibe ke Jisọs îjomo 
me mkpa, ejit onanaan̄ ema enenen, mije, eya ìkijeen̄ ibe ke ebi ìkwakwaan̄ 
mêjomo me mkpa. 
3Eya orọ, ema etetet Pita mè Jọn isa ije. Ire, mije egwe obonifit, ema esasa ife 
chi isi itap me mkpọn, mè ekup me ere ya ewele egwe. 
4Ire, owuwa ebi ìnọnọ ata etip Pita olookbe ya, echechieek me lek kè Jisọs. Sa 
me ikeya, otu ifuk ebirieen̄ ebi ìchechieek owawa ilap me lek obop ene go. 
5Me ofit iwele kan̄, ebi ibot ama, mè ebi ugane ama, mè ebi ìjeen̄ Ikan enenititiin̄ 
me Jeruselem. 
6Anas ogwu òban Awaji, mè Keyefas, mè Jọn, mè Alikisenda, mè owuwa ebi 
ìnan̄a me uwu ogwu òban Awaji, mîgọọk ititiin̄ si me ere ya. 
7Ema eraria ibe esa Pita mè Jọn enu me isi kiban̄, mè ibene ikido ema ikọ ibe, 
“Ìre kpasi unye, mè ìre kpasi erieen̄ ke enyi esa irọ inu yi enyi erọbe?” 
8Pita onenisa me unye eyi Ekwukwu Mbuban òjojot ọmọ me emen itumu inyi 
ema ibe, “Me umin kinyi, ebi ibot mkpulu, mè ebi ugane ama Ijeren! 
9Ire mije ata inu eyi eji erọbe inyi ogwu akọọk ge ke enyi etet eji ikido ikọ, mè 
ikido ubọk eji esabe igwa ene yi, 

10eji mêsa irek keyi itumu inyi enyi, inyi enyi otutuuk ene eriọọn̄, mè otutuuk 
ebi Ijeren si eriọọn̄: Îre nan̄a me erieen̄ kè Jisọs Karais ogwu Najeret, ogwu enyi 
etetbe igon ikpan̄ me inyọn̄ uti nkwurieen̄, ogwu Awaji ojomobe me mkpa, ke 
lek ene yi ogwu òkeke me isi kinyi mgbọ yi onye isan̄a kpai. 
11Jisọs yi si ke Ikpa Mbuban otumu ikọ ibak ibe, “ ‘Ewuuk ya eyi ebi ìnama uwu 
ejitbe, ọmọ oyaka inikana ire ata ibot uwu.’ 
12Ilọ me lek kè Jisọs, kpunu ofifi ene geege òbokọt inyan̄a ene, mije, kpunu ofifi 
erieen̄ geege eyi Awaji onyibe me etete ebilene me otutuuk linyọn̄ keyi, eyi eji 
mêkọtbe ikaan̄ unyan̄a inan̄a me lek, ilọ erieen̄ kè Jisọs gaalek.” 
13Mgbọ ebi Oru cha emun̄be ubọk Pita mè Jọn esabe itumu ikọ me isi kiban̄, 
kpetet ukpook, mè iriọọn̄ si ibe ke ife cha ìre ebi ikike, ebi kpebọkọ ikween̄-inu 
geege, mbiribọ ogwogwook ema me lek. Mgbọ ya ke ema enimun̄ ibe ke igọgọọk 
Jisọs ije eyi Pita mè Jọn egọọkbe ije îsi ikwaan̄ me emen kiban̄. 
14Ire, mije ebi Oru cha emun̄be ogwu akọọk egwabe ya ogọọkbe Pita mè Jọn 
ikeke me isi kiban̄, ema kpeyaka iriọọn̄ inu geege ebetumu. 
15Eya orọ, ema enyinyi ida ibe esan̄a ebi ife cha esibi me emen uwu Oru ya. 
Mgbọ ife cha esibibe, ebi Oru cha ekekidido lek kiban̄ ibe, 
16“Ìre keke ke eji eberọ ife chi mọnọ? Mije, otutuuk ebi ìluk me Jeruselem 
mîriọọn̄ ibe ke îre atalek inu ukechieen̄ ke ife chi erọ. Eji me lek kiji si, kpunu 
ubọk eji ebekọt ijit. 
17Ire, isasa ikput inyi etip inu yi ikayaka ìtaan̄ ìkana ere ìgak ikeya, eji etaba ife 
chi ubọk me utọn̄ ibe ekayaka ìkpọk ìtumu ikọ geege ìnyi ene geege me erieen̄ 
ene ya ofifi.” 
18Mgbọ ema etọtbe otitọt ya isan̄a, ema egwegwen Pita mè Jọn itap me uwu, mè 
inyi ema ikan ibe mè ema ekalululuk ìkpọk ìtumu ikọ geege ìnyi ene geege me 
erieen̄ kè Jisọs, mè ekayaka ìjejeen̄ ene geege inu geege me erieen̄ ya ofifi. 
19Ire, Pita mè Jọn efọfọọk ema ibe, “Enyi gaalek ìfieek oyerebet keyi. Ìre îtat me 
isi Awaji ibe eji erọ inu enyi etọbe, mè etele eyi Awaji otumube? 
20Mije, eji kpebekọt itele itutumu inu eji esabe chieen̄ kiji imun̄, mè isa si utọn̄ 
kiji inọ.” 
21Ebi Oru cha etataba ema ubọk me utọn̄ isa itap ema ukpook me lek, mè ijuuk 
ema itele inyi efon. Kpekọt iriọọn̄ ubọk ebesulu ema osusut mije ukpook ebi 
ene, bak me lek, me ike mgbọ ya, otutuuk ene mêkibele ejit mè ikitọn̄ Awaji mije 
inu ukechieen̄ ya òrọrọ. 
22Ogwu enerieen̄ ya egwabe îraka akọp acha ini me usen iman. 

Ebi ìchechieek me lek kè Jisọs mîriaak uriaak mije ufialek 

23Mgbọ Pita mè Jọn enan̄abe me isi ebi Oru cha isibi, ema efofon igọọk ebi melek 
kiban̄, mè iben otutuuk inu cha ebi ibot ngwugwa, mè ebi ugane ama etumube 
inyi ema ikpa inyi. 

24Mgbọ ebi melek kiban̄ cha enọbe inu ya òrọrọ, ema enenisa me ida ge itaan̄ 
ukpo igwen Awaji ibe, “Okaan̄-ene Ogwu Òkaan̄ Unye Geelek, owu orom inyọn̄ 
mè ijọn̄ mè okwaan̄, mè otutuuk inu geelek òkup me emen kiban̄. 
25Owu otumu ikọ inan̄a me otu ogwu usun̄ kwun̄ Debit nte kiji sa me unye eyi 
Ekwukwu Mbuban ibe, “ ‘Ìre keke orọ ido ebi ekarege ebi Ju ekigumu lek ikeyi? 
Sà ìre keke orọ ebi ene ekitọt otitọt ikakaan̄ge ibot? 
26Ebi ubọọn̄ linyọn̄ mîneen̄ lek kiban̄ isun̄ isan̄a, ebi ibot mkpulu geelek 
mîgbaan̄ ititiin̄, mè ibem lek irọrọ ikeme Okumugwem, mè irọ si ikeme Gwun̄ 
kan̄ ogwu îtọkọbe aran̄ me ibot.’ 
27“Me atikọ, Erọdu mè Pọntiọs Pailet, mè ebi ekarege ebi Ju mîgbaan̄ ititiin̄ 
melek ebi Ijeren me ama Jeruselem yi, mè ilet itọt otitọt irọrọ ikeme Jisọs, ogwu 
ikwaan̄ kwun̄ òkup mbuban, ogwu owu otọkọbe aran̄ me ibot. 
28Ema etitiin̄ inenirọ otutuuk inu geelek owu owuukbe lek isa me unye kwun̄ 
mè nkeek kwun̄ idọmọ isan̄a karake ukot ukot ibe ke mômọnọ irek. 
29Me mgbọ keyi, Okumugwem, owu omun̄ ubọk ife chi ekiweek itatap eji 
ukpook me lek. Rọ inyi eji ebi ikwaan̄ kwun̄ enye otu etumu ikọ kwun̄ me 
ekatetge ukpook geege. 
30San̄a unye kwun̄ sibi sa gwa ebi ene, mè rọ owuwa inu ukechieen̄, mè uyeke 
uyeke ikwaan̄ òkup esese esese me erieen̄ kè Jisọs, ogwu ikwaan̄ kwun̄ òkup 
mbuban.” 
31Mgbọ ema eriaakbe uriaak ya isan̄a, ere ya ema ekupbe osisisik. Ekwukwu 
Mbuban oninin̄ ijot ema emen. Ema etutumu ikọ Awaji me unye. Ukpook geege 
ìkatet ema. 

Ebi ntitiin̄ Awaji egbagbaan̄ ikaan̄ inu geelek 

32Me mgbọ ya, otutuuk ebi ìchechieek me lek kè Jisọs ekiluk me ekiket ge, mè 
ejit ge. Kpunu ogwu òbe ke inu ọmọ okaan̄be ìre eyi kan̄ gaalek. Ire, ema 
ekigbagbaan̄ iche inu ene geelek okaan̄be. 
33Ebi otuchieen̄ kè Jisọs cha ekekisa me ikpele unye ikijeen̄ ibe ke Okaan̄-ene 
Jisọs îjomo me mkpa. Atata nnwọn eyi Awaji okukup inyi ema òjot òjot, me 
oniin̄ geelek. 
34Kpunu ene geege ònanan inu geege me etete kiban̄. Mije, me mgbọ me mgbọ, 
ebi ìkakaan̄ ijọn̄ uko mè ìre uwu mîkinyam ijọn̄ kiban̄ mè uwu kiban̄, mè ikisa 
ikpoko cha inu, 
35mè inikana itap me ubọk ebi otuchieen̄ kè Jisọs cha. Ema mîra iniche ikpoko 
cha me ene me ene ikpọ me lek inu geelek ònanan ene geelek. 
36Îkaan̄ ogwu enerieen̄ ge ekigwen Josefu, ogwu otoko kè Libai, ònan̄a me 
Saipọrọs, ogwu ebi otuchieen̄ kè Jisọs ekigwen Banabas (eyi òsisibi ogwu òkikat 
ene ejit). 

37Ogwu enerieen̄ yi oneninyam ijọn̄ uko kan̄, mè isa ikpoko ya inikana itap me 
ubọk ebi otuchieen̄ kè Jisọs. 

Ikwaan̄ 5 

Mfufuk kè Ananayas mè Safira ogwu nwa 

1Ire, ogwu enerieen̄ ge ekigwen Ananayas mè Safira ogwu nwa eneninyam ijọn̄ 
uko kiban̄. 
2Mgbọ ema enyambe ijọn̄ ya, ọmọ melek ogwu nwa eninin̄ otitọt, mè ifele usini 
me lek ikpoko ya isun̄ inyi lek kiban̄, mè isa eyi òsisik inu ininyi ebi otuchieen̄ 
kè Jisọs. 
3Mgbọ îsabe ikpoko ya inu, Pita obebe ọmọ, “Ananayas, ìre keke orọ ochieekbe 
ibe Setan inin̄ ijot owu ejit ikeyi, mè irọ inyi owu òfele usini me lek ikpoko 
obọkọbe me lek ijọn̄ kwun̄ onyambe òsun̄ ònyi lek kwun̄, mè ònu ònokan̄ ataak 
ònyi Ekwukwu Mbuban? 
4Ijọn̄ ya ìre eyi kwun̄ sabum oninyanyam. Mgbọ onyambe, mè ibọkọ ikpoko, 
ikpoko ya si ìre eyi kwun̄, owu okaan̄ unye me lek. Ìre keke orọ mè owu òkeek 
irọrọ ojelek inu òkup ikeyi? Ataak keyi owu okan̄be, òkakan̄ ìnyi ebilene, îre 
Awaji ke okan̄ inyi.” 
5Mgbọ yaage Ananayas onọbe ikọ ya Pita otumube, irọrọn̄ me ijọn̄, mè ikwu. 
Ikpele ukpook otetet otutuuk ebi geelek ìnọnọ inu ya òrọrọ. 
6Nsabọn irieen̄ enanan̄a isibi inu, mè inisa ekwut-ufuun̄ ikat nkwukwu kan̄, mè 
iben isibi isi ifuun̄. 
7Mbubak mgbọ ita iraraka, Safira ogwu nwa okakana inin̄ uwu ya, ìkariọọn̄ inu 
òrọrọ ogwu olom. 
8Pita ododo Safira ibe, “Tumu-nu atikọ nyi emi. Ìre otutuuk ikpoko owu mè 
Ananayas nlom kwun̄ ekaan̄be me lek ijọn̄ ya enyi enyambe ire eyi?” Ifọfọọk 
ibe, “Iin̄, otutuuk ire eya.” 
9Pita otutumu inyi ọmọ ibe, “Ìre keke orọ mè enyi olom mè nwa egbaan̄ echieek 
inenitọ Ekwukwu Okaan̄-ene ikpọ? Kpọ! Ebi ìbeben nlom kwun̄ isi ifuun̄ ere 
echilọ me otu isotu. Ema mêben si nkwukwu kwun̄ isibi isi ifuun̄.” 
10Mgbọ yaage Pita otumube ikọ ya isan̄a, Safira orọrọn̄ me ijọn̄, me ukot kè Pita, 
mè ikwu. Nsabọn irieen̄ cha eninin̄ uwu, mè inimun̄ ibe ke ọmọ si îkwu, mè iben 
si nkwukwu kan̄ isibi isi ifuun̄ me agba lek ogwu olom. 
11Ikpele ukpook otetet otutuuk ebi ntitiin̄ Awaji mè otutuuk ebi geelek ìnọnọ 
inu ya òrọrọ. 

Ebi otuchieen̄ kè Jisọs mîgwa owuwa ebi ene 

12Ebi otuchieen̄ kè Jisọs ekekirọ owuwa ikwaan̄ ukechieen̄ mè uyeke uyeke inu 
me etete ebi ene. Otutuuk kiban̄ ekekititiin̄ me emen ọfọ kè Solomọn me Uwu 
Mbuban. 
13Ubọk geelek ebi ene ekitumu atikọ ibak ema, kpunu ofifi ene geege ikarege 
ogwu melek kiban̄ òkọkọt isan̄a ukpook me lek ikigọọk ema ije. 
14Ire, owuwa ene, ebirieen̄ mè ebibaan̄, ekekichieek me lek Okaan̄-ene, mè 
inikigọọk ema inin̄ isọkọ me otu ifuk kiban̄. 
15Mije ikwaan̄ ukechieen̄ chi ebi otuchieen̄ cha ekirọ, ebi ene ekekiben ebi kiban̄ 
ebi lek ikanyege me inyọn̄ okpọkpọ mè inyọn̄ ufo isa iniyik itele me agba oniin̄, 
inyi Pita isinije iraka, ogugo kan̄ ire lek usini ife cha, mè lek kiban̄ inye. 
16Ogbogbo ebi ene si ekpukpulu ebi kiban̄ ebi orukan̄ òkup esese esese okifiak, 
mè ebi ijo erumun̄ okisisaak, isa inan̄a me asabọn ama òkup ikana Jeruselem 
inu me lek kiban̄. Ema egwagwa otutuuk ife cha isan̄a. 

Ebi ibot ebi Ju mîsisaak ebi otuchieen̄ kè Jisọs 

17Ire, ogwu òban Awaji, mè otutuuk ebi melek kan̄ geelek ebi ìrere ebi Sadusi, 
enenikaan̄ njijọ ejit enenen me lek ebi otuchieen̄ kè Jisọs. 
18Ema etetet ebi otuchieen̄ cha isi igon me uwu mkpọn ere ekitap ene geelek. 

19Ire, me ejit eririeen̄, ogwu osat Okumugwem onunu inichili otutuuk isotu 
òkup me uwu mkpọn ya, mè isan̄a ebi otuchieen̄ cha isibi, mè itumu inyi ema 
ibe, 
20“Ìje ìsi ìkeke me oyet egep Uwu Mbuban ìlook otutuuk ebi Ju otutuuk òjot òjot 
ata etip eyi ayaya ugwem yi.” 
21Me otu ewelegwe, ebi otuchieen̄ cha ejeje inin̄ emen oyet egep Uwu Mbuban, 
mè ibene ikilook ebi ene ata etip ya kubọk ogwu osat Okumugwem ya obe ema 
erọ. Ogwu òban Awaji mè ebi melek kan̄ enunu, mè igwen ntitiin̄ ebi Oru ebi Ju, 
òrere ntitiin̄ ile ebi ugane ama Ijeren, mè inisan̄a ikwaan̄ iria ibe esi esan̄a ebi 
otuchieen̄ cha esibi me uwu mkpọn esa enu me isi kiban̄. 
22Ire, mgbọ ebi eriabe ikwaan̄ ya erebe uwu mkpọn ya, kpemun̄ ebi otuchieen̄ 
cha. Ema egwugwu ikom inilook ebi Oru ibe, 
23“Eji mîre ere ya, mè imun̄ ebi ìkibem ere ekekebe ikana me isotu cha, mè imun̄ 
si ibe ke egogon otutuuk isotu uwu mkpọn ya ikam. Ire, mgbọ eji egwukube 
isotu cha, mè iraka inin̄ uwu mkpọn ya, eji kpemun̄ ene geege me emen.” 
24Mgbọ ogwu ibot ebi ìkibem Uwu Mbuban, mè ebi ibot ngwugwa cha enọbe 
ikọ yi, lek okwukwu ema enenen. Ema ebebene ikikeek ibe mè ìre eyi ìbosa keke 
inu mọnọ. 
25Mgbọ ema ekikeek ikeya, ene ge okakana isibi, mè inilook ebi Oru ibe, “Ìna 
ìnisi ìkpọ, ke ife cha enyi etetbe itap me uwu mkpọn ere echilọ ìkijeen̄ ebi ene 
inu me oyet egep Uwu Mbuban.” 

26Mgbọ yaage ogwu ibot ebi ìkibem Uwu Mbuban onọbe ikọ ya, ikpukpulu ebi 
ibot akọn̄ kan̄ isa ije isi ere ya, mè isi igwen ema ibe enu. Ema kpesa unye ubọk 
itet ebi otuchieen̄ cha, mije ufieek-owot ibe ke ebi Ju mêteen̄ ewuuk itọọn̄ ema. 
27Ema enenisa ebi otuchieen̄ cha inu me isi ebi Oru, inyi ogwu òban Awaji ido 
ema ikọ. 
28Ogwu òban Awaji onenitumu inyi ebi otuchieen̄ cha ibe, “Eji mînyi enyi ikan 
ibe enyi ekayaka ìjeen̄ ene geege inu me erieen̄ yi. Ire, enyi ekpọkpọ ichit utọn̄, 
mè ikijeen̄ otutuuk ebi Jeruselem inu me erieen̄ yi, mè iben si me ejit irọrọ inyi 
eje ene yi initoon̄ eji me ibot.” 
29Pita melek otutuuk ebi otuchieen̄ cha efọfọọk ibe, “Eji ebesiki ibot inyi Awaji, 
ìkare ebilene! 
30Awaji ogwu ebi nte nte kiji etọbọbe ebum inyi îrọ inyi Jisọs, ogwu enyi egonbe 
ikpan̄ me inyọn̄ uti, ijomo me mkpa, 
31mè ibene ọmọ ifo inyọn̄, mè isun̄ ọmọ me agan̄ ubọk ulom eyi unye kan̄, mè 
irọ ọmọ Ogwu Ibot Mkpulu mè Ogwu Unyan̄a ogwu òborọ inyi ebi Ijeren egwu 
ekom, inyi Awaji itele otutuuk ijo kiban̄ inyi ema. 
32Eji me lek kiji ìre ebi ata-ikọ inyi otutuuk inu chi, eji melek Ekwukwu Mbuban 
ogwu Awaji onyibe ebi geelek ìsisiki ibot inyi ọmọ.” 
33Mgbọ ebi Oru cha enọbe ikọ chi, ema enanaan̄ ejit enenen, mè iweek ikpakpan̄ 
ebi otuchieen̄ kè Jisọs cha. 
34Ire, ogwu Farisi ge, ogwu òjeen̄ Ikan, ekigwen Gamalien, oneninan̄a ikeke me 
etete ebi Oru. Gamalien yi ìre ogwu otutuuk ene ekinyi ulibi. Ineninyi ida ibe 
esan̄a ebi otuchieen̄ cha esibi-nu me etete kiban̄ sọnja mgbọ. 
35Mgbọ esan̄abe ebi otuchieen̄ cha isibi isan̄a, inenitumu inyi ebi Oru ogbo kan̄ 
ibe, “Ebi Ijeren, ìriọọn̄ ubọk ìfuk ifuk-ibot ofolek inu yi enyi etọtbe irọrọ ife chi. 
36Me ike mgbọ ge òraraka, gwun̄ enerieen̄ ge ekigwen Tiyudas înan̄a isibi, mè 
ijeen̄ lek kan̄ kubọk ene ilile. Inu òsoso efit ebirieen̄ ini ekekigọọk ọmọ me udun̄. 
Ìkafiin̄ mgbọ, ekpakpan̄ ene ya. Ebi udun̄ kan̄ cha eyiyiyala isan̄a kpai. Ebi ene 
kpeyaka inọ inu geege ofolek kan̄. 
37Mgbọ ogwa orakabe, ogwu Galili ge ekigwen Judas onanan̄a si isibi me mgbọ 
efukbe ifuk ene, mè itaba owuwa ene inyi lek kan̄. Mîkpan̄ ọmọ si. Ebi udun̄ kan̄ 
eyayat si ita. 
38Eya orọ, me lek keyi òbebene mgbọ keyi, m̀be enyi, ìtele ife chi mè efon. Ikarọ 
ema inu geege. Mije, ire inu ife chi ekirọ ìnan̄a me ubọk ebilene, môchep me 
ikafiin̄ge mgbọ. 
39Ire, ire inan̄a me ubọk Awaji, kpunu ubọk enyi ebesa ikọt ida ife chi ito. 
Kpan̄asi ikeya, enyi mêmun̄ ibe ke ìkayaka ìre ebilene ke enyi ekigọọk itim etim, 
ke îre Awaji me lek kan̄.” Ebi Oru ya ebọbọkọ nteme kè Gamalien ya itap, 

40mè igwen ebi otuchieen̄ cha itap me uwu, mè inyi ida ibe esa njijan̄ esulu ema. 
Mgbọ esulube ema isan̄a, etatap ikan ibe ema ekayaka ìtumu ikọ geege ìnyi ene 
geege me erieen̄ kè Jisọs, mè itele ibe ema efon. 
41Ebi otuchieen̄ cha enanan̄a me isi ebi Oru ya isibi, mè ikibele ejit ibe ke Awaji 
îfuk ema kubọk ebi ìgbegbe ibọbọkọ esip mije erieen̄ kè Jisọs. 
42Ire, me usen me usen, ema kpekitele itititiin̄ me oyet egep Uwu Mbuban, mè 
uwu ebi ene, ikijeen̄ inu, mè ikilook ata etip ibe ke Jisọs ore ogwu Awaji otọkọbe 
aran̄ me ibot ya. 

Ikwaan̄ 6 

Mîgobo ebi ikwaan̄ jaaba 

1Ike mgbọ okije, otu ifuk ebi ìchechieek me lek kè Jisọs okekiwa. Me etete kiban̄, 
ebi Ju ìnan̄a me okwaan̄ okwaan̄, mè ikitumu usem Giris enenigugọlọ melek ebi 
Ju ìluk me ido Ijeren, mè ikitumu usem Aram. Ebi Ju okwaan̄ okwaan̄ ekibe ke 
ekicheche inorie ilọ ebi nwakpa kiban̄ usen geelek. 
2Mije keya, akọp mè ebi otuchieen̄ iba cha enenigwen otutuuk ebi ìchechieek 
cha ititiin̄, mè itumu inyi ema ibe, “Ìkatat ibe eji ebi otuchieen̄ etele ikwaan̄ 
itutumu ikọ Awaji, mè eyaka enekekpọ chieen̄ me lek inorie. 
3Eya orọ, bọn Nte kiji, ìgobo ebirieen̄ jaaba me etete kinyi, ebi enyi eriọọn̄be ibe 
ke mîkaan̄ Ekwukwu Mbuban mè iriọọn̄-inu òjot òjot me emen, inyi eji ekana 
ikwaan̄ ikpọkpọ chieen̄ me lek inorie etap ife cha me ubọk, 
4mè eji ekọt esa otutuuk mgbọ kiji etap me irariaak uriaak mè itutumu ikọ 
Awaji.” 
5Ifuk-ibot yi onenibele otutuuk ebi ìchechieek cha ejit. Ema egogobo Sitibin, 
enerieen̄ ogwu ichechieek mè Ekwukwu Mbuban ojotbe emen, mè Filip, mè 
Porokọrọs, mè Nikanọ, mè Timọn, mè Pamenas, mè Nikolas ogwu Antiọk, ogwu 
òtetele ubọk iriaak Awaji ebi Ju, mè inichieek me lek kè Jisọs. 
6Enenisa ife chi inu me isi ebi otuchieen̄. Ebi otuchieen̄ etotoon̄ ema ubọk me 
ibot, mè iriaak uriaak me ibot kiban̄. 
7Sa me ikeyi, ikọ Awaji okpọkpọk ikana ere. Otu ifuk ebi ìchechieek 
okekimumana enenen me Jeruselem. Owuwa ebi ngwugwa si egọgọọk ichieek 
me lek kè Jisọs. 

Ebi Ju mîtet Sitibin 

8Sitibin, ogwu enerieen̄ ya ogwu Ekwukwu Mbuban mè iriọọn̄-inu ojotbe emen 
onenikirọ owuwa inu ukechieen̄ mè uyeke uyeke ikwaan̄ me etete ebi ene. 
9Ikafiin̄ mgbọ, usini ebi Ju ebi ekigwen ebi “Ntitiin̄ ebi Ìkaan̄ Lek” enenibene 
ufialek melek kè Sitibin. Ebi ntitiin̄ chi enan̄a me ama Sairini mè Alikisendira 
mè ido Silisia, mè Esia. Ife chi ebebene ikigọọk Sitibin iwut ifan̄a. 

10Ire, ema kpekọt ikeke ida Sitibin, mije uga iriọọn̄-inu, mè unye eyi Ekwukwu 
Mbuban eyi îsabe ikitumu ikọ. 
11Ife chi enwenween̄ lek isi ilep ebi ene ibe enu enetoon̄ Sitibin uraamọn ibe ke 
ema mînọ Sitibin okitumu ijo ikọ ikeme Mosis, mè itumu si ikeme Awaji. 
12Sa me ikeyi, ife chi etatap wọlọwọlọ me ejit ebi Ju, mè ebi ugane ama, mè ebi 
ìjeen̄ Ikan. Ema etetet Sitibin isa isi me isi Oru ebi Ju. 
13Ema egwegwen si ebi ata-ikọ ataak. Ife chi esisibi inu me isi ebi Oru, mè 
initumu ibe ke Sitibin ìkakitele itutumu ikọ ikeme Uwu Mbuban mè Ikan kè 
Mosis. 
14Mije, ke ema mînọ Sitibin okitumu ibe ke Jisọs ogwu Najeret ya môgbugbọ 
Uwu Mbuban yi, mè inwene si otutuuk orọmijọn̄ geelek Mosis onyibe eji. 
15Otutuuk ebi ìkup me uwu Oru ya egwugwuun̄ chieen̄ ikikpọ Sitibin, mè imun̄ 
ibe ke isi kan̄ ìkitoon̄ kubọk isi ogwu osat Awaji. 

Ikwaan̄ 7 

Sitibin îtumu ikọ Awaji me emen Oru ebi Ju 

1Ogwu òban Awaji onenido Sitibin ibe, “Ìre ikọ chi etumube itoon̄ owu ìre 
atikọ?” 
2Sitibin ofọfọọk ibe, “Ebi ngwan̄ n̄a ebirieen̄, mè ebi nte n̄a, ìgban̄ utọn̄. Awaji 
ogwu òkaan̄ ujamgbugbo îsibi me isi kè Ebereyam nte nte kiji mgbọ îkupbe me 
ido Mesopotemia, sabum îninan̄a isi iluk me ama Aran, 
3mè itumu inyi Ebereyam ibe, ‘Nan̄a sibi tele ido kwun̄ mè ebi uwu kinyi, mè je 
si inyọn̄ ijọn̄ ere emi mâsabe owu ijeen̄.’ 
4“Sa me ikeya, Ebereyam onanan̄a itele ido Kalidia, mè isi iluk me Aran. Mgbọ 
ogwu ute okwube iraka, Awaji oneniria ọmọ inu me inyọn̄ ijọn̄ yi ere enyi ebi 
Ijeren elukbe mgbọ keyi. 
5Mgbọ înube iniluk me inyọn̄ ijọn̄ yi, Awaji ìkacheche ijọn̄ yi ìnyi ọmọ, ìkatọtọ 
kubọk ukot ge, ibe ikana ire eyi kan̄. Ire, Awaji onenichieek use ibe ke îre 
Ebereyam mè bọn owot iman kan̄ ebekaan̄ ijọn̄ yi, ubọk geelek Ebereyam 
ikakaan̄ge gwun̄ geege nu me mgbọ ya. 
6Awaji ìtumu inyi ọmọ ibe, ‘Bọn owot iman kwun̄ mêsi iluk kubọk ebi ichen me 
ama ikarege eyi kiban̄. Ebi ama ya mêsa ema irọ usun̄, mè itutuku ema efit acha 
ini. 
7Ire, emi mâsut ido ya ema enin̄be usun̄ inyi osusut. Osusut ya isiraka, ema 
mênan̄a me ido ya isibi, mè initọbọ ebum inyi emi me ere keyi.’ 
8Awaji oneninyi Ebereyam orọmijọn̄ eyi ifieek-afi isasa ijeen̄ inu ijejeen̄ ofolek 
inyan̄a-ibot ọmọ onyan̄abe melek Ebereyam. Ebereyam onenibon Ajiki. Mgbọ 

emanbe Ajiki isan̄a, òso usen jeeta, Ebereyam ofefieek ọmọ afi. Ajiki onenibon 
Jekọp, Jekọp onenibon ebi nte nte kiji, akọp mè ene iba. 
9“Ebi nte nte kiji cha enenikaan̄ njijọ ejit me lek kè Josefu ngwan̄ kiban̄, mè itet 
ọmọ inyam kubọk usun̄ inyi ebi Ijipiti. Ire, Awaji okekeke melek kè Josefu, 
10mè inyan̄a ọmọ isibi me otutuuk uyọrọlek kan̄. Awaji oneninyi ọmọ iriọọn̄-
inu, mè irọ inyi ogwu Fero, òrere ogwu ubọọn̄ ido Ijipiti, ima ọmọ. Ogwu Fero 
onenisa ọmọ irọ ogwu ibot mkpulu me otutuuk ido Ijipiti, mè isa ọmọ si irọ 
ogwu ibot mkpulu me emen uwu kan̄ òrere uwu ogwu ubọọn̄. 
11Akan̄ oneninin̄ ikana otutuuk ido Ijipiti mè ido Kenan, ebi ene etataka lek me 
otu mije una inorie. Ebi nte nte kiji kpeyaka ikaan̄ inorie eberie. 
12Mgbọ Jekọp onọbe ibe ke inorie òwa me Ijipiti, iraria bọn ebirieen̄ kan̄ òrere 
ebi nte nte kiji cha, ibe esi elep inorie. Adasi mgbọ ema esibe ama ya ire eya. 
13Òso mgbọ iba ema esibe Ijipiti, Josefu osasa lek kan̄ ijeen̄ ebi ngwan̄ inyi ema 
eriọọn̄ ogwu ọmọ orebe. Ogwu Fero si osasa me ikeya iniriọọn̄ inu ofolek ebi 
uwu ebi kè Josefu. 
14Josefu oneniria etip ibe Jekọp ogwu ute mè otutuuk ototun̄ ukan̄ kan̄, eka 
egọọk ọmọ me Ijipiti. Otu ifuk ebi ototun̄ ukan̄ kè Jekọp ebi ìnan̄a me Kenan isi 
Ijipiti ìre akọp ene jaaba mè go. 
15Ikeya ke Jekọp osa ije isi iluk me Ijipiti. Ọmọ mè ebi nte nte kiji cha ekukup 
me ere ya ikwaan̄ isan̄a. 
16Esasa nkwukwu kiban̄ ika inu me Sekem inifuun̄ me udọn̄-ufuun̄ Ebereyam 
ofukbe ikpoko kan̄ isa ilep me ubọk kè Amọ me Sekem. 
17“Mgbọ îgbetbe mgbọ Awaji oborọ use îchieekbe Ebereyam iso, ebi Ijeren ìkup 
me Ijipiti emumumana enenen, mè iwa me otu ifuk. 
18Ofifi ogwu ubọọn̄ ikariọọn̄ge Josefu onenibene ikikpulu ido Ijipiti. 

19Aya ogwu Fero ya onenikaan̄ ijo ejit me lek ebi kiji, mè ikirọ ema inu me lek 
ofiaan̄ ofiaan̄, mè itet ema me unye ibe eben asa nsabọn kiban̄ emanbe ayaya 
etọp efiin̄, inyi ekwaan̄. 
20“Me emen mgbọ yi ke eman Mosis. Mosis ìre gwun̄ òsisibi esese mgbọ 
emanbe. Onyan̄ ita gaalek ke ekpukpo Mosis me uwu ogwu ute. 
21Mgbọ kpeyaka ikọt ilet ọmọ, esasan̄a ọmọ isibi me uwu. Gwun̄ enenwaan̄ 
ogwu Fero osisi imun̄ ọmọ, mè iben ọmọ isa isi ikpukpo, mè imọnọ ọmọ isa irọ 
gwun̄ kan̄. 
22Mosis obọbọkọ ikween̄-inu ofolek otutuuk iriọọn̄-inu ebi Ijipiti, mè inye lek, 
mè inye si otu itumu ikọ. 
23“Mgbọ Mosis osobe akọp acha ini, ineniben me ejit ibe ke ọmọ môsi ikpọ ebi 
kiban̄, ebi Ijeren. 

24Mgbọ îkije, imumun̄ ogwu Ijipiti ge okirọ nnaan̄ me lek ogwu Ijeren ge, mè isi 
ibọkọ etim ya itim inyi ogwu Ijeren kiban̄, mè isulu ogwu Ijipiti ya ikpan̄. 
25Mosis ìkeek ibe ke ebi kiban̄ mêriọọn̄ ibe ke Awaji ìbonisa ọmọ inyan̄a ema 
isibi. Ire, ebi kiban̄ kperiọọn̄. 
26Ofit iwele kan̄, Mosis onenimun̄ ebirieen̄ iba ebi Ijeren ekitim etim. Isisi iteek 
etim ya, mè itumu inyi ema ibe, ‘Ebi une n̄a, ikayaka ìrọ ma, ke enyi ìre ngwan̄ 
ngwan̄. Ìre keke orọ enyi ebesak lek kinyi unan?’ 
27“Ire, ogwu ubọk kan̄ onyebe igak, obebieen̄ Mosis ida ibọkọ, mè ido ọmọ ibe, 
‘Ìre ekene orọ owu ogwu mkpulu mè ogwu ibot oyerebet me etete kiji? 
28Ìre òbonikpan̄ emi ike okpan̄be ogwu Ijipiti me iyakwut?’ 

29Mgbọ yaage Mosis onọbe ikọ ya, ililibi iyaak Ijipiti, mè isi iluk me ido Midia 
kubọk ogwu ichen, mè ikup me ere ya ibon ibot bọn ebirieen̄ iba. 
30“Mgbọ Mosis olukbe me ere ya iso akọp acha ini, mè iraka, inenimun̄ ogwu 
osat ge me emen alọm ukan̄ òkilomo me lek gwun̄ uti ge òkup me emen èwê me 
agba lek ogoon̄ Saina. 
31Inu ya îmun̄be okeke ọmọ chieen̄ enenen, ijeje iriaak, inyi ọmọ iriọọn̄ ubọk 
ikpọ inu ya iso chieen̄ iba. Mgbọ îjebe igbet, inọnọ ida Okumugwem okitumu 
inyi ọmọ ibe, 
32‘Emi ìre Awaji ebi nte nte kwun̄. Emi ìre Awaji kè Ebereyam, mè Awaji kè Ajiki, 
mè Awaji kè Jekọp.’ Mosis oririki, ukpook otetet, ìkayaka ìkọt ìkpọ gwun̄ uti ya. 
33“Okumugwem otutumu inyi Mosis ibe, ‘Wọọk ikpukot san̄a me ukot kwun̄, 
mije, ere yi okekebe ìre ijọn̄ mbuban. 
34Me atikọ, emi mmun̄ tukutuku eyi ekitutuku ebi n̄a me Ijipiti, mè inọ si mfi ito 
kiban̄. Mgbọ keyi nnan̄a isibi inu ineninyan̄a ema isibi. Eya orọ, na me ǹria owu 
ǹgwu ǹkom ǹsi Ijipiti.’ 
35“Mosis yi ke ebi Ijeren ejit, mè ido otu ibe, ‘Ìre ekene orọ owu ogwu mkpulu 
mè ogwu ibot oyerebet me etete kiji?’ Ọmọ ke Awaji me lek kan̄ oria ibe iyaka 
inire ogwu mkpulu kiban̄, mè inyan̄a ema isibi sa me unye eyi ogwu osat Awaji 
ogwu òtutumu ikọ inyi ọmọ me emen alọm ukan̄ ya. 
36Mosis osasa me unye ubọk isan̄a ema isibi, mè irọ owuwa uyeke uyeke inu mè 
ikwaan̄ ukechieen̄ me Ijipiti, mè irọ si me okwaan̄ Anyiaan̄, mè irọ si ikeya me 
emen èwê otutuuk akọp acha ini. 
37Mosis yi si otumu inyi ebi Ijeren ibe ke Awaji môsan̄a ogwu nriran ge òkup 
kubọk kan̄ isibi me etete kinyi inyi enyi. 
38Mosis yi si melek ebi nte nte kiji ekup me emen èwê. Ọmọ si ore ogwu 
òbọbọkọ ikọ òkinyi ene ugwem me otu ogwu osat Awaji me inyọn̄ ogoon̄ Saina 
isa initumu inyi ebi nte nte kiji, ebi nte nte kiji ekakana iyaka initap eji me ubọk. 

39“Ire, ebi nte nte kiji ejijit igbagban̄ utọn̄ inyi ọmọ, mè ifiin̄ ọmọ itele, mè iyaka 
ikiweek igwugwu ikom ifo Ijipiti me emen ejit kiban̄, 
40mè itumu inyi Erọn ibe ibot awaji ebobot inyi ema, inyi inisa ema ije me oniin̄, 
mije ke ema kpeyaka iriọọn̄ inu òrọrọ Mosis ogwu òsasa ema isibi me Ijipiti. 
41Mgbọ ya ke ema enibot inu ge kubọk gwun̄ eriembuuk, mè ito ijọk inyi, mè 
ikisa ngwugwa inigwa inyi inu yi ema esabe ubọk kiban̄ gaalek irọ. 
42Ire, Awaji odada lek ibọkọ me lek kiban̄, mè ijit ema itele, inyi ema eketọbọ 
ebum enyi ebi kè ntoronyan̄ òkup me isinyọn̄. Eyi onenirọ inu Awaji otumube 
me emen ikpa ebi nriran iso ibe, “ ‘Enyi ebi Ijeren, ìre îkaan̄ ngwugwa ge enyi 
egwabe inyi emi, mè ìre eyi anam, mè ìre eyi ofifi inu, me otutuuk akọp acha ini 
enyi ekupbe me emen èwê? 
43In̄-in̄, kpan̄asi ikeya, ke enyi eyaka ikiben isi yọk ekigwen Molek ikaan̄, mè 
ikiben si ntoronyan̄ enyi ebotbe inyi yọk kinyi ekigwen Refan ikaan̄. Inu chi 
otutuuk ìre mkpọmfaka enyi erombe me ubọk kinyi gaalek, mè ikitọbọ ebum 
inyi. Eya orọ, me atikọ, mâkpulu enyi itọọn̄ isibi me ido kinyi ifo ere òjọjọn̄ọ 
ere iraka ido Babilọn.’ 
44“Mgbọ ebi nte nte kiji ekije me emen èwê, ema mîkaan̄ Atanga Chinichini, eyi 
òkijeen̄ ibe ke Awaji òwa melek kiban̄. Enama uwu ya igọọk ubọk Awaji 
odọmọbe isan̄a, mè isa ijeen̄ Mosis. 
45Owuwa acha iraraka, Josuwa osasa ebi Ijeren initim akọn̄ me lek ebi ofifi ido 
ebi ìdadasi iluk me inyọn̄ ijọn̄ yi, mè ilap ebi ife cha isibi. Ebi nte nte kiji esasa 
Atanga Chinichini ya igbaalek iniluk me ere yi. Emen Atanga Chinichini ya ke 
ebi nte nte kiji ekitọbọ ebum inyi Awaji mege inire me ukot kè Debit ogwu 
ubọọn̄. 
46Awaji onenima Debit enenen. Debit onenibeek Awaji kè Jekọp ibe itele inyi 
ọmọ inama uwu inyi ogwugwu. 
47Ire, Solomọn gwun̄ kè Debit oyaka ininama uwu ya inyi Awaji. 

48“Ire, Awaji Ogwu Òbebene Ichit ìkakiluk me uwu ebilene enamabe, kubọk 
Okumugwem otumube me otu ogwu nriran ibe, 
49“ ‘Emen inyọn̄ ìre ogboon̄ ubọọn̄ n̄a, sà linyọn̄ ore inu ibene-ukot n̄a. Ìre kpasi 
uwu kè enyi ebekọt inama inyi emi? Sà ìre ere owa obota emi mè ǹkup ǹkensiki 
efuuk? 
50Ìre ìkare emi nsa ubọk n̄a irom otutuuk inu chi?’ 

51“Enyi ebi unye-ibot kechi! Ejit kinyi ìkariọọn̄ Awaji! Utọn̄ kinyi si ìkakinọ ikọ 
Awaji! Enyi ekup kubọk ebi nte nte kinyi. Enyi ekpọkpọ ikirọ ikeme Ekwukwu 
Mbuban mgbọ geelek kubọk ebi nte nte kinyi erọbe. 
52Ìre îkaan̄ ogwu nriran Awaji geege ebi nte nte kinyi ekatapge ufialek me lek 
uyọt uyọt? Ìrere ebi ìtutumu inu ofolek inunu Ogwu Ata Irọrọ, ebi nte nte kinyi 

mîtet si ikpan̄. Mgbọ keyi Ogwu Ata Irọrọ ya onube, enyi me lek kinyi eleleke 
ọmọ si, mè itet ikpan̄. 
53Enyi kechi ìbọbọkọ Ikan inan̄a me ubọk ebi osat Awaji, mè ijit irọrọ inu Ikan 
ya otumube.” 

Mîsa ewuuk itọbọ Sitibin ikpan̄ 

54Mgbọ ebi Oru cha enọbe ikọ ya Sitibin otumube, ema enanaan̄ ejit enenen, mè 
iban̄a otu inyi ọmọ. 
55Ire, me mgbọ ya, Ekwukwu Mbuban oninin̄ ijot emen kè Sitibin. Sitibin 
obebene chieen̄ ikpọ emen inyọn̄, mè imun̄ ujamgbugbo eyi Awaji, mè imun̄ si 
Jisọs okekebe me agan̄ ubọk ulom Awaji. 
56Sitibin okekitumu ibe, “Ìkpọ! Mmun̄ emen inyọn̄ ochilibe ibook, mè imun̄ si 
Gwun̄ Ebilene okekebe me agan̄ ubọk ulom Awaji.” 
57Mgbọ ema enọbe ikọ ya Sitibin otumube, ema otutuuk ene esasa ubọk ichit 
utọn̄, mè ikitaan̄ ukpo ibene ida enenen, mè igbaan̄ ilibi mgbọ ge inin̄ lek kè 
Sitibin, 
58mè itaba ọmọ isibi ifo udun̄ ama, mè iteen̄ ewuuk ikisa itọbọ ọmọ. Otutuuk 
ebi ìnitoon̄ Sitibin uraamọn cha ewọọk ofọnti kiban̄ igwook inyi gwun̄ enerieen̄ 
ge ekigwen Sọọlu ibe ikpọ chieen̄ me lek. 
59Mgbọ ema ekisa ewuuk itọbọ Sitibin, Sitibin orariaak uriaak ibe, “Okaan̄-ene 
Jisọs bọkọ ibot ejit n̄a.” 
60Itutumu ikọ ya isan̄a, igwogwook ekpe kan̄ me ijọn̄, mè itaan̄ ukpo itumu ibe, 
“Okaan̄-ene, kafuk ijo keyi itoon̄ ema me ibot.” Ikọ keyi itata ọmọ me otu, 
itọtọbọ. 

Ikwaan̄ 8 

1Sọọlu okukup me ere ya, mè igọọk ichieek ibe ekpan̄ Sitibin. 

Sọọlu îsisaak ebi ntitiin̄ Awaji 

Usen yaage, atalek ikpele ufialek oninin̄ ikeme ebi ntitiin̄ Awaji cha ìkup me 
Jeruselem. Otutuuk ebi ntitiin̄ cha eyiyiyala, mè ikpọk ichon ikana iso otutuuk 
agan̄ Judia mè Sameria. Ebi otuchieen̄ cha gaalek eyaka inisik me Jeruselem. 
2Usini ebi Ju ebi ìkaan̄ ukpook Awaji me emen esisi iben nkwukwu kè Sitibin isi 
ifuun̄, mè ifieek ejit inyi ọmọ enenen. 
3Sọọlu obebene ikijijaka ntitiin̄ Awaji. Ìkije ikana me uwu me uwu ikitaba 
ebirieen̄ mè ebibaan̄ ebi ìchechieek me lek kè Jisọs isibi isa isi itap me uwu 
mkpọn. 

Filip îtumu ikọ Awaji me Sameria 

4Ebi ìchechieek cha ìyayaak Jeruselem, ekekitumu ikọ Awaji me ere geelek ema 
esibe. 

5Filip osisi ama ge òkup me Sameria, mè ikilook ebi ama ya ata etip ofolek ogwu 
Awaji otọkọbe aran̄ me ibot. 
6Ebi ene efafan̄a ijot inikigban̄. Mgbọ ebi urum ene cha enọbe ikọ Filip okitumu, 
mè imun̄ inu ukechieen̄ îkirọ, ema egbagbala utọn̄ ikigban̄ ikọ kan̄. 
7Owuwa ijo erumun̄ òkup me emen ebi ene okekitaan̄ ukpo unye unye, mè 
ikinan̄a me emen owuwa ene isibi. Filip okekigwa si owuwa ebi ngọm, mè ebi 
akọọk. 
8Mije keya, ebi ama ya enwọnwọọn̄ unwọọn̄ enenen. 

Mfufuk kè Saimọn ogwu òdo inu 

9Me emen ama ya, îkaan̄ ogwu enerieen̄ ge ekigwen Saimọn. Ọmọ ìre ogwu òdo 
inu. Ido-inu kan̄ îke ebi ene chieen̄ enenen me Sameria. Ọmọ okekigugo lek ibe 
ke ọmọ ìre òsibi isi ene. 
10Mije keya, otutuuk ebi Sameria, ebi ugane mè nsabọn, ubọọn̄ mè ugbọọn̄, 
ekekigban̄ utọn̄ inyi ọmọ, mè ikitumu si ibe ke ọmọ me atikọ ore unye Awaji ya 
eyi ebi ene ekigwen “Ikpele Unye.” 
11Otutuuk ene ekekisiki ibot inyi ọmọ, mije îkisa unye eyi ido-inu kan̄ ya irọ 
ema inu ukechieen̄ ijọn̄ọ acha. 
12Ire, mgbọ Filip onube inilook ata etip ofolek mkpulu eyi Awaji mè erieen̄ kè 
Jisọs Karais, ebi ama ya echechieek me lek kè Jisọs. Filip ogwogwook ema mun̄, 
ebirieen̄ mè ebibaan̄. 
13Saimọn ya me lek kan̄ si ochechieek me lek ata etip ya. Egwogwook ọmọ mun̄. 
Ibebene ikigọọk Filip ikijijen̄e ikana. Ikpele ikwaan̄ ukechieen̄, mè uyeke inu 
cha Filip okirọ okekike ọmọ chieen̄ enenen. 
14Ebi otuchieen̄ ìkup me Jeruselem eneninọ ibe ke ebi Sameria mîbọkọ ikọ 
Awaji itap, mè iria Pita mè Jọn isi lek kiban̄. 
15Mgbọ Pita mè Jọn erebe ama ya, eneniriaak uriaak me lek ebi ìchechieek cha, 
inyi ema ebọkọ Ekwukwu Mbuban. 
16Mije, karake ema echieekbe me lek kè Jisọs, Ekwukwu Mbuban ìkanin̄-nu 
emen ene geege me etete kiban̄. Egwook ema mun̄ gaalek me erieen̄ Okaan̄-ene 
Jisọs. 
17Pita mè Jọn enenitoon̄ ema ubọk me ibot, ema ebọbọkọ Ekwukwu Mbuban. 

18Saimọn imumun̄ ibe ke ebi ene mîbọkọ Ekwukwu Mbuban mgbọ ebi 
otuchieen̄ cha etoon̄be ema ubọk me ibot, ichechieek Pita mè Jọn ikpoko, 
19mè itumu inyi ema ibe, “Soso, ìnyi emi ojelek unye yi si, inyi ene geelek 
mâtọkọbe aran̄ me ibot ibọkọ Ekwukwu Mbuban ya.” 
20Ire, Pita ofọfọọk ọmọ ibe, “Ikpoko kwun̄ ichep melek kwun̄, mije, òkikeek ibe 
ke owu môkọt isa ikpoko ilep uche eyi Awaji. 

21Owu òkakaan̄ irek me emen ikwaan̄ keyi, òkakaan̄ si uche me lek, mije, ejit 
kwun̄ ìkatat me isi Awaji. 
22Eya orọ, gwu kom me emen ijo inu yi, mè riaak uriaak nyi Okaan̄-ene ibe itele 
inyi owu. Usini mgbọ, Okaan̄-ene môtele inyi owu me lek ojelek ijo ekiket keyi 
okaan̄be me ejit kwun̄. 
23Mije, mmun̄ ibe ke owu okaan̄ ijo ejit enenen, mè isa me ikeya inin̄ usun̄ inyi 
ijo inu.” 
24Saimọn otutumu inyi Pita ibe, “Soso riaak Okaan̄-ene nyi emi, inyi inu geege 
me lek inu cha otumube ikarọ emi me lek.” 
25Mgbọ Pita mè Jọn enyibe ata-ikọ kiban̄ isan̄a, mè ilook ata etip eyi Okaan̄-ene 
isan̄a, ema egwugwu ikom ifo Jeruselem. Me oniin̄ ifofo kiban̄, ema ekekilook si 
ata etip ya me owuwa asabọn ama ebi Sameria. 

Filip îtumu ikọ Awaji inyi ogwu ibot uwu ikpoko ebi Etiopia 

26Ogwu osat Okumugwem ge onenitumu inyi Filip ibe, “Nan̄a keke, mè je fo 
agan̄ osiki, me oniin̄ ònan̄a me Jeruselem itibi me emen èwê, isi Gaja.” (Oniin̄ ya 
mikinọọn̄.) 
27Filip onanan̄a ikeke mgbọ yaage ije, mè isi ichichini ogwu enerieen̄ ge esan̄abe 
òsok, òkisi ikwaan̄ inyi ogwu Kandes, òrere ogwu ubọọn̄ enenwaan̄ òkikpulu 
Etiopia. Ogwu enerieen̄ ya ìre ikpele ogwu ibot ikwaan̄ òkikpọ chieen̄ me lek 
otutuuk uwu isun̄-ikpoko me Etiopia. Ogwu enerieen̄ yi ìsi Jeruselem isi igọọk 
itọbọ ebum inyi Awaji. 
28Me oniin̄ ikaka kan̄, ikwekweek me emen uji akọn̄ kan̄, eyi anam okitaba ije, 
ikifuk ikpa Asaya ogwu nriran ogebe. 
29Ekwukwu Mbuban otutumu inyi Filip ibe, “Gele gbet lek uji akọn̄ ya, mè 
kachieek ibe ilibi iraka owu.” 
30Filip olilibi iriaak me lek uji ya, mè inọ ogwu enerieen̄ ya okifuk ikpa Asaya 
ogwu nriran ogebe, mè inido ọmọ ibe, “Ìre otet inu ya okifuk?” 
31Ogwu enerieen̄ ya ofọfọọk Filip ibe, “Ìre m̀bajeje ikọt itet, ire kpunu ogwu 
òjejeen̄ emi?” Inenigwen Filip ibe isaba inin̄ emen uji ya inigọọk ọmọ ikweek 
irek. 
32Ibot Ikpa Mbuban ere îkifuk ìre ere egebe ibe: “Etet ọmọ isa ije kubọk arọọn̄ 
ebesa isi ikpan̄. Ìkasan̄a amọn, ìkpọkpọ iriaan̄ otu, kubọk arọọn̄ okirọ mgbọ 
ekisọp inwọọn̄ isan̄a me lek. 
33Mîrọ ọmọ inu esip, mè ijit ifefieek unen oyerebet inyi ọmọ. Kpunu ogwu 
òbokọt ikpa inu ofolek bọn owot iman kan̄, mije, mîfieek ugwem kan̄ isan̄a me 
linyọn̄.” 
34Ogwu ibot ikwaan̄ ya onenido Filip ibe, “Tumu nyi emi, ìre ekene ke Asaya 
ogwu nriran okitumu ikọ yi ibak? Ìre ìkitumu ibak lek kan̄, sà ìre ofifi ene?” 

35Filip onenibene me ibot ikpa ere îkifuk ya, mè ikpa ata etip ofolek kè Jisọs inyi 
ogwu enerieen̄ ya. 
36Me oniin̄ ije kiban̄, ema enenire ere ge mun̄ okupbe. Ogwu ibot ikwaan̄ ya 
obebe Filip, “Kpọ, ke mun̄ ire eyi! Ìre keke obogban ibe owu okagwook emi mun̄ 
mgbọ keyi?” 

[37Filip ofọfọọk ọmọ ibe, “Ire owu osa otutuuk ejit kwun̄ ichieek me lek ata etip 
yi, mâkọt igwook owu mun̄.” Ogwu enerieen̄ ya ofọfọọk ibe, “Nchieek ibe ke 
Jisọs Karais ore Gwun̄ eyi Awaji.”] 
38Ogwu ibot ikwaan̄ ya oneninyi ida ibe mè uji ya ikeke. Uji ya okekeke. Filip 
melek kan̄ esisibi ijọn̄, mè ije isi emen mun̄ ya. Filip ogwogwook ọmọ mun̄ me 
ere ya. 
39Mgbọ yaage ema enan̄abe me emen mun̄ ya iwook inene, Ekwukwu Okaan̄-
ene omọmọnọ Filip isan̄a. Ogwu ibot ikwaan̄ ya ìkayaka ìmun̄ ọmọ ìgak ikeya. 
Ire, ikekinwọọn̄ unwọọn̄, mè ikpọk ibene ije kan̄ ikije ifo ido kiban̄. 
40Filip onenisi isibi me ama ekigwen Ajọtọs, mè ikijijen̄e ikana ama ile geelek 
ikilook ata etip mege isi ire ama Sisaria. 

Ikwaan̄ 9 

Sọọlu îgwu ikom 

1Otutuuk mgbọ ya, Sọọlu okpọkpọ itet lek inye ikitap ukpook, mè mkpa me lek 
ebi udun̄ Okaan̄-ene. Mije keya, inanan̄a ije isi lek ogwu òban Awaji, 
2mè isi ibeek ibe inyi ọmọ ikpa unye, inyi ọmọ isa isi ije ikana otutuuk uwu 
ntitiin̄ ebi Ju òkup me Damasikọs isi iweek ebi ìchechieek me lek Oniin̄ yi, mè 
ìre ebirieen̄ mè ìre ebibaan̄, mè itet ema isa initap me mkpọn me Jeruselem. 
3Ibọbọkọ ikpa ya, mè inan̄a ije. Mgbọ îjebe igbet Damasikọs, me ekakpọge 
chieen̄, utoon̄ onanan̄a me isinyọn̄ ikebe ikana ọmọ mèrèrèp. 
4Ọmọ onanan̄a irọn̄ me ijọn̄, mè inọ ida ge okitumu inyi ọmọ ibe, “Sọọlu, Sọọlu, 
ìre keke orọ owu okisisaak emi?” 
5Sọọlu ododo ibe, “Owu ìre ekene, Okaan̄-ene?” Ida ya ofọfọọk ibe, “Emi ìre 
Jisọs, ogwu owu okisisaak. 
6Nan̄a keke mgbọ keyi, mè je nin̄ emen ama Damasikọs. Me emen ama ya, 
mêteme owu inu owu oborọ.” 
7Ebi melek kan̄ cha ekpọkpọ ikeke me ere ya, kpekọt isan̄a amọn. Ema mînọ ida 
ya, ire, kpemun̄ ene geege. 
8Sọọlu onanan̄a ikeke, mè ichili chieen̄. Ire, ìkayaka ìkọt ìmọọn̄ inu. Ebi melek 
kan̄ cha enenitet ọmọ me ubọk isa ije inin̄ emen ama Damasikọs. 
9Sọọlu okukup ikeya egwe ita, ìkamọọn̄ inu, ìkarie inorie, ìkanwọ inu geege. 

10Me Damasikọs ya, îkaan̄ ogwu enerieen̄ ge ekigwen Ananayas, ogwu 
òchechieek me lek kè Jisọs Karais. Me ilaak ọkpọchieen̄, Okaan̄-ene ogwegwen 
ogwu enerieen̄ ya, “Ananayas!” Ichechieek ibe, “Iin̄, Okaan̄-ene.” 
11Okaan̄-ene otutumu inyi ibe, “Je si uwu ogwu enerieen̄ ge ekigwen Judas, me 
oniin̄ ekigwen Oniin̄ Òtatat. Osire uwu ya, do ibe ejeen̄ owu ogwu enerieen̄ ge 
ekigwen Sọọlu ogwu Tasọs. Sọọlu ya ọmọ òwa me uwu ya mgbọ keyi okiriaak 
uriaak.” 
12Me ilaak ọkpọchieen̄ si, Sọọlu omumun̄ ubọk ogwu enerieen̄ ge ekigwen 
Ananayas onube initoon̄ ọmọ ubọk me lek, mè irọ inyi ọmọ ibene ikimọọn̄ inu. 
13Ananayas onenifọọk ibe, “Okaan̄-ene, nnọ owuwa ukpatu ofolek ene yi, mè 
otutuuk inu ikpak îrọbe me lek bọn kwun̄ me Jeruselem. 
14Mgbọ keyi înube me Damasikọs, îbọkọ ikpa unye me ubọk ogwu òban Awaji, 
inyi ọmọ ikọt itet otutuuk ebi ìkigwen erieen̄ kwun̄ isi itap me mkpọn.” 
15Ire, Okaan̄-ene otutumu inyi Ananayas ibe, “Je si, mije, nra igobo ogwu 
enerieen̄ ya ibe inikana nroon̄ ikwaan̄ inyi emi, mè isi itumu erieen̄ n̄a isibi inyi 
ebi ekarege ebi Ju, mè ebi ubọọn̄, mè ebi Ijeren. 
16Emi mâjeen̄ ọmọ otutuuk ufialek ìbobọkọ mije n̄a.” 

17Ananayas onanan̄a ije isi uwu ya, mè iraka inin̄, mè itoon̄ ubọk iba kan̄ me lek 
kè Sọọlu, mè itumu ibe, “Sọọlu, gwun̄ Nte n̄a, Okaan̄-ene Jisọs ogwu òchichichini 
owu me oniin̄ mgbọ okinu ama keyi, oria emi inu me lek kwun̄, inyi owu òbene 
òkomọọn̄ inu, mè Ekwukwu Mbuban inin̄ ijot me emen kwun̄.” 
18Mgbọ yaage, inu òkup kubọk ikpọk irin̄ owawaan̄ inan̄a Sọọlu me chieen̄ 
igwook me ijọn̄. Sọọlu obebene ikimọọn̄ inu, mè inan̄a ikeke. Egwogwook ọmọ 
mun̄. 
19Ibọbọkọ inorie irie. Mgbọ îriebe inorie isan̄a, unye obebene inin̄ ọmọ emen. 

Sọọlu îtumu ikọ Awaji me Damasikọs 

Sọọlu îgọọk ebi ìchechieek me lek kè Jisọs Karais ikup owuwa usen me 
Damasikọs. 
20Me ikafiatge mgbọ, ibebene ikitumu ikọ Awaji me uwu ntitiin̄ ebi Ju cha òkup 
me ama ya ibe ke Jisọs ore Gwun̄ Awaji. 
21Ikọ Awaji Sọọlu okitumu ya okeke otutuuk ebi ìnọnọ chieen̄ enenen. Ema 
ekekido ibe, “Ìre ìkare ene yi okirọ inu ikpak me lek otutuuk ebi ìchechieek me 
lek erieen̄ keyi me Jeruselem? Eyi înube ama keyi, ìre ìkare ìnu ibonitet ebi 
ìchechieek me lek erieen̄ yi si isa ijet ebi ibot ngwugwa etap me mkpọn?” 
22Ire, Sọọlu okpọkpọ itet lek inye ikitumu ikọ Awaji me unye me unye. Oniin̄ 
îsabe ikijeen̄ ebi ene ibe ke Jisọs ore ogwu Awaji otọkọbe aran̄ me ibot ya îkwu 
lek ebi Ju ìkup me Damasikọs enenen. Kpunu ene geege me etete kiban̄ òkọkọt 
ikeke ifọọk ọmọ otu. 

23Mgbọ owuwa usen orakabe, ebi Ju enenitọt ikpakpan̄ Sọọlu. 

24Ire, Sọọlu onọnọ otitọt kiban̄. Ebi Ju ekekikeke me otunchit ama ya eririeen̄ 
mè ikarek ikibem mgbọ Sọọlu oboniraka, inyi ema etet ekpan̄. 
25Ire, me eririeen̄ usen ge, ebi ìchechieek me lek ikọ Awaji Sọọlu okitumu, 
ebeben Sọọlu me emen okwun ge etobobe olik me lek itap itibi otu nruruk ge 
me lek mgban enamabe ikana ama ya, mè igele ọmọ me emen okwun ya isiki 
iyik me ijọn̄ me agan̄ oyet. 

Sọọlu îfo Jeruselem 

26Sọọlu onanan̄a me ere ya ije ifo Jeruselem, mè iweek itetet lek iriaak me lek 
ebi ìchechieek me lek kè Jisọs Karais me Jeruselem. Ire, mije ukpook, ife cha 
kpenyi ọmọ irek, mije, ema kpechieek ibe ke Sọọlu îkana ogwu udun̄ kè Jisọs 
Karais me atikọ. 
27Ire, Banabas onenitet Sọọlu igba lek, mè isa ọmọ inu me isi ebi otuchieen̄ kè 
Jisọs, mè inikpa inyi ema ubọk Sọọlu omun̄be Okaan̄-ene me oniin̄ mgbọ ìbosi 
Damasikọs, mè ubọk Okaan̄-ene otumube ikọ inyi Sọọlu. Îkpa si inyi ema ubọk 
Sọọlu osabe ilook si ata etip me erieen̄ kè Jisọs ikana Damasikọs, ukpook ìkatet. 
28Sa me ikeya, Sọọlu onenigọọk ebi otuchieen̄ cha ikup, mè ikilook ata etip me 
erieen̄ Okaan̄-ene ikana ere geelek me Jeruselem, ukpook ìkatet. 
29Îtumu si ikọ Awaji inyi ebi Ju ebi ìkitumu usem Giris, mè iwut ifan̄a ikọ Awaji 
melek kiban̄ enenen. Mije keya, ema ebebene ikiweek ikpakpan̄ ọmọ. 
30Mgbọ ebi ìchechieek me lek kè Jisọs enọbe otitọt yi, ema esasa Sọọlu ije iban 
me Sisaria, mè iria ọmọ ifo Tasọs ama kiban̄. 
31Bene me mgbọ ya, otutuuk ntitiin̄ Awaji òkup me otutuuk agan̄ Judia, mè 
Galili, mè Sameria onenikaan̄ utelelek, mè ikeke inye, mè ikimumana inan̄a me 
unye eyi Ekwukwu Mbuban ogwu òtatap ema efuuk me emen. Ebi ntitiin̄ Awaji 
ekekiluk ugwem me ukpook Okaan̄-ene. 

Pita îgwa Enias ogwu ngọm me Lida 

32Mgbọ Pita okijijen̄e ikana owuwa ama òkup me agan̄ ya, îje si isi ikpọ bọn 
Awaji ìkup me ama ekigwen Lida. 
33Me ama ya, inenimun̄ ogwu ngọm ge ekigwen Enias. Ogwu enerieen̄ ya îkup 
me ijọn̄ orukan̄ ya acha jeeta. 
34Mgbọ Pita omun̄be ogwu enerieen̄ ya, itutumu inyi ibe, “Enias, Jisọs Karais 
îgwa owu! Nan̄a keke, mè kat mkpilaak kwun̄!” Enias onanan̄a ikeke mgbọ 
yaage jîp. 
35Mgbọ otutuuk ebi Lida mè Sarọn emun̄be inu ya òrọrọ, ema egwugwu ikom 
igọọk Okaan̄-ene. 

Pita îjomo Tabita me mkpa me Jọpa 

36Me ama Jọpa, îkaan̄ enenwaan̄ ge òchechieek me lek kè Jisọs, ekigwen Tabita, 
mè ègwen si Dọkas me usem Giris. (Erieen̄ iba cha ìsibi “uman anam.”) Ogwu 

enenwaan̄ ya ìre ogwu òkirọ ata inu, mè ikitap ubọk inyi ebi ugbọọn̄ mgbọ 
geelek. 
37Me emen mgbọ Pita okupbe me Lida, ogwu enenwaan̄ ya onenifiak orukan̄, 
mè ikwu. Eneniken nkwukwu kan̄ mun̄ isan̄a, mè iben imaan̄ me agwut ge òkup 
me agan̄ inyọn̄ me lek uwu ya. 
38Lida îgbet ere me Jọpa. Eya orọ, mgbọ ebi ìchechieek me lek kè Jisọs me Jọpa 
enọbe ibe ke Pita òwa me Lida, ema eraria ebirieen̄ iba ibe esi egwen Pita ibe, 
soso, mè ogwugwu inu mgbọ keyi mgbọ keyi. 
39Mgbọ yaage Pita obọkọbe etip ya, igọgọọk ebirieen̄ iba cha ije inu Jọpa. Mgbọ 
îrebe uwu ya, esasa ọmọ ije inene uwu inyọn̄ ya isi me agwut ere emaan̄be 
nkwukwu ogwu enenwaan̄ ya. Mgbọ Pita onin̄be agwut ya, ebi nwakpa ìkup me 
agwut ya ikito ito ekakana ichit Pita, mè ikijeen̄ ọmọ ofọnti, mè ekwut echi 
Dọkas ochimbe inyi ema mgbọ îkupbe me ugwem. 
40Ire, Pita osasan̄a ema otutuuk ene isibi me emen agwut ya, mè itọbọ ekpe me 
ijọn̄, mè iriaak uriaak. Mgbọ îriaakbe uriaak isan̄a, ikakana isi ikpọ nkwukwu 
ene ya, mè itumu ibe, “Tabita, nan̄a keke!” Ogwu enenwaan̄ ya òkwukwu 
obobolo chieen̄. Mgbọ îmun̄be Pita, ibebene lek isiki ikweek irek. 
41Pita onenitet ọmọ me ubọk, mè itap ubọk inyi ọmọ inan̄a ikeke. Ikekeke. Pita 
onenigwen ebi ìchechieek me lek kè Jisọs mè ebi nwakpa cha ibe enu, mè 
inikana ogwu enenwaan̄ ya me ògat ugwem itap ema me ubọk. 
42Etip inu ya otataan̄ ikana otutuuk Jọpa. Mije keya, owuwa ebi ene egwugwu 
ikom inichieek me lek Okaan̄-ene. 
43Pita oluluk me Jọpa ifiin̄ mgbọ sọnja me uwu ogwu enerieen̄ ge ekigwen 
Saimọn, ogwu ikwaan̄ ikpa anam. 

Ikwaan̄ 10 

Ukpatu kè Pita mè Kọniliọs 

1Me ama Sisaria, îkaan̄ ogwu ibot akọn̄ ge ekigwen Kọniliọs, ogwu òkikpulu efit 
ebi akọn̄ ge me lek urum akọn̄ ebi Rom eyi ekigwen “Urum akọn̄ ido Itali.” 
2Ọmọ mè otutuuk ebi ototun̄ ukan̄ kan̄ mîkaan̄ ukpook Awaji me emen, mè 
ikitọbọ ebum inyi Awaji. Ogwu enerieen̄ yi îkichili ubọk enenen iche inu inyi ebi 
ugbọọn̄ me etete ebi Ju, mè ikiriaak uriaak inyi Awaji me mgbọ me mgbọ. 
3Usen ge, mgbọ òfuk-mgbọ osulube ita eyi ejit ikarek, Kọniliọs onenimun̄ ilaak 
ọkpọchieen̄, mè imun̄ ijaan̄ lek, ubọk ogwu osat Awaji ge ojebe inu me lek kan̄, 
mè inigwen ọmọ, “Kọniliọs!” 
4Kọniliọs oririki, mè ikikpọ ogwu osat ya kpoo, mije ukpook, mè ido ọmọ ibe, 
“Ìre keke, Okaan̄-ene?” Ogwu osat ya ofọfọọk Kọniliọs ibe, “Awaji înọ otutuuk 

uriaak kwun̄, mè imun̄ si otutuuk ikwaan̄ ata ejit eyi owu okirọ inyi ebi ugbọọn̄, 
mè ikeek owu. 
5Eya orọ, mgbọ keyi, ria ene si Jọpa, mè esi egwen ogwu enerieen̄ ge ekigwen 
Saimọn Pita ejet owu. 
6Saimọn Pita yi ìluk me uwu ogwu enerieen̄ ge ekigwen Saimọn, ogwu ikwaan̄ 
ikpa anam. Uwu kè Saimọn ya ìkup me agba okwaan̄ ile.” 
7Mgbọ ogwu osat Awaji ya òtutumu ikọ melek kan̄ onan̄abe, Kọniliọs 
ogwegwen ebi ikwaan̄ kan̄ ene iba igbaalek ene ge me etete ebi akọn̄ ìkibem 
ọmọ, ogwu òkakaan̄ ukpook Awaji me emen, 
8mè iben otutuuk inu ya òrọrọ ikpa ijeen̄ ema, mè iria ema ibe esi Jọpa esi egwen 
Saimọn Pita ejet ọmọ, kubọk ogwu osat ya otemebe. 

Pita îmun̄ ilaak ọkpọchieen̄ 

9Ofit iwele kan̄, me ejit ikarek mgbọ ebi Kọniliọs oriabe ikwaan̄ cha ejebe igbet 
Jọpa, Pita onenene ifo inyọn̄ otoon̄-uwu ya, isi ikup ikiriaak uriaak. 
10Me ere ya, uraafiọọn̄ onenitaka ọmọ, iweweek irerie inorie. Mgbọ ekitem 
inorie ìborie, imumun̄ ilaak ọkpọchieen̄. 
11Me emen ilaak ọkpọchieen̄ ya, Pita omumun̄ ubọk isinyọn̄ ogwukube ibook, 
mè imun̄ inu ge òkup kubọk nga odidọ akpọk isi ile ge etobobe olik me utọn̄ 
agan̄ ini, mè itet me lek olik cha igele ikisiki inan̄a me isinyọn̄ isibi inu me ijọn̄. 
12Pita omumun̄ owuwa anam ukot ini òkup esese esese, mè anam echi 
òkinyinyọnọ me ijọn̄, mè imun̄ si unọn òwulu me inyọn̄, me inyọn̄ odidọ ya. 
13Ida ge okekitumu inyi Pita ibe, “Pita, nan̄a keke! Kpan̄, mè taka!” 

14Pita ofọfọọk ibe, “In̄-in̄, Okaan̄-ene, m̀kpakọt, mije, ǹkararak ìkitaka inu geege 
òrere mbuban inu, mè echi ikatanage me isi Awaji.” 
15Ida ya otutumu ikọ òso mgbọ iba inyi Pita ibe, “Inu geelek Awaji orombe itana, 
owu katumu ibe ke ìkatana.” 
16Inu ya îrọ ikeya iso mgbọ ita. Mgbọ yaage eyi òso mgbọ ita ya orakabe, ebeben 
odidọ ya mè anam cha mè unọn cha me inyọn̄ isan̄a ifo isinyọn̄. 
17Mgbọ Pita okikeek inu ilaak ọkpọchieen̄ ya osibibe, ebirieen̄ cha ebi Kọniliọs 
oriabe inu eneniweek uwu Pita olukbe imun̄, mè inikeke me otunchit uwu ya, 
18mè igwen ebi uwu ya ido ibe mè ìre uwu keyi ke ogwu enerieen̄ ge ekigwen 
Saimọn Pita ogọọk ikup ye? 
19Mgbọ Pita okikeek inu ofolek ilaak ọkpọchieen̄ ya, Ekwukwu Mbuban 
onenigwen ọmọ itumu inyi ibe, “Saimọn, ebirieen̄ ita mêkiweek owu. 
20Eya orọ, nan̄a keke je sibi ijọn̄, mè gọọk ife cha je, mije, îre emi nria ema inu. 
Kpọkpọ gọọk je, kakiket ukot.” 

21Pita ojeje isibi ijọn̄ igọọk ebirieen̄ cha, mè itumu inyi ema ibe, “Emi nre ogwu 
enerieen̄ ya enyi ekiweek. Ìre keke orọ enyi eniweek emi?” 
22Ema efọfọọk ibe, “Îre Kọniliọs ogwu ibot akọn̄ oria eji inu. Kọniliọs ìre ata ene 
ogwu òkiriaak Awaji me atikọ, mè ire si ogwu otutuuk ebi Ju ekinyi umin. Ogwu 
osat Awaji ge òkup mbuban otumu inyi Kọniliọs ibe iria ikwaan̄ igwen owu, mè 
igban̄ utọn̄ me lek inu geelek owu môtumube.” 
23Mgbọ Pita onọbe ikọ kiban̄ isan̄a, ibọbọkọ ema itap me uwu ya, mè initet ema 
ichen. Ema ekukup me uwu ya iwele egwe. 

Pita îsi uwu kè Kọniliọs 

Me ofit iwele kan̄, Pita melek ebi ife cha enanan̄a ije isi Sisaria. Usini bọn Nte 
ìkup me Jọpa egọgọọk ọmọ isi. 
24Ema mîkup me oniin̄ ije ya ifit egwe. Me ofit iwele kan̄, ema erere uwu kè 
Kọniliọs me ama Sisaria. Me mgbọ ema kperere-nu, Kọniliọs oraria ikwaan̄ 
igwen ebi uwu kiban̄ mè ata ebi unene kan̄ ititiin̄ me uwu kan̄ iban Pita. 
25Mgbọ Pita obosaba inin̄ uwu ya, Kọniliọs ojeje ikweek ọmọ, mè igele igwook 
me ijọn̄ me ukot kan̄, mè inyi ọmọ umin. 
26Ire, Pita otetet Kọniliọs ibene, mè itumu inyi ibe, “Nan̄a keke, ke emi me lek 
n̄a ìre ebilene ikike.” 
27Pita onenikitumu ikọ melek Kọniliọs, mè ikije iraka inin̄ uwu ya. Mgbọ Pita 
onin̄be emen uwu ya, imumun̄ owuwa ene etitiin̄be ikup ikikpọ ọmọ. 
28Inenitumu inyi ema ibe, “Enyi mîriọọn̄ ijaan̄ lek ibe ke Ikan kiji ebi Ju, ìkanyi 
irek ibe ogwu Ju geege igọọk ogwu ikarege ogwu Ju igbaan̄ inu irọ. Ìkanyi si irek 
ibe ogwu Ju isi uwu ogwu ikarege ogwu Ju. Ire, Awaji îjeen̄ emi ibe emi nkamọnọ 
ene geege kubọk ogwu òchaka mbuban, mè iyaka ire ogwu ikatanage me isi 
Awaji. 
29Eya orọ, mgbọ nnọbe igwen yi, ǹkajit. M̀kpọkpọ inan̄a ikeke mgbọ yaage, mè 
inu. Mgbọ keyi, ìre keke orọ mè enyi eria ikwaan̄ egwen emi?” 
30Kọniliọs onenifọọk Pita ibe, “Îre ojelek ike mgbọ keyi, òfuk-mgbọ osulube ita 
eyi ikarek, me egwe ini òraraka, ke emi nkiriaak uriaak me uwu n̄a. Mgbọ 
nkiriaak uriaak ya, enerieen̄ ge òtap ofọnti okuket okpọkpọ ikana isibi, mè 
ikeke me isi n̄a, 
31mè itumu inyi emi ibe, ‘Kọniliọs! Awaji înọ ida uriaak kwun̄, mè ikeek si 
owuwa ata inu owu okirọ inyi ebi ugbọọn̄. 
32Eya orọ, ria ebi ene si Jọpa, mè esi egwen ogwu enerieen̄ ge ekigwen Saimọn 
Pita, ogwu ichen òkup me uwu kè Saimọn ogwu ikwaan̄ ikpa anam me agba 
okwaan̄.’ 
33Eya orọ, me ekafiatge mgbọ, nraria ikwaan̄ igwen owu mgbọ yaage. Înwọn 
enenen ubọk owu onube. Mgbọ keyi, eji otutuuk ene mîtitiin̄ me ere keyi me isi 

Awaji inenigban̄ otutuuk inu geelek Okaan̄-ene otemebe owu ibe owu ònojeen̄ 
eji.” 

Pita îtumu ikọ Awaji me uwu kè Kọniliọs 

34Pita onenibene itumu ikọ inyi ife cha ibe, “Me mgbọ keyi, emi mmun̄ ibe ke îre 
atikọ ibe ke Awaji ìkakigobo ene geege isi. 
35Ire, ke îkibọkọ ene geelek me ido geelek itap, ire ene ya ikaan̄ ukpook kan̄ me 
emen, mè ikirọ inu òtatat. 
36Etip yi ke Awaji oria ijet ebi Ijeren inan̄a me lek ata etip eyi esuuk eyi Jisọs 
Karais onube inilook. Jisọs Karais yi ore Okaan̄-ene inyi otutuuk ebilene. 
37Enyi mîriọọn̄ inu geelek òmọmọnọ irek me otutuuk agan̄ Judia. Inu chi ìbene 
me Galili mgbọ Jọn ogwookbe ene mun̄, mè itumu ikọ Awaji eyi kan̄ isan̄a. 
38Enyi mîriọọn̄ ibe ke Awaji îgobo Jisọs ogwu Najeret, mè inyi ọmọ Ekwukwu 
Mbuban, mè unye. Enyi mîriọọn̄ si ibe ke Jisọs yi îjijen̄e ikana ikirọ ata inu, mè 
ikisan̄a otutuuk ebi geelek Yọk otapbe mkpọn isibi, mije Awaji okekebe melek 
kan̄. 
39“Eji ìre ebi ata-ikọ me lek otutuuk inu Jisọs orọbe me Jeruselem mè ido ebi Ju. 
Ebi ene etetet ọmọ igon ikpan̄ me inyọn̄ uti nkwurieen̄. 
40Ire, Awaji ojojomo ọmọ me mkpa me òso egwe ita, mè irọ inyi ebi ene emun̄ 
ọmọ. 
41Mgbọ îjomobe me mkpa, ìkare otutuuk ene emun̄ ọmọ. Îre eji ebi ata-ikọ ebi 
Awaji ogobobe gaalek emun̄ ọmọ. Eji mîgọọk ọmọ ikweek irie inorie, mè inwọ 
miin̄ me mgbọ îjomobe me mkpa iraka. 
42Ineninyi eji ida ibe eji ekelook ebi ene ata etip, mè ekeke ata-ikọ enyi ọmọ ibe 
ke îre ọmọ ke Awaji ogobo ibe inire ogwu òbosibi oyerebet me ibot ebi ìkup me 
ugwem, mè ebi ìkwakwaan̄. 
43Ọmọ ke otutuuk ebi nriran ukot ikaan̄ etumu ikọ ofolek ibe, ‘Inan̄a me erieen̄ 
kan̄, ke mêtele ijo inyi ene geelek òchechieek me lek kan̄.’ ” 

Ebi ekarege ebi Ju mîbọkọ Ekwukwu Mbuban 

44Pita òkitumu ikọ ya me otu, Ekwukwu Mbuban oneninin̄ emen otutuuk ebi 
ìkup me uwu ya ikigban̄ ikọ ya. 
45Mije bọn Nte cha ìgọgọọk Pita inan̄a me Jọpa inu erebe ebi Ju, îke ema chieen̄ 
enenen imumun̄ ibe ke Awaji îtap Ekwukwu Mbuban me emen ebi ekarege ebi 
Ju si. 
46Mije, ema mînọ ubọk ife cha ekitumu ikọ me nke nke usem, mè ikitọn̄ Awaji. 
Pita onenitumu ibe, 
47“Eyi Awaji onyibe ife chi Ekwukwu Mbuban kubọk înyibe eji ebi Ju, ìre ekene 
oboyaka ikput ibe ekagwook ife chi mun̄?” 

48Eya orọ, Pita onyinyi ida ibe egwook ife cha mun̄ me erieen̄ kè Jisọs Karais. 
Mgbọ egwookbe ema mun̄ isan̄a, ema erariaak Pita ibe igọọk ema ikup sọntiik 
usen inen mè inen. 

Ikwaan̄ 11 

Pita îkpa ukpatu ije kan̄ inyi ebi ntitiin̄ Awaji me Jeruselem 

1Ebi otuchieen̄ mè bọn Nte ìkup me otutuuk ido Judia eneninọ ibe ke ebi 
ekarege ebi Ju mîbọkọ ikọ Awaji itap. 
2Eya orọ, mgbọ Pita onube inire Jeruselem, bọn Nte ebi Ju, ebi ìkirọ inye ibe ebi 
ekarege ebi Ju geelek ìchechieek me lek kè Jisọs efieek afi, ebebene ikitumu ijo 
otu ikọ inyi ọmọ, ibe, 
3“Ìre ìkare owu keyi oje isi inin̄ uwu ebi ekafieekge afi, mè igọọk isiki ikweek 
irie inorie?” 
4Pita obebene ikpa otutuuk inu cha òrọrọ, mè ubọk îrọbe inyi ema. 

5Ìtumu inyi ema ibe, “Emi ǹkup me Jọpa ikiriaak uriaak, mè imun̄ ilaak 
ọkpọchieen̄. Me emen ilaak ya, mmun̄ inu òkup kubọk odidọ akpọk isi ile 
etobobe olik me utọn̄ ini, onan̄abe me isinyọn̄ ikigele isiki inu, mè iniyik me isi 
n̄a. 
6Mkpọkpọ, mè imun̄ owuwa anam ukot ini, mè owuwa anam oron, mè imun̄ si 
anam echi òkinyinyọnọ me ijọn̄, mè ebi kè unọn inyọn̄, me inyọn̄ odidọ ya. 
7Mgbọ nkikpọ anam cha, ida ge onenitumu inyi emi ibe, ‘Pita, nan̄a keke! Kpan̄, 
mè taka!’ 
8“Mfọfọọk ibe, ‘Okaan̄-ene, emi m̀kpakọt itaka anam cha kubọk ge, mije, 
ǹkararak ìkirie inu geege òrere mbuban inu, mè ìyaka ire inu ikatanage me isi 
Awaji.’ 
9“Ida ya okpọkpọk inan̄a me inyọn̄ òso mgbọ iba itumu ibe, ‘Inu geelek Awaji 
orombe, mè itumu ibe ke îtana, owu katumu ibe ke ìkatana.’ 
10Inu ya îrọ mgbọ ita sabum enitaba inu akpọk isi ile ya òbet lek odidọ ibene 
isan̄a ifo isinyọn̄. 
11“Mgbọ yaage, ebirieen̄ ita eriabe inan̄a me Sisaria inu Jọpa ibe enegwen emi 
enenire uwu ya ere nlukbe. 
12Ekwukwu Mbuban otutumu inyi emi ibe mè emi nkakiket ukot, mè ǹgọọk ife 
cha ǹje mgbọ yaage. Ebirieen̄ gweregwen chi, bọn Nte ebi enyi emun̄be me ere 
yi, mîgọọk emi ije inan̄a me Jọpa isi ire uwu kè Kọniliọs ya me Sisaria. Eji 
otutuuk ene mîsaba inin̄ uwu kè Kọniliọs ya. 
13Mgbọ eji enin̄be emen uwu ya, Kọniliọs onenikpa inyi eji ibe ke ọmọ îmun̄ 
ogwu osat Awaji ge me uwu kan̄ mgbọ ọmọ okiriaak uriaak. Ogwu osat Awaji 



1955 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

ya otutumu inyi ọmọ ibe mè ọmọ iria etip isi lek enerieen̄ ge ekigwen Saimọn 
ogwu ekigwen si Pita òkup me Jọpa; 
14ke Pita ya mônitumu ikọ Awaji inyi ọmọ, inyi Awaji isa me ikeya inyan̄a ọmọ 
mè otutuuk ebi ototun̄ ukan̄ kan̄. 
15“Emi ibebene ikitumu ikọ Awaji inyi ema me uwu ya, Ekwukwu Mbuban 
oninin̄ emen ife cha, kubọk înin̄be eji ebi Ju emen me adasi mgbọ. 
16Me ike mgbọ ya, nsisi ikeek ikọ Okaan̄-ene otumube ibe, ‘Jọn ìsa mun̄ ikike 
igwook ebi ene mun̄. Ire, mêsa Ekwukwu Mbuban igwook enyi mun̄.’ 
17Eya orọ, ire Awaji inyi ebi ife cha Ekwukwu Mbuban yaage ubọk înyibe eji ebi 
Ju mgbọ eji echieekbe me lek Okaan̄-ene Jisọs Karais, ìre emi ìre ekene, eyi emi 
mbanikikput Awaji?” 
18Mgbọ bọn Nte cha ìkup me Jeruselem enọbe otutuuk ubọk inu cha osabe irọ, 
ema kpeyaka isisaak Pita. Kpan̄asi ikeya, ema ebebene ikitọn̄ Awaji, mè ikitumu 
ibe, “Ire ikeya, Awaji înyi si ebi ekarege ebi Ju irek ibe egwu ekom, mè 
ekaan̄ ugwem ikakaan̄ge itata.” 

Ntitiin̄ Awaji eyi òkup me Antiọk 

19Saasaak ya eyi òbene me mgbọ ekpan̄be Sitibin îrọ mè bọn Nte eyiyala esi 
egwook me ere òkup kubọk Fonisia, mè Saipọrọs, mè Antiọk. Ere geelek ema 
erebe, ema ekitumu ikọ Awaji inyi ebi Ju gaalek. 
20Ire, usini ebirieen̄ me lek bọn Nte cha, ebi ìnan̄a me Saipọrọs mè Sairini inu 
Antiọk ebebene ikilook ebi ìkitumu usem Giris ata etip eyi Okaan̄-ene Jisọs. 
21Okaan̄-ene otatap ubọk inyi bọn Nte chi, ogbogbo ene echechieek, mè igwu 
ikom igọọk Okaan̄-ene. 
22Etip inu ya òrọrọ otataan̄ isi ire utọn̄ ebi ntitiin̄ Awaji òkup me Jeruselem, ema 
eraria Banabas ibe isi Antiọk isi ikpọ. 
23Mgbọ Banabas orebe Antiọk, mè imun̄ ibe ke Awaji îsa me atata nnwọn kan̄ 
igbana ebi ama ya, ibebele ejit, mè itap ema efuuk me emen, ibe mè ema esa 
otutuuk ejit kiban̄ ekeke enye me lek Okaan̄-ene me atikọ. 
24Banabas ìre ata ene òkakaan̄ ichechieek, ogwu Ekwukwu Mbuban ojotbe me 
emen. Me ere ya, owuwa ebi ene egwugwu ikom igọọk Okaan̄-ene. 
25Banabas oneninan̄a me Antiọk isi Tasọs isi iweek Sọọlu. 

26Mgbọ îweekbe Sọọlu imun̄, isasa ọmọ ika inu Antiọk. Ema ene iba egọgọọk ebi 
ntitiin̄ Awaji òkup me Antiọk ikup iso acha ge, mè ikijeen̄ ogbogbo ene inu. Îre 
me Antiọk ke edasi ikigwen ebi udun̄ kè Jisọs ebi “Kirisiten.” 
27Me ike mgbọ ya si, usini ebi nriran enanan̄a me Jeruselem inu me Antiọk. 

28Ene ge me lek kiban̄, ogwu ekigwen Agabọs, onanan̄a ikeke, mè iben nriran 
me unye Ekwukwu Mbuban ibe ke uga akan̄ môkup me otutuuk ido echi 

ebi Rom ekikpulu. (Inu ya îrọ si iso me mgbọ ogwu Sisa ekigwen Kọlọdiọs 
okikpulu ido ebi Rom.) 
29Mije keya, ebi udun̄ kè Jisọs chi enenitumu ifieek me lek kiban̄ ibe ke ema 
mêria inu geelek ema ekọtbe ikaan̄, me ene me ene, ijet bọn Nte ìkup me Judia 
isasa itap ubọk inyi ema. 
30Ikeya ke otutuuk kiban̄ erọ si, mè ikisa inu cha inyi Banabas mè Sọọlu. Ebiba 
mîra ikiria inu cha ijet ebi ugane ntitiin̄ me Jeruselem. 

Ikwaan̄ 12 

Ogwu osat Awaji îsan̄a Pita isibi me uwu mkpọn 

1Me mgbọ inu chi geelek okije inyi isi, ogwu ubọọn̄ Erọdu obebene ikisisaak 
owuwa ebi ntitiin̄ Awaji enenen. 
2Înyi ida, esasa oge akọn̄ ifieek Jemis ngwan̄ kè Jọn ebek. 

3Mgbọ Erọdu omun̄be ibe ke inu ya ọmọ orọbe îbele ejit ebi ibot ebi Ju, ijeje inyi 
isi, mè initet Pita si. Inu ya ìrọ me mgbọ ijọk Fituru Kpunu Olat. 
4Mgbọ Erọdu otetbe Pita, isasa isi itap me uwu mkpọn, mè ikana ọmọ itap me 
ubọk ugbọ ebi akọn̄ ini, ene ini me ugbọ ge, ibe ekebem. Erọdu ìben me ejit 
isasan̄a Pita isibi mgbọ ijọk Iraraka môrakabe, mè esibi ọmọ oyerebet me ibot 
me isi otutuuk ene. 
5Mije keya ke etet Pita ikaan̄ me mkpọn. Ire, ebi ntitiin̄ Awaji etetet lek inye me 
uriaak, ikibeek Awaji mbeek me ibot kan̄. 
6Me eririeen̄ òbowele usen Erọdu obosan̄a Pita isibi inyi esibi oyerebet me ibot, 
Pita ìlaak me etete ebi akọn̄ iba. Mîsa mkpọn iba igon ọmọ ikam me lek ebi akọn̄ 
iba cha, ofifi ebi akọn̄ ìkibem ere ekekeke me otunchit uwu mkpọn ya ikibem. 
7Me ekakpọge chieen̄, ogwu osat Okumugwem ge okakana isibi me isi kè Pita. 
Utoon̄ ototoon̄ me otutuuk emen agwut uwu mkpọn ere Pita okupbe ya. Ogwu 
osat ya ochachak ubọk me agba nkan̄ kè Pita, mè isisik ọmọ, mè itumu inyi ọmọ 
ibe, “Gwat lek bolo chieen̄!” Mgbọ yaage mkpọn etapbe Pita me ebek ubọk agan̄ 
iba osọsọp igwook me ijọn̄. 
8Ogwu osat ya otutumu inyi Pita ibe, “Mọnọ fanti tobo ofọnti kwun̄ nye, mè tap 
ikpukot kwun̄!” Pita ototobo fanti, mè itap ikpukot. Ikpọkpọk itumu inyi ibe, 
“Mọnọ ofọnti inyọn̄ kwun̄ tap, mè gọọk emi!” 
9Pita ogọgọọk ogwu osat ya ije isibi me uwu mkpọn ya. Ire, ìkariọọn̄ ibe ke inu 
ya ogwu osat ya okirọ melek kan̄ ìre inu òkirọrọ. Ìkup me lek kan̄ kubọk ọmọ 
ìkimumun̄ ilaak. 
10Ema enenije iraka adasi otunchit mè ebi akọn̄ ìkibem ere keya, mè iraka si 
otunchit òso iba mè ebi akọn̄ ìkibem eyi keya. Òta kan̄, ema ejeje inire lek 
otunchit esabe okwukwut irọ, eyi ekije itibi isibi iraka inin̄ emen ama. Otunchit 

ya ochichili me lek kan̄ gaalek inyi ema. Ema ejeje itibi iraka inin̄ emen ama. 
Mgbọ ema ejebe ujọn̄ọ oniin̄ ge isan̄a, ogwu osat ya otetele Pita, mè ininiin̄ 
ichep. 
11Mgbọ ya ke Pita oninọ lek, mè ibe, “Jei, mgbọ keyi, îbolo emi chieen̄ me atikọ 
ibe ke Okaan̄-ene îria ogwu osat kan̄ inu, inyi ininyan̄a emi isibi me emen ubọk 
kè Erọdu, mè emen otutuuk ijo inu geelek ebi ibot ebi Ju etọtbe irọrọ emi. Ìkare 
ilaak ke nkimumun̄.” 
12Mgbọ Pita otetbe ibot me lek inu ya òrọrọ, inanan̄a ije isi uwu kè Meri nga kè 
Jọn ogwu ekigwen si Mak, ere owuwa ebi ene etitiin̄be ikiriaak uriaak. 
13Mgbọ Pita orebe uwu ya, mè ikitọbọ ubọk me isotu, gwun̄ enenwaan̄ ge 
ekigwen Roda, òkisi ikwaan̄ me uwu ya onunu ibonigwuku isotu. 
14Mgbọ înọbe ida ogwu òkitọbọ ubọk me isotu ya, mè iriọọn̄ ibe ke îre ida kè 
Pita, unwọọn̄ ìkachieek ibe ichili isotu inyi Pita. Kpan̄asi ikeya, igwugwu ikom 
ilibi inin̄ uwu isi ikpa ibe, “Îre Pita okeke me otu isotu!” 
15Ebi ìkup me uwu ya ebebe ọmọ, “Ibot kwun̄ îwuwọlọ!” Ire, Roda okpọkpọ itet 
otu inye ikitumu ibe ke îre Pita ke îre. Ebi ife cha ebebe, ire ikeya, ke môre ogwu 
osat òkibem Pita okitọbọ ubọk me isotu ya. 
16Ire, Pita okpọkpọ itet lek inye ikitọbọ ubọk me isotu. Mgbọ ema enisi igwuku 
isotu ikpọ, mè imun̄ ibe ke îre Pita, mbiribọ ogwogwook ema me lek enenen. 
17Ire, Pita owuwuwum ubọk inyi ema ibe eriaan̄ otu, mè inikpa inyi ema ubọk 
Awaji osabe isan̄a ọmọ isibi me uwu mkpọn. Mgbọ îkpabe isan̄a, inenibe ema 
esa ukpatu ya esi ekpa enyi Jemis mè otutuuk bọn Nte, mè inan̄a me ere ya ije 
ifo ofifi ere. 
18Mgbọ egwe owelebe, ikpele wọlọwọlọ oninin̄ me etete ebi akọn̄ ìkibem ere 
ya. Ema ekekidido lek kiban̄ ibe mè ìre kpasi inu onirọ Pita ye? 
19Erọdu onyinyi ida ibe eweek Pita ugwat ugwat esa ejet ọmọ. Ebi akọn̄ 
eweweek Pita igak, ire, kpekọt iweek imun̄. Erọdu ogwegwen ebi akọn̄ cha 
ìbebem Pita ido ikọ, mè inyi ida ibe ekpan̄ ema. 

Mkpa kè Erọdu 

Mgbọ inu yi orọbe iraka, Erọdu oneninan̄a me agan̄ Judia ifo ama Sisaria isi ikup 
sọnja mgbọ. 
20Me ujọn̄ọ mgbọ òraraka, Erọdu îbene ikinaan̄ ejit enenen me lek ebi ama Taya 
mè ebi ama Sidọn. Eya orọ, mgbọ îkupbe me Sisaria ya, ebi ama iba chi 
enenigbaan̄ isan̄a ene iria ibe esi etumu ikọ eta melek kan̄, inyi esuuk ikup me 
etete kiban̄ melek kan̄. Ebi esan̄abe cha edadasi isi igọọk ogwu enerieen̄ ge 
ekigwen Balasitọs, ogwu òkup me otuchieen̄ ikwaan̄ me uwu ogwu ubọọn̄ 
Erọdu ya itet unene. Sa me lek ene ya, ema ekọkọt itumu ikọ melek kè Erọdu, 
mè iriaak ibe mè esuuk ikup, mije, otutuuk inorie ebi ama iba cha ekirie ìkinan̄a 
me ido ogwu ubọọn̄ Erọdu okikpulu. 

21Mgbọ usen etumube ifieek okembe, ogwu ubọọn̄ Erọdu otatap ofọnti ubọọn̄ 
kan̄, mè isi isiki ikweek irek me inyọn̄ ogboon̄ ubọọn̄, mè ikitumu ikọ inyi 
ogbogbo ebi ene ìtititiin̄ me oyet ile. 
22Ebi ife cha ekekitaan̄ ukpo ibe, “Ida keyi ìre ida awaji, ìkare ida ebilene!” 

23Mije Erọdu ikanyige Awaji itọn̄, ogwu osat Okumugwem osusulu ọmọ ito me 
ijọn̄ mgbọ yaage. Mkput oninin̄ ijot ọmọ emen, mè irie ọmọ ikpan̄. Ikwukwu. 
24Ikọ Awaji okpọkpọ ikije inyi isi, mè ikikpọk iche ikana ere geelek. 

25Mgbọ Banabas mè Sọọlu esibe ikwaan̄ kiban̄ isan̄a, ema egwugwu ikom ika 
inu Jeruselem, mè isa Jọn ogwu ekigwen si Mak igbaalek ika. 

Ikwaan̄ 13 

Awaji îgobo Banabas mè Sọọlu iria isibi 

1Me mgbọ ya, ntitiin̄ Awaji òkup me Antiọk îkaan̄ owuwa ebi nriran mè ebi 
ijejeen̄ me emen. Erieen̄ kiban̄ ìre Banabas mè Simiọn ogwu ekigwen Nigeri, mè 
Lusiọs ogwu Sairini mè Manayen, (Ogwu ekpukpobe ọmọ mè Erọdu ogwu ibot 
mkpulu me ere ge), mè Sọọlu. 
2Usen ge mgbọ ema ekitọbọ ebum inyi Okaan̄-ene me ijin-otu mè uriaak, 
Ekwukwu Mbuban otutumu inyi ema ibe, “Ìsan̄a Banabas mè Sọọlu ìsun̄ esese 
ìnyi emi, inyi enerọ ikwaan̄ ngwenbe ema ibe enerọ!” 
3Eya orọ, mgbọ ema eriaakbe uriaak, mè ijin otu isan̄a, ema etotoon̄ ubọk me 
ibot ebirieen̄ iba cha, mè iriaak uriaak inyi ema, mè iria ema isibi. 

Banabas mè Sọọlu mîsi achọ Saipọrọs 

4Ebirieen̄ iba chi, Banabas mè Sọọlu, ebi Ekwukwu Mbuban oriabe isibi, enenije 
isi ire ama Selusia òkup me otu mun̄, mè inin̄ uji inan̄a me ere ya isi ire achọ 
Saipọrọs. 
5Mgbọ ema erebe ama ekigwen Salamis me achọ ya, ema ebebene ikitumu ikọ 
Awaji me otutuuk uwu ntitiin̄ ebi Ju òkup me ama ya. Ema mîsa Jọn Mak 
igbaalek ije, inyi ikitap ubọk inyi ema me lek ikwaan̄. 
6Ema mîjijen̄e ikana otutuuk inyọn̄ achọ ya, mè inire ama ge ekigwen Pafọs. Me 
ama ya, ema enenichichini ogwu enerieen̄ ge ogwu Ju, ogwu nriran ataak, òkisa 
yọk ofia iroon̄ nriroon̄. Erieen̄ kan̄ ìre Baa-Jisọs. 
7Ogwu nriran ataak yi ìre unene kè Segiọs Pọlọs, ogwu ebi ibot mkpulu ebi Rom 
etobe ibe ikikpulu ebi ìluk me inyọn̄ achọ ya. Segiọs Pọlọs yi îkaan̄ ifuk-ibot 
enenen. Ineniria ikwaan̄ igwen Banabas mè Sọọlu ibe enu enetumu ikọ Awaji 
enyi ọmọ igban̄. 
8Ire, mgbọ ema erebe uwu ogwu ibot mkpulu ya, Baa-Jisọs ya, ogwu ekigwen si 
Elimas (eyi òsisibi “ogwu ofia” me usem ebi Giris), onenitap ufialek ikwek 



1959 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Banabas mè Sọọlu, mè iweek irọrọ inyi ogwu ibot mkpulu ya ikabọkọ 
ichechieek eyi Banabas mè Sọọlu ekijeen̄ ìtap. 
9Ire, Ekwukwu Mbuban oninin̄ ijot emen kè Sọọlu ogwu ekigwen si Pọọlu. 
Ibebene chieen̄ igwuun̄ Elimas me lek, mè itumu inyi ọmọ ibe, 
10“Owu gwun̄ yọk keyi! Owu ìre ogwu ochicha inyi inu geelek òrere ata inu. 
Ataak geelek mè ijo ofiaan̄ geelek ìjojot owu emen. Ìre ìkakem si mgbọ owu 
obotele iwuwuwọlọ atikọ eyi Okaan̄-ene? 
11Mgbọ keyi, unaan̄-ejit Okaan̄-ene îkeme owu. Owu mônin̄ ǹnàan̄. Bene me 
mgbọ keyi, owu òkpoyaka imọọn̄ utoon̄ egwe sọnja mgbọ.” Mgbọ yaage, oduku 
ekirika mè udun okakana ichit ọmọ ke bùk. Ibebene ikinyinya ikana ikiweek 
ogwu òbotet ọmọ me ubọk isa ikijeen̄ oniin̄. 
12Mgbọ ogwu ibot mkpulu ya omun̄be inu ya òrọrọ, ichechieek me lek kè Karais, 
mije, ijejeen̄ înọbe ofolek Okaan̄-ene îke ọmọ chieen̄ enenen. 

Banabas mè Sọọlu mîsi Antiọk òkup me Pisidia 

13Pọọlu mè ebi melek kan̄ eneninan̄a me Pafọs ikọp isi Pega eyi òkup me agan̄ 
Pamfilia. Me ama keyi ke Jọn otele ema, mè igwu ikom ifo Jeruselem. 
14Pọọlu mè Banabas enanan̄a me Pega ije isi ama Antiọk òkup me agan̄ Pisidia. 
Me Usen Mbuban, ema eninin̄ uwu ntitiin̄ ebi Ju òkup me ama ya, mè isiki 
ikweek. 
15Mgbọ efukbe inu inan̄a me emen Ikpa Ikan kè Mosis, mè ifuk si inan̄a me emen 
ikpa ebi nriran isan̄a, ubọk ekirọ, ebi ibot uwu ntitiin̄ ya eraria etip ijet Pọọlu 
mè Banabas ibe, “Bọn Nte, ire ikaan̄ ikọ enyi ebetumu isasa itap eji efuuk me 
emen, ìnitumu, ke irek îsibi inyi enyi.” 
16Mgbọ ya, Pọọlu onanan̄a ikeke, mè iwuwum ubọk inyi ema ibe egban̄ utọn̄, 
mè inibene ikitumu inyi ema ibe, “Enyi ebi Ijeren, mè otutuuk kinyi ebi ofifi ido 
ebi ìkaan̄ ukpook Awaji me emen, soso ìgban̄ utọn̄ me lek inu mbatumu! 
17Awaji ogwu ebi Ijeren ekitọbọ ebum inyi ogobo ebi nte nte kiji, mè irọ inyi 
ema emumana ekana ikpele ido me mgbọ ema egọọkbe iluk me ido Ijipiti, mè 
isa me ikpele unye isan̄a ema isibi me ido ya. 
18Akọp acha ini ke Awaji ome irọrọ kiban̄ me emen èwê. 

19Ido jaaba ke Awaji otim akọn̄ ikpan̄ me inyọn̄ ijọn̄ Kenan, mè iyaka ijọn̄ ife cha 
inyi ebi kan̄ ibe ebọkọ esak me ìrot. 
20Otutuuk inu chi òrọrọ ìben efit acha ini mè akọp go. “Mgbọ eya orakabe, 
inenikinyi ema ebi ibot oyerebet ibe ekekpulu ema. Òta ogwu ibot oyerebet 
òkpukpulu ema ìre Samien ogwu nriran. 
21Ebi Ijeren enenido Awaji ibe inyi ema ogwu ubọọn̄, inyi ikikpulu ema. Awaji 
onyinyi ema Sọọlu gwun̄ kè Kis ogwu ònan̄a me egep kè Benjamin. Sọọlu 
okpukpulu ebi Ijeren akọp acha ini. 

22Ire, Awaji osasan̄a Sọọlu isan̄a, mè isa Debit gwun̄ kè Jesi irọ ubọọn̄ inyi ema. 
Mije ata irọrọ kè Debit ke Awaji me lek kan̄ otumu ata ikọ ofolek kan̄ ibe, ‘Emi 
nra imun̄ ibe ke Debit gwun̄ kè Jesi ìre ogwu òkirọ inu òkineme emi me ejit. 
Debit môrọ otutuuk inu geelek mweekbe ibe irọ.’ 
23Inan̄a me owot iman kè Debit ke Awaji osan̄a Jisọs, ogwu unyan̄a ya îchieekbe 
use, isibi inyi ebi Ijeren. 
24Sabum Jisọs oninu, Jọn ògwook mun̄ îdasi inu inilook otutuuk ebi Ijeren ibe 
egwu ekom me emen ijo kiban̄, mè enu enegwook mun̄. 
25Mgbọ Jọn osibe ikwaan̄ kan̄ igbet itata, inenido ebi ene usen ge ibe, ‘Ìre enyi 
ekikeek ibe ke emi ìre ekene? Emi ǹkare ene ya ogwu enyi ekikpọ chieen̄ me 
inunu kan̄. Ìkpọ, ene ya òkinu me udun̄ n̄a, emi ǹkagbe ogwu òbotọn̄ọ olik 
ikpukot ene ya.’ 
26“Bọn Nte n̄a, enyi bọn owot iman kè Ebereyam, mè enyi ebi ofifi ido ìkakaan̄ 
ukpook Awaji me emen, îre eji ke Awaji oria ata etip eyi unyan̄a keyi ijet. 
27Ebi Jeruselem mè ebi ibot kiban̄ kperiọọn̄ ogwu Jisọs orebe. Ire, itip-oyerebet 
eyi ema etipbe ọmọ îrọ inyi inu ebi nriran egebe ibak ọmọ, eyi ekifuk me uwu 
ntitiin̄ me Usen Mbuban geelek, irọ iso. 
28Ubọk geelek kpunube ijo inu geege îrọbe eyi ebesa itip ọmọ oyerebet mkpa, 
ema egegen ibak itumu inyi Pailet ibe inyi ida ibe ekpan̄ ọmọ. 
29Mgbọ ema erọbe otutuuk inu egebe me Ikpa Mbuban ibak ọmọ iso, ebi udun̄ 
kan̄ enenijene nkwukwu kan̄ me inyọn̄ uti nkwurieen̄ isa isi ifuun̄ me udọn̄-
ufuun̄. 
30Ire, Awaji ojojomo ọmọ me mkpa. 

31Ebi udun̄ kan̄ ebi ìgọgọọk ọmọ ijijen̄e ikana inan̄a me agan̄ Galili inire 
Jeruselem esasa chieen̄ imun̄ ọmọ owuwa mgbọ me owuwa usen. Me mgbọ 
keyi, ebi ife chi enire ebi ata-ikọ inyi ọmọ me isi ebi ene. 
32“Ata etip yi ke eji esa inu inilook enyi mgbọ keyi: 

33Use ya eyi Awaji ochieekbe ebi nte nte kiji ke Awaji onirọ iso me ukot kiji ebi 
ìrere bọn bọn, sa me lek îjomobe Jisọs me mkpa. Ikeya ke ege si me ikpa Okwa, 
òso ibot iba, ibe, “ ‘Owu ìre Gwun̄ n̄a, chereyi ke Emi nkana ire Nte kwun̄.’ 
34Ijojomo me mkpa eyi Awaji ojomobe ọmọ inyi nkwukwu kan̄ ikajọ ke ege inu 
ofolek me Ikpa Mbuban ibe, “ ‘Emi mânyi enyi ugbana òkup mbuban, eyi 
kpolọbe, eyi nchieekbe use inyinyi Debit.’ 
35Ikeya ke ege si ikọ ya me ofifi ere me Ikpa Mbuban ibe, “ ‘Owu Awaji òkpotele 
ibe ogwu kwun̄ Ogwu Òkup Mbuban ikup me emen udọn̄-ufuun̄ ijọ.’ 
36“Mgbọ Debit ogwu òtutumu ikọ ya osibe ikwaan̄ inyi Awaji isan̄a me ukot eyi 
kan̄, îkwu igọọk ebi nte nte kan̄, ebeben ifuun̄, nkwukwu kan̄ ojọjọ. 
37Ire, Jisọs ogwu Awaji ojomobe me mkpa ìkajọ kubọk ge. 

38Eya orọ, bọn Nte n̄a ebirieen̄, ǹkiweek ibe enyi eriọọn̄ me atikọ ibe ke etip 
itetele ijo inyi ene ìje me ubọk kè Jisọs inire enyi lek. 
39Ǹkiweek si ibe enyi eriọọn̄ ibe ke ogwu geelek òchechieek me lek kè Jisọs 
môsa me lek kè Jisọs ilibi inwọnọ otutuuk ijo inu cha echi Ikan kè Mosis 
ikakọtge ìrọ inyi enyi elibi enwọnọ. 
40“Eya orọ, ìgbala chieen̄, inyi inu ebi nriran etumube ikarọ ìso me lek kinyi. Ebi 
nriran etumu ibe, 
41“ ‘Enyi ebi kpekisa Awaji igwen inu, ìkana chieen̄ ìkpọ inu mbarọ, mè ike enyi 
chieen̄, mè enyi ekwaan̄ esan̄a. Mije, emi mârọ inu ge me ukot kinyi eyi môrebe, 
ire ene itumu inyi enyi, enyi kpebechieek.’ ” 
42Mgbọ Pọọlu mè Banabas ekinan̄a me uwu ntitiin̄ ya isibi, ebi ene ebebe ema 
eyaka enu enejeen̄ ema inu cha me ofifi Usen Mbuban. 
43Mgbọ ebi ntitiin̄ ya eyatbe, owuwa ebi Ju mè owuwa ebi ofifi ido ebi 
ìchechieek inye me lek ubọk iriaak Awaji ebi Ju egọgọọk Pọọlu mè Banabas. 
Pọọlu mè Banabas etutumu ikọ melek kiban̄, mè irọ ema inye ibe ekeke enye 
efo isi me emen atata nnwọn eyi Awaji. 
44Me Usen Mbuban ògọgọọk, ìsik sọnja more otutuuk ebi ama ya esibi inu 
inigban ikọ Okaan̄-ene. 
45Ire, mgbọ ebi ibot ebi Ju emun̄be urum ebi ene ìnunu me ere ya, ema ekakaan̄ 
ejit mba me lek kè Pọọlu mè Banabas, mè ibene ikitiik ema, mè ikitumu ikọ 
ikeme inu ema ekijeen̄. 
46Ire, me ekalibige ema chieen̄, Pọọlu mè Banabas etutumu inyi ema ibe, “Îkup 
me uyọt ibe eji edasi etumu ikọ Awaji enyi enyi. Ire, enyi mîjit ikọ ya, mè imọnọ 
ibe ke ugwem ikakaan̄ge itata ìkagbe enyi. Mgbọ keyi, eji mênisa ikọ ya ikana 
ijet ebi ekarege ebi Ju. 
47Mije keyi ke Okaan̄-ene onyi eji ikan ibe, “ ‘Nra irọ ibe owu òre utoon̄ ònyi ebi 
ekarege ebi Ju, inyi owu òsa unyan̄a òsi òre lek ebi geelek me otutuuk linyọn̄.’ ” 
48Mgbọ ebi ekarege ebi Ju enọbe ikọ ya, ema ebebele ejit enenen, mè imin ikọ 
Okaan̄-ene eyi Pọọlu mè Banabas ekitumu. Otutuuk ebi Awaji ogobobe isun̄ ibe 
ekaan̄ ugwem ikakaan̄ge itata echechieek me lek kè Jisọs. 
49Sa me ikeya, ikọ Okaan̄-ene okakana iso ere geelek me agan̄ ya. 

50Ire, ebi Ju etutumu ikọ ifiat ejit ebibaan̄ ebi ukpook Awaji okupbe me emen, 
ebi eriọọn̄be erieen̄ me ama ya, mè ebirieen̄ ebi ìrere ebi isi me ama ya. Sa me 
ikeya, ebi ama ya ebebene ufialek me lek kè Pọọlu mè Banabas, mè ilap ema 
isibi me inyọn̄ ijọn̄ kiban̄. 
51Mgbọ Pọọlu mè Banabas ebenan̄a me ama ya isibi, ema egegen̄ achiaan̄ ukot 
kiban̄ igwook me ama ya kubọk inu ata-ikọ ikeme ebi ama ya, mè inan̄a ije isi 
ama ekigwen Aikoniọm. 

52Ebi udun̄ kè Jisọs ìkup me Antiọk ejojot me unwọọn̄, mè ijot si me Ekwukwu 
Mbuban. 

Ikwaan̄ 14 

Pọọlu mè Banabas me Aikoniọm 

1Mgbọ Pọọlu mè Banabas erebe Aikoniọm ema ejeje isi inin̄ uwu ntitiin̄ ebi Ju, 
kubọk ema ekirọ me ere geelek ema ekisi. Ema mîtumu ikọ Awaji me unye me 
uwu ntitiin̄ ya. Owuwa ebi ene echechieek me lek kè Jisọs, ebi Ju mè ebi ekarege 
ebi Ju. 
2Ire, ebi Ju ebi ìjijit ikọ ya etatap wọlọwọlọ me etete ebi ekarege ebi Ju, mè irọ 
inyi ema ekaan̄ njijọ ejit me lek kè Pọọlu mè Banabas. 
3Ire, Pọọlu mè Banabas ekukup si me ama ya ijọn̄ọ mgbọ, mè ikitumu ikọ 
Okaan̄-ene me unye. Okaan̄-ene onyinyi ema unye, inyi ema ekerọ owuwa 
uyeke inu isasa ikirọ ikọ eyi atata nnwọn kan̄ eyi Pọọlu mè Banabas ekitumu 
inye. 
4Ebi ama ya echeche lek kiban̄ irek iba, usini ene ekeke inyi ebi Ju, usini ene 
ekeke inyi ebi otuchieen̄ kè Jisọs. 
5Ebi ekarege ebi Ju, mè ebi Ju, mè ebi ibot kiban̄ enenigbaan̄ itọt ibe ke ema 
mêtet Pọọlu mè Banabas itap unan me lek, mè isa ewuuk itọbọ ikpan̄. 
6Ire, ijo otitọt kiban̄ yi orere utọn̄ kè Pọọlu mè Banabas. Ema enanan̄a me ama 
ya isibi, mè ilibi ifo agan̄ Laikonia, mè inin̄ ama ekigwen Lisitira, mè Dabi, mè 
otutuuk ama òkup igbet agan̄ ya, 
7mè ikup si me ama cha ikilook ata etip ya. 

Pọọlu mè Banabas me Lisitira mè Dabi 

8Me Lisitira, îkaan̄ ogwu enerieen̄ ge òkukup. Ogwu enerieen̄ yi ìre akọọk 
karake iman kan̄, ìkararak ìje ije me ugwem kan̄. 
9Ogwu enerieen̄ ya okwekweek me ijọn̄ ikigban̄ ata etip Pọọlu okilook. Pọọlu 
ogwugwuun̄ chieen̄ ikpọ ọmọ, mè imun̄ ibe ke îchieek me lek kè Jisọs, mè imun̄ 
si ibe ke mêkọt igwa ọmọ, 
10mè inibene ida itumu inyi ọmọ ibe, “Nan̄a keke, mè keke me ukot kwun̄.” Mgbọ 
yaage, ene ya owuwulu inan̄a ikeke, mè ibene ikije ije. 
11Mgbọ ebi ama ya emun̄be inu ya Pọọlu orọbe, ema ebebene ikitaan̄ ukpo 
itumu me usem Laikonia ibe, “Ebi kè awaji eji ekiriaak mînan̄a me inyọn̄ isibi 
inu me lek kiji me akpalek ebilene!” 
12Mije keya, ema enyinyi Pọọlu mè Banabas erieen̄ usini awaji cha. Banabas ke 
ema egwen Jewus, mè igwen Pọọlu Emes, mije, ọmọ ore ogwu òkimalek itumu 
ikọ me etete kiban̄ ene iba. 



1963 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

13Awaji kiban̄ ogwu ekigwen Jewus ya, enama isi kan̄ me udun̄ ama ya. Mgbọ 
yaage, ogwu òban Jewus ya osisi itaba orie eriembuuk ge, mè ikpulu si owuwa 
efit ajakajak isa ikije inu me otunchit ama ya, ọmọ mè ogbogbo ebi ama ya, ibosa 
inigwa ngwugwa inyi Pọọlu mè Banabas. 
14Ire, mgbọ Pọọlu mè Banabas, ebi otuchieen̄ kè Jisọs cha enọbe inu ebi ama ya 
ekiweek irọrọ, ema enanaan̄ ejit, mè itaba ofọnti kiban̄ igwak, mè ilibi inin̄ etete 
ife cha, mè ikitaan̄ ukpo itumu inyi ema ibe, 
15“Ebirieen̄ ebi Lisitira, ìre kpasi inu ke enyi ekirọ ikeyi? Eji me lek kiji ìre 
ebilene ikike si kubọk enyi erebe. Eji enu inenilook enyi ata etip, inyi enyi esibi 
etele inu chi ikakaan̄ge oruru, mè ekana egọọk Awaji ogwu òkup me ugwem, 
ogwu òrorom inyọn̄ mè ijọn̄ mè okwaan̄ mè otutuuk inu geelek òkup me emen 
kiban̄. 
16Me adasi mgbọ, Awaji yi îtele ibe otutuuk ebi ido geelek ekeje me oniin̄ geelek 
òneneme ema. 
17Ire, Awaji ìkakilọ ikakaan̄ inu òkirọ inyi ebilene eriọọn̄ ibe ke ọmọ ore Awaji. 
Îjeen̄ enyi ata ejit kan̄ me inyinyi enyi ibot òkinan̄a me inyọn̄ irep igwook me 
ijọn̄, mè ikirọ inyi mfut enyi ewopbe me uko ikitibi, mè ikito mfut me mgbọ 
kiban̄, mè isa me ikeya ikinyi enyi inorie ogbogbo. Mije keya, enyi mîra ikibele 
ejit, mè ikinwọọn̄ unwọọn̄.” 
18Ubọk geelek ikọ yi Pọọlu otumube otetbe ebi ama ya lek, îyọt enenen sabum 
ebi otuchieen̄ cha enikọt ikput ife cha ibe ekagwa ngwugwa ìnyi ema. 
19Me mgbọ ya, usini ebi Ju enanan̄a me Antiọk òkup me Pisidia, mè Aikoniọm 
inu me Lisitira, mè inisa ikọ otu ifiat ibot ebi ama ya. Mije keya, ebi ama ya 
eteteen̄ ewuuk isa itọbọ Pọọlu, igagak iweek. Ema etataba ọmọ isibi isi ito me 
udun̄ ama, mè ikeek ibe ke îkwu. 
20Ire, mgbọ ebi ìchechieek me lek kè Jisọs enube inikeke ikana ọmọ, inanan̄a 
ikeke, mè igọọk ema igwu ikom ije inin̄ emen ama ya. Me ofit iwele kan̄, Pọọlu 
mè Banabas enanan̄a me ama ya ije ifo Dabi. 

Pọọlu mè Banabas mîkpọk isi Antiọk òkup me Siria 

21Pọọlu mè Banabas enenire Dabi, mè ibene ikilook ata etip. Owuwa ene 
echechieek me lek kè Jisọs. Ema eyayaka inigwu ikom isi Lisitira, mè Aikoniọm, 
mè Antiọk eyi òkup me Pisidia. 
22Ama geelek ema erebe, ema mîra ikikat bọn Nte ìkup me ama ya ejit, mè ikitap 
ema efuuk me emen, inyi ekọt ekeke enye me emen ichechieek kiban̄. Ema 
ekitumu inyi bọn Nte chi ibe, “Eji mêje itibi owuwa ufialek sabum eji mênikọt 
iraka inin̄ mkpulu eyi Awaji.” 
23Ntitiin̄ Awaji geelek ebi otuchieen̄ iba chi esibe, ema mîra ikigobo ebi ugane 
ntitiin̄ ito me ibot ibe ekekpulu ntitiin̄ ya, mè isa me uriaak mè ijin-otu ibene ife 
cha itap me ubọk Okaan̄-ene ogwu ema etoon̄be ejit me lek. 

24Mgbọ Pọọlu mè Banabas ejebe ikana agan̄ Pisidia isan̄a, ema enanan̄a ije isi 
agan̄ Pamfilia. 
25Me agan̄ Pamfilia, ema mîlook ata etip me ama Pega, mè iraka isi ire ama 
Atalia. 
26Me Atalia ke ema enin̄ uji awala ikọp ika inu Antiọk ere esabe uriaak ibene 
ema itap me ubọk atata nnwọn eyi Awaji sabum ema enibene ikwaan̄ yi, eyi 
ema esibe isan̄a me mgbọ keyi. 
27Mgbọ ema erebe Antiọk ya, ema enenigwen ebi ntitiin̄ Awaji òkup me ama ya 
ititiin̄, mè ikpa otutuuk ikwaan̄ Awaji osabe ema isi, mè ikpa si ubọk Awaji 
osabe ichili oniin̄ inyi ebi ekarege ebi Ju enechieek si me lek kè Jisọs. 
28Ema enenigọọk ebi ìchechieek ikup me Antiọk ijọn̄ọ mgbọ. 

Ikwaan̄ 15 

Ebi ntitiin̄ Awaji mîtitiin̄ me Jeruselem 

1Mgbọ Pọọlu mè Banabas ekupbe me Antiọk ya, usini ebirieen̄ enanan̄a me agan̄ 
Judia inu me Antiọk, mè ikijeen̄ bọn Nte ìkup me ama ya ibe, “Îtata mè efefieek 
enyi afi igọọk me Ikan kè Mosis, Awaji ìkponyan̄a enyi.” 
2Pọọlu mè Banabas egọgọọk ife cha iwut ifan̄a, mè igugọlọ enenen mije ijejeen̄ 
yi. Bọn Nte ìkup me Antiọk enenisan̄a Pọọlu mè Banabas mè ebi ofifi ife si 
igbaalek iria ibe esi Jeruselem esi emun̄ ebi otuchieen̄ mè ebi ugane ntitiin̄ 
Awaji chieen̄, mije ijejeen̄ yi. 
3Ebi ntitiin̄ Awaji me Antiọk eneniria ebi egobobe cha isibi. Mgbọ ema ejebe 
inire ido Fonisia mè agan̄ Sameria, ema ekekikpa inyi ebi ama cha ubọk ebi 
ekarege ebi Ju esabe igwu ikom inu me lek Awaji. Bọn Nte ìkup me ere cha 
ebebele ejit enenen, mije etip ya. 
4Mgbọ ema enube inire Jeruselem, ebi otuchieen̄ mè ebi ugane ntitiin̄ mè 
otutuuk ebi ntitiin̄ Awaji ebọbọkọ ema itap me ata ubọk. Pọọlu mè Banabas 
enenikpa otutuuk ikwaan̄ Awaji osabe ema isi inyi ebi ntitiin̄ Awaji cha. 
5Ire, mgbọ ema egban̄be ikọ ya isan̄a, usini ebi ìchechieek, ebi ìrarak ire ebi 
Farisi, enanan̄a ikeke, mè itumu ibe, “Me atikọ, îgbe ibe otutuuk ebi ekarege ebi 
Ju, ebi ìbọbọkọ ata etip itap efieek afi, mè esun̄ otutuuk Ikan kè Mosis.” 
6Ebi otuchieen̄ mè ebi ugane ntitiin̄ enenisi inin̄ oru ofolek ikọ ya. 

7Mgbọ ema ewutbe ifan̄a ijọn̄ọ mgbọ me emen oru ya, Pita oneninan̄a ikeke me 
etete kiban̄, mè itumu inyi ema ibe, “Bọn Nte n̄a, enyi mîriọọn̄ ibe, me sọnja 
mgbọ òraraka, ke Awaji îgobo emi me etete kinyi iria ibe emi ǹsa ata etip ǹsi 
ǹlook ebi ekarege ebi Ju, inyi ema enọ, mè echieek. 
8Awaji ogwu òrọriọọn̄ ejit ebilene oneninyi ebi ife cha Ekwukwu Mbuban ubọk 
înyibe eji si, isasa ijeen̄ ibe ke ọmọ îbọkọ ife cha itap. 

9Awaji ìkamọnọ ebi ife cha kubọk esese ife me lek kiji, mije, ìsa me ichechieek 
ife cha ekaan̄be igwọk ejit ife cha itana, kubọk îrọbe inyi eji. 
10Me mgbọ keyi, ìre keke orọ enyi ekiweek ibeben ulobo akpan, eyi eji mè ebi 
nte nte kiji ekakọtge ìbeme, itoon̄ ife chi me oguga? Ìre enyi kperiọọn̄ ibe ke eyi 
ìre itọtọ Awaji ikpọ? 
11In̄-in̄, ìkatat ikeya. Eji mîchieek ibe ke Awaji ìnyan̄a ife chi sa me atata nnwọn 
eyi Okaan̄ kiji Jisọs Karais, kubọk Awaji onyan̄abe eji si.” 
12Otutuuk ebi ntitiin̄ ekpọkpọ iriaan̄ otu ikigban̄ mgbọ Banabas mè Pọọlu 
ekikpa ubọk Awaji osabe ema isi ikwaan̄ ukechieen̄, mè irọ si uyeke inu me 
etete ebi ekarege ebi Ju. 
13Mgbọ ema ekpabe isan̄a, Jemis onenitumu ibe, “Bọn Nte n̄a, ìgban̄ utọn̄! 

14Saimọn îra ikpa ubọk Awaji okaan̄be ulọk me lek ebi ekarege ebi Ju me adasi 
mgbọ, mè igobo ebi ene me etete kiban̄ isa irọ ebi kan̄. 
15Ikọ ebi nriran egebe ìkpọkpọ ilibi itat me lek ikọ eji ekinọ mgbọ keyi. Ebi 
nriran ege ibe ke Awaji ìbe, 
16“ ‘Mgbọ keyi isiraka, emi mâgwu ikom inu ininama uwu kè Debit eyi 
ògbugbugbọ irọn̄. Mâkpọk inama uwu ya ònanan̄a irọn̄, mè irọ inyi iyaka inwọn. 
17Sa me ikeya, otutuuk ebilene ebi ìsisik, mè otutuuk ebi ido geelek ebi ngwenbe 
inyi lek n̄a, mêniweek Okumugwem, ogwu òrọrọ inu chi geelek, 
18eyi ebi ene eriọọn̄be karake ukot ikaan̄.’ 

19“Eya orọ, me nkeek n̄a ìkagbe ibe eji etap uyọrọlek me lek ebi ìgwugwu ikom 
igọọk Awaji me etete ebi ekarege ebi Ju. 
20Kpan̄asi ikeya, eji ege ikpa ejet ife cha ibe ekarie inorie geege ikatanage me isi 
Awaji mije esabe igwa ngwugwa inyi mkpọmfaka, mè etele ugwem barabat, mè 
ekataka anam geelek kpegwugwu isibi eje, mè eje si ikanin̄ ema otu. 
21Mije, bene me karake ukot ikaan̄ ke ekifuk Ikan kè Mosis me ama geelek. Mege 
inire mgbọ keyi, mêkifuk si me otutuuk uwu ntitiin̄ ebi Ju me Usen Mbuban 
geelek.” 

Ebi ibot ntitiin̄ Awaji mîge ikpa ijet bọn Nte ebi ekarege ebi Ju 

22Ebi otuchieen̄ mè ebi ugane ntitiin̄ mè otutuuk ebi ntitiin̄ Awaji ìkup me 
Jeruselem enenitumu ifieek ibe ke mêgobo ene igbaalek kè Pọọlu mè Banabas 
iria isi Antiọk. Ema enenigobo Judas ogwu ekigwen Basabas, mè Sailas. Ebirieen̄ 
iba chi ìre ebi ibot me etete bọn Nte me Jeruselem. 
23Enenige ikpa etip keyi isa inyi ema ibe esa egbaalek esi: “Eji bọn Nte kinyi ebi 
otuchieen̄, mè ebi ugane ntitiin̄ Awaji ege ikpa etip keyi ijet enyi, bọn Nte ebi 
ekarege ebi Ju me Antiọk, mè Siria, mè Silisia. “Eji mîtọp enyi amọn! 
24“Eji mînọ ibe ke îkaan̄ ebi ìnan̄a me etete kiji inu me lek kinyi me eji ekanyige 
unye, mè inisisaak enyi, mè itumu ikọ òwuwuwọlọ enyi ejit. 

25Mije keya, ke eji otutuuk ene etumu ifieek ibe egobo ene me etete kiji, inyi 
egọọk enu me lek kinyi, ema mè atata ebi unene kiji, Banabas mè Pọọlu, 
26ebi ìsasa me mkpa mè ugwem isi ikwaan̄ mije erieen̄ Okaan̄ kiji Jisọs Karais. 

27Eya orọ, eji eria Judas mè Sailas ibe egọọk enu enesa otu kiban̄ ekpa otutuuk 
inu yaage eji egebe me emen ikpa etip yi enyi enyi isi mè isi. 
28Înwọn me lek Ekwukwu Mbuban, mè inwọn si me lek kiji ibe ke ìkagbe ibe eji 
eyaka ebene ofifi ulobo akpan eyi Ikan kè Mosis geege etoon̄ enyi me oguga ilọ 
me lek nteme kechi: 
29Ikarie inorie geege esabe igwa ngwugwa inyi mkpọmfaka. Ikalaka eje. Ikataka 
anam geege ekpan̄be eyi kpegwugwu isibi eje. Ìtele ugwem barabat. Ire enyi 
isan̄a lek kinyi me lek otutuuk inu chi, mônwọn enenen. “Ìriọọn̄ ubọk ìkup.” 
30Ebi ntitiin̄ Awaji me Jeruselem eneniria ebi ikwaan̄ cha isibi. Mgbọ ema erebe 
Antiọk, ema etititiin̄ otutuuk ebi ntitiin̄ Awaji ìkup me ama ya, mè inisa ikpa ya 
inyi ema. 
31Ife cha ebọbọkọ ikpa ya, mè ifuk. Mgbọ efukbe, mè inọ ikọ ukarajit òkup me 
emen, ejit obebele ema enenen. 
32Judas mè Sailas me lek kiban̄ ìre ebi nriran. Ema enenitumu owuwa ikọ 
ukarajit isa itap bọn Nte cha efuuk me emen, inyi ekọt ekeke enye efo isi me 
emen ichechieek kiban̄. 
33Mgbọ ema egọọkbe ikup me Antiọk ijọn̄ọ mgbọ sọnja, bọn Nte cha 
enenitutuun̄ ema itap me oniin̄. Ema efofon Jeruselem me esuuk, igọọk ebi 
ìraria ema inu. 
34Ire, Sailas obebe ke ọmọ môbia me Antiọk. 

35Pọọlu mè Banabas ekukup me Antiọk. Ema mè owuwa ofifi bọn Nte ekukup 
me ere ya ikijeen̄ inu, mè ikilook ata etip eyi Okaan̄-ene. 

Pọọlu mè Banabas mîche lek 

36Mgbọ mgbọ orakabe itoon̄ me lek, Pọọlu onenitọt inyi Banabas ibe mè ema 
enegwu ekom esi ama geelek ere ema elookbe ata etip eyi Okaan̄-ene, esi ekpọ-
nu ubọk ebi ìchechieek me ere cha ekirọ. 
37Banabas oneniweek ibe Jọn ogwu ekigwen si Mak igọọk ema isi ije ya. 

38Ire, Pọọlu obebe ke ìkagbe ibe Jọn igọọk ema isi, mije ke îtele ema me Pamfilia 
me adasi ije kiban̄, mè igwu ikom, ìkagọọk ema ìsi ikwaan̄ ya ìre òta. 
39Ifan̄a ya otatap ikpele ibaak me etete kiban̄, ema echeche lek. Banabas 
omọmọnọ Jọn Mak isa igbaalek inin̄ uji awala ikọp isi achọ Saipọrọs. 
40Pọọlu omọmọnọ Sailas. Ebi ntitiin̄ Awaji erariaak uriaak inyi ema, mè iyaka 
ema itap me ubọk atata nnwọn eyi Okaan̄-ene. Ema enanan̄a. 
41Pọọlu osasa Sailas igbaalek ije ikana agan̄ Siria mè Silisia ikitap efuuk me 
emen ebi ntitiin̄ Awaji ìkup me agan̄ cha. 

Ikwaan̄ 16 

Timọti îgọọk Pọọlu mè Sailas ije 

1Pọọlu onenije isi ire Dabi, mè iraka isi ire Lisitira. Me Lisitira ke Pọọlu 
onichichini gwun̄ Nte ge ekigwen Timọti. Ogwu uga ìre ogwu Ju, mè ire si gwun̄ 
Nte. Sà ogwu ute ore ogwu Giris. 
2Otutuuk bọn Nte ìkup me Lisitira mè Aikoniọm mîtumu ata ikọ ofolek kè 
Timọti. 
3Mije keya, Pọọlu oweweek imọmọnọ Timọti itap me lek kan̄. Eya orọ, Pọọlu 
obebe mè efieek Timọti afi, inyi ebi Ju ebọkọ ọmọ etap, mije, otutuuk ebi Ju ìkup 
me agan̄ ya mîriọọn̄ ibe ke Timọti ìre ogwu Giris; ke ìkare ogwu Ju. 
4Mgbọ eya orakabe, Pọọlu onenibene ikijijen̄e ikana me ama me ama, mè ikikpa 
inu ebi otuchieen̄ mè ebi ugane ntitiin̄ me Jeruselem edọmọbe inyi bọn Nte ebi 
ekarege ebi Ju, mè ikibe ema esun̄ ikan cha. 
5Sa me ikeya, ebi ntitiin̄ cha ekekeke inye me emen ichechieek, mè ikimumana 
me otu ifuk me usen me usen. 

Pọọlu îmun̄ ilaak ọkpọchieen̄ ofolek Mesidonia 

6Pọọlu mè ebi melek kan̄ enenije itibi agan̄ Firijia, mè Galesia, mije Ekwukwu 
Mbuban ikachieekge ibe ema elook ata etip me agan̄ Esia. 
7Mgbọ ema ejebe inire oke ijọn̄ Misia, ema mîweek ijeje inin̄ agan̄ Bitinia. Ire, 
Ekwukwu kè Jisọs ìkachieek ibe ema enin̄. 
8Mije keya, ema ejeje iraka agan̄ Misia, mè isi ama Torowas. 

9Mgbọ ema erebe ama ya, me eririeen̄, Pọọlu omumun̄ ilaak ọkpọchieen̄ ubọk 
ogwu enerieen̄ Mesidonia ge okekebe me isi kan̄, mè ikibeek ọmọ ibe, “Soso, 
saba na me Mesidonia na tap ubọk nyi eji!” 
10Mgbọ Pọọlu omun̄be ilaak ọkpọchieen̄ ya isan̄a, eji ebebene mgbọ yaage 
ikibem lek isisi Mesidonia, mije, eji mîchieek ibe ke îre Awaji ogwen eji ibe esi 
elook ebi agan̄ ya ata etip. 

Lidia îgwu ikom me Filipai 

11Eji eninin̄ uji awala me Torowas, mè ikọp ejit yaage iraka ifo achọ ekigwen 
Samoteres. Ofit iwele kan̄, eji ekọkọp isaba itoon̄ me atasuk ama Niapolis. 
12Eji eneninan̄a me Niapolis ije ukot ukot isi ama Filipai. Filipai ìre ama ebi Rom 
ekikpulu, mè ire si isi ama me agan̄ Mesidonia. Eji eluluk ijọn̄ọ usen me ama ya. 
13Me Usen Mbuban, eji enanan̄a me ama ya ije isibi isi agba okwaan̄ ge ere eji 
ekeekbe ibe ke mêmun̄ ere ebi Ju ekiriaak uriaak. Eji esisiki ikweek irek, mè 
ibene ikitumu ikọ Awaji melek ebibaan̄ ìtititiin̄ me ere ya. 
14Ene ge me lek ebi ìgbagban̄ ikọ Awaji ya ìre ogwu enenwaan̄ ge ekigwen Lidia, 
ònan̄a me ama Tiyatira. Ogwu enenwaan̄ ya ìkinyam ekwut unye otu ewe irio 

irio. Ọmọ ìre si ogwu òkitọbọ ebum inyi Awaji. Okaan̄-ene ochichili ejit ogwu 
enenwaan̄ ya, ibọbọkọ ikọ Awaji Pọọlu otumube ya itap. 
15Mgbọ îbọkọbe ikọ ya itap, egwogwook ọmọ mè otutuuk ebi uwu kan̄ mun̄. 
Mgbọ egwookbe ọmọ mun̄ isan̄a, igwegwen eji ibe enu me uwu kan̄, mè itumu 
inyi eji ibe, “Ire enyi imọnọ emi kubọk ogwu òchechieek me lek Okaan̄-ene, ìna 
ìnigọọk emi iluk.” Îriaak eji mege eji echechieek, mè igọọk ọmọ ifo uwu kan̄. 

Mîtap Pọọlu mè Sailas mkpọn 

16Usen ge eji ekije isi ere uriaak ya, ogwu enenwaan̄ usun̄ ge erumun̄ ido-inu 
okupbe me emen onenichichini eji me oniin̄. Ogwu enenwaan̄ yi îkisa ido-inu yi 
ibọm ikpoko enenen inyi ebikaan̄ kan̄. 
17Ogwu enenwaan̄ ya onenikigọọk Pọọlu mè otutuuk kiji ikije ikana ere, mè 
ikitaan̄ ukpo itumu ibe, “Ebirieen̄ chi ìre ebi ikwaan̄ Awaji Ogwu Òbebene Ichit. 
Ema enu ibeniteme enyi oniin̄ enyi ebesa ikaan̄ unyan̄a.” 
18Ogwu enenwaan̄ ya îrọ inu yi owuwa usen. Usen ge, Pọọlu onanaan̄ ejit, mè 
ikana isi ida ọmọ, mè igana inyi ijo erumun̄ ya ibe, “Me erieen̄ kè Jisọs, ǹkitọ inyi 
owu ibe owu, nan̄a me emen gwun̄ enenwaan̄ yi sibi!” Mgbọ yaage, erumun̄ ya 
onanan̄a isibi me emen kan̄. 
19Mgbọ ebikaan̄ usun̄ enenwaan̄ ya eriọọn̄be ibe ke otu oniin̄ ema ekisa ikaan̄ 
ikpoko îchit, ema etetet Pọọlu mè Sailas mgbọ yaage, mè idut ema isi me isi ebi 
ibot ama, me oyet ewe. 
20Me isi ebi oyerebet ebi Rom cha, ema etutumu ibe, “Ife chi ìre ebi Ju. Ema enu 
inikitap ufialek me ama kiji, 
21mè ikisa orọmijọn̄ ikatatge me lek ikan kiji ebi Rom inikifiat ebi kiji ibot.” 

22Ogbogbo ebi ama ya egọgọọk itap lek irọ Pọọlu mè Sailas inu. Ebi oyerebet ebi 
Rom cha enyinyi ida ibe esan̄a Pọọlu mè Sailas ofọnti me lek, mè esa njijan̄ esulu 
ema. 
23Mgbọ ife cha esulube Pọọlu mè Sailas imem, edudut ema isi igon ikam me uwu 
mkpọn, mè inyi ogwu ibot uwu mkpọn ya ida ibe igwuun̄ chieen̄ ikpọ ema. 
24Mije ogwu ibot uwu mkpọn ya obọkọbe ojelek etip òkup ikeya, isasa ema isi 
itap me agwut mkpọn eyi òkup me emen emen, mè igon ukot kiban̄ ikam me 
agbagba chieen̄ mgba-mfiik ekisa igon uyọt uyọt ebi mkpọn. 
25Me ejit eririeen̄, Pọọlu mè Sailas ekekiriaak uriaak, mè ikikọt okwa itọn̄ Awaji. 
Ebi mkpọn kechilọ ekekigban̄. 
26Me ekakpọge chieen̄, ijọn̄ obebene ikisisik me ere ya atalek unye unye, mè 
isisik ire lek ọdọ uwu mkpọn ya. Mgbọ yaage, otutuuk isotu uwu mkpọn ya 
ogwugwuku ibook. Otutuuk mkpọn esabe igon ebi mkpọn cha geelek ogegen̄ 
igwook. 

27Ogwu ibot uwu mkpọn ya obobolo chieen̄, mè imun̄ ubọk otutuuk isotu uwu 
mkpọn ya ogwukube ibook. Mgbọ îmun̄be ikeya, iwọwọọk oge akọn̄ kan̄ ibosa 
ikpan̄ lek, mije, ìkeek ibe ke otutuuk ebi mkpọn cha mîlim ifon isan̄a kpai. 
28Ire, Pọọlu okukup imun̄ inu ene ya oborọ, mè itaan̄ ukpo itumu inyi ibe, 
“Kasak unan geege me lek kwun̄. Eji otutuuk ene òwa me ere keyi!” 
29Ogwu ibot uwu mkpọn ya obebe esa mkpukan̄ ejet ọmọ. Mgbọ îbọkọbe 
mkpukan̄ ya, iwuwulu inin̄ emen uwu ya, mè irọn̄ me isi kè Pọọlu mè Sailas, mè 
ikiran. 
30Inenisan̄a ema isibi, mè ido ema ibe, “Ebi nte n̄a, ìre keke ke mbarọ mè ikaan̄ 
unyan̄a?” 
31Ema efọfọọk ọmọ ibe, “Chieek me lek Okaan̄-ene Jisọs, ke mênyan̄a owu, mè 
otutuuk ebi uwu kwun̄.” 
32Pọọlu mè Sailas enenitumu ikọ eyi Okaan̄-ene inyi ọmọ mè otutuuk ebi uwu 
kan̄. 
33Me ejit eririeen̄ ya si, ogwu ibot uwu mkpọn ya osasa ema isi igwọk chieen̄ 
unan cha etapbe ema me lek mgbọ esulube ema. Pọọlu mè Sailas egwogwook 
ọmọ mè otutuuk ebi uwu kan̄ mun̄. 
34Inenisa ema inu me uwu kan̄, mè irọ inorie iyik inyi ema erie. Ọmọ mè otutuuk 
ebi uwu kan̄ ebebele ejit enenen, mije ichechieek ema enichieek me lek Awaji. 
35Mgbọ egwe owelebe, ebi oyerebet cha eraria ebi ikan ido ibe esi elook ogwu 
ibot uwu mkpọn ya ibe itele mè ebirieen̄ iba cha efon. 
36Ogwu ibot uwu mkpọn ya ololook Pọọlu mè Sailas ibe, “Ebi oyerebet cha mîria 
etip inu ibe emi ǹtele mè enyi efon. Eya orọ, ìnan̄a isibi, mè ìfo me esuuk.” 
37Ire, Pọọlu otutumu inyi ebi ikan ido cha ibe, “Ìkpọ, eji ìre bọn owot Rom. Ebi 
oyerebet cha kpesibi oyerebet geege me ibot kiji isasa iriọọn̄ mè eji mîrọn̄ ikan, 
mè ìre eji kperọn̄, kubọk ikan ebi Rom odobe. Ekpọkpọ itet eji isut me isi 
otutuuk ene, mè igon eji ikam me uwu mkpọn, mè ibeninween̄ lek isan̄a eji isibi 
mgbọ keyi me nlelet, me ebi ene ekariọọn̄ge. In̄-in̄, eya ìkporọ! Ema me lek 
kiban̄ enu enesa eji eje esibi me uwu mkpọn!” 
38Ebi ikan ido cha egwugwu ikom, mè isa ikọ ya isi ikpa inyi ebi oyerebet cha. 
Mgbọ ebi oyerebet cha enọbe ibe ke Pọọlu mè Sailas ìre bọn owot Rom, ukpook 
otetet ema. 
39Ema enunu iniriaak Pọọlu mè Sailas, mè isa ema ije inan̄a me uwu mkpọn ya 
isibi, mè iriaak ema ibe esibi me ama ya. 
40Mgbọ Pọọlu mè Sailas enan̄abe me uwu mkpọn ya isibi, ema ejeje isi uwu kè 
Lidia. Me uwu ya, ema echichichini owuwa bọn Nte, mè itumu ikọ ukarajit me 
emen ichechieek inyi ema, mè isibi itele ama ya. 

Ikwaan̄ 17 

Pọọlu mè Sailas mîsi Teselonaika 

1Pọọlu mè Sailas enenije itibi emen ama Amfipolis mè Apolonia, mè inire ama 
Teselonaika. Uwu ntitiin̄ ebi Ju ge òwa me ama ya. 
2Pọọlu ojeje isi uwu ntitiin̄ ebi Ju ya, ubọk îkiwuuk lek irọ me ere geelek îsibe. 
Usen Mbuban ita ke îkup me ere ya ikitumu ikọ inyi ife cha inan̄a me inu egebe 
me Ikpa Mbuban, 
3mè ikikpa iwele inyi ema ibe ke mîwuuk lek ige ibe ke ogwu Awaji otọkọbe 
aran̄ me ibot môbọkọ ufialek, mè ijomo me mkpa. Sa me ikeya ke îtumu inyi 
ema ibe, “Jisọs yi ogwu nkitumu ikọ ofolek inyi enyi, ọmọ ore ogwu Awaji 
otọkọbe aran̄ me ibot ya.” 
4Usini me lek ebi Ju cha echechieek ikọ ya, mè ikana igọọk Pọọlu mè Sailas. Ubọk 
yaage si, owuwa ebi Giris, ebi ukpook Awaji okupbe me emen egọgọọk ichieek. 
Owuwa ebibaan̄ ebi eriọọn̄be isi me ama ya si mîgọọk ichieek. 
5Ire, ebi ibot ebi Ju ekakaan̄ njijọ ejit me lek kè Pọọlu mè Sailas, mije owuwa ebi 
ene echieekbe ikọ kiban̄, mè inin̄ emen ewe isi ititen̄e ebi ijo ife, mè ebi una 
ubọk ikwaan̄ igbaalek kiban̄, mè ibene ikpele ufialek me emen ama ya. Ema 
egbugbuku inin̄ uwu kè Jasin isi iweek Pọọlu mè Sailas ibesan̄a isibi inyi ebi 
ama. 
6Mgbọ ekamun̄ge Pọọlu mè Sailas me uwu ya, ema etataba Jasin mè usini bọn 
Nte isa isi me isi ebi ibot ama, mè ikitaan̄ ukpo itumu ibe, “Ebi ife chi ebi ìkifiat 
otutuuk linyọn̄ igwook mînu me ama kiji, 
7Jasin obọbọkọ ema itap me uwu kan̄. Ife chi ere ebi ìkifiat ikan geelek ogwu 
Sisa okitap, mè ikibe ke ofifi ogwu ubọọn̄ ge ọmọ òwa, ogwu ekigwen Jisọs.” 
8Mgbọ ebi ibot ama, mè ebi ogbogbo ene cha enọbe ikọ ya, okput obebene, ama 
odidimi. 
9Ebi ibot ama mè ebi ogbogbo ene cha efefieek mkpukpe inyi Jasin mè ebi melek 
kan̄ kubọk ata-ikọ ibe ke ema kpebeyaka itap ufialek ofifi. Ema ekpekpe 
mkpukpe cha. Ife cha etetele inyi ema efon. 

Pọọlu mè Sailas mîsi Beria 

10Egwe ififit, bọn Nte cha esasan̄a Pọọlu mè Sailas isibi me ama ya ibe esi Beria. 
Mgbọ yaage ema erebe Beria, ema eraraka isi uwu ntitiin̄ ebi Ju òkup me ama 
ya. 
11Ire, ebi Beria kpekaan̄ ijo ejit kubọk ebi Teselonaika ekaan̄be. Ema mîchili ejit 
ibọkọ ata etip ya, mè ikaan̄ ikpele ulọk me lek, mè ikiwọlọ Ikpa Mbuban usen 
geelek ikikpọ mè ìre ikọ Pọọlu okitumu cha ìre atikọ. 

12Sa me ikeya, owuwa ebi Ju echechieek me lek ata etip ya. Owuwa ebibaan̄ ebi 
Giris ebi eriọọn̄be erieen̄ me ama, mè ebirieen̄ kiban̄ si mîgọọk ichieek. 
13Mgbọ ebi Ju ìkup me Teselonaika enọbe ibe ke Pọọlu òkitumu si ikọ Awaji me 
Beria, ema enanan̄a inu Beria, mè initumu ikọ ifiat ebi ene ibot, mè ibene itap 
ufialek. 
14Mgbọ yaage, bọn Nte ìkup me Beria esasan̄a Pọọlu isibi me ama ya iria ifo 
agba okwaan̄ ile. Ire, Sailas mè Timọti ekukup me Beria. 
15Ebi ìsasa Pọọlu ije iban egọgọọk ọmọ ije inire ama Atens, mè igwu ikom ifo 
Beria. Mgbọ ema ebefo, Pọọlu ololook ema ibe etumu enyi Sailas mè Timọti ibe 
egwat lek enu me lek kan̄ me Atens. 

Pọọlu me Atens 

16Mgbọ Pọọlu okupbe me Atens ikikpọ ibe Sailas me Timọti enu, ejit kan̄ îsisik 
enenen mije owuwa isi yọk îmun̄be me ama ya. 
17Mije keya, ikekinin̄ uwu ntitiin̄ ebi Ju òkup me ama ya ikisi itumu ikọ Awaji 
melek ebi Ju mè ebi ofifi ido ìkakaan̄ ukpook Awaji me emen, mè ikisi itumu si 
me oyet ewe usen geelek melek ebi geelek îchichinibe. 
18Mgbọ Pọọlu okitumu ikọ Awaji ikana ama ya, usini ebi uga ifuk-ibot ìnan̄a me 
otu ogbo kè Epikurọs mè otu ogbo ebi ekigwen ebi Sitọyik ebebene ikigọọk 
ọmọ iwut ifan̄a. Usini kiban̄ ekekido ibe, “Ìre keke ke ogwu una ifuk-ibot yilọ 
okiweek itutumu?” Usini kiban̄ ebebe ke ìkup kubọk ìkitumu ikọ ofolek awaji 
ebi ofifi ido. Ema etumu ikọ ya mije Pọọlu okilook ema ata etip ofolek kè Jisọs, 
mè ikijeen̄ si inu ofolek ijojomo me mkpa. 
19Ema enenisa Pọọlu isi me emen ntitiin̄ ebi Oru eyi ekigwen Ariopagọs. Ebi ife 
cha enenibe Pọọlu, “Tumu aya ijejeen̄ okijeen̄ yi nyi eji nu, inyi eji enọ. 
20Mije, aya ijejeen̄ kwun̄ yi ìkup eji me utọn̄ uyeke uyeke. Eji ekiweek irọriọọn̄ 
inu ijejeen̄ chi osibibe.” 
21(Otutuuk inu ebi Atens mè ebi ichen geelek ìluluk ama kiban̄ ekima irọrọ ìre 
ifafiat mgbọ ikup ikitumu ikọ ofolek aya ifuk-ibot, mè ikigban̄ si ojelek ikọ 
kecha.) 
22Pọọlu onanan̄a ikeke me isi ebi ntitiin̄ Ariopagọs ya, mè itumu inyi ema ibe, 
“Enyi ebi Atens, emi mmun̄ ibe, me oniin̄ geelek, ke enyi ìre ebi ìmama ikekitọbọ 
ebum. 
23Mije, mgbọ nkijijen̄e ikana me ama kinyi, mè ikikpọ ere enyi ekitọbọ ebum, 
mmun̄ ntook ge egebe me lek ibe, EYI ÌKUP INYI AWAJI EYI EKARIỌỌN̄GE. Me 
mgbọ keyi, inu ya eyi enyi ekitọbọ ebum inyi kubọk inu enyi ekariọọn̄ge ke 
mbatumu inu ofolek inyi enyi. 
24“Awaji ogwu òrorom linyọn̄, mè otutuuk inu geelek òkup me emen kan̄, ọmọ 
ore Okaan̄-ene ogwu òkaan̄ emen inyọn̄ mè linyọn̄ keyi. Awaji ya ìkakiluk me 
uwu mbuban echi ubọk ebilene onamabe. 

25Kpunu si inu geege ònanan ọmọ, eyi ebilene mêkọtbe isi ikwaan̄ inyi ọmọ, inyi 
ọmọ inan̄a me ikeya ikaan̄ inu ya. Mije, îre ọmọ me lek kan̄ okinyi ebilene 
ugwem, mè efuuk, mè otutuuk inu geelek òkup esese esese. 
26Inan̄a me lek adasi ene ge îrombe ke îsan̄a otutuuk ido ebilene isibi ibe eneluk 
ejot otutuuk linyọn̄, mè isun̄ mgbọ inyi ebi ido geelek, mè idọmọ si ere inyi ido 
geelek eluk. 
27Awaji ìrọ inu yi inyi ebilene esa me ikeyi eweek ọmọ, mè elibi egọọk ọmọ. 
Usini mgbọ, sa me ikeya, mêweek ọmọ imun̄, ubọk geelek ọmọ ikajọn̄ọge ere 
me lek kiji me ge me ge. 
28‘Mije, me emen kan̄ ke eji ekiluk ugwem, mè ikijijen̄e ikana, mè ire si ebilene 
eyi eji erebe.’ Ikeya si ke usini ebi ìge usem kinyi etumu ibe, ‘Eji ìre bọn kan̄.’ 
29“Eya orọ, kubọk eji erebe bọn Awaji, ìkagbe ibe eji ekeek ibe ke Awaji ìbet lek 
inu alata araran̄ mè ìre alata okuket, mè ìre ewuuk, echi ebilene esabe ubọk 
kiban̄ irom igọọk me ifuk-ibot kiban̄ mè ubọk ikwaan̄ kiban̄. 
30Awaji îkpọ chieen̄ ilọ me lek inu chi geelek ebilene erọbe mgbọ òraraka me 
ekariọọn̄ge. Ire, mgbọ keyi, Awaji ìkinyi otutuuk ene me ere geelek ikan ibe 
egwu ekom, mè etele ijo inu kiban̄ geelek. 
31Mije, Awaji îsan̄a egwe ge isun̄, mgbọ ìbosa me ata irọrọ isibi oyerebet me ibot 
otutuuk ebi linyọn̄. Ogwu òbosibi oyerebet yi ìre ogwu enerieen̄ ge Awaji 
ogobobe isibi. Ijojomo me mkpa eyi ene ya ojomobe ore inu ata-ikọ ibe ke ene 
ya ore ogwu Awaji ogobobe isibi me atikọ.” 
32Mgbọ ema enọbe ikọ ijojomo me mkpa ya, usini kiban̄ echachak ikọ ya ifiin̄ 
me lek imọm. Ire, usini kiban̄ ebebe mè Pọọlu iyaka inu inikpa ikọ ya inyi ema 
ofifi usen. 
33Pọọlu oneninan̄a me ere ntitiin̄ ya isibi. 

34Usini ebirieen̄ echechieek, mè ibene ikigọọk Pọọlu. Ene ge me lek ebirieen̄ cha 
ìre Dayọnisiọs ogwu oru Ariopagọs. Ogwu enenwaan̄ ge ekigwen Damaris, mè 
owuwa ebi ofifi ene si mîgọọk ichieek, mè igọọk Pọọlu. 

Ikwaan̄ 18 

Pọọlu îsi Kọrint 

1Mgbọ eya orakabe, Pọọlu onanan̄a me Atens ije isi Kọrint. 

2Me ama ya ke îchichini ogwu Ju ge ekigwen Akwila, ogwu ama Pọntọs. Ìkafiin̄ 
mgbọ Akwila mè Pirisila ogwu nwa enan̄abe me Rom me ido Itali inu me Kọrint, 
mije Kọlọdiọs ogwu Sisa otapbe ikan ibe otutuuk ebi Ju esibi me Rom. Pọọlu 
onenisi ikpọ ife chi. 

3Akwila mè ogwu nwa ìre ebi ìkichim uwu ọfọ kubọk Pọọlu orebe si. Eya orọ, 
mgbọ Pọọlu onube inikpọ ema, mè imun̄ ukot mbọm kiban̄, igọgọọk ema iluk 
ikirọ ikwaan̄ ya. 
4Usen Mbuban geelek, Pọọlu îra ikisi uwu ntitiin̄ ebi Ju òkup me ama ya isi 
itumu ikọ Awaji inyi ebi Ju mè ebi Giris, ikisa iweek irọrọ inyi ema echieek me 
lek kè Jisọs. 
5Mgbọ Sailas mè Timọti enan̄abe me Mesidonia inu me Kọrint, Pọọlu osasa 
otutuuk mgbọ kan̄ inyi ilolook ata etip ya, mè ikisa inu ata-ikọ me emen Ikpa 
Mbuban ikijeen̄ ebi Ju ibe ke Jisọs ore ogwu Awaji otọkọbe aran̄ me ibot ya. 
6Ire, mgbọ ebi Ju ekitumu ikeme Pọọlu, mè ikitiik ọmọ, Pọọlu onanaan̄ ejit, mè 
igen̄ mfuun̄ isan̄a me lek ofọnti kan̄ isasa irọ inu ata-ikọ ikeme ema, mè itumu 
inyi ema ibe, “Kè eje kinyi ibia me ibot kinyi! Ikwaan̄ ògbegbe ibe emi ǹsi ǹnyi 
enyi, nsi isan̄a. Awọ keya înan̄a emi me ibot. Bene me mgbọ keyi fo isi, mâkana 
isi lek ebi ekarege ebi Ju.” 
7Pọọlu onanan̄a me uwu ntitiin̄ ya isibi, mè ikana isi inin̄ uwu ogwu enerieen̄ ge 
ekigwen Titiọs Jọsitọs me agba lek uwu ntitiin̄ ebi Ju ya. Titiọs ya ìre ogwu ofifi 
ido òkitọbọ ebum inyi Awaji. 
8Kirisipọs ogwu ibot uwu ntitiin̄ ebi Ju ya mè otutuuk ebi uwu kan̄ echechieek 
me lek Okaan̄-ene. Owuwa ebi Kọrint ìnọnọ ikọ cha Pọọlu otumube echechieek 
si. Pọọlu ogwogwook ema mun̄. 
9Me eririeen̄ usen ge, Okaan̄-ene onenitumu inyi Pọọlu me ilaak ọkpọchieen̄ ibe, 
“Katet ukpook! Kpọkpọ kitumu ikọ Awaji fo isi! Kachit otu! 
10Mije, emi òwa melek kwun̄. Kpunu ene geege òbotim owu etim, kpunu si ene 
geege òbosak owu unan me lek. Mije, nkaan̄ owuwa ene me emen ama yi.” 
11Mije keya, Pọọlu okukup me ama ya acha ge mè okpọkọ ikijeen̄ ebi ene ikọ 
Awaji. 
12Me mgbọ Galio orebe ogwu ibot mkpulu me agan̄ Akaya, ebi Ju egbagbaan̄ itọt, 
mè itet Pọọlu isa isi uwu oyerebet ibe Galio ifieek oyerebet inyi, 
13mè itumu ibe, “Ene yi ìkiweek irọrọ inyi ebi ene eketọbọ ebum enyi Awaji me 
oniin̄ eyi ikatatge me lek Ikan kè Mosis.” 
14Mgbọ Pọọlu obonifọọk ikọ ya, Galio otutumu inyi ebi Ju cha ibe, “Ìkpọ, mebe 
enyi ebi Ju enitumu ikọ ofolek ten̄eten̄e ijo ugwem, mè ìyaka ire ene irọrọn̄ 
ikpele ikan ido, kè òtat ibe emi m̀gban̄ utọn̄ me lek ikọ kinyi. 
15Ire, mije îrebe inu ofolek ikọ otu, mè ikọ erieen̄, mè inu ògbaan̄ me lek Ikan 
kinyi, enyi me lek kinyi ìsi ìsibi oyerebet keya me etete kinyi. Emi m̀kpasibi 
oyerebet me ibot ojelek inu òkup ikeya.” 
16Galio itutumu ikeya isan̄a, ilalap ebi Ju cha isibi me uwu oyerebet ya. 

17Otutuuk kiban̄ esasa unaan̄-ejit igwook inin̄ lek kè Sọsitenis ogwu ibot uwu 
ntitiin̄ kiban̄, mè itet isut me isi uwu oyerebet ya. Ire, Galio omumun̄, mè idaan̄ 
chieen̄ isan̄a me lek, kubọk ìkamun̄. 

Pọọlu îgwu ikom isi Antiọk 

18Pọọlu onenigọọk bọn Nte ikup me Kọrint owuwa usen, mè initele ema, mè isa 
Akwila mè Pirisila igbaalek ije me uji mun̄ ifo ido Siria. Sabum îninan̄a, îgba ama 
Kenkiriye ikup ikwọkọ ijeek isan̄a mè ibot kan̄, mije inyan̄a-ibot ge înyan̄abe. 
19Mgbọ ema erebe Efesọs, Pọọlu otetele Akwila mè Pirisila, mè ije eyi kan̄ isi 
uwu ntitiin̄ ebi Ju òkup me ama ya isi ikitumu ikọ Awaji melek ebi Ju. 
20Mgbọ ebi Ju cha ebeekbe Pọọlu ibe igọọk ema ikup sọnja mgbọ igbaalek, Pọọlu 
ojijit. 
21Ire, sabum înan̄abe itele ema, îchieek ema use ibe, ire ineme Awaji, ke ọmọ 
môyaka igwu ikom inu. Ineninin̄ uji ikọp inan̄a me Efesọs. 
22Mgbọ ema ekọpbe itoon̄ me Sisaria, Pọọlu ojeje isi Jeruselem isi itọp ebi ntitiin̄ 
Awaji amọn, mè inije ifo Antiọk. 
23Pọọlu okukup sọnja mgbọ me Antiọk, mè ibene ikijijen̄e me ama me ama 
ikana otutuuk agan̄ Galesia mè Firijia ikitap efuuk me emen ebi ìchechieek me 
lek kè Jisọs me ama cha. 

Apọlọs îsi Efesọs mè Kọrint 

24Me ike mgbọ ya, ogwu Ju ge ekigwen Apọlọs ogwu ama Alikisendira, onanan̄a 
inu me Efesọs. Ogwu enerieen̄ yi îriọọn̄ ikpa, mè ire ogwu usọ me otu itumu-
ikọ, mè iriọọn̄ si inu egebe me Ikpa Mbuban enenen. 
25Mîwuuk lek ijeen̄ ọmọ inu ofolek Oniin̄ eyi Okaan̄-ene, ọmọ okekinye otu 
itumu ikọ, mè iriọọn̄ ikijeen̄ inu ofolek kè Jisọs itat. Ire, otutuuk igwook-mun̄ 
eyi ọmọ oriọọn̄be ìre igwook-mun̄ kè Jọn. 
26Apọlọs obebene ikitumu ikọ me uwu ntitiin̄ ebi Ju, ìkatet ukpook geege. Mgbọ 
Akwila mè Pirisila enọbe inu îkijeen̄, ema egwegwen ọmọ isa ifo uwu kiban̄, mè 
inisiki lek ijeen̄ ọmọ Oniin̄ eyi Awaji ijaan̄ igak ike ọmọ oriọọn̄be. 
27Mgbọ Apọlọs oboninan̄a isi Akaya, bọn Nte erọrọ ọmọ inye, mè ige ikpa inyi 
bọn Nte ìkup me Akaya ibe ebọkọ ọmọ etap. Mgbọ îrebe agan̄ ya, inenire nga 
ntap-ubọk ile inyi ebi ìchechieek me lek kè Jisọs me agan̄ ya inan̄a me atata 
nnwọn eyi Awaji. 
28Mije, îsa me unye otu ifan̄a kan̄ itumu ikọ ichit otu ebi Ju me eden̄ ama, mè isa 
inu egebe me emen Ikpa Mbuban ijeen̄ ikpọk mbum ibe ke Jisọs ore Karais ya. 

Ikwaan̄ 19 

Pọọlu înu me Efesọs 

1Mgbọ Apọlọs okupbe me Kọrint, Pọọlu onenije me inyọn̄ inyọn̄ ikana isi Efesọs, 
mè ichichini usini ebi ìchechieek me ama ya, 
2mè ido ema ibe, “Ìre enyi mîbọkọ Ekwukwu Mbuban me mgbọ enyi 
echieekbe?” Ema efọfọọk ibe, in̄-in̄, ke ema kperarak inọnọ ibe ke Ekwukwu 
Mbuban ọmọ òwa. 
3Pọọlu ododo ema ibe, “Ire ikeya, ìre kpasi igwook-mun̄ ke enyi ebọkọ?” Ema 
efọfọọk ibe ke îre igwook-mun̄ kè Jọn. 
4Pọọlu otutumu inyi ema ibe, “Igwook-mun̄ kè Jọn ìre igwook-mun̄ eyi òkijeen̄ 
ibe ke ene îgwu ikom itele ijo kan̄. Jọn ìtumu inyi ebi ene ibe echieek me lek 
ogwu òbonu me udun̄ kan̄, òrere Jisọs.” 
5Mgbọ ema enọbe ikọ yi, egwogwook ema mun̄ me erieen̄ Okaan̄-ene Jisọs. 

6Pọọlu onenitoon̄ ema ubọk me lek. Ekwukwu Mbuban oninin̄ ema me emen, 
ema ebebene ikitumu ikọ me nke nke usem, mè ikiben nriran. 
7Ema otutuuk ìre akọp mè ebirieen̄ iba. 

8Pọọlu onanan̄a isi inin̄ uwu ntitiin̄ ebi Ju, mè inye otu ikigọọk ema igbini ikọ 
ikiweek inwenwene ema ejit me lek ijejeen̄ eyi mkpulu eyi Awaji. Îkup me ama 
ya onyan̄ ita ikigọọk ema igbini ikọ. 
9Ire, usini kiban̄ etetet ejit inye, mè ijit ichechieek me lek kè Jisọs. Kpan̄asi ikeya 
ema ekekitumu Oniin̄ eyi Okaan̄-ene ifiat me isi ebi ntitiin̄ ebi Ju. Eya orọ Pọọlu 
onanan̄a isibi itele ema, mè isa ebi ìchechieek me lek kè Jisọs igbaalek kan̄ ikisi 
ijeen̄ inu usen geelek me uwu ikpa kè Tiranọs. 
10Pọọlu îjeen̄ inu me ere ya ikeya acha iba. Sa me ikeyi, otutuuk ebi Ju mè ebi 
Giris ìluk me agan̄ Esia ya enọnọ ikọ Okaan̄-ene iso. 

Bọn kè Sikiba 

11Awaji orọrọ owuwa uyeke uyeke inu inan̄a me ubọk kè Pọọlu, 

12ire lek ekisa akisi ubọk mè ekwut ekitobo ijeen̄ me isi ejit isa isi ikwaan̄ 
inichak me lek kè Pọọlu, mè isa isi ikitoon̄ me lek ebi orukan̄, mè ebi ijo erumun̄ 
okupbe me emen, lek ebi orukan̄ îra inye, ijo erumun̄ cha îra isibi itele ebi 
îkupbe me emen. 
13Usini ebi Ju ebi ìkijijen̄e ikana ikilap ijo erumun̄ isibi me emen ene eneniweek 
isasa erieen̄ Okaan̄-ene Jisọs ilap ijo erumun̄ isan̄a ene me emen. Ema 
ekekitumu inyi ijo erumun̄ cha ibe, “Nsa erieen̄ kè Jisọs, ogwu Pọọlu okitumu 
isibi, igana inyi owu ibe owu, sibi!” 
14Îkaan̄ nsabọn irieen̄ jaaba ìkirọ inu yi. Ema ìre bọn kè Sikiba ogwu ibot 
ngwugwa ebi Ju. 
15Usen ge, ijo erumun̄ ya ofọfọọk ema ibe, “Nriọọn̄ Jisọs, mè iriọọn̄ si Pọọlu. Ire, 
enyi ìre ebi owa?” 

16Ogwu enerieen̄ ya ijo erumun̄ okupbe me emen owuwulu inin̄ etete kiban̄, mè 
inye lek igak otutuuk kiban̄, mè isut ema ijaan̄ lek. Eje okekisibi ema me lek. 
Ema ebeben unan me lek ilibi njak njak isibi me uwu ya. 
17Mgbọ otutuuk ebi Ju mè ebi Giris ìluk me Efesọs enọbe ukpatu inu ya òrọrọ, 
ukpook otetet ema enenen. Ema enyinyi erieen̄ Okaan̄-ene Jisọs ikpele ulibi 
òmimin igak adasi mgbọ. 
18Otutuuk ebi ìchechieek me lek kè Jisọs enunu initumu ijo inu kiban̄ isibi me 
isi otutuuk ene. 
19Owuwa ebi ìkido ido-inu ekpukpulu ikpa kiban̄ cha ema ekisa ido inu 
inigwook me ere ge, mè itap ukan̄ iwọp me isi otutuuk ene. Mgbọ efukbe ikpoko 
ikpa cha obenbe, isisibi akọp obop darakima go. 
20Sa me ikeyi, ikọ Okaan̄-ene okpọkpọk ikana ere, unye kan̄ si okekimin. 

21Mgbọ otutuuk inu chi orọbe iraka, Pọọlu obeben me ejit ibe ke ọmọ môje itibi 
Mesidonia mè Akaya isi Jeruselem, mè itumu ifieek ibe, ọmọ isinan̄a me 
Jeruselem, ke ọmọ môsi Rom si. 
22Ineniria Timọti mè Irasitọs, ene iba me lek ebi ìkitap ubọk inyi ọmọ, isi 
Mesidonia, mè ibia me agan̄ Esia ya sọnja mgbọ. 

Mîtap okput me ama Efesọs 

23Me ike mgbọ ya si, ikpele ufialek oninin̄ me ama Efesọs, mije Oniin̄ eyi Okaan̄-
ene. 
24Îkaan̄ ogwu enerieen̄ ge me ama ya ekigwen Demetirọs ogwu òkisa alata 
okuket itọkọ mkpọmfaka eyi yọk ekigwen Atemis. Ọmọ mè ebi usọ ebi melek 
kan̄ ekirọ ikwaan̄ ya mîkikaan̄ oruru enenen inan̄a me ubọk ikwaan̄ ya. 
25Usen ge, Demetirọs onenigwen otutuuk ebi usọ ebi ìkigọọk ọmọ isi ikwaan̄ ya 
mè ofifi ebi usọ ìkisi ojelek ikwaan̄ ya si ititiin̄, mè itumu inyi ema ibe, “Ebi 
melek n̄a, enyi mîriọọn̄ ibe ke ubọk ikwaan̄ kiji yi îkinyi eji atalek oruru. 
26Mgbọ keyi enyi mîsa chieen̄ kinyi imun̄, mè isa utọn̄ kinyi inọ ubọk ogwu 
enerieen̄ yi ekigwen Pọọlu okitumu ikana ere ibe ke awaji echi ebilene esabe 
ubọk irom ìkare awaji kubọk ge, mè isa me ikeya ifiat owuwa ene ibot, mè 
inwene ogbogbo ene ejit me ama Efesọs yi, mè otutuuk agan̄ Esia. 
27Inu yi môrọ inyi ukot mbọm kiji ikaan̄ ijo erieen̄. Ire, eyi òfefieek ichit ìre ke 
uwu ikpele yọk kiji, Atemis, môkana inu ochak. Atemis me lek kan̄ si, ogwu 
otutuuk ebi agan̄ Esia, mè otutuuk linyọn̄ ekitọbọ ebum inyi môkana inu ikike. 
Umin eyi ekinyi ọmọ kubọk yọk môchep isi ge dìp dìp.” 
28Mgbọ yaage ebi ife cha enọbe ikọ ya, ejit onanaan̄ ema enenen, ema ebebene 
ikitaan̄ ukpo ibe, “Atemis ebi Efesọs ore yọk òmimin!” 
29Mgbọ yaage, otutuuk ama ya odidimi. Ebi afa cha esasa me ejit ge igbuku inin̄ 
ama, mè itet Gayọs mè Arisitakọs ebi ìgọgọọk Pọọlu me udun̄ inan̄a me 
Mesidonia inu, mè itaba ema isa isi oyet ile. 

30Pọọlu îweek isisibi isi oyet ile ya, ire, ebi ìchechieek me lek kè Jisọs kpechieek. 

31Usini ebi ibot ikwaan̄ ebi Rom ìkup me agan̄ Esia si ebi ìrere unene kè Pọọlu 
eraria etip ijet Pọọlu ibe, soso, mè ogwugwu ikalululuk ìsibi ìsi oyet ile ya. 
32Wọlọwọlọ oninin̄ me etete urum ene cha, ema otutuuk ene ekekitaan̄ ukpo 
itumu ikọ. Mgbọ usini ene ekitumu ikọ ge, ebi ofifi ene ekitumu ofifi ikọ. Owuwa 
me lek ebi ife cha kperọriọọn̄ si ibot inu òrọrọ ema etitiin̄be me oyet ile ya. 
33Usini ebi Ju esasan̄a Alikisenda ito me isi, mè itumu ikọ itap me otu. Alikisenda 
owuwuwum ubọk inyi ema ibe eriaan̄ otu, inyi ọmọ itumu ubọk inu ya osabe 
irọ inyi ema. 
34Ire, mgbọ ebi ife cha emun̄be ibe ke Alikisenda ya ìre ogwu Ju, otutuuk kiban̄ 
esasa me ida ge itaan̄ ukpo ejit yaage iso mbubak mgbọ iba, ikibe, “Atemis ebi 
Efesọs ore yọk òmimin!” 
35Ogwu uti ikpa ama ya onenirọ inyi okput ya iwọ, mè itumu inyi ema ibe, “Enyi 
ebirieen̄ ama Efesọs, ǹdo enyi nu, ìre îkaan̄ ene geege me otutuuk linyọn̄ ogwu 
ikariọọn̄ge ibe ke îre ebi Efesọs ekiban uwu Atemis mè ewuuk kan̄ ya eyi ònan̄a 
me inyọn̄ irọn̄ me ijọn̄? 
36Eya orọ, ubọk otutuuk ene eriọọn̄be atikọ kechi, înwọn ibe enyi egele lek, mè 
ekarọ inu geege kubọk ebi ekanọge lek. 
37Ebirieen̄ chi enyi esabe inu me ere keyi kpechiin̄ inu me isi yọk geege me ama 
kiji, kpetumu si ikọ geege ilọ inyi Atemis kiji kubọk ge. 
38Ire Demetirọs mè ebi ikwaan̄ kan̄ ikaan̄ ikọ melek ene, isotu uwu oyerebet 
ìbobook, ebi ibot oyerebet si òwa. Demetirọs mè ebi melek kan̄ esa ikọ kiban̄ 
esi ere ògbegbe, mè etumu eta. 
39Ire iyaka ikaan̄ ofifi esese inu enyi eweekbe igwegwen isibi, ìsan̄a ìsibi me 
etete ebi ìkisibi oyerebet, inyi etumu efieek. 
40Me lek inu eji erọbe cherekeyi, kpegbala chieen̄ ikpọ, ebi ibot mkpulu mêkọt 
itoon̄ eji ikọ, ibe ke eji mîtim etim ijọn̄. Ire irọ ikeya, eji kpebekọt itumu inwọnọ, 
mije, kpunu inu geege eyi morọ inyi eji erọ ojelek inu eji erọbe cherekeyi.” 
41Ikọ ya itata ọmọ me otu, ibebe ema otutuuk ene eyat. Ema enanan̄a me ere ya 
ifon. 

Ikwaan̄ 20 

Pọọlu îsi Mesidonia mè Giris 

1Mgbọ ufialek ya owọbe me ama ya, Pọọlu ogwegwen ebi ìchechieek me lek kè 
Jisọs ititiin̄, mè itumu ikọ ikat ema ejit, mè ibe ema eriọọn̄ ubọk eluk, mè inan̄a 
isi agan̄ Mesidonia. 
2Îjijen̄e ikana me agan̄ ya, mè ikitumu owuwa ikọ ukarajit inyi ebi ene mege, mè 
inire ido Giris, 

3mè ikup me Giris onyan̄ ita. Mgbọ ìbonan̄a me Giris ikọp isi Siria, inọnọ ibe ke 
ebi Ju mîtọt isasan̄a ugwem kan̄. Mije keya, inwenwene ejit, mè itọt ijeje inyọn̄ 
inyọn̄ itibi Mesidonia. 
4Ebi ìgọgọọk ọmọ ije ìre Sopata gwun̄ kè Pirọs ogwu ama Beria, mè Arisitakọs 
mè Sekọndọs, ebi ama Teselonaika, mè Gayọs ogwu ama Dabi, mè Timọti mè 
Taikikọs mè Tọrọfimọs, ebi ìnan̄a me agan̄ Esia. 
5Ife chi edasi ije isi ikup me Torowas iban eji. 

6Mgbọ ijọk Fituru Kpunu Olat orakabe, eji enenikọp inan̄a me Filipai, mè ikup 
me okwaan̄ egwe go sabum eji enichichini ema me Torowas, mè ikup me ama 
ya usen jaaba. 

Yutikọs îjomo me mkpa 

7Me usen ògọọk Usen Mbuban, eji enenititiin̄ iberie inorie mbuban. Pọọlu 
otutumu ikọ Awaji inyi ebi ìchechieek me lek kè Jisọs me Torowas. Mije 
îweekbe itetele ama ya me ofit iwele kan̄, ikukup me lek ikọ ya irọn̄ ejit eririeen̄. 
8Mîmin owuwa mkpukan̄ me emen agwut uwu inyọn̄ ita ya ere eji etitiin̄be. 

9Îkaan̄ ogwu nsabọn irieen̄ ge ekigwen Yutikọs òsisiki ikweek me otu nruruk 
ge me agwut ya ikigọọk igban̄ ikọ ya. Mgbọ îkigban̄ ikọ ya, uga ilaak obeben 
ọmọ, inanan̄a me uwu òso inyọn̄ ita ya irọn̄ me ijọn̄. Mgbọ esibe isi ibene ọmọ, 
îkwu inye. 
10Pọọlu me lek kan̄ onanan̄a isibi ijọn̄, mè inilaak inyana me inyọn̄ ogwu 
enerieen̄ ya, mè ikat ọmọ ikaan̄, mè itumu inyi ebi melek kan̄ ibe, “Ikasisaak ejit 
kinyi! Ìkakwu! Ọmọ me ugwem!” 
11Pọọlu onenigwu ikom inene ifo uwu inyọn̄ ya, mè ikpọkọ fituru ya, eji ererie 
inorie mbuban me ere ya. Pọọlu otutumu ikọ Awaji inyi ema mege ibum ura, 
mè inan̄a itele ema. 
12Bọn Nte cha enenisa gwun̄ enerieen̄ ya me ògat ugwem iban me uwu kan̄, mè 
ikaan̄ ukarajit enenen. 

Pọọlu înan̄a me Torowas isi Militọs 

13Eji edadasi ikọp okwaan̄ okwaan̄ isi Asọs, mè isi itap Pọọlu me ama ya. Pọọlu 
otọt ikeya inyi eji, mije îweekbe ijeje ukot ukot isi Asọs. 
14Pọọlu onenichichini eji me Asọs, eji etatap ọmọ me uji, mè ikọp isi ama Mitilin. 

15Me ofit iwele kan̄, eji esasan̄a uji, mè ikọp isi agba lek achọ Kiyọs. Me ofit iwele 
ofifi usen, eji esasaba itoon̄ me achọ Samos. Me ofit iwele ògọgọọk, eji enenire 
ama Militọs. 
16Pọọlu otutumu ifieek me ejit kan̄ ibe ke ọmọ môkọp iraka Efesọs, inyi ọmọ 
ikafiat mgbọ me agan̄ Esia, mije, ìkup ọmọ ugwat ugwat, inyi ọmọ isi ire 
Jeruselem me usen Pentikọs, ire ọmọ ikọt. 

Pọọlu îtumu mgburudun̄ ikọ inyi ebi ugane ntitiin̄ Awaji me Efesọs 

17Eya orọ, mgbọ ema etoon̄be me ijọn̄ me Militọs, Pọọlu oraria ikwaan̄ igwen 
ebi ugane ntitiin̄ Awaji òkup me Efesọs ibe enemun̄ ọmọ me Militọs. 
18Mgbọ ife cha enube, Pọọlu otutumu inyi ema ibe, “Enyi mîriọọn̄ ubọk nlukbe 
melek kinyi otutuuk mgbọ ngọọkbe enyi iluk, bene me adasi usen njakbe ukot 
me ijọn̄ Esia. 
19Enyi mîmun̄ ibe ke ǹsa ejit òsisiki mè isa si mun̄ ito me chieen̄ isi ikwaan̄ inyi 
Okaan̄-ene me emen otutuuk ikpele ntọ-mkpọ ònunu inyi emi inan̄a me lek ijo 
otitọt ebi Ju etọtbe isasan̄a ugwem n̄a. 
20Enyi mîriọọn̄ ibe ke ǹkatele ilolook enyi etip geelek eyi môtapbe ubọk inyi 
enyi. Ire, ǹkijeen̄ enyi ikọ Awaji me eden̄ ama, mè ikijeen̄ si ikana me uwu me 
uwu. 
21Ntaba ebi Ju mè ebi Giris ubọk me utọn̄ ibe ke îkup me uyọt ibe ema egwu 
ekom etele ijo inu kiban̄, mè ekana egọọk Awaji, mè ekaan̄ ichechieek me lek 
Okaan̄ kiji, Jisọs. 
22“Mgbọ keyi, me emen isiki ibot eyi nsikibe inyi Ekwukwu Mbuban, Jeruselem 
ke mbasi, ubọk geelek nkariọọn̄ge inu òbosibi inyi emi me ere ya. 
23Inu nriọọn̄be ìre gaalek ke me ama geelek nrebe, Ekwukwu Mbuban ìkitaba 
emi ubọk me utọn̄ ibe ke ùrioon̄ mè mkpọn okup iban emi. 
24Ire, emi ǹkasa ugwem n̄a ìgwen inu geege. Otutuuk inu mweekbe ìre ikọkọt 
irọ ikwaan̄ Okaan̄-ene Jisọs onyibe emi isan̄a, eyi òrere ikwaan̄ ilolook ebi ene 
ata etip ofolek atata nnwọn eyi Awaji. 
25“Mgbọ keyi, emi nriọọn̄ ibe, me etete kinyi otutuuk ebi njijen̄ebe ikana ikilook 
ata etip eyi mkpulu eyi Awaji, ke kpunu ene geege òboyaka ikpọk imun̄ emi isi 
mè isi ofifi. 
26Eya orọ, me chereyi, ǹkitumu inyi enyi ibe, ire ikaan̄ ogwu melek kinyi òjeje 
ichep, eje kan̄ ìkakup emi me ubọk. 
27Mije, ǹkatele irọrọ inyi enyi eriọọn̄ otutuuk nkeek Awaji. 

28Eya orọ, ìkpọ chieen̄ me lek kinyi, mè ìgbala si chieen̄ ìkpọ otutuuk ebi 
Ekwukwu Mbuban osabe itap enyi me ubọk ibe enyi ekpọ chieen̄ me lek. Soso, 
ìkpukpo ebi ntitiin̄ Okaan̄-ene chi ebi Okaan̄-ene osabe eje kan̄ ilep, kubọk ogwu 
òkpukpo arọọn̄ okikpukpo arọọn̄ kan̄. 
29“Nriọọn̄ ibe, nsinan̄a itele enyi, ke ijo ebi nlilọ ijejeen̄ mênu iniyiyala enyi, 
kubọk ibo oron okiwulu inin̄ me etete arọọn̄, mè ikpan̄ ema otutuuk isan̄a, 
ìkatele geege. 
30Ìrere me etete kinyi, usini ene mênan̄a isibi, mè ininwene atikọ eyi Awaji, inyi 
ema esa me ikeya ekaan̄ ebi ìbekigọọk ema me udun̄. 

31Eya orọ, ìgwọk chieen̄, mè ìkibem! Ikawuuk ibe, me otutuuk acha ita ngọọkbe 
enyi iluk, ke ǹkatele itataba enyi ubọk me utọn̄, me ge me ge, eririeen̄ mè ikarek, 
melek mun̄ ito me chieen̄ n̄a. 
32“Mgbọ keyi, ǹkibene enyi itap me ubọk Awaji, mè ubọk ikọ eyi atata nnwọn 
kan̄, eyi òbokọt inama enyi ibene, mè irọ inyi enyi ekaan̄ uche me lek ugbana 
eyi òkup inyi otutuuk ebi Awaji osun̄be esese inyi lek kan̄. 
33Ǹkakaan̄ chieen̄ ile me lek ikpoko alata okuket, mè alata araran̄, mè ìyaka ire 
ofọnti ene geege okaan̄be. 
34Enyi me lek kinyi mîriọọn̄ ibe ke ǹsasa ubọk n̄a chi ibọm mbọm eyi nsabe irọ 
inu geelek òkup emi mè ebi melek n̄a me uyọt. 
35Me inu geelek nrọbe, njeen̄ enyi ibe, sa me ojelek unye ikwaan̄ òkup ikeyi, ke 
eji mêkọt itap ubọk inyi ebi una, kubọk Okaan̄-ene Jisọs Karais me lek kan̄ 
otumube ibe, ‘Inyinyi îkaan̄ ugbana me lek igak ibọbọkọ.’ ” 
36Mgbọ Pọọlu otumube ikọ chi isan̄a, itọtọbọ ekpe me ijọn̄, ọmọ melek kiban̄ 
otutuuk ene, mè iriaak uriaak. 
37Otutuuk kiban̄ ebebene ikito ito, mè ikikana Pọọlu ikat, mè ibe ọmọ iriọọn̄ 
ubọk ije. 
38Inu òfefieek ema ejit ichit ìre ikọ ya Pọọlu otumube ibe ke ema kpebeyaka 
imun̄ ọmọ ofifi. Ema esasa ọmọ isi itap me uji. 

Ikwaan̄ 21 

Pọọlu îbene ije isi Jeruselem 

1Mgbọ eji etelebe ebi ugane ntitiin̄ Efesọs cha, eji esasan̄a uji me ijọn̄, mè ikọp 
isi achọ Kọs. Me ofit iwele kan̄, eji ekọkọp isi itoon̄ me achọ Rodis, mè inan̄a me 
ere ya isi ama Patara. 
2Me Patara ke eji enitut uji ile òbosaba isi ido Fonisia, mè igọọk inin̄, mè ikọp 
isaba okwaan̄ ya. 
3Mgbọ eji ebenebe chieen̄ imọọn̄ achọ Saipọrọs, eji ekọkọp iraka me agan̄ osiki, 
mè itet uji itat ikọp ifo ido Siria, mè isi itoon̄ me ijọn̄ me ama Taya. Me ere ya ke 
ebesan̄a otutuuk akpan inu òkup me uji ya igwook. 
4Eji enenimun̄ usini ebi udun̄ kè Jisọs me ama ya, mè igọọk ema ikup egwe 
jaaba. Ema eneniben nriran sa me unye Ekwukwu Mbuban, mè iriaak Pọọlu ibe 
ikasi Jeruselem. 
5Ire, mgbọ usen eji ebenan̄a me ama ya orebe, otutuuk bọn Nte cha mè ebi nwa, 
mè ebi bọn, esasa eji ije iban mege isibi me ama ya. Eji irere atasuk, eji etọtọbọ 
ekpe me ijọn̄ me agba okpoon̄, mè iriaak Awaji. 
6Mgbọ eji eriaakbe uriaak ya isan̄a, eji melek kiban̄ etọtọp lek kiji amọn 
mgburudun̄. Eji esasaba inin̄ uji, ema egwugwu ikom ifo. 

7Eji eneninan̄a me Taya ikọp isi ire Tolemayas. Mgbọ eji etapbe uji me ama ya, 
eji enenisi itọp bọn Nte ìkup me ama ya amọn, mè igọọk ikup egwe ge. 
8Me ofit iwele kan̄, eji esasan̄a uji me Tolemayas, mè ikọp isi ama Sisaria. Mgbọ 
eji erebe Sisaria, eji egọgọọk Filip ogwu òkilook ata etip ikup me uwu kan̄. Filip 
yi ìre ene ge me lek ebirieen̄ jaaba ebi ebi otuchieen̄ egobobe me Jeruselem ibe 
ekegọọk ema ekpọ chieen̄ me lek ikwaan̄. 
9Filip yi îkaan̄ nsabọn ibaan̄ ini ebi ìkiben nriran, ema kpekaan̄ olom. 

10Mgbọ eji elukbe me ere ya iwa usen, ogwu nriran ge ekigwen Agabọs onanan̄a 
me agan̄ Judia inu me ama ya, 
11mè ije inu me ere eji ekupbe, mè imọnọ fanti kè Pọọlu isa ibọp ubọk iba kan̄, 
mè ukot iba kan̄, mè itumu ibe, “Ekwukwu Mbuban ìtumu ibe, ‘Ikeyi ke ebi Ju 
ìkup me Jeruselem ebebọp ogwukaan̄ fanti yi, mè ikana ọmọ itap me ubọk ebi 
ekarege ebi Ju.’ ” 
12Mgbọ eji enọbe ikọ yi, eji melek otutuuk bọn Nte ìkup me ere ya erariaak 
Pọọlu ibe ikasi Jeruselem. 
13Pọọlu obebe eji, “Ìre keke orọ enyi ekito ito ifiat emi ejit ikeyi? Emi mbem lek 
inyi inu geelek, ìkare ibọbọp emi ubọk mè ukot gaalek. Mbem lek si ikwukwu 
me Jeruselem, mije erieen̄ Okaan̄-ene Jisọs.” 
14Ubọk Pọọlu ikachieekge inwenwene ejit, eji esasan̄a lek me lek, mè ibe, 
“Nkeek Okaan̄-ene irọ!” 

Pọọlu îre Jeruselem 

15Mgbọ eya orakabe, eji enenibem lek, mè inan̄a ije isi Jeruselem. 

16Usini bọn Nte esasa eji iban inan̄a me Sisaria inire uwu kè Minesin, ogwu 
Saipọrọs ge òluk me Jeruselem. Minesin yi ìre ene ge me lek ebi ìdadasi ichieek 
me lek kè Jisọs. Uwu kan̄ ke eji egọọk ikup me Jeruselem. 
17Mgbọ eji erebe Jeruselem, bọn Nte ìkup me ama ya ebọbọkọ eji itap me 
unwọọn̄. 
18Me ofit iwele kan̄, Pọọlu melek kiji enenije isi imun̄ Jemis. Mgbọ eji erebe, eji 
mîmun̄ otutuuk ebi ugane ntitiin̄ Awaji melek kan̄. 
19Pọọlu otọtọp ema amọn, mè iniben otutuuk ikwaan̄ Awaji osabe ọmọ isi me 
irek me irek me etete ebi ekarege ebi Ju ikpa inyi ema. 
20Mgbọ ema egban̄be ukpatu ya isan̄a, ema etọtọn̄ Awaji, mè initumu inyi Pọọlu 
ibe, “Kpọ, gwun̄ Nte Pọọlu, me mgbọ keyi, ogbogbo ebi Ju, me obop obop, 
mîchieek me lek kè Jisọs. Ire, ife chi si ekpọkpọ itet Ikan kè Mosis ikaan̄ inye. 
21Ema ekinọ ibe ke owu òkijeen̄ otutuuk ebi Ju ebi ìluk me etete ebi ekarege ebi 
Ju ibe mè etele Ikan kè Mosis, mè ekayaka ìfieek bọn kiban̄ afi, mè etele si 
otutuuk orọmijọn̄ ebi Ju. 

22Mgbọ keyi, eji kpeyaka iriọọn̄ inu eji eberọ, mije, ife cha kpelọlọ inọnọ ibe ke 
owu onu! 
23Eya orọ, ire ikaan̄ inu geelek eji etumube inyi owu, rọ ikeya. Îkaan̄ ebirieen̄ ini 
me etete kiji ebi ìnyanyan̄a ibot isa ichieek Awaji use, mè isun̄ lek kiban̄ me 
mbuban mgbọ keyi, inyi ema etana me isi Awaji. 
24Si kpulu ife chi tap me lek kwun̄, mè gọọk ema faka mfaka igwọk-lek ya. Kpe 
ikpoko mfaka ya nyi ema, inyi ema ekọt ekwọkọ ijeek me ibot, mè egwa 
ngwugwa ekisa ichit mfaka ya. Osigọọk irọ orọmijọn̄ ebi Ju yi, otutuuk ebi Ju 
mêmun̄ ibe ke owu me lek kwun̄ òkiluk ugwem igọọk me lek Ikan kè Mosis, mè 
isa me ikeya iriọọn̄ ibe ke otutuuk ukpatu cha ema enọbe òfo me lek kwun̄ ìre 
ataak. 
25Ire inu ofolek ebi ekarege ebi Ju ebi ìchechieek me lek kè Jisọs, eji mîra iwuuk 
lek ige ikpa itumu nkeek kiji inyi ema ibe ema etele inorie geelek esabe igwa 
ngwugwa inyi mkpọmfaka, mè ekalaka eje, mè ekataka anam geelek 
kpegwugwu isibi eje, mè etele ugwem barabat.” 
26Ofit iwele kan̄, Pọọlu okpukpulu ife cha itap me lek kan̄, mè igọọk ema igwọk 
lek, ubọk orọmijọn̄ okupbe, mè inije isi Uwu Mbuban isi ilook usen igwọk-lek 
kiban̄ obota, òrere usen ebegwa ngwugwa ekisa ichit igwọk-lek, me ibot kan̄, 
mè ibot ebi ene ini melek kan̄ cha. 

Mîtet Pọọlu me uwu Awaji 

27Sabum usen jaaba eyi igwọk-lek kiban̄ cha onita, ebi Ju ìnanan̄a me agan̄ Esia 
inu me Jeruselem emumun̄ Pọọlu me Uwu Mbuban, mè itap wọlọwọlọ me etete 
otutuuk ebi ìkup me ere ya, mè itet Pọọlu, 
28mè ikitaan̄ ukpo ibe, “Ebi Ijeren, ìna ìnitap ubọk inyi eji! Kpọ ogwu enerieen̄ 
ya ire ogwu, ogwu òkijeen̄ otutuuk ene me ere geelek inu ikeme ebi kiji, mè Ikan 
kiji, me Uwu Mbuban yi. Ògak ge, ìkpọ, ke îsa ebi Giris initap me emen Uwu 
Mbuban, mè isa me ikeya ichaka mbuban me lek ere yi òkup me mbuban, inyi 
ikayaka ìtana.” 
29(Ubọk ema ewuukbe lek imun̄ Pọọlu melek Tọrọfimọs ogwu Efesọs me ama 
ya sọntiik mgbọ òraraka, ema ekikeek ibe ke Pọọlu îsa ene ya initap me Uwu 
Mbuban.) 
30Ama ofafan̄a kep, ebi ene egbugbuku inan̄a me agan̄ geelek inu, mè initet 
Pọọlu, mè itaba isibi me Uwu Mbuban ya. Mgbọ yaage, echichit otutuuk otunchit 
Uwu Mbuban. 
31Mgbọ ema ekiweek ikpakpan̄ Pọọlu, etip orere lek ogwu ibot akọn̄ ebi Rom 
òkup me Jeruselem ibe ke ufialek înin̄ me otutuuk emen ama. 
32Me ekafiatge mgbọ geege, ogwu ibot akọn̄ ya oteteen̄ ebi ibot akọn̄ inen mè 
inen, mè ikpulu si urum ebi akọn̄ inen mè inen igbaalek isa ilibi ekot ekot isibi 

igọọk ebi ife cha. Mgbọ yaage ebi ìkitap ufialek cha emun̄be ogwu ibot akọn̄ mè 
otutuuk ebi akọn̄ cha, ema etetele isusulu Pọọlu. 
33Ogwu ibot akọn̄ ya olilibi inin̄ etete kiban̄, mè itet Pọọlu, mè inyi ida ibe esa 
mkpọn iba ebọp ọmọ, mè inikido ogwu Pọọlu orebe, mè inu îrọbe. 
34Mgbọ usini ene me ere ya ekitaan̄ ukpo itumu ikọ ge, ebi ofifi ife ekekitaan̄ 
ukpo itumu ofifi ikọ. Ubọk okput ya onyebe enenen, ogwu ibot akọn̄ ya ìkakọt 
ìriọọn̄ inu òrere ibot ikọ. Mije keya, inyinyi ida ibe esa Pọọlu efo oyet egep ebi 
akọn̄. 
35Mgbọ Pọọlu ogọọkbe ebi akọn̄ cha ije inire lek otitop òkup me otunchit oyet 
egep ebi akọn̄ ya, ebi afa cha ebebene ikirọ inu iraak iraak me lek kan̄. Mije keya, 
ebi akọn̄ cha ebeben ọmọ ikaan̄ me ubọk kiban̄ isa ije inin̄ emen oyet egep ya. 
36Ebi urum ene ìkigọọk ema me udun̄ ekekitaan̄ ukpo ibe, “Ìkpan̄ ọmọ! Ìkpan̄ 
ọmọ!” 

Pọọlu îtumu ikọ ibot kan̄ 

37Mgbọ ebi akọn̄ cha ebesa Pọọlu iraka inin̄ emen oyet egep kiban̄, Pọọlu 
otutumu inyi ogwu ibot akọn̄ ya ibe, “Soso tele mè ǹtumu ikọ ge ǹnyi owu.” 
Ogwu ibot akọn̄ ya ododo Pọọlu ibe, “Ìre okitumu usem ebi Giris? 
38Ìre ìkare owu ore ogwu Ijipiti ya òsasa obop ebi ijo ibot ini cha inin̄ emen èwê, 
me ujọn̄ọ mgbọ òraraka, isi ikup ikitim akọn̄ iweek ifefele ama?” 
39Pọọlu ofọfọọk ọmọ ibe, “Emi ìre ogwu Ju, ǹnan̄a me ama Tasọs me agan̄ Silisia. 
Emi ìre gwun̄ owot ama eriọọn̄be erieen̄. Ǹkasibi me fọkọfọkọ ama. Soso tele 
mè ǹtumu ikọ ǹnyi ife chi.” 
40Ogwu ibot akọn̄ ya onyinyi Pọọlu unye ibe itumu ikọ. Pọọlu okekeke me inyọn̄ 
otitop cha, mè iwuwum ubọk inyi ebi ife cha ibe egban̄ utọn̄. Otutuuk kiban̄ 
erariaan̄ otu. Pọọlu obebene ikitumu ikọ inyi ema me usem Iburu. 

Ikwaan̄ 22 

1Pọọlu otutumu inyi ema ibe, “Ebi ngwan̄ n̄a mè ebi nte n̄a, ìgban̄ utọn̄, mè 
ǹtumu ikọ ibot n̄a.” 
2Mgbọ ema enọbe ibe ke Pọọlu ìkitumu ikọ ya inyi ema me usem Iburu, ere 
okukup yiràk. Otutuuk ene erariaan̄ ere ikigban̄. Pọọlu obebene ikitumu inyi 
ema ibe, 
3“Emi ìre ogwu Ju, emanbe me Tasọs òkup me agan̄ Silisia. Ire, ekpukpo emi 
isibi me Jeruselem yi. Nkween̄ ikpa ijaan̄ lek enenen me irak kè Gamalien, ogwu 
òkijeen̄ Ikan ebi nte nte kiji, mè ichieek mkpa mè ugwem me lek inu eyi Awaji, 
kubọk enyi otutuuk ekupbe cherekeyi. 
4Mije keya, emi me lek n̄a nsisaak ebi geelek ìchechieek me lek Oniin̄ Awaji keyi, 
mè ikpan̄ owuwa me lek kiban̄. Nsa me Ikan itet ebirieen̄ kiban̄ mè ebibaan̄ 
kiban̄ itọọn̄ itap me mkpọn. 

5Ogwu òban Awaji, mè otutuuk ebi Oru ebi Ju mêkọt itumu si ibe ke ikọ nkitumu 
ìre atikọ. Emi mbọkọ ikpa unye me ubọk kiban̄ ibasa ijet ebi ibot ebi Ju ìkup me 
Damasikọs, mè enyi emi irek mè ǹtet otutuuk ife cha kubọk ebi mkpọn, mè 
ǹtaba ema ǹsa ǹnu Jeruselem inyi enebọkọ osusut. 
6“Me ejit ikarek, mgbọ nkije igbet Damasikọs, me ekakpọge chieen̄, ikpele utoon̄ 
ge onanan̄a me isinyọn̄ itoon̄ mèrèrèp ikana emi me ijọn̄ mgbọ yaage. 
7Nnanan̄a irọn̄ me ijọn̄, mè inọ ida ge okibe emi, ‘Sọọlu, Sọọlu! Ìre keke orọ 
okisisaak emi ikeyi?’ 
8“Ndodo ibe, ‘Okaan̄-ene owu ìre ekene?’ “Ida ya ofọfọọk ibe, ‘Emi ìre Jisọs ogwu 
Najeret ogwu owu okisisaak.’ 
9Ebi melek n̄a ekije ije ya mîmun̄ utoon̄ ya, ire, kpekọt itet ibot me lek ida ya 
òkitumu ikọ melek n̄a. 
10“Nnenido ibe, ‘Okaan̄-ene, ìre keke ke mbarọ?’ Okaan̄-ene ofọfọọk emi ibe, 
‘Nan̄a keke, mè je nin̄ emen ama Damasikọs. Osire emen ama ya, mêtumu 
otutuuk ikwaan̄ ngobobe isibi ibe owu ònorọ inyi owu.’ 
11Ebi melek n̄a etetet emi me ubọk isa ije inin̄ emen ama Damasikọs, mije, unye 
utoon̄ ya îrọ inyi chieen̄ n̄a ikayaka ìmọọn̄ inu. 
12“Ogwu enerieen̄ ge ekigwen Ananayas onunu inikpọ emi. Enerieen̄ ya ìre 
atalek ogwu òkisun̄ Ikan kè Mosis, ogwu otutuuk ebi Ju ìluk me Damasikọs 
ekinyi umin. 
13Ananayas ojeje inikeke me agba lek n̄a, mè ibe emi, ‘Gwun̄ Nte n̄a Sọọlu, mọọn̄ 
inu!’ Mgbọ yaage, mbebene ikimọọn̄ inu, mè imọọn̄ ogwu enerieen̄ ya. 
14“Inenitumu inyi emi ibe, ‘Awaji ebi nte nte kiji îgobo owu ibe owu ònoriọọn̄ 
nkeek kan̄, mè ònomun̄ si Ogwu Ata Irọrọ ya, mè ònọ si ikọ ònan̄a me otu kan̄. 
15Me lek otutuuk inu geelek owu osabe chieen̄ imun̄ mè isa utọn̄ inọ, owu môre 
ogwu ata-ikọ inyi ọmọ me isi otutuuk ebilene. 
16Mgbọ keyi, kayaka ìkup ìfiat mgbọ. Nan̄a keke, mè egwook owu mun̄, mè 
kigwen erieen̄ Okaan̄-ene, inyi egwọk otutuuk ijo kwun̄ esan̄a.’ 
17“Mgbọ ngwube ikom ika inu Jeruselem, nneninin̄ Uwu Mbuban usen ge isi 
iriaak uriaak. Mgbọ nkiriaak uriaak ya, nnenimun̄ ilaak ọkpọchieen̄. 
18Me emen ilaak ọkpọchieen̄ ya, mmumun̄ ubọk Okaan̄-ene okitumu ikọ inyi 
emi ibe, ‘Gwat lek nan̄a sibi me Jeruselem, mije, ebi Jeruselem kpebechieek inu 
geelek obotumu ibak emi.’ 
19“Ntutumu inyi ọmọ ibe, ‘Okaan̄-ene kpọ, ife chi mîriọọn̄ ibe ke emi ǹkekijijen̄e 
ikana me uwu ntitiin̄ me uwu ntitiin̄ isi ikikpulu ebi geelek ìchechieek me lek 
kwun̄ itap me mkpọn, mè isut usini kiban̄. 

20Mgbọ ekpan̄be Sitibin ogwu ata-ikọ kwun̄, emi òwa me ere ya nkekebe 
ikigọọk irọ inye ibe ekpan̄. Emi me lek n̄a si ntet otutuuk ofọnti ebi ìkpakpan̄ 
Sitibin cha ikaan̄ mgbọ ekitọbọ ọmọ ikpan̄.’ 
21“Okaan̄-ene otutumu inyi emi ibe, ‘Je! Mâria owu isi ujọn̄ọ ere, me etete ebi 
ekarege ebi Ju.’ ” 
22Ogbogbo ebi ene cha mîkat ejit ime efuuk ikigban̄ ikọ kè Pọọlu mege inire 
mgbọ îtumube ikọ keyi. Ema inọnọ ikọ yi, otutuuk kiban̄ etataan̄ ukpo, ibe, “Ìcho 
ene yi ìfiin̄ ìsan̄a me linyọn̄! Ene yi ìkagbe ogwu òboluk ugwem!” 
23Ema ekekibọn̄ ukpo, mè ikiwọọk ofọnti kiban̄ itọp igwook, mè ikigwọ achiaan̄ 
ifiaak ifo inyọn̄. 
24Mije keya, ogwu ibot akọn̄ ya onyinyi ida ibe esa Pọọlu esi etap me oyet egep 
ebi akọn̄. Ineninyi ida ibe esulu Pọọlu, mè edo ọmọ ikọ, inyi eriọọn̄ inu òrọrọ 
ebi ene ekitaan̄ ukpo me ibot kan̄ ikeya. 
25Mgbọ ebi akọn̄ cha ebọpbe Pọọlu isan̄a, mè iben imaan̄ me ijọn̄ ibesulu, Pọọlu 
ododo ogwu ibot akọn̄ ge òkeke me ere ya ibe, “Ìre îtat me ikan ibe enyi esulu 
gwun̄ owot Rom me mgbọ kpunube oyerebet geege otitip ene ya?” 
26Mgbọ ogwu ibot akọn̄ ya onọbe ikọ ya, ijeje isi lek ogwu ibot otutuuk ebi akọn̄, 
mè ido ibe, “Ìre keke ke owu oborọ ikeyi? Kpọ, ogwu enerieen̄ yi ìre gwun̄ owot 
Rom.” 
27Ogwu ibot otutuuk ebi akọn̄ ya ojeje isi lek kè Pọọlu, mè ido ibe, “Tumu-nu 
atikọ nyi emi, ìre owu ìre gwun̄ owot Rom?” Pọọlu ofọfọọk ọmọ ibe, “Iin̄, emi ìre 
gwun̄ owot Rom.” 
28Ogwu ibot akọn̄ ya otutumu inyi Pọọlu ibe, “Kpọ, emi me lek n̄a m̀kpekpe 
ogbogbo ikpoko sabum nnikọt ikana ire gwun̄ owot Rom.” Pọọlu ofọfọọk ọmọ 
ibe, “Eyi n̄a, emi ìre gwun̄ owot Rom nan̄a me iman n̄a.” 
29Mgbọ yaage, ebi akọn̄ cha, ebi ìbenisulu ọmọ mè ido ọmọ ikọ, eyayat itele ọmọ. 
Ogwu ibot otutuuk ebi akọn̄ ya si me lek kan̄, ukpook îtet enenen mgbọ îriọọn̄be 
ibe ke ọmọ îtap mkpọn me ubọk mè ukot kè Pọọlu gwun̄ owot Rom. 

Mîsa Pọọlu isi isi Oru ebi Ju 

30Ogwu ibot otutuuk ebi akọn̄ ya îweek irọriọọn̄ ibot inu òrọrọ ebi Ju ekiweek 
ikpakpan̄ Pọọlu me atikọ. Eya orọ, me ofit iwele kan̄, isasan̄a Pọọlu isibi, mè inyi 
ida ibe ebi ibot ngwugwa mè otutuuk Oru ebi Ju etitiin̄, mè inisa Pọọlu isi ntitiin̄ 
ebi Oru ya, mè isan̄a ọmọ ito me isi ebi Oru ya ibe itumu ikọ ibot kan̄. 

Ikwaan̄ 23 

1Pọọlu ogwugwuun̄ chieen̄ ikpọ ebi Oru ya siì, mè inibe ema, “Ebi ngwan̄ n̄a, ejit 
n̄a ìkafieek emi ikọ geege, mije, nluk ugwem n̄a me isi Awaji ubọk îgbebe mege 
inire cherekeyi.” 

2Mije usem ya, Ananayas ogwu òban Awaji onyinyi ida ibe ebi ìkekeke iriaak 
me lek kè Pọọlu esulu Pọọlu ada me lek otu. 
3Pọọlu otutumu inyi ọmọ ibe, “Awaji môsulu owu ada si, owu agba uwu keyi 
esabe ndun̄ iken! Ìre owu òsiki ìkweek me ere keya ibosibi emi oyerebet me 
ibot igọọk me lek Ikan kè Mosis, mè idasi inyi ida ibe esulu emi ada me lek otu? 
Ìre ìkare Ikan ire eya owu orọn̄be?” 
4Ife cha ìkekeke iriaak ọmọ egagana inyi ọmọ ibe, “Ìre ikeya ke okinye chieen̄ 
inyi ogwu òban Awaji òkifaka mfaka inyi Awaji?” 
5Pọọlu ofọfọọk ibe, “Chei, ebi ngwan̄ n̄a, ìkpukpa, ke ǹkariọọn̄ ibe ke ene yi ìre 
ogwu òban Awaji, mije ege me Ikpa Mbuban ibe, ‘Katumu ijo ikọ ìbak ogwu 
òkikpulu ebi kinyi.’ ” 
6Mije Pọọlu oriọọn̄be ibe ke usini me lek ebi Oru ya ìre ebi Farisi, sà usini ere 
ebi Sadusi, itataan̄ ukpo itumu inyi ema ibe, “Ebi ngwan̄ n̄a, emi ìre ogwu Farisi. 
Nte n̄a me lek kan̄ si ìre ogwu Farisi. Mgbọ keyi, ekisibi emi oyerebet me ibot, 
mije nkaan̄be ikpọchieen̄ ibe ke ebi ìkwakwaan̄ mêjomo me mkpa.” 
7Ikọ ya itata Pọọlu me otu, ebi Farisi mè ebi Sadusi ebebene ikibaak ibaak. Uwu 
Oru ya ocheche irek iba. 
8(Mije ebi Sadusi kpechieek ibe ke ebi ìkwakwaan̄ mêjomo me mkpa, kpechieek 
si ibe ke ebi osat mè ebi erumun̄ òwa. Ire, ebi Farisi mîchieek ibe ke otutuuk 
cha òwa.) 
9Okput ibaak ya onyenye enenen. Usini me lek ebi ìjeen̄ Ikan ìrere ebi Farisi 
enanan̄a ikeke, mè ikigbini ikọ ya atalek unye unye, mè ikibe, “Eji kpemun̄ ijo 
inu geege ogwu enerieen̄ yi orọbe. Ekene oriọọn̄, môkọt ire erumun̄, mè ìre 
ogwu osat ge onitumu ikọ inyi!” 
10Ubọk ifan̄a ya onyebe enenen, mè ikup afa afa, ogwu ibot akọn̄ ya ofefieek 
owot ibe ke agan̄ iba cha mêkọt itaba Pọọlu igwak. Inyinyi ebi akọn̄ ida ibe enin̄ 
etete ife cha, mè esan̄a Pọọlu esibi me etete kiban̄ me unye, mè esa esi etap me 
oyet egep ebi akọn̄. 
11Me eririeen̄ usen ya, Okaan̄-ene onenikeke me agba lek kè Pọọlu, mè itumu 
inyi ibe, “Kafieek owot! Ike otumube emi isibi me Jeruselem, ikeya si, owu 
môtumu emi isibi me Rom.” 

Mîtọt ikpakpan̄ Pọọlu 

12Me ofit iwele kan̄, me ewelegwe, usini ebi Ju enwenween̄ lek ititiin̄ ikup itọt 
otitọt, mè igbaan̄ inyan̄a ibot ibe ke ema kpeberie inorie geege, kpebenwọ si 
miin̄ geege mege ire mgbọ ema mêkpan̄be Pọọlu. 
13Ebi ìninin̄ oru yi mîwa iraka akọp ene ini. 

14Ema esisi itumu inyi ebi ibot ngwugwa mè ebi ugane ama ibe, “Eji mînyan̄a 
ibot ibe ke eji kpeberie inu geege mege ire mgbọ eji mêkpan̄be Pọọlu. 

15Me mgbọ keyi, enyi melek ebi Oru, ìge ikpa ge ìjet ogwu ibot akọn̄ ya, mè ìfiaan̄ 
ìtumu ìnyi ibe iria Pọọlu inu me isi kinyi, ke enyi ekiweek inọnọ otutuuk atikọ 
ofolek ikọ kan̄. Sabum Pọọlu mônije ire ere keyi, eji mêcho ọmọ ifiin̄ me oniin̄.” 
16Ire, gwun̄ enerieen̄ ge òrere gwun̄ ngwan̄ kè Pọọlu enenwaan̄ onọnọ otitọt ya, 
mè ije inin̄ emen oyet egep ebi akọn̄ ya isi ikpa inyi Pọọlu. 
17Pọọlu ogwegwen ene ge me lek ebi ibot akọn̄ me ere ya, mè itumu inyi ibe, “Sa 
gwun̄ enerieen̄ yi si me isi ogwu ibot otutuuk ebi akọn̄, mije, îkaan̄ inu ìbokpa 
inyi.” 
18Ogwu ibot akọn̄ ya osasa gwun̄ enerieen̄ ya isi me isi ogwu ibot otutuuk ebi 
akọn̄, mè itumu inyi ibe, “Pọọlu ogwu mkpọn ya obeek ibe emi ǹsa gwun̄ 
enerieen̄ yi ǹnu me isi kwun̄, mije ke îkaan̄ inu ìbotumu inyi owu.” 
19Ogwu ibot otutuuk ebi akọn̄ ya onenitet gwun̄ enerieen̄ ya me ubọk, mè isa ije 
ida ibọkọ, mè ido ibe, “Ìre kpasi ikọ ke oweek itutumu inyi emi?” 
20Gwun̄ enerieen̄ ya otutumu inyi ibe, “Ebi Ju mîgbaan̄ itọt isan̄a ibe ke ema 
mêfiaan̄ ibeek ibe owu òria Pọọlu ònu me isi ebi Oru me iyakwut, mije ke ema 
ekiweek inọnọ otutuuk atikọ ofolek ikọ kan̄. 
21Soso, kachieek, mije, ebi Ju ìraraka akọp ene ini mîlet me agba oniin̄ ikikpọ 
mgbọ Pọọlu oboniraka, inyi ema ekpan̄ ọmọ sabum ìbore isi ebi Oru. Ife chi 
mînyan̄a ibot ibe ke ema kpebechak inu geege me otu, mè ìre inorie, mè ìre miin̄, 
mege ire mgbọ ema mêsan̄abe ugwem kè Pọọlu. Ema mîbem lek isan̄a mgbọ 
keyi, ekikup ikpọ mgbọ owu môsan̄abe Pọọlu isibi inyi ema.” 
22Ogwu ibot ya obebe gwun̄ enerieen̄ ya, “Fo, mè katumu ìnyi ene geege ibe ke 
onikpa ikọ yi inyi emi.” 

Mîria Pọọlu isi ama Sisaria 

23Ogwu ibot otutuuk ebi akọn̄ ya onenigwen ene iba me lek ebi ibot akọn̄ ìkup 
me irak kan̄, mè inyi ema ida ibe, “Ìgwat lek ìtitiin̄ efit ebi akọn̄ iba, mè ofifi akọp 
ebi akọn̄ jaaba ebi ìkilibi me inyọn̄ inyinya, mè ebi akọn̄ ìkitọbọ otunwa, efit iba, 
mè ìbem lek. Òfuk-mgbọ isisulu onaan̄ge me ikakwun̄ cherekeyi, enyi mêsa 
Pọọlu isi Sisaria. 
24Ìgobo si inyinya echi Pọọlu obokọp, mè ìmun̄ ibe ke enyi mîsa Pọọlu isi ire isi 
kè Filikis ogwu ibot mkpulu me utelelek.” 
25Ogwu ibot otutuuk ebi akọn̄ ya onenige ikpa igbaalek inyi ema. Ìge ikpa ya 
ikeyi: 
26“Emi Kọlọdiọs Lisias nge ikpa etip keyi ijet owu Filikis, ogwu ibot mkpulu, 
ogwu otutuuk ebi ene ekinyi umin. “Ntọp owu amọn! 
27“Ebi Ju etet ene yi ibekpan̄ me unye. Ire, mgbọ nnọbe ibe ke ọmọ ìre gwun̄ 
owot Rom, nsasa ebi akọn̄ n̄a isi ere ya isi inyan̄a ọmọ isibi me ubọk kiban̄. 
28Mgbọ mweekbe irọriọọn̄ ikan òtetet ọmọ, nnenisa ọmọ isi me isi Oru kiban̄. 

29Me ere ya, emi nniweek imun̄ ibe ke uraamọn ekitoon̄ ọmọ ìgbaan̄ me lek Ikan 
kiban̄. Ire, ǹkamun̄ ikan geege îrọn̄be eyi ebesa me lek ikpan̄ ọmọ, mè ìyaka ire, 
eyi ebesa itap ọmọ mkpọn. 
30Mgbọ yi, mbọkọ si etip ibe ke mîtọt isan̄a ikpakpan̄ ogwu enerieen̄ yi. Eya orọ 
mbe ke m̀kpayaka ifiat mgbọ, mè iria ọmọ ijet owu. Ntumu si inyi ebi ìkitoon̄ 
ọmọ uraamọn cha ibe egọọk enu me isi kwun̄, enetumu unaan̄-ejit kiban̄ ejeen̄ 
owu.” 
31Ebi akọn̄ cha erọrọ ubọk enyibe ema ida, mè isa eririeen̄ yaage isan̄a Pọọlu 
isibi me ama, mè isa ọmọ isi ire ama ekigwen Antipatiris. 
32Me ofit iwele kan̄, ebi ibot akọn̄ cha mè otutuuk kebilọ enenibe mè ebi ìkikọp 
inyinya cha esa Pọọlu esi ere Sisaria, mè igwu ikom eyi kiban̄ ika inu oyet egep 
ebi akọn̄ me Jeruselem. 
33Ebi ìkikọp inyinya cha esasa Pọọlu ikọp inire Sisaria, mè isa ikpa etip ya inyi 
Filikis ogwu ibot mkpulu, mè ikana Pọọlu itap ọmọ me ubọk. 
34Filikis ofufuk ikpa ya isan̄a, mè inido Pọọlu agan̄ înan̄abe. Mgbọ înọbe ibe ke 
Pọọlu ìre ogwu Silisia, 
35itutumu inyi Pọọlu ibe, “Mâgwen ikọ kwun̄ isibi mgbọ ebi ìtotoon̄ owu 
uraamọn isinu.” Inyinyi ida ibe esa Pọọlu esi etap me uwu ubọọn̄ eyi Erọdu 
ogwu ubọọn̄ onamabe, mè eto ebi akọn̄ inyi ekebem. 

Ikwaan̄ 24 

Ebi Ju mîtoon̄ Pọọlu uraamọn me isi kè Filikis 

1Usen go iraraka, Ananayas ogwu òban Awaji oneninan̄a me Jeruselem inu me 
Sisaria, ọmọ melek usini ebi ugane ama, mè ogwu usọ ikan ge ekigwen Tetulọs, 
ibenikpa otutuuk ikọ ema ekaan̄be ikeme Pọọlu me isi kè Filikis ogwu ibot 
mkpulu. 
2Mgbọ ema enube me isi ogwu ibot mkpulu ya, ogwu ibot mkpulu ya oraria ibe 
esa Pọọlu enu. Mgbọ Pọọlu onube, Tetulọs onenibene ikọ kan̄ itumu me isi 
ogwu ibot mkpulu ya, mè ibe, “Filikis ogwu otutuuk ene ekinyi umin! Eji 
otutuuk ene mîluk me esuuk ijọn̄ọ mgbọ me irak ubọk mkpulu kwun̄. Owu 
osasa ata ifuk-ibot kwun̄ inen̄e si owuwa inu òlọlọ isun̄ itat me ido yi. 
3Me oniin̄ geelek, eji otutuuk ene me ere geelek mîbele ejit, mije inu chi owu 
orọbe, mè ibe owu, usọ! Owu onirọ! 
4Me nkafiatge mgbọ kwun̄, ǹkibeek owu ibe, soso, nye lek kat ejit gban̄ mgbidim 
ikọ keyi eji ebetumu. 
5“Adasi irek, eji emun̄ ogwu enerieen̄ yi kubọk ogwu òkitap uyọrọlek. Ene yi 
ìkitap uyọrọlek, mè òto etim ijọn̄ me etete ebi Ju me ere geelek îsibe me linyọn̄. 
Ọmọ gwu ore ogwu ibot me otu ogbo ebi ìkigọọk ogwu Najeret ge. 

6Ene yi îkat ejit iraka inin̄ emen Uwu Mbuban ibosi ichaka mbuban me lek uwu 
ya. Eji etetet ọmọ, [mè ibesibi ọmọ oyerebet me ibot igọọk me lek Ikan kiji. 
7Ire, Lisias ogwu ibot otutuuk ebi akọn̄ osasa ebi akọn̄ inu, mè inisa me unye 
ubọk ibọkọ ọmọ isan̄a me ubọk kiji, 
8mè inyi ida ibe ebi geelek ìkakaan̄ inu ebetumu ikeme ọmọ enu me isi kwun̄.] 
Ire owu me lek kwun̄ odo ọmọ ikọ, owu môweek imun̄ me otu kan̄ gaalek ibe 
ke otutuuk ikọ eji ekitumu ikeme ọmọ ìre atikọ.” 
9Otutuuk ebi Ju ìkup me ere ya egọgọọk itap otu, mè itumu ibe ke ikọ chi 
etumube ìre atikọ. 

Pọọlu îtumu ikọ ibot kan̄ me isi kè Filikis 

10Ogwu ibot mkpulu ya oneniwuwum ubọk inyi Pọọlu ibe itumu ikọ. Pọọlu 
otutumu inyi ogwu ibot mkpulu ya ibe, “Emi nriọọn̄ ibe ke owu osibi oyerebet 
inyi owuwa ene me ido yi owuwa acha. Eya orọ, ejit îbele emi itutumu ikọ ibot 
n̄a me isi kwun̄. 
11Do, ke mêtumu inyi owu ibe, me ikarakage akọp mè usen iba chereyi, emi nje 
isi Jeruselem ibasi itọbọ ebum inyi Awaji. 
12Ebi ìkitoon̄ emi ikọ mgbọ keyi kpemun̄ emi nkigọọk ene geege iwut ifan̄a me 
Uwu Mbuban, kpemumun̄ si ubọk nkitap wọlọwọlọ me etete ebi ene me emen 
uwu ntitiin̄, mè ìyaka ire me ofifi ere geege me emen ama yi. 
13Me atikọ, me lek otutuuk ikọ chi ife chi ekitumu itoon̄ emi, kpunu inu geege 
eyi ene geege me lek ife chi obokọt ichak ubọk me lek ibe ke îre ikan eyi emi 
nrọn̄be ire eyi. 
14Ubọk geelek, emi nchieek me isi kwun̄ ibe ke ǹkitọbọ ebum inyi Awaji ebi nte 
nte kiji igọọk me ijejeen̄ eyi Oniin̄ ya eyi ema chi ekibe ke îre ijo otu ogbo. Emi 
nchieek si me lek otutuuk inu geelek òjeje itat me lek Ikan kè Mosis, mè inu 
egebe me emen ikpa ebi nriran. 
15Emi ǹkaan̄ si ikpọchieen̄ yaage eyi ife chi ekaan̄be me lek Awaji ibe ke otutuuk 
ebi ìkwakwaan̄ mêjomo me mkpa, ebi ata irọrọ mè ebi ijo irọrọ. 
16Mije keyi ke nkisa iluluk ugwem n̄a mgbọ geelek me isi Awaji mè isi ebilene 
me oniin̄ eyi ejit n̄a kpofieekbe emi ikọ. 
17“Emi nnan̄a me ido kiji ijọn̄ọ acha, mè inika inu Jeruselem ibaniche owuwa 
uche inyi ebi kiji, mè igwa si ngwugwa igọọk me lek orọmijọn̄ kiji. 
18Ǹdadasi ifaka mfaka igwọk-lek, mè itana si igọọk me lek Ikan kiji sabum njebe 
isi inin̄ emen Uwu Mbuban isi igwa ngwugwa ya, eyi ema enube inimun̄ emi me 
lek. Ebi ene kpefan̄a igọọk emi, kpunu si okput geege òninin̄ me ere ya. 
19Ire, usini ebi Ju ìnan̄a me agan̄ Esia inu Jeruselem òwa si me ere ya. Kè ònwọn 
ire ema mekup me isi kwun̄ mgbọ keyi, ikitumu ikọ itoon̄ emi, ire ke îkaan̄ inu 
ge ema ebetumu ikeme emi. 

20Ìrere mgbọ esabe emi isi me isi ebi Oru, ire ikaan̄ ikan ge eyi eweekbe imun̄ 
òtetet emi, ife chi ebi ìkup me ere yi etumu esibi-nu. 
21Otutuuk inu ife chi mêsabe itumu ikeme emi ìre inu ge yi gaalek ntaan̄be ukpo 
itumu me isi ebi Oru ibe ke îre mije nchieekbe ibe ke ebi ìkwakwaan̄ mêjomo 
me mkpa ke etet emi inisibi oyerebet me ibot.” 
22Pọọlu itutumu ikọ kan̄ isan̄a, Filikis obebieen̄ oyerebet ya ifo isi, mè itumu 
inyi ema ibe ikaan̄ mgbọ Lisias ogwu ibot akọn̄ ya isinu, ke ọmọ môfieek 
oyerebet kiban̄. Filikis me lek kan̄ îriọọn̄ inu ofolek Oniin̄ Okaan̄-ene ya ijaan̄ 
lek. 
23Filikis oneninyi ida ibe mè ogwu ibot akọn̄ ge isa Pọọlu igwu ikom, mè ito ebi 
akọn̄, inyi ekebem, mè inyi irek, inyi ebi unene kè Pọọlu ekenu enesi ikwaan̄ 
enyi, mè ekeche inu enyi. 

Mîsa Pọọlu inu me isi kè Filikis mè Durusila ogwu nwa 

24Usen inen mè inen iraraka, Filikis osasa ogwu nwa, òrere ogwu Ju, ekigwen 
Durusila, inu, mè iniria ibe esa Pọọlu enu. Pọọlu onunu, mè inikpa inu ofolek 
ichechieek me lek kè Jisọs Karais inyi ema, ema egbagban̄. 
25Ubọk Pọọlu okitumu ikọ ofolek ata irọrọ, mè itetet lek, mè oyerebet Awaji eyi 
òbonunu, ukpook otetet Filikis. Itutumu inyi Pọọlu ibe, “Ikup ikeya mgbọ keyi 
nu! Gwu kom fo! Mgbọ geelek irek osibibe, mâyaka igwen owu.” 
26Me mgbọ ya, Filikis ìkikpọ chieen̄ ibe ke Pọọlu mônyi ọmọ ikpoko udun̄. Eya 
orọ ikpọkpọ ikiria ikwaan̄ igwen Pọọlu igọọk ikpa ukpatu me mgbọ me mgbọ. 
27Mgbọ acha iba orakabe me lek, enwenwene Filikis, mè iria ofifi ogwu ibot 
mkpulu ekigwen Pọsiọs Fesitọs inu inyi inibọkọ irek kè Filikis. Ubọk Filikis 
oweekbe irọrọ inyi ebi Ju ebele ejit melek kan̄, itetele inyi Pọọlu ibia me mkpọn. 

Ikwaan̄ 25 

Pọọlu îtumu ibe esa oyerebet kan̄ esi isi ogwu Sisa 

1Mgbọ Fesitọs obenebe ikwaan̄ kan̄ kubọk ogwu ibot mkpulu, usen ita iraraka, 
inanan̄a me Sisaria isi ikpọ ama Jeruselem. 
2Mgbọ Fesitọs orebe Jeruselem, ebi ibot ngwugwa, mè ebi ibot ebi Ju enenisa 
irek keya igwen ikọ kè Pọọlu isibi me isi kan̄. 
3Ema ebebeek ọmọ, kubọk ntap-ubọk, ibe inye lek iria Pọọlu inu me Jeruselem. 
Ema ebeek mbeek ya, mije, ema ekibem lek ilelet ebi ene me agba oniin̄ inyi 
ekpebe Pọọlu me oniin̄ ya ekpan̄. 
4Ire, Fesitọs ofọfọọk ema ibe, “In̄-in̄, ebi akọn̄ ekibebem Pọọlu me Sisaria. Emi 
me lek n̄a si, m̀bagwugwu ikom ifo Sisaria me nkafiatge mgbọ. 
5Ire Pọọlu irọ enyi ilọ, ìria usini ebi ibot kinyi inyi egọọk emi eje ukot ge esi 
egwen ikan îrọn̄be ekeme ọmọ me ere keya.” 

6Fesitọs îkup me Jeruselem iso usen jeeta, mè ire akọp usen, mè inigwu ikom 
ika inu Sisaria. Ofit iwele kan̄, igwegwen ebi uwu oyerebet, mè inyi ida ibe esa 
Pọọlu enu me isi kan̄. 
7Mgbọ esabe Pọọlu inu, ebi Ju cha ìgọgọọk inan̄a me Jeruselem inu ebebene 
ikigwen owuwa ataak ataak ulobo ikan ikeme ọmọ. Kpunu ikan cha geege eyi 
ema ekọtbe ijeen̄ ibe ke îre atikọ. 
8Pọọlu onenitumu ikọ ibot kan̄, mè ibe, “Emi ǹkafiat Ikan ebi Ju geege, ǹkachaka 
mbuban geege me Uwu Mbuban. Ǹkarọ si inu geege ìkeme ogwu Sisa.” 
9Fesitọs oneniweek irọrọ inyi ebi Ju ebele ejit me lek kan̄, mè inido Pọọlu ibe, 
“Ìre môneme owu isisi Jeruselem, mè ǹsi ǹsibi oyerebet kwun̄ me ere keya, mije 
otutuuk inu chi ekitumu ikeme owu?” 
10Pọọlu ofọfọọk ibe, “Isi ikasi oyerebet ogwu Sisa ire eyi nkekebe. Îre ere keyi 
gaalek si ogbe ere mêsibibe emi oyerebet me ibot. Ìkakaan̄ ijo inu geege nrọbe 
ebi Ju, kubọk owu me lek kwun̄ oriọọn̄be ijaan̄ lek. 
11Ubọk geelek, ire nrọn̄ ikan, mè irọ inu eyi ògbegbe ibe ekpan̄ emi, ǹkajit mkpa. 
Ire, ire kpunu atikọ geege me emen otutuuk ikọ ebi Ju chi etumube ikeme emi, 
kpunu ene geege òkakaan̄ unye ikakana emi itap ema me ubọk. Eya orọ, mgbọ 
keyi, emi ǹkibeek ibe ikọ n̄a ifo isi ogwu Sisa me lek kan̄.” 
12Fesitọs ogbagbaan̄ ibot ichọk melek ebi oru kan̄, mè initumu inyi Pọọlu ibe, 
“Owu òkiweek ibe ikọ kwun̄ ifo isi ogwu Sisa. Isi ogwu Sisa si ke owu obosi!” 

Fesitọs îkpa ikọ kè Pọọlu inyi ogwu ubọọn̄ Agiripa 

13Sọnja mgbọ iraraka, ogwu ubọọn̄ Agiripa melek Benais ogwu ngwan̄ 
enenwaan̄, enenije inu Sisaria ibenitọp Fesitọs, aya ogwu ibot mkpulu amọn, 
mè ibọkọ ọmọ itap. 
14Mije ema ekupbe me Sisaria ya iwa usen, Fesitọs oneniben ikọ kè Pọọlu ikpa 
ijeen̄ ogwu ubọọn̄ Agiripa, ibe, “Ogwu enerieen̄ ge òwa me ere yi, ogwu Filikis 
otelebe me mkpọn, mè inan̄a. 
15Mgbọ nsibe Jeruselem, ebi ibot ngwugwa, mè ebi ugane ama ebi Ju mîgwen 
owuwa ikan ikeme ogwu enerieen̄ yi, mè ibeek ibe emi m̀fieek oyerebet mkpa 
ǹnyi. 
16“Nnenitumu inyi ema ibe ke ebi Rom kpekisa ene inyi ekpan̄ ikeya me 
ekanyige ene ya irek, mè idasi ikeke itumu ikọ ibot kan̄ me isi ebi ìgwegwen 
ikan ikeme ọmọ. 
17Mgbọ ebi Ju cha egọọkbe emi inu me ere keyi, ǹkafiat mgbọ geege. Ofit iwele 
kan̄, ngwegwen ebi oyerebet ititiin̄, mè inyi ida ibe esa ogwu enerieen̄ ya enu. 
Esasa inu. 
18Ire, mgbọ ebi ìtotoon̄ ọmọ ikọ cha enan̄abe ikeke ibetumu ikọ, kpegwen ikan 
geege mkpọbe chieen̄ ibe ke mêgwen ikeme ogwu enerieen̄ ya. 

19Kpan̄asi ikeya, ìyaka inire sọntiik gọlọgọlọ gaalek ke ema ekaan̄ melek ogwu 
enerieen̄ ya ofolek ubọk iriaak Awaji kiban̄, mè inu ofolek ene ge òkwukwu 
iraka ekigwen Jisọs, ogwu Pọọlu okitumu inye otu ibe ke ọmọ òwa me ugwem. 
20Ikọ ya okpọkpọ iniwuwọlọ emi. Ǹkayaka ìriọọn̄ ubọk mbasa iweek emen 
ojelek ikọ keyi, inyi ǹriọọn̄ atikọ. Mije keya, ndodo ogwu enerieen̄ ya ibe mè ìre 
môneme ogwugwu isisi Jeruselem inyi ǹsi ǹkup me ere keya ǹsibi oyerebet me 
lek otutuuk ikọ cha ekitumu ikeme ogwugwu. 
21Ire, ogwu enerieen̄ ya ìkachieek. Kpan̄asi ikeya, itutumu ibe esa oyerebet kan̄ 
esi isi ogwu Sisa. Eya orọ, nnyinyi unye ibe etet ọmọ ekaan̄ me mkpọn mege ire 
mgbọ mâkọtbe iria ọmọ ijet ogwu Sisa.” 
22Ogwu ubọọn̄ Agiripa onenitumu inyi Fesitọs ibe ke ọmọ me lek kan̄ môweek 
si inọnọ ikọ me otu ogwu enerieen̄ ya. Fesitọs ofọfọọk ọmọ ibe, “Owu mônọ ikọ 
me otu kan̄ me iyakwut.” 

Mîsa Pọọlu inu me isi kè Agiripa mè Benais 

23Me ofit iwele kan̄, ogwu ubọọn̄ Agiripa mè Benais ogwu ngwan̄ enenwaan̄ 
enenije ikeya òrirọ òrirọ, me umin kiban̄ inu, mè inin̄ uwu oyerebet ya, ema 
melek ebi ibot akọn̄, mè ebi ibot ama. Fesitọs onyinyi ida, esasa Pọọlu inu. 
24Fesitọs onenitumu ibe, “Ogwu ubọọn̄ Agiripa, mè otutuuk kinyi ebi melek kiji 
ekupbe me ere yi, enyi mîmun̄ ogwu enerieen̄ yi. Otutuuk ebi Ju mîge ikpa inyi 
emi ikeme ene yi me Jeruselem mè ere keyi si me Sisaria, mè ikitaan̄ ukpo ibe 
ke ogwu enerieen̄ yi ìkayaka ìgbe iluluk ugwem ofifi. 
25Ire, emi mweek imun̄ ibe ke kpunu ikan geege îrọn̄be, eyi ògbegbe ibe ekpan̄ 
ọmọ. Mgbọ keyi, ubọk ọmọ gaalek otumube ibe esa ikọ kan̄ ejet ogwu Sisa, emi 
si ntumu ifieek iraria ọmọ isi Rom. 
26Ire, kpunu ikan geege ogwu enerieen̄ yi orọn̄be, eyi emi mbakọt itet ubọk me 
lek isa ige ikpa ijet ogwu ibot mkpulu ido Rom. Eya orọ nsan̄abe ogwu enerieen̄ 
yi isibi inu me isi kinyi otutuuk ene, ògak ge, me isi kwun̄, owu ogwu ubọọn̄ 
Agiripa. Soso ìgọọk emi ìwọlọ emen ikọ yi, inyi ǹkọt ǹkaan̄ inu mâkọtbe ige itap 
me ikpa iria ijet ogwu Sisa. 
27Mije, ikpọkpọ imọnọ ogwu mkpọn iria ikeya ijet ogwu Sisa, me ikakaan̄ge ata 
ikan geege esabe ibọp ene ya ìre inu burubut.” 

Ikwaan̄ 26 

Pọọlu îtumu ikọ ibot kan̄ me isi ogwu ubọọn̄ Agiripa 

1Agiripa onenitumu inyi Pọọlu ibe, “Mînyi owu irek mgbọ keyi ibe owu òtumu 
ikọ ibot kwun̄.” Pọọlu onanan̄a ikeke, mè iwuwum ubọk ibe egban̄ utọn̄, mè 
inibene itumu ikọ ibe, 



1993 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

2“Ogwu ubọọn̄ Agiripa, emi mmọnọ lek n̄a kubọk ogwu atisi, mije irek osibibe 
inyi emi, mè ǹkeke me isi kwun̄ me chereyi ǹtumu ikọ ibot n̄a me emen otutuuk 
ikọ geelek ebi Ju etumube ikeme emi. 
3Ògak ge, mmọnọ lek n̄a kubọk ogwu atisi enenen, mije, owu oriọọn̄ otutuuk 
orọmijọn̄ ebi Ju mè ubọk igbini-ikọ kiban̄ ijaan̄ lek. Eya orọ, ǹkibeek owu ibe, 
soso, kat ejit gban̄ ikọ n̄a. 
4“Otutuuk ebi Ju mîriọọn̄ ubọk nsabe ikiluk ugwem n̄a bene me karake nkupbe 
ijija, bene me mgbọ nlukbe me ido iman n̄a na re mgbọ nlukbe me Jeruselem. 
5Ife chi mîriọọn̄ emi karake ujọn̄ọ mgbọ. Ire môneme ema itutumu atikọ, ema 
mêkọt isa otu kiban̄ itumu ibe ke emi ǹluk ugwem igọọk orọmijọn̄ ebi Farisi. 
Ebi otu ogbo yi ere ebi ìkitet Ikan kè Mosis mè orọmijọn̄ ebi Ju inye igak otutuuk 
ene me ubọk eji ebi Ju ekiriaak Awaji. 
6Ire, me mgbọ keyi, ibot ibot inu òrọrọ mè ekesibi emi oyerebet me ibot chereyi 
ìre mije ǹkikpọ chieen̄ ibe ke Awaji môrọ otutuuk use îchieekbe ebi nte nte kiji 
iso. 
7Use yi ke otutuuk akọp mè otoko iba kiji ekikpọ chieen̄ ibe ke Awaji môrọ iso 
inyi ema. Eyi ore utoon̄-ejit kiban̄ eyi ema ekisi ikwaan̄ inyi Awaji eririeen̄ mè 
ikarek. Ogwu ubọọn̄ Agiripa ogwu otutuuk ene ekinyi umin, îre mije ikpọchieen̄ 
yi gaalek ke ebi Ju ekitoon̄ emi otutuuk ikọ chi. 
8Ǹdo enyi nu, enyi ebi Ju, ìre keke orọ mè iyọt enyi me lek ichechieek ibe ke 
Awaji îkijomo ene me mkpa? 
9“Me adasi mgbọ, emi me lek n̄a si nchieek inye ibe ke îgbe ibe ǹrọ inu geelek 
nkọtbe isasa ifiat erieen̄ kè Jisọs ogwu Najeret. 
10Ikeya si ke nrọ me Jeruselem. Mbọkọ unye me ubọk ebi ibot ngwugwa, mè 
ikpulu owuwa bọn Awaji itap me mkpọn. Mgbọ geelek etipbe ema oyerebet 
mkpa, emi nra igọọk ichieek ibe ke îgbe ibe ekpan̄ ema. 
11Owuwa mgbọ, ǹkijijen̄e ikana me uwu ntitiin̄ ebi Ju geelek ikisi isulu ema 
osusut, mè ikiweek irọrọ inyi ema etumu Awaji elọ. Ìkayaka me ikeya, emi nsa 
si me ujat ejit yi igọọk ife cha me ama ile geelek me ofifi ido, mè isisaak ema 
enenen. 

Pọọlu îkpa ubọk ọmọ osabe ikana ogwu òchechieek 
(Ikwaan̄ 9:1-19; 22:6-16) 

12“Me ojelek ije yi, usen ge, nsisi ibọkọ unye me ubọk ebi ibot ngwugwa, ife cha 
si eraria emi isibi isi ama Damasikọs. 
13Me umin kwun̄, Ogwu ubọọn̄, kigban̄. Me oniin̄ ije ya nkije isi Damasikọs, me 
ejit ikarek, mmumun̄ ikpele utoon̄ òtotoon̄ igak ura onan̄abe me isinyọn̄, mè 
initoon̄ ikana emi mè ebi melek n̄a me ijọn̄ okokop. 
14Eji otutuuk ene erọrọn̄ me ijọn̄. Emi nnọnọ ida ge okitumu ikọ inyi emi me 
usem ebi Iburu ibe, ‘Sọọlu, Sọọlu! Ìre keke orọ okisisaak emi ikeyi? Îyọt enenen 



1994 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

owu isasak lek kwun̄ unan ikeyi, kubọk eriembuuk osa ukot isook uti ukpak, eyi 
ekisa ilap ọmọ.’ 
15“Emi nnenido ibe, ‘Okaan̄-ene, ìre owu ìre ekene?’ “Okaan̄-ene ofọfọọk ibe, 
‘Emi ìre Jisọs, ogwu owu okisisaak. 
16Ire, me mgbọ keyi, nan̄a keke me ukot kwun̄. Emi ǹsa lek n̄a ijeen̄ owu isasa 
igobo owu, inyi owu ònore ogwu ikwaan̄ n̄a, mè òre si ogwu ata-ikọ n̄a, inyi owu 
òkọt òtumu ikọ ofolek inu echi owu osabe chieen̄ kwun̄ imun̄ òfo me lek n̄a, mè 
echi mâjeen̄be owu me mgbọ òkup me isi. 
17Mânyan̄a owu isibi me ubọk ebi kwun̄, mè inyan̄a owu isibi si me ubọk ebi 
ekarege ebi Ju, ebi mâriabe owu isi lek. 
18Owu môrọ inyi ema emọọn̄ inu, mè egwu ekom enan̄a me udun enin̄ me 
utoon̄, mè enan̄a si me unye eyi Setan enu me lek unye eyi Awaji, inyi Awaji itele 
ijo kiban̄ inyi ema, mè ema esa me ikeya ekaan̄ uche me lek ugbana eyi òkukup 
inyi ebi Awaji osan̄abe isun̄ esese inyi lek kan̄ sa me ichechieek echieekbe me 
lek n̄a.’ 

Pọọlu îkpa inu ofolek ikwaan̄ kan̄ inyi ogwu ubọọn̄ Agiripa 

19“Eya orọ, ogwu ubọọn̄ Agiripa, emi ǹkakpaka ibot ìnyi ilaak ọkpọchieen̄ ya eyi 
ònan̄a me emen inyọn̄ inu inyi emi. 
20Adasi kan̄, m̀bene ilolook etip ya me Damasikọs, mè inilook si me Jeruselem, 
mè isi ilook si ikana otutuuk agan̄ Judia, mè inikana igọọk ebi ekarege ebi Ju isi 
ilook etip yaage ibe mè ema egwu ekom, mè eyaka enu me lek Awaji, mè ekerọ 
si irọrọ echi òkijeen̄ ibe ke ema mîgwu ikom. 
21Îre mije ilolook ata etip yi ke ebi Ju etet emi me Uwu Mbuban, mè ibekpan̄ 
emi. 
22Ire, Awaji îtap ubọk inyi emi mege inire chereyi, mè irọ inyi ǹkeke me isi 
owuwa ebi ene, ebi asasa mè ebi ilile, ǹtumu ikọ Awaji. Inu nkitumu ìre inu 
yaage eyi ebi nriran mè Mosis etumube ibe ke môrọ. 
23Ema otutuuk ene etumu ibe ke Karais ya môbọkọ ufialek, mè inire adasi ogwu 
òbojomo me mkpa, mè isa me ikeya inilook otutuuk ebi Ju, mè ebi ekarege ebi 
Ju ibe ke utoon̄ eyi Awaji, eyi oboninyan̄a ema îra inu.” 
24Mgbọ Pọọlu okitumu ikọ yi isa inyan̄a lek kan̄, Fesitọs ofefieek Pọọlu ikọ ya 
me otu, mè itaan̄ ukpo itumu ibe, “Iyak Pọọlu, ibot kwun̄ îwuwọlọ isan̄a. Uga 
ikween̄-inu îrama owu iraak.” 
25Pọọlu ofọfọọk ọmọ ibe, “Me umin kwun̄ Fesitọs, emi ǹkare iraak. Ikọ nkitumu 
ìre atikọ, mè ire si ikọ ògbegbe itutumu. 
26Ogwu ubọọn̄ Agiripa îriọọn̄ inu chi ijaan̄. Eya orọ, emi mâkọt ifet lek itumu ikọ 
melek kan̄, mije, nriọọn̄ ibe ke ìkakaan̄ inu chi geege eyi ọmọ ikariọọn̄ge inu 
geege ofolek, bak me lek ìkakaan̄ geege me lek inu chi echi erọbe me nlelet. 

27Ogwu ubọọn̄ Agiripa, ìre owu ochieek me lek inu ebi nriran egebe me Ikpa 
Mbuban? Emi nriọọn̄ ibe ke owu ochieek.” 
28Agiripa onenido Pọọlu ibe, “Ìre òkikeek ibe ke owu môkọt inwene emi ejit mè 
ǹkana ogwu eyi Karais me sọntiik mgbidim mgbọ keyi gaalek?” 
29Pọọlu ofọfọọk ibe, “Mè ìre mgbidim mgbọ, mè ìre ujọn̄ọ mgbọ, uriaak n̄a me 
isi Awaji ìre, mè owu, mè ìre otutuuk ebi ìkup me ere yi ekana ere inu emi nrebe. 
Ire, ekakaan̄ mkpọn me ubọk, kubọk emi nkaan̄be.” 
30Ogwu ubọọn̄ Agiripa, mè Benais ogwu ngwan̄ enenwaan̄, mè Fesitọs ogwu 
ibot mkpulu, mè otutuuk ebi melek kan̄ cha enanan̄a ikeke, mè isibi. 
31Mgbọ ema ekije isibi, ema ekekitumu me etete kiban̄ ibe, “Ogwu enerieen̄ yi 
ìkarọ inu geege eyi mêkọtbe isa itet ọmọ ikpan̄, mè ìyaka ire itetet itap me 
mkpọn.” 
32Agiripa onenitumu inyi Fesitọs ibe, “Mebe ene yi ìkatumu ibe esa oyerebet 
kan̄ esi me isi ogwu Sisa, kè owu okọt òtele inyi ifo me utelelek.” 

Ikwaan̄ 27 

Mîtap Pọọlu me uji isa isi Rom 

1Mgbọ etumube ifieek isan̄a ibe ke eji mênikọp isi Itali, enenibene Pọọlu mè ofifi 
ebi mkpọn itap me ubọk ogwu ibot ebi akọn̄ ge ekigwen Juliọs, òrere ene ge me 
lek ogbo ebi akọn̄ ebi ekigwen “Urum akọn̄ ogwu Sisa” ebi ìkisi ikwaan̄ inyi 
ogwu ibot mkpulu ebi Rom. 
2Eji esisi inin̄ uji ile ge me atasuk ama Adaramitiyum, mè ikọp isibi. Uji ile ya 
ìbonan̄a me ere ya isi otutuuk ama mgba-uji òkup me agba okwaan̄ ile me ido 
Esia. Ogwu enerieen̄ ge ekigwen Arisitakọs, ogwu ònan̄a me ama Teselonaika 
me agan̄ Mesidonia òwa melek kiji. 
3Me ofit iwele kan̄, eji ekọkọp itoon̄ me atasuk Sidọn. Juliọs onenikaan̄ ata ejit 
me lek kè Pọọlu, mè itele ibe isibi ijọn̄ isi ikpọ ebi unene, inyi etap ubọk enyi me 
lek inu geelek òkup ọmọ me uyọt. 
4Eji enenisan̄a uji me ama ya. Mije efet okiwut ibieen̄ eji, eji ekọkọp isi ikana me 
agan̄ udun̄ achọ Saipọrọs inyi eji enan̄a me isi efet. 
5Eji enenikọp isaba okwaan̄, mè iraka me isi okwaan̄ agan̄ Silisia mè Pamfilia, 
mè isi itoon̄ me ijọn̄ me ama ekigwen Mira me agan̄ Lisia. 
6Me ere ya ke Juliọs ogwu ibot ebi akọn̄ ya onimun̄ uji ge ònan̄a me Alikisendira 
ibosi ido Itali, mè inisan̄a eji itap me emen. 
7Eji enenisan̄a uji, mè ikikọp ususuk ususuk, mè ifiat owuwa usen me okwaan̄ 
mije efet okiwut ikweek eji. Eji mîmun̄ ufialek sabum eji enikọt ikọp itoon̄ me 
atasuk ge òkup me agba lek ama Kinidọs. Mije efet ya ikachieekge ibe eji ekọp 

ubọk ekiwuuk lek ikọp, ebi ìkikọp uji ya ebeben uji ya ikọp isi ikana me udun̄ 
achọ Keret inan̄a me isi efet, mè ikọp iraka me otu ọsọt ekigwen Salimọni, 
8mè itet iriaak me agba ijọn̄ ikikọp. Eji mîmun̄ ufialek enenen sabum eji enikọt 
inwan̄a efet ya mege isi ire emen ọfọ ekigwen, “Ata Atasuk” òkup me agba lek 
ama ekigwen Lasia. 
9Sabum mgbọ yi, mgbọ îwuuk lek ije enenen me lek kiji, mè inin̄ emen mgbọ 
unye efet okiwut, òrere mgbọ mfaka Usen Irọ-esuuk orakabe igwook. Eya orọ, 
ikọkọp me okwaan̄ ya mgbọ ya onenire mkpa mè ugwem. Mije keya, Pọọlu 
onenitaba otutuuk ebi ìkup me uji ya ubọk me utọn̄ ibe, 
10“Ebi une n̄a, emi nra imun̄ ibe ke ùrioon̄ mônu inyi eji me emen ije kiji yi, mè 
itap ikpele ichep me lek uji yi, mè otutuuk akpan inu òjot me emen, melek 
ugwem kiji si.” 
11Ire, kpan̄asi ogwu ibot ebi akọn̄ ya môgban̄be ida kè Pọọlu, ìyaka isi igban̄ ida 
ogwu òkikọp uji, mè ogwukaan̄ uji. 
12Mije atasuk ya ikanwọnge ere ikukup me mgbọ utọọk, owuwa ene me uji ya 
ebebe mè esan̄a uji ekọp efo ama Finikis, me achọ Keret ya si, esi ekup mè mgbọ 
utọọk iraka. Atasuk Finikis ya ìyaka isi ikikpọ agan̄ ichep-ura, bene me ntut 
inyọn̄ re ntut osiki. 

Egwijo îjibi me okwaan̄ 

13Sọntiik mgbọ, efet awaji obebene ikiwut ususuk. Ebi ìkikọp uji ya ekekikeek 
ibe ke ema mêkọt ikọp uji ya isi ire ere ema ebenbe me ejit, mè initaba iloma, 
mè isan̄a uji, mè itap awala, mè ikikọp agba ijọn̄ agba ijọn̄ me isi okwaan̄ achọ 
Keret ya. 
14Ìkajọn̄ọ mgbọ, unye egwijo ge ekigwen “Efet inyọn̄ agan̄ mbum-ura” obebene 
ikiwut inan̄a me inyọn̄ achọ Keret ya, mè itap ogbururu ijot okwaan̄. 
15Egwijo ya osisik eji ito me eden̄ okwaan̄ mgbọ yaage. Eji kpeyaka ikọt ikọp 
inwan̄a efet ifo agba ijọn̄. Eji ekakana uji ito itat, inyi iben eji ije. 
16Unye efet ya obeben eji ikọp ejit yaage isi ikana inin̄ udun̄ achọ ge ekigwen 
Kawuda, inan̄a me isi efet sọnja. Me ere ya ke ebi ìkikọp uji ya enisa mege, mè 
inikọt itaba gwun̄ uji etobobe me edim uji ile ya itap me emen uji ile ya. 
17Mgbọ etababe gwun̄ uji ya itap isan̄a, ema esasa olik itap ikana me lek uji ile 
ya, mè itobo ikam, inyi inu geege ikawaka ìrọn̄. Mije ema ekifieek owot ibe ke 
egwijo ya môben uji ya isi itọbọ irak me inyọn̄ okpurukpu yereyerek okpoon̄ 
òkup me isi okwaan̄ ido Libia, ema ekpọkpọk awala isan̄a me lek uji ya, mè itele 
uji ya ikeya inyi efet ikibieen̄ ije. 
18Ubọk egwijo ya omabe lek isulu uji ya enenen, me ofit iwele kan̄, ebi ìkikọp 
uji ya ebebene ikikpulu inu etapbe me uji ya itọọn̄ ifiin̄ me okwaan̄. 
19Me òso egwe ita, ebikaan̄ uji ya esasa ubọk kiban̄ gaalek ikpulu otutuuk inu 
ekisa ikọp uji ile ya itọọn̄ ifiin̄ me okwaan̄ isan̄a. 

20Mije egwijo ya owutbe unye unye ikeya owuwa usen, eji kpemun̄ ura me 
ikarek, kpemun̄ ntoronyan̄ me eririeen̄, eji otutuuk ene ekpọkpọ iyaka imọnọ 
me ejit kiji ibe ke kpunu ubọk ebesa ikọt inyan̄a eji isibi. 
21Eji otutuuk ene mîkup ikeya owuwa usen, kperie inorie geege. Usen ge, Pọọlu 
onanan̄a ikeke me isi ebikaan̄ uji ya, mè itumu inyi ema ibe, “Ebi une n̄a, mebe 
enyi mîgban̄ utọn̄ me lek ikọ n̄a ya, mè itele isasan̄a uji me agba achọ Keret, enyi 
kpemekaan̄ ojelek ichep kechi, kpunu si inu geege eyi mofiat. 
22Ire, me mgbọ keyi, ǹkiriaak enyi ibe, soso, ìkat ejit! Mije, kpunu ene geege me 
lek kinyi òbokwukwu. Uji gaalek obofiat. 
23Me eririeen̄ òraraka, ogwu osat Awaji Ogwukaan̄ n̄a, ogwu nkisi ikwaan̄ inyi, 
înu inikeke me agba lek n̄a, 
24mè itumu inyi emi ibe, ‘Pọọlu katet ukpook! Owu òkpolọlọ ikekeke me isi 
ogwu Sisa, inyi isibi oyerebet me ibot kwun̄. Mije kwun̄, Awaji îsa me atata 
nnwọn kan̄ inyan̄a ebek ugwem otutuuk ebi melek kwun̄ ekupbe me emen uji 
yi.’ 
25Eya orọ, ebi une n̄a, ìtet lek ìnye. Mije, emi nkaan̄ ichechieek me lek Awaji, mè 
itoon̄ ejit ibe ke ìkpolọlọ irọrọ ike îtumube inyi emi. 
26Ire, ubọk geelek, efet yi môben eji itọbọ irak me ijọn̄ me agba lek achọ ge.” 

Uji îrek me agba lek Mọlita 

27Eji mîkup me inyọn̄ isi mun̄ me okwaan̄ ya, ekigwen okwaan̄ Adiria, iso akọp 
mè eririeen̄ ini. Me ejit eririeen̄, me òso akọp mè eririeen̄ ini ya, ebi ìkikọp uji 
ya eweweek iriọọn̄ ibe ke eji mêkigbet ijọn̄. 
28Ema enenitọ ijọn̄, mè imun̄ ibe ke îdọk iso akọp ejit iba. Sọnja mgbọ iraraka, 
ema ekpọkpọk itọ, mè imun̄ ibe ke oke ere keya îdọk iso akọp mè ejit go. 
29Ubọk efet egwijo ya okpọkpọ ikiwut ibieen̄ uji kiji itap me ijọn̄, ema efefieek 
owot ibe ke uji ya mônisi itọbọ me lek ewuuk, mè inito iloma ini me agan̄ edim 
uji isa itet uji ikaan̄, mè ikup ikiriaak Awaji ibe egwe iwele. 
30Ebi ìkikọp uji ya etọtọt inwenween̄ lek inan̄a isibi itele uji ya, mè inisan̄a gwun̄ 
uji ya ito me mun̄, mè ifiaan̄ ikirọ kubọk ema ebesi itọn̄ọ iloma òkup me otu uji 
ito me mun̄. 
31Mgbọ Pọọlu omun̄be inu ya, itutumu inyi ogwu ibot akọn̄ ya mè ebi akọn̄ 
melek kiban̄ ibe, “Ire ebi ife chi inan̄a me uji yi isibi, kpunu ene geege me etete 
kinyi òbonwọnọ mkpa.” 
32Mgbọ yaage, ebi akọn̄ cha esọsọp olik esabe itobo gwun̄ uji ya, gwun̄ uji ya 
onanan̄a irọn̄ me okwaan̄, mè ichep. 
33Me agan̄ egwe, mgbọ egwe okitoon̄ inu, Pọọlu orariaak otutuuk ebi uji ya ibe 
erie inorie, mè itumu inyi ema ibe, “Chereyi mè ọmọ oso akọp mè usen ini, enyi 
ekpọkpọ ikup me ufieejit mgbọ geelek, kperie inorie geege. 

34Mgbọ yi, soso, ìnye lek ìrie inorie, inyi enyi ekaan̄ efuuk me owot. Me atikọ, 
kpunu ukut ijeek geege òbonan̄a me ibot ene geege me etete kinyi ichep.” 
35Mgbọ Pọọlu otumube ikọ ya inyi ema isan̄a, ibọbọkọ fituru, mè inyi Awaji itọn̄ 
me isi otutuuk kiban̄, mè ikpọkọ me lek ikitaka. 
36Inu ya Pọọlu orọbe onenitap ema efuuk me emen. Ema ererie si inorie. 

37Otutuuk otu ifuk kiji ebi ìkup me emen uji ya ìre efit ene iba, mè akọp jaaba, 
mè gweregwen. 
38Mgbọ ema eriebe inorie ijot, ema etọtọọn̄ otutuuk inorie òsisik me uji ya ifiin̄ 
me okwaan̄, inyi uji ya ifet. 
39Mgbọ egwe owelebe ita, ebi ìkikọp uji ya ebebene chieen̄ imun̄ emen ọfọ ge, 
mè imun̄ si inyọn̄ okpoon̄, mè itumu ifieek ibe ke ema mêkọp uji ya itoon̄ me 
ere ya. Ire, ema kpekọt iriọọn̄ ere ijọn̄ ya orebe. 
40Ema enenisọp otutuuk olik iloma cha, mè itele iloma cha me okwaan̄, mè itọn̄ọ 
si olik esabe itobo uran̄ edim uji ikaan̄, mè itaba awala eyi isi iwele inyi efet, mè 
iyaka otu uji ikpọ ijọn̄. 
41Ire, uji ya olilibi itoon̄ me inyọn̄ okpurukpu ge òkup igbet ijọn̄ ya, mè isa otu 
ichim inwaan̄ me emen okpoon̄ ya. Kpeyaka ikọt ibieen̄ isan̄a. Ikpele ekoon̄ cha 
onenitọọn̄ agan̄ edim uji ya ibak isan̄a. 
42Ebi akọn̄ cha enenitọt ibe ke ema mêkpan̄ otutuuk ebi mkpọn ìkup me uji ya, 
inyi ene geege me lek kiban̄ ikakọt ìgwọk ìsi ìre ijọn̄, mè ìlibi ìfo ìtoon̄ ema me 
ibot. 
43Ire, ogwu ibot ebi akọn̄ ya ogbagban ema, mije, ìkaweek ibe ekpan̄ Pọọlu. 
Kpan̄asi ikeya, inyinyi ida ibe ebi geelek ìbekọt igwọk ugwọk edasi ewulu erọn̄ 
me okwaan̄, mè egwọk efo ijọn̄, 
44mè ebi ekariọọn̄ge ugwọk etet uwot mè okpọkọ uji òkup me isi mun̄ esa ete 
esi ere ijọn̄. Sa me ikeya, ema otutuuk ene esisi ire ijọn̄ me esuuk. 

Ikwaan̄ 28 

Pọọlu mè ebi melek kan̄ me achọ Mọlita 

1Mgbọ otutuuk kiji egwọkbe isi ire ijọn̄, mè inwọnọ mkpa, eji eneniriọọn̄ ibe ke 
ere ya eji ekupbe ìre achọ Mọlita. 
2Ebi ìluk me inyọn̄ achọ ya ekakaan̄ ata ejit òmimin enenen me lek kiji, mè ibọkọ 
eji itap ubọk ògbegbe. Ike ibot ya okpọkpọ ikirep, mè itap eji utọọk me emen, 
ife cha esọsọk ukan̄ inyi eji egwele. 
3Pọọlu onenikpulu bọn nkirika me ere ya ibotap me ukan̄. Mgbọ îsabe nkirika 
cha igbet lek ukan̄, mije uyok ukan̄ ya, ijo ulu ge onanan̄a me emen nkirika cha 
isibi, mè ilom Pọọlu me ubọk, mè ijeen̄ ibia ikeya. 

4Mgbọ ebi ama ya emun̄be ubọk ijo ulu ya ojeen̄be Pọọlu me ubọk, ema ebebene 
ikitumu me etete kiban̄ ibe, “Me atikọ, ene yi ìkpolọlọ irere ogwu òkpan̄ ene. 
Mije, înwọnọ mkpa me okwaan̄, ire, ijo inu kan̄ oyayaka iniweek si ọmọ imun̄ 
me inyọn̄ ijọn̄. Awọ îtet, ìkpoluk ugwem.” 
5Ire, Pọọlu osisisik ubọk kan̄, ijo ulu ya owawaka irọn̄ inin̄ emen ukan̄, ìkasak 
Pọọlu unan geege me lek. 
6Ife cha ekekikpọ chieen̄ ibe ke Pọọlu ìkpolọlọ ifufuuk. Ire ìkafuuk, ke 
ìbokpọkpọ inan̄a irọn̄, mè ikwu. Ire, ema mîkpọ igak, mgbọ îjọn̄ọ me lek, 
kpemun̄ ubọk inu geege orọbe Pọọlu me lek. Ema enwenwene ejit, mè ibe me 
atikọ, ke ene yi ìre yọk ge. 
7Ogwu ibot mkpulu ekigwen Pubọlọs, ogwu ebi Rom etobe ibe ikikpulu otutuuk 
achọ ya, îkaan̄ owuwa ijọn̄ uko me agba lek ere ya. Pubọlọs yi obọbọkọ eji itap 
me uwu kan̄, mè iriak eji ichen enenen. Eji eluluk me uwu kan̄ usen ita. 
8Me mgbọ ya, ogwu ute me inyọn̄ mkpilaak, lek ìkanye. Ukan̄ îbak ichit lek, 
ikekigwook si asuk eje eje. Pọọlu onenije isi ikpọ ọmọ, mè itoon̄ ọmọ ubọk me 
lek, mè iriaak uriaak inyi, lek kan̄ onyenye. 
9Mgbọ inu yi orọbe, otutuuk ebi lek ikanyege me inyọn̄ achọ ya enunu me lek 
kè Pọọlu, Pọọlu ogwagwa ema otutuuk ene. 
10Ife cha mînyi eji umin me owuwa oniin̄ òkup esese esese me mgbọ eji egọọkbe 
ema ikup. Mgbọ eji ebenan̄a me achọ ya, ema etatap inorie mè owuwa inu 
geelek eji mêweekbe me okwaan̄ ijot uji inyi eji. 

Pọọlu mè ebi melek kan̄ mîre Rom 

11Mgbọ eji ekupbe me ere ya iso onyan̄ ita, eji enenigọọk inin̄ uji ebi Alikisendira 
ge ekigwen “Awaji M̀gban Iba,” mè ikọp inan̄a isi Rom. Uji ya ìkup me achọ ya 
otutuuk mgbọ utọọk ya. Esa uji ya igwen yọk iba ekigwen Kasitọ mè Polọkis 
echi ekọbe isi kiban̄ me otu uji ya. 
12Eji enenikọp isi itoon̄ me ama Sirakọs, mè ikup me ere ya egwe ita, 

13mè ininan̄a me ere ya ikọp isi itoon̄ me ama Regiọm. Ofit iwele kan̄, eji esasan̄a 
uji me ere ya, efet awaji obeben eji ikọp mege egwe ofifit, mè iwele, sabum eji 
enire ama Putioli. 
14Eji enenimun̄ owuwa bọn Nte me ama ya. Ema enenibeek ibe eji egọọk ema 
ekup nde ge. Eji egọgọọk ema ikup, mè inije ifo Rom. Ikeya ke ije osa iben eji 
itutobo inire Rom. 
15Bọn Nte ìkup me Rom mînọ ibe ke eji mêkinu. Eya orọ, ema enanan̄a ije 
inigwook me ama ekigwen “Ewe Apiọs” mè eyi ekigwen “Uwu Iwọ-ifi Ita” inikup 
ikpọ eji. Mgbọ Pọọlu omun̄be ebirieen̄ chi, itọtọn̄ Awaji, mè ikaan̄ ukarajit. 

Pọọlu îtumu ikọ Awaji me Rom 

16Mgbọ eji erebe Rom, etetele inyi Pọọlu iluk me lek kan̄, mè ito ogwu akọn̄ ge 
ibe ikibem ọmọ. 

17Usen ita iraraka, Pọọlu ogwegwen otutuuk ebi ibot ebi Ju ititiin̄. Mgbọ ema 
etitiin̄be, Pọọlu onenitumu inyi ema ibe, “Ebi ngwan̄ n̄a, me atikọ, kpunu ijo inu 
geege nrọbe ebi kiji, kpunu si orọmijọn̄ ebi nte nte kiji geege eyi mfiatbe. Ire, 
ebi kiji etetet emi me Jeruselem kubọk ogwu mkpọn, mè ikana emi itap me ubọk 
ebi Rom. 
18Ebi ibot mkpulu ebi Rom eneniwọlọ emen ikọ ya ikpọ, mè imun̄ ibe ke kpunu 
ikan geege nrọn̄be eyi ògbegbe mkpa, mè iweek itetele emi inyi ǹje m̀fo. 
19Ire, ebi Ju ejijit otu oyerebet ya. Mije keya ke mbe esa oyerebet n̄a enu me isi 
ogwu Sisa. Ìkakaan̄ ikan geege ngwenbe ikeme ebi kiji. 
20Îre mije keyi ke mweek imumun̄ enyi, mè itumu ikọ yi melek kinyi. Ìkare mije 
ofifi inu ke etap emi mkpọn yi. Îre mije ikpọchieen̄ eyi otutuuk ebi Ijeren 
ekaan̄be ke etap emi mkpọn.” 
21Ife cha efọfọọk Pọọlu ibe, “Eji kpebọkọ-nu ikpa ulook geege ofolek kwun̄ inan̄a 
me Judia. Kpunu si ebi ngwan̄ kiji geege ìsasa etip inan̄a me ere ya inilook eji 
ofolek kwun̄, kpetutumu si ijo ikọ geege ibak owu. 
22Mgbọ keyi eji ekiweek inọnọ inu owu okeekbe ofolek ebi otu ogbo yi eyi 
ekigwen Oniin̄ Okaan̄-ene, mije, ebi ene me ere geelek mêkitumu ikọ ikeme ebi 
otu ogbo yi.” 
23Ema melek kè Pọọlu enenitumu ifieek me lek ofifi usen ema ebeyaka inititiin̄. 
Mgbọ usen ya orebe, ema enunu me uwu ere Pọọlu olukbe. Otu ifuk ebi ìnunu 
me usen ya îwa igak ebi ìnunu me adasi usen. Pọọlu onenibene me ewelegwe 
ya ilook ema etip ofolek mkpulu eyi Awaji mege ifit egwe usen ya, mè ikisa inu 
egebe me emen Ikan kè Mosis mè emen ikpa ebi nriran ikiweek inwenwene ebi 
ife cha ejit ofolek ogwu Jisọs orebe. 
24Usini ebi ife cha enwenwene ejit bak me lek ikọ Pọọlu otumube. Ire, usini 
kiban̄ kpechieek. 
25Wọlọwọlọ oninin̄ me etete kiban̄, ema echeche lek, mè ibene ikije ifon mgbọ 
Pọọlu otumube òta ikọ kan̄ inyi ema. Òta ikọ ya ìre eyi Pọọlu otumube inyi ema 
ibe, “Ikọ Ekwukwu Mbuban otumube me otu kè Asaya ogwu nriran inyi ebi nte 
nte kinyi ìkpọkpọ itat. Ekwukwu Mbuban ìtumu inyi Asaya ibe, 
26“ ‘Je si lek ife chi, mè tumu nyi ema ibe, Enyi mênọ, ire, enyi kpebekọt igobo 
itet. Enyi mêmun̄, ire, enyi kpebekọt imọọn̄ itet. 
27Mije, ejit ife chi înye enenen. Utọn̄ kiban̄ ìkayaka ìkigwat lek ìnọ ikọ. Ema mîtet 
chieen̄ kiban̄ ichit. Mebe ìkare ikeya, kè ema esa chieen̄ kiban̄ emọọn̄ inu, mè 
esa utọn̄ kiban̄ ènọ ikọ, mè esa ejit kiban̄ egobo inu ètet, mè ègwu ekom ènu me 
lek n̄a, inyi emi ǹgwa ema.’ 
28“Eya orọ, emi ǹkiweek ibe mè enyi eriọọn̄ ibe ke Awaji îra iria unyan̄a kan̄ yi 
ijet ebi ekarege ebi Ju. Ebi ife chi mêgban̄ utọn̄, mè ibọkọ si unyan̄a yi itap.”  

[29Ikọ keyi itata Pọọlu me otu, ebi Ju cha ebebene ikiwut ifan̄a me etete kiban̄, 
mè inan̄a me ere ya isibi.] 
30Pọọlu îluk me Rom ototuuk acha iba me uwu eyi ubọk kan̄, eyi îbọkọbe, mè 
ikikpe ikpoko me lek. Ebi ene ekekinu inikpọ ọmọ, ọmọ okekibọkọ ema itap 
ijaan̄ lek. 
31Pọọlu okukup me Rom ya, mè ikilook ata etip eyi mkpulu eyi Awaji, mè itet 
lek inye ikijeen̄ ene geelek inu ofolek Okaan̄-ene Jisọs Karais, ìkatet ukpook. 
Kpunu ene geege òyayaka ikput ọmọ. 

Rom 

Rom 1 

1Emi Pọọlu ogwu usun̄ kè Karais Jisọs, ogwu Jisọs ogwenbe ibe inire ogwu 
otuchieen̄ kan̄, mè isan̄a isun̄ esese ibe ikilook ata etip eyi Awaji, îre emi nge 
ikpa etip yi ijet enyi. 
2Ata etip yi ke Awaji ochieek me use inan̄a me otu ebi nriran kan̄ karake ukot 
ikaan̄, kubọk egebe me emen Ikpa Mbuban. 
3Ata etip yi ìre etip òfo me lek Gwun̄ kan̄, òrere Okaan̄ kiji Jisọs Karais. Me 
akpalek ebilene, ọmọ ìre gwun̄ owot iman kè Debit. 
4Awaji îjeen̄ ibe ke ọmọ ore Gwun̄ Awaji, sa me unye eyi Ekwukwu Mbuban, mè 
ijojomo me mkpa eyi ọmọ ojomobe. 
5Sa me lek kan̄ ke Awaji onyi eji atata nnwọn, mè igwen eji ibe eji enere ebi 
otuchieen̄, mè esa ata etip esi elook ebi ekarege ebi Ju, mije erieen̄ kan̄, inyi ema 
enechieek me lek kan̄, mè esiki ibot enyi ọmọ. 
6Enyi ebi Rom si me otu ifuk ebi Awaji ogwenbe ibe enekana ebi eyi Jisọs Karais. 

7Emi ǹkige ikpa etip yi ijet enyi otutuuk ebi ìkup me Rom, enyi ebi Awaji omabe, 
mè igwen ibe enere ebi kan̄. Atata nnwọn mè esuuk eyi ònan̄a me ubọk Awaji 
ogwu òrere Nte kiji, mè eyi ònan̄a me ubọk Okaan̄-ene Jisọs Karais ikup inyi 
enyi. 

Îlọk Pọọlu isisi Rom 

8Me adasi irek, ntọn̄ Awaji n̄a me ibot kinyi, sa me erieen̄ kè Jisọs Karais, mije, 
ukpatu ofolek ichechieek kinyi òkitaan̄ ikana ere me linyọn̄. 
9Awaji ogwu nkisa otutuuk ejit n̄a isi ikwaan̄ inyi, ikwaan̄ eyi ilolook ata etip eyi 
ogwu Gwun̄, Awaji ya ore ogwu ata-ikọ inyi emi. 
10Awaji îriọọn̄ ibe ke nkikeek enyi me uriaak n̄a mgbọ geelek. Ǹkiriaak si uriaak 
mgbọ keyi ibe, ire ineme Awaji, mè isan̄a irek isibi inyi emi, mè ǹnu ǹnemkpọ 
enyi. 
11Ǹkiweek inunu inimun̄ enyi, inyi eji egbaan̄ ekaan̄ usini uche eyi Ekwukwu 
Mbuban, mè enyi esa me ikeya ekeke enye. 
12Eyi ìsibi ibe, ire nnu, ke ichechieek kinyi môtap emi efuuk me emen, eyi n̄a si 
môtatap enyi efuuk me emen. 
13Bọn Nte n̄a, ǹkiweek ibe enyi eriọọn̄ ibe ke nkitọt owuwa mgbọ inunu inikpọ 
enyi, inyi ǹkọt ǹrọ mè owuwa ene me etete kinyi egwu ekom echieek me lek kè 
Jisọs Karais, kubọk nrọbe me esese ofifi ido ebi kpere ebi Ju. Ire, mege inire 
mgbọ keyi, ìkire nsitọt, inu ge îra ikput emi, mè irọ inyi nkanu. 
14Emi nkaan̄ otutuuk ene urieek itutumu ikọ Awaji inyi ema, mè ìre ebi Giris, 
mè ìre ebi kpere ebi Giris, mè ìre ebi ìriọọn̄ inu, mè ìre ebi kperiọọn̄ inu. 

15Îre mije keyi ke îkup emi me uyọt enenen isasa ata etip ya inilook enyi ebi 
ìkup me Rom. 
16Esip geege ìkatet emi ilolook ata etip yi, mije, ọmọ ore unye eyi Awaji okisa 
inyan̄a ebi geelek ìchechieek. Edasi ilook ebi Ju ata etip yi, sabum enilook si ebi 
ekarege ebi Ju. 
17Mije, ata etip yi okijeen̄ ubọk ene obosa ire ogwu ata irọrọ inan̄a me ubọk 
Awaji. Ata irọrọ keyi ìkinan̄a me lek ichechieek, bene me ibebene kan̄ re itata 
kan̄. Ikeya si ke ege me emen Ikpa Mbuban ibe, “Ogwu ata irọrọ ìboluk ugwem 
inan̄a me ichechieek kan̄.” 

Awaji înaan̄ ejit me lek ebilene 

18Awaji òkinaan̄ ejit me emen inyọn̄ ikeme ebilene, mije ema ekirọ ijo inu, 
kpekimin Awaji, melek si, mije ema ekisa ijo inu kiban̄ ikana ichit atikọ eyi 
Awaji. 
19Awaji ìkinaan̄ ejit inyi ema, mije, otutuuk inu ògbegbe ibe eriọọn̄ ofolek Awaji 
îsibi utoon̄ me isi kiban̄. Awaji me lek kan̄ osan̄a inu chi isibi ijeen̄ ema. 
20Karake Awaji orombe linyọn̄, inu òfo me lek Awaji, echi chieen̄ ene ìkpokọt 
imun̄, îsibi utoon̄ me chieen̄ ebilene. Inu chi ìre unye Awaji eyi òkukup ire mgbọ 
ikakaan̄ge itata, mè ubọk Awaji okupbe. Ebilene esa me lek inu Awaji orombe 
igobo inu chi itet. Mije inu chi ema eriọọn̄be, ema kpekaan̄ inu geege ebetumu 
isa inyan̄a lek kiban̄, me lek ema ekariọọn̄ge Awaji. 
21Mije, ema mîriọọn̄ ogwu Awaji orebe isan̄a, mè ijit imimin ọmọ kubọk Awaji, 
mè ijit si ibebe ọmọ: “Owu onirọ.” Kpan̄asi ikeya, ifuk-ibot kiban̄ ìkpọkpọ 
iwuwọlọ isan̄a kpai, ejit burubut kiban̄ okpọkpọ idun. 
22Ema ekimọnọ lek kiban̄ kubọk ebi ìriọọn̄ inu, ire, ema mîkana ndide. 

23Kpan̄asi ema ebekitọbọ ebum inyi Awaji ogwu òkakaan̄ umin, ogwu ìkakikwu, 
ema eyaka ikisi itọbọ ebum inyi mkpọmfaka erombe me mbet ebilene 
òkikwukwu, mè echi òbet lek ofut, mè anam, mè inu òkinyinyọnọ me ijọn̄. 
24Mije keyi, Awaji ojijit ema itele, inyi ema ekeluk ugwem egọọk ijo ulọk geelek 
òkup ema me ejit, mè ekenyam lek kiban̄ enyi ten̄ten̄ ugwem barabat me etete 
kiban̄, mè ekesa lek kiban̄ erọ inu ochak. 
25Ema mîjit atikọ eyi Awaji, mè iyaka inikichieek ikọ ataak. Ema ekitọbọ ebum, 
mè ikisi ikwaan̄ inyi inu erorom, kpan̄asi ebekitọbọ ebum mè ikisi ikwaan̄ inyi 
ogwu òrorom inu chi geelek, ogwu itọn̄ okupbe inyi ire mgbọ ikakaan̄ge itata. 
Ikup ikeya! 
26Mije keyi ke Awaji ojit ema itele me emen ijo ulọk kiban̄. Ulọk ilaak îtap 
ebibaan̄ kiban̄ iraak. Ema mîtele igọgọọk ebirieen̄ ilaak, ubọk Awaji osun̄be, mè 
iyaka ikisi igọọk ebibaan̄ ogbo kiban̄ ilaak. 
27Ikeya si ke ebirieen̄ kiban̄ etele igọgọọk ebibaan̄ ilaak, ubọk Awaji osun̄be, mè 
iyaka ikibumu ejit inin̄ lek ebirieen̄ ogbo kiban̄ ikigọọk ilaak, mije ijo ulọk kiban̄. 

Inu esip! Mije ten̄ten̄ ugwem barabat chi ema ekiluk melek ebirieen̄ ogbo kiban̄, 
ema mîbọkọ si mkpukpe ògbegbe nlilọ ugwem kiban̄. 
28Ofifi si, ubọk ebilene emọnọbe ibe ke irọriọọn̄ Awaji ìkakup me uyọt, Awaji 
îjit ema itele me emen njijọ wọlọwọlọ ekiket, inyi ema ekerọ inu ikagbege ibe 
erọ. 
29Inu ikpak, mè ijo inu geelek, mè chieen̄ ile, mè wọlọwọlọ ugwem geelek, mè 
njijọ ejit, mè ikpakpan̄ ene, mè ibaak, mè ataak, mè ejit mba ìjojot emen kiban̄. 
Ema ìre ebi ìkikpa ene, 
30mè ebi ìkifiat ene, mè ebi ìchacha Awaji, mè ebi unyechieen̄, mè ebi ugumulek, 
mè ebi otu ile. Ema ekisan̄a owuwa aya oniin̄ ekisa irọ ijo inu isibi, kpekilibi nte 
kiban̄ mè nga kiban̄. 
31Ema kpekaan̄ ifuk-ibot geege, kpekisun̄ ikọ otu kiban̄ geege, ife unye-ejit, 
kpekito ene nsan kubọk ge. 
32Ubọk geelek ema eriọọn̄be unen Ikan Awaji otapbe ibe ke ebi geelek ìkirọ inu 
chi ebekwukwu, ema ekpọkpọ ikirọ si inu chi ifo isi, mè ikirọ ebi geelek ìkirọ ijo 
inu chi inye. 

Rom 2 

Oyerebet Awaji ìre unen oyerebet 

1Eya orọ, owu ogwu òkifieek ofifi ene ikọ, kpunu inu geege obokọt itumu isa 
inyan̄a lek kwun̄. Mije, mgbọ geelek ofieekbe ene ikọ, mè ikirọ si inu ya osabe 
ifieek ene ikọ, owu òkitip lek kwun̄ oyerebet. 
2Eji mîriọọn̄ ibe ke oyerebet Awaji ofieekbe inyi ebi ìkirọ ojelek ijo inu chi ìre 
unen oyerebet, mè ire si oyerebet atikọ. 
3Mgbọ owu ogwu ebilene ikike okifieek oyerebet inyi ebi ofifi ife, mè ikirọ si 
ojelek ijo inu ife cha ekirọ, ìre owu òkikeek ibe ke owu mônwọnọ oyerebet 
Awaji? 
4Sà ìre owu òkikpọ Awaji isiki chieen̄, mije îkaan̄be ikpele ata ejit, mè ujọn̄ọ 
ukarajit, mè ikime inu ebilene ekirọ? Ìre owu òkariọọn̄ ibe ke Awaji ìkikaan̄ ata 
ejit me lek kwun̄, inyi owu ògwu òkom òsibi me emen ijo kwun̄? 
5Ire, owu òkpọkpọ itet ejit inye, òkachieek inwenwene. Sa me ikeyi, owu gwa 
òkititiin̄ unaan̄-ejit Awaji ikeme me ibot kwun̄ iban mgbọ Awaji môjeen̄be òjot 
òjot unaan̄-ejit kan̄, me usen ìbosibi oyerebet me ibot ebilene. Oyerebet kan̄ ìre 
unen oyerebet. 
6Awaji ìbokpe ene geelek mkpukpe igọọk me lek ikwaan̄ ene ya osibe. 

7Ebi ìkpọkpọ itet lek inye ikirọ ata inu ikisa iweek itọn̄ mè umin ònan̄a me ubọk 
Awaji, mè ikiweek si inyi ema ekakwaan̄, Awaji mônyi ema ugwem ikakaan̄ge 
itata. 

8Ire, ebi geelek ìkiweek inu inyi lek kiban̄ gaalek, mè ikijit atikọ eyi Awaji, mè 
ikirọ ijo inu geelek, Awaji mônaan̄ ejit enenen inyi ema, mè irọ ema inu me lek 
uyọt uyọt. 
9Ufialek mè ujat môkup inyi otutuuk ebi geelek ìkirọ ijo inu. Uyọrọlek yi môdasi 
ibene me lek ebi Ju, sabum ònore lek ebi kpere ebi Ju. 
10Ire, ebi geelek ìkirọ ata inu, Awaji mônyi ema umin, mè itọn̄, mè esuuk. 
Ìbodasi ibene me lek ebi Ju, sabum ònore lek ebi kpere ebi Ju. 
11Mije, Awaji ìkakilibi ene chieen̄. 

12Ebi geelek ekakaan̄ge Ikan kè Mosis, ire ema irọ ijo inu, ema mêkwaan̄ mije 
ijo kiban̄. Awaji ìkposa Ikan kè Mosis itip ema oyerebet. Ire, ebi geelek ìkakaan̄ 
Ikan kè Mosis, mè ikirọ ijo inu, Awaji ìbosa Ikan kè Mosis itip ema oyerebet. 
13Mije, ìkare ebi ìnọnọ Ikan ya gaalek ere ebi ata irọrọ me isi Awaji. Îre ebi ìnọnọ 
Ikan ya, mè ikirọ inu Ikan ya otumube ke Awaji omọnọ kubọk ebi ata irọrọ. 
14(Me atikọ, ebi kpere ebi Ju kpekaan̄ Ikan kè Mosis. Ire, mgbọ geelek ema esabe 
me ifuk-ibot kiban̄ ikirọ inu òlilibi itat me lek Ikan ya, ema ekijeen̄ ibe ke ema 
mîkaan̄ ikan me emen kiban̄, ubọk geelek ema kpekaan̄ Ikan kè Mosis. 
15Ugwem kiban̄ ìkijeen̄ ibe ke mîge inu geelek Ikan kè Mosis otumube me ejit 
kiban̄. Mije, ejit kiban̄ îkifieek ema ikọ mgbọ geelek ema ekirọ inu òlọlọ, mè ikirọ 
ema inye mgbọ geelek ema ekirọ inu òtatat.) 
16Eya orọ, me Usen Oyerebet ya, Awaji môsa me ubọk kè Jisọs Karais isibi 
oyerebet me ibot ebilene igọọk me lek nlelet inu geelek òkup ema me emen ejit. 
Ikeyi ke ata etip eyi nkilook okitumu. 

Inu Ikan kè Mosis otumube ofolek ebi Ju 

17Mgbọ keyi, owu òkigwen lek kwun̄ ogwu Ju, mè ikisa Ikan kè Mosis itoon̄ ejit, 
mè ikigugo lek ibe ke owu melek Awaji ìre òma; 
18owu oriọọn̄ inu geelek Awaji okiweek, mè isa me lek Ikan eyi ejeen̄be owu 
iriọọn̄ inu echi ònwọnwọn ichit, mè ikilibi igọọk echa; 
19owu oriọọn̄ ijaan̄ lek ibe ke îre owu okijeen̄ ebi ǹnàan̄ oniin̄, mè ire utoon̄ inyi 
ebi ìkup me emen udun, ebi kperiọọn̄ Awaji, 
20mè ire si ogwu nteme inyi ebi ekakaan̄ge iriọọn̄-inu, mè ire ogwu ijejeen̄ inyi 
asasa nsabọn. Me emen Ikan kè Mosis, enyi mîkaan̄ òjot òjot ifuk-ibot, mè òjot 
òjot atikọ. 
21Ire ikeya, me mgbọ keyi, owu ogwu òkijeen̄ ebi ofifi ife inu, ìre keke orọ owu 
òkakijeen̄ lek kwun̄ inu? Ǹdo owu nu! Owu ogwu òkitumu ikọ Awaji ibe mè ebi 
ene ekachiin̄ inọ, ìre owu òkakichiin̄ inọ? 
22Owu ogwu òkitumu ibe mè ekakirọ ugan-nwa, ìre owu òkakirọ ugan-nwa? 
Owu ogwu òchacha mkpọmfaka, ìre owu òkachiin̄ inu me isi mkpọmfaka? 

23Owu ogwu òkisa Ikan kè Mosis igugo lek, ìre owu òkakirọn̄ Ikan ya, mè ìsa 
esip ìjet Awaji? 
24Îre mije keyi ke ege me emen Ikpa Mbuban ibe, “Mije kinyi ebi Ju ke ebi 
ekarege ebi Ju ekitumu erieen̄ Awaji ifiat.” 
25Ire owu okisun̄ Ikan kè Mosis, ifefieek afi eyi ofieekbe îkaan̄ oruru. Ire, ire owu 
òkakisun̄ Ikan ya, ifefieek afi eyi owu ofieekbe ìkakaan̄ oruru, owu òyaka inikup 
kubọk ogwu ikafieekge afi. 
26Ire ebi ekafieekge afi irọ inu Ikan kè Mosis obe erọ, mêmọnọ ema kubọk ebi 
ìfefieek afi. 
27Me atikọ, ebi ekafieekge afi ebi ìrọrọ inu Ikan kè Mosis obe erọ, mêkeke ata-
ikọ ikeme enyi ebi ìfefieek afi, mè ikaan̄ si Ikan kè Mosis eyi egege isibi, mije 
enyi ekifiat Ikan cha. 
28Ata ogwu Ju ìkare ogwu òrere ogwu Ju me akpalek gaalek. Ikeya si, ata ifefieek 
afi ìkare inu eyi akpalek, eyi ebilene ekimun̄ gaalek. 
29Ire, ata ogwu Ju ìre ogwu òrere ogwu Ju ire emen ejit kan̄. Ikeya si, ata ifefieek 
afi ìre inu eyi Ekwukwu Mbuban okirọ me emen ejit ene. Ìkare Ikan egege isibi 
okifieek ene ojelek afi keya. Mije keyi, Awaji me lek kan̄ ore ogwu òbotọn̄ ojelek 
ogwu òkup ikeya, ìkare ebilene ebetọn̄. 

Rom 3 

1Ire ikeya, ìre keke ke irere ogwu Ju osa inwọn igak ekarege ogwu Ju? Sà ìre 
keke ke ifefieek afi osa inwọn igak ekafieekge afi? 
2Me atikọ, irere ogwu Ju îkaan̄ owuwa oruru me agan̄ geelek. Me adasi irek, îre 
ebi Ju ke Awaji osa ikọ kan̄ itap me ubọk. 
3Ire usini kiban̄ kpekeke inye me emen inu ema echieekbe me lek, ìre eya môkọt 
irọ inyi Awaji ikakeke ìnye me emen use îchieekbe ema? 
4In̄-in̄, eya ìkpokọt irọ! Awaji ìkpolọlọ irere ogwu atikọ, ìrere ibe ke otutuuk 
ebilene ìre ebi ataak, kubọk egebe me Ikpa Mbuban ibe, “Sa me ikeyi, ire otumu 
ikọ, ikọ kwun̄ ìbore atikọ. Ire osi oyerebet, oyerebet ìbonwọnwọn owu.” 
5Ire ijo inu kiji irọ inyi ata irọrọ eyi Awaji isibi utoon̄ ijaan̄, ìre keke ke eji 
ebetumu? Ìre eji mêtumu ibe ke unaan̄-ejit Awaji onaan̄be inyi eji ìkatat? Ifuk-
ibot ebilene ke nkisa igbini ikọ yi. 
6In̄-in̄, ìkare ikeya! Mije, ire Awaji ìkare ogwu ata irọrọ, ìre ìbojeje ikọt isibi 
oyerebet me ibot ebi linyọn̄? 
7Ofifi ene môkọt igbini si ibe, ire ugwem ataak kan̄ itap ubọk irọ inyi atikọ Awaji 
isibi utoon̄, mè irọ inyi Awaji isa me ikeya ibọkọ itọn̄, ìre Awaji ìjeje ikitip ọmọ 
oyerebet si ibe ke ọmọ ìre ogwu ijo? 

8Mebe ke îre ikeya ke îkup, inu eji mekijeen̄ ìre, mè eji otutuuk ene ekpọkpọ 
ekerọ ijo inu, inyi ata inu ikinu. Ire, ìkare ikeya ke eji ekijeen̄. Me atikọ, usini ene 
mêkitumu eji ifiat, mè ikikpa inyi ebi ene ibe ke eyiyi ore inu eji ekijeen̄. Itip-
oyerebet eyi Awaji obotip ema îgbe. 

Kpunu ogwu ata irọrọ me linyọn̄ 

9Mgbọ keyi, ìre keke ke eji ebeyaka itumu? Ìre eji ebi Ju mînwọn igak ebi ofifi 
ife? Eji kpenwọn igak ema kubọk ge! Eji mîwuuk lek ijeen̄ ibe ke otutuuk ene 
ìre ìkike, ebi Ju mè ebi kpere ebi Ju, ema otutuuk ìre ebi ijo. 
10Mîge si me Ikpa Mbuban ibe, “Kpunu ene geege òrere ogwu ata irọrọ, kpunu 
kubọk ge! 
11Kpunu ene geege òkikọt igobo inu eyi Awaji itet, kpunu si ene geege òkiweek 
Awaji. 
12Otutuuk ene mîtele Awaji, mè ifiat isan̄a, kpeyaka ikup me lek inu geege. 
Kpunu ene geege òkirọ inu òtatat, kpunu kubọk ge! 
13Ikọ òkisibi ema me emen ebek ìkijọ kubọk udọn̄-ufuun̄ ekachitge otu. Ema 
ekisa alọm kiban̄ itumu ikọ ifiaan̄ ene ifiin̄. Ikọ òkinan̄a ema me otu isibi ìkifiat 
ene kubọk iwot òkup me otu ijo ulu. 
14Ijo ikọ, mè ogbo ojot ema otu. 

15Ema kpekifiat mgbọ isasan̄a ugwem ene. 

16Ere geelek ema erebe, ema ekifafiat inu igwook, mè èketap ebi ene me ufieejit 
mè ichep. 
17Ema kperiọọn̄ inu esuuk orebe. 

18Ukpook Awaji geege kpunu me emen kiban̄.” 

19Mgbọ keyi, eji mîriọọn̄ ibe, inu geelek Ikan kè Mosis okitumu, ke ìkitumu inyi 
ebi ìkup me irak Ikan ya, inyi otu ebilene ichit, mè ekakaan̄ inu ebesa itumu 
inyan̄a lek kiban̄. Sa me ikeyi, ema mêriọọn̄ ibe ke otutuuk ebi linyọn̄ ekup me 
irak oyerebet Awaji. 
20Kpunu ene geege òbokọt ikana ogwu ata irọrọ me isi Awaji inan̄a me isusun̄ 
Ikan kè Mosis. Kpan̄asi ikeya, inu Ikan kè Mosis okirọ ìre irọrọ inyi ene iriọọn̄ 
ibe ke ọmọ ìre ogwu ijo me atikọ. 

Ichechieek gaalek ke ene obosa ikana ogwu ata irọrọ 

21Me mgbọ keyi, Awaji îjeen̄ eji oniin̄ eyi kan̄ eyi ene môsabe ikana ogwu ata 
irọrọ me isi Awaji. Oniin̄ ata irọrọ keyi ìkagbaan̄ me lek Ikan kè Mosis. Ikan kè 
Mosis mè inu ebi Nriran egebe îrọ oniin̄ ata irọrọ keyi inye. 
22Awaji ìkirọ mè ene ikana ogwu ata irọrọ me isi kan̄ inan̄a me lek ichechieek 
ene ya ochieekbe me lek kè Jisọs Karais. Awaji ìkirọ inu yi inyi otutuuk ebi 
geelek ìchechieek me lek kè Jisọs Karais, mè ìre ebi Ju, mè ìyaka ire ebi kpere 
ebi Ju. Kpunu esese geege òkukup. 

23Mije, otutuuk ene mîrọ ijo inu, kpekọt ikaan̄ ujamgbugbo eyi ònan̄a me ubọk 
Awaji. 
24Ire, bak me lek atata nnwọn eyi Awaji onyibe eji me ikike, Awaji ìkayaka ìtip 
eji oyerebet, mije, Karais Jisọs îfaka eji isibi me emen itip-oyerebet Awaji. 
25Awaji ìsasa Karais inyi ibe inikwu mkpa me ibot ebilene kubọk ngwugwa 
esabe irọ esuuk, inyi ọmọ itele ijo inyi ebi geelek ìchechieek me lek kè Karais. 
Awaji ìrọ inu yi isasa ijeen̄ ibe ke ọmọ ìre ogwu ata irọrọ. Mije, Awaji îsa me 
ujọn̄ọ ukarajit kan̄ ikpọ chieen̄ ilọ me lek ijo inu ebilene erọbe me mgbọ 
òraraka, ìkasulu ema osusut. 
26Awaji ìrọ inu yi, inyi ọmọ isa ijeen̄, me mgbọ keyi, ibe ke ọmọ ìre ogwu ata 
irọrọ, mè ogwu òkirọ unen, mè ire si ogwu òkisan̄a itip-oyerebet isan̄a me ibot 
ebi geelek ìchechieek me lek kè Jisọs. 
27Ire ikeya, inu eji ekisa ìgugo lek ya ìkup me owa? Ìkayaka ìkup! Ìre keke orọ 
mè ikayaka ìkup? Ìre mije eji esun̄be Ikan kè Mosis? In̄-in̄, ìkare! Îre mije eji 
echieekbe me lek kè Jisọs Karais. 
28Mije, eji ekitumu ibe ke Awaji ìkisan̄a ene itip-oyerebet me ibot sa me 
ichechieek, ìkare sa me isusun̄ Ikan kè Mosis. 
29Ìre Awaji ìre Awaji ebi Ju gaalek? Ìre ìkare ọmọ yaage ore Awaji ebi kpere ebi 
Ju? Iin̄, me atikọ, ọmọ yaage ore si Awaji ebi kpere ebi Ju, 
30mije, Awaji ge gaalek okup. Ọmọ si obosan̄a itip-oyerebet isan̄a me ibot ebi Ju, 
òrere ebi efieekbe afi, sa me lek ichechieek ema echieekbe me lek kè Jisọs 
Karais, mè isan̄a si itip-oyerebet isan̄a me ibot ebi kpere ebi Ju sa me lek 
ichechieek yaage si. 
31Ìre ìsibi ibe ke eji mîsa ichechieek yi inigwak Ikan kè Mosis isan̄a? In̄-in̄, ìkare 
ikeya. Kpan̄asi ikeya, eji ekirọrọ inyi Ikan kè Mosis ikeke inye. 

Rom 4 

Ichechieek ke Awaji osa isan̄a itip-oyerebet me ibot kè Ebereyam 

1Mgbọ keyi, ìre keke ke eji ebekọt itumu ofolek kè Ebereyam nte nte kiji ukot 
ikaan̄? Ìre keke ke ọmọ me lek kan̄ oweek isibi? 
2Mebe ke Ebereyam ìkana ogwu ata irọrọ me isi Awaji sa me inu îkọtbe irọ, kè 
òkaan̄ inu mokọtbe isa ikigugo lek. Ire, gogolek keya kpomore me isi Awaji. 
3Ìre keke ke Ikpa Mbuban otumu ofolek kè Ebereyam? Ikpa Mbuban ìbe, 
“Ebereyam îchieek ikọ Awaji otumube, Awaji osasa mije keya ifuk ọmọ kubọk 
ogwu ata irọrọ.” 
4Ogwu òsi ikwaan̄ îkibọkọ mkpukpe ubọk ikwaan̄ kan̄. Kpekicheche mkpukpe 
ya inyi ọmọ kubọk uche. Ekikpekpe mkpukpe ya inyi ọmọ mije ikwaan̄ îsibe. 

5Ire, ìkakup ikeya me lek ogwu òchechieek me lek Awaji ogwu òkirọ inyi ebi ijo 
ekana ebi ata irọrọ. Ubọk geelek ene ya ikarọge ikwaan̄ geege, Awaji ìsa me 
ichechieek ene ya ifuk ene ya kubọk ogwu ata irọrọ, ìkare me lek ikwaan̄ ene ya 
osibe. 
6Ikọ yaage si ke ogwu ubọọn̄ Debit otumu, mgbọ îtumube ikọ ofolek ugbana 
òkukup inyi ene geelek Awaji ofukbe kubọk ogwu ata irọrọ me oniin̄ eyi 
ikagbaan̄ge me lek isisi ikwaan̄. 
7Debit ìtumu ibe, “Uga ubelejit okup inyi ebi Awaji otelebe nrọ-nlọ kiban̄ inyi, 
mè ichit ijo inu kiban̄! 
8Uga ubelejit okup inyi ene ya ogwu Okumugwem ìkpoyakabe ifuk nrọ-nlọ kan̄ 
itoon̄ me ibot.” 
9Uga ubelejit eyi ogwu ubọọn̄ Debit otumube ikọ ofolek yi, ìre ìkup inyi ebi 
efieekbe afi gaalek? Sà ìre îre si lek ebi kpefieek afi? Eji mîwuuk lek ikitumu ibe 
ke Awaji ìfuk Ebereyam kubọk ogwu ata irọrọ mije ichechieek kan̄. 
10Ìre mgbọ owa ke Awaji ofuk Ebereyam kubọk ogwu ata irọrọ? Ìre mgbọ 
îfieekbe afi isan̄a, sà ìre sabum înifieek afi? Ìkare mgbọ îfieekbe afi isan̄a. Inu yi 
îrọ sabum înifieek afi. 
11Eya orọ, efieek Ebereyam afi kubọk iman̄ òriọọn̄ isasa ijeen̄ ibe ke ọmọ îkana 
ogwu ata irọrọ. Ọmọ ìkana ogwu ata irọrọ ya mije ichechieek îchieekbe me 
mgbọ ikafieekge afi nu. Mije keyi, Ebereyam ìre ute inyi otutuuk ebi ìchechieek 
me lek Awaji, mè isa me ikeya ikana ebi ata irọrọ, ubọk geelek kpefieek ema afi. 
12Ebereyam ìre si nte nte otutuuk ebi ìfefieek afi mè ikaan̄ si ichechieek igbaalek 
ifefieek afi. Ìkare ebi ìfefieek afi gaalek. Îre ebi ìfefieek afi mè ikaan̄ si ichechieek 
ya eyi Ebereyam nte kiji okaan̄be sabum înifieek afi. 
13Ofifi si, mgbọ Awaji ochieekbe use ibe ke ọmọ môsa otutuuk linyọn̄ inyi 
Ebereyam mè bọn owot iman kan̄ me ìrot, ìkare mije Ebereyam osun̄be Ikan kè 
Mosis. Îre mije Ebereyam ochieekbe me lek Awaji, mè isa me ikeya ikana ogwu 
ata irọrọ. 
14Mije, ire ke îre ebi ìsusun̄ Ikan kè Mosis ebekaan̄ linyọn̄ me ìrot, ìsibi ibe ke 
ichechieek me lek Awaji ìre inu ikike ikakaan̄ge oruru, use eyi Awaji ochieekbe 
ya si ìkakup me lek inu geege. 
15Mije, bak me lek ebilene kpekikọt isun̄ otutuuk Ikan kè Mosis, Ikan cha ìkisa 
unaan̄-ejit Awaji inu. Ire, ere ikan ikakupge, kpekirọn̄ ikan. 
16Eya orọ, use Awaji ochieekbe ya ìkinu inan̄a me ichechieek, inyi ije me atata 
nnwọn Awaji gaalek. Use ya si ìkup inyi otutuuk bọn owot iman kè Ebereyam. 
Ìkakup ìnyi ebi ìkisun̄ Ikan kè Mosis gaalek, ìkup si inyi ebi ìkakaan̄ ojelek 
ichechieek kè Ebereyam. 
17Ikeyi ke ege me Ikpa Mbuban ibe, “Nrọ owu ute inyi owuwa ido.” Ebereyam 
ìre nte kiji me isi Awaji ogwu ọmọ me lek kan̄ si ochieekbe me lek, Awaji ogwu 

òkitap ugwem me emen ebi ìkwakwaan̄. Ọmọ si okisa ikọ otu irom inu isibi me 
ere inu kpunube. 
18Me ere kpunube ikpọchieen̄ geege, Ebereyam osasa me ikpọchieen̄ ichieek 
ikọ Awaji otumube, mè isa me ikeya ikana ute inyi owuwa ido. Ike egebe me 
Ikpa Mbuban, Awaji ìtumu inyi Ebereyam ibe, “Ikeya ke bọn owot iman kwun̄ 
ebewa ikup.” 
19Mgbọ Ebereyam okikup ikpọ use ya, îriọọn̄ ibe, mije ọmọ okanbe iso efit acha 
ge, ke akpalek kan̄ îwọ ikup kubọk eyi nkwukwu ene, mè iriọọn̄ si ibe, mije 
ukan, ke owot kè Sera nwa kan̄ si îwọ ikup kubọk eyi nkwukwu ene. Ire, 
ìkachieek ibe ichechieek kan̄ iwọ. 
20Ìkakaan̄ si ejit iba me lek use Awaji ya, kubọk ogwu una ichechieek. Kpan̄asi 
ikeya, ìtetet lek inye me emen ichechieek kan̄, mè isa itọn̄ inyi Awaji, 
21mije, îriọọn̄ ijaan̄ lek ibe ke Awaji îkaan̄ unye isasa irọ use ya îchieekbe ọmọ 
iso. 
22Eyi ke Awaji osa ifuk Ebereyam kubọk ogwu ata irọrọ. 

23Usem ya egebe ibe, “Eyi ke Awaji osa ifuk ọmọ kubọk ogwu ata irọrọ,” kpege 
ibak Ebereyam gaalek. 
24Ire, usem ya ìkup inyi eji si ebi Awaji obofuk kubọk ebi ata irọrọ, eji ebi 
ìchechieek me lek kan̄, ọmọ ogwu òjojomo Okaan̄ kiji Jisọs Karais me mkpa. 
25Mije, Awaji ìsa Jisọs inyi ibe inikwu mkpa mije ijo inu kiji, mè iyaka ijomo ọmọ 
me mkpa, inyi iniben itip-oyerebet isan̄a me ibot kiji. 

Rom 5 

Oruru eji ekaan̄be inan̄a me lek ichechieek 

1Eya orọ, mije Awaji ofukbe eji kubọk ebi ata irọrọ sa me ichechieek, eji mîkup 
me esuuk melek Awaji inan̄a me lek Okaan̄ kiji Jisọs Karais. 
2Sa me lek kan̄, ogwu eji echieekbe me lek, ke eji ekaan̄ irek me lek atata nnwọn 
eyi eji ekupbe me emen mgbọ keyi. Eji mîbele ejit enenen, mije, eji mîkaan̄ 
ikpọchieen̄ ibe ke eji mêgọọk ikaan̄ uche me lek ujamgbugbo eyi Awaji. 
3Ìkare eya gaalek. Eji ekibele ejit si me emen ufialek eji ekibọkọ, mije, eji 
mîriọọn̄ ibe ke ufialek chi ìkijeen̄ eji ubọk ekikat ejit. 
4Ukarajit okekirọ inyi eji ekeluk ata ugwem eyi Awaji obọkọbe itap. Ata ugwem 
eyi Awaji obọkọbe itap okekinyi eji ikpọchieen̄. 
5Ikpọchieen̄ òkup ikeyi ìkakifiin̄ ene ìtele, mije, Awaji înyi eji imumechieen̄ kan̄ 
imin enenen me emen ejit kiji. Imumechieen̄ yi ìje me ubọk Ekwukwu Mbuban 
ogwu Awaji ochebe inyi eji. 

6Mije, mgbọ mgbọ Awaji okembe, mgbọ eji ekakaan̄ge unye geege isasa inwọnọ 
unaan̄-ejit Awaji, Karais onunu inikwu mkpa mije kiji ebi ìkirọ ijo inu. 
7Ìkiyọyọt enenen sabum ene ònokwu mkpa me ibot ogwu ata irọrọ. Ire, usini 
mgbọ, ene ge môkọt ichieek ikwukwu mkpa me ibot ogwu ata ene. 
8Ire, Awaji îjeen̄ imumechieen̄ kan̄ me lek kiji me oniin̄ òsisibi esese. Mije, mgbọ 
eji ekupbe me emen ijo inu kiji ke Karais okwu mkpa me ibot kiji. 
9Me mgbọ keyi, mije mkpa kan̄, Awaji îben itip-oyerebet isan̄a eji me ibot. Eyi 
ògak eya ìre ke eji mênwọnọ unaan̄-ejit Awaji sa me lek kè Karais. 
10Mije, ire Awaji isa mkpa ogwu Gwun̄ itap esuuk me etete kan̄ melek kiji me 
mgbọ eji erebe ebi ochicha kan̄, me mgbọ keyi eji ekanabe ebi òma melek kan̄, 
ọmọ ìkpolọlọ inyanyan̄a eji isibi mije ugwem Gwun̄ kan̄ ojomobe me mkpa 
iniluk. 
11Ire, ìkayaka me ikeya gaalek. Eji mîbele ejit mgbọ keyi eji melek Awaji 
ekigbaan̄ inu irọ inan̄a me lek Okaan̄ kiji Jisọs Karais, ogwu òrọrọ inyi eji 
enekana ebi òma melek Awaji. 

Esese inu òkup me ugwem kè Adam mè eyi Jisọs Karais 

12Ijo inu ìnan̄a me lek ene ge inin̄ linyọn̄. Mkpa onanan̄a me lek ijo inu ya înin̄ si 
linyọn̄. Ikeya ke mkpa osa inu inyi otutuuk ebilene, mije, otutuuk ebilene mîrọ 
ijo inu. 
13Mije, sabum eninyinyi Ikan, ijo inu òwa me linyọn̄. Ire, ire kpunu ikan, 
kpekifuk ijo inu ene okirọ. 
14Ire, mkpa îkpan̄ ene me linyọn̄ keyi bene me ukot kè Adam na re ukot kè 
Mosis, mè ikpan̄ ire lek ebi ekarọge ojelek ijo inu Adam orọbe mgbọ îrọn̄be Ikan 
Awaji. Adam ìkup kubọk ogwu esabe itọ me lek ene ya ogwu òbonunu, òrere 
Jisọs Karais. 
15Ire, Adam mè ogwu òbonunu ya kpere ìkike, mije, uche Awaji onyibe me ikike 
ìkakup kubọk nrọ-nlọ kè Adam. Iin̄, nrọ-nlọ eyi ene ge gaalek, òrere Adam, îsa 
mkpa ijet owuwa ene. Ire, atata nnwọn eyi Awaji melek uche Awaji eyi ònan̄a 
me lek atata nnwọn eyi ogwu ene ge ya, òrere Jisọs Karais, môso ire lek otutuuk 
ene igak ikeya. 
16Ofifi si, uche Awaji onyibe me ikike ìkakup kubọk mkpukpe ijo inu eyi ene ge, 
òrere Adam, orọbe. Oyerebet ìnu mije ijo inu ge gaalek, mè isa itip-oyerebet 
igbaalek inu. Ire, uche Awaji ìnu me mgbọ owuwa ebi ene erọbe ijo inu, mè 
iniben itip-oyerebet isan̄a ebilene me ibot. 
17Îre mije ijo inu eyi ene ge gaalek orọbe ke mkpa onan̄a me ibot ene ge ya 
inikikpan̄ owuwa ene. Ikeya si, inu ene ge gaalek si, òrere Jisọs Karais, orọbe 
îmin enenen igak unye mkpa. Ebi geelek ìbọbọkọ ogbogbo atata nnwọn eyi 
Awaji, mè ibọkọ si uche ata irọrọ eyi Awaji onyibe me ikike, ife cha mêre ebi 
ìbekitim ikpan̄ me ugwem keyi inan̄a me lek kè Jisọs Karais. 

18Mije keya, ike ikwaan̄ ijo irọrọ ge gaalek osabe itip-oyerebet ijet otutuuk 
ebilene, ikeya si ke ikwaan̄ ata irọrọ ge gaalek orọ inyi eben itip-oyerebet esan̄a 
otutuuk ebilene me ibot, mè isa si ugwem ijet otutuuk ebilene. 
19Ike owuwa ene ekanabe ebi ijo mije unye-ibot ene ge, ikeya si, owuwa ene 
mêkana ebi ata irọrọ inan̄a me lek isisiki ibot eyi ene ge. 
20Ikan kè Mosis ìnu inenirọ inyi otutuuk ebilene eriọọn̄ ibe ke ema mêkirọ ijo 
inu. Ire, ere nrọ-nlọ okimumana, ere ya si ke atata nnwọn eyi Awaji okimumana 
ichit. 
21Ìkup ikeyi, inyi: Ike ijo inu okitọ ikọ, mè ikisa mkpa ijet ebi ene, ikeya si, atata 
nnwọn eyi Awaji môkitọ ikọ si, mè ikirọ inyi ebi ene ekana ebi ata irọrọ, mè 
ekaan̄ ugwem ikakaan̄ge itata inan̄a me lek Okaan̄ kiji Jisọs Karais. 

Rom 6 

Ogwu òkup me ugwem me ere Karais okupbe ìre nkwukwu ene me ere ijo inu 

okupbe 

1Ubọk îkupbe ikeya, ìre keke ke eji ebeyaka itumu? Ìre eji mêkpọkpọ ikirọ ijo 
inu, inyi atata nnwọn eyi Awaji ikimumana? 
2In̄-in̄, ìkare ikeya! Eji mîwuuk lek ikwaan̄ isan̄a me ere ijo inu okupbe. Ìre eji 
ebejeje iyaka ikiluk me emen ijo inu ifo isi? 
3Me atikọ, enyi mîriọọn̄ ibe, me mgbọ egwookbe eji mun̄, inyi eji melek Jisọs 
Karais ere ge, ke egwook eji mun̄ ya, inyi eji melek kan̄ ere ge me emen mkpa 
kan̄. 
4Mgbọ egwookbe eji mun̄, egbaan̄ eji melek kan̄ ifuun̄, inyi eji ekaan̄ uche me 
lek mkpa eyi ọmọ okwube. Sa me ikeya, ike Awaji osabe me unye kan̄ eyi 
òkakaan̄ ujamgbugbo ijomo Karais me mkpa, ikeya si, eji si mêluk ayaya 
ugwem. 
5Ire eji melek kan̄ ire ge mije eji melek kan̄ ekwube mkpa, eji melek kan̄ si mêre 
ge inan̄a me lek eji mêjomobe me mkpa kubọk ọmọ ojomobe. 
6Eji mîriọọn̄ ibe ke egbaan̄ oka akpalek kiji melek Karais igon ikpan̄ me inyọn̄ 
uti nkwurieen̄, inyi akpalek ijo inu ikayaka ìkaan̄ unye geege, mè eji ekayaka ìre 
usun̄ ìnyi ijo inu ofifi, 
7mije, ene geelek òkwukwu, înwọnọ irọrọ ijo inu. 

8Ire eji ikwu melek Karais, eji mîchieek ibe ke eji mêgọọk ọmọ si ikaan̄ aya 
ugwem. 
9Mije, eji mîriọọn̄ ijaan̄ lek ibe, eyi Karais ojomobe me mkpa, ke ìkpokọt iyaka 
ikwu ofifi, mije, mkpa ìkpoyaka ikaan̄ unye me lek kan̄. 
10Mkpa Karais okwube, ìkwu isasa iben mkpukpe ijo inu isan̄a mgbọ yaage 
gaalek. Ire, ugwem îkiluk mgbọ keyi, ìkiluk inyi Awaji. 

11Ubọk yaage si, enyi ìfuk lek kinyi kubọk ebi ìkwakwaan̄ isibi itele ijo inu, mè 
ìkiluk ugwem ìnyi Awaji, mije, enyi mîkana ire ge melek Jisọs Karais. 
12Eya orọ, ikachieek ibe ijo inu ikitọ ikọ me akpalek kinyi eyi òbokwukwu, inyi 
ikasa enyi ìrọ usun̄ ìnyi ijo ulọk kan̄. 
13Ikasa nriro lek kinyi geege ìnyi ijo inu isa irọ inu ikpak kan̄. Kpan̄asi ikeya, ìsa 
lek kinyi ìnyi Awaji, kubọk ebi esan̄abe me mkpa itap me ugwem, mè ìsa 
otutuuk nriro lek kinyi ìnyi ọmọ isa irọ nroon̄ ikwaan̄ eyi ata irọrọ. 
14Mije, ijo inu ìkpore nte uwu inyi enyi, bak me lek enyi kpekup me irak Ikan kè 
Mosis, enyi ekup me irak atata nnwọn eyi Awaji. 

Enyi ìre usun̄ inyi ata irọrọ 

15Keke si? Ìre eji mêkirọ ijo inu, mije eji ekupbe me irak atata nnwọn eyi Awaji, 
kpekup me irak Ikan kè Mosis? In̄-in̄, ìkare ikeya! 
16Ìre enyi kperiọọn̄ ibe, ire enyi isa lek kinyi irọ usun̄ inyi ene, mè ikisiki ibot 
inyi ene ya kubọk usun̄, ke enyi mîkana usun̄ inyi ene ya me atikọ? Inu geelek 
ene ya otọbe inyi enyi, eya ke enyi eberọ, mè ìre ijo inu eyi môsabe mkpa ijet 
enyi, mè ìre isisiki ibot eyi môrọbe inyi enyi ekana ebi ata irọrọ. 
17Me mgbọ òraraka, enyi ìre usun̄ inyi ijo inu. Ire, itọn̄ ikup inyi Awaji, mije, enyi 
mîsa otutuuk ejit kinyi ibọkọ ata ijejeen̄ eyi ejeen̄be enyi itap. 
18Mgbọ keyi enyi mînwọnọ me ubọk ijo inu, mè ikana usun̄ inyi ata irọrọ. 

19Ǹkitumu usem ebilene mêkọtbe itet inyi enyi, mije, akpalek kinyi îwọ me 
mgbọ òraraka. Enyi mîsa nriro lek kinyi irọ usun̄ inyi inu ikatanage me isi Awaji, 
mè ikpọkpọ ikirọ inu ikpak mgbọ geelek. Me mgbọ keyi, ìyaka ìsa otutuuk nriro 
lek kinyi cha ìnin̄ usun̄ ìnyi ata irọrọ, mè ìkup me mbuban. 
20Mgbọ enyi erebe usun̄ inyi ijo inu, ata irọrọ ìkakikọt ìtọ ikọ ìnyi enyi. 

21Ìre kpasi oruru ke enyi ekaan̄ me emen ijo inu cha echi òkitet enyi esip mgbọ 
keyi? Ijo ugwem òkup ikecha ìkisa mkpa ijet ene. 
22Ire, mgbọ keyi esan̄abe enyi isibi me irak ubọk ijo inu, enyi enenikana usun̄ 
inyi Awaji, oruru enyi ebekaan̄ ìre iluluk ugwem òkup mbuban, eyi òbonyi enyi 
ugwem ikakaan̄ge itata me mgburudun̄ mgbọ. 
23Mije, mkpukpe ijo inu ìre mkpa. Ire, uche Awaji okiche inyi ene me ikike ìre 
ugwem ikakaan̄ge itata, inan̄a me lek Okaan̄ kiji Jisọs Karais. 

Rom 7 

Ikween̄-inu ònan̄a me lek ikan òbọbọp olom mè nwa 

1Bọn Nte n̄a, enyi ìre ebi ìrọriọọn̄ ikan ijaan̄. Ìre enyi kperiọọn̄ ibe ke ikan 
ìkikaan̄ unye me lek ene mgbọ ene okupbe me ugwem gaalek? 

2Eji esa enenwaan̄ òbat olom ekween̄ inu. Ikan ìbọp ogwu enenwaan̄ òbat olom 
ikam me lek ogwu olom me mgbọ ogwu olom okupbe me ugwem gaalek. Ire, ire 
ogwu olom ikwu, ogwu enenwaan̄ ya ìkayaka ìkup me irak ikan olom mè nwa 
ya. 
3Ire ogwu enenwaan̄ òbat olom itele ogwu olom, mè isi ibat ofifi ene, me ere 
ogwu olom okupbe me ugwem, ogwu enenwaan̄ ya îrọn̄ ikan òsi-ugan. Ire, ire 
ogwu olom ikwu iraka sabum înisi ibat ofifi ene, ikan òsi-ugan ìkayaka ìbọp 
ọmọ. Mgbọ ya, ọmọ môkọt ibat ofifi ene, mije, ọmọ ìkup me lek kan̄. 
4Ìkup ikeya si me lek kinyi, bọn Nte n̄a, me inu ofolek Ikan kè Mosis. Mije enyi 
melek Karais erebe akpalek ge sa me mkpa kan̄, enyi mîkwaan̄ isibi itele Ikan 
kè Mosis. Me mgbọ keyi, enyi mîkana ebi eyi Karais ogwu òjojomo me mkpa, 
inyi eji eneluk ugwem òkaan̄ oruru enyi Awaji. 
5Mije, mgbọ eji ekupbe me irak ubọk akpalek ijo inu kiji, ijo ulọk eyi Ikan kè 
Mosis okisan̄a isibi ke eji ekigọọk, mè ikiluk ugwem eyi òkisa mkpa ijet eji. 
6Mgbọ keyi, mije eji ekwaan̄be isibi itele inu ya òbọbọp eji ikaan̄, eji mîsibi itele 
Ikan kè Mosis. Eya orọ, eji mêsi ikwaan̄ inyi Awaji me aya oniin̄ eyi Ekwukwu 
Mbuban, ìkayaka ìre me oka oniin̄ eyi Ikan kè Mosis egege isibi. 

Ijejeen̄ ofolek Ikan kè Mosis mè ijo inu 

7Ìre keke ke eji ebeyaka itumu? Ìre Ikan kè Mosis ìre ijo inu? In̄-in̄, ìkpokọt ire 
ikeya! Ikwaan̄ Ikan okirọ ìre ikpọkpọk mbum ijo inu. Me atikọ, mebe kpunu 
Ikan, emi kpamariọọn̄ inu ijo inu orebe. Mije, mebe Ikan ìkatumu ibe, “Kakaan̄ 
ijo ulọk me lek inu ofifi ene,” emi kpamariọọn̄ ibe ke îkaan̄ inu ekigwen chieen̄ 
ile. 
8Ire, mgbọ yaage Ikan osan̄abe irek isibi, ijo inu onwenween̄ lek iraka inin̄ emen 
ugwem n̄a, mè inisan̄a owuwa ijo ulọk eyi chieen̄ ile òkup esese esese isibi me 
emen n̄a. Mije, ere ikan ikakupge, ijo inu ìre inu òkwukwu. 
9Emi me lek n̄a, nluk ugwem mgbọ ge me kpunube ikan. Ire, mgbọ ikan onube, 
ijo inu obebene unye me emen n̄a, 
10mè irọ inyi emi ǹkwu. Ikan eyi morọ inyi ene iluk ugwem, irere lek n̄a, ìyaka 
inisa mkpa ijet emi. 
11Mije, mgbọ yaage ikan osan̄abe irek isibi, ijo inu onenifiaan̄ emi, mè ije me 
irak ikan ya inikpan̄ emi ito. 
12Eya orọ, Ikan kè Mosis me lek kan̄ îkup me mbuban, nteme geelek enyibe me 
Ikan kè Mosis ya si îkup me mbuban, mè itat, mè inwọn. 
13Ire ikeya, ìre Ikan ya òrere inu ònwọnwọn ìyaka inikana mkpa inyi emi ni? In̄-
in̄, ìkpokọt ire ikeya! Ire, ijo inu ìje me irak inu ònwọnwọn inisa mkpa ijet emi, 
inyi otutuuk ene esa eriọọn̄ ibe ke ijo inu ìre ijo inu me atikọ. Ikeya si, inan̄a me 
lek ikan, îsibi utoon̄ ibe ke ijo inu ìre inu òfefieek enenen isaba iraka iman̄. 

Nyan̄anyan̄a òkup me ugwem ene 

14Eji mîriọọn̄ ibe ke Ikan ìre inu eyi ekwukwu. Ire, emi ǹkiluk ugwem igọọk me 
orọmijọn̄ eyi akpalek. Ijo inu îlep emi isa irọ usun̄ inyi lek kan̄. 
15Ǹkakiriọọn̄ inu nkirọ. Mije, inu geelek mweekbe irọrọ, ǹkakirọ. Ire, inu 
nchabe, eya ke nkirọ. 
16Mije nriọọn̄be ibe ke inu nkirọ ìre inu nkaweekge irọrọ, nchieek ibe ke Ikan 
kè Mosis înwọn. 
17Eya ìkijeen̄ ibe ke ìkare emi me lek n̄a nkirọ inu ya; ke îre ijo inu òkup emi me 
emen okirọ. 
18Nriọọn̄ ibe ke kpunu ata inu geege òkup me emen n̄a, òrere me emen akpalek 
ijo inu eyi nkaan̄be. Mije, îkilọk emi irọrọ inu òtatat, ire, ǹkakikọt ìrọ. 
19Bak me lek, inu nkirọ ìkare ata inu eyi nkiweek irọrọ. In̄-in̄, kpan̄asi ikeya, ijo 
inu eyi nkaweekge irọrọ, eya ore inu mkpọkpọ ikirọ mgbọ geelek. 
20Ire emi nkirọ inu nkaweekge irọrọ, ìsibi ibe ke ìkayaka ìre emi nkirọ inu ya; 
ke îre ijo inu òkup emi me emen okirọ. 
21Inu nyakabe iniweek imun̄ me emen n̄a ìre ikeyi: Mgbọ geelek mweekbe irọrọ 
ata inu, ìkire ijo inu ijo inu gaalek ke nkirọ. 
22Me ijọn̄ ijọn̄ ejit n̄a, mma irọrọ Ikan Awaji. 

23Ire, îkaan̄ ofifi ikan òkisi ikwaan̄ me emen otutuuk nriro lek n̄a, mè ikitim akọn̄ 
me lek ata ikan eyi òkup me emen ejit n̄a, mè irọ inyi emi ǹkana usun̄ ǹnyi ikan 
eyi ijo inu eyi òkitọ ikọ me emen n̄a. 
24Jei, njijin lek n̄a îmin! Ìre ekene obotaba emi isibi me ubọk akpalek keyi òbosa 
emi ijet mkpa? 
25Itọn̄ ikup inyi Awaji ibe ke mîtaba emi isibi sa me lek Okaan̄ kiji Jisọs Karais! 
Eya orọ, emi me lek n̄a, me ijọn̄ ijọn̄ ejit n̄a, emi ìre usun̄ inyi Ikan Awaji. Ire, me 
emen akpalek ijo inu nkaan̄be, emi ìre usun̄ inyi ikan eyi ijo inu. 

Rom 8 

Iluluk ugwem eyi Ekwukwu Mbuban okikpulu 

1Eya orọ, mgbọ keyi, itip-oyerebet geege ìkayaka ìkup ìnyi ebi geelek ìrere ge 
melek Jisọs Karais. 
2Mije, inan̄a me lek kè Jisọs Karais, ikan Ekwukwu Mbuban eyi òkinyi ene 
ugwem, înyan̄a emi isibi me irak ubọk ikan ijo inu eyi òkisa mkpa ijet ene. 
3Inu Ikan kè Mosis ikakọtge ìrọ, mije akpalek ijo inu kiji orọbe inyi Ikan ya iwọ, 
Awaji îrọ inu ya sa me lek îriabe Gwun̄ kan̄ gaalek inu me mbet ebilene ebi ìkirọ 
ijo inu, inyi inisa lek kan̄ igwa ngwugwa iben ijo inu ebilene isan̄a. Sa me ikeyi, 
Awaji îfieek oyerebet itip ijo inu òkup me emen ebilene, ìrere ebi ijo, 

4mè irọ otutuuk otu Ikan kè Mosis ya iso me emen kiji, inyi eji enwọnọ itip-
oyerebet, mije, eji ekiluk ugwem igọọk me nteme eyi Ekwukwu Mbuban, 
kpeyaka ikiluk igọọk me ijo ulọk eyi akpalek ijo inu kiji. 
5Ebi ìkiluk ugwem igọọk me akpalek ijo inu kiban̄ ekikeek ubọk ema mêsabe 
ikirọ inu akpalek ijo inu ya okitọ inyi ema mgbọ geelek. Ire, ebi ìkiluk ugwem 
igọọk me nteme eyi Ekwukwu Mbuban ekikeek ubọk ema mêsabe ikirọ inu 
Ekwukwu Mbuban okiteme ema mgbọ geelek. 
6Ekiket irọrọ inu akpalek ijo inu okiweek mgbọ geelek ìkisa mkpa ijet ene. Ire, 
ekiket irọrọ inu Ekwukwu Mbuban okiweek mgbọ geelek ìkisa esuuk mè 
ugwem ikakaan̄ge itata ijet ene. 
7Mije, ejit ene eyi ijo inu okikpulu ìkichacha Awaji, ìkakima irọrọ Ikan Awaji, 
ìkpokọkọt si irọ. 
8Ebi akpalek ijo inu kiban̄ okikpulu kpekikọt irọ inu òkibele Awaji ejit. 

9Ire, eyi kinyi, ìkare akpalek ijo inu kinyi okitọ ikọ inyi enyi, îre Ekwukwu 
Mbuban okitọ, mè ire Ekwukwu Awaji ikup me emen kinyi me atikọ. Ene geelek 
ikakaan̄ge Ekwukwu kè Karais me emen kan̄, ene ya ìkare ogwu eyi Karais. 
10Ire Jisọs Karais ikup me emen kinyi, akpalek kinyi îkwu, ìkpoyaka isi ikwaan̄ 
inyi ijo inu. Ire, ekwukwu kinyi òwa me ugwem, mije, enyi mîkana ebi ata irọrọ 
me isi Awaji. 
11Ire Ekwukwu Awaji ogwu òjojomo Jisọs Karais me mkpa ikiluk me emen 
kinyi, ọmọ ogwu òjojomo Jisọs Karais môtap ugwem me akpalek kinyi ya 
òbokwukwu sa me Ekwukwu kan̄ ogwu òkiluk me emen kinyi. 
12Eya orọ, bọn Nte n̄a, eji mîkaan̄ urieek ikpekpe òfo me lek ubọk iluk ugwem. 
Urieek ya ìkare iluluk ugwem igọọk me lek akpalek eyi ijo inu kiji. 
13Mije, ire enyi ikiluk ugwem kubọk akpalek ijo inu ya okiweek, enyi mêkwaan̄. 
Ire, ire enyi isa me unye eyi Ekwukwu Mbuban ikpan̄ ijo inu cha enyi ekisa 
akpalek kinyi irọ, enyi mêluk ugwem ikakaan̄ge itata. 
14Ebi geelek Ekwukwu Mbuban okikpulu, ebiba ere bọn Awaji. 

15Mije, Ekwukwu Mbuban ogwu Awaji onyibe enyi ìkporọ inyi enyi eketet 
ukpook, mè ekpọk esi enin̄ usun̄. Kpan̄asi ikeya, Ekwukwu Mbuban ìborọ inyi 
enyi ekana bọn Awaji, mè ekegwen Awaji, “Papa! Nte n̄a!” 
16Ekwukwu Awaji me lek kan̄, melek ekwukwu òkup eji me emen ekigbaan̄ 
itumu otu ge, mè ikirọ inye ibe ke eji ìre bọn Awaji. 
17Mgbọ keyi eji erebe bọn Awaji, eji mêbọkọ ìrot eyi Awaji osun̄be inyi ebi kan̄, 
mè igọọk Jisọs Karais igbaan̄ ikaan̄ uche me lek ìrot ogwu Ute osun̄be iban ọmọ. 
Mije, ire eji igọọk Karais imun̄ ufialek îmun̄be me atikọ, eji mêgọọk ọmọ si 
igbaan̄ ikaan̄ ujamgbugbo kan̄. 

Ujamgbugbo eyi mgbọ òkup me isi 

18Mfuk isan̄a, mè imun̄ ibe ke ufialek eji ekimun̄ mgbọ keyi ìkaso inu ebesa itọ 
me lek ujamgbugbo eyi Awaji obochili inyi eji. 
19Otutuuk inu geelek Awaji orombe ìkikup me mbem-lek ikikpọ mgbọ Awaji 
môsan̄abe ebi ìrere bọn kan̄ isibi ijeen̄ otutuuk ene. 
20Awaji îrọ inyi otutuuk inu îrombe ikup me irek usun̄ ere ema kpebekọt irọ inu 
geege òsibi oruru. Ìkare inu chi me lek kiban̄ eweek ikukup ikeya, îre Awaji osa 
me nkeek kan̄ isun̄ ema ikeya. Ìsun̄ ema ikeya, 
21mè ikikpọ chieen̄ ibe ke ọmọ môsan̄a ema isibi me irek usun̄ ya ere ema 
ebekup ijọ, mè isa ema itap me utelelek òkakaan̄ ujamgbugbo, eyi esun̄be inyi 
bọn Awaji. 
22Eji mîriọọn̄ ibe, mege inire mgbọ keyi, ke otutuuk inu geelek Awaji orombe 
òkito mfi me irak uga ufialek kubọk nwa-owot uman okitet. 
23Ire, ìkare ema gaalek, eji me lek kiji ebi Awaji onyibe Ekwukwu Mbuban 
kubọk adasi mfut me lek ugbana òkinu me isi, eji si mêkito mfi me emen kiji ike 
eji ekupbe me mbem-lek ikikpọ mgbọ Awaji môbọkọbe eji itap isa irọ bọn kan̄, 
mè inwene akpalek kiji. 
24Îre ikpọchieen̄ keyi eji ekaan̄be ke esa inyan̄a eji. Kpunu ene geege òkikpọ 
chieen̄ ikakaan̄ inu îwuukbe lek ikaan̄ isan̄a. Eya orọ, ikakaan̄ ikpọchieen̄ me 
lek inu eyi esabe chieen̄ imun̄ ìkare ikpọchieen̄ kubọk ge. 
25Ire, ire eji ikikpọ chieen̄ ikakaan̄ inu eji kpewuuk lek ikaan̄, eji ekikakat ejit 
ikikup ikpọ inu ya. 
26Ikeya si, îre Ekwukwu Mbuban okitap ubọk inyi eji mgbọ lek kiji owọbe. Eji 
kpekiriọọn̄ ubọk ògbegbe ibe eji ekeriaak uriaak. Ire, Ekwukwu Mbuban me lek 
kan̄ okibọkọ uriaak kiji iriaak inyi eji, mè ikito mfi òdọdọk enenen me emen 
uriaak ya, eyi ikọ otu ìkpokọt ibum ibot. 
27Awaji ogwu òkiriọọn̄ otutuuk inu òkup ene me ejit, îriọọn̄ inu òkup Ekwukwu 
Mbuban me ejit, mije, Ekwukwu Mbuban ìkibeek mbeek me ibot bọn Awaji 
igọọk me nkeek Awaji. 

Eji mîgak ebi ìkitim ikpan̄ me linyọn̄ 

28Eji mîriọọn̄ ijaan̄ lek ibe ke Awaji ìkisa otutuuk inu igbaan̄ irọ ata ikwaan̄ inyi 
ebi ìmumun̄ ọmọ me chieen̄, òrere ebi ọmọ ogwenbe ibe enerọ inu ọmọ 
odọmọbe isun̄. 
29Mije, ebi Awaji owuukbe lek iriọọn̄, ebiba ere ebi îwuukbe lek igobo isibi isun̄ 
esese, inyi enebet lek Gwun̄ kan̄, mè ekup kubọk Gwun̄ kan̄ okupbe, inyi Gwun̄ 
kan̄ ya inikup me etete kiban̄ kubọk adasi gwun̄ me etete owuwa ngwan̄. 
30Ebi îgobobe isun̄ esese cha, ebiba si ke îgwen. Ebi îgwenbe cha, ebiba si ke 
îben itip-oyerebet isan̄a me ibot. Ebi îbenbe itip-oyerebet isan̄a me ibot, ebiba 
si ke înyi ujamgbugbo kan̄. 

31Eyi Awaji orọbe otutuuk inu chi inyi eji, ìre keke ke eji ebeyaka itumu? Ire 
Awaji ikeke inyi eji, ìre ekene obokọt irọ ikeme eji? 
32Ire Awaji iria ogwu Gwun̄ inu ibe inibọkọ ufialek me ibot kiji otutuuk ene, 
ìkatet ìkaan̄, ìre Awaji ya ìkpofat inyi eji otutuuk inu geelek me ikike igbaalek 
Gwun̄ kan̄ ya înyibe eji? 
33Ìre ekene obokọt ifuk ikan ikeme ebi Awaji ogobobe inyi lek kan̄? Awaji me 
lek kan̄ okiben itip-oyerebet isan̄a ema me ibot. 
34Ìre ekene obotip ema oyerebet? Jisọs Karais ogwu òkwukwu, mè ijomo si me 
mkpa, ọmọ òwa osikibe ikweek me agan̄ ubọk ulom Awaji ikitumu ikọ ibot kiji 
inyi Awaji. 
35Ire ikeya, ìre ekene obokọt iche eji isan̄a me lek imumechieen̄ Karais okaan̄be 
me lek kiji? Ìre uyọrọlek môkọt, sà ìre uga ufialek, sà ìre saasaak, sà ìre una 
inorie, sà ìre ijeje njak, sà ìre unan, sà ìre mkpa? Kpunu inu geege òbokọt iche 
eji isan̄a me lek imumechieen̄ Karais okaan̄be me lek kiji! 
36Kubọk egebe me Ikpa Mbuban ibe, “Mije kwun̄, eji ekikup me otu mkpa egwe 
geelek; emọnọ eji kubọk arọọn̄ ebesa isi ifieek ebek.” 
37In̄-in̄, kpan̄asi ikeya, me emen inu chi geelek, eji mîgak ebi ìkitim ikpan̄ me 
linyọn̄ keyi, sa me unye kè Jisọs Karais ogwu òmumun̄ eji me chieen̄! 
38Mije, emi nriọọn̄ ijaan̄ lek ibe ke kpunu inu geege òbokọt iche eji isan̄a me lek 
imumechieen̄ Awaji, mè ìre mkpa mè ìyaka ire ugwem, mè ìre ebi osat Awaji, 
mè ìyaka ire ijo erumun̄, mè ìre inu òkukup me mgbọ keyi, mè ìyaka ire echi 
òkup me isi, mè ìre unye eyi mkpulu geelek, 
39mè ìre ere òbebene ichit, mè ìre ere òdọdọk ichit, mè ìyaka irere ofifi inu 
geelek me etete otutuuk inu geelek Awaji orombe. Kpunu inu geege obokọt iche 
eji isan̄a me lek imumechieen̄ Awaji okaan̄be me lek kiji, eyi eji ekaan̄be sa me 
lek kè Jisọs Karais Okaan̄ kiji. 

Rom 9 

Inu Awaji orọbe inyi ebi Ijeren ebi îgobobe 

1Ǹkitumu atikọ kubọk ogwu òchieek me lek kè Jisọs Karais, ǹkakan̄ ataak, ejit 
n̄a, eyi Ekwukwu Mbuban okikpulu, îrọ si inye ibe ke ìkare ataak ke nkikan̄. 
2Ejit îkifieek emi enenen, mè ikisisaak emi mgbọ geelek, mije ebi kiji, ebi Ijeren. 

3Ubọk îkupbe emi me ejit, emi me lek n̄a mâkọt ichieek ibe Awaji ifieek otu inyi 
emi, mè ifieek emi isan̄a me lek kè Karais, mije una ichechieek ebi ngwan̄ n̄a, 
ebi melek n̄a erebe akpalek ge mè eje ge, 
4ìrere ebi Ijeren, ire eya môrọ mè ema ekaan̄ ichechieek. Awaji îrọ owuwa inu 
inyi ema, ire, ema kpegban̄ utọn̄ inyi Awaji. Îre ema ke Awaji ogobo isa irọ bọn 
inyi lek kan̄, ema si ke Awaji onyi ujamgbugbo kan̄. Ema ke Awaji onyan̄a ibot 

inyi, mè inyi Ikan kan̄. Ema ke Awaji onyi unye ibe eketọbọ ebum me Uwu 
Mbuban enyi ọmọ, ema si ke Awaji ochieek use inyi. 
5Ebi nte nte ukot ikaan̄ cha eriọọn̄be erieen̄ me mfufuk ìre nte nte kiban̄. Me 
akpalek ebilene, Karais me lek kan̄ ìre si gwun̄ owot iman kiban̄. Itọn̄ ikup inyi 
Awaji ogwu òkup me ibot otutuuk inu geelek ire mgbọ ikakaan̄ge itata. Ikup 
ikeya! 
6Ikọ n̄a ìkasibi ibe ke use Awaji ìkakọt ìsi ikwaan̄ kan̄ ìso, mije, ìkare otutuuk 
ebi Ijeren ere ata ebi Ijeren. 
7Ìkayaka ìrere si otutuuk bọn owot iman kè Ebereyam ere ata bọn kè Ebereyam, 
mije, Awaji ìtumu inyi Ebereyam ibe, “Îre bọn owot iman kè Ajiki ke ebefuk 
kubọk echi kwun̄.” 
8Eya ìsibi ibe ke ìkare bọn esabe me akpalek iman ere bọn Awaji. Îre bọn 
emanbe igọọk me lek use Awaji ke ekifuk kubọk bọn kè Ebereyam. 
9Mije, mgbọ Awaji ochieekbe use ya, ìtumu ibe, “Mgbọ nsun̄be isikem, emi 
mâgwu ikom inu. Nsigwu ikom inu, Sera môman gwun̄ enerieen̄.” 
10Ìkare eya gaalek. Ute ge gaalek obon nsabọn ebirieen̄ iba Ribeka omanbe. Îre 
Ajiki, nte nte kiji ukot ikaan̄ obon ema. 
11-12Ribeka ìgbagbaan̄ nsabọn iba chi iman mgban iba. Mgbọ Ribeka okupbe me 
owot kiban̄, Awaji otutumu inyi Ribeka ibe, “Îre ogwu ugane obokisi ikwaan̄ 
inyi ogwu ijija!” Inu yi ìrọrọ iraka sabum eniman ema, me mgbọ ema 
kperọriọọn̄-nu ata inu mè ijo inu. Awaji ìrọ ikeyi igọọk me nkeek kan̄ isasa ijeen̄ 
ibe ke îre ọmọ me lek kan̄ ogobo gwun̄ ge me etete nsabọn iba cha, mè itele 
ogwulọ. Awaji ìrọ si ikeyi inyi ebi ene esa eriọọn̄ ibe ke ìkare ikwaan̄ gwun̄ ya 
orọbe ke esa igobo gwun̄ ya; ke îre me nkeek Awaji ogwu ògwegwen ọmọ 
gaalek ke esa igobo ọmọ. 
13Ikeya si ke ege me Ikpa Mbuban ibe ke Awaji ìbe, “Jekọp ke mma, Isọ ke ncha!” 

14Ìre keke ke eji ebetumu? Ìre eji mêbe ke Awaji ìkakirọ inu òtatat? In̄-in̄, eji 
kpebekọt itumu! 
15Mije, Awaji ìtumu inyi Mosis ibe, “Ogwu òneme emi ke mbato nsan; ogwu 
òneme emi si ke mbakaan̄ njijin me lek.” 
16Eya orọ, inu chi geelek ìkakire mije nkeek ebilene mè kwulukwulu ebilene, 
ìkire mije ejit nsan Awaji. 
17Mije, Awaji ìtumu inyi ogwu Fero, ogwu ubọọn̄ ebi Ijipiti, ibe, “Îre mije keyi ke 
mkpukpo owu isibi, inyi ǹsa me lek kwun̄ ǹjeen̄ unye n̄a, mè ebi ene eketumu 
erieen̄ n̄a esibi me otutuuk linyọn̄.” 
18Eya orọ, ogwu Awaji oweekbe itoto nsan ke îkito nsan, ogwu îweekbe irọrọ 
mè inye ejit, ogwa ke îkirọ inyi ejit inye. 

19Ene ge me etete kinyi môkọt ido emi ibe, “Ire ikeya, ìre keke orọ mè Awaji 
ikpọkpọ ikifieek eji ikọ? Ìre ekene okikọt isisik ibot ibe mè ekiket Awaji ikarọ 
ìso?” 
20Owu ogwu ebilene, ìre owu ìre ekene, eyi obokifọọk Awaji otu? Ìre inu ene 
orombe môkọt ikaan̄ otu ido ogwu òrorom ọmọ ibe, “Òjeje irom emi 
ikeyi?” Ìkpokọt ido! 
21Mije, me atikọ, ogwu òbot ugọn̄ îkaan̄ unye isasa owut arika ge gaalek îsan̄abe 
ibot owuwa esese ugọn̄. Môkọt isa okpọkọ ibot ugọn̄ echi mêkisa irọ inu 
òkakaan̄ umin, mè isa si ofifi okpọkọ ibot ugọn̄ echi mêkisa irọ ten̄eten̄e inu 
geelek. 
22Ikeya ke îkup si me lek inu Awaji okirọ. Awaji îweek irọrọ inyi unye kan̄ mè 
unaan̄-ejit kan̄ iriọọn̄ ubọk isibi utoon̄ enenen. Mije keya, mgbọ îkisun̄ ebi 
înaan̄be ejit inyi cha iban usen mkpa kiban̄, ikekikaan̄ ujọn̄ọ ukarajit me lek ife 
cha, mè ikime ijo inu geelek ema ekirọ. Ire Awaji ikirọ ikeya, ìre îlọ? 
23Awaji îwuuk lek igobo usini ene isibi inyi enegọọk ọmọ ekaan̄ ujamgbugbo 
kan̄, mè ikikaan̄ ejit nsan me lek ife chi. Ire Awaji ikikaan̄ ujọn̄ọ ukarajit me lek 
ebi ìkup me irak unaan̄-ejit kan̄ cha, inyi ebi ọmọ okaan̄be ejit nsan me lek esa 
me ikeya eriọọn̄ ubọk ujamgbugbo kan̄ osabe imin iyaka, ìre îlọ? 
24Eji ere ebi ife ba, ebi Awaji ogwenbe inyi lek kan̄. Eji kpere ebi Ju gaalek. Îgwen 
usini kiji inan̄a me etete ebi Ju, mè igwen usini kiji inan̄a me etete ebi ekarege 
ebi Ju. 
25Ikeyi ke Awaji otumu me otu kè Osia ogwu nriran ibe, “Ebi kpewuuk lek ire 
ebi n̄a, mâgwen ema ‘Ebi n̄a.’ Ido ebi kpewuuk lek ire ebi òma n̄a, mâgwen ema 
‘Ebi òma n̄a.’ 
26Me ere etumube inyi ema ibe, ‘Enyi kpere ebi n̄a,’ me ere yaage si ke mêgwen 
ema ‘Bọn Awaji òkup me ugwem.’ ” 
27Asaya îtaan̄ ukpo itumu ikọ ofolek ebi Ijeren ibe, “Ubọk geelek ido ebi Ijeren 
ebi 

n̄a ewabe ikup kubọk okpoon̄ agba awaji, ene inen mè inen ebi ìsisik gaalek ke 
ebenyan̄a. 
28Mije, Okaan̄-ene môsibi oyerebet me ibot ebi linyọn̄ keyi ugwat ugwat, mè irọ 
otutuuk isan̄a mgbọ yaage kpai.” 
29Awaji îtumu si sa me otu kè Asaya me adasi mgbọ ibe, “Mebe Okumugwem 
Ogwukaan̄ Inyọn̄ mè Ijọn̄ ìkasik sọntiik ibot bọn kiji inen mè inen, kè eji èkwaan̄ 
èsan̄a, mè ido kiji okana ǹrioon̄ kubọk ama Sodọm mè ama Gomora.” 

Ebi Ijeren mîjit ata etip 

30Mgbọ keyi, ìre keke ke eji ebeyaka itumu? Ikọ eji ekitumu ìsibi ibe ke ebi kpere 
ebi Ju, ebi kpekisasa lek ikakana ebi ata irọrọ, mîkana ebi ata irọrọ inan̄a me lek 
ichechieek kiban̄. 

31Ire, ebi Ju me lek kiban̄, ebi ìkiweweek ikan eyi òborọ inyi ema ekana ebi ata 
irọrọ, kpekọt ikana ebi ata irọrọ. 
32Ìre keke orọ mè ebi Ju ekakọt ìkana ebi ata irọrọ? Îre mije ema kpesa me 
ichechieek iweek ikakana ebi ata irọrọ. Kpan̄asi ikeya, ema ekirọ kubọk ke ekisa 
me ata ubọk ikwaan̄ ikana ebi ata irọrọ. Mije keyi, ema mîtọbọ ukot me lek 
“ewuuk òkitọbọ ene ukot.” 
33Ikeyi ke Awaji otumu me Ikpa Mbuban ibe, “Ìkpọ, mben ewuuk ge iyik 
me Sayọn, eyi ebi ene ebetọbọ ukot me lek; ewuuk ya oborọ inyi ema enan̄a 
erọn̄. Ire, ene geelek òtotoon̄ ejit me lek ewuuk ya, kpunu inu geege òborọ inyi 
esip itet ene ya.” 

Rom 10 

1Bọn Nte n̄a, inu mbenbe me ejit, mè ikiriaak Awaji me lek me ibot ebi Ijeren 
ìre, mè Awaji inyan̄a ema. 
2Mije, emi me lek n̄a mâkọt ikeke ata-ikọ inyi ema ibe, me atikọ, ke ema mîkaan̄ 
ulọk òmimin enenen me lek Awaji. Ire, ulọk kiban̄ ya ìkaje melek ata ifuk-ibot. 
3Ema mîtele oniin̄ ata irọrọ eyi ònan̄a me ubọk Awaji, mè ikiweek ikakana ebi 
ata irọrọ me oniin̄ eyi akpalek kiban̄ gaalek. Sa me ikeya, ema mîjit ikakana ebi 
ata irọrọ me oniin̄ eyi Awaji osan̄abe isibi. 
4Karais îra isa Ikan kè Mosis isi ire òta kan̄. Eya orọ, ikakana ebi ata irọrọ ìyaka 
inikup inyi ebi geelek ìchechieek me lek kè Karais. 

Unyan̄a ìkup inyi otutuuk ene 

5Òfo me lek ikakana ebi ata irọrọ sa me isusun̄ Ikan kè Mosis, Mosis me lek kan̄ 
ìtumu ibe, “Ene geelek òkisun̄ Ikan ìboluk si inan̄a me lek Ikan.” 
6Ire, inu ekitumu òfo me lek ikakana ogwu ata irọrọ inan̄a me ichechieek ìre 
ikeyi, “Kakitumu me ejit kwun̄ ibe: Ìre ekene obonene ifo emen inyọn̄?” (Eya ìre 
isasa Karais isibi inu me ijọn̄.) 
7“Kakitumu si ibe: Ìre ekene obokwala isibi ifo ere òdọdọk ichit?” (Eya ìre 
ibebene Karais isibi me ama ekwukwu inu me linyọn̄.) 
8Ikọ ekitumu ìre ikeyi: “Ikọ Awaji ya îgbet owu lek enenen, ìkup me otu kwun̄, 
mè ikup si me ejit kwun̄.” Etip yi ore etip eyi ichechieek eyi eji ekilook ibe: 
9Ire owu osa otu kwun̄ itumu isibi ibe ke Jisọs Karais ore Okaan̄-ene, mè ichieek 
si me ejit kwun̄ ibe ke Awaji îjomo ọmọ me mkpa, mênyan̄a owu. 
10Mije, ejit kwun̄ ke obosa ichieek, mè inwọnọ itip-oyerebet Awaji. Otu kwun̄ 
ke obosa itumu ichechieek kwun̄ isibi, mè ikaan̄ unyan̄a. 
11Ikeya ke ege me Ikpa Mbuban ibe, “Ogwu geelek òtotoon̄ ọmọ ejit me lek, 
kpunu inu geege òborọ inyi esip itet ene ya.” 

12Kpunu esese geege òkukup me etete ebi Ju mè ebi kpere ebi Ju. Okaan̄-ene 
yaage ore Okaan̄ kiban̄ otutuuk, ọmọ yaage si okisa ikpele ugbana igbana 
otutuuk ebi geelek ìgwegwen erieen̄ kan̄. 
13Mije, Ikpa Mbuban îtumu ibe, “Ene geelek ògwegwen erieen̄ Okaan̄-ene, 
mênyan̄a ene ya.” 
14Ire ikeya, ìre ema ebejeje igwen erieen̄ ogwu ema kpechieek me lek? Ofifi si, 
ìre ema ebejeje ichieek me lek ogwu ema kpewuuk lek inọ etip ofolek? Sà ìre 
ema ebejeje inọ etip ya, ire ene geege ìkasi ìlook ema etip ya? 
15Ìre ife cha ebejeje ikọt isi ilook etip ya, ire ìkakaan̄ ogwu òraria ema isibi? 
Ikeya ke ege me Ikpa Mbuban ibe, “Inunu ebi ìkilook ata etip mikijaan̄ igak eke!” 
16Ire, ìkare otutuuk ebi Ijeren ebọkọ ata etip ya itap. Ikeya ke Asaya otumu si 
ibe, “Okumugwem, ìre ekene ochieek etip kiji?” 
17Eya orọ, îre inọnọ ata etip okisa ichechieek inu. Ata etip ya ìre ata etip kè 
Karais eyi eji ekilook. 
18Ire, mâdo enyi nu, ìre ema ebi Ju kpenọ ata etip ya? Ema otutuuk ene mînọ iso 
kpai, kubọk Ikpa Mbuban orọbe inye ibe, “Ida kiban̄ îtaan̄ ikana otutuuk linyọn̄; 
ikọ kiban̄ îso ikana ntutun̄ ere geelek me linyọn̄.” 
19M̀kpọk ǹdo si, ìre ebi Ijeren kperiọọn̄ ibot usem ya? Ema mîriọọn̄! Me adasi 
irek, Awaji ìtumu me otu kè Mosis ibe, “Mâsa ido ebi ekariọọn̄ge Awaji irọ inyi 
enyi emin ejit me lek n̄a. Mâsa ido ebi kpekikọt igobo inu geege itet irọ inyi ejit 
inaan̄ enyi.” 
20Ikeya si, Asaya ìkatet ukpook itutumu ibe ke Awaji ìbe, “Ebi kpeweweek emi 
ere ebi ìmumun̄ emi, ebi kpedodo inu ofolek n̄a, ebiba ke nchili lek n̄a ijeen̄.” 
21Ire, ofolek ebi Ijeren ke Awaji otumu ibe, “M̀kpọkpọ inyana ubọk iba n̄a itele, 
ibene me ewelegwe ifit egwe, ikigwen, mè ikiriaak ebi unye-ibot kechi, ebi 
ìkikpaka ibot, ibe enu. Ema kpechieek inunu.” 

Rom 11 

Ìkare otutuuk ebi Ijeren ke Awaji ojit 

1Mâdo-nu ikọ ge: Ìre Awaji îjit ebi kan̄? In̄-in̄, eya ìkpokọt irọ! Emi me lek n̄a, 
emi ìre ogwu Ijeren, gwun̄ owot iman kè Ebereyam, ogwu otoko kè Benjamin. 
2Awaji ìkajit ebi kan̄, ebi îwuukbe lek iriọọn̄, mè igobo bene me ibebene. Ìre enyi 
kperiọọn̄ inu egebe me Ikpa Mbuban ofolek mgbọ Ilaija okitumu ikọ ikeme ebi 
Ijeren me isi Awaji? 
3Ilaija ìtumu ibe, “Okumugwem, ife chi mîkpan̄ ebi nriran kwun̄ isan̄a, mè igwak 
otutuuk ntook ngwugwa kwun̄ igwook me ijọn̄. Ìyaka inisik emi gaalek. Me 
mgbọ keyi, ema mêkiweek si ikpakpan̄ emi.” 

4Ìre keke ke Awaji ofọọk ọmọ? Awaji ìfọọk ọmọ ibe, “Nsun̄ obop ene jaaba me 
Ijeren inyi lek n̄a, ebi kpetọbọ akpatukot me ijọn̄ inyi Baali.” 
5Ikeya si, me mgbọ keyi, îkaan̄ ibot ene inen mè inen ìsisik, ebi Awaji ogobobe 
me etete ebi Ijeren isun̄ inyi lek kan̄ sa me atata nnwọn kan̄. 
6Awaji ìkigobo ene sa me atata nnwọn kan̄, ìkare sa me ikwaan̄ ene orọbe. Mije, 
ire Awaji ikisa me ikwaan̄ ene orọbe igobo ene, ìsibi ibe ke atata nnwọn ya 
ìkayaka ìre atata nnwọn. 
7Ìre keke si oyaka irọ? Inu ya eyi ebi Ijeren ekwukwulube iweek igak, kpekọt 
ikaan̄, ebi Awaji ogobobe me etete kiban̄ inyi lek kan̄ mîkaan̄. Ebibilọ cha 
mîkana ìnan, kpechieek inọnọ igwen eyi Awaji okigwen ema. 
8Mîge si me Ikpa Mbuban ibe, “Awaji îrọ inyi ema ekana ebi ndide. Ema mîkaan̄ 
chieen̄, ire, kpekisa imọọn̄ inu, ema mîkaan̄ utọn̄, ire, kpekisa inọ ikọ. Ikeya ke 
îkup mege inire chereyi.” 
9Debit si îtumu ibe mè, “Inorie ijọk kiban̄ îtet ema kubọk ufe, mè ikana si ewuuk 
òkitọbọ ene ukot inyi ema, mè ema erọn̄ enin̄ emen osusut. 
10Kè chieen̄ kiban̄ idun, inyi ema ekakọt ìmọọn̄ inu; kè udun̄ kiban̄ inwun ekpuk 
me irak ulobo ufialek ire mgbọ geelek.” 

Awaji îsan̄a ebi Ju, mè itap ebi kpere ebi Ju me irek kiban̄ 

11Mâkpọk ido si: Ìre ebi Ijeren mînan̄a irọn̄ isan̄a ire lek eyi kpebeyaka ikọt 
ibene ema igwuun̄? In̄-in̄, ìkare ikeya. Inu òkukup ìre ke, mije nrọ-nlọ kiban̄, 
unyan̄a înan̄a isi ire lek ebi kpere ebi Ju, inyi ebi Ju esa me ikeya ekaan̄ ejit mba. 
12Nrọ-nlọ ebi Ju îrọ inyi Awaji isa inu ubọọn̄ kan̄ igbana otutuuk ebi linyọn̄. 
Ichep ema ekaan̄be mije nrọ-nlọ kiban̄, îtap ebi kpere ebi Ju ubọọn̄ me emen 
ugbana eyi Awaji. Ire nrọ-nlọ ebi Ju isa ata inu chi inu, ìsibi ibe ke ugbana mômin 
enenen mgbọ otutuuk ebi Ju mêkanabe igọọk Awaji. 
13Enyi ebi kpere ebi Ju ke nkitumu ikọ yi inyi. Eyi emi nrebe ogwu otuchieen̄ 
ogwu òkilook ebi kpere ebi Ju ata etip, nkisa ikwaan̄ yi igugo lek enenen. 
14Inan̄a me irọrọ ikeya, mâtitọ ebi Ju kiji ejit, inyi ema ebene ekaan̄ ejit mba me 
lek kinyi. Usini mgbọ, usini kiban̄ mêgwu ikom, mè isa me ikeya ikaan̄ unyan̄a 
inan̄a me ubọk ikwaan̄ n̄a. 
15Îre mije ejitbe ema ke Awaji obak me lek irọ esuuk melek ebilene me otutuuk 
linyọn̄. Ire ijijit ema eyi Awaji ojitbe irọ inyi ebilene me otutuuk linyọn̄ ekana 
ebi òma melek Awaji, mgbọ Awaji môbọkọbe ema itap, ìre keke ke eya obosa 
inu? Eya môrọ inyi ebi ìkwakwaan̄ ejomo me mkpa, mè eneluk ugwem. 
16Ire usini me lek akpa ekọkọk eyi esabe irọ fituru isa igwa ngwugwa adasi mfut 
inyi Awaji ikup me mbuban, ìsibi ibe ke otutuuk akpa ekọkọk ya îkup me 
mbuban. Ikeya si, ire ugwun̄-ijọn̄ uti ikup me mbuban, otutuuk otu agọọk uti ya 
si îkup me mbuban. 

17Awaji ogwu òwowop ata uti olifu, òrere ebi Ijeren, îfieek usini otu agọọk isan̄a, 
mè isi isa otu agọọk ijo olifu oron, òrere enyi, ininwaan̄ me ere ata otu agọọk 
cha onan̄abe. Enyi enenikigọọk ata otu agọọk kechilọ ikinyinyan̄a ata inorie 
ònan̄a me lek ugwun̄-ijọn̄ ata uti olifu ya. 
18Eya orọ, ikagugo lek, mè ìkpọ otu agọọk echi efieekbe isan̄a cha chieen̄ ìsiki. 
Sabum enyi ebegugo lek, ìkeek ibe ke enyi ìre otu agọọk ikike. Ìkare enyi 
ekibeme ugwun̄-ijọn̄, îre ugwun̄-ijọn̄ okibeme enyi. 
19Usini mgbọ, enyi mêkitumu ibe, “Iin̄ ma, esọsọp otu agọọk kechilọ isan̄a inyi 
eji ekaan̄ irek.” 
20Îre atikọ! Esọp ema isan̄a mije una ichechieek kiban̄, mè iyaka isa enyi 
ininwene, mije enyi ekaan̄be ichechieek. Eya orọ, ikagumu lek mije keya. 
Kpan̄asi ikeya, ìkifieek owot. 
21Mije, ire Awaji ìkatele ema ebi ìrere otu agọọk òtitibi isibi me lek uti ya me lek 
kan̄, ìkpotele enyi si ebi esabe ininwaan̄, mè ire enyi inan̄a irọn̄. 
22Ikawuuk ibe ke Awaji ìre ogwu ata ejit, mè ire si ogwu unye-ejit. Awaji înye 
ejit me lek ebi Ijeren ebi ìnanan̄a irọn̄, mè ikaan̄ ata ejit me lek kinyi, ire enyi 
ikeke inye me ikekirọ inu òbokirọ mè ọmọ ikikaan̄ ata ejit me lek kinyi ifo isi. 
Ire enyi kpekeke inye, ìbosọsọp enyi si ifiin̄. 
23Ema ebi Ju si, ire ema itele una ichechieek kiban̄, Awaji môkpọk iyaka ema 
inwaan̄, mije, Awaji môkọt ikpọk iyaka ema inwaan̄ me irek kiban̄. 
24Eyi kinyi, enyi ìre ijo olifu oron. Awaji onenisan̄a enyi isa ininwaan̄ me lek ata 
uti olifu eyi ewowop, inu kpekirarak irọ! Ire Awaji ikat ejit irọ ojelek inu òkup 
ikeya, ìsibi ibe ke ìkpoyọt ọmọ me lek ikpọkpọk isa ebi Ijeren, ìrere otu agọọk 
uti ya me lek kan̄, ininwaan̄ me irek kiban̄, me ere ema enan̄abe me lek uti kiban̄. 

Ejit nsan Awaji ìkup inyi otutuuk ene 

25Bọn Nte n̄a, îkaan̄ udọk udọk atikọ ge nkiweek irọrọ mè enyi eriọọn̄, inyi enyi 
ekamọnọ lek kinyi kubọk enyi mîmalek iriọọn̄ inu, mije unyan̄a keyi enyi 
ekaan̄be. Unye-ibot ebi Ijeren ekinye mgbọ keyi ìkpokup ire mgbọ geelek. Òjot 
òjot otu ifuk ebi kpere ebi Ju isigwu ikom igọọk Awaji isan̄a, unye-ibot ebi Ijeren 
môta. 
26Sa me ikeya, mênyan̄a otutuuk ebi Ijeren kubọk egebe me Ikpa Mbuban ibe, 
“Ogwu Unyan̄a mônan̄a me Sayọn inu, mè inisan̄a una ukpook Awaji isan̄a me 
emen bọn owot iman kè Jekọp. 
27Mârọ inyan̄a-ibot keyi melek kiban̄ mgbọ mâmọnọbe ijo inu kiban̄ isan̄a.” 

28Ebi Ju mîjit ata etip, mè ikana ebi ochicha Awaji mije kinyi ebi kpere ebi Ju. 
Ire, sa me lek igogobo eyi Awaji ogobobe ema inyi lek kan̄, ema ìre ebi Awaji 
omabe, mije ebi nte nte kiban̄ ukot ikaan̄. 
29Mije, Awaji isigobo ene, îgobo isan̄a. Isigbana ene, îgbana isan̄a. Ìkakinwene 
ejit. 

30Enyi ebi ìkikpaka ibot inyi Awaji me adasi mgbọ mîkaan̄ ejit nsan Awaji mgbọ 
keyi, mije unye-ibot ebi Ijeren. 
31Ikeya si, mije ejit nsan Awaji okaan̄be me lek kinyi, ema mîkana ebi ìkikpaka 
ibot inyi Awaji, inyi Awaji ikaan̄ si ejit nsan me lek kiban̄ mgbọ keyi. 
32Mije, Awaji îrọ inyi otutuuk ebilene ekana ebi ìkikpaka ibot, inyi ọmọ ikaan̄ 
ejit nsan me lek otutuuk kiban̄. 

Okwa itọn̄ 

33Ìre ekene oriọọn̄ ubọk Awaji osabe ibọọn̄ ubọọn̄ iyaka? Sà ìre ekene oriọọn̄ 
ubọk iriọọn̄-inu kan̄ mè ifuk-ibot kan̄ osabe idọk iyaka? Ìre ekene obokọt igobo 
itet ubọk îkisa idọmọ inu me nkeek kan̄? Ubọk irọ inu kan̄, kpunu ogwu òbokọt 
iriọọn̄. 
34Kubọk Ikpa Mbuban otumube ibe, “Ìre ekene oriọọn̄ ejit Okumugwem? Sà ìre 
ekene obokọt iteme ọmọ nteme? 
35Ìre ekene orak ìfọọk inu inyi Awaji, eyi mêbe Awaji iniyaka ikpe?” 

36Mije, otutuuk inu geelek ìnan̄a me ubọk kan̄, otutuuk inu geelek ìkiluk ugwem 
inan̄a me ubọk kan̄, otutuuk inu geelek ìkup inyi ọmọ. Itọn̄ mè umin ikup inyi 
ọmọ mege ire mgbọ ikakaan̄ge itata! Ikup ikeya! 

Rom 12 

Ugwem ogwu òkisi ikwaan̄ inyi Awaji 

1Eya orọ, bọn Nte n̄a, mije Awaji okaan̄be ejit nsan me lek kinyi, soso, nriaak 
enyi, ìsa lek kinyi ìnyi Awaji kubọk ke esasa enyi me ògat ugwem igwa 
ngwugwa inyi Awaji, ngwugwa òkup me mbuban, mè ikibele Awaji ejit. Eyiyi 
ore isisi ikwaan̄ inyi Awaji kubọk ebi ìkaan̄ ifuk-ibot. 
2Ikayaka ìluk ugwem ìgọọk me lek orọmijọn̄ linyọn̄ keyi ofifi. Kpan̄asi ikeya, 
ìtele mè Awaji inyi enyi ayaya ejit, mè isa me ikeya inwene enyi. Mgbọ keya ke 
enyi mêkọt iriọọn̄ nkeek Awaji. Nkeek Awaji înwọn, mè ikibele Awaji ejit, mè 
iso ifuk. 
3Sa me atata nnwọn eyi Awaji onyibe emi, ǹkitumu inyi enyi ibe, ene geege 
ikamọnọ lek kan̄ ubene ubene ìsaba ìraka ubọk îgbebe. Kpan̄asi ikeya, ìfiat 
mgbọ ìkeek lek kinyi, mè ìriọọn̄ ubọk enyi ekupbe me atikọ, mè ìtọ lek kinyi 
ìgọọk me okike ichechieek Awaji onyibe enyi. 
4Ene geelek ìkaan̄ akpalek ge, melek owuwa nriro me lek. Ire, otutuuk nriro cha 
kpekigbaan̄ irọ chieen̄ ikwaan̄ ge gaalek. 
5Ikeya si, me emen kè Karais, ubọk geelek eji erebe owuwa ene, eji otutuuk ene 
ìre akpalek ge gaalek. Ene geelek me etete kiji ìkup inyi otutuuk kiji, ìkakup ìnyi 
lek kan̄ gaalek. 

6Eji ekaan̄ si uche esese esese igọọk me lek atata nnwọn Awaji onyibe eji me 
ene me ene. Ire uche ene ge ire ibeben nriran, ene ya isa ibeben nriran ya isi 
ikwaan̄ igọọk me okike ichechieek ọmọ okaan̄be. 
7Ogwu eyi kan̄ orebe isisi ikwaan̄, ene ya ikisi ikwaan̄. Ogwu eyi kan̄ orebe 
ijejeen̄ inu, ene ya ikijeen̄ inu. 
8Ogwu uche kan̄ orebe itatap ebi ene efuuk me emen, ene ya ikitap ebi ene efuuk 
me emen. Ogwu eyi kan̄ orebe isasa inu îkaan̄be ikitap ubọk inyi ebi una, ene ya 
ikichili ubọk iche inu inyi ebi una. Ogwu eyi kan̄ orebe ikpukpulu, ene ya igbala 
chieen̄, mè ikikpulu ijaan̄. Ogwu eyi kan̄ orebe ikakaan̄ ejit nsan me lek ene, ene 
ya ikisa me ubelejit ito ene nsan. 

Ijejeen̄ ofolek imumechieen̄ 

9Ikachieek ibe imumechieen̄ kinyi ire eyi ofiaan̄, ire, ire eyi atikọ. Ìcha ijo inu, 
me ìkitet ata inu ìnye. 
10Ìkikaan̄ ulọk me lek bọn Nte kinyi me ejit imumechieen̄ ngwan̄ mè ngwan̄. 
Ìkinyi ebi melek kinyi umin ìgak ubọk enyi ekinyi lek kinyi. 
11Ìkikaan̄ ulọk me isisi ikwaan̄, ikawọ lek. Ìkisa otutuuk ejit kinyi ìsi ikwaan̄ ìnyi 
Okaan̄-ene. 
12Ìkinwọọn̄ unwọọn̄ mije ikpọchieen̄ kinyi, ìkikat ejit me emen ufialek, mè 
ìkiriaak uriaak mgbọ geelek. 
13Ìkiche inu enyi ekaan̄be ìnyi ebi eyi Awaji ebi kpekaan̄ inu, mè ìkibọkọ ebi 
ichen ìtap. 
14Ìkiriaak Awaji ibe igbana ebi ìkisisaak enyi, ìkigbana ema, ikakifieek otu ìnyi 
ema. 
15Ìkibele ejit melek ebi ìkibele ejit, mè ìkifieek ejit melek ebi ìkifieek ejit. 

16Ìgọọk ebi melek kinyi ìluk me esuuk. Ikakibene lek. Ìkigọọk ebi irek kiban̄ 
osikibe igak eyi kinyi ìkigbaan̄ inu ìrọ. Ikakimọnọ lek kinyi kubọk enyi gaalek 
eriọọn̄ inu igak. 
17Ikakisa ijo inu ìyaka ìkpe ene me ijo inu eyi ene orọbe enyi. Ìmun̄ ibe ke enyi 
mîkirọ inu ònwọnwọn me chieen̄ otutuuk ene. 
18Ìkiluk me esuuk melek otutuuk ene, ire ifet, mè ikup enyi me ubọk ikọkọt irọ. 

19Bọn Nte n̄a, ikarọ ene useen̄ inu. Kpan̄asi ikeya, ìkinyi irek mè unaan̄-ejit 
Awaji isi ikwaan̄, mije, Okaan̄-ene ìtumu me Ikpa Mbuban ibe, “Îre emi mbasan̄a 
useen̄. Mâyaka ikpe.” 
20Kubọk Ikpa Mbuban otumube, “Ire uraafiọọn̄ itaka ogwu ochicha kwun̄, nyi 
inorie. Ire ebek irak, nyi inu enwọnwọ mè inwọ. Mgbọ okirọ inu chi inyi ogwu 
ochicha kwun̄, òkititiin̄ mbubuuk ukan̄ igwook ọmọ me ibot.” 
21Ikakinyi irek ibe ijo inu ikitim ikpan̄ enyi. Kpan̄asi ikeya, ìkisa ata inu ìtim 
ìkpan̄ ijo inu. 

Rom 13 

Ugwem ògbegbe ibe bọn Awaji ekaan̄ me irak mkpulu 

1Ene geelek ikisiki lek kan̄ inyi mkpulu geelek òkikpulu ọmọ, mije, kpunu 
mkpulu geege eyi ikanan̄age me ubọk Awaji. Mkpulu geelek òkikpulu me mgbọ 
keyi, îre Awaji osun̄ ema otutuuk. 
2Eya orọ, ene geelek ònyenye ibot inyi mkpulu ìnye ibot inyi inu eyi Awaji me 
lek kan̄ osan̄abe isibi. Ebi geelek ìkirọ ojelek inu òkup ikeya, ekisa oyerebet ijet 
lek kiban̄. 
3Mije, ebi ibot mkpulu kpere inu ukpook inyi ebi ìkirọ inu òtatat. Ema ìre inu 
ukpook inyi ebi ìkirọ inu ikatatge. Ire okiweek ibe ukpook ebi ibot mkpulu 
ikakitet owu, kirọ inu òtatat, inyi ema eketọn̄ owu. 
4Mije, ogwu ibot mkpulu ìre gwun̄ ikwaan̄ Awaji, ogwu Awaji osan̄abe isun̄ ibe 
ikirọ owu ata inu. Ire, ire orọ ilọ, fieek owot me lek kan̄, mije, oge akọn̄ òkup 
ọmọ me ubọk ya ìkare me ikike. Ọmọ ìre gwun̄ ikwaan̄ Awaji ogwu Awaji 
osan̄abe ibe inijeen̄ unaan̄-ejit Awaji me lek ebi ìkirọ inu ikatatge. 
5Eya orọ, îgbe ibe ene isiki ibot inyi mkpulu geelek. Ìkare mije ukpook osusut 
gaalek, îre si mije owu me lek kwun̄ oriọọn̄be ibe ke îtat irọrọ ikeya. 
6Mije keyi si orọ îgbebe ibe enyi eketip otitip ido, mije, ebi ibot mkpulu ekisa 
otutuuk mgbọ kiban̄ isi ikwaan̄ inyi Awaji. 
7Ìkpe otutuuk ene urieek geelek enyi ekaan̄be ema. Ebi enyi ekaan̄be urieek 
otitip ido, ìkpe otitip ido ìnyi. Ebi enyi ekikpe mkpukpe inyi me ibot inu enyi 
ekaan̄be, ìkikpe mkpukpe cha ìnyi ema. Ebi ìgbegbe inyinyi ulibi, ìnyi ulibi. Ebi 
ìgbegbe inyinyi umin, ìnyi umin. 

Ma ogwu melek kwun̄, mije, Usen ya îgbet 

8Ikakaan̄ ene geege urieek, îtata urieek eyi imumechieen̄ gaalek, mije, urieek 
imumechieen̄ ìkakita. Ene geelek òmumun̄ ogwu melek kan̄ me chieen̄ îrọ 
otutuuk Ikan kè Mosis iso. 
9Inu egebe me Ikan kè Mosis ibe, “Karọ ugan-nwa, kakpan̄ ene, kachiin̄ inọ, 
kakaan̄ ijo ulọk me lek inu ofifi ene okaan̄be,” mè otutuuk ofifi inu geelek egebe 
me Ikan kè Mosis, otutuuk ikan chi ìre ikan ge gaalek, eyi òrere: “Mun̄ ogwu 
melek kwun̄ me chieen̄ kubọk omun̄be lek kwun̄ me chieen̄.” 
10Ogwu òmumun̄ ene me chieen̄ ìkpokọt irọ ene ya ijo inu geege. Eya orọ, 
imumechieen̄ ore irọrọ Ikan kè Mosis iso. 
11Ìnye lek ìkirọ ikeya, mije, enyi mîriọọn̄ inu mgbọ keyi orebe. Îkem mgbọ enyi 
mênan̄abe ikeke me ilaak, mije, unyan̄a kiji îgbet enenen mgbọ keyi igak mgbọ 
eji ebenebe ikaan̄ ichechieek. 

12Eririeen̄ môniraka. Ìsik sọntiik egwe môwelebe itoon̄ ene me lek! Eya orọ, eji 
ewọọk irọrọ echi emen udun esan̄a me lek kiji, mè etap nroon̄ akọn̄ eyi mêsabe 
itim akọn̄ me utoon̄ ikarek. 
13Eji eluk ugwem òtatana me isi Awaji ubọk îgbebe ibe ekeluk me chieen̄ ikarek. 
Eji etele ijo ifit miin̄ mè òje oyet, mè inwọnwọ miin̄ isa, mè ijeje oyet, mè ugwem 
barabat, mè gọlọgọlọ eyi etim, mè etele si chieen̄ ile. 
14Kpan̄asi ikeya, ìtap Jisọs Karais kubọk ofọnti, mè ìjit irọrọ ijo ulọk cha echi 
akpalek ijo inu kinyi okitọ inyi enyi. 

Rom 14 

Eji ekakifieek bọn Nte kiji ikọ 

1Ìbọkọ gwun̄ Nte ogwu ichechieek kan̄ ikanyege ìtap kubọk ogwu melek kinyi, 
mè ikafieek ọmọ ikọ mije inu îchieekbe me ejit kan̄, eyi ikajege ìkike melek eyi 
kinyi. 
2Ichechieek ene ge môkọt inyi irek ibe ene ya ikirie otutuuk inu geelek. Ire, ofifi 
ene ogwu ichechieek kan̄ ikanyege môkọt ikirie inu ònan̄a me lek uti gaalek. 
3Ogwu òkirie inu geelek ikakpọ ogwu ìkakirie inu geelek chieen̄ ìsiki. Ogwu 
ìkakirie inu geelek ikafieek oyerebet ìtip ogwu òkirie inu geelek îmun̄be, mije, 
Awaji îbọkọ ene ya itap. 
4Owu ogwu òkisibi oyerebet me ibot gwun̄ ikwaan̄ ofifi ene, ìre owu ìre ekene? 
Îre ogwu nte uwu kan̄ gaalek obokọt iriọọn̄ mè ìre òkirọ inwọn, mè ìre ìkarọ 
ìnwọn. Ọmọ môrọ inwọn, mije, Okaan̄-ene môrọ inyi ọmọ irọ ijaan̄. 
5Ene ge môkọt ikimọnọ ibe ke usen ge îkup me mbuban igak usen kechilọ, me 
ere ofifi ene okimọnọ ibe ke otutuuk usen ìre ìkike. Ene geelek imun̄ ibe ke inu 
ọmọ ochieekbe me lek ìre eyi ejit kan̄ ochieekbe inye. 
6Ogwu òkisun̄ usen ge me mbuban igak usen kechilọ, ìkirọ ikeya inyi Okaan̄-
ene. Ogwu òkitaka anam, ìkitaka isa imin Okaan̄-ene, mije, ìkinyi Awaji itọn̄. 
Ogwu ìkakirie inu geelek, ìkirọ si ikeya inyi Okaan̄-ene, mè ikinyi Awaji itọn̄. 
7Mije, kpunu ene geege me etete kiji ogwu òkiluk ugwem inyi lek kan̄ gaalek. 
Kpunu si ogwu òkikwu mkpa inyi lek kan̄ gaalek. 
8Ire eji igat ugwem, eji egat inyi Okaan̄-ene. Ire eji ikwu mkpa, eji ekwu si inyi 
Okaan̄-ene. Eya orọ, mè ìre eji ekup me ògat ugwem, mè ìre eji ekwakwaan̄, eji 
ìre eyi Okaan̄-ene. 
9Îre mije keyi ke Jisọs Karais okwu, mè iyaka ijomo me mkpa, inyi ọmọ inire 
Okaan̄-ene inyi ebi ìkwakwaan̄, mè ebi ìkup me ugwem. 
10Ire ikeya, ìre owu òjeje ikifieek gwun̄ Nte kwun̄ ikọ? Sà ìre owu òjeje ikikpọ 
gwun̄ Nte kwun̄ chieen̄ isiki? Mije, eji otutuuk ene mêkeke me isi ogboon̄ 
oyerebet Awaji, mè Awaji isibi eji oyerebet me ibot. 

11Okumugwem ìtumu me Ikpa Mbuban ibe, “Kè lek ugwem n̄a, ene geelek 
môtọbọ ekpe me isi n̄a; otu geelek môtumu isibi ibe ke emi nre Awaji.” 
12Eya orọ, ene geelek me etete kiji ìbofuk ifuk eyi ibot kan̄ inyi Awaji. 

Eji ekarọ inyi gwun̄ Nte kiji inan̄a irọn̄ 

13Eya orọ, eji ekayaka ìfieek bọn Nte kiji ikọ. Kpan̄asi ikeya, ìtumu ìfieek ibe ke 
enyi kpeberọ inu geege òbokana ukput inyi gwun̄ Nte kinyi, mè irọ inyi inan̄a 
irọn̄ inin̄ me emen ijo inu. 
14Emi kubọk ogwu ògọgọọk Jisọs igbaan̄ ire ge, nriọọn̄ ijaan̄ lek ibe ke kpunu 
inorie geege òkukup me lek kan̄, mè ire inorie ikatanage me isi Awaji. Ire, ire 
ikaan̄ ogwu ifuk inu ge kubọk inu ikatanage me isi Awaji, me lek ene ya, inu ya 
si ìkatana me isi Awaji. 
15Ire inu owu okirie ikisisaak gwun̄ Nte kwun̄, ìsibi ibe ke owu òkayaka ìrọ inu 
me imumechieen̄. Kasa me lek inorie okirie ìjijaka ugwem gwun̄ Nte kwun̄ 
ogwu Jisọs Karais okwube mkpa me ibot. 
16Kachieek ibe inu owu okimọnọ kubọk ata inu iyaka inikana inu ebi ene 
ekitumu ibe ke îre ijo inu. 
17Mije, mkpulu eyi Awaji ìkagbaan̄ me lek inu irerie mè inwọnwọ, ire, ìkido ata 
irọrọ, mè esuuk, mè unwọọn̄ echi Ekwukwu Mbuban okinyi. 
18Mije, ene geelek òkisi ikwaan̄ inyi Karais me oniin̄ òkup ikeyi ìre ogwu Awaji 
okibele ejit me lek, mè ire si ogwu inu kan̄ okineme ebilene. 
19Eya orọ, ubọk geelek eji ekọtbe, eji ekerọ inu echi òbokitap esuuk, mè echi 
òbokinama eji mè ebi melek kiji inye. 
20Kajijaka ikwaan̄ Awaji mije inorie. Otutuuk inorie geelek îtana me isi Awaji. 
Ire, ìkatat ibe ene irie inorie eyi òborọ inyi ofifi ene inan̄a irọn̄. 
21Înwọn enenen ire owu òkataka anam, òkanwọ miin̄, òkarọrọ si ofifi inu geege 
eyi môrọbe inyi gwun̄ Nte kwun̄ inan̄a irọn̄. 
22Eya orọ, ire ikaan̄ inu geelek owu ochieekbe me lek ofolek inu chi, sun̄ nyi lek 
kwun̄ melek Awaji. Uga ubelejit okup inyi ene geelek ikatipge lek kan̄ oyerebet 
sa me lek inu îbọkọbe itap inyi lek kan̄. 
23Ire, ire ikaan̄ ogwu ikaan̄ ejit iba ofolek inu îkirie, Awaji îtip ene ya oyerebet, 
mije, ìkasa me ichechieek ìrie inu ya, bak me lek, irọrọ geelek eyi ikanan̄age me 
ichechieek ìre ijo inu. 

Rom 15 

Ìkitap ubọk ìnyi bọn Nte kinyi, ikakikeek lek kinyi gaalek 

1Îgbe ibe eji ebi ìkekeke inye me ichechieek ekeme nrọ-nlọ òkup me emen ebi 
kpekeke inye me ichechieek, me ekakeekge ubelejit eyi akpalek kiji. 

2Ene geelek me etete kiji ikirọ inyi ejit ibele ogwu melek kan̄, mè ikirọ ene ya 
ata inu, mè inama ichechieek ene ya ibene. 
3Mije, Jisọs Karais me lek kan̄ ìkaweek ubelejit eyi lek kan̄ gaalek, kubọk egebe 
me Ikpa Mbuban ibe: “Otutuuk unyechieen̄ ebi ene ekinyi owu ìnikikeme emi.” 
4Mije, inu geelek egebe me Ikpa Mbuban me ukot ikaan̄, ege isasa ijeen̄ eji inu 
eyi òbokikat eji ejit, mè ikitap eji efuuk me emen, inyi eji esa me ikeya ekaan̄ 
ikpọchieen̄. 
5Kè Awaji ogwu òkikat ene ejit, mè ikitap ene efuuk me emen, irọ inyi enyi 
otutuuk ene egbaan̄ eluk me ejit ge me mgbọ keyi enyi ekigọọk Jisọs Karais, 
6inyi enyi otutuuk ene egbaan̄ esa ejit ge, mè ida ge etọn̄ Awaji ogwu òrere Nte 
Okaan̄ kiji Jisọs Karais. 
7Me mgbọ yi, ìbọkọ ebi melek kinyi ìtap, kubọk Jisọs Karais obọkọbe enyi itap, 
inyi itọn̄ ikup inyi Awaji. 
8Mije, ǹkitumu atikọ inyi enyi ibe ke Karais îkana gwun̄ ikwaan̄ inyi ebi Ju, 
inenirọ use Awaji ochieekbe ebi nte nte kiban̄ ukot ikaan̄ inye, inyi ema esa 
eriọọn̄ ibe ke Awaji ìre ogwu atikọ. 
9Sa me ikeyi ebi kpere ebi Ju mêtọn̄ Awaji mije ejit nsan kan̄, kubọk Ikpa 
Mbuban otumube ibe, “Mije keyi, mâtọn̄ owu me etete ebi kpere ebi Ju; mâkọt 
okwa itọn̄ erieen̄ kwun̄.” 
10Ofifi si, Ikpa Mbuban îtumu ibe, “Enyi ebi kpere ebi Ju, ìgọọk ebi eyi Awaji 
ìnwọọn̄ unwọọn̄.” 
11Ikpa Mbuban îtumu me ofifi ere si ibe, “Otutuuk kinyi ebi kpere ebi Ju, ìtọn̄ 
Okumugwem, mè ìkọt okwa ìtọn̄ ọmọ, enyi ebi otutuuk ido geelek.” 
12Ofifi si, Awaji îtumu me otu kè Asaya ogwu nriran ibe, “Gwun̄ owot iman kè 
Jesi ge mônan̄a isibi; ọmọ ore ogwu òbonikpulu ebi ido geelek me linyọn̄. Ebi 
ido geelek me linyọn̄ ebekaan̄ ikpọchieen̄ me lek kan̄.” 
13Kè Awaji ogwu òkinyi ene ikpọchieen̄, inyi enyi òjot òjot unwọọn̄ mè esuuk, 
mè irọ inyi ikpọchieen̄ enyi ekaan̄be me lek kan̄ ikpọkpọ ikimin, sa me unye eyi 
Ekwukwu Mbuban. 

Pọọlu ìre gwun̄ ikwaan̄ kè Karais me etete ebi kpere ebi Ju 

14Bọn Nte n̄a, emi me lek n̄a nchieek ibe ke enyi me lek kinyi mîkaan̄ ata ejit, mè 
inwọn me ugwem, mè ikaan̄ òjot òjot ifuk-ibot. Nriọọn̄ si ibe ke enyi mîso ebi 
mêkọtbe ikijeen̄ lek kinyi inu. 
15Ire, ǹge ikpa keyi ijet enyi, inyi ǹsa irek keyi ǹkpọk ǹkeek enyi usini ikọ òkup 
me uyọt, eyi mwuukbe lek itumu inyi enyi. Ǹkatet ukpook, ǹnyenye otu ikitumu 
ikọ keyi, mije atata nnwọn eyi Awaji onyibe emi, 
16mè isa emi irọ ogwu ikwaan̄ kè Jisọs Karais me etete kinyi ebi kpere ebi Ju. 
Ǹkirọ ikwaan̄ ilolook ata etip me etete kinyi, kubọk ogwu ngwugwa eyi Awaji, 

inyi enyi ekana inu esabe igwa ngwugwa òkibele Awaji ejit, mije, Ekwukwu 
Mbuban îgwọk enyi itana, mè isun̄ enyi me mbuban. 
17Mije keyi, ǹkisa ikwaan̄ nkisi inyi Awaji ibaan̄ alọm mije kè Jisọs Karais. 

18Me atikọ, emi m̀kpatumu ofifi ikọ geege ilọ me lek ikọ ofolek ikwaan̄ Karais 
osabe emi irọ me etete ebi kpere ebi Ju, mè irọ inyi ema enesiki ibot enyi Awaji. 
Karais ìrọ inu yi sa me ikọ otu n̄a, mè irọrọ n̄a, 
19mè unye esese inu ukechieen̄, mè uyeke inu, mè sa me unye eyi Ekwukwu 
Mbuban. Ikeya ke mbene me Jeruselem ijijen̄e ikana otutuuk ere isi igwook me 
agan̄ ekigwen Ilirikum, mè ilook ata etip kè Karais iso otutuuk ere cha. 
20Ulọk òmimin emi me ejit ichit bene me ibebene ìre isasa ata etip kè Jisọs 
Karais isi ilook me ere ebi ene kpewuuk lek ilook, inyi nkatumu ikọ Awaji me 
ere ofifi ene owuukbe lek itọbọ ọdọ. 
21Ire, ege me Ikpa Mbuban ibe, “Ebi kpekpa inu ofolek kan̄ inyi, mêmun̄, ebi 
kpewuuk lek inọ ikọ kan̄ mêgobo itet.” 
22Me atikọ, eyiyi ore inu òtetet emi ikaan̄ owuwa mgbọ, inyi nkakọt ìnu ìnimun̄ 
enyi. 

Pọọlu îtọt isisi Rom 

23Ire, îwuuk lek ikilọlọk emi imumun̄ enyi karake owuwa acha òraraka. Eya orọ, 
mgbọ keyi nkayakage ìkaan̄ ikwaan̄ geege irọrọ me agba agan̄ kechi, ǹkiweek 
inunu inimun̄ enyi. 
24Ǹkitọt igbagba ikpọ enyi mgbọ mbaraka isi Sipen. Me oniin̄ ije n̄a, mâgba Rom 
inigọọk enyi ikup sọnja mgbọ. Nsinwọọn̄ enyi isan̄a, mânenije ije n̄a isi Sipen. 
Ǹkikpọ chieen̄ ibe ke enyi mêtap ubọk inyi emi, inyi ije ya ifet. 
25Ire, me mgbọ keyi, ǹkup me oniin̄ ije, m̀basa inu ijet bọn Awaji ìkup me 
Jeruselem. 
26Mije, ebi ntitiin̄ Awaji ìkup me agan̄ Mesidonia mè agan̄ Akaya mîsa me ata 
ejit ititiin̄ inu iria ibe esa esi eche enyi ebi ìkup me una me etete ebi ntitiin̄ Awaji 
ìkup me Jeruselem. 
27Ema gaalek etumu ifieek me ejit kiban̄, mè irọ. Me atikọ, îgbe ibe ema etap 
ubọk enyi ebi ugbọọn̄ ìkup me ntitiin̄ Awaji me Jeruselem. Mije, ire ebi Ju iche 
usini ugbana Awaji eyi ema ekaan̄be inyi ebi kpere ebi Ju, îgbe si ibe ebi kpere 
ebi Ju eche usini ugbana linyọn̄ keyi eyi ema ekaan̄be enyi ebi Ju. 
28Nsirọ ikwaan̄ keyi isan̄a, mè imun̄ ibe ke nkana uche ikpoko yi itap ema me 
ubọk, mânibene ije isi Sipen, mè igba itọp enyi amọn. 
29Nriọọn̄ ibe, mgbọ mânube, ke mâsa òjot òjot ugbana kè Jisọs Karais igbaalek 
inu. 

30Bọn Nte n̄a, nsa me erieen̄ Okaan̄ kiji Jisọs Karais, mè imumechieen̄ eyi 
Ekwukwu Mbuban okinyi, iriaak enyi ibe, soso, ìgọọk emi ìriaak uriaak ìnye me 
ibot n̄a, ìsa ìtap ubọk ìnyi emi me emen ufialek n̄a. 
31Ìriaak Awaji ibe inyan̄a emi isibi me ubọk ebi kpechieek me lek kè Jisọs Karais 
me Judia, mè Awaji irọ mè bọn Awaji ìkup me Jeruselem ebọkọ inu chi nkisa ijet 
ema me atata. 
32Ire ineme Awaji, nsikana uche chi inyi ema isan̄a, mgbọ ya ke mbanikọt ije me 
unwọọn̄ inu me lek kinyi, inyi enyi melek n̄a egbaan̄ ebele ejit, mè ekaan̄ aya 
efuuk. 
33Awaji ogwu òkinyi ene esuuk ikup melek kinyi otutuuk ene. Ikup ikeya! 

Rom 16 

Òta amọn 

1Ǹkiweek ibe enyi eriọọn̄ gwun̄ Nte kiji enenwaan̄ ekigwen Fibi, òrere ogwu 
ntap-ubọk me ntitiin̄ Awaji òkup me ama Kenkiriye. 
2Soso, ìbọkọ ọmọ ìtap me erieen̄ Okaan̄-ene ubọk ògbegbe ibe ebọkọ gwun̄ eyi 
Awaji etap, mè ìtap ubọk ìnyi ọmọ me inu geelek òkup ọmọ me uyọt. Mije, ọmọ 
îtap ubọk enenen inyi owuwa ene, mè itap si inyi emi. 
3Ìtọp Pirisila mè Akwila amọn ìnyi emi. Îre ema melek n̄a ekigbaan̄ isi ikwaan̄ 
inyi Jisọs Karais. 
4Ema mîsa ugwem kiban̄ isun̄ inu ikike, inyi ema ekọt etap ubọk enyi emi. Ejit 
îbele emi enenen mije kiban̄. Ìkare emi gaalek nkitọn̄ ema, otutuuk ebi ntitiin̄ 
Awaji ìkup me ido ebi kpere ebi Ju si mîbele ejit enenen me lek kiban̄. 
5Ìtọp si ebi ntitiin̄ Awaji eyi òkup me uwu kiban̄ amọn ìnyi emi. Ìtọp ata ogwu 
une n̄a, Epenitọs, amọn ìnyi emi. Ọmọ ore adasi ene òchechieek me lek kè Jisọs 
Karais me otutuuk agan̄ Esia. 
6Ìtọp Meri amọn ìnyi emi. Ọmọ îsa otutuuk unye kan̄ isi ikwaan̄ inyi enyi. 

7Ìtọp Andọrọnikọs mè Junias amọn ìnyi emi. Ema ìre ebi Ju ama n̄a, ebi melek 
n̄a ekupbe me uwu mkpọn. Ema ìre ebi eriọọn̄be erieen̄ me etete ebi otuchieen̄. 
Ema edasi n̄a ikana ebi eyi Karais. 
8Ìtọp Ampilietọs amọn ìnyi emi. Ọmọ ìre ogwu mmabe enenen me emen Okaan̄-
ene. 
9Ìtọp Ọbanọs amọn ìnyi emi. Ọmọ melek kiji ekigbaan̄ isi ikwaan̄ inyi Karais. 
Ìtọp si ata une n̄a Sitakis amọn ìnyi emi. 
10Ìtọp Apelis amọn ìnyi emi. Ọmọ ìre ogwu eroon̄be ikpọ, mè imun̄ ibe ke îsiki 
ibot inyi Karais. Ìtọp ebi ototun̄ ukan̄ kè Arisitobulọs amọn ìnyi emi. 

11Ìtọp Erọdiọn, ogwu ama n̄a, amọn ìnyi emi. Ìtọp ebi ototun̄ ukan̄ kè Nasisọs 
ebi ìkup me emen Okaan̄-ene amọn ìnyi emi. 
12Ìtọp Tarafina melek Tarafosa amọn ìnyi emi. Ebibaan̄ chi mîkwukwulu 
enenen me irọrọ ikwaan̄ Okaan̄-ene. Ìtọp ata une n̄a Pesis amọn ìnyi emi. Ọmọ 
si ìre ofifi enenwaan̄ òtatap lek isi ikwaan̄ Okaan̄-ene enenen. 
13Ìtọp Rufọs amọn ìnyi emi. Ọmọ ìre ogwu ikwaan̄ ogwu Okaan̄-ene ogobobe 
inyi lek kan̄. Ìtọp si ogwu uga amọn ìnyi emi. Ọmọ îre si uga inyi emi. 
14Ìtọp Asinkiritọs, mè Felegọn, mè Emes, mè Patorobas, mè Emas, mè bọn Nte 
ebi melek kiban̄ amọn ìnyi emi. 
15Ìtọp Filologọs, mè Julia, mè Neriọs, mè ogwu ngwan̄ enenwaan̄, mè Olimpas, 
mè otutuuk bọn Awaji ìkup melek kiban̄ amọn ìnyi emi. 
16Ìkat lek kinyi, mè ìtọp lek kinyi amọn me oniin̄ òkup mbuban ìnyi emi. 
Otutuuk ntitiin̄ kè Karais mîtọp enyi amọn isan̄a. 

Òta nteme 

17Ǹkiriaak enyi, bọn Nte n̄a ibe, soso ìgbala chieen̄ me lek ebi ìkitap icheche lek, 
mè ikiwuwọlọ ichechieek ebi ene, mè ikije ikeme ijejeen̄ ya enyi ebọkọbe. Ìsan̄a 
lek kinyi me lek kiban̄. 
18Mije, ìkare Karais Okaan̄ kiji ke ema ekitọbọ ebum inyi. Îre ulọk kiban̄ ke ema 
ekitọbọ ebum inyi. Ema ekisa unin̄i otu, mè ikọ ofiaan̄ ikileke ekiket ebi 
kperiọọn̄ ofiaan̄ kiban̄. 
19Etip kinyi òkitaan̄ ikana ere geelek ibe ke enyi mîsiki ibot inyi ata etip enenen. 
Eya orọ, ejit îbele emi enenen mije kinyi. Ire, ìgbala chieen̄. Ǹkiweek ibe enyi 
ekerọ ata inu kubọk ebi ìriọọn̄ inu. Ǹkaweek ibe enyi eriọọn̄ inu geege ofolek 
ijo inu. 
20Ìkpofiin̄ mgbọ Awaji ogwu òkinyi ene esuuk môkpukpukube Setan me irak 
ukot kinyi. Atata nnwọn Okaan̄ kiji Jisọs ikup melek kinyi! 
21Timọti, ogwu melek n̄a ekigbaan̄ isi ikwaan̄, îtọp enyi amọn. Lusiọs, mè Jasin, 
mè Sosipata, ebi ama n̄a, mîtọp enyi amọn si. 
22Emi Tetiọs ogwu ògege ikpa yi inyi Pọọlu, ntọp enyi amọn si. 

23Gayọs, ogwu òsa me ata ejit inyi emi melek ebi ntitiin̄ Awaji irek me uwu kan̄, 
îtọp enyi amọn si. Irasitọs ogwu òkisun̄ ikpoko ikwaan̄ ama, mè Kwọtọs gwun̄ 
Nte kiji enerieen̄ mîtọp enyi amọn si. 
24[Atata nnwọn Okaan̄ kiji Jisọs Karais ikup melek kinyi otutuuk ene. Ikup 
ikeya!] 

Uriaak eyi itọn̄ 

25Mgbọ keyi, eji etọn̄ Awaji ogwu òbokọt irọ inyi enyi ekeke enye me ichechieek 
sa me ata etip kè Jisọs Karais eyi nkilook igọọk me lek nlelet inu echilibe ijeen̄ 
emi. Awaji ìlelet udọk udọk inu yi karake ukot ikaan̄. 

26Ire, me mgbọ keyi, mîchili nlelet udọk udọk inu yi ikpọk mbum. Sa me lek inu 
ebi nriran egebe, mîchili inu yi ijeen̄ otutuuk ido geelek igọọk me ida Awaji 
ogwu mgbọ ikakaan̄ge itata onyibe, inyi otutuuk ebi ido geelek me linyọn̄ esa 
me ikeya echieek, mè esiki ibot enyi Awaji. 
27Itọn̄ ikup inyi Awaji ogwu ọmọ gaalek oriọọn̄be inu ichit, sa me lek kè Jisọs 
Karais! Ikup ikeya! 

I Kọr 

I Kọr 1 

1Emi Pọọlu, ogwu Awaji osabe me nkeek kan̄ igwen ibe inire ogwu otuchieen̄ 
kè Jisọs Karais, emi mè Sọsitenis gwun̄ Nte kiji 
2ege ikpa etip keyi ijet enyi ebi ntitiin̄ Awaji òkup me ama Kọrint, ebi Awaji 
osan̄abe isun̄ esese inyi lek kan̄ sa me lek kè Jisọs Karais, mè igwen ibe eneluk 
ugwem òkup me mbuban. Eji ege ikpa yi inyi enyi melek otutuuk ebi geelek 
ìkigwen erieen̄ Okaan̄ kiji Jisọs Karais, ogwu òrere Okaan̄ kiban̄, mè ire si Okaan̄ 
kiji. 
3Atata nnwọn mè esuuk eyi ònan̄a me ubọk Awaji ogwu òrere Nte kiji, mè 
Okaan̄-ene Jisọs Karais ikup melek kinyi. 

Pọọlu îtọn̄ Awaji me ibot ebi ntitiin̄ Awaji ìkup me Kọrint 

4Nkitọn̄ Awaji mgbọ geelek me ibot kinyi, mije atata nnwọn eyi înyibe enyi sa 
me lek kè Karais Jisọs. 
5Mije, inan̄a me lek kè Karais, enyi mîbọọn̄ ubọọn̄ enenen me oniin̄ geelek, ìrere 
me otu itumu-ikọ kinyi geelek, mè ifuk-ibot kinyi geelek. 
6Îsibi utoon̄ ibe ke etip ofolek Karais eyi enyi ebọkọbe itap îtibi ugwun̄-ijọn̄ me 
emen kinyi. 
7Eya orọ, kpunu uche eyi Ekwukwu Mbuban geege ònanan enyi me mgbọ keyi 
enyi ekikup ikpọ mgbọ Awaji môchilibe Okaan̄ kiji Jisọs Karais ijeen̄ eji. 
8Ọmọ môtet enyi ikaan̄ inye mege ire òta mgbọ, inyi ekamun̄ okpa geege me 
emen kinyi me usen ọmọ, Okaan̄ kiji Jisọs Karais, môkpọkbe inu. 
9Awaji ogwu ògwegwen enyi ibe enyi enegọọk Gwun̄ kan̄ Jisọs Karais egbaan̄ 
inu erọ îgbe ogwu etoon̄be ejit me lek. 

Nteme ofolek icheche lek me ntitiin̄ Awaji 

10Bọn Nte n̄a, nsa erieen̄ Okaan̄-ene Jisọs Karais iriaak enyi ibe enyi otutuuk ene 
ere otu ge, inyi icheche lek ikakup me etete kinyi, inyi enyi egbaan̄ ere ge ejaan̄ 
lek, mè ekaan̄ ejit ge, mè ekiket ge. 
11Bọn Nte n̄a, usini ebi ìnan̄a me ototun̄ ukan̄ kè Kolowi mîkpa inyi emi ibe ke 
owuwa ibaak òwa me etete kinyi. 
12Ikọ nkitumu ìre ke usini kinyi ekibe, “Emi ǹkigọọk Pọọlu.” Usini ekitumu ibe, 
“Emi ǹkigọọk Apọlọs.” Usini ekitumu ibe, “Emi ǹkigọọk Pita.” Sà usini ene 
ekitumu si ibe, “Emi ǹkigọọk Karais.” 
13Ìre mîche Karais? Ìre Pọọlu ke egon ikpan̄ me uti nkwurieen̄ mije kinyi? Sà ìre 
me erieen̄ kè Pọọlu ke egwook enyi mun̄? 
14Ntọn̄ Awaji ibe ke ǹkagwook ene geege mun̄ me etete kinyi, ilọ me lek 
Kirisipọs mè Gayọs gaalek. 

15Eya orọ, kpunu ogwu òbotumu ibe ke emi ǹsa me erieen̄ n̄a igwook enyi mun̄. 

16Iin̄, nkeek si ibe ke îre emi ngwook ebi ototun̄ ukan̄ kè Sitifanas mun̄. Isan̄a 
me lek kè ebibi, ǹkayaka ìkeek ibe ke ngwook ebi ofifi ife mun̄. 
17Karais ìkaria emi ìnu ibe emi ǹnengwook ene mun̄. Ìria emi inu ibe emi 
ǹnenlook ata etip, mè nkasa ikọ iriọọn̄-inu ebilene ìlook ata etip ya, inyi mkpa 
eyi Karais okwube me inyọn̄ uti nkwurieen̄ ikakana inu kpunube unye me 
emen. 

Karais ore unye mè iriọọn̄-inu eyi Awaji 

18Ata etip ofolek mkpa eyi Karais okwube me inyọn̄ uti nkwurieen̄ ìre inu 
burubut isa inyi ebi ìbechechep. Ire, me lek kiji ebi ekinyanyan̄a isibi, ata etip 
ya ìre unye eyi Awaji. 
19Ege me Ikpa Mbuban ibe, “Mâjijaka iriọọn̄-inu ebi ìriọọn̄ inu; Mârọ inyi ifuk-
ibot ebi ìkween̄ uga ikpa ikayaka ìkup me lek inu geege.” 
20Mọmọ ebi ìriọọn̄ inu cha? Mọmọ ebi ìkween̄ uga ikpa cha? Sà ebi uga ifan̄a 
ibot ikpa eyi linyọn̄ mgbọ keyi cha ekup me owa? Me atikọ, Awaji îjeen̄ ibe ke 
iriọọn̄-inu eyi linyọn̄ keyi ìre burubut. 
21Me iriọọn̄-inu eyi Awaji, Awaji ìkasun̄ ibe ebi linyọn̄ esa me iriọọn̄-inu eyi 
kiban̄ eriọọn̄ ọmọ. Eya orọ, îbele Awaji ejit isasa me lek burubut ikọ eyi eji 
ekitumu inyan̄a ebi geelek ìchechieek. 
22Ebi Ju ekiweek imumun̄ uyeke uyeke inu ijejeen̄ sabum ema ènechieek ibe ke 
ata etip yi ìre atikọ. Ikeya si, ebi Giris ekiweek isasa ifuk-ibot ebilene igobo ata 
etip yi itet. 
23Ire, ata etip eji ekilook ebi ene ìre ata etip ofolek kè Karais ogwu egonbe ikpan̄ 
me inyọn̄ uti nkwurieen̄. Eya orọ, ata etip yi ìre njijọ inu me lek ebi Ju, mè ire 
inu burubut me lek ebi ekarege ebi Ju. 
24Ire, me lek ebi Awaji ogwenbe, ebi Ju mè ebi kpere ebi Ju, Karais ore unye eyi 
Awaji, mè ire si iriọọn̄-inu eyi Awaji. 
25Ire ebi ene ikimọnọ ibe ke inu yi Awaji orọbe ìre inu burubut, burubut eyi 
Awaji îgak iriọọn̄-inu ebilene. Ofifi si, ire ebi ene ikimọnọ ibe ke Awaji îdek, 
idedek eyi Awaji odekbe înye igak unye geelek ebilene ekaan̄be. 
26Bọn Nte n̄a, ìkeek-nu ojelek ife enyi erebe sabum Awaji onigwen enyi! Me 
chieen̄ ebilene, owuwa kinyi kpere ebi ìriọọn̄ inu, owuwa kinyi kpere ebi isi ile, 
ebi ìkakaan̄ unye isasa ikitọ ikọ, owuwa kinyi si kpemiin̄ me irek. 
27Ire, Awaji ìgobo ebi ebi linyọn̄ emọnọbe kubọk ebi burubut, inyi esip itet ebi 
ìriọọn̄ inu, mè igobo si ebi ìdedek me linyọn̄, inyi esip itet ebi unye. 
28Awaji ìgobo inu òsisiki ichit me linyọn̄ keyi, mè inu echi ebi linyọn̄ ekpọbe ilọ 
chieen̄, mè inu echi ikarege inu geege, isa irọ inyi inu ebi linyọn̄ esabe igwen inu 
ikayaka ìkup me lek inu geege. 

29Awaji ìrọ ikeyi inyi ene geege ikagugo lek me isi kan̄. 

30Îre Awaji orọ mè eji egọọk Jisọs Karais egbaan̄ ere ge. Ọmọ si orọ inyi eji ekaan̄ 
iriọọn̄-inu, mè ekana ebi ata irọrọ, sa me lek kè Jisọs Karais. Sa me lek kè Karais 
si ke eji ekana ebi ìkup me mbuban. Karais si ofaka eji isibi me irak ubọk ijo inu. 
31Îre mije keyi ke Ikpa Mbuban otumu ibe, “Ogwu geelek òbogugo lek, igugo lek 
mije inu echi Okumugwem orọbe.” 

I Kọr 2 

1Bọn Nte n̄a, mgbọ nnube me ere kinyi inilook enyi etip ofolek udọk udọk atikọ 
eyi Awaji, ǹkasa utop otu ikọ mè uga iriọọn̄-inu ìnitumu ikọ isasa inwene enyi 
ejit. 
2Mije, mgbọ nkupbe melek kinyi, ǹtutumu ifieek me ejit n̄a ibe ke ǹkabakeek 
ekiket ofolek inu geege, ilọ me lek kè Jisọs Karais, ògak ge, mkpa eyi ọmọ 
okwube me inyọn̄ uti nkwurieen̄. 
3Ǹnu me lek kinyi kubọk ogwu òwọwọ idek, mè ikitet ukpook, mè ikiran enenen 
mije ukpook. 
4Mgbọ nnube inijeen̄ enyi inu, mè ilook enyi ata etip, ǹkasa me iriọọn̄-inu mè 
ikọ ekisa inwene ene ejit ìnu me lek kinyi. Ire, ǹnu melek ikpele unye eyi 
Ekwukwu Mbuban eyi enyi emun̄be. 
5Eya orọ, ichechieek kinyi ìkanan̄a me lek iriọọn̄-inu ebilene, ìnan̄a me lek unye 
eyi Awaji. 

Ikọ ofolek iriọọn̄-inu eyi Awaji 

6Eji ekitumu ikọ òkinyi ene iriọọn̄-inu inyi ebi ìmimiin̄ iso me emen inu eyi 
Awaji. Ire, ìkare iriọọn̄-inu eyi linyọn̄ mgbọ keyi, ìkare si iriọọn̄-inu eyi ebi ibot 
mkpulu eyi linyọn̄ mgbọ keyi, ebi unye kiban̄ obokana inu ikike. 
7Ire, eji ekitumu ikọ ofolek nlelet iriọọn̄-inu eyi Awaji, eyi Awaji oletbe me 
chieen̄ ebilene mè itumu ifieek, karake sabum enirom linyọn̄, ibe ke ọmọ 
môchili ijeen̄ eji me ukot keyi, inyi eji esa me ikeya ekaan̄ ujamgbugbo kan̄. 
8Me etete ebi ìkikpulu linyọn̄ me ukot keyi, kpunu ogwu òkọkọt igobo iriọọn̄-
inu ya itet. Ire ema mekọt igobo itet, ema kpemetet Okaan̄-ene, ogwu òkaan̄ 
otutuuk ujamgbugbo, igon ikpan̄ me inyọn̄ uti nkwurieen̄. 
9Ubọk geelek, mîge si me Ikpa Mbuban ibe, “Inu echi Awaji onen̄ebe isun̄ iban 
ebi ìmumun̄ ọmọ me chieen̄, kpunu chieen̄ ene geege òrarak imun̄, kpunu utọn̄ 
ene geege òrarak inọ, kpunu ejit ene geege òbokọkọt ikeek ubọk inu cha osabe 
ikup.” 
10Ire, îre eji ke Awaji ochili inu chi ijeen̄, sa me unye eyi Ekwukwu Mbuban kan̄. 
Mije, îre Ekwukwu Mbuban okimọọn̄ inu geelek itibi, ìrere nlelet udọk udọk inu 
òkup Awaji me ejit. 

11Mije, kpunu ene geege òkikọt iriọọn̄ inu òkup ene me ejit, îtata ekwukwu ene 
ya gaalek obokọt iriọọn̄. Ikeya si, kpunu ogwu òrọriọọn̄ ekiket Awaji, ilọ me lek 
Ekwukwu Awaji, ọmọ gaalek obokọt iriọọn̄. 
12Ekwukwu eyi Awaji onyibe eji ìkanan̄a me linyọn̄ keyi, îre Ekwukwu Awaji 
me lek kan̄. Ekwukwu ya okirọ inyi eji eriọọn̄ otutuuk uche geelek Awaji ochebe 
inyi eji me ikike. 
13Eya orọ, ikọ eji ekitumu ìkare ikọ ònan̄a me ifuk-ibot ebilene. Eji ekitumu ikọ 
eyi Ekwukwu Mbuban ojeen̄be eji. Eji ekikpa atikọ eyi Ekwukwu Mbuban inyi 
ebi ìkakaan̄ Ekwukwu Mbuban me emen kiban̄. 
14Ire, ogwu ikakaan̄ge Ekwukwu Mbuban me emen kan̄ ìkpokọt ibọkọ inu 
Ekwukwu Mbuban Awaji okinyi ene, mije, inu cha ìre inu burubut me lek kan̄. 
Ìkpokọt igobo inu cha si itet, mije, ekisa me unye Ekwukwu Mbuban gaalek 
igobo inu cha itet. 
15Ogwu òkakaan̄ Ekwukwu Mbuban me emen gaalek okikọt iweek inu geelek 
iriọọn̄. Ire, ọmọ me lek kan̄, kpunu ene geege òkikọt iweek ọmọ iriọọn̄. 
16Ege me Ikpa Mbuban ibe, “Ìre ekene oriọọn̄ inu òkup me ejit Okumugwem? 
Ìre ekene obokọt iteme ọmọ nteme?” Ire, eji ebi ìkakaan̄ Ekwukwu Awaji me 
emen kiji, eji mîkaan̄ ekiket kè Karais me ejit kiji. 

I Kọr 3 

Ofifi nteme ofolek icheche lek me ntitiin̄ Awaji 

1Bọn Nte n̄a, me mgbọ nkupbe melek kinyi, ǹkakọt ìtumu ikọ melek kinyi kubọk 
ebi ìkakaan̄ Ekwukwu Mbuban me emen. Kpan̄asi ikeya, ǹkitumu ikọ melek 
kinyi kubọk ǹkitumu inyi ebi linyọn̄ ikike, ebi ekariọọn̄ge Awaji, mije, mgbọ ya, 
enyi ìre asa nsabọn emanbe ayaya me oniin̄ eyi Karais. 
2Me mgbọ ya, mfufet ikọ Awaji òbet lek mun̄ ebe ikike ekisa inyi nsabọn ke nsa 
ikinyi enyi. Ǹkanyi enyi echi udọk udọk cha òbet lek unye unye inorie ebi ugane 
ekirie. Mije, enyi kpemiin̄-nu iso ebi ìberie ojelek inorie òkup ikeya. Mege inire 
mgbọ keyi si, enyi kpemiin̄ iso-nu. 
3Mije, enyi ekiluk si ugwem kubọk ebi linyọn̄. Eyi enyi ekikaan̄ chieen̄ ile me lek 
ebi melek kinyi, mè ikibaak ibaak, ìre eya ìkajeen̄ ibe ke enyi ìre ebi linyọn̄, ebi 
ìkiluk ugwem igọọk me lek orọmijọn̄ ebilene ikike? 
4Ire ene ge me etete kinyi ikibe, “Emi ìre ogwu kè Pọọlu,” ofifi ene otutumu ibe, 
“Emi ìre ogwu kè Apọlọs,” ìre eyi ìkajeen̄ ibe ke enyi ìre ebilene ikike? 
5Ìre ekene ore Apọlọs? Sà ìre ekene ore Pọọlu? Ema ìre ebi usun̄ gaalek, ebi enyi 
esabe me lek kiban̄ inichieek me lek kè Karais. Ema ekirọ ikwaan̄ igọọk ubọk 
Awaji ochebe ikwaan̄ inyi ema, me ene me ene. 

6Eji ekup kubọk ebi ikwaan̄ uko. Emi Pọọlu mwop mfut, Apọlọs onenigwook 
mun̄ me ebon mfut cha. Ire, Awaji gaalek ire ogwu òrọrọ inyi mfut cha itibi. 
7Eya orọ, ogwu òwowop mfut mè ogwu ògwogwook mun̄ me ebon mfut kpekup 
me lek inu geege. Ire, Awaji ogwu òrọrọ inyi mfut cha itibi, ọmọ gaalek okup me 
uyọt. 
8Ogwu òwop mfut mè ogwu ògwook mun̄ me ebon mfut ìre ìkike. Ire, ogwu 
ikup, môbọkọ mkpukpe ubọk ikwaan̄ kan̄ igọọk me ikeke ikwaan̄ îsibe. 
9Mije, eji ìre ebi melek Awaji ekigbaan̄ isi ikwaan̄. Enyi ìre uko eyi Awaji, mè ire 
si uwu eyi Awaji okinama. 
10Sa me atata nnwọn eyi Awaji onyibe emi, ntọbọ ọdọ uwu kubọk ogwu usọ 
ikwaan̄ uwu, ogwu òrọriọọn̄ ikwaan̄ kan̄ ijaan̄. Ebi ofifi ife enenikinama uwu ya 
me inyọn̄ ọdọ ntọbọbe ya. Ire, ogwu geelek òkinama uwu me inyọn̄ ọdọ ya, 
igbala chieen̄ iriọọn̄ ubọk îkisa inama. 
11Mije, kpunu ofifi ọdọ ebeyaka itọbọ, ilọ me lek ọdọ ge ya gaalek eyi Awaji me 
lek kan̄ otọbọbe, eyi òrere Jisọs Karais. 
12Inu geelek ene geelek osabe inama uwu me inyọn̄ ọdọ ya, mè ìre alata araran̄, 
mè ìre alata okuket, mè ìre ewuuk unye otu ewe geelek, mè ìyaka ire uti, mè ìre 
mbubet, mè ìre nchat uti akpa, 
13ubọk ikwaan̄ ene ya môkpọk mbum me Usen Okaan̄-ene môkpọkbe inu. Mije, 
Awaji me lek kan̄ môsa ukan̄ itọ ikwaan̄ ene geelek ikpọ. Sa me lek inu ukan̄ ya 
môrọbe me lek ubọk ikwaan̄ cha, ene geelek mômọọn̄ ijaan̄ lek ike ikwaan̄ ọmọ 
osibe okupbe. 
14Ire ukan̄ ìkataka inu ene onamabe itoon̄ me inyọn̄ ọdọ ya, ene ya môbọkọ 
mkpukpe kan̄. 
15Ire, ire ukan̄ itaka inu ene onamabe itoon̄ me inyọn̄ ọdọ ya iriọk, ene ya 
môkaan̄ ichep. Mênyan̄a ene ya me lek kan̄ isibi. Ire, ọmọ ìbokup kubọk ogwu 
òwuwulu isibi me emen uwu ukan̄ okitaka, mè inwọnọ me otu alọm ukan̄. 
16Ìre enyi kperiọọn̄ ibe ke enyi ìre Uwu Mbuban eyi Awaji; ke Ekwukwu Awaji 
ìkiluk me emen kinyi? 
17Ikaan̄ ogwu ijijaka Uwu Mbuban Awaji, Awaji môjijaka ene ya. Mije, Uwu 
Mbuban Awaji ìkup me mbuban. Enyi me lek kinyi ere Uwu Mbuban ya. 
18Ene geege ikafiaan̄ lek kan̄! Ire ikaan̄ ene me etete kinyi ogwu òkikeek ibe ke 
ọmọ îriọọn̄ inu me linyọn̄ mgbọ keyi, ene ya ikana ogwu burubut, inyi isa me 
ikeya ikana ogwu òriọọn̄ inu me atikọ. 
19Mije, iriọọn̄-inu eyi linyọn̄ keyi ìre burubut me isi Awaji. Mije keya ke ege me 
Ikpa Mbuban ibe, “Awaji îtet ebi ìriọọn̄ inu me emen ngan kiban̄,” 
20mè ige si ibe, “Okumugwem îriọọn̄ ibe ke ekiket ebi ìriọọn̄ inu ìkasibi inu 
geege.” 

21Eya orọ, ikayaka ìsa ubọk ikwaan̄ ebilene ìgugo lek. Mije, otutuuk inu geelek 
ìre eyi kinyi. 
22Îre enyi ekaan̄ Pọọlu, mè Apọlọs, mè Pita, mè ikaan̄ si otutuuk linyọn̄, mè 
ugwem, mè mkpa, mè inu geelek òkukup mgbọ kechi, mè echi òkup me isi. 
Otutuuk inu chi geelek ìkup inyi enyi. 
23Sà enyi otutuuk ekup inyi Karais. Karais me lek kan̄ okukup inyi Awaji. 

I Kọr 4 

Pọọlu mè ebi melek kan̄ ìre ebi ikwaan̄ kè Karais 

1Îgbe ibe ebi ene ekemọnọ eji ebi ìkijeen̄ enyi inu kubọk ebi ìkisi ikwaan̄ inyi 
Karais, ebi Awaji okanabe nlelet udọk udọk atikọ kan̄ itap me ubọk ibe esa ejeen̄ 
ebi ene. 
2Ute-uwu geelek ìkikpọ chieen̄ ibe ke gwun̄ uwu kan̄ ogwu ọmọ okanabe inu 
kan̄ itap me ubọk môre ogwu ọmọ môkọtbe itoon̄ ejit me lek. 
3Inu geelek enyi, mè ìyaka ire ebi ofifi ife, ekikeek ofolek n̄a ìkasisaak emi kubọk 
ge. Mè ìre ekitọtọn̄ emi, mè ìyaka ire ekifefieek emi ikọ, eya ìre sọntiik inu me 
lek n̄a. Emi me lek n̄a si, ǹkakikeek inu geege òfo me lek n̄a, mè ìyaka ire ikwaan̄ 
n̄a. 
4Ejit n̄a ìkafieek emi ikọ. Ire, eya ìkasibi ibe ke emi ǹkariọọn̄ ijo inu. Okaan̄-ene 
me lek kan̄ ore ogwu òbosibi oyerebet me ibot n̄a. 
5Eya orọ, ikasibi oyerebet ìnyi ene geege me mgbọ usen ikakemge-nu. Ìtele re 
mgbọ Okaan̄-ene môkpọkbe inu. Me usen ya, Okaan̄-ene isinu, mônikpọk mbum 
otutuuk nlelet inu geelek ebi ene ekirọ me emen udun, mè ikpọk mbum otutuuk 
nlelet otitọt geelek òkup me ejit ebilene. Me mgbọ ya, ogwu geelek ògbegbe 
itọn̄, môbọkọ itọn̄ inan̄a me ubọk Awaji. 
6Atata bọn Nte n̄a, ǹkitumu inu chi ibak Apọlọs melek n̄a, mije kinyi, inyi enyi 
esa me lek kiji ekween̄ inu, mè ekasaba ìraka inu egebe. Sa me ikeya, enyi 
kpebeyaka ikisa ene ge igugo lek, mè ikpọ ogwulọ chieen̄ isiki. 
7Ìre keke ke owu osa inwene me lek ofifi ene? Ìre îkaan̄ inu owu okaan̄be eyi 
ikarege Awaji onyi owu? Ire, ire ke enyinyi owu otutuuk inu owu okaan̄be, ìre 
keke orọ okigugo lek kubọk ke îre mije ata ikwaan̄ osibe ke okaan̄ inu chi; ke 
ìkare echeche inyi owu? 
8Eyi kinyi, mgbọ keyi mgbọ keyi mege, enyi mîbene ikimọnọ ibe ke inu geege 
ìkayaka ìnan enyi; ke enyi mîbọọn̄ ubọọn̄, mè ikana ebi ubọọn̄ itele eji. Kè obele 
emi ejit enenen, mebe ke enyi mîkana ebi ubọọn̄ me atikọ, inyi eji si egọọk enyi 
ekana ebi ubọọn̄. 
9Mije, ìkup me lek n̄a kubọk Awaji ìgogobo eji ebi otuchieen̄ ito me irek òsisiki 
ichit. Eji ekup kubọk ebi etipbe oyerebet mkpa, mè ikpulu igwook me eden̄ oyet 

me isi otutuuk inu geelek Awaji orombe, me isi ebi osat Awaji, mè isi ebilene, 
ibe ekenu enekpọ eji kubọk ekikpọ ifit. 
10Eji mîkana ebi burubut mije kè Karais! Ire, me emen kè Karais, enyi ekimọnọ 
lek kinyi kubọk ebi ìriọọn̄ inu! Iin̄, eji mîwọ, mè idek! Ire, enyi mînye lek! Enyi 
ke ebi ene ekinyi umin! Sà eji ke ekikpọ chieen̄ isiki! 
11Mege inire mgbọ keyi, eji ekikup me uraafiọọn̄, mè urak-ebek, mè ikisa oka 
ekwut mè oka ofọnti ichit lek, mè ikibọkọ osusut me ubọk ebilene. Eji kpekaan̄ 
ere iluluk. 
12Eji ekisa ubọk iba kiji ikwukwulu, inyi eji ekọt ekpọ owot kiji. Ebi ene isigbo 
eji, eji ekigbagbana ema. Ema isikisisaak eji, eji mîra ikime. 
13Ebi ene isikitumu eji ifiat, eji mîra ikisa ata otu ikifọọk ema. Mege inire 
cherekeyi, eji ekup kubọk nsak inu eyi ebi linyọn̄ echanbe isa isi ifiin̄ me inyọn̄ 
otiton. Me chieen̄ ebi linyọn̄, eji ìre njijọ inu ikagbege ibe etele me ere ebilene 
elukbe. 
14Ǹkage inu chi isasa itap enyi esip me isi. Ire, ǹkiweek iteteme enyi nteme, 
mije, enyi ìre bọn n̄a ebi mmabe. 
15Enyi mêkọt ikaan̄ obop obop ebi ijejeen̄ ebi ìkikpukpo enyi me oniin̄ eyi 
Karais. Ire, ute ge gaalek ke enyi ekaan̄, ìkare owuwa. Emi nre nte kinyi me 
emen kè Jisọs Karais. Mije, emi nre adasi ene ogwu òsasa ata etip kè Jisọs Karais 
inilook enyi, eyi enyi ebọkọbe itap. 
16Eya orọ, soso nriaak enyi, ìkikpọ inu me ubọk n̄a ìrọ. 

17Îre mije keyi ke nria Timọti, òrere gwun̄ n̄a me emen Okaan̄-ene, inu me lek 
kinyi. Emi mmun̄ ọmọ me chieen̄ enenen. Ọmọ ìre ogwu òkigban̄ utọn̄, mè ikisa 
otutuuk ejit kan̄ irọ ikwaan̄ inyi Okaan̄-ene. Ọmọ môyaka inirọ mè enyi ekeek 
ubọk nsabe ikiluk ugwem me oniin̄ kè Jisọs Karais. Ubọk iluk-ugwem yi si ke 
emi nkijeen̄ ebi ene me ntitiin̄ Awaji me ere geelek nsibe. 
18Usini kinyi mîbene ikigumu lek, mè ikikeek ibe ke emi m̀kpayaka igwu ikom 
inu me lek kinyi. 
19Ire, ire ineme Awaji, mâgwat lek inu inikpọ enyi. Mgbọ ya, mâniweek iriọọn̄ 
ojelek ikọ ebi ìkigumu lek cha ekitumu, mè iriọọn̄ si unye ema ekaan̄be. 
20Mije, mkpulu eyi Awaji ìkije melek unye, ìkare me ikọ otu gaalek. 

21Ìre eyi owa ke enyi eweek? Ìre enyi eweek ibe emi ǹsa njijan̄ ǹkaan̄ me ubọk 
ǹnu? Sà ìre enyi mênwene ugwem, mè ǹnu me imumechieen̄, mè ekwukwu eyi 
irọrọ inu esuuk esuuk? 

I Kọr 5 

Nteme ofolek ogwu ntitiin̄ Awaji ogwu òkiluk ugwem barabat 

1Ukpatu òkitaan̄ ikana ere me mgbọ keyi ibe ke îkaan̄ ebi ìkiluk ugwem barabat 
me etete kinyi ebi ntitiin̄ Awaji. Ebe ke ugwem barabat ya îfieek ire lek, 
kperarak imun̄ ojelek kan̄, ìrere me etete ebi ekariọọn̄ge Awaji. Ebe ke enerieen̄ 
ge me etete kinyi òkigọọk nwa ogwu ute ilaak. 
2Ìre enyi ejeje ikigumu lek, kpan̄asi enyi mekikup me ufieejit? Ogwu òkup ikeya 
ìre ogwu enyi melalap isibi me emen ntitiin̄ kinyi! 
3Ubọk geelek nkakupge me etete kinyi isi mè isi, ire, me emen ejit n̄a, emi melek 
kinyi ekup me ere ya. Sa me erieen̄ Okaan̄-ene Jisọs, emi mwuuk lek ifieek 
oyerebet isan̄a inyi ogwu òrọrọ inu ya. M̀fieek oyerebet ya kubọk ǹkukup me 
ere ya melek kinyi. 
4Enyi ebi ntitiin̄ Awaji ìgbaan̄ ìtitiin̄ me ere ge. Me emen ejit n̄a, mâgọọk enyi 
ikup. Unye Okaan̄ kiji Jisọs môkup si melek kinyi. Ìsa me unye Okaan̄-ene, 
5ìkana ene ya ìtap me ubọk Setan, inyi ijijaka akpalek ijo inu ene ya, mè Awaji 
inyan̄a ibot ejit kan̄ me usen Okaan̄-ene Jisọs môkpọkbe inu. 
6Gogolek kinyi ìkatat. Ìre enyi kperiọọn̄ urọk ge ekito ibe, “Sọntiik olat etapbe 
me emen akpa ekọkọk okirọ inyi otutuuk owut fituru iwuku?” 
7Ìsan̄a ijo inu ya ìsan̄a me etete kinyi, inyi enyi etana kubọk ayaya akpa ekọkọk, 
eyi kpunube olat geege me lek. Me atikọ, enyi mîtana isan̄a, mije, Karais îkwu 
mkpa mije kinyi. Karais ìkup kubọk arọọn̄ ekisa igwa ngwugwa inyi Awaji me 
mgbọ ijọk Iraraka. 
8Eya orọ, eji esan̄a lek kiji me lek otutuuk ijo inu geelek, kubọk njijọ ejit mè inu 
ikpak, inyi eji ekakup kubọk fituru òkakaan̄ oka olat me lek. Kpan̄asi ikeya, eji 
ekeluk ugwem eyi atikọ, eyi ofiaan̄ geege ikakupge me emen, inyi eji ekup 
kubọk fituru eyi kpunube olat geege me lek, eyi ebi Ju ekisa irie ijọk Iraraka. Sa 
me ikeya, eji mêre ebi ìkirie ijọk ya ubọk ògbegbe. 
9Me emen ikpa ngebe ijet enyi, ntumu ibe mè enyi ekagọọk ebi barabat ìgbaan̄ 
ìrọ inu geege. 
10Ǹkatumu ikọ yi ìbak ebi linyọn̄ ebi kpechieek me lek kè Karais, ebi ìrere ebi 
barabat, mè ebi ejit ile, mè ebi ofiaan̄, mè ebi ìkiriaak mkpọmfaka. Mije, ire 
ebiba, kpunu ubọk geege enyi ebesa iluk me linyọn̄ keyi, mè ilọ ichichichini ema. 
Îtata mè enyi enanan̄a isibi isi ge, kpeyaka iluk me linyọn̄ keyi. 
11Ire, ǹkitumu ibe enyi ekagbaan̄ inu geege ìrọ melek ene geelek òbebe ke ọmọ 
ìre gwun̄ Nte, mè ire ogwu barabat, mè ogwu ejit ile, mè ogwu òkiriaak 
mkpọmfaka, mè ogwu òkitumu ene ifiat, mè ogwu usa-miin̄, mè ogwu mfeen̄. 
Ikagọọk ojelek kè ebiba ìgbaan̄ ìrọ inu geege. Ìrere inorie ikike, ikagọọk ema 
ìgbaan̄ ìrie. 
12Ìkare ikwaan̄ n̄a itatap chieen̄ me emen ugwem ebi kpere ebi ntitiin̄ Awaji 
ikikpọ mè ìre ema mêkirọ inwọn, mè ìre kperọ inwọn. Ire, îre ikwaan̄ kinyi 

iwọwọlọ ugwem ebi ìkup me emen ntitiin̄ Awaji ikpọ, mè ìre ema mêkirọ inwọn, 
mè ìre kpekirọ inwọn. 
13Awaji gaalek ore ogwu òbotumu oyerebet inyi ebi kpekup me emen ntitiin̄ 
Awaji. Ire enyi, kubọk egebe me Ikpa Mbuban, “Ìsan̄a ogwu ijo ene ya ìsibi me 
etete kinyi.” 

I Kọr 6 

Nteme ofolek igwegwen bọn Nte oyerebet me isi ebi ekarege bọn Nte 

1Ire gwun̄ Nte ge me etete kinyi ikaan̄ ikọ melek ofifi gwun̄ Nte, ìre ìjeje itat ibe 
ene ya isi igwen gwun̄ Nte kan̄ oyerebet me isi ebi ekariọọn̄ge Awaji, kpan̄asi 
ìbosa ikọ ya isi me isi bọn Nte? 
2Ìre enyi kperiọọn̄ ibe ke îre ebi eyi Awaji ebesibi oyerebet inyi ebi linyọn̄? Ire, 
ire ke îre enyi ebesibi oyerebet inyi ebi linyọn̄, ìre keke orọ enyi kpebekọt isibi 
oyerebet me lek asabọn ikọ òsisibi me etete kinyi gaalek? 
3Ìre enyi kperiọọn̄ ibe ke îre eji ebesibi oyerebet inyi ebi osat Awaji? Ire ikeya, 
ìre keke orọ enyi kpekọt isibi oyerebet me lek inu eyi linyọn̄ keyi? 
4Eya orọ, ire ojelek gọlọgọlọ òkup ikeya ikpọk ikup me etete kinyi, ìgwen bọn 
Nte, ìrere ebi ìsisiki ichit me emen ntitiin̄ Awaji, inyi enesibi oyerebet ya. 
5Ǹkitumu ikọ yi inyi esip itet enyi! Ìre ìkakakaan̄ kubọk ene ge me etete kinyi 
ogwu òkakaan̄ ifuk-ibot ire lek môkọtbe isibi oyerebet me lek gọlọgọlọ òkup 
me etete ebi ìchechieek me lek kè Karais? 
6Ìkatatat kubọk ge ibe gwun̄ Nte ge isi igwen ogwu ngwan̄ oyerebet me uwu 
oyerebet, inyi ebi ekachieekge me lek Okaan̄-ene enekup ekesibi ema oyerebet 
me ibot! 
7Me atikọ, eyi enyi ekigwen bọn Nte kinyi oyerebet me uwu oyerebet, eya 
ìkijeen̄ ibe ke enyi mîrọn̄ inin̄ emen ijo inu isan̄a. Kpan̄asi uwu oyerebet, kè 
ònwọn ibe enyi eme ijo inu bọn Nte kinyi erọbe enyi. Kè ònwọn si ibe enyi etele 
inyi bọn Nte kinyi efeen̄ enyi. 
8Ire, kpan̄asi ebi ofifi ife mekifeen̄ enyi, ìyaka inire enyi me lek kinyi ekifeen̄ 
ene, mè ikirọ ene ijo inu, mè ikirọ si ire lek bọn Nte kinyi gaalek! 
9Ìre enyi kperiọọn̄ ibe ke ebi ìkirọ ijo inu kpebekaan̄ uche geege me mkpulu eyi 
Awaji? Ikachieek ibe efiaan̄ enyi! Ebi barabat, mè ebi ìkiriaak mkpọmfaka, mè 
ebi ugan-nwa, mè ebirieen̄ ebi ìkilaak ebirieen̄, mè ebibaan̄ ebi ìkilaak ebibaan̄, 
10mè ebi inọ, mè ebi ejit ile, mè ebi usa-miin̄, mè ebi ìkitumu ene ifiat, mè ebi 
mfeen̄ geelek kpebekaan̄ uche me mkpulu eyi Awaji kubọk ge. 
11Ubọk usini kinyi ekupbe ire eya me adasi mgbọ. Ire, mîgwọk enyi isan̄a me 
emen ijo kinyi, mè irọ inyi enyi ekup me mbuban, mè irọ si inyi enyi ekana ebi 
ata irọrọ sa me erieen̄ Okaan̄-ene Jisọs Karais, mè unye eyi Ekwukwu Awaji kiji. 

Akpalek gwun̄ Awaji ìkakup ìnyi ugwem barabat 

12Usini kinyi ekitumu ibe, “Emi mâkọt irọ inu geelek, ikan ìkatet emi.” Iin̄, îre 
ikeya. Ire, ìkare otutuuk inu geelek okaan̄ oruru. Emi me lek n̄a si, mâkọt irọ inu 
geelek, ikan ìkatet emi. Ire, m̀kpatele ibe inu geege isa emi irọ usun̄, mè ikitọ ikọ 
inyi emi. 
13Usini kinyi ekitumu ibe, “Inorie ìkup inyi owot, owot ìkup inyi inorie!” Iin̄, îre 
ikeya. Ire, owot mè inorie ìre inu Awaji obojijijaka isan̄a kpai. Akpalek ene 
ìkakup ìnyi ugwem barabat, ìkup inyi Okaan̄-ene Jisọs Karais. Okaan̄-ene si ore 
ogwu òkinyi akpalek ene inu îweekbe. 
14Awaji ìsa me unye kan̄ ijomo Okaan̄-ene me mkpa. Ikeya si ke ìbojomo eji me 
mkpa. 
15Ìre enyi kperiọọn̄ ibe ke akpalek kinyi ìre nriro lek kè Karais me lek kan̄? Ìre 
îgbe ibe emi ǹsa nriro lek kè Karais ǹchim ǹriaak me lek ogwu òje oyet? 
16Ìre enyi kperiọọn̄ ibe ke ene geelek òsasa lek kan̄ isi ichim iriaak me lek ogwu 
òje oyet îkana akpalek ge melek ogwu òje oyet ya? Mije, ege me Ikpa Mbuban 
ibe, “Ema ene iba mêkana ire akpalek ge.” 
17Ire, ene geelek òsasa lek kan̄ ichim iriaak me lek Okaan̄-ene îkana ge melek 
Okaan̄-ene me emen ekwukwu. 
18Ìlibi ìnan̄a me lek ugwem barabat! Otutuuk ofifi ijo inu geelek eyi ene okirọ 
ìkakigbaan̄ me lek akpalek ogwu òkirọrọ. Ire, ene geelek òkirọ ugwem barabat 
ìkirọ ijo inu ya ikeme akpalek kan̄. 
19Ìre enyi kperiọọn̄ ibe ke akpalek kinyi ìre Uwu Mbuban, ere Ekwukwu 
Mbuban òkup enyi me emen okiluk? Îre Awaji onyi enyi Ekwukwu Mbuban ya. 
Ìkare enyi ekaan̄ lek kinyi. Îre Awaji okaan̄ enyi! 
20Awaji ìlelep enyi, mè ikpe ewe! Eya orọ, ìsa akpalek kinyi ìmin Awaji. 

I Kọr 7 

Nteme ofolek ido-nwa mè ibat-olom 

1Nteme mbanyi enyi ofolek ikọ ya enyi etumube me emen ikpa enyi egebe ijet 
emi ìre ikeyi: Ire ogwu enerieen̄ ibe ke ọmọ ìkpokaan̄ nwa, ìkpochak si ubọk me 
lek enenwaan̄ geege, înwọn. 
2Ire, mije ugwem barabat omalek iwa, îgbe ibe enerieen̄ geelek ikaan̄ nwa eyi 
kan̄, mè enenwaan̄ geelek ikaan̄ si olom eyi kan̄, inyi enyi ekanan̄a ìrọn̄ ìnin̄ me 
ijo inu. 
3Olom inyi ogwu nwa inu geelek òrere unen ogwu nwa kubọk nwa òbat olom. 
Nwa si inyi ogwu olom inu geelek òrere unen ogwu olom kubọk olom òkaan̄ 
nwa. 

4Mije, akpalek nwa ìkakup ìnyi nwa, ìkup inyi ogwu olom. Ikeya si, akpalek olom 
ìkakup ìnyi olom, ìkup inyi ogwu nwa. 
5Owu olom, kajit inyinyi nwa kwun̄ akpalek kwun̄, îtata mè ìre enyi egbagbaan̄ 
ichieek ibe ke enyi ebetap lek kinyi me uriaak. Ikeya si, owu nwa, kajit si inyinyi 
nlom kwun̄ akpalek kwun̄, îtata si mè ìre mije uriaak yaage. Uriaak ya ikakup 
ìfiin̄ ìraka sọntiik mgbidim mgbọ gaalek. Sọntiik mgbọ ya isiraka, ìyaka ìgbaan̄ 
ìtitiin̄. Mije, ire enyi ikup ikeya ifiin̄, mè kpeyaka ikọt itet lek kinyi ikaan̄, Setan 
mônitọ enyi ikpọ, enyi mênanan̄a irọn̄. 
6Ikọ yi nkitumu, ǹkatatap kubọk ikan. Ǹkitumu ibe, ogwu iweek ibabat olom, 
ibat. Ogwu iweek idodo nwa, ido, ke ibabat olom, mè idodo nwa ìkare ijo inu. 
7Mebe ke otutuuk ene ekup kubọk emi nkupbe, kpekaan̄ nwa, kpekaan̄ olom, 
kè oneme emi enenen. Ire, Awaji ìnyi ene uche esese esese, kpa ogwu mè eyi 
kan̄. Ene ge ikaan̄ uche keyi, ofifi ene òyaka òkaan̄ uche keyilọ. 
8Ire, me lek ebi kpedo nwa, mè ebi kpebat olom, mè ebi nwakpa, ǹkitumu inyi 
ema ibe ke înwọn ibe ema ekup ikeya, ekado nwa, ekabat olom, kubọk emi 
nkupbe. 
9Ire, ire ema kpekọt itet lek ikaan̄, ema edo nwa, mè ebat olom. Mije, înwọn ibe 
ogwu enerieen̄ ido nwa, mè ogwu enenwaan̄ ikaan̄ olom, igak ema itetele inyi 
ijo ulọk ilaak ebibaan̄ mè ebirieen̄ ikitaka ema kubọk ukan̄. 
10Ebi ìkaan̄ olom mè ebi ìkaan̄ nwa ke nkinyi ikan ibe: Nwa ikayaak ogwu olom. 
Ìkare emi nnyi ikan keyi, îre Okaan̄-ene onyi. 
11Ire, ire ogwu enenwaan̄ iyaak ogwu olom, ikayaka ìbat ofifi olom. Ikup me lek 
kan̄ gaalek. Ire ìkaweek ikeya, igwu ikom isi irọ esuuk melek ogwu olom. Olom 
geege ikayaak si ogwu nwa! 
12Ebirieen̄ mè ebibaan̄ ìkibat ebi ekachieekge me lek kè Karais ke nkinyi nteme 
keyi. Nteme keyi, ìkare Okaan̄-ene onyi, îre emi nnyi ibe: Ire ogwu enerieen̄ 
òchechieek me lek kè Karais ikaan̄ nwa ogwu ikachieekge me lek kè Karais, mè 
ire ogwu nwa ya ichieek ibabia melek ogwu olom, ogwu olom ya ikayaak ogwu 
nwa. 
13Ubọk yaage si, ire ogwu enenwaan̄ òchechieek me lek kè Karais ikaan̄ olom 
ogwu ikachieekge me lek kè Karais, mè ire ogwu olom ya ichieek ibabia melek 
ogwu nwa, ogwu nwa ya ikayaak ogwu olom. 
14Mije, Awaji îbọkọ olom ya ogwu ikachieekge me lek kè Karais itap mije ogwu 
nwa ogwu òchechieek me lek kè Karais. Ikeya si, Awaji îbọkọ nwa ya ogwu 
ikachieekge me lek kè Karais itap mije ogwu olom ogwu òchechieek me lek kè 
Karais. Ire Awaji ìkarọ ikeya, bọn kiban̄ ebekup kubọk bọn ebi kperiọọn̄ Awaji. 
Ire, mije Awaji orọbe ikeya, Awaji îbọkọ bọn kiban̄ itap kubọk ebi ìchechieek 
me lek Karais. 

15Ire, me etete olom mè nwa chi, ire ogwu ikachieekge me lek kè Karais ya 
iweek iyayaak, ogwu òchechieek itele inyi iyaak. Ire iyaak, ikan geege ìkatet 
ogwu òchechieek me lek kè Karais ya, mè ìre enerieen̄, mè ìre enenwaan̄. Mije, 
Awaji ìgwen eji ibe eji eneluk me esuuk. 
16Owu nwa, ogwu òchechieek me lek kè Karais, ìre oriọọn̄ mè ìre me lek kwun̄ 
ke Awaji obosa inyan̄a nlom kwun̄? Owu olom, ogwu òchechieek me lek kè 
Karais, ìre oriọọn̄ mè ìre me lek kwun̄ ke Awaji obosa inyan̄a nwa kwun̄? 
17Òfo me lek ikọ ido-nwa mè ibat-olom, îgbe ibe ene geelek irọ inu igọọk me lek 
uche Okaan̄-ene ochebe inyi ọmọ, mè ifo isi ikiluk ugwem kan̄ ubọk îkiluk me 
mgbọ Awaji ogwenbe ọmọ. Eyiyi ore ikan nkinyi me otutuuk ntitiin̄ Awaji 
geelek. 
18Ire ikaan̄ ogwu òwuwuuk lek ifieek afi sabum Awaji onigwen ọmọ, ene ya 
ikayaka ìweek ikakana ogwu ekafieekge afi. Ire iyaka ikaan̄ ogwu ikawuukge 
lek ìfieek afi sabum Awaji onigwen ọmọ, ene ya ikaweek ifefieek afi. 
19Ifefieek afi mè ekafieekge afi ìkakup me lek inu geege. Inu òkup me uyọt ìre 
irọrọ inu Awaji obe erọ. 
20Eya orọ, ene geelek ifo isi ikup ubọk ọmọ okupbe me mgbọ Awaji ogwenbe 
ọmọ. 
21Ire owu ore usun̄ me mgbọ Awaji ogwenbe owu, kachieek ibe eya isisaak owu. 
Ire owu môkọt ikaan̄ lek kwun̄, kaan̄ lek kwun̄! 
22Mije, ogwu geelek òrere usun̄ me mgbọ Okaan̄-ene ogwenbe ọmọ, ene ya 
îkana ogwu òkaan̄ lek kan̄ me emen Okaan̄-ene. Ikeya si, ogwu òkakaan̄ lek kan̄ 
me mgbọ Okaan̄-ene ogwenbe ọmọ, ene ya îkana ogwu usun̄ inyi Karais. 
23Awaji ìlep enyi me unye otu ewe. Eya orọ, ikayaka ìnin̄ usun̄ ìnyi ebilene. 

24Bọn Nte n̄a, òfo me lek inu chi, irek geelek ene okupbe me mgbọ Awaji 
ogwenbe ọmọ, ene ya ikup si me irek ya ifo isi, mè ikeke inye melek Awaji. 
25Ire me lek ebi ekabatge olom nu, mè ebi ekadoge nwa nu, Okaan̄-ene ìkanyi 
emi ikan geege òfo me lek kiban̄. Ire, emi mâtumu ejit n̄a inyi enyi, kubọk ogwu 
ògbegbe utoon̄-ejit sa me ejit nsan Okaan̄-ene. 
26Me ekiket n̄a, m̀be ke înwọn ibe enyi ekup ubọk enyi ekupbe, mije ikpele 
ufialek òkukup mgbọ kechi. 
27Ogwu òdo nwa ikayaak ogwu nwa. Ogwu ikadoge nwa, ikaweek idodo nwa. 

28Ire, ire owu odo nwa, owu òkarọ ijo inu geege. Ire gwun̄ enenwaan̄ ibat olom, 
ìkarọ si ijo inu geege. Ire, ebi ìkaan̄ olom mè ebi ìkaan̄ nwa mêbọkọ owuwa 
ufialek me linyọn̄ keyi. Eya orọ nkitumu inyi enyi ibe ke mônwọn ibe enyi ekado 
nwa, mè ekabat olom, inyi ufialek kecha iraka enyi me ibot. 
29Bọn Nte n̄a, ibot ikọ n̄a ìre ke mgbọ eji ekaan̄be migbidim. Eya orọ, bene me 
mgbọ keyi nyi isi, ebi ìkaan̄ nwa, ekeluk ugwem kubọk ema kpekaan̄ nwa. 

30Ebi ìkifieek ejit, ekup kubọk ema kpefieek ejit. Ebi ìkibele ejit, ekup kubọk ebi 
kpebele ejit. Ebi ìlelep inu, erọ kubọk inu cha ema elepbe ìkare echi kiban̄. 
31Ebi ìkisa inu linyọn̄ isi ikwaan̄, erọ kubọk ema kpesa otutuuk inu cha igwen 
inu geege. Mije, linyọn̄ keyi, kubọk eji eriọọn̄be, ìboraraka isan̄a kpai. 
32Ǹkiweek ibe inu geege ikayaka ìsisaak enyi kubọk ge. Ejit ogwu enerieen̄ 
ikadoge nwa ìkikup me lek inu eyi Okaan̄-ene. Mgbọ geelek, ìkiweek irọrọ inyi 
Okaan̄-ene ibele ejit. 
33Ire, ejit ogwu òkaan̄ nwa ìkikup me lek inu linyọn̄ keyi, mè inu ọmọ môrọbe 
inyi ogwu nwa ibele ejit. 
34Mije keya, ulọk kan̄ îbum iba. Ikeya si, ejit ogwu enenwaan̄ ogwu ikakaan̄ge 
olom, mè ìyaka ire enenwaan̄ ikariọọn̄ge enerieen̄ ìkikup me lek inu eyi Okaan̄-
ene. Inu òkup ọmọ me uyọt ìre isasa otutuuk ejit kan̄, mè akpalek kan̄ inyi 
Okaan̄-ene. Ire, enenwaan̄ òbat olom ìkikeek inu ofolek linyọn̄ keyi, mè inu ọmọ 
môrọbe inyi nlom kan̄ ibele ejit. 
35Ǹkitumu ikọ chi isasa itap ubọk inyi enyi. Ǹkaweek ikwekwek enyi. Ǹkiweek 
ibe enyi eluk ugwem me oniin̄ òtatat, mè igbe, mè esa otutuuk ejit kinyi enyi 
Okaan̄-ene. 
36Ire gwun̄ enerieen̄ itet gwun̄ nsabọn ibaan̄ itele ibodo, mè imun̄ ibe ke ọmọ 
gwa òkirọ inu ikatatge me lek gwun̄ enenwaan̄ ya, mè ire ke ogwu enenwaan̄ 
ya îlọk ọmọ igana, ọmọ okekeek ibe ke îgbe ibe ema ebat, gwun̄ enerieen̄ ya ido 
gwun̄ enenwaan̄ ya, ubọk îweekbe irọrọ. Eya ìkare ijo inu. 
37Ire, ire gwun̄ enerieen̄ ya ikọt itet lek kan̄ ikaan̄, mè itumu ifieek me ejit kan̄ 
ibe ke ọmọ ìkpodo ogwu nsabọn ibaan̄ ya îtetbe itele, me ikarege etetet ọmọ me 
unye, gwun̄ enerieen̄ ya îrọ si inu òtatat. 
38Eya orọ, ogwu òdodo gwun̄ nsabọn ibaan̄ îtetbe itele îrọ inwọn. Ire, ogwu 
ikadoge gwun̄ nsabọn ibaan̄ îtetbe itele orọ inwọn igak. 
39Ogwu enenwaan̄ òbat olom ìkaan̄ ibabia melek ogwu olom otutuuk mgbọ 
ogwu olom okupbe me ugwem. Ire, ire ogwu olom ikwu, ogwu enenwaan̄ ya 
îkaan̄ unen isisi ibat ofifi olom. Ire, olom ìbobat ya ikalọlọ irere ogwu 
òchechieek me lek kè Karais. 
40Ire, me nkeek n̄a, mmun̄ ibe, ire ogwu enenwaan̄ ya ìkayaka ìsi ìbat ofifi olom, 
ke môbele ejit igak ire ibat ofifi olom. Nchieek ibe ke nkeek n̄a yi ìnan̄a me ubọk 
Ekwukwu Awaji ogwu òkup emi me emen. 

I Kọr 8 

Nteme ofolek inorie echobe me isi mkpọmfaka 

1Mâtumu ikọ si òfo me lek inorie esabe icho me isi mkpọmfaka. Eji mîriọọn̄ ibe 
ke eji otutuuk ene mîkaan̄ ifuk-ibot, kubọk enyi ekitumu. Ire, ojelek ifuk-ibot 
keyi ìkirọrọ mè ene igumu lek. Îre imumechieen̄ okinama ene ibene. 
2Eya orọ, ire ogwu ikeek ibe ke îkaan̄ inu ọmọ oriọọn̄be, ene ya ìkariọọn̄-nu inu 
ubọk îgbebe ibe iriọọn̄. 
3Ire, ogwu òmumun̄ Awaji me chieen̄ ke Awaji oriọọn̄ kubọk gwun̄ kan̄. 

4Eya orọ, ire me lek ikọ ofolek irerie inorie esabe igwa ngwugwa inyi 
mkpọmfaka, eji mîriọọn̄ ibe ke ìkakaan̄ inu geege eyi mkpọmfaka orebe me 
linyọn̄ keyi. Ire, eji mîriọọn̄ si ibe ke ìkakaan̄ ofifi Awaji geege òkukup, ilọ me 
lek Awaji ge gaalek. 
5Ubọk geelek, owuwa inu ọmọ òwa me inyọn̄ mè ijọn̄, echi ebi ene ekimọnọ 
kubọk awaji melek okaan̄-ene. Me atikọ, owuwa awaji mè owuwa okaan̄-ene 
òwa si. 
6Ire, me lek kiji, Awaji ge gaalek okup. Ọmọ ore Ute, ogwu òrorom otutuuk inu 
geelek. Ọmọ si ke ugwem eji ekiluk okup inyi. Okaan̄-ene ge gaalek si okup. Ọmọ 
ìre Jisọs Karais, ogwu Awaji osabe me lek kan̄ irom otutuuk inu geelek. Sa me 
lek kan̄ si ke eji ekiluk ugwem. 
7Ire, ìkare otutuuk bọn Nte eriọọn̄ inu yi ikeyi. Usini kiban̄ mîwuuk lek ikiriaak 
mkpọmfaka iraka lek sabum enigwu ikom igọọk Okaan̄-ene. Mege inire mgbọ 
keyi, ejit kiban̄ ìkanye. Ema isikitaka anam esabe igwa ngwugwa inyi 
mkpọmfaka, ema mîra ikikeek ibe ke îre mkpọmfaka ya okaan̄ anam ya. Eya 
orọ, ema ekimọnọ ibe ke itataka anam ya môrọ inyi ema ekatana me isi Awaji. 
8Irerie inorie mè ekariege ìkakirọ mè eji enwọn me isi Awaji. Ire eji kperie, eya 
ìkporọ ibe eji ekana ebi ijo. Ire eji irie, eya ìkporọ ibe eji enwọn egak. 
9Ubọk geelek, ìgbala chieen̄, inyi unen eyi enyi ekaan̄be ikọkọt irie inorie geelek 
ikakana ukput ìnyi ebi kpekeke inye me emen ichechieek. 
10Mije, ire ogwu ejit ikanyege me lek ojelek inorie òkup ikeya inimun̄ owu ogwu 
òrọriọọn̄ inu ofolek inorie ya okupbe me emen uwu yọk ikigọọk irie inorie 
esabe igwa ngwugwa inyi mkpọmfaka, usini mgbọ, eya môrọ inyi ukpook ita 
ene ya me lek irerie inorie esabe igwa ngwugwa inyi mkpọmfaka si. 
11Sa me ikeya, gwun̄ Nte kwun̄ yi ogwu ikakekege ìnye me ichechieek, ogwu 
Karais okwube mkpa mije kan̄, môchep, mije iriọọn̄-inu kwun̄. 
12Enyi isikirọ ijo inu ikeme bọn Nte kinyi me ojelek oniin̄ òkup ikeyi, mè ikirọ 
inyi ema eje elọ, me mgbọ ejit kiban̄ ikakekege ìnye me emen ichechieek, îre 
Karais me lek kan̄ ke enyi ekirọ ijo inu ya ikeme. 
13Eya orọ, ire mmun̄ ibe ke inorie nkirie môrọ inyi gwun̄ Nte n̄a irọ ijo inu, 
mâtele inorie ya, m̀kpayaka irie, inyi nkarọ mè gwun̄ Nte n̄a inan̄a irọn̄. 

I Kọr 9 

Nteme òkup inyi ebi otuchieen̄ kè Karais 

1Ìre emi ǹkafat ìkaan̄ lek n̄a? Sà ìre ǹkafat ìre ogwu otuchieen̄ kè Karais? Ìre 
ǹkafat ìsa chieen̄ ìmun̄ Okaan̄ kiji Jisọs? Sà ìkafat ìre enyi chi ere mfut ubọk 
ikwaan̄ emi nsibe inyi Okaan̄-ene? 
2Ire emi ǹkarere ogwu otuchieen̄ kè Karais me isi ebi ofifi ife, me lek kinyi, emi 
ìre ogwu otuchieen̄ kè Karais. Mije, ugwem kinyi, ebi ìchechieek me lek Okaan̄-
ene, ore iman̄ òriọọn̄ òkijeen̄ ibe ke emi ìre ogwu otuchieen̄ Okaan̄-ene me 
atikọ. 
3Îre ikọ keyi ke nkisa ifọọk otu ebi geelek ìkifieek emi ikọ. 

4Ìre ìkafat ìgbe ibe ebi ene ekenyi eji inorie mè inu enwọnwọ mije ikwaan̄ kiji? 

5Ìre keke obokput eji ibe eji ekakaan̄ nwa òchechieek me lek kè Karais ìsa ìkaan̄ 
me ubọk ìkijijen̄e, kubọk Pita mè ebi otuchieen̄ kechilọ mè ebi ngwan̄ Okaan̄-
ene ekirọ? 
6Sà ìre emi mè Banabas gaalek ere ebi ìbekisa ubọk kiji ikikwukwulu isa ikikpọ 
owot kiji? 
7Ìre ebi akọn̄ ebi owa ekitim akọn̄, mè ikisa ikpoko ubọk kiban̄ ikpọ lek? Ìre ebi 
owa ekiwop uko, kpekirie inorie ònan̄a me uko kiban̄? Sà ìre ekene okikpukpo 
eriembuuk, ìkakinwọ mun̄ ebe ònan̄a me lek eriembuuk ya? 
8Ìkare ifuk-ibot ebilene ke nkisa ìtumu ikọ yi, mije, Ikan kè Mosis ìkitumu si ikọ 
yaage. 
9Mije, ege me Ikan kè Mosis ibe, “Katobo otu eriembuuk ìchit me mgbọ îkijak 
mfufe isan̄a me lek akpa.” Ìre enyi ekikeek ibe ke Awaji ìkitumu ikọ yi ikpọ me 
lek eriembuuk? 
10In̄-in̄, îre eji ke ìkitumu ikọ ya ibak, ìkare eriembuuk ikike! Îre mije kiji ke ege 
inu yi. Mije, ebi ikwaan̄ ìkiwop inu me uko mè ebi ìkirọkọ inu me uko ekikpọ 
chieen̄ ibe ke ema mêgọọk ikaan̄ uche me lek inu ònan̄a me uko ya. 
11Ikeya si, kubọk eji ewopbe mfut eyi òrere ikọ Awaji me etete kinyi, ìre ìkafat 
ìtat ibe eji egọọk ekaan̄ uche me lek ugbana eyi inu linyọn̄ keyi eyi Awaji onyibe 
enyi? 
12Ire ebi ofifi ife ikaan̄ unen ikakaan̄ ntap-ubọk me ubọk kinyi isa ikikpọ lek 
kiban̄, eji mîkaan̄ unen yi igak ebi ofifi ife cha. Ire, eji kpegbini unen kiji yi. 
Kpan̄asi ikeya, eji ekpọkpọ ikime inu geelek, inyi eji ekakana ukput ìnyi ata etip 
kè Karais. 
13Ìre enyi kperiọọn̄ ibe ke bọn ikwaan̄ Uwu Mbuban ekirie inorie inan̄a me Uwu 
Mbuban? Sà ìre enyi kperiọọn̄ ibe ke ebi ìkigwa ngwugwa me inyọn̄ ntook inyi 
Awaji ekirie inorie ònan̄a me lek inu ebi ene esabe inigwa ngwugwa me inyọn̄ 
ntook ya? 

14Ikeya si, Okaan̄-ene înyi ida ibe ke ebi ìkilook ata etip mêkikaan̄ inu ema ebesa 
ikikpọ lek kiban̄ inan̄a me ubọk ebi ìbọbọkọ ata etip ya itap. 
15Ire, emi ǹkasa unen chi Okaan̄-ene onyibe eji ìrọ inu geege. Ìrere ikpa yi nkige 
ijet enyi, ǹkage ìsa ìweek ibe enyi erọ inu chi enyi emi. Mije, ǹkaweek ibe ene 
geege inirọ inyi nkayaka ìkaan̄ inu yi nkisa igugo lek. Kpan̄asi ikeya, ire nkwu, 
înwọn igak! 
16Ire, ilolook ata etip ìkare ikwaan̄ mâkọtbe isa igugo lek. Mije, Awaji ìnyinyi 
emi ikwaan̄ yi kubọk ikan. Ire ǹkalook ata etip, môfieek inyi emi enenen! 
17Ire nsa me ejit n̄a gaalek ikilook ata etip, mâkọt ikpọ chieen̄ ibe ke mâbọkọ 
mkpukpe. Ire, ìkare me ejit n̄a gaalek ke nkisa ilook, îre ikwaan̄ Awaji otapbe 
emi me ubọk gaalek ke nkirọ. 
18Ire ikeya, ìre keke ore mkpukpe n̄a? Mkpukpe n̄a ìre ilolook ebi ene ata etip 
yi me ikike, me nkagbinige unen eyi makaan̄be inan̄a me lek ikwaan̄ ilolook ata 
etip. 
19Me atikọ, nkaan̄ lek n̄a, ǹkare usun̄ ìnyi ene geege. Ire, emi ǹsasa lek n̄a irọ 
usun̄ inyi otutuuk ene, inyi ǹkọt ǹkaan̄ owuwa ene ǹsa ǹnyi Okaan̄-ene. 
20Me etete ebi Ju, ǹkirọ inu kubọk ebi Ju, inyi ǹkọt ǹkaan̄ ebi Ju ǹnyi Okaan̄-ene. 
Ubọk geelek nkakupge me irak Ikan kè Mosis, ire, me etete ebi ìkisun̄ Ikan kè 
Mosis, ǹkirọ inu kubọk ebi ìkisun̄ Ikan kè Mosis, inyi ǹkọt ǹkaan̄ ebi ìkisun̄ Ikan 
kè Mosis ǹnyi Okaan̄-ene. 
21Me etete ebi kpere ebi Ju, òrere ebi kpekisun̄ Ikan kè Mosis, emi ǹkirọ inu 
kubọk ebi kpere ebi Ju, inyi ǹkọt ǹkaan̄ ebi kpere ebi Ju ǹnyi Okaan̄-ene. Eyi 
ìkasibi ibe ke emi ǹkakisun̄ Ikan Awaji, mije, ǹkisusun̄ ikan kè Karais mgbọ 
geelek. 
22Me etete ebi kpekeke inye me ichechieek, ǹkirọ inu kubọk ebi kpekeke inye 
me ichechieek, inyi ǹkọt ǹkaan̄ ebi kpekeke inye me ichechieek ǹnyi Okaan̄-
ene. Irek geelek ife geelek ekupbe, nchieek ikukup kubọk ife cha ekupbe, inyi 
ǹkọt ǹsa me oniin̄ geelek nriọọn̄be ǹrọ mè Awaji inyan̄a usini me lek kiban̄. 
23Ǹkirọ otutuuk inu chi mije ata etip ya, inyi emi si ǹgọọk ǹkaan̄ uche me lek 
ugbana ebi ene ekikaan̄ inan̄a me lek ata etip ya. 
24Enyi mîriọọn̄ ibe, me ere ekiwut ifan̄a ekot, ke îre owuwa ene ekilibi, ire, ke 
ene ge gaalek okilibi igak otutuuk ene, mè ibọkọ mkpukpe. Eya orọ, ìlibi ekot 
ìjaan̄, inyi enyi ebọkọ mkpukpe. 
25Ene geelek òbogọọk iwut ifan̄a ekot ìkisasa ata mgbọ ikikween̄ ekot, mè ikitọ 
lek kan̄ ikpọ me oniin̄ òkup uyọt uyọt, sabum usen ekot ya. Ema ekibọkọ 
otutuuk ufialek cha, inyi ema ebọkọ mkpukpe eyi òrere inwan̄ ikike eyi 
kpofukbe, eyi ekisa ikwuun̄ ene me ibot kubọk okpibot ubọọn̄. Ire, eji ekibọkọ 
ufialek eyi kiji, inyi eji ebọkọ atata okpibot ubọọn̄ eyi òbofufuk ire mgbọ 
ikakaan̄ge itata. 

26Eya orọ, emi ǹkakpọkpọ ìkilibi ekot ubọk geelek, kubọk ogwu welewele. 
Ǹkilibi igọọk me ikan ekot, mè iben chieen̄ n̄a igwuun̄ me ere ekot ya obota. 
Ikeya si, ǹkakpọkpọ ìkisulu akpọ welewelewele kubọk ogwu òkiwum akpọ me 
lek efet ichep ikike, ìkakisulu ìtat. 
27Ǹkibọbọkọ otutuuk ufialek geelek isa isulu akpalek n̄a itap me irek, inyi ikirọ 
inu geelek ntọbe inyi, kubọk ogwu usun̄ okirọ. Ǹkirọ ikeyi, inyi, nsilook ebi ofifi 
ife ata etip, mè ema isibọkọ itap, mè ikaan̄ unyan̄a, emi nkayaka ìnikana ogwu 
kpogọọkbe ibọkọ mkpukpe. 

I Kọr 10 

Ikayaka ìtọbọ ebum ìnyi mkpọmfaka 

1Bọn Nte n̄a, ìkeek inu ebi nte nte kiji ejebe itibi mgbọ Mosis okisa ema ije me 
emen èwê isibi me Ijipiti. Îre oduku inyọn̄ osa otutuuk kiban̄ ijeen̄ oniin̄. Ema 
otutuuk ejeje ukot ukot isaba okwaan̄ Anyiaan̄. 
2Ìkup kubọk esasa oduku inyọn̄ ya mè okwaan̄ ya igwook otutuuk kiban̄ mun̄, 
inyi ema ekana ebi udun̄ kè Mosis. 
3Ema otutuuk ene mîgbaan̄ irie inorie ònan̄a me ubọk Awaji, 

4mè igbaan̄ inwọ mudim ònan̄a me ubọk Awaji. Mudim ya ìnan̄a me lek ewuuk 
Awaji onyibe ema, eyi òkukup melek kiban̄ otutuuk mgbọ ema ekije me oniin̄ 
ije kiban̄. Ewuuk ya ìre Karais me lek kan̄. 
5Ire, ubọk geelek Awaji orọbe otutuuk inu chi inyi ema, owuwa kiban̄ mîrọ inu 
ònanaan̄ Awaji me ejit, mè ikwaan̄ irurọn̄ọ me emen èwê. 
6Inu chi ìre inu ikween̄-inu eyi òkitaba eji ubọk me utọn̄, inyi eji ekakaan̄ ulọk 
irọrọ ijo inu kubọk ebi nte nte kiji cha erọbe. 
7Enyi si, ikatọbọ ebum ìnyi mkpọmfaka, kubọk ema erọbe. Inu ofolek kiban̄ ke 
ege me Ikpa Mbuban ibe, “Ebi ife cha esisiki ikweek ikirie, mè ikinwọ, mè inan̄a 
ikeke ikijop okwa mfaka ebi yọk.” 
8Ofifi si, eji ekaluk ugwem barabat kubọk usini ebi nte nte kiji cha erọbe, eyi 
akọp obop ene iba mè obop ita egbaan̄be ikwaan̄ me usen ge gaalek. 
9Eji ekatọ Ogwukaan̄-ene ìkpọ kubọk usini kiban̄ erọbe, eyi ulu otọkbe ema 
ikpan̄ isan̄a. 
10Eji ekakinunuun̄ kubọk usini kiban̄ enunuun̄be, eyi ogwu osat òkikpan̄ ene 
okpan̄be ema isan̄a. 
11Otutuuk inu cha òrọrọ ema ìre inu ebi ene ebesa ikween̄ inu inyi lek kiban̄. 
Ege inu cha me Ikpa Mbuban kubọk inu isasa itaba eji ubọk me utọn̄, mije eji 
ekupbe me ugwem me mgbọ keyi, mgbọ òta mgbọ orebe isan̄a. 
12Eya orọ, ogwu òkikeek ibe ke ọmọ îkeke inye, ene ya igbala chieen̄, inyi ọmọ 
ikanan̄a ìrọn̄ mgbọ ntọ-mkpọ isinu. 

13Kpunu ntọ-mkpọ geege òkinu inyi enyi, eyi ikarege eyi òkinu inyi ebilene. Ire, 
Awaji ìkakilọ irọrọ otu ikọ kan̄ iso. Ìkpotele ibe enyi erọn̄ enin̄ emen ntọ-mkpọ 
eyi òbololobo igak enyi ibebeme. Ire, ntọ-mkpọ isinu, Awaji mônyi enyi unye 
isasa ikeke inye, mè isan̄a oniin̄ isibi me emen ntọ-mkpọ ya, inyi enyi etim 
ekpan̄. 
14Eya orọ, atata bọn Nte n̄a, ìsan̄a lek kinyi me lek irariaak mkpọmfaka. 

15Ǹkitumu ikọ inyi enyi kubọk ebi ìriọọn̄ lek. Eya orọ, ìkpọ me lek kinyi, mè ìre 
ikọ nkitumu ìre atikọ, mè ìre ìkare. 
16Mgbọ eji ekigbaan̄ irie inorie mbuban, eji ekinyinyi Awaji itọn̄ me lek ekpen̄ 
miin̄ ugbana ya eji ekinwọ. Eji isikinwọ miin̄ ya, eji ekigọọk Karais igbaan̄ ire ge 
sa me lek eje kan̄. Eji isikikpọkọ fituru ya itaka, eji ekigọọk Karais igbaan̄ ire ge 
me akpalek kan̄. 
17Mije fituru ya orebe owut ge gaalek, ìsibi ibe ke eji owuwa ene ebi ìkitaka 
fituru ya mîgbaan̄ ire akpalek ge gaalek. Mije, eji otutuuk ene ekigbaan̄ itaka 
owut fituru ge gaalek. 
18Ìkeek-nu inu ofolek orọmijọn̄ ebi Ju. Ebi geelek ìtataka anam ònan̄a me inyọn̄ 
ntook ngwugwa, mîgọọk Awaji, ogwu egwabe ngwugwa ya inyi, igbaan̄ ire ge. 
19Ìre keke ore ibot ikọ nkitumu? Ìre ìsibi ibe ke îkaan̄ inu ngwugwa egwabe inyi 
mkpọmfaka okupbe me lek? Sà ìre ìsibi ibe ke îkaan̄ inu mkpọmfaka cha okupbe 
me lek? 
20In̄-in̄, ìkare ikeya! Ibot ikọ n̄a ìre ke ngwugwa geelek ebi ekariọọn̄ge Awaji 
ekigwa, ekigwa inyi ijo erumun̄. Ìkare Awaji ke ekigwa inyi. Emi ǹkaweek ibe 
enyi egọọk ijo erumun̄ egbaan̄ ere ge. 
21Enyi kpebekọt inwọ miin̄ inan̄a me ekpen̄ Okaan̄-ene, mè iyaka isi inwọ si 
miin̄ inan̄a me ekpen̄ ijo erumun̄. Enyi kpebekọt irie inorie me inyọn̄ ikasi 
Okaan̄-ene, mè iyaka isi irie si me inyọn̄ ikasi ijo erumun̄. 
22Ìre eji ekiweek irọrọ mè Okaan̄-ene inaan̄ ejit ikeme eji? Sà ìre eji mînye lek 
igak Okaan̄-ene ni? 

Ikarọ inu eyi môrọbe inyi ebi ofifi ife enan̄a erọn̄ 

23Usini kinyi ekitumu ibe, “Emi mâkọt irọ inu geelek, ikan geege ìkatet emi.” 
Ikeya ke ire! Ire, ìkare inu geelek eji ekirọ okikaan̄ oruru. Iin̄, enyi ekitumu ibe, 
“Emi mâkọt irọ inu geelek, ikan ìkatet emi.” Ire, ìkare inu geelek okinama ene 
ibene me inu eyi Okaan̄-ene. 
24Ene geege ikakirọ inu òbotap ubọk inyi lek kan̄ gaalek. Ire, ene geelek ikirọ 
inu òbokitap ubọk inyi ebi ofifi ife si. 
25Ìkpọkpọ ìtaka anam geelek ekinyam me ewe. Ikado ikọ geege ofolek anam ya, 
eyi môsisaakbe enyi me ejit. 
26Mije, ege me Ikpa Mbuban ibe, “Linyọn̄ keyi mè otutuuk inu geelek òkup me 
emen kan̄, îre Okumugwem okaan̄.” 

27Ire ogwu ikachieekge me lek kè Jisọs Karais igwen enyi ibe enyi enegọọk ọmọ 
erie inorie, ìkpọkpọ ìrie inorie geelek eyikbe inyi enyi. Ikado ikọ geege ofolek 
inorie ya, eyi môsisaakbe enyi me ejit. 
28Ire, ire ene ge initumu inyi enyi ibe ke inorie ya ìre inorie esabe igwa 
ngwugwa inyi mkpọmfaka, ìtele inorie ya. Mije ene ya ogwu òkpakpa inu ya 
ijeen̄ enyi, ikarie inorie ya, inyi ogwu ejit ikanyege ikanan̄a ìrọn̄. 
29Îre ejit ogwu òkpakpa inu ya inyi enyi ke nkitumu, mije, ene ya îmọnọ ibe ke 
îlọ irerie ojelek inorie òkup ikeya. Ìkare ejit kinyi ke nkitumu, mije, ejit kinyi 
înye ibe ke enyi mêkọt irie inorie geelek. Usini ebi ene mêkọt ido ibe, “Ìre îtat 
ibe emi nkarie inu òneme emi irerie mije inu ofifi ene okikeek? 
30Ire nnyi Awaji itọn̄ isan̄a me lek inorie, mè irie inorie ya, ebejeje ifieek emi ikọ 
mije inorie nnyibe Awaji itọn̄ me lek?” 
31Eya orọ, me inu geelek enyi ekirọ, mè ìre inorie ke enyi ekirie, mè ìre miin̄ ke 
enyi ekinwọ, ìkirọ me oniin̄ òbosa itọn̄ inyi Awaji. 
32Ìgbala chieen̄! Ikarọ inu òborọ mè ene geege ije ilọ oniin̄, mè ìre ebi Ju, mè ìre 
ebi ekarege ebi Ju, mè ìyaka irere ebi ntitiin̄ Awaji. 
33Ikeya si ke emi nkisa iweek irọrọ. Ǹkiweek irọrọ inyi ejit ibele otutuuk ene 
me inu geelek nkirọ. Ǹkakikeek inu òbokaan̄ oruru inyi emi gaalek. Ǹkikeek inu 
òbokaan̄ oruru inyi owuwa ebi ofifi ife, inyi Awaji isa me ikeya inyan̄a ema isibi. 

I Kọr 11 

1Ìkigọọk akpat ukot n̄a, kubọk emi si nkigọọk akpat ukot kè Karais. 

Ubọk irọ inu ògbegbe mgbọ ekitọbọ ebum inyi Awaji 

2Ntọn̄ enyi, mije enyi ekikeek otutuuk inu geelek njeen̄be enyi, mè ikirọ si igọọk 
me ubọk njeen̄be enyi. 
3Ire, ǹkiweek ibe enyi eriọọn̄ ibe ke Karais ore ogwu ibot inyi ogwu enerieen̄ 
geelek. Olom ore ogwu ibot inyi ogwu nwa. Awaji onenire ogwu ibot inyi Karais. 
4Eya orọ, ogwu enerieen̄ geelek òchichit ibot me mgbọ ìkiriaak uriaak, mè ìre 
mgbọ ìkiben nriran, ìsibi ibe ke ìkanyi Karais, ogwu òrere ogwu ibot kan̄, umin. 
5Ogwu enenwaan̄ geelek ikachitge ibot kan̄ mgbọ ìkiriaak uriaak, mè ìre mgbọ 
ìkiben nriran, ìsibi ibe ke ìkanyi ogwu olom, ogwu òrere ogwu ibot kan̄, umin. 
Eyi ogwu enenwaan̄ ya ikachitge ibot, ìkup kubọk ekwọkwọkọ otutuuk ijeek 
òkup me ibot kan̄ isan̄a. 
6Ire ogwu enenwaan̄ ibe ke ọmọ ìkpochit ibot, ikwọkọ ijeek isan̄a me ibot kan̄ 
ma! Isọsọp ijeek, mè ikwọkwọkọ ijeek isan̄a me ibot, ìre inu esip me lek ebibaan̄. 
Eya orọ, îgbe ibe ogwu enenwaan̄ ikichit ibot. 

7Ìkagbe ibe enerieen̄ ikichit ibot mgbọ ìkiriaak uriaak. Mije, Awaji ìrom 
enerieen̄ me mbet kan̄, ọmọ si okijeen̄ ujamgbugbo eyi Awaji. Ire, ogwu 
enenwaan̄ ìkijeen̄ ujamgbugbo eyi ogwu olom. 
8Mije, Awaji ìkarom enerieen̄ ìnan̄a me lek enenwaan̄, ìrom enenwaan̄ inan̄a me 
lek enerieen̄. 
9Ikeya si, Awaji ìkarom enerieen̄ ìnyi enenwaan̄, ìrom enenwaan̄ inyi enerieen̄. 

10Eya orọ, îgbe ibe enenwaan̄ geelek ikichit ibot, isasa ijeen̄ ibe ke ọmọ ìkup me 
irak enerieen̄, inyi ebi osat Awaji ekanaan̄ ejit. 
11Me lek kiji ebi ìchechieek me lek Okaan̄-ene, eji mîriọọn̄ ibe, ire enerieen̄ 
ìkakup, enenwaan̄ ìkpokup. Ikeya si, ire enenwaan̄ ìkakup, enerieen̄ ìkpokup. 
12Mije, ike erombe enenwaan̄ inan̄a me lek enerieen̄, ikeya si ke enenwaan̄ 
okiman enerieen̄. Ire, otutuuk inu chi geelek ìnan̄a me ubọk Awaji. 
13Enyi gaalek ìfieek-nu oyerebet keyi! Ìre îgbe ibe ogwu enenwaan̄ ikachit ibot 
me mgbọ ìkiriaak uriaak? 
14Ubọk Awaji osun̄be, ire ijeek itibi ijọn̄ọ me ibot enerieen̄, îre inu esip. 

15Ire, ujọn̄ọ ijeek ìre inu uja mè umin inyi enenwaan̄. Mije, Awaji ìnyi enenwaan̄ 
ujọn̄ọ ijeek, inyi ikisa ichit ibot. 
16Ire ikaan̄ ogwu iwut ifan̄a me lek ikọ yi, ene ya iriọọn̄ ibe ke îre ikeyi ke eji 
otutuuk, mè otutuuk ntitiin̄ Awaji geelek ekirọ. Eji kpeyaka ikaan̄ ofifi orọmijọn̄ 
ofolek ikọ keyi igak ikeya. 

Ijejeen̄ ofolek inorie mbuban 

17Me ofifi ibot ikọ mbanyi enyi nteme ofolek, m̀kpakọt itọn̄ enyi. Mije, mgbọ 
enyi ekigbaan̄ ititiin̄ ikitọbọ ebum inyi Awaji, ugwem enyi ekikaan̄ me ere ya 
ìkisa ijo inu inu, ìkakisa ata inu ìnu. 
18Me adasi irek, nnọ ibe ke enyi isikigbaan̄ ititiin̄ kubọk ntitiin̄ Awaji, ke icheche 
lek îkikup me etete kinyi. Mâkọt ichieek ibe ke ikọ ya ìre atikọ. 
19Me atikọ, icheche lek môkup me etete kinyi, inyi ebi ene esa me ikeya eriọọn̄ 
ebi ìkirọ inu òkibele Awaji ejit me etete kinyi. 
20Mgbọ geelek enyi ekigbaan̄ ititiin̄ iberie inorie Okaan̄-ene, ìkare inorie Okaan̄-
ene ke enyi ekirie. 
21Ǹkitumu ikọ yi, mije, me mgbọ enyi isiberie inorie ya, ìkire ogwu ikup òkwuun̄ 
isi òrie inorie kan̄. Kpunu ogwu òyaka ikiraan̄ chieen̄ ikpọ mè ìre ogwu melek 
kan̄ òkirie, mè ìkarie. Îre eya orọ usini ene ekiran̄ ọfiọọn̄ ikwu, me ere ebi ofifi 
ife ekirie inorie, mè ikinwọ miin̄ igak lek. 
22Iyak! Ìre enyi kpekaan̄ uwu, ere enyi mekọtbe ikikup irie inorie, mè inwọ miin̄ 
kinyi ubọk òneme enyi? Ìre keke orọ enyi ekikpọ ebi ntitiin̄ Awaji chieen̄ isiki, 
mè ikirọ ebi ìkup me una inu esip? Ìre enyi ekikeek ibe ke m̀batumu keke inyi 

enyi? Ìre enyi ekiweek ibe emi ǹtọn̄ enyi mije ijo irọrọ òkup ikeya ni? In̄-in̄, 
m̀kpatọn̄ enyi kubọk ge! 
23Mije, ijejeen̄ echi Okaan̄-ene ochilibe ijeen̄ emi ke nsa iyaka ijeen̄ enyi. Me 
eririeen̄ yaage elekebe Okaan̄-ene Jisọs Karais inyi ibe ekpan̄, Okaan̄-ene 
ìmọmọnọ fituru, 
24mè inyi Awaji itọn̄ me lek, mè ikpọkọ, mè itumu ibe, “Eyi ìre akpalek n̄a eyi 
esabe inyi mije kinyi. Ìkirọ ikeyi ìfo isi ìsa ìkikeek emi.” 
25Ubọk yaage si, mgbọ ema eriebe inorie ikakwun̄ ya isan̄a, ibeben miin̄ me 
emen ekpen̄, mè itumu ibe, “Ekpen̄ miin̄ keyi ìre aya inyan̄a-ibot eyi Awaji osabe 
eje n̄a inyan̄a melek ebilene. Mgbọ geelek enyi mênwọbe miin̄ yi, ìkirọ ikeyi, 
inyi enyi esa ekekeek emi.” 
26Mije, mege ire mgbọ Okaan̄-ene môkpọkbe inu, enyi isikitaka fituru yi, mè 
ikinwọ miin̄ ònan̄a me emen ekpen̄ yi, enyi ekilook ebi ene ibe ke Okaan̄-ene 
îkwu mkpa mije kiji. 
27Eya orọ, ene geelek òtataka fituru yi, mè inwọ miin̄ ònan̄a me emen ekpen̄ yi 
me oniin̄ ikagbege, ene ya îrọn̄ ikan ikeme akpalek Okaan̄-ene mè eje Okaan̄-
ene. 
28Mije keyi, îgbe ibe ogwu geelek òbotaka fituru ya, mè inwọ miin̄ ònan̄a me 
emen ekpen̄ ya, ene ya idasi itaak chieen̄ ikpọ emen ugwem kan̄, mè ọmọ îgbe, 
mè ọmọ ìkagbe, sabum ònotaka, mè ònwọ. 
29Mije, ene geelek òtataka fituru ya, mè inwọ miin̄ ònan̄a me emen ekpen̄ ya, 
me ikariọọn̄ge inu akpalek Okaan̄-ene mè eje Okaan̄-ene osibibe, îre itip-
oyerebet Awaji ke ene ya otaka, mè inwọ itoon̄ me ibot kan̄. 
30Îre eya orọ owuwa ene me etete kinyi ekiwọ idek, mè ikifiak orukan̄. Mije inu 
yi si, usini kinyi mîkwaan̄. 
31Ire, ire eji idasi itaak chieen̄ ikpọ emen ugwem kiji sabum ènerie inorie 
Okaan̄-ene, Awaji ìkpotip eji oyerebet. 
32Okaan̄-ene isikisulu eji osusut, ìkisasa ijeen̄ eji ibe ke eji mîje ilọ, inyi ọmọ 
ikagbaan̄ eji melek ebi linyọn̄ ìtip oyerebet me mgburudun̄ usen. 
33Eya orọ, bọn Nte n̄a, mgbọ geelek enyi ekigbaan̄ ititiin̄ iberie inorie Okaan̄-
ene, ikakirie kubọk ekifufum, ìkikup ìban ebi melek kinyi. 
34Ire ikaan̄ ogwu uraafiọọn̄ okitaka, ene ya idasi irie inorie me uwu kan̄ sabum, 
inyi enyi ekasa itip-oyerebet ìnyi lek kinyi me mgbọ enyi isigbaan̄ ititiin̄ ikirie 
inorie Okaan̄-ene. Nsinu, mâteme enyi nteme ofolek inu kechilọ geelek òsisik. 

I Kọr 12 

Ijejeen̄ ofolek uche echi Ekwukwu Mbuban okiche inyi ene 

1Bọn Nte n̄a, mgbọ keyi, ǹkiweek ibe enyi eriọọn̄ ubọk eriọọn̄ inu ofolek uche 
echi Ekwukwu Mbuban okinyi ene. 
2Ìkeek ibe, sabum enyi enichieek me lek kè Karais, ke ebi ene mîsa enyi ije ilọ 
oniin̄, enyi ekekitọbọ ebum inyi mkpọmfaka, echi kpunube ugwem geege me 
emen. 
3Eya orọ, ǹkitumu inyi enyi ibe ke ene geelek òkitumu ikọ sa me unye eyi 
Ekwukwu Awaji ìkpokọt itumu ibe, “Ifieek inyi Jisọs!” Kpunu si ene geege 
òbokọt itumu ibe, “Jisọs ìre Okaan̄-ene,” îtata mè ìre Ekwukwu Mbuban onyi 
unye ibe itumu. 
4Uche echi Ekwukwu Mbuban okinyi ene ìkup esese esese, ire, îre Ekwukwu 
Mbuban yaage gaalek okinyi ema otutuuk. 
5Ikwaan̄ ebi ene ekisi inyi Okaan̄-ene ìkup esese esese, ire, îre Okaan̄-ene yaage 
gaalek ke ekisi otutuuk ikwaan̄ cha inyi. 
6Owuwa oniin̄ ọmọ òwa eyi Awaji okisi ikwaan̄ me emen ebi ene, inyi ekekọt 
erọ owuwa ikwaan̄ òkup esese esese enyi Awaji. Ire, Awaji yaage gaalek okirọ 
otutuuk ikwaan̄ chi geelek me emen otutuuk ene. 
7Inu geelek Ekwukwu Mbuban ochilibe inyi ene geelek, ìchili inu ya, inyi ene ya 
inyi otutuuk ebi eyi Awaji ekaan̄ oruru me lek. 
8Ekwukwu Mbuban înyi usini ene unye isasa itumu ikọ òkijeen̄ iriọọn̄-inu eyi 
Awaji, mè inyi si ebi ofifi ife ifuk-ibot isasa ikpọk mbum nlelet inu eyi Awaji 
ijeen̄ ebi ene. Îre Ekwukwu Mbuban yaage gaalek okinyi ema otutuuk unye 
isasa irọ inu chi geelek. 
9Ekwukwu Mbuban yaage okinyi usini ene ikpele ichechieek isasa ikọt itoon̄ ejit 
ibe ke Okaan̄-ene ìkpolọlọ irọrọ inu òkup me uyọt me mgbọ inu oyọtbe. 
Ekwukwu Mbuban yaage si okinyi usini ene unye isasa igwa ebi orukan̄, 
10mè inyi usini ene unye isasa irọ inu ukechieen̄, mè inyi usini ene unye isasa 
iben nriran, mè inyi usini ene unye isasa ikọt iriọọn̄ inu echi ònan̄a me ubọk 
Ekwukwu Mbuban, mè echi ikanan̄age me ubọk Ekwukwu Mbuban. Ekwukwu 
Mbuban yaage si okinyi usini ene unye isasa itumu ikọ me nke nke usem, mè 
inyi si usini ene unye isasa ikana nke nke usem cha, inyi ebi ene eriọọn̄ inu 
îsibibe. 
11Îre Ekwukwu Mbuban yaage gaalek okinyi ebi ene otutuuk uche chi. Ìkinyi 
ene geelek esese uche igọọk me ubọk înemebe ọmọ. 

Ikween̄-inu ònan̄a me akpalek ene: Akpalek ge mè owuwa nriro 

12Karais ìkup kubọk akpalek ene, eyi òrere ge gaalek, mè ikaan̄ owuwa nriro. 
Ubọk geelek nriro cha owabe, ema otutuuk egbaan̄ ire akpalek ge gaalek. 
13Ikeya si, me mgbọ egwookbe eji mun̄, eji otutuuk ene, ebi Ju mè ebi kpere ebi 
Ju, ebi usun̄ mè ebi kpere usun̄, Ekwukwu Mbuban îrọ inyi eji otutuuk ene ekana 

akpalek ge gaalek. Ekwukwu Mbuban yaage gaalek si ke Awaji otap eji otutuuk 
me emen ejit, me ene me ene. 
14Nriro òkup me akpalek ene îwa, ìkare nriro ge gaalek. 

15Ire ukot inibe, “Mije nkarege ubọk, ǹkakup me akpalek,” eya ìkasibi ibe ke 
ukot ìkayaka ìre ge me lek nriro òkup me akpalek ene. 
16Ikeya si, ire utọn̄ initumu ibe, “Mije nkarege chieen̄, ǹkakup me akpalek,” eya 
ìkasibi ibe ke utọn̄ ìkayaka ìre ge me lek nriro òkup me akpalek ene. 
17Ìkpọ-nu, ire otutuuk akpalek ene ire chieen̄ gaalek, ìre ene ìbojeje ikinọ ikọ? 
Ire otutuuk akpalek ene ire utọn̄ gaalek, ìre ene ìbojeje ikinọ olu inu? 
18Ire, me atikọ, Awaji ìnenen̄e otutuuk nriro òkup me akpalek ene isun̄ me irek 
me irek, mè isun̄ ema otutuuk me irek kiban̄ ubọk înemebe ọmọ. 
19Mebe ke îre nriro ge gaalek okup, akpalek kpomokup! 

20Me atikọ, nriro òkup me akpalek ene îwa, ire, ema otutuuk egbaan̄ ire akpalek 
ge gaalek. 
21Eya orọ, chieen̄ ìkpokọt itumu inyi ubọk ibe, “Ǹkaweek owu!” Ibot si ìkpokọt 
itumu inyi ukot ibe, “Ǹkaweek enyi.” 
22Kpan̄asi ikeya, nriro lek ene echi ekimọnọ ibe ke îre ema ewọ ichit, ema ere 
echi òkukup me uyọt ichit. 
23Ikeya si, nriro echi eji ekimọnọ ibe ke kpekup me lek inu geege, ema ke ekinyi 
umin ichit. Nriro echi ikagbege ibe chieen̄ imun̄, ema ke eji ekikpọ chieen̄ me 
lek ijaan̄ ichit. 
24Nriro echi òjajaan̄ mè igbe ibe chieen̄ ene imun̄, echicha ìkado ojelek ata ubọk 
ikpọkpọ keya. Ire, Awaji ìsun̄ nriro lek ene ikeya, inyi eji ekesa ikpele umin enyi 
nriro echi ikakaan̄ge umin geege. 
25Awaji ìkaweek ibe icheche lek ikup me etete nriro cha. Ìkiweek ibe ema 
otutuuk ekekpọ chieen̄ me lek kiban̄ ìkike. Ge ikakpọ chieen̄ me lek ge ìgak ofifi. 
26Ire nriro ge ikup me ufialek, otutuuk nriro kechilọ ekup si me ufialek melek 
kan̄. Ire ebi ene itọn̄ nriro ge, otutuuk nriro kechilọ mêgọọk nriro keya inwọọn̄ 
unwọọn̄ si. 
27Mgbọ keyi, enyi otutuuk ene ìre akpalek kè Karais. Ene geelek me etete kinyi 
ìre nriro ge me akpalek kè Karais ya. 
28Me emen ntitiin̄ Awaji, Awaji îgobo ebi ene ito ibe ekerọ ikwaan̄ òkup esese 
esese. Eyi adasi ìre ebi otuchieen̄, òso iba ìre ebi nriran, òso ita ìre ebi ijejeen̄. 
Îgobo si ebi ene ito ibe ekerọ inu ukechieen̄, mè igobo si ebi ìbekigwa ebi 
orukan̄, mè ebi ìbekitap ubọk inyi ebi ene, mè ebi mkpulu, mè igobo si ebi 
ìbekitumu ikọ me nke nke usem. 

29Ìkare otutuuk ene ere ebi otuchieen̄! Ìkare otutuuk ene ere ebi nriran! Ìkare 
otutuuk ene ere ebi ijejeen̄! Ìkare si otutuuk ene ekaan̄ unye isasa ikirọ inu 
ukechieen̄. 
30Ìkare otutuuk ene ekigwa ebi orukan̄! Ìkare si otutuuk ene ekitumu ikọ me 
nke nke usem! Ìkare otutuuk ene ke enyi unye isasa ikọt ikikana nke nke usem 
cha, inyi ebi ene ekeriọọn̄ inu îsibibe. 
31Ire, ìsa otutuuk ejit kinyi ìweek uche cha echi òkukup me uyọt ichit. Mgbọ 
keyi, mânijeen̄ enyi inu ònwọnwọn ichit. 

I Kọr 13 

Ijejeen̄ ofolek imumechieen̄ 

1Ìrere ǹkọkọt ikitumu ikọ me otutuuk usem ebilene mè usem ebi osat Awaji, 
mè ire ǹkakaan̄ imumechieen̄ me lek ene, emi ìre nkom ikike mè enwirinwan 
òkitaan̄ ida ichit ene utọn̄. 
2Ìrere ǹkakaan̄ uche eyi ibeben nriran, mè ikaan̄ unye isasa iriọọn̄ otutuuk udọk 
udọk nlelet inu eyi Awaji, mè ikaan̄ otutuuk ifuk-ibot geelek, ikerere ǹkakaan̄ 
ojelek ichechieek eyi mâsabe ikọt ijibi ogoon̄ isan̄a me akpat isi iyik me ofifi ere, 
mè ire ǹkakaan̄ imumechieen̄ me lek ene, emi ìre inu ikike. 
3Ìrere m̀kpukpulu otutuuk inu nkaan̄be iche inyi ebi ugbọọn̄, mè isa lek n̄a inyi 
ibe ewọp me ukan̄ esa egwa ngwugwa, mè ire ǹkakaan̄ imumechieen̄ me lek ebi 
ene, kpunu oruru geege mbakaan̄. 
4Ogwu òmun̄ ene me chieen̄ îkime inu ijọn̄ọ mgbọ, mè ikikaan̄ ata ejit me lek 
ene. Ìkakikaan̄ chieen̄ ile, ìkakitumu otu ile, ìkakigumu si lek. 
5Ogwu òmun̄ ene me chieen̄ ìkakinye chieen̄ ìnyi ene, ìkakiweek nnwọn eyi lek 
kan̄ gaalek, ìkakigwat lek ìnaan̄ ejit, ìkakifuk ijo inu ene orọbe ọmọ ìtet ìkaan̄. 
6Ogwu òmun̄ ene me chieen̄ ìkakinwọọn̄ unwọọn̄ mije ijo inu ene orọbe. 
Kpan̄asi ikeya, ìkinwọọn̄ unwọọn̄ me mgbọ ene orọbe inu òtatat. 
7Ogwu òmun̄ ene me chieen̄ ìkakitumu ijo inu ene orọbe ìsibi, kpan̄asi ikeya, 
ìkichichit. Ìkitotoon̄ ene ejit me lek mgbọ geelek, mè ikikaan̄ ikpọchieen̄ mgbọ 
geelek me irek geelek ibe ke inu mônwọn, mè ikikaan̄ si ukarajit mgbọ geelek. 
8Imumun̄ ene me chieen̄ ìkakaan̄ okputut. Uche eyi ibeben nriran ọmọ òwa, ire, 
mgbọ òkinu eyi ibeben nriran ìkpoyaka ikup. Uche eyi itutumu ikọ me nke nke 
usem ọmọ òwa, ire, mgbọ òkinu mgbọ ìkpoyaka ikup. Uche eyi ifuk-ibot ọmọ 
òwa, ire, uche keyi si môraka. 
9Mije, me mgbọ keyi, eji kperiọọn̄ otutuuk inu isan̄a, Awaji ìkachili si otutuuk 
inu ìjeen̄ eji, inyi eji etumu esibi. 
10Ire, mgbọ Awaji isirọ inyi otutuuk inu geelek iso ifuk, inu geelek ikasoge ifuk 
ìkpoyaka ikup. 

11Mgbọ emi nrebe sọntiik gwun̄, ǹkitumu ikọ kubọk sọntiik gwun̄, ǹkikeek 
ekiket kubọk sọntiik gwun̄, ǹkifuk ifuk-ibot si kubọk sọntiik gwun̄. Ire, mgbọ 
mminbe inin̄ ene, ǹkayaka ìkirọ inu kubọk sọntiik gwun̄. 
12Mgbọ keyi, eji ekimọọn̄ inu ogugo ogugo, kubọk inu ekimọọn̄ me isi umọọn̄ 
òfafiat. Ire, me mgbọ ya, eji mêmọọn̄ otutuuk inu geelek isi mè isi. Mgbọ keyi, 
ǹkariọọn̄ otutuuk inu ìsan̄a. Ire, me mgbọ ya, mâriọọn̄ inu geelek òjot òjot 
kubọk Awaji oriọọn̄be emi òjot òjot. 
13Inu ita okup, echi òkikup ire mgbọ geelek. Ema ìre ichechieek, mè ikpọchieen̄, 
mè imumechieen̄. Eyi òmimin ichit me etete inu ita chi ìre imumechieen̄. 

I Kọr 14 

Ijejeen̄ ofolek uche eyi ibeben nriran mè itutumu ikọ me nke nke usem 

1Ìsa otutuuk efuuk kinyi ìweek ikekimun̄ ene me chieen̄. Ìsa si ejit ge ìweek uche 
echi Ekwukwu Mbuban okinyi ene, ògak ge, uche eyi ibeben nriran. 
2Ene geelek òkitumu ikọ me nke nke usem ìkitumu ikọ melek Awaji, ìkare 
melek ebilene. Mije kpunu ogwu òbokọt igobo ikọ kan̄ itet. Ìkitumu udọk udọk 
inu eyi Awaji sa me unye eyi Ekwukwu Mbuban. 
3Ire, ogwu òkiben nriran ìkitumu ikọ inyi ebilene ogbo kan̄, isasa irọ ema inye, 
mè itap ema efuuk me emen, mè ikat ema ejit. 
4Ogwu òkitumu ikọ me nke nke usem ìkinama ichechieek kan̄ inye. Ire, ogwu 
òkiben nriran ìkinama ebi ntitiin̄ Awaji inye me ichechieek. 
5Môneme emi ibe ene geelek me etete kinyi ikitumu ikọ me nke nke usem. Ire, 
môneme emi igak ikeya ire ene geelek ikiben nriran. Ogwu òkiben nriran îmin 
igak ogwu òkitumu ikọ me nke nke usem, îtata mè ìre îkaan̄ ofifi ene ogwu 
òbokọt ikana etip ya itap me usem ebi ene ekinọ, inyi inama ichechieek otutuuk 
ebi ntitiin̄ Awaji inye. 
6Bọn Nte n̄a, ire nnu me etete kinyi, mè ibene ikitumu ikọ me usem eyi enyi 
ekariọọn̄ge, ìre kpasi oruru ke ìbonin̄ inyi enyi? Ìkponin̄ oruru geege. Kpan̄asi 
ikeya, ire ntumu nlelet inu ge eyi Awaji ochilibe ijeen̄ emi inyi enyi, mè ìre ifuk-
ibot ònan̄a me ubọk Awaji ke nchili ijeen̄ enyi, mè ìre m̀beben nriran inyi enyi, 
mè ìyaka ire ǹjejeen̄ enyi ikọ Awaji, echichi obonin̄ oruru inyi enyi. 
7Ìkpọ-nu, kubọk òja mè uneen̄, òrere inu ikakaan̄ge ugwem me lek, ire ida 
nkwukwak chi ikitaan̄ wọlọwọlọwọlọ, ìre ebi ene ebejeje iriọọn̄ okwa ebi 
ìkikwak nkwukwak cha ekifit? Kpebekọt iriọọn̄, îtata mè ida nkwukwak cha 
ìtataan̄ itop me utọn̄ ene. 
8Ofifi si, ire ida akama ikitaan̄ wọlọwọlọwọlọ, ìre ebi akọn̄ ebejeje iriọọn̄ ibe ke 
mênisi akọn̄, mè ibem lek? 

9Ikeya si ke îkup me lek kinyi. Ire enyi itumu ikọ me usem ebi ene ekakọtge 
ìgobo ìtet, ìre ekene obokọt itet ibot me lek ikọ enyi ekitumu? Eya ìre ikpọkpọ 
ikitumu ikọ igwook me emen efet ikike. 
10Me atikọ, owuwa esese usem òwa me linyọn̄. Ire, ìkakaan̄ eyi ekitumu mè ebi 
ene ekariọọn̄ inu ekitumu. 
11Ire ene ikitumu usem, mè ǹkanọ inu ene ya okitumu, emi m̀bakup kubọk 
ogwu ichen me lek ene ya. Ene ya si ìbokup kubọk ogwu ichen me lek n̄a. 
12Ikeya si ke îkup me lek kinyi. Ike enyi ekaan̄be ulọk ikakaan̄ uche echi 
Ekwukwu Mbuban okinyi ene, me etete uche cha geelek, ìweek ikakaan̄ uche 
echi òkinama ntitiin̄ Awaji ibene ìgak otutuuk. 
13Mije keyi, ogwu òkitumu ikọ me nke nke usem, iriaak uriaak ibe Awaji inyi 
ọmọ unye isasa ikikana ikọ ya inyi ebi ene ekeriọọn̄ inu ọmọ okitumu. 
14Mije, mgbọ nkiriaak uriaak me nke nke usem, îre ekwukwu n̄a gaalek okiriaak 
uriaak ya. Ǹkasa ekiket n̄a ìgbaalek ìriaak uriaak ya. 
15Eya orọ, ìre keke ke mbayaka inirọ? Mâriaak uriaak me ekwukwu n̄a, ire, 
mâsa ekiket n̄a si igbaalek iriaak. Mâkọt okwa me ekwukwu n̄a, ire, mâsa ekiket 
n̄a si igbaalek ikọt. 
16Ire owu okitọn̄ Awaji me ekwukwu kwun̄ me emen ntitiin̄, ire, ogwu ikike 
ògọgọọk ikup me emen ntitiin̄ ya ìkanọ inu otumube, ìre ene ya ìbojeje ikọt 
igọọk ichieek igwook ibe, “Ikup ikeya,” me lek uriaak ya owu oriaakbe isa itọn̄ 
Awaji? Ìkpokọt, mije, ìkariọọn̄ inu owu otumube. 
17Môkọt ire ibe ke owu òkinyi Awaji itọn̄ me atikọ, ire, itọn̄ ya ìkanama 
ichechieek ene ya ìbene. 
18Ntọn̄ Awaji n̄a ibe ke emi ntumu ikọ me nke nke usem igak otutuuk kinyi. 

19Ire, me emen ntitiin̄, ire ntumu ikọ go gaalek me usem otutuuk ene enọbe, isa 
iteme ebi ene nteme, eya înwọn igak itutumu akọp obop ikọ me nke nke usem, 
eyi ene geege ikariọọn̄ge inu îsibibe. 
20Bọn Nte n̄a, ikayaka ìkikeek ekiket kubọk nsabọn! Ìkup kubọk asa nsabọn me 
lek irọrọ ijo inu gaalek. Ire, ìkikeek ekiket kubọk ebi ugane. 
21Ege me Ikan kè Mosis ibe ke Okumugwem ìtumu ibe, “Mâtumu ikọ inyi ife chi 
inan̄a me otu ebi ìkitumu usem ema ekariọọn̄ge, mè otu ebi ichen. Ire, nriọọn̄ 
ibe, ìrere ikeya si, ke ema kpebegban̄ ikọ n̄a.” 
22Eya orọ, itutumu ikọ me nke nke usem ìre inu ijejeen̄ inyi ebi kpechieek me 
lek kè Karais, ìkare inu ijejeen̄ ìnyi ebi ìchechieek. Ire, ibeben nriran ìre inu 
ijejeen̄ inyi ebi ìchechieek, ìkare inu ijejeen̄ inyi ebi kpechieek. 
23Ire otutuuk ebi ntitiin̄ Awaji inigbaan̄ ititiin̄ ibetọbọ ebum, mè ikitumu ikọ me 
nke nke usem, mè ire ebi ekariọọn̄ge inu ife cha ekitumu, mè ìyaka ire ebi 

ekachieekge me lek kè Karais inin̄ inu, ìre kpebetumu ibe ke otutuuk ife cha ìre 
ebi iraak? 
24Ire, ire ogwu ikachieekge me lek kè Karais, mè ìyaka ire ogwu oyet, inin̄ emen 
uwu ntitiin̄ Awaji mgbọ otutuuk ene ekiben nriran, ikọ otutuuk ene cha 
ekitumu môfieek ọmọ ikọ, mè irọ inyi iriọọn̄ ibe ke ọmọ ìre ogwu ijo. 
25Ikọ cha si môkpọk mbum otutuuk nlelet inu geelek òkup ene ya me ejit. Sa me 
ikeya, ene ya môgwook ekpe me ijọn̄, mè itọbọ ebum inyi Awaji, mè isa otu kan̄ 
itumu ibe, “Jei, Awaji òwa me etete kinyi, me atikọ!” 

Irọrọ inu me onineen̄ mgbọ ekitọbọ ebum me uwu ntitiin̄ 

26Bọn Nte n̄a, ìtet ibot me lek nteme keyi nkinyi enyi. Enyi isigbaan̄ ititiin̄ 
ibetọbọ ebum inyi Awaji, ene ge inyi okwa, ene ge itumu ikọ Awaji, ene ge iben 
nriran itumu inu Awaji ochilibe ijeen̄ ọmọ, ene ge itumu ikọ me nke nke usem, 
ene ge ikana ikọ ya, inyi otutuuk ene enọ. Inu geelek mêrọbe môre inu òbonama 
ntitiin̄ Awaji ibene. 
27Ire ebetumu ikọ me nke nke usem, ene ge, mè ìre ene iba gaalek etumu. Imalek 
iwa ifiat, ire ene ita. Ebekitumu si, ene ge, mgbọ ge, otutuuk ene ekagbaan̄ ìtumu 
mgbọ ge. Ene ge isitumu isan̄a, ogwu Awaji onyibe unye isasa ikana ikọ ya, 
ikana, inyi otutuuk ene eriọọn̄ inu îtumube. 
28Ire kpunu ogwu òbokọt ikana nke nke usem cha inyi ebi ene me ere ya, ebi 
ìkitumu usem cha echit otu me emen ntitiin̄, mè etumu ikọ me nke nke usem 
cha me emen ejit kiban̄ enyi lek kiban̄ melek Awaji. 
29Ire me lek ebi nriran, ene iba, mè ire ene ita gaalek eben nriran, mè ebi nriran 
kebilọ ekegban̄, mè eketọ ekpọ-nu, mè ìre ìnan̄a me ubọk Awaji, mè ìkare. 
30Ire Awaji ichili ayaya etip ijeen̄ ofifi ene òsisiki ikweek me mgbọ ene ge okiben 
nriran, ogwu adasi ya isiki ikweek, mè inyi ogwu òso iba ya irek, inyi itumu ikọ. 
31Mije, enyi otutuuk mêkọt iben nriran, ene ge, mgbọ ge, inyi ene geelek ibọkọ 
ikween̄-inu, mè inu enyi ekitumu itap si otutuuk ene efuuk me emen. 
32Ogwu Awaji onyibe unye isasa ikiben nriran, ọmọ okaan̄ itọtọ ikọ inyi unye 
ya. 
33Mije, Awaji ìkakima wọlọwọlọ. Kpan̄asi ikeya, ìkima ibe eji ekegbaan̄ erọ inu 
me esuuk. Inu ògbegbe ibe ekerọ me emen otutuuk ntitiin̄ ebi eyi Awaji geelek 
ìre ikeyi: 
34Ebibaan̄ ekeriaan̄ ere me emen ntitiin̄ Awaji. Kpenyi ebibaan̄ unye itutumu 
ikọ me ere ya. Ikeya si ke ege me Ikan kè Mosis ibe mè ebibaan̄ ekesiki lek kiban̄, 
mè ekare ebi ibot. 
35Ire ikaan̄ inu enenwaan̄ geelek oweekbe idodo ikọ ofolek, ido ogwu olom me 
uwu. Mije, ebibaan̄ itutumu ikọ me emen ntitiin̄ Awaji ìre inu esip. 
36Iyak! Ìre ikọ Awaji ìbene me lek kinyi? Sà ìre enyi gaalek enọ ikọ Awaji? 

37Me etete kinyi, ire ikaan̄ ogwu imọnọ ibe ke ọmọ ìre ogwu nriran, mè ìyaka 
ire ke ọmọ îkaan̄ uche eyi Ekwukwu Mbuban okinyi ene, ene ya iriọọn̄ ibe ke 
inu chi nkige ijet enyi ìre ikan Okaan̄-ene. 
38Ire ikaan̄ ogwu ìkasa ikan chi ìgwen inu geege, ikamọnọ ene ya kubọk inu 
geege. 
39Eya orọ, bọn Nte n̄a, ìsa otutuuk ejit kinyi ìweek ibeben nriran. Ire, ikakput 
ibe ene ikatumu ikọ me nke nke usem. 
40Ire, ìkirọ inu geelek me onineen̄, me oniin̄ ògbegbe. 

I Kọr 15 

Ijejeen̄ ofolek ijojomo me mkpa eyi Karais ojomobe 

1Mgbọ keyi, bọn Nte n̄a, ǹkiweek itataba ekiket kinyi ifo lek ata etip ya eyi 
nlookbe enyi, eyi enyi ebọkọbe itap, mè isa me ikeya ikeke inye me emen 
ichechieek kinyi. 
2Îre nan̄a me lek ata etip yi ke Awaji okinyan̄a enyi, mè ire enyi itet ata etip ya 
nlookbe enyi inye. Ire enyi kpetet inye, otutuuk ichechieek enyi echieekbe me 
lek kè Karais ìre inu ikike. 
3Mije, ata etip mbọkọbe me ubọk kè Jisọs Karais ke nkana itap enyi me ubọk, 
kubọk adasi inu òkup me uyọt ichit. Ata etip ya ìre ikeyi: Karais îkwu mkpa mije 
ijo inu kiji, kubọk egebe me Ikpa Mbuban ibe ke môrọ. 
4Mîfuun̄ ọmọ, Awaji ojojomo ọmọ me mkpa me òso egwe ita, kubọk egebe me 
Ikpa Mbuban ibe ke môrọ. 
5Ọmọ okakana isibi me isi kè Pita, mè isibi si me isi akọp mè ebi otuchieen̄ kan̄ 
iba. 
6Mgbọ eya orakabe, isisibi si me isi ogbogbo bọn Nte ìwawa iraka efit ene go, 
me mgbọ yaage. Owuwa me lek bọn Nte cha me ugwem mgbọ keyi. Ire, usini 
kiban̄ mîkwaan̄. 
7Ofifi mgbọ, isisibi me isi kè Jemis, mè isibi si me isi ebi otuchieen̄ kechilọ. 

8Me òta kan̄, isisibi si me isi n̄a me oniin̄ òsibi esese. Sa me ikeyi, me etete ebi 
otu chieen̄, emi ǹkup kubọk gwun̄ emanbe me ulọ mgbọ. 
9Emi nsip ichit me etete ebi otuchieen̄. Me atikọ, emi ǹkagbe ogwu ebegwen 
ogwu otuchieen̄, mije, nsisaak ntitiin̄ Awaji enenen. 
10Ire, îre sa me atata nnwọn eyi Awaji ke nre inu nrebe mgbọ keyi. Atata nnwọn 
ya ìkachep me ikike. Mije, me atikọ, emi nsi ikwaan̄ igak otutuuk ebi otuchieen̄. 
Ire, ìkare me unye n̄a ke nsa irọ ikwaan̄ cha. Îre atata nnwọn Awaji eyi òkup 
melek n̄a osa emi irọ otutuuk ikwaan̄ cha. 

11Eya orọ, mè ìre me otu n̄a, mè ìre me otu ebi otuchieen̄ kechilọ, îre ata etip ge 
yi gaalek ke eji otutuuk ekilook. Ọmọ si ke enyi echieek me lek. 

Ebi ìkwukwu mêjomo me mkpa 

12Ire ata etip eji ekilook ikitumu ibe ke Awaji îjomo Karais me mkpa, usini ebi 
kinyi ejeje ikitumu ibe ke ebi ìkwakwaan̄ kpebejomo me mkpa? 
13Ire ebi ìkwakwaan̄ kpebejomo me mkpa, kubọk enyi ekitumu, ìsibi ibe ke 
Awaji ìkajomo Karais me mkpa. 
14Ire Awaji ìkajomo Karais me mkpa, ata etip eji ekilook îkana inu ikike, 
ichechieek kinyi si ìkasibi inu geege. 
15Ògak ge, ire Awaji ìkajomo Karais me mkpa, ìsibi ibe ke eji otutuuk ene ekikan̄ 
ataak ikeme Awaji, me lek eji ekitumu ibe ke Awaji îjomo Karais me mkpa. Mije, 
ire ebi ìkwakwaan̄ kpebejomo me mkpa, ìsibi ibe ke Awaji ìkajomo Karais me 
mkpa. 
16Ire Awaji ìkpojomo ebi ìkwakwaan̄ me mkpa, ìsibi ibe ke ìkajomo si Karais me 
mkpa. 
17Ire Awaji ìkajomo Karais me mkpa, ìsibi ibe ke ichechieek kinyi ìchechep 
ikike; ke Awaji ìkatele ijo kinyi geege ìnyi enyi. 
18Ìsibi si ibe ke otutuuk bọn Nte cha ìchechieek me lek kè Karais, mè ikwaan̄, 
echechep. 
19Ire ikpọchieen̄ eji ekaan̄be me lek kè Karais ìyaka me lek inu linyọn̄ keyi 
gaalek, nsan lek kiji gaalek omin ichit me etete otutuuk ebilene me linyọn̄ keyi. 
20Ire, Awaji îjomo Karais me mkpa me atikọ. Awaji ìdasi ijomo Karais me mkpa 
isasa ijeen̄ ibe ke ọmọ môjomo si otutuuk ebi ìkwakwaan̄ me mkpa. 
21Mije, ike mkpa onin̄be linyọn̄ sa me ubọk ene ge, òrere Adam, ikeya si, ijojomo 
me mkpa mônu si inan̄a me ubọk ene ge. 
22Ike otutuuk ebilene ekikwaan̄ mije ema enan̄abe me owot iman kè Adam, 
ikeya si ke Awaji môjomo otutuuk ebilene me mkpa inin̄ me ugwem, mije ema 
echieekbe me lek kè Karais. 
23Ogwu ikup, ìbojomo me mgbọ eyi kan̄. Karais ore ogwu adasi. Ọmọ isikpọk 
inu, otutuuk ebi eyi kan̄ mênenijomo me mkpa eyi kiban̄. 
24Eya isiraka, òta inu geelek me linyọn̄ keyi môneninu. Mgbọ ya, Karais môtim 
ikpan̄ otutuuk ibot mkpulu geelek òkup me linyọn̄ keyi, mè echi òkikpulu me 
isinyọn̄, mè otutuuk unye geelek, mè inikana mkpulu kan̄ itap me ubọk Awaji 
Ute. 
25Mije, Karais môkikpulu mege ire mgbọ Awaji môtimbe ikpan̄ otutuuk ebi 
ochicha kè Karais, mè isa ema irọ inu ibene ukot inyi Karais. 
26Òta ogwu ochicha, ogwu Karais môkpan̄be, ìre mkpa. 

27Mije, ege me Ikpa Mbuban ibe, “Awaji îkeme otutuuk inu isiki itap me irak 
ukot kan̄.” Ubọk geelek egebe ikeya, îsibi utoon̄ ibe ke Awaji me lek kan̄, ogwu 
òtatap otutuuk inu me irak kè Karais, ìkakup me otu ifuk otutuuk inu cha îtapbe 
me irak kè Karais. 
28Awaji isitap otutuuk inu me irak mkpulu ogwu Gwun̄ isan̄a, ogwu Gwun̄ ya 
me lek kan̄ mônenikup me irak ogwu Ute ogwu òtatap otutuuk inu me irak kan̄. 
Mgbọ ya, Awaji mônenikana Ogwukaan̄ otutuuk inu geelek, mè ire Ogwu Ibot 
Mkpulu me inu geelek. 
29Ire ebi ìkwakwaan̄ kpebejomo me mkpa, ebi ene ejeje ikigwook ebi ìkup me 
ugwem mun̄ me useen̄ ebi ìkwakwaan̄? Ìre keke orọ mè ekegwook ojelek mun̄ 
òkup ikeya ire ife cha ebi ekigwook mun̄ ya inyi kpebejomo me mkpa? 
30Ire ebi ìkwakwaan̄ kpebejomo me mkpa, ìre keke orọ eji me lek kiji ekijeen̄ 
ojelek ijejeen̄ òkup ikeya, mè ikitap lek kiji, mgbọ geelek, me emen inu môkọtbe 
isa mkpa ijet eji? 
31Bọn Nte n̄a, me atikọ, ǹkikup me irak ubọk mkpa egwe geelek, ǹkafiaan̄ enyi. 
Ikeya si ke nkinwọọn̄ unwọọn̄ mgbọ geelek me ibot kinyi, mije enyi otutuuk ene 
erebe ebi eyi Okaan̄ kiji Jisọs Karais. 
32Ufialek mbọkọbe me Efesọs ìkup kubọk ǹtim etim me lek ijo anam oron. Ire 
ke îre mije ulọk eyi akpalek ebilene ikike ke mbọkọ ufialek ya, ìre kpasi oruru 
ke mbakaan̄? Ire ebi ìkwakwaan̄ kpebejomo me mkpa, “Eji erie, mè enwọ! Mije, 
iyakwut, eji mêkwaan̄ ita,” kubọk egebe me Ikpa Mbuban. 
33Ikachieek ibe ene geege ifiaan̄ enyi, “Ijo otu ogbo, ìkekifiat ata ugwem.” 

34Ikayaka ìbubut! Ìluk ugwem kubọk ebi ìkakaan̄ ifuk-ibot, ikayaka ìrọ ijo inu 
ìfo isi. Mije, îkaan̄ usini ene me etete kinyi ebi ekariọọn̄ge Awaji kubọk ge. 
Ǹkitumu ikọ keyi inyi esip itet enyi. 

Ijejeen̄ ofolek akpalek ebesa ijomo me mkpa 

35Usini mgbọ, ebi ene mêkọt ido ibe, “Mọmọ ubọk ebi ìkwakwaan̄ ebesa ijomo 
me mkpa? Ìre kpasi akpalek ke ife cha ebekaan̄?” 
36Eya ìre ikọ ebi burubut! Ìre enyi kperiọọn̄ ibe ke mfut ewopbe ìkakitibi ìsibi, 
ire ìkadasi ikwu? 
37Mgbọ ekiwop mfut me uko, ìkare uti òbotitibi isibi ya me lek kan̄ ke ekitap me 
ijọn̄. Inu ekitap me ijọn̄ ìre ukwuuk mfut uti ya, môkọt ire ukwuuk akpa, mè ìre 
ukwuuk ofifi mfut uti. 
38Îre Awaji obonyi mfut ya akpalek ubọk òneneme ọmọ. Awaji ìkinyi ukwuuk 
mfut geelek akpalek igọọk me lek uti eyi òkito mfut ya. 
39Otutuuk inu òkup me linyọn̄ keyi kpegbaan̄ ikaan̄ akpalek ìkike. Ebilene 
mîkaan̄ akpalek eyi kiban̄ esese, anam si îkaan̄ eyi kiban̄, unọn îkaan̄ si eyi 
kiban̄. Ikeya si ke irin̄ okaan̄ eyi kiban̄ esese. 

40Otutuuk inu òkup me isinyọn̄ îkaan̄ akpalek eyi kiban̄. Ikeya si, otutuuk inu 
òkup me linyọn̄ îkaan̄ si akpalek eyi kiban̄. Uja eyi akpalek eyi inu echi òkup me 
isinyọn̄ ìkup esese. Uja eyi akpalek eyi inu echi òkup me linyọn̄ ìkup si esese. 
41Ura îkaan̄ uja eyi kan̄ esese, onyan̄ si îkaan̄ eyi kan̄. Ikeya si ke ebi kè 
ntoronyan̄ ekaan̄ uja eyi kiban̄ esese. Uja ntoronyan̄ ge okaan̄be înwene me lek 
uja ofifi ntoronyan̄ okaan̄be. 
42Ikeya si ke ìbokup me mgbọ Awaji môjomobe ebi ìkwakwaan̄. Akpalek eyi 
ebenbe ifuun̄ ìre akpalek òbojọjọ, ire, Awaji isijomo akpalek ya me mkpa, 
môkana akpalek eyi kpojọbe. 
43Mgbọ efuun̄be akpalek ya, ìkakaan̄ umin geege, ire, Awaji isijomo akpalek ya 
me mkpa, akpalek ya môkaan̄ ujamgbugbo. Mgbọ efuun̄be akpalek ya, ìkpọkpọ 
idek, ìkakaan̄ unye geege. Ire, Awaji isinijomo akpalek ya me mkpa, akpalek ya 
môkaan̄ unye. 
44Mgbọ efuun̄be akpalek ya, îre akpalek ikike ke efuun̄. Ire, Awaji isinijomo 
akpalek ya me mkpa, ìbore akpalek eyi erumun̄. Ire ke akpalek eyi linyọn̄ keyi 
òwa, ìsibi ibe ke akpalek eyi erumun̄ òwa si. 
45Mije, ege me Ikpa Mbuban ibe, “Adam, adasi ene Awaji orombe, okakana ogwu 
ògat ugwem.” Ire, òta Adam, òrere Karais, onenikana Ekwukwu òkinyi ebilene 
ugwem. 
46Ìkare akpalek eyi erumun̄ odasi inu. Îre akpalek eyi linyọn̄ keyi odasi inu, 
sabum akpalek eyi erumun̄ oninu. 
47Adasi Adam ìnan̄a me ntitaak ijọn̄ eyi linyọn̄ keyi. Ire, Adam ogwu òso iba 
ìnan̄a me emen inyọn̄. 
48Ubọk ogwu Awaji osabe ntitaak ijọn̄ linyọn̄ keyi irom okupbe, ikeya si ke ebi 
ìrere ebi linyọn̄ keyi ekup. Ubọk ogwu ònan̄a me emen inyọn̄ okupbe, ikeya si 
ke ebi ìkup ìnyi ogwu ònan̄a me emen inyọn̄ ekup. 
49Ike eji ekupbe mgbọ keyi me mbet ogwu esabe ntitaak linyọn̄ keyi irom, ikeya 
si ke eji ebekup me mbet ogwu ònan̄a me emen inyọn̄. 
50Bọn Nte n̄a, ǹkirọ inyi enyi eriọọn̄ ibe ke akpalek mè eje ikike ìkpokọt inin̄ 
emen mkpulu eyi Awaji. Ikeya si, inu eyi môjọbe ìkpokọt ikaan̄ inu eyi kpojọbe. 
51Eya orọ, ìgban̄ utọn̄! Mânitumu nlelet inu ge inyi enyi! Eji otutuuk 
kpebekwaan̄ isan̄a. Ire, ebenwenwene eji otutuuk ene mgbọ yaage. 
52Òta mgbọ isi ire, ida otita môtaan̄. Òta ida otita isitaan̄, mgbọ yaage, chit 
chieen̄ mè bolo, bọn Nte ebi ìkwakwaan̄ mêjomo me mkpa me akpalek eyi 
kpoyakabe ijọ. Mêneninwene eji ebi mêkupbe me ògat ugwem mgbọ ya, inyi eji 
enekaan̄ ayaya akpalek. Inu chi geelek ìborọ mgbọ yaage kubọk utoon̄ okebe 
mgbọ ge mèrèp. 
53Mije, akpalek eyi òkikwukwu môkana akpalek eyi kpoyakabe ikwu. Akpalek 
yaage eyi òkijọjọ môkana akpalek eyi kpoyakabe ijọ. 

54Mgbọ akpalek keyi eyi òkijọjọ isinikana akpalek eyi kpoyakabe ijọ, mè 
akpalek keyi eyi òkikwukwu isinikana akpalek eyi kpoyakabe ikwu, mgbọ ya ke 
inu egebe me Ikpa Mbuban mônirọ iso, ibe, “Awaji îtim ikpan̄ mkpa isan̄a kpai!” 
55“Jei mkpa, mọmọ unye kwun̄ ya okisa itim ikpan̄ ebilene? Jei mkpa, iwot kwun̄ 
ya ìkup me owa?” 
56Iwot eyi mkpa okisa ikpan̄ ene ìre ijo inu. Unye eyi ijo inu okaan̄be ìre Ikan kè 
Mosis. 
57Ire, itọn̄ ikup inyi Awaji ogwu òkirọ inyi eji etim ekpan̄, inan̄a me unye Okaan̄ 
kiji Jisọs Karais. 
58Eya orọ, bọn Nte n̄a, ìkeke ìnye! Ikachieek ibe inu geege isisik enyi. Ìkisa lek 
kinyi ìtap me ikwaan̄ Okaan̄-ene mgbọ geelek. Mije, enyi mîriọọn̄ ibe ke 
kwulukwulu geelek enyi ekwukwulube inyi Okaan̄-ene ìkpochep me ikike. 

I Kọr 16 

Nteme ofolek otitip eyi ekisa itap ubọk inyi bọn Nte 

1Eyi ìre nteme ofolek ititip otitip ebekisa itap ubọk inyi bọn Nte ìkup me agan̄ 
Judia. Ubọk ntemebe otutuuk ntitiin̄ òkup me agan̄ Galesia ibe ekerọ, enyi si 
ìkirọ ikeya. 
2Me usen ògọọk Usen Mbuban geelek, ene geelek me etete kinyi ikisan̄a ikpoko 
isun̄ esese ikpọ me lek mkpukpe îkaan̄be me ubọk ikwaan̄ kan̄ me nde ya. Ire 
enyi ikirọ ikeya, kpebeyaka ikije ikana ikitip ikpoko ya mgbọ nsinu. 
3Ìgobo ebirieen̄ ebi enyi etoon̄be ejit me lek ìsibi. Mgbọ nsinu, mâninyi ema ikpa 
unye ebesa iriọọn̄ ema, mè iria ema isibi, inyi ema esa inu cha enyi enyibe ejet 
bọn Nte me Jeruselem. 
4Ire nnu, mè imun̄ ibe ke îgbe ibe emi ǹsi Jeruselem ya si, ema mêgọọk emi ije. 

Inu Pọọlu otọtbe irọrọ 

5Nsijijen̄e ije n̄a ikana agan̄ Mesidonia isan̄a, mânu me lek kinyi. Mwuuk lek itọt 
isan̄a isisi ije me agan̄ Mesidonia. 
6Nsinu, mâgọọk enyi ikup ifiin̄. Usini mgbọ mâgọọk enyi ikup ita mgbọ utọọk, 
inyi enyi etap ubọk enyi emi, mè ǹkọt ǹsi ofifi ere geelek mbasi. 
7Ire nnu me lek kinyi, ǹkaweek ikpọkpọ igba, mè iraka mgbọ yaage, ǹkiweek 
igọgọọk enyi ikup ifiin̄ sọnja, ire ineme Okaan̄-ene. 
8Ire, mâkup me Efesọs mege ire mgbọ ijọk Pentikọs. 

9Mije, irek îsibi iwa enenen inyi emi itutumu ikọ Awaji me Efesọs yi nkupbe, 
ubọk geelek owuwa ebi ene ekirọ ikeme emi. 
10Ire Timọti inu me lek kinyi, ìbọkọ ọmọ ìtap, mè ìrọ inyi ejit ibele ọmọ, mije, 
ọmọ ìkisi ikwaan̄ Okaan̄-ene si, kubọk emi nkisi. 

11Ene geege ikakpọ ọmọ chieen̄ ìsiki. Kpan̄asi ikeya, ìtutuun̄ ọmọ itap me oniin̄ 
me esuuk, inyi igwu ikom ika igọọk emi. Mije, emi gwa ǹkikpọ chieen̄ ikaka kan̄, 
ọmọ mè bọn Nte ebi melek kan̄. 
12Òfo me lek gwun̄ Nte kiji Apọlọs, nriaak ọmọ enenen ibe igọọk bọn Nte kebilọ 
inu inikpọ enyi, ire, usini mgbọ ìkatat me lek kan̄ inunu mgbọ keyi. Mgbọ geelek 
îkaan̄be irek, mônu. 

Òta nteme, mè òta amọn 

13Ìgbala chieen̄, mè ìkeke ìnye me ichechieek! Ikatet ukpook me lek inu geege! 
Ìnye lek! 
14Ìkirọ inu geelek me imumechieen̄. 

15Enyi mîriọọn̄ ibe ke îre Sitifanas mè ototun̄ ukan̄ kan̄ ere adasi ebi ìgwugwu 
ikom ichieek me lek Okaan̄-ene me otutuuk agan̄ Akaya. Ema mîsa otutuuk 
efuuk kiban̄ ikisi ikwaan̄ inyi ebi eyi Awaji. 
16Eya orọ, bọn Nte n̄a, ǹkibeek enyi ibe, soso ìkisiki ibot ìnyi ebi ìkup ikeyi, mè 
ebi geelek ìgọgọọk ema ikisi ikwaan̄ yi, mè ikeke inye ikikwukwulu. 
17Ejit îbele emi enenen mgbọ Sitifanas, mè Fọtunetọs, mè Akaikọs enube inire 
ere keyi. Eyi enyi ekakupge me agba lek n̄a, inunu kiban̄ îkat emi ejit enenen. 
Ìyaka inikup kubọk ema enu me irek kinyi. 
18Ema mîtap emi unye me emen, kubọk ema erọbe inyi enyi. Îgbe ibe enyi 
eriọọn̄ ebi ìkup ikechi me etete kinyi, mè ekemin ema si. 
19Otutuuk ebi ntitiin̄ Awaji ìkup me agan̄ Esia mîtọp enyi amọn. Akwila mè 
Pirisila ogwu nwa mîtọp enyi amọn enenen, enyi ebi melek kiban̄ egbaan̄be ire 
ge sa me lek Okaan̄-ene. Ebi ntitiin̄ Awaji eyi òkititiin̄ me uwu kiban̄ si mîtọp 
enyi amọn. 
20Otutuuk bọn Nte ìkup me ere keyi mîtọp enyi amọn. Ìtọp lek kinyi amọn, mè 
ìkat lek kinyi me erieen̄ Awaji. 
21Îre emi Pọọlu nsa ubọk n̄a gaalek ige amọn keyi. 

22Ikaan̄ ogwu ikamun̄ge Okaan̄-ene me chieen̄, ifieek inyi ene ya. Jei, Okaan̄-ene, 
na! 
23Kè atata nnwọn Okaan̄-ene Jisọs Karais ikup inyi enyi. 

24Kè imumechieen̄ n̄a ikup melek kinyi otutuuk ene, enyi ebi ìrere ebi eyi kè 
Jisọs Karais. 

II Kọr 

II Kọr 1 

1Emi Pọọlu ogwu òrere ogwu otuchieen̄ kè Jisọs Karais inan̄a me nkeek Awaji, 
emi melek Timọti gwun̄ Nte kiji ege ikpa etip yi ijet enyi, ebi ntitiin̄ Awaji eyi 
òkup me ama Kọrint, mè otutuuk bọn Awaji ìkup me otutuuk agan̄ Akaya. 
2Atata nnwọn mè esuuk eyi ònan̄a me ubọk Awaji ogwu òrere Nte kiji, mè ubọk 
Okaan̄-ene Jisọs Karais ikup inyi enyi. 

Pọọlu îtọn̄ Awaji ogwu òkikat ene ejit 

3Itọn̄ ikup inyi Awaji ogwu òrere Nte Okaan̄-ene Jisọs Karais. Ọmọ ore Ute ogwu 
òkito ene nsan, mè ire si Awaji ogwu òkikat ene ejit me irek geelek. 
4Awaji ìkikat eji ejit mgbọ geelek eji ekupbe me ufialek, inyi eji ekọt esa ukarajit 
eyi eji ebọkọbe me ubọk kan̄ ekekat si ebi ofifi ife ejit mgbọ geelek ema ekupbe 
me ufialek. 
5Mije, kubọk eji ekibọkọ ufialek Karais obọkọbe owuwa owuwa, ikeya si ke eji 
ekikaan̄ uche owuwa owuwa me lek ukarajit eyi Awaji inan̄a me lek kè Karais. 
6Ire eji ikibọkọ uga osusut, eji ekibọkọ, inyi enyi ekekat ejit, mè ekaan̄ unyan̄a. 
Ire Awaji ikitap eji efuuk me emen, ìkitap, inyi enyi esa me ikeya ekekaan̄ si 
efuuk mè ujọn̄ọ ukarajit me mgbọ ojelek ufialek eji ekibọkọ isikikeme enyi. 
7Eya orọ, ikpọchieen̄ eji ekaan̄be òfo me lek kinyi ìkpọkpọ inye, mije, eji mîriọọn̄ 
ibe, ubọk enyi ekigọọk eji imun̄ ukwook, ke ikeya si ke enyi ebegọọk eji ikaan̄ 
ukarajit eyi eji ekikaan̄. 
8Bọn Nte kiji, eji ekiweek ibe enyi eriọọn̄ inu ofolek ufialek eji ebọkọbe me agan̄ 
Esia. Ufialek ya îmin isaba iraka inu eji ekikọt ibeme. Ugwem me lek kan̄ îrook 
eji iluluk. 
9Me atikọ, eji me lek kiji mîkeek ibe ke otutuuk inu òkukup inyi eji ìre mkpa 
gaalek. Ire, inu yi ìrọ ikeya inyi eji ekayaka ìtoon̄ ejit me lek kiji, kpan̄asi ikeya, 
eji etoon̄ ejit me lek Awaji ogwu òkijomo ebi ìkwakwaan̄. 
10Awaji ore ogwu ònyanyan̄a eji isibi me ojelek mkpa òkup ikeya. Iin̄, môkpọk 
inyan̄a eji isibi si ofifi mgbọ. Eji mîtoon̄ ejit ibe ke ìbokpọkpọ ikinyan̄a eji isibi 
mgbọ geelek, 
11mije enyi ekiriaak uriaak me ibot kiji, mè ikisa me ikeya itap ubọk inyi eji. Sa 
me ikeya, owuwa ene mênyi Awaji itọn̄ me ibot kiji, mije nnwọn înwọnbe me 
lek kiji, inan̄a me lek uriaak owuwa ene ekiriaak me ibot kiji. 

Pọọlu înwene ije îtọtbe ijeje 

12Inu ge òkibele eji ejit enenen ìre ke ejit kiji îrọ inye ibe ke eji esa me unye eyi 
Awaji ikiluk ugwem me linyọn̄ keyi. Ògak ge, eji ekisa me unye Awaji iluk 
ugwem melek kinyi, me oniin̄ òkup me mbuban, me kpunube ofiaan̄ geege me 

emen ejit kiji. Ìkare sa me iriọọn̄-inu eyi ebi linyọn̄ keyi ke eji ikọt iluk ugwem 
ya, îre me atata nnwọn eyi Awaji gaalek. 
13Eji kpege inu geege ijet enyi eyi enyi kpebekọt ifuk, mè igobo itet. 

14Emi ǹkikpọ chieen̄ ibe, kubọk enyi eriọọn̄be eji okpọkọ okpọkọ me mgbọ keyi, 
ke enyi mêriọọn̄ òjot òjot, me usen Okaan̄-ene Jisọs Karais môkpọkbe inu, ibe 
ke enyi mêkọt isa eji igugo lek kubọk eji ekisa enyi igugo lek. 
15Nriọọn̄ ijaan̄ lek ibe ke inu yi ìkpolọlọ ikukup ikeya. Eya orọ mweekbe idadasi 
inimun̄ enyi, inyi enyi ekaan̄ ugbana mgbọ iba. 
16Mije, ǹkitọt igbagba ere kinyi mgbọ mbaraka isi agan̄ Mesidonia, mè iyaka 
inigba si ikpọ enyi me oniin̄ ikaka n̄a, mgbọ mâgwube ikom inan̄a me Mesidonia 
ikika inu agan̄ Judia, inyi enyi etap ubọk enyi emi me oniin̄ ije n̄a. 
17Ìre enyi ekikeek ibe ke ejit n̄a ìkup iba iba mgbọ nkitọt ije yi? Sà ìre ǹtọt ije yi 
kubọk ebi linyọn̄ ekitọt, mè ikikup me irek yaage ibe, “Iin̄, iin̄,” melek “In̄-in̄, in̄-
in̄”? 
18Me atikọ, kubọk Awaji orebe ogwu ògbegbe utoon̄-ejit, ikeya si, ikọ eji 
etumube inyi enyi ìkare ojelek ikọ “Iin̄” mè “In̄-in̄” òkup ikeya. 
19Mije, ikọ kè Jisọs Karais, Gwun̄ Awaji, eyi emi, mè Timọti, mè Sailas etumube 
inyi enyi ìkare ikọ ekikup me irek yaage ibe, “Iin̄” mè “In̄-in̄.” Mije, îre me emen 
ikọ yi ke Awaji obe, “Iin̄.” 
20Me emen kè Karais, otutuuk use geelek Awaji ochieekbe ebilene ìre, “Iin̄.” Eya 
orọ, îre nan̄a me lek kan̄ ke eji otutuuk ene ekibe, “Ikup ikeya!” Sa me ikeya, 
Awaji îra ikibọkọ itọn̄. 
21Îre Awaji me lek kan̄ okirọ inyi eji melek kinyi ekeke enye me emen kè Karais. 
Ọmọ si otọkọ eji aran̄ me ibot isa isan̄a eji isun̄ esese, 
22mè itap eji iman̄ òriọọn̄ kan̄ me lek, mè itap Ekwukwu Mbuban kan̄ me ejit 
kiji, kubọk inu esabe inyi me nsọọn̄, isasa ijeen̄ ibe ke ọmọ môrọ otutuuk use 
ọmọ ochieekbe eji iso. 
23Awaji ore ogwu ata-ikọ inyi emi ibe ke inu òrọrọ nkanuge Kọrint ìre ke 
ǹkaweek inenitap enyi ufialek me lek. 
24Eji kpetọtọ kubọk ikọ inyi enyi ibe enyi enechieek me lek inu enyi kpeweek 
ichechieek me lek. Ire, eji ekigọgọọk enyi igbaan̄ ikwaan̄ isi, inyi enyi ekaan̄ 
unwọọn̄. Mije, îre sa me ichechieek ke enyi ekeke inye. 

II Kọr 2 

1Îre bak me lek keya ke ntumu ifieek ibe ke emi m̀kpayaka ikpọk inu me lek 
kinyi, inyi enyi ekayaka ìbọkọ ofifi ufialek. 
2Mije, ire nrọ inyi ejit ifieek enyi, ìre ekene oborọ inyi ejit ibele emi, ilọ me lek 
kinyi, ebi nrọbe inyi ejit ifieek? 

3Ikpa ngebe ijet enyi, ǹge ikeya, inyi, nsinu me lek kinyi, enyi ebi ìberọ inyi ejit 
ibele emi ekayaka ìnirọ inyi ejit ifieek emi. Me atikọ, nriọọn̄ ijaan̄ lek ibe, ire ejit 
ibele emi, ke enyi otutuuk ene mêbele ejit si. 
4Ǹsa owuwa mun̄ itọ me chieen̄, mè ikpele ufiak mè ufieejit me ejit ige ikpa ya 
ijet enyi mgbọ ya. Ǹkage ikpa ya isasa irọ inyi ejit ifieek enyi, ǹge isasa irọ mè 
enyi eriọọn̄ ibe ke imumechieen̄ nkaan̄be me lek kinyi îmin enenen. 

Itetele ijo inyi ogwu òrọrọ ilọ 

5Ire ikaan̄ ogwu irọ inyi ebi ene efieek ejit, ìkare emi ke îrọ. Îre enyi otutuuk 
ene, mè ìyaka ire usini kinyi, ke îrọ inyi. Ǹkatumu ikọ yi isasa irọ inyi ijo inu ene 
ya orọbe imalek imin enyi me chieen̄ igak ubọk îkupbe. 
6Ire, osusut ya eyi owuwa ebi ntitiin̄ esulube ọmọ îso. 

7Eya orọ, kpan̄asi ikpọkpọ ikisulu ọmọ osusut ifo isi, ìnwene ejit, mè ìtele ìnyi 
ọmọ, mè ìkat ọmọ ejit, inyi ulobo ufieejit ya ikamalek ìkeme ọmọ ìfiat. 
8Soso, nriaak enyi, ìnye lek ìrọ inyi ene ya iriọọn̄ ibe ke enyi mîmun̄ ọmọ me 
chieen̄. 
9Ikpa ya ngebe ijet enyi, ǹge isasa iweek iriọọn̄ mè ìre enyi mêkọt ikeke inye me 
emen ntọ-mkpọ ya, mè ikisiki ibot me inu geelek. 
10Ene geelek enyi etelebe ijo inyi, emi si ntele inyi ene ya. Ijo geelek ntelebe inyi 
ene, mè ire ikaan̄ eyi ntelebe inyi ene, me isi kè Karais, ǹtele ijo ya inyi ene ya 
mije kinyi, 
11inyi Setan ikasa me irek òkup ikeya ìfeen̄ eji. Mije, eji mîriọọn̄ otutuuk ijo 
otitọt Setan okitọt ibak eji. 

Ata ebi ikwaan̄ eyi ayaya inyan̄a-ibot 

12Mgbọ nnube Torowas ibanilook ata etip kè Jisọs Karais, mweek imun̄ ibe ke 
Okaan̄-ene îchili oniin̄ ibook, inyi emi ǹnenlook ata etip me ere ya. 
13Ire, ǹkakaan̄ esuuk me ejit, mije, ǹkamun̄ Taitọs gwun̄ Nte n̄a me ere ya. Mije 
keya, mbebe bọn Nte ìkup me ama ya eriọọn̄ ubọk ekup, mè inan̄a itele ema ije 
ifo agan̄ Mesidonia. 
14Ire, itọn̄ ikup inyi Awaji, ogwu òkisa eji ije me emen kè Karais, kubọk ogwu 
òje isi akọn̄ okisa ebi akọn̄ kan̄ mè ebi ekpulube me akọn̄ ikije me onineen̄ me 
onineen̄ ika me unwọọn̄ mgbọ ema etimbe ikpan̄ ebi ochicha kiban̄ me akọn̄. 
Îre eji ke Awaji okisa irọ inyi ebi ene me ere geelek eriọọn̄ Karais. Irọriọọn̄ 
Karais ìkup kubọk inu òkidun̄u atalek utop olu. 
15Mije, eji ekup kubọk aran̄ utop olu eyi Karais osabe igwa ngwugwa inyi Awaji, 
eyi olu kan̄ okidun̄u ikana me etete ebi Awaji okinyan̄a isibi, mè ebi ìbechechep. 
16Eji ekidun̄u njijọ olu eyi mkpa me inwọm ebi ìbechechep, mè ikidun̄u utop 
utop olu eyi ugwem me inwọm ebi Awaji okinyan̄a isibi. Ìre ekene obokọt irọ 
ojelek inu òkup ikeya? 

17Eji kpekup kubọk owuwa ebi ene, ebi ìkisa ikọ Awaji inyam ewe iweek oruru. 
Kpan̄asi ikeya, me unye kè Karais, eji ekisa me otutuuk ejit kiji itumu ikọ me isi 
Awaji, kubọk ebi Awaji oriabe ikwaan̄. 

II Kọr 3 

Bọn Nte ere ikpa ulook eyi Jisọs Karais ogebe 

1Ìre ikọ ntumube îtaan̄ enyi me utọn̄ kubọk eji mîra ikpọk ibene ikitọn̄ lek kiji? 
Ìre îkup me uyọt ibe eji ekejeen̄ enyi ikpa unye, mgbọ eji isibenu lek kinyi? Sà 
ìre îkup me uyọt ibe eji ekebọkọ enyi ikpa unye me ubọk, sabum eji ènenu me 
lek kinyi? 
2Îre enyi me lek kinyi ere ikpa unye kiji, eyi egebe me ejit kiji, eyi otutuuk ene 
eriọọn̄be, mè ikifuk. 
3Enyi mîrọ si inyi otutuuk ene eriọọn̄ ibe ke enyi ìre ikpa ulook eyi Karais ogebe, 
eyi eji esabe isi ichon ikana. Ikpa ya ìkare ikpa eyi esabe mun̄ ikpa ikike ige me 
inyọn̄ ewuuk ikike. Karais ìsa Ekwukwu Awaji òkup me ugwem ige ulook ya me 
emen ejit ebilene. 
4Îre nan̄a me lek kè Karais ke eji ekaan̄ ojelek utoon̄-ejit òkup ikeyi me lek 
Awaji. 
5Eji kpebekọt itumu ibe ke îre eji gaalek esa unye kiji irọ otutuuk inu eji erọbe. 
Otutuuk efuuk kiji ìnan̄a me ubọk Awaji. 
6Îre ọmọ orọ inyi eji ekọt ekana ebi ìkisi ikwaan̄ eyi ayaya inyan̄a-ibot. Ìkare 
inyan̄a-ibot eyi Ikan kè Mosis eyi egege isibi, îre inyan̄a-ibot eyi Ekwukwu 
Mbuban. Mije, Ikan eyi egege isibi ìkikpakpan̄ ene, ire, Ekwukwu Mbuban 
ìkinyinyi ene ugwem. 

Ayaya inyan̄a-ibot îmin mè ijaan̄ igak eyi oka 

7Ikan kè Mosis, etibi me lek ewuuk ikike. Mkpulu eyi Ikan ya si ìsa mkpa inu. 
Ire, mgbọ Ikan ya onube, ìje melek ujamgbugbo inu. Mije ujamgbugbo ya 
okitoon̄ me emen isi kè Mosis, ebi Ijeren kpekọt igwuun̄ chieen̄ ikpọ Mosis 
emen isi, ubọk geelek utoon̄ ya obenebe ikigwọk ita. 
8Ire mkpulu eyi mkpa ya inu melek ujamgbugbo, ìre mkpulu eyi Ekwukwu 
Mbuban ìkpofat ije melek ujamgbugbo òmimin igak ikeya? 
9Ire mkpulu eyi òkitip ene oyerebet ikaan̄ ujamgbugbo, ìre mkpulu eyi òkirọ 
inyi ebi ene ekana ebi ata irọrọ ìkpofat ikaan̄ ujamgbugbo igak ikeya? 
10Inu ya òkakaan̄ ujamgbugbo me ukot ikaan̄ ìkayaka ìkaan̄ ujamgbugbo geege, 
ire isa itọ me lek ayaya inu eyi òkakaan̄ ujamgbugbo igak ikeya. 
11Ire inu òkigwọgwọk ita ije melek ujamgbugbo, ìre inu eyi òbofufuk ìkpofat 
ikaan̄ ujamgbugbo igak ikeya? 



2072 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

12Eya orọ, ire eji ikaan̄ ojelek ikpọchieen̄ òkup ikeya, ìsibi ibe ke kpunu ulibi-
chieen̄ geege me lek kiji. 
13Eji kpekup kubọk Mosis ogwu òsasa ekwut ikana ichit isi kan̄, inyi ebi Ijeren 
ekakọt ìmọọn̄ ọmọ isi mgbọ utoon̄ ya okigwọk ita. 
14Mîchit ejit kiban̄ igon, mije, mege inire cherekeyi, mgbọ geelek ema ekifuk 
ikpa oka inyan̄a-ibot ya, ekwut yaage okichit ema ejit. Kpesan̄a ekwut ya isan̄a, 
mije, îre mgbọ ene isichieek me lek kè Karais gaalek ke ekichili ekwut ya isan̄a 
ene me ejit. 
15Iin̄, mege inire chereyi, mgbọ geelek ema ekifuk Ikpa Ikan kè Mosis, ìkikup 
kubọk ekwut ya si ìkpọkpọ ichit ema ejit. 
16Ire, mgbọ geelek ene geelek ogwube ikom igọọk Okaan̄-ene, mîra isan̄a ekwut 
ya isan̄a ene ya me ejit. 
17Me mgbọ keyi, me emen etip yi, Okaan̄-ene ore Ekwukwu ya. Ere geelek 
Ekwukwu Okaan̄-ene okupbe, utelelek òwa me ere ya. 
18Eyi kiji, mije ekwut geege ikachitge eji isi, ìkup kubọk eji ekeke me isi umọọn̄ 
ikikpọ ujamgbugbo eyi Okaan̄-ene me emen umọọn̄. Ujamgbugbo ya okekinan̄a 
me isi umọọn̄ ya itoon̄ igwook eji me lek, mè ikpọkpọ ikinwene eji ifo isi inan̄a 
me ujamgbugbo itap me ujamgbugbo, inyi eji ekup kubọk Okaan̄-ene okupbe. 
Îre Okaan̄-ene, ogwu òrere si Ekwukwu ya, okinwene eji, mè ikirọ inyi eji 
eketibi emiin̄ me emen ujamgbugbo kan̄. 

II Kọr 4 

Inu unye otu ewe òkup me emen otin̄ ibat 

1Awaji ìnyi eji ikwaan̄ keyi sa me ejit nsan kan̄. Eya orọ, efuuk ìkpota eji me 
emen. 
2Eji mîjit nlelet njijọ ugwem geelek òkisa esip inu, mè ijit si ugwem ofiaan̄. Eji 
kpekiwuwọlọ ikọ Awaji. Kpan̄asi ikeya, eji ekitutumu otutuuk atikọ iwele me isi 
ebi ene ubọk îgbebe, inyi ema eriọọn̄ eji, mè eriọọn̄ me ejit kiban̄ ibe ke inu eji 
ekitumu ìre atikọ me isi Awaji. 
3Ire ata etip eji ekilook ilet kubọk inu esabe ekwut ichit, ìlet me chieen̄ ebi 
ìbechechep. 
4Me lek kiban̄, ebi ekachieekge me lek kè Jisọs, Setan, òrere awaji ebi linyọn̄ 
keyi, ìgogon ejit kiban̄ ichit, inyi ema ekakọt ìmọọn̄ utoon̄ òkinan̄a me lek ata 
etip eyi ujamgbugbo kè Karais, ogwu òrere inu geelek Awaji orebe. 
5Eji kpetumu ikọ ofolek kiji inyi ene geege. Ire, eji ekitumu Jisọs Karais isibi 
kubọk Okaan̄-ene, mè ikisa lek kiji ijeen̄ enyi kubọk ebi usun̄ mije kè Jisọs. 

6Awaji ogwu òtutumu ibe, “Utoon̄ itoon̄ isibi me emen udun,” ọmọ orọ inyi 
utoon̄ kan̄ itoon̄ me emen ejit kiji. Sa me ikeyi ke eji ekaan̄ utoon̄ ònan̄a me 
irọriọọn̄ ujamgbugbo Awaji, eyi òkitoon̄ me inyọn̄ isi kè Karais. 
7Ata etip Awaji ìkup kubọk inu ubọọn̄ ònyenye otu ewe. Ire, eji ebi Awaji otapbe 
ata etip yi me ubọk ibe esa esi elook ebilene, eji ìre otin̄ ibat ikike. Eyi ìkijeen̄ 
ibe ke îre ubọk Awaji ke unye ògak otutuuk unye, eyi eji esabe ikisi ikwaan̄ yi 
onan̄a; ke ìkanan̄a me ubọk kiji. 
8Ufialek înan̄a me agan̄ geelek inikeme eji, ire, ìkakeme eji ìkpan̄. Usini mgbọ, 
ejit kiji îkikup iba iba, ire, kpunu mgbọ geege eji kpekaan̄ ikpọchieen̄. 
9Ebi ene mîsisaak eji, ire, Awaji ìkatele eji. Ebi ochicha mîsulu eji itọbọ me ijọn̄, 
ire, eji kpekwaan̄. 
10Me mgbọ geelek, eji ekibeme osusut mkpa me akpalek kiji isa ikije ikana 
kubọk Jisọs obemebe mege ire usen îkwube. Eji ekibeme ojelek mkpa kè Jisọs 
yi me akpalek kiji, inyi ugwem kè Jisọs si isibi utoon̄ me akpalek kiji. 
11Eji ebi ìkup me ògat ugwem mgbọ keyi, eji ekup me ubọk mkpa mgbọ geelek 
mije kè Jisọs, inyi ebi ene emun̄ ugwem kè Jisọs me akpalek kiji yi, òrere inu 
òbokwukwu. 
12Eya orọ, mije eji ekikup me ubọk mkpa mgbọ geelek, enyi mîkaan̄ ugwem 
ikakaan̄ge itata. 
13Ege me Ikpa Mbuban ibe, “Nchieek, eya orọ ntumube.” Ikeya si, sa me ojelek 
ichechieek yaage, eji si mîchieek, eya orọ eji ekitumu inu eji echieekbe me lek 
isibi. 
14Mije, eji mîriọọn̄ ibe ke Awaji ogwu òjojomo Okaan̄-ene Jisọs me mkpa 
môjomo eji si me mkpa, kubọk îjomobe Jisọs me mkpa, mè isa eji melek kinyi 
inigbaan̄ ichichini me isi kan̄. 
15Otutuuk inu chi òrọrọ ìsa ata inu ijet enyi, inyi atata nnwọn eyi Awaji 
imumana iso owuwa owuwa ene, mè owuwa ene esa me ikeya enyi Awaji òjot 
òjot itọn̄, inyi Awaji ikaan̄ ujamgbugbo. 
16Eya orọ, efuuk ìkata eji me emen. Ubọk geelek akpalek kiji okikwu ije sọntiik 
sọntiik, Awaji ìkpọkpọ ikirọ inyi ekwukwu kiji ikikana ayaya egwe geelek. 
17Mije, sọntiik ufialek chi eji ekibọkọ mgbọ keyi, eyi òbokup sọntiik mgbọ 
gaalek, òkinen̄e ikpele ujamgbugbo, eyi môkupbe ire mgbọ ikakaan̄ge itata, isun̄ 
iban eji. Ujamgbugbo yi îmin enenen igak otutuuk ufialek cha. 
18Eya orọ, eji kpekpọ chieen̄ me lek inu ekisa chieen̄ imun̄. Eji ekikpọ chieen̄ me 
lek inu echi kpekisa chieen̄ imun̄. Mije, inu ekisa chieen̄ imun̄ ìkikup sọntiik 
mgbidim mgbọ gaalek. Ire, inu kpekisa chieen̄ imun̄ okikup ire mgbọ ikakaan̄ge 
itata. 

II Kọr 5 

Ikpọchieen̄ ogwu eyi Karais okaan̄be 

1Eji mîriọọn̄ ibe, ire uwu ọfọ eyi linyọn̄ keyi eyi eji elukbe me emen, òrere 
akpalek kiji, isigbugbọ, ke eji mîkaan̄ uwu eyi kpogbugbọbe mege ire mgbọ 
ikakaan̄ge itata, eyi Awaji me lek kan̄ onamabe inyi eji me emen inyọn̄. Ìkare 
uwu esabe ubọk ebilene inama. 
2Ire, me mgbọ keyi, eji ekitoto mfi mgbọ geelek, mije, òkilọk eji ibeben akpalek 
kiji eyi emen inyọn̄ ikwaan̄ me lek. 
3Mije, ire eji ikwaan̄ akpalek ya me lek kiji, eji kpebeyaka ikup njak. 

4Mgbọ keyi eji elukbe me emen uwu ọfọ yi, eji ekitoto mfi me irak ulobo ufialek. 
Mije, eji kpeweek ikwukwu mkpa, inyi akpalek keyi inan̄a eji me lek. Ire, eji 
ekiweek itatap akpalek kiji eyi emen inyọn̄ itoon̄ me inyọn̄ akpalek keyi, inyi 
akpalek kiji keyi, eyi òbokwukwu, ichep ita me emen ugwem ikakaan̄ge itata. 
5Awaji me lek kan̄ ore ogwu òdọdọmọ isan̄a ibe ke mênwene eji. Înyi eji 
Ekwukwu kan̄ kubọk nsọọn̄, isasa irọ inye ibe ke inu yi ìkpolọlọ imọmọnọ irek 
ubọk ọmọ odọmọbe. 
6Eya orọ, ejit kiji înye mgbọ geelek. Eji mîriọọn̄ si ibe, eyi eji ekiluk me uwu ọfọ 
yi, òrere akpalek kiji, me linyọn̄ keyi, ke eji kpekup melek Okaan̄-ene isi mè isi. 
7Mije, eji ekiluk ugwem me ichechieek eji echieekbe me lek Okaan̄-ene, ìkare 
me imumun̄ eyi eji esabe chieen̄ imun̄ ọmọ. 
8Ejit kiji înye. Môneme eji itetele akpalek keyi, mè ifo igọọk Okaan̄-ene isi ikup. 

9Eya orọ, inu eji ekiben me ejit mgbọ geelek ìre irọrọ inu òkibele ọmọ ejit mgbọ 
geelek, mè ìre eji ekukup me ugwem me akpalek keyi, mè ìre eji ekwukwu isibi 
itele akpalek yi. 
10Mije, eji otutuuk ene mêkeke me isi ogboon̄ ubọọn̄ kè Jisọs Karais, inyi isibi 
eji oyerebet me ibot, mè ene geelek ibọkọ mkpukpe ògbegbe ọmọ igọọk me lek 
ata inu, mè ìre ijo inu eyi ọmọ orọbe mgbọ ọmọ okupbe me ògat ugwem me 
akpalek. 

Ebi ìchechieek mîkana ebi òma melek Awaji mije kè Karais 

11Ubọk eji eriọọn̄be inu itetet ukpook Okaan̄-ene okupbe me lek, eya orọ eji 
ekisa iweek irọrọ inyi ebi ene eriọọn̄, mè egọọk echieek si me lek kan̄. Inu eji 
erebe îsibi utoon̄ me isi Awaji. Nkaan̄ ikpọchieen̄ ibe ke îsibi si utoon̄ me ejit 
kinyi. 
12Ìkare kubọk eji ekiweek ikpọkpọk isa lek kiji ijeen̄ enyi. Ire, eji ekinyi enyi 
irek, inyi enyi esa eji egugo lek, mè ekaan̄ inu enyi ebekisa itumu inyi ebi ìkisa 
inu ekisa chieen̄ imun̄ ikigugo lek, mè itele isasa inu òkup ene me emen ejit 
igugo lek. 
13Ire ibot kiji iwuwọlọ, îre mije Awaji ke îwuwọlọ. Ire ibot kiji iso ifuk, îre mije 
kinyi ke îso ifuk. 

14Mije, eji ekiluk ugwem igọọk me lek imumechieen̄ Karais okaan̄be me lek kiji. 
Eji mîriọọn̄ ijaan̄ lek ibe, mije ene ge okwube me ibot otutuuk ene, ke otutuuk 
ene mîkwaan̄. 
15Ene ya ìkwu me ibot otutuuk ene, inyi ebi ìkup me ugwem ekayaka ìluk 
ugwem ìnyi lek kiban̄, ire, ekeluk enyi ọmọ ogwu òkwukwu mije kiban̄, mè 
ijomo si me mkpa mije kiban̄. 
16Eya orọ, bene me mgbọ keyi fo isi, eji kpebeyaka ikisa chieen̄ eyi linyọn̄ ikikpọ 
ene geege. Me adasi mgbọ, eji mîkisa chieen̄ eyi linyọn̄ ikikpọ Karais, ire, eji 
kpeyaka irọ ikeya me mgbọ keyi. 
17Eya orọ, ire ene ikup me emen Jisọs Karais, ene ya ìre ogwu ekpọkbe irom 
ayaya. Oka inu îraka, otutuuk inu îkana ayaya! 
18Otutuuk inu chi ìnan̄a me ubọk Awaji, ogwu òsasa me lek kè Karais irọ mè eji 
ekana ebi òma melek kan̄, mè ikana si ikwaan̄ irọrọ inyi ebi ene melek kan̄ 
ekana òma itap eji me ubọk. 
19Ibot etip kiji ìre ke inan̄a me lek kè Karais, ke Awaji îrọ inyi otutuuk ebi linyọn̄ 
ekup me esuuk melek kan̄. Ìkayaka ìfuk ijo kiban̄ geege ìkeme ema. Îre etip eyi 
irọrọ esuuk yi ke îkana itap eji me ubọk. 
20Eya orọ, eji ekitumu ikọ me otuchieen̄ kè Karais, mije, Awaji me lek kan̄ ìkisa 
me otu kiji ikigwen enyi, mè ikiriaak enyi. Eya orọ, eji ekiriaak enyi me erieen̄ 
kè Karais ibe, soso, ìrọ esuuk melek Awaji. 
21Awaji îben otutuuk ijo kiji isa ikeme Karais ogwu ikarọge ijo inu geege, inyi 
ọmọ ikana ogwu ijo, mè eji enan̄a me lek kan̄ ekana ebi ata irọrọ me isi Awaji. 

II Kọr 6 

1Eji kubọk ebi melek Awaji ekigbaan̄ isi ikwaan̄, eji ekibeek enyi ibe, ikamọnọ 
atata nnwọn Awaji, eyi enyi ebọkọbe, kubọk inu ikike. 
2Mije, Awaji ìtumu ibe, “Me mgbọ înemebe emi ikakaan̄ ejit nsan me lek kinyi, 
nnọ ida ito kinyi. Ntap si ubọk inyi enyi me usen nnyan̄abe enyi isibi.” Me atikọ, 
mgbọ keyi ore mgbọ înemebe Awaji ikakaan̄ ejit nsan me lek ene. Mgbọ keyi 
ore usen unyan̄a. 

Usini ufialek Pọọlu obọkọbe me ikwaan̄ kan̄ 

3Eji kpekeke ikwek oniin̄ ene geege. Eya orọ, eji kpeweek si ibe ene geege itumu 
ijo ikọ ofolek ikwaan̄ eji ekirọ. 
4Kpan̄asi ikeya, me inu geelek eji ekirọ, eji ekijeen̄ ibe ke eji ìre ebi ikwaan̄ Awaji 
me atikọ. Eji mîkaan̄ ikpele ukarajit mgbọ eji ekije itibi owuwa ufialek, mè esese 
uyọrọlek, mè ùrioon̄. 
5Mîsulu eji me njijan̄, mè itap eji mkpọn, mè idimi ama me ibot kiji. Eji mîsi unye 
ikwaan̄, mè itop chieen̄ iwele egwe owuwa usen, kpelaak ilaak, mè iran̄ ọfiọọn̄ 
owuwa mgbọ. 

6Eji ekijeen̄ si ibe ke eji ìre ebi ikwaan̄ Awaji sa me unye eyi Ekwukwu Mbuban, 
mè iluluk ugwem òtatana, mè ikakaan̄ ifuk-ibot, mè imeme owuwa inu, mè 
ikakaan̄ ata ejit, mè ikakaan̄ atalek imumechieen̄ me lek ene, 
7mè ilolook ata etip eyi atikọ sa me unye eyi Awaji. Eji ekaan̄ nroon̄ akọn̄ eyi ata 
irọrọ me ubọk agan̄ ulom mè ubọk agan̄ ujit ikisa itim akọn̄, mè ikisa ikput lek 
kiji. 
8Usini ene mîmin eji, usini ene ekpọkpọ eji chieen̄ isiki. Usini ene mîtọn̄ eji, usini 
ene efefieek eji ikọ. Eji ìre ebi atikọ, ire, ebi ene ekimọnọ eji kubọk ebi ofiaan̄. 
9Ebi ene mîriọọn̄ eji, ire, ekirọ kubọk eji kpere ebi eriọọn̄be. Eji ekup kubọk ebi 
ìkwakwaan̄, ire, eji òwa me ògat ugwem. Mîsulu eji kubọk ebekpakpan̄, ire, eji 
kpekwaan̄. 
10Eji mîkup me ufieejit, ire, eji ekibebele ejit mgbọ geelek. Eji ìre ebi ugbọọn̄, 
ire, eji mîtap owuwa ene ubọọn̄. Me chieen̄ ebilene, eji kpekaan̄ inu geege, ire, 
eji mîkaan̄ otutuuk inu geelek iso. 
11Bọn Nte kiji ebi Kọrint, eji echichili ejit kiji ibook itumu otutuuk atikọ inyi 
enyi, eji kpelet enyi inu geege. 
12Eji mîjeen̄ imumechieen̄ me lek kinyi, ire, enyi kpejeen̄ imumechieen̄ me lek 
kiji. 
13Mgbọ keyi, ǹkiteme enyi nteme kubọk enyi ìre nsabọn n̄a. Ìchili ejit ìjeen̄ 
imumechieen̄ me lek kiji, kubọk eji ekijeen̄ me lek kinyi, inyi mfeen̄ ikakup. 

Ebi ìchechieek ekasa lek kiban̄ ìchim ìriaak me lek ebi ekachieekge 

14Ikasa lek kinyi ìchim ìriaak me lek ebi ekachieekge me lek kè Karais. Ìre keke 
ke ata irọrọ mè ijo inu egbaan̄ ikaan̄? Sà ìre utoon̄ melek udun ebejeje igbaan̄ 
ije? 
15Ìre Karais melek Yọk ebejeje igbaan̄ ichieek? Ìre ogwu òchechieek me lek kè 
Karais ìkaan̄ keke melek ogwu ikachieekge me lek kè Karais? 
16Ìre keke ke Uwu Mbuban Awaji ogbaan̄ ikaan̄ melek mkpọmfaka? Mije, eji ìre 
Uwu Mbuban Awaji ogwu òkup me ugwem. Awaji me lek kan̄ ìtumu ibe, “Emi 
mâluk melek kiban̄, mè ikijijen̄e me etete kiban̄; emi mâre Awaji kiban̄, ema 
mêre si ebi n̄a.” 
17Okumugwem si onenitumu ibe, “Eya orọ, ìnan̄a ìsibi me etete kiban̄, mè ìkup 
esese. Ikatet ubọk me lek inu geege ikatanage me isi Awaji, inyi emi m̀bọkọ enyi 
ǹtap.” 
18Okumugwem Ogwu Òkaan̄ Unye Geelek ìtumu si ibe, “Emi mâre Ute inyi enyi, 
enyi mêre bọn n̄a ebirieen̄ mè bọn n̄a ebibaan̄.” 

II Kọr 7 

1Atata bọn Nte n̄a, îre eji ke Awaji ochieek otutuuk use chi. Eya orọ, eji egwọk 
akpalek kiji etana, mè esibi etele inu geelek òkichaka mbuban me lek akpalek 

kiji mè ekwukwu kiji. Eji esa me ukpook Awaji esun̄ lek kiji me mbuban òjot 
òjot. 

Ubelejit kè Pọọlu 

2Ìsa me otutuuk ejit kinyi ìmun̄ eji me chieen̄. Eji kperọ ene geege ilọ. Eji kpefiat 
ene geege. Eji kpefeen̄ si ene geege me etete kinyi. 
3Ǹkatumu ikọ yi isasa itip enyi oyerebet, mije, mwuuk lek itumu inyi enyi ibe 
ke enyi mîmin eji me ejit enenen. Ire mkpa, eji mêkwaan̄ melek kinyi. Iyaka ire 
ugwem, eji mêgat melek kinyi. 
4Ntoon̄ enyi ejit me lek enenen, mè ikisa enyi si irọ otu enenen. Me emen ufialek 
geelek eji ekibọkọ, Awaji îkitap emi efuuk me emen enenen. Unwọọn̄ òkup emi 
me ejit ìkakaan̄ okputut. 
5Mgbọ eji erebe agan̄ Mesidonia, akpalek kiji ìkasiki efuuk. Ufialek ìkinan̄a me 
agan̄ geelek inu. Ebi ene ekup ifan̄a ifan̄a melek kiji. Me emen ejit kiji, eji ekup 
me ufieek-owot. 
6Ire, Awaji ogwu òkikat ejit ebi ejit orọn̄be utọọk, onenikat eji ejit sa me inunu 
kè Taitọs. 
7Ìkare sa me inunu kan̄ gaalek, ukarajit eyi enyi enyibe ọmọ îgọọk itap ubọk 
ikat eji ejit si. Îkpa inyi eji ibe ke enyi mîkaan̄ ulọk imumun̄ emi, mè ifieek ejit 
enenen, mè ikaan̄ ejit itatap ubọk inyi emi, mije ebi ochicha n̄a. Etip yi îrọ mè 
ubelejit n̄a imin enenen. 
8Ìrere ke ikpa n̄a ya îrọ mè enyi efieek ejit, ǹkabọnọ lek kubọk ge. Ire, mbọnọ 
lek sọnja, mije mmun̄be ibe ke ikpa ya îrọ mè enyi enaan̄ ejit sọntiik mgbọ. 
9Ire, ǹkibebele ejit mgbọ keyi. Ìkare mije ikpa ya orọbe mè inu enyi erọbe ifieek 
enyi me lek. Îre mije ufieejit kinyi ya orọbe inyi enyi egwu ekom. Awaji ìsa 
ufieejit ya irọ enyi ata ikwaan̄ me emen. Eya orọ, ìkare ijo inu geege ke eji erọ 
enyi. 
10Mije, ufieejit ònan̄a me ubọk Awaji ìkirọ inyi ene igwu ikom, mè ikisa unyan̄a 
inu, ìkakisa ubọnọlek ìnu. Ire, ufieejit eyi linyọn̄ ìkisa mkpa inu. 
11Ìkpọ ikpele ikwaan̄ eyi ufieejit yi ònan̄a me ubọk Awaji osibe me emen ugwem 
kinyi! Enyi mîtet lek inye mgbọ keyi, kpeyaka ikaan̄ ejit iba iba. Mgbọ keyi, enyi 
mîra ibem lek itutumu ikọ isa isan̄a lek kinyi me emen ijo inu, inyi ebi ene 
eriọọn̄ ibe ke ìkare enyi erọ. Enyi mîra ikinaan̄ ejit me mgbọ ene orọbe ijo inu. 
Ukpook ijo inu îra ikitet enyi. Òkilọk enyi imumun̄ emi. Irọrọ inu òtatat me isi 
Awaji îra ikilọk enyi. Enyi mîra ibem lek isusulu ogwu òrọrọ ijo inu osusut. Me 
agan̄ geelek, me emen ikọ keyi, enyi mîra ijeen̄ ibe ke ubọk kinyi îtana. 
12Eya orọ, ubọk geelek ibe ke nge ikpa ya, ǹkage mije ogwu òrọrọ ijo inu ya, 
ǹkage si mije ogwu erọbe ilọ. Ire, ǹge ikpa ya isasa irọ inyi ikpele ulọk enyi 
ekaan̄be me lek kiji isibi utoon̄ me chieen̄ kinyi, me isi Awaji. 

13Otutuuk inu chi geelek îkat eji ejit enenen. Ògak ge, ejit îbele eji enenen mije 
unwọọn̄ Taitọs okaan̄be mgbọ îkabe, mè inikpa inyi eji ibe ke enyi otutuuk ene 
mîrọ inyi ukpook ita ọmọ me emen. 
14Mwuuk lek ikisa enyi irọ otu inyi ọmọ sabum înije. Eya orọ, ejit îbele emi ibe 
ke enyi kpechieek ibe esip itet emi. Ike inu geelek eji ekitumu ofolek kinyi okire 
atikọ, ikeya si, gogolek eyi eji esabe enyi igugo inyi Taitọs ìre si atikọ. 
15Taitọs isikikeek ubọk otutuuk kinyi esikibe ibot, mè isa me ukpook mè uran-
lek ibọkọ ọmọ itap, imumechieen̄ îkaan̄be me lek kinyi îra ikimin enenen. 
16Mbele ejit enenen mgbọ keyi, mije, mâkọt itoon̄ enyi ejit me lek òjot òjot me 
inu geelek. 

II Kọr 8 

Ijejeen̄ ofolek ichichili ubọk inyi inu 

1Bọn Nte n̄a, eji ekiweek irọrọ inyi enyi eriọọn̄ inu ofolek atata nnwọn eyi Awaji 
onyibe ntitiin̄ kan̄ òkup me agan̄ Mesidonia. 
2Ema ekije itibi nga ujat ujat ntọ-mkpọ ile. Ire, unwọọn̄ îmin ema me ejit enenen 
ire lek ema echilibe ubọk ire òta iche uche inyi bọn Awaji, ubọk geelek ugbọọri 
okemebe ema enenen. 
3Ǹkitumu atikọ inyi enyi ibe ke ema mînyi ubọk efuuk kiban̄ okọtbe, mè inyinyi 
si isaba iraka ubọk ema ekaan̄be. Ema esa me ejit kiban̄ gaalek 
4ikibeek ibe, soso, mè eji echieek inyi ema egọọk eche inu ejet bọn Awaji ìkup 
me Judia, ke ema ekiweek igọgọọk ikaan̄ uche me lek ikwaan̄ yi, mè isa me ikeya 
igọọk bọn Nte igbaan̄ irọ inu. 
5Ema mîrọ igak ubọk eji ekeekbe! Ema edadasi isa lek kiban̄ inyi Okaan̄-ene, mè 
inisa si lek kiban̄ inyi eji, igọọk me nkeek Awaji. 
6Ikeya si, eji mîbeek Taitọs ogwu òwuwuuk lek inu inibọkọ uche yi, ibe ikpọk 
inu si me lek kinyi inisi ikwaan̄ imumechieen̄ yi ire òta me etete kinyi. 
7Îre enyi ekirọ inwọn ichit me owuwa inu, me ichechieek, mè itutumu ikọ Awaji, 
mè irọriọọn̄ atikọ, mè itetet lek inye ikisi ikwaan̄ ikọ Awaji, mè imumun̄ eji me 
chieen̄. Ikeya si, ìmun̄ ibe ke îre enyi erọ inwọn ichit me inyinyi uche eyi 
imumechieen̄ yi. 
8Ǹkanyinyi enyi kubọk ikan. Ire, ǹkijeen̄ enyi ubọk ebi ofifi ife ebembe lek itatap 
ubọk, inyi ǹsa me ikeya ǹjeen̄ ibe ke imumechieen̄ kinyi ìre eyi atata me atikọ. 
9Enyi mîriọọn̄ ikpele atata nnwọn eyi Okaan̄ kiji Jisọs Karais ojeen̄be! Ubọk 
geelek ọmọ obọọn̄be ubọọn̄, ire, ọmọ îkana ugbọọn̄ mije kinyi, inyi enyi enan̄a 
me lek ugbọọri kan̄ ebọọn̄ ubọọn̄. 

10Nteme ònwọnwọn ichit inyinyi enyi me lek ibot ikọ yi ìre ikeyi: Me acha 
òraraka, enyi ere ebi ìdadasi ibene ikinyi uche yi. Ìkare inyinyi gaalek, enyi si 
ere ebi ìdadasi ikaan̄ ulọk inyinyi. 
11Eya orọ, me mgbọ keyi, ìrọ ìsan̄a, inyi ebi ene esa me ikeya emun̄ ibe ke enyi 
mîkaan̄ ulọk ya me atikọ. Ìnyi ike ubọk kinyi osoon̄be. 
12Mije, ire ene ikaan̄ ejit inyinyi, inu geelek òsibi ọmọ me ubọk ke ebebọkọ, 
ìkare inu ọmọ ikakaan̄ge. 
13Ìkare ǹkiweek ibe mè enyi ekemun̄ ukwook, mè ebi ofifi ife ekarọ inu geege. 
Ire, ǹkiweek ibe inyinyi kinyi, enyi agan̄ iba, ije ìkike. 
14Me mgbọ keyi enyi ekaan̄be inu owuwa, ema ekukup me una, uche ònan̄a me 
lek owuwa inu eyi enyi ekaan̄be môsi irọ inyi ema ekaan̄ inu geelek ònanan 
ema. Mgbọ inu isininwọn me lek kiban̄, mè ifieek me lek kinyi, uche ònan̄a me 
lek owuwa inu eyi ema mêkaan̄be mônirọ inyi enyi ekaan̄ inu geelek eyi 
mônanbe enyi. Mgbọ ya, inyinyi kinyi agan̄ iba mônenilibi ìkike. 
15Ege me Ikpa Mbuban ibe, “Ogwu òteteen̄ iwa ìkakaan̄ ìwa ìraka ikeke 
îweekbe; ogwu òteteen̄ sọntiik ìkakaan̄ ìsip ìraka ikeke îweekbe.” 

Mîria Taitọs mè ebi melek kan̄ isi Kọrint 

16Ntọn̄ Awaji enenen, mije, ulọk yaage nkaan̄be itatap ubọk inyi enyi ke îtap si 
me ejit kè Taitọs. 
17Mije, Taitọs îbọkọ otitọt kiji itap mgbọ yaage, mè isa me ubelejit itumu ifieek 
me lek kan̄ gaalek ibe ke ọmọ mônu me lek kinyi. 
18Eji ekiria ọmọ melek gwun̄ Nte kiji ge, ogwu otutuuk ntitiin̄ Awaji ekinyi ulibi 
mije ubọk îkisa isi ikwaan̄ itutumu ikọ Awaji ijaan̄ enenen. 
19Ògak ge, îre otutuuk ntitiin̄ Awaji egobo gwun̄ Nte kiji yi ibe ikigọọk eji 
ikijijen̄e ikana ere geelek eji ekisi ikwaan̄ inyinyi eyi imumechieen̄ yi. Eji ekisi 
ikwaan̄ yi, inyi Okaan̄-ene me lek kan̄ ibọkọ umin, mè eji esa me ikeya ejeen̄ ibe 
ke eji mîkaan̄ ulọk itatap ubọk inyi bọn Awaji. 
20Eji ekigbagbala chieen̄ irọ ikwaan̄ inyinyi eyi imumechieen̄ yi, inyi ene geege 
ikakaan̄ inu geege ìbosa ifieek eji ikọ me lek ubọk eji ekisa isi ikwaan̄ yi. 
21Eji ekibọbọkọ ufialek ikirọ ikwaan̄ yi, inyi inu geelek eji erọbe itat me isi 
Okaan̄-ene, mè itat si me isi ebilene. 
22Ofifi ene si eji ekiria igbaalek kiban̄ ìre gwun̄ Nte kiji ge ogwu eji eweekbe 
imun̄ ibe ke îkaan̄ ulọk itatap ubọk mgbọ geelek. Ògak ge, mgbọ keyi îtoon̄be 
enyi ejit me lek enenen, îweek inunu ere kinyi. 
23Ire Taitọs, ọmọ ìre ogwu melek n̄a ekigbaan̄ isi ikwaan̄ me etete kinyi. Bọn 
Nte kiji iba kechilọ ìre ebi otutuuk ntitiin̄ òkup me agan̄ keyi egobobe ito me 
otuchieen̄ kiban̄, inyi esa umin enyi Karais. 

24Eya orọ, ìjeen̄ ebirieen̄ chi ata imumechieen̄ kinyi, inyi otutuuk ntitiin̄ Awaji 
emun̄, mè eriọọn̄ ibe ke eji kpesa enyi irọ otu me ikike. 

II Kọr 9 

1Ìkakup me uyọt ibe emi ǹge ikpa ǹjet enyi ofolek ikwaan̄ ntap-ubọk eyi ekiria 
ijet ebi eyi Awaji ìkup me Judia. 
2Nriọọn̄ ibe ke enyi mîkaan̄ ulọk itatap ubọk. Mije keya si ke nkisa enyi igugo 
lek me isi ebi agan̄ Mesidonia, mè ikitumu inyi ema ibe ke enyi ebi ìkup me agan̄ 
Akaya mîbem lek isan̄a itatap ubọk karake acha keyilọ. Ulọk enyi ekaan̄be îsisik 
owuwa kiban̄, mè irọ inyi ema ebene etap lek me lek ikwaan̄ ntap-ubọk yi. 
3Eya orọ, ǹkiria bọn Nte kiji chi inu me lek kinyi, inyi enyi esa ata mgbọ ebem 
lek itatap ubọk, mè gogolek geelek eji esabe enyi igugo ìkare me ukpọk-otu 
ikike. 
4Ire ebi Mesidonia igọọk emi inu, mè inimun̄ ibe ke enyi kpebem lek me atikọ, 
esip môtet eji enenen, mè itet enyi si, mije, eji mîtoon̄ enyi ejit me lek enenen. 
5Eya orọ îkupbe me uyọt ibe emi ǹria bọn Nte kiji chi ibe edasi enu enedọmọ 
esan̄a melek kinyi ubọk enyi mêsabe ichili ubọk inyi inyinyi ata ejit yi kubọk 
enyi ewuukbe lek ichieek use ibe ke enyi mêrọ. Ìneen̄ otutuuk inu ìsun̄ sabum 
usen mânube, inyi ire inyinyi ata ejit me atikọ, mè ikare kubọk inu esabe ejit 
uduk inyi, mije etetbe ene me unye. 

Ugbana òkup me lek inyinyi inu 

6Ikawuuk ibe ke ogwu òwop sọntiik mfut inen mè inen gaalek me uko ìborọkọ 
si sọntiik. Ire, ogwu òchichili ejit iwop owuwa ìborọkọ si owuwa. 
7Ene geelek inyi inu îtumube ifieek me ejit kan̄ ibe ke ọmọ mônyi, ikare me ejit 
uduk, ikare si kubọk etetet ọmọ me unye ubọk. Mije, Awaji ìkima ogwu òkisa 
me ubelejit inyi inyinyi. 
8Awaji môkọt inyi enyi otutuuk ugbana geelek ogbogbo, inyi enyi ekekaan̄ 
otutuuk inu geelek enyi eweekbe mgbọ geelek, mè ekechili ubọk ekeda inyinyi 
egwook, inyi ekesa esi ata ikwaan̄ geelek òkup me uyọt isisi. 
9Ege me Ikpa Mbuban ibe, “Ọmọ îchili ubọk iche uche inyi ebi ugbọọn̄; ata irọrọ 
kan̄ môkup ire mgbọ ikakaan̄ge itata.” 
10Awaji ogwu òkiche mfut inyi ogwu òwop mfut, mè ikirọ inyi mfut cha itibi 
ikana inorie ebererie, mônyi enyi inu ogbogbo, mè irọ inyi ikwaan̄ ata irọrọ 
kinyi ikimumana. 
11Awaji môrọ inyi enyi ebọọn̄ ubọọn̄ me oniin̄ geelek, inyi enyi ekekọt echili 
ubọk enyi inyinyi me irek geelek. Sa me ikeyi, owuwa ene mênyi Awaji itọn̄ mije 
uche kinyi, eyi eji mêsabe isi iche inyi ema. 

12Ikwaan̄ keyi enyi ekisi òkirọ inyi ebi eyi Awaji ekaan̄ inu geelek ònanan ema. 
Ìkare eya gaalek, ikwaan̄ kinyi yi òkirọ inyi ogbogbo ene ekesa me ejit unwọọn̄ 
enyi Awaji itọn̄ ikpele ikpele. 
13Ikwaan̄ keyi enyi ekirọ îjeen̄ ene ebi enyi erebe me atikọ. Eya orọ, owuwa ene 
mênyi Awaji umin, mije enyi esikibe ibot inyi ata etip kè Karais eyi enyi 
echieekbe me lek, mè ikitumu isibi. Ema mênyi si Awaji umin, mije uche enyi 
echilibe ubọk iche inyi ema, mè ofifi bọn Nte si. 
14Ema isiberiaak uriaak inyi enyi, ema mêsa otutuuk ejit kiban̄ iriaak, mije 
ikpele uyeke uyeke atata nnwọn eyi Awaji onyibe enyi. 
15Itọn̄ ikup inyi Awaji, mije uche îchebe inyi eji, eyi otu ebilene kpokọtbe ikpa. 

II Kọr 10 

Unye Pọọlu okaan̄be kubọk ogwu otuchieen̄ 

1Emi Pọọlu ogwu enyi ebe ke ìkifieek owot me isi kinyi, mè ikinye otu me udun̄ 
kinyi, emi ǹkisa me isiki-lek mè ejit nsan kè Karais iriaak enyi. 
2Soso, nsinu me lek kinyi, ikarọ inu geege eyi môrọbe mè ǹnye otu ǹnyi enyi. 
Mije, nriọọn̄ ibe ke mâkọt inye otu ijaan̄ lek inyi usini ebi melek kinyi, ebi 
ìkikeek ibe ke eji ekirọ inu ubọk ebi linyọn̄ ekirọ. 
3Ìkpọ, ubọk geelek eji elukbe me linyọn̄ keyi, eji kpekitim akọn̄ kubọk ebi linyọn̄ 
ekitim. 
4Nroon̄ akọn̄ eji ekisa itim akọn̄ kiji ìkare echi linyọn̄ keyi, îre echi ònan̄a me 
ubọk Awaji. Nroon̄ akọn̄ chi îkaan̄ unye enenen. Môkọt igbugbọ uwu mgban 
akọn̄ geelek ònyenye igwook me ijọn̄. 
5Ọmọ ke eji ekisa igbugbọ otutuuk ifan̄a geelek, mè ofiaan̄ ugumulek geelek eyi 
òkikput ibe ene ekariọọn̄ Awaji, mè ikisa si itet ijo ekiket ebilene geelek me 
unye, inyi isiki ibot me ijọn̄ inyi Karais. 
6Otutuuk kinyi isijeen̄ ibe ke enyi mîsiki ibot iso, eji mêbem lek isusulu ebi 
unye-ibot geelek osusut. 
7Enyi ekikpọ inu inyọn̄ inyọn̄ gaalek. Ire ikaan̄ ogwu me etete kinyi òkimọnọ 
lek kan̄ ibe ke ọmọ ìre ogwu kè Karais, ene ya ikpọk ikeek ibe ke eji si ìre ebi kè 
Karais, kubọk ọmọ orebe. 
8Okaan̄-ene înyi eji unye ibe eji enama enyi ebene, mè ekagbugbọ enyi ìgwook. 
Ire nsa unye yi ibaan̄ alọm imin sọnja, esip geege ìkpotet emi. 
9Ǹkaweek ibe ikup kubọk ǹkisa ikpa n̄a chi itap enyi ukpook me emen. 

10Usini ebi kinyi ekitumu ibe, “Ikpa kè Pọọlu ìkisisisik ene ukot me ijọn̄, mè 
ikikup ene me lek unye unye. Ire, me isi mè isi, Pọọlu ìkakaan̄ ulobo geege me 
lek, ikọ îkitumu si ìkakisibi inu geege.” 

11Îgbe ibe ebi ìkup ikeya eriọọn̄ ibe, inu eji erebe me emen ikpa kiji mgbọ eji 
kpekup isi mè isi, ke inu yaage si ke eji ebere me emen irọrọ kiji mgbọ eji isinu 
isi mè isi. 
12Eji kpeweek isusun̄ lek kiji ìkike melek ebi ìkimọnọ lek kiban̄ ubene ubene. 
Eji kpeweweek si isasa lek kiji itọ me lek kiban̄. Ife chi kpekaan̄ ifuk-ibot geege. 
Mije, ema ekisa lek kiban̄ itọ me lek ebi melek kiban̄, mè ikisa si ebi melek kiban̄ 
iroon̄ lek kiban̄, inyi ema eriọọn̄ ere ema erebe. 
13Ire, eyi kiji, eji kpebegugo lek iraka ubọk îgbebe. Ire, eji ebegugo lek iyaka me 
lek ikwaan̄ Awaji otapbe eji me ubọk. Ikwaan̄ ya si ke eji enirọ me etete kinyi. 
14Eyi eji ekisa enyi igugo lek, gogolek kiji ìkasaba ìraka iman̄, mije, îre eji esa ata 
etip kè Karais itutobo mege inigwook me karake ama kinyi. 
15Eji kpesaba si iraka iman̄, mije, eji kpesa ikwaan̄ ebi ofifi ife erọbe igugo lek 
kubọk ke îre eji erọ. Eji mîkaan̄ ikpọchieen̄ ibe, ike ichechieek kinyi okimumana, 
ke ikeya si ke ere ikwaan̄ kiji me etete kinyi môkida iwele enenen enenen. 
16Mgbọ keya, eji mêkọt isa ata etip isaba iraka enyi isi ilook me ofifi ido. Mije, 
eji kpeweek isasa ikwaan̄ ebi ofifi ife ewuukbe lek irọ me ofifi agan̄ igugo lek. 
17Ikpa Mbuban ìtumu ibe, “Ene geelek òbogugo lek, igugo lek mije inu Okaan̄-
ene orọbe.” 
18Ene isasa otu kan̄ gaalek itumu ata ikọ ibak lek kan̄, eya ìkakup me lek inu 
geege. Ire, Okaan̄-ene me lek kan̄ isi itumu ata ikọ ibak ene, eya onwọn ichit. 

II Kọr 11 

Pọọlu îkpọk mbum ikwaan̄ ebi otuchieen̄ ataak 

1Nkaan̄ ikpọchieen̄ ibe ke enyi mênye lek ime sọntiik burubut ikọ n̄a. Nriọọn̄ 
ibe ke enyi mîwuuk lek ikime iraka. 
2Nkaan̄ ikpele ejit me lek kinyi, kubọk Awaji si okaan̄be. Ǹtet enyi kubọk obaak 
nsabọn ibaan̄ isun̄ inyi olom ge gaalek, òrere Karais. Ǹkiweek isasa enyi inyi 
Karais kubọk atata obaak nsabọn ibaan̄ ekariọọn̄ge ebirieen̄. 
3Ire, nkaan̄ ufieek-owot ibe, kubọk ijijinu osabe me uleke ifiaan̄ Îfu, inyi inan̄a 
irọn̄, ikeya si, ke ebi ene mêkọt ifiat enyi ibot, mè irọ inyi enyi ekayaka ìgọọk 
Karais me otutuuk ejit kinyi. 
4Mije, mmun̄ ibe ke enyi ekpọkpọ ikibọkọ inu geelek itap, kpekifiat mgbọ 
ikiwọlọ ikpọ mè ìre atata, mè ìre ijijo. Ìkire, ogwu isa ofifi Jisọs inijeen̄ enyi, mè 
ikarege Jisọs ogwu eji ejeen̄be enyi, enyi mîra ikpọkpọ ibọkọ itap. Ogwu isa ofifi 
ekwukwu geelek mè ofifi ata etip geelek inijeen̄ enyi, me ikarege Ekwukwu mè 
ata etip eyi enyi ebọkọbe me ubọk kiji, enyi mîra ikpọkpọ ikibọkọ itap. 
5Ire, ǹkakeek ibe ke nsiki enenen ìgak ebi enyi ekimọnọ ibe ìre ebi otuchieen̄ 
ìbebene ichit cha. 

6Ubọk geelek nkakaan̄ge uja otu itumu-ikọ, nkaan̄ ifuk-ibot. Eyiyi ìre inu eji 
esabe me oniin̄ geelek irọ, inyi enyi eriọọn̄ ejaan̄ lek, me emen inu geelek eji 
ekirọ melek kinyi. 
7Ubọk nsikibe lek n̄a, inyi ǹkọt ǹlook enyi ata etip eyi Awaji me ikike, mè ǹsa 
me ikeya m̀bene enyi m̀fo inyọn̄, ìre ijo inu ire eya nrọbe? 
8Mgbọ nkupbe melek kinyi ikilook enyi ata etip, ìyaka inikup kubọk ǹkichichiin̄ 
inu me ubọk ebi ofifi ntitiin̄ Awaji, mije, îre ebiba ekikpọ emi owot me mgbọ ya. 
9Mgbọ nkupbe melek kinyi ikisi ikwaan̄, inu isinan emi, ǹkakisisaak ene geege 
me etete kinyi ibe initap ubọk inyi emi. Mije, îre bọn Nte kiji ìnan̄a me agan̄ 
Mesidonia ekinyi emi inu geelek òkup emi me uyọt. Ǹkasa ufialek n̄a geege 
ìnikeme enyi ene geege. Ikeyi ke mbakirọ si ifo isi. 
10Sa me atikọ kè Jisọs Karais òkup emi me emen, kpunu ene geege me otutuuk 
agan̄ Akaya òbokọt ikput emi ibe nkayaka ìgugo lek. 
11Ìre keke orọ mè ǹtumu ikọ keyi? Ìre mije ke ǹkama enyi? Awaji îriọọn̄ ibe ke 
mma enyi enenen! 
12Mâkpọkpọ ikirọ inu nkirọ mgbọ keyi ifo isi, inyi ebi ìkigugo lek ibe ke ema 
melek kiji ekisi ikwaan̄ me oniin̄ yaage ekakaan̄ inu ema ebesa ikigugo lek. 
13Mije, ife ìkup ikecha ìre ebi otuchieen̄ eyi ataak, mè ebi ikwaan̄ ofiaan̄, ebi 
ìkinwene lek kiban̄ ikup kubọk ebi otuchieen̄ kè Karais. 
14Eyi ìkake ene geege chieen̄. Mije, Setan me lek kan̄ îkinwene lek kan̄ ikup 
kubọk ogwu osat eyi utoon̄. 
15Eya orọ, ìkake eji chieen̄ ìgana si ibe ke ebi ikwaan̄ kan̄ mînwene lek kiban̄ 
ikup kubọk ebi ikwaan̄ eyi ata irọrọ. Me mgburudun̄, ema mêbọkọ mkpukpe 
ògbegbe ikwaan̄ cha geelek ema erọbe. 

Pọọlu îsa ufialek ọmọ omun̄be igugo lek 

16Mâkpọk itumu si, ene geege ikamọnọ emi kubọk ogwu burubut! Ire, ire enyi 
imọnọ emi kubọk ogwu burubut, ìbọkọ emi kubọk ogwu burubut, inyi ǹkaan̄ 
irek ǹgugo lek si sọnja. 
17Me emen unye-ejit eyi nkaan̄be ikisa igugo lek, ǹkasa me unye eyi Okaan̄-ene 
ìkitumu inu nkitumu. Ire, ǹkitumu ikọ kubọk ogwu burubut. 
18Ire, ubọk owuwa ebi ene ekisa inu linyọn̄ igugo lek, ikeya si emi si mâgugo 
lek. 
19Ire, enyi mîriọọn̄ inu ikeyi, mè ikibele ejit ikigban̄ ikọ ebi burubut! 

20Ebi ene mêkisa enyi irọ usun̄, mè ikisa enyi ibọm mbọm inyi lek kiban̄, mè 
ikifeen̄ enyi, mè ikikpọ enyi chieen̄ isiki, mè ikitap enyi ada me isi, enyi ekpọkpọ 
ikibọkọ itap! 

21Eji kpebekọt inye ejit irọ ene ojelek nnaan̄ òkup ikeya. Ire ibesa eya ifuk ibe 
ke eji kpenye chieen̄, efuk! Esip ibotet eji, itet! Inu geelek ene môkọtbe isa igugo 
lek, emi si mâkọt isa igugo lek. Ǹkitumu ikọ kubọk ogwu burubut. 
22Ire ema ire ebi Iburu, emi si, emi ìre ogwu Iburu. Ire ema ire ebi Ijeren, emi si, 
emi ìre ogwu Ijeren. Ire ema ire bọn owot iman kè Ebereyam, emi si, emi ìre 
gwun̄ owot iman kè Ebereyam. 
23Ire ema ire ebi ikwaan̄ kè Jisọs Karais, emi ìre ata ogwu ikwaan̄ kè Jisọs Karais 
igak ema otutuuk ene! Iin̄, ikọ keya môkọt itaan̄ ene me utọn̄ kubọk emi ìre 
ogwu iraak! Nsi ikwaan̄ inye enenen igak ema. Mîtap emi mkpọn owuwa mgbọ 
igak ema, mè isulu emi iwa mgbọ igak ema. Nkup me ubọk mkpa si owuwa 
mgbọ igak ema. 
24Mgbọ go ire eya ebi Ju esulube emi ìnan ge me akọp otu njijan̄ ini. 

25Mgbọ ita ke ebi Rom esa mgbidim okwukwut ibọn̄ emi. Mgbọ ge ke esa ewuuk 
itọbọ emi ibekpan̄. Mgbọ ita ke uji orek emi me okwaan̄, nkukup me inyọn̄ isi 
mun̄ me ejit okwaan̄ eririeen̄ ge mè ikarek ge, me ejit okwaan̄. 
26Ǹkikup me oniin̄ ije mgbọ geelek, mè ikikup me ubọk mkpa me sọntiik 
okwaan̄, mè ikup si me ubọk mkpa me ubọk ebi inọ afa. Nkup si me ubọk mkpa 
me ubọk ebi Ju ama n̄a, mè ubọk ebi kpere ebi Ju. Nkup me ubọk mkpa me emen 
uga ama ere ogbogbo ene elukbe, mè emen èwê ere ebi ene ekalukge. Nkup me 
ubọk mkpa me okwaan̄ ile, mè ubọk ataak ataak bọn Nte. 
27Nkwukwulu me lek ikwaan̄, mè imun̄ ukwook, mè itop chieen̄ owuwa 
eririeen̄, ǹkalaak ilaak. Owuwa mgbọ, uraafiọọn̄ îtaka emi, ebek si orarak emi, 
ire, ǹkamun̄ inorie geege ìrie. Nkup me lek utọọk owuwa mgbọ, mè ije njak 
owuwa mgbọ. 
28Isan̄a me lek otutuuk inu kechi, saasaak mè owuwa ekiket ofolek otutuuk 
ntitiin̄ Awaji ìkikekeme emi egwe geelek. 
29Ìre îkaan̄ ogwu lek owọbe eyi emi nkagọọkge ene ya ìkup me uwọ-lek? Ìre 
ekene orọn̄ inin̄ me ijo inu eyi emi nkafieekge ejit ìkwu mije ene ya? 
30Ire mbagugo lek me atikọ, mâsa inu òkijeen̄ uwọ-lek n̄a igugo lek. 

31Awaji, ogwu òrere Nte Okaan̄-ene Jisọs, îriọọn̄ ibe ke ìkare ataak ke nkikan̄. 
Itọn̄ ikup inyi ọmọ ire mgbọ ikakaan̄ge itata. 
32Mgbọ nkupbe me ama Damasikọs, ogwu ibot mkpulu ama ya, ogwu òkup me 
irak ogwu ubọọn̄ ekigwen Aretas, îto ebi ìkibem ere ikana ama ya ibe etet emi. 
33Ire, bọn Nte ebeben emi me emen okwun, itap itibi otu nruruk ge òkup me lek 
mgban ama ya, mè igele emi isiki iyik me udun̄ ama. Nsasa me ikeya ilibi inwọnọ 
me ubọk kan̄. 

II Kọr 12 

Ijejeen̄ ofolek unye Awaji mè uwọ-lek ebilene 

1Mâkpọkpọ ikigugo lek inyi isi ubọk geelek kpunube oruru me lek. Mâtumu si 
ikọ ire lek ilaak ọkpọchieen̄ mè inu Okaan̄-ene ochilibe ijeen̄ emi. 
2Nriọọn̄ ogwu enerieen̄ ge òchechieek me lek kè Karais, ogwu ebenbe isa isi 
emen inyọn̄ ere òbebene ichit, akọp mè acha ini òraraka. Mè ìre inu yi ìrọ ọmọ 
me ọkpọchieen̄ me akpalek keyi, mè ìre me ilaak ọkpọchieen̄, ǹkariọọn̄, Awaji 
gaalek oriọọn̄. 
3Mâkpọk itumu si. Nriọọn̄ ibe ke Awaji îben ene ya isa ifo Paradais. Ire, 
ǹkariọọn̄ mè ìre me ọkpọchieen̄, mè ìkare ọkpọchieen̄, Awaji gaalek oriọọn̄. 
4Me ere ya, ene ya înọ inu otu ebilene kpokọtbe itumu isibi, echi kpenyi ebilene 
unye ibe ekpa. 
5Mâsa enerieen̄ òkup ikeya igugo lek. Ire, m̀kpasa lek n̄a igugo lek, îtata mè 
m̀basa inu echi òkijeen̄ uwọ-lek n̄a igugo lek. 
6Ìrere m̀weweek igugugo lek, m̀kpare ogwu burubut, mije, mâkitumu atikọ me 
emen gogolek n̄a. Ire, m̀kpagugo lek, mije, ǹkaweek ibe ene geege ikeek inu 
ofolek n̄a ibene igak inu nrọbe, mè echi ntumube. 
7Awaji ìkaweek ibe emi m̀bene lek ǹraka iman̄, mije owuwa ikpele uyeke uyeke 
nlelet inu chi îchilibe ijeen̄ emi. Eya orọ, isasa ukpak ge, òrere ogwu osat kè 
Setan, inichim inwaan̄ emi me emen ufuk, inyi ikisisaak emi. 
8Mgbọ ita ke nriaak uriaak ibeek Okaan̄-ene ibe ijibi ukpak ya isan̄a emi me lek. 

9Ire, Okaan̄-ene okekifọọk emi ibe, “Atata nnwọn n̄a îso owu, mije, unye n̄a ìkiso 
ifuk me emen kwun̄ me mgbọ lek kwun̄ owọbe isan̄a.” Eya orọ, mâkibele ejit mè 
ikigugo lek mgbọ geelek, mije lek n̄a owọbe, inyi m̀mun̄ unye kè Jisọs Karais eyi 
òkikana emi ichit. 
10Îre mije keyi ke nkima uwọ-lek, mè unyechieen̄ eyi ebi ene ekinyi emi, mè 
ukwook, mè saasaak, mè ufialek òkup esese esese mije kè Karais. Mije, mgbọ 
unye n̄a otabe isan̄a, mgbọ keya ke lek n̄a onye iso ifuk. 

Pọọlu ìkikeek ekiket ofolek ntitiin̄ Awaji òkup me Kọrint 

11Nrọ inu kubọk ogwu burubut. Ire, îre enyi erọ mè ǹkup ikeya. Îre enyi ere ebi 
mekitumu ata ikọ ofolek n̄a inyi ebi ene, ìkare emi makitumu. Mije, ubọk geelek 
nkakupge me lek inu geege, emi ǹkasiki enenen ìgak ife cha ebi enyi ekimọnọ 
kubọk ebi otuchieen̄ ìbebene ichit. 
12Mgbọ nkupbe me etete kinyi, nsa me irak ikpele ukarajit irọ otutuuk inu 
geelek ekisa iriọọn̄ ene kubọk ata ogwu otuchieen̄ kè Karais, kubọk inu òbet lek 
uyeke uyeke inu ijejeen̄, mè ikwaan̄ ukpook, mè inu ukechieen̄ òkup esese 
esese. 
13Ìre me oniin̄ òkukup ke enyi esa isiki igak ofifi ntitiin̄ Awaji, ilọ me lek nkasage 
ufialek n̄a ìkeme enyi mgbọ geege? Ire eya ke nsa irọ enyi ilọ, soso ìtele ìnyi emi! 

14Mgbọ keyi, ǹkibem lek inunu inikpọ enyi òso mgbọ ita. M̀kpasa ufialek n̄a 
geege inikeme enyi, mije, ìkare inu enyi ekaan̄be ke nkiweek. Îre enyi ke 
nkiweek. Ìkare nsabọn ekibọm inu isun̄ iban ebi ute mè ebi uga. Îre ute mè uga 
ekibọm inu isun̄ iban nsabọn kiban̄. 
15Eya orọ, môbele emi ejit ifafiat otutuuk inu geelek nkaan̄be inyi enyi, mè ifiin̄ 
si lek n̄a igbaalek inyi enyi, inyi enyi ekeke enye. Ire nkaan̄ ikpele imumechieen̄ 
me lek kinyi, ìre sọntiik imumechieen̄ gaalek ke enyi ebekaan̄ me lek n̄a? 
16Ubọk geelek inu osabe ikup, enyi mîriọọn̄ ibe ke ǹkaben ufialek n̄a ìkeme enyi. 
Ire, usini kinyi ekekitumu ibe ke emi ǹsa ofiaan̄ inileke enyi ibọkọ inu me ubọk. 
17Ìtumu nu, me etete ebi nriabe inu me lek kinyi cha, ìre îkaan̄ ebi nsabe ifeen̄ 
enyi? 
18Nria Taitọs ibe inu me lek kinyi, mè iria gwun̄ Nte kiji ge ibe igọọk ije. Ìre 
Taitọs îfeen̄ enyi? Ìre ìkare ejit yaage mè oniin̄ yaage ke eji melek kinyi ekisa irọ 
ikwaan̄ yi? 
19Me otutuuk ikọ chi eji ekitumu, usini mgbọ enyi ekikeek ibe ke eji ekiweek 
ichichit mbum kiji me isi kinyi. In̄-in̄, ìkare ikeya! Eji kubọk ebi eyi Karais, eji 
ekitumu ikọ me isi Awaji. Ofifi si, bọn Nte n̄a, inu geelek eji ekirọ melek kinyi, 
eji ekirọ isasa inama enyi ibene me ichechieek. 
20Nkaan̄ ufieek-owot ibe, nsinu, ke m̀kpanimun̄ enyi ubọk mweekbe ibe enyi 
ekup, enyi si kpebemun̄ emi ubọk enyi eweekbe ibe emi ǹkup. Nkaan̄ si ufieek-
owot ibe ke îre ibaak, mè ejit ile, mè ijo unaan̄-ejit, mè icheche lek, mè itutumu 
ene ifiat, mè ikpakpa ene, mè ugumulek, mè wọlọwọlọ ke mbanimun̄. 
21Nkaan̄ ufieek-owot ibe, ire nnu, ke Awaji n̄a môsiki emi me isi kinyi. Mije, 
ikpele ufieejit môkeme emi, ire nnu, mè inimun̄ ibe ke ebi ìrọrọn̄ inin̄ emen ijo 
inu karake mgbọ, kpegwu ikom itele ugwem ikatanage me isi Awaji, mè ugwem 
òje oyet, mè ijo ulọk barabat eyi ema ekifufuku me emen. 

II Kọr 13 

Òta nteme 

1Eyi môre òso mgbọ ita mbanu inikpọ enyi. Ìkeek inu Ikpa Mbuban otumube 
ibe, “Ogwu itumu ikọ itoon̄ ene, môkaan̄ ebi ata-ikọ iba mè ìre ita isa irọ ikọ kan̄ 
inye.” 
2Me òso mgbọ iba nnube inikpọ enyi, ntaba ubọk me utọn̄ ebi ìrọrọ ijo inu mè 
ebi ofifi ene si. Mgbọ keyi nkakupge melek kinyi isi mè isi, mâkpọk itaba enyi 
ubọk me utọn̄ si ibe, nsinu, ke m̀kpalọlọ isusulu ene geelek òrọrọ ijo inu osusut. 
3Mije, enyi ekiweek ibe emi ǹjeen̄ enyi inu ijejeen̄, eyi enyi mêsabe iriọọn̄ ibe ke 
îre Karais okitumu ikọ inan̄a me otu n̄a. Karais ìkawọ lek me inu geelek îkirọ 
melek kinyi, ire, ìkijeen̄ unye kan̄ me etete kinyi. 

4Me atikọ, egon ọmọ ikpan̄ me inyọn̄ uti nkwurieen̄ kubọk ogwu uwọ-lek, ire, 
ìkiluk ugwem mgbọ keyi sa me unye eyi Awaji. Ikeya si, eji ebi eyi kan̄, eji mîwọ. 
Ire, eji ekigọọk Karais iluk ugwem si sa me unye eyi Awaji, inyi eji ekọt esi 
ikwaan̄ enyi enyi. 
5Ìwọlọ ugwem kinyi, mè ìtọ lek kinyi ìkpọ, mè ìre enyi òwa me emen ichechieek. 
Enyi mêweek imun̄ ibe ke Jisọs Karais ọmọ òwa me emen kinyi, îtata mè enyi 
ekikakan̄ ataak ibe ke enyi ìre ebi ìchechieek me lek kan̄. 
6Ntoon̄ ejit ibe ke enyi mêweek imun̄ ibe ke eji kpenan̄a irọn̄ me emen ntọ-
mkpọ ya; ke eji ìre ata ebi otuchieen̄. 
7Mgbọ keyi, eji ekiriaak Awaji ibe mè enyi ekarọ inu geege ìlọ. Ìkare isasa ijeen̄ 
ibe ke eji mêkirọ ijaan̄. Ire, eji ekiweek ibe mè enyi ekerọ inu òtatat, ubọk geelek 
môkupbe me chieen̄ ebilene kubọk eji kpere ata ebi otuchieen̄. 
8Mije, eji kpebekọt irọ inu geege ikeme atikọ ya, kpan̄asi ikeya, eji ebekekeke 
inyi atikọ ya. 
9Eji mîkibele ejit mgbọ geelek lek kiji owọbe, eyi kinyi onyenye. Uriaak kiji ìre, 
mè Awaji irọ inyi enyi eso ifuk me emen ichechieek. 
10Îre mije keyi ke nge inu chi me ikpa ijet enyi mgbọ keyi nkakupge melek kinyi 
isi mè isi. Mije, nsinu, ǹkaweek isasa unye Okaan̄-ene onyibe emi kubọk ogwu 
otuchieen̄ irọ enyi inu me lek ikpak ikpak. Okaan̄-ene ìnyi emi unye yi ibe emi 
ǹsa ǹnama enyi m̀bene, ìkanyi ibe emi ǹsa m̀gbugbọ enyi ǹgwook. 

Òta amọn 

11Eya orọ, bọn Nte n̄a ìriọọn̄ ubọk ìluk. Ìweek ubọk enyi mêkọtbe iluk ugwem 
òsoso ifuk, ìgban̄ utọn̄ me lek nteme n̄a. Ìluk me ejit ge, mè ìluk me esuuk. Awaji 
ogwu imumechieen̄ mè esuuk môkup melek kinyi. 
12Ìkat lek kinyi, mè ìtọp lek kinyi amọn, me oniin̄ òkup mbuban. 

13Otutuuk bọn Awaji mîtọp enyi amọn. 

14Atata nnwọn eyi Okaan̄-ene Jisọs Karais, mè imumechieen̄ eyi Awaji, mè 
mgbaan̄-ntitiin̄ eyi Ekwukwu Mbuban ikup melek kinyi otutuuk ene. 

  



2088 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Gal 

Gal 1 

1Emi Pọọlu, ogwu otuchieen̄ kè Jisọs Karais nge ikpa etip yi. Ìkare ebilene eria 
emi ikwaan̄ otuchieen̄ yi, ìkarere si ebilene egwen emi itap me lek ikwaan̄ yi. 
Îre Jisọs Karais me lek kan̄ melek Awaji Ute, ogwu òjojomo Jisọs me mkpa, 
egwen emi iria ikwaan̄ yi. 
2Emi melek otutuuk bọn Nte ebi melek n̄a ekupbe ege ikpa etip yi ijet enyi ebi 
ntitiin̄ Awaji ìkup me agan̄ Galesia. 
3Atata nnwọn mè esuuk eyi Awaji Ute, mè Okaan̄-ene Jisọs Karais ikup melek 
kinyi! 
4Jisọs Karais ore ogwu òsasa ugwem kan̄ inyi ibe esa egwa ngwugwa mije ijo 
inu kiji, inyi ọmọ isa me ikeya itaba eji isibi me emen ugwem eyi ijo linyọn̄ keyi, 
ubọk Awaji, ogwu òrere Nte kiji oweekbe. 
5Itọn̄ ikup inyi Awaji ire mgbọ ikakaan̄ge itata! Ikup ikeya! 

Ata etip ge gaalek okup, kpunu ofifi 

6Îke emi chieen̄ enenen ike enyi esabe igwat lek iyaak itele Awaji ogwu òsasa 
me atata nnwọn kè Karais igwen enyi itap me lek kan̄, mè ikana ikigọọk ofifi 
etip eyi enyi ekikeek ibe ìre ata etip. 
7Me atikọ, etip ya ìkare ata etip kubọk ge. Ǹkitumu ikọ yi, mije, îkaan̄ ebi 
ìkiwuwọlọ enyi ibot, mè ikiweek si iwuwuwọlọ ata etip kè Karais. 
8Ire, eji ekitumu inyi enyi ibe, ìrere eji me lek kiji, mè ìyaka ire ogwu osat onan̄a 
me emen inyọn̄ inu, inilook enyi ofifi ata etip inwene me lek eyi eji elookbe enyi 
me adasi ya, unaan̄-ejit Awaji ikeme ene ya ire mgbọ ikakaan̄ge itata. 
9Eya orọ, ubọk eji ewuukbe lek itumu, ikeya si ke nkitumu mgbọ keyi. Ire ikaan̄ 
ogwu inu inilook enyi ofifi ata etip inwene me lek eyi enyi ewuwuuk lek ibọkọ 
itap, unaan̄-ejit Awaji ikeme ene ya ire mgbọ ikakaan̄ge itata. 
10Me emen ikọ yi ntumube, ìre enyi ekikeek ibe ke îre ebi owa ke nkiweek irọrọ 
inyi ejit ibele? Ìre ebilene, sà ìre Awaji? Mebe ìre ebilene ke nkiweek irọrọ inyi 
ejit ibele, emi kpamakana ogwu ikwaan̄ inyi Karais. 

Îre Awaji ogwen Pọọlu iria ikwaan̄ 

11Bọn Nte n̄a, ǹkiweek ibe enyi eriọọn̄ ibe ke ìkare ubọk ebilene ke ata etip eyi 
nlookbe enyi onan̄a. 
12Ǹkabọkọ me ubọk ene geege, ǹkakwekween̄ si ìnan̄a me ubọk ene geege. Îre 
Jisọs Karais me lek kan̄ ochili ata etip yi inyi emi. 
13Nkeek ibe ke enyi mînọ ukpatu ofolek ubọk nlukbe ugwem n̄a me mgbọ 
òraraka igọọk me ubọk ebi Ju ekiriaak Awaji, mè ubọk nsabe isisaak ebi ntitiin̄ 
Awaji uyọt uyọt, mè ikiweek ijijijaka ntitiin̄ Awaji, inyi ichep. 



2089 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

14Me etete otutuuk ebi Ju ebi ìrere ogbo n̄a, emi me otu ifuk ebi ìjeje ijọn̄ọ ere 
ichit me igọgọọk orọmijọn̄ ebi Ju. Emi ǹsasa otutuuk ugwem n̄a inyi orọmijọn̄ 
ebi nte nte kiji. 
15Ire, Awaji îwuuk lek igobo emi sabum enimaman emi, mè isa me atata nnwọn 
kan̄ igwen emi inyi lek kan̄, 
16mè isa me ubelejit kan̄ ichili Gwun̄ kan̄ ijeen̄ emi, inyi ǹsa ata etip ofolek kan̄ 
ǹsi ǹlook ebi ekarege ebi Ju. Mgbọ Awaji oriabe emi ikwaan̄ yi, ǹkasa ikọ yi ìsi 
ìkpa melek ebilene geege. 
17Ǹkaje si ìsi Jeruselem ìsi ìmun̄ ebi ìdadasi ire ebi otuchieen̄ kè Karais me isi 
n̄a. Kpan̄asi ikeya, ǹnanan̄a mgbọ yaage ije isi agan̄ Arebia. Sọnja mgbọ iraraka, 
ngwugwu ikom ika inu ama Damasikọs. 
18Mgbọ acha ita orakabe, nnenisi Jeruselem, inyi ǹsi ǹriọọn̄ Pita, mè igọọk ọmọ 
ikup akọp mè usen go. 
19Ìkakaan̄ ofifi ogwu otuchieen̄ geege mmun̄be, îtata Jemis ngwan̄ Okaan̄-ene 
gaalek. 
20Ǹkitumu inyi enyi me isi Awaji ibe ke otutuuk inu chi ngebe ijet enyi ìre atikọ, 
kpunu ataak geege me emen. 
21Sọnja mgbọ iraraka, nneninan̄a isi agan̄ Siria mè agan̄ Silisia. 

22Mege inire ike mgbọ ya, otutuuk ntitiin̄ kè Karais òkup me agan̄ Judia 
kperiọọn̄ ogwu nrebe. 
23Etip gaalek ke ema ekinọ ibe ke ogwu mgbọ òkisisaak ema ya ìyaka inikilook 
ata etip ofolek ichechieek ya eyi mgbọ îweekbe ibe ichep. 
24Ema enenibene ikitọn̄ Awaji mije inu îrọbe me ugwem n̄a. 

Gal 2 

Ebi otuchieen̄ mîbọkọ Pọọlu itap 

1Akọp mè acha ini iraraka, nnenikpọk isi Jeruselem, emi melek Banabas. Nsa 
Taitọs si igbaalek isi. 
2Ǹsi Jeruselem ya, mije, Awaji ojeen̄ emi ibe emi ǹsi. Mgbọ nrebe, nnenichichini 
melek ebi ibot ntitiin̄ Awaji gaalek me ere ònọnọọn̄, mè inikpa ata etip nlookbe 
ebi ekarege ebi Ju ijeen̄ ema, inyi ema enọ, mè eriọọn̄ inu njeen̄be. Ǹrọ ikeyi, 
mije, ǹkaweek ibe otutuuk ikwaan̄ nsibe, mè echi nkisi me mgbọ keyi ikana inu 
ikike. 
3Ubọk geelek Taitọs ogwu melek n̄a ejebe ikarege ogwu Ju, ema kpetet ọmọ ibe 
inifieek afi. 
4Ire, ubọk geelek si, mîgwen ikọ yi isibi me emen ntitiin̄ ya, mije, îkaan̄ usini ene 
ebi ìnwenween̄ lek ikup me emen ntitiin̄ Awaji ya, ire, kpere bọn Nte. Ife chi 
enin̄ ntitiin̄ yi me nlelet, mè ifiaan̄ ikirọ kubọk ema ìre bọn Nte, inyi ema enekpọ 

utelelek eyi eji ekaan̄be me emen kè Karais. Ema ekiweek ibe eji ekpọkpọ ebia 
me irak Ikan kè Mosis melek orọmijọn̄ ebi Ju, kubọk ebi usun̄. 
5Ire, eji kpechieek inyi ema kubọk mgbọ ge, inyi eji ekọt esun̄ òjot òjot atikọ 
òkup me emen ata etip enyi enyi ebi ekarege ebi Ju, me wọlọwọlọ geege 
ikanin̄ge me emen. 
6Ire me lek ebi ìkup kubọk ebi isi cha, ǹkamun̄ esese inu geege òkup me etete 
kiban̄ mè ebi ofifi ife, mije, Awaji ìkakikpọ inu ene orebe me akpalek. Mgbọ 
mkpabe otutuuk ata etip ya eyi nkilook ijeen̄ ema, kpunu ayaya inu geege ema 
etapbe isọkọ me lek. 
7Kpan̄asi ikeya, ema enenimun̄ ibe ke Awaji îgwen emi me atikọ iria ibe ǹsa ata 
etip ǹsi ǹlook ebi ekarege ebi Ju kubọk îgwenbe Pita iria ibe ilook ebi Ju ata etip. 
8Mije, ema mîmun̄ ibe ke îre Awaji ya ogwu ònyinyi Pita unye ibe ire ogwu 
otuchieen̄ kè Karais me etete ebi Ju, onyi si emi unye ibe emi ǹre ogwu 
otuchieen̄ kè Karais me etete ebi ekarege ebi Ju. 
9Jemis, mè Pita, mè Jọn, ebi bọn Nte ekimọnọ kubọk ebi ibot me etete kiban̄ 
enenimun̄ ibe ke Awaji îsa me atata nnwọn kan̄ inyi emi ikwaan̄ yi me atikọ. 
Mije keyi, ema enyinyi emi melek Banabas ubọk, isasa ijeen̄ ibe ke eji melek 
kiban̄ ekigbaan̄ ubọk isi ikwaan̄ yaage. Ema enenichieek ibe mè eji esi elook ata 
etip me etete ebi ekarege ebi Ju, mè ema si esi elook ata etip yaage me etete ebi 
Ju. 
10Inu ge gaalek ema ebe eji erọ ìre mè eji ekawuuk itatap ubọk inyi ebi ugbọọn̄ 
me emen ntitiin̄ kiban̄ me Jeruselem. Inu yi si ìre inu nkiweweek irọrọ. 

Pọọlu îgana ikọ inyi Pita me Antiọk 

11Me ike mgbọ ge Pita onube Antiọk, ngana ikọ inyi ọmọ me isi otutuuk ebi 
ìchechieek, mije îrọbe inu ikatatge. 
12Me mgbọ Pita onube Antiọk ayaya, ìkigọọk bọn Nte ebi ekarege ebi Ju igbaan̄ 
irie inorie. Ire, mgbọ yaage ebi ikwaan̄ Jemis oriabe inu erebe Antiọk, Pita 
otataba lek isan̄a me etete ife cha, mè ijit iyayaka igọọk ebi ife cha igbaan̄ irie 
inorie, mije ukpook îkaan̄be me lek ebi ìkibe ke ebi ekarege ebi Ju geelek 
ìchechieek me lek kè Karais mêfieek afi. 
13Ikeya si ke bọn Nte, ebi Ju ìkup me ere ya, egọọk si Pita irọ inu isi iba ya. Ìrere 
Banabas me lek kan̄, ife chi mîrọ inyi igọọk ema ikaan̄ ijo ugwem ebi isi iba ya. 
14Me mgbọ mmun̄be ema ekiluk ugwem ya, eyi ikatatge me lek atikọ eyi ata etip 
okijeen̄, ntutumu inyi Pita me isi otutuuk kiban̄ ibe, “Kpọ, me atikọ, owu ìre 
ogwu Ju. Ire, owu òkirọ inu kubọk ogwu ikarege ogwu Ju. Ire owu ogwu Ju òkarọ 
inu kubọk ogwu Ju, owu òjeje inikisa me unye ubọk itet ebi ekarege ebi Ju ibe 
ekerọ orọmijọn̄ ebi Ju?” 

Awaji ìkisa me ichechieek gaalek inyan̄a ene 

15Me atikọ, eji ìre ebi Ju inan̄a me iman kiji. Eji kpere ebi ofifi ido ìkirọ ijo inu. 

16Me mgbọ keyi, eji ebi Ju mîra iniriọọn̄ ibe ke ene ìkakikana ata ene me isi 
Awaji sa me lek isusun̄ Ikan kè Mosis. Eji mîra iniriọọn̄ ibe ke îre nan̄a me 
ichechieek me lek kè Jisọs Karais gaalek ke ene obosa ikana ata ene me isi Awaji. 
Mije keya, eji ebi Ju si mîgọọk ichieek me lek kè Jisọs Karais, inyi eji esa me lek 
ichechieek eji echieekbe me lek kè Karais ekana ata ife me isi Awaji. Ìkare mije 
isusun̄ Ikan kè Mosis. Mije, kpunu ene geege òkikana ata ene me isi Awaji inan̄a 
me isusun̄ Ikan kè Mosis. 
17Kubọk mgbọ keyi, eji mêkiweek ikakana ebi ata ife me isi Awaji inan̄a me lek 
ichechieek me lek kè Karais. Ire inisibi utoon̄ ibe, mije eji kpeyaka ikisun̄ Ikan 
kè Mosis, ke eji ekpọkpọ ibia me emen ijo inu kiji me isi Awaji, ìre eya ìsibi ibe 
ke Karais ìbe mè eji ekerọ ijo inu? Ìkasibi ikeya kubọk ge, mije, Karais ìkpokọt 
irọ inyi ene irọ ijo inu. 
18Ire, ire emi njit Ikan kè Mosis, mije ìkakirọ ene ikana ata ene me isi Awaji, mè 
iyaka inigwu ikom ifo lek Ikan ya isi ikpọk ibene ikisun̄, me atikọ, emi ìre ogwu 
òfiat Ikan. 
19Îre nan̄a me lek Ikan cha ke nsa iriọọn̄ ibe ke emi ǹkwukwu isan̄a mije 
nkakọtge ìsun̄ otutuuk Ikan cha. Mije keya ke njit iyayaka itoon̄ ejit me lek Ikan 
cha, inyi ǹkọt ǹluk ugwem ǹnyi Awaji. 
20Mîgbaan̄ emi melek Karais igon ikpan̄ me inyọn̄ uti nkwurieen̄. Eya orọ, emi 
ǹkayaka ìkup me ugwem. Îre Karais okiluk ugwem me emen n̄a. Ugwem eyi 
nkiluk me linyọn̄ me mgbọ keyi, ǹkiluk nan̄a me lek nchieekbe me lek Gwun̄ 
Awaji, ogwu òmumun̄ emi me chieen̄, mè isa ugwem kan̄ igwa ngwugwa me 
ibot n̄a. 
21Emi m̀kpajit atata nnwọn eyi Awaji kubọk ge, mije, ire isusun̄ Ikan kè Mosis 
môkọt irọ inyi ene ikana ogwu ata irọrọ me isi Awaji, ìsibi ibe ke mkpa Karais 
okwube ìre inu ikike. 

Gal 3 

Ichechieek me lek kè Karais gaalek ke ekisa ikana ogwu ata irọrọ me isi Awaji 

1Iyak, enyi burubut ebi Galesia kechi! Ìre ekene orom enyi ikeyi? Ìre ìkare enyi 
kechi ke ekpa otutuuk inu ijeen̄ ike esabe igon Jisọs Karais ikpan̄ me inyọn̄ uti 
nkwurieen̄? 
2Inu ge gaalek ke emi mweek me otu kinyi! Mgbọ enyi ebọkọbe Ekwukwu 
Awaji, ìre enyi ebọkọ Ekwukwu ya sa me isusun̄ Ikan kè Mosis, sà ìre sa me 
ichechieek me lek ikọ Awaji eyi etumube inyi enyi? 
3Ìre enyi ejeje ibubut ikeyi? Mgbọ enyi ebenebe, enyi esa Ekwukwu Awaji itoon̄ 
ejit. Ìre keke orọ mè enyi etele Ekwukwu Awaji ya, mè eyaka enetoon̄ ejit me 
lek unye kinyi gaalek me mgburudun̄ mgbọ? 

4Ìre enyi ekimọnọ ibe ke otutuuk ikpele inu cha enyi ejebe itibi ìre me ikike? Me 
atikọ, ìkare me ikike! 
5Ekwukwu Awaji, ogwu Awaji okinyi enyi, mè ikpele uyeke inu eyi Awaji okirọ 
me emen kinyi, ìre ìnan̄a mije Ikan kè Mosis echi enyi ekisun̄, sà ìre mije ata etip 
eyi enyi enọbe, mè ichieek me lek? 
6Ìkpọ-nu Ebereyam! Ege me Ikpa Mbuban ibe ke Ebereyam îchieek ikọ 
Okumugwem otumube inyi ọmọ. Okumugwem osasa mije ichechieek ya ifuk 
Ebereyam kubọk ogwu ata irọrọ me isi kan̄. 
7Eya orọ, ìriọọn̄ ibe ke ebi ìkakaan̄ ichechieek keyi ere bọn kè Ebereyam me 
atikọ. 
8Sa me unye Awaji, ebi ìgege Ikpa Mbuban me ukot ikaan̄ mîmọọn̄ itibi, ibe ke 
Awaji môsa me ichechieek irọ inyi ebi ekarege ebi Ju ekana ebi ata irọrọ me isi 
kan̄. Mije keya ke Awaji otumu inyi Ebereyam ibe, “Îre nan̄a me lek kwun̄ ke 
mâgbana otutuuk ido geelek.” 
9Eya orọ, ike Awaji ogbanabe Ebereyam mije îchieekbe me lek ikọ kan̄, ikeya si 
Awaji môgbana ene geelek òchechieek me lek ikọ kan̄. 
10Ire, Awaji îfieek otu inyi ebi geelek ìkitoon̄ ejit ibe ke isusun̄ Ikan kè Mosis 
môrọ inyi ema ekana ebi ata irọrọ me isi Awaji. Mije, ege me Ikpa Mbuban ibe, 
“Awaji îfieek otu inyi ene geelek ogwu ìkakisun̄ otutuuk Ikan geelek egebe me 
emen Ikpa Ikan kè Mosis ìso mgbọ geelek.” 
11Ikeya si, îbook otutuuk ene chieen̄ ibe ke kpunu ene geege òbokana ogwu ata 
ene me isi Awaji sa me isusun̄ Ikan kè Mosis, mije, ege me emen Ikpa Mbuban 
ibe, “Ogwu òsasa me ichechieek ikana ogwu ata irọrọ, ene ya môluk ugwem.” 
12Ire, isusun̄ Ikan ìkabieen̄ me lek ikakaan̄ ichechieek. Kpan̄asi ikeya, ege me 
emen Ikpa Mbuban ibe, “Ogwu òkirọ inu Ikan otumube môluk si ugwem igọọk 
me lek Ikan.” 
13Ikan îbọp eji, mije, eji kpekọt irọ otutuuk Ikan iso. Ire, Karais îsa lek kan̄ ibọkọ 
ufieek-otu ya me ibot kiji. Sa me ikeya, Karais îfaka eji isibi me emen ufieek-otu 
eyi Ikan. Mije, ege me Ikpa Mbuban ibe, “Awaji îfieek otu inyi ene geelek ejeen̄be 
me otu ọfọkọ.” 
14Jisọs Karais ìfaka eji isibi, inyi, sa me lek kan̄, ugbana eyi Awaji ogbanabe 
Ebereyam ire lek ebi ekarege ebi Ju, mè eji esa me ichechieek ebọkọ Ekwukwu 
Mbuban eyi Awaji ochieekbe use inyinyi ebi kan̄. 

Ikan kè Mosis ìkpokọt igwak use Awaji ochieekbe 

15Bọn Nte n̄a, mâsa inu òkirọ me ugwem keyi usen geelek ijeen̄ enyi inu. Inu 
geelek ebilene egbaan̄be ichieek me lek, mè igbaan̄ inyan̄a ibot me lek, kpunu 
ene geege òbokọt igwak, kpunu si ene geege òbokọkọt itap inu isọkọ me lek. 
16Ubọk yaage si ke îkup me lek use keyi. Awaji îchieek use, mè inyan̄a ibot inyi 
Ebereyam mè mfut owot iman kan̄. Ikpa Mbuban ìkatumu ikọ ìbak owuwa mfut, 

òrere owuwa bọn owot iman. Ìtumu ikọ ibak mfut ge, eyi òrere gwun̄ owot iman 
ge gaalek. Gwun̄ owot iman ge kè Ebereyam ya ìre Jisọs Karais. 
17Ibot ikọ n̄a ìre ikeyi: Awaji ìdasi inyan̄a ibot inyi Ebereyam me ukot ikaan̄. Efit 
acha ini mè akọp ita îraka me lek, sabum Awaji oninyi ebi Ju Ikan kan̄. Ikan chi 
ònunu me mgburudun̄ ìkpokọt inigwak inyan̄a-ibot eyi Awaji onyan̄abe inyi 
Ebereyam. Ìkpokọt si ifiat use ya eyi Awaji ochieekbe Ebereyam. 
18Ire Awaji ikinyi ene ìrot ya sa me isusun̄ Ikan kè Mosis, ìsibi ibe ke ìkayaka ìre 
me use ke ekisa ikaan̄ ìrot ya. Ire, Awaji ìche ìrot ya inyi Ebereyam me ikike 
inan̄a me lek use îchieekbe Ebereyam. 
19Ire ikeya me atikọ, ìre Awaji ìbak me lek keke inyi Ikan cha? Awaji ìnyi Ikan 
cha inigbaalek inyan̄a-ibot kan̄, inyi ebi ene esa eriọọn̄ inu nrọ-nlọ orebe. Ikan 
cha ìkpulu eji me sọntiik mgbidim mgbọ gaalek inire mgbọ Gwun̄ Owot Iman 
kè Ebereyam ya, ogwu Awaji ochieekbe me use onube. Îre ebi osat Awaji esa 
Ikan ya inu. Ene ge onenikup kubọk ogwu nteek me etete Awaji melek ebilene, 
mè ibọkọ Ikan cha me ubọk ebi osat cha isa inyi ebilene. 
20Ogwu nteek ìkikup me ere agan̄ iba ekirọ inu. Ere ene ge gaalek okirọ inu, eya 
ìkado ogwu nteek geege. Îre Awaji gaalek me lek kan̄ ochieek Ebereyam use ya, 
ìkaweek ogwu nteek geege. 

Ikan kè Mosis îkaan̄ ikwaan̄ ìborọ 

21Ire ikeya, ìre Ikan kè Mosis îje ikeme use eyi Awaji ochieekbe? Ìkaje ìkeme 
kubọk ge! Mije, mebe ke îkaan̄ Ikan eyi môkọtbe inyi ene ugwem ikakaan̄ge 
itata, eya monijeen̄ ibe ke Ikan kè Mosis môkọt irọ inyi ene ikana ogwu ata irọrọ. 
Ire, kpunu Ikan geege òkup ikeya. 
22Kpan̄asi ikeya, ege me Ikpa Mbuban ibe ke îre unye eyi ijo inu okikpulu 
otutuuk ebilene me linyọn̄. Îre ebi ìkakaan̄ ichechieek gaalek ebebọkọ use eyi 
Awaji ochieekbe inyinyi ebi ìchechieek me lek kè Jisọs Karais. 
23Me adasi mgbọ, sabum mgbọ ebi ene enibene ikichieek me lek kè Jisọs Karais, 
Ikan ìtetet otutuuk kiji itap me mkpọn, mè igon isotu ikwek eji. Eji ekukup me 
mkpọn ya mege inire mgbọ Jisọs Karais onube, eji enenibene ikichieek me lek 
kan̄. 
24Sa me ikeya, Ikan ìyaka inikup kubọk ogwu òkijeen̄ eji inu, mege inire mgbọ 
Karais onube. Mgbọ keyi Karais onube, ene geelek òchechieek me lek kan̄ 
môkana ata ene me isi Awaji. 
25Mgbọ keyi irek osibibe inyi eji ekọt echieek me lek kè Karais, Ikan ìkpoyaka 
ire ogwu òkijeen̄ eji inu ofifi. 

Enyi ìre bọn Awaji 

26Enyi otutuuk ebi ìchechieek me lek kè Jisọs Karais, enyi ìre bọn Awaji inan̄a 
me lek ichechieek kinyi. 

27Otutuuk kinyi ebi ìgwogwook mun̄, mè isa me ikeya igọọk Karais igbaan̄ ire 
ge, enyi mîra itap orọmijọn̄ kè Karais kubọk ofọnti. 
28Eya orọ, me etete kinyi, kpunu esese inu òkukup me etete ebi Ju mè ebi 
ekarege ebi Ju, mè ebi usun̄ mè ebi ekarege ebi usun̄, mè ebirieen̄ mè ebibaan̄. 
Otutuuk kinyi mîgbaan̄ ire ge me emen kè Jisọs Karais. 
29Eya orọ, ire enyi ire ebi eyi Karais, enyi ìre bọn owot iman kè Ebereyam me 
atikọ. Enyi si mêrie ìrot ya eyi Awaji ochieekbe use inyinyi Ebereyam. 

Gal 4 

1Ibot ikọ n̄a ìre ikeyi: Mgbọ gwun̄ òbobọkọ inu ubọọn̄ ogwu ute me ìrot orebe 
sọntiik, ubọk geelek îrebe ọmọ okaan̄ otutuuk inu geelek ogwu ute okaan̄be, 
ọmọ melek ogwu usun̄ ìre ìkike. 
2Ebi ofifi ife ebekikpọ ọmọ chieen̄ me lek, mè ikikpọ si chieen̄ me lek inu ubọọn̄ 
kan̄ cha mege ire mgbọ ogwu ute osun̄be inyi ọmọ. 
3Ikeya si ke îkup me lek kiji. Me adasi mgbọ, mgbọ eji ekupbe kubọk nsabọn 
ekagoboge inu geege ìtet, eji ekup kubọk usun̄ inyi asabọn inu òkup kubọk ikan 
mè orọmijọn̄ cha, ofolek ubọk iriaak Awaji, echi ònan̄a me linyọn̄ keyi. 
4Ire, me mgbọ mgbọ okembe, Awaji oneniria Gwun̄ kan̄ inu me linyọn̄. 
Enenwaan̄ oman ọmọ, ineniluk si ugwem me irak Ikan kè Mosis, mije ọmọ 
orebe ogwu Ju. 
5Awaji ìria Gwun̄ kan̄ yi inu ibe inifaka ebi ìkup me irak ubọk Ikan isibi, inyi 
otutuuk kiji enekana bọn Awaji. 
6Mije enyi erebe bọn Awaji, ke Awaji oria Ekwukwu Gwun̄ kan̄ initap eji me ejit. 
Ekwukwu ya okikup me emen kiji ikitaan̄ ukpo igwen Awaji, “Papa! Nte n̄a!” 
7Eya orọ, owu òkayaka ìre usun̄ ofifi. Ire, owu ìre gwun̄ owot. Mije owu orebe 
gwun̄ Awaji, Awaji îmọnọ owu isa irọ gwun̄ kan̄ ogwu môgọọkbe ikaan̄ uche me 
lek ìrot eyi îsun̄be inyi bọn kan̄. 

Pọọlu îfieek ejit mije ebi Galesia 

8Me mgbọ òraraka, mgbọ enyi ekariọọn̄ge Awaji, enyi ekup me usun̄ inyi asabọn 
awaji cha echi kpekaan̄ ugwem geege. 
9Ire, me mgbọ keyi enyi eriọọn̄be Awaji, eyi Awaji oriọọn̄be enyi kubọk bọn kan̄, 
ìre keke orọ mè enyi eyaka ekegwu ekom efo lek ikan mè orọmijọn̄ cha òkup 
njijin njijin, kpekaan̄ unye mè efuuk geege me emen? Ìre enyi ekiweek ikpọkpọk 
isi inin̄ usun̄ inyi inu cha? 
10Enyi ejeje ikimin usini usen, mè aya onyan̄, mè acha, mè ibot mgbọ, kubọk inu 
òsibi esese? 
11Ukpook îtet emi me lek kinyi! Ìkikup emi me lek kubọk otutuuk ikwaan̄ nsibe 
me etete kinyi mônikana inu ikike. 

12Bọn Nte n̄a, soso, nriaak enyi, ìkup kubọk emi nkupbe, mije, emi ǹkup si kubọk 
enyi ekupbe. Enyi kperọ emi ijo inu geege. 
13Kubọk enyi eriọọn̄be, adasi mgbọ nnube inilook enyi ata etip, îre mije lek n̄a 
ikanyege ke ngọọk enyi ikup, mè ikilook enyi ata etip ya. 
14Ubọk geelek orukan̄ n̄a ya oyaka inikana ntọ-mkpọ inyi enyi me mgbọ ya, enyi 
kpejit emi, kpekpọ si emi chieen̄ isiki. Kpan̄asi ikeya, enyi ebọkọ emi itap kubọk 
ogwu osat Awaji, mè ibọkọ si emi itap kubọk emi ìre Jisọs Karais me lek kan̄. 
15Me mgbọ ya, enyi mînwọọn̄ emi enenen. Ìre unwọọn̄ kinyi ya ìnikup me owa 
mgbọ keyi? Me mgbọ ya si, mebe ke îkup mfufet ibe enyi erọkọ chieen̄ kinyi enyi 
emi, kè enyi èrọkọ enyi emi. 
16Ìre enyi eyaka inimọnọ emi kubọk ogwu ochicha kinyi mgbọ keyi, mije 
ntumube atikọ inyi enyi? 
17Ife cha mêkisa enenen iweek irọrọ inyi enyi ekana egọọk ema. Ire, ìkare me 
ata ejit ke ema ekirọ. Otutuuk inu ema ekiweek ìre ileleke enyi isan̄a me lek kiji, 
inyi enyi enekaan̄ ulọk me lek kiban̄ kubọk ema ekaan̄be me lek kinyi. 
18Înwọn ibe ene ikaan̄ ulọk me lek ene, ire inu ekibak me lek ikaan̄ ulọk ya ire 
ata inu. Mônwọn si ibe enyi ekekaan̄ ojelek ulọk keya otutuuk mgbọ, ìkare mgbọ 
nkupbe me etete kinyi gaalek. 
19Atata bọn n̄a ebi mmun̄be me chieen̄, ike uman okifiak nwa-owot, ikeya si ke 
emi mkpọk ikup me emen ufiak mije kinyi. Ufiak yi ìbokpọkpọ ikifiak emi ikeyi 
mege ire mgbọ Karais môrebe ogwu ibot mkpulu me agan̄ geelek me emen 
ugwem kinyi otutuuk ene. 
20Me atikọ, ìkup emi me lek kubọk ke kè ǹkup me etete kinyi mgbọ keyi, inyi 
ǹriọọn̄ ubọk mâsabe itumu ikọ melek kinyi. Mije, owot îfieek emi enenen mije 
kinyi. 

Mfufuk kè Ega mè Sera 

21Enyi ebi ìkiweek ikukup me irak Ikan kè Mosis, ìna-nu ǹdo enyi! Ìre enyi 
kperiọọn̄ inu egebe me Ikan me Ikpa Mbuban? 
22Ege ibe ke Ebereyam ìbon bọn ebirieen̄ iba. Ene ge ke enenwaan̄ usun̄, 
ekigwen Ega, oman. Sà ogwulọ ke enenwaan̄ ogwu ikarege usun̄, ekigwen Sera, 
oman. 
23Gwun̄ Ebereyam obonbe me owot ogwu enenwaan̄ usun̄ ya, eman kubọk 
ekiman otutuuk ene. Ire, gwun̄ ogwu îbonbe me owot ogwu enenwaan̄ ikarege 
usun̄ ya, eman inan̄a me lek use eyi Awaji ochieekbe Ebereyam. 
24Ǹsasa mfufuk yi ito kubọk urọk. Ebibaan̄ iba chi ekeke inyi inyan̄a-ibot iba 
echi Awaji onyan̄abe. Ega, okeke inyi inyan̄a-ibot eyi Awaji onyan̄abe inyi Mosis 
me inyọn̄ ogoon̄ Saina. Otutuuk bọn îmaan̄be ìre ebi usun̄. 
25Ubọk Ega okekebe inyi inyan̄a-ibot eyi Awaji onyan̄abe me inyọn̄ ogoon̄ Saina 
me agan̄ Arebia, ikeya si ke îkeke inyi ama ile Jeruselem me chereyi. Mije, 

Jeruselem melek otutuuk ebi ìluk me emen kan̄, ekup me usun̄ me irak Ikan eyi 
Awaji onyibe ebi Ju. 
26Ire, Jeruselem eyi òkup me emen inyọn̄ ìkakup me usun̄. Ọmọ si okup kubọk 
uga inyi eji otutuuk ene. 
27Mije, ege me Ikpa Mbuban ibe, “Nwọọn̄ unwọọn̄, owu enenwaan̄ òra! Bọn̄ 
okoko, owu ogwu enenwaan̄ uman ikarakge ìtet! Mije, ogwu enenwaan̄ ejitbe 
itele môkaan̄ bọn iwa igak ogwu enenwaan̄ òkaan̄ olom.” 
28Eya orọ, enyi bọn Nte n̄a, enyi ìre bọn echi Awaji ochieekbe me use, kubọk 
Ajiki orebe. 
29Me ike mgbọ ya, gwun̄ ogwu emanbe kubọk ekiman otutuuk ene îsisaak gwun̄ 
ogwu emanbe me unye eyi Ekwukwu Mbuban. Ikeya si ke îkup me mgbọ keyi. 
30Ire, ìre keke ke Ikpa Mbuban otumu? Ikpa Mbuban ìbe, “Lap ogwu enenwaan̄ 
usun̄ ya, melek ogwu gwun̄ sibi. Mije, gwun̄ ogwu enenwaan̄ usun̄ ya ìkpogọọk 
gwun̄ ogwu enenwaan̄ ikarege usun̄ igbaan̄ ikaan̄ uche me lek ìrot eyi nte 
kiban̄.” 
31Eya orọ, bọn Nte, eji kpere bọn ogwu enenwaan̄ usun̄. Eji ìre bọn ogwu 
enenwaan̄ ikarege usun̄. 

Gal 5 

Ìtet utelelek enyi ekaan̄be me emen kè Karais ìnye 

1Karais îra irọ inyi eji enwọnọ me irak Ikan kè Mosis, inyi eji ekayaka ìre usun̄ 
ofifi. Eya orọ, ìkeke ìnye! Ikayaka ìchieek ibe ene geege ikpọk iben akpan usun̄ 
inikeme enyi ofifi. 
2Ìtap iman̄ me lek ikọ n̄a! Emi Pọọlu nkitumu inyi enyi ibe, ire enyi ichieek ibe 
efieek enyi afi, ìsibi ibe ke ikwaan̄ Karais osibe me ibot kinyi ìre inu ikike. 
3Ǹkikpọk itaba otutuuk kinyi ubọk me utọn̄ ibe, ene geelek òchechieek ibe 
efieek ọmọ afi, ene ya ìkaan̄ irọrọ otutuuk inu geelek egebe me Ikan iso. 
4Enyi ebi ìkiweek ikakana ebi ata ene me isi Awaji inan̄a me isusun̄ Ikan kè 
Mosis, ìriọọn̄ ibe ke mîche enyi isan̄a me lek kè Karais. Enyi kpeyaka ikup me 
irak atata nnwọn eyi Awaji. 
5Eyi kiji, inan̄a me unye eyi Ekwukwu Awaji, eji ekikpọ chieen̄ ibe ke Awaji 
mômọnọ eji kubọk ebi ata irọrọ, mije eji echieekbe me lek kè Karais. 
6Mije, me emen kè Karais Jisọs eji ekupbe, ifefieek afi mè ekafieekge afi ìkakup 
me uyọt. Otutuuk inu òkup me uyọt ìre ichechieek me lek kè Jisọs Karais, eyi 
òkijeen̄ lek kan̄ isibi sa me imumun̄ ene me chieen̄. 
7Me ibebene, enyi mîkirọ ijaan̄ enenen. Ìre keke orọ mè enyi ekayaka ìsiki ibot 
ìnyi ata etip ya eyi òrere eyi atata? 

8Inwenwene ejit enyi enwenebe ìkanan̄a me ubọk Awaji ogwu ògwegwen enyi. 

9Ebi ene ekito urọk ibe, “Sọntiik olat okirọ inyi otutuuk ikpele fituru iwuku.” 

10Ire, mije eji ekupbe me emen kè Karais, ejit n̄a înye ibe ke ekiket kinyi 
ìkponwene me lek eyi n̄a. Nriọọn̄ si ibe ke ebi geelek ìkiwuwọlọ enyi ibot 
mêbọkọ osusut me ubọk Awaji. Ebi geelek ema erebe, kpelọlọ ibọbọkọ osusut. 
11Bọn Nte n̄a, ire emi nkijeen̄ inyi isi ibe ke îgbe ibe ebi ene ekefieek afi, ìre keke 
orọ ekpọkpọ ikisisaak emi? Ekisisaak emi mije ǹkakijeen̄ ene ikeya. Mebe ke 
ǹkijeen̄ ibe ekefieek afi, ata etip nkilook òfo me lek uti nkwurieen̄ kè Karais 
kpomoyaka ikinaan̄ ebi ene ejit. 
12Me lek ife cha ebi ìkisisaak enyi, ire ulọk ifefieek afi imalek imin ema ikeya me 
ejit, ema esan̄a lek kiban̄ òsok isi ge ma! 
13Bọn Nte n̄a, Awaji ìgwen enyi ibe enyi enekaan̄ utelelek, mè esibi me usun̄ eyi 
Ikan kè Mosis. Ire, ikasa me irak utelelek yi ìtele ibe oka ijo ubọk iluk ugwem 
kinyi ikitọ ikọ inyi enyi. Kpan̄asi ikeya, ìmun̄ lek kinyi me chieen̄, mè ìkisi 
ikwaan̄ ìnyi ebi melek kinyi. 
14Otutuuk Ikan kè Mosis ìkitumu ikọ yaage ibe, “Mun̄ ebilene ogbo kwun̄ me 
chieen̄ kubọk akpalek kwun̄.” 
15Eya orọ, ire enyi ikpọkpọ ikiloon̄ lek kinyi igwak itaka kubọk anam oron, 
ìgbala chieen̄. Ire enyi kpegbala chieen̄, enyi mêkpan̄ lek kinyi isan̄a. 

Iluluk ugwem me unye eyi Ekwukwu Mbuban 

16Eya orọ, ǹkitumu inyi enyi ibe, ìtele mè Ekwukwu Awaji ikijeen̄ enyi oniin̄ me 
emen inu geelek, inyi enyi ekakirọ ijo inu eyi akpalek ijo inu kinyi okitọ inyi 
enyi. 
17Mije, inu òkilọk akpalek ijo inu ìkare inu Ekwukwu Awaji okiweek. Inu 
Ekwukwu Awaji okiweek si ìkare inu òkilọk akpalek ijo inu. Ema chi agan̄ iba, 
ge ìkakichieek ìnyi ge. Eya orọ, inu owu okirọ, ìkare eyi owu oweekbe irọrọ. 
18Ire, ire Ekwukwu Awaji ikijeen̄ owu oniin̄ me ugwem kwun̄, Ikan kè Mosis 
ìkayaka ìkaan̄ unye me emen ugwem kwun̄. 
19Irọrọ echi akpalek ijo inu ìkakilet. Irọrọ chi ìre ugwem barabat, mè ifafiat lek, 
mè ijo bukubuku ugwem, 
20mè irariaak mkpọmfaka, mè ifit ibọk, mè ichacha ene, mè ibaak mè etim, mè 
chieen̄ ile, mè unaan̄-ejit, mè iweweek nnwọn inyi lek ene gaalek, mè icheche 
lek, mè ikekikaan̄ agan̄, 
21mè itoto mba, mè inwọnwọ miin̄ isa, mè ijo ifit miin̄ mè òje oyet, mè owuwa 
ofifi ijo inu òkup kubọk kechi. Ǹkitaba enyi ubọk me utọn̄ mgbọ keyi si kubọk 
mwuukbe lek itaba iraka, ibe ke ebi geelek ìkirọ inu òkup ikechi kpebekaan̄ 
mkpulu eyi Awaji me ìrot. 

22Ire, inu Ekwukwu Mbuban okisa inu me emen ugwem kiji ìre imumechieen̄, 
mè unwọọn̄, mè esuuk, mè ukarajit, mè ikakaan̄ ata ejit, mè inwọnwọn nnwọn, 
mè igbegbe utoon̄-ejit, 
23mè irọrọ inu esuuk esuuk, mè itetet lek. Kpunu ikan geege ògbagban ibe ene 
ikakirọ ata inu kechi. 
24Ebi geelek ìrere ebi eyi Jisọs Karais mîjit oka akpalek ijo inu kiban̄ mè otutuuk 
ulọk geelek eyi oka akpalek ijo inu ya okima. Ìkup kubọk ema egogon akpalek 
ya mè ijo ulọk cha me inyọn̄ uti nkwurieen̄ kè Karais. 
25Mije îrebe Ekwukwu Mbuban okinyi eji ugwem, eji esa otutuuk ugwem kiji 
enyi ọmọ si ikikpulu. 
26Eji ekakigumu lek. Eji ekakirọ inyi ene inaan̄ ejit. Eji ekakikaan̄ si chieen̄ ile 
me lek ebi melek kiji. 

Gal 6 

Itatap ubọk inyi ebi melek kiji 

1Bọn Nte n̄a, ire ene ge me etete kinyi irọn̄ inin̄ me emen ijo inu, enyi ebi ìkakaan̄ 
Ekwukwu Awaji me emen, ìsa me ugwem eyi esuuk ìsi ìsa ene ya ìgwu ìkom ìnu 
me ata oniin̄. Ire, ìgwuun̄ chieen̄, inyi ene geege me etete kinyi ikarọn̄ ìnin̄ si me 
ntọ-mkpọ. 
2Ìkitap ubọk ìnyi ebi melek kinyi me emen ufialek kiban̄. Mije, sa me irọrọ ikeya, 
enyi mêkirọ ikan kè Karais iso. 
3Ire ikaan̄ ogwu ikikeek ibe ke îkaan̄ inu ọmọ orebe, me mgbọ ọmọ ikarege inu 
geege, ene ya ìkifiaan̄ lek kan̄. 
4Ogwu ikup, itaak chieen̄ ikpọ irọrọ kan̄. Ire irọrọ kan̄ inwọn, mgbọ ya ke 
ìbobele ejit me lek inu îrọbe. Ikasa lek kan̄ ìtọ me lek ofifi ene. 
5Mije, ene geelek ìbobeme akpan eyi kan̄. 

6Îgbe ibe ene geelek òkikween̄ ikọ Awaji ikiche ata inu geelek îkaan̄be inyi ogwu 
òkijeen̄ ọmọ ikọ Awaji ya. 
7Ikachieek ibe efiaan̄ enyi. Kpunu ogwu òbokọt ifeen̄ Awaji. Inu geelek ene 
owopbe, eya ke ìborọkọ. 
8Ene geelek òkirọ inu akpalek ijo inu kan̄ okiweek, ene ya ìborọkọ mkpa kubọk 
mfut uko eyi ònan̄a me akpalek ijo kan̄ inu. Ire, ene geelek òkirọ inu Ekwukwu 
Mbuban okiweek, ene ya môkaan̄ ugwem ikakaan̄ge itata, eyi ònan̄a me ubọk 
Ekwukwu Mbuban. 
9Eji ekawọ lek me irọrọ ata inu, mije, ire eji kpewọ lek, mgbọ isikem, eji mêbọkọ 
ata mkpukpe mije ata ikwaan̄ kiji. 

10Eya orọ, eji ekerọ ata inu enyi otutuuk ene mgbọ geelek irek osibibe inyi eji. 
Ògak otutuuk, eji ekerọ ata inu enyi ebi ngwan̄ kiji ebi ìchechieek me lek kè Jisọs 
Karais. 

Òta ikọ 

11Emi gaalek nsa ubọk n̄a igwat ere keyi me lek ikpa yi ijet enyi. Ìkpọ ike ubọk 
ikpa n̄a osabe imiin̄ iyaka! 
12Ebi ife chi, ebi ìkiweek ichechieek ata erieen̄ me isi ebilene, ekiweek itetet 
otutuuk kinyi me unye ubọk ifieek afi. Ema ekirọ ikeya, inyi ebi ene ekasisaak 
ema mije ata etip òfo me lek mkpa eyi Jisọs Karais okwube me inyọn̄ uti 
nkwurieen̄. 
13Ema me lek kiban̄ ebi ìchieek me lek ifieek-afi kpekọt isun̄ otutuuk Ikan kè 
Mosis iso. Ire, ema ekekiweek ibe enyi enefieek afi, inyi ema ekesa egugo lek ibe 
ke enyi mîsiki ibot inyi Ikan kiban̄, mè isa lek kinyi inyi ibe efieek enyi afi. 
14Ire, eyi n̄a, Awaji ikachieek ibe emi ǹsa ofifi inu geege ǹgugo lek, ilọ me lek uti 
nkwurieen̄ eyi Okaan̄ kiji Jisọs Karais. Mije mkpa kè Karais, inu linyọn̄ keyi 
îkana nkwukwu inu me lek n̄a. Emi si nkakana nkwukwu ene me lek inu linyọn̄. 
Ìkup kubọk ebeben inu linyọn̄ cha igon ikpan̄ me inyọn̄ uti nkwurieen̄ kè Karais. 
15Ifefieek afi mè ekafieekge afi ìkasibi inu geege. Inu òkup me uyọt ìre ke Awaji 
îra ikpọk eji irom ayaya me emen kè Karais. 
16Esuuk mè ejit nsan eyi Awaji ikup inyi ebi geelek ìkiluk ugwem igọọk ubọk 
ayaya ugwem yi oweekbe. Esuuk mè ejit nsan eyi Awaji ikup si inyi otutuuk ebi 
Awaji ogobobe inyi lek kan̄, ebi ìkup kubọk atata ebi Ijeren inyi Awaji. 
17Òta ikọ n̄a ìre ikeyi: Ene geege ikayaka ìkpọk ìsisaak emi. Mije, akpat unan 
òkup me akpalek n̄a ìre iman̄ òkijeen̄ ibe ke emi ìre usun̄ kè Jisọs. 
18Bọn Nte n̄a, atata nnwọn eyi Okaan̄ kiji Jisọs Karais ikup melek kinyi. Ikup 
ikeya! 

Efes 

Efes 1 

1Emi Pọọlu, ogwu òrere ogwu otuchieen̄ kè Jisọs Karais inan̄a me nkeek Awaji, 
nge ikpa etip yi ijet enyi bọn Awaji ìkup me Efesọs, enyi ebi ìtotoon̄ ejit me lek 
kè Karais Jisọs. 
2Atata nnwọn mè esuuk eyi Awaji òrere Nte kiji mè eyi Okaan̄-ene Jisọs Karais 
ikup inyi enyi. 

Ugbana Awaji îre eji lek mije kè Karais 

3Itọn̄ ikup inyi Awaji ogwu òrere Nte Okaan̄ kiji Jisọs Karais. Ọmọ onyi eji 
otutuuk ugbana kan̄ geelek ònan̄a me emen inyọn̄, inan̄a me lek eji ekupbe me 
irak ubọk kè Karais. 
4Sabum înirom linyọn̄, îdasi igobo eji, inyi eji enere ebi kan̄ inan̄a me lek kè 
Karais, mè eji ekup me mbuban, mè ekakaan̄ nrọ-nlọ geege me lek me isi kan̄. 
5Bene me ibebene, Awaji îwuuk lek isa me imumechieen̄ kan̄ igobo eji isibi 
kubọk ebi ọmọ obomọnọ isa irọ nsabọn kan̄, inan̄a me lek kè Jisọs Karais. Ikeyi 
ke îneme Awaji me nkeek kan̄ irọrọ. 
6Eya orọ, eji etọn̄ Awaji mije atata nnwọn kan̄, òkakaan̄ ujamgbugbo, eyi îchebe 
inyi eji me ikike, me emen Gwun̄ kan̄ ogwu îmun̄be me chieen̄. 
7Awaji ìsa eje Gwun̄ kan̄ ifaka eji isibi me usun̄ eyi ijo inu. Eyiyi ìsibi ibe, bak me 
lek Gwun̄ Awaji, ke Awaji îtele otutuuk ijo kiji inyi eji inan̄a me lek atata nnwọn 
kan̄ eyi òmimin enenen. 
8Awaji înyi eji atata nnwọn kan̄ imin enenen. Îsa me iriọọn̄-inu mè uga ifuk-ibot 
kan̄ 
9irọ inyi eji eriọọn̄ nlelet nkeek kan̄ eyi îbenbe me ejit irọrọ iso me lek kè Karais, 

10me mgbọ mgbọ isikem. Nlelet nkeek Awaji okaan̄be me ejit ìre ke ọmọ 
môgbaan̄ otutuuk inu geelek òkup me emen inyọn̄ mè echi òkup me linyọn̄ 
ititiin̄, mè isa ikana itap me ubọk ogwu ibot ge gaalek. Ogwu ibot ya ìre Karais. 
11Me emen kè Karais ke Awaji ogobo si eji isa irọ ebi kan̄. Îwuuk lek isan̄a eji 
isun̄ esese bene me ibebene igọọk me otitọt îtọtbe. Awaji ìkirọ inu geelek igọọk 
me nkeek kan̄, mè ike înemebe ọmọ. 
12Awaji ìrọ ikeyi, inyi eji ebi ìdadasi itoon̄ ejit me lek kè Karais ekeluk ugwem 
eyi òbokirọ inyi ebi ene eketọn̄ ọmọ me ujamgbugbo kan̄. 
13Enyi si mîgọọk ikaan̄ uche me emen kè Karais. Mije, enyi mîchieek me lek kè 
Karais, mgbọ enyi enọbe ata etip eyi atikọ ya, eyi òrere ata etip eyi òsasa unyan̄a 
ijet enyi. Awaji onyinyi enyi Ekwukwu Mbuban, eyi îchieekbe me use, kubọk 
iman̄ òriọọn̄ kan̄ me lek kinyi, isasa ijeen̄ ibe ke îre ọmọ okaan̄ enyi. 

14Ekwukwu Mbuban ore inu ukarajit inyi eji ibe ke eji kpêlọlọ ibọbọkọ ìrot eyi 
Awaji ochieekbe use inyinyi ebi kan̄, mè ire si inu ukarajit inyi eji ibe ke Awaji 
mônyi ebi kan̄ òjot òjot utelelek. Eji etọn̄ Awaji me ujamgbugbo kan̄! 

Uriaak Pọọlu oriaakbe me ibot ebi Efesọs 

15Mije keyi, karake nnọbe inu ofolek ichechieek enyi ekaan̄be me lek Okaan̄-ene 
Jisọs, mè imumechieen̄ enyi ekaan̄be me lek otutuuk ebi ìchechieek, 
16emi ǹkakilọ itọtọn̄ Awaji me ibot kinyi, ǹkakilọ si ikekeek enyi me uriaak n̄a 
mgbọ geelek. 
17Ǹkibeek Awaji Okaan̄ kiji Jisọs Karais, òrere Ute òkaan̄ otutuuk ujamgbugbo, 
ibe inyi enyi Ekwukwu Mbuban ogwu òkinyi ene iriọọn̄-inu, mè ikichili inu 
geelek ijeen̄ ene, inyi enyi esa me ikeya eriọọn̄ ọmọ egak ubọk enyi eriọọn̄be. 
18Ǹkiriaak si uriaak ibe mè Awaji ichili ifuk-ibot kinyi, inyi enyi eriọọn̄ utoon̄-
ejit ya eyi ọmọ obak me lek igwen enyi, mè eriọọn̄ si inu ubọọn̄ eyi ujamgbugbo, 
eyi Awaji ochieekbe use inyinyi ebi kan̄, 
19mè eriọọn̄ si ikpele unye kan̄, eyi îkisa isi ikwaan̄ me emen kiji ebi ìchechieek, 
eyi kpunube ofifi unye geege ebesa itọ me lek. Unye yi, eyi Awaji okisa isi 
ikwaan̄ me emen kiji, 
20ọmọ ore ikpele unye ya eyi îsabe isi ikwaan̄ me emen kè Karais mgbọ îjomobe 
Karais me mkpa, mè isa isi, inyi isi isiki ikweek me agan̄ ubọk ulom kan̄, òrere 
irek òmimin ichit, me emen inyọn̄, ere òbebene ichit. 
21Ere ya Karais okupbe îbene enenen igak otutuuk mkpulu geelek, mè ebi ibot 
geelek, mè ebi unye geelek, mè ebi ibot mkpulu ìkup esese esese. Erieen̄ kan̄ si 
obene ichit me etete otutuuk erieen̄ ebi ibot mkpulu geelek, bene me linyọn̄ 
keyi re linyọn̄ eyi òkinu me isi. 
22Awaji onenikana otutuuk inu itap me irak ukot kè Karais, mè isa ọmọ irọ 
ogwu ibot me otutuuk inu geelek inyi ntitiin̄ kan̄. 
23Ntitiin̄ ya ìre akpalek kè Karais eyi Karais orọbe ijot. Karais me lek kan̄ ore 
ogwu òkirọ inu geelek ijot me ere geelek. 

Efes 2 

Awaji îkinyi ebi kan̄ aya ugwem 

1Me mgbọ òraraka, enyi ekwakwaan̄ ita me emen erumun̄, mije unye-ibot kinyi 
mè nrọ-nlọ kinyi. 
2Emen nrọ-nlọ chi ke enyi ekiluk me mgbọ ya, mgbọ enyi ekigọọk orọmijọn̄ eyi 
linyọn̄ keyi okido, mè ikisi ikwaan̄ inyi Yọk, òrere ogwu ibot mkpulu inyi 
otutuuk ijo erumun̄ òkiluk me isinyọn̄. Yọk yi ore erumun̄ òkitọ ikọ mgbọ keyi 
me emen ebi ìkikpaka ibot inyi Awaji. 

3Me ugwem kiji otutuuk ene, îkaan̄ mgbọ eji elukbe si igọọk me ida eyi akpalek 
ijo inu kiji, kubọk ebi ife chi ekiluk. Mgbọ ya, eji mîkinyi akpalek kiji inu geelek 
îweekbe, mè ikirọ otutuuk ulọk kan̄ geelek mè ekiket kan̄ geelek iso. Me mgbọ 
ya, mije ijo ugwem ya, otutuuk kiji melek ebi unye-ibot cha egbaan̄ ikup me irak 
unaan̄-ejit Awaji. 
4Ire, Awaji îmun̄ eji me chieen̄ enenen. Ejit nsan kan̄ si îmin me lek kiji enenen. 

5Eya orọ, ubọk geelek eji ekwaan̄be ita me emen erumun̄ me mgbọ ya, mije nrọ-
nlọ kiji, Awaji onenitap eji ayaya ugwem me emen, inyi eji eneluk ugwem melek 
Karais. Awaji ìnyan̄a enyi sa me atata nnwọn kan̄. 
6Me emen kè Karais eji ekupbe, Awaji îgbaan̄ eji melek Karais ijomo me mkpa, 
mè ibene eji si, inyi eji egọọk Karais esiki ekweek me irek umin kan̄ me emen 
inyọn̄, mè egọọk ọmọ ekekpulu. 
7Awaji ìrọ inu yi inyi eji, mije ata ejit eyi îkaan̄be me lek kiji me emen kè Karais 
Jisọs, inyi ọmọ isa me ikeya isa atata nnwọn kan̄, eyi kpunube inu ebesa itọ me 
lek, ijeen̄ ebi ene me owuwa ukot òkinu me isi. 
8Mije, Awaji ìsa me atata nnwọn kan̄ inyan̄a enyi, bak me lek enyi echieekbe me 
lek kè Karais Jisọs. Awaji ìkanyan̄a enyi mije ebi enyi erebe. Unyan̄a yi ìre uche 
Awaji ocheche inyi enyi me ikike. 
9Ìkanan̄a mije ikwaan̄ geege enyi esibe, inyi ene geege ikakọt ìsa ìgugo lek. 

10Mije, îre Awaji orom eji. Awaji ìrom eji me emen kè Karais Jisọs, inyi eji enerọ 
ata ikwaan̄ eyi îwuukbe lek idọmọ isun̄ ibe eji enerọ. 

Eji otutuuk ene ìre ge me emen kè Karais 

11Eya orọ, ìkeek ebi enyi erebe me adasi mgbọ! Me iman kinyi, enyi kpere ebi 
Ju. Ebi Ju ekigwen enyi ebi ekafieekge afi, mè ikigwen lek kiban̄ ebi efieekbe afi. 
Ire, ifefieek afi keya ìre inu ubọk ebilene orọbe me akpalek ebilene. 
12Ìkeek si ibe, me mgbọ ya òraraka, ke enyi kpekaan̄ Karais. Kpefuk si enyi 
kubọk bọn owot ido ebi Ijeren, ebi Awaji ogobobe isibi inyi lek kan̄. Enyi 
kpekaan̄ uche geege me emen otutuuk inyan̄a-ibot eyi Awaji onyan̄abe isa 
ichieek ebi kan̄ use. Enyi ekiluk me linyọn̄ keyi, kpekaan̄ ikpọchieen̄ geege, 
kpekaan̄ Awaji, enyi echechep. 
13Ire, me mgbọ keyi, me emen kè Jisọs Karais, enyi cha ebi mgbọ ìjọjọn̄ọ ere me 
lek Awaji, Awaji îtaba enyi igbet ere me lek kan̄ inan̄a me eje kè Karais. 
14Mije, Karais me lek kan̄ ore ogwu òtatap esuuk me etete kiji, mè irọ inyi eji 
agan̄ iba, ebi Ju mè ebi ekarege ebi Ju, enekana ere ge. Me mkpa îkwube, îsa 
akpalek kan̄ igbugbọ mgban eyi òcheche eji, mè ikitap ochicha me etete kiji agan̄ 
iba. 
15Karais îsa akpalek kan̄ igbugbọ mgban ya, eyi òrere Ikan kè Mosis mè ogbogbo 
asabọn ikan mè orọmijọn̄ òje me lek. Sa me ikeyi ke îrọ inyi eji, ido iba cha, 

enekana ere ayaya ido ge gaalek me emen kan̄. Inan̄a me ikeya, esuuk okukup 
me etete kiji agan̄ iba cha. 
16Inan̄a me lek mkpa Karais okwube me inyọn̄ uti nkwurieen̄, Karais îsan̄a 
ochicha isan̄a me etete ebi Ju mè ebi ekarege ebi Ju, mè irọ inyi ema ekana ere 
ge me emen kan̄, mè iniyaka ema inyi Awaji. 
17Karais îsa ata etip eyi esuuk yi inilook enyi ebi ofifi ido, ebi mgbọ ìjọjọn̄ọ ere 
me lek Awaji, mè isa si inilook eji ebi Ju, ebi mgbọ ìgbegbet ere me lek Awaji. 
18Îre mije kè Karais ke eji egbaan̄ ikaan̄ irek inunu me isi Awaji Ute, sa me lek 
Ekwukwu Mbuban ge ya, ogwu Karais onyibe otutuuk kiji, ebi Ju mè ebi ekarege 
ebi Ju. 
19Eya orọ, me mgbọ keyi, enyi ebi ekarege ebi Ju, enyi kpeyaka ire ebi ofifi ido 
mè ebi ichen. Enyi mîgọọk bọn Awaji geelek igbaan̄ ikana bọn owot, mè ikana 
si ebi ototun̄ ukan̄ eyi Awaji, 
20mè ikup kubọk uwu eyi enamabe itoon̄ me inyọn̄ ewuuk irak ijọn̄, eyi ebi 
otuchieen̄ kè Karais mè ebi nriran enamabe, eyi Karais me lek kan̄ orebe atà 
ibot uwu. 
21Îre atà ibot uwu ya okigbaan̄ otutuuk uwu ya isọk. Inyọn̄ kan̄ si ke ekinama 
uwu ya ibene, mege, îra inikana Uwu Mbuban eyi òkup me mbuban me emen 
Okaan̄-ene. 
22Me emen kan̄ si ke Awaji okigbaan̄ enyi si melek otutuuk bọn Awaji geelek 
inama isọk, inyi enekana uwu eyi Awaji okiluk sa me Ekwukwu kan̄. 

Efes 3 

Pọọlu îtumu ikọ Awaji inyi ebi ekarege ebi Ju 

1Îre mije etip atata nnwọn yi ke emi Pọọlu nkana ogwu mkpọn me ibot kinyi ebi 
ekarege ebi Ju, nan̄a me lek ikwaan̄ kè Karais eyi nsibe me etete kinyi. 
2Nkeek ibe ke enyi mîra inọ etip atata nnwọn Awaji, eyi Awaji osabe inyi enyi 
inan̄a me ubọk n̄a. 
3Etip atata nnwọn yi ore nlelet otitọt Awaji ya, eyi Awaji ochilibe ijeen̄ emi, 
kubọk mwuukbe lek ige sọntiik inu ofolek inyi enyi. 
4Enyi isifuk ikpa keyi, enyi mênikọt iriọọn̄ inu emi nriọọn̄be me lek nlelet inu 
ofolek kè Karais. 
5Awaji ìkachili inu yi ìjeen̄ ebilene me mgbọ òraraka. Ire, me mgbọ keyi, Awaji 
îsa me Ekwukwu kan̄ ichili nlelet inu yi ijeen̄ ebi otuchieen̄ mè ebi nriran kan̄ 
ìkukup me mbuban. 
6Nlelet otitọt ya ìre ikeyi: Me emen kè Karais, inan̄a me lek ata etip kan̄, ebi 
ekarege ebi Ju mîgọọk ebi Ju igbaan̄ ikaan̄ otutuuk ugbana Awaji geelek me ìrot. 

Ema melek ebi Ju mîgbaan̄ ire bọn owot ge. Ema si mîgọọk ebi Ju igbaan̄ ikaan̄ 
uche me lek use eyi Awaji ochieekbe ebi Ju. 
7Îre nan̄a me lek atata nnwọn Awaji, eyi Awaji osa me ikpele unye kan̄ iche inyi 
emi, ke emi nsa ikana ogwu òkilook ata etip yi. 
8Ubọk geelek nsipbe igak ogwu òsisip ichit me etete otutuuk bọn Awaji, îre emi 
ke Awaji onyi atata nnwọn yi, inyi ǹsi ǹlook ebi ekarege ebi Ju ata etip ofolek 
uga oruru ikakaan̄ge okputut, eyi òkup me emen kè Karais. 
9Awaji ìbe emi ǹrọ si, inyi otutuuk ene eriọọn̄ ubọk nlelet otitọt kan̄ obosa irọ 
iso. Awaji ogwu òrorom inu geelek ìlelet otitọt yi me ejit kan̄ karake ukot ukot. 
10Awaji ìchili inu yi ibook me mgbọ keyi, inyi ebi ibot ebi osat Awaji ìkup me 
emen inyọn̄, mè ebi ibot erumun̄ geelek ìkup me isinyọn̄ esa me lek ntitiin̄ kan̄ 
ekween̄ inu ofolek iriọọn̄-inu kan̄ me irek me irek. 
11Awaji ìrọ inu yi igọọk me lek nkeek kan̄ eyi òkukup ire mgbọ ikakaan̄ge itata, 
eyi îrọbe iso me emen Okaan̄ kiji Jisọs Karais. 
12Îre me emen kè Karais, inan̄a me lek ichechieek eyi eji echieekbe me lek kan̄, 
ke eji ekikọt ifet lek ije inu me isi Awaji me òjot òjot utoon̄-ejit. 
13Eya orọ, soso, ikachieek ibe osusut nkibọkọ me ibot kinyi irọ inyi lek kinyi 
iwọ. Mije, enyi ke ufialek chi obonin̄ oruru inyi. 

Karais îmun̄ eji me chieen̄ enenen 

14Mije inu chi ke ntọbọ ekpe me isi Awaji Ute, 

15ogwu otutuuk ebi ototun̄ ukan̄ geelek me emen inyọn̄ mè linyọn̄ keyi esabe 
me lek kan̄ ikaan̄ erieen̄ kiban̄. 
16Ǹkiriaak uriaak ibe mè Awaji ogwu òbọbọọn̄ ubọọn̄ enenen me ujamgbugbo 
kan̄, isa me Ekwukwu kan̄ inyi enyi unye-lek me emen ekwukwu kinyi, 
17inyi Karais iluk me emen ejit kinyi nan̄a me ichechieek kinyi. Ǹkiriaak si 
uriaak ibe mè enyi ekeke enye, mè etibi emiin̄ me emen imumechieen̄, 
18inyi enyi melek otutuuk bọn Awaji geelek ekọt egobo etet ubọk imumechieen̄ 
Karais okaan̄be me lek kiji osabe iwele, mè ijọn̄ọ, mè ibene, mè idọk iyaka. 
19Ǹkiriaak si Awaji ibe irọ inyi enyi ekọt eriọọn̄ imumechieen̄ yi eyi kpunube 
ifuk-ibot geege òbokọt igobo itet, inyi enyi esa me ikeya ejot echak me inu eyi 
Ekwukwu me agan̄ geelek me ugwem kinyi, kubọk Awaji me lek kan̄ ojotbe 
ichak isan̄a kpai. 
20Me mgbọ keyi, itọn̄ ikup inyi Awaji ogwu òkisa me unye kan̄, eyi òkisi ikwaan̄ 
me emen kiji, ikọt ikirọ inu geelek ijọn̄ọ ere isaba iraka ubọk eji ebeekbe, mè 
ìyaka ire ubọk eji ekeekbe. 
21Itọn̄ mè umin ikup inyi ọmọ me emen ntitiin̄ kan̄, mè emen kè Jisọs Karais, me 
ukot geelek, mege ire mgbọ ikakaan̄ge itata. Ikup ikeya! 

Efes 4 

Akpalek kè Karais ìre ge 

1Eya orọ, emi ogwu òkup me mkpọn mije Okaan̄-ene, ǹkiriaak enyi ibe enyi 
ekeluk ugwem ògbegbe igwen eyi Awaji ogwenbe enyi. 
2Ìkisiki lek kinyi me ijọn̄ enenen, mè ìkirọ inu esuuk esuuk. Ìkikaan̄ ukarajit me 
lek ene, mè ìkisa me imumechieen̄ ìkime inu ebi melek kinyi ekirọ. 
3Ubọk geelek enyi ekọtbe, ìsa me oniin̄ eyi esuuk eyi ògbagbaan̄ enyi ibọp, 
ìgbaan̄ ìre ge me emen Ekwukwu Mbuban. 
4Akpalek ge gaalek okup, Ekwukwu Mbuban ge gaalek si okup. Ikeya si, 
ikpọchieen̄ ge gaalek okup, ọmọ ke Awaji ogwen enyi itap me emen me mgbọ 
îgwenbe enyi. 
5Okaan̄-ene ge gaalek okup, ichechieek ge gaalek okup, igwook-mun̄ ge gaalek 
si okup. 
6Awaji ge gaalek okup, ọmọ ore Ute inyi otutuuk ene. Ọmọ okikpukpo otutuuk 
ene, mè ikisi ikwaan̄ me emen otutuuk ene, mè iluk si me emen otutuuk ene. 
7Ire, Awaji ìnyi eji geelek atata nnwọn kan̄ igọọk me ike uche eyi Karais onyibe 
eji ominbe iyaka. 
8Îre mije keyi ke ege me Ikpa Mbuban ibe: “Mgbọ înenebe ifo emen inyọn̄, îsa 
ogbogbo ebi îkpulube me akọn̄ ikaan̄ me ubọk ifo, mè iche uche òkup esese 
esese inyi ebilene.” 
9(Ire, ìre ikọ ya eyi egebe ibe, “Înene ifo emen inyọn̄” ìsibi keke? Ìsibi ibe ke 
ogwu ònenene ifo emen inyọn̄ ya îdasi inan̄a me emen inyọn̄ igele isibi inu me 
linyọn̄, mè ikwala iraka inin̄ ejit ijọn̄. 
10Ogwu ògegele isibi ya ore ene ya ogwu ònenene ifo inyọn̄ ibene iraka otutuuk 
isinyọn̄, inyi ọmọ iwele isi ichak me otutuuk isinyọn̄ mè linyọn̄ geelek Awaji 
orombe.) 
11Îre ọmọ oche uche inyi ebilene, mè inyi usini ene ibe ere ebi otuchieen̄, mè 
inyi usini ene ibe ere ebi nriran, mè inyi usini ene ibe ere ebi ìkilook ata etip, 
mè inyi usini ene ibe ere ebi ìkikpulu ntitiin̄ Awaji mè ebi ijejeen̄. 
12Awaji ìnyi otutuuk uche chi isasa itutuun̄ ebi kan̄, inyi ekekọt esi ikwaan̄ òkup 
esese esese esa enama akpalek kè Karais, eyi òrere ntitiin̄ Awaji, ebene efo 
inyọn̄, 
13mege ire mgbọ eji otutuuk ene mêkanabe ire ge me emen ichechieek mè emen 
irọriọọn̄ Gwun̄ eyi Awaji, mè imiin̄ isibi, mè ijot ichak me inu geelek, kubọk 
Karais ojotbe ichak isan̄a kpai. 
14Mgbọ ya, eji kpebeyaka ire asa nsabọn ebi nlilọ ijejeen̄ geelek obokọt ikiben 
itọp ikana kubọk ekoon̄, mè ikiben iwut ikana kubọk efet. Eji kpebeyaka ire si 

ebi ebilene ebekọt isa ifiọk mè ujọn̄ọ ifuk-ibot ofiaan̄ ema ekisa ifeen̄ ene iniben 
ikiwumu ikana. 
15Kpan̄asi ikeya, eji esa me imumechieen̄ eketumu atikọ mgbọ geelek, inyi eji 
eketibi emiin̄ me oniin̄ geelek me emen kè Karais ogwu òrere Ibot. 
16Inan̄a me lek kan̄, ogwu òrere Ibot, ke otutuuk akpalek, eyi nlik mè ufuk 
otetbe igbaan̄ isọk, okitibi isibi, mè ikinama lek kan̄ ibene me imumechieen̄. 
Sabum akpalek ya obokọt ikitibi, otutuuk nriro òkup me emen akpalek ya 
ebekisisi ikwaan̄ kiban̄ iso. 

Aya ugwem òwa me emen kè Karais 

17Eya orọ, ǹkisa me erieen̄ Okaan̄-ene itumu inyi enyi ibe: Ikayaka ìluk ugwem 
kubọk ebi ekarege ebi Ju ekiluk me emen wọlọwọlọ ifuk-ibot kiban̄ cha 
ikakupge me lek inu geege. 
18Ifuk-ibot kiban̄ ìkpọkpọ idun. Ema mîjọn̄ọ ere enenen me lek ugwem Awaji 
okinyi ene, mije, bak me lek unye-ejit kiban̄, ema kpekọt iriọọn̄ inu geege. 
19Esip geege ìkakup ema me isi. Eya orọ, kpunu nsebe nsebe inu geege eyi ema 
kpekirọ. Ema si mîsa lek kiban̄ itap me emen ugwem ten̄ten̄ geelek ikagbege, 
mè ikpọkpọ ikikaan̄ si ulọk irọrọ ijo inu chi ifo isi igak ikeya. 
20Ire, inu enyi ekween̄be ofolek kè Karais ìkakup ikeya. 

21Nkeek ibe ke enyi mînọ inu ofolek kè Karais, mè ikeek si ibe, mije enyi 
echieekbe me lek kan̄, ke mîra ijeen̄ enyi atikọ eyi òkup me emen kan̄. 
22Eya orọ, òfo me lek oka ugwem eyi enyi ekiluk, ìwọọk oka akpalek kinyi ya, 
eyi ijo ulọk eyi ofiaan̄ ofiatbe isan̄a ya, ìsan̄a, 
23inyi Awaji inirọ mè ejit kinyi mè ifuk-ibot kinyi ikana ayaya. 

24Ìtap ayaya akpalek eyi Awaji orombe me mbet kan̄, ibe iniluk ata ugwem me 
emen ata irọrọ, mè ikup si me mbuban. 
25Eya orọ, ene geege ikayaka ìkan̄ ataak! Ene geelek ikitumu atikọ inyi ogwu 
melek kan̄, mije, eji otutuuk egbaan̄ ikup me emen kè Karais yaage, kubọk 
otutuuk nriro òkup me lek ene ogbaan̄be ikup me akpalek yaage. 
26Ire onaan̄ ejit, kachieek ibe unaan̄-ejit ya isa owu isi itap me irọrọ ijo inu. Katet 
unaan̄-ejit ya ìkaan̄ me ejit kwun̄ mege ìfit egwe, 
27inyi owu okanyi Yọk irek geege me emen ugwem kwun̄. 

28Ogwu òkiwuuk lek ichiin̄ inọ, ikayaka ìchiin̄. Kpan̄asi ikeya, isa ubọk kan̄ ikirọ 
ikwaan̄ ògbegbe, inyi ikaan̄ inu ìbokisa ikpukpo lek kan̄, mè ikisa itap si ubọk 
inyi ebi ìkup me una. 
29Ikachieek ibe ijo ikọ geege ikinan̄a me otu kinyi isibi. Ire, ìkitumu ata ikọ 
gaalek eyi òbokitap ubọk inyi ene, mè ikibene ugwem ene igwuun̄ me agan̄ 
geelek ene ya okupbe me una, mè ikọ kinyi ikikaan̄ oruru inyi ebi ìkigban̄ enyi. 

30Ikakirọ inyi Ekwukwu Mbuban Awaji òkup me emen kinyi ikinaan̄ ejit, mije, 
ọmọ ore iman̄ òriọọn̄ eyi Awaji otapbe enyi me lek, isasa ijeen̄ ibe ke enyi ìre 
ebi kan̄ mege ire mgburudun̄ usen, mgbọ ọmọ môfakabe enyi isibi me usun̄ eyi 
ijo inu. 
31Ìsan̄a ujat ejit geelek, mè unaan̄-ejit geelek, mè uyok-ejit, mè ibaak geelek, mè 
ikekeek ene ijo, mè irọrọ ikeme ene, me etete kinyi. 
32Ìkikaan̄ ata ejit mè ejit nsan me lek ebi melek kinyi, mè ìkitele ijo ebi melek 
kinyi erọbe enyi ìnyi ema, kubọk Awaji me lek kan̄ otelebe ijo kinyi inyi enyi 
mije kè Karais. 

Efes 5 

1Kubọk enyi erebe bọn Awaji ebi Awaji omun̄be me chieen̄, ìkikpọ inu me ubọk 
Awaji ìrọ. 
2Ìkimun̄ ene me chieen̄ kubọk Karais omun̄be eji me chieen̄, mè isa ugwem kan̄ 
inyi Awaji kubọk inyinyi òkidun̄u utop olu, mè isa igwa si ngwugwa me ibot kiji. 
3Mije enyi erebe bọn Awaji, ebi ìkup me mbuban, ikachieek ibe ijeje oyet, mè 
otutuuk ugwem ten̄ten̄ geelek, mè ikakaan̄ chieen̄ ile me lek inu ofifi ene ikup 
me ugwem kinyi. Ene geege me etete kinyi ikatutumu ikọ ìbak ojelek inu cha. 
Mije, ìkagbe ibe ojelek inu òkup ikechi ikup me etete bọn Awaji. 
4Ikeya si, ikakitumu ijo ikọ ebi barabat, mè ikọ ebi burubut. Ikakibele ijo mbele 
òkitap ikọ, mije, ojelek ikọ kechi ìkagbe inanan̄a me otu bọn Awaji isibi. Kpan̄asi 
ikeya, ìkitọn̄ Awaji mgbọ geelek. 
5Ìriọọn̄ ibe ke ogwu barabat mè ìre ogwu òkiluk ugwem ten̄ten̄, mè ìre ogwu 
chieen̄ ile, ìkpokaan̄ uche me emen mkpulu eyi Karais melek Awaji. Ikakaan̄ 
chieen̄ ile ìre si irariaak yọk. 
6Ikachieek ibe ene geege isa ikọ otu ikike inifiaan̄ enyi mgbọ geege, mije, îre 
nan̄a me lek ojelek inu òkup ikeyi ke uga unaan̄-ejit Awaji oborọn̄ ikeme ebi 
ìkikpaka ibot inyi Awaji. 
7Eya orọ, ìtele ebi ìkup ikeya. Ikagọọk ema ìgbaan̄ ìrọ inu geege. 

8Mije, me adasi mgbọ, enyi ekup me emen udun. Ire, mgbọ keyi enyi ekupbe me 
emen kè Karais, enyi ekup me emen utoon̄. Eya orọ, ìluk ugwem kubọk ebi ìkup 
me emen utoon̄. 
9Mije, îre utoon̄ okisa otutuuk nnwọn geelek, mè otutuuk ata irọrọ geelek, mè 
otutuuk atikọ geelek, inu. 
10Ìkikween̄ irọrọ inu echi òkineme Okaan̄-ene. 

11Ìsan̄a lek kinyi ìsan̄a me lek inu ikakaan̄ge oruru echi ebi ene ekirọ me emen 
udun. Kpan̄asi ikeya, ìtumu inu cha ìsibi ìkpọk mbum. 
12Mije, îre ikpele inu esip itutumu ikọ ibak inu cha ema ekirọ me nlelet. 

13Inu geelek esan̄abe isibi me emen utoon̄ îra ikana inu ebilene esabe chieen̄ 
imun̄, mè iriọọn̄ ubọk îkupbe, 
14mije, utoon̄ okirọ inyi ekekọt emọọn̄ inu geelek. Îre mije keya ke ekitumu ibe: 
“Ogwu òlaak ilaak, bolo chieen̄, nan̄a keke me mkpa, inyi Karais isa utoon̄ kan̄ 
itoon̄ owu me lek.” 
15Eya orọ, ìgwuun̄ chieen̄ me ubọk enyi ekiluk ugwem kinyi. Ikaluk ugwem 
kubọk ebi kpenọ lek. Ire, ìluk kubọk ebi ìriọọn̄ inu. 
16Ikatele ibe irek geege iraka enyi, ìkisa irek geelek enyi ekaan̄be ìsi ata ikwaan̄, 
mije, mgbọ kechi ìre ijo mgbọ. 
17Eya orọ, ikare ebi burubut. Ire, ìweek ìriọọn̄ inu Okaan̄-ene okiweek ibe enyi 
erọ. 
18Ikakinwọ miin̄ ìsa, mije, usa-miin̄ ìkifiat ene. Kpan̄asi ikeya ìtele inyi 
Ekwukwu Mbuban ijot me emen kinyi, mè ikitọ ikọ inyi enyi. 
19Ìkisa me okwa mbuban ìtumu ikọ melek ebi melek kinyi, mè ìkikọt okwa itọn̄, 
mè okwa eyi òkibene Ekwukwu Mbuban ìnyi ebi melek kinyi. Ìkikọt si okwa eyi 
unwọọn̄ me emen ejit kinyi mgbọ geelek ìnyi Okaan̄-ene. 
20Ìkitọn̄ Awaji Ute mgbọ geelek mije inu geelek, sa me erieen̄ Okaan̄ kiji Jisọs 
Karais. 

Nteme òkup inyi nwa mè olom 

21Ìsiki ibot ìnyi ebi melek kinyi, mije umin eyi enyi ekinyi Karais. 

22Enyi ebi ìrere nwa, ìkisiki ibot ìnyi nlom kinyi kubọk enyi ekisiki ibot inyi 
Okaan̄-ene. 
23Mije, olom ore ibot inyi ogwu nwa, kubọk Karais orebe ibot inyi ntitiin̄ Awaji 
eyi òrere akpalek kan̄, eyi ọmọ orebe Ogwu Unyan̄a inyi. 
24Eya orọ, kubọk ntitiin̄ Awaji okisiki ibot inyi Karais, ikeya si ke îgbe ibe enyi 
ebi nwa ekesiki ibot enyi nlom kinyi me emen inu geelek. 
25Enyi ebi ìrere olom, ìmun̄ ebi nwa kinyi me chieen̄ kubọk Karais omun̄be 
ntitiin̄ Awaji me chieen̄, mè isa ugwem kan̄ igwa ngwugwa me ibot ntitiin̄ ya, 
26isasa isan̄a ọmọ isun̄ esese inyi Awaji, mè isa mun̄ igwọk ọmọ itana me emen 
ikọ Awaji. 
27Karais ìkiweek isasan̄a ntitiin̄ ya isun̄ inyi lek kan̄ kubọk ntitiin̄ òjajaan̄ isan̄a, 
eyi kpunube okpa, mè nwununwunu, mè iman̄ geege me lek. Ire, ìkiweek ibe 
ntitiin̄ ya ikup me mbuban, mè nrọ-nlọ geege ikakup me emen. 
28Ikeya si, îgbe ibe ebi olom ekemun̄ ebi nwa kiban̄ me chieen̄ kubọk ema 
emun̄be akpalek kiban̄ me chieen̄. Enerieen̄ geelek òmumun̄ ogwu nwa me 
chieen̄, ìmun̄ lek kan̄ me chieen̄. 



2109 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

29Mije, kpunu ogwu òkicha akpalek kan̄. Kpan̄asi ikeya, ene geelek ìkibọbọọk 
akpalek kan̄ me inorie, mè ikiriọọn̄ ubọk ikpọ akpalek kan̄, kubọk Karais 
okiriọọn̄ ubọk ikpọ ntitiin̄ kan̄. 
30Eji otutuuk ene ìre nriro òkup me akpalek kè Karais. 

31Ege me Ikpa Mbuban ibe, “Mije keyi, ogwu enerieen̄ môtele ogwu ute mè 
ogwu uga, mè inisa lek kan̄ ichim iriaak melek ogwu nwa, ema ene iba 
mênenikana akpalek ge.” 
32Eyi ìre ikpele udọk udọk inu nlelet eyi echilibe. Emi m̀mọnọ ikọ yi kubọk inu 
ikween̄ inu ofolek mgbaan̄-nrọ eyi Karais okaan̄be melek ntitiin̄ kan̄. 
33Ubọk geelek, enyi ebi olom geelek, ikalọlọ imumun̄ ebi nwa kinyi me chieen̄, 
kubọk enyi emun̄be lek kinyi me chieen̄. Enyi ebi nwa geelek, ikalọlọ inyinyi ebi 
nlom kinyi ulibi. 

Efes 6 

Nteme òkup inyi nsabọn mè ebi ute mè uga 

1Nsabọn, enyi kubọk ebi eyi Okaan̄-ene, ìkisiki ibot ìnyi ebi nte kinyi mè nga 
kinyi, mije, ikeyi otat. 
2Adasi Ikan kè Mosis eyi òkaan̄ use me emen ìre eyi òbe, “Ìmin nte kinyi mè nga 
kinyi, 
3inyi otutuuk inu ije ijaan̄ me lek kinyi, inyi enyi eluk ujọn̄ọ ugwem me linyọn̄ 
keyi.” 
4Enyi ebi ute, ikakitap nsabọn kinyi unaan̄-ejit. Kpan̄asi ikeya ìkijeen̄ ema inu, 
mè ìkiteme ema nteme eyi Okaan̄-ene. 

Nteme òkup inyi ebi usun̄ mè ebi nte uwu 

5Enyi ebi usun̄, ìkisa me ukpook mè ulibi ìkisiki ibot, mè ìkisi ikwaan̄ ìnyi ebi 
nte uwu kinyi me otutuuk ejit kinyi, kubọk enyi ekisiki ibot mè ikisi ikwaan̄ inyi 
Karais. 
6Ikakisiki ibot ìsi ikwaan̄ ìnyi ema me isi kiban̄ gaalek, inyi ema emun̄, mè ema 
enyi. Ire, ìkisi ikwaan̄ ìnyi ema kubọk ebi usun̄ kè Karais ebi ìkisa otutuuk ejit 
kiban̄ irọ inu Awaji okiweek. 
7Ìkisa otutuuk ejit kinyi ìsi ikwaan̄ ìnyi ema kubọk ke îre Okaan̄-ene ke enyi 
ekisi inyi. Ikakisi kubọk ke enyi ekisi inyi ebilene ikike. 
8Mije, enyi mîriọọn̄ ibe ke Okaan̄-ene môkpe ene geelek mkpukpe ògbegbe me 
ibot ata inu geelek ene ya orọbe, mè ìre ene ya ìre usun̄, mè ìre ìkare usun̄, 
kpunu esese me lek. 
9Enyi ebi nte uwu, ìkisa si ubọk yaage ìkpulu ebi usun̄ kinyi. Ikakirọ ema inu me 
lek unye unye, mije, enyi mîriọọn̄ ibe ke ogwu òrere Ute inyi ema melek kinyi 
ọmọ òwa me emen inyọn̄, mè iriọọn̄ si ibe ke Ute yi ìkakigobo ene geege isi. 



2110 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Otutuuk nroon̄ akọn̄ eyi Awaji 

10Me òta ikọ n̄a, ǹkitumu inyi enyi ibe: Ìkeke ìnye me emen Okaan̄-ene sa me 
lek ikpele unye kan̄. 
11Ìtap otutuuk nroon̄ akọn̄ eyi Awaji onyibe enyi, inyi enyi ekọt ekeke eda 
otutuuk ijo otitọt eyi yọk okitọt ibak enyi. 
12Mije, ìkare akpalek mè eje ikike ke eji ekitim akọn̄ yi ikeme. Ire, eji ekitim akọn̄ 
ikeme ebi ibot ijo erumun̄, mè ebi unye geelek, mè ogbogbo urum ijo erumun̄ 
ìkirọ inu ikpak, ebi ìkikpulu me linyọn̄ eyi kpekisa chieen̄ ìmun̄, mè unye geelek 
òkikpulu linyọn̄ eyi udun keyi. 
13Eya orọ, ìtap otutuuk nroon̄ akọn̄ eyi Awaji, inyi, mgbọ ijo usen ya isinu, mè 
ogwu ochicha isijibi akọn̄ kan̄ igọọk enyi, enyi mêkọt ikeke ida, mè itim ọmọ 
ikpan̄, mè ikeke inye si me irek kinyi isi ire okputut. 
14Eya orọ, ìkeke ìnye, mè ìsa atikọ ìtobo me ebon kinyi kubọk fanti. Ìsa ata irọrọ 
ìkwek isi ejit kinyi kubọk ukwek-ejit. 
15Ìtap mbem-lek ilolook ata etip kè Karais, eyi òkinyi ene esuuk, ìsa ìkwek ukot 
kinyi kubọk ikpukot, mije, îre ọmọ obokọt itet ukot kinyi inye me ijọn̄. 
16Ofifi si, ìmọnọ ichechieek ìkaan̄ me ubọk kubọk agbọ, inyi enyi ekesa ekọt 
eniin̄ ukan̄ me otu otutuuk oraan̄ cha, echi ogwu ijo ya, òrere Setan, okisa isook 
enyi. 
17Ìmọnọ unyan̄a ìkwuun̄ ìkwek ibot kinyi kubọk okpibot akọn̄, mè ìmọnọ si oge 
akọn̄ eyi Ekwukwu Mbuban, eyi òrere ikọ Awaji, ìkaan̄ me ubọk. 
18Ìkiriaak uriaak me emen inu geelek, sa me unye Ekwukwu Mbuban, mè 
ìkibeek mbeek me ubọk Awaji. Mije keyi, ìkup me mbem lek, mè ìkat ejit ìkiriaak 
uriaak mgbọ geelek me ibot otutuuk bọn Awaji, ikatetele mgbọ geege. 
19Ìriaak uriaak me ibot n̄a si, ibe mè Awaji inyi emi inu mbatumu mgbọ geelek 
nchilibe otu n̄a itumu ikọ kan̄, inyi ukpook ita emi me lek, mè ǹkọt ǹrọ inyi ebi 
ene eriọọn̄ nlelet inu eyi Awaji ochilibe ibook me emen ata etip yi. 
20Mgbọ keyi, emi ìre ogwu òkeke me otuchieen̄ ata etip yi, ubọk geelek nkupbe 
me mkpọn. Ìriaak uriaak ibe mè Awaji irọ mè ǹkọt ǹkenlook ata etip yi ubọk 
îgbebe ibe ǹkenlook, mè ukpook geege ikatet emi. 

Òta amọn 

21Taikikọs, atata gwun̄ Nte ogwu ògbegbe utoon̄-ejit me emen ikwaan̄ Okaan̄-
ene môkpa otutuuk inu inyi enyi, inyi enyi eriọọn̄ ubọk emi nkupbe, mè eriọọn̄ 
si inu nkirọ. 
22Îre mije keyi ke nria ọmọ inu me lek kinyi, inyi enyi eriọọn̄ ubọk eji ekupbe, 
mè ọmọ si iyaka itap enyi efuuk me emen. 
23Bọn Nte n̄a, kè esuuk, mè imumechieen̄, melek ichechieek ònan̄a me ubọk 
Awaji Ute mè Okaan̄-ene Jisọs Karais ikup inyi enyi. 

24Atata nnwọn eyi Awaji ikup inyi enyi otutuuk, ebi ekawọge lek me imama 
Okaan̄ kiji Jisọs Karais. 

Filip 

Filip 1 

1Emi Pọọlu melek Timọti, eji ebi usun̄ kè Karais Jisọs ege ikpa etip yi ijet enyi, 
otutuuk bọn Awaji ìkup me Filipai, enyi ebi ìrere bọn eyi Awaji inan̄a me lek kè 
Karais Jisọs, mè otutuuk kinyi ebi ìkikpọ chieen̄ me ntitiin̄ Awaji, mè ebi ntap-
ubọk me ntitiin̄ Awaji. 
2Atata nnwọn mè esuuk eyi ònan̄a me ubọk Awaji ogwu òrere Nte kiji, mè ubọk 
Okaan̄-ene Jisọs Karais, ikup inyi enyi. 

Pọọlu îtọn̄ Awaji, mè iriaak uriaak me ibot ebi Filipai 

3Nkitọn̄ Awaji n̄a enenen mije kinyi mgbọ geelek nkikeek enyi. 

4Mgbọ geelek nkiriaak uriaak me ibot kinyi otutuuk ene, ǹkiriaak melek ikpele 
unwọọn̄ me ejit n̄a, 
5mije enyi egọọkbe emi ikisi ikwaan̄ ata etip yi bene me ibebene mege na re 
mgbọ keyi. 
6Ofifi si, ejit n̄a înye ibe ke Awaji ogwu òbebene irọrọ ata ikwaan̄ kan̄ me emen 
ejit kinyi ìkpolọlọ isisi ikwaan̄ yi mege isi ire òta kan̄, me usen Jisọs Karais 
mônube. 
7Îgbe ibe emi ǹkaan̄ ojelek ulọk òkup ikeyi me lek kinyi otutuuk, mije, mben 
enyi me ejit enenen. Melek si, enyi otutuuk mîgọọk emi igbaan̄ ikaan̄ uche me 
lek atata nnwọn eyi Awaji onyibe emi me mgbọ keyi nkupbe me mkpọn, melek 
mgbọ nkije ikana ikitumu ikọ me ibot ata etip, mè ikirọ ata etip ya inye. 
8Ulọk nkaan̄be me lek kinyi îdọk enenen. Awaji me lek kan̄ môkọt ikeke ata-ikọ 
inyi emi. Ulọk yi ìnan̄a me ejit kè Jisọs Karais me lek kan̄. 
9Uriaak nkiriaak inyi enyi ìre, mè imumechieen̄ enyi ekaan̄be me lek ebi melek 
kinyi ikpọkpọ ikimin, mè enyi ekekaan̄ si atata ifuk-ibot, mè ekegobo inu etet 
ejaan̄ lek. 
10Sa me ikeyi ke enyi ebekọt ikiriọọn̄ inu ònwọnwọn ichit, inyi enyi etana esan̄a, 
mè ekakaan̄ nrọ-nlọ geege me emen mege ire usen Karais môkpọkbe inu. 
11Ofifi si, ikwaan̄ ata irọrọ eyi òkinan̄a me ubọk kè Jisọs Karais môjot me emen 
ugwem kinyi. Mije keyi, ebi ene mêkinyi Awaji umin mè itọn̄. 

Ufialek kè Pọọlu îrọ inyi ata etip ije ijọn̄ọ ere 

12Mgbọ yi, bọn Nte n̄a, ǹkiweek irọrọ inyi enyi eriọọn̄ ibe kè otutuuk inu chi 
òrọrọ emi îrọ inyi ata etip yi itaan̄ ijọn̄ọ ere. 
13Mije ufialek n̄a chi, otutuuk ebi ikwaan̄ uwu ogwu Sisa, mè otutuuk ebi ofifi 
ife mîra iniriọọn̄ ijaan̄ lek ibe ke emi ǹkup me mkpọn mije kè Karais. 
14Ofifi si, mkpọn yi nkupbe me emen îtap owuwa bọn Nte efuuk me emen, inyi 
ema etumu ikọ Awaji, kpetet ukpook, kpelibi ene geege chieen̄. 

15Îre atikọ ibe ke usini ene ekilook ata etip kè Jisọs Karais me njijọ ejit, isasa 
itap ufialek. Ire, usini ene ekisa me ata ekiket ilook ebi ene ata etip ya, inyi ikọ 
Awaji ikije inyi isi. 
16Ebi ìkisa me ata ekiket ilook ata etip ya ìre ebi ìmumun̄ emi me chieen̄, mije, 
ema mîriọọn̄ ibe ke Awaji ìsa emi initap me uwu mkpọn, inyi ǹsa me irek keyi 
ǹrọ mè ebi ene eriọọn̄ ibe ke ata etip yi ìre atikọ. 
17Ebibilọ cha kpesa me ata ejit ikilook ata etip ya. Ekisa me ejit mba, inyi ema 
etap ufialek ekeme emi me ibot me emen mkpọn yi nkupbe. 
18Ire, eya ìkakup me uyọt. Inu òkukup me uyọt ìre ke ema mêkilook ata etip kè 
Karais ya si me oniin̄ geelek, mè ìre me ijo ejit, mè ìyaka ire me ata ejit. Mije 
keyi, ejit îbele emi enenen. Me atikọ, mâkibele ejit si inyi isi, 
19mije nriọọn̄ ibe, sa me uriaak enyi ekiriaak me ibot n̄a, melek ntap-ubọk eyi 
Ekwukwu kè Jisọs Karais, ke inu yi môrọ inyi emi ǹsibi me mkpọn. 
20Inu nkiweek me otutuuk ejit n̄a, mè ikikpọ chieen̄ si, ìre, mè inu geege ikarọ 
inyi esip itet emi. Ire, kpan̄asi ikeya, ǹkiweek ibe ǹkat ejit enenen me mgbọ keyi 
kubọk nkikat otutuuk mgbọ, inyi Karais ikaan̄ umin me emen akpalek n̄a, mè 
ìre emi ǹkwukwu, mè ìyaka ire ǹkukup me ugwem. 
21Mije, me lek n̄a, ire emi nkup me ugwem, ǹkup inyi Karais. Ire nkwu mkpa, 
eya ìre oruru inyi emi. 
22Ire, ire nluk ugwem inyi isi me linyọn̄ keyi, mâkọt irọ owuwa inu eyi môtapbe 
ubọk inyi owuwa ene. Mije keya, ǹkayaka ìriọọn̄ agan̄ mbamọnọ. 
23Agan̄ iba cha ìkpọkpọ ikitaba emi. Îlọk emi ikwukwu itele linyọn̄ keyi, mè ifo 
isi igọọk Karais ikup, mije, eya onwọn enenen igak iluluk me linyọn̄ keyi. 
24Ire, mije kinyi, emi ikukup me ugwem me linyọn̄ keyi îkup me uyọt igak emi 
ikwukwu ifo igọọk Karais. 
25Eyi ìre atikọ. Eya orọ, nriọọn̄ ibe ke mâluk melek kinyi, mè ikitap ubọk inyi 
enyi, inyi enyi ekaan̄ unwọọn̄, mè ekeje enyi isi me emen ichechieek. 
26Eya orọ, ire nsibi me mkpọn, mè ikpọk inichichini melek kinyi, enyi mênwọọn̄ 
unwọọn̄ enenen, mije n̄a, mè itọn̄ Jisọs Karais enenen mije inu îrọbe inyi emi. 
27Ire, enyi ìluk ugwem ògbegbe ebi ìbọbọkọ ata etip kè Karais itap. Eya ore inu 
òkukup me uyọt. Ire enyi ikiluk ikeya, mè ìre ǹnunu, mè ìre ǹkakọt ìnu, mâriọọn̄ 
ibe ke enyi mîkeke inye me ekiket ge, mè ikisa me ejit ge igbaan̄ itim akọn̄ me 
ibot ata etip eyi enyi echieekbe me lek. 
28Mânọ si ibe ke enyi kpechieek ibe ebi ìkirọ ikeme enyi etap enyi ukpook me 
emen. Eyi môjeen̄ ema ikpọk mbum ibe ke Awaji me lek kan̄ obotip ema 
oyerebet, mè inyan̄a enyi isibi. 
29Mije, Awaji ogwu ògwegwen enyi, inyi enyi enechieek me lek kè Karais, ìgwen 
enyi si ibe enyi enebọkọ ufialek mije kè Karais. 

30Me mgbọ keyi, îre enyi melek n̄a ekigbaan̄ itim akọn̄ ya enyi emun̄be emi 
nkitim me mgbọ òraraka, mè ikup me lek ititim si inire mgbọ keyi. 

Filip 2 

Isisiki lek kubọk Karais osikibe 

1Karake enyi ekanabe ebi eyi Karais, igọgọọk Karais îtap enyi efuuk me emen. 
Imumechieen̄ kan̄ înyi enyi ukarajit. Enyi mîgbaan̄ inu irọ melek Ekwukwu 
Mbuban. Enyi mîkaan̄ si ata ejit mè ejit nsan me lek ebi melek kinyi. 
2Ire inu chi ire ikeya me atikọ, soso, ìgbaan̄ ìkaan̄ ejit ge, mè ìmun̄ lek kinyi me 
chieen̄, mè ìkaan̄ ekiket ge mè ulọk ge. Ìkiluk ikeyi ìfo isi, inyi unwọọn̄ n̄a ijot 
ichak. 
3Me emen inu geelek enyi ekirọ, ikakikeek lek kinyi gaalek. Ìsan̄a lek kinyi me 
lek ugumulek ikakaan̄ge ibot. Kpan̄asi ikeya, ìkisiki lek kinyi me ijọn̄, mè 
ìkimọnọ ebi ofifi ife kubọk ebi ìnwọnwọn igak enyi. 
4Ikakirọ inu òbokinin̄ enyi gaalek oruru. Ire, ìkiweek irọrọ inu echi òbokinin̄ 
oruru inyi ebi ofifi ife si igbaalek. 
5Ìtele inyi ekiket ejit kinyi ire ìkike melek ekiket ejit kè Karais Jisọs. 

6Me atikọ, bene me ibebene, Karais ìre ìkike melek Awaji. Ire, ìkasa me unye 
ìgọbọ irek irere ìkike melek Awaji ìkaan̄. 
7Kpan̄asi ikeya, ìtetele otutuuk irek ya, mè iyaka inimọnọ irek ogwu usun̄, 
emaman ọmọ me linyọn̄ keyi me mbet ebilene kubọk ekiman ebilene. 
8Mgbọ înube me linyọn̄ kubọk ebilene, ìsisiki lek kan̄ me ijọn̄, mè ichieek 
ikwukwu mkpa. Mkpa ya si ke îkwu me inyọn̄ uti nkwurieen̄. 
9Mije keya, Awaji obebene ọmọ ifo inyọn̄, mè isun̄ ọmọ me irek òbebene ichit, 
mè inyi ọmọ erieen̄ ilile eyi òmimin igak otutuuk erieen̄ geelek. 
10Eya orọ, isibak erieen̄ kè Jisọs, otutuuk inu geelek Awaji orombe, bene me lek 
ebi ìkup me emen inyọn̄ re lek ebi ìkup me linyọn̄ keyi, mè ebi ìkup me irak 
linyọn̄ keyi 

(eyi òrere ama ekwukwu), mêgwook akpatukot me ijọn̄, mè itọbọ ebum inyi 
Jisọs. 
11Otutuuk otu geelek môtumu isibi si ibe ke Jisọs Karais ore Okaan̄-ene, inyi 
itọn̄ mè umin geelek ikup inyi Awaji Ute. 

Ugwem bọn Awaji okinyi utoon̄ me linyọn̄ 

12Eya orọ, atata ebi une n̄a, enyi mîkigban̄ utọn̄ inyi emi mgbọ nkupbe melek 
kinyi. Ire, mgbọ keyi nkakupge melek kinyi, îkup me uyọt enenen ibe enyi egban̄ 
utọn̄ egak ikeya. Ìsiki lek ìsi ikwaan̄ ìnyi Awaji me iraran lek mè ukpook, inyi 
unyan̄a kinyi iso ifuk. 

13Mije, îre Awaji me lek kan̄ okisi ikwaan̄ me emen ejit kinyi, inyi enyi ekeweek 
irọrọ inu òkibele ọmọ ejit. Ọmọ si okitap ubọk inyi enyi, mè enyi ekekọt erọ si 
inu cha. 
14Ikakinunuun̄, ikakitap okput me inu geelek enyi eberọ. 

15Sa me ikeya, enyi mêre ebi kpunube inu geege ebesa itumu ikọ ikeme. Enyi 
mêre si bọn Awaji ebi ìtatana isan̄a, ebi ekakaan̄ge nrọ-nlọ geege me lek, me 
etete ijo ebi linyọn̄ keyi ebi ìwuwuwọlọ isan̄a. Îre enyi ekinyi utoon̄ me emen 
ijo linyọn̄ keyi, kubọk ebi kè ntoronyan̄ ekinyi utoon̄ me isinyọn̄. 
16Enyi ekinyi utoon̄ ya me linyọn̄, mije enyi ekilook ebi ene etip òkinyi ene 
ugwem. Ìnye lek ìkirọ ikeya ìnyi isi mege ire mgbọ Karais môkpọkbe inu, inyi 
ǹkaan̄ inu mâsabe igugo lek. Mije, mâriọọn̄ ibe ke ekot nlibibe mè kwulukwulu 
nkwukwulube ìkachep me ikike. 
17Ichechieek kinyi ìkup kubọk ngwugwa egwabe inyi Awaji. Usini mgbọ, 
ugwem n̄a obore kubọk miin̄ ebesa itọkọ igwook me lek ngwugwa ya. Ìrere 
ikeya ke ìbokup, emi mâbele ejit, mè igọọk otutuuk kinyi igbaan̄ inwọọn̄ 
unwọọn̄ si. 
18Ikeya si, îgbe ibe enyi ebele ejit, mè egọọk emi enwọọn̄ unwọọn̄. 

Pọọlu îchieek use iraria Timọti mè Epaforoditọs inu Filipai 

19Ire ineme Okaan̄-ene Jisọs, ǹkikpọ chieen̄ iraria Timọti inu me lek kinyi me 
mgbet mgbet mgbọ, inyi ǹnọ etip ofolek kinyi, mè ǹkaan̄ ubelejit. 
20Ǹkakaan̄ ofifi ene òkup kubọk Timọti, ogwu ata ekiket ofolek kinyi okiyok me 
ejit. 
21Mije, otutuuk kebilọ, ogwu ikup, ìkirọ inu òneme ọmọ, isasa itap ubọk inyi 
ugwem kan̄. Kpunu ogwu òyayaka ikikpọ chieen̄ me lek inu eyi Jisọs Karais. 
22Ire Timọti, otutuuk kinyi mîriọọn̄ ibe ke îkaan̄ ata ugwem. Mije, ọmọ îgọọk 
emi isi ikwaan̄ ilolook ata etip, kubọk gwun̄ okigọọk ogwu ute isi ikwaan̄. 
23Ǹkikpọ chieen̄ iraria ọmọ inu me lek kinyi mgbọ geelek mâriọọn̄be ubọk inu 
obokup melek n̄a me ere keyi. 
24Ntoon̄ ejit me lek Okaan̄-ene si ibe ke ìkpojọn̄ọ mgbọ emi me lek n̄a mânube 
inimun̄ enyi. 
25Epaforoditọs, atata gwun̄ Nte n̄a ogwu enyi eriabe ibe initap ubọk inyi emi, 
îgọọk emi isi ikwaan̄, mè itim akọn̄ ya ijaan̄. Me mgbọ keyi, mmun̄ ibe ke îkup 
me uyọt ibe emi ǹria ọmọ ǹka ǹjet enyi me ere keya. 
26Mije, otutuuk kinyi mêkilọk ọmọ. Ofifi si, îfieek ọmọ me lek ibe ke enyi mîra 
inọ ibe ke lek kan̄ ìkanye. 
27Me atikọ, Epaforoditọs îfiak enenen, mè ibonikwu. Ire, Awaji okakaan̄ ejit 
nsan me lek kan̄, mè ikaan̄ si me lek n̄a, mè inyan̄a ugwem kan̄, inyi nkarọn̄ ìnin̄ 
ofifi inu ufieejit eyi òmimin igak eyi nkupbe me emen mgbọ keyi. 

28Eya orọ îkupbe emi me uyọt igak otutuuk igwagwat lek iria ọmọ ijet enyi, inyi 
enyi emun̄ ọmọ, mè ebele ejit, mè ufieejit n̄a si iyaka igele. 
29Ọmọ isinu, ìsa unwọọn̄ ìbọkọ ọmọ ìtap kubọk ngwan̄ kinyi me emen Okaan̄-
ene. Îgbe ibe enyi ekemin ebi ìkup kubọk Epaforoditọs. 
30Mije, ìsik sọntiik ọmọ mokwu mije ikwaan̄ kè Karais. Îsa ugwem kan̄ igwen 
inu ikike, inyi ọmọ ikọt inyi emi ntap-ubọk eyi ikafetge ibe enyi me lek kinyi 
ekọt enyi emi. 

Filip 3 

Ata irọrọ eyi akpalek ìkare inu ekisa itoon̄ ejit 

1Me òta kan̄, bọn Nte n̄a, ìbele ejit mije enyi erebe ebi eyi Okaan̄-ene. Efuuk ìkata 
emi me emen ikpọkpọk ige si ikọ yaage mwuukbe lek ige ijet enyi, mije, ire 
ǹkakpọk ìge ikọ yi ìjet enyi, enyi mêkọt inin̄ emen ufialek. 
2Ìgbala chieen̄ kinyi me lek ebi ife cha ìkisi ijo ikwaan̄ kubọk ibo, mè ikitọ ibe 
efieek otutuuk ene afi eyi akpalek. 
3Eji ebi ìrere bọn Awaji inan̄a me ichechieek me lek kè Karais, eji ere ebi 
efieekbe afi ya me atikọ, ìkare ema cha. Eji ekitọbọ ebum inyi Awaji igọọk me 
nteme eyi Ekwukwu Awaji, mè ikimin Karais Jisọs mije inu îrọbe. Eji kpetoon̄ 
ejit me lek orọmijọn̄ eyi akpalek. 
4Mebe ke orọmijọn̄ eyi akpalek îkup me uyọt, emi me lek n̄a nso ogwu motoon̄ 
ejit me lek. Ire ikaan̄ ogwu òkigugo lek ibe ke ọmọ îso ogwu môkọtbe itoon̄ ejit 
me lek orọmijọn̄ eyi akpalek, emi me lek n̄a nso igak ene ya. 
5Mije, mgbọ emanbe emi isan̄a, efieek emi afi me òso egwe jeeta, igọọk me lek 
orọmijọn̄ ebi Ju. Ire me lek irere ogwu Ijeren, emi ìre gwun̄ owot ido Ijeren 
ònan̄a me otoko kè Benjamin, mè ire si atalek ogwu Iburu esabe eje ebi Iburu 
ibon. Ire me agan̄ isusun̄ Ikan ebi Ju, emi ìre ogwu Farisi. 
6Ire me agan̄ ulọk itetet orọmijọn̄ ebi Ju, emi me lek n̄a nsisaak ebi ntitiin̄ Awaji 
me otutuuk efuuk n̄a. Ire si me agan̄ irere ogwu ata irọrọ me emen Ikan ebi Ju, 
emi ǹkare fọkọfọkọ ene, kpunu nlilọ geege me emen n̄a, nrọ otutuuk Ikan iso. 
7Ire, otutuuk inu cha geelek echi mafukbe kubọk oruru inyi lek n̄a, mfuk ema 
otutuuk kubọk ichep mgbọ keyi, mije kè Karais. 
8Ìkare inu kecha gaalek ke mfuk ichep! Me atikọ, mfuk otutuuk inu nkaan̄be 
kubọk ichep mije kè Karais, mije, irọriọọn̄ Karais Jisọs Okaan̄ n̄a, ọmọ onwọn 
ichit. Îre mije kè Jisọs Karais ke ntele otutuuk inu. M̀mọnọ otutuuk inu cha 
kubọk ifin ikike me lek n̄a, inyi ǹkọt ǹkaan̄ Karais me lek kan̄ me emen ugwem 
n̄a kubọk oruru, 
9mè ǹkana ogwu eyi Karais me atikọ. Sa me ikeyi, emi m̀kpare ogwu ata irọrọ 
inan̄a me isusun̄ Ikan. Ire, mâkana ogwu ata irọrọ mije nchieekbe me lek kè 

Karais. Ojelek irere ogwu ata irọrọ keyi ìkinan̄a me ubọk Awaji, mè ikup inyi ebi 
geelek ìchechieek me lek kè Karais. 
10Inu nkiweek ichit me ugwem n̄a ìre irọriọọn̄ Karais, mè irọriọọn̄ si unye ònan̄a 
me lek ijojomo me mkpa eyi ọmọ ojomobe. Ǹkiweek si imumun̄ ufialek ọmọ 
omun̄be, mè ikukup kubọk ọmọ okupbe me emen mkpa îkwube. 
11Sa me ikeya, usini mgbọ, emi mâgọọk ikup me otu ifuk ebi ìbejomo me mkpa. 

Itetet lek inye ilibi ekot ichechieek ire òta 

12Ǹkatumu ibe ke nra iwuuk lek ikaan̄ otutuuk inu cha nkiweek ikakaan̄. 
Ǹkatumu si ibe ke nra inwọn isan̄a. Ire, ǹtetet lek inye ikilibi ekot yi, inyi ǹkọt 
ǹkaan̄ inu cha, mije, îre bak me lek inu cha ke Karais onyan̄a emi, mè itet emi 
ikaan̄. 
13Bọn Nte n̄a, emi ǹkamọnọ ibe ke nra ikaan̄ inu ya nkibak me lek ilibi ekot ya. 
Ire, inu ge gaalek ke nkirọ mgbọ geelek. Ǹkiwuwuuk otutuuk inu echi òrọrọ 
iraka, mè itet lek inye ikilibi ekot ya inyi isi, mè iben chieen̄ n̄a igwuun̄ me lek 
inu echi òkup me isi. 
14M̀kpọkpọ itet lek n̄a inye ikilibi ekot ya, inyi ǹlibi ǹre òta, mè m̀bọkọ mkpukpe. 
Mkpukpe ya ìre igwen, eyi Awaji ogwenbe emi itap me ugwem eyi emen inyọn̄ 
sa me lek kè Jisọs Karais. 
15Îgbe ibe otutuuk kiji ebi ìmimiin̄ ikem me emen inu eyi Awaji ekekaan̄ ojelek 
ekiket òkup ikeyi. Ire ikaan̄ ogwu ikaan̄ ofifi ekiket me lek inu chi geelek, Awaji 
môrọ inyi ene ya igobo itet. 
16Inu òkukup me uyọt ìre, mè eji ekeluk ugwem egọọk me lek atikọ ya eyi eji 
ewuukbe lek ikaan̄. 
17Bọn Nte n̄a, ìgọọk otutuuk ene ìkiluk ugwem kubọk emi nkiluk me agan̄ 
geelek. Eji mîra ijeen̄ enyi ojelek ugwem ògbegbe ibe enyi ekeluk. Eya orọ, enyi 
isimun̄ ebi geelek ìkiluk ugwem ikeya, ìgbala chieen̄ ìkween̄ ubọk ema ekirọ inu. 
18Mije, nra iwuuk lek itaba enyi ubọk me utọn̄ owuwa mgbọ ibe ke owuwa ene 
me etete kinyi ekiluk ugwem kubọk ebi ìjijit ikwaan̄ Karais osibe me inyọn̄ uti 
nkwurieen̄. Mgbọ keyi, ǹkisa mun̄ ito me chieen̄ ikpọk itaba enyi ubọk me utọn̄ 
ofolek ikọ yaage si. 
19Òta kiban̄ ìbore mkpa me ama yọk. Owot kiban̄ ke ema ekisi ikwaan̄ inyi 
kubọk ìre Awaji. Inu echi mokitap ema esip me isi ke ema eyaka ikisa igugo lek. 
Inu linyọn̄ keyi gaalek ke ema ekisa itoon̄ ejit. 
20Eyi kiji, eji ìre bọn owot emen inyọn̄. Eji ekikpọ chieen̄ mgbọ Ogwu Unyan̄a, 
òrere Okaan̄-ene Jisọs Karais, mônan̄abe me emen inyọn̄ inu. 
21Ọmọ isinu, môninwene mwuwọ akpalek kiji yi òbokwukwu, inyi ikaan̄ 
ujamgbugbo kubọk akpalek kan̄. Unye ìbosa inwene akpalek kiji ìre ikpele unye 
kan̄ ya eyi îsabe ikpulu otutuuk inu geelek itap me irak ubọk mkpulu kan̄. 

Filip 4 

Nteme Pọọlu onyibe bọn Nte me Filipai 

1Atata bọn Nte n̄a ebi mmun̄be me chieen̄, îkilọk emi enenen imumun̄ enyi 
mgbọ geelek. Enyi ere unwọọn̄ n̄a, mè ire si okpibot ubọọn̄ eyi nkaan̄be kubọk 
mkpukpe ikwaan̄ n̄a. Atata ebi une n̄a, mije inu ya Karais oborọ inyi eji, îgbe ibe 
enyi ebi eyi Awaji ekeke enye. 
2Mgbọ keyi, ǹkiriaak ebi ngwan̄ kiji ebibaan̄ iba, Yuwodia mè Sintiki, ibe soso, 
mè ema erọ esuuk me etete kiban̄, mè egbaan̄ echieek, mije, ema ìre ge me emen 
Karais. 
3Owu si, atata ogwu une n̄a, ogwu melek n̄a ekigbaan̄ isi ikwaan̄, soso, tap ubọk 
rọ inyi esuuk ikup me etete ebibaan̄ iba cha, mije, ema melek n̄a mîgbaan̄ imun̄ 
ufialek mgbọ ema egọọkbe emi ikisi ilook ebi ene ata etip. Kelementi mè ebi 
ofifi ife ìgọgọọk eji ijijen̄e mîmun̄ si ufialek. Awaji îge otutuuk erieen̄ kiban̄ me 
emen ikpa ugwem. 
4Enyi ebi ìrere ebi eyi Karais, ìkinwọọn̄ unwọọn̄ mgbọ geelek! Iin̄, m̀be enyi 
ìkinwọọn̄ unwọọn̄! 
5Ìkirọ inu esuuk esuuk melek otutuuk ene. Inunu Okaan̄-ene îkup mgbet. 

6Ikasisaak ejit kinyi ofolek inu geege. Kpan̄asi ikeya, ìkpa inu geelek òkup enyi 
me uyọt ìnyi Awaji me uriaak. Me emen uriaak kinyi, ìkibeek Awaji mbeek, mè 
ìkinyi si ọmọ itọn̄. 
7Ire enyi ikirọ ikeya, esuuk Awaji, eyi ebilene kpebekọt igobo itet, môbem ejit 
kinyi mè ekiket kinyi, inyi unan geege ikare enyi ebi eyi Karais Jisọs lek. 
8Bọn Nte n̄a, òta ikọ n̄a ìre ikeyi: Ìkikeek ekiket ofolek inu geelek òrere atikọ, 
mè inu geelek òtatat, mè inu geelek òtatana me isi Awaji, mè inu geelek òjajaan̄, 
mè inu geelek ebi ene ekima. Inu geelek ònwọnwọn ichit, mè echi ebi ene 
mêkọtbe itọn̄, echichi ore inu ògbegbe ibe enyi ekekeek ekiket ofolek. 
9Inu geelek enyi ekween̄be me ubọk n̄a, mè echi enyi ebọkọbe emi me ubọk, mè 
echi enyi enọbe emi me otu, mè echi enyi emun̄be me ugwem n̄a, ìkirọ otutuuk 
cha, ke Awaji ogwu ibot esuuk môkup melek kinyi. 

Pọọlu îtọn̄ ebi Filipai me lek uche echebe inyi ọmọ 

10Nnwọọn̄ unwọọn̄, mè itọn̄ Okaan̄-ene enenen ibe ke enyi mîyaka ikpọk ibene 
ikikpọ emi chieen̄ me lek. Îfiin̄ mgbọ, karake enyi kpeyaka ikirọ. Me atikọ, 
nriọọn̄ ibe ke enyi mîkikaan̄ ulọk irọrọ, ire, irek ìkasibi ìnyi enyi ekọt ejeen̄ ulọk 
kinyi. 
11Ìkare kubọk ke îkaan̄ inu ònanan emi orọ mè ǹtumu ikọ ya, mije, m̀bọbọọk 
ugwem n̄a, inyi irek geelek nkupbe iso emi. 

12Nriọọn̄ ubọk ekisa iluk ugwem me mgbọ una, mè iriọọn̄ si ubọk ekisa iluk 
ugwem me mgbọ owuwa. Nra ije itibi irek chi geelek, mè iriọọn̄ nlelet inu òkup 
me emen. Eya orọ, me mgbọ geelek, mè irek geelek, me uraafiọọn̄, mè mgbọ 
owot ojotbe emi, mè ìre m̀bọbọọn̄ ubọọn̄, mè ìre m̀gbọgbọọn̄ ugbọọn̄, nriọọn̄ 
ubọk mbasa ikup me ubelejit, mè itele inyi inu geelek nkaan̄be iso emi. 
13Mâkọt irọ inu geelek sa me unye kè Karais ogwu òkitap emi efuuk me emen. 

14Ubọk geelek si, enyi mîrọ ijaan̄ enenen me itatap ubọk inyi emi me emen 
otutuuk ufialek n̄a. 
15Ògak ge, enyi ebi Filipai mîriọọn̄ ijaan̄ lek ibe, me mgbọ ntelebe Mesidonia, 
mè inibene ilolook ata etip keyi me etete kinyi me adasi mgbọ, ke kpunu ofifi 
ntitiin̄ Awaji geege ògọgọọk emi igbaan̄ isi ikwaan̄ kubọk enyi erọbe. Ike enyi 
ekibọkọ ikwaan̄ n̄a itap, enyi mîra ikiche si uche inyi emi. Îre enyi gaalek ekirọ 
inu ya. 
16Mije, mgbọ nkupbe me Teselonaika, enyi mîria ntap-ubọk owuwa mgbọ ijet 
emi mgbọ inu okinan emi. 
17Ìkare inu cha enyi ekiria ijet emi okup emi me uyọt. Inu òkup emi me uyọt ìre 
oruru eyi Awaji obonyi enyi mije ntap-ubọk chi enyi ekitap inyi emi. 
18Inu enyi eriabe ijet emi inan̄a me ubọk kè Epaforoditọs îtap emi ubọọn̄. Kpunu 
inu geege òyayaka inan emi. Enyi mînyi emi otutuuk inu mweekbe, mè inyi 
iraka. Uche cha ìkup kubọk ngwugwa òkidun̄u utop olu, eyi egwabe inyi Awaji, 
Awaji obọbọkọ, mè ibele ejit me lek. 
19Eya orọ, Awaji n̄a ogwu òbọbọọn̄ ubọọn̄ ichit me ujamgbugbo kan̄, môsa me 
lek kè Karais Jisọs inyi enyi otutuuk inu geelek òkup enyi me uyọt. 
20Itọn̄ ikup inyi Awaji kiji, òrere Nte kiji, isi ire mgbọ geelek ikakaan̄ge itata. 
Ikup ikeya. 

Amọn mgburudun̄ 

21Ìtọp otutuuk ebi eyi Awaji, ìrere si ebi eyi Karais amọn ìnyi emi. Otutuuk bọn 
Nte ebi melek n̄a ekupbe me ere keyi mîtọp enyi amọn si. 
22Otutuuk ebi eyi Awaji ìkup me ere keyi, ògak ge ebi ìkup me uwu ogwu Sisa, 
mîtọp enyi amọn si. 
23Atata nnwọn eyi Okaan̄-ene Jisọs Karais ikup me emen kinyi otutuuk ene. 

Kọl 

Kọl 1 

1Emi Pọọlu ogwu òrere ogwu otuchieen̄ kè Jisọs Karais inan̄a me nkeek Awaji, 
emi melek Timọti gwun̄ Nte kiji ege ikpa etip keyi 
2ijet enyi bọn Awaji me ama Kọlọsi, enyi bọn Nte ebi ìgbegbe utoon̄-ejit me 
emen Karais. Kè Awaji, ogwu òrere Nte kiji, inyi enyi atata nnwọn kan̄ mè esuuk 
kan̄. 

Pọọlu îtọn̄ Awaji mè iriaak uriaak me ibot ebi ntitiin̄ Awaji òkup me Kọlọsi 

3Mgbọ geelek eji ekiriaak uriaak me ibot kinyi, eji kpekilọlọ itọtọn̄ Awaji, ogwu 
òrere Nte Okaan̄ kiji Jisọs Karais. 
4Eji ekitọn̄ ọmọ, mije, eji mînọ ibe ke ichechieek kinyi îkeke inye, mè inọ si ibe 
ke enyi mîmun̄ otutuuk bọn Awaji me chieen̄. 
5Enyi ekaan̄ ichechieek yi mè imumechieen̄ yi mije enyi ekikpọ chieen̄ ikakaan̄ 
ugbana eyi Awaji osun̄be iban enyi me emen inyọn̄. Enyi mîwuuk lek inọ inu 
ofolek ugbana yi me emen ata etip eyi atikọ eyi elookbe enyi. 
6Ata etip yi òkitaan̄ si ikana otutuuk linyọn̄, mè ikisi ata ikwaan̄ me ugwem ebi 
ene. Owuwa ene mêkichieek me lek. Ubọk yaage si ke ata etip yi osi ata ikwaan̄ 
me emen ugwem kinyi karake enyi enọbe, mè isa me ikeya iriọọn̄ ubọk atata 
nnwọn eyi Awaji okupbe me atikọ. 
7Epafaras odasi isa ata etip yi inilook enyi. Ọmọ ìre ata ogwu eji emun̄be me 
chieen̄ enenen, ogwu melek kiji ekisi ikwaan̄ inyi Jisọs Karais. Ọmọ ore ogwu 
òsasa ejit ge isi ikwaan̄ kè Karais me irek kiji me etete kinyi. 
8Ọmọ si onikpa inyi eji ubọk enyi ekimun̄ ene me chieen̄ inan̄a me unye eyi 
Ekwukwu Awaji. 
9Mije keyi, karake adasi usen eji enọbe inu ofolek kinyi, eji ekpọkpọ ikiriaak 
uriaak me ibot kinyi, mè ikibeek Awaji ibe irọ mè enyi eriọọn̄ nkeek kan̄ ejaan̄ 
lek, mè ekaan̄ òjot òjot iriọọn̄-inu eyi Ekwukwu kan̄ okinyi, inyi enyi ekekọt 
egobo inu geelek etet. 
10Iriọọn̄-inu yi oborọ inyi enyi ekeluk ugwem ògbegbe ebi ìkigọọk Okaan̄-ene, 
mè ekerọ inu òkibele ọmọ ejit mgbọ geelek. Sa me ikeyi, enyi mêkirọ ata inu me 
oniin̄ geelek, mè ikpọkpọ ikiriọọn̄ inu eyi Awaji ifo isi. 
11Eji ekiriaak si uriaak ibe mè Awaji isa ikpele unye kan̄, eyi òmimin ichit, irọ 
mè enyi ekeke enye, mè ekaan̄ ujọn̄ọ ukarajit, mè ekawọ lek, mè ekebele ejit me 
emen inu geelek. 
12Eji ekiriaak si ibe mè enyi eketọn̄ Nte kiji ogwu òrọrọ inyi enyi egbe ebi 
ìbegọọk ikaan̄ uche me lek ugbana eyi ọmọ osun̄be iban ebi kan̄ me emen 
mkpulu eyi utoon̄ kan̄, 

13mije, Awaji îtaba eji isibi me irak ubọk mkpulu eyi udun, mè isa eji isi itap me 
emen mkpulu eyi ogwu Gwun̄ ogwu îmun̄be me chieen̄. 
14Îre ogwu Gwun̄ ya ofaka eji isibi me usun̄ eyi ijo inu, mè itele otutuuk ijo kiji 
inyi eji. 

Ogwu Karais orebe, mè ikwaan̄ Karais osibe 

15Karais, ogwu eji esabe chieen̄ imun̄, ìre inu geelek eyi Awaji ogwu eji kpesa 
chieen̄ imun̄ orebe. Ọmọ ore adasi Gwun̄ enerieen̄ eyi Awaji. Ọmọ îmin enenen, 
kpebekọt isa inu geege Awaji orombe itọ me lek kan̄. 
16Mije, Awaji ìsa me ubọk kè Karais irom otutuuk inu geelek, echi òkup me 
emen inyọn̄, mè echi òkup me linyọn̄, echi ekisa chieen̄ imun̄, mè echi kpekisa 
chieen̄ imun̄, mè irom si otutuuk ebi osat geelek, mè otutuuk ijo erumun̄ geelek, 
mè ebi ibot ìkikpulu ema, mè ebi unye kiban̄, mè otutuuk kiban̄ me irek me irek. 
Awaji ìsa me ubọk Gwun̄ kan̄ yi irom otutuuk inu geelek eyi îrombe. Otutuuk 
inu chi ìnan̄a me ubọk kè Karais. Karais si ke otutuuk inu chi okup inyi. 
17Ọmọ ìwuwuuk lek ikup sabum enirom otutuuk inu. Me emen kan̄ si ke 
otutuuk inu okigbaan̄ isọk. 
18Ọmọ ore ibot isa inyi akpalek kan̄ eyi òrere ntitiin̄ Awaji, eyi ọmọ me lek kan̄ 
obenebe. Me etete otutuuk ebi geelek ìkwakwaan̄, ọmọ odasi ijomo me mkpa. 
Eyi ìkijeen̄ ibe ke ọmọ ore ogwu òmimin ichit me emen inu geelek. 
19Mije, îbele Awaji ejit ibe otutuuk inu geelek ọmọ orebe ikup iso ifuk òjot òjot 
me emen kè Karais. 
20Îneme si Awaji isasa me lek kè Karais ikpulu otutuuk inu geelek îrombe iyaka 
isa ika inu me lek kan̄. Awaji ìsa me eje, eyi Gwun̄ kan̄ ofiin̄be mgbọ îkwube me 
inyọn̄ uti nkwurieen̄, irọ esuuk melek otutuuk inu geelek, echi òkup me linyọn̄, 
mè echi òkup me emen inyọn̄, inyi ema otutuuk eyaka egwu ekom eka egọọk 
ọmọ. 
21Me mgbọ òraraka, enyi me lek kinyi si mîjọn̄ọ ere me lek Awaji, mije enyi 
erebe ebi ochicha Awaji, inan̄a me lek ijo ekiket enyi ekikeek me emen ejit kinyi 
melek ijo ugwem enyi ekiluk. 
22Ire, me mgbọ keyi, Awaji îrọ inyi enyi melek kan̄ eyaka enere unene, sa me 
mkpa eyi Gwun̄ kan̄ okwube me akpalek ebilene me inyọn̄ uti nkwurieen̄, mije 
kinyi. Sa me ikeyi ke îgwọk enyi itana me emen ejit kinyi, mè isun̄ enyi me 
mbuban inyi lek kan̄, inyi ene geege ikamun̄ inu ìbosa ifieek enyi ikọ me isi kan̄. 
23Ìkeke ìnye me emen ichechieek ìfo isi, ikasisik. Ìkaan̄ ikpọchieen̄ me lek inu 
geelek etumube inyi enyi me emen ata etip. Ata etip yi, eyi ekilook otutuuk ene 
me otutuuk linyọn̄, ke Awaji ogwen emi Pọọlu, kubọk ogwu usun̄ kan̄, ibe emi 
ǹkenlook ǹkana ere. 

Pọọlu îsi ikwaan̄ me ibot ntitiin̄ Awaji 

24Mgbọ keyi, ejit îbele emi enenen me lek ufialek mbọkọbe mije kinyi. Mije, 
ubọk Karais obọkọbe ufialek, ikeya si ke emi nkisa akpalek n̄a ibọkọ ufialek me 
ibot ntitiin̄ Awaji, eyi òrere akpalek kè Karais. Ǹkibọkọ ufialek yi isasa irọ inyi 
ikwaan̄ eyi Karais osibe iso ifuk. 
25Awaji ìgogobo emi ibe emi ǹnensi ikwaan̄ ǹnyi ntitiin̄ kan̄. Ìgobo emi ibe emi 
ǹnenlook otutuuk ene otutuuk ata etip kan̄. 
26Ata etip yi ìre nlelet inu eyi Awaji ochitbe isun̄, ìkachili ìnyi ene geege karake 
ukot ukot, ire, mè inichili ibook me mgbọ keyi inyi ebi kan̄. 
27Awaji îwuuk lek itumu ifieek ibe ke ọmọ môrọ inyi ebi kan̄ eriọọn̄ ubọk nlelet 
inu yi osabe imin iyaka, mè ubọk îsabe ikaan̄ ikpele oruru inyi ebilene me 
otutuuk ido geelek. Nlelet etip yi eyi Awaji ochilibe ibook ìre, ke Karais ọmọ 
òwa me emen ejit kinyi. Eya orọ, ke enyi mîkaan̄ ikpọchieen̄ ibe ke enyi mêgọọk 
ọmọ ikup me emen ujamgbugbo kan̄. 
28Îre mije keya ke eji ekilook otutuuk ene ata etip ofolek kè Karais, mè ikitaba 
ene geelek ubọk me utọn̄, mè ikisa me otutuuk iriọọn̄-inu ijeen̄ ebilene inu, inyi 
ogwu geelek òchechieek me lek kè Karais imin iso ifuk ubọk ògbegbe, me mgbọ 
môkekebe me isi Awaji. 
29Eya orọ, ǹkisa otutuuk ikpele unye Karais onyibe emi irọ ikwaan̄ yi, ubọk 
efuuk n̄a obenbe, inyi ǹkọt ǹrọ ǹre okputut me atata. 

Kọl 2 

1Ǹkiweek ibe enyi eriọọn̄ ibe ke nkwukwulu enenen me emen ikwaan̄ me ibot 
kinyi, ebi Kọlọsi mè ebi Lawodisia, mè otutuuk ebi geelek ekararakge ìmun̄ emi 
isi mè isi. 
2Ǹkirọ ikwaan̄ yi, inyi ǹkat ife cha ejit, mè ǹtap ema efuuk me emen, inyi ema 
ekana ere ge sa me imumun̄ lek kiban̄ me chieen̄. Ǹkiweek ibe ema egobo inu 
chi etet ejaan̄ lek, inyi ema ekaan̄ òjot òjot utoon̄-ejit, mè esa me ikeya eriọọn̄ 
nlelet inu ya eyi Awaji ochilibe ibook. Nlelet inu yi ìre Karais me lek kan̄. 
3Me emen kè Karais ke Awaji otap otutuuk udọk udọk unye otu ewe ifuk-ibot 
mè iriọọn̄-inu kan̄. 
4Ǹkitumu ikọ yi inyi enyi, inyi ene geege ikasa unin̄i otu ikọ ìnifiaan̄ enyi ìfiin̄. 

5Mije, ubọk geelek nkakupge me etete kinyi me akpalek, ekiket ofolek kinyi 
îmin emi me ejit mgbọ geelek. Ejit îbele emi si, mije enyi ekiriọọn̄ ubọk itet lek 
kinyi ikaan̄, mè ikeke inye me ichechieek kinyi me emen kè Karais. 

Òjot òjot ugwem ìkup me emen kè Karais 

6Mgbọ keyi enyi ebọkọbe Jisọs Karais itap kubọk Òkaan̄ kinyi, ìkiluk si ugwem 
kubọk ebi ìchechieek me lek kan̄. 

7Ìtap ugwun̄-ijọn̄ kinyi ìdọk me emen kan̄, inyi enyi ekaan̄ ugwem, mè eketibi 
emiin̄ me emen kan̄. Ìkeke ìnye me emen ichechieek kinyi kubọk ejeen̄be enyi, 
mè ìkinyi ọmọ ogbogbo itọn̄ mgbọ geelek. 
8Ìgbala chieen̄, inyi ene geege ikasa ujọn̄ọ ifuk-ibot ebilene ìnifiaan̄ enyi ìsan̄a 
me lek ata ichechieek kinyi. Mije, ojelek iriọọn̄-inu keyi ìkanan̄a me ubọk kè 
Karais, ìnan̄a me lek orọmijọn̄ eyi ebilene, mè ubọk Yọk ogwu òkikpulu linyọn̄ 
keyi. 
9Mije, otutuuk inu geelek eyi Awaji orebe îso ifuk me emen kè Karais mgbọ 
îlukbe me akpalek ebilene. 
10Eyi enyi ekupbe me emen kè Karais, enyi si mîkaan̄ òjot òjot ugwem ya, mije, 
ọmọ ore ogwu ibot òmimin igak otutuuk ebi ibot geelek, mè ebi ibot erumun̄ 
geelek. 
11Me emen kè Karais si, mîfieek enyi afi. Ifieek-afi keyi ìkare ojelek eyi ebilene 
ekirọ. Eyi ìre ifieek-afi eyi kè Karais, eyi òrere isasan̄a eyi Karais osan̄abe enyi 
isibi me emen ijo ugwem eyi akpalek. 
12Me mgbọ egwookbe enyi mun̄, ìkup kubọk egbagbaan̄ enyi melek Karais 
ifuun̄, mè igbaan̄ enyi melek kan̄ si ijomo me mkpa, mije enyi echieekbe me lek 
unye eyi Awaji ogwu òjojomo Karais me mkpa. 
13Me adasi mgbọ, enyi ekwukwu isan̄a, kpekaan̄ ata ugwem, mije ijo inu enyi 
erọbe, melek mije enyi ekarege ebi eyi Awaji, ebi efieekbe afi. Mgbọ enyi 
enichieek me lek kè Karais, Awaji onenirọ inyi enyi egat ugwem melek Karais. 
Awaji îtele otutuuk ijo kiji inyi eji. 
14Awaji îgwak otutuuk ikpa urieek ijo inu kiji mè ikan geelek òtetet eji ifiin̄ 
isan̄a, inan̄a me lek mkpa kè Karais. Ìkup kubọk Awaji ìbeben ikpa urieek ijo inu 
cha igon ikam me inyọn̄ uti nkwurieen̄ kè Karais. 
15Me inyọn̄ uti nkwurieen̄ ya si ke Karais obọkọ otutuuk unye ebi ibot ijo 
erumun̄ geelek itọọn̄ ifiin̄, mè itim ikpan̄ ebi ibot ijo erumun̄ cha, mè isa ema 
ikiwulu òkô ika me isi otutuuk ene, kubọk ebi ekpulube me akọn̄. 
16Eya orọ, ikachieek ibe ene geege ifieek enyi ikọ ofolek inu enyi ekirie, mè inu 
enyi ekinwọ. Ikachieek si ibe ene geege ifieek enyi ikọ ofolek ubọk ekisa irie 
ijọk mfaka, mè ìre ijọk Aya Onyan̄, mè ìre inu ofolek Usen Mbuban. 
17Mije, inu chi geelek ìre ogugo inu òbonunu. Ire, achubọk inu ya eyi inu chi 
orebe ogugo inyi, ìre Karais me lek kan̄. 
18Eya orọ, ikachieek ibe ebi ofiaan̄ geege, ìkimọnọ lek kiban̄ kubọk ebi ìmimiin̄, 
enefieek enyi ikọ. Ife chi ekibe mè ebi ene ekesiki lek kiban̄ me ijọn̄, mè eketọbọ 
ebum enyi ebi osat Awaji, mè ikitumu si ibe ke Awaji ochili inu chi ijeen̄ ema me 
ilaak ọkpọchieen̄. Ema kpekup me lek inu geege, ire, ema ekpọkpọ ikibene lek. 
Ifuk-ibot kiban̄ ìnan̄a me linyọn̄ keyi gaalek. 

19Ojelek ene òkup ikeya ìkayaka ìkup melek Karais ogwu òkup kubọk ibot isa 
inyi akpalek. Ike nlik mè ibot usọk okigbaan̄ otutuuk nriro òkup me akpalek ene 
isọk me lek ibot ene, ikeya si ke Karais okigbaan̄ otutuuk ebi kan̄ ititiin̄ me emen 
kan̄, mè ikinyi ema unye, mè ikirọ inyi ema eketibi esibi ike Awaji okiweek ibe 
ema etibi esibi. 

Ikwukwu mkpa melek Karais, mè iluluk ugwem melek Karais 

20Enyi mîgọọk Karais ikwu mkpa, mè inwọnọ me ubọk ebi ijo erumun̄ ìkikpulu 
linyọn̄ keyi. Ìre keke orọ enyi eyaka ikiluk ugwem kubọk ebi linyọn̄ ekiluk? Enyi 
ejeje iyaka ikisiki ibot inyi ikan orọmijọn̄ echi ebilene etapbe ibe, 
21“Katet ubọk me lek keyi! Katap eyi me otu! Kachak ubọk me lek keyi!”? 

22Otutuuk ikan chi ìbofafiat isan̄a kpai me ubọk ebilene, me ikafiin̄ge mgbọ, 
mije, îre me ekiket ebilene mè ijejeen̄ ebilene ke înan̄a. 
23Me atikọ, ire ikpọ ikan chi inyọn̄ inyọn̄, ìkup kubọk ata iriọọn̄-inu òwa me 
emen. Ebi ìchechieek me lek ikan chi ekitet lek kiban̄ me unye ikitọbọ ebum inyi 
ebi osat Awaji, mè ikifiaan̄ isiki lek kiban̄ me ijọn̄, mè ikisulu lek kiban̄ osusut 
ikagbege. Ire, ikan chi ìkakaan̄ unye geege isasa ikput ijo nkeek mè ijo ulọk 
akpalek geelek eyi ebilene ekikaan̄. 

Kọl 3 

1Awaji îgbaan̄ enyi melek Karais ijomo me mkpa. Eya orọ, ìkiweek inu echi òkup 
me emen inyọn̄ ere Karais osikibe ikweek me agan̄ ubọk ulom unye eyi Awaji. 
2Ìkikaan̄ ulọk, mè ìkikeek ekiket ofolek inu echi òkup me emen inyọn̄, ikakaan̄ 
ulọk me lek inu echi òkup me linyọn̄ keyi. 
3Mije, enyi mîkwaan̄ itele oka ijo ugwem kinyi, mè iyaka inikaan̄ ayaya ugwem. 
Awaji onenimọnọ ayaya ugwem ya ilet me emen kè Karais, ogwu òkup melek 
Awaji. 
4Eya orọ, Karais ore ugwem kinyi. Me mgbọ Karais, ogwu òrere ugwem kinyi 
ya, môgwube ikom inu, enyi mêgọọk ọmọ si ikana isibi me ujamgbugbo kan̄. 

Nteme ofolek oka ugwem mè aya ugwem 

5Mije Karais orebe ugwem kinyi, ìtele otutuuk oka ijo ugwem kinyi cha eyi 
linyọn̄ keyi. Ìmọnọ oka ugwem cha kubọk inu òkwukwu, eyi ikayakage ìkaan̄ 
unye me emen kinyi. Ìtele ijeje oyet mè ten̄ten̄ ugwem, mè ugwem barabat, mè 
ijo ulọk, mè chieen̄ ile, mije, ire enyi ikaan̄ chieen̄ ile me lek inu geelek, ìsibi ibe 
ke enyi mîmin inu ya igak Awaji. 
6Îre mije inu chi geelek ke unaan̄-ejit Awaji obonikeme ebi kpekisiki ibot inyi 
Awaji. 
7Me adasi mgbọ, enyi me lek kinyi mîgọọk ikirọ ijo inu chi me emen oka ugwem 
enyi ekiluk. 

8Ire, mgbọ keyi enyi ekaan̄be ayaya ugwem, ìtele otutuuk ijo ugwem cha. Ìtele 
unaan̄-ejit, mè uyok-ejit, mè ikekeek ene ijo, mè itutumu ene ifiat, mè ijo otu ikọ 
geelek. 
9Ikakan̄ ataak ìnyi ebi melek kinyi, mije, enyi mîra iwọọk oka ugwem kinyi eyi 
òkirọ inyi enyi ekerọ ijo inu cha isan̄a, 
10mè iyaka initap ayaya ugwem eyi Awaji orombe. Awaji ogwu òrorom ugwem 
ya ìkpọkpọ ikinwene ugwem ya, inyi ikikana ayaya, mè inikup kubọk ugwem 
kan̄, mè enyi esa me ikeya eriọọn̄ ọmọ ejaan̄ lek. 
11Me emen ayaya ugwem yi, otutuuk ene ìre ìkike, ogwu Ju mè ogwu ikarege 
ogwu Ju, ogwu efieekbe afi mè ogwu ekafieekge afi, ebi usun̄ mè ebi ekarege 
usun̄, mè otutuuk ebi ekabologe chieen̄, ìrere ebi ìluk me agan̄ ekigwen Sitia. 
Otutuuk ife chi ìre ìkike, kpunu esese inu geege òkukup me etete kiban̄, mije, 
Karais ore inu geelek inyi ema, ọmọ si okup me emen otutuuk kiban̄. 
12Eya orọ, enyi kubọk ebi eyi Awaji, ebi Awaji ogobobe isun̄ esese inyi lek kan̄, 
ìmun̄ lek kinyi me chieen̄ enenen, ìkikaan̄ njijin mè ata ejit me lek ene. Ìkisiki 
lek kinyi, mè ìkirọ inu esuuk esuuk, mè ìkikaan̄ ukarajit. 
13Ikakigwat lek ìnaan̄ ejit ìnyi ebi melek kinyi ebi ìrọrọ enyi ilọ. Ire ebi melek 
kinyi irọ enyi ijo inu, ìtele inyi ema. Ike Awaji otelebe ijo kinyi inyi enyi, enyi si, 
ìtele ìnyi ebi geelek ìrọrọ enyi ijo inu. 
14Eyi ògagak otutuuk, ìkaan̄ imumechieen̄ me lek ebi melek kinyi, mije, 
imumechieen̄ okigbaan̄ otutuuk ata ugwem chi ibọp me emen ene, mè ikirọ inyi 
ene ya iso ifuk ubọk Awaji oweekbe. 
15Ìtele mè esuuk eyi Karais okinyi ene ikup me emen ejit kinyi, mè ikijeen̄ enyi 
oniin̄ me emen inu geelek enyi ekirọ, mije, Awaji ìgbaan̄ otutuuk kinyi igwen, 
inyi enyi enere akpalek ge gaalek, mè eluk me esuuk. Ìkinyi Awaji itọn̄ mgbọ 
geelek. 
16Ìtele mè ikọ kè Karais ikup me emen kinyi òjot òjot. Ìkisa me òjot òjot iriọọn̄-
inu ìkijeen̄ ebi melek kinyi inu. Ìkikọt okwa mbuban mè okwa itọn̄ ìnyi Awaji, 
mè okwa echi òkibene Ekwukwu Mbuban. Ike enyi ekikọt okwa inyi Awaji, 
ìkitọn̄ ọmọ mgbọ geelek me emen ejit kinyi. 
17Me inu geelek enyi ekirọ, mè ìre me ikọ otu mè ìre me ikwaan̄ irọrọ me ubọk, 
ìkirọ otutuuk me erieen̄ Okaan̄-ene Jisọs, mè ìkisa me lek erieen̄ kan̄ ìnyi Awaji 
itọn̄. 

Ubọk ògbegbe ibe eluk ugwem me ototun̄ ukan̄ ebi eyi Karais 

18Enyi ebi nwa, ìsiki ibot ìnyi ebi nlom kinyi, mije, ikeya ogbe ibe ogwu òkup me 
emen Okaan̄-ene irọ. 
19Enyi ebi olom, ìmun̄ ebi nwa kinyi me chieen̄. Ikaluk ugwem ijo ijo melek 
kiban̄. 

20Enyi nsabọn, ìsiki ibot ìnyi nte kinyi mè nga kinyi me emen inu geelek, mije, 
irọrọ ikeyi okibele Awaji ejit. 
21Enyi ebi ute, ikatap nsabọn kinyi ijo ejit, inyi ema ekanan̄a me ikeya ìwọ lek 
me irọrọ inu òtatat. 
22Enyi ebi usun̄, ìkisiki ibot ìnyi ebi nte uwu kinyi me emen inu geelek. Ikakisiki 
ibot me mgbọ ema ekupbe gaalek, inyi ema ekema enyi. Ire, ìkisa otutuuk ejit 
kinyi ìsi ikwaan̄ ìnyi ema me oniin̄ òbokinyi Okaan̄-ene umin. 
23Inu geelek enyi ekirọ, ìkisa otutuuk ejit kinyi ìrọ, mije, enyi ekirọ inyi Okaan̄-
ene, ìkare ebilene. 
24Ikawuuk ibe ke Okaan̄-ene môkpe enyi mkpukpe ubọk ikwaan̄ kinyi. Enyi 
mêbọkọ otutuuk ìrot geelek îsun̄be inyi enyi, mije, Okaan̄-ene Karais me lek kan̄ 
ore nte uwu ya ogwu enyi ekisi ikwaan̄ inyi. 
25Ene geelek òkirọ ijo inu ìkpolọlọ ibọbọkọ mkpukpe ijo inu kan̄, mije, Awaji 
ìkakilibi ene geege chieen̄, ìkakigobo si ene geege isi. 

Kọl 4 

1Enyi ebi nte uwu, ìkirọ inu òtatat, mè igbe ìnyi ebi usun̄ kinyi. Mije, enyi 
mîriọọn̄ ibe ke enyi si mîkaan̄ Nte Uwu me emen inyọn̄. 

Òta nteme Pọọlu onyibe ebi Kọlọsi 

2Ìkiriaak uriaak mgbọ geelek. Ìkup me mbem lek, mè ìkitọn̄ Awaji otutuuk 
mgbọ. 
3Ìkiriaak si uriaak me ibot kiji ibe Awaji ichili oniin̄ ibook, inyi eji ekelook ata 
etip, mè eji ekọt ekpa nlelet inu ya eyi Awaji ochilibe ibook ofolek kè Karais enyi 
ebi ene. Enyi mîriọọn̄ ibe ke îre mije ilolook ata etip yi ke etet emi itap me 
mkpọn. 
4Ìkiriaak uriaak me ibot n̄a, inyi ǹkọt ǹlook ata etip yi m̀kpọk mbum ike îgbebe, 
mè ebi ene egobo etet ejaan̄ lek. 
5Ìsa me iriọọn̄-inu ìkirọ inu melek ebi ekachieekge me lek Okaan̄-ene, mè ìsa 
irek geelek enyi ekaan̄be melek kiban̄ ìrọ ata ikwaan̄ òkakaan̄ oruru. 
6Ìkisa ida ònwọnwọn, mè ata otu eyi òkibele ebi ene ejit, ìtumu ikọ mgbọ geelek, 
inyi enyi ekeriọọn̄ ubọk enyi ebekisa ifọọk ene geelek ikọ. 

Òta amọn Pọọlu otọpbe ebi Kọlọsi 

7Taikikọs môtumu inu geelek ofolek n̄a inyi enyi. Ọmọ ìre atalek gwun̄ Nte 
ogwu eji emabe enenen, ogwu òkisa otutuuk efuuk kan̄ isi ikwaan̄. Ọmọ melek 
n̄a ekigbaan̄ isi ikwaan̄ inyi Okaan̄-ene. 
8Inu òrọrọ nriabe ọmọ inu me lek kinyi ìre, inyi inikpa otutuuk inu ofolek kiji 
inyi enyi, mè itap si enyi efuuk me emen. 

9Ọmọ melek Onesimọs, atata gwun̄ Nte ogwu eji emabe enenen, ogwu ògbegbe 
utoon̄-ejit, ebenu me lek kinyi. Ọmọ ìre ene ge me lek ebi ntitiin̄ kinyi. Ema ene 
iba mêkpa otutuuk inu òkirọ me ere keyi inyi enyi. 
10Arisitakọs ogwu melek n̄a ekupbe me mkpọn me ere yi ìbe mè emi ǹtọp enyi 
amọn ǹnyi ọmọ. Ikeya si, Mak, gwun̄ ngwan̄ kè Banabas îtọp enyi amọn. Nra 
iwuuk lek ige ikpa nteme ofolek kè Mak ijet enyi. Eya orọ, mgbọ ọmọ isinu, ìsa 
ata ejit ìbọkọ ọmọ ìtap. 
11Josuwa ogwu ofifi erieen̄ kan̄ orebe Jọsitọs, îtọp si enyi amọn. Me otutuuk ebi 
melek n̄a ekisi ikwaan̄ eyi mkpulu eyi Awaji, ebibi gaalek ere ebi Ju. Me atikọ, 
ema mîtap emi efuuk me emen enenen. 
12Epafaras, òrere ene ge me lek ebi ntitiin̄ kinyi, mè ire si ata ogwu òkisi ikwaan̄ 
inyi Jisọs Karais, îtọp enyi amọn. Ọmọ ìkiriaak uriaak mgbọ geelek ibe mè Awaji 
irọ inyi enyi ekeke enye, mè emiin̄ eso ifuk me emen inu eyi Awaji, mè eriọọn̄ 
nkeek Awaji ejaan̄ lek. 
13Emi me lek n̄a nkeke ata-ikọ inyi ọmọ, ibe ke ọmọ gwa òkikwukwulu enenen 
ikisi ikwaan̄ me ibot kinyi, mè ebi Lawodisia, mè ebi Irapolis. 
14Luk ogwu ofia eji emabe enenen, mè Demas mîtọp enyi amọn si. 

15Ìtọp bọn Nte kiji ìkup me Lawodisia amọn, mè ìtọp si gwun̄ Nte n̄a enenwaan̄, 
Nimfa, mè ebi ntitiin̄ Awaji ìkititiin̄ me uwu kan̄, ata amọn ìnyi eji. 
16Enyi isifuk ikpa etip keyi isan̄a me ntitiin̄ kinyi, ìrọ inyi ire ubọk ebi Lawodisia, 
mè efuk esibi si me ntitiin̄ kiban̄. Nge ofifi ikpa etip ijet ema, mè ibe ema erọ mè 
ire enyi ubọk si. Ema isiria ikpa ya ijet enyi, ìfuk si ìsibi me ntitiin̄ kinyi. 
17Ìlook Akipọs ibe ikalọlọ irọrọ ikwaan̄ Okaan̄-ene eyi etapbe ogwugwu me 
ubọk ibe irọ ya. 
18Emi Pọọlu nsa ubọk n̄a gaalek igwat òta ikọ chi ijet enyi. Ntọp enyi amọn! 
Ikawuuk ibe ke emi ǹkup si me mkpọn. Atata nnwọn eyi Awaji ikup melek kinyi. 

I Tes 

I Tes 1 

titiin̄ Awaji me ama Teselonaika, ìrere ebi Awaji Ute mè Okaan̄-ene Jisọs Karais 
ekaan̄be. Atata nnwọn mè esuuk eyi Awaji ikup inyi enyi. 

Pọọlu îtọn̄ Awaji mije ichechieek ebi Teselonaika 

2Eji mîkitọn̄ Awaji mgbọ geelek mije kinyi, mè ikitap enyi si me uriaak mgbọ 
geelek. 
3Me emen uriaak kiji me isi Awaji ogwu Nte kiji, eji kpekilọlọ itutumu inu ofolek 
imumechieen̄ enyi ekaan̄be, mè ata inu enyi ekirọ inan̄a me lek enyi echieekbe 
me lek kè Jisọs Karais. Eji kpekilọlọ si itutumu inu ofolek ike enyi kpetele mgbọ 
geege ikakaan̄ ikpọchieen̄ me lek Okaan̄ kiji Jisọs Karais. 
4Bọn Nte n̄a ebi Awaji omabe, eji mîriọọn̄ ibe ke Awaji îgobo enyi isibi inyi lek 
kan̄. 
5Eyi ìre inu eji eriọọn̄be, mije, ata etip eji esabe ijet enyi ìkare me ikọ otu gaalek, 
ìje melek unye mè Ekwukwu Mbuban. Enyi melek kiji esasa otutuuk ejit ibọkọ 
itap, mè ichieek me lek. Enyi mîmun̄ ubọk eji elukbe ugwem mgbọ eji egọọkbe 
enyi ikup me ama kinyi. Îre mije kinyi ke eji eluk ikeya, inyi enyi ekween̄ inu 
enan̄a me ugwem kiji. 
6Enyi mîkpọ inu me ubọk kiji irọ, mè ikpọ si inu me ubọk Okaan̄-ene irọ. Sa me 
ikeya ke enyi ebọkọ ata etip ya itap me unwọọn̄ eyi Ekwukwu Mbuban okinyi, 
ubọk geelek enyi emun̄be owuwa ufialek. 
7Mije inu yi enyi erọbe, enyi mîkana ebi otutuuk ebi ìchechieek me lek kè Jisọs 
Karais me ido Mesidonia mè Akaya ebekikpọ inu me ubọk irọ. 
8Enyi ke ekibene chieen̄ ikpọ, mije, ata etip Okaan̄-ene ìnan̄a me otu kinyi isibi 
isi ire lek ebi Mesidonia mè ebi Akaya. Ògak ge, etip ichechieek kinyi me lek 
Awaji îtaan̄ si ikana otutuuk ere. Eya orọ, kpunu inu geege eji eyaka ikitumu 
ofolek kinyi, 
9mije, ere geelek eji esibe, ebi ere cha gaalek ekisa otu kiban̄ ikpa ubọk enyi 
esabe ibọkọ eji itap me mgbọ eji enube ama kinyi, mè ikikpa si ubọk enyi esabe 
itele itọtọbọ ebum inyi mkpọmfaka, mè ikana igọọk Awaji, mè ikisi ikwaan̄ inyi 
atata Awaji òkup me ugwem. 
10Ebi ere chi geelek mîkitumu si ibe ke enyi ekikpọ chieen̄ mgbọ Gwun̄ eyi 
Awaji, òrere Jisọs ogwu Awaji ojomobe me mkpa, mônan̄abe me emen inyọn̄ 
inu. Jisọs yi ore ogwu òninyan̄a eji isibi me emen unaan̄-ejit Awaji eyi òbonunu. 

I Tes 2 

Ikwaan̄ Pọọlu osibe me Teselonaika 

1Bọn Nte n̄a, enyi me lek kinyi mîriọọn̄ ibe ke inunu eji enube me lek kinyi 
ìkachep me ikike. 
2Eji mîmun̄ owuwa ufialek, mè ibọkọ ikpele esip me ama Filipai, kubọk enyi 
eriọọn̄be. Ire, mgbọ eji enube ama kinyi, Awaji înyi eji unye eji esabe ikọt ikeke 
ida otutuuk ikpele ufialek ebi ene eweekbe isasa ikput ikwaan̄ kiji me ama kinyi. 
Eji mîsa si unye ya ichieek mkpa ilook enyi ata etip eyi Awaji. 
3Ikọ eji etumube inyi enyi ìkakaan̄ inu òlọlọ me emen. Eji kpekaan̄ ofifi ekiket 
geege me ejit isa itumu. Eji kpetutumu si ikọ ya isasa ifiaan̄ enyi. 
4Ire, Awaji îtoon̄ eji ejit me lek, mè iyaka ata etip kan̄ itap eji me ubọk ibe eji 
ekelook. Eya orọ, eji kpetumu ikọ kiji ibe ineme ebilene. Ire, eji etumu ibe ineme 
Awaji ogwu òrọriọọn̄ ijọn̄ ijọn̄ ejit kiji. 
5Kubọk enyi eriọọn̄be, eji kpetumu unin̄i otu ikọ inyi enyi. Eji kpesa si ulọk ebek 
ikpoko inu, mè ifiaan̄ ikitumu utop utop ikọ isa ichit. Awaji ore ogwu ata-ikọ 
inyi eji. 
6Eji kpeweek ibe ene geege, mè ìre enyi mè ìre ebi ofifi ife, etọn̄ eji. 

7Me atikọ, eji kubọk ebi otuchieen̄ kè Karais, eji mîkaan̄ unen idodo ibe enyi 
ekekpọ eji chieen̄ me lek. Ire, kpan̄asi ikeya, eji eyaka inigọgọọk enyi iluk esuuk 
esuuk kubọk ata uga òkigbala chieen̄ ikpọ asa nsabọn kan̄. 
8Bak me lek ulọk eji ekaan̄be me lek kinyi, eji kpeche ata etip eyi Awaji gaalek 
inyi enyi, eji mîsa me ubelejit iche si lek kiji igbaalek inyi enyi, mije, eji mîmun̄ 
enyi me chieen̄ enenen. 
9Bọn Nte n̄a, eji mîriọọn̄ ibe ke enyi kpewuuk kwulukwulu kiji mè unye ikwaan̄ 
eji ekisi mgbọ eji egọọkbe enyi iluk, mè ikilook enyi ata etip eyi Awaji. Mgbọ ya, 
eji ekisi ikwaan̄ eririeen̄ mè ikarek ikisa ikpọ lek kiji, inyi eji ekasa ufialek eyi 
akpalek kiji geege ìkeme enyi. 
10Enyi ìre ebi ata-ikọ inyi eji, ikeya si ke Awaji ore ogwu ata-ikọ inyi eji ibe ke 
otutuuk mgbọ eji elukbe me etete kinyi ebi ìchechieek me lek kè Jisọs Karais, ke 
eji mîsun̄ lek kiji me mbuban, mè ikirọ ata irọrọ, mè ikiluk ugwem eyi ikakaan̄ge 
nrọ-nlọ geege me emen. 
11Enyi mîriọọn̄ si ibe ke eji ekaan̄ ugwem me lek kinyi, me ene me ene, kubọk 
ute okikaan̄ me lek ebi bọn. 
12Eji mîkinyi enyi nteme, mè ikitap enyi efuuk me emen, mè ikirọ enyi inye ibe 
enyi ekeluk ugwem eyi òbokineme Awaji ogwu ògwegwen enyi, inyi enyi 
enekaan̄ uche me ugbana eyi mkpulu kan̄, mè ujamgbugbo kan̄. 
13Eji mîkitọn̄ Awaji mgbọ geelek, mije, mgbọ eji etumube ikọ Awaji inyi enyi, 
eyi enyi ebọkọbe itap, enyi kpebọkọ itap kubọk ikọ ebilene. Ire, enyi ebọkọ itap 
kubọk ikọ Awaji, mije, ikọ Awaji ke îre me atikọ. Ikọ yi si òkisi ikwaan̄ me emen 
kinyi ebi ìchechieek me lek kè Jisọs Karais. 

14Bọn Nte n̄a, inu yaage òrọrọ enyi orọ ebi ntitiin̄ Awaji, ìrere ebi eyi Jisọs 
Karais, me ido Judia. Ike enyi ebọkọbe ufialek me ubọk ebi ido kinyi, ikeya si ke 
ebi ntitiin̄ Awaji cha ebọkọ ufialek me ubọk ebi Ju, òrere ebi kiban̄. 
15Îre ebi Ju chi ekpan̄ Okaan̄-ene Jisọs, mè ikpan̄ ebi nriran kiban̄, mè ilap eji si 
isibi. Ife chi mîrọ inu ònanaan̄ Awaji ejit, mè irọ ikeme otutuuk ebilene, 
16mije ema ekputbe eji ibe eji ekasi ìtumu ikọ Awaji ìnyi ebi ekarege ebi Ju mè 
ebiba egọọk ekaan̄ unyan̄a. Ojelek ijo inu kechi ema ekirọ mgbọ geelek orọ inyi 
ijo kiban̄ ikpọkpọ iwa ijot ere. Mgbọ keyi unaan̄-ejit Awaji îrọn̄ ikeme ema! 

Pọọlu îweek isisi imun̄ ebi Teselonaika 

17Bọn Nte n̄a, sọntiik mgbọ yi eji enan̄abe itele enyi, îlọk eji enenen iyayaka 
imun̄ enyi, ubọk geelek ibe ke eji etele enyi me akpalek gaalek, ìkare me ekiket. 
Mije keyi, eji mîsa lek me owuwa oniin̄ ikọkọt inimun̄ enyi isi mè isi. 
18Eji mîweek ikpọkpọk inu me lek kinyi. Emi me lek n̄a Pọọlu nsa lek owuwa 
mgbọ inunu, ire, Yọk ìkachieek eji enu. 
19Îre mije kinyi ke eji mêkaan̄ ikpọchieen̄, mè unwọọn̄, mè ikaan̄ si inu isasa 
ibaan̄ alọm eyi ntim-mkpan̄ me isi Okaan̄ kiji Jisọs mgbọ mônube. 
20Enyi, me atikọ, ere itọn̄ mè unwọọn̄ eyi eji ekaan̄be. 

I Tes 3 

Pọọlu îria Timọti isi Teselonaika 

1Eya orọ, mgbọ eji ekakọtge ìyaka ìme inunu inimun̄ enyi, eji etutumu ifieek ibe, 
kpan̄asi eji kpebemumun̄ enyi isi mè isi, ke eji gaalek mêkup me ama Atens, 
2mè isan̄a Timọti gwun̄ Nte kiji, òrere ogwu usun̄ Awaji mije ilolook ata etip kè 
Karais, iria ibe inu me lek kinyi. Eji eria ọmọ inu ibe initap ubọk inyi enyi, inyi 
enyi ekọt ekeke enye me emen ichechieek kinyi, mè inyi si enyi nteme, 
3inyi ene geege me lek kinyi ikanan̄a ìrọn̄ mije ufialek chi ebi ene ekisa irọ ikeme 
enyi. Enyi me lek kinyi mîriọọn̄ ibe ke irọrọ ikeme eyi ebi ene ekirọ ikeme eji 
ìre inu Awaji odọmọbe isun̄ inyi eji. 
4Mgbọ eji ekupbe melek kinyi, sabum ufialek cha onibebene, eji mîdasi ikitumu 
inyi enyi ibe ke sọnja mgbọ, ebi ene mêsulu eji osusut. Ike enyi eriọọn̄be, ikọ 
kiji ya îrọ si iso, eji mîbọkọ si osusut kubọk eji ewuukbe lek itumu. 
5Mije keyi, emi ǹkayaka ìkọt ìkup me nkariọọn̄ge ubọk enyi ekupbe. Ufieek-
owot n̄a me lek kinyi ìre, usini mgbọ ke ogwu ntọ-mkpọ ya îra inunu initọ enyi 
ikpọ, mè irọ inyi otutuuk ikwaan̄ eji esibe me etete kinyi ichep me ikike. Mije 
keya ke nria Timọti inu me lek kinyi. 

Timọti îsa ata ukpatu ika 

6Mgbọ yi, Timọti înan̄a me lek kinyi ika inu, mè inikpa inyi eji ibe ke enyi 
ekpọkpọ ikeke inye me emen ichechieek kinyi mè imumechieen̄ kinyi. Îtumu si 

ibe ke enyi kpewuuk eji mgbọ geege; ke òkilọk enyi si imumun̄ eji kubọk îkilọk 
eji imumun̄ enyi. Echi ìre atalek ata ukpatu inyi eji. 
7Eya orọ, bọn Nte n̄a, me emen ufialek kiji mè irọrọ ikeme eyi ebi ene ekirọ 
ikeme eji, eji kpeyaka ikaan̄ ufieek-owot geege me lek kinyi. Ichechieek kinyi 
îkat eji ejit. 
8Mgbọ keyi, eji mîbene igat ata ugwem, mije eji eriọọn̄be ibe ke enyi mîkeke 
inye me emen Okaan̄-ene. 
9Eji kpebekọt itọn̄ Awaji isan̄a mije unwọọn̄ eji ekaan̄be me ibot kinyi me isi 
Awaji. 
10Eji ekisa otutuuk ejit kiji iriaak uriaak eririeen̄ mè ikarek ibe Awaji irọ inyi eji 
ekọt emun̄ enyi isi me isi, mè esa irek keya enyi enyi nteme eyi enyi ekakaan̄ge-
nu ofolek ichechieek enyi echieekbe. 
11Mgbọ yi, kè Awaji ogwu Nte kiji me lek kan̄, mè Okaan̄ kiji Jisọs isan̄a oniin̄ 
isibi, ubọk eji mêsabe inimun̄ enyi. 
12Kè Okaan̄-ene irọ inyi imumechieen̄ enyi ekaan̄be me lek otutuuk ene 
ikpọkpọ ikimin, mè ikeke inye, kubọk imumechieen̄ eji ekaan̄be me lek kinyi 
ominbe, mè ikeke inye. 
13Kè Okaan̄-ene isa me ikeyi irọ inyi enyi ekeke enye me ejit kinyi, mè ekup me 
mbuban, mè ekakaan̄ nrọ-nlọ geege me emen ugwem kinyi me isi Awaji ogwu 
Nte kiji, me mgbọ Okaan̄-ene Jisọs mônube, ọmọ mè ebi eyi kan̄. 

I Tes 4 

Ugwem òkineme Awaji 

1Me òta kan̄, bọn Nte n̄a, eji mîjeen̄ enyi ubọk enyi ebesa ikiluk ugwem òkineme 
Awaji, enyi ekekiluk si ikeya. Mgbọ keyi, eji ekisa me erieen̄ Okaan̄-ene Jisọs 
iriaak enyi, mè ikirọ enyi inye ibe enyi ekeluk si ugwem ya efo isi egak ikeya. 
2Mije, enyi mîriọọn̄ nteme eji enyibe enyi inan̄a me unye Okaan̄-ene Jisọs. 

3Îre nkeek Awaji ibe enyi esun̄ lek kinyi esese, mè esan̄a lek esan̄a me ugwem 
barabat. 
4Îre si nkeek Awaji ibe ene geelek ikween̄ itetet lek kan̄ ikaan̄ me oniin̄ òkakaan̄ 
ulibi, mè oniin̄ òkukup me mbuban. 
5Awaji ìkaweek ibe ene geege iyaka lek kan̄ inyi ijo ulọk eyi barabat kubọk ebi 
ekariọọn̄ge Awaji ekirọ. 
6Ìkaweek si ibe ene geege isa me ugwem barabat irọ ikeme ogwu ngwan̄ me 
emen kè Jisọs Karais. Kubọk eji ewuukbe lek itumu inyi enyi, mè itaba enyi ubọk 
me utọn̄, Okaan̄-ene môsulu ene geelek òrọrọ ojelek ijo inu keyi osusut. 

7Awaji ìkagwen eji ibe eji eneluk ugwem barabat. Ire, ìgwen eji ibe eji eneluk 
ugwem òkup me mbuban. 
8Eya orọ, ene geelek òjijit nteme keyi ìkajit ebilene, ìjit Awaji ogwu ònyinyi enyi 
Ekwukwu Mbuban kan̄. 
9Mgbọ yi, ìkayaka ìkup me uyọt ibe ene geege ige ikpa inyi enyi nteme ofolek 
ikakaan̄ imumechieen̄ ngwan̄ mè ngwan̄ me etete kinyi, mije, Awaji me lek kan̄ 
îwuuk lek ijeen̄ enyi ibe enyi ekemun̄ lek kinyi me chieen̄. 
10Me atikọ si, enyi mîmun̄ otutuuk ebi ìchechieek me lek kè Jisọs Karais me 
chieen̄ me otutuuk agan̄ Mesidonia. Ire, eji ekirọ enyi inye ibe enyi ekemun̄ ema 
me chieen̄ si efo isi egak ikeya. 
11Me otutuuk ugwem kinyi, ìkiweek iluluk ugwem esuuk esuuk, ikatap chieen̄ 
me lek inu ikarege enyi lek. Ikare si ebi ugbek, ìkisa ubọk kinyi ìsi ikwaan̄, inyi 
enyi ekekaan̄ inorie erie, kubọk eji ewuukbe lek itumu inyi enyi. 
12Sa me ikeyi, enyi mêkirọ otutuuk uyọrọlek kinyi me ekasage ìkpọ ene geege 
chieen̄, mè isa me ikeya ikaan̄ ulibi me isi ebi ekachieekge me lek kè Jisọs Karais. 

Inunu eyi Okaan̄-ene obokpọk inu 

13Bọn Nte n̄a, eji ekiweek ibe enyi eriọọn̄ otutuuk atikọ ofolek ebi ìkwakwaan̄, 
inyi enyi ekakifieek ejit kubọk ebi ofifi ife ebi ekakaan̄ge ikpọchieen̄ ekirọ. 
14Eji mîchieek ibe ke Jisọs îkwu, mè ikpọk ijomo me mkpa. Ikeya si, eji mîchieek 
ibe ke Awaji môria ebi geelek ìchechieek me lek kè Jisọs mè ikwaan̄, inyi egọọk 
Jisọs egbaan̄ enu mgbọ Jisọs môgwube ikom inu. 
15Igọọk me lek ikọ Okaan̄-ene me lek kan̄ otumube, eji ekitumu inyi enyi mgbọ 
keyi ibe ke ìkare eji ebi mêkupbe me ugwem ire Usen Okaan̄-ene môgwube 
ikom inu ebedasi ichichini ọmọ. Îre ebi ìkwakwaan̄ ebedasi ichichini ọmọ 
sabum ebi ìkup me ugwem. 
16Usen ya isire, Okaan̄-ene me lek kan̄ mônan̄a me emen inyọn̄ isibi. Mgbọ 
môkinan̄a isibi, ida ge môtaan̄ ukpo inyi ulook, ogwu ibot ebi osat mônyinyi ida, 
otita Awaji môkekitaan̄. Ebi ìchechieek me lek kè Jisọs Karais mè ikwu 
mênenidasi ijomo me mkpa. 
17Ema isijomo isan̄a, mênenikpulu eji, ebi mêkupbe me ugwem ire Usen ya, 
isan̄a mgbọ yaage isa isi ichichini melek kiban̄ me emen oduku inyọn̄, inyi eji 
egọọk esi echichini melek Okaan̄-ene me emen efet. Ikeya ke eji melek kan̄ 
ebeluk ire mgbọ ikakaan̄ge itata. 
18Eya orọ, ìkisa ikọ chi ìkat lek kinyi ejit. 

I Tes 5 

Ikukup me mbem-lek ire mgbọ Okaan̄-ene mônube 

1Bọn Nte n̄a, ìkakup me uyọt igege ikpa inyi enyi ofolek mgbọ, mè ìyaka ire ibot 
mgbọ, inu chi mômọnọbe irek, 
2mije, enyi me lek kinyi mîriọọn̄ ibe ke Usen Okaan̄-ene obokpọk inu ìbonu me 
uwuuk-lek kubọk ogwu inọ okinu me uwuuk-lek. 
3Mgbọ ebi ene mêkitumu ibe, “Eji mîkaan̄ esuuk! Eji mîkaan̄ utelelek!” mgbọ ya 
ke mfiat mè mkpa obonu inyi ema me uwuuk-lek kubọk uman otet nwa-owot. 
Kpunu ene geege me lek kiban̄ òbonwọnwọnọ. 
4Ire, enyi bọn Nte n̄a, Usen ya ìkponu enyi me uwuuk-lek kubọk ogwu inọ okinu, 
mije, enyi kpekup me emen udun. 
5Otutuuk kinyi ebi ìchechieek me lek kè Jisọs Karais ekup me emen utoon̄, mè 
ikije me utoon̄ ikarek. Eji kpekup me emen udun eririeen̄. 
6Eya orọ, eji ekalalaak, kubọk ebi ekariọọn̄ge Okaan̄-ene ekilaak. Kpan̄asi ikeya, 
eji ekup me ọkpọchieen̄, mè ekup si me mbem-lek mgbọ geelek. 
7Mije, ebi geelek ìkilalaak, ekilaak me eririeen̄, ebi geelek ìkinwọ miin̄ isa si, 
ekinwọ isa me eririeen̄. 
8Ire, eji ebi ìkije me ikarek, eji ekup me mbem-lek, mè emọnọ ichechieek melek 
imumechieen̄ kubọk nroon̄ akọn̄ eyi ekisa ikwek ejit, mè emọnọ ikpọchieen̄ eyi 
eji ekaan̄be me lek òjot òjot unyan̄a kiji eyi òkup me isi, kubọk okpibot akọn̄. 
9Awaji ìkagobo eji ibe eji enebọkọ osusut unaan̄-ejit kan̄. Ire, ìgobo eji inyi eji 
enekaan̄ unyan̄a enan̄a me lek Okaan̄ kiji Jisọs Karais, 
10ogwu òkwukwu mkpa me ibot kiji, inyi eji enegọọk ọmọ eluk ere mgbọ geelek, 
mè ìre eji ekukup me ugwem, mè ìre eji ekwukwu, mgbọ ọmọ mônube. 
11Eya orọ, ìkikat ebi melek kinyi ejit, mè ìkitap si ubọk ìbene ebi melek kinyi 
ìgwuun̄ me emen ichechieek, kubọk enyi ekirọ mgbọ keyi. 

Òta nteme mè amọn 

12Bọn Nte n̄a, eji ekibeek enyi ibe enyi esa ulibi ògbegbe enyi ebi ìkisi ikwaan̄ 
ikọ Awaji me etete kinyi, òrere ebi Awaji ogobobe ibe eketeme enyi nteme. 
13Ìkinyi ema ulibi òmimin ichit, mè ìkimun̄ ema me chieen̄, mije ikwaan̄ ema 
ekisi. Ìluk me esuuk melek ebi melek kinyi. 
14Bọn Nte n̄a, eji ekibeek enyi ibe, soso, ìtaba ebi geelek ìrere ugbek ubọk me 
utọn̄, mè ìkat ebi ukpook owot ejit. Ìtap ubọk ìnyi ebi ichechieek kiban̄ owọbe, 
mè ìkaan̄ ukarajit me lek ene geelek. 
15Ìmun̄ ibe ke ene geege ìkarọ ogwu ngwan̄ useen̄ ijo inu. Ire, me mgbọ geelek, 
ìkiben me ejit ikakaan̄ ata ejit me lek ebi melek kinyi mè ebi ofifi ife si. 
16Ìkinwọọn̄ unwọọn̄ mgbọ geelek, 

17mè ìkiriaak uriaak mgbọ geelek. 

18Ìkinyi Awaji itọn̄ me emen inu geelek òsisibi inyi enyi, mije, eyi ore inu Awaji 
okiweek me ubọk kinyi, enyi ebi ìrere ebi eyi Jisọs Karais. 
19Ikakput Ekwukwu Mbuban ibe ikasi ikwaan̄ kan̄. 

20Ikamọnọ nriran ebi eyi Awaji ekiben inyi enyi kubọk inu ikike. 

21Ire, ìwọlọ inu geelek ìkpọ, mè ìtet echi òrere atata me lek ìnye, 

22mè ìsan̄a lek kinyi me lek ijo inu geelek. 

23Kè Awaji me lek kan̄, ogwu òkinyi ene esuuk, isun̄ otutuuk lek kinyi me 
mbuban, me irọ inyi ekwukwu kinyi, mè ibot ejit kinyi, mè anam akpalek kinyi 
ikakaan̄ nrọ-nlọ geege me emen mgbọ Okaan̄-ene Jisọs Karais môgwube ikom 
inu. 
24Awaji ogwu ògwegwen enyi môrọ otutuuk inu chi ijot, mije, ọmọ îgbe utoon̄-
ejit, ọmọ ìkare ogwu ofiaan̄. 
25Bọn Nte n̄a, ìriaak Awaji me ibot kiji. 

26Ìtọp otutuuk bọn Nte kiji amọn ìnyi emi. Ìkat ema, mè itọp ema amọn me 
imumechieen̄. 
27Nsa erieen̄ Okaan̄-ene ibeek enyi, ikalọlọ ifufuk ikpa yi inyi otutuuk bọn Nte 
kiji enọ. 
28Atata nnwọn eyi Okaan̄ kiji Jisọs Karais ikup inyi enyi! 

II Tes 

II Tes 1 

1Emi Pọọlu mè Sailas mè Timọti ege ikpa etip yi ijet enyi ebi ntitiin̄ Awaji me 
ama Teselonaika, ebi ìrere ebi Awaji ogwu Nte kiji mè Okaan̄-ene Jisọs Karais 
ekaan̄be. 
2Atata nnwọn mè esuuk eyi Awaji Ute mè Okaan̄-ene Jisọs Karais ikup inyi enyi. 

Pọọlu îtọn̄ Awaji mè iriaak uriaak me ibot ebi Teselonaika 

3Bọn Nte n̄a, îgbe ibe eji eketọn̄ Awaji mgbọ geelek mije kinyi. Irọrọ ikeyi 
ìkpọkpọ itat, mije, ichechieek kinyi ìkpọkpọ ikimin, imumechieen̄ enyi ekaan̄be 
me etete kinyi si ìkpọkpọ ikimin. 
4Eya orọ eji ekisa enyi igugo lek inyi ntitiin̄ Awaji geelek, mije enyi ekatbe ejit, 
mè ikeke inye me ichechieek kinyi me emen otutuuk ntọ-mkpọ geelek òkinu 
inyi enyi, mè emen irọrọ ikeme geelek eyi ebi ene ekirọ ikeme enyi. 
5Ike enyi ekekebe inye me emen ufialek chi geelek, ìkijeen̄ ibe ke oyerebet 
Awaji ìre unen. Mije enyi ekekebe inye, Awaji îfuk enyi kubọk ebi ìgbegbe 
igọgọọk ikaan̄ uche me lek ugbana eyi mkpulu kan̄, eyi enyi ekibak me lek ibọkọ 
ufialek chi. 
6Awaji ìre ogwu òkirọ inu òtatat mgbọ geelek. Eya orọ, ogwu itap enyi ufialek 
me lek, Awaji môtap si ene ya ufialek me lek. 
7Enyi ebi ìkukup me emen ufialek mgbọ keyi, Awaji mônyi enyi melek kiji isiki-
efuuk me mgbọ Okaan̄-ene Jisọs môjebe melek ukan̄ òkisasak inan̄a me emen 
inyọn̄ isibi inu, ọmọ melek unye unye ebi osat kan̄. 
8Mgbọ ya, ebi ekariọọn̄ge Awaji, mè ebi geelek ekachieekge igbagban̄ utọn̄ me 
lek ata etip eyi Okaan̄-ene Jisọs, Okaan̄-ene môsulu ema osusut. 
9Okaan̄-ene môjijaka ema isi ire mgbọ ikakaan̄ge itata, mè ilap ema isan̄a me isi 
kan̄, inyi ema ekakaan̄ uche me lek ujamgbugbo mè unye kan̄. 
10Inu chi ìbomọnọ irek me usen Okaan̄-ene mônube inibọkọ itọn̄ me etete ebi 
kan̄, mè ibọkọ umin me etete ebi geelek ìchechieek me lek kan̄. Enyi si me otu 
ifuk ebi ìbenyi ọmọ umin mè inwọọn̄ ọmọ, mije, enyi mîchieek me lek ata etip 
kan̄ eyi eji elookbe enyi. 
11Eya orọ, eji ekiriaak uriaak mgbọ geelek me ibot kinyi ibe mè Awaji kiji irọ 
inyi enyi eluk ugwem ògbegbe igwen eyi îgwenbe enyi. Eji ekiriaak si uriaak ibe 
Awaji isa unye kan̄ irọ inyi ata ulọk geelek enyi ekaan̄be irọ iso, mè irọ si inyi 
inu geelek enyi ekirọ bak me lek ichechieek enyi ekaan̄be ije ijaan̄. 
12Mije, sa me ikeyi, erieen̄ Okaan̄ kiji Jisọs môbọkọ itọn̄ inan̄a me ugwem kinyi. 
Enyi si mêbọkọ itọn̄ me emen Okaan̄-ene inan̄a me lek atata nnwọn eyi Awaji 
kiji mè Okaan̄ kiji Jisọs Karais. 

II Tes 2 

Ogwu òfiat Ikan Awaji 

1Bọn Nte n̄a, òfo me lek inunu eyi Okaan̄ kiji Jisọs Karais obokpọk inu, mè 
chinichini eyi eji melek kan̄ ebegbaan̄ ichichini, eji ekibeek enyi ibe, 
2soso, ikagwat lek ìsisik ejit, mè ìfieek owot mije ukpatu eyi ekikpa ikana ibe ke 
usen Okaan̄-ene obonu îra inunu iraka. Ubọk geelek ekitumu ibe ke îre eji eben 
etip yi me nriran, mè ikijeen̄ si me ikọ otu, mè ige itap me ikpa iria ijet enyi, 
ikachieek! 
3Ikachieek ibe ene geege ifiaan̄ enyi, mije, usen ya ìkabonu, îtata mgbọ ikpele 
unye-ibot, mgbọ ebi ene mêkije ikeme Awaji ìdadasi ire. Emen mgbọ unye-ibot 
ya ke ogwu òfiat Ikan Awaji obosan̄a lek kan̄ isibi. Awaji îwuuk lek isun̄ ibe ke 
ọmọ môjijaka ene yi me ama yọk. 
4Ene yi môbene lek kan̄ ifo inyọn̄, mè ikije ikeme inu geelek ebi ene ekitọbọ 
ebum inyi mè ikimọnọ kire Awaji kiban̄. Sa me ibene-lek yi, ene yi môraka inin̄ 
emen Uwu Mbuban isi isiki ikweek, mè ikitumu ibe ke ọmọ me lek kan̄ ore 
Awaji. 
5Ìre enyi kpeyaka ikeek ibe ke nkitumu ikọ yi inyi enyi mgbọ ngọọkbe enyi 
ikup? 
6Enyi me lek kinyi mîriọọn̄ inu òtetet ene yi ikaan̄, inyi ikakọt ìsan̄a lek kan̄ ìsibi 
mgbọ keyi mege ire mgbọ mgbọ kan̄ môrebe. 
7Mgbọ keyi, unye ya eyi òkirọ inyi ebi ene ekefiat Ikan Awaji ọmọ òwa 
onween̄be lek ilet ikup ikisi ikwaan̄ me linyọn̄ keyi. Ire, îkaan̄ ogwu òkikpukput. 
Unye ya ìkpokọt isan̄a lek kan̄ isibi mege ire mgbọ Awaji môsan̄abe ogwu 
òkikput ọmọ ya isan̄a. 
8Mgbọ ya ke ogwu òfiat Ikan Awaji ya me lek kan̄ obosan̄a lek kan̄ isibi. Ire, 
Okaan̄-ene Jisọs isinu, môsa efet otu kan̄ ikpan̄ ene ya, mè isa ikpele utoon̄ kan̄ 
ifiat unye ene ya mè ubọk ikwaan̄ ene ya isan̄a kpai. 
9Ogwu òfiat Ikan Awaji ya ìbonu me unye eyi Yọk, mè ikirọ owuwa inu 
ukechieen̄, mè ofiaan̄ ofiaan̄ inu ijejeen̄, mè ataak ataak inu ukpook òkup esese 
esese. 
10Môsa ikpak ikpak lek ataak geelek ifiaan̄ ebi Awaji osun̄be ibe echechep. Ife 
chi ebechep, mije ema ekachieekge imama atikọ eyi Awaji, eyi mesabe inyan̄a 
ema isibi. 
11Mije ema ejitbe atikọ yi, Awaji îtap ema ikpele welewele, inyi ema ekechieek 
ikọ ataak geelek ene geelek otumube inyi ema. 
12Sa me ikeyi, otutuuk ebi ìkinwọọn̄ irọrọ ijo inu, mè ijit ichechieek me lek atikọ 
Awaji, Awaji môtip ema oyerebet. 

Îgbe ibe ebi Awaji ogobobe ekeke enye 

13Ire, bọn Nte n̄a ebi Okaan̄-ene omabe, îgbe ibe eji ekenyi Awaji itọn̄ mgbọ 
geelek mije kinyi. Awaji ìgobo enyi bene me ibebene, inyi enyi enechieek me lek 
atikọ kan̄, mè Ekwukwu Mbuban isan̄a enyi isun̄ esese inyi ọmọ, mè ọmọ isa me 
lek inu chi inyan̄a enyi isibi. 
14Îre ata etip eji elookbe enyi ke Awaji osa igwen enyi itap me emen unyan̄a yi, 
inyi enyi enegọọk ekaan̄ irek me emen ujamgbugbo eyi Okaan̄ kiji Jisọs Karais. 
15Eya orọ, bọn Nte n̄a, ìkeke ìnye, mè ìtet otutuuk atikọ cha, echi eji ejeen̄be enyi 
me ikọ otu mè echi eji egebe me ikpa ijet enyi ìnye. 
16Kè Okaan̄ kiji Jisọs Karais me lek kan̄, mè Awaji ogwu Nte kiji, ogwu òmun̄ eji 
me chieen̄, mè isa atata nnwọn kan̄ inyi eji ukarajit eyi ikakaan̄ge itata, mè irọ 
inyi eji ekaan̄ atata ikpọchieen̄ me lek kan̄, 
17ikat enyi ejit, mè itap enyi efuuk me owot me emen ata inu geelek enyi ekirọ, 
mè ata ikọ geelek enyi ekitumu! 

II Tes 3 

Mbeek uriaak Pọọlu obeekbe 

1Bọn Nte n̄a, me ikakana ikọ n̄a igwook, ǹkibeek enyi ibe, ìriaak uriaak me ibot 
kiji, inyi ikọ Okaan̄-ene igwat lek ikana ere geelek, mè ebi ene enyi si ikọ yi umin 
kubọk enyi enyibe. 
2Ìriaak uriaak si ibe Awaji inyan̄a eji me ubọk ebi ikpak mè ebi ijo ife, mije, ìkare 
otutuuk ene echieek me lek kè Jisọs Karais. 
3Ire, Okaan̄-ene ìre ogwu atikọ. Ọmọ môtap enyi efuuk me emen, mè ibem enyi, 
inyi enyi ekanin̄ me ubọk ogwu ochicha, òrere Yọk. 
4Eji mîtoon̄ ejit ibe ke Okaan̄-ene môrọ inyi enyi ekerọ inu geelek eji ebe enyi 
erọ, mè ekerọ si ikeya efo isi. 
5Kè Okaan̄-ene isa ejit kinyi ifo lek imumechieen̄ eyi Awaji okaan̄be me lek 
kinyi, mè ukarajit eyi Karais okinyi. 

Irọrọ ikwaan̄ îkup me uyọt, irere ugbek ìkanwọn 

6Bọn Nte n̄a, eji mîsa me erieen̄ Okaan̄-ene Jisọs Karais inyi enyi ida ibe, ìkpebe 
lek kinyi me lek bọn Nte geelek ìrere ugbek, ebi kpekirọ orọmijọn̄ eyi enyi 
ekween̄be me ubọk kiji, òrere ikekisi ikwaan̄. 
7Enyi me lek kinyi mîriọọn̄ ibe ke îgbe ibe enyi ekekpọ inu me ubọk kiji erọ. Eji 
kpere ebi una ifi mgbọ eji egọọkbe enyi ikup. 
8Eji kpebọkọ ene geege inorie irie me eji ekakpege ewe. Kpan̄asi ikeya, eji ekisi 
ikwaan̄ eririeen̄ mè ikarek, mè ikikwukwulu ikeya isa ikikpukpo lek kiji, inyi eji 
ekaben ufialek kiji ìnikeme ene geege me etete kinyi. 

9Ìkare ibe ke eji kpegbe ebi enyi mekpọbe owot ke eji ebak me lek ikikpọ lek 
kiji. Ire, eji erọ ikeya, inyi enyi ekpọ inu me ubọk kiji erọ. 
10Eya orọ, mgbọ eji egọọkbe enyi ikup, eji mînyi enyi ikan ibe, “Ene geelek 
ikasige ikwaan̄, ikarie inorie!” 
11Eji etumu ikọ yi, mije, eji mînọ ibe ke usini kinyi ìre ugbek, kpekirọ inu geege 
igak ijeje ikana ikikpa ene. 
12Eji mîsa me erieen̄ Okaan̄-ene Jisọs Karais inyi ojelek ife ìkup ikeya ida, mè 
itaba ema ubọk me utọn̄ ibe egele lek egwook, mè esi ikwaan̄ ekesa ekpọ lek 
kiban̄. 
13Bọn Nte n̄a, ikachieek ibe efuuk ita enyi me owot irọrọ ata inu. 

14Ikaan̄ ene geelek òjijit irọrọ inu eji egebe inyi enyi me emen ikpa yi, ìgwuun̄ 
chieen̄ me lek ene ya. Ikachieek ibe ene ya igọọk enyi igbaan̄ irọ inu geege, inyi 
esip itet ene ya. 
15Ire, ikamọnọ ene ya kubọk ogwu ochicha. Kpan̄asi ikeya, ìtaba ọmọ ubọk me 
utọn̄ kubọk gwun̄ Nte kinyi. 

Òta amọn Pọọlu otọpbe ebi Teselonaika 

16Mgbọ yi, Okaan̄-ene me lek kan̄, ogwu òkinyi ene esuuk, inyi enyi esuuk me 
oniin̄ kinyi geelek me mgbọ geelek! Okaan̄-ene ikup inyi enyi otutuuk ene! 
17Emi, Pọọlu nsa ubọk n̄a gaalek ige amọn keyi. Eyi ore iman̄ òriọọn̄ n̄a me emen 
ikpa n̄a geelek. Ikeyi ke nkige ikpa n̄a geelek. 
18Atata nnwọn eyi Okaan̄ kiji Jisọs Karais ikup inyi enyi otutuuk ene! 

I Timọti 

I Timọti 1 

1Emi Pọọlu, ogwu òrere ogwu otuchieen̄ kè Jisọs Karais inan̄a me ida eyi Awaji 
Ogwu Unyan̄a kiji, mè Jisọs Karais ogwu eji ekaan̄be ikpọchieen̄ me lek, 
2emi nge ikpa etip keyi ijet owu Timọti, atata gwun̄ n̄a me oniin̄ ikọ Awaji. Atata 
nnwọn mè nsan mè esuuk eyi Awaji Ute mè eyi Jisọs Karais Okaan̄ kiji ikup inyi 
owu. 

Nteme ofolek ebi ìkijeen̄ nlilọ ijejeen̄ 

3Îkaan̄ ebi ife ge ìkup me Efesọs ikijeen̄ nlilọ ijejeen̄. Eya orọ, ike ntumube inyi 
owu mgbọ ya mbasi Mesidonia, kup me Efesọs, inyi ògban ife cha, inyi ekayaka 
ìjeen̄ nlilọ inu cha. 
4Tumu nyi ife cha ibe etele urọk cha ikakaan̄ge ibot, mè ujọn̄ọ mfufuk owot 
iman cha ema ekifiat mgbọ kiban̄ ikijeen̄, mije, îre ifan̄a ifan̄a gaalek ke inu chi 
okitap me etete ebi ene, ìkakijeen̄ ene nkeek Awaji. Ekisa me ichechieek gaalek 
iriọọn̄ nkeek Awaji. 
5Inu òrọrọ mbe owu ògban ife cha ìre, inyi ebi ene ekọt esa me ejit ikakaan̄ge 
ofiaan̄ geege me emen, mè atata ichechieek eyi kpunube wọlọwọlọ geege me 
emen, emun̄ ebi melek kiban̄ me chieen̄, me ekiket kiban̄ ikafieekge ema ikọ 
geege. 
6Usini ene mîkpọ chieen̄ ilọ me lek inu chi, mè inan̄a igọọk ikisi itumu burubut 
ikọ ikakupge me lek inu geege. 
7Ema ekiweek irere ebi ìkijeen̄ Ikan Awaji, ire, ema kperiọọn̄ inu ema ekitumu. 
Ikan cha si ema ekirọ kubọk ema erọriọọn̄ igana, ema kpekọkọt igobo itet. 

Inu ebak me lek inyi Ikan kè Mosis 

8Eji mîriọọn̄ ibe ke Ikan kè Mosis ìre inu ònwọnwọn, mè ire ebi ene isun̄ Ikan 
cha kubọk Awaji oweekbe ibe esun̄. 
9Eji mîriọọn̄ si ibe ke kpebak me lek ebi ata irọrọ inyi Ikan cha; ke enyi Ikan cha 
ibak me lek ebi ìkifiat Ikan mè ebi unye-ibot, mè ebi kpekitet ukpook Awaji, mè 
ebi ijo ubọk irọrọ, mè ebi ekatanage me isi Awaji, mè ebi kpekisa inu eyi Awaji 
igwen inu geege, mè ebi ìkikpan̄ ebi ute mè ebi uga, mè ebi geelek ìkikpan̄ ene, 
10mè ebi barabat, mè ebirieen̄ ìkilaak ebirieen̄ ogbo kiban̄, mè ebi geelek 
ìkichiin̄ ene isa irọ usun̄, mè ebi ataak, mè ebi ìkinyan̄a ibot isan̄a mè ikan̄ ataak, 
mè ebi ìkije ikeme ata ijejeen̄ geelek eyi Awaji. 
11Ata ijejeen̄ chi ìre echi òkup me emen ata etip eyi ujamgbugbo, eyi Awaji ogwu 
òkaan̄ itọn̄ osabe itap emi me ubọk ibe emi ǹtumu ǹsibi. 

Pọọlu îtọn̄ Awaji mije atata nnwọn kan̄ 

12Nsa itọn̄ inyi Jisọs Karais Okaan̄ kiji ogwu òmumun̄ ibe ke emi mgbe, mè igobo 
emi, mè inyi emi unye ibe emi ǹnensi ikwaan̄ ǹnyi ọmọ. 

13Me mgbọ òraraka, nkitumu ijo ikọ ibak Okaan̄-ene Jisọs, mè ikirọ ikeme ọmọ, 
mè ikirọ ọmọ inu esip. Ire, Awaji îkaan̄ emi ejit nsan me lek, bak me lek, inu chi 
nrọbe, ǹrọ me nkariọọn̄ge, mije, me mgbọ ya, ǹkachieek ibe ke Jisọs ore Karais 
ya. 
14Okaan̄ kiji oneninyi emi atata nnwọn kan̄ òjot òjot, mè inyi emi ichechieek mè 
imumechieen̄ eyi òkup me emen kè Jisọs Karais. 
15Eyi ekitumu ibe ke Jisọs Karais ìnu me linyọn̄ ineninyan̄a ebi ijo, ikọ ya ìre 
atalek atikọ, mè ire si ikọ ògbegbe ibe otutuuk ene echieek, mè ebọkọ etap. Emi 
mfieek ichit me etete otutuuk ebi ijo. 
16Mije keyi ke Awaji oto emi nsan, inyi Jisọs Karais isa emi ya ogwu òfefieek 
ichit me etete ebi ijo, ijeen̄ ebilene inu ofolek ujọn̄ọ ukarajit kan̄. Sa me ikeyi, 
ebi geelek mêchieekbe me lek kan̄ mè ikaan̄ ugwem ikakaan̄ge itata, mêkween̄ 
inu inan̄a me lek n̄a. 
17Umin mè itọn̄ ikup inyi Awaji ogwu òrere Ubọọn̄ eyi mgbọ geelek, ogwu 
kpokwube, ogwu chieen̄ ebilene ìkakimun̄, ogwu ọmọ gaalek orebe Awaji, ire 
mgbọ geelek, mgbọ geelek! Ikup ikeya! 
18Timọti, gwun̄ n̄a, ǹkinyi owu nteme keyi igọọk me lek nriran ebi eyi Awaji 
ebenbe ibak owu, mije, ire orọ inu etumube me nriran ya, owu môtim ata etim 
inyi Awaji, 
19mè ikeke inye me emen ichechieek. Ejit kwun̄ si ìkpofieek owu ikọ. Usini ene 
òwa ebi ekagban̄ge utọn̄ me lek inu ejit kiban̄ okitọ inyi ema. Sa me ikeya, 
ichechieek kiban̄ me lek Awaji îjijaka. 
20Usini me lek ife cha ìre Ameniọs mè Alikisenda. Nkana ife chi ene iba itap me 
ubọk Yọk, inyi isulu ema osusut, inyi ema ekayaka ìtọ Awaji ubọk me isi. 

I Timọti 2 

Ubọk ògbegbe ibe ekerọ inu me ntitiin̄ Awaji 

1Me adasi irek, ìkiriaak uriaak, mè ìkibeek mbeek me ibot otutuuk ene. Ìkiriaak 
Awaji ibe irọ ene nsan, mè ìkinyi ọmọ itọn̄ me ibot otutuuk ene. 
2Ìkiriaak uriaak si me ibot ebi ubọọn̄ mè ebi geelek ìkup me ibot mkpulu, inyi 
eji eluk me esuuk mè utelelek me òjot òjot ukpook Awaji, mè ekeluk ugwem 
òkakaan̄ ulibi me oniin̄ geelek. 
3Eyi ìre inu ònwọnwọn, mè ineme Awaji Ogwu Unyan̄a kiji, 

4ogwu òweweek ibe otutuuk ene ekaan̄ unyan̄a, mè eriọọn̄ atikọ kan̄. 

5Awaji ge gaalek okup, ogwu nteek ge gaalek si okup ikiteek nteek me etete 
Awaji melek ebilene. Ene ya ìre ogwu enerieen̄ Karais Jisọs, 

6ogwu òsasa lek kan̄ irọ inu inwene ibot inyi otutuuk ebilene. Eyi onenire inu 
ata-ikọ eyi ònunu me ata mgbọ, inirọ inyi ebi ene eriọọn̄ ibe ke Awaji ìkiweek 
inyanyan̄a otutuuk ebilene isibi me emen ijo inu. 
7Etip yi ke Awaji ogwen emi isa irọ ogwu otuchieen̄ kè Karais, ibe emi ǹsi ǹlook 
ǹkana me ere geelek, mè ǹsi ǹjeen̄ ebi ekarege ebi Ju ata etip eyi ichechieek mè 
atikọ. Ǹkakan̄ ataak ìnyi enyi, ǹkitumu atikọ. 
8Me ere geelek enyi etitiin̄be ikitọbọ ebum inyi Awaji, ǹkiweek ibe ebirieen̄ 
ekeriaak uriaak. Ebirieen̄ chi mêre ebi ìtatana me isi Awaji, kpebekaan̄ unaan̄-
ejit mè ibaak geege me ejit. Ema mêkibene ubọk kiban̄ òkup mbuban ifo inyọn̄ 
mgbọ ekiriaak uriaak. 
9Ǹkiweek si ibe ebibaan̄ ekesa inu echi ekem ekem otu ewe ebala lek kiban̄ me 
ubọk ògbegbe mè inwọn mè ijaan̄. Mbala-lek kiban̄ ikare ikpakpa ojelek ijeek 
ebi òje oyet ekikpa, mè isasa alata araran̄, mè ewuuk unye otu ewe, mè unye 
otu ewe ekwut mè ofọnti ibala lek. 
10Ire, mbala-lek kiban̄ ìbore isisi ata ikwaan̄ echi ògbegbe ibe ebibaan̄ ebi 
ìchechieek me lek Awaji ekesi. 
11Enenwaan̄ geelek isiki ibot, mè ikiriaan̄ ere ikween̄ inu me emen uwu ntitiin̄ 
Awaji. 
12Ǹkanyi enenwaan̄ geege irek ibe ijeen̄ ikọ Awaji, mè ìyaka ire ibe ikitọ ikọ inyi 
ebirieen̄. Inu òkukup inyi enenwaan̄ ìre irariaan̄ ere ikigban̄ ikọ gaalek, 
13mije, Awaji ìdasi irom Adam sabum Îfu. 

14Ofifi kan̄, ìkare Adam ke Yọk ofiaan̄, îre Îfu ogwu enenwaan̄ ke îfiaan̄, inanan̄a 
irọn̄ inin̄ me ijo inu. 
15Ire, Awaji mônyan̄a ogwu enenwaan̄ inan̄a me lek Gwun̄ ya emanbe, mè ire 
ogwu enenwaan̄ ya ichieek me lek kè Jisọs Karais, mè ikeke inye me ichechieek 
ya mè imumechieen̄, mè itana me isi Awaji mgbọ geelek, mè ikisun̄ lek kan̄ ubọk 
ògbegbe. 

I Timọti 3 

Nteme ofolek ebi ìkikpọ chieen̄ me ntitiin̄ Awaji 

1Ene geelek òbeben me ejit irere ogwu òkpọ chieen̄ me ntitiin̄ Awaji, ene ya 
îweek ata ikwaan̄ òkakaan̄ umin. Eyi ìre atalek ikọ ògbegbe ibe etoon̄ ejit me 
lek. 
2Ogwu òkpọ chieen̄ me ntitiin̄ Awaji ìbore ogwu ikakaan̄ge nrọ-nlọ geege eyi 
ebi ene mêkisa itumu ijo usem ibak ọmọ. Ìbore si ogwu òkaan̄ nwa ge gaalek, 
mè ire ogwu òkirọ inu esuuk esuuk, mè ogwu òkikọt itet lek kan̄ ikaan̄, mè ogwu 
ebi ene ekinyi ulibi, mè ogwu òkima ibọbọkọ ebi ichen itap, mè ire si ogwu 
òrọriọọn̄ ijeen̄ ikọ Awaji. 



2142 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

3Ìkabore ogwu òkimalek inwọ miin̄, ìkabore si ogwu afa. Ire, ìbore ogwu òkisiki 
lek, mè ikirọ inu esuuk esuuk. Ìkpore ogwu òkibaak ibaak, ìkpore si ogwu òkima 
ikpoko. 
4Ogwu òkpọ chieen̄ me ntitiin̄ Awaji môre ogwu òkiriọọn̄ ubọk ikpulu uwu kan̄ 
ijaan̄, mè ikikọt itet nsabọn kan̄, inyi ekesiki ibot enyi ọmọ, mè ekelibi ene me 
oniin̄ geelek. 
5Mije, ire ene ìkakọt ìkpulu uwu kan̄ ìjaan̄, ìre ìbojeje ikọt ikpọ chieen̄ me lek 
ntitiin̄ Awaji? 
6Ogwu òkpọ chieen̄ me ntitiin̄ Awaji ìkpore ogwu òchechieek me lek kè Jisọs 
Karais ayaya, inyi ikagumu lek, mè ìsa me ikeya ìnan̄a ìrọn̄ ìnin̄ me emen itip-
oyerebet yaage Awaji otipbe Yọk. 
7Ọmọ môre ogwu ebi ekarege ebi ntitiin̄ Awaji ekinyi ulibi, inyi ikabọkọ itiik-
otu melek esip me ubọk ebi ene, mè ìsa me ikeya ìrọn̄ ìnin̄ emen ufe eyi Yọk. 

Nteme ofolek ebi ntap-ubọk me ntitiin̄ Awaji 

8Ebi ntap-ubọk me ntitiin̄ Awaji si mêre ebi ebi ene ebekinyi ulibi, mè ire si ebi 
ofiaan̄ geege ikakupge me emen. Kpebere ebi ìkimalek inwọ miin̄, kpebere si 
ebi ìkinwe chieen̄ inin̄ lek ikpoko ngan. 
9Ema mêre ebi ìtetet udọk udọk atikọ eyi ichechieek ema echieekbe me lek kè 
Jisọs Karais inye, me ejit kiban̄ ikafieekge ema ikọ geege. 
10Sabum ebemọnọ ema me lek ikwaan̄, mêdadasi itọ ema ikpọ. Ire kpunu nrọ-
nlọ geege me ugwem kiban̄, emọnọ ema. 
11Ikeya si, ebi nwa kiban̄ mêre ebi ìgbegbe ulibi. Kpebere ebi ìkikpa ene, 
kpebere si ebi ìkinaan̄ ejit. Ebere ebi ìkirọ inu esuuk esuuk, mè ire si ebi ekitoon̄ 
ejit me lek, me inu geelek ema ekirọ. 
12Ogwu ntap-ubọk me ntitiin̄ Awaji môre ogwu òkaan̄ nwa ge gaalek, mè 
ikikpulu nsabọn kan̄ mè uwu kan̄ ijaan̄. 
13Ebi ntap-ubọk geelek ìsisi ikwaan̄ kiban̄ ijaan̄ mêkaan̄ irek umin me emen 
ntitiin̄ Awaji. Mije keyi, otu kiban̄ môninye itutumu ikọ ofolek ichechieek kiban̄ 
me emen kè Jisọs Karais. 

Ikpele nlelet inu eyi Awaji ochilibe 

14Ǹkikpọ chieen̄ ibe, me ikafiin̄ge mgbọ, ke mânu inikpọ owu. Ire, ǹkige ikpa 
keyi ijet owu inyi, 
15ire ǹkagwat lek ìnu, owu môriọọn̄ ubọk ògbegbe ibe ebi ene ekesun̄ lek kiban̄ 
me ototun̄ ukan̄ eyi Awaji. Ototun̄ ukan̄ eyi Awaji ìre ogbo ntitiin̄ eyi Awaji ogwu 
òkup me ugwem, mè ire si ọdọ mè atà òkibeme atikọ eyi Awaji. 
16Me atikọ, nlelet inu eyi echilibe ijeen̄ eji ofolek irọriọọn̄ Awaji îdọk enenen. 
Nlelet inu yi ìre ikeyi: Karais înu me linyọn̄ me akpalek ebilene, Ekwukwu Awaji 
îjeen̄ ibe ke kpunu nrọ-nlọ geege me emen kan̄, ebi osat Awaji mîmun̄ ọmọ, ebi 

kan̄ mîtumu ọmọ isibi me ido geelek, ebi linyọn̄ mîchieek me lek kan̄, Awaji îben 
ọmọ ifo emen inyọn̄ isi itap me ujamgbugbo. 

I Timọti 4 

Nteme ofolek nlilọ ijejeen̄ 

1Ekwukwu Mbuban îtumu isibi ibe, me òta mgbọ, ke usini ebi ìchechieek me lek 
kè Jisọs Karais mêyaka ichechieek kiban̄ ito, mè ikana igọọk ekwukwu echi 
ofiaan̄, mè ijejeen̄ echi ijo erumun̄ okijeen̄. 
2Ijejeen̄ chi ìboje me otu ebi ofiaan̄ ebi ìkirọ kubọk ema ìre ebi atikọ. Ejit ife chi 
ìkpọkpọ inye kubọk inu esabe nkọm-ochichim ukan̄ otetbe iren̄e iwọp ikpan̄, 
mije, ema kpeyaka ikikọt iriọọn̄ inu òtatat mè eyi òlọlọ. Eya orọ, ema ikefafiaan̄ 
ene ubọk geelek, ejit kiban̄ ìkakifieek ema ikọ kubọk ge. 
3Ema ekijeen̄ ebi ene ibe ekayaka ìdo nwa, ekayaka ìbat olom, mè ekayaka ìrie 
usini inorie ebi ene ekirie, inorie Awaji orombe ibe ebi geelek ìchechieek me 
lek kan̄, mè iriọọn̄ atikọ kan̄ ekerie, mè enyi ọmọ itọn̄. 
4Inu geelek Awaji orombe ìre inu ònwọnwọn, kpunu geege ebefifiin̄. Otutuuk 
ìre inu ebebọbọkọ, mè inyi Awaji itọn̄, 
5mije, ikọ Awaji mè itọn̄ eji enyibe Awaji îrọ inyi inorie ya ikup me mbuban, mè 
igbe inu eberie. 

Ata gwun̄ ikwaan̄ kè Jisọs Karais 

6Ire onyi bọn Nte kiji ìkup me ere ya otutuuk nteme chi, owu môre ata gwun̄ 
ikwaan̄ kè Jisọs Karais, mè ire si ogwu ekpukpobe isibi igọọk me atikọ eyi oniin̄ 
ikọ Awaji melek ata ijejeen̄ eyi owu me lek kwun̄ okigọọk. 
7San̄a lek kwun̄ me lek mfufuk echi ìkakinyi Awaji umin. Kikween̄ iluluk ugwem 
òkinyi Awaji umin. 
8Irọrọ inu ekisa ikpọk, inyi anam akpalek ene inye, înwọn. Ire, irọrọ inu ike 
Awaji oweekbe onwọn ichit me oniin̄ geelek, mije, môtap ubọk inyi ene me 
ugwem keyi, mè itap si ubọk inyi ene me ugwem òkinu me isi. 
9Ikọ keyi mbatumu ìre atalek ikọ eyi ògbegbe ibe ebọkọ otutuuk etap. 

10Eji ekikwukwulu mè ikibọkọ ufialek mije eji ekikpọ chieen̄ me lek Awaji ogwu 
òkup me ugwem, ogwu òrere ogwu Unyan̄a inyi otutuuk ebilene, ògak ge ebi 
geelek ìchechieek me lek kan̄. 
11Kiteme ebi ene nteme, mè kijeen̄ ema ibe ekerọ inu chi. 

12Kachieek ibe ene geege ikpọ owu chieen̄ isiki, mije orebe sọntiik gwun̄. Ire, 
luk ugwem eyi ebi ìchechieek me lek kè Jisọs Karais mêsabe ikikween̄ inu ofolek 
otu itumu-ikọ, mè ubọk irọ-inu, mè imumechieen̄, mè ichechieek, mè iluluk 
ugwem eyi nrọ-nlọ ikakupge me emen. 

13Sa mgbọ kwun̄ mè efuuk kwun̄ kifuk Ikpa Mbuban nyi ebi ene, mè kitumu ikọ 
Awaji, mè kijeen̄ si ikọ Awaji mege ire mgbọ mânube. 
14Gbala chieen̄ kpọ uche eyi Ekwukwu Mbuban onyibe owu inan̄a me otu ebi 
nriran, mgbọ ebi ugane ntitiin̄ Awaji etoon̄be owu ubọk me ibot. 
15Gwuun̄ chieen̄ kirọ inu chi, mè sa otutuuk lek kwun̄ nyi, inyi ene geelek imun̄ 
ubọk owu okije ifo isi. 
16Gbala chieen̄ kpọ lek kwun̄ mè inu okijeen̄, mè nye lek kirọ ikeya fo isi, mije, 
ire okirọ ifo isi, Awaji môsa me ikeya inyan̄a owu, mè inyan̄a si ebi geelek 
ìkigban̄ ikọ kwun̄. 

I Timọti 5 

Ubọk ebekikpọ chieen̄ me lek ebi ntitiin̄ Awaji: 

1. Ugane mè nsabọn, ebirieen̄ mè ebibaan̄ 

1Kakigana ikọ ìnyi ebi ugane ebirieen̄, kitumu ikọ ususuk nyi ema geelek kubọk 
ìre nte kwun̄. Mọnọ ebi nsabọn irieen̄ kubọk ebi ngwan̄ kwun̄ ebirieen̄. 
2Mọnọ ebi ugane ebibaan̄ kubọk ebi nga kwun̄, mè mọnọ si ebi nsabọn ibaan̄ 
kubọk ebi ngwan̄ kwun̄ ebibaan̄, kakaan̄ ijo ulọk geege ofolek kiban̄ me ejit 
kwun̄. 

2. Ebi nwakpa 

3Sa ulibi ògbegbe nyi ebi nwakpa geelek ekakaan̄ge ebi ìkikpọ ema chieen̄ me 
lek. 
4Ire nwakpa ikaan̄ bọn mè ìre bọn bọn, nsabọn cha ekpukpo ebi ìsasa ema inu 
inyọn̄, kubọk ebi ìsasa ema inu inyọn̄ ekpukpobe ema, mè esa me ikeya edasi 
ebene me uwu kiban̄ ekerọ inu ichechieek kiban̄ okido ibe ema erọ enyi ebi uwu 
kiban̄. Eyi ìre inu Awaji okiweek. 
5Nwakpa geelek ikakaan̄ge ogwu òkikpọ ọmọ chieen̄ me lek ìkitoon̄ ejit me lek 
Awaji, mè ikiriaak uriaak ibeek ntap-ubọk me ubọk Awaji eririeen̄ mè ikarek. 
6Ire, nwakpa geelek òsasa lek kan̄ inyi utop linyọn̄ mè ubene ugwem, nwakpa 
keya ìkwukwu isan̄a, ubọk geelek îkupbe me ugwem. 
7Nyi otutuuk ene nteme keyi, inyi ema ekerọ inu òtatat, mè otu ene ikakire ema 
lek. 
8Ene geelek ikakpọge chieen̄ me lek ebi uwu kiban̄, ògak ge ebi ototun̄ ukan̄ kan̄ 
gaalek, ene ya îjit ichechieek îchieekbe me lek kè Jisọs Karais. Ene ya si îfieek 
igak ogwu ikachieekge me lek Awaji. 
9Kamọnọ nwakpa geege ìtap me otu ifuk ebi nwakpa, îtata ìkakan iraka akọp 
acha gweregwen, mè ire ogwu ikatelege ogwu olom, mè ìsi ugan. 
10Isan̄a me ikeya, nwakpa ogwu ebetap erieen̄ môre si ogwu eriọọn̄be mije ata 
ubọk ikwaan̄ kan̄, kubọk ikwaan̄ ikpọkpọ ebi bọn isibi me ubọk ògbegbe, mè 



2145 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

isasa ata ubọk ibọkọ ebi ichen itap me uwu kan̄, mè igwọgwọk ukot ebi ntitiin̄ 
Awaji, mè itatap ubọk inyi ebi ìkup me emen ufialek, mè irọrọ inu geelek òrere 
ata inu me otutuuk ugwem kan̄. 
11Ire, ebi nwakpa geelek ekarege ebi ugane, kafuk ìtap me otu ifuk ebi nwakpa, 
mije, ulọk olom isimin me emen kiban̄, ema mêsi ibat olom, mè itele Karais 
ogwu ema echieekbe use isisi ikwaan̄ inyi me otutuuk ugwem kiban̄. 
12Sa me ikeya, Awaji môtip ema oyerebet, mije ema efiatbe use ya ema 
echieekbe me ibebene mgbọ etapbe ema me otu ifuk ebi nwakpa. 
13Ìkarere eya gaalek, ema mêkọt ikana ugbek, mè ikijijen̄e isotu uwu ene. Isan̄a 
me lek irere ugbek, ike ekijijen̄e ikana cha, mêkikpa ene, mè ikitap chieen̄ me 
lek inu ebi ofifi ene, mè ikitumu ikọ ikagbege ibe etumu. 
14Eya orọ, nteme n̄a ìre, ogwu nwakpa geelek ikarege ugane, isi ikaan̄ olom, mè 
imaan̄ bọn, mè ikpọ chieen̄ me lek uwu kan̄, inyi ogwu ochicha ya ikasa me lek 
kan̄ ìkaan̄ inu ìbosa itumu eji ifiat. 
15Îkaan̄ usini ojelek ebi nwakpa chi ebi ìwuwuuk lek inan̄a irọn̄, mè ikana igọọk 
Yọk. 
16Ire enenwaan̄ geelek òchechieek me lek kè Jisọs Karais ikaan̄ ebi nwakpa me 
ototun̄ ukan̄ kiban̄, ogwu enenwaan̄ ya ikikpọ chieen̄ me lek ebi nwakpa kecha, 
mè ufialek keya ikakeme ebi ntitiin̄, inyi ebi ntitiin̄ ekọt ekpọ chieen̄ me lek ebi 
nwakpa ebi kpekaan̄ ebi ìbekikpọ ema chieen̄ me lek. 

3. Ebi ugane ntitiin̄ Awaji 

17Ebi ugane ntitiin̄ geelek ìsisi ikwaan̄ kiban̄ ijaan̄, îgbe ibe ekpe ema mkpukpe 
kiban̄ irek iba, mè enyi ema ulibi si irek iba, ògak ge ebi ikwaan̄ kiban̄ orebe 
itutumu ikọ Awaji mè ijejeen̄ ikọ Awaji, 
18mije, ege me Ikpa Mbuban ibe, “Katobo otu eriembuuk ìchit me mgbọ îkijak 
mfufe isan̄a me lek akpa,” mè ige si ibe ke ogwu òsi ikwaan̄ îgbe ibọbọkọ 
mkpukpe ubọk ikwaan̄ kan̄. 
19Kagban̄ ikọ geege etumube ikeme ogwu ugane ntitiin̄ geege, îtata ebi ata-ikọ 
iba mè ìre ita enenirọ ikọ ya ijot. 
20Ire ogwu ugane ntitiin̄ irọ ijo inu, kup me isi otutuuk ebi ntitiin̄ Awaji gana ikọ 
nyi, inyi ebi ugane ntitiin̄ kechilọ emun̄, mè etet ukpook. 
21Me isi Awaji, mè isi kè Jisọs Karais, mè isi ebi osat Awaji ìkup me mbuban ke 
nkitumu inyi owu ibe, sun̄ nteme kechi nnyibe owu, mè kagọọk ene geege ìkeke, 
kagobo si ene geege isi. 
22Kakigwat lek ìtoon̄ ene ubọk me ibot ìsa ìrọ ogwu ugane ntitiin̄, inyi okamọnọ 
ogwu ikatatge, mè ìsa me ikeya ìkaan̄ uche me lek ijo inu geelek îrọbe. Sun̄ lek 
kwun̄ tana me isi Awaji. 
23Kayaka ìkinwọ mudim gaalek, kinwọ si sọntiik miin̄ gbaalek, mije owot kwun̄ 
melek orukan̄ òkisisaak owu mgbọ geelek. 

24Osikirọ inu melek ebi ene, riọọn̄ ibe ke ìkare ijo inu otutuuk ene ekirọ okikpọk 
mbum ìkike me chieen̄ ene. Echi usini ene môkọt ilet ikam mege ire mgbọ 
ebesibi ife cha oyerebet me ibot. Sà echi usini ene okikpọk mbum me ujọn̄ọ 
mgbọ sabum ebenisisibi ema oyerebet me ibot. 
25Ikeya si, ata inu ìkakilọlọ isisibi utoon̄. Echi ikasisibige utoon̄ si, kpekikọkọt 
ilet. 

I Timọti 6 

4. Ebi usun̄ mè ebi nte uwu kiban̄ 

1Ebi geelek ìrere ebi usun̄, ekenyi ebi nte uwu kiban̄ òjot òjot ulibi ògbegbe, inyi 
ene geege ikagọọk me lek kiban̄ mè ìtumu ijo usem ìbak erieen̄ Awaji melek ikọ 
Awaji eyi eji ekijeen̄. 
2Ebi usun̄ geelek ebi nte uwu kiban̄ erebe ebi ìchechieek me lek kè Jisọs Karais, 
ekamọnọ ibe ke ema mè ebi nte uwu kiban̄ mîkana ngwan̄ ngwan̄ me emen kè 
Karais, mè ìsa me ikeya ìtele inyinyi ema umin ògbegbe. Kpan̄asi ikeya, ema esi 
ikwaan̄ enyi ebi nte uwu kiban̄ cha egak ike ema ewuukbe lek ikisi, mije, ebi 
ikwaan̄ kiban̄ okinin̄ oruru inyi ìre ebi ìchechieek me lek kè Jisọs Karais, mè ire 
si ebi ema emabe. Nteme kechi ke owu môkijeen̄ ebi ntitiin̄ Awaji ebi ìrere usun̄, 
mè ikitumu inyi ema ibe ekerọ. 

Nlilọ ijejeen̄ mè ulọk ebek ikpoko 

3Ene geelek ònunu inijeen̄ esese inu, mè ijit ata ijejeen̄ eyi Okaan̄ kiji Jisọs 
Karais, mè ijit si ikọ Awaji eyi eji ekijeen̄, 
4ene ya ìre ogwu ugumulek, ìkariọọn̄ inu geege. Ene ya ìre ogwu òkima ifan̄a 
mè ikekigbini ikọ. Igbini-ikọ chi ìkitap ijo ejit, mè ibaak, mè itutumu ene ifiat, 
mè ijo una utoon̄-ejit, me lek ene, 
5mè ikitap si okput mgbọ geelek me etete ebi ene ebi ejit kiban̄ ofiatbe isan̄a, 
ebi atikọ geege ikakupge me emen kiban̄, ebi ìkikeek ibe ke oniin̄ ikọ Awaji ìre 
oniin̄ mêsabe ibọọn̄ ubọọn̄. 
6Oniin̄ ikọ Awaji ìkekitap ene ikpele ubọọn̄, mè ire inu ene okaan̄be ijot ene 
chieen̄. 
7Mije eji kpesa inu geege inu me linyọn̄, ikeya si, eji kpebesa inu geege inan̄a me 
linyọn̄ isibi. 
8Eya orọ, ire eji ikaan̄ inorie mè inu eji mêkisa ichit akpa lek, eya îso eji. 

9Ebi ìkiweek ibọbọọn̄ ubọọn̄ ekirọn̄ inin̄ me uleke, mè erọn̄ ènin̄ emen ufe eyi 
burubut ulọk, eyi môkọtbe itap ema unan me lek, mè otaba ema otap me emen 
ichep mè mfiat. 



2147 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

10Ulọk ebek ikpoko ore ugwun̄-ijọn̄ ge eyi ijo inu geelek okinan̄a me lek itibi 
isibi. Usini ebi ìchechieek me lek kè Jisọs Karais mîgọọk ulọk ebek ikpoko mè 
itele ichechieek kiban̄, mè isa me ikeya itap ufieejit igak lek kiban̄. 

Nteme Pọọlu onyibe Timọti 

11Ire, owu ogwu eyi Awaji, san̄a lek kwun̄ me lek otutuuk inu chi. Libi gọọk ata 
irọrọ. Kaan̄ ukpook Awaji, mè ichechieek, mè imumechieen̄, mè ukarajit, mè 
kirọ inu esuuk esuuk. 
12Tim ubọk geelek okọtbe, inyi ichechieek kwun̄ ikeke inye, mije, ikeya otat. Sa 
me ikeya bọkọ ugwem ikakaan̄ge itata ya eyi Awaji ogwenbe owu itap me emen 
mgbọ otumube ichechieek kwun̄ isibi ubọk ògbegbe me isi ogbogbo ebi ata-ikọ. 
13Mgbọ yi, me isi Awaji ogwu òkinyi inu geelek ugwem, mè isi kè Jisọs Karais 
ogwu òkekeke inye itumu atikọ isibi ubọk ògbegbe me isi kè Pọntiọs Pailet, ke 
nkinyi owu ida ibe owu, 
14sun̄ ikan chi, me oniin̄ eyi ikakaan̄ge nrọ-nlọ geege eyi ebi ene mêsabe itiik 
owu otu, mege ire usen Okaan̄ kiji Jisọs Karais môkanabe isibi. 
15Ikakana isibi kan̄ yi ìbore inu Awaji oborọ me mgbọ òneneme ọmọ, ọmọ Awaji 
ogwukaan̄ itọn̄, ogwu ọmọ gaalek orebe Ogwu Ibot Mkpulu, mè Ubọọn̄ ebi 
ubọọn̄, mè Òkaan̄ ebikaan̄-ene. 
16Ọmọ gaalek ore ogwu kpokwube mkpa, ogwu òluluk me emen utoon̄ eyi 
kpekikọt ire lek, ogwu ene geege ìkararak ìmun̄, ogwu ene geege ìkpokọkọt si 
imun̄. Kè umin mè unye ikup inyi ọmọ ire mgbọ geelek! Ikup ikeya! 

Nteme òkup inyi ebi ìbọbọọn̄ ubọọn̄ 

17Tumu nyi ebi geelek ìbọbọọn̄ ubọọn̄ me linyọn̄ keyi ibe ekasa inu ubọọn̄ kiban̄ 
ìgugo lek, mè ekasasa si ìtoon̄ ejit, mije, inu ubọọn̄ chi ìkinu chereyi, mè ofo 
iyakwut. Kpan̄asi ikeya, ema etoon̄ ejit me lek Awaji ogwu òkinyi eji ogbogbo 
inu geelek ibe eji ekesa ebele lek kiji ejit. 
18Tumu nyi ema ibe ekenwọn nnwọn melek ebi ene, mè ekerọ ata inu mgbọ 
geelek, mè ekechili ubọk, mè ekekaan̄ ejit icheche inu kiban̄ inyi ene. 
19Ire ema ikirọ ikeyi, ema mêkititiin̄ inu ubọọn̄ isun̄ inyi lek kiban̄, eyi môkupbe 
inyi ema kubọk ewuuk irak uwu ònyenye, me mgbọ òkup me isi. Ikeyi ke ema 
ebesa ikọt ikaan̄ ugwem eyi òrere ugwem me atikọ. 
20Timọti, gbala chieen̄ kpọ inu Awaji osabe itap owu me ubọk ibe owu òkpọ. 
San̄a lek kwun̄ me lek iseseme usem echi ìkakinyi Awaji umin. San̄a lek kwun̄ si 
me lek burubut ikọ eyi ebi ene ekitumu ikeme atikọ, mè ikifiaan̄ igwen ibe ìre 
“ifuk-ibot.” 
21Usini ene ekigugo lek ibe ke ema mîkaan̄ “ifuk-ibot” yi, mè isa me lek keya ijit 
ichechieek me lek kè Jisọs Karais. Atata nnwọn eyi Awaji ikup inyi enyi! 

II Timọti 

II Timọti 1 

Pọọlu îtọn̄ Awaji me ibot kè Timọti 

1Emi Pọọlu, ogwu òrere ogwu otuchieen̄ kè Jisọs Karais inan̄a me nkeek Awaji, 
nge ikpa etip yi. Emi ìre ogwu otuchieen̄ kè Jisọs Karais bak me lek inenilook 
ebi ene etip ofolek ugwem eyi òkup me emen kè Jisọs Karais, eyi Awaji 
ochieekbe use inyinyi ebi ene. 
2Emi nge ikpa yi inyi owu Timọti, gwun̄ n̄a ogwu mmabe. Atata nnwọn mè nsan 
mè esuuk eyi Awaji Ute mè Okaan̄ kiji Jisọs Karais ikup inyi owu! 
3Ntọn̄ Awaji ogwu nkisa otutuuk ejit n̄a isi ikwaan̄ inyi, kubọk ebi nte nte n̄a 
esibe inyi me ukot ikaan̄. Nkitọn̄ ọmọ mgbọ nkitap owu me uriaak, eririeen̄ mè 
ikarek. 
4Ǹkiweek imumun̄ owu, inyi ǹkaan̄ unwọọn̄, mije, ǹkawuuk ito ya otobe me 
mgbọ mbanan̄a. 
5Ǹkawuuk ata ichechieek okaan̄be me lek kè Jisọs Karais. Lọis nga nga kwun̄ 
odasi ikaan̄ ojelek ichechieek yi, Yunais nga kwun̄ oyayaka inikaan̄. Mgbọ yi, 
nriọọn̄ ibe, me atikọ, ke ojelek ichechieek yi si òwa me emen kwun̄ okupbe. 
6Mije keyi, ǹkitap owu me ejit ibe owu òkosa uche eyi Awaji onyibe owu mgbọ 
ntoon̄be owu ubọk me ibot ya òsi ikwaan̄. Kachieek ibe ikpọkpọ ikup ikeya, 
7mije, Awaji ìkanyi eji Ekwukwu eyi môrọbe inyi eji ere ebi ukpook owot. Awaji 
ìnyi eji Ekwukwu eyi mônyibe eji unye mè imumechieen̄, mè irọ inyi eji ekekọt 
etet lek kiji ekaan̄. 
8Eya orọ, kalibi esip me itutumu ikọ ofolek Okaan̄ kiji, kalibi si esip mije n̄a 
ogwu òkup me mkpọn mije kan̄. Sa me unye Awaji gọọk emi mun̄ ufialek mije 
ata etip eyi Awaji, 
9ogwu ònyanyan̄a eji, mè igwen eji ibe eji eneluk ugwem òkup me mbuban. 
Igwen yi Awaji ogwenbe eji, ìkare mije inu geege eji erọbe. Ire, Awaji ìgwen eji 
mije nkeek eyi îkaan̄be me lek kiji, melek atata nnwọn kan̄ eyi înyibe eji inan̄a 
me lek kè Jisọs Karais, sabum enirom linyọn̄. 
10Mgbọ yi, atata nnwọn yi îsibi utoon̄ inan̄a me lek inunu ogwu Unyan̄a kiji Jisọs 
Karais, ogwu ònunu inikpan̄ mkpa, mè isa me ata etip kan̄ ichili ugwem 
ikakaan̄ge itata ibook inyi ebilene eluk, mè ekayaka ìkwu mkpa. 
11Mgbọ yi, Awaji îgobo emi kubọk ogwu ulook, mè ogwu otuchieen̄, mè ogwu 
ijejeen̄, ibe emi ǹkensa ata etip yi ǹkana ere. 
12Îre mije ilolook ata etip yi ikana ke nkibọkọ otutuuk ufialek chi geelek. Ire, 
esip geege ìkatet emi, mije, nriọọn̄ ogwu Awaji ogwu nchieekbe me lek orebe. 

Ejit n̄a si înye ibe ke Awaji môgbala chieen̄ ikpọ inu nsabe itap ọmọ me ubọk 
mege ire mgbọ òta usen ya môrebe. 
13Tet atikọ cha njeen̄be owu nye, mè kikpọ me lek sa kijeen̄ ebi ofifi ene, mè 
keke nye me ichechieek mè imumechieen̄ eyi eji ekaan̄be me emen kè Jisọs 
Karais. 
14Sa unye eyi Ekwukwu Mbuban ogwu òluk me emen kiji tet atalek inu ya eyi 
Awaji otapbe owu me ubọk kaan̄ nye. 
15Owu oriọọn̄ ibe ke otutuuk ebi ntitiin̄ Awaji ìkup me agan̄ Esia mîyat itele emi 
isan̄a kpai. Faigelọs mè Amọganis si mîgọọk ilibi iyaak emi. 
16Kè Awaji irọ ebi uwu kè Onesiferọs nsan, mije, ọmọ înu owuwa mgbọ inikpọ 
emi, mè inyi emi ukarajit! Ìkalibi esip ibe ke emi ǹkup me mkpọn. 
17Ire, mgbọ yaage îrebe Rom, ibebene ikijijen̄e ikana ikiweek emi, mè iniweek 
emi imun̄. 
18Kè Okaan̄-ene ikaan̄ nsan me lek kan̄ me òta usen ya! Owu oriọọn̄ ijaan̄ lek 
ubọk îsabe isi owuwa ikwaan̄, mè itap ubọk inyi emi me Efesọs. 

II Timọti 2 

Ata ogwu akọn̄ kè Jisọs Karais 

1Me mgbọ yi, owu gwun̄ n̄a, keke nye sa me atata nnwọn ya eyi eji ekaan̄be 
inan̄a me ubọk kè Jisọs Karais. 
2Ikọ onọbe nkitumu me isi ogbogbo ene, sa ikọ cha jeen̄ ebi geelek otoon̄be ejit 
me lek ibe ke mêkọt ijeen̄, inyi esa esi ejeen̄ ebi ofifi ife. 
3Gọọk eji kat ejit bọkọ ufialek kubọk ata ogwu akọn̄ kè Jisọs Karais. 

4Ogwu akọn̄ geelek òkup me akọn̄ ìkakitap lek kan̄ me lek inu ebi ekarege ebi 
akọn̄ ekirọ. Ulọk kan̄ mgbọ geelek ìre ikekirọ inu òbokibele ogwu ibot kan̄ ejit. 
5Ikeya si, ogwu òkigọọk iwut ifan̄a ekot ìkaboben inu geege, îtata ìlilibi ekot ya 
igọọk me ikan ifan̄a ekot. 
6Ubọk yaage si, ogwu uko ònyenye ubọk isi ikwaan̄ me uko ogbe ogwu òbodasi 
ibọkọ uche inu erọkọbe me uko. 
7Keek ekiket ofolek inu chi nkitumu, mije, Awaji môrọ inyi owu ògobo otutuuk 
inu chi òtet. 
8Keek inu ofolek kè Jisọs Karais gwun̄ owot iman kè Debit. Îre ọmọ ke Awaji 
ojomo me mkpa, kubọk nkitumu me emen ata etip eyi nkilook. 
9Mije keyi ke nkibọkọ otutuuk ufialek chi ire lek eyi etetbe emi igon me mkpọn 
ikeyi kubọk ogwu ìkakisun̄ ikan. Ire, ejit îbele emi ibe ke ìkare ikọ Awaji ke egon 
me mkpọn. 

10Eya orọ, ǹkikat ejit ibeme ufialek chi geelek mije ebi Awaji ogobobe inyi lek 
kan̄, inyi ema si esa me ikeyi ekaan̄ unyan̄a melek ujamgbugbo eyi ikakaan̄ge 
okputut, eyi Jisọs Karais okirọ inyi ene ekaan̄. 
11Ikọ mbatumu mgbọ keyi ìre ikọ ògbegbe ibe etoon̄ ejit me lek: Ire eji igọọk 
Jisọs, mè ikwu mkpa, eji mêluk melek kan̄. 
12Ire eji ikeke inye melek kan̄, eji mêgọọk ọmọ igbaan̄ ikpulu me mkpulu kan̄. 
Ire eji ijit ọmọ, ọmọ si môjit eji. 
13Ire eji kpegbe ebi ebetoon̄ ejit me lek, ọmọ îgbe ogwu ebetoon̄ ejit me lek, 
mije, ọmọ ìkpokọt itele irọrọ ikọ kan̄ iso. 

Ogwu ikwaan̄ ogwu Awaji obọkọbe itap 

14Kikeek ebi ntitiin̄ Awaji inu chi. Sa me erieen̄ Awaji taba ema ubọk me utọn̄, 
inyi ema ekakigbini ikọ, mije, igbini-ikọ ìkakaan̄ oruru geege. Otutuuk inu îkirọ 
ìre ifafiat ejit ebi geelek ìkukup ikigban̄. 
15Nye lek kirọ inu geelek efuuk kwun̄ okọtbe, inyi Awaji ibọkọ owu itap kubọk 
ogwu òrọriọọn̄ ikijeen̄ atikọ kan̄ me oniin̄ òtatat, inyi owu okare ogwu ikwaan̄ 
ogwu ubọk ikwaan̄ kan̄ okisa esip ijet. 
16San̄a lek kwun̄ me lek burubut mbele echi ìkakinyi Awaji umin, mije, ebi 
geelek ìkibele mbele kechi mêrọriọọn̄ ikifo isi ikiluk ugwem echi ìkakinyi Awaji 
umin. 
17Inu geelek ema ekijeen̄ me emen mbele kiban̄ cha ìkup kubọk njijọ inya 
òkpọkpọ ikitaka iwele chieen̄, mè ikitaka ene ufuk ijibi. Ene iba me lek ebi 
ìkijeen̄ ijo ijejeen̄ chi ìre Ameniọs mè Filetọs. 
18Ene iba chi mîtele atikọ, mè ikikan̄ ataak ibe ke ebi ìchechieek me lek kè Jisọs 
Karais mîra iwuuk lek ijojomo me mkpa iraka. Ikeya ke ema esa ifiat ichechieek 
ogbogbo ebi ene. 
19Ire, ikọ Awaji ìkup kubọk ọdọ, ìkpọkpọ ikeke inye! Kpunu inu geege òbokọt 
isisik. Ikọ egebe ikam me lek ewuuk ya ìre, “Okaan̄-ene îriọọn̄ ebi eyi 
kan̄,” melek si, “Ene geelek òrere ogwu eyi Okaan̄-ene, isan̄a lek kan̄ me lek ijo 
inu.” 
20Me emen uwu geelek òmimin, ìkare inu itap-inu echi alata araran̄ mè echi 
alata okuket gaalek okikup, echi uti mè echi ibat si ìkekikup. Usini ke ekisa itap 
inu inyi ebi ichen inyi isibi ogwukaan̄ uwu isi, usini ke ekisa itap inu geelek 
ikadoge umin. 
21Ikeya si, ene geelek ògwọgwọk ubọk kan̄ isan̄a me lek ijo inu chi, ene ya îkaan̄ 
oruru inyi Nte uwu kan̄, òrere Okaan̄-ene. Eya orọ, Okaan̄-ene môsan̄a ene ya 
isun̄ esese, mè ikisa ọmọ isi ikwaan̄ òkakaan̄ umin, mije, ọmọ îkup me mbem-
lek ibe esa ọmọ esi ata ikwaan̄ geelek òkukup isisi. 

22Libi nan̄a me lek ijo ulọk òkilọk nsabọn irieen̄. Gọọk ebi ìkigwen Okaan̄-ene 
me ejit òtatana. Chieek mkpa kirọ ata irọrọ, mè kaan̄ ichechieek, mè 
imumechieen̄, mè esuuk. 
23Je nan̄a me lek burubut igbini-ikọ ikakaan̄ge ifuk-ibot geege me emen, mije, 
owu oriọọn̄ ibe ke ìkisa ibaak mè etim inu. 
24Ogwu ikwaan̄ Okaan̄-ene ìkpore ogwu òkibaak ibaak, ire, ìbore ogwu òkirọ 
inu esuuk esuuk melek ebi ene, mè ata ogwu ijejeen̄, mè ogwu òkikọt ime inu. 
25Ọmọ môre si ogwu òkisa me esuuk esuuk iteme ebi ìkije ikeme ikọ kan̄ nteme 
me ere ife cha ejebe ilọ. Usini mgbọ, sa me ikeyi, Awaji môrọ inyi ife cha egwu 
ekom, mè eneriọọn̄ atikọ. 
26Me oniin̄ òkup ikeyi, ife cha mêkọt ilibi inwọnọ ufe Yọk otipbe isa itet ema 
ikaan̄, inyi ema ekerọ ekiket kan̄. 

II Timọti 3 

Ijo inu ebilene mêrọbe me mgburudun̄ mgbọ 

1Gban̄ utọn̄ me lek ikọ keyi mbatumu. Me mgburudun̄ mgbọ, ufialek òmimin 
enenen môkup. 
2Ebilene mêkima lek kiban̄ gaalek, kpebekikeek ebi ofifi ene. Ulọk ebek ikpoko 
mômin enenen, ema mêkigugo lek, mè ikigumu lek, mè ikigigama ene, mè 
ikinye ibot inyi nte kiban̄ mè nga kiban̄. Ema kpebekitọn̄ ebi ìrọ ema ata inu. 
Kpebekisun̄ lek kiban̄ esese inyi Awaji. 
3Mgbọ cha si, ebilene kpebekikaan̄ ejit nsan, kpebekitele ijo inyi ene. Ema mêre 
ebi ìkitumu ene ifiat, mè ebi afa, mè ebi ikpak, kpebekima ata inu geege. 
4Ema mêre ebi ìkisa ofiaan̄ ileke ene itap me uyọrọlek, mè ebi mêkọtbe irọ 
chieen̄ ijo inu geelek, mè ebi ugumulek obokirọ inyi ekakibọkọ nteme, mè ebi 
ìkima utop linyọn̄ igak Awaji. 
5Ema mêkirọ kubọk ema mîriọọn̄ Awaji. Ire, me oniin̄ ikọ Awaji, orọmijọn̄ 
gaalek ke ema ebekitet ikaan̄ inye, mè ikijit unye òkukup me emen irọriọọn̄ 
Awaji. Eya orọ, libi nan̄a me lek ojelek ebi ìkup ikecha! 
6Usini me lek ife chi ekinween̄ lek iraka inin̄ uwu ene isi isa nlilọ ijejeen̄ kiban̄ 
ileke wewe ebibaan̄ ebi ijo ulọk okupbe me emen, ebi ìkichiaan̄ ubọk iweek inu 
geelek, mije ukpook ijo inu ema erọbe okikeme ema. 
7Ebi wewe ebibaan̄ chi ekpọkpọ inu ikikween̄, ire, kpekọt iriọọn̄ atikọ eyi Awaji. 

8Ike Janes mè Jembiris ejebe ikeme Mosis me ukot ikaan̄, ikeya si ke ebi ife nlilọ 
ifuk-ibot chi Awaji ojitbe mije nlilọ ichechieek kiban̄, ekije ikeme atikọ eyi 
Awaji. 
9Ire, ema kpebeje ire ere geege, mije, mbubut kiban̄ môkpọk mbum me isi 
ebilene ike eyi kè Jenas mè Jembiris okpọkbe mbum. 

Òta nteme Pọọlu onyibe Timọti 

10Mgbọ yi, owu ora iriọọn̄ otutuuk ijejeen̄ n̄a mè ubọk nsun̄be lek n̄a, mè inu 
nkiweek irọrọ me ugwem n̄a. Owu omun̄ ichechieek n̄a mè ujọn̄ọ ukarajit n̄a, 
mè imumechieen̄ n̄a, mè ubọk nsabe ikime inu. 
11Owu omun̄ si ubọk ebi ene ekirọ ikeme emi, mè ufialek mbọkọbe, mè inu 
geelek òsisibi inyi emi me Antiọk mè Aikoniọm mè Lisitira, mè otutuuk irọrọ 
ikeme echi erọbe ikeme emi, mè imun̄ si ubọk Okaan̄-ene otababe emi isibi me 
emen otutuuk ufialek cha. 
12Me atikọ, ebi ene mêrọ ikeme ebi geelek ìchechieek me lek kè Jisọs Karais, mè 
ikiluk ugwem òkinyi Awaji umin. 
13Ire, ebi ikpak mè ebi ofiaan̄ cha mêrọriọọn̄ ikifiat igak ubọk ema ekupbe. Ike 
ema ekifiaan̄ ebi ene, ebi ofifi ife mêkifiaan̄ ema si! 
14Ire, owu, keke nye me lek atikọ Awaji eyi okween̄be, mè ibọkọ ichieek inye, 
mije, owu oriọọn̄ ebi ìjejeen̄ owu atikọ ya. 
15Owu oriọọn̄ si ibe ke bene me karake owu orebe sọntiik gwun̄ ke owu oriọọn̄ 
ikọ Awaji eyi òkup me mbuban. Ikọ Awaji yi môkọt irọ inyi owu òkaan̄ iriọọn̄-
inu eyi òkisa unyan̄a inu sa me ichechieek me lek kè Jisọs Karais. 
16Otutuuk inu geelek òkup me Ikpa Mbuban, ege inan̄a me unye eyi Awaji igọọk 
me ubọk Awaji onyibe ida, mè ijeen̄ ibe ege. Inu chi ìre inu mêsabe ikijeen̄ atikọ 
eyi Awaji, mè isa ikikan̄ inu inyi ebi ìjeje ilọ, mè isa ikinen̄e inu òlọlọ me ugwem 
ene isun̄ itat, mè isa ikiteme ene ubọk mêsabe ikiluk ugwem me ata irọrọ. 
17Sa me ikeyi, ogwu eyi Awaji môre ogwu ekpukpobe ijaan̄ me oniin̄ geelek, inyi 
môkọtbe irọ ata inu geelek. 

II Timọti 4 

Ebilene mêjit igbagban̄ atikọ 

1Ǹkinyi owu nteme keyi me isi Awaji mè isi kè Jisọs Karais, ogwu òbosibi 
oyerebet me ibot ebi ìkup me ugwem mè ebi ìkwakwaan̄, me mgbọ môsabe 
mkpulu kan̄ inu kubọk ogwu ubọọn̄. 
2Tumu ikọ Awaji kana! Chieek mkpa kitumu mgbọ geelek, mgbọ òtatat mè 
mgbọ ikatatge. Kitumu sa teme ebi ene nteme inyi eje etat, mè kisa kan̄ inu nyi 
ene, mè kisa tap ene efuuk me owot. Ire, mgbọ geelek okijeen̄ inu, kigwuun̄ 
chieen̄, mè kaan̄ ujọn̄ọ ukarajit. 
3Mije, mgbọ mônu, mgbọ ebilene kpebeyaka ikigban̄ utọn̄ me lek ata ijejeen̄ eyi 
Awaji. Kpan̄asi ikeya, ema mêkikpulu ogbogbo ebi ijejeen̄ iwak ikana lek kiban̄, 
inyi ekejeen̄ ema inu utọn̄ kiban̄ okison iweek inọnọ. 
4Ema mêda utọn̄ kiban̄ isan̄a me lek atikọ, mè ikisi igban̄ urọk ikike ikakaan̄ge 
ibot. 

5Ire, owu, tet lek kwun̄ kaan̄ me inu geelek, mè kat ejit me emen ufialek. Kisi 
ikwaan̄ kubọk ogwu òkitumu ikọ Awaji, mè kirọ inu geelek eyi irek ikwaan̄ 
kwun̄ odobe. 
6Ire emi, mîwuuk lek isa emi igwa ngwugwa kubọk miin̄ egwookbe me ijọn̄. 
Mgbọ mbatele ugwem keyi îra ikem. 
7Nra itim akọn̄ ya ubọk îgbebe, mè ilibi ekot n̄a isi ire òta. Ntet ichechieek n̄a 
me lek Awaji inye. 
8Eya orọ, mgbọ yi, mkpukpe eyi ntim-mkpan̄ ọmọ òwa okikup iban emi. 
Mkpukpe yi ìre okpibot ubọọn̄ esun̄be iban ebi ata irọrọ, eyi Okaan̄-ene, ogwu 
òkifieek unen oyerebet, mônyibe emi me Usen Oyerebet Awaji ya. Ìkare emi 
gaalek ke ìbonyi, mônyi si iso otutuuk ebi ìkup me mbem-lek ikikpọ chieen̄ me 
inunu kan̄. 

Etip ofolek kè Pọọlu gaalek 

9Ikaan̄ ubọk geelek oriọọn̄be, gwat lek na na mun̄ emi chieen̄, kafiat mgbọ, 

10mije, Demas îma inu linyọn̄ keyi, mè ibak me lek keya ilibi itele emi ifo 
Teselonaika. Kirisens îsi Galesia, sà Taitọs osi Dalimatia. 
11Îtata Luk gaalek ogọọk emi ikup. Mgbọ obonu, sa Mak gbaalek na, mije, ọmọ 
îkaan̄ ntap-ubọk inyi emi me lek ikwaan̄. 
12Nria Taikikọs ibe isi Efesọs. 

13Osibonu, sa ofọnti utọọk n̄a ya ntelebe me ubọk kè Kapọs me ama Torowas sa 
gbaalek na, mè sa ikpa n̄a cha si gbaalek na, ògak ge ikpa echi esabe ikpa anam 
irọ cha. 
14Alikisenda, ogwu òkisa okwukwut irom inu, îrọ emi inu inaan̄ me lek ikpele 
ikpele. Okaan̄-ene môkpe ọmọ mkpukpe ikpọ me lek inu îrọbe emi. 
15Owu si, riọọn̄ lek kwun̄ me lek kan̄, mije, ọmọ îkije ikeme ikọ Awaji eji ekitumu 
enenen. 
16Me adasi oyerebet esibibe me ibot n̄a, otutuuk ene elilibi itele emi. Emi gaalek 
nkeke ifọọk ikọ ibot n̄a. Ǹkibeek Awaji ibe itele inyi ema. 
17Ire, Okaan̄-ene îgọọk emi ikeke, mè inyi emi unye, inyi ǹkọt ǹtumu ikọ Awaji 
mè otutuuk ebi ekarege ebi Ju ìkup me ere ya egọọk enọ. Okaan̄-ene înyan̄a emi 
isibi me otu egbe àtat. 
18Mônyan̄a emi isibi si me ijo inu geelek eberọ emi, mè isa emi me utelelek isi 
itap me mkpulu kan̄ me emen inyọn̄. Itọn̄ ikup inyi ọmọ mgbọ geelek, mgbọ 
geelek. Ikup ikeya! 

Amọn mgburudun̄ Pọọlu otọpbe Timọti 

19Tọp Pirisila mè Akwila amọn nyi emi, mè tọp si otutuuk ebi uwu kè 
Onesiferọs. 

20Irasitọs òwa me Kọrint okupbe, Tọrọfimọs ke ntele me Militọs, mije lek kan̄ 
ikanyege. 
21Week ike owu mônube lek n̄a sabum mgbọ utọọk ònore. Yubulọs mè Pudinsi 
mè Lainus mè Kọlọdia mè otutuuk bọn Nte mîtọp owu amọn. 
22Okaan̄-ene ikup melek ekwukwu kwun̄! Atata nnwọn eyi Awaji ikup inyi 
otutuuk kinyi! 

Tai 

Tai 1 

1Emi Pọọlu ogwu usun̄ Awaji, mè ogwu otuchieen̄ kè Jisọs Karais nge ikpa etip 
keyi ijet owu. Awaji ìgobo emi, inyi ǹnenrak ichechieek ebi ọmọ ogobobe inyi 
lek kan̄ m̀bene, mè ǹjeen̄ ema atikọ kan̄, eyi òkijeen̄ ene ubọk ebesa iluk ugwem 
òkinyi Awaji umin. 
2Sa me lek atikọ yi ke ebi ene ekikpọ chieen̄ ikakaan̄ ugwem ikakaan̄ge itata eyi 
Awaji ogwu kpokọtbe ikan̄ ataak ochieekbe use inyinyi ebi kan̄ karake sabum 
înirom linyọn̄. 
3Me mgbọ mgbọ kan̄ osobe, inenichili ikọ ya ijeen̄ ebilene sa me ilolook ata etip 
eyi îkanabe itap emi me ubọk. Ikwaan̄ ilolook ata etip yi ìnin̄ emi ubọk inan̄a me 
ida eyi Awaji ogwu Unyan̄a kiji onyibe. 
4Ǹkige ikpa yi inyi owu Taitọs, ata gwun̄ n̄a enerieen̄ me emen ichechieek eyi 
òkup inyi otutuuk kiji. Atata nnwọn mè esuuk eyi Awaji Ute, mè eyi Jisọs Karais 
ogwu Unyan̄a kiji ikup inyi owu! 

Ikwaan̄ Taitọs okisi me Keret 

5Ǹtele owu me achọ Keret, inyi owu òneen̄ inu geelek eji erọbe isik òsun̄ me 
irek. Gobo ebi ugane ntitiin̄ me ama geelek ere ntitiin̄ Awaji okupbe me achọ ya, 
kubọk ntumube inyi owu. 
6Ogwu ugane ntitiin̄ geelek môre ogwu ikakaan̄ge nrọ-nlọ geege me emen, mè 
ire si ogwu òkaan̄ nwa ge gaalek. Ebi bọn mêre ebi ìchechieek me lek kè Jisọs 
Karais, kpebere nsabọn unye-ibot, ebi ìkirọ inu afa afa. 
7Ofifi si, ogwu òkpọ chieen̄ me ntitiin̄ Awaji, môre ogwu ikakaan̄ge nrọ-nlọ 
geege me emen, mije, ọmọ ìre ogwu Awaji okanabe uwu kan̄ itap me ubọk. 
Ìkpore ogwu òkigumu lek, ìkpore si ogwu òkigwat lek inaan̄ ejit. Ìkpore ogwu 
òkinwọ miin̄ isa, ìkpore ogwu òkirọ inu afa afa. Ìkpore si ogwu òkima ikpoko 
ngan. 
8Kpan̄asi ikeya, ọmọ môre ogwu òkima ibọbọkọ ene itap, mè ire si ogwu òkima 
nnwọn. Ọmọ môre ogwu òkikọt itet lek kan̄ ikaan̄, mè ikiluk ugwem òtatat mè 
ikup me mbuban me isi Awaji, mè ikikọt itọ ikọ inyi lek kan̄. 
9Ọmọ môre si ogwu òtetet ikọ Awaji yi ògbegbe utoon̄-ejit inye, kubọk ejeen̄be 
ọmọ. Sa me ikeyi, ọmọ môkọt ikisa ata ijejeen̄ yi itap ebi ene efuuk me owot, mè 
ikikọt si ikeke ifaan̄ ikọ geelek ebi ìkije ikeme ijejeen̄ yi ekitumu ikeme ijejeen̄ 
yi. 
10Mije, me etete ebi ìchechieek ìkup me Keret, owuwa ebi unye-ibot òwa, ògak 
ge ebi ìnan̄a me ubọk iriaak Awaji ebi Ju inichieek me lek kè Jisọs Karais, mè 
ikigbini ibe mè ebi geelek ìchechieek me lek kè Jisọs Karais ekalọlọ ifefieek afi. 
Ife chi ekije ikana ikitumu ataak ataak ikọ ikike ikisa ifiaan̄ ene ifiin̄. 

11Îgbe ibe erọ mè otu ife chi ichit, mije, ema mêkisa nlilọ ijejeen̄, ikagbege ibe 
ejeen̄, iwuwọlọ ichechieek owuwa ototun̄ ukan̄ isan̄a kpai. Eyi òfefieek ichit, inu 
chi ema ekijeen̄, ekijeen̄ isa ikiweek oruru ikpoko ngan. Îkaan̄ esip enenen! 
12Ògak ge, ene ge me etete ebi nriran ebi Keret îsa otu kan̄ itumu ibe ke ebi 
Keret ìre ife ìkikan̄ ataak mgbọ geelek; ke ema ìre ijo anam afa, mè ire si ebi 
ugbek, mè ebi ebek ile ìkigbaan̄ ubọk iba itap me otu. 
13Ikọ ene ya otumube ìre atikọ. Eya orọ, sa ida ònyenye gana nyi ebi ntitiin̄ 
Awaji me Keret, inyi ema ekeke enye me emen ichechieek, 
14mè ekayaka ìgban̄ owuwa urọk ikakaan̄ge ibot, echi ebi Ju ekikpa. Gana si nyi 
ema ibe ekayaka ìgban̄ ikan echi ebi ìjijit atikọ eyi Awaji ekinyi. 
15Me lek ebi geelek ìkiluk ugwem òtatana, inu geelek ìtatana ikup. Ire, me lek 
ebi geelek ebi kpekiluk ugwem òtatana, melek ebi ekachieekge me lek Karais, 
kpunu inu geege òtatana, mije, ibot kiban̄ mè ejit kiban̄ îfiat isan̄a kpai. 
16Ema ekitumu ibe ke ema mîriọọn̄ Awaji, ire, irọrọ kiban̄ ìkijeen̄ ibe ke ema 
mîjit Awaji. Îgbe ibe esan̄a lek me lek ife chi, mije, ema kpekigban̄ utọn̄ inyi 
Awaji. Ema kpebekọkọt si irọ inu geege òrere ata inu. 

Tai 2 

Ijejeen̄ ògbegbe ibe ejeen̄ ebi ntitiin̄ Awaji 

1Ire, owu me lek kwun̄, mgbọ geelek obojeen̄ inu, kijeen̄ inu òjeje itat me lek ata 
ijejeen̄ eyi Awaji. 
2Jeen̄ ebi ugane ebirieen̄ ibe ere ebi chieen̄ okire ijọn̄ mgbọ geelek, mè ekekaan̄ 
ulibi, mè ere ebi ifuk-ibot kiban̄ okiso ifuk mgbọ geelek, mè ebi ìkikọt itet lek 
kiban̄ ikaan̄, mè ebi ìkekeke inye me emen ichechieek mè imumechieen̄ mè 
ukarajit. 
3Ikeya si, jeen̄ ebi ugane ebibaan̄ ibe ekesiki lek, mè ekeluk ugwem eyi òkinyi 
Awaji umin mgbọ geelek, mè ekare ebi ìkitumu ene ifiat, ekare si ebi ìkinwọ 
miin̄ isa. Kpan̄asi ikeya, ema ekejeen̄ inu ònwọnwọn. 
4Mgbọ ya ke ema mêkọt ikijeen̄ ebibaan̄ ebi ekanin̄ge ugane ibe ekema ebi olom 
mè ebi bọn, 
5mè eketet lek kiban̄ ekaan̄, mè ekakibubat chieen̄, ire, ekeriọọn̄ ubọk ekpọ 
uwu, mè ekekaan̄ ata ejit, mè ekesiki ibot enyi ebi olom, inyi ene geege ikakọt 
ìtumu ijo ikọ ìkeme ikọ Awaji. 
6Ikeya si, jeen̄ ebi nsabọn irieen̄ ibe eketet lek kiban̄ ekaan̄. 

7Owu Taitọs, me oniin̄ geelek, luk ugwem eyi ebi ene mêkikpọ, mè ikikween̄ inu 
ofolek irọrọ ata inu. Me emen inu geelek okijeen̄, re ogwu atikọ, mè kirọ inyi 
eriọọn̄ ibe ke inu owu okijeen̄ îkup me uyọt. 

8Mgbọ geelek okijeen̄ inu, kitumu ikọ òtetet mun̄, eyi ebi ene kpebekọt imun̄ 
nrọ-nlọ geege me emen, inyi esip itet ebi ìkije ikeme owu, mè ema ekamun̄ ijo 
inu geege ebesa itumu ikeme eji. 
9Jeen̄ ebi ìrere usun̄ ibe ekesiki ibot enyi ebi nte uwu kiban̄ mgbọ geelek, mè 
ekerọ inu òbokibele ebi nte uwu kiban̄ ejit. Jeen̄ ema ibe ekakifọọk ebi nte uwu 
kiban̄ otu mgbọ ebi nte uwu kiban̄ ekitumu ikọ inyi ema, 
10mè ekakichiin̄ inu nte uwu kiban̄. Kpan̄asi ikeya, ema ekejeen̄ ibe ke ema 
mîgbe utoon̄-ejit me oniin̄ geelek. Sa me ikeyi, ugwem kiban̄ môkisa itọn̄ ijet 
ijejeen̄ eyi eji ekijeen̄ ofolek Awaji Ogwu Unyan̄a kiji, me emen inu geelek ema 
ekirọ. 
11Mije, Awaji îra isan̄a atata nnwọn kan̄ isibi. Awaji ìbosa me lek atata nnwọn 
yi inyan̄a otutuuk ebilene isibi. 
12Atata nnwọn yi si okijeen̄ eji ibe ejit ugwem ekariọọn̄ge Awaji, mè ejit si ijo 
ulọk eyi utop linyọn̄, mè eketet lek kiji ekaan̄, mè ekeluk ugwem òtatat mè ikinyi 
Awaji umin me linyọn̄ keyi. 
13Sa me ikeyi ke atata nnwọn yi okijeen̄ eji ibe ekeluk ugwem òtatat me mgbọ 
keyi eji ekupbe me ubelejit ikikpọ chieen̄ inunu eyi ujamgbugbo eyi ikpele 
Awaji kiji mè ogwu Unyan̄a kiji Jisọs Karais. 
14Ogwu Unyan̄a kiji Jisọs Karais ore ogwu òsasa ugwem kan̄ inyi mije kiji 
otutuuk, isasa ifaka eji isibi me emen otutuuk ijo irọrọ. Sa me ikeyi ke ọmọ 
ogwọk ogbogbo ene itana isun̄ inyi lek kan̄, inyi enere ebi kan̄ ebi ìkakaan̄ ikpele 
ulọk irọrọ ata inu mgbọ geelek. 
15Kijeen̄ ema otutuuk inu chi, mè kisa unye kwun̄ kubọk ogwu mkpulu tap ebi 
okijeen̄ inu efuuk me emen, mè kikan̄ inu nyi ema si mgbọ geelek ema ejebe ilọ. 
Kachieek ibe ene geege ikpọ owu chieen̄ isiki. 

Tai 3 

Ugwem ogwu eyi Karais 

1Keek otutuuk ebi ntitiin̄ Awaji ibe ekesiki ibot enyi ebi ibot geelek ema ekupbe 
me irak, mè ekesiki ibot si enyi ebi ibot mkpulu eyi ido kiban̄. Tumu nyi ema ibe 
ekegban̄ utọn̄ enyi ebi ibot chi, mè ekekup me mbem-lek irọrọ inu geelek 
ònwọnwọn. 
2Teme ema ibe ekatumu ene geege ìfiat, eluk me esuuk melek ene geelek. Keek 
ema si ibe ekekaan̄ ukarajit me emen inu geelek, mè ekesiki lek me atikọ me isi 
otutuuk ene. 
3Me mgbọ òraraka, eji me lek kiji si mîbubut, mè ikinye ibot. Ebi ene ekekifiaan̄ 
eji ifiin̄, eji ekekinin̄ usun̄ inyi utop linyọn̄ keyi mè ijo ulọk geelek òkup esese 
esese. Me etete mgbọ ya si, usen geelek, eji ekirọrọ ene nnaan̄, mè ikikeek ene 

ijo me ekarọge eji inu geege ìlọ. Mgbọ ya si, eji ekekikaan̄ njijọ ejit me lek ebi 
ene, mè ikicha ene. Ebi ene ekekicha eji si. 
4Ire, mgbọ mgbọ okembe, Awaji Ogwu Unyan̄a kiji onenisan̄a ata ejit kan̄ mè 
imumechieen̄ kan̄ isibi inyi eji, 
5mè inyan̄a eji. Unyan̄a yi înyan̄abe eji, ìkare mije owuwa ata inu eji erọbe. Îre 
sa me ejit nsan kan̄. Awaji ìnyan̄a eji inan̄a me lek igwọgwọk eyi Ekwukwu 
Mbuban ogwọkbe eji, mè isa me ikeya ikpọk eji iman ayaya, mè inyi eji ayaya 
ugwem. 
6Inan̄a me lek kè Jisọs Karais Ogwu Unyan̄a kiji, Awaji îchili ubọk inyi eji 
Ekwukwu Mbuban kan̄ òjot òjot. 
7Mije keyi, mgbọ Awaji owuwuuk lek isa me lek atata nnwọn kan̄ ifeme itip-
oyerebet isan̄a eji me ibot, eji mîkaan̄ ikpọchieen̄ ibe ke eji mêkaan̄ ugwem 
ikakaan̄ge itata me ìrot. 
8Ikọ chi ntumube inyi owu ìre atalek atikọ. Eya orọ, tet otu nye jeen̄ inu chi, inyi 
ebi ìchechieek me lek Awaji ekesa me otutuuk ejit kiban̄ ekerọ ata inu mgbọ 
geelek. Inu chi înwọn enenen, mè inin̄ oruru inyi ene geelek. 
9Ire, san̄a lek kwun̄ me lek owuwa burubut ifan̄a, mè ibaak, mè ujọn̄ọ mfufuk 
owot iman ebi nte nte. Kakigọọk ìwut ifan̄a ofolek Ikan kè Mosis, mije, ojelek 
ifan̄a chi geelek ìre inu ikike ikasibige oruru geege. 
10Ire ikaan̄ ogwu òkitap icheche lek me emen ntitiin̄, taba ene ya ubọk me utọn̄ 
mgbọ ge, mè taba si òso mgbọ iba. Ire ene ya ìkagwu ìkom, tele ọmọ, mè ikayaka 
ìgọọk enyi ìgbaan̄ ìrọ inu geege. 
11Me atikọ, ojelek ene òkup ikeya îfiat isan̄a, mije, îriọọn̄ ibe ọmọ gwa òkirọ ijo 
inu, mè ikpọkpọ ikirọ si ifo isi. Sa me ikeyi, ọmọ gaalek îsa ubọk kan̄ itip lek kan̄ 
oyerebet. 

Òta nteme Pọọlu onyibe Taitọs 

12Mgbọ geelek nriabe Atemas mè ìre Taikikọs inu me lek kwun̄, gwat lek na na 
mun̄ emi me Nikopolis, mije, ǹkiben me ejit ibe ke mâkup me ama ya me mgbọ 
utọọk. 
13Jenas ogwu usọ ikan, mè Apọlọs isibene ije kiban̄, mun̄ ibe ke otap ubọk inyi 
ema, inyi ema ekaan̄ inu geelek ema mêweekbe me oniin̄ ije kiban̄. 
14Jeen̄ ebi kiji geelek ibe ekesi ata ikwaan̄, mè ekesa me ikeya ekekaan̄ inorie 
mè inu geelek òkup ema me uyọt me usen me usen, mè ekaluk ugwem una ubọk 
ikwaan̄. 
15Otutuuk ebi melek n̄a ekupbe mîtọp owu amọn. Tọp otutuuk ebi unene kiji 
me emen ichechieek amọn nyi emi. Atata nnwọn eyi Awaji ikup inyi enyi 
otutuuk ene! 

Filim 

Filim 1 

1Emi Pọọlu òrere ogwu mkpọn mije kè Jisọs Karais, mè Timọti gwun̄ Nte kiji 
ege ikpa etip keyi ijet owu Filimọn atata unene kiji, mè ogwu melek kiji ekisi 
ikwaan̄, 
2mè gwun̄ Nte kiji enenwaan̄ òrere Afia, mè Akipọs ogwu melek kiji ekigbaan̄ 
itim akọn̄ eyi ilolook ata etip, mè ebi ntitiin̄ Awaji ìkititiin̄ me uwu kwun̄. 
3Atata nnwọn mè esuuk eyi Awaji òrere Nte kiji mè eyi Okaan̄-ene Jisọs Karais 
ikup inyi enyi. 

Filimọn îkaan̄ ichechieek, mè ikimun̄ ene me chieen̄ 

4Gwun̄ Nte n̄a Filimọn, nkikeek owu me uriaak mgbọ geelek, mè ikitọn̄ Awaji n̄a 
enenen mije kwun̄, 
5bak me lek, nkinọ ibe ke owu omun̄ otutuuk bọn Awaji me chieen̄ enenen, mè 
ikeke si inye me emen ichechieek kwun̄ me lek Okaan̄-ene Jisọs. 
6Ǹkiriaak uriaak ibe mè mgbaan̄-nrọ, eyi owu ogọọkbe ikaan̄ inan̄a me lek 
ichechieek kwun̄, irọ inyi owu òriọọn̄ ubọk òriọọn̄ otutuuk ata inu eyi eji 
ekaan̄be me emen kè Karais. 
7Gwun̄ Nte n̄a Filimọn, imumechieen̄ owu okaan̄be înyi emi ikpele unwọọn̄, mè 
ikitap emi efuuk me emen enenen. Mije, ikwaan̄ ata ejit owu okirọ inyi bọn Nte 
îbele otutuuk bọn Awaji ejit enenen. 

Pọọlu îbeek Filimọn mbeek me ibot kè Onesimọs 

8Me emen kè Karais, emi mâkọt ifet lek inyi owu ida ibe owu òrọ inu ògbegbe 
irọrọ. Ire, ǹkaweek irọrọ ikeya. 
9Kpan̄asi ikeya, mije mmun̄be owu me chieen̄, ǹkibebeek owu kubọk mbeek. 
Îre emi Pọọlu, òrere ogwu ugane, ogwu òkup me mkpọn mgbọ yi mije kè Jisọs 
Karais, nkibeek owu mbeek yi. 
10Ǹkibeek owu mbeek yi me ibot kè Onesimọs, gwun̄ n̄a me emen Karais. Îre 
mgbọ nkupbe me mkpọn me ere keyi ke nkana ute inyi Onesimọs me emen kè 
Karais. 
11Me mgbọ òraraka, Onesimọs ìkakaan̄ oruru geege ìnyi owu. Ire, me mgbọ keyi 
ọmọ îkaan̄ ikpele oruru inyi owu, mè ikaan̄ si inyi emi. 
12Mgbọ keyi, ǹkiria ọmọ kubọk gwun̄ ibot ejit n̄a, ibe igwu ikom inu me lek 
kwun̄. 
13Îkup emi me lek kubọk matet Onesimọs ikaan̄ me agba lek n̄a, inyi ikitap ubọk 
inyi emi me useen̄ kwun̄, me mgbọ keyi nkupbe me mkpọn mije ata etip kè 
Karais. 

14Ire, ǹkaweek irọrọ inu geege me nkadage isi ìgọọk owu ìtumu ìfieek, mije 
ǹkaweek itetet owu me unye ibe owu òtap ubọk ònyi emi. Kpan̄asi ikeya, 
ǹkiweek ibe owu òsa me ejit kwun̄ gaalek òtap ubọk ònyi emi. 
15Kpọkpọ mọnọ ibe, usini mgbọ, ke Onesimọs ìnan̄a itele owu sọnja mgbọ, inyi 
owu òyaka òkpọk òkaan̄ ọmọ òre mgbọ geelek. 
16Mgbọ keyi, ọmọ ìkayaka ìre usun̄ ofifi, ọmọ îbene igak usun̄. Me mgbọ yi, ọmọ 
îkana atata gwun̄ Nte me emen kè Karais. Ọmọ îkaan̄ oruru inyi emi enenen. Ire, 
môkaan̄ oruru igak ikeya inyi owu, kubọk ogwu usun̄, mè ikaan̄ si oruru inyi 
owu kubọk atata gwun̄ Nte me emen Okaan̄-ene. 
17Eya orọ, ire owu omọnọ emi kubọk ogwu melek kwun̄ ekigbaan̄ irọ ikwaan̄, 
bọkọ ọmọ tap kubọk mobọkọbe emi itap. 
18Ikaan̄ inu geelek îrọbe owu ilọ, mè ìre urieek geelek îkaan̄be owu, fuk toon̄ 
emi me ibot. 
19Iin̄, îre emi Pọọlu nsa ubọk n̄a ikige ikpa yi, ìkare ofifi ene. Mâkpe owu otutuuk 
inu cha geelek. Ire, owu kawuuk ibe ke owu okaan̄ emi urieek òmimin enenen. 
Urieek ya ìre otutuuk ugwem kwun̄, mije, îre nan̄a me ubọk n̄a ke owu okana 
ogwu eyi kè Karais. 
20Eya orọ, Filimọn gwun̄ Nte n̄a, tele mè ǹkaan̄ sọntiik oruru ònan̄a mije kwun̄ 
me emen Okaan̄-ene. Soso rọ emi inu ubelejit kubọk gwun̄ Nte kwun̄ me emen 
kè Karais. 
21Ǹkige ikpa yi, mije, ejit înye emi ibe ke owu môsiki ibot inyi emi, mè irọ igak 
ubọk mbeekbe owu. 
22Ofifi si, nen̄e agwut ge, ere mâkupbe, sun̄ ban emi, mije, ǹkikpọ chieen̄ ibe ke 
Okaan̄-ene môfọọk otu uriaak kinyi me ibot n̄a, mè irọ inyi etele emi ǹka ǹgọọk 
enyi me utelelek. 

Òta amọn 

23Epafaras ogwu egbaan̄be emi melek kan̄ itap me mkpọn mije kè Karais Jisọs 
îtọp owu amọn enenen. 
24Ikeya si Mak, mè Arisitakọs, mè Demas, mè Luk, ebi melek n̄a ekigbaan̄ isi 
ikwaan̄ mîtọp enyi amọn si. 
25Atata nnwọn eyi Okaan̄-ene Jisọs Karais ikup melek kinyi otutuuk ene. 

Iburu 

Iburu 1 

Gwun̄ Awaji îmin igak ebi nriran ukot ikaan̄ 

1Me ukot ikaan̄, Awaji îtumu ikọ inyi ebi nte nte kiji owuwa mgbọ, me oniin̄ 
òkup esese esese, sa me otu ebi nriran. 
2Ire, me mgburudun̄ usen chi, Awaji ìyaka initumu ikọ inyi eji inan̄a me otu 
Gwun̄ kan̄, ogwu îgobobe ibe ikana ogwukaan̄ otutuuk inu geelek me ìrot. Sa 
me ubọk Gwun̄ kan̄ yi si ke îrom otutuuk linyọn̄ keyi. 
3Ujamgbugbo eyi òkitoon̄ me lek Gwun̄ yi ìre ujamgbugbo eyi Awaji. Inu geelek 
Awaji orebe ke ọmọ ore, kpesan̄a, kpetap. Ọmọ ìkisa ikọ kan̄ eyi òkaan̄ unye 
ibeme otutuuk linyọn̄, inyi ikup ike îkupbe. Mgbọ îgwọkbe ijo otutuuk ebilene 
isan̄a, ifofo emen inyọn̄, mè isiki ikweek me irek umin mè unye, me agan̄ ubọk 
ulom eyi Awaji ogwu òkakaan̄ unye òchichit otutuuk unye geelek. 

Gwun̄ Awaji îmin igak ebi osat Awaji 

4Gwun̄ Awaji îmin enenen igak ebi osat Awaji, mije, erieen̄ eyi Awaji onyibe 
ọmọ, eyi òrere “Gwun̄,” îmin enenen igak eyi ebi osat. 
5Mije, ìre kpasi ogwu osat ke Awaji otumu inyi ibe, “Owu ìre Gwun̄ n̄a, cherekeyi 
ke emi nkana Nte kwun̄”? Sà ìre kpasi ogwu osat ke Awaji otumu ikọ ofolek ibe, 
“Emi mâre ogwu Ute, ọmọ môre Gwun̄ n̄a”? 
6Ofifi si, mgbọ Awaji oboria adasi Gwun̄ enerieen̄ kan̄ inu me linyọn̄, îtumu ibe, 
“Ebi osat Awaji etọbọ ebum enyi ọmọ.” 
7Inu Awaji otumube ofolek ebi osat ìre ikeyi, “Awaji îrọ inyi ebi osat kan̄ 
ekegwat kubọk efet, mè isa ema si irọ ebi ikwaan̄ ìkakaan̄ unye kubọk alọm 
ukan̄.” 
8Ire, Gwun̄ kan̄ ke îtumu inu ofolek ibe, “Owu Awaji, ogboon̄ ubọọn̄ kwun̄ 
môkup ire mgbọ ikakaan̄ge itata! Unen oyerebet ore okuba ubọọn̄ owu obokisa 
ikpulu ebi kwun̄. 
9Owu oma ata irọrọ, mè icha inu ikpak. Mije keyi ke Awaji, ogwu òrere Awaji 
kwun̄ otoon̄ owu ubọk me ibot, mè inyi owu ikpele unwọọn̄, mè inyi owu irek 
umin òbebene igak eyi otutuuk ebi melek kwun̄.” 
10Awaji îtumu si ibe, “Bene me ibebene, owu Okaan̄-ene me lek kwun̄ otọbọ ọdọ 
otutuuk linyọn̄, mè isa ubọk kwun̄ irom otutuuk isinyọn̄. 
11Otutuuk inu chi mêjijaka ita kpai, ire, owu òbokpọkpọ ikup ubọk owu okupbe. 
Otutuuk kiban̄ mêkana oka, mè igwak ita kubọk ekwut. 
12Owu môkat ema kubọk ekwut, mè inwene ema kubọk ekinwene ofọnti. Ire, 
owu òkup ubọk owu okupbe, òkakinwenwene, òkakikan, òkakikwu.” 

13Ìre kpasi ogwu osat ke Awaji otumu inyi ibe, “Siki kweek irek me agan̄ ubọk 
ulom n̄a, mege ire mgbọ mâsabe ebi ochicha kwun̄ irọ inu ibene ukot inyi owu?” 
14Ire ikeya, ìre keke ke ebi osat Awaji ere? Ema ìre ekwukwu ìkisi ikwaan̄ inyi 
Awaji, ebi Awaji oriabe inu ibe enesi ikwaan̄ enyi ebi mêbọkọbe unyan̄a eyi 
Awaji. 

Iburu 2 

Nteme ofolek ikpele unyan̄a eyi Awaji onyan̄abe ebilene 

1Eya orọ, îgbe ibe eji egbala chieen̄ etet ikọ chi eji enọbe enye, inyi inu geege 
ikaben eji ìnan̄a me lek atikọ chi. 
2Mije, Awaji îjeen̄ ibe ke etip ebi osat elookbe ebi nte nte kiji ukot ikaan̄ ìre atikọ, 
mè isulu ebi ìrọrọ ilọ, mè ebi ìjijit etip ya osusut ògbegbe ema. 
3Ire ikeya, ìre eji ebejeje inwọnọ osusut, ire eji ikpọ ikpele unyan̄a keyi ilọ 
chieen̄? Okaan̄-ene Jisọs Karais me lek kan̄ odasi isa etip unyan̄a keyi inilook 
ebi ene, sabum ebi ìnọnọ me otu kan̄ enirọ inye inyi eji ibe ke unyan̄a ya ìre 
atata. 
4Awaji me lek kan̄ si îrọ inye ibe ke unyan̄a ya ìre atikọ, sa me inu ukechieen̄, 
mè uyeke uyeke inu, mè unye ikwaan̄ òkup esese esese echi îrọbe, mè uche echi 
Ekwukwu Mbuban ochebe inyi ebi ene, me ene me ene, ubọk òneme ọmọ. 

Jisọs onyan̄a ebilene, inyi enekpulu linyọn̄ 

5Ìkare ebi osat ke Awaji osun̄ ibe enekpulu linyọn̄ eyi òkinu me isi, eyi eji 
ekitumu ikọ ofolek. 
6Ire, ege me ere ge me Ikpa Mbuban ibe, “Ìre keke ke ogwu ebilene ore, eyi owu 
okikeek inu ofolek kan̄? Sà ìre gwun̄ ebilene ikike ke owu okikpọ chieen̄ me lek 
ikeyi? 
7Owu orom ọmọ isiki me irek sọnja igak ebi osat, mè ikwuun̄ ọmọ okpibot 
ubọọn̄ eyi ujamgbugbo mè itọn̄, 
8mè irọ ọmọ ogwu òkikpulu otutuuk inu geelek.” Mije Awaji orọbe ọmọ ogwu 
òkikpulu otutuuk inu, ìsibi ibe ke kpunu inu geege eyi Awaji ikatapge me irak 
kan̄. Ire, me mgbọ keyi, eji mîmun̄ ibe ke ìkare otutuuk inu ke ebilene ekikpulu. 
9Awaji îrọ mè Jisọs Karais isiki igak ebi osat sọnja mgbọ, inyi inikwu mkpa mije 
otutuuk ebilene sa me atata nnwọn eyi Awaji. Eji mîmun̄ ibe ke Awaji îkwuun̄ 
ọmọ okpibot ubọọn̄ eyi ujamgbugbo mè itọn̄, mije mkpa ya eyi ọmọ okwube. 
10Otutuuk inu geelek ìnan̄a me ubọk Awaji ogwu òrorom ema inyi lek kan̄. Eya 
orọ, îgbe, mè itat ibe Awaji isa owuwa ufialek irọ inyi Jisọs Karais iso ifuk, inyi 
owuwa ebi ene enekana bọn Awaji, mè egọọk ekaan̄ uche me lek ujamgbugbo 
eyi Awaji sa me lek kan̄. Mije, Jisọs Karais ore ogwu òkinyan̄a ene. 

11Jisọs Karais, ogwu òkirọ inyi ene ikup me mbuban, melek ebi ọmọ okirọ inyi 
ekup me mbuban, ìre bọn Ute ge. Eya orọ, esip ìkakitet ọmọ igwegwen ema ebi 
ngwan̄ kan̄. 
12Ikeya ke îtumu inyi Awaji ibe, “Emi mâtumu owu isibi inyi ebi ngwan̄ n̄a, 
mâkọt okwa itọn̄ owu me isi otutuuk ebi ntitiin̄.” 
13Îtumu si ibe, “Emi mâtoon̄ ejit me lek Awaji,” mè itumu si ibe, “Kpọ, emi ire 
ogwu, melek nsabọn Awaji onyibe emi.” 
14Ubọk ebi Jisọs ogwenbe nsabọn cha erebe ebi ìkakaan̄ akpalek mè eje ikike, 
Jisọs îgọọk si ema ikaan̄ akpalek ebilene, inyi ọmọ ikwu mkpa, mè isa me mkpa 
kan̄ ijijaka Yọk, ogwu òkakaan̄ unye eyi mkpa, 
15mè isa me ikeya irọ inyi otutuuk ebi ìkitet ukpook mkpa me otutuuk ugwem 
kiban̄ esibi me usun̄, mè ekaan̄ lek kiban̄. 
16Me atikọ, ìkare ebi osat ke Jisọs okirọ inu chi isa itap ubọk inyi. Îre bọn owot 
iman kè Ebereyam ke îkitap ubọk inyi. 
17Mije keyi, îgbe ibe ọmọ ikana ikup ubọk ebi ngwan̄ kan̄ ekupbe me oniin̄ 
geelek, inyi ọmọ ikana ogwu òban Awaji, ogwu ògbegbe utoon̄-ejit me isisi 
ikwaan̄ inyi Awaji, mè ikikaan̄ ejit nsan me lek ebilene. Sa me ikeyi ke ọmọ môrọ 
esuuk me ibot ebilene mije ijo inu kiban̄. 
18Mgbọ keyi, ọmọ môkọt itap ubọk enenen inyi ebi geelek ìkup me emen ntọ-
mkpọ, mije, ọmọ me lek kan̄ îbọkọ ufialek mgbọ Yọk otọbe ọmọ ikpọ. 

Iburu 3 

Jisọs îmin igak Mosis 

1Eya orọ, bọn Nte n̄a ebi ìkup me mbuban, ebi ìgọgọọk ikaan̄ uche me lek igwen 
eyi emen inyọn̄, ìkeek inu ofolek kè Jisọs, ogwu òrere ogwu otuchieen̄, mè ogwu 
òban Awaji ogwu eji echieekbe me lek, mè ikitumu ikọ ofolek. 
2Jisọs îrọ otutuuk inu geelek Awaji ogwu ògogobo ọmọ iria inu obe ọmọ irọ, 
kubọk Mosis si orọbe otutuuk ikwaan̄ Awaji obe ọmọ irọ me otutuuk emen 
ototun̄ ukan̄ eyi Awaji. 
3Ogwu ònama uwu okikaan̄ umin igak uwu înamabe. Ikeya si ke Jisọs ogbe 
ikakaan̄ umin enenen igak Mosis. 
4Mije, uwu geelek, îre ebilene ekinama. Ire, ogwu òkinama otutuuk inu geelek 
ìre Awaji. 
5Mosis îrọ otutuuk ikwaan̄ geelek Awaji obe ọmọ irọ kubọk ogwu ikwaan̄ me 
otutuuk ototun̄ ukan̄ Awaji, mè itumu inu ofolek inu Awaji obotumu me mgbọ 
òkup me isi. 

6Ire, Karais, Gwun̄ ògbegbe utoon̄-ejit, ore ogwu òkikpulu ototun̄ ukan̄ Awaji. 
Eji ere ebi ototun̄ ukan̄ Awaji ya, mè ire eji itet ikpọchieen̄ ya eyi eji ekisa igugo 
lek ikaan̄ inye, kpetet ukpook. 

Ogwu òkekeke inye melek Jisọs mônin̄ isiki-efuuk eyi Awaji 

7Eya orọ, kubọk Ekwukwu Mbuban otumube, “Chereyi, ire enyi inọ ida kan̄, 

8ikatet ejit kinyi ìnye, kubọk enyi erọbe mgbọ enyi enyebe ibot inyi Awaji, mè 
itọ ọmọ ikpọ me emen èwê. 
9Ere ya ke ebi nte nte kinyi etọ emi ubọk me isi, mè itọ emi ikpọ, mè imun̄ si 
ikwaan̄ nsibe otutuuk akọp acha ini. 
10Îre mije keya ke nnaan̄ ejit inyi ebi ukot keya, mè itumu ibe ke ife cha ekpọkpọ 
ikije ilọ mgbọ geelek, mè ijit igọgọọk oniin̄ n̄a. 
11Eya orọ, nnyanyan̄a ibot me unaan̄-ejit, mè itumu ibe ke ema kpebenin̄ emen 
isiki-efuuk nsun̄be iban ebi n̄a.” 
12Eya orọ, bọn nte n̄a, ìgbala chieen̄, inyi ene geege me etete kinyi ikakaan̄ ejit 
ijo inu, mè una ichechieek, mè ìsa me ikeya ìgwu ìkom ìnan̄a ìtele Awaji ogwu 
òkup me ugwem. 
13Ire, ogwu ikup, ikitap ogwu melek kan̄ efuuk me emen usen geelek eyi 
mêkọtbe igwen “Chereyi,” inyi ulọk irọrọ ijo inu ikafiaan̄ enyi ìto, mè enyi ekana 
ebi unye-ibot, ebi ejit onyebe ikup gboi. 
14Mije, ire eji itet utoon̄-ejit ya eji ekaan̄be bene me karake ibebene inye isi ire 
òta, eji ìre ebi ìkigọọk Karais igbaan̄ inu irọ. 
15Ikeya ke Ikpa Mbuban otumu ibe, “Chereyi, ire enyi inọ ida kan̄, ikatet ejit 
kinyi ìnye, kubọk enyi erọbe mgbọ enyi enyebe ibot inyi Awaji.” 
16Ìre ebi owa enọ ida Awaji, mè inye ibot? Îre otutuuk ife cha ebi Mosis 
okpulube isa inan̄a me ido Ijipiti isibi. 
17Ìre ebi owa ke Awaji onaan̄ ejit inyi otutuuk akọp acha ini? Îre ebi ìrọrọ ilọ, 
mè ikwaan̄ irurọn̄ọ ikana me emen èwê. 
18Ìre ebi owa ke Awaji onyan̄a ibot inyi ibe ke kpebenin̄ isiki-efuuk kan̄? Îre ife 
cha ebi ìnyenye ibot inyi Awaji. 
19Eya orọ, eji mîmun̄ ibe ke ife cha kpekọt inin̄ emen isiki-efuuk eyi Awaji 
osun̄be inyi ebi kan̄, mije una ichechieek kiban̄. 

Iburu 4 

1Awaji îchieek eji use ibe ke eji mênin̄ isiki-efuuk kan̄. Use ya ìkekeke si mege 
inire chereyi. Eya orọ, eji egwuun̄ chieen̄ eluk ugwem me ukpook, inyi otutuuk 
kinyi egọọk enin̄ emen isiki-efuuk ya, mè ene geege ikalọ ininin̄. 

2Mîlook ebi nte nte kiji cha ata etip kubọk elookbe eji si. Ire, etip ya ema enọbe 
ìkatap ubọk ìnyi ema, mije, ema ebi ìnọnọ etip ya kpesa me ichechieek ibọkọ 
etip ya itap. 
3Mgbọ yi, îre eji ebi ìkakaan̄ ichechieek ekinin̄ isiki-efuuk eyi Awaji ya. Awaji 
ìtumu ibe, “Nnaan̄ ejit, mè inyan̄a ibot ibe ke ife cha kpebenin̄ emen isiki-efuuk 
n̄a.” Ikọ yi ìkasibi ibe ke Awaji ìkanen̄e isiki-efuuk kan̄ ìsun̄, mije, îwuuk lek 
inen̄e isun̄ karake mgbọ îrombe linyọn̄ isan̄a. 
4Mîge inu ofolek òso egwe jaaba me ere ge me Ikpa Mbuban ibe, “Òso egwe 
jaaba, Awaji osisiki efuuk me lek ikwaan̄ kan̄.” 
5Me ere yaage si ke ege inu Awaji otumube ibe, “Ema kpebenin̄ isiki-efuuk n̄a 
kubọk ge.” 
6Ebi ìdadasi inọ ata etip ya kpenin̄, mije una ichechieek kiban̄. Ire, ebi ene mênin̄ 
si emen isiki-efuuk ya. 
7Ire, mgbọ mgbọ orakabe, mè inire ukot kè Debit, Awaji okpọkpọk isun̄ ofifi 
usen eyi îgwenbe “chereyi,” mè itumu inan̄a me otu kè Debit, kubọk mwuukbe 
lek itumu, ibe, “Chereyi, ire enyi inọ ida kan̄, ikatet ejit kinyi ìnye.” 
8Mije, mebe ke isiki-efuuk ya ore eyi Josuwa osabe ema isi itap me emen, mgbọ 
eya orakabe, Awaji kpomoyaka itumu ikọ ibak ofifi “chereyi.” 
9Eya orọ, ikọ yi ìsibi ibe ke isiki-efuuk òwa si inyi ebi eyi Awaji. Isiki-efuuk ya 
ìre ojelek eyi Awaji okaan̄be me òso egwe jaaba, mgbọ îrombe otutuuk inu 
isan̄a. 
10Ene geelek òninin̄ emen isiki-efuuk eyi Awaji môsiki efuuk me lek ikwaan̄ kan̄, 
kubọk Awaji osikibe efuuk me lek ikwaan̄ kan̄. 
11Eya orọ, eji otutuuk ene enye lek ekwukwulu, inyi eji enin̄ isiki-efuuk ya. Ene 
geege me etete kiji ikanye ibot, mè ìnan̄a ìrọn̄ kubọk ebi nte nte kiji erọbe, mè 
ilọ ininin̄ isiki-efuuk ya. 
12Mije, ikọ Awaji ìre ikọ òkup me ugwem, mè ikaan̄ unye. Ikọ Awaji îreke 
enenen igak oge akọn̄ isi iba geelek, mè ikichim itibi iraka inin̄ emen ene isi 
ifieek ekwukwu ene isan̄a me lek ibot ejit ene, mè ikifieek ufuk emen ukwuuk 
isan̄a me lek usọk ukwuuk, mè ikiriọọn̄ ekiket mè ulọk geelek òkup ene me ejit. 
13Ìkakaan̄ inu geege erombe eyi òlelet me isi Awaji. Inu geelek ìchichili ibook, 
mè ikup njak me chieen̄ Awaji ogwu eji ebekeke me isi, usen ge, ifuk ifuk lek kiji 
inyi. 

Jisọs Karais ore ikpele ogwu òban Awaji 

14Eya orọ, eji etet ata ichechieek kiji eyi eji ekitumu isibi enye, mije, eji mîkaan̄ 
ikpele ogwu òban Awaji, ogwu òraraka inin̄ emen inyọn̄. Ọmọ ìre Jisọs Karais 
Gwun̄ Awaji. 
15Ogwu òban Awaji ilile ogwu eji ekaan̄be ìkare ogwu kpokọtbe iriọọn̄ uwọ-lek 
kiji, mè ito eji njijin. Kpan̄asi ikeya, ogwu òban Awaji eji ekaan̄be ìre ogwu 

òrọriọọn̄ otutuuk uwọ-lek kiji, mije, mîtọ ọmọ si ikpọ me oniin̄ geelek, kubọk 
ekitọ eji ikpọ, ire, ọmọ ìkarọ ijo inu geege. 
16Eya orọ, eji esan̄a ukpook me lek, mè eje enu me lek ogboon̄ ubọọn̄ Awaji 
ogwu òkinyi ene atata nnwọn kan̄, inyi Awaji ikaan̄ ejit nsan me lek kiji, mè inyi 
eji atata nnwọn kan̄ eyi môtapbe ubọk inyi eji mgbọ geelek eji ekupbe me una. 

Iburu 5 

1Ekigobo ogwu òban Awaji geelek inan̄a me etete ebilene, inyi inikisi ikwaan̄ 
inyi Awaji me ibot otutuuk ebilene, mè ikinyi Awaji inyinyi, mè ikigwa 
ngwugwa mije ijo inu ebilene erọbe. 
2Ọmọ môkọt isiki lek irọ inu melek ebilene ebi ìkije ilọ sa me ekariọọn̄ge inu 
geege, mije, ọmọ me lek kan̄ ìnan̄a me etete ebilene ikike, ebi kpekirọ inu itat 
otutuuk mgbọ. 
3Mije keyi, ọmọ isibogwa ngwugwa me ibot ebi ene, môgwa si me ibot kan̄ 
igbaalek. 
4Ìkare ene okisa ubọk kan̄ ito lek kan̄ me irek umin yi. Îre Awaji okigwen ene 
ito me irek umin ya, kubọk îgwenbe Erọn ito me mgbọ ukot ikaan̄. 
5Ikeya si, ìkare Karais osa ubọk kan̄ ikana ogwu òban Awaji, inyi ọmọ ikaan̄ 
umin. Îre Awaji otumu inyi ọmọ ibe, “Owu ìre Gwun̄ n̄a, cherekeyi ke nkana Nte 
kwun̄.” 
6Awaji îtumu si me ofifi ere ibe, “Owu ìre ogwu ngwugwa ire mgbọ ikakaan̄ge 
itata, igọọk me ọgbọn̄ kè Melikisedek.” 
7Mgbọ Jisọs olukbe me linyọn̄, îtaan̄ ukpo iriaak uriaak, mè isa mun̄ ito me 
chieen̄ ikibeek mbeek me ubọk Awaji, ogwu môkọtbe inyan̄a ọmọ isibi me ubọk 
mkpa. Awaji onọnọ ọmọ ida, mije ọmọ osikibe lek, mè isiki ibot inyi Awaji. 
8Ubọk geelek ọmọ orebe Gwun̄ Awaji, ọmọ îkween̄ isisiki ibot sa me owuwa 
ufialek ọmọ omun̄be. 
9Mgbọ Awaji orọbe inyi ọmọ ijot iso ifuk isan̄a, ọmọ okakana ogbuuruk ere 
unyan̄a eyi mgbọ ikakaan̄ge itata okinan̄a isibi, inyi otutuuk ebi geelek ìkigban̄ 
utọn̄ inyi ọmọ. 
10Awaji onenirọ ọmọ ogwu òban Awaji, igọọk me ọgbọn̄ kè Melikisedek. 

Ìgbala chieen̄, inyi enyi ekanan̄a ìrọn̄ ìtele ichechieek kinyi 

11Eji mîkaan̄ owuwa ikọ itutumu ofolek irere ogwu ngwugwa eyi Karais orebe 
igọọk me ọgbọn̄ kè Melikisedek, ire, îyọt itutumu inyi enyi, mije, enyi kpekigwat 
lek igobo inu itet. 
12Me atikọ, me mgbọ keyi, îre enyi ere ebi mekijeen̄ ebi ofifi ife inu. Ire, enyi 
eyaka ikiweweek ebi ìbenikpọk ibene ikijeen̄ enyi adasi inu ògbegbe ibe enyi 
eriọọn̄ ofolek ikọ Awaji. Mun̄ ebe ikike ogbe isasa ikpukpo enyi, ìkare inorie 
ònyenye. 

13Ene geelek ekisa mun̄ ebe ikpukpo ìre sọntiik gwun̄, ìkariọọn̄ inu geege ofolek 
ikọ eyi ata irọrọ. 
14Ire, inorie ònyenye ìkup inyi ebi ìmimiin̄ inin̄ ene, mije, ema mîsa ifuk-ibot 
kiban̄ ikeek ekiket owuwa mgbọ, mè ikween̄ iriọọn̄ esese inu òkup me etete ata 
inu mè ijo inu. 

Iburu 6 

1Eya orọ, eji etele adasi inu ijejeen̄ ofolek kè Karais, mè eje enyi isi ekekween̄ 
inu òkukup inyi ebi ìmimiin̄ inin̄ ene. Eji ekayaka ìkpebe ìfo udun̄ ìkpọk ìsi lek 
adasi ijejeen̄ cha echi ekisa itọbọ ọdọ ikọ Awaji, kubọk igwugwu ikom itele ijo 
irọrọ echi òkisa mkpa inu, mè ichechieek me lek Awaji, 
2mè nteme ofolek igwook-mun̄, mè itotoon̄ ene ubọk me lek, mè ebi ìkwakwaan̄ 
ijojomo me mkpa, mè oyerebet mgbọ ikakaan̄ge itata. 
3Eji etele adasi ijejeen̄ chi, mè eje enyi isi, ire ineme Awaji. 

4Ikpọkpọk igwu ikom igọọk Awaji ìkayaka ìkup ìnyi ebi geelek ìwuwuuk lek 
ikup me emen utoon̄ eyi Awaji, mè inọ utop ugbana eyi emen inyọn̄, mè igọọk 
ibọkọ Ekwukwu Mbuban, 
5mè inọ utop nnwọn eyi ikọ Awaji, mè inọ si utop unye eyi òbokisi ikwaan̄ 
ukpook me ukot òkup me isi, 
6ire ema ininan̄a irọn̄ itele ichechieek. Ema kpebekọt iyaka igwu ikom ofifi, 
mije, ìsibi ibe ke ema ebeyayaka ikpọk igon Gwun̄ Awaji me uti nkwurieen̄ ofifi 
mgbọ inyi lek kiban̄, inyi ọmọ irie esip me isi ebi ene. 
7Ijọn̄ geelek òkimeen̄ mun̄ ibot òkirep igwook me inyọn̄ kan̄ mgbọ geelek, eyi 
inu ewopbe me inyọn̄ kan̄ okitibi ijaan̄, mè isibi oruru inyi ebi ìwowop, Awaji 
îkigbana ijọn̄ ya. 
8Ire, ijọn̄ òkitibi ukpak mè abọm egbe, ijọn̄ keya ìkakaan̄ oruru geege. Awaji 
môfieek otu inyi ijọn̄ keya. Me òta kan̄ si, ijọn̄ ya ìre ijọn̄ ebetatap ukan̄ iwọp. 
9Ire, bọn nte n̄a, ubọk geelek eji ekitumu ikeyi, ejit kiji înye me lek kinyi. Eji 
mîriọọn̄ ibe ke enyi mêbọkọ owuwa atata ugbana òje me lek unyan̄a. 
10Awaji ìkare ogwu òkifeen̄ ene, ìkpowuuk ikwaan̄ enyi erọbe, mè imumechieen̄ 
enyi ekaan̄be me lek kan̄ sa me ntap-ubọk enyi etapbe inyi ebi kan̄ me mgbọ 
òraraka, mè eyi enyi ekitap si inyi ema me mgbọ keyi. 
11Eji ekiweek ibe ene geelek me etete kinyi ikikaan̄ si ulọk irọrọ ojelek inu òkup 
ikeyi ire òta, inyi enyi ekaan̄ inu ya enyi ekikpọ chieen̄ ikakaan̄. 
12Eji kpeweek ibe enyi ekana ebi ugbek. Ire, eji ekiweek ibe enyi ekup kubọk 
ebi ìsasa me ichechieek mè ukarajit ibọkọ inu Awaji ochieekbe use inyinyi ema. 

Use Awaji geelek ìborọrọ iso 

13Mgbọ Awaji ochieekbe Ebereyam use, ìsa lek kan̄ inyan̄a ibot, mije, ìkakaan̄ 
ofifi inu òmimin igak ọmọ eyi ìbosa inyan̄a ibot. 
14Awaji ìnyan̄a ibot inyi Ebereyam ibe, “Me atikọ, mâgbana owu enenen, mè irọ 
inyi owot iman kwun̄ imumana iwa me otu ifuk.” 
15Ebereyam okakat ejit ikup, mè ibọkọ inu ya Awaji ochieekbe ọmọ me use. 

16Ebilene ekisa ogwu òmimin igak ema inyan̄a ibot, inyan̄a-ibot ya îra ikirọ inye 
ibe ke inu ema etumube ìre atikọ, mè isa me ikeya ifieek otutuuk ifan̄a geelek. 
17Awaji ìweek irọrọ inyi otutuuk ebi ọmọ ochieekbe use eriọọn̄ ejaan̄ lek ibe ke 
nkeek kan̄ ìkakinwene. Eya orọ înyan̄abe ibot isa irọ use kan̄ inye. 
18Use yi, mè inyan̄a-ibot yi, òrere inu iba echi ìkakinwene, ìkijeen̄ ibe ke Awaji 
ìkakikan̄ ataak. Inu iba chi ke Awaji osa itap eji efuuk me emen enenen, eji ebi 
ìlilibi isi itap ibot me irak ubọk kan̄, inyi eji etet ikpọchieen̄ eyi ọmọ onyibe eji 
ekaan̄ enye. 
19Ikpọchieen̄ yi eji ekaan̄be, ọmọ okigọbọ ibot ejit kiji ikaan̄ kubọk iloma, inyi 
ikeke inye, mè ikaje ilọ. Ikpọchieen̄ yi okisa eji ije itibi ekwut mgban me emen 
Uwu Mbuban me emen inyọn̄, mè iraka inin̄ Ere Òkup Mbuban Ichit me udun̄ 
ekwut ya. 
20Jisọs îdasi ije me isi kiji isi inin̄ emen agwut mbuban ya me ibot kiji. Ọmọ îkana 
ogwu òban Awaji ire mgbọ ikakaan̄ge itata, igọọk me ọgbọn̄ irek ngwugwa kè 
Melikisedek. 

Iburu 7 

Ogwu ngwugwa òje me ọgbọn̄ kè Melikisedek îmin igak ogwu òje me ọgbọn̄ kè 

Erọn 

1Melikisedek yi ore ogwu ubọọn̄ ama Salem, mè ire si ogwu ngwugwa inyi Awaji 
Ogwu Òbebene Ichit. Mgbọ Ebereyam otimbe akọn̄ ikpan̄ ebi ubọọn̄ isan̄a, mè 
ikigwu ikom ika, Melikisedek onenichichini ọmọ, mè igbana ọmọ. 
2Ebereyam onyinyi ọmọ irek ge me etete akọp irek me lek otutuuk inu îkpulube 
me akọn̄ isa ika. Adasi erieen̄ kan̄, òrere Melikisedek ìsibi “ogwu ubọọn̄ ata 
irọrọ.” Erieen̄ kan̄ eyi òso iba, òrere “ogwu ubọọn̄ Salem” ìsibi “ogwu ubọọn̄ 
esuuk.” 
3Kpunu mfufuk geege egebe ofolek ogwu ute, mè ìre ogwu uga, mè ìre imaman 
kan̄ mè mkpa kan̄. Ọmọ ìbet lek Gwun̄ Awaji, mije ọmọ orebe si ogwu ngwugwa 
ire mgbọ ikakaan̄ge itata, kubọk Gwun̄ Awaji orebe. 
4Ìfat ìkpọ-nu ojelek ogwu ilile ene ya orebe! Ebereyam nte kiji ukot ikaan̄ me 
lek kan̄ înyi ọmọ irek ge me etete akọp irek me lek otutuuk inu îkpulube me 
akọn̄ isa ika! 

5Ikan kè Mosis înyi bọn otoko kè Libai, ebi ìrere ebi ngwugwa, unye ibe ekebọkọ 
irek ge me akọp irek me ubọk ebi Ijeren, ebi ìrere ebi ngwan̄ kiban̄ gaalek, ubọk 
geelek ebiba si erebe bọn owot iman kè Ebereyam. 
6Melikisedek ìkanan̄a me otoko kè Libai, ire, îbọkọ irek ge me etete akọp irek 
me ubọk kè Ebereyam, mè igbana Ebereyam ogwu Awaji ochieekbe use. 
7Îre ogwu òbebene me irek okigbana ogwu òsisiki me irek, eya kpunu ifan̄a me 
lek. 
8Me lek ebi otoko kè Libai, îre ebilene ikike ebi kpekifuk ugwem ekibọkọ irek 
ge me etete akọp irek yi. Ire, me lek kè Melikisedek, îre ọmọ, ogwu Ikpa Mbuban 
okitumu ibe ke ọmọ òwa me ògat ugwem, obọkọ irek ge me etete akọp irek ya. 
9Mêkọt itumu ibe ke Libai ogwu òkibọkọ irek ge me etete akọp irek, îkpe irek 
ge me etete akọp irek sa me ubọk kè Ebereyam. 
10Mije, mgbọ Melikisedek ochichinibe Ebereyam, eji mêkọt itumu ibe ke Libai 
òwa me emen lek kè Ebereyam nte ogwu ute ukot ikaan̄, mije, kpemaman ọmọ 
nu. 
11Awaji ìnyi ebi Ijeren Ikan ikpọ me lek ebi ngwugwa ìnan̄a me otoko kè Libai. 
Ire ke ikwaan̄ ebi ngwugwa ebi otoko kè Libai mokirọ inyi ene inwọn isan̄a, ìre 
ìjeje iyaka inikup me uyọt ibe ofifi ogwu ngwugwa òje me ọgbọn̄ kè Melikisedek 
inu, kpan̄asi ogwu ọgbọn̄ kè Erọn ogwu otoko kè Libai? 
12Mije, mgbọ geelek enwenebe ọgbọn̄ ebi ngwugwa, mênwene si ikan. 

13Okaan̄ kiji, ogwu ekitumu ikọ yi ibak, ìre ogwu ofifi otoko. Kpunu ene geege 
me otoko kiban̄ òrarak ikifaka mfaka me inyọn̄ ntook kubọk ogwu ngwugwa. 
14Otutuuk ene mîriọọn̄ ibe ke Okaan̄ kiji ìnan̄a me otoko kè Juda. Mgbọ Mosis 
okitumu ikọ ofolek ebi ngwugwa, ìkabak otoko kè Juda. 
15Ibot ikọ kiji îsibi utoon̄ mgbọ keyi igak otutuuk mgbọ, mije inunu ofifi ogwu 
ngwugwa òje me ọgbọn̄ kè Melikisedek onube. 
16Ìkare me ìrot eyi owot iman ke ọmọ osa ikana ogwu ngwugwa, kubọk îkupbe 
me ikan mè orọmijọn̄. Ire, ọmọ ìkana ogwu ngwugwa sa me unye eyi ugwem 
kan̄ eyi mkpa ikakọtge ìkpan̄. 
17Mije, Ikpa Mbuban ìtumu ibe, “Owu ìre ogwu ngwugwa ire mgbọ ikakaan̄ge 
itata igọọk me ọgbọn̄ kè Melikisedek.” 
18Me mgbọ keyi, Awaji îkana oka ikan mè orọmijọn̄ cha ito, mije, ìkakaan̄ unye, 
melek si, ìkakaan̄ oruru ìnyi ebilene. 
19Ikan kè Mosis ìkakọt ìrọ inyi inu geege inwọn isan̄a. Eya orọ, Awaji îsa ayaya 
ikpọchieen̄ inu, eyi môsabe eji ijuuk igbet ọmọ lek. 
20Ofifi esese inu òkup me lek keyi ìre ikeyi: Awaji înyan̄a ibot! Kpenyan̄a ibot 
geege mgbọ erọbe ebi otoko kè Libai ebi ngwugwa. 

21Ire, mgbọ Awaji orọbe Karais ogwu ngwugwa, înyan̄a ibot, mè itumu ibe, 
“Okumugwem înyan̄a ibot, ìkponwene ejit. Owu ìre ogwu ngwugwa ire mgbọ 
ikakaan̄ge itata!” 
22Sa me ikeyi, Jisọs îkana ogwu nsọọn̄ isasa irọ ayaya inyan̄a-ibot yi inye. Ayaya 
inyan̄a-ibot yi înwọn igak eyi oka. 
23Îkaan̄ si ofifi esese inu òkukup. Ebi ngwugwa kechilọ mîwa enenen, mije, 
mkpa ìkakitele inyi ema ekup ejọn̄ọ mgbọ me irek ikwaan̄ kiban̄. 
24Ire, mije Jisọs òwa me ugwem ire mgbọ ikakaan̄ge itata, ọmọ môre ogwu 
ngwugwa ire mgbọ geelek, kpebeyaka ito ofifi ene me irek kan̄. 
25Eya orọ, ebi geelek ìnunu me lek Awaji sa me lek kè Jisọs, Jisọs môkọt inyan̄a 
ema otutuuk ene òjot òjot, mije, ọmọ ìkukup me ugwem mgbọ geelek ikibeek 
Awaji mbeek me ibot kiban̄. 
26Me atikọ, îre ojelek ogwu òban Awaji òkup ikeyi ke eji ekiweek, ogwu 
môkọtbe irọ otutuuk inu òkup eji me uyọt. Ọmọ ìre ogwu òkup me mbuban, 
kpunu nrọ-nlọ geege me emen kan̄. Ọmọ îtana isan̄a. Awaji îmọnọ ọmọ isan̄a 
me etete ebilene ebi ìkirọ ijo inu, mè isun̄ ọmọ esese, mè ibene ọmọ isaba iraka 
emen inyọn̄ ifo ere òbebene ichit. 
27Ebi ngwugwa kechilọ ekigwa ngwugwa egwe geelek. Ema ekidasi igwa 
ngwugwa mije ijo inu eyi kiban̄, sabum ènegwa si mije ijo inu ebi ofifi ife. Ire, 
ìkakup ikeya me lek kè Jisọs, mije, ọmọ ìgwa mgbọ ngwugwa ge gaalek mije ijo 
inu otutuuk ebilene. Mgbọ ngwugwa ge ya îsabe lek kan̄ igwa inyi Awaji îso 
otutuuk ene ire otutuuk mgbọ. 
28Ubọk Ikan kè Mosis osun̄be, îre ebilene ikike ebi kpekaan̄ unye geege ke 
ekigobo isa irọ ogwu òban Awaji. Ire, inyan̄a-ibot Awaji onyan̄abe, eyi ònunu 
me udun̄ Ikan kè Mosis, onenigobo Gwun̄ Awaji ogwu ònwọnwọn isan̄a ire 
mgbọ ikakaan̄ge itata, mè isa ọmọ irọ ogwu òban Awaji. 

Iburu 8 

Ayaya inyan̄a-ibot mè ayaya ogwu ngwugwa òje me lek înwọn igak echi oka 

1Otutuuk ibot ikọ eji ekitumu ire ikeyi: Eji mîkaan̄ ojelek ogwu òban Awaji òkup 
kubọk ntumube iraka, ogwu òsisiki ikweek irek me agan̄ ubọk ulom ogboon̄ 
ubọọn̄ eyi Awaji Ogwu Òmimin Ichit, me emen inyọn̄. 
2Ogwu òban Awaji yi ìkisi ikwaan̄ me Ere Òkup Mbuban Ichit, eyi òrere Uwu 
Mbuban eyi atata, eyi Okumugwem me lek kan̄ onamabe, ìkare ebilene enama. 
3Ekigobo ogwu òban Awaji geelek ito ibe ikinyi Awaji inyinyi, mè ikigwa 
ngwugwa inyi Awaji. Ikeya si, îkup me uyọt ibe ogwu òban Awaji keyi ikaan̄ si 
inu ìbosa inyi Awaji. 

4Mebe ke ọmọ ìkup me linyọn̄, ọmọ kpomore ogwu ngwugwa kubọk ge, mije, 
ebi ngwugwa mîwa me linyọn̄, ebi ìkinyi Awaji inyinyi igọọk me lek Ikan ebi Ju. 
5Ere Mbuban eyi ebi ngwugwa cha ekikup isi ikwaan̄ ìre gaalek mbet mè ogugo 
Ere Mbuban eyi òkup me emen inyọn̄. Ikeya orọ, mgbọ Awaji obe Mosis inama 
Atanga Chinichini, ìtataba Mosis ubọk me utọn̄ ibe, “Mun̄ ibe ke orọ otutuuk inu 
igọọk me ubọk eyi atata ya esabe ijeen̄ owu me inyọn̄ ogoon̄ okupbe.” 
6Ire, irek ikwaan̄ ogwu ngwugwa eyi Jisọs obọkọbe îbene igak eyi kiban̄. Ikeya 
si ke ayaya inyan̄a-ibot eyi òje me ubọk kè Jisọs inu obene igak oka inyan̄a-ibot. 
Ayaya inyan̄a-ibot yi îkaan̄ owuwa use ònwọnwọn igak eyi oka me emen. 
7Mije, mebe ke kpunu inu òlọlọ me lek adasi inyan̄a-ibot ya, kpomokup me uyọt 
ibe eweek ofifi inyan̄a-ibot. 
8Ire, Awaji îmun̄ nlilọ inu me emen ebilene, mè itumu ibe, “Okumugwem îtumu 
ibe, ‘Mgbọ òkinu, mgbọ mânyibe ebi ido Ijeren, mè ebi otoko kè Juda ayaya 
inyan̄a-ibot. 
9Ìkpokup kubọk inyan̄a-ibot nnyan̄abe melek ebi nte nte kiban̄ mgbọ ntetbe 
ema ubọk, mè isa ema inan̄a isibi me ido Ijipiti, mije, ife cha kpesun̄ ikan inyan̄a-
ibot n̄a. Eya orọ, nsasan̄a ema chieen̄ me lek.’ 
10Okumugwem îtumu si ibe, ‘Inyan̄a-ibot mbanyan̄a melek ebi Ijeren ìre ikeyi: 
Ukot keya isiraka, mâtap ikan n̄a me emen ekiket kiban̄, mè ige ikan cha me ejit 
kiban̄. Emi mâre Awaji kiban̄, ema mêrere ebi n̄a. 
11Ìkpoyaka ikup me uyọt ibe ene geege ijeen̄ ogwu melek kan̄, mè ìre ogwu 
ngwan̄ kan̄ ibe, “Riọọn̄ Okumugwem,” mije, ema otutuuk ene mêriọọn̄ emi, bene 
me lek ogwu òsisip ichit re lek ogwu òmimin ichit. 
12Mâtele nrọ-nlọ kiban̄ inyi ema, 

m̀kpayaka ikeek otutuuk ijo inu kiban̄ kubọk ge.’ ” 
13Mije Awaji ogwenbe inyan̄a-ibot yi “ayaya,” ìsibi ibe ke eyi adasi ya îkana oka. 
Eya orọ, inu geelek òkakan, mè ikana oka ìbochechep ugwat ugwat. 

Iburu 9 

Ngwugwa eyi ayaya inyan̄a-ibot îbene igak eyi oka inyan̄a-ibot 

1Adasi inyan̄a-ibot îkaan̄ owuwa ikan ofolek ubọk ebi ene ebekitọbọ ebum inyi 
Awaji, mè ikaan̄ si Uwu Mbuban eyi ebilene enamabe, ere ebi ene ekititiin̄ 
ikikup itọbọ ebum inyi Awaji. 
2Ebi ene mînama Akpatan̄ Mbuban. Emen agwut eyi òkup me agan̄ isi isi ke eyik 
ngugọọn̄ mkpukan̄, mè iyik si ikasi itoon̄-inu, melek fituru esabe igwa ngwugwa 
inyi Awaji me inyọn̄. Agwut keyi ke ekigwen Ere Mbuban. 

3Me udun̄ agwut keya, ofifi agwut òwa esabe ekwut igbaka ichit isotu kan̄. Eya 
ore òso ekwut iba egbakabe me emen Uwu Mbuban ya. Agwut keyi ke ekigwen 
Ere Òkup Mbuban Ichit. 
4Me emen agwut keyi ke ntook alata araran̄, ere ekiwọp nsensi inyi Awaji okup, 
melek okop inyan̄a-ibot ya esabe alata araran̄ itọkọ ichit otutuuk lek. Inu òkup 
me emen okop ya ìre, gwun̄ otin̄ ge esabe alata araran̄ irom, eyi mana okupbe 
me emen, mè mkpat kè Erọn òtitibi inwan̄ me lek, mè akpakpa ewuuk iba egebe 
Ikan kè Mosis me lek. 
5Ebi mbem emen inyọn̄ iba esabe alata araran̄ irom òwa me inyọn̄ okop ya, eyi 
òkijeen̄ ibe ke ujamgbugbo Awaji òwa me ere ya. Ema ewewele uwop kiban̄ isa 
ikana ichit ogboon̄ nsan ere Awaji okitele ijo inyi ebilene. Eji kpebekọt ikpa 
otutuuk inu chi me ntuun̄ me ntuun̄ isan̄a mgbọ keyi. 
6Ikeyi ke eneen̄ otutuuk inu isun̄. Emen agwut eyi òkup me agan̄ isi isi ya ke ebi 
ngwugwa ekinin̄ egwe geelek isi ikup ikirọ ikwaan̄ kiban̄. 
7Ogwu òban Awaji gaalek okinin̄ agwut eyi emen emen ya. Ìkinin̄ agwut ya 
mgbọ ge gaalek me acha. Isibonin̄, ìkibeben eje isa ikaan̄ me ubọk inin̄. Ìkisa eje 
ya igwa ngwugwa mije ijo kan̄, mè ijo inu echi ebi ene erọbe me ekariọọn̄ge. 
8Ekwukwu Mbuban ìkisa eyiyi irọ inyi ebi ene eriọọn̄ ibe, eyi adasi Atanga 
Chinichini ya mè otutuuk orọmijọn̄ kan̄ okukup, ke kpechili-nu oniin̄ inyi ebi 
ene eraka enin̄ Ere Òkup Mbuban Ichit. 
9Eyi ìkijeen̄ eji ubọk inu okupbe me mgbọ keyi. Ìkijeen̄ ibe ke mfaka cha, mè 
ngwugwa ekigwa ìkakọt ìrọ inyi ejit ebi ìkitọbọ ebum inyi Awaji itana isan̄a. 
10Otutuuk orọmijọn̄ chi ìgbaan̄ me lek ikan ofolek inorie mè miin̄, mè owuwa 
mfaka igwọk-lek. Otutuuk kechi ìre ten̄eten̄e orọmijọn̄ echi ekirọ iban mgbọ 
Awaji mônwenebe otutuuk inu ikana ayaya. 

Eje kè Jisọs îgak eje anam ngwugwa eyi oka inyan̄a-ibot 

11Ire, Karais înu kubọk ogwu òban Awaji eyi ata inu echi òwuwuuk lek ikup. 
Uwu Mbuban eyi ikpa anam eyi ọmọ ojebe itibi ìre eyi òmimin ichit, mè inwọn 
isan̄a. Ìkare eyi ubọk ebilene onamabe, ìkare si eyi linyọn̄ keyi, òrere inu 
erorom. 
12Karais ìje itibi Atanga Chinichini ya, mè itibi iraka inin̄ emen Ere Òkup 
Mbuban Ichit ya mgbọ ge kpọi. Eje îkaan̄be me ubọk isa iraka inin̄ emen ere ya 
ìkare eje ebot mè eje eriembuuk. Îre eje kan̄ gaalek ke îsa iraka inin̄ emen ere 
ya, mè ifaka eji isibi me emen ijo inu ire mgbọ ikakaan̄ge itata. 
13Eje ebot mè eje orie eriembuuk, mè ntọn̄ ònan̄a me lek obaak uman 
eriembuuk ewọpbe, ke ekinyiaan̄ igwook me lek ebi ìchachaka mbuban, îra 
ikisan̄a ife cha mbuban me lek, mè orọ inyi ema etana me akpalek. 
14Ire eje anam esabe igbama ene lek ikirọ inyi ene itana ikeya, ìre eje kè Karais 
ìkpofat irọ eyi ògagak ikeya? Sa me unye eyi Ekwukwu òkukup ire mgbọ 

ikakaan̄ge itata, ọmọ, ogwu kpunube nrọ-nlọ geege me emen, îsa lek kan̄ igwa 
ngwugwa inyi Awaji. Eje kan̄ môgwọk ejit kiji, inyi irọrọ geelek òkisa mkpa inu 
ita eji me ejit, mè eji ekọt ekesi ikwaan̄ enyi Awaji ogwu òkup me ugwem. 
15Mije keyi ke Karais osa ikana ogwu ayaya inyan̄a-ibot yi ojebe me ubọk inu, 
inyi ebi geelek Awaji ogwenbe ebọkọ ugbana ya eyi môkupbe ire mgbọ geelek, 
eyi Awaji ochieekbe use inyinyi ema. Ife chi mêbọkọ ugbana yi, mije, Karais 
îkwu mkpa kubọk ene inwene ibot mije kiban̄, inyi ema enan̄a esibi me ijo inu 
echi ema erọbe mgbọ ema ekupbe me irak adasi inyan̄a-ibot. 
16Ire ene ikup me ògat ugwem idọmọ isan̄a ubọk mêsabe iche inu kan̄ mgbọ 
ọmọ isikwu, îgbe ibe eweek eriọọn̄ ibe ke ene ya îkwu me atikọ sabum èneche 
inu ene ya okaan̄be. 
17Ikan idọmọ-inu keya ìkikaan̄ unye mgbọ ogwu òdọdọmọ inu ya isikwu, ìkare 
mgbọ îkupbe me ògat ugwem kan̄. 
18Mije keyi orọ, ìrere adasi inyan̄a-ibot ya, mebe ke kpegwook eje, kpomobene 
isi ikwaan̄. 
19Mgbọ Mosis ofukbe otutuuk Ikan egebe me ibot me ibot isibi inyi otutuuk ebi 
Ijeren isan̄a, inenisa otu mbubet isop mè inwan̄ me lek, mè inwọọn̄ anam òkup 
irio irio ijiin̄ me emen eje eriembuuk mè mudim, mè isa inyan igwook me lek 
Ikpa Ikan ya, mè inyan si igwook me lek otutuuk ene, 
20mè ikitumu ibe, “Eyi ìre eje inyan̄a-ibot ya, eyi Awaji onyibe ida ibe enyi esun̄.” 

21Ikeya si ke înyan eje ya igwook me lek Atanga Chinichini ya, melek otutuuk 
inu ekisa ifaka mfaka òkup me emen uwu ya. 
22Me atikọ, kubọk Ikan kè Mosis odobe, ekisa eje igwọk lek otutuuk inu, inyi 
itana me isi Awaji. Eya orọ, ire kpefiin̄ eje, kpebetele ijo inyi ene. 
23Inu chi ekirọ me linyọn̄ ìre gaalek ogugo achubọk atata mfaka eyi òkup me 
emen inyọn̄. Îkup me uyọt ibe esa owuwa ngwugwa òkup ikechi egwọk lek 
ogugo inu chi, inyi ema etana me isi Awaji. Ire, ngwugwa ònwọnwọn igak 
echichi ke ekisa igwọk lek achubọk inu cha me lek kiban̄, echi òkup me emen 
inyọn̄. 
24Mije, ìkare Ere Mbuban eyi ebilene enamabe, eyi òrere ogugo achubọk atata 
Ere Mbuban òkup me emen inyọn̄ ke Karais oraka inin̄. Ire, ìraka inin̄ emen 
inyọn̄ me lek kan̄, mè ikeke me isi Awaji mgbọ keyi mije kiji. 
25Ogwu òban Awaji ebi Ju ìkisa eje ikarege eyi kan̄ ikiraka inin̄ Ere Òkup 
Mbuban Ichit kpa acha kpa acha. Ire, Karais ìraka inin̄ emen inyọn̄ isi isa lek kan̄ 
igwa ngwugwa mgbọ ge gaalek, ìkare kpa mgbọ kpa mgbọ, kubọk ogwu òban 
Awaji ebi Ju okirọ. 
26Mebe ìkare ikeya, kè Karais obọkọ ufialek owuwa mgbọ karake erombe 
linyọn̄. Ire, Karais ìkana isibi me linyọn̄ me mgburudun̄ mgbọ yi, inyi ọmọ inisa 

lek kan̄ igwa ngwugwa, mè iben otutuuk ijo ebilene isan̄a mgbọ ge gaalek iso 
ire mgbọ ikakaan̄ge itata. 
27Awaji ìsun̄ ibe ke ene ìbokwu mkpa mgbọ ge gaalek. Eya isiraka, otutuuk ofifi 
inu òkukup inyi ene ya ìre oyerebet. 
28Ikeya si, Karais ìsa lek kan̄ igwa ngwugwa mgbọ ge kpọi isasa iben ijo owuwa 
ebilene isan̄a. Ọmọ môkpọk ikana isibi òso mgbọ iba. Mgbọ ya, ìkare ìboniben 
ijo ebilene isan̄a. Ìbonu ininyan̄a ebi ìbebem lek ikikweek ikpọ ọmọ. 

Iburu 10 

Jisọs Karais ìgwa ngwugwa mgbọ ge gaalek eyi òsoso otutuuk mgbọ 

1Ikan kè Mosis ìre gaalek ogugo atata inu echi òbonunu, ìkare atata inu cha me 
lek kiban̄. Me irak Ikan ya, ebi ngwugwa ekpọkpọ ikigwa chieen̄ ngwugwa 
yaage acha geelek. Mije Ikan ya orebe ogugo gaalek, ìkpokọt irọ inyi ebi ìkitọbọ 
ebum inyi Awaji enwọn esan̄a. 
2Mebe ke Ikan ya îrọ inyi ebi ìkitọbọ ebum inyi Awaji cha etana esan̄a mgbọ 
yaage, mè ijo kiban̄ ikayaka ìkup ema me lek, ejit kiban̄ kpomoyaka ikifieek ema 
ikọ ofolek ijo inu ofifi. More ikeya, kè otutuuk ngwugwa cha îra ifieek. 
3Ngwugwa cha ìkirọ inyi ebi ene ekekeek ijo kiban̄ me acha me acha, 

4mije, eje eriembuuk mè ebot ìkpokọt iben ijo inu ebilene isan̄a. 

5Eya orọ, mgbọ Karais onube linyọn̄, ìtumu inyi Awaji ibe, “Ngwugwa eyi 
ekikpan̄ anam mè eyi kpekikpan̄ anam ìkakup owu me uyọt, ire, akpalek n̄a ke 
oneen̄ isun̄ ibe emi ǹsa ǹgwa ngwugwa. 
6Owu òkakibele ejit me lek owuwa ngwugwa ewọwọp, mè echi ekisa iben ijo 
inu isan̄a. 
7Nnenitumu ibe, ‘Jei Awaji, kpọ emi gwu! Ǹnu inenirọ ekiket kwun̄, kubọk egebe 
ofolek n̄a me Ikpa Ikan kè Mosis.’ ” 
8Me adasi irek, ubọk geelek Ikan kè Mosis okido ibe egwa ngwugwa, Karais 
ìtumu ibe, “Owu òkaweek ngwugwa echi ekikpan̄ anam mè echi kpekikpan̄ 
anam, mè echi ewọwọp mè echi ekisa iben ijo inu isan̄a. Ngwugwa chi ìkakibele 
owu ejit si.” 
9Îtumu si ibe, “Kpọ emi gwu! Ǹnu inenirọ ekiket kwun̄.” Sa me ikeyi ke Awaji 
oda adasi ngwugwa cha isan̄a, mè inisa eyi òso iba, òrere ngwugwa Karais 
ogwabe, inwene. 
10Mije Jisọs Karais osabe akpalek kan̄ igwa ngwugwa mgbọ ge gaalek iso 
otutuuk mgbọ, kubọk Awaji oweekbe, mîrọ inyi eji otutuuk ene ekup me 
mbuban. 

11Ogwu ngwugwa ebi Ju geelek ìkikekeke ikeke ikeke ikifaka mfaka kan̄ egwe 
geelek òwele me inyọn̄, mè ikpọkpọ ikigwa chieen̄ ngwugwa yaage kpa mgbọ 
kpa mgbọ. Ire, ngwugwa chi ìkpokọt iben ijo inu ebilene erọbe isan̄a kubọk ge. 
12Ire, Karais ìgwa ngwugwa mgbọ ge gaalek iso otutuuk mgbọ, isasa iben ijo inu 
ebilene isan̄a. Mgbọ îgwabe ngwugwa ya isan̄a, isisiki ikweek irek me agan̄ 
ubọk ulom Awaji. 
13Karake mgbọ ya ke îkup me ere ya ikikpọ mgbọ Awaji môrọbe inyi ebi ochicha 
kan̄ ekana inu ibene ukot enyi ọmọ. 
14Sa me mgbọ ngwugwa ge ya, Karais îrọ inyi otutuuk ebi ọmọ okirọ inyi ekup 
me mbuban etana esan̄a ire mgbọ ikakaan̄ge itata. 
15Ekwukwu Mbuban si îrọ ikọ ya inye. Ìdasi itumu ibe, 

16“Okumugwem ìtumu ibe, ‘Inyan̄a-ibot mbanyan̄a melek kiban̄ ìre ikeyi: Ukot 
keya isiraka, mâtap ikan n̄a me emen ejit kiban̄, mè ige si ikan cha me emen 
ekiket kiban̄.’ 
17Îtumu igbaalek si ibe, “ ‘M̀kpayaka ikeek ijo inu kiban̄ mè nrọ-nlọ kiban̄ kubọk 
ge.’ ” 
18Awaji isitele otutuuk ijo inu chi inyi ebilene, ngwugwa ekigwa isa iben ijo inu 
isan̄a ìkpoyaka ikup me uyọt ofifi. 

Eji ekat ejit ekeke enye, mè eje egbet lek Awaji 

19Eya orọ, bọn Nte n̄a, eji mîkaan̄ òjot òjot unen iraraka inin̄ Ere Òkup Mbuban 
Ichit, sa me eje kè Jisọs. 
20Ọmọ îchili ayaya oniin̄ eyi òkup me ugwem inyi eji ekọt eje etibi ekwut mgban 
Uwu Mbuban ya, eyi òrere akpalek kan̄. 
21Eji mîkaan̄ ikpele ogwu ngwugwa ogwu òrere ogwu ibot me uwu Awaji. 

22Mije eji ekaan̄be otutuuk inu chi, eji esa me ejit òtatana, mè òjot òjot 
ikpọchieen̄ eyi ichechieek eje enu me lek Awaji. Eji esa ejit eyi esabe eje inyan 
igwook inyi itana, mè ikayaka ìfieek eji ikọ, mè esa si akpalek eyi esabe mun̄ eyi 
kpunube okpa geege me emen igwọk itana, eje enu me lek Awaji. 
23Eji etet ikpọchieen̄ ya, eyi eji echieekbe me lek mè ikitumu isibi, enye, mije, 
ogwu òchechieek eji use ya ìkakilọ irọrọ inu geelek îtumube ibe ọmọ môrọ. 
24Eji ekekeek ubọk eji ebekisa itap ebi melek kiji efuuk me emen, inyi ema 
ekemun̄ ene me chieen̄, mè ekerọ ata inu. 
25Eji ekatele ikekigbaan̄ ititiin̄, kubọk usini ebi ene ekitele. Eji eketap ebi melek 
kiji efuuk me emen, ògak ge, mije eji eriọọn̄be ibe ke usen Okaan̄-ene obonu 
òkigbet enenen. 
26Mgbọ keyi erọbe inyi eji eriọọn̄ otutuuk atikọ, ire eji ikigen ibak ikpọkpọ ikirọ 
ijo inu, kpunu ofifi ngwugwa ebeyaka igwa isa iben ijo kiji isan̄a. 

27Ire, otutuuk inu òboyaka inikup inyi eji me mgbọ keya ìre ikukup me ukpook 
ikikpọ oyerebet Awaji, mè unye ukan̄ òkisak gwugwugwugwu, eyi òbotaka ebi 
ochicha Awaji iriọk. 
28Me ukot ikaan̄, ogwu geelek òrọrọn̄ Ikan kè Mosis, ekikpakpan̄ ene ya me 
kpunube nsan, ire ebi ata-ikọ iba, mè ìre ita isinikeke ata-ikọ ikeme ene ya. 
29Ire, ire ikeya me atikọ, ìre enyi kpekeek ibe ke osusut òmimin enenen igak 
ikeya môkup inyi ene geelek òjajak Gwun̄ Awaji me ukot, mè imọnọ eje inyan̄a-
ibot ya, eyi esabe irọ inyi ọmọ ikup me mbuban, kubọk inu ikakupge me 
mbuban, mè inye chieen̄ inyi Ekwukwu Mbuban ogwu òkinyi ene atata nnwọn 
eyi Awaji? 
30Mije, eji mîriọọn̄ ogwu òtutumu ibe, “Îre emi nkirọ ene useen̄ inu, mâyaka 
ikpe,” mè itumu si ibe, “Okaan̄-ene môfieek oyerebet inyi ebi kan̄.” 
31Ene irọrọn̄ inin̄ ubọk Awaji òkup me ugwem ìre inu òkakaan̄ ukpook. 

32Ire, ìkeek adasi mgbọ ya enyi ebọkọbe utoon̄ Awaji itap. Enyi mîbọkọ owuwa 
ufialek mgbọ ya, mè ichieek si mkpa ikeke inye. 
33Usini mgbọ, ebi ene mîrọ enyi inu esip, mè itap enyi unan me lek me eden̄ 
ama. Usini mgbọ, enyi mîra ikisa chieen̄ imun̄ ubọk ekirọ si ebi melek kinyi inu 
cha me agba lek kinyi, njijin ebi melek kinyi cha îra ikitet enyi. 
34Enyi mîbọkọ ufialek melek ebi ìkup me mkpọn. Mgbọ ebọkọbe enyi inu enyi 
ekaan̄be, enyi mîme me unwọọn̄, mije, enyi mîriọọn̄ ibe ke enyi me lek kinyi 
mîkaan̄ inu echi ònwọnwọn igak echi ebọkọbe enyi, mè ikifuk si ire mgbọ 
ikakaan̄ge itata. 
35Eya orọ, ikafiin̄ unye-ejit ya enyi ekaan̄be, mije, ebi mênyebe ejit ire itata 
mêbọkọ mkpukpe òmimin enenen. 
36Îkup me uyọt ibe enyi ekaan̄ ukarajit, inyi enyi ekọt erọ nkeek Awaji, mè 
ebọkọ inu ya Awaji ochieekbe use inyinyi enyi. 
37Mije, Ikpa Mbuban ìtumu ibe, “Me mgbidim mgbọ, ogwu òbonunu ya mônu, 
ìkpofiat mgbọ. 
38Ire, ogwu eyi n̄a, ogwu ata irọrọ môluk ugwem sa me ichechieek. Ire, ire 
ikpebe lek inyi udun̄, emi m̀kpabele ejit me lek kan̄.” 
39Ire, eji kpere ebi ìkikpebe lek inyi udun̄, mè ikwu ichep. Eji ìre ebi ìchechieek, 
mè ikaan̄ unyan̄a me ubọk Awaji. 

Iburu 11 

Ijejeen̄ ònan̄a me lek ichechieek ebi ukot ikaan̄ ekaan̄be 

1Ichechieek ìre itotoon̄ ejit me lek inu eji ekikpọ chieen̄ ibe ke mômọnọ irek, mè 
ibebieen̄ ejit òjot òjot me lek inu eji ekasage chieen̄ ìmun̄. 

2Îre mije ichechieek ke Awaji osa itọn̄ ebi ukot ikaan̄. 

3Sa me ichechieek ke eji egobo itet ibe ke Awaji ìsa ikọ otu kan̄ irom otutuuk 
linyọn̄, mè igobo si itet ibe ke esa inu chieen̄ ene ikamun̄ge irom inu chieen̄ ene 
okimun̄. 
4Sa me ichechieek ke Eben ogwa ngwugwa ònwọnwọn igak eyi kè Ken inyi 
Awaji. Îre mije ichechieek kan̄ ke Awaji osa imọnọ ọmọ kubọk ogwu ata irọrọ, 
mije, Awaji îbọkọ ngwugwa kan̄ itap. Ubọk geelek Eben okwube iraka, etip 
ichechieek kan̄ òkitaan̄ si ire chereyi. 
5Sa me ichechieek kè Enọk ke emọnọ Enọk isan̄a me linyọn̄ keyi me ògat 
ugwem, inyi ikamun̄ mkpa. Kpeyaka imun̄ ọmọ, mije Awaji îmọnọ ọmọ isan̄a. 
Ire, sabum enimọnọ ọmọ isan̄a, Ikpa Mbuban ìtumu ibe ke irọrọ kan̄ îbele Awaji 
ejit. 
6Ire kpunu ichechieek, ene ìkpokọt irọ inyi ejit ibele Awaji. Mije, ene geelek 
òbonu me lek Awaji ìbodadasi ichieek ibe ke Awaji òwa, mè ichieek si ibe ke 
Awaji môkpe mkpukpe inyi ebi geelek ìkisa otutuuk ejit iweek ọmọ. 
7Sa me ichechieek, mgbọ Awaji otababe Nuwa ubọk me utọn̄ ofolek inu òkup 
me isi, eyi ekamun̄ge-nu me chieen̄, Nuwa ogbagban̄ utọn̄, mè inama uji ọfọ isa 
inyan̄a lek kan̄ melek ebi ototun̄ ukan̄ kan̄. Sa me ikeya, Nuwa îsa me ichechieek 
kan̄, itip ebi linyọn̄ oyerebet, mè ibọkọ ata irọrọ, eyi ekisa me ichechieek ikaan̄, 
me ìrot. 
8Sa me ichechieek, mgbọ Awaji ogwenbe Ebereyam ibe inisi inyọn̄ ijọn̄ ere ìbosa 
inyi Ebereyam me ìrot, Ebereyam ogbagban̄ utọn̄, mè isi, ubọk geelek 
ikariọọn̄ge ere ya ìbosi. 
9Sa me ichechieek, Ebereyam oluluk me inyọn̄ ijọn̄ ya, eyi Awaji ochieekbe use 
isasa inyi ọmọ, kubọk ogwu ichen me ama ene. Ìkiluk me uwu ọfọ me ere ya. 
Ikeya si ke Ajiki mè Jekọp ebi ìgọgọọk ikaan̄ use ya me ìrot ekiluk si me uwu ọfọ 
me inyọn̄ ijọn̄ ya. 
10Ebereyam ìkikpọ chieen̄ ikakaan̄ ama ya eyi òkakaan̄ unye ọdọ eyi òbokup ire 
mgbọ ikakaan̄ge itata, òrere ama ya eyi Awaji me lek kan̄ otọbe, mè isa ubọk 
kan̄ inama. 
11Sa me ichechieek, Awaji îrọ mè Ebereyam ikana ute, ubọk geelek Ebereyam 
okanbe iraka ogwu òbokọt ibon gwun̄, Sera ogwu nwa si orere òra. Awaji ìrọ 
inu yi mije Ebereyam otoon̄be ejit ibe ke Awaji ogwu òchechieek ọmọ use 
ìkpolọlọ irọrọ use kan̄ iso. 
12Sa me ikeyi, ene ge yi gaalek ogwu òkakan ikup kubọk ogwu òkwukwu, 
onenikaan̄ bọn owot iman ìwawa ikup kubọk ntoronyan̄ òkup me isinyọn̄, mè 
iwa si kubọk nkwukwuuk okpoon̄ òkup me agba awaji. 

13Otutuuk ife chi ekup me emen ichechieek kiban̄ ikwaan̄. Kpebọkọ inu cha 
echieekbe ema me use ire ubọk, ekup me ujọn̄ọ ere imun̄, mè ibọkọ itap, mè 
ichieek ibe ke ema ìre ebi ije, mè ebi ichen me linyọn̄ keyi. 
14Ebi ìkitumu usem òkup ikeyi ekijeen̄ ibe ke ema ekiweek ido eyi òrere eyi 
kiban̄. 
15Mebe ke ema ekikeek ekiket ofolek ido eyi ema esibibe itele, kè ema ekọt 
ègwu ekom efon ido ya. 
16Kpan̄asi ikeya, ema ekikpọ chieen̄ ifofo ido ònwọnwọn igak eyi kiban̄, òrere 
ido eyi òkup me emen inyọn̄. Eya orọ, esip ìkakitet Awaji mgbọ ema ekigwen 
ọmọ Awaji kiban̄, mije, Awaji îneen̄ ama ge isun̄ iban ema. 
17Sa me ichechieek, mgbọ Awaji oroon̄be Ebereyam ikpọ, Ebereyam ochechieek 
isasa Ajiki ogwu gwun̄ igwa ngwugwa inyi Awaji. Sa me ikeyi Ebereyam, ogwu 
Awaji ochieekbe use, îbem lek isasa ibot gwun̄ ge gaalek îkaan̄be igwa ngwugwa 
inyi Awaji. 
18Me emen use ya, Awaji ìtumu inyi ọmọ ibe, “Îre bọn owot iman kè Ajiki ke 
ebefuk kubọk echi kwun̄.” 
19Ebereyam ìben me ejit ibe ke Awaji môkọt ijomo Ajiki me mkpa. Me atikọ, 
ìkup si ikeya. Ebereyam îkpọk ikaan̄ si Ajiki kubọk ke Ajiki ìjojomo me mkpa. 
20Sa me ichechieek ke Ajiki ogbana Jekọp mè Isọ, mè itumu inyi ema ubọk 
ugwem kiban̄ obokup me mgbọ òkup me isi. 
21Sa me ichechieek, mgbọ Jekọp obokwu, igbagbana bọn kè Josefu me ge me ge, 
mè isa mkpat kan̄ ibieen̄ lek ikeke itọbọ ebum inyi Awaji. 
22Sa me ichechieek, mgbọ Josefu omun̄be ibe ke ọmọ mônikwu, itutumu inyi ebi 
Ijeren ibe ke ebibi mênan̄a isibi me Ijipiti ifo, mè iteme ema nteme ofolek ubọk 
ema eberọ ukwuuk kan̄. 
23Sa me ichechieek, mgbọ emanbe Mosis, ogwu uga mè ogwu ute ebeben ọmọ 
ilet onyan̄ ita, kpetet ukpook ikan ogwu Fero otapbe, mije, ema mîmun̄ ibe ke 
Mosis ìre gwun̄ òsibi esese. 
24Sa me ichechieek, mgbọ Mosis ominbe inin̄ ene, ijijit ibe ekagwen ọmọ gwun̄ 
gwun̄ enenwaan̄ ogwu Fero, 
25mè ichieek igọgọọk ebi eyi Awaji ibọkọ ufialek, kpan̄asi irerie utop eyi ijo inu 
me sọntiik mgbidim mgbọ. 
26Ọmọ îmọnọ ibe ke irerie esip mije ogwu Awaji otọkọbe aran̄ me ibot îmin igak 
otutuuk inu ubọọn̄ òkup me Ijipiti, mije, ọmọ ìkikpọ chieen̄ ibọbọkọ mkpukpe 
me mgbọ òkup me isi. 
27Sa me ichechieek, ọmọ otetele Ijipiti, mè itet ejit inye kubọk ìmumun̄ Awaji 
ogwu ebi ene kpekisa chieen̄ imun̄. Ìkatet ukpook ibe ke ogwu Fero mônaan̄ ejit 
inyi ọmọ. 

28Sa me ichechieek ke Mosis obene ijọk Iraraka, mè inyi ida ibe ebi Ijeren enyan 
eje egwook me lek isotu kiban̄, inyi ogwu osat òkikpan̄ ene ikakpan̄ adasi 
nsabọn ebirieen̄ ebi Ijeren. 
29Sa me ichechieek ke ebi Ijeren eje isaba okwaan̄ Anyiaan̄ kubọk ìyaka ire 
nchat ijọn̄ ikike. Ire, mgbọ ebi Ijipiti ebenigọọk ije isaba, mun̄ orerie ema 
otutuuk isan̄a. 
30Sa me ichechieek ke mgban enamabe ikana ama Jeriko ogbugbo igwook me 
ijọn̄ mgbọ ebi Ijeren ejebe ikana ama ya egwe jaaba. 
31Sa me ichechieek ke Reyabu, ogwu enenwaan̄ òje oyet, onwọnọ mkpa me 
mgbọ ebi Ijeren ekpan̄be ebi unye-ibot me Jeriko, mije ọmọ obọkọbe ebi 
enun̄unun̄ ebi Ijeren itap. 
32Ìre keke ke mbayaka itumu? Mgbọ ìkayaka ìsik ìnyi emi m̀kpa inu ofolek kè 
Gidiọn, mè Berak, mè Samsin, mè Jefita, mè Debit, mè Samien, mè owuwa ebi 
nriran. 
33Sa me ichechieek ke ife chi etim akọn̄ me lek owuwa ido, mè itim ikpan̄ ema, 
mè irọ inu òtatat me isi Awaji, mè ibọkọ use Awaji ochieekbe ema. Ema mîchit 
otu egbe àtat, 
34mè iniin̄ ikpele ukan̄ òkisasak, mè inwọnọ mkpa me otu oge akọn̄. Ema 
kpenye lek, ire, ema mîkana ebi unye, mè inye lek enenen me akọn̄, mè itim 
ikpan̄ owuwa urum ebi akọn̄ ofifi ido. 
35Owuwa ebibaan̄ mîmun̄ ubọk ejomobe bọn kiban̄ me mkpa inyi ema, mije 
ema ekaan̄be ichechieek. Usini ebi ene mîbọkọ ufialek mè ikwaan̄, kpechieek 
itetele Awaji, inyi esan̄a ema esibi me emen ufialek, mije, ema ekiweek ijojomo 
me mkpa inin̄ me ugwem eyi ònwọnwọn ichit. 
36Mîrọ usini ebi ene inu ochak, mè isulu ema ijat akpa. Usini kiban̄ ke esa mkpọn 
ibọp, mè itap me uwu mkpọn. 
37Usini ene ke esa ewuuk itọbọ ikpan̄, mè isa ojijọọk ijọọk usini ene ibum 
okpọkọ iba. Sà usini ene ke esa oge akọn̄ ikep ikpan̄. Usini ene mînin̄ ugbọọri, 
mè ikitap ofọnti ikpa arọọn̄, mè ikpa ebot gaalek. Mîsisaak ema, mè itap ema 
unan me lek. 
38Linyọn̄ keyi ìkanwọn isoon̄ ere ema ebeluk. Ema mînyinya ikana kubọk ebi 
ìlibi ekot akọn̄ inin̄ emen èwê, mè inene inyọn̄ ogoon̄, mè ikinin̄ emen ǹkororok 
mè emen udọn̄, ikiweek ere ebenin̄ ilet lek. 
39Otutuuk ife chi mîkaan̄ ata erieen̄ mije ichechieek kiban̄! Ire, kpunu ene geege 
me lek kiban̄ òbọbọkọ use ya echieekbe. 
40Awaji îwuuk lek itọt inu ònwọnwọn ichit isun̄ iban eji. Nkeek Awaji ìre ke ọmọ 
ìkporọ ife cha ijot ire eji kpekup; ke îtata eji ekukup sabum ọmọ mônigbaan̄ eji 
melek kiban̄ irọ ijot mgbọ ge. 

Iburu 12 

1Eya orọ, eyi ogbogbo ebi ata-ikọ ewabe ikana eji ikeyi, eji esan̄a otutuuk inu 
geelek òkigbugbana eji, mè ijo inu ya eyi òkigwat lek igugọbọ eji ikam me 
ikafiatge mgbọ, etọp efiin̄, mè ekat ejit elibi ekot yi òkup eji me isi ililibi. 
2Eji eben chieen̄ kiji egwuun̄ me lek kè Jisọs, ogwu ichechieek kiji onan̄abe me 
ubọk, mè ogwu òkirọ ichechieek kiji ijot. Ọmọ îkat ejit ibọkọ ujaralek me inyọn̄ 
uti nkwurieen̄, ìkasa esip mkpa inyọn̄ uti nkwurieen̄ ìgwen inu geege, mije, 
îriọọn̄ ibe ke ọmọ môkaan̄ unwọọn̄ me mgburudun̄ mgbọ. Mgbọ îbọkọbe 
ujaralek ya isan̄a, ikwekweek irek me agan̄ ubọk ulom ogboon̄ ubọọn̄ eyi Awaji, 
ere îkupbe ire mgbọ keyi. 
3Ikachieek ibe lek kinyi iwọ, ikachieek si ibe efuuk ita enyi me emen. Ìkikeek 
ujaralek eyi Jisọs obọkọbe me ubọk ebi ijo ife, mè irọrọ ikeme eyi erọbe ikeme 
ọmọ. 
4Akọn̄ eyi enyi ekitim ikeme ijo inu, enyi kpetitim-nu ire lek eyi ekpan̄be enyi. 

Awaji ìkekisa osusut itaba bọn kan̄ ubọk me utọn̄ 

5Ikawuuk ikọ ukarajit Awaji otumube inyi enyi kubọk bọn kan̄, ibe, “Gwun̄ n̄a, 
kamọnọ osusut eyi Okaan̄-ene okisulu owu kubọk inu ifit ifit; kachieek si ibe 
efuuk ita owu me emen mgbọ isikigana ere inyi owu. 
6Mije, ebi Okaan̄-ene omabe, ebiba ke îkinyi osusut; ebi geelek îbọkọbe itap 
kubọk bọn kan̄, ebiba ke îkisulu me njijan̄.” 
7Eya orọ, ìkikat ejit ìbọkọ ufialek chi geelek kubọk ìre osusut eyi ute okisulu 
ogwu gwun̄. Mije, ufialek chi enyi ekibọkọ ìkijeen̄ ibe ke Awaji ìkirọ enyi me lek 
kubọk ute okirọ melek ebi bọn. Ìkeek-nu, ìre kpasi gwun̄ okup, ogwu ogwu ute 
ìkakisulu me njijan̄? 
8Me atikọ, ire Awaji ìkasulu enyi njijan̄ kubọk îkisulu otutuuk ebi bọn, ìsibi ibe 
ke enyi kpere atata bọn; ke enyi ìre bọn ugan. 
9Ògak ge, ebi nte kiji me linyọn̄ keyi mîkisulu eji, eji ekekinyi ema ulibi si. Ire 
ikeya, ìre ìkafat ìgbe ibe eji esiki ibot egak ikeya enyi Awaji, òrere Nte kiji, ogwu 
òkaan̄ ekwukwu kiji, inyi eji egat ata ugwem? 
10Ebi nte kiji ebilene esulu eji sọntiik mgbidim mgbọ gaalek ubọk ema ekeekbe 
ibe ke îtat. Ire, Awaji ìkisulu eji, inyi inwọn inyi eji, inyi eji ekup me mbuban 
kubọk ọmọ okupbe me mbuban. 
11Kpunu osusut geege òkitotop mgbọ ekisulu ene. Kpan̄asi ikeya, ìkinanaan̄ ene. 
Ire, me mgburudun̄ mgbọ, ebi geelek ìkwekween̄ inu inan̄a me lek osusut cha 
mîkikaan̄ mkpukpe eyi ugwem ata irọrọ, mè esuuk. 
12Eya orọ, ìnyana ubọk kinyi cha òwọwọ ìsa ìtet inu, mè ìnyana akpatukot kinyi 
cha òmemem ìsa ìjak ukot me ijọn̄. 
13Ìrọ oniin̄ enyi etapbe ukot ilibi ìkike, inyi ukot òwọwọ inye, mè ikakana akọọk. 

Ìluk ugwem òkup me mbuban, ikatele Awaji 

14Ubọk geelek enyi eriọọn̄be, ìmun̄ ibe ke enyi mîluk me esuuk melek otutuuk 
ene, mè ikup me mbuban. Mije, ire ene ìkakup me mbuban, ìkpomun̄ Okaan̄-
ene. 
15Ìmun̄ ibe ke otutuuk ene mîbọkọ atata nnwọn Awaji iso. Ìmun̄ si ibe ke ene 
geege me etete kinyi ìkakana ujat mfut eyi òbotibi isibi, mè inisa ujat kan̄ itap 
ufialek, mè irọ inyi owuwa ene ekatana me isi Awaji. 
16Ìmun̄ ibe ke kpunu ene geege òrere barabat; ke kpunu si ene geege ikariọọn̄ge 
Awaji, kubọk Isọ ogwu òsasa irek adasi gwun̄ enerieen̄ eyi ọmọ orebe inwene 
alala inorie ge gaalek. 
17Kubọk enyi eriọọn̄be, me mgburudun̄, mgbọ ọmọ obonibọkọ ugbana me ubọk 
ogwu ute, ogwu ute îjit igbagbana ọmọ. Ọmọ ototo ito iweek ugbana ya, ire, 
ìkakọt ìnwene ejit ogwu ute. 
18Ìkare inu eyi mêkọtbe ichak ubọk me lek ke enyi eje igba me lek, kubọk ebi 
Ijeren ejebe isi ikeke me agba ogoon̄ Saina eyi ukan̄ okisook isibi me inyọn̄, 
udun okakana ichit bùk, urimi oninin̄, egwijo okekijibi, 
19ida otita okekitaan̄, ida ge okekitumu ikọ. Mgbọ ebi Ijeren cha enọbe ida ya, 
ema erariaak ibe, soso, mè ida ya ikayaka ìtumu ikọ ìnyi ema, 
20mije, ke ema kpebekọt ibeme ikan eyi ida ya okinyi ibe, “Ìrere anam ikike 
ochak lek me lek ogoon̄ ya, esa ewuuk etọbọ ekpan̄!” 
21Inu ema emun̄be me ere ya îtet ema ukpook enenen ire lek Mosis me lek kan̄ 
otumube ibe, “Ǹkiraran mije ukpook.” 
22Ìkare ojelek ogoon̄ Saina ya ke enyi enu me lek. Kpan̄asi ikeya, enyi enu me 
lek ogoon̄ Sayọn, òrere Jeruselem eyi òkup me emen inyọn̄, ama Awaji òkup me 
ugwem, ere obop obop ebi osat ekariọọn̄ge otu ifuk egbaan̄be ititiin̄ ikirie ijọk. 
23Enyi enu me emen ntitiin̄ ebi adasi bọn eyi Awaji, ebi egebe erieen̄ kiban̄ itap 
me ikpa me emen inyọn̄. Enyi enu me lek Awaji ogwu òkifieek oyerebet inyi 
otutuuk ebi ene, mè inu si me lek ekwukwu ebi ata irọrọ, ebi Awaji orọbe ijot. 
24Enyi enu me lek kè Jisọs ogwu ayaya inyan̄a-ibot ojebe me ubọk inu. Enyi enu 
si me lek eje ya eyi enyanbe, eyi òkitumu ikọ ofolek inu ònwọnwọn igak inu eje 
kè Eben otumube ikọ ofolek, eyi òrere irọrọ useen̄ inu erọbe ọmọ. 
25Eya orọ, ìmun̄ ibe ke enyi kpejit ogwu òkitumu ikọ ya inyi enyi. Ire ebi Ijeren 
kpenwọnọ mgbọ ema ejitbe igbagban̄ utọn̄ inyi ogwu òtataba ema ubọk me 
utọn̄ me linyọn̄ keyi, ìre enyi ekikeek ibe ke eji mêkọt inwọnọ, ire eji ijit 
igbagban̄ utọn̄ inyi ogwu ònan̄a me emen inyọn̄ initaba eji ubọk me utọn̄? 
26Me mgbọ ya, ida kan̄ îsisik ijọn̄. Ire, me mgbọ keyi, ọmọ îra ichieek use ibe, 
“Ofifi mgbọ, ìkare linyọn̄ gaalek ke mâsisik, mâsisik emen inyọn̄ si igbaalek.” 
27Usem ya îtumube ibe, “Ofifi mgbọ,” ìsibi ibe ke mêsan̄a inu mêkọtbe isisik 
isan̄a, òrere inu echi erorom, inyi echi kpebekọt isisik ibia. 



2182 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

28Eya orọ, mije eji ekibọkọ mkpulu eyi kpebekọt isisik, eji etọn̄ Awaji, mè etọbọ 
ebum enyi ọmọ me oniin̄ òkibele ọmọ ejit, mè enyi ọmọ umin, mè etet ukpook 
me lek kan̄. 
29Mije, Awaji kiji ìre ukan̄ òkitaka inu geelek iriọk. 

Iburu 13 

Ubọk ògbegbe ibe bọn Awaji ekeluk ugwem 

1Ìkimun̄ lek kinyi me chieen̄ kubọk ngwan̄ mè ngwan̄, mije, enyi ìre bọn Ute ge. 

2Ikawuuk ikekibọkọ ebi ichen itap, mije, usini ene mîsa me ikeya iriak ebi osat 
Awaji ichen me ekariọọn̄ge. 
3Ìkikeek ebi ìkup me mkpọn kubọk ìre enyi melek kiban̄ ekup me mkpọn. 
Ìkikeek si ebi ekitutuku kubọk ìre enyi melek kiban̄ ekigbaan̄ imun̄ ufialek. 
4Otutuuk ene ekenyi irek ibat-olom umin. Ene geege ikafifila inyọn̄ mkpilaak 
olom mè nwa, mije, Awaji môsibi oyerebet me ibot ebi ugan-nwa, mè ebi 
barabat geelek. 
5Ìsan̄a lek kinyi me lek ulọk ebek ikpoko, mè ìtele inyi inu enyi ekaan̄be ijot enyi 
chieen̄. Mije Awaji îtumu ibe, “Emi m̀kpasan̄a enyi chieen̄ me lek, 

m̀kpajijit si enyi itele mgbọ geege.” 
6Eya orọ eji ekinye ejit itumu ibe, “Ogwukaan̄-ene ore ogwu òkitap ubọk inyi 
emi, ukpook ìkpotet emi! Ìre keke ke ogwu ebilene ene obokọt irọ emi?” 

Ìtele oka orọmijọn̄, mè ìtet ijejeen̄ ebi ibot kinyi ekijeen̄ enyi ìnye 

7Ìkikeek ebi ibot kinyi cha, ebi ìtutumu ikọ Awaji inyi enyi. Ìkeek ata inu 
ònanan̄a me ugwem kiban̄ isibi, mè ìkaan̄ ojelek ichechieek ema ekaan̄be. 
8Jisọs Karais ìkakinwene, ubọk îkupbe me iyakwut ke îkup me cherekeyi, 
môkup si ikeya ire mgbọ ikakaan̄ge itata. 
9Ikagọọk uyeke uyeke ijejeen̄ geelek, mè ìje ìlọ oniin̄. Mije, îre atata nnwọn 
Awaji okirọ inyi ejit kiji ikeke inye, ìkare mfaka eyi ikan inorie, eyi ikakaan̄ge 
oruru geege ìnyi ebi ìkisusun̄. 
10Ntook ngwugwa eyi eji ekaan̄be, ebi ngwugwa ebi Ju ìkisi ikwaan̄ me emen 
Atanga Chinichini kpekaan̄ unye imọmọnọ inu me inyọn̄ irie. 
11Ogwu òban Awaji ebi Ju ìkiben eje anam me ubọk isa itibi iraka inin̄ Ere Òkup 
Mbuban Ichit isi igwa ngwugwa mije ijo inu otutuuk ebi ene, ire, mîra ikisa 
akpalek anam cha isibi udun̄ ere m̀gba-ǹgwele ukan̄ ya ema elukbe isi iwọp. 
12Ikeya si ke Jisọs Karais omun̄ ufialek, mè ikwu mkpa me udun̄ otunchit ama 
Jeruselem, inyi ọmọ isa eje kan̄ igwọk ijo ebilene isan̄a, inyi ema ekup me 
mbuban. 

13Eya orọ, eji enesibi egọọk ọmọ me udun̄ ere m̀gba-ǹgwele ukan̄ ya, mè ebọkọ 
si ojelek esip eyi ọmọ obọkọbe. 
14Mije, eji kpekaan̄ ama geege me linyọn̄ keyi ere eji ebekọt iluk ire mgbọ 
ikakaan̄ge itata. Eji ekiweek ama ya eyi òbonunu me isi. 
15Eya orọ, sa me lek kè Jisọs, eji ekesa otu kiji etọn̄ Awaji mgbọ geelek, kubọk 
ìre ngwugwa ke eji ekigwa inyi ọmọ. Eyi môre mfut ònan̄a me otu ebi ìkitumu 
erieen̄ kan̄ isibi. 
16Ikawuuk ikekirọ ata inu, mè ikekiche inu inyi ebi ekakaan̄ge. Mije, îre 
ngwugwa òkup ikeyi okibele Awaji ejit. 
17Ìkisiki ibot ìnyi ebi ibot kinyi, mè ìkirọ inu ema ekitumu inyi enyi. Îre ema 
ekikpọ chieen̄ me lek kinyi, mije, ema mêrọ ifuk ofolek kinyi inyi Awaji. Ìkigban̄ 
utọn̄ ìnyi ema, inyi ema ekesa ubelejit esi ikwaan̄ kiban̄, mè ikwaan̄ ya ikakana 
ufialek ìnyi ema. Mije, eya ìkposibi oruru geege inyi enyi. 

Òta uriaak, mè amọn 

18Ìkiriaak uriaak ìnyi eji mgbọ geelek. Inu eji eriọọn̄be ìre ke ejit kiji ìkafieek eji 
ikọ, mije, eji ekiweek irọrọ inu òtatat me mgbọ geelek. 
19Ògak ge, ǹkibeek ibe enyi otutuuk ene eriaak Awaji me ibot n̄a, inyi ǹgwat lek 
ǹkaan̄ irek ǹgwu ǹkom ǹnu me lek kinyi. 
20Awaji, ogwu ibot esuuk, îjomo Okaan̄-ene Jisọs, òrere ikpele Ogwu Òkpukpo 
Arọọn̄ ya, me mkpa, sa me lek eje eyi inyan̄a-ibot òkukup ire mgbọ ikakaan̄ge 
itata. 
21Kè Awaji, ogwu ibot esuuk yi, inyi enyi otutuuk ata inu geelek enyi mêweekbe 
isasa ikọt irọ inu ọmọ okiweek. Kè Awaji irọ inu òneme ọmọ me emen kiji, sa 
me lek kè Jisọs Karais, ogwu itọn̄ okupbe inyi ire mgbọ ikakaan̄ge itata. Ikup 
ikeya! 
22Bọn Nte n̄a, nriaak enyi, soso, ìkat ejit ìbọkọ nteme n̄a, mije, ikpa keyi ngebe 
ijet enyi ìkajọn̄ọ. 
23Ǹkiweek irọrọ inyi enyi eriọọn̄ ibe ke mîsan̄a gwun̄ Nte kiji Timọti isibi me 
mkpọn. Ire igwat lek inu, mâsa ọmọ igbaalek inu inimun̄ enyi. 
24Ìtọp otutuuk ebi ibot kinyi, mè otutuuk ebi eyi Awaji amọn ìnyi emi. Bọn Nte 
kiji ebi ìnan̄a me Itali si mîtọp enyi amọn. 
25Atata nnwọn eyi Awaji ikup melek kinyi otutuuk ene! Ikup ikeya! 

Jemis 

Jemis 1 

1Emi Jemis, ogwu usun̄ eyi Awaji mè eyi Okaan̄-ene Jisọs Karais, nge ikpa etip 
yi ijet enyi, ebi eyi Awaji, ebi ìyiyiyala ikana otutuuk linyọn̄. Ntọp otutuuk kinyi 
amọn. 

Ikakat ejit me emen ntọ-mkpọ 

2Bọn Nte n̄a, mgbọ geelek owuwa esese ntọ-mkpọ okinu inyi enyi, ìkinwọọn̄ 
unwọọn̄, 
3mije, enyi mîriọọn̄ ibe, ire ichechieek kinyi ikeke inye itibi ntọ-mkpọ cha, ke 
enyi mêsa me ikeya ikaan̄ ukarajit. 
4Ìkat ejit ìre òta. Ikanan̄a ìrọn̄ me emen ntọ-mkpọ geege, inyi enyi esa me ikeya 
emiin̄ esibi, mè eso ifuk me irọrọ kinyi geelek, mè ata irọrọ geege ikanan me 
emen ugwem kinyi. 
5Ire ikaan̄ ogwu ikakaan̄ge iriọọn̄-inu me etete kinyi, ene ya ibeek me ubọk 
Awaji ogwu òkichili ubọk inyi ene inu me ikakaan̄ge uduk, ke Awaji mônyi ene 
ya iriọọn̄-inu. 
6Ire, ene ya isibobeek Awaji iriọọn̄-inu ya, ikaan̄ ichechieek, ikakaan̄ ejit iba. 
Mije, ene geelek òkakaan̄ ejit iba ìkup kubọk ekoon̄ eyi efet okiben iwut ikana 
me inyọn̄ isi mun̄. 
7Ogwu òkikaan̄ ejit iba ikeya, ikakpọ chieen̄ ìbe ke ọmọ môkọt ikaan̄ inu geege 
inan̄a me ubọk Awaji. 
8Ene geelek òkakaan̄ ejit iba, ene ya ìkakikeke ìnye me lek inu geelek îkirọ. 

9Ene geelek òchechieek me lek kè Jisọs, mè ire ugbọọn̄, ene ya ibele ejit mgbọ 
Awaji isibene ọmọ ifo inyọn̄. 
10Ogwu geelek òchechieek me lek kè Jisọs, mè ire ogwu òbọbọọn̄ ubọọn̄, ene ya 
ibele ejit mgbọ Awaji isigele ọmọ isiki. Mije, ike ajakajak òkup me oron 
okikwaan̄ iraka me ikafiatge mgbọ, ikeya si ke ebi ìbọbọọn̄ ubọọn̄ ebekwaan̄ si 
iraka. 
11Ìkire, ura isira, mè initet uti òkaan̄ ajakajak me lek, inwan̄ uti ya îra iriọkọ, 
otutuuk ajakajak òkup me lek uti ya îra igen̄ igwook me ijọn̄, uja kan̄ îra ijijaka. 
Ikeya si ke ebi ìbọbọọn̄ ubọọn̄ ebekwaan̄ me emen jen̄ejen̄e kiban̄ itele otutuuk 
inu ubọọn̄ kiban̄ cha. 
12Uga ubelejit okup inyi ene geelek òkakat ejit, mè ikeke inye me emen ntọ-
mkpọ, mije, ire ene ya ikeke inye itibi ntọ-mkpọ cha, môbọkọ mkpukpe eyi 
òrere ugwem ikakaan̄ge itata, eyi Awaji ochieekbe use inyinyi ebi geelek 
ìmumun̄ ọmọ me chieen̄. 

13Ire ikaan̄ ogwu ntọ-mkpọ onube inyi, ene ya ikatumu ìbe ke îre Awaji okitọ 
ọmọ ikpọ. Mije, kpunu ijo inu geege òbokọt ileke Awaji, inyi irọ ijo inu. Awaji 
me lek kan̄ si ìkakitọ ene geege ìkpọ. 
14Ire, ijo ulọk ene okaan̄be me emen kan̄ isinitaba ene ya isibi, mè ileke ọmọ 
itap me emen ijo inu, eya ore ntọ-mkpọ òkinu inyi ene. 
15Ijo ulọk ya isininin̄ owot, îra iman ijo inu. Ijo inu yi si isinimin isibi, îra iniman 
mkpa. 
16Eya orọ, bọn Nte n̄a ebi mmabe, ikachieek ibe ene ifiaan̄ enyi. 

17Atata inu geelek, mè uche geelek ònwọnwọn isan̄a ìkinan̄a me emen inyọn̄, 
me ubọk Awaji ogwu òrorom otutuuk inu geelek òkinyi utoon̄ me isinyọn̄. Ọmọ 
me lek kan̄ ìkakinwene, ìkakigba ìyak si, mè ìtap udun kubọk ura okirọ. 
18Ìneneme Awaji ke îsa ikọ kan̄, eyi òrere atikọ, inyi eji ayaya ugwem, inyi eji 
enekup kubọk adasi mfut me etete otutuuk inu geelek îrombe. 

Ogwu inọ ikọ Awaji, ikirọ 

19Bọn Nte n̄a ebi mmabe, ìtet ibot me lek nteme keyi mbanyi enyi. Îgbe ibe ene 
geelek ikigwat lek inọ ikọ, ire, ikakigwat lek ìtumu ikọ, ikakigwat lek si ìnaan̄ 
ejit. 
20Mije, unaan̄-ejit ìkakichieek ibe ene ikọt irọ ata irọrọ eyi Awaji okiweek. 

21Eya orọ, ìfiin̄ otutuuk ijo ugwem geelek, mè ìjit otutuuk ijo inu geelek, mè ìsiki 
lek kinyi me isi Awaji, mè ìbọkọ ikọ kan̄ eyi îtapbe enyi me emen ejit. Mije, ikọ 
ya obokọt inyan̄a enyi isibi. 
22Ikakikpọkpọ ìgban̄ ikọ Awaji gaalek, ìkirọ inu ikọ ya okitumu. Mije, ogwu 
òkpọkpọ ikigban̄, mè ìkarọ, ene ya ìkifiaan̄ lek kan̄. 
23Ene geelek òkpọkpọ ikigban̄ ikọ Awaji ikike, ire, ìkakirọ inu ikọ ya okitumu, 
ene ya ìkup kubọk ogwu òkeke me isi umọọn̄ ikikpọ isi kan̄. 
24Isikpọ lek kan̄ me emen umọọn̄ isan̄a, mè ije inan̄a, mgbọ yaage, îra iwuuk 
ubọk isi kan̄ okupbe. 
25Ire, ene geelek òkigwuun̄ chieen̄ ikween̄ Ikan Awaji, mè ikeke inye me lek, 
ìkakinọ mè ìwuuk, Awaji môgbana ene ya me emen inu geelek ene ya okirọ. 
Ikan Awaji înwọn isan̄a, mè ikaan̄ si unye isasa inyan̄a ene isibi. 
26Ogwu imọnọ ibe ke ọmọ îriọọn̄ Awaji, ire, ìkakọt ìtet alọm kan̄ ìkaan̄, ene ya 
ìkifiaan̄ lek kan̄. Irọriọọn̄ Awaji kan̄ si ìkasibi inu geege. 
27Me isi Awaji ogwu òre Nte kiji, atata irọriọọn̄ Awaji, eyi ikakaan̄ge wọlọwọlọ 
inu geege me emen, ìre ene ikpọkpọ chieen̄ me lek ebi nwakpa mè ebi kpà-nte 
me emen ufialek kiban̄, mè ene ya itetet lek kan̄, inyi ijo inu eyi linyọn̄ ikakọt 
ìfiat ọmọ. 

Jemis 2 

Otutuuk ene ìre ìkike me isi Awaji 

1Bọn Nte n̄a, mgbọ keyi enyi echieekbe me lek Ogwukaan̄ kiji Jisọs Karais, ogwu 
ujamgbugbo kan̄ ominbe ichit, enyi ikakinyi ene geege umin ìgak ofifi ene. 
2Ire enyi ikup me emen uwu ntitiin̄ kinyi, ene iba eneninin̄ inu, ene ge ore 
ubọọn̄, mè itap ujuja ofọnti unye otu ewe, mè itap mkpọtubọk alata araran̄, 
ogwulọ orere ugbọọn̄, mè itap oka ofọnti ògwagwak. 
3Mgbọ enyi ekibọkọ ema itap, enyi eneninyi ogwu òsasa ofọnti unye otu ewe 
ibala lek ya umin, mè ibe ọmọ, “Kpọ ata irek ire eyi, na siki kweek,” mè initumu 
inyi ogwu ugbọọn̄ ya ibe, “Si keke me ere keyilọ. Ire ere keya ìkanwọn owu me 
lek, na siki kweek me ukpọk ijọn̄ me ere keyi, me agba ukot n̄a.” 
4Ire enyi irọ ikeya, enyi mîgobo ene isi me etete kinyi, mè ikisa ijo nkeek kinyi 
irọ ikeme ebi melek kinyi. 
5Bọn Nte n̄a, ìgban̄ utọn̄! Îre ebi ìgbọgbọọn̄ me linyọn̄ keyi ke Awaji ogobo, inyi 
enechieek me lek kè Jisọs, mè esa me ikeya ekaan̄ mkpulu eyi Awaji me ìrot. 
Awaji îwuuk lek ichieek use ibe ke ebi geelek ìmumun̄ ọmọ me chieen̄ mêkaan̄ 
uche me lek mkpulu kan̄. 
6Ire, ìkpọ-nu ubọk enyi ekikpọ ebi ugbọọn̄ chieen̄ isiki. Ǹdo enyi nu! Ìre ebi owa 
ekitutuku enyi, mè ikisa enyi isi uwu oyerebet? Ìre ìkafat ìre ebi ìbọbọọn̄ 
ubọọn̄? 
7Ìre ìkare ife chi si ekitumu ikeme ata erieen̄ kè Jisọs eyi Awaji osabe me lek 
igwen enyi bọn kan̄? 
8Me atikọ, ire enyi ikirọ Ikan ya, eyi Awaji, òrere Ogwu Ubọọn̄, onyibe me emen 
Ikpa Mbuban ibe, “Mun̄ ogwu melek kwun̄ me chieen̄ kubọk omun̄be akpalek 
kwun̄ me chieen̄,” enyi mêkirọ ijaan̄ enenen. 
9Ire, ire enyi ikigobo isi ene, enyi mîrọn̄ Ikan Awaji, mè ije ilọ. 

10Ogwu òkisun̄ otutuuk Ikan Awaji, mè inifiat ge gaalek me etete otutuuk Ikan 
cha, ene ya îfiat otutuuk Ikan Awaji cha iso. 
11Mije, Awaji ogwu òtutumu ibe, “Kagan nwa ene, kasi ugan,” ọmọ si otumu ibe, 
“Kakpan̄ ene.” Eya orọ, ire owu òkagan nwa ene, òkasi ugan, ire, owu onenikpan̄ 
ene, owu orọn̄ Ikan Awaji. 
12Eya orọ, me ikọ geelek enyi ebetumu, mè inu geelek enyi eberọ, ikawuuk ibe 
ke, usen ge, Awaji môsibi eji oyerebet me ibot. Inu ìbosa ifieek oyerebet inyi eji 
me usen ya ìre Ikan kan̄ eyi òkirọ inyi ene inwọnọ. 
13Me Usen Oyerebet ya, Awaji ìkpokaan̄ ejit nsan me lek ene geege ogwu 
ìkakikaan̄ ejit nsan me lek ene. Ire, ogwu geelek òkikaan̄ ejit nsan me lek ene 
mômun̄ ibe ke ejit nsan Awaji okaan̄be me lek ene îmin igak itip-oyerebet eyi 
Awaji okitip ene. 

Ijejeen̄ ofolek ikakaan̄ ichechieek mè irọrọ ata ikwaan̄ 

14Bọn Nte n̄a, ire ene ibe ke ọmọ îkaan̄ ichechieek, ire, ìkakirọ ata ikwaan̄ geege, 
ìre kpasi oruru ke ene ya okaan̄? Ìre ojelek ichechieek òkup ikeya ìbojeje ikọt 
inyan̄a ene ya? 
15Ire kubọk gwun̄ Nte enerieen̄, mè ìre enenwaan̄ ikup, ìkakaan̄ ofọnti geege 
ìbotap, ìkakaan̄ si inorie geege ìborie, 
16ene ge me lek kinyi onenitumu inyi ene ya, me ukpọk otu ikike, ibe, “Riọọn̄ 
ubọk je! Ofọnti lek mè inorie otu ikanan owu!” ire, ìkatap ubọk geege ìnyi ogwu 
ene ya, ìre kpasi oruru okup me lek keya? 
17Ikeya si ke îkup me lek ogwu òbebe ke ọmọ îchieek me lek Awaji, ire, ìkakirọ 
inu Awaji okiweek. Ichechieek kan̄ ìkwukwu. 
18Ire ene ikitumu ibe, “Owu ochieek me lek Awaji, sà emi nkirọ ata irọrọ,” emi 
mâfọọk ene ya ibe, ire ene ìkakirọ ata irọrọ geege, ìre ebejeje ikọt iriọọn̄ ibe ke 
ene ya îchieek me lek Awaji? Mije, îre sa me lek ata irọrọ n̄a ke ebi ene ebesa 
iriọọn̄ ibe ke emi nchieek me lek Awaji. 
19Ire owu ochieek ibe ke îre Awaji ge gaalek okup, owu orọ inwọn. Ire, riọọn̄ ibe 
ke ebi ijo erumun̄ me lek kiban̄ mîchieek si ikeya. Mije keyi ke ukpook okitet 
ema, ema ekekiran. 
20Owu ogwu burubut keyi! Ìre m̀barọrọ inyi owu òriọọn̄ ibe ke ire ene ichieek 
me lek Awaji, mè ìkakirọ ata inu, ke ichechieek ene ya ìkasibi inu geege? 
21Ìre mije keke ke Awaji ofuk Ebereyam nte kiji kubọk ogwu ata irọrọ? Ìre ìkafat 
ìre mije ata ubọk ikwaan̄ kan̄, eyi mgbọ ìbogwu Ajiki ogwu gwun̄ me inyọn̄ 
ntook isa igwa ngwugwa inyi Awaji? 
22Ìre òkafat ìmun̄, me ugwem kè Ebereyam, ibe ke ichechieek kan̄ mè ata irọrọ 
kan̄ îgbaan̄ irọ ikwaan̄? Ata inu eyi Ebereyam orọbe îrọ ichechieek kan̄ ijot. 
23Eya onenirọ iso ikọ egebe me emen Ikpa Mbuban ibe, “Ebereyam îchieek me 
lek Awaji. Awaji osasa me ikeya ifuk ọmọ kubọk ogwu ata irọrọ.” Ebi ene esasa 
si mije keya ikigwen Ebereyam ogwu unene Awaji. 
24Eyiyi îjeen̄ ibe ke ìkare sa me ichechieek gaalek ke Awaji okisa imọnọ ene 
kubọk ogwu ata irọrọ; ke Awaji îkisa si ata ubọk ikwaan̄ ene okirọ igbaalek 
imọnọ ene kubọk ogwu ata irọrọ. 
25Ata ubọk ikwaan̄ ikeyi si ke Awaji osa ifuk Reyabu, enenwaan̄ òje oyet, kubọk 
ogwu ata irọrọ. Mgbọ ebi enun̄unun̄ ebi Ijeren esibe ibesi ikpọ ama ebi kè 
Reyabu, Reyabu obọbọkọ ema itap, mè ijeen̄ ema ofifi oniin̄ eyi ema esabe ije 
isibi ifo me esuuk, mè inwọnọ me ubọk ebi ama ya. 
26Me lek ebilene, ekwukwu ene isinan̄a isibi itele anam akpalek ene, ene ya îra 
ikwu. Ikeya si, ichechieek ikakaan̄ge ubọk ikwaan̄ ìre nkwukwu. 

Jemis 3 

Itetet alọm ene ikaan̄ 

1Bọn Nte n̄a, owuwa ene me etete kinyi ekaweek irere ebi ijejeen̄, mije, ike enyi 
eriọọn̄be, oyerebet Awaji mônye me lek kiji ebi ijejeen̄ igak otutuuk ene. 
2Otutuuk kiji mîkirọ ilọ me owuwa oniin̄. Ire, ikaan̄ ogwu ikarọge ìlọ me otu 
itumu-ikọ, ene ya înwọn isan̄a. Ogwu òkup ikeya si obokọt ikpulu otutuuk lek 
kan̄. 
3Eji isiberọ inyi inyinya ikirọ inu eji ekiweek, eji ekimọnọ mgbidim okwukwut 
itap isaba otu kan̄, mè itobo ikaan̄. Sa me ikeya, eji mîra ikikọt iwumu anam ya 
ikana, inyi isa eji isi ere geelek eji eweekbe isisi. 
4Ikeya si ke îkup me lek uji ile etapbe awala me lek. Unye efet isinin̄ emen awala 
cha, îra ikiben uji ya ikọp ije. Ubọk geelek uji ya ominbe iyaka, îre sọntiik uran̄ 
òkikup me edim uji ya gaalek ke ogwu òkikọkọp okisa igọbọ uji ya ikana isi agan̄ 
geelek îweekbe isisi. 
5Ubọk yaage si ke alọm ukan̄ okup. Sọntiik gwun̄ alọm ukan̄ môkọt isak, mè 
itaka nga oron ile isan̄a kpai. Ikeyi ke alọm ene okup. Mimin, ìkamin. Ire, îkaan̄ 
unye enenen me emen ugwem ene, mè ikitumu ikpele ikọ. 
6Alọm ene ìkup kubọk ukan̄. Me etete otutuuk nriro geelek òkup me lek ene, 
alọm obokọt irọ ijo inu ichit. Otutuuk ijo inu geelek òkup me linyọn̄ îso ifuk me 
otu alọm ene. Ijo inu înan̄a me lek alọm iso otutuuk akpalek ene. Alọm môkọt 
itap ukan̄ itaka otutuuk ugwem ene ifiat isan̄a kpai, bene me usen iman re usen 
mkpa ene ya. Ama yọk me lek kan̄ ke ukan̄ yi òkup ene me otu alọm onan̄a. 
7Ebilene mîkikeme owuwa esese inu geelek Awaji orombe isiki, mè ijeen̄ inu, 
bene me lek anam oron, mè unọn òwulu me inyọn̄, mè inu geelek òkinyinyọnọ 
me ijọn̄, re lek irin̄ òkup me mun̄. 
8Ire, kpunu ene geege òkikọt ikeme alọm òkup me otu ene isiki, mè ijeen̄ inu. 
Alọm ìkup kubọk ogbuuruk ere ijo inu okpọkpọ ikigbuk inan̄a isibi. Kpekikọt 
ikeme itet ikaan̄. Inu geelek môkọtbe ikpan̄ ene òwa me otu alọm ene ojotbe. 
9Alọm yaage eji ekisa itọn̄ Ogwukaan̄ kiji òrere Nte kiji Awaji, ọmọ si ke eji ekisa 
igbo ebilene ogbo kiji, ebi Awaji orombe me mbet kan̄. 
10Itọn̄ mè ogbo ìkinan̄a me otu yaage isibi. Bọn Nte n̄a, ìkagbe ibe ikup ikeya! 

11Ìre ala mè ata mudim môkọt ikinan̄a me emen ogbuuruk yaage ikigbuk isibi? 

12Bọn Nte n̄a, uti figi ìkakito mfut olifu, olik gerep si ìkakito mfut figi. Ikeya si, 
kpebekọt ichibi ata mudim me emen ogbuuruk ere ala okinan̄a isibi. 

Ijejeen̄ ofolek iriọọn̄-inu eyi ònan̄a me ubọk Awaji 

13Ìre ekene me etete kinyi oriọọn̄ inu, mè ikigobo inu itet? Ene ya isiki lek kan̄ 
me ijọn̄, mè ikirọ ata inu. Ikeya ke ebi ene ebesa iriọọn̄ ibe ke ene ya ìre ogwu 
òriọọn̄ inu. 

14Enyi me lek kinyi, ire enyi ikaan̄ chieen̄ ile mè njijọ ejit me emen ejit kinyi, mè 
ikikeek lek kinyi gaalek, kpekikeek ebi ofifi ene, ikagugo lek ibe ke enyi mîriọọn̄ 
inu, mè ìsa me ikeya ìkan̄ ataak ìkeme atikọ. 
15Mije, ojelek ugwem keya, eyi usini ene ekibe ke îre iriọọn̄-inu, ìkanan̄a me 
ubọk Awaji, ìkanan̄a si me ubọk Ekwukwu Awaji. Ìnan̄a me linyọn̄ keyi, me ubọk 
Yọk. 
16Mije, ere chieen̄ ile mè njijọ ejit okupbe, ere ya si, wọlọwọlọ mè otutuuk ijo 
inu geelek môkup. 
17Ire, ata iriọọn̄-inu eyi Awaji okinyi ene, ìkup esese. Ogwu geelek òkakaan̄ 
iriọọn̄-inu keyi môtana me ejit kan̄, mè ikima iluluk me esuuk melek ebi ene, 
mè ikikaan̄ ata ejit, mè ikisiki lek, mè ikikaan̄ ejit nsan me lek ebi ene, mè ikirọ 
ata inu mgbọ geelek. Ìkpokigobo isi ene. Ofiaan̄ geege ìkpokup si me emen kan̄. 
18Ebi geelek ìdedeke ugwem, mè ikitap esuuk me etete ebi ene, ife cha mêrie 
oruru ikpele unwọọn̄ eyi ònan̄a me lek ata ubọk ikwaan̄ kiban̄. 

Jemis 4 

Imama linyọn̄ ìre ichacha Awaji 

1Ìre keke okitap ibaak mè etim me etete kinyi? Îre owuwa ijo ulọk echi òkitim 
me emen kinyi okisa ibaak mè etim inu. 
2Enyi isiweek inu, mè enyi kpekọt ikaan̄ inu enyi ekiweek, enyi mîra iweek 
ikpakpan̄ ene, inyi enyi ekọt ekaan̄ inu ya. Enyi ekikaan̄ ijo ulọk me lek inu ebi 
ofifi ife ekaan̄be. Ire enyi kpekọt inu ya ikaan̄, enyi mîra ibaak ibaak, mè itim 
etim. Enyi kpekikaan̄ inu enyi ekiweek, mije, enyi kpekibeek me ubọk Awaji. 
3Enyi isikibeek inu me ubọk Awaji, enyi kpekibọkọ, mije, enyi ekibeek inan̄a me 
ijo ulọk. Enyi ekiweek isasa inu cha ibele lek kinyi gaalek ejit. 
4Enyi kechi ìkup kubọk enenwaan̄ òtetele ogwu olom, mè ikisi ije oyet ikana! 
Ìre enyi kperiọọn̄ ibe ke imama linyọn̄ ìre ichacha Awaji? Eya orọ, ene geelek 
ògọgọọk linyọn̄ itet unene îkana ogwu ochicha me lek Awaji. 
5Ìre enyi ekimọnọ ibe ke ikọ egebe me Ikpa Mbuban ibe ke Ekwukwu eyi Awaji 
otapbe me emen kiji îkaan̄ ikpele ulọk me lek kiji ìre ataak? 
6Ire, atata nnwọn eyi Awaji otapbe eji me ejit îmin enenen igak ijo ulọk òkup eji 
me ejit. Ikeya si ke ege me Ikpa Mbuban ibe, “Ebi geelek ìkigumu lek, Awaji 
ìkakichieek ìnyi. Ire, ebi geelek ìkisiki lek, ebiba ke Awaji okitap ubọk inyi, mè 
ikitap si unye me lek.” 
7Eya orọ, ìsiki lek kinyi me isi Awaji, mè ijit Yọk, ke Yọk môlibi inan̄a enyi me 
lek. 

8Ìtaba lek ìriaak me lek Awaji, ke Awaji si môtaba lek iriaak me lek kinyi. Enyi 
ebi ìkirọ ijo inu, ìsan̄a ubọk kinyi me emen ijo inu. Enyi ebi ejit iba, ìtele ejit iba 
kinyi, mè ìrọ inyi ejit kinyi itana me isi Awaji. 
9Ìkeek lek kinyi! Ìbọnọ lek, mè ìfieek ejit, mè ìto ito mije otutuuk ijo inu enyi 
erọbe. Ikayaka ìchak imọm, ìfieek ejit! Ikayaka ìnwọọn̄ unwọọn̄, ìkup me ufieek-
owot! 
10Ìsiki lek kinyi me isi Awaji, ke Awaji môbene enyi ifo inyọn̄. 

Nteme ofolek itutumu ene ifiat 

11Bọn Nte n̄a, ikatumu lek kinyi ìfiat. Mije, ene geelek òtutumu gwun̄ Nte kan̄ 
ifiat, mè ifieek gwun̄ Nte kan̄ ikọ, îtumu Ikan Awaji ifiat, mè ifieek Ikan ya si ikọ. 
Ire owu ofieek Ikan Awaji ikọ, owu òkayaka ìre ogwu òkisun̄ Ikan ya. Owu 
okana ire ogwu òmọmọnọ ibe ke ọmọ îmin igak Ikan ya. 
12Awaji gaalek okaan̄ inyinyi ene Ikan. Ọmọ gaalek si ore ogwu òbofieek 
oyerebet inyi ene. Ọmọ gaalek obokọt inyan̄a ene, mè ifiat si ugwem ene. Ìre 
owu ìre ekene, eyi obonikifieek gwun̄ Nte kwun̄ ikọ? 

Nteme ofolek igugugo lek 

13Ìgban̄ utọn̄! Enyi ebi ìkitumu ibe, “Cherekeyi, mè ìre iyakwut, eji mênan̄a me 
ama keyi ifo ama keyilọ isi iluk acha ge, mè ikinyam ewe, mè ikibọm ikpoko.” 
14Inu òborọ me iyakwut, enyi me lek kinyi kperiọọn̄! Ìre enyi ekikeek ibe ke 
ugwem kinyi ìre keke mọnọ? Ugwem kinyi ìkup kubọk mbat òkisibi me otu 
ewelegwe. Ìkafiat mgbọ îra ininimi ita. 
15Kpan̄asi igugugo lek ikeya, ikọ enyi mekitumu ìre, “Ire ineme Okaan̄-ene, eji 
mêluk ugwem, mè irọ inu keyi, mè ìre inu keyilọ.” 
16Ire, me mgbọ keyi, enyi ekigugo lek, mè ikitumu ikpele otu ikọ. Ojelek gogolek 
keya ìre ijo inu. 
17Eya orọ, ire ene iriọọn̄ ata inu ògbegbe irọrọ, mè ijuuk itele, ìkarọ, ene ya îrọ 
ijo inu. 

Jemis 5 

Nteme enyibe ebi ìbọbọọn̄ ubọọn̄ 

1Mgbọ yi, enyi ebi ìbọbọọn̄ ubọọn̄, ìgban̄ utọn̄! Ìbene ìkito ito, mè ìkisut lek, mije 
uyọrọlek òbonu inyi enyi. 
2Inu ubọọn̄ kinyi îfiat isan̄a kpai. Nkarankat îtaka otutuuk ujuja ekwut mè ofọnti 
kinyi igwak isan̄a kpai. 
3Achiaan̄ îtaka si otutuuk ikpoko alata araran̄ mè alata okuket kinyi ifiat isan̄a 
kpai. Achiaan̄ ya òtataka ikpoko cha môre inu ijejeen̄ inyi enyi, ibe ke ikeya si 
ke akpalek kinyi obokpukpuku isan̄a, kubọk inu ukan̄ otakabe iriọk. Mije, enyi 
ekititiin̄ ikpoko isun̄ inyi lek kinyi me mgbọ keyi òrere òta mgbọ. 

4Ìkpọ, enyi mîgwen ebi ikwaan̄ ibe enegbọ oron uko enyi enyi, mè ijit ikpekpe 
ife cha ikpoko. Ife cha mêkito ito, mije mfeen̄ enyi efeen̄be ema. Enyi mîgwen si 
ebi ikwaan̄ ibe enerọkọ inu me uko enyi enyi, mè ijit si ikpekpe ema mkpukpe 
kiban̄. Ida ito kiban̄ si îre utọn̄ Okumugwem Ogwukaan̄ Inyọn̄ mè Ijọn̄. 
5Me linyọn̄ keyi, enyi mîrie ugwem ubọk înemebe enyi, mè ikaan̄ inu geelek enyi 
eweekbe. Enyi mîrie utop otu geelek isa imiin̄ ufuk kubọk eriembuuk ekigwook 
isun̄ iban usen ebekpan̄. 
6Enyi mîtip ebi ekarọge ijo inu geege oyerebet, mè ikpan̄ ema si, me ere ema 
kpekekeke ìkwek oniin̄ kinyi. 

Ikakat ejit ire òta 

7Bọn Nte n̄a, ìkat ejit mege ìre mgbọ Okaan̄-ene Jisọs môkpọkbe inu. Ìsa ebi 
ìkiwop uko ìkween̄ inu. Ema isiwop mfut kiban̄ isan̄a me uko, ekekikat ejit ikup 
mege, mgbọ ibot îra inu, mè iraka. Mgbọ ya, mfut kiban̄ îra itibi ijaan̄, mè òto ata 
mfut. 
8Ikeya si, enyi ìkat ejit, mè ìkeke ìnye, mije, inunu Okaan̄-ene îgbet. 

9Bọn Nte n̄a, ene geege ikaben gwun̄ Nte kan̄ me ejit, inyi oyerebet ikatip enyi 
me isi Awaji. Mije, Okaan̄-ene Jisọs Karais, ogwu òbosibi oyerebet òwa me otu 
isotu okekebe. 
10Bọn Nte n̄a, ìsa ebi nriran ukot ikaan̄, ebi ìtutumu ikọ me erieen̄ Awaji, ìkween̄ 
inu ofolek ikakat ejit me emen ufialek. 
11Me mgbọ keyi, eji ekimọnọ ema kubọk ebi Awaji ogbanabe, mije, ema mîkat 
ejit, mè ikeke inye ire òta. Enyi mînọ ubọk Jobu osabe ikat ejit mgbọ ntọ-mkpọ 
onube inyi. Enyi mîriọọn̄ si ubọk Okumugwem ogbanabe ọmọ me mgburudun̄ 
mgbọ. Me atikọ, ejit njijin, mè ejit nsan eyi Okumugwem okaan̄be me lek ebi kan̄ 
îmin enenen. 
12Ògak ge, bọn Nte n̄a, ikakinyan̄a ibot mgbọ enyi ekichieek ene use. Ikasa emen 
inyọn̄, mè ìre linyọn̄, mè ìre ofifi inu geelek ìnyan̄a ibot. Iin̄ kinyi ire iin̄! In̄-in̄ 
kinyi ire si in̄-in̄! Mije, ire enyi kperọ ikeya, oyerebet môtip enyi. 

Uriaak eyi ichechieek 

13Me etete kinyi, ire ikaan̄ ogwu òkup me emen ufialek, ene ya iriaak uriaak. Ire 
ikaan̄ ogwu ejit okibele, ene ya ikọt okwa itọn̄ Awaji. 
14Ire ikaan̄ ogwu lek ikanyege, ene ya igwen ebi ibot uwu ntitiin̄ Awaji, mè 
eneriaak uriaak me lek kan̄, mè esa aran̄ etoon̄ ọmọ me lek me erieen̄ Okaan̄-
ene. 
15Uriaak ya ife cha esabe me ichechieek iriaak môrọ inyi lek ogwu orukan̄ ya 
inye. Okaan̄-ene môgwa ogwu orukan̄ ya. Ire ikaan̄ ijo inu geelek ene ya orọbe, 
Okaan̄-ene môtele si inyi ene ya. 

16Eya orọ, me etete kinyi, ogwu ikup, ifuk ijo kan̄ isibi inyi ogwu melek kan̄, mè 
ge iriaak uriaak me ibot ge si, inyi Awaji ikigwa enyi. Uriaak ogwu ata irọrọ 
oriaakbe îkikaan̄ unye enenen, mè ikisi si ikpele ikwaan̄. 
17Ìkeek-nu Ilaija ogwu nriran. Ọmọ ìre si ebilene kubọk eji erebe. Ire, mgbọ 
Ilaija otetbe lek inye, mè iriaak uriaak ibe ibot ikarep, ibot ìkarep si me linyọn̄ 
otutuuk acha ita mè onyan̄ gweregwen. 
18Mgbọ mgbọ ya orakabe, ikpọkpọk iriaak uriaak ibe mè ibot irep. Awaji orọrọ 
inyi isinyọn̄ ida ibot igwook me linyọn̄. Mfut obebene ikitibi isibi me ijọn̄. 
19Bọn Nte n̄a, ire ene ge me etete kinyi ije ilọ oniin̄ inan̄a me lek atikọ eyi Awaji, 
mè ofifi ene itap ubọk irọ inyi ene ya igwu ikom igọọk Awaji, 
20enyi ìriọọn̄ ibe, ene geelek òrọrọ inyi ogwu ijo igwu ikom, mè itele ijo oniin̄ 
kan̄, ke ene ya înyan̄a ibot ejit ogwu ijo ya isibi me mkpa, mè irọ inyi Awaji itele 
owuwa ijo inu. 

I Pita 

I Pita 1 

1Emi Pita, ogwu otuchieen̄ kè Jisọs Karais, nge ikpa etip keyi ijet enyi ebi Awaji 
ogobobe inyi lek kan̄, ebi ichen me linyọn̄, ebi ìyiyiyala ikana otutuuk ido 
Pọntọs, mè Galesia, mè Kapadosia, mè Esia, mè Bitinia. 
2Kè Awaji Ute ìdadasi iriọọn̄ enyi isan̄a, mè inigobo enyi igọọk me lek irọriọọn̄ 
îriọọn̄be enyi. Awaji ìsa me unye eyi Ekwukwu Mbuban irọ inyi enyi ekup me 
mbuban, mè ekesiki ibot enyi Jisọs Karais, inyi eje kan̄ igwọk enyi itana me isi 
Awaji. Atata nnwọn mè esuuk imumana inyi enyi òjot òjot. 

Eji mîkaan̄ ikpọchieen̄ eyi òkup me ugwem 

3Itọn̄ ikup inyi Awaji, òrere Nte Okaan̄ kiji Jisọs Karais! Îsa me ikpele nsan kan̄ 
ikpọk eji iman, mè inyi eji ikpọchieen̄ eyi òkup me ugwem, inan̄a me lek ijojomo 
me mkpa eyi Jisọs Karais ojomobe. 
4Awaji înyi si eji ìrot eyi ìkpochep, ìkpofiat, ìkpogwọk ita si. Awaji ìsun̄ ìrot yi 
me emen inyọn̄ iban enyi. 
5Mije ichechieek kinyi, Awaji òkisa unye kan̄ ichit enyi iban òta mgbọ, mgbọ 
îbembe lek isasan̄a unyan̄a kan̄ isibi me chieen̄ ene. 
6Ìnwọọn̄ unwọọn̄ mije keyi. Ubọk geelek, enyi mêkọt ikifieek ejit sọnja mgbọ, 
mije owuwa ntọ-mkpọ òkup esese esese echi enyi ekije itibi mgbọ keyi. 
7Kubọk ukan̄ okikala alata araran̄, òrere inu òkifafiat, inyi okpa ita me lek, mè 
ikitoon̄, ikeya si ke ntọ-mkpọ cha okirọ me lek ichechieek kinyi, eyi ònyenye otu 
ewe igak alata araran̄. Ititim ikpan̄ ntọ-mkpọ cha ìkirọ inyi ichechieek kinyi 
ikana eyi atata, mè itọn̄ mè umin mè ulibi ikup inyi enyi mgbọ Jisọs Karais 
môkpọkbe inu. 
8Ubọk geelek enyi kperarak isa chieen̄ kinyi imun̄ Jisọs Karais, enyi mîkaan̄ 
imumechieen̄ me lek kan̄. Ubọk geelek enyi kpemun̄ ọmọ mgbọ keyi, enyi 
mîchieek me lek kan̄. Îre mije keyi ke enyi ekinwọọn̄ unwọọn̄ enenen. Unwọọn̄ 
yi ìre unwọọn̄ eyi kpebekọt itumu isibi, mè ire si unwọọn̄ eyi ujamgbugbo Awaji 
okupbe me emen. 
9Inu ya enyi ebak me lek ikaan̄ ichechieek îre enyi ubọk. Inu ya ìre unyan̄a eyi 
Awaji onyan̄abe ibot ejit kinyi isibi. 
10Ebi nriran ukot ikaan̄ ebi ìbeben nriran ofolek atata nnwọn Awaji eyi enyi 
ebekaan̄ mîfiat mgbọ, mè igwuun̄ chieen̄ iweek irọriọọn̄ inu ofolek unyan̄a yi. 
11Ema eweek irọriọọn̄ mgbọ unyan̄a yi obonu, mè ike ìbosa inu, kubọk 
Ekwukwu kè Karais òkup me emen kiban̄ otumube inyi ema me mgbọ îtumube 
ikọ ofolek ufialek eyi Karais obobọkọ, mè ujamgbugbo eyi ìbokaan̄ mgbọ ufialek 
cha isiraka. 

12Awaji îchili ijeen̄ ebi nriran cha, ibe ke ìkare lek kiban̄ ke ema ekisi ikwaan̄ 
inyi; ke îre enyi ke ema ekisi ikwaan̄ inyi. Awaji ìtumu ikọ ya mgbọ ema cha 
ekitumu ikọ ofolek inu ebi ìlolook enyi ata etip etumube inyi enyi. Ife cha esa 
me unye eyi Ekwukwu Mbuban ogwu eriabe inan̄a me emen inyọn̄ ijet ema 
ilook enyi ata etip ya. Ebi osat Awaji me lek kiban̄ si mîweek irọriọọn̄ inu chi. 

Ìkup me mbuban me emen inu geelek 

13Eya orọ, ìsan̄a wọlọwọlọ ekiket geelek me ejit kinyi, mè ìkaan̄ ifuk-ibot òsoso 
ifuk. Ìkaan̄ òjot òjot ikpọchieen̄ ònyenye me lek atata nnwọn Awaji, eyi mênyibe 
enyi me mgbọ mêchilibe Jisọs Karais ijeen̄ enyi. 
14Enyi kubọk bọn Awaji ebi ìkigban̄ utọn̄ inyi Awaji, ikayaka ìgwu ìkom ìfo lek 
ijo ulọk cha enyi ekikaan̄ me adasi mgbọ ya enyi ekariọọn̄ge inu geege. 
15Kpan̄asi ikeya, ìkup me mbuban me emen inu geelek enyi ekirọ, kubọk Awaji 
ogwu ògwegwen enyi okupbe me mbuban. 
16Mije, ege me Ikpa Mbuban ibe, “Ìkup me mbuban, mije emi ǹkup me mbuban.” 

17Awaji ìkifieek oyerebet inyi ene geelek igọọk me lek ikwaan̄ ene ya osibe, 
ìkakilibi ene chieen̄. Eya orọ, ire enyi ikigwen ọmọ Ute, ìluk ugwem kinyi me 
ukpook mè ulibi me linyọn̄ keyi, eyi enyi egọọkbe igbaan̄ iluk kubọk ebi ichen. 
18Enyi mîriọọn̄ ibe ke ìkare inu òkifafiat, kubọk alata araran̄ mè alata okuket, 
ke esa ifaka enyi isibi me ugwem ikakaan̄ge oruru, eyi enyi ebọkọbe me ubọk 
ebi nte nte kinyi. 
19Îre unye otu ewe eje kè Karais, ogwu òkup kubọk arọọn̄ kpunube okpa geege 
mè ìroon̄ geege me lek, ke esa ifaka enyi isibi. 
20Awaji ìgogobo Karais isan̄a sabum enirom linyọn̄, mè inisan̄a ọmọ isibi me 
mgburudun̄ mgbọ yi, mije kinyi. 
21Nan̄a me lek kan̄ ke enyi echieek me lek Awaji ogwu òjojomo ọmọ me mkpa, 
mè inyi ọmọ ujamgbugbo. Mije keyi, ichechieek kinyi mè ikpọchieen̄ kinyi ìkup 
me lek Awaji gaalek. 
22Mgbọ keyi enyi esabe me igbagban̄ utọn̄ me lek atikọ Awaji igwọk lek kinyi 
itana me isi Awaji, mè ikaan̄ si atata imumechieen̄, eyi kpunube wọlọwọlọ me 
emen, me lek bọn Nte kinyi, ìsa otutuuk ejit kinyi ìmun̄ lek kinyi me chieen̄ 
enenen. 
23Ìkare mfut ugwem ebilene eyi môkwube ke esa ikpọk enyi iman. Ekpọk enyi 
iman sa me ikọ Awaji eyi òkup me ugwem, mè ifuk ire mgbọ ikakaan̄ge itata. 
24Mije, ege me Ikpa Mbuban ibe, “Otutuuk ebilene ekup kubọk mbubet, otutuuk 
ujamgbugbo kiban̄ ìkup kubọk ajakajak oron. Mbubet môkwaan̄ ita, ajakajak 
môgegen̄ isan̄a. 
25Ire, ikọ Okumugwem ìbokekeke ire mgbọ ikakaan̄ge itata.” Ikọ keyi ore ata 
etip eyi elookbe enyi. 

I Pita 2 

1Eya orọ, ìtele njijọ ejit, mè ofiaan̄, mè isi iba, mè chieen̄ ile, mè itutumu ene ifiat. 
2Kubọk nsabọn emanbe ayaya ekito ito iweek mun̄ ebe, ikeya si, enyi ìkiweek 
atalek mun̄ ebe eyi ekwukwu, eyi òrere ata ikọ Awaji eyi kpunube ataak geege 
me emen, inyi enyi enan̄a me lek ikọ ya ekemiin̄ me emen unyan̄a eyi enyan̄abe 
enyi, 
3me mgbọ keyi enyi etọbe ikpọ, mè imun̄ ibe ke Okaan̄-ene înwọn. 

Jisọs ore ewuuk òkup me ugwem, ebi kan̄ ere ebi Awaji ogobobe 

4Ìna me lek kè Karais ogwu òrere ewuuk òkup me ugwem. Ebilene ejijit ọmọ, 
ire, îre ọmọ ke Awaji ogobo inyi lek kan̄. Ọmọ înye otu ewe me isi Awaji. 
5Mgbọ keyi enyi mîkana ewuuk inama-uwu òkup me ugwem. Ìsa lek kinyi ìnyi, 
mè Awaji inama enyi kubọk uwu eyi Ekwukwu Mbuban, mè enyi ekana ebi 
ngwugwa ìkup mbuban, mè ekegwa ngwugwa eyi Ekwukwu Mbuban eyi Awaji 
okibọkọ itap inan̄a me lek kè Jisọs Karais. 
6Mije, ege me Ikpa Mbuban ibe, “Kpọ, nra igobo ewuuk unye otu ewe ge itap me 
ijọn̄ me Sayọn, isa irọ atà ibot uwu. Ene geelek òtotoon̄ ejit me lek kan̄ ìkporie 
esip kubọk ge.” 
7Eya orọ, me lek kinyi ebi ìchechieek, ewuuk yi înye otu ewe enenen. Ire, me lek 
ebi ekachieekge, Ikpa Mbuban ìtumu ibe, “Ewuuk eyi ebi ìnama uwu ejitbe, ọmọ 
oyaka inikana atà ibot uwu.” 
8Ikpa Mbuban îtumu si ibe, “Îre ewuuk keyi ke ebi ene ekitọbọ ukot me lek. Ọmọ 
si ore ewuuk òkirọ inyi ema enan̄a erọn̄.” Ewuuk yi ìkirọ mè ebi ene enan̄a erọn̄, 
mije, ema kpegban̄ utọn̄ me lek ikọ ya eyi etumube inyi ema. Îre ikeya ke Awaji 
osun̄ inyi ema. 
9Ire, enyi ìre ebi Awaji ogobobe isibi inyi lek kan̄. Enyi ìre ebi ngwugwa ogwu 
ubọọn̄, mè ire si ido òkup me mbuban. Enyi ìre ebi Awaji okaan̄be. Awaji ìgobo 
enyi, inyi enyi ekelook ebi ene etip ofolek ikwaan̄ ukechieen̄ kan̄, ọmọ ogwu 
ògwegwen enyi isibi me emen udun initap me emen ikpele uyeke uyeke utoon̄ 
kan̄. 
10Me mgbọ òraraka, enyi kpere ebi eyi Awaji. Ire, me mgbọ keyi, enyi ìre ebi eyi 
Awaji. Me mgbọ ya, enyi kpekaan̄ uche me lek nsan Awaji. Ire, me mgbọ keyi, 
Awaji îkaan̄ ejit nsan me lek kinyi. 
11Atata bọn Nte n̄a, enyi ìre ebi ije mè ebi ichen me linyọn̄ keyi. Eya orọ, soso, 
nriaak enyi, ìsan̄a lek me lek ijo ulọk echi òkitim akọn̄ ikeme ibot ejit kinyi. 
12Ìluk ugwem òtatat me etete ebi ekachieekge, inyi, ubọk geelek ema mêkitumu 
ikọ itoon̄ enyi ibe ke enyi ìre ebi ìkirọ ijo inu, ema ekemun̄ ata inu enyi ekirọ, 
mè etọn̄ Awaji me usen Awaji mônube inikpe ebilene mkpukpe ubọk ikwaan̄. 

Ebi usun̄ Awaji, ìsiki ibot ìnyi ebi ibot mkpulu 

13Mije Okaan̄-ene, soso ìkisiki ibot ìnyi ebi ibot mkpulu geelek ebilene esan̄abe 
ito. Ìkisiki ibot ìnyi ogwu ubọọn̄, kubọk ogwu ibot mkpulu ogwu òbebene ichit. 
14Ìkisiki si ibot ìnyi otutuuk ebi ibot mkpulu me ido geelek, ebi ogwu ibot 
mkpulu òbebene ichit onyibe unye ibe ekesulu ebi geelek ìrọrọ ilọ osusut, mè 
eketọn̄ ebi geelek ìkirọ inu òtatat. 
15Awaji ìkiweek ibe enyi ekerọ ata inu esa erọ inyi ebi burubut, ìkitumu ikọ una 
ifuk-ibot, echit otu. 
16Ìluk ugwem kubọk ebi ìkakaan̄ lek kiban̄. Ire, ikasa irek ikaan̄-lek ya ìchit lek 
ìkirọ inu ikatatge. Kpan̄asi ikeya, ìkiluk ugwem kubọk ebi usun̄ eyi Awaji. 
17Ìkinyi otutuuk ene ulibi ògbegbe. Ìkimun̄ otutuuk bọn Nte me chieen̄. Ìkitet 
ukpook Awaji, mè ìkinyi ogwu ibot mkpulu òbebene ichit umin. 
18Enyi ebi usun̄, ìsa me ulibi ìsiki ibot ìnyi ebi nte uwu kinyi. Ìkare ebi ìkakaan̄ 
ata ejit mè ikimọnọ ene gaalek, ìkisiki ibot si ìnyi ebi ìkirọ enyi nnaan̄, mè 
ikigana ikọ inyi enyi. 
19Mije, Awaji îkibele ejit me lek ebi geelek ìkibak me lek kan̄ ikat ejit ikibọkọ 
osusut eyi ikagbege. 
20Ìre kpasi oruru ke enyi ebekaan̄, ire enyi ikat ejit ibọkọ osusut mije ijo inu 
enyi erọbe? Ire, ire enyi ime osusut ebi ene esutbe enyi mije ata inu enyi erọbe, 
Awaji môbele ejit me lek kinyi. 
21Îre ojelek osusut òkup ikeyi ke Awaji ogwen enyi ibe enyi enebọkọ. Mije, 
Karais me lek kan̄ îbọkọ osusut mije kinyi, inyi enyi esa me lek kan̄ ekween̄ inu, 
mè ekegọọk me akpat ukot kan̄. 
22“Karais ìkarọ ijo inu geege. Ikọ ataak geege ìkanan̄a si me otu kan̄ ìsibi.” 

23Mgbọ ebi ene etumube ikọ unyechieen̄ inyi ọmọ, ọmọ ìkatumu si ikọ 
unyechieen̄ ìnyi ema me useen̄. Mgbọ îkibọkọ ufialek mkpa, ìkagana ikọ ìnyi ene 
geege. Kpan̄asi ikeya ìkakana otutuuk ufialek kan̄ itap me ubọk Awaji ogwu 
òkisibi unen oyerebet. 
24Karais me lek kan̄ osa akpalek kan̄ ibeme otutuuk ijo inu kiji me inyọn̄ uti 
nkwurieen̄, inyi eji ekwaan̄ etele ijo inu, mè eyaka eneluk ugwem eyi ata irọrọ. 
Unan cha etapbe ọmọ me lek ke esa igwa eji. 
25Mije, me mgbọ òraraka, enyi ekup kubọk arọọn̄ òlọlọ oniin̄. Ire, me mgbọ keyi, 
enyi mîyaka igwu ikom ika inu me lek ogwu Òkpukpo Arọọn̄ ya, Ogwu Òkikpọ 
Chieen̄ me lek ibot ejit kinyi. 

I Pita 3 

Nteme òkup inyi nwa mè olom 

1Ike yaage si, enyi ebi ìrere nwa, ìkisiki ibot ìnyi ebi nlom kinyi, inyi usini kiban̄ 
ebi ekachieekge me lek ikọ Awaji egwu ekom enechieek nan̄a me lek ugwem 
enyi ebi nwa kiban̄ ekiluk, me enyi ekatumuge ikọ geege ìnyi ema. 
2Mije, ema mêmun̄ ubọk enyi esikibe ibot, mè ikiluk ugwem òtatana. 

3Ikachieek ibe uja kinyi ire eyi ònan̄a me lek inu ekisa ibala akpalek, kubọk 
ikpakpa ijeek, mè isasa alata araran̄ mè ujuja ekwut mè ofọnti ibala lek. 
4Kpan̄asi ikeya, uja kinyi ire eyi emen ibot ejit, eyi ìkakigwọk ìta, uja eyi ònan̄a 
me esuuk esuuk ugwem eyi ìkakitap okput. Ojelek uja keyi înye otu ewe enenen 
me isi Awaji. 
5Mije, ikeyi ke ebibaan̄ ukot ikaan̄, ebi ìtotoon̄ otutuuk ejit kiban̄ me lek Awaji, 
mè isun̄ lek kiban̄ me mbuban esa ikibala lek kiban̄, mè ikisiki ibot inyi ebi olom. 
6Sera ìre ene ge me lek ife cha. Îsiki ibot inyi Ebereyam ogwu olom enenen, mè 
ike ọmọ erieen̄, ikigwen ọmọ, “Ogwu nte.” Mgbọ keyi, enyi ìre bọn kan̄ ebibaan̄, 
ire enyi ikirọ inu òtatat me ekatetge ukpook geege. 
7Ubọk yaage si, enyi ebi ìrere olom, ìluk ìjaan̄ melek ebi nwa kinyi kubọk ebi 
ìkaan̄ ifuk-ibot, mè ìriọọn̄ ibe ke ema kpenye lek kire enyi. Ìkinyi ema ulibi 
ògbegbe ema, mije, îre ema melek kinyi egbaan̄ ikaan̄ ugwem ikakaan̄ge itata, 
eyi Awaji ochebe inyi enyi me ikike. Ìluk me esuuk melek kiban̄, inyi inu geege 
ikakikput uriaak kinyi. 

Nteme ofolek iluluk ugwem ebi ìchechieek 

8Me ikakana ikọ n̄a igwook, m̀be enyi, ìluk me ejit ge, mè ìkaan̄ ejit nsan me lek 
ebi melek kinyi. Ìmun̄ lek kinyi me chieen̄ kubọk ngwan̄ mè ngwan̄. Ìkaan̄ njijin 
me lek ebi melek kinyi, mè ìkisiki lek. 
9Ikasa ijo inu ìkpe ijo inu ebi ene erọbe enyi. Ikaan̄ ogwu itiik enyi, ikatiik useen̄. 
Ire, ìkigbana ebi ìkirọ enyi ijo inu, mije, ikeyi ke Awaji ogwen enyi ibe enyi 
enerọ, inyi enyi ebọkọ ugbana me ìrot. 
10Mije, ege me Ikpa Mbuban ibe: “Ogwu geelek òmama iluluk ugwem, mè iweek 
si imumun̄ ata inu me ugwem kan̄, ene ya itele itutumu ijo ikọ, mè itele si ikakan̄ 
ataak. 
11Ene ya itele ijo inu, mè ikirọ ata inu. Ene ya ikiweek esuuk, mè ikaan̄ ulọk me 
itatap esuuk. 
12Mije, chieen̄ Okaan̄-ene ìkup me lek ebi ata irọrọ. Utọn̄ kan̄ ìkup òbook ikigban̄ 
uriaak kiban̄. Ire, Okumugwem ìkakinyi ebi ìkirọ ijo inu isi.” 
13Ire enyi ikaan̄ ulọk irọrọ ata inu mgbọ geelek, ìre ekene obotap enyi unan me 
lek? 
14Ire, ìrere enyi ebọbọkọ ufialek mije ata inu enyi ekirọ, Awaji môgbana enyi. 
Ikachieek ibe ukpook ebilene itet enyi, ikachieek si ibe ejit isisaak enyi. 

15Ire, ìkinyi Karais umin me emen ejit kinyi, mè ìmọnọ ọmọ kubọk Okaan̄-ene 
ogwu òkup mbuban. Ìkup me mbem lek mgbọ geelek, inyi, ire ene geelek inido 
enyi inu òrọrọ mè enyi ekaan̄ ikpọchieen̄ enyi ekaan̄be, enyi mêkọt inyi ene ya 
ufọọk-otu. 
16Ire, ìsisiki lek ìkpa ìnyi ene ya me irak umin. Ikakaan̄ okpa geege me ejit, inyi 
esip itet ebi geelek ìkitumu ata ubọk irọrọ kinyi ifiat, mije ijo ikọ ema ekitumu 
ikeme enyi. 
17Ene ibọbọkọ ufialek mije ata inu îrọbe, ire ke îre nkeek Awaji ibe ikup ikeya, 
ọmọ onwọn igak ibọbọkọ ufialek mije ijo inu ene orọbe. 
18Mije, Karais ìkwu mkpa mgbọ yaage gaalek mije ijo inu otutuuk ebilene erọbe. 
Ọmọ ogwu ata irọrọ okwu mkpa me ibot ebi ijo irọrọ, inyi ọmọ inan̄a me ikeya 
isa enyi ijet Awaji. Ebilene ekpan̄ ọmọ me akpalek, ire, Awaji onenirọ inyi ọmọ 
iluk ugwem me emen Ekwukwu. 
19Îje si me ekwukwu isi ama ekwukwu, isi itumu ikọ Awaji inyi ebi ekwukwu 
ebi ìkup me mkpọn. 
20Ebi ekwukwu chi ìre ebi ìjijit isisiki ibot inyi Awaji me ukot ikaan̄, me mgbọ 
Awaji omebe ejit ikup, ibene me mgbọ Nuwa obenebe inama uji ọfọ kan̄ ire 
mgbọ înamabe isan̄a. Ene inen mè inen gaalek enin̄ emen uji ya. Îre ene jeeta 
gaalek ebi ìninin̄ emen uji ya ke esa mun̄ ya inyan̄a isibi. 
21Mun̄ ya ìkeke inyi igwook-mun̄ eyi ekisa inyan̄a enyi isibi mgbọ keyi. Igwook-
mun̄ yi ìkare igwọgwọk okpa isan̄a me akpalek ikike. Îre use eyi enyi esabe 
otutuuk ejit kinyi ichieek inyi Awaji, me okpa geege ikakupge enyi me ejit. Ekisa 
igwook-mun̄ yi inyan̄a ene isibi bak me lek ijojomo me mkpa eyi Jisọs ojomobe. 
22Mgbọ keyi, Karais ìkup me emen inyọn̄, mè isiki ikweek irek me agan̄ ubọk 
ulom Awaji. Me ere ya îkupbe, otutuuk ebi osat Awaji, mè otutuuk ebi ibot 
mkpulu geelek, mè ebi unye geelek ìkikpulu me linyọn̄ eyi eji kpesa chieen̄ 
imun̄, ekisiki ibot inyi ọmọ, ọmọ okekikpulu ema. 

I Pita 4 

Nteme ofolek iluluk ugwem kubọk ebi Awaji okikpulu 

1Eya orọ, mije Karais owuukbe lek isa akpalek kan̄ ibọkọ ufialek, enyi si ìkaan̄ 
ojelek ekiket keyi me emen kinyi, mè ìkisa ìnye ejit. Mije, ire ene isa akpalek kan̄ 
ibọkọ ufialek, ene ya ìkayaka ìkaan̄ mgbaan̄-nrọ geege melek ijo inu. 
2Sa me ikeya, ene ya ìkpoyaka ikiluk ugwem igọọk me ijo ulọk eyi akpalek 
ebilene me mgbọ òsisik me ugwem kan̄ me linyọn̄ keyi. Kpan̄asi ikeya, ìbokiluk 
ugwem igọọk me nkeek Awaji. 
3Mije, mgbọ enyi efiatbe iraka ikirọ inu cha ebi ekariọọn̄ge Awaji ekirọ, îkem. 
Me mgbọ ya, enyi ekiluk ugwem barabat, mè ikikaan̄ ijo ulọk, mè ikinwọ miin̄ 

isa, mè ikifit ijo ifit miin̄ mè òje oyet, mè ikisa lek kinyi inyi uga ijọk miin̄, mè 
ikitọbọ ebum inyi mkpọmfaka, eyi òrere mbuban inu. 
4Mgbọ keyi, îkike ebi ekariọọn̄ge Awaji chi chieen̄ imumun̄ ibe ke enyi kpeyaka 
ikigọọk ema iluk burubut ugwem mfiat ya. Mije keya, ema mîra ikitiik enyi. 
5Ire, ema kpebelọlọ ifọfọọk ikọ ibot kiban̄ me isi Awaji ogwu òbebem lek isisibi 
oyerebet me ibot ebi ìkup me ugwem, mè ebi ìkwakwaan̄. 
6Îre mije keyi ke elook ebi ìkwakwaan̄ ata etip me mgbọ ema ekupbe me 
ugwem, inyi esibi ema oyerebet me ibot me akpalek, kubọk ebilene, mè ema 
eluk ugwem me emen Ekwukwu, kubọk Awaji okiluk. 
7Mgburudun̄ inu geelek îgbet. Eya orọ, ìtet lek ìkaan̄, ikachieek ibe inu geege 
iwuwọlọ enyi ibot. Ìgwọk chieen̄, inyi enyi ekọt ekeriaak uriaak. 
8Ògak ge, ìmun̄ lek kinyi me chieen̄ enenen, mije, imumechieen̄ ìkekichit 
ogbogbo ijo inu. 
9Ìkibọkọ ebi melek kinyi ìtap me uwu kinyi ubọk ògbegbe, mè ikakinunuun̄. 

10Ene geelek isa uche geelek Ekwukwu Mbuban ochebe inyi ọmọ ikisi ikwaan̄ 
inyi ebi melek kan̄, kubọk ata ebi ikwaan̄ ìkikpọ chieen̄ me lek esese uche echi 
Awaji okiche inyi ene inan̄a me atata nnwọn kan̄. 
11Ene geelek Awaji onyibe uche itutumu ikọ Awaji, ene ya ikitumu atalek ikọ 
Awaji. Ogwu enyibe uche isisi ikwaan̄ inyi ene, ene ya isa unye Awaji onyibe 
ọmọ ikisi ikwaan̄ inyi ene, inyi ebi ene eketọn̄ Awaji me emen inu geelek, inan̄a 
me lek kè Jisọs Karais ogwu itọn̄ mè ibot mkpulu okupbe inyi mege ire mgbọ 
geelek ikakaan̄ge itata. Ikup ikeya! 

Nteme ofolek ibọbọkọ ufialek mije kè Karais 

12Atata ebi une n̄a, ikachieek ibe ntọ-mkpọ chi, òkup unan unan òkinitap enyi 
ufialek me lek, ike enyi chieen̄, kubọk ke îre uyeke uyeke inu ge ire eya òsisibi 
inyi enyi. 
13Kpan̄asi ikeya, ìbele ejit enenen ibe ke enyi mîgọọk ibọkọ ufialek kè Karais, 
inyi unwọọn̄ kinyi iso ifuk me mgbọ ujamgbugbo kè Karais môsibibe utoon̄. 
14Ire ebi ene inye chieen̄ inyi enyi mije erieen̄ kè Karais, Awaji îgbana enyi, mije 
Ekwukwu eyi ujamgbugbo, òrere Ekwukwu Awaji îluk ibia me emen kinyi. 
15Ire enyi ibọkọ ufialek, ikachieek ibe inan̄a mije enyi erebe ebi ìkpan̄ ene, mè 
ìre ebi inọ, mè ìre ebi ìrọn̄ ikan, mè ìyaka ire ebi ìkitap lek kiban̄ me emen ikọ 
ebi ofifi ife. 
16Ire, ire enyi ibọkọ ufialek mije enyi erebe ebi eyi kè Karais, ikachieek ibe esip 
itet enyi. Kpan̄asi ikeya, ìtọn̄ Awaji ibe ke enyi ekichieek erieen̄ kè Karais. 
17Mije, îkem mgbọ oyerebet Awaji obobene. Oyerebet yi ìbodasi ibene me lek 
ebi ototun̄ ukan̄ eyi Awaji. Ire oyerebet idasi ibene me lek kiji, me atikọ, ìre 
mgburudun̄ usen ya ìbonikukup me lek ebi ìjijit ichechieek ata etip eyi Awaji? 

18Ikpa Mbuban îtumu si ibe: “Ire iyọt inyanyan̄a ebi ata irọrọ, ìre ìbonikukup 
me lek ebi ekariọọn̄ge Awaji, mè ebi ijo irọrọ?” 
19Eya orọ, ebi geelek ìkibọkọ ufialek igọọk me nkeek Awaji, ife cha esa lek kiban̄ 
etap me ubọk Awaji ogwu òrorom ema, ogwu ìkakilọ irọrọ use kan̄ iso, mè 
ekpọkpọ ekerọ ata inu efo isi. 

I Pita 5 

Nteme Pita onyibe ebi ugane mè nsabọn irieen̄ 

1Nteme keyi ìkup inyi ebi ugane ntitiin̄ Awaji, ebi ìkup me etete kinyi. Emi si ìre 
ogwu ugane ntitiin̄, mè ire ogwu ata-ikọ ogwu môkọtbe itumu ikọ ofolek ufialek 
geelek Karais obọkọbe, mè ire si ogwu môgọọkbe Karais ikaan̄ uche me lek 
ujamgbugbo kan̄ mgbọ eji mêmun̄be ọmọ. 
2Ìkikpukpo arọọn̄ Awaji otapbe enyi me ubọk. Enyi kubọk ebi ìkikpọ ema 
chieen̄ me lek, ìkpukpo ema kubọk Awaji oweekbe. Ìrọ kubọk inu enyi etutumu 
ifieek me ejit kinyi gaalek, ikarọ kubọk inu etetbe enyi me ubọk unye ibe erọ. 
Ikasa me ejit ile ìrọ ìsa ìweek ten̄ten̄ oruru. Ìsa me ulọk isisi ikwaan̄ inyi Awaji 
ìrọ. 
3Ikakpọkpọ ìkitọ ikọ ubọk geelek ìnyi ebi ekanabe itap enyi me ubọk. Ire, ìkirọ 
inu ògbegbe ìjeen̄ bọn arọọn̄ Awaji cha, inyi ema ekekpọ inu me ubọk kinyi erọ. 
4Ogwu Ibot Ebi Òkpukpo Arọọn̄ isinu, enyi mêbọkọ okpibot ubọọn̄ eyi 
ujamgbugbo eyi kpogwọkbe ita. 
5Ikeya si, enyi ebi nsabọn irieen̄, ìkisiki ibot ìnyi ebi ugane. Ìkikaan̄ ugwem 
isisiki lek me lek ebi melek kinyi, mije, Ikpa Mbuban ìtumu ibe: “Awaji 
ìkakichieek ìnyi ebi ìkigumu lek, ire, ìkikaan̄ ata ejit me lek ebi ìkisiki lek.” 
6Eya orọ, ìsiki lek kinyi me irak ikpele ubọk Awaji, inyi ọmọ gaalek ibene enyi 
ifo inyọn̄ mgbọ mgbọ kan̄ isikem. 
7Ìkpulu otutuuk uyọrọlek kinyi ìtọp ìgwook ọmọ me lek, mije, îre ọmọ okikpọ 
enyi chieen̄ me lek. 
8Ìgwọk chieen̄, mè ìkup me mbem! Ogwu ochicha kinyi, òrere Yọk, òkinya ikana, 
mè ikigbin kubọk egbe àtat ikiweek ogwu ìbochim itaka. 
9Ìjit Yọk, mè ìkeke ìnye me emen ichechieek. Mije, enyi mîriọọn̄ ibe ke bọn Nte 
kinyi me ere geelek me linyọn̄ mêkibọkọ si ojelek ufialek kechi enyi ekibọkọ. 
10Enyi isibọkọ ufialek sọntiik mgbọ, Awaji me lek kan̄, ogwukaan̄ otutuuk atata 
nnwọn geelek, ogwu òsasa me lek kè Karais igwen enyi itap me emen 
ujamgbugbo kan̄ eyi mgbọ ikakaan̄ge itata, môkpọk enyi inama, mè ibene enyi 
igwuun̄, mè inyi enyi unye-lek, mè irọ inyi enyi ekeke enye. 
11Ọmọ ke ibot mkpulu okup inyi mege ire mgbọ ikakaan̄ge itata. Ikup ikeya! 

Òta amọn 

12Sailas ogwu mmọnọbe kubọk gwun̄ Nte ògbegbe utoon̄-ejit, ọmọ otap ubọk 
inyi emi me igege sọntiik ikpa yi. Ǹge ikpa yi ikisa itap enyi efuuk me emen, mè 
ikikeke ata-ikọ inyi enyi ibe ke eyiyi ore atalek atata nnwọn eyi Awaji. Eya orọ, 
ìkeke ìnye me emen atata nnwọn yi. 
13Ebi ntitiin̄ Awaji òkup me Babilọn, ìrere bọn Nte kinyi, ebi egbaan̄be ema 
melek kinyi igobo, mîtọp enyi amọn. Mak, gwun̄ n̄a si îtọp enyi amọn. 
14Ìkat ebi melek kinyi, mè ìtọp ema amọn me imumechieen̄. Esuuk ikup inyi 
otutuuk kinyi ebi ìkup me emen kè Karais. 

II Pita 

II Pita 1 

1Emi Saimọn Pita, ogwu ikwaan̄ kè Jisọs Karais, mè ogwu otuchieen̄ kè Jisọs 
Karais, nkige ikpa etip keyi ijet enyi ebi ìsasa me ata irọrọ eyi Awaji kiji mè 
Ogwu Unyan̄a kiji Jisọs Karais ibọkọ ojelek unye otu ewe ichechieek eji 
ekaan̄be. 
2Atata nnwọn mè esuuk imumana inyi enyi ike enyi ekiriọọn̄ Awaji, mè ikiriọọn̄ 
si Okaan̄ kiji Jisọs ifo isi. 

Ubọk bọn Awaji eberọ inyi igwen Awaji ogwenbe ema ikeke inye 

3Awaji îsa me unye kan̄ inyi eji otutuuk inu geelek òkukup me uyọt ibe eji ekaan̄ 
sabum eji mênikọt iluk ugwem me oniin̄ òbokinyi ọmọ umin. Awaji ìnyi eji inu 
chi inan̄a me lek eji eriọọn̄be ọmọ ogwu òsasa me umin kan̄ mè nnwọn kan̄ 
igwen eji. 
4Sa me umin mè nnwọn yi ke Awaji onyi eji ikpele unye otu ewe inu cha echi 
îchieekbe use inyinyi eji. Sa me ikeyi si ke enyi ebekọt inwọnọ filafila ugwem 
eyi ijo ulọk okisa inu me linyọn̄ keyi, mè igọọk igbaan̄ ikup ubọk Awaji okupbe. 
5Mije keyi gaalek, ìkaan̄ ata ugwem ìgbaalek ichechieek enyi ekaan̄be, mè ìkaan̄ 
ifuk-ibot ebi eyi Awaji ìgbaalek ata ugwem enyi ekaan̄be. 
6Ìkitet lek kinyi ìkaan̄ ìgbaalek ifuk-ibot enyi ekaan̄be, mè ìkikaan̄ ujọn̄ọ 
ukarajit ìgbaalek itetet lek eyi enyi ekitet. Ìkikaan̄ ukpook Awaji me emen kinyi 
ìgbaalek ujọn̄ọ ukarajit enyi ekikaan̄. 
7Ìkikaan̄ ata ejit eyi ngwan̄ mè ngwan̄ ìgbaalek ukpook Awaji eyi enyi ekikaan̄, 
mè ìkimun̄ ene me chieen̄ ìgbaalek ata ejit eyi ngwan̄ mè ngwan̄ enyi ekikaan̄. 
8Mije, ire enyi ikaan̄ ata ugwem chi me emen kinyi, mè ikije inyi isi me emen 
kiban̄, ema mêrọ inyi efuuk ikakita enyi me emen, mè irọ si inyi enyi ekesi ata 
ikwaan̄ efo isi inan̄a me lek enyi eriọọn̄be Okaan̄ kiji Jisọs Karais. 
9Gwun̄ Nte geelek ikakaan̄ge inu chi me emen ugwem kan̄, gwun̄ Nte ya înin̄ 
ǹnàan̄, ìkakimọọn̄ inu ìjọn̄ọ ere. Îwuuk ibe ke Awaji îra igwọk oka ijo inu kan̄ 
isan̄a ọmọ me lek. 
10Eya orọ, bọn Nte n̄a, ìsa ikpele ulọk ìsi ikwaan̄ ìgak adasi mgbọ, inyi enyi esa 
me ikeya erọ igwen Awaji ogwenbe enyi mè igogobo eyi Awaji ogobobe enyi 
enye. Mije, ire enyi ikirọ inu chi, enyi kpebenan̄a irọn̄ me emen ichechieek kinyi 
kubọk ge. 
11Sa me ikeyi, Awaji mônyi enyi otutuuk unen, inyi enyi eraka enin̄ emen 
mkpulu eyi Okaan̄ kiji mè Ogwu Unyan̄a kiji Jisọs Karais, eyi môkupbe ire mgbọ 
ikakaan̄ge itata. 
12Mije keyi, mâkikeek enyi inu chi mgbọ geelek, ubọk geelek enyi ewuukbe lek 
iriọọn̄ ema iraka, mè ikeke inye me emen atikọ enyi ekaan̄be. 

13Mmun̄ ibe ke îtat ibe emi ǹkenkeek enyi inu chi me mgbọ keyi nkupbe me 
ugwem me akpalek keyi. 
14Mije, nriọọn̄ ibe ke mâkwu me ikajọn̄ọge mgbọ, kubọk Okaan̄ kiji Jisọs Karais 
otumube ikpọk mbum inyi emi. 
15Ubọk geelek nkọtbe, mârọ mè enyi ekawuuk inu chi, inyi enyi ekekeek ema 
efo isi mgbọ emi mâkwube iraka. 
16Mgbọ eji elookbe enyi etip ofolek unye eyi Okaan̄ kiji Jisọs Karais, mè inunu 
ọmọ obokpọk inu, ìkare utop otu ukpatu ebilene ikike ke eji ekpa inyi enyi. Îre 
etip ofolek umin kan̄ eyi eji me lek kiji esabe chieen̄ kiji imun̄ ke eji elook enyi. 
17Mije, ọmọ îbọkọ umin mè itọn̄ me ubọk Awaji Ute mgbọ ida orọn̄be inyi ọmọ, 
me ikpele ujamgbugbo eyi òmimin ichit, ibe, “Ogwugwu ìre Gwun̄ n̄a ogwu 
mmun̄be me chieen̄! Ejit n̄a îbele enenen me lek kan̄!” 
18Eji melek kan̄ ekup me inyọn̄ ogoon̄ mbuban ya mgbọ ida ya orọn̄be. Eji me 
lek kiji mînọ ida ya. 
19Me lek kiji, inu yi òrọrọ îrọ ikọ ebi nriran etumube me ukot ikaan̄ inye. Eya 
orọ, îgbe ibe enyi egban̄ utọn̄ me lek ikọ ebi nriran cha, mije, ikọ cha ìkup kubọk 
mkpukan̄ òkitoon̄ me ere òdudun. Môtoon̄ ikeya mege ire mgbọ egwe 
môwelebe, ntoronyan̄ otu ewelegwe mônenisibi ikeke me emen ejit kinyi. 
20Ògak ge, îgbe ibe enyi eriọọn̄ ibe ke kpunu ene geege òbokọt isa me ekiket 
kan̄ gaalek ikpa ibot nriran geege egebe me Ikpa Mbuban. 
21Mije, ikọ eyi nriran geelek egebe me Ikpa Mbuban ìkanan̄a me ekiket eyi 
ebilene mgbọ geege. Îre Ekwukwu Mbuban onyi ebilene unye ibe etumu ikọ 
ònan̄a me ida Awaji. 

II Pita 2 

Awaji môjijaka ebi nriran ataak 

1Ire, me ukot ikaan̄, owuwa ebi nriran ataak mînu me etete ebi kiji. Ikeya si, 
owuwa ebi ijejeen̄ ataak mêkup me etete kinyi. Ife chi mênween̄ lek ikijeen̄ nlilọ 
ijejeen̄ òkisa mkpa inu, mè ijit si Okaan̄-ene me lek kan̄ ogwu òfafaka ema isibi 
me emen mkpa eyi ijo inu kiban̄ osabe ijet ema. Sa me ikeyi, ema mêsa mkpa 
ekakpọge chieen̄ ijet lek kiban̄. 
2Owuwa ene mêgọọk ife chi isi ikiluk ijo ugwem barabat, mè isa me ikeya irọ 
inyi ebi ene etumu oniin̄ eyi atikọ efiat. 
3Mije ulọk ebek ikpoko òkup ife chi me emen, ema mêsa mfufuk ema gaalek 
esan̄abe isibi inifiaan̄ enyi ifiin̄, mè isa enyi irọ ijọn̄ mbọm kiban̄. Awaji îra ititip 
ema oyerebet mkpa isan̄a karake mgbọ. Ogwu òbojijaka ema si ìgwọgwọk 
chieen̄ ikup. 

4Mgbọ ebi osat me lek kiban̄ erọbe Awaji ilọ, Awaji ìkatele ema. Ìkpukpulu ema 
itọp itap me ama yọk, mè itap ema mkpọn me emen udọn̄ uga òdudun. Ere keya 
ke ema ebekup ire Usen Oyerebet Awaji. 
5Mgbọ ebi ukot ikaan̄ erọbe Awaji ilọ, Awaji ìkato ema nsan kubọk ge. Kpan̄asi 
ikeya, ìsasa mun̄ ile ikpan̄ otutuuk ebi linyọn̄ mgbọ keya isan̄a kpai, mije ema 
ekariọọn̄ge Awaji, mè inyan̄a Nuwa ogwu òkilook etip eyi ata irọrọ isibi, ọmọ 
mè ene jaaba gaalek. 
6Mgbọ ebi ama Sodọm mè ebi ama Gomora erọbe Awaji ilọ, Awaji ìtitip ema 
oyerebet mkpa, mè itap ukan̄ iwọp ema mè ama kiban̄ cha ikana ntọn̄, mè isa 
ema irọ kubọk inu ijejeen̄, inyi ebilene esa eriọọn̄ inu òkukup inyi otutuuk ebi 
ekariọọn̄ge Awaji. 
7Ire, Awaji înyan̄a Lọt ogwu ata irọrọ isibi me emen ukan̄ ya. Ugwem barabat 
ife cha, ebi esip ikakupge me isi ekikaan̄, îsisaak Lọt me ejit enenen. 
8Mije, eyi Lọt ogwu ata irọrọ okiluk me etete ijo ife cha me usen me usen, mè 
ikisa chieen̄ imun̄ ijo ugwem ema ekiluk, mè ikinọ si me utọn̄, îkisisaak ọmọ me 
ejit enenen. 
9Otutuuk mfufuk chi ìkijeen̄ ibe ke Okaan̄-ene îriọọn̄ oniin̄ îkisa inyan̄a ebi 
geelek ìkimin ọmọ isibi me emen ntọ-mkpọ, mè iriọọn̄ si ubọk îkisa itet ebi ijo 
irọrọ isun̄, mè ikisulu ema osusut iban Usen Oyerebet kan̄. 
10Osusut yi ìbonye ichit me lek ebi ìkiluk ugwem igọọk me lek wọlọwọlọ ulọk 
eyi òkilọk akpalek ijo inu, mè ikikpọ unye eyi Awaji chieen̄ isiki. Ife chi mîkaan̄ 
chieen̄, mè ikiweek ibe inu geelek ikije ubọk ema ekiweek. Ukpook ìkakitet ema 
inyenye chieen̄ inyi ebi osat ìkup me irek umin me emen inyọn̄. 
11Ebi osat Awaji me lek kiban̄, ebi ìnyenye lek igak ebi ijo ijejeen̄ chi, mè ikaan̄ 
si efuuk igak ema, kpekitumu ikpak ikpak ikọ ikeme ebi osat ìkup me irek umin 
cha me isi Okaan̄-ene. 
12Ire, ife chi ekitumu mbuban ikọ ikeme inu ema ekariọọn̄ge. Ema ekup kubọk 
anam oron ikike, emaan̄be igwook inyi itetet ikpan̄, kpekaan̄ ifuk-ibot. Ema 
mêkwaan̄ mkpa si kubọk anam oron. 
13Ema mêbọkọ ijo inu kubọk mkpukpe me lek ijo inu eyi ema erọbe. Me lek 
kiban̄, irerie ugwem ìre ibeben ijọk irerie mè inwọnwọ eyi ekito me eririeen̄ 
inito me chieen̄ ikarek. Ife cha isikigọọk enyi ikup ikirie inorie ubelejit, ema 
ekikup kubọk okpa me etete kinyi, mè ikitap enyi esip me isi. Mije, otu ema 
ekisa irie ofiaan̄ ofiaan̄ ugwem kiban̄ ya ke ekisa igọọk enyi irie inorie ya si. 
14Chieen̄ kiban̄ ìkikup me lek ugan-nwa mgbọ geelek. Efuuk ìkakita ema me 
owot me irọrọ ijo inu. Ema ekileke ebi kpekeke inye me ichechieek itap me 
emen ijo inu. Ema ìre ebi chieen̄ ile ojotbe emen, ife Awaji ofieekbe otu inyi. 

15Ema mîtele oniin̄ eyi òtatat, mè inyinya ichep, mè ikisi irọ ojelek inu ogwu 
nriran Balam gwun̄ kè Beyọ orọbe, Balam ogwu òmama irọrọ ijo inu, inyi ọmọ 
ibọkọ mkpukpe. 
16Ire, inyinya akpan gaalek, òrere anam ikike eyi ìkakitumu ikọ, ogana ikọ inyi 
Balam me lek ijo inu ìborọ. Inyinya akpan ya ìsa ida ebilene itumu ikọ ikwek 
ogwu nriran yi, inyi ikakọt ìsi ikwaan̄ ebi iraak ya eyi ìbosi. 
17Ife chi ekup kubọk ogbuuruk mun̄ ochatbe isan̄a me emen, mè ikup si kubọk 
oduku inyọn̄ eyi efet okiben iwut ikana. Ere òdudun ichit ke Awaji oneen̄ isun̄ 
iban ema. 
18Ema ekitumu ikpele otu ikọ ikike me oniin̄ eyi burubut, mè ikisa ijo ulọk 
akpalek eyi barabat ileke ene itap me emen ijo ijejeen̄ kiban̄. Ebi ema ekileke 
ìre ebi ìkinanan̄a me etete ebi ekariọọn̄ge Awaji isibi. 
19Ema ekichieek use ibe ke ema mêrọ inyi ebi ene ekaan̄ utelelek, me ere ema 
me lek kiban̄ erebe usun̄ inyi ugwem wọlọwọlọ. Mije, inu geelek òrere nte uwu 
inyi ene, eya ke ene okire usun̄ inyi. 
20Ire ema inwọnọ ugwem wọlọwọlọ eyi linyọn̄ keyi mije ema eriọọn̄be Okaan̄ 
kiji mè Ogwu Unyan̄a kiji Jisọs Karais, mè ikpọk isa lek kiban̄ isi itap me emen 
ugwem yaage si, mè itele inyi ikana nte uwu inyi ema, mgburudun̄ mgbọ me 
ugwem kiban̄ môfieek igak adasi mgbọ. 
21Ire ema kpemeriọọn̄ oniin̄ eyi ata irọrọ, eya kè ònwọn me lek kiban̄ ogak ema 
irọriọọn̄ isan̄a, mè itele ikan ya òkup me mbuban eyi ekanabe itap ema me ubọk. 
22Inu keyi òrọrọ ema ìkpọkpọ ije itat me lek urọk ebi ene ekito ibe, “Ibo îgwu 
ikom isi ilaka igbọ eyi îgbọbe,” melek eyi ekito si ibe, “Okodi ekenbe mun̄ isan̄a, 
îgwu ikom isi ikifufuku lek me emen ibat.” 

II Pita 3 

Ijejeen̄ ofolek Usen Okaan̄-ene obokpọk inu 

1Atata bọn Nte n̄a, òso ikpa iba ire eyi nkige ijet enyi. Ikpa iba chi ngebe, ǹge 
isasa ikeek enyi inu chi enyi ewuukbe lek inọ, inyi enyi ekekeek ata ekiket 
ofolek. 
2Ìkeek ikọ ebi nriran ìkup me mbuban etumube me ukot ikaan̄, mè ikan eyi 
Okaan̄ kiji òrere Ogwu Unyan̄a kiji Jisọs Karais onyibe enyi sa me ubọk ebi 
otuchieen̄ kan̄. 
3Adasi kan̄, ìriọọn̄ ibe, me òta mgbọ, ke ebi ìkiluk ugwem igọọk me lek ijo ulọk 
eyi akpalek kiban̄ mênu. Ema mêchak enyi ochak enenen, 
4mè ikitumu ibe, “Mgbọ Jisọs obe ke ọmọ môkpọk inu ya ye! Ìre keke orọ 
ikanuge mege inire mgbọ keyi? Ebi nte nte kiji mînu, mè ikwaan̄ isan̄a, otutuuk 
inu ìkpọkpọ ikije inyi isi ubọk îkupbe karake Awaji orombe linyọn̄!” 



2206 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

5Ire, ife chi mîjit irọriọọn̄ ibe, bene me ibebene, ke Awaji ìsa ikọ otu kan̄ gaalek 
irom inyọn̄ mè ijọn̄. Linyọn̄ keyi ìnan̄a me emen mun̄ itibi isibi. Mun̄ ke Awaji 
osa irom linyọn̄ yi. 
6Mun̄ si ke Awaji osa ichep linyọn̄ me ukot ikaan̄. 

7Ikọ yaage si ke Awaji osa itet isinyọn̄ mè linyọn̄ mgbọ keyi ikaan̄ iban mgbọ 
ukan̄ obotaka ema iriọk me Usen Oyerebet Awaji. Awaji ìkisun̄ ema iban Usen 
Oyerebet kan̄ ya, mgbọ ìbokpan̄ ebi ekariọọn̄ge ọmọ. 
8Ire, atata bọn Nte n̄a, ikawuuk ibot ikọ ge keyi: Me lek Awaji, usen ge ìkup 
kubọk obop acha ge, obop acha ge ìkup si kubọk usen ge. 
9Ìkare kubọk Okaan̄-ene ìkifafiat mgbọ me irọrọ use eyi îchieekbe ibe ke ọmọ 
môgwu ikom inu iso, kubọk usini ene ekimọnọ ibe ke îfiat mgbọ. Ire, ìsa mije 
ukarajit îkaan̄be me lek kinyi itaba mgbọ ya ijọn̄ọ, mije, ìkiweek ibe otutuuk ene 
egwu ekom. Ìkaweek ibe ene geege ichep. 
10Ire, Usen Okaan̄-ene obonu ìbokana isibi me uwuuk-lek kubọk ogwu inọ. Me 
usen ya, akpabin inyọn̄ môsa me ida uga okput ininiin̄ ita, ìkpoyaka ikup. Ukan̄ 
môkala inu geelek òkup me isinyọn̄, mè itaka ema otutuuk iriọk. Linyọn̄ keyi 
mè otutuuk ikwaan̄ geelek esibe me emen kan̄ môkpọk mbum, mè ikup njak. 
11Eyi Awaji obofiat otutuuk inu geelek isan̄a ikeyi, ìre kpasi ugwem ogbe ibe 
enyi eluk? Îgbe ibe enyi eluk ugwem eyi òkukup me mbuban, mè ikinyi Awaji 
umin. 
12Ìkiluk ojelek ugwem òkup ikeya ìsa ìkikup ìkpọ inunu eyi Usen Awaji obosibi 
oyerebet me ibot linyọn̄, mè ìsa ìkirọ si inyi Usen ya igwat lek inu. Usen ya ke 
akpabin inyọn̄ obotaka iriọk me ukan̄, otutuuk inu òkup me isinyọn̄ môkakala, 
mè itaka iriọk me ukan̄ ya si. 
13Ire, eji ekikup ikpọ inu Awaji ochieekbe me use, òrere ayaya isinyọn̄, mè ayaya 
linyọn̄ ere ebi ata irọrọ ebeluk isun̄ ama kiban̄. 
14Eya orọ, atata bọn Nte n̄a, mije enyi ekikpọ chieen̄ mgbọ inu chi oborọ iso, 
ubọk geelek enyi ekọtbe, ìluk ugwem eyi ikakaan̄ge okpa geege mè nrọ-nlọ 
geege me emen, mè ìluk me esuuk melek Awaji. 
15Ìtet ibot! Ikawuuk ibe ke Okaan̄ kiji ìkikaan̄ ukarajit me lek kinyi, inyi enyi 
egwu ekom, mè ekaan̄ unyan̄a. Inu yi si ke atata gwun̄ Nte kiji, Pọọlu, osa me 
iriọọn̄-inu Awaji onyibe ọmọ ige me emen ikpa ijet enyi. 
16Ubọk yaage ke Pọọlu okige me emen otutuuk ikpa kan̄ mgbọ geelek îkige ikpa 
ofolek inu chi. Usini inu îkige me emen ikpa kan̄ ìre inu òkiyọyọt ikọkọt igobo 
itet. Echichi ore inu ebi ekakaan̄ge iriọọn̄-inu mè ebi ekakekege ìnye me ata 
ijejeen̄ ekiwuwọlọ kubọk ema ekiwuwọlọ owuwa inu egebe me Ikpa Mbuban. 
Sa me ikeyi ke ema ekisa mkpa ijet lek kiban̄. 



2207 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

17Eya orọ, atata bọn Nte n̄a, kubọk enyi ewuukbe lek iriọọn̄ otutuuk inu chi, 
ìgbala chieen̄, inyi enyi ekarọn̄ ìnin̄ emen ijo ijejeen̄ ife chi ebi ekariọọn̄ge esip 
ekijeen̄, mè ìsa me ikeya ìnan̄a me irek enyi ewuukbe lek ikeke inye ìrọn̄. 
18Ire, ìkitibi ìmiin̄ me emen atata nnwọn mè emen irọriọọn̄ eyi enyi eriọọn̄be 
Okaan̄ kiji mè Ogwu Unyan̄a kiji Jisọs Karais. Itọn̄ ikup inyi Okaan̄ kiji mgbọ keyi 
mè mgbọ ikakaan̄ge itata. Ikup ikeya! 

I Jọn 

I Jọn 1 

Ijejeen̄ ofolek Ikọ eyi Ugwem, òrere Jisọs Karais 

1Eji ekige inu ofolek Ikọ eyi Ugwem. Ikọ eyi Ugwem yi ìkukup bene me ibebene, 
sabum enirom linyọn̄. Eji mîsa utọn̄ kiji inọ Ikọ ya, mè isa chieen̄ kiji ikpọ, mè 
imun̄. Eji mîsa si ubọk kiji ichak me lek Ikọ eyi Ugwem ya. 
2Ugwem yi îkana ebilene, eji esasa chieen̄ kiji imun̄, mè ikeke ata-ikọ inyi, mè 
isa me ikeya ikitumu ikọ ofolek kan̄ inyi enyi. Ugwem yi ìre ugwem ikakaan̄ge 
itata. Ọmọ melek Awaji Ute ekup sabum ọmọ onikana isibi me isi kiji. 
3Me atikọ, îre inu eji esabe utọn̄ kiji inọ, mè isa chieen̄ kiji imun̄ ke eji ekikpa si 
inyi enyi, inyi enyi egọọk eji egbaan̄ inu erọ. Eji melek Awaji Ute mè ogwu Gwun̄ 
Jisọs Karais ekigbaan̄ inu irọ. 
4Eji ekige ikpa yi ijet enyi, inyi enyi egọọk eji egbaan̄ inu erọ, mè eji esa me ikeya 
ekaan̄ òjot òjot unwọọn̄. 

Awaji ìre utoon̄, ebi kan̄ geelek mêluk me emen utoon̄ 

5Mgbọ keyi, etip eji enọbe me otu kè Jisọs, mè isa inilook enyi ìre ikeyi: Awaji 
ìre utoon̄, kpunu udun geege me emen kan̄. 
6Eya orọ, ire eji ibe ke eji ekigọọk Awaji igbaan̄ inu irọ, mè iyaka ikiluk ugwem 
me emen udun, eji ekikan̄ ataak. Ubọk irọ inu kiji ìkare eyi atikọ. 
7Ire, ire eji ikije me emen utoon̄, kubọk Awaji me lek kan̄ okupbe me emen 
utoon̄, ìsibi ibe ke eji mêkigbaan̄ irọ inu melek ebi melek kiji. Mgbọ ya si, eje kè 
Jisọs Karais, Gwun̄ Awaji, môkigwọk otutuuk ijo kiji isan̄a, mè ikirọ inyi eji etana 
me isi Awaji. 
8Ire eji ibe ke kpunu ijo inu me emen ugwem kiji, eji ekifiaan̄ lek kiji. Atikọ 
ìkakup me emen kiji. 
9Ire, ire eji itumu ijo kiji isibi, Awaji môtele ijo kiji inyi eji, mè igwọk otutuuk ijo 
irọrọ geelek isan̄a eji me lek, inyi eji etana me isi kan̄, mije, Awaji ìkakitele irọrọ 
ikọ kan̄ geelek iso. Ọmọ si ìre ogwu òkirọ inu òtatat mgbọ geelek. 
10Ire eji ibe ke eji kperọ ijo inu, eji ekigwen Awaji ogwu ataak. Ikọ kan̄ si ìkakup 
me emen ugwem kiji. 

I Jọn 2 

1Nsabọn n̄a, ǹkige ikpa yi ijet enyi, inyi enyi ekarọ ijo inu. Ire, ire ikaan̄ ogwu 
irọ ijo inu, eji mîkaan̄ ogwu òkitumu ikọ ibot kiji me isi Awaji Ute. Ene ya ìre 
Jisọs Karais, Ogwu Ata Irọrọ. 

2Ọmọ ore ogwu esabe igwa ngwugwa iben unaan̄-ejit Awaji isan̄a, mè isiki 
Awaji ejit, inyi itele ijo kiji inyi eji. Ìkare mije ijo inu eyi kiji gaalek, îre si mije ijo 
inu otutuuk ebilene me linyọn̄ erọbe. 

Ebi ìriọọn̄ Awaji mêkirọ inu Awaji okiweek 

3Ire eji ikirọ otutuuk inu Awaji obe eji erọ, eji mêsa me ikeya iriọọn̄ ibe ke eji 
mîriọọn̄ Awaji me atikọ. 
4Ire ene ikibe ke ọmọ îriọọn̄ Awaji, ire, ìkakirọ otutuuk inu Awaji obe erọ, ene 
ya ìre ogwu ataak. Kpunu atikọ geege me emen kan̄. 
5Ire, ene geelek òkirọ ikọ Awaji, imumechieen̄ Awaji îsi ikwaan̄ òjot òjot me 
emen ugwem ene ya me atikọ. Ubọk eji ekisa iriọọn̄ ibe ke eji melek Awaji 
ekigbaan̄ inu irọ ìre ikeyi: 
6Ene geelek òbe ke ọmọ melek Awaji ekigbaan̄ inu irọ, ene ya ìkaan̄ iluluk 
ugwem kubọk Jisọs Karais olukbe. 
7Ebi une n̄a ebi mmun̄be me chieen̄, ikan keyi nkige ijet enyi ìkare ayaya ikan. 
Îre oka ikan ya eyi enyibe enyi bene me okpa otu mgbọ enyi enọbe ata etip. Oka 
ikan yi ìre etip ya eyi enyi ewuukbe lek inọ. 
8Ire, ubọk geelek si, ikan yi ìre aya ikan. Ugwem Karais olukbe, mè ubọk enyi si 
ekiluk ugwem kinyi, îjeen̄ ibe ke ayaya ikan yi òkisi ikwaan̄ me atikọ. Mije, ubọk 
irọ-inu eyi emen udun òkiraka, atata utoon̄ ya si îra iwuuk lek ibene ikitoon̄. 
9Eya orọ, ene geelek òbebe ke ọmọ ìkup me emen utoon̄ ya, mè ikicha gwun̄ Nte 
kan̄ me emen Karais, ene ya ìkup si me emen udun. 
10Ene geelek òmama gwun̄ Nte kan̄, ene ya ìkiluk me emen utoon̄. Kpunu inu 
geege òkup me emen ugwem kan̄ eyi òborọ inyi ọmọ inan̄a irọn̄ inin̄ me ijo inu. 
11Ire, ene geelek òchacha gwun̄ Nte kan̄ ìkup me emen udun, mè ikinyinya ikana 
me emen udun ya. Ìkakiriọọn̄ ere îkije isi, mije, udun ya îtap ọmọ ǹnàan̄. 
12Nsabọn n̄a, ǹkige ikpa yi ijet enyi, inyi enyi eriọọn̄ ibe ke Awaji îtele ijo kinyi 
inyi enyi sa me erieen̄ kè Karais. 
13Enyi ebi ugane me emen ichechieek, ǹkige ikpa yi ijet enyi, mije, enyi mîriọọn̄ 
ọmọ ogwu òkukup bene me ibebene sabum enirom linyọn̄. Enyi nsabọn irieen̄ 
me emen ichechieek, ǹkige ikpa yi ijet enyi, mije, enyi mîtim ikpan̄ ogwu ijo ya, 
òrere Yọk. 
14Nsabọn n̄a, ǹge ikpa yi ijet enyi, mije, enyi mîriọọn̄ Awaji Ute. Enyi ebi ugane, 
ǹge ikpa yi ijet enyi si, mije, enyi mîriọọn̄ ọmọ ogwu òkukup bene me ibebene 
sabum enirom linyọn̄. Enyi nsabọn irieen̄, ǹge ikpa yi ijet enyi, mije, enyi mînye 
lek, ikọ Awaji obabia si me emen kinyi, enyi esasa me ikeya itim ikpan̄ ogwu ijo 
ya, òrere Yọk. 
15Ikama linyọn̄ keyi! Ikamama si otutuuk inu geelek òkup me linyọn̄. Ene geelek 
òkima linyọn̄ keyi ìkpokọt ima Awaji Ute. 

16Mije, inu geelek òkup me linyọn̄, bene me ijo ulọk eyi akpalek, mè ulọk inu 
chieen̄ ene okimun̄, re lek isasa inu eyi ugwem keyi ikigugo lek, otutuuk inu chi 
geelek ìnan̄a me linyọn̄ keyi, ìkanan̄a me ubọk Awaji. 
17Linyọn̄ keyi, mè otutuuk ijo ulọk kan̄ geelek, ìboraraka isan̄a kpai. Ire, ene 
geelek òkirọ inu Awaji okiweek môluk ugwem ire mgbọ ikakaan̄ge itata. 

Nteme ofolek ebi ochicha kè Karais 

18Nsabọn n̄a, mgbọ keyi ìre òta mgbọ. Enyi mîwuuk lek inọ ibe ke ogwu ochicha 
kè Karais mônu. Mgbọ keyi, owuwa ebi ochicha kè Karais mîra inu. Eyiyi ke eji 
esa iriọọn̄ ibe ke òta mgbọ ire eyi. 
19Îre me etete kiji ke ife chi enan̄a isibi. Me mgbọ ema ekupbe melek kiji, ema 
kpere ebi kiji me otutuuk ejit kiban̄. Eya orọ ema esibibe itele eji. Mebe ke ema 
ìre ebi kiji me atikọ, kè ema èkup melek kiji si. Ire, isisibi eyi ema esibibe itele 
eji îjeen̄ me atikọ ibe ke ema kpere ebi kiji. 
20Ire enyi, Ogwu Òkup Mbuban îwuuk lek inyi enyi Ekwukwu Mbuban. Mije 
keya, enyi otutuuk ene mîriọọn̄ atikọ. 
21Eya orọ, ǹkage ikpa yi ìjet enyi kubọk enyi kperiọọn̄ atikọ. Ire, ǹkige ikpa yi 
ijet enyi, mije, enyi mîriọọn̄ atikọ, melek si, mije, ataak ìkakikup me emen atikọ. 
22Mgbọ keyi, ìre ekene ore ogwu ataak ya? Îre ogwu òkitumu ibe ke ìkare Jisọs 
ore Karais ya. Ene ya ogwu òkitumu ikọ keyi ore ogwu ochicha kè Karais ya 
ogwu òjijit Awaji Ute, mè ijit si ogwu Gwun̄. 
23Ene geelek òjijit Awaji Ute îjit si ogwu Gwun̄. Ene geelek òbọbọkọ Gwun̄ Awaji 
itap, îbọkọ si ogwu Ute itap. 
24Eya orọ, ìmun̄ ibe ke enyi mîtet inu cha enyi enọbe, bene me adasi mgbọ enyi 
enọbe ikọ Awaji, ikaan̄ me emen kinyi. Mije, ire enyi itet inu cha ikaan̄ me emen 
ejit kinyi, enyi mêluk me emen Gwun̄ ya, mè emen ogwu Ute si. 
25Eyiyi ore ugwem eyi ikakaan̄ge itata eyi Karais ochieekbe use ibe ke ọmọ 
mônyi eji. 
26Îre mije ife cha ìkiweek isasa enyi ije ilọ oniin̄ ke nkige otutuuk inu chi ijet 
enyi. 
27Eyi kinyi, Ekwukwu Mbuban Karais onyibe enyi ọmọ òwa me emen kinyi 
olukbe. Eya orọ, ìkayaka ìkup me uyọt ibe ofifi ene geege inijeen̄ enyi inu geege. 
Ire, ike Ekwukwu Mbuban ya okijeen̄ enyi otutuuk inu, ìkirọ si inu geelek 
îkijeen̄ enyi, mè ìsa me ikeya ìkup me emen kè Karais. Mije, inu Ekwukwu 
Mbuban ya okijeen̄ enyi ìre eyi atata, ìkare eyi ataak. 
28Iin̄, nsabọn n̄a, ìkeke ìnye me emen kè Karais, inyi ejit kiji inye me mgbọ 
Karais môkpọkbe inu, mè esip ikatet eji me isi kan̄. 
29Enyi mîriọọn̄ ibe ke ọmọ ìre ogwu ata irọrọ. Eya orọ, ìriọọn̄ si ibe ke ogwu 
geelek òkirọ ata irọrọ ìre gwun̄ kan̄. 

I Jọn 3 

Bọn Awaji kpekikpọkpọ ikirọ ijo inu inyi isi 

1Ìkpọ-nu ubọk Awaji Ute osabe imun̄ eji me chieen̄ enenen, mè itele ibe 
ekegwen eji bọn Awaji. Iin̄, eji ìre bọn Awaji me atikọ si. Ebi linyọn̄ kperiọọn̄ ebi 
eji erebe, mije, ema kperiọọn̄ Awaji. 
2Atata bọn Nte n̄a, me mgbọ keyi, eji ìre bọn Awaji. Eji kperiọọn̄-nu ubọk eji 
ebekup me mgbọ òkup me isi. Ire, eji mîriọọn̄ ibe, Karais isigwu ikom inu, ke eji 
ebekup ubọk ọmọ okupbe. Mije, eji mêmun̄ ọmọ isi mè isi, mè imun̄ otutuuk 
ubọk ọmọ okupbe. 
3Ene geelek òkakaan̄ ikpọchieen̄ òkup ikeyi me lek kè Karais ìkiluk ugwem 
òtatana me isi Awaji, kubọk Karais me lek kan̄ otanabe me isi Awaji. 
4Ene geelek òkirọ ijo inu ìkifiat Ikan Awaji, mije, ijo inu ìre ifafiat Ikan Awaji. 

5Enyi mîriọọn̄ ibe ke Karais ìnu me linyọn̄ keyi inyi ọmọ inibeme otutuuk ijo kiji 
isan̄a. Kpunu ijo inu geege me emen kan̄. 
6Eya orọ, ene geelek òkiluk ugwem me emen Karais ìkakikpọkpọ ìkirọ ijo inu. 
Ogwu geelek òkpọkpọ ikirọ ijo inu, ene ya ìkamun̄ Karais me emen ugwem kan̄, 
ìkarọriọọn̄ si ogwu Karais orebe. 
7Atata nsabọn n̄a, ikachieek ibe ene geege ifiaan̄ enyi. Ogwu geelek òkirọ inu 
òtatat, ene ya ìre ogwu ata irọrọ, kubọk Karais me lek kan̄ si orebe ogwu ata 
irọrọ. 
8Ogwu geelek òkirọ ijo inu ìre ogwu eyi Yọk, mije, Yọk ìre ogwu òkirọ ijo inu 
bene me ibebene. Me atikọ, inu òrọrọ inyi Gwun̄ Awaji inu me linyọn̄ ìre 
inenijijaka ikwaan̄ Yọk. 
9Ogwu geelek òrere gwun̄ eyi Awaji ìkakikpọkpọ ìkirọ ijo inu mgbọ geelek, mije, 
mfut ugwem eyi Awaji ọmọ òwa me emen kan̄. Eya orọ, ọmọ ìkpokọt ikirọ ijo 
inu, mije, ọmọ ìre gwun̄ Awaji. 
10Ubọk eji ekisa iriọọn̄ ebi ìrere bọn Awaji mè ebi ìrere bọn Yọk ìre ikeyi: Ene 
geelek ogwu ìkakirọ inu òkineme Awaji, ene ya ìkare gwun̄ Awaji. Ubọk yaage 
si, ogwu geelek ikamage gwun̄ Nte kan̄ me emen ichechieek, ene ya si ìkare 
gwun̄ Awaji. 

Îgbe ibe bọn Awaji ekemun̄ lek kiban̄ me chieen̄ 

11Etip enyi enọbe bene me ibebene ìre ikeyi: Eji ekemun̄ lek kiji me chieen̄. 

12Eji ekakup kubọk Ken ogwu òkakana ire ogwu eyi Yọk, mè ikpan̄ ogwu ngwan̄. 
Ìre mije keke ke Ken okpan̄ ogwu ngwan̄? Îre mije ubọk ikwaan̄ kan̄ orebe ijijo 
me isi Awaji, eyi ogwu ngwan̄ orere eyi ata irọrọ me isi Awaji, eya orọ îkpan̄be 
ogwu ngwan̄. 
13Bọn Nte n̄a, ire ebi linyọn̄ icha enyi, ikachieek ibe ike enyi chieen̄. 

14Eji mîriọọn̄ ibe ke eji mîsibi itele mkpa, mè iraka inin̄ me ugwem, mije, eji 
mîmun̄ bọn Nte kiji me chieen̄. Ene geelek ogwu ìkakimun̄ ene me chieen̄, ene 
ya îbia me emen mkpa. 
15Ene geelek òchacha gwun̄ Nte kan̄ ìre ogwu òkpan̄-ene. Enyi mîriọọn̄ si ibe ke 
ogwu òkpan̄-ene ìkakaan̄ ugwem ikakaan̄ge itata me emen kan̄. 
16Ubọk eji ekisa iriọọn̄ inu atata imumechieen̄ orebe ìre ikeyi: Jisọs Karais îsa 
ugwem kan̄ igwa ngwugwa me ibot kiji. Mije keya, îgbe si ibe eji esa ugwem kiji 
egwa ngwugwa me ibot bọn Nte kiji. 
17Ìkpọ-nu! Ire ene ge ogwu òbọbọọn̄ ubọọn̄ me linyọn̄ keyi imun̄ ogwu ngwan̄ 
me emen una, mè ijit ikakaan̄ ejit nsan me lek, ìre imumechieen̄ Awaji ìjeje ikup 
me emen ojelek ogwu òkup ikeya? 
18Eya orọ, atata nsabọn n̄a, eji ekakima ene me ikọ otu gaalek mè otu alọm ikike. 
Eji ekema ene me ubọk irọ-inu, mè atikọ. 
19Mije, ikeyi ke eji ekisa iriọọn̄ ibe ke eji ìre ebi eyi atikọ. Ikeyi si ke ejit kiji okisa 
isiki me isi Awaji 
20mgbọ geelek ejit kiji ofieekbe eji ikọ. Mije, Awaji îmin igak ejit kiji, mè iriọọn̄ 
si otutuuk inu geelek. 
21Eya orọ, atata bọn Nte n̄a, ire ejit kiji ìkafieek eji ikọ, ukpook ìkpotet eji 
ikekeke me isi Awaji. 
22Eji mêbọkọ si otutuuk inu geelek eji ebeekbe me ubọk kan̄, mije, eji mîkisun̄ 
ikan kan̄, mè ikirọ inu òkineme ọmọ. 
23Ikan kan̄ ìre ikeyi: Ìbe mè eji echieek me lek erieen̄ Gwun̄ kan̄ Jisọs Karais, mè 
ekemun̄ bọn Nte ogbo kiji me chieen̄, kubọk Karais obe eji ekerọ. 
24Ene geelek òkisun̄ otutuuk Ikan Awaji ìkiluk me emen Awaji, Awaji okekiluk 
si me emen kan̄. Ubọk eji ekisa iriọọn̄ ibe ke Awaji òwa me emen kiji okupbe ìre 
ikeyi: Eji ekisa me lek Ekwukwu Mbuban eyi Awaji onyibe eji iriọọn̄. 

I Jọn 4 

Ubọk ebekisa iriọọn̄ Ekwukwu òrere eyi Awaji, mè eyi ikarege 

1Ata ebi une n̄a, ikakpọkpọ ìkichieek me lek otutuuk ebi ìbe ke ema mîkaan̄ 
Ekwukwu Awaji. Ire, ìkitọ ife chi ìkpọ, mè ìre Ekwukwu Awaji ke ema ekaan̄ me 
atikọ. Mije, owuwa ebi nriran ataak mîkpọk iche ikana linyọn̄. 
2Inu enyi mêsabe iriọọn̄ Ekwukwu eyi Awaji ìre ikeyi: Ene geelek òtutumu ibe 
ke Jisọs Karais înu me linyọn̄ me akpalek ebilene, ene ya îkaan̄ Ekwukwu Awaji 
me emen kan̄. 
3Ire, ogwu geelek ikatumuge ibe ke Jisọs înu me akpalek ebilene, ene ya ìkakaan̄ 
Ekwukwu Awaji me emen kan̄. Ekwukwu keya ore ekwukwu eyi ogwu ochicha 

kè Karais, ogwu enyi enọbe ibe ke mônu me linyọn̄, mè inọ si ibe ke ọmọ òwa 
me linyọn̄ me mgbọ keyi. 
4Ire, atata nsabọn n̄a, enyi ìre ebi eyi Awaji. Enyi mîra itim ikpan̄ ebi nriran 
ataak cha, mije, Ekwukwu Mbuban ogwu òkup me emen kinyi îmin, mè inye lek 
igak Yọk ogwu òkup me linyọn̄. 
5Ebi nriran ataak cha ìre ebi linyọn̄ keyi. Ikọ geelek ema ekitumu ìre ikọ ebi 
linyọn̄. Eya orọ si ebi linyọn̄ ekigban̄ ikọ kiban̄. 
6Eji ìre ebi eyi Awaji. Ene geelek òrọriọọn̄ Awaji, ogwa okigban̄ ikọ kiji. Ire, ene 
geelek ikarege ogwu eyi Awaji ìkakigban̄ ikọ kiji. Ikeyi ke eji ekisa iriọọn̄ 
Ekwukwu eyi atikọ, mè ekwukwu eyi ataak. 

Ogwu eyi Awaji môkimun̄ ene me chieen̄ 

7Atata bọn Nte n̄a, eji ekemun̄ lek kiji me chieen̄, mije, imumechieen̄ ìnan̄a me 
ubọk Awaji. Ogwu geelek òkimun̄ ene me chieen̄ ìre gwun̄ eyi Awaji. Ene ya si 
îriọọn̄ Awaji. 
8Ene geelek ogwu ìkakimun̄ ene me chieen̄, ene ya ìkariọọn̄ Awaji, mije, Awaji 
ìre imumechieen̄. 
9Ubọk Awaji osabe ijeen̄ imumechieen̄ kan̄ me lek kiji ìre ikeyi: Îria ọkpọkpọ 
Gwun̄ ge kan̄ inu me linyọn̄ keyi, inyi eji enan̄a me lek kan̄ ekaan̄ ugwem 
ikakaan̄ge itata. 
10Ìkare ibe ke eji emumun̄ Awaji me chieen̄, ire, Awaji omun̄ eji me chieen̄, mè 
iria ọkpọkpọ Gwun̄ ge kan̄ inu, inyi inibọkọ mkpukpe ijo inu kiji ibeme. Eyiyi 
ore imumechieen̄ me atikọ. 
11Atata bọn Nte n̄a, ire Awaji imun̄ eji me chieen̄ ikeyi, îgbe ibe eji emun̄ si ebi 
melek kiji me chieen̄. 
12Kpunu ogwu òrarak isa chieen̄ imun̄ Awaji. Ire, ire eji ikimun̄ lek kiji me 
chieen̄, ìsibi ibe ke Awaji ọmọ òwa me emen kiji olukbe; ke imumechieen̄ kan̄ si 
îso ifuk me emen kiji. 
13Awaji înyi eji Ekwukwu Mbuban. Eyi ke eji esa iriọọn̄ ibe ke eji ekiluk ugwem 
me emen Awaji, mè iriọọn̄ si ibe ke Awaji òwa si me emen kiji. 
14Eji mîsa chieen̄ imun̄ Gwun̄ Awaji, mè inan̄a me ikeya ikeke ata-ikọ ibe ke 
Awaji Ute îria ogwu Gwun̄ inu ibe inire Ogwu Unyan̄a inyi otutuuk ebi linyọn̄. 
15Ene geelek òkitumu isibi ibe ke Jisọs ìre Gwun̄ Awaji, Awaji òwa me emen 
ugwem ene ya. Ene ya ìkiluk si ugwem kan̄ me emen Awaji. 
16Sa me ikeyi ke eji esa iriọọn̄ imumechieen̄ Awaji okaan̄be me lek kiji. Eji 
mîchieek si me lek imumechieen̄ ya. Awaji ìre imumechieen̄. Ene geelek ogwu 
imumechieen̄ Awaji okisi ikwaan̄ me emen ugwem kan̄, ene ya ìkiluk ugwem 
me oniin̄ eyi Awaji, Awaji okekiluk si me emen ene ya. 

17Imumechieen̄ Awaji ìso ifuk me emen kiji, inyi ejit kiji inye me mgbọ Usen 
Oyerebet Awaji ya môrebe. Mije, ugwem kiji me linyọn̄ keyi ìkup kubọk ugwem 
kè Karais. 
18Kpunu ukpook geege me emen imumechieen̄. Ire, imumechieen̄ òsoso ifuk 
ìkilalap ukpook isan̄a, mije, ukpook ìkinan̄a me lek osusut eyi itip-oyerebet. Ene 
geelek òkitet ukpook, imumechieen̄ Awaji ìkaso ifuk me emen ene ya. 
19Eji ekimun̄ Awaji mè ebilene me chieen̄, mije, Awaji odasi imun̄ eji me chieen̄. 

20Ikaan̄ ogwu ikitumu ibe ke ọmọ îmun̄ Awaji me chieen̄, ire, mè ikicha gwun̄ 
Nte kan̄, ene ya ìre ogwu ataak. Mije, ire ene icha gwun̄ Nte kan̄ ogwu îkisa 
chieen̄ imun̄ mgbọ geelek, ìre ene ya ìbojeje ikọt ima Awaji ogwu ọmọ ikasage 
chieen̄ ìmun̄ mgbọ geege? 
21Ikan Karais onyibe eji ìre ikeyi: Ene geelek òmumun̄ Awaji me chieen̄, ene ya 
ìkaan̄ imumun̄ si gwun̄ Nte kan̄ me chieen̄. 

I Jọn 5 

Ubọk bọn eyi Awaji mêsabe itim ikpan̄ linyọn̄ 

1Ene geelek òchechieek ibe ke Jisọs ore Karais ya, ene ya ìre gwun̄ eyi Awaji. 
Ene geelek òmumun̄ nte gwun̄ me chieen̄, ìkpolọlọ imumun̄ si gwun̄ ene ya me 
chieen̄. 
2Eji isimun̄ Awaji me chieen̄, mè ikirọ ikan kan̄, eya ke eji ekisa iriọọn̄ ibe ke eji 
mîmun̄ nsabọn Awaji me chieen̄. 
3Irọrọ Ikan Awaji ore imumun̄ Awaji me chieen̄. Ikan Awaji ìkayọt isusun̄, 

4mije, gwun̄ eyi Awaji geelek îtim ikpan̄ linyọn̄. Îre ichechieek eji ekaan̄be me 
lek kè Karais ke eji esa itim ikpan̄ linyọn̄. 
5Ìre ekene okikọt itim ikpan̄ linyọn̄? Îre ogwu òchechieek ibe ke Jisọs ìre Gwun̄ 
Awaji. Ogwa gaalek okikọt itim ikpan̄ linyọn̄. 

Inu òkijeen̄ ibe ke Jisọs ìre Gwun̄ Awaji 

6Jisọs Karais me lek kan̄ ore ogwu òjeje melek mun̄ eyi igwook-mun̄ kan̄, mè eje 
eyi mkpa kan̄ inu. Ìkaje melek mun̄ eyi igwook-mun̄ gaalek ìnu, ìje melek mun̄ 
mè eje inu. Ekwukwu Awaji ore ogwu ata-ikọ ibe ke inu yi ìre atikọ, mije, 
Ekwukwu Awaji me lek kan̄ ìre ogwu atikọ. 
7Ebi ata-ikọ ita ekup. 

8Ema ìre Ekwukwu Mbuban, mè mun̄ eyi igwook-mun̄ kan̄, mè eje eyi mkpa 
kan̄. Ebi ata-ikọ ita chi mîgbaan̄ ichieek me lek inu yaage. 
9Ire eji ikibọkọ ata-ikọ eyi ebilene itap, îgbe ibe eji ebọkọ si ata-ikọ eyi Awaji eyi 
òmimin igak eyi ebilene etap. Mije, eyiyi ore ata-ikọ eyi Awaji onyibe òfo me lek 
Gwun̄ kan̄. 

10Ene geelek òchechieek me lek Gwun̄ Awaji îkaan̄ ata-ikọ ya me emen ejit kan̄. 
Ogwu ikachieekge me lek ikọ ya Awaji otumube, ìkigwen Awaji ogwu ataak, 
mije, ene ya ìkabọkọ ata-ikọ eyi Awaji otumube ofolek ogwu Gwun̄ ìtap. 
11Ata-ikọ ya ìre ikeyi: Awaji înyi eji ugwem ikakaan̄ge itata. Ugwem ya ìkup me 
emen ogwu Gwun̄. 
12Eya orọ, ogwu geelek òkakaan̄ Gwun̄ ya îkaan̄ ugwem ikakaan̄ge itata. Ire, 
ogwu ikakaan̄ge Gwun̄ Awaji ìkakaan̄ ugwem ikakaan̄ge itata. 

Ugwem ikakaan̄ge itata ìkinan̄a me ubọk kè Jisọs Karais 

13Ǹkige inu chi ijet enyi ebi ìchechieek me lek erieen̄ Gwun̄ Awaji, inyi enyi 
eriọọn̄ ibe ke enyi mîkaan̄ ugwem ikakaan̄ge itata. 
14Ejit kiji înye me isi Awaji, mije, eji mîriọọn̄ ibe ke Awaji îkinọ eji ida mgbọ 
geelek eji ekibeek ọmọ inu itat me lek nkeek kan̄. 
15Ike eji eriọọn̄be ibe ke Awaji îkinọ eji ida mgbọ geelek eji ekibeek ọmọ inu, eji 
mîriọọn̄ si ibe ke eji mêbọkọ inu geelek eji ebeekbe me ubọk kan̄. 
16Ire ikaan̄ gwun̄ Nte òmumun̄ ogwu ngwan̄ okirọ ijo inu eyi kposabe mkpa inu, 
ene ya iriaak uriaak me ibot ogwu ngwan̄ ya, ke Awaji mônyi ogwu ngwan̄ ya 
ugwem. Ǹkitumu ikọ keyi ibak otutuuk ebi ìrọrọ ijo inu eyi kposabe mkpa inu. 
Îkaan̄ ijo inu eyi òkisa mkpa inu. Ìkare ojelek ijo inu keya ke mbe enyi eriaak 
uriaak me lek. 
17Irọrọ geelek eyi ikatatge ìre ijo inu. Ire, îkaan̄ ijo inu eyi ìkakisa mkpa ìnu. 

18Eji mîriọọn̄ ibe ke ene geelek òrere gwun̄ Awaji ìkakikpọkpọ ìkirọ ijo inu 
otutuuk mgbọ, mije, îre Karais Gwun̄ Awaji okichit ene ya. Mije keya, ogwu ijo 
ya, òrere Yọk, ìkpokọt ichak ene ya ubọk me lek. 
19Eji mîriọọn̄ ibe ke eji ìre bọn Awaji, mè iriọọn̄ si ibe ke otutuuk ebi linyọn̄ keyi 
ebi ekariọọn̄ge Awaji ekup me irak ubọk ogwu ijo ya, òrere Yọk. 
20Eji mîriọọn̄ si ibe ke Gwun̄ Awaji înu, mè inichili eji chieen̄, inyi eji ekọt eriọọn̄ 
Awaji ogwu òrere atata Awaji. Me mgbọ keyi, eji ekiluk me emen Awaji ya ogwu 
òrere atata Awaji. Eyi ìsibi ibe ke eji ekiluk me emen Gwun̄ kan̄ Jisọs Karais. 
Ọmọ ore atata Awaji ya, mè ire si ugwem ikakaan̄ge itata ya. 
21Eya orọ, nsabọn n̄a, ìsan̄a lek kinyi me lek mkpọmfaka. 

II Jọn 

II Jọn 1 

1Emi ogwu ugane ntitiin̄ Awaji nkige ikpa etip keyi ijet owu, atata ogwu 
enenwaan̄ Awaji ogobobe inyi lek kan̄, melek nsabọn kwun̄. Me atikọ, mmun̄ 
enyi me chieen̄ enenen. Ìkare emi gaalek mmun̄ enyi me chieen̄. Otutuuk ebi 
ìrọriọọn̄ atikọ eyi Awaji mîmun̄ si enyi me chieen̄. 
2Eji emun̄ enyi me chieen̄, mije, eji mîriọọn̄ atikọ. Atikọ ya si môkup me emen 
kiji mege ire mgbọ ikakaan̄ge itata. 
3Atata nnwọn, mè nsan, mè esuuk eyi Awaji Ute mè Jisọs Karais ogwu Gwun̄ 
môkup inyi eji me emen atikọ mè imumechieen̄. 

Ebi eyi Awaji mêkirọ atikọ, mè ikima lek kiban̄ 

4Îre inu ikpele unwọọn̄ inyi emi imumun̄ usini nsabọn kwun̄ ekiluk ugwem me 
emen atikọ, kubọk Awaji Ute onyibe ida ibe eji ekerọ. 
5Eya orọ, atata ogwu enenwaan̄, ǹkibeek owu ibe mè eji ekemun̄ lek kiji me 
chieen̄. Eyi ìkare aya ikan. Îre oka ikan eyi enyibe eji bene me ibebene, mgbọ eji 
ebọkọbe ikọ Awaji itap ayaya. 
6Iluluk ugwem igọọk me lek Ikan Awaji, eya ore imumechieen̄. Kubọk enyi 
ewuukbe lek inọ bene me ibebene, Ikan Awaji onyibe eji ìre, mè eji ekemun̄ ebi 
melek kiji me chieen̄ mgbọ geelek. 

Nteme ofolek ebi ochicha kè Karais 

7Owuwa ebi ofiaan̄ mîra inin̄ ijot linyọn̄. Ife chi kpechieek ibe ke Jisọs Karais înu 
me linyọn̄ keyi me akpalek ebilene. Ene geelek òkirọ ojelek inu òkup ikeyi ìre 
ogwu ofiaan̄, mè ire si ogwu ochicha kè Karais. 
8Eya orọ, ìgbala chieen̄, inyi inu ya eyi enyi ekwukwulube me lek ikachep enyi 
me ikike. Ire, ìtet lek ìnye, inyi enyi ebọkọ òjot òjot mkpukpe me lek ikwaan̄ 
enyi erọbe. 
9Ogwu geelek òrọrọ inu isaba iraka itele ijejeen̄ eyi Karais ojeen̄be eji, ene ya 
ìkakaan̄ Awaji me emen ugwem kan̄. Ire, ogwu geelek òkekeke inye me emen 
ijejeen̄ kè Karais ya, ene ya îkaan̄ Awaji Ute, mè ikaan̄ si ogwu Gwun̄ me emen 
ugwem kan̄. 
10Eya orọ, ire ogwu inu ibonijeen̄ enyi inu, mè ìkajeen̄ ijejeen̄ keyi, ikabọkọ ene 
ya ìtap me uwu kinyi. Ikatọtọp si ọmọ amọn geege. 
11Mije, ogwu geelek òtọtọp ene ya amọn, ogwa îgọọk ene ya igbaan̄ ikirọ ijo inu 
eyi ene ya okirọ. 

Òta amọn 

12Me atikọ, nkaan̄ owuwa ikọ mbatumu inyi enyi. Ire, ǹkaweek igege me ikpa. 
Kpan̄asi ikeya, ǹkikpọ chieen̄ ibe ke mânunu inikpọ enyi, mè igọọk enyi itumu 
ikọ isi mè isi, inyi unwọọn̄ kiji me lek kinyi ijot ichak. 

13Nsabọn ngwan̄ kwun̄ enenwaan̄, ogwu Awaji ogobobe inyi lek kan̄, mîtọp owu 
amọn. 

III Jọn 

III Jọn 1 

1Emi ogwu ugane ntitiin̄ Awaji nkige ikpa etip keyi ijet owu, Gayọs ogwu 
mmun̄be me chieen̄ enenen me emen atikọ. 
2Atata une n̄a, ǹkiriaak Awaji ibe mè lek kwun̄ inye, mè otutuuk inu ije ijaan̄ me 
lek kwun̄ me akpalek, kubọk îkije ijaan̄ owu me lek me emen inu eyi Awaji. 
3Ejit îbele emi enenen mgbọ usini bọn Nte kiji enube, mè inikpa inyi emi ibe ke 
owu okeke inye me emen atikọ eyi Awaji, mè ikiluk ugwem me emen atikọ ya 
si inyi isi. 
4Inu òkibele emi ejit ichit ìre ikekinọ ibe ke nsabọn n̄a me emen ichechieek 
mêkiluk ugwem me emen atikọ eyi Awaji. 

Jọn îtọn̄ Gayọs 

5Atata une n̄a, owu onye lek enenen. Lek ìkawọ owu mgbọ geege me isisi 
ikwaan̄ inyi bọn Nte, ògak ge ebi ìrere ebi ichen me lek kwun̄. 
6Ife chi mîkpa imumechieen̄ okaan̄be me lek kiban̄ inyi ebi ntitiin̄ Awaji me ere 
keyi. Soso, fo isi kitap ubọk nyi ema ikeya, inyi ije kiban̄ ifet, inyi Awaji me lek 
kan̄ si ibele ejit. 
7Mije, îre isisi ikwaan̄ inyi Karais okisa ema ikijijen̄e ije cha. Ofifi si, ema 
kpekibọkọ ntap-ubọk geege me ubọk ebi ekachieekge me lek kè Karais. 
8Eya orọ, îgbe ibe eji ebi ìchechieek eketap ubọk enyi ife cha, inyi eji egọọk ema 
egbaan̄ ubọk ekesi ikwaan̄ ilolook ebilene atikọ eyi Awaji. 

Nteme ofolek ijo ugwem kè Dioterefis 

9Sọntiik mgbọ òraraka, nge mgbidim ikpa ge ijet ntitiin̄ kinyi. Ire, Dioterefis, 
ogwu òkinwọọn̄ irere ogwu ibot, obọbọkọ ikpa ya, mè ikpọ emi chieen̄ isiki, mè 
ijit irọrọ inu ngebe me emen ikpa ya. 
10Eya orọ, nsinu, mâgwen otutuuk ijo inu îkirọ isibi me isi ebi ene. Dioterefis 
îfiat eji enenen, mè ikitumu ikọ itoon̄ eji owuwa owuwa. Otutuuk kechi ìkaso 
ọmọ! Ikekijit si ibọbọkọ ebi ikwaan̄ kè Karais itap, mè igban si ofifi bọn Nte ebi 
ìweweek ibọbọkọ ife cha itap ibe ekabọkọ ìtap. Ogwu ibobọkọ ife cha itap, îra 
ilap ogwa isibi me emen ntitiin̄. 

Jọn îtọn̄ Demetirọs 

11Atata une n̄a Gayọs, kakpọ ijo inu me ubọk ene ìrọ. Kpan̄asi ikeya kpọ ata inu 
me ubọk ene rọ. Ene geelek òkirọ ata inu ìre gwun̄ Awaji. Ire, ogwu geelek òkirọ 
ijo inu, ene ya ìkachichini melek Awaji. 
12Sa Demetirọs kween̄ inu! Otutuuk ene ekitumu ata ikọ ibak ọmọ. Atikọ eyi 
òkup me emen kan̄ îkitumu si ata ikọ ofolek kan̄. Eji me lek kiji si mîkitumu ata 
ikọ ibak ọmọ. Owu oriọọn̄ si ibe ke ikọ eji ekitumu ìre atikọ. 

Òta amọn 

13Nkaan̄ owuwa inu mbatumu inyi owu. Ire, ǹkaweek igege me ikpa. 

14Nkaan̄ si ikpọchieen̄ ibe ke mâmun̄ owu me ikajọn̄ọge mgbọ. Eji isichichini, 
eji mêgbaan̄ itumu ikọ isi mè isi. 
15Esuuk ikup inyi owu. Otutuuk ebi une kwun̄ me ere keyi mîtọp owu amọn. 
Tọp si otutuuk ebi une kiji ìkup me ere ya amọn nyi eji, me ene, me ene. 

Jud 

Jud 1 

1Emi Judu ogwu ikwaan̄ kè Jisọs Karais nge ikpa yi. Emi ìre ngwan̄ kè Jemis. 
Ǹkige ikpa yi ijet enyi ebi Awaji Ute omun̄be me chieen̄, mè igwen ibe enere ebi 
kan̄, enyi ebi Jisọs Karais ochitbe, mè ikibem. 
2Nsan, mè esuuk, mè imumechieen̄ eyi Awaji ikup melek kinyi owuwa owuwa. 

Osusut òkukup inyi ebi nlilọ ijejeen̄ 

3Bọn Nte n̄a ebi mmun̄be me chieen̄, me sọntiik mgbọ òraraka, îyok emi me ejit 
enenen igege ikpa ijet enyi ofolek unyan̄a eyi Awaji onyan̄abe eji otutuuk ene. 
Ire, me mgbọ keyi, nyaka imun̄ ibe ke îkup me uyọt ibe emi ǹge ikpa keyi ǹsa 
ǹtap enyi efuuk me emen. Ìsa otutuuk unye kinyi ìkwukwulu, mè imun̄ ibe ke 
enyi mîkeke inye me emen ata etip eyi enyi echieekbe me lek, eyi Awaji okanabe 
itap me ubọk bọn kan̄. Ata etip yi ìkakinwene. 
4Ǹkitumu ikọ yi, mije, îkaan̄ usini ebi ekariọọn̄ge Awaji ebi ìnwenween̄ lek iraka 
inin̄ etete kinyi me enyi ekariọọn̄ge. Ife chi mînwene atikọ eyi atata nnwọn eyi 
Awaji itap ubọk òneme ema, mè ikisa ejit nsan Awaji ito me isi ikiluk ugwem 
barabat kiban̄ ifo isi. Ema mîjit Jisọs Karais ogwu ọmọ gaalek orebe ogwu 
Ubọọn̄ kiji mè Okaan̄ kiji. Mîge me Ikpa Mbuban karake ukot ukot ibe ke Awaji 
ìkpolọlọ isusulu ebi ìkup ikeya osusut òmimin enenen. 
5Mâsa irek keyi ikpọk ikeek enyi mfufuk enyi ewuukbe lek iriọọn̄ iraka. Me 
mgbọ Awaji osabe ebi kan̄, òrere ebi Ijeren, isibi me Ijipiti, îsan̄a ema otutuuk 
ene isibi me ògat ugwem, mè iyaka igwu ikom me mgburudun̄ mgbọ inikpaan̄ 
otutuuk ebi ekachieekge me lek kan̄ isan̄a kpai. 
6Ofifi si, mgbọ usini ebi osat Awaji esabe me unye-ibot imọnọ irek unye eyi 
Awaji ikanyige ema, mè itele ere Awaji osun̄be ema, Awaji ìtatap ema mkpọn 
ire mgbọ ikakaan̄ge itata, mè ikpulu ema itap me emen ikpele udun ere ema 
ebekup mege ire òta Usen, òrere uga Usen mgbọ Awaji obosibi oyerebet me ibot 
otutuuk linyọn̄. 
7Ikeya si, me mgbọ ebi ama Sodọm mè Gomora mè ama òkukup ikana ema 
esabe otutuuk ugwem kiban̄ itap me ijo barabat, mè bukubuku ugwem eyi 
ikagbege me etete ebilene, Awaji ìtatap ukan̄ iwọp ema ikpan̄ kubọk inu ijejeen̄, 
isa ijeen̄ ebilene ubọk osusut eyi ukan̄ ikakaan̄ge itata obokup. 
8Îre ojelek inu yaage si ke ife chi ekirọ. Ema ekimumun̄ ilaak, mè ikisa ugwem 
barabat ifiat lek kiban̄ isan̄a, mè ijit ibe Awaji ikakpulu ema, mè ikinye chieen̄ 
inyi ebi osat Awaji ìkup me irek umin me emen inyọn̄. 
9Ìrere ogwu ibot ebi osat Awaji, Maiken, me lek kan̄, me mgbọ îkigọọk Yọk igbini 
ikọ ofolek nkwukwu kè Mosis, ìkalululuk ìbene otu ìtumu ijo ikọ ìkeme Yọk. 
Kpan̄asi ikeya, ìtumu inyi Yọk ibe, “Okumugwem îgama owu!” 

10Ire, ebi nlilọ ijejeen̄ chi ekpọkpọ ikitumu ijo otu ikọ ibak inu geelek ema 
ekakọtge ìgobo ìtet. Ema ekup kubọk anam oron, mije, ema kpekikọt ikeek 
ekiket sabum ekirọ inu. Inu geelek òninin̄ ema ejit mgbọ geelek, eya ke ema 
ekirọ. Inu chi geelek ema ekirọ, mè ibe ke ema mîriọọn̄, ore inu echi òkifiat ema, 
mè ikisa itip-oyerebet eyi Awaji ijet ema. 
11Ìkponwọn inyi ema. Ema ekirọ ojelek ijo inu Ken orọbe me ukot ikaan̄, mè 
ikigọọk si me ulọk ebek ikpoko ikirọ ijo inu kubọk Balam orọbe me ukot ikaan̄. 
Ema mînye ibot inyi Awaji kubọk Kora orọbe me ukot ikaan̄, mè ikwaan̄ si ita 
kubọk Kora okwube. 
12Me ere geelek enyi egbaan̄be ititiin̄ ikirie inorie, mè ikibele ejit, ife chi ekikup 
me etete kinyi kubọk oka ekwut òbabat, mè ikitap enyi esip me isi. Ema 
ekpọkpọ ikup ikirie mè ikinwọ, kpekikeek ebi ofifi ife, kperiọọn̄ esip. Ema ekup 
kubọk ofifit oduku inyọn̄ eyi efet owutbe ikpọk, ìkayaka ìkọt ìrep ibot. Ema 
ekup kubọk uti eyi ìkakito mfut, ìrere me mgbọ kan̄. Ema ekup si kubọk uti eyi 
egbaan̄be ọmọ melek ugwun̄-ijọn̄ kan̄ ijibi, ikwukwu isan̄a isi ge. 
13Ema ekup si kubọk ekoon̄ ogbururu. Ere geelek ema esibe, mîra ibum awo inu 
esip kiban̄ igwook, mè inan̄a itele. Ema ekup kubọk ntoronyan̄ ònanan̄a me irek 
kiban̄, mè ikijijen̄e. Awaji îneen̄ irek isun̄ iban ema me emen uga udun ere ema 
ebekup ire mgbọ ikakaan̄ge itata. 
14Enọk ogwu òso owot iman jaaba bene me lek kè Adam ogwu ute, îben nriran 
ofolek ife chi, mè itumu ibe, “Kpọ, Okumugwem mônu melek obop obop ebi osat 
kan̄ ekariọọn̄ge otu ifuk, 
15inisibi oyerebet me ibot otutuuk ebilene, mè itip otutuuk ebi kperiọọn̄ Awaji 
oyerebet, mije otutuuk ijo ugwem ema elukbe, mè ijo otu ikọ geelek echi ema 
ekisa itumu Awaji ilọ.” 
16Ema chi ìre ife inu ìkakijot chieen̄, mè ire si ebi inu geelek ebi ofifi ife erọbe 
ìkakinwọn me lek. Inu geelek ijo ulọk kiban̄ okiweek, eya ke ema ekima irọrọ, 
mè ikitumu lek kiban̄ imin, mè ikisa unin̄i otu itumu ikọ melek ebi ene, inyi ema 
ekọt ekaan̄ inu geelek ema ekiweek. 

Nteme Judu otemebe bọn Nte 

17Ire, enyi ata ebi une n̄a, ìkeek inu ebi otuchieen̄ Okaan̄-ene Jisọs Karais 
ewuukbe lek itumu ibe ke môrọ. 
18Ema etumu ibe, “Me mgburudun̄ mgbọ, owuwa ebi kperiọọn̄ Awaji mêsibi inu 
inikichak enyi ebi ìkigọọk Awaji. Ife chi ebekirọ inu geelek akpalek kiban̄ 
okiweek.” 
19Ema chi ere ebi ìkitap icheche lek me etete ebi ene. Ema ìre ebi ekwukwu eyi 
linyọn̄ keyi okikpulu. Ekwukwu Awaji ìkakup me emen kiban̄. 

20Ire, enyi ata ebi une n̄a, ìtap ebi melek kinyi efuuk me emen, mè ìnama ugwem 
kinyi ìbene me emen ichechieek kinyi eyi òkup me mbuban ichit. Ìkiriaak si 
uriaak me unye eyi Ekwukwu Mbuban. 
21Ìkigbaan̄ ìluk me emen imumechieen̄ eyi Awaji, mè ìkineen̄ lek ìban mgbọ 
Okaan̄-ene Jisọs Karais môkpọkbe inu, mè inisa me nsan kan̄ ikpulu enyi isi itap 
me emen ugwem ikakaan̄ge itata. 
22Ìkikaan̄ ejit nsan me lek ebi geelek ìkakaan̄ ejit òkup iba iba. 

23Ìjọk usini ene ìsibi me emen ukan̄, mè ìnyan̄a ema ìsibi. Ìkaan̄ ejit nsan me lek 
usini ene. Ire, ìrọ inu chi me ukpook, inyi ema ekasa enyi ìje ìlọ oniin̄. Ìcha ijo 
inu kiban̄, mè ìcha ìre lek ofọnti lek kiban̄ eyi ulọk ijo inu òkup ema me emen 
ofifilabe isan̄a kpai. 

Uriaak itọn̄ eyi Judu oriaakbe 

24Mgbọ keyi, itọn̄ ikup inyi Awaji ogwu òbokọt ibem enyi, inyi enyi ekaje ìlọ 
oniin̄, mè ìnan̄a ìrọn̄. Ọmọ obokọt irọ inyi enyi etana esan̄a, mè isa me ikpele 
unwọọn̄ ikpulu enyi, inyi enyi enekeke me isi kan̄ eyi òkup me mbuban, mè 
ikaan̄ ujamgbugbo. 
25Itọn̄ ikup inyi Awaji, ogwu ọmọ gaalek orebe Awaji, mè ire si Ogwu Unyan̄a 
kiji sa me lek Okaan̄-ene Jisọs Karais. Umin, mè ubọọn̄, mè mkpulu, mè unye 
ìkup inyi ọmọ bene me karake ukot ukot òraraka. Ikup si inyi ọmọ me ukot keyi, 
mè mgbọ ikakaan̄ge itata. Ikup ikeya! 

Ichi 

Ichi 1 

1Echichi ìre inu echi Jisọs Karais ochilibe ijeen̄ ebi ikwaan̄ Awaji. Îre Awaji onyi 
Jisọs Karais inu chi ibe isa ijeen̄ ebi kan̄, inyi ema eriọọn̄ inu òborọrọ me sọntiik 
mgbọ òkup me isi. Jisọs Karais oraria ogwu osat kan̄ ibe inichili inu cha ijeen̄ 
Jọn ogwu ikwaan̄ kan̄. 
2Jọn oneniben otutuuk inu cha îmun̄be itumu isibi, mè isa me ikeya ikirọ inye 
ibe ke ikọ Awaji eyi Jisọs Karais ochilibe ijeen̄ ọmọ ìre atikọ. 
3Uga ubelejit okup inyi ene geelek òfufuk ikọ nriran egebe me ikpa yi. Uga 
ubelejit okup si inyi ebi geelek ìnọnọ etip chi, mè ikirọ inu etumube, mije, mgbọ 
inu chi oborọ iso îgbet enenen. 

Jọn îtọp ntitiin̄ Awaji jaaba òkup me agan̄ Esia amọn 

4Îre emi Jọn nkige ikpa yi ijet enyi ebi ntitiin̄ Awaji jaaba òkup me agan̄ Esia. 
Atata nnwọn mè esuuk ikup inyi enyi inan̄a me ubọk Awaji ogwu òkukup 
karake akat, mè ikup si me mgbọ keyi, ogwu òbokup ire mgbọ geelek. Atata 
nnwọn mè esuuk ikup si inyi enyi inan̄a me ubọk ekwukwu jaaba òkekeke me 
isi ogboon̄ ubọọn̄ Awaji, 
5mè ubọk kè Jisọs Karais, ogwu ata-ikọ ògbegbe utoon̄-ejit, ogwu Awaji odasi 
ijomo me mkpa. Ọmọ si ore ogwu òkikpulu otutuuk ebi ubọọn̄ linyọn̄ keyi. Ọmọ 
îmun̄ eji me chieen̄. Sa me mkpa kan̄ ke înyan̄a eji isibi me emen ijo kiji. 
6Îkpulu eji isa irọ ebi Awaji okikpulu, mè isa eji irọ ebi ngwugwa, inyi eji ekesi 
ikwaan̄ enyi Awaji ogwu òrere Nte kan̄. Itọn̄ mè mkpulu ikup inyi Jisọs ire mgbọ 
ikakaan̄ge itata! Ikup ikeya! 
7Ìkpọ, òkinu! Ìboje melek oduku inyọn̄ inu. Chieen̄ geelek mômun̄ ọmọ, ìrere 
ebi ìsasa otunwa ichim ọmọ, ema si mêmun̄ ọmọ. Otutuuk ebi ido geelek òkup 
me linyọn̄ keyi mêto ito ufieejit mije kan̄. Iin̄, ikeya ke îbokup! Ikup ikeya! 
8Okumugwem Awaji Ogwu Òkaan̄ Unye Geelek, ogwu òkukup karake akat, mè 
ikup me mgbọ keyi, ogwu òbokup ire mgbọ geelek, ìtumu ibe, “Emi nre Ibebene 
mè Itata inu geelek.” 

Jisọs Karais îsa lek kan̄ ijeen̄ Jọn 

9Emi Jọn nkige ikpa yi ijet enyi. Emi ìre gwun̄ Nte kinyi, ogwu melek kinyi 
ekigbaan̄ ibọkọ ufialek, mè igbaan̄ ikup me mkpulu kè Jisọs Karais, mè ikigbaan̄ 
ikat ejit ikime ufialek òkukup inyi eji mije kè Jisọs. Îre mije nkitumu ikọ Awaji, 
eyi Jisọs orọbe inye ibe ke îre atikọ, eya orọ etetbe emi inito me inyọn̄ achọ 
Patimọs. 
10Mgbọ nkupbe me inyọn̄ achọ ya, me Usen Okaan̄-ene ge, Ekwukwu Awaji 
okakana ichit emi, nnọnọ ida ge okitaan̄ unye unye me udun̄ n̄a kubọk ida otita, 

11mè ikitumu ibe, “Ge otutuuk inu omun̄be tap me ikpa, mè ria jet ntitiin̄ Awaji 
jaaba òkup me Efesọs, mè Simaina, mè Pegamọm, mè Tiyatira, mè Sadis, mè 
Filadefia, mè Lawodisia.” 
12Nraraan̄ chieen̄ ikana iweek imumun̄ ogwu òkitumu ikọ ya inyi emi. Mgbọ 
ngwube isi ikana, ǹyaka inimun̄ ngugọọn̄ mkpukan̄ jaaba esabe alata araran̄ 
irom, 
13mè imun̄ ene ge “òbet lek Gwun̄ Ebilene” okekebe me etete ngugọọn̄ mkpukan̄ 
cha, mè itap ujọn̄ọ ofọnti okuket igwook ire ijọn̄ ukot, mè isa fanti alata araran̄ 
ikana me otu ejit, mè ibọp ikaan̄. 
14Ibot kan̄ mè ijeek òkup ọmọ me ibot ìkitana jai kubọk eri akpọọn̄, mè ikitana 
si kubọk abalara, sà chieen̄ kan̄ okisak kubọk alọm ukan̄. 
15Ukot iba kan̄ ìkimumen kubọk ekwe òkikala me emen ukan̄, sà ida kan̄ okitaan̄ 
woii kubọk ida owuwa agbugbuk. 
16Ọmọ okakaan̄ ntoronyan̄ jaaba me ubọk kan̄ agan̄ ulom. Oge akọn̄ isi iba 
òrereke, owọwọọk isibi ikeke ikeya me otu kan̄. Isi kan̄ okekitoon̄ ikeya miai 
kubọk unye ura ejit ikarek. 
17Mgbọ mmun̄be ene ya, nrọrọn̄ inyana me ukot kan̄ kubọk ogwu òkwukwu. 
Ọmọ onyanyana ubọk agan̄ ulom kan̄ ichak emi me lek, mè itumu inyi emi ibe, 
“Katet ukpook! Emi ìre Adasi mè Òta! 
18Emi ìre Ogwu Òkup Me Ugwem. Nkwu me mgbọ òraraka. Ire, kpọ, me mgbọ 
keyi, emi òwa me ugwem mege ire mgbọ ikakaan̄ge itata! Mkpa mè ama 
ekwukwu ìkup emi me ubọk. Otutuuk atafi isotu kiban̄ ìkup emi me ubọk. 
19“Eya orọ, ge inu chi geelek omun̄be tap me ikpa. Ge echi òkukup me mgbọ 
keyi, mè ge si echi òborọ me mgbọ òkup me isi. 
20Ke omun̄ ntoronyan̄ jaaba chi òkup me ubọk n̄a agan̄ ulom, melek ngugọọn̄ 
mkpukan̄ jaaba cha esabe alata araran̄ irom? Nlelet inu òkup me lek kiban̄ ìre 
ikeyi: Ntoronyan̄ jaaba chi ìkeke inyi ebi osat Awaji jaaba ìkikpulu ntitiin̄ Awaji 
jaaba cha. Sà ngugọọn̄ mkpukan̄ jaaba chi okeke inyi ntitiin̄ Awaji jaaba cha me 
lek kiban̄.”  

Ichi 2 

Etip Jisọs Karais olookbe ebi ntitiin̄ Awaji òkup me Efesọs 

1Ogwu mmun̄be ya onenitumu inyi emi ibe, “Ge ikpa jet ogwu osat Awaji ogwu 
òkikpulu ntitiin̄ Awaji òkup me Efesọs ibe: Eyi ìre ikọ ònan̄a me otu ogwu òkaan̄ 
ntoronyan̄ jaaba me akajit ubọk kan̄ agan̄ ulom, mè ikije ikana me etete 
ngugọọn̄ mkpukan̄ jaaba cha esabe alata araran̄ irom. 
2Nriọọn̄ otutuuk kwulukwulu kinyi, mè iriọọn̄ si ibe ke enyi mîkinye lek irọ 
ikwaan̄, mè ikikat si ejit mgbọ inu okiyọt. Nriọọn̄ si ibe ke enyi kpekichieek ibe 

ebi ìkirọ ijo inu ekup me etete kinyi. Îkaan̄ ebi ìkigwen lek kiban̄ ebi otuchieen̄, 
me ere ema kpere ebi otuchieen̄. Nriọọn̄ ibe ke enyi mîtọ ife chi ikpọ, mè imun̄ 
ibe ke ema ìre ebi ataak. 
3Enyi mîkikat ejit ibọkọ owuwa ufialek mije erieen̄ n̄a. Enyi kpechieek-nu ibe 
efuuk ita enyi me emen. 
4“Ire, ǹkabele ejit, mije ijo inu ge mmun̄be me ugwem kinyi. Enyi kpeyaka ima 
emi kubọk adasi mgbọ ya. 
5Mije adasi imumechieen̄ ya enyi etelebe, enyi mînan̄a irọn̄ ijọn̄ọ ere. Ìkeek 
ikpele irọn̄ yi, mè ìgwu ìkom, mè ìyaka ìkirọ inu cha echi enyi ekirọ me adasi 
mgbọ. Ire enyi kpegwu ikom me ijo kinyi, emi mânu inisan̄a ngugọọn̄ mkpukan̄ 
kinyi isan̄a me irek kan̄. 
6Ire, ǹkitọn̄ enyi, mije ata ugwem ge enyi ekaan̄be. Enyi mîcha irọrọ ebi 
ìkigọọk Nikolas ekirọ, kubọk emi nchabe si. 
7“Ogwu ikaan̄ utọn̄, inọ inu Ekwukwu Awaji okitumu inyi ebi ntitiin̄ Awaji 
geelek! Ogwu itim ikpan̄, mânyi ene ya unye ibe irie mfut ònan̄a me lek uti eyi 
òkinyi ene ugwem, eyi òtibi me eden̄ Paradais eyi Awaji.” 

Etip Jisọs Karais olookbe ebi ntitiin̄ Awaji òkup me Simaina 

8Ogwu ene ya mmun̄be otutumu si inyi emi ibe, “Ge ikpa jet ogwu osat Awaji 
ogwu òkikpulu ntitiin̄ Awaji òkup me Simaina ibe: Eyi ìre ikọ ònan̄a me otu 
ogwu òrere Adasi mè Òta, ogwu òkwukwu, mè ikpọk ijomo me mkpa iniluk 
ugwem. 
9Nriọọn̄ otutuuk ufialek enyi ekibọkọ, mè iriọọn̄ si ibe ke enyi mîgbọọn̄ enenen. 
Ire, me atikọ, enyi kpere ugbọọn̄, enyi mîbọọn̄ ubọọn̄. Nriọọn̄ ijo ikọ ebi ataak 
cha ekisa itumu enyi ifiat. Ife cha ekikan̄ ataak ibe ke ema ìre ebi Ju, ire, ema 
kpere ebi Ju kubọk ge. Ema ìre ebi ntitiin̄ kè Setan. 
10Ikatet ukpook mije owuwa uyọrọlek enyi mêjebe itibi. Me atikọ, Yọk môkpulu 
usini kinyi itap me mkpọn, mè isisaak enyi enenen otuuk kè akọp usen, isasa 
itọ enyi ikpọ. Ire, ìrere ebekpakpan̄ enyi, ìkeke ìnye me lek n̄a, ke mânyi enyi 
okpibot ubọọn̄ eyi ugwem ikakaan̄ge itata. 
11“Ogwu ikaan̄ utọn̄, inọ ikọ Ekwukwu Awaji okitumu inyi ebi ntitiin̄ Awaji 
geelek. Ogwu itim ikpan̄ ntọ-mkpọ chi geelek, ene ya ìkpoyaka ikwu mkpa eyi 
òso mgbọ iba kubọk ge.” 

Etip Jisọs Karais olookbe ebi ntitiin̄ Awaji òkup me Pegamọm 

12Ene ya okpọkpọk itumu si inyi emi ibe, “Ge ikpa jet ogwu osat Awaji ogwu 
òkikpulu ntitiin̄ Awaji òkup me Pegamọm ibe: Eyi ìre ikọ ònan̄a me otu ogwu 
òkaan̄ oge akọn̄ isi iba òrereke ya. 
13Nriọọn̄ ere enyi elukbe, mè iriọọn̄ ibe ke enyi eluk me ere Setan oyikbe 
ogboon̄ ubọọn̄ kan̄, mè ikikpulu. Ire, enyi mîkeke inye melek n̄a. Enyi 
kpenwunween̄ otu, mè ijit ichechieek me lek n̄a, ìrere mgbọ etetbe Antipas, 



2226 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

ogwu òsasa otutuuk ejit kan̄ ichieek me lek n̄a, mè ikitumu emi isibi, ikpan̄ me 
ama kinyi ere Setan okiluk. 
14“Ire, ubọk geelek si, îkaan̄ usini inu enyi ekirọ, echi òkinaan̄ emi ejit me lek 
kinyi. Îkaan̄ ebi ene me etete kinyi ebi ìkitet ijo ijejeen̄ kè Balam inye. Îre Balam 
yi onyi Balak ifuk-ibot eyi îsabe ileke ebi Ijeren, inyi erie inorie esabe igwa 
ngwugwa inyi mkpọmfaka, mè erọn̄ enin̄ ugwem barabat, mè esa me ikeya erọ 
ijo inu. 
15Îkaan̄ si ebi ofifi ene me etete kinyi ìtetet si ijo ijejeen̄ ebi ìkigọọk Nikolas inye. 

16Eya orọ, ìgwu ìkom! Ire ìkare ikeya, mânu me ikafiatge mgbọ, mè inisa oge 
akọn̄ òkup emi me otu itim akọn̄ me lek ife cha ebi ìkirọ ijo inu cha. 
17“Ogwu ikaan̄ utọn̄, inọ ikọ Ekwukwu Awaji okitumu inyi ebi ntitiin̄ Awaji 
geelek. Ogwu itim ikpan̄, mânyi ene ya inorie emen inyọn̄, eyi chieen̄ ene 
ikamun̄ge-nu, mè inyi ene ya si ewuuk okuket ge egebe aya erieen̄ ge me lek. 
Îtata ogwu òbọbọkọ ewuuk ya gaalek òboriọọn̄ erieen̄ òkup me lek.” 

Etip Jisọs Karais olookbe ebi ntitiin̄ Awaji òkup me Tiyatira 

18Ene ya otutumu si inyi emi ibe, “Ge ikpa jet ogwu osat Awaji òkikpulu ntitiin̄ 
Awaji òkup me Tiyatira ibe: Eyi ìre etip ònan̄a me otu Gwun̄ Awaji, ogwu chieen̄ 
iba kan̄ okisak kubọk alọm ukan̄, ogwu ukot iba kan̄ okimumọọn̄ kubọk ekwe 
ekakala. 
19Nriọọn̄ otutuuk ata inu enyi ekirọ, mè ubọk enyi ekimun̄ ebi ene me chieen̄, 
mè iriọọn̄ si ichechieek enyi ekaan̄be me lek n̄a, mè ikwaan̄ enyi ekisi mije 
ichechieek kinyi, mè ukarajit enyi ekaan̄be. Nriọọn̄ si ibe ke enyi ba mêkirọ eyi 
ògak ikeya me mgbọ keyi. 
20“Ire, îkaan̄ inu ge mmun̄be me etete kinyi, eyi ikabelege emi ejit. Enyi ejeje 
itele ibe ogwu enenwaan̄ ya ekigwen Jeseben, ogwu òkimọnọ lek kan̄ kubọk 
ogwu nriran, ikup me etete kinyi? Ogwu enenwaan̄ yi ìkisa ijo ijejeen̄ kan̄ irọ 
inyi ebi ikwaan̄ n̄a erọn̄ enin̄ me ugwem barabat, mè ekerie inorie esabe igwa 
ngwugwa inyi mkpọmfaka. 
21Nnyi ogwu enenwaan̄ ya mgbọ ibe igwu ikom isibi itele ugwem barabat kan̄, 
ire, ìkaweek inwenwene. 
22Eya orọ, mârọ inyi ọmọ ifiak enenen, mè imun̄ ufialek me inyọn̄ mkpilaak 
orukan̄. Mârọ si inyi ebi ife cha ìkigọọk ọmọ ibubat ebọkọ ufialek enenen, îtata 
ema egwugwu ikom itele ijo ugwem ogwu enenwaan̄ ya okijeen̄ ema. 
23Mâkpan̄ otutuuk ebi ìkigọọk ọmọ irọ ijo inu cha isan̄a kpai, inyi otutuuk ntitiin̄ 
Awaji geelek eriọọn̄ ibe ke emi ìre ogwu òkiriọọn̄ ekiket ene geelek, mè ejit ene 
geelek. Mâkpe si ene geelek me etete kinyi mkpukpe igọọk me ubọk ikwaan̄ 
kinyi. 

24“Ire, enyi ebi ama Tiyatira, ebi geelek ekagọọkge ìrọ ijo ijejeen̄ echi Jeseben 
ya okijeen̄, enyi ebi ekagọọkge ìkween̄ inu cha ema ekitumu ibe ke îre udọk 
udọk nlelet inu eyi Setan, emi m̀kpasa ofifi ikan geege inisisaak enyi. 
25Ire, otutuuk inu mbatumu inyi enyi ìre ikeyi: Ìtet ichechieek ya enyi ewuukbe 
lek ikaan̄ ìnye mege ire mgbọ mâgwube ikom inu. 
26“Ene geelek òtitim ikpan̄, mè ikeke inye ikirọ inu nkiweek mege ire òta, mânyi 
ene ya unye ibe ikikpulu owuwa ido, 
27kubọk emi mbọkọbe unye me ubọk Nte n̄a, mè ikikpulu owuwa ido. Ene ya 
môkisa okuba ubọọn̄ esabe okwukwut irọ ikikpulu ebi ido cha, mè ikitun̄ ema 
ikpukpuku kubọk ugọn̄ ebobot. 
28Mânyi si ene ya ntoronyan̄ otu ewelegwe. 

29“Ogwu ikaan̄ utọn̄, inọ ikọ Ekwukwu Awaji okitumu inyi ntitiin̄ Awaji geelek.” 

Ichi 3 

Etip Jisọs Karais olookbe ebi ntitiin̄ Awaji òkup me Sadis 

1Ogwu mmun̄be ya otutumu si inyi emi ibe, “Ge ikpa jet ogwu osat Awaji ogwu 
òkikpulu ntitiin̄ Awaji òkup me Sadis ibe: Eyi ìre ikọ ònan̄a me otu ogwu 
òkakaan̄ ekwukwu jaaba eyi Awaji, mè ikaan̄ si ntoronyan̄ jaaba me ubọk. 
Nriọọn̄ ubọk ikwaan̄ kinyi. Ebi ene ekikeek ibe ke enyi me ugwem. Ire, kpunu 
ugwem geege me emen kinyi, enyi ekwakwaan̄ isan̄a. 
2Ìnan̄a ìkeke me ilaak! Ìtap unye me emen sọntiik ugwem ichechieek òsisik enyi 
me emen, inyi ikakwu ìsan̄a isi ge. Mije, mmun̄ ibe ke ubọk ikwaan̄ kinyi 
ìkariọọn̄ ubọk ìjaan̄ ìsan̄a me isi Awaji n̄a. 
3Eya orọ, ìkeek ijejeen̄ ya enyi enọbe, mè ibọkọ itap. Ìrọ otutuuk inu cha ejeen̄be 
enyi, mè ìgwu ìkom ìsibi ìtele ijo kinyi. Ire, ire enyi kpegwu ikom, mânu me lek 
kinyi kubọk ogwu inọ okinu uwu ene. Enyi kpeberiọọn̄ ike mgbọ mbanu. 
4“Ire, îkaan̄ ene inen mè inen ìkup me etete kinyi me Sadis ebi kpefiat-nu ofọnti 
kiban̄. Ema mêtap ofọnti okuket me lek isa ikigọọk emi ije ikana, mije, ema 
mîgbe. 
5Ene geelek òtitim ikpan̄ môtap si ofọnti okuket, kubọk ife chi ebetap. 
M̀kpatutuku erieen̄ kiban̄ isan̄a me ikpa ugwem ya kubọk ge. Mâtumu isibi me 
isi Nte n̄a mè isi ebi osat kan̄ ibe ke ema ìre ebi n̄a. 
6“Ogwu ikaan̄ utọn̄, inọ inu Ekwukwu Awaji okitumu inyi ebi ntitiin̄ Awaji 
geelek.” 

Etip Jisọs Karais olookbe ebi ntitiin̄ Awaji òkup me Filadefia 

7Ene ya otutumu si inyi emi ibe, “Ge ikpa jet ogwu osat Awaji ogwu òkikpulu 
ntitiin̄ Awaji òkup me Filadefia ibe: Eyi ìre ikọ ònan̄a me otu ogwu òkup me 

mbuban, ogwu atikọ, ogwu òkaan̄ atafi kè Debit me ubọk. Inu geelek îchilibe, 
kpunu ogwu òkikọt ichit. Inu geelek îchitbe, kpunu ogwu òkikọt ichili. 
8Nriọọn̄ ata ubọk ikwaan̄ kinyi. Nriọọn̄ ibe ke enyi kpekaan̄ ikpele unye, ire, 
enyi mîkirọ ikọ n̄a. Enyi kpejit emi. Kpan̄asi ikeya, enyi ekekeke inye melek n̄a. 
Mije keya, nchili isotu ibook inyi enyi, eyi kpunu ene geege òbokọt ichit! 
9Ebi ntitiin̄ kè Setan cha, ebi ataak cha ìkibe ke ema ìre ebi Ju, me ere ema kpere 
ebi Ju geege, mârọ inyi ema enetọbọ ekpe me ukot kinyi, mè eriọọn̄ ibe ke emi 
mmun̄ enyi me chieen̄. 
10Mije enyi egban̄be utọn̄ me lek ikọ ntumube ibe enyi ekaan̄ ukarajit, emi 
mâchit enyi itibi mgbọ ikpele ntọ-mkpọ eyi òbonu me otutuuk linyọn̄ initọ 
otutuuk ebilene ìluk me linyọn̄ keyi ikpọ, inyi inu geege ikare enyi lek. 
11“Emi gwa ǹkinu ugwat ugwat. Ìtet ugwem ichechieek enyi ekaan̄be ìnye, inyi 
ene geege ikabọkọ okpibot ubọọn̄ kinyi ìsan̄a enyi me ubọk. 
12Ene geelek òtitim ikpan̄, mâsa ene ya irọ atà me emen Uwu Mbuban eyi Awaji 
n̄a. Ene ya ìkpoyaka inan̄a me Uwu Mbuban ya isibi. Mâge erieen̄ Awaji n̄a me 
lek ene ya, mè ige si erieen̄ ama Awaji n̄a, òrere ayaya Jeruselem, eyi òbonan̄a 
me ubọk Awaji n̄a me emen inyọn̄ isibi inu. Mâge si ayaya erieen̄ n̄a me lek ene 
ya. 
13“Ogwu ikaan̄ utọn̄, inọ ikọ Ekwukwu Awaji okitumu inyi ebi ntitiin̄ Awaji 
geelek.” 

Etip Jisọs Karais olookbe ebi ntitiin̄ Awaji òkup me Lawodisia 

14Ene ya si onenitumu inyi emi ibe, “Ge ikpa jet ogwu osat Awaji ogwu òkikpulu 
ntitiin̄ Awaji òkup me Lawodisia ibe: Eyi ìre ikọ ònan̄a me otu ogwu erieen̄ kan̄ 
orebe ‘Ikup Ikeya,’ ogwu ata-ikọ ya ògbegbe ibe etoon̄ ejit me lek, ogwu 
òkitumu atikọ, ogwu otutuuk inu geelek Awaji orombe onan̄abe me ubọk kan̄. 
15Emi nriọọn̄ ubọk ikwaan̄ kinyi. Enyi ekup kubọk mun̄ òwọwọ otu. Yoyok, 
ìkayok. Tọtọọk, ìkatọọk. Mebe enyi eyoyok isi ge, mè ìyaka ire etọtọọk isi ge, kè 
obele emi ejit. 
16Eya orọ, mije enyi ewọbe ikeyi, kpeyok, kpetọọk, mâkwut enyi isibi me otu 
n̄a. 
17Enyi ekitumu ibe, ‘Emi mbọọn̄ ubọọn̄, kpunu inu geege ònanan emi. Eya orọ, 
ǹkayaka ìweek inu geege.’ Ire, enyi kperiọọn̄ ibe ke inu îyọt enyi me lek enenen; 
ke enyi mîkaan̄ njijin. Enyi kperiọọn̄ si ibe ke enyi ìre ebi ugbọọn̄, mè ebi ǹnàan̄; 
ke enyi ekije njak. 
18Ǹkiteme enyi nteme ibe, ìna me ubọk n̄a ìnilep alata araran̄ esabe ukan̄ ikala 
inyi ikitoon̄, inyi enyi ebọọn̄ ubọọn̄. Ìnilep ofọnti okuket ìkitap, inyi enyi esa 
echit njak kinyi, ke mikaan̄ esip. Ìnilep ugwun̄ chieen̄ ìsa ìtap me chieen̄ kinyi, 
inyi enyi ekọt ekemọọn̄ inu. 

19“Ebi mmabe ke nkigana ikọ inyi, mè ikisulu me njijan̄. Eya orọ, ìgbala chieen̄, 
mè ìgwu ìkom ìtele ijo kinyi. 
20Kpọ, emi ǹkeke me otu isotu, mè ikitọbọ ubọk. Ire ikaan̄ ogwu inọ ida n̄a, mè 
igwuku isotu inyi emi, mânin̄ emen uwu ene ya, mè igọọk ene ya igbaan̄ irie 
inorie, ọmọ si môgọgọọk emi igbaan̄ irie. 
21Ene geelek òtitim ikpan̄, mânyi ene ya unye ibe igọọk emi isiki ikweek me 
inyọn̄ ogboon̄ ubọọn̄ n̄a, kubọk emi ntimbe ikpan̄, mè igọọk Nte n̄a isiki ikweek 
me inyọn̄ ogboon̄ ubọọn̄ kan̄. 
22“Eya orọ, ogwu ikaan̄ utọn̄, inọ ikọ Ekwukwu Awaji okitumu inyi ebi ntitiin̄ 
Awaji geelek.” 

Ichi 4 

Mîchili emen inyọn̄ ijeen̄ Jọn 

1Mgbọ eya orakabe, nnenibene chieen̄ ikpọ, mè imun̄ isotu ge ogwukube ibook 
me emen inyọn̄. Ida ya òkitaan̄ kubọk otita, eyi òtutumu ikọ inyi emi me adasi 
mgbọ ya onenitumu inyi emi ibe, “Nene na me ere keyi, inyi ǹjeen̄ owu inu 
òborọ me mgbọ òkup me isi.” 
2Mgbọ yaage, Ekwukwu Awaji okakana ichit emi, mmumun̄ ogboon̄ ubọọn̄ ge 
okupbe me emen inyọn̄, mè imun̄ ene ge osikibe ikweek me inyọn̄ ogboon̄ 
ubọọn̄ ya. 
3Isi ogwu òkup me inyọn̄ ogboon̄ ubọọn̄ ya okekitana okuket mè araran̄ kubọk 
ewuuk unye otu ewe ekigwen jasipa, mè eyi ekigwen kanelian. Egop ubọọn̄ ge 
òninin̄ ikup njijoon̄ inwan̄ njijoon̄ inwan̄ kubọk ewuuk unye otu ewe ekigwen 
emeran, okakana ichit ogboon̄ ubọọn̄ ya. 
4Ofifi akọp ogboon̄ ubọọn̄ iba mè ini okukup ikana ogboon̄ ubọọn̄ ya. Akọp ebi 
ugane iba mè ini ìtatap ofọnti okuket, mè ikwuun̄ okpibot ubọọn̄ alata araran̄ 
me ibot ekwekweek irek me inyọn̄ akọp ogboon̄ ubọọn̄ iba mè ini cha. 
5Utoon̄ okekikebe mèrèmèrèp ikana me lek ogboon̄ ubọọn̄ ya. Isinyọn̄ 
okekigbugbut, mè ikisook si me ere ogboon̄ ubọọn̄ ya okupbe. Mkpukan̄ jaaba 
okekeke me isi ogboon̄ ubọọn̄ ya, mè ikilomo. Mkpukan̄ jaaba chi ìre ekwukwu 
jaaba eyi Awaji. 
6Inu ge òbet lek okwaan̄ òwa me isi ogboon̄ ubọọn̄ ya. Mun̄ òkup me okwaan̄ ya 
ìkpọkpọ igen ikup kubọk umọọn̄ eyi mêkọtbe imọọn̄ inu itibi. Inu ini òkup me 
ugwem, mè ikaan̄ chieen̄ chieen̄ ijot lek me agan̄ isi, mè agan̄ udun̄ onenikeke 
ikana me agan̄ ini eyi ogboon̄ ubọọn̄ ya. 
7Me lek inu ini cha, eyi adasi ìbet lek egbe àtat, eyi òso iba obet lek orie 
eriembuuk, eyi òso ita okaan̄ isi ebilene, sà eyi òso ini obet lek igo òkiwuwulu. 

8Me etete inu ini chi òkup me ugwem, geelek îkaan̄ uwop gweregwen, mè ikaan̄ 
chieen̄ chieen̄ iso otutuuk lek, mè ikaan̄ si ire irak uwop cha. Ikarek mè eririeen̄, 
ema kpekiriaan̄ otu, ekpọkpọ ikikọt okwa itọn̄ Awaji ibe, “Mbuban, mbuban, 
mbuban, Okumugwem Awaji Ogwu Òkaan̄ Unye Geelek ìkup me mbuban, ọmọ 
ogwu òkukup karake akat, mè ikup me mgbọ keyi, môkup si ire mgbọ geelek.” 
9Mgbọ geelek inu ini cha òkup me ugwem ekikọt okwa eyi ujamgbugbo mè itọn̄ 
isa ikitik ogwu òsisiki ikweek me inyọn̄ ogboon̄ ubọọn̄ ya, ogwu òkup me 
ugwem ire mgbọ geelek mgbọ geelek, 
10akọp ebi ugane iba mè ini cha mîra ikigwook ekpe me ijọn̄ me isi ogwu òkup 
me inyọn̄ ogboon̄ ubọọn̄ ya, ogwu òkup me ugwem ire mgbọ geelek mgbọ 
geelek, mè ikitọbọ ebum inyi ọmọ, mè ikichili okpibot ubọọn̄ kiban̄ ito me isi 
ogboon̄ ubọọn̄ ya, mè ikikọt okwa ibe, 
11“Ogwukaan̄ kiji mè Awaji kiji, owu ogbe ibọbọkọ itọn̄, mè umin, mè unye, mije, 
owu orom otutuuk inu. Ìneneme owu ke owu orom ema, mè irọ inyi ema egat 
ugwem.” 

Ichi 5 

Gwun̄ Arọọn̄ Awaji ogbe ogwu òbochili ikpa ekakat 

1Nnenimun̄ ikpa ekakat ge me ubọk agan̄ ulom ogwu òsisiki ikweek me inyọn̄ 
ogboon̄ ubọọn̄ ya. Egege inu ichit lek ikpa ya, isi mè udun̄, mè itet ikpa ya ikat, 
mè inisa agba igọm ikpa ya ichit irek jaaba, inyi ene geege ikakọt ìchili. 
2Nnenimun̄ ogwu osat Awaji ge òkakaan̄ ikpele unye okitaan̄ ukpo ikido ibe, 
“Ìre ekene ogbe ogwu òbokama agba cha, mè ichili ikpa ya?” 
3Ire, kpemun̄ ene geege me otutuuk emen inyọn̄, mè ìre linyọn̄ keyi, mè ìyaka 
ire irak linyọn̄, òrere ama ekwukwu, ogwu òbokọt ichili ikpa ya, mè ìre ogwu 
òbokọt itap chieen̄ ikpọ inu egebe me emen. 
4Mbebene ikito ito, mè ito ito enenen, mije, kpemun̄ ene geege ògbegbe, ogwu 
òbokọt ichili ikpa ya, mè ìre ogwu òbokọt itap chieen̄ ikpọ emen. 
5Ene ge me etete akọp ebi ugane iba mè ini cha onenitumu inyi emi ibe, “Kayaka 
ìto ito! Kpọ, Egbe Àtat otoko kè Juda, òrere Ugwun̄-ijọn̄ kè Debit îra itim ikpan̄. 
Îre ọmọ obokọt ikama irek agba jaaba cha, mè ichili ikpa ya.” 
6Nnenimun̄ Gwun̄ Arọọn̄ ge, òkukup kubọk ekpakpan̄, okekebe me eden̄ ere 
ogboon̄ ubọọn̄ ya okupbe. Akọp ebi ugane iba mè ini cha, mè inu ini cha òkup 
me ugwem enenikeke ikana ọmọ. Gwun̄ Arọọn̄ ya îtibi iko jaaba me ibot, mè 
ikaan̄ chieen̄ jaaba, eyi òrere ekwukwu jaaba eyi Awaji, ebi Awaji oriabe isibi 
itap me otutuuk linyọn̄. 
7Gwun̄ Arọọn̄ ya onenisi ibọkọ ikpa ya me ubọk agan̄ ulom ogwu òsisiki ikweek 
me inyọn̄ ogboon̄ ubọọn̄ ya. 

8Mgbọ îbọkọbe ikpa ya, inu ini òkup me ugwem cha, mè akọp ebi ugane iba mè 
ini cha otutuuk etọtọbọ ibot me ijọn̄ me isi Gwun̄ Arọọn̄ ya. Ema geelek mîkaan̄ 
uneen̄ me ubọk, mè ngigọ esabe alata araran̄ irom, mè nsensi me emen ojotbe. 
Nsensi ya ìre uriaak bọn Awaji eriaakbe. 
9Ema ekekikọt ayaya okwa ge ibe, “Owu ogbe ibọbọkọ ikpa ekakat ya, mè ikama 
agba kan̄ cha isan̄a, mije, mîkpan̄ owu, owu osasa eje kwun̄ ilep ebi ene inan̄a 
me egep geelek, mè otu usem geelek, mè ama geelek, mè ido geelek, isa ijet 
Awaji. 
10Owu osa ebi olepbe cha irọ ebi Awaji okikpulu, mè irọ inyi ema ekana ebi 
ngwugwa ìkisi ikwaan̄ inyi Awaji kiji, mè ema ekekpulu ebi ìluk me linyọn̄ keyi.” 
11Nneniraan̄ chieen̄ ikpọ, mè inọ ida ogbogbo ebi osat me ego me ego, 
ekariọọn̄ge otu ifuk, ekekebe ikana ogboon̄ ubọọn̄ ya, melek inu òkup me 
ugwem cha, melek akọp ebi ugane iba mè ini cha otutuuk, 
12mè ikitaan̄ ukpo ikikọt okwa ibe, “Owu Gwun̄ Arọọn̄ ya ekpan̄be, îre owu ogbe 
ibọbọkọ unye eyi mkpulu, mè inu ubọọn̄, mè iriọọn̄-inu, mè unye geelek, mè 
umin, mè uja, mè itọn̄!” 
13Nneninọ otutuuk inu geelek Awaji orombe, òkup me emen inyọn̄, mè echi 
òkup me linyọn̄ keyi, mè echi òkup me irak linyọn̄ òrere ama ekwukwu, mè echi 
òkup me okwaan̄, mè otutuuk inu geelek òkup me emen kiban̄, ekikọt okwa ibe, 
“Itọn̄, mè umin, mè uja, mè unye eyi mkpulu geelek ikup inyi ogwu òkup me 
inyọn̄ ogboon̄ ubọọn̄ ya, mè Gwun̄ Arọọn̄ ya ire mgbọ geelek mgbọ geelek.” 
14Inu ini cha òkup me ugwem, mè akọp ebi ugane iba mè ini cha echechieek 
igwook ibe, “Ikup ikeya!” Ebi ugane cha egegele igwook me ijọn̄, mè itọbọ ebum. 

Ichi 6 

Gwun̄ Arọọn̄ ya îkama adasi irek agba gweregwen 

1Nnenikikpọ, mè imun̄ mgbọ Gwun̄ Arọọn̄ ya okamabe adasi irek me lek irek 
agba jaaba cha esabe igọm ikpa ya ichit. Mgbọ îkamabe agba ya, nnọnọ ubọk 
inu ge me lek inu ini cha òkup me ugwem osookbe ida kubọk isinyọn̄ itumu ibe, 
“Na!” 
2Nraraan̄ chieen̄, mè imun̄ inyinya okuket ge okinu. Ogwu òkweek me inyọn̄ 
inyinya ya îkaan̄ ogbaan̄ me ubọk. Enenikwuun̄ ọmọ okpibot ubọọn̄. Ọmọ olilibi 
me inyọn̄ inyinya kan̄ inan̄a kubọk ogwu òtitim ikpan̄ me akọn̄, mè iben me ejit 
ikpọkpọ ikitim si ikpan̄ ifo isi. 
3Gwun̄ Arọọn̄ ya onenikama òso irek agba iba. Mgbọ îkamabe, nnọnọ inu òkup 
me ugwem eyi òso iba otumube ibe, “Na!” 
4Ofifi inyinya onanan̄a isibi inu, mè inin̄ ikeya ikup araran̄ kubọk alọm ukan̄. 
Eneninyi ogwu òkup me inyọn̄ kan̄ unye ibe isan̄a esuuk isan̄a me linyọn̄, inyi 

ebi ene ebene ekekpan̄ lek kiban̄. Mînyi si ogwu òkup me inyọn̄ inyinya araran̄ 
yi ikpele oge akọn̄ ge. 
5Gwun̄ Arọọn̄ ya onenikama òso irek agba ita. Mgbọ îkamabe, nnọnọ ida inu 
òkup me ugwem eyi òso ita otumube ibe, “Na!” Nraraan̄ chieen̄, mè imun̄ 
inyinya ofifit ge osibibe inu. Ogwu òkup me inyọn̄ kan̄ îkaan̄ okwukwut itọ-inu 
me ubọk. 
6Nneninọ inu ge òtaan̄ kubọk ida ene onan̄abe me etete inu ini cha òkup me 
ugwem ikitumu ibe, “Ebi ene mêsa dinari ge ilep ewop akpa wit ge gaalek, mè 
isa si dinari ge ilep ewop akpa balì ita gaalek. Ire, ikajijaka uko olifu mè uko 
gerep, inyi aran̄ mè miin̄ ikanan.” 
7Gwun̄ Arọọn̄ ya onenikama òso irek agba ini. Nnọnọ ida inu òkup me ugwem 
eyi òso ini okitumu ibe, “Na!” 
8Nraraan̄ chieen̄, mè imun̄ inyinya ge òkpọkpọ ikup joon̄ kubọk ene ogwu 
orukan̄ ofiakbe ifiin̄ enenen. Ogwu òkup me inyọn̄ inyinya ya, ekigwen Mkpa. 
Ama Ekwukwu okekigọọk ọmọ me udun̄. Eneninyi ema unye ibe esa oge akọn̄, 
mè akan̄, mè orukan̄, mè ijo anam oron ekpan̄ ebilene, irek ge me etete irek ini, 
me otutuuk linyọn̄. 
9Gwun̄ Arọọn̄ ya onenikama òso irek agba go. Mkpọkpọ me irak ntook òkup me 
ere ya, mè imun̄ ibot ejit otutuuk ebi ekpan̄be mije ema ekitumu ikọ Awaji, mè 
isa otutuuk ugwem kiban̄ ichieek inye, mè ikiluk ugwem igọọk me lek. 
10Ema ekekitaan̄ ukpo itumu ibe, “Ogwukaan̄-ene, owu ogwu atikọ, mè ogwu 
òkup me mbuban, ìre mgbọ owa ke obosibi oyerebet me ibot ebi linyọn̄ cha, mè 
isulu ema osusut me useen̄ ema ekpan̄be eji? Mije, òkikup ifiin̄.” 
11Eneninyi ema ofọnti okuket, me ene me ene, mè itumu inyi ema ibe enye lek 
ekup sọntiik mgbọ, mege ire mgbọ ebi linyọn̄ mêkpan̄be si bọn Nte kiban̄ mè 
ebi melek kiban̄ ekigbaan̄ isi ikwaan̄ inyi Awaji iso otu ifuk, kubọk ekpan̄be 
ema. 
12Nnenikikpọ mgbọ Gwun̄ Arọọn̄ ya okamabe òso irek agba gweregwen. Mgbọ 
yaage, ijọn̄ osisisik atalek unye unye, ura ogwugwu ikom idun, mè ifit ikup 
kpurọk kubọk ekwut ufieejit esabe inwọọn̄ ebot irom. Onyan̄ ogwugwu ikom si, 
mè inin̄ ikup eje eje. 
13Ntoronyan̄ òkup me isinyọn̄ ogegen̄ igwook me ijọn̄ kubọk mfut figi òto me 
ulọ mgbọ okigen̄ igwook me ijọn̄ mgbọ unye efet okiwut ibieen̄. 
14Isinyọn̄ okakat igba kubọk ufo, mè ininiin̄ ichep. Ogoon̄ geelek, mè achọ 
geelek òkup me linyọn̄ yi, ojijibi inan̄a me akpat. 
15Mije ukpook, otutuuk ebi ubọọn̄ ìkup me linyọn̄, mè ebi ibot mkpulu geelek, 
mè ebi ibot akọn̄ geelek, mè ebi ìbọbọọn̄ ubọọn̄, mè ebi isi ile, mè otutuuk ebi 
usun̄, mè ebi kpere ebi usun̄, elilibi isi ilet me emen ǹkororok mè irak ewuuk 
òkup me inyọn̄ ogoon̄, 

16mè ikitaan̄ ukpo itumu inyi ogoon̄ cha mè ewuuk cha ibe, “Ìgbugbọ ìchit eji, 
mè ìlet eji me chieen̄ ogwu òkweek irek me inyọn̄ ogboon̄ ubọọn̄ ya, inyi unaan̄-
ejit eyi Gwun̄ Arọọn̄ ya ikare eji lek! 
17Mije, uga usen unaan̄-ejit kiban̄ îra ire. Kpunu ene geege òbokọt ikeke ida!” 

Ichi 7 

Otu ifuk ebi Ijeren ebi etapbe iman̄ òriọọn̄ me lek 

1Mgbọ eya orakabe, mmumun̄ ebi osat Awaji ini ekekebe me agan̄ ini eyi linyọn̄ 
keyi, mè ikikput efet òkinan̄a me agan̄ ini cha ikiwut igwook me linyọn̄, inyi efet 
geege ikayaka ìwut me inyọn̄ ijọn̄, mè okwaan̄, mè inyọn̄ ibot uti geege. 
2Nnenimun̄ si ofifi ogwu osat ge okinan̄a me agan̄ mbum-ura inu, mè ikaan̄ inu 
ekisa itap iman̄ òriọọn̄ eyi Awaji òkup me ugwem, me ubọk. Ogwu osat yi 
onenitaan̄ ukpo ikitumu inyi ebi osat ini kechilọ, ebi Awaji onyibe unye ibe 
ejijaka ijọn̄ mè okwaan̄, ibe, 
3“Ikajijaka-nu ijọn̄ mè okwaan̄, mè uti geege, inyi eji edasi etap iman̄ òriọọn̄ me 
inyọn̄ okwut isi ebi ikwaan̄ Awaji kiji.” 
4Nneninọ ebakbe otu ifuk ebi etapbe iman̄ òriọọn̄ Awaji me inyọn̄ isi. Otu ifuk 
kiban̄ ìre efit mè akọp obop ene ini mè obop ini. Ema enan̄a me otutuuk otoko 
geelek òkup me Ijeren, otoko ge, akọp mè obop ene iba: 
5Me otoko kè Juda, akọp mè obop ene iba ke etap iman̄ òriọọn̄ me inyọn̄ isi, me 
otoko kè Ruben, akọp mè obop ene iba, me otoko kè Gadi, akọp mè obop ene 
iba, 
6me otoko kè Ase, akọp mè obop ene iba, me otoko kè Nafitali, akọp mè obop 
ene iba, me otoko kè Manasi, akọp mè obop ene iba, 
7me otoko kè Simiọn, akọp mè obop ene iba, me otoko kè Libai, akọp mè obop 
ene iba, me otoko kè Isaka, akọp mè obop ene iba, 
8me otoko kè Jebulọn, akọp mè obop ene iba, me otoko kè Josefu, akọp mè obop 
ene iba, me otoko kè Benjamin, akọp mè obop ene iba. 

Jọn îmun̄ ogbogbo ene ekariọọn̄ge otu ifuk me isi ogboon̄ ubọọn̄ Awaji 

9Mgbọ eya orakabe, mkpọkpọ, mè imun̄ ogbogbo ene eyi kpebekọt ifuk otu ifuk 
ekekebe me isi ogboon̄ ubọọn̄ ya, mè isi Gwun̄ Arọọn̄ ya. Ema enan̄a me otutuuk 
ido geelek, mè etete ebi ife geelek, mè otu usem geelek, mè ere geelek òkup me 
otutuuk linyọn̄ keyi. Ema otutuuk ene etap ujọn̄ọ ofọnti okuket, mè ikaan̄ nlak 
me ubọk, 
10mè ikitaan̄ ukpo idimi okwa ibe, “Unyan̄a geelek ìkinan̄a me ubọk Awaji kiji 
ogwu òkweek irek me inyọn̄ ogboon̄ ubọọn̄ ya, mè inan̄a si me ubọk Gwun̄ 
Arọọn̄ ya!” 

11Otutuuk ebi osat Awaji ekekeke ikat ikana ogboon̄ ubọọn̄ ya, mè ebi ugane 
cha, mè inu ini òkup me ugwem cha, mè igele igwook me ijọn̄ me isi ogboon̄ 
ubọọn̄ ya, mè ikana isi ikwuun̄, mè ikitọbọ ebum inyi Awaji, 
12mè ikitumu ibe, “Ikup ikeya! Otutuuk itọn̄, mè umin, mè uja, mè iriọọn̄-inu, 
mè otutuuk itọtọn̄ geelek, mè ulibi, mè unye eyi mkpulu, mè unye-lek ikup inyi 
Awaji kiji ire mgbọ geelek mgbọ geelek. Ikup ikeya!” 
13Ene ge me lek ebi ugane cha onenido emi ibe, “Ìre ebi owa ere ife chi ebi ìtap 
ujọn̄ọ ofọnti okuket chi? Ìre ere owa ke ema enan̄a inu?” 
14Nnenifọọk ọmọ ibe, “Ogwu nte, owu gaalek oriọọn̄.” Ogwu ugane ya 
onenitumu inyi emi ibe, “Ife chi ìre ebi ìjeje itibi ikpele ufialek ya, mè ikeke inye. 
Ema mîgwọk ofọnti kiban̄ me emen eje Gwun̄ Arọọn̄ ya, inyi ikitana okuket. 
15“Îre mije keyi ke ema ekup me isi ogboon̄ ubọọn̄ Awaji, mè ikisi ikwaan̄ inyi 
ọmọ me uwu kan̄ eririeen̄ mè ikarek. Ogwu òkweek irek me inyọn̄ ogboon̄ 
ubọọn̄ ya môkpulu ema itap me isi kan̄, mè ichit ema, inyi inu geege ikasisaak 
ema. 
16Uraafiọọn̄ geege ìkpoyaka itaka ema, ebek ìkpoyaka irak ema ofifi. Ura 
ìkpoyaka itaka ema, uyok ìkpoyaka iwọp ema. 
17Mije, Gwun̄ Arọọn̄ ya ogwu òkup me eden̄ ogboon̄ ubọọn̄ ya môkikpukpo ema 
kubọk ogwu òkpukpo arọọn̄ okikpukpo arọọn̄ kan̄. Môsa ema ije isi ere 
ogbuuruk eyi mun̄ ugwem okupbe. Awaji môtuku si otutuuk mun̄ ito geelek 
isan̄a ema me chieen̄.” 

Ichi 8 

Gwun̄ Arọọn̄ ya îkama òso irek agba jaaba 

1Gwun̄ Arọọn̄ ya onenikama òso irek agba jaaba esabe igọm ikpa ekakat ya ichit. 
Mgbọ îkamabe, otutuuk emen inyọn̄ okpọkpọ ikup yiràk, kpunu amọn geege, 
mege iso inu òkup kubọk akọp nkikek mgbọ ita. 
2Nnenimun̄ ebi osat jaaba cha ìkikeke me isi Awaji. Eneninyi ema otita jaaba. 

3Ofifi ogwu osat ge onunu inikeke me agba lek ntook, mè ikaan̄ ngigọ alata 
araran̄ ekisa iwọp nsensi me ubọk. Mînyi ọmọ owuwa nsensi ibe iwọp me inyọn̄ 
ntook alata araran̄ ya òkup me isi ogboon̄ ubọọn̄ ya, inyi utop olu nsensi cha 
ikigbaan̄ ifuku melek uriaak otutuuk bọn Awaji eriaakbe. 
4Oduku nsensi cha ekiwọp, melek uriaak bọn Awaji cha okekigbaan̄ inan̄a me 
ubọk ogwu osat ya ikibumu ifo inyọn̄ me isi Awaji. 
5Ogwu osat ya onenilọbọ ukan̄ me inyọn̄ ntook ya itap ijot ngigọ alata araran̄ 
ekisa iwọp nsensi ya, mè iben ngigọ ya, mè ukan̄ me emen, itọp ito me linyọn̄. 
Mgbọ yaage, isinyọn̄ okekisook, mè ikigbugbut, mè ikikebe mèrèmèrèp. Ijọn̄ 
okekisisik. 

Ebi osat cha mîbene ikiwut otita jaaba cha 

6Ebi osat jaaba cha ìkakaan̄ otita jaaba cha enenibem lek iwuwut otita kiban̄. 

7Adasi ogwu osat iwuwut otita kan̄, mgbọ yaage, ibot mgbọlọ, mè ukan̄, mè eje 
ogbagbaan̄ ikirep igwook me linyọn̄, mè itaka irek ge me etete irek ita me linyọn̄ 
isan̄a, mè itaka si irek ge me etete irek ita me lek otutuuk uti òkup me linyọn̄ 
isan̄a, mè itaka si otutuuk njijoon̄ mbubet isan̄a kpai me linyọn̄. 
8Òso ogwu osat iba oneniwut otita kan̄, ebeben inu ge òkup kubọk ikpele ogoon̄ 
ukan̄ okisak me lek itọp itap me emen awaji. Irek ge me etete irek ita me lek 
otutuuk emen awaji okakana eje. 
9Irek ge me etete irek ita me lek otutuuk inu geelek òkaan̄ ugwem me emen, mè 
iluk me emen awaji, okwakwaan̄ ita. Irek ge me etete irek ita me lek otutuuk uji 
ile geelek òkikọp me emen awaji ojijijaka ita si. 
10Òso ogwu osat ita oneniwut otita kan̄. Mgbọ îwutbe, ikpele ntoronyan̄ 
òkibeen̄ kubọk ibot ukan̄ owawaka inan̄a me isinyọn̄ irọn̄ inin̄ emen irek ge me 
etete irek ita me lek otutuuk asabọn okwaan̄ mè emen mudim geelek òkup me 
linyọn̄. 
11Erieen̄ ntoronyan̄ ya ire Ujat. Irek ge me etete irek ita me lek otutuuk mun̄ 
òkup me linyọn̄ obebene ikijat. Owuwa ebi ene ekwakwaan̄ mije ema enwọbe 
mun̄ ya òjajat. 
12Ogwu osat òso ini oneniwut otita kan̄. Mgbọ îwutbe, inenikup kubọk inu ge 
onan̄a itọbọ irek ge me etete irek ita me lek ura, mè irek ge me etete irek ita me 
lek onyan̄, mè irek ge me etete irek ita me lek ntoronyan̄. Mije keya, irek ge me 
etete irek ita me lek utoon̄ kiban̄ okakana udun. Sa me ikeya, irek ge me etete 
irek ita me lek ikarek okakana udun. Irek ge me etete irek ita me lek eririeen̄ si 
okakana udun. 
13Nnenibene chieen̄ ikpọ, mè inọ igo ge okiwulu me akpabin inyọn̄, mè ikitaan̄ 
ukpo itumu ibe, “Jei, môfieek! Môfieek! Môfieek enenen inyi ebi ìluk me linyọn̄, 
mije ida otita ita echi ebi osat ita kechilọ ebewut!” 

Ichi 9 

1Òso ogwu osat go oneniwut otita kan̄. Iwuwut isan̄a, mmumun̄ ntoronyan̄ ge 
òwuwuuk lek inan̄a me isinyọn̄ irọn̄ me ijọn̄, enyinyi ntoronyan̄ ya atafi ekisa 
ichili isotu otu udọn̄ ya eyi ikakaan̄ge okputut. 
2Mgbọ ntoronyan̄ ya ochilibe otu udọn̄ ya, oduku okekibumu isibi me emen 
kubọk oduku ukan̄ emen aka oron, mè ichit ura mè otutuuk isinyọn̄ bùk. 
3Ogbogbo akaka ituuk onanan̄a me emen oduku ya, mè inikana ichit otutuuk 
inyọn̄ ijọn̄, enyinyi ema unye òkup kubọk iwot otu eferen̄. 

4Mîtumu inyi ema ibe ekataka mbubet geege, mè uti geege, mè ekafiat inu geege 
òkaan̄ inwan̄ me lek me linyọn̄, ire, mè ema eloon̄ otutuuk ebilene ebi kpekaan̄ 
iman̄ òriọọn̄ eyi Awaji me inyọn̄ okwut isi kiban̄. 
5Kpenyi ema unye ibe ekpakpan̄ ene. Ire, enyi ema unye ibe erọ inyi ebi ife cha 
emun̄ ujaralek otuuk kè onyan̄ go. Ujaralek ife cha emun̄be ìjat ikup kubọk 
mgbọ eferen̄ okisook ene. 
6Me otutuuk onyan̄ go cha, ebilene mêweek mkpa, ire, kpebemun̄. Mêweek 
ikwukwu, ire, mkpa môlibi itele ema. 
7Akaka ituuk cha ebet lek inyinya eneen̄be isun̄ ibesa isi akọn̄. Me ibot kiban̄, 
ema mîkwuun̄ inu ge òkup kubọk okpibot ubọọn̄ esabe alata araran̄ irom. Sà isi 
kiban̄ onibet lek isi ebilene. 
8Ijeek òkup ema me ibot ìbet lek ijeek ibot ebibaan̄. Sà ejeek òkup ema me otu 
onireke kubọk ejeek otu egbe àtat. 
9Ukwek-ejit ema esabe ikwek isi ejit kiban̄ ìkup kubọk echi esabe okwukwut 
irom. Ema isikiwulu, ida uwop kiban̄ ìkitaan̄ kubọk mgbọ ogbogbo inyinya 
okitaba owuwa uji akọn̄ ilibi isi isi akọn̄. 
10Edim kiban̄, mè inu ema ekisa isook ene ìkup kubọk echi eferen̄. Iwot òkup 
ema me edim ìkifiak ene otuuk kè onyan̄ go. 
11Ogwu ubọọn̄ òkikpulu ema ìre ogwu osat òkikpọ chieen̄ me lek udọn̄ 
ikakaan̄ge okputut ya. Erieen̄ kan̄ eyi usem Iburu ìre Abadọn, sà eyi usem Giris 
ore Apoliọn. (Abadọn mè Apoliọn ìsibi “ogwu òfiat inu.”) 
12Adasi uyọrọlek înu mè iraka! Ìyaka inisik uyọrọlek iba òbonu me isi. 

13Ogwu osat òso gweregwen oneniwut otita kan̄. Nnọnọ inu ini òsọsọọk isibi 
me lek ntook alata araran̄ ya òkup me isi Awaji, okisan̄a amọn, 
14mè ikitumu inyi ogwu osat òso gweregwen, ogwu otita ya okupbe me ubọk 
ibe, “Tọn̄ọ ebi osat ini cha tele, ebi ebọpbe isun̄ me agba lek okwaan̄ ile 
Yuferetis.” 
15Etọtọn̄ọ ebi osat ini cha itele, ebi esun̄be me mbem-lek ikpọ mbubak mgbọ 
keyi, me usen chereyi, me onyan̄ keyi, me acha keyi, kubọk Awaji osun̄be, inyi 
ema enekpan̄ irek ge me etete irek ita me lek otutuuk ebilene me linyọn̄. 
16Ebi osat cha etọn̄ọbe itele, enenisa ogbogbo urum ebi akọn̄ ìkilibi me inyọn̄ 
inyinya inu. Otu ifuk ebi akọn̄ cha ebakbe inyi emi ǹnọ ìre efit efie iba. 
17Inyinya cha, mè ebi akọn̄ ìkilibi me inyọn̄ inyinya cha, kubọk mmun̄be me 
ilaak ọkpọchieen̄ n̄a ekup ikeyi: Ukwek-ejit kiban̄ ìkup araran̄ kubọk alọm ukan̄, 
mè ikup si oluku oluku kubọk ewuuk safaya, mè ikup si unwan unwan kubọk 
biridọni. Ibot inyinya cha ìkup kubọk ibot egbe àtat. Ukan̄ mè oduku mè 
biridọni okekinan̄a me otu kiban̄ isibi. 



2237 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

18Inu ufialek ita cha, òrere ukan̄ mè oduku mè biridọni, òkinan̄a me otu inyinya 
cha isibi, okpakpan̄ irek ge me etete irek ita me lek otutuuk ebilene ìkup me 
linyọn̄. 
19Unye inyinya cha ìkup me otu kiban̄ mè edim kiban̄. Edim kiban̄ ìkup kubọk 
ijijinu, mè ikaan̄ si ibot me lek. Ibot chi òkup me edim kiban̄ ke ema ekisa itọk 
ebilene itap unan me lek. 
20Ire, ebilene ebi ìsisik me ugwem, ebi uyọrọlek chi ikakpan̄ge, kpechieek si 
igwugwu ikom, mè itele orọmijọn̄ kiban̄. Ema kpechieek itetele itọtọbọ ebum 
inyi ijo erumun̄, mè mkpọmfaka esabe alata araran̄ itọkọ, mè echi alata okuket, 
mè echi ekwe, mè echi ewuuk, mè echi esabe uti ikọ. Otutuuk mkpọmfaka chi 
kpekikọt imọọn̄ inu, kpekikọt inọ ikọ, kpekikọt ije ije si. 
21Ife cha si kpegwu ikom itele ikpakpan̄ ene, mè ugwem ibọk ibọk mè iwot, mè 
ugwem barabat, mè ichichiin̄ inọ kiban̄ cha. 

Ichi 10 

Ogwu osat ge îsa sọntiik ikpa ekakat inu 

1Mgbọ eya orakabe, nnenimun̄ ofifi ikpele ogwu osat ge okinan̄a me emen inyọn̄ 
isibi inu. Ofọnti îtapbe me lek ìre oduku inyọn̄, egop ubọọn̄ ogbagbaka ikana me 
agan̄ ibot kan̄, isi kan̄ okekitoon̄ kubọk ura, sà ukot iba kan̄ onibet lek alọm ukan̄ 
òkilomo ujọn̄ọ ujọn̄ọ kubọk atà uwu. 
2Ikpele ogwu osat ya îkaan̄ sọntiik ikpa ge, echilibe itele, me ubọk, mè ito ukot 
kan̄ agan̄ ulom me emen awaji, mè ito eyi agan̄ ujit me inyọn̄ ijọn̄. 
3Inenitaan̄ ukpo kubọk mgbọ egbe àtat okigbin. Mgbọ yaage, isinyọn̄ obọbọkọ 
otu, mè isook mgbọ jaaba. 
4Mgbọ isinyọn̄ osookbe mgbọ jaaba isan̄a, nnenibage ikọ isinyọn̄ ya otumube 
itap me ikpa. Ire, ida ge onanan̄a me emen inyọn̄ ikitumu inyi emi ibe, “Chit inu 
isinyọn̄ òsosook mgbọ jaaba ya otumube. Kage ìtap me ikpa, inyi ikakpọk 
mbum.” 
5Ogwu osat ya mmun̄be, òtoto ukot kan̄ ge me okwaan̄ mè ito ge me inyọn̄ ijọn̄, 
onenibene ubọk agan̄ ulom kan̄ ifo inyọn̄, 
6mè inyan̄a ibot me erieen̄ Awaji ogwu òkup me ugwem ire mgbọ ikakaan̄ge 
itata, ogwu òrorom isinyọn̄ mè otutuuk inu geelek òkup me emen kan̄, mè irom 
ijọn̄, mè otutuuk inu geelek òkup me emen kan̄, mè irom emen awaji, mè 
otutuuk inu geelek òkup me emen kan̄. Ìsa erieen̄ Awaji inyan̄a ibot ibe, 
“Kpebeyaka ifiat mgbọ ofifi. 
7Ogwu osat òso jaaba isiwut otita kan̄, mgbọ ya, Awaji môrọ otutuuk nlelet 
otitọt kan̄ iso, kubọk îlookbe ebi ikwaan̄ kan̄, ìrere ebi nriran ukot ikaan̄.” 

8Ida ge òkukup me emen inyọn̄ itumu ikọ inyi emi me adasi mgbọ ya, okpọkpọk 
initumu inyi emi ibe, “Je si bọkọ ikpa ya echilibe itele me ubọk ogwu osat ya 
òkeke me okwaan̄ mè inyọn̄ ijọn̄.” 
9Njeje isi lek ogwu osat ya, mè ibe inyi emi sọntiik ikpa ya. Ibebe emi, “Bọkọ, mè 
taka men. Môjat me emen owot kwun̄, ire, me otu kwun̄, ìboninin̄i kubọk aran̄ 
akwọọk.” 
10Mbọbọkọ sọntiik ikpa ya me ubọk ogwu osat ya, mè itaka imen, ininin̄i emi 
me otu kubọk aran̄ akwọọk. Ire, mgbọ mmenbe ire owot, igwugwu ikom, mè 
ijat emi me emen owot kubọk olulut. 
11Enenitumu inyi emi ibe, “Owu môkpọk iben nriran ofolek owuwa ido, mè ebi 
ofifi ife ìkup esese esese, mè ebi otu usem òkup esese esese, mè owuwa ebi 
ubọọn̄.” 

Ichi 11 

Ebi ata-ikọ iba ebi ìtutumu ikọ Awaji 

1Eya iraraka, eneninyi emi ujọn̄ọ uti ge òkup kubọk uti itọ-inu, mè itumu inyi 
emi ibe, “Nan̄a keke, mè je si tọ Uwu Mbuban Awaji, mè tọ ntook ngwugwa òkup 
me Uwu Mbuban ya, mè fuk otu ifuk ebi ìkitọbọ ebum me Uwu Mbuban ya. 
2Ire, katọ oyet egep Uwu Mbuban Awaji. Tele ere keya, katọ, mije, mîra ikana 
ere ya itap me ubọk ebi ekarege ebi Ju. Ife cha mêjak ama mbuban yi me ukot 
otuuk kè akọp onyan̄ ini mè iba. 
3Mâria ebi ata-ikọ n̄a iba isibi. Ema mêtap ofọnti ufieejit, mè inilook etip eyi 
Awaji obop usen ge mè efit iba mè akọp gweregwen.” 
4Ebi ata-ikọ iba chi ere uti olifu iba cha, mè ngugọọn̄ mkpukan̄ iba cha òkeke 
me isi Okumugwem ogwu òkikpulu otutuuk linyọn̄. 
5Ire ene iweek itatap ema unan me lek, ukan̄ mônan̄a me otu kiban̄ isibi, mè 
itaka ebi ochicha kiban̄ ikpan̄. Ikeya ke ene geelek òweweek itatap ema unan 
me lek obokwu. 
6Ebi ata-ikọ iba chi mîkaan̄ unye ichichit isinyọn̄, inyi ibot ikarep otutuuk mgbọ 
ema ekilook etip eyi Awaji. Ema mîkaan̄ unye irọrọ mè mun̄ okwaan̄ geelek 
ikana eje, mè ikaan̄ si unye igwegwen esese chieen̄ orukan̄ geelek itap me 
linyọn̄ otu ifuk mbubak mgbọ geelek òneneme ema. 
7Mgbọ ema isi itumu ikọ Awaji ema ekitumu isan̄a, anam ukpook ge ònan̄a me 
emen udọn̄ kpunube okputut ya isibi mônitim etim me lek kiban̄, mè itim igak 
ema, mè ikpan̄ ema. 
8Nkwukwu kiban̄ môlaak ibia me eden̄ oniin̄ me ama ile ya, eyi ekebe erieen̄ 
ikigwen Sodọm mè Ijipiti, ere ema egonbe Okaan̄ kiban̄ ikpan̄ me inyọn̄ uti 
nkwurieen̄. 

9Ebi geelek ìnan̄a me ido geelek, mè otu usem geelek, mè etete ebi ife geelek, 
mè ere geelek mênu inikeke ikikpọ nkwukwu ife cha, mè itele mè elaak ikeya 
egwe ita mè okpọkọ. Kpebechieek ibe efuun̄ ema. 
10Ebi linyọn̄ mêbele ejit enenen mije mkpa ebi nriran iba chi. Ema mêto ijọk, 
mè ikichon inu ikana, ogwu ikup, oche inu onyi ebi melek kan̄. Ema mênwọọn̄ 
unwọọn̄ enenen, mije, etip eyi Awaji eyi ebi nriran iba cha elookbe îtap ikpele 
ufialek me lek ebilene me linyọn̄. 
11Mgbọ egwe ita mè okpọkọ cha orakabe, Awaji onenifuuk efuuk ugwem itap 
me emen nkwukwu ebi nriran iba cha. Ema enanan̄a ikeke, mè ikeke me ukot 
kiban̄. Uga ukpook otetet otutuuk ebi ìmumun̄ ema. 
12Ema eneninọ ida ge ònan̄a me emen inyọn̄ okitaan̄ ukpo igwen ema ibe, 
“Ìnene ìna me ere keyi.” Me chieen̄ otutuuk ebi ochicha kiban̄ ìkeke me ere ya 
ikikpọ ema, oduku inyọn̄ okakana ichit ema, mè iben ema ibene ifo emen inyọn̄. 
13Mgbọ yaage, ijọn̄ obebene isisik atalek unye unye. Irek ge me etete akọp irek 
me ama ile ya ogbugbugbọ igwook. Obop ene jaaba ekwakwaan̄ me emen 
sikisik-ijọn̄ ya. Ukpook otetet ebi ìsisik me ugwem. Ema ebebene ikitọn̄ Awaji 
òkup me inyọn̄, mè ikinyi ọmọ umin. 
14Ikpele uyọrọlek eyi òso iba înu mè iraka. Eyi òso ita òkinu me ikafiatge mgbọ. 

Ogwu osat òso jaaba îwut otita òso jaaba 

15Mgbọ eya orakabe, ogwu osat òso jaaba oneniwut otita kan̄. Mgbọ yaage 
îwutbe, nnọnọ owuwa ida okitaan̄ ukpo me emen inyọn̄ itumu ibe, “Otutuuk 
mkpulu òkup me linyọn̄ îra ikana echi Okumugwem mè echi Karais kan̄. Ọmọ 
môkikpulu mege ire mgbọ ikakaan̄ge itata.” 
16Akọp ebi ugane iba mè ini cha, ebi ìkweek irek me inyọn̄ ogboon̄ ubọọn̄ kiban̄ 
me isi Awaji, egegele igwook me ijọn̄, mè itọbọ ebum inyi Awaji, 
17mè ikibe, “Eji mîtọn̄ owu Okumugwem Awaji Ogwu Òkaan̄ Unye Geelek, ogwu 
òkukup karake akat, mè ikup si mgbọ keyi, mije, owu omọnọ ikpele unye kwun̄ 
ikaan̄, mè ibene ikikpulu me atikọ. 
18Ido ebi kperiọọn̄ owu mînaan̄ ejit inyi owu, ire, mgbọ unaan̄-ejit kwun̄ îkem. 
Îkem si mgbọ owu obosibi oyerebet me ibot ebi ìkwakwaan̄, mè ikpe ebi ikwaan̄ 
kwun̄, ìrere ebi nriran ukot ikaan̄ mkpukpe, mè ikpe si otutuuk ebi bọn kwun̄, 
mè otutuuk ebi ìnyinyi erieen̄ kwun̄ umin, bene me ebi sọntiik re lek ebi ilile. 
Mgbọ owu obokpan̄ ebi ìkifiat linyọn̄ keyi îre.” 
19Enenichili isotu Uwu Mbuban Awaji eyi òkup me emen inyọn̄ ibook. Mmumun̄ 
okop inyan̄a-ibot Awaji me emen Uwu Mbuban ya. Mgbọ yaage, isinyọn̄ 
obebene ikikebe, mè ikigbugbut, mè ikisook. Ijọn̄ okekisisik, mun̄ ònyenye ikup 
kubọk ewuuk okekirep unye unye igwook me ijọn̄ kubọk unye otu ibot. 

Ichi 12 



2240 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

Jọn îmun̄ ogwu enenwaan̄ ge mè ijijinu òkaan̄ ukot 

1Nnenimun̄ ikpele inu ijejeen̄ ge òkup uyeke uyeke osibibe ikeke me isinyọn̄. 
Mmun̄ ogwu enenwaan̄ ge otapbe ura kubọk ofọnti, mè isa onyan̄ ibene ukot, 
mè ikwuun̄ okpibot ubọọn̄, eyi òrere akọp mè ntoronyan̄ iba, me ibot. 
2Owot îmin me lek ogwu enenwaan̄ ya iso mgbọ ìboman gwun̄. Mgbọ uman 
okitet, ikekitaan̄ ukpo. 
3Ofifi inu òkup uyeke uyeke osisibi ikeke si me isinyọn̄. Eya ìre nga ijijinu ile ge 
òkaan̄ ukot mè ikaan̄ uwop, mè inin̄ ikup irio irio. Ijijinu ya ìkaan̄ ibot jaaba, mè 
akọp iko, melek okpibot ubọọn̄ jaaba me inyọn̄ ibot jaaba kan̄ cha. 
4Ijijinu yi osasa edim kan̄ igbaan̄ irek ge me etete irek ita me lek otutuuk 
ntoronyan̄ òkup me isinyọn̄ igwook me ijọn̄, mè inikeke me isi ogwu enenwaan̄ 
ya uman okitet, ikikpọ mgbọ ìboman gwun̄ ya ito, inyi ọmọ iben gwun̄ ya imen 
mgbọ yaage. 
5Ogwu enenwaan̄ ya oneniman gwun̄ enerieen̄, ogwu òbonikisa okuba 
okwukwut ikpulu otutuuk ido linyọn̄ keyi me unye. Mgbọ yaage îmanbe gwun̄ 
ya ito, esisik gwun̄ ya isan̄a me ere ya, mè isa isi lek Awaji, mè ogboon̄ ubọọn̄ 
kan̄. 
6Ogwu enenwaan̄ ya olilibi ifo emen èwê, ere Awaji onen̄ebe isun̄ iban ọmọ, inyi 
ekpọ ọmọ chieen̄ me lek me ere ya obop usen ge mè efit iba mè akọp 
gweregwen. 
7Akọn̄ obubumu me emen inyọn̄. Ogwu osat ge ekigwen Maiken mè owuwa ebi 
osat melek kan̄ etitim akọn̄ me lek ijijinu ya. Ijijinu ya melek ebi osat kan̄ etitim 
si ubọk ema ekọtbe. 
8Ire, ema kpenye lek kubọk Maiken mè ebi melek kan̄. Eya orọ, akọn̄ ofefieek 
ema, ema efifiin̄ irek kiban̄ me emen inyọn̄. 
9Sa me ikeya ke elap ikpele ijijinu òkaan̄ ukot mè uwop ya, ọmọ melek ebi osat 
kan̄, isibi me emen inyọn̄ igwook me linyọn̄. Ikpele ijijinu ya ore ijijinu mgbọ 
ukot ikaan̄ ya eyi ekigwen Yọk, mè ègwen si Setan, ogwu òfafiaan̄ otutuuk ebi 
linyọn̄ inyi eje elọ oniin̄. 
10Nneninọ ida ge okitaan̄ ukpo me emen inyọn̄ ikitumu ibe, “Me mgbọ keyi, 
unyan̄a Awaji kiji înu! Awaji kiji îjeen̄ ikpele unye kan̄! Mkpulu kan̄ îsibi utoon̄! 
Unye eyi mkpulu kè Karais ogwu ọmọ oriabe inu, îsibi si utoon̄! Mije, mîben 
ogwu òkitumu ikeme bọn Nte kiji me isi Awaji eririeen̄ mè ikarek itọp isibi me 
emen inyọn̄. 
11Bọn Nte kiji cha mîtim ikpan̄ ọmọ sa me lek eje Gwun̄ Arọọn̄ ya, melek ema 
ekekebe ata-ikọ ibe ke ikọ Awaji ìre atikọ, mè ichieek si ibe ekpan̄ ema, inyi ema 
ekwu mkpa mije ikọ Awaji. 
12Eya orọ, ìnwọọn̄ unwọọn̄, enyi ebi ìkup me emen inyọn̄, mè unwọọn̄ ikup me 
emen inyọn̄! Ire, ikpele ujaralek îra inu inyi enyi, linyọn̄ mè okwaan̄, mije, Yọk 

îra isibi inu me lek kinyi! Unaan̄-ejit òjot me emen kan̄ ìkare sọntiik, mije, îriọọn̄ 
ibe ke mgbọ kan̄ ìsik sọntiik mgbidim gaalek.” 
13Mgbọ ijijinu ya omun̄be ibe ke mîlap ọmọ inito me linyọn̄, igọgọọk ogwu 
enenwaan̄ òman gwun̄ enerieen̄ ya. 
14Ire, Awaji onyinyi ogwu enenwaan̄ ya uwop iba kubọk echi ikpele igo, inyi isa 
iwulu ifo ere enen̄ebe isun̄ iban ọmọ me emen èwê, mè ekpọ ọmọ chieen̄ me lek 
acha ita mè okpọkọ, inyi ijijinu ya ikakọt ìsoon̄ ọmọ. 
15Ijijinu ya ogbọgbọ mun̄ isibi me otu kan̄ kubọk okwaan̄, inyi ukot mun̄ ya iben 
ogwu enenwaan̄ ya ite ichep. 
16Ire, ijọn̄ okaka otu, mè imeen̄ okwaan̄ ijijinu ya ogbọbe isibi me otu isan̄a kpai, 
mè isa me ikeya itap ubọk inyi ogwu enenwaan̄ ya. 
17Ijijinu ya onanaan̄ ejit enenen me lek ogwu enenwaan̄ ya, mè inan̄a isi isisi 
itim akọn̄ me lek bọn kan̄ kechilọ, òrere ebi ìkisun̄ Ikan Awaji, mè ikisa me 
ichechieek itet atikọ Jisọs ochilibe ijeen̄ ema inye. 
18Ijijinu ya onenisi ikeke me inyọn̄ okpoon̄ me agba awaji. 

Ichi 13 

Jọn îmun̄ anam ukpook iba 

1Nnenimun̄ anam ukpook ge okinan̄a me emen mun̄ me emen awaji isibi. Anam 
ya ìkaan̄ ibot jaaba, mè akọp iko, mè ikwuun̄ akọp okpibot ubọọn̄ me inyọn̄ akọp 
iko kan̄ cha, mè ikaan̄ erieen̄ unyechieen̄ me lek ibot cha me ge me ge. 
2Anam ukpook mmun̄be ya ìbet lek egbe ntọọk ntọọk. Ire, ukot kan̄ ìkup kubọk 
ibo nriọk. Sà otu kan̄ onikup kubọk otu egbe àtat. Ijijinu ya onenikana unye kan̄, 
mè irek ubọọn̄ kan̄, melek ikpele unye eyi mkpulu kan̄, inyi anam ukpook ya. 
3Me etete ibot jaaba cha, ge ìkup kubọk unan osak me lek igbet mkpa, mè iyaka 
inita isan̄a. Anam ukpook ya îke otutuuk ebi linyọn̄ chieen̄ enenen. Otutuuk ene 
egbugbuku ikigọọk ọmọ. 
4Ebilene etọtọbọ ebum inyi ijijinu òkaan̄ ukot ya mije îkanabe unye eyi mkpulu 
kan̄ inyi anam ukpook ya, mè ikitọbọ ebum si inyi anam ukpook ya, mè ikitumu 
ibe, “Ìre ekene okaan̄ unye kubọk anam ukpook yi? Ìre ekene obokọt itim akọn̄ 
me lek kan̄?” 
5Ijijinu ya onyinyi anam ukpook ya unye ibe ikitumu ikpele otu ikọ, mè ikinye 
chieen̄ inyi Awaji akọp onyan̄ ini mè iba. 
6Anam ukpook ya obebene ikinye chieen̄ inyi Awaji, mè ikitumu erieen̄ Awaji 
ifiat, mè ikitumu si emen inyọn̄ ere Awaji olukbe ifiat, mè ikinye chieen̄ inyi 
otutuuk ebi ìluk me emen inyọn̄. 

7Ijijinu ya înyi si anam ukpook ya unye ibe itim akọn̄ me lek bọn Awaji, mè itim 
ikpan̄ ema. Înyi ọmọ unye si ibe ikikpulu ebi ido geelek, mè ebi ife geelek, mè 
ebi otu usem geelek, mè ebi ere geelek me linyọn̄. 
8Otutuuk ebi ìluk me linyọn̄ mêtọbọ ebum inyi anam ukpook ya. Ebi ìbetọbọ 
ebum inyi ọmọ ìre ebi kpege erieen̄ kiban̄, karake sabum enirom linyọn̄, me 
emen ikpa ugwem eyi Gwun̄ Arọọn̄ ya ogwu ekpan̄be. 
9Ogwu ikaan̄ utọn̄, inọ! 

10Ene geelek esun̄be inyi ibe ke mêtet me akọn̄, mêtet si me akọn̄. Ene geelek 
esun̄be inyi ibe ke ìbokwu me otu oge akọn̄, môkwu si me otu oge akọn̄. Eya 
orọ, îkup me uyọt ibe bọn Awaji geelek ekaan̄ ukarajit, mè ekeke enye me 
ichechieek kiban̄ mgbọ geelek. 
11Mgbọ eya orakabe, nnenimun̄ ofifi anam ukpook okinan̄a me irak ijọn̄ itibi 
isibi, mè ikaan̄ iko iba me ibot kubọk gwun̄ arọọn̄. Ire, ìkitumu ikọ kubọk ijijinu 
òkaan̄ ukot ya. 
12Ikekisa otutuuk ikpele unye eyi mkpulu eyi adasi anam ukpook ya okaan̄be 
ikirọ ikpele inu me isi adasi anam ukpook ya, mè irọ ibe otutuuk linyọn̄, mè 
otutuuk ebi ìluk me linyọn̄ etọbọ ebum enyi adasi anam ukpook ya, eyi unan 
osakbe me ibot igbet mkpa, mè iyaka ita. 
13Ikekirọ ikpele uyeke uyeke inu, mè igwen ukan̄ inan̄a me isinyọn̄ igwook me 
ijọn̄ me isi otutuuk ene. 
14Mije ikpele uyeke inu cha enyibe ọmọ unye ibe ikirọ me isi anam ukpook 
keyilọ ya, ifafiaan̄ otutuuk ebi ìluk me linyọn̄, mè inyi ema ida ibe ebot inu ge 
òbet lek adasi anam ukpook ya, eyi esabe oge akọn̄ ikep itap unan me lek igbet 
mkpa, itutuun̄ isi igat ugwem. 
15Mînyi ọmọ unye ibe itap efuuk me emen inu ya ebotbe inyi adasi anam 
ukpook ya, inyi ikifuuk efuuk, mè itumu ikọ. Mînyi ọmọ unye si ibe ikpan̄ 
otutuuk ebi geelek ìjijit itọtọbọ ebum inyi inu ebobot ya òbet lek adasi anam 
ukpook ya. 
16Anam ukpook òso iba ya onenitet otutuuk ene, ebi sọntiik mè ebi ilile, ebi 
ìbọbọọn̄ ubọọn̄ mè ebi ugbọọn̄, ebi usun̄ mè ebi ekarege usun̄, me unye ubọk, 
ibe etap iman̄ òriọọn̄ me inyọn̄ ubọk kiban̄ agan̄ ulom, mè ìre inyọn̄ okwut isi 
kiban̄. 
17Ene geelek ikakaan̄ge iman̄ òriọọn̄ ya ìkpokọt ilep inu geege, ìkpokọt si inyam 
inu geege. Iman̄ òriọọn̄ ya ìre erieen̄ anam ukpook ya, mè ìre otu ifuk òkekeke 
inyi erieen̄ kan̄. 
18Ikọ yi ìkido ibe ebi ene ekaan̄ iriọọn̄-inu sabum mênikọt igobo itet. Ogwu 
òkakaan̄ ifuk-ibot môkọt iriọọn̄ inu otu ifuk eyi anam ukpook ya osibibe, mije, 
otu ifuk ya ìkeke inyi erieen̄ ene. Otu ifuk ya ìre efit gweregwen, mè akọp 
gweregwen, mè gweregwen. 

Ichi 14 

Okwa ebi bọn Awaji ekikọt 

1Nnenikpọ, mè imun̄ Gwun̄ Arọọn̄ Awaji okekebe me inyọn̄ ogoon̄ Sayọn, ọmọ 
melek efit mè akọp obop ene ini mè obop ini, ebi egebe erieen̄ Gwun̄ Arọọn̄ ya 
mè erieen̄ Nte kan̄ me inyọn̄ okwut isi. 
2Nneninọ ida ge okinan̄a me emen inyọn̄ ikitaan̄ woii kubọk ida owuwa 
agbugbuk, mè ikisook kubọk isinyọn̄, mè itop ene me utọn̄ kubọk ebi ìkikwak 
uneen̄ ekikwak uneen̄ kiban̄. 
3Efit mè akọp obop ene ini mè obop ini cha ekekeke me isi ogboon̄ ubọọn̄ ya, 
mè isi inu ini òkup me ugwem cha, mè isi akọp ebi ugane iba mè ini cha, mè 
ikikọt ayaya okwa eyi ene geege ikakọtge ìkween̄, ilọ me lek kiban̄ gaalek, ebi 
Gwun̄ Arọọn̄ ya ofakabe isibi me linyọn̄. 
4Ema ìre ebi ìtatana isan̄a, kpefiat lek kiban̄ melek ebibaan̄. Ema esa me ejit ge 
ikigọọk Gwun̄ Arọọn̄ ya isi ere geelek ìbosi. Gwun̄ Arọọn̄ ya ìfafaka ema isibi me 
etete ebilene, mè isan̄a ema isun̄ esese inyi Awaji melek kan̄, kubọk adasi mfut. 
5Ema kpekan̄ ataak kubọk mgbọ ge, kpunu nrọ-nlọ geege me ugwem kiban̄. 

Jọn îmun̄ ebi osat ita 

6Nnenimun̄ ofifi ogwu osat ge okiwulu me lek efet ibosa ata etip eyi mgbọ 
ikakaan̄ge itata inilook ebi ido geelek, mè ebi ife geelek, mè ebi otu usem geelek, 
mè ebi ere geelek me otutuuk linyọn̄. 
7Ogwu osat ya okekitaan̄ ukpo itumu ibe, “Ìtet ukpook me lek Awaji, mè ìnyi 
ọmọ umin mè itọn̄, mije, îkem mgbọ ọmọ obosibi oyerebet me ibot otutuuk 
ebilene. Ìtọbọ ebum ìnyi Awaji ogwu òrom inyọn̄ mè ijọn̄, mè emen awaji, mè 
ogbuuruk geelek ere mun̄ okinan̄a isibi.” 
8Ogwu osat òso iba onunu eyi kan̄, mè initumu ibe, “Jei, ama ile ya înan̄a 
irọn̄! Babilọn ama ile ya înan̄a irọn̄! Ama ile ya òrọrọ inyi ebi ido geelek enwọ 
ijo unye miin̄ kan̄, mè egọọk ọmọ ekween̄ ijo ugwem barabat kan̄!” 
9Ogwu osat òso ita onunu si, mè initaan̄ ukpo itumu ibe, “Ogwu geelek òtọtọbọ 
ebum inyi anam ukpook ya, mè inu ebotbe òbet lek kan̄ ya, mè ichieek ibe ege 
iman̄ òriọọn̄ anam ukpook ya me inyọn̄ okwut isi kan̄, mè ìre inyọn̄ ubọk kan̄, 
10uyok uyok unaan̄-ejit Awaji môkeme ene ya, mè ikup ọmọ me lek kubọk ìnwọ 
unye miin̄ eyi egwookbe ikeya me emen ekpen̄, kpewọlọ, inyi isiki otu. Ene ya 
mômun̄ ujaralek me emen ukan̄ biridọni, me isi otutuuk ebi osat Awaji ìkup 
mbuban, mè isi Gwun̄ Arọọn̄ ya. 
11“Oduku ukan̄ ekisa isulu ema osusut ya môkibumu ifo inyọn̄ mege ire mgbọ 
ikakaan̄ge itata. Me eririeen̄ mè ikarek, kpunu isiki-efuuk inyi ebi geelek ìtọtọbọ 
ebum inyi anam ukpook ya, mè ìre inu ebotbe òbet lek kan̄, mè otutuuk ebi 
ìkakaan̄ iman̄ òriọọn̄ eyi erieen̄ anam ukpook ya.” 

12Eya orọ, otutuuk bọn Awaji, ebi ìkisun̄ Ikan Awaji, mè itet ichechieek ema 
echieekbe me lek kè Jisọs inye, îkup me uyọt ibe ema ekaan̄ ujọn̄ọ ukarajit. 
13Nneninọ ida ge ònan̄a me emen inyọn̄ okitumu ibe, “Ge ikọ keyi tap me ikpa: 
Uga ubelejit okup inyi otutuuk ebi ìkwakwaan̄ mije ema echieekbe me lek 
Okaan̄-ene bene me mgbọ keyi fo isi.” Ekwukwu Awaji ofọfọọk ibe, “Iin̄ îre 
atikọ! Ema mêsiki efuuk, kwulukwulu kiban̄ îta. Me mgbọ keyi, mkpukpe ata 
ubọk ikwaan̄ kiban̄ òkigọọk ema.” 

Mêrọkọ inu me uko eyi linyọn̄ 

14Nnenibene chieen̄ ikpọ, mè imun̄ okuket oduku inyọn̄ ge, mè imun̄ ene ge òbet 
lek Gwun̄ Ebilene osikibe ikweek me inyọn̄ oduku inyọn̄ ya, mè ikwuun̄ okpibot 
ubọọn̄ esabe alata araran̄ irom, mè ikaan̄ oge isọp-akpa òrereke me ubọk. 
15Ofifi ogwu osat ge onanan̄a me Uwu Mbuban isibi inu, mè ikitaan̄ ukpo itumu 
inyi ogwu òsisiki ikweek me inyọn̄ oduku inyọn̄ ya ibe, “Mọnọ oge isọp-akpa 
kwun̄, mè sa rọkọ inu me uko. Mfut ewopbe me uko, òrere linyọn̄, îren̄e isan̄a 
kpai. Mgbọ irọrọkọ inu me uko îkem.” 
16Ogwu òsisiki ikweek me inyọn̄ oduku inyọn̄ ya onenimọnọ oge isọp-akpa kan̄ 
iwuwum ikana me linyọn̄, mè irọkọ otutuuk inu isan̄a me uko, eyi òrere linyọn̄. 
17Ofifi ogwu osat onanan̄a me Uwu Mbuban me emen inyọn̄ isibi inu, mè ikaan̄ 
oge isọp-akpa òrereke si me ubọk. 
18Ofifi ogwu osat si, ogwu òkikpọ chieen̄ me lek ukan̄, onanan̄a me agba lek 
ntook isibi inu, mè initaan̄ ukpo itumu inyi ogwu osat ogwu òkaan̄ oge isọp-
akpa òrereke ya ibe, “Mọnọ oge isọp-akpa kwun̄ òrereke sa sọp mfut gerep 
òkup me lek olik gerep me linyọn̄, mije, gerep cha îren̄e isan̄a.” 
19Ogwu osat ya omọmọnọ oge isọp-akpa kan̄ iwuwum ikana me linyọn̄, mè isọp 
mfut gerep cha, mè ititiin̄, mè ikpulu itọọn̄ igwook me ere ekichimi mun̄ gerep, 
inyi echimi mun̄ esibi me lek. Ere ichimi-gerep ya ìkeke inyi uga unaan̄-ejit eyi 
Awaji. 
20Ejak gerep cha me ere ekichimi mun̄ gerep me udun̄ ama, eje okekigbuk isibi 
me lek, mè igbọọk ijọn̄ọ ere iso efit ewuuk ije iba, mè inan̄a me ijọn̄ ibene iso 
ejit ge mè okpọkọ. 

Ichi 15 

Ebi osat jaaba mîsa òta uyọrọlek jaaba inu 

1Mgbọ eya orakabe, nnenimun̄ ofifi ikpele inu ge òkup uyeke uyeke me emen 
inyọn̄. Inu ya ìre ebi osat Awaji jaaba melek òta uyọrọlek jaaba. Uyọrọlek cha 
ìre echi òta, mije, ema isiraka isan̄a, unaan̄-ejit Awaji îta. 
2Nnenimun̄ inu ge òkup kubọk okwaan̄. Inu òkup kubọk mun̄ me okwaan̄ ya 
ìkitoon̄ kubọk umọọn̄, mè ikup kubọk esa ukan̄ igwa. Ebi ìtitim ikpan̄ anam 
ukpook ya, mè inu ebotbe òbet lek kan̄, mè itim si ikpan̄ iman̄ òriọọn̄ eyi erieen̄ 

kan̄ ya, ekekeke me agba okwaan̄ ya, mè ikaan̄ uneen̄ Awaji onyibe ema me 
ubọk, 
3mè ikikọt ojelek okwa Mosis ogwu ikwaan̄ Awaji ojeen̄be me ukot ikaan̄, òrere 
si okwa ekisa itọn̄ Gwun̄ Arọọn̄ Awaji, ibe, “Okumugwem Awaji Ogwu Òkaan̄ 
Unye Geelek, ubọk ikwaan̄ kwun̄ îmin enenen, mè ikaan̄ ukpook. Oniin̄ kwun̄ 
ìre oniin̄ eyi unen mè atikọ. Owu ore Ogwu Ubọọn̄ me ukot geelek. 
4Okumugwem, ìre ekene ore ogwu kpotet ukpook me lek kwun̄? Ìre ekene ore 
ogwu kponyibe owu umin? Mije, owu gaalek okup me mbuban. Otutuuk ido 
geelek me linyọn̄ mênu initọbọ ebum me isi kwun̄, mije otutuuk ene mîmun̄ 
ubọk ikwaan̄ ata irọrọ kwun̄ geelek.” 
5Mgbọ eya orakabe, nnenikpọ, mè imun̄ echilibe Ere Òkup Mbuban Ichit ibook 
me emen Uwu Mbuban òkup me emen inyọn̄. 
6Ebi osat jaaba cha ìsasa uyọrọlek jaaba cha inu enanan̄a me emen Uwu 
Mbuban ya isibi. Ema otutuuk etap ofọnti okuket òtatana jai, mè ikitoon̄, mè isa 
fanti alata araran̄ ibọp ikana me otu ejit. 
7Ge me lek inu ini òkup me ugwem cha oneninyi ebi osat jaaba cha okwa alata 
araran̄ jaaba echi unaan̄-ejit Awaji ogwu òkup me ugwem mgbọ geelek mgbọ 
geelek ojotbe me emen. 
8Oduku ònan̄a me ujamgbugbo mè unye eyi Awaji ojojot emen Uwu Mbuban ya. 
Kpunu ene geege òkọkọt inin̄ emen Uwu Mbuban ya mege ire mgbọ uyọrọlek 
jaaba cha echi ebi osat jaaba cha esabe inu orakabe. 

Ichi 16 

Okwa jaaba eyi unaan̄-ejit Awaji 

1Mgbọ eya orakabe, nnọnọ ida ge ònan̄a me Uwu Mbuban ya okitaan̄ ukpo 
itumu inyi ebi osat jaaba cha ibe, “Ìben unaan̄-ejit Awaji òkup me emen okwa 
jaaba cha ìsi ìkana ìgwook me linyọn̄.” 
2Adasi ogwu osat oneniben unaan̄-ejit òkup me emen okwa eyi kan̄ isi ikana 
igwook me inyọn̄ ijọn̄. Mgbọ yaage, inya akpọk isi ile òkiyok ene kubọk ada 
okpọkpọk ichit lek otutuuk ebi ìkakaan̄ iman̄ òriọọn̄ eyi anam ukpook ya, mè 
itọbọ ebum inyi inu ebotbe òbet lek kan̄ ya. 
3Ogwu osat òso iba onenikana unaan̄-ejit òkup me emen okwa eyi kan̄ igwook 
me emen awaji. Mun̄ òkup me emen awaji okakana eje, kubọk eje ònan̄a me lek 
nkwukwu ene. Inu geelek òkaan̄ ugwem me lek me emen awaji okwakwaan̄ 
isan̄a kpai. 
4Ogwu osat òso ita onenikana unaan̄-ejit òkup me emen okwa eyi kan̄ igwook 
me otutuuk okwaan̄, mè ibot odidim geelek. Mun̄ òkup me emen okwaan̄ mè 
odidim cha okakana eje. 

5Nnọnọ ogwu osat òkikpulu mun̄ geelek okitumu ibe, “Owu Awaji ogwu òkup 
me mbuban, ogwu òkukup karake akat, mè ikup si mgbọ keyi, otutuuk oyerebet 
chi ofieekbe ìre unen, ubọk owu ofieekbe si îtat. 
6Mije, ema mîfiat eje bọn kwun̄ mè ebi nriran kwun̄, owu oneninyi ema eje, inyi 
ema enwọ si. Ikeya ogbe ema.” 
7Nnọnọ ida ge ònan̄a me lek ntook ya okibọkọ otu ibe, “Iin̄, Okumugwem Awaji 
Ogwu Òkaan̄ Unye Geelek, oyerebet kwun̄ ìre atikọ, mè unen.” 
8Ogwu osat òso ini onenikana unaan̄-ejit òkup me emen okwa eyi kan̄ igwook 
me lek ura. Inyinyi ura unye inyi iyok kubọk ukan̄, mè ikiwọp ebi ene. 
9Uyok ura owọwọp ebi ene inyiaan̄ akpa. Ire, ema ejijit inwenwene ejit, mè ijit 
si inyinyi Awaji umin, mè ikigbo erieen̄ Awaji, ogwu òkakaan̄ unye itọtọ ikọ inyi 
uyọrọlek chi geelek. 
10Ogwu osat òso go onenikana unaan̄-ejit òkup me emen okwa eyi kan̄ igwook 
me inyọn̄ ogboon̄ ubọọn̄ anam ukpook ya. Mgbọ yaage, uga udun okakana ichit 
otutuuk ama ubọọn̄ kan̄ bùk. Ebi ene ekekiloon̄ alọm kiban̄ mije ujaralek cha, 
11mè ikitiik Awaji òkup me inyọn̄, mije ufiak melek inya kiban̄. Ire, kpechieek si 
igwugwu ikom itele ijo ugwem kiban̄ cha. 
12Ogwu osat òso gweregwen onenikana unaan̄-ejit òkup me emen okwa eyi kan̄ 
igwook me okwaan̄ ile Yuferetis. Mun̄ òkup me emen okwaan̄ ya ochachat isan̄a 
kpai, inyi ebi ubọọn̄ ìnan̄a me agan̄ mbum-ura emun̄ oniin̄ eje esaba. 
13Nnenimun̄ ijo erumun̄ ita ìkup kubọk àkwọọk enan̄abe isibi me otu ijijinu 
òkaan̄ ukot ya, mè otu anam ukpook ya, mè otu ogwu nriran ataak ya. 
14Ema ìre ijo erumun̄ kè Setan ebi ìkirọ inu ukechieen̄ òkup esese esese. Ijo 
erumun̄ ita chi enenisi ichichini melek otutuuk ebi ubọọn̄ me otutuuk linyọn̄, 
mè igwen ema ibe enetitiin̄ me ere ge, mè ebem lek ititim akọn̄ me ikpele usen 
ya, eyi Awaji Ogwu Òkaan̄ Unye Geelek ogobobe isun̄. 
15“Ìkpọ, m̀banu mgbọ enyi ekakpọge chieen̄, kubọk ogwu inọ! Uga ubelejit okup 
inyi ene geelek òkup me ọkpọchieen̄, mè ikigbala ubọk isun̄ ofọnti kan̄, inyi ọmọ 
ikaje njak, mè ìrie esip.” 
16Ebi ijo erumun̄ cha enenititiin̄ otutuuk ebi ubọọn̄ cha me ere ge ekigwen 
Amagedọn me usem Iburu. 
17Ogwu osat òso jaaba onenikana unaan̄-ejit òkup me emen okwa eyi kan̄ 
igwook me emen efet. Mgbọ yaage, ida ge ònan̄a me inyọn̄ ogboon̄ ubọọn̄ òkup 
me Uwu Mbuban ya otataan̄ ukpo itumu ibe, “Mîrọ isan̄a! Îta!” 
18Isinyọn̄ okekikebe, mè ikigbugbut, mè ikisook. Ijọn̄ okekisisik enenen. 
Kperarak imun̄ ojelek sikisik-ijọn̄ òkup ikeya me linyọn̄ karake Awaji orombe 
ebilene. 

19Nga ama ile ya otọtọbọ ibum okpọkọ ita. Ama ile òkup me ido geelek 
ogbugbugbọ igwook. Awaji okekeek Babilọn, nga ama ile ya, mè ichik ujat miin̄ 
eyi ikpele unaan̄-ejit kan̄ inyi ibe inwọ. 
20Otutuuk achọ geelek òkup me linyọn̄ keyi olilibi ichieen̄. Otutuuk ikpele 
ogoon̄ geelek onininiin̄ ita isan̄a kpai, kpeyaka imun̄ geege. 
21Ibot mgbọlọ okekinan̄a okpukpuk okpukpuk me isinyọn̄ ikirep igwook me lek 
ebilene. Okpukpuk mun̄ ewuuk cha ge îkilobo ikup kubọk ilile akpa uchi ge. 
Ebilene ebebene ikitiik Awaji, mije, uyọrọlek okpukpuk mun̄ ewuuk ya îtap ene 
ikpele ufialek me lek enenen. 

Ichi 17 

Babilọn, nga otutuuk ebi òje oyet 

1Ge me lek ebi osat jaaba, ebi ìkaan̄ okwa jaaba cha me ubọk onunu, mè initumu 
inyi emi ibe, “Na, mâjeen̄ owu osusut òkukup inyi ikpele ogwu òje oyet ya, òrere 
ama ile ya enamabe me agba owuwa okwaan̄. 
2Otutuuk ebi ubọọn̄ linyọn̄ mîrọ ugan-nwa melek kan̄ iso. Otutuuk ebi ìluk me 
linyọn̄ mîgọọk ọmọ ije oyet, isasa ema kubọk miin̄.” 
3Ekwukwu Awaji okakana ichit emi. Ogwu osat ya obeben emi isi iyik me emen 
èwê. Mmumun̄ ogwu enenwaan̄ ge osikibe ikweek irek me inyọn̄ anam ukpook 
ge òkup araran̄. Anam ukpook ya ìkaan̄ ibot jaaba, mè itibi akọp iko me ibot. 
Egege erieen̄ unyechieen̄ geelek òkitumu Awaji ifiat ijot lek anam ukpook ya. 
4Ogwu enenwaan̄ ya ìtap ofọnti araran̄, eyi alata araran̄ mè ewuuk unye otu 
ewe geelek, eyi ònan̄a me ijọn̄ mè eyi ònan̄a me okwaan̄, okimumen me lek, mè 
ikaan̄ ekpen̄ alata araran̄ me ubọk. Me emen ekpen̄ ya, mbuban inu geelek, mè 
bukubuku ugwem barabat geelek ìjojot. 
5Mîge uyeke uyeke erieen̄ nlelet ge me inyọn̄ okwut isi ogwu enenwaan̄ ya. 
Erieen̄ ya ìre, bABILỌN AMA ILE, nGA OTUTUUK EBI ÒJE OYET, mÈ NGA OTUTUUK IJO 

MBUBAN INU GEELEK ÒKUP ME LINYỌN̄. 
6Nnenimun̄ ibe ke eje ogbogbo bọn Awaji, ebi ìkekeke ata-ikọ inyi Jisọs, ebi 
ogwu enenwaan̄ ya okpan̄be, îsa ogwu enenwaan̄ ya kubọk miin̄. Mgbọ 
mmun̄be ogwu enenwaan̄ ya, îsisik emi ekwukwu enenen. 
7Ogwu osat ya onenido emi ibe, “Ìre keke orọ mè ogwu enenwaan̄ yi ike owu 
chieen̄? Mâkpa nlelet inu ofolek ogwu enenwaan̄ ya inyi owu, mè ikpa si inu 
ofolek anam ukpook ya eyi îsikibe ikweek me inyọn̄, eyi òkaan̄ ibot jaaba, mè 
itibi akọp iko me ibot, inyi owu. 
8Anam ukpook ya omun̄be îwuuk lek ikup me ugwem mgbọ òraraka, ire, mgbọ 
keyi ìkayaka ìkup me ugwem. Sọnja mgbọ, môkpọk inan̄a me udọn̄ ikakaan̄ge 
okputut ya isibi inu, mè inan̄a isi ere mêkpan̄be ọmọ. Ebi geelek ìluk me linyọn̄, 
ebi ekagege erieen̄ kiban̄ me emen ikpa eyi ugwem karake sabum enirom 

linyọn̄, mgbọ ema mêmun̄be anam ukpook ya, môke ema chieen̄ enenen. Mije, 
anam ukpook ya îwuuk lek ikup me ugwem mgbọ òraraka, ìkakup me ugwem 
mgbọ keyi, ire, môyaka inu iniluk ugwem mgbọ òkup me isi. 
9“Îgbe ibe ene ikaan̄ ifuk-ibot òfo me lek inu yi. Ibot jaaba cha ìkeke inyi orioon̄ 
jaaba echi ogwu enenwaan̄ ya osikibe ikweek me inyọn̄. Ema ekeke si inyi 
ubọọn̄ jaaba. 
10Me etete kiban̄, ubọọn̄ go mîwuuk lek ikpulu, mè ikwaan̄ iraka. Ge ọmọ òwa 
òkikpulu mgbọ keyi. Ge keyilọ ìkabene ìkpulu nu. Ire, isibene ikpulu, môkup 
sọnja mgbọ gaalek. 
11Anam ukpook ya eyi òwuwuuk lek ikup me ugwem, ire, ìkayaka ìkup mgbọ 
keyi, anam keya ore òso ubọọn̄ jeeta. Ọmọ îwuuk lek ìre ubọọn̄ ge me etete adasi 
ebi ubọọn̄ jaaba cha. Ọmọ mônisi inyi ekpan̄ ọmọ. 
12“Akọp iko cha omun̄be me ibot anam ukpook ya ìre akọp ebi ubọọn̄ ebi 
kpebene-nu ikpulu. Ire, mênyi ema unye ibe egọọk anam ukpook ya ekpulu, 
mbubak mgbọ ge gaalek. 
13Akọp ubọọn̄ chi ekaan̄ ulọk ge gaalek. Ema mêkana unye kiban̄, mè irek ubọọn̄ 
kiban̄ inyi anam ukpook ya. 
14Ema mêtim akọn̄ me lek Gwun̄ Arọọn̄ Awaji. Ire, Gwun̄ Arọọn̄ ya môtim ikpan̄ 
ema, mije, ọmọ ìre Okaan̄ ebikaan̄-ene, mè Ubọọn̄ ebi ubọọn̄. Melek si, ebi kan̄ 
ebi ọmọ ogobobe inyi lek kan̄, mè igwen, òrere ebi ìkekeke inye melek kan̄, mè 
ikigọọk ọmọ me udun̄ mgbọ geelek, ife chi mêgọọk ọmọ itim ikpan̄ si.” 
15Ogwu osat ya onenitumu inyi emi ibe, “Owuwa okwaan̄ cha omun̄be me ere 
ogwu òje oyet ya osikibe ikweek ìkeke inyi urum ebi ene, mè ebi ido geelek, mè 
ebi ife geelek, mè ebi otu usem geelek òkup me linyọn̄. 
16Anam ukpook ya omun̄be, mè akọp iko cha mêcha ogwu òje oyet ya. Ema 
mêkpulu otutuuk inu îkaan̄be isan̄a, me itele ọmọ njak. Mêtaka ufuk kan̄, mè isa 
ukan̄ iwọp ọmọ itaka iriọk. 
17Awaji îtap me ejit akọp ebi ubọọn̄ cha ibe ere otu ge, mè enekana unye kiban̄ 
mè irek ubọọn̄ kiban̄ etap me ubọk anam ukpook ya, inyi ikikpulu mege ire 
mgbọ ikọ Awaji môrọbe iso. Sa me ikeyi ke Awaji orọ inyi akọp ebi ubọọn̄ chi 
erọ nkeek kan̄. 
18Ogwu enenwaan̄ ya omun̄be ore ama ile ya, eyi òkitọ ikọ inyi otutuuk ebi 
ubọọn̄ ebi linyọn̄.” 

Ichi 18 

Babilọn ama ile ya înan̄a irọn̄ 

1Mgbọ eya orakabe, mmumun̄ ofifi ogwu osat Awaji ge onan̄abe me emen inyọn̄ 
inu. Ogwu osat ya îkaan̄ unye enenen, utoon̄ òrirọ ònan̄a me lek kan̄ ototoon̄ 
ikana otutuuk linyọn̄. 
2Ikekitaan̄ ukpo ikitumu ibe, “Îrọn̄! Îrọn̄! Babilọn ama ile ya îrọn̄! Ọmọ îkana ere 
ebi osat yọk, mè ijo erumun̄ geelek, mè ebi kè ofut geelek ikatanage me isi Awaji, 
mè ofut geelek òkichaka mbuban ekiluk. 
3Mije, otutuuk ebi linyọn̄ mîgọọk ọmọ irọ ugan-nwa mè òje oyet, isasa ema 
kubọk miin̄. Otutuuk ebi ubọọn̄ linyọn̄ mîrọ ugan-nwa melek kan̄ iso. Ebi 
ìkinyam ewe me linyọn̄ keyi mîbọọn̄ ubọọn̄ inan̄a me lek ubene ugwem ogwu 
enenwaan̄ ya okiluk.” 
4Nneninọ ofifi ida okitaan̄ inan̄a me emen inyọn̄ itumu ibe, “Ebi n̄a, ìnan̄a ìsibi 
me emen kan̄! Ikagọọk ọmọ ìtap ubọk me emen ijo inu kan̄, inyi enyi ekagọọk 
ọmọ ìbọkọ osusut kan̄ geege. 
5Mije ijo kan̄ îwa enenen, mè itoon̄ ibene mege isi ire emen inyọn̄. Awaji 
ìkawuuk inu ikpak kan̄! 
6Enyi ìrọ ọmọ me lek ubọk ọmọ orọbe enyi. Otutuuk ijo inu îrọbe enyi, ìkpe ọmọ 
useen̄ mgbọ iba. Ujat inu ya îtọkọbe ijot ekpen̄ inyi ene, ìtọkọ eyi òjajat igak 
ikeya mgbọ iba ìnyi ọmọ inwọ. 
7Ìnyi ọmọ ujaralek mè ufieejit ògbegbe ìgọọk me ìkeke umin mè ubene ugwem 
eyi ọmọ onyibe lek kan̄. Mije, ìkigugo lek me emen ejit kan̄ ibe, ‘Emi ǹkisiki 
ikweek irek kubọk ubọọn̄ enenwaan̄, ǹkare nwakpa, m̀kpakup me ufieejit 
kubọk ge.’ 
8Eya orọ, otutuuk uyọrọlek kan̄ ìborọn̄ ikeme ọmọ me egwe ge gaalek. Mkpa, 
mè ufieejit, mè uga akan̄, môkeme ọmọ. Ukan̄ môtaka ọmọ, mije, Okumugwem 
Awaji ogwu òkisibi ọmọ oyerebet me ibot ìre ogwu òmimin enenen. 
9“Ebi ubọọn̄ linyọn̄ ebi ìrọrọ ugan-nwa melek kan̄, mè irie utop otu melek kan̄, 
mêto ito, mè ifieek ejit inyi ọmọ mgbọ ema mêmun̄be oduku ònan̄a me lek ukan̄ 
òkitaka ọmọ okibumu ifo inyọn̄. 
10Ujaralek ọmọ obokibọkọ me emen ukan̄ ya môtet ema ukpook enenen. Mije 
keya, ema mêkeke me ujọn̄ọ ere, mè ikito ito ibe, “ ‘Jei, njijin! Owu okaan̄ njijin 
onọ! Jei, Babilọn, nga ama ile! Jei, Babilọn, ama unye! Mbubak mgbọ ge gaalek 
uyọrọlek onube ke owu ojijaka, mè ichep isan̄a kpai!’ 
11“Ebi ìkinyam uga ewe me linyọn̄ mêto ito, mè ifieek ejit enenen inyi ọmọ, mije, 
kpunu ogwu òboyaka ikilep ogbogbo inu mbit kiban̄ ofifi. 
12Kpunu ogwu òboyaka ikilep inu mbit echi alata araran̄, mè echi alata okuket, 
mè ewuuk unye otu ewe, echi ònan̄a me ijọn̄, mè echi ònan̄a me okwaan̄, mè 
ekwut irio irio, mè echi òrọrọt mè ikimumọọn̄, mè echi òkup eje eje, mè esese 
lek uti, mè owuwa inu esabe oduuk eniin̄ irom, mè unye ewe uwot, mè ekwe, 
mè okwukwut, mè ewuuk urọt lek. 

13Kpunu ogwu òboyaka ikilep si inu mbit kiban̄, kubọk inu òkirọ inorie itop eyi 
ekigwen sinamọn, mè inu ekisa irọ aran̄ utop olu, mè nsensi, mè mâa, mè 
farankinsens, mè miin̄, mè aran̄ olifu, mè akpa ekọkọk, mè echi ibot ibot, mè 
eriembuuk, mè arọọn̄, mè inyinya, mè uji akọn̄ inyinya okitaba ije, mè akpalek 
ebilene, mè ibot ejit ebilene si. 
14“Ebi mbit cha mêkitumu ibe, ‘Jei, otutuuk ata inu cha òkilọk owu ikakaan̄ îlibi 
itele owu. Otutuuk inu ubọọn̄ kwun̄, mè òrirọ kwun̄ îniniin̄ ichep, owu 
òkpoyaka ikọt ikaan̄ ema ofifi.’ 
15Ebi ewe ìnyanyam inu chi inyi ọmọ, mè ibọọn̄ ubọọn̄ inan̄a me lek kan̄ 
kpebekọt ije igbet ọmọ ere me lek. Ebekeke me ujọn̄ọ ere, mije, ujaralek kan̄ 
môtet ema ukpook. Ema mêkeke me ujọn̄ọ ere ikito ito, mè ikifieek ejit ibe, 
16“ ‘Jei, njijin! Owu okaan̄ njijin onọ! Jei Babilọn, nga ama ile! Owu ogwu òkitap 
ata ofọnti okuket, mè ofọnti irio irio, mè eyi eje eje, mè ikinwunwan̄ alata 
araran̄, mè ewuuk unye otu ewe eyi ijọn̄ mè eyi okwaan̄, echi òkekimumen, ichit 
lek. 
17Me mbubak mgbọ ge gaalek ke otutuuk ikpele inu ubọọn̄ kwun̄ ojijaka isan̄a 
kpai.’ “Ebi ìkikọp uji ile, mè ebi geelek ìkisi ikwaan̄ me emen, mè ebi ije ìkup me 
emen uji ile, ema otutuuk ene mêkeke me ujọn̄ọ ere. 
18Mgbọ ema mêmun̄be oduku ònan̄a me lek ukan̄ òkitaka ama ya okibumu, ema 
mêtaan̄ ukpo ibe, ‘Jei, ukpook! Ìre kpasi ofifi ama ile obet lek nga ama ile keyi?’ 
19Ema mêgwọ mfuun̄ igwook me ibot kiban̄ mije ufieejit, mè ikifieek ejit, mè 
ikito ito ibe, “ ‘Jei, njijin! Owu okaan̄ njijin! Jei, nga ama ile, ere otutuuk uji ile 
òkikọp me emen awaji okinu inibọọn̄ ubọọn̄ inan̄a me lek ubọọn̄ kwun̄. Me 
mbubak mgbọ ge gaalek, otutuuk inu ubọọn̄ kwun̄ cha îta isan̄a kpai! 
20Enyi ebi ìkup me emen inyọn̄, ìbele ejit, mije, uga ama ya înan̄a irọn̄! Enyi bọn 
Awaji, mè ebi otuchieen̄, mè ebi nriran, ìbele ejit! Awaji îtip ọmọ oyerebet mije 
inu îrọbe enyi.’ ” 
21Eya iraraka, ikpele ogwu osat ge obeben mbubak ewuuk ge òmimin ikup 
kubọk ikpele ewuuk ikọk-akpa itọp ito me okwaan̄ ke gbidìi, mè ibe, “Ikeyi ke 
mêsa me unye iben owu, Babilọn, nga ama ile ya, itọp itap me emen okwaan̄, 
kpebeyaka ikpọk imun̄ ọmọ ofifi. 
22Kpebeyaka ikinọ ida ebi ìkikọt okwa, mè ida uneen̄, mè òja, mè otita okitaan̄ 
me emen kwun̄ ofifi. Ebi usọ geege kpebeyaka ikup me emen kwun̄ ofifi. Ewuuk 
ikọk-akpa ìkpoyaka isan̄a amọn me emen kwun̄ ofifi. 
23Utoon̄ mkpukan̄ ìkpoyaka itoon̄ me emen kwun̄ ofifi. Ijọk ido-nwa, mè ida 
ogwu òdo nwa, mè ida aya nwa òbat olom ìkpoyaka itaan̄ me emen kwun̄ ofifi. 
Me adasi mgbọ, ebi mbit ìluk me emen kwun̄ ere ebi ilile me linyọn̄. Ire, owu 
osa iwot kwun̄ ileke otutuuk ido geelek ifiin̄ isan̄a.” 

24Babilọn îbọkọ osusut ògbegbe ọmọ, mije, îre me emen kan̄ ke emun̄ eje 
otutuuk ebi nriran, mè eje bọn Awaji, emen kan̄ si ke emun̄ eje otutuuk ebi 
ekpan̄be me linyọn̄ keyi. 

Ichi 19 

Mîkọt okwa itọn̄ Awaji me emen inyọn̄ 

1Mgbọ otutuuk inu cha orakabe, nnọnọ inu òkup kubọk ida ogbogbo ene 
ekidimi okwa me emen inyọn̄ ibe, “Ìtọn̄ Awaji! Mije unyan̄a, mè umin, mè unye 
ìre eyi Awaji kiji. 
2Mije, otutuuk oyerebet kan̄ ìre unen mè atikọ. Ọmọ îtip ikpele ogwu enenwaan̄ 
òje oyet ya oyerebet, ogwu òsasa ijo ugwem barabat kan̄ ifiat linyọn̄ isan̄a. 
Awaji îkpe ọmọ useen̄ eje ebi ikwaan̄ kan̄ ebi ọmọ okpan̄be.” 
3Ife cha ekpọkpọk itaan̄ ukpo si ibe, “Ìtọn̄ Awaji! Oduku ukan̄ ònan̄a me lek kan̄ 
môkibumu ifo inyọn̄ ire mgbọ ikakaan̄ge itata!” 
4Akọp ebi ugane iba mè ini cha, mè inu ini cha òkup me ugwem erọrọn̄ me ijọn̄, 
mè itọbọ ebum inyi Awaji ogwu òsisiki ikweek me inyọn̄ ogboon̄ ubọọn̄ ya, mè 
ichieek igwook ibe, “Ikup ikeya! Ìtọn̄ Awaji!” 

Ijọk ido-nwa eyi Gwun̄ Arọọn̄ 

5Ida ge onanan̄a me inyọn̄ ogboon̄ ubọọn̄ ya ikitumu ibe, “Ìtọn̄ Awaji kiji, enyi 
otutuuk ebi ikwaan̄ kan̄, ebi ìkinyi ọmọ umin, ebi ilile mè ebi asasa!” 
6Nnọnọ ida ge okitaan̄ kubọk ida ogbogbo ene, mè ikitaan̄ si woii kubọk ida 
owuwa agbugbuk, mè ikpele ida isinyọn̄ ikibe, “Ìtọn̄ Awaji! Mije îre 
Okumugwem Awaji kiji Ogwu Òkaan̄ Unye Geelek okikpulu. 
7Eya orọ, eji enwọọn̄ unwọọn̄, mè ebele ejit, mè enyi ọmọ umin! Mije, ijọk ido-
nwa Gwun̄ Arọọn̄ îre! Ogwu ayaya nwa ìbodo îneen̄ lek kan̄ isun̄ isan̄a. 
8Mînyi ayaya nwa òbat olom ya ujuja ofọnti okuket òtatana mè itoon̄, ibe isa 
ibala lek.” 

(Ofọnti okuket ya ìkeke inyi ikwaan̄ ata irọrọ eyi bọn Awaji erọbe.) 
9Ogwu osat ya onenitumu inyi emi ibe, “Ge ikọ keyi tap me ikpa: ‘Uga ubelejit 
okup inyi ebi egwenbe ibe enu enegọọk erie inorie ijọk ido-nwa eyi Gwun̄ 
Arọọn̄ ya!’ ” Ogwu osat ya otutumu si ibe, “Ikọ chi ìre ikọ ònan̄a me otu Awaji 
me lek kan̄.” 
10Nrọrọn̄ me ijọn̄ me ukot ogwu osat ya, mè ibatọbọ ebum inyi. Ire, ibebe emi, 
“In̄-in̄, karọ. Emi ìre ogwu ikwaan̄ Awaji kubọk owu melek bọn Nte kwun̄, ebi 
ìchechieek me lek atikọ eyi Jisọs ochilibe ibook, erebe. Tọbọ ebum nyi Awaji! 
Mije, atikọ eyi Jisọs ochilibe ore inu òkinyi ebi nriran unye ema ekisa iben 
nriran.” 

Ogwu òlibi me inyọn̄ inyinya okuket 

11Nnenimun̄ emen inyọn̄ ochilibe ibook, mè imun̄ si inyinya okuket ge. Erieen̄ 
ogwu òkilibi me inyọn̄ inyinya ya ìre Ogwu Ògbe Utoon̄ Ejit, mè ire si Atikọ. Ọmọ 
ìkisa me ata irọrọ isibi oyerebet, mè ikitim akọn̄ me unen. 
12Chieen̄ iba kan̄ ìkisak kubọk ukan̄, ọmọ îkwuun̄ owuwa okpibot ubọọn̄ me 
ibot. Îkaan̄ erieen̄ ge egebe me lek kan̄ eyi kpunube ene geege òrọriọọn̄ inu 
erieen̄ ya orebe, ilọ ọmọ gaalek. 
13Ofọnti îtapbe me lek, ebeben ijiin̄ me emen eje. Erieen̄ kan̄ ìre Ikọ Awaji. 

14Otutuuk urum akọn̄ emen inyọn̄ egbugbuku ikigọọk ọmọ me udun̄. Ema 
otutuuk ekilibi me inyọn̄ inyinya okuket kiban̄, mè itap ofọnti okuket òtatana, 
mè itoon̄ chieen̄. 
15Oge akọn̄ ge òrereke owọwọọk isibi me otu kan̄. Îre oge akọn̄ ya ke ìbosa itim 
akọn̄ ikpan̄ ido geelek, mè isa okuba okwukwut ikpulu ema. Îre ọmọ obochimi 
mun̄ isibi me lek mfut gerep me ere ekichimi mun̄ gerep, isasa ijeen̄ ikpele 
unaan̄-ejit Awaji Ogwu Òkaan̄ Unye Geelek. 
16Mîge erieen̄ me lek ofọnti kan̄ melek owut-ukot kan̄. Erieen̄ ya ìre, uBỌỌN̄ EBI 

UBỌỌN̄, mÈ ÒKAAN̄ EBIKAAN ̄-ENE. 
17Nnenimun̄ ogwu osat ge okekebe me inyọn̄ ura, mè ikitaan̄ ukpo itumu inyi 
otutuuk unọn òwulu me inyọn̄ ibe, “Ìna ìnititiin̄ me ere ge ìrie inorie ikpele ijọk 
eyi Awaji oboto! 
18Ìna ìnitaka ufuk akpalek ebi ubọọn̄, mè echi ebi ibot akọn̄, mè ebi akọn̄ kiban̄, 
mè anam inyinya, mè echi ebi ìkilibi me inyọn̄ kiban̄, mè ufuk akpalek otutuuk 
ebilene, ebi usun̄, mè ebi kpere usun̄, echi ebi ilile, mè echi ebi asasa!” 
19Nnenimun̄ anam ukpook ya, mè otutuuk ebi ubọọn̄ linyọn̄, melek urum ebi 
akọn̄ kiban̄ etitiin̄be me ere ge ibenitim akọn̄ me lek ogwu òkup me inyọn̄ 
inyinya ya, mè ebi urum akọn̄ kan̄. 
20Ire, etetet anam ukpook ya me agam, ọmọ melek ogwu nriran ataak ya òrọrọ 
esese inu òkup uyeke uyeke cha isa ikisi ikwaan̄ inyi ọmọ. Ogwu nriran ataak 
ya ìsa inu ukechieen̄ chi ifiaan̄ usini ene, inyi echieek ibe ege iman̄ òriọọn̄ eyi 
anam ukpook ya me lek kiban̄, mè echieek si itọtọbọ ebum inyi inu ebotbe inyi 
anam ukpook ya. Ebebeen̄ anam ukpook ya, mè ogwu nriran ataak ya, me ògat 
ugwem, itọọn̄ igwook me emen udọn̄ ukan̄ biridọni. 
21Esasa oge akọn̄ òwọwọọk isibi me otu ogwu òkup me inyọn̄ inyinya ya ikpan̄ 
otutuuk ebi akọn̄ melek kiban̄ cha isan̄a kpai. Otutuuk unọn òwulu me inyọn̄ 
otataka ufuk ijot owot. 

Ichi 20 

Obop acha eyi mkpulu kè Jisọs 

1Nnenimun̄ ogwu osat ge okinan̄a me emen inyọn̄ inu, mè ikaan̄ atafi isotu udọn̄ 
ikakaan̄ge okputut ya mè nga mkpọn ile ge me ubọk. 
2Itetet ijijinu òkaan̄ ukot ya, òrere ijijinu ukot ikaan̄ ya, òrere Yọk mè ìre si 
Setan, mè isa mkpọn ya ibọp ọmọ ikam, inyi ikup ikeya obop acha ge, 
3mè iben ọmọ itọp itap me emen udọn̄ ikakaan̄ge okputut ya, mè igon otu ichit 
ikwek ọmọ, mè itap iman̄ me lek ochichit otu udọn̄ ya, inyi ọmọ ikakọt ìnan̄a 
ìsibi ìnifiaan̄ ebi ido geelek me linyọn̄ ofifi mege obop acha ge ya môtabe. Obop 
acha ge ya isiraka, mêkpọk initọn̄ọ ọmọ itele sọnja mgbọ. 
4Nnenimun̄ owuwa ogboon̄ ubọọn̄, mè imun̄ ebi ene esikibe ikweek irek me 
inyọn̄. Ebi ìsisiki ikweek me inyọn̄ ogboon̄ ubọọn̄ cha ìre ebi enyibe unye ibe 
ekesibi oyerebet. Mmun̄ si ibot ejit ebi efieekbe ibot mije ichechieek ema 
echieekbe me lek kè Jisọs, melek ikọ Awaji eyi ema ekitumu. Ema kpetọbọ ebum 
inyi anam ukpook ya, mè ìre inu ebotbe òbet lek kan̄ ya, kpechieek si ibe etap 
ema iman̄ òriọọn̄ eyi anam ukpook ya me inyọn̄ okwut isi, mè ìre inyọn̄ ubọk 
kiban̄. Ife chi enenijomo me mkpa inin̄ me ugwem, mè inigọọk Karais ikikpulu 
otutuuk obop acha ge. 
5Eyi ore adasi ijojomo me mkpa. (Isan̄a me lek kè ebibi, otutuuk ebi ìkwakwaan̄ 
kpejomo me mkpa inin̄ me ugwem mege ire mgbọ obop acha ge ya otabe.) 
6Uga ubelejit okup inyi otutuuk ebi geelek ìjojomo me mkpa me adasi ijojomo 
me mkpa yi. Ema ìre ebi Awaji osan̄abe isun̄ esese inyi lek kan̄. Mkpa eyi òso 
mgbọ iba ìkakaan̄ unye me lek kiban̄. Ema mêre ebi ngwugwa inyi Awaji, mè ire 
si inyi Karais, mè igọọk ọmọ ikup ikikpulu ototuuk obop acha ge. 

Mîtim ikpan̄ Setan 

7Mgbọ obop acha ya isiraka, mêsan̄a Setan isibi me mkpọn. 

8Isisan̄a ọmọ isibi me mkpọn, môjijen̄e ikana isi ikifiaan̄ otutuuk ebi ido geelek 
òkup me otutuuk agan̄ ini eyi linyọn̄ keyi, echi òrere Gọgu mè Magọgu, mè ititiin̄ 
ema ibe enetim akọn̄ me lek bọn Awaji. Ife cha mêwa me otu ifuk ikup kubọk 
nkwukwuuk okpoon̄ òkup me agba awaji. 
9Ema egbọgbọọk inan̄a me otutuuk ubọk linyọn̄ yi owelebe iyaka, mè inu 
inigban ikana ere m̀gba-ǹgwele ukan̄ ere bọn Awaji elukbe, melek ama ile ya 
eyi Awaji omabe enenen. Ire, ukan̄ onanan̄a me emen inyọn̄ inu mgbọ yaage, 
mè itaka ema otutuuk ikpan̄ isan̄a kpai. 
10Etetet Yọk ya, ogwu òfafiaan̄ ema, itọp itap me emen udọn̄ ukan̄ biridọni ya, 
ere etọọn̄be anam ukpook ya melek ogwu nriran ataak ya igwook. Ere ya ke 
ema ebekup ikibọkọ ujaralek, eririeen̄ mè ikarek mege ire mgbọ ikakaan̄ge 
itata. 

Òta oyerebet 

11Nnenimun̄ ikpele ogboon̄ ubọọn̄ okuket ge, mè imun̄ si ogwu òsisiki ikweek 
me inyọn̄. Ijọn̄ mè isinyọn̄ elilibi inan̄a me isi kan̄, mè ilibi ichep, kpeyaka imun̄ 
ema ofifi. 
12Nnenimun̄ ebi ìkwakwaan̄, ebi ilile, mè ebi asasa ekekebe me isi ogboon̄ 
ubọọn̄ ya. Enenichili owuwa ikpa, mè iyaka inichili si ofifi ikpa ge, eyi òrere ikpa 
eyi ugwem. Enenikisibi oyerebet me ibot otutuuk ebi ìkwakwaan̄ cha igọọk me 
lek inu ema erọbe kubọk egebe me emen ikpa cha. 
13Okwaan̄ osasan̄a otutuuk ebi ìkwakwaan̄ me emen kan̄ isibi. Mkpa mè ama 
ekwukwu osasan̄a otutuuk ebi ìkwakwaan̄ ebi ìkup me emen kiban̄ isibi. 
Enenisibi oyerebet me ibot ene geelek igọọk me lek inu îrọbe. 
14Enenitet mkpa mè ama ekwukwu itọp itap me emen udọn̄ ukan̄ ya. Udọn̄ ukan̄ 
ya ore mkpa eyi òso mgbọ iba ya. 
15Ene geelek ekamun̄ge erieen̄ kan̄ me emen ikpa eyi ugwem ya, mîra iben itọp 
itap me emen udọn̄ ukan̄ ya. 

Ichi 21 

Ayaya isinyọn̄ mè ayaya linyọn̄ 

1Nnenimun̄ ayaya isinyọn̄ mè ayaya linyọn̄. Adasi isinyọn̄ mè adasi linyọn̄ îchep, 
okwaan̄ ìkayaka ìkup. 
2Nnenimun̄ Ama Mbuban ya, òrere ayaya Jeruselem ya okinan̄a me emen inyọn̄, 
ere Awaji okupbe, ikisibi inu. Ebabala ọmọ isan̄a kubọk ekibala ayaya nwa inyi 
ogwu enerieen̄ òbododo me usen ijọk ido-nwa. 
3Nnọnọ ida ge okitaan̄ ukpo me ere ogboon̄ ubọọn̄ ya okupbe ikitumu ibe, 
“Mgbọ keyi, ere iluluk eyi Awaji ìkup me etete ebilene. Awaji môluk melek 
kiban̄, ema mêre ebi kan̄. Awaji me lek kan̄ môkup melek kiban̄, mè ire Awaji 
kiban̄. 
4Ọmọ môtuku ema mun̄ ito geelek isan̄a me chieen̄. Mkpa ìkpoyaka ikup. 
Ufieejit, mè ito, mè unan geege ìkpoyaka ikup ofifi. Mije, ukot oka inu cha geelek 
îraka isan̄a kpai.” 
5Ogwu òkwekweek irek me inyọn̄ ogboon̄ ubọọn̄ ya onenitumu inyi emi ibe, 
“Kpọ mânirọ inyi otutuuk inu ikana ayaya,” mè itumu si inyi emi ibe, “Ge ikọ chi 
tap me ikpa, mije, ikọ chi ìre ikọ ògbegbe ibe etoon̄ ejit me lek, mè ire si atikọ.” 
6Inenitumu inyi emi ibe, “Îta! Mîrọ isan̄a! Emi nre Alifa mè Omega ya, òrere 
Ibebene mè Itata. Ene geelek ebek orakbe, mânyi mun̄ eyi ònan̄a me ogbuuruk 
ere mun̄ òkinyi ene ugwem okigbuk inan̄a isibi. 
7Ene geelek òtitim ikpan̄ môbọkọ otutuuk inu chi. Emi mâre Awaji kan̄, ọmọ 
môrere gwun̄ n̄a. 

8Ire, ebi ìkitet ukpook igọgọọk emi, mè ebi kpechieek me lek Awaji, mè ebi 
ìchachaka mbuban, mè ebi ìkpan̄ ene, mè ebi barabat, mè ebi ìkaan̄ ugwem ibọk 
ibọk, mè ebi iwot, mè ebi ìkitọbọ ebum inyi mkpọmfaka, mè otutuuk ebi geelek 
ìkikan̄ ataak, irek kiban̄ ìbore emen udọn̄ ukan̄ biridọni ya. Eyiyi ore mkpa eyi 
òso mgbọ iba ya.” 
9Ge me lek ebi osat jaaba cha, ebi ìkaan̄ okwa jaaba echi òta uyọrọlek cha 
okupbe me emen, onunu inibe emi, “Na, mâjeen̄ owu ayaya nwa òbat olom ya, 
òrere nwa Gwun̄ Arọọn̄ ya.” 
10Ekwukwu Awaji okakana ichit emi, ogwu osat ya obeben emi isa isi inyọn̄ 
ikpele ubene ogoon̄ ge, mè ijeen̄ emi Ama Mbuban ya, òrere Jeruselem, mgbọ 
îkinan̄a me ubọk Awaji me emen inyọn̄ ikisibi inu. 
11Ama ya okekitoon̄ mije ujamgbugbo Awaji, mè ikimumen kubọk atalek unye 
otu ewe ewuuk ekigwen jasipa, mè igen kubọk umọọn̄ mêkọtbe imọọn̄ inu itibi. 
12Mînama ikpele mgban òbebene ikana ama ya. Mgban ya ìkaan̄ akọp mè 
otunchit iba me lek. Akọp mè ebi osat iba ekekeke ikibem otunchit cha. Mîge si 
erieen̄ akọp mè otoko iba ebi Ijeren me lek akọp mè otunchit iba cha. 
13Me lek mgban ama ya, otunchit ita okup me agan̄ mbum-ura, otunchit ita okup 
me agan̄ inyọn̄, otunchit ita okup me agan̄ osiki, otunchit ita si okukup me agan̄ 
ichep-ura. 
14Enama ama ya itoon̄ me inyọn̄ akọp mè ewuuk irak ijọn̄ iba echi egebe erieen̄ 
akọp mè ebi otuchieen̄ iba eyi Gwun̄ Arọọn̄ ya okaan̄be, me lek. 
15Ogwu osat ya òtutumu ikọ melek n̄a onenikaan̄ uti itọ-inu esabe alata araran̄ 
irom me ubọk ibosa itọ ama ya, mè mgban ama ya, mè otunchit cha. 
16Ama ya ìkaan̄ isi ini, isi ini cha ìre ìkike, ge ìkajọn̄ọ ìgak ge. Ujọn̄ọ kan̄ ìre obop 
ewuuk ije iba mè efit ini. Ikeya si ke uwele kan̄ mè ubene kan̄ okeke, mije, ujọn̄ọ 
kan̄, mè uwele kan̄, mè ubene kan̄ ìre ìkike. 
17Ogwu osat ya onenisa ubọk ebilene ekisa itọ inu itọ ulobo akpọk mgban ya, 
isisibi akọp ejit jaaba mè iba. 
18Esa ewuuk unye otu ewe ekigwen jasipa inama mgban ama ya, mè isa alata 
araran̄ inama otutuuk ama ya me lek kan̄. Alata araran̄ esabe inama ama ya, 
kpunu okpa geege me lek, ìkpọkpọ igen kubọk umọọn̄. 
19Esa owuwa esese ewuuk unye otu ewe ibala ewuuk irak ijọn̄ mgban ama ya. 
Adasi ewuuk irak ijọn̄ ya ìre ewuuk unye otu ewe òtatana mè igen eyi ekigwen 
jasipa. Eyi òso iba ore ewuuk òkup oluku oluku eyi ekigwen safaya. Eyi òso ita 
ore ewuuk okuket mè eje eje eyi ekigwen kalisidoni. Eyi òso ini ore ewuuk òkup 
njijoon̄ inwan̄ njijoon̄ inwan̄ eyi ekigwen emeran. 
20Eyi òso go ore ewuuk òkup chieen̄ nwen̄enwen̄e eyi ekigwen sadonikis. Eyi 
òso gweregwen ore ewuuk araran̄ eyi ekigwen kanelian. Eyi òso jaaba ore 
ewuuk òkup unwan unwan eyi ekigwen karasolet. Eyi òso jeeta ore ewuuk 

òkup lek ge njijoon̄ inwan̄, lek ge oluku oluku eyi ekigwen berin. Eyi òso 
onaan̄ge ore ofifi ewuuk òkup si unwan unwan eyi ekigwen topaji. Eyi òso akọp 
ore ewuuk òkup chieen̄ oduku oduku eyi ekigwen karasoperes. Eyi òso akọp 
mè ge ore ewuuk òkup lek ge oluku oluku, lek ge njijoon̄ inwan̄ eyi ekigwen 
jasinti. Sà eyi òso akọp mè iba ore ewuuk òkup irio irio eyi ekigwen ametis. 
21Esa ewuuk unye otu ewe ònan̄a me okwaan̄ irọ otutuuk akọp mè otunchit iba 
cha. Otunchit ge ìre ototuuk ewuuk ge, kpebum, kpegba isọk. Oniin̄ òkup me 
emen ama ya, esa alata araran̄ kpunube okpa geege me lek, eyi ògegen kubọk 
umọọn̄, irọ. 
22Ǹkamun̄ Uwu Mbuban geege me emen ama ya, mije, Okumugwem Awaji 
Ogwu Òkaan̄ Unye Geelek mè Gwun̄ Arọọn̄ ya ere Uwu Mbuban òkup me ama 
ya. 
23Kpeweek utoon̄ eyi ura, mè eyi onyan̄ me ama ya, mije, ujamgbugbo Awaji 
okinyi utoon̄ me emen ama ya, sà Gwun̄ Arọọn̄ ya ore mkpukan̄ òkitoon̄ me ama 
ya. 
24Ebi ido geelek eyi linyọn̄ keyi mêkisa utoon̄ kan̄ imọọn̄ inu ikijijen̄e, ebi ubọọn̄ 
linyọn̄ mêsa si inu ubọọn̄ kiban̄ inu me emen ama ya. 
25Kpebechit otunchit ama ya kubọk usen geege, ebegwugwuku otutuuk 
otunchit cha ibook mgbọ geelek, mije, eririeen̄ ìkpokup me ama ya. 
26Mêsa otutuuk uja inu ubọọn̄ mè umin eyi linyọn̄ keyi inu me emen ama ya. 

27Ire, inu geelek ikatanage ìkponin̄ emen ama ya. Ene geelek òkirọ inu òkisa 
esip inu, mè ìre ogwu ofiaan̄, ìkponin̄ emen ama ya. Îtata ebi geelek egebe erieen̄ 
kiban̄ me emen ikpa ugwem eyi Gwun̄ Arọọn̄ ya gaalek ebenin̄ emen ama ya. 

Ichi 22 

Okwaan̄ eyi ugwem 

1Ogwu osat ya onenijeen̄ emi okwaan̄ eyi mun̄ ugwem ya. Mun̄ ya ìkpọkpọ igen 
kubọk umọọn̄, mè ikigbuk inan̄a me ogboon̄ ubọọn̄ eyi Awaji, mè eyi Gwun̄ 
Arọọn̄ ya isibi, 
2mè ikigbuk iniraka me eden̄ oniin̄ ama ya. Uti òkito mfut eyi òkinyi ene ugwem 
otitibi me agba lek okwaan̄ ya me agan̄ iba, mè ikito mfut kan̄ akọp mè mgbọ 
iba me acha, mgbọ ge me onyan̄ geelek. Inwan̄ uti ya ke ekisa igwa otutuuk ebi 
linyọn̄. 
3Inu geelek Awaji ofieekbe otu inyi ìkpokup me emen ama ya. Ogboon̄ ubọọn̄ 
eyi Awaji mè eyi Gwun̄ Arọọn̄ môkup me emen ama ya, ebi ikwaan̄ kan̄ 
mêkekitọbọ ebum inyi ọmọ me ere ya. 
4Ema mêmun̄ Awaji isi mè isi. Mêge si erieen̄ Awaji me inyọn̄ okwut isi kiban̄. 

5Eririeen̄ ìkpoyaka ikup, ebi ene kpebeyaka iweek utoon̄ mkpukan̄, mè ìre 
utoon̄ ura, mije, Okumugwem Awaji me lek kan̄ môre utoon̄ inyi ema. Ema 
mêkikpulu mege ire mgbọ ikakaan̄ge itata. 
6Ogwu osat ya onenitumu inyi emi ibe, “Ikọ chi ìre atikọ, mè igbe ibe etoon̄ ejit 
me lek. Okumugwem Awaji kiji, ogwu òkinyi ebi nriran Ekwukwu kan̄, ọmọ oria 
ogwu osat kan̄ ibe inijeen̄ ebi ikwaan̄ kan̄ inu echi òbomọnọ irek me ikafiin̄ge 
mgbọ. 

Jisọs môkpọk inu 

7“Ìkpọ, emi gwa ǹkinu ugwat ugwat! Uga ubelejit okup inyi ebi ìkirọ otutuuk 
ikọ nriran egebe me ikpa yi.” 
8Emi Jọn me lek n̄a nsa utọn̄ n̄a inọ ikọ chi, mè isa chieen̄ n̄a imun̄ si inu chi. 
Mgbọ nnọbe ikọ chi, mè imun̄ inu chi, nrọrọn̄ me ukot ogwu osat Awaji ya ogwu 
òjejeen̄ emi inu chi, mè ibatọbọ ebum inyi ọmọ. 
9Ire, ọmọ otutumu inyi emi ibe, “In̄-in̄, karọ! Emi ìre ogwu ikwaan̄ Awaji kubọk 
owu mè bọn Nte kwun̄, ìrere ebi nriran, mè otutuuk ebi geelek ìkirọ inu egebe 
me emen ikpa yi, erebe. Tọbọ ebum nyi Awaji!” 
10Ogwu osat ya onenitumu inyi emi ibe, “Kachit ikọ nriran egebe me emen ikpa 
yi, chili jeen̄ ebi ene, mije, ìkpofiin̄ mgbọ inu chi geelek môrọbe iso. 
11Ogwu òkirọ ijo inu, ikpọkpọ ikirọ ijo inu kan̄ ifo isi. Ogwu òkirọ inu ikpak, 
ikpọkpọ ikirọ inu ikpak kan̄ ifo isi. Ikeya si, ogwu òkirọ ata inu, itet lek inye ikirọ 
ata inu kan̄ ifo isi. Ogwu òsusun̄ lek kan̄ me mbuban inyi Awaji, ikpọkpọ ikisun̄ 
lek kan̄ me mbuban inyi Awaji ifo isi.” 
12“Ìkpọ, emi gwa ǹkinu ugwat ugwat! Mkpukpe n̄a mbasa ikpe ebi ene me ubọk 
ikwaan̄ kiban̄, òwa me ubọk n̄a. M̀bakpe ene geelek mkpukpe igọọk me ubọk 
ikwaan̄ kan̄. 
13Emi ìre Alifa mè Omega, òrere Adasi mè Òta, Ibebene mè Itata otutuuk inu 
geelek. 
14Uga ubelejit okup inyi ebi ìgwọgwọk ofọnti kiban̄ itana. Îre ema ke enyi unye 
ibe erie mfut ònan̄a me lek uti eyi òkinyi ene ugwem ya, mè eje etibi me otunchit 
cha enin̄ emen ama ya. 
15Ire, otutuuk ebi ìkifiat lek kiban̄ kubọk ibo, mè ebi ìkirọ ugwem ibọk ibọk mè 
iwot iwot, mè ebi barabat, mè ebi ìkikpan̄ ene me agam, mè ebi ìkiriaak 
mkpọmfaka, mè ebi geelek ìkima ofiaan̄ mè ikikan̄ ataak, ebibi otutuuk ebekup 
me udun̄ ama ya, kpebenin̄ emen ama ya. 
16“Emi Jisọs nria ogwu osat n̄a inu me lek kinyi ibe inu inilook enyi otutuuk inu 
chi òkukup inyi ntitiin̄ Awaji geelek. Emi nre Ugwun̄-ijọn̄ ya, òrere Gwun̄ Owot 
Iman kè Debit ya, mè ire si Ntoronyan̄ Otu Ewelegwe ya eyi òkitoon̄ enenen.” 



2258 

 

Ikpa Mbuban 
© 2012 Nigeria Bible Translation Trust and 

Wycliffe Bible Translators, Inc. 
New Testament originally published by International Bible Society 1991 

 

 
 

 

17Ekwukwu Awaji, mè ayaya nwa Gwun̄ Arọọn̄ ya ekekibe, “Na!” Ene geelek 
ònọnọ ikọ chi itumu si ibe, “Na!” Ogwu geelek ebek mun̄ ugwem orakbe, ene ya 
inu inibọkọ mun̄ eyi ugwem ya inwọ me ikike. 

Òta Ikọ 

18Emi Jọn nkitaba otutuuk ebi geelek ìnọnọ ikọ nriran chi egebe me emen ikpa 
yi ubọk me utọn̄. Ene geelek òtatap ofifi inu isọkọ me lek inu egebe me emen 
ikpa yi, Awaji môsa otutuuk ufialek echi egebe inu ofolek me emen ikpa yi itap 
isọkọ me lek osusut ìbosulu ene ya. 
19Ene geelek òsasan̄a inu me lek ikọ nriran egebe me emen ikpa yi, Awaji 
môsan̄a ubọk ene ya isan̄a me lek uti òkinyi ene ugwem ya, inyi ikakaan̄ uche 
me lek mfut ònan̄a me lek uti ya. Mêsan̄a ọmọ isibi ito me oyet, inyi ikakaan̄ irek 
geege me emen Ama Mbuban ya eyi egebe inu ofolek me emen ikpa yi. 
20Ogwu òkekeke ata-ikọ ibe ke ikọ chi ìre atikọ ìkitumu ibe, “Iin̄, emi gwa ǹkinu 
ugwat ugwat!” Ikup ikeya! Okaan̄-ene Jisọs, na! 
21Atata nnwọn eyi Okaan̄-ene Jisọs ikup melek otutuuk ebi eyi Awaji. Ikup 
ikeya! 

Esclarecimento 
 
 

Trata-se de iniciativa particular, com os seguintes objetivos: (i) colaborar para divulgação 

dos diversos textos bíblicos disponíveis, e, (ii) facilitar o acesso a esses textos, inclusive por meio 

de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de organizações 

que produzem ou divulgam bíblias, sem acréscimos de notas ou comentários. Assim, 

reconhecendo e respeitando os direitos que possuem sobre seus trabalhos, incumbe a todos os 

que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 

 
 

 

 

 

 

 

 

Capa: Pôr do sol. Trata-se de imagem disponibilizada na internet, dentre as que 
não informam haver restrição ao uso. 

 


